
1 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

 

  

Lelemi   Language  



2 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Lelemi - All Bible  
 
 

 

Old Testament Nahum 1.585 

Ala Kalɔ Buse 3 Habakuk 1.589 

Israelƒuɔ Bɔlɛ 108 Seƒania 1.594 

Lewiƒuɔ Ɔda Bubo 190 Hagai 1.599 

Bumomo Bɔka 251 Sakaria 1.602 

Lɛkpa Ulu 336 Malakai 1.619 

Yosua 407 New Testament 

Litemi Batɛne 453 Mateo 1.624 

Rut 499 Marko 1.697 

Samuel 1 506 Luka 1.743 

Samuel 2 571 Yohane 1.822 

Baga 1 626 Batalane Kabla 1.881 

Baga 2 687 Romaƒuɔ 1.951 

Ala Alɛdi 1 745 Korintoƒuɔ 1 1.983 

Ala Alɛdi 2 802 Korintoƒuɔ 2 2.015 

Esra 869 Galatiƒuɔ 2.036 

Nehemia 888 Eƒesoƒuɔ 2.047 

Ester 916 Ƒilipiƒuɔ 2.058 

Hiob 930 Koloseƒuɔ 2.066 

Kɔgya 989 Tesalonikaƒuɔ 1 2.073 

Agba 1.130 Tesalonikaƒuɔ 2 2.079 

Etemila 1.184 Timoteo 1 2.083 

Lɛnu Ƒui Ɔnu 1.199 Timoteo 2 2.092 

Yesaia 1.207 Tito 2.098 

Yeremia 1.305 Ƒilemon 2.102 

Kɔnyana Buwulo 1.406 Hebriƒuɔ 2.104 

Esekiel 1.416 Yakobo 2.127 

Daniel 1.509 Petro 1 2.135 

Hosea 1.538 Petro 2 2.144 

Yoel 1.553 Yohane 1 2.149 

Amos 1.559 Yohane 2 2.157 

Obadia 1.571 Yohane 3 2.158 

Yona 1.573 Yuda 2.160 

Mika 1.577 Budie Taatina 2.163 



3 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Lelemi - All Bible 

 
 

Ala Kalɔ Buse 

Ala Kalɔ Buse 1 

Kalɛ Na Katɔti Údie Kayawi 
1Na kayawi kalɔ kesekɔ ƒui ni, Katɔti údie katɔ ku kalɔ. 

2Na kalɔ kammɔ keeebo udu ɔdi. Na lɛla lɛdi lɛnɔ liiibo-ka kemmo, na lɛdisa kani 
náƒɔ kalɔ kammɔ lɛlɔ ƒui. Na Katɔti Kɔyu kani nkɛ mɔɔví ntu bɔni náƒɔ-ka anumi 
mmɔ ƒui lɛlɔ. 

3Amu na Katɔti údie lɛdi ɔnini, “Bukeye bubo,” na bukeye búbo. 

4Na Katɔti ɔ́nu ka bukeye bɔmmɔ bɔdia. Na úle bukeye bɔmmɔ na lɛdisa kudɔ. 

5Na bukeye bɔmmɔ na Katɔti ɔ́lɔ ɔnii kadi nwaa, na ɔ́lɔ lɛdisa ɔnii usien. Na useyi 
údu na kadi kégye na limeyi lideedi lɛ́vi. 

6Amu na Katɔti údie lɛdi ɔnini, “Kuƒi kuduo ntu bɔmɛni kemmo, na kule ntu 
bɔmɛni bɔsiku ɔkpanadi kudɔ.” 

7Anwuɔsu Katɔti ɔ́ya na kuƒi kúduo ntu bɔmmɔ kemmo na kúle ntu bɔni nwi kalɔ 
lɛlɔ ɔ́siku bɔni nkya katɔ kudɔ. Na úbo úte lɛni kani. 

8Na kuƒi kɔmmɔ na Katɔti ɔ́lɔ ɔnii kayaa. Na useyi údu na kadi kégye na limeyi 
linyɔdi lɛ́vi. 

9Amu na Katɔti údie lɛdi ɔnini, “Ntu bɔni náƒɔ kayaa kalɔ ni, bɔsala likpo linwi. 
Na kesii kani nákwii kakɔ kalɛ.” Na úbo úte lɛni. 

10Na kesii kani nákwii mmɔ na Katɔti ɔ́lɔ ɔnii, “kalɔ,” na ntu bɔni násala lɛlɔ buwi 
likpo linwi mmɔ na Katɔti ɔ́lɔ ɔnii, “ɛpu.” Na Katɔti ɔ́nu ka ɔdia. 

11Na údie lɛdi ɔnini, “Kalɔ kamɛni kakwɛ egyii ku livo lidu lidu ku adingyii lidu 
lɛnɔ.” Na úbo úte lɛni. 

12Anwuɔsu kalɔ kammɔ kénwini lɛku ku livo ku adingyii lidu lidu. Na Katɔti ɔ́nu 
ka ɔdia. 

13Na useyi údu na kadi kégye na limeyi lɛtɛdi lɛ́vi. 

14Amu na Katɔti údie lɛdi ɔnini, “Bukeye lidu libo kayaa na bule usien ku kadi 
nwaa ntɛ. Na ɔmɛni ɔbla likposela ute uwi ku emeyi ku akwa. 

15Na bukeye lidu lɛmɛni lɛsɔ lɛkya kayaa na buteekeye teewi kalɔ lɛlɔ.” Na úbo 
úte lɛni. 

16Katɔti ɔ́bla bukeye bonwu akpa anyɔ. Bukeye bunengudi bɔni ndi ɔƒɛ bɔdanku 
kadi nwaa, na kɔbuli kɔni nsia lɛnɔ kɔdanku usien. Na ɔ́bla ayabi lɛnɔ. 

17Katɔti ɔ́ya na bukeye lidu lɛmɛni ƒui lɛkya kayaa. Na buukeye teewi kalɔ lɛlɔ. 

18Na ɔ́ya na bukeye bɔmɛni bɔɔdi kadi nwaa ku usien lɛlɔ, na buule lɛdisa ku 
bukeye ntɛ. Na Katɔti ɔ́nu ka ɔdia. 

19Na useyi údu na kadi kégye na limeyi linedi lɛ́vi. 

20Amu na Katɔti údie lɛdi ɔnini, “Kɔbɛ ku kɔkpaku ku ketu kemmo bebuo 
benengudi lidu lidu bɛƒɔ ntu bɔmmɔ kemmo ƒui. Na lɛla biala lɛni mbo avwi lɛnɔ 
liteeveyi taavi kayaa.” 

21Ɔmmɔ ɔsu Katɔti údie bebweyi benengudi bani nkya ɛpu kemmo ku 
babambadi bani mɔɔví ntu kemmo ɔdi biala ku nwuna udu. Na údie bani mbo 
avwi lɛnɔ, ɔdi biala ku nwuna udu. Na Katɔti ɔ́nu ka ɔdia. 

22Katɔti úte-ma kusɛ kusɛ na ɔ́su ɔnini, “Bɛwɔ na bimomo na bɛƒɔ ntu bɔmmɔ 
kemmo ƒui. Na bani mbo avwi lɛnɔ bemomo.” 

23Na useyi údu na kadi kégye na limeyi lɛlɔndi lɛ́vi. 

24Amu na Katɔti údie lɛdi ɔnini, “Bebuo lidu lidu bɛƒɔ kalɔ kamɛni ƒui lɛlɔ, bebuo 
benengudi ku bebliidi ku bebweyi lidu lidu ƒui.” Na úbo úte lɛni. 

25Anwuɔsu Katɔti ɔ́bla bebuo benengudi ku bebliidi ku bebweyi lidu lidu, na báƒɔ 
kalɔ kammɔ ƒui lɛlɔ. Na Katɔti ɔ́nu ka ɔdia. 

26Amu na Katɔti ɔ́su ɔnini, “Bɛya na bɔbla ukyuli na ɔlɛ-bu na bula udu kenye 
kalɛ na utaadi ɛpu ku kalɔ ku kayaa bebweyi ƒui lɛlɔ.” 

27Ɔmmɔ ɔsu Katɔti údie ukyuli na ɔ́lɛ-nwu na nwuna udu kenye. Údie-ma, na 
badi ɔnana ku uleku. 

28Na Katɔti úte-ma kusɛ kusɛ, na ɔ́su-ma ɔnini, “Bɛwɔ biyile kalɔ kamɛni ƒui lɛlɔ. 
Na bɛdi-ka lɛlɔ ku bebweyi bani ƒui nkya-ka kemmo.” 

29Ɔmmɔ kama ni, Katɔti ɔ́su bekyuli bammɔ ɔnini, “Binu! Líti livo lidu ku adingyii 
lidu ƒui líte-mii nnii enwini bina adila. 

30Na líti livo líte bebuo bani nkya kalɔ lɛlɔ ku baasɛ ku bebweyi ƒui nnii linwini 
bana adila.” 

31Katɔti ɔ́nu ala ani ƒui na ɔ́bla na adia-nwu sɔsɔ. Na useyi údu na kadi kégye na 
limeyi lɛkundi lɛ́vi. 

Ala Kalɔ Buse 2 

1Lɛni na Katɔti úti ɔ́wɔlɔ katɔ ku kalɔ ku ala ani ƒui nkya-nya kemmo budie. 

2Na údie lɛla biala ɔ́wɔlɔ asa na limeyi maatɛdi lídu. Anwuɔsu limeyi maatɛdi lɛlɔ 
ni, Katɔti ɔ́da kabla ƒui ɔ́ya na ɔ́nwuna. 

3Na limeyi lɛmmɔ lɛdanku kusɛ kusɛ na lise kedee ka ɔ́ƒuna-ni úse ɔsu. Ɔsika 
limeyi lɛmɛni lɛlɔ na ɔ́nwuna ɔni na údie ala ƒui ɔ́wɔlɔ. 

Adam Ku Hawa Lɛlɔ Kɔtɛ 
4Kalɛ na bédie katɔ ku kalɔ kɔtɛ ndi amɛni. Uwi ɔni na Katɔti údie katɔ ku kalɔ ni, 

5edula ku egyiibi adi átakwɛ tɔ na kalɔ lɛlɔ. Ɔsika Unwoti Katɔti útaya na ɔnantu 
ɔna uwi kalɔ lɛlɔ. Na ukyuli ɔdi lɛnɔ uuubo na utaatuma kalɔ kammɔ lɛlɔ. 

6Nsu ntukpa buuyi taasi kalɔ kemmo na buute kalɔ kammɔ ntu. 

7Unwoti Katɔti ɔ́vɔ ukyuli ɔ́lɛku kalɔ kammɔ lɛti kemmo. Na ɔ́nwuna ɔƒɛƒɛɛ ɔni 
muute ngba ɔ́kya ukyuli ɔmmɔ enwu kemmo aani ɔyawine. 

8Amu na Unwoti Katɔti ɔ́bla kemo kadi na kesii kani baalɔ banii Eden na ɔƒɛ 
katukɔ kakɛ. Na mmɔ ni, úti ukyuli ɔni na ɔ́vɔ mmɔ ɔ́kya. 

9Na kemo kammɔ kemmo ni, Katɔti ɔ́ya na egyii ákwɛ enye na adi egyii abuni ani 
mɔɔdia bɔnu ku edula ani ndia kaduɛ na adia ete ka badi. Na kemo kammɔ ntɛntɛ 
ni, kugyii kɔni muute ukyuli ngba kunye na kɔni mɔɔyá na ɔɔnu lɛbuni ku likpidi 
taati lɛnɔ kunye. 

10Na ketu kani muute kemo kammɔ ntu kaagbá taasi Eden mmɔ. Na ketu kammɔ 
kábwɛ kéle lɛlɔ ntukpa ine. 

11Ketu kedeedi lɛnyi ndi Pison. Na kaagbá taavi kalɛkɛ kani baalɔ Hawila kemmo, 
kesii kani na sika ugyiedi ɔkya. 

12Kesii kammɔ ni, sika ugyiedi ɔni mɔɔdia bɔnu geen ku atabi ani náƒɔ kuye na 
baalɔ-nya banii Onis akya. 

13Na ketu kanyɔdi lɛnyi ndi Gihon na kaagbá taavi kalɛkɛ kani na baalɔ banii Kus 
mmɔ kemmo ƒui. 

14Na ketu katɛdi lɛnyi ndi Hidekel na kaagbá taavi kalɛkɛ kani baalɔ Asiria ɔƒɛ 
katukɔ kakɛ. Na ketu kenedi lɛnyi ndi Euƒrate. 

15Amu na Unwoti Katɔti úti ukyuli ɔni na ɔ́vɔ mmɔ ɔ́kya Eden kemo kammɔ 
kemmo ka utaabla-ka lɛlɔ kabla na utaanu-ka lɛlɔ. 

16Na ɔ́su ɔnana ɔmmɔ ɔnini, “Ebo kuƒi ka adi egyii ani nnye kemo kamɛni kemmo 
ebi ƒui. 

17Nsu kugyii kɔni mɔɔyá na ukyuli ɔɔnu lɛbuni ku likpidi taati aku ni, tadi-ku ebi. 
Ɔsika si ádi kugyii kɔmmɔ ebi ni, bukpi kani na adubo bukpi.” 

18Ɔmmɔ kama ni, Katɔti ɔ́su ɔnini, “Ɔɔɔdia si ɔnana lɛti ɔkya. Ndubɔbla ubunkune 
ɔni námanku-nwu lite-nwu.” 

19Anwuɔsu Unwoti Katɔti ɔ́kpanku bebuo ku baasɛ ku bebweyi bani ƒui na úti 
kalɔ lɛti ɔ́bla mmɔ úboku ukyuli ɔmmɔ kudɔ ɔnii ɔsia-ma anyi. Na lɛnyi lɛni na 
ukyuli ɔmmɔ úte kebweyi biala ni, ani nénwini-nwu lɛnyi. 

20Anwuɔsu ukyuli ɔmmɔ násia bebuo ku baasɛ ku bebweyi ƒui anyi. Nsu Adam 
anwu ni, uuubo ubunkune ɔni námanku-nwu. 

21Ɔmɛni ɔsu ni, Unwoti Katɔti ɔ́ya na Adam úduo lɛlɛɛ kemmo úsie ɔgyu geen. Na 
uwi ɔni na ɔtɛ ɔlɛɛ mmɔ ni, Katɔti údie-nwu ɔƒɛnyi likubi linwi na úti ɔlɔna útile 
likpo lɛmmɔ. 

22Amu na Unwoti Katɔti úti likubi lɛni na údie ɔ́lɛku ɔnana ɔmmɔ ɔƒɛnyi mmɔ 
ɔ́bla uleku. Na ɔ́kpanku-nwu úboku ɔnana ɔmmɔ. 

23Mmɔ ni, ɔnana ɔmmɔ ɔ́su ɔnini, “Likubi lɛmɛni lɛ́si mina ekubi kemmo. Na 
ɔlɔna ɔmɛni ɔ́si mina ɔlɔna kemmo. Ndubɔlɔ-nwu nnii uleku. Ɔsika ɔnana kemmo 
na bédie-nwu bálɛku.” 

24Ɔmɛni ɔsu na ɔnana ɔdubɔmami ɔti ku uni lɛlɔ na uti lɛlɔ utámana ulekudi lɛlɔ. 
Na bana inyɔ badubɔbla ɔlɔna unwi. 

25Na uwi ɔmɛni kemmo ni, ɔnana ku uleku ɔmmɔ beli kasɔngya ɔni na kɔƒa kɔdi 
kulekpo-ma. 

Ala Kalɔ Buse 3 

Ukyuli Ɔ́ta Únye Katɔti Lɛlɔ 
1Na mmɔ ni, kɔlakpi ndi kebweyi kani mbo lɛkwɛ geen ntulo bebuo bani ƒui na 
Unwoti Katɔti údie akɔ. Na limeyi lɛdi ni, kɔlakpi kɔmmɔ kúsie uleku ɔmmɔ kudɔ 
na kútéye-nwu kɔnini, “Sɔsɔ geen na Katɔti ɔ́su-ɔ ɔnii, ‘Tadi egyii ammɔ adi biala 
ebi’?” 

2Amu na uleku ɔmɛni údie kenye ɔnini, “Bɔkana na bɔdi kugyii biala kɔni nkya 
kemo kamɛni kemmo ebi. 

3Mmomu bɔsu na Katɔti ɔ́su ɔnii butadi kugyii kɔni nnye kemo kamɛni ntɛntɛ 
mmɔ ebi. Na butetuku-ku lɛnɔ. Si ɔɔɔdi lɛni ni, bɔdubo bukpi.” 

4Amu na kɔlakpi kɔmmɔ kɔ́su-nwu kɔnini, “Kudii! Ɔɔɔdi bukpi na bɛdubo bukpi. 

5Mmomu Katɔti ɔgyi ka si bɛ́di kugyii kɔmmɔ ebi ni, bɛdubo anu bɔda. Na bɛdubo 
bɔbla aani anwu Katɔti kalɛ. Na bɛdubɔnu lɛbuni ku likpidi lɛnɔ bɛti.” 

6Amu ka uleku ɔmɛni ɔ́nu ɔ́ti ka kugyii kɔmmɔ ebi adia bɔdi, na aadia bɔnu, na 
aayá na ukyuli ɔɔdá anu ɔsu ni, úde adi na ɔ́di. Na úde ɔdi úte ɔgyani ɔni nkya 
mmɔ lɛnɔ na ɔ́di. 

7Mmɔ na bana inyɔ ƒui anumi ébimi na bánu báti ka bakɛ kasɔngya. Anwuɔsu 
béde kugyii evete bonwu adi básala na béti bábɛla lɛlɔ kasɔngya. 

8Amu ka useyi uwi údu ni, ɔnana ɔmmɔ ku ulekudi bénu Unwoti Katɔti kɔku uwi 
ɔni na ɔkɛ ɔɔví kemo kammɔ kemmo. Amu na bátábɛ na egyii akɔ kalɛ na Unwoti 
Katɔti ulanu-ma. 

9Nsu Unwoti Katɔti ɔ́kpali ɔnana ɔmmɔ ɔnini, “Wɛ na akya?” 

10Amu na údie kenye ɔnini, “Línu-ɔ kɔku na kemo kammɔ kemmo na liƒu lɛ́da-
mi, ɔsika nkɛ kasɔngya. Anwuɔsu líkeli ńtábɛ.” 

11Mmɔ na Katɔti úye-nwu ɔnini, “Ɔma násu-ɔ ɔnii akɛ kasɔngya? Munuu kugyii 
kɔni lɛlɔ ebi na líbo-ɔ ɔda nnii tadi mmɔ ni, aku na átádi?” 

12Amu na ɔnana ɔmmɔ údie kenye ɔnini, “Uleku ɔni na éti éte-mi ni, anwu néde 
ebi ammɔ adi úte-mi na lɛ́di.” 

13Mmɔ na Unwoti Katɔti úye uleku ɔmmɔ ɔnini, “Bi na ábla mɛni?” Amu na uleku 
ɔmmɔ údie kenye ɔnini, “Kɔlakpi kɔmmɔ nátɔlɔ-mi na lɛ́di.” 

14Anwuɔsu Unwoti Katɔti ɔ́su kɔlakpi kɔmmɔ ɔnini, “Lɛla lɛni na ábla mɛni ɔsu 
ni, “Ewida adubɔsiaku-ɔ etulo bebuo ku alakpi akɔ bebweyi ƒui. Kaƒɔ lɛlɔ na 
adubo butaakpɛ. Na lɛti na adubo butaadi ƒula ngba uwi ƒui. 

15Na ndubɔya na awɔ ku uleku ɔmɛni binwini bekisine, na ƒula ubi ku uleku 
ɔmɛni ubi lɛnɔ benwini bekisine. Ɔdubo-ɔ lili bubo bɔbwɛ, na awɔ adu-nwu 
lɛnikpo.” 

16Amu na Katɔti ɔ́su uleku ɔmmɔ ɔnini, “Ndubɔya na ebo abi geen uwi ɔni na ada 
kaƒɔ. Na adubunu ɔlɛ asa na awɔ bebi. Ina amu muedi ni, ƒula anu adubɔsia 
ƒ'ɔgyani lɛlɔ, na akya-nwu kalɔ.” 

17Na Adam anwu ni, Katɔti ɔ́su-nwu ɔnini, “Ka énu ƒ'ulekudi litemi na ádi kugyii 
kɔni ebi na líbo-ɔ ɔda nnii, ‘Tadi-ku ebi’ ɔsu ni, “Líwida kalɔ kammɔ ƒui na awɔ 
ɔsu. Na adubo abi bubo kana lɛlɔ asa na akɛ-ka lɛla lɛdi adi na ƒula ngba emeyi 
kemmo ƒui. 

18Liyu ku lɛnyɛ ku ana udu adubo bɔkwɛ na kalɔ kammɔ lɛlɔ na awɔ ɔsu. Na kalɔ 
kammɔ kemmo na adubɔkɛ ƒula lɛdila. 

19Na adubuni ewulu na ƒula lɛtɛntɛ asa na akɛ ƒula lɛdila weti wetédu uwi ɔni na 
adubɔsɔ enwini esie kalɔ kemmo. Ɔsika aka na líti lɛ́vɔ-ɔ. Lɛti na adi na lɛti kani 
na adubɔsɔ enwini.” 

20Na Adam ɔ́sia ulekudi lɛnyi ɔnii Hawa ɔni kalɔ ndi ngba. Ɔsika anwu ndubɔbla 
ukyuli biala nli ngba uni. 

21Ɔmmɔ kama ni, Unwoti Katɔti úti ebuo ɔku ɔ́bla adala úte Adam ku ulekudi na 
báda. 

Bábɔku Adam Ku Hawa Bálɛku Eden Kemmo 

22Amu na Unwoti Katɔti ɔ́su ɔnini, “Ɔƒaani ni, ukyuli ɔgyi lɛbuni ku likpidi lɛnɔ 
aani abu kalɛ. Anwuɔsu ɔ́sɔ útalɛka ɔkɛ kuƒi na ude kugyii ebi ani mɔɔyá na 
ukyuli uulie ngba mmɔ ɔdi na ɔsɔ ulekpi.” 

23Anwuɔsu Unwoti Katɔti ɔ́bɔku-ma ɔ́lɛku Eden kemo kammɔ, na ɔ́su-ma ɔnii 
batátaatuma kalɔ kani kemmo na údie-ma ɔlɛku mmɔ. 

24Na ka ɔ́bɔku-ma ɔ́lɛku ɔ́wɔlɔ ni, ɔ́ya na nwuna batu bagyumanane badi benye 
ku kewii kadi mɔɔbwɛ ogya teesie anumi teebo kama taabala Eden kemo kammɔ 
ɔƒɛ katukɔ. Na bétile ukyuli biala kuƒi kalɛ na ulakana kugyii kɔni mɔɔyá na ukyuli 
uulie ngba mmɔ kudɔ bɔni bude. 

Ala Kalɔ Buse 4 

Kain Ku Abel Lɛlɔ Kɔtɛ 
1Ɔmmɔ kama ni, Adam ku Hawa bélie aani ɔgya ku ule kalɛ. Na Hawa ɔ́da kaƒɔ na 
ɔ́wɔ Kain. Na ɔ́su ɔnini, “Katɔti úbunku-mi na lɛ́wɔ ɔnanabi.” 

2Na ɔmmɔ kama ɔ́sɔ ɔ́wɔ ɔnwani Abel. Na Abel ɔmɛni ɔdi bebuo ɔnyuɛne. Na Kain 
ɔdi umonsene. 

3Na uwi ɔdi kama ni, Kain úti nwuna kemo edula adi úboku úbete Unwoti Katɔti. 

4Na Abel lɛnɔ útáƒuna nwuna baƒonu bedeedi bani na báka bɔwɔ akɔ unwi na úti 
kakɛ kani nélie lɛmwi kaduɛ úboku úbete Unwoti Katɔti. Na Abel lɛlɔ lɛ́da 
Unwoti Katɔti kubiti geen ku nwuna etela. 

5Nsu Kain ku nwuna etela átada Unwoti Katɔti kubiti. Ɔmɛni ɔsu Kain úti kɔnyi 
kati kati na nwuna anumi ávumana. 

6Na Unwoti úye Kain ɔnini, “Bi ɔsu na éti kɔnyi kati kati na ƒula anumi ávumana 
lɛni? 

7Si ábla lɛla lɛni na mɔɔyɔ́ ni, nka ƒula kayi kemmo kadubɔbla ƒaa. Nsu likpidi 
lɛɛtú-ɔ na lɛɛyɔ́ ka lɛdi-ɔ lɛlɔ. Anwuɔsu nye kagyumana na adi likpidi lɛmmɔ 
lɛlɔ.” 

8Amu na Kain ɔ́su ɔnwani Abel ɔnini, “Ya na busie lɛku kemmo.” Na ka bésela ni, 
Kain úbo ɔnwani ɔ́du. 

9Amu na Unwoti Katɔti úye Kain ɔnini, “Wɛ na ƒ'ɔnwani Abel ɔ́vi?” Mmɔ na Kain 
údie kenye ɔnini, “Lɛɛɛgyi. Ɔɔɔdi mina kudɔ na uli.” 

10Amu na Unwoti úye Kain ɔnini, “Bi ɔsu na ábla likpidi bonwu lɛmɛni udu? Nu! 
Mɔɔnu ƒ'ɔwani ubugya ɔni nwi kalɔ. Use aani ukyuli mɔɔkpali ɔnii nkpo nte-nwu. 

11Ɔƒɛni ni, ewida asiaku-ɔ. Na kalɔ kammɔ kéni-ɔ ka ádu ƒ'ɔnwani na nwuna 
ubugya úwi kalɔ kammɔ lɛlɔ ɔsu. 

12Si átuma-ka lɛlɔ ni, kasɔ kaladia-a edula. Na adubo ukeline bunwini na aaadubo 
keliekɔ kadi bɔkɛ na kayawi kammɔ ƒui lɛlɔ.” 

13Mmɔ na Kain ɔ́su Unwoti Katɔti ɔnini, “Mina kɔtu bɔni bútulo-mi buti. 

14Ɔmwi ni, aagyá-mi na kayawi kamɛni lɛlɔ na nsɔ naaakana na mada malɛ-ɔ 
anumi lɛnɔ. Bɔkɛ kani na ndubɔkɛ ntaavi, na lɛɛɛdubo keliekɔ kadi bɔkɛ na 
kayawi kamɛni lɛlɔ. Ukyuli biala ɔni manu-mi ni, ɔdubo-mi bubo bɔdu.” 

15Nsu Unwoti Katɔti ɔ́su-nwu ɔnini, “Kudi kudii! Ukyuli ɔni madu Kain ni, ami 
Katɔti ndubo-nwu kasi budie akpa maatɛ.” Anwuɔsu Unwoti Katɔti ɔ́bla 
likposela ɔ́sia Kain lɛlɔ kalɛ na ukyuli biala ɔni manu-nwu uládu-nwu. 

16Ɔmmɔ ɔsu Kain ɔ́tɔlɔ Unwoti Katɔti anumi mmɔ na útélie kalɔ kani baalɔ Nod 
si álɛ Eden ésela ɔƒɛ katukɔ kakɛ. 

Kain Kaba Lɛlɔ Kɔtɛ 
17Ɔmmɔ kama ni, Kain úti uleku na báwɔ ubi ɔni baalɔ Hanok. Uwi ɔmmɔ kemmo 
ni, Kain ɔ́da ɔma ɔdi na úti ubidi Hanok lɛnyi ɔ́sia ɔma ɔmmɔ. 

18Hanok ɔ́wɔ Irad, na Irad ɔ́ta ɔ́wɔ Mehuyael. Na Mehuyael ɔ́wɔ Metusala ɔni 
náwɔ Lamek. 

19Lamek úti beleku inyɔ. Unwi baalɔ Ada, na unyɔdi baalɔ Sila. 

20Na Ada ɔ́wɔ Yabal. Na Yabal ɔmɛni náwɔ kaba bekyuli bani muulie kevo ɔtɔ 
kemmo na baanyuɛ bebuo. 

21Ɔnwani ɔnanabi baalɔ Yubal. Na Yubal ɔmɛni kaba bekyuli mɔɔgyá lɛbentaa na 
baavwi kɔkpɛɛ. 

22Sila lɛnɔ ɔ́wɔ ɔnanabi ɔni baalɔ Tubal-Kain ɔni muuti abuala taakyuɛ ala. Na 
Tubal-Kain ɔnwani ulekubi ndi Naama. 

23Limeyi lɛdi ni, Lamek ɔ́su nwuna beleku ɔnini, “Ada ku Sila, bise atu! Mina 
beleku, binu lɛla lɛni na ndubo-mii bɔsu! Lɛ́du ukyuli ɔdi ka ɔ́wia ka ɔdu-mi ɔsu. 
Okloƒu na ɔdi na lɛ́du, ka ɔ́ƒiɔ-mi ɔsu. 

24Si Kain ɔdune ɔdubɔƒɔ nkyuli maatɛ kayu ni, amu ami Lamek ɔdune ɔdubɔƒɔ 
nkyuli liti ku aavlanyɔ-maatɛ kayu!” 

25Amu na Adam ku ulekudi básɔ báwɔ ɔnanabi bamba na ɔ́sia-nwu lɛnyi ɔnii Set. 
Na ɔ́su ɔnini, “Katɔti úte-mi ubi ɔbambadi na Abel ɔni na Kain ɔ́du kenye.” 

26Set lɛnɔ úbawɔ ubi ɔnanabi na ɔ́sia-nwu lɛnyi ɔnii Enos. Na uwi ɔmmɔ kemmo 
ni, bekyuli bése kalɔ ku Unwoti lɛnyi bɔkpali. 

Ala Kalɔ Buse 5 

Kalɛ Na Bekyuli Bélie Ngba Ɔ́si Adam Útédu Noa Lɛlɔ 

1Kalɛ na Adam údie kaba na bénweni bése lɛlɔ kɔtɛ ndi ɔmɛni. Uwi ɔni na Katɔti 
údie ukyuli ni, údie-nwu na anwu Katɔti udu kenye. 

2Na údie-ma na badi ɔnana ku uleku. Na úte-ma kusɛ kusɛ. Na uwi ɔni na údie-
ma mmɔ ni, ɔ́sia-ma lɛnyi ɔnii ukyuli. 

3Adam ɔ́ƒɔ akwa eti anyɔ ku avlaatɛ (130) na ɔ́wɔ ubi ɔnanabi na ɔ́lɛ-nwu na 
nwuna udu kenye. Na ɔ́sia-nwu lɛnyi ɔnii Set. 

4Ka Adam ɔ́wɔ Set kama ni, ɔ́sɔ úlie akwa eti leevu-aku (800) na ɔ́wɔ bebi 
bananabi ku belekubi bamba lɛnɔ asa na úkpi. 

5Anwuɔsu Adam akwa ani na úlie ngba ƒui ndi akwa eti leevu-maane ku avlaatɛ 
(930). 

6Ɔmmɔ kama ni, Set lɛnɔ ɔ́ƒɔ akwa eti anyɔ ku ɛlɔ (105) asa na ɔ́wɔ Enos. 

7Uwi ɔni na Set ɔ́wɔ Enos kama ni, ɔ́sɔ úlie ngba akwa eti leevu-maane ku maatɛ 
(807) úbu na ɔ́wɔ bananabi ku belekubi bamba lɛnɔ. 

8Anwuɔsu nwuna akwa ani ƒui na ɔ́ƒɔ asa na úkpi adi akwa eti leevu-yaalenwi ku 
leevu-inyɔ (912). 

9Ka Enos ɔ́ƒɔ akwa liti ku aavlene ni, ɔ́wɔ Kenan. 

10Na Enos ɔ́sɔ úlie ngba akwa eti leevu-aku ku leevu-ɛlɔ (815) úbu na ɔ́wɔ bebi 
bananabi ku belekubi bamba. 

11Anwuɔsu Enos akwa ani ƒui na ɔ́ƒɔ asa na úkpi adi akwa eti leevu-maane ku ɛlɔ 
(905). 

12Ɔmmɔ kama ka Kena ɔ́ƒɔ akwa liti ku aavlanyɔ (70) ni, ɔ́wɔ Mahalalel. 

13Na Mahalalel bɔwɔ kama ni, Kena ɔ́sɔ úlie ngba akwa eti leevu-aku ku aavlene 
(840) úbu na ɔ́wɔ bananabi ku belekubi bamba. 

14Anwuɔsu akwa ani ƒui Kena ɔ́ƒɔ asa na úkpi adi akwa eti leevu-maane ku leevu 
(910). 

15Ka Mahalalel ɔ́ƒɔ akwa liti ku leevu-ɛlɔ ni, ɔ́wɔ Yared. 

16Na Yared bɔwɔ kama ni, Mahalalel ɔ́sɔ úlie ngba akwa eti leevu-aku ku avlaatɛ 
(830) úbu na ɔ́wɔ bebi bananabi ku belekubi bamba. 

17Anwuɔsu Mahalalel akwa ani ƒui na ɔ́ƒɔ asa na úkpi adi akwa eti leevu-maatɛ 
ku aavlene-ɛlɔ (895). 

18Ɔmmɔ kama ka Yared ɔ́ƒɔ akwa eti atɛ ku leevu-inyɔ (162) ni, ɔ́wɔ Henok. 

19Na Henok bɔwɔ kama ni, Yared ɔ́sɔ úlie ngba akwa eti leevu-aku (800) úbu Na 
ɔ́wɔ bebi bananabi ku belekubi bamba. 

20Anwuɔsu akwa ani ƒui na Yared ɔ́ƒɔ asa na úkpi adi akwa eti leevu-yaalenwi ku 
liti ku leevu-inyɔ (962). 

21Ka Henok ɔ́ƒɔ akwa liti ku leevu-ɛlɔ ni, ɔ́wɔ Metusala. 

22Na Metusala bɔwɔ kama ni, Henok ɔ́siaku Katɔti kama geen akwa eti aku (300) 
na ɔ́wɔ bebi bananabi ku belekubi bamba. 

23Anwuɔsu akwa ani ƒui na Henok ɔ́ƒɔ adi akwa eti maatɛ ku leevu-ɛlɔ (365). 

24Na Henok ɔ́siaku Katɔti kama geen ɔni na Katɔti útiku-nwu ɔ́tɔlɔku na ɔdi ɔ́sɔ 
útanu-nwu kudii. 

25Ɔmmɔ kama ka Metusala ɔ́ƒɔ akwa eti atɛ ku avlaatɛ-maatɛ (187) ni, ɔ́wɔ 
Lamek. 

26Na Lamek bɔwɔ kama ni, Metusala ɔ́sɔ úlie ngba akwa eti leevu-ɛlɔ ku avlaatɛ-
inyɔ (782) úbu na ɔ́wɔ bebi bananabi ku belekubi bamba. 

27Anwuɔsu akwa ani ƒui na Metusala ɔ́ƒɔ asa na úkpi adi akwa eti leevu-yaalenwi 
ku leevu-yaalenwi (969). 

28Ka Lamek ɔ́ƒɔ akwa eti atɛ ku avlaatɛ-inyɔ (182) ni, ɔ́wɔ ɔnanabi. 

29Na ɔ́sia-nwu lɛnyi ɔnii Noa. Mmɔ na ɔ́su ɔnini, “Ubi ɔmmɔ ndubɔda-bu udie abi 
ani na buubó na buunú ɔlɛ geen na bula enu kabla kani na bɔɔbla kemmo ka 
Katɔti úwida kalɔ kammɔ ƒui ɔsu.” 

30Na Noa bɔwɔ kama ni, Lamek ɔ́sɔ úlie ngba akwa eti leevu-unwi ku aavlene-ɛlɔ 
(595) úbu na ɔ́wɔ bebi bananabi ku belekubi bamba. 

31Anwuɔsu akwa ani ƒui na Lamek ɔ́ƒɔ asa na úkpi adi eti leevu-ɛlɔ ku aavlanyɔ-
maatɛ (777). 

32Ɔmmɔ kama ka Noa ɔ́ƒɔ akwa eti leevu (500) ni, ɔ́wɔ Sem ku Ham ku Yaƒet. 

Ala Kalɔ Buse 6 

Likpidi Lɛni Bekyuli Baabla 
1Uwi ɔmmɔ kemmo ni, bekyuli bése kalɔ beemomo na kalɔ lɛlɔ. Na báwɔ 
belekubi pii 

2ɔni na kayaa batu bani náyila bana kenyekɔ na Katɔti kudɔ ni, bánu kalɛ na 
beleku bammɔ baadia bɔnu ɔsu ni, béti bani na baayɔ́. 

3Amu na Unwoti ɔ́su ɔnini, “Mina kɔyu kɔɔɔdubo ukyuli kemmo bɔkya uwi ƒui. 
Anwuɔsu ukyuli ɔdubo bukpi. Na nwuna ngba emeyi adubɔbla akwa eti anyɔ ku 
aavlanyɔ kani.” 

4Na uwi ɔmmɔ kemmo ku nwuna kama ni, bekyuli bani nákuku na bebo ɔlɔkplu 
bákya. Na bekyuli bamɛni badi ayu ani nébo kalɔ na Katɔti anumi na bana kasikɔ 

kási beleku bani na bekyuli báwɔ na kalɔ lɛlɔ. Na badi banana bani náƒɔ lɛnyi 
geen bábavi. 

5Unwoti ɔ́nu kalɛ na ukyuli likyulikpi lɛ́ƒɔ kalɔ lɛlɔ. Na likpidi kasusu kani na 
ukyuli uuti uwi biala. 

6Na úduo Unwoti ka údie ukyuli ɔ́kya kalɔ lɛlɔ. Na nwuna kayi kénu ɔlɛ geen. 

7Anwuɔsu Unwoti ɔ́su ɔnini, “Ndubo ukyuli ɔni na lɛ́bla udu bɔyila na kalɔ lɛlɔ. 
Ɔ́si bekyuli lɛlɔ útédu ku bebuo ku bebweyi bani mɔɔví kalɔ lɛlɔ ƒui ku baasɛ bani 
muuveyi taavi kayaa lɛlɔ. Ɔsika úduo-mi geen ka lɛ́bla-ma.” 

8Nsu Noa anwu ni, nwuna lɛlɔ lɛ́da Unwoti kubiti. 

9Noa ngba litemi na bɔdubo bunu mɛni. Noa ɔdi ukyuli ɔni nse siin na likpidi lɛdi 
lɛɛɛda-nwu na bakladi akɔ. Na ɔ́siaku Katɔti kama geen. 

10Ɔ́wɔ bebi ɛtɛ. Na ama ndi Sem ku Ham ku Yaƒet. 
11Uwi ɔmɛni kemmo ni, likpidi bɔbla búbile kayawi na Katɔti anumi na ɔda bubo 
lɛlɔ tadi ku lɛlɔ bukpoku kani nkya. 

12Amu ka Katɔti ɔ́nu kalɛ na kayawi kammɔ kébie 

13ɔsu ni, ɔ́su Noa ɔnini, “Ndubo bekyuli ƒui udu bɔyila. Ɔsika ɔda bubo lɛlɔ tadi 
kani náƒɔ kayawi na bekyuli bammɔ ɔsu. Ɔmɛni ɔsu ndubo bekyuli bammɔ ku 
kalɔ kammɔ ƒui udu bɔyila, na nsɔ naaavumana mina kasusu. 

14“Anwuɔsu ti kugyikɛ kɔbuni na anwi ɔkɔlɔ bɔnwu aani ɔtɔ kalɛ te lɛlɔ. Bla lɛtɔ 
kya-nwu kemmo na akwa-ni kemmo ku kama ku kɔma. 

15Na kalɛ na adubo-nwu bɔnwi na ndubo-ɔ bɔtina mɛni. Ɔkɔlɔ bonwu ɔmmɔ 
ɔlɛka une lɛgba eti yaalenwi (450). Na ɔbɛbɛ lɛgba liti ku aavlanyɔ-ɛlɔ. Na ɔkuku 
lɛgba aavlene-ɛlɔ. 

16Na ebi ɔkɔlɔ ɔmmɔ katɔ na edie liƒi ete bukeye bɔkɔku aani lɛnimi kukolo leevu-
maane (18) na nwuna katɔ. Kya ɔkɔlɔ ɔmmɔ kayakun na ɔƒɛnyi. Na abla ɔkɔlɔ 
ɔmmɔ katu taasia ɛtɛ. 

17“Na ndubɔya na ɔnantu ɔna ɔƒɔ kalɔ lɛlɔ ƒui na ɔyila lɛla biala mbo ngba udu. 

18Nsu ndubuti bunyimi bɔdi lɛkya ami ku awɔ ntɛ. Na eteesie etéduo ɔkɔlɔ ɔmmɔ 
kemmo ku ƒula bebi ku ƒ'ulekudi ku ƒula bebi bele. 

19Na adubo ebuo biala udu inyɔ inyɔ bɔkpanku bɔkya ɔkɔlɔ ɔmmɔ kemmo ɔgya 
ku ule kalɛ na ama bakɛ ngba na ƒula kudɔ. 

20Baasɛ lɛnɔ bana udu inyɔ inyɔ ku bebuo lidu lidu lɛnɔ inyɔ inyɔ ku bebweyi 
bani ƒui mɔɔví kalɔ lɛnɔ badubo-ɔ kudɔ na mmɔ kalɛ na bakɛ ngba. 

21Na ɔlɛka asala adila biala udu na baadi ese ete lɛlɔ ku bebuo bammɔ ƒui.” 

22Na Noa lɛnɔ ɔ́bla kalɛ na Katɔti ɔ́su-nwu pɛpɛɛpɛ. 

Ala Kalɔ Buse 7 

Ɔnantu Ɔ́na Ɔ́ƒɔ Kalɔ Lɛlɔ 
1Ɔmmɔ kama ni, Unwoti ɔ́su Noa ɔnini, “Ti awɔ ku ƒula kaduli bekyuli ƒui na 
bitéduo ɔkɔlɔ ɔmmɔ kemmo, ɔsika lɛ́nu ka awɔ kani nse siin na kaba kamɛni 
bekyuli akɔ. 

2Na etiku bebuo lidu lidu bani nse sɛɛn ɔgya ku ule maatɛ maatɛ. Na bebuo bani 
neeese sɛɛn ni, ti bana lidu inyɔ inyɔ ɔgya ku ule. 

3Na baasɛ lɛnɔ ni, ti bana lidu ƒui maatɛ maatɛ ɔgya ku ule. Kalɛ na bebuo ku 
baasɛ balayii udu na kalɔ lɛlɔ. 

4Na ɔ́si emeyi maatɛ kama ni, ndubɔya na ɔnantu ɔna emeyi aavlene usien ku ɔƒɛ 
uwi kalɔ lɛlɔ. Na lɛyila kebweyi biala na kelie ngba na kalɔ lɛlɔ udu.” 

5Na Noa ɔ́bla lɛla biala na Unwoti ɔ́su ɔnii ɔbla. 

6Na Noa ɔ́ƒɔ akwa eti leevu-anyɔ (600) uwi ɔni kemmo na ɔnantu ɔmmɔ ɔ́na ɔ́ƒɔ 
kalɔ kammɔ ƒui. 

7Na Noa ku nwuna bebi ku ulekudi ku nwuna bebi bele béduo ɔkɔlɔ bonwu 
ɔmmɔ kemmo kalɛ na bekeli ɔnantu ɔmmɔ. 

8Bebuo bani nse sɛɛn ku bani neeese sɛɛn ƒui ku baasɛ ku bebweyi bani ƒui mɔɔví 
kalɔ kammɔ lɛlɔ inyɔ inyɔ bébo Noa kudɔ. 

9Na badi ɔgya ku ule na bébeduo ɔkɔlɔ bonwu ɔmmɔ kemmo aani kalɛ na Katɔti 
úbo-ma ɔda. 

10Na ɔmmɔ kama ka emeyi maatɛ ammɔ ávi ni, ɔnantu ɔmmɔ úse kalɔ ɔɔna na 
úyi ɔ́ƒɔ kalɔ ƒui lɛlɔ. 

11Ka Noa ɔ́ƒɔ akwa eti leevu-anyɔ (600) ni, nwuna kɔbuli kunyɔdi limeyi leevu-
maatɛdi lɛlɔ ni, ntukpa bɔ́bwɛ bɔ́lɛ kalɔ lɛlɔ na katɔ lɛnɔ kálɛmi ku ɔnantu bɔna. 

12Na ɔnantu ɔmmɔ ɔ́na emeyi aavlene usien ku ɔƒɛ. 

13Na limeyi lɛmmɔ kani lɛlɔ ni, Noa ku nwuna bebi Sem ku Ham ku Yaƒet ku 
ulekudi ku nwuna bebi ɛtɛ bammɔ beleku béduo ɔkɔlɔ bonwu ɔmmɔ kemmo. 

14Na alakpi akɔ bebuo udu biala ɔkya-ma kudɔ mmɔ. Ɔmantɛ bebuo ɔdi biala ku 
bana udu ƒui ku baasɛ udu biala ku bebweyi bani ƒui mɔɔví kalɔ lɛlɔ ku kubweyi 
biala na bebo avwi ɔdi biala ku nwuna udu lɛnɔ bakya-ma kudɔ na ɔkɔlɔ bonwu 
ɔmmɔ kemmo. 

15Bebweyi bani ƒui mbo ngba na bana kemmo ɔgya ku ule bébo Noa kudɔ mmɔ. 
Na bébeduo ɔkɔlɔ bonwu ɔmmɔ kemmo. 

16Na ka bebuo bammɔ ƒui béduo ɔkɔlɔ ɔmmɔ kemmo báwɔlɔ aani kalɛ na Katɔti 
úbo Noa ɔda ni, ɔ́kalɛ-ma ɔ́kya-nwu kemmo. 

17Amu na ɔnantu ɔmmɔ ɔ́na ɔ́siaku lɛlɔ emeyi aavlene na ka ntu bɔmmɔ 
buumomo ɔsu ni, ɔkɔlɔ ɔmmɔ ɔ́ta ɔ́sia ntu bɔmmɔ anumi. 

18Na katɔ kani na ntu bɔmmɔ bɔɔkɔ́ na búmomo na kalɔ lɛlɔ. Anwuɔsu ɔkɔlɔ 
ɔmmɔ ɔsia ntu bɔmmɔ anumi ɔɔví. 

19Ntu bɔmmɔ bɔ́kɔ katɔ na bɔ́via abi enengudi ani na kalɔ lɛlɔ ƒui. 

20Na ntu bɔmmɔ bɔ́kɔ katɔ bɔ́via abi enengudi ammɔ, na nwuna bɔkɔku bɔdubo 
butulo lɛgba aavlanyɔ. 

21Na ɔmɛni ɔsu ni, lɛla biala muusié taavi kalɔ lɛlɔ lɛ́yii udu. Baasɛ ku ɔmantɛ 
bebuo ku beƒiebuo ku kayaa bebweyi ku bekyuli bayawine ƒui báyii ku udu. 

22Lɛla biala mɔɔnwuna na lɛkya kalɔ kammɔ lɛlɔ líkpi. 

23Na Unwoti ɔ́yila lɛla biala na lɛkya kalɔ kammɔ lɛlɔ udu. Na Noa ku bekyuli ku 
bebuo ku baasɛ ku bebweyi bani nkya ɔkɔlɔ bonwu ɔmmɔ kemmo kani nébu. 

24Na ntu bɔmmɔ búyi na bɔ́ƒɔ kalɔ kammɔ ƒui lɛlɔ emeyi eti atɛ (150). 

Ala Kalɔ Buse 8 

Ntu Bɔni Náƒɔ Kalɔ Lɛlɔ Bɔ́kpɛ 
1Nsu Katɔti anu asia Noa ku beƒiebuo ku ɔmantɛ bebuo bani nkya-nwu kudɔ na 
ɔkɔlɔ ɔmmɔ kemmo lɛlɔ. Anwuɔsu ɔ́ya na ɔƒɛƒɛɛ ɔdi úkpo ɔ́vi ntu bɔmmɔ anumi 
na ɔ́ya na ntu bɔmmɔ bɔ́kpɛ. 

2Na Katɔti útile ntukpa bɔni nábwɛ bɔ́lɛ kalɔ ku katɔ kani mɔɔlɛ́ ntu mmɔ kenye. 
Na ɔnantu ɔ́da bɔna ɔ́ya. 

3Na bɔkpɛ kani na ntu bɔmmɔ bɔɔkpɛ́ uwi ndi uwi. Na uteedu emeyi eti atɛ (150) 
ammɔ kawɔlɔkɔ ni, ntu bɔmmɔ bɔ́yu kalɔ geen. 

4Na kɔbuli maatɛdi limeyi leevu-maatɛdi lɛlɔ ni, ɔkɔlɔ ɔmmɔ úbedi únye abi ani 
baalɔ Ararat lili. 

5Ntu bɔmmɔ bɔmu bɔdaku bɔkpɛ laa úbedu kɔbuli leevudi. Na kɔbuli leevudi 
limeyi lideedi lɛlɔ ni, abi ammɔ ƒui eli ákwii. 

6Na emeyi aavlene kama ni, Noa ɔ́lɛmi ɔkɔlɔ ɔmmɔ ƒansili. 

7Amu na ɔ́tala Anane. Na aasɛ ɔmɛni uuveyi teesie teebo laa útédu uwi ɔni na ntu 
bɔmmɔ bɔ́kwii ƒui. 

8Amu na ɔ́tala Abloduma ɔdi lɛnɔ ɔnii utánu si ntu bɔmmɔ bɔ́ɔkpɛ bɔ́wɔlɔ ƒui. 

9Nsu Abloduma ɔmmɔ útakɛ kesii kani na ɔyu ulie, ɔsika ntu bɔmmɔ bútakwii tɔ. 
Ɔmmɔ ɔsu ɔ́sɔ únwini úsie ɔkɔlɔ bonwu ɔmmɔ kudɔ na Noa úƒie-nwu ɔ́kya ɔkɔlɔ 
kemmo. 

10Amu na Noa ɔ́kywɛ na emeyi maatɛ ávi asa na ɔ́sɔ ɔ́tala Abloduma ɔmmɔ 
úmene. 

11Amu ka Abloduma ɔmmɔ únwini úbo ni, nnɔ kugyii livete lɛwɔdi lɛtu-nwu 
kenye. Mmɔ na Noa ɔ́ti ka ntu bɔmmɔ bɔ́ɔkpɛ bɔ́wɔlɔ. 

12Nsu Noa ɔ́sɔ ɔ́ya na emeyi maatɛ bamba ásɔ ávi asa na ɔ́sɔ ɔ́tala Abloduma 
ɔmmɔ. Nsu ka Abloduma ɔmmɔ úsie ni, ɔ́sɔ útenwini útebo-nwu kudɔ lɛnɔ. 

13Na uwi ɔni na Noa ɔ́ƒɔ akwa eti leevu-anyɔ ku unwi (601) nwuna kɔbuli kudeedi 
limeyi lideedi lɛlɔ ni, ntu bɔmmɔ bɔ́kwii na kalɔ kammɔ lɛlɔ ƒui. Mmɔ na Noa 
ɔ́lɛmi ɔkɔlɔ ɔmmɔ katɔ na ɔ́nu ka ntu bɔmmɔ bɔ́kwii na kalɔ kammɔ ƒui lɛlɔ. 

14Na kɔbuli kunyɔdi kɔni nsia limeyi aavlanyɔ-maatɛdi lɛlɔ ni, kalɔ kammɔ 
kákwii kede kede. 

15Amu na Katɔti ɔ́su Noa ɔnini, 

16“Lɛ ɔkɔlɔ ɔmmɔ kemmo bo, awɔ ku ƒ'ulekudi ku ƒula bebi bananabi ku bana 
beleku. 

17Na aya na bebweyi bani nkya-a kudɔ mmɔ bana ƒui lidu lɛnɔ balɛ bebo kalɛ na 
ama lɛnɔ bawɔ na bemomo na kalɔ kammɔ ƒui lɛlɔ.” 

18Anwuɔsu Noa ɔ́lɛ úbo ku ulekudi ku nwuna bebi bananabi ku bana beleku. 

19Bebuo ƒui ku bebweyi bani mɔɔví kalɔ lɛlɔ ƒui ku baasɛ bammɔ ƒui ku lɛla biala 
lɛni mɔɔví kalɔ lɛlɔ ƒui bálɛ atɔ asia na bana udu kenye bási ɔkɔlɔ ɔmmɔ kemmo. 

Noa Ɔ́du Ebuo Ɔ́kpa Úte Katɔti 
20Amu na Noa ɔ́tu lɛkpabi lɛdi úte Unwoti na mmɔ. Na ɔmmɔ kama ni, úƒie bebuo 
bani nse sɛɛn mmɔ akɔ badi ku baasɛ bani nse sɛɛn na úti ɔ́kpa úte Unwoti na 
lɛkpabi lɛmmɔ lɛlɔ. 

21Na Unwoti ɔ́ƒɔ akpala ammɔ ku kayi ƒui na ɔ́su ɔnini, “Nsɔ lɛɛɛdubo kalɔ kamɛni 
buwida na ukyuli ɔsu ina ka likpidi kasusu káƒɔ-nwu lɛlɔ kemmo ƒui ɔ́si nwuna 
lɛnamu uwi. Na nsɔ lɛɛɛdubo bebweyi ƒui udu bɔyila aani kalɛ na lɛ́bla. 

22“Na ɔ́si ɔƒɛni wetédu kayawi kawɔlɔkɔ ni, edula ɔvawi ku udewi, ketudi uwi ku 
liwulu uwi, kaƒɛndi ku kɔyɔ uwi, usien ku ɔƒɛ ulada bubo ulaya kudii.” 

Ala Kalɔ Buse 9 

Katɔti Únyimi Lɛla Lɛdi Ku Noa 
1Amu na Katɔti úte Noa ku nwuna bebi kusɛ kusɛ na ɔ́su-ma ɔnini, “Bɛwɔ na 
bimomo na bɛƒɔ kalɔ lɛlɔ ƒui. 

2Na beƒiebuo bani nkya kalɔ lɛlɔ ƒui ku baasɛ bani mɔɔví kayaa ku bebweyi bani 
mɔɔví kalɔ lɛlɔ ku kɔbɛ kɔni nkya ɛpu kemmo ƒui ni, líti-ma lɛ́kya-mi enu kemmo 
ka bɛdi-ma lɛlɔ. 

3Na beƒiebuo ku baasɛ ku bebweyi bamɛni ƒui badubo-mii bɔyia. Na lɛla biala 
lɛni mbo ngba na liisié taavi linwini adila lite-mii. Kalɛ na líti lɛku kemmo evete 
lidu lidu líte-mii nnii bɛdi ni, lɛni kani na líti lɛla biala muute-mii ɔƒɛni. 

4“Nsu bitakun ebuo ɔni bélii-nwu limɔ bádu na ubugya ɔmu ɔkya-nwu kemmo. 

5Ɔsika lídie ukyuli na mina udu kenye na ebuo iye ukyuli ɔni ndubo ukyuli 
ubugya kalɔ buwi ni, ami Katɔti ndubo-nwu kɔtu bɔni. Na ukyuli biala ɔni mewi 
ukyulikpana ubugya kalɔ ni, ami Katɔti ndubo-nwu kukpi kɔtɔ bɔdu. 

6“Ukyuli biala ɔni mewi nwuna ɔkpana ubugya kalɔ ni, anwu lɛnɔ ukyuli ndubo-
nwu ubugya kalɔ buwi. Ɔsika Katɔti udu kenye na Katɔti údie ukyuli. 

7Na amii ni, bɛwɔ na bimomo biyile kalɔ kammɔ ƒui lɛlɔ.” 

8Ɔmmɔ kama ni, Katɔti ɔ́su Noa ku nwuna bebi ɔnini, 

9“Ɔƒaani ni, línyimi lɛla lɛdi ku-mii ku bina bawɔ bani masia-mii kama. 

10Na linyese lɛmɛni lɛdanku baasɛ ku ɔmantɛ bebuo ku beƒiebuo bani nákya-a 
kudɔ na bálɛ ɔkɔlɔ bonwu ɔmmɔ kemmo. 

11Na lise mina bunyimi líse ka nsɔ lɛɛɛdubo lɛla lɛdi biala ngba udu bɔyila ku ntu. 
Na ɔnantu ɔsɔ ulana ulaƒɔ kayawi ƒui na wayila-ka udu lɛnɔ.” 

12Amu na Katɔti ɔ́sɔ ɔ́su ɔnini, “Ndubɔbla lɛla lɛni madi bunyimi bɔmɛni lɛlɔ, na 
ani ndubɔkya ami ku-mii ntɛ ku kebweyi biala na kákya-a kudɔ. Na ɔmɛni 
ndubɔbla likposela wete kaba bekyuli bani ƒui mebo lɛnɔ. 

13Lɛ́ya na kɔdigbo kɔdubɔlɛ kayaa kemmo, na aku ndi likposela lɛni nkya ami ku 
kayawi bekyuli ƒui ntɛ. 

14Na uwi biala na ulɔyɔ iye liƒlukutu lɛ́sia kayaa na kɔdigbo kɔ́lɛ-nwu kemmo ni, 

15ndubo bunyimo mina lɛla lɛni na línyimiku-mii ku kayawi bebweyi lidu ƒui ka 
ntu bɔsɔ buleyi buláƒɔ kayawi ƒui na bɔyila kayawi ala ammɔ udu. 

16Na uwi biala na kɔdigbo kɔ́lɛ na kayaa ni, ndubo bunyimo lɛla lɛni na ami Katɔti 
línyimi ku lɛla biala nli ngba.” 

17Anwuɔsu Katɔti ɔ́su Noa ɔnini, “Lɛla lɛmɛni ndi likposela ute mina bunyimi 
bɔni na línyimi ku lɛla biala mbo ngba na kayawi kamɛni lɛlɔ.” 

Noa Ku Nwuna Bebi 
18Na uwi ɔmmɔ ni, Noa bebi bammɔ anyi ndi Sem ku Ham ku Yaƒet na ama ku-
nwu nálɛ ɔkɔlɔ bonwu ɔmmɔ kemmo. Na Ham náwɔ Kanaan. 

19Noa bebi ɛtɛ bani na ubo ndi bani anyi na bɔ́lɔ mɛni. Na ama náwɔ bebi na báƒɔ 
kalɔ lɛlɔ ekpo ƒui. 

20Na uwi ɔmmɔ ni, Noa úse kalɔ ɔɔƒɔ kemo na ɔ́bla adingyii kemo kadi. 

21Amu ka ɔ́ni egyiibi ani na úti ɔ́bla ntɛ mmɔ ni, ntɛ bɔmmɔ bɔ́da-nwu na bɔ́ya-
nwu na ɔ́tɛ ɔ́lɛɛ na údie lɛlɔ kasɔngya na nwuna kevo kemmo. 

22Na uwi ɔmmɔ lɛlɔ ni, Ham ɔni náwɔ Kanaan úbo úbanu ka ɔti Noa ɔtɛ kasɔngya. 
Amu na útásu nwuna banwani bananabi inyɔ bakladi. 

23Nsu Sem ku Yaƒet ama béti awu gyɔlɔɔ ɔdi na bakɛ kama kama béti bétébi-nwu 
lɛlɔ. Na bénwini bana anumi bésienku kesii bamba kalɛ na balanu bana ɔti 
kasɔngya. 

24Ɔmmɔ kama ka Noa ɔ́ta kalɛɛkɔ ni, básu-nwu lɛla lɛni na Ham ɔni ndi nwuna 
kawɔkpulo ɔ́bla. 

25Amu na úwida Kanaan ɔnini, “Adubɔnuku-ni! Aaadubo kenyekɔ kadi bɔkɛ 
adubo bunwini ƒula banwani ƒui kabla ɔblane ukplodi.” 

26Ɔmmɔ kama ni, ɔ́su ɔnini, “Bimwi Unwoti ɔni ndi Sem Katɔti. Na ɔya na Kanaan 
unwini Sem kabla ɔblane. 

27Na ɔya na Yaƒet kalɔ lɛmii lisie kama libu. Na ɔya na Yaƒet bawɔ bawɔ ku Sem 
bawɔ bawɔ badi bete lɛlɔ. Na Kanaan unwini Yaƒet kabla ɔblane.” 

28Na ɔnantu ɔmmɔ kama ni, Noa ɔ́sɔ úlie ngba akwa eti maatɛ (350). 

29Anwuɔsu akwa ani ƒui na Noa ɔ́ƒɔ asa na úkpi ndi akwa eti leevu-yaalenwi 
(950). 

Ala Kalɔ Buse 10 

Noa Bebi Bédie Kaba 
1Noa bebi bani ndi Sem ku Ham ku Yaƒet na ama lɛnɔ bawɔ bebi na ɔnantu bɔna 
kama ni, bana lɛlɔ kɔtɛ na bɔdubo bunu mɛni. 

Yaƒet Ɔ́wɔ Bebi 
2Yaƒet bebi bani na ɔ́wɔ ndi Gomer ku Magog ku Madai ku Yawan ku Tubal ku 
Mesek ku Tiras. 

3Na Gomer bebi bani na ɔ́wɔ ndi Askenas ku Ripat ku Togarma. 

4Na Yawan bebi bani na ɔ́wɔ ndi Elisa ku Tarsis ku Kiti kadi bekyuli ku Dodan 
kadi bekyuli. 

5Na kaba kamɛni négyingya bákya kayawi ekpo ƒui lɛlɔ na bana adua ku kadi 
kenye. Na baatɛmi bana kadi lidu adi lɛnɔ. 

Ham Ɔ́wɔ Bebi 



18 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

6Ham bebi bani na ɔ́wɔ ndi Kus ku Misraim ku Put ku Kanaan. 

7Na Kus bebi bani na ɔ́wɔ ndi Seba ku Hawila ku Sabta ku Raama ku Sabteka. Na 
Raama bebi bani na ɔ́wɔ ndi Saba ku Dedan. 

8Kus ɔ́wɔ Nimrod. Na Nimrod ɔmɛni úbenwini ukpone ɔyikune geen na kalɔ lɛlɔ. 

9Na ɔdi ɔgbini unengudi geen na Unwoti anumi. Na básu lɛgba lɛdi banini, 
“Ukyuli ɔmmɔ use aani Nimrod, ɔgbini unengudi geen.” 

10Na lɛma lideedi lɛni kemmo na úse nwuna lɛga kadikɔ úse ndi Babel ku Erek 
ku Akad ku Kalne na kalɛkɛ kani baalɔ banii Sinear kemmo. 

11Ka ɔ́si kalɔ kammɔ kemmo ni, úsie Asiria kalɔ lɛlɔ. Na mmɔ ni, ɔ́da Niniwe ɔma 
ku Rehobot-Ir ku Kala. 

12Na ɔ́da Resen ɔma ɔni nkya Niniwe ku Kala ntɛ. Na anwu ndi ɔma unengudi. 

13Na Misraim bebi ndi Lud kadi bekyuli ku Anamiƒuɔ ku Lehabiƒuɔ ku Naƒtuhiƒuɔ. 

14Na anwu kani náwɔ Patrusiƒuɔ ku Kasluhiƒuɔ. Na bana kemmo na Ƒilistiƒuɔ bálɛ 
bási ku Kastoriƒuɔ. 

15Na Kanaan ubidi udeedi ndi Sidon ku nwuna kaba kemmo bebi babambadi 
bani ndi Hitiƒuɔ ku 

16Yebusiƒuɔ ku Amoriƒuɔ ku Girgasiƒuɔ ku 

17Hiwiƒuɔ ku Arkiƒuɔ ku Siniƒuɔ 

18ku Arwadiƒuɔ ku Semariƒuɔ ku Hamatƒuɔ. Ɔmmɔ kama ni, Kanaan adua bekyuli 
bégyingya, 

19na kalɔ kamɛni lɛmii lísie ɔgyu geen ɔ́si Sidon úti úsela Gerar laa útédu Gasa. 
Na ɔkɛ útádanku Sodom ku Gomora ku Adma ku Seboim. Na ɔ́via útálɛ Lasa. 

20Anwuɔsu Ham bebi bani na ɔ́wɔ ku bana adua ku adi ku kɔlɛkɛ ku kalɔ ni, ama 
badi mmɔ. 

Sem Ɔ́wɔ Bebi 
21Sem lɛnɔ úti uleku na ɔ́wɔ bebi. Na ɔnwani unengudi ndi Yaƒet. Sem ɔmɛni 
nédie Eberƒuɔ kaba ƒui. 

22Na bebi bani na Sem ɔ́wɔ ndi Elam ku Asur ku Arƒaksad ku Lud ku Aram. 

23Na Aram ɔ́ta ɔ́wɔ Us ku Hul ku Geter ku Mesek. 

24Na Arƒaksad ɔ́ta ɔ́wɔ Sela. Na Sela ɔ́wɔ Eber. 

25Uleku ɔni na Eber úti ni, ɔ́wɔ bebi bananabi inyɔ úte-nwu. Na unwi baalɔ banii 
Peleg, ɔni kalɔ ndi bule, ɔsika nwuna uwi na Katɔti úle kayawi kammɔ. Na ɔnwani 
baalɔ banii Yoktan. 

26Yoktan ɔ́wɔ Almodad ku Seleƒ ku Hasarmawet ku Yera. 

27Anwu kani náwɔ Hadoram ku Usal ku Dikla. 

28Na ɔ́wɔ Obal ku Abimael ku Saba. 

29Na ɔ́wɔ Oƒir ku Hawila ku Yobeb. Anwuɔsu bebi bamɛni ƒui badi Yoktan bebi. 

30Na kalɛkɛ kani lɛlɔ na bélie kewi kási kesii kani baalɔ banii Mesa úti úsela Seƒar 
kakɛ na ɔƒɛ katukɔ na abi lɛlɔ. 

31Bebi bani na Sem ɔ́wɔ ku bana adua ku adi na bana kɔlɛkɛ ku kɔlɔ na badi mmɔ. 

32Ɔmɛni ɔsu Noa bebi ku bana adua ku kalɛ na bana bati báwɔ-ma kenye na bana 
kɔlɔ lɛlɔ na badi mmɔ. Na ama ndi bekyuli bani nédie kadi lidu kaba bekyuli na 
báƒɔ kayawi ƒui lɛlɔ na ɔnantu bɔna bɔmmɔ kama. 

Ala Kalɔ Buse 11 

Katu Taasia Ɔtɔ Bonwu Na Babel 
1Na uwi ɔmmɔ kemmo ni, lɛdi linwi kani na bayawine ƒui bátaatɛmi. 

2Na ka bekyuli bammɔ beelie taata na béti bésela ɔƒɛ katukɔ kakɛ ni, bébedu kalɔ 
ƒiaa kadi lɛlɔ. Mmɔ na básɔ bátu bana keliekɔ na kesii kani baalɔ banii Sinear na 
bélie mmɔ. 

3Amu na básu lɛlɔ banii, “Bibo na bɛya na bɔnwu lɛti na bukulo atimbɔ na buƒi-
nya kaduɛ.” Na atimbɔ ani na béƒi mɛni na béti bátu bana lɛtɔ lɛmmɔ. 

4Na básu lɛlɔ banii, “Bibo na bɔda ɔma unengudi ɔdi bute lɛlɔ. Na bɔtu katu taasia 
ɔtɔ bonwu ɔdi na ɔkuku útédu Katɔti kudɔ. Na bɔƒɔ lɛnyi linengudi na 
bulegyingya bulakya kayawi.” 

5Amu na Unwoti ɔ́yu úbo kalɔ na úbanu ɔma ku ɔtɔ ɔni na bekyuli bammɔ badaku 
bɔtu mmɔ. 

6Mmɔ na ɔ́su ɔnini, “Si bekyuli bamɛni badi benwi na baatɛmi lɛdi linwi na béese 
kalɔ badaku lɛla lɛmɛni udu bɔbla ni, amu lɛla lɛdi liiibo na si béti-ni kasusu na 
balakana bɔbla. 

7Anwuɔsu bɛya na bɔyu busie-ma kudɔ. Na butéƒu bana lɛdi lɛni na baatɛmi kalɛ 
na ɔdi ɔsɔ ulenu ɔkpanadi butemi kalɔ.” 

8Ɔmmɔ ɔsu ni, Unwoti úgyingya-ma ɔ́kya kayawi kammɔ ƒui lɛlɔ na báda ɔma 
unengudi ɔmmɔ bɔda báya. 

9Anwuɔsu baalɔ lɛla lɛni nálɛ mmɔ banii Babel ɔni kalɔ ndi buƒu bɔkya, ɔsika 
mmɔ na Unwoti ɔ́ya na bayawine lɛdi lɛni na bátaatɛmi liƒu lɛkya. Na ɔ́si ɔmmɔ 
kama ni, Unwoti ɔ́ya na bégyingya bákya kayawi kammɔ ƒui lɛlɔ. 

Ala Ani Nalɛ Ɔ́si Sem Uwi Útédu Abram Uwi 

10Sem lɛlɔ kɔtɛ na bɔdubo bunu mɛni. Ɔbla aani akwa anyɔ kama na ɔnantu 
ɔmmɔ bɔna kama uwi ɔni na Sem ɔ́ƒɔ akwa eti anyɔ ni, úbawɔ ubi ɔni baalɔ 
Arƒaksad. 

11Na Arƒaksad bɔwɔ kama ni, Sem ulie ngba akwa eti leevu (500) na ɔ́wɔ 
bananabi ku belekubi bamba asa na úkpi. 

12Uwi ɔni na Arƒaksad ɔmɛni ɔ́bi lɛlɔ ɔ́ƒɔ akwa avlaatɛ-ɛlɔ ni, úbawɔ Sela. 

13Na Sela bɔwɔ kama ni, Arƒaksad ɔmɛni úlie ngba akwa eti maane ku ɛtɛ (403) 
na ɔ́wɔ bananabi ku belekubi bamba asa na úkpi. 

14Ɔmmɔ kama ka Sela ɔ́ƒɔ akwa avlaatɛ ni, ɔ́wɔ Eber. 

15Na Eber bɔwɔ kama ni, Sela úlie ngba akwa eti maane ku ɛtɛ (403) na ɔ́wɔ 
bananabi ku belekubi bamba asa na úkpi. 

16Uwi ɔni na Eber ɔ́ƒɔ akwa avlaatɛ ku ine ni, ɔ́wɔ Peleg. 

17Na Peleg ɔmɛni bɔwɔ kama ni, Eber úlie ngba eti maane ku avlaatɛ (430) na 
ɔ́wɔ bananabi ku belekubi bamba. 

18Ɔmmɔ kama ka Peleg ɔ́ƒɔ akwa avlaatɛ ni, úbawɔ Reu. 

19Na Reu bɔwɔ kama ni, Peleg úlie ngba akwa eti ene ku yaalenwi (209) na ɔ́wɔ 
bananabi ku belekubi bamba asa na úkpi. 

20Uwi ɔni na Reu ɔ́ƒɔ akwa avlaatɛ-inyɔ ni, ɔ́wɔ Serug. 

21Na Serug bɔwɔ kama ni, Reu úlie ngba akwa eti ene ku maatɛ (207) na ɔ́wɔ 
bananabi ku belekubi bamba asa na úkpi. 

22Ka Serug ɔ́ƒɔ akwa avlaatɛ ni, ɔ́wɔ Nahor. 

23Na Nahor bɔwɔ kama ni, Serug úlie ngba akwa eti ene (200) na ɔ́wɔ bananabi 
ku belekubi bamba asa na úkpi. 

24Ɔmmɔ kama ka Nahor ɔ́ƒɔ akwa aavlanyɔ-yaalenwi ni, ɔ́wɔ Tera. 

25Na Tera bɔwɔ kama ni, Nahor ulie ngba akwa eti anyɔ ku leevu-yaalenwi (119) 
na ɔ́wɔ bananabi ku belekubi bamba asa na úkpi. 

26Ka Tera ɔ́ƒɔ akwa liti ku aavlanyɔ ni, ɔ́wɔ Abram ku Nahor ku Haran. 

27Tera ngba etemila na bɔdubo bunu mɛni. Tera ɔ́wɔ Abram ku Nahor ku Haran. 
Na Haran ɔ́ta ɔ́wɔ Lot. 

28Haran ɔmɛni úbekpi na ɔma ɔni baalɔ banii Ur na Kaldea kalɔ lɛlɔ kesii kani na 
báwɔ-nwu uwi na ɔti ɔ́mu ulie ngba. 

29Abram ku Nahor ƒui bébeti beleku. Na Abram ulekudi baalɔ banii Sarai, na 
Nahor ulekudi baalɔ Milka ɔni ndi Haran ubidi ulekubi. Haran ɔmɛni náwɔ Milka 
ku Iska. 

30Ɔƒɛni Sarai ni, ɔdi udinkɔ na útawɔ kudii. 

31Tera ɔ́kpanku ubidi Abram ku Haran ubidi Lot ɔni ndi Tera uwɔ, ku Abram 
ulekudi Sarai ɔni ndi Tera ɔmɛni ubi ulekubi. Na bana ƒui báyu ulu bási Ur mmɔ 
na Kaldea kalɔ lɛlɔ ka beteesie Kanaan kalɔ lɛlɔ. Nsu ka bébedu kalɔ kani baalɔ 
banii Haran ni, báda keliekɔ mmɔ na bélie mmɔ. 

32Tera úlie ngba akwa eti ene ku alɔ (205) na úkpi na Haran kalɔ kammɔ lɛlɔ. 

Ala Kalɔ Buse 12 

Katɔti Ɔ́lɔ Abram 
1Na uwi ɔmmɔ kemmo ni, Unwoti ɔ́su Abram ɔnini, “Tɔlɔ ƒula kalɔ lɛlɔ, ku ƒula 
bekyuli kudɔ ku ƒ'ɔti kaduli na eteesie kalɔ kani na matina-a lɛlɔ.” 

2“Ndubɔya na kadi bekyuli pii balɛ basiku-ɔ lɛlɔ. Na ndubute-ɔ kusɛ kusɛ. 
Ndubɔya na aƒɔ lɛnyi geen, na bekyuli badubɔsia-a lɛlɔ na bakɛ kusɛ kusɛ 

3Bekyuli bani mete-ɔ kusɛ kusɛ ni, ami lɛnɔ ndubute-ma kusɛ kusɛ. Na ukyuli 
biala ɔni mewida-a ni, ami lɛnɔ ndubo-nwu buwida. Ndubute kalɔ lɛlɔ bekyuli 
ƒui kusɛ kusɛ ɔkɛnku awɔ lɛlɔ.” 

4Anwuɔsu Abram ɔ́tɔlɔ mmɔ aani kalɛ na Unwoti ɔ́su-nwu kalɛ, na Lot lɛnɔ ɔkɛ 
ɔsiaku-nwu. Na uwi ɔni na Abram ɔ́yu ulu ɔ́si Haraan ni, ɔ́ƒɔ akwa liti ku aavlanyɔ-
ɛlɔ. 

5Na útiku ulekudi ku ɔnwani ubidi Lot ku bana ala ani ƒui na bebo ku bana bebi 
ku kabla bablane bani ƒui na bákɛ básiku Haraan mmɔ badanku béselaku 
Kanaan, na bétéduo mmɔ sɔsɔ. 

6Abram úsie ɔ́vi kalɔ kammɔ ƒui kemmo útédu kesii kani na More kugyii 
kunengudi kunye na Sekem. Na uwi ɔmmɔ kemmo ni, na Kanaan kadi bekyuli nli 
mmɔ. 

7Unwoti údie lɛlɔ ɔ́tina Abram na mmɔ na ɔ́su-nwu ɔnini, “Ƒula uwɔ na ndubo 
kalɔ kamɛni buti bute.” Anwuɔsu ɔ́tu lɛkpabi lɛdi na mmɔ úte Unwoti ɔni nédie 
lɛlɔ ɔ́tina-nwu. 

8Ka ɔ́si mmɔ ni, údi úsie abi ammɔ kudɔ na Betel ɔƒɛ katukɔ kakɛ na ɔ́lɛ nwuna 
adi kevo na mmɔ na Betel ku Ai lɛma ntɛ. Anwuɔsu Betel ɔkya ɔƒɛ kanukɔ na Ai 
ɔkya ɔƒɛ katukɔ. Mmɔ lɛnɔ ɔ́lɛ lɛkpabi na ɔ́kpali Unwoti. 

9Ka Abram ɔ́ta mmɔ ni, úti anumi ɔ́tina Negev kalɔ kakwiidi. 

Abram Úsie Egyipte 

10Na uwi ɔmmɔ kemmo ni, kɔka bonwu kɔdi kúbo kalɔ kammɔ ƒui lɛlɔ, anwuɔsu 
Abram úsie Egyipte na útákya mmɔ uwi ɔdi na kɔka kpakplaa kɔmmɔ ɔsu. 

11Asa na badubuduo Egyipte ni, Abram ɔ́su ulekudi Sarai ɔnini, “Ngyi kalɛ na 
aadia bɔnu. 

12Na si Egyipteƒuɔ bánu-ɔ ni, badubo bɔsu banii, ‘Ulekudi na ɔdi mɛni.’ Na 
badubo-mi bɔdu na baya na awɔ elie ngba. 

13Anwuɔsu su-ma ka mina ɔnwani ulekubi na adi. Na ɔkɛnku awɔ ɔsu badubo-
mi bɔda kaduɛ na basɔ baládu-mi.” 

14Ka Abram úbeduo Egyipte kalɔ lɛlɔ ni, Egyipteƒuɔ bánu ka uleku ɔmmɔ ɔdia 
sɔsɔ. 

15Na ka Ƒarao benengu bammɔ bánu-nwu ni, bémwi-nwu bátina Ƒarao na 
bákpanku-nwu bésienku nwuna ɔga kaduli mmɔ. 

16Ɔ́da Abram kaduɛ na Sarai ɔsu na béte-nwu baƒonu ku ɔmantɛ bakɔ ku bebuo 
ala betine bagyani ku beledi ku bananabi kabla bablane ku belekubi kabla 
bablane ku baƒlumu lɛnɔ. 
17Nsu Unwoti ɔ́ya na ɔlɛ kpakplaa ɔdi úbo Ƒarao ku nwuna kaduli bekyuli na 
Abram ulekudi Sarai ɔsu. 

18Ɔmmɔ ɔsu Ƒarao ɔ́tala na bátálɔ Abram béboku-nwu na úye-nwu ɔnini, “Bi na 
ɔdi na ábla-bu mɛni, na átasu-mi ka ƒ'ulekudi na ɔdi? 

19Na bi ɔsu na ásu-mi anii, ‘Mina ɔnwani ulekubi na ɔdi.’ Ɔmmɔ ɔsu na líti-nwu 
lísienku mina kaduli ka unwini-mi uleku. Aanu ƒ'ulekudi, ɔƒaani tiku-nwu na 
biteesie!” 

20Amu na Ƒarao úbo nwuna benengu bammɔ ɔda na Abram lɛlɔ na bédie-nwu 
ulu ku ulekudi ku ala ani ƒui na ubo na bátɔlɔ. 

Ala Kalɔ Buse 13 

Abram Ku Lot Begyingyaku Lɛlɔ 
1Ɔmmɔ kama ni, Abram ɔ́tɔlɔ Egyipte úti ɔ́kɔ úsie kesii kani baalɔ Negev. Na útiku 
ulekudi ku ala ani ƒui na ubo. Na Lot lɛnɔ ɔ́siaku-nwu. 

2Abram úbenwini ɔlakɛne na bebuo bani na ubo ku sika ugyiedi ku ɔƒualadi ɔsu. 

3Ka ɔ́si Negev mmɔ ni, úsie ɔ́vi ekpo ekpo laa na úbedu lɛma lɛni ndi Betel ku Ai. 
Lɛma lɛmɛni ntɛ na ɔ́ka nwuna kevo bɔtu. 

4Na mmɔ na ɔ́ka lɛkpabi bɔtu bute Katɔti. Mmɔ na Abram útaakpali Katɔti lɛnyi 
teemwi-nwu. 

5Uwi ɔmmɔ kemmo ni, Lot ɔni lɛnɔ nkɛ ɔsiaku Abram ni, anwu lɛnɔ ubo bebuo 
lidu lidu na bemomo geen na ɔ́tu nvo pii lɛnɔ. 

6Ɔmmɔ ɔsu ni, kalɔ kammɔ kétedu-ma ka bélie básala. Ɔsika bana ala ani na bebo 
emomo. Anwuɔsu na bátakana mmɔ buduku. 

7Ɔmɛni úbaya na kadɔ keduo Abram bebuo lɛlɔ banune ku Lot bebuo lɛlɔ banune 
ntɛ. Na uwi ɔmmɔ kemmo lɛnɔ ni, Kanaanƒuɔ ku Perisiƒuɔ bakya kalɔ kammɔ 
kemmo. 

8Na ɔmmɔ ɔsu ni, Abram ɔ́su Lot ɔnini, “Taya na kadɔ kakya ami ku-ɔ ntɛ iye ƒula 
bebuo lɛlɔ banune ku ami badi ntɛ. Ɔsika banwani na bɔdi. 

9Aanu ka kalɔ kamɛni ƒui kewi ƒula anumi. Ya na bugyingyaku lɛlɔ. Na si awɔ ésie 
kɔdianu ni, na ami nteesie kɔmiinu.” 

10Amu na ka Lot ɔ́kɔliku anumi na ɔ́nu ɔ́mana ni, ɔ́nu ka Yordan kalɔ kani nwi 
késela ƒui ni, ntu bɔkya-ka kemmo geen. Na kese aani Katɔti kemo kani na ɔ́bla 
na Eden. Na kese aani Egyipte kalɔ kani nwi késie ɔma ɔni ndi Soar kakɛ. Na uwi 
ɔni na ɔɔnu ala amɛni ƒui lɛni ni, ɔdi uwi ɔni na Katɔti útakyula tɔ Sodom ku 
Gomora kalɔ. 

11Ɔmmɔ ɔsu kalɔ kani nwi késie Yordan kakɛ mmɔ na Lot ɔ́ƒuna. Na ɔ́yu ulu úsie 
ɔƒɛ katukɔ. Mmɔ nkyuli inyɔ bamɛni bégyingyaku lɛlɔ. 

12Abram úlie Kanaan kalɔ lɛlɔ. Na Lot ɔ́tu nwuna nvo na kalɔ ƒiaa ntɛ kesii kani 
nde Sodom. 

13Na uwi ɔmmɔ kemmo ni, Sodom bekyuli bebo kuli ɔkplu na bátaabla alaekpidi 
lidu lidu taaƒiɔ Katɔti. 

14Ɔmmɔ ɔsu ni, uwi ɔni na Lot ɔ́mami Abram lɛlɔ ni, Katɔti ɔ́su Abram ɔnini, 
“Talaku ƒula anumi na anu asi kesii kani na enye na anu esie katɔ kakɛ ku kada 
kakɛ. Na anu esie ɔƒɛ katukɔ ku ɔƒɛ kanukɔ. 

15Na kalɔ kani ƒui na aanu ka kewi mmɔ ni, aka na ndubuti lite-ɔ ku ƒula bawɔ 
uwi ƒui. 

16Na ndubɔya na ƒula bawɔ bemomo aani kɔnwinimi. Na si ukyuli ɔdi ɔ́kana na 
ɔka kɔnwinimi kɔmmɔ ni, ɔdubɔkana na ɔka ƒula bawɔ lɛnɔ. 

17Sie na atáka amana kalɔ kammɔ ƒui linene ku bɔbɛbɛ, ɔsika aka na liti muute-
ɔ.” 

18Anwuɔsu Abram ɔ́ta mmɔ ku nwuna ala ƒui na úsie kesii kani na Mamre egyii 
enengudi enye na Hebron kalɔ lɛlɔ. Na mmɔ na ɔ́tu lɛkpabi úte Katɔti. 

Ala Kalɔ Buse 14 

Abram Údie Lot Na Ɔgbankpi Kemmo 
1Na uwi ɔmmɔ kemmo ni, Amraƒel mɔɔdi lɛga na Sinear, na Ariok ɔdi ɔga na 
Elasar, na Kedorlaomer ɔdi ɔga na Elam, na Tidal ɔdi ɔga na Goyim. 

2Amu na uwi ɔmɛni kemmo ni, baga bedeedi bamɛni báta kekpo ku Bera ɔni ndi 
ɔga na Sodom ku Birsa ɔni ndi ɔga na Gomora ku Sinab ɔni ndi ɔga na Adma ku 
Semeber ɔni ndi ɔga na Seboim ku Bela, kalɔ kani lɛnɔ baalɔ Soar ɔga lɛlɔ. 

3Baga bekplodi bamɛni básala bana bekpone na bátása ɔkwalɛ ɔni baalɔ Sidim, 
na bɔɔlɔ mmɔ Mma Ɛpu ɔmwi. 

4Akwa leevu-anyɔ sɔɔn na baga bekplodi bamɛni bakya Ɔga Kedorlaomer kalɔ. 
Na lɛkwa leevu-lɛtɛdi kemmo ni, baga bamɛni lɛnɔ báta bénye Kedorlaomer lɛlɔ. 

5Ɔmmɔ kama na lɛkwa leevu-linedi kemmo ni, Kedorlaomer ku baga bani na 
anwu ku-ma násala lɛlɔ mmɔ básɔ báta bésie bétékpoku Reƒaiƒuɔ na Asteroƒ 
Karnaim kalɔ lɛlɔ ku Susiƒuɔ na Ham kalɔ lɛlɔ ku Emiƒuɔ na Sare Kiriataim kalɔ 
lɛlɔ ku 

6Horiƒuɔ na Seir abi lɛlɔ. Na ɔkɛ mmɔ útédu kalɔ kani baalɔ El-Paran na ketele 
kudɔ. 

7Mmɔ na básɔ bénwini bésie En-Misƒat, kesii kani basɔ baalɔ lɛnɔ banii Kades. 
Na bádi Amalek kalɛkɛ mmɔ ƒui lɛlɔ ku Amoriƒuɔ bani nli Hasason Tamar kalɔ 
lɛlɔ. 

8Amu na Sodom ɔga ku Gomora ɔga ku Adma ɔga ku Seboim ɔga ku ɔga ɔni mɔɔdi 
Bela kalɔ kani basɔ baalɔ Soar lɛlɔ báta bátu akpagya na bététile ulu na Sidim 
Ɔkwalɛ kemmo. 

9Na békpoku Ɔga Kedorlaomer ɔni mɔɔdi Elam kalɔ lɛlɔ ku Tidal ɔni mɔɔdi lɛga 
na Goim kalɔ lɛlɔ ku Amraƒel ɔni mɔɔdi lɛga na Sinear ku Ariok ɔni mɔɔdi lɛga na 
Elasa kalɔ lɛlɔ. Na lɛkpa linwi lɛdi baga ine na beekpóku lɛkpa linyɔdi bani ndi 
baga ɛlɔ. 

10Ɔƒɛni Sidim Ɔkwalɛ ɔmmɔ kemmo ni, libu lɛdi lɛkya mmɔ lɛni kemmo na béku 
nnɔ tonwu mataa kɔni na beewi lilu. Na uwi ɔni na Sodom ku Gomora baga 
beekeli ni, bana bekyuli badi bánu libu lɛmmɔ kemmo. Na bakladi békeli bésie 
abi lɛlɔ. 

11Baga ine bammɔ béƒie Sodom ku Gomora bekeline bamɛni ala ku adila ƒui báƒɔ 
na bátɔlɔ. 

12Ɔmmɔ ɔsu bétiku Abram ɔnwani Lot ku nwuna ala lɛnɔ, ɔsika Sodom mmɔ na 
ɔ́kya. 

13Na ukyuli ɔni kani nákana bukeli ni, anwu nébo ubedie litemi lɛmɛni kalɔ úte 
Abram, Hebrini ɔmmɔ. Na uwi ɔmmɔ kemmo ni, Abram kakyakɔ kedenku Mamre 
egyii enengudi ammɔ. Na Mamre ɔmɛni ɔdi Amorini ɔni ndi Eskol ku Aner 
ɔnwani. Na bekyuli bamɛni ƒui ni, ama ku Abram básala lɛlɔ na badi benwi. 

14Amu ka Abram únu ka béƒie ɔnwani Lot bátɔlɔku ni, ɔ́lɔ nwuna kaduli nkyuli 
eti aku ku leevu-maane (318) bani na bátina kekpo ala kaduɛ. Na básia bekyuli 
bamɛni kama laa útédu kalɔ kani baalɔ banii Dan. 

15Ka údu usien ni, Abram úle bekpone bamɛni na bétéyu-ma bátu, na békpoku-
ma na bágya-ma bálɛku mmɔ ku usi útálɛ Hoba kalɔ lɛlɔ na Damasko katɔ kakɛ. 

16Na ɔ́sɔ ɔ́ƒɔ Lot ku nwuna ala ani ƒui na béti békeliku mmɔ. Na ɔ́ƒɔ beleku ku 
bekyuli bamba bani ƒui na bákpanku bátɔlɔku mmɔ. 

17Ɔmmɔ kama ka Abram útádi Ɔga Kedorlaomer lɛlɔ ɔ́wɔlɔ ku baga bani na anwu 
ku-ma badi benwi mmɔ ni, Sodom ɔga úbo úbasiaku-nwu na ɔkwalɛ ɔni baalɔ 
Save kemmo na basɔ baalɔ mmɔ Ɔga Ɔkwalɛ. 

18Amu na Katɔti ɔni Ntulo Ƒui ɔkpane ɔni baalɔ Melkisedek na ɔ́si Salem ɔma 
kemmo ni, údie bodobodo ku ntɛ bɔdi úte Abram. 

19Úvele kusɛ kusɛ úte-nwu ɔnini, “Katɔti Ɔni Ntulo Ƒui na anwu nédie katɔ ku 
kalɔ ni, ɔdubɔya na nwuna kusɛ kusɛ ɔsiaku Abram. 

20Na kusɛ kusɛ kani beete Katɔti ɔni Ntulo Ƒui, ɔsika anwu néti ƒula bekisine 
ɔ́kya-a enu kemmo.” Amu na Abram úti ala ani ƒui na úƒie mmɔ ana lɛkpa leevudi 
úte ɔkpane ɔmɛni. 

21Sodom ɔga úvele Abram ɔnini, “Nyonu bekyuli bammɔ te-mi, na eti ala ammɔ 
ƒui.” 

22Nsu Abram údie kenye na ɔ́su Sodom ɔga ɔnini, “Katɔti ɔni Ntulo Ƒui na anwu 
nédie katɔ ku kalɔ ni, anwu na lɛkɔliku mina enu lite. Na lɛ́kpali ala lɛ́lɔ-nwu lɛnyi 
lɛ́su nnini, 

23‘Lɛɛɛdubo lɛla lɛni ndi awɔ lɛdi lɛdi bɔƒɔ ina ƒula lɛgbanvuo kabuli muedi.’ Na 
alasu anii ami ɔsu na Abram únwini ɔlakɛne. 

24Lɛɛɛdubo lɛla lɛdi bɔƒɔ butulo lɛla lɛni na mina bekyuli bamɛni bádi ku kadikɔ 
kani ndubuti lite ama bani násiaku-mi. Aka na ndubuti lite Ane ku Eskol ku 
Mamre bani na ami ku-ma bɔdi benwi.” 

Ala Kalɔ Buse 15 

Unwoti Únyimiku Abram Lɛla Lɛdi 
1Ɔmmɔ kama ni, Abram ɔ́nu kɔyu kemmo lɛla lɛdi na Katɔti ɔ́su-nwu ɔnini, 
“Abram, sɔ tayia! Ami ndi ƒula katamikukɔ ku kesii kani na adubɔkɛ ƒula lɛyuƒɔla 
linengudi.” 

2Nsu Abram údie kenye ɔnini, “O Unwoti Ɔyikune Ƒui, bi na adubɔkana-mi bute 
ka liiibo ubi ɔni madi-mi ala muedi? Na Eleasa ɔni nási Damasko kani nkya-mi 
kudɔ.” 

3Na Abram ɔ́sɔ ɔ́su ɔnini, “Ka étete-mi ubi ɔsu ni, kabla ɔblane ɔni nkya-mi kaduli 
ɔɔbla-mi kabla ni, anwu ndubo-mi ala bɔdi.” 

4Amu na Katɔti ɔ́ya na Abram ɔ́ti ɔnini, “Ukyuli ɔmmɔ udu uladi-ɔ ala. Mmomu 
awɔ ɔlati kaƒɔ ubi ndubɔdi-ɔ ala.” 

5Mmɔ na ɔ́kpanku-nwu úsienku keyi na ɔ́su-nwu ɔnini, “Kɔliku anumi katɔ na 
anu kayaa na aka ayabi ani na aanu si adubɔkana-nya bɔka.” Amu na Katɔti ɔ́sɔ 
ɔ́su-nwu ɔnini, “Ƒula bawɔ lɛnɔ badubo bumomo lɛni kani.” 

6Abram ɔ́ƒɔ Unwoti Katɔti ɔ́di, ɔmmɔ ɔsu na Katɔti ɔ́bu-nwu aani ukyuli ɔni nse 
siin. 

7Na Unwoti ɔ́sɔ ɔ́su-nwu ɔnini, “Ami ndi Unwoti Katɔti ɔni nákpanku-ɔ ɔ́siku Ur 
ɔma kemmo na Kaldea kalɔ lɛlɔ, kalɛ na liti kalɔ kamɛni lite-ɔ na kenwini awɔ 
kadi.” 

8Mmɔ na Abram ɔ́su ɔnini, “Unwoti Ɔyikune Ƒui, dɛ na mabla na mati ka kalɔ 
kamɛni ƒui kadubunwini ami kadi?” 

9Amu na Unwoti ɔ́su-nwu ɔnini, “Téti ɔmantɛ akɔ uledi ku ese ku koƒonu kɔgyani 
bani náaƒɔ akwa atɛ atɛ boku-mi. Na eboku abloduma ku lɛmangbɛ.” 

10Mmɔ ni, Abram útéti ala amɛni úboku. Ka ɔ́du-ma ni, úle ɔdi biala kemmo inyɔ 
na use kɔkɛ kɔmmɔ ɔ́sala. Na baasɛ bammɔ ama ni, útele-ma kemmo lɛni. 

11Na ka baasɛ bamba béveyi bébo bábadi lɛna lɛmmɔ ni, Abram ɔ́gya-ma. 

12Ka ɔƒɛ úsela bɔnu ni, Abram úduo lɛlɛɛ kemmo úsie ɔgyu. Na kadi kábla suu na 
liƒu lɛ́da-nwu geen. 

13Amu na Unwoti ɔ́ya na Abram ɔ́ti ɔnini, “Ɔbla-a nwaa ka ƒula bawɔ ni, badubo 
baƒɔ bunwini na kadi bamba kalɔ lɛlɔ. Na badubo bunwini bekyuli bammɔ kabla 
bablane. Na badubo-ma kalala bɔbla na bebo abi akwa eti maane (400) sɔɔn. 

14Nsu kalɔ kani bekyuli ndubuti ƒula bebi benwini bana kabla bablane ni, ndubo-
ma kɔtu bɔni geen. Na ɔmmɔ kama ni, badubɔlɛ-ma enu kemmo na betiku akɛla 
pii batɔlɔku. 

15Nsu awɔ ɔlati adubulie aƒɔ akwa pii asa na enwini kama esie ƒula bati kudɔ. 

16Uwi ɔni na ƒula bawɔ mmɔ bulie búdu akwa ammɔ ni, badubɔsɔ benwini bebo 
mɛni. Ɔsika Amoriƒuɔ ekpidi ani baabla ni, étedu tɔ kesii kani na lɛni-ma kɔtu 
kɔni meduku-ma.” 

17Ɔmmɔ kama ka ɔƒɛ ɔ́nu na kadi kábla suu ni, libui bonwu lɛdi ku uyɔ lɛni 
kemmo na ɔgya ɔɔda lɛdi lɛ́da lɛ́lɛ. Libui lɛmɛni lɛkɛ lɛ́vi lɛna lɛmmɔ ƒui ntɛ. 

18Limeyi lɛmmɔ ni, Unwoti únyimi lɛla lɛdi ku Abram. Na ɔ́su-nwu ɔnini, “Líti 
kalɔ kamɛni ƒui muute ƒula bawɔ. Na ɔ́si ketu blii kani nkya Egyipte ɔmii útédu 
Euƒrate Ketu bonwu líti muute-ma. 

19Na Keniƒuɔ ku Kenisiƒuɔ kalɔ ku Kadmoniƒuɔ 

20ku Hetiƒuɔ ku Perisiƒuɔ ku Reƒaiƒuɔ 

21ku Amoriƒuɔ ku Kanaanƒuɔ ku Girgasiƒuɔ ku Yebusiƒuɔ kɔlɔ ƒui na líti muute-
ma.” 

Ala Kalɔ Buse 16 

Hagar Ku Ismael 
1Na uwi ɔmmɔ kemmo ni, Abram ulekudi Sarai útawɔ ubi ɔdi útete-nwu tɔ. Nsu 
Egyipteni ulekubi ɔdi ɔ́kya-nwu kudɔ útaabla-nwu kabla ɔni baalɔ Hagar. 

2Ɔmmɔ ɔsu Sarai ɔ́su Abram ɔnini, “Unwoti ɔ́ya na naaawɔ. Anwuɔsu sie mina 
ulekubi kabla ɔblane kudɔ na bɛtɛ. Ɔƒɛni kalɛ ndubudie kaba bɔsiku nwuna bebi 
bani na ɔdubɔwɔ kemmo.” Abram lɛnɔ únu lɛla lɛni na Sarai ɔ́su-nwu kalɔ. 

3Anwuɔsu ɔni na Abram úulie Kanaan kalɔ lɛlɔ aani akwa leevu kama ni, ulekudi 
Sarai úti Hagar nwuna Egyipteni ulekubi kabla ɔblane úte ɔgyani ɔnii uti-nwu 
aani ulekudi kalɛ. 

4Na ka anwu ku Hagar bátɛ ni, ɔ́da kaƒɔ. Uwi ɔni na Hagar ɔ́nu ɔ́ti ka ɔ́ɔda kaƒɔ ni, 
ɔsɔ ulakpete nwuna kɔduni. 

5Mmɔ ni, Sarai ɔ́su Abram ɔnini, “Ukyuli tabu ala ani na Hagar ɔɔbla-mi ni, awɔ 
na lɛ́si. Ami néti mina kaduli kabla ɔblane ulekubi líte-ɔ. Na ka ɔ́nu ɔ́ti ka ɔ́ɔda 
kaƒɔ ɔsu ni, ɔsɔ ulábu-mi. Unwoti kani ndubuye litemi lɛmɛni na ami ku awɔ ntɛ.” 

6Amu na Abram ɔ́su Sarai ɔnini, “Ƒula ubi ulekubi na ɔdi ɔsu lɛla lɛni na ánu ka 
lɛ́manku ni, na ablaku-nwu.” Anwuɔsu Sarai úse kalɔ ɔɔbla-nwu ulikplu ala. Na 
ɔmmɔ ɔsu ulekubi ɔmmɔ úkeli-nwu kudɔ. 

7Ka úkeli ni, Katɔti ɔtu ɔdi ɔ́nu Hagar na libiɔ lɛdi kɔtu na ketele kemmo kesii 
kadi. Na libiɔ lɛmmɔ ndi libiɔ lɛni nkya ulu kudɔ si éti ésela ɔma ɔni baalɔ Sur 
kemmo. 

8Mmɔ na ɔ́kpali-nwu ɔ́su-nwu ɔnini, “Hagar, Sarai ubi ulekubi, wɛ na ási na wɛ 
na ésela?” Amu na Hagar údie kenye ɔnini, “Bukeli na nda mina kɔduni Sarai 
kudɔ.” 

9Amu na Katɔti ɔtu ɔmmɔ ɔ́su-nwu ɔnini, “Sɔ nwini teesie ƒula kɔduni kudɔ na 
eboku lɛlɔ kalɔ ete-nwu.” 

10Amu na ɔtu ɔmmɔ ɔ́sɔ ɔ́su-nwu ɔnini, “Ndubɔya na ƒula bawɔ bemomo ɔni na 
balakana-ma bɔka.” 

11Na ɔ́sɔ ɔ́su-nwu lɛnɔ ɔnini, “Ada kaƒɔ ɔƒaani, na adubo ɔnanabi bɔwɔ. Na adubo-
nwu lɛnyi bɔsia anii Ismael. Ɔsika Unwoti únu ƒula kɔnyana kɔni na eewulo. 

12Ɔdubo bɔbla ukyuli gyegyengye ɔni ndubɔkɛ utaavi aani alakpi akɔ ebuo ala 
utine kalɛ. Bekyuli ala aláyɔ-nwu kaƒɔ na nwuna ala lɛnɔ aláyɔ bekyuli kaƒɔ. Na 
anwu ku nwuna banwani beléduku na baaadubo bɔsala bulie liku linwi.” 

13Amu na ɔ́sia Unwoti ɔni nátɛmiku-nwu lɛnyi ɔnini, “Awɔ ndi Katɔti ɔni mɔɔnu-
mi. Ɔsika ɔƒɛni ni, lɛ́nu awɔ ɔni mɔɔnu-mi.” 

14Ɔmmɔ ɔsu na básia libiɔ lɛmmɔ lɛnyi banii Beer-Lahar-Roi. Na libiɔ lɛmmɔ 
lɛmu lɛkya Kades ku Bared lɛma ntɛ. 

15Ɔmmɔ ɔsu ni, Hagar úbawɔ ɔnanabi úte Abram, na Abram ɔ́sia ubi ɔmmɔ lɛnyi 
ɔnii Ismael. 

16Ɔƒɛni na uwi ɔmmɔ kemmo ni, Abram ɔ́ɔƒɔ akwa liti ku avlaatɛ-ɛku. 

Ala Kalɔ Buse 17 

Unwoti Úse Abram Kenye Kadi Úse 
1Uwi ɔni na Abram ɔ́ƒɔ akwa liti ku aavlene-yaalenwi ni, Unwoti údie lɛlɔ ɔ́tina-
nwu na ɔ́su-nwu ɔnini, “Ami ndi Katɔti Ɔyikune Ƒui. Mɔɔwia ka elie ngba sɛɛn ɔni 
na aláƒiɔ-mi. 

2Na lɛla lɛni na muunyimiku-ɔ mɛni ni, ndubɔlɛ-ni ugyii lite-ɔ na adubɔwɔ bebi 
na bemomo kaduɛ.” 

3Mmɔ ni, Abram ɔ́yu úbi kalɔ na Katɔti ɔ́su-nwu ɔnini, 

4“Ami ni, lɛla lɛni na muunyimiku-ɔ ndi ka awɔ ndubɔbla kadi bekyuli pii ɔti. 

5Ɔmɛni ɔsu ni, basɔ baaadubo-ɔ bɔlɔ banii Abram, ɔni kalɔ ndi Ati ɔni náƒɔ lɛnyi. 
Mmomu badubɔlɔ-ɔ banii Abraham, ɔsika líti-ɔ lɛ́bla kadi bekyuli pii ɔti. 

6Na ndubɔya na ƒula bawɔ bemomo na benwini kadi pii bekyuli na badi benwini 
baga muedi. 

7Ndubɔlɛ bunyimi bɔmɛni ugyii. Na amu ndubɔkya ami ku-ɔ ntɛ ku ƒula bawɔ ku 
kaba bekyuli bani ƒui masia-a kama uwi ƒui. Na ami ndi ƒula Katɔti na madi ama 
lɛnɔ Katɔti. 

8Kanaan kalɔ kani lɛlɔ na adi ɔƒɔ mɛni ni, ndubuti-ka lite awɔ ku ƒula bawɔ na 
ami ndubɔbla bana Katɔti.” 

9Ɔmmɔ kama ni, Katɔti ɔ́su Abraham ɔnini, “Awɔ ni, ɔlɛka adi mina bunyimi lɛlɔ, 
awɔ ku ƒula bawɔ ku kaba bekyuli bani ƒui masia-a kama. 

10Ɔmɛni ndi bunyimi bɔni muute awɔ ku ƒula bawɔ bani masia-a kama na ɔdi ka 
bɛdi-mu lɛlɔ. Ɔnanabi biala na bina akɔ ni, ɔlɛka bekulo-nwu lego. 

11Ago bukulo bɔmmɔ ndubɔtina bunyimi bɔni nkya ami ku-mii ntɛ. 

12Na ƒula kaba bekyuli bani ƒui mebo ni, ɔnanabi biala na bana akɔ ɔni náƒɔ emeyi 
maane ni, ɔlɛka bekulo-nwu lego. Bananabi bani na báwɔ bákya bina kɔduli iye 
bani na bíye ku egulabi bɛ́siku baƒɔ kudɔ na baaadi bina bebi geen muedi ɔlɛka 
bikulo-ma ago. 

13Bina kɔduli bebi badi o-o buye na biye-ma ku egulabi o-o ni, ɔlɛka bekulo-ma 
ago. Mina lɛla lɛni na línyimi ka bɛbla bina ɔlɔna ni, ɔdi bunyimi bɔni ndubɔkya 
uwi ƒui. 

14Ɔnana biala na útekulo tɔ lego ni, ɔdubukulo kɔna kɔni nkya anwu ku mina 
bekyuli ntɛ, ɔsika útadi mina bunyimi lɛlɔ.” 

15Katɔti ɔ́sɔ ɔ́su Abraham ɔnini, “Ƒ'ulekudi Sarai ni, ɔƒaamu badubɔlɔ-nwu Sara. 

16Ndubute-nwu kusɛ kusɛ. Na ɔdi litemi geen ka anwu ɔlati ɔdubɔwɔ ɔnanabi 
ute-ɔ. Ndubute-nwu kusɛ kusɛ ɔni na ɔdubɔya na unwini kaba bekyuli pii uni. Na 
baga bani madi bekyuli lɛlɔ badubɔlɛ basiku-nwu lɛlɔ kemmo.” 

17Mmɔ ni, Abraham ɔ́yu úbi kalɔ na úye lɛlɔ ɔnii, “Ami ɔnana ɔni náaƒɔ akwa eti 
anyɔ mɛni ku ukyuli ɔdi bɔdubɔkana ubi ɔdi bɔwɔ? Na Sara lɛnɔ ɔ́ɔƒɔ akwa liti ku 
aavlene. Ɔdubɔkana kaƒɔ bɔda?” Litemi lɛmɛni lɛ́da-nwu lɛma, na ɔ́ma. 

18Amu na Abraham ɔ́su Katɔti ɔnini, “Si adubute Ismael kusɛ kusɛ na ulie ngba 
ni, nka ɔdia!” 

19Mmɔ na Katɔti ɔ́su ɔnini, “Ɛɛn! Nsu ƒ'ulekudi Sara ɔdubɔwɔ ɔnanabi ute-ɔ. Na 
adubɔsia-nwu lɛnyi anii Isak. Ndubɔlɛ mina bunyimi ugyii ku anwu ɔmmɔ aani 
bunyimi bɔni makya ami ku-nwu ntɛ usela uwi ƒui ku nwuna bawɔ lɛnɔ ntɛ. 

20Na Ismael anwu ni, línu lɛla lɛni na éye-mi. Sɔsɔ ni, ndubute-nwu kusɛ kusɛ na 
lɛya na ɔwɔ bebi pii na bemomo geen. Anwu ndubɔdi lɛlɔ badine leevu-inyɔ ɔti. 
Na ndubɔya na nwuna kadi bekyuli bakɛ ɔyikun geen. 

21Nsu mina bunyimi ni, ami ku Isak bawɔ ntɛ na ndubɔlɛ-mu ugyii. Na anwu ndi 
ubi ɔni na Sara ɔdubɔwɔ ute-ɔ na lɛkwa lɛni ndubo aani uwi ɔmɛni kalɛ.” 

22Na ka Katɔti ɔ́wɔlɔ Abraham bɔtɛmiku ni, ɔ́tɔlɔ úsie katɔ. 

23Limeyi lɛmmɔ kani lɛlɔ ni, Abraham úkulo lego. Na ubidi Ismael ku bananabi 
bani nkya nwuna kaduli mmɔ ku bani mɔɔbla-nwu kabla ƒui lɛnɔ ni, békulo-ma 
ago aani kalɛ na Katɔti ɔ́su-nwu. 

24Abraham ɔ́ƒɔ akwa liti ku aavlene-yaalenwi asa na úkulo lego. 

25Na ubidi Ismael ɔ́ƒɔ akwa leevu-atɛ. 

26Ɔmɛni ɔsu Abraham ku ubidi Ismael ƒui békulo ago limeyi linwi lɛmmɔ lɛlɔ. 

27Na lɛni kani na bananabi bani ƒui nkya Abraham kaduli ku bani mɔɔbla-nwu 
kabla, anwu ku ama ƒui békulo ago. 

Ala Kalɔ Buse 18 

Baƒɔ Ɛtɛ Badi Béduo Abraham 
1Na uwi ɔdi kama ni, Unwoti údie lɛlɔ ɔ́tina Abraham na Mamre egyii enengudi 
kudɔ uwi ɔni na ulie nwuna kevo kenye ka kadi kábi ɔsu. 

2Mmɔ ni, Abraham ɔ́talaku anumi na ɔ́nu nkyuli ɛtɛ badi ka benye-nwu kɔmadɔ. 
Ka ɔ́nu-ma kani na ɔ́babla na ɔ́ta kesii kani na úlie mmɔ útásiaku-ma ulu na 
úboku lili kalɔ bana anumi. 

3Amu na ɔ́su ɔnini, “Ati, si ánu-mi áti ka lɛ́manku ni, tebo tavi ami ƒula kabla 
ɔblane. 

4Ya na beboku ntu bɔdi na bina ƒui bɛƒɔ lɛgba na bɛnwuna na kugyii kɔmɛni kalɔ. 

5Na aya na lɛwia lɛla lɛdi lite-mii na bɛdi kalɛ na bɛsɔ bɛkɛ ɔlɔkplu na biteesie 
bina ulu ka ami ƒula kabla ɔblane na bíbeduo.” Amu na ama lɛnɔ banini, “Ƒaa, bla 
kalɛ na aayɔ́.” 

6Ɔmmɔ ɔsu ni, Abraham úkeli úsie ulekudi Sara kudɔ na kevo kemmo na ɔ́su-
nwu ɔnini, “Babla na ama ɔlaaƒɔ lɛɛƒɛɛ ɛtɛ na anwu na eƒi bodobodo ɔdi.” 

7Ɔmmɔ kama ni, úkeli úsie nwuna bebuo akɔ na útáƒuna ɔmantɛ akɔ ɔkɔdi ɔdi 
úte nwuna kabla ɔblane ɔnii utádu-nwu na ɔbla-nwu kaduɛ uboku. 

8Amu na bábla adila adi béboku-ma ku bebuo anyi ntu ku lɛna lɛni bágyi mmɔ 
na béti béte-ma banii badi. Na uwi ɔni na belie baadi ni, Abraham ɔ́sɔ únye-ma 
kudɔ mmɔ na kugyii kalɔ. 

9Amu na béye-nwu banini, “Wɛ na ƒ'ulekudi Sara ɔkya?” Údie kenye ɔnini, “Ɔkya 
kevo kemmo ngye.” 

10Amu na Unwoti ɔ́su-nwu ɔnini, “Sɔsɔ ni, ndubɔsɔ linwini libo-ɔ kudɔ lɛkwa lɛni 
ndubo uwi ɔmɛni kalɛ. Na ƒ'ulekudi Sara ɔdubɔwɔ ɔnanabi.” Na uwi ɔmmɔ 
kemmo ƒui ni, Sara ɔkya kevo kemmo uunú lɛla lɛni na baasu, ɔsika bénwini 
kama bákya kayakun kammɔ. 

11Ɔƒɛni Abraham ku ulekudi Sara ƒui ni, bana akwa éesie lɛtɔtɔ geen ɔsu báabi. 
Na Sara lɛnɔ ɔ́ɔvi uwi ɔni na nka ɔkana kaƒɔ bɔda. 

12Ɔmmɔ ɔsu ni, Sara ɔ́ma na ɔ́su lɛlɔ ɔnini, “Ɔni na ami ku mina ɔtɔlati bɔ́ɔbi mɛni 
ni, ɔƒɛni na bɔdubo ebiti amɛni bɔkɛ?” 

13Amu na Unwoti úye Abraham ɔnini, “Bi ɔsu na Sara ɔ́ma na úye ɔnii, ‘Sɔsɔ na 
ndubɔsɔ lɛkana kaƒɔ bɔda ɔƒɛni?’ 

14Bɛɛkali bɛnii lɛla lɛdi libo ɔkplu litulo Unwoti ka ɔkana bɔbla? Ndubɔsɔ linwini 
libo-mii kudɔ na uwi ɔni námanku lɛlɔ na lɛkwa lɛni ndubo. Na Sara ɔdubɔwɔ 
ɔnanabi.” 

15Ka Sara ɔ́yia ɔsu ni, ɔ́su ɔnini, “Ńtama!” Nsu Unwoti ɔ́su-nwu ɔnini, “Sɔsɔ na ɔdi 
ka áma.” 

Abraham Úvele Na Sodom Lili 
16Amu uwi ɔni na bekyuli bammɔ báta banii baatɔlɔ ni, bénwini bánu bésienku 
kada kakɛ kesii kani na Sodom ɔma uwi, na Abraham lɛnɔ ɔkɛ ɔsiaku-ma kalɛ na 
use-ma ulu. 

17Mmɔ ni, Unwoti úye lɛlɔ ɔnini, “Ɔdia si líti lɛla lɛni na nnii mɔɔbla lɛ́bala 
Abraham? 

18Abraham ɔdubo bɔwɔ na nwuna kadi bekyuli baƒɔ lɛnyi na bakɛ ɔyikun. Na 
ɔkɛnku Abraham ɔmɛni lɛlɔ ɔsu na ndubute kayawi kadi ƒui bekyuli kusɛ kusɛ. 

19Ɔsika ami náƒuna-nwu kalɛ na ɔtina nwuna bebi kavikɔ na nwuna kadi bekyuli 
bani masia-nwu kama ƒui basia ulu ɔni na mɔɔyɔ́ lɛlɔ. Na bataabla ala ani ndia na 
akɛ ulu lɛlɔ. Na ɔkɛnku ɔmmɔ lɛlɔ na ndubuti lɛla lɛni na lɛ́su líse ka mete 
Abraham lite-nwu.” 

20Ɔmmɔ kama ni, Unwoti ɔ́su Abraham ɔnini, “Muunú likyulikpi lɛni na bekyuli 
bani nkya Sodom ku Gomora baabla. Bana ekpidi ávi ntu. 

21Anwuɔsu ndubɔyu lisie ntánu si sɔsɔ na baabla ala ani na muunú mmɔ. Na si 
uuuse lɛni ni, na lɛti.” 

22Amu na bekyuli bammɔ bátu bénwini bésie Sodom kakɛ, nsu Abraham anwu 
ɔ́sɔ únye mmɔ ɔɔnu Unwoti anumi. 

23Mmɔ ni, Abraham ɔ́ni úde Unwoti na úye-nwu ɔnini, “Buvele, adubɔyila bekyuli 
babuni udu lɛnɔ ebunku bekyuli bekpidi bammɔ? 

24Si nkyuli liti badi bekyuli babuni na ɔma unengudi ɔmmɔ kemmo ni, adubɔyila 
ɔma ɔmmɔ udu? 

25N ́taƒɔ ńtadi ka adubɔbla lɛni, na adu bekyuli babuni ku bekpidi ɔni mɔɔtina ka 
ábla bekyuli babuni ku bekpidi ulikplu likeke. Ɔmmɔ udu anwu ni, ngyi nwaa ka 
awɔ ɔni mɔɔtɛku kayawi ƒui litemi adubɔbla lɛla lɛni ndi ulu.” 
26Amu na Unwoti údie kenye ɔnini, “Si lɛ́kɛ nkyuli liti na Sodom ɔma unengudi 
ɔmmɔ kemmo ni, ndubɔnu ɔma ɔmmɔ kɔnyana na lɛɛɛdubo-nwu bɔyila ku udu.” 

27Ka ɔ́su lɛni ni, Abraham ɔ́sɔ údie kenye ɔnini, “Unwoti, ngyi ka líse kayi geen 
ina ka lɛti ku ntɔ kani na ndi asa muuye-ɔ ala amɛni. 



32 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

28Si banii nkyuli ɛlɔ bálɛ nkyuli liti bamɛni kemmo na kébu babuni aavlene-ɛlɔ 
nɔɔ, adubo ɔma unengudi ɔmmɔ bɔkyula ka nkyuli ɛlɔ bálɛ-ma akɔ ɔsu?” Unwoti 
ɔ́sɔ ɔ́su ɔnini, “Si lɛ́kɛ nkyuli aavlene-ɛlɔ ni, lɛɛɛdubo ɔma ɔmmɔ bɔkyula.” 

29Ɔmɛni kama ni, ɔ́sɔ údie kenye ɔnini, “Si nkyuli aavlene na bákɛ nɔɔ?” Unwoti 
ɔ́sɔ ɔ́su ɔnini, “Si nkyuli aavlene na badi lɛnɔ ni, lɛɛɛdubo ɔma ɔmmɔ bɔkyula.” 

30Ka Abraham únu lɛni ni, ɔ́su ɔnini, “Unwoti muuvele-ɔ nnii teti kɔnyi takya-mi, 
mmomu ya na lɛsu lɛla lɛdi. Si nkyuli avlaatɛ na bákɛ nɔɔ?” Unwoti údie kenye 
ɔnini, “Lɛɛɛdubo lɛla lɛdi bɔbla si lɛ́kɛ nkyuli avlaatɛ.” 

31Mmɔ ni, Abraham ɔ́sɔ ɔ́su ɔnini, “Ngyi ka líise kayi na ndaku-ɔ ala amɛni udu 
buvele. Na si banii nkyuli aavlanyɔ kani nkya mmɔ nɔɔ?” Unwoti ɔnini, “Na nkyuli 
aavlanyɔ ɔsu ni, lɛɛɛdubo ɔma ɔmmɔ bɔkyula.” 

32Abraham ɔ́sɔ úvele ɔmmɔ kama ɔnini, “Unwoti, muuvele-ɔ nnii teti kɔnyi 
takya-mi, ya na lɛsɔ livele lɛla linwi. Si banii nkyuli leevu kani nkya mmɔ nɔɔ?” 
Unwoti ɔnini, “Na nkyuli leevu ɔsu ni, lɛɛɛdubo mmɔ bɔkyula.” 

33Uwi ɔni na Unwoti ɔ́su Abraham ɔmɛni ɔ́wɔlɔ ni, ɔ́tɔlɔ. Na Abraham únwini úsie 
kaduli. 

Ala Kalɔ Buse 19 

Sodom Ku Gomora Bɔkyula 
1Na ɔmmɔ kama ni, Unwoti batu inyɔ bammɔ bébeduo Sodom useyi uwi. Na Lot 
ulie ɔma ɔmmɔ kabanye na ɔban ɔmmɔ kayakun. Ka ɔ́nu-ma ni, ɔ́ta útásiaku-ma 
na úboku lili kalɔ. 

2Mmɔ na ɔ́su ɔnini, “Ati bene, buvele binwini bibo-mi kaduli mɛni na bibaƒɔ bina 
lɛgba na bɛtɛ-mi kudɔ. Na si kadi kégye ni, na bɛsɔ bɛyu ulu biteesie ƒaa.” Amu 
na bédie kenye banini, “Oowo, kalɔ ntɛ na kadi kasakɔ, na bɔdubo bunye usien 
umodi.” 

3Nsu Lot únye-ma lɛlɔ kpakplaa útédu ka ɔ́ya na bánwa adila béte-ma. Na úƒi 
bodobodo ɔni kemmo na bɔnyii buuubo béte-ma na bádi. 

4Ɔƒɛni asa na badubusie batátɛ ni, Sodom ɔma ɔmmɔ banana, banamu ku 
benengu ƒui, báasi ɔma ɔmmɔ ekpo ekpo ƒui bábaka bámana kaduli kammɔ. 

5Amu na bákpali Lot beye-nwu banini, “Ntele bekyuli bani néduo-ɔ. Kpanku-ma 
boku na abu ku-ma bɔtɛ aani ɔnana ku uleku.” 

6Mmɔ ni, Lot ɔ́vi ɔlɛ útásiaku-ma na keyi, na ɔ́kalɛ ɔ́da-ma. 

7Na ɔ́su-ma ɔnini, “Bakpana, bitabla kalala kamɛni udu. 

8Bɛnu, mbo belekubi inyɔ bani nétesie tɔ ɔnana ɔdi kudɔ kudii. Bɛya na 
lɛkpanku-ma liboku-mii na bɛblaku-ma lɛla biala na bɛɛyɔ́. Na bekyuli bamɛni 
ama ni, bitabla-ma lɛla lɛdi. Ɔsika ami na bébeduo na ɔlɛka lɛgyumana-ma.” 

9Amu na Sodom banana bammɔ básu-nwu banini, “Gyu lɛgba bula anumi.” Na 
básu lɛnɔ banini, “Ɔƒɔ na Lot ɔmɛni ɔdi na úbeduo-bu, na ɔƒɛni amu úti lɛlɔ ɔ́bla 
bula litemi ɔtɛne. Bɔdubo awɔ ɔlati ɔmmɔ lɛla lɛdi bɔbla butulo bekyuli bani 
néduo-ɔ si átanu kaduɛ!” Na bénye-nwu lɛlɔ geen ɔni na baayɔ́ babwɛ kayakun 
kammɔ beduo ɔtɔ muedi. 

10Mmɔ ni, Lot baƒɔ bammɔ báni Lot béduoku ɔtɔ na bákalɛ. 

11Na báya na ogya ɔdi ɔ́bwɛ bekyuli bani ƒui nnye keyi mmɔ anumi na básɔ 
bátanu kayakun na beduo ɔtɔ ɔmmɔ kemmo. 

12Ɔmmɔ kama ni, baƒɔ bammɔ béye Lot banini, “Asɔ ebo bekyuli bamba badi na 
ɔma ɔmɛni kemmo aani ƒula bebi bagya iye bebi belekubi iye banana badi? Ya na 
bavi balɛ mɛni pla! 

13Ɔsika bɔdubo mɛni bɔkyula. Katɔti bekyuli beewulo kɔnyana na likyulikpi ala 
ani na bekyuli bamɛni baabla ɔsu. Anwuɔsu na Katɔti ɔ́tala-bu ka bubakyula ɔma 
ɔmɛni.” 

14Ka básu-nwu lɛni ni, Lot ɔ́ta ɔ́lɛ na útásu nwuna bebi bagya bani néebo 
bébevele-nwu ka beti nwuna bebi. Na ɔ́su-ma ɔnini, “Ɔbabla-mii na bɛvi bɛlɛ ɔma 
ɔmɛni kemmo pla. Ɔsika Katɔti ɔdubo ɔma ɔmɛni bɔkyula.” Nsu nwuna bebi 
bagya bamɛni béti lɛla lɛmɛni bákya bɔƒia. 

15Amu ka kadi kadubo kegyekɔ ni, batu inyɔ bammɔ básu Lot kpakplaa banini, 
“Babla na akpanku ƒ'ulekudi ku ƒula bebi belekubi inyɔ bani nkya-a kudɔ mɛni 
alɛku ɔma ɔmmɔ kemmo. Si ɔɔɔdi lɛni amii lɛnɔ bɛdubo bɔkywi si Katɔti ɔɔkyula 
ɔma ɔmmɔ.” 

16Ka Lot unye ɔɔní litemi lɛmɛni teenene ni, batu bammɔ báda-nwu kɔnu ku 
ulekudi lɛnɔ enu ku nwuna bebi belekubi inyɔ bammɔ, ɔsika Katɔti ɔɔyɔ́ ka udie-
ma na bákpanku-ma bálɛku ɔma unengudi ɔmmɔ kemmo. 

17Ka bálɛ ɔma ɔmmɔ kemmo kani na batu bammɔ kemmo unwi ɔ́su-ma ɔnini, 
“Ɔdi biala ukeli momoomo na udie lɛlɔ na ɔgbankpi ɔni ndubo bɔlɛ kemmo. Na 
ɔdi utenwini utanu kama. Na ɔdi lɛnɔ utasu ɔnii uudí unye na kalɔ ntɛ mmɔ kesii 
kadi. Bikeli siin biteesie abi lɛlɔ. Si ɔɔɔdi lɛni bɛdubo bɔkywi!” 

18Mmɔ ni, Lot ɔ́su-ma ɔnini, “Ati bene, buvele nda-mii, ɔmmɔ uladia! 

19Ami aani bina kabla ɔblane kalɛ ni, mina ala áƒɔ-mi anu. Na bɛ́nu-mi kɔnyana 
geen. Na bidie-mi ngba na ɔgbankpi kemmo. Nsu naaakana bukeli busie abi lɛlɔ. 
Amu ɔgbankpi ɔmɛni ɔdububo ubaka-mi ɔkya na likpi. 

20Bɛɛnu ɔma ɔni baalɔ Soar na nwuna kalɔ ndi ubliidi ka nde mɛni. Buvele, 
bitakyula-nwu. Bɛya na likeli lisie mmɔ. Munuu ulatɛ?” 

21Amu na ɔtu ɔmmɔ údie kenye ɔnini, “Ɔdia, línu lɛla lɛni na évele ɔsu lɛɛɛdubo 
ɔma blii ɔni lɛlɔ litemi na aasu mɛni bɔkyula. 

22Mmomu bikeli bisie mmɔ pla, ɔsika naaakana lɛla lɛdi bɔbla wetédu uwi ɔni na 
bíkeli bísie mmɔ.” Ɔmmɔ ɔsu na baalɔ ɔma ɔmmɔ banii Soar. 

23Ka Lot údu Soar ni, ɔƒɛ ɔmmɔ ɔ́ɔkuku geen na mmɔ. 

24Uwi ɔmmɔ kemmo na Katɔti ɔ́ya na ɔgya atabi adi áyu ási Katɔti ɔlati kudɔ aani 
kalɛ na ɔnantu ɔɔna. Na ébewi Sodom ku Gomora lɛlɔ mmɔ. 

25Ulu ɔmɛni lɛlɔ na Katɔti ɔ́sia na ɔ́kyula lɛma lɛmmɔ ku bekyuli bani ƒui nli mmɔ 
ku bana kalɔ ku aku ku edula ƒui. 

26Uwi ɔni na ala amɛni aalɛ́ ni, Lot ulekudi únwini ɔ́nu kama. Amu na únwini 
mma lɛbanta bonwu linye ulu ntɛ. 

27Limeyi lɛni nsia ala amɛni bɔlɛ kama ɔtanta tutuutu ni, Abraham ɔ́ta úténye 
likpo lɛni na únye Katɔti anumi úvele-nwu na ɔma ɔmɛni lili. 

28Únye mmɔ na ɔɔnu kalɛ na uyɔ ɔɔkɔ́ taasi Sodom ku Gomora ku kalɔ kani nwi 
mmɔ ƒui lɛlɔ aani kalɛ na uyɔ ɔɔkɔ́ taalɛ ɔgya livongu bonwu na lɛyu bonwu lɛdi 
kemmo. 

29Anwuɔsu uwi ɔni na Katɔti ɔɔkyula lɛma linengudi lɛmɛni ni, únyimo Abraham 
lɛla lɛni na úvele-nwu. Anwuɔsu údie Lot na ɔgbankpi ɔni na Katɔti ɔ́ya na 
úbakyula ɔma ɔni kemmo na Lot ulie mmɔ kemmo. 

Lot Ku Nwuna Bebi Belekubi 
30Na ala amɛni bɔlɛ kama ni, Lot ku nwuna bebi belekubi bátɔlɔ Soar mmɔ bésie 
bétélie abi lɛlɔ. Ɔsika ɔɔɔgyi kalɛ na welie Soar mmɔ. Na anwu ku nwuna bebi 
belekubi bammɔ bákya atabi ubu kemmo. 

31Limeyi lɛdi ni, ulekubi unengudi ɔ́su ɔnwani ɔnamudi ɔnini, “Bula ɔti ɔ́ɔbi lɛlɔ 
na ɔnana ɔdi uuubo mɛni na bulieku-nwu na bula ɔdi kenye. 

32Ɔmɛni ɔsu ni, ya na bute bula ɔti ntɛ na ɔni ukpi na lisie ntátɛ-nwu kudɔ kalɛ 
na bula ɔti kaba kalayii.” 

33Anwuɔsu usien ɔmmɔ ni, báya na ɔti ɔ́ni ntɛ úkpi na ulekubi unengudi útátɛ ɔti 
kudɔ. Ɔti útati uwi ɔni na ubidi ulekubi úbatɛ-nwu kudɔ ku uwi ɔni na ɔ́ta ɔ́tɔlɔ. 

34Limeyi lɛni nsia ni, ulekubi unengudi ɔ́su ɔnwani ɔnamudi ɔnini, “Usien ɔni 
návi ni, ńtátɛ bula ɔti kudɔ. Anwuɔsu ya na bɔsɔ bute-nwu ntɛ na ɔ́ni ukpi ɔmwi 
lɛnɔ na awɔ lɛnɔ esie na atátɛ-nwu kudɔ ɔmwi usien kalɛ na bula ɔti kaba 
kalayii.” 

35Ɔmmɔ ɔsu béte bana ɔti ntɛ na ɔ́ni-mu úkpi usien ɔmmɔ lɛnɔ. Na ulekubi 
ɔnamudi lɛnɔ úsie útátɛ bana ɔti kudɔ. Na ɔƒɛni lɛnɔ ni, bana ɔti útati uwi ɔni na 
ulekubi ɔmmɔ úbatɛ-nwu kudɔ iye ɔ́ta ɔ́tɔlɔ. 

36Ɔmmɔ kama ni, Lot bebi belekubi inyɔ bammɔ ƒui bábada kaƒɔ béte bana ɔti. 

37Na ulekubi unengudi úbawɔ ɔnanabi na ɔ́sia-nwu lɛnyi ɔnii Moab, na anwu ndi 
Moab kadi bekyuli ƒui ɔti. 

38Na ulekubi ɔnamudi lɛnɔ úbawɔ ɔnanabi na ɔ́sia-nwu lɛnyi ɔnii Ben-Ami na 
anwu ndi Amon kadi bekyuli bani na bakya ɔmwi ƒui ɔti. 

Ala Kalɔ Buse 20 

Abraham Ku Abimelek Bása 
1Na uwi ɔmmɔ kemmo ni, Abraham ɔ́ta kesii kani na úlie mmɔ na úsie Negev 
kalɛkɛ lɛlɔ. Na útélie Kades ku Sur lɛma ntɛ. Na ɔ́ƒɔ lɛlɔ ɔ́kya Gerar ɔma kemmo 
uwi blii ɔdi. 

2Mmɔ ka Abraham údie ulekudi Sara ɔ́tina bekyuli bammɔ ni, ɔ́su-ma ɔnini, 
“Mina ɔnwani ulekubi na ɔdi.” Ɔmmɔ ɔsu Abimelek ɔni ndi Gerar ɔma ɔga ɔ́tala 
na bátákpanku Sara béboku-nwu. 

3Nsu Katɔti údie lɛlɔ ɔtina-nwu na kɔna kemmo limeyi lɛdi usien na ɔ́su-nwu 
ɔnini, “Uleku ɔni na áƒɔ eenwíni awɔ ɔdi mɛni ɔsu ni, si ékpi muedi ɔdia-a utulo. 
Ɔsika uleku ɔni nli kɔgya na ɔdi.” 

4Na uwi ɔmmɔ kemmo ƒui ni, Ɔga Abimelek útesie tɔ Sara kudɔ. Anwuɔsu úye 
Katɔti ɔnini, “Unwoti, bɔkyula na adubo kadi kani nátabla likpidi lɛdi? 

5Ɔɔɔdi Abraham ɔlati násu-mi ɔnini, ‘Mina ɔnwani ulekubi na ɔdi’? Lɛla lɛni na 
lɛ́bla ni, mina kayi kaladu-mi kɔtɔ. Na aanu-mi enu na katɔ.” 

6Amu na Katɔti ɔ́su-nwu na kɔna kemmo ɔnini, “Sɔsɔ na ɔdi, ngyi ka lɛla lɛni na 
ábla ni, ƒula kayi kaladu-ɔ kɔtɔ. Ɔmmɔ ɔsu na ńtaya na ablaku-nwu likpidi lɛdi 
iye etuku-nwu na aƒiɔ-mi. 

7Anwuɔsu ni, ya na uleku ɔmmɔ ɔsɔ unwini usie ɔgyani kudɔ, ɔsika Katɔti Kenye 
Udiene na ɔdi. Na ɔdubɔkpali katɔ na ƒula lili na elie ngba. Nsu si átaya na ulekudi 
ɔmmɔ ɔsɔ unwini ni, na ati ka awɔ ku ƒula badi ƒui bɛdubo bukpi.” 

8Limeyi lɛni nsia ɔtanta tutuutu ni, Abimelek ɔ́lɔ nwuna benengu ƒui ɔ́sala. Na ka 
údie kenye na ɔ́su-ma ala ani ƒui nálɛ ni, báyia geen. 

9Amu na Abimelek ɔ́lɔ Abraham úboku na ɔ́su-nwu ɔnini, “Bi ndi lɛla lɛni na ábla-
bu mɛni? Munuu lɛla lɛdi na lɛ́bla lɛ́ƒiɔ-ɔ ɔsu na áyɔ ka likpidi bonwu lɛmɛni udu 
libo ami ku mina kadi bekyuli lɛlɔ? Ábla-mi lɛla lɛni na balabla ukyuli.” 

10Na Abimelek úye Abraham ɔnini, “Bi ndi-ɔ kasusu kani ɔsu na ábla lɛla lɛmɛni 
udu?” 

11Mmɔ na Abraham údie kenye ɔnini, “Na mina bɔnu kemmo ni, lɛ́su nnii, ‘Kadi 
kamɛni bekyuli balayia Katɔti, na ɔƒɛni kalɛ badubo-mi bɔdu na mina uleku ɔsu.’ 

12Na ɔmmɔ kama lɛnɔ ni, mina ɔnwani na ɔdi sɔsɔ na kalɛ na báwɔ-bu kenye. 
Ɔsika mina ɔti ubi ulekubi na ɔdi, ina ka ɔɔɔdi mina uni náwɔ-nwu. 

13Ɔƒɛni uwi ɔni na Katɔti ɔ́ya na lɛ́tɔlɔ mina ɔti kaduli na línwini ukyuli ɔni nkɛ 
mɔɔví ni, lɛni na lɛ́su mina uleku nnii, ‘Ƒula bɔyɔ bɔni na mɔɔwia ka edie atina-
mi ni, amu ndi ka kesii biala na búsie ni, na asu anini, “Ɔnana ɔmɛni ni, mina 
ɔnwani ɔnanabi na ɔdi.” ’ ” 

14Amu na Abimelek úti baƒonu ku ɔmantɛ bakɔ ku bananabi ku belekubi kabla 
bablane na uti-ma úte Abraham, na ɔ́sɔku ulekudi Sara lɛnɔ úte-nwu. 

15Ɔmmɔ kama ni, Abimelek ɔ́su Abraham ɔnini, “Aanu mina kalɔ nwi késela. 
Teesie na etélie kesii biala na aayɔ́.” 

16Amu na ɔ́su Sara ɔnini, “Líti sika ɔƒualadi nwuna bɔkɔku kenye apim unwi 
muute ƒ'ɔnwani ɔnanabi na bɔƒiɔ bɔni na lɛ́ƒiɔ-ɔ ɔsu. Na ɔmɛni ɔɔtina na bekyuli 
bamɛni ƒui anumi ka álɛ sɛɛn na likpidi biala kudɔ.” 

17Ɔmmɔ kama ni, Abraham ɔ́kpali Katɔti na Abimelek lili na Katɔti ɔ́bwi-nwu ku 
ulekudi ku nwuna kaduli bekyuli ƒui na ɔ́lɛmi-ma kɔwɔ ulu, 

18ɔsika nka Katɔti útile Abimelek ku nwuna kaduli bekyuli ƒui kɔwɔ kenye, 
ɔkɛnku Abraham ulekudi Sara litemi lɛmɛni ɔsu. 

Ala Kalɔ Buse 21 

Sara Ɔ́wɔ Ubi Ɔnanabi 
1Ɔmmɔ kama ni, Unwoti ɔ́nu Sara kɔnyana aani kalɛ na ɔ́su-nwu úse. 

2Sara úbada kaƒɔ na ɔ́wɔ ɔnanabi úte Abraham uwi ɔni na ɔ́ɔbi lɛlɔ mmɔ. Na ɔ́wɔ 
uwi ɔni lɛlɔ na Katɔti ɔ́su úse ka ɔdubɔwɔ pɛpɛɛpɛ. 

3Na Abraham ɔ́sia ubi ɔni na Sara ɔ́wɔ úte-nwu mmɔ lɛnyi ɔnii Isak. 

4Na ka ubidi Isak ɔmɛni ɔ́ƒɔ emeyi maane ni, Abraham úkulo-nwu lego aani kalɛ 
na Katɔti úbo-nwu ɔda. 

5Na uwi ɔmmɔ kemmo ni, Abraham ɔ́ɔƒɔ akwa eti anyɔ asa na Sara ɔ́wɔ ubi ɔmmɔ 
úte-nwu. 

6Ɔmmɔ ɔsu ni, Sara ɔ́su ɔnini, “Katɔti ɔ́ya na mina anumi aƒɛnimi ku lɛma. Na 
ukyuli biala ɔni menu lɛla lɛmɛni ɔdubo bɔma ku-mi ku ebiti.” 

7Na ɔ́sɔ ɔ́su ɔnini, “Ɔma ndubɔkana na nka ɔsu Abraham ɔnini, ami Sara lɛnɔ 
ndubute ubi lɛnyi na ɔnyimi. Nsu ina ka Abraham ɔ́ɔbi ni, lɛ́wɔ lite-nwu na 
nwuna linengu uwi.” 

Abraham Ɔ́nyonu Hagar Ku Ubidi Ismael 
8Isak úbabi lɛlɔ na basɔ belete-nwu lɛnyi. Na uwi ɔmɛni kemmo ni, Abraham ɔ́di 
limeyi libendi lɛdi. 

9Nsu Sara ɔ́nu ɔ́ti ka ubi ɔni na Hagar ɔni ndi Egyipteni ɔ́wɔ úte Abraham ɔɔmá 
ubidi. 

10Anwuɔsu ɔ́su Abraham ɔnini, “Bɔku uleku ɔni mɔɔbla kaduli kabla mmɔ ku 
ubidi na batɔlɔ kaduli mmɔ, ɔsika uleku ɔni mɔɔbla kaduli kabla ubi ku mina ubi 
Isak balakana bana ɔti ala bule bɔdi.” 

11Litemi lɛmɛni lɛ́kpulu Abraham kayi, ɔsika lɛdanku ubidi. 

12Nsu Katɔti ɔ́su-nwu ɔnini, “Awɔ, nu lɛla biala na Sara wasu-ɔ. Na kayi 
katakpulu-ɔ na ƒ'ubidi ku ƒula kabla ɔblane uleku ɔmɛni lɛlɔ. Ɔsika ɔkɛnku Isak 
lɛlɔ na adubudie kaba aani kalɛ na lɛ́su-ɔ líse. 

13Na ƒula kabla ɔblane uleku ɔmmɔ ubidi ni, ndubɔya na udie kaba na benwini 
kadi ka anwu lɛnɔ ɔdi ƒ'ubidi ɔsu.” 

14Limeyi lɛni nsia ɔtanta tutuutu ni, Abraham úti adila ku ntu ɔsii ɔdi útile Hagar 
na údie anwu ku ubidi ɔnanabi ɔmmɔ ulu. Uleku ɔmmɔ ɔ́yu ulu na ɔkɛ ɔɔví Beer-
Seba ketele kemmo. 

15Ka ntu búbasa ɔsii ɔmmɔ kemmo ni, ɔda ubi ɔmmɔ ɔ́kya ɔyuli ɔdi kalɔ. 

16Na anwu ɔ́kpɛ ɔ́lɛ-nwu kudɔ úsie kama blii, ɔsika ɔ́su lɛlɔ ɔnini, “Naaakana 
bunye bɔnu kalɛ na mina ubi uukpi.” Na ka ulie kesii kammɔ ni, úse kalɔ uuwulo 
keku geen. 

17Katɔti únu ka ubi ɔmmɔ uuwulo. Amu na Katɔti ɔtu ɔdi ɔ́kpali úmene ɔ́si Katɔ 
na ɔ́su Hagar ɔnini, “Hagar, bi nébo? Tayia! Katɔti únu ka ɔnamu ɔmmɔ uuwulo 
na kesii kani na ɔtɛ. 

18Sie na atáda-nwu kɔnu na ɔta unye, ɔsika ndubɔya na udie kaba na benwini 
kadi bekyuli bonwu.” 

19Mmɔ ni, Katɔti ɔ́ya na uleku ɔmmɔ anumi ábla nwaa na ɔ́nu libiɔ lɛdi na mmɔ 
ka ntu buwi. Anwuɔsu úsie na útédu ntu úyile ɔsii ɔmmɔ na úte ubidi na ɔ́ni. 

20Katɔti ɔ́nu ubi ɔmmɔ lɛlɔ útédu ka ɔ́bi lɛlɔ. Ɔ́kya ketele kammɔ kemmo na 
úbenwini ɔgbini. 

21Na uwi ɔni na ɔkya ketele kani baalɔ Paran kemmo mmɔ ni, uni ɔ́wia uleku 
ɔ́siku Egyipte úte-nwu na úti. 

Abimelek Ku Abraham Bényimi Lɛla Lɛdi Na Beer-Seba 

22Na uwi ɔmmɔ kemmo ni, Abimelek ku nwuna bekpone ɔtɔnkune ɔni baalɔ 
Pikol básu Abraham banini, “Bɔɔnu ka Katɔti uliku-ɔ na ƒula lɛla biala na aabla 
kemmo. 

23Ɔƒaani ni, mɔɔwia ka ese kenye kadi ete-mi na Katɔti anumi na mɛni ka 
aaadubo ami iye mina bebi iye bawɔ bɔtɔlɔ. Ka ɔƒɔ na adi na eli kalɔ kamɛni 
kemmo ɔsu ni, bla lɛbuni lɛni na lɛ́bla líte-ɔ te ami ku mina kalɔ kamɛni lɛlɔ 
bekyuli ƒui.” 

24Amu na Abraham údie kenye ɔnini, “Lɛ́kpali Unwoti muusé kenye ka ndubɔbla 
bɔsiaku lɛni.” 

25Ɔmmɔ kama ni, Abraham údie lɛla lɛni muukpóku-nwu ɔ́su Abimelek ɔ́si libiɔ 
ku ntu bɔni na nwuna kabla bablane béƒie báƒɔ-nwu kudɔ lɛlɔ. 

26Nsu Abimelek ɔ́su ɔnini, “Lɛɛɛgyi ukyuli ɔni nábla lɛla lɛmɛni udu. Na awɔ lɛnɔ 
átasu-mi ɔmɛni kudii. Na ńtenu lɛla lɛmɛni lɛnɔ kudii si ɔɔɔdi ɔmwi.” 

27Ɔmmɔ ɔsu Abraham úti baƒonu ku ɔmantɛ bakɔ na úti-ma úte Abimelek na 
bana inyɔ bényimi lɛlakpa linwi. 

28Abraham údie baƒonu beledi bakɔdi maatɛ úse kɔmadɔ na bakladi akɔ. 

29Amu na Abimelek úye-nwu ɔnini, “Baƒonu beledi bakɔdi maatɛ bani na édie ése 
kɔmadɔ mmɔ kalɔ ndi bi?” 

30Mmɔ na Abraham údie kenye ɔnini, “Mɔɔyɔ́ ka aƒɔ baƒonu maatɛ bamɛni asiku-
mi kudɔ aani kenye budie likpose ka ami néku libiɔ lɛmɛni.” 

31Ɔmɛni ɔsu na baalɔ kesii kani na ala ammɔ álɛ banii Beer-Seba. Ɔsika mmɔ na 
bana inyɔ bákpali ala bényimi lɛla lɛdi bése. 

32Na lɛla lɛmmɔ bunyimi kama na Beer-Seba mmɔ ni, Abimelek ku nwuna 
bekpone ɔtɔnkune Pikol bénwini bésie Ƒilistiƒuɔ kalɔ lɛlɔ. 

33Na Abraham ɔ́lɛ ɔyuli kugyii kɔdi na Beer-Seba mmɔ. Na mmɔ na ɔ́kpali Katɔti 
lɛnyi ɔnii, Unwoti, Uwi Ƒui Katɔti. 

34Na Abraham úlie Ƒilistiƒuɔ kalɔ lɛlɔ uwi gyɔlɔɔ. 

Ala Kalɔ Buse 22 

Katɔti Ɔ́kɔku Abraham Ɔnu 
1Akwa adi kama ni, Katɔti ɔ́kɔku Abraham ɔ́nu na ɔ́kpali-nwu ɔnini, “Abraham!” 
Na Abraham lɛnɔ ɔ́tuna ɔnini, “Ati, aanu-mi.” 

2Amu na Katɔti ɔnini, “Ta na eti ƒ'ubidi Isak unwi pɛ ɔni na aayɔ́ mmɔ, na eteesie 
Moria kalɛkɛ lɛlɔ. Mmɔ ni, tádu-nwu na akyula-nwu eti abla akpala ete-mi na 
kɔbi kɔni matina-a lɛlɔ.” 

3Ka kadi kégye lɛdigye tutuutu ni, Abraham ɔ́ta na útile nwuna ebuo ala utine ala 
na ɔ́bala-nwu ala kaduɛ. Amu na útiku nwuna kabla bablane inyɔ ku ubidi Isak. 
Na ka ɔ́yɔ ekyweni pii na edu kalɛ na weti wakyula akpala ammɔ ni, ɔ́yu ulu úsie 
kesii kani na Katɔti ɔ́tina-nwu mmɔ. 

4Na ka bákɛ ulu bésela limeyi lɛtɛdi lɛlɔ ni, Abraham ɔ́talaku anumi na ɔ́nu kesii 
kammɔ úmene. 

5Amu na ɔ́su nwuna kabla bablane ɔnini, “Amii bɛsɔ binye mɛni ku ebuo ala utine 
ɔmmɔ. Na ami ku mina ubi busie butákpa Katɔti na bɔsɔ bunwini bubo.” 

6Ɔmmɔ kama ni, Abraham úti ekyweni ammɔ útile ubidi Isak. Na anwu ɔlati ɔda 
ogya ku kewii. Amu ka bana inyɔ bakɛ bésela ni, 

7Isak ɔ́kpali ɔti ɔnini, “Ati.” Mmɔ na ɔti lɛnɔ ɔ́tuna ɔnini, “Ubi.” Amu na Isak úye-
nwu ɔnini, “Búti ekyweni, na bɔda ogya, na koƒonu kɔni na bɔdubo bɔkyula bɔbla 
akpala ammɔ ni, ntele-ku?” 

8Amu na Abraham údie kenye ɔnini, “Ubi, Katɔti ɔlati ndubute-bu koƒonu kɔni na 
bɔdubuti bɔbla akpala ammɔ.” Ka ɔ́su-nwu lɛni ni, básɔ béti bákɔ bésela. 

9Na ka bédu kesii kani na Katɔti ɔ́tina-nwu mmɔ ni, Abraham ɔ́tu lɛkpabi na ɔ́tɛ 
ekyweni ammɔ ɔ́sia-ni lɛlɔ. Na ɔ́da ubidi na únyimi-nwu kaduɛ na ɔ́gyu-nwu ɔ́sia 
lɛkpabi lɛmmɔ lɛlɔ na ekyweni ammɔ lɛlɔ. 

10Mmɔ na úsienku kɔnu na údie nwuna kewii kalɛ na ɔdu ubidi. 

11Kɔnakunwi ni, Katɔti ɔtu ɔdi ɔ́kpali ɔ́siku Katɔ ɔnini, “Abraham! Abraham!” 
Amu na Abraham údie kenye ɔnini, “Aanu-mi mɛni.” 

12Mmɔ ni, ɔtu ɔmmɔ ɔ́su Abraham ɔnini, “Ƒula kɔnu kutetuku ɔnamu ɔmmɔ. Na 
tabla-nwu lɛla lɛdi lɛnɔ. Ɔƒɛni na lɛ́nu lɛ́ti ka aayia Katɔti sɔsɔ. Ɔsika éteni ka eti 
ƒ'ubidi ɔni ndi ubi unwi pɛ ɔni na ebo ete-nwu.” 

13Amu ka Abraham ɔ́talaku anumi ɔɔnu ni, ɔ́nu koƒonu kɔgyani bonwu kɔdi ka 
kunye na kuna ese ábala kugyii kɔdi kɔgba. Amu na úsie útédie koƒonu kɔmmɔ 
na úti-ku ɔ́kpa ɔ́bla akpala na ubidi ɔmmɔ kenye. 

14Ɔmmɔ ɔsu ni, Abraham ɔ́lɔ kesii kammɔ ɔnii Katɔti Ɔdubute. Na úti úbedu ku 
ɔmwi limeyi lɛmɛni lɛlɔ ni, ɔdi lɛsugba lɛdi na baasu banii, “Na Unwoti kɔbi lɛlɔ 
ni, anwu ɔlati ɔdubute lɛla lɛni bɔɔwia.” 

15Ɔmmɔ kama ni, Katɔti ɔtu ɔmmɔ ɔ́sɔ ɔ́kpali Abraham kunyɔdi. 

16Na ɔ́su-nwu ka Unwoti Katɔti ɔ́su ɔnini, “Éteni ka eti ƒ'ubidi unwi pɛ akpa ete-
mi. Anwuɔsu ni, lɛ́kpali lɛlɔ líse kenye ka 

17ndubute-ɔ kusɛ kusɛ na lɛya na ƒula kaba bebi bemomo betulo ayabi. Na 
badubo bumomo aani ɛpu kɔnwinimi. Na ƒula bawɔ badubo bukpo na baƒɔ bana 
bekisine lɛma linengudi ƒui. 



40 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

18Na ɔkɛ ƒula kaba kemmo ni, ndubute kayawi ƒui bekyuli kusɛ kusɛ. Ɔsika énu-
mi litemi na ádi-ni lɛlɔ.” 

19Ɔmmɔ kama ni, Abraham ɔ́sɔ únwini úsie nwuna kabla bablane kudɔ. Na 
bénwini bésie Beer-Seba. Na Abraham útélie Beer-Seba mmɔ. 

Bebi Bani Nahor Ɔ́wɔ 
20Uwi ɔdi kama ni, bábasu Abraham banini, “Milka lɛnɔ únwini uwele.” Ɔsika ɔ́wɔ 
bananabi úte ɔnwani ɔnanabi ɔni ndi Nahor. 

21Us ndi ubi udeedi, na Bus ɔsia ku Kemuel ɔni ndi Aram kadi bekyuli ɔti. 

22Ɔmmɔ kama Kesed ɔsia ku Haso ku Pildas ku Yidlaƒ ku Betuel. 

23Betuel ɔmɛni náwɔ Rebeka. Na bananabi maane bamɛni na Milka ɔ́wɔ úte 
Abraham ɔnwani ɔnanabi Nahor. 

24Na nwuna ɔsɔnɔ ɔni baalɔ Rehuma lɛnɔ ɔ́wɔ bananabi úte-nwu. Na bebi bammɔ 
ndi Teba ku Gaham ku Tahas ku Maaka. 

Ala Kalɔ Buse 23 

Sara Úkpi Na Báva-nwu 
1Sara úlie ngba na ɔ́ƒɔ akwa eti anyɔ ku aavlanyɔ-maatɛ. 

2Na úkpi na Kiriat-Arba, ɔni lɛnɔ basɔ baalɔ Hebron, na Kanaan kalɔ lɛlɔ. Mmɔ na 
Abraham útéwulo-nwu. 

3Ɔmmɔ kama ni, Abraham ɔ́tɔlɔ kesii kani na ulekudi ɔtɛ mmɔ na útátɛmiku 
Hetiƒuɔ. Na ɔ́su-ma ɔnini, 

4“Kadi bamba ukyuli na ndi. Na ndi ɔƒɔ na bina akɔ. Mɔɔyɔ́ ka bibo kabuli kalɔ 
kadi bite-mi na liye na bina kudɔ mɛni, na liti linwini bekyuli kavakɔ kalɛ na 
lɛkana na lɛva mina uleku.” 

5Mmɔ na Hetiƒuɔ bammɔ bédie kenye na básu Abraham banini, 

6“Ati, kywɛ-bu atu, ɔgadine ɔni na áƒɔ lɛnyi geen na adi na bula akɔ. Anwuɔsu ti 
ƒula ukpine táva kɔƒiɔtɔ kɔbuni kɔni na béku bése mmɔ akɔ unwi kemmo. Bula 
akɔ ɔdi biala uléni ka ava ƒula ukpine na nwuna kaƒiɔtɔ kadi kemmo.” 

7Amu na Abraham ɔ́ta na úboku lili kalɔ na Hetiƒuɔ bammɔ ƒui anumi. 

8Na ɔ́su-ma ɔnini, “Si bínu kalɔ ka lɛva mina ukpine ni, amu bɛkywɛ-mi atu na 
bivele Soha ubidi Eƒron bite-mi. 

9Na uti Makpela lɛtakpɛ ubu ɔni ndi anwu Eƒron ɔdi na ɔkya nwuna kalɔ 
kawɔlɔkɔ mmɔ uye ute-mi. Bɛsu-nwu na uye-ka ute-mi na kuye kɔni na ɔ́manku 
kenye. Na liti mmɔ linwini bekyuli kavakɔ.” 

10Amu na Eƒron, Hitini ɔmmɔ údie kenye na ɔma ɔmmɔ ɔba kenye kesii kani na 
bása beli mmɔ, na ɔ́su Abraham ɔnini, 

11“Ati, neeeye-ka neeete-ɔ! Líti kalɔ kammɔ líte-ɔ ƒaa ku lɛtakpɛ ubu ɔni nkya 
kalɔ kammɔ kemmo na bekyuli bamɛni ƒui anumi kalɛ na ava ƒula ukpine.” 

12Mmɔ ni, Abraham ɔ́sɔ úboku lili kalɔ na bekyuli bammɔ ƒui anumi. 

13Na ɔ́su Eƒron na bana ƒui anumi ɔnini, “Kywɛ-mi atu. Si adubo bɔtunaku-mi ni, 
ndubɔƒɔ kalɔ kammɔ ƒui kayu. Anwuɔsu nuku-mi kalɔ na aƒɔ sika ɔƒualadi ɔmmɔ 
na ɔdia na lɛva mina ukpine na mmɔ.” 

14Amu na Eƒron ɔ́su Abraham ɔnini, 

15“Ati, kalɔ kammɔ kadubɔƒɔ aani sika ɔƒualadi ebi antabi akyami atɛ bɔkɔku unu. 
Nsu ni, bi na ɔmmɔ ɔdi na ami ku-ɔ ntɛ? Sie na atáva ƒula ukpine.” 

16Mmɔ ni, Abraham ɔ́kɔku sika ɔƒualadi bɔkɔku bɔmmɔ kenye úte Eƒron aani kalɛ 
na anwu ɔlati ɔ́su na kadi ƒui anumi ɔni ndi antabi akyami atɛ unu bɔkɔku aani 
kalɛ na uwi ɔmmɔ beyedine baakɔ́ku ala kalɛ. 

17Anwuɔsu Eƒron kalɔ kani kemmo na Makpela lɛtakpɛ ubu ɔmmɔ ɔkya na kede 
Mamre ni, kalɔ kammɔ ku egyii ani ƒui nkya kalɔ kammɔ kemmo útédu kana lɛmii 
ƒui ni, bávumana-ka ɔlati na bénweni ɔku básia-ka lɛlɔ. 

18Na kalɔ kammɔ ƒui kénwini Abraham kadi na ɔdi-nwu kese na kadi ƒui bani 
nébo ɔma ɔmmɔ ɔba kenye mmɔ ƒui anumi. 

19Na ɔmmɔ kama ni, Abraham útáva ulekudi na Makpela lɛtakpɛ ubu na kalɔ 
kammɔ kemmo. Na kalɔ kammɔ kedenku Mamre na Hebron na Kanaan kalɔ 
kemmo. 

20Ɔmmɔ ɔsu ni, Hetiƒuɔ bénweni ɔku bávumana kalɔ kammɔ ɔlati béte Abraham, 
na mmɔ únwini bekyuli kavakɔ. 

Ala Kalɔ Buse 24 

Isak Úti Rebeka 
1Na uwi ɔmmɔ kemmo ni, Abraham ɔ́ɔbi lɛlɔ geen ɔni na nwuna akwa éesie 
anumi. Na Katɔti úte-nwu kusɛ kusɛ na nwuna ngba keliela biala kemmo. 

2Limeyi lɛdi ni, Abraham ɔ́lɔ nwuna kabla ɔblane unengu ɔni mɔɔnu nwuna ala 
ƒui lɛlɔ na ɔ́su-nwu ɔnini, “Va enu mina lɛgba kalɔ mɛni na ese-mi kenye 

3na Unwoti Katɔti ɔni ndi katɔ ku kalɔ ƒui ɔti lɛnyi kemmo ka ni, alawia uleku ɔdi 
na Kanaanƒuɔ bani akɔ na akya mɛni elete mina ubi ɔnanabi. 

4Mmomu adubusie ami ɔlati kalɔ lɛlɔ na mina ɔtɔ kemmo banwani akɔ atáwia 
uleku eboku mina ubi Isak.” 

5Amu na nwuna kabla ɔblane ɔmmɔ úye Abraham ɔnini, “Na si uleku ɔmmɔ útayɔ 
ka ɔsiaku-mi ubo kalɔ kamɛni lɛlɔ nɔɔ? Aayɔ́ ka lɛkpanku ƒ'ubidi lɛsɔku lisienku 
ƒula kalɔ lɛlɔ kesii kani na ási?” 

6Mmɔ na Abraham ɔ́su nwuna ala lɛlɔ ɔnune ɔmmɔ ɔnini, “Oowo! Tasɔku mina 
ubi tesienku mina kaduli bekyuli ɔma.” 

7Na ɔ́sɔ ɔ́su-nwu ɔnini, “Unwoti ɔni ndi Katɔti ni, anwu nálɔ-mi ɔ́siku mina ɔti 
kaduli ku mina kalɔ lɛlɔ. Na anwu nákpali lɛlɔ úse-mi kenye ɔnini, ‘Ƒula bawɔ na 
ndubuti kalɔ kamɛni lite.’ Anwu ɔmmɔ ndubɔya na nwuna ɔtu ɔtɔnku-ɔ. Na 
ɔdubɔya na akɛ uleku asiku mmɔ eboku mina ubi ɔnanabi. 

8Na si uleku ɔmmɔ nétenu kalɔ ka ɔsiaku-ɔ ubo mɛni ni, na lɛla lɛdi lɛsɔ lɛɛɛda-a 
na kenye kani na ése-mi mɛni lɛlɔ. Na lɛla lɛni kani na mɔɔwia ka asia anu kaduɛ 
ndi ka alasɔku mina ubi elésienku mmɔ.” 

9Anwuɔsu ala lɛlɔ ɔnune ɔmmɔ lɛnɔ úse kenye na Katɔti lɛnyi kemmo na nwuna 
ɔtɔlati Abraham anumi ka ɔdubɔdi litemi lɛmmɔ lɛlɔ aani kalɛ na ɔ́su-nwu. 

10Ɔmmɔ kama ni, ala lɛlɔ ɔnune ɔmmɔ úti nwuna ɔtɔlati Abraham bebuo ala 
betine leevu. Na úti ala abuni lidu lidu ɔ́siku nwuna ɔtɔlati kudɔ na ɔ́yu ulu ɔ́tɔlɔ 
úsie kalɔ kani baalɔ Mesopotamia ɔ́sia úsela ɔma ɔni kemmo na Nahor uli. 

11Ka bédu libiɔ lɛdi kɔtu na ɔma ɔmmɔ kabanye ni, ala lɛlɔ ɔnune ɔmɛni ɔ́ya na 
bebuo bammɔ báyu bébi libiɔ lɛmmɔ kɔtu. Na uwi ɔmmɔ ɔ́ɔbla useyi uwi buɛɛ 
uwi ɔni na beleku beesié ketu. 

12Amu na ɔ́kpali katɔ ɔ́su ɔnini, “O Unwoti, mina ɔtɔlati Abraham Katɔti, ya na 
lɛla lɛni ɔsu na líbo mɛni lɛtɛ lite-mi ɔmwi. Na anu mina ɔtɔlati Abraham 
kɔnyana. 

13Aanu ka nnye libiɔ lɛmɛni kɔtu, na ɔma ɔmɛni belekubi báasi badubo 
bebeteedu ntu. 

14Anwuɔsu si lɛ́su ulekubi ɔdi nnii, ‘Yula ƒula libui kya libiɔ lɛmɛni kemmo na 
ete-mi ntu bɔdi na lɛni,’ na anwu lɛnɔ únu kalɔ na ɔ́su ɔnii, ‘Aanu ntu, ni ƒaa na 
lidu bɔdi lite ƒula bebuo lɛnɔ na bani’ ni, mmɔ na ndubɔnu lɛti ka anwu na áƒuna 
éte ƒula kabla ɔblane Isak. Na ɔkɛ ɔmɛni lɛlɔ ni, ndubɔnu lɛti ka ánu mina ɔtɔlati 
kɔnyana.” 

15Uwi ɔni na ɔ́kpali Katɔ ɔɔwɔlɔ lɛni kani na Rebeka ɔ́da úbalɛ na nwuna libui 
lɛsia-nwu lɛmangba. Rebeka ɔmɛni ɔdi Betuel ubidi. Na Betuel ɔmmɔ lɛnɔ ɔdi 
Milka ubi ɔnanabi. Na Milka ɔmɛni ni, anwu ndi Abraham ɔnwani Nahor ulekudi. 

16Rebeka ɔmɛni ɔdi adagyaa ɔni na anwu ku ɔnana ɔdi bétesie lɛlɔ kudɔ kudii, na 
ɔɔdia bɔnu geen. Úduo libiɔ lɛmɛni kemmo na útédu ntu úyile nwuna libui na ɔ́lɛ 
úbo. 

17Amu na ala lɛlɔ ɔnune ɔmɛni ɔ́babla útásiaku-nwu na ɔ́su-nwu ɔnini, “Buvele 
nda-a, du ntu blii bɔdi na ƒula libui kemmo te-mi na lɛni.” 

18Kɔnakunwi ni, Rebeka ɔ́su-nwu ɔnini, “Ati, ni ntu ƒaa.” Na ɔ́yula libui lɛmmɔ 
ɔ́kya-nwu enu kemmo ɔnii ɔni. 

19Ka ɔ́ni ntu bɔmmɔ ɔ́wɔlɔ kama ni, Rebeka ɔ́su-nwu ɔnini, “Ndubudu bɔdi liboku 
bebuo bammɔ lɛnɔ na bani wetédu uwi ɔni na bana ƒui bani-mu na búdu-ma 
ɔkwɛ.” 

20Anwuɔsu ɔ́babla na úwilimi ntu bɔkladi úwi bana kalɛkɛ kani kemmo na baaní 
ntu kemmo. Na úsie útédu ntu bɔmmɔ ɔ́sia kama laa útédu uwi ɔni na bebuo 
bammɔ ƒui báni ntu na búdu-ma ɔkwɛ. 

21Na uwi ɔmmɔ ƒui ni, ala lɛlɔ ɔnune ɔmmɔ unye ɔɔnu Rebeka kpoo ɔnii ɔɔnu ɔti 
si Unwoti Katɔti ɔ́ya na nwuna ulu ɔni na úsie ɔ́lɛ-nwu kɔsia sɔsɔ. 

22Ka bebuo bammɔ báni ntu bɔmmɔ báwɔlɔ ni, ala lɛlɔ ɔnune ɔmmɔ údie sika 
ugyiedi kakwɛnimi kani kadi kammɔ bekyuli baakya enwu kemmo úte-nwu. Na 
úte-nwu sika ugyiedi kɔkwɛnimi inyɔ kɔni mbo unu na baakya enu. 

23Mmɔ na úye Rebeka ɔnini, “Ɔma ubidi na adi? Mɔɔyɔ́ lɛti si ndubɔkɛ keduokɔ 
kadi na ƒula ɔti kesii si lɛtɔ lɛdi lɛdubɔkya na ami ku mina badi bɔdubɔkɛ 
katɛnkɔ?” 

24Amu na údie kenye ɔnini, “Betuel ɔni na Milka ku Nahor báwɔ ni, nwuna ubidi 
ulekubi na ndi.” 

25Na ɔ́sɔ ɔ́su lɛnɔ ɔnini, “Bubo kɔtɛnkɔ na awɔ ku ƒula badi bɛtɛ, na bubo livo lɛni 
lɛlɔ na bebuo baatɛ ku alakpi ani bakun kaduɛ.” 

26Mmɔ ni, ɔnana ɔmmɔ úboku lili kalɔ na úmwi Katɔti. 

27Na ɔ́su ɔnini, “Bemwi Unwoti mina ɔtɔlati Abraham Katɔti. Ɔsika útayiƒala kalɛ 
na ɔɔnu mina ɔtɔlati kɔnyana ku kalɛ na ɔɔdi nwuna etemila ani na ɔ́su-nwu úse 
lɛlɔ teete-nwu. Na ami ni, Unwoti Katɔti ɔ́tɔnku-mi na lísie ulu ɔmɛni ńtédu mina 
ɔtɔlati lɛlɔ bekyuli kudɔ.” 

28Rebeka úkeli na útásu nwuna kaduli bekyuli ala amɛni ƒui. 

29-30Na ɔnwani ɔnanabi ɔdi ɔkya na baalɔ-nwu Laban. Ka Laban ɔmɛni ɔ́nu 
kɔkwɛnimi kɔni nkya ɔnwani enwu ku enu ni, úkeli úsie útánu ala lɛlɔ ɔnune 
ɔmmɔ na bebuo bammɔ kudɔ na libiɔ kɔtu mmɔ. 

31Na ɔ́su-nwu ɔnini, “Katɔti kusɛ kusɛ ɔsiaku-ɔ geen. Bo na buteesie. Tasɔ tenye 
libiɔ lɛmmɔ kɔtu lɛni. Lɛ́ɛklibi ɔtɔ ku bebuo bammɔ kakyakɔ ƒui líse.” 

32Amu na ɔnana ɔmmɔ ɔ́siaku Laban úsie kaduli na báƒɛnimi bebuo bammɔ etila. 
Na béti livo ku alakpi ani lɛlɔ na bebuo bammɔ badubɔtɛ béboku bebuo bammɔ. 
Na bédu ntu béboku bekyuli bani na anwu ku-ma bakɛ banii baƒɔ lɛgba. 

33Na béti adila bébese-ma, nsu ala lɛlɔ ɔnune ɔmmɔ ɔ́su-ma ɔnini, “Lɛɛɛdubo 
bɔdi tɔ wetédu ka lɛ́su-mii lɛla lɛni na ndanku lɛ́wɔlɔ.” Mmɔ ni, Laban ɔ́su-nwu 
ɔnini, “Taasu lɛla lɛni na adanku.” 

34Amu na ɔnana ɔmɛni úse kalɔ ɔnini, “Abraham kabla ɔblane na ndi. 

35Na Unwoti Katɔti úte mina ɔtɔlati kusɛ kusɛ geen na ubo lɛkɛ kaduɛ. Ubo 
baƒonu ku ɔmantɛ bakɔ ku sika ɔƒualadi ku ugyiedi. Ubo kabla bablane bananabi 
ku belekubi. Ubo bebuo ala betine benengudi bani mbo keƒu ku baƒlumu lɛnɔ. 

36Na Sara ɔni ndi mina ɔtɔlati ulekudi ni, ɔ́ɔbi asa na ɔ́wɔ ubi unwi pɛ. Na ubi 
ɔmɛni ɔdi ɔnanabi ɔni na mina ɔtɔlati úti nwuna ala ani ƒui na ubo úte. 

37Mina ɔtɔlati ɔ́ya na lɛ́kpali Katɔti líse-nwu kenye, na ɔ́su-mi ɔnini, ‘Tawia uleku 
ɔdi tete mina ubi ɔsiku Kanaanƒuɔ kadi bani akɔ na nkya mɛni bebi belekubi akɔ. 

38Mmomu teesie mina ɔti kaduli bekyuli akɔ na ami ɔlati kɔdua kemmo na atáwia 
uleku ete mina ubi ɔnanabi.’ 

39“Amu na líye-nwu nnini, ‘Na si uleku ɔmmɔ nétenu kalɔ ka ɔsiaku-mi ubo mɛni 
nɔɔ?’ 

40“Mmɔ na údie kenye ɔnini, ‘Katɔti ɔni mɔɔnu kalɛ na nlie ngba nte-nwu ni, 
ɔdubɔtala nwuna ɔtu na ɔsiaku-ɔ na ulu ɔni na adubo busie kemmo na lɛla biala 
lɛtɛ. Na adubɔkɛ uleku eboku mina ubi asiku mina kɔdua ku mina ɔti kaduli 
bekyuli akɔ. 

41Na si ésie mina kɔdua na ama nétenu kalɔ na bete-ɔ uleku ɔmmɔ ni, lɛla lɛdi 
lɛsɔ lilada-a.’ 

42“Na uwi ɔni na ḿbedu libiɔ lɛmmɔ kɔtu ɔmwi ni, lɛ́kpali Katɔti lɛ́su-nwu nnini, 
‘O Unwoti mina ɔtɔlati Abraham Katɔti, si ɔ́yɔ-ɔ kaƒɔ ni, na aya na lɛla lɛni ɔsu na 
muusié ulu ɔmɛni ubo-nwu kemmo lɛni. 

43Aanu-mi ka nnye libiɔ lɛmɛni kɔtu, na si ulekubi ɔdi úbo ɔnii ubedu ntu ni, 
ndubɔsu-nwu nnii, “Buvele du ntu blii bɔdi na ƒula libui kemmo te-mi na lɛni” 

44na si ɔ́su-mi ɔnii, “Ati, ni ntu ƒaa na lidu bɔdi lite ƒula bebuo lɛnɔ na bani” ni, na 
aya na ɔbla ka anwu na awɔ mina Unwoti áƒuna éte mina ɔtɔlati ubidi.’ 

45“Uwi ɔni na lɛ́kpali katɔ mɔɔwɔlɔ lɛni na mina lili kemmo kani na Rebeka ɔ́da 
ɔ́lɛ. Na nwuna libui lɛsia-nwu lɛmangba, na ɔ́yu úduo libiɔ lɛmmɔ kemmo útédu 
ntu. Na lɛ́su-nwu nnini, ‘Buvele, te-mi ƒula ntu bɔmmɔ bɔdi na lɛni.’ 

46“Amu na ɔ́babla ɔ́yula nwuna libui ɔ́siku lɛmangba na ɔ́su-mi ɔnini, ‘Ati, ni ntu 
ƒaa. Na lidu bɔdi lite ƒula bebuo lɛnɔ na bani.’ Ɔmmɔ ɔsu lɛ́ni na údu bɔbambadi 
úte bebuo bammɔ lɛnɔ ƒui. 

47“Amu na líye-nwu nnini, ‘Ɔma ubidi na adi?’ Mmɔ na údie kenye ɔnini, ‘Betuel 
ɔni na Milka ku Nahor báwɔ ni, nwuna ubidi ulekubi na ndi.’ “Amu na líti enwu 

kakwɛnimi kammɔ lɛ́kya-nwu enwu. Na líti kɔkwɛnimi inyɔ kɔmmɔ lɛnɔ lɛ́kya-
nwu enu. 

48Na ɔmmɔ kama lɛ́kya lili kalɔ na límwi Unwoti Katɔti. Lɛ́kɔliku Unwoti mina 
ɔtɔlati Abraham Katɔti lɛnyi katɔ. Anwu nátɔnku-mi ɔ́vinku ulu ɔni geen lɛlɔ na 
ɔlɛka lɛsia. Na ḿbasiaku mina ɔtɔlati Abraham ɔlati ɔnwani uwɔ lite ubidi 
ɔnanabi ka uti-nwu. 

49Ɔmɛni ɔsu ni, si bɛdubɔbla mina ɔtɔlati kaƒɔ buni na bɛdubɔdi nwuna litemi 
lɛlɔ bite-nwu ni, na bɛsu-mi. Na si ɔɔɔdi lɛni lɛnɔ ni, na bɛsu-mi na lɛti kesii kani 
na masia.” 

50Amu na Laban ku Betuel bédie kenye banini, “Katɔti ɔlati nábla ala amɛni ƒui 
lɛni, anwuɔsu abu buuubo lɛla lɛdi na bɔɔsu-ɔ na ulu ɔdi biala lɛlɔ. 

51Aanu Rebeka nnye. Tiku-nwu na biteesie. Na unwini ƒula ɔtɔlati ubidi uleku 
aani kalɛ na Katɔti ɔlati ɔ́tina.” 

52Ka Abraham kabla ɔblane únu lɛla lɛni na básu ni, úboku lili kalɔ úte Unwoti 
Katɔti na ɔ́gya-nwu enu. 

53Na údie adi abuni ku sika ugyiedi ku ɔƒualadi adala abambadi ani náƒɔ kuye 
geen úte Rebeka. Na úti ala bamba ani lɛnɔ náƒɔ kuye geen úte Rebeka ɔnwani 
Laban ku bana uni lɛnɔ. 

54Ɔmmɔ kama asa na anwu ku nwuna kabla bablane bakpana bani nsiaku-nwu 
bádi na báni na bátɛ mmɔ na kadi kégye. Kadi kégye ɔtanta ni, ɔnana ɔmɛni ɔ́su 
kaduli bekyuli ɔnini, “Bidie-mi ulu na nteesie mina ɔtɔlati kudɔ.” 

55Nsu Rebeka ɔnwani ku bana uni básu banini, “Ya na ulekubi ɔmɛni ɔkya-bu 
kudɔ emeyi leevu asa na bɛtɔlɔ.” 

56Mmɔ na ɔnana ɔmmɔ lɛnɔ ɔ́su ɔnini, “Bɛsɔ bitaƒɔ-mi bitakya mɛni uwi ɔni na 
Katɔti ɔ́ɔya na lɛla biala líbo líte kalɛ na ɔ́tina na ulu ɔni na muusié kemmo. 
Anwuɔsu bidie-mi ulu na nteesie mina ɔtɔlati kudɔ.” 

57Amu na básu-nwu banini, “Ya na bɔlɔ ulekubi ɔmmɔ ɔlati na ubo na buye-nwu 
kenye litemi bunu.” 

58Ɔmmɔ ɔsu bálɔ Rebeka na béye-nwu banini, “Aayɔ́ ka asiaku ɔnana ɔmɛni na 
biteesie?” Amu na údie kenye ɔnini, “Ndubusie.” 

59Ka ɔ́su lɛni ni, bédie Rebeka ulu ku ulekubi ɔni mɔɔnu-nwu lɛlɔ ku Abraham 
kabla ɔblane ɔmmɔ ku bekyuli bani nsiaku-nwu. 

60Béte Rebeka kusɛ kusɛ na básu-nwu banini, “Bula ɔnwani ulekubi, buuvele 
Katɔti bɔnii 

ɔ́ya-a na awɔ bebi pii na bemomo liti liti. Na ɔya na bawɔ bamɛni badi bana 
bekisine ƒui lɛlɔ betédu bana kɔyakun muedi.” 

61Ɔmmɔ kama ni, Rebeka ku belekubi bani ƒui mɔɔbla-nwu kabla báklibi lɛlɔ na 
bákɔ bélie bebuo ala betine bammɔ lɛlɔ na ama ku ɔnana ɔmmɔ báyu ulu bátɔlɔ. 
Anwuɔsu ɔnana ɔmmɔ ɔ́kpanku Rebeka ɔ́tɔlɔku. 

62Uwi ɔmmɔ kemmo kani ni, Isak ɔ́si kesii kani baalɔ banii Beer Lahai Roi na 
Negev ketele kani kemmo na úlie ɔdubo. 

63Useyi uwi ɔdi ni, ɔ́vi ɔgbami úsie kalɔ kani nwi mmɔ kemmo ɔnii anwu ku 
nwuna Katɔti batátɛmi. Na ka ɔ́talaku anumi ɔ́nu nwuna lɛtɔtɔ ni, ɔ́nu ka bebuo 
ala betine badi bási badubo. 

64Rebeka lɛnɔ ɔ́talaku anumi uwi ɔmmɔ kani kemmo na ɔ́nu Isak úmene. Mmɔ 
kani na ɔ́yu nwuna ebuo ala utine ɔni lɛlɔ na ulie na úye ala lɛlɔ ɔnune ɔmmɔ 
ɔnini, 

65“Ɔma ndi ɔnana ɔni mɔɔnu teemene ngye ka ɔ́si ɔdubo ubasiaku-bu?” Amu na 
ala lɛlɔ ɔnune ɔmmɔ údie kenye ɔnini, “Mina ɔtɔlati ɔmmɔ na ɔdi.” Mmɔ kani na 
Rebeka údie lɛdiku lɛni na bana beleku beebi anumi mmɔ úbi nwuna anumi. 

66Ka bédu-nwu kudɔ ni, kabla ɔblane ɔmɛni ɔ́sɔku ala ani ƒui na útábla na ulu ɔni 
na úsie kemmo ɔ́su Isak. 

67Mmɔ ni, Isak ɔ́kpanku Rebeka na bétéduo uni Sara kevo kemmo na úti-nwu. 
Na ɔ́si uwi ɔmmɔ kemmo ni, Rebeka únwini Isak ulekudi ɔni na ɔ́yɔ-nwu geen, 
na Isak kayi kábla-nwu buɛɛ na uni kukpi kama. 

Ala Kalɔ Buse 25 

Abraham Úkpi 
1Na Sara kukpi kama ni, Abraham ɔ́sɔ úbeti uleku bamba ɔni baalɔ banii Ketura. 

2Uleku ɔmɛni ɔ́wɔ Simran ku Yoksan ku Medan ku Midian ku Isbak ku Sua úte 
Abraham. 

3Na Yoksan ɔ́wɔ Seba ku Dedan. Na Dedan ɔmɛni bebi ku bawɔ ndi Asurƒuɔ ku 
Letusƒuɔ ku Leumƒuɔ. 

4Na Midian bebi ndi Heƒa ku Heƒer ku Hanok ku Abida ku Eldaa. Na bebi bamɛni 
ƒui badi Ketura bawɔ. 

5Ɔmmɔ kama ka Abraham úbekpi ni, ɔ́da nwuna lɛkɛ ƒui úse Isak. 

6Nsu na nwuna ngba kemmo ni, úte nwuna bebi bani na beleku bamba báwɔ 
béte-nwu ƒui ɔdi biala nwuna kadikɔ na údie-ma ulu na úbu Isak lɛti pɛ. 

7Na akwa ani ƒui Abraham ɔ́ƒɔ asa na úkpi ndi eti atɛ ku aavlanyɔ-ɛlɔ (175). 

8Uwi ɔmmɔ na Abraham ɔ́yula ɔni na ɔ́bi lɛlɔ geen. Na ɔ́tɔlɔ úsie Katɔti kudɔ aani 
kalɛ kani na nwuna bati lɛnɔ bésie kalɛ. 

9Nwuna bebi bani ndi Isak ku Ismael báva-nwu na lɛtakpɛ ubu kemmo. Ubu 
ɔmɛni ɔkya kalɔ kani baalɔ Makpela kemmo na kedenku Mamre. Na kalɔ kammɔ 
ɔlati ndi Eƒron ɔni ndi Hetini ɔni baalɔ Sohar ubidi. 

10Kalɔ kamɛni na Abraham úye ɔ́siku Hetiƒuɔ kudɔ. Na mmɔ na báva Abraham 
bébunku ulekudi Sara. 

11Na Abraham kukpi kama ni, Katɔti úte Isak kusɛ kusɛ. Na uwi ɔmmɔ ni, Isak 
ɔmu ɔkya kalɔ kani nde kesii kani baalɔ banii Beer Lahai-Roi kemmo. 

Ismael Bebi Anyi 
12Abraham ulekubi kabla ɔblane ɔni baalɔ Hagar ubi ɔni na ɔ́wɔ úte Abraham na 
baalɔ-nwu Ismael ni, nwuna lɛlɔ kɔtɛ na bɔdubo bunu mɛni. 

13Ismael bebi bani na ɔ́wɔ atɔ asia ndi Nebaiot ubi unengudi, ɔmmɔ kama ni, ɔ́wɔ 
Kedar ku Adbeel ku Mibsam. 

14Ɔmmɔ kama ɔ́wɔ Misma ku Duma ku Masa. 

15Nwuna kama ɔ́wɔ Hadad ku Tema ku Yetur ku Naƒis ku Kedema. 

16Bebi bammɔ na Ismael ɔ́wɔ. Na bédie atɔƒi leevu-anyɔ ku bana batɔnkune na 
kalɛ na béti báda bana kuliekɔ kenye. 

17Ismael akwa ani na ɔ́ƒɔ ndi eti anyɔ ku avlaatɛ-maatɛ (137). Ka údu mɛni ni, 
ɔ́yula na ɔ́tɔlɔ úsie Katɔti kudɔ aani kalɛ kani na nwuna bati lɛnɔ bésie kalɛ. 

18Na nwuna bebi ku bawɔ ni, báda kuliekɔ na kalɔ kani nwi Hawila úsie Sur kesii 
kani nde Egyipte ɔmii kudɔ si éti ésela Asiria kakɛ. Nsu béteduku munu munu, 
mmomu bélie mmɔ aani bekisine. 

Isak Ɔ́wɔ Yakob Ku Esau 
19Abraham ubidi Isak lɛlɔ kɔtɛ na bɔdubo bunu mɛni. Úbebo úte ka Abraham 
ɔ́wɔ Isak. 

20Na Isak lɛnɔ úbeti uleku ɔni baalɔ Rebeka uwi ɔni na ɔ́ƒɔ akwa aavlene. Na 
Rebeka ɔmɛni ku ɔnwani ɔnanabi ɔni baalɔ Laban ni, bana ɔti ndi Betuel ɔni nási 
Mesopotamia kalɔ lɛlɔ na kadi kani bekyuli baalɔ Aramƒuɔ akɔ. 

21Na Rebeka ɔmɛni ni, ɔdi udinkɔ. Anwuɔsu ni, Isak ɔ́kpali Katɔti na nwuna lili 
na nwuna tawɔ tawɔ ɔsu. Na Unwoti Katɔti lɛnɔ únu-nwu bɔkpali na ɔ́ya na 
ulekudi Rebeka úbada kaƒɔ. 

22Na kaƒɔ kani na ɔda mmɔ ni, Rebeka ɔ́ti ka alakpa anyɔ adi eekpóku lɛlɔ na 
nwuna kaƒɔ kemmo. Mmɔ na úye lɛlɔ ɔnini, “Bi ɔsu na lɛla lɛmɛni udu lɛɛlɛ́ku-
mi?” Ɔmmɔ ɔsu úsie útákpali Katɔti na úvele-nwu ka ɔya na ɔti lɛla lɛmmɔ kalɔ. 

23Amu na Unwoti Katɔti ɔ́su-nwu ɔnini, “Kadi bekyuli akpa anyɔ nkya-a kaƒɔ 
kemmo. Na nkyuli inyɔ bani nási-ɔ kaƒɔ kemmo ni, badubo lɛlɔ bule. Na lɛkpa 

linwi lɛdubɔkɛ ɔyikun litulo lɛkladi. Ubi unengudi ɔdubunwini ɔnamudi kabla 
ɔblane.” 

24Ka uwi úbedu ka ɔwɔ ni, ɔ́wɔ nta. Na badi bebi bananabi inyɔ. 

25Udeedi ɔni náka bɔlɛ ni, úgyie. Na nwuna lɛlɔ ƒui linwini lígyie. Ɔmmɔ ɔsu básia-
nwu lɛnyi banii Esau. 

26Ɔmmɔ kama asa na ɔnwani lɛnɔ úbalɛ, na úƒie ɔnwani kagbama ɔ́da. Na anwu 
lɛnɔ básia-nwu lɛnyi banii Yakob. Na asa na Rebeka wawɔ bebi bamɛni ni, Isak 
ɔ́ɔƒɔ akwa liti ku leevu. 

27Bebi bammɔ bálɛ lili na Esau úbenwini ɔgbini geen, na aku kemmo kani na ɔɔví. 
Na Yakob anwu ni, nwuna udu use kpoo ɔni na uwi biala kevo kemmo kani na 
ɔkya. 

28Ka Isak ɔɔyɔ́ alakpi akɔ lɛna ɔsu ni, anwu ɔɔyɔ́ Esau litemi geen. Nsu Rebeka 
anwu ni, Yakob na ɔɔyɔ́. 

29Limeyi lɛdi ka Yakob ɔkya ɔɔbla kutu ƒɛƒɛɛ kɔdi ni, Esau ɔ́si kabuinkɔ úbeduo 
na kɔka kɔ́du-nwu ƒui. 

30Amu na ɔ́su Yakob ɔnini, “Babla na ete-mi ƒula kutu kugyiedi kɔmmɔ kɔdi, ɔsika 
kɔka kɔ́du-mi ƒui.” Ɔmmɔ ɔsu na basɔ baalɔ-nwu banii Edom ɔni kalɔ lɛnɔ ndi 
ugyiedi. 

31Mmɔ ni, Yakob ɔ́su Esau ɔnini, “Ka ƒula lɛwɔnengu buti buye bute-mi asa na 
ami lɛnɔ mete-ɔ mina kutu kɔmɛni kɔdi.” 

32Mmɔ ni, Esau údie kenye ɔnini, “Nu, bukpi na nda! Bi na lɛwɔnengu lɛdubɔbla-
mi?” 

33Amu na Yakob ɔnini, “Ka Katɔti bɔkpali na ese-mi kenye!” Anwuɔsu Esau ɔ́kpali 
Katɔti na úse-nwu kenye ka úti nwuna lɛwɔnengu úte Yakob. 

34Ɔmmɔ kama ni, Yakob úti bodobodo ɔdi ku kutu buni kɔni na ɔ́bla mmɔ úte 
Esau na ɔ́di na ɔ́ni na ɔ́ta ɔ́tɔlɔ. Anwuɔsu Esau úni nwuna lɛwɔnengu ƒui. 

Ala Kalɔ Buse 26 

Isak Úsie Abimelek Kudɔ 
1Na uwi ɔmmɔ kemmo ni, kɔka kɔdi kúbo kalɔ kammɔ ƒui lɛlɔ aani kalɛ na ɔ́lɛ na 
Abraham uwi úbavi dii. Na Isak úsie Ƒilistiƒuɔ ɔga ɔni baalɔ banii Abimelek kudɔ 
na kesii kani baalɔ Gera. 

2Katɔti údie lɛlɔ ɔ́tina Isak na ɔ́su-nwu ɔnini, “Tatɔlɔ tesie Egyipte kalɔ lɛlɔ. 
Mmomu sɔ lie kalɔ kani na lɛ́tina-a lɛlɔ. 

3Sɔ kya kalɔ kammɔ kemmo aani ɔƒɔ. Na ndubulieku-ɔ na lite-ɔ kusɛ kusɛ. Ɔsika 
awɔ ku ƒula bebi ku bawɔ na ndubuti kalɔ kamɛni lite. Na kenye kani na líse ƒ'ɔti 
Abraham líse ni, ndubɔbla lɛsia lɛni. 

4Na ƒula bawɔ ni, ndubɔya na bemomo aani ayabi ani na aanu na kayaa. Na ɔkɛ 
ƒula kaba kemmo na ndubute kayawi ƒui bekyuli kusɛ kusɛ. 

5Na ɔmɛni ɔdubo-nwu kemmo lɛni, ɔsika Abraham ɔ́di mina etemila lɛlɔ, na ɔ́di 
ɔda ɔni na líbo-nwu lɛlɔ, na ɔ́bla mina lɛƒɔyɔ ku ala ani na lɛ́su-nwu ƒui lɛlɔ.” 

6Ɔmmɔ ɔsu ni, Isak ɔ́ƒɔ lɛlɔ ɔ́kya Gerar mmɔ. 

7Amu ka kadi kammɔ bekyuli béye-nwu ulekudi lɛlɔ litemi ni, ɔ́su-ma ɔnini, 
“Mina ɔnwani na ɔdi.” Ɔsika na nwuna kakali kemmo ni, ɔ́su ɔnini, “Kadi kamɛni 
banana badubo-mi bɔdu na Rebeka ɔsu, ɔsika ɔɔdia bɔnu geen.” 

8Ka Isak úlie mmɔ útu uwi geen kama ni, Abimelek unye nwuna ƒansili na ɔ́nu 
Isak úmene ka ɔda ulekudi ɔɔƒuƒwɛ na ɔɔƒianku-nwu. 

9Mmɔ ni, Abimelek ɔ́ya na bálɔ Isak béte-nwu na úye-nwu ɔnini, “Ƒ'ulekudi na 
ɔdi nka asa na ásu-bu anii ƒula ɔnwani na ɔdi?” Amu na Isak údie kenye ɔnini, 
“Lɛ́yia ka si lɛ́su nnii mina uleku na ɔdi ni, badubo-mi bɔdu.” 

10Amu na Abimelek ɔ́su-nwu ɔnini, “Bi ɔsu na ɔlɛka abla-bu lɛni? Si busie na 
ɔnana ɔdi úusie uleku ɔmɛni kudɔ ni, nka áya na bɔ́ƒiɔ Katɔti na ɔdubɔni-bu kɔtu.” 

11Ɔmmɔ ɔsu Abimelek ɔ́su nwuna kadi bekyuli ɔnini, “Ukyuli biala na mekpoku 
ɔgya ku ule ɔmɛni na ulu ɔdi lɛlɔ ni, ndubɔya na badu-nwu.” 

12Ka edula ɔkyawi údu ni, Isak ɔ́kya edula. Na ka údu ana ɔƒɛwi ni, ɔ́ƒɛ edula liti 
liti ɔsia kama, ɔsika Katɔti úte-nwu kusɛ kusɛ na ɔ́ya na edula ádia-nwu geen. 

13Ɔmmɔ ɔsu ni, Isak úbenwini ɔlakɛne. Na lɛni kani na nwuna lɛkɛ lɛmmɔ lɛɛkɔ́ 
katɔ teebu uwi biala kemmo. 

14Ubo baƒonu ku ɔmantɛ bakɔ pii. Na ubo kabla bablane ɔni na ɔ́ya na Ƒilistiƒuɔ 
anumi égyie na Isak lɛlɔ. 

15Na ɔmmɔ ɔsu ni, Ƒilistiƒuɔ béti lɛti béyile abiɔ ani na Abraham ɔ́ya na nwuna 
kabla bablane béku mmɔ ƒui uwi ɔni na úlie ngba. 

16Amu na Abimelek ɔ́su Isak ɔnini, “Tɔlɔ-bu kalɔ lɛlɔ mɛni. Bɔɔnu ka ábakɛ 
ɔyikun étulo-bu ƒui.” 

17Ɔmmɔ ɔsu ni, Isak lɛnɔ ɔ́ta mmɔ na útátu nwuna kevo na Gerar Ɔkwalɛ na úti 
mmɔ únwini keliekɔ. 

18Ka ɔ́tɔlɔ mmɔ kama ni, Isak ɔ́ya na básɔ bálɛmi abiɔ ani na béku ɔ́si ɔti uwi ƒui 
ani na Ƒilistiƒuɔ béyile mmɔ. Na ɔ́sɔku anyi ani kani na ɔti ɔ́sia abiɔ ammɔ ɔ́sia-
nya. 

19Ɔmmɔ kama ni, Isak ɔ́ya na nwuna kabla bablane béku ɔkwalɛ kesii kani na 
úsie uli mmɔ. Na bánu libiɔ ku ntu bɔbuni bɔdi. 

20Nsu Gerar bebuo badane ku Isak bebuo lɛlɔ banune bádɔ kadɔ geen na libiɔ 
lɛmmɔ ɔsu na básu banii, “Abu mbo ntu bɔmɛni.” Ɔmmɔ ɔsu na Isak ɔ́sia libiɔ 
lɛmmɔ lɛnyi ɔnii Unyeƒi, ɔsika mmɔ na ama ku nwuna badi bádɔ. 

21Na ɔ́ya na bésie bétéku libiɔ bamba. Na lɛmmɔ lɛnɔ líboku kadɔ. Na ɔ́sia libiɔ 
lɛmmɔ lɛnɔ lɛnyi ɔnii Lɛnungyie. 

22Ɔmmɔ kama ni, ɔ́sɔ ɔ́tɔlɔ mmɔ lɛnɔ úsie útéku libiɔ bamba. Na ɔdi ɔ́sɔ útakya-
nwu kadɔ kadi. Na ɔ́sia-ni lɛnyi ɔnii Rehobot iye Kuƒi Kɔtɛ. Na údie-nwu kalɔ 
ɔnini, “Ɔƒɛni amu Unwoti Katɔti úte-bu keliekɔ, na bɔdubɔlɛ lili na kalɔ kamɛni 
kemmo.” 

23Ka Isak ɔ́si mmɔ ni, úti ɔ́kɔ úsie Beer-Seba kakɛ. 

24Usien ɔmmɔ ni, Unwoti Katɔti údie lɛlɔ ɔtina-nwu na ɔ́su-nwu ɔnini, “Ami ndi 
ƒula ɔti Abraham Katɔti. Tayia, ɔsika nsiaku-ɔ. Ndubute-ɔ kusɛ kusɛ na lɛya na 
ƒula bebi ku bawɔ bemomo bebu na mina kabla ɔblane Abraham ɔsu.” 

25Na mmɔ ni, Isak ɔ́tu lɛkpabi lɛdi na ɔ́kpali Katɔti úmwi-nwu na mmɔ. Na ɔmmɔ 
kama ɔ́tu nwuna kevo, na ɔ́ya na nwuna kabla bablane béku libiɔ lɛdi na mmɔ. 

26Na uwi ɔmmɔ kemmo ni, Abimelek ɔ́si Gerar úbo Isak kudɔ na kesii kawɔdi 
kani na úsie útáda nwuna keliekɔ mɛni. Na nwuna kasusu betene akɔ unwi ɔni 
baalɔ Ahusa ku nwuna bekpone ɔtɔnkune ɔni baalɔ Pikol basiaku-nwu. 

27Mmɔ ni, Isak úye-ma ɔnini, “Bi na bɛɛwia-mi kudɔ mɛni ka bɛ́bla-mi lili ɔkplu 
na bɛ́gya-mi na lɛ́tɔlɔ bina kudɔ?” 

28Mmɔ na bédie kenye banini, “Bɔ́nu bɔ́ti nwaa ka Unwoti Katɔti ɔsiaku-ɔ, 
anwuɔsu bɔ́su lɛlɔ bɔnini, ‘Bunyimi bɔdi ɔlɛka bɔkya abu ku-ɔ ntɛ.’ Anwuɔsu na 
búbo ka abu ku awɔ bunyimi lɛla lɛdi aani likposela ka bula ƒui bulie na atu bɔyɔ 
kemmo, 

29na alabla-bu lɛla likpidi lɛdi, kalɛ kani na abu lɛlɔ bútabla-a lɛla likpidi uwi ɔni 
na ákya-bu kudɔ, mmomu bɔ́da-a kaduɛ na bɔ́ya na átɔlɔ buɛɛ. Na ɔƒɛni ni, bɔ́nu 
bɔ́ti ka Unwoti Katɔti úte-ɔ kusɛ kusɛ.” 

30Amu na Isak ɔ́ya na bánwa adila abuni geen béte-ma na bádi na báni na bákɛ 
ebiti kaduɛ. 

31Ka kadi kégye ɔtanta ni, belusiene bammɔ báta na ama ku Isak bényimi ala kalɛ 
kani na básu. Na Isak údie-ma ulu na bátɔlɔ. Na anwu ɔ́kya keliekɔ kawɔdi 
kammɔ, na atu áyɔ-nwu. 

32Limeyi lɛmmɔ kani lɛlɔ ni, Isak kabla bablane bébo na bábasu-nwu ka libiɔ lɛni 
na bétéku ni, bákɛ ntu! 



51 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

33Anwuɔsu Isak ɔ́sia libiɔ lɛmmɔ lɛnyi ɔnii Siba, ɔni kalɔ ndi Lilidia. Na úti úbedu 
ku ɔmwi ni, ɔma ɔmmɔ lɛnyi ndi Beer Seeba. 

34Ka Esau ɔ́bi lɛlɔ na ɔ́ƒɔ akwa aavlene ni, úti Hitini ulekubi ɔdi baalɔ Yudit ɔni 
ndi Beeri ubidi. Na ɔ́sɔ úti uleku bamba ɔni baalɔ Basmat na ɔdi Hitini kani na ɔti 
baalɔ Elon. 

35Lɛla lɛmɛni lɛdi lɛla lɛni nékpoku Isak ku ulekudi Rebeka geen. 

Ala Kalɔ Buse 27 

Isak Úte Ubidi Yakob Kusɛ Kusɛ 
1Na uwi ɔmmɔ kemmo ni, Isak ɔ́ɔbi geen na nwuna anumi muedi asɔ alákana 
bɔnu. Na ɔ́lɔ ubidi unengudi ɔnii, “Ubi Esau.” Na ubidi lɛnɔ ɔ́tuna ɔnini, “Ati, aanu-
mi mɛni.” 

2Amu na Isak ɔ́su-nwu ɔnini, “Ɔƒɛni amu líinwini unengu geen na lɛɛɛgyi limeyi 
lɛni na ndubo bukpi. 

3Anwuɔsu ti ƒula kataminta na esie kabuinkɔ atáwia lɛna lɛdi eboku-mi. 

4Na si ébo ni, na anwa adila abuni ani na mɔɔyɔ́ teetulo ƒui eboku-mi na lɛdi kalɛ 
na liti mina kusɛ kusɛ lite-ɔ asa na likpi.” 

5Uwi ɔni na Isak ɔɔsu Esau ala amɛni ni, ulekudi Rebeka ɔkya uunú ala ani na 
ɔɔsu Esau. Na ka Esau ɔ́tɔlɔ úsie lɛku kemmo utábui ebuo ɔdi uboku ɔti ni, 

6Rebeka úsie útásu ubidi Yakob ɔnini, “Nu, línu ka ƒ'ɔti ɔ́su ƒ'ɔnwani Esau ɔnini, 

7‘Sie na atáwia lɛku kemmo ebuo ɔdi eboku-mi, na lite-ɔ mina kusɛ kusɛ na Katɔti 
anumi asa na mekpi.’ 

8Ɔƒɛni ni, mina ubi, se atu na enu kaduɛ. Na abla lɛla lɛni masu-ɔ. 

9Sie bula bebuo akɔ na atádu bese bakɔdi inyɔ eboku-mi. Na ndubuti-ma lɛnwa 
adila abuni ani udu na ƒula ɔti ɔɔyɔ́ lite-nwu kalɛ geen na ɔwia-nya. 

10Na si lɛ́wɔlɔ ni, na eti-nya esienku ƒ'ɔti na ɔdi kalɛ na uti nwuna kusɛ kusɛ ute-
ɔ asa na wekpi.” 

11Mmɔ ni, Yakob úye uni Rebeka ɔnini, “Átanu ka Esau ubo linwini na lɛlɔ na ami 
mina ɔlɔna use suɛlɛ suɛlɛ? 

12Si mina ɔti útuku-mi ɔ́nu na ɔ́ti ka ami na ɔdi na líbo mɔɔtɔlɔ-nwu ni, ɔɔɔdi 
buwida mmomu na ɔdubo-mi?” 

13Amu na uni ɔ́su-nwu ɔnini, “Awɔ bla lɛla lɛni na lɛ́su-ɔ na ewida ammɔ ebo-mi 
lɛlɔ. Sie pla na etéti lɛna lɛmmɔ eboku-mi.” 

14Ɔmmɔ ɔsu úsie na úti lɛna lɛmmɔ úboku uni na ɔ́nwa adila abuni ammɔ aani 
kalɛ na ɔti ɔɔyɔ́. 

15Na ka ɔ́wɔlɔ ni, Rebeka úsie útéti ubidi unengudi Esau lɛwu lɛbuni geen lɛni 
nse-nwu kudɔ na úti-ni úboku úbakya Yakob. 

16Na ɔmmɔ kama úti bese lɛku lɛmmɔ úbi nwuna enu ku limɔ kakɛ kesii kani na 
awu ɔmmɔ útebi. 

17Na úti adila ani na ɔ́nwa ku bodobodo ɔni na úƒi mmɔ úte Yakob ɔnii usienku 
ɔti. 

18Amu na úti adila ammɔ úsienku na ɔ́kpali ɔnini, “Ati.” Mmɔ ni, ɔti lɛnɔ ɔ́tuna 
ɔnini, “Mina ubi, awɔ ɔma na ɔdi?” 

19Na Yakob údie kenye ɔnini, “Ami, ƒula ubi unengudi Esau, na ɔdi. Na lɛla lɛni na 
anii mbla ni, lɛ́bla kalɛ kani na ásu-mi. Buvele, ta lie, na akun lɛna lɛni na ńtábui 
líboku-ɔ kalɛ na ete-mi ƒula kusɛ kusɛ.” 

20Amu na Isak úye ubidi ɔnini, “Dɛ na ɔ́bla asa na ákɛ ebuo ádu pla lɛni?” Mmɔ 
na Yakob údie kenye ɔnini, “Ƒula Unwoti Katɔti náya na lɛku lɛtɛnku-mi lɛni.” 

21Amu na Isak ɔ́su Yakob ɔnini, “Sie bo-mi kudɔ na lituku-ɔ lɛnu si sɔsɔ na mina 
ubi Esau na adi.” 

22Mmɔ ni, Yakob ɔ́ni úde ɔti Isak na útuku-nwu. Na ɔ́su ɔnini, “Yakob lɛdi na 
muunú, nsu enu ammɔ adi Esau enu.” 

23Na útanu-nwu útati, ɔsika linwini liwi-nwu enu aani Esau kalɛ. Ɔmmɔ ɔsu úte-
nwu kusɛ kusɛ. 

24Ka ɔ́wɔlɔ ni, Isak ɔ́sɔ úye Yakob ɔnini, “Sɔsɔ na mina ubi unengudi Esau na adi?” 
Amu na Yakob lɛnɔ údie kenye ɔnini, “Ami na ɔdi.” 

25Mmɔ kani Isak ɔ́su-nwu ɔnini, “Mina ubi, ti lɛla lɛni na átádu mmɔ boku-mi na 
lɛkun na lite-ɔ mina kusɛ kusɛ.” Amu na Yakob úti ala ammɔ úboku-nwu na ɔ́di. 
Na úti ntɛ mini mini bɔdi lɛnɔ úboku-nwu na ɔ́ni. 

26Ɔmmɔ kama ni, Isak ɔ́su ubidi ɔnini, “Ɔƒɛni ni, bo na abakya-mi kɔgbu.” 

27Anwuɔsu úsie na útákya-nwu kɔgbu. Na ka Isak únu Yakob adala ani na ɔkya 
ɔnyi ni, ɔ́su ɔnini, “Pɛ, mina ubi ɔnyi na ɔdi mɛni, na use aani katumalɔ ɔnyi kalɛ 
kani na Unwoti Katɔti úte-ka kusɛ kusɛ. 

28Muuvele Unwoti Katɔti nnii nwuna katɔ kusɛ kusɛ uwi-ɔ lɛlɔ aani amii, na ute-
ɔ kalɔ kani nélie lɛmwi. Na akɛ edula pii ku ntɛ bɔwɔdi. 

29Na kadi bekyuli ƒui benwini ƒula kabla bablane. Na bekyuli ƒui bakya-a lili kalɔ 
na adi ƒula banwani ƒui lɛlɔ. Na ƒ'ini bebi bananabi ƒui bakya-a lili kalɔ. Na bekyuli 
bani mewida-a ƒui ni, ewida asiaku-ma. Na bani mete-ɔ kusɛ kusɛ ni, kusɛ kusɛ 
ɔsiaku-ma.” 

30Uwi ɔni Isak úte Yakob kusɛ kusɛ ɔ́wɔlɔ na Yakob ɔ́vi ɔɔlɛ́ kani na Esau lɛnɔ ɔ́si 
lɛku kemmo úbeduo. 

31Na adila ani na ɔ́nwa ni, úti-nya úboku ɔti. Na ɔ́su ɔti ɔnini, “Ati, buvele, ta lie 
kalɔ na akun lɛna lɛni na ńtádu na lɛ́nwa liboku-ɔ. Na ete-mi ƒula kusɛ kusɛ.” 

32Amu na Isak úye-nwu ɔnini, “Awɔ, ɔma na ɔdi?” Mmɔ na Esau údie kenye ɔnini, 
“Ƒula ubi unengudi Esau na ɔdi.” 

33Amu na Isak ɔ́ta ku kɔnyi na lɛlɔ lɛɛtɔ́-nwu. Na úye ɔnini, “Na ɔma na ɔdi nésie 
útábui na úti lɛna úboku-mi na lɛ́kun? Ani na lɛ́kun mɔɔwɔlɔ mɛni asa na ébo, na 
líte-nwu mina kusɛ kusɛ. Na sɔsɔ ni, mina kusɛ kusɛ ɔdubo-nwu bɔsiaku!” 

34Ka Esau únu lɛla lɛni na ɔti ɔ́su ni, úduo-nwu geen na úwulo keku momoomo. 
Na ɔ́su ɔti ɔnini, “Ati, te-mi ƒula kusɛ kusɛ, ami lɛnɔ!” 

35Nsu ɔti ɔ́su-nwu ɔnini, “Ƒ'ɔnwani úbo úbatɔlɔ-mi na ɔ́ƒɔ ƒula kusɛ kusɛ.” 

36Amu na Esau ɔ́su ɔnini, “Ɔɔɔdi keeke na baalɔ-nwu banii Yakob ɔni kalɔ ndi ala 
bukpeli taaƒɔ. Ɔ́tɔlɔ-mi kunyɔ kɔmɛni ƒui. Ɔ́ƒɔ-mi lɛwɔnengu. Na ɔ́sɔ ɔ́ƒɔ-mi kusɛ 
kusɛ.” Na ɔmmɔ kama ni, úye ɔti ɔnini, “Anwuɔsu étebu kusɛ kusɛ ɔmmɔ ɔdi 
étese ami anwu?” 

37Mmɔ na Isak údie kenye na ɔ́su Esau ɔnini, “Kusɛ kusɛ ɔni na líte-nwu ni, ɔ́ya 
na únwini lɛlɔ ɔdine. Na nwuna ɔtɔ kemmo bekyuli ƒui badubo-nwu kabla 
bablane bunwini. Na nwuna kaduli ni, antabi ku ntɛ bɔwɔdi bulása kudii. Na bi 
lɛnɔ na aakali ka ndubɔsɔ lɛkana bɔbla ɔƒɛni?” 

38Amu na Esau úye ɔti ɔnini, “Amu kunwi pɛ kani na adubɔkana ƒula kusɛ kusɛ 
bute? Ati, te ami lɛnɔ kusɛ kusɛ.” Ka ɔ́su ɔmɛni ɔ́wɔlɔ anwu kani na úse kalɔ 
uuwulo momoomo. 

39Ka uuwulo lɛni ni, ɔti Isak ɔ́su-nwu ɔnini, “Awɔ aaadubo lɛkɛ lɛdi bɔbla. Na 
adubo bɔgyunku kalɔ kabuni kani lɛlɔ na Katɔti kusɛ kusɛ ɔɔyu teewi aani amii 
kalɛ lɛlɔ. 

40Na awɔ ɔlati ƒula ɔkɛɛ na adubo bɔda asa na akɛ adi. Na ƒula ɔnwani kabla na 
adubo bɔbla. Nsu si uwi ɔni na nwuna ala asɔ eleduku-ɔ ni, adubɔlɛ nwuna kabla 
kalɔ aani kalɛ baada lɛla lɛni nényimi-ɔ teedie limɔ.” 

Yakob Úkeli Úsie Laban Kudɔ 
41Na ala ani nálɛ ƒui ɔsu ni, Esau úti kɔnyi ɔ́kya Yakob geen, ɔsika ɔti Isak úti 
nwuna kusɛ kusɛ úte Yakob. Mmɔ na ɔ́su ɔnini, “Kébu blii na bula ɔti ukpi. Na si 
uwi ɔni na buuwulo-nwu ni, ndubo mina ɔnwani Yakob bɔdu.” 

42Amu ɔni na básu Rebeka lɛla lɛni na ubidi unengudi ɔ́bla kasusu úse ka wabla 
ɔsu ni, ɔ́ya na bálɔ Yakob béte-nwu. Mmɔ na ɔ́su-nwu ɔnini, “Ƒula ɔnwani úuse 
lɛlɔ kayi ku kasusu ka wadu-ɔ. 

43Ɔmɛni ɔsu ni, babla na ekeli eteesie mina ɔnwani Laban kudɔ na Haraan ɔma 
kemmo. 

44Si ésie ni, na akya mmɔ blii wetédu uwi ɔni na ƒ'ɔnwani kɔnyi kɔ́yɔ-nwu. 

45Na si ƒ'ɔnwani ɔ́yiƒala lɛla lɛni na ábla-nwu na nwuna kɔnyi kɔ́yɔ-nwu ni, 
ndubɔtala bekyuli na babalɔ-ɔ. Lɛɛɛdubo bunye bɔnu na bina inyɔ ƒui bikpi-mi 
limeyi linwi.” 

46Ɔmmɔ kama ni, Rebeka úsie útásu ɔgyani Isak ɔnini, “Mina ngba bɔni na nli 
buukpóku-mi na Hetiƒuɔ beleku bamɛni ablala ɔsu. Na si Yakob lɛnɔ úti Hetiƒuɔ 
beleku bamɛni akɔ ɔdi ni, amu nsɔ lɛɛɛgyi kesii kani na mina ngba búsela.” 

Ala Kalɔ Buse 28 

1Ɔmmɔ ɔsu ni, Isak ɔ́ya na bálɔ Yakob béte-nwu na úte-nwu kusɛ kusɛ na úbo-
nwu ɔda kpakplaa ɔnini, “Teti uleku ɔdi tasiku Kanaan. 

2Ta kɔnakunwi na eteesie Mesopotamia kalɔ lɛlɔ lɛlɔ na ƒula uni ɔti bene kaduli 
ɔni ndi Betuel kaduli. Na atáwia uleku eti na mmɔ na Laban ɔni ndi ƒula uni 
ɔnwani bebi belekubi akɔ. 

3Unwoti Katɔti kusɛ kusɛ ɔsiaku-ɔ na ɔya na awɔ bebi na bemomo na benwini 
kadi bekyuli pii. 

4Na Unwoti Katɔti uti kusɛ kusɛ ɔni na úte Abraham ute awɔ ku ƒula kaba kemmo 
bebi. Na ɔya na kalɔ kani kemmo na eli ɔmwi mɛni aani ɔƒɔ kalɛ kenwini amii 
kadi. Kalɔ kamɛni na Katɔti úti úte Abraham.” 

5Ɔmmɔ kama Isak údie Yakob ulu na ɔ́tɔlɔ úsie Mesopotamia kalɔ lɛlɔ na Laban 
kudɔ. Laban ɔdi Rebeka ɔni náwɔ Yakob ɔmɛni ku Esau ɔnwani, na bana ɔti ndi 
Betuel ɔni nási Aram. 

6Ka Yakob ɔ́tɔlɔ ni, Esau úbenu ka ɔti Isak úte Yakob kusɛ kusɛ na údie-nwu ulu 
na ɔ́tɔlɔ úsie Mesopotamia kalɔ lɛlɔ ɔnii utéti uleku na mmɔ. Na uwi ɔni na úte-
nwu kusɛ kusɛ ni, úbo-nwu ɔda ɔnini, “Teti Kanaanni uleku ɔdi.” 

7Na Yakob lɛnɔ únu ɔ́ti ku uni bɔlɛ na ɔ́tɔlɔ úsie Mesopotamia kalɔ lɛlɔ sɔsɔ. 

8Anwuɔsu Esau ɔ́nu ɔ́ti ka Kanaanƒuɔ beleku ala aláda ɔti Isak kubiti. 

9Ɔmmɔ ɔsu ni, Esau ɔ́tɔlɔ úsie Abraham ubidi Ismael kudɔ. Na útéti ubidi Mahalat 
ɔni ndi Nebaiot ɔnwani ulekubi úbunku Kanaanƒuɔ beleku inyɔ bani na úti. 

Yakob Úgye Kɔna Kɔdi Na Betel 
10Na uwi ɔmmɔ kemmo ni, Yakob úuti ala na ɔ́yu ulu ɔ́si Beer-Seba úsela Haraan. 

11Ka útédu kesii kadi ni, ɔƒɛ úbasa-nwu, anwuɔsu ɔ́bla kasusu ka ɔdubɔtɛ mmɔ 
na kadi kégye. Amu na úti lɛtabi lɛdi ntɛ mmɔ na ɔ́sia lili nina lɛlɔ na ɔ́tɛ ɔlɛɛ. 

12Ka ɔtɛ ni, úgye kɔna kɔdi na ɔ́nu ka ubili kɔnyakɔ kɔdi kɔ́si kalɔ kɔ́kɔ laa kútédu 
katɔ. Na ɔ́nu ka Katɔti batu baasia-nwu lɛlɔ taakɔ na baasia taayu. 

13Na ubili kɔnyakɔ kɔmmɔ katɔ ƒui ni, ɔ́nu ka Unwoti Katɔti unye. Na ɔ́su-nwu 
ɔnini, “Ami ndi Unwoti, ƒula ɔti Abraham ku Isak Katɔti. Na ndubuti kalɔ kani lɛlɔ 
na atɛ mɛni lite awɔ ku ƒula kaba kemmo bebi. 

14Na ƒula kaba kemmo bebi bamɛni badubo bumomo aani kɔnwinimi. Na bɛdubo 
bugyingya busie ɔƒɛ katukɔ ku kanukɔ. Na bisie katɔ ku kada kakɛ lɛnɔ. Na 
ɔkɛnku awɔ ku ƒula kaba kemmo bebi lɛlɔ na ndubute kayawi kadi bekyuli ƒui 
kusɛ kusɛ. 

15Nliku-ɔ na ndubɔsia-a anu kesii biala na aaví. Na ndubɔsɔku-ɔ liboku kalɔ 
kamɛni lɛlɔ. Lɛɛɛdubo-ɔ bɔnyonu buse uwi ɔdi wetédu ka lɛ́bla lɛla lɛni kenye na 
líse-ɔ ka mabla.” 

16Ka Yakob ɔ́gyinya ni, ɔ́su ɔnini, “Sɔsɔ na ɔdi ka Unwoti Katɔti ɔkya mɛni na ami 
ńtati.” 

17Ɔ́yia na ɔ́su ɔnini, “Ntɛ bɔmɛni bubo liƒu, ɔsika Unwoti Katɔti keliekɔ geen na 
kadi mɛni! Na kadi katɔ ɔban kayakun kammɔ geen kenye.” 
18Ka kadi kégye ɔtanta ni, Yakob ɔ́ta na úti lɛtabi lɛni lɛlɔ na ɔ́sia lili mmɔ úku 
únyene na ɔ́bla akpala na mmɔ na úti nnɔ úwi-ni lili. 

19Na ɔ́sia mmɔ lɛnyi ɔnii Betel, na nka ɔma ɔmmɔ na bátaalɔ banii Lus. 

20Amu na Yakob ɔ́kpali Unwoti Katɔti lɛnyi na úse kenye ɔnini, “Lieku-mi, na 
asia-mi anu na ulu busie bɔmɛni kemmo, na ete-mi adila ku adala. 

21Na si lɛ́sɔ línwini líbo mina ɔti kaduli buɛɛ ni, ndubɔti ka awɔ ndi mina Unwoti 
Katɔti sɔsɔ. 

22Na lɛtabi lɛni na lɛ́lɛ mɛni ni, lɛdubunye aani ƒula ɔtɔ kalɛ. Na ala ani ƒui na 
adubo-mi bute ni, ndubuti lɛkpa leevudi lite-ɔ.” 

Ala Kalɔ Buse 29 

Yakob Útéduo Mesopotamia 
1Ɔmmɔ kama ni, Yakob ɔ́sɔ úti ala na ɔ́yu ulu. Na úbedu kadi bekyuli bani nli ɔƒɛ 
katukɔ kakɛ akɔ. 

2Ka údu mmɔ ni, ɔ́nu ka baƒonu badi básala benye libiɔ lɛdi kɔtu na mmɔ, ɔsika 
mmɔ na beete-ma ntu na baaní. Na lɛtabi lɛni mbi libiɔ lɛmmɔ kenye ni, líbomo. 

3Na si uwi ɔni na baƒonu bammɔ ƒui bábasa lisu ni, asa na baƒonu badane bammɔ 
beliiku lɛtabi lɛmmɔ na ubu ɔmmɔ kenye na bete baƒonu bammɔ ntu na bani. Na 
basɔku lɛtabi lɛmmɔ basia-nwu kenye. 

4Amu na Yakob úye baƒonu badane bammɔ ɔnini, “Banwa, wɛ na bɛ́si?” Mmɔ na 
bédie kenye banini, “Bɔ́si Haran ɔma kemmo.” 

5Anwuɔsu Yakob úye-ma ɔnini, “Bɛgyi Laban ɔni na nwuna nana ndi Nahor?” 
Bédie kenye banini, “Ɛɛn, bɔgyi-nwu.” 

6Mmɔ na Yakob úye-ma ɔnini, “Na ɔkya kaduɛ?” Bédie kenye banini, “Ɛɛn, ɔkya, 
aanu ubidi ulekubi ɔni baalɔ Rahel ndubo mmɔ ku baƒonu badi.” 

7Amu na ɔ́su-ma ɔnini, “Bɛnu, ɔƒɛ ɔmmɔ ɔɔbi na útedu tɔ ka baƒonu balɛ alakpi 
akɔ babasala tɔ kesii kadi. Anwuɔsu bite-ma ntu na bɛsɔku-ma binwini 
biteesienku kadikɔ.” 

8Mmɔ na bédie kenye banini, “Bulakana ɔmmɔ bɔbla tɔ, amu ntu bana ƒui bébo 
asa na buliiku lɛtabi lɛmmɔ na ubu ɔmmɔ kenye na bute-ma ntu.” 

9Uwi ɔni na ɔmu unye ɔɔtɛmiku-ma ni, Rahel ɔ́da úbalɛ ku ɔti baƒonu, ɔsika 
baƒonu ɔdane na ɔdi. 

10Amu na Yakob ɔ́nu Rahel ɔni ndi Laban ubidi. Na Laban ɔmɛni ɔdi Yakob uni 
Rebeka ɔnwani ɔnanabi. Ka Rahel ɔda ɔti baƒonu ɔdubo ni, Yakob úsie na útéliiku 
lɛtabi lɛmmɔ na libiɔ lɛmmɔ kenye na úte nwuna ɔƒa baƒonu ntu na báni. 

11Ka ɔ́wɔlɔ ni, ɔ́kya Rahel kɔgbu na úse kalɔ uuwulo momoomo. 

12Na ɔ́su Rahel ka ɔti lɛlɔ ukyuli na ɔdi na ɔdi Rebeka ubi ɔnanabi. Anwuɔsu Rahel 
úkeli na útásu ɔti lɛla lɛni mɔɔlɛ́. 

13Ka Laban únu Yakob kɔku kani na úkeli útásiaku-nwu aani ɔnwani ubidi kalɛ. 
Útákya-nwu kɔgbu na ɔ́kpanku-nwu úsienku nwuna kaduli. Mmɔ na Yakob 
ɔ́sɔku lɛla biala ɔ́su-nwu kaduɛ. 

14Amu Laban ɔ́su-nwu ɔnini, “Ami ɔlati ubugya ku ɔtɔ kemmo ubi geen na adi.” 

Yakob Úti Lea Ku Rahel 

Uwi ɔni na Yakob ɔ́ɔkya Laban kudɔ aani kɔbuli kunwi ni, 

15Laban ɔ́su-nwu ɔnini, “Ina ka mina lɛlɔ ukyuli geen na adi ni, ɔɔɔdi anwuɔsu na 
ataabla-mi kabla na naaaƒɔ-ɔ kayu kadi. Anwuɔsu su-mi kayu kani na aayɔ́ ka 
ntaaƒɔ-ɔ.” 

16Ɔƒɛni ni, Laban ubo bebi belekubi inyɔ. Na unengudi baalɔ banii Lea. Na unyɔdi 
baalɔ banii Rahel. 

17Na Lea ni, nwuna anumi aláda Yakob kayi. Nsu Rahel ni, nwuna anumi eekeye 
na ɔɔdia bɔnu geen. 

18Na Yakob ni, Rahel ɔmɛni na ɔɔyɔ́ geen. Anwuɔsu na ɔ́su Laban ɔnini, 
“Ndubɔbla ƒula kabla akwa maatɛ na eti ƒula ubi Rahel ete-mi na liti.” 

19Amu na Laban ɔ́su ɔnini, “Ɔdia ka liti ubi ɔmɛni lite-ɔ sɔsɔ utulo ka liti-nwu lite 
ɔnana bamba. Anwuɔsu sɔ kya-mi kudɔ mɛni.” 

20Ɔmmɔ ɔsu ni, Yakob ɔ́bla kabla akwa maatɛ úte Laban kalɛ na ɔkɛ Rahel uti. 
Nsu ɔmɛni ƒui ɔ́bla Yakob aani emeyi alɛɛ kani na akwa ammɔ adi-nwu na kalɛ 
na ɔɔyɔ́ Rahel ɔsu. 

21Ɔmmɔ kama ni, Yakob ɔ́su Laban ɔnini, “Ti mina uleku te-mi. Mina uwi úudu 
na mɔɔwia ka ami ku-nwu bulie ɔƒɛni amu.” 

22Amu na Laban ɔ́sala bekyuli bani nkya mmɔ ƒui. Na ɔ́ya na banwa adila kaduɛ 
na bádi limeyi lɛmmɔ. 

23Nsu ka useyi uwi údu ni, úti ubidi unengudi ɔni ndi Lea úte Yakob. Na anwu 
ku-nwu bátɛ. 

24Na Laban úti uleku ɔni baalɔ Silpa úte Lea ka utaabla-nwu kabla. 

25Ka kadi kégye ni, aanu Lea ntɛ Yakob kudɔ. Anwuɔsu Yakob úye Laban ɔnini, 
“Bi ndi lɛla lɛni na ábla-mi mɛni? Lɛ́bla kabla líte-ɔ ka eti Rahel ete-mi. Na bi ɔsu 
na átɔlɔ-mi?” 

26Amu na Laban ɔ́su-nwu ɔnini, “Ɔɔɔdi bula ɔdi ka eti ubi ulekubi ɔnamudi ete 
kɔgya uwi ɔni na unengudi útelie tɔ kɔgya. 

27Anwuɔsu wɔlɔ Lea buti ablala na uyolu ɔmɛni kemmo na liti Rahel lɛnɔ lite-ɔ. 
Na adubɔsɔ abla kabla akwa maatɛ abambadi na ɔmmɔ ɔsu.” 

28Amu na Yakob lɛnɔ ɔ́bla lɛni. Na ka uwi ɔmmɔ ɔ́sa ni, Laban úti Rahel lɛnɔ úte 
Yakob na úti aani ulekudi. 

29Na Laban úti ulekubi ɔni baalɔ Bilha úte Rahel ka utaabla-nwu kabla. 

30Yakob ku Rahel lɛnɔ bátɛ. Na Yakob ɔ́yɔ Rahel útulo Lea. Na ɔ́sɔ ɔ́bla kabla úte 
Laban akwa maatɛ abambadi. 

Yakob Ɔ́wɔ Bebi 
31Ka Unwoti Katɔti ɔ́nu ka Yakob ulayɔ Lea kaduɛ ɔsu ni, ɔ́lɛmi-nwu kaƒɔ mmomu 
na anwu mɔɔwɔ. Na Rahel anwu uláwɔ. 

32Lea úbada kaƒɔ na ɔ́wɔ ubi ɔnanabi. Na ɔ́sia-nwu lɛnyi ɔnii Ruben, na nwuna 
kalɔ ndi Katɔti únu-mi kɔnyana buwulo. Na ɔ́su ɔnini, “Na ubi ɔmɛni ɔsu ni, mina 
ɔgyani ɔdubo-mi butaayɔ ɔƒɛni amu.” 

33Lea ɔ́sɔ úbada kaƒɔ na ɔ́wɔ ɔnanabi unyɔdi. Na ɔmmɔ ɔsu ɔ́su ɔnini, “Ka Unwoti 
Katɔti únu ka mina ɔgyani ulayɔ-mi ɔsu na úte-mi ubi ɔmɛni lɛnɔ.” Anwuɔsu ɔ́sia-
nwu lɛnyi ɔnii Simeon, na nwuna kalɔ ndi Katɔti únu. 

34Na kɔtɛdi lɛnɔ ni, ɔ́sɔ ɔ́da kaƒɔ. Na ka ɔ́wɔ ɔnanabi ni, ɔ́su ɔnini, “Ɔƒɛni amu lɛ́ƒɔ 
lɛ́di ka mina ɔgyani ɔsɔ ulamami-mi lɛlɔ. Ɔsika lɛ́wɔ bananabi ɛtɛ sɔɔn líte-nwu.” 
Anwuɔsu ɔ́sia-nwu lɛnyi ɔnii Lewi, na nwuna kalɔ ndi lɛlɔ bɔdu bɔma. 

35Lea ɔ́sɔ úbada kaƒɔ na ɔ́sɔ ɔ́wɔ ɔnanabi. Mmɔ na ɔ́su ɔnini, “Ndubumwi Unwoti 
Katɔti Ɔƒɛni amu.” Amu na ɔ́sia ɔnamu ɔmmɔ lɛnyi ɔnii Yuda, na nwuna kalɔ ndi 
bumwi. Na ɔmmɔ kama ɔ́da bɔwɔ ɔ́ya. 

Ala Kalɔ Buse 30 

1Ka Rahel ɔ́nu ka ɔɔɔdaku bebi badi bɔwɔ teete Yakob ni, úbo uukpóku ɔnwani 
Lea kogyulo. Anwuɔsu útásu Yakob ɔnini, “Te-mi bebi na lɛwɔ, amu ndubo 
bukpi!” 

2Ka ɔ́su Yakob lɛni ni, Yakob úbeti kɔnyi geen na úye-nwu ɔnini, “Ami nnye 
Unwoti Katɔti kenye na lítile-ɔ kɔwɔ?” 

3Ɔmmɔ ɔsu ni, Rahel ɔ́su Yakob ɔnini, “Aanu mina ubi ulekubi Bilha ɔni mɔɔbla-
mi kabla. Awɔ ku-nwu bɛtɛ. Na ɔwɔ ubi ute-mi kalɛ na ɔkɛnku-nwu lɛlɔ na ami 
lɛnɔ lidie mina kaba.” 

4Ɔmmɔ ɔsu ni, úti nwuna ulekubi kabla ɔblane úte Yakob aani ulekudi. Na anwu 
ku Yakob bátɛ. 

5Na ka ɔ́da kaƒɔ ni, ɔ́wɔ ɔnanabi úte-nwu. 

6Na Rahel ɔ́su ɔnini, “Unwoti Katɔti úte-mi ubo. Na únu-mi buvele na úte-mi 
ɔnanabi.” Ɔmmɔ ɔsu ni, ɔ́sia ɔnamu ɔmmɔ lɛnyi ɔnii Dan, na nwuna kalɔ ndi ubo 
bute. 

7Rahel kabla ɔblane Bilha ɔmɛni ɔ́sɔ ɔ́da kaƒɔ na ɔ́wɔ ɔnanabi unyɔdi. 

8Amu na Rahel ɔ́su ɔnini, “Kekpo geen na líkpo ku mina ɔnwani ulekubi na lɛ́di 
lɛlɔ.” Anwuɔsu ɔ́sia ubi ɔmmɔ lɛnyi ɔnii Naƒtali, na nwuna kalɔ ndi kekpo. 

9Amu ɔni na Lea ɔ́nu ka ɔsɔ uláwɔ ni, úti nwuna ulekubi ɔni mɔɔbla-nwu kabla 
na baalɔ-nwu Silpa úte Yakob aani ulekudi kalɛ. 

10Na Lea ulekubi kabla ɔblane ɔmɛni ɔ́da kaƒɔ na ɔ́wɔ ɔnanabi. 

11Mmɔ na Lea ɔ́su ɔnini, “Kuli kɔdia-mi geen!” Ɔmmɔ ɔsu ɔ́sia-nwu lɛnyi ɔnii Gad, 
na nwuna kalɔ ndi lilidia. 

12Lea ulekubi kabla ɔblane ɔmɛni ɔ́wɔ ɔnanabi unyɔdi. 

13Na Lea ɔ́su ɔnini, “Lɛlɔ lɛɛyɔ́-mi geen!” Na ɔ́sia ubi ɔmmɔ lɛnyi ɔnii Aser, na 
nwuna kalɔ ndi lɛlɔyɔ. 

14Uwi ɔni na baaƒɛ edula ni, Lea ubidi Ruben úsie kemo na útákɛ alakpi adi 
ligyiitu na kadi kammɔ bekyuli bákali ka aayá na ukyuli ɔɔwɔ. Na úti-nya úboku 

uni Lea. Amu na Rahel ɔ́su Lea ɔnini, “Buvele, te-mi ƒula kɔwɔ alakpi ligyiitu 
lɛmmɔ lɛdi.” 

15Nsu Lea údie kenye ɔnini, “Ɔni lɛti na áƒɔ-mi ɔgyani ébo lɛkpu mmɔ útabɔ-ɔ? 
Asɔ abaƒɔ-mi kɔwɔ alakpi ligyiitu lɛnɔ?” Amu na Rahel ɔ́su-nwu ɔnini, “Ɔdia 
ndubɔya na ubo na bɛtɛ ɔmwi usien ɔmɛni na ƒula ubidi kɔwɔ alakpi ligyiitu ɔsu.” 

16Anwuɔsu uwi ɔni na Yakob ɔ́si kemo úbeduo useyi ɔmmɔ ni, Lea útásiaku-nwu 
ulu na ɔ́su-nwu ɔnini, “Ɔdi ka abatɛ-mi kudɔ ɔmwi. Ɔsika lɛ́ƒɔ-ɔ líse ɔkpa na kɔwɔ 
ligyiitu lɛni na Rahel ɔ́ƒɔ mina ubi kudɔ ɔsu.” Anwuɔsu úsie útátɛ Lea kudɔ usien 
ɔmmɔ. 

17Unwoti Katɔti únu Lea bɔkpali na ɔ́ya na ɔ́sɔ ɔda kaƒɔ, na ɔ́wɔ ɔnanabi ɔlɔndi 
úte Yakob. 

18Amu na Lea ɔ́su ɔnini, “Unwoti Katɔti ɔ́ƒɔ-mi kayu ka liti mina ulekubi kabla 
ɔblane líte mina ɔgyani ɔsu.” Ɔmmɔ ɔsu ɔ́sia-nwu lɛnyi ɔnii Isakar, na nwuna kalɔ 
ndi lɛyuƒɔla. 

19Ɔmmɔ kama ni, Lea ɔ́sɔ ɔ́da kaƒɔ na ɔ́wɔ ɔnanabi ɔkundi úte Yakob. 

20Na Lea ɔ́su ɔnini, “Unwoti Katɔti úte-mi litela lɛni náƒɔ kuye geen. Na ɔƒɛni ni, 
mina ɔgyani ɔdubo-mi ɔbu geen buteete. Ɔsika lɛ́wɔ bananabi ɛku líte-nwu.” 
Ɔmmɔ ɔsu ɔ́sia-nwu lɛnyi ɔnii Sebulon, na nwuna kalɔ ndi ɔbu. 

21Na uwi ɔdi kama ni, Lea úbawɔ ulekubi úte Yakob na ɔ́sia-nwu lɛnyi ɔnii Dina. 

22-23Ɔmmɔ kama ni, Unwoti Katɔti ɔ́ya na Rahel ɔ́ti ka útayiƒala-nwu. Anwuɔsu 
ɔ́lɛmi-nwu kaƒɔ, na ɔ́wɔ ɔnanabi. Na ɔ́su ɔnini, “Unwoti Katɔti údie kɔƒa mina 
anumi.” 

24Na ɔ́sia ubi ɔmmɔ lɛnyi ɔnii Yoseƒ, na nwuna kalɔ ndi sɔ ti bunku. Na ɔ́su ɔnini, 
“Muuvele Unwoti Katɔti nnii úti ɔnanabi ɔbambadi ubunku ɔmɛni ute-mi.” 

Yakob Bebuo Bémomo Bébu 
25Ka Rahel ɔ́wɔ Yoseƒ kama ni, Yakob ɔ́su Laban ɔnini, “Die-mi ulu na lɛsɔ linwini 
nteesie mina kalɔ lɛlɔ. 

26Na eti mina beleku ku bebi ete-mi. Ɔsika bana lili na lɛ́bla kabla líte-ɔ. Na ɔlɛka 
lɛyu ulu. Agyi kabla kani udu na lɛ́bla lite-ɔ.” 

27Amu na Laban ɔ́su-nwu ɔnini, “Si mina ablala áƒɔ-ɔ anu bɔdi ni, buvele na asɔ 
akya. Ɔsika ńtéye línu na básu-mi ka awɔ ɔsu na Katɔti úte-mi kusɛ kusɛ.” 

28Na ɔ́sɔ ɔ́su ɔnini, “Su-mi kayu kani na ɔlɛka ntaaƒɔ-ɔ na ndubɔƒɔ-ka.” 

29Mmɔ na Yakob ɔ́su-nwu ɔnini, “Agyi kalɛ na lɛ́bla kabla líte-ɔ ku kalɛ na ƒula 
bebuo bádia-a na kalɛ na mɔɔnu-ma lɛlɔ ɔsu. 

30Bebuo ɛlɛɛ bani na ebo asa na líbo ni, béemomo geen. Na Unwoti Katɔti kusɛ 
kusɛ ɔ́siaku lɛla biala lɛni na lɛ́bla líte-ɔ. Nsu Ɔƒɛni ni, uwi ɔmani na ami lɛnɔ 
ndubɔbla lɛla lɛdi lite lɛlɔ na meti mada mina kaduli?” 

31Amu na Laban úye-nwu ɔnini, “Bi na ɔlɛka lite-ɔ?” Mmɔ ni, Yakob údie kenye 
ɔnini, “Tete-mi lɛla lɛdi. Nsu si adubɔkana na abla lɛla linwi lɛni na meye-ɔ mɛni 
ete-mi ni, ndubusie anumi na ntaanu-ɔ bebuo lɛlɔ na nteesienku-ma kadikɔ lɛnɔ. 

32Ya na lɛvi ƒula bebuo ƒui akɔ na lɛƒuna ɛlɛɛ bani naaadi ɔƒualadi sɔɔn ku 
baƒonubi ku besebi batondi lidie-ma akɔ. Na liti ama linwini mina lɛyuƒɔla. 

33Na kalɛ na mɔɔdi ƒula etemila lɛlɔ ni, ɔdubudie lɛlɔ ɔtina uwi biala. Ɔsika si ébo 
ábavi bebuo bani na éti áƒɔ-mi kayu mmɔ akɔ na badi badi baƒualadi sɔɔn na bana 
lɛlɔ lítebo lítakya ɔƒualadi ku ɔtondi iye linwini tonwu ni, na líyu-ɔ.” 

34Amu na Laban lɛnɔ údie kenye ɔnini, “Lɛ́tunaku-ɔ ka bɔdubɔbla lɛni.” 

35Anwuɔsu údie bebuo bagyani ku beledi bani naaadi baƒualadi sɔɔn úte nwuna 
bebi bananabi ka bataanu-ma lɛlɔ. 

36Na Laban ku nwuna bebi béti bana bebuo bésienku ɔgyu kakaaka básiku Yakob 
badi kudɔ ɔni mabla emeyi atɛ ulu busie. Na Yakob ɔkya kama ɔɔnu Laban bebuo 
bakladi lɛlɔ. 

37Amu na Yakob úsie útékulo kugyii kɔgba kɔwɔdi blii kɔdi. Na ɔ́nwi evuo ɔ́mami 
kɔgba kɔmmɔ lɛƒɛnyi lɛdi. Na lɛƒɛnyi lɛdi úbu evuo ɔ́mana ɔsu ɔ́bla nwana nwana. 

38Ɔmmɔ kama úti kɔgba kɔmmɔ útákya kesii kani na bebuo baaní ntu na kɔlɛkɛ 
kemmo. 

39Ɔƒɛni si bébo bábani ntu na baakɔ́ lɛlɔ na ligyii lɛmmɔ anumi ni, si báda kaƒɔ na 
bésie batáwɔ ni, lɛni na baawɔ bebi bani nse nwana nwana aani kɔgba kɔni na 
ɔ́nwi mmɔ kalɛ. 

40Na si báwɔ bebi bammɔ lɛni ni, Yakob uudie bani na bese nwana nwana mmɔ 
taasiku Laban bebuo bammɔ akɔ teese sɛsɛɛ. Na Laban bebuo bammɔ ni, ɔ́ya na 
kɔgba nwana nwana kɔmmɔ kɔtɛ-ma anumi uwi biala. Ulu ɔmɛni lɛlɔ na ɔ́sia na 
ɔ́kɛ baƒonu bamba bani neeebunku Laban badi. 

41Na si uwi ɔni na bebuo bani mbo ɔlɔkplu baakɔ́ beledi bammɔ ni, ɔɔyá na baanu 
kɔgba nwana nwana kɔmmɔ kalɛ na si bawɔ ni, bebi bammɔ babla lɛni. 

42Na bebuo bani neeebo ɔlɔkplu ni, uléti kɔgba kɔmmɔ taakya bana ntu kanikɔ. 
Anwuɔsu si bákɔ lɛlɔ na báwɔ ni, balábla nwana nwana. Na bani neeese nwana 
nwana mmɔ na beeebo ɔlɔkplu lɛnɔ ndi Laban badi. 

43Na ɔmmɔ ɔsu Yakob ɔ́kɛ lɛkɛ pii. Nwuna bebuo bemomo. Na ubo kabla bablane 
bananabi ku belekubi pii lɛnɔ. Na nwuna bebuo ala betine bani mbo keƒu ku bani 
neeebo keƒu lɛnɔ bémomo. 

Ala Kalɔ Buse 31 

Yakob Úkeli Laban Kudɔ 
1Uwi ɔmmɔ ka Laban bebi bananabi bammɔ bakya baatɛmi ni, Yakob únu. Na 
básu banini, “Yakob ɔ́ƒɔ bula ɔti ala ani nse-nwu ƒui únwini anwu ɔdi. Na akɛla 
pii ani ƒui na ubo mɛni ni, bula ɔti ala ani na nka ubo na adi.” 

2Na Yakob ɔlati ɔ́nu ɔ́ti ka Laban ɔbladu ɔni na ɔɔtina-nwu ni, ɔ́vumanaku kalɛ 
na úse kuuku. 

3Ɔmmɔ kama ni, Unwoti Katɔti ɔ́ya na Yakob ɔ́ti ɔnini, “Nwini teesie ƒula ɔti bene 
kalɔ lɛlɔ na ƒula ɔtɔ bekyuli kudɔ. Na ndubulieku-ɔ uwi biala.” 

4Ɔmmɔ ɔsu ni, Yakob ɔ́ya na bátálɔ nwuna beleku bani ndi Rahel ku Lea ka 
babasiaku-nwu na alakpi akɔ kesii kani na ɔda nwuna bebuo úsienku. 

5Ka bébo ni, ɔ́su-ma ɔnini, “Lɛ́nu lɛ́ti ka bina ɔti ɔbladu na mina lɛlɔ ɔ́vumana. Na 
ɔsɔ uuuse aani kudeedi kalɛ. Nsu na ɔmmɔ ƒui kama ni, mina Katɔti ɔni ndi mina 
ɔti Unwoti Katɔti uliku-mi. 

6Amii alati bɛgyi kalɛ na líti mina ɔyikun ƒui lɛ́bla kabla líte bina ɔti. 

7Nsu ɔ́nya-mi ɔ́kya na ɔ́vumana mina lɛyuƒɔla leevu sɔɔn. Ina ɔmmɔ ƒui ni, Unwoti 
Katɔti útaya na ɔbla-mi kalala kadi. 

8Si bina ɔti ɔ́su ɔnii bebuo bebi bani na báwɔ-ma na bese nwana nwana ndi mina 
lɛyuƒɔla ni, na bawɔ bani nse nwana nwana. Na si ɔ́su ɔnii bani na ɔƒualadi úbo 
ɔ́kya-ma lɛlɔ ndi ƒula lɛyuƒɔla ni, na bawɔ bani na ɔƒualadi úbo ɔkya-ma lɛlɔ. 

9Ɔmɛni ɔsu na Unwoti Katɔti ɔ́ƒɔ bina ɔti bebuo kɔsia kɔni lɛlɔ na ɔ́sia anu úte-
mi. 

10“Ka bana ɔwɔwi údu ni, lígye kɔna kɔdi. Na lɛ́nu ka betukpa bani mɔɔkɔ́ beledi 
bammɔ ƒui ni, bese nwana nwana iye ɔƒualadi úbo ɔkya-ma lɛlɔ. 

11Katɔti ɔtu ɔmmɔ ɔ́kpali-mi ɔnini, ‘Yakob.’ Ami lɛnɔ lídie kenye nnii, ‘Buvele 
aanu-mi.’ 

12Mmɔ na ɔ́su-mi ɔnini, ‘Talaku anumi katɔ na anu betukpa bani mɔɔkɔ́ bebuo 
bammɔ. Aanu ka bese nwana nwana na ɔƒualadi úbo ɔkya-ma lɛlɔ. Lɛ́nu lɛla lɛni 
na Laban ɔkya ɔɔblaku-ɔ. 

13Ami ndi Unwoti Katɔti ɔni na ánu na Betel kesii kani na éti lɛtabi éku ényene 
aani lɛkpabi na éti nnɔmii éwi-ni lili. Mmɔ na ákpali-mi ése kenye kadi ése. Ɔƒaani 
ni, tɔlɔ kalɔ kamɛni lɛlɔ na eteesie ƒula kadi bekyuli kalɔ lɛlɔ.’ ” 

14Ka ɔ́su-ma ɔmɛni ɔ́wɔlɔ ni, Rahel ku Lea bédie kenye banini, “Bɔsɔ buuubo 
kadikɔ kadi na bula ɔti kese kemmo. 

15Ɔƒɛni ni, baƒɔ kani na ɔɔnu-bu. Use aani buye kani na úti-bu úye. Ɔsika kavumi 
kani na báƒɔ na bula lili ni, ɔ́ɔdi egulabi ammɔ ƒui. 

16Na sɔsɔ na ɔdi ka ala ani ƒui na Katɔti ɔ́ƒɔ ɔ́siku bula ɔti kudɔ ni, adi abu ku bula 
bebi adi. Anwuɔsu lɛla biala na Unwoti Katɔti ɔ́su-ɔ ni, bla lɛni kani.” 

17Ka bédie kenye kammɔ lɛni ni, Yakob ɔ́ya na nwuna beleku ku bebi bammɔ 
bákɔ bélie nwuna bebuo ala betine lɛlɔ. 

18Na ɔ́ya na ama ku nwuna bebuo ƒui bágyu bátɔlɔ. Na útiku nwuna ala ani ƒui na 
ɔ́kɛ uwi ɔni na ɔ́kya Mesopotamia kalɔ lɛlɔ mmɔ, na báyu ulu bésela Kanaan kalɔ 
lɛlɔ na ɔti Isak kudɔ. 

19Uwi ɔni na Laban úsie útéteekulo baƒonu bammɔ linwini ni, Rahel úyu ɔti 
kaduli baƒiɔ badi. 

20Na ɔni nsɔ ntulo lɛnɔ ndi ka Yakob úse Laban Aramni ɔmɛni lisusu na útedie 
nwuna kakali útasu-nwu ka bukeli na ɔda. 

21Yakob úkeliku nwuna ala ɔ́tɔlɔku ƒui. Na ka ɔ́via ketu ni, úti ɔ́kɔ úsie abi lɛlɔ na 
Gilead kalɔ lɛlɔ. 

Laban Ɔ́sia Yakob Kama 
22Ka Yakob ɔ́tɔlɔ limeyi lɛtɛdi ni, Laban úbenu ka bukeli na Yakob úkeli. 

23Mmɔ kani na ɔ́sala nwuna lɛlɔ bekyuli na báta básia-nwu kama. Emeyi maatɛ 
sɔɔn na básia-nwu kama ulu asa na bátánu-nwu na Gilead kalɔ lɛlɔ na abi lɛlɔ. 

24Amu na Unwoti Katɔti údie lɛlɔ ɔ́tina Laban na kɔna kemmo na usientɛ. Na ɔ́su-
nwu ɔnini, “Nu lɛlɔ kemmo kaduɛ na alasu Yakob lɛla lɛdi. Likpidi o-o lɛbuni o-o 
ni, tasu-nwu lɛla lɛdi.” 

25Na uwi ɔmmɔ kemmo ni, Yakob ɔ́ɔtu nwuna adi kevo na abi lɛlɔ na Gilead kalɔ 
lɛlɔ mmɔ. Na uwi ɔni na Laban ku anwu badi bávi bátáda-nwu ni, ama lɛnɔ bátu 
bana keliekɔ na mmɔ. 

26Mmɔ na Laban úye Yakob ɔnini, “Bi na abla-mi mɛni? Átɔlɔ-mi na éti-mi bebi 
ékeliku aani bekyuli bani na kekpo kéƒie-ma. 

27Bi ɔsu na ékeli átɔlɔ na bɔbɛ kemmo lɛni na átakada-mi? Na bi ɔsu na átasu-mi 
na lise-ɔ ulu ku ebiti lɛnu ku agyala? 

28Na átaya na lɛkya mina bebi ku bawɔ kɔgbu na lite-ma kusɛ kusɛ na bana ulu 
busie kemmo. Kɔdɔlɔ ala na ábla mɛni. 

29Mbo ɔyikun ɔni na lɛbla-a kalala. Nsu kamaadi Unwoti Katɔti ɔni ndi ƒula ɔti 
Katɔti ɔ́su-mi na kɔna kemmo usientɛ ɔnini, ‘Nu lɛlɔ kemmo kaduɛ na alasu 
Yakob lɛla lɛdi. Likpidi o-o, lɛbuni o-o, tasu-nwu lɛla lɛdi.’ 

30Na ngyi ka aayɔ́ geen ka asɔ enwini esie ƒ'ɔti kesii. Nsu ni, bi ɔsu na ɔdi ka eyu-
mi kaduli baƒiɔ atɔlɔku?” 

31Ka Laban úye-nwu kenye kamɛni ni, Yakob údie kenye ɔnini, “Lɛ́yia-a nnii 
adubuƒie ƒula bebi belekubi aƒɔ-mi kudɔ na ɔkplu kemmo. 

32Na ƒula baƒiɔ ama ni, si ánu ukyuli ɔdi na bula akɔ ka ɔda-ma ni, ukyuli ɔmmɔ 
ɔsɔ ulelie ngba. Anwuɔsu na bula ɔtɔ bekyuli bamɛni ƒui anumi ni, vi mina ala ƒui 
kemmo na anu si ƒula lɛla lɛdi lɛkya-nya akɔ. Na si ánu lɛla lɛdi ni, na eti-ni.” Na 
uwi ɔmmɔ kemmo ƒui ni, Yakob útati ɔnii ulekudi Rahel néyu ɔti baƒiɔ bammɔ. 

33Laban úduo Yakob kevo kemmo na ulu ɔni na úte-nwu kenye. Na úduo Lea ku 
nwuna kabla bablane inyɔ bammɔ ƒui nvo kemmo, nsu útanu lɛla lɛdi. Ka ɔ́si 
mmɔ ni, úbeduo Rahel kevo kemmo. 

34Nsu asa na úbedu mmɔ ni, Rahel úuti ɔti kaduli baƒiɔ bammɔ ɔ́kya liboku lɛdi 
kalɔ na ɔ́sɔ úlie-ni lɛlɔ. Na ani na ɔɔsia nwuna ebuo ala utine kama teelie. Na 
Laban ɔ́wia lɛla biala kemmo ɔ́nɔ na útanu lɛla lɛdi. 

35Mmɔ na Rahel ɔ́su ɔti ɔnini, “Ati, buvele nda-a, teti kɔnyi takya-mi ka ńtata 
ńtenye na ƒula anumi. Lɛ́ƒɛ kɔnu na ubugya ɔni muubo-mi lɛlɔ ɔsu na lɛ́bla lɛni.” 
Anwuɔsu Laban útuku ɔ́nɔ na útanu nwuna kaduli baƒiɔ bammɔ. 

36Yakob úbeti kɔnyi ɔ́kya Laban kaduɛ ɔni na útete-nwu anumi munu munu. Na 
úye-nwu ɔnini, “Bi ndi lɛla lɛni na balábla ukyuli na ami lɛ́bla-a. Na bi likpidi na 
eedie-mi ɔsu na átu-mi laa abasiaku-mi mɛni? 

37Na ka éduo-mi ala ƒui kemmo álɛ ni, bi ndi lɛla lɛni na ánu na lɛdi ƒula kaduli 
lɛdi? Ti lɛla lɛmmɔ baava ƒula bekyuli ku ami badi ƒui anumi mɛni na batɛ ami 
ku-ɔ litemi bɔnu. 

38“Akwa aavlanyɔ sɔɔn na lɛ́kya-a kudɔ. Na ƒula koƒonu iye ese ɔdi útebile kaƒɔ 
kudii. Na ńtadu bana akɔ ɔdi lɛnɔ ńtakun kudii. 

39Eƒiebuo ɔdi úteƒie ƒula ebuo ɔdi na liti nwuna ɔku mbatina-a kudii. Si ɔdi úbo 
ute lɛni muedi ami mɔɔƒɔ kayu kammɔ. Na si ɔdi lɛnɔ na béyu ni, eeye-mi kayu 
kammɔ na mɔɔƒɔ teete-ɔ usien ku ɔƒɛ. 

40Lɛni sɔɔn na úse na ami ku-ɔ ntɛ. Na línye ɔƒɛ lɛlɔ limeyi biala. Na usien kɔyɔ 
ɔsu ni, naaakana bɔlɛɛ muedi. 

41Ɔmɛni sɔɔn lɛ́bla akwa aavlanyɔ ani na lɛ́kya-a kaduli. Akwa leevu-ene na lɛ́bla 
kabla na ƒula bebi belekubi lili. Na akwa aku na lɛ́bla-a kabla na bebuo bamɛni 
lili na ávumana mina lɛyuƒɔla leevu sɔɔn. 

42Na Unwoti Katɔti ɔni ndi mina ɔti lɛnɔ Katɔti na ɔdi Abraham Katɔti ɔsiaku-mi. 
Na bɔyɔ geen bɔni na mina ɔti Isak ɔ́yɔ Unwoti Katɔti lɛnɔ búdie-mi. Si ɔɔɔdi lɛni 
nka áya na lɛ́tɔlɔ enukplu. Nsu Unwoti Katɔti ɔ́nu mina kogyoklo ku lɛbibo. 
Ɔmmɔ ɔsu na ɔ́dɔnku-ɔ kamaadi usien.” 

43Mmɔ ni, Laban údie kenye ɔnini, “Beleku bamɛni ni, mina bebi na badi. Na bana 
bebi bamɛni lɛnɔ ni, mina bebi na badi. Na bebuo bamɛni ƒui mina bebuo na badi. 
Ala ani ƒui na aanu mɛni ni, ami mbo-nya. Nsu ɔmwi ni, bi na ndubɔbla ku bebi 
belekubi bamɛni iye bana bebi bani na báwɔ? 

44Bo na aya na ami ku-ɔ bunyimi lɛla lɛdi. Na lɛla lɛmmɔ linwini lɛla lɛni makya 
ami ku-ɔ ntɛ aani lɛla lɛni medie ami ku-ɔ ƒui kenye.” 

45Ɔmmɔ ɔsu ni, Yakob úti lɛtabi lɛdi úku únyene mmɔ. 

46Na ɔ́su nwuna lɛlɔ bekyuli ɔnini, “Bɛla atabi bɛsala.” Na ama lɛnɔ bála atabi adi 
básala lisu. Na bélie mmɔ bádi na atabi lisu lɛmmɔ kudɔ. 

47Na kesii kani na bélie bádi mmɔ na Laban ɔ́sia lɛnyi ɔnii Yega Sahaduta. Na 
Yakob anwu ɔ́sia mmɔ lɛnyi ɔnii Gal-Ed. 

48Amu na Laban ɔ́su ɔnini, “Atabi lisu lɛmɛni ndi likposela lɛni nkya ami ku-ɔ 
ntɛ.” Ɔmɛni ɔsu baalɔ mmɔ banii Gal-Ed na nwuna kalɔ ndi atabi lisu lɛni muudie 
kenye. 

49Na basɔ baalɔ mmɔ Mispa. Ɔsika Laban ɔ́su ɔnini, “Unwoti Katɔti ɔlati ndubɔsia 
bula ƒui anu si búgyingyaku lɛlɔ ɔ́si mɛni. 

50Si átada mina bebi belekubi kaduɛ iye ásɔ ététi beleku bamba na bana kama ni, 
Unwoti Katɔti ɔɔnu. Ina ka ukyuli bamba ɔdi uuubunku-bu na mɛni ni, Unwoti 
Katɔti ndi ami ku-ɔ ƒui kenye udiene.” 

51Laban ɔ́sɔ ɔ́su ɔnini, “Aanu lɛtabi lɛni nlɛ mɛni aani lɛkpa ku atabi lisu lɛmɛni 
na líti mɔɔkya ami ku-ɔ ntɛ aani ɔmii. 

52Naaavia atabi lisu lɛmɛni neeebo ƒula kakɛ nnii mbekpoku-ɔ. Na awɔ lɛnɔ 
alavia atabi lisu lɛmɛni iye lɛkpa lɛmɛni elebo-mi kakɛ anii ebekpo-mi. 

53Muuvele Abraham Unwoti Katɔti ku Nahor Unwoti Katɔti ɔni ndi bana bati 
Unwoti Katɔti ka ɔtɛ litemi biala nkya ami ku-ɔ ntɛ.” Ka ɔ́wɔlɔ ni, Yakob ɔ́kpali 
Katɔti ɔni na Isak ɔɔbu geen úse kenye kadi. 

54Na ɔ́bla akpala na kalɔ kammɔ lɛlɔ na abi lɛlɔ mmɔ. Na ɔ́lɔ anwu badi ƒui ka 
bebo babadi. Na ka bádi báwɔlɔ ni, bátɛ mmɔ. 

55Na ka kadi kégye ɔtanta tutuutu ni, Laban ɔ́kya nwuna bawɔ ƒui kɔgbu ku 
nwuna bebi belekubi bammɔ. Na úte-ma kusɛ kusɛ, na únwini úsie ɔma. 

Ala Kalɔ Buse 32 

Yakob Ɔ́klibi Lɛlɔ Ka Ɔsiaku Esau 
1Ɔmmɔ kama ni, Yakob lɛnɔ ɔ́sɔ úti nwuna ulu na ɔ́tɔlɔ. Na ulu lɛlɔ mmɔ ni, 
útásiaku Katɔti batu badi. 

2Uwi ɔni na ɔ́nu-ma kani na ɔ́su ɔnini, “Mɛni ndi Unwoti Katɔti kakyakɔ.” Ɔmmɔ 
ɔsu na ɔ́sia mmɔ lɛnyi ɔnii Mahanaim. 

3Yakob ɔ́tala batu badi ɔnii bagyu batɔ-nwu. Na ɔ́tala-ma ɔ́kya ɔnwani Esau na 
kalɛkɛ kani baalɔ Seir na Edom kalɔ kemmo. 

4Na ɔ́kya-ma litemi kenye ɔnini, “Bisie na bitásu mina ati Esau bɛnini, ‘Ami, ƒula 
kabla ɔblane Yakob, mɔɔyá na ati ka Laban kudɔ na lísie ńtákya uwi ɔni návi mɛni 
ƒui. 

5Na mbo ɔmantɛ bakɔ ku bebuo ala betine ku baƒonu ku bese ku kabla bablane 
bananabi ku belekubi. Na ɔƒaani ni, mina Ati, mɔɔsia-a kenye kamɛni kalɛ na 
mina lɛlɔ lɛda-a ebiti.’ ” 

6Ka batu bammɔ bénwini bébo ni, bábasu Yakob banini, “Búsie ƒula ɔnwani Esau 
kudɔ. Na anwu ɔlati ɔsia ulu ɔdubo ubasiaku-ɔ. Na ɔdanku nkyuli eti maane 
ubunku lɛlɔ.” 

7Ka únu lɛni ni, kayi kékpoku-nwu, na liƒu lɛnɔ lɛ́da-nwu geen. Ɔmmɔ ɔsu ni, 
Yakob úle nwuna basiakune bammɔ akpa anyɔ. Lɛni kani na úle bebuo bammɔ 
ku bebuo ala betine bani mbo keƒu mmɔ kemmo akpa anyɔ. 

8Na ɔbla kasusu ɔnini, “Ɔƒɛni kalɛ si kekpo ɔsu na Esau ɔ́ta ni, si úkpo lɛkpa linwi 
ni, na lɛkpa lɛkladi ani lɛdubo kekpo kammɔ bukeli.” 

9Ɔmmɔ kama ni, Yakob ɔ́kpali katɔ na úvele ɔnini, “O mina Unwoti, Abraham 
Katɔti ku Isak Katɔti, awɔ ɔni násu-mi anini, ‘Nwini na eteesie ƒula kalɔ lɛlɔ ku 
ƒula lɛlɔ bekyuli kudɔ na ndubɔya na enu ku akɔkɔ eyi-ɔ.’ 

10N ́tamanku ƒula lɛƒɔndia lɛni na aabla-mi ku kalɛ na aadi ƒula etemila lɛlɔ teete 
ami ƒula kabla ɔblane. Mina ugyii ɔdadi kani nkya-mi kɔnu uwi ɔni na lɛ́via 
Yordan Ketu kamɛni. Na ɔƒaani ni, mina kaduli bekyuli lɛti pɛ bubo esu akpa 
anyɔ. 
11Muuvele-ɔ nnii die-mi na lɛlɛ sɛɛn na mina ɔnwani Esau enu kemmo. Ɔsika 
mɔɔyia ka ɔdubo bɔta na ubekpoku-mi ku mina beleku ku bana bebi. 

12Nsu awɔ násu-mi anini, ‘Ndubɔnu ka enu ku akɔkɔ éyi-ɔ. Na ndubɔya na ƒula 
bebi ku bawɔ bemomo aani ɛpu kɔnwinimi. Na ukyuli ɔdi ulakana-ma bɔka.’ ” 

13Yakob ɔ́tɛ mmɔ usien ɔmmɔ. Na ala ani na ɔda ɔkɛ ni, ɔ́ƒuna etela adi ka uti ute 
ɔnwani Esau. 

14Etela ammɔ ndi bese beledi eti ene (200) ku betukpa aavlanyɔ. Baƒonu beledi 
eti ene ku bagyani aavlanyɔ. 

15Bebuo ala betine bani mbo keƒu avlaatɛ ku bana bebi. Ɔmantɛ bakɔ aavlene ku 
bagyani leevu. Bebuo ala betine bamba beledi aavlanyɔ ku bagyani leevu. 

16Bebuo bamɛni ƒui na Yakob úti ɔ́kya nwuna kabla bablane lɛkɔkɔ ka bataanu-
ma lɛlɔ bana esu esu ammɔ na ɔ́su-ma ɔnini, “Bɛgyu bataatɔ-mi na bɛya na kuƒi 
kɔkya bebuo bammɔ ntɛ na bana esu ammɔ kenye.” 

17Ɔmmɔ kama ni, ɔ́su kabla ɔblane ɔni ntɔ ɔnini, “Si mina ɔnwani Esau úbasiaku-
ɔ na úye ɔnini, ‘Ɔma kabla ɔblane na adi, na wɛ na ésela na ɔma mbo bebuo bani 
ntɔ-ɔ lɛtɔtɔ mmɔ’ ni, 

18na edie kenye anini, ‘Ƒula ɔnwani Yakob ɔni ndi-ɔ kabla ɔblane mbo-ma. Na 
badi etela ani na ɔnii nti mboku awɔ nwuna ati Esau. Ɔƒɛni ni, anwu ɔlati ɔkpɛ 
kama ɔdubo.’ ” 

19Ɔmmɔ kama ni, ɔ́su nwuna kabla ɔblane unyɔdi ku ɔtɛdi ku bani ƒui mɔɔkpanku 
bebuo esu esu ammɔ ɔnini, “Si Esau úbasiaku-mi ni, na bɛsu-nwu lɛla lɛni kani 
na lɛ́su bina kabla ɔblane ɔkpana ɔni ntɔ mmɔ. 

20Na bitayiƒala ka bɛsu-nwu bɛnini, ‘Ƒula kabla ɔblane Yakob ɔkpɛ kama ɔdubo.’ 
” Yakob ɔ́su-ma lɛni ɔsika ɔ́bla kasusu ɔnini, “Ndubuti etela ani na líti lɛ́tualaku 
lɛtɔtɔ mɛni lɛyala-nwu kaƒɔ. Na ɔmmɔ kama si uwi ɔni na ami ku-nwu búbasa 
anumi ku anumi ni, ɔƒɛni kalɛ ɔdubo enu bugyingya na ɔƒɔ-mi.” 

21Ɔmmɔ ɔsu Yakob ɔ́ya na etela ammɔ ágyu átɔ. Nsu anwu ɔlati ɔ́ƒɔ lɛlɔ ɔ́tɛ mmɔ 
usien ɔmmɔ na kesii kani na ɔ́da keliekɔ mmɔ. 

Unwoti Katɔti Ɔ́vumana Yakob Lɛnyi 
22Usien ɔmmɔ ni, Yakob ɔ́ta na útiku nwuna beleku inyɔ bammɔ ku nwuna kaduli 
kabla bablane beleku inyɔ. Na útiku nwuna bebi leevu-unwi bammɔ na bávia 
Yabok Ketu. 

23Ka ɔ́viaku-ma ɔ́wɔlɔ ni, ɔ́viaku nwuna akɛla ammɔ lɛnɔ ƒui. 

24Ɔƒɛni Yakob lɛti kani nébu na ketu ɔvi ɔmɛni. Mmɔ na ɔnana ɔdi úbo úbekpoku-
nwu laa útédu ka kadi kégye. 

25Ka ɔnana ɔmmɔ ɔɔɔdaku tɔ Yakob lɛlɔ bɔkana bɔdi ni, ɔ́wɔ Yakob kasɔma likubi 
na líkpeli. 

26Mmɔ na ɔnana ɔmmɔ ɔ́su Yakob ɔnini, “Ya na nteesie, ɔsika kadi kéegye.” Ka 
ɔ́su-nwu lɛni ni, Yakob lɛnɔ udie kenye ɔnini, “Lɛɛɛdubo-ɔ kuƒi bute amu ntu éte-
mi kusɛ kusɛ.” 

27Amu na ɔnana ɔmmɔ úye-nwu ɔnini, “Dɛ na baalɔ-ɔ?” Mmɔ na Yakob údie 
kenye ɔnini, “Ami baalɔ Yakob.” 

28Amu na ɔnana ɔmmɔ ɔ́su Yakob ɔnini, “Asɔ aladi lɛnyi anii Yakob. Mmomu 
bekyuli badubɔlɔ-ɔ banii Israel, ɔsika énye asiaku Unwoti Katɔti ku bekyuli na 
ádi lɛlɔ.” 

29Mmɔ ni, Yakob ɔ́su ɔnini, “Buvele, lɔ ƒula lɛnyi te-mi.” Nsu ɔnana ɔmmɔ úye-
nwu ɔnini, “Bɔsu na ada anii aaagyi ukyuli ɔni mɔɔtɛmiku-ɔ?” Na mmɔ ni, úte-
nwu kusɛ kusɛ na kesii kani na benye mmɔ. 

30Ɔmmɔ ɔsu ni, Yakob ɔ́sia mmɔ lɛnyi ɔnii Peniel, na ɔ́su ɔnini, “Lɛ́sia mɛni lɛnyi 
lɛni, ɔsika lɛ́nu Unwoti Katɔti anumi ku anumi na útayila-mi ngba.” 

31Uwi ɔni na ɔkɛ Paniel mmɔ ni, kadi káata, na ɔkɛ ɔɔtu ɔgba taakya ka nwuna 
kasɔma likubi líkpeli ɔsu. 

32Ɔmmɔ ɔsu ni, Israel kadi bekyuli balákun bebuo kasɔma likubi lɛna kpɛtɛ kpɛtɛ 
lɛni mma-nwu lɛlɔ mmɔ. Ɔsika mmɔ geen nékpeli Yakob mmɔ. 

Ala Kalɔ Buse 33 

Yakob Ku Esau Bása 
1Ka Yakob úti úsela na ɔ́talaku anumi katɔ ni, ɔ́nu ka ɔnwani Esau ɔ́si ɔdubo na 
ɔdanku nkyuli eti maane (400). Ɔmmɔ ɔsu úle bebi bammɔ kemmo na basiaku 
nwuna beleku bammɔ ku nwuna kaduli kabla bablane belekubi inyɔ bammɔ bun 
bun. 

2Ɔ́ya na belekubi kabla bablane bammɔ ku bebi badi batɔ. Na Lea ku bebi bamba 
basia. Na Rahel ku Yoseƒ bakpɛ kama ƒui. 

3Ɔƒɛni anwu ɔlati ɔ́gyu ɔ́tɔ-ma ƒui na uuboku lɛlɔ kalɔ taatina ɔnwani Esau laa 
maatɛ na ulu lɛlɔ asa na badubɔsa geen. 

4Nsu Esau úkeli útásiaku Yakob na ɔ́kya-nwu kɔgbu na úbo enu ɔ́bala-nwu na 
anumi énye-ma ntu na lɛlɔyɔ ɔsu. 

5Na ka Esau ɔ́talaku anumi katɔ ni, ɔ́nu beleku bammɔ ku banamu bammɔ na úye 
Yakob ɔnini, “Ɔma bene nsiaku-ɔ mɛni?” Amu na údie kenye ɔnini, “Bebi bani na 
Unwoti Katɔti úte ami ƒula kabla ɔblane na lɛ́wɔ na nwuna lɛƒɔndia ɔsu na badi.” 

6Ɔmmɔ kama ni, kabla bablane belekubi bammɔ ku bana bebi báni béde na 
béboku eli kalɔ. 

7Na Lea ku nwuna bebi basia na ama lɛnɔ béboku eli kalɔ. Na kawɔlɔkɔ ni, Rahel 
ku Yoseƒ lɛnɔ bébeduo na ama lɛnɔ bákya eli kalɔ. 

8Ka báwɔlɔ lɛni ni, Esau úye Yakob ɔnini, “Bebuo esu esu pii ani na lɛsiaku mɛni 
ni, bi na adanku?” Mmɔ ni, Yakob údie kenye ɔnini, “Ati, buti na líti-ma muute-ɔ 
kalɛ na mina lɛlɔ lɛda-a ebiti.” 

9Amu na Esau ɔ́su Yakob ɔnini, “Mbo ala pii kukuuku, anwuɔsu ya na awɔ adi 
lɛnɔ eteese-ɔ.” 

10Nsu Yakob údie kenye ɔnini, “Buvele na nda-a, oowo! Si mina lɛlɔ lɛ́da-a ebiti 
bɔdi ni, amu ƒɔ mina etela ani na líti muute-ɔ. Ɔsika kalɛ na lɛda lɛlɛ-ɔ anumi na 

lɛnu-ɔ ni, use-mi aani kalɛ na lɛnu mina Unwoti Katɔti anumi. Anwuɔsu kalɛ na 
égyingya enu na áƒɔ-mi ku kayi ƒaa mɛni ni, 

11muuvele-ɔ nnii ƒɔ mina etela ani na lɛ́ya na béti béboku-ɔ. Ɔsika Unwoti Katɔti 
ɔ́bla-mi lɛƒɔndia na lɛla biala na mɔɔwia ni, mbo-ni.” Na ka Yakob unye kpakplaa 
lɛni ɔsu ni, Esau ɔ́ƒɔ etela ammɔ. 

12Ɔmmɔ kama ni, Esau ɔ́su Yakob ɔnini, “Ɔƒaani ni, ya na buteesie na lɛsiaku-ɔ 
kama.” 

13Nsu Yakob ɔ́su Esau ɔnini, “Mina Ati, agyi ka bebi bammɔ bátabi tɔ lɛlɔ. Na ɔƒɛni 
lɛnɔ ɔlɛka lɛnu baƒonu ku ɔmantɛ bakɔ benidi bani nda bebi mmɔ lɛlɔ kaduɛ. Na 
si búkeliku-ma usi na búsie ulu umodi ɔmmɔ limeyi linwi ni, badubo bukpi ƒui. 

14Ɔmmɔ ɔsu, mina ati, mɔɔyɔ́ si awɔ ágyu atɔ. Na lɛkpanku-ma nteeboku buɛɛ 
buɛɛ kalɛ na bebuo lisu lɛmmɔ badubɔkana busie kenye. Na lɛnu banamu 
bammɔ lɛnɔ na mbasiaku-ɔ na Seir kalɔ lɛlɔ.” 

15Mmɔ na Esau ɔ́su ɔnini, “Amu ya na lɛnyonu mina bekyuli badi lite-ɔ.” Amu na 
Yakob ɔnini, “Ati, bi ɔsu na ɔlɛka asɔ abla ɔmmɔ udu? Awɔ, si mina lɛlɔ lɛ́da-a 
kubiti kani ni, ɔ́bɔ.” 

16Ɔmmɔ ɔsu ni, Esau ɔ́yu ulu limeyi lɛmmɔ na úti úsela Seir. 

17Na Yakob anwu ka bégyingyaku lɛlɔ ni, ɔ́tɔlɔ úsie kesii kani baalɔ Sukot na ɔ́tu 
nvo bɔni kemmo na anwu ku nwuna badi badubɔkya. Na ɔ́bla ayu úte nwuna 
bebuo lɛnɔ. Na ayu ani na ɔ́tu mmɔ ɔsu na baalɔ mmɔ ku ɔmwi ɔmɛni banii Sukot. 

18Ka Yakob ɔ́tɔlɔ Mesopotamia kalɔ lɛlɔ mmɔ ni, úbeduo Sekem na Kanaan kalɔ 
lɛlɔ buɛɛ. Mmɔ ni, ɔ́sɔ ɔ́lɛ kevo bamba. Na si enye mmɔ ni, aanu Sekem ɔma 
unengudi ɔmmɔ teemene. 

19Na mmɔ ni, Yakob úti sika ɔƒualadi ebi eti anyɔ na úye kalɔ kadi. Mmɔ na ɔ́da 
keliekɔ. Na kalɔ kammɔ ni, úye-ka ɔ́siku Sekem ubidi Hamor bebi kudɔ. 

20Na kalɔ kammɔ kemmo ni, ɔ́tu lɛkpabi na ɔ́sia-ni lɛnyi ɔnii El Elohe Israel. 

Ala Kalɔ Buse 34 

Hamor Ubidi Sekem Úbile Dina 
1Na uwi ɔmmɔ kemmo ni, Lea ubidi ugblebi ɔni baalɔ Dina ɔ́vi ɔgbami ɔnii utánu 
kalɔ kammɔ beleku. 

2Uwi ɔni na Hamor ubidi Sekem ɔni ntɔnku Hiwiƒuɔ ɔ́nu ulekubi ɔmɛni ni, úƒie-
nwu na ɔ́yɔ-nwu mmɔ kani. 

3Ɔ́si ɔmmɔ lɛlɔ ni, Yakob ubidi Dina litemi lɛ́da Sekem kayi geen. Na ka ɔɔyɔ́-nwu 
ɔsu ni, ɔɔtɛmiku-nwu kpɛtɛ kpɛtɛ. 

4Na úsie utásu ɔti Hamor ɔnini, “Tévele ulekubi ɔmɛni te-mi na unwini-mi 
ulekudi.” 

5Ɔƒɛni ka Yakob únu ka bébile ubidi ulekubi ni, útebimi kenye laa utédu ka 
nwuna bebi bananabi bási bébo, ɔsika béti bebuo bésienku kadikɔ. 

6Na uwi ɔni na Sekem ɔti Hamor úsie Yakob kudɔ utátɛmiku-nwu ni, 

7Yakob bebi báasi alakpi akɔ bébeduo. Ka bénu lɛla lɛni nálɛ ni, béti kɔnyi geen 
na kɔƒa kubendi lɛla lɛni na Sekem ɔ́blaku bana ɔnwani Dina ka bátɛ ɔsu. Ɔsika 
ɔmɛni ɔdi lɛla lɛni na útalɛka nka ɔbla na Israel. 

8Nsu Hamor ɔ́su-ma ɔnini, “Mina ubi Sekem ni, úti nwuna kayi ƒui ɔ́sia awɔ Yakob 
ubidi lɛlɔ. Anwuɔsu na buvele kemmo ni, ti ƒ'ubidi ulekubi ɔmɛni te-nwu na uti. 

9Na bɛya na buteeti lɛlɔ bebi. Biti bina belekubi bite-bu na buti na amii lɛnɔ biti 
abu badi. 

10Bɛkana na bilie-bu akɔ, ɔsika kalɔ kewi kete-mii ƒaa. Bilie na bɛdi kuye na bɛbla 
akɛla pii bite lɛlɔ.” 

11Ɔmmɔ kama ni, Sekem ɔ́su Dina ɔti ku banwani ɔnini, “Bɛya na mina lɛlɔ lɛda-
mii ebiti, na lɛla biala lɛni na bɛdubuye-mi ni, ndubɔbla lite-mii. 

12Uleku buti elila ku etela biala na bɛnii bɛɛƒɔ́ ni, ndubute-mii kalɛ kani na amii 
bɛ́su. Ndubɔƒɔ kayu biala na bɛdubɔkya-mi si amii bíti uleku ɔmmɔ bíte-mi kani 
ɔ́sa.” 

13Na ka úubile Dina ɔsu ni, Yakob bebi bátɔlɔ Sekem ku ɔti Hamor na bédie kenye 
básu-ma lɛla lɛni mayɔ-ma kaƒɔ kani. 

14Na básu-ma banini, “Bulakana lɛla lɛmmɔ udu bɔbla. Bulakana na buti bula 
ɔnwani bute kadi kani ukyuli nétekulo lego, ɔsika ɔdi-bu kɔƒa. 

15Na lɛla lɛni kani maya na bunu ɔmɛni kalɔ ndi ka bina bebi bananabi ƒui babla 
aani kalɛ na buse. Na babla-ma lego bukulo ɔdi ɔni na bula ƒui bɔ́bla. 

16Si bɛ́bla ɔmɛni ni, bɔdubute-mii bula belekubi na biti, na abu lɛnɔ buti amii 
badi. Bɔdubo-mii kudɔ bulie na bula ƒui bunwini bekyuli benwi. 

17Nsu si bilénu kalɔ bɛnii bekulo-mii ago bɔdi ni, bɔdubo bula ɔnwani bɔkpanku 
na bɔtɔlɔ-mii kalɔ lɛlɔ.” 

18Bana kasusu kammɔ káda Sekem ku ɔti Hamor kubiti. 

19Sekem ɔmɛni aani ubi unengudi kalɛ ni, útebile uwi ɔdi munu munu. Mmomu 
úsie utábla kalɛ kani na béte-ma kasusu, ɔsika ɔɔyɔ́ Yakob ubidi Dina geen. 

20Anwuɔsu Hamor ku Sekem bésie ɔma ɔmmɔ ɔban kenye na bátátɛmiku bana 
ɔma banana. 

21Mmɔ na básu-ma banini, “Kadi kamɛni bekyuli badi bekyuli babuni na bese 
buɛɛ bete-bu. Ɔmmɔ ɔsu bɛya na belie-bu akɔ na bula kalɔ lɛlɔ na badi kuye. Kalɔ 
kewi na kadubudu ama lɛnɔ. Na bɔkana na buti bana beleku na ama lɛnɔ beti abu 
badi. 

22Nsu lɛla linwi kani na baawia taasiku-bu kudɔ asa na abu ku-ma kelie kammɔ 
kabla ɔbuni kawɔlɔ. Na lɛla lɛmmɔ ndi ka abu ku bula bananabi ƒui bukulo ago 
aani bana kalɛ. 

23Bilánu ka bana bebuo ku akɛla lɛnɔ adi abu lɛnɔ adi si búnu ɔmɛni kalɔ? Ɔmmɔ 
ɔsu bɛya na bunu ɔmɛni kalɔ na bakya-bu akɔ.” 

24Amu na bekyuli bani ƒui nésie ɔban kenye mmɔ bénu Hamor ku Sekem litemi 
lɛmmɔ kalɔ na ɔnana biala nkya ɔma unengudi ɔmmɔ kemmo úkulo lego. 

25Na emeyi atɛ kama ni, bana ago ani na békulo mmɔ lɛlɛ lɛmu lɛsia-ma na beenú 
ɔlɛ geen. Amu na Yakob bebi inyɔ Simeon ku Lewi bani ndi Diana banwani báta 
bétéduo-ma lɛlɔ ku kuwii. Na ka bekyuli bamɛni baaagyi beeese ɔsu ni, bebi 
bamɛni bébeyi-ma bádu ƒui na ɔma bonwu ɔmmɔ kemmo ɔni na banana bammɔ 
bása ƒui. 

26Bádu Hamor ku Sekem lɛnɔ na bákpanku bana ɔnwani Dina bátɔlɔku. 

27Yakob bebi bábavi bekpine bammɔ lɛlɔ na bála bana ala ƒui batɔlɔku ɔma ɔni 
kemmo na bébile bana ɔnwani mmɔ. 

28Béƒie-ma bebuo lidu lidu ku bebuo ala betine ƒui bátɔlɔku. Na beti bana akɛla 
ani na ɔma kemmo ku mmo edula ƒui bátɔlɔku. 

29Lɛni kani na béti bana beleku ku bebi ƒui aani ala ani na kekpo kéƒie bálɛku 
bana lɛtɔ ƒui. 

30Mmɔ na Yakob ɔ́su Simeon ku Lewi ɔnini, “Bíti lɛbibo bonwu bíboku-mi lɛlɔ. 
Na bíti lɛla libudi bibawɛɛ-mi lɛlɔ. Na ndubo buteenwenyi na Kanaanƒuɔ ku 
Perisiƒuɔ kadi bekyuli kudɔ na kalɔ kamɛni lɛlɔ. Bɛɛnu ka buuumomo na si básala 
lɛlɔ na báta kekpo na mina lɛlɔ ni, badubɔyila mina kaduli bekyuli ku ala ƒui udu.” 

31Amu na ama bédie kenye banini, “Na ábu anii bɔdubunye bɔnu na uti-bu 
ɔnwani ulekubi unwini ɔyalɛ na kadi kamɛni bekyuli akɔ?” 

Ala Kalɔ Buse 35 

Yakob Ɔ́sɔ Únwini Úsie Betel 
1Ɔmmɔ kama ni, Unwoti Katɔti ɔ́su Yakob ɔnini, “Teesie Betel na etélie mmɔ. Na 
atu lɛkpabi na mmɔ ete Unwoti Katɔti ɔni nédie lɛlɔ ɔ́tina-a uwi ɔni na eekeli 
ƒ'ɔnwani Esau.” 

2Anwuɔsu Yakob ɔ́su nwuna kaduli bekyuli ku bani ƒui nkya-nwu kudɔ ɔnini, 
“Biti baƒiɔ udu biala nse ɔdi kudɔ ƒui bivaakun. Na bɛbla lɛlɔ kedee na bɛvumana 
bina adala. 

3Ɔmmɔ kama na bibo na buteesie Betel kesii kani na ndubɔtu lɛkpabi lite Unwoti 
Katɔti. Anwu nénu-mi bɔkpali uwi ɔni na ala eekpóku-mi, na ɔ́gyumana-mi kesi 
kesii na lɛ́vi.” 

4Ka ɔ́su-ma lɛni ni, bálɛku baƒiɔ lidu ƒui béboku-nwu na Yakob úku-ma ɔ́kya 
kugyii bonwu kɔdi nnye mmɔ kalɔ na Sekem mmɔ. 

5Nwuna kama ni, báyu ulu na bátɔlɔ. Na Unwoti Katɔti ɔyikun ɔni na kadi kammɔ 
bekyuli bánu ɔsu ni, liƒu lɛ́da-ma na Yakob ku anwu badi lɛlɔ ɔsu ni, bátakana na 
basia-ma kama. 

6Yakob ku anwu badi bébedu Betel kesii kani basɔ baalɔ banii Lus. 

7Mmɔ na ɔ́tu lɛkpabi na ɔ́sia-ni lɛnyi ɔnii El Betel, ɔsika mmɔ na Unwoti Katɔti 
údie lɛlɔ ɔ́tina-nwu uwi ɔni na uukeli ɔnwani Esau. 

8Na uwi ɔmmɔ kemmo Yakob ulekudi Rebeka ubo ulekubi ɔni nátaanu-nwu 
kaduli lɛlɔ. Ulekubi ɔmɛni baalɔ Debora, úbekpi na báva-nwu na kugyii bonwu 
kɔmmɔ kani kalɔ si ási Betel áyu ésela kada kakɛ. Ɔmmɔ ɔsu baalɔ kugyii kammɔ 
Keku Kugyii iye Alon Bakut na bana butemi kemmo. 

9Uwi ɔni na Yakob únwini ɔ́si Mesopotamia kalɔ lɛlɔ kama ƒui ni, Unwoti Katɔti 
ɔ́sɔ údie lɛlɔ ɔ́tina-nwu na úte-nwu kusɛ kusɛ. 

10Mmɔ na Unwoti Katɔti ɔ́su-nwu ɔnini, “Ƒula lɛnyi ndi Yakob, nsu bekyuli basɔ 
baaadubo-ɔ bɔlɔ banii Yakob, mmomu badubɔlɔ-ɔ banii Israel.” Anwuɔsu ɔ́sia-
nwu lɛnyi ɔnii Israel. 

11Amu na Katɔti ɔ́su-nwu ɔnini, “Ami ndi Unwoti Ɔyikune Ƒui. Wɔ na bimomo! 
Kadi kadi bekyuli badubɔlɛ basi ƒula kadi bekyuli akɔ. Na baga baga badubɔlɛ 
basi-ɔ lɛlɔ kemmo. 

12Na kalɔ kani na líti líte Abraham ku Isak ni, aka kani na líti muute-ɔ. Na kalɔ 
kamɛni na ndubuti lite ƒula kaba kemmo bebi.” 

13Ka Katɔti ɔ́su-nwu ɔmɛni ɔ́wɔlɔ ni, ɔ́tɔlɔ mmɔ na ɔ́sɔ únwini úsie katɔ. 

14Ɔmmɔ kama ni, Yakob úti lɛtabi lɛdi únyene aani lɛkpa lɛdi ute Unwoti Katɔti 
na kesii kammɔ kalɛ na utaakali lɛla lɛni nálɛ mmɔ. Na úti ntɛ bɔdi úwi lɛtabi 
lɛmmɔ lɛlɔ. Lɛni kani na úti nnɔmii bɔdi úwi-ni lɛlɔ. 

15Na kesii kani na Unwoti Katɔti únye ɔ́tɛmiku-nwu mmɔ ni, Yakob ɔ́sia lɛnyi ɔnii 
Betel. 

Báwɔ Benyamin 

16Na mmɔ bulie kama ni, básɔ báta bésela Eƒrata. Na ulu lɛlɔ ni, kawɔƒɔ kébo 
kaadu Rahel na keekpóku-nwu geen. Na liluku geen lɛnɔ nébu asa na beduo 
Eƒrata. 

17Ka kɔwɔ kɔmmɔ kɔdaku-nwu bude ɔsu ni, uleku ɔni mɔɔƒɔ́-nwu kɔwɔ ɔ́kya-
nwu ɔkplu. Na ɔ́su-nwu ɔnini, “Sɔ tayia. Ubi ɔnanabi na ɔdi.” 

18Na ka ɔdaku bɔyula ni, Rahel ɔ́sia ubi ɔmmɔ lɛnyi ɔnii Ben-Oni. Nsu ubi ɔti 
anwu ɔ́lɔ-nwu ɔnii Benyamin, na nwuna kalɔ ndi ubi ɔni na naaaƒianku. 

19Ɔmmɔ kama ni, Rahel úkpi na báva-nwu na Eƒrata ulu lɛlɔ mmɔ kesii kani baalɔ 
Betlehem. 

20Yakob úti lɛtabi lɛdi ɔ́lɛ kaƒiɔtɔ kammɔ lɛlɔ aani lɛkpa. Na úbalɛ ɔmwi limeyi 
lɛmɛni lɛlɔ ni, ɔdi likposela lɛni mɔɔtina Rahel Kaƒiɔtɔ. 

21Amu ka bésie anumi blii ni, Yakob ɔni lɛnɔ na basɔ baalɔ Israel ni, ɔ́sɔ ɔ́tu nvo 
bɔdi na kesii kani baalɔ Migdal Eder kama kakɛ blii. 

22Uwi ɔni na Israel ku anwu badi bakya kalɔ kammɔ kemmo ni, ubidi Ruben ku 
ɔti ulekudi Bilha bátɛ na ɔti úbenu lɛla lɛmɛni. Bebi leevu-inyɔ na Yakob ɔ́wɔ. 

23Lea bebi bani na ɔ́wɔ úte Yakob ndi Ruben ɔni ndi Yakob ubi unengudi. Nwuna 
kama báwɔ Simeon ku Lewi ku Yuda ku Isakar asa na Sebulon. 

24Rahel bebi bani na ɔ́wɔ ndi Yoseƒ ku Benyamin. 

25Na Bilha ɔni ndi Rahel ulekubi kabla ɔblane bebi ndi Dan ku Naƒtali. 

26Silpa ɔni ndi Lea ulekubi kabla ɔblane bebi ndi Gad ku Aser. Bebi bamɛni na 
báwɔ béte Yakob ɔni na bákya Mesopotamia kalɔ lɛlɔ. 

27Na Yakob ulu busie kemmo ni, úbedu ɔti kudɔ na bana ɔma Mamre ɔni na ude 
Kiriat Arba ɔni basɔ baalɔ banii Hebron. Mmɔ na Abraham ku Isak bélie dii. 

28Akwa ani na Isak ɔ́ƒɔ na nwuna ngba bulie kemmo ndi eti atɛ ku avlaatɛ. 

29Ɔmmɔ kama úbekpi na bésie-nwu ulu na ɔ́tɔlɔ úsie ɔti bene kudɔ. Isak úlie útu 
uwi geen asa na úbenwini kama na Yakob ku Esau báva-nwu. 

Ala Kalɔ Buse 36 

Esau Kaba Kemmo Bebi 
1Esau ɔni basɔ baalɔ lɛnɔ banii Edom lɛlɔ kɔtɛ na bɔdubo bunu mɛni. 

2Esau úti beleku ɛtɛ bani nási Kanaan. Udeedi ndi Ada ɔni ɔti ndi Hitini ɔni baalɔ 
Elon. Na uleku unyɔdi na baalɔ Oholibama. Nwuna ɔti ndi Ana, na nwuna nana 
ɔnana ndi Sibeon ɔni ndi Hewini. 

3Na uleku ɔtɛdi ndi Basmat. Na ɔti ndi Ismael na ɔnwani ulekubi ndi Nebaiot. 

4Ada ɔ́wɔ Eliƒas úte Esau. Na Basmat ɔ́wɔ Reuel úte-nwu. 

5Na Oholibama ɔ́wɔ Yeus ku Yalam ku Kora úte-nwu. Bebi bammɔ na báwɔ béte 
Esau na Kanaan. 

6Esau úti nwuna beleku ku bebi bananabi ku belekubi ku nwuna kaduli bekyuli 
ƒui ɔ́tɔlɔku kesii kani na ɔ́kya mmɔ. Lɛni kani na úti nwuna bebuo ƒui ku nwuna 
akɛla ani ƒui na ɔ́bla na Kanaan mmɔ na ɔ́tɔlɔ úsie kalɔ bamba lɛlɔ na ɔ́gyunku 
ɔnwani Yakob ƒui. 

7Bana inyɔ ala ani bebo emomo geen ɔsu ni, balakana likuku linwi bulie. Na kalɔ 
kani lɛlɔ na bakya mmɔ keledu bana bebuo akpa anyɔ ammɔ bɔdi. 

8Ɔmmɔ ɔsu Esau, ɔni basɔ baalɔ Edom, ɔ́tɔlɔ úsie abi kalɔ kani baalɔ Seir lɛlɔ. 

9Esau ɔni nédie kaba kani ndi Edom kadi bekyuli na Seir lɛlɔ kɔtɛ na bɔdubo 
bunu mɛni. 

10Na nwuna bebi anyi ndi Eliƒas ɔni na ulekudi Ada ɔ́wɔ úte-nwu. Ubi ɔbambadi 
ndi Reuel. Na Esau ulekudi ɔni baalɔ Basmat náwɔ-nwu. 

11Na Esau ubidi Eliƒas bebi bani na ɔ́wɔ ndi Teman ku Omar ku Seƒo ku Gatam ku 
Kenas. 

12Eliƒas ɔmɛni lɛnɔ ubo uleku bamba ɔni baalɔ Timna. Anwu lɛnɔ ɔ́wɔ ubi ɔni 
baalɔ Amalek. Bebi bammɔ ndi Esau bawɔ bani nálɛ bási ulekudi Ada bebi bɔwɔ 
kemmo. 

13Na bawɔ bani na ulekudi Basmat ubidi Reuel ɔ́wɔ ndi Nahat ku Sera ku Sama 
ku Misa. 

14Esau ulekudi bamba ndi Oholibama, na Sibeon ubidi Ana náwɔ-nwu. Bebi bani 
na Esau ulekudi ɔmɛni ɔ́wɔ úte-nwu ndi Yeus ku Yalam ku Kora. 

15Ɔƒɛni ni, baga badi bákya Esau kaba bebi akɔ. Na Esau ubidi udeedi ɔni ndi 
Eliƒas bebi bananabi akɔ ni, baga bammɔ ndi Teman ku Omar ku Seƒo ku Kenas 

16ku Kora ku Gatam ku Amalek. Eliƒas kaba kemmo baga na uwi ɔni bákya Edom 
kalɔ lɛlɔ na badi mmɔ. Na badi Esau ulekudi Ada bawɔ. 

17Na Esau ubidi bamba ɔni ndi Reuel bebi bananabi bani nádi lɛga ndi Nahas ku 
Sera ku Sama ku Misa. Ama lɛnɔ nádi lɛga na Reuel bebi akɔ uwi ɔni na bákya 
Edom. Na badi Esau ulekudi Basmat bawɔ. 

18Na Esau ulekudi Oholibama bebi bananabi akɔ ni, baga bani nákya ndi Yeus ku 
Yalam ku Kora. Ama lɛnɔ nálɛ bási Oholibama ɔni ndi Ana ubidi bebi akɔ. 

19Bekyuli bani anyi na búnu mmɔ ndi baga bani nálɛ bási Esau, ɔni baalɔ lɛnɔ 
banii Edom, kaba bebi akɔ. 

20Na Seir ɔni ndi Horini ku nwuna bebi bananabi bani nélie kalɛkɛ kammɔ lɛlɔ 
na bádi lɛga ndi Lotan ku Sobal ku Sibeon ku Ana 

21ku Dison ku Eser ku Disan. Bekyuli bamɛni nádi Horiƒuɔ baga uwi ɔni na bákya 
Edom kalɔ lɛlɔ. 

22Lotan bebi bananabi ndi Hori ku Hemam. Na Lotan ɔnwani ulekubi ndi Timna. 

23Na Sobal bebi bananabi bani na ɔ́wɔ ndi Alwan ku Manahat ku Ebal ku Seƒo ku 
Onam. 

24Na Sibeon bebi bananabi ndi Aya ku Ana. Ana ɔmɛni nésie útánu abiɔ ani ntu 
ndi utugya ka ɔ́kpanku ɔti Sibeon bebuo ala betine úsienku kadikɔ. 

25Ana bebi bani na ɔ́wɔ ndi Dison ku Oholibama ɔni ndi-nwu ubi ulekubi. 

26Na Dison bebi bananabi ndi Hendan ku Esban ku Itran ku Keran. 

27Eser bebi bananabi ndi Bilhan ku Saawan ku Akan. 

28Disan bebi bananabi ndi Us ku Aran. 

29-30Horiƒuɔ baga bani nákya Seir kalɔ kemmo na bana akpa ammɔ kenye anyi 
ndi Lotan ku Sobal ku Sibeon ku Ana ku Dison ku Eser ku Disan. 

Bekyuli Bani Nádi Edom Lɛlɔ 
31Asa na Israelƒuɔ lɛgabɔdi ulu úse kalɔ ni, bekyuli bamɛni nádi lɛga na Edom 
kalɔ lɛlɔ. Na ama ndi, 

32Boer ubidi ɔnanabi ɔni baalɔ Bela úbenwini ɔga na Edom. Na nwuna ɔma 
unengudi ndi Dinhaba. 

33Uwi ɔni na Bela úkpi ni, Serah ubidi Yobab ɔni nási Bosra nélie-nwu kenye aani 
ɔga. 

34Ka Yabab úkpi ni, Husam ɔni nási Teman nélie-nwu kenye aani ɔga. 

35Ka Husam úkpi ni, Hadad nébelie-nwu kenye na ɔti ndi Bedad. Na Hadad ɔmɛni 
nékpo na ɔ́di Midianƒuɔ lɛlɔ na Moab kalɔ lɛlɔ. Na ɔma unengudi ɔni kemmo na 
ɔ́kya baalɔ Hawit. 

36Na Hadad kukpi kama Samla ɔni nási Masreka nébelie-nwu kenye. 

37Ka Samla úkpi ni, Saul ɔni nási ketu ntɛ kalɔ kani ndi Rehobot nébelie-nwu 
kenye. 

38Ka Saul úkpi ni, Akbor ubidi ɔni baalɔ Baal-Hanan nébelie-nwu kenye. 

39Na nwuna kama ni, Hadar nébelie-nwu kenye. Uwi ɔni na Baal-Hanan úkpi ni, 
Hadad nélie-nwu kenye aani ɔga. Na ɔma ɔni na úlie baalɔ Pau. Na ulekudi ndi 
Matred ubidi ulekubi Mehetabel na ɔdi Me-Sahab uwɔ. 

40Baga badi bási Esau kaba bebi akɔ na bana adua ku kɔlɛkɛ kɔni lɛlɔ na bádi 
kenye, na bana anyi ndi Timna ku Ahoa ku Yetet 

41ku Oholibama ku Ela ku Pinon ku 

42Kenas ku Teman ku Mibsar ku 

43Magdiel ku Iram. Bekyuli bamɛni nádi lɛga na Edom kalɔ lɛlɔ na kalɛ na báda 
bana lɛma na kalɔ kani kemmo na bákya kemmo. Na Esau ndi Edomƒuɔ ɔti. 

Ala Kalɔ Buse 37 

Yoseƒ Úgye Kɔna 
1Kanaan kalɔ kani kemmo na Yakob ɔti ɔ́kya ni, mmɔ kani na Yakob lɛnɔ úlie. 

2Yakob lɛlɔ kɔtɛ na bɔdubo bunu mɛni. Uwi ɔmmɔ kemmo ni, Yoseƒ ɔdi okloƒu 
ɔni náƒɔ akwa leevu-maatɛ. Na bebuo lɛlɔ na útaanu anwu ku nwuna banwani. 
Na bana ƒui bási beleku inyɔ bani na ɔti úti kaƒɔ kemmo. Beleku bammɔ ndi Bilha 
ku Silpa. Nwuna banwani bamɛni ɔbladu ɔɔɔdia ɔsu ni, úbasu ɔti ngba bɔni na 
belie. 

3Ɔƒɛni ni, Yoseƒ ɔti Israel ni, ɔ́ɔbi lɛlɔ geen asa na ɔ́wɔ Yoseƒ ɔsu ni, ɔɔyɔ́ Yoseƒ 
geen. Ɔmmɔ ɔsu ni, ɔ́ya na bédi awu gyɔlɔɔ ɔdi ɔni mɔɔdia bɔnu geen béte Yoseƒ. 

4Ka nwuna banwani bánu báti ka bana ɔti ɔɔyɔ́ Yoseƒ teetulo-ma ɔsu ni, 
balátɛmiku-nwu ku lɛdi buɛɛ munu munu. Na beekisi-nwu. 

5Yoseƒ úgye kɔna kɔdi. Na ka ɔ́su nwuna banwani kɔna kɔmɛni ni, ɔ́ya na basɔ 
beekisi-nwu teebu. 

6Limeyi lɛdi ni, ɔ́su nwuna banwani ɔnini, “Bise atu na binu kɔna kɔni na lígye. 

7Lígye kɔna ka bunye bɔɔnwa kamu teenyimi esu esu teewi. Kɔnakunwi ni, mina 
lisu lɛ́ta línye ligeen. Na amii adi ébo ábaka ámana ami ɔdi. Na áyɔlɔ eli ákya ami 
ɔdi kalɔ.” 

8Mmɔ ni, nwuna banwani béye-nwu banini, “Bɔkali na ada anii awɔ ndubo-bu 
lɛlɔ butaadi?” Ɔmɛni ɔsu bukisi bɔmmɔ bɔ́kɔ katɔ búbu na kɔna kɔni na úti ɔ́su-
ma ɔsu. 

9Na ɔmmɔ kama ni, ɔ́sɔ úgye kɔna kɔdi na ɔ́sɔ ɔ́su nwuna banwani ɔnini, “Bɛsɔ 
binu kɔna bamba kɔni na lígye. Lɛ́nu ka ɔƒɛ ku kɔbuli ku ayabi leevu-unwi eeboku 
lɛlɔ kalɔ teete-mi.” 

10Ka útásu ɔti lɛnɔ kɔna kɔni na úgye na nwuna banwani anumi ni, ɔti ɔ́dɔnku-
nwu na ɔ́su-nwu ɔnini, “Bi kɔna na égye mɛni. Litemi geen na lɛdi mɛni ka ƒ'ini 
ku ƒula banwani ku ami ɔlati bɔdubo lili kalɔ bɔkya bute-ɔ?” 

11Ɔmmɔ ɔsu nwuna lɛlɔ líbo liigyie nwuna banwani anumi, nsu ɔti úti litemi 
lɛmɛni ɔ́kya kasusu kemmo. 

Yoseƒ Banwani Béti Yoseƒ Béye 
12Na uwi ɔmmɔ kemmo ni, Yoseƒ banwani bákpanku bana ɔti bebuo bésienku 
kadikɔ na alakpi akɔ na Sekem kudɔ. 

13Na Israel ɔ́su Yoseƒ ɔnini, “Agyi kesii kani na ƒula banwani bákpanku bebuo 
bésienku kadikɔ na alakpi akɔ na Sekem kudɔ. Bo, na lɛtala-a bana kudɔ.” Amu 
na údie kenye ɔnini, “Ati, ngyi mmɔ kaduɛ.” 

14Mmɔ na ɔ́su-nwu ɔnini, “Sie na atánu si ƒula banwani ku bebuo bammɔ ƒui 
bakya kaduɛ na lɛla lɛdi lítabla ɔdi. Na asɔ enwini ebo abasu-mi.” Amu na údie-
nwu ulu ɔ́si Hebron Ɔkwalɛ mmɔ. Ka Yoseƒ údu Sekem mmɔ ni, ɔkya ɔɔka 
taamana alakpi akɔ mmɔ, 

15na ukyuli ɔdi úbanu-nwu. Mmɔ na ukyuli ɔmmɔ úye-nwu ɔnini, “Bi na aawia?” 

16Yoseƒ údie kenye ɔnini, “Mina banwani na mɔɔwia. Buvele, ánu kesii kani na 
béti bebuo bésienku kadikɔ?” 

17Mmɔ na ɔnana ɔmmɔ ɔ́su-nwu ɔnini, “Báatɔlɔ mɛni. Na línu lɛnɔ ka baasu 
banini, ‘Bɛya na buteesie Dotan kalɔ kemmo.’ ” Ɔmmɔ ɔ́su ni, Yoseƒ ɔ́sia nwuna 
banwani kama na útánu-ma na Dotan kudɔ mmɔ. 

18Nsu ama báka-nwu bɔnu ka ɔkɛ ɔgyu ɔdubo. Na asa na webedu-ma kudɔ ni, 
báasa lili ka badu-nwu. 

19Ka ɔ́ni úde-ma ni, básu lɛlɔ banini, “Bɛɛnu ukyuli ɔni muugyé ana mmɔ.” 

20Na básu lɛnɔ banini, “Bibo na bɔdu-nwu na bubo-nwu bɔkya abiɔ amɛni ɔdi 
kemmo. Na bɔsu ka eƒiebuo ɔdi néƒie-nwu ɔ́kun. Na bɔsɔ bɔnu kalɛ na nwuna ana 
ani na úgye mmɔ adubɔbla kabla.” 

21Ka Ruben únu kenye kamɛni ni, ɔ́sia ulu biala lɛlɔ ka údie-nwu ngba na bana 
enu kemmo. Ɔmmɔ ɔsu ɔ́su-ma ɔnini, “Bitaya na bubile-nwu ngba. 

22Na bitaya na buwi ubugya kalɔ. Bibo-nwu bɛkya abiɔ amɛni ɔdi kemmo na 
ketele mɛni. Nsu bitetuku-nwu ulu bamba ɔdi lɛlɔ munu munu.” Ruben kasusu 
ndi ka ɔɔsu-ma lɛni na kama na udie-nwu ɔsɔku usienku bana ɔti. 

23Ɔmmɔ ɔsu ka Yoseƒ úbedu-ma kudɔ ni, ɔkya nwuna awu gyɔlɔɔ ɔni náƒɔ kuye. 
Amu na bédie-nwu awu ɔmmɔ. 

24Na béti-nwu bébo bákya libiɔ lɛni kemmo na ntu buuuwi mmɔ kemmo. 

25Uwi ɔni na bélie kalɔ banii baadi ni, bánu ka bebuo ala betine beti ala pii adi 
badubo. Na badi Ismael kadi bekyuli bani nási Gilead. Bebuo bamɛni béti kutu 
akyala lidu pii ku ala awɛɛdi ƒɛƒɛɛ bésela Egyipte kalɔ lɛlɔ. 

26Mmɔ ni, Yuda ɔ́su nwuna banwani ɔnini, “Bi na bɔdubo bɔkɛ si bɔ́du bula 
ɔnwani na búti ala búbi nwuna ubugya? 



77 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

27Bɛya na buti-nwu buye bute Ismael kadi bekyuli bamɛni na abu buleti bula enu 
bulabla-nwu lɛla lɛdi. Kavumana kadi keeebo abu ku-nwu ntɛ, bula ɔnwani kani 
na ɔdi.” Amu na nwuna banwani bammɔ lɛnɔ bénu kalɔ. 

28Ɔmmɔ ɔsu ka Midianƒuɔ beyedine bamɛni badaku bana kudɔ budu ni, báni 
Yoseƒ bálɛku ubu ɔmmɔ kemmo. Na béti-nwu béye béte-ma. Na bádi-nwu kuye 
sika ɔƒualadi ebi aavlanyɔ. Na Midianƒuɔ bammɔ béti-nwu bésienku Egyipte. 

29Ka Ruben únwini úsie libiɔ lɛmmɔ kɔtu na ɔ́nu ka Yoseƒ ɔsɔ uuubo ubu ɔmmɔ 
kemmo ni, ɔdi lɛla lɛni nékpoku-nwu geen ɔsu ɔ́ni awu ɔni na ɔkya ɔ́bwɛ kalɛ na 
ama baabla. 

30Na úsie nwuna banwani kudɔ útasu-ma ɔnini, “Ɔnamu ɔmmɔ ɔsɔ uuubo mmɔ! 
Dɛ mabla?” 

31Ɔmmɔ kama ni, nwuna banwani bammɔ bádu ese ɔdi. Na béti Yoseƒ awu ɔmmɔ 
bákya ubugya ɔmmɔ kemmo. 

32Béti awu ɔbuni ɔmmɔ bésienku bana ɔti na bátásu-nwu banini, “Awu ɔmɛni na 
bɔ́kɛ ka bɔ́si bɔdubo. Sia-nwu anumi kaduɛ na anu si ƒ'ubidi awu na ɔdi.” 

33Amu ka bana ɔti ɔ́nu awu ɔmmɔ ni, ɔ́su ɔnini, “Mina ubi awu na ɔdi! Eƒiebuo ɔdi 
nádu Yoseƒ na ɔ́duli-nwu ɔ́kun lɛni!” 

34Na litemi lɛmmɔ líkpoku-nwu geen, anwuɔsu ɔ́ni nwuna awu ɔ́bwɛ. Na úti 
adikpi únyimi na úwulo ubidi emeyi pii. 

35Yakob bebi bananabi ku belekubi ƒui bébo bábasia-nwu kɔnu, nsu útada 
buwulo útaya. Na ɔ́su ɔnini, “Lɛla lɛmɛni lilása-mi buduo. Na ndubo buwulo laa 
ntéduo kaƒiɔtɔ kemmo na mina ubi kudɔ.” Ɔmmɔ ɔsu úwulo ubidi ɔmmɔ geen. 

36Na uwi ɔni kemmo na Yakob ɔɔbla ɔmɛni ƒui ni, Midianƒuɔ bamɛni béeti Yoseƒ 
béye bete Egyipteni ɔni baalɔ Potiƒar na ɔdi Ɔga Ƒarao benengu akɔ unwi ɔni 
mɔɔnu bekyuli bani mɔɔgyumana ɔga unengudi lɛlɔ. 

Ala Kalɔ Buse 38 

Yuda Ku Tamar Lɛlɔ Kɔtɛ 

1Na uwi ɔmmɔ kemmo ni, Yuda ɔ́tɔlɔ nwuna banwani kudɔ úsie ɔnana ɔdi baalɔ 
banii Hira kudɔ na Adulam ɔma kemmo. 

2Mmɔ na Yuda útánu Kanaanni ɔnana ɔdi baalɔ banii Sua ubidi ulekubi. Yuda úti 
uleku ɔmɛni na úsie-nwu kudɔ. 

3Ulekubi ɔmɛni úbada kaƒɔ na ɔ́wɔ ɔnanabi. Na ɔ́sia-nwu lɛnyi ɔnii Er. 

4Ɔ́sɔ úbada kaƒɔ ɔmmɔ kama na ɔ́wɔ ɔnanabi bamba ɔni baalɔ Onan. 

5Kɔtɛdi ka ɔ́sɔ ɔwɔ ni, ɔ́wɔ ɔnanabi. Na baalɔ anwu banii Sela. Na ubi ɔmɛni ni, 
ɔma ɔni baalɔ banii Kesib kemmo na útáwɔ-nwu. 

6Na uwi ɔmmɔ kemmo ni, Yuda úti uleku úte ubidi udeedi ɔni ndi Er. Na ulekudi 
ɔmmɔ baalɔ Tamar. 

7Nsu Er ablala na Unwoti Katɔti anumi ni, ɔɔtina ka ubo kalala. Ɔmmɔ ɔsu ni, 
Unwoti Katɔti ɔ́ya na Er úkpi. 

8Ɔmmɔ kama ni, Yuda ɔ́su ubidi unyɔdi ɔni ndi Onan ɔnini, “Sie na awɔ ku ƒula 
ɔnwani ulekudi bɛtɛ na abla kalɛ na ɔdi ka abla ete-nwu aani ɔgyani ɔnwani kalɛ. 
Na awɔ ku-nwu bɛwɔ bebi na ƒula ɔnwani ɔni nékpi lɛnyi kemmo.” 

9Ɔƒɛni ni, Onan ɔgyi ka si anwu ku ɔnwani ulekudi ɔmmɔ báwɔ ni, bebi bammɔ 
baaadi anwu ɔlati badi. Ɔmmɔ ɔsu si baatɛ na lɛlɔ ntu bɔdubo-nwu ni, na ɔ́ta 
uleku ɔmmɔ lɛlɔ na ntu bɔmmɔ buwi kalɔ kalɛ na uleku ɔmmɔ ulada kaƒɔ na ɔwɔ 
ute ɔnwani. 

10Na Katɔti ɔ́nu ka lɛla lɛni na Onan lɛnɔ ɔɔbla mɛni lɛdi kalala na nwuna anumi 
ɔsu ɔ́ya na anwu lɛnɔ úkpi. 

11Ala amɛni bɔlɛ lɛni kama ni, Yuda ɔ́su Tamar ubidi ukpinele ɔmɛni ɔnini, 
“Teesie na etélie ƒ'ɔti kaduli aani ukpinele wetédu ka mina ubidi ukplodi Sela ɔ́bi 
lɛlɔ.” Nsu geen ni, Yuda ɔ́su lɛlɔ ɔnini, “Ɔƒɛni kalɛ Sela lɛnɔ wekpi aani nwuna 
banwani kalɛ.” Anwuɔsu Tama lɛnɔ ɔ́tɔlɔ úsie ɔti kaduli. 

12Na uwi gyɔlɔɔ ɔdi kama ni, Yuda ulekudi ɔni ndi Sua ubidi ɔni na úti mmɔ lɛnɔ 
úbekpi. Amu na uwi ɔni na Yuda úbalɛ nwuna likpinele uwi kpakplaa ɔmmɔ 
kemmo ni, ɔ́ta úsie Timnat ɔma kemmo kesii kani na nwuna kabla bablane bani 
mɔɔbla baƒonu linwini bukulo kabla bakya. Na nwuna ɔkpana ɔni baalɔ Hira na 
ɔ́si Adulam mmɔ lɛnɔ ɔsiaku-nwu. 

13Uwi ɔmmɔ kemmo ni, ukyuli ɔdi úbo na ɔ́su Tamar ɔnini, “Ƒula ɔgyanti úti ala 
úsela Timnat na betékulo nwuna baƒonu linwini.” 

14Amu na ɔ́babla na ɔ́ta útédie likpinele adala úse. Na úti lɛduni lɛdi úbi lili ku 
anumi na ɔ́vumana lɛlɔ. Na ɔ́ta úsie uli Enaim ɔma kabanye na ulu ɔni néti úsela 
Timnat lɛlɔ. Tamar ukpinele ɔmɛni ɔ́nu ɔ́ti ka ina ka Sela ɔ́ɔbi lɛlɔ na ɔkana na 
uti-nwu na uwi ɔmmɔ kemmo ni, nwuna ɔgyanti Yuda útabasu-nwu tɔ lɛla lɛdi 
úti úbedu uwi ɔmmɔ kemmo na útélie Sela kudɔ aani ulekudi. 

15Amu ka Yuda úbedu mmɔ na ɔ́nu-nwu ni, ɔ́bu ɔnii ɔyalɛ ɔdi na ɔdi, ɔsika úti 
lɛduni úbi anumi. 

16Na ka útanu-nwu útati ɔnii ubidi ulekudi na ɔdi ɔsu ni, ɔ́ni úde-nwu na útásu-
nwu ɔnini, “Bo na abatɛ-mi kudɔ.” Amu na ubidi ule ɔmmɔ lɛnɔ úye-nwu ɔnini, 
“Na bi na adubo-mi bute si mabatɛ-ɔ kudɔ?” 

17Mmɔ na Yuda údie kenye ɔnini, “Ndubuti ese ɔkɔdi ɔdi limene-ɔ lɛsiku mina 
bebuo akɔ.” Amu na uleku ɔmmɔ lɛnɔ ɔ́sɔ úye-nwu ɔnini, “Adubuti lɛla lɛdi 
enyene lɛlɔ kama eti atina ka adubɔdi ƒula litemi lɛni na aasu mɛni lɛlɔ?” 

18Mmɔ na Yuda úye-nwu ɔnini, “Bi na aayɔ́ ka liti linyene lɛlɔ kama?” Amu na 
uleku ɔmmɔ ɔ́su-nwu ɔnini, “Lɛla lɛni na eeti teese ƒula kunweni ku ala bamba 
likpo ku kabuli kani nda-nwu lɛlɔ ku ƒula ugyii ɔdadi.” Ɔmmɔ ɔsu Yuda lɛnɔ únu 
kalɔ na úti ala ammɔ úte-nwu na anwu ku-nwu bátɛ na úbada kaƒɔ lɛnɔ. 

19Na ka Yuda ɔ́tɔlɔ ni, ubidi ule ɔmɛni ɔ́sɔ útávumana adala na úti nwuna 
ukpinele ala ammɔ kani ɔ́kya. 

20Na kalɛ na básu bése ɔsu ni, Yuda úti ese ɔkɔdi ɔmmɔ úte nwuna ɔkpana 
Adulamni ɔmmɔ ɔnii uti uboku ɔyalɛ ɔmmɔ na ɔƒɔ ala ani na úti únyene lɛlɔ kama 
mmɔ uboku-nwu, nsu nwuna ɔkpana ɔmmɔ útanu-nwu. 

21Anwuɔsu na úye banana bani nli amadɔ mmɔ ɔnini, “Wɛ na ɔyalɛ ɔni na búbanu 
na Enaim ulu lɛlɔ na kabanye mɛni ɔ́vi?” Amu na bédie kenye banini, “Ɔyalɛ ɔdi 
ulelie mɛni.” 

22Ɔmmɔ ɔsu ɔ́sɔ únwini úsie na útásu Yuda ɔnini, “Ńtanu ɔyalɛ ɔmmɔ. Na lɛnɔ ni, 
banana bani nkya amadɔ mmɔ básu-mi ka ɔyalɛ ɔdi lɛnɔ útakya mɛni kudii.” 

23Mmɔ na Yuda ɔ́su-nwu ɔnini, “Ya na uleku ɔmmɔ uti ala ammɔ ƒaa. Si ɔɔɔdi lɛni 
ni, bɔdubo lɛmala bunwini na bekyuli anumi. Na ami lɛ́nu ka lɛ́bla lɛ́siaku bula 
katɛmise lɛlɔ nka. Na bɔnu na átanu-nwu.” 

24Ɔbla aani abuli atɛ kama ni, bekyuli badi bábasu Yuda banini, “Bɔ́nu ka ƒ'ubidi 
ule Tamar ɔ́ƒiɔ, ɔsika úti lɛlɔ ɔ́bla ɔyalɛ. Na ɔmmɔ ɔsu ɔda kaƒɔ ɔƒɛni.” Mmɔ na 
Yuda ɔ́su-ma ɔnini, “Bɛlɛku-nwu biboku na bɛkyula-nwu na ukpi.” 

25Ɔmmɔ ɔsu ka bététiku-nwu badububoku ni, ɔ́tala ukyuli ɔ́kya nwuna ɔƒanti 
Yuda ɔnini, “Ukyuli ɔni mbo ala ani na nda mɛni nákya-mi kaƒɔ. Anwuɔsu mɔɔwia 
ka asia-nya anu kaduɛ anu si adubɔnu ati ukyuli ɔni mbo lɛla lɛni na beesé 
kunweni ku ala bamba likpo mɛni ku kabuli kani nda-nwu lɛku ku ugyii ɔdadi 
ɔmɛni lɛlɔ.” 

26Yuda ɔ́nu ala ammɔ ɔ́ti na ɔ́su ɔnini, “Uleku ɔmɛni use siin utulo ami ɔlati, ɔsika 
ami néteti-nwu ńtete mina ubi Sela na uti.” Na ɔmmɔ kama ni, anwu ku uleku 
ɔmmɔ básɔ bétesie lɛlɔ kudɔ. 

27Ka uwi ɔni na ɔwɔ údu ni, bánu báti ka bebi inyɔ badi nkya-nwu kaƒɔ. 

28Na kawɔlɔkɔ ni, ubi unwi údie kɔnu ɔ́lɛku. Na uleku ɔni mɔɔƒɔ́ kɔwɔ mɛni úti 
unwo kabuli kegyiedi kadi úbo ɔ́da-nwu kɔnu na ɔ́su ɔnini, “Ubi ɔmɛni náka 
bɔlɛ.” 

29Nsu ka ubi ɔmmɔ ɔ́sɔku kɔnu ɔ́kya uni lɛlɔ kemmo ni, ubi unyɔdi mmomu náka 
bɔlɛ ka ɔ́wɔ-ma. Anwuɔsu na kɔwɔ ɔƒɔne ɔmmɔ ɔ́su ɔnini, “Ɔmɛni anwu bɔnwanɛ 
na ánwanɛ lɛlɔ álɛ.” Na básia-nwu lɛnyi banii Peres. 

30Ɔmmɔ kama asa na ɔnwani ɔni kɔnu na lɛduni ligyiedi lɛda úbalɛ. Na básia 
anwu lɛnyi banii Sera. 

Ala Kalɔ Buse 39 

Potiƒar Ulekudi Ɔ́nyi Ɔkɔ Ɔ́sia Yoseƒ 
1Na uwi ɔmmɔ kemmo ni, báakpanku Yoseƒ béboku Egyipte na béye-nwu béte 
unengu ɔni baalɔ Potiƒar. Na Potiƒar ɔmɛni ɔdi Ɔga Ƒarao benengu akɔ unwi. Na 
anwu ndi bani ƒui mɔɔgyumana ɔga ɔmmɔ unengu. 

2Ɔƒɛni Yoseƒ ɔmɛni ni, ɔdi ukyuli ɔni na Unwoti Katɔti uliku-nwu kaduɛ. Na 
nwuna ablala ƒui álɛ-nwu kɔsia geen na nwuna Egyipteni ɔtɔlati ɔmmɔ kesii kani 
na ɔkya mmɔ. 

3Ka nwuna ɔtɔlati ɔ́nu ɔ́ti kalɛ na Unwoti Katɔti uliku Yoseƒ ku kalɛ na nwuna 
ablala aatɛ-nwu ɔsu ni, 

4Yoseƒ lɛlɔ lɛ́da-nwu kubiti geen. Anwuɔsu úti Yoseƒ únwini ukyuli ɔni na ɔɔtala 
na ɔɔbla nwuna kaduli ala teete-nwu ɔni na Potiƒar lɛla biala lɛkya-nwu enu 
kemmo. 

5Na ɔ́si uwi ɔni na Potiƒar úti-nwu únyene ka utaanu nwuna kaduli ala lɛlɔ na úti 
nwuna lɛla biala lɛni na ubo ɔ́kya Yoseƒ enu kemmo ni, lɛla biala liisié anumi 
kaduɛ na kaduli kammɔ kemmo na Yoseƒ ɔsu. Unwoti Katɔti kusɛ kusɛ ɔsiaku 
Potiƒar ala ƒui ani na mmo ku ɔmantɛ. 

6Ɔmmɔ ɔsu geen na Potiƒar ɔ́nyonu lɛla biala ɔ́kya Yoseƒ enu kemmo. Na údie lɛla 
biala atu na lɛla lɛdi lɛsɔ lɛɛɛkɛ-nwu ntu adila ani kani na badubuti beboku-nwu 
na ɔdi kani. Ɔƒɛni Yoseƒ ɔmɛni ni, ɔ́lɛ lɛkloƒu na ɔɔdia bɔnu geen. 

7Yoseƒ ɔtɔlati ulekudi ɔkya ɔɔsia okloƒu ɔmɛni anu, ɔsika nwuna ala áda-nwu 
kayi. Ɔmmɔ ɔsu ɔ́lɔ-nwu na ɔ́su-nwu ɔnini, “Bo na aya na bɔtɛ!” 

8-9Nsu Yoseƒ úbulo na ɔ́su-nwu ɔnini, “Ɔni na mina ɔtɔlati úti-mi únyene nwuna 
ala ƒui kenye ni, údie lɛla biala atu. Na ukyuli ɔdi lɛnɔ uuutulo-mi na kaduli 
kamɛni, ɔsika mina enu kemmo na lɛla biala lɛkya. Mina ɔtɔlati útebu lɛla lɛdi 
útese ɔni na úteti-ni útakya-mi enu kemmo ntu awɔ kani. Ɔsika awɔ ndi-nwu 
ulekudi. Na bi ɔsu na ndubɔkana na lɛbla kɔƒa lɛla lɛmɛni udu na lɛbla likpidi 
lɛƒiɔ Unwoti Katɔti?” 

10Na ina ka uleku ɔmɛni ɔɔsu Yoseƒ lɛlɔ kudɔ bɔtɛ litemi lɛmɛni limeyi ndi limeyi 
ni, Yoseƒ útenuku-nwu kalɔ iye ɔni ude-nwu muedi. 

11Limeyi lɛdi ni, Yoseƒ úsie útátaabla nwuna kaduli kabla na ɔtɔ kemmo ɔni na 
kabla ɔblane bamba ɔdi uuubo mmɔ. 

12Amu na uleku ɔmɛni útéduo-nwu kudɔ mmɔ na úbo ɔ́da Yoseƒ na ɔ́su-nwu 
ɔnini, “Bo na aya na bɔtɛ!” Mmɔ na Yoseƒ ɔ́nwanɛ lɛlɔ ɔ́lɛ, na nwuna awu gyɔlɔɔ 
ɔmmɔ ɔkya uleku ɔmmɔ enu kemmo. 

13Ka uleku ɔmmɔ ɔ́nu ka Yoseƒ úkeli ɔ́tɔlɔ-nwu kudɔ na ɔ́da nwuna awu gyɔlɔɔ 
ɔmmɔ ɔ́kya-nwu enu kemmo ni, 

14ɔ́lɔ nwuna kaduli kabla bablane. Mmɔ na ɔ́su-ma ɔnini, “Bɛnu ka Hebrini ɔni na 
bákpanku béboku mɛni úbo úbanu-bu ɔ́wɔlɔ. Úbo ɔnii ubatɛ-mi kudɔ. 
15Amu na lɛ́va momoomo na úkeli ɔ́lɛ na nwuna awu nkya-mi enu kemmo mɛni.” 

16Uleku ɔmɛni ɔ́da awu ɔmmɔ ɔ́va nwuna ɔƒɛnyi útédu ka ɔgyani úbo kaduli. 

17Amu na ɔ́nwi kɔtɛ kɔmɛni ɔ́su ɔgyani ɔnini, “Hebrini kabla ɔblane ɔni na áƒɔ 
ábakya kaduli mmɔ ni, úbo-mi kudɔ ɔnii ubeƒie-mi ɔyɔ. 

18Na ka lɛ́va momoomo nnii, ‘Bibebunku-mi o-o’ ni, anwu kani na úkeli ɔ́tɔlɔ na 
nwuna awu gyɔlɔɔ ɔtɛ-mi ɔƒɛnyi mɛni.” 

19Mmɔ ka nwuna ɔtɔlati únu kenye kani na ulekudi ɔ́su-nwu mɛni ni, lɛla lɛmmɔ 
lítakɔsi na líkpoku-nwu. Anwuɔsu úti kɔnyi geen. 

20Ɔmmɔ ɔsu úti Yoseƒ útákya ɔtɔ ɔni kemmo na baakya bekyuli bani mɔɔƒiɔ́ Ɔga 
Ƒarao. Nsu na ɔtɔ katɛnkɔ mmɔ lɛnɔ ni, 

21Unwoti Katɔti ɔsiaku Yoseƒ geen na ɔ́bla-nwu lɛƒɔndia ɔni na nwuna lɛlɔ lɛ́da 
ɔgyumanane unengu ɔmmɔ kubiti. 

22Ɔmmɔ ɔsu ni, ɔgyumanane ɔmmɔ lɛnɔ ɔ́ya na Yoseƒ únwini ɔɔnu bekyuli bani 
ƒui na batɛ ɔtɔ mmɔ lɛlɔ. Na ala ani ƒui na baabla mmɔ ni, anwu báya na unye 
kenye. 

23Na bédie lɛla biala atu na bányonu ana ƒui bákya Yoseƒ enu kemmo, ɔsika 
Unwoti Katɔti ɔsiaku Yoseƒ ɔni na lɛla biala na ɔɔbla ni, lɛɛtɛ kaduɛ. 

Ala Kalɔ Buse 40 

Ƒarao Ntɛ Ku Adila Lɛlɔ Banune Bégye Kɔna 
1Uwi ɔdi kemmo na Yoseƒ ɔtɔ bɔkya kama ni, Egyipteƒuɔ ɔga ɔmɛni benengu akɔ 
inyɔ badi lɛnɔ bábakya-ma ɔtɔ, ɔsika báƒiɔ Ɔga Ƒarao. Unwi ɔdi ukyuli ɔni mɔɔda 
ɔga ɔmɛni ntɛ bɔni na ɔɔní teesienku-nwu. Na unyɔdi ɔdi ukyuli ɔni muuƒí nwuna 
bodobodo. 

2Bɔƒiɔ bɔni na báƒiɔ mmɔ ni, bɔ́ya na Ɔga Ƒarao úti kɔnyi geen na bana lɛlɔ. 

3Ɔmmɔ ɔ́su ɔ́ya na bákya-ma ɔtɔ na bagyumanane bammɔ ƒui unengu kesii. Na 
mmɔ kani na bákya Yoseƒ lɛnɔ ɔtɛ. 

4Ɔgyumanane unengu ɔmɛni úti-ma ɔ́kya Yoseƒ kalɔ ka utaanu-ma lɛlɔ. Ka bákya 
ɔtɔ mmɔ emeyi adi kama ni, 

5Ɔga Ƒarao ntɛ lɛlɔ ɔnune ku bodobodo lɛlɔ ɔnune bani na bákya ɔtɔ mɛni bégye 
ana adi na limeyi linwi lɛlɔ. Na ɔdi biala kɔna kɔni na úgye kɔdanku kalɔ budie 
bamba. 

6Ka kadi kégye na Yoseƒ úbo ɔnii ubanu-ma ni, ɔ́nu ɔ́ti ka lɛla lɛdi liikpóku-ma. 

7Ɔmmɔ ɔsu úye benengu bani na anwu ku-ma ƒui ntɛ ɔtɔ mmɔ na bana ɔtɔlati 
kesii mmɔ ɔnini, “Bi ɔsu mɔɔnu aani si lɛlɔ lilayɔ-mii ɔmwi kaduɛ tɔ?” 

8Amu na bédie kenye banini, “Bula inyɔ ƒui búgye ana ani na bútakɛ ukyuli ɔni 
nedie-nya kalɔ ute-bu.” Mmɔ na Yoseƒ úye-ma ɔnini, “Bɛɛɛgyi ka Unwoti Katɔti 
muudie ala kalɔ? Bɛsu-mi bina ana ani na bígye.” 

9Ka ɔ́su lɛni ni, ukyuli ɔni mɔɔnu ɔga ntɛ lɛlɔ mmɔ ɔ́sɔku kɔna kɔni na úgye mmɔ 
ɔ́su Yoseƒ ɔnini, “Lígye kɔna ka ni, kɔdingyii kɔdi kunye-mi anumi. 

10Na kugyii kɔmmɔ kubo kɔgba ɛtɛ. Ka kɔgba kɔmɛni kúdie anumi kani na evete 
ammɔ ábi lɛlɔ, na kugyii kɔmmɔ kɔ́tu yuu, na kúwi anwula, na anwula ammɔ ábla 
ebi ku aboyo aboyo. 

11Na ɔƒɛni ni, Ƒarao ɔɔƒɛɛ ɔni kemmo na ɔɔní ntɛ ɔkya-mi lɛkɔkɔ. Na lídie ebi 
ammɔ na lɛ́mana ntu bɔmmɔ líwi ɔɔƒɛɛ ɔmmɔ kemmo na líti lite-nwu.” 

12Ka ɔ́wɔlɔ ni, Yoseƒ ɔ́su-nwu ɔnini, “Kɔna kɔni na égye kalɔ ndi ka kugyii kɔmmɔ 
kɔgba ɛtɛ kɔni na ánu ni, kunye kúte emeyi atɛ. 

13Ɔƒɛni na emeyi atɛ kemmo ni, Ƒarao ɔdubɔtala kɔƒa ƒula anumi na ɔsɔku-ɔ 
unyene ƒula kabla kenye. Na adubuti ɔɔƒɛɛ akya Ƒarao kɔnu aani kalɛ kani na 
átaabla uwi ɔni na átaanu-nwu ntɛ lɛlɔ. 

14Nsu si ala asɔ ábatɛ éte-ɔ kalɛ mɔɔsu mɛni ni, na enyimo na abla ami lɛnɔ 
lɛƒɔndia lɛdi. Mɔɔyɔ́ ka alɔ-mi lɛnyi buni ete Ƒarao na bada-mi bedie ɔtɔ ɔni na 
bákya-mi mɛni kemmo. 

15Bunye na bénye-mi lɛlɔ bákpanku-mi básiku bula Hebri kadi kalɔ lɛlɔ béboku 
mɛni. Na mɛni lɛnɔ ńtabla lɛla lɛni naya na beti-mi babakya kesii kani na ntɛ 
mɛni.” 

16Ɔmmɔ kama ka bodobodo uƒine ɔmmɔ únu kalɛ na Yoseƒ údie ɔnwani kɔna kalɔ 
na kɔdanku ala abuni ni, anwu lɛnɔ ɔ́su Yoseƒ ɔnini, “Ami lɛnɔ lígye kɔna ka nti 
kɔgyigyɛ ɛtɛ. 

17Na kuna kemmo ni, bodobodo ɔni béƒi bákya kɔgyigyɛ kemmo béselaku Ƒarao 
ɔkya, nsu baasɛ bádi-nya bédie kɔgyigyɛ kɔmmɔ kemmo na mina lili.” 

18Amu na Yoseƒ ɔ́su-nwu ɔnini, “Kɔna kɔni na égye ni, aku lɛnɔ kɔɔtina ka 
kɔgyigyɛ ɛtɛ kɔmmɔ kunye kute emeyi atɛ. 

19Na emeyi atɛ ammɔ kemmo ni, Ƒarao ɔdubɔya na badu-ɔ. Na badubuti-ɔ baƒala 
kugyii lɛlɔ na baasɛ baduli ƒula lɛna bebweli kede kede.” 

20Ɔƒɛni limeyi lɛtɛdi lɛmmɔ ni, lɛdi Ƒarao lɛwɔmeyi. Anwuɔsu ɔ́ya na bánwa adila 
na ɔ́lɔ nwuna benengu ƒui ka babadi limeyi bete-nwu. Na kasakɔ mmɔ ni, Ƒarao 
ɔ́ya na bákpanku ntɛ ku bodobodo lɛlɔ banune bammɔ bébenyene bana benengu 
bakladi bammɔ ƒui anumi. 

21Na ɔ́ya na ukyuli ɔni mɔɔnu-nwu ntɛ lɛlɔ ɔ́sɔ úsie úténye nwuna kabla kenye. 

22Na bodobodo lɛlɔ ɔnune anwu ni, ɔ́ya na bákya-nwu ɔbuli ɔkwɛ báƒala ugyii 
lɛlɔ kalɛ kani na Yoseƒ údie ana ammɔ kalɔ úte-ma. 

23Ka ala amɛni ƒui ébo ábavi lɛni ni, ntɛ lɛlɔ ɔnune ɔmɛni útenyimo Yoseƒ aani 
kalɛ na ɔ́su-nwu. Mmomu ɔ́yiƒala-nwu. 

Ala Kalɔ Buse 41 

Ƒarao Úgye Kɔna 
1Uwi ɔni na akwa anyɔ sɔɔn ávi ni, Ƒarao úgye kɔna kɔdi. Ɔ́nu na kɔna kemmo ka 
ni, anwu Ƒarao unye ketu bonwu kani baalɔ Nil kɔtu. 

2Mmɔ ni, ɔmantɛ bakɔ maatɛ badi bálɛ bási ketu kemmo bébenye-nwu anumi. 
Bebuo bammɔ bákɛ lɛlɔ na bélie lɛmwi kaduɛ, na benye mmɔ baakun livo lɛbuni 
lɛni nkya ketu kɔtu mmɔ. 

3Bana kama ɔmantɛ bakɔ maatɛ bamba lɛnɔ bási Nil Ketu kemmo mmɔ kani bálɛ 
na bákwii na bédubie ɔni na baladia bɔnu munu munu. Na bébenye ketu kɔtu 
mmɔ na bedeedi bammɔ kɔmadɔ. 

4Bebuo bani nákwii mɛni béƒie bani nélie lɛmwi mmɔ bébweli. Na ka ɔ́nu lɛla 
lɛmɛni ni, Ƒarao úkeyi lɛlɔ ɔ́gyinya. 

5Ɔmmɔ kama ni, lɛlɛɛ lɛ́sɔ líti-nwu. Na ka ɔ́lɛɛ ni, ɔsɔ úgye kɔna bamba. Na ɔƒɛni 
amu ni, ɔ́nu ka kamu liteli lɛ́kwɛ na kábwɛ eli maatɛ ku ebi buni. 

6Na ebi abuni ammɔ kama ni, kamu liteli bamba lɛnɔ lɛ́kwɛ na kábwɛ eli maatɛ. 
Nsu anya ásiaku ɔƒɛ na áyɛyɛ, ɔsu ákya ebi ƒaƒaa. 

7Na ebi ƒaƒaa amɛni ébweli ebi abuni. Mmɔ ni, Ƒarao ɔ́sɔ ɔ́gyinya, na ɔ́bla-nwu 
nwaa ka kɔna kɔdi na úgye. 

8Na ɔtanta ɔmmɔ ni, kasusu kékpoku Ƒarao geen. Ɔmmɔ ɔsu ɔ́ya na bálɔ 
bekebone ku Egyipteƒuɔ banundane béte-nwu. Na ɔ́sɔku ana ani na úgye ƒui ɔ́su-
ma. Nsu ɔdi útakana na udie-nya kalɔ ute-nwu. 

9Ɔmmɔ kama ni, Ƒarao ntɛ lɛlɔ ɔnune unengu ɔmmɔ ɔ́su ɔnini, “Ɔmwi na lɛla lɛni 
mɔɔlɛ́ mɛni lɛ́ya na línyimo lɛla lɛni na ɔlɛka lɛbla, nsu ńtabla! 

10Uwi ɔdi úbavi ɔni na awɔ bula ati Ƒarao ákɛ kɔnyi ákya abu ƒula kabla bablane. 
Ɔmmɔ ɔsu bákya ami ku ƒula bodobodo ɔblane unengu ɔtɔ na ƒula bagyumanane 
ƒui unengu kesii. 

11Mmɔ ni, bula inyɔ ƒui búgye ana adi usien unwi kemmo, na kɔna biala ku lɛla 
lɛni na kɔdanku. 

12Ɔƒɛni Hebrini okloƒu ɔdi lɛnɔ ɔ́kya-bu kudɔ mmɔ, na anwu lɛnɔ ɔtɛ ɔtɔ mmɔ na 
ɔɔbla ɔgyumanane ɔmmɔ kabla. Amu na bɔ́su-nwu bula ana ani na búgye. Na 
údie ɔdi biala kɔna kalɔ úte-nwu ku lɛla lɛni na ɔdi biala kɔdi kɔdanku. 

13Na lɛla biala na ɔ́su ɔ́sia lɛni pɛpɛɛpɛ úte ɔdi biala. Ɔmmɔ ɔsu na lɛ́sɔ línwini 
líbo mina kabla kemmo na bádu ukyuli unyɔdi.” 

14Amu ka Ƒarao únu lɛni ni, ɔ́ya na bátálɔ Yoseƒ béboku kɔnakunwi ɔ́siku ubu ɔni 
kemmo na bákya-nwu mmɔ. Na ɔ́kpi ntu na ɔ́kpɛ ukwi na ɔklibi lɛlɔ kaduɛ asa 
na ɔ́da úbalɛ Ƒarao anumi. 

15Mmɔ na Ƒarao ɔ́su Yoseƒ ɔnini, “Lígye kɔna kɔdi na ɔdi biala útakana-ku kalɔ 
budie. Nsu básu-mi ka awɔ aakana na eedie ana kalɔ si básu-ɔ kɔdi.” 

16Amu na Yoseƒ údie kenye ɔnini, “Naaakana ana kalɔ budie, nsu lɛla lɛni na 
Katɔti ɔɔwia ni, ani na ɔdubɔsu Ƒarao.” 

17Mmɔ na Ƒarao úse kalɔ na ɔ́su Yoseƒ ɔnini, “Lígye kɔna ka nnye Nil Ketu kɔtu. 

18Na mmɔ ni, lɛ́nu ka ɔmantɛ bakɔ maatɛ bálɛ bási ketu kemmo mmɔ na bébomo 
na belie lɛmwi kaduɛ na benye baakun livo lɛbuni lɛni nwi ketu kɔtu mmɔ. 

19Na bammɔ kama ni, maatɛ babambadi lɛnɔ básɔ bálɛ bási ketu kemmo mmɔ. 
Na bédubie na bákwii geen ɔni na baládia bɔnu. Na ńtanu bammɔ udu kudii na 
bula Egyipte kalɔ lɛlɔ mɛni kesii kadi kudii. 

20Ɔƒɛni ɔmantɛ bakɔ bani nákwii mɛni béƒie bani náka bɔlɛ na bélie lɛmwi mmɔ 
bébweli. 

21Nsu ɔmmɔ ƒui kama alanu bani nákwii mmɔ aláti anii bébweli lɛla lɛdi. Mmomu 
bámu bákwii benye lɛni kani. Mmɔ na lɛ́gyinya.” 

22Ɔmmɔ kama ni, ɔ́sɔ ɔ́su-nwu kɔna kunyɔdi ɔnini, “Lɛ́nu ka kamu liteli lɛ́kwɛ na 
kábwɛ eli maatɛ ku ebi buni. 

23Na ebi abuni ammɔ kama ni, kamu liteli bamba lɛnɔ lɛ́kwɛ na kábwɛ eli maatɛ. 
Nsu anya ásiaku ɔƒɛ na áyɛyɛ, ɔsu ákya ebi ƒaƒaa. 

24Na ebi ƒaƒaa amɛni ébweli ebi abuni. Ana amɛni na lɛ́su mina like bebone, nsu 
bátakana na bedie kalɔ.” 

25Amu na Yoseƒ ɔ́su Ƒarao ɔnini, “Ana ani ƒui na awɔ ati Ƒarao égye ni, adi unwi 
na adanku lɛlakpa linwi pɛ. Unwoti Katɔti údie lɛla lɛni na ɔɔwia ka ɔbla ɔ́tina-a. 



85 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

26Ɔmantɛ bakɔ maatɛ babuni bammɔ badi akwa maatɛ. Na lɛni kani na kamu 
liteli lɛni nábwɛ eli maatɛ ku ebi buni adi akwa maatɛ. Ana anyɔ ammɔ ƒui adi 
kɔnakunwi. 

27Na ɔmantɛ bakɔ bani nákwii na bédubie mmɔ na ama lɛnɔ básia kama bálɛ 
mmɔ lɛnɔ badi akwa maatɛ. Lɛni kani na kamu liteli lɛni nábwɛ eli maatɛ ku ebi 
ƒaƒaa ka ásiaku ɔƒɛ mmɔ lɛnɔ adi akwa maatɛ ani ndanku kɔka. 

28“Na aani kalɛ na lɛ́su ḿbavi ni, Unwoti Katɔti údie lɛla lɛni na ɔdubo bɔbla 
ɔ́tina-a. 

29Akwa maatɛ ni, edula adubo bɔdia na emomo geen na Egyipte kalɔ lɛlɔ ƒui. 

30Nsu akwa maatɛ bamba lɛnɔ adubo bɔsia ku kɔka bonwu. Ɔmmɔ ɔsu akwa 
maatɛ ani na edula ákya kaduɛ ni, bekyuli badubo-nya bɔyiƒala na kɔka kubo 
Egyipte kalɔ ƒui lɛlɔ. 

31Bekyuli badubo akwa maatɛ ani na edula ádia kaduɛ mmɔ bɔyiƒala, ɔsika kɔka 
kɔni ndubo kenye kɔdubo ɔkplu bɔyu geen. 

32Na lɛla lɛni ɔsu na Unwoti Katɔti údie ɔmɛni ɔ́tina Ƒarao na kɔna kemmo kunyɔ 
kunyɔ ndi ka Unwoti ɔ́ɔlɛ ugyii geen ka ɔdubo lɛla lɛmɛni bɔbla. Na ɔdubo-ni kalɔ 
buse lɛnɔ uwi klukwii kemmo. 

33“Ɔmmɔ ɔsu ni, Ati, sia anu na awia ɔnundane ku ukyuli ɔni mɔɔnu ala kemmo 
kaduɛ. Na aƒuna-nwu na unye Egyipte kalɔ kammɔ ƒui kenye. 

34Na asɔ aƒuna benengu kenye benyene bamba ute kalɛkɛ biala na Egyipte kalɔ 
lɛlɔ ƒui. Bekyuli bamɛni kabla ndi ka bataaƒɔ ukyuli biala edula ani na waƒɛ na 
lɛkwa biala kemmo lɛkpa lɛlɔndi na akwa maatɛ ani kemmo na edula adubo 
bɔdia mɛni kemmo. 

35Na ɔdi ka baƒɔ edula ani na badubɔkɛ na akwa abuni amɛni kemmo na baklibi-
nya bese na awɔ, Ƒarao, ɔyikun kemmo na lɛma linengudi ƒui kemmo bese bete 
bana lɛdila. 

36Na adila amɛni ni, ɔdi ka babala-nya kenye bese beti bataanu lɛlɔ kama bete 
kalɔ kammɔ ƒui. Na anya na badubo bɔdi si uwi ɔni na kɔka uwi akwa maatɛ 
ammɔ lɛnɔ ébo kalɛ na kɔka kuládu bekyuli bammɔ ƒui.” 

37Lɛla lɛmɛni lɛ́ƒɔ Ƒarao ku nwuna benengu ƒui anu. 

38Anwuɔsu Ƒarao úye benengu bammɔ ɔnini, “Wɛ na bɔdubɔkɛ ukyuli bamba ɔdi 
aani Yoseƒ ɔmɛni kalɛ ɔni na Unwoti Katɔti Kɔyu kɔ́ƒɔ-nwu lɛlɔ kemmo lɛni?” 

39Mmɔ na Ƒarao ɔ́su Yoseƒ ɔnini, “Ka awɔ na Unwoti Katɔti údie ala amɛni ƒui 
ɔ́tina ni, naaabu nnii ukyuli bamba ɔdi ɔkya na ɔ́da anu na ɔɔnu ala kemmo kaduɛ 
aani ƒula kalɛ. 

40Awɔ ndubo mina lɛga kadikɔ kamɛni lɛlɔ butaanu. Na bekyuli bakladi ƒui 
badubo ƒula kalɔ bɔkya na bataadi ƒula ɔda bubo lɛlɔ. Na lɛgaboku lɛnyi lɛni na 
mɔɔdi kani na ami ndubuti litulo-ɔ.” 

Yoseƒ Ɔɔnu Egyipte Lɛlɔ 
41Ɔmmɔ ɔsu ni, Ƒarao ɔ́su Yoseƒ ɔnini, “Nnye mina kenyekɔ na muute-ɔ ɔyikun 
ka awɔ ataanu Egyipte kalɔ ƒui lɛlɔ.” 

42Amu na Ƒarao údie nwuna lɛgadi kakwɛnimi na kɔnu ɔ́kya Yoseƒ kɔnu. Na ɔ́ya 
na béti awu gyɔlɔɔ kpɛtɛ kpɛtɛ ɔbuni ɔdi bákya-nwu. Na béti sika ugyiedi adala 
bákya-nwu ɔkwɛ. 

43Ɔmmɔ kama ɔ́ya na ɔ́kɔ úduo kɛɛkɛ libi lɛdi kemmo na beekú-nwu taavinku 
aani ɔgadine kama unyene. Na bekyuli batɔ ku kudu momoomo banini, “Ɔ́si 
ɔdubo o-o! Bite-nwu ulu na ubavi.” Lɛni na Ƒarao ɔ́bla na úti Egyipte lɛlɔ bɔnu 
ƒui ɔ́kya Yoseƒ kɔnu. 

44Ɔmmɔ kama ni, Ƒarao ɔ́su Yoseƒ ɔnini, “Ami ndi Ƒarao, nsu si ɔɔɔdi awɔ masu 
anii babla lɛla lɛdi ni, ukyuli ɔdi uledie ɔgba iye ɔtala kɔnu katɔ!” 

45Ɔƒɛni lɛnyi lɛni na Ƒarao ɔ́sia Yoseƒ ndi Saƒnat Panea. Na nwuna kama úte-nwu 
uleku ɔni baalɔ Asnat na ɔti ndi Potiƒera ɔni nádi bana kadi ɔkpane na ɔma ɔni 
baalɔ On kemmo. Ɔmmɔ ɔsu ni, Egyipte kalɔ ƒui kénwini Yoseƒ kadi na ɔɔka 
taamana kesii biala. 

46Na uwi ɔmmɔ kemmo ni, Yoseƒ ɔ́ɔƒɔ akwa avlaatɛ asa na úbenye Ƒarao anumi 
na kabla kamɛni kéduo-nwu lɛkɔkɔ. Ɔmmɔ ɔsu na ɔ́tɔlɔ Ƒarao unengudi ɔmmɔ 
kudɔ na úsie ɔɔví kalɔ kammɔ ƒui lɛlɔ. 

47Na sɔsɔ akwa maatɛ edeedi ani na ɔ́su ka edula adubɔdia kaduɛɛ mmɔ ni, 
Egyipteƒuɔ báƒɛ edula geen. 

48Yoseƒ ɔ́ƒɔ edula kalɛ na básu na émomo kaduɛ. Na ɔ́klibi-nya buse na Egyipte 
lɛma linengudi lɛmmɔ ƒui kemmo. Na ɔma unengudi biala kemmo ni, edula ani 
na bekyuli bammɔ bákya na lɛma lɛni na amadɔ mmɔ ƒui ni, ɔ́sala úse ɔma 
unengudi ɔmmɔ kemmo. 

49Na ɔ́sala edula ebi amɛni aani ɛpu kɔnwinimi esu bonwu ani bɔka muedi na ɔsɔ 
ulénweni, ɔsika ábɔ étulo bɔkɔku. 

50Asa na akwa ani kemmo na kɔka kɔdubuse kalɔ adubudu ni, Ɔkpane Potiƒera 
ubidi ulekubi ɔni na Yoseƒ úti na baalɔ-nwu Asenat ɔ́ɔwɔ bebi inyɔ úte Yoseƒ. 

51Ubidi udeedi baalɔ Manase na nwuna kalɔ ndi Kayiƒala. Na Yoseƒ ɔnini, “Mɔɔlɔ-
nwu lɛni, ɔsika Unwoti Katɔti ɔ́ya na lɛ́yiƒala lɛbibo ku mina ɔti kaduli bekyuli.” 

52Na ubidi unyɔdi na baalɔ Eƒraim na nwuna kalɔ ndi ebi bɔnwu. Na anwu lɛnɔ 
Yoseƒ ɔ́sia-nwu lɛnyi lɛmmɔ na ɔ́su ɔnini, “Kalɔ kani lɛlɔ nli muubó abi ni, Unwoti 
Katɔti ɔ́ya na lɛ́wɔ.” 

53Akwa maatɛ ani kemmo na edula adubɔdia Egyipteƒuɔ mmɔ éedu kawɔlɔkɔ. 

54Na akwa maatɛ ani kemmo na ɔ́su ka kɔka kɔdubo mmɔ ése kalɔ. Kɔlɔ kɔni 
náka kɔ́mana ƒui kɔka kúbo sɔsɔ ntu Egyipte lɛti kani na adila akya kesii biala. 

55Na uwi ɔni na Egyipteƒuɔ lɛnɔ bése kalɔ beenú kɔka kɔmmɔ ni, mmɔ na bákya 
animi ku kɔka buwulo taakya Ƒarao ka ute-ma adila. Mmɔ na Ƒarao ɔ́su nwuna 
kadi bekyuli ɔnini, “Biteesie Yoseƒ kudɔ. Na lɛla biala na ɔ́su-mi ni, na bɛbla 
bɛsiaku-ni lɛlɔ.” 

56Uwi ɔni na kɔka kɔmmɔ kɔ́ƒɔ kalɔ kammɔ ƒui lɛlɔ ni, uwi ɔmmɔ asa Yoseƒ ɔ́lɛmi 
linwu libendi lɛni kemmo na báklibi edula ebi bése mmɔ na úye edula úte-ma. 
Ɔsika kɔka kɔmmɔ kenye kébo kaayu ɔkplu sɔsɔ na Egyipte kalɔ lɛlɔ ƒui. 

57Na kɔlɔ ƒui bekyuli beebo Yoseƒ kudɔ teebeye edula, ɔsika kɔka kɔmmɔ kɔ́ƒɔ 
kayawi kesii biala. 

Ala Kalɔ Buse 42 

Yoseƒ Banwani Bananabi Bésie Egyipte 
1Ka Yakob únu ka edula akya Egyipte ni, ɔ́su nwuna bebi bananabi ɔnini, “Bitasɔ 
bitelie mɛni bitataanu lɛlɔ anumi! 

2Línu ka banii edula akya Egyipte. Anwuɔsu bisie na bitéye na bɔkɛ lɛla lɛni na 
bɔdi bulie ngba na bulekpi!” 

3Amu na Yoseƒ banwani leevu bátɔlɔ bésie Egyipte bétéye edula. 

4Nsu Yakob útaya na ubidi Benyamin ɔsiaku-ma, ɔsika ɔɔyia ɔnii ɔgbankpi ɔdi 
watásiaku-nwu. 

5Ɔmmɔ ɔsu Israel bebi lɛnɔ básiaku bekyuli lisu lɛni nási Kanaan kalɔ lɛlɔ mmɔ 
bésie betéye adila, ɔsika kɔka kɔmmɔ kɔ́ƒɔ Kanaan kalɔ ƒui lɛnɔ lɛlɔ. 

6Na ɔƒɛni ni, Yoseƒ ndi aban ɔgadine unengu ɔni muuyé edula ammɔ teete kadi 
biala bekyuli. Ɔmmɔ ɔsu ka Yoseƒ banwani bammɔ lɛnɔ bébo ni, bábayu bébi kalɔ 
ku ɔbu na bégyele-nwu. 

7Na ka Yoseƒ ɔ́nu-ma kani na ɔ́nu-ma ɔ́ti. Nsu ɔ́bla lɛlɔ aani ɔƒɔ ɔni naaagyi-ma 
ɔsu útete-ma anumi munu munu ka ɔɔtɛmiku-ma. Na úye-ma ɔnini, “Wɛ bɛ́si?” 
Mmɔ na bédie kenye banini, “Bɔ́si Kanaan na búbo bɔnii bubeye edula.” 

8Ɔƒɛni ina ka Yoseƒ ɔ́nu nwuna banwani ɔ́ti ni, ama bátanu-nwu bátati. 

9Na mmɔ ni, Yoseƒ únyimo ana ani na anwu ɔlatidi ɔmmɔ úgye dii úbavi ɔ́siku-
ma lɛlɔ. Na ɔ́su-ma ɔnini, “Batu bani mɔɔbɛ́ taawia ala kalɔ taanu na bɛdi. Na bíbo 
bɛnii bɛɛwia bɛti kesii kani na buuubo ɔyikun na bɛsia mmɔ bɛkɛ-bu.” 

10Amu na bédie kenye banini, “Ati, kudii! Edula kani na abu, ƒula kabla bablane, 
búbo bɔnii bubeye. 

11Na ukyuli unwi bebi na bula ƒui bamɛni bɔdi. Na aani ƒula kabla bablane kalɛ 
ni, litemi geen na bɔɔsu, na ɔɔɔdi batu bani mɔɔbɛ́ taawia ala kalɔ taanu na bɔdi!” 

12Mmɔ na Yoseƒ ɔ́su-ma ɔnini, “Kudii! Batu bani mɔɔwia ala kalɔ taanu na bɛdi! 
Bíbo bɛnii bɛɛwia bɛti kesii kani na buuubo ɔyikun na bɛsia mmɔ na bɛkɛ-bu!” 

13Amu na bédie kenye banini, “Abu ƒula kabla bablane ni, nka mbo-bu leevu-inyɔ 
na bɔdi ɔnana unwi bebi. Na bula ɔti ɔmmɔ ɔkya Kanaan kalɔ lɛlɔ ɔƒɛni. Na bula 
ɔnwani ɔnamudi ƒui ɔkya bula ɔti kudɔ, na unwi anwu ɔsɔ uuubo.” 

14Mmɔ na Yoseƒ ɔ́su-ma ɔnini, “Lɛni geen ɔsu na litemi lɛni na mɔɔsu lɛdi litemi 
geen ka ni, batu bani mɔɔwia ala kalɔ taanu na bɛdi! 

15Ami lɛnɔ ndubo-mii bɔkɔku bɔnu na ulu ɔdi lɛlɔ. Lɛ́kpali ala mɔɔlɔ Ƒarao na 
nwuna lɛgadi kenye ka si bina ɔnwani ɔnamudi ɔmmɔ útebo mɛni ni, bina akɔ 
ɔdi ulágyu na kesii kamɛni. 

16Ɔmmɔ ɔsu bɛtala bina akɔ unwi na útákpanku bina ɔnwani ɔnamudi ɔmmɔ 
uboku. Na bina bakladi bani mebu ni, ndubɔya na bakya-mi aban ɔtɔ wetédu uwi 
ɔni na bɔ́nu bɔ́ti ka litemi geen na bɛɛsu. Na si ɔɔɔdi lɛni ni, na mɔɔsu-mii na 
Ƒarao lɛgadi lɛnyi kenye ka batu bani mɔɔwia ala taanu na bɛdi sɔsɔ!” 

17Amu na Yoseƒ ɔ́ya na bébo-ma lɛkpu na bagyumanane enu kemmo emeyi atɛ. 

18Na limeyi lɛtɛdi lɛlɔ ni, Yoseƒ úbasu nwuna banwani bammɔ ɔnini, “Si bɛɛyɔ́ ka 
bɛkɛ ngba bɔdi ni, amu bɛbla lɛla lɛni na ndubo-mii bɔsu mɛni, ɔsika ami ɔlati ni, 
ndi ukyuli ɔni mɔɔbu Unwoti Katɔti geen. 

19Si bɛɛdi litemi geen lɛlɔ ni, bɛya na ukyuli unwi ɔsɔ ɔkya aban ɔtɔ ɔmɛni 
kemmo. Na bina bakladi bitáƒɔ edula bisienku bina kaduli bekyuli bani na kɔka 
kɔdaku bɔdu. 

20Mmomu bɛkpanku bina ɔnwani ɔnamudi ɔmmɔ biboku na bɔwia bina etemila 
kalɔ bɔnu. Na si sɔsɔ geen litemi na bɛda ni, bɛdubulie ngba.” Amu na báta 
kɔnakunwi bésie bátábla kalɛ na Yoseƒ ɔ́su-ma. 

21Ɔmmɔ kama básu lɛlɔ banini, “Katuala kadi keeebo ɔmɛni kemmo. Bɔgyi nwaa 
ka bula ɔnwani ɔni bɔ́bla likpidi ɔsu na buubó abi amɛni udu. Búnyimo kalɛ na 
ɔ́ƒɛ ɔ́da-nwu uwi ɔni na uuvele-bu ka nka bútabla-nwu lɛla lɛmmɔ udu. Nsu búni 
na bútanu-nwu kɔnyana. Anwuɔsu na lɛbibo lɛmɛni udu líbo-bu lɛlɔ.” 

22Amu Ruben úye nwuna banwani bakladi ɔnini, “Ńtasu-mii nnii bitaya na bɔbla 
likpidi bɔƒiɔ ɔnamu ɔmɛni, na bítenuku-mi kalɔ? Ɔƒɛni bula ɔti ubi na ɔdi, na bɔdi 
ubugya unwi. Bɛɛnu ka nwuna ubugya lɛlɔ kɔtu na baaní-bu ɔmwi.” 

23Na ɔmɛni ƒui ni, baaagyi banii Yoseƒ uunú ala ani ƒui na baasu kede kede, ɔsika 
lɛdi bamba na uutemiku-ma asa na nwuna kenye udiene uudie kalɔ teete-ma. 

24Mmɔ ni, ɔ́gyu-ma kudɔ kɔnakunwi na úsie ɔkya uuwulo. Na ka ɔkwɛnu ɔ́da-
nwu bukpo ɔ́ya ni, ɔ́sɔ únwini úbo-ma kudɔ ubatɛmiku-ma. Na ɔ́ya na béƒie 
Simeon na bényimi-nwu na bana anumi. 

25Yoseƒ úbo nwuna kabla bablane ɔda ɔnii bakya edula beyile-ma aƒo. Na basɔku 
bana sika ɔƒualadi ɔni na nka bada badubo bebeye edula mmɔ bakya ɔdi biala 
koƒo kemmo. Na bete-ma adila bamba kalɛ na baatádi si bakɛ ulu bésela. 

26Ka kabla bablane bammɔ bábla ala amɛni ƒui báwɔlɔ ni, bágyu ɔdi biala etila 
bétényimi básia bana bebuo ala betine kama na bátɔlɔ. 

27Ka ɔƒɛ ɔ́sa-ma na bédu kesii kani na batɛ ni, bana akɔ unwi ɔƒɛnimi nwuna koƒo 
ɔnii uute nwuna ebuo ala utine adila. Na ka ɔɔnu ni, aanu sika ɔƒualadi ɔni na úti 
útéye edula mmɔ na básɔku bakya-nwu koƒo kemmo. 

28Mmɔ na ɔ́su nwuna banwani kɔnakunwi ɔnini, “Bɛnu básɔku mina sika ɔƒualadi 
ɔmmɔ bákya-mi koƒo kemmo, bɛɛnu ka ɔsia edula lɛlɔ mɛni.” Mmɔ kani na bana 
ƒui bágyini benye. Bénwini bánu lɛlɔ na lɛlɔ lɛɛtɔ́-ma na béye lɛlɔ banini, “Bi na 
Unwoti Katɔti ɔ́bla-bu mɛni?” 

29Amu ka bébeduo ɔma na Kanaan kalɔ lɛlɔ na bana ɔti Yakob kudɔ ni, básɔku 
lɛla biala nálɛ mmɔ ƒui básu-nwu. Na bédie kenye banini, 

30“Kalɔ kammɔ unengu ɔni mɔɔnu-ka lɛlɔ mmɔ útete-bu anumi munu munu ka 
ɔɔtɛmiku-bu. Na ɔ́bla-bu aani si batu bani mɔɔwia kalɔ kammɔ ala kalɔ bati na 
bɔdi. 

31Nsu bɔ́su-nwu bɔnii ɔɔɔdi bekyuli bammɔ udu na bɔdi, mmomu bɔdi bekyuli 
bani mɔɔdi litemi geen lɛlɔ uwi biala. 

32Na nka bubo banwani leevu-inyɔ na bula ɔti ɔ́wɔ na unwi ɔsɔ uuubo. Na 
ɔnamudi ƒui ni, anwu nkya bula ɔti kudɔ na Kanaan mɛni. 

33“Amu na kalɔ kammɔ unengu ɔni mɔɔnu-ka lɛlɔ mɛni ɔ́su-bu ɔnini, ‘Ndubɔsia 
ulu ɔdi lɛlɔ na lɛnu lɛti si sɔsɔ na bɛɛdi litemi geen lɛlɔ. Bɛnyonu bina akɔ unwi 
bɛkya kama na mina kudɔ mɛni. Na biti adila bitésienku bina kaduli bekyuli bani 
na kɔka kɔdaku bɔdu. 

34Nsu bɛkpanku bina ɔnwani ɔnamudi biboku-mi na lɛti ka sɔsɔ bɛɛɛdi batu bani 
mɔɔwia ala kalɔ taanu. Na ndubɔsɔku bina ɔnwani lite-mii. Na ndubɔya na 
biteebo mɛni taabadi kuye ku bula kalɔ lɛlɔ bekyuli.’ ” 

35Ɔmmɔ kama ka ɔdi biala úwilimi nwuna edula ni, ɔdi biala sika ɔƒualadi ku obo 
ɔni na nka béti betéye edula mmɔ ɔkya bana aƒo kemmo. Na ka bátina bana ɔti 
lɛnɔ na ɔ́nu sika lɛbo lɛmɛni ni, bana ƒui báyia. 

36Mmɔ na bana ɔti Yakob ɔ́su-ma ɔnini, “Bɛ́ya na lɛ́yila mina bebi. Yoseƒ ɔsɔ 
uuubo. Simeon lɛnɔ na bɛnii béƒie bése ngye. Amu na bɛsɔ bɛkpanku Benyamin 
lɛnɔ bɛtɔlɔku-mi kudɔ? Bi ɔsu na mina lɛla biala linwini-mi kekuma lɛni?” 

37Amu na Ruben ɔ́su ɔti ɔnini, “Si ńtakana na lɛsɔku Benyamin liboku-ɔ ni, akana 
na adu-mi bebi inyɔ bani nnye-mi. Awɔ, ti-nwu bo ɔda te-mi. Na ndubɔsɔku-nwu 
liboku.” 

38Mmɔ na Yakob ɔ́su Ruben ɔnini, “Mina ubi ulayu ulu ulasiaku-ɔ ulesie mmɔ! 
Ɔnwani úkpi na anwu lɛti kani nébu. Na si ɔgbankpi ɔdi úsie útásiaku anwu lɛnɔ 
na ulu ni, agyi anii lɛbibo kemmo na ndubuti mina liliƒuala ntéduo kekpine.” 

Ala Kalɔ Buse 43 

Yoseƒ Banwani Básɔ Bésie Egyipte Kunyɔdi 
1Na uwi ɔmɛni kemmo ƒui ni, kɔka kɔmmɔ kɔ́mu kɔ́nyi anyi na kalɔ kammɔ ƒui 
lɛlɔ. 

2Anwuɔsu edula ani ƒui na bétéye na Egyipte mmɔ ni, báadi lɛla biala ƒui bédie 
báwɔlɔ. Ɔmmɔ ɔsu bana ɔti Yakob ɔ́lɔ-ma ɔ́su ɔnini, “Bɛsɔ bisie na bitéye edula 
blii adi biboku.” 

3Mmɔ na ubidi Yuda údie kenye ɔnini, “Ɔnana ɔmmɔ úbo-bu ɔda kpakplaa geen 
ɔnini, ‘Bɛsɔ bitada bitalɛ-mi anumi amu ntu bɛdanku bina ɔnwani!’ 

4Ɔmmɔ ɔsu si adubunu kalɔ na bɔkpanku bula ɔnwani bɔda bɔdi ni, na bɔdubusie 
butéye edula ammɔ buboku-ɔ. 

5Na si elénu kalɔ bɔdi ni, abu lɛnɔ bulésie. Ɔsika bɔsu na ɔnana ɔmmɔ ɔ́su ɔnini, 
‘Bɛsɔ bitada bitalɛ-mi anumi, amu ntu bɛdanku bina ɔnwani.’ ” 

6Mmɔ na bana ɔti Israel ɔsu ɔnini, “Dɛ na ɔ́bla na bɛɛsu ɔnana ɔmmɔ bɛnii bibo 
ɔnwani bamba na bíti lɛbibo lɛmɛni bíboku-mi lɛlɔ?” 

7Mmɔ na bédie kenye banini, “Ɔnana ɔmmɔ ɔlati nénye kpakplaa uuye-bu ala 
ammɔ udu teenu ɔ́si bula bɔwɔ ku kaduli bekyuli lɛlɔ. Ala ani bene na úye-bu adi 
ndi, ‘Bina ɔti ɔmu uli ngba? Bibo banwani bamba badi?’ Na ala ani na úye-bu 
kenye kani na búdie. Na bútati bɔnii ɔdubɔsu ɔnini, ‘Bɛkpanku bina ɔnwani 
buboku mɛni.’ ” 

8Amu na Yuda ɔ́su ɔti Israel ɔnini, “Ya na okloƒu ɔmɛni ɔsiaku-bu na bɔyu ulu 
kɔnakunwi. Na butéye edula adi buboku na bɔkɛ lɛla lɛni na butaadi kalɛ na 
bulekpi. 

9Ami ɔlati líti mina lɛlɔ muunyene kama ka lɛla lɛdi lilálɛku-nwu. Na si ńtasɔku-
nwu ńteboku na liti-nwu mbenyene ƒula anumi mɛni ni, ami ndubunye kayu 
kammɔ kenye mina ngba uwi ƒui. 

10Na kalɛ na use ni, si ɔɔɔdi abu alati nákpɛ kama ni, nka búusie mmɔ bubo kunyɔ 
muedi.” 

11Mmɔ na bana ɔti Israel údie kenye ɔnini, “Si lɛni kani na ɔdi ka bɔbla na 
kavumana biala kasɔ kelebo ni, amu mɔɔyɔ́ ka bɛbla lɛla lɛdi. Bɛƒuna ala abuni 

ani na abu lɛnɔ bɔɔkana bɔbla na bula kalɔ lɛlɔ mɛni. Na biti bitéte unengu ɔmmɔ 
aani bula etela ani na abu lɛnɔ bɔda buute-nwu. Bɛwia ala aani uwɔ ku ala awɛɛdi 
ƒɛƒɛɛ ku kutu akyala ku egyiibi lidu lidu. 

12Na biti sika ɔƒualadi ɔni na básɔku bákya-mii aƒo kemmo akpa anyɔ bɛda. Ɔsika 
ɔlɛka bitáƒɔ kayu kedeedi kammɔ lɛnɔ. Ɔƒɛni kalɛ bɔti na bátati asa na básɔku 
sika ɔƒualadi ɔmmɔ bákya-mii aƒo kemmo. 

13Na bɛkpanku bina ɔnwani bɛda na bɛyu ulu kɔnakunwi biteesie ɔnana ɔmmɔ 
kudɔ. 

14Na muuvele Unwoti Katɔti nnii ɔnu-mii kɔnyana na ɔya na ɔnana ɔmmɔ kayi 
kayɔ na ɔnyonu Benyamin ku ɔnwani ɔni na úƒie úse, na basiaku-mi na bɛsɔ 
binwini bibo. Nsu ami amu ni, si kukpi kɔ́du-mi ni, bɔdu na kɔ́du-mi.” 

15Ɔmmɔ ɔsu ni, nwuna bebi bammɔ béti sika ɔƒualadi ɔmmɔ akpa anyɔ aani kalɛ 
na ɔ́su-ma. Na béti etela ammɔ lɛnɔ ku Benyamin na bátɔlɔ bésie Egyipte na 
bétédie lɛlɔ bátina Yoseƒ. 

16Ka Yoseƒ ɔ́nu Benyamin ku nwuna banwani ni, ɔ́su nwuna kaduli lɛlɔ ɔnune 
ɔnini, “Kpanku bekyuli bamɛni teesienku mina kaduli. Na adu ebuo ɔdi na anwa 
adila adi ete-bu. Ɔsika ɔlɛka ami ku-ma bɔdi ɔƒiiwi ɔmɛni.” 

17Kaduli lɛlɔ ɔnune ɔmmɔ ɔ́bla aani kalɛ kani na Yoseƒ ɔ́su-nwu. 

18Amu uwi ɔni na bákpanku-ma béselaku Yoseƒ kaduli ni, liƒu bonwu lɛdi lɛ́da 
Yoseƒ banwani bamɛni. Na ɔdi biala ɔ́kali ɔnii, “Sika ɔƒualadi ɔni na básɔku bákya 
bula aƒo kemmo ɔni na búbo búbavi ɔsu na béti-bu béboku mɛni. Na ɔɔyɔ́ ka 
úkpoku-bu na ɔdi-bu lɛlɔ na uƒie-bu unwini nwuna kabla bablane, na ɔƒɔ-bu 
bebuo ala betine.” 

19Ɔmmɔ ɔsu ni, báni béde kaduli lɛlɔ ɔnune ɔmmɔ asa na badubuduo kaduli 
kammɔ kemmo na básu-nwu banini, 

20“Ati, buvele búbo mɛni kudeedi uwi ɔdi návi búbeye edula. 

21Nsu ka bɔ́sɔ búnwini ni, bútédu kesii kani na ɔƒɛ ɔ́sa-bu na ɔdi ka bɔnwuna. Na 
ka bɔ́ƒɛnimi bula aƒo ni, bula akɔ ɔdi biala ɔ́nu ka edula bɔkɔku bɔni na búye ni, 
básɔku nwuna sika ɔƒualadi kayu kani na ɔdi ka bɔƒɔ bákya ɔdi biala koƒo kemmo. 
Ɔmɛni ɔsu bɔ́sɔku sika ɔmmɔ búboku. 

22Na búti sika ɔƒualadi ɔbambadi lɛnɔ búboku kalɛ na bubeye adila bamba. Na 
bútati ukyuli ɔni násɔku sika ɔmmɔ ɔkya-bu aƒo kemmo.” 

23Mmɔ ni, Yoseƒ kaduli lɛlɔ ɔnune ɔmmɔ údie kenye ɔnini, “Bɛsɔ bitayia. Ɔmmɔ 
útebile lɛla lɛdi. Bina Katɔti ɔni ndi Unwoti Katɔti úte bina ɔti ni, anwu néti lɛkɛ 
ɔ́kya bina aƒo kemmo. Ami ndi ukyuli ɔni na bɛ́ƒɔ kayu kammɔ bíte.” Ka ɔ́su-ma 
lɛni ɔ́wɔlɔ ni, útédie Simeon úboku-ma. 

24Ɔmmɔ kama ni, ɔnana ɔmɛni ɔkpanku-ma na bétéduo Yoseƒ kaduli kemmo, na 
úte-ma ntu, na báƒɔ lɛgba. Na ɔ́wia adila úte bana bebuo ala betine. 

25Ɔƒɛni Yoseƒ banwani lɛnɔ básala bana etela ani na badanku bése. Na benye 
bagya Yoseƒ ka ubo, ɔsika básu-ma ka anwu ku-ma ndubo bɔdi ɔƒiiwi ɔmmɔ. 

26Ka Yoseƒ úbeduo kaduli ni, béti etela ani bada béboku mmɔ béte-nwu, na bákya 
eli kalɔ béte-nwu. 

27Na Yoseƒ úye-ma kalɛ na báta. Na úye-ma lɛnɔ ɔnini, “Bina ɔti ɔni na bɛ́su ka 
ɔ́ɔbi lɛlɔ geen mmɔ ni, ɔmu ɔkya ngba?” 

28Amu na bédie kenye banini, “Bula ɔti ɔni ndi ƒula kabla ɔblane ɔmu uli ngba na 
ubo ɔlɔkplu kaduɛ.” Mmɔ lɛnɔ béboku eli kalɔ na bábu-nwu geen. 

29Amu na ɔ́nu ɔ́ka ɔ́mana na ɔ́nu ɔnwani Benyamin ɔni ndi-nwu unibi geen mmɔ. 
Na úye-ma ɔnini, “Bina ɔnwani ɔnamudi ƒui ɔni na bɛ́su mmɔ na ɔdi mɛni?” Ɔmmɔ 
kama ɔ́sɔ ɔ́su Benyamin ɔnini, “Mina ubi, Unwoti Katɔti lɛƒɔndia lɛsiaku-ɔ uwi 
biala.” 

30Na ka ɔkwɛnu úkpo-nwu geen ka ɔ́nu ɔnwani ɔsu ni, Yoseƒ ɔ́babla ɔ́lɛ na útábɛ 
úwulo keku na nwuna ɔtɔ ɔni na údie úse lɛlɔ lɛti pɛ kemmo. 

31Ɔmmɔ kama údu ntu ɔ́ƒɔ anumi na ɔ́kya kayi na únwini úbo-ma kudɔ. Mmɔ na 
ɔ́su-ma ɔnini, “Bidie adila ammɔ na bɔdi.” 

32Amu na bése-ma kadikɔ bun bun. Yoseƒ uli kakɛ kenwi, na nwuna banwani lɛnɔ 
beli kakɛ kenwi. Na béte Egyipteƒuɔ lɛnɔ kesii bamba na beli. Bábla lɛni, ɔsika 
Egyipteƒuɔ beení ka ama ku Hebriƒuɔ badi basala. 

33Nwuna banwani bammɔ ƒui bélie kalɔ na nwuna anumi. Na ɔ́ya na beli atɔ asia 
ɔ́si ɔtɔnkune úbedu ɔnamudi lɛlɔ. Na ɔmɛni ɔ́bla-ma kalɛ kadi. 

34Na kesii kani na Yoseƒ uli mmɔ na beele adila taasiku teeboku-ma. Na ani na 
béte Benyamin ni, abla aani bakladi adi akpa alɔ. Lɛni na anwu ku-ma bádi na 
báni bákɛ ebiti ku kayi ƒaa. 

Ala Kalɔ Buse 44 

Yoseƒ Banwani Bánu Sika Ɔƒualadi Ɔɔƒɛɛ Na Koƒo Kemmo 
1Ɔmmɔ kama ni, Yoseƒ úbo nwuna kaduli lɛlɔ ɔnune ɔmmɔ ɔda ɔdi ɔnini, “Yile 
banana bamɛni aƒo ku adila ani na badubɔkana buti. Na asɔku ɔdi biala sika 
ɔƒualadi akya-nwu koƒo kemmo. 

2Na eti mina sika ɔƒualadi ɔɔƒɛɛ akya ɔnamudi koƒo kemmo ebunku nwuna edula 
sika ɔƒualadi ɔmmɔ.” Na ɔnana ɔmɛni ɔ́bla aani kalɛ na Yoseƒ ɔ́su-nwu. 

3Ka kadi kadubo kegyekɔ ni, bédie-ma ulu ku bana bebuo ala betine. 

4Yoseƒ banwani bamɛni bétesie tɔ ɔgyu ɔdi na ɔma unengudi ɔmmɔ kudɔ asa na 
ɔ́tala nwuna kaduli lɛlɔ ɔnune ɔnii ɔsia-ma kama. Úbo-nwu ɔda ɔnini, “Sie na 
atábala banana bammɔ kɔnakunwi. Na si átásiaku-ma ni, na eye-ma anini, ‘Bi ɔsu 
na bíti likpidi bɛ́ƒɔ lɛbuni lɛni na mina ɔtɔlati ɔ́bla-mii kayu? 

5Ɔɔɔdi mina ɔtɔlati ɔɔƒɛɛ ɔni kemmo na ɔɔní taasiku, na anwu kani kemmo na 
ɔɔnu ala kemmo taati na bíti bɛtɔlɔku mɛni? Kalala geen kadi na bɛ́bla mɛni!’ ” 

6Ka ɔnana ɔmɛni útasiaku-ma sɔsɔ ni, anwu lɛnɔ ɔ́sɔku ala ammɔ úye-ma lɛni 
kani. 

7Nsu banana bammɔ bédie kenye banini, “Ati, bi ɔsu na aasu ala amɛni udu 
taasiku-bu lɛlɔ. Abu ƒula kabla bablane bulakana lɛmɛni udu bɔbla kudii! 

8Na sika ɔƒualadi udeedi ɔni na bɔ́ka bɔnu muedi ni, bɔ́sɔku-nwu bɔ́siku Kanaan 
kalɔ lɛlɔ búboku. Bi ɔsu na aabu anii bɔdubuyu sika ɔƒualadi iye ugyiedi bɔsiku 
ƒula ɔtɔlati kesii? 

9Na si bula akɔ ɔni koƒo kemmo na ánu lɛla lɛmɛni udu ni, na adu-nwu. Na abu 
bakladi bunwini kabla bablane bute bula Ati.” 

10Amu na ɔnana ɔmmɔ lɛnɔ ɔ́su ɔnini, “Ɔmmɔ ɔdia. Bɔdubuti-nwu lɛni. Anwuɔsu 
bina akɔ ɔni koƒo kemmo na manu lɛnila lɛmɛni ni, anwu ndubuti lɛbla mina 
kabla ɔblane. Na bakladi ni, lɛla lɛdi lɛɛɛda-ma.” 

11Ɔmmɔ kama ni, ɔdi biala ɔ́babla na ɔ́lɛlɛ nwuna etila úse kalɔ na ɔ́ƒɛnimi-nya. 

12Mmɔ ni, kaduli lɛlɔ ɔnune ɔmmɔ úse kalɔ na ɔɔnu bana aƒo kemmo taawia ɔɔƒɛɛ 
ɔmmɔ. Úse kalɔ ɔ́si bana ɔtɔnkune lɛlɔ na úbawɔlɔ ɔnamudi lɛlɔ. Na ɔnamudi ɔni 
ndi Benyamin mmɔ koƒo kemmo na ɔ́nu ɔɔƒɛɛ ɔmmɔ. 

13Ka úbo úte lɛni ni, ɔ́bla-ma kɔnyana geen na bana ƒui báni bana lɛwu bábwɛ! 
Amu na básɔ bágyu ala bétile bana bebuo ala betine na bénwini bésie ɔma 
unengudi ɔmmɔ kemmo. 

14Ka bétéduo ni, Yoseƒ ɔmu ɔkya kaduli asa na Yuda ku nwuna banwani bakladi 
bábalɛlɛ. Mmɔ na báyu bébi kalɔ na Yoseƒ lɛgba akɔ. 

15Amu na Yoseƒ úye-ma ɔnini, “Bi ɔdi na bɛ́bla mɛni? Bɛɛɛgyi bɛnii ukyuli aani 
ami bene udu ni, mɔɔkana na mɔɔnu ala na bɔbɛ kemmo?” 

16Amu na Yuda ɔ́ƒɔ na údie kenye ɔnini, “O Ati, bi na bɔdubɔkana na bɔsu ɔƒɛni. 
Bi geen na bɔdubɔsu na ati ka bɔɔɔgyi lɛla lɛni mɔɔlɛ́ mɛni kemmo lɛla lɛdi? 
Unwoti Katɔti ɔlati muudie abu, ƒula kabla bablane, likpidi keyi. Ɔƒɛni amu 
búnwini ƒula kabla bablane ƒui, abu ku ukyuli ɔni koƒo kemmo na bánu ƒula sika 
ɔƒualadi ɔɔƒɛɛ ɔmmɔ.” 

17Nsu Yoseƒ údie kenye ɔnini, “Kudi kudii! Ɔɔɔdi ami ndubɔbla lɛmmɔ udu. 
Ukyuli unwi pɛ ɔni kudɔ na bánu ɔɔƒɛɛ ɔmɛni ni, anwu kani na ndubo bɔkpanku 

na unwini mina kabla ɔblane. Amii bakladi ƒui binwini biteesie bina ɔti kudɔ ku 
keyi buɛɛ.” 

18Mmɔ ni, Yuda ɔ́ni úde-nwu na útévele-nwu ɔnini, “Ati, kɛku-mi kayi na aya na 
ami, ƒula kabla ɔblane, lɛtɛmiku awɔ, mina Ati. Takɛ kɔnyi takya ami, ƒula kabla 
ɔblane! Ngyi ka awɔ ku Ɔga Unengudi Ƒarao ni, kavumana keeebo-mi ntɛ ɔdi. 

19Awɔ ɔni ndi bula Ati ni, éye abu, ƒula kabla bablane, anini, ‘Bibo ɔti iye ɔnwani 
ɔnamudi ɔdi?’ 

20Mmɔ na búdie kenye ka ni, ‘Bubo ɔti ɔni náabi lɛlɔ geen. Na ubo ubi ɔni na ɔ́wɔ 
na nwuna linengu uwi. Ɔnwani ɔni na anwu ku-nwu badi uni unwi bebi úkpi na 
anwu lɛti kani nébu na uni bebi akɔ. Na ubi ɔmɛni ni, bula ɔti ɔɔyɔ́-nwu geen.’ 

21“Ɔmmɔ kama ni, Ati, ásɔ ásu-bu anii, ‘Biti-nwu biboku na ami ɔlati lɛnu-nwu!’ 

22Ati, mmɔ na bɔ́su-ɔ bɔnini, ‘Bula ɔti ulakana kebii kamɛni bɔnyonu. Si ɔɔɔdi lɛni 
na ɔ́tɔlɔ-nwu kudɔ ni, bula ɔti ɔdubo bukpi.’ 

23Nsu ásu-bu aani ƒula kabla bablane kalɛ anini, ‘Si bítakpanku bina ɔnwani 
ɔnamudi ɔmmɔ bíteboku ni, bɛsɔ bitada bitalɛ mina anumi.’ 

24Ɔmmɔ ɔsu ka búnwini búsie bula ɔti ɔni ndi ƒula kabla ɔblane kudɔ ni, bɔ́su-
nwu lɛla lɛni na awɔ bula Ati ásu-bu. 

25“Ɔmmɔ kama ni, bula ɔti ɔ́su-bu ɔnini, ‘Bisie na bitéye adila ammɔ adi bibu.’ 

26Nsu bɔ́su-nwu bɔnini, ‘Bulakana busie ntu bɔdanku bula ɔnwani ɔnamudi 
ɔmmɔ asa na bɔdubusie. Ɔsika bulakana ɔnana ɔmmɔ anumi bɔda bɔlɛ amu ntu 
bula ɔnwani ɔnamudi ɔsiaku-bu.’ 

27“Ƒula kabla ɔblane ɔni ndi bula ɔti údie kenye ɔnini, ‘Bɛgyi ka bebi inyɔ na mina 
uleku ɔni náwɔ kebii kamɛni ɔ́wɔ úte-mi. 

28Na bana akɔ unwi ɔ́da-mi úse. Na lɛ́su ka ɔƒɛni kalɛ eƒiebuo ɔdi nádu-nwu na 
ɔ́duli-nwu lɛna lɛni. Na ɔ́si ɔmmɔ lɛlɔ ni, ńsɔ ńtanu-nwu kudii. 

29Na si bɛ́sɔ bɛ́kpanku ɔmɛni lɛnɔ bɛ́tɔlɔku-mi kudɔ na ɔgbankpi ɔdi útásiaku-
nwu mmɔ ni, agyi anii lɛbibo kemmo na ndubuti mina liliƒuala ntéduo kekpine.’ 

30“Ɔmmɔ ɔsu ɔƒɛni ni, si ɔnanabi ɔmɛni ɔɔɔsiaku-mi si lɛ́sɔ línwini ńtéduo mina 
ɔti ɔni ndi ƒula kabla ɔblane kudɔ ni, 

31na ɔ́nu ka lɛɛɛdanku ɔnanabi ɔmɛni ni, ɔdubo bɔda ɔƒɛ bukpi. Ɔsika nwuna 
ngba ƒui bɔsia kebii kamɛni lɛlɔ. Na ɔmɛni ɔdubɔtina ka abu ƒula kabla bablane 
náya na ƒula kabla ɔblane ɔni ndi bula ɔti uduo kubiɔ ku kɔnyana ku nwuna lili 
ƒuala. 

32Ami, ƒula kabla ɔblane, líti mina lɛlɔ línyene kama líte mina ɔti ka ubi ɔmɛni 
ɔdubɔsɔ unwini ubo-nwu kudɔ na lɛla lɛdi lilabla-nwu. Na lɛ́su-nwu nnini, ‘Si 

ńtasɔku ɔnamu ɔmɛni ńteboku-ɔ ni, ami ndubɔƒɔ kɔtu bɔni bɔmmɔ mina ngba ƒui 
kemmo.’ 

33“Ɔmmɔ ɔsu ɔƒaani ni, Ati, ya na ami ƒula kabla ɔblane lɛ́sɔ lɛkya-a kudɔ mɛni 
aani ƒula kabla ɔblane na aya na ɔnamu ɔmmɔ uteesie bula ɔti kudɔ ku nwuna 
banwani bakladi. 

34Dɛ na ndubɔkana na lɛsɔ linwini lisie mina ɔti kudɔ si ɔnamu ɔmɛni ɔɔɔsiaku-
mi? Ulatɛ! Tadu-mi ku kɔnyana! Naaakana mina ɔti lɛƒɛda lɛni mebo-nwu lɛlɔ 
bunye bɔnu kunyɔ.” 

Ala Kalɔ Buse 45 

Yoseƒ Údie Lɛlɔ Ɔ́tina Nwuna Banwani 
1Na etemila ammɔ kama ni, Yoseƒ ɔ́sɔ útakana kayi bɔkya na bani nnye ƒui anumi. 
Ɔmmɔ ɔsu ɔ́va ɔ́su nwuna bebunkune bammɔ ɔnini, “Ɔdi biala ɔvi ɔlɛ!” Na ka bávi 
bálɛ ni, kébu Yoseƒ ku nwuna banwani lɛti asa na údie lɛlɔ ɔ́tina-ma. 

2Na úwulo keku momoomo ɔni na Egyipteƒuɔ bani na amadɔ ƒui bénu-nwu kɔku. 
Na bátásu Ɔga Unengudi Ƒarao kaduli bekyuli lɛnɔ. 

3Na mmɔ ni, Yoseƒ ɔ́su nwuna banwani ɔnini, “Ami ndi Yoseƒ! Sɔsɔ na mina ɔti 
ɔmu uli ngba?” Nsu ka nwuna banwani bénu ɔmɛni ni, bátakana na bedie kenye 
kadi. Ɔsika liƒu bonwu líƒie-ma na Yoseƒ anumi mmɔ. 

4Amu na Yoseƒ ɔ́su nwuna banwani ɔnini, “Bɛni bide-mi.” Na ka báni béde-nwu 
ni, ɔ́sɔ ɔ́su-ma ɔnini, “Ami ndi bina ɔnwani Yoseƒ ɔni na bíti bíye, na béti-mi 
béboku Egyipte kalɔ lɛlɔ! 

5Na ɔƒaani ni, kayi katakpulu-mii. Na biteti kɔnyi lɛnɔ bitakya lɛlɔ na kalɛ na bíti-
mi bíye asa na líbo mɛni ɔsu. Ɔsika Unwoti Katɔti ɔɔwia ka lɛƒɔ bekyuli pii ngba 
lɛlɛku ɔgbankpi kemmo. Anwuɔsu Unwoti Katɔti úti-mi úmene kesii kamɛni ɔnii 
ngyu ntɔ-mii. 

6Akwa anyɔ sɔɔn mɛni ka kɔka kúbo kalɔ ƒui lɛlɔ. Na akwa alɔ bamba ani lɛnɔ 
ndubo ni, ɔdi ulakana edula adi bɔkya na balaƒɛ adi lɛnɔ na kalɔ kammɔ ƒui 
kemmo. 

7Nsu Unwoti Katɔti ɔ́tala-mi ɔnii ngyu ntɔ-mi na mbaklibi kama lise lite amii bani 
lɛnɔ na ɔ́ƒuna úse úte ka ɔƒɔ-mii ngba. 

8“Anwuɔsu ɔɔɔdi amii néti-mi bímene kesii kamɛni. Mmomu Unwoti Katɔti 
nátala-mi mɛni. Anwu nábla-mi kadi ƒui ogyangba ute Ƒarao. Anwuɔsu Ƒarao 
kaduli bekyuli ƒui baalɔ-mi banii Ati. Na ndi Egyipte kalɔ ƒui lɛlɔ ɔdine. 

9Ɔƒaani ni, bɛbabla na bisie mina ɔti kudɔ na bitásu-nwu bɛnini, ‘Lɛni na ami 
ƒ'ubidi Yoseƒ mɔɔsu ka ni, “Unwoti Katɔti úti-mi ɔ́bla ukyuli ɔni na Egyipteƒuɔ ƒui 
baalɔ Ati. Ɔsu tɔlɔ bo-mi kudɔ na tetu uwi munu munu. 



96 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10Na si ébo ni, adubulie kalɛkɛ kani baalɔ banii Gosen lɛlɔ. Na mmɔ udenku-mi 
kesii kani na nli. Awɔ ku ƒula bebi ku bawɔ ƒui ku ƒula bebuo lidu lidu ƒui na 
akpanku-ma ada ku ala ani ƒui na ebo. 

11Na ndubute-mii ala ani ƒui na bɛɛwia, ɔsika akwa alɔ sɔɔn nsɔ ntɛ anumi adubo 
ɔni na kɔka kɔmmɔ kenye kaláyɔ tɔ. Si ɔɔɔdi lɛni ni, awɔ ku ƒula kaduli bekyuli 
ku bebuo ƒui bɛdubo udu bɔyii.” ’ 

12“Amii alati bɛɛnu-mi taati ka ami Yoseƒ geen na ɔdi. Na mina ɔnwani Benyamin 
lɛnɔ ɔɔnu-mi taati ka ami mɔɔtɛmiku-mii. 

13Bɛsu mina ɔti kalɛ ɔnwa na Egyipteƒuɔ ƒui baakya lili kalɔ teete-mi. Na bɛsu-
nwu ala ani ƒui na bɛ́nu. Na bɛkpanku mina ɔti biboku mɛni kɔnakunwi.” 

14Ɔmmɔ kama ni, ɔ́kya Benyamin kɔgbu na úwulo ebiti keku na Benyamin lɛnɔ 
úwulo na bébo báda lɛlɔ. 

15Ɔ́kya nwuna banwani bakladi ƒui kɔgbu na úwulo keku ku ebiti ka básɔ bása 
lɛni. Na batɛmi ɔnwa ku ɔnwa atɛ pii. 
16Ka kudu kɔmɛni kútédu Ɔga Ƒarao ku nwuna benengu bakladi kudɔ ka Yoseƒ 
banwani bébo ni, lɛlɔ lɛ́yɔ bana ƒui kaduɛ. 

17Ɔmmɔ ɔsu ni, Ɔga unengudi Ƒarao ɔ́su Yoseƒ ɔnini, “Su ƒula banwani anii, ‘Bɛbla 
kalɛ mɔɔsu-mi mɛni. Bitile bina bebuo ala betene ala na binwini bisie Kanaan 
kalɔ lɛlɔ. 

18Na si bísie ni, na bɛkpanku bina ɔti ku bina lɛlɔ bekyuli ƒui biboku-mi mɛni. 
Ndubute-mii kalɔ kabuni ƒui na Egyipte kalɔ lɛlɔ na bɛdi kalɔ kammɔ lɛmwi lɛni 
nkya-ka.’ 

19“Su-ma anii ami Ƒarao nnii beti kɛɛkɛ ɔni na bebuo baaní mmɔ ɔdi bada ɔ́si 
Egyipte mɛni. Nwuna kemmo na bana bebi ku beleku badubo bulieku bina ɔti ƒui 
na bakpanku-ma beboku. 

20Na ala ani na bebo ni, betekpoku lɛlɔ munu munu na ana lɛlɔ. Ɔsika ala abuni 
ani ƒui nkya Egyipte kalɔ lɛlɔ adubunwini bana ɔdi.” 

21Ɔmmɔ ɔsu ni, Israel bebi bénu kalɔ ka babla ala ani na básu-ma mmɔ. Yoseƒ 
úte-ma kɛɛkɛ aani kalɛ na Ɔga Ƒarao ɔ́su. Na úte-ma ala lidu lidu lɛni na beti bada 
besie ulu. 

22Úte ɔdi biala adala awɔdi na Benyamin anwu ni, úte-nwu adala ammɔ udu akpa 
alɔ. 

23Na úti ala ani ndubo mɛni lɛnɔ úmene ɔti. Na ala ammɔ ndi bebuo ala betine 
leevu bani nti ala abuni lidu lidu ani nkya Egyipte kalɔ lɛlɔ. Na úte bebuo ala 
betine bamba beledi leevu bani nti edula ku bodobodo ku adila lidu bamba lɛni 
na ɔdubuti usie ulu si ɔ́si ɔdubo. 

24Ɔmmɔ kama údie nwuna banwani bammɔ ulu na úbo-ma ɔda ɔnini, “Bitatádɔ 
na ulu lɛlɔ si bísela.” 

25Anwuɔsu báyu ulu na básia bálɛ Egyipte kalɔ lɛlɔ na bétéduo bana ɔti Yakob 
kudɔ na Kanaan kalɔ lɛlɔ. 

26Ka bédu mmɔ ni, básu-nwu banii, “Yoseƒ ɔmu uli ngba. Na geen ni, anwu mɔɔdi 
Egyipte kalɔ ƒui lɛlɔ!” Litemi lɛmɛni lɛ́tua Yakob na ɔ́bla-nwu dɛye dɛye, na útaƒɔ-
ma útadi lɛnɔ. 

27Nsu ka básɔku ala ani nálɛ ƒui kalɔ bédie béte-nwu ku ala ani na Yoseƒ ɔ́su-ma 
na ɔ́nu kɛɛkɛ ɔni Yoseƒ úti úmene ka bebeti-nwu beboku ni, ɔ́sɔ únwini úbo lɛlɔ 
kemmo na anumi ábla-nwu nwaa. 

28Mmɔ na Israel ɔ́su ɔnini, “Lɛ́ƒɔ lɛ́di sɔsɔ ka mina ubi Yoseƒ uli ngba. Na ndubusie 
ntánu-nwu asa mekpi.” 

Ala Kalɔ Buse 46 

Yakob Ku Nwuna Kaduli Bekyuli Bátɔlɔ Bésie Egyipte 
1Ɔmmɔ kama ni, Israel úti ala ani na ubo ƒui na ɔ́yu Egyipte ulu. Na ka útédu Beer-
Seba ni, ɔ́bla akpala adi na mmɔ úte Unwoti Katɔti ɔni na ɔti Isak lɛnɔ útaakpa. 

2Na mmɔ ni, Unwoti Katɔti útemiku Israel na kɔna kemmo usien na ɔ́kpali-nwu 
ɔnini, “Yakob! Yakob!” Na Yakob lɛnɔ údie kenye ɔnini, “Ati, aanu-mi mɛni.” 

3Mmɔ ni, Unwoti Katɔti ɔ́su-nwu ɔnini, “Ami ndi ƒula Unwoti Katɔti, na ndi ƒ'ɔti 
lɛnɔ Unwoti Katɔti. Tayia ka esie Egyipte, ɔsika ndubɔya na bimomo na bɛbla 
kadi bekyuli bani mbo ɔyikun geen na mmɔ. 

4Ndubuliku-ɔ ɔni na ésela Egyipte mɛni. Na ndubutiku-ɔ na asɔ enwini ebo ɔni 
na kavumana kadi kelebo-nwu kemmo. Na Yoseƒ enu kemmo na adubo bɔyula.” 

5Ɔmmɔ kama ni, Yakob ɔ́tɔlɔ Beer-Seba. Israel ɔmɛni bebi bétiku bana ɔti Yakob 
ku ama alati bebi ku bana beleku na kɛɛkɛ ɔni kemmo na Ƒarao úti úmene ka 
ubeti-ma mmɔ. 

6Béti bana bebuo ku bana akɛla ƒui ani na bebo na Kanaan mmɔ báda. 

7Ɔmmɔ ɔsu ni, Israel útiku nwuna bebi ku bawɔ ku kaba kemmo bebi ƒui na 
bátɔlɔ bésie Egyipte. 

8Bɛya bunu Israel iye Yakob bebi ku nwuna kaba kemmo bebi bani nátɔlɔ bésie 
Egyipte anyi. Ruben ndi Yakob ubidi udeedi. 

9Na nwuna bebi ndi Hanok ku Palu ku Hesron ku Karmi. 

10Na Simeon bebi ndi Yemuel ku Yamin ku Ohad ku Yakin ku Sohar ku Saul ɔni 
na Kanaanni uleku ɔ́wɔ úte-nwu. 

11Na Lewi bebi ndi Gerson ku Kahat ku Merari. 

12Na Yuda bebi ndi Er ku Onan ku Sela ku Peres ku Serah. Nsu Er ku Onan ama 
békpi na Kanaan kalɔ lɛlɔ. Na bana ɔnwani Peres bebi ndi Hesron ku Hamul. 

13Ɔƒɛni Isakar bebi ndi Tola ku Puwa ku Yasub ku Simron. 

14Na Sebulon bebi ndi Sered ku Elon ku Yakleel. 

15Bebi bammɔ na Lea ɔ́wɔ úte Yakob ɔni bákya Mesopotamia kalɔ lɛlɔ na bana 
ɔnwani ulekubi Dina kama. Na nwuna bebi bananabi ku belekubi bammɔ 
bumomo bɔdi nkyuli avlaatɛ-ɛtɛ. 

16Ɔƒɛni Gad bebi ndi Siƒion ku Hagi ku Suni ku Esbon ku Eri ku Arodi ku Areli. 

17Na Aser bebi ndi Yimna ku Isua ku Isui ku Beria. Na bana ɔnwani ulekubi ndi 
Sera. Ɔƒɛni bana ɔnwani Beria bebi ndi Heber ku Malkiel. 

18Bebi leevu-ɛku bani anyi na búnu mmɔ ni, Silpa náwɔ-ma úte Yakob. Na Silpa 
ɔdi Lea kaduli ulekubi kabla ɔblane ɔni na ɔti Laban úte-nwu. 

19Ɔƒɛni Yakob ulekudi Rahel bebi ndi Yoseƒ ku Benyamin. 

20Na uwi ɔni na Yoseƒ ɔkya Egyipte ni, Potiƒera ɔni ndi Ɔkpane na On ɔma kemmo 
ni, ubidi ulekubi ɔni baalɔ Asnat ɔ́wɔ Manase ku Eƒraim úte Yoseƒ. 

21Na Benyamin bebi ndi Bela ku Beker ku Asbel ku Gera ku Naaman ku Ehi ku 
Ros ku Mupim ku Hupim ku Ard. 

22Na bebi bani na Rahel ɔ́wɔ úte Yakob ni, bana anyi na bínu mmɔ. Bana ƒui 
bumomo ndi leevu-ine. 

23Dan ubidi ndi Husim. 

24Na Naƒtali bebi ndi Yahseel ku Guni ku Yeser ku Silem. 

25Bebi maatɛ bani anyi na búnu mmɔ ni, Bilha náwɔ-ma úte Yakob. Na Bilha ɔdi 
Rahel kaduli ulekubi kabla ɔblane ɔni na ɔti Laban úte-nwu. 

26Yakob ku anwu badi bani ƒui nésie Egyipte kalɔ lɛlɔ bebo nkyuli liti ku ɛku. Na 
nwuna bebi beleku ama baaakɛ. 

27Na si bɔ́ka Yoseƒ bebi inyɔ bani na báwɔ béte-nwu na Egyipte mmɔ búbunku 
ama ku bana bati ƒui lɛlɔ ni, bana bumomo bɔdi nkyuli liti ku aavlanyɔ. 

28Na uwi ɔmmɔ kemmo ni, Yakob ɔ́tala Yuda ɔnii ɔgyu ɔtɔ na Yoseƒ kudɔ. Na 
utéye-nwu na ɔtina-nwu ulu ɔni néti úsie Gosen mmɔ. Na uwi ɔni na Yakob ku 
anwu badi bédu Gosen mmɔ ni, 

29Yoseƒ ɔ́ya na béti nwuna kɛɛkɛ béboku-nwu, na ɔ́klibi lɛlɔ na ɔ́tɔlɔ úsie Gosen 
mmɔ útásiaku ɔti Israel. Uwi ɔni na Yoseƒ ɔ́nu ɔ́ti kani na ɔ́tu ɔ́bali-nwu na úwulo 
keku na uwi útu. 

30Mmɔ kani na Israel ɔ́su Yoseƒ ɔnini, “Ɔƒɛni amu uwi údu ka likpi, ɔsika ami ɔlati 
lɛ́nu ku mina anumi ka akya ngba sɔsɔ.” 

31Amu na Yoseƒ ɔ́su nwuna banwani ku ɔti kaduli bekyuli bammɔ ƒui ɔnini, 
“Lísela na ntánu Ƒarao na ami ku-nwu bɔtɛmi na lɛsu-nwu nnini, ‘Mina banwani 
ku mina ɔti kaduli bekyuli bani ƒui nli Kanaan kalɔ lɛlɔ bátɔlɔ bébo-mi kudɔ mɛni. 

32Na bekyuli bammɔ badi baƒonu badane. Na baanyuɛ bebuo ɔsu badanku bana 
bebuo lidu lidu ku ala ani ƒui na bebo na mmɔ béboku mɛni.’ 

33Na si Ƒarao ɔ́lɔ-mii na úye-mii ɔnini, ‘Bi kabla na bɛɛbla?’ ni, 

34na bidie kenye bɛnini, ‘Ati, abu ƒula kabla bablane ni, bebuo kani na bɔɔnyuɛ 
ɔ́si-bu lɛnamu uwi ƒui aani bula bati kalɛ.’ Na ɔmmɔ ɔdubɔya na bete-mii kuƒi ka 
bilie kalɔ kammɔ kemmo na Gosen kalɛkɛ lɛlɔ. Ɔsika bebuo banyuɛne ƒui beesé 
Egyipte kadi bekyuli ƒui lɛlɔ.” 

Ala Kalɔ Buse 47 

1Yoseƒ úsie na útásu Ƒarao ɔnini, “Mina ɔti ku mina banwani ƒui bási Kanaan kalɔ 
lɛlɔ bébeduo Gosen kalɔ lɛlɔ mɛni. Na badanku bana baƒonu ku bebuo bamba ku 
bana akɛla ƒui.” 

2Na ɔ́ƒuna banwani bammɔ akɔ ɛlɔ na úti-ma útátina Ƒarao. 

3Mmɔ ni, Ƒarao úye-ma ɔnini, “Bi kabla na bɛɛbla?” Amu na bédie kenye banini, 
“Ati, abu ƒula kabla bablane ni, bebuo na bɔɔnyuɛ aani bula bati kalɛ.” 

4Ɔmmɔ kama ni, básu-nwu banini, “Búbo bɔnii bubakya-a kudɔ na ƒula kalɔ lɛlɔ 
mɛni uwi blii ɔdi. Kɔka kunengudi kɔni nébo mɛni ni, kuna kenye kebo ɔkplu na 
Kanaan kalɔ lɛlɔ na bula bebuo basɔ balakɛ kadikɔ buni kadi. Ɔmɛni ɔsu buuvele-
ɔ ka aya na abu ƒula kabla bablane bɔƒɔ lɛlɔ bɔkya Gosen mɛni uwi blii ɔdi.” 

5Mmɔ na Ƒarao ɔ́su Yoseƒ ɔnini, “Ƒ'ɔti ku ƒula banwani bébo-ɔ kudɔ. 

6Aanu Egyipte kalɔ lɛnɔ nwi-ɔ anumi késela. Wia-ma keliekɔ na kalɔ kammɔ kesii 
kani na ánu ka kadia. Ya na belie Gosen mmɔ. Na bana akɔ ɔni na ánu ka ɔgyi 
bebuo lɛlɔ ala kaduɛ ni, na aya na utaanu mina bebuo lɛnɔ lɛlɔ.” 

7Ɔmmɔ kama Yoseƒ ɔ́ya na ɔti Yakob lɛnɔ úbeduo-ma kudɔ mmɔ na Ƒarao ɔ́nu-
nwu. Na Yakob úte-nwu kusɛ kusɛ. 

8Ka Ƒarao ɔ́nu-nwu ni, úye-nwu ɔnini, “Akwa alɛ na áaƒɔ?” 

9Amu na Yakob údie kenye ɔnini, “Akwa eti anyɔ ku avlaatɛ mɛni ka nkɛ muusié 
mina ngba ulu. Akwa alɛɛ kani na lɛ́ɛƒɔ na adanku lɛbibo geen. Na mina akwa 
étedu ngba ulu ɔni na mina bati bésie.” 

10Na mmɔ ni, Yakob úte Ƒarao kusɛ kusɛ asa na ɔ́vi ɔ́lɛ-nwu kudɔ. 

11Na ɔmmɔ kama ni, Yoseƒ ɔ́ya na ɔti ku nwuna banwani báwia keliekɔ na Egyipte 
mmɔ, na úse-ma kama ku akɛla ani nkya mmɔ na kabunikɔ ƒui. Mmɔ kakya 
Rameses kalɛkɛ kesii kani na Ƒarao ɔ́tina. 

12Na Yoseƒ lɛnɔ úte ɔti ku nwuna banwani ƒui adila ku bana kaduli bekyuli ƒui na 
bana bumomo kenye. 

Bekyuli Béye Bana Akɛla Béte Yoseƒ 
13Adila ása bekyuli ƒui ka kɔka kɔmmɔ kubo ɔkplu ɔsu na kalɛkɛ mmɔ ƒui. Ɔmmɔ 
ɔsu Egyipte ku Kanaan kadi bekyuli ƒui lɛlɔ ala áasa buye kalɛ na basɔku beye 
adila. 

14Yoseƒ ɔ́ɔƒɔ egulabi ani na bekyuli bebo ƒui na Egyipte ku Kanaan, ɔsika béti béye 
edula. Na úti egulabi ammɔ ƒui úboku Ɔga Ƒarao kesii. 

15Ka Kanaan ku Egyipte kadi bekyuli bánu ka egulabi ása-ma ƒui ni, bébo Yoseƒ 
kudɔ na bábasu-nwu banini, “Alakana-bu bunye bɔnu na bukpi bɔyii udu na ƒula 
anumi. Buvele, te-bu adila, ɔsika bɔsɔ buuubo egulabi adi lɛnɔ. Bɔ́ɔkpala bula lɛtɔ 
kemmo ƒui ɔni na lɛla lɛla lɛsɔ liiibo.” 

16Amu na Yoseƒ ɔ́su-ma ɔnini, “Amu biti bina bebuo bibavumanaku adila ammɔ 
si bɛnii bina egulabi ása.” 

17Ɔmmɔ ɔsu béti bana bebuo béboku Yoseƒ na úte-ma adila na bebuo bammɔ 
kenye aani bapɔnkɔ ku baƒonu ku bese ku ɔmantɛ bakɔ ku bebuo ala betine. Na 
lɛni sɔɔn na úti adila ɔ́vumanaku bebuo úte-ma na lɛkwa lɛmmɔ kemmo. 

18Ka lɛkwa lɛmmɔ lɛ́sa ni, Egyipteƒuɔ bammɔ básɔ bébo-nwu kudɔ lɛkwa lɛni 
nsia. Na bábasu-nwu banini, “Ati bulakana-a lɛla lɛdi buti bɔbala ka bɔ́sɔ buuubo 
ku lɛla buuutulo bula ɔlɔna ugyii ɔni nse-bu ku bula kɔlɔ kɔni kani na bubo. Ɔsika 
bula egulabi ku bebuo bani ƒui na bubo bása na bénwini awɔ badi. 

19Na alakana-bu bunye bɔnu na bukpi bɔyii ku udu na ƒula anumi na kalɔ kasɔ 
kewi ukpludi. Anwuɔsu ni, ye-bu ku bula kɔlɔ na ete-bu adila. Na buti ku bula 
kɔlɔ ƒui buse ɔkpa bute Ƒarao. Te-bu edula kalɛ na bɔkɛ bɔdi bulie ngba na 
bulekpi. Na kalɔ kammɔ kalasɔ kelewi ukpludi.” 

20Ɔmmɔ ɔsu ni, Yoseƒ úye bana kɔlɔ kɔni ƒui nkya Egyipte úte Ƒarao. Na béye bana 
mmo ƒui, ɔsika kɔka kɔmmɔ kenye káyu ɔkplu geen. Na kɔlɔ kɔmmɔ ƒui lɛnɔ 
kúnwini Ƒarao kɔdi. 

21Yoseƒ úti bana ƒui únwini bekyuli bani nkya ɔkpa na baabla ukyuli bamba kabla 
ɔ́si ɔƒɛnyi unwi útédu ɔƒɛnyi ɔkladi. 

22Nsu bakpane kɔlɔ aku ni, Yoseƒ úteye aku. Ɔsika bakpane bammɔ ama bebo 
bana kɔdikɔ kɔni na beete-ma uwi biala na adila ammɔ kemmo. Ɔmmɔ ɔsu béteti 
bana kɔlɔ béteye bátaƒɔ adila adi. 

23Ɔmmɔ kama ni, Yoseƒ ɔ́su-ma ɔnini, “Ɔƒaani ni, bɛnu bɛti ka líye ami ku bina 
kɔlɔ ƒui ɔmwi líte Ƒarao. Anwuɔsu ni, bɛɛnu edula ebi ani na bɛdubo bɔkya. 

24Nsu si edula ammɔ ábi ni, bíti lɛkpa lɛlɔndi bite Ƒarao. Na akpa ene ani mebu 
ni, amii alati bɛklibi-nya bise bite amii ku bina bebi ku kaduli bekyuli kalɛ na 
bɛkɛ bɛdi na bɛkɛ bɛkya lɛkwa bamba.” 

25Mmɔ na básu Yoseƒ banini, “Áƒɔ-bu lili ngba. Ati, ya na bula lɛlɔ lɛda-a ebiti. 
Búnu kalɔ ka bɔdubulie ɔkpa bute Ƒarao.” 

26Ɔmmɔ ɔsu Yoseƒ úti ɔmɛni ɔ́bla ɔda bubo úte-ma ɔkɛnku Egyipte kalɔ kammɔ 
ala bɔdi lɛlɔ úti úbedu ku ɔmwi kadi. Amu ntu bakpane kalɔ kani naaadi Ƒarao 
kadi. 

27Na uwi ɔmmɔ kemmo ni, Israel kadi bekyuli béelie kalɔ na Gosen kalɛkɛ lɛlɔ. 
Na báakɛ lɛkɛ na báawɔ geen lɛnɔ na bemomo. 

28Yakob úlie Egyipte mmɔ akwa leevu-maatɛ. Anwuɔsu akwa ani na ɔ́ƒɔ ƒui ndi 
eti anyɔ ku aavlene-maatɛ. 

29Na ka nwuna ukpiwi ɔ́ni úde ni, ɔ́ya na bálɔ Yoseƒ béte-nwu. Mmɔ na ɔ́su-nwu 
ɔnini, “Si mina lɛlɔ lɛ́da-a ebiti ni, na ete-mi kɔnu na akpali Katɔti ese-mi kenye 
ka adubɔbla-mi lɛƒɔndia lɛdi. Na adubɔdi-ka lɛlɔ lɛnɔ. Tava-mi na Egyipte mɛni. 

30Mmomu si lísie ati bene kudɔ ni, na eti-mi ukpine alɛku Egyipte mɛni atáva 
kesii kani na báva ama lɛnɔ.” Yoseƒ údie kenye kɔnakunwi ɔnini, “Ndubɔbla lɛni.” 

31Mmɔ na Yakob ɔ́su-nwu ɔnini, “Kpali Katɔti na ese-mi kenye ka adubo bɔbla 
lɛni sɔsɔ.” Yoseƒ lɛnɔ ɔ́kpali Katɔti na ɔ́su-nwu geen ka wabla lɛni. Na Israel ɔ́bu 
ɔƒa nwuna ugyii ɔdadi lɛlɔ na úmwi Katɔti. 

Ala Kalɔ Buse 48 

Yakob Úte Manase Ku Eƒraim Kusɛ Kusɛ 
1Na uwi ɔdi kama ni, bábasu Yoseƒ banini, “Ƒ'ɔti uuƒi.” Ɔmmɔ ɔsu ɔ́ta na útiku 
nwuna bebi bananabi inyɔ bani ndi Manase ku Eƒraim na bésie ɔti kudɔ. 

2Ka bétéduo ni, ukyuli ɔdi ɔ́su Yakob ɔnini, “Ƒ'ubidi Yoseƒ úbo-ɔ kudɔ.” Mmɔ kani 
na Israel úkpoku lɛlɔ ɔyikun bɔdi na ɔ́ta úlie nwuna katɛnkɔ mmɔ. 

3Amu na Yakob ɔ́su Yoseƒ ɔnini, “Unwoti Katɔti údie lɛlɔ ɔ́tina-mi na kesii kani 
baalɔ Lus na Kanaan kalɔ lɛlɔ. Na mmɔ ni, úte-mi kusɛ kusɛ. 

4Na ɔ́su-mi ɔnini, ‘Ndubɔya na awɔ bebi na bimomo geen na binwini kadi bekyuli 
pii, na ndubuti kalɔ kamɛni lite-ɔ na kenwini awɔ ku ƒula kaba kemmo bebi kadi 
uwi ƒui.’ 

5“Na ɔƒaani ƒula bebi bananabi inyɔ bani na báwɔ béte-ɔ na Egyipte kalɔ lɛlɔ mɛni 
asa na líbo ni, badubo-ma bɔka ka ami badi badi. Ɔmmɔ ɔsu ni, Eƒraim ku Manase 
badubo bunwini ami badi kalɛ kani na Ruben ku Simeon badi ami badi. 

6Na bebi bani na adubɔsɔ awɔ na bana kama ni, ama na badubɔka aani awɔ badi. 
Na kadikɔ kani na badubɔkɛ ni, kadubɔsi bana banwani bamɛni lɛnyi kemmo. 

7Na uwi ɔni na línwini lɛ́si Mesopotamia kalɔ lɛlɔ ni, ḿbasiaku ɔgbankpi. Na uwi 
ɔni na bɔkɛ ulu na kébu blii na buduo Eƒrata na kesii kani lɛnɔ baalɔ Betlehem 
na Kanaan kalɔ lɛlɔ ni, mina uleku Rahel úbekpi na líduo kɔnyana. Anwuɔsu lɛ́va-
nwu na kuludɔ mmɔ.” 

8Uwi ɔni na Israel únwini ɔ́nu Yoseƒ bebi ni, úye ɔnini, “Ɔma bebi badi mɛni?” 

9Mmɔ na Yoseƒ údie kenye ɔnini, “Bebi bani na Unwoti Katɔti ɔ́ya na lɛ́wɔ mɛni 
na badi.” Amu na Israel ɔ́su ɔnini, “Kpanku-ma boku-mi na lite-ma kusɛ kusɛ.” 

10Na uwi ɔmmɔ kemmo ni, Israel bɔnu bɔmmɔ bɔsɔ bulékpi-nwu kaduɛ ka ɔ́ɔbla 
unengu ɔsu. Nwuna anumi aabla-nwu ƒluƒlu. Ɔmmɔ ɔsu Yoseƒ ɔ́kpanku bebi 
bammɔ na báni béde ɔti na ɔ́kya-ma kɔgbu. 

11Ɔmmɔ kama ni, Israel ɔ́su Yoseƒ ɔnini, “Lɛɛɛsia anu nnii nsɔ ndubo-ɔ bɔnu 
kudii. Na ɔƒaani ni, Unwoti Katɔti ɔ́ya na lɛ́nu-ɔ ku ƒula bebi lɛnɔ.” 

12Ka ɔ́su lɛni ɔ́wɔlɔ ni, Yoseƒ ɔ́da bebi bammɔ na báta Israel lɛgba lɛlɔ na ɔ́yu úbi 
kalɔ na ɔti anumi mmɔ. 

13Yoseƒ ɔ́ya na Eƒraim úbenye-nwu kɔdianu na Israel kɔmii kakɛ. Na ɔ́ya na 
Manase úbenye-nwu kɔmii kakɛ na Israel kɔdianu kakɛ. Na ɔ́ya na bana ƒui báni 
béde ɔti Israel. 

14Nsu Israel údie nwuna kɔdianu útásia Eƒraim lili ina ka anwu ndi ɔnamu. Na 
ɔ́vumana nwuna kɔmii útásia Manase lili ina ka anwu ndi ubi unengudi. 

15Amu na úte Yoseƒ kusɛ kusɛ na ɔ́su ɔnini, “Unwoti Katɔti nátɔnku mina bati 
bani ndi Abraham ku Isak. Unwoti Katɔti anwu náda-mi na mina ngba emeyi 
kemmo ƒui aani baƒonu ɔdane kalɛ. 

16Na ɔ́ya na nwuna ɔtu údie-mi na ɔdi útabla-mi kalala kadi. Muuvele nnii ute 
bebi bananabi bamɛni kusɛ kusɛ. Mina lɛnyi ku mina bati bani ndi Abraham ku 
Isak lɛnyi na badubo bɔdi. Na muuvele nnii bawɔ na bemomo na baƒɔ lɛnyi na 
kayawi.” 

17Mmɔ ka Yoseƒ ɔ́nu ka Eƒraim lili na ɔti úti nwuna kɔdianu ɔ́sia ni, útayɔ-nwu 
kaƒɔ. Ɔmmɔ ɔsu ni, ɔ́da ɔti kɔdianu ɔnii uuti utásia Manase lili. 

18Na Yoseƒ ɔ́su ɔti ɔnini, “Ati, oowo! Aanu, ɔmɛni ndi ubi unengudi. Ti ƒula 
kɔdianu sia-nwu lili.” 

19Nsu ɔti úbulo na ɔ́su ɔnini, “Ubi, ngyi lɛni. Anwu lɛnɔ ni, kadi bekyuli badubɔsi-
nwu kemmo na ɔƒɔ lɛnyi. Nsu nwuna ɔmansiane ni, ɔdubɔƒɔ lɛnyi utulo-nwu. Na 
nwuna bebi ku bawɔ badubo bunwini kadi bekyuli pii.” 

20Úte-ma kusɛ kusɛ limeyi lɛmmɔ na ɔ́su ɔnini, “Bina lɛnyi kemmo na Israel kadi 
bekyuli badubo buvele kusɛ kusɛ bute bekyuli banini, ‘Unwoti Katɔti ute-ɔ kusɛ 
kusɛ aani Eƒraim ku Manase.’ ” Ɔmmɔ ɔsu ɔ́ya na Eƒraim únwini lili úte Manase. 

21Ɔmmɔ kama ni, Israel ɔ́su Yoseƒ ɔnini, “Uwi údu ka likpi. Nsu Unwoti Katɔti 
ɔdubulieku-ɔ na ɔsɔku-ɔ usienku ƒ'ɔti bene kalɔ lɛlɔ. 

22Na awɔ ni, awɔ ntɔnku ƒula banwani. Na awɔ na líti Amoriƒuɔ kalɔ kani na líkpo 
lɛ́ƒɔ ku mina kewii ku kataminta muute.” 

Ala Kalɔ Buse 49 

Yakob Úte Nwuna Bebi Kusɛ Kusɛ 
1Ɔmmɔ kama ni, Yakob ɔ́lɔ nwuna bebi ƒui ɔnini, “Bibasala na lɛsu-mii ala ani 
ndubo-mii bɔlɛku na emeyi ani nkpɛ kama adubo kemmo. 

2Bibo lisu na bise atu na binu, amii mina bebi. Binu ami bina ɔti Israel lɛla lɛni na 
ndubo-mii bɔsu. 

3“Ruben, awɔ ndi mina ubi unengudi, mina ɔyikun, awɔ ndi mina lɛkloƒu ɔyikun 
ɔni na lɛ́ka keyi budie. Awɔ na baabu teetulo ƒui. Awɔ mbo ɔyikun ntulo. 

4Ƒula udu use aani ntu bɔni mɔɔnwanɛ lɛlɔ. Nsu asɔ eletulo bakladi na lɛla lɛdi 
kemmo lɛnɔ. Ɔsika ákɔ ƒ'ɔti katɛnkɔ. Na ébile-nwu atɛla. 

5“Simeon ku Lewi badi banwa. Bana kuwii kɔwia kuwi ubugya kalɔ. 

6Naaawia ka liduo bana kasusu ketikɔ iye bana kasalakɔ. Ɔsika bana kɔnyi kɔ́ya 
na bádu bekyuli na békulo bana bebuo kɔgbama nti na basɔ balakana lɛla lɛdi 
bɔbla. 

7Badubo bɔnuku-ni. Béyi ku kɔnyi kati kati na bebo kalala. Ndubo-ma bugyingya 
na Yakob badi akɔ. Na lɛgya-ma lɛkya na Israel badi akɔ. 

8“Yuda, ƒula banwani badubo-ɔ bumwi. Na adubo ƒula bekisine amɔ bɔda. Na ƒ'ɔti 
bebi badubo-ɔ lili kalɔ bɔkya. 

9Yuda, gyata ubi na adi. Ebuo keƒiekɔ na ási ébo. Aabɛ́bɛ taayu teebi kalɔ aani 
gyata uwele. Na ɔma ndubuse kayi ɔnii utágya-a? 

10Na ɔgagyii ulávi ulálɛ ƒula kaduli kudii. Na lɛlɔ ɔdine ugyii ɔdadi ulávi ulálɛ-ɔ 
lɛgba akɔ wetédu ka ugyii ɔmmɔ úbedu lɛlɔ ɔdine geen ɔmmɔ. Na kadi bekyuli 
ƒui badubɔdi ƒula litemi lɛlɔ. 

11Adububo ƒula ebuo ala utine ada kɔdingyii lɛlɔ. Na adubɔƒɔ ƒula lɛwu na 
kɔdingyii kɔmmɔ ebi ntu kemmo. Na adingyii ebi ntu bɔni nse aani ubugya 
kemmo na badubɔƒɔ ƒula lɛwu gyɔlɔɔ. 

12Ƒula anumi aatu anumi. Na ƒula anyi eekeye. 

13“Sebulon ɔdubulie ɛpu kɔtu. Na lɛkɔlɔ libendi lɛdubɔlɛlɛ mmɔ buɛɛ. Na nwuna 
lɛmii lisie ɔgyu litédu Sidon kakɛ. 

14“Isakar ɔdi ukyuli ɔni nse aani ebuo ala utine ɔni neeebo ɔlɔna, nsu ekubi ebo-
nwu ɔkplu. Aayɔ́ ka atɛ anwuna na ƒula etila ntɛ. 

15Na si ánu kalɛ na kesii kani na aatɛ taanwuna kadia ku kalɛ na nwuna kalɔ 
kadia ni, adububo kalɔ buɛɛ na eti ƒula etila étédu ka ányonu lɛlɔ éte ka átaabla 
ukyuli bamba kabla muedi. 

16“Dan, adubɔbla ala ulu lɛlɔ siin bute ƒula Israelƒuɔ kaba kemmo bekyuli. 

17Adubɔdu ƒula bekisine aani kalɛ na kɔlakpi kɔni ntɛ kuludɔ kɔɔdu ɔpɔnkɔ lɛgba 
na ɔya na ukyuli ɔni nli-nwu lɛlɔ ɔlɛ utébo kalɔ. 

18“O Unwoti, nnye mɔɔnu-ɔ anumi ka aƒɔ-bu ngba! 

19“Na Gad ni, beyune bani muuƒie bekyuli ala taaƒɔ badubo-ɔ buyu bɔtu banii 
beekpóku-ɔ, nsu adubo-ma bukpoku na agya-ma lɛgba lɛgba. 

20“Aser adila adubo-ɔ bɔdia geen, na akɛ adila ani náƒɔ kuye na bete baga muedi. 

21“Neƒtali, ese aani alakpiakɔ ebuo ɔni nédie atu ɔkɛ lɛku kemmo, na ɔɔwɔ bebi 
babuni. 

22“Yoseƒ, ese aani kɔdingyii kɔni mɔɔnwu ebi pii na libiɔ kɔtu, na ƒula kɔgba kuusé 
ɔgyu. 

23Bekyuli bani muukisi-ɔ ku ɔdu kati kati badubo-ɔ bukpoku ku atula. Na 
badubɔtu-nya balɛ-ɔ kalala bɔdi. 

24Nsu ƒula kataminta kalatu kaláƒiɔ. Na ƒula enu ani mbo ɔkplu geen alayuɛ. Ɔsika 
Yakob Unwoti Ɔyikune kɔnu kɔɔgyumana-a. Na Katɔti ndi Israel ɔdane aani 
baƒonu ɔdane kalɛ, na use aani lɛtakpɛ ute-nwu. 

25Na Unwoti Katɔti ɔni ndi ƒula bati Katɔti muubunku-ɔ. Na ɔdubute-ɔ ntu bɔsiku 
katɔ ku kalɔ ƒui. Na ɔdubɔya na beleku bawɔ na bete bebi anyii ntu. 

26Kusɛ kusɛ ɔni na ami, ƒula ɔti, muute-ɔ ni, úbomo utulo ala ani nkya abi 
enengudi ku abinkpo ani nnye ási kukuuku ƒui kemmo. Ala amɛni ƒui na muuvele 
ka enwini kusɛ kusɛ ewi awɔ Yoseƒ lili aani ɔga ubi na ƒula banwani bakladi ƒui 
akɔ. 

27“Benyamin, adubɔdi ƒula bekisine lɛlɔ na ele ala ani na áƒɔ-ma kudɔ aani kalɛ 
na ebuoƒuala uuƒie ebuo ɔtanta ku useyi uwi si kɔka kɔɔda-nwu.” 

28Israel kaba kemmo bebi leevu-inyɔ bammɔ mɛni. Na ala ani na búnu mɛni ndi 
ala ani na ɔ́su-ma uwi ɔni na úte-ma kusɛ kusɛ. 

Yakob Kukpi Ku Kalɛ Na Báva-nwu 
29Ɔmmɔ kama ni, Yakob úbo nwuna bebi ɔda ɔdi. Ɔ́su-ma ɔnini, “Kébu blii 
ndubɔda kayawi lise, na bɛdubusie-mi ulu na nteesie mina bati kudɔ. Anwuɔsu 
ɔlɛka bɛva-mi na kesii kani na mina bati batɛ na lɛtakpɛ ubu ɔni nkya Hitini ɔni 
baalɔ Eƒron kalɔ kemmo. 

30Lɛtakpɛ ubu ɔmmɔ ɔkya Makpela kalɔ kemmo na kede Mamre na Kanaan kalɔ 
lɛlɔ. Mmɔ na Abraham úye úse úte ka bataava bekyuli ɔ́si Hitini ɔni baalɔ Eƒron 
kudɔ úbunku kemo kani nwi mmɔ ƒui. 

31Mmɔ na báva Abraham ku ulekudi Sara. Na mmɔ na báva Isak ku ulekudi 
Rebeka. Na mmɔ na lɛ́va Lea. 

32Kemo kammɔ ku lɛtabi ubu ɔmmɔ ni, Hetiƒuɔ kudɔ na béye mmɔ básiku.” 

33Ka Yakob úbo nwuna bebi ɔda ɔmɛni ɔ́wɔlɔ ni, ɔ́sɔku lɛgba útásia nwuna atɛla 
lɛlɔ na ɔ́yula, na úsie ɔti bene kudɔ. 

Ala Kalɔ Buse 50 

1Yoseƒ ɔ́yu úwi ɔti lɛlɔ na úwulo geen na ɔ́kya-nwu kɔgbu. 

2Ɔmmɔ kama ni, Yoseƒ ɔ́su bekyuli bani mɔɔklibi ɔnii baklibi ɔti. Anwuɔsu 
báklibi-nwu 

3na emeyi aavlene ani nkɛnku bana ɔdi ala bɔbla kenye kemmo. Na Egyipteƒuɔ 
lɛnɔ beebo teebewulo Yoseƒ ɔti Israel emeyi liti ku aavlanyɔ. 

4Ka emeyi ani na beeti teewulo ukpine ávi ni, Yoseƒ ɔ́su Ƒarao kelisa benengu 
ɔnini, “Si mina ablala áyɔ-mi kaƒɔ ni, na bitásu Ƒarao bɛnini, 

5‘Mina ɔti ɔ́ya na lɛ́kpali Katɔti líse-nwu kenye ka mabla lɛla lɛni na wasu-mi. Na 
ɔ́su-mi ɔnini, “Uwi údu ka likpi. Na ɔlɛka ava-mi na kaƒiɔtɔ kani kemmo na ami 
ɔlati líku líse na Kanaan kalɔ lɛlɔ.” Ɔmmɔ ɔsu ni, bite-mi kuƒi na ntáva mina ɔti 
ukpine na mmɔ. Na ndubo bunwini bubo na ɔmmɔ kama.’ ” 

6Mmɔ na Ƒarao údie kenye ɔnini, “Sie na atáva ƒ'ɔti aani kalɛ na ɔ́ya-a na ákpali 
Katɔti ése-nwu kenye ése ka adubo bɔbla.” 

7-8Ɔmmɔ ɔsu ni, Yoseƒ úsie útáva ɔti. Na Ƒarao benengu básiaku-nwu bésie ku 
nwuna kelisa benengu ku bekpone benengu bamba ƒui na Egyipte kalɔ lɛlɔ. Na 
Yoseƒ banwani ku lɛlɔ bekyuli ku nwuna kaduli ku ɔti kaduli bekyuli bésie. Na 
bana bebi ku bebuo kani na báda bákya kama na Gosen. 

9Kɛɛkɛ ku bapɔnkɔ beliene ƒui básiaku-nwu bésie na badi bekyuli lisu bonwu 
geen. 

10Ka bédu ɔma ɔni baalɔ Atad na Yordan kudɔ na kesii kani bákwaa bésie na 
beewiile edula ni, béwulo momoomo geen. Na mmɔ ni, Yoseƒ ɔ́sɔ ɔ́bla ukpine 
buwulo ɔdi emeyi maatɛ úte ɔti. 

11Ɔƒɛni ka Kanaanƒuɔ bani nkya mmɔ bánu buwulo ɔdi ɔni baabla mmɔ ni, 
Kanaanƒuɔ básu banini, “Egyipteƒuɔ baabla buwulo ɔdi kpakplaa ɔdi.” Ɔmmɔ ɔsu 
na baalɔ kesii kani nde Yordan mmɔ banii Abel Misraim. 

12Ɔmmɔ kama ni, ɔda ɔni na Yakob úbo nwuna bebi ni, bábla lɛni kani. 

13Na béti-nwu bésienku Kanaan kalɔ lɛlɔ na bátáva-nwu na Makpela lɛtabi ubu. 
Na ude Mamre kesii kani na Abraham úye ka bataava nwuna bekyuli. Na Hitini 
ɔni baalɔ Eƒron kudɔ na úye kemo kani kemmo na ubu ɔmmɔ ɔkya. 

14Ka báva bana ɔti báwɔlɔ ni, Yoseƒ ku nwuna banwani ku bekyuli bani ƒui 
násiaku-nwu bésie ɔti kavakɔ mmɔ bénwini bésie Egyipte. 

Yoseƒ Úse Nwuna Banwani Kayi 
15Ka Yoseƒ banwani bánu ka bana ɔti úkpi ni, básu banini, “Ɔƒɛni kalɛ Yoseƒ ɔdubo 
nwuna kɔnyi keyi budie na ɔƒɔ-bu likpidi lɛni na bɔ́bla-nwu kayu.” 

16Ɔmmɔ ɔsu bátala ukyuli ɔdi ka usie utásu Yoseƒ ɔnini, “Ƒula banwani banii Ƒ'ɔti 
ɔ́da kenye kadi úse asa na úkpi ɔnini, 

17‘Ƒula banwani ekpidi ani ƒui na bábla-a ku ulikplu ni, ti-nya ƒui kyiɛ-ma.’ 
Anwuɔsu buuvele-ɔ geen ka ƒula bati ƒui Unwoti Katɔti kabla bablane bamɛni ni, 
ti bana ekpidi kyiɛ-ma.” Ka kenye kamɛni kébedu Yoseƒ ni, úwulo geen. 

18Mmɔ na nwuna banwani bébo bábayu bébi-nwu lɛgba kudɔ na bévele-nwu 
básu banini, “Ƒula kabla bablane na bɔdi.” 

19Nsu Yoseƒ ɔ́su-ma ɔnini, “Bitayia, ɔɔɔdi ami ndi Unwoti Katɔti. 

20Ɔsika bɛ́kali bɛnii bɛɛbla-mi likpidi, nsu Unwoti Katɔti ɔ́ya na lɛbuni nálɛ lɛ́si-
nwu kemmo kalɛ na ɔbla nwuna kabla kani bɛɛnu ɔƒɛni. Na ɔƒɔ bekyuli pii ngba. 

21Anwuɔsu ni, bitayia. Ndubute amii ku bina bebi ƒui ala ani na bɛdubɔwia.” Na 
ɔ́sɔ úse-ma kayi na ɔ́tɛmiku-ma na lɛƒɔndia kemmo. 

Yoseƒ Úkpi 
22Yoseƒ úlie Egyipte mmɔ ku ɔti lɛlɔ bekyuli bakladi ƒui. Na ɔ́ƒɔ akwa eti anyɔ ku 
leevu. 

23Na ɔ́nu kaba katɛdi na Eƒraim bebi akɔ. Lɛni kani na ɔ́nu Manase ubidi Makir 
bebi lɛnɔ na béti-ma bábasia-nwu akɔnkɔ ka báwɔ-ma. 

24Ɔmmɔ kama ni, Yoseƒ ɔ́su nwuna banwani ɔnini, “Uwi údu ka likpi. Nsu Unwoti 
Katɔti ɔdubo-mii bubunku na ɔkpanku-mii ɔlɛku Egyipte kalɔ kamɛni kemmo 
usienku kalɔ kani na ɔ́su úse ka wete-mii kemmo. Lɛni na úse Abraham ku Isak 
ku Yakob kenye úse.” 

25Na Yoseƒ ɔ́ya na Israel bebi bákpali Katɔti bése kenye, na ɔ́su-ma ɔnini, “Ngyi 
geen ka Unwoti Katɔti ɔdubo ubebunku-mii. Na ɔdi ka biti mina ekubi bɛtɔlɔku 
mɛni.” 

26Yoseƒ úkpi na lɛkwa eti anyɔ ku leevudi kemmo. Na ka báklibi nwuna ukpine 
ɔmmɔ báwɔlɔ ku ala awɛɛdi ƒɛƒɛɛ ni, bákya-nwu adaka kemmo na Egyipte mmɔ. 

Israelƒuɔ Bɔlɛ 

Israelƒuɔ Bɔlɛ 1 

Israelƒuɔ Bébo Abi Na Egyipte Kalɔ Lɛlɔ 
1Anyi amɛni ndi Yakob bebi bani na ama ku-nwu bésie Egyipte kalɔ lɛlɔ ku bana 
bebi. 

2Ruben ku Simeon ku Lewi ku Yuda 

3ku Isakar ku Sebulon ku Benyamin 

4ku Dan ku Naƒtali ku Gad ku Aser. 

5Na kaba bekyuli bani nási Yakob kemmo bumomo bɔdi nkyuli liti ku aavlanyɔ. 
Nsu Yakob ubidi Yoseƒ anwu ɔkya Egyipte kukuuku. 

6Na uwi ɔdi kama ni, Yoseƒ ku nwuna banwani ku kaba kammɔ bekyuli bakladi 
bébekpi. 

7Nsu Israel kadi bekyuli bammɔ báwɔ pii geen béyile Egyipte kalɔ lɛlɔ, na bébo 
ɔlɔkplu lɛnɔ geen. 

8Na uwi útetu asa na bése ɔga ɔwɔdi na Egyipte mmɔ. Na ɔga ɔmɛni ɔɔɔgyi Yoseƒ. 

9Amu na ɔga ɔmɛni ɔ́su nwuna bekyuli ɔnini, “Bɛnu, Israelƒuɔ bamɛni béemomo 
bétulo-bu. 

10Bɛya na bɔwia ulu ɔdi na basɔ belemomo belebu. Si ɔɔɔdi lɛni na banii kekpo 
kadi kébo ɔƒɛni ni, badubo bula bekisine bubunku na bekpo badi-bu lɛlɔ na 
bekeli balɛ kalɔ kamɛni kemmo.” 

11Amu na Egyipteƒuɔ báwia lɛlɔ badine béte-ma aani bekyuli beƒiedi lɛlɔ banune 
kalɛ. Bekyuli bamɛni bénye-ma lɛlɔ na baabla kabla kpakplaa, na bátu Pitom ku 
Rameses lɛma linengudi kesii kani na beesé ala teete bana Ɔga Ƒarao. 

12Nsu kalɛ kani na baanya Israelƒuɔ bamɛni taamana ni, lɛni kani na beemomo 
teebu na Egyipte kalɔ lɛlɔ. Anwuɔsu Egyipteƒuɔ bébo baayia Israelƒuɔ bamɛni, 

13na beenye-ma lɛlɔ na baabla kabla kpakplaa teetulo lɛlɔ. 

14Baanwu lɛti na beekúlo atimbɔ ku katuma lidu bamba lɛnɔ na kemo ɔni na 
bana ngba keliela káyu-ma ɔdu geen. 

15Amu na Egyipteƒuɔ ɔga ɔmɛni ɔ́su Siƒra ku Pua bani mɔɔƒɔ́ kɔwɔ teete Hebriƒuɔ 
beleku bammɔ ɔnini, 

16“Si uwi ɔni na bɛɛƒɔ́ Israelni uleku ɔdi kɔwɔ na ubi ɔmmɔ ɔdi ɔnanabi ni, na 
bɛdu-nwu. Nsu si ulekubi na ɔdi ni, bitadu-nwu.” 

17Nsu ka beleku bamɛni baayia Katɔti ɔsu bátabla bátasiaku kalɛ na Ƒarao ɔ́su-
ma mmɔ lɛlɔ, mmomu báya na beli ngba. 

18Amu ka ɔga ɔmɛni ɔ́nu lɛla lɛmɛni ɔ́ti ni, ɔ́tala bekyuli ɔ́kya kɔwɔ baƒɔne beleku 
bamɛni ɔnii betéye-ma banini, “Bi ɔsu na bɛ́bla lɛla lɛmɛni udu na bítadu 
bananabi bammɔ na bɛ́ya na beli ngba?” 

19Amu na beleku bamɛni bédie kenye banini, “Israelƒuɔ beleku beeese aani 
Egyipteƒuɔ beleku. Bebo ɔlɔkplu ɔkplu. Ɔmmɔ ɔsu asa na buteenu ni, na báawɔ!” 

20Anwuɔsu Katɔti ɔ́nu kɔwɔ baƒɔne beleku bamɛni ku lɛƒɔndia na Hebriƒuɔ 
bammɔ beemomo teebu geen na bebo ɔlɔkplu lɛnɔ. 

21Na ka baayia Katɔti ɔsu ni, ɔ́ya na kɔwɔ baƒɔne bammɔ alati lɛnɔ báwɔ. 

22Amu na Ɔga Ƒarao úbo nwuna bekyuli ɔda ɔnini, “Si bɛ́nu ka Hebrini uleku ɔdi 
ɔ́wɔ ubi ɔnanabi ɔdi ɔda ni, na bibo-nwu bɛkya Nil Ketu kemmo. Nsu si ulekubi 
na ɔdi ni, na bɛya na ɔsɔ ɔkya ngba.” 

Israelƒuɔ Bɔlɛ 2 

Báwɔ Mose 
1Uwi ɔmmɔ kemmo ni, ɔnana ɔdi ɔ́si Lewi ɔtɔ kemmo na úti uleku ɔdi ɔ́siku ɔtɔ 
ɔmmɔ kani kemmo. 

2Na uleku ɔmɛni úbawɔ ɔnanabi úte-nwu. Na kalɛ na ubiwɔ ɔmɛni ɔɔdia bɔnu 
ɔsu ni, úti-nwu ɔ́bɛla abuli atɛ sɔɔn. 

3Nsu ka ɔ́nu ɔ́ti ka ubiwɔ ɔmɛni ɔsɔ uládia bɔbɛla ni, ɔ́wia kagyigyɛ kadi na ɔ́wia 
kɔma ɔ́mana-nwu kemmo ku kama kalɛ na ntu bulakana-ka kemmo buduo. Amu 
na úti ubiwɔ ɔmɛni ɔ́kya kagyigyɛ kamɛni kemmo. Na úti-nwu útákya ketudɔ 
alakpi adi akɔ na Nil Ketu kɔtu. 

4Na ubiwɔ ɔmɛni ɔnwani ulekubi ɔ́bɛ unye kesii kadi na unye ɔɔnu lɛla lɛni 
ndubɔlɛku ubi ɔmmɔ. 

5Uwi ɔmmɔ kani na Ɔga Ƒarao ubidi ulekubi úsie ketu mmɔ ɔnii utákpi. Na ka 
ɔkya ɔɔkpí ni, nwuna bebunkune lɛnɔ bakɛ ketu amadɔ mmɔ. Amu na kɔnakunwi 
Ƒarao ubidi ɔmɛni ɔ́nu kagyigyɛ kamɛni na livo lɛmmɔ akɔ na ɔ́tala nwuna 
belekubi kabla bablane bammɔ unwi ka utágyu-ka uboku-nwu. 

6Ka Ƒarao ubidi úbimi kagyigyɛ kamɛni ni, ɔ́nu ka ubiwɔ ɔdi ɔ́kya-nwu kemmo. 
Ubiwɔ ɔmɛni úse kalɔ uuwulo na nwuna lɛlɔ lɛ́kywi-nwu kaƒɔ. Mmɔ na ɔ́su ɔnini, 
“Ubiwɔ ɔmɛni ɔdi Hebriƒuɔ bebi akɔ ɔdi.” 

7Anwuɔsu ubiwɔ ɔmɛni ɔnwani ulekubi úsie ɔga ubidi ɔmɛni kudɔ na úye-nwu 
ɔnini, “Nteesie na ntálɔ Hebrini uleku ɔdi mboku-ɔ na uteete-nwu lɛnyii teete-
ɔ?” 

8Amu na ɔga ubidi ɔmɛni údie kenye ɔnini, “Ɛɛn.” Mmɔ na ulekubi ɔmɛni útálɔ 
ubiwɔ ɔmmɔ uni geen. 

9Amu na ɔga ubidi ɔmɛni ɔ́su uleku ɔni bátálɔ mmɔ ɔnini, “Ti ubiwɔ ɔmɛni na 
eteete-nwu lɛnyii teete-mi, na ndubuteete-ɔ lɛyuƒɔla.” Anwuɔsu uleku ɔmɛni úti 
ubiwɔ ɔmɛni na uute-nwu lɛnyii. 

10Amu ka ubiwɔ ɔmɛni ɔ́lɛ lili blii ni, uleku ɔmmɔ úti ɔnamu ɔmmɔ úsienku ɔga 
ubidi ɔmmɔ, na úti-nwu ɔ́bla ubidi na ɔ́sia-nwu lɛnyi ɔnii Mose lɛni kalɔ ndi 
“Lídie ubi ɔmɛni lɛ́lɛku ketu kemmo.” 

Mose Úkeli Úsie Midian Kalɔ Lɛlɔ 
11Uwi ɔni na Mose ɔ́ɔlɛ lili ƒui kama ni, limeyi lɛdi úsie kesii kani na nwuna 
bekyuli bakya, na ɔ́nu kabla kpakplaa kani na baabla. Mmɔ ni, ɔ́nu ka Egyipteni 
ɔdi ɔkya uubó Hebrini ɔdi ɔni ndi anwu Mose lɛlɔ ukyuli. 

12Amu ka Mose ɔ́tɛ anu ɔ́mana ni, ɔ́nu ka ukyuli ɔdi uuude mmɔ. Amu na úƒie 
Egyipteni ɔni nébo Hebrini ɔmmɔ na úbo-nwu ɔ́du. Na úti-nwu ɔ́bɛla lɛti kemmo. 

13Na ka kadi kégye ni, Mose ɔ́nu ka Hebriƒuɔ lɛti lɛti badi bakya beekpó. Amu na 
ɔ́su ɔnwa ɔni náƒiɔ ɔnini, “Bi ɔsu na eebó ƒula ɔnwa Hebrini?” 

14Amu na ɔnana ɔmmɔ údie kenye ɔnini, “Ɔma nédi-ɔ bula lɛlɔ ɔdine ku bula 
litemi ɔtɛne? Munuu aayɔ́ ka adu-mi aani kalɛ na ádu Egyipteni ɔmmɔ yoo?” Mmɔ 
na Mose ɔ́yia na ɔ́su lɛlɔ ɔnini, “Likpidi lɛni na lɛ́bla mɛni ni, bekyuli bánu-ni 
báti.” 

15Amu ka Ƒarao únu litemi lɛmɛni ni, ɔ́wia ulu biala lɛlɔ ka nka ɔdu Mose. Nsu 
Mose úkeli na útélie Midian kalɔ lɛlɔ na libiɔ lɛdi kɔtu. 

16Na ka úsie útélie mmɔ ni, Midian ɔkpane ɔdi bebi begblebi maatɛ bébo libiɔ 
lɛmmɔ kudɔ banii bebedu ntu na beti betéte bana ɔti baƒonu ku bese. 

17Nsu baƒonu lɛlɔ banune badi bébo libiɔ lɛmmɔ kudɔ na bábɔku begblebi 
bammɔ. Na Mose úkpo ɔ́ƒɔ begblebi bammɔ na údu ntu úte-ma. 

18Amu ka begblebi bammɔ bénwini bésie bana ɔti Yetro kudɔ ni, úye-ma ɔnini, 
“Bi nébo ɔsu na ɔmwi bíyile bubo lɛni?” 

19Amu na bédie kenye banini, “Egyipteni ɔdi úbo na úbekpo ɔ́ƒɔ-bu na baƒonu lɛlɔ 
banune bammɔ enu kemmo. Na úbunku na búdu bula ntu muedi búte bula 
bebuo.” 

20Amu na úye nwuna bebi bammɔ ɔnini, “Wɛ na ɔnana ɔmmɔ ɔkya? Bi ɔsu na 
bɛ́ya na ɔtɔlɔ? Bitáwia-nwu biboku na bute-nwu lɛla lɛdi na ɔdi.” 

21Mose únu kalɔ ka ɔsɔ ɔkya ɔnana ɔmɛni kudɔ, na ɔnana ɔmmɔ úti ubidi ulekubi 
Sipora úte-nwu ɔnii uti. 

22Na Sipora ɔ́wɔ ubi ɔnanabi úte Mose. Na Mose ɔ́sia-nwu lɛnyi ɔnii Gerson ɔni 
kalɔ ndi ɔnii, “Línwini ɔƒɔ na kalɔ bamba lɛlɔ.” 

23Akwa pii adi kama ni, Egyipteƒuɔ ɔga úbekpi. Nsu Israelƒuɔ bamu bakya bana 
lɛbibo kemmo. Ɔmɛni ɔsu béwulo bévele Katɔti ka ubedie-ma ɔlɛku bana lɛbibo 
kemmo. 

24Na Katɔti únu bana budumo na únyimo bunyimi bɔni na únyimi ku Abraham 
ku Isak ku Yakob. 

25Anwuɔsu Katɔti ɔ́nu kalɛ na Israelƒuɔ beebó abi, na litemi lɛmmɔ líkpoku-nwu. 

Israelƒuɔ Bɔlɛ 3 

Mose Ɔ́nu Ka Kugyii Lɛƒoƒo Lɛɛda 
1Limeyi lɛdi ni, Mose úti ulekudi ɔti Yetro baƒonu ku bese úsienku kadikɔ na 
ketele ɔgyu na bédu Katɔti kɔbi kɔni baalɔ Horeb kudɔ. 

2Mmɔ na Unwoti ɔtu ɔdi ɔ́da ɔ́lɛ-nwu lɛlɔ aani ogya ɔni mɔɔda na kugyii lɛƒoƒo 
lɛdi lɛlɔ. Na Mose ɔ́nu ka lɛƒoƒo lɛmmɔ lɛɛda, nsu lɛla biala lilakywi. 

3Amu na Mose úye lɛlɔ ɔnii, “Bi akɔla adi mɛni? Bi ɔsu na ogya ɔɔda lɛƒoƒo lɛmɛni 
kemmo, nsu lɛla biala lilakywi? Ndubusie ntánu.” 

4Amu ka Unwoti ɔ́nu ka Mose ɔ́kpɛ uudé ogya ɔmmɔ kudɔ ni, údie lɛdi ɔ́lɛku ogya 
ɔmmɔ kemmo na ɔ́kpali-nwu ɔnii, “Mose! Mose!” Na Mose údie kenye ɔnii, “Ati, 
aanu-mi mɛni.” 

5Amu na Katɔti ɔ́su Mose ɔnini, “Da ƒula lɛgbanvuo die! Ɔsika kalɔ kedee lɛlɔ na 
enye.” 

6Na Katɔti ɔ́su Mose ɔnini, “Ami ndi ƒ'ɔti Katɔti ku Abraham Katɔti ku Isak Katɔti 
ku Yakob Katɔti.” Na ka Mose ɔɔyia ka wanu Katɔti ɔsu ni, ɔ́bɛla nwuna anumi. 

7Amu na Unwoti ɔ́su Mose ɔnini, “Lɛ́nu kalɛ na Egyipteƒuɔ bakya baanya 
Israelƒuɔ taakya ku kalɛ báya na beebó abi. Na muunú bana keku kani beewulo 
taawia ukyuli ɔni mekpo maƒɔ-ma malɛku bana lɛbibo kemmo. 

8Na ɔmɛni ɔsu na lɛ́yu líbo ka mbedie-ma lɛlɛku Egyipteƒuɔ enu ku bana kalɔ 
kammɔ kemmo. Na lɛya na betélie kalɔ kani na kana egyiibi ntu bɔɔyu emini aani 
uwɔ na kana lɛlɔ bebuo baayu anyi ntu pii. Na kalɔ kammɔ na Kanaanƒuɔ ku 
Hetiƒuɔ ku Amoriƒuɔ ku Perisiƒuɔ ku Hewiƒuɔ ku Yebusiƒuɔ belie. 

9Geen ni, línu keku kani na Israelƒuɔ beewulo na mɔɔnu kalɛ na Egyipteƒuɔ 
benye-ma lɛlɔ na baanya-ma taakya. 

10Anwuɔsu mɔɔtala-a ɔƒɛni na eteesie Ɔga Ƒarao kudɔ. Na etédie mina bekyuli 
bani ndi Israelƒuɔ alɛku Egyipte kalɔ lɛlɔ.” 

11Amu na Mose ɔsu Katɔti ɔnini, “Ami ndi ɔma, na muusié nténye Ɔga Ƒarao 
anumi nnii mɔɔkpanku Israelƒuɔ lɛlɛku Egyipte kalɔ lɛlɔ?” 

12Amu na Katɔti údie Mose kenye ɔnini, “Ndubulie-ku-ɔ. Na likposela lɛni na 
ndubɔtina-a ka ami nátala-a sɔsɔ ndi ka si ákpanku-ma álɛku mmɔ áwɔlɔ ni, amii 
Hebriƒuɔ bɛdubo-mi bɔkpa na kɔbi kɔmɛni lɛlɔ.” 

13Amu na Mose úye Katɔti ɔnii, “Na si banii lísie ńténye Israelƒuɔ anumi na lɛ́su-
ma nnii, ‘Bina bati kuuku Katɔti nátala-mi ɔ́kya-mii’ na béye-mi banii, ‘Dɛ na 
baalɔ-nwu’ ni, bi na nsu-ma?” 

14Amu na Katɔti ɔ́su-nwu ɔnini, “Si béye-ɔ mina lɛnyi ni, na asu-ma anii, ‘Ami 
baalɔ Ami Ndi Ami.’ Na asu-ma ka ‘Ami Ndi Ami nátala-mi ɔ́kya-mii.’ ” 

15Na Katɔti ɔ́sɔ ɔsu Mose ɔnini, “Su Israelƒuɔ anini, ‘Bina bati kuuku Abraham 
Katɔti ku Isak Katɔti ku Yakob Katɔti nátála-mi ɔ́kya-mii.’ Na lɛnyi lɛmɛni na 
mɔɔdi úsela uwi ƒui na ani na bina bawɔ bawɔ badubuti beteenyimo-mi ɔ́si kaba 
úsie kaba.” 

16Ɔ́sɔ ɔ́su-nwu ɔnii, “Sie na atálɔ Israel atɔƒi benengu ƒui asala na asu-ma anii, 
‘Unwoti ɔni ndi bina bati kuuku Abraham ku Isak ku Yakob Katɔti nédie lɛlɔ 
ɔ́tina-mi ɔnini, lɛ́nu kalɛ na Egyipteƒuɔ baabla-mii kalala. 
17Na líse kenye ka ndubɔda-mii lidie lɛbibo lɛmmɔ kemmo na Egyipte kalɔ lɛlɔ, 
na liti-mii ntése kalɔ kani kemmo na Kanaanƒuɔ ku Hetiƒuɔ ku Amoriƒuɔ ku 
Perisiƒuɔ ku Hewiƒuɔ ku Yebusiƒuɔ beli, kesii kani kana egyiibi ntu bɔɔyu emini 
aani uwɔ na kana lɛlɔ bebuo baayu anyi ntu pii.’ 

18“Si ásu-ma etemila amɛni ni, mina bekyuli badubo ƒula litemi buti. Na ɔmmɔ 
kama ni, na eti Israelƒuɔ benengu bammɔ ada na bisie Egyipteƒuɔ ɔga kudɔ na 
bɛsu-nwu bɛnini, ‘Unwoti ɔni ndi Hebriƒuɔ Katɔti údie lɛlɔ ɔ́tina-bu. Anwuɔsu te-
bu kuƒi na buti emeyi atɛ busie ketele kemmo na butábla akpala bute bula 
Unwoti Katɔti.’ 

19Nsu ngyi ka Egyipteƒuɔ ɔga ɔɔɔdubo bɔtuna, si ɔyikun ubendi ɔdi útebedi-nwu 
asa na unu kalɔ. 

20Anwuɔsu ndubudie mina kɔnu lɛtina Egyipteƒuɔ na lɛni-ma kɔtu na akɔla lidu 
lidu budie bɔtina kemmo. Na ɔmmɔ kama ɔdubɔtuna na bɛtɔlɔ. 

21“Ndubɔya na Egyipteƒuɔ beti ɔbu bete-mii kalɛ na si uwi ɔni na bina bekyuli 
badubo bɔtɔlɔ ni, belesie ku enukplu. 

22Na kaduli biala uleku ku bani na beli-ma kudɔ ƒui badubuvele bana liku bekyuli 
na bete-ma lɛwu ku sika ugyiedi ku ɔƒualadi na beti ala ammɔ bakya bana bebi 
belekubi ku bananabi. Na lɛni bɛdubɔbla na biti Egyipteƒuɔ akɛla bɛtɔlɔku.” 

Israelƒuɔ Bɔlɛ 4 

Katɔti Úte Mose Ekposela 
1Amu na Mose úye Unwoti ɔnini, “Na si Israelƒuɔ bátaƒɔ-mi bátadi iye bétenu 
mina litemi na básu banii, ‘Unwoti útedie lɛlɔ biala útatina-a’ ni, dɛ na mabla?” 

2Mmɔ na Unwoti úye-nwu ɔnini, “Bi na ada mmɔ?” Amu na Mose údie kenye 
ɔnini, “Ugyii ɔdadi.” 

3Amu na Unwoti ɔ́su-nwu ɔnini, “Bo ugyii ɔmmɔ va kalɔ.” Amu ka Mose úbo-nwu 
ɔ́va kalɔ ni, kɔnakunwi ugyii ɔmmɔ únwini kɔlakpi. Amu na Mose úkeli úsie 
kama. 

4Mmɔ na Unwoti ɔ́su Mose ɔnini, “Die kɔnu na agyu kɔlakpi kɔmmɔ ɔka kakɛ.” 
Anwuɔsu Mose údie kɔnu na ɔ́gyu kɔlakpi kɔmmɔ ɔka kakɛ. Na ɔ́sɔ únwini ugyii 
ɔdadi ɔmmɔ. 

5Amu na Unwoti ɔ́su Mose ɔnini, “Bla ɔmɛni tina-ma, na ɔdubɔya na baƒɔ badi ka 
ami bana bati kuuku Abraham Katɔti ku Isak Katɔti ku Yakob Katɔti nédie lɛlɔ 
lɛ́tina-a.” 

6Amu na Unwoti ɔ́sɔ ɔ́su Mose ɔnini, “Ti ƒula kɔnu kya ƒula awu kemmo.” Amu ka 
Mose ɔ́bla lɛni ni, ka ɔ́da nwuna kɔnu údie kani na kɔnu kɔmmɔ kɔ́ƒɔ ɔlɛgyie na 
kɔ́bla ƒututuu aani etubankɛ. 

7Amu na Unwoti ɔ́sɔ ɔ́su-nwu ɔnini, “Sɔku kɔnu kɔmmɔ kya ƒula awu kemmo.” 
Amu ka Mose ɔ́bla lɛni na ɔ́da nwuna kɔnu údie kani kɔnu kɔmmɔ kɔ́sɔ kɔ́yu 
ɔkplu na kúnwini aani kalɛ na nwuna ɔlɔna use. 

8Amu na Unwoti ɔ́su-nwu ɔnini, “Si bátaƒɔ ƒula etemila bátadi na banu akɔla 
budie taatina edeedi amɛni bati ni, badubɔƒɔ akɔla anyɔdi amɛni badi. 

9Nsu si édie akɔla akpa anyɔ amɛni na bátaƒɔ-nya bátadi iye bétenu ƒula litemi 
ni, na etédu ntu bɔdi asiku Nil Ketu kemmo na aƒɛ ntu bɔmmɔ ewi kalɔ kani 
kákwii lɛlɔ. Na ntu bɔni na édu ásiku ketu mmɔ bɔdubunwini ubugya buwi kalɔ 
mmɔ.” 

10Amu na Mose ɔ́su Unwoti ɔnini, “O Unwoti, ɔ́si mina lɛnamu uwi úti úbedu ɔƒɛni 
ni, lɛɛɛgyi bɔtɛmi. Na úti úbedu uwi ɔni na aatɛmiku ami ƒula kabla ɔblane mɛni 
ni, mina bɔtɛmi bulábla nwaa. Na ndi ukyuli ɔni mɔɔwalɛ.” 

11Amu na Unwoti ɔ́su-nwu ɔnini, “Ɔma nédie ukyuli kenye? Na ɔma mɔɔbla 
ukyuli na ulákana butemi iye ulenu? Na ɔma mɔɔyá na ukyuli ɔɔnu iye ɔɔyá na 
anumi aabwɛ-nwu si ɔɔɔdi ami Unwoti? 

12Anwuɔsu teesie na ndubo-ɔ bunku na akana bɔtɛmi na ndubɔtina-a lɛla lɛni na 
adubɔsu.” 

13Nsu Mose ɔ́su ɔnini, “O Unwoti, buvele nda-a, wia ukyuli bamba na atala-nwu.” 

14Amu na Unwoti úti kɔnyi kati kati ɔ́kya Mose na úye-nwu ɔnini, “Ƒ'ɔnwani 
Aaron, Lewini ɔmmɔ nɔɔ? Ngyi ka ɔgyi bɔtɛmi, na ɔsia ulu lɛlɔ lɛnɔ ɔdubo 
ubasiaku-ɔ, na kubiti kɔdubɔƒɔ-nwu kayi kemmo si ɔ́nu-ɔ. 

15Tɛmiku-nwu na asu etemila amɛni akya-nwu kenye. Ami ndubo bina inyɔ ƒui 
bubunku na lɛtina-mii lɛla lɛni na bɛdubɔsu. 

16Ɔdubɔtɛmiku bekyuli bammɔ ute-ɔ aani ƒula kenye udiene kalɛ na ɔbla aani si 
awɔ nénwini-nwu Katɔti ɔmmɔ. 

17Nsu ti ugyii ɔmmɔ da kɔnu kalɛ na eteeti taabla akɔla budie taatina lidu lidu.” 

Mose Únwini Úsie Egyipte Kalɔ Lɛlɔ 
18Ɔmmɔ kama Mose únwini úsie ulekudi ɔti ɔni ndi Yetro kudɔ na ɔ́su-nwu ɔnini, 
“Te-mi kuƒi na linwini lisie mina kadi bekyuli kudɔ na Egyipte na ntánu si ɔdi 
ɔmu ulie ngba.” Amu na Yetro ɔ́su-nwu ɔnini, “Kusɛ kusɛ ɔsiaku-ɔ.” 

19Uwi ɔni na Mose ɔ́mu ɔkya Midian kalɔ lɛlɔ ni, Unwoti ɔ́su Mose ɔnini, “Nwini 
teesie Egyipte kalɔ lɛlɔ, ɔsika bekyuli bani ƒui nkya mmɔ na baawia-a badu 
béekpi.” 

20Anwuɔsu Mose úti ulekudi ku nwuna bebi bananabi na úti-ma ɔ́sia ɔƒlumu 
kama. Na bátɔlɔ bésie Egyipte. Na úti Katɔti ugyii ɔdadi ɔmmɔ ɔ́da. 

21Amu na Unwoti ɔ́su Mose ɔnini, “Si énwini ésie Egyipte ni, nu ka ábla akɔla 
budie taatina ammɔ na Ɔga Ƒarao anumi ɔkɛnku ɔyikun ɔni na líte-ɔ kenye. Nsu 
ndubɔya na Ɔga Ƒarao kayi kayu ɔkplu ɔni na ɔɔɔdubo bɔtuna na Israelƒuɔ batɔlɔ 
Egyipte kalɔ lɛlɔ. 

22Mmɔ na adubɔsu ɔga ɔmmɔ anini, ‘Unwoti ɔnii Israel ndi mina ubi udeedi, 

23na lɛ́su-ɔ nnini, “Ya na mina ubi ɔtɔlɔ, kalɛ na usie utábla-mi kabla na ɔkya-mi 
lili kalɔ.” Nsu éni na étedie-nwu ulu na ɔtɔlɔ, anwuɔsu ndubo ƒula ubi ɔnanabi 
udeedi bɔdu.’ ” 

24Amu ka bakɛ ulu na bétédu keduokɔ kadi ni, Unwoti útásiaku Mose ubidi na 
ɔ́yɔ ka nka ɔdu-nwu. 

25Nsu ulekudi Sipora úti lɛtabi lɛni kenye mbo ɔbi na úkulo ubidi lego kenye na 
úti útuku Mose lɛgba na ɔ́su ɔnini, “Geen ni, ubugya kemmo ɔgya na adi-mi.” 

26Ɔmmɔ ɔsu Unwoti ɔ́sɔ útabla Mose ubidi lɛla lɛdi. Na uwi ɔni na Sipora ɔ́su ka 
ubugya kemmo ɔgya na ɔdi-nwu mmɔ ni, ɔɔtɛmi taasiku bana lego bukulo ɔdi 
lɛlɔ. 

27Amu na Unwoti ɔ́su Aaron ɔnini, “Ta na eteesie na atásiaku Mose na ketele 
kemmo.” Anwuɔsu úsie na útásiaku Mose na Katɔti kɔbi lɛlɔ. Na ka ɔ́nu-nwu ni, 
bákya lɛlɔ kɔgbu. 

28Amu na Mose ɔ́su Aaron lɛla biala na Unwoti ɔ́su-nwu. Na ɔsɔ ɔ́su-nwu akɔla 
ala budie taatina lidu lidu lɛni na úbo-nwu ɔda ka ɔbla. 

29Ɔmɛni ɔsu Mose ku Aaron bénwini na bésie Egyipte na bátálɔ Israel batɔnkune 
básala. 

30Na Aaron ɔ́su batɔnkune bammɔ lɛla biala na Unwoti ɔ́su Mose. Na Mose lɛnɔ 
ɔ́bla akɔla budie taatina lidu lidu na batɔnkune bammɔ anumi. 

31Na ka bánu akɔla ala budie taatina ammɔ ni, báƒɔ bádi. Na ka bénu ka Unwoti 
úbo-ma lɛlɔ kasusu na ɔ́nu kalɛ na bakya beebó abi ni, bana ƒui béboku lɛlɔ kalɔ 
béte-nwu na bémwi-nwu. 

Israelƒuɔ Bɔlɛ 5 

Mose Ku Aaron Bésie Ƒarao Kesii 
1Amu na Mose ku Aaron bésie Ƒarao kudɔ na básu-nwu banini, “Unwoti ɔni ndi 
Israelƒuɔ Katɔti ɔnini, ‘Te mina bekyuli kuƒi na beteesie ketele kemmo na batádi 
limeyi bete-mi.’ ” 

2Amu na Ƒarao úye-ma ɔnini, “Ɔma ndi Unwoti ɔmmɔ na ɔlɛka linu-nwu litemi 
na lite kuƒi na Israelƒuɔ batɔlɔ? Lɛɛɛgyi Unwoti ɔmmɔ, na lɛɛɛdubo bɔya na 
batɔlɔ.” 

3Amu na Mose ku Aaron bédie kenye banini, “Hebriƒuɔ Katɔti nédie lɛlɔ ɔ́tina-bu. 
Na ɔƒaani ni, te-bu kuƒi na buti emeyi atɛ busie ketele kemmo na butábla akpala 
bute bula Unwoti Katɔti. Na si bútabla akpala ammɔ ni, ɔdubɔya na ɔlɛ ubo-bu 
lɛlɔ na bukpi iye ɔdubɔya na kekpo kadi kebo-bu lɛlɔ na badu-bu kede kede.” 

4Amu na Egyipteƒuɔ ɔga úye Mose ku Aaron ɔnini, “Bi ɔsu na bɛɛyɔ́ ka bekyuli 
bammɔ bada kabla bɔbla baya? Binwini bitátaabla bina kabla pla!” 

5Na ɔ́su-ma ɔnini, “Amii ɔlati bɛɛnu ka bimomo bitulo Egyipteƒuɔ, bi ɔsu na ɔƒɛni 
na bɛɛsu-ma na bada kabla bɔbla baya?” 

6Limeyi lɛmmɔ kani ni, Egyipteƒuɔ ɔga úbo bekyuli bani mɔɔnu Israelƒuɔ kabla 
bablane lɛlɔ ku bana benengu ɔda ɔnii, 

7“Bɛda keti kani na kabla bablane bammɔ baasála ku lɛti lɛmmɔ bute bɛya na 
ama alati beteekulo alakpi ammɔ. 

8Nsu bitaya na baƒana bana atimbɔ bumomo bɔni na beekúlo kuuku mmɔ. 
Israelƒuɔ bamɛni bébo kɔkɔsɔ, anwuɔsu na benye-mi lɛlɔ banii nte-ma kuƒi na 
beteesie batábla akpala bete bana Katɔti. 

9Anwuɔsu bɛya na benye kabla kammɔ lɛlɔ kpakplaa bebu na bada atu bedie 
bana ɔkɔ etemila ammɔ bene lɛlɔ.” 

10Amu na lɛlɔ banune bamɛni ku bana batɔnkune bésie bátásu Israelƒuɔ ka Ɔga 
Ƒarao ɔnii, “Nsɔ lɛɛɛdubo-mii keti kani biiti teekulo atimbɔ mmɔ bɔwia bute. 

11Amii alati bisie bitáwia ala ammɔ. Na kesii kani na bɛdubo ala ammɔ bɔkɛ ɔkya 
bina kudɔ. Nsu atimbɔ bumomo bɔni na biikúlo limeyi ɔɔɔdi ka ɔƒana munu 
munu.” 

12Anwuɔsu Israelƒuɔ bákɛ Egyipte kalɔ kesi biala baawia alakpi lidu lidu lɛni beti 
bekulo atimbɔ ammɔ. 

13Na lɛlɔ banune bammɔ beenye kabla bablane bammɔ lɛlɔ taasu-ma banini, 
“Bikulo atimbɔ bumomo bɔni na bɔɔwia aani kudeedi kalɛ!” 

14Nsu kawɔlɔkɔ ka bánu ka atimbɔ ammɔ étedu kudeedi adi ni, lɛlɔ banune 
bammɔ béye-ma banini, “Bi? Bukulo na bítakana atimbɔ bumomo bɔni na 
bɔɔwia bukulo?” Na bébo-ma kugyiimi kaduɛ. 

15Ɔmɛni ɔsu Israelƒuɔ kabla bablane batɔnkune bésie Ɔga Ƒarao kudɔ na bétéye-
nwu banini, “Bi ɔsu na aaní-bu kɔtu lɛni? 

16Bétete abu ƒula kabla bablane keti kani na bukulo atimbɔ, nsu benye-bu lɛlɔ 
banini, ‘Bikulo atimbɔ ammɔ!’ Na beebó-bu, nsu bana kudɔ na ɔ́si.” 

17Amu na Ƒarao údie kenye ɔnini, “Bakɔsɔne na bɛdi, anwuɔsu na bɛɛbla kɔkɔsɔ 
ala! Na bɛɛsu taasia kama bɛnii, ‘Bɛya na busie butábla akpala bute Unwoti.’ 

18Binwini kɔnakunwi biteesie bitátaabla bina kabla. Na mɔɔsu-mii nnii, ukyuli 
biala ɔɔɔdubo-mii keti kadi bute, nsu ɔlɛka bikulo atimbɔ bumomo bɔni kani na 
básu-mii kudeedi.” 

19Mmɔ na Israelƒuɔ kabla bablane batɔnkune bammɔ bánu báti ka béduo 
ɔgbankpi kemmo na uwi ɔni na básu-ma banini, “Útalɛ ka bɛƒana atimbɔ ammɔ 
bumomo bɔni na biikúlo limeyi ndi limeyi mmɔ.” 

20Uwi ɔni bási baalɛ́ Ƒarao kudɔ ni, básiaku Mose ku Aaron na ulu lɛlɔ ka benye 
bágya-ma. 

21Mmɔ na batɔnkune bammɔ básu-ma banini, “Unwoti ɔdubɔtɛku-mii litemi! 
Amii néti-bu bínwini bekyuli bani muuƒí Ƒarao ku nwuna benengu livo yayaaya, 
na utulo ka bɛ́kya-ma kewii kɔnu ka badu-bu muedi.” 

Mose Ɔ́kpali Unwoti 
22Amu na Mose únwini úsie útákpali Unwoti na úye-nwu ɔnini, “O Unwoti, bi ɔsu 
na éti lɛbibo éboku ƒula bekyuli lɛlɔ lɛni? Ɔmɛni ɔsu na átala-mi? 

23Ɔ́si uwi ɔni na lísie Ƒarao kudɔ ńtátɛmiku-nwu na ƒula lɛnyi kemmo ni, lɛbibo 
kani na uuti taasia bekyuli bamɛni lɛlɔ na étedie-ma ɔdi lɛlɔ.” 

Israelƒuɔ Bɔlɛ 6 

1Amu na Unwoti ɔ́su Mose ɔnini, “Ɔƒɛni na adubo bɔnu lɛla lɛni na ndubo Ƒarao 
bɔbla. Ɔkɛnku mina ɔyikun kabla lɛlɔ ɔsu ni, ɔdubo Israelƒuɔ ulu budie. Na 
bɔbɔku na ɔdubo-ma bɔbɔku bɔlɛku nwuna kalɔ lɛlɔ.” 

2Amu na Katɔti ɔ́sɔ ɔ́su Mose ɔnini, “Ami ndi Unwoti. 

3Na lídie lɛlɔ lɛ́tina Abraham ku Isak ku Yakob ka ami ndi Katɔti Ɔyikune Ƒui. Na 
Unwoti lɛnyi lɛni na mɔɔdi ni, ńtedie-ni keyi ńtatina-ma tɔ? 

4Na bunyimi bɔni na línyimiku-ma ka meti Kanaan kalɔ kesii kani na bélie dii 
aani baƒɔ mete-ma ni, lɛ́lɛ-mu ugyii. 

5Na ɔƒɛni ni, línu Israelƒuɔ budumo na kalɛ na Egyipteƒuɔ baabla-ma kalala ɔsu. 
Na ɔmɛni ɔ́ya na línyimo mina bunyimi bɔni línyimi ku bina bati kuuku. 

6“Anwuɔsu sie na atásu Israelƒuɔ anini, ‘Ami ndi Unwoti, na ndubo-mii budie 
bɔsiku lɛbibo ugyigba ɔni na Egyipteƒuɔ bétile-mii kalɔ. Na lɛya na bɛkɛ bɔnwuna 
na bɛsɔ bilabla-ma kabla lɛnɔ. Na ndubudie mina kɔnu na lɛbla ɔyikun ala ebendi 
na bana akɔ liti lɛtɛku-ma litemi. 

7Na ndubuti-mii lɛbla aani ami ɔlati mina bekyuli geen na lɛbla bina Katɔti. Na 
ɔmɛni ɔdubɔya na bɛnu bɛti ka ami Unwoti bina Katɔti nédie-mii lɛ́lɛku lɛbibo 
kalɔ na Egyipte. 

8Na ndubuti-mii lisienku kalɔ kani na lɛ́kɔliku mina kɔnu katɔ líse kenye ka meti 
mete Abraham ku Isak ku Yakob. Na ndubuti-ka lite-mii na biti-ka bɛbla bina 
kadikɔ. Ami ndi Unwoti.’ ” 

9Na ka Mose úsie útásu Israelƒuɔ etemila amɛni ni, bátakpete-nwu. Ɔsika enu áƒɛ-
ma na abi ani na beebó mmɔ ɔsu. 

10Amu na Unwoti ɔ́su Mose ɔnini, 

11“Sie na atásu Egyipteƒuɔ Ɔga Ƒarao na udie Israelƒuɔ ulu na balɛ nwuna kalɔ 
kemmo.” 

12Nsu Mose ɔ́su Unwoti ɔnii, “Ka lísie Israelƒuɔ kudɔ na bátakpete-mi ni, Ƒarao 
ndubo ami ɔni mɔɔwalɛ mɛni bɔkpete?” 

Mose Ku Aaron Bati Kuuku Anyi 
13Amu na Unwoti ɔ́tɛmiku Mose ku Aaron ɔ́siku Israelƒuɔ ku Egyipteƒuɔ Ɔga 
Ƒarao lɛlɔ, na úbo-ma ɔda ɔnii, batákpanku Israelƒuɔ balɛku Egyipte kalɔ lɛlɔ. 

14Na bana atɔƒi benengu anyi ndi ani ndubo mɛni. Israel ubidi udeedi ɔni ndi 
Ruben bebi ndi Hanok ku Palu ku Hesron ku Karmi. Na ama ndi Ruben ɔtɔ 
bekyuli bammɔ. 

15Na Simeon bebi ndi Yemuel ku Yamin ku Ohad ku Yakin ku Sohar ku Saul ɔni 
ndi Kanaanni uleku ɔdi ubidi. Na ama lɛnɔ ndi Simeon ɔtɔ bekyuli bammɔ. 

16Na bamɛni ndi Lewi bebi anyi na kalɛ na bénweni-ma anyi bése kenye. Gerson 
ku Kahat ku Merari. Na Lewi úlie ngba akwa eti anyɔ ku avlaatɛ maatɛ (137). 

17Na Gerson lɛnɔ bebi na adua ammɔ kenye ndi Libni ku Simei. 

18Na Kahat bebi ndi Amram ku Isehar ku Hebron ku Usiel. Na Kahat úlie ngba 
akwa eti anyɔ ku avlaatɛ-ɛtɛ (133). 

19Na Merari bebi ndi Mahli ku Musi. Na Lewi adua anyi aani kalɛ na bénweni 
bése na adi mmɔ. 

20Amram úti ɔti ɔnwani ulekubi ɔni baalɔ Yokebed na ɔ́wɔ Aaron ku Mose úte-
nwu. Na Amram úlie ngba akwa eti anyɔ ku avlaatɛ-maatɛ (137). 

21Na Isehar bebi ndi Kora ku Naƒeg ku Sikri. 

22Na Usiel bebi ndi Misael ku Elsaƒan ku Sitri. 

23Na Aaron úti Aminadab ubidi ulekubi ɔni baalɔ banii Elisaba ɔni ndi Nahson 
ɔnwani, na báwɔ Nadab ku Abihu ku Eleasar ku Itamar. 

24Na Kora bebi ndi Asir ku Elkana ku Abiasaƒ. Na bamɛni ndi Kora adua ammɔ. 

25Na Aaron ubidi Eleasar úti Putiel bebi belekubi bammɔ akɔ ɔdi. Na ɔ́wɔ Pinehas 
úte-nwu. Na bammɔ ndi Lewi atɔƒi ammɔ bati na adua ammɔ kenye. 

26Na Aaron ku Mose ndi bekyuli bani na Unwoti ɔ́su ɔnini, “Bisie na bitédie 
Israelƒuɔ bɛlɛku Egyipte kalɔ lɛlɔ na adua ammɔ kenye.” 

27Ama kani nátɛmiku Egyipteƒuɔ Ɔga Ƒarao ɔ́siku Israelƒuɔ bɔkpanku bɔlɛku 
Egyipte kalɔ lɛlɔ. 

Aaron Ɔ́tɛmi Na Mose Kenye 
28Ɔƒɛni uwi ɔni na Unwoti ɔ́tɛmiku Mose na Egyipte ni, 

29ɔ́su-nwu ɔnini, “Ami ndi Unwoti, anwuɔsu su Egyipteƒuɔ Ɔga Ƒarao lɛla biala na 
lɛ́su-ɔ.” 
30Nsu Mose udie kenye ɔ́su Unwoti ɔnini, “Kalɛ na mɔɔtɛmi taawalɛ mɛni ni, dɛ 
na Ƒarao ɔdubo-mi kalɔ bunu?” 

Israelƒuɔ Bɔlɛ 7 

1Amu na Unwoti ɔ́su Mose ɔnini, “Nu, lɛ́bla-a aani Katɔti líte Ɔga Ƒarao. Na lɛ́bla 
ƒula ɔnwani Aaron aani ƒula kenye udiene. 

2Na ɔlɛka asu-ma lɛla biala na líbo-ɔ ɔda nnii su-ma. Na ɔlɛka ƒ'ɔnwani Aaron 
lɛnɔ ɔsu Ɔga Ƒarao na udie Israelƒuɔ ulu na balɛ nwuna kalɔ kemmo. 

3Nsu ndubɔya na Ƒarao kayi kayu ɔkplu, na ina bi akɔla ala budie taatina ku ala 
ebendi na lídie lɛ́tina-nwu kɔlɛ kɔlɛ na Egyipte kalɔ lɛlɔ ni, 

4ɔɔɔdubo-ɔ litemi bunu. Mmɔ na ndubɔda Egyipteƒuɔ ƒui kpakplaa, na lɛbla ala 
enengudi na liti lɛtɛku-ma litemi. Na ɔmmɔ lɛlɔ na ndubɔsia na lidie mina kadi 
bekyuli Israelƒuɔ ati ati na bana bule bɔmmɔ kenye lɛlɛku Egyipte kalɔ lɛlɔ. 

5Na mmɔ na Egyipteƒuɔ badubɔnu bati ka ami ndi Unwoti si uwi ɔni na lídie mina 
kɔnu lɛ́bla ɔyikun ala na bana akɔ, na lídie Israelƒuɔ lɛ́lɛku kalɔ kammɔ lɛlɔ.” 

6Na Mose ku Aaron bábla básiaku Unwoti lɛla lɛni na úbo-ma ɔda lɛlɔ pɛpɛɛpɛ. 

7Na uwi ɔni na Mose ku Aaron bétemi béte Ƒarao ni, na Mose ɔ́ɔƒɔ akwa liti ku 
avlaatɛ. Na Aaron lɛnɔ ɔ́ɔƒɔ akwa liti ku avlaatɛ-ɛtɛ. 

Aaron Ugyii Ɔdadi Únwini Kɔlakpi 
8Amu na Unwoti ɔ́su Mose ku Aaron ɔnini, 

9“Si Ƒarao ɔ́su-mii ɔnini, ‘Bɛbla akɔla budie taatina bɔdi’ ni, na asu Aaron na uti 
nwuna ugyii ɔdadi mmɔ ɔva Ƒarao anumi. Na ugyii ɔmmɔ ɔdubunwini kɔlakpi.” 

10Anwuɔsu Mose ku Aaron bésie Ƒarao kudɔ na bábla kalɛ kani na Katɔti úbo-
ma ɔda. Na Aaron ɔ́da ugyii ɔmmɔ ɔ́va kalɔ na Ƒarao ku nwuna benengu anumi. 
Na ugyii ɔmmɔ únwini kɔlakpi kɔnakunwi. 

11Mmɔ na Ƒarao lɛnɔ ɔ́lɔ nwuna banundane ku bani muubó like ku bani mɔɔbla 
akɔla lidu budie taatina na bébo. Na ama lɛnɔ bábla lɛni kani. 

12Na ama lɛnɔ báda bana ligyii lɛni na bada báva kalɔ na ligyii lɛmmɔ línwini 
balakpi. Nsu Aaron ugyii ɔni nénwini kɔlakpi mmɔ úbweli bana balakpi bammɔ 
ƒui. 

13Nsu ɔmɛni kama ƒui Ƒarao kɔtu kɔ́mu kɔ́yu ɔkplu na ulenu Mose ku Aaron 
litemi aani kalɛ kani na Unwoti ɔ́su Mose ku Aaron úse. 

Ubugya Ɔgbankpi Úbo Egyipte Kalɔ Lɛlɔ 
14Amu na Unwoti ɔ́su Mose ɔnini, “Ƒarao ubo atuɔkplu na ulenu kalɔ na bekyuli 
bammɔ batɔlɔ. 

15Ɔmɛni ɔsu, sie na atásiaku Ƒarao ɔtanta uwi ɔni na ɔ́ta úsela Nil Ketu kemmo. 
Na si ésela ni, na eti ƒula ugyii ɔdadi ɔni nénwini kɔlakpi mmɔ ada. Na enye agya 
Ƒarao na ketudɔ mmɔ. 

16Na si úbo ni, na asu-nwu anini, ‘Unwoti ɔni Ndi Hebriƒuɔ Katɔti ɔ́tala-mi ɔ́kya-
a ɔnii, “Ya mina bekyuli beteesie ketele kemmo na batákpa-mi na mmɔ.” Nsu úti 
úbedu ɔƒɛni ni, elenu kalɔ. 

17Anwuɔsu Unwoti ɔnini, “Ɔkɛnku ɔmɛni lɛlɔ ɔsu ni, adubo bɔnu bɔti ka Ami ndi 
Unwoti sɔsɔ.” Na ugyii ɔni nkya-mii kɔnu mɛni, ndubuti bɔƒiɛmi Nil Ketu ntu 
bɔmɛni anumi na ketu kammɔ kenwini ubugya. 

18Kɔkpaku kɔni ƒui nkya ntu bɔmmɔ kemmo kɔdubukpi. Na ntu bɔmmɔ bɔdubo 
buteenwenyi ɔni na Egyipteƒuɔ balakana ketu kammɔ ntu bɔni.’ ” 

19Amu na Unwoti ɔ́su Mose ɔnini, “Su Aaron na uti ugyii ɔdadi ɔmmɔ na unene 
ɔtina etukpa ku abiɔ ku lɛba lɛni ƒui nkya Egyipte kalɔ lɛlɔ. Na ntu bɔmmɔ ƒui 

bɔdubunwini ubugya. Na ndubɔya na ubugya ɔ́ƒɔ kesii biala. Na ntu bɔni buwi 
ebui ku atabi kutubui kemmo muedi bɔdubunwini ubugya.” 

20Mose ku Aaron bábla kalɛ na Unwoti ɔ́su-ma pɛpɛɛpɛ. Mose únene nwuna 
ugyii ɔdadi ɔmmɔ, na úti ɔ́ƒiɛmi Nil ntu anumi na Ƒarao ku nwuna benengu 
anumi. Na ntu bɔmmɔ búnwini ubugya. 

21Na kɔkpaku kɔni ƒui nkya Nil ntu kemmo kúkpi. Na ɔmɛni ɔ́ya ntu bɔmmɔ 
buunwenyi kpatii ɔni na Egyipteƒuɔ balakana ntu bɔmmɔ bɔni. Na ubugya ɔ́ƒɔ 
Egyipte kalɔ kammɔ lɛlɔ ƒui. 

22Amu na Ƒarao akɔla ala bediene lɛnɔ bábla lɛni kani ɔkɛnku bana lɛkwɛ likpidi 
akɔla ala budie taatina lɛlɔ. Na Ƒarao úsie anumi ɔɔyu kayi ɔkplu teebu aani kalɛ 
na Unwoti ɔ́su na ulenu-ma litemi. 

23Mmomu bunwini na Ƒarao únwini úsie nwuna kaduli ɔni na útakpete ala ani 
nálɛ na ketu kenye mmɔ. 

24Na ɔmɛni ɔ́ya na Egyipteƒuɔ béku abiɔ béyile Nil amadɔ, ɔsika Nil ntu bɔmmɔ 
buládia-ma bɔni. 

Bapɔtɔlɔ Báƒɔ Egyipte Kalɔ Lɛlɔ 
25Emeyi maatɛ ávi ɔ́si uwi ɔni na Unwoti úti ugyii ɔ́ƒiɛmi Nil ntu bɔmmɔ anumi. 

Israelƒuɔ Bɔlɛ 8 

1Amu na Unwoti ɔ́su Mose ɔnini, “Teesie na atásu Ƒarao anini, ‘Ami Unwoti nnii 
ya na mina bekyuli batɔlɔ kalɛ na batákpa-mi. 

2Na si anii eledie-ma ulu na batɔlɔ ni, ndubɔya na bapɔtɔlɔ baƒɔ Egyipte kalɔ lɛlɔ 
ƒui. 

3Na ndubɔya na Nil Ketu keyi ku bapɔtɔlɔ. Na bapɔtɔlɔ bammɔ badubo ƒula 
kaduli kemmo buduo. Na beduo ƒula katɛnkɔ ku atɛla lɛlɔ. Na beduo ƒula 
benengu kɔduli ku Egyipteni biala kaduli. Na badubuduo bina bodobodo ayu ku 
bodobodo ɔlaaƒɔ kɔnwukɔ ƒui. 

4Na badubɔƒulu belie-ɔ lɛlɔ ku ƒula benengu ku ƒula bekyuli ƒui lɛlɔ.’ ” 

5Amu na Unwoti ɔ́su Mose ɔnini, “Su Aaron na unene nwuna ugyii ɔdadi ɔmmɔ 
ɔtina etukpa ku abiɔ, na ɔya na bapɔtɔlɔ balɛ basiku-nya kemmo na bebeyi 
Egyipte kalɔ lɛlɔ ƒui.” 

6Anwuɔsu Aaron únene ugyii ɔmmɔ na bapɔtɔlɔ bákɔ bálɛ Egyipte kalɔ lɛlɔ ƒui. 

7Nsu Ƒarao bevone lɛnɔ bábla akɔla budie taatina na báya na bapɔtɔlɔ bákɔ bálɛ 
kalɔ kammɔ kemmo. 

8Amu na Ƒarao ɔ́lɔ Mose ku Aaron na ɔ́su-ma ɔnini, “Bɛkpali Unwoti na ɔya na 
bapɔtɔlɔ bammɔ ƒui balɛ ami ku mina kalɔ bekyuli ƒui lɛlɔ. Na ndubute bina 
bekyuli kuƒi na batɔlɔ. Kalɛ na batábla akpala bete Unwoti.” 

9Amu na Mose ɔ́su Ƒarao ɔnini, “Ndubɔyɔ ka awɔ ɔlati ete-mi uwi ɔni na aayɔ́ ka 
libo, na mbevele Unwoti lite-mii na ɔda bapɔtɔlɔ bammɔ udie bina bekyuli ku 
bina benengu kɔduli, na kebu bani kani nkya Nil Ketu kammɔ kemmo kani.” 

10Mmɔ ni, Ƒarao údie kenye ɔnini, “Bo na ebevele Unwoti ete-mi kɔnaadi.” Amu 
na Mose udie kenye ɔnini, “Línu. Ndubɔbla lɛla lɛni na éye-mi lite-ɔ. Na mmɔ na 
adubɔnu bɔti ka Katɔti ɔdi uuubo na utulo bula Unwoti Katɔti. 

11Na ɔmmɔ kama bapɔtɔlɔ bammɔ ƒui badubɔtɔlɔ mmɔ, nsu Nil Ketu kemmo badi 
kani ndubɔsɔ bakya. Na ƒula benengu ku ƒula bekyuli bakɛ bɔnwuna.” 

12Ka Mose ku Aaron bátɔlɔ Ƒarao kudɔ ni, Mose úsie na útévele Unwoti ka ɔda 
bapɔtɔlɔ bammɔ udie Egyipte kalɔ lɛlɔ. 

13Na Unwoti únu Mose bɔ́kpali. Na bapɔtɔlɔ bani ƒui nkya Egyipte kalɔ lɛlɔ békpi 
na ekpo ekpo ammɔ ƒui, nsu bani nkya Nil Ketu kemmo kani nétekpi. 

14Na Egyipteƒuɔ bábuma bapɔtɔlɔ bammɔ bétéwi liku linwi na bébun na 
beenwenyi geen. 

15Na ka Ƒarao ɔ́nu ka bapɔtɔlɔ bammɔ ƒui békpi ni, ɔ́sɔ únwini kasusu na úni ɔnii 
ulenu Mose ku Aaron litemi kalɛ na Unwoti ɔ́su úse. 

Baƒɔtɔ Báƒɔ Egyipte Kalɔ Ƒui 
16Amu na Unwoti ɔ́su Mose ɔnini, “Su Aaron na uti ugyii ɔni na ɔda mmɔ ɔƒiɛmi 
kalɔ, na ɔdubɔya na ɔtumu ɔni malɛ mmɔ uyi Egyipte kalɔ lɛlɔ. Na ɔtumu ɔmmɔ 
ɔdubunwini baƒɔtɔ bataadu bekyuli.” 

17Anwuɔsu Aaron úti ugyii ɔmmɔ ɔ́ƒiɛmi kalɔ na ɔtumu uyi Egyipte kalɔ lɛlɔ. Na 
ɔtumu ɔmmɔ únwini baƒɔtɔ. 

18Nsu ka Ƒarao bevone lɛnɔ banii beedie baƒɔtɔ bammɔ badi ni, bátakana, na 
Mose badi báƒɔ bekyuli ku bebuo lɛlɔ ƒui. 

19Mmɔ na Ƒarao bevone bammɔ báni béde Ƒarao na básu-nwu banini, “Lɛla lɛni 
mɔɔlɛ́ mɛni lɛ́si Katɔti kudɔ.” Nsu Ƒarao ɔ́mu ɔ́yu kayi ɔkplu na útenu-ma litemi 
kalɛ kani na Unwoti ɔ́su úse. 

Balɔlɔ Béyi Egyipte Kalɔ Lɛlɔ 
20Amu na Unwoti ɔ́su Mose ɔnini, “Ta kɔnaadi ɔtanta tutuutu na atáni ede Ƒarao 
si úsela ketu. Na asu-nwu anii, ‘Unwoti ɔnii die mina bekyuli ulu na besie 
batákpa-mi. 

21Na si étedie-ma ulu na batɔlɔ ni, ndubɔya na balɔlɔ bebewi awɔ ku ƒula benengu 
ku ƒula kalɔ bekyuli ƒui lɛlɔ ku kɔduli kemmo na baƒɔ kalɔ kplu kesii biala. 

22“ ‘Nsu limeyi lɛmmɔ lɛlɔ ni, Gosen kalɛkɛ kesii kani na mina bekyuli belie aka 
ni, alɔlɔ biala ɔɔɔdubo mmɔ bɔkya. Ndubɔbla ɔmɛni na Ƒarao ɔnu ɔti ka ami ɔni 
ndi Unwoti nkya kalɔ kamɛni kemmo. 

23Ndubɔya na kavumana kakya mina bekyuli ku Ƒarao bekyuli ntɛ. Na ndubɔya 
na akɔla ala budie taatina amɛni alɛ kɔnaadi.’ ” 

24Na Unwoti ɔ́bla lɛni sɔsɔ na balɔlɔ yuu badi báyu na bétéduo Ƒarao kaduli ku 
nwuna benengu kɔduli. Na balɔlɔ bamɛni báƒɔ Egyipte kalɔ lɛlɔ ƒui kede kede na 
lɛla biala líbie na kalɔ kammɔ lɛlɔ. 

25Amu na Ƒarao ɔ́lɔ Mose ku Aaron ɔnii, “Biteesie na bitábla bina akpala bite bina 
Unwoti na Egyipte kalɔ lɛlɔ mɛni kani.” 

26Amu na Mose údie kenye ɔnini, “Ɔɔɔdia ka bɔbla akpala ammɔ na Egyipte kalɔ 
lɛlɔ, ɔsika si bɔnii bɔɔbla akpala ammɔ na mɛni ni, bula akpala ammɔ adubuse 
Egyipteƒuɔ lɛlɔ na atu-ma anumi. Na si úbo úte lɛni ni, bubo na baaadubo-bu 
atabi bubo? 

27Anwuɔsu ɔlɛka buti emeyi atɛ busie butéduo ketele kemmo na butábla akpala 
ammɔ na mmɔ aani kalɛ na bula Unwoti Katɔti úbo-bu ɔda.” 

28Amu na Ƒarao ɔ́su-ma ɔnini, “Ndubute-mii kuƒi na bisie bitákpa bina Unwoti 
Katɔti na ketele kemmo, nsu bitesie ɔgyu. Na ɔƒaani ni, bɛkpali katɔ na bivele 
Unwoti na mina lili.” 

29Amu na Mose údie kenye ɔnini, “Si lɛ́nya lɛ́tɔlɔ-ɔ kudɔ ni, ndubo Unwoti buvele 
bute-ɔ na balɔlɔ bammɔ batɔlɔ awɔ ku ƒula benengu ku ƒula bekyuli lɛlɔ kɔnaadi. 
Mmomu bulayɔ ka asɔ atɔlɔ-bu lɛnɔ na elete kuƒi na bula bekyuli besie batábla 
akpala bete Unwoti.” 

30Amu na Mose ɔ́tɔlɔ Ƒarao kudɔ na úsie útevele Unwoti. 

31Unwoti únu Mose bɔkpali. Na balɔlɔ bammɔ ƒui bátɔlɔ Ƒarao ku nwuna 
benengu ku nwuna bekyuli kɔduli, na ina alɔlɔ unwi muedi ɔ́sɔ útebu Egyipte 
kalɔ lɛlɔ. 

32Nsu ɔmɛni kama Ƒarao kayi kásɔ kábayu ɔkplu kébu na úbulo Israelƒuɔ ulu 
budie. 

Israelƒuɔ Bɔlɛ 9 

Egyipteƒuɔ Bebuo Ƒui Békpi 
1Amu na Unwoti ɔ́su Mose ɔnini, “Sie na atásu Ƒarao anini, ‘Lɛni na Unwoti ɔni 
ndi Hebriƒuɔ Katɔti ɔɔsu, “Te kuƒi na mina bekyuli batɔlɔ na besie batákpa-mi.” 

2Na si éni na étedie-ma ulu na batɔlɔ na ámu akya aaƒɔ́-ma taakya mɛni ni, 

3ndubɔya na ɔlɛ ukpidi ɔdi uduo bina bebuo akɔ na ɔdu bina baƒlumu ku ɔmantɛ 
bakɔ ku bapɔnkɔ ku baƒonu ku bese ƒui. 

4Nsu Israelƒuɔ bebuo ama ni, ami Unwoti ndubɔya na bana akɔ ɔdi ulekpi, na 
kavumana kakya Egyipteƒuɔ ku Israelƒuɔ ntɛ.’ ” 

5Amu na Unwoti úse limeyi ɔnii, “Kɔnaadi ami Unwoti ndubo ɔmɛni bɔbla na kalɔ 
kamɛni kemmo.” 

6Na sɔsɔ ni, ka kadi kégye ni, Unwoti ɔ́ya na bebuo bammɔ ƒui békpi. Nsu 
Israelƒuɔ ebuo biala útekpi kalɛ kani na ɔ́su úse. 

7Ƒarao ɔ́tala bekyuli ɔnii betéye benu si Israelni ɔdi ebuo úkpi. Na bébete-nwu 
bɔti ka ina Israelni ebuo unwi útekpi. Nsu ɔmɛni kama ƒui Ƒarao ɔmu ɔɔyu kayi 
ɔkplu. Na útete Israelƒuɔ kuƒi na batɔlɔ. 

Eƒula Ékpoku Egyipteƒuɔ 
8Amu na Unwoti ɔ́su Mose ku Aaron ɔnini, “Bidie ntɔ bɔdi na asi kemmo kɔnu 
lɛkɔkɔ keyile. Na Mose uƒwi ntɔ bɔmmɔ ɔkya kayaa na Ƒarao anumi. 

9Na ɔdubunwini aani ɔtumu na ɔƒɔ Egyipte kalɔ kayaa ƒui. Na ɔtumu ɔmmɔ 
ɔdububoku eƒula na aƒɔ bekyuli ku bebuo ƒui lɛlɔ na kalɔ kammɔ kemmo.” 

10Anwuɔsu Mose ku Aaron bétédie ntɔ bɔmmɔ básiku asi kemmo na beténye 
Ƒarao anumi. Mmɔ na Mose úƒwi ntɔ bɔmmɔ ɔ́kya kayaa na bekyuli bammɔ ku 
bebuo ƒui lɛlɔ lɛ́ƒɔ eƒula kede kede. 

11Ƒarao bevone básɔ bátakana na benye Mose anumi na eƒula ani náƒɔ-ma lɛlɔ 
mmɔ ku Egyipteƒuɔ bakladi ƒui lɛlɔ ɔsu. 

12Nsu Unwoti ɔ́ya na Ƒarao ɔ́yu kayi ɔkplu na útenu Mose ku Aaron litemi kalɛ 
kani na Unwoti ɔ́su Mose úse. 

Etubankɛ Ána Ási Kayaa 
13Amu na Unwoti ɔ́su Mose ɔnini, “Kɔnaadi lɛdigye ni, sie na atásiaku Ƒarao na 
asu-nwu anini, ‘Unwoti ɔni ndi Hebriƒuɔ Katɔti ɔnii, Die mina kadi bekyuli ulu na 
batɔlɔ na besie batákpa-mi, 

14si ɔɔɔdi lɛni ni, ɔƒɛni na ndubɔya na ɔgbankpi ɔmmɔ ubasiaku-mii kpakplaa ku 
ogya awɔ ku ƒula benengu ku kadi bekyuli ƒui, na mmɔ na adubo bɔnu bɔti ka 
Unwoti ɔdi uuubo aani ami kalɛ na kalɔ kamɛni ƒui lɛlɔ. 

15“ ‘Ɔsika úti úbalɛ ɔƒaani ni, lɛkana na nka lidie kɔnu na lɛya na ɔgbankpi ubo 
bina ƒui bammɔ lɛlɔ na lɛyila-mii udu lidie kalɔ kammɔ lɛlɔ ƒui. 

16Nsu kasusu kamɛni geen ɔsu na líse-ɔ lɛga kalɛ na lɛtina-a mina ɔyikun na 
bebo-mi lɛnyi kudu bete kayawi bekyuli ƒui. 

17Nsu ámu énye áda mina bekyuli na anii elete-ma kuƒi na batɔlɔ. 

18Anwuɔsu kɔnaadi ɔƒɛni kalɛ ni, ndubɔya na etubankɛ ku ɔƒɛƒɛɛ kpakplaa ɔni 
udu nétebo tɔ na Egyipte kalɔ lɛlɔ ubekpo. 

19Ɔmɛni ɔsu bo ƒula bekyuli ƒui ɔda na beti bana lɛla biala ku bana bebuo bani 
nkya alakpi akɔ bakya ɔtɔ. Ɔsika etubankɛ adubo bɔna na ukyuli iye ebuo biala 
makya alakpi akɔ ɔdubo bukpi.’ ” 

20Na Unwoti ɔda bubo bɔmɛni bɔ́da Ƒarao benengu bammɔ badi liƒu. Anwuɔsu 
béti bana bekyuli bani mɔɔbla kabla teete-ma ku bana bebuo bátákya ɔtɔ 
kemmo. 

21Nsu bakladi ama bátakpete Unwoti ɔda bubo bɔmmɔ, mmomu bányonu bana 
bekyuli bani mɔɔbla kabla teete-ma ku bana bebuo bényene alakpi akɔ. 

22Amu na Unwoti ɔ́su Mose ɔnini, “Kɔliku ƒula ugyii ɔni na ada mmɔ tina katɔ, 
kalɛ na lɛya na etubankɛ ana ewi bekyuli ku bebuo ku edula ani ƒui nnye Egyipte 
mmɔ lɛlɔ.” 

23Anwuɔsu ka Mose ɔ́kɔliku ugyii ɔmmɔ ɔ́tina katɔ ni, Unwoti ɔ́ya na katɔ keedu 
taasia kama na etubankɛ lɛnɔ aana na kayaa kaabwɛ ogya teewi kalɔ lɛlɔ. Na 
Unwoti ɔ́ya na amɛni ƒui álɛ na Egyipte kalɔ lɛlɔ mmɔ. 

24Etubankɛ ammɔ ána lɛni na katɔ kaabwɛ ogya taasia kama ɔni na ɔmɛni udu 
útalɛ lɛni kudii na Egyipte kalɔ lɛlɔ. 

25Na etubankɛ ɔmmɔ ébile bekyuli ku bebuo bani nkya alakpi akɔ. Na ɔ́ƒɛ egyii 
ku edula ani ƒui nnye mmɔ. 

26Na Gosen kalɔ lɛlɔ kesii kani na Israelƒuɔ belie aka etubankɛ ammɔ átana. 

27Amu na Ƒarao ɔ́tala na bálɔ Mose ku Aaron béte-nwu. Na ɔ́su-ma ɔnini, “Ɔƒaani 
lɛ́nu lɛ́ti ka lɛ́ƒiɔ geen na líte Unwoti ubo ka ami ku mina bekyuli ɔdi ɔɔɔdia. 

28Anwuɔsu kpali Unwoti na evele-nwu ete-bu, ɔsika etubankɛ ku katɔ budu 
ɔgbankpi ɔmɛni údu-bu ɔkwɛ. Ndubudie-mii ulu ɔƒɛni amu, ɔsika ɔ́sɔ útalɛka 
bɛsɔ bɛkya mɛni lɛnɔ.” 

29Amu na Mose ɔ́su Ƒarao ɔnini, “Si lɛ́nya lɛ́lɛ ɔma ubendi ɔmɛni kemmo ni, 
ndubɔkɔliku enu katɔ na livele Unwoti na etubankɛ ku katɔ budu bɔmmɔ ƒui 
kenye kawɔ, na anu ati ka Unwoti nédie kayawi na anwu mbo-ka. 

30Nsu mɔɔnu taati ka awɔ ku ƒula benengu bammɔ biláyia Unwoti Katɔti.” 

31Etubankɛ ammɔ ébile anta edula udu ani náakya ebi mmɔ ƒui. 

32Nsu ani mɔɔkpɛ kama aani kakpa ku ana udu kani nébu na étebie. 

33Amu ka Mose ɔ́nya ɔ́tɔlɔ Ƒarao kaduli na ɔ́lɛ ɔma ubendi ɔmmɔ kemmo kani na 
ɔ́talaku enu katɔ na ɔ́kpali Unwoti na úvele-nwu. Na mmɔ kani na etubankɛ 
atakpɛ bonwu ammɔ ƒui ku ɔƒɛƒɛɛ ku katɔ budu bɔmmɔ kenye káyɔ. 

34Nsu ka Ƒarao ɔ́nya ɔ́nu ka lɛla biala lɛ́sɔ lɛ́bla buɛɛ ni, anwu ku nwuna benengu 
bammɔ básɔ báyu kayi ɔkplu. 

35Na lɛni kani na ɔdanku kayi ɔkplu ɔmmɔ na ulédie Israelƒuɔ ulu na batɔlɔ kalɛ 
kani na Unwoti ɔ́su úse. 

Israelƒuɔ Bɔlɛ 10 

Baalɔlɔ Bani Muubile Edula Béduo Egyipte 
1Amu na Unwoti ɔ́su Mose ɔnini, “Teesie na atánu Ƒarao, ɔsika lɛ́ya na anwu ku 
nwuna benengu báyu kayi ɔkplu kalɛ na ɔdia-mi na lidie akɔla ala budie taatina 
lidu lidu lɛmɛni lɛtina na bana akɔ. 

2Mmɔ na ɔdubɔdia na biti bana litemi bɛtɛmi bina bebi ku bawɔ. Na bɛsu-ma kalɛ 
ami Unwoti lɛ́bla Egyipteƒuɔ ɔkɛnku akɔla budie taatina lidu lidu lɛmɛni lɛlɔ, na 
bɛti ka ami ndi Unwoti.” 

3Anwuɔsu Mose ku Aaron báta na bésie Ƒarao kaduli na básu-nwu banini, 
“Hebriƒuɔ Katɔti ɔnii, ‘Kɔlɛ sɔɔn na adubuni ka eboku lɛlɔ kalɔ ete-mi? Ya na mina 
kadi bekyuli batɔlɔ na batákpa-mi. 

4Si éni-ma ulu budie ni, ndubɔya na baalɔlɔ bani muubile ala baƒɔ ƒula kalɔ 
kammɔ ƒui lɛlɔ kɔnaadi. 

5Badubɔƒɔ kalɔ kammɔ kesi kesii na ukyuli ɔdi ɔsɔ ulakana lɛla lɛdi bɔnu. 
Ndubɔya na baalɔlɔ bammɔ bayalɛ edula blii ani nébu evete na etubankɛ atakpɛ 
ammɔ bɔna kama na egyii ani ƒui mɔɔkwɛ́ bina mmo lɛnɔ bebile-nya. 

6Badubɔƒɔ awɔ Ƒarao ku ƒula benengu ku ƒula bekyuli kɔduli kemmo ƒui tɛtɛɛtɛ. 
Na ɔmɛni ɔdubɔbla lɛla lɛni na ƒula bati ku bati kuuku bátanu kudii úti ɔ́si uwi 
ɔni bélie kalɔ kammɔ lɛlɔ úti úbedu ɔmwi kadi.’ ” Amu ka Mose ɔ́su Ƒarao ala 
amɛni ɔ́wɔlɔ ni, ɔ́gyu ɔ́tɔlɔ. 

7Na Ƒarao benengu bammɔ básu-nwu banini, “Bi ɔsu na ɔlɛka bɔya na ɔnana 
ɔmɛni uteekpoku-bu lɛni? Bɛya bute Israelƒuɔ bamɛni kuƒi na batɔlɔ, na beteesie 
batákpa bana Unwoti Katɔti. Aanu taati ka Egyipte kalɔ ƒui kadaku udu bɔyii na 
ama ɔsu?” 

8Ɔmɛni ɔsu básɔ bálɔ Mose ku Aaron béboku Ƒarao kaduli na básu-ma banini, 
“Biteesie na bitákpa bina Unwoti Katɔti.” Amu na béye Mose ku Aaron banini, 
“Nsu bina ɛlɛ nésela?” 

9Amu na Mose údie kenye ɔnini, “Bɔdubutiku bula banamu ku benengu ku bebi 
bananabi ku belekubi ku bebuo lidu lidu ƒui, ɔsika limeyi geen na bɔdubo bɔdi 
bute Unwoti.” 

10Amu na Ƒarao ɔ́kpali Unwoti lɛnyi na ɔ́su ɔnii, “Bɛnu lɛlɔ kemmo kaduɛ si bɛnii 
amii ku bina beleku ku bebi nésela mmɔ, ɔsika bɛɛwia ɔgbankpi teete lɛlɔ, ɔsika 
bɛda kasusu kekpidi na mɔɔnu. 

11Oowo! Bɛya na bina banana kani besie batákpa Unwoti, ɔsika lɛni na amii alati 
bíye bɛ́siku kalɔ kesekɔ.” Ɔmmɔ kama bábɔku Mose ku Aaron bálɛku Ƒarao 
anumi mmɔ. 

12Amu na Unwoti ɔ́su Mose ɔnini, “Nene ƒula kɔnu tina Egyipte kalɔ kammɔ lɛlɔ, 
na baalɔlɔ bani muubile ala badubɔyu baƒɔ kalɔ kammɔ lɛlɔ ƒui na bebile lɛla biala 
nébu na etubankɛ ɔƒɛƒɛɛ kpakplaa ɔmmɔ kama na mmo bɔmmɔ ƒui kemmo.” 

13Anwuɔsu Mose únene kɔnu na úti nwuna ugyii ɔdadi ɔmmɔ ɔ́tina Egyipte kalɔ 
kammɔ lɛlɔ, na Unwoti ɔ́ya na ɔƒɛƒɛɛ ɔdi úkpo ɔ́si ɔƒɛ katukɔ ɔ́vi kalɔ kammɔ lɛlɔ 
limeyi lɛmmɔ ku usien umodi. Na kadi buteegye ni, baalɔlɔ bani muubile ala mmɔ 
báyu bébewi geen. 

14Bébile ala kalɔ kammɔ kemmo ƒui na bakɛ esu esu na béyii Egyipte kalɔ lɛlɔ ƒui 
kede kede. Na Egyipteƒuɔ bátanu-ma lɛni kudii. Na badi lɛnɔ basɔ baaadubo bɔlɛ 
lɛni lɛnɔ kudii. 

15Baalɔlɔ bammɔ báƒɔ Egyipte kalɔ lɛlɔ kesii biala na bewi totonto. Na bádi lɛla 
biala na etubankɛ atakpɛ ammɔ étebile. Na bádi egyiibi ku evete biala. Ɔni na ina 
livete linwi lítebu lɛɛɛsia kugyii iye edula kugyii kɔdi lɛlɔ na Egyipte kalɔ lɛlɔ. 

16Amu na Ƒarao ɔ́ya na bábabla bálɔ Mose ku Aaron béte-nwu. Na ɔ́su-ma ɔnini, 
“Lɛ́bla likpidi lɛ́ƒiɔ bina Unwoti Katɔti ku amii lɛnɔ. 

17Na muuvele-mii nnii biti likpidi lɛmmɔ bɛkyiɛ-mi. Na bivele bina Unwoti Katɔti 
kɔkladi kɔmɛni bite-mi. Na ɔda ɔgbankpi ubendi ɔmɛni udie-mi lɛlɔ.” 

18Amu na Mose únu kalɔ na ɔ́tɔlɔ na útévele Unwoti úte Ƒarao. 

19Amu na Unwoti ɔ́vumana ɔƒɛƒɛɛ ɔmmɔ bukpo na ɔbambadi úkpo kpakplaa ɔ́si 
ɔƒɛ kanukɔ. Na ɔƒɛƒɛɛ ɔmɛni úbo baalɔlɔ bamɛni ƒui útákya Ɛpugyie kemmo. Na 
baalɔlɔ bammɔ ɔdi biala ɔ́sɔ útebu na Egyipte kalɔ lɛlɔ. 

20Nsu Unwoti ɔ́ya na Ƒarao kayi kásɔ káyu ɔkplu na útete kuƒi na ɔya na Israelƒuɔ 
batɔlɔ. 

Lɛdisa Bonwu Lɛdi Lɛ́lɛ 
21Amu na Unwoti ɔ́su Mose ɔnini, “Talaku kɔnu na eti atina katɔ na ndubɔya na 
lɛdisa susuusu bonwu lɛdi libo Egyipte kalɔ ƒui lɛlɔ.” 

22Anwuɔsu Mose ɔ́talaku kɔnu katɔ ɔ́tina kayaa na lɛdisa bonwu lɛ́ƒɔ Egyipte kalɔ 
ƒui emeyi atɛ sɔɔn. 

23Emeyi atɛ sɔɔn ukyuli ɔdi ulákana na ɔnu ɔkpanadi iye ɔkana na ɔlɛ kesii kani 
na ɔkya muedi. Nsu Israelƒuɔ keliekɔ aka keekeye uwi biala. 

24Amu na Ƒarao ɔ́lɔ Mose na ɔsu-nwu ɔnini, “Biteesie bitákpa Unwoti na bitiku 
bina beleku ku bebi muedi ƒaa, nsu bɛda bina bebuo lidu ƒui binyene kama.” 

25Amu na Mose údie kenye ɔnini, “Amu adubɔwia akpala ete-bu ku ani na 
bɔdubɔkyula bute Unwoti Katɔti lɛnɔ ete-bu. 

26Oowo ɔlɛka buti bula bebuo lɛnɔ bɔda. Na ɔdi ɔgbanvuo ulébu kama. Bebuo 
bammɔ badi na bɔdubuti bɔbla akpala. Na si búteduo tɔ mmɔ ni, buláti bani 
madia akpala ammɔ bɔbla bute bula Unwoti Katɔti.” 

27Nsu ɔmɛni kama Unwoti ɔ́ya na Ƒarao kayi kásɔ káyu ɔkplu na útete kuƒi na 
Israelƒuɔ batɔlɔ. 

28Anwuɔsu Ƒarao ɔ́bɔku Mose ɔnini, “Gyu tɔlɔ-mi anumi! Na nsɔ naaayɔ ka lɛsɔ 
lɛnu-ɔ kudii. Si lɛ́sɔ lɛ́nu-ɔ, adubukpi.” 

29Amu na Mose ɔ́su Ƒarao ɔnini, “Línu, ɔdubuse kalɛ kani na ásu, nsɔ lɛɛɛdubo-ɔ 
bɔnu kudii.” 

Israelƒuɔ Bɔlɛ 11 

Mose Ɔ́su Ka Bebi Bedeedi Badubukpi 
1Amu na Unwoti ɔ́su Mose ɔnini, “Ndubo Ƒarao ku Egyipteƒuɔ kɔtu kɔkladi bɔni. 
Na ɔmmɔ kama ni, ɔdubɔya na Israelƒuɔ batɔlɔ, na ɔdubo-mii bɔbɔku muedi. 

2Anwuɔsu kɔ lɛsa na asu Israelƒuɔ ƒui ka bevele sika ɔƒualadi ku ugyiedi basiku 
bana liku bekyuli kudɔ.” 

3Ɔsika Unwoti ɔ́ya na Egyipteƒuɔ beeti ɔbu teete Israelƒuɔ geen. Na sɔsɔ ni, Ƒarao 
benengu ku Egyipteƒuɔ ƒui baanu Mose ka ɔdi ukyuli ɔni náƒɔ kuye geen. 

4Amu na Mose útásu Ƒarao ɔnini, “Lɛni na Unwoti ɔɔsu ɔnii, ‘Ɔmwi usien 
lɛdibantɛ ni, ndubɔvi Egyipte kalɔ ƒui lɛlɔ. 

5Na ndubɔya na ukyuli biala ubi udeedi ɔni na ɔ́wɔ ukpi, ɔ́si Ƒarao ubidi udeedi 
ɔni nlie-nwu lɛgaboku lɛlɔ, úti útédu ulekubi kabla ɔblane ɔni nƒa lɛtabi kukɔ lɛlɔ, 
ku bebi bedeedi bani na bina bebuo báwɔ lɛnɔ ƒui lɛlɔ. 

6Na kɔvanu kɔni udu nátalɛ tɔ dii na Egyipte na kɔsɔ kɔɔɔdubo bɔlɛ kudii lɛnɔ 
kɔdubɔlɛ limeyi lɛmmɔ. 

7Nsu Israelƒuɔ keliekɔ aka ni, akpewe ina unwi muedi ulébo kudu na ukyuli iye 
ebuo ɔdi ɔsu.’ Na mmɔ na adubo bɔnu bɔti ka ami ɔni ndi Unwoti mɔɔkya 
kavumana Egyipteƒuɔ ku Israelƒuɔ ntɛ. 

8Ƒula benengu ƒui badubɔlɛ akɔnkɔ na mina anumi na beteevele-mi banii, ‘Awɔ 
ku bani ƒui nsiaku-ɔ kama biteesie.’ Na ɔmmɔ kama ni, ndubɔtɔlɔ.” Amu na Mose 
ɔ́tɔlɔ Ƒarao anumi ku kɔnyi. 

9Nsu Unwoti ɔ́su Mose úse ɔnini, “Ƒarao ɔdubo buni na ulénu ƒula litemi na ɔmmɔ 
ndubo bɔya na mina akɔla budie taatina akɔ katɔ ebu na Egyipte.” 

10Na Mose ku Aaron bábla akɔla budie taatina lidu lidu amɛni na Ƒarao anumi, 
nsu Unwoti ɔ́ya na Ƒarao kayi kayu ɔkplu na útete kuƒi na Israelƒuɔ batɔlɔ. 

Israelƒuɔ Bɔlɛ 12 

Kukpi Lili Bɔvia Limeyi 
1Amu na Unwoti ɔ́su Mose ku Aaron na Egyipte ɔnini, 

2“Kɔbuli kɔni kemmo bɛkya mɛni ndi kɔbuli kudeedi na lɛkwa lɛmɛni kemmo 
ute-mii. 

3Anwuɔsu bibo ɔda ɔmɛni bite Israelƒuɔ ƒui ka ni, kɔbuli kɔmɛni limeyi leevudi 
lɛlɔ ni, ɔnana biala ɔwia koƒonubi iye ese ubi use ute nwuna kaduli bekyuli. 

4Na si kaduli kadi bekyuli bánu ka beeemomo na balakana ebuo unwi bɔkun ni, 
kaduli kammɔ ku bana liku bekyuli bakana bele ebuo unwi na badu bakun. Nsu 
bele ebuo ɔmmɔ na ɔdi biala kaduli bekyuli bumomo kenye kalɛ na ɔdi biala 
wakana bɔkun bɔwɔlɔ. 

5Nsu kaduli biala bekyuli bebo kuƒi ka beti koƒonubi kɔgyani iye ketukpa kani 
náƒɔ lɛkwa linwi. 

6“Na bitaanu-ma lɛlɔ kaduɛ útédu kɔbuli limeyi leevu-linedi lɛlɔ useyi uwi asa na 
ɔdi biala ɔdu nwuna ebuo. 

7Na biti bebuo bammɔ ubugya bɛkuna biwi bina kɔyakun ligyii lɛtɔdi ku amadɔ 
lɛdi lɛlɔ na kesii kani na bɛdubo lɛna lɛmmɔ bɔkun mmɔ. 

8Na usien ɔmmɔ ni, ukyuli biala uƒi nwuna lɛna na ɔkun-ni ku evete ani mbo ɔdu 
ku bodobodo ɔni kemmo na bɔnyii buuubo. 

9Nsu ukyuli biala uteƒulo lɛna lɛmmɔ lɛdi iye ɔkun lɛna lɛmmɔ ɔwɔdi, mmomu 
biƒi-ni ku lili ku lɛgba ku aƒɔla ammɔ ƒui na bɛkun. 

10Na bɛnu ka lɛna lɛmmɔ lɛdi lítebu asa na kadi kégye. Na si ɔdi úbu ni, na 
bɛkyula-ni ɔtanta ɔmmɔ. 

11“Na bɛda lɛlɔ asa bise kalɔ ku bɔdi, na bɛkya bina lɛwu ku agbanvuo na bɛwia 
bina ugyii ɔdadi bɛda. Na ɔlɛka bɛdi adila ammɔ pla pla. Ɔsika usien ɔmmɔ ɔdi 
Unwoti Kukpi Lili Bɔvia Limeyi. 

12“Ɔsika usien ɔmmɔ ami Unwoti ndubo bɔvi Egyipte kalɔ ƒui lɛlɔ na lɛdu ubi 
udeedi biala na bekyuli ku bebuo ƒui báwɔ. Na ndubɔni Egyipteƒuɔ baƒiɔ ƒui kɔtu. 
Ami Unwoti mɔɔsu. 

13Na uwi ɔni mɔɔní Egyipteƒuɔ kɔtu ni, ubugya ɔni bɛ́kuna bíwi bina kɔyakun 
ndubɔbla bina likposela ka amii nlie mmɔ. Na si lɛ́nu ubugya ɔmmɔ ni, ndububo 
lɛvi-mii lɛlɔ, na naaabla-mii lɛla lɛdi. 

14“Bidie limeyi lɛmɛni bise bitaadi uwi ƒui amii ku bina kaba kemmo bebi ƒui, 
ɔsika ɔdi lɛla bonwu lɛni na ami Unwoti lɛ́bla líte-mii. 

15Biti emeyi maatɛ bɛdi bodobodo ɔni kemmo na bátakya bɔnyii. Na emeyi 
maatɛ ammɔ limeyi lideedi ni, ukyuli biala na ubo bɔnyii na nwuna kaduli ubo-
nwu uwiakun. Na Ukyuli biala madi bodobodo ɔni kemmo na bákya bɔnyii emeyi 
maatɛ ammɔ kemmo ni, ndubɔda-nwu lidie mina bekyuli akɔ. 

16Na limeyi lideedi ku maatɛdi ni, bɛsa bɔsa kedee na mina lɛnyi lɛlɔ. Na ukyuli 
biala utabla kabla kadi emeyi ammɔ kemmo. Nsu bibo kuƒi ka bɛnwa adila bɛdi. 
Ɔmɛni kani na ɔlɛka bɛbla. 

17“Bɛdi Bodobodo Ɔni Néteƒu Limeyi lɛmmɔ, ɔsika limeyi lɛmmɔ lɛlɔ geen na 
lídie-mii lɛ́lɛku Egyipte kalɔ lɛlɔ na bina adua adua ammɔ kenye. Bɛlɛ limeyi 
lɛmɛni ugyii na bitaadi-ni amii ku bina kaba kaba bekyuli úsela uwi ƒui. 

18Bɛdi limeyi lɛmɛni úti ɔ́si kɔbuli kudeedi limeyi leevu-linedi useyi lɛlɔ úti útédu 
limeyi aavlanyɔ-unwi useyi. Na ɔdi utadi bodobodo ɔni kemmo na bɔnyii bɔkya 
na emeyi ammɔ kemmo. 

19Na emeyi maatɛ ammɔ kemmo ɔdi uteti bɔnyii bɔdi utese nwuna kaduli. Na si 
Israelni iye ɔƒɔ ɔdi ɔ́di bodobodo ɔni bakya bɔnyii ni, ndubɔda-nwu lidie mina 
bekyuli akɔ. 

20Bitadi lɛla biala kemmo na bákya bɔnyii. Bodobodo ɔni néteƒu kani na ɔlɛka 
bɛdi na kesi kesii na bɛdubɔkya na emeyi bɔdi bɔmmɔ kemmo.” 

Kukpi Lili Bɔvia Limeyi Lideedi 
21Amu na Mose ɔ́lɔ Israelƒuɔ benengu ƒui ɔ́sala na ɔ́su-ma ɔnini, “Bisie na ɔdi biala 
utáwia koƒonubi iye esebi na ɔdu, na ɔdi biala kaduli bekyuli beti ebuo ɔmmɔ 
badi Kukpi Lili Bɔvia Limeyi. 

22Na si bɛ́du bebuo bammɔ ni, na biti bebuo bammɔ ubugya biwi ɔɔƒɛɛ ɔdi 
kemmo. Na bɛwia libu lɛni baalɔ hisope na biti bitákya ubugya ɔmmɔ kemmo na 
bɛkuna biwi kɔyaku ligyii lɛmmɔ eli ku amadɔ. Na ukyuli biala utalɛ keyi úti 
útédu ka kadi kégye. 

23Kalɛ na si uwi ɔni na Unwoti úbo ɔɔví Egyipte kalɔ lɛlɔ kalɛ na ɔdu bebi bammɔ 
na ɔ́nu ubugya ɔmmɔ na ligyii lɛlɔ ni, na uláya na nwuna ɔtu ɔni mɔɔdú bekyuli 
bammɔ weduo bina kɔduli na ɔdu-mii. 

24“Na bɛnu ka amii ku bina bebi bɛ́di ɔda bubo bɔmɛni lɛlɔ uwi ƒui. 

25Na si bítéduo kalɔ kani na Unwoti ɔ́su úse ka wete-mii kemmo ni, na bitaadi 
ɔdi limeyi lɛmɛni. 

26Na si bina bebi báta bákɔ na béye-mii banii, ‘Limeyi lɛmani udu bɔdi na bɔdi 
mɛni?’ ni, 

27na bɛsu-ma bɛnini, ‘Unwoti Kukpi Lili Bɔvia Lɛkpa na bɔdi, ɔsika limeyi lɛmmɔ 
Unwoti ɔ́via Israelƒuɔ kɔduli na Egyipte kalɔ lɛlɔ na ɔ́du Egyipteƒuɔ, nsu útadu 
Israelni ɔdi ina unwi muedi.’ ” Amu ka Mose ɔ́su-ma ala amɛni ɔ́wɔlɔ ni, Israelƒuɔ 
benengu bammɔ bálɛ akɔnkɔ na bémwi Unwoti. 

28Amu na bátɔlɔ bésie bana kɔduli na bátábla lɛla lɛni na Mose ku Aaron básu-
ma aani kalɛ na Unwoti úbo-ma ɔda. 

Egyipte Bebi Bedeedi Békpi 
29Usien ɔmmɔ lɛdibantɛ kani na Unwoti ɔ́du Egyipteƒuɔ bebi bananabi bedeedi 
ƒui. Ɔ́du-ma ɔ́siku Ƒarao ubidi udeedi ɔni muulie-nwu kelekɔ úti útédu ukyuli ɔni 
ntɛ aban ɔtɔ ubidi lɛlɔ. Na ɔ́du bebuo bebi bedeedi bani na báwɔ ƒui lɛnɔ. 

30Na ka Ƒarao ku nwuna benengu ku Egyipteƒuɔ bekyuli békeyi lɛlɔ bágyinya 
usien ɔmmɔ ni, ukyuli biala úse kalɔ uuwulo. Ɔsika Egyipte kaduli biala kemmo 
ni, ukpine ɔtɛ. 

31Na usien ɔmmɔ Ƒarao ɔ́ya na bálɔ Mose ku Aaron béte-nwu. Na ɔ́su-ma ɔnini, 
“Bɛgyu bɛtɔlɔ, amii ku bina Israelƒuɔ ƒui! Na naaawia-mi na mina kalɔ lɛlɔ. 
Biteesie na Bitákpa Unwoti aani kalɛ na bívele-mi ulu. 

32Na biti bina baƒonu ku bese ku ɔmantɛ bakɔ na bɛtɔlɔ. Na bivele Unwoti kusɛ 
kusɛ bite-mi asa na bɛtɔlɔ.” 

33Amu na Egyipteƒuɔ bénye Israelƒuɔ lɛlɔ ka bababla na bagyu batɔlɔ. Na basu-
ma banii, “Si bítatɔlɔ pla bula ƒui bɔdubo bukpi.” 

34Anwuɔsu Israelƒuɔ béti bana bodobodo ɔni nátasa tɔ bɔnwu na bátakya tɔ 
bɔnyii nwuna kemmo bébi-nwu ala bákya bodobodo akyami ammɔ kemmo na 
béti bákya ala akɔ baƒala bana amangba. 

35Na Israelƒuɔ bábla lɛla biala siin aani kalɛ na Mose úbo-ma ɔda. Na bévele 
Egyipteƒuɔ na béte-ma sika ugyiedi ku ɔƒualadi, na bévele-ma adi lɛnɔ. 

36Na Unwoti ɔ́ya na Egyipteƒuɔ ƒui beeti ɔbu teete Israelƒuɔ kaduɛ. Na ɔmɛni ɔsu 
ala ani béye-ma ni, béte-ma. Na ulu ɔmɛni lɛlɔ na Israelƒuɔ béti bákɛ akɛla pii 
básiku Egyipteƒuɔ kudɔ na béti-nya bátɔlɔku. 

Israelƒuɔ Bálɛ Egyipte Kalɔ Lɛlɔ Bátɔlɔ 
37Israelƒuɔ bésie lɛgba ulu bási Rameses bétédu Sukot. Na banana bani nkɛ ulu 
ɔmmɔ bésela babla mpim eti leevu-inyɔ (600,000). Ɔni na beleku ku banamu 
bɔka buuubunku. 

38Na bekyuli bamba pii lɛnɔ bebunku-ma akɔ. Na bakɛ bada baƒonu ku bese ku 
ɔmantɛ bakɔ pii lɛnɔ. 

39Ka bɔbɔku na bábɔku-ma bálɛku Egyipte kalɔ lɛlɔ ɔsu ni, bátakɛ kɔnu na banwa 
adila adi bada. Mmomu bodobodo ɔni básiku Egyipte na bɔnyii buuubo-nwu 
kemmo mmɔ na béti béƒi bodobodo wɛlɛ wɛlɛ ɔdi. 

40Uwi ɔni na Israelƒuɔ béti bélie Egyipte kalɔ lɛlɔ ƒui ɔdi akwa eti maane ku 
avlaatɛ (430). 

41Na lɛkwa eti maane ku avlaatɛdi lɛlɔ pɛpɛɛpɛ ni, Unwoti ɔ́ya na Israel kaba 
bekyuli bammɔ ƒui bálɛ Egyipte kalɔ lɛlɔ. 

42Ka Unwoti úlie usien umodi ɔmmɔ na ɔ́nu ka nwuna bekyuli bálɛ Egyipte kalɔ 
lɛlɔ ɔsu ni, úbo Israelƒuɔ ɔda ka bese limeyi lɛmmɔ likpo na beteelie teegye kadi. 

Ɔda Bubo Na Kukpi Lili Bɔvia Lɛlɔ 
43Amu na Unwoti ɔ́su Mose ku Aaron ɔnini, “Ɔda ɔmɛni na muubó-mii na Kukpi 
Lili Bɔvia lɛlɔ. Ukyuli biala na ɔɔɔdi Israelni utadi Kukpi Lili Bɔvia adila ammɔ 
adi. 

44Nsu ukyuli uyedi ɔni na ɔkya-mii akɔ si úkulo nwuna lego ni, ubo kuƒi ka ɔdi 
adila ammɔ adi. 

45Nsu bekyuli bani na bélie-mii akɔ uwi klukwii ɔdi kani iye buti na béti-nwu ka 
ɔbla kabla na baƒɔ-nwu kayu na unwini ɔtɔlɔ ni, utadi adila ammɔ adi. 

46“Na Kukpi Lili Bɔvia adila ani na ukyuli biala ɔ́nwa ni, ɔnu ka ɔ́di-nya na nwuna 
kaduli kani. Ɔdi utabwɛ likubi linwi muedi. 

47Anwuɔsu ɔlɛka Israelƒuɔ ƒui bitaadi limeyi lɛmɛni. 

48“Nsu bɛnu ka ukyuli biala na útekulo lego útadi adila ammɔ adi. Na si baƒɔ bani 
nkya-mii akɔ ɔdi ɔɔwia ka ɔdi Kukpi Lili Bɔvia limeyi lɛmmɔ na uti ɔkɔliku 
Unwoti lɛnyi katɔ ni, ɔlɛka ɔka nwuna bebi bananabi ƒui ago bukulo. Na ɔmmɔ 
kama ukyuli ɔmmɔ unwini Israelni na ɔkana na ɔdi limeyi lɛmmɔ lɛdi. 

49Na ɔda bubo bɔmɛni buse bute Israelni biala ku bani naaadi Israelƒuɔ na bákya-
mii akɔ.” 

50Na Israelƒuɔ bábla básia ɔda ɔni na Mose ku Aaron bébo-ma mmɔ lɛlɔ. 

51Na limeyi lɛmmɔ Unwoti ɔ́da Israelƒuɔ ƒui údie Egyipte na bana adua adua 
kenye. 

Israelƒuɔ Bɔlɛ 13 

Bidie Ubi Udeedi Biala Sɛsɛɛ Bise Katɔti 
1Amu na Unwoti ɔ́su Mose ɔnini, 

2“Die ubi ɔnanabi udeedi biala se-mi. Ɔsika Israelni kɔwɔ kudeedi ku bana bebuo 
ƒui kɔwɔ kudeedi kɔdi mina ɔdi. Na abla-ma sɛsɛɛ ete-mi.” 

Bodobodo Ɔni Néteƒu Limeyi Bɔdi 

3Amu na Mose ɔ́su Israelƒuɔ bammɔ ɔnini, “Bise limeyi lɛmɛni likpo. Ɔsika lɛdi 
limeyi lɛni na bɛ́lɛ Egyipte kalɔ lɛlɔ na kesii kani na bɛ́kya bítaabla-ma kabla. Na 
ɔkɛnku Unwoti ɔyikun kabla kani na údie nwuna ɔyikun ɔ́bla ɔsu na ɔ́kpanku-
mii ɔ́lɛku mmɔ. Anwuɔsu ukyuli biala utadi bodobodo ɔni na bɔnyii bɔkya-nwu 
kemmo limeyi lɛmmɔ lɛlɔ. 

4Ɔmwi, na Abib kɔbuli kɔmɛni kemmo ni, bɛdubɔlɛ Egyipte kalɔ lɛlɔ. 

5Na si Unwoti úti-mii úduoku Kanaanƒuɔ ku Hetiƒuɔ ku Amoriƒuɔ ku Hewiƒuɔ ku 
Yebusiƒuɔ kalɔ kamɛni kemmo ni, na bɛsia anu na bitaadi limeyi lɛmɛni na kɔbuli 
kɔmɛni kemmo. Kalɔ kamɛni na úse kenye úse úte bina bati kuuku ka kana 
egyiibi ntu bɔɔyu emini aani uwɔ na kana lɛlɔ bebuo baayu anyi ntu pii na aka 
na ɔdubuti ute-mii na kenwini bina kadikɔ. 

6Na bitadi bodobodo ɔni na bɔnyii bɔkya-nwu kemmo emeyi maatɛ. Na limeyi 
maatɛdi lɛmmɔ lɛlɔ ni, na bɛdi limeyi lɛmmɔ biti bɛkɔliku Unwoti lɛnyi katɔ. 

7Bɛdi bodobodo ɔni néteƒu emeyi maatɛ ammɔ kemmo. Na bɛnu ka lɛla biala 
kemmo na bɔnyii bɔkya ni, bídie-ni na bina akɔ ku bina amadɔ ƒui. 

8“Na limeyi bɔdi bɔmmɔ lɛlɔ ni, su ƒ'ubidi anini, ‘Ɔkɛnku lɛla lɛni na mina Unwoti 
ɔ́bla úte-mi ɔni na lɛ́lɛ Egyipte kalɔ lɛlɔ ɔsu na mɔɔbla ɔmɛni.’ 

9Si bɛɛsia limeyi lɛmɛni anu taadi-ni ni, ɔdubunwini aani likposela ɔsia-mii kɔnu 
iye atɛntɛ ka ɔdi ka Unwoti ɔda bubo bɔsia-mii enyekuli lɛlɔ uwi ndi uwi. Ɔsika 
Unwoti ɔkɛnku nwuna kɔnu ɔyikun lɛlɔ na udie-mii ɔ́lɛku Egyipte kalɔ lɛlɔ. 

10Na bɛnu ka bɛɛdi limeyi lɛmɛni na nina uwi lɛlɔ lɛkwa biala kemmo. 

11“Si Unwoti úti-mii úduoku Kanaanƒuɔ kalɔ kani na úse kenye úte amii ku bina 
bati kuuku ka weti wete-mii kemmo ni, 

12na bɛnu ka bíti bina bebi bedeedi bani ndi bananabi ku bebuo bagyani bebi 
bedeedi bíte-nwu, ɔsika bana ƒui badi Unwoti badi. 

13Na ebuo ala utine ubi udeedi ɔgyani ni, ti koƒonu ubi ɔgyani ɔkɔdi ƒɔ-nwu lili 
kayu na edie-nwu ngba. Si ɔɔɔdi lɛni ni, ɔdi na aƒɛ-nwu limɔ. Na bebi bananabi 
bedeedi lɛnɔ ni, ɔlɛka eti koƒonu kɔkɔdi kɔgyani aƒɔ-nwu lili kayu na edie-nwu 
ngba. 

14“Na si ƒ'ubidi ɔnanabi úye-ɔ limeyi lɛdi ɔnini, ‘Lɛla lɛmɛni kalɔ ndi bi’ ni, na asu-
nwu anii, ‘Ɔkɛnku Katɔti kɔnu ɔyikun ablala ɔsu na údie-bu ɔ́lɛku bekyuli bamba 
kabla bɔbla kalɔ na Egyipte kalɔ lɛlɔ.’ 

15Na bɛsu-ma bɛnii, ‘Uwi ɔni na Ɔga Ƒarao ɔ́yu kayi ɔkplu na ɔnii ulatuna na 
Israelƒuɔ batɔlɔ ni, Unwoti ɔ́du ɔnanabi udeedi ku ebuo ubi ɔgyani udeedi biala 
na báwɔ na Egyipte kalɔ lɛlɔ. Ɔmɛni ɔsu na buuti bula bebuo bebi bagyani 
bedeedi taakpa teete Unwoti. Na buuti baƒonu bagyani bakɔdi taaƒɔ́ bula bebi 
bananabi bedeedi lili kayu teedie-ma ngba.’ 

16Na ɔmɛni ɔdubɔbla likposela ɔsia-mii kɔnu ku atɛntɛ ka Unwoti ɔkɛnku nwuna 
kɔnu ɔyikun lɛlɔ údie-bu ɔ́lɛku Egyipte kalɔ lɛlɔ.” 

Israelƒuɔ Ɛpugyie Bɔvia 
17Uwi ɔni na Ƒarao úte kuƒi ka Israelƒuɔ batɔlɔ ni, Katɔti úteti-ma útasiaku 
Ƒilistiƒuɔ kalɔ kemmo, ina ka mmɔ ulu use klukwii. Mmomu bɔsu na Katɔti ɔ́su 
ɔnini, “Si bekyuli bamɛni bátásiaku kekpo kadi ni, badubo kasusu bɔvumana ka 
benwini besie Egyipte kalɔ lɛlɔ.” 

18Anwuɔsu Katɔti ɔ́tɔnku-ma na bénwini bátásia ketele ulu ɔni ntɛ úsie Ɛpugyie 
mmɔ lɛlɔ. Na Israelƒuɔ báda lɛlɔ aani bekpone kalɛ asa na bálɛ Egyipte kalɔ lɛlɔ. 

19Na uwi ɔni na Israelƒuɔ bésela ni, Mose úti Yoseƒ ekubi ɔ́da. Yoseƒ ɔ́ɔya na 
Israelƒuɔ bése-nwu kenye lɛni, ɔsika ɔ́ɔsu-ma kukuuku ɔnini, “Katɔti ɔdubo-mii 
kebunku kadi bute uwi ɔdi kemmo. Anwuɔsu si úbo úte lɛni ni, na biti mina ekubi 
bɛtɔlɔku si bɛɛtɔlɔ.” 

20Na ka Israelƒuɔ bátɔlɔ Sukot ni, bátálɛlɛ na Etam ketele kudɔ. 

21Si bakɛ ɔƒiiwi ni, Unwoti ɔɔtɔ-ma anumi aani liƒlukutu lɛkpa bonwu lɛdi. Lɛni 
kani na ɔɔtɔ-ma anumi usien lɛnɔ aani lɛgyavonku bonwu na uute-ma bukeye 
kalɛ na bakana na besie usien ku ɔƒɛ. 

22Na usien ku ɔƒɛ biala ni, liƒlukutu iye lɛgyavonku bonwu lɛmmɔ lɛɛtɔ-ma 
anumi. 

Israelƒuɔ Bɔlɛ 14 

Israelƒuɔ Bávia Ɛpugyie 
1Amu na Unwoti ɔ́su Mose ɔnini, 

2“Kɔ lɛsa, na asu Israelƒuɔ na benwini kama beteesie batáwia keliekɔ na Pi-
Hahirot, na Migdol ku Ɛpu ntɛ. Na basɔ bakya Ɛpu ɔmmɔ kudɔ, na Baal-Seƒon 
ɔƒɛnyi kakɛ. 

3Mmɔ ni, Ƒarao ɔdubuti kasusu ɔnini, ‘Ngyi ka Israelƒuɔ bétéƒu bakya ketele 
kammɔ kemmo baaví susuusu na balati bana kasiakɔ.’ 

4Na ami Unwoti ndubɔya na Ƒarao kayi kayu ɔkplu, na lɛya na ɔbi ɔsiaku-ma. Na 
ndubɔdi Ƒarao ku nwuna bekpone lɛlɔ. Na mmɔ na Egyipteƒuɔ badubɔnu ka ami 
ndi Unwoti.” Na bábla básiaku lɛni kani. 

5Amu ka básu Ƒarao ka Israelƒuɔ békeli bátɔlɔ ni, anwu ku nwuna benengu 
bávumana kasusu na béye lɛlɔ banini, “Bi adɔlɔla adi na bɔ́bla mɛni? Bɔ́ya na 
Israelƒuɔ békeli bátɔlɔ. Na ɔma bene nsɔ ndubɔbla kabla bete-bu?” 

6Amu na Ƒarao úti nwuna bapɔnkɔ kɛɛkɛ na úbo nwuna bekpone ɔda ka baklibi 
lɛlɔ. 

7Amu na úti bapɔnkɔ kɛɛkɛ eti leevu-anyɔ (600) lɛni nkya-nwu kudɔ ku kɛɛkɛ 
lɛbambadi lɛni nkya Egyipte kalɔ lɛlɔ ku bana bekpone bani ngyi bukpo geen 
ɔ́da. 

8Na Unwoti ɔ́ya na Ƒarao kayi káyu ɔkplu na báta banii batábi basiaku Israelƒuɔ 
bani náta báyu ulu bésela ku kayi buse. 

9Na Egyipte bekpone ƒui ku bana bapɔnkɔ ku bana bapɔnkɔ kɛɛkɛ ƒui ku bana 
bakane báta na bábi básiaku Israelƒuɔ bamɛni. Na sɔsɔ ni, bátánu-ma na Ɛpugyie 
kudɔ na Pi-Hahirot, na Baal-Seƒon ɔƒɛnyi, ka bewi mmɔ. 

10Amu ka Israelƒuɔ bánu bémene ka Ƒarao ku nwuna bekpone basia-ma kama 
badubo ni, liƒu libendi lɛ́da-ma. Na bése kalɔ baava taakpali Unwoti ka 
ubebunku-ma. 

11Amu na béye Mose banini, “Bɔkɛ na bɔɔɔdubo bɔkɛ kesii kani na bava-bu na 
Egyipte ɔsu na ákpanku-bu éboku ketele kemmo mɛni anii bubekpi? 

12Bútasu-ɔ na Egyipte ƒui bɔnini, ‘Nyonu-bu kpoo na bunye butaabla kabla teete 
Egyipteƒuɔ’? Ɔdia-bu ka bunye butaabla kabla teete-ma utulo ka bubekpi na 
ketele kemmo mɛni!” 

13Amu na Mose ɔ́su Israelƒuɔ bammɔ ɔnini, “Liƒu litada-mii. Binye kpakplaa na 
bɛdubɔnu kalɛ na Unwoti ɔdubukpo ute-mii ɔmwi kadi. Na mɔɔsu-mii ka 
Egyipteƒuɔ bani na bɛɛnu ɔmwi mɛni ni, bɛsɔ bɛɛɛdubo-ma bɔnu kudii. 

14Unwoti ɔdubo bukpo bute-mii, amii ɔdi kani ndi ka binye kpoo bitaanu.” 

15Amu na Unwoti úye Mose ɔnini, “Bi ɔsu na bɛɛva taakpali-mi? Su Israelƒuɔ 
bammɔ na batɔ bana anumi. 

16Talaku ƒula ugyii ɔdadi ɔmmɔ katɔ na enene kɔnu atina Ɛpugyie ɔmmɔ na ntu 
bɔmmɔ bɔbwɛ kemmo inyɔ na Israelƒuɔ basia ɛpu ɔmmɔ kemmo balɛ kalɔ 
kakwiidi lɛlɔ. 

17Na ndubɔya na Egyipteƒuɔ bammɔ kayi kayu ɔkplu na basia-ma kama lɛni kani. 
Na ɔkɛnku Ƒarao ku nwuna bekpone bammɔ ku bapɔnkɔ kɛɛkɛ ku bapɔnkɔ 
beliene bammɔ ƒui lɛlɔ ɔsu na mina lɛnyi likeye. 

18Na si lɛ́di Ƒarao ku nwuna bapɔnkɔ kɛɛkɛ bakane ku bapɔnkɔ beliene bammɔ 
lɛlɔ lɛni na mina lɛnyi líkeye ni, na Egyipteƒuɔ banu bati ka ami ndi Unwoti.” 

19Amu na Katɔti ɔtu ɔni ntɔnku Israelƒuɔ únwini útákpɛ-ma kama. Na liƒlukutu 
lɛni ntɔ-ma anumi lɛnɔ línwini lítákpɛ-ma kama 

20na lɛ́kya Egyipteƒuɔ bekpone ku Israelƒuɔ ntɛ. Na usien umodi ɔmmɔ ni, 
liƒlukutu lɛmmɔ lɛ́ya na lɛdisa líduo kakɛ kadi na kakɛ kadi lɛnɔ bukeye bɔkya 
mmɔ, na ɔdi utakana ɔkpanadi kudɔ bɔkpɛ bude usien ɔmmɔ ƒui kemmo. 

21Amu na Mose únene nwuna ugyii ɔdadi ɔmmɔ ɔ́tina Ɛpugyie ɔmmɔ, na Unwoti 
ɔ́ya na ɔƒɛƒɛɛ bonwu ɔdi úkpo ɔ́si ɔƒɛ katukɔ kakɛ na ɔƒɛƒɛɛ ɔmɛni údi ɛpu ntu 
bɔmɛni úsienku kama na ɔ́ya na kalɔ kakwiidi kálɛ. Ntu bɔmmɔ búle lɛlɔ kemmo 
inyɔ, 

22na Israelƒuɔ bésie bávia ɛpu ɔmmɔ kemmo kalɔ kakwiidi lɛlɔ. Na ntu bɔmmɔ 
bɔ́bla awodu bonwu bɔ́kya-ma kɔmii ku kɔdianu. 

23Na Egyipteƒuɔ ku bana bapɔnkɔ ku bana bapɔnkɔ kɛɛkɛ ku bana bakane bábi 
básiaku-ma na béduo Ɛpugyie ɔmmɔ kemmo. 

24Na asa kadi keteegye ni, Unwoti ɔ́nu Egyipteƒuɔ bekpone bamɛni úmene ɔ́siku 
nwuna lɛgyavonku ku liƒlukutu bonwu lɛmmɔ kemmo na ɔ́ya na béƒu bábla 
susuusu. 

25Na ɔ́ya na bana bapɔnkɔ kɛɛkɛ lɛmmɔ lɛgba lɛ́ƒɛ na lɛsɔ liládia bɔni. Amu na 
Egyipteƒuɔ básu lɛlɔ banii, “Unwoti ɔkya uukpóku-bu teete Israelƒuɔ, anwuɔsu 
bɛya na bɔda-ma bɔnyonu na bɔtɔlɔ-ma kudɔ.” 

26Amu na Unwoti ɔ́su Mose ɔnini, “Nene kɔnu tina ɛpu ɔmmɔ na ntu bɔmmɔ 
bɔbwɛ bubebi Egyipteƒuɔ ku bana kɛɛkɛ ku bana bakane ƒui lɛlɔ.” 

27Anwuɔsu Mose únene nwuna kɔnu ɔ́tina ɛpu ɔmmɔ, na asa kadi keteegye ni, 
ntu bɔmmɔ bɔ́sɔ bɔ́sala lɛlɔ na bɔ́gbala Egyipteƒuɔ bammɔ ɔ́sɔku úwi ɛpu ɔmmɔ 
kemmo ina ka báyɔ ka nka bekeli. 

28Na ntu bɔmmɔ bɔ́nyina Ƒarao bekpone bani nábi basiaku Israelƒuɔ bɔ́kya ɛpu 
ɔmmɔ kemmo ku bana kɛɛkɛ ku bana bakane, na ina unwi útakɛ ngba. 

29Nsu Israelƒuɔ bésie bávi ɛpu ɔmmɔ kemmo kalɔ kakwiidi lɛlɔ, na ntu bɔmmɔ 
bunye aani awodu na bana kɔmii ku kɔdianu kakɛ ƒui. 

30Na limeyi lɛmmɔ Unwoti úkpo ɔ́ƒɔ Israelƒuɔ ɔ́lɛku Egyipteƒuɔ enu kemmo. Na 
Israelƒuɔ bánu kalɛ Egyipteƒuɔ bamɛni békpi bewi ɛpu kɔtu. 

31Amu ka bánu kalɛ na Unwoti údie nwuna ɔyikun keyi na Egyipteƒuɔ bamɛni 
lɛlɔ ni, báyia Unwoti na báƒɔ anwu ku Mose nwuna kabla ɔblane bádi na béti bana 
anu básia-ma lɛlɔ. 

Israelƒuɔ Bɔlɛ 15 

Mose Ku Miriam Kɔgya Kɔni Bátu 
1Amu na Mose ku Israelƒuɔ bátu ɔnu bémwi Unwoti banini, “Ndubɔtu ɔnu limwi 
Unwoti. Ɔsika Úkpo kekpo kebendi na ɔ́di lɛlɔ Na bapɔnkɔ ku bana bakane ƒui 
úbo-ma útákya ɛpu kemmo. 

2Unwoti ndi mina ɔyikun ɔni ɔsu na mɔɔtu kɔgya. Anwu nénwini mina ɔƒɔne. Na 
mina Katɔti na ndubumwi, Ɔdi mina Katɔti, mina bati kuuku Katɔti, na 
ndubɔkɔliku-nwu lɛnyi katɔ. 

3Unwoti ɔdi ukpone geen. Na nwuna lɛnyi ndi Unwoti. 

4Ƒarao bekpone ku bana kɛɛkɛ ƒui 

ɔ́nyina-ma ɔ́kya ɛpu kemmo. Ƒarao benengu batɔnkune ƒui bátɛ Ɛpugyie kalɔ. 

5Na ɛpu ligyu lɛmmɔ líbi-ma ala kpoo, na báyu bátátɛ-nwu kalɔ aani lɛtabi. 

6“Unwoti, ƒula kɔdianu kɔnu kɔɔtina lɛgadi ɔyikun. Unwoti, ƒula kɔdianu kɔnu 
nákɔ ukisine ɔmmɔ ɔ́bwɛ kpɛtɛ kpɛtɛ. 

7Na ƒula lɛgadi bubomo kenye na éti ébo bani mɔɔta teenye-ɔ lɛlɔ áƒiɛmi kalɔ. Na 
ka édie ƒula kɔnyi keyi ni, 

ɔ́kyula-ma aani kalɛ na alakpi aakywí. 

8Ƒula kɔnyi ɔƒɛƒɛɛ ɔni nálɛ-ɔ enwu kemmo 

ɔ́ya na ntu bɔmmɔ bɔ́sala lɛlɔ. Na ntu bɔni avlɔvɔ mɔɔkɔ́ mmɔ búnye kpakplaa 
aani awodu. Na ɛpu ntɛ ntu bɔmmɔ bɔ́kwii bɔ́bla kpakplaa. 

9“Ukisine ɔmmɔ ɔ́kun lɛmɛnɛ ɔnini, ‘Ndubɔbi bɔsiaku-ma na ntáka-ma lɛkya. Na 
liƒie-ma ala lɛƒɔ na lile-nya na lɛdi-nya kalɛ biala na mɔɔyɔ́. Ndubɔkpa mina kewii 
liti lɛyila-ma udu.’ 

10Nsu ka Unwoti ɔ́nya ɔ́nwuna kunwi pɛ kani na ɛpu ɔmmɔ úti Egyipteƒuɔ 
bammɔ ƒui. Na bányi ntu kemmo aani lɛbuala lɛni mbo unu. 

11“Unwoti, baƒiɔ bamani nse aani ƒula kalɛ? Ɔma nse aani awɔ kalɛ? Ƒula lɛgadi 
lise kedee, na liikeye ku liƒu na aabla ala ebendi ku akɔla ala budie taatina. 

12Énene ƒula kɔdianu na kalɔ kébweli-ma ƒui. 

13“Adubɔtɔnku ƒula bekyuli ka aayɔ́-ma uwi ndi uwi ɔsu. Ƒula bekyuli bani na 
ékpo áƒɔ. Na ɔkɛnku ƒula ɔyikun lɛlɔ ɔsu adubɔtɔnku-ma etéduoku ƒula kalɔ 
kedee kemmo. 

14Na kadi bekyuli badubunu na liƒu libendi lɛda-ma. Na liƒu ku lɛlɔ bɔtɔ bɔdubɔda 
Ƒilistiƒuɔ 

15Na Edomƒuɔ baga badubo bɔyia geen ku liƒu, na liƒu lɛmmɔ lɛya na lɛlɔ litaatɔ 
Moabƒuɔ batɔnkune kpakpaakpa. Na enu adubɔƒɛ Kanaanƒuɔ geen na bataayila. 

16Liƒu ku bɔyia geen ndubo bekyuli bamɛni bɔda. O, Unwoti, ɔkɛnku ƒula ɔyikun 
ɔsu ni, badubo bɔsinsi bunye aani lɛtakpɛ, úti útédu ka awɔ Unwoti ásia ávi, na 
ƒula bekyuli bani na édie adanku bávi bátɔlɔ. 

17Na adubɔkpanku-ma ebenyene kenyekɔ kadi. Kenyekɔ kani ndi ƒula kɔbi lɛlɔ, 
kesii kani na ábla na kadi ƒula kakyakɔ, na ásia mmɔ kɔnu ése kpakplaa. 

18Unwoti, awɔ kani ndubɔdi lɛga úsela uwi ƒui.” 

Miriam Údie Kɔgya Úte Unwoti 

19Israelƒuɔ bésie bávi ɛpu kalɔ aani kalɔ kakwiidi. Nsu uwi ɔni na Egyipteƒuɔ 
bapɔnkɔ kɛɛkɛ ku bana bapɔnkɔ ku bana bakane béduo ɛpu ɔmmɔ kemmo ni, 
Unwoti ɔ́sɔku ntu bɔmmɔ ɔ́sala na búti-ma. 

20Amu na Katɔti Kenye Udiene Miriam ɔni ndi Mose ɔnwani ulekubi úti nwuna 
kabontobi na Israel beleku básiaku-nwu, na ama lɛnɔ bada bana ɔdi na 
baakunku na baatɔ́. 

21Na kɔgya kɔni na Miriam údie ndi, “Bidie kɔgya bite Unwoti, ɔsika úkpo ɔ́di lɛlɔ 
geen. Bapɔnkɔ ku bana lɛlɔ beliene ƒui úbo-ma útákya ɛpu kemmo.” 

Mara Ku Elim Ketu 
22Amu na Mose ɔ́tɔnku Israel bekyuli bammɔ ɔsiku Ɛpugyie kɔtu mmɔ útédu 
ketele kani baalɔ banii Sur kemmo. Na bésie lɛgba emeyi atɛ sɔɔn na ketele 
kemmo. Nsu bátasiaku ntu bɔdi. 

23Amu na bétédu kesii kani baalɔ banii Mara, nsu ntu bɔni nkya mmɔ bubo ɔdu 
geen ɔni na bútadia-ma bɔni. Anwuɔsu básia-nwu lɛnyi banii Mara. Na nwuna 
kalɔ ndi ɔdu. 

24Amu na bekyuli básu Mose kalɛ na ntu bɔmmɔ buse. Na béwulo bákya-nwu 
banii, “Bi ntu bɔdubo bɔni ɔƒɛni?” 

25Amu na Mose úwulo ɔ́kpali Unwoti momoomo. Na Unwoti ɔ́tina-nwu ligyiiku 
lɛdi na úƒwimi ɔ́kya ntu bɔmmɔ kemmo. Na ntu bɔmmɔ bɔ́dia-ma bɔni. Mmɔ na 
Unwoti úbo-ma ɔda úti ɔ́kɔku-ma ɔ́nu. 

26Ɔnini, “Si biinú ami bina Unwoti Katɔti litemi na bɛɛbla ala ani nse siin na mina 
anumi na bɛɛdi mina ɔda bubo ƒui lɛlɔ kpakplaa ni, lɛɛɛdubo bɔya na lɛlɛ lidu 
lidu lɛni na lɛ́ya na líbo Egyipteƒuɔ lɛlɔ ɔdi ubo-mii lɛlɔ kudii. Ɔsika ami ndi bina 
Unwoti ɔni mɔɔbwi-mii lɛlɛ.” 

27Amu na bétédu Elim, kesii kani na abiɔ leevu-anyɔ adi akya na ebo liti ku 
aavlanyɔ adi énye. Na bábla keliekɔ na abiɔ ammɔ kudɔ. 

Israelƒuɔ Bɔlɛ 16 

Adila Ani Nási Katɔ 
1Amu na Israelƒuɔ bammɔ ƒui báta bási Elim na bétédu Sin ketele kemmo, na 
ketele kani nkya Elim ku Sinai ntɛ. Na ka bálɛ Egyipte kalɔ lɛlɔ ni, na ɔdi kɔbuli 
kunyɔdi limeyi leevu-lɛlɔndi lɛlɔ. 

2Na ketele kemmo mmɔ ni, bekyuli bammɔ ƒui bakya baadɔnku Mose ku Aaron 
banini, 

3“Si nka bɔdu mmomu na Unwoti ɔ́du-bu na Egyipte nka ɔdia-bu utulo ɔni na 
búbo bɔkya mɛni. Ɔsika na mmɔ ni, nka bɔɔnwá adila ani bɔɔyɔ́ na bɔɔdi kaduɛ. 
Nsu bíti-bu bíboku ketele kamɛni kemmo ka bise-bu kɔka bɛdu.” 

4Amu na Unwoti ɔ́su Mose ɔnini, “Ndubɔya na adila ataana taasi katɔ teete-mii 
aani ɔnantu. Na limeyi ndi limeyi ni, ya na bekyuli bammɔ balɛ na batála kalɛ 
kani medu-ma bɔdi limeyi kenye. Na ɔmɛni ndubuti bɔkɔku-ma bɔnu si badubo 
mina ɔda bubo lɛlɔ bɔdi. 

5Na limeyi lɛkundi lɛlɔ ni, ɔdi biala ɔla kalɛ ndubudu-nwu emeyi anyɔ.” 

6Anwuɔsu Mose ku Aaron básu Israelƒuɔ bammɔ ƒui banini, “Ɔmwi useyi ɔmɛni 
ni, bɛdubɔti ka Unwoti náda-mii údie Egyipte kalɔ lɛlɔ. 

7Na si údu ɔtanta ni, bɛdubɔnu Unwoti bukeye bonwu, ɔsika únu bina enyekpi 
ani ƒui bɛkya bɛɛsu teewi-nwu. Na bi ɔsu na abu na ɔlɛka biti kɔnyi bɛkya?” 

8Amu na Mose ɔ́sɔ ɔ́su-ma ɔnini, “Bɛdubɔti ka anwu ndi Unwoti si uwi ɔni na úte-
mii lɛna na bɛ́kun useyi, na úte-mii bodobodo ɔni ƒui na bɛɛwia na bɛ́di ɔtanta, 
ɔsika únu kalɛ na bíti kɔnyi kemmo bɛɛsu etemila teewi-nwu. Bi na abu bɔdi? 
Ɔɔɔdi abu na bɛɛdɔnku, mmomu Unwoti.” 

9Amu na Mose ɔ́su Aaron ɔnini, “Kɔ lɛsa te Israelƒuɔ ƒui anini, ‘Bibo bibenye 
Unwoti anumi, ɔsika únu kalɛ na bɛkya bɛɛdɔnku-nwu.’ ” 

10Uwi ɔni na Aaron ɔkya ɔɔtɛmi teete bekyuli bammɔ ni, bénwini anumi bátina 
ketele kammɔ. Mmɔ na Unwoti bukeye bonwu bɔ́bwɛ bɔ́lɛ kɔnakunwi na 
liƒlukutu kemmo. 

11Amu na Unwoti ɔ́su Mose ɔnini, 

12“Su Israelƒuɔ bammɔ anini, línu bana etemila ani bakya baasu teewi-mi. Ɔmmɔ 
ɔsu si úsela useyi uwi ni, badubɔkun lɛna. Na ɔtanta lɛnɔ badubɔkɛ bodobodo 
ɔni baawia badi. Mmɔ na badubɔnu bɔti ka ami Unwoti ndi bana Katɔti.” 

13Useyi ɔmmɔ ni, baasɛ wɛlɛ wɛlɛ badi báyu bébewi bana kakyakɔ mmɔ yuu. Na 
ɔtanta ni, amii áyu ámana bana kakyakɔ mmɔ. 

14Na uwi ɔni na amii ammɔ ákwii ni, kɔlɛmii kɔdi nse aani etubankɛ kɔtakɛ áyu 
ewi ámana ketele mmɔ ƒui. 

15Ka Israelƒuɔ bánu lɛla lɛmmɔ ni, balati lɛla lɛni lɛdi. Amu na bakya beeye lɛlɔ 
banii, “Bi na ɔdi mɛni?” Amu na Mose ɔ́su-ma ɔnini, “Ɔmɛni ndi adila ani na 
Unwoti úte-mii ka bɛdi. 

16Na úbo-mii ɔda ka ɔdi biala ɔla kalɛ kani medu-nwu bɔdi. Anwuɔsu kaduli biala 
ukyuli biala ɔla kalɛ medu-nwu bɔdi aani kalaku kenwi keyile.” 

17Amu na Israelƒuɔ bábla kalɛ kani na Mose ɔ́su-ma. Na badi bála-nwu pii na badi 
lɛnɔ bála blii suɛ. 

18Na ka bákɔku-nya na akyami kemmo ni, ukyuli ɔni násala adila pii ni, uuubo-
nya utuloku kalɛ na ɔ́manku-nwu. Na ukyuli ɔni lɛnɔ na adi blii suɛ kani na ɔ́sala 
ni, ɔɔkɛ́ kalɛ na ɔ́manku-nwu. 

19Amu na Mose úbo-ma ɔda ɔnii, “Ukyuli biala utada nwuna adila ammɔ adi utese 
na kadi kegye-nya lɛlɔ.” 

20Nsu badi bátadi Mose ɔda bubo bɔmmɔ lɛlɔ. Na báda bana adila ammɔ adi bése 
na kadi kégye-nya lɛlɔ. Na bani náda bana adila bese na kadi kégye ni, beklubi 
béyii-nya kemmo na eenwenyi geen. Anwuɔsu Mose úti kɔnyi geen ɔ́kya-ma. 

21Na ɔtanta biala ɔdi biala ɔɔla kalɛ kani wakana bɔdi. Na si ɔƒɛ ɔ́bi ni, ɔni muubú 
ƒui ɔɔnani na ɔɔyii taakya. 

22Na limeyi lɛkundi ni, bála adila ammɔ akpa anyɔ kalɛ na wedu-ma bɔdi emeyi 
anyɔ, ɔni mabla aani kɔlaku kɔmmɔ inyɔ inyɔ ɔdi biala. Amu na lɛtɔ benengu 
bammɔ ƒui bésie Mose kudɔ bátásu-nwu lɛla lɛni mɔɔlɛ́. 

23Amu na ɔ́su-ma ɔnini, “Lɛni na Unwoti úbo ɔda ɔnini, ‘Kɔnaadi ɔdi 
Lɛnwunameyi kedee ute ami Unwoti. Anwuɔsu biƒi lɛla biala na bɛɛyɔ́ ka biƒi, na 
biƒulo lɛla biala na bɛɛyɔ́ ka biƒulo. Na bɛklibi lɛla biala nébu bise bite kadi kegye.’ 
” 

24Anwuɔsu báklibi lɛla biala nébu bése aani kalɛ kani na Mose ɔ́su-ma mmɔ, na 
beklubi béteduo iye enwenyi. 

25Amu na Mose ɔ́su-ma ɔnini, “Bɛdi adila ammɔ ɔmwi, ɔsika Lɛnwunameyi lɛdi 
ute Unwoti, na bɛɛɛdubo lɛla biala bɔnu bɔla ɔmwi. 

26Emeyi aku na bɛdubɔla-nya, nsu limeyi maatɛdi lɛdi Lɛnwunameyi na lɛla biala 
lilayu.” 

27Nsu ɔmɛni ƒui kama ni, bekyuli badi bálɛ limeyi maatɛdi lɛmɛni lɛlɔ bésie 
batánu si badubɔkɛ lɛla lɛdi, nsu bátanu lɛla lɛdi. 

28Amu na Unwoti úye Mose ɔnini, “Uwi ɛlɛ sɔɔn na amii Hebriƒuɔ bɛdubuni mina 
ɔda bubo lɛlɔ bɔdi bitédu? 

29Binyimo ka ami Unwoti nédie Lɛnwunameyi lɛmɛni líte-mii. Ɔmɛni ɔsu limeyi 
lɛkundi biala lɛlɔ ndubute-mii adila ani ndubudu-mii emeyi anyɔ. Na ukyuli biala 
utalɛ nwuna kaduli utesie kesi kesii limeyi maatɛdi lɛmmɔ lɛlɔ.” 

30Ɔmɛni ɔsu bekyuli bammɔ bánwuna limeyi maatɛdi lɛmmɔ lɛlɔ. 

31Na Israelƒuɔ násia adila ani baadi mmɔ lɛnyi banii manna, na nwuna kalɔ ndi 
ɔnii, “Bi na ɔdi mɛni?” Ɔsika úse aani kugyii ebi ƒututuu blii suɛ adi. Na nwuna 
emini ese aani agyila ani bakya uwɔ nwuna kemmo. 

32Amu na Mose ɔsu ɔnini, “Unwoti úbo-bu ɔda ɔnini, ‘Bɛklibi manna ɔmmɔ 
kalaku keyile bise bite bina bawɔ bawɔ kalɛ na ama lɛnɔ babanu adila ani na líte-
mii na bɛ́di na ketele kemmo uwi ɔni na lɛ́ƒɔ-mii lɛ́siku Egyipte kalɔ lɛlɔ.’ ” 

33Amu na Mose ɔ́su Aaron ɔnini, “Wia ɔsii ɔdi na eti manna ɔmmɔ ɔdi aani omar 
bɔkɔku akya-nwu kemmo. Na eti ese Unwoti anumi. Ɔmɛni ɔdubuse bute bula 
bawɔ bawɔ.” 

34Aaron ɔ́bla kalɛ na Unwoti úbo Mose ɔda mmɔ pɛpɛɛpɛ na úti manna ɔmmɔ ɔdi 
úse Bunyimi Adaka ɔmmɔ anumi kalɛ na bada bese kama bete bawɔ bammɔ. 

35Na Israelƒuɔ bádi manna ɔmɛni akwa aavlene sɔɔn úti útédu ka bédu Kanaan 
kalɔ ɔmii lɛlɔ. 

36Omar bɔkɔku bɔmɛni mabla aani kalaku kenwi. 

Israelƒuɔ Bɔlɛ 17 

Ntu Bɔ́lɛ Lɛtakpɛ Kemmo 
1Uwi ɔmmɔ ni, Israelƒuɔ bammɔ ƒui báta bási Sin ketele kemmo na bakɛ beelie 
taata aani kalɛ na Unwoti úbo-ma ɔda. Bátáda keliekɔ na Reƒidim, nsu ntu bɔni 
na bani buuubo mmɔ. 

2Amu na bekyuli bammɔ bakya baadɔnku Mose banini, “Te-bu ntu na bɔni.” Mmɔ 
na Mose údie kenye ɔnini, “Bi ɔsu na bɛɛdɔnku-mi? Na bi ɔsu na bɛɛkɔ́ku Unwoti 
taanu?” 

3Nsu ka utukwɛ mɔɔda bekyuli bamɛni ɔsu ni, baadɔnku Mose banini, “Bi ɔsu na 
ákpanku-bu ásiku Egyipte na áya na utukwɛ ɔdubo abu ku bula bebi ku bebuo 
ƒui bɔdu?” 

4Ɔmɛni ɔsu Mose ɔ́kpali Unwoti momoomo na ɔ́su-nwu ɔnini, “Bi na ndubo 
bekyuli bamɛni bɔbla ɔƒɛni? Benye kagyumana ka bebo-mi atabi badu.” 

5Amu na Unwoti ɔ́su Mose ɔnini, “Tiku Israel batɔnkune bammɔ badi da na bisie 
lɛtɔtɔ blii. Na si bísela ni, na eti ƒula ugyii ɔdadi ɔni na éti áƒiɛmi Nil ntu anumi 
mmɔ ada. 

6Na ami Unwoti ndubunye-ɔ kudɔ na lɛtakpɛ lɛni nlɛ Horeb kɔbi lili mmɔ lɛlɔ. Na 
eti ugyii ɔmmɔ aƒiɛmi lɛtakpɛ lɛmmɔ, na ntu bɔdubɔlɛ bɔsiku-ni kemmo na 
bekyuli bammɔ bani.” Na Mose ɔ́bla kalɛ kani na Unwoti ɔ́tina-nwu na batɔnkune 
bammɔ anumi. 

7Anwuɔsu básia kesii kani na ntu bɔmmɔ bɔ́lɛ lɛnyi banii Masa, ɔni kalɔ ndi 
bɔkɔku taanu ku Meriba ɔni lɛnɔ kalɔ ndi Bɔdɔ, ɔsika mmɔ na Israelƒuɔ bammɔ 
bádɔ na bákɔku Unwoti bánu na béye banini, “Unwoti ɔkya-bu akɔ ɔƒɛni?” 

Israelƒuɔ Békpoku Amalekƒuɔ 
8Amu na Amalekƒuɔ báta ka bébekpoku Israelƒuɔ na Reƒidim. 

9Amu na Mose ɔ́su Yosua ɔnini, “Tiku banana badi na bitékpoku Amalekƒuɔ. 
Ndubɔkɔ lisie nténye kɔbi kɔmmɔ lili kɔnaadi na liti Katɔti ugyii ɔdadi ɔmmɔ 
lɛda.” 

10Anwuɔsu Yosua ɔ́ta útékpoku Amalekƒuɔ bammɔ aani kalɛ na Mose úbo-nwu 
ɔda mmɔ. Na Mose ku Aaron ku Hur bákɔ bésie kɔbi lili. 

11Na uwi ɔni ƒui na Mose enu aƒa katɔ mmɔ ni, Israelƒuɔ baadi kekpo kammɔ lɛlɔ. 
Nsu si ɔ́nya ɔ́yula enu kalɔ pɛ na Amalekƒuɔ bénwini baadi Israelƒuɔ lɛlɔ. 

12Uwi ɔni na Mose enu aƒa katɔ laa na ɔ́ɔnɔ ni, Aaron ku Hur báwia lɛtabi lɛdi 
béte Mose na ɔ́sɔ úlie-ni lɛlɔ. Na unwi unye ɔƒɛnyi ɔmɛni na unwi lɛnɔ unye ɔƒɛnyi 
ɔngye. Na béƒie-nwu enu bada benye na aƒa katɔ laa úti útédu ka ɔƒɛ ɔ́nu. 

13Na ulu ɔmmɔ lɛlɔ na Yosua ɔ́sia na úti kewii ɔ́yila Amalekƒuɔ bekpone bammɔ 
ƒui. 

14Amu na Unwoti ɔ́su Mose ɔnini, “Nweni kekpo kamɛni lɛlɔ bɔdi etemila kya 
kakunkɛ kadi kemmo na aya na Yosua unu, na unwini enyimo na uteese, ɔsika 
ndubo Amalekƒuɔ ƒui udu bɔyila na kalɔ kamɛni lɛlɔ na ukyuli ɔdi ɔsɔ uleti-ma 
lɛlɔ kasusu.” 

15Mmɔ na Mose ɔ́tu lɛkpabi na ɔ́sia-ni lɛnyi ɔnii, “Unwoti mɔɔyá na mɔɔdi lɛlɔ.” 

16Na Mose údie kalɔ ɔnini, “Ɔsika Unwoti lɛlɔ na líti kama líkpo, nsu uwi ɔni mebo 
kemmo ni, Unwoti ɔdubukpoku Amalekƒuɔ ɔsia kama ɔ́si kaba úsie kaba.” 

Israelƒuɔ Bɔlɛ 18 

Yetro Úsie Útákya Mose Kenye 
1Uwi ɔmmɔ ni, Yetro ɔni ndi Midianƒuɔ ɔkpane na ɔdi Mose aasi únu ala ani ƒui 
na Katɔti ɔ́bla úte Mose ku Israelƒuɔ, ku kalɛ na Unwoti ɔ́kpanku Israelƒuɔ ɔ́lɛku 
Egyipte kalɔ lɛlɔ. 

2Na ka Mose ɔ́da ulekudi Sipora ɔ́kya ɔti kudɔ ɔsu ni, Yetro ɔ́kpanku-nwu ɔ́da na 
bésela ɔgyani kudɔ 

3ku bana bebi inyɔ bammɔ. Na bebi bammɔ unwi baalɔ Gerson ɔni kalɔ ndi ɔƒɔ, 
ɔsika Mose ɔ́su ɔnini, “Línwini ɔƒɔ na kadi bamba kalɔ lɛlɔ.” 

4Na ubidi unyɔdi baalɔ Elieser ɔni kalɔ ndi mina udiene, ɔsika Mose ɔ́su ɔnini, 
“Mina ɔti ɔdi Udiene Katɔti, ɔsika údie-mi ɔ́lɛku Egyipte ɔga enu kemmo.” 

5Amu na Yetro, Mose aasi ɔmɛni, ku Mose ulekudi ku nwuna bebi inyɔ bammɔ 
bátásiaku Mose na ketele kemmo kesii kani na Mose ɔ́bla keliekɔ na Katɔti kɔbi 
kudɔ. 

6Na asa badubɔyu ulu ni, ɔ́sia kenye úmene Mose ka anwu ku ulekudi ku nwuna 
bebi inyɔ bakɛ ulu lɛlɔ badubo. 

7Anwuɔsu Mose ɔ́ta ɔnii utásiaku nwuna aasi na ulu lɛlɔ. Ka útásiaku-nwu ni, úbo 
kalɔ úte-nwu na ɔ́kya-nwu kɔgbu. Na bégyele lɛlɔ kaduɛ. Na ɔmmɔ kama bénwini 
bésie nwuna adi kevo kemmo. 

8Na Mose ɔ́su nwuna aasi ala ani ƒui na Unwoti ɔ́bla Ƒarao ku Egyipteƒuɔ na 
Israelƒuɔ ɔsu. Na ɔ́sɔ ɔ́su-nwu abi ani bébo na ulu lɛlɔ ku kalɛ na Unwoti ɔ́da-ma 
údie. 

9Na ka Yetro únu ala ani ƒui na Mose ɔ́su-nwu ka Unwoti ɔ́bla ku kalɛ na údie 
Israelƒuɔ ni, lɛlɔ lɛ́yɔ-nwu geen. 

10Amu na ɔ́su ɔnini, “Bɛya na bumwi Unwoti ɔni náda-mii udie Ƒarao ku 
Egyipteƒuɔ enu kemmo. Na bɛya na bɔsɔ bumwi Unwoti ɔni náda nwuna bekyuli 
údie bekyuli bamba kabla bɔbla kalɔ! 

11Ɔƒɛni lɛ́nu lɛ́ti ka Unwoti utulo benwoti bani ƒui nkya, ɔsika ɔ́bla ala amɛni úti 
ɔ́ƒɔ bekyuli bani nkya mɔɔbla Israelƒuɔ kalala.” 

12Amu na Mose aasi ɔmɛni úte bebuo ku akpala bamba na béti bákpa béte Katɔti. 
Na Aaron ku Israelƒuɔ batɔnkune bésie na bátádiku-ma bodobodo na Unwoti 
anumi. 

Mose Údie Litemi Batɛne 
13Kadi kégye ni, Mose úti nwuna liboku na úse kalɔ ɔɔtɛ etemila. Na ɔ́tɛ etemila 
ɔ́si ɔtanta laa útédu useyi ɔni na útakɛ kɔnu na ɔnwuna. 

14Amu ka nwuna aasi ɔ́nu kabla kani na Mose ɔkya ɔɔbla teete bekyuli bammɔ 
ni, úye-nwu ɔnini, “Bi kabla udu na awɔ lɛti enye aabla teete bekyuli bamɛni lɛni? 
Bi ɔsu na awɔ lɛti mɔɔbla ɔmɛni, na bekyuli benye-ɔ lɛlɔ ɔ́si ɔtanta útédu usien 
ka atɛ bana litemi ete-ma?” 

15Amu na Mose údie kenye ɔnini, “Mɔɔbla ɔmɛni, ɔsika bekyuli baawia Katɔti 
lɛyɔla bati. 

16Na si nkyuli inyɔ bakɛ litemi ni, beebo-mi kudɔ na lɛtɛ-ni lite-ma, na lɛsia ɔmmɔ 
lɛlɔ lɛtina-ma Katɔti ɔda bubo ala.” 

17Amu na Mose aasi údie kenye ɔnini, “Eeenye alábla ala ulu lɛlɔ. 

18Na mɔɔsu-ɔ ka uwi uletu awɔ ku bekyuli bamɛni ƒui lɛlɔ lɛdubo-mii butu geen, 
ɔsika etila amɛni etulo-ɔ buti, awɔ lɛti. 

19Anwuɔsu nu mina litemi ɔƒɛni. Na eti bɔlɛ bɔni mɔɔlɛ-ɔ mɛni. Na Katɔti 
ɔdubunyeku-ɔ. Awɔ nye Katɔti kenye te bekyuli bammɔ ƒui. Na etemila biala na 
bebo ka basu ni, ya na beti-nya beboku Katɔti. 

20Na ataatina-ma ɔda bubo etemila ammɔ. Na atina-ma kalɛ na ɔlɛka belie ngba 
bavinku. Ku kabla kani na ɔlɛka babla. 

21Na awɔ édie ɔma ɔmmɔ bekyuli bani na bebo ɔlɔkplu na beeti ɔbu teete Katɔti, 
na baabla ala ulu lɛlɔ, na badi bekyuli bani neeebo egulabi lɛnungyie, na eti-ma 
enyene nkyuli mpim mpim kenye ku eti anyɔ anyɔ kenye ku liti liti kenye ku 
leevu leevu kenye. 

22Na bekyuli bamɛni ndubutaatɛ bekyuli bammɔ ƒui litemi. Nsu si etemila adi 
akya na étulo-ma ni, na aya beti-nya beboku-ɔ. Na etemila ani neeebo ɔkplu ni, 
ama alati bakana batɛ-nya. Ɔmɛni ɔdubɔya na ƒula etila abla ƒaaƒaa. Ɔsika 
badubutiku-ɔ etila ammɔ adi. 

23Na si ábla ɔmɛni aani kalɛ na Katɔti úbo-ɔ ɔda ni, lɛlɔ lɛdubɔkɔsi-ɔ butu. Na 
bekyuli bani litemi bátɛ badubo bunwini besie bana kɔduli na kaƒɔ kayɔ-ma.” 

24Mose únu nwuna aasi bɔlɛ na ɔ́bla ɔ́siaku ala ani na ɔ́su-nwu lɛlɔ. 

25Anwuɔsu údie bekyuli bani námanku kabla kammɔ na Israelƒuɔ akɔ. Na úti 
badi unyene nkyuli apim kenye na úti badi lɛnɔ unyene nkyuli eti anyɔ kenye na 
badi lɛnɔ benye nkyuli liti kenye na badi lɛnɔ benye nkyuli leevu kenye. 

26Na bekyuli bamɛni baatɛ etemila teete Israelƒuɔ uwi ndi uwi. Na beeti etemila 
ani mbo ɔkplu teete Mose na ɔɔtɛ. Nsu ani neeebo ɔkplu ni, ama alatidi mɔɔtɛ-
nya. 

27Amu na Yetro úye ulu ɔ́siku Mose kudɔ, na ɔ́tɔlɔ úsie nwuna ɔma. 

Israelƒuɔ Bɔlɛ 19 

Israelƒuɔ Bésie Sinai Kɔbi Lɛlɔ 
1Kɔbuli kɔtɛdi lɛlɔ na Israelƒuɔ bésie bétédu Sinai ketele kemmo na limeyi lɛmmɔ 
lɛlɔ pɛpɛɛpɛ ka báta Egyipte kalɔ lɛlɔ. 

2Na Reƒidim na báta asa bétédu Sinai ketele kammɔ kemmo na bábla keliekɔ na 
kɔbi kɔmmɔ kaƒɔna. 

3Amu Mose ɔ́kɔ úsie kɔbi kɔmmɔ lili na útasiaku Katɔti. Na mmɔ ni, Unwoti ɔ́lɔ 
Mose na ɔ́su-nwu ɔnini, “Tásu Yakob kaduli bekyuli ku Israelƒuɔ anini, 

4‘Amii alati bɛ́nu ku bina anumi lɛla lɛni na lɛ́bla Egyipteƒuɔ ku kalɛ na líti-mii 
aani kalɛ kɔdigbo aasɛ uuti nwuna bebi taasia nwuna avwi lɛlɔ líboku mɛni. 

5Ɔƒɛni si bínu-mi litemi kaduɛ na bɛ́di mina bunyimi lɛlɔ ni, amii ndubɔbla mina 
bekyuli bani lɛlɔ na mina kayi kadubɔsia na kadi bekyuli ƒui akɔ, ina ka kayawi 
ƒui kadi mina kadi. 

6Na bɛdubɔbla bakpane ku kadi kani bekyuli nse kedee bite-mi.’ Etemila ammɔ 
lɛsa na ɔlɛka akɔ ete Israelƒuɔ.” 

7Anwuɔsu Mose ɔ́yu úbo kalɔ na ɔ́lɔ Israel batɔnkune ƒui ɔ́sala. Na ɔ́su-ma ɔda 
ɔni ƒui na Unwoti úbo-nwu. 

8Amu na bana ƒui bédie kenye banini, “Bɔdubɔbla lɛla biala na Unwoti ɔ́su-bu.” 
Anwuɔsu Mose únwini útásu Unwoti kenye kani bekyuli bammɔ bédie. 

9Amu na Unwoti ɔ́su Mose ɔnini, “Ndubo bɔda bɔlɛ bekyuli bammɔ kudɔ na 
liƒlukutu bonwu kemmo na benu ka mɔɔtɛmiku-ɔ. Na ɔ́si ɔmmɔ kama ni, 
badubɔƒɔ-ɔ badi.” Mose ɔ́sɔ únwini ku kenye kammɔ útásu bekyuli bammɔ. 

10Amu na Unwoti ɔ́su Mose ɔnini, “Sie na atáya na baklibi lɛlɔ bese sɛɛn ɔmwi ku 
kɔnaadi. Na baƒɔ bana adala. 

11Na baklibi lɛlɔ bese limeyi lɛtɛdi. Ɔsika limeyi lɛtɛdi lɛmmɔ lɛlɔ ndubɔyu bubo 
Sinai kɔbi kaƒɔna na ukyuli biala ɔnu-mi. 

12Tina-ma kesii kani na ɔdi biala ubo kuƒi ka unye udu na kɔbi kɔmmɔ kudɔ. Na 
asu-ma ka ukyuli biala ɔ́nu kaduɛ na utakɔ utebo kɔbi kɔmmɔ lili, iye ɔni ude-ku 
muedi. Na si ɔdi ɔ́bla unyeƒi na ɔ́via ɔmii ɔmmɔ ni, ɔlɛka badu-nwu. 

13Bɛkana na bibo-nwu atabi iye kataminta, nsu ɔdi uteti kɔnu utetuku ukyuli 
ɔmmɔ udu. Na ɔda bubo bɔmɛni buse bute bekyuli ku bebuo ƒui. Si ɔdi útadi-mu 
lɛlɔ na badu-nwu. Nsu si bínu kakpɛɛ bɔvwi ni, bekyuli bammɔ bebo kuƒi ka bakɔ 
besie kɔbi kɔmmɔ lili.” 

14Amu na Mose ɔ́si kɔbi lili mmɔ úsie nwuna bekyuli kudɔ na ɔ́su-ma ka baklibi 
lɛlɔ bese bete Unwoti bɔsiaku. Anwuɔsu báƒɔ bana adala. 

15Ɔmmɔ kama Mose ɔ́su-ma ɔnini, “Bɛklibi lɛlɔ bise bite limeyi lɛtɛdi. Na ɔdi 
utese ulekudi kudɔ.” 

16Na limeyi lɛtɛdi lɛmmɔ lɛlɔ ni, kayaa kése kalɔ keedu na kaabwɛ ogya na 
liƒlukutu bonwu líbaƒɔ kɔbi kɔmmɔ lili. Na kɔnakunwi bénu kakpɛɛ kɔku bonwu 
kɔdi. Na bani ƒui nkya keliekɔ mmɔ ƒui liƒu bonwu lɛ́da-ma. 

17Amu na Mose ɔ́kpanku-ma ɔlɛku bana keliekɔ usienku kɔbi kɔmmɔ kaƒɔna. 

18Na sɔsɔ ni, uyɔ úyi Sinai kɔbi kɔmmɔ lɛlɔ ƒui. Ɔsika Unwoti ɔ́yu úbo kɔbi kɔmmɔ 
lɛlɔ ku ogya. Na uyɔ ɔmmɔ ɔɔkɔ́ katɔ aani si lɛgyavonku bonwu lɛdi na bákya 
ogya bálɛ, na kɔbi kɔmmɔ kɔɔkunku na lɛlɔ lɛɛtɔ́-ma kpakpaakpa na bɔyia ɔsu. 

19Na bɔkɔ kani na kakpɛɛ kammɔ kɔku kɔɔkɔ́ katɔ teebu. Amu na Mose ɔ́tɛmi úte 
Unwoti, na Unwoti údie kenye ku katɔ budun. 

20Amu na Unwoti ɔ́yu úbo Sinai kɔbi kɔmmɔ lili. Na ɔ́kpali Mose ka ɔkɔ ubo kɔbi 
kɔmmɔ lili. Amu na Mose ɔ́kɔ úsie mmɔ. 

21Na Unwoti ɔ́su-nwu ɔnini, “Yu, na esie atásu bekyuli bammɔ ka batavia ɔmii 
ɔmmɔ betebo banii baawia Unwoti banu. Na si báyu atuɔkplu ni, bana ketulodikɔ 
badubo bukpi bɔyii udu. 

22Ina bakpane bani mɔɔní teede-mi ni, ɔlɛka babla lɛlɔ sɛɛn. Si ɔɔɔdi lɛni ndubo-
ma kɔtu bɔni.” 

23Amu na Mose ɔ́su Unwoti ɔnini, “Bekyuli bammɔ balakana bɔkɔ bubo Sinai kɔbi 
kɔmmɔ lili. Ɔsika awɔ ɔlati nébo-bu ɔda anii, ‘Sia ɔmii mana kɔbi kɔmmɔ na abla 
mmɔ sɛsɛɛ kedee ete-mi.’ ” 

24Amu na Unwoti údie Mose kenye ɔnini, “Sɔ yu sie kɔbi kɔmmɔ kalɔ, na 
atákpanku Aaron eboku. Nsu útalɛka bakpane ku bekyuli bammɔ bavia ɔmii 
ɔmmɔ, na bakɔ bebo Unwoti kudɔ. Na si báyu atuɔkplu ni, ndubo-ma kɔtu bɔni.” 

25Ɔmmɔ ɔsu ɔ́yu úsie bekyuli bammɔ kudɔ na ɔ́su-ma ala ani na Unwoti ɔ́su-nwu. 

Israelƒuɔ Bɔlɛ 20 

Katɔti Ɔda Bubo Leevu 
1Amu na Unwoti ɔ́ka ɔda bubo etemila leevu amɛni ɔ́su ɔnini, 

2“Ami ndi bina Unwoti Katɔti ɔni nédie-mii ɔ́lɛku Egyipte kalɔ lɛlɔ kesii kani nka 
bénye-mii lɛlɔ na bɛɛbla bana kabla. 

3Bitese benwoti badi bitebunku-mi lɛlɔ. 

4Bitavɔ iye bɛnwi lɛla lɛni nálɛ ala ani nkya kayaa iye kalɔ lɛlɔ iye ntu bɔni na 
kalɔ kemmo na bitaakpa. 

5Na tebo kalɔ takya baƒiɔ badi lili kalɔ iye akpa ɔdi. Ɔsika ndi bina Unwoti Katɔti 
ɔni muukpó kɔgyulo, na mɔɔní bekyuli bani muukisi-mii kɔtu ɔ́si bati ku bebi lɛlɔ 
útédu kaba katɛdi ku kenedi lɛlɔ. 

6Nsu mɔɔbla lɛƒɔndia teete nkyuli ɛlɛ ɛlɛ bani mɔɔyɔ́-mi na baadi mina ɔda bubo 
lɛlɔ. 

7Takpali Unwoti ƒula Katɔti lɛnyi keeke. Ɔsika Unwoti ɔdubɔni ukyuli ɔni mɔɔlɔ-
nwu lɛnyi keeke kɔtu. 

8Se Lɛnwunameyi likpo, na abla-ni kedee. 

9Emeyi aku na ɔlɛka eti abla ƒula kabla. 

10Nsu limeyi maatɛdi ndi ami Unwoti ƒula Katɔti Lɛnwunameyi lɛni kemmo na 
útalɛ ka abla kabla kadi, awɔ iye ƒula bebi iye ƒula kabla bablane iye ƒula bebuo 
iye ɔƒɔ ɔni nlie-ɔ kudɔ. 

11Ɔsika emeyi aku kemmo na Unwoti údie katɔ ku kalɔ ku ɛpu ku ala ani nkya-
nya kemmo, nsu ɔ́nwuna limeyi maatɛdi lɛlɔ. Anwuɔsu Unwoti údie 
Lɛnwunameyi sɛsɛɛ na úte-ni kusɛ kusɛ. 

12Bu ƒ'ɔti ku ƒ'ini na adubulie ngba gyɔlɔɔ, na keyi kayɔku-ɔ na kalɔ lɛlɔ, kalɔ kani 
na ami Unwoti ƒula Katɔti ndubuti lite-ɔ. 

13Tadu ukyuli. 

14Tadi kɔsɔnɔ. 

15Teyu. 

16Tada ukyuli ɔdi kenye. 

17Taya na anumi egyie-ɔ na ƒula ukyulikpana kaduli lɛlɔ. Na taya na anumi egyie-
ɔ na ƒula ukyulikpana ulekudi, iye nwuna kabla ɔblane ɔnanabi iye ulekubi, iye 
nwuna ɔmantɛ bakɔ iye nwuna bebuo ala betine iye nwuna lɛla biala na ubo lɛlɔ.” 

Liƒu Lɛ́da Israelƒuɔ 
18Amu ka bekyuli bammɔ bénu kalɛ na katɔ keedu, na kaabwɛ ogya, na kakpɛɛ 
lɛnɔ kaaku, na bánu kalɛ na uyɔ lɛnɔ ɔ́ƒɔ kɔbi kɔmmɔ lɛlɔ ni, liƒu bonwu lɛ́da-ma. 
Anwuɔsu báni bésie kama kama. 

19Na básu Mose banini, “Si Unwoti úbo litemi lɛdi na wasu-bu ni, na ɔsu-ɔ na asu-
bu. Na bulayɔ ka Unwoti ɔlati ɔtɛmi ute-bu. Si ɔɔɔdi lɛni bula ƒui bɔdubo bukpi.” 

20Amu na Mose ɔ́su bekyuli bammɔ ɔnini, “Liƒu litada-mii. Bubo kani na Unwoti 
úbo ubakɔku-mii ɔnu kalɛ na bitaadi nwuna ɔda bubo lɛlɔ na bilabla likpidi lɛdi.” 

21Nsu ɔmmɔ ƒui kama bekyuli bammɔ bámu benye ɔgyu baanu, na Mose lɛti kani 
nésie úsela kɔbi suu kɔni kemmo na Unwoti ɔ́kya mmɔ kudɔ. 

Katɔti Úbo Israelƒuɔ Ɔda Na Lɛƒiɔkpa Lɛlɔ 
22Amu na Unwoti ɔ́su Mose ɔnini, “Su Israelƒuɔ anini, ‘Amii alati bínu kalɛ na ami 
Unwoti lɛ́tɛmiku-mii lɛ́siku katɔ, 

23Anwuɔsu bitese baƒiɔ badi bitebunku-mi, na biteti sika ɔƒualadi iye ugyiedi 
bitavɔ baƒiɔ badi bitese lɛlɔ. 

24“ ‘Biti lɛti bɛtu lɛkpabi bite-mi na biti bina baƒonu ku bese ku ɔmantɛ bakɔ 
bitaabla bɔkyula akpala ku unwi bɔbla akpala nwuna lɛlɔ teete-mi. Na kesii biala 
na lɛ́su ka bɛkpa-mi na bɛkɔliku mina lɛnyi katɔ ni, ndubɔyu libo na mbete-mii 
kusɛ kusɛ. 

25Na si bíti atabi bɛɛbla lɛkpabi bite-mi ni, biteti atabi ani na abuala na béti 
bábuɛ-nya, ɔsika si bíti atabi ammɔ udu bɛ́tu-ni ni, bɛdubɔya na uteese-mi lɛlɔ. 

26Na bitabla akpabi na bɛsia ubili bitédu-nwu kudɔ kalɛ na bilakɔ libili lɛmmɔ na 
ɔdi wetédie lɛlɔ kasɔngya.’ ” 

Israelƒuɔ Bɔlɛ 21 

1“Na ɔda bubo bɔmɛni na ɔlɛka eti ete Israelƒuɔ. 

Hebrini Kabla Ɔblane 
2“Si ukyuli ɔdi ɔ́ƒɔ Hebrini ɔdi ɔkpa ka utaabla kabla teete-nwu ni, ɔkpa ukyuli 
ɔmmɔ ɔlɛka ɔkya-nwu kudɔ akwa aku kani. Na si údu lɛkwa maatɛdi lɛlɔ ni, ɔlɛka 
udie-nwu ulu, na utaƒɔ-nwu lɛla biala. 

3Si uwi údu ka edie ukyuli ɔmmɔ ulu na uuubo uleku ni, nyonu-nwu na ɔtɔlɔ 
anwu lɛti. Nsu si ɔdanku uleku ni, na anyonu anwu ku ulekudi na batɔlɔ. 

4Na si nwuna unwoti náwia uleku úte-nwu, na anwu ku-nwu báwɔ bebi ni, na 
uleku ɔmmɔ ku nwuna bebi badi unwoti ɔmmɔ badi. 

5“Nsu si ukyuli uyedi ɔmmɔ ɔ́su ɔnini, ‘Mɔɔyɔ́ mina unwoti ku mina uleku ku bebi 
bammɔ ɔsu naaayɔ ka lɛtɔlɔ’ ni, 

6na nwuna unwoti ɔkpanku-nwu usienku Katɔti kakpakɔ na Katɔti anumi, na ɔya 
na uténye kakpakɔ kammɔ kayakun iye nwuna kayakun ugyii lɛlɔ na baƒuaala-
nwu kɔtu. Na ɔ́si ɔmmɔ kama ɔdubɔbla ukyuli ɔni ndubutaabla kabla teete-ɔ 
nwuna akwa ƒui. 

7“Na si ukyuli ɔdi úti ubidi ulekubi úye ni, anwu uuubo kuƒi ka ɔkɛ bɔnwuna aani 
kalɛ na baanyonu banana. 

8Na si béye uleku ɔdi béte ɔnana ɔdi na ɔnana ɔmmɔ ɔɔyɔ́ ka uti-nwu, nsu uleku 
ɔmmɔ útenu kalɔ ni, na ɔlɛka unwoti ɔmmɔ ɔsɔku uleku ɔmmɔ uye ute ɔti. Nsu 
utalɛka unwoti ɔmmɔ uye uleku ɔmmɔ ute ɔƒɔ ɔdi. Ɔsika ɔbla uleku ɔmmɔ kalala. 

9Na si ɔnana ɔdi úye ulekubi ɔdi úte ubidi ɔnanabi ni, ɔlɛka ɔda ulekubi ɔmmɔ 
aani ubidi ulekudi kalɛ. 

10Na si ɔnana úti uleku unyɔdi ni, utalɛka uni ulekudi udeedi, mmomu ɔlɛka 
uteete-nwu adila ku adala na uteesie-nwu kudɔ ɔnana ku uleku kalɛ. 

11Na si ulete-nwu alakpa atɛ amɛni ni, uleku ɔmmɔ ɔkana na ɔtɔlɔ na ɔnana 
ɔmmɔ uuubo kuƒi ka ɔƒɔ uleku ɔmmɔ lɛla lɛdi. 

Ɔda Bubo Na Likyulikpi Ala Bɔbla Lɛlɔ 
12“Na si ukyuli ɔdi úbo nwuna ukyulikpana ɔ́du ni, anwu lɛnɔ ɔlɛka badu-nwu. 

13Nsu si útati asa na ɔ́du-nwu, na Katɔti bɔyɔ na bɔdi ni, ubo kuƒi ka ukeli usie 
kesii kani ndubo-mii bɔtina. Na si úkeli úsie mmɔ ni, batadu-nwu. 

14Nsu si kɔnyi ɔsu na úbo nwuna ɔkpana ɔ́du ni, ɔlɛka badu ukyuli ɔmmɔ lɛnɔ ina 
úkeli útátamiku mina lɛkpabi. 

15“Na ukyuli biala maƒiɛmi uni iye ɔti lɛla lɛdi ni, ɔlɛka badu-nwu. 

16“Na si bina akɔ ɔdi úƒie ukyuli ɔdi ka uti-nwu utéye iye uti-nwu ɔbla nwuna 
kabla ɔblane ni, ɔlɛka badu-nwu si béƒie-nwu. 

17“Ukyuli ɔni mewida ɔti iye uni ɔlɛka badu-nwu. 

18“Bɛya bɔsu bɔnii nkyuli inyɔ beekpó na unwi úbeyi ɔkpanadi ɔvu iye ɔ́gyu 
lɛtabi ɔƒiɛmi-nwu na útekpi. Si ɔ́ƒɔ ɔlɛ na ɔkya ɔtɔ 

19na kama ɔ́ta úsie ɔ́vi kaduli ɔ́mana ni, ɔkpanadi ɔmmɔ kayu kani ndi ka ɔƒɔ lɛla 
biala na ɔlɛne ɔmmɔ ɔ́yila wetédu ka lɛlɔ lɛ́yu-nwu ɔkplu. 

20“Na si ɔdi úti ugyii na ɔ́ƒiɛmi nwuna kabla ɔblane ɔnanabi iye ulekubi na úkpi 
kɔnakunwi ni, ɔlɛka bani ukyuli ɔmmɔ kɔtu. 

21Nsu si ukyuli uyedi ɔmmɔ útekpi limeyi lɛmmɔ iye kadi kegye ni, utalɛka bani 
unwoti ɔmmɔ kɔtu. Ɔsika unwoti ɔmmɔ mbo-nwu. 

22“Si bekyuli badi beekpó na bétédi ɔƒɔndane ɔdi báƒiɛmi na úbile kaƒɔ, nsu útaƒɔ 
ɔlɛ kpakplaa bamba ɔdi ni, ɔdi ka ukyuli ɔmmɔ ɔƒɔ ɔƒɔndane ɔmmɔ ɔgyani kayu 
kani na ɔ́kya na litemi batɛne básia kɔnu. 

23Nsu si ɔlɛ ɔni na uleku ɔmmɔ ɔ́ƒɔ ubo ɔkplu ni, ɔdi ka ukyuli ɔmmɔ kɔtu bɔni 
bɔyu ɔkplu lɛni kani, ngba na ngba kenye, 

24lɛnumi na lɛnumi kenye, kenye lɛnyi na lɛnyi kenye, kɔnu na kɔnu kenye ɔgba 
na ɔgba kenye. 

25Na si bɔkyula bɔdi ni, na bakyula anwu lɛnɔ. Si ɔlɛ na ɔ́ƒɔ ni, na baya anwu lɛnɔ 
ɔƒɔ ɔlɛ ɔmmɔ. Na si bɔvumi bɔdi ni, na bavumi anwu lɛnɔ. 

26“Ɔƒɛni si ɔnana ɔdi úbo nwuna kabla ɔblane ɔnanabi iye ulekubi na ɔ́bwɛ-nwu 
lɛnumi ni, ɔlɛka udie kabla ɔblane ɔmmɔ ulu na ɔtɔlɔ ƒaa aani likpidi lɛni na ɔ́bla-
nwu ku nwuna buye lili kayu bɔƒɔ. 

27Na si úbo-nwu na nwuna lɛnyi lɛ́kpa ni, ɔlɛka udie-nwu ulu na ɔtɔlɔ ƒaa na lɛnyi 
lɛni na ɔ́kpa-nwu mmɔ ɔsu na unwini likpidi lɛni na ɔ́bla-nwu ku nwuna buye lili 
kayu bɔƒɔ. 

28“Si ɔmantɛ akɔ ɔdi ɔ́wɔ ukyuli ese ɔ́du ni, ɔlɛka bebo-nwu atabi badu na ɔdi 
utakun-nwu lɛna lɛmmɔ. Na ukyuli ɔni ebuo na ɔdi ni, utalɛka bani-nwu kɔtu 
kɔdi. 

29Nsu si ebuo ɔmmɔ ɔɔyɔ́ bekyuli ese bɔwɔ lɛni na béte nwuna ɔlati bɔti na 
útakya-nwu ɔbuli útada kesii kadi na útádu ukyuli ɔdi ni, ɔdi ka bebo ebuo ɔmmɔ 
atabi badu na badu ɔlati lɛnɔ. 

30Na mmomu si kayu na bákya-nwu ka ɔƒɔ ni, ɔkana na ɔƒɔ kayu kammɔ na uti 
udie nwuna ngba. 

31“Ɔda bubo bɔmɛni bɔdanku si ebuo ɔmmɔ úbo ubi ɔnanabi iye ulekubi ɔ́du. 

32Na si ɔ́du kabla ɔblane ɔnanabi iye ulekubi ni, ɔlɛka ɔlati ɔƒɔ kayu sika ɔƒualadi 
antabi lɛkyami linwi unu ute kabla ɔblane ɔmmɔ ɔlati, na bebo ebuo ɔmmɔ atabi 
badu. 

33“Ɔƒɛni si ukyuli ɔdi úku ubu na útebi-nwu ala na ɔdi ebuo útánu-nwu kemmo 
ni, 

34ukyuli ɔmmɔ ɔdi ka ɔƒɔ ebuo ɔmmɔ kayu ute ɔlati, na ebuo ukpine ɔmmɔ 
unwini ubu ɔlati ɔdi. 

35“Si ukyuli ɔdi ebuo ɔ́du ɔkpanadi ɔdi ni, beti ebuo ɔni nádu unyɔdi mmɔ béye 
na beti egulabi ammɔ ku ebuo ɔni nékpi mmɔ bele likeke bete bebuo bammɔ 
balati inyɔ bammɔ. 

36Nsu si bánu báti ka lɛni na ebuo ɔmmɔ ɔɔbi taasiaku bebuo bamba taawɔ-ma 
taadu, nsu ɔlati útakya-nwu lɛyu ni, ɔdi ka ɔlati ɔmmɔ ɔƒɔ kayu kammɔ, ebuo na 
ebuo kenye, na ɔni nékpi mmɔ unwini kayu ɔƒɔne ɔmmɔ ɔdi.” 

Israelƒuɔ Bɔlɛ 22 

1“Si ukyuli ɔdi úyu ɔmantɛ akɔ iye koƒonu na ɔ́du-ku iye úti-ku úye ni, ɔlɛka ɔƒɔ 
ɔmantɛ bakɔ ɛlɔ kayu na akɔ ɔgyani ɔni na úyu lili, na ɔlɛka ɔƒɔ baƒonu ine kayu 
na koƒonu kɔni na úyu lili. 

2“Si uyune ɔ́bwɛ úduo ukyuli ɔdi kesii uuyú na báƒiɛmi-nwu lɛla lɛdi na úkpi ni, 
ukyuli ɔni náƒiɛmi-nwu lɛla lɛdi mmɔ útewi ubugya kalɔ keeke. 

3Nsu si kadi kéegye nwaa asa na ɔ́du-nwu ni, na ɔ́ƒiɔ ka úwi ubugya kalɔ keeke. 
“Uyune ɔlɛka ɔƒɔ lɛla lɛni na úyu kayu. Nsu si uuubo egulabi ani na uti ɔƒɔ kayu 
kammɔ ni, ɔlɛka beti anwu ɔlati beye na beti baƒɔ kayu kammɔ. 

4“Ɔƒɛni si bánu ebuo ɔni na úyu mmɔ ku ngba na nwuna kudɔ na ɔdi ɔmantɛ akɔ 
iye ebuo ala utine iye koƒonu ni, ɔlɛka ɔƒɔ kayu kammɔ akpa anyɔ. 

5“Si ukyuli ɔdi ɔ́kpanku nwuna bebuo úsienku kadikɔ na bebuo bammɔ bávia 
bétéduo ukyuli bamba kemo na bébile-nwu ala ni, ɔlɛka eti ƒula edula abuni aƒɔ 
kayu kammɔ na ani na bébile kenye. 

6“Si ɔdi ɔ́kya nwuna kemo ogya na ogya ɔmmɔ ɔ́via útákyula ukyuli bamba edula 
ani nnye-nwu kemo iye ɔ́kyula-nwu kemo kammɔ ƒui ni, ɔlɛka ukyuli ɔni nákya 
ogya ɔmmɔ uti kemo kammɔ udu bamba ɔƒɔ ɔni ala na úbile kayu. 

7“Si ukyuli ɔdi únu kalɔ ka ɔƒɔ ɔkpanadi egulabi ɔda-nwu iye utaanu nwuna akɛla 
lɛlɔ teete-nwu na egulabi iye akɛla ammɔ abayi na ɔ́nu ukyuli ɔni néyu ala ammɔ 
ni, ɔlɛka uyune ɔmmɔ ɔƒɔ ala ani náyi mmɔ kayu akpa anyɔ. 

8Nsu si bátanu ukyuli ɔni néyu ala ammɔ ni, ukyuli ɔni kudɔ na ala ammɔ ese asa 
na áyii mmɔ ɔlɛka usie litemi batɛne anumi, na útédie lɛlɔ kenye na banu si ɔɔɔdi 
anwu néti egulabi ammɔ sɔsɔ. 

9Na si unyeƒi ɔdi ubo nkyuli inyɔ ntɛ na akɛla adi lɛlɔ aani ɔmantɛ bakɔ iye baƒonu 
iye adala lɛlɔ iye lɛla biala náyi lɛlɔ ni, ɔlɛka beti-ma besienku litemi batɛne 
anumi na ukyuli ɔni na litemi batɛne bammɔ bádu kɔtɔ ɔlɛka ɔƒɔ ala ani lɛlɔ 
baakya unyeƒi mmɔ kayu kunyɔ ute ukyuli ɔni geen mbo ala ammɔ. 

10“Si ukyuli ɔdi únu kalɔ ka ɔƒɔ ɔkpanadi ebuo ala utine iye ɔmantɛ akɔ iye koƒonu 
iye ebuo biala utaatumini, na ebuo ɔmmɔ úbekpi iye nwuna lɛlɔ kesii kadi kaƒɔ 
ɔlɛ iye bebeyu ebuo ɔmmɔ na ukyuli biala utanu ni, 

11ukyuli ɔmmɔ ɔlɛka usie utákpali ala use kenye na Katɔti anumi ka ɔɔɔdi anwu 
néyu ebuo ɔni bete-nwu bɔda mmɔ. Na si ɔɔɔdi buyu na beyu ebuo ɔmmɔ ni, 
utalɛka ɔƒɔ ukyuli ɔni néte-nwu ebuo bɔtumini mmɔ kayu kadi. Ebuo ɔlati uti-
nwu lɛni kani. 

12Nsu si buyu na béyu ebuo ɔmmɔ ni, ɔlɛka ɔƒɔ ebuo ɔlati kayu. 

13Na si ebuo ukpidi ɔdi lɛnɔ nádu-nwu ni, ɔlɛka uti ebuo ukpine kakɛ kani nébu 
ubatina. Na si úbo lɛni ni, utalɛka ebuo ɔdane ɔmmɔ ɔƒɔ kayu kadi ute ebuo ɔlati. 

14“Na si ukyuli ɔdi ɔ́ƒɔ ɔkpanadi ebuo ɔɔtumini, na nwuna kesii kadi káƒɔ ɔlɛ iye 
úkpi ɔni ɔlati uuubo asa na ebuo ɔmmɔ úkpi ni, ɔlɛka ebuo ɔdane ɔmmɔ ɔƒɔ ebuo 
ɔmmɔ kayu ute ebuo ɔlati. 

15Nsu si ebuo ɔlati ɔkya asa na ebuo ɔmmɔ úkpi ni, útalɛka ebuo ɔdane ɔmmɔ ɔƒɔ 
kayu kadi ute ebuo ɔlati. Na si bádi ebuo ɔdi kuye ka utábla kabla kadi ute-nwu 
asa na ebuo ɔmmɔ úkpi ni, kuye kɔni bádi mmɔ kani na ɔlɛka ɔƒɔ. 

Ɔda Bubo Na Ngba Bulie Lɛlɔ 
16“Si ɔnana ɔ́tɔlɔ adagyaa ɔdi na anwu ku-nwu bátɛ ni, ɔlɛka ɔƒɔ-nwu elila. Na 
ɔmmɔ kama uti uleku ɔmmɔ. 

17Nsu si uleku ɔmmɔ ɔti útenu kalɔ ka ɔnana ɔmmɔ uti-nwu ni, ɔlɛka ɔƒɔ kayu 
kani námanku uleku buti ute ɔti ɔmmɔ. 

18“Na uleku biala matɛya kalɛ beebó like ni, bɔdu ɔlɛka badu-nwu. 

19“Ukyuli biala na anwu ku ebuo ɔdi bátɛ ni, ɔlɛka badu ukyuli ɔmmɔ. 

20“Ukyuli biala matábla akpala mete unwoti ɔdi ɔni na ɔɔɔdi Katɔti ni, ɔlɛka badu-
nwu. 

21“Na ukyuli ɔdi utabla ɔƒɔ ɔdi kalala, ɔsika binyimo ka amii lɛnɔ bɛ́bla baƒɔ dii 
na Egyipte. 

22“Na bitabla ukpinele iye ukpinebi ɔdi kalala. Na si ɔdi ɔ́bla unyeƒi ni, amii 
Unwoti ndubo-ma kenye budie si béwulo bákpali-mi ka baawia mina kebunku. 

23Na si ɔdi ɔ́kya unyeƒi na béwulo bákpali-mi ni, ndubunu bana bɔkpali. 

24Na ndubuti kɔnyi lɛkya-mii, na lɛdu-mii ku kewii, na bina beleku benwini 
bekpinele, na bina bebi lɛnɔ babla bekpinebi. 

25“Na si bívo egulabi adi bíte mina bekyuli ni, bitabla lɛlɔ aani bekyuli bani 
muuvó egulabi teete bekyuli bamba kalɛ. Bitaƒɔ kuvonsia bitasia-nwu lɛlɔ. 

26Na si ɔdi ɔ́ƒɔ ɔkpanadi kɔdi ɔkpa ni, na ɔsɔku-ku ute-nwu asa na ɔƒɛ ɔnu. 

27Ɔsika aku kani na ubo na uuti taabɛ kɔyɔ. Na si éteti étete-nwu ni, bi na uti ubi 
lɛlɔ usien? Na si áyu atuɔkplu na úwulo ɔ́kpali-mi ni, ndubunu-nwu bɔkpali. 
Ɔsika ndi Katɔti ɔni mbo kaƒɔ bɔkywi. 

28“Na bitetemi enyekpi na bina Katɔti lɛlɔ. Na ɔdi utewida bina batɔnkune. 

29“Na biteni-mi bina edula ku ntɛ akpala buboku. “Na biti bina bebi bananabi 
bedeedi bani bɛ́wɔ bite-mi. 

30“Na bina ɔmantɛ bakɔ ku baƒonu bebi bedeedi bani bawɔ ni, biti-ma bite-mi. 
Nsu bɛya na basɔ bakya bana beni kudɔ emeyi maatɛ. Na limeyi maanedi lɛlɔ asa 
biti-ma biboku-mi. 

31“Bise likpo ka bɛdi mina bekyuli kedee, anwuɔsu bitakun lɛla lɛni na eƒiebuo 
náduli-nwu ɔ́du. Mmomu biti ebuo ɔmmɔ bite bakpewe na bakun.” 

Israelƒuɔ Bɔlɛ 23 

1“Ukyuli ɔdi utegyingya ɔkɔ etemila. Na ɔdi utenye ɔlalane kama utedie kenye 
utete-nwu ulu ukpidi lɛlɔ. 

2“Na tasiaku bekyuli bumomo kama na atábla likpidi. Na si eedie lɛla lɛdi kenye 
na litemi katɛkɔ ni, tanu bekyuli bumomo anumi na enwini litemi geen lɛmmɔ. 

3Tanu ɔwabane anumi tatɛ litemi na litemi katɛkɔ. 

4“Na si ánu ebuo ala utine ɔni na ɔdi ƒula ukisine ɔdi ka úkulo kabuli ni, na asɔku-
nwu esienku-nwu. 

5Na si etila na ánu ka étulo-nwu na úbuli ni, na ebunku-nwu na ɔta. 

6“Tebulo ɔwabane litemi bɔtɛ siin na litemi katɛkɔ. 

7Ɔkɔ kenye kani na báda básia ukyuli ɔdi ni, teti litemi lɛmmɔ tabla kabla na adu 
ukyuli buni kɔtɔ anii badu-nwu, ɔsika lɛɛɛdubo litemi ɔtɛne ukpidi ɔmɛni ubo 
bute na ɔlɛ kɔtu bɔni kemmo. 

8“Na ɔdi utaƒɔ egulabi na bɔbɛ kemmo, ɔsika ala ammɔ udu aabwɛ bekyuli bani 
mɔɔnu anumi na balátɛ litemi siin. 

9“Na bitabla ɔƒɔ kalala, ɔsika amii alati bɛgyi ɔlɛ bunu bɔni nkya kaƒɔ bulie 
kemmo uwi ɔni na bɛ́kya Egyipte. 

Lɛnwunameyi Lɛlɔ Ɔda Bubo 
10“Biti akwa aku bɛtuma na bɛva bina edula, na bide bina lɛla biala na bɛ́va. 

11Na lɛkwa maatɛdi lɛlɔ ni, bɛya na kalɔ kammɔ kanwuna. Na ɔdi utede lɛla lɛni 
nákwɛ-ka kemmo. Nsu bawabane bebo kuƒi ka badi lɛla biala na lɛ́kwɛ mmɔ. Na 
bebuo lɛnɔ bebo kuƒi ka badi edula ani nébu-ka kemmo. Lɛni kani na ɔlɛka bɛbla 
bina adingyii ku ebo mmo lɛnɔ. 

12“Biti emeyi aku bɛbla bina kabla na bɛnwuna limeyi maatɛdi lɛlɔ. Kalɛ na bina 
baƒɔ ku bekyuli bani mɔɔbla kabla teete-mii ku bina bebuo muedi lɛnɔ bakɛ 
bɔnwuna. 

13“Bɛsia anumi na bɛdi ɔda biala na líbo-mii lɛlɔ. Bitakpali baƒiɔ biala bitawia 
bana kebunku, na bitalɔ ɔdi lɛnyi muedi. 

Bɛdi Limeyi Kɔtɛ Na Lɛkwa Kemmo 
14“Kɔtɛ na ɔlɛka bɛdi limeyi na lɛkwa kemmo bite-mi. 

15“Bɛdi Bodobodo Ɔni Néteƒu Limeyi emeyi maatɛ. Na bɔnyii butakya bodobodo 
ɔmmɔ kemmo aani kalɛ na líbo-mii ɔda. Na bɛdi limeyi lɛmmɔ na Abib kɔbuli 
kɔni kemmo lɛ́lɛ ugyii lite-mi kemmo, ɔsika kuna kemmo na bɛ́tɔlɔ Egyipte kalɔ 
lɛlɔ. “Ɔdi biala utebenye-mi anumi ku enukplu. 

16“Bɛdi Edula Bɔƒɛ Limeyi ku edula edeedi ani na bɛ́ƒɛ bɛ́siku bina mmo bɔni na 
bɛ́tuma. “Na si uwi ɔni na bɛɛsála-nya teewi unwu ku kesekɔ bamba lidu ƒui 
kemmo ni, na bɛdi Edula Bɔsala Limeyi. 

17“Ɔlɛka banana ƒui bebenye Katɔti Ɔyikune Ƒui anumi kɔtɛ na lɛkwa kemmo. 

18“Biteti lɛla biala kemmo na bɔnyii bɔkya bitebunku ubugya akpala ani na bíti 
biite-mi lɛlɔ. “Na bebuo bani akpala na bɛ́bla bíte-mi na emeyi atɛ amɛni kemmo 
ni, bɛnu ka kadi kétegye ɔdi lɛmwi lɛlɔ. 

19“Biti edula edeedi abuni ƒui ani bɛ́kɛ na kalɔ kammɔ kemmo biboku ami, bina 
Unwoti Katɔti kakpakɔ. “Biteƒulo ese ubi ɔdi lɛna na uni anyi ntu kemmo. 

Katɔti Ɔtu Ɔdubo Bɔklibi Ulu Ute-mii 
20“Bɛnu! Ndubo bɔtala mina ɔtu na ɔgyu ɔtɔ-mii, na anwu ndubo-mii bɔgyumana 
na ulu lɛlɔ, na uti-mii utéduoku kesii kani lɛ́klibi líse-mii. 

21Binu ɔtu ɔmmɔ litemi biala lɛni na ɔdubo-mii bɔsu. Na ɔdi utata utenye-nwu 
lɛlɔ, ɔsika ami nátala-nwu. Na si ɔdi ɔ́ta únye-nwu lɛlɔ ni, uleti ulakyiɛ-nwu, ɔsika 
mina lɛnyi lɛlɔ na ɔkɛ. 

22Nsu si bínu ɔtu ɔmmɔ litemi na bɛ́di mina ɔda ɔni líbo-mii lɛlɔ ni, ndubo bina 
bekisine bukpoku bute-mii. 

23Na mina ɔtu ɔdubo bɔgyu bɔtɔ-mii, na ɔtɔnku-mii utéduoku Amoriƒuɔ ku 
Hetiƒuɔ ku Perisiƒuɔ ku Kanaanƒuɔ ku Hewiƒuɔ ku Yebusiƒuɔ kalɔ kemmo. Na 
ndubo-ma bɔbɔku budie mmɔ. 

24Na bitakya lili kalɔ bitete bana baƒiɔ na bitaabla-ma kabla, na bitasiaku bana 
ɔbladu kama lɛnɔ. Ɔlɛka bɛbwɛ bana baƒiɔ ku bana atabi kedee ammɔ ƒui kpɛtɛ 
kpɛtɛ. 

25Bɛkpa ami bina Unwoti Katɔti lɛti pɛ, na mina kusɛ kusɛ ɔdubo-mii bɔsiaku na 
bɛkɛ bɛdi na bɛkɛ bɛni. Na ndubo ɔlɛ biala bɔda budie bina akɔ. 

26Na uleku biala ulénwini udinkɔ na bina akɔ iye ubile kaƒɔ. Na bɛdubo ngba 
bulie na bɛbi lɛlɔ geen asa na bikpi. 

27“Ndubo mina liƒu ala butaabla na bina anumi na lɛya na kadi bekyuli bani nkya 
kɔlɔ kɔmmɔ kemmo ƒui beƒu babla susuusu, na lɛya na ama bani ndi bina 
bekisine mmɔ benwini kama bakya-mii na bekeli batɔlɔ. 

28Na ndubo bɔya na bebweyi bani mɔɔta geen batɔ-mii anumi na batábɔku 
Hewiƒuɔ ku Kanaanƒuɔ ku Hetiƒuɔ ɔlɛku bina ulu lɛlɔ. 

29Na lɛɛɛdubo ɔmɛni bɔbla na lɛkwa linwi kemmo si ɔɔɔdi lɛni kalɔ kammɔ 
kadubo bɔsɔ buwi ukpludi na beƒiebuo bemomo-ka kemmo bavili. 

30Mmomu ndubo-ma butaabɔku blii blii úti útédu ka bímomo bɛ́ƒɔ kalɔ kammɔ 
ƒui lɛlɔ. 

31“Na ndubo bɔya na bina lɛmii lise kalɔ lɛsiku Ɛpugyie kɔtu útédu Mediterenia 
Ɛpu kenye. Na ɔsɔ ɔsi ketele kemmo útédu Euƒrate Ketu kenye. Na ndubuti 
bekyuli bani nli kalɔ kammɔ kemmo lɛkya-mii enu kemmo, na bɛbɔku-ma bɛlɛku 
bina anumi. 

32Na amii ku bekyuli bammɔ iye bana baƒiɔ ni, bitenyimi lɛla lɛdi bitete lɛlɔ. 

33Bitete kuƒi na bekyuli bammɔ belie-mii kudɔ, si ɔɔɔdi lɛni ni, badubo bɔya na 
bɛbla likpidi na mina anumi, ɔsika si bɛ́kpa bana baƒiɔ ni, ɔdubunwini kakpagyuɛ 
na kedie-mii.” 

Israelƒuɔ Bɔlɛ 24 

Katɔti Ɔ́lɛ Bunyimi Bɔmmɔ Ugyii 
1Amu na Unwoti ɔ́su Mose ɔnini, “Awɔ ku Aaron ku Nadab ku Abihu ku Israel 
benengu liti ku aavlanyɔ bammɔ bɛkɔ bibo kɔbi katɔ mɛni na bebenye kɔƒɛlɛ 
kesii kadi na bakpa-mi. 

2Nsu awɔ Mose lɛti pɛ mɔɔní ede ami Unwoti kudɔ mɛni, ama batakpɛ betebo.” 

3Amu na Mose únwini úsie bekyuli bammɔ kudɔ na útásu-ma Unwoti ɔda ɔni na 
úbo-ma ƒui. Amu ka ɔ́su-ma ɔ́wɔlɔ ni, bekyuli bammɔ ƒui bédie kenye banini, 
“Búnu lɛla biala na Unwoti ɔ́su, na bɔdubo ɔda bubo bɔmmɔ ƒui lɛlɔ bɔdi.” 

4Ɔmmɔ kama Mose únweni Unwoti ɔda bubo bɔmmɔ lɛla biala úse. Mose ɔ́ta 
ɔtanta tutuutu na ɔ́tu lɛkpabi ɔ́lɛ kɔbi kɔmmɔ kaƒɔna, na úti atakpɛ leevu-anyɔ 
úse lɛkpabi lɛmmɔ kudɔ. Na lɛkpabi linwi biala linye lite Israel adua leevu-anyɔ 
ammɔ. 

5Mmɔ na Mose ɔ́tala bakloƒu badi na bádu ɔmantɛ bakɔ bakɔdi badi bákyula 
bábla unwi bɔbla akpala béte Unwoti. 

6Amu na Mose úle bebuo bammɔ ubugya kemmo inyɔ na úti kakɛ úwi lɛkyami 
kemmo. Na ɔ́kuna kakɛ kakladi lɛnɔ úwi lɛkpabi lɛmmɔ lɛlɔ. 

7Ɔmmɔ kama ɔ́ka Unwoti Bunyimi Kedee Ɔku kemmo etemila úte bekyuli 
bammɔ. Amu na bekyuli bammɔ básu banii, “Bɔdubo lɛla biala na Unwoti ɔ́su-bu 
bɔbla bɔsiaku lɛni kani, na bunu-nwu litemi.” 

8Amu na Mose úti ubugya ɔni nwi lɛkyami kemmo mmɔ na ɔ́kuna uwi bekyuli 
bammɔ. Na ɔ́su-ma ɔnini, “Ɔmɛni ndi ubugya ɔni mɔɔbala bunyimi bɔni na 
Unwoti unyimiku-mii uwi ɔni na úti ɔda bubo bɔmmɔ úte-mii.” 

9Amu na Mose ku Aaron ku Nadab ku Abihu ku Israel benengu liti ku aavlanyɔ 
bammɔ bésie kɔbi kɔmmɔ lili, 

10na bánu Israelƒuɔ Katɔti. Na kesii kani na nwuna lɛgba lɛnya ni, use aani ulu 
ɔni na béti sika atabi ani baalɔ Saƒaya bákya bávi na uukeye aani kayaa. 

11Nsu Katɔti útabla Israel batɔnkune bamɛni lɛla lɛdi, mmomu bánu Katɔti, na 
bádi na báni. 

12Amu na Unwoti ɔ́su Mose ɔnini, “Kɔ bo, na ebelie-mi kudɔ na kɔbi lili mɛni, na 
ndubo atabi ani lɛlɔ na línweni ɔda bubo bɔmmɔ lɛ́sia buti bute-ɔ ka eti atina-
ma.” 

13Mmɔ na Mose ku nwuna ubunkune Yosua báyu ulu na Mose ɔ́kɔ úsie Katɔti 
kɔbi lili mmɔ. 

14Asa na Mose watɔlɔ ni, ɔ́su benengu bammɔ ɔnini, “Bɛsɔ bilie mɛni útédu ka 
búnwini búbo. Na si ɔdi ku ɔdi bakɛ litemi lɛdi ni, Aaron ku Hur bakya-mii kudɔ 
mɛni. Bebo kuƒi ka batɛ-ni bete-mii.” 

15Uwi ɔni na Mose ɔ́kɔ úsie Sinai kɔbi kɔmmɔ lili ni, liƒlukutu lɛ́ƒɔ kɔbi kɔmmɔ lɛlɔ 
ƒui. 

16Na Unwoti bukeye bonwu búbaƒɔ Sinai kɔbi kɔmmɔ lɛlɔ. Na emeyi aku sɔɔn na 
liƒlukutu lɛmmɔ lɛ́kya kɔbi kɔmmɔ lɛlɔ mmɔ. Na limeyi maatɛdi ni, Unwoti ɔ́kpali 
Mose ɔ́siku liƒlukutu lɛmmɔ kemmo. 

17Na Israelƒuɔ bani nnye kalɔ baanu teemene ni, Unwoti bukeye bɔmmɔ buse-
ma aani ogya bonwu ɔni mɔɔkyula ala na kɔbi kɔmmɔ eli. 

18Na Mose úduo liƒlukutu lɛmmɔ kemmo ka ɔ́kɔ úsela kɔbi kɔmmɔ lili. Na ɔ́kya 
kɔbi kɔmmɔ lɛlɔ emeyi aavlene usien ku ɔƒɛ. 

Israelƒuɔ Bɔlɛ 25 

Katɔti Kevo Akpala 
1Amu na Unwoti ɔ́su Mose ɔnini, 

2“Kɔ lɛsa te Israelƒuɔ na asu-ma na beti akpala beboku-mi. Na aƒɔ akpala ammɔ 
ɔdi biala kudɔ eboku-mi kalɛ na ɔ́si-nwu kayi kemmo kalɛ. 

3Na akpala ani na adubo bɔƒɔ mmɔ ndi sika ugyiedi ku ɔƒualadi ku abuala egyiedi, 

4ku koƒonu linwini adi ani náƒɔ kuye geen na ese aani evete awɔdi, ku buluu ku 
egyiedi ku ana lidu bamba, ku adi kpɛtɛ kpɛtɛ ku ese linwini, 

5ku baƒonu lɛku lɛni na békpeyi na bákya-ni kuvo na lígyie kaduɛ, ku bebuo lɛku 
bamba ku akasia ligyii kpakplaa, 

6ku asogya nnɔmii, ku ugyulo ƒɛƒɛɛ ɔni na baakya likpose nnɔmii kemmo ku 
oloƒui ƒɛƒɛɛ, 

7ku sika atabi udu ɔdi na baalɔ onis ku ana lidu bamba ani na baamana ɔkpane 
lɛwuku ku lɛdiku lɛni muubi-nwu kayi lɛlɔ. 

8“Na aya na batu kevo kedee bete-mi na lilie-ma akɔ. 

9Sia anumi na anu ka bátu kevo kedee kamɛni ku kana lɛlɔ ala aani kalɛ na 
ndubo-ɔ bɔtina pɛpɛɛpɛ. 

Bunyimi Adaka Ɔmmɔ 
10“Ya na banwi akasia ugyii adaka na beti akasia ugyii ɔni bune mabla aani lɛgba 
ine na bɔbɛbɛ bɔdi lɛgba inyɔ ku kakɛ na ɔkuku ɔgba unwi ku kakɛ banwi-nwu. 

11Na beti sika ugyiedi kede kede banwamana bewi-nwu kama ku kemmo ƒui. Na 
beti sika ugyiedi babla aani lɛduni bamana libila lɛmmɔ atu. 

12Beti sika ugyiedi babla kɔkwɛnimi bakya adaka ɔmmɔ lɛgba ine bɔmmɔ lɛlɔ na 
ɔƒɛnyi ɔni ku ɔni lɛlɔ. 

13Na babwi akasia ligyii gyɔlɔɔ gyɔlɔɔ na bákwa-ni ku sika ugyiedi. 

14Na béti ligyii lɛmmɔ bákya kɔkwɛnimi kɔmmɔ eƒi ammɔ kemmo na adaka 
ɔmmɔ ɔvi ɔni ku ɔni, kalɛ na ɔdia na bataagyu-nwu taasia amangba. 

15Na ligyii lɛmmɔ litaakya adaka ɔmmɔ lɛlɔ lɛni kani batada betedie. 

16Ɔmmɔ kama ndubuti atabi anyɔ ani lɛlɔ na ɔda bubo etemila asia lite-ɔ na eti-
nya akya adaka ɔmmɔ kemmo. 

17“Na eti sika ugyiedi abla likpidi bɔkyiɛ liboku libila ete adaka ɔmmɔ. Na nwuna 
bune bɔdi lɛgba ine, bɔbɛbɛ bɔbla lɛgba inyɔ ku kakɛ na bɔkuku bɔbla ɔgba unwi 
ku kakɛ. 

18Na etu sika ugyiedi abla bebweyi inyɔ bani ndi Kerub alɛ liboku lɛmmɔ atu 
anyɔ ammɔ lɛlɔ. 

19Na unwi ɔlɛ ɔƒɛnyi unwi na ɔkladi lɛnɔ ɔlɛ ɔƒɛnyi ɔkladi lɛlɔ. Nwi libila lɛmmɔ 
ku Kerub bebweyi bammɔ danku lɛlɔ na ɔsala unwi na benye lɛƒɛnyi inyɔ 
bɔmmɔ. 

20Na aya na bebweyi bammɔ bebimi bana avwi ammɔ bakɔliku katɔ na bana 
ɔyuli ubi libila lɛmmɔ lɛlɔ. Na aya na bebweyi bammɔ benwini anumi batina lɛlɔ 
na bana anumi ataanu libila lɛmmɔ. 

21Ti ɔda bubo etemila ani na líte-ɔ na asia atabi ammɔ lɛlɔ kya adaka ɔmmɔ 
kemmo na eti libila lɛmmɔ ebi-nwu kenye. 

22Na libila lɛmmɔ katɔ mmɔ kesii kani na bebweyi inyɔ bammɔ balɛ ntɛ ni, mmɔ 
na ndubo-ɔ butaasiaku na litemi lite-ɔ na asu Israelƒuɔ ɔda ɔni mebo-ma. 

23“Ti akasia ugyii bla ala kasiakɔ na une aani lɛgba ɛtɛ, na ɔbɛbɛ aani ɔgba unwi 
ku kakɛ na ɔkuku aani lɛgba inyɔ ku kakɛ. 

24Na eti sika ugyiedi kede kede akwa-nwu lɛlɔ ƒui na eti ɔdi abla aani lɛduni 
amana-nwu atu. 

25Kana ugyii aani lɛkɔkɔ bɔbɛbɛ mana-nwu atu ka mana aani lɛka na eti sika 
ugyiedi amana-nwu lɛlɔ amana lɛni kani. 

26Na abla kɔkwɛnimi ine ada ala kasiakɔ ekpo ene kesii kani na lɛgba lɛmmɔ 
linye mmɔ. 

27Na kɔkwɛnimi kɔmmɔ kɔni kude ala kasiakɔ atu lɛka lɛmmɔ na ɔdia na 
kɔkwɛnimi kɔmmɔ kɔda ligyii lɛni na badubo buti butaagyu ala kasiakɔ kammɔ 
taavinku. 

28Ti akasia ligyii nwi ligyii lɛmmɔ na eti sika ugyiedi amana-ni lɛlɔ ƒui na beti 
bataagyu ala kasiakɔ kammɔ. 

29Na abla akyami lidu lɛni ndubo-nwu lɛlɔ butaasia ku sika ugyiedi kavɔ. Lɛni 
kani na akyami ku lɛsii lɛvɔdi lɛni ndubo bɔdia na beteewilimi akpala ku ntɛ 
akpala ammɔ ƒui ɔlɛka ɔbla sika ugyiedi ala. 

30Na eti bodobodo kedee ɔni muusé Unwoti anumi asia ala kasiakɔ kamɛni lɛlɔ 
na mina anumi uwi ƒui. 

Asogya Kasiakɔ Ugyii 
31“Bla asogya kasiakɔ ugyii na aya na ɔkywɛne utu-nwu ku sika ugyiedi. Na ɔbla 
nwuna ɔka ku ugyii ɔni menye ɔka ɔmmɔ lɛlɔ ku amangba kɔgba wɛlɛ wɛlɛ kɔni 
ndanku lɛɛƒɛɛ lɛni kemmo na badubo egyii anwula butaakya. Na abla-nwu aani 
kalɛ na kugyii kuusé kalɔ ku bɔta. Na kesii kadi kebimi aani kalɛ ka anwula 
eebimi na ɔmɛni ƒui ɔdanku ugyii unwi lɛlɔ. 

32Bla ugyii ɔmmɔ na akya-nwu amangba kɔgba ɛku, ɛtɛ na kakɛ kenwi na ɛtɛ 
bamba lɛnɔ na ɔvi ɔkladi. 

33Bla lɛɛƒɛɛ udu ɔni nse aani kugyii kɔni baalɔ banii almon anwula na úbimi na 
ɔɔta na nwuna amadɔ lɛnɔ na eti alɛ ugyii ɔmmɔ amangba lɛlɔ ɛtɛ ɔvi unwi, ɛtɛ 
ɔvi ɔkladi. 

34Na asogya kasiakɔ ugyii ɔmmɔ eli ni, bla almon anwula lɛɛƒɛɛ udu ɔmmɔ ine 
sia amangba ammɔ akɔ na anwula ammɔ ébimi na nwuna kalɔ kataata ɔwɔdi. 

35Na kesii kani mɔɔta mmɔ ni, unwi ɔkya amangba ligyii inyɔ ntɛ unyɔdi lɛnɔ 
ligyii inyɔ bamba ntɛ na ɔtɛdi lɛnɔ ligyii inyɔ bɔkladi ntɛ. 

36Na kesii kani mɔɔta mmɔ ku amangba kɔgba kɔmmɔ ɔlɛka ɔdanku lɛlɔ ɔbla 
ugyii unwi ku asogya ugyii ɔmmɔ, na ɔdi sika ugyiedi kede kede ƒui. 

37“Lɛ asogya maatɛ ɔmmɔ ligyii lɛmmɔ lɛlɔ kalɛ na liteekeye taatina kuƒi kɔni nwi 
úsie anumi kakɛ. 

38Asogya kɔbuli ku nnɔmii kewikɔ ku kabuli kammɔ linyenela ƒui ɔdi ka ɔbla sika 
ugyiedi kede kede. 

39Na sika ugyiedi edula ebi akyami maane ku kakɛ unu na badubo buti bɔbla 
asogya kasiakɔ ugyii ɔmɛni ku nwuna lɛlɔ ala ƒui. 

40Sia anumi na anu ka bábla-nwu na udu ɔni na ánu na kɔbi lili mɛni kani lɛlɔ 
pɛpɛɛpɛ. 

Israelƒuɔ Bɔlɛ 26 

Katɔti Adi Kevo 
1“Biti aduni abuni kpɛtɛ kpɛtɛ ani náƒɔ kuye geen na bámii-nya ku kɔbuli buluu 
ku kugyiedi kɔni náƒɔ kuye na ukyuli ɔni ngyi budi geen údi Kerub bebweyi ɔ́kya-
nya kemmo na biti bɛbla Adi Kevo kammɔ. 

2Adi ammɔ ƒui bune ku bɔbɛbɛ bɔbla bɔkɔku bunwi bɔni mabla aani bune lɛgba 
aavlene-inyɔ ku bɔbɛbɛ lɛgba ɛku. 

3Ya na baka aduni alɔ basala kakɛ kenwi na baka alɔ basala kakɛ kanyɔdi. 

4Na beti aduni buluu buni gyɛlɛɛ baka-nwu kunu kunu na eƒi atɛ-nwu kemmo na 
baka bada aduni enengudi ammɔ atu ɔvi unwi. Na babla lɛni kani ku lɛduni 
linengudi linyɔdi lɛnɔ atu na ɔvi unyɔdi. 

5Na aduni wɛlɛ wɛlɛ ani báka kunu kunu mmɔ ku eƒi abla liti na aduni enengudi 
ammɔ atu ɔvi ɔni ku ɔni. Na kesii kani na eƒi ammɔ ada mmɔ eti lɛlɔ atina lɛlɔ. 

6Na eti sika ugyiedi abla abalala liti ani muuƒie adi taasala. Na eti eƒie aduni 
enengudi ammɔ atu ammɔ asala na ɔbla Adi Kevo kenwi. 

7“Ti bese linwini bla aduni leevu-unwi na eti ebi kevo kammɔ eli. 

8Na aduni ammɔ ƒui bune bɔbla unwi ɔni ndi lɛgba aavlene-ɛlɔ na bɔbɛbɛ bɔdi 
lɛgba ɛku. 

9Ka aduni alɔ sala ɔvi unwi na aka aku asala ɔvi unyɔdi, na aƒɛ lɛduni lɛkundi asia 
ɔkpanadi lɛlɔ na kevo kammɔ kayakun kenye. 

10Ti lɛduni bamba na aka eƒi kunu kunu liti ada kayakun aduni ammɔ kɔtu ɔvi 
unwi na abla lɛni kani ku ɔvi unyɔdi. 

11Na eti abuala egyiedi abla kayakun kɔbalakɔ liti akya eƒi ammɔ kemmo na 
bataabala Adi Kevo kammɔ ƒui taasala. 

12Na eti kɔdi kakɛ kakladi kani nebu mmɔ aƒala Adi Kevo kammɔ kama. 

13Kevo aduni ammɔ adubo bune ɔgba bɔkɔku kakɛ butulo kevo kammɔ, na ɔmmɔ 
ɔdubo bɔyɔlɔ na kana lɛƒɛnyi lɛmmɔ kalɛ na utile kevo kammɔ. 

14Na awia baƒonu lɛku lɛni na békpeyi na bákya-ni kuvo na lígyie kaduɛ abla 
kevo kammɔ katɔ libila, asa na eti ketu bebuo benengudi lɛku ebi ɔmmɔ katɔ. 

15“Ti akasia kugyiikɛ sa eku eku gyi kevo kaduli ɔban. 

16Na liku biala bɔkuku bɔdi lɛgba leevu-ɛlɔ, na nwuna bɔbɛbɛ bɔdi lɛgba inyɔ ku 
kakɛ. 

17Na lɛgba inyɔ bɔkya liku biala kalɔ. Lɛni sɔɔn na adubo eku ammɔ ƒui bɔbla. 

18Na kevo kaduli kammɔ kada kakɛ ni, sa eku ammɔ aavlanyɔ. 

19Na eti sika ɔƒualadi abla lɛgba lɛmmɔ agbanvuo aavlene. Na ɔgba biala ɔƒɔ unwi, 
na liku biala lɛda inyɔ. 

20Na kevo kaduli kammɔ katɔ kakɛ lɛnɔ ni, sa eku ammɔ aavlanyɔ. 

21Na abla sika ɔƒualadi agbanvuo aavlene akya-ni kalɔ, na liku biala lɛda inyɔ. 

22Na asa eku aku akya ɔƒɛ kanukɔ na kevo kaduli kammɔ kawɔlɔkɔ. 

23Na asa eku anyɔ akya lɛkɔkɔ inyɔ lɛni nkya kaduli kawɔlɔkɔ ƒui. 

24Na lɛkɔkɔ inyɔ lɛmɛni ni, sala ligyii lɛmmɔ inyɔ ɔ́si kalɔ útédu katɔ, na lɛgba 
inyɔ bɔmmɔ buduo ɔgbanvuo unwi kemmo. Na lɛkɔkɔ lɛkladi lɛnɔ lɛni kani. 

25Anwuɔsu eku ammɔ adubo bɔbla maane ku nina kalɔ sika ɔƒualadi agbanvuo 
leevu-ɛku ɔni na liku biala lɛda inyɔ. 

26“Na ɔmmɔ kama ni, na eti akasia ligyii ábla lɛtagyii ɛlɔ asia kevo kammɔ ɔƒɛnyi 
unwi. 

27Na asia lɛtagyii ɛlɔ bamba na ɔƒɛnyi unyɔdi lɛnɔ na asia ɛlɔ na ɔƒɛ kanukɔ na 
kevo kammɔ kawɔlɔkɔ ƒui. 

28Na ɔtagyii ɔni na ntɛntɛ ɔlɛka une ɔsi ligyii lɛni nnye ntɛ mmɔ ɔvi unwi úsie 
ɔkladi. 

29Na eti sika ugyiedi akwa ligyii lɛni nnye mmɔ lɛlɔ ƒui na eti sika ugyiedi 
kɔkwɛnimi ada lɛtagyii lɛmmɔ na akwa ani lɛnɔ ku sika ugyiedi. 

30“Lɛ kevo kammɔ kalɛ kani na bédie bátina-a na kɔbi lɛlɔ pɛpɛɛpɛ. 

31“Na eti unwo buluu ku ugyiedi ɔni náƒɔ kuye edi kɔdi kɔbunidi. Na aya na ala 
udine ɔbuni udi Kerub ɔkya-nwu kemmo. 

32Na eti sika ugyiedi kɔkwɛnimi akya-nwu aƒala akasia ligyii ine lɛni na bákwa 
ku sika ugyiedi na linye sika ɔƒualadi lɛka lɛlɔ mmɔ lɛlɔ. 

33Kɔdi kɔmmɔ kutaaƒa sika ugyiedi kɔkwɛnimi kɔmmɔ lɛlɔ lɛni na eti Bunyimi 
Adaka ɔni kemmo na atabi anyɔ akya mmɔ ese kɔdi kɔmmɔ kama. Na kɔdi 
kɔmmɔ ndubule kakpakɔ kammɔ kedeedikɔ bɔsiku kesii kani nse kedee ketulo 
ƒui kudɔ. 

34Na eti likpidi bɔkyiɛ liboku libila lɛmmɔ asia Bunyimi Adaka ɔmmɔ lɛlɔ na kesii 
kani nse kedee ketulo ƒui mmɔ. 

35Na edie ala kasiakɔ kammɔ alɛ aduni ammɔ kama na kevo kammɔ kada kakɛ 
na eti asogya kasiakɔ kammɔ alɛ-nwu anumi na kada kakɛ mmɔ. 

36“Na kevo kammɔ kayakun ni, ti unwo buluu ku ugyiedi ɔni náƒɔ kuye na udine 
údi bla kayakun kɔdi. 

37Na awia kɔkwɛnimi kɔbaladi kɔni ndubo kayakun kɔdi kammɔ butaada, ku 
akasia ligyii ɛlɔ lɛni bákwa ku sika ugyiedi na eti abuala egyiedi abla agbanvuo 
ete-ni. 

Israelƒuɔ Bɔlɛ 27 

Bɔkyula Lɛkpabi 
1“Ti akasia kugyiikɛ bla bɔkyula lɛkpabi, na ɔkuku lɛgba ine ku kakɛ na bɔbɛbɛ 
ku bune ƒui bɔdi lɛgba maatɛ ku kakɛ ɔvi ɔni ku ɔni. 

2Na anwi bebuo ese adanku lɛbi lɛmmɔ lɛkɔkɔ ine bɔmmɔ ƒui sala bla unwi na 
eti abuala egyiedi ammɔ anwamana akwa lɛbi lɛmmɔ ku ese ammɔ lɛlɔ ƒui. 

3Na eti abuala egyiedi avɔ oloƒui bɔkyula lɛlɔ ala aani ntɔ kewikɔ ebui ku ogya 
budie kalɛkɛ ku soƒi ku oloƒui uyɔ bubo lɛkyami ku kɔbwɛlɛmii kɔni mɔɔda 
agyabi ku ɔni baatu lɛna ƒui. 

4Ti abuala egyiedi bla lɛla lɛni kemmo na ntɔ bɔdubo butaalɛ na abuala egyiedi 
kɔkwɛnimi kɔda-nwu atu ene ɔmmɔ. 

5Biti ntɔ bɔƒɔ lɛbuala lɛmmɔ bɛkya lɛbi lɛmmɔ kalɔ na ɔkuku ubedu-ni ntɛ bule. 

6Ti akasia bla ligyii gyɔlɔɔ na eti abuala egyiedi akwa ligyii lɛmmɔ lɛlɔ. 

7Na eti ligyii lɛmmɔ akya kɔkwɛnimi kɔmmɔ kemmo na lɛkya lɛƒɛnyi lɛmmɔ si 
bágyu béti. 

8Bo kugyiikɛ kɔmmɔ danku lɛlɔ mana bla adaka ɔmmɔ na katɔ ku kalɔ keteewi. 
Na abla-nwu asiaku kalɛ na lídie lɛ́tina-a na kɔbi lɛlɔ mɛni kani. 

Adi Kevo Kaduli 
9“Kya kaduli mana kevo kammɔ na kene lɛgba eti atɛ na baƒala aduni kpɛtɛ kpɛtɛ 
abuni geen bamana-ka. 

10Na aduni ammɔ adubo bɔƒa ligyii aavlanyɔ lɛlɔ na abuala egyiedi ɔka ɔkya-ni 
kalɔ na kɔkwɛnimi kɔni ndubo aduni ammɔ bɔbala kɔbla sika ɔƒualadi na sika 
ɔƒualadi aduni wɛlɛ wɛlɛ adubo bɔka bɔmana ligyii lɛmmɔ lɛlɔ. 

11Katɔ kakɛ lɛnɔ lɛgba eti atɛ. Na aduni ammɔ adubo bɔƒa ligyii aavlanyɔ lɛlɔ na 
abuala egyiedi ɔka ɔkya-ni kalɔ na kɔkwɛnimi kɔni ndubo aduni ammɔ bɔbala 
kɔbla sika ɔƒualadi na sika ɔƒualadi aduni wɛlɛ wɛlɛ adubo bɔka bɔmana ligyii 
lɛmmɔ lɛlɔ. 

12“Na kevo kammɔ ɔƒɛ kanukɔ kawɔlɔkɔ kakɛ ni, mmɔ kadubo bɔbla lɛgba liti ku 
aavlanyɔ-ɛlɔ, na ligyii leevu ku nina kalɔ ɔka leevu ndubo mmɔ bɔkya. 

13Na kɔwɔlɔkɔ kani nésie ɔƒɛ katukɔ kakɛ ni, kaduli kammɔ bubomo bɔbla lɛgba 
liti ku aavlanyɔ-ɛlɔ. 

14Na mmɔ ni, aduni ani bune ndi lɛgba aavlanyɔ-inyɔ ku kakɛ ndubo bɔƒa ligyii 
ɛtɛ lɛni ndubo bunye nina kalɔ ɔka ɛtɛ lɛlɔ na kayakun ɔvi unwi. 

15Na aduni bamba lɛgba aavlanyɔ-inyɔ ku kakɛ bune bɔdubo bɔƒa ɔvi unyɔdi na 
ligyii ɛtɛ lɛni ndubo bunye nina ɔka ɛtɛ lɛlɔ. 

16“Na kaduli kammɔ kayakun ni, ya na udine uti aduni buluu ku egyiedi ani náƒɔ 
kuye na udi-nya kaduɛ bune lɛgba avlaatɛ na eti aƒala ligyii ine bɔni na adubo 
buti bunyene ɔka ine lɛlɔ na mmɔ. 

17Na ligyii lɛni ƒui ndubo bunye bɔmana kaduli kammɔ ni, ɔdi ka beti sika 
ɔƒualadi aduni wɛlɛ wɛlɛ baka bamana-ni ku sika ɔƒualadi kɔkwɛnimi kɔni 
mɔɔbala ala na ligyii ine lɛmmɔ ɔdi biala unye ɔka lɛlɔ. 

18Kaduli kammɔ ƒui bune bɔdi lɛgba eti atɛ ku bɔbɛbɛ lɛgba liti ku aavlanyɔ-ɛlɔ. 
Na eti adi kpɛtɛ kpɛtɛ abuni ani na bámii básala kaduɛ na ana bune bɔdi lɛgba 
maatɛ ku kakɛ baƒala ligyii lɛni nnye nina abuala egyiedi ɔka lɛlɔ mmɔ. 

19Na kevo kammɔ lɛlɔ ala bamba biala ku ewele ani nda kevo kammɔ ku kaduli 
kammɔ lɛlɔ ala ƒui abla abuala egyiedi sɔɔn. 

Asogya Ugyii Lɛlɔ Nnɔ 
20“Su Israelƒuɔ na beboku nnɔ bɔni na bédie básiku nnɔ egyii kemmo na buse 
kede kede ute asogya ɔmmɔ kalɛ na utaada uwi ndi uwi. 

21Na beti asogya ɔmmɔ balɛ Adi Kevo kemmo kesii kani na mɔɔsiáku-mii mmɔ 
ku aduni ani nƒa mmɔ anumi asa na adubuduo adaka ɔmmɔ kudɔ. Na Aaron ku 
nwuna bebi banu ka lɛsogya lɛmmɔ ƒui lɛɛda na Unwoti anumi mmɔ ɔ́si useyi 
uwi útálɛ kadi bugye. Ɔmɛni ɔdi bunyimi bɔni na Israelƒuɔ ɔdi ka bese likpo na 
bataadi-mu lɛlɔ uwi ndi uwi.” 

Israelƒuɔ Bɔlɛ 28 

Bakpane Lɛwu Lɛkyadi 

1Amu na Unwoti ɔ́su Mose ɔnini, “Ƒ'ɔnwani Aaron ku nwuna bebi bani ndi Nadab 
ku Abihu ku Eleasar ku Itamar ni, lɔ-ma lɛku Israelƒuɔ bammɔ akɔ na bebo-ɔ 
kudɔ. Ɔsika ama ndi bekyuli bani na lɛ́ƒuna lɛ́lɛku Israelƒuɔ akɔ ka babla mina 
bakpane. 

2Na aka awu gyɔlɔɔ ɔni mɔɔdia bɔnu na ɔ́manku ɔkpane ete ƒ'ɔnwani Aaron. 

3Su lɛwu bakane babuni bani na líte-ma lɛnunda ka bakana awu ɔmmɔ udu bɔka 
kani na baka awu ɔmmɔ bete Aaron kalɛ na bedie-nwu bese sɛsɛɛ bete ka ɔbla 
ɔkpane kabla ute-mi. 

4Na kalɛ na ɔ́lɛka báka lɛwu lɛmmɔ bavinku ndi ka baka kayi lɛbalala lɛdiku ku 
bakpane awu kpɛtɛ kpɛtɛ kedee ku awu ɔtɔdi akɔnkɔ bune ku awu gyɔlɔɔ ku lili 
dukuu ku kavobi lɛduni. Na si baaka lɛwu lɛmɛni bete ƒ'ɔnwani Aaron ku nwuna 
bebi bananabi ka babla-mi kabla aani bakpane kalɛ ni, 

5na biti adi kpɛtɛ kpɛtɛ ku linwo lidu lɛni mɔɔdia bɔnu na lígyie na lise buluu na 
lɛ́ƒɔ kuye geen bɛka lɛwu lɛmmɔ na beti sika ugyiedi bakya-ni bɔdia. 

Ɔkpane Awu Kpɛtɛ Kpɛtɛ Kedee 
6“Na ɔkpane awu kedee ni, ɔlɛka ɔbla kɔdi kpɛtɛ kpɛtɛ na bedi-nwu kaduɛ ku 
unwo buluu ku ugyiedi ɔni náƒɔ kuye geen. Na beti sika ugyiedi bakya-nwu bɔdia. 

7Na beti kadii bada-nwu amangba atu anyɔ ammɔ na ɔdia beteebo taada lɛlɔ. 

8Na bedi kavobi lɛduni aani kadii kammɔ kalɛ ku linwo kpɛtɛ buluu ku ligyiedi 
lɛni náƒɔ kuye. Na bakya-nwu bɔdia ku sika ugyiedi bada awu ɔmmɔ lɛlɔ na ɔbla 
unwi. 

9“Ti atabi anyɔ ani náƒɔ kuye na baalɔ-nya oniks na enweni Israel bebi anyi asia-
nya lɛlɔ. 

10Na anyi aku asia lɛtabi linwi lɛlɔ, na anyi aku akladi lɛnɔ asia lɛtabi linyɔdi lɛlɔ 
na bana bɔwɔ linengu kenye. 

11Na enweni Israelƒuɔ bebi anyi leevu-anyɔ asia atabi anyɔ ammɔ lɛlɔ. Bla-nya 
aani kalɛ na atabi banwine baanwí atabi kemmo ku ala bunweni. Na eti sika 
ugyiedi kɔbuli aka-nya, 

12ada awu kedee ɔmmɔ amangba lɛlɔ aani likposela ute Israelƒuɔ bebi. Na bana 
anyi adubo bɔma Aaron lɛlɔ uwi ndi uwi na Unwoti uteenyimo-ma. 

13Na sika ugyiedi ɔni nábala atabi ammɔ ni, 

14ƒala sika ugyiedi kɔbuli inyɔ bamba kɔni bámii lɛlɔ. 

Kayi Lɛbalala Lɛdiku 
15“Sia bedine babuni lɛlɔ na abla litemi siin bɔtɛ kayi lɛbalala lɛdiku aani 
bakpane awu kedee ɔmmɔ kalɛ. Na eti kɔdi kpɛtɛ kpɛtɛ ku linwo buluu ku 
ligyiedi lɛni náƒɔ kuye geen edi-ku na akya-ku bɔdia ku sika ugyiedi. 

16Na aƒɛ kɔdi kɔmmɔ kemmo inyɔ. Na nwuna bɔbɛbɛ ku bune ƒui bɔbla bɔkɔku 
bunwi aani lɛnimi ntɛ bukulo yaalenwi ɔƒɛnyi biala. 

17Na eti atabi ani náƒɔ kuye aka amana lɛdiku lɛmmɔ lɛlɔ na lɛgaala ine kemmo. 
Na ɔgaala udeedi kemmo ni, kya atabi ani baalɔ sardis ku topas ku beril. 

18Na ɔgaala unyɔdi kemmo ni, kya atabi ani baalɔ banii torkis ku sapir ku 
smardo. 

19Na ɔgaala ɔtɛdi kemmo ni, kya atabi ani baalɔ yiakint ku agate ku ametist. 

20Na ɔgaala unedi kemmo ni, kya atabi ani baalɔ krisolit ku oniks ku yaspa. Na 
edie eƒi na sika ugyiedi asɛɛ ebi kemmo, na eti atabi ammɔ akya-nya kemmo 
unwi unwi, asa na aka amana lɛdiku lɛmmɔ lɛlɔ. 

21Ɔlɛka atabi ammɔ abla leevu-inyɔ na enye ete Israel bebi leevu-inyɔ bammɔ 
anyi kenye. Na atabi ammɔ adubɔbla aani ekposela atabi, na adubɔnwi bana anyi 
asia unwi unwi. 

22“Na adubuti sika ugyiedi na elii-nwu aani kɔbuli ete lɛdiku lɛmmɔ. 

23Na eti sika ugyiedi na abla kɔkwɛnimii inyɔ na eti akya lɛdiku lɛmmɔ atu. 

24Na eti sika ugyiedi kɔbuli kɔmmɔ ebo ada kɔkwɛnimii kɔmmɔ kemmo na 
lɛdiku lɛmmɔ lɛlɔ. 

25Na kuna eli anyɔ akladi ni, ti-nya bo da awu kedee ɔmmɔ amangba kesii kani 
na sika ugyiedi ɔ́bala atabi ammɔ. 

26Na asɔ abla sika ugyiedi kɔkwɛnimii inyɔ bamba ada lɛdiku lɛmmɔ atu na 
kemmo kakɛ kesii kani nda awu kedee ɔmmɔ lɛlɔ. 

27Na asɔ abla sika ugyiedi kɔkwɛnimii inyɔ bamba ada awu kpɛtɛ kpɛtɛ ɔmmɔ 
kada kakɛ na kesii kani na kavobi lɛduni lɛmmɔ lɛdanku. 

28Unwo buluu kadii na badubo lɛdiku lɛmmɔ kɔkwɛnimii bɔbala butádanku awu 
kedee ɔmmɔ kɔkwɛnimii lɛlɔ. Na kadii kammɔ kadubɔsia awu ɔmmɔ kavobi 
lɛduni lɛni bédi bákya-ni bɔdia mmɔ lɛlɔ. 

29“Na uwi biala na Aaron weduo kesii kani nse kedee mmɔ ni, ɔlɛka ɔkya awu ɔni 
na Israel kaba anyi ama-nwu kayi mmɔ. Na ɔmɛni ndubɔya na ami Unwoti anumi 
asia mina bekyuli lɛlɔ uwi ndi uwi. 

30Na eti Urim ku tumim amana litemi siin bɔtɛ kayi lɛdiku lɛmmɔ lɛlɔ. Na utaama 
Aaron kayi lɛlɔ uwi ndi uwi ɔni na uuduo mina kakpakɔ kesii kani nse kedee 
mmɔ uti ɔtina Israelƒuɔ litemi bɔtɛ. 

Ɔkpane Unengudi Adala Abambadi 
31“Na awu gyɔlɔɔ ɔni lɛlɔ na bakpane awu kpɛtɛ kpɛtɛ kedee ɔmmɔ ɔɔsia ni, ɔlɛka 
ɔdi kɔdi buluu. 

32Na edie liƒi kesii kani na lili lɛɛví na kɔdi kɔmmɔ ntɛntɛ na edie liƒi lɛmmɔ bekpo 
atu kalɛ na uleyile bɔbwɛ. 

33Na awu gyɔlɔɔ ɔmmɔ atu na lɛgba kada ni, beti unwo buluu ku ugyiedi ɔni náƒɔ 
kuye bedi egyiibi adi udu basia bamana na beti sika ugyiedi lɛdɔn wɛlɛ wɛlɛ 
baƒala-nwu ntɛ. 

34Na egyiibi ammɔ ku sika ugyiedi lɛdɔn lɛmmɔ litaavumanaku lɛlɔ ɔmana awu 
gyɔlɔɔ ɔmmɔ atu. 

35Na si Aaron ɔ́kya lɛwu lɛmmɔ na úduo kesii kani nse kedee mmɔ ni, lɛdɔn 
lɛmmɔ lɛdubo buteebo. Na ɔmɛni ɔdubɔya na nwuna ngba buleduo ɔgbankpi 
kemmo. 

36“Na eti sika ugyiedi na abla kalɛkɛ blii kadi na anwi-nwu kemmo enweni asia 
anii, ‘Ɔmɛni use sɛsɛɛ ute Unwoti.’ 

37Na eti kadii buluu ada-nwu lɛlɔ adanku dukuu kabwa kammɔ lɛlɔ na anumi 
kakɛ. 

38Kalɛkɛ kammɔ kadubɔma Aaron lɛtɛntɛ kalɛ na ɔƒɔ Israelƒuɔ likpidi biala na 
bábla na kakpakɔ mmɔ ɔsia lɛlɔ si bébo baabla akpala bete-mi. 

39“Di awu ɔtɔdi akɔnkɔ bune ku adi kpɛtɛ kpɛtɛ buni, na edi dukuu kabwa lɛni 
kani. Na ala ɔkane buni na ɔlɛka udi lɛduni lɛmmɔ. 

Bakpane Bamba Lɛnɔ Adala 
40“Na Aaron bebi lɛnɔ ni, ɔlɛka abla lɛwu lɛtɔdi akɔnkɔ bune ku kavobi aduni ku 
atɛntɛ aduni ani mɔɔdia bɔnu na eekeye ete-ma. 

41Na adubuti lɛwu lɛmmɔ akya ƒ'ɔnwani Aaron ku nwuna bebi na ewi-ma lili 
nnɔmii ese-ma likpo na edie-ma ese sɛsɛɛ na babla-mi kabla aani mina bakpane. 

42“Na eti unwo ɔbunidi na edi lɛwu gyɔlɔɔ kalɔ lɛwuku lɛni nási bana kavobi 
útédu bana ebuli ete-ma na bana ɔlɔna kesii kadi katatina. 

43Na uwi biala na beeduo Adi Kevo kammɔ kemmo iye bébo bababla ɔkpane 
kabla na mina lɛkpabi kudɔ ni, na baláni lɛtuni beleboku lɛlɔ na ɔdi wekpi. “Na 
ɔda bubo bɔmɛni bɔdubuse bute anwu ku nwuna kaba bebi úsela uwi ƒui.” 

Israelƒuɔ Bɔlɛ 29 

Kalɛ Ɔlɛka Bese Katɔti Bakpane 
1“Asa na adubuse Aaron ku nwuna bebi badi bakpane ni, ala amɛni na ɔlɛka abla. 
Ƒuna ɔmantɛ akɔ ɔgyani ku baƒonu bagyani inyɔ bani na bɔsɔ bɔdi buuubo-ma 
lɛlɔ. 

2Na eti edula ebi ɔlaaƒɔ buni ɔni na bɔnyii buuubo-nwu kemmo, na abla 
bodobodo unengudi ku ubliidi na asala-nwu ku nnɔ ku bodobodo bɛɛbɛɛ na 
esusu-nwu nnɔ. 

3Na si uwi ɔni na adubo ebeti bebuo bammɔ akpa ete-mi ni, na ala bodobodo 
ɔmmɔ ƒui ewi kagyigyɛ kemmo na eti ada. 

4Na akpanku Aaron ku nwuna bebi eboku Adi Kevo kammɔ kayakun kenye na 
abla-ma ntu bɔkpila ɔdi. 

5Na adubuti bakpane lɛwu lɛmmɔ akya Aaron awu gyɔlɔɔ ɔmmɔ ku ɔtɔdi akɔnkɔ 
bune ku bakpane awu kpɛtɛ kpɛtɛ kedee ɔmmɔ ku kayi lɛbalala lɛdiku ku kavobi 
lɛduni buni lɛni bédi kaduɛ mmɔ. 

6Na ebi-nwu dukuu kabwa kammɔ. Na eti likpose kalɛkɛ kammɔ ebo ada kabwa 
kammɔ lɛlɔ. 

7Na ɔmmɔ kama na eti likpose nnɔmii bɔmmɔ ewi-nwu lili na ese-nwu likpo. 

8Ɔmmɔ kama na akya Aaron bebi lɛwu lɛtɔdi akɔnkɔ bune lɛmmɔ. 

9Na eti atɛntɛ aduni ammɔ ada-ma eli. Na eti bana aduni ada-ma kavobi. Na ese-
ma aani mina bakpane kalɛ. Ɔsika ama ku bana bawɔ ndubo mina bakpane bɔbla 
úsela uwi ƒui. 

10“Na akpanku ɔmantɛ akɔ ɔgyani ɔmmɔ esienku Adi Kevo kammɔ kayakun. Na 
aya na Aaron ku nwuna bebi bananabi beti bana enu basia ebuo ɔmmɔ kuli. 

11Na adu ebuo ɔmmɔ na mina lɛkpabi lɛni nlɛ mina Adi Kevo kammɔ kudɔ. 

12Na eti lɛnimi akya ubugya ɔmmɔ kemmo na eti esusu bebuo ese ani nlɛ lɛkpabi 
lɛmmɔ lɛlɔ. Na ewilimi ubugya ɔmmɔ ɔkladi ewi kalɔ na lɛkpabi lɛni kudɔ bɛ́du 
ebuo ɔmmɔ. 

13Na eti lɛmwi lɛni ƒui nkya ebuo ɔmmɔ kaƒɔ kemmo ku akɔ ammɔ ku akabi anyɔ 
ammɔ ku ana lɛmwi ɔ́sia ogya lɛlɔ na lɛkpabi lɛmmɔ lɛlɔ na ɔ́kyula-ni ƒui. 

14Nsu ɔmantɛ akɔ ɔgyani ɔmmɔ ɔku ɔni bédie-nwu ku lɛna lɛmmɔ ku ala ani 
béwilimi-nwu kaƒɔ kemmo ƒui ni, béti-nya bátákyula na keyi na bana keliekɔ 
kammɔ kama beti bevele likpidi buti taakyiɛ. 

15“Na akpanku koƒonu kɔgyani kunwi eboku na Aaron ku bebi beti enu basia-ku 
kuli. 

16Na adu koƒonu kɔmmɔ na akuna ubugya ɔmmɔ ewi lɛkpabi ekpo ene ammɔ ƒui. 

17Na ekulo-ku na aƒɔ kuna aƒɔla ku lɛgba na eti ebuo ɔmmɔ ƒui ku nwuna lili asia 
lɛkpabi lɛmmɔ lɛlɔ. 

18Na akyula koƒonu kɔmmɔ ƒui na lɛkpabi lɛmmɔ lɛlɔ na ɔdubɔbla akpala bɔkyula 
ƒui uyɔ ɔnyi ƒɛƒɛɛ ɔni mɔɔyɔ́ ami Unwoti kaƒɔ. 

19“Na akpanku koƒonu kɔgyani kɔkladi eboku na Aaron ku nwuna bebi bananabi 
beti enu basia-ku lili. 

20Na adu ebuo ɔmmɔ. Na eti ubugya ɔmmɔ ɔdi esusu Aaron kɔdianu kɔtu 
kawɔlɔkɔ ku nwuna kɔdianu kɔnu ku ɔgba animigya. Na abla lɛni kani ete nwuna 
bebi lɛnɔ. Na akuna ubugya ewi lɛkpabi lɛmmɔ ekpo ene ammɔ ƒui. 

21Na eti ubugya ɔmmɔ ɔdi na eti nnɔmii bɔni na eti éwi Aaron lili mmɔ ɔdi ewi 
ubugya ɔmmɔ kemmo. Na akuna ewi Aaron ku lɛwu lɛni na ɔkya mmɔ lɛlɔ. Na 
asɔ akuna ɔdi ewi nwuna bebi ku bana lɛwu lɛlɔ. Na ɔmɛni ndubɔtina ka bése-
ma bakpane bete-mi. 

22“Koƒonu kɔmɛni kubunku bakpane buse kabla kammɔ kadi. Anwuɔsu ti lɛmwi 
lɛni nkya ebuo ɔmmɔ ɔka kakɛ ku kaƒɔ kemmo ku akɔ ammɔ kawɔlɔkɔ kakɛ ku 
nwuna akabi anyɔ ku kuna kɔdianu libuli lɛmmɔ se sɛsɛɛ. 

23Na edie bodobodo ɔni kemmo na bɔnyii buuubo-nwu kemmo na use Unwoti 
anumi mmɔ. Die unengudi ku ubliidi ku ɔni nse bɛɛbɛɛ. 

24Na eti bodobodo ɔmmɔ ku lɛna lɛmmɔ akya Aaron ku bebi enu kemmo na 
bakɔliku-nya katɔ batina-mi bebo akpala ammɔ kudu. 

25Ɔmmɔ kama na aƒɔ akpala ammɔ asiku bana enu kemmo akyula na lɛkpabi 
lɛmmɔ lɛlɔ ete-mi, na nwuna uyɔ ɔnyi ƒɛƒɛɛ ɔdubɔyɔ-mi kaƒɔ. 

26Na si bɛ́wawa lɛna linyɔdi lɛmɛni bíte Aaron ɔkpane buse kabla ni, bɛkɔliku 
kayi lɛna lɛmmɔ katɔ bɛtina-mi na bibo akpala ammɔ kudu. Na ɔmmɔ kama lɛna 
lɛmmɔ lɛdubunwini ƒula kadikɔ. 

27-28“Ɔ́si uwi ɔmɛni kemmo úsela uwi ƒui ni, si beesé ɔkpane ɔdi iye baabla unwi 
bɔbla akpala ni, kayi lɛna ku libuli lɛmmɔ lɛdubunwini ala ani na Israelƒuɔ 
badubuti bete Aaron ku nwuna bebi aani bana akpala ani na béboku ami, Katɔti. 

29-30Na si Aaron úkpi ni, ɔlɛka beti nwuna ɔkpane lɛwu bete nwuna bebi bani 
mɔɔdi nwuna ala aani ɔkpane unegudi kalɛ. Na ɔlɛka ala ɔdine ɔmmɔ ɔkya lɛwu 
lɛmmɔ emeyi maatɛ ani kemmo na beesé-nwu ɔkpane mmɔ. 

31“Ebuo ɔni bɛ́du bíte bakpane bammɔ buse ni, biƒulo-nwu na Adi Kevo kayakun 
kenye mmɔ. 

32Na aya na Aaron ku nwuna bebi bananabi beti bodobodo lidu ɛtɛ lɛmmɔ na 
badi ku lɛna lɛmmɔ na mina kevo kayakun kenye. 

33Na Aaron ku bebi bananabi lɛti badi adila kedee ammɔ. Na beti babla likpidi 
kɔtu bɔni budie lɛkpa limeyi bɔdi. Na taya na ukyuli ɔdi ɔdi adila ammɔ adi 
ubunku-ma. 

34Na si adila kedee ammɔ ébu úti útédu lɛdigye ni, na bakyula-nya. 

35“Na eti emeyi maatɛ ese Aaron ku bebi mina bakpane aani kalɛ kani libo-ɔ ɔda 
pɛpɛɛpɛ. 

36Na limeyi biala ɔlɛka adu ɔmantɛ akɔ ɔgyani unwi na eti abla alaekpidi kɔtu 
bɔni budie akpala. Na ɔmɛni ndubɔya na mina lɛkpabi lɛbla kedee. Na asɔ akuna 
likpose nnɔmii ewi lɛkpabi lɛmmɔ lɛlɔ na lɛbla kedee lɛwɔlɔ ƒui. 

37Na abla ala amɛni asia kama emeyi maatɛ. Na ɔmɛni ɔdubɔya na lɛkpabi lɛmmɔ 
lɛbla kedee. Na si ukyuli ɔdi útuku lɛkpabi lɛmmɔ ni, anwu lɛnɔ ɔdubɔbla kedee.” 

Lɛkpa Lɛni Ɔlɛka Abla Limeyi Ndi Limeyi 
38Amu na Unwoti ɔ́sɔ ɔ́su Mose ɔnini, “Limeyi ndi limeyi ɔlɛka adu baƒonu 
bagyani inyɔ bani nákɛ lɛkwa linwi. 

39Na adu unwi ɔtanta na adu unwi useyi uwi. 

40Na kudeedi ni, wia bodobodo ɔlaaƒɔ ɔni muukeye na akya akyami anyɔ. Na akya 
nnɔ ɔɔƒɛɛ unwi ewi-nwu lɛlɔ. Na akya ntɛ lɛnɔ ɔɔƒɛɛ unwi ewi-nwu kemmo na eti 
abla akpala ammɔ. 

41Na adu kunyɔdi useyi uwi na ebunku ɔlaaƒɔ ku ntɛ aani ɔtanta ɔdi kalɛ kani na 
ɔbla ɔnyi ƒɛƒɛɛ akpala bɔkyula ute ami Unwoti. 

42“Na lɛni na awɔ ku ƒula kaba ƒui bɛdubo akpala amɛni butaabla na Adi Kevo 
kammɔ kayakun kesii kani na ndubo mbasiaku-mii na lɛtɛmiku-mii. 

43Ndubɔsiaku amii Israelƒuɔ ƒui na mmɔ na ndubo bukeye na lɛbla mmɔ kedee. 

44“Na ndubo kevo kammɔ ku lɛkpabi lɛmmɔ budie buse sɛsɛɛ bute ami Unwoti 
na lidie Aaron ku nwuna bebi bananabi lɛnɔ lise sɛsɛɛ na benwini bakpane 
bataabla-mi kabla. 

45Na ami Unwoti ndubɔkya-mii akɔ aani bina Katɔti kalɛ. 

46Na mmɔ na bɛdubɔnu bɔti ka ami ɔni ndi bina Katɔti nédie-mii lɛ́lɛku Egyipte 
kalɔ lɛlɔ.” 

Israelƒuɔ Bɔlɛ 30 

Oloƒui Bɔkyula Lɛkpabi 
1Amu na Unwoti ɔ́su Mose ɔnini, “Ti akasia kugyii na eti abla oloƒui bɔkyula lɛbi 
ete-mi. 

2Na aya na nwuna bune ku bɔbɛbɛ bɔbla unwi ɔgba bɔkɔku unwi ku kakɛ. Na 
nwuna bɔkuku lɛnɔ bɔdi lɛgba bɔkɔku ɛtɛ. Na abla ɔmantɛ akɔ ɔgyani ese udu 
alɛ lɛkpabi lɛmmɔ ekpo ene ammɔ. 

3Na eti sika ugyiedi akwaa ligyii lɛmmɔ ƒui lɛlɔ ku nwuna katɔ. Na eti sika ugyiedi 
ada-nwu atu amana aani ɔmii. 

4Na eti sika ugyiedi abla kɔkwɛnimii inyɔ ada-nwu atu anyɔ na kada kakɛ blii ku 
kakɛ kanyɔdi lɛnɔ. Na ɔdubɔdia na beti ligyii lɛdi bavinku-nwu kemmo, na 
lɛkpabi lɛmmɔ lɛdia butaagyu. 

5Na ligyii lɛni ndubɔvi kɔkwɛnimii kɔmmɔ kemmo lɛnɔ ni, kwaa ku sika ugyiedi. 

6Ti lɛkpabi lɛmmɔ lɛ kakpakɔ bule kɔdi kɔni néle kevo kammɔ kemmo mmɔ 
anumi kakɛ mɛni. Na Bunyimi Adaka ɔmmɔ ɔlɛ kakpakɔ bule kɔdi lɛmmɔ kama 
ku nwuna likpidi kɔtu bɔni budie libila kesii kani na ndubo-mii butaasiaku mmɔ. 

7-8“Na ɔtanta ku useyi biala na Aaron watu asogya ɔmmɔ ni, bitaakyula oloƒui ɔni 
muunwenyi ƒɛƒɛɛ na lɛkpabi lɛmmɔ lɛlɔ teete-mi. 

9Na bɛnu ka bɛ́kyula oloƒui ɔni muunwenyi ƒɛƒɛɛ kani. Na biteti oloƒui ɔmmɔ ɔdi 
bitabla edula ebi iye ebuo iye ntɛ akpala. 

10Na kunwi na lɛkwa kemmo ni, Aaron ɔdu ebuo ɔbla likpidi kɔtu bɔni budie 
akpala ɔdi na kesii kani na ese ammɔ alɛ. Na ebuo ɔni na badubo bɔdu mmɔ 
ubugya na badubuti babla buvele ɔdi ɔmɛni bete kaba bekyuli bani mebo ƒui. Na 
ɔmmɔ ɔdi akpala ani nse kedee ƒui ute ami Unwoti.” 

Kakpakɔ Egulabi Bute 
11Amu na Unwoti ɔsu Mose ɔnini, 

12“Ka bananabi bani náalɛ lili na Israel kalɔ lɛlɔ na aya ɔdi biala ɔƒɔ kayu kadi 
ute-mi. Kalɛ na ɔgbankpi ɔdi ulásiaku bana ɔdi na bekyuli bɔka bɔmmɔ kemmo. 

13-15Ɔnana biala ɔni náƒɔ akwa leevu-yaalenwi úsela ɔlɛka ɔƒɔ egulabi ammɔ 
likeke na nwuna ekpidi lili. Ina ɔlakɛne iye ɔwabane na ɔdi ni, ɔlɛka ɔƒɔ lɛla lɛni 
na bálɛ ugyii béte bekyuli ƒui. 

16Ƒɔ ekpidi lili buvele egulabi ammɔ na eti ataabla kakpakɔ kammɔ lɛlɔ ala. Na 
ɔmɛni ɔdubɔya na Israelƒuɔ beteenyimo ka ami Unwoti ndubɔƒɔ bana ekpidi lili 
kayu si bébo-mi kudɔ.” 

Lɛkyami Lɛni Kemmo Baaƒɔ Kɔnu 
17-21Amu na Unwoti ɔ́su Mose ɔnini, “Wia abuala egyiedi na abla lɛkyami lɛdi ku 
nwuna ɔka. Na eti lɛkyami lɛmmɔ alɛ lɛkpabi ku kevo kammɔ ntɛ. Mmɔ na 
bakpane bammɔ badubɔƒɔ bana enu ku lɛgba asa babla akpala na mina lɛkpabi 
lɛlɔ iye beduo kevo kammɔ kemmo. Na si ɔdi úni ɔmmɔ ni, ɔdubo bukpi. Na 
ɔmɛni ndi bunyimi ute Aaron ku nwuna bebi úsela uwi ƒui.” 

Likpose Nnɔmii 
22Amu na Unwoti ɔ́su Mose ɔnini, 

23-25“Wia nnɔmii bɔni nse kede kede lɛkyami linwi ku ala ani muunwenyi ƒɛƒɛɛ 
te ukyuli ɔni ngyi bɔsala kabla kaduɛ, na uti mira ɔɔƒɛɛ unwi ku sinamon ɔɔƒɛɛ 
kakɛ ku kalamus ɔɔƒɛɛ kakɛ ku kasia ɔɔƒɛɛ unwi ɔsala-mu. Nnɔmii bɔmɛni 
bɔdubɔbla likposela nnɔmii sɛsɛɛ. 

26Na adubo-mu buti esusu Adi Kevo kammɔ ku Bunyimi Adaka ɔmmɔ. 

27Na nnɔmii bɔmmɔ kani na adubuti esusu ala kasiakɔ ku ala ani nlɛ-nwu lɛlɔ, ku 
asogya kasiakɔ ku ala ani ndaku-nwu, ku oloƒui bɔkyula lɛbi ku akyami ani 
ndaku-nwu, 

28ku bebuo bɔkyula lɛkpabi ku nwuna lɛlɔ ala, ku ntu lɛkyami ku nwuna ɔka 
ɔmmɔ. 

29Na si ábla ala amɛni ƒui lɛni ni, ɔdubɔya na ala ammɔ ƒui abla kedee. Na si ukyuli 
ɔdi úti kɔnu útuku-nya muedi ni, anwu lɛnɔ ɔdubɔbla kedee.” 

30Amu na Unwoti ɔ́su-nwu ɔnini, “Uwi ɔni na eesé Aaron ku bebi mina bakpane 
ni, na ewi-ma nnɔmii bɔmmɔ bɔdi lili. 

31Na asu Israelƒuɔ anini, ‘Nnɔmii bɔmɛni buse kedee ɔ́si ɔƒɛni úsela uwi ƒui. 

32Anwuɔsu bada-mu aani lɛla lɛni nse kedee. Na ɔdi uteti-nwu utaabla limeyi ndi 
limeyi kabla. Iye ɔdi utaƒɛ bɔdi utasala nwuna nnɔmii bɔni na ɔɔwɛɛ kemmo 
kudii. 

33Na si ɔdi ɔ́bla-mu lɛlɔ kabla na ɔɔɔdi ɔkpane ni, ndubo-nwu bɔda budie mina 
bekyuli akɔ.’ ” 

Oloƒui 
34-35Amu na Unwoti ɔ́su Mose ɔnini, “Wia ala ani muunwenyi ƒɛƒɛɛ na abla oloƒui. 
Ti mira ku klobo ku onika ku galbanum te ukyuli ɔni ngyi-nwu kabla kaduɛ, na 
ubunku mma uti ɔbla oloƒui sɛsɛɛ kedee ɔmmɔ. 

36Na awɔ ala ammɔ adi abla ɔlaaƒɔ na akuna ɔlaaƒɔ ɔmmɔ ewi Unwoti unyimi 
adaka ɔmmɔ anumi, kesii kani munye taatɛmiku-mii. Oloƒui ɔmɛni ɔbla lɛla lɛni 
nse kedee utulo ƒui ute-mii. 

37Na sɔsɔ use kedee ute ami Unwoti. Tasu anii aabla ɔdi ese ete lɛlɔ kudii. 

38Na si ɔdi ɔ́bla ɔdi ɔ́kyula ute lɛlɔ ni, ndubo-nwu bɔda budie mina bekyuli akɔ.” 

Israelƒuɔ Bɔlɛ 31 

Unwoti Ɔ́ƒuna Besaleel Ku Oholiab 
1Amu na Unwoti ɔ́su Mose ɔnini, 

2“Lɛ́ƒuna Besaleel ɔni ndi Uri ubidi na ɔdi Hur uwɔ. Na ɔ́si Yuda kaba kemmo ka 
udi Adi Kevo ku ala ani ɔlɛka banwi bakya ɔtɔ ɔmmɔ ƒui. 

3-5Na lɛ́ya na mina kɔyu kɔ́ƒɔ-nwu lɛlɔ kemmo ƒui na líte-nwu lɛnunda ku lɛlati 
bonwu lɛni na ɔkana uti sika ugyiedi ku ɔƒualadi ku abuala egyiedi ɔvɔ ala lidu 
lidu. Na uti kugyii lɛnɔ ɔnwi ala lidu lidu. 

6Na lɛ́ƒuna Oholiab ɔni nási Dan kaba kemmo lɛnɔ ka uteete-nwu kebunku. Na 
líti lɛnunda ku lɛlati lɛ́kya bekyuli bamba bani ndubɔbla lɛla biala aani kalɛ na 
líbo-ɔ ɔda. 

7Na badubo Adi Kevo kedee, ku Unwoti Bunyimi Adaka, ku nwuna likpidi kɔtu 
bɔni budie libila, ku ala ani ƒui nkya kevo kammɔ kemmo bɔbla. 

8Na badubɔbla ala kasiakɔ ku ala ani beeti taasia-nwu lɛlɔ ku asogya ligyii kalɛkɔ 
ku oloƒui kakyulakɔ 

9ku lɛkpabi ku nina lɛlɔ ala ku lɛkyami lɛni béti abuala egyiedi bávɔ-ni ku nwuna 
ɔka. 

10Na badubɔka ɔkpane Aaron ku nwuna bebi lɛwu buni lɛni badubo bɔkya buti 
bɔbla bakpane kabla. 

11Na badubɔbla nnɔmii ku oloƒui ƒɛƒɛɛ ɔni beeti taabla Katɔti Kakpakɔ Kedee lɛlɔ 
kabla. Na badubɔbla ala amɛni ƒui aani kalɛ kani na líbo-ɔ ɔda.” 

Lɛnwunameyi Ɔda Bubo 
12Amu na Unwoti úbo Mose ɔda ɔnini, 

13“Su Israelƒuɔ anii, ‘Bɛdi lɛnwunameyi lɛni ndi mina limeyi lɛlɔ. Ɔsika limeyi 
lɛmmɔ lɛdi likposela lite ami Unwoti ku amii Israelƒuɔ ɔ́si ɔƒɛni úsela uwi ƒui. Na 
ɔmɛni ndubɔtina ka ami Unwoti náƒuna-mii lɛ́bla mina bekyuli. 

14“ ‘Na bɛdi lɛnwunameyi lɛmɛni lɛlɔ kaduɛ. Ɔsika lɛdi mina limeyi kedee. Na 
ukyuli ɔni mayu atuɔkplu na wabla kabla kadi limeyi lɛmmɔ lɛlɔ ni, ɔlɛka badu-
nwu.’ 

15Su-ma anii beti emeyi aku babla kabla bete lɛlɔ, nsu limeyi maatɛdi lɛdi 
lɛnwunameyi lɛni lídie líse líte lɛlɔ. Na ukyuli ɔni mabla kabla kadi limeyi lɛmmɔ 
lɛlɔ ɔlɛka badu-nwu. 

16Na Israelƒuɔ ɔlɛka basia limeyi lɛmɛni anu na bataadi-ni aani bunyimi bɔni nse 
nte uwi ƒui. 

17Na bunyimi bɔmɛni bɔdi bunyimi bɔni ndubɔkya ami ku Israelƒuɔ ƒui ntɛ ɔ́si 
ɔƒɛni úsela uwi ƒui. Ɔsika ami Unwoti líti emeyi aku lídie katɔ ku kalɔ. Na limeyi 
maatɛdi lɛlɔ ni, lɛ́da kabla lɛ́ya na lɛ́nwuna.” 

18Uwi ɔni na Katɔti ɔ́tɛmi-ku Mose ɔ́wɔlɔ na Sinai kɔbi lɛlɔ ni, úti nwuna bunyimi 
kɔlɛkɛ kɔni na Katɔti ɔlatidi únweni ɔda bubo ɔ́sia úte-nwu. 

Israelƒuɔ Bɔlɛ 32 

Aaron Úti Sika Ugyiedi Ɔ́vɔ Ɔmantɛ Akɔ Ɔkɔdi 
1Uwi ɔni na Israelƒuɔ bammɔ bánu ka Mose úsie ɔkya kɔbi lili na ulébo ni, bekyuli 
bammɔ básala lɛlɔ lisu na bésie Aaron kudɔ na bátásu-nwu banini, “Bɔɔɔgyi lɛla 

lɛni nálɛku Mose ɔni nákpanku-bu ɔ́lɛku Egyipte kalɔ lɛlɔ. Anwuɔsu bla unwoti 
ɔdi te-bu na ɔkpanku-bu.” 

2Amu na Aaron ɔ́su-ma ɔnini, “Bidie sika ugyiedi asɛɛ ani na bina bebi bananabi 
ku belekubi ku bina beleku bakya biboku-mi.” 

3Anwuɔsu Bekyuli bammɔ ƒui bédie bana sika ugyiedi ala ani ƒui bakya mmɔ béte 
Aaron. 

4Na Aaron lɛnɔ úti sika ugyiedi ɔmmɔ ɔ́kya ogya kemmo na ɔ́nwamana-nwu na 
úwilimi uwi lɛla lɛdi kemmo na ɔ́nwi-nwu ɔ́bla sika ugyiedi ɔmantɛ akɔ ubi udu. 
Amu na bekyuli bammɔ básu banini, “Israelƒuɔ, bɛɛnu bina katɔti ɔni natɔku-mii 
na bɛ́lɛ Egyipte kalɔ lɛlɔ.” 

5Amu na Aaron ɔ́tu lɛkpabi na ɔmantɛ akɔ ɔni bávɔ mmɔ kudɔ. Na mmɔ na ɔ́kɔ 
lɛsa ɔ́su Israelƒuɔ ɔnini, “Kɔnaadi bɔdubo limeyi bɔdi buti bumwi bula Unwoti.” 

6Na nwuna lɛdigye uwi ni, béti bebuo badi na béti bábla bɔkyula akpala na badi 
lɛnɔ bábla unwi bɔbla akpala. Mmɔ na bekyuli bamɛni bése kalɔ baadi na baaní 
ntɛ teekpi na baabla lɛyalɛ ala. 

7Mmɔ na Unwoti ɔ́su Mose ɔnini, “Babla, na ayu kɔbi eteesie. Ɔsika ƒula bekyuli 
bani na ákpanku álɛku Egyipte kalɔ lɛlɔ bábla likpidi na béni-mi. 

8Báyila ulu geen ɔni na líbo-ma ɔda nnii basia mmɔ lɛlɔ. Na béti sika ugyiedi bávɔ 
ɔmantɛ akɔ na baakpá-nwu na baabla akpala teete-nwu. Na baasu banini, ‘Ɔmɛni 
ndi bula Katɔti ɔni nákpanku-bu ɔ́lɛku Egyipte kalɔ lɛlɔ.’ 

9“Na ami Unwoti ngyi kalɛ na bekyuli bamɛni bese. 

10Anwuɔsu mɔɔsu awɔ Mose nnii tedie-ma kenye, ɔsika líti kɔnyi geen lɛ́kya-ma, 
na lɛ́bla kasusu ka lɛyila-ma udu. Na ɔmmɔ kama ndubɔbla awɔ Mose ku ƒula 
kaba bekyuli kadi kani náƒɔ kuye.” 

11Amu na Mose úvele kɔnyana bɔnu na Unwoti Katɔti kudɔ ɔnini, “Unwoti, bi ɔsu 
na éti kɔnyi ákya ƒula bekyuli lɛni? Ƒula bekyuli badi, na éti ƒula ɔyikun bonwu 
na áda-ma édie Egyipte kalɔ lɛlɔ. 

12Na bi ɔsu na ɔdi ka Egyipteƒuɔ basu banii kasusu na ábla ka akpanku ƒula 
bekyuli esienku abi lɛlɔ na atádu-ma na ayila-ma udu. Anwuɔsu ya na kaƒɔ kayɔ-
ɔ na avumana ƒula kasusu, na taya na ɔgbankpi ɔmɛni udu ubo ƒula bekyuli lɛlɔ. 

13Na enyimo ƒula linyese lɛni na éte ƒula kabla bablane Abraham ku Isak ku 
Yakob ka adubɔya na bana kaba bekyuli bemomo aani katɔ ayabi. Na adubute-
ma kalɔ kani na ése kenye ka badubuti-ka babla bana kadikɔ.” 

14Ɔmɛni ɔsu Unwoti kasusu kávumana, na útaya na ɔgbankpi ɔni na ɔ́su ka webo 
nwuna bekyuli lɛlɔ ubo-nwu kemmo lɛni. 

15-16Amu na Mose únwini ɔ́yu kɔbi kɔmmɔ lɛlɔ na ɔdanku bunyimi atabi anyɔ ani 
na Unwoti ɔ́nwi na únweni ɔda bubo ɔ́sia-nya lɛlɔ mmɔ úboku. 

17Ka Yosua únu ka bekyuli bammɔ beete kudu ni, ɔ́su Mose ɔnini, “Kekpo kakya 
kesii kani na belie mmɔ.” 

18Amu na Mose ɔ́su ɔnini, “Kudu kɔmmɔ kulátina ka bekyuli badi nékpo bádi lɛlɔ. 
Na kulátina lɛnɔ ka badi muuwulo ka bádi-ma lɛlɔ ɔsu. Mmomu kuse aani ɔnu na 
baatu.” 

19Uwi ɔni na Mose ɔdaku bɔni bude kesii kani Israelƒuɔ básala belie na ɔ́nu 
ɔmantɛ akɔ ɔni bávɔ ku kalɛ bekyuli bammɔ bakya baatɔ́ taamana akɔ ɔni bávɔ 
mmɔ ni, kɔnyi kɔ́ƒɔ-nwu lɛlɔ kemmo na kɔbi kaƒɔna mmɔ na úƒwimi atabi anyɔ 
ani na Unwoti úti úte-nwu mmɔ ɔ́va kalɔ na ábwɛ kɔkɛ kɔkɛ. 

20Mmɔ na ɔ́kyula ɔmantɛ akɔ ɔni na bávɔ mmɔ na ɔ́kɔ-nwu únwini ntɔ uti úwi 
ntu kemmo na úti úte Israelƒuɔ bammɔ na báni. 

21Amu na Mose úye Aaron ɔnini, “Bi na bekyuli bamɛni bábla-a ɔsu na áya na 
bábla likpidi bonwu lɛmɛni udu?” 

22Amu na Aaron údie kenye ɔnini, “Teti kɔnyi takya-mi, ɔsika agyi kalɛ na likpidi 
bɔbla bɔɔyu bekyuli bamɛni emini. 

23Ama násu-mi banini, ‘Bɔɔɔgyi lɛla lɛni nálɛku Mose ɔni nákpanku-bu ɔ́lɛku 
Egyipte kalɔ lɛlɔ.’ 

24Amu na lɛ́su-ma nnii beti bana sika ugyiedi asɛɛ bébo beboku. Na ama lɛnɔ béti 
béte-mi na líti lɛ́kya ogya kemmo, na kɔnakunwi ni, akɔ ubi ɔmɛni nálɛ!” 

25Mmɔ na Mose ɔ́nu ɔ́ti ka Aaron nébile bekyuli bamɛni ɔsu na bábla adɔlɔla 
amɛni na bana bekisine anumi. 

26Amu na Mose úténye kayakun kani bekyuli bammɔ básala belie mmɔ kenye na 
údie lɛdi momoomo ɔnini, “Ukyuli biala ɔni nkya Unwoti kakɛ ni, ɔlɛ na ubenye-
mi kudɔ mɛni!” Ɔmɛni ɔsu Lewiƒuɔ bammɔ ƒui báka bámana-nwu. 

27Mmɔ na ɔ́su-ma ɔnini, “Israel Unwoti Katɔti uubó-mii ɔda ɔnini, ‘Bina akɔ ɔdi 
biala uti nwuna kewii na bisie kesii kani na Israelƒuɔ básala beli na bɛdu bina 
banwani bananabi ku bina bakpana ku bina liku bekyuli ƒui.’ ” 

28Amu na Lewiƒuɔ bammɔ bábla kalɛ bébo-ma ɔda mmɔ na bádu bekyuli aani 
mpim ɛtɛ limeyi lɛmmɔ. 

29Amu na Mose ɔ́su Lewiƒuɔ bammɔ ɔnini, “Ɔmwi kadi ni, bɛ́bla lɛlɔ sɛɛn aani 
bakpane na bíte Unwoti ɔkɛnku kalɛ na bɛ́du bina bebi ku banwani ɔsu.” 

30Ka kadi kégye ni, Mose ɔ́su bekyuli bammɔ ɔnini, “Bɛ́bla likpidi bonwu. Nsu nsɔ 
ndubusie kɔbi kɔmmɔ lili ntévele Unwoti likpidi lɛni bɛ́bla mɛni lili kayu lite-mii. 
Ɔƒɛni kalɛ ɔdubɔnu-mii kɔnyana na uti likpidi lɛmmɔ ɔkyiɛ-mii.” 

31Amu na Mose ɔ́sɔ únwini úsie-nwu kudɔ na ɔ́su-nwu ɔnini, “Bekyuli bamɛni 
bábla likpidi bonwu, ɔsika béti sika ugyiedi bávɔ ɔti bamba ɔdi béte lɛlɔ na 
bákpa-nwu. 

32Nsu buvele na nda-a nnii ti bana ekpidi kyiɛ-ma. Mmomu si éni-ma buti bɔkyiɛ 
bɔdi ni, na akpa ada-mi lɛnyi edie ƒula ɔku kemmo.” 

33Amu na Unwoti údie kenye ɔnini, “Bekyuli bani náƒiɔ-mi anyi na ndubo bɔda 
budie mina ɔku ɔmmɔ kemmo. 

34Nsu ɔƒaani ni, teesie na atákpanku bekyuli bammɔ esienku kesii kani lɛ́su-ɔ 
líse. Na enyimo ka mina ɔtu ɔdubo-ɔ bɔgyumana. Nsu uwi ɔdi ɔdubo ɔni na 
ndubo bekyuli bamɛni kɔtu bɔni ɔkɛnku likpidi lɛni bábla ɔsu.” 

35Anwuɔsu Unwoti ɔ́ya na ɔlɛ úbada bekyuli bammɔ ka báya na Aaron úti bana 
sika ugyiedi na ɔ́vɔ ɔmantɛ akɔ úte-ma ɔsu. 

Israelƒuɔ Bɔlɛ 33 

Unwoti Ɔ́su Israelƒuɔ Ka Bata Sinai Kɔbi Lɛlɔ 
1Amu na Unwoti ɔ́su Mose ɔnini, “Awɔ ku bekyuli bani na ákpanku álɛku Egyipte 
mmɔ bɛta kesii kani bilie mɛni. Na biteesie kalɔ kani líse kenye ka mete Abraham 
ku Isak ku Yakob ku bana bawɔ mmɔ lɛlɔ. 

2Na ndubɔya na mina ɔtu ɔgyumana-mii. Na ndubɔbɔku Kanaanƒuɔ ku Amoriƒuɔ 
ku Hitiƒuɔ ku Perisiƒuɔ ku Hiwiƒuɔ ku Yebusiƒuɔ bani nlie mmɔ lidie. 

3Kalɔ kani lɛlɔ bísela mmɔ egyiibi ntu bɔɔyu emini aani uwɔ na kana lɛlɔ bebuo 
baayu anyi ntu pii. Nsu ami Unwoti lɛɛɛdubo-mii bɔkpanku. Ɔsika bɛdi bekyuli 
bani atu mbo ɔkplu geen, na ɔƒɛni kalɛ ndubɔyila-mii udu na ulu lɛlɔ.” 

4Uwi ɔni na bekyuli bammɔ bénu ɔmɛni ni, bana lɛlɔ lɛ́bla-ma kɔnyana na 
beewulo. Na básɔ bátada lɛlɔ ku sika ugyiedi ala. 

5Ɔsika Unwoti ɔ́su Mose na úbasu-ma ɔnini, “Bɛdi bekyuli bani atu mbo ɔkplu 
geen, na ɔƒɛni kalɛ si ami ku-mii bɔsiaku lɛlɔ uwi klukwii ɔdi muedi ni, ndubɔyila-
mii udu kede kede. Ɔƒɛni ɔdi biala ɔda nwuna sika ugyiedi ala udie, na ndubɔnu 
kalɛ maabla-mii.” 

6Anwuɔsu ka bátɔlɔ Sinai kɔbi lɛlɔ mmɔ ni, básɔ bátada sika ugyiedi ala. 

Katɔti Adi Kevo Kasakɔ 
7Na kesi kesii Israelƒuɔ badubɔda keliekɔ kadi ni, Mose uuti Katɔti Adi Kevo 
taatálɛ keliekɔ kammɔ kabanye. Na ɔsia-nwu lɛnyi ɔnii Katɔti Kevo Kasakɔ. Na 
ukyuli biala mɔɔwia lɛla lɛdi ɔsiku Katɔti kudɔ uusié mmɔ. 

8Na uwi biala na Mose úsie kevo kammɔ kudɔ ni, Israelƒuɔ ƒui baalɛ́ teenye bana 
nvo kɔyakun taanu Mose utédu ka úduo-ka kemmo. 

9Na si Mose úsie kevo kammɔ kemmo ni, liƒlukutu bonwu lɛmmɔ liibo teebenye 
ɔtɔ ɔmmɔ kayakun uwi ɔni na Unwoti ɔkya ɔɔtɛmi-ku Mose. 

10Na si Israelƒuɔ bánya bánu liƒlukutu lɛmmɔ na kevo kayakun na ɔdi biala 
uuboku lɛlɔ kalɔ. 

11Na Unwoti ɔɔtɛmi-ku Mose anumi ku anumi aani kalɛ na bakpana baatɛmi. Na 
Mose ɔ́sɔ únwini úsie nwuna keliekɔ. Nsu okloƒu ɔni muubunku Mose na baalɔ-
nwu banii Yosua na ɔdi Nun ubidi ni, anwu ɔɔƒɔ́ lɛlɔ taakya Katɔti kevo kammɔ 
kemmo. 

Unwoti Ɔ́lɛ Ugyii Ka Ɔdubulieku Nwuna Bekyuli 
12Amu na Mose ɔ́su Unwoti ɔnini, “Ɔdi sɔsɔ ka awɔ násu-mi anii nkpanku bekyuli 
bamɛni nsienku kalɔ kani kenye na ése-ma lɛlɔ. Nsu átasu-mi ukyuli ɔni na 
ndubo-mi bubunku. 

13Na ɔƒɛni ɔni lɛ́ɛti-ɔ mɛni ni, ya na lɛti ƒula kasusu kani na ada, kalɛ na makana 
na mesie anumi na mabla ƒula lɛyɔla. Na enyimo lɛnɔ ka awɔ náƒuna bekyuli 
bamɛni ábla ƒula badi.” 

14Amu na Unwoti ɔ́su Mose ɔnini, “Ndubɔkpanku-mii, na ndubɔya na bikpo bɛdi 
lɛlɔ.” 

15Amu na Mose údie kenye ɔnini, “Si agyi ka aaadubo-bu bɔkpanku bɔdi ni, ya na 
bɔsɔ bɔkya kesii kani bulie mɛni. 

16Na dɛ na ɔdubɔbla na bekyuli banu bati ka kaƒɔ kaayɔ́-ɔ na ƒula bekyuli lɛlɔ ku 
ami lɛnɔ si átatɔnku-bu? Si akya-bu akɔ ni, kayawi bekyuli ƒui badubɔnu 
kavumana kebendi na abu ku-ma ntɛ.” 

17Amu na Unwoti ɔ́su Mose ɔnini, “Kalɛ na aayɔ́ ka lɛbla lite-ɔ ni, lɛni kani ndubo 
bɔbla. Ɔsika ngyi-ɔ kaduɛ na ƒula ala ƒui aayɔ́-mi kaƒɔ.” 

18Mmɔ na Mose ɔ́su Unwoti ɔnini, “Amu buvele nda-a, ya na lɛnu ƒula bukeye.” 

19Amu na Unwoti údie kenye ɔnini, “Ndubɔya na mina bukeye bɔvi ƒula anumi. 
Na si mɔɔví ni, ndubɔlɔ mina lɛnyi kedee nnii Unwoti. Na ukyuli ɔni litemi mɔɔyɔ́ 
ni, ndubɔnu-nwu kɔnyana. Na ukyuli ɔni mɔɔyɔ́ lɛnɔ ni, ndubɔbla-nwu lɛƒɔndia. 

20Na aaadubo mina anumi bɔnu. Ɔsika ukyuli biala ulanu-mi anumi na welie 
ngba.” 

21Amu na Unwoti ɔ́su Mose ɔnini, “Aanu kesii kadi na kede-mi na mmɔ akana akɔ 
etéduo lɛtakpɛ ɔkɔkɔ ɔdi kemmo. 

22Na si mina bukeye bɔ́si bɔɔví ni, ndubɔya na anu-mi asiku ɔkɔkɔ mmɔ. Na 
ndubuti mina enu libiɔ-ɔ lɛlɔ uti utédu ka lɛ́vi lɛ́wɔlɔ. 

23Na ɔmmɔ kama ndubɔda mina enu lidie-ɔ lɛlɔ, na adubɔnu mina kama, nsu 
ɔɔɔdi mina anumi.” 

Israelƒuɔ Bɔlɛ 34 

Mose Ɔ́nwi Atabi Anyɔ Awɔdi 
1Amu na Unwoti ɔ́su Mose ɔnini, “Nwi atabi anyɔ awɔdi aani kalɛ kani na edeedi 
ammɔ ese. Na ndubunweni etemila ani línweni lɛ́sia edeedi ani bɛ́bwɛ lɛlɔ lɛsia 
awɔdi ammɔ lɛlɔ. 

2Anwuɔsu klibi lɛlɔ se na lɛdigye na ata abasiaku-mi na Sinai kɔbi lili. 

3Na si adubo ni, taya na ukyuli ɔdi ɔsiaku-ɔ. Ɔsika naaayɔ ka lɛnu ukyuli ɔdi na 
amadɔ mmɔ. Na taya na koƒonu iye ɔmantɛ akɔ ɔdi usie kɔbi kaƒɔna mmɔ utáwia 
adila adi.” 

4Anwuɔsu Mose ɔ́nwi atabi anyɔ awɔdi na lɛdigye úti atabi ammɔ na ɔ́tɔlɔ úsie 
Sinai kɔbi lili aani kalɛ kani Unwoti úbo-nwu ɔda. 

5Amu na Unwoti ɔ́yu úbo Mose kudɔ na kɔbi kɔmmɔ lili na liƒlukutu kemmo. Na 
ɔ́kpali nwuna lɛnyi kedee na ɔ́su ɔnini, “Ami Unwoti mmɔ.” 

6Amu na Unwoti úsie ɔ́vi Mose anumi na ɔ́su-nwu ɔnini, “Ami Unwoti ndi Katɔti 
ɔni mɔɔnu kɔnyana, na mɔɔbla lɛƒɔndia uwi ƒui, na neeeti kɔnyi pla pla. Mmomu 
mɔɔyɔ́ mina bekyuli na mɔɔbla ala ulu lɛlɔ teete-ma. 

7Mɔɔdi mina kenye kani líse líte kaba bekyuli apim apim lɛlɔ na muuti bekyuli 
bani nénwini kama bákya bana ulikplu ala ku bani mɔɔta teenye-mi lɛlɔ ku 
ekpidi ƒui taakyiɛ. Nsu mɔɔní bekyuli bani mɔɔƒiɔ́-mi ƒui kɔtu. Naaayiƒala kudii 
ka lɛni bana bebi ku bawɔ kɔtu utédu kaba katɛdi ku kenedi lɛlɔ ɔ́si ekpidi ani na 
bana bawɔne bábla ɔsu.” 

8Amu na Mose úboku lɛlɔ kalɔ na úmwi Unwoti. 

9Na ɔ́su-nwu ɔnii, “Unwoti, si mina lɛlɔ lɛ́da-a kubiti sɔsɔ geen ni, muuvele-ɔ nnii 
kpanku-bu ina ka bekyuli bamɛni bébo atu ɔkplu geen. Ti bula ekpidi kyiɛ-bu na 
aƒɔ-bu aani ƒula bebi.” 

Katɔti Ɔ́sɔ Únyimi Bunyimi Bɔwɔdi Ku Israel 
10Amu na Unwoti ɔ́su Mose ɔnini, “Ndubo bunyimi bɔwɔdi bunyimiku-ɔ na 
Israelƒuɔ ƒui anumi. Na bana anumi ndubo ala ebendi ani ukyuli ɔdi utabla kudii 
na kalɔ lɛlɔ bɔbla. Na ɔyawine biala ɔdubɔnu lɛla lɛni na ami ɔni ndi Unwoti 
ndubɔkana bɔbla. Ɔsika ndubo liƒu ala bɔbla bɔtina-a. 

11Di ɔda ɔni muubó-ɔ ɔmwi mɛni lɛlɔ. Na ndubo Amoriƒuɔ ku Kanaanƒuɔ ku 
Hitiƒuɔ ku Perisiƒuɔ ku Hewiƒuɔ ku Yebusiƒuɔ bɔbɔku na ƒula anumi. 

12Na awɔ ku kadi bamba bekyuli badi bitenyimi bunyimi bɔdi na kalɔ kani lɛlɔ 
na ésela mmɔ. 

13Mmomu bo bana akpabi ƒui bwɛ na ayila bana baƒiɔ bani baalɔ banii Asera ligyii 
lɛni bálɛ ƒui udu. 

14Na takpa ɔti ɔdi tebunku ami Unwoti lɛti pɛ. Ɔsika ami Unwoti muukpó 
kogyulo. 

15“Na awɔ ku kadi bamba bekyuli badi bitenyimi bunyimi bɔdi. Ɔsika si baakpá 
bana baƒiɔ na baabla akpala teete-nwu ni, badubo-ɔ bɔlɔ na ɔmɛni ɔdubunwini 
ala ani ndubo-ɔ bukpoku na adubɔdi bana adila. 

16Mmɔ na bina bebi badubusie betéti bana beleku na ɔmɛni ɔdubɔkpanku-ma na 
balɛ-mi kama na besie batákpa bana baƒiɔ. 

17“Teti lɛbuala tabla baƒiɔ badi na ataakpa. 

18“Di Bodobodo Ɔni Néteƒu Limeyi. Na adi bodobodo ɔni kemmo na bɔnyii 
buuubo emeyi maatɛ aani kalɛ na líbo-ɔ ɔda. Na abla ɔmɛni na Abib kɔbuli kɔni 
na líse líse kemmo, ɔsika kɔbuli kɔmmɔ kemmo na álɛ Egyipte kalɔ lɛlɔ. 

19“Na ubi ɔnanabi udeedi ku ɔmantɛ ebuo ɔgyani ubi udeedi biala ɔdi ami Unwoti 
ɔdi. 

20Nsu ebo kuƒi ka aƒɔ ƒula ɔpɔnkɔ ɔgyani ubi udeedi ɔni na éti éte-mi na aƒɔ-nwu 
lili kayu ku koƒonu kɔkɔdi. Na si átabla lɛni ni, ɔlɛka aƒɛ-nwu limɔ. Na aƒɔ ƒula ubi 
ɔnanabi udeedi lili kayu ete Unwoti. “Na tebo-mi anumi ku enu kplu. 

21“Emeyi aku na ebo kuƒi ka abla kabla biala. Nsu ɔtuma uwi na ɔdi o-o, edula 
ɔƒɛwi o-o ni, tabla kabla kadi na limeyi maatɛdi lɛlɔ. 

22“Na taadi Edula Ebi Edeedi Bɔƒɛ Limeyi ku Kevo Kemmo Bɔkya Emeyi lɛkwa 
biala. 

23Kɔtɛ na eteebo mina anumi taabakpa ami Unwoti ɔni ndi Israelƒuɔ Katɔti. 

24Na ndubɔbɔku kadi bamba bani nlie mmɔ asa na ésie. Na ndubɔya na ƒula lɛmii 
lɛbɛbɛ libu. Kɔtɛ na adubɔda bɔlɛ ami Unwoti Katɔti anumi lɛkwa biala. Na ukyuli 
ɔdi uleti lɛnungyie na waƒɔ ƒula kalɔ kadi. 

25“Teti akpala ubugya ku lɛla biala kemmo na bɔnyii bɔkya tabla akpala tete-mi. 
Na akpala ani na ábla na Kukpi Lili Bɔvia Limeyi ni, taya na kadi kegye akpala 
ammɔ lɛlɔ. 

26“Na eti edula abuni ani na ákɛ ásiku ƒula kalɔ kemmo eboku ami Unwoti Katɔti 
kaduli. “Na tadu koƒonu iye ese ɔni mɔɔnyimi takun.” 

27Amu na Unwoti ɔ́sɔ ɔ́su Mose ɔnini, “Nweni etemila amɛni ƒui se. Ɔsika etemila 
amɛni na ndubo buti bɔbla mina bunyimi ku Israel.” 

28Na Mose ɔ́kya Unwoti kudɔ na kɔbi kɔmmɔ lili emeyi aavlene usien ku ɔƒɛ, na 
útadi iye útani lɛla lɛdi. Na únweni bunyimi bɔmmɔ ku Ɔda Bubo Leevu bɔmmɔ 
ɔ́sia atabi anyɔ ammɔ lɛlɔ. 

Mose Únwini Úsie Israelƒuɔ Kudɔ Ɔ́si Sinai Kɔbi Lɛlɔ 

29Uwi ɔni na Mose ɔ́yu Sinai kɔbi úbo na ɔda Ɔda Bubo Leevu ni, nwuna anumi 
eekeye, ɔsika ɔ́kya Unwoti kudɔ na bátɛmi. Nsu na ɔɔɔgyi ɔnii nwuna anumi 
eekeye lɛni. 

30Amu ka Aaron ku bekyuli bammɔ bánu kalɛ na nwuna anumi eekeye ni, ɔdi 
biala ɔ́yia ka ɔni ude-nwu. 

31Nsu ɔ́lɔ-ma ka bebo. Na Aaron ku Israelƒuɔ batɔnkune bésie Mose kudɔ na 
ɔ́tɛmi úte-ma. 

32Na ɔmmɔ kama Israelƒuɔ ƒui báni béde-nwu na báka bamana-nwu. Na Mose 
ɔ́kɔ lɛsa ɔ́su-ma ɔda bubo etemila ani na Unwoti úti úte-nwu na Sinai kɔbi lɛlɔ. 

33Uwi ɔni na Mose ɔ́kɔ lɛsa lɛmmɔ ɔ́wɔlɔ ni, úti lɛla lɛdi úbi anumi. 

34Na uwi biala na Mose wesie Unwoti anumi utátɛmiku-nwu ni, ɔɔda lɛdiku 
lɛmmɔ teebimi. Na si ɔ́tɔlɔ mmɔ úbo Israelƒuɔ kudɔ úbasu-ma ɔda bubo biala ni, 

35bekyuli bammɔ baanu ka nwuna anumi eekeye, na ɔɔsɔku lɛdiku lɛmmɔ teebi 
anumi útédu uwi ɔni na ɔ́sɔ únwini úsie utátɛmiku Unwoti. 

Israelƒuɔ Bɔlɛ 35 

Mose Úbo Israelƒuɔ Ɔda Na Lɛnwuna Limeyi Lɛlɔ 
1Amu na Mose ɔ́lɔ Israelƒuɔ ƒui ɔ́sala na ɔ́su-ma ɔnini, “Ɔmɛni na Unwoti ɔɔsu-mii 
ka bɛbla. 

2Ɔnii bibo emeyi aku ka biti bɛbla bina kabla. Nsu limeyi maatɛdi lɛlɔ ni, bɛbla-
ni kedee bite Unwoti na ɔdi utabla kabla kadi. Na si ukyuli ɔdi ɔ́bla kabla kadi 
lɛnwunameyi lɛlɔ ni, ɔlɛka badu-nwu. 

3Na ɔdi utasala ogya muedi lɛnwunameyi lɛlɔ.” 

Akpala Buti Busienku Unwoti 
4Amu na Unwoti ɔ́su Mose ɔnini, 

5“Kɔ lɛsa te Israelƒuɔ na asu-ma na beti akpala beboku-mi. Na aƒɔ akpala ammɔ 
ɔdi biala kudɔ eboku-mi kalɛ na ɔ́si-nwu kayi kemmo kalɛ. Na akpala ani na 
adubo bɔƒɔ mmɔ ndi sika ugyiedi ku ɔƒualadi ku abuala egyiedi, 

6ku unwo buluu ku ugyiedi ɔni náƒɔ kuye adi kpɛtɛ kpɛtɛ ku bese linwini, 

7ku baƒonu lɛku lɛni na békpeyi na bákya-ni kuvo na lígyie kaduɛ, ku ketu 
kemmo bebuo lɛku ku akasia ligyii kpakplaa, 

8ku asogya nnɔmii, ku ugyulo ƒɛƒɛɛ ɔni na baakya likpose nnɔmii kemmo ku 
oloƒui ƒɛƒɛɛ, 

9ku sika atabi udu ɔdi na baalɔ onis ku ana lidu bamba ani na baaka taamana 
ɔkpane unengudi awu kedee ku lɛdiku lɛni muubi-nwu kayi.” 

Kɔlɛmii Kɔni Badubuti Batu Katɔti Kevo Kasakɔ 
10Amu na Mose ɔ́su bekyuli bani ƒui nda kɔnu kemmo kabla ka bebo na babla 
kabla kani Katɔti úbo-ma ɔda. 

11Na batu Kevo Kasakɔ ku kɔdi ku abalala na bawia kugyikɛ ku abuala ku ligyii 
akpa nina aka. 

12Na bawia ala na batu Bunyimi Adaka ku nwuna ligyii ku likpidi kɔtu bɔni budie 
libila ku kakpakɔ bule kɔdi kɔni beeti taaƒla-nwu anumi. 

13Na babla ala kasiakɔ ku nwuna ligyii lɛni baagyú-nwu ku ala ani na baasia-nwu 
lɛlɔ ku Katɔti bodobodo kedee ɔni muusé-nwu anumi. 

14Na babla asogya kalɛkɔ ku nwuna lɛlɔ ala ku nnɔmii bɔni na badubo buteewi 
asogya ɔmmɔ kemmo teese. 

15Na batu oloƒui bɔkyula lɛbi ku nwuna ligyii ku likpose nnɔmii oloƒui ku kevo 
kayakun lɛduni. 

16Na beti kugyikɛ na babla bɔkyula lɛkpabi ku ntɔ bɔƒɔ lɛbuala ku nwuna bɔgyu 
ligyii ku nwuna lɛlɔ ala. Na beti abuala egyiedi babla lɛkyami lɛni kemmo badubo 
asogya butaaƒɔ ku nina ɔka. 

17Na babla aduni bete kevo kaduli kammɔ ku kana akpa ku ana ɔka, ku aduni ani 
na baaƒala kayakun. 

18Na bawia ewele ku kɔbuli kɔni ndubɔda kevo ku kaduli kammɔ akpa. 

19Na bawia adi na bédi Aaron lɛwu sɛsɛɛ ku nwuna bebi lɛwu lɛni na badubo 
butaakya taabla bakpane kabla. 

Israelƒuɔ Béti Bana Akpala Béte 
20Amu na bekyuli bammɔ bátɔlɔ Mose kudɔ. 

21Na ukyuli biala kubiti kɔ́da-nwu. Na bani nátuna ku kaƒɔ ƒaa béti etela bésienku 
Unwoti ka beti batu Kevo Kasakɔ kammɔ ku akpala lɛlɔ ala ku bakpane lɛwu 
kedee lɛmmɔ ƒui. 

22Na banana ku beleku bani mɔɔyɔ́ ni, bédie bana kaƒɔ ƒaa na beti bana sika 
ugyiedi ala ani baakya ɔkwɛ ku atu ku animi ku ana udu besienku Mose. Na 
bákɔliku-nya katɔ bátina Katɔti bébo-nya kudu. 

23Na bani ƒui na bébo linwo buluu ku ligyiedi lɛni náƒɔ kuye ku adi kpɛtɛ kpɛtɛ 
iye bese linwini iye baƒonu lɛku lɛni békpeyi na bákya-ni kuvogyie iye ɛpu bebuo 
lɛku ni, béti-ni béboku. 

24Na bani mbo sika ɔƒualadi ku abuala egyiedi ku bani mbo akasia kugyikɛ kɔni 
ndubɔdia bute kabla kammɔ lɛnɔ béti béboku Unwoti. 

25Na beleku bani lɛnɔ ngyi budi béti bana linwo buluu ku ligyiedi lɛni náƒɔ kuye 
ku adi kpɛtɛ kpɛtɛ béboku. 

26Na béti bana bese linwini bédi ala lidu béboku. 

27Na batɔnkune bammɔ béboku onis atabi ani náƒɔ kuye ku ana lidu bamba ani 
na badubɔka bamana ɔkpane unengudi awu kedee ku lɛdiku lɛni muubi-nwu 
kayi lɛlɔ. 

28Na básɔ béboku nnɔmii kede kede, ku ugyulo ƒɛƒɛɛ ɔni na baakya likpose 
nnɔmii kemmo ku oloƒui ƒɛƒɛɛ. 

29Na Israelƒuɔ beleku ku banana bédie kayi ƒaa na béti ala pii bésienku Unwoti 
ka beti babla kabla kani na Unwoti ɔkɛnku Mose lɛlɔ úbo-ma ɔda mmɔ. 

Besaleel Ku Oholiab Lɛlɔ Kɔtɛ 
30Amu na Mose ɔ́su Israelƒuɔ bammɔ ɔnini, “Unwoti údie Besaleel ɔni ndi Uri 
ubidi na ɔdi Hura uwɔ ɔni nási Yuda kaba kemmo. 

31Na ɔ́ya na nwuna kɔyu kɔƒɔ-nwu lɛlɔ kemmo ku lɛnunda ku lɛlati, na úte-nwu 
kɔnu kemmo kabla lidu lidu. 

32Na ɔdubo sika ugyiedi ku ɔƒualadi ku abuala egyiedi buti bɔbla kɔlɛmii lidu 
lidu. 

33Na ɔdubo atabi bɔbwɛ bɔtu, na ɔnwi ligyii, na ɔbla enu kabla abunidi lidu lidu. 

34Na Unwoti úte anwu ku Oholiab ɔni ndi Ahisamak ubidi na ɔ́si Dan kaba 
kemmo kasusu ka béti ala ani na Unwoti úte-ma mmɔ batina bekyuli bamba. 

35Ɔ́ya na nwuna kɔyu kɔ́ƒɔ bekyuli bamɛni lɛlɔ kemmo kalɛ bakana na banwi ala 
lidu lidu na bataa ala lidu lidu na beti linwo buluu ku ligyiedi lɛni náƒɔ kuye ku 
adi kpɛtɛ kpɛtɛ bedi ala lidu lidu. Na bagyi bana kabla kaduɛ.” 

Israelƒuɔ Bɔlɛ 36 

1“Anwuɔsu Besaleel ku Oholiab ku bani ƒui na Unwoti úte-ma kɔnu kemmo kabla 
lɛnunda ka bakana Katɔti Kevo kammɔ bɔtu ni, ɔlɛka babla kabla kammɔ aani 
kalɛ kani na Unwoti úbo-ma ɔda.” 

2Amu na Mose ɔ́lɔ Besaleel ku Oholiab ku ukyuli biala na Unwoti úte-nwu lɛlati 
lɛmmɔ ku bani na ɔ́si-ma kayi ka bebebunku kabla kammɔ ka bebo. 

3Na Mose úti ala ani ƒui na Israelƒuɔ béte ka béti bátu Kevo Kasakɔ kammɔ úte-
ma. Na Israelƒuɔ beesiénku etela ani beti batu ɔtɔ ɔmmɔ ɔtanta ndi ɔtanta ku kayi 
ƒaa. 

4Mmɔ na bekyuli bani ƒui nkya mɔɔtú Kevo kammɔ báda bana abuala béwi. 

5Na bésie bátásu Mose banini, “Bekyuli bammɔ béte ala bétulo kalɛ na Unwoti 
úbo-ma ɔda ka beti batu Kevo kammɔ.” 

6Amu na Mose ɔ́tala bekyuli ɔ́kya Israelƒuɔ bammɔ ƒui ka básu-ma banii, “Ɔnana 
iye uleku ɔdi ɔsɔ uteti etela adi utesienku ka beti batu Kevo kammɔ.” Anwuɔsu 
báya na bekyuli bammɔ báda ala buti teesienku mmɔ báya. 

7Ɔsika ala ani beti batu Kevo kammɔ éemomo étulo kalɛ na baawia. 

Kevo Kasakɔ Bɔtu Kalɔ Kesekɔ 
8Na bekyuli bani ngyi kabla kammɔ nátu Kevo kammɔ. Na béti unwo buluu ku 
ugyiedi ɔni náƒɔ kuye bédi adi kpɛtɛ kpɛtɛ ani baaƒala kayakun aduni leevu, na 
bédi Kerub bebweyi básia aduni ammɔ lɛlɔ. 

9Na aduni ammɔ ƒui bɔkɔku bɔdi unwi, bune bɔdi lɛgba aavlene-inyɔ na bɔbɛbɛ 
bɔdi lɛgba ɛku. 

10Na báka aduni alɔ básala ɔvi unwi, na báka alɔ lɛnɔ básala ɔvi ɔkladi. 

11Na béti aduni buluu buni gyɛlɛɛ baka-nwu kunu kunu na eƒi atɛ-nwu kemmo, 
na baka bada aduni enengudi ammɔ atu ɔvi unwi. Na bábla lɛni kani ku lɛduni 
linengudi linyɔdi lɛnɔ atu na ɔvi unyɔdi. 

12Na básɔ bédi ɔbambadi liti bamana ɔvi unwi na bédi ɔbambadi lɛni kani 
bámana ɔvi ɔkladi na lɛɛtina lɛlɔ. 

13Na banwamana sika ugyiedi bábla ala abalala liti kalɛ na uƒie aduni akpa anyɔ 
ammɔ ɔsala kalɛ na kevo kammɔ kasala kabla lɛla linwi. 

14Na béti bese linwini bédi aduni leevu-unwi bébi kevo kammɔ eli. 

15Na aduni leevu-unwi ammɔ bɔkɔku bɔdi unwi lɛgba aavlene-ɛlɔ bune na 
bɔbɛbɛ bɔdi lɛgba ɛku. 

16Na báka aduni alɔ básala ɔvi unwi na báka ɛku lɛnɔ básala ɔvi unyɔdi. 

17Amu na báka eƒi kunu kunu liti báda kayakun aduni ammɔ kɔtu ɔvi unwi na 
bábla lɛni kani ku ɔvi unyɔdi. 

18Na béti abuala egyiedi bánwamana bábla ala abalala liti báda libila lɛdiku 
lɛmmɔ básala. 

19Na béti koƒonu ɔku ɔni békpeyi na bákya-nwu kuvogyie báka básala béti bébi 
Kevo kammɔ katɔ na béti ɛpu kemmo ebuo ɔku lɛnɔ báka básala bébi udeedi 
ɔmmɔ lɛlɔ. 

20Na béti akasia kugyikɛ bása bágyi ɔban bálɛ eku eku. 

21Na liku biala bɔkuku bɔdi lɛgba leevu-ɛlɔ. Na nwuna bɔbɛbɛ bɔdi lɛgba inyɔ ku 
kakɛ. 

22Na liku biala kalɔ lɛgba inyɔ bɔlɛ. Lɛni na eku ammɔ kalɔ ƒui ese ɔ́mana kevo 
kaduli kammɔ. 

23Bábla ɔban ɔmmɔ eku aavlanyɔ bálɛ kevo kaduli kada kakɛ. 

24Na bánwi sika ɔƒualadi agbanvuo aavlene bákya lɛgba lɛmmɔ kalɔ. Na liku 
linwi lɛda agbanvuo inyɔ, na ɔgba biala úduo ɔgbanvuo unwi kemmo. 

25Bása eku ammɔ aavlanyɔ bákya kaduli kammɔ katɔ kakɛ. 

26Na bánwi sika ɔƒualadi agbanvuo aavlene, na béti inyɔ bákya liku biala kalɔ. 

27Na bása eku aku bálɛ kaduli kammɔ ɔƒɛ kanukɔ kakɛ. 

28Na bása eku anyɔ bákya kaduli kammɔ lɛkɔkɔ. 

29Na lɛkɔkɔ ligyii lɛmmɔ básala-ni ɔ́si kalɔ betédu katɔ, na nina inyɔ líduo 
ɔgbanvuo unwi kemmo. 

30Anwuɔsu eku ammɔ ebo maane ku sika ɔƒualadi agbanvuo leevu-ɛku, na inyɔ 
bɔkya liku biala kalɔ. 

31Na lɛnɔ ni, béti akasia ligyii bábla lɛtagyii ɛlɔ básia kevo kammɔ ɔƒɛnyi unwi. 

32Na básia lɛtagyii ɛlɔ bamba na ɔƒɛnyi unyɔdi lɛnɔ, na básia ɛlɔ na ɔƒɛ kanukɔ na 
kevo kammɔ kawɔlɔkɔ ƒui. 

33Na ɔtagyii ɔni na ntɛntɛ úne ɔ́si ligyii lɛni nnye ntɛ mmɔ ɔvi unwi úsie ɔkladi. 

34Na béti sika ugyiedi bákwa ligyii lɛni nnye mmɔ lɛlɔ ƒui. Na béti sika ugyiedi 
kɔkwɛnimi báda lɛtagyii lɛmmɔ na bákwa ani lɛnɔ ku sika ugyiedi. 

35Na béti unwo buluu ku ugyiedi ɔni náƒɔ kuye ku adi kpɛtɛ kpɛtɛ na bédi 
kakpakɔ bule kɔdi kɔmmɔ, na bédi Kerub bebweyi básia-nwu lɛlɔ. 

36Na béti akasia ligyii bábla akpa ene na bakwa-ni lɛlɔ ku sika ugyiedi. Na bábla 
sika ugyiedi kɔkwɛnimi kɔbaladi ku nina sika ɔƒualadi agbanvuo. 

37Na kevo kammɔ kayakun ni, béti unwo buluu ku ugyiedi ɔni náƒɔ kuye ku adi 
kpɛtɛ kpɛtɛ na bédi lɛduni. Na bedine babuni nábla kɔlɛmii básia-nwu lɛlɔ. 

38Bánwi ligyii ɛlɔ ku nina kɔkwɛnimi kɔbaladi, na bákwa-ni ku sika ugyiedi. Na 
béti abuala egyiedi bábla ligyii lɛmmɔ agbanvuo. 

Israelƒuɔ Bɔlɛ 37 

Katɔti Bunyimi Adaka 
1Amu na Besaleel úti akasia kugyikɛ na ɔ́nwi Bunyimi Adaka ɔmmɔ. Na adaka 
ɔmmɔ bune bɔdi lɛgba ɛtɛ ku kakɛ. Na nwuna bɔkuku bɔdi lɛgba inyɔ ku kakɛ. 

2Na úti sika ugyiedi ɔ́nwamina úwi-nwu kemmo ku kama, na úti anwu kani ɔ́da-
nwu atu ɔ́mana. 

3Na úti sika ugyiedi ɔ́bla kɔkwɛnimi ɔ́da adaka ɔmmɔ lɛgba ine bɔmmɔ lɛlɔ na 
ɔƒɛnyi ɔni ku ɔni. 

4Amu na ɔ́nwi akasia ligyii na ɔ́kwa-ni ku sika ugyiedi. 

5Na úti ɔ́kya kɔkwɛnimi kɔmmɔ kemmo. 

6Na úti sika ugyiedi sɔɔn ɔ́bla likpidi kɔtu bɔni budie libila úte Adaka ɔmmɔ. Na 
libila lɛmmɔ bune bɔdi lɛgba ɛtɛ ku kakɛ na nwuna bɔbɛbɛ bɔdi lɛgba inyɔ ku 
kakɛ. 

7Na úti sika ugyiedi ɔ́bla Kerub bebweyi bani muuveyi inyɔ. 

8Na úti-ma ɔ́lɛ libila lɛmmɔ lɛƒɛnyi inyɔ. Na Kerub bebweyi bammɔ badanku 
libila lɛmmɔ lɛlɔ. 

9Na bebweyi bammɔ baanu lɛlɔ na bana avwi étile adaka mmɔ. 

Bávɔ Lɛla Lɛni Lɛlɔ Badubo Bodobodo Butaasia 
10Amu na úti akasia kugyikɛ na ɔ́nwi ala kasiakɔ na nwuna bune bɔdi lɛgba ɛtɛ 
na nwuna bɔbɛbɛ bɔdi ɔgba unwi ku kakɛ na nwuna bɔkuku bɔdi lɛgba inyɔ ku 
kakɛ. 

11Na úti sika ugyiedi ɔ́kwa-nwu lɛlɔ na úti ɔdi lɛnɔ ɔ́bala-nwu atu ɔ́mana. 

12Na ɔ́bla eƒi ɔ́kya-nwu ɔ́mana na úti sika ugyiedi ɔ́kya eƒi ammɔ ɔ́mana. 

13Ɔ́bla sika ugyiedi kɔkwɛnimii kɔdi ɔ́kya-nwu lɛkɔkɔ ine bɔmmɔ na kesii kani na 
lɛgba lɛmmɔ lɛda na atu kakɛ. 
14Na kɔkwɛnimi kɔmmɔ kemmo na beeti ligyii taakya kalɛ na ɔdia na bagyu-nwu. 

15Na akasia ligyii na úti ɔ́nwi ligyii lɛni na baagyú-nwu mmɔ na úti sika ugyiedi 
ɔ́kwa-ni lɛlɔ. 

16Na úti sika ugyiedi na ɔ́kwa akyami ku ebui ku ana udu ku lɛɛƒɛɛ kalɛ beti 
bataabla ntɛ akpala. 

Bábla Asogya Kasiakɔ Ligyii 
17Amu na úti sika ugyiedi ugyii na útu-nwu ɔ́bla asogya kasiakɔ ugyii na ubo ɔka 
ku ugyii ɔni muunye-nwu lɛlɔ. Na úti kugyii anwula aani ɔɔƒɛɛ udu ku nwuna 
evete ƒui ɔ́bla unwi ɔ́danku lɛlɔ ɔ́mana-nwu lɛlɔ na ɔɔdia bɔnu. 

18Na ɔ́bla kɔgba ɛku ɔ́da ugyii ɔmmɔ lɛlɔ, ɛtɛ bɔda ɔƒɛnyi unwi na ɛtɛ na ɔƒɛnyi 
ɔkladi lɛnɔ lɛlɔ. 

19Na ɔ́bla kugyii anwula ani nébimi aani lɛɛƒɛɛ udu ɛtɛ ku ani nése kalɔ eebimi 
ɔ́mana kɔgba ɛku kɔmmɔ ɔdi biala lɛlɔ. 

20Na ɔ́bla ine bamba lɛnɔ ɔ́mana ugyii ɔmmɔ ɔlati lɛlɔ ekpo ene. 

21Na kesii biala kani na kɔgba kɔmmɔ kɔdanku ugyii ɔmmɔ lɛlɔ ni, lɛɛƒɛɛ udu 
anwula ammɔ alɛ. 

22Na asogya kasiakɔ kammɔ ku nwuna kɔgba ku anwula ammɔ ƒui ni, bábla-nwu 
na ɔdi lɛlakpa linwi ɔdanku lɛlɔ ku sika ugyiedi sɔɔn. 

23Na ɔ́bla lɛsogya maatɛ lɛmmɔ adikpi linyenela ku ntɔ kewikɔ ku nina lɛlɔ kabla 
ablala ƒui ku sika ugyiedi. 

24Na sika ugyiedi edula ebi akyami maane ku kakɛ unu na béti bábla ala ammɔ. 

Bábla Oloƒui Kakyulakɔ Lɛbi 
25Amu na úti akasia kugyikɛ na ɔ́nwi oloƒui bɔkyula lɛbi. Na nwuna bune bɔdi 
ɔgba unwi ku kakɛ na nwuna bɔbɛbɛ bɔdi ɔgba unwi ku kakɛ na nwuna bɔkuku 
bɔdi lɛgba ɛtɛ. Na lɛbi lɛmmɔ ku ese ani nlɛ-nwu atu ene ammɔ ƒui adanku lɛlɔ 
ɔ́bla unwi. 

26Na úti sika ugyiedi ɔ́kwa-nwu katɔ ku amadɔ ku ese ammɔ lɛlɔ ƒui ɔ́mana. 

27Na úti sika ugyiedi na ɔ́bla kɔkwɛnimi inyɔ ɔ́da lɛkpabi lɛmmɔ atu kada kakɛ 
blii na lɛƒɛnyi inyɔ lɛlɔ kalɛ ɔkana ligyii lɛmmɔ bɔda na ɔdia buti. 

28Na úti sika ugyiedi na ɔ́kwa akasia ligyii lɛni badubo kɔkwɛnimi kɔmmɔ 
kemmo bɔkya. 

29Na ɔ́sɔ ɔbla ala kewikɔ kesii kani beewi nnɔmii kedee ku oloƒui ɔni muunwenyi 
ƒɛƒɛɛ na béti ala ƒɛƒɛɛ básala-nwu. 

Israelƒuɔ Bɔlɛ 38 

Batu Akpala Bɔkyula Lɛkpabi 
1Na ɔ́bla akpala bɔkyula lɛkpabi ku akasia kugyikɛ na nwuna bune bɔdi lɛgba 
maatɛ ku kakɛ na nwuna bɔbɛbɛ bɔdi lɛgba maatɛ ku kakɛ na nwuna bɔkuku 
bɔdi lɛgba ine ku kakɛ. 

2Na ɔ́nwi bebuo ese ɔ́lɛ ekpo ene ammɔ ƒui na ana ƒui adanku lɛlɔ ábla lɛla linwi. 
Na úti abuala egyiedi ɔ́kwa-nwu lɛlɔ. 

3Na ɔ́vɔ akyami ku soƒi ku ogya akyami ku kɔbuɛlɛmii lidu lidu. Na ala amɛni ƒui 
abuala egyiedi na úti ɔ́vɔ-nya. 

4Na úti abuala egyiedi na ɔ́bla lɛla lɛni kemmo na ntɔ bɔdubo butaalɛ ɔ́kya lɛbi 
lɛmmɔ kalɔ na ɔ́kuku úbedu-ni nte bule. 

5Na ɔ́bla kɔkwɛnimi ine ɔ́da ntɔ lɛƒɔla lɛmmɔ atu ene ammɔ kalɛ na ɔdia na beti 
ligyii bavinku-nwu kemmo. 

6Na ɔ́nwi akasia ligyii na úti abuala egyiedi ɔ́kwa-ni lɛlɔ. 

7Na úti ɔkya kɔkwɛnimi kɔmmɔ kemmo kalɛ na ɔdia na bataagyu lɛkpabi lɛni 
bábla ku kugyikɛ na liƒi lɛtɛ-nwu kemmo mmɔ. 

Bávɔ Lɛlɔ Bɔƒɔ Lɛkyami 

8Amu na úti beleku bani mɔɔbla kabla na kasakɔ kedee kayakun kenye mmɔ 
abuala egyiedi kanu ɔ́vɔ lɛkyami bonwu lɛdi ku nwuna ɔka. 

Katɔti Kevo Kaduli 
9Ɔmmɔ kama ni, ɔ́bla kaduli ɔ́kya kevo kammɔ. Na úti aduni kpɛtɛ kpɛtɛ abuni 
geen ɔ́ƒala ɔ́mana úti úsie kada kakɛ. Na nwuna bune bɔdi lɛgba eti atɛ (150). 

10Na akpa aavlanyɔ ammɔ ku ana aka ƒui adi abuala egyiedi ku sika ɔƒualadi 
abalala na úti ligyii aavlanyɔ lɛni na úti abuala egyiedi ɔ́kwa-nya lɛlɔ ɔda-nwu 
lɛlɔ. 

11Katɔ kakɛ lɛnɔ kadi lɛgba eti atɛ (150) ku nwuna abuala egyiedi akpa aavlanyɔ 
ku ana ɔka ku sika ɔƒualadi abalala. 

12Na ɔƒɛ kanukɔ ni, ɔdi lɛgba liti ku aavlanyɔ-ɛlɔ na aduni leevu aƒa akpa leevu 
ammɔ ku ana ɔka lɛlɔ ku sika ɔƒualadi abalala. 

13Na kawɔlɔkɔ kani nésie ɔƒɛ katukɔ kakɛ ni, ɔdi lɛgba liti ku aavlanyɔ-ɛlɔ. 

14Na aduni ani bune ndi lɛgba aavlanyɔ-inyɔ nƒa kayakun kammɔ ɔvi unwi ku 
akpa atɛ ani nnye ana ɔka lɛlɔ. 

15Lɛni kani na kayakun ɔvi unyɔdi lɛnɔ aduni lɛgba aavlanyɔ-inyɔ ku kakɛ bune 
bɔƒa ku akpa atɛ ani nnye ana kalɔ ɔka lɛlɔ. 

16Na aduni ani ƒui nƒa ámana kaduli kammɔ adi adi abuni kpɛtɛ kpɛtɛ ani na bédi 
ku unwo ɔƒualadi. 

17Na ligyii lɛmmɔ ɔdi biala kalɔ ɔka ɔdi abuala egyiedi. Na akpa ammɔ abalala ani 
ƒui nda-nya lɛlɔ adi sika ɔƒualadi. 

18Na kaduli kammɔ kayakun aduni ni, unwo buluu ku ugyiedi ɔni náƒɔ kuye geen 
na béti bédi-nya. Na ana bune bɔdi lɛgba avlaatɛ na bɔbɛbɛ bɔdi lɛgba maatɛ ku 
kakɛ aani kaduli kammɔ aduni akladi kalɛ. 

19Na ligyii lɛmmɔ libo ine ku nina abuala egyiedi ɔka ine. Na akpa ammɔ eli ku 
abalala ani nda-nya lɛlɔ adi sika ɔƒualadi. 

20Na Adi Kevo ku kaduli kammɔ ewele ani nda-nwu ámana adi abuala egyiedi. 

Katɔti Kevo Atula 
21Amɛni ndi Katɔti Bunyimi Kevo atula ani na Lewiƒuɔ bénweni ɔkɛnku Mose ɔda 
bubo kenye na ɔkpane Aaron ubidi Itamar ntɔnku-ma. 

22Na Besaleel ɔni ɔti ndi Uri ɔni ɔti ndi Hur ɔni nási Yuda kaba kemmo nábla lɛla 
biala na Unwoti úbo ɔda. 

23Na ubunkune ɔni baalɔ banii Oholiab ɔni ndi Ahisamak ubidi na ɔ́si Dan kaba 
kemmo na ɔdi enu kabla lidu ɔblane ni, ɔgyi bɔtaa ku adi buluu ku egyiedi kpɛtɛ 
kpɛtɛ ani náƒɔ kuye geen budi. 



184 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

24Na akpala ani bekyuli bammɔ béte na bákɔliku katɔ bébo kudu béte Unwoti na 
ɔdi sika ugyiedi bumomo bɔdubɔbla aani edula ebi aƒo leevu unu. 

25Na sika ɔƒualadi ɔni na kadi bammɔ bekyuli bani na báka mmɔ béyii ɔdi edula 
ebi aƒɔ avlaatɛ ku kakɛ unu. 

26Na kuyii kɔni na báda béte ukyuli biala na báka mmɔ ɔdi edula ebi ɔɔƒɛɛ blii 
keyile unu. Na banana bani náaƒɔ akwa aavlanyɔ ku kama na báka-ma bumomo 
bɔdi nkyuli mpim eti leevu-anyɔ ku ɛtɛ ku eti leevu-unwi (603,550) 

27Na sika ɔƒualadi edula ebi aƒo avlaatɛ ku kakɛ unu ɔni ndi bɔkɔku talento eti 
anyɔ ɔmmɔ, na béti bábla kevo kammɔ ku akpa ammɔ kalɔ ɔka eti anyɔ ammɔ. 
Na ɔka biala ɔda talento unwi ɔni ndi edula ebi akyami aavlanyɔ-ɛtɛ. 

28Na sika ɔƒualadi ɔni nébu na wabla aani edula ebi akyami leevu-ɛlɔ unu ni, 
Besaleel úti ɔ́bla akpa ammɔ kɔkwɛnimi kɔbaladi ku aduni ani mɔɔbala akpa 
ammɔ eli ku lɛlɔ. 

29Na abuala egyiedi akpala ani bákɔliku katɔ bébo kudu béte Unwoti mmɔ unu 
ɔdi edula ebi aƒo aavlanyɔ ku kakɛ unu. 

30Na anwu na béti bábla kalɔ ɔka béte Kevo Kasakɔ kayakun ku abualagyie 
lɛkpabi lɛmmɔ ku nina abualagyie ntɔ kaƒɔkɔ kammɔ ku kana lɛlɔ ablala ƒui 

31ku kaduli kammɔ akpa ammɔ ku kana kaduli kammɔ kayakun ku ewele ani nda 
kevo ku kaduli kammɔ ámana ƒui. Ligyii lɛni nda ɔtɔ ɔmmɔ kemmo ku kama. 

Israelƒuɔ Bɔlɛ 39 

Báka Bakpane Lɛwu 
1Amu na béti linwo buluu ku ligyiedi lɛni náƒɔ kuye geen na bédi lɛwu lɛni 
mɔɔdia bɔnu béte bakpane bani ndubo kabla butaabla na Unwoti Adi Kevo kedee 
kammɔ kemmo. Na bédi ɔkpane awu sɛsɛɛ béte Aaron aani kalɛ na Unwoti úbo 
Mose ɔda. 

2Na béti linwo buluu ku ligyiedi lɛni náƒɔ kuye geen bédi bakpane awu kpɛtɛ 
kpɛtɛ kedee ɔni mɔɔdia bɔnu geen na béti sika ugyiedi bákya-nwu bɔdia. 

3Sika ugyiedi na bétu bábla aani kɔbuli gyɛlɛɛ na bélii-nwu básala ku linwo buluu 
ku ligyiedi na bedine babuni geen bédi-nwu kaduɛ ku adi kpɛtɛ kpɛtɛ. 

4Na béti kadii bada-nwu atu anyɔ ammɔ na ɔdia beteebo taada lɛlɔ. 

5Na bédi kavobi lɛduni na lɛ́lɛ kadii kammɔ ku linwo buluu ku ligyiedi lɛni náƒɔ 
kuye ku kɔdi kpɛtɛ kpɛtɛ. Na bákya-nwu bɔdia ku sika ugyiedi báda awu ɔmmɔ 
lɛlɔ na ɔ́bla unwi aani kalɛ Unwoti úbo Mose ɔda. 

6Béti atabi anyɔ ani náƒɔ kuye na baalɔ-nya oniks na bénweni Israel bebi anyi 
básia-nya lɛlɔ. 

7Na báka-nwu bámana awu kedee ɔmmɔ amangba lɛlɔ aani likposela úte 
Israelƒuɔ aani kalɛ na Unwoti úbo Mose ɔda. 

Kayi Lɛbalala Lɛdiku 
8Na kayi lɛbalala lɛdiku lɛmmɔ ni, bedine babuni geen nédi-ni aani awu kedee 
ɔmmɔ kalɛ. Na bédi-nwu ku linwo buluu ku ligyiedi lɛni náƒɔ kuye geen ku adi 
kpɛtɛ kpɛtɛ. 

9Na kɔdi kɔmmɔ ni, báƒɛ-ku kemmo inyɔ. Na nwuna bɔbɛbɛ ku bune ƒui bɔdi 
bɔkɔku bunwi aani lɛnimi ntɛ bukulo yaalenwi ɔƒɛnyi biala. 

10Na béti atabi ani náƒɔ kuye báka lɛgala ine bámana-nwu lɛlɔ. Na ɔgaala udeedi 
atabi adi sardis ku topas ku beril. 

11Na ɔgaala unyɔdi atabi adi torkis ku sapir ku smardo. 

12Na ɔgaala ɔtɛdi atabi adi yiakint ku agate ku ametist. 

13Na ɔgaala unedi atabi adi krisolit ku oniks ku yaspa. Na lɛni bámana atabi 
ammɔ na sika ugyiedi asɛɛ ebi eƒi kemmo. 

14Na adi atabi leevu-inyɔ ani lɛlɔ na bénweni Yakob bebi leevu-inyɔ bammɔ anyi 
básia unwi unwi. Na adi ekposela úte Israelƒuɔ kaba leevu-inyɔ bammɔ. 

15Na kayi lɛdiku lɛmmɔ lɛlɔ ni, béti sika ugyiedi bélii-nwu aani kɔbuli. 

16Na béti sika ugyiedi na bédie asɛɛ ebi eƒi anyɔ na bábla kɔkwɛnimii inyɔ na béti 
bákya lɛdiku lɛmmɔ atu. 

17Na béti sika ugyiedi kɔbuli inyɔ bákya kɔkwɛnimii kɔmmɔ kemmo na lɛdiku 
lɛmmɔ lɛlɔ. 

18Na sika ugyiedi kɔbuli kɔmmɔ eli anyɔ akladi ni, béti-nya bébo báda awu kedee 
ɔmmɔ amangba na sika asɛɛ ebi eƒi anyɔ ammɔ kemmo na anumi kakɛ. 

19Na básɔ bábla sika ugyiedi kɔkwɛnimii inyɔ bamba báda lɛdiku lɛmmɔ atu na 
kemmo kakɛ kesii kani nda awu kedee ɔmmɔ lɛlɔ. 

20Na básɔ bábla sika ugyiedi kɔkwɛnimii inyɔ bamba báda kayi lɛdiku lɛmmɔ 
amangba kada kakɛ na kesii kani na kavobi lɛduni lɛmmɔ lɛdanku awu kpɛtɛ 
kpɛtɛ ɔmmɔ na kadii kani na bákya bɔdia mmɔ kudɔ mmɔ. 

21Bébo unwo buluu kadii kammɔ báda lɛdiku lɛmmɔ kɔkwɛnimii bábala 
bádanku awu kedee ɔmmɔ kɔkwɛnimii lɛlɔ. Na kadii kammɔ kasia awu ɔmmɔ 
kavobi lɛduni lɛni bédi bákya-ni bɔdia mmɔ lɛlɔ kalɛ na ɔda lɛdiku lɛmmɔ use 
nwuna keliekɔ. 

Báka Bakpane Bakladi Lɛwu 
22Na awu gyɔlɔɔ ɔni lɛlɔ na bakpane awu kpɛtɛ kpɛtɛ kedee ɔmmɔ ɔɔsia ni, báka-
nwu na ɔdi kɔdi buluu. 

23Na bédie liƒi kesii kani na lili lɛɛví na kɔdi kɔmmɔ ntɛntɛ na bédie liƒi lɛmmɔ 
békpo atu kalɛ na uleyile bɔbwɛ. 

24Na awu gyɔlɔɔ ɔmmɔ atu na lɛgba kada ni, béti unwo buluu ku ugyiedi ɔni náƒɔ 
kuye bédi egyiibi adi udu básia bámana. 

25Na béti sika ugyiedi lɛdɔn wɛlɛ wɛlɛ báƒala-nwu ntɛ aani kalɛ kani na Unwoti 
úbo Mose ɔda. 

26Na awu gyɔlɔɔ ɔni na baakya taabla lɛkpa mmɔ atu na lɛgba kada ni, béti unwo 
buluu ku ugyiedi ɔni náƒɔ kuye bédi egyiibi adi udu básia bámana na béti sika 
ugyiedi lɛdɔn wɛlɛ wɛlɛ báƒala-nwu ntɛ. 

27Na bédi awu ɔtɔdi akɔnkɔ bune ku adi kpɛtɛ kpɛtɛ buni béte Aaron ku nwuna 
bebi bananabi. 

28Na dukuu kɔbwa ku eli aduni bamba ƒui ku awu gyɔlɔɔ kalɔ lɛwuku lɛmmɔ ni, 
bédi-ni ku adi kpɛtɛ kpɛtɛ buni ƒui. 

29Na kavobi lɛduni lɛmmɔ ni, béti unwo buluu ku ugyiedi ɔni náƒɔ kuye bédi-nwu 
na bávili-nwu atu kaduɛ aani kalɛ na Unwoti úbo Mose ɔda. 

30Na béti sika ugyiedi na bábla kalɛkɛ blii kadi na bánwi-nwu kemmo na 
bénweni básia banii, Ɔmɛni Use Sɛsɛɛ Ute Unwoti. 

31Na unwo buluu na bényimi bámana kabwa kammɔ anumi aani kalɛ kani na 
Unwoti úbo Mose ɔda. 

Mose Úsie Útánu Kalɛ Bátu Unwoti Kevo Kammɔ 
32Ɔmɛni ɔsu Israelƒuɔ báwɔlɔ Unwoti Adi Kevo kani ndi Kevo Kasakɔ kammɔ 
bɔtu. Na bátu-nwu pɛpɛɛpɛ aani kalɛ kani na Unwoti úbo Mose ɔda. 

33Amu na béti Unwoti Adi Kevo kammɔ atula ammɔ ƒui bátátina Mose na ɔ́nu 
kalɛ bánwi kɔyakun ku ƒansili kugyikɛ ku lɛtagyii lɛmmɔ ku akpa ku ana kalɔ ɔka 
ɔmmɔ. 

34Na ɔ́nu kalɛ békpeyi baƒonu lɛku na bákya-ni kuvo kugyiedi béte adaka ɔmmɔ 
bubi ku bebuo bamba lɛku na bábla kakpakɔ bule kɔdi béte adaka ɔmmɔ. 

35Na ɔ́nu Bunyimi Adaka ɔmmɔ ku nwuna ligyii ku likpidi kɔtu bɔni budie libila 
lɛmmɔ. 

36Na ɔ́nu ala kasiakɔ kammɔ ku nwuna lɛlɔ ala ku bodobodo ɔni muusé Unwoti 
anumi. 

37Ɔ́nu sika ugyiedi asogya kasiakɔ ligyii ku lɛsogya lɛmmɔ otogyi ƒui ku nina lɛlɔ 
ala ku lɛsogya nnɔmii bɔmmɔ. 
38Na ɔ́nu sika ugyiedi lɛkpabi lɛmmɔ ku likpose nnɔmii ku oloƒui ƒɛƒɛɛ ɔmmɔ ku 
kevo kammɔ kayakun aduni ammɔ. 

39Ɔ́nu abuala egyiedi lɛkpabi ku abuala egyiedi ntɔ kaƒɔkɔ kammɔ ku ana ligyii 
ku kabla ablala ku ɔdi lɛlɔ bɔƒɔ lɛkyami bonwu ku nina ɔka. 
40Ɔ́nu Unwoti Adi Kevo kammɔ kaduli aduni ku kana ligyii ku ɔka ɔni lɛlɔ na liinye 
ku kaduli kayakun lɛduni ku kana lɛbuli ku ewele ku Unwoti Adi Kevo kani ndi 
Kevo Kasakɔ kammɔ lɛlɔ ala ƒui. 
41Na ɔ́nu Aaron lɛwu sɛsɛɛ lɛni bédi ku nwuna bebi lɛwu lɛni na badubo 
butaakya taabla bakpane kabla. 

42Na Israelƒuɔ bábla kabla kammɔ pɛpɛɛpɛ kalɛ kani na Unwoti úbo Mose ɔda. 

43Na ka Mose ɔ́sia ala ammɔ ƒui anu na ɔ́nu ka bábla-nya kalɛ kani na Unwoti 
úbo-nwu ɔda ni, úte Israelƒuɔ kusɛ kusɛ. 

Israelƒuɔ Bɔlɛ 40 

Bátu Unwoti Adi Kevo Kammɔ Báwɔlɔ 
1Amu na Unwoti ɔ́su Mose ɔnini, 

2“Lɛ Adi Kevo kani ndi Kevo Kasakɔ kammɔ na kɔbuli kudeedi kuna limeyi 
lideedi lɛlɔ. 

3Na eti Bunyimi Adaka ɔmmɔ alɛ-nwu kemmo na eti kakpakɔ bule kɔdi kɔni 
mɔɔbala adaka ɔmmɔ anumi aƒala. 

4Na alɛ ala kasiakɔ kammɔ na eti ala ani na ɔlɛka beti basia-nwu lɛlɔ asia. Na eti 
asogya kasiakɔ ugyii ɔmmɔ alɛ na eti lɛsogya lɛmmɔ ƒui asia-nwu lɛlɔ. 

5Na eti oloƒui bɔkyula sika ugyiedi lɛbi lɛmmɔ alɛ Bunyimi Adaka ɔmmɔ anumi 
na eti kɔdi aƒala kevo kammɔ kayakun. 

6“Na eti lɛkpabi lɛni lɛlɔ badubo butaakyula akpala alɛ Unwoti Adi Kevo kani ndi 
Kevo Kasakɔ ɔmmɔ kayakun. 

7Na eti lɛkyami lɛni kemmo badubo enu butaaƒɔ alɛ ɔtɔ ɔmmɔ ku lɛkpabi lɛmmɔ 
ntɛ na edu ntu eyile-nwu kemmo. 

8Na alɛ kevo kaduli kammɔ ɔban eku amana na eti kayakun kɔdi aƒala kayakun 
kammɔ. 

9“Si áwɔlɔ ala ammɔ ƒui bɔbla ni, na eti nnɔmii kedee na akuna ewi kevo kammɔ 
ku ala ani ƒui nkya-ka kemmo na abla-nya sɛsɛɛ na adubuse kedee. 

10Na akuna nnɔmii bɔmmɔ bɔdi ewi lɛkpabi lɛni lɛlɔ badubo akpala butaabla lɛlɔ 
ku akyami ani ndubuse mmɔ ƒui lɛlɔ na ala ammɔ ƒui adubo bɔbla kedee ƒui. 

11Na akuna nnɔmii bɔmmɔ bɔdi ewi lɛkyami lɛni kemmo badubo enu butaaƒɔ ku 
nwuna ɔka ɔmmɔ na abla-nwu sɛsɛɛ. 

12“Na akpanku Aaron ku nwuna bebi bananabi eboku kevo kammɔ kenye na 
akpila-ma ntu. 

13Na ɔmmɔ kama na eti ɔkpane awu kedee ɔmmɔ akya Aaron na awɛɛ-nwu 
nnɔmii kedee bɔmmɔ ese-nwu likpo. Kalɛ wakana na wabla ɔkpane wete-mi. 

14Na akpanku Aaron bebi lɛnɔ eboku na akya-ma bana lɛwu lɛmmɔ. 

15Na awɛɛ-ma nnɔmii ese-ma likpo aani kalɛ kani na áwɛɛ bana ɔti kalɛ ama lɛnɔ 
babla bakpane bete-mi. Na likpose nnɔmii bɔwɛɛ bɔmɛni bɔdubo bɔbla lɛla lɛni 
ndubo buse bute bakpane ƒui usela uwi ƒui.” 

16Na Mose ɔ́bla ɔsiaku kalɛ kani na Unwoti úbo-nwu ɔda. 

17Anwuɔsu bálɛ kevo kammɔ na lɛkwa linyɔdi kɔbuli kudeedi limeyi lideedi lɛlɔ 
ka bálɛ Egyipte kalɔ lɛlɔ. 

18Na kevo kammɔ bɔlɛ kemmo ni, Mose ɔ́ya na bése aka ammɔ ƒui na bálɛ lɛban 
eku ammɔ ku akpa ammɔ ku lɛtagyii lɛmmɔ ƒui. 

19Na ɔ́ya na báni kevo kɔdi kɔmmɔ bébi-nwu lili na ɔ́ya na béti kɔdi kɔtɔdi bébi 
kɔmmɔ katɔ aani kalɛ kani na Unwoti úbo-nwu ɔda. 

20Na uti atabi anyɔ ani na ɔda bubo etemila ásia-nwu lɛlɔ mmɔ ɔ́kya Bunyimi 
Adaka ɔmmɔ kemmo. Na úti ligyii ɔ́kya eƒi ammɔ kemmo ɔ́danku adaka ɔmmɔ 
atu. Na úti likpidi kɔtu bɔni budie libila úbi adaka ɔmmɔ katɔ. 

21Amu na ɔ́ya na béti adaka ɔmmɔ bése Adi Kevo kammɔ kemmo na béti kakpakɔ 
bule kɔdi báƒala. Na ɔ́bɛla Bunyimi Adaka ɔmmɔ aani kalɛ na Unwoti úbo-nwu 
ɔda. 

22Amu na ɔ́ya na béti ala kasiakɔ kammɔ béduoku ɔtɔ kemmo bétése kasakɔ kevo 
kani ndi Unwoti Adi Kevo mmɔ kemmo na katɔ kakɛ na kakpakɔ bule kɔdi 
kɔmmɔ anumi kakɛ. 

23Na ɔ́tɛ Unwoti Bodobodo ɔmmɔ ɔ́sia-nwu lɛlɔ aani kalɛ na Unwoti úbo-nwu 
ɔda. 

24Na úti lɛsogya kasiakɔ ugyii ɔmmɔ lɛnɔ ɔ́lɛ ɔtɔ ɔmmɔ kemmo na kada kakɛ kesii 
kani na ala kasiakɔ kammɔ kalɛ. 

25Na ɔ́tu lɛsogya lɛmmɔ ɔ́sia nina kalɛkɔ mmɔ na Unwoti anumi aani kalɛ na 
Unwoti úbo-nwu ɔda. 

26Na úti sika ugyiedi lɛkpabi lɛmmɔ lɛnɔ ɔ́lɛ ɔtɔ ɔmmɔ kemmo na kesii kani 
kakpakɔ bule kɔdi kɔmmɔ kɔ́ƒa anumi kakɛ. 

27Na ɔ́kyula oloƒui ƒɛƒɛɛ aani kalɛ kani na Unwoti úbo-nwu ɔda. 

28Na úti kɔdi ɔ́ƒala kevo kammɔ kayakun. 

29Na úti bɔkyula lɛkpabi ɔ́lɛ úde Unwoti Adi Kevo kani ndi Kevo Kasakɔ mmɔ 
kayakun na ɔ́kyula akpala na béti edula etela lɛnɔ béboku Unwoti na mmɔ aani 
kalɛ kani na Unwoti úbo-nwu ɔda. 

30Na úti lɛkyami lɛni kemmo badubo enu butaaƒɔ mmɔ ɔ́lɛ Kevo Kasakɔ ku 
lɛkpabi lɛmmɔ ntɛ na ɔ́ya na bédu ntu béwi-ni kemmo kalɛ na bataaƒɔ enu. 

31Na lɛkyami lɛmmɔ kemmo na Mose ku Aaron ku Aaron bebi baaƒɔ enu ku lɛgba. 

32Na uwi biala na badubuduo Kevo Kasakɔ mmɔ ku si báni beedé lɛkpabi lɛmmɔ 
ni, baaƒɔ bana enu ku lɛgba aani kalɛ na Unwoti úbo Mose ɔda. 

33Amu na Mose ɔ́ya na béti ɔban eku ammɔ na bálɛ bámana bákya kaduli béte 
kevo ku lɛkpabi lɛmmɔ na béti kayakun kɔdi báƒala kaduli kammɔ kayakun. 
Anwuɔsu Mose ɔ́wɔlɔ kabla kammɔ. 

Unwoti Bukeye Búwi Nwuna Adi Kevo 
34Amu na liƒlukutu lɛdi líbebi Kevo Kasakɔ kammɔ lɛlɔ na Unwoti bukeye bɔ́ƒɔ 
ɔtɔ ɔmmɔ kemmo ƒui. 

35Liƒlukutu lɛni mbi ɔtɔ ɔmmɔ lɛlɔ ku kalɛ na Unwoti bukeye bɔ́ƒɔ ɔtɔ ɔmmɔ 
kemmo ɔsu ni, Mose útakana na uduo ɔtɔ ɔmmɔ kemmo. 

36Na Israelƒuɔ ulu buse biala kemmo ni, si bánya bánu ka liƒlukutu lɛmmɔ lɛ́ta 
Adi Kevo kammɔ eli ni, na ɔlɛka ama lɛnɔ basiaku-nwu. 

37Nsu si liƒlukutu lɛmmɔ lítata tɔ ni, ama lɛnɔ balata tɔ wetédu limeyi lɛni na 
liƒlukutu lɛmmɔ lɛ́ta. 

38Anwuɔsu na Israelƒuɔ ulu busie kemmo ƒui ni, Unwoti liƒlukutu lɛmmɔ liibi Adi 
Kevo kammɔ lɛlɔ na kadi nwaa. Na usien lɛnɔ liinwíni aani lɛgyavonku lɛkpa 
taatɔnku-ma. 

Lewiƒuɔ Ɔda Bubo 

Lewiƒuɔ Ɔda Bubo 1 

Katɔti Úbo Ɔda Na Bebuo Bɔdu Taakyula Akpala Lɛlɔ 
1Unwoti ɔ́kpali Mose ɔ́siku Unwoti Adi Kevo kemmo na ɔ́su-nwu ɔnini, 

2“Tásu Israel kadi bekyuli anini, ‘Si bina akɔ ɔdi úti akpala etela ɔduboku ami 
bina Unwoti ni, ɔlɛka uti ebuo ɔsiku nwuna bebuo akɔ iye nwuna ɔmantɛ bakɔ 
akɔ. 

3“ ‘Ɔƒɛni si bebuo bɔkyula akpala na ɔdi ɔdanku ebuo ɔdi ka ubabla ni, na ɔƒuna 
ebuo ɔni nse sɛɛn na útasɔ kesii kadi na ɔdi ebuo ɔgyani. Na ebuo ɔmmɔ ni, 
Unwoti Adi Kevo kammɔ kayakun kenye na ɔdubuti-nwu uboku na lɛnu si ɔdia-
mi. 

4Ɔdi ka ukyuli ɔmmɔ uti kɔnu ɔsia ebuo ɔmmɔ lili, na ɔtina ka ebuo ɔmmɔ na úti 
uunyene nwuna lɛlɔ kenye kalɛ na lɛƒɔ nwuna akpala bɔkyula ƒui bɔmmɔ na lidie 
kɔtu bɔni biala na nwuna lɛlɔ. 

5Ɔmmɔ kama ni, ɔdubɔdu ɔmantɛ akɔ ɔgyani ɔmmɔ na Unwoti Adi Kevo kammɔ 
kayakun kenye. Na Aaron bebi bananabi bani ndi bakpane mmɔ ndubɔkɔliku 
ubugya ɔmmɔ katɔ batina-mi asa na bakuna-nwu bewi lɛkpabi lɛni nnye Unwoti 
Adi Kevo kammɔ kayakun kenye mmɔ lɛlɔ bamana. 

6Ɔmmɔ kama ukyuli ɔmmɔ ɔdubudie akpala bɔkyula ebuo ɔmmɔ ɔku. Na ɔwawa-
nwu na ule-nwu kemmo akpa akpa. 

7Aaron bebi bakpane bammɔ badubo ogya bɔsala na lɛkpabi lɛmmɔ lɛlɔ. Na bala 
ekyweni basia-nwu lɛlɔ kaduɛ. 

8Si báwɔlɔ ni, badubɔtɛ lɛna lɛmmɔ basia ogya ɔmmɔ lɛlɔ ku ebuo ɔmmɔ lili ku 
lɛmwi ƒui. 

9Na ukyuli ɔmmɔ ɔdubuti kaƒɔ ala ammɔ ku agyobi ɔkya ntu kemmo na ɔƒɔ kaduɛ 
na beti basia ogya ɔmmɔ lɛlɔ na akywi. Na ɔmmɔ ɔdubɔbla ogya akpala bɔkyula 
ƒui ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. 

10“ ‘Na si koƒonu iye ese lɛnɔ na ɔdi ɔ́ƒuna na nwuna bebuo akɔ ka uti ɔbla akpala 
bɔkyula ƒui ɔdi ɔmmɔ lɛnɔ ni, ɔlɛka ɔbla ebuo ɔgyani ɔni na use sɛɛn na útasɔ 
kesii kadi. 

11Na badubɔdu ebuo ɔmmɔ na lɛkpabi lɛmmɔ katɔ kakɛ na Unwoti anumi. Na 
Aaron bebi, bakpane bammɔ badubuti ubugya ɔmmɔ na bakuna bewi lɛkpabi 
lɛmmɔ lɛlɔ bamana. 

12Badubo-ni bukulo wɛlɛ wɛlɛ na ɔkpane ɔmmɔ ɔtɛ lɛna lɛmmɔ ɔsia ogya ku 
ekyweni ani nsia lɛkpabi lɛlɔ mmɔ lɛlɔ ku nwuna lili ku lɛmwi ƒui. 

13Na agyobi ku kaƒɔ ala ammɔ ni, ɔdubuti-nya ɔkya ntu kemmo na ɔƒɔ kaduɛ. Na 
bakpane bammɔ beti ana ƒui basia ogya na akywi. Na ɔmmɔ ɔdubɔbla ogya 
akpala bɔkyula ƒui ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. 

14“ ‘Na si baasɛ na ɔdi úti ubabla bɔkyula ɔdi ɔmmɔ ni, na ɔdi ka ɔƒuna-ma na 
babloduma iye bamangbɛ akɔ. 

15Na ɔkpane ɔmmɔ ɔdubuti-nwu uboku lɛkpabi lɛmmɔ kudɔ, na ulii-nwu limɔ 
ukulo na uti lili lɛmmɔ ɔkya ogya ɔkyula na lɛkpabi lɛmmɔ lɛlɔ, na ɔya na lɛna 
lɛkladi ubugya ɔ́yu uwi lɛkpabi lɛmmɔ amadɔ. 

16Na udie ala ani nkya nwuna lɛkoolobi koƒo na ɔgya-nwu uwi lɛkpabi lɛmmɔ ɔƒɛ 
katukɔ kakɛ kesii kani na beedie ogya ntɔ bɔmmɔ teewi. 

17Na ɔda-nwu avwi na ɔni-nwu kemmo ɔbwɛ, nsu utamamiku lɛlɔ, na uti-nwu 
ɔsia ogya ku ekyweni ammɔ lɛlɔ na ɔkywi. Na ɔmmɔ ɔdubɔbla ogya akpala 
bɔkyula ƒui ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ.’ 

Lewiƒuɔ Ɔda Bubo 2 

Edula Ebi Akpala Ɔdi 
1“ ‘Si ukyuli ɔdi úti edula ebi úboku ɔnii ubabla akpala ni, ɔlɛ ka ɔkɔ ala ammɔ 
ɔbla ɔlaaƒɔ sɛɛn. Na ɔdi ka uti nnɔ uwi-nwu lili na uti oloƒui ɔsia-nwu lɛlɔ. 

2Ɔmɛni kama na uti ala ammɔ uboku Aaron bebi bananabi bakpane bammɔ na 
badubudie ɔlaaƒɔ ɔmmɔ lɛkɔkɔ linwi ku nwuna lɛlɔ nnɔ ku oloƒui ɔmmɔ ƒui. Na 
badubuti bakyula lɛkpabi lɛlɔ aani enyimo adila bɔsia akpala. Na ɔmmɔ ɔdubɔbla 
akpala bɔkyula ƒui ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. 

3Na ɔlaaƒɔ ɔkladi ɔni mebu ɔdi Aaron ku nwuna bebi bananabi ɔdi. Na ɔdi lɛla 
lɛni na bédie bése sɛsɛɛ na akpala ani na bábla béte-mi kemmo. 

4“ ‘Si ukyuli ɔdi úti edula ebi etela ani na béƒi bodobodo lɛyu kemmo ɔduboku-
mi ni, ɔlɛka ɔnu ka ɔdi ɔlaaƒɔ sɛɛn ɔni na bɔnyii bɔdi buuubo-nwu kemmo. Na uti 
nnɔ ɔsala-nwu kemmo. 

5Na si lɛbuala kalɛkɛ lɛlɔ na ɔ́bla lɛla lɛni na úti ɔdubo ubete-mi mmɔ ni, ɔnu ka 
ɔdi ɔlaaƒɔ sɛɛn ɔni na bɔnyii buuubo-nwu kemmo na ɔ́sala-nwu ku nnɔ. 

6Na ɔbwɛ-nwu kɔkɛ kɔkɛ na uwi nnɔ. Na ɔmmɔ ɔdi edula etela akpala. 

7Na si etela ani na úti ɔduboku mmɔ adi lɛla lɛni na bánwa na lɛbuala libui lɛkya 
kemmo ni, ɔnu ka ɔlaaƒɔ ɔmmɔ use sɛɛn na ɔ́sala-nwu ku nnɔ. 

8Ala ani na lɛ́ka mɛni si ana ɔdi biala na éti edula ebi ábla na éti aduboku-mi ni, 
na eti ete ɔkpane na anwu ɔdubuti usienku lɛkpabi lɛmmɔ lɛlɔ. 

9Na ɔkpane ɔmmɔ ɔdubudie lɛkpabi lɛlɔ enyimo adila ani na ɔdubuti ɔkyula ute-
mi na lɛkpabi lɛmmɔ lɛlɔ. Na ɔdubɔbla akpala bɔkyula ƒui ute-mi na uyɔ ɔmmɔ 
ɔnyi ƒɛƒɛɛ ɔyɔ-mi kaƒɔ. 

10Na ɔkladi ɔni mebu ɔdi Aaron ku bebi bananabi ɔdi aani bana kadikɔ kani bédie 
bése sɛsɛɛ ɔ́siku akpala ani na béboku-mi kemmo. 

11“ ‘Edula ebi etela biala na ɔdi éti aduboku-mi ni, nu ka bɔnyii bɔdi buuubo-nwu 
kemmo. Ɔsika lɛla lɛni kemmo na bɔnyii bɔkya iye uwɔ ni, utalɛka beti-nwu 
babla ogya akpala bɔkyula ƒui bete-mi. 

12Bakana beti ala ammɔ basala ku kemo edula awɔdi ani báka bɔƒɛ beboku-mi 
aani etela, nsu balakyula-nya aani ogya akpala bɔkyula ƒui na uyɔ ɔmmɔ ɔnyi 
ƒɛƒɛɛ ɔyɔ-mi kaƒɔ. 

13Ɔƒɛni edula ebi etela biala na bíti bɛdububoku-mi ni, bɛnu ka mma bɔsia-nwu 
lɛlɔ kalɛ na mina bunyimi bɔni ndanku mma emini bɔkya bina kakpa edula etela 
kemmo uwi biala. Na bɛsia ɔmmɔ anu uwi ndi uwi. 

14“ ‘Ɔƒɛni lɛnɔ si bíti edula ebi udu biala ani náka bugyie bɛdububoku-mi ni, bɛƒɛ 
edula aboyo awɔdi ammɔ na biƒi-nwu ɔgya kemmo na bikuo-nwu na ɔbwɛ na biti 
bibunku bina edula awɔdi bɔƒɛ etela ammɔ. 

15Na biti nnɔ bibunku na biti oloƒui bɛsia. Na ndubɔƒɔ-nwu lite-mii aani edula ebi 
akpala. 

16Ɔmmɔ kama ni, ɔkpane ɔdubudie edula ebi aboyo ani na bíƒi na bíkuo-nya 
bɛ́bwɛ mmɔ enyimo adila ku nwuna lɛlɔ nnɔ ku oloƒui ɔmmɔ ƒui na uti ɔkyula 
aani akpala bɔkyula ƒui ute-mi.’ 

Lewiƒuɔ Ɔda Bubo 3 

Ɔda Bubo Na Unwi Bɔbla Akpala Ɔdi Lɛlɔ 
1“ ‘Si ɔdi úti ɔmantɛ akɔ ɔgyani iye uledi úboku ka ubabla unwi bɔbla akpala ni, 
ɔlɛ ka ɔƒuna ebuo ɔni nse sɛɛn na útasɔ kesii kadi uboku ami Unwoti anumi. 

2Na uti nwuna enu ɔsia ebuo ɔmmɔ lili uti ɔtina ka ɔmmɔ na úti únyene nwuna 
lɛlɔ kenye. Ɔmmɔ kama na badu ebuo ɔmmɔ na Unwoti Adi Kevo kammɔ kenye. 
Na Aaron bebi bananabi bakpane bammɔ beti ubugya ɔmmɔ bakuna bewi 
lɛkpabi lɛmmɔ lɛlɔ bamana. 

3Na ebuo ɔni na úti ubabla unwi bɔbla akpala ammɔ kaƒɔ kemmo lɛmwi ku lɛmwi 
lɛni mma kaƒɔ ala ammɔ lɛlɔ ƒui ni, ɔdubuti ute na bakyula bete-mi. 

4Na ɔmmɔ ubunku akabi ammɔ ku lɛmwi lɛni mma-nwu lɛlɔ ku kasɔma lɛmwi 
ku akɔ ammɔ kenye kakɛ. 

5Na Aaron bebi bananabi bammɔ badubuti basia ekyweni ani mɔɔda mmɔ lɛlɔ 
na ɔkywi. Na ɔmmɔ ɔdubɔbla ogya akpala bɔkyula ƒui ute-mi na uyɔ ɔmmɔ ɔnyi 
ƒɛƒɛɛ ɔyɔ-mi kaƒɔ. 

6“ ‘Nsu si bese ku baƒonu na ɔdanku úboku ka ubabla unwi bɔbla akpala ɔdi 
ɔmmɔ ute-mi ni, ɔkana uboku ebuo ɔgyani iye uledi. Nsu ɔnu ka use sɛɛn na útasɔ 
kesii kadi. 

7Na si koƒonu ubi na ɔda ɔnii uuti uboku aani nwuna akpala ni, ɔlɛka uti uboku 
mina anumi. 

8Na ɔdubuti enu ɔsia-ku lili na ɔmmɔ kama na ɔdu-nwu na Unwoti Adi Kevo 
kammɔ kenye. Na Aaron bebi bananabi bammɔ badubuti ubugya ɔmmɔ bakuna 
bewi lɛkpabi lɛmmɔ lɛlɔ bamana. 

9Na koƒonu ubi ɔni na ɔdanku úboku úbabla unwi bɔbla akpala ammɔ ni, 
ɔdubudie kuna lɛmwi lɛni ndanku nwuna ɔka ku kasɔma likubi lɛmwi ku kaƒɔ 
ala lɛmwi lɛni mma-nwu lɛlɔ ku kaƒɔ kemmo lɛmwi lɛmmɔ ƒui. 

10Na udie akabi anyɔ ammɔ ku lɛmwi lɛni mma-nwu lɛlɔ ku kasɔma lɛmwi ku 
akɔ ammɔ kawɔlɔkɔ mmɔ. 

11Na ɔkpane ɔdubuti ala amɛni kakɛ kadi ɔkyula na lɛkpabi lɛlɔ. Na ɔmmɔ 
ɔdubɔbla ogya akpala bɔkyula ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ aani 
kalɛ na lɛdila liimó ukyuli. 

12“ ‘Ɔƒɛni si ese na ɔdanku úboku ubabla akpala ammɔ ni, ɔlɛka uti uboku Unwoti 
anumi. 

13Na ɔdubuti enu ɔsia-nwu lili. Na nwuna kama na ɔdu-nwu na Unwoti Adi Kevo 
kammɔ anumi, na Aaron bebi bananabi bammɔ bakuna ubugya ɔmmɔ bewi 
lɛkpabi lɛmmɔ lɛlɔ bamana. 

14Na ese ɔni na úti úboku ka ubabla akpala ammɔ ute Unwoti ni, ɔdubudie lɛmwi 
lɛni mma-nwu kaƒɔ ala ammɔ lɛlɔ ku kaƒɔ kemmo ƒui, 

15na ɔdubudie akabi anyɔ ammɔ ku lɛmwi lɛni mma-nwu lɛlɔ ku kasɔma lɛmwi 
ku akɔ ammɔ kawɔlɔkɔ mmɔ. 

16Na ɔkpane ɔdubuti ala amɛni kakɛ ɔkyula na lɛkpabi lɛlɔ. Na ɔmmɔ ɔdubɔbla 
ogya akpala bɔkyula ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ aani kalɛ lɛdila 
liimó ukyuli. Unwoti mbo lɛmwi biala. 

17“ ‘Na ɔmɛni ɔdi ɔda ɔni na muubó-mii úti úsela bina kaba kaba kemmo bawɔ 
ƒui akɔ. Na kesii biala bɛdubulie ƒui ni, bitadi lɛmwi lɛdi biala iye ubugya biala.’ ” 

Lewiƒuɔ Ɔda Bubo 4 

Likpidi Buti Taakyiɛ Buvele Akpala 

1Amu na Unwoti ɔ́su Mose ɔnini, 

2“Tásu Israel kadi bekyuli ƒui anini, ‘Ɔƒɛni kalɛ ɔdi ɔdubɔƒiɔ na tati tati ɔsu na ɔbla 
ala ani lɛlɔ na líbo-mii ɔda ɔdi. 

3“ ‘Si ɔkpane ɔni na bése-nwu likpo na ɔdi na úti bɔƒiɔ úboku bekyuli ƒui lɛlɔ ni, 
ɔlɛka uti ɔmantɛ akɔ ɔgyani ubete Unwoti. Na ɔlɛka ɔnu ka akɔ ɔmmɔ use sɛɛn 
na útasɔ kesii kadi asa beti babla likpidi butitaakyiɛ akpala ammɔ na likpidi lɛni 
na ɔ́bla ɔsu. 

4Ɔdubuti ɔmantɛ akɔ ɔgyani ɔmmɔ uboku Unwoti Adi Kevo kammɔ kayakun na 
Unwoti anumi. Na uti enu ɔsia akɔ ɔmmɔ lili uti ɔtina ka ɔmmɔ na úti unyene 
nwuna likpidi kenye Na ɔmmɔ kama na badu akɔ ɔmmɔ na Unwoti anumi. 

5“ ‘Ɔƒɛni ɔkpane unengudi ɔmmɔ ɔdubuti akɔ ɔmmɔ ubugya ɔdi na uti uboku 
Unwoti Adi Kevo kammɔ kemmo. 

6Na ɔkya ubugya ɔmmɔ lɛnimi ɔkuna uwi Unwoti Adi Kevo kammɔ kakpakɔ bule 
kɔdi kɔmmɔ anumi maatɛ. 

7Na uti ubugya ɔmmɔ ɔdi ususu ebuo ese ani nlɛ oloƒui lɛkpabi lɛni nnye Unwoti 
anumi na Unwoti Adi Kevo kemmo mmɔ lɛlɔ. Na akɔ ɔmmɔ ubugya ɔkladi ƒui ni, 
ɔkpane ɔmmɔ ɔdubuti uwi lɛkpabi lɛni nnye Unwoti Adi Kevo kammɔ kayakun 
kenye mmɔ kalɔ. 

8“ ‘Ɔmmɔ kama na udie ebuo ɔni na béti bábabla likpidi butitaakyiɛ akpala mmɔ 
lɛmwi ƒui ku lɛni mma kaƒɔ ala ammɔ lɛlɔ ku lɛni nkya-nwu kaƒɔ kemmo lɛnɔ use 
sɛsɛɛ. 

9Na ɔdubudie akabi anyɔ ammɔ ku kasɔma lɛmwi ku akɔ ammɔ kawɔlɔkɔ kammɔ 
lɛnɔ. 

10Na ɔmɛni útavumanaku ekpo ani na beedie na ɔmantɛ akɔ ɔgyani iye uledi lɛlɔ 
si baabla unwi bɔbla akpala. Na ala amɛni na ɔdi ka ɔkpane uti ɔbla ogya akpala 
bɔkyula ƒui ute-mi na bɔkyula lɛkpabi lɛlɔ. 

11“ ‘Nsu ɔdubɔsala ebuo ɔmmɔ ɔku ku lɛna lɛkladi ƒui ku nwuna lili ku lɛgba ku 
kaƒɔ ala ku nwuna liƒi ku ala ani nkya-ni kemmo ƒui. 

12Na ala ani ƒui nébu ni, ɔlɛka balɛku-nya bana keliekɔ mmɔ besienku kama ƒui 
na kesii kani na bédie bése sɛsɛɛ beewi ala ani na bákyula mmɔ ntɔ. Na mmɔ na 
badubo ogya ɔbambadi bɔsala na bakyula ala ammɔ ƒui na kesii kani na ntɔ 
bɔmmɔ buwi mmɔ. 

13“ ‘Na si ɔƒɛni kalɛ kadi kammɔ ƒui naaagyi asa na bábla lɛla lɛdi na báta bénye 
Unwoti ɔda bubo bɔdi lɛlɔ ni, ɔdi-ma bɔƒiɔ ina ka bátati asa na bábla-ni. 

14Si bábanu likpidi lɛmmɔ báti ni, na ɔlɛka kadi kammɔ ƒui beti ɔmantɛ akɔ 
beboku na bababla likpidi butitaakyiɛ akpala. Na ɔdi ka beti-nwu beboku Unwoti 
Adi Kevo anumi. 

15Mmɔ na kadi benengu bammɔ ƒui badubuti bana enu basia akɔ ɔmmɔ lili na 
Unwoti anumi. Na beti batina ka ɔmmɔ na béti beenyene bana kenye. Ɔmmɔ 
kama na badu-nwu na Unwoti anumi mmɔ. 

16“ ‘Na ɔdi ka ɔkpane unengudi ɔmmɔ uti akɔ ɔmmɔ ubugya ɔdi uboku Unwoti 
Adi Kevo kammɔ kemmo. 

17Na uti nwuna lɛnimi ɔkya na ɔkuna uwi kakpakɔ bule kɔdi kɔni nƒa mmɔ kenye 
na Unwoti anumi maatɛ. 

18Ɔdubuti ubugya ɔmmɔ ɔdi ususu ese ani nlɛ lɛkpabi lɛni nnye Unwoti Adi Kevo 
kammɔ kemmo lɛlɔ na Unwoti anumi. Na uti ubugya ɔkladi uwi lɛkpabi lɛni lɛlɔ 
na baakyula akpala mmɔ lɛlɔ na linye Unwoti Adi Kevo kammɔ kayakun kenye. 

19Na ɔdubudie ebuo ɔmmɔ lɛmwi ƒui ɔkyula na lɛkpabi lɛmmɔ lɛlɔ. 

20Na kalɛ kani na ɔkpane ɔmmɔ ɔ́blaku akɔ ɔni na úti ɔ́bla likpidi lili buvele 
akpala mmɔ ni, lɛni kani geen na ɔlɛka ɔblaku ɔmɛni lɛnɔ. Ulu ɔmɛni lɛlɔ na 
ɔdubɔsia na uvele-mi na lidie kɔtu bɔni na bana lɛlɔ. Na liti bana ekpidi lɛkyiɛ-
ma. 

21Ɔmmɔ kama na beti akɔ ɔmmɔ balɛku bana keliekɔ mmɔ besienku kama ƒui 
batákyula kalɛ kani na bábla udeedi. Na ɔmmɔ ndi kadi ƒui likpidi butitaakyiɛ 
akpala. 

22“ ‘Na si ɔtɔnkune ɔdi nábla likpidi lɛdi na ɔ́ƒiɔ Unwoti nwuna Katɔti ɔda bubo 
bɔdi ina útati ni, ɔ́ƒiɔ. 

23Na si kama na báya na ɔ́ti likpidi lɛni na ɔ́bla ni, ɔlɛka uti ketukpa kani nse sɛɛn 
na kátasɔ uboku aani nwuna akpala etela. 

24Ukyuli ɔmmɔ ɔdubuti enu ɔsia ketukpa kammɔ lili uti ɔtina ka aka na úti 
uunyene lɛlɔ kenye. Ɔmmɔ kama na ɔdu-ka na kesii kani na baadú bebuo 
taakyula teete-mi mmɔ. Na ndubɔƒɔ lite-nwu aani likpidi lili buvele akpala. 

25Ɔƒɛni ɔkpane ɔmmɔ ɔdubuti lɛnimi ɔ́kya ebuo ɔni na úti úboku ka ubabla likpidi 
lili buvele akpala mmɔ ubugya kemmo na uti ususu ese ani nlɛ lɛkpabi lɛni lɛlɔ 
na baakyula bebuo mmɔ lɛlɔ. Na ubugya ɔkladi ni, ɔdubuti uwi lɛkpabi lɛmmɔ 
kalɔ. 

26Na ebuo ɔmmɔ lɛmwi ƒui ni, ɔdubuti-ni ɔkyula na lɛkpabi lɛmmɔ lɛlɔ aani kalɛ 
baakyula unwi bɔbla lɛmwi. Ulu ɔmɛni lɛlɔ na ɔkpane ɔmmɔ ɔdubɔsia na ɔbla 
likpidi kɔtu bɔni budie akpala na lidie likpidi kɔtu bɔni biala na ukyuli ɔmmɔ lɛlɔ 
na liti-nya lɛkyiɛ-nwu. 

27“ ‘Ɔƒɛni si Israel kadi akɔ ukyuli ɔdi nátati asa na ɔ́bla lɛla lɛdi ɔ́ƒiɔ Unwoti ɔda 
bubo bɔdi ni, ɔ́ƒiɔ na ɔmmɔ ɔsu. 

28Na si ɔdi údie nwuna likpidi lɛni na ɔ́bla mmɔ ɔ́tina-nwu ni, na ɔlɛka uti ese 
uledi ɔni nse sɛɛn na útasɔ uboku na likpidi lɛni na ɔ́bla lili. 

29Ɔdubuti enu ɔsia ebuo ɔni na úti úbo ubete mmɔ lili. Ɔmmɔ kama na badu ebuo 
ɔmmɔ na kesii kani na badubo akpala bɔkyula ɔdi ɔmmɔ bɔbla. 

30Na ɔkpane ɔmmɔ ɔdubuti lɛnimi ɔkya ubugya ɔmmɔ kemmo na uti ususu ese 
ani nlɛ bɔkyula lɛkpabi lɛlɔ mmɔ na uti ubugya ɔkladi uwi lɛkpabi lɛmmɔ kalɔ. 

31Mmɔ ni, ɔdubudie ebuo ɔmmɔ lɛmwi ƒui aani kalɛ na bédie unwi bɔbla akpala 
ebuo ɔmmɔ lɛmwi. Na ɔkpane ɔmmɔ ɔdubuti ɔkyula. Na ɔmmɔ ɔdubɔbla ogya 
akpala bɔkyula ƒui ute-mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. Ulu ɔmɛni lɛlɔ na 
ɔkpane ɔdubɔsia na ɔbla akpala na udie likpidi kɔtu bɔni na ukyuli ɔmmɔ lɛlɔ. 

32“ ‘Nsu si koƒonu ubi na úti úboku ubabla likpidi lili buvele akpala ammɔ ni, 
ɔlɛka uboku koƒonu kuledi kɔni nse sɛɛn na kútasɔ kesii kadi. 

33Ɔdubuti enu ɔsia likpidi bɔkyiɛ ebuo ɔmmɔ lili, na badu-ku na ɔmmɔ kama na 
beti babla likpidi bɔkyiɛ ɔdi ɔmmɔ. 

34Ɔkpane ɔmmɔ ɔdubuti lɛnimi ɔkya ubugya ɔmmɔ kemmo na uti ususu ese ani 
nlɛ lɛkpabi lɛmmɔ lɛlɔ. Na uti ubugya ɔkladi ɔmmɔ ƒui uwi lɛkpabi lɛmmɔ kalɔ. 

35Ɔmmɔ kama badubudie lɛmwi lɛmmɔ ƒui aani kalɛ na beedie koƒonu ubi ɔni na 
béti bábabla unwi bɔbla akpala kalɛ. Na ɔkpane ɔmmɔ ɔdubuti ɔbla akpala 
bɔkyula na lɛkpabi lɛmmɔ lɛlɔ. Na ɔmmɔ ɔdubɔbla ogya akpala bɔkyula ƒui ute-
mi na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. Ulu ɔmɛni lɛlɔ na ɔkpane ɔmmɔ ɔdubɔsia 
na ɔbla akpala na udie kɔtu bɔni na ukyuli ɔmmɔ lɛlɔ.’ ” 

Lewiƒuɔ Ɔda Bubo 5 

Ekpidi Ani Lɛlɔ Na Ɔlɛka Babla Akpala 
1“ ‘Si báda ukyuli ɔdi kenye na kadi akɔ na awɔ ɔdi agyi lɛla lɛdi iye énu-ni lɛlɔ 
lɛla lɛdi na ébulo na étedie kenye ni, ƒula etila na adi na ebo lɛtuni na ɔmmɔ ɔsu. 

2“ ‘Na si ɔdi útuku lɛla lɛni muusé lɛlɔ aani ebuo ukpine iye ebuo ɔni na muusé 
lɛlɔ iye bebweyi bani mɔɔví kalɔ, ina útati ni, ukyuli ɔmmɔ únwini ukyuli ɔni 
muusé lɛlɔ na ɔ́ƒiɔ. 

3“ ‘Na si ukyuli lɛlɔ lɛla lɛdi na útuku na liisé lɛlɔ ni, ina útati na úbati kama ni, 
ukyuli ɔmmɔ lɛnɔ únwini lɛla lɛni muusé lɛlɔ na ɔ́ƒiɔ. 

4“ ‘Na si ɔdi útewi lɛlɔ útabla kasusu na ɔ́kpali-mi lɛnyi úse kenye kalɛ kalɛ ka 
ɔdubɔbla lɛla lɛdi, lɛdia o-o lɛɛɛdia o-o, na údie lɛlɔ atu na útabla útasia na úbati 
kama kama ni, ɔ́ƒiɔ. 

5“ ‘Na si ɔdi ɔ́nu ka ɔ́bla likpidi ɔ́ƒiɔ na ala ani ƒui na lɛ́ka lɛ́vi mɛni ɔdi lɛlɔ ni, ɔlɛka 
udie lɛla lɛni na ɔbla kalɔ ɔsu nwaa na kadi anumi. 

6Ɔmmɔ kama na uti nwuna likpidi kɔtu bɔni budie akpala uboku Unwoti anumi 
na likpidi lɛni na ɔ́bla ɔsu. Ɔlɛka uboku koƒonu iye ese uledi ɔsiku nwuna bebuo 
akɔ ute akpala ammɔ. Na ulu ɔmɛni lɛlɔ na ɔkpane ɔdubɔsia na ɔbla akpala na 
udie kɔtu bɔni na ukyuli ɔmmɔ lɛlɔ. 

7“ ‘Nsu si nwuna ɔyikun útedu koƒonu ni, na uti babloduma inyɔ iye bamangbɛ 
inyɔ uboku Unwoti anumi aani nwuna likpidi kɔtu bɔni budie akpala na nwuna 
ekpidi lili. Na badubuti unwi babla likpidi kɔtu bɔni budie akpala, na beti unyɔdi 
babla ogya akpala bɔkyula ƒui ɔdi. 

8Ɔdubuti ala amɛni uboku ɔkpane. Na ɔni na badubuti babla likpidi kɔtu bɔni 
budie akpala ni, ɔdubulii-nwu limɔ ɔƒɛ, nsu utekulo-nwu utedie ƒui. 

9Na ɔdubɔkuna nwuna ubugya ɔmmɔ uwi lɛkpabi lɛmmɔ kɔmadɔ. Na ɔya na 
ubugya ɔkladi ɔkpala uwi lɛkpabi lɛmmɔ kalɔ. Na ndubɔƒɔ lite-nwu aani likpidi 
kɔtu bɔni budie akpala. 

10Na unyɔdi ni, ɔdubuti-nwu ɔbla akpala bɔkyula ƒui ɔdi aani kalɛ na líbo-mii ɔda 
ute ukyuli ɔmmɔ ekpidi ani ƒui na ɔ́bla bɔkyiɛ na liti-nya lɛkyiɛ-nwu. 

11“ ‘Nsu si uuubo babloduma inyɔ iye bamangbɛ inyɔ ni, na uti ɔlaaƒɔ ɔni 
muukeye lɛɛƒɛɛ inyɔ ubabla likpidi kɔtu bɔni budie akpala ammɔ. Na uteti nnɔ 
iye oloƒui utasia, ɔsika likpidi bɔkyiɛ etela na adi. 

12Ɔdubuti ala ammɔ uboku ɔkpane, na ɔkpane ɔmmɔ ɔma ɔlaaƒɔ ɔmmɔ lɛkɔkɔ 
linwi buyi aani enyimo adila na uti ɔkyula ubunku akpala bɔkyula ƒui adi na 
lɛkpabi lɛlɔ na ɔdi likpidi lili buvele akpala. 

13Ulu ɔmmɔ lɛlɔ na ɔkpane ɔdubɔsia na ɔbla akpala na udie kɔtu bɔni na ukyuli 
ɔmmɔ lɛlɔ. Na ɔlaaƒɔ ɔkladi ɔni mebu ɔdubunwini ɔkpane ɔmmɔ kadikɔ aani kalɛ 
na baabla edula akpala.’ ” 

14Ɔmmɔ kama ni, Unwoti ɔ́su Mose ɔnini, 

15“Si ɔƒɛni kalɛ ukyuli ɔdi útadi nwuna litemi lɛlɔ ɔkɛnku ala ani na lɛ́lɛ ugyii líse 
ka ute-mi ka ese-mi sɛsɛɛ kedee ɔsu ni, ɔ́bla likpidi si ina útati na úbati kama. 
Ɔmmɔ ɔsu ɔlɛka uti kɔtɔ bukpi akpala uboku Unwoti ani ndi koƒonu kɔgyani kɔni 
nse sɛɛn na kútasɔ kesii kadi ɔsiku nwuna baƒonu akɔ. Na ɔlɛka kuna kuye kudu 
sika ɔƒualadi ɔni na ɔkpane ɔmmɔ ɔ́su kenye. Ɔmmɔ na ɔdubuti ɔbla kɔtɔ bukpi 
akpala ammɔ. 

16Na ala kedee ani na úni na úteti úteboku-mi mmɔ ni, ɔlɛka uti-nya uboku na ɔƒɔ 
ala ammɔ kayu lɛkpa lɛlɔndi ɔsia-nya lɛ́lɔ ute ɔkpane ɔmmɔ. Na ɔkpane ɔmmɔ 
uti koƒonu ɔbla akpala na lidie kɔtu bɔni na ukyuli ɔmmɔ lɛlɔ na liti lɛkyiɛ-nwu. 

17“Ɔƒɛni si ukyuli ɔdi ɔ́bla likpidi ɔ́ƒiɔ ala ani lɛlɔ ɔda na líbo-mii mɛni ɔdi ina útati 
asa na ɔ́bla-nya ni, ina amu ɔ́bla likpidi, na kɔtu bɔni bɔmmɔ bɔma-nwu lɛlɔ. 

18Ɔmmɔ ɔsu ɔlɛka uti koƒonu kɔni nse sɛɛn na kútasɔ uboku ɔkpane. Na kuna 
kuye kulieku kalɛ na baakya kuye teete kɔtɔ bukpi ebuo ɔmmɔ udu. Na ɔkpane 
ɔmmɔ ɔbla likpidi kɔtu bɔni budie akpala na nwuna ekpidi ani na ɔ́bla lili na útati 
na liti lɛkyiɛ-nwu. 

19Ndubɔƒɔ lite-nwu aani kɔtɔ búkpi akpala, ɔsika ɔ́bla likpidi na Unwoti anumi.” 

Lewiƒuɔ Ɔda Bubo 6 

Kɔtɔ Bukpi Akpala Lɛlɔ Kɔtɛ 
1Amu na Unwoti ɔ́su Mose ɔnini, 

2“Si ɔƒɛni kalɛ ukyuli ɔdi ɔ́ƒiɔ Unwoti ka útadi nwuna litemi lɛlɔ útete nwuna liku 
ukyuli ɔdi na lɛla lɛdi lɛlɔ ni, ɔ́bla likpidi. Ɔkana na ɔbla ka lɛla lɛdi na úbese-nwu 
kudɔ, na ɔ́da-ni uti ukyuli ɔmmɔ kama, iye úyu-nwu, iye ɔ́nya-nwu ɔ́kya, na ɔ́kɛ-
nwu lɛlɔ kɔsia, 

3iye ɔ́kɛ ukyuli ɔdi lɛla lɛdi, nsu útaƒɔ enu ka béye-nwu, mmomu ɔ́nyi ɔkɔ ɔ́kpali 
ala ka útanu lɛla lɛmmɔ. Ukyuli ɔni nábla ala amɛni ɔdi ɔ́bla likpidi. 

4“Na si ɔ́nu nwuna likpidi ɔ́ti na ɔ́nu ka úkpi kɔtɔ ni, ɔlɛka ɔsia ulu biala lɛlɔ na 
ɔsɔku lɛla lɛmmɔ ubese kenye ute ɔlati. Buyu na úyu-nwu o-o bɔnya na ɔ́nya-
nwu ɔ́kya úƒie-nwu lɛla lɛdi ɔƒɔ o-o, nwuna lɛla nse-nwu kudɔ na ɔ́da-ni úti o-o, 

5bɔkɛ na ɔ́kɛ lɛla lɛdi na útebo-ni kudu mmomu ɔ́kpali ala ka útanu-ni o-o ni, 
ɔlɛka ɔsɔku lɛla lɛmmɔ ubese kenye ute ɔlati kalɛ kani na líse. Ɔmmɔ kama na ɔƒɔ 
lɛla lɛmmɔ kayu lɛkpa lɛlɔndi na nina kuye bɔƒɔ kenye ɔsia lɛla lɛmmɔ kuye lɛlɔ 
ute ɔlati na limeyi lɛni lɛlɔ na ɔ́nu nwuna bɔƒiɔ ɔ́ti mmɔ. 

6“Ɔmmɔ kama ɔdubuti nwuna kɔtɔ bukpi akpala ani ndi koƒonu kɔgyani kɔni nse 
sɛɛn na kútasɔ kesii kadi ɔ́siku nwuna baƒonu akɔ uboku ɔkpane na uti ute 
Unwoti. Na ɔlɛka kɔƒɔ kuye kɔni udu na ɔkpane ɔ́tina. 

7Na ulu ɔmɛni lɛlɔ na ɔkpane ɔdubɔsia na ɔbla akpala ute Unwoti na udie kɔtu 
bɔni na ukyuli ɔmmɔ lɛlɔ na liti lɛkyiɛ-nwu.” 

8Ɔmmɔ kama ni, Unwoti ɔ́sɔ ɔ́su Mose ɔnini, 

9“Bo Aaron ku nwuna bebi bananabi ɔda anini, ‘Ulu ɔni na ndubo-ma bɔtina mɛni 
ndi ulu ɔni lɛlɔ na badubo bɔsia butaabla akpala bɔkyula ƒui ɔdi ɔmmɔ. Na 
muubó-ma ɔda geen na ɔmɛni lɛlɔ, ka akpala ani na baakyula mmɔ ni, ɔlɛka 
ataasia lɛkpabi lɛmmɔ lɛlɔ usien umodi útálɛ ɔtanta. Na útalɛ ka ogya ɔmmɔ uni. 

10Ɔkpane ɔmmɔ ɔdubɔka lɛwuku bɔkya use kalɔ asa na ɔkya awu kpɛtɛ kpɛtɛ 
bonwu gyɔlɔɔ ɔsia-nwu katɔ. Na udie ntɔ bɔni na lɛkpabi lɛmmɔ kalɔ ɔni na ogya 
ɔmmɔ ɔ́kyula akpala ammɔ ɔ́wɔlɔ uboku asi ammɔ kɔmadɔ. 

11Ɔmmɔ kama na ɔda lɛwu lɛni na ɔkya mmɔ udie na uti lɛwu lɛbambadi ɔkya 
asa na uti ntɔ bɔmmɔ ɔlɛku mmɔ utéwiakun na kesii kani bédie bése sɛsɛɛ na 
úsie bana keliekɔ kani na beli mmɔ kama. 

12Na ogya ɔni na lɛkpabi lɛmmɔ lɛlɔ ni, ɔlɛka banu ka ɔkya mmɔ uwi mmɔ uwi 
biala na uteni. Mmomu bakpane bammɔ banu ka bákya ekyweni ogya ɔmmɔ 
kemmo ɔtanta biala. Na akpala ani na bekyuli beeboku ni, ɔkpane ɔmmɔ ɔnu ka 
bákyula-nya ƒui ku lɛmwi lɛni bédie na unwi bɔbla akpala ammɔ kemmo. 

13Banu ka ogya ɔkya mmɔ uwi ndi uwi na uteni. 

Edula Ebi Akpala 
14“ ‘Ɔmɛni ndi mina ɔda bubo bɔni nkɛnku edula ebi akpala lɛlɔ. Aaron bebi 
bananabi badubuti etela ammɔ beboku Unwoti anumi na lɛkpabi anumi. 

15Na ɔkpane ɔmmɔ ɔdubɔma akpala etela ammɔ ɔlaaƒɔ ɔni muukeye lɛkɔkɔ linwi 
ku nwuna lɛlɔ nnɔ ku oloƒui ɔna ƒui ɔni nsia etela ammɔ lɛlɔ. Na ɔdubuti ɔkyula 
na lɛkpabi lɛmmɔ lɛlɔ aani lɛkpabi lɛlɔ enyimo likposela adila bɔkyula ƒui akpala 
na uyɔ ɔmmɔ ɔnyi ƒɛƒɛɛ ɔyɔ-mi kaƒɔ. 

16Ɔƒɛni ɔlaaƒɔ ɔni mebu ni, Aaron ku nwuna bebi ɔdi ɔdidi na ɔdi, nsu bɔnyii 
butakya-nwu kemmo asa badi adila ammɔ na kesii kani na bédie bése sɛsɛɛ na 
Unwoti Adi Kevo kaduli kemmo mmɔ. 

17Utalɛ ka beƒi-nwu na bɔnyii bɔkya-nwu kemmo. Ami néti lɛla lɛmmɔ líte-ma 
aani bana kadikɔ ɔ́siku akpala ani na béti bákyula béte-mi kemmo. Na ese kedee 
aani likpidi bɔkyiɛ ku kɔtɔ bukpi akpala. 

18Ɔnana biala na Aaron bebi akɔ ɔkana na ɔdi adila ammɔ. Ɔsika adi bana kadikɔ 
na ala ani na bákyula béte-mi kemmo úsie bina kaba kaba kemmo bekyuli ƒui 
akɔ. Na lɛla biala nétuku ala ammɔ adubɔbla kedee. Na ukyuli biala metuku ala 
ammɔ lɛnɔ ɔ́bla kedee.’ ” 

19Ɔmmɔ kama ni, Unwoti ɔsɔ ɔ́su Mose ɔnini, 

20“Akpala ani ndubo-ɔ bɔtina mɛni ndi akpala ani na Aaron ku nwuna bebi 
bananabi badubuti beboku-mi na limeyi lɛni lɛlɔ na badubuwi bana ɔdi nnɔmii 
lili na bese-nwu likpo. Ɔlaaƒɔ sɛɛn ɔni mabla aani antabi lɛkyami linwi na 
badubuti beboku aani limeyi ndi limeyi etela ani beele kakɛ ɔtanta ku kakɛ useyi 
uwi. 

21Badubɔnwu ɔlaaƒɔ ɔmmɔ na beƒi-nwu na lɛbuala kalɛkɛ lɛlɔ na basala-nwu ku 
nnɔ. Si bátu-nwu bénwini na ɔ́bi kaduɛ ni, badubuti beboku na bedie-nwu unwi 
unwi kalɛ na béƒi-nwu mmɔ, na báƒɛ-nwu kemmo kɔkɛ kɔkɛ bete-mi aani edula 
ebi akpala na ɔnyi ƒɛƒɛɛ ɔmmɔ ɔyɔ-mi kaƒɔ. 

22Ɔƒɛni ɔkpane unengudi ɔni bése likpo mmɔ lɛnɔ ɔdubunye nwuna kenyekɔ na 
nwuna bebi bammɔ akɔ. Na anwu uti akpala ammɔ ɔkyula ƒui ute-mi na ulu ɔni 
lɛlɔ na lɛ́lɛ ugyii líse lɛlɔ. 

23Anwuɔsu ɔkpane edula ebi etela udu biala ani na úti úboku ni, ɔdubɔkyula ana 
ƒui na batadi ɔdi.” 

24Amu na Unwoti ɔ́su Mose ɔnini, 

25“Tásu Aaron ku nwuna bebi bananabi anini, ‘Ulu ɔni na ndubo-ma bɔtina mɛni 
lɛlɔ na badubɔsia babla ekpidi bɔkyiɛ akpala. Kesii kani na bádu ebuo ɔni 
badubuti babla bɔkyula ɔdi ni, mmɔ kani na badubɔdu ekpidi bɔkyiɛ akpala ebuo 
ɔmmɔ lɛnɔ na Unwoti anumi, ɔsika lɛla lɛni nse kedee na lɛdi. 

26Na ɔkpane ɔni nábla ekpidi bɔkyiɛ akpala ammɔ ubo nwuna kadikɔ. Na kadikɔ 
kammɔ ni, Unwoti Adi Kevo kaduli kesii kani nse kedee mmɔ na badubɔdi adila 
ammɔ. 

27Na ukyuli biala ɔni métuku lɛna lɛmmɔ ni, ɔ́bla kedee. Na si ebuo ɔmmɔ ubugya 
úwi awu ɔdi lɛlɔ ni, ɔdi ka baƒɔ awu ɔmmɔ na kesii kani nse kedee mmɔ. 

28Na avɔbui ani ƒui kemmo na béƒulo lɛna lɛmmɔ ni, ɔdi ka bebo-nya babwɛ. Na 
si abuala ebui kemmo na béƒulo-ni ni, ɔlɛka bekuo-nya kemmo baƒɔ kaduɛ. 

29Ɔnanabi biala na bakpane bammɔ akɔ ɔkana na ɔkun lɛna lɛmmɔ ƒaa, ɔsika lise 
kedee ƒui. 

30Nsu likpidi bɔkyiɛ ebuo biala na béti-nwu ubugya béduoku Unwoti Adi Kevo 
kesii kani nse kedee mmɔ ka babla akpala na bedie kɔtu bɔni na ukyuli ɔmmɔ 
lɛlɔ ni, útalɛ ka ɔdi biala utuku-nwu kenye, mmomu badubɔkyula-nwu ƒui.’ ” 

Lewiƒuɔ Ɔda Bubo 7 

Kɔtɔ Bukpi Akpala 
1“ ‘Ɔda bubo bɔmɛni ndanku kɔtɔ bukpi akpala ani ndi lɛla lɛni nse kedee ƒui. 

2Na kesii kani na bádu bɔkyula ƒui akpala ebuo ni, mmɔ kani na ɔlɛka badu kɔtɔ 
bukpi akpala ebuo ɔmɛni lɛnɔ na beti nwuna ubugya bakuna bewi lɛkpabi 
lɛmmɔ lɛlɔ bamana. 

3Na badubuti nwuna lɛmwi ƒui bete-mi. Lɛmwi lɛni ndanku ɔka ku lɛmwi lɛni 
mma kaƒɔ ala ammɔ ƒui lɛlɔ. 

4Akabi anyɔ ammɔ lɛmwi lɛni mma-nwu lɛlɔ ku kasɔma lɛmwi lɛmmɔ ku akɔ 
ammɔ kenye kammɔ ƒui ɔlɛka uti-nwu ubunku akabi ammɔ. 

5Na ɔkpane ɔmmɔ ɔdubuti-nya ɔsia ogya lɛlɔ na lɛkpabi lɛmmɔ lɛlɔ. Na ndubɔƒɔ-
nwu aani kɔtɔ bukpi akpala bɔkyula. 

6Ɔnana biala na bakpane bammɔ akɔ ɔdubɔkana na ɔkun lɛna lɛmmɔ lɛdi na 
Unwoti Adi Kevo kammɔ kaduli kesii kani na bédie bése sɛsɛɛ na use kedee ƒui 
mmɔ. 

7“ ‘Kɔtɔ bukpi akpala ese aani likpidi lili buvele akpala na ɔda bubo bunwi kani 
ndanku ɔnanyɔ. Na ɔkpane ɔni névele ka bedie kɔtu bɔni na bekyuli bammɔ lɛlɔ 
ni, anwu mbo lɛna lɛmmɔ. 

8Na ɔkpane ɔni nábla ebuo bɔdu taakyula akpala ute-mi ni, ebuo ɔku ɔmmɔ ɔdi 
anwu ɔdi. 

9Ɔƒɛni edula ebi etela biala na béƒi na lɛyu kemmo ku lɛla biala na banwa na 
lɛbuala libui kemmo iye lɛbuala kalɛkɛ lɛlɔ ni, ɔkpane ɔni nábla akpala ammɔ ɔdi 
na ɔdi. 

10Na lɛkpabi lɛlɔ edula ebi akpala biala na básala ku nnɔ iye ukpludi na ɔdi ni, 
ɔdi Aaron bebi bananabi ƒui ɔdi likeke. 

11“ ‘Ɔƒɛni mɔɔwia ka enu ɔda bubo bɔni lɛlɔ na badubɔsia na babla unwi bɔbla 
akpala ani na badubuti beboku Unwoti anumi. 

12“ ‘Si ukyuli ɔmmɔ ɔnii ɔɔbla akpala ammɔ na adanku linugya ni, na ɔlɛka 
ubunku ɔlaaƒɔ ɔni na bánwu na béƒi-nwu aani bodobodo na bɔnyii buuubo-nwu 
kemmo, na ɔsala-nwu ku nnɔ, ku bodobodo uƒidi udu bamba ɔni nse bɛbɛɛbɛ 
kunu kunu na bésusu nnɔ nwuna lɛlɔ. Na edula ebi ɔlaaƒɔ ɔni na bánwu béƒi mɛni 
ni, banu ka bábaka-nwu kaduɛ ku ɔlaaƒɔ ɔni nse sɛɛn na básala-nwu ku nnɔ. 

13Na si úti unwi bɔbla akpala ammɔ aani enugya ni, na ɔ́lɛka uti bodobodo ɔni 
kemmo na bɔnyii bɔkya ubunku edula ebi akpala ani bánwu na bɔnyii buuubo-
nwu kemmo mmɔ. 

14Na ala eƒidi amɛni akɔ ni, ɔdubudie ɔdi biala unwi unwi aani lɛla lɛni na anwu 
lɛnɔ úti uute Unwoti. Na ala ammɔ adubunwini ɔkpane ɔdi anwu ɔni néti unwi 
bɔbla akpala ammɔ ubugya ɔ́kuna úwi lɛkpabi lɛmmɔ lɛlɔ. 

15Ɔƒɛni ebuo ɔni na úti úboku úbo ɔɔbla unwi bɔbla enugya akpala ammɔ ni, 
limeyi lɛni na bábla akpala ammɔ lɛlɔ kani na ɔlɛka bakun lɛna lɛmmɔ. Na ukyuli 
ɔmmɔ ulada-ni ulése na kadi kegye kewi-nwu lɛlɔ. 

16“ ‘Nsu is akpala ammɔ adi lili budie iye kaƒɔ ƒaa akpala ni, bakana bakun lɛna 
lɛmmɔ na limeyi lɛmmɔ. Na si lítasa ni, bakana bakun-ni kadi kégye. 

17Na si ebuo ɔni na béti bábla akpala ammɔ lɛna lɛdi lɛsɔ líbu limeyi lɛtɛdi anwu 
ni, na ɔlɛka bakyula-ni. 

18Anwuɔsu si unwi bɔbla akpala ebuo ɔmmɔ lɛna lɛdi líbu limeyi lɛtɛdi na ɔdi 
ɔ́kun-ni ni, lɛɛɛdubo ukyuli ɔmmɔ bɔƒɔ ulu ɔdi lɛlɔ. Na akpala ammɔ aaadubo 
kɔsia kɔdi bɔlɛ bute ukyuli ɔmmɔ mmomu ɔdubɔkya-mi kɔnyi geen na ndubɔdu-
nwu kɔtɔ geen. 

19“ ‘Na lɛna biala nétuku lɛla lɛni muusé lɛlɔ ni, lɛsɔ lɛɛɛdia ka ɔdi ɔkun-ni. 
Mmomu ɔlɛka bakyula-ni kede kede. Na si uwi ɔni na lɛ́mu lise sɛɛn na lítetuku 
lɛla lɛni muusé lɛlɔ ni, ukyuli ɔni na use sɛɛn kani ndubɔkana na ɔkun-ni. 

20Nsu ukyuli ɔni na uuuse sɛɛn na wakun unwi bɔbla akpala lɛna lɛni nse kedee 
ka béti bákpa béte Unwoti ni, ndubukulo kɔna kɔni nkya anwu ku nwuna badi 
ntɛ. 

21Si ukyuli ɔdi útuku lɛla lɛni muusé lɛlɔ na ɔdi ukyuli ɔni na lɛla lɛdi lɛda o-o, 
ebuo na ɔdi o-o, iye lɛla bamba biala na muusé lɛlɔ na nkisi o-o, asa na ɔ́kun unwi 
bɔbla lɛna lɛni na béti bákpa béte-mi ni, ɔlɛka bekulo kɔna biala nkya anwu ku 
nwuna badi ntɛ.’ ” 

22Ɔmmɔ kama Unwoti ɔ́su Mose ɔnini, 

23“Tásu Israel kadi bekyuli anini, ‘Ɔdi utakun ɔmantɛ akɔ lɛmwi iye koƒonu iye 
ese lɛmwi. 

24Na ebuo ɔni na úkpi iye ebuo ukpidi ɔdi néƒie-nwu na ɔ́duli-nwu ɔ́va ni, bakana 
beti lɛmwi babla lɛla bamba biala, nsu betetuku-nwu kenye anwu lo. 

25Na ebuo ɔni na beti básia lɛkpabi lɛlɔ béte-mi ni, ukyuli ɔni makun-nwu lɛmwi 
lɛmmɔ ndubukulo kɔna kɔni nkya anwu ku anwu badi ntɛ. 

26Na kesi kesii na bilie ni, útalɛ ka bɛdi ubugya ɔdi. Aasɛ ubugya na ɔdi o-o, ebuo 
bamba ɔdi ubugya na ɔdi o-o ni, ɔdi utadi. 

27Ukyuli biala madi ubugya ni, ndubukulo ukyuli ɔmmɔ kɔna kɔni nkya anwu ku 
anwu badi ntɛ.’ ” 

28Amu na Unwoti ɔ́su Mose ɔnini, 

29“Tasu Israel kadi bekyuli anini, ‘Si ɔdi úti unwi bɔbla akpala ɔduboku Unwoti 
ni, anwu ɔlati uti nwuna unwi bɔbla akpala uboku ubete Unwoti. 

30Anwu ɔlati nwuna enu kemmo na ɔdubɔda-nya uboku na babla akpala ammɔ. 
Na lɛmwi ku ebuo ɔmmɔ kayi ɔvu ni, ɔdubuti uboku na bakɔliku-nwu katɔ 
batina-mi bebo-ni kudu. 

31Na ɔkpane ɔdubɔkyula lɛmwi lɛmmɔ, nsu kayi ɔvu ɔmmɔ ni, ɔdi Aaron ku 
nwuna bebi bananabi ɔdi. 

32Na kɔdianu libuli lɛnɔ ni, ɔdubuti ute ɔkpane aani nwuna unwi bɔbla akpala 
kebunku kani na úti uute. 

33Na Aaron bebi akɔ ɔkpane ɔni néti ubugya ɔmmɔ ku unwi bɔbla akpala ammɔ 
ku lɛmwi úte-mi ni, kɔdianu libuli lɛmmɔ lɛdi nwuna lɛdi aani nwuna kadikɔ. 

34Ɔsika ebuo kayi ɔvu ɔni na bákɔliku katɔ bátina-mi bébo-ni kudu mmɔ ku 
nwuna kɔdianu libuli lɛni na Israel kadi bekyuli badubo buteete aani bana 
kebunku ɔsiku bana unwi bɔbla akpala kemmo ni, líti muute ɔkpane Aaron ku 

nwuna bebi bananabi aani bana kadikɔ úsela uwi ƒui ɔ́siku Israel kadi bekyuli ƒui 
kudɔ.’ ” 

35Ɔmɛni ndi lɛla lɛni na bálɛ ugyii bése sɛsɛɛ béte Aaron ku nwuna bebi ɔ́siku 
bɔkyula ƒui akpala ani na bábla béte-mi kemmo ɔ́si limeyi lɛni na lɛ́ƒuna-ma ka 
bataabla ɔkpane kabla teete-mi. 

36Ala amɛni na líbo ɔda ka Israel kadi bekyuli beti bete-ma ɔ́si limeyi lɛni na 
béwi-ma nnɔmii lili bése-ma likpo. Na ɔmmɔ ɔdubɔbla bana kadikɔ úti úsela 
kaba kaba kemmo ƒui. 

37Ɔda ɔmɛni na Unwoti úbo ɔkɛnku ebuo bɔdu taakyula akpala ku edula ebi 
akpala ku likpidi lili buvele akpala ku kɔtɔ bukpi akpala ku ɔkpane buse akpala 
ku unwi bɔbla akpala ƒui lɛlɔ. 

38Ala amɛni lɛlɔ ɔda na Unwoti úbo Mose na Sinai kɔbi lɛlɔ na limeyi lɛni lɛlɔ na 
Unwoti úbo Israel kadi bekyuli ɔda ka beteeti akpala teeboku-nwu na Sinai 
ketele kemmo mmɔ. 

Lewiƒuɔ Ɔda Bubo 8 

Bése Aaron Ku Bebi Bananabi Bakpane 
1Amu na Unwoti ɔ́su Mose ɔnini, 

2“Sie na etétiku Aaron ku nwuna bebi bananabi eboku ku lɛwu gyɔlɔɔ lɛni baakya 
mmɔ. Na eti likpose nnɔmii ku ɔmantɛ akɔ ɔgyani ɔni na badubuti bakyula babla 
likpidi lili buvele akpala ku baƒonu inyɔ. Na eti kagyigyɛ ku bodobodo ɔni kemmo 
na bɔnyii buuubo ada. 

3Na asala kadi bekyuli bammɔ ƒui na beténye Unwoti Adi Kevo kammɔ kaduli 
kayakun kenye.” 

4Amu na Mose lɛnɔ ɔ́bla kalɛ kani na Unwoti ɔ́tina-nwu mmɔ. Na bátása na mmɔ. 

5Mose ɔ́su kasalakɔ bekyuli bammɔ ɔnini, “Binu lɛla lɛni na Unwoti úbo ɔda ka 
bɛbla.” 

6Mmɔ na Mose ɔ́ya na Aaron ku nwuna bebi bananabi bálɛ bébo anumi na ɔ́bla-
ma ntu bɔkpila ɔdi. 

7Úti awu gyɔlɔɔ ɔmmɔ ɔ́kya Aaron, na úti lɛduni lɛdi ɔ́bala-nwu ɔ́mana, na úti 
awu ɔtɔdi akɔnkɔ bune ɔ́kya-nwu, na úti bakpane awu kpɛtɛ kpɛtɛ kedee ɔ́kya-
nwu, na úbo awu ɔmmɔ kavobi lɛduni buni lɛni bédi kaduɛ mmɔ ɔ́bala-nwu 
kavobi. 

8Ɔmmɔ kama úti kayi lɛbalala lɛdiku lɛdi lɛnɔ ɔ́bala-nwu kayi. Na úti Katɔti lɛyɔla 
bɔti atabi ani baalɔ Urim ku Tumim ɔ́kya kayi lɛdiku lɛmmɔ kemmo. 

9Úti dukuu kabwa úbi Aaron lili, na úti sika ugyiedi likpose kalɛkɛ úbo ɔ́da kabwa 
kammɔ anumi kakɛ aani kalɛ na Unwoti úbo Mose ɔda. 

10Ɔmmɔ kama Mose úti likpose nnɔmii bɔmmɔ na ɔ́bla úsusu Unwoti Adi Kevo 
kammɔ ku kana lɛlɔ ala ani nkya kevo kammɔ kemmo ƒui lɛlɔ na ɔ́bla-nya kedee. 

11Na ɔ́kuna nnɔmii bɔmmɔ bɔdi úwi lɛkpabi lɛmmɔ lɛlɔ maatɛ. Na ɔ́kwaa lɛkpabi 
lɛmmɔ ku anwabui ammɔ ƒui lɛlɔ. Na ɔ́kuna-mu úwi lɛkyami bonwu lɛni nlɛ mmɔ 
ku lɛkyami lɛmmɔ ɔka lɛlɔ ƒui. 

12Na úti likpose nnɔmii bɔmmɔ úwi Aaron lili na úse-nwu likpo na ɔ́bla-nwu 
kedee. 

13Nwuna kama ni, Mose ɔ́lɔ Aaron bebi bananabi bammɔ úboku lɛlɔ kudɔ na 
ɔ́kya-ma lɛwu lɛtɔdi akɔnkɔ bune lɛmmɔ na úti aduni ɔ́da-ma kavobi. Na úti 
aduni adi úbo ɔ́da-ma eli aani kalɛ kani na Unwoti úbo-nwu ɔda mmɔ. 

14Ɔmmɔ kama úti ɔmantɛ akɔ ɔgyani ɔni na badubuti babla likpidi lili buvele 
akpala ammɔ úboku. Na Aaron ku nwuna bebi bananabi béti bana enu básia 
ebuo ɔmmɔ lili bátina ka ɔmmɔ na béti bényene bana kenye ka beti babla akpala 
ammɔ. 

15Ɔmmɔ kama Mose ɔ́du ebuo ɔmmɔ, na úti lɛnimi ɔ́kya ubugya ɔmmɔ kemmo 
na úti úsusu bebuo ese ani ƒui nlɛ lɛkpabi lɛmmɔ lɛlɔ na ɔ́bla lɛkpabi lɛmmɔ sɛɛn. 
Na úti ubugya ɔkladi úwi lɛkpabi lɛmmɔ kalɔ na ɔ́bla lɛkpabi lɛmmɔ kedee na 
lise sɛsɛɛ úte Unwoti kalɛ na udie kɔtu bɔni biala nina lɛlɔ. 

16Na úti lɛmwi lɛni ƒui nkya ebuo ɔmmɔ kaƒɔ kemmo ku akɔ ammɔ ku akabi anyɔ 
ammɔ ku ana lɛmwi ɔ́sia ogya lɛlɔ na lɛkpabi lɛmmɔ lɛlɔ na ɔ́kyula-ni ƒui. 

17Nsu ɔmantɛ akɔ ɔgyani ɔmmɔ ɔku ɔni bédie-nwu ku lɛna lɛmmɔ ku ala ani 
béwilimi-nwu kaƒɔ kemmo ƒui ni, béti-nya bátákyula na keyi na bana keliekɔ 
kammɔ kama kalɛ kani na Unwoti úbo-nwu ɔda. 

18Ɔmmɔ kama béti koƒonu kɔgyani kɔni na badubuti babla akpala bɔkyula mmɔ 
béboku na Aaron ku bebi béti enu básia-ku lili. 

19Mose ɔ́du-ku, na úti ubugya ɔmmɔ ɔ́kuna uwi lɛkpabi lɛmmɔ lɛlɔ ɔ́mana. 

20Ɔmmɔ kama úkulo lɛna lɛmmɔ wɛlɛ wɛlɛ na úti ebuo ɔmmɔ lili ku lɛmwi lɛmmɔ 
ku lɛna lɛmmɔ ƒui ɔ́kyula. 

21Na ɔ́ƒɔ aƒɔla ammɔ ku agyobi ammɔ ƒui na úti koƒonu kɔmmɔ ɔ́kyula ɔ́bla akpala 
bɔkyula ƒui uyɔ ɔnyi ƒɛƒɛɛ ɔni mɔɔyɔ́ ami Unwoti kaƒɔ aani kalɛ na Unwoti úbo-
nwu ɔda. 

22Amu na úti koƒonu kunyɔdi lɛnɔ úboku, na aku ndi ɔkpane buse ebuo, na Aaron 
ku nwuna bebi bananabi béti enu básia-ku lili. 

23Mose ɔ́du-ku na úti ubugya ɔmmɔ ɔdi úsusu Aaron kɔdianu kɔtu kawɔlɔkɔ 
mmɔ ku nwuna kɔdianu kɔnu ku nwuna kɔdianu ɔgba animigya. 

24Mose ɔ́ya na Aaron bebi bananabi bammɔ lɛnɔ báni béde-nwu na úti ubugya 
ɔmmɔ ɔdi úsusu-ma kɔdianu atu kawɔlɔkɔ ku bana kɔdianu animigya ku bana 
kɔdianu lɛgba animigya. Na Mose úti ubugya ɔkladi ɔ́kuna úwi lɛkpabi lɛmmɔ 
lɛlɔ ɔ́mana. 

25Na úti lɛmwi lɛmmɔ ku lɛmwi lɛni ndanku ɔka ku lɛmwi lɛni nkya ebuo ɔmmɔ 
kaƒɔ kemmo ƒui ku akɔ ammɔ kenye munu munu kammɔ ku akabi anyɔ ammɔ 
ƒui ku ana lɛmwi úbunku kɔdianu libuli. 

26Ɔƒɛni kagyigyɛ kadi kese Unwoti anumi mmɔ, na udie bodobodo ɔni na bɔnyii 
buuubo-nwu kemmo ku bodobodo udu bamba ɔni nse bɛbɛɛbɛ ku ɔbambadi ɔni 
na básala ku nnɔ, na úti amɛni ƒui úbunku lɛmwi ku ebuo libuli lɛmmɔ lɛlɔ. 

27Ala amɛni ƒui na úti ɔ́sia Aaron ku nwuna bebi bananabi enu lɛlɔ, na bákɔliku-
nya katɔ bátina Unwoti bébo akpala ammɔ kudu. 

28Ɔmmɔ kama Mose ɔ́sɔ ɔ́ƒɔ-nya ɔ́siku bana enu kemmo ɔ́kyula na lɛkpabi lɛmmɔ 
lɛlɔ úbunku akpala akladi ammɔ úte Unwoti. Na adi ɔkpane buse akpala bɔkyula 
ƒui uyɔ ɔnyi ƒɛƒɛɛ ɔni mɔɔyɔ́ Unwoti kaƒɔ. 

29Mose úti ebuo ɔmmɔ kayi ɔvu lɛnɔ ɔ́kɔliku katɔ ɔ́tina Unwoti úbo akpala ammɔ 
kudu. Na ɔmmɔ ndi Mose kadikɔ na ɔkpane buse akpala ani na ɔ́bla kemmo aani 
kalɛ na Unwoti úbo-nwu ɔda. 

30Anwuɔsu Mose úti nnɔmii bɔni na ɔdubuti use Aaron likpo mmɔ ku ubugya ɔni 
nsia lɛkpabi lɛlɔ mmɔ ɔdi na ɔ́kuna-nwu úwi Aaron lɛlɔ ku nwuna lɛkpa lɛwu 
gyɔlɔɔ lɛmmɔ lɛlɔ ku nwuna bebi bananabi bammɔ. Na ɔ́ƒuna-nwu úse sɛsɛɛ na 
ɔ́bla-nwu kedee ku nwuna lɛwu ku nwuna bebi bananabi lɛwu ƒui lɛnɔ. 

31Amu na Mose ɔ́su Aaron ku nwuna bebi bananabi ɔnini, “Biti lɛna lɛmmɔ na 
biƒulo-ni na Unwoti Adi Kevo kayakun kenye mmɔ. Na biti bodobodo ɔni béti 
bábla ɔkpane buse akpala ammɔ na ɔkya kagyigyɛ kemmo mmɔ na amii kani 
bɛdi ku lɛna lɛmmɔ aani kalɛ na líbo-mii ɔda. 

32Na lɛna ku bodobodo ɔni mebu ni, ɔlɛka bɛkyula-nwu ƒui. 

33Na bitavi bitalɛ Unwoti Adi Kevo kaduli kayakun na emeyi maatɛ kemmo úti 
útédu uwi ɔni na bina ɔkpane buse kabla kammɔ kása bɔbla, ɔsika emeyi maatɛ 
na baabla kabla kammɔ. 

34Ala ani ƒui na bɔ́bla ɔmwi mɛni adi akpala ani ɔda na Unwoti úbo ka bɔbla na 
udie kɔtu bɔni biala na bina lɛlɔ. 

35Na ɔlɛka bɛsɔ bɛkya Unwoti Adi Kevo kaduli kammɔ kayakun kenye emeyi 
maatɛ usien ku ɔƒɛ. Na bɛbla ala ani ƒui na Unwoti ɔɔwia ka bɛbla kalɛ na bilekpi, 
ɔsika lɛni na Unwoti ɔɔwia.” 

36Ɔmmɔ ɔsu Aaron ku nwuna bebi bananabi bábla lɛla biala aani kalɛ na Unwoti 
ɔkɛnku Mose lɛlɔ úbo-ma ɔda. 

Lewiƒuɔ Ɔda Bubo 9 

Aaron Úse Nwuna Ɔkpane Kabla Kalɔ 
1Na limeyi maanedi lɛlɔ ni, Mose ɔ́lɔ Aaron ku nwuna bebi bananabi ku Israel 
kadi benengu ɔ́sala. 

2Mmɔ na ɔ́su Aaron ɔnini, “Ti ɔmantɛ akɔ ɔgyani ɔkɔdi na eti abla likpidi lili 
buvele akpala. Na eti koƒonu kɔgyani kunengudi abla akpala bɔkyula. Na anu ka 
bebuo bammɔ ƒui bese sɛɛn na lɛla lɛdi lɛɛɛda-ma. Na eti-ma eboku Unwoti 
anumi.” 

3Amu na Unwoti ɔ́su Mose ɔnini, “Su Israelƒuɔ anini ‘Biti ketukpa bɛbla alaekpidi 
bɔkyiɛ akpala. Na biti ɔmantɛ akɔ ɔkɔdi ku koƒonu kɔkɔdi bani maƒɔ aani lɛkwa 
linwi linwi kani, na bese sɛɛn, na lɛla lɛdi lɛɛɛda-ma, na biti bɛbla akpala bɔkyula. 

4Na biti ɔmantɛ akɔ unengudi ku koƒonu kunengudi ku edula ebi akpala ani na 
básala ku nnɔ bɛbla akpala bite Unwoti, ɔsika ɔmwi limeyi lɛmɛni lɛlɔ ni, Unwoti 
ɔdubudie lɛlɔ ɔtina-mii.’ ” 

5Anwuɔsu béti ala ani na Mose úbo-ma ɔda mmɔ béboku Unwoti Adi Kevo kaduli 
kammɔ anumi, na Israel kadi bekyuli bammɔ bábasa mmɔ na Unwoti anumi. 

6Na Mose ɔ́su ɔnini, “Bɛsia anu na bɛnu lɛla lɛni Unwoti ɔɔwia ka bɛbla asa na 
nwuna bukeye bubo bubewi-mii lɛlɔ.” 

7Amu na Mose ɔ́kpali Aaron na ɔ́su-nwu ɔnini, “Kpɛ de lɛkpabi lɛmmɔ na abla 
ƒula likpidi lili buvele akpala ku akpala bɔkyula ɔdi ɔmmɔ. Na Unwoti udie kɔtu 
bɔni biala na awɔ ku ƒula kadi bekyuli ƒui lɛlɔ aani kalɛ na Unwoti úbo ɔda.” 

8Amu na Aaron ɔ́ni úde lɛkpabi lɛmmɔ, na ɔ́du ɔmantɛ akɔ ubi ɔni na ɔdubuti 
ɔbla nwuna likpidi lili buvele akpala ute lɛlɔ. 

9Na nwuna bebi bananabi béti ubugya ɔmmɔ béte-nwu. Na ɔ́kya-nwu lɛnimi na 
úti úsusu bebuo ese ani nlɛ lɛkpabi lɛmmɔ lɛlɔ na úti ɔkladi úwi lɛkpabi lɛmmɔ 
kalɔ. 

10Ebuo ɔmmɔ lɛmwi ku akabi ku akɔ ammɔ kenye kani na ɔlɛka beti babla likpidi 
lili buvele akpala ammɔ ni, úti ɔ́kyula na lɛkpabi lɛmmɔ lɛlɔ aani kalɛ na Unwoti 
úbo Mose ɔ́da. 

11Na ebuo ɔmmɔ ɔku ku lɛna lɛkladi lɛmmɔ ƒui ni, Aaron ɔ́kyula-ni na bana 
keliekɔ kammɔ kama. 

12Ɔmmɔ kama ni, ɔ́du ebuo ɔni na badubuti babla akpala bɔkyula ammɔ lɛnɔ na 
nwuna bebi bananabi béti ubugya ɔmmɔ béte-nwu na ɔ́kuna-nwu úwi lɛkpabi 
lɛmmɔ lɛlɔ ɔ́mana. 

13Na béti ebuo ɔni báwawa badubo bɔkyula mmɔ béboku-nwu ku nwuna lili. Na 
úti lɛna lɛmmɔ ku nwuna lili na ɔ́kyula na lɛkpabi lɛmmɔ lɛlɔ. 

14Na ɔ́ƒɔ aƒɔla ammɔ ku agyobi ammɔ na ntu kemmo kaduɛ na úti-nya ɔ́sia akpala 
ammɔ lɛlɔ ɔ́kyula na lɛkpabi lɛmmɔ lɛlɔ. 

15Amu na Aaron úti bekyuli bammɔ akpala úboku Unwoti anumi. Na úƒie 
ketukpa kani ndi bekyuli bammɔ likpidi bɔkyiɛ akpala ebuo na ɔ́du-ka na úti ɔ́bla 
likpidi bɔkyiɛ akpala ɔdi na bekyuli bammɔ lili aani udeedi kalɛ. 

16Aaron úti bɔkyula akpala ammɔ úboku Unwoti anumi na úti anwu lɛnɔ ɔ́kpa 
kalɛ na ulu ɔmmɔ ɔ́tina. 

17Nwuna kama úboku edula ebi akpala ammɔ lɛnɔ. Na ɔ́ma-nya lɛkɔkɔ keyile na 
úti ɔ́kyula na lɛkpabi lɛmmɔ lɛlɔ úbunku akpala ani na ɔ́kyula na ɔtanta ɔmmɔ. 

18Ɔmmɔ kama ni, ɔ́du ɔmantɛ akɔ ɔgyani unengudi ɔmmɔ ku koƒonu kɔni na 
badubuti babla unwi bɔbla akpala mmɔ úte bekyuli bammɔ ƒui. Na Aaron bebi 
bananabi bammɔ béti ubugya ɔmmɔ béte-nwu na ɔ́kuna úwi lɛkpabi lɛmmɔ lɛlɔ 
ɔ́mana. 

19Na ɔmantɛ akɔ bonwu ɔmmɔ lɛmwi ku koƒonu kɔmmɔ kesii kani bene nélie 
lɛmwi na lɛdanku nwuna ɔka ku akabi ammɔ ku ákɔ ammɔ lɛmwi lɛni mma-nwu 
lɛlɔ ƒui ni, 

20béti básia kayi ɔvu ɔmmɔ lɛlɔ na Aaron úti úsienku lɛkpabi lɛmmɔ kudɔ na 
ɔ́timi lɛmwi lɛmmɔ ɔ́kyula ƒui úti ɔ́kpa úte Unwoti. 

21Na kayi ɔvu ɔmmɔ geen ku kɔdianu libuli ni, Aaron ɔ́kɔliku-nwu katɔ ɔ́tina 
Unwoti úbo-ni kudu aani kalɛ kani na Mose úbo ɔda ka babla. 

22Amu na uwi ɔni na Aaron ɔ́wɔlɔ likpidi lili buvele akpala ku bɔkyula ƒui akpala 
ammɔ ku unwi bɔbla akpala ammɔ ƒui kama ni, ɔ́kɔliku enu katɔ na úte bekyuli 
bammɔ kusɛ kusɛ asa na ɔ́gyu mmɔ. 

23Mose ku Aaron bénwini bétéduo Unwoti Adi Kevo kammɔ kemmo. Na ka bálɛ 
bébete bekyuli bammɔ kusɛ kusɛ kama ni, Unwoti úkeye úbewi bekyuli bammɔ 
ƒui lɛlɔ. 

24Na ogya ɔ́bwɛ ɔ́lɛ ɔ́si Unwoti Adi Kevo kemmo mmɔ úbakyula lɛla biala údie na 
lɛkpabi lɛmmɔ lɛlɔ kede kede. Na ka bekyuli bammɔ ƒui bánu ɔmɛni ni, báva 
momoomo ku lɛlɔyɔ na béti anumi bébi kalɔ. 

Lewiƒuɔ Ɔda Bubo 10 

Nadab Ku Abihu Bábla Likpidi 
1Na uwi ɔmmɔ ni, Aaron bebi bananabi inyɔ bani ndi Nadab ku Abihu béti bana 
kɔlɛkɛ kɔni lɛlɔ na beedie ogya teewi na bédie ogya béwi-ku lɛlɔ. Béti oloƒui béwi 

ogya ɔmɛni lɛlɔ banii baakyula bete Unwoti na ɔmɛni ɔ́ta únye ɔda bubo bɔni na 
úte-ma lɛlɔ. 

2Ɔmmɔ ɔsu Unwoti ɔ́ya na ogya unyemi bonwu ɔdi úbo na úbakyula-ma na békpi 
kɔnakunwi na nwuna anumi mmɔ. 

3Mmɔ na Mose ɔ́su Aaron ɔnini, “Lɛla lɛmɛni na Unwoti ɔ́su uwi ɔni na ɔ́su ɔnini, 
‘Bekyuli bani muubo-mi kudɔ ƒui ɔlɛka babla-mi lɛla biala kedee aani kalɛ kani 
na nse kedee. Na kadi bekyuli ƒui beti ɔbu bete-mi.’ ” Na bunye kani na Aaron 
unye kpoo uunú na útebimi kenye. 

4Amu na Mose ɔ́kpali Misael ku Elsaƒan bani ndi Aaron ɔti ɔnwani ɔnanabi Usiel 
bebi bananabi ɔnini, “Bɛlɛ bibo na bibetiku bina banwani bekpine bɛtɔlɔku 
Katɔti Kevo Kedee anumi mɛni bɛlɛku bula keliekɔ bisienku kama.” 

5Anwuɔsu bálɛ bébo na báda bekpine bammɔ ku awuku ani mmu nkya-ma lɛlɔ 
mmɔ atu na bágyu-ma bálɛku mmɔ aani kalɛ na Mose úbo-ma ɔda. 

6Amu na Mose ɔ́su Aaron ku nwuna bebi bananabi Eleasar ku Itamar ɔnini, “Amii 
amu ni, bitanyonu bina lili linwini bitewi na lɛbla kalɛ kalɛ iye bɛni bina adala 
bɛbwɛ bɛtina ka likpidi lɛdi lɛ́lɛku-mii si ɔɔɔdi lɛni bɛdubo bukpi, na Unwoti 
ɔ́kɛku bina kadi kammɔ bekyuli ƒui kɔnyi. Na bina lɛlɔ bekyuli ku kadi ƒui ama 
bakana na bewulo bani ƒui na Unwoti ɔ́ya na ogya ɔ́yila-ma udu mmɔ. 

7Bitavi tɔ bitalɛ Unwoti Adi Kevo kayakun kammɔ, na uwi ɔni na úwi-mii lili 
nnɔmii na úse-mii likpo, si ɔɔɔdi lɛni ni, bɛdubo bukpi.” Ɔmmɔ ɔsu bábla kalɛ 
kani na Mose úbo-ma ɔda. 

8Ɔmmɔ kama Unwoti ɔ́su Aaron ɔnini, 

9“Ɔkpane ɔdi biala, awɔ ku ƒula bebi bananabi ɔdi utani ntɛ bubulodi bɔni kemmo 
na bɔnyii bɔkya iye bɔbambadi bɔdi biala udu na uduo Unwoti Adi Kevo kammɔ 
kemmo, si ɔɔɔdi lɛni bɛdubo bukpi. Na bunyimi bɔmɛni lɛlɔ na bɛdubɔdi úti úsela 
uwi ƒui amii ku bina kaba kaba ƒui bekyuli. 

10Ɔlɛka kavumana kakya lɛla lɛni nse kedee ku lɛni neeese kedee ntɛ. Na ɔlɛka 
kavumana kakya lɛla lɛni báƒuna bése sɛsɛɛ ku lɛla lɛni na baaƒuƒwɛ ntɛ. 

11Na ɔlɛka atina Israelƒuɔ ƒui ala ani ƒui na línyimiku-ma ɔkɛnku Mose lɛlɔ.” 

12Amu na Mose ɔ́su Aaron ku nwuna bebi bananabi bani nébu, Eleasar ku Itamar 
ɔnini, “Biti edula ebi akpala ani bákyula lɛkpabi lɛlɔ béte Unwoti na ébu mmɔ 
bɛnwa bɛdi na lɛkpabi lɛmmɔ kɔmadɔ, ɔsika ese kedee ƒui. 

13Bɛdi-nya na kesii kani nse kedee mmɔ, ɔsika ɔmmɔ ndi awɔ ku ƒula bebi 
bananabi kadikɔ, na akpala ani na bákyula lɛkpabi lɛlɔ béte Unwoti mmɔ kemmo. 
Na ɔmmɔ ndi ɔda ɔni na Unwoti úbo-mi, 

14Na kayi ɔvu ɔmmɔ ni, awɔ ku ƒula bebi bananabi ku belekubi ƒui bɛkana na 
bɛkun anwu. Ɔsika ɔmmɔ na bɛ́kɔliku katɔ bɛ́tina Unwoti bíbo kudu ku nwuna 

libuli lɛnɔ. Na kesii kani na bɛdubo lɛna lɛmmɔ bɔkun ni, bɛnu ka kesii kammɔ 
kese sɛɛn na lɛla lɛni muusé lɛlɔ lɛdi liiibo mmɔ. Ɔmmɔ ndi bina kadikɔ ɔ́si unwi 
bɔbla akpala ani na Israelƒuɔ bábla kemmo. 

15Ɔdi ka beti ebuo libuli ku kayi ɔvu ɔni béte mmɔ béboku na bákɔliku katɔ 
bátina-mi uwi ɔni na béti ekpo ani nélie lɛmwi mmɔ bábla enyimo adila bɔsia 
akpala. Na ɔmmɔ ndubo ƒula kadikɔ bunwini ku ƒula bebi aani kalɛ na Unwoti 
úbo-mii ɔda.” 

16Uwi ɔni na Mose úye ekpidi bɔkyiɛ ese ɔni na bádu na básu-nwu ka béti anwu 
lɛnɔ bákyula ni, úti kɔnyi ɔ́kya Eleasar ku Itamar Aaron bebi bani nébu na úye-
ma ɔnini, 

17“Bi ɔsu na bítakun likpidi lili buvele akpala ammɔ na Kevo kammɔ kaduli? Ɔdi 
lɛla lɛni na lise kedee ƒui, na buti na béti-nwu béte-ɔ ka edie ekpidi na bekyuli ƒui 
lili aani kɔtɔ bukpi akpala na Unwoti anumi. 

18Na ka bíteti nwuna ubugya bíteduoku Katɔma Kedee kemmo ɔsu ni, ɔdi ka nka 
bɛkun lɛna lɛmmɔ na Katɔma Kevo kaduli aani kalɛ na líbo-mii ɔda.” 

19Amu na Aaron údie kenye ɔnini, “Ɔmwi na bábla bana likpidi buvele ku akpala 
bɔkyula na Unwoti anumi, nsu lɛla lɛmɛni udu lɛ́ɛlɛku-mi, na muuye-ɔ ni, si bɔdi 
na lɛ́di likpidi lili buvele akpala ammɔ ɔmwi ni, nka ɔdubo Unwoti kaƒɔ bɔyɔ 
ntuu?” 

20Uwi ɔni na Mose únu kenye kamɛni kani na ɔ́bla-nwu buɛɛ. 

Lewiƒuɔ Ɔda Bubo 11 

Bebuo Bani Námanku Ka Bakun Ku Bani Nátamanku Ka Bakun 
1Amu na Unwoti ɔ́su Mose ku Aaron ɔnini, 

2“Bɛkɔ lɛsa na bɛsu Israelƒuɔ bɛnini, ‘Bebuo bani ƒui nkya kalɔ lɛlɔ na bámanku 
ka bakun ama ndi bamɛni. 

3Bibo kuƒi ka bɛkun ebuo biala ɔni muukpó taalɛku ɔkwɛ kemmo taakun, na 
nwuna lɛgba agbanvuo kemmo ábwɛ inyɔ. 

4“ ‘Nsu bebuo badi bakya na beekpó taakun kani, nsu bana lɛgbanvuo kemmo 
kátabwɛ-ma. Na badi lɛnɔ bakya na bana agbanvuo kani nábwɛ kemmo inyɔ na 
belekpo taakun, bitakun bammɔ udu. Bitakun ɔƒlumu ina ka uukpó taakun, 
nwuna lɛgba agbanvuo átabwɛ kemmo inyɔ. Bebuo bammɔ udu beesé lɛlɔ na 
beeese sɛɛn beeete-mii. 

5-6Na bitakun bayana iye bagbɛnɛgbɛnɛ ku bana udu, ina ka beekpó taakun ni, 
bana lɛgba agbanvuo átabwɛ kemmo inyɔ. Ɔmɛni ɔsu beesé lɛlɔ. 

7Na bitakun ɔplakuo ina ka nwuna lɛgba agbanvuo ábwɛ inyɔ ni, ulekpo taakun 
na uusé lɛlɔ. 

8Na ɔdi utakun nwuna lɛna lɛdi iye uti kɔnu utuku nwuna ukpine muedi. Ɔsika 
beesé lɛlɔ. 

9“ ‘Na lɛna biala na lɛkya ntukpa ku ɛpu kemmo na bebo atula ku akpa ni, bibo 
kuƒi ka bɛkun. 

10Nsu lɛna biala na lɛkya ɛpu kemmo iye ntukpa biala kemmo na beeebo atula 
ku akpa ni, biiibo kuƒi ka bɛkun ɔdi. 

11Uwi ɔni na ketu kemmo lɛna lɛmɛni lɛdi likisila lite-mii mɛni ni, utalɛ ka ɔdi 
ɔkun nwuna lɛna lɛdi iye uti nwuna kɔnu utuku nwuna ukpine. 

12Lɛna biala na lɛkya ntu kemmo na liiibo atula ku akpa ni, lɛdi likisila lite-mii. 

13-19“ ‘Na baasɛ bani anyi ndubo bɔlɔ mɛni ni, bitakun-ma. Kɔdigbo aasɛ, okum 
ku nwuna lidu, ɔsansa, kasangbii ku nwuna lidu, soholi, lɛkpaƒɛɛlɛ, ligbini, 
kwakwadabi, ɛpu kemmo kwakwadabi, likuku ku nwuna lidu ƒui, ntu kemmo 
kɔdigbo aasɛ, aasɛ ku limɔ gyɔlɔɔ ku nwuna lidu lidu, lɛpan ku baƒelelee. 

20“ ‘Na kubweyi pii kɔni muuveyi na lisu kemmo na beesié taavi lɛgba lɛlɔ lɛnɔ 
ni, bitakun-ku, ɔsika beesé lɛlɔ. 

21Nsu kubweyi kɔdi kɔkya na kɔɔkpɛ́ kalɔ ama amu bibo kuƒi ka bɛkun-ma. Ama 
ndi bani mbo lɛgba gyɔlɔɔ na babagyu. 

22Bɛkana bɛkun baalɔlɔ ku baagyu ku bakpɔtilikpɔ ku bana udu. 

23Nsu kubweyi kɔkladi kɔni mɔɔkpɛ́ kalɔ na bebo avwi ku lɛgba ine ni, ɔdi 
utakun. 

24“ ‘Ukyuli biala metuku ala ani muusé lɛlɔ mɛni ukpine ɔdubuse lɛlɔ utédu useyi 
uwi. 

25Na ukyuli biala magyu nwuna lɛna lɛdi ɔlɛka ɔƒɔ nwuna lɛwu na useyi uwi asa 
na ɔdubɔbla sɛɛn. 

26“ ‘Na ebuo biala na nwuna agbanvuo átabwɛ kemmo inyɔ iye ulekpo taakun 
ɔdi ebuo ɔni muusé lɛlɔ. Na ukyuli biala metuku nwuna ukpine ɔdubuse lɛlɔ. 

27Na bebuo bani ƒui na bebo lɛgba ine na baakpɛ́ kalɔ ku bebuo bani mbo akɔkɔ 
badi bebuo bani muusé lɛlɔ. Na ukyuli biala metuku bana bekpine ɔdubuse lɛlɔ 
utédu useyi uwi asa na wabla sɛɛn. 

28Na ukyuli biala metuku bana lɛna lɛdi ɔlɛka ɔƒɔ nwuna lɛwu na useyi uwi asa 
na ɔdubɔbla sɛɛn. 

29“ ‘Bebuo bani ƒui mɔɔkpɛ́ kalɔ beesé lɛlɔ na beeese sɛɛn beeete-mii. Na ama ndi 
ɔƒiamu ku kesi ku bapoo 

30kadɔdɔ ku ɔtɔlati ku ugunti 

31ku bana udu bani mɔɔkpɛ́ kalɔ ƒui beesé lɛlɔ. Na ukyuli biala metuku bana 
ukpine ɔdubuse lɛlɔ utédu useyi uwi asa na ɔdubɔbla sɛɛn. 

32Na si bebuo bamɛni ɔdi úkpi ɔ́yu lɛla biala lɛlɔ ni, lɛla lɛmmɔ lɛdubuse lɛlɔ. Si 
ina kegyikɛ kadi lɛlɔ na ɔ́yu o-o iye kɔdi lɛlɔ o-o iye ebuo ɔku lɛlɔ o-o iye lɛla biala 
na ɔdia lɛla lɛdi buti bɔbla lɛlɔ na ɔ́yu o-o ni, ɔlɛka beti lɛla lɛmmɔ bakya ntu 
kemmo útédu useyi uwi asa na lɛla lɛmmɔ lɛdubɔbla sɛɛn na ɔmmɔ kama. 

33“ ‘Na si ebuo ɔmmɔ ɔdi úkpi úduo lɛvɔbui lɛdi kemmo ni, ɔlɛka babwɛ libui 
lɛmmɔ. 

34Na adila biala ndia bɔdi na libui lɛmmɔ kemmo ntu bútuku-nya ni, adila ammɔ 
eesé lɛlɔ. Na si ntu bɔnidi bɔdi nwi-ni kemmo lɛnɔ ni, bɔsɔ bɔɔɔdia bɔni ɔsika 
buusé lɛlɔ. 

35Na lɛla biala na bebuo bammɔ ɔdi ukpine úkpi ɔ́yu ni, ɔdi lɛla lɛni na liisé lɛlɔ. 
Ina bodobodo lɛyu iye anwabui na adi ni, ɔdi ka babwɛ-nya lɛni kani ɔsika eesé 
lɛlɔ. 

36Nsu libiɔ iye lɛba lɛni kemmo na beedú ntu bɔnidi asa na ebuo ɔmmɔ úkpi 
ɔ́kya-nwu kemmo ni, ntu bɔmmɔ amu buse sɛɛn. Nsu ukyuli biala metuku nwuna 
ukpine ɔdubuse lɛlɔ. 

37Na si ebuo ɔmmɔ ukpine ɔdi útuku edula ebi ani báklibi bése béte bɔva ni, ebi 
ammɔ ese sɛɛn. 

38Nsu si bíwi ebi ammɔ ntu asa na ebuo ɔmmɔ ukpine útuku ebi ammɔ ni, 
adubuse lɛlɔ na uuuse sɛɛn uuute-mii. 

39“ ‘Na si bebuo bani lɛlɔ na béte-mii kuƒi ka bɛkun ɔdi úkpi ni, ukyuli biala 
metuku nwuna ukpine ɔdubuse lɛlɔ utédu useyi uwi. 

40Na ukyuli biala makun lɛna lɛmmɔ lɛdi ɔlɛka ɔƒɔ nwuna adi na useyi uwi asa 
na ɔdubɔbla sɛɛn. Na ukyuli biala magyu nwuna ukpine lɛnɔ ɔlɛka ɔƒɔ nwuna 
adala asa na ɔdubɔbla sɛɛn. 

41“ ‘Kebweyi biala mɔɔkpɛ́ kalɔ kadi kebweyi kani muusé lɛlɔ na utalɛka bɛkun 
ebuo ɔmmɔ. 

42Bitakun kebweyi biala mɔɔkpɛ́ taavi kalɔ ku kaƒɔ iye ku lɛgba ine iye bani lɛgba 
mmomo. Badi kubweyi kɔni muusé lɛlɔ. 

43Bitaya na bina lɛlɔ lise lɛlɔ ɔkɛnku kubweyi kɔmɛni ɔsu. Bɛbla lɛlɔ sɛɛn na 
bilásɔ na ulu biala lɛlɔ na bana ɔdi ɔsu. 

44Ami ndi bina Unwoti Katɔti. Bidie lɛlɔ bise sɛsɛɛ na bɛbla lɛlɔ kedee ɔsika nse 
Kedee. Na bitabla na bina lɛlɔ liteese lɛlɔ ɔkɛnku kubweyi kɔni mɔɔkpɛ́ kalɔ mɛni 
ɔsu. 

45Ami ndi Unwoti ɔni nákpanku-mii lɛ́lɛku Egyipte kalɔ lɛlɔ kalɛ na lɛbla bina 
Katɔti. Ɔmɛni ɔsu bɛbla lɛlɔ kedee ɔsika nse kedee. 

46“ ‘Amɛni ndi ɔda ɔni na muubó-mii ɔkɛnku bebuo ku baasɛ ku lɛna biala nkya 
ntu kemmo ku kubweyi biala mɔɔkpɛ́ na kalɔ lɛlɔ lɛlɔ. 

47Na ɔlɛka bɛnu kavumana kani na kakya bebuo bani nse sɛɛn ku bani neeese 
sɛɛn ntɛ. Na bɛnu bɛti kubweyi kɔni na bɛkana na bɛkun ku bani na útalɛka 
bɛkun.’ ” 

Lewiƒuɔ Ɔda Bubo 12 

Ɔlɛka Uleku Ɔbla Lɛlɔ Sɛɛn Na Kɔwɔ Kama 
1Amu na Unwoti ɔ́su Mose ɔnini, 

2“Su Israelƒuɔ anini, ‘Si uleku ɔ́da kaƒɔ na ɔ́wɔ ubi ɔnanabi ni, uwele ɔmmɔ uuuse 
sɛɛn wetédu emeyi maatɛ. Na úlieku kalɛ kani na si ɔ́ƒɛ kɔnu na uusé sɛɛn wetédu 
emeyi maatɛ. 

3Na limeyi maanedi lɛlɔ ni, ɔlɛka bekulo ubiwɔ ɔmmɔ lego. 

4Na ɔmmɔ kama uwele ɔmmɔ ɔlɛka ulie emeyi avlaatɛ asa na wabla sɛɛn ɔsiku 
nwuna ubugya buwi kemmo. Na utalɛka uwele ɔmmɔ utuku lɛla lɛni na bábla-ni 
kedee iye usie Katɔti kakpakɔ utédu ka nwuna lɛlɔ bɔbla sɛɛn emeyi ammɔ édu. 

5Na si ulekubi na uleku ɔmmɔ ɔ́wɔ ni, uwele ɔmmɔ uuuse sɛɛn wetédu kwasida 
inyɔ. Na ɔlɛka ulie emeyi liti ku leevu-ɛku na ɔbla sɛɛn ɔsiku nwuna ubugya buwi 
kemmo. 

6“ ‘Na si lɛlɔ bɔbla sɛɛn emeyi ammɔ édu na ubi ɔnanabi iye ulekubi bɔwɔ kama 
ni, ɔlɛka uwele ɔmmɔ ɔwia koƒonu ubi ɔni náakɛ lɛkwa uboku ɔkpane na Unwoti 
Adi Kevo kammɔ kayakun na uti ɔbla akpala bɔkyula ku mangbɛ iye abloduma 
na uti ɔbla likpidi lili buvele akpala ute Unwoti. 

7Na ɔlɛka uti ala ammɔ ƒui usienku Unwoti anumi mmɔ na babla lɛlɔ bɔbla sɛɛn 
ɔdi ɔmmɔ bete-nwu. Na ɔmmɔ kama ɔdubɔbla sɛɛn na ɔlɛ ɔsiku nwuna ubugya 
buwi kemmo. Na amɛni ndi ɔda bubo bute uleku ɔni na ɔ́wɔ ɔnanabi iye ulekubi. 

8“ ‘Na si uleku ɔmmɔ ulakana koƒonu ubi bute ni, ɔkana na ɔwia bamangbɛ inyɔ 
iye babloduma inyɔ na uti unwi ɔbla akpala bɔkyula. Na uti unyɔdi ɔbla likpidi 
lili buvele akpala Na ulu ɔmɛni lɛlɔ na ɔkpane ɔdubɔbla lɛlɔ bɔbla sɛɛn ɔdi ɔmmɔ 
ute-nwu na ɔbla sɛɛn.’ ” 

Lewiƒuɔ Ɔda Bubo 13 

Ɔda Bubo Na Ɔlɔna Lɛlɔ Ɔlɛ Lidu Lɛlɔ 
1Amu na Unwoti ɔ́su Mose ku Aaron ɔnini, 

2“Si ala adi álɛ éwi ukyuli lɛlɔ iye nwuna ɔlɔna ɔɔtina aani kalɛ na ɔkpaala ɔɔsia 
lɛla lɛdi lɛlɔ iye eƒula adi na ɔɔtina aani ɔlɛgyie ni, ɔlɛka beti-nwu beboku Aaron 
ɔni ndi ɔkpane iye nwuna bebi bananabi ɔdi ɔni ndi ɔkpane kudɔ. 

3Na ɔkpane ɔmmɔ ɔdubɔsia alɛbi ammɔ anu kaduɛ. Na si alɛbi ammɔ kemmo 
linwini lɛ́bla ƒututuu na use aani kalɛ na alɛbi aagyú ɔlɔna taabla ubu ni, na alɛbi 
ammɔ adi ɔlɛgyie. Na ɔlɛka ɔkpane ɔmmɔ ute bɔti ka ukyuli ɔmmɔ uuuse sɛɛn. 

4“Nsu si alɛbi ani na ɔlɔna lɛlɔ use ƒututuu, nsu útebo útanu aani kalɛ na lɛna 
lɛɛgyú ɔlɛ kemmo na linwini lɛmmɔ lítabla ƒututuu ni, ɔkpane ɔmmɔ udie ɔlɛne 
ɔmmɔ lɛti utákya kesii kadi emeyi maatɛ. 

5Na limeyi maatɛdi lɛmmɔ lɛlɔ ɔlɛka ɔkpane ɔmmɔ ɔsɔ ɔsia-nwu anu. Na si ɔ́nu-
nwu na alɛbi ammɔ átavumana ni, ɔlɛka ɔsɔku-nwu usienku kesii kani nse sɛsɛɛ. 

6Na limeyi maatɛdi lɛmmɔ lɛlɔ ɔlɛka ɔkpane ɔmmɔ ɔsɔ usie utásia-nwu anu. Na 
si ɔ́nu-nwu na alɛbi ammɔ aƒana na étegyingya na ɔlɔna ɔmmɔ lɛlɔ ni, na ɔlɛka 
ɔkpane ɔmmɔ ɔsu-nwu ka use sɛɛn na lɛla bamba lɛdi lɛɛɛda-nwu, na akpaabi 
kani na adi. Na ɔmmɔ kama na ukyuli ɔmmɔ ɔƒɔ nwuna adala na ɔbla sɛɛn. 

7“Nsu si ɔmmɔ kama na alɛbi ammɔ ásɔ égyingya éwi nwuna ɔlɔna lɛlɔ uwi ɔni 
na ɔkpane ɔmmɔ ɔ́ɔnu-nwu kama na ɔ́bla-nwu sɛɛn ni, ɔlɛka ɔsɔ usie ɔkpane 
ɔmmɔ kudɔ na uti lɛlɔ utátina. 

8Na si ɔkpane ɔmmɔ ɔ́sɔ ɔ́sia-nwu anu na únwini ka ɔlɛ ukpidi ɔni mɔɔví ɔdi na 
ɔdi ni, na ɔkpane ɔmmɔ ɔdubute bɔti ka uuuse sɛɛn. 

9“Si ukyuli ɔdi uuuƒi ɔlɛgyie ɔni mɔɔví ni, ɔlɛka beti-nwu batátina ɔkpane. 

10Na ɔkpane ɔmmɔ ɔnu ɔlɛ ɔmmɔ. Na si ɔkpaala ƒututuu ɔmmɔ ɔsu nwuna linwini 
lɛ́bla ƒututuu, nsu ɔlɔna ɔmmɔ ɔ́lɛ ɔlɛ ɔwɔdi ni, 

11na ɔlɛ ɔmmɔ ɔdi ɔlɛ ɔni muusié na uubo. Ɔmmɔ ɔsu ɔlɛka ɔkpane ɔmmɔ ɔsu-
nwu ka uuuse sɛɛn. Na utalɛka ɔkpane ɔmmɔ uti-nwu utákya kesii kadi ute anu 
bɔsia bɔdi, ɔsika úunwini ukyuli ɔni na uuuse sɛɛn kukuuku. 

12“Nsu si ɔlɔna ɔlɛ ɔmmɔ uwi-nwu ɔlɔna ƒui lɛlɔ na ɔkpane ɔ́nu ɔ́ti ka ɔlɛ ɔmmɔ 
uwi-nwu ɔ́si kuli lɛlɔ útédu lɛgba lɛlɔ ni, 

13ɔlɛka ɔkpane ɔmmɔ ɔsia-nwu anumi kaduɛ na si ɔlɛ ɔmmɔ ɔ́ƒɔ-nwu ɔlɔna kesii 
biala ni, ɔlɛka ɔsu ka ukyuli ɔmmɔ use sɛɛn. Ɔsika ɔlɔna ɔmmɔ lɛlɔ ƒui lɛ́bla 
ƒututuu, ɔmmɔ ɔsu use sɛɛn. 

14Nsu si ɔlɔna ɔmmɔ kesii kadi kábwɛ kálɛ ɔlɛ ɔwɔdi ni, na ukyuli ɔmmɔ ɔ́sɔ na 
uuuse sɛɛn. 

15Si ɔkpane ɔ́nu nwuna ɔlɔna lɛlɔ ɔlɛ ɔwɔdi ɔmmɔ ni, ɔlɛka ɔsu-nwu ka ɔ́sɔ na 
uuuse sɛɛn. Ɔsika ɔlɛ ɔmmɔ ɔdi ɔlɛ ukpidi ɔni mɔɔví. 

16Na si úbo úte ka ɔlɛ ɔwɔdi ɔmmɔ úbavumana ɔ́bla ƒututuu ni, ɔlɛka uti lɛlɔ 
utátina ɔkpane. 

17Na ɔkpane ɔmmɔ ɔnu-nwu. Na si alɛbi ammɔ énwini ábla ƒututuu ni, ɔlɛka 
ɔkpane ɔsu ɔlɛne ɔmmɔ ka ɔ́bla sɛɛn. Na ɔsɔ ɔɔɔdi ukyuli ɔni na ɔ́sɔ lɛnɔ. 

18“Si lɛla lɛdi líƒu ukyuli ɔdi na ɔlɛ ɔmmɔ ɔ́sa, 

19na kesii kani na lɛla lɛmmɔ líƒu ukyuli ɔmmɔ kásɔ kéƒu kábla ƒututuu iye ɔ́bla 
ugyiedi ku ɔƒualadi ni, ɔlɛka uti lɛlɔ utátina ɔkpane. 

20Ɔkpane ɔmmɔ ɔlɛka ɔsia-nwu anu na si ɔlɛ ɔmmɔ ɔ́lɛ aani ɔlɛ bonwu nágyu-
nwu ɔlɔna na linwini lɛni nákwɛ mmɔ lɛ́bla ƒututuu ni, ɔlɛka ɔkpane ɔmmɔ ɔsu-
nwu ka ɔ́sɔ na uuuse sɛɛn. Ɔsika ɔlɛgyie ɔni mɔɔví na ɔdi nálɛ úwi-nwu kesii kani 
na liƒula lɛmmɔ lɛ́sia-nwu mmɔ. 

21Nsu si ɔkpane ɔmmɔ ɔ́sia-nwu anu na linwini ƒututuu lɛdi lítakwɛ na kesii kani 
liƒula lɛmmɔ lɛ́sia-nwu mmɔ, na ɔlɛ ɔmmɔ lɛnɔ útagyu ɔlɔna ni, ɔlɛka ɔkpane 
ɔmmɔ uti ɔlɛne ɔmmɔ utákya kesii kadi sɛsɛɛ emeyi maatɛ. 

22Nsu si alɛbi ammɔ égyingya áƒɔ ɔlɔna ɔmmɔ lɛlɔ ni, ɔlɛka ɔkpane ɔmmɔ ɔsu-
nwu ka ɔ́sɔ na uuuse sɛɛn. Ɔsika ɔlɛ ɔmmɔ ɔdi ɔlɛgyie ɔni mɔɔví. 

23Nsu si kesii kammɔ kátavumana na lɛni kani na ɔtaala ɔmmɔ use na ulégyingya 
ni, ɔkpane ɔmmɔ ɔdubute kati ka use sɛɛn. Ɔsika liƒula ɔtaala na ɔdi na ɔɔɔdi lɛla 
bamba lɛdi. 

24“Si ɔlɛ ɔdi ɔ́lɛ uwi ukyuli ɔdi lɛlɔ, na ɔ́bla aani kalɛ na ukyuli ɔlɔna ɔɔkywí iye 
nwuna lɛlɔ líbo lɛ́kya ugyiedi ku ɔƒualadi, na ɔƒualadi ɔɔtina ɔlɛ ɔwɔdi ɔmmɔ 
kemmo ni, 

25ɔlɛka ɔkpane ɔsia lɛla lɛmmɔ anumi. Na si nwuna ɔlɔna linwini lɛ́bla ɔƒualadi 
na ɔlɛ ɔwɔdi ɔmmɔ ɔ́gyu-nwu ɔlɔna kemmo ni, na ɔlɛgyie ɔni mɔɔví néwi-nwu. 
Na ɔkpane ɔmmɔ ɔlɛka ute bɔti ka ɔ́sɔ na uuuse sɛɛn. 

26Nsu si ɔkpane ɔmmɔ ɔ́sia-nwu anu na linwini lɛƒualadi liiibo ɔlɛ ɔmmɔ kemmo 
na ɔlɛ ɔmmɔ lɛnɔ útagyu-nwu ɔlɔna kemmo mmomu bɔsa na ɔɔsá ni, ɔlɛka 
ɔkpane ɔmmɔ uti ɔlɛne ɔmmɔ utákya kesii kani nse sɛsɛɛ emeyi maatɛ. 

27Na limeyi maatɛdi lɛmmɔ lɛlɔ ni, ɔlɛka ɔkpane ɔmmɔ ɔ́sɔ ɔsia-nwu anu. Na si 
ɔlɛ ɔmmɔ uugyingya taakya ɔlɔna ɔmmɔ lɛlɔ ni, ɔlɛka ɔkpane ɔmmɔ ute bɔti ka 
ɔ́sɔ na uuuse sɛɛn, ɔsika ɔlɛ ɔmmɔ ɔdi ɔlɛ ukpidi ɔni mɔɔví. 

28Nsu si kesii kani na ɔlɛ ɔmmɔ ɔ́lɛ úwi-nwu kátavumana, na útegyingya, 
mmomu bɔyii na ɔɔyii taakya ni, na liƒula lɛmmɔ kasiakɔ nákɔ kálɛ ɔ́bla ɔtaala ni, 
ɔkpane ɔmmɔ ɔdubute kati ka ukyuli ɔmmɔ útasɔ na use sɛɛn. 

29“Na si ɔnana iye uleku ɔdi na ɔlɛ ɔdi ɔ́bla-nwu kuli iye keduo lɛlɔ ni, 

30ɔlɛka ɔkpane ɔnu ɔlɛ ɔmmɔ. Na si ɔlɛ ɔmmɔ ɔ́gyu-nwu ɔlɔna na nwuna linwini 
lɛ́ƒuala lɛ́bla aani akɔkɔ lɛmwi ni, ɔlɛka ɔkpane ute bɔti ka ukyuli ɔmmɔ ɔ́sɔ na 
uuuse sɛɛn, ɔsika bɔƒɛni bɔmmɔ bɔɔtina ka ɔlɛgyie ɔni ɔɔví na ɔdi nwi-nwu kuli 
iye keduo mmɔ. 

31Nsu si ɔkpane ɔmmɔ ɔ́sia ɔlɛ ɔmmɔ anu na útagyu-nwu ɔlɔna kemmo na linwini 
lɛtondi lɛnɔ liiibo ɔlɛ ɔmmɔ kemmo ni, na ɔlɛka ɔkpane ɔmmɔ uti ɔlɛne ɔmmɔ 
utákya kesii kani nse sɛsɛɛ emeyi maatɛ. 

32Na limeyi maatɛdi lɛmmɔ lɛlɔ ni, ɔlɛka ɔkpane ɔmmɔ ɔsɔ utánu ɔlɛne ɔmmɔ. Na 
si ɔlɛ ɔmmɔ uláƒɛni-nwu na útegyingya na linwini lɛmmɔ lítaƒuala lítabla aani 
akɔkɔ lɛmwi na ɔlɛ ɔmmɔ útagyu-nwu ɔlɔna kemmo lɛnɔ ni, 

33ɔlɛka bekpeyi mmɔ na bada ɔlɛ ɔmmɔ anumi bese na ɔkpane ɔmmɔ ɔsɔ uti-
nwu utákya kesii kani sɛsɛɛ emeyi maatɛ bamba. 

34“Na limeyi maatɛdi lɛmmɔ lɛlɔ ni, ɔlɛka ɔkpane ɔmmɔ ɔ́sɔ utánu-nwu na si ɔlɛ 
ɔmmɔ útegyingya ɔlɔna lɛlɔ na útagyu-nwu ɔlɔna kemmo lɛnɔ ni, ɔlɛka ɔkpane 
ɔmmɔ ɔsu ka use sɛɛn. Na ɔlɛne ɔmmɔ ɔlɛka ɔƒɔ nwuna adala na ɔ́bla sɛɛn sɔsɔ. 

35Nsu si ɔlɛ ɔmmɔ útegyingya tɔ na nwuna ɔlɔna lɛlɔ na ɔsu-nwu ka ɔbla sɛɛn 

36na ɔmmɔ kama asa na ɔlɛ ɔmmɔ úbo uugyingya ni, ɔkpane ɔmmɔ ɔdubɔsia-
nwu anu ɔnu si ɔlɛ ɔmmɔ úgyingya sɔsɔ. Na si use lɛni ni, ɔ́sɔ útalɛka ɔkpane ɔnu 
si nwuna linwini lɛ́ƒuala lɛ́bla aani akɔkɔ lɛmwi mmomu ɔɔtina ka ukyuli ɔmmɔ 
ɔ́sɔ na uuuse sɛɛn. 

37Nsu si ɔkpane ɔmmɔ ɔ́nu ka útavumana na linwini lɛtondi lɛɛkwɛ́ na ɔlɛ ɔmmɔ 
lɛnɔ ɔ́sa ni, ukyuli ɔmmɔ ɔ́bla sɛɛn. Na ɔlɛka ɔkpane ɔmmɔ ɔsu ka use sɛɛn. 

38“Si ɔnana iye uleku ɔdi ɔkya na ala aƒualadi adi alɛ éwi-nwu lɛlɔ ni, 

39ɔlɛka ɔkpane ɔsia ɔlɛ ɔmmɔ anu. Nsu si ɔlɛ ɔmmɔ uuuse ƒututuu ƒui, ni, na ɔlɛ 
ɔmmɔ ɔɔɔdi ɔlɛ ɔni muukpóku ukyuli nálɛ úwi ukyuli ɔmmɔ ɔsu útasɔ mmomu 
use sɛɛn. 

40“Si ketikɔ kápa ukyuli ɔdi ni, ukyuli ɔmmɔ útasɔ use sɛɛn, na lili kani nápa-nwu. 

41Lɛni kani na si lɛtɛntɛ nápa ukyuli ni, anwu lɛnɔ use sɛɛn na lɛtɛntɛ kani nápa-
nwu. 

42Nsu si alɛbi gyie gyie aatina na nwuna ketikɔ iye lɛtɛntɛ kapakɔ mmɔ ni, na 
ɔlɛgyie ɔni mɔɔví na ɔdi mɔɔlɛ́ teewi-nwu. 

43Na ɔlɛka ɔkpane ɔsia-nwu anumi kaduɛ ɔnu. Na si alɛbi ani nákɔ álɛ-nwu ketikɔ 
ku lɛtɛntɛ mmɔ adi ugyiedi ku ɔƒualadi ɔ́sala aani ɔlɛgyie ɔni mɔɔví ni, 

44na ukyuli ɔmmɔ uuƒi na ɔ́sɔ na ɔkpane ɔmmɔ ɔdubute kati ka ɔ́sɔ na uuuse sɛɛn 
na alɛbi ani nwi-nwu lili ɔsu. 

45“Na ukyuli ɔni na ɔlɛ ɔmmɔ udu ɔda ni, ɔlɛka ɔda adala ani nábwɛ na ulegyeli 
nwuna kuli linwini na uti lɛla lɛdi ubi nwuna anumi na utaava momoomo taasu 
ɔnini, ‘Lɛ́sɔ o-o, lɛ́sɔ na liiise sɛɛn!’ 

46Na uwi ɔni kemmo ƒui na alɛbi ammɔ asia-nwu lɛlɔ mmɔ ni, na ukyuli ɔmmɔ 
ɔ́sɔ na uuuse sɛɛn. Na ɔlɛka bedie-nwu sɛsɛɛ. 

Ɔda Bubo Bɔni Ndanku Ala Butili Lɛlɔ 
47“Si butili kuyi kɔ́ƒɔ adala adi kemmo ni, unwo lɛla o-o adi kpɛtɛ kpɛtɛ o-o 

48na ɔdi lɛla lɛni na bédi iye bátu ku udila iye bebuo ɔku iye nwuna lɛla lɛdi ni, 

49si butili kuyi kɔmmɔ kɔ́ya na adala iye bebuo ɔku iye kedi kammɔ iye lɛla lɛni 
na bátu ku udila iye bebuo ɔku lɛla biala lɛ́ta liigyie iye lɛ́bla aani evete awɔdi ni, 
ɔlɛka beti ala ammɔ batina ɔkpane. 

50Na ɔkpane ɔmmɔ ɔlɛka ɔsia ala ammɔ anu na udie ala ani kemmo na butili 
bɔmmɔ bɔ́ƒɔ mmɔ use kɔmadɔ sɛsɛɛ emeyi maatɛ. 

51Na limeyi maatɛdi lɛmmɔ lɛlɔ ɔlɛka ɔsɔ udie lɛdiku lɛmmɔ iye lɛla lɛmmɔ na 
ugyingya-nwu ɔnu. Na si butili bɔmmɔ kɔ́bɛbɛ kúbu na ɔsu ka lɛdiku iye kɔdi iye 
lɛla lɛmmɔ lɛ́sɔ na liiise sɛɛn. 

52Anwuɔsu ɔlɛka bakyula lɛdala lɛmmɔ iye awu iye kɔdi iye ebuo ɔku ɔmmɔ, 
ɔsika butili kuyii kɔni muubile ala kɔ́ƒɔ lɛla lɛmmɔ kemmo na ɔlɛka bakya-nwu 
ogya. 

53“Nsu si ɔkpane ɔmmɔ ɔ́nu na butili bɔmmɔ bútegyingya bútakya awu iye kɔdi 
iye lɛla lɛmmɔ kemmo ni, 

54na ɔkpane adubɔsu-ma ka baƒɔ awu ɔni na butili bɔmmɔ búduo. Na ɔsɔ ɔda lɛla 
lɛmmɔ use emeyi maatɛ bamba. 

55Na si bɛ́ƒɔ lɛdiku iye awu iye lɛla lɛmmɔ kama ni, ɔlɛka ɔkpane ɔmmɔ ɔsɔ ɔnu 
lɛla lɛmmɔ na nwuna bɔƒɔ kama. Na si butili bɔmmɔ bɔ́sɔ bɔ́tina kesii kadi ni, na 
lɛla lɛmmɔ liisé lɛlɔ. Na ɔlɛka bakyula-ni. 

56Na si ɔkpane ɔmmɔ ɔ́nu ka butili bɔmmɔ bɔsɔ buuubo lɛla lɛmmɔ kemmo uwi 
ɔni báƒɔ-nwu mmɔ ni, na ɔlɛka ɔduli kesii kani butili bɔmmɔ búduo awu iye kɔdi 
iye lɛla lɛmmɔ kemmo udie. 

57Na ɔmmɔ kama si butili bɔmmɔ bɔ́sɔ búduo awu iye kɔdi iye lɛla lɛmmɔ kemmo 
ni, na ɔɔtina ka ɔlɛ na ɔdi. Anwuɔsu ɔlɛka bakyula lɛla limodi lɛmmɔ ƒui. 

58Na si báƒɔ awu iye kɔdi iye lɛla lɛmmɔ na butili bɔmmɔ bɔ́lɛ ni, ɔlɛka basɔ baƒɔ 
awu ɔmmɔ kunyɔdi na ɔmmɔ kama lɛla lɛmmɔ lɛdu bɔbla sɛɛn.” 

59Amɛni ndi ɔda bubo bute kedi ala aani awu iye kɔdi iye ala ani na bátu ku bebuo 
lɛku ala lɛlɔ kalɛ na ɔkpane ɔnu ɔsu si lɛla lɛmmɔ lise sɛɛn iye liiise sɛɛn. 

Lewiƒuɔ Ɔda Bubo 14 

Ɔda Bubo Bute Bekyuli Bani Na Ɔlɛgyie Ɔ́ba-ma 
1Amu na Unwoti ɔ́su Mose ɔnini, 

2“Amɛni ndi ɔda bubo bute ukyuli ɔni na ɔlɛgyie úwi-nwu na ɔlɛ ɔmmɔ ɔ́ba-nwu.” 
Na ɔ́su-nwu ɔnini, “Si béti ukyuli ɔmmɔ bábatina ɔkpane ni, 

3ɔlɛka ɔkpane ɔmmɔ usie kesii kani na ɔlɛne ɔmmɔ ɔkya kesii kani na Israelƒuɔ 
belie mmɔ kama na utásia-nwu anu ɔnu na mmɔ. Na si ukyuli ɔmmɔ ɔlɛgyie 
ɔmmɔ ɔ́sa ni, 

4ɔkpane ɔmmɔ ɔsu ukyuli ɔmmɔ na beti baasɛ babuni inyɔ bani neeese lɛlɔ ku 
kegyikɛ ku lɛdiku ligyiedi ku hisope na beti babla-nwu sɛɛn bɔbla ɔdi ɔmmɔ. 

5Na mmɔ na ɔkpane ɔmmɔ ɔdubɔya na badu baasɛ bammɔ kemmo unwi na 
kayaa na ntu buni ku ketubui kemmo eli. 

6Na ɔkpane ɔmmɔ uti aasɛ unyɔdi ɔni bátadu mmɔ ku sida kegyikɛ ku kɔdi 
kugyiedi kɔmmɔ ku hisope ɔnyina ɔkya ketubui kani kemmo na ntu ku ubugya 
ɔmmɔ uwi mmɔ kemmo. 

7Na ɔkpane ɔmmɔ ɔkuna ntu bɔmmɔ uwi ukyuli ɔni na ɔɔbla lɛlɔ bɔbla sɛɛn ɔdi 
ɔmmɔ teete mmɔ maatɛ na ubo kudu ute bɔti ka ɔlɛ ɔmmɔ ɔ́sa na ɔƒɛni amu use 
sɛɛn. Na ɔmmɔ kama na ɔnyonu aasɛ ku ngba ɔmmɔ na uveyi ɔtɔlɔ uteesie alakpi 
akɔ. 

8“Na ukyuli ɔni na baabla lɛlɔ bɔbla sɛɛn ɔdi ɔmmɔ teete ɔlɛka ɔƒɔ nwuna adala 
na ukpeyi lili na ɔkpi ntu na ɔmmɔ ɔɔtina ka ɔ́bla sɛɛn. Na ɔmmɔ kama ɔkana 
utéduo nwuna badi akɔ. Nsu ɔdi ka ɔka kevoma bulie emeyi maatɛ asa. 

9Na limeyi maatɛdi lɛmmɔ lɛlɔ na ɔlɛka ukpeyi lili ku nwuna ukwi ku nwuna 
lɛnungya ku linwini biala na nwuna ɔlɔna kesii biala. Na ɔmmɔ kama ɔƒɔ nwuna 
adala na ɔkpi na ɔbla sɛɛn. 

10“Na limeyi maanedi lɛlɔ ni, ɔlɛka ɔwia baƒonu bagyani inyɔ ku koƒonu kuledi 
kunwi kɔni náƒɔ lɛkwa linwi na kútasɔ kesii kadi ku ɔlaaƒɔ lɛɛƒɛɛ klo klo ɛku ku 
kakɛ ɔni básala ku nnɔ ku nnɔ ɔsii bamba unwi. 

11Na ɔkpane ɔni mɔɔbla ɔdi ɔmmɔ ɔdubɔkpanku ukyuli ɔni na ɔɔbla ɔdi ɔmmɔ 
teete ku akpala ammɔ ƒui usienku Unwoti Adi Kevo kammɔ kayakun. 

12“Ɔmmɔ kama ɔkpane ɔmmɔ ɔdubuti koƒonu ubi ɔgyani unwi ubunku nnɔ ɔsii 
na uti ɔbla kɔtɔ bukpi akpala. Na ɔdubɔkɔliku-nya katɔ ɔtina-mi aani ala ani na 
bákɔliku katɔ bébo kudu. 

13Na ɔkpane ɔmmɔ ɔlɛka ɔdu koƒonu kɔmmɔ na kesii kani nse kedee na baadú 
likpidi bɔkyiɛ akpala ku akpala bɔkyula ƒui ebuo. Na aani likpidi lili buvele akpala 
kalɛ ni, kɔtɔ bukpi akpala lɛnɔ adi ɔkpane ɔmmɔ adi na ese kedee geen. 

14Na kɔtɔ bukpi ebuo ɔmmɔ ubugya ni, ɔlɛka ɔkpane ɔmmɔ ɔbla-nwu ɔdi utu 
ukyuli ɔni na baabla sɛɛn bɔbla ɔdi ɔmmɔ teete mmɔ kɔdianu kɔtu kawɔlɔkɔ ku 
nwuna kɔdianu kɔnu ku kɔdianu ɔgba animigya. 

15Na ɔkpane ɔmmɔ ɔdubuti nnɔmii bɔmmɔ bɔdi uwi anwu ɔlati nwuna kɔmiinu 
kɔnu lɛkɔkɔ 

16na uti nwuna kɔdianu lɛnimi lideedi lɛni nsiaku lɛnimigya ɔkya nnɔmii bɔni 
nwi-nwu lɛkɔkɔ mmɔ kemmo na ɔta-mu uwi kayaa maatɛ na Unwoti anumi 
mmɔ. 

17Na nnɔmii bɔkladi bɔni nwi ɔkpane ɔmmɔ lɛkɔkɔ ni, ɔbla-mu utu ukyuli ɔni na 
ɔɔbla sɛɛn bɔbla ɔdi ɔmmɔ teete kɔdianu kɔtu kawɔlɔkɔ ku kɔdianu kɔnu 
lɛnimigya ku kɔdianu ɔgba lɛnimigya na kesii kani na úsusu kɔtɔ bukpi ebuo 
ɔmmɔ ubugya mmɔ kani. 

18Na nnɔmii bɔkladi ni, uti-mu ususu ukyuli ɔmmɔ lili ɔtina ka Unwoti údie 
likpidi kɔtu bɔni biala na nwuna lɛlɔ. 

19“Ɔmmɔ kama ɔkpane ɔmmɔ ɔdubɔbla likpidi lili buvele akpala uti ɔbla lɛlɔ 
bɔbla sɛɛn ɔdi ɔmmɔ ute ukyuli ɔmmɔ. Na ɔmmɔ kama na ɔdu akpala bɔkyula 
ebuo ɔmmɔ 

20na uti ubunku edula ebi akpala ammɔ na ɔkyula ƒui na lɛkpabi lɛlɔ uti ɔbla sɛɛn 
bɔbla ɔdi ɔmmɔ ute ukyuli ɔmmɔ ɔwɔlɔ na ɔbla sɛɛn. 

21“Nsu si ukyuli ɔmmɔ ɔdi ɔwabane na ulákɛ ala ammɔ ni, na uti koƒonu kɔgyani 
kunwi uboku na beti bakɔliku katɔ batina-mi aani likpidi kɔtu bɔni budie akpala 
ubunku ɔlaaƒɔ lɛɛƒɛɛ inyɔ na basala-nwu ku nnɔ ute edula ebi akpala ku nnɔ ɔsii 
unwi 

22ku babloduma inyɔ iye bamangbɛ inyɔ bani na ɔdubɔkana bɔkɛ na unwi unye 
ute likpidi lili buvele akpala na ɔkladi unye ute bɔkyula ƒui akpala. 

23“Na si emeyi maane édu ni, na beti akpala ammɔ beboku na ɔkpane ɔmmɔ uti 
ɔbla-nwu lɛlɔ bɔbla sɛɛn ɔdi ɔmmɔ na Unwoti Adi Kevo kayakun kenye mmɔ na 
Unwoti anumi. 

24Na ɔkpane ɔmmɔ uti kɔtɔ bukpi akpala koƒonu kɔgyani kɔmmɔ ku nnɔ ɔsii 
ɔmmɔ ɔkɔliku katɔ ɔtina-mi aani katɔ bɔkɔliku kudu bubo akpala. 

25Na ɔmmɔ kama ɔkpane ɔmmɔ ɔdubɔdu kɔtɔ bukpi akpala koƒonu kɔmmɔ na 
uti ubugya ɔmmɔ ɔdi utu ukyuli ɔmmɔ kɔdianu kɔtu ku kɔdianu kɔnu lɛnimigya 
ku kɔdianu ɔgba lɛnimigya. 

26Na ɔkpane ɔƒɛ nnɔ bɔmmɔ bɔdi uwi anwu ɔlati kɔmiinu kɔnu lɛkɔkɔ. 

27Na uti nwuna kɔdianu lɛnimi lideedi lɛni nsiaku lɛnimigya utu nnɔ bɔni nwi-
nwu kɔmiinu lɛkɔkɔ mmɔ na ɔta-mu uwi kayaa maatɛ na Unwoti anumi mmɔ. 

28Na uti nnɔ bɔmmɔ bɔdi utu ukyuli ɔni baabla sɛɛn mmɔ kɔdianu kɔtu ku nwuna 
kɔdianu lɛnimigya ku nwuna kɔdianu ɔgba lɛnimigya na kesii kani na bétu-nwu 
kɔtɔ bukpi ebuo ɔmmɔ ubugya kani. 

29Na bɔkladi bɔni nébu buwi-nwu lɛkɔkɔ ni, ɔkpane ɔmmɔ uti ususu ukyuli ɔni 
na baabla ɔdi ɔmmɔ teete kalɛ na Unwoti udie kɔtu bɔni biala na nwuna lɛlɔ. 

30Na ɔmmɔ kama na uti nwuna babloduma iye bamangbɛ bakɔdi bani na ɔ́kɛ 
mmɔ ɔkpa. 

31Na lɛla lɛni na ɔ́kɛ ni, uti unwi ɔbla likpidi lili buvele akpala na uti unyɔdi ɔbla 
akpala bɔkyula úbunku edula ebi akpala ammɔ. Ulu ɔmɛni lɛlɔ na ɔkpane ɔmmɔ 
ɔdubɔsia na ɔbla lɛlɔ bɔbla sɛɛn ɔdi ɔmmɔ ute ukyuli ɔmmɔ.” 

32Ala amɛni ndi ɔda bubo bute ukyuli ɔni na ɔlɛgyie ɔni mɔɔví ɔda-nwu, nsu kɔnu 
kuledu-nwu akpala ammɔ lɛlɔ ute nwuna lɛlɔ bɔbla sɛɛn ɔdi ɔmmɔ. 

Ala Ani Butili Kuyi Kɔ́ƒɔ Bɔbla Sɛɛn 
33Unwoti ɔ́su Mose ku Aaron ɔnini, 

34“Si bítéduo Kanaan kalɔ kani lɛ́su líse ka mete-mii na biti binwini bina kadikɔ 
mmɔ kemmo na bɛ́nu ka lɛ́ya na butili kuyi kɔƒɔ ɔtɔ ɔdi kemmo ni, 

35na kaduli ɔlati ɔmmɔ usie na utásu ɔkpane ka lɛla lɛdi lɛ́lɛ lɛsia kaduli 
lɛwoduku lɛlɔ aani butili kuyi. 

36Na asa na ɔkpane ɔmmɔ ɔdubusie utánu lɛla lɛni lɛdi ni, ɔlɛka bada lɛla biala 
nkya ɔtɔ ɔmmɔ kemmo bedie asa na usie mmɔ kalɛ na ulatina aani lɛla biala nse 
ɔtɔ ɔmmɔ kemmo liiise sɛɛn. Na ɔmmɔ kama ɔkpane ɔmmɔ ɔdubusie kaduli 
kammɔ kemmo utánu lɛla lɛni na lɛdi. 

37Ɔmmɔ ɔsu ɔdubɔsia anumi ɔnu lɛla lɛni nsia awodu ammɔ lɛlɔ. Na si mmɔ kánu 
kéduo na úgyie iye use evete awɔdi ni, 

38na ɔkpane ɔmmɔ ɔvi ɔlɛ ɔtɔ ɔmmɔ kemmo na ɔkalɛ-nwu unyene emeyi maatɛ. 

39Na limeyi maatɛdi lɛlɔ ni, ɔsɔ ɔdubusie na utásia ɔtɔ ɔmmɔ anu ɔnu si butili 
bɔmmɔ bɔ́sɔ búsie kama búbu na awodu ammɔ lɛlɔ. 

40Na si use lɛni ni, ɔkpane ɔmmɔ ɔdubɔsu na bamami atabi ani náƒɔ butili bɔmmɔ 
bedie na balɛku-nya ɔma kemmo betébo bakya kesii kani muusé lɛlɔ. 

41Ɔmmɔ kama badubo ɔtɔ ɔmmɔ kemmo awodu ƒui lɛlɔ bukpeyi na beti lɛti 
lɛmmɔ betéwiakun kesii kani muusé lɛlɔ mmɔ. 

42Na ɔmmɔ kama na beti atabi abambadi ku lɛti lɛbambadi baklibi ɔtɔ ɔmmɔ 
kemmo. 

43“Na si ɔni na básɔku kaduli kammɔ báklibi na lɛla lɛmmɔ lɛ́sɔ líbasia lɛwoduku 
lɛmmɔ lɛlɔ ni, 

44na ɔkpane ɔsɔ usie na utásia kaduli kammɔ anu. Na si ɔ́nu na sɔsɔ na lɛla lɛmmɔ 
lɛ́sɔ lígyingya lɛ́ƒɔ awodu ammɔ lɛlɔ ni, na ɔdi ɔlɛ ɔni muubile ala ɔsu kaduli 
kammɔ keesé lɛlɔ. 

45Na ɔlɛka baƒɛ ɔtɔ ɔmmɔ na babuma nwuna lɛti ku atabi ku egyii ani ƒui béti bébi 
ɔtɔ ɔmmɔ na betébo-nya bewiakun ɔma ɔmmɔ kɔmadɔ kesii kani muusé lɛlɔ 
mmɔ. 

46“Ukyuli ɔni ndubusie kaduli kammɔ na uwi ɔni na bákalɛ-ka bényene mmɔ 
ɔdubuse lɛlɔ limeyi limodi utálɛ useyi uwi. 

47Na ukyuli biala madi iye matɛ kaduli kammɔ kemmo ɔlɛka ɔƒɔ nwuna adala. 

48“Nsu si ɔkpane ɔmmɔ úbanu kaduli kammɔ na butili bɔmmɔ bɔ́sɔ bútegyingya 
bútaƒɔ kaduli kani awodu básɔku bákwa mmɔ lɛlɔ ni, ɔkpane ɔdubute kati ka 
kaduli kammɔ kabla sɛɛn, ɔsika butili bɔmmɔ bɔ́sa. 

49Asa na wabla-ka sɛɛn ɔdi ɔmmɔ ni, ɔlɛka uti baasɛ inyɔ ku kegyikɛ ku lɛduni 
ligyiedi ku hisope. 

50Na ɔdubɔdu aasɛ unwi na kayaa na ketubui ku ntu bɔbuni bɔmmɔ eli. 

51Na uti kegyikɛ kammɔ ku hisope ku lɛduni ligyiedi lɛmmɔ ku aasɛ ku ngba ku 
ngba ɔmmɔ ɔkya udie aasɛ ɔni na ɔ́du ubugya ku ntu bɔni nwi ketubui kemmo 
mmɔ na ɔkuna uwi kaduli kammɔ kemmo maatɛ. 

52Lɛni na ɔdubuti aasɛ ubugya ku ntu bɔni nwi libui kemmo mmɔ ku aasɛ ku 
ngba ku ngba ku sida kegyikɛ ku hisope ku lɛduni ligyiedi lɛmmɔ ɔbla kaduli 
kammɔ sɛɛn bɔbla ɔdi ɔmmɔ. 

53Ɔmmɔ kama ɔdubɔlɛ ɔma ɔmmɔ kemmo na utányonu aasɛ ɔmmɔ na uveyi ɔtɔlɔ 
utéduo alakpi akɔ. Lɛni na ɔdubudie bɔsɔ biala na kɔduli kammɔ lɛlɔ na kɔbla 
sɛɛn.” 

54Ɔmmɔ ndi ɔda bubo bute ɔlɛgyie ɔni mɔɔví 

55ku butili na adala iye lɛtɔ lɛlɔ 

56ku eƒula lidu lidu ku lɛlɔ ekpo bugyie 

57ku kalɛ na banu bati si lɛla lɛdi lise sɛɛn iye liiise sɛɛn lɛlɔ. Ammɔ ndi ɔda bubo 
bɔni nkɛnku lɛlɛ lɛni mɔɔví ku butili lɛlɔ. 

Lewiƒuɔ Ɔda Bubo 15 

Ɔda Bubo Si Ntu Buuwi Ukyuli Lɛlɔ Lɛlɔ 
1Amu na Unwoti ɔ́su Mose ku Aaron ɔnini, 

2“Bɛkɔ lɛsa na bɛsu Israelƒuɔ bɛnini, ‘Si ɔlɛ ntu udu ɔdi ɔɔlɛ́ ɔnana kanɔkɔ ni, ntu 
bɔmmɔ buusé lɛlɔ. 

3Na si bɔɔyu ƒui iye bɔɔyu teekulo muedi ni, ɔ́ya na ukyuli ɔmmɔ uuuse sɛɛn. 

4“ ‘Atɛla biala lɛlɔ na ɔnana ɔni ntu buuwi-nwu mmɔ watɛ adubuse lɛlɔ na lɛla 
biala lɛlɔ na ɔnana ɔmmɔ wayu welie lɛnɔ lɛdubuse lɛlɔ. 

5Na ukyuli biala metuku ɔnana ɔmmɔ atɛla ɔlɛka ɔƒɔ nwuna adala na ɔkpi ntu na 
ɔmu ɔdubuse lɛlɔ utédu useyi uwi. 

6Na ukyuli biala mayu melie lɛla biala lɛni lɛlɔ na ɔnana ɔmmɔ ɔ́yu úlie ni, ɔlɛka 
ɔƒɔ nwuna adala na ɔkpi, nsu ɔmu ɔdubuse lɛlɔ utédu useyi uwi. 

7“ ‘Na ukyuli biala metuku ukyuli ɔni ntu bɔɔlɛ́-nwu lɛlɔ mmɔ ɔlɛka ɔƒɔ nwuna 
adala na ɔkpi, na ɔmu ɔdubuse lɛlɔ utédu useyi uwi. 

8“ ‘Na si ukyuli ɔni ntu bɔɔlɛ́-nwu lɛlɔ mmɔ útuo lisuo úwi ukyuli ɔni nse sɛɛn ni, 
ukyuli ɔmmɔ ɔlɛka ɔƒɔ nwuna adala na ɔkpi na ɔmu ɔdubuse lɛlɔ utédu useyi uwi. 

9“ ‘Na lɛla biala lɛlɔ ukyuli ɔmmɔ welie na ɔpɔnkɔ lɛlɔ lɛdubuse lɛlɔ. 

10Na ukyuli biala metuku ala ani nkya kesii kani na úlie mmɔ kalɔ ɔdi ɔdubuse 
lɛlɔ utédu useyi uwi. Na si ukyuli ɔdi úti ala ani lɛlɔ na úlie mmɔ adi ɔlɛka ɔƒɔ 
nwuna adala na ɔkpi na ɔdubuse lɛlɔ utédu useyi uwi. 

11“ ‘Ukyuli biala na ɔnana ɔni ntu bɔɔlɛ́-nwu lɛlɔ mmɔ wetuku na útaƒɔ kɔnu asa 
na utuku-nwu ɔlɛka ɔƒɔ nwuna adala na ɔkpi na ɔmu ɔdubuse lɛlɔ utédu useyi 
uwi. 

12“ ‘Na ketubui kani na ɔnana ɔni ntu bɔɔlɛ́-nwu lɛlɔ wetuku ɔlɛka babwɛ-ka. Na 
ugyii lɛla ani bɔƒɔ na ɔlɛka baƒɔ-ni kaduɛ. 

13“ ‘Si ɔlɛ ɔmmɔ ɔ́ba ɔnana ɔmmɔ ni, ɔka emeyi maatɛ ɔtɔ anumi asa na lɛlɔ bɔbla 
sɛɛn ɔdi limeyi lɛmmɔ lidu. Na ɔlɛka ɔƒɔ nwuna adala na ɔkpi ntu bɔni bédu ɔwɔdi 
na ɔdubɔbla sɛɛn. 

14Na limeyi maanedi lɛlɔ ɔdubɔwia babloduma iye bamangbɛ inyɔ na uti usieku 
Unwoti anumi na Unwoti Adi Kevo mmɔ utéte ɔkpane. 

15Na ɔkpane ɔmmɔ ɔdubuti baasɛ bammɔ akɔ unwi ɔbla likpidi bɔkyiɛ akpala na 
uti ɔkladi ɔbla akpala bɔkyula. Lɛni na ɔdubɔbla na udie Unwoti udie bɔƒiɔ biala 
na ukyuli ɔmmɔ lɛlɔ. 

16“ ‘Si lɛlɔ líbo ɔnana ɔdi ni, ɔlɛka ɔkpi na ɔmu ɔdubuse lɛlɔ utédu useyi uwi asa 
na ɔbla sɛɛn. 

17Na si kɔdi iye ebuo ɔku biala na ntu bɔmmɔ búwi ɔlɛka ɔƒɔ ala ammɔ na amu 
adubuse lɛlɔ etédu useyi uwi. 

18Na si ɔnana ɔdi ku ulekudi bátɛ ni, ɔlɛka bana inyɔ ƒui bakpi na bamu badubuse 
lɛlɔ utédu useyi uwi. 

19“ ‘Na si uleku ɔ́lɛ ɔtɔ ni, emeyi maatɛ kemmo ƒui na uuuse sɛɛn. Na ukyuli biala 
metuku-nwu lɛnɔ uuuse sɛɛn na ɔɔɔdubo buse sɛɛn wetédu useyi uwi. 

20“ ‘Na lɛla biala lɛlɔ na welie iye watɛ na nwuna ɔtɔ bɔlɛ uwi lɛdubuse lɛlɔ. 

21Na ukyuli biala metuku uleku ɔmmɔ lɛla lɛdi na nwuna katɛnkɔ ɔlɛka ɔkpi na 
ɔƒɔ nwuna adala na useyi uwi asa na ɔdubɔbla sɛɛn. 

22Na ukyuli biala metuku lɛla biala lɛlɔ na welie ɔlɛka ɔƒɔ nwuna adala na ɔkpi 
na useyi uwi asa na ɔdubɔbla sɛɛn. 

23Nwuna atɛla na adi o-o, kesi kesii na úlie na ɔdi útuku ala ammɔ o-o ni, ukyuli 
ɔmmɔ ɔdubuse lɛlɔ utédu useyi uwi. 

24“ ‘Si uleku ɔ́lɛ ɔtɔ na anwu ku ɔnana ɔdi bátɛ na uleku ɔmmɔ ɔtɔ bɔlɛ bútuku 
ɔnana ɔmmɔ ni, ɔnana ɔmmɔ ɔdubuse lɛlɔ emeyi maatɛ. Na atɛla biala lɛlɔ watɛ 
lɛnɔ adubuse lɛlɔ. 

25“ ‘Si uleku ɔtɔ bɔlɛ butulo kalɛ na ɔɔyɔ́ bɔlɛ ni, iye uwi bamba ɔdi kemmo na 
ubugya uuwi-nwu ni, ɔdubuse lɛlɔ aani kalɛ kani na si ɔ́lɛ ɔtɔ na uusé lɛlɔ emeyi 
bumomo bɔni na ubugya ɔmmɔ uuwi-nwu. 

26Na atɛla biala lɛlɔ watɛ iye lɛla biala lɛlɔ welie na nwuna ubugya buwi bɔmmɔ 
kemmo ni, adubuse lɛlɔ aani kalɛ kani na si ɔ́lɛ ɔtɔ na ala ammɔ eesé lɛlɔ. 

27Na ukyuli biala meti kɔnu metuku ala ammɔ adi ɔdubuse lɛlɔ. Na ɔlɛka ɔƒɔ 
nwuna adala na ɔkpi na ɔmu ɔdubuse lɛlɔ utédu useyi uwi. 

28“ ‘Na uleku ɔni na ubugya uuwi mmɔ si nwuna ɔlɛ ɔ́ba-nwu ni, ɔlɛka ɔka emeyi 
maatɛ ɔsiku uwi ɔni na ubugya ɔmmɔ ukulo na ɔmmɔ kama ɔdubɔbla sɛɛn. 

29Na limeyi maanedi lɛlɔ ɔlɛka ɔwia babloduma iye bamangbɛ inyɔ na uti-ma 
usienku ɔkpane na Unwoti Adi Kevo anumi. 

30Na ɔkpane ɔmmɔ ɔdubuti baasɛ bammɔ unwi ɔbla likpidi lili buvele akpala na 
uti ɔkladi ɔbla akpala bɔkyula. Na lɛni na ɔkpane ɔmmɔ ɔdubɔbla akpala ammɔ 
na Unwoti udie kɔtu bɔni biala na uleku ɔmmɔ lɛlɔ. 

31“ ‘Ɔdi ka aya na Israelƒuɔ bada lɛlɔ bedie ala ani muusé lɛlɔ kudɔ kalɛ na 
beléteese lɛlɔ na bekpi na ɔmmɔ ɔsu ka badubɔya na mina keliekɔ kani nkya-ma 
akɔ keteese lɛlɔ ɔsu.’ ” 

32Ɔda bubo bɔmɛni ndanku ɔnana ɔni na ntu bɔdi bɔɔyu-nwu lɛlɔ iye lɛlɔ líbo-
nwu na ɔ́ya na uusé lɛlɔ, 

33ku uleku ɔni nálɛ ɔtɔ iye ɔnana ku uleku ɔni na ntu bɔdi buuwi-ma iye ɔnana 
ɔni na anwu ku uleku ɔni nálɛ ɔtɔ na uusé lɛlɔ bátɛnku lɛlɔ. 

Lewiƒuɔ Ɔda Bubo 16 

Likpidi Kɔtu Bɔni Budie Limeyi Buni 

1Na Aaron bebi bananabi inyɔ bani nékpi na kakpakɔ mmɔ ka bátabla Unwoti 
lɛyɔla kukpi kama ni, Unwoti ɔ́tɛmi úte Mose. 

2Ɔ́su-nwu ɔnini, “Ya na ƒ'ɔnwani Aaron ɔti anii utata kalɛ kalɛ uwi ɔni na ɔɔyɔ́ na 
ubalɛ-mi lɛlɔ na Katɔma Kedee kemmo kesii kani na likpidi kɔtu bɔni budie libila 
libi Bunyimi Adaka lɛlɔ na kakpakɔ bule kɔdi kɔmmɔ kama, si ɔɔɔdi lɛni ɔdubo 
bukpi, ɔsika ami Unwoti mɔɔdá taalɛ libila lɛmmɔ katɔ na liƒlukutu kemmo. 

3“Ulu ɔni lɛlɔ na ɔdubɔsia uduo Unwoti Adi Kevo kammɔ kaduli ndi ɔmɛni, si 
úsela ni, ɔlɛka uti ɔmantɛ akɔ ɔgyani ɔkɔdi ku koƒonu kɔgyani na uti akɔ ɔmmɔ 
ɔbla likpidi lili buvele akpala, na uti koƒonu kɔgyani kɔmmɔ ɔbla akpala bɔkyula 
ƒui ɔdi. 

4Ɔdi ka ɔkya nwuna awu kpɛtɛ kpɛtɛ gyɔlɔɔ ɔmmɔ ɔsia awuku kpɛtɛ kpɛtɛ ani na 
ɔdubɔkya use kalɔ na ama-nwu ɔlɔna lɛlɔ mmɔ lɛlɔ. Na ɔkya awu ɔtɔdi akɔnkɔ 
bune ɔmmɔ ɔsia-nwu lɛlɔ, na uti kavobi lɛduni kpɛtɛ kpɛtɛ lɛmmɔ ɔbala kavobi, 
na uti dukuu kabwa kpɛtɛ kpɛtɛ kammɔ ubi. Lɛwu lɛmɛni lɛdi lɛwu kedee, 
anwuɔsu ɔlɛka ɔkpi ntu asa na ɔkya-ni. 

5Na ɔƒɔ betukpa inyɔ ku koƒonu kɔgyani kunwi ɔsiku Israelƒuɔ bammɔ kudɔ. Na 
uti betukpa inyɔ bammɔ ɔbla likpidi lili buvele akpala na uti ɔmantɛ akɔ ɔmmɔ 
ɔbla bɔkyula akpala. 

6“Aaron ɔdubuti akɔ ɔmmɔ ɔbla nwuna likpidi lili buvele akpala na Unwoti udie 
likpidi kɔtu bɔni biala na anwu ku nwuna kaduli bekyuli lɛlɔ. 

7Na uti betukpa inyɔ bammɔ uboku Unwoti na Kevo Kasakɔ kayakun. 

8Na ɔdubɔtu egulabi ɔnu na betukpa bammɔ lɛlɔ na ɔnu lɛni ndi Unwoti ɔdi ku 
ɔni ndi bukeli ketukpa lɛdi. 

9Na ketukpa kani na Unwoti ligulabi lɛ́tina ni, Aaron ɔdubɔdu-ka ɔbla likpidi lili 
buvele akpala. 

10Na bukeli ketukpa kani na ligulabi linyɔdi lɛ́tina ni, badubuti-ka beboku 
Unwoti anumi ngba ngba na babla likpidi kɔtu bɔni budie ɔdi na bekyuli bammɔ 
ƒui lɛlɔ na babɔku-ka na ukeli usie ketele kalɔ kakwiidi kemmo aani bukeli 
ketukpa. 

11“Ɔmmɔ kama Aaron ɔdububoku ɔmantɛ akɔ ɔni nnye ute nwuna ekpidi na 
ɔdubuti ɔbla likpidi kɔtu bɔni budie akpala na anwu ku nwuna kaduli bekyuli lili. 
Na ɔdubɔdu ebuo ɔmmɔ ute anwu ɔlati ekpidi bɔkyiɛ akpala. 

12Ɔmmɔ kama ɔdubuti oloƒui bɔkyula libui lɛni na ɔdubuyile ku agyabi bɔsiku 
Unwoti lɛkpabi lɛmmɔ lɛlɔ ku oloƒui ɔni bákɔ kaduɛ akɔkɔ anyɔ na uti uduoku 
kakpakɔ bule kɔdi kɔmmɔ kama. 

13Na uti oloƒui ɔmmɔ uwi ogya ɔmmɔ lɛlɔ na Unwoti anumi mmɔ na uyɔ ɔmmɔ 
ɔdubɔƒɔ likpidi kɔtu bɔni budie libila lɛni na Bunyimi Adaka ɔmmɔ katɔ mmɔ ƒui 
suu na ɔbɛla libila lɛmmɔ kalɛ na ulekpi. 

14Na ɔdubuti akɔ ɔni na ɔ́du mmɔ ubugya ɔdi na uti nwuna lɛnimi ɔkya ubugya 
ɔmmɔ kemmo na ɔkuna ubugya ɔmmɔ ɔdi uwi likpidi kɔtu bɔni budie libila 
lɛmmɔ anumi. Na ɔmmɔ kama ɔsɔ uti lɛnimi ɔkya ubugya ɔmmɔ kemmo na 
ɔkuna ubugya ɔmmɔ libila lɛmmɔ lɛtɔtɔ maatɛ. 

15“Ɔmmɔ kama ni, ɔdubɔlɛ utádu likpidi lili buvele akpala ketukpa kammɔ na 
Israelƒuɔ lili, na uti ebuo ɔmmɔ ubugya uduoku kakpakɔ bule kɔdi kɔmmɔ kama 
na ɔblaku-nwu kalɛ kani na ɔ́blaku ebuo udeedi ubugya. Ɔdubɔkuna ubugya 
ɔmmɔ ɔdi uwi libila lɛmmɔ lɛlɔ ku nina anumi. 

16Lɛni na ɔdubɔbla na udie likpidi kɔtu bɔni bɔni nkɛnku Katɔma Kedee kammɔ 
lɛlɔ ala bɔbla na Israelƒuɔ ala ani muusé lɛlɔ bɔbla ku kalɛ na bénwini kama 
bákya Unwoti ɔsu ina bi ekpidi na bábla. Lɛni kani na ɔdubɔbla ute Kasakɔ Kevo 
kani nkya-ma ntɛ na bana ɔbladu ɔni muusé lɛlɔ mmɔ ɔsu. 

17Uwi ɔni na Aaron úduo Katɔma Kedee kammɔ kemmo utábla likpidi kɔtu bɔni 
budie ɔdi ɔmmɔ ni, utalɛka ukyuli ɔdi ɔkya Kasakɔ Kevo kammɔ kemmo útédu 
ka ɔ́wɔlɔ ɔdi ɔmmɔ bɔbla na anwu ɔlati ku nwuna kaduli bekyuli ku Israel kadi 
bekyuli ƒui lili na ɔ́vi ɔ́lɛ mmɔ. 

18“Ɔmmɔ kama ɔdubɔlɛ ubo Unwoti lɛkpabi lɛmmɔ kudɔ na uti akɔ ɔmmɔ 
ubugya ku ketukpa kammɔ ubugya ɔdi ususu bebuo ese ani nlɛ lɛkpabi lɛmmɔ 
lɛlɔ ƒui na ɔbla-ni ɔdi ɔmmɔ kalɛ kani na ɔ́bla Kevo kammɔ. 

19Na uti nwuna lɛnimi ɔkya ubugya ɔmmɔ kemmo na ɔkuna-nwu uwi lɛkpabi 
lɛmmɔ lɛlɔ maatɛ na ɔbla-ni sɛsɛɛ ɔsiku Israelƒuɔ ala ani muusé lɛlɔ bɔbla kudɔ. 

20“Si Aaron ɔ́wɔlɔ sɛɛn bɔbla akpala ɔdi ɔmmɔ bɔbla bute Katɔma Kedee kammɔ 
ku Kevo Kasakɔ kammɔ ku lɛkpabi lɛmmɔ ni, mmɔ na ɔdubuti ketukpa kani ku 
ngba mmɔ uboku. 

21Na ɔdubuti nwuna enu anyɔ ɔsia ese ɔmmɔ kuli na ɔka Israelƒuɔ ekpidi lidu lidu 
udie ɔsu na bana ulikplu ala bɔbla ku kalɛ na baalɛ́ bana Unwoti kama ku bana 
ekpidi lidu bamba lɛni ƒui na baabla. Na ekpidi ammɔ ƒui adubɔsia ese ɔmmɔ kuli. 
Na ɔkɛnku ukyuli ɔni na báalɛ lɛnimi bése lɛlɔ ni, na ɔbɔku ese ɔmmɔ utákya 
alakpi akɔ na ketele kalɔ kakwiidi kemmo. 

22Na ese ɔmmɔ ndubuti Israelƒuɔ bammɔ ekpidi ƒui utákya ketele kemmo kesii 
kani na ukyuli ɔmmɔ úsela utányonu-nwu ɔkya na ukyuli ɔdi uuubo mmɔ. 

23“Ɔmmɔ kama na Aaron uduo Kevo Kasakɔ mmɔ na udie nwuna lɛwu gyɔlɔɔ lɛni 
na ɔ́kya úduoku Katɔma Kedee kemmo mmɔ use mmɔ. 

24Na ɔdubusie kesii kani na kese sɛsɛɛ na utákpi ntu na uti nwuna lɛkpa adala 
geen ɔkya na ɔlɛ ubo ubabla akpala bɔkyula ƒui ute ɛlɔ ku Israel kadi bekyuli ƒui 
na Unwoti udie likpidi kɔtu bɔni biala na bana lɛlɔ. 

25Na ɔkyula lɛmwi lɛmmɔ ƒui lɛnɔ na lɛkpabi lɛmmɔ lɛlɔ aani likpidi lili buvele 
akpala. 

26“Na ɔnana ɔni ndubutiku bukeli ketukpa kammɔ utákya alakpi akɔ na ketele 
kalɔ kakwiidi kemmo mmɔ lɛnɔ ɔlɛka ɔƒɔ nwuna adala ƒui na ɔkpi ntu asa na ɔsɔ 
unwini utéduo bana keliekɔ mmɔ. 

27Na ɔmantɛ akɔ ku ese ɔni ndi likpidi lili buvele akpala bebuo bani ubugya na 
béti béduoku Katɔma Kedee kemmo mmɔ, na bátábla likpidi kɔtu bɔni budie 
akpala mmɔ ni, ɔlɛka balɛku-ma bana keliekɔ mmɔ batákyula ƒui na bana 
kakyakɔ kama ku bana lɛku ku lɛna lɛmmɔ ku ala ani na béwilimi-ma nƒɔ kemmo 
ƒui. 

28Na ukyuli ɔni makyula bebuo bammɔ ɔdubɔƒɔ nwuna lɛwu na ɔkpi ntu asa na 
unwini usie bana keliekɔ. 

29“Na bunyimi bɔni lɛlɔ na bɛdubo butaadi ɔ́si ɔƒɛni úsela uwi ƒui ndi ka kɔbuli 
maatɛdi limeyi leevudi biala lɛlɔ ni, ɔlɛka bikisi lɛlɔ na bilie kɔka na bilabla kabla 
kadi amii ku kadi bamba bekyuli bani nkya-mii akɔ na limeyi lɛmmɔ lɛlɔ. 

30Ɔsika limeyi lɛmmɔ lɛlɔ na badubo likpidi kɔtu bɔni budie ɔdi bɔbla na bina lɛlɔ 
na bɛbla sɛɛn bɛsiku bina ekpidi ƒui kudɔ. 

31Na limeyi lɛmmɔ lɛdi lɛnwunameyi lite-mii na ɔdi ka bikisi lɛlɔ na bilie kɔka. 
Na ɔmɛni ɔdi bunyimi bɔni ndubunye bute uwi ƒui. 

32Ɔkpane ɔni báƒuna na béwi-nwu lili nnɔmii bése-nwu likpo ka unye ɔti kabla 
kenye aani ɔkpane unengudi kalɛ ndubo likpidi kɔtu bɔni budie ɔdi ɔmɛni bɔbla 
na ɔlɛka ɔkya ɔkpane lɛwu gyɔlɔɔ kedee lɛmmɔ 

33asa na ɔbla ɔdi ɔmmɔ ɔkɛnku Katɔma Kedee kammɔ ku Kasakɔ Kevo kammɔ 
ku lɛkpabi lɛmmɔ lɛlɔ ablala kalɛ na lɛla biala lise sɛɛn ku bakpane bammɔ ku 
Israel kadi bekyuli ƒui. 

34“Na bunyimi bɔmɛni bɔdubuse bute-mii uwi ƒui. Na ɔlɛka babla likpidi kɔtu 
bɔni budie akpala ɔdi ɔmɛni kunwi na lɛkwa kemmo ute Israelƒuɔ ƒui ekpidi lili.” 
Na bábla básia kalɛ kani na Unwoti úbo Mose ɔda. 

Lewiƒuɔ Ɔda Bubo 17 

Ubugya Kalɔ Buwi 
1Amu na Unwoti ɔ́su Mose ɔnini 

2“Tasu Aaron ku nwuna bebi bananabi ku Israelƒuɔ bananabi ƒui anini, ‘Lɛni na 
Unwoti uubó-mii ɔda ka 

3ɔnana biala na ɔ́si Israel kaba kemmo ɔni madu ɔmantɛ akɔ iye koƒonu ubi iye 
ese ɔdi na kaduli kemmo iye bina kakyakɔ kama 

4na úteboku-nwu Unwoti anumi na Kasakɔ Kevo mmɔ ni, ukyuli ɔmmɔ úwi 
ubugya kalɔ. Na ɔkɛnku ɔmmɔ ɔsu ɔlɛka bedie-nwu lɛti basiku mina bekyuli akɔ. 

5Na lɛla lɛni na ɔmɛni ɔdanku ndi ka akpala ani na Israelƒuɔ bátaabla na kesi kesii 
ni, beti-nya beboku ɔkpane na Unwoti anumi ɔƒɛni amu na Kevo Kasakɔ kayakun 
kenye na beti babla unwi bɔbla akpala. 

6Na ɔkpane ɔmmɔ ɔkuna ubugya ɔmmɔ uwi Unwoti lɛkpabi lɛni nlɛ Kevo Kasakɔ 
kayakun kenye mmɔ lɛlɔ na ɔkyula lɛmwi lɛmmɔ na uyɔ ɔmmɔ ɔnyi ƒɛƒɛɛ ɔyɔ-mi 
kaƒɔ. 

7Na básɔ batabla akpala adi betete bese udu baƒiɔ bani na bakɛ basiaku aani kalɛ 
na bayalɛ baabla. Na ɔda bubo bɔmɛni buse bute amii ku bina kaba ɔ́si ɔƒɛni úsela 
uwi ƒui.’ 

8“Na bɛsu Israelƒuɔ ku kadi bamba bekyuli bani nli-mii akɔ ka si ɔdi ɔ́sɔ ɔ́bla 
akpala bɔkyula adi iye úti etela adi úsienku kesii bamba kadi 

9na úteti akpala ammɔ úteboku Kevo Kasakɔ kayakun kenye mɛni na mina 
anumi ni, badubɔda ukyuli ɔmmɔ bedie mina bekyuli akɔ. 

10“ ‘Ɔƒɛni lɛnɔ ukyuli biala na ɔ́si Israel kaba kemmo iye ɔƒɔ ɔni nli-mii akɔ na ɔdi 
ɔ́di ubugya ni, ndubuti mina lɛnimi lɛlɛ ukyuli ɔmmɔ lɛlɔ na lɛda-nwu lidie mina 
bekyuli akɔ. 

11Ɔsika lɛla lidiedi biala ngba ndi nwuna ubugya, na líti ubugya ɔmmɔ líte-mii ka 
biti bidie likpidi kɔtu bɔni biala na bina ekpidi lili. Na ubugya ndi lɛla lɛni muudie 
likpidi kayu na ukyuli lɛlɔ. 

12Anwuɔsu na lɛ́su Israelƒuɔ ku baƒɔ bani nkya-mii akɔ ka ɔdi biala utadi ubugya. 

13“ ‘Anwuɔsu si Israelni ɔdi iye ɔƒɔ ɔni ɔkya-mii akɔ ɔdi úsie kabuikɔ na útádu 
ebuo iye aasɛ ɔdi ka bakun-nwu ni, ukulo-nwu ɔkwɛ na ubugya ɔmmɔ uwi kalɔ 
na uku lɛti ubi ubugya ɔmmɔ lɛlɔ, 

14ɔsika lɛla lidiedi biala ngba ndi nwuna ubugya. Ɔmɛni ɔsu na lɛ́su Israelƒuɔ 
nnini, “Bina akɔ ɔdi utadi lɛla lidiedi biala ubugya, ɔsika lɛla lidiedi biala ngba 
ndi nwuna ubugya. Na ukyuli biala madi ubugya ɔmmɔ ni, ɔlɛka bidie-nwu bina 
akɔ.” 

15“ ‘Na si ukyuli ɔdi ɔ́kun ebuo ukpine lɛna iye ɔ́kun lɛna lɛni na eƒiebuo bamba 
náduli-nwu kɔkɛ kɔkɛ ɔ́va na ɔdi Israelni iye ɔƒɔ ni, ɔlɛka ɔƒɔ nwuna adala na ɔkpi 
ntu na ulie utédu useyi uwi asa na nwuna lɛlɔ lɛdubɔbla sɛɛn. 

16Nsu si úni na útaƒɔ nwuna adala na útakpi ntu ni, anwu ɔlati nwuna etila na 
adi.’ ” 

Lewiƒuɔ Ɔda Bubo 18 

Ɔda Bubo Na Ɔnana Ku Uleku Bɔtɛ Lɛlɔ 
1Amu na Unwoti ɔ́su Mose ɔnini, 

2“Kɔ lɛsa te Israelƒuɔ na ásu-ma anini, ‘Ami ndi Unwoti bina Katɔti. 

3Ɔdi biala ɔda udu na bitabla likyulikpi ala ani udu na baabla na Egyipte kalɔ lɛlɔ 
uwi ɔni bɛ́kya mmɔ na bɛ́nu. Na bitabla likyulikpi ala ani na baabla na Kanaan 
kalɔ kani lɛlɔ na bísela bitélie mmɔ. Na ɔdi lɛnɔ utasiaku bana ɔbladu kama. 

4Ɔlɛka bɛsia mina bunyimi ƒui anu na bɛdi mina ɔda bubo ƒui lɛlɔ. Ami ndi Unwoti 
bina Katɔti. 

5Bɛsia mina bunyimi ƒui anu kaduɛ na bɛdi mina ɔda bubo lɛlɔ, ɔsika ukyuli biala 
ɔni mɔɔdi ɔda bubo bɔmmɔ lɛlɔ ni, ɔda bubo ulu ɔmmɔ ɔdubute-nwu ngba. Ami 
ndi Unwoti. 

6“ ‘Ukyuli ɔdi ku uleku ɔni na bede na kɔnwa kemmo batatɛnku lɛlɔ. Ami ndi 
Unwoti. 

7“ ‘Tedie ɔbu na ƒ'ɔti lɛlɔ na awɔ ku ƒ'ini bitaatɛnku lɛlɔ. Ƒ'ini na ɔdi, awɔ ku-nwu 
bitasala lɛlɔ ɔnana ku uleku. 

8“ ‘Tatɛnku ƒ'ɔti ulekudi ɔdi, ɔmmɔ ɔdubudie ɔbu na nwuna lɛlɔ. 

9“ ‘Útalɛka ukyuli ɔdi ku ɔnwani ulekubi bani nási bawɔne benwi kudɔ batɛ ina 
kaduli mmɔ na báwɔ-nwu iye kesii bamba. 

10“ ‘Útalɛka ukyuli ɔdi ku nwuna uwɔ batɛ, ɔsika kɔƒa na kɔdi-ɔ. 

11“ ‘Útalɛka ukyuli ɔdi ku ɔti ulekudi ubidi ulekubi batɛ, ɔsika ƒula ɔnwani na ɔdi. 

12“ ‘Útalɛka ukyuli ɔdi ku ɔti ɔnwani ulekubi batɛ, ɔsika ƒula ɔti ɔnwani geen na 
ɔdi. 

13“ ‘Útalɛka ukyuli ɔdi ku uni ɔnwani batɛ, ɔsika ƒula uni kani na ɔdi. 

14“ ‘Tedie ɔbu na ƒ'ɔti ɔnwani ɔnanabi lɛlɔ na awɔ ku ulekudi bɛtɛ, ɔsika úlieku 
ƒ'ɔti ulekudi kani na ɔdi. 

15“ ‘Útalɛka ukyuli ɔdi ku nwuna ubi ule batɛ, ɔsika ƒula ubidi ɔnanabi ulekudi na 
ɔdi. 

16“ ‘Útalɛka ukyuli ɔdi ku ɔnwani ulekudi batɛ, ɔsika adubudie ɔbu ƒ'ɔnwani lɛlɔ. 

17“ ‘Útalɛka ukyuli ɔdi ɔtɛnku ubi ku uni iye ɔtɛnku uleku ɔmmɔ uwɔ ulekubi ɔdi, 
ɔsika nwuna lɛlɔ bekyuli geen na badi. Na ɔmmɔ ɔdi likyulikpi ala bɔbla. 

18“ ‘Útalɛka ukyuli ɔdi uti ulekudi ɔnwani ulekubi na ɔtɛnku-nwu na benwini 
bagyulo uwi ɔni na ɔnwani udeedi ɔni na uti mmɔ uli ngba. 

19“ ‘Útalɛka ukyuli ɔdi ku uleku ɔni náƒɛ kɔnu batɛ uwi ɔni na ubugya ɔmmɔ 
útekulo tɔ na uuuse sɛɛn mmɔ. 

20“ ‘Útalɛka ukyuli ɔdi ɔtɛnku nwuna ukyulikpana ulekudi na ubile lɛlɔ na ɔmmɔ 
ɔsu. 

21“ ‘Útalɛka ukyuli ɔdi uti ubidi iye uwɔ ute na beti bakpa bete Molek baƒiɔ na ɔya 
na balabu Katɔti lɛnyi na liteese lɛlɔ, ɔsika ami ndi Unwoti. 

22“ ‘Útalɛka ɔnana ku ɔnana batɛ aani kalɛ na uleku ku ɔnana baatɛ. Ɔmɛni ɔdi 
lɛla lɛni muusé Unwoti lɛlɔ. 

23“ ‘Útalɛka ukyuli ɔdi ku ebuo batɛ na ɔya na nwuna lɛlɔ liteese lɛlɔ. Na útalɛka 
uleku ɔnyonu lɛlɔ ute ebuo na ɔtɛnku-nwu, ɔsika ɔdi kekuma lɛla lɛni bekisi 
geen. 

24“ ‘Na ɔdi biala utabla ala ani muusé lɛlɔ mɛni udu, ɔsika ana udu na kadi bekyuli 
bani na ndubo bɔbɔku budie bina anumi bábla bébile lɛlɔ na beesé lɛlɔ. 

25Kalɔ kammɔ muedi bébile-ka, anwuɔsu mina lɛtuni líbo-ka lɛlɔ na lɛ́bɔku lɛla 
biala lídie aani kalɛ na ukyuli ɔɔdala lɛla biala teedie. 

26Nsu amii amu ni, bɛdi mina ɔda bubo ku bunyimi ƒui lɛlɔ amii ku baƒɔ bani ƒui 
nkya-mii akɔ na bitabla ala ani muusé lɛlɔ mɛni udu. 

27“ ‘Ala amɛni udu na bekyuli bani nágyu batɔ bélie kalɔ kamɛni kemmo bábla 
na bébile kalɔ kammɔ na keesé lɛlɔ. 

28Anwuɔsu si amii lɛnɔ bíbile kalɔ kammɔ ni, ndubo-mii bɔbɔku budie kalɛ na 
lɛ́bɔku-ma aani kalɛ na ukyuli ɔɔdala lɛla biala teedie kaƒɔ kemmo. 

29“ ‘Na ukyuli ɔni mabla ala ani muusé lɛlɔ mɛni udu ni, ɔlɛka bada-nwu bedie 
nwuna badi akɔ. 

30Ɔmɛni ɔsu bɛnu ka bɛ́di mina litemi lɛlɔ kalɛ na ɔdi ulabla ala ani bekyuli bani 
nélie mɛni bátaabla na beesé lɛlɔ mmɔ na bitasiaku bana ɔdi ala bɔbla kama na 
bibile lɛlɔ na biteese lɛlɔ bana kalɛ. Ami ndi Unwoti bina Katɔti.’ ” 

Lewiƒuɔ Ɔda Bubo 19 

Ɔda Bubo Na Lɛƒiɔkpa Lɛlɔ 
1Unwoti ɔsu Mose ɔnini, 

2“Su Israel kadi bekyuli ƒui anini, ‘Bɛbla lɛlɔ kedee, ɔsika ami Unwoti bina Katɔti 
nse kedee. 

3“ ‘Ɔdi biala uti ɔbu ute ɔti ku uni. Na bɛdi mina Lɛnwunameyi lɛlɔ kaduɛ. Ami 
ndi Unwoti bina Katɔti. 

4“ ‘Ɔdi utesie utatákpa baƒiɔ badi iye ɔvɔ baƒiɔ badi use lɛlɔ. Ami ndi Unwoti bina 
Katɔti. 

5“ ‘Na si bina ɔdi ɔɔbla unwi bɔbla akpala ute-mi ni, ɔnu ka akpala ammɔ 
adubɔyɔ-mi kaƒɔ. 

6Bibo kuƒi ka bɛkun lɛna lɛni bíti bɛɛbla akpala ammɔ bite-mi limeyi lɛmmɔ ku 
kadi kégye. Nsu lɛna lɛni mebu limeyi lɛtɛdi lɛlɔ ni, bɛkyula-ni. 

7Si bɛ́kun lɛdi limeyi lɛtɛdi ni, ala ammɔ eeese sɛɛn, anwuɔsu lɛɛɛdubo akpala 
ammɔ bɔƒɔ bute-mii. 

8Na ukyuli ɔni makun lɛna lɛmmɔ ɔdubɔkɛ nwuna kɔtu bɔni. Ɔsika úbile Unwoti 
lɛla lɛni na ɔ́bla kedee. Na ɔlɛka bedie ukyuli ɔmmɔ udu bina akɔ. 

9“ ‘Ɔƒɛni si bísie bina mmo bɛnii bitáƒɛ bina edula ni, bitaƒɛ-nya ƒui kede kede. 
Mmomu bibu adi bɛkya bina mmo amadɔ iye bitaƒɛ edula wɛlɛ wɛlɛ ani nkya 
bina mmo mmɔ. 

10Ɔdi utasia kama utetéde nwuna adingyii ani na úude úbavi na utala ebi ani 
nánu ewi kalɔ. Mmomu ɔda-nya uwi bawabane ku baƒɔ. Ami ndi Unwoti bina 
Katɔti. 

11“ ‘Ɔdi uteyu. “ ‘Na ɔdi utanyi ɔkɔ. “ ‘Na bitataanyi ɔkɔ taatɔlɔ lɛlɔ. 

12“ ‘Ɔdi utakpali-mi lɛnyi keeke na ubile ami bina Katɔti lɛnyi. Ami ndi Unwoti. 

13“ ‘Ɔdi utanya nwuna ɔkpana utakya iye uyu-nwu na ulu ɔdi lɛlɔ. “ ‘Teni ƒula 
kabla ɔblane nwuna kayu bɔƒɔ na kadi kegye kasia egulabi ammɔ lɛlɔ. 

14“ ‘Ɔdi utewida ɔmumu iye eti lɛla lɛdi etile ɔnumbwɛne ulu mmomu bɛyia bina 
Katɔti. Ami ndi Unwoti. 

15“ ‘Bitatɛ litemi likpidi na bɛnya ɔwabane ɔdi bɛkya iye binye ɔlakɛne ɔdi kama 
mmomu bɛtɛ bina bakpana litemi ulu lɛlɔ. 

16“ ‘Bitataalɔ bina bakpana anyikpi taavi. “ ‘Na ɔdi utabla lɛla lɛni maya na nwuna 
ɔkpanadi ngba buduo ɔgbankpi kemmo. Ami ndi Unwoti. 

17“ ‘Ɔdi uteti ɔnwani litemi utakya kayi kemmo na uteekisi-nwu. Dɔnku ƒula 
ɔkpana ulu lɛlɔ nwaa kalɛ na nwuna likpidi lɛdi lilasia-a lɛlɔ. 

18“ ‘Tedie likpidi kasi iye ukyuli litemi litakya-a kayi kemmo ku kɔnyi. Mmomu 
yɔ ƒula ukyulikpana aani ƒula kalɛ. 

19“ ‘Bɛdi mina ɔda bubo lɛlɔ kaduɛ. “ ‘Bitaya na bebuo lidu bun bun inyɔ bakɔ 
lɛlɔ. “ ‘Bitava edula ebi lidu inyɔ bitasala na kemo kenwi kemmo. “ ‘Bitakya lɛwu 
lɛni na bédi ku unwo lɛbuli udu bun bun. 

20“ ‘Si ɔnana ɔdi ɔ́tɛnku ulekubi kabla ɔblane ɔni na béevele béte ukyuli ɔdi, nsu 
útalɛ tɔ ɔkpa na kesii kani na ɔkya iye bátaƒɔ-nwu tɔ lili kayu ni, ɔlɛka bani-ma 

kɔtɔ kɔni námanku. Nsu batadu-ma, ɔsika bátaƒɔ-nwu tɔ lili kayu na ɔkɛ 
bɔnwuna. 

21Nsu ɔnana ɔmmɔ anwu ɔlɛka uti koƒonu kɔgyani ubabla kɔtɔ bukpi akpala ute 
Unwoti na Kasakɔ Kevo kayakun. 

22Na ɔkpane ɔdubuti kɔtɔ bukpi ebuo ɔmmɔ na ɔbla likpidi kɔtu bɔni budie 
akpala ute Unwoti na ɔnana ɔmmɔ likpidi lili. Na Unwoti ɔdubuti nwuna likpidi 
lɛni ɔ́bla mmɔ ɔ́kyiɛ-nwu. 

23“ ‘Si bitéduo kalɔ kammɔ kemmo na bɛ́va egyiibi ni, ɔdi utede egyiibi ammɔ adi 
utadi na akwa atɛ edeedi kemmo si ése kalɔ ku bɔnwu. Na bɛnu egyiibi ammɔ 
aani lɛla lɛni baládi. 

24Na lɛkwa linedi kemmo bɛnu egyiibi ammɔ aani egyiibi kedee. Na egyiibi 
ammɔ adubɔbla bumwi akpala ete Unwoti. 

25Nsu lɛkwa lɛlɔndi bɛkana na bɛdi egyiibi ammɔ adi kalɛ na egyiibi ammɔ 
adubutaanwu ebi pii teete-mi. Ɔsika Ami ndi bina Unwoti Katɔti. 

26“ ‘Ukyuli ɔdi biala utadi lɛna lɛni na ubugya ɔmu ɔkya-ni kemmo. “ ‘Bitebo like 
iye bɛbla evo ala. 

27“ ‘Ukyuli ɔdi utekulo nwuna lili linwini iye nwuna ukwi na ɔdi ɔdi bɔbla ɔsu. 

28“ ‘Ukyuli ɔdi utakpɛ nwuna lɛlɔ akpanabi na ukpine ɔdi ɔsu iye uti lɛla lɛdi use 
lɛlɔ likpo. Ami ndi Unwoti. 

29“ ‘Ukyuli ɔdi utedie ɔbu ubidi ulekubi lɛlɔ na uti lɛlɔ ɔbla ɔyalɛ amu lɛyalɛ ala 
adubɔƒɔ kalɔ kammɔ lɛlɔ na uboku kɔnyi ku ulikplu ala bɔbla. 

30“ ‘Na bɛdi mina lɛnwunameyi lɛlɔ na biti ɔbu bite mina Kevo Kasakɔ. Ami ndi 
Unwoti. 

31“ ‘Ɔdi utatálɔ ayu iye bekpine badi uteye lɛla lɛdi utenu ɔmmɔ ɔdububile-mii 
na biteese lɛlɔ. Ami ndi Unwoti bina Katɔti. 

32“ ‘Si bɛ́nu benengu bani náabi lɛlɔ ni, bɛta binye na bite bina batɔnkune ɔbu na 
biti ɔbu geen bite ami bina Katɔti. Ami ndi Unwoti. 

33“ ‘Si ɔƒɔ ɔdi ulie-ɔ kudɔ na ƒula kalɔ lɛlɔ ni, tabla-nwu ukpidi ɔdi. 

34“ ‘Ɔƒɔ ɔni nkya-a kudɔ ni, nu-nwu aani ƒula lɛlɔ ukyuli kani na ayɔ-nwu aani ƒula 
lɛlɔ kalɛ, ɔsika amii lɛnɔ bɛ́bla baƒɔ na Egyipte kalɔ dii. Ami ndi Unwoti bina 
Katɔti. 

35“ ‘Bɛkɔku ala bune ku bɔbɛbɛ ku bɔkuku ku bumomo ƒui ku akɔkula ani na bálɛ 
ugyii bése na ámanku. 

36“ ‘Biti akyami akɔkula ku unu akɔkula ani námanku bitaakɔku ala. Ami ndi 
Unwoti bina Katɔti ɔni nákpanku-mii ɔ́lɛku Egyipte kalɔ lɛlɔ. 



231 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

37“ ‘Na bɛdi mina ɔda bubo ku ala ani ƒui na línyimi líte-mii lɛlɔ kaduɛ. Ami ndi 
Unwoti.’ ” 

Lewiƒuɔ Ɔda Bubo 20 

Ɔda Bubo Na Bekyuli Buti Bɔkpa Bute Baƒiɔ Ku Lɛyalɛ Ala Lɛlɔ 
1Amu na Unwoti ɔ́su Mose ɔnii, 

2“Su Israel kadi bekyuli ƒui anini, ‘Ɔnana biala na ɔdi Israelni iye baƒɔ bani nkya-
mii akɔ na ɔdi úti ubidi ɔdi úte ɔnii bakpa bete Molek baƒiɔ ni, ɔlɛka bebo-nwu 
atabi badu. 

3Ndubuti mina lɛnumi lɛlɛ ukyuli ɔmmɔ lɛlɔ na likulo-nwu lidie nwuna badi akɔ, 
ɔsika ubidi ɔni úti úte Molek mmɔ ɔ́ya na mina Adi Kevo keesé lɛlɔ na úbile-mi 
lɛnyi kedee. 

4Na si úbebo úte ka bíni na bítadu ukyuli ɔni néti ubidi ɔ́kpa úte Molek baƒiɔ 
bammɔ ni, 

5na ami Unwoti ɔlati ndubuti mina lɛnumi lɛlɛ ukyuli ɔmmɔ ku nwuna kaduli 
bekyuli lɛlɔ na likulo-ma lidie bina akɔ. Ndubukulo ukyuli ɔmmɔ lidie-mii akɔ ku 
bani ƒui nsiaku-nwu na béti lɛlɔ bénwini aani bayalɛ na básiaku Molek baƒiɔ 
bammɔ. 

6“ ‘Ukyuli ɔni ndubusie bekyuli bani muubó like iye baakpali bekpine teeye ala 
teenu kudɔ na ama ku bekyuli bammɔ baabla lɛyalɛ ala ni, ndubo mina anumi 
budie bɔlɛ ukyuli ɔmmɔ. Na ndubɔda-nwu lidie nwuna badi akɔ. 

7“ ‘Bidie lɛlɔ sɛsɛɛ na bɛbla lɛlɔ kedee, ɔsika ami ndi Unwoti bina Katɔti 

8Bɛdi mina ɔda bubo ƒui lɛlɔ na bɛbla bɛsiaku-mu lɛlɔ, ɔsika ami ndi Unwoti ɔni 
mɔɔbla-mii kedee. 

9“ ‘Si ukyuli ɔdi úwida uni iye ɔti ɔlɛka badu ukyuli ɔmmɔ. Na nwuna ubugya 
ɔdubɔsia anwu ɔlati lili ka úwida ɔti iye uni ɔsu. 

10“ ‘Si ukyuli ɔdi ku nwuna ɔkpana ulekudi bátɛ ni, ɔlɛka badu bana inyɔ ƒui. 

11“ ‘Si ɔnana ɔdi ku ɔti ulekudi bátɛ ni, ɔlɛka badu bana inyɔ bani nátɛ mmɔ, ɔsika 
ubi ɔmmɔ údie ɔbu na ɔti lɛlɔ. Na bana ubugya ɔdubɔsia ama alati lili. 

12“ ‘Si ukyuli ɔdi ku ubidi ule bátɛ ni, ɔlɛka badu-ma na bana ubugya ɔdubɔsia-
ma lili, ɔsika bábla likisila. 

13“ ‘Si ɔnana ku ɔnana batɛ aani kalɛ na uleku ku ɔnana baatɛ ni, ɔlɛka badu-ma 
na bana ubugya ɔdubɔsia-ma lili. 

14“ ‘Si ɔnana ɔdi úti ubi ku uni ni, ɔlɛka bakyula-ma na likpidi lɛmmɔ udu lɛyii 
udu na lilakya-mii akɔ. 

15“ ‘Si ɔnana ɔdi ku ebuo bátɛ ni, ɔlɛka badu ɔnana ɔmmɔ ku ebuo ɔmmɔ ƒui. 

16“ ‘Si uleku ɔdi ɔ́ni úde ebuo ɔdi ku kasusu ka batɛ ni, ɔlɛka badu uleku ɔmmɔ 
ku ebuo ɔmmɔ ƒui na bana ubugya ɔdubɔsia-ma lili. 

17“ ‘Si ɔnana ɔdi úti ɔnwani ulekubi, ɔti ubidi na ɔdi o-o, uni ubidi na ɔdi o-o ni, 
ɔdi kɔƒa ala bɔbla na ɔlɛka bedie-ma bana badi akɔ. 

18“ ‘Si ɔnana ɔdi ku uleku ɔni náƒɛ kɔnu iye ɔ́lɛ ɔtɔ bátɛ ni, údie-nwu kasɔngya na 
ɔ́nu-nwu uwi ɔni na uuuse sɛɛn, anwuɔsu ɔlɛka bedie-ma bana badi akɔ. 

19“ ‘Ukyuli ɔdi ku uni ɔnwani ulekubi iye ɔti ɔnwani ulekubi batatɛ, ɔsika ɔmmɔ 
ɔdubudie ɔbu na ƒula ɔtɔ iye kaduli bekyuli lɛlɔ na ɔlɛka bani bana inyɔ ƒui kɔtu. 

20“ ‘Si ɔnana ɔdi ku ɔti ɔnwani uleku bátɛ ni, údie ɔbu na ɔti ɔnwani lɛlɔ na bana 
inyɔ bebo lɛtuni, na bɔdubukpi na bana kaba kadi kelelie-ma kama. 

21“ ‘Si ɔnana ɔdi úƒie ɔnwani ulekudi ɔƒɔ úti ni, bábla lɛla lɛni muusé lɛlɔ, na 
badubulie tawɔ tawɔ. 

22“ ‘Anwuɔsu bɛnu ka bɛ́di mina ɔda bubo lɛlɔ na bɛsiaku-mu siin kalɛ na kalɔ 
kani na líte-mii na bísela bulie keletuo-mii keledie aani kalɛ na ukyuli ɔɔdala 
teedie lɛla biala. 

23Kadi bani bekyuli na ndubo bɔbɔku bɔlɛku kalɔ kani kemmo na bísela bulie 
mɛni ni, bitasiaku bana ɔbladu ukpidi kama, ɔsika ala ani muusé-mi lɛlɔ na nkisi 
mɛni udu na bátaabla. 

24Nsu lɛ́su-mii nnini, “Bɛdubuti bekyuli bammɔ kalɔ, na ami ndubo-ka buti bute-
mii na kenwini bina kadikɔ. Kalɔ kani egyiibi ntu mɔɔyu emini aani uwɔ na kana 
lɛlɔ bebuo baayu anyi ntu pii.” Ami ndi Unwoti bina Katɔti ɔni nédie-mii úse 
sɛsɛɛ úte lɛlɔ ɔ́siku kadi bamba bekyuli kudɔ. 

25“ ‘Anwuɔsu bɛnu kaduɛ na bise bebuo bani nse sɛɛn ku bani neeese sɛɛn likpo. 
Na ɔdi biala ɔnu kaduɛ na utakun ebuo iye aasɛ iye bebweyi bani mɔɔkpɛ́ kalɔ 
na lɛ́su ka beeese sɛɛn mmɔ ɔdi na ubile lɛlɔ. 

26Bɛbla lɛlɔ kedee bite-mi, ɔsika ami Unwoti nse kedee na ami náƒuna-mii lɛ́lɛku 
kadi bamba bekyuli akɔ na líti-mii lɛ́bla mina bekyuli. 

27“ ‘Si ɔnana iye uleku ɔdi ɔkya-mii akɔ na uubó like iye uuye bekpine ala teenu 
ni, ɔlɛka bibo-nwu atabi bɛdu. Na bana ubugya ɔdubɔsia ama alati lili.’ ” 

Lewiƒuɔ Ɔda Bubo 21 

Bakpane Ɔda Bubo Litemi 
1Amu na Unwoti ɔ́su Mose ɔnini, “Su Aaron bebi bani ndi bakpane anini, ‘Ɔdi 
biala utaƒuƒwɛ nwuna lɛlɔ bekyuli bani nékpi iye ɔni ude ukpine biala kalɛ kalɛ 
na ɔya na ɔsɔ na nwuna lɛlɔ lilabla sɛɛn, 

2ntu nwuna lɛlɔ ukyuli geen aani, uni iye ɔti iye ubidi ulekubi iye ɔnanabi iye 
ɔnwani ɔnanabi, 

3iye ɔnwani ulekubi ɔni nételie tɔ kɔgya na ɔkya-nwu kalɔ, bana kukpi kemmo 
kani na ɔdubɔkana na ubile lɛlɔ lɛni. 

4Útalɛka ubile lɛlɔ na anwu ku ulekudi lɛlɔ bekyuli kɔna kɔdi kukpi ɔsu. 

5“ ‘Na bakpane betekpeyi bana eli iye ukwi amadɔ iye bekulo bana ɔlɔna kesii 
kadi na kukpi kɔdi ɔsu. 

6Ɔlɛka babla lɛlɔ kedee bete Katɔti na balabla lɛla lɛdi belebile bana Katɔti lɛnyi, 
ɔsika ama muuti akpala ani na bákyula teete Unwoti ani ndi Katɔti adila. 
Anwuɔsu ɔlɛka babla kedee. 

7“ ‘Útalɛka bakpane beti beleku bani nébile lɛlɔ na badi bayalɛ iye beti beleku 
bani nányonu bana bagya, ɔsika bakpane badi bekyuli kedee bete bana Katɔti. 

8Ɔlɛka bekyuli banu bakpane ka badi bekyuli kedee, ɔsika ama muuti bina Katɔti 
adila teete-nwu. Biti-ma ka badi bekyuli kedee, ɔsika ami Unwoti ɔni nédie-mii 
líse sɛsɛɛ ka bise kedee nse kedee. 

9“ ‘Na si ɔkpane ɔdi ubidi ulekubi úbile lɛlɔ na úti lɛlɔ ɔ́bla ɔyalɛ ni, úwi ɔti anumi 
kalɔ, anwuɔsu ɔlɛka bakya-nwu ogya kemmo bakyula. 

10“ ‘Ɔkpane unengudi ɔni na béwi-nwu lili nnɔmii bése-nwu likpo na nwuna 
banwani akɔ ka ɔkya ɔkpane lɛwu lɛmmɔ utalɛ ka ɔnyonu nwuna kuli linwini 
uwi kalɛ kalɛ iye ɔni nwuna awu ɔbwɛ ka kekwa kada-nwu ɔsu. 

11Útalɛ ka uduo kesii kani na ukpine ɔtɛ na ubile lɛlɔ na ulése sɛɛn ina ɔti iye uni 
na ɔdi, 

12iye ɔvi ɔlɛ Unwoti Adi Kevo kammɔ kemmo uteesie kekwa kalɔ na ɔya na ubile 
lɛlɔ ku Kevo kammɔ, ɔsika bédie-nwu bése sɛsɛɛ béte Unwoti na nnɔmii lili buwi 
bɔmmɔ ɔsu. 

13“ ‘Ugblebi adagyaa na ɔlɛka uti. 

14Na ɔɔɔdi ukpinele iye uleku ɔni béti bányonu iye uleku ɔyalɛ. Ɔnu ka adagyaa 
ɔni na ɔdubo buti mmɔ ɔ́si nwuna kaba kemmo 

15kalɛ na nwuna bebi balásɔ na bana kenyekɔ. Ami ndi Unwoti ɔni náƒuna-nwu 
úse sɛsɛɛ ka ɔbla kedee.’ ” 

16Amu na Unwoti úbo Mose ɔda ɔnini, 

17“Su Aaron anini, ‘Nu ka ƒula bawɔ bani na bana likpo lɛdi lɛsɔ ɔdi uláni uléde 
ɔnii uuti akpala adi ɔkpa ute-mi. Ɔda bubo bɔmɛni buse bute ƒula bawɔ úsela uwi 
ƒui. 

18Ɔnana biala na anumi ábwɛ-nwu iye ɔ́ƒɛ uwi kalɔ iye nwuna kakɛ kadi kásɔ 
uteti akpala utakpa utete-mi. 

19Na naaawia ukyuli ɔni na kɔnu iye ɔgba ɔ́gogolo-nwu ka uti akpala ute-mi, 

20iye ubo keƒu iye use klukwii iye lɛnumi linwi lɛɛɛdia-nwu iye ɔlɔna ɔlɛ ɔdi 
uukpóku-nwu iye agobɛɛ ébie-nwu. 

21Ɔkpane Aaron uwɔ biala na nwuna kakɛ kadi kásɔ utabla akpala bɔkyula ɔdi 
utete-mi. 

22Ukyuli ɔmɛni udu ɔkana na ɔdi adila kedee ku ani nse kedee ƒui ani béti bákpa 
béte-mi mmɔ adi, 

23nsu ka nwuna kakɛ kadi kásɔ ɔsu ni, utakpɛ utede kakpakɔ bule kɔdi kɔmmɔ 
iye lɛkpabi lɛmmɔ na waya na mina Kevo kammɔ kese lɛlɔ. Ami ndi Unwoti ɔni 
mɔɔbla ala ammɔ ƒui kedee.’ ” 

24Etemila amɛni na Mose ɔ́su Aaron ku nwuna bebi ku Israelƒuɔ. 

Lewiƒuɔ Ɔda Bubo 22 

Kalɛ Akpala Ammɔ Ɔlɛka Abla Kedee 
1Katɔti úbo Mose ɔda ɔnini, 

2“Su Aaron ku nwuna bebi anii beti ɔbu geen bete ala kedee ani na Israelƒuɔ 
béboku na bábla-nya sɛsɛɛ béte-mi kalɛ na belebile-mi lɛnyi kedee. Ami ndi 
Unwoti. 

3“Su-ma anini, ‘Ɔ́si ɔƒɛni úsela ni, bina bawɔ bani na ɔdi ɔ́sɔ ɔsu na beeese kedee 
batani betede etela ani na Israelƒuɔ béboku-mi na bábla-nya sɛsɛɛ béte Unwoti 
si ɔɔɔdi lɛni badubɔyila ukyuli ɔmmɔ udu. Ami ndi Unwoti. 

4“ ‘Si ɔlɔna ɔlɛgyie uukpóku Aaron bawɔ ɔdi iye ɔdi ubo kanɔkɔ ɔlɛ ni, utalɛka ɔdi 
akpala adila adi útédu ka nwuna lɛlɔ lɛ́bla sɛɛn. Nwuna lɛlɔ lɛdubuse lɛlɔ lɛnɔ si 
útuku lɛla lɛni nétuku ukpine na liisé lɛlɔ iye si útuku ɔnana ɔni na lɛlɔ líbo-nwu, 

5iye útuku bebuo udu ɔni neeese sɛɛn ɔdi iye ukyuli ɔni neeese sɛɛn ɔ́ya na 
ɔkpane ɔmmɔ uusé lɛlɔ ni, ɔɔɔdi ka ɔdi adila ammɔ adi. 

6Ukyuli ɔni nétuku ala amɛni ɔdi ɔdubuse lɛlɔ utédu useyi uwi na útalɛka ɔdi 
adila kedee ammɔ adi útédu ka ɔ́kpi ntu. 

7Na ɔƒɛ bɔnu kama asa na ɔdubɔbla sɛɛn na ɔkana na ɔdi adila kedee ammɔ, ɔsika 
anwu ɔdi adidi na adi. 

8Utakun ebuo ukpine iye ebuo ɔni beƒiebuo nádu-nwu báva na ɔya na uteese lɛlɔ. 
Ami ndi Unwoti. 

9“ ‘Bakpane ƒui ɔlɛka badi ɔda bubo bɔni líti muute-ma mɛni lɛlɔ kalɛ na baláƒiɔ 
na bekpi si bátanu ala ammɔ bátabu. Ami ndi Unwoti ɔni nédie-ma úse sɛsɛɛ líte 
lɛlɔ ka bese kedee. 

10“ ‘Ɔƒɔ iye ukyuli ɔni naaadi ɔkpane ɔmmɔ ɔtɔ ukyuli iye ɔɔbla kabla teete 
ɔkpane ɔdi utadi adila kedee ammɔ. 

11Nsu ukyuli uyedi ɔni na ɔkpane ɔmmɔ úti nwuna egulabi úye iye báwɔ-nwu na 
ɔkpane kaduli ɔkana na ɔdi nwuna adila. 

12Ɔkpane ubi ulekubi ɔni nlieku ɔnana ɔni na útasi ɔkpane kaba kemmo utadi 
adila kedee ammɔ. 

13Nsu si ɔdi ukpinele iye ɔ́lɛ kɔgya na uuubo bebi badi na ɔ́sɔ únwini úsie ulie ɔti 
kesii aani nwuna ligblebi uwi ni, ubo kuƒi ka ɔdi adila ammɔ adi biala. Ukyuli 
keeke ɔdi biala uuubo kuƒi ka ɔdi adila ammɔ. 

14Si ukyuli ɔni nátasi ɔkpane kaba kemmo útati na ɔ́di adila ammɔ adi ni, ɔlɛka 
ɔƒɔ adila ani na ɔ́di mmɔ kayu na ɔ́sɔ uti adila ammɔ kuye bɔƒɔ lɛkpa lɛlɔndi 
ubunku kayu kammɔ lɛlɔ ute ɔkpane ɔmmɔ. 

15Akpala etela ani na Israelƒuɔ bammɔ béboku Unwoti ni, bakpane bammɔ 
batabla na eteese lɛlɔ 

16na baya na ukyuli ɔni na útalɛka ɔdi adila ammɔ adi ɔdi nya na ɔƒiɔ na uti kɔtu 
bɔni uboku lɛlɔ. Ami ndi Unwoti ɔni nábla akpala ammɔ kedee.’ ” 

Akpala Ani Nátamanku 
17Amu na Unwoti ɔ́su Mose ɔnini, 

18“Bo Aaron ku nwuna bebi bananabi ku Israelƒuɔ bammɔ ƒui ɔda anini, ‘Si 
Israelni ɔdi iye ɔƒɔ ɔni nli Israelƒuɔ akɔ úti etela adi úboku ka babla akpala 
bɔkyula ƒui ɔdi uti udie lili na kenye kani na úse ɔsu iye kaƒɔ ƒaa akpala ni, 

19ɔlɛka uti koƒonu kɔgyani iye ketukpa kani nátasɔ ɔsiku nwuna bebuo akɔ 
uboku kalɛ na Unwoti ɔƒɔ akpala ammɔ ka ámanku na nwuna lili. 

20Ɔdi uteboku ebuo ɔni násɔ, ɔsika Unwoti ɔɔɔdubo-nwu bɔƒɔ bute-nwu. 

21“ ‘Si ɔdi úti ebuo ɔ́siku nwuna bebuo akɔ ɔduboku ubabla unwi bɔbla akpala na 
kenye kani na úse ka udie lili iye kaƒɔ ƒaa akpala ni, uboku ebuo ɔni nátasɔ kalɛ 
na Unwoti ɔƒɔ ute-nwu. 

22Ɔdi uteboku ebuo ɔni na anumi ábwɛ-nwu iye ulesie kaduɛ iye ebuo ɔlɛne udu 
biala ɔnii beti basia lɛkpabi lɛlɔ bakyula bete Unwoti. 

23Si ɔdi ɔnii ɔɔbla kaƒɔ ƒaa akpala ni, ɔkana na uboku ɔmantɛ akɔ ɔgyani iye uledi 
iye koƒonu kɔni na ɔ́si-nwu bɔwɔ kemmo na kesii kadi kásɔ, nsu ɔɔɔdia uuute lili 
budie na kenye kani na ɔdi úse ɔsu. 

24Ɔdi uteti ebuo ɔni na nwuna agobɛɛ ábwɛ iye ása iye békulo-nya bédie uteboku 
ɔnii ubakpa ute Unwoti. Kuƒi kuuubo na ƒula kalɔ lɛlɔ mɛni ka abla lɛni, 

25na bitaƒɔ ɔmmɔ udu bitasiku ɔƒɔ ɔdi lɛnɔ kudɔ ka biti bɛkpa aani lɛdila bite 
Katɔti. Unwoti ɔɔɔdubo-ma bɔƒɔ, ɔsika bétedu na bɔsɔ bɔkya-ma lɛlɔ.’ ” 

26Unwoti ɔ́su Mose ɔnini, 

27“Si ebuo ɔdi ɔ́wɔ ɔmantɛ akɔ ubi iye koƒonu ubi ni, ɔlɛka ɔkya uni kudɔ emeyi 
maatɛ na ɔmmɔ kama ɔ́si limeyi maanedi úsela ni, Unwoti ɔdubɔƒɔ-nwu aani 
akpala bɔkyula ebuo. 

28Ɔdi utadu ɔmantɛ akɔ iye koƒonu ku ubidi limeyi linwi lɛlɔ. 

29“Si ɔdi ébo ka ababla linugya akpala ni, bla akpala ammɔ kalɛ na Unwoti ɔƒɔ-
nya ute-ɔ. 

30Ɔlɛka badi adila ammɔ limeyi lɛmmɔ kani na lɛla lɛdi litebu utédu kadi bugye. 
Ami ndi Unwoti. 

31“Bɛda mina ɔda bubo kaduɛ na bɛsiaku-mu kama. Ami ndi Unwoti. 

32Bitebile-mi lɛnyi kedee. Ɔlɛka amii Israelƒuɔ bɛnu-mi bɛti ka nse kedee. Ami 
ndi Unwoti ɔni náƒuna-mii sɛsɛɛ ka bise-mi kedee, 

33na lɛ́kpanku-mii lɛ́siku Egyipte líboku ka lɛbla bina Katɔti. Ami ndi Unwoti.” 

Lewiƒuɔ Ɔda Bubo 23 

Emeyi Buni Bɔdi 
1Amu na Unwoti ɔ́sɔ ɔsu Mose ɔnini, 

2“Kɔ lɛsa na asu Israelƒuɔ anini, ‘Unwoti emeyi ani na údie úse ka Israelƒuɔ 
badubo butaasa ndi amɛni. 

Lɛnwunameyi 
3“ ‘Emeyi aku na bɛdubuti bɛbla bina kabla, nsu limeyi maatɛdi ni, lɛdi bɔsa 
kedee limeyi lite-mii. Na ɔdi utalɛka ɔbla kabla kadi na kesi kesii na bilie, ɔsika 
ɔdi Lɛnwunameyi ute Unwoti. 

Kukpi Lili Bɔvia Limeyi Bɔdi 
4“ ‘Emeyi amɛni na Unwoti údie úse ka bitaadi úte bɔsa kedee na ɔlɛka akɔ-nya 
lɛsa ete-ma si uwi ɔmmɔ údu. 

5Kɔbuli kudeedi kɔni ndi Abib limeyi leevu-linedi lɛlɔ useyi uwi si ɔƒɛ úsela 
kanukɔ ni, na bise kalɔ bitaadi Unwoti Kukpi Lili Bɔvia Limeyi. 

6Na kadi kegye kɔbuli kɔmmɔ kani limeyi leevu-lɛlɔndi lɛlɔ ni, Bodobodo Ɔni 
Néteƒu Limeyi bɔdi buusé kalɔ na bɛdubɔdi bodobodo ɔmmɔ emeyi maatɛ. 

7Na limeyi lideedi lɛni na emeyi bɔdi bɔmɛni búse kalɔ ni, bɛsa bɔsa kedee na 
mina lɛnyi lɛlɔ na ɔdi utabla limeyi ndi limeyi kabla kadi. 

8Nsu na emeyi maatɛ ammɔ ƒui kemmo ni, na bitaabla akpala bɔkyula teete 
Unwoti. Na limeyi maatɛdi lɛlɔ ni, bɛsa bɔsa kedee na mina lɛnyi lɛlɔ na ɔdi 
utabla limeyi ndi limeyi kabla kadi.’ ” 

Edula Edeedi 
9Amu na Unwoti ɔ́su Mose ɔnini, 

10“Kɔ lɛsa na asu Israelƒuɔ anini, ‘Si bísie bítéduo kalɔ kani na líti muute-mii 
kemmo na bɛ́ƒɛ bina edula edeedi ni, na biti-nya bisienku ɔkpane. 

11Na ɔkpane ɔmmɔ ɔdubɔkɔliku-nya katɔ ɔtina Unwoti na ubo-nya kudu na 
badubɔƒɔ-nya bete-mii. Na ɔkpane ɔmmɔ ɔdubɔbla akpala ammɔ lɛnwunameyi 
kadi kegye. 

12Ɔƒɛni na limeyi lɛni na ɔkpane ɔmmɔ ɔɔbla akpala ammɔ ni, na biti koƒonu 
kɔgyani kɔni na bɔsɔ bɔdi buuubo-ku lɛlɔ na ɔ́ɔkɛ lɛkwa na uti ɔbla akpala 
bɔkyula ute Unwoti. 

13Na biti edula ebi lɛkyami linwi lɛni béti bákɔ ɔlaaƒɔ na uukeye na biti nnɔ 
bɛsala-nwu kemmo na biti bɛbla akpala bɔkyula ammɔ bite Unwoti úbunku ntɛ 
akpala ɔsii unwi. Na akpala ammɔ ɔnyi ƒɛƒɛɛ ɔdubɔyɔ Unwoti kaƒɔ. 

14Ɔdi utadi bodobodo biala iye edula ebi ani na béƒi iye awɔdi úti útédu limeyi 
lɛni bíti akpala ammɔ bíbabla akpala bíte bina Katɔti. Na ɔda bubo bɔmɛni buse 
bute amii ku bina bawɔ ƒui na kesi kesii na bɛdubulie. 

Edula Bɔƒɛ Limeyi Bɔdi 
15“ ‘Bɛka kwasida maatɛ ɔ́si lɛnwunameyi lɛni lɛlɔ na bíti bina edula ebi aboyo 
bíbakɔliku katɔ bɛ́tina Unwoti bíbo-nya kudu mmɔ. 

16Na bɛka emeyi liti útédu lɛnwunameyi maatɛdi kadi kegye na biti edula ebi 
awɔdi ammɔ bɛbla akpala bite Unwoti. 

17Na kesi kesii na bilie ni, kaduli biala basiku bodobodo inyɔ inyɔ ɔni na béƒi ku 
ɔlaaƒɔ ɔni muukeye na bɔnyii bɔkya-nwu kemmo biboku bibakɔliku katɔ bɛtina 
Unwoti bibo kudu aani edula ebi edeedi akpala. 

18Na biti baƒonu bebi maatɛ bani na ɔdi biala ɔ́ƒɔ lɛkwa linwi na bɔsɔ bɔdi 
buuubo-ma lɛlɔ ku ɔmantɛ akɔ unwi ku baƒonu bagyani inyɔ bibunku bodobodo 
ɔmmɔ. Ala amɛni na bɛdubuti bɛkyula ƒui úbunku edula ebi ku nwuna lɛlɔ ntɛ 
aani akpala bɔkyula na ana uyɔ ɔnyi ƒɛƒɛɛ ɔyɔ Unwoti kaƒɔ. 

19Bɛdu ketukpa bɛbla likpidi lili buvele akpala na bɛdu baƒonu inyɔ bani na báaƒɔ 
lɛkwa linwi linwi biti bɛbla unwi bɔbla akpala. 

20“ ‘Na ɔkpane ɔmmɔ ɔdubuti baƒonu inyɔ bammɔ ɔkɔliku katɔ ɔtina Unwoti ubo 
kudu ku edula ebi edeedi bodobodo ɔmmɔ. Na adi Unwoti akpala kedee ani ndi 
ɔkpane ɔmmɔ adi. 

21“ ‘Na limeyi lɛmmɔ kani lɛlɔ ni, kɔ lɛsa na bɛsa bɔsa kedee na mina lɛnyi lɛlɔ na 
ɔdi utabla limeyi ndi limeyi kabla kadi. Ɔda bubo bɔmɛni buse bute amii ku bina 
bawɔ na kesi kesii na bɛdubulie. 

22“ ‘Na si bɛɛƒɛ bina edula ni, bitaƒɛ ana ƒui mmomu bibu adi bɛkya bina mmo 
amadɔ iye bibu adi bise bina kakpa kemmo bite bawabane ku baƒɔ bani nnkya-
mii akɔ. Ami ndi bina Unwoti Katɔti.’ ” 

Kɔkpɛɛ Bɔvwi Limeyi Bɔdi 
23Amu na Unwoti ɔ́su Mose ɔnini, 

24“Kɔ lɛsa na asu Israelƒuɔ anini, ‘Na limeyi lideedi na kɔbuli maatɛdi kemmo ni, 
biti limeyi lɛmmɔ bɛbla bina bɔnwuna limeyi na bɛsa bɔsa kedee na mina lɛnyi 
lɛlɔ si uwi ɔni na bínu ka kɔkpɛɛ kɔɔku. 

25Na ɔdi utabla kabla kadi. Mmomu bɛbla akpala bɔkyula bite bina Unwoti.’ ” 

Likpidi Kɔtu Bɔni Budie Limeyi 
26Amu na Unwoti ɔ́su Mose ɔnini, 

27“Su Israelƒuɔ ka kɔbuli maatɛdi limeyi leevudi lɛlɔ ni, ɔdi Likpidi Kɔtu Bɔni 
Budie Limeyi. Bikisi lɛlɔ bɛsa bɔsa kedee na mina lɛnyi lɛlɔ na bɛkyula akpala. 

28Na ɔdi biala utabla kabla kadi, ɔsika limeyi lɛmmɔ lɛdi Likpidi Kɔtu Bɔni Budie 
Limeyi lɛni na báƒɔ bina lili likpidi kayu biala na bina Unwoti Katɔti anumi. 

29Na ukyuli biala ɔni meni lɛlɔ bukisi na limeyi lɛmmɔ ni, ɔlɛka bekulo kɔna kɔni 
nkya anwu ku Unwoti bekyuli ntɛ. 

30Na ami ndubo ukyuli ɔni mabla kabla kadi na limeyi lɛmmɔ lɛlɔ udu bɔyila 
nwuna bekyuli akɔ. 

31Lɛla lɛmmɔ kani ndi ka ukyuli ɔdi utabla kabla kadi munu munu. Na ɔda bubo 
bɔmɛni ndubo bɔtɛ buteesie uwi ƒui ku bina bawɔ bawɔ na kesi kesii bɛdubo 
bulie. 

32Na limeyi lɛmmɔ lɛdi lɛnwunameyi lite-mii, anwuɔsu na ɔlɛka bikisi lɛlɔ. Na úti 
ɔ́si kɔbuli kɔmmɔ limeyi yaalenwidi useyi uwi úti útédu kadi kegye useyi uwi na 
ɔlɛka bɛdi Lɛnwunameyi lɛmmɔ.” 

Kevo Kemmo Bulie Emeyi Bɔdi 
33Amu na Unwoti ɔ́su Mose ɔnini, 

34“Kɔ lɛsa na asu Israelƒuɔ anini, ‘Na kɔbuli maatɛdi limeyi leevu-lɛlɔndi lɛlɔ ni, 
Kevo Kemmo Bulie Emeyi bɔdi buusé kalɔ, na ɔdi emeyi maatɛ limeyi bɔdi. 

35Limeyi lideedi ni, bɛsa bɔsa kedee na mina lɛnyi lɛlɔ na ɔdi utabla limeyi ndi 
limeyi kabla kadi. 

36Na emeyi maatɛ ammɔ kemmo ni, bitaabla ogya akpala bɔkyula. Na limeyi 
maanedi lɛlɔ bina ƒui bɛsa bɔsa kedee na mina lɛnyi lɛlɔ na bɛbla ogya akpala 
bɔkyula bite Unwoti. Ka limeyi lɛmmɔ na bɛɛdi-ni bɛwɔlɔ ɔsu ni, ukyuli ɔdi 
utabla kabla kadi. 

37“ ‘Emeyi amɛni ndi Unwoti emeyi bɔdi ani na ɔ́lɛ ugyii úse na ɔlɛka akɔ-nya lɛsa 
ka adi emeyi kedee ani na ɔlɛka beboku akpala ani ƒui na badubɔkyula bete 
Unwoti ku ntɛ akpala ani bálɛ ugyii bése úte mina emeyi bɔdi. 

38Na emeyi bɔdi bɔmmɔ kemmo biti bina lɛnwuna emeyi bɔdi ku bina etela 
akpala ku bina kenye kani bise Unwoti ku bina kayi ƒaa etela bɛda bibunku. 

39“ ‘Anwuɔsu ɔsi limeyi leevu-lɛlɔndi na kɔbuli maatɛdi lɛlɔ uwi ɔni bɛ́ƒɛ bina 
edula bɛ́wɔlɔ ni, na bɛdi limeyi lɛmmɔ emeyi maatɛ bite Unwoti. Na biti limeyi 
lideedi ku limeyi maanedi bɛbla lɛnwuna emeyi. 

40Na limeyi lideedi lɛlɔ ni, na bɛƒɛ like ku kugyii kɔgba kɔni mbo evete na bɛdi 
limeyi lɛmmɔ ku lɛlɔyɔ na Unwoti Katɔti anumi emeyi maatɛ. 

41Na bitaadi Edula Bɔƒɛ Limeyi lɛmɛni lɛkwa biala na biteeti emeyi maatɛ taadi-
ni. Na bitaadi-ni kɔbuli maatɛdi lɛlɔ. Na ɔda bubo bɔmɛni buse bute amii ku bina 
bawɔ. 

42Na uwi ɔmmɔ kemmo Israelni biala ɔlɛka ulie kevo kemmo. 

43Babla lɛni kalɛ na bina bawɔ banu bati ka uwi ɔni na Israelƒuɔ bákya Egyipte 
kalɔ lɛlɔ ni, ami Unwoti lɛ́ya na bílie nvo kemmo. Ami Ndi Bina Unwoti Katɔti.’ ” 

44Anwuɔsu Mose ɔ́kɔ lɛsa úte Israelƒuɔ na ɔ́su-ma uwi ɔni na beti bataadi Unwoti 
Emeyi. 

Lewiƒuɔ Ɔda Bubo 24 

Nnɔ Ku Bodobodo Ɔni Ɔlɛka Beti Bese Unwoti Anumi 
1Amu na Unwoti ɔsu Mose ɔnini, 

2“Su Israelƒuɔ na beboku nnɔ bɔni na bédie básiku nnɔ egyii kemmo na buse kede 
kede ute asogya ɔmmɔ kalɛ na utaada uwi biala. 

3Asogya ɔni nlɛ Unwoti anumi na kesii kani na kakpakɔ bule kɔdi kɔmmɔ kɔƒa 
Bunyimi Adaka kama mmɔ ni, Aaron utaatu asogya ɔmmɔ na utaasia-nwu anu 
ɔsi useyi uwi útédu ɔtanta. Na ɔda bubo bɔmɛni buse bute bina bawɔ. 

4Na asogya ɔni nsia sika ugyiedi ugyii asogya kasiakɔ na Unwoti anumi mmɔ 
ɔlɛka utaada uwi biala. 

5“Ti akyami leevu-inyɔ ɔni na ana ƒui ese unwi na eti ɔlaaƒɔ na anwu bodobodo 
akya-nya kemmo na eƒi. 

6Na eti bodobodo atásia ala kasiakɔ kani béti sika ugyiedi bakwa-nwu lɛlɔ. Na 
atɛ-nwu ɔgaala inyɔ na ɔgaala biala ɔbla ɛku. 

7Na ɔgaala biala kudɔ na atu oloƒui alɛ-nwu kudɔ na uti ɔtina ka Unwoti adila adi 
mmɔ. 

8Lɛnwunameyi biala ni, ɔlɛka bodobodo ɔmmɔ ɔdi use Unwoti anumi aani lɛla 
lɛni Unwoti únyimi úte Israelƒuɔ ka bataabla. 

9Na bodobodo ɔmmɔ ɔdi Aaron ku nwuna kaba ɔdi. Na ɔlɛka badi bodobodo 
ɔmmɔ na kesii kani nse kedee. Ɔsika bodobodo ɔmɛni ɔdi adila ani nse kedee na 
beti bete Unwoti ka bakpane badi.” 

Ukyuli Ɔdi Útemi Úwi Katɔti Na Bébo-nwu Atabi 
10-11Limeyi lɛdi ni, kadɔ kadi kalɛ ɔnana ɔni ɔti ndi Egyipteni na unyɔdi ɔni ndi 
Israelni geen ntɛ. Na Egyipteni ubi ɔmɛni ɔ́tɛmi úwi Unwoti na ewida kemmo. 
Anwuɔsu béti-nwu besienku Mose kudɔ. Na ɔnana ɔmmɔ uni baalɔ banii Selomit 
na ɔ́si Dibri na Dan kaba kemmo. 

12Amu na Mose ɔ́su-ma ka beti-nwu batákya ɔtɔ na benye bagya Unwoti utédu 
ka wasu-ma lɛla lɛdi. 

13Mmɔ na Unwoti ɔsu Mose ɔnini, 

14“Biti ɔnana ɔni nétemi anyikpi mmɔ bɛlɛku bina kakyakɔ. Na bekyuli bani ƒui 
nénu nwuna enyekpi etemila ammɔ beti bana enu basia-nwu kuli na Israelƒuɔ 
ƒui bebo-nwu atabi badu.” 

15Na Unwoti ɔ́sɔ ɔ́su Mose ɔnini, “Su Israelƒuɔ anini, ‘Si ukyuli ɔdi úwida nwuna 
Katɔti badubo-nwu kɔtu bɔni. 

16Na si ukyuli ɔdi ɔtɛmi enyekpi na Unwoti lɛlɔ ɔlɛka badu-nwu. Na Israelƒuɔ ƒui 
bebo-nwu atabi badu. Si ukyuli ɔmmɔ ɔdi ɔƒɔ o-o iye Israelni geen o-o ni, si útemi 
enyekpi na Unwoti lɛlɔ ɔlɛka badu-nwu. 

17“ ‘Si ukyuli ɔdi ɔ́du nwuna ukyulikpana ɔlɛka badu-nwu anwu lɛnɔ. 

18“ ‘Na si ukyuli ɔdi ɔ́du nwuna ɔkpanadi ebuo ɔdi ni, ɔlɛka ɔwia ebuo ɔmmɔ udu 
ute ɔlati. Lɛla lɛni ndi ngba ku ngba. 

19“ ‘Si ukyuli ɔdi ɔ́pila ɔkpanadi kalɛ kani na ɔpila-nwu mmɔ lɛni kani na ɔlɛka 
beti babla ukyuli ɔmmɔ lɛnɔ. 

20“ ‘Na si áƒɛ ukyuli ɔdi likubi ni, na baƒɛ awɔ lɛdi lɛnɔ basia. Si ábwɛ ƒula 
ukyulikpana lɛnumi ni, babwɛ awɔ lɛdi lɛnɔ. Na si áƒɛ ƒula ukyulikpana lɛnyi ni, 
baƒɛ awɔ lɛdi lɛnɔ. Kalɛ kani na úti ɔ́bla ɔkpanadi ni, lɛni kani na ɔ́lɛka beti babla-
nwu. 

21“ ‘Si ukyuli ɔdi ɔdu ɔdi ebuo na ɔwia ɔbamba ɔsia-nwu kenye. Nsu si ɔdu 
ukyulikpana na badu-nwu anwu lɛnɔ. 

22“ ‘Na ɔda bubo bɔmɛni buse bute Israelƒuɔ ƒui ku baƒɔ bani nkya-mii akɔ. Ami 
ndi bina Unwoti Katɔti.’ ” 

23Mmɔ na Mose ɔ́su Israelƒuɔ na beti ɔnana ɔni nátɛmi enyekpi na bétébo-nwu 
atabi bádu. Na Israelƒuɔ bábla básia aani kalɛ kani na Unwoti úbo-ma ɔda. 

Lewiƒuɔ Ɔda Bubo 25 

Bɔnwuna Lɛkwa 
1Amu na Unwoti ɔ́su Mose uwi ɔni bákya Sinai kɔbi lɛlɔ ɔnini, 

2“Kɔ lɛsa na asu Israelƒuɔ anini, ‘Si uwi ɔni bítéduo kalɔ kani lɛ́su ka méti méte-
mii kemmo ni, ɔlɛka bɛya na kalɔ kammɔ kakɛ bɔnwuna uwi ɔdi ɔsiku bina 
katuma kudɔ na ɔkɛnku amii ɔsu na kalɔ kammɔ kete Unwoti ɔbu. 

3Bɛkya bina edula kalɔ kammɔ kemmo akwa aku na bɛƒɛ-nya na bɛsala-nya na 
bidie adingyii ammɔ kemmo kaduɛ na akwa aku ammɔ kemmo. 

4Nsu lɛkwa maatɛdi lɛdi bɔnwuna lɛkwa ute kalɔ kammɔ aani lɛnwunameyi kalɛ 
ɔ́siku katuma kabla biala kudɔ. Na ɔdi bɔnwuna lɛkwa ute Unwoti. Na ukyuli ɔdi 
utava lɛla lɛdi iye udie nwuna adingyii ammɔ kemmo. 

5Na edula ani nánu na anya alati ákwɛ na ákya ebi ku adingyii ani kemmo na 
bítedie ni, bɛsɔ bitesie bitatáƒɛ-nya iye bide-nya bɛkya ɔsa. Kalɔ kammɔ ɔlɛka 
kakɛ bɔnwuna lɛkwa lɛmmɔ. 

6Na edula biala na bɛ́kɛ na kalɔ kammɔ kemmo bɔnwuna lɛkwa lɛmmɔ kemmo 
ni, adubunwini adila ete-amii ku bina bananabi ku belekubi kabla bablane ku 
bani mɔɔbla-mii kabla limeyi lɛyuƒɔla kenye ku baƒɔ bani nébo bina kudɔ bulie 
uwi klukwii ɔdi kemmo kani. 

7Lɛni kani na bina bebuo bani na bɛɛnyuɛ ku alakpi akɔ bebuo ƒui bakana na 
badi-nya. 

Kayu Buti Taakyiɛ Lɛkwa Limeyi Bɔdi 
8“ ‘Ka bɔnwuna akwa ammɔ maatɛ akpa maatɛ na bɔnwuna lɛkwa maatɛdi na 
bɔka bɔmmɔ kemmo ɔdubɔbla akwa aavlene-yaalenwi. 

9Na aya na bavwi kakpɛɛ kammɔ bavi kesi kesii na kɔbuli maatɛdi limeyi leevudi 
lɛlɔ. Na limeyi lɛni ndi Likpidi Kɔtu Bɔni Budie Limeyi bɔdi mmɔ lɛlɔ ni, anwu 
ndi kakpɛɛ kammɔ bɔku limeyi. 

10Na lɛkwa lɛni na ɔ́sa akwa liti mmɔ ni, biti lɛkwa lɛmmɔ bɛbla lɛkwa kedee na 
bɛkɔ-ni lɛsa bɛsu ka lɛkwa lɛmmɔ lɛdi bɔnwuna lɛkwa. Na si ukyuli ɔdi úye ɔdi 
kalɔ ɔlɛka ɔsɔku kalɔ kammɔ ute ɔlati iye nwuna kaba kemmo ukyuli. Na ukyuli 
uyedi biala ɔlɛka unwini usie nwuna bawɔne kudɔ. 

11Na lɛkwa lɛmmɔ kemmo utalɛka ukyuli ɔdi ɔva lɛla lɛdi na nwuna kemo iye ɔƒɛ 
edula ani na anya alati nánwu ebi na ɔdi utaƒɛ adingyii ani kɔgba kemmo na 
útedie. 

12Lɛkwa lɛmmɔ ƒui lɛdi lɛkwa kedee ute-mii. Anwuɔsu bɛdi edula ani kani na 
anya alati nakwɛ na ákya ebi mmɔ. 

13“ ‘Lɛkwa lɛni na ɔ́sa akwa liti mmɔ ni, si ukyuli ɔdi úye ɔkpanadi akɛla adi, na 
ɔsɔku ute ɔlati. 

14“ ‘Si ɔdi úti nwuna kalɔ úye iye úye kalɔ kadi ɔ́siku ɔkpanadi kudɔ ni, bitanya 
lɛlɔ bitakya bɛnii bɛɛsia ɔkpanadi lɛlɔ bɛkɛ kɔsia. 

15Si ɔdi ɔɔyɔ́ ka uti kalɔ uye iye awɔ aayɔ́ ka eye kalɔ asiku ƒula ɔkpana kudɔ ni, 
bɛbu bɛnu akwa ani ntɛ anumi asa na wedu buti taakyiɛ lɛkwa ku edula ani na 
badubudie bɔlɛku mmɔ. 

16Na si akwa ani nebu emomo ni, ɔlɛka kuye kɔmmɔ kɔkɔ katɔ. Na si akwa ammɔ 
eeemomo ni, na ɔlɛka kuye kɔmmɔ kubo kalɔ. Ɔsika kalɔ kani na uuyé ute-ɔ mmɔ 
adanku edula bumomo bɔni na ɔdubo bɔkɛ. 

17Na ɔdi utanya ɔkpanadi utamana ka ɔkɛ ɔkpanadi lɛlɔ kɔsia kɔni nátamanku. 
Mmomu biti ɔbu ku bɔyia geen bite Katɔti. Ami ndi bina Unwoti Katɔti. 

18“ ‘Bɛsia mina ɔda bubo anu na bɛnu ka bɛ́di-mu lɛlɔ kaduɛ na keyi kadubɔyɔku-
mii na kalɔ kani lɛlɔ bísela bítélie mmɔ lɛlɔ. 

19Mmɔ na kalɔ kammɔ kadubɔdia-mii edula na bɛdi bimo na bilie mmɔ ƒaa ku atu 
bɔyɔ. 

20Na ngyi ka bɛdubo lɛlɔ buye bɛnii, “Bi adila na bɔdubo bɔdi lɛkwa maatɛdi lɛlɔ 
si bútava edula adi na bútaƒɛ adi lɛnɔ?” 

21Ami ndubute-mii kusɛ kusɛ lɛkwa lɛkundi kemmo ɔni na bina edula adubo 
bɔnwu geen ute akwa atɛ sɔɔn bɔdi. 

22Na bɛdubo bina edula akukudi bɔdi ɔ́si uwi ɔmmɔ kemmo útédu ka bíse kalɔ 
bɛɛkya bina lɛkwa maanedi edula kalɔ. Na bɛdi edula akukudi ammɔ utédu 
lɛkwa yaalenwidi uwi ɔni bíse kalɔ bɛɛƒɛ bina edula. 

23“ ‘Ukyuli biala uuubo kuƒi ka uti kalɔ kadi uye ute ukyuli bamba kusɛ kusɛ. 
Ɔsika kalɔ kammɔ ƒui kadi ami Unwoti kadi. Na baƒɔ na bɛdi na líte-mii mmɔ na 
bilie. 

24Na kalɔ kammɔ ƒui kemmo ni, ɔlɛka bunyimi bɔdi bɔkya ka ukyuli ɔni néye kalɔ 
kadi úte ɔkpanadi ɔkɛ kuƒi na ɔsɔ ɔƒɔ nwuna kalɔ kammɔ uye ute lɛlɔ. 

25“ ‘Si kɔwaba kúƒie bina kadi ukyuli ɔdi na úti nwuna kalɔ kadi iye lɛkɛ lɛdi úye 
ni, ɔnwani ɔlɛka ubaƒɔ lɛla lɛni na úti uuyé mmɔ kayu ute-nwu. 

26Na si ubo ute ka utakɛ ukyuli ɔdi na ɔƒɔ kayu kammɔ ute-nwu na keyi kabatɛ-
nwu limeyi lɛdi na ubakɛ lɛkɛ kaduɛ na ɔkana na ɔƒɔ lɛla lɛni na úti úye mmɔ 
kayu ni, 

27ɔlɛka ɔbu ɔnu akwa bumomo bɔni návi uwi ɔni na úti nwuna lɛkɛ lɛmmɔ úye. 
Na ɔsɔku kabwɛkɔ kammɔ ute ukyuli ɔni néye lɛla lɛmmɔ ɔsiku-nwu kudɔ. Na 
ɔkana ɔsɔ ɔƒɔ nwuna lɛkɛ lɛmmɔ. 

28Nsu si uuubo egulabi adi na ɔƒɔ kayu kammɔ ni, lɛla lɛni na úti úye mmɔ ɔdi 
ukyuli ɔni néye mmɔ ɔdi úti útédu Kayu Buti Taakyiɛ Lɛkwa. Na lɛkwa lɛmmɔ 
lɛla biala na ukyuli ɔmmɔ úye mmɔ ɔlɛka ɔsɔku-ni ute ɔlati. Na ɔlati ɔsɔ utéti 
nwuna lɛkɛ. 

29“ ‘Si ukyuli ɔdi úti nwuna ɔtɔ úye na ɔma unengudi ɔni na bátu awodu bámana 
kemmo ni, ubo kuƒi ka ɔsɔ ɔƒɔ nwuna ɔtɔ uye na lɛkwa limodi lɛmmɔ kani kemmo 
uwi biala. 

30Nsu si ɔtɔlati ɔmmɔ utakana kayu bɔƒɔ na ɔsɔ ɔƒɔ nwuna ɔtɔ ɔmmɔ lɛkwa 
lɛmmɔ kani ni, ɔtɔ ɔmmɔ únwini ukyuli ɔni néye ɔdi ku nwuna bawɔ uwi ƒui na 
utalɛka ɔsɔku ɔtɔ ɔmmɔ ute ɔlatidi Kayu Buti Taakyiɛ Lɛkwa kemmo lɛnɔ. 

31Nsu akpaklɔ lɛtɔ lɛni na bátatu awodu bátakya lílieku alakpi akɔ ala iye mmo. 
Na bakana na baƒɔ kayu na ɔmmɔ lili na ɔlati ɔsɔ ɔƒɔ nwuna lɛla iye unwini usie 
ɔlati kudɔ na buti taakyiɛ lɛkwa. 

32“ ‘Nsu Lewiƒuɔ ama bebo kuƒi uwi biala ka basɔ beye bana lɛtɔ lɛni bete-ma na 
lɛma lɛni bele bete-ma kemmo. 

33Anwuɔsu ɔlɛka basɔku Lewiƒuɔ lɛkɛ lɛni ndi lɛtɔ lɛni béti béye béte-ma na Kayu 
Buti Taakyiɛ Lɛkwa uwi, ɔsika Lewiƒuɔ lɛtɔ lɛni bebo na lɛma lɛmmɔ kemmo kani 
ndi bana kese iye lɛkɛ. 

34Nsu bebuo kadikɔ kɔlɔ kɔni bebo na bana lɛma utalɛka beti ɔdi beye. Ɔsika ɔdi 
Lewiƒuɔ kadikɔ úsela uwi ƒui. 

35“ ‘Si Israelni ɔdi ulie ude-ɔ na úbenwini ɔwabane na ulakana nwuna lɛlɔ bɔnu 
ni, na awɔ ɔni nlie ede-nwu ete-nwu kebunku aani kalɛ na adubute ukyuli ɔni na 
ɔɔbla kabla teete-ɔ kebunku kalɛ na anwu lɛnɔ ɔkana bina akɔ bulie. 

36Na si éte-nwu kebunku kadi ni, taƒɔ kuvonsia kɔdi tasiku-nwu kudɔ. Mmomu 
ti bɔyia te Katɔti na ƒula Israelni kpana ɔdubɔkana ulieku-mii. 

37Tevo-nwu egulabi adi na aƒɔ-nwu kuvonsia kɔdi iye teye adila adi tete-nwu na 
akɛ kɔsia kɔdi. 

38Ami ndi Unwoti bina Katɔti ɔni nédie-mii ɔ́lɛku Egyipte kalɔ lɛlɔ na bísie bítélie 
Kanaanƒuɔ kalɔ lɛlɔ na lɛbla bina Katɔti. 

39“ ‘Na si bina kadi ukyuli ɔdi úbenwini ɔwabane na bina akɔ na ɔkɛnku ɔmmɔ 
ɔsu úti lɛlɔ úye úte ɔdi ni, taya na ɔbla-a kabla aani ƒula kabla ɔblane bamba kalɛ. 

40Mmomu bla-nwu aani ukyuli ɔni néti ka ubabla kabla ute-ɔ na kayu kenye iye 
ukyuli ɔni nébo ubakya-a kudɔ uwi ɔdi na ɔbla kabla ute-ɔ uti utédu Kayu Buti 
Taakyiɛ Lɛkwa uwi. 

41Ɔmmɔ kama ɔlɛka banyonu ɔwabane ɔmmɔ ku nwuna bebi na basɔ benwini 
besie betéduo bana ɔtɔ bekyuli akɔ na basɔ betéti bana bati akɛla. 

42Ɔsika Israelƒuɔ badi mina kabla bablane bani na lídie lɛ́lɛku Egyipte kalɔ lɛlɔ, 
anwuɔsu utalɛka beti bana ɔdi beye bete ukyuli ɔdi na unwini-nwu kabla ɔblane. 

43Na ɔdi utasia ulikplu ulu lɛlɔ utadi-ma lɛlɔ, mmomu biti bɔyia bite bina Katɔti. 

44“ ‘Na banana ku beleku bani na bɛɛyɔ́ ka babla bina kabla bablane ɔlɛka basi 
lɛma lɛni náka lɛ́mana-mii kemmo. Bɛkana na biye bina kabla bablane bɛsiku 
mmɔ. 

45Na bibo kuƒi lɛnɔ ka biye bekyuli bani nási kaƒɔ bébo bakya-mii kudɔ ku bana 
ɔtɔ bekyuli bani na báwɔ na Israel na benwini bina kese. 

46Bibo kuƒi ka bɛbla bekyuli bammɔ na benwini bina bebi kese na bina kama na 
bɛbla-ma bina kabla bablane bana ƒui. Nsu ƒula Israelni ɔkpana anwu ni, tanya-
nwu takya kalɛ biala. 

47“ ‘Bɛya buti-nwu bɔnii ɔƒɔ ɔni nkya-a kudɔ úbenwini ɔlakɛne na ƒula Israelni 
ɔkpana úbenwini ɔwabane na úti lɛlɔ ɔ́bla kabla ɔblane úte ɔƒɔ ɔmmɔ iye ɔƒɔ 
ɔmmɔ kaduli ukyuli ɔdi. 

48Ina ka kabla ɔblane na ɔdi ni, ubo kuƒi ka nwuna ɔnwani 

49iye nwuna uni ɔnwani ɔnanabi iye benibi iye batibi iye nwuna ɔnwa ɔni nde-
nwu ubo kuƒi ka ɔƒɔ kayu kammɔ na ɔlɛ ɔkpa kemmo iye si anwu ubakɛ lɛkɛ lɛdi 
ɔkana na anwu ɔlati ɔƒɔ kayu na ɔkɛ bɔnwuna. 

50Ukyuli ɔni béye mmɔ ku ukyuli ɔni néye-nwu mmɔ ɔlɛka babu bɔnwuna kayu 
kani na ɔlɛka ɔƒɔ basi uwi ɔni béye-nwu útédu buti taakyiɛ lɛkwa. Na babu-nwu 
basiaku ukyuli ɔni na béti-nwu ka ɔbla kabla na lɛyuƒɔla kenye na akwa ammɔ 
kenye. 

51Na si akwa ani nébu emomo ni, ɔlɛka ɔƒɔ kayu kani nákɔ katɔ. 

52Nsu si akwa ani nébu eeemomo asa wedu Kayu Buti Taakyiɛ Lɛkwa ni, ukyuli 
ɔni mɔɔƒɔ kayu mmɔ ɔlɛka ɔƒɔ kayu kani nébo kalɔ. 

53Ɔlɛka bada ukyuli ɔmmɔ aani ukyuli ɔni na buti na béti-nwu ka ɔbla kabla na 
kayu kenye ɔ́si lɛkwa útédu lɛkwa. Anwuɔsu bɛnu ka nwuna ɔlati uuunye-nwu 
lɛlɔ ulésusu-nwu kalɛ kalɛ. 



245 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

54“ ‘Na ina ukyuli uyedi ɔmmɔ útakɛ ukyuli ɔni na ɔƒɔ-nwu lili kayu ni, si Kayu 
Buti Taakyiɛ Lɛkwa lídu ni, ɔlɛka banyonu anwu ku nwuna bebi na betesie, 

55ɔsika kabla bablane na Israelƒuɔ badi-mi. Badi mina kabla bablane bani na lidie 
lɛ́lɛku Egyipte kalɔ lɛlɔ. Ami ndi Unwoti bina Katɔti.’ ” 

Lewiƒuɔ Ɔda Bubo 26 

Bɛdubɔkɛ Kɔsia Si Bɛ́di Mina Litemi Lɛlɔ 
1“ ‘Ɔdi utavɔ baƒiɔ badi iye use lɛtabi lɛdi iye ɔnwi lɛtabi lɛdi ɔbla-ni kedee use 
lɛlɔ utaakpa na kalɔ kani lɛlɔ bísela bitélie mmɔ lɛlɔ. Ami ndi bina Unwoti Katɔti. 

2“ ‘Bɛdi mina lɛnwunameyi ƒui lɛlɔ na biti ɔbu bite mina kakyakɔ. Ami ndi 
Unwoti. 

3“ ‘Si bɛ́di mina ɔda ɔni líbo-mii lɛlɔ na bɛ́sia mina bunyimi ƒui anu kaduɛ ni, 

4ndubɔya na ɔnantu utaana nwuna uwi lɛlɔ na edula ataadia, na bina egyiibi lɛnɔ 
ataanwu ebi teete-mii kaduɛ. 

5Na bɛdubunye edula lidu lidu bɔƒɛ lɛlɔ ku adingyii ebi bude lɛlɔ utédu ala awɔdi 
bɔva uwi. Na bɛdubɔdi lɛla biala na bɛɛyɔ́ na keyi kayɔku-mii na bina kalɔ kani 
lɛlɔ bísela bitélie mmɔ lɛlɔ. 

6“ ‘Ndubɔya na bɛkɛ atu bɔyɔ na kalɔ kammɔ kemmo na bɛtɛ bɛlɛɛ ƒaa na ɔdi 
ulakya-mii liƒu lɛdi. Na ndubɔbɔku bebuo bekpidi lɛlɛku kalɔ kammɔ lɛlɔ. Na 
kewii kadi kelékpoku-mii na kalɔ kammɔ kemmo. 

7Bɛdubo bina bekisine bɔbɔku útédu ka bɛ́du-ma ku bina kuwii. 

8Bina nkyuli ɛlɔ bɛdubo bina bekisine eti anyɔ bɔbɔku na bina nkyuli eti anyɔ 
bɛdubo bana mpim leevu bɔbɔku. Na bɛdubɔdu-ma ƒui na bina kuwii kenye. 

9“ ‘Ndubɔnu-mii ku lɛƒɔndia na lɛya na bɛwɔ na bimomo na lɛdi mina bunyimi 
lɛlɔ lite-mii. 

10Na bɛdubo lɛkwa lɛni návi edula butaadi útédu ka bɛwia-nya kesekɔ kalɛ na 
bɛkɛ awɔdi kakyakɔ. 

11Na ndubɔbla mina keliekɔ na bina akɔ na lɛɛɛdubo-mii buni ƒui. 

12Na ndubɔkya-mii akɔ na lɛbla bina Katɔti na amii lɛnɔ bɛbla mina bekyuli. 

13Ami ndi bina Unwoti Katɔti ɔni nédie-mii ɔ́lɛku Egyipte kalɔ lɛlɔ kalɛ na bɛsɔ 
bilénwini kabla bablane bilete Egyipteƒuɔ. Na ami náƒɛ kɔgba kɔni nda-mii ƒui 
kalɛ na ɔdia-mii na bɛkɔliku bina eli katɔ na bisie bɛvi kaduɛ. 

Badubɔni Bani Naaadi Ɔda Bubo Lɛlɔ Kɔtu 
14“ ‘Nsu si biládi mina ɔda bubo lɛlɔ na bilenu-mi litemi 

15iye bíni mina ɔda bubo na biikisi mina bunyimi na bɛ́ta bínye-mu lɛlɔ na 
bínwini kama bɛ́kya-mu ni, 

16ala ani ndubo mɛni na ndubo-mii bɔbla. Ndubɔya na liƒu ala ada alɛ-mii lɛlɔ 
kɔnakunwi na lɛya na lɛlɛ buɛ lidu ku lɛlɔ ogya bɔƒɔ buteekpoku-mii na anumi 
abwɛ-mii na biteekpi. Bɛdubo bina edula bɔva keeke, ɔsika adubunwini bina 
bekisine adi. 

17Mina anumi adubɔlɛ-mii lɛlɔ na lɛya na bina bekisine badi-mii lɛlɔ. Na ama bani 
muukisi-mii mmɔ kalɔ na bɛdubo bɔkya na biteekeli uwi ɔni na ɔdi ulábɔku-mii. 

18“ ‘Na si ɔmɛni ƒui kama bíni na biládi mina ɔda bubo lɛlɔ ni, bina kɔtu bɔni 
bɔdubo katɔ bɔkɔ akpa maatɛ bubu. 

19Na ndubɔyila bina ɔyikun ɔni bɛ́kɛ ɔsu bɛɛtina lɛlɔ mmɔ kalɔ ƒui. Na lɛkalɛ 
kayaa kpakplaa na ɔnantu ɔsɔ ulana na ɔkɛnku ɔmmɔ ɔsu na kalɔ kakwii 
kpakplaa aani lɛbuala ligyiedi. 

20Na bɛdubo lɛlɔ bususu na bibile bina ɔyikun keeke, ɔsika kalɔ kammɔ kasɔ 
kaaadubo lɛla lɛdi bɔdia, na bina adingyii lɛnɔ asɔ aaadubo bɔnwu. 

21“ ‘Na si bíni na bilenu-mi litemi mmomu mina lɛlɔ bɔta teenye ɔmmɔ kani na 
bísie anumi biidie taatina-mi ni, ndubɔya na bina lɛbibo lɛkɔ katɔ libu akpa 
maatɛ kalɛ na bina ekpidi aatina. 

22Na ndubudie beƒiebuo lɛkya-mii na beƒie bina bebi, na bayila bina bebuo ƒui 
udu kede kede, na bina bumomo bubo kalɔ geen, na ɔkɛnku ɔmmɔ ɔsu na bina 
lilu lɛtɛ kɔka ukpludi na bekyuli basɔ balasia-ni lɛlɔ. 

23“ ‘Na si ɔmɛni ƒui kama bíni na bítenwini kayi na mina lɛlɔ bɔta teenye ɔmmɔ 
mmomu na bísie anumi biidie taatina-mi ni, 

24ami lɛnɔ ndubo bɔta linye-mii lɛlɔ. Na lɛya na ɔgbankpi lidu lidu lɛlɛku-mii na 
lɛkɔ katɔ akpa maatɛ libu. 

25Na lɛya na bina bekisine beduo-mii lɛlɔ ku kuwii na bedie-mii kasi ka bítadi 
bunyimi bɔmmɔ lɛlɔ ɔsu. Na si uwi ɔni na bísie bitáwia kabɛkɔ na bina lɛma 
linengudi kemmo ni, ndubudie lɛlɛ likpidi lɛkya-mii na lɛya na biduo bina 
bekisine enu kemmo. 

26Na si líkulo bina adila bumomo kenye kɔnakunwi ni, beleku leevu badubo 
bɔkana na beƒi bodobodo bete bina kɔduli ƒui bekyuli na lɛyu linwi kemmo. Na 
badubo-nwu bule bute-mii wɛlɛ wɛlɛ lɛni na nwuna unu kenye, na si bɛ́di 
bilémo. 

27“ ‘Na si kɔtu bɔni bɔmɛni kama bísie anumi na bɛɛta teenye-mi lɛlɔ na biládi 
mina ɔda bubo lɛlɔ ni, 

28ndubuti kɔnyi geen lɛkya-mii na lɛya na bina kɔtu bɔni bɔkɔ katɔ bubu akpa 
maatɛ. 

29Na bɛdubɔdu bina bebi bananabi ku belekubi muedi bɛkun. 

30Na bina kɔkpakɔ kɔni nkya abi ƒui eli ndubɔyila-ku udu na ligyingya bina oloƒui 
akpabi ammɔ na lɛsala bina bekpine liwi ala ekuku ani neeebo ngba mmɔ lɛlɔ na 
lini-mii ƒui kede kede. 

31Na ndubɔyila bina lɛma linengudi udu ku ekpo ani na biisié taatákpa na lini ala 
ani na bɛɛkyula mmɔ ɔnyi. 

32Ndubo bina kalɔ bubile na kasɔ kaladia lɛla lɛdi bɔbla na si bina bekisine bánu 
na ɔbla-ma kɔnyana ku ɔtɔtɔ bɔgyu geen. 

33Ndubo-mii bugyingya bɔkya kadi bamba bekyuli akɔ na liti mina kewii lɛbɔku-
mii. Na lɛya na bina kalɔ ku bina lɛma linengudi ƒui lɛsɔ lɛtɛ ukpludi. 

34Na uwi ɔni na bɛkya kaƒɔ lɛma mmɔ ni, akwa ani na bɛ́da bina kalɔ bíwi mmɔ 
adubunwini bɔnwuna akwa ete-ka ka bíni na bítete-ka bɔnwuna ɔsu. 

35Na uwi ɔni na katɛ ukpludi mmɔ na bɛsɔ bilábla-ka lɛla lɛdi mmɔ ni, kalɔ 
kammɔ kadubɔkɛ bɔnwuna bɔni na bítete-ka uwi ɔni na bɛ́kya-ka kemmo. 

36“ ‘Na bina akɔ bani nébu ni, ndubuti liƒu geen lɛkya-ma kayi na kaƒɔ kesii kani 
na bakya bana bekisine akɔ mmɔ, na si ina ɔƒɛƒɛɛ nébo livete lɛdi ɔɔvínku muedi 
ɔdubɔya na beteekeli aani ukyuli ɔdi mɔɔbɔku-ma. Na badubo bukeli aani kewii 
na bada baabɔku-ma na bebuli ina ka ɔdi ɔɔɔsiaku-ma. 

37Na badubo lɛlɔ buteetulo teebuli aani kewii na beekeli, nsu uuuse lɛni. 
Anwuɔsu bɛɛɛdubo bɔkana bunye bɔsiaku bina bekisine. 

38Na bɛdubo bukpi bɔkya bina bekisine kalɔ mmɔ na kalɔ kammɔ kebweli-mii. 

39Na ama bani mebu lɛnɔ badubo bɔbla kpɛtɛ kpɛtɛ na bekisine bammɔ kalɔ lɛlɔ 
mmɔ ɔ́si bana ekpidi bɔbla ku bana bati ekpidi ani na bábla ɔsu. 

40“ ‘Nsu si bekyuli bammɔ badubudie bana ekpidi ku bana bati ekpidi kalɔ, kalɛ 
na báta bénye-mi lɛlɔ ku ulikplu ala ani na bábla bákya-mi 

41ɔsu na ami lɛnɔ lɛ́ta línye-ma lɛlɔ na líti-ma ńtákya bana bekisine kalɔ lɛlɔ, na 
si bana kayi kani lɛlɔ na bétekulo ekpidi bétedie mmɔ kébo kalɔ buɛɛ ku udu 
buni na báƒɔ bana ekpidi lili kayu ni, 

42ndubunyimo lɛla lɛni na línyimi líse ɔ́siaku Yakob ku Isak ku Abraham lɛlɔ, na 
linyimo kalɔ kammɔ lɛnɔ. 

43Ɔsika badubɔda kalɔ kammɔ bewi na kakɛ kana bɔnwuna akwa ka basɔ 
balábla-ka lɛlɔ kabla kadi ɔsu. Na badubɔƒɔ bana ekpidi kayu, ɔsika béni mina 
ɔda bubo na bátadi mina litemi lɛlɔ. 

44“ ‘Nsu ina amu ni, lɛɛɛdubo-ma atu budie uwi ɔni na bakya bekisine kalɔ mmɔ 
na lini-ma na bayii udu ƒui na lɛla lɛni na línyimiku-ma libie. Ami ndi Unwoti 
bana Katɔti. 

45Nsu na ama ɔsu ni, ndubo bunyimo bunyimi bɔni línyimi ku bana bati kuuku 
bani na lídie lɛ́lɛku Egyipte kalɔ lɛlɔ na kadi bamba pii anumi ka lɛbla bana 
Katɔti. Ami ndi Unwoti.’ ” 

46Unwoti ɔda bubo ku bunyimi ku etemila ani na ɔ́lɛ ugyii na Sinai Kɔbi lɛlɔ úse 
ɔ́siaku Mose lɛlɔ ndi ani ndubo mɛni. 

Lewiƒuɔ Ɔda Bubo 27 

Linyese Lɛlɔ Lili Kayu Bɔƒɔ 
1Amu na Unwoti ɔ́su Mose ɔnini, 

2“Kɔ lɛsa na asu Israelƒuɔ anini, ‘Si ɔdi úti ukyuli úte Unwoti ɔkɛnku kenye kani 
na úse ɔsu ni, ɔkana ɔsɔ ɔƒɔ-nwu uye ku kayu kani námanku. 

3Lɛ kayu kadi ugyii se te ɔnana ɔni náƒɔ ɔ́si akwa aavlanyɔ útédu akwa liti ɔni ndi 
sika ɔƒualadi edula ebi lɛkyami bule kakɛ kenedi unu. 

4Na si uleku na ɔdi ni, nwuna kayu kabla sika ɔƒualadi edula ebi lɛkyami bule 
kakɛ kakundi unu. 

5Na si ukyuli ɔmmɔ ɔ́kɛ ɔ́si akwa alɔ útédu akwa aavlanyɔ ni, ɔnana kuye kɔbla 
sika ɔƒualadi edula ebi lɛkyami bule kakɛ maanedi unu. Na si uleku na ɔdi ni, na 
nwuna kuye kɔbla lɛkyami kemmo bule kakɛ leevu-ɛku sika ɔƒualadi unu. 

6Na si ukyuli ɔmmɔ ɔ́ɔkɛ ɔ́si kɔbuli kunwi útédu akwa alɔ na ɔdi ɔnana ni, na 
nwuna kuye kɔbla edula ebi lɛkyami kemmo bule kakɛ leevu-inyɔ sika ɔƒualadi 
unu. Na si uleku na ɔdi ni, nwuna kuye kɔdi edula ebi lɛkyami bule kakɛ 
aavlanyɔdi sika ɔƒualadi unu. 

7Na si ukyuli ɔmmɔ ɔ́ɔƒɔ akwa liti ku leevu ku kama ni, na nwuna kuye kɔbla 
edula ebi lɛkyami kemmo bule kakɛ leevu sika ɔƒualadi unu. Na si uleku na ɔdi 
ni, na ɔbla lɛkyami kakɛ leevu-ɛlɔ sika ɔƒualadi unu. 

8Nsu si ukyuli ɔni nése kenye mmɔ ɔdi ɔwabane geen ni, na ɔkpanku ukyuli ɔni 
na úti úse kenye mmɔ usienku ɔkpane kudɔ na ɔsɔku kayu kani na ɔwabane 
ɔmmɔ wakana bɔƒɔ ɔkya-nwu. 

9“ ‘Na si ukyuli ɔmmɔ kenye kani úse ɔdi ebuo ɔni námanku úte akpala buti bɔbla 
bute Unwoti ni, ebuo ɔni na úti uute Unwoti mmɔ use sɛsɛɛ. 

10Na utalɛka ɔvumana ebuo ɔmmɔ iye uti ebuo ɔbuni ɔvumana ebuo ɔlɛne iye uti 
ebuo ɔlɛne ɔvumana ebuo ɔbuni. Si ɔ́bla lɛni ni, bebuo bammɔ ƒui bese sɛsɛɛ bete 
Unwoti na bana ƒui bénwini nwuna badi. 

11Nsu si ebuo ɔni na úti úse kenye mmɔ útamanku ka beti bakpa bete Unwoti ni, 
ɔlɛka uti ebuo ɔmmɔ usieku ɔkpane 

12na ɔsu si ebuo ɔmmɔ ɔ́manku iye útamanku. Na kuye biala na wakya na kuna 
lili ni, lɛni kani na badubuti-nwu. 

13Na si ɔlati ɔmmɔ ɔɔyɔ́ ka ɔƒɔ ebuo ɔmmɔ lili kayu na ɔsɔ ɔƒɔ-nwu ni, ɔlɛka ɔƒɔ 
kuye kɔmmɔ lɛkpa lɛlɔndi ɔsia-nwu lɛlɔ. 

14“ ‘Si ukyuli ɔdi úti nwuna kaduli úse sɛsɛɛ úte Unwoti ka kese kedee ni, ɔlɛka 
ɔkpane ɔnu-ka bɔdia ku tadia na kuye biala na wakya na kana lili ni, lɛni kani na 
ɔdubuse. 

15Na si ukyuli ɔni néti nwuna kaduli úte mmɔ ɔɔyɔ́ ka ɔsɔ ɔƒɔ-ka ni, ɔlɛka uti kuye 
kɔmmɔ lɛkpa lɛlɔndi ubunku sika ugyii ɔmmɔ na kadubɔsɔ kenwini nwuna kadi. 

16“ ‘Si ukyuli ɔdi úti bana ɔtɔ kalɔ kakɛ kadi úte Unwoti ni, kuye kɔmmɔ ɔlɛka 
kɔbla edula ani badubuti bava kemo kammɔ bumomo. Na ɔdubɔbla edula ebi 
lɛkyami bule kakɛ kenedi sika ɔƒualadi unu. 

17Na si uwi ɔni na úti nwuna kemo kammɔ úte ɔdi Kayu Buti Taakyiɛ Lɛkwa ni, 
kuye kɔmmɔ utalɛka kɔvumana. 

18Nsu si Buti Taakyiɛ Lɛkwa lɛ́ɛvi asa na úti kalɔ kammɔ úte Unwoti ni, ɔkpane 
ɔmmɔ ɔdubɔbu ɔnu uwi ɔni na ɔdi asa wasɔ wedu buti taakyiɛ lɛkwa na ɔƒana 
kuye kɔmmɔ. 

19Na si ukyuli ɔni néti nwuna kalɔ kammɔ úte ɔɔwia ka ɔsɔ ɔƒɔ nwuna kalɔ ni, 
ɔlɛka uti kalɔ kammɔ kuye lɛkpa lɛlɔndi ubunku kuye kɔmmɔ na kalɔ kammɔ 
kasɔ kenwini nwuna kadi. 

20Nsu si kalɔ kammɔ ɔlati ulayɔ ka ɔsɔ ɔƒɔ nwuna kalɔ na anwu úti-ka úye úte 
ukyuli bamba ni, ɔsɔ ulakana-ka bɔƒɔ buye na kenwini nwuna kadi lɛnɔ. 

21Si kalɔ kammɔ kálɛ kayu kemmo na Buti Taakyiɛ Lɛkwa ni, kalɔ kammɔ kadi 
kalɔ kedee na kénwini bakpane kalɔ. 

22“ ‘Na si ukyuli ɔdi úti nwuna kalɔ kani na úye na kaaadi ɔtɔ kalɔ úte Unwoti ni, 

23ɔkpane ɔlɛka ɔkya-ka kuye kɔni námanku asa wasɔ wedu Buti Taakyiɛ Lɛkwa 
na ukyuli ɔmmɔ ɔlɛka ɔƒɔ kayu kammɔ limeyi lɛmmɔ kani aani lɛla lɛni na lise 
kedee lite Unwoti. 

24Na Buti Taakyiɛ Lɛkwa kemmo ni, ukyuli ɔni nése kalɔ kammɔ ɔkpa ɔlɛka ɔsɔ 
ɔƒɔ-ka. 

25Na kuye kɔmmɔ ɔlɛka kɔbla kakpakɔ edula ebi ala bɔkɔku bɔni na bálɛ ugyii 
bése. 

26“ ‘Ebuo biala ubi udeedi ɔdi Unwoti ɔdi use kukuuku, anwuɔsu ukyuli biala 
uteti nwuna ebuo ɔdi ubi udeedi ɔni na ɔ́wɔ ɔmantɛ akɔ iye koƒonu utese kenye 
ɔnii údie-nwu sɛsɛɛ úse Unwoti. 

27Nsu si ebuo ɔmmɔ ɔdi bebuo bani neeese sɛɛn mmɔ ɔdi ni, ubo kuƒi ka ɔƒɔ ebuo 
ɔmmɔ uye na kuye kɔni námanku lɛlɔ. Nsu ɔlɛka uti kuye kɔmmɔ lɛkpa lɛlɔndi 
ɔsia-nwu lɛlɔ. Na si ulayɔ ka ɔsɔ ɔƒɔ-nwu uye ni, bakana na beti ebuo ɔmmɔ beye 
kuye kɔni na bálɛ ugyii. 

28“ ‘Nsu lɛla biala ndi ukyuli ɔlati lɛdi na úti-ni úte Unwoti si ɔdi ukyuli o-o iye 
ebuo o-o iye ɔtɔ kalɔ kadi o-o ni, útalɛka beti-ni beye iye ɔsɔ unwini ɔlati ɔdi, 
ɔsika lɛla biala na béti béte Unwoti lise kedee na béti-ni béte-nwu ƒui kede kede. 

29“ ‘Ukyuli biala na bédie-nwu sɛsɛɛ bése-nwu kenye béte Unwoti ni, basɔ 
balakana-nwu bɔƒɔ lɛnɔ ɔlɛka badu-nwu. 

30“ ‘Lɛla lɛkpa leevudi biala na básiku kalɔ kemmo na ɔdi kalɔ kemmo edula iye 
adingyii ebi ƒui adi Unwoti ɔdi. Na ese kedee ete Unwoti. 

31Lɛla lɛkpa leevudi biala na ukyuli ɔdi úte na ɔɔwia ka ɔsɔ ɔƒɔ-ni uye ni, ɔlɛka 
ɔƒɔ kayu kani básu bése na ɔsɔ ɔƒɔ kayu kammɔ lɛkpa lɛlɔndi ɔsia-nwu lɛlɔ. 

32Uwi ɔni na baƒonu iye ɔmantɛ bakɔ ɔdane ɔɔká nwuna bebuo otogyi ka ute 
nwuna lɛla lɛkpa leevudi ni, leevudi biala ɔdi Unwoti ɔdi. 

33Na útalɛ ka uti ebuo ɔdi ɔvumana ku ɔdi ɔnii ɔdia iye ɔɔɔdia. Na si ɔ́bla lɛni 
bebuo inyɔ bammɔ ƒui bénwini Unwoti badi na balakana-ma bɔsɔ bɔƒɔ buye.’ ” 

34Ɔda bubo bɔmɛni na Unwoti úti úte Mose na Sinai kɔbi lɛlɔ ka uti ubete 
Israelƒuɔ. 

Bumomo Bɔka 

Bumomo Bɔka 1 

Israelƒuɔ Báka Lɛlɔ Bánu Bana Bumomo 
1Na lɛkwa linyɔdi kɔbuli kunyɔdi limeyi lideedi lɛlɔ ka Israelƒuɔ bálɛ Egyipte kalɔ 
lɛlɔ ni, Unwoti ɔ́tɛmi úte Mose, na Unwoti Adi Kevo kemmo na Sinai ketele kalɔ 
kakwiidi kemmo mmɔ. Mmɔ na ɔ́su-nwu ɔnini, 

2“Awɔ ku Aaron bɛka Israelƒuɔ ƒui na bana adua ku atɔƒi kenye. Na binweni 
banana bammɔ anyi bise unwi unwi. 

3Na awɔ ku-nwu binweni-ma anyi na akpa akpa ammɔ kenye na bɛnu bani ƒui 
náaƒɔ akwa aavlanyɔ ku kama na bédu kekpo busie. 

4Na bɛƒuna ɔnana unwi bɛsiku Israel kaba biala kemmo na babla batɔnkune na 
atɔƒi ammɔ kenye na bebunku-mii kabla kamɛni. 

5Na bekyuli bani anyi ndubo bɔlɔ mɛni ndubo-mii kebunku kammɔ bute. Na 
Ruben kaba kemmo ni, Sedeur ubidi Elisur. 

6Na Simeon kaba kemmo ni, Surisadai ubidi Selumiel. 

7Na Yuda kaba kemmo ni, Aminadab ubidi Nahason. 

8Na Isakar kaba kemmo ni, Suar ubidi Netaneel. 

9Na Sebulon kaba kemmo ni, Helon ubidi Eliab. 

10Na Yoseƒ bebi akɔ badi ndi bamɛni. Eƒraim kaba kemmo ni, Amihud ubidi 
Elisama. Manase kaba kemmo ni, Pedahsur ubidi Gamaliel. 

11Na Benyamin kaba kemmo ni, Gideoni ubidi Abidan. 

12Na Dan kaba kemmo ni, Amisadai ubidi Ahieser. 

13Na Aser kaba kemmo ni, Okran ubidi Pagiel. 

14Na Gad kaba kemmo ni, Deguel ubidi Eliasaƒ. 

15Na Naƒtali kaba kemmo ni, Enan ubidi Ahira.” 

16Banana bani na bédie bálɛku Israelƒuɔ kadi akɔ na badi kaba kaba kammɔ 
batɔnkune na atɔƒi ammɔ kenye na badi mmɔ. 

17Mose ku Aaron báƒɔ bekyuli bani anyi na bénweni béte-ma mmɔ, 

18na bálɔ Israelƒuɔ ƒui básala na kɔbuli kunyɔdi limeyi lideedi lɛlɔ. Na banana 
bammɔ ɔdi biala údie lɛlɔ ɔ́tina bekyuli bammɔ na kaba ku lɛtɔƒi lɛni kemmo na 
ɔ́si kenye. Na bénweni-ma anyi unwi unwi ɔ́si akwa aavlanyɔ ku kama, 

19aani kalɛ na Unwoti úbo Mose ɔda. Anwuɔsu báka bekyuli bammɔ ƒui na Sinai 
ketele kalɔ kakwiidi kemmo. 

20Na ɔ́si Ruben ɔni ndi Israel ubidi udeedi lɛlɔ ni, báka banana bani nákɛ akwa 
aavlanyɔ ku kama na bédu ka besie kekpo. Na bénweni-ma anyi unwi unwi na 
kalɛ bákya bana kaba ku atɔƒi ɔku kemmo kenye. 

21Na bana bumomo bɔdi mpim aavlene-ɛku ku eti leevu (46,500). 

22Na Simeon kaba kemmo ni, bénweni banana bani náaƒɔ akwa aavlanyɔ ku 
kama na bédu kekpo busie anyi aani kalɛ na ɔkya bana kɔdua ku atɔƒi ɔku 
kemmo. 

23Na bana bumomo bɔdi mpim liti ku yaalenwi ku eti aku (59,300). 

24Na Gad kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

25Na bana bumomo bɔdi mpim aavlene-ɛlɔ ku eti leevu-atɛ (45,650). 

26Na Yuda kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

27Na bana bumomo bɔdi mpim liti ku aavlanyɔ-ine ku eti leevu-anyɔ (74,600). 

28Na Isakar kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

29Na bana bumomo bɔdi mpim liti ku ine ku eti maane (54,400). 

30Na Sebulon kaba kemmo ni, bénweni banana bani náaƒɔ akwa aavlanyɔ ku 
kama na bédu kekpo busie anyi aani kalɛ na ɔkya bana kɔdua ku atɔƒi ɔku 
kemmo. 

31Na bana bumomo bɔdi mpim liti ku maatɛ ku eti maane (57,400). 

32Yoseƒ bebi akɔ ni, Eƒraim kaba kemmo ni, bénweni banana bani náaƒɔ akwa 
aavlanyɔ ku kama na bédu kekpo busie anyi aani kalɛ na ɔkya bana kɔdua ku 
atɔƒi ɔku kemmo. 

33Na bana bumomo bɔdi mpim aavlene ku eti leevu (40,500). 

34Na Manase kaba kemmo ni, bénweni banana bani náaƒɔ akwa aavlanyɔ ku 
kama na bédu kekpo busie anyi aani kalɛ na ɔkya bana kɔdua ku atɔƒi ɔku 
kemmo. 

35Na bana bumomo bɔdi mpim avlaatɛ-inyɔ ku eti ene (32,200). 

36Na Benyamin kaba kemmo ni, bénweni banana bani náaƒɔ akwa aavlanyɔ ku 
kama na bédu kekpo busie anyi aani kalɛ na ɔkya bana kɔdua ku atɔƒi ɔku 
kemmo. 

37Na bana bumomo bɔdi mpim avlaatɛ-ɛlɔ ku eti maane (35,400). 

38Na Dan kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

39Na bana bumomo bɔdi mpim liti ku leevu-inyɔ ku eti leevu-ene (62,700). 

40Na Aser kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

41Na bana bumomo bɔdi mpim aavlene-unwi ku eti leevu (41,500). 

42Na Neƒtali kaba kemmo ni, bénweni banana bani náaƒɔ akwa aavlanyɔ ku kama 
na bédu kekpo busie anyi aani kalɛ na ɔkya bana kɔdua ku atɔƒi ɔku kemmo. 

43Na bana bumomo bɔdi mpim liti ku ɛtɛ ku eti maane (53,400). 

44Bekyuli bamɛni na Mose ku Aaron ku Israel kaba kaba leevu-inyɔ bammɔ 
batɔnkune báka. Na batɔnkune bammɔ benye bete bana atɔƒi ammɔ. 

45Anwuɔsu báka Israelƒuɔ banana bani ƒui náaƒɔ akwa aavlanyɔ ku kama na bédu 
kekpo busie na bana atɔƒi kenye. 

46Na bana bumomo bɔdi mpim eti leevu-anyɔ ku ɛtɛ ku eti leevu-unwi (603,550). 

47Na Lewi kaba bekyuli ama bátaka-ma bétebunku bakladi lɛlɔ. 

48Unwoti ɔ́su Mose úse ɔnini, 

49“Taka Lewi kaba bekyuli tebunku Israel kaba bekyuli ƒui bɔka bɔmmɔ, 

50mmomu ya na Lewi kaba bekyuli bammɔ bataabla Unwoti kakpakɔ kabla, na 
bataanu kakpakɔ kammɔ lɛla biala lɛlɔ. Na ama ndubuteeti Katɔti Adi Kevo 
kammɔ ku nwuna lɛlɔ ala ƒui. Na ama ndubo-ka lɛlɔ butaanu na bataagyumana-
ka taamana. 

51Anwuɔsu kesi kesii na baayɔ́ ka beti Adi Kevo kammɔ besienku uwi ɔdi iye 
balɛ-ka ni, Lewi kaba bekyuli bamɛni na ɔdi ka beti-ka iye balɛ-ka lɛnɔ. Na ukyuli 
bamba biala makpɛ mede kevo kammɔ ni, ɔlɛka badu-nwu. 

52Na Israelƒuɔ bakladi ni, babla bana kuliekɔ na bana esu esu kenye ɔdi biala ku 
nwuna kevo ku bana likposela. 

53Na Lewiƒuɔ bammɔ ama ni, belie bamana Katɔti Adi Kevo kammɔ na 
bataagyumana-ka kalɛ na ɔdi uláni uléde-mi na mina kɔnyi kubo Israelƒuɔ 
bammɔ lɛlɔ.” 

54Ɔmmɔ ɔsu Israelƒuɔ bábla lɛla biala na Unwoti úbo Mose ɔda ɔnii bábla. 

Bumomo Bɔka 2 

Kaba Bekyuli Bammɔ Báda Bana Kuliekɔ Na Bana Adua Kenye 
1Amu na Unwoti ɔ́su Mose ku Aaron ɔnini, 

2“Bɛkɔ lɛsa bite Israelƒuɔ bɛnii belie bamana mina Adi Kevo kammɔ, nsu banu ka 
bésie kama ƒui na kevo kammɔ kudɔ. Na kaduli biala bekyuli belie basala na 
bawia bana likposela balɛ kaduli kammɔ kemmo.” 

3Na ɔƒɛ katukɔ kakɛ ni, Yuda kaba bekyuli bada bana keliekɔ na balɛ bana 
likposela aƒlaga na mmɔ. Na bana ɔtɔnkune ndi Aminadab ubidi Nahason. 

4Na lɛkpa lɛmmɔ bekyuli bumomo ndi mpim liti ku aavlanyɔ-ine ku eti leevu-
anyɔ (74,600). 

5Na Isakar kaba bekyuli ndubulie basiaku-ma kama. Na bana ɔtɔnkune ndi Suar 
ubidi Netaneel. 

6Na bana bumomo bɔdi mpim liti ku ine ku eti maane (54,400). 

7Bammɔ kama Sebulon kaba bekyuli nsia. Na bana ɔtɔnkune ndi Helon ubidi 
Eliab. 

8Na lɛkpa lɛmmɔ bekyuli bumomo ndi mpim liti ku maatɛ ku eti maane (57,400). 

9Bekyuli bani ƒui násala ku Yuda kaba bekyuli na báda bana keliekɔ na akpa akpa 
ammɔ kenye bumomo ndi mpim eti atɛ ku avlaatɛ-ɛku ku eti mane (186,400). Na 
ama ndubo bɔgyu bɔtɔ bɔyu ulu. 

10Na lɛkpa lɛni ndi Ruben kaba bekyuli ni, ama lɛnɔ badubo bana keliekɔ bɔda 
na kada kakɛ ku bana likposela. Na bana ɔtɔnkune ndi Sedeur ubidi Elisur. 

11Na bana bumomo bɔdi mpim aavlene-ɛku ku eti leevu (46,500). 

12Na Simeon kɔdua bekyuli ndubulie bɔsiaku-ma. Na bana ɔtɔnkune ndi 
Surisadai ubidi Selumiel. 

13Na bana bumomo bɔdi mpim liti ku yaalenwi ku eti aku (59,300). 

14Na Gad kɔdua bekyuli ndubulie bɔsiaku-ma. Na bana ɔtɔnkune ndi Reuel ubidi 
Eliasaƒ. 

15Na bana bumomo bɔdi mpim aavlene-ɛlɔ ku eti leevu-atɛ (45,650). 

16Bekyuli bani ƒui násala ku Ruben kaba bekyuli na báda bana keliekɔ na akpa 
akpa ammɔ kenye bumomo ndi mpim eti atɛ ku unwi ku eti yaalenwi (151,450). 
Na ama ndubɔdi banyɔdi bani ndubo ulu bɔyu. 

17Ɔmmɔ kama Katɔti Kevo kani kemmo na ɔɔsiáku-ma kadubɔsia, na Lewiƒuɔ 
bammɔ lɛnɔ bayu ulu na bakya akpa akpa ammɔ ntɛ. Na badubɔyu ulu basiaku 
lɛlɔ aani kalɛ na báda bana kuliekɔ bélie kenye na esu esu ammɔ kemmo na bana 
ɔdi biala ɔdubɔda bana likposela aƒlaga. 

18Na ɔƒɛ kanukɔ ni, Eƒraim kaba bekyuli kasala badubɔda bana keliekɔ na mmɔ 
ku bana likposela aƒlaga. Na bana ɔtɔnkune ndi Amihud ubidi Elisama. 

19Na bana bumomo bɔdi mpim aavlene ku eti leevu (40, 500). 

20Na Manase kaba bekyuli ndubulie basiaku-ma. Na bana ɔtɔnkune ndi Pedahsur 
ubidi Gamaliel. 

21Na bana bumomo bɔdi mpim avlaatɛ-inyɔ ku eti ene (32,200). 

22Ɔmmɔ kama Benyamin kɔdua bekyuli ndubulie basiaku-ma. Na bana ɔtɔnkune 
ndi Abidan ubidi Gideon. 

23Na bana bumomo bɔdi mpim avlaatɛ-ɛlɔ ku eti maane (35,400). 

24Na bekyuli bani ƒui násala ku Eƒraim kaba bekyuli na bana bule ku bumomo 
kenye bɔdi mpim eti anyɔ ku maane ku eti anyɔ (108,100). Na ama ndubɔdi batɛdi 
bani mayu ulu. 

25Na Dan kaba bekyuli na bana bule kenye badubɔda bana keliekɔ úti úsie katɔ 
kakɛ ku bana likposela aƒlaga. Na bana ɔtɔnkune ndi Amisadai ubidi Ahieser. 

26Na bana bumomo bɔdi mpim liti ku leevu-inyɔ ku eti leevu-ene (62,700). 

27Na ɔmmɔ kama Aser kaba bekyuli basia na bana ɔtɔnkune ndi Okran ubidi 
Pagiel. 

28Na bana bumomo bɔdi mpim aavlene-unwi ku eti leevu (41,500). 

29Ɔmmɔ kama Naƒtali kaba bekyuli basia, na bana ɔtɔnkune ndi Enan ubidi Ahira. 

30Na bana bumomo bɔdi mpim liti ku ɛtɛ ku eti maane (53,400). 

31Na bekyuli bani ƒui násala ku Dan kaba bekyuli na lisu lɛmmɔ kenye bumomo 
bɔdi mpim eti atɛ ku maatɛ ku eti leevu-anyɔ (157,600). Na ama ndubɔkpɛ kama 
ƒui ku bana likposela aƒlaga. 

32Na kalɛ na báka Israelƒuɔ na bana kaba kaba kammɔ kenye na ɔdi mmɔ. Na 
bani ƒui nkya bana kɔkyakɔ na bana esu esu ammɔ kenye bumomo bɔdi mpim 
eti leevu-anyɔ ku ɛtɛ ku eti leevu-unwi (603,550). 

33Nsu bátaka Lewiƒuɔ kaba bekyuli ama bétebunku Israelƒuɔ bammɔ kalɛ kani 
na Unwoti úbo Mose ɔda kalɛ. 

34Anwuɔsu Israelƒuɔ bábla básia lɛla biala lɛlɔ pɛpɛɛpɛ kalɛ kani na Unwoti úbo 
Mose ɔda ɔnii babla. Na lɛni na báda bana kuliekɔ bélieku bana likposela aƒlaga. 
Na lɛni kani na báta báyu ulu na bana adua ku kɔduli bekyuli kenye. 

Bumomo Bɔka 3 

Lewiƒuɔ Lɛlɔ Kɔtɛ 
1Ɔmɛni ndi Aaron ku Mose kɔduli bekyuli lɛlɔ etemila na uwi ɔni na Unwoti 
ɔ́tɛmiku Mose na Sinai kɔbi lili. 

2Aaron bebi anyi ndi Nadab ɔni ndi Aaron ubidi udeedi ku Abihu ku Eleasar ku 
Itamar. 

3Na bekyuli bamɛni ndi Aaron bebi bani na béwi-ma likpose nnɔmii lili ka 
benwini bakpane. 

4Nsu Nadab ku Abihu ama békpi kɔnakunwi na Unwoti anumi na Sinai ketele 
kalɔ kakwiidi kemmo, ɔsika béti ogya ɔni lɛlɔ na bétete kuƒi bákyula akpala béte 
Unwoti. Nkyuli inyɔ bammɔ beeebo bebi badi, anwuɔsu Eleasar ku Itamar kani 
nábla bakpane kabla uwi ɔni na Aaron ɔni ndi bana ɔti úlie ngba. 

5Ɔmmɔ kama Unwoti ɔ́su Mose ɔnini, 

6“Kpanku Lewi kaba bekyuli boku na eti-ma abatina Aaron ɔni ndi ɔkpane na 
beteebunku-nwu. 

7Na ama ndubo kabla butaabla teebunku-nwu, na bataabla bana kadi bekyuli ƒui 
kabla teete-ma na Kasakɔ Kevo mmɔ na Unwoti Adi Kevo kemmo. 

8Na ama ndubo ala ani ƒui nkya mmɔ lɛlɔ butaanu. Na benye bana kadi Israelƒuɔ 
kenye bataabla ala ani lɛlɔ ɔda na Unwoti úbo-ma na Unwoti Adi Kevo kammɔ 
kemmo. 

9Ti Lewiƒuɔ bammɔ te Aaron ku nwuna bebi bananabi. Ama kani ndi Israelƒuɔ 
kaba bekyuli bani na ɔlɛka bedie bese sɛsɛɛ ƒui bete-mi. 

10Na aƒuna Aaron ku nwuna bebi na bataabla bakpane kabla. Na ukyuli bamba 
biala ɔni makpɛ mede kevo kammɔ ni, ɔlɛka badu-nwu.” 

11Amu na Unwoti ɔ́su Mose ɔnini, 

12“Lídie Lewiƒuɔ bammɔ líse líte lɛlɔ aani Israelni uleku biala ɔnanabi udeedi ɔni 
na ɔ́wɔ. Anwuɔsu Lewiƒuɔ badi mina badi, 

13ɔsika ubi udeedi biala ɔdi mina ɔdi. Uwi ɔni na lɛ́du Egyipteni ubi udeedi biala 
na Egyipte ni, mmɔ na lídie Israelni ubi udeedi biala, ɔnana ɔdi o-o, iye ebuo na 
ɔdi o-o líse sɛsɛɛ líse líte lɛlɔ, na ɔlɛka benwini mina badi. Ami ndi Unwoti.” 

14Amu na Unwoti ɔ́sɔ ɔ́su Mose na Sinai ketele kalɔ kakwiidi kemmo mmɔ ɔnini, 

15“Ka Lewiƒuɔ bammɔ ƒui ɔ́si bana kɔduli útédu kɔdua lɛlɔ. Na aka ubi ɔnanabi 
biala na ɔ́ɔkɛ ɔ́si kɔbuli ku kama.” 

16Anwuɔsu Mose lɛnɔ ɔ́ka-ma aani kalɛ na Unwoti úbo-nwu ɔda. 

17Na Lewi bebi bananabi anyi ndi Gerson ku Kehat ku Merari. 

18Na Gersonƒuɔ kaba ndi Libni ku Simel. 

19Na Kehatƒuɔ adua ndi Amram ku Isehar ku Hebron ku Usiel. 



257 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

20Na Merariƒuɔ adua ndi Mahli ku Musi. Na bamɛni ndi Lewiƒuɔ adua ammɔ na 
bana atɔƒi kenye. 

21Na Gerson badi ndi Libni ku Simel adua. Na ama ndi Gerson adua ammɔ 
bekyuli. 

22Na bana bumomo ƒui ɔ́si bananabi bani náaƒɔ kɔbuli kunwi ku kama badi mpim 
maatɛ ku eti leevu (7,500). 

23Na Gersonƒuɔ adua bekyuli bamɛni ndubulie Katɔti Katɔma Kedee kammɔ 
kama na ɔƒɛ kanukɔ kakɛ. 

24Na bana ɔtɔnkune ndi Lael ubidi Eliasaƒ. 

25Na Gersonƒuɔ adua bekyuli bammɔ ndubo Adi Kevo kesii kani na Katɔti 
ɔɔsiáku-ma mmɔ ku Katɔma Kedee kammɔ lɛlɔ butaanu ku ala ani bébi kevo 
kammɔ ku kayakun bonwu kammɔ kɔdi kɔni nƒa. 

26Na banu adiku ani nƒa kaduli kammɔ kemmo ku kana kayakun ámana katɔma 
kedee kammɔ ku lɛkpabi lɛmmɔ lɛlɔ, ku kevo kammɔ lɛbuli ku kuna lɛlɔ ala ƒui 
lɛlɔ. 

27Na Kehat adua ammɔ ndi Amramƒuɔ ku Iseharƒuɔ ku Hebronƒuɔ ku Usielƒuɔ. 

28Na bananabi bani náakɛ kɔbuli ku kama bumomo bɔdi mpim maane ku eti 
leevu-anyɔ (8,600). Na Kehat adua bekyuli bamɛni kabla ndi ka banu katɔma 
kedee kammɔ lɛlɔ. 

29Na ɔlɛka adua ammɔ bekyuli bamɛni belie besie Unwoti kakpakɔ kammɔ kada 
kakɛ. 

30Na bana kɔduɔti ndi Usiel ubidi Elisaƒan. 

31Na bana kabla ndi ka bataanu Bunyimi Adaka ɔmmɔ lɛlɔ ku ala kasiakɔ ku 
asogya kasiakɔ ku lɛkpabi lɛmmɔ ku kɔtɔma kedee kammɔ kemmo lɛlɔ ala ƒui 
lɛlɔ ku lɛdiku lɛni nƒa kayakun kammɔ lɛlɔ. 

32Na Lewiƒuɔ bammɔ ɔtɔnkune ƒui ndi Aaron ubidi Eleasar ɔni ndi ɔkpane. Na 
anwu báƒuna bése ka utaanu bekyuli bani mɔɔnu kakpakɔ kammɔ lɛlɔ lɛlɔ. 

33Ɔƒɛni Mahli ku Musi adua bekyuli ni, ama ndi Merariƒuɔ. 

34Na bana bananabi ƒui bumomo ɔ́si bani náakɛ kɔbuli kunwi ku kama badi 
mpim ɛku ku eti ene (6,200). 

35Na Merariƒuɔ adua amɛni ƒui kɔduɔti ndi Abihail ubidi Suriel. Na ama 
badubulie Adi Kevo kammɔ katɔ kakɛ. 

36Báƒuna Merariƒuɔ bamɛni ka bataanu Kevo kammɔ ligyii ku lɛtalagyii ku akpa 
ku ligyii lɛni ndanku-kakpakɔ bule kɔdi ku ala ani ƒui ndanku kabla kammɔ lɛlɔ 
ala lɛlɔ. 

37Na ama kani ndubo bɔnu ligyii akpa ku nina lɛka ƒui lɛni ámana kevo kammɔ 
ku ewele ku kɔbuli kɔni mɔɔda kevo kammɔ teenyene kana ɔka lɛlɔ kaduɛ mmɔ 
lɛlɔ. 

38Na Mose ku Aaron ku nwuna bebi ndubo ɔtɔ ɔmmɔ anumi kakɛ kesii kani nésie 
ɔƒɛ katukɔ kakɛ bulie. Na ama ndubo katɔma kedee kammɔ lɛlɔ butaanu na 
Israelƒuɔ bammɔ kenye. Na ukyuli bamba biala ɔni ndubɔni ude mmɔ ɔdi ka 
badu-nwu. 

39Na Lewiƒuɔ banana bani na Mose ku Aaron báka ɔ́si bani náakɛ ɔ́si kɔbuli 
kunwi ku kama aani kalɛ na Unwoti úbo-ma ɔda kalɛ bumomo bɔdi mpim 
aavlanyɔ-inyɔ (22,000). 

40Amu na Unwoti ɔ́su Mose ɔnini, “Ka Israelƒuɔ bebi bedeedi bani na báwɔ ɔ́si 
kɔbuli kunwi kama na enweni-ma anyi ese. 

41Na edie Lewiƒuɔ bani nkya-ma akɔ ese sɛsɛɛ ete-mi. Na eti-ma enyene Israelƒuɔ 
bebi bedeedi bammɔ kenye. Na eti Lewiƒuɔ bebuo bebi bedeedi lɛnɔ enyene 
Israelƒuɔ bebuo bebi bedeedi kenye ete-mi. Ami ndi Unwoti.” 

42Anwuɔsu Mose ɔ́ka Israelƒuɔ bebi bedeedi aani kalɛ na Unwoti úbo-nwu ɔda. 

43Na bebi bedeedi bammɔ ɔ́si kɔbuli kunwi ku kama bumomo aani kalɛ bénweni-
ma anyi badi mpim aavlanyɔ-inyɔ ku eti alɔ ku aavlanyɔ-ɛtɛ (22,273). 

44Amu na Unwoti ɔ́sɔ ɔ́su Mose ɔnini, 

45“Die Lewiƒuɔ nyene Israelƒuɔ kenye. Na edie Lewiƒuɔ bebuo enyene Israelƒuɔ 
bebuo kenye. Ami ndi Unwoti. 

46Ka Lewiƒuɔ bamɛni bumomo bútedu Israelƒuɔ bebi bananabi bedeedi eti alɔ ku 
aavlanyɔ-ɛtɛ (273) bani návia Lewiƒuɔ bammɔ bumomo na bédu na baƒɔ bana ƒui 
lili ngba ɔsu ni, 

47ƒɔ sika ɔƒualadi ebi alɔ na kakpakɔ ala bɔkɔku kenye na bani návia mmɔ ɔdi 
biala lili. 

48Na eti egulabi ammɔ ete Aaron ku bebi bananabi aani Israelƒuɔ bebi bakladi 
bammɔ ngba bɔƒɔ lili kayu.” 

49Mose lɛnɔ ɔ́bla ɔ́sia kalɛ Unwoti úbo-nwu ɔda, na ɔ́ƒɔ sika ɔƒualadi na Israelƒuɔ 
bebi bedeedi bakladi bammɔ ƒui lili. 

50Na úti sika ɔƒualadi bumomo bɔni mabla aani edula ebi akyami maatɛ unu na 
kakpakɔ bɔkɔku kenye mmɔ 

51úte Aaron ku nwuna bebi bananabi kalɛ na Unwoti úbo-nwu ɔda. 

Bumomo Bɔka 4 

Béte Lewiƒuɔ Bani Nási Kehat Kaba Kemmo Kabla 

1Amu na Unwoti ɔ́su Mose ku Aaron ɔnini, 

2“Bɛka Lewiƒuɔ bani ndi Kehatƒuɔ na bana adua ku atɔƒi kenye. 

3Na bɛka banana bani ƒui náaƒɔ akwa avlaatɛ útédu akwa liti bani muubo 
taababla kabla na Adi Kevo kammɔ kemmo. 

4“Kehatƒuɔ bammɔ kabla na Adi Kevo kammɔ kemmo ndi ka bataanu ala kedee 
ani nse mmɔ ƒui lɛlɔ. 

5Na si úbo úte ka bɛta mmɔ bisie kesii bamba ni, ɔlɛka Aaron ku nwuna bebi 
bananabi besie na batáƒami kakpakɔ bule kɔdi kɔni mɔɔbala Bunyimi Adaka 
ɔmmɔ na beti benyimi adaka ɔmmɔ lɛlɔ bamana ƒui. 

6Na beti ketu kemmo bebuo benengudi lɛku buni bebi-nwu eli, na beti kɔdi buluu 
bebi-nwu lɛlɔ, na beti ligyii lɛni beeti teeti kevo kammɔ bakya-nwu lɛƒɛnyi. 

7“Na ala kasiakɔ kani nlɛ-mi anumi ni, beti kɔdi buluu bewi-nwu lɛlɔ. Na beti 
akyami eblidi ku enengudi lidu basia. Na beti lɛsii lɛni kemmo na beewi akpala 
ntɛ ku bodobodo ɔni ndubɔsia mmɔ uwi ndi uwi basia-nwu lɛlɔ. 

8Na beti kɔdi kugyiedi bewi ala ammɔ lɛlɔ na beti ketu kemmo bebuo benengudi 
lɛku buni bebi-nwu lɛlɔ. Na beti ligyii gyɔlɔɔ lɛni na beeti taagyu-nwu bakya-nwu 
lɛƒɛnyi. 

9“Ɔmmɔ kama na beti kɔdi buluu benyimi asogya kasiakɔ ugyii ɔmmɔ ku lɛla lɛni 
na beeti teenyene lɛsogya kɔbuli kɔmmɔ ku ntɔ kuwikɔ ku lɛsogya nnɔmii 
kuwikɔ lɛsii lɛmmɔ ƒui. 

10Na benyimi-nya ku ana lɛlɔ kabla ala ƒui bakya ketu kemmo bebuo benengudi 
lɛku kemmo na beti basia ligyii lɛni lɛlɔ na beeti teeti ala ammɔ lɛlɔ. 

11“Na sika ugyiedi lɛkpabi lɛmmɔ ni, beti kɔdi buluu bebi-nwu lɛlɔ na beti bebuo 
ɔku bebi kɔdi kɔmmɔ lɛlɔ na bakya-nwu ligyii lɛni na baagyú-nwu lɛƒɛnyi. 

12“Na kakpakɔ kabla lɛlɔ ala ƒui na katɔma kedee kammɔ kemmo ni, benyimi ala 
ammɔ ƒui bakya kɔdi buluu kemmo, na beti bebuo ɔku bebi-nya lɛlɔ ƒui, na bagyu 
basia ligyii lɛni lɛlɔ na beeti teeti-nya lɛlɔ. 

13“Bedie ntɔ na lɛbualagyie lɛkpabi lɛmmɔ kemmo na beti kɔdi kɔni náƒɔ kuye 
geen bebi-nwu lɛlɔ. 

14Na beti anwabui ku akyami ani lɛlɔ kabla na baabla na lɛkpabi lɛmmɔ lɛlɔ 
basia-nwu lɛlɔ. Ala ammɔ adanku ogya kuwikɔ ku kɔvili kɔni na baatu lɛna ku 
alakpi kɔlɛkɛ ku akyami bonwu ani kemmo na baakya ntu teewi bekyuli. Beti 
bebuo lɛku bebi ala amɛni lɛlɔ benyimi na beti ligyii lɛni na beeti taagyu-nwu 
bakya-nwu lɛƒɛnyi. 

15“Ɔƒɛni si uwi ɔni na Aaron ku nwuna bebi bananabi báwɔlɔ ala buti teebi Kevo 
kammɔ, na báwɔlɔ ala kedee ammɔ ku kana kemmo ala ani nse kedee mmɔ ƒui 

ala bubi, na báwɔlɔ lɛlɔ bɔklibi ƒui ka bata ni, na Kehat bebi bananabi bani na 
ɔ́lɛka beti ala ammɔ bebo na bebeti-nya. Nsu bana ɔdi kɔnu kutetuku ala ani nse 
kedee mmɔ amu badubo bukpi. Kehatƒuɔ bammɔ beti ala ani nse Kevo Kasakɔ 
kemmo mmɔ. 

16“Aaron ubidi Eleasar ɔni ndi ɔkpane ni, nnɔmii bɔni na beewi asogya ku oloƒui 
ƒɛƒɛɛ ku limeyi ndi limeyi edula ebi akpala ku likpose nnɔmii ni, nwuna lɛkɔkɔ 
na ɔ́lɛka akya. Na anwu na ɔlɛka utaanu katɔma kammɔ ku kana lɛlɔ ku kakpakɔ 
lɛlɔ ala kedee ammɔ ƒui lɛlɔ.” 

17Amu na Unwoti ɔ́su Mose ku Aaron ɔnini, 

18“Bɛnu ka bétekulo Kehat adua ku bana kaba bekyuli bítedie Lewiƒuɔ lɛlɔ. 

19Kalɛ na belekpi si báni beedé ala ani na ese kedee ƒui mmɔ. Anwuɔsu ɔlɛka 
Aaron ku nwuna bebi beduo katɔma kammɔ kemmo na bele kabla kammɔ bete 
ɔdi biala ku ala ani na ɔlɛka beti. Ɔmmɔ na ɔlɛka bɛbla bite-ma. 

20Nsu Kehat bebi bammɔ beeebo kuƒi ka beduo mmɔ na benye banu ala ani nse 
kedee mmɔ ina uwi klukwii ɔdi, si ɔɔɔdi lɛni badubukpi.” 

Gersonƒuɔ Lɛlɔ Kɔtɛ 
21Amu na Unwoti ɔ́su Mose ɔnini, 

22“Ka Gersonƒuɔ bammɔ na bana adua ku atɔƒi kenye. 

23Ka banana bani náaƒɔ akwa avlaatɛ útédu akwa liti na beebo taababla kabla na 
Unwoti Kevo Kasakɔ mmɔ. 

24“Na kabla kani na Gersonƒuɔ badubo bɔbla bubunku ala buti kabla kammɔ ndi 
amɛni, 

25Ama ndubo buteeti Adi Kevo kani ndi Kevo Kasakɔ kammɔ ala ani béti bákya 
ɔtɔ ɔmmɔ kemmo ku ala ani béti bébi ɔtɔ ɔmmɔ kama ku ebuo ɔku buni ɔni béti 
bébi ɔtɔ ɔmmɔ eli ku lɛdiku lɛni nƒa Unwoti Adi Kevo kammɔ kayakun, 

26ku aduni ani nƒa kaduli kammɔ ámana Adi Kevo kammɔ ku lɛkpabi lɛmmɔ ku 
kayakun kɔdi kɔmmɔ ku kɔbuli kɔmmɔ ku kabla kammɔ lɛlɔ kɔlɛmii ƒui. Na 
Gersonƒuɔ bammɔ na ɔlɛka babla kabla biala na kadanku ɔtɔ ɔmmɔ lɛlɔ ala amɛni 
ƒui. 

27Na Aaron ku nwuna bebi bananabi na ɔlɛka banu Gersonƒuɔ bamɛni lɛlɔ na 
babla ala ammɔ ƒui si ala buti na bɔdi iye kabla bamba na kadi. Na ɔlɛka ete-ma 
ala ani na badubo buti aani bana kabla. 

28Gersonƒuɔ bammɔ bana kabla kadi mmɔ na Unwoti Adi Kevo kammɔ kemmo. 
Na ɔkpane Aaron ubidi Itamar ndubo bana kabla lɛlɔ bɔnu. 

Merari Kaba Bekyuli Kabla 
29“Ka Merariƒuɔ bammɔ na bana adua ku atɔƒi kenye. 

30Na edie banana bani nákɛ ɔ́si akwa avlaatɛ útédu akwa liti na bámanku ka 
babla kabla na Unwoti Adi Kevo mmɔ. 

31Na bana kabla ndi ka ama ndubo ɔtɔ ɔmmɔ ligyii ku lɛtalagyii ku akpa ammɔ 
ku ligyii lɛni nda kakpakɔ bule kɔdi ana lɛka ƒui buteeti. 

32Na ama kani ndubɔlɛ kaduli kammɔ ƒui ligyii ku akpa ku ana lɛka ku Kevo 
kammɔ ewele ku kɔbuli ku kevo kammɔ lɛlɔ ala ani ndanku-ka ƒui. Na ete ɔdi 
biala ku lɛla lɛni na ɔdi ka uti. 

33Kabla kammɔ na Merari adua ammɔ badubo butaabla na Unwoti Adi Kevo 
mmɔ. Na ɔkpane Aaron ubidi Itamar ndubo kabla kammɔ lɛlɔ bɔnu.” 

Báka Lewiƒuɔ Bammɔ Bánu 
34Amu na Mose ku Aaron ku Israelƒuɔ baduɔti bammɔ báka Kehatƒuɔ bammɔ na 
bana adua ku atɔƒi kenye. 

35Na banana bani ƒui nákɛ akwa avlaatɛ útédu akwa liti na beebo taababla kabla 
na Unwoti Adi Kevo mmɔ 

36bebo nkyuli mpim inyɔ ku eti leevu-alɔ (2,750) ka báka-ma na bana adua kenye. 

37Na bani ƒui nási Kehat ɔtɔ kemmo na baabla kabla na Unwoti Adi Kevo kemmo 
bumomo na bɔdi mmɔ. Mose ku Aaron báka bekyuli bammɔ kalɛ kani na Unwoti 
úbo-ma ɔda. 

38Báka Gersonƒuɔ na bana adua ku atɔƒi kenye. 

39Na banana bani ƒui nákɛ akwa avlaatɛ útédu akwa liti na baabla kabla na 
Unwoti Adi Kevo kemmo mmɔ 

40na bana adua ku atɔƒi ammɔ kenye bebo mpim inyɔ ku eti leevu-anyɔ ku 
avlaatɛ (2,630). 

41Gersonƒuɔ bani mɔɔbla kabla na Unwoti Adi Kevo kemmo bumomo na bɔdi 
mmɔ na Aaron ɔ́ka-ma kalɛ kani na Unwoti úbo-nwu ɔda. 

42Báka Merariƒuɔ na bana adua ku atɔƒi kenye. 

43Na banana bani ƒui nákɛ akwa avlaatɛ útédu akwa liti na beebo taababla kabla 
na Unwoti Adi Kevo kemmo mmɔ 

44bebo nkyuli mpim ɛtɛ ku eti ene (3,200). 

45Merariƒuɔ bammɔ bumomo na bɔdi mmɔ na bana adua ammɔ kenye. Na Mose 
ku Aaron báka-ma aani kalɛ na Unwoti úbo Mose ɔda. 

46Anwuɔsu Mose ku Aaron ku Israelƒuɔ baduɔti bammɔ báka Lewiƒuɔ ƒui na bana 
adua ku atɔƒi kenye. 

47Na banana bani ƒui nákɛ akwa avlaatɛ útédu akwa liti na beesié taatábla kabla 
na Unwoti Adi Kevo kemmo 

48bumomo bɔdi mpim maane eti leevu-unwi ku avlaatɛ (8,580). 

49Na béte ɔdi biala nwuna lɛla lɛni na ɔdi ka ɔbla iye uti. Lɛni na báka bekyuli 
bammɔ aani kalɛ na Unwoti úbo Mose ɔda. 

Bumomo Bɔka 5 

Unwoti Úbo Mose Ɔda Na Bekyuli Bani Muusé Lɛlɔ Lɛlɔ 
1Unwoti ɔ́su Mose ɔnini, 

2“Kɔ lɛsa na asu Israelƒuɔ anii ukyuli biala na ɔlɛgyie ɔni mɔɔví uwi-nwu lɛlɔ iye 
ntu bukpidi bɔdi buuwi-nwu iye úti kɔnu útuku ukpine ɔdi ni, ɔlɛka bada-nwu 
bedie bana kakyakɔ kɔnakunwi. 

3Bɛda bekyuli bani muusé lɛlɔ uleku iye ɔnana na ɔdi bidie bina keliekɔ kesii kani 
na nliku-mii na belebile-ka na keteese lɛlɔ.” 

4Ɔmmɔ ɔsu Israelƒuɔ bése atu na báda balɛne bammɔ ƒui bédie bana kakyakɔ 
aani kalɛ na Unwoti úbo Mose ɔda. 

Kayu Bɔƒɔ Na Bɔƒiɔ Lɛlɔ 
5Amu na Unwoti ɔ́su Mose ɔnini, 

6“Sɔ kɔ lɛsa na asu Israelƒuɔ anini, ‘Si ukyuli ɔ́lɛ Unwoti kama na útábla ɔkpanadi 
likpidi lɛdi ni, 

7Ɔlɛka ukyuli ɔmmɔ ɔsu likpidi lɛni na ɔ́bla na ɔƒɔ likpidi lɛni na ɔ́bla mmɔ kayu 
ƒui ute ukyuli ɔni na ɔ́ƒiɔ mmɔ. Na ɔsɔ ɔƒɔ kayu kammɔ lɛkpa lɛlɔndi ɔsia kayu 
kammɔ lɛlɔ ute-nwu. 

8Nsu si ukyuli ɔni na badubɔƒɔ kayu kammɔ bete úkpi na uuubo lɛlɔ ukyuli ɔdi 
na baƒɔ kayu kammɔ bete-nwu ni, na lɛla lɛni na nka ɔlɛka baƒɔ mmɔ línwini 
Unwoti ɔdi na ɔlɛka beti bete ɔkpane ku ɔmantɛ akɔ ɔni na béti baabla likpidi lili 
kayu bɔƒɔ bɔmmɔ na ukyuli ɔni náƒiɔ mmɔ lili. 

9Na Israelƒuɔ etela ani na bédie-nya sɛsɛɛ béboku ɔkpane adi ɔkpane ɔmmɔ adi. 

10Na ukyuli biala etela sɛsɛɛ ammɔ adi ukyuli ɔmmɔ ɔlati adi, nsu ani na úti úte 
ɔkpane adi ɔkpane ɔmmɔ adi.’ ” 

Batɛku Uleku Ɔni Nálɛ Ɔgyani Kama Litemi 
11Amu na Unwoti úbo Mose ɔda ɔnini, 

12“Kɔ lɛsa na asu Israelƒuɔ anini, ‘Ɔƒɛni kalɛ uleku ɔdi ɔ́lɛ ɔgyani kama na ɔ́bɛ 

13útátɛ ɔnana bamba kudɔ, nsu ɔgyani útati. Na ɔdi lɛnɔ útanu ka uusé lɛlɔ na 
ɔmmɔ ɔsu, ɔsika ukyuli biala uuubo na údie kenye iye ukyuli ɔdi úteƒie-nwu kɔnu 
kɔnu. 

14Si lɛla lɛdi lɛ́vi uleku ɔmmɔ ɔgyani lɛlɔ na úse kalɔ uukpó kɔgyulo ka ulekudi 
ɔ́lɛ-nwu kama na uusé lɛlɔ iye ɔƒɛni kalɛ útalɛ-nwu kama na ulese lɛlɔ mmomu 
bɔkali kani na ɔɔkali lɛni ni, 

15ɔlɛka ɔkpanku ulekudi usienku ɔkpane kudɔ. Na si úsela ni, ɔlɛka uti bodobodo 
ɔlaaƒɔ lɛɛƒɛɛ inyɔ ɔda. Na utalɛka uti nnɔ uwi-nwu lɛlɔ iye uti oloƒui ɔsia-nwu lɛlɔ, 
ɔsika akpala ammɔ adi kɔgyulo edula ebi akpala na adi enyimo kati bute na bɔƒiɔ 
bɔdi lɛlɔ. 

16“ ‘Mmɔ ni, ɔkpane ɔmmɔ ɔdubɔya na uleku ɔmmɔ ubenye Unwoti anumi. 

17Na udu ntu kedee bɔni buwi libui kemmo mmɔ na ɔma na ɔtumu na Adi Kevo 
kammɔ kɔmadɔ uwi ntu bɔmmɔ kemmo. 

18Uwi ɔni na ɔkpane ɔmmɔ ɔ́ya na uleku ɔmmɔ úbenye Unwoti anumi mmɔ ni, 
ɔkpane ɔmmɔ ɔdubɔƒɛnimi uleku ɔmmɔ lili linwini, na uti bunyimo akpala ani 
ndi edula ebi akpala ani nnye nte kɔgyulo mmɔ ute uleku ɔmmɔ na ɔda. Na 
ɔkpane ɔmmɔ uti ntu bɔni mbo ɔdu na ɔdanku ewida mmɔ ɔda. 

19Mmɔ ni, ɔkpane ɔmmɔ ɔdubɔya na uleku ɔmmɔ ɔkpali ala na ɔkpane ɔmmɔ 
ɔkanti ɔkya ɔnini, “Si ɔnana bamba ɔdi ku awɔ bítatɛ kudii iye átalɛ ƒula ɔgya 
kama kudii ɔmmɔ ɔsu ƒula lɛlɔ lilese lɛlɔ ɔ́si uwi ɔni na élieku ƒ'ɔgyani ni, ntu ku 
ɔdu bɔni ndanku ewida mɛni butabla-a lɛla lɛdi. 

20Nsu si álɛ-nwu kama na ébile lɛlɔ ka awɔ ku ukyuli bamba bɛ́tɛ ɔsu ni,” 

21mɛni ɔkpane ɔmmɔ ɔdubo uleku ɔmmɔ buti bɔkya Unwoti ewida kalɔ na ɔsu 
ɔnii, “Unwoti ɔ́ya na enwini ewida ukyuli ete bina bekyuli na ɔya na ƒula kaƒɔna 
kaƒɔ ɔlɛ na kaƒɔ kasia-a na asɔ alakana bɔwɔ. 

22Ɔ́ya na ntu bɔmɛni buduo-ɔ kaƒɔ kemmo na ƒula kaƒɔna kaƒɔ ɔlɛ na liƒi lɛsia-a na 
ukulo-ɔ kɔwɔ.” “ ‘Mmɔ na uleku ɔmmɔ ɔdubɔsu ɔnii, “Ɔsia lɛni.” 
23“ ‘Mmɔ na ɔkpane ɔmmɔ ɔdubo ewida etemila ammɔ bunweni bɔsia kakunkɛ 
kadi lɛlɔ na ɔƒɔ-nya uwi ewida ntu ku ɔdu ɔmmɔ kemmo. 

24Na ɔya na uleku ɔmmɔ ɔni ntu ɔdu ɔdu bɔni nnye nte ewida mmɔ. Na si ɔ́ni ntu 
bɔmmɔ ni, ɔdubɔya na uleku ɔmmɔ uteebo abi geen. 

25Na ɔkpane ɔmmɔ ɔdubɔƒɔ kɔgyulo edula ebi akpala ammɔ ɔsiku uleku ɔmmɔ 
enu kemmo na ɔkɔliku-nya katɔ ɔtina Unwoti asa na uti-nya usienku lɛkpabi lɛlɔ. 

26Ɔmmɔ kama ɔkpane ɔmmɔ ɔdubɔma edula ebi akpala ani béti bababla akpala 
mmɔ lɛkɔkɔ linwi na uti ɔbla enyimo adila bɔsia akpala na ɔkyula-nya na lɛkpabi 
lɛlɔ. Na ɔmmɔ kama na ɔkpane ɔmmɔ ɔya na uleku ɔmmɔ ɔni ntu bɔmmɔ. 

27Na si uleku ɔmmɔ úbile lɛlɔ na ɔ́lɛ ɔgyani kama ni, si báya na ɔ́ni ntu bɔni 
ndanku ewida mmɔ ni, ɔdubɔya na uteebo abi. Na ɔya na nwuna kaƒɔna keƒu na 
ɔsɔ ulakana kaƒɔ bɔda na ɔwɔ. Na ɔdubunwini ukyuli ɔni na ewida asiaku-nwu 
na nwuna badi akɔ. 

28Nsu si uleku ɔmmɔ útebile lɛlɔ na lɛla lɛdi lɛɛɛda-nwu ka use sɛɛn ɔsu ni, 
ɔdubɔkana na ɔwɔ bebi. 

29“ ‘Na ɔmɛni ndi kɔgyulo bukpo ɔda bubo bute uleku si ɔ́lɛ ɔgyani kama na útátɛ 
ɔnana bamba kudɔ uwi ɔni na uli kɔgya 

30iye si lɛla lɛdi liikpóku ɔnana ɔdi na ɔɔbla-nwu aani ulekudi ɔ́di kɔsɔnɔ. Ɔkpane 
ɔmmɔ ɔdubɔya na uleku ɔmmɔ ubenye Unwoti anumi na ɔbla-nwu ɔdi ɔni na ɔda 
bubo bɔmmɔ bɔɔtina mɛni. 

31Ɔnana ɔmmɔ útaƒiɔ si ɔ́bla ɔmɛni mmomu uleku ɔmmɔ ɔdubɔkɛ nwuna likpidi 
kɔtu bɔni biala.’ ” 

Bumomo Bɔka 6 

Ɔda Bubo Ute Nasareni 
1Amu na Unwoti ɔ́su Mose ɔnini, 

2“Kɔ lɛsa na asu Israelƒuɔ anini, ‘Si ɔnana ɔdi iye uleku ɔdi ɔɔyɔ́ ka use kenye kadi 
na kenye kammɔ kaatina ka ɔɔyɔ́ ka udie lɛlɔ lɛti sɛsɛɛ use ute Unwoti na bataalɔ-
nwu banii, Nasareni ni, 

3ɔlɛka ɔda lɛlɔ udie ntɛ bɔni mbo ɔkplu bɔni kemmo. Na utalɛka ɔni egyiibi ntɛ 
bɔni na bébulo, na utalɛka ɔni lɛla lɛni mɔɔda kenye, iye egyiibi lidu biala ntu 
bɔni na bámana ebi ammɔ bédie iye ɔdi-nya muedi. 

4Uwi ɔni na ɔmu ɔdi Nasareni mɛni ni, utalɛka uti lɛla lɛni nási egyiibi kemmo 
aani ntɛ utuku kenye, ina nwuna ebi iye egyiibi lɛna lɛmmɔ muedi. 

5“ ‘Na uwi ɔni na údie lɛlɔ lɛti sɛsɛɛ úse úte Unwoti mɛni ni, utalɛka ukpeyi lili. 
Ɔlɛka ɔbla kedee ute Unwoti úti útédu ka uwi ɔni na ɔ́su ka wedie lɛlɔ lɛti sɛsɛɛ 
wetédu mmɔ údu. Na ɔlɛka ɔnyonu nwuna kuli linwini na line gyɔlɔɔ. 

6Na ɔ́si uwi ɔni na údie lɛlɔ sɛsɛɛ úse úte Unwoti mɛni ni, utalɛka ɔni ude ukpine 
ɔdi. 

7Ina nwuna ɔti iye uni iye ɔnwani ɔnana iye uleku úkpi ni, útalɛka ubile lɛlɔ ɔ́si 
ama ɔsu. Ɔsika nwuna lɛlɔ budie buse bute Katɔti likposela lɛsia-nwu lili. 

8Nwuna lɛlɔ budie buse lɛti bɔmɛni bɔɔtina ka ɔ́bla lɛlɔ sɛsɛɛ kedee úte Unwoti. 

9“ ‘Na si úbo úte ka ukyuli ɔdi úkpi kɔnakunwi na nwuna anumi na ɔkɛnku ɔmmɔ 
ɔsu na úbile linwini lɛni na ɔ́bla sɛsɛɛ kedee úte Unwoti mmɔ ni, ɔlɛka ukpeyi 
kuli kɔmmɔ ƒui na lɛlɔ bɔbla sɛɛn ɔdi limeyi lɛni ndi limeyi maatɛdi lɛlɔ. 

10Na limeyi maanedi lɛlɔ ni, ɔlɛka ɔwia babloduma inyɔ iye bamangbɛ inyɔ na 
uti-ma usienku ɔkpane na Unwoti Adi Kevo kayakun. 

11Na ɔkpane ɔmmɔ ɔdubuti aasɛ unwi ɔbla likpidi lili buvele akpala na uti unyɔdi 
ɔbla bɔkyula akpala ute Unwoti na nwuna likpidi lili kayu bɔƒɔ. Ɔsika úlie bekyuli 
bani muuwulo ukpine akɔ ɔsu ɔ́bla likpidi. Na limeyi lɛmmɔ kani lɛlɔ ni, ɔlɛka ɔsɔ 
ɔbla nwuna lili linwini kedee sɛsɛɛ use ute Unwoti. 

12Na ɔlɛka ɔsɔku lɛlɔ ɔbla sɛsɛɛ kedee ute Unwoti na uwi ɔni ɔ́ƒuna ka udie lɛlɔ 
lɛti use ute Unwoti mmɔ utédu kenye. Na ɔlɛka ɔwia koƒonu ubi kɔni nákɛ lɛkwa 
linwi uboku na beti-ku babla kɔtɔ bukpi akpala. Na uwi ɔni návi na nka údie lɛlɔ 
lɛti mmɔ uuubunku, ɔsika uwi ɔmmɔ kemmo na úbile lɛlɔ na uusé lɛlɔ mmɔ. 

13“ ‘Ɔƒɛni Nasareni ɔni nédie lɛlɔ lɛti úse úte Unwoti úte uwi ɔdi na uwi ɔmmɔ 
údu ni, ɔda bubo bɔmmɔ ndi ka bakpanku-nwu bebenyene Unwoti Adi Kevo 
kammɔ kayakun. 

14Mmɔ ni, ɔlɛka uti koƒonu kɔkɔdi kɔni nákɛ lɛkwa na kútasɔ kesii kadi uboku na 
babla bɔkyula akpala, ku koƒonu kuledi kɔni nátasɔ kesii kadi na beti babla 
likpidi lili buvele akpala ku koƒonu kɔgyani kɔni na kútasɔ kesii kadi na beti 
babla unwi bɔbla akpala. 

15Na si ɔdubo ubabla akpala ammɔ ni, ɔlɛka uboku edula ebi ku nwuna lɛlɔ ntɛ 
akpala ku bodobodo kagyigyɛ ɔni kemmo na bɔnyii buuubo na bábla-nwu ku 
ɔlaaƒɔ ɔni nse sɛɛn na básala-nwu ku nnɔ ku bodobodo bɛbɛ ɔni na bésusu nnɔ 
nwuna lɛlɔ. 

16Na ɔkpane ɔmmɔ ɔdubuti ala ammɔ uboku Unwoti anumi mmɔ na uti ɔbla 
likpidi lili buvele akpala ku bɔkyula akpala ammɔ. 

17Na uti bodobodo kagyigyɛ ɔni na bɔnyii buuubo-nwu kemmo mmɔ lɛnɔ uboku 
na beti koƒonu kɔgyani kɔmmɔ babla unwi bɔbla akpala bete Unwoti, ubunku 
edula ebi ku ntɛ akpala ammɔ. 

18“ ‘Na Unwoti Adi Kevo kayakun mmɔ ni, Nasareni ɔmmɔ ɔdubo nwuna lili 
linwini lɛni na ɔ́bla sɛsɛɛ kedee úte Unwoti mmɔ bukpeyi na uti linwini lɛmmɔ 
ɔkya unwi bɔbla akpala ogya ɔni mɔɔda mmɔ kemmo. 

19“ ‘Na si Nasareni ɔmmɔ úkpeyi nwuna linwini lɛni na ɔ́bla sɛsɛɛ kedee úte 
Unwoti mmɔ ɔ́wɔlɔ ni, ɔkpane ɔmmɔ ɔdubuti koƒonu kɔmmɔ lɛmangba lɛni 
béƒulo ɔkya-nwu kɔnu na udie bodobodo geen ku bodobodo bɛbɛɛbɛ na 
kagyigyɛ kemmo ubunku ute-nwu 

20na ɔkpane ɔmmɔ ɔdubɔkɔliku ala ammɔ katɔ ɔtina Unwoti ubo-nya kudu na 
adi ala ani nse kedee na adi ɔkpane adi ku ebuo ɔmmɔ kayi ɔvu kani na ɔ́kɔliku 
katɔ ɔ́tina Unwoti mmɔ ku nwuna libuli lɛni béti béboku mmɔ. Na ɔmmɔ kama 
ni, Nasareni ɔmmɔ ɔkana na ɔni ntɛ ƒaa. 

21“ ‘Ɔmmɔ ndi ɔda bubo ute Nasareni ɔni nédie lɛlɔ lɛti na ɔ́bla lɛlɔ sɛsɛɛ kede 
úte Unwoti na úbo uudie lɛlɔ, nsu ɔkana na ute ala bamba utulo amɛni ƒaa na 
nwuna ɔyikun kenye.’ ” 

Kalɛ Na Bakpane Beete Kusɛ Kusɛ 
22Amu na Unwoti úbo Mose ɔda ɔnini, 

23“Su Aaron ku bebi anini, ‘Bitaasia ulu ɔmɛni lɛlɔ teete Israelƒuɔ kusɛ kusɛ 
bɛnini, 

24“ ‘Unwoti ute-mii kusɛ kusɛ na ɔda-mii, 

25Unwoti ɔya na nwuna anumi eteekeye teewi-mii na ɔnu-mii ku lɛƒɔndia, 

26Unwoti unwini nwuna anumi ɔtina-mii na ute-mii keyi buɛɛ.’ ” 

27“Anwuɔsu badubɔkpali-mi lɛnyi bete Israelƒuɔ kusɛ kusɛ na ɔdububo-nwu 
kemmo lɛni.” 

Bumomo Bɔka 7 

Akpala Ani Na Batɔnkune Bammɔ Béti Béte Unwoti 
1Uwi ɔni na Mose ɔ́wɔlɔ Unwoti kakpakɔ ɔtɔ ɔmmɔ bɔlɛ ni, ɔ́kpali katɔ na úti lɛla 
biala ɔ́kya Unwoti enu kemmo. Na ɔsɔ ɔ́kpali katɔ na úti lɛkpabi ku akyami ani 
nse mmɔ ƒui ɔ́kya Unwoti enu kemmo. 

2Mmɔ na batɔnkune bani bédie bálɛku kaba biala kemmo na báka bekyuli 
bammɔ béti bana akpala bésienku Unwoti. 

3Na ala ani béti bátábla akpala béte Unwoti mmɔ ndi bapɔnkɔ kɛɛkɛ ɛku ku 
ɔmantɛ bakɔ leevu-inyɔ bani ndubo kɛɛkɛ lɛmmɔ butaani na ɔtɔnkune biala úte 
unwi na batɔnkune bammɔ inyɔ biala béte ɔpɔnkɔ kɛɛkɛ unwi. Ala amɛni na béti 
bésienku Unwoti Adi Kevo anumi. 

4Amu na Unwoti ɔ́su Mose ɔnini, 

5“Ƒɔ akpala ammɔ siku batɔnkune bammɔ kudɔ na béti bataabla kabla na Unwoti 
Adi Kevo kammɔ lɛlɔ ala. Na ele ala ammɔ ete Lewini biala kalɛ na nwuna kabla 
kámanku.” 

6Anwuɔsu Mose úti bapɔnkɔ kɛɛkɛ ku ɔmantɛ bakɔ bammɔ na úti-ma úte 
Lewiƒuɔ bammɔ, 

7na úti bapɔnkɔ kɛɛkɛ inyɔ ku ɔmantɛ bakɔ ine úte Gerson bebi na bana kabla 
kenye, 

8na úti bapɔnkɔ kɛɛkɛ ine ku bakɔ maane úte Merari bebi na bana kabla kenye. 
Na bana ƒui bakya ɔkpane Aaron ubidi Itamar lɛlɔ bɔnu kalɔ. 

9Nsu Mose útete Kehat bebi ama ɔdi, ɔsika bana kabla ndi ka beteeti ala ani nse 
kedee mmɔ taasia bana amangba. 

10Uwi ɔni na Mose ɔ́bla lɛkpabi lɛmmɔ sɛsɛɛ kede úte Unwoti ni, batɔnkune 
bammɔ béti bana akpala béboku lɛkpabi lɛmmɔ anumi ka béti babla kabla 
kammɔ. 

11Ɔsika Unwoti ɔ́su Mose ɔnini, “Limeyi biala ni, ɔtɔnkune unwi ɔlɛka uti nwuna 
akpala ani na badubuti babla akpala bete lɛkpabi lɛmmɔ bɔbla sɛsɛɛ kedee bete 
Unwoti uboku.” 

12Na ukyuli ɔni néti nwuna akpala úboku limeyi lideedi ndi Aminadab ubidi 
Nahason ɔni nási Yuda kaba kemmo. 

13Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

14ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

15na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

16ku ketukpa kenwi úte likpidi lili buvele akpala, 

17ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye bani ndi bagyani sɔɔn úte unwi bɔbla akpala. Ala ammɔ ndi Aminadab 
ubidi Nahason akpala ani na úboku. 

18Na limeyi linyɔdi lɛlɔ ni, Isakar kaba bekyuli ɔtɔnkune ɔni ndi Suar ubidi 
Netaneel úboku nwuna akpala. 

19Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

20ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

21na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

22ku ketukpa kenwi úte likpidi lili buvele akpala, 

23ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Na ammɔ ndi Suar ubidi Netaneel akpala ani 
na úboku. 

24Na limeyi lɛtɛdi lɛlɔ ni, Sebulon kaba bekyuli ɔtɔnkune ɔni ndi Eliab ubidi 
Helon úboku nwuna akpala. 

25Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

26ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

27na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

28ku ketukpa kenwi úte likpidi lili buvele akpala, 

29ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Ala ammɔ ndi Helon ubidi Eliab akpala ani na 
úboku. 

30Na limeyi linedi lɛlɔ ni, Ruben kaba bekyuli ɔtɔnkune ɔni ndi Sedeur ubidi 
Elisur úboku nwuna akpala. 

31Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

32ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

33na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

34ku ketukpa kenwi úte likpidi lili buvele akpala, 

35ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Ala ammɔ ndi Sedeur ubidi Elisur akpala ani 
na úboku. 

36Na limeyi lɛlɔndi lɛlɔ ni, Simeon kaba bekyuli ɔtɔnkune ɔni ndi Surisadai ubidi 
Selumiel úboku nwuna akpala. 

37Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

38ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

39na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

40ku ketukpa kenwi úte likpidi lili buvele akpala, 

41ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Na akpala ammɔ na Surisadai ubidi Selumiel 
úboku. 

42Na limeyi lɛkundi lɛlɔ ni, Gad kaba bekyuli ɔtɔnkune ɔni ndi Deguel ubidi 
Eliasaƒ úti nwuna akpala úboku. 

43Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

44ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

45na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

46ku ketukpa kenwi úte likpidi lili buvele akpala, 

47ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Na akpala ammɔ na Deguel ubidi Eliasaƒ 
úboku. 

48Na limeyi maatɛdi lɛlɔ ni, Eƒraim kaba bekyuli ɔtɔnkune ɔni ndi Amihud ubidi 
Elisama úti nwuna akpala úboku. 

49Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

50ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

51na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

52ku ketukpa kenwi úte likpidi lili buvele akpala, 

53ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Akpala ammɔ na Amihud ubidi Elisama úboku. 

54Na limeyi maanedi lɛlɔ ni, Manase kaba bekyuli ɔtɔnkune ɔni ndi Pedahsur 
ubidi Gamaliel úti nwuna akpala úboku. 

55Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

56ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

57na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

58ku ketukpa kenwi úte likpidi lili buvele akpala, 

59ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Akpala ammɔ na Pedahsur ubidi Gamaliel 
úboku. 

60Na limeyi yaalenwidi lɛlɔ ni, Benyamin kaba bekyuli ɔtɔnkune ɔni ndi Gideoni 
ubidi Abidan úti nwuna akpala úboku. 

61Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

62ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

63na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

64ku ketukpa kenwi úte likpidi lili buvele akpala, 

65ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Akpala ammɔ na Gideoni ubidi Abidan úboku. 

66Na limeyi leevudi lɛlɔ ni, Dan kaba bekyuli ɔtɔnkune ɔni ndi Amisadai ubidi 
Ahieser úti nwuna akpala úboku. 

67Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

68ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

69na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

70ku ketukpa kenwi úte likpidi lili buvele akpala, 

71ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Akpala ammɔ na Amisadai ubidi Ahieser 
úboku. 

72Na limeyi leevu-linwidi lɛlɔ ni, Aser kaba bekyuli ɔtɔnkune ɔni ndi Okran ubidi 
Pagiel úboku nwuna akpala. 

73Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

74ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

75na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

76ku ketukpa kenwi úte likpidi lili buvele akpala, 

77ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Akpala ammɔ na Okran ubidi Pagiel úboku. 

78Na limeyi leevu-linyɔdi lɛlɔ ni, Neƒtali kaba bekyuli ɔtɔnkune ɔni ndi Enan ubidi 
Ahira úboku nwuna akpala. 

79Na nwuna akpala adi sika ɔƒualadi lɛkyami bɛbɛ lɛni mabla edula ebi lɛkyami 
kakɛ unu, ku sika ɔƒualadi ntu buwi lɛkyami gbion lɛni mabla aani edula ebi ɔɔƒɛɛ 
blii unu, na béyile akyami anyɔ amɛni ƒui ku ɔlaaƒɔ buni sɛɛn ɔni básala ku nnɔ, 

80ku sika ugyiedi lɛkyami linwi, aani edula ebi lɛkɔkɔ linwi unu, na úyile-ni ku 
oloƒui, 

81na úte ɔmantɛ akɔ ɔkɔdi ku koƒonu kɔgyani ku koƒonu kɔkɔdi kɔni ndi kɔgyani 
na kɔ́ɔƒɔ lɛkwa linwi úte bɔkyula akpala, 

82ku ketukpa kenwi úte likpidi lili buvele akpala, 

83ku ɔmantɛ bakɔ inyɔ ku baƒonu ɛlɔ ku betukpa ɛlɔ ku baƒonu bakɔdi ɛlɔ lɛkwa 
linwi ligye úte unwi bɔbla akpala. Ammɔ ndi akpala ani na Enan ubidi Ahira 
úboku. 

84Ala ammɔ ndi akpala ani na Israelƒuɔ kaba batɔnkune bammɔ béboku ka beti 
bákpa béte Unwoti uwi ɔni na béti lɛkpabi lɛni bátu mmɔ baakya Unwoti enu 
kemmo na likpose nnɔmii bususu kama. Na ala ammɔ ƒui bumomo bɔdi sika 
ɔƒualadi akyami bɛbɛ leevu-anyɔ ku sika ɔƒualadi ntu buwi akyami leevu-anyɔ 
ku sika ugyiedi akyami leevu-anyɔ. 

85Na sika ɔƒualadi lɛkyami bɛbɛ biala unu ɔdi edula ebi lɛkyami kakɛ unu, na sika 
ɔƒualadi ntu buwi akyami gbion ammɔ ɔdi biala unu ɔdi edula ebi ɔɔƒɛɛ blii keyile 
unu. Anwuɔsu sika ɔƒualadi akyami ammɔ ƒui kasala unu ɔdi edula ebi akyami 
leevu-ene na kakpakɔ ala bɔkɔku kenye. 

86Na sika ugyiedi akyami leevu-anyɔ ani na béyile ku oloƒui mmɔ ɔdi biala unu 
ɔbla edula ebi lɛkɔkɔ linwi unu na kakpakɔ ala bɔkɔku kenye, na ɔnaƒui kasala 
ɔdi edula ebi lɛkyami kakɛ unu. 

87Na bebuo bani na béti bésienku ka beti babla bɔkyula akpala ammɔ bumomo 
ƒui bɔdi bakɔ bakɔdi leevu-inyɔ ku baƒonu bagyani leevu-inyɔ ku baƒonu bagyani 
bakɔdi leevu-inyɔ bani nákɛ lɛkwa linwi ku bana edula ebi akpala. Na betukpa 
leevu-inyɔ na béti bábla likpidi lili buvele akpala. 

88Na bebuo bani na béte ka béti babla unwi bɔbla akpala ndi bakɔ bakɔdi 
aavlanyɔ-ine ku baƒonu liti ku leevu ku betukpa liti ku leevu ku baƒonu bakɔdi 
bagyani bani náƒɔ lɛkwa liti ku leevu. Akpala ammɔ na béti bésienku uwi ɔni na 
béti lɛkpabi lɛmmɔ baakya Unwoti enu kemmo na likpose nnɔmii bususu kama. 

89Uwi ɔni Mose úduo Unwoti Adi Kevo kammɔ kemmo ka anwu ku Unwoti 
batɛmi ni, mmɔ kani na únu Unwoti lɛdi ɔ́siku ngba bebweyi inyɔ bani nnye 
bunyimi adaka likpidi kɔtu bɔni budie libila lɛmmɔ lɛlɔ. Mmɔ na anwu ku-nwu 
bátɛmi. 

Bumomo Bɔka 8 

Kalɛ Ɔlɛka Bese Unwoti Asogya 
1Amu na Unwoti ɔ́su Mose ɔnini, 

2“Su Aaron anini, ‘Si éti lɛsogya maatɛ lɛmmɔ aalɛ ni, na anu ka lɛsogya lɛmmɔ 
bukeye bɔɔtina anumi kakɛ.’ ” 

3Aaron ɔ́bla lɛni na ɔ́lɛ lɛsogya lɛmmɔ na ɔya na nwuna bukeye bɔɔtina anumi 
kakɛ aani kalɛ kani na Unwoti úbo Mose ɔda. 

4Ulu ɔni lɛlɔ na básia bábla lɛsogya lɛmmɔ ugyii ɔmmɔ ndi ka bétu sika ugyiedi 
bávɔ-nwu ɔ́si nwuna ɔka útédu kesii kani na bákya-nwu bɔdia ku egyii anwula. 
Na bávɔ asogya ugyii ɔmmɔ na ulu ɔni kani lɛlɔ na Unwoti ɔ́tina Mose. 

Bédie Lewiƒuɔ Bése Sɛsɛɛ 
5Amu na Unwoti ɔ́su Mose ɔnini, 

6“Die Lewiƒuɔ lɛku Israelƒuɔ bammɔ akɔ na abla-ma lɛlɔ bɔbla sɛɛn ɔdi. 

7Na ulu ɔmɛni lɛlɔ na adubɔsia na abla-ma sɛɛn ɔdi ɔmmɔ. Kuna sɛɛn bɔbla ntu 
bɔmmɔ wi-ma lɛlɔ, na aya na bana ɔdi biala ukpeyi nwuna ɔlɔna linwini ƒui udie 
lɛlɔ na baƒɔ bana adala ƒui, na bana lɛlɔ lɛdubɔbla sɛɛn. 

8Ɔmmɔ kama na beti akɔ ɔkɔdi ku edula ebi ɔlaaƒɔ buni sɛɛn ɔni na básala ku nnɔ, 
na asɔ aƒɔ akɔ ɔkɔdi bamba ute likpidi lili buvele akpala. 

9Na aya na Lewiƒuɔ bammɔ bebenye Unwoti Adi Kevo kammɔ anumi, na asala 
Israel kadi bekyuli bammɔ ƒui. 

10Na aya na Lewiƒuɔ bammɔ ƒui bebenye Unwoti anumi. Na Israelƒuɔ bammɔ beti 
bana enu basia-ma lɛlɔ. 

11Na Aaron ɔdubuti Lewiƒuɔ bammɔ ɔkya Unwoti enu aani kadi bammɔ akpala 
ani na bákɔliku katɔ bátina-mi bébo-nya kudu. 

12“Ɔmmɔ kama na Lewiƒuɔ bammɔ béti bana enu basia bakɔ bammɔ eli lɛlɔ. Na 
edie unwi abla likpidi lili buvele akpala ete Unwoti na eti unyɔdi lɛnɔ abla 
bɔkyula akpala ute Lewiƒuɔ likpidi kɔtu bɔni budie bana lɛlɔ. 

13Na aya na Lewiƒuɔ bammɔ benye Aaron ku nwuna bebi anumi na eti-ma akya 
Unwoti lɛkɔkɔ aani kudu bubo akpala. 

14Ulu ɔmɛni lɛlɔ na adubudie Lewiƒuɔ sɛsɛɛ asiku Israelƒuɔ akɔ ete-mi na 
benwini mina badi. 

15“Uwi ɔni na ábla-ma sɛɛn ɔdi ɔmmɔ áwɔlɔ na éti-ma ákya-mi kɔnu aani kudu 
bubo akpala kama ni, na aya bebo mina Adi Kevo kemmo babataabla bana kabla. 

16Na ama ndi Israelƒuɔ bani na ndubunwini mina badi na ulu biala lɛlɔ. Na líti-
ma línwini aani ami ɔlati badi na Israelni uleku ubi ɔnanabi udeedi biala na 
ɔdubɔwɔ kenye. 

17Israelni ubi ɔnanabi udeedi iye ebuo ubi ɔgyani udeedi ɔni na báwɔ ɔdi mina 
ɔdi. Ɔsika uwi ɔni na lɛ́du Egyipteni ubi udeedi biala ni, uwi ɔmmɔ na lídie-ma 
líse líte lɛlɔ. 

18Na lɛ́ƒɔ Lewiƒuɔ bammɔ muunyene Israelƒuɔ bebi bedeedi bammɔ kenye. 

19Na Israelƒuɔ bammɔ ƒui akɔ na líti Lewiƒuɔ bammɔ muute Aaron ku nwuna bebi 
aani bana litela ka bataabla kabla na Adi Kevo kammɔ kemmo na Israelƒuɔ 
bammɔ ƒui kenye na bataabla akpala ute bana likpidi kɔtu bɔni budie kalɛ na ɔlɛ 
ukpidi ɔdi ulebo-ma lɛlɔ si uwi ɔni na báni béde Unwoti kakpakɔ kammɔ.” 

20Mose ku Aaron ku Israelƒuɔ ƒui ku Lewiƒuɔ bammɔ bábla básiaku kalɛ na 
Unwoti úbo Mose ɔda mmɔ pɛpɛɛpɛ. 

21Lewiƒuɔ bábla lɛlɔ sɛɛn bɔbla ɔdi ɔmmɔ na báƒɔ bana adala. Ɔmmɔ kama Aaron 
ɔ́kpanku-ma na útéti-ma ɔ́kya Unwoti lɛkɔkɔ aani kudu bubo akpala bana lili úte 
bana likpidi kɔtu bɔni budie kalɛ na ɔbla-ma sɛɛn. 

22Ɔmmɔ kama Lewiƒuɔ bammɔ bésie na bétése bana kabla kalɔ na Unwoti Adi 
Kevo kammɔ kemmo na Aaron ku nwuna bebi lɛlɔ bɔnu kalɔ. Na béti Lewiƒuɔ 
bammɔ bábla kalɛ na Unwoti úbo Mose ɔda. 

23Amu na Unwoti ɔ́su Mose ɔnini, 

24“Lɛla lɛni ndubo mɛni lɛdanku Lewiƒuɔ kani. Banana bani nákɛ akwa aavlanyɔ-
ɛlɔ ku kama ni, ama námanku ka bebo Unwoti Adi Kevo kemmo na bababla 
kabla. 

25Nsu si bédu akwa liti ni, ɔlɛka bakɛ bɔnwuna na bada kabla bɔbla baya. 

26Bebo kuƒi ka bete bana banwani kebunku na Unwoti Adi Kevo mmɔ, nsu 
utalɛka ama basɔ benye kabla kadi kenye ama alati. Anwuɔsu ulu ɔmmɔ lɛlɔ na 
adubɔsia na ele kabla ete Lewiƒuɔ bammɔ.” 

Bumomo Bɔka 9 

Likpidi Lili Bɔvia Limeyi Bɔdi 
1Unwoti ɔ́tɛmiku Mose na Sinai ketele kalɔ kakwiidi kemmo na lɛkwa linyɔdi 
kɔbuli kudeedi kemmo ka bálɛ Egyipte kalɔ lɛlɔ. Mmɔ na ɔ́su-nwu ɔnini, 

2“Kɔ lɛsa na asu Israelƒuɔ ƒui anii badi Kukpi Lili Bɔvia Limeyi na uwi ɔni na líbo-
ma ɔda lɛlɔ. 

3Na badi limeyi lɛmmɔ useyi uwi. Na kɔbuli kudeedi limeyi leevu-linedi lɛlɔ. Na 
badi limeyi lɛmmɔ basiaku kalɛ na líbo-ma ɔda pɛpɛɛpɛ.” 

4Ɔmɛni ɔsu Mose ɔ́kɔ lɛsa na ɔ́su Israelƒuɔ ƒui ka badi Kukpi Lili Bɔvia Limeyi. 

5Na sɔsɔ ama lɛnɔ bádi limeyi lɛmmɔ na Sinai ketele kalɔ kakwiidi kemmo na 
kɔbuli kudeedi limeyi leevu-linedi lɛlɔ useyi uwi. Na Israelƒuɔ bábla básiaku kalɛ 
kani na Unwoti úbo-ma ɔda. 

6Nsu bana badi bátakana na badi limeyi lɛmmɔ na bana lɛlɔ ukyuli ɔdi kukpi ɔsu. 
Ɔmmɔ ɔ́ya na básɔ na basɔ beeese sɛɛn na ukpine ɔmmɔ ɔsu. Anwuɔsu báni béde 
Mose ku Aaron limeyi lɛmmɔ lɛlɔ kani 

7na básu Mose banini, “Ka bula ukyuli ɔdi úkpi ɔsu ni, bɔ́nu ka buuuse sɛɛn, nsu 
bi ɔsu na abu bulakana bula akpala buti busienku Unwoti ku bula bakpana na 
limeyi lɛni na básu bése mmɔ lɛlɔ?” 

8Amu na Mose údie kenye na ɔ́su-ma ɔnini, “Bɛkɛ kayi utédu ka lɛ́tɛmiku Unwoti 
na bina litemi lɛmɛni lɛlɔ.” 

9Mmɔ na Unwoti ɔ́su Mose ɔnini, 

10“Kɔ lɛsa na asu Israelƒuɔ anini, ‘Si úbo úte ka bina akɔ ɔdi ɔ́sɔ na uuuse sɛɛn ka 
nwuna lɛlɔ ukyuli ɔdi kukpi ɔsu iye nwuna ulu busie bɔdi ɔsu ni, bamu bebo kuƒi 
ka badi Kukpi Lili Bɔvia Limeyi. 

11Na ɔlɛka badi limeyi lɛmmɔ na kɔbuli kunyɔdi limeyi leevu-linedi lɛlɔ useyi 
uwi. Na ɔlɛka bakun koƒonu ubi kɔmmɔ ku bodobodo ɔni na bɔnyii buuubo-nwu 
kemmo ku evete ani mbo ɔdu. 

12Na betebu ala ammɔ lɛdi betese na kadi kegye-ni lɛlɔ iye babwɛ likubi lɛdi lɛnɔ 
si baadi. Ɔƒɛni si baadi limeyi lɛmɛni ni, badi bunyimi bɔmmɔ ƒui lɛlɔ kaduɛ. 

13Nsu ukyuli ɔni na use sɛɛn na útesie ulu ɔdi lɛnɔ na úni limeyi lɛmmɔ bɔdi ni, 
ɔdi ka bedie-nwu nwuna badi akɔ, ɔsika úni nwuna akpala buti busienku Unwoti 

na uwi ɔni na bése bése lɛlɔ. Na ukyuli ɔmmɔ ɔlati ɔdubuti anwu ɔlati nwuna 
ekpidi etila. 

14“ ‘Ɔƒɛni si ɔƒɔ ɔdi ɔkya-mii akɔ na ɔɔyɔ́ ka ɔdi Kukpi Lili Bɔvia Limeyi lɛmmɔ ni, 
ɔkana na ɔdi-ni ƒaa, nsu ɔlɛka ɔdi bunyimi bɔmmɔ ƒui lɛlɔ kalɛ kani na básu. Na 
bunyimi bɔmmɔ ɔlɛka bɔdi bunwi pɛ bute ɔmantɛ ubi ku baƒɔ ƒui.’ ” 

Liƒlukutu Lɛdi Libi Katɔti Kevo Kammɔ Eli 
15Na limeyi lɛni na bálɛ Unwoti Adi Kevo kammɔ ni, liƒlukutu líbebi ɔtɔ ɔmmɔ ƒui 
lɛlɔ. Na liƒlukutu lɛmmɔ lɛ́ƒɔ ɔtɔ ɔmmɔ ɔ́si useyi uwi útédu kadi bugye ɔtanta na 
use aani si ogya mɔɔda. 

16Na lɛni kani úse uwi ƒui. Na liƒlukutu lɛmmɔ lɛ́ƒɔ ɔtɔ ɔmmɔ ƒui. Na si useyi údu 
ni, ɔɔda aani ogya kalɛ. 

17Na uwi biala na liƒlukutu lɛmmɔ lɛ́ta ɔtɔ ɔmmɔ katɔ ni, na Israelƒuɔ lɛnɔ bata 
bayu ulu. Na kesi kesii na liƒlukutu lɛmmɔ lídi línye ni, na Israelƒuɔ lɛnɔ bada 
keliekɔ na mmɔ. 

18Unwoti ɔda bubo kenye na baata bana keliekɔ na nwuna ɔda bubo kenye na 
baasɔ taada keliekɔ. Na uwi ɔni ƒui na liƒlukutu lɛmmɔ lilie ɔtɔ ɔmmɔ katɔ ni, na 
Israelƒuɔ lɛnɔ baasɔ taakya bana keliekɔ mmɔ. 

19Si uwi ɔni na liƒlukutu lɛmmɔ lɛ́ƒɔ ɔtɔ ɔmmɔ katɔ útu uwi ni, Israelƒuɔ beenú 
Unwoti lɛdi na ɔdi ulayu ulu. 

20Uwi ɔdi liƒlukutu lɛmmɔ lɛdubunye ɔtɔ ɔmmɔ katɔ emeyi alɛɛ adi na Unwoti 
ubo-ma ɔda na bada keliekɔ na anwu kani ɔsɔ ubo-ma ɔda asa na basɔ bata. 

21Uwi ɔdi liƒlukutu lɛmmɔ lɛdubudi bunye ɔ́si ɔtanta útédu useyi uwi kani, na si 
liƒlukutu lɛmmɔ lɛ́ta ɔtanta na ama lɛnɔ bata. Ina liƒlukutu lɛmmɔ lɛta useyi iye 
ɔƒiiwi iye ɔlɛka ama lɛnɔ bata. 

22Na si liƒlukutu lɛmmɔ lɛ́ƒɔ lɛlɔ linye ɔtɔ ɔmmɔ eli emeyi anyɔ iye kɔbuli iye 
lɛkwa ni, Israelƒuɔ bammɔ lɛnɔ badubɔsɔ bɔkya bana keliekɔ mmɔ lɛni kani na 
balata. Nsu si liƒlukutu lɛmmɔ lɛ́nya lɛ́ta na ama lɛnɔ bata. 

23Unwoti muubó-ma ɔda na baadá keliekɔ na anwu kani muubó-ma ɔda basɔ 
bata bayu ulu. Na bádi ɔda bubo bɔmmɔ lɛlɔ aani kalɛ na Unwoti ɔkɛnku Mose 
lɛlɔ ɔ́su-ma kalɛ. 

Bumomo Bɔka 10 

Mose Uti Sika Ɔƒualadi Ɔvɔ Kakpɛɛ 
1Amu na Unwoti ɔ́su Mose ɔnini, 

2“Tu sika ɔƒualadi na eti avɔ kɔkpɛɛ inyɔ, na eteeti-ku taalɔ Israelƒuɔ taasala ku 
kati bute uwi ɔni na bata bana keliekɔ bayu ulu. 

3Si bávwi kɔkpɛɛ inyɔ bɔmmɔ ni, na Israelƒuɔ ƒui ɔlɛka babasiaku-ɔ na Unwoti 
Adi Kevo kammɔ anumi. 

4Nsu si bávwi kakpɛɛ kenwi ni, na ɔɔtina ka benengu bammɔ ku baduɔti bammɔ 
ƒui ɔlɛka babasa-a kudɔ na Unwoti Adi Kevo kammɔ anumi. 

5Si bénu kɔkpɛɛ bɔku klukwii kunwi kani, ni, na ɔɔtina ka adua ani náda keliekɔ 
na ɔƒɛ katukɔ kakɛ na ɔlɛka bata bayu ulu. 

6Na si básɔ bénu-ka bɔvwi lɛni kani kunyɔdi ni, na adua ani náda keliekɔ na kada 
kakɛ na ɔlɛka bata bana keliekɔ bayu ulu. Kɔkpɛɛ bɔvi klukwii ɔmɛni ndubɔbla 
kati bute uwi ɔni na bata bayu ulu. 

7Na bekyuli bammɔ ƒui bɔlɔ bɔsala ni, ɔlɛka kɔkpɛɛ kɔmmɔ bɔvwi bɔvumana ku 
kati bute kalɛ na bata bayu ulu. 

8“Na Aaron bebi bani ndi bakpane ndubo kɔkpɛɛ kɔmmɔ butaavwi. Na ɔda bubo 
bɔmɛni buse bute-mii uwi ƒui ku bina bawɔ bawɔ. 

9Na si bɛ́ta bɛnii biikpóku bina bekisine bani na banii babaƒɔ-mii kalɔ ni, na 
bɛvwi kakpɛɛ kammɔ kɔnakunwi. Na bina Unwoti Katɔti ɔdubo-mii bunyimo na 
ukpo ɔƒɔ-mii na bina bekisine enu kemmo. 

10Na bina lɛlɔyɔ emeyi ku emeyi ani na bɛ́lɛ ugyii bíse aani kɔbuli kɔwɔdi bɔlɛ ku 
abamba ni, bɛvwi kɔkpɛɛ kɔmmɔ na bɔkyula akpala ku unwi bɔbla akpala ammɔ 
lili na adubunwini bina lɛlɔ enyimo ete Unwoti na bina lili. Ami ndi bina Unwoti 
Katɔti.” 

Israelƒuɔ Báta Sinai Ketele Kemmo Bátɔlɔ 
11Na lɛkwa linyɔdi kɔbuli kunyɔdi limeyi aavlanyɔdi lɛlɔ ka Israelƒuɔ bálɛ 
Egyipte kalɔ lɛlɔ ni, liƒlukutu lɛmmɔ lɛ́sɔ lɛ́ta na Unwoti Adi Kevo lɛlɔ. 

12Amu na Israelƒuɔ báta Sinai ketele kalɔ kakwiidi kemmo mmɔ báyu ulu na bávi 
ekpo ekpo. Na liƒlukutu lɛmmɔ lítáyu lílie Para ketele kalɔ kakwiidi kemmo. 

13Na kudeedi kɔmɛni na báta báyu ulu na Unwoti ɔda bubo kenye ɔkɛnku Mose 
lɛlɔ. 

14Na Yuda kaba bekyuli náka bɔta na bana esu kenye ku bana likposela na 
Aminadab ubidi Nahason ndi bana ɔtɔnkune. 

15Na Suar ubidi Netaneel ɔtɔnku Isakar kaba bekyuli lisu. 

16Na Helon ubidi Eliab ɔtɔnku Sebulon kaba bekyuli lisu. 

17Ɔmmɔ kama bégyingya Unwoti Adi Kevo kammɔ na Gerson bebi ku Merari 
bebi bani nti-ka lɛnɔ báyu ulu. 

18Ɔƒɛni Ruben kaba bekyuli násia-ma kama, na bana esu esu kenye, na Seleur 
ubidi Elisur ɔtɔnku-ma ku bana likposela. 

19Na Surisadai ubidi Selumiel ɔtɔnku Simeon kaba bekyuli lisu. 

20Na Deuel ubidi Eliasaƒ ɔtɔnku Gad kaba bekyuli lisu. 

21Ɔmmɔ kama Kehat kaba bekyuli bani nti Unwoti Adi Kevo kemmo ala kedee 
basia. Na ɔdi ka balɛ Unwoti Adi Kevo kammɔ asa na ama betédu mmɔ. 

22Ɔmmɔ kama Eƒraim kaba bekyuli nsia na bana esu esu kenye, na Amihud ubidi 
Elisama ɔtɔnku-ma ku bana likpose aƒlaga. 

23Na Pedahsur ubidi Gamaliel ɔtɔnku Manase kaba bekyuli lisu. 

24Na Gideoni ubidi Abidan ɔtɔnku Benyamin kaba bekyuli lisu. 

25Amu na kawɔlɔkɔ ƒui ni, Dan kaba bekyuli bakpɛ kama na bana esu kenye aani 
lisu likplodi. Na Amisadai bidi Ahieser ɔtɔnku-ma ku bana likposela. 

26Na Okran ubidi Pagiel ɔtɔnku Aser kaba bekyuli lisu. 

27Na Enan ubidi Ahira ɔtɔnku Naƒtali kaba bekyuli lisu. 

28Na lɛni na Israelƒuɔ kaba bekyuli esu esu ammɔ béti bésie bana ulu ɔmmɔ ka 
báyu ulu. 

29Amu na Mose ɔ́su ulekudi ɔti Hobab ɔni ndi Midiani ɔni baalɔ Reuel ubidi ɔnini, 
“Uwi údu ka buteesie kalɔ kani na Unwoti ɔ́su úse ɔnini, ‘Ndubuti-ka lite-mii,’ 
mmɔ lɛlɔ. Bo na abasiaku-bu, na bɔdubɔda-a kaduɛ, ɔsika Unwoti úse ala abuni 
kenye úte Israelƒuɔ.” 

30Amu na Hobab údie kenye ɔnini, “Oowo, lɛɛɛdubo mmɔ busie, mmomu línwini 
lísela mina bati ku beni kalɔ lɛlɔ.” 

31Mmɔ na Mose ɔ́su-nwu ɔnini, “Buvele nda-a tatɔlɔ-bu kudɔ. Ɔsika agyi kesii 
kani búsela bútáda bula keliekɔ na ketele kalɔ kakwiidi kemmo, na adubɔbla 
ɔtɔnkune ete-bu. 

32Na si asiaku-bu ni, ala abuni ani na Unwoti ɔdubute-bu mmɔ ni, abu ku-ɔ ƒui 
bɔdubule-nya.” 

33Ɔmmɔ ɔsu Israelƒuɔ báta Sinai kɔbi kedee kaƒɔna mmɔ na bésie emeyi atɛ. Na 
Unwoti Bunyimi Adaka ɔtɔ-ma emeyi atɛ ammɔ ƒui kalɛ na utáwia keliekɔ kadi 
ute-ma na banwuna. 

34Na Unwoti liƒlukutu lɛmmɔ lɛɛƒa-ma katɔ ɔƒiiwi ɔ́si ɔni na báta bakɛ ulu. 

35Na uwi biala na Bunyimi Adaka ɔmmɔ ɔdubo bɔgyu ni, Mose uudie kudu 
kɔmɛni, “Unwoti ta! Na ƒula bekisine begyingya. Na aya na bani muukisi-ɔ bekeli 
na ƒula anumi.” 

36Na uwi biala na Adaka ɔmmɔ ɔdubo budi bunye na Mose ɔsɔ udie kudu ɔnini, 
“Unwoti, yu bo, Israelƒuɔ bekyuli mpim mpim akɔ.” 

Bumomo Bɔka 11 

Lɛgyavonku Lɛ́si Unwoti Kudɔ 
1Na Unwoti únu ka Israelƒuɔ bamɛni bésie kalɔ beetemi enyekpi taasiku-nwu lɛlɔ 
na lɛbibo lɛni baasiáku ɔsu. Na ka Unwoti únu bana etemila ammɔ ni, úti kɔnyi 
kaduɛ. Na ɔkɛnku ɔmmɔ ɔsu ɔ́ya na ogya ɔ́si katɔ na úbakyula ala na bana keliekɔ 
mmɔ amadɔ. 

2Na ka bákpali Mose ni, úvele Unwoti na ogya ɔmmɔ úni. 

3Anwuɔsu básia kesii kani na ogya ɔmmɔ ɔ́kyula mmɔ lɛnyi banii Tabera, na 
nwuna kalɔ ndi bɔkywi. Ɔsika ogya ɔ́si Unwoti kudɔ úbakyula ala bana akɔ. 

Unwoti Úte Israelƒuɔ Baasɛ Wɛlɛwɛlɛ Badi 
4Amu na baƒɔ bani nsiaku Israelƒuɔ na ketele kalɔ kakwiidi kemmo ku Israelƒuɔ 
alati bésie kalɔ baawia adila ani badi. Ɔmɛni ɔsu bése kalɔ baasu banini, “Si nka 
bɔkɛ lɛna lɛdi nka bɔdubɔkun. 

5Buunyimo lɛna lɛni bútaakun uwi ɔni bɔ́kya Egyipte, na lɛna lɛmmɔ lítaƒɔ kuye 
kɔdi, ku egyiibi, ku alakpi lidu, ku kutu akyala aani abuala ku nwuna udu ani ƒui 
na bútaadi mmɔ lɛnɔ. 

6Nsu ɔƒɛni bɔsɔ bulakɛ adila bamba biala taadi amu ntu manna ɔmɛni kani, na 
anwu lɛnɔ úukpi-bu ɔkwɛ.” 

7Na manna ɔmɛni use aani kakpa kebi ƒuala ƒuala. 

8Na bekyuli bammɔ baaví taala-nwu na bakɔ-nwu na kukɔ lɛlɔ iye baawɔ-nwu 
na kaawɛ kemmo. Na beeƒulo-nwu teebo abɔ wɛlɛwɛlɛ na si étu-nwu unyemi na 
use aani kaaklo ɔni na bágyi ku nnɔmii. 

9Na si amii áyu éwi kesii kani na Israelƒuɔ belie mmɔ usien ni, na manna ɔmɛni 
lɛnɔ ɔ́ɔyu úbewi kalɔ. 

10Mose únu ka Israelƒuɔ kaduli biala bekyuli bakya beewulo adila kɔnyana 
kɔmɛni na bana nvo kenye. Na Unwoti úti kɔnyi kati kati ɔ́kya-ma geen, na lɛla 
lɛmɛni líkpoku Mose geen. 

11Mmɔ na Mose ɔ́kpali Unwoti ɔnini, “Bi ɔsu na éti etila amɛni udu ásia-mi ƒula 
kabla ɔblane lɛlɔ lɛni? Bi na lɛ́bla-a na útayɔ-ɔ kaƒɔ ɔsu na eti bekyuli bamɛni ƒui 
etila asia-mi lɛlɔ? 

12Ami náda bekyuli bamɛni ƒui kaƒɔ, munuu ami náwɔ-ma? Na bi ɔsu na aayɔ́ ka 
ntaagyu-ma taada enu kemmo aani kalɛ na ukyuli ɔni mɔɔda ubi ɔɔbla, asa na 
lɛkpanku-ma lisienku kalɔ kani na ése bana bati kuuku kenye ka adubute-ma 
kemmo? 

13Wɛ na ndubo lɛna bɔkɛ bute bekyuli bamɛni? Bakya beewulo kɔnyana 
taakpali-mi banii ‘Te-bu lɛna lɛdi na bɔkun!’ 

14Kabla kamɛni kétulo-mi na naaakana bekyuli bamɛni ƒui bɔtɔnku ami lɛti. 

15Na si lɛni na adubo-mi bɔbla bɔdi ni, si áya-mi na líkpi muedi ɔdia-mi utulo si 
ɔ́yɔ-ɔ kaƒɔ lɛni, na taya na lisie ntásiaku mina ɔgbankpi ɔdi.” 

16Amu na Unwoti ɔ́su Mose ɔnini, “Die banana liti ku aavlanyɔ bani lɛlɔ mbo ɔbu 
na badi batɔnkune na bekyuli bammɔ akɔ. Na akpanku-ma eboku na awɔ ku-ma 
bibenye Unwoti Adi Kevo anumi mɛni. 

17Na si bébenye mmɔ ni, ndubɔyu bubo-mii kudɔ na lɛtɛmiku-mii. Na mmɔ ni, 
ndubɔya na mina kɔyu kɔni nkya-a kemmo kɔdi kɔlɛ na liti ku lɛkya bana kemmo 
ɔdi. Na ama ndubo-ɔ kebunku buteete. Na betiku-ɔ bekyuli bammɔ etila. Kalɛ na 
asɔ eleti etila ammɔ awɔ lɛti. 

18“Su bekyuli bammɔ anini, ‘Bikisi lɛlɔ na bɛbla lɛlɔ sɛɛn bite kɔnaadi limeyi lɛni 
na bɛdubo lɛna bɔkun. Unwoti únu uwi ɔni na bɛkya biiwulo kɔnya bɛnii, “Si bɔkɛ 
na bɔkɛ lɛna lɛdi bɔkun nka ɔdia, ɔsika uwi ɔni na bɔ́kya Egyipte ni, ala ádianku-
bu étulo ɔmɛni!” 

19Na ɔɔɔdi limeyi linwi iye emeyi anyɔ iye emeyi alɔ iye emeyi leevu iye emeyi 
aavlanyɔ kani na bɛdubo lɛna lɛmmɔ bɔkɛ bɔkun. 

20Mmomu bɛdubo lɛna lɛmmɔ bɔkun kɔbuli kumodi sɔɔn utédu ka lɛna lɛmmɔ 
lɛdi lɛ́lɛ-mii enwu kemmo na bɛ́kɛ ɔlɛ bɛ́siku-nwu kemmo na bikisi-ni, ɔsika bíni 
Unwoti ɔni nkya-mii akɔ, na bíwulo kɔnyana na nwuna anumi na bɛɛsu bɛnini, 
“Bi ndi lɛla lɛni ɔsu geen na bɛ́lɛ Egyipte kalɔ lɛlɔ?” ’ ” 

21Nsu Mose úye Unwoti ɔnini, “Aanu-mi nkɛnku bekyuli mpim eti leevu-anyɔ ku 
lɛgba mɛni na aasu anini, ‘Ndubute-ma lɛna na bakun kɔbuli kumodi!’ 

22Na si ina baƒonu ku ɔmantɛ bakɔ ɛlɛ ɛlɛ na bádu béte-ma muedi lɛna lɛmmɔ 
lɛdubudu-ma? Na si ketu kemmo kɔbɛ ƒui na béƒie béte-ma lɛnɔ nɔɔ ɔdubudu-
ma bɔkun?” 

23Amu na Unwoti údie Mose kenye ɔnini, “Si lídie kɔnu nnii mɔɔbla lɛla lɛdi ni, 
bɔsɔ na mina ɔyikun ɔ́sɔ? Adubo bɔnu si lɛla lɛni na lɛ́su lɛdubo-nwu kemmo lɛni 
iye lilebo.” 

24Ɔmmɔ ɔsu Mose úsie na útásu bekyuli bamɛni lɛla lɛni na Unwoti ɔ́su-nwu ka 
ɔbla. Na údie batɔnkune liti ku aavlanyɔ bammɔ na ɔ́kpanku-ma úbenyene 
Unwoti Adi Kevo anumi. 

25Mmɔ na Unwoti ɔ́yu úbo kalɔ na liƒlukutu kemmo na ɔtɛmi ku Mose. Na kɔyu 
ɔyikun ɔni nkya-nwu ni, údie ɔyikun ɔmmɔ ɔdi ɔ́kya batɔnkune liti ku aavlanyɔ 
bammɔ kemmo. Na si kɔyu kɔmmɔ kɔ́ƒɔ-ma lɛlɔ kemmo na beedie Unwoti ablala 
kenye, nsu uwi ulétu gyɔlɔɔ. 

26Nsu banana inyɔ bádi bákya na baalɔ-ma Eldad ku Medad na báƒuna ama lɛnɔ 
bákya benengu bammɔ akɔ, nsu báƒɔ lɛlɔ bákya bana nvo kemmo mmɔ na bétesie 

kasakɔ mmɔ, nsu Kɔyu kɔmmɔ kɔ́ƒɔ-ma lɛlɔ kemmo na ama lɛnɔ bákya béteedie 
Unwoti ablala kenye na bana kakyakɔ mmɔ. 

27Mmɔ na okloƒu ɔdi úkeli usi na útásu Mose ka Eldad ku Medad lɛnɔ bakya 
beedie Unwoti ablala kenye bana kakyakɔ mmɔ. 

28Amu na Nun ubidi ɔni baalɔ banii Yosua na anwu nsiaku Mose kesi kesii na 
úsela ɔ́si nwuna lɛkloƒu uwi ɔ́su Mose ɔnini, “Ati, ya na bekyuli bammɔ bada 
Unwoti ablala kudu bubo baya.” 

29Amu na Mose údie-nwu kenye ɔnini, “Anumi eegyie-ɔ mina lɛlɔ yoo? Si nka ami 
lɛti ni, nka Unwoti bekyuli ƒui benwini nwuna kenye bediene na Unwoti ɔya na 
nwuna kɔyu kɔƒɔ-ma lɛlɔ kemmo!” 

30Amu na Mose ɔ́ya na anwu ku benengu bammɔ bénwini bésie bana kakyakɔ. 

31Kɔnakunwi Unwoti ɔ́ya na ɔƒɛƒɛɛ ubendi ɔdi úkpo na ɔ́sala baasɛ wɛlɛ wɛlɛ badi 
ɔ́siku ɛpu kudɔ. Na bakya beeveyi taavi kalɔ kalɔ. Na bébo bewi bekyuli bammɔ 
kakyakɔ mmɔ ƒui. 

32Ɔmmɔ ɔsu ɔ́si limeyi lɛmmɔ ku kadi kegye usien ku ɔƒɛ bekyuli bammɔ bakya 
baala baasɛ bamɛni. Na ukyuli biala ɔ́la baasɛ bamɛni aani edula ebi lɛkyami 
linwi unu. Na bégyingya baasɛ bamɛni béwi ɔƒɛ lɛlɔ kalɛ bakwii. 

33Nsu asa na badubɔkun lɛna lɛmɛni bebweli ni, Unwoti úti kɔnyi ɔ́kya bekyuli 
bammɔ geen na ɔ́ya na ɔlɛ ukpidi ɔni mɔɔví úduo-ma akɔ. 

34Anwuɔsu na baalɔ kesii kammɔ banii Kibrot-Hataawa. Na nwuna kalɔ ndi ɔkwɛ 
adala kaƒiɔtɔ. Ɔsika mmɔ na báva bekyuli bani nkya muuwulo ka lɛna lɛɛda-ma 
ɔkwɛ. 

35Ka bekyuli bammɔ báta Kibrot-Hataawa mmɔ ni, bésie bétéli Haserot. 

Bumomo Bɔka 12 

Miriam Ku Aaron Báta Bénye Mose Lɛlɔ 
1Amu na Miriam ku Aaron bése kalɔ beetemi teewi Mose. Ɔsika Mose úsie útéti 
Etiopiani uleku ɔdi. 

2Na beeye banini, “Mose lɛlɔ lɛti na Unwoti ɔ́tɛmi ɔ́siaku na útatɛmi útasiaku abu 
lɛnɔ lɛlɔ dii?” Na Unwoti únu lɛla lɛni na básu. 

3Na Mose ɔdi ukyuli ɔni use buɛɛ, na úboku lɛlɔ kalɔ útulo ukyuli biala na kalɔ 
kamɛni lɛlɔ. 

4Kɔnakunwi Unwoti ɔ́kpali Mose ku Aaron ku Miriam ɔnini, “Bina ɛtɛ ƒui bɛlɛ 
bibo Unwoti Adi Kevo mɛni.” Anwuɔsu bana ɛtɛ bammɔ ƒui bálɛ bébo. 

5Amu na Unwoti ɔ́yu úbo kalɔ na liƒlukutu bonwu kemmo, na úbenye Unwoti Adi 
Kevo kammɔ anumi na ɔ́lɔ Aaron ku Miriam. Ka bálɛ bébo ni, 

6ɔ́su-ma ɔnini, “Binu etemila ani ndubo-mii bɔsu mɛni. “Si Unwoti kenye udiene 
ɔdi ɔkya-mii akɔ ni, muudie lɛlɔ taatina-nwu na kɔyu kemmo ala budie bɔtina 
kemmo iye kɔna kemmo na mɔɔtɛmiku-nwu. 

7Nsu mina kabla ɔblane Mose anwu ni, ɔɔɔdi lɛni na mɔɔbla-nwu. Ɔdi ukyuli ɔni 
mɔɔbla ala ulu lɛlɔ na mina kaduli. 

8Mɔɔtɛmi ku anwu anumi ku anumi, na ɔɔɔdi agyolo kemmo, mmomu atɛ nwaa 
kemmo, na ɔɔnu kalɛ na Unwoti use ku nwuna anumi. Na bi ɔsu na bítayia ka 
bɛsu lɛla lɛdi na bɛ́ta bínye mina kabla ɔblane Mose lɛlɔ?” 

9Mmɔ na Unwoti kɔnyi kúbakɔ katɔ na Aaron ku Miriam lɛlɔ, na ɔ́gyu-ma kudɔ 
na ɔ́tɔlɔ. 

10Uwi ɔni na liƒlukutu lɛmmɔ lɛ́ta na Adi Kevo ɔmmɔ eli ni, amu na ɔlɛgyie ɔ́lɛ 
úwi Miriam lɛlɔ, na nwuna ɔlɔna ɔ́ta ɔ́bla ƒututuu aani etubankɛ. Uwi ɔni na 
Aaron únwini na ɔ́nu ka ɔlɛgyie uwi Miriam lɛlɔ ni, 

11ɔ́su Mose ɔnini, “Mina ati, buvele nda-a, tenye tanu na kɔdɔlɔ likpidi lɛni bɔ́bla 
mɛni lɛtuni lɛsiaku-bu. 
12Na taya na Miriam únwini ubi ɔni báwɔ na útata ntu kemmo na nwuna ɔlɔna 
kakɛ kadi lɛnɔ káyii udu.” 

13Amu na Mose úwulo ɔ́kpali Unwoti ɔnini, “O Unwoti Katɔti, buvele nda-a, bwi 
Miriam ɔlɛ ɔni nda-nwu.” 

14Amu na Unwoti údie Mose kenye ɔnini, “Si nka bɔbwɛ na ɔti ɔ́bwɛ lisuo úwi 
Miriam anumi ni, nka kɔƒa kɔɔɔdubo-nwu bukpo emeyi maatɛ? Anwuɔsu biti-
nwu bɛlɛku bina kakyakɔ mmɔ emeyi maatɛ. Na ɔmmɔ kama bɛsɔ bitiku-nwu 
biboku.” 

15Ɔmmɔ ɔsu báda Miriam bédie bana kakyakɔ mmɔ emeyi maatɛ, na bekyuli 
bammɔ lɛnɔ básɔ bátata bana keliekɔ mmɔ útédu ka emeyi maatɛ ammɔ édu. Na 
básɔku-nwu béboku. 

16Ɔmmɔ kama bekyuli bammɔ báta Haserot na bétélie Paran ketele kalɔ kakwiidi 
kemmo. 

Bumomo Bɔka 13 

Bekyuli Badi Bátávi Kanaan Kalɔ Kemmo Bánu 
1Amu na Unwoti ɔ́su Mose ɔnini, 

2“Die ukyuli unwi unwi na Israel kaba leevu-anyɔ ammɔ batɔnkune akɔ, na besie 
batánu Kanaan kalɔ kani na lɛ́su ka meti mete Israelƒuɔ mmɔ kemmo banu kalɛ 
kalɔ kammɔ kese.” 

3Ɔmmɔ ɔsu Mose ɔ́di ɔda bubo bɔni na Unwoti úte-nwu mmɔ lɛlɔ, na ɔ́tala-ma 
uwi ɔni na bákya Paran ketele kalɔ kakwiidi kemmo mmɔ. Na bekyuli bani Mose 
ɔ́tala mmɔ ƒui badi Israelƒuɔ batɔnkune. 

4Na bekyuli bani bátala mmɔ anyi ndi amɛni. Ruben kaba kemmo ukyuli ndi 
Sakur ubidi Samua. 

5Simeon kaba kemmo ukyuli ndi Hori ubidi Saƒa. 

6Yuda kaba kemmo ukyuli ndi Yeƒune ubidi Kaleb. 

7Isakar kaba kemmo ukyuli ndi Yuseƒ ubidi Igal. 

8Eƒraim kaba kemmo ukyuli ndi Nun ubidi Hosea. 

9Benyamin kaba kemmo ukyuli ndi Raƒu ubidi Palti. 

10Sebulon kaba kemmo ukyuli ndi Sodi ubidi Gadiel. 

11Yoseƒ kaba kemmo ndi Manase kaba ukyuli ndi Susi ubidi Gadi. 

12Dan kaba kemmo ukyuli ndi Gemali ubidi Amiel. 

13Aser kaba kemmo ukyuli ndi Mikael ubidi Setur. 

14Naƒtali kaba kemmo ukyuli ndi Woƒsi ubidi Nahbi. 

15Gad kaba kemmo ukyuli ndi Maki ubidi Geuel. 

16Banana bamɛni na Mose ɔ́tala ɔnii batánu kalɔ kammɔ. Na Mose násia Nun 
ubidi Hosea lɛnyi Yosua. 

17Uwi ɔni na Mose ɔ́tala bekyuli bammɔ ɔnii batávi banu Kanaan kalɔ kammɔ ni, 
ɔ́su-ma ɔnini, “Si bísela ni, na bɛsia Negev kalɔ kemmo na biti bɛkɔ bisie abi lɛma 
kalɔ kammɔ kemmo. 

18Na bɛnu kalɛ kalɔ kammɔ kese ku bekyuli bammɔ si badi bekyuli bani mbo 
ɔlɔkplu iye beeebo ɔlɔkplu, ku si bemomo iye beeemomo. 

19Na bɛnu bɛnii bi kalɔ udu lɛlɔ belie? Na bɛnu si kalɔ kammɔ kadia iye kaaadia? 
Na bɛnu bɛnii bi lɛma udu kemmo na bélie? Bátu awoduku bámana-ni munuu 
bátatu? 

20Na kalɔ kammɔ lɛti nɔɔ, dɛ na lise, lɛdia munuu lɛɛɛdia? Na egyii akya kalɔ 
kammɔ kemmo munuu eeebo? Bɛsia ulu biala lɛlɔ na biti adingyii ebi adi bɛsiku 
kalɔ kammɔ kemmo biboku si bɛdubo.” Na uwi ɔmmɔ ɔdi adingyii ebi edeedi 
bugyie uwi. 

21Ɔmɛni ɔsu bekyuli bamɛni báyu ulu na bátávi bánu kalɔ kammɔ ɔ́si Sin ketele 
kalɔ kakwiidi kemmo útédu Rehab, kesii kani baasia teesie Hamat. 

22Na básia Negev kalɔ kemmo na bákɔ bétédu Hebron, kesii kani na Anak kaba 
kemmo bekyuli bani ndi Ahiman ku Sesai ku Talmai bélie. Báada Hebron ɔma 
akwa maatɛ kama asa na báda Soan ɔma ɔni nkya Egyipte. 

23Uwi ɔni bédu Eskol ɔni kalɔ ndi kɔkpasa kɔwɛ kemmo ni, békulo egyiibi adi 
kagba ku kɔkpasa yuu kɔdi. Bákya-nwu ugyii na nkyuli inyɔ básia-nwu amangba 
ku kɔnwingyie ebi ku egyiibi abambadi lɛnɔ. 

24Na kesii kammɔ baalɔ banii Eskol Kɔwɛ, ɔsika mmɔ na Israelƒuɔ békulo egyiibi 
kɔkpasa. 

25Na emeyi aavlene kama ni, bávi kalɔ kammɔ kemmo báwɔlɔ na bénwini bébo 
bana kakyakɔ. 

Batalane Bammɔ Bédie Kenye Lɛla Lɛni Na Bánu 
26Amu na batalane bammɔ ƒui bénwini bébo na básala Mose ku Aaron ku 
Israelƒuɔ ƒui lisu na Paran ketele kalɔ kakwiidi kemmo na Kedes. Mmɔ na básu-
ma ala ani bánu na béti egyiibi ani béde na kalɔ kammɔ lɛlɔ adi bátina-ma. 

27Amu na básu Mose banini, “Kalɔ kani lɛlɔ na átala-bu mmɔ ni, sɔsɔ búsie 
bútéduo-ka kemmo na kana egyiibi ntu bɔɔyu emini aani uwɔ na kana lɛlɔ bebuo 
baayu anyi ntu pii. Na aanu kana egyiibi ammɔ adi muedi. 

28Nsu bɔɔsu-ɔ ka bekyuli bani nlie mmɔ ni, bebo ɔyikun geen, na bana lɛma 
linengudi ƒui lɛnɔ bátu awodu bámana-ni. Na mmɔ muedi na bɔ́nu Anak kaba 
bekyuli. 

29Amalekƒuɔ belie bésie Negev kalɔ kemmo na Hetiƒuɔ ku Yebusiƒuɔ ku Amoriƒuɔ 
ama belie abi eli. Na Kanaanƒuɔ belie bésie ɛpu amadɔ na Yordan kakɛ.” 

30Mmɔ na Kaleb údie lɛdi na ɔ́ya na bekyuli bammɔ bába lɛsɛ na Mose anumi na 
ɔ́su-ma ɔnini, “Bɛya na busie butéti kalɔ kammɔ, ɔsika bɔdubɔkana bukpo na 
bɔdi-ma lɛlɔ.” 

31Nsu bekyuli bani na ama ku Kaleb bésie mmɔ bénye momoomo básu banii, 
“Bulakana-ma bukpoku, ɔsika bebo ɔyikun betulo-bu.” 

32Na batalane bamɛni bégyingya bana etemila ekpidi amɛni bákya Israelƒuɔ akɔ. 
Na básu-ma banini, “Kalɔ kammɔ muedi kalákana edula bɔnwu kaduɛ. Na 
bekyuli bani udu nli kalɔ kammɔ kemmo bákuku na bébomo. 

33Na bɔ́nu bekyuli bani náta katɔ na bási Anak kaba kemmo muedi na mmɔ. Na 
abu buse na buse aani bakpɔtilikpɔ na bana anumi. Na lɛni na badubo-bu bɔnu.” 

Bumomo Bɔka 14 

Bekyuli Bammɔ Báta Bénye Mose Ku Aaron Lɛlɔ 
1Usien umodi ɔmmɔ ƒui Israelƒuɔ bákya beewulo momoomo ku kudu. 

2Na ɔkɛnku ɔmmɔ ɔsu bekyuli bammɔ bákya baadɔnku Mose ku Aaron kalɔ kalɔ. 
Na baasu banini, “Si bukpi na búkpi bɔ́kya Egyipte iye ketele kalɔ kakwiidi 
kemmo mmɔ muedi nka ɔdia utulo! 

3Na bi ɔsu na Unwoti úti-bu úboku kalɔ kamɛni kemmo na bubekpi na kewii 
kenye? Bula bekisine badubo bula beleku ku bebi buƒie bɔtɔlɔku. Ɔɔɔdia-bu 
uuutulo ka bɔsɔ bunwini buteesie Egyipte mmomu?” 

4Anwuɔsu básu lɛlɔ ka, “Bɛya na bɔwia ɔtɔnkune na bɔsɔ bunwini buteesie 
Egyipte.” 

5Mmɔ na Mose ku Aaron báyu bebi kalɔ na bekyuli bammɔ ƒui anumi. 

6Na Nun ubidi Yosua ku Yeƒune ubidi Kaleb bani mbunku bekyuli bani nésie 
bátávi bánu kalɔ kammɔ báni bana lɛwu bábwɛ. 

7Na básu Israelƒuɔ bammɔ ƒui banini, “Kalɔ kani kemmo na bútávi bɔnu mmɔ 
kadia geen sɔsɔ. 

8Na bɔɔsu-mii ka si ɔ́yɔ Unwoti kaƒɔ ni, ɔdubɔtɔnku-bu na butéduo kalɔ kani kana 
egyiibi ntu bɔɔyu emini aani uwɔ na kana lɛlɔ bebuo baayu anyi ntu pii na kabla 
bula kadi. 

9Na bɔta kani na bitata bitenye Unwoti lɛlɔ. Na bitaya na liƒu lɛdi lɛda-mii na 
bekyuli bani nkya kalɔ kammɔ kemmo lɛlɔ ɔsu. Ɔsika basɔ beeebo bɔgyumana 
bɔdi, nsu Unwoti uli ku abu na bɔdubo-ma bubweli. Anwuɔsu bitayia!” 

10Na uwi ɔni na bekyuli bammɔ ƒui bábla kasusu ka badubo Yosua ku Kaleb atabi 
bubo ni, mmɔ na Unwoti bukeye bɔ́bwɛ bɔ́lɛ Unwoti Adi Kevo anumi na Israelƒuɔ 
bánu. 

11Amu na Unwoti úye Mose ɔnini, “Na akɔla ala lidu lidu lɛni na lɛ́bla na bekyuli 
bamɛni anumi kama ni, uwi ɛlɛ na badubuni-mi bétédu, na baláƒɔ-mi baladi, na 
bataata teenye taanu-mi anumi lɛni? 

12Ɔmɛni ɔsu ndubo ɔ́lɛ buɛ ɔdi buti bɔkya bekyuli bammɔ akɔ na lɛyila-ma udu. 
Nsu awɔ Mose anwu ni, ndubo bɔya na kadi bekyuli pii bani na bemomo betulo 
bamɛni balɛ basi-ɔ kemmo na bayu ɔkplu lɛnɔ betulo-ma.” 

13Amu na Mose ɔ́su Unwoti ɔnini, “Awɔ nákpanku bekyuli álɛku Egyipte kalɔ lɛlɔ 
na ƒula ɔyikun kenye. Na Egyipteƒuɔ bammɔ badubo lɛla lɛmɛni bunu kalɛ na 
ábla awɔ ɔlati bekyuli. 

14Na badubo bekyuli bani nlie kalɔ kamɛni lɛlɔ lɛla lɛmɛni bɔsu. Kalɔ kamɛni 
bekyuli béenu kukuuku kalɛ na awɔ Unwoti akya Israelƒuɔ akɔ, na bánu-ɔ anumi 
ku anumi ku kalɛ na ƒula liƒlukutu lɛ́yu líbelie-ma eli ku kalɛ na aatɔ-ma anumi 
aani liƒlukutu lɛkpa bonwu kalɛ na ɔƒiiwi, na usien lɛnɔ aani lɛgyavonku bonwu 
kalɛ. 

15Na si ádu bekyuli bamɛni ƒui kɔnakunwi ni, kadi bamba badubo ƒula litemi 
lɛmɛni bunu na badubo bɔsu banii, 

16‘Unwoti útakana nwuna linyese lɛlɔ bɔdi na ɔkpanku bekyuli bamɛni usienku 
kalɔ kani kenye na ɔ́su-ma use mmɔ lɛlɔ. Ɔmmɔ ɔsu na ɔ́du-ma ɔ́kya ketele kalɔ 
kakwiidi kemmo mmɔ.’ 

17“Ɔmɛni ɔsu muuvele-ɔ, O Unwoti, die ƒula ɔyikun unengudi keyi aani kalɛ na 
ásu ése anii, 

18‘Ami Unwoti ndi Katɔti ɔni mɔɔnu kɔnyana, na mɔɔbla lɛƒɔndia uwi ƒui, na 
neeeti kɔnyi pla pla. Mmomu mɔɔyɔ́ mina bekyuli na muuti bani nénwini kama 
bákya bana ulikplu ala ku bani mɔɔta teenye-mi lɛlɔ ku ekpidi ƒui taakyiɛ. Nsu 
mɔɔní bekyuli bani mɔɔƒiɔ́-mi ƒui kɔtu. Naaayiƒala kudii ka lɛni bana bebi ku 
bawɔ kɔtu utédu kaba katɛdi ku kenedi lɛlɔ ɔ́si ekpidi ani na bana bawɔne bábla 
ɔsu.’ 

19Na ɔkɛnku ƒula lɛƒɔndia bonwu ɔsu ni, ti bana ekpidi kyiɛ-ma aani kalɛ kani na 
eeti takyiɛ-ma ɔ́si uwi ɔni na bɔ́lɛ Egyipte kalɔ lɛlɔ úbedu ɔƒaani.” 

20Amu na Unwoti údie kenye ɔnini, “Líti lɛkyiɛ-ma na kalɛ na évele-mi kenye. 

21Nsu mɔɔsu geen ka ni, ami Unwoti ɔni nli ngba na mina bukeye bɔ́ƒɔ kayawi ƒui 
mɛni ni, 

22bekyuli bani nánu mina bukeye na bánu mina akɔla búdie taatina lidu lidu lɛni 
lɛ́bla na Egyipte kalɔ lɛlɔ ku ketele kalɔ kakwiidi kemmo, nsu báta benye mina 
litemi lɛlɔ na bákɔku-mi bánu leevu sɔɔn ni, 

23bana kemmo ɔdi biala ulanu kalɔ kani líse kenye ka meti mete bana bati kuuku 
mmɔ. Na ukyuli biala nétenu-mi litemi na ɔbu-mi uleduo mmɔ. 

24Nsu ka mina kabla ɔblane Kaleb anwu úbo kɔyu kɔni návumana na úti nwuna 
kayi ƒui ɔsiaku-mi kama ɔsu ni, ndubuti anwu ku nwuna kaba bekyuli na betéduo 
kalɔ kammɔ kemmo na badubo kalɔ kammɔ ala bɔdi. 

25Na ka Amalekƒuɔ ku Kanaanƒuɔ belie bésie kɔwɛ kemmo ɔsu ni, kɔnaadi 
binwini bitásia ketele kalɔ kakwiidi ulu ɔni na úti anumi ɔɔtina Ɛpugyie mmɔ 
lɛlɔ.” 

26Amu na Unwoti ɔ́su Mose ku Aaron ɔnini, 

27“Uwi ɛlɛ geen na bekyuli bekpidi bamɛni badubunye bataadɔ bana lɛlɔ kemmo 
kalɔ kalɔ na mina lɛlɔ betédu? Línu ala ani na benye baaká taadɔnku-mi. 

28Anwuɔsu kɔ lɛsa na asu-ma anini, ‘Ami Unwoti nnii na ami ɔni nli ngba mɛni 
anumi ni, lɛla lɛni na línu lɛ́siku-mii kenye kemmo mɛni na ndubɔya na lɛlɛku-
mii. 

29-30Ketele kalɔ kakwiidi kamɛni kemmo na bɛdubo bukpi, amii bani ƒui nákɛ 
akwa aavlanyɔ ku kama, amu ntu Yeƒune ubidi Kaleb ku Nun ubidi Yosua kani 
ndubo mmɔ buduo. 

31“ ‘Na bina bebi bani mmomu na bɛ́kya bɛɛsu bɛnii badubo-ma buƒie batɔlɔku 
mmɔ ni, ama na ndubo bɔkpanku na betélie kalɔ kani na amii bíni mmɔ lɛlɔ na 
badi-ka ebi bakɛ ebiti. 

32Nsu amii amu mɛni na bɛdubo bukpi bɔtɛ na kalɔ kakwiidi kamɛni kemmo. 

33Na bina bebi badubo abi bubo na bataaka taamana kalɔ kakwiidi kamɛni 
kemmo akwa aavlene sɔɔn útédu ka bina ƒui bíkpi bɛ́sa. 

34“ ‘Na ndubɔya biti akwa aavlene sɔɔn bibo abi na emeyi aavlene ani na bíti 
bítávi kalɔ kammɔ kemmo kenye na bina ekpidi ɔsu, na bɛnu bɛti kalɛ na use si 
ami Unwoti lɛ́kɛ ku bekyuli kɔnyi.’ 

35Ami Unwoti násu, na ndubɔnu ka ala ani lɛ́su ka mabla bekyuli bekpidi bani 
nása lili na báta bénye-mi lɛlɔ mɛni ébo lɛni. Na ndubɔnu ka ɔdi biala úkpi na 
ketele kalɔ kakwiidi kamɛni kemmo.” 

36Ɔmɛni ɔsu bekyuli bani na Mose ɔ́tala ka besie na bátávi kalɔ kammɔ kemmo 
bánu mmɔ, na bénwini bébedie kenye kekpidi básu bekyuli bammɔ ɔsu na baadɔ 
bana lɛlɔ kemmo kalɔ kalɔ na Unwoti lɛlɔ ni, 

37kalɔ kamɛni lɛlɔ litemi likpidi basune ƒui ama ni, Unwoti ɔ́ya na ɔlɛ ukpidi ɔdi 
ubebo-ma na békpi na Unwoti anumi mmɔ kani. 

38Na bekyuli bani ƒui nésie batávi bánu kalɔ kammɔ akɔ ni, Nun ubidi Yosua ku 
Yeƒune ubidi Kaleb kani nákɛ ngba. 

39Amu ka Mose únwini úsie Israelƒuɔ kudɔ na útásu-ma lɛla lɛni na Unwoti ɔ́su-
nwu mɛni ni, béwulo bana lɛlɔ geen. 

40Amu ka kadi kégye ɔtanta tutuutu ni, béyile bésie abi eli na bétévele básu 
banini, “Unwoti, bɔ́bla likpidi, anwuɔsu buuvele ka bɔdu busie kalɔ kani na awɔ 
Unwoti ásu ése ka adubute-bu mmɔ kemmo.” 

41Nsu Mose úye-ma ɔnini, “Na bi ɔsu na biládi Unwoti bunyimi lɛlɔ? Lɛla lɛni 
bɛɛbla mɛni lɛɛɛdubo bɔtɛ bute-mii! 

42Anwuɔsu bitesie. Si bísie ni, bina bekisine badubo-mii lɛlɔ bɔdi. Ɔsika Unwoti 
ɔɔɔsiaku-mii. 

43Na si bísie bɛnii bitékpoku Amalekƒuɔ ku Kanaanƒuɔ ni, badubo-mii lɛlɔ bɔdi 
na badu-mii ku kuwii. Ɔsika Unwoti ɔɔɔdubo-mii kama bɔsiaku ka bíni nwuna 
litemi na bítadi-ni lɛlɔ ɔsu.” 

44Ina ka Unwoti Bunyimi Adaka iye Mose útasiaku-ma ni, báyu kayi ɔkplu na 
báta bésie abi lɛma ka betékpo. 



287 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

45Mmɔ na Amalekƒuɔ ku Kanaanƒuɔ báta na bétékpoku-ma na bádi-ma lɛlɔ na 
bábi básiaku-ma laa bétédu Horma. 

Bumomo Bɔka 15 

Unwoti Úbo Israelƒuɔ Ɔda Kalɛ Bataabla Akpala 
1Amu na Unwoti ɔ́su Mose ɔnini, “Kɔ lɛsa na asu Israelƒuɔ anini, 

2‘Si bísie na bítéduo kalɔ kani kemmo na lɛ́su ka meti mete-mii na biti-ka bɛbla 
bina keliekɔ 

3na ɔdi ɔɔyɔ́ ka uti ebuo ɔdi ɔsiku nwuna bebuo lidu akɔ ɔbla bɔkyula akpala ƒɛƒɛɛ 
ani mɔɔyɔ́ ami Unwoti kaƒɔ, iye kenye kadi na úse na ɔnii ɔɔbla akpala iye kayi 
ƒaa akpala iye akpala ani ndanku emeyi bɔdi ni, 

4na ukyuli ɔmmɔ uti ɔlaaƒɔ buni lɛkyami linwi ɔni na básala ku nnɔ ɔsii unwi 
uboku aani edula ebi akpala. 

5Koƒonu kɔkɔdi biala na ɔdi úti ɔɔbla bɔkyula akpala ni, na uti ntɛ ɔsii bonwu 
unwi ɔbla ntɛ akpala. 

6“ ‘Na koƒonu kɔgyani kunengudi biala na ɔdi úti ɔɔbla akpala ammɔ ni, na uti 
ɔlaaƒɔ buni akyami anyɔ ɔni na básala ku nnɔ ɔsii bonwu unwi ku kakɛ uboku 
aani edula ebi akpala, 

7ku ntɛ ɔsii bonwu unwi ku kakɛ aani ntɛ akpala. Na uti-nya ɔbla akpala ɔnyi 
ƒɛƒɛɛ ɔni mɔɔyɔ́ Unwoti kaƒɔ. 

8“ ‘Na si ɔmantɛ akɔ na ɔdi úti ɔɔbla bɔkyula ute Unwoti, iye kenye buse kayu 
bɔƒɔ akpala iye unwi bɔbla akpala adi ni, 

9ɔlɛka ɔwia ɔlaaƒɔ buni akyami atɛ ku kakɛ ɔni na básala ku nnɔ lɛsii bonwu inyɔ 
ku kakɛ uboku aani edula ebi akpala, 

10ku ntɛ lɛsii inyɔ na uti ɔbla bɔkyula akpala ammɔ na ɔnyi ƒɛƒɛɛ ɔmmɔ ɔyɔ 
Unwoti kaƒɔ. 

11Na akɔ iye koƒonu kɔgyani iye koƒonu kɔkɔdi iye ese ɔkɔdi ɔdi biala ni, ulu 
ɔmɛni lɛlɔ na badubɔbla-nwu basiaku ute akpala ammɔ bɔbla. 

12Ina dɛ na bebuo bammɔ bemomo ni, lɛni kani na ɔlɛka babla ɔdi biala. 

13“ ‘Na ukyuli biala na ɔdi Israelni ubi geen na úti nwuna akpala úboku ka 
ubakyula na nwuna ɔnyi ƒɛƒɛɛ ɔyɔ Unwoti kaƒɔ ni, ɔlɛka ɔbla akpala amɛni ɔsiaku 
ulu ɔmɛni lɛlɔ. 

14Na si uwi biala na baƒɔ bani na belie-mii kudɔ ɔdi ɔɔyɔ́ ka uboku akpala adi 
ubakyula na ɔnyi ƒɛƒɛɛ ɔmmɔ ɔyɔ Unwoti kaƒɔ ni, lɛni kani na ɔdubɔbla-nya 
ɔsiaku pɛpɛɛpɛ úsela uwi ƒui na ulavumana. Ɔlɛka anwu lɛnɔ ɔbla ɔsiaku kalɛ 
kani líbo-mii ɔda. 

15Na ɔda bubo bɔni na buse bute-mii ni, amu kani lɛlɔ na ɔlɛka baƒɔ bammɔ lɛnɔ 
badi, na bunyimi bɔmɛni buse búsela uwi ƒui ku bina bawɔ bani mebo akɔ. 

16Ɔda bubo bɔmɛni buunyimi amii ku baƒɔ bani na bakya-mii akɔ ƒui.’ ” 

17Amu na Unwoti ɔ́su Mose ɔnini, 

18“Kɔ lɛsa na asu Israelƒuɔ anini, ‘Si bítéduo kalɔ kani lɛlɔ na líti-mii líselaku 
kemmo 

19na bɛɛdi-ka edula ni, na bidie adi bise na biti bɛkpa bite Unwoti. 

20Na ɔlaaƒɔ udeedi ɔni na bɛdubo bɔkɔ bɔsiku bina mmo edula ebi edeedi ani na 
bɛdubo buwiile buse kakpa ni, biti-nwu bɛbla bodobodo bɛbla akpala bite-mi. 

21Na ɔ́si ɔƒɛni úsela uwi ƒui ku bina bebi ku bawɔ akɔ ni, ɔlɛka biti akpala amɛni 
biboku Unwoti ɔsiku bina edula ebi edeedi ɔlaaƒɔ udeedi ɔni na bɛdubɔkɔ 
kemmo. 

22“ ‘Nsu si tati tati kemmo na ɔdi anu ávi ɔda bubo bɔni na líte Mose mɛni ɔdi lɛlɔ 

23iye ɔda bubo bamba biala na ɔkɛnku-mi lɛlɔ na Mose úte amii kadi bekyuli 
bammɔ ɔ́si limeyi lɛni lɛlɔ na Unwoti únyimi-mu úti úsela uwi ɔni mebo ƒui 
kemmo 

24na kadi kammɔ ƒui bátadi-mu lɛlɔ na tati tati ɔsu ni, ɔlɛka bawia akɔ na beti 
babla bɔkyula akpala na ɔnyi ƒɛƒɛɛ ɔmmɔ ɔyɔ Unwoti kaƒɔ ku nwuna lɛlɔ edula 
ebi ku ntɛ akpala, aani kalɛ na bényimi bése, ku ketukpa na beti babla likpidi lili 
buvele akpala. 

25Ɔmmɔ kama ɔkpane ɔdubɔbla akpala ute bana likpidi kɔtu bɔni budie na kadi 
bekyuli bammɔ ƒui lili na badubuti bakyiɛ-ma, ɔsika bátati asa na bábla-ni, na 
ɔmmɔ ɔsu béboku etela ka bakyula bete Unwoti ku likpidi lili buvele akpala. 

26Na ɔmɛni bɔbla kama Unwoti ɔdubuti Israelƒuɔ ku baƒɔ bani nkya-ma akɔ ƒui 
likpidi ɔkyiɛ-ma, ɔsika likpidi lɛmmɔ lɛda bana ƒui ina bátati asa na bábla-ni. 

27“ ‘Nsu si ukyuli unwi ɔ́bla likpidi lɛni na útati asa na ɔ́bla-ni ni, ɔlɛka ɔwia ese 
uledi ɔni nákɛ lɛkwa linwi na uti ubabla likpidi lili buvele akpala. 

28Na ɔkpane ɔlɛka ɔbla akpala ute Unwoti úte ukyuli ɔni na tati tati ɔsu na ɔ́bla 
likpidi lɛmmɔ na Unwoti ɔdubuti ɔkyiɛ-nwu. 

29Na ɔda bubo bɔmɛni buse bute ukyuli biala maƒiɔ ɔni na útati útese asa na ɔ́bla 
likpidi lɛdi, amii ɔmantɛ bebi ku baƒɔ bani nkya-mii akɔ ƒui. 

30“ ‘Nsu si ukyuli ɔdi ɔgyi nwaa asa na ɔ́bla likpidi lɛdi na ɔdi ɔmantɛ ubi iye ɔdi 
ɔƒɔ ni, ukyuli ɔmmɔ udu ɔlɛka bada-nwu bedie bina akɔ. 

31Ɔsika útabu Unwoti litemi na ɔ́ta únye nwuna ɔda bubo lɛlɔ, ɔsu ɔlɛka bekulo 
ukyuli ɔmmɔ udu bedie nwuna bekyuli akɔ kede kede na anwu ɔlati ɔdubuti 
nwuna likpidi etila.’ ” 

Kɔtu Bɔni Na Kabla Bɔbla Na Lɛnwunameyi Lɛlɔ 
32Uwi ɔni na Israelƒuɔ bákya ketele kalɔ kakwiidi kemmo ni, bekyuli badi bánu 
ka ɔnana ɔdi ɔkya ɔɔyɔ́ ekyweni na lɛnwunameyi lɛlɔ. 

33Na bekyuli bani nánu-nwu mmɔ béƒie-nwu bésienku Mose ku Aaron ku 
Israelƒuɔ ƒui anumi, 

34na béti-nwu bátákya ɔtɔ, ɔsika balati lɛla lɛni na babla-nwu. 

35Mmɔ na Unwoti ɔ́su Mose ɔnini, “Ukyuli ɔni nábla lɛla lɛmmɔ udu ɔ́manku 
kukpi. Anwuɔsu ɔdi ka kadi bekyuli bammɔ ƒui bakpanku-nwu balɛku bana 
kakyakɔ na bétébo-nwu atabi bádu.” 

36Ɔmmɔ ɔsu bákpanku-nwu bálɛku na bétebo-nwu atabi aani kalɛ na Unwoti 
úbo-ma ɔda. 

Unwo Lɛbuli Lɛlɔ Bunyimi 
37Amu na Unwoti ɔ́su Mose ɔnini, 

38“Kɔ lɛsa na ásu Israelƒuɔ anini, ‘Úti ɔ́si ama ku bana kaba lɛlɔ úsela ni, biti linwo 
lɛni nse buluu na bibo-ni ekpo wɛlɛ wɛlɛ bɛsala bɛda bina adi atu. 

39Na adi linwo lɛmmɔ lɛdubɔbla enyimola ute-mii na uwi biala bɛ́nu adi ammɔ 
ni, bɛdubo buteenyimo mina ɔda bubo na bitaadi-nwu lɛlɔ kalɛ na bilálɛ-mi 
kama na bitásiaku amii alati ɔbladu kama. 

40Na adi linwo lɛmmɔ lɛdubɔya na biteenyimo kalɛ na bɛdi mina ɔda bubo lɛlɔ 
na bɛbla lɛlɔ sɛsɛɛ bise bite bina Katɔti. 

41Ami ndi Unwoti bina Katɔti ɔni nákpanku-mii lɛ́siku Egyipte kalɛ na lɛdi bina 
Katɔti. Ami ndi Unwoti bina Katɔti.’ ” 

Bumomo Bɔka 16 

Kora Ku Datan Ku Abiram Atuɔkplu 
1Kora ɔni ɔti ndi Isa ɔni ɔti ndi Kohat ɔni ɔti ndi Lewi ku Ruben kɔdua bebi bani 
ndi Datan ku Abiram bani ɔti ndi Eliab ku On ɔni ɔti ndi Pelet bábla atuɔkplu ala 
adi, 

2na báta bénye Mose lɛlɔ. Na Israelƒuɔ banana babune geen bani na badi kelisa 
benengu nkyuli eti alɔ (250) bébunku-ma. 

3Bekyuli bamɛni báta na lisu kemmo bésie Mose ku Aaron kudɔ na bátásu-ma 
banini, “Bɛɛyɔ́ bisie ɔgyu bɛgya! Israel kadi bekyuli ƒui bese kedee bete Unwoti 



290 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

bana ɔdi biala, na Unwoti ulieku bula ƒui. Na bi ɔsu na bɛɛnu lɛlɔ katɔ katɔ 
teetuloku Unwoti bekyuli lɛni?” 

4Ka Mose únu etemila amɛni ni, ɔ́yu úbi kalɔ na ɔ́kpali Katɔti. 

5Mmɔ na ɔ́su Kora ku nwuna bekyuli bani nsiaku-nwu kama ɔnini, “Kɔnaadi 
ɔtanta ni, Unwoti ɔdubɔtina ukyuli ɔni ndi nwuna ɔdi na use kedee, na ɔdubɔya 
na ukyuli ɔmmɔ ɔni ude-nwu. Na ukyuli ɔni na ɔ́ƒuna mmɔ ni, Unwoti ɔlati 
ɔdubɔya na ɔni ude-nwu. 

6Na awɔ Kora ku ƒula kama basiakune ni, bɛwia oloƒui bɔkyula ebui, 

7na kɔnaadi bidie ogya ku oloƒui biwi-ni kemmo na Unwoti anumi. Na ukyuli ɔni 
na Unwoti ɔ́ƒuna ni, anwu nse kedee. Amii Lewiƒuɔ mmomu nésie ɔgyu bɛgya!” 

8Mose ɔ́su Kora lɛnɔ ɔnini, “Binu, amii Lewiƒuɔ! 

9Israelƒuɔ Katɔti nédie-mii sɛsɛɛ ɔ́lɛku Israelƒuɔ akɔ na ɔ́ya na bɛ́ni bíde-nwu ka 
bitaabla kabla na Unwoti Adi Kevo kemmo, na binye bekyuli bammɔ kenye 
bitaabla-nwu kabla teete-ma. Ɔmɛni lɛti útabɔ-mii? 

10Anwu nédie amii ku Lewiƒuɔ bakladi ɔ́bla nwuna ɔdi. Nsu bɛnu, ɔƒɛni bɛɛwia 
ka bɛƒɔ ɔkpane kabla lɛnɔ bɛbla bina ɔdi. 

11Unwoti ɔmmɔ geen lɛlɔ na awɔ Kora ku ƒula basiakune bamɛni bɛ́ta binye. Ɔma 
na Aaron anwu ɔdi ɔsu na bɛɛdɔ lɛlɔ kemmo kalɔ kalɔ na nwuna lɛlɔ?” 

12Amu na Mose ɔ́tala ɔnii bátálɔ Datan ku Abiram bani ndi Eliab bebi na bebo. 
Nsu básɔku kenye bémene Mose banini, “Bɔɔɔdubo mmɔ! 

13Ɔni lɛti na ákpanku-bu ásiku Egyipte kalɔ kani kana egyiibi ntu bɔɔyu emini 
aani uwɔ na kana lɛlɔ bebuo baayu anyi ntu pii éboku ketele kalɔ kakwiidi 
kamɛni kemmo ka bubekpi bɔyii udu útabɔ? Na ɔƒɛni aawia ka asɔ ataadi-bu lɛlɔ 
lɛlati na mɛni? 

14Na ɔni ntulo ndi ka éteti-bu éteboku kalɔ kani egyiibi ntu mɔɔyu emini aani 
uwɔ na kana lɛlɔ bebuo baayu anyi ntu pii, iye bɔkɛ adingyii mmo, iye kɔlɔ kɔbuni 
kɔni na busie mmo. Bunye na adubunye eteese bekyuli bamɛni lisusu lɛni na ɔ́sa? 
Oowo bɔɔɔdubo!” 

15Mmɔ na Mose úbakɛ kɔnyi geen na ɔ́su Unwoti ɔnini, “Taƒɔ bekyuli bamɛni 
akpala adi. Ńtaƒɔ bana ɔdi lɛla lɛdi ina ebuo ala utine, na ńtaƒiɔ ɔdi lɛnɔ.” 

16Amu na Mose ɔsu Kora ɔnini, “Kɔnaadi ni, awɔ ku ƒula basiakune ku Aaron ƒui 
bisie Unwoti Adi Kevo kammɔ anumi. 

17Na ɔdi biala uti nwuna oloƒui bɔkyula libui na udie ogya ku oloƒui uwi-ni 
kemmo na biti-nya biboku Unwoti anumi, na ebui ammɔ ƒui adubɔbla eti alɔ 
(250). Na awɔ ku Aaron lɛnɔ biti bina ɔdi bɛda.” 

18Anwuɔsu ɔdi biala úti nwuna oloƒui bɔkyula libui na úwi ogya ku oloƒui, na 
bana ƒui besie beténye Unwoti Adi Kevo kayakun ku Mose ku Aaron lɛnɔ. 

19Amu ka Kora ɔ́sala nwuna bekyuli bani nsiaku-nwu kama ɔ́wɔlɔ na bébenye 
baanu Mose ku Aaron anumi na Unwoti Adi Kevo kayakun kenye mmɔ ni, 
kɔnakunwi ni, Unwoti bukeye bonwu bɔ́bwɛ búbewi bekyuli bammɔ ƒui lɛlɔ. 

20Unwoti ɔ́su Mose ku Aaron ɔnini, 

21“Bɛmami lɛlɔ bɛsiku bekyuli bammɔ ƒui kudɔ na ɔdia-mi na lɛyila-ma udu ƒui 
kɔnakunwi.” 

22Nsu Mose ku Aaron báyula bana lili kalɔ na báva momoomo bákpali Katɔti 
basu-nwu banini, “O Katɔti, awɔ Katɔti ndi bayawine ƒui ayu ɔti, buti na adubuti 
kɔnyi akya kasala kammɔ ƒui na ukyuli unwi ɔdi likpidi ɔsu?” 

23Amu na Unwoti ɔ́su Mose ɔnini, 

24“Su Israelƒuɔ bani ƒui nlie nde Kora ku Datan ku Abiram nvo kudɔ na bata balɛ-
ma kudɔ mmɔ besie kama.” 

25Amu na Mose útiku Israelƒuɔ benengu na báta bésie Datan ku Abiram kudɔ. 

26Mmɔ na útébo Israelƒuɔ ɔda ɔnini, “Bɛta bina kuliekɔ mɛni na bɛkpɛ bɛlɛ 
bekyuli bekpidi bamɛni nvo kudɔ. Na ɔdi biala uteti nwuna kɔnu utetuku bekyuli 
bammɔ lɛla lɛdi kalɛ na ɔgbankpi ɔmmɔ ɔdi uletuku ɔdi ɔ́si bana likpidi ɔsu.” 

27Ɔmmɔ ɔsu bákpɛ bálɛ Kora ku Datan ku Abiram nvo kudɔ. Uwi ɔmmɔ ni, Datan 
ku Abiram ku bana beleku ku bana bebi ku bawɔ bálɛ bénye bana nvo kɔyakun 
kenye. 

28Mmɔ na Mose ɔ́su bekyuli bammɔ ƒui ɔnini, “Ɔmɛni na bɛdubuti bɛnu bɛti ka 
Unwoti nátala-mi ɔnii mbabla ala amɛni. Na ɔɔɔdi ami ɔlati kasusu kadi. 

29Si bekyuli bamɛni békpi kukpi kɔni kani na bekyuli ƒui beekpi ni, na ɔɔɔdi 
Unwoti nátala-mi. 

30Nsu si Unwoti údie lɛla lɛwɔdi keyi na ɔ́ya na kalɔ kébimi kenye na kébweli-
ma ku ngba ku ngba ama ku bana akɛla ani ƒui na bebo ni, bɛdubɔnu bɔti ka 
bátanu Unwoti bátabu munu munu.” 

31Amu ka Mose ɔ́wɔlɔ nwuna butemi pɛ kalɔ kani lɛlɔ na Datan ku Abiram bene 
benye mmɔ kábwɛ kemmo inyɔ. 

32Na kalɔ kammɔ kébimi kenye na kébweli-ma ku bana akɛla ƒui kede kede, na 
kébweli Kora bekyuli lɛnɔ ku bana akɛla ƒui. 

33Bekyuli bammɔ béduo kekpine ku ngba ku ngba, ku bana ala ani ƒui na bebo na 
kalɔ kammɔ kásɔ kébile kenye, na báyii udu na bekyuli bammɔ ƒui akɔ. 

34Uwi ɔni na Israelƒuɔ bénu kɔvanu momoomo kɔni bekyuli bani kalɔ kebweli 
mmɔ bedie uwi ɔni baanyi mmɔ ni, ama lɛnɔ béti usi bétuku na baava taasu 
banini, “Abu lɛnɔ kalɔ kadubo-bu bubweli!” 

35Kɔnakunwi ni, ogya ɔ́si katɔ úbakyula nkyuli eti alɔ bani mɔɔkyula oloƒui mmɔ. 

36Amu na Unwoti ɔ́su Mose ɔnini, 

37“Su ɔkpane Aaron ubidi Eleasar na ɔla oloƒui bɔkyula ebui ammɔ udie ogya ntɔ 
bɔmmɔ kemmo na ugyingya ogya ɔmmɔ usienku kama ƒui, ɔsika ebui ammɔ ese 
kedee, 

38na adi ebui ani na bekyuli bani nábla likpidi béti bana ngba báƒɔ bana likpidi 
lili kayu adi. Bitu ebui ammɔ bɛbla abuala kɔlɛkɛ bɛbɛɛbɛ bibi lɛkpabi lɛmmɔ 
lɛlɔ, ɔsika béti-nya béte Unwoti na ese kedee, na unwini likposela ute Israelƒuɔ.” 

39Ɔmɛni ɔsu ɔkpane Eleasar ɔ́la oloƒui ebui ani na bekyuli bani na ogya ɔ́kyula 
mmɔ béboku na ɔ́ya na bétu-nya bábla kɔlɛkɛ bɛbɛɛbɛ bébi Unwoti Lɛkpabi 
lɛmmɔ lɛlɔ 

40aani kalɛ na Unwoti úbo Mose ɔda. Na ɔmɛni ɔ́bla bɔlɛ úte Israelƒuɔ kaduɛ ka 
ukyuli ɔni nátasi Aaron kaba kemmo utalɛka usie Unwoti lɛkpabi kudɔ ɔnii 
utákyula oloƒui ute Unwoti. Na si ɔdi ɔ́bla lɛni ni, Unwoti ɔdubɔyila-nwu udu aani 
kalɛ na ɔ́bla Kora ku nwuna bekyuli. Na Eleasar ɔ́bla lɛla biala ɔ́siaku pɛpɛɛpɛ 
aani kalɛ na Unwoti úbo Mose ɔda. 

Aaron Ɔ́ƒɔ Israelƒuɔ Ngba 
41Ka kalɔ kébweli Kora badi kadi kégye kani na Israelƒuɔ ƒui báta na bákya 
baakya ku Mose ku Aaron unyeƒi na baasu-ma banii, “Amii nádu Unwoti bekyuli 
badi.” 

42Nsu uwi ɔni na Israelƒuɔ básala lɛlɔ na baakya ku Mose ku Aaron unyeƒi mmɔ 
ni, béti anumi bátina Unwoti Adi Kevo na kɔnakunwi liƒlukutu lɛ́si líbewi ɔtɔ 
ɔmmɔ lɛlɔ, na Unwoti bukeye bonwu bɔ́bwɛ bɔ́lɛ mmɔ. 

43Amu na Mose ku Aaron bésie béténye Unwoti Adi Kevo kammɔ anumi. 

44Na Unwoti ɔ́su Mose ɔnini, 

45“Bɛkpɛ bɛlɛ Israelƒuɔ bammɔ kudɔ kalɛ na ɔdia-mi na lɛyila-ma udu 
kɔnakunwi.” Nsu Mose ku Aaron báyu bébi kalɔ. 

46Mmɔ na Mose ɔ́su Aaron ɔnini, “Babla na eti ƒula oloƒui libui na edie ogya asiku 
Unwoti lɛkpabi lɛmmɔ lɛlɔ na ewi oloƒui, na ekeli esie Israelƒuɔ bammɔ akɔ na 
atábla akpala ete Unwoti úte bana likpidi kɔtu bɔni budie. Ɔsika Unwoti úti kɔnyi 
ɔ́kya bekyuli bammɔ na ɔgbankpi úse kalɔ ɔɔlɛ́ku-ma.” 

47Anwuɔsu Aaron lɛnɔ ɔ́bla kalɛ na Mose ɔ́su-nwu na úkeli úsie Israelƒuɔ bammɔ 
kudɔ. Nsu na uwi ɔmmɔ kemmo ni, Unwoti úuse kalɔ ɔɔdú bekyuli bammɔ. Na 
Aaron ɔ́bla oloƒui bɔkyula akpala úti údie likpidi kɔtu bɔni bana lɛlɔ. 

48Únye bekyuli bani nlie ngba ku bani nekpi mmɔ ntɛ ɔ́bla akpala ammɔ na kukpi 
kɔmmɔ kenye kékulo. 

49Nsu nkyuli mpim leevu-ine ku eti leevu-ene (14,700) békpi na ɔgbankpi ɔmmɔ 
kemmo bébunku bani nékpi ɔ́si Kora atuɔkplu ɔsu. 

50Ɔmmɔ kama na Aaron ɔ́sɔ únwini úsie Mose kudɔ na Unwoti Adi Kevo mmɔ, 
ɔsika ɔgbankpi ɔmmɔ kenye kékulo. 

Bumomo Bɔka 17 

Aaron Ugyii Ɔdadi Ɔ́ta 
1Amu na Unwoti ɔ́sɔ ɔ́su Mose ɔnini, 

2“Kɔ lɛsa na asu Israelƒuɔ kaba leevu-inyɔ bammɔ ɔtɔnkune biala na ɔnwi ugyii 
ɔdadi unwi. Na enweni ɔdi biala lɛnyi asia nwuna ugyii lɛlɔ. 

3Na enweni Aaron lɛnyi asia Lewiƒuɔ ugyii lɛlɔ, ɔsika kɔdua biala ɔtɔnkune ɔdi 
ka ugyii unwi use-nwu. 

4Na eti ligyii lɛmmɔ etése Unwoti Adi Kevo kemmo na Bunyimi Adaka ɔmmɔ 
anumi kesii kani na mɔɔsiáku-mii. 

5Na ukyuli ɔni na lɛ́ƒuna ni, nwuna ugyii ɔdubo bɔta budie evete. Na ulu ɔmɛni 
lɛlɔ na ndubɔsia na Israelƒuɔ badaku-ɔ unyeƒi bɔkya baya na lɛda kalaka kamɛni 
udu bunu lɛya.” 

6Ɔmmɔ ɔsu Mose ɔ́kɔ litemi lɛmmɔ lɛsa úte Israelƒuɔ na bana kaba batɔnkune 
bammɔ ɔdi biala úti nwuna ugyii ɔdadi úboku Mose. Na ligyii lɛmmɔ ƒui lɛdi 
leevu-inyɔ. Na Aaron ugyii ɔdadi lɛnɔ ubunku. 

7Na Mose úti ligyii lɛmmɔ úsienku Unwoti Adi Kevo kammɔ kemmo na úti-ni 
útése Bunyimi Adaka ɔmmɔ anumi. 

8Ka kadi kégye ni, Mose úsie Unwoti Kevo kemmo na ka ɔ́nu ni, na Aaron ugyii 
ɔni nnye nte Lewiƒuɔ mmɔ ɔ́ta na údie evete ku anwula na ɔ́nwu ebi. 

9Mmɔ na Mose ɔ́la ligyii lɛmmɔ ƒui ɔ́siku Unwoti anumi na úti-ni úsienku 
Israelƒuɔ kudɔ. Na ɔtɔnkune biala ɔ́nu nwuna ugyii údie. 

10Na Unwoti ɔ́su Mose ɔnini, “Sɔku Aaron ugyii tése Bunyimi Adaka ɔmmɔ 
anumi. Na ugyii ɔmmɔ ɔdubɔbla likposela ute Israelƒuɔ batuɔkplune. Na ɔdubɔya 
na bada bɔdɔ na bana lɛlɔ kemmo na mina lɛlɔ baya kalɛ na balása bukpi ƒui.” 

11Na Mose ɔ́bla ɔ́sia kalɛ kani Unwoti úbo-nwu ɔda. 

12Mmɔ na Israelƒuɔ bammɔ básu Mose banini, “Bɔdubo bukpi! Bɔ́yii ɔƒɛni amu! 
Bula ƒui bɔyii! 

13Na ukyuli biala mani mede Unwoti Adi Kevo kammɔ muedi ɔdubukpi. Ɔmmɔ 
ɔsu bula ƒui bɔdubo bukpi?” 

Bumomo Bɔka 18 

Kabla Kani Na Bakpane Ku Lewiƒuɔ Ɔlɛka Babla 
1Amu na Unwoti ɔ́su Aaron ɔnini, “Awɔ, ku ƒula bebi ku ƒ'ɔti ɔtɔ bebi ƒui kani 
ndubo bɔƒiɔ biala mebo Unwoti Adi Kevo kammɔ lɛlɔ buti, na awɔ ku ƒula bebi 
kani ndubo bɔƒiɔ biala mebo ɔkpane bɔdi kabla kammɔ lɛlɔ buti. 

2Kpanku Lewiƒuɔ ku ƒula kaba bekyuli na bebebunku-ɔ si uwi ɔni awɔ ku ƒula 
bebi bɛkya bɛɛbla bakpane kabla na Unwoti Adi Kevo kemmo mmɔ. 

3Na Lewiƒuɔ bammɔ badubɔkya-a kalɔ na ama ndubɔbla kabla biala na Kevo 
mmɔ, na bana akɔ ɔdi biala na útamanku utani utede ala kedee ani na Kevo 
kemmo mmɔ ku lɛkpabi lɛmmɔ, si ɔɔɔdi lɛni amii ku-ma ƒui bɛdubo bukpi. 

4Badubo na bebunku-ɔ na bitaabla kabla biala na Kevo kammɔ kemmo ku kana 
lɛlɔ bɔnu, na ukyuli bamba ɔdi utani utede-mii na mmɔ. 

5“Amii na ɔlɛka bitaanu Adi Kevo kammɔ lɛlɔ ku lɛkpabi lɛmmɔ lɛlɔ, kalɛ na mina 
kɔnyi kɔsɔ kuláda kulálɛ Israelƒuɔ lɛlɔ. 

6Ami ɔlati náƒuna Lewiƒuɔ bammɔ lɛ́lɛku Israelƒuɔ akɔ líte-ɔ lɛ́bla na bese sɛsɛɛ 
bete Unwoti ka babla kabla na Unwoti Adi Kevo kemmo. 

7Nsu awɔ ku ƒula bebi bananabi kani na ɔlɛka bitaabla bakpane kabla biala na 
lɛkpabi lɛmmɔ lɛlɔ ku kakpakɔ bule kɔdi kɔmmɔ kama mmɔ. Na líti ɔkpane kabla 
kamɛni muute-mii aani etela kalɛ. Na ɔmmɔ kama ukyuli biala mani mede 
kakpakɔ kammɔ kudɔ ɔlɛka badu-nwu.” 

Bakpane Ku Lewiƒuɔ Kadikɔ 
8Ɔmmɔ kama Unwoti ɔ́su Aaron ɔnini, “Ami ɔlati néti-ɔ líse etela biala na béti 
béboku-mi kenye. Na etela kedee biala na Israelƒuɔ badubuti buboku-mi ni, 
lɛ́sɔku-nya muute awɔ ku ƒula bebi bananabi aani bina kadikɔ ku lɛla lɛni na ɔdi 
ka bitaakɛ. 

9Na akpala kedee ani na balákyula na lɛkpabi lɛlɔ aani edula ebi akpala ku likpidi 
lili buvele akpala biala adi bina ɔdi. Na akpala biala na béti béboku-mi na ese 
kedee ƒui adi awɔ ku ƒula bebi bananabi ɔdi. 

10Na si bɛɛdi ala ammɔ na bɛdi-nya na kesii kani nse kedee. Na awɔ ku ƒula bebi 
bananabi kani ɔlɛka bɛdi adila ammɔ. Bɛbu adila ammɔ ka ese kedee. 

11“Ɔmmɔ kama akpala sɛsɛɛ biala Israelƒuɔ badubuti beboku-mi adi awɔ ku ƒula 
bebi ɔdi. Na líti-nya muute awɔ ku ƒula bebi bananabi ku belekubi ɔƒɛni ku uwi 

ɔni mebo ƒui. Na ukyuli biala nási ƒula kaduli kemmo na ukyuli ɔmmɔ use sɛɛn 
ɔkana ɔdi ala ammɔ adi. 

12“Na edula edeedi abuni ani na Israelƒuɔ badubɔkɛ aani nnɔ ku ntɛ bɔwɔdi ku 
edula ebi ani na badubuti beboku Unwoti ni, lɛ́sɔku-nya muute-mii. 

13Na kalɔ kammɔ ƒui edula edeedi ani béti béboku Unwoti adubɔbla bina ɔdi. Na 
ukyuli biala nlie-ɔ kaduli na use sɛɛn ɔkana ɔdi adila ammɔ adi. 

14“Na lɛla biala nkya Israel kalɔ lɛlɔ na bédie-ni sɛsɛɛ bése béte Unwoti ɔdi bina 
ɔdi. 

15Na kaƒɔ biala ubi udeedi ku ebuo udeedi biala na báwɔ, na Israelƒuɔ béti-nwu 
béboku Unwoti ɔdi bina ɔdi. Nsu ɔnanabi udeedi ku ebuo ala utine biala anwu ni, 
ɔlɛka basɔku-nwu beye basiku-mi kudɔ. 

16Na kayu kani na ɔlɛka baƒɔ na ɔnanabi ubi udeedi biala na báwɔ-nwu na ɔ́kɛ 
kɔbuli ɔdi sika ɔƒualadi ebi alɔ na kakpakɔ ala bɔkɔku kenye. 

17“Nsu ɔmantɛ akɔ, ku koƒonu ku ese udeedi biala na báwɔ ɔdi Unwoti ɔdi na 
utalɛka beti ebuo ɔmmɔ ɔdi beye. Ama bese kedee na ɔlɛka badu-ma na beti bana 
ubugya bakuna bewi lɛkpabi lɛlɔ na bakya bana lɛmwi lɛmmɔ ogya bakyula na 
ɔnyi ƒɛƒɛɛ ɔmmɔ ɔyɔ-mi kaƒɔ. 

18Bana lɛna lɛdi bina ɔdi aani kalɛ kani na bebuo bani kayi ɔvu ku ebuli lɛna 
bákɔliku katɔ bátina-mi bébo-ni kudu lɛdi bina ɔdi. 

19Ala ani ƒui na bédie bése sɛsɛɛ béte-mi ɔ́siku Israelƒuɔ etela ani na béboku-mi 
kemmo ni, líti muute awɔ Aaron ku ƒula bebi bananabi ku belekubi. Na bunyimi 
bɔmɛni na Unwoti únyimi úse úte awɔ ku ƒula bebi ku bawɔ úsela uwi ƒui na 
ulavumana.” 

20Amu na Unwoti ɔ́su Aaron ɔnini, “Aaadubo kadikɔ kadi bɔkɛ na Israel, na belele 
lɛla lɛdi lɛnɔ belete-ɔ, ɔsika ami Unwoti kani ndi ƒula kadikɔ ku lɛla lɛni nédu-ɔ 
na Israelƒuɔ akɔ. 

21“Na ala ani ƒui na Israelƒuɔ bákɛ básiku bana kabla kani baabla kemmo lɛkpa 
leevudi ni, líti muute Lewiƒuɔ ka beti babla bana kadikɔ na Unwoti Adi Kevo 
kemmo kabla kani na baabla kenye. 

22Na ɔ́si ɔƒɛni úsela ni, Israelni biala utani utede Unwoti Adi Kevo kammɔ kudɔ. 
Na si ɔdi ɔ́bla lɛni ni, ɔdubɔkɛ nwuna likpidi kɔtu bɔni ɔni ndi kukpi. 

23Lewiƒuɔ kani na ɔlɛka bataabla kabla na Unwoti Adi Kevo kammɔ kemmo. Na 
si lɛla lɛdi lɛ́lɛ mmɔ ama kani ndubɔnuku-ni. Ɔda bubo bɔmɛni buse úsela uwi 
ƒui útédu bina bawɔ bawɔ akɔ lɛnɔ. Na ama beeebo kadikɔ kadi na Israelƒuɔ akɔ. 

24Mmomu Israelƒuɔ ala lɛkpa leevudi lɛni beeti teeboku Unwoti aani akpala 
ndubɔbla bana kadikɔ. Ɔmɛni ɔsu na lɛ́su nnii, ‘Beeebo kadikɔ kadi na Israelƒuɔ 
akɔ.’ ” 

25Amu na Unwoti ɔ́su Mose ɔnini, 

26“Temi te Lewiƒuɔ na asu-ma anini, ‘Ala lɛkpa leevudi lɛni lɛ́su Israelƒuɔ ka beti 
beboku-mii aani bina kadikɔ mmɔ si béti béboku ni, amii lɛnɔ bidie lɛkpa leevudi 
na biti bɛbla akpala bite Unwoti. 

27Na badubuti etela ammɔ aani edula ebi ani nási bina mmo edula ebi kewiilekɔ 
iye egyiibi ntu bɔni nási bina ntɛ kebulokɔ. 

28Na ala lɛkpa leevudi lɛni na bɛɛƒɔ́ taasiku Israelƒuɔ kudɔ ni, ulu ɔmɛni lɛlɔ na 
bɛdubɔsia na amii lɛnɔ biti akpala biboku Unwoti. Na akpala amɛni kemmo ni, 
biti Unwoti kadikɔ bite ɔkpane Aaron. 

29Na ɔdi ka bɛsia anu na ala ammɔ kabunikɔ ƒui kani nse kedee na biti bite 
Unwoti.’ 

30“Na asu Lewiƒuɔ bammɔ anini, ‘Si bíti ala ammɔ kabunikɔ kammɔ ƒui bíboku 
Unwoti ni, badubɔnu-nya aani edula ebi ani na bíwiile bíwi kakpa iye egyiibi ntu 
bɔni nási bina ntɛ kebulokɔ. 

31Na amii ku bina kaduli bekyuli bɛkana na bɛdi ɔkladi na kesi kesii ƒaa, ɔsika 
ɔmmɔ ndi bina lɛyuƒɔla na kabla kani na bɛɛbla na Unwoti Adi Kevo kemmo 
kenye. 

32Na si bídie ala ammɔ kabunikɔ ƒui bíte Unwoti ni, biiibo kɔtɔ budu bɔdi na 
ɔmɛni kemmo, na ɔɔɔdubo bɔya na Israelƒuɔ akpala ammɔ ese lɛlɔ, na amii lɛnɔ 
bilekpi.’ ” 

Bumomo Bɔka 19 

Unwoti Úbo Mose Ɔda Na Ɔmantɛ Akɔ Ugyiedi Ntɔ Lɛlɔ 
1Unwoti úbo Mose ku Aaron ɔda ɔnini, 

2“Ala ani nkɛnku ɔda bubo bɔni na Unwoti úte-mii ndi ɔmɛni, bɛsu Israelƒuɔ na 
beboku ɔmantɛ akɔ ugyiedi uledi ɔkɔdi ɔni na bɔsɔ bɔdi buuubo-nwu lɛlɔ na 
bátabala-nwu kɔgba kɔdi na ɔbla kabla kadi kudii. 

3Na beti-nwu beboku ɔkpane Eleasar, na beti akɔ ammɔ balɛku bana keliekɔ 
mmɔ bésienku kama na badu-nwu mmɔ na ɔkpane ɔmmɔ anumi. 

4Na si bádu-nwu báwɔlɔ ni, na Eleasar uti ubugya ɔmmɔ na uti nwuna lɛnimi 
ɔkya ubugya ɔmmɔ kemmo. Na uti nwuna anumi ɔtina kesii kani na Unwoti Adi 
Kevo kammɔ kenye na ɔkuna ubugya ɔmmɔ umene Kevo kammɔ anumi maatɛ. 

5Na ɔmmɔ kama na unye ɔnu na bakyula ebuo umodi ɔmmɔ ku nwuna ɔku ku 
ubugya ku nwuna kaƒɔ ala ƒui. 

6Na ɔmmɔ kama Eleasar ɔwia kegyiikɛ kadi ku hisope ku kabuli kegyiedi kadi na 
ubo-nya ɔkya ogya ɔmmɔ kemmo. 

7Na si ɔ́bla ala ammɔ ƒui ɔ́wɔlɔ ni, ɔlɛka utáƒɔ nwuna adala na ɔkpi ntu. Na ammɔ 
kama ɔkana na unwini utéduo bana kakyakɔ mmɔ. Nsu nwuna lɛlɔ lɛɛɛdubo 
buse sɛɛn wetédu useyi uwi. 

8Na ukyuli ɔni nákyula akɔ ammɔ lɛnɔ ɔlɛka ɔƒɔ nwuna adala na ɔkpi ntu, nsu 
anwu lɛnɔ ɔɔɔdubo buse sɛɛn utédu useyi uwi. 

9“Na ukyuli ɔni nse sɛɛn ndubɔbuma akɔ ntɔ bɔmmɔ utéwi kesii kani nse sɛɛn na 
bana keliekɔ kammɔ kama. Na ntɔ bɔmmɔ bɔdubuwi mmɔ bute Israelƒuɔ kadi 
kammɔ na beteewi ntu kemmo taabla lɛlɔ bɔbla sɛɛn ɔdi. 

10Na ɔnana ɔni mabuma ntɔ bɔmmɔ lɛnɔ ɔlɛka ɔƒɔ nwuna adala, na ɔɔɔdubo buse 
sɛɛn wetédu useyi uwi. Ɔda ubo bɔmɛni buse bute Israelƒuɔ ku baƒɔ bani nkya-
ma akɔ úte uwi ƒui. 

11“Ukyuli biala meti kɔnu metuku ukpine ɔdi ɔ́sɔ na ulése sɛɛn emeyi maatɛ. 

12Na limeyi lɛtɛdi ku limeyi maatɛdi lɛlɔ ni, ɔlɛka uti ntu bɔmmɔ ɔbla lɛlɔ sɛɛn, 
na nwuna lɛlɔ lɛdubɔbla sɛɛn. Nsu si úteti ntu bɔmmɔ útabla lɛlɔ sɛɛn na limeyi 
lɛtɛdi ku maatɛdi lɛmmɔ lɛlɔ ni, ɔɔɔdubo buse sɛɛn. 

13Na ukyuli biala meti kɔnu metuku ukpine na uni na utabla sɛɛn bɔbla ɔdi ɔmmɔ 
ni, ɔ́ya na Unwoti kakpakɔ keesé lɛlɔ, na ɔlɛka bada ukyuli ɔmmɔ bedie Israelƒuɔ 
akɔ. Ɔsika batakuna ntu bɔni mɔbla sɛɛn bétewi-nwu lɛlɔ ɔsu uusé lɛlɔ. Na 
nwuna sɛɛn tabla ɔmmɔ ɔkya-nwu lɛlɔ. 

14“Na si ubebo ute ka ukyuli ɔdi ukpi na nwuna kɔdi ɔtɔ kemmo ni, bekyuli bani 
nkya mmɔ asa na ukpi iye ukyuli biala meduo ɔtɔ ɔmmɔ kemmo ɔdubuse lɛlɔ 
emeyi maatɛ. 

15Na akyami ku ebui ani neeebo libila na alɛ ɔtɔ ɔmmɔ kemmo lɛlɔ lɛdubuse lɛlɔ. 

16Na ukyuli biala metuku ukyuli ɔni bébo-nwu bádu iye anwu alati kukpi na úkpi 
iye útuku ukpine likubi iye kaƒiɔtɔ ni, ukyuli ɔmmɔ ɔdubuse lɛlɔ emeyi maatɛ. 

17“Asa na ukyuli ɔni muusé lɛlɔ mmɔ ɔdubɔbla sɛɛn ni, ɔlɛka bama akɔ ugyiedi 
ntɔ bɔni bákyula na amu muudie likpidi na ukyuli lɛlɔ mmɔ bɔdi. Na beti ntɔ 
bɔmmɔ bewi libui kemmo na bedu ntu bɔbuni bewi-nwu kemmo. 

18Na ukyuli ɔni nse sɛɛn na ulese lɛlɔ ɔlɛka ɔwia hisope lɛla lɛni lɛdia ntu bɔkuna 
buwi lɛla lɛdi lɛlɔ. Na uti ɔkya ntu libui lɛmmɔ kemmo na ɔkuna uwi Adi Kevo 
ɔtɔ ɔni na ukyuli úkpi-nwu kemmo mmɔ ku bekyuli bani nákya mmɔ ƒui. Kunyɔdi 

ukyuli ɔni nse sɛɛn ɔlɛka ɔkuna ntu bɔmmɔ uwi ukyuli ɔni nétuku ukpine likubi 
iye utuku ukpine ɔni na bádu iye anwu ɔlati nékpi iye kaƒiɔtɔ. 

19Na limeyi lɛtɛdi ku maatɛdi lɛlɔ ni, ukyuli ɔni nse sɛɛn ɔkuna ntu bɔmmɔ uwi 
ukyuli ɔni neeese sɛɛn mmɔ lɛlɔ. Na limeyi maatɛdi lɛlɔ ukyuli mmɔ ɔlɛka ɔƒɔ 
nwuna adala na ɔkpi ntu. Na ɔmmɔ kama ukyuli ɔni nákuna ntu bɔmmɔ úwi lɛlɔ 
mmɔ ɔbla-nwu sɛɛn. Na si ɔƒɔ na ukyuli mmɔ ɔbla sɛɛn. 

20“Nsu si ukyuli ɔdi ɔkya-mii akɔ na úni na útabla lɛlɔ sɛɛn ɔlɛka bada-nwu bedie 
bina akɔ. Ɔsika uti eƒi utuku Unwoti kakpakɔ ka béteti ntu bɔni mɔɔbla ukyuli ɔni 
eƒi akya-nwu lɛlɔ betewi-nwu lɛlɔ ɔsu. Ɔmmɔ ɔsu na uuse lɛlɔ. 

21Na ɔda bubo bɔmɛni buse busela uwi ƒui. Na ukyuli ɔni maakuna ntu bɔni 
mɔɔyá ukyuli ɔɔbla sɛɛn mmɔ mewi ukyuli ɔdi ɔlɛka anwu lɛnɔ ɔƒɔ nwuna adala. 
Na ukyuli biala meetuku ntu bɔdi ɔdubuse lɛlɔ wetédu useyi uwi. 

22Ukyuli biala na ukyuli ɔni lɛlɔ muusé lɛlɔ weti kɔnu wetuku-nwu ɔdubuse lɛlɔ. 
Na ukyuli biala lɛnɔ metuku-nwu ɔdubuse lɛlɔ wetédu useyi uwi.” 

Bumomo Bɔka 20 

Ntu Bɔ́bwɛ Bɔ́lɛ Lɛtakpɛ Kemmo 
1Kɔbuli kudeedi kemmo na Israelƒuɔ ƒui bétéduo Sin Ketele kalɔ kakwiidi kemmo 
na báda bana keliekɔ na Kades. Mmɔ na Miriam úkpi na báva-nwu. 

2Uwi ɔmmɔ ni, ntu biala bútakya mmɔ na bakɛ bani, anwuɔsu Israel kadi bekyuli 
bammɔ básala lɛlɔ báta bénye Mose ku Aaron lɛlɔ. 

3Na bádɔnku Mose banini, “Si bukpi na abu lɛnɔ búkpi-ku bekyuli bani nékpi na 
Unwoti anumi mmɔ nka ɔdia-bu utulo! 

4Bi ɔsu na éti bula ƒui ku bula bebuo ébewi ketele kalɔ kakwiidi kamɛni kemmo 
na bukpi bɔkya mɛni? 

5Na bi ɔsu na ákpanku-bu ásiku Egyipte kalɔ lɛlɔ ábakya ketele kalɔ kakwiidi 
kamɛni kemmo, kesii kani na edula ebi adi iye kɔnwingyie iye egyiibi lidu adi 
eeebo, na ntu biala muedi buuubo na bɔni?” 

6Mmɔ na Mose ku Aaron bátɔlɔ bekyuli bani násala mmɔ kudɔ na bátáyu bátɛ 
kalɔ na béti bana anumi bébi kalɔ na Unwoti Adi Kevo anumi. Mmɔ na Unwoti 
bukeye bɔ́bwɛ búbewi-ma lɛlɔ. 

7Amu na Unwoti ɔ́su Mose ɔnini, 

8“Ti ugyii ɔdadi ɔmmɔ na awɔ ku Aaron bɛsala bekyuli bammɔ ƒui. Na etemi ete 
lɛtakpɛ lɛmmɔ na bekyuli bammɔ ƒui anumi. Na ntu bɔdubo bɔlɛ lɛtakpɛ lɛmmɔ 
kemmo na bekyuli bammɔ ku bana bebuo bani.” 

9Ɔmmɔ ɔsu Mose úti ugyii ɔdadi ɔmmɔ ɔ́siku Unwoti anumi aani kalɛ kani na 
úbo-nwu ɔda. 

10Na anwu ku Aaron básala bekyuli bammɔ na lɛtakpɛ lɛmmɔ kudɔ. Na Mose 
ɔ́su-ma ɔnini, “Amii batuɔkplune, binu! Bɛwia ntu bɛni bɛsiku lɛtakpɛ lɛmɛni 
kemmo?” 

11Mmɔ na Mose ɔ́talaku ugyii ɔmmɔ katɔ na ɔ́ƒiɛmi lɛtakpɛ lɛmmɔ kunyɔ na ntu 
bɔ́bwɛ bɔ́lɛ-ni kemmo. Na bekyuli bammɔ ku bana bebuo báni kaduɛ. 

12Nsu Unwoti ɔ́su Mose ku Aaron ɔnini, “Ka bitaƒɔ-mi bítadi geen na bite-mi ɔbu 
ka nse kedee na Israelƒuɔ bammɔ anumi ɔsu ni, bɛsɔ bɛɛɛdubo bekyuli bammɔ 
bɔkpanku busienku kalɔ kani lɛ́su ka ndubo-ma bute kemmo.” 

13Ala amɛni álɛ na Meriba. Ɔsika mmɔ na Israelƒuɔ bákyaku Unwoti unyeƒi na 
údie ɔtina-ma ka Unwoti ɔni use kedee na ɔdi na bana akɔ. 

Edomƒuɔ Ɔga Úni Ka Israelƒuɔ Bavi Nwuna Kalɔ Lɛlɔ 
14Uwi ɔmmɔ kemmo Mose ɔ́tala bekyuli badi ɔ́kya Edomƒuɔ ɔga na bátásu-nwu 
banini, “Ƒ'ɔnwani Israel ɔnini, ‘Agyi lɛbibo lɛni néebo-bu lɛlɔ. 

15Bula bati kuuku bétélie Egyipte kalɔ akwa pii. Na Egyipteƒuɔ bamɛni bábla abu 
ku bula bati kuuku kalala geen. 

16Nsu ka búwulo bɔ́kpali Unwoti ni, únu bula buwulo. Na ɔ́tala nwuna ɔtu ɔdi 
ɔkya-bu, na úbada-bu údie Egyipteƒuɔ enu kemmo. “ ‘Na ɔƒɛni búusie lɛgba laa 
búbedu Kedes ɔma ɔni nkya ƒula ɔmii lɛlɔ. 

17Na buuvele-ɔ ka te-bu kuƒi na bɔsia bɔvia ƒula kalɔ ku lɛma kemmo. Na bulávi 
bina mmo iye adingyii mmo bɔdi kemmo. Na buláni bina abiɔ ntu bɔdi lɛnɔ. Bɔsia 
kani na bɔdubo ƒula lilu linengudi lɛmmɔ lɛlɔ bɔsia bɔvi na bulenwini bulanu 
kɔmii iye kɔdianu útédu ka bɔ́vi ƒula kalɔ kemmo bɔ́wɔlɔ.’ ” 

18Nsu Edomƒuɔ ɔga údie batalane bammɔ kenye ɔnini, “Kuƒi kuuubo ka bɛvi 
mmɔ. Na si bɛ́yu atuɔkplu bɔdubɔta na buti bula kuwii na bubekpoku-mii.” 

19Amu na Israelƒuɔ básɔ bédie kenye banini, “Ulu unengudi ɔmmɔ lɛlɔ kani 
bɔdubo bɔsia. Na si bula ɔdi iye bula ebuo ɔdi ɔ́ni bina ntu bɔdi bɔdubɔƒɔ kayu. 
Mmomu kalɛ kani na bɔsia mmɔ bɔvi ku lɛgba kani na bɔɔwia.” 

20Edomƒuɔ básɔ bédie-ma kenye banini, “Kuƒi kuuubo ka bɛsia-bu kalɔ kemmo.” 
Amu na Edomƒuɔ bamɛni báta na béti bana bekpone bani mbo ɔyikun kaduɛ ka 
betékpoku-ma. 

21Na ka Edomƒuɔ bétete kuƒi ka basia bana kalɔ kemmo bavi ɔsu ni, Israelƒuɔ 
bédeyi na bátásia ulu bamba. 

Aaron Úkpi 
22Amu na Israelƒuɔ báta Kades na bébedu Hor Kɔbi kaƒɔna. 

23Na Hor Kɔbi lɛlɔ na kesii kani nde Edom ɔmii lɛlɔ mmɔ ni, Unwoti ɔ́su Mose ku 
Aaron ɔnini, 

24“Aaron ɔdubusie utánwuna ku nwuna bati. Na ɔɔɔdubo buduo kalɔ kani líti 
muute Israelƒuɔ mmɔ kemmo, ɔsika awɔ Mose ku Aaron bɛ́ta binye mina ɔda 
bubo lɛlɔ na Meriba Ketudɔ. 

25Kpanku Aaron ku ubidi Eleasar sienku Hor Kɔbi kɔmmɔ lili. 

26Die Aaron lɛwu gyɔlɔɔ lɛmmɔ na eti-ni akya ubidi Eleasar, ɔsika Aaron ɔdubo 
busie nwuna bati kudɔ mmɔ.” 

27Mose lɛnɔ ɔ́bla kalɛ kani na Unwoti úbo-nwu ɔda. Na ɔ́kpanku-ma úsienku Hor 
Kɔbi kɔmmɔ lili na Israelƒuɔ bammɔ ƒui anumi. 

28Mmɔ na Mose údie Aaron lɛwu gyɔlɔɔ lɛmmɔ na úti-ni ɔ́kya ubidi Eleasar. Na 
Aaron úkpi na kɔbi kɔmmɔ lili. Na Mose ku Eleasar báyu kɔbi kɔmmɔ lili bébo 
kalɔ. 

29Uwi ɔni na Israelƒuɔ báti ka Aaron úkpi ni, Israelƒuɔ béwulo-nwu emeyi avlaatɛ. 

Bumomo Bɔka 21 

Israelƒuɔ Békpo Bádi Kanaanƒuɔ Lɛlɔ 
1Uwi ɔni na Kanaanƒuɔ ɔga ɔni mɔɔdi Arad lɛlɔ na uli Negev kalɔ kemmo únu ka 
Israelƒuɔ bákɛ ulu ɔni na úti úsela Atarim ni, ɔga ɔmɛni úsie na útékpoku 
Israelƒuɔ na úƒie badi ɔ́tɔlɔku. 

2Mmɔ na Israelƒuɔ bése kenye béte Unwoti básu-nwu banini, “Unwoti, si adubuti 
Kanaanƒuɔ bamɛni akya-bu enu kemmo ni, bɔdubɔyila bana lɛma linengudi ƒui 
udu kede kede.” 

3Ɔmmɔ ɔsu Unwoti únu Israelƒuɔ kenye kani bése mmɔ. Na Unwoti úti Kanaanƒuɔ 
bamɛni ɔ́kya Israelƒuɔ enu kemmo. Na békpo bádi-ma lɛlɔ na báyila bana lɛma 
ƒui udu, anwuɔsu básia ntɛ mmɔ lɛnyi banii Horma, na nwuna kalɔ ndi Kebiekɔ. 

Mose Úti Lɛbualagyie Ɔ́bla Kɔlakpi 
4Uwi ɔni na Israelƒuɔ bésie bási Hor Kɔbi lɛlɔ na Ɛpugyie ulu lɛlɔ bétédu Edom 
na bésela ni, Israelƒuɔ bamɛni basɔ balakɛ kayi lɛnɔ. 

5Ɔmmɔ ɔsu bétemi béwi Mose ku Unwoti na básu banini, “Bi ɔsu na bɛ́da-bu bídie 
Egyipte kalɔ lɛlɔ na bubekpi bɔkya ketele kalɔ kakwiidi kamɛni kemmo? Kesii 
kani na bodobodo ku ntu buuubo? Na adila ani bɔɔdi mɛni éedu-bu ɔkwɛ!” 

6Na ɔmmɔ ɔsu Unwoti údie balakpi bani mbo ugyulo ukpidi ɔkya-ma na bádu 
Israelƒuɔ badu kaduɛ. 

7Mmɔ na bekyuli bammɔ bákpɛ bede Mose na básu-nwu banini, “Bɔ́bla likpidi na 
awɔ ku Unwoti anumi, ɔsika bútemi buwi-mii. Anwuɔsu buuvele na akpali 

Unwoti na ɔda balakpi bamɛni udie-bu akɔ.” Ɔmmɔ ɔsu Mose ɔ́kpali Unwoti na 
úvele ute bekyuli bammɔ. 

8Amu na Unwoti ɔ́su Mose ɔnini, “Vɔ kɔlakpi udu ɔdi na akɔliku-nwu aƒala ugyii 
ɔdi eli. Na ukyuli biala na kɔlakpi kɔ́du-nwu na unwini ɔnu kɔlakpi kɔni nƒa ugyii 
lɛlɔ mmɔ na nwuna ɔlɛ ɔba-nwu.” 

9Anwuɔsu Mose úti lɛbualagyie na ɔ́vɔ kɔlakpi na úti-nwu ɔ́ƒala ugyii lɛlɔ. Mmɔ 
na si kɔlakpi kɔ́du ukyuli ɔdi na ɔ́talaku nwuna lili ɔ́nu kɔlakpi kɔmmɔ pɛ na 
nwuna ɔlɛ ɔ́ɔba-nwu. 

Israelƒuɔ Básɔ Báta Báyu Ulu 
10Amu na Israelƒuɔ bésie na betédu Obot. 

11Na básɔ báta na betédu Iye-Abarim ketele kalɔ kakwiidi kani nkya Moab anumi 
na ɔƒɛ katukɔ kakɛ lɛlɔ. 

12Na ka básɔ báta mmɔ ni, basɔ bétédu Sared Kɔwɛ kemmo. 

13Na ka básɔ bási mmɔ ni, bakɛ lɛgya lɛgya na betédu Aron ketele kalɔ kakwiidi 
kani nkɛ utédu Amoriƒuɔ ɔmii lɛlɔ. Na Arnon ndi Moabƒuɔ ɔmii ɔni nkya Moabƒuɔ 
ku Amoriƒuɔ ntɛ. 

14Ɔmɛni ɔsu na bénweni bákya Kekpo Ɔku kemmo banini, “Waheb ɔma ɔni nkya 
Suƒa ku Arnon Kɔwɛ 

15ku kɔwɛ kɔni náyu kútédu Ar, na ɔkɛ étédu Moab.” 

16Ka bási mmɔ ni, bésie bétédu kesii kani baalɔ banini, Beer. Mmɔ na Unwoti ɔ́su 
Mose ɔnini, “Sala bekyuli bammɔ ƒui lisu na ndubo-ma ntu bute na bani.” 

17Uwi ɔmmɔ na Israelƒuɔ bátu kɔgya kɔmɛni. “Abiɔ, bitaayu ntu pii, na bɔdubo 
kɔgya buti bɔkya-mii kenye. 

18Libiɔ lɛni na bagadine béku, na bekyuli bammɔ batɔnkune bátu kɔgya. Béti 
bagadine ɔyikun ugyii lɛbuala ku batɔnkune ligyii lɛdadi béku.” Na báta bási 
ketele kalɔ kakwiidi kemmo bésie Matana. 

19Na bási Matana bésie Nahaliel na bási Nahaliel bésie Bamot. 

20Na bási Bamot bésie kɔwɛ kɔni nkya Moab kesii kani Pisga uwi katɔ kakɛ na 
akana enye anu ketele kalɔ kakwiidi kammɔ. 

Israelƒuɔ Békpo Bádi Sihon Ku Og Lɛlɔ 
21Amu na Israelƒuɔ bátala batu bákya Amoriƒuɔ Ɔga Sihon ka, 

22ute kuƒi na basia nwuna kalɔ lɛlɔ bavi. Na beledeyi belésie kemo iye adingyii 
kemo kadi. Na baláni nwuna abiɔ ntu bɔdi lɛnɔ. Na Ɔga Ulu Unengudi ɔmmɔ lɛlɔ 
kani badubo busie bɔvi útédu ka bɔ́via nwuna ɔmii. 

23Nsu Sihon útete kuƒi na bavi nwuna kalɔ lɛlɔ. Ɔmmɔ ɔsu ɔ́sala nwuna bekpone 
ƒui na bésie ketele kalɔ kakwiidi kemmo ka betékpo-ku Israelƒuɔ. Na ka bédu 
Yahas ni, békpoku Israelƒuɔ. 

24Na Israelƒuɔ bádu-ma kaduɛ. Ɔmmɔ ɔsu béti bana kalɔ ɔ́si Arnon útédu Yabok. 
Na ɔmmɔ ɔdi Amonƒuɔ kakɛ. Ɔsika Amonƒuɔ bágyumana bana ɔmii kaduɛ. 

25Na Israelƒuɔ békpo báƒɔ Amoriƒuɔ lɛma linengudi ƒui na béti-ni ku Hesbon ku 
lɛma lɛni nde-ni ƒui. 

26Na Hesbon ndi Amoriƒuɔ Ɔga Sihon ɔma unengudi. Anwu nékpo ku Moabƒuɔ 
ɔga ɔkukudi na úti nwuna kɔlɔ ƒui útédu Arnon. 

27Ɔmmɔ ɔsu na baatu asugba kɔgya banini, “Bibo na bɔsɔ bɔda Hesbon ɔma. Na 
bɛya bɔsɔku Ɔga Sihon ɔma unengudi use aani kalɛ use kuuku. 

28Dii ni, Hesbon ɔma unengudi ɔmɛni Sihon bekpone báta aani kalɛ lɛgyavonku 
lɛsala. Na útáyila Moabƒuɔ ɔma Ar na bése bétebile ala na abi ani nkya Arnon 
katɔ kakɛ. 

29Amii Moabƒuɔ bɔbuɛ ɔdi bina ɔdi. Amii kadi bekyuli bani mɔɔkpá Kemos baƒiɔ 
bɛyii ku udu. Bɛya na bina bananabi bekeli betenwini kadi bamba bekyuli. Na 
bina belekubi ni, Amoriƒuɔ Ɔga Sihon ɔdubo-ma buƒie bɔtɔlɔku. 

30Nsu búgyingya-ma ƒui na Hesbon ɔ́yii udu útédu Dibon. Na bɔ́yila-ma butédu 
Noƒa laa útédu Medeba.” 

31Ɔmmɔ ɔsu Israelƒuɔ báda keliekɔ na Amoriƒuɔ kalɔ lɛlɔ. 

32Ɔmmɔ kama Mose ɔ́tala bekyuli badi ka batánu Yaser ɔma. Na Israelƒuɔ békpo 
na báƒɔ kɔlɔ kɔni nkya amadɔ mmɔ. Na bábɔku Amoriƒuɔ bani nlie mmɔ bene. 

33Ɔmmɔ kama bénwini na bátásia ulu ɔni úti úsela Basan. Amu na Og ɔni ndi 
Basanƒuɔ ɔga úti nwuna bekpone ka betékpoku Israelƒuɔ na Edrei. 

34Amu na Unwoti ɔ́su Mose ɔnini, “Tayia bekyuli bammɔ, ɔsika líti ɔga ɔmmɔ ku 
nwuna bekpone ku kalɔ kammɔ ƒui lɛ́kya-a enu kemmo na kalɛ na ábla Sihon ɔni 
ndi Amoriƒuɔ ɔga ɔni nádi lɛga na Hesbon lɛni kani na ɔlɛka abla Ɔga Og.” 

35Ɔmmɔ ɔsu bádu ɔga ɔmmɔ ku nwuna bebi bananabi ku bekpone bammɔ ƒui ɔni 
na ukyuli unwi muedi utebu. Na béti bana kalɔ kammɔ. 

Bumomo Bɔka 22 

Balak Ɔ́lɔ Bileam Ɔnii Ubasiku-nwu 
1Anu na Israelƒuɔ báta bátáda keliekɔ na Moab kalɔ ƒiaa lɛlɔ na Yordan Ketudɔ 
kesii kani nde Yeriko ɔma. 

2Amu ka Sipor ubidi Balak ɔ́nu kalɛ Israelƒuɔ bábla Amoriƒuɔ ni, 

3liƒu lɛ́da Moabƒuɔ geen, ɔsika bemomo geen. Na sɔsɔ ni, liƒu lɛ́du Moab ɔ́si 
Israelƒuɔ ɔsu. 

4Amu na Moabƒuɔ básu Midianƒuɔ batɔnkune banii, “Bekyuli lisu lɛmɛni badubo 
lɛla biala lɛkya bula amadɔ mɛni udu bɔyila aani kalɛ ɔmantɛ akɔ ɔɔkun livo lɛni 
lɛdia.” Ɔmɛni ɔsu Sipor ubidi Balak ɔni ndi Moabƒuɔ ɔga na uwi ɔmmɔ kemmo 

5ɔ́tala bekyuli badi ka besie Beor ubidi Bileam ɔni nli Petor ɔni nde ketu kani 
nkya nwuna ɔma mmɔ kudɔ ɔnii batásu-nwu banini, “Bekyuli badi báta bási 
Egyipte na bébeyi mina kalɔ lɛlɔ na belie bede-mi. 

6Anwuɔsu bo na ebewida bekyuli bamɛni. Ɔsika bekyuli bammɔ bebo ɔyikun 
geen betulo-mi. Na si ewida-ma ni, ndubɔkana bukpo bɔdi-ma lɛlɔ na lɛbɔku-ma 
lidie kalɔ kammɔ lɛlɔ. Ɔsika ngyi ka bekyuli bani na ásu ka kusɛ kusɛ ɔsiaku-ma 
ni, ɔdubɔsiaku-ma lɛni kani. Na bani lɛnɔ na éwida ni, ewida adubɔsiaku-ma lɛni 
kani.” 

7Amu na Moabƒuɔ ku Midianƒuɔ batɔnkune báyu ulu na béti egulabi ani baaƒɔ asa 
na beebó like bada. Na ka beteduo Bileam kudɔ ni, básu-nwu lɛla lɛni Balak ɔ́su-
ma. 

8Amu na Bileam ɔ́su-ma ɔnini, “Bɛtɛ-mi kudɔ usien ɔmɛni na lɛla lɛni Unwoti ubo 
ka ɔsu-mii ni, ndubɔsu-mii.” Ɔmɛni ɔsu Moabƒuɔ batɔnkune bamɛni bátɛ mmɔ 
usien ɔmmɔ. 

9Ɔmmɔ kama Katɔti úbo Bileam kudɔ na úye-nwu ɔnini, “Bekyuli bamani nkya-
a kudɔ mɛni?” 

10Amu na Bileam údie Katɔti kenye ɔnini, “Sipor ubidi Balak ɔni ndi Moabƒuɔ ɔga 
néti kenye kamɛni úmene-mi ɔnini, 

11‘Bekyuli lisu lɛni nási Egyipte bébo bákya mɛni béti kalɔ ƒui. Anwuɔsu bo na 
ebewida bekyuli bammɔ. Ɔƒɛni kalɛ ɔmmɔ ɔdubɔya na lɛkana-ma bukpoku na 
lɛbɔku-ma lidie kalɔ kammɔ kemmo.’ ” 

12Nsu Katɔti ɔ́su Bileam ɔnini, “Awɔ ku bekyuli bammɔ bitesie kesii kadi. Lɛnɔ 
ni, tewida Israelƒuɔ bammɔ. Ɔsika badi bekyuli bani na béte kusɛ kusɛ.” 

13Ka kadi kégye ni, Bileam ɔ́ta na ɔ́lɔ Moabƒuɔ batɔnkune bammɔ na ɔ́su-ma 
ɔnini, “Binwini biteesie bina ɔma. Ɔsika Unwoti útete-mi kuƒi ka lɛsiaku-mii.” 

14Anwuɔsu Moabƒuɔ bammɔ bénwini bésie Balak kudɔ na básu-nwu banini, 
“Bileam úni ka ɔsiaku-bu.” 

15Ɔmmɔ kama Balak ɔ́sɔ ɔ́tala bekyuli bamba bani na basɔ bemomo na bebo ɔbu 
betulo bekyuli bedeedi. 

16Na bésie Bileam kudɔ na bátásu-nwu banini, “Lɛni na Sipor ubidi Balak ɔɔsu-
bu ka bɔ́su-ɔ. Ɔnii taya na lɛla lɛdi litele-ɔ ulu na mina kudɔ bubo. 

17Ɔsika ndubo-ɔ lɛyuƒɔla bonwu geen bute, na lɛla biala na ásu-mi ka mbla ni, 
ndubo-ni bɔbla. Ɔmmɔ ɔsu ta na ebo ebewida bekyuli bamɛni ete-mi.” 

18Nsu Bileam údie bekyuli bammɔ kenye ɔnini, “Ina Balak úti sika ugyiedi ku 
ɔƒualadi úyile nwuna kaduli kani kemmo na ulie ɔɔdi lɛga ute-mi muedi 
naaakana na lini mina Unwoti Katɔti ɔda ɔni na úbo-mi na ulu biala lɛlɔ.” 

19Mmɔ na ɔ́su-ma ɔnini, “Ami lɛnɔ bɛtɛ mɛni aani kalɛ bedeedi bammɔ bátɛ kalɛ. 
Na lɛwia lɛsiku Unwoti kudɔ lɛla lɛni na wasu-mi na litemi lɛmmɔ lɛlɔ.” 

20Na usien ɔmmɔ Katɔti úbo Bileam kudɔ na ɔ́su-nwu ɔnini, “Bekyuli bamɛni 
bubo bɔni bébo-ɔ kudɔ mɛni bɔɔtina ka bebetiku-ɔ batalɔku. Anwuɔsu ni, nu kalɔ 
na bisie, nsu si ésie ni, lɛla lɛni kani na lɛ́su-ɔ ka su ni, na asu-ni lɛni kani.” 

Bileam Ku Nwuna Ebuo Ala Utine Lɛlɔ Kɔtɛ 
21Ka kadi kégye ni, Bileam úti nwuna ebuo ala utine na ɔ́kɔ úlie-nwu kama. Na 
anwu ku Moab bekyuli bani na ɔ́tala mmɔ bátɔlɔ. 

22Nsu ka úsela ni, Unwoti úti kɔnyi ɔ́kya Bileam. Ɔmmɔ ɔsu Unwoti ɔtu ɔdi útáda-
nwu únyene ulu lɛlɔ na uléte ebuo ɔmmɔ kuƒi ka ɔvi. Uwi ɔmmɔ kemmo Bileam 
útiku nwuna kabla bablane inyɔ ɔda na béli ebuo ɔmmɔ kama. 

23Ka ebuo ɔmmɔ ɔ́nu Unwoti ɔtu ɔmɛni ka únye ulu ntɛ na ɔ́kpa lɛtula ɔda ni, 
ebuo ɔmmɔ údeyi ulu ɔmmɔ lɛlɔ na úti anumi ɔ́tina kemo kadi kemmo. Na Bileam 
uubó ebuo ɔmɛni ka ɔsɔ unwini ubasia ulu lɛlɔ. 

24Amu na Unwoti ɔtu ɔmɛni ɔ́sɔ únye ulu blii suɛ ɔdi lɛlɔ na adingyii mmo inyɔ 
bɔdi ntɛ. Na bátu awodu bákya-mu lɛƒɛnyi inyɔ bɔmmɔ. 

25Na ka ebuo ɔmmɔ ɔ́nu Unwoti ɔtu ɔmmɔ ni, úti lɛlɔ útámana lɛwoduku lɛmmɔ 
na lɛɛmana Bileam ɔgba momoomo. Ɔmmɔ ɔsu Bileam ɔ́sɔ úbi ebuo ɔmmɔ 
kugyiimi ubu. 

26Amu na Unwoti ɔtu ɔmmɔ úsie anumi na úténye kesii kani nse klo klo na kuƒi 
kɔdi kuuubo na akana lɛlɔ bunwini buse kɔdianu iye kɔmii kakɛ. 

27Uwi ɔmɛni kemmo ka ebuo ɔmɛni ɔ́sɔ ɔ́nu Unwoti ɔtu ɔmmɔ ni, ɔ́yu úbi kalɔ, 
na kalɛ na ebuo ɔmɛni ɔ́bla ɔsu Bileam ɔ́kɛ kɔnyi geen na úti ugyii ɔni na ɔda na 
úse kalɔ uubi ebuo ɔmɛni kaduɛ. 

28Amu na Unwoti úbimi ebuo ɔmɛni kenye na úse kalɔ uutemi taasu Bileam 
ɔnini, “Bi na lɛ́bla-a ɔsu na eebó-mi kɔtɛ sɔɔn?” 

29Amu na Bileam údie ebuo ɔmmɔ kenye ɔnini, “Ɔsika ábu-mi kɔdɔlɔ! Na si kewii 
na nka nda ni, nka ndubo-ɔ bɔdu ɔƒɛni kani.” 

30Amu na ebuo ɔmɛni úye Bileam ɔnii, “Ɔɔɔdi ami ndi ebuo ɔni lɛlɔ na élie ƒula 
ngba emeyi ƒui? Na lɛ́ɛbla-a lɛmɛni udu dii?” Na Bileam údie kenye ɔnini, “Átabla 
lɛni kudii.” 

31Mmɔ na Unwoti úbimi Bileam anumi na ɔ́ya na ɔ́nu ɔtu ɔmmɔ ka únye mmɔ na 
kewii kákya-nwu kɔnu. Ka ɔ́nya ɔ́nu lɛni kani na ɔ́yu ɔ́tɛ kalɔ na úti anumi úbi 
kalɔ. 

32Amu na Unwoti ɔtu ɔmmɔ úye Bileam ɔnini, “Bi na ebuo ɔmmɔ ɔ́bla-a ɔsu na 
ébo-nwu kɔtɛ sɔɔn? Bubo na líbo ḿbenye lítile-nwu ulu. Ɔsika ulu ɔni akɛ ésela 
mmɔ uuuse-nwu siin. 

33Na ka ebuo mmɔ ɔ́nu-mi kɔtɛ sɔɔn ɔsu na údeyi. Na mɔɔsu-ɔ ka si ɔɔɔdi ɔni na 
ebuo ɔmmɔ ɔkya udeyi ɔsu ni, nka lɛ́ɛdu-ɔ na lɛnyonu ebuo ɔmmɔ.” 

34Amu na Bileam údie ɔtu ɔmmɔ kenye ɔnini, “Lɛ́bla likpidi. Ńtati ka awɔ nnye 
ulu lɛlɔ étile-mi. Nsu muuvele-ɔ ka si ɔɔɔdia ka lɛsɔ nteesie ulu ɔmmɔ ni, na asu-
mi na linwini nteesie kaduli.” 

35Nsu Unwoti Ɔtu ɔmmɔ ɔ́su-nwu ɔnini, “Awɔ ku bekyuli bammɔ biteesie. Nsu 
lɛla lɛni kani na lɛ́su-ɔ ni, ani kani na ɔlɛka asu.” Ɔmmɔ ɔsu Bileam ku bekyuli 
bammɔ bágyu na bátɔlɔ. 

36Ɔni na Balak únu ka Bileam ɔkɛ ulu lɛlɔ ɔdubo ni, ɔ́ta na útásiaku-nwu na Moab 
ɔma ɔni nkya Arnon ɔmii lɛlɔ na nwuna ɔmii lɛlɔ pɛɛ. 

37Mmɔ na Balak úye Bileam ɔnini, “Ɔɔɔdi bɔ́tala na lɛ́tala kudeedi nnii, ‘Ta pla na 
ebo’? Bi ɔsu na átakpete? Munuu bɔkali na aakali anii, naaakana-a lɛyuƒɔla 
bonwu bute?” 

38Amu na Bileam údie kenye ɔnini, “Lɛ́ɛda ḿbalɛ, nsu lɛɛɛdubo-ɔ bɔsu lɛla lɛni 
ami ɔlati mɔɔyɔ́, mmomu lɛla lɛni na Katɔti weti wakya-mi kenye kani na ndubo-
ɔ bɔsu.” 

39Amu na Bileam ɔ́siaku Balak na bátɔlɔ bésie Kiriat-Husot. 

40Mmɔ na Balak ɔ́du ɔmantɛ bakɔ ku baƒonu na úti ɔ́bla akpala. Na údie kadikɔ 
úte Bileam ku batalane bammɔ. 

41Na kadi kégye ɔtanta ni, Balak útiku Bileam na bákɔ bésie Bamot-Baal Kɔbi lili. 
Na mmɔ na ɔ́nu Israelƒuɔ badi úmene. 

Bumomo Bɔka 23 

Bileam Kenye Budie Budeedi 
1Amu na Bileam ɔ́su Balak ɔnini, “Tu akpabi maatɛ lɛ mɛni na awia ɔmantɛ bakɔ 
maatɛ ku baƒonu bagyani maatɛ ete-mi.” 

2Amu na Balak ɔ́wia ala ammɔ úboku na Balak ku Bileam bádu akɔ ku koƒonu 
kunwi basia lɛkpabi biala lɛlɔ. 

3Amu na Bileam ɔ́su Balak ɔnini, “Sɔ nye ƒula akpala amɛni kudɔ na ami nteesie 
kesii bamba. Ngyi ka uwi ɔni lisela ni, Unwoti ɔdubɔsiaku-mi ulu lɛlɔ. Na lɛla 
biala wedie watina-mi ni, ndubɔsu-ɔ.” Mmɔ na Bileam ɔ́tɔlɔ úsie kɔbi kɔdi lɛlɔ. 

4Mmɔ na Katɔti útásiaku Bileam na Bileam ɔ́su Katɔti ɔnini, “Lɛ́klibi akpabi 
maatɛ líse. Na lɛkpabi biala lɛlɔ lɛ́du ɔmantɛ akɔ ku koƒonu lɛ́sia-ni lɛlɔ liti lɛ́bla 
akpala.” 

5Amu na Unwoti úti litemi lɛdi ɔ́kya Bileam kenye kemmo ka unwini usie Balak 
kudɔ na utásu-nwu ɔnini, 

6Ɔmɛni ɔsu únwini úsie Balak kudɔ na ɔmu únye nwuna akpabi kudɔ ku nwuna 
benengu. 

7Mmɔ na Bileam úse kalɔ ɔɔsu nwuna litemi lɛni Unwoti úti ɔkya-nwu kenye. Na 
úse kalɔ ɔnini, “Aram na Balak úti-mi ɔ́siku, Na Moab ɔga úti-mi ɔsiku ɔƒɛ katukɔ 
abi lɛlɔ. Na ɔ́su ɔnini, ‘Wida Yakob te-mi Na aya na Israel kaba kayii.’ 

8Na dɛ na mewida bekyuli bani na Katɔti útewida? Na dɛ na mayila bekyuli bani 
Unwoti utayila udu? 

9Na nnye atakpɛ ani nákuku lɛlɔ mɔɔnu-ma, na mɔɔnu-ma taasiku abi lɛlɔ. Na 
badi kadi bekyuli bani na ama lɛti nli. Na balánu lɛlɔ aani kalɛ kadi bamba 
bekyuli bese. 

10Na ɔma ndubɔkana Yakobƒuɔ bɔka? Ɔsika bemomo aani kɔnwinimi. Bemomo 
kaduɛ ɔni na ukyuli ɔdi. Ɔɔɔdubo-ma bɔkana bɔka. Ya na likpi bekyuli bani nse 
siin kukpi. Na ɔwɔlɔku-mi aani kalɛ na ɔɔwɔlɔ ku bekyuli bammɔ udu.” 

11Amu na Balak úye Bileam ɔnini, “Bi ɔsu na ábla-mi lɛni? Buti na líti-ɔ líboku 
mɛni ka ebewida mina bekisine ete-mi, nsu átabla lɛni! Mmomu kusɛ kusɛ na 
ébo ébete-ma.” 

12Amu na Bileam údie Balak kenye ɔnini, “Lɛla lɛni na Unwoti úti ɔ́kya-mi kenye 
kemmo ni, ani kani na ɔlɛka lɛsu?” 

Bileam Kenye Kanyɔdi Kani Ɔsɔ Údie 
13Amu na Balak ɔ́sɔ ɔ́su Bileam ɔnini, “Siaku-mi na bɔsɔ busie kesii bamba na 
mmɔ amu ni, alanu Israelƒuɔ ƒui mmomu badi kani. Na ewida-ma asiku mmɔ.” 

14Anwuɔsu Balak útiku Bileam úsienku Soƒin ketele kalɔ kakwiidi kemmo na 
Pisga Kɔbi lili. Na mmɔ na Balak ɔ́tu akpabi maatɛ na ɔ́du akɔ unwi ku koƒonu 
kunwi ɔ́sia lɛkpabi biala lɛlɔ. 

15Amu na Bileam ɔ́su Balak ɔnini, “Sɔ kya ƒula akpabi amɛni kudɔ na ami nteesie 
ntásiaku Unwoti na mmɔ.” 

16Amu na Unwoti úbasiaku Bileam na úti litemi ɔ́kya-nwu kenye kemmo ka ni, 
“Nwini teesie Balak kudɔ na atasu-nwu kenye kammɔ.” 

17Anwuɔsu Bileam únwini úsie na útánu ka Balak unye nwuna lɛkpabi kudɔ ku 
nwuna Moab benengu. Na Balak úye Bileam ɔnini, “Bi na Unwoti ɔ́su-ɔ ka asu?” 

18Mmɔ na Bileam use kalɔ ɔ́ɔsu nwuna kenye ɔnini, “Balak, ta na enu, na awɔ 
Sipor ubi se atu na enu! 

19Katɔti ɔɔɔdi ɔyawine na ɔnyi ɔkɔ, iye ɔyawine ubi ɔni na si ɔ́su lɛla lɛdi ulabla 
ulasia-ni lɛlɔ. Munuu si use kenye kadi uláya na webo-nwu kemmo? 

20Ɔda ɔni na úbo-mi ndi ka lite-ma kusɛ kusɛ. Na kusɛ kusɛ na líte-ma, na 
naaakana kusɛ kusɛ ɔmmɔ kama bɔlɛ. 

21“Ɔsika ńtanu ɔgbankpi ɔdi na Yakob kaba lɛlɔ, na ńtanu lɛƒɛda lɛdi na Israelƒuɔ 
lɛlɔ. Bana Unwoti Katɔti ɔ́kya-ma akɔ. Na beedie kudu taasu banii anwu ndi bana 
ɔga. 

22Katɔti náda-ma údie Egyipte na bebo ɔyikun ɔni nse aani ɔmantɛ akɔ unengudi 
geen. 

23Na like ubone udu biala ɔdi uuubo na beti-nwu na ɔsu ukpidi na Israelƒuɔ lɛlɔ. 
Ɔƒɛni lɛni na bekyuli badubɔsu na Israelƒuɔ lɛlɔ, ‘Bɛnu lɛla lɛni Katɔti ɔ́bla!’ 

24Na Israel kaba kese aani gyata ɔni mbo ɔyikun geen, na ulánwuna wetédu ka 
ɔdu lɛla lɛdi, na ɔduli lɛla biala, utédu ka ɔni bana ubugya.” 

25Amu na Balak ɔ́su Bileam ɔnini, “Si use lɛni ni, na tewida-ma iye tete-ma kusɛ 
kusɛ kulaa!” 

26Amu na Bileam údie kenye ɔnini, “Ńtasu-ɔ ka lɛla biala na Unwoti ɔ́su-mi ni, 
ndubɔdi-ni lɛlɔ?” 

Bileam Kenye Katɛdi Kani Ɔ́sɔ Údie 
27Amu na Balak ɔ́su Bileam ɔnini, “Bo na bɔsɔ busie kesii bamba. Ɔƒɛni kakɛ 
ɔdubɔda Katɔti kubiti na ɔya na ewida Israelƒuɔ bamɛni ete-mi na kesii kani 
búsela mmɔ.” 

28Amu na Balak útiku Bileam na bésie Peor Kɔbi lili. Na si enye mmɔ na aanu 
ketele kalɔ kakwiidi kani kewi mmɔ ƒui. 

29Amu na Bileam ɔ́su Balak ɔnini, “Tu akpabi maatɛ na mɛni na awia ɔmantɛ bakɔ 
maatɛ ku baƒonu bagyani maatɛ ese ete-mi.” 

30Na Balak ɔ́bla kalɛ na Bileam ɔ́su. Na ɔ́du akɔ unwi ku koƒonu kɔgyani kunwi 
ɔ́sia lɛkpabi biala lɛlɔ. 

Bumomo Bɔka 24 

1Ɔƒɛni ka Bileam ɔ́nu ɔ́ti ka ɔ́da Unwoti kubiti ka úte Israelƒuɔ kusɛ kusɛ ni, ɔsɔ 
útebo like lɛdi aani kalɛ na ɔɔyɔ́ bɔbla, anwuɔsu únwini anumi ɔ́tina kalɔ 
kakwiidi kammɔ. 

2Ka Bileam únwini na ɔ́nu ka Israelƒuɔ básala lɛlɔ bélie kaba kaba kenye ni, 
Unwoti kɔyu kúbaƒɔ-nwu lɛlɔ kemmo, 

3na údie Unwoti kenye kamɛni. “Kenye kamɛni na Beor ubidi Bileam ubo na udie. 
Etemila ani na ukyuli ɔni mɔɔnu kaduɛ, 

4ubo na udie aani ukyuli ɔni muunú lɛla lɛni na Katɔti ɔɔsu ubo na udie, ukyuli 
ɔni mɔɔnú budie bɔtina taasiku Ɔyikune Ƒui kudɔ, ukyuli ɔni náyu ɔtɛ na nwuna 
anumi ebi kalɔ, nsu ɔɔnu nwaa. 

5“Yakob kadi bekyuli! Bɛnu kalɛ na bina nvo bɔɔdia bɔnu. Na bɛnu kalɛ na amii 
Israelƒuɔ kakyakɔ lɛnɔ kese. 

6“Kese aani kalɛ na bégyingya kɔwɛ béwi. Na use aani kemo kani bátuma na 
ketudɔ. Na use aani Unwoti nálɛ egyii ebendi adi. Na use aani sida egyii nlɛ 
ketudɔ. 

7Bana kutubui kɔdubo buyi buteewiakun. Na bana egyiibi adubɔkɛ ntu kaduɛ. 
“Na bana ɔga ɔdubɔƒɔ kuye utulo Agag. Na bana lɛgadi lɛdubɔkɔ katɔ. 

8Unwoti náda-ma údie Egyipte kalɔ lɛlɔ. Na bebo ɔyikun aani ɔmantɛ akɔ 
unengudi geen na baduli bana bekisine. Na báƒɛ bana ekubi kɔkɛ kɔkɛ. Na beti 
bana kɔtaminta baƒuaala-ma. 

9Na kadi bekyuli bammɔ bese aani gyata ɔyikune ɔdi. Na si ɔtɛ ɔlɛɛ ni, lɛla biala 
lɛɛyia-nwu bɔgyila. “Ukyuli biala mete Israel kusɛ kusɛ ni, kusɛ kusɛ ɔdubɔsiaku-
nwu. Na ukyuli biala mewida Israel ni, ewida adubɔsiaku-nwu.” 

10Mmɔ na Balak úti kɔnyi kati kati ɔ́kya Bileam. Na ɔ́gya anukpɛ na ɔ́su-nwu 
ɔnini, “Bɔlɔ na lɛ́lɔ-ɔ ka bo na ebewida mina bekisine. Mmomu kusɛ kusɛ na éte-
ma kɔtɛ kɔmɛni sɛɛn. 

11Ɔƒɛni gyu lɛgba na atɔlɔ eteesie ƒula ɔma! Líse kenye ka nka mete-ɔ lɛyuƒɔla nsu 
Unwoti únye útile-ɔ ka akɛ lɛyuƒɔla lɛmmɔ!” 

12Amu na Bileam údie-nwu kenye ɔnini, “Lɛ́su bekyuli bani na átala akya-mi 
mmɔ ka, 

13‘Ina Balak úti sika ugyiedi ku ɔƒualadi úyile nwuna kaduli kani kemmo na ulie 
ɔɔdi lɛga ute-mi muedi, naaakana na lini mina Unwoti Katɔti ɔda ɔni na úbo-mi 
na ulu biala lɛlɔ, na lɛbla lɛla lɛni ami ɔlati mɔɔyɔ́. Na mɔɔsu-ɔ ka lɛla lɛni kani na 
Unwoti ɔ́su-mi ka lɛsu-ɔ ni, ani kani ndubɔsu-ɔ.’ ” 

Bileam Kenye Kenedi Kani Ɔsɔ Údie 
14Amu na Bileam ɔ́su Balak ɔnini, “Ɔƒɛni lisela mina bekyuli kudɔ. Nsu asa na 
matɔlɔ ni, muubó-ɔ ɔda ɔmɛni na lɛsu-ɔ lɛla lɛni Israelƒuɔ badubo ƒula bekyuli 
bɔbla limeyi lɛdi.” 

15Mmɔ na Bileam úse kalɔ uudie Unwoti kenye kamɛni ɔnini, “Kenye kani na 
Boer ubidi Bileam udie. Etemila ani na ukyuli ɔni mɔɔnu kaduɛ ubo na udie. 

16Etemila ani na ukyuli ɔni muunú lɛla lɛni na Katɔti ɔɔsu ubo na udie, ukyuli ɔni 
úbo lɛlati ɔsiku Katɔti kudɔ, ukyuli ɔni mɔɔnu budie bɔtina taasiku Ɔyikune Ƒui 
kudɔ, ukyuli ɔni náyu ɔ́tɛ na nwuna anumi ebi kalɔ nsu ɔɔnu nwaa. 

17“Mɔɔnu-nwu nsu ɔɔɔdi ɔƒɛni mɔɔnu taati nsu uuude. Kayabi kadi kadubo 
bɔbwɛ bɔlɛ Yakob kaba kemmo. Ɔgagyii ɔdi ɔdubɔlɛ Israelƒuɔ akɔ, na ubo 
Moabƒuɔ batɔnkune ƒui uwi kalɔ, na ɔƒɛ Set bekyuli ƒui uwi kalɔ. 

18Na ɔdubɔdi nwuna bekisine bani nkya Edom lɛlɔ. Na ɔdubɔdi Seirƒuɔ bani 
muukpóku-nwu lɛlɔ. Nsu Israelƒuɔ ama ni, bana ɔyikun katɔ kani ɔdubɔkɔ. 

19Lɛlɔ ɔdine ɔdubɔlɛ bɔsiku Yakob kaba kemmo, na ɔyila bekyuli bani nébu ɔma 
unengudi udu.” 

Bileam Kenye Kekplodi Kani Údie 
20Amu Na Bileam ɔ́nu Amelekƒuɔ na údie kenye kamɛni ɔnini, “Amalekƒuɔ ndi 
bekyuli bedeedi na kadi akɔ. Nsu badubo bɔyii udu na kawɔlɔkɔ.” 

21Amu na ɔ́nu Keniƒuɔ na údie kenye kamɛni ɔnini, “Bɛgyumana bina keliekɔ 
kaduɛ na bɛtu bina ayu bɛkya atakpɛ kemmo. 

22Nsu badubo-mii udu bɔyila si uwi ɔni Asiriaƒuɔ bébeƒie-mii ɔni na bɛɛɛgyi 
biiise.” 

23Amu na údie kenye kamɛni ɔnini, “Aa! Ɔma ndubɔkana bunye bɔnu uwi ɔni 
Katɔti ɔɔbla ɔmɛni? 

24Lɛkɔlɔ libendi lɛdubɔsia Kittim Ɛpu kɔtu na badi Asiriaƒuɔ ku Eberƒuɔ lɛlɔ. Nsu 
ama lɛnɔ badubɔyila-ma udu.” 

25Ka Bileam ɔ́wɔlɔ ni, ɔ́ta na ɔ́tɔlɔ úsie nwuna ɔma, na Balak lɛnɔ ɔ́wia nwuna ulu 
ɔ́sia. 

Bumomo Bɔka 25 

Israelƒuɔ Lɛsɔnɔdi Ku Bana Lɛƒiɔkpa 
1Uwi ɔni na Israelƒuɔ bákya Sitim ni, na ama ku Moab belekubi bése kalɔ baatɛ. 

2Na ɔkɛnku ɔmmɔ ɔsu beleku bamɛni baakpanku banana bammɔ teesienku bana 
lɛƒiɔkpa emeyi bɔdi kalɔ. Na Israelƒuɔ baadi adila ani béti bákpa béte baƒiɔ na 
baalɛ-ma akɔnkɔ kalɔ. 

3Anwuɔsu Israelƒuɔ béti lɛlɔ bébunku Moabƒuɔ na baakpá baƒiɔ bani baalɔ banii 
Baal-Peor. Ɔmmɔ ɔ́ya na Unwoti úti kɔnyi kati kati ɔ́kya-ma. 

4Amu na Unwoti ɔ́su Mose ɔnini, “Kpanku Israelƒuɔ batɔnkune bammɔ ƒui lɛku 
na adu-ma ɔƒiiwi ketee na bekyuli bammɔ anumi na ukyuli biala ɔnu kalɛ na 
Unwoti kɔnyi kati kati kɔni na úti mmɔ kenye kayɔ na Israelƒuɔ lɛlɔ.” 

5Anwuɔsu Mose ɔ́su Israelƒuɔ litemi batɛne ɔnini, “Bina akɔ ukyuli biala ɔdu 
nwuna lɛlɔ bekyuli bani ndi banana bani néti lɛlɔ bákya Baal-Peor lɛƒiɔkpa 
kemmo.” 

6Amu na Israelni ɔnana ɔdi ɔ́kpanku Midiani ulekubi ɔdi úboku nwuna kaduli na 
Mose ku Israelƒuɔ ƒui anumi uwi ɔni na básala lisu na Unwoti Adi Kevo anumi 
beewulo. 

7Na ka Pinehas ɔni ɔti ndi Eleasar ɔni ɔti ndi Aaron ɔ́nu lɛla lɛni na ɔnana ɔmmɔ 
ɔ́bla ni, ɔ́ta mmɔ na útéti lɛtula 

8na utéduo Israelni ɔmmɔ kevo kemmo na ɔ́tu Israelni ɔmmɔ na ɔ́ƒuala-nwu 
útalɛku uleku ɔmmɔ lɛnɔ. Na mmɔ kani na Israelƒuɔ ɔlɛ ɔmmɔ kenye kékulo. 

9Nsu bani békpi na ɔlɛ ɔmmɔ kemmo bábla aani nkyuli mpim aavlanyɔ-ine 
(24,000). 

10Amu na Unwoti ɔ́su Mose ɔnini, 

11“Ɔsi lɛla lɛni na Pinehas ɔ́bla mɛni ɔsu mina kɔnyi kenye káyɔ na Israelƒuɔ 
bamɛni lɛlɔ. Ɔsika údie ɔ́tina ka utalɛka ukyuli ɔdi ɔkpa bamba utulo ami Unwoti. 
Na ɔmɛni ɔsu lɛ́sɔ ńteti kɔnyi na lɛyila-ma udu. 

12Anwuɔsu su Pinehas ka ni, keyi buɛɛ bunyimi bɔdubɔkya ami ku-nwu ntɛ. 

13Na nwuna bekyuli ndubo bakpane kabla bɔbla usela uwi ƒui. Ɔsika úkpo 
kɔgyulo úte-mi na ɔkɛnku ɔmmɔ ɔsu ɔ́ya na líti likpidi lɛni bekyuli bammɔ babla 
lɛkyiɛ-ma.” 

14Na Israelni ɔni bádu ku Midiani uleku ɔmmɔ lɛnyi ndi Simri ɔni ndi Salu ubidi 
na ɔdi Simeon kaba ɔtɔnkune. 

15Na Midiani ulekubi ɔni bádu mmɔ lɛnyi ndi Kosbi, Sur ɔni ndi Midianƒuɔ kaba 
kadi unengu ubidi. 

16Amu na Unwoti ɔ́su Mose ɔnini, 

17“Ti Midianƒuɔ bammɔ bla ƒula bekisine na adu-ma, 

18ɔsika bábla-mii likyulikpi ala aani bekisine na bátɔlɔ-mii na bítákpa baƒiɔ na 
Peor ku Midiani ɔtɔnkune ubidi ulekubi ɔni baalɔ Kosbi na bádu-mmɔ kalɛ na 
ɔ́blaku-mii unwi ɔsu.” 

Bumomo Bɔka 26 

Báka Israelƒuɔ Kunyɔdi 

1Na ɔlɛ ɔmmɔ kama ni, Unwoti ɔ́su Mose ku ɔkpane Aaron ubidi Eleasar ɔnini, 

2“Bɛka Israelƒuɔ bammɔ bani nákɛ akwa aavlanyɔ ku kama na bédu kekpo busie. 
Na bɛka-ma na kɔduli kenye.” 

3Anwuɔsu uwi ɔni na bakya Moab kalɔ ƒiaa lɛlɔ na Yordan Ketu kɔtu ni, Mose ku 
ɔkpane Eleasar bétemi béte bekyuli bammɔ banini, 

4“Bɛka banana bani nákɛ akwa aavlanyɔ ku kama bɛnu aani kalɛ Unwoti úbo 
Mose ɔda.” Bekyuli bani nálɛ bási Egyipte kalɔ lɛlɔ ndi bamɛni. 

5Ruben ɔni ndi Israel ubi udeedi kaba bekyuli ndi bamɛni. Hanok ɔdanku 
Hanokƒuɔ. Palu ɔdanku Paluƒuɔ. 

6Hesron ɔdanku Hesronƒuɔ. Karmi ɔdanku Karmiƒuɔ. 

7Na bammɔ ndi Ruben kaba bekyuli. Na bana bumomo bɔdi mpim aavlene-ɛtɛ 
eti leevu-ene (43,730). 

8Na Palu ubidi ndi Eliab. 

9Na Eliab bebi ndi Nemuel ku Datan ku Abiram. Na Datan ku Abiram bamɛni ndi 
bekyuli bani nátaadɔnku Mose ku Aaron. Na bebunku Kora lɛkpa bekyuli bani 
náta benye Unwoti lɛlɔ. 

10Na ama ndi bekyuli bani kalɔ kébimi kenye na kébweli-ma mmɔ ku Kora kama 
basiakune nkyuli eti alɔ (250) bani na ogya ɔ́kyula-ma mmɔ. Na bénwini 
likposela béte Israelƒuɔ ka bati lɛlɔ kalɛ. 

11Nsu Kora bebi ama bátasa bukpi ƒui. 

12Na Simeon kaba bekyuli na bana adua ammɔ kenye ndi bamɛni. Nemuel 
ɔdanku Nemuelƒuɔ. Yamin ɔdanku Yaminƒuɔ. Yakin ɔdanku Yakinƒuɔ. 

13Sera ɔdanku Seraƒuɔ. Saul ɔdanku Saulƒuɔ. 

14Na bammɔ ndi Simeon kaba bekyuli. Na bana banana bumomo bɔdi mpim 
aavlanyɔ-inyɔ ku eti ene (22,200). 

15Na Gad kaba bekyuli na bana adua ammɔ kenye ndi bamɛni. Seƒon ɔdanku 
Seƒonƒuɔ. Hagi ɔdanku Hagiƒuɔ. Suni ɔdanku Suniƒuɔ. 

16Osni ɔdanku Osniƒuɔ. Eri ɔdanku Eriƒuɔ. 

17Arod ɔdanku Arodƒuɔ. Areli ɔdanku Areliƒuɔ. 

18Na bammɔ ndi Gad kaba bekyuli. Na bana bumomo bɔdi mpim aavlene ku eti 
leevu (40,500). 

19Er ku Onan, badi Yuda bebi nsu ama békpi na Kanaan kalɔ lɛlɔ. 

20Na Yuda kaba bekyuli na bana adua ammɔ kenye ndi bamɛni. Sela ɔdanku 
Selaƒuɔ. Peres ɔdanku Peresƒuɔ. Sera ɔdanku Seraƒuɔ. 

21Na Peres kɔdua bekyuli badanku bamɛni. Hesron ɔdanku Hesronƒuɔ. Hamul 
ɔdanku Hamulƒuɔ. 

22Bammɔ ndi Yuda kaba bekyuli. Na bana bumomo bɔdi mpim liti ku aavlanyɔ-
ɛku ku eti leevu (76,500). 

23Na Isakar kaba bekyuli na bana adua ammɔ kenye ndi bamɛni. Tola ɔdanku 
Tolaƒuɔ. Puwa ɔdanku Puwaƒuɔ. 

24Yasub ɔdanku Yasubƒuɔ. Simron ɔdanku Simronƒuɔ. 

25Na bammɔ ndi Isakar kaba. Na bana bumomo bɔdi mpim liti ku leevu-ine ku 
eti aku (64,300). 

26Na Sebulon kaba bekyuli na bana adua ammɔ kenye ndi bamɛni. Sered ɔdanku 
Seredƒuɔ. Elon ɔdanku Elonƒuɔ. Yakleel ɔdanku Yakleelƒuɔ. 

27Na bammɔ ndi Sebulon kaba bekyuli. Na bana banana bumomo bɔdi mpim liti 
ku leevu ku eti leevu (60,500). 

28Na Yoseƒ kaba kani nkɛnku Manase ku Eƒraim lɛlɔ. 

29Manase kaba bekyuli ndi bɔmɛni. Makir ɔdanku Makirƒuɔ, na Makir ɔ́wɔ Gilead. 
Gilead ɔdanku Gileadƒuɔ. 

30Gilead kaba bekyuli na bana adua ammɔ kenye ndi bamɛni. Yeser ɔdanku 
Yeserƒuɔ. Helek ɔdanku Helekƒuɔ. 

31Asriel ɔdanku Asrielƒuɔ. Sekem ɔdanku Sekemƒuɔ. 

32Heƒer ɔdanku Heƒerƒuɔ. 

33Heƒer ubidi Seloƒehad uuubo bebi bananabi. Bebi belekubi kani na ɔ́wɔ na bana 
anyi ndi Mahla ku Noa ku Hogla ku Milka ku Tirsa. 

34Na bammɔ ndi Manase kaba bekyuli. Na bana banana bumomo bɔdi mpim liti 
ku inyɔ eti leevu-ene (52,700). 

35Na Eƒraim kaba bekyuli na bana adua ammɔ kenye ndi bamɛni. Sutela ɔdanku 
Sutelaƒuɔ. Beker ɔdanku Bekerƒuɔ. Tahan ɔdanku Tahanƒuɔ. 

36Sutela bebi ndi bɔmɛni. Eran ɔdanku Eranƒuɔ. 

37Na bammɔ ndi Eƒraim bebi kaba. Na bana banana bumomo bɔdi mpim avlaatɛ-
inyɔ ku eti leevu (32,500). Bamɛni ndi Yoseƒ kaba bekyuli. 

38Na Benyamin kaba bekyuli na bana adua ammɔ kenye ndi bamɛni. Bela ɔdanku 
Belaƒuɔ. Asbel ɔdanku Asbelƒuɔ. Ahiram ɔdanku Ahiramƒuɔ. 

39Suƒam ɔdanku Suƒamƒuɔ. Huƒam ɔdanku Huƒamƒuɔ. 

40Bela bebi ndi Ard ku Naaman. Ard ɔdanku Ardƒuɔ. Naaman ɔdanku Naamanƒuɔ. 

41Na bammɔ ndi Benyamin kaba bekyuli. Na bana banana bumomo bɔdi mpim 
aavlene-ɛlɔ ku eti leevu-anyɔ (45,600). 

42Na Dan kaba bekyuli na bana adua ammɔ kenye ndi bamɛni. Suham ɔdanku 
Suhamƒuɔ. Na bammɔ ndi Dan kaba bekyuli. 

43Suhamƒuɔ kaba bani báka bana bumomo bɔdi mpim liti ku leevu-ine ku eti 
maane (64,400). 

44Na Aser kaba bekyuli na bana adua ammɔ kenye ndi bamɛni. Yimna ɔdanku 
Yimnaƒuɔ. Isui ɔdanku Isuiƒuɔ. Beria ɔdanku Beriaƒuɔ. 

45Beria kaba ndi bamɛni. Heber ɔdanku Heberƒuɔ. Malkiel ɔdanku Malkielƒuɔ. 

46Na Aser ubidi ulekubi lɛnyi ndi Sera. 

47Na bammɔ ndi Aser kaba bekyuli. Na bana banana bumomo bɔdi mpim liti ku 
ɛtɛ ku eti maane (53,400). 

48Na Naƒtali kaba bekyuli na bana adua ammɔ kenye ndi bamɛni. Yakseel ɔdanku 
Yakseelƒuɔ. Guni ɔdanku Guniƒuɔ. 

49Yeser ɔdanku Yeserƒuɔ. Silem ɔdanku Silemƒuɔ. 

50Na bammɔ ndi Naƒtali kaba bekyuli. Na bana banana bumomo bɔdi mpim 
aavlene-ɛlɔ ku eti maane (45,400). 

51Na Israelƒuɔ bumomo ƒui bɔdi mpim eti leevu-anyɔ ku unwi ku eti leevu-ene 
ku avlaatɛ (601,730). 

52Amu na Unwoti ɔ́su Mose ɔnini, 

53“Le kalɔ kammɔ ete-ma na beti-ka babla bana kadikɔ. Na ele-ka kalɛ bana 
bumomo buse kenye. 

54Na bani mmomo ntulo ete-ma kadikɔ kebendi, na bani lɛnɔ neeemomo ete-ma 
kadikɔ lɛni kani. Na ɔdi biala kadikɔ kamanku kalɛ nwuna bumomo buse.” 

55Na Unwoti ɔ́su-nwu ka ɔtu egulabi ɔnu uti ule kalɔ kammɔ ute-ma. Na kakɛ 
biala ndubusie kaba kadi kudɔ ɔdanku kalɛ kaba kammɔ anyi bunweni buse 
kenye. 

56Kadikɔ biala ndubuse kaba biala kudɔ ɔlɛka ɔbla egulabi bɔtu kenye. Bani 
mmomo ku bani neeemomo lɛni na ɔlɛka ɔlɛ. 

Lewi Kaba Bekyuli 
57Na Lewiƒuɔ bani báka kalɛ bana kaba kese ndi bamɛni. Gerson ɔdanku 
Gersonƒuɔ. Kehat ɔdanku Kehatƒuɔ. Merari ɔdanku Merariƒuɔ. 

58Na bamɛni ndi Lewiƒuɔ kaba bekyuli. Libniƒuɔ Hebronƒuɔ Mahliƒuɔ Musiƒuɔ 
Koraƒuɔ Na Kehat náwɔ Amram. 

59Na Amram ulekudi lɛnyi ndi Yokebed na ɔ́si Lewi kaba kemmo, na anwu náwɔ 
Lewiƒuɔ na Egyipte. Na anwu náwɔ Aaron ku Mose ku nwuna ɔnwani ulekubi 
Miriam. 

60Na Aaron náwɔ Nadab ku Abihu ku Eleasar ku Itamar. 

61Nsu Nadab ku Abihu békpi uwi ɔni na béti oloƒui béwi ogya bani baakyula kesii 
kani na Unwoti útete kuƒi. 

62Na Lewiƒuɔ banana bani nákɛ kɔbuli ku kama bumomo bɔdi mpim aavlanyɔ-
ɛtɛ (23,000). Nsu ama bátaka-ma bétebunku Israelƒuɔ, ɔsika beeebo kadikɔ kadi. 

63Na Israelƒuɔ bamɛni na Mose ku ɔkpane Eleasar báka uwi ɔni na bákya Moab 
kalɔ ƒiaa lɛlɔ na Yordan Ketu kesii kani nde Yeriko. 

64Na Israelƒuɔ bani na Mose ku ɔkpane Aaron báka uwi ɔni bákya Sinai ketele 
kalɔ kakwiidi kemmo ina unwi muedi ɔsɔ uuulie ngba. 

65Ɔsika Unwoti ɔ́su Israelƒuɔ bammɔ ka ɔdi biala ɔdubukpi ɔkya ketele kammɔ 
kemmo. Na sɔsɔ ɔdi biala útebu uuulie ngba ntu Yuƒune ubidi Kaleb ku Nun ubidi 
Yosua kani. 

Bumomo Bɔka 27 

Seloƒehad Bebi Belekubi Kadikɔ Lɛlɔ Kɔtɛ 
1Uwi ɔmmɔ ni, Seloƒehad ɔ́wɔ bebi belekubi. Na Seloƒehad ɔmɛni ɔ́si Yoseƒ ubidi 
Manase kaba kemmo na Manase náwɔ Makir na Makir ɔ́wɔ Gilead na Gilead ɔ́wɔ 
Heƒer na Heƒer ɔ́wɔ Seloƒehad. Na Seloƒehad bebi belekubi bamɛni anyi ndi 
Mahla ku Noa ku Hogla ku Milka ku Tirsa. Na limeyi lɛdi ni, belekubi bamɛni 

2bákpɛ béde Unwoti Adi Kevo anumi na béténye Mose ku ɔkpane Eleasar ku 
Israelƒuɔ batɔnkune ku Israelƒuɔ ƒui anumi na básu-ma banini, 

3“Bula ɔti úkpi na ketele kalɔ kakwiidi kemmo ɔni na útawɔ ubi ɔnanabi ɔdi. Na 
lɛnɔ uuubunku Kora kama basiakune bani náta bénye Unwoti lɛlɔ. Na anwu ɔlati 
likpidi kukpi na úkpi. 

4Na buuye-mii bɔnii ɔlɛka nwuna lɛnyi lɛyii lɛkya Israelƒuɔ akɔ? Ɔmɛni ɔsu bite-
bu bula bati kadikɔ kadi.” 

5Anwuɔsu Mose úti bana litemi lɛmɛni útáva Unwoti anumi. 

6Na Unwoti ɔ́su Mose ɔnini, 

7“Lɛla lɛni na Seloƒehad bebi belekubi baasu mɛni lɛdi sɔsɔ. Anwuɔsu ɔlɛka ete-
ma bana bati kadikɔ kadi na kabla bana ɔdi. Anwuɔsu sɔku bana ɔti kadikɔ te-
ma.” 

8Na úsie anumi ɔ́su Mose ɔnini, “Su Israelƒuɔ ka si ɔnana ɔdi úkpi na utawɔ ubi 
ɔnanabi ɔdi ni, ya na ukpine ɔmmɔ bebi belekubi badi bana ɔti ala. 

9Na si ukpine ɔmmɔ útawɔ bebi belekubi badi ya na nwuna banwani badi nwuna 
ala. 

10Na si ukpine ɔmmɔ uuubo banwani bananabi badi ya na nwuna ɔti banwani 
bananabi badi nwuna ala. 

11Na si uuubo ɔti banwani badi ya na nwuna ukyuli ɔni na ude-nwu na nwuna 
ɔtɔ kemmo ɔdi nwuna ala. Na ɔda bubo bɔmɛni bɔdi Israelƒuɔ ɔda ɔni ɔlɛka badi-
nwu lɛlɔ geen. Na lɛni na Unwoti úbo Mose ɔda.” 

Yosua Úti Mose Keliekɔ 
12Amu na Unwoti ɔ́su Mose ɔnini, “Kɔ sie Abarim Kɔbi kɔmɛni lili na atánu kalɔ 
kani líti muute Israelƒuɔ mmɔ. 

13Na si ánya ánu-ka áwɔlɔ ni, awɔ lɛnɔ adubusie atátɛ ƒula bati kudɔ kalɛ kani na 
ƒula ɔnwani Aaron lɛnɔ úsie ɔtɛ nwuna bati kudɔ, 

14ɔsika awɔ ku Aaron ƒui bɛ́ta bínye mina ɔda ɔni líbo-mii lɛlɔ na Sin ketele kalɔ 
kakwiidi kemmo uwi ɔni na Israelƒuɔ ƒui báta bénye-mi lɛlɔ na bítabu-mi na bana 
anumi ka nse kedee.” Ala amɛni álɛ na Meriba Ketudɔ na Kades na Sin Ketele 
kemmo. 

15Amu na Mose ɔ́pkali Katɔti ɔ́su-nwu ɔnini, 

16“Unwoti Katɔti, awɔ ndi bayawine ƒui ayu ngba kasikɔ, muuvele-ɔ nnii die 
ɔtɔnkune te ƒula kadi bekyuli bamɛni 

17ɔni ndubo butaakpanku-ma teesienku taasɔku teeboku kalɛ na belénwini aani 
baƒonu bani neeebo ɔdane.” 

18Ɔmɛni ɔsu Unwoti ɔ́su Mose ɔnini, “Ti Nun ubidi Yosua, ukyuli ɔni na mina kɔyu 
kɔ́ƒɔ-nwu lɛlɔ kemmo, na eti ƒula kɔnu asia-nwu lɛlɔ. 

19Na aya na unye ɔkpane Eleasar ku Israelƒuɔ ƒui anumi asa na ese-nwu ƒula 
kenye unyene. 

20Na ete-nwu ƒula ɔyikun ɔmmɔ ɔdi kalɛ na Israelƒuɔ ƒui babu-nwu. 

21Na uténye ɔkpane Eleasar anumi na uye Unwoti kasusu ute-nwu na ulu sɛsɛɛ 
lɛlɔ. Na si Yosua údie lɛdi asa na anwu ku Israelƒuɔ ƒui badubɔlɛ busie kesii kadi 
na si ɔ́sɔ údie lɛdi na basɔ benwini bebo.” 

22Na Mose ɔ́bla ɔ́sia aani kalɛ na Unwoti úbo-nwu ɔda. Na úti Yosua na ɔ́ya na 
úténye ɔkpane Eleasar ku Israelƒuɔ ƒui bammɔ anumi. 

23Na bana anumi mmɔ na úti kɔnu ɔ́sia-nwu lɛlɔ na úse-nwu nwuna kenye 
unyene aani kalɛ na Unwoti úbo-nwu ɔda. 

Bumomo Bɔka 28 

Limeyi Ndi Limeyi Akpala Bɔbla Bute Unwoti 
1Amu na Unwoti ɔ́su Mose ɔnini, 

2“Bo ɔda te Israelƒuɔ anini, ‘Bitaabla akpala teete-mi na uwi ɔni líse-mii lɛlɔ 
limeyi ndi limeyi. Na akpala ammɔ uyɔ ɔnyi ƒɛƒɛɛ ɔyɔ-mi kaƒɔ.’ 

3“Na akpala amɛni na ɔlɛka biteeti taabla limeyi ndi limeyi akpala teete ami 
Unwoti. Bɛwia baƒonu bagyani inyɔ bani náakɛ lɛkwa linwi limeyi ndi limeyi na 
bɔsɔ bɔdi buuubo-ma lɛlɔ. 

4Na bɛdu unwi ɔtanta na bɛdu unyɔdi useyi uwi. 

5Na akpala biala kemmo ni, bɛwia edula ebi ɔlaaƒɔ akyami anyɔ na bɛwia nnɔ 
bɔni bɔdia geen lɛɛƒɛɛ inyɔ bɛsala-nwu kemmo. 

6Na ɔmɛni ndi limeyi ndi limeyi akpala ani bálɛ ugyii na Sinai kɔbi lɛlɔ. Na uyɔ 
ɔmmɔ ɔnyi ƒɛƒɛɛ ɔyɔ Unwoti kaƒɔ. 

7Na ɔtanta koƒonu kɔni bɛdubo buti bɔbla akpala ammɔ ni, bɛwia ntɛ bɔni bébulo 
lɛɛƒɛɛ inyɔ na biwilimi biwi lɛkpabi lɛmmɔ lɛlɔ. 

8Na useyi koƒonu kɔni lɛnɔ bɛdubo buti bɔbla akpala lɛnɔ biti edula ebi ntɛ 
bumomo bɔni bíti bɛ́bla ɔtanta akpala ammɔ lɛni kani. Na akpala amɛni lɛnɔ adi 
edula ebi akpala, na uyɔ ɔmmɔ ɔnyi ƒɛƒɛɛ ɔyɔ Unwoti kaƒɔ. 

Lɛnwunameyi Akpala 
9“ ‘Na lɛnwunameyi lɛlɔ ani ni, bɛwia baƒonu bagyani inyɔ bani nákɛ lɛkwa na 
bɔsɔ bɔdi buuubo-ma lɛlɔ ku ntɛ ku edula ebi ɔlaaƒɔ akyami ene na beti nnɔ 
basala-nwu kemmo. 

10Na bɔkyula akpala amɛni na badubo butaabla lɛnwunameyi biala lɛlɔ úti 
úbunku limeyi ndi limeyi bɔkyula akpala ku ntɛ akpala ani badubo butaabla lɛlɔ. 

Kɔbuli Kɔbuli Akpala 
11“ ‘Na limeyi lideedi na kɔbuli biala kalɔ kesekɔ ni, na bawia bakɔ bakɔdi inyɔ 
ku koƒonu kɔgyani kunwi ku baƒonu bebi maatɛ bani nákɛ lɛkwa na bɔsɔ bɔdi 
buuubo-ma lɛlɔ na beti babla bɔkyula akpala bete Unwoti. 

12Na akɔ ɔkɔdi biala badubo bɔbla akpala ni, na bawia edula ebi ɔlaaƒɔ akyami 
aku na bɛsala-nwu ku nnɔ. Na koƒonu akpala bawia kakpa akyami ene na bawia 
ɔlaaƒɔ ɔni muukeye na beti nnɔ basala-nwu kemmo. 

13Na baƒonubi maatɛ bammɔ ni, bawia kakpa akyami anyɔ bite koƒonu biala. Na 
ɔmɛni unye ute bɔkyula akpala, na uyɔ ɔmmɔ ɔnyi ƒɛƒɛɛ ɔyɔ Unwoti kaƒɔ. 

14Na akɔ biala ɔlɛka beti ntɛ lɛɛƒɛɛ ine babla akpala ammɔ. Na koƒonu akpala 
ɔlɛka beti ntɛ lɛɛƒɛɛ ɛtɛ babla-nya. Na koƒonu ubi biala akpala ɔlɛka beti ntɛ 

lɛɛƒɛɛ inyɔ babla-nya. Na ɔmɛni ndi kɔbuli kɔwɔdi biala bɔkyula akpala ani 
badubo butaabla lɛkwa kemmo. 

15Uti ubunku limeyi ndi limeyi akpala ku ntɛ bɔni badubo butaawia. Na beti ese 
babla likpidi lili buvele akpala bete Unwoti. 

Kukpi Lili Bɔvia Emeyi Bɔdi 
16“ ‘Na limeyi leevu-linedi biala na kɔbuli kudeedi lɛlɔ ni, ɔlɛka badi Unwoti 
Kukpi Lili Bɔvia Limeyi. 

17Na limeyi leevu-lɛlɔndi na kɔbuli kɔmmɔ kemmo kani na beti emeyi maatɛ badi 
emeyi bete Unwoti. Na emeyi ammɔ bɔdi kemmo ni, ɔdi utadi bodobodo ɔni na 
bɔnyii bɔkya-nwu kemmo. 

18Na limeyi lideedi lɛlɔ ni, bɛsa bɔsa kedee na mina lɛnyi lɛlɔ na ɔdi utabla limeyi 
ndi limeyi kabla kadi. 

19Na beti bakɔ inyɔ ku koƒonu kɔgyani kunwi ku baƒonubi maatɛ bani nákɛ lɛkwa 
na bɔsɔ bɔdi buuubo-ma lɛlɔ na beti babla bɔkyula akpala bete Unwoti. 

20Na akɔ biala badubuti babla akpala ni, na bawia edula ebi akyami aku na beti 
nnɔmii basala-nwu kemmo na beti babla akpala. Na koƒonu akpala na beti kakpa 
akyami ene 

21na baƒonubi maatɛ bammɔ ni, bawia kakpa akyami anyɔ bite koƒonu biala. 

22Na biti ketukpa kenwi bɛbla likpidi lili buvele akpala na Unwoti udie likpidi 
kɔtu bɔni bina lɛlɔ. 

23Na bɛbla ɔmɛni bibunku ɔtanta bɔkyula akpala ani badubo butaabla lɛlɔ. 

24Na lɛni badubo adila ani bebeti bataabla bɔkyula akpala limeyi biala na emeyi 
maatɛ ammɔ ƒui kemmo. Na uyɔ ɔmmɔ ɔnyi ƒɛƒɛɛ ɔyɔ Unwoti kaƒɔ. Na ɔlɛka 
banwa adila ammɔ bebunku bɔkyula akpala ku ntɛ akpala ani baayɔ́ bɔbla lɛlɔ. 

25Na limeyi maatɛdi lɛlɔ ni, bɛsa bɔsa kedee na mina lɛnyi lɛlɔ na ɔdi utabla 
limeyi ndi limeyi kabla kadi. 

Edula Bɔƒɛ Limeyi Bɔdi 
26“ ‘Na limeyi lɛni bɛdubuti bina edula edeedi ani bɛ́ƒɛ busienku Unwoti na Edula 
Bɔƒɛ Limeyi Bɔdi lɛlɔ ni, bɛsa bɔsa kedee na mina lɛnyi lɛlɔ na ɔdi utabla limeyi 
ndi limeyi kabla kadi. 

27Na bɛwia bakɔ bakɔdi inyɔ ku koƒonu kɔgyani kɔkɔdi kunwi ku baƒonu bebi 
maatɛ bani náakɛ lɛkwa linwi na biti bɛbla bɔkyula akpala, na uyɔ ɔmmɔ ɔnyi 
ƒɛƒɛɛ ɔyɔ Unwoti kaƒɔ. 

28Na akɔ biala ni, ɔlɛka bɛwia edula ebi ɔlaaƒɔ akyami aku na biti nnɔ bɛsala-nwu 
kemmo bɛbla akpala ammɔ. Na koƒonu kɔgyani kɔmmɔ ni, biti ɔlaaƒɔ akyami ene. 

29Na baƒonu bagyani bakɔdi maatɛ bammɔ ni, kɔdi biala akyami anyɔ. 

30Na biti ketukpa kenwi bibunku na biti bɛbla likpidi lili buvele akpala úte likpi 
kɔtu bɔni budie bina lɛlɔ. 

31Bitaabla ala amɛni ku ana lɛlɔ ntɛ akpala úbunku limeyi ndi limeyi akpala 
bɔkyula ku edula ebi akpala ammɔ lɛlɔ. Na bɛnu ka bebuo bani biiti teeboku ɔdi 
útasɔ.’ ” 

Bumomo Bɔka 29 

Kɔkpɛɛ Bɔvwi Limeyi Bɔdi 
1“ ‘Na kɔbuli maatɛdi limeyi lideedi lɛlɔ ni, bɛsa bɔsa kedee na mina lɛnyi lɛlɔ na 
ɔdi utabla limeyi ndi limeyi kabla kadi. Limeyi lɛmmɔ ndi limeyi lɛni lɛlɔ 
bɛdubɔvwi kɔkpɛɛ. 

2Bɛdu ɔmantɛ akɔ ɔkɔdi ku koƒonu kɔgyani ku baƒonu bakɔdi maatɛ bani nákɛ 
lɛkwa na bɔsɔ bɔdi buuubo-ma lɛlɔ bɛbla akpala amɛni bite Unwoti na uyɔ ɔmmɔ 
ɔnyi ƒɛƒɛɛ ɔyɔ-nwu kaƒɔ. 

3Na si bíti akɔ bɛɛbla akpala ni, na bɛwia edula ebi ɔlaaƒɔ akyami aku ɔni básala 
ku nnɔ na koƒonu kɔgyani akpala ni, bɛwia edula ebi ɔlaaƒɔ akyami ene 

4na baƒonu bakɔdi maatɛ bammɔ ni, bɛwia edula ebi akyami anyɔ bite koƒonu 
biala. 

5Lɛnɔ ni, bite ketukpa kenwi na bɛti babla likpidi lili buvele akpala na Unwoti 
udie likpidi kɔtu bɔni bina lɛlɔ. 

6Na bɛdubo akpala amɛni bɔbla bubunku abuli ku emeyi edula ebi akpala ku ntɛ 
akpala ani bɛɛbla aani kalɛ libo-mii ɔda ḿbavi. Na uyɔ ɔmmɔ ɔnyi ƒɛƒɛɛ ɔyɔ 
Unwoti kaƒɔ. 

Likpidi Kɔtu Bɔni Budie Limeyi Buni 
7“ ‘Na limeyi leevudi na kɔbuli maatɛdi lɛlɔ ni, bɛsala Israelƒuɔ ƒui na bɛsa bɔsa 
kedee na mina lɛnyi lɛlɔ. Na bikisi lɛlɔ na bitabla kabla kadi limeyi lɛmmɔ lɛlɔ. 

8Biti akɔ unwi ku koƒonu kɔgyani kunwi ku baƒonu bagyani bakɔdi maatɛ bani 
nákɛ lɛkwa linwi na bɔsɔ bɔdi buuubo-ma lɛlɔ bɛbla akpala bite Unwoti na uyɔ 
ɔmmɔ ɔnyi ƒɛƒɛɛ ɔyɔ-nwu kaƒɔ. 

9Na akɔ akpala ni, bɛwia edula ebi akpala ɔni ndi ɔlaaƒɔ akyami aku na bɛsala-
nwu ku nnɔ. Na koƒonu kɔgyani kɔmmɔ ni, bɛwia ɔlaaƒɔ akyami ene. 

10Na baƒonu maatɛ bammɔ ni, bɛwia akyami anyɔ bite koƒonubi biala. 

11Na biti ketukpa kenwi bɛbla likpidi lili buvele akpala úte likpidi kɔtu bɔni budie 
úbunku limeyi ndi limeyi akpala ku ana edula ebi akpala ku ntɛ akpala. 

Kevo Kemmo Bulie Limeyi Bɔdi 

12“ ‘Na limeyi leevu-lɛlɔndi na kɔbuli maatɛdi kemmo ni, bɛsa bɔsa kedee na 
mina lɛnyi lɛlɔ na ɔdi utabla limeyi ndi limeyi kabla kadi. Na bɛdi limeyi bonwu 
bite Unwoti emeyi maatɛ. 

13Na bɛkyula akpala bite Unwoti na uyɔ ɔmmɔ ɔnyi ƒɛƒɛɛ ɔyɔ-nwu kaƒɔ. Na biti 
bakɔ leevu-ɛtɛ baƒonu bagyani inyɔ ku baƒonu bakɔdi leevu-ine bani náƒɔ lɛkwa 
linwi na beeebo bɔsɔ bɔdi bɛbla akpala ammɔ. 

14Na bakɔ leevu-ɛtɛ bammɔ ɔdi biala ni, biti edula ebi ɔlaaƒɔ akyami aku ani 
básala ku nnɔ bɛbla akpala ammɔ. Na koƒonu kɔgyani biala ni, biti edula ebi 
ɔlaaƒɔ akyami ene. 

15Na baƒonu bakɔdi leevu-ine bammɔ ɔdi biala ni, biti edula ebi ɔlaaƒɔ akyami 
anyɔ. 

16Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

17“ ‘Na limeyi linyɔdi biti bakɔ leevu-inyɔ ku baƒonu bagyani inyɔ ku baƒonu 
bakɔdi leevu-ine bani náƒɔ lɛkwa linwi na bɔsɔ bɔdi buuubo-ma lɛlɔ. 

18Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

19Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

20“ ‘Na limeyi lɛtɛdi biti bakɔ leevu-unwi ku baƒonu bagyani inyɔ ku baƒonu 
bakɔdi leevu-ine bani náƒɔ lɛkwa linwi na bɔsɔ bɔdi buuubo-ma lɛlɔ. 

21Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

22Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

23“ ‘Na limeyi linedi lɛlɔ ni, biti bakɔ leevu ku baƒonu bagyani inyɔ ku baƒonu 
bakɔdi leevu-ine bani náƒɔ lɛkwa linwi na bɔsɔ bɔdi buuubo-ma lɛlɔ. 

24Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

25Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

26“ ‘Na limeyi lɛlɔndi lɛlɔ ni, biti bakɔ yaalenwi ku baƒonu bagyani inyɔ ku baƒonu 
bakɔdi leevu-ine ku bani náƒɔ lɛkwa linwi na bɔsɔ bɔdi buuubo-ma lɛlɔ. 

27Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

28Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

29“ ‘Na limeyi lɛkundi lɛlɔ ni, biti bakɔ maane ku baƒonu bagyani inyɔ ku baƒonu 
bakɔdi leevu-ine bani náƒɔ lɛkwa linwi na bɔsɔ bɔdi buuubo-ma lɛlɔ. 

30Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

31Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

32“ ‘Na limeyi maatɛdi lɛlɔ ni, biti bakɔ maatɛ ku baƒonu bagyani inyɔ ku baƒonu 
bakɔdi leevu-ine bani náƒɔ lɛkwa linwi na bɔsɔ bɔdi buuubo-ma lɛlɔ. 

33Na bakɔ bammɔ ku baƒonu bagyani bammɔ ku baƒonu bakɔdi bammɔ ni, biti 
edula ebi ɔlaaƒɔ akpala ku ntɛ akpala ani na bálɛ ugyii bése. 

34Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

35“ ‘Na limeyi maanedi ni, bɛsa bɔsa kedee na mina lɛnyi lɛlɔ na ɔdi utabla limeyi 
ndi limeyi kabla kadi. 

36Na biti akɔ unwi ku koƒonu kɔgyani kunwi ku baƒonu bakɔdi maatɛ bani nákɛ 
lɛkwa na bɔsɔ bɔdi buuubo-ma lɛlɔ bɛbla akpala na ɔnyi ƒɛƒɛɛ ɔmmɔ ɔyɔ Unwoti 
kaƒɔ. 

37Na akɔ ɔmmɔ ku koƒonu kɔgyani kɔmmɔ ku baƒonu bakɔdi bammɔ ni, biti edula 
ebi ɔlaaƒɔ akpala ku ntɛ akpala ani na bálɛ ugyii bése bibunku. 

38Na biti ketukpa kenwi bɛbla likpidi lili buvele akpala. Na bɛdubo akpala amɛni 
bɔbla bubunku bɔkyula akpala ku edula ebi akpala ku ntɛ akpala ani bɛɛbla 
limeyi ndi limeyi. 

39“ ‘Bɛbla akpala bɔkyula amɛni ku edula ebi akpala ku ntɛ akpala ku unwi bɔbla 
akpala amɛni bite Unwoti na emeyi bɔdi ani na bédie bése lɛlɔ úbunku bina 
kenye kani bíse ku bina kaƒɔ ƒaa etela.’ ” 

40Na Mose ɔ́kɔ lɛsa ɔ́su Israelƒuɔ ala ani ƒui na Unwoti úbo-nwu ɔda. 

Bumomo Bɔka 30 

Kenye Busie Lɛlɔ Ɔda Bubo 
1Amu na Mose ɔ́su Israelƒuɔ kaba batɔnkune ƒui ɔnini, “Unwoti uubó-mii ɔnii, 

2‘Si ukyuli ɔdi úse Unwoti kenye kadi iye ɔ́kpali ala ɔ́su lɛla lɛdi únyimi lɛlɔ na 
nwuna anumi ka wabla lɛla lɛdi ni, útalɛka ɔlɛ nwuna litemi kama mmomu ɔlɛka 
ɔsia anumi na ɔdi lɛla lɛmmɔ lɛlɔ ute Unwoti lɛni kani. 

3“ ‘Si ugblebi ɔni na uli ɔti kaduli úse Unwoti kenye kadi iye ɔ́kpali ala ɔ́su lɛla 
lɛdi únyimi lɛlɔ na lɛla lɛdi lɛlɔ 

4na ɔti únu-nwu linyese iye ala bɔkpali bɔmmɔ na útabala-nwu iye ɔsu-nwu lɛla 
lɛdi ni, linyese iye lɛla biala na ɔ́kpali ala ɔ́su lɛdubunye lɛni kani. 

5Nsu si ɔti úbulo lɛla lɛmmɔ úte-nwu ni, ugblebi ɔmmɔ linyese iye ala bɔkpali 
bulebo-nwu kemmo bulete-nwu lɛni na Unwoti lɛnɔ ulásia-nya kɔnu, ɔsika ɔti 
úbulo lɛla lɛmmɔ úte-nwu. 

6“ ‘Na si ugblebi ɔmɛni úse kenye kadi iye ɔ́babla ɔ́kpali ala kama na útélie kɔgya 

7na ɔgyani únu ɔmɛni nsu útasu lɛla lɛdi ni, ala ani na ɔ́su adububo-nwu kemmo 
lɛni. 

8Nsu si uwi ɔni na ɔgyani únu ala amɛni na úbulo úte-nwu ni, úbile linyese ku ala 
ani na ɔ́kpali únyimi lɛlɔ mmɔ ƒui kemmo na Unwoti lɛnɔ ɔsɔ ulasia-nya kɔnu. 

9“ ‘Na kenye biala na ukpinele iye uleku ɔni na ɔgyani ɔ́nyonu-nwu ɔdubuse ni, 
lɛla lɛmmɔ lɛdubo-nwu bunyimi lɛni kani. 

10“ ‘Si uleku ɔni na uliku ɔgyani úse kenye iye ɔ́kpali ala ɔ́su lɛla lɛdi, 

11na ɔgyani únu kenye kani na úse mmɔ nsu útasu-nwu lɛla lɛdi iye ubulo ute-
nwu ni, na kenye kani na úse mmɔ ku ala ani ndanku-nya adububo-nwu kemmo. 

12Nsu si ɔgyani únu linyese lɛmmɔ ku ala ani na ɔ́kpali únyimi lɛlɔ mmɔ na úni-
nya úte-nwu ni, úbile kenye kammɔ na Unwoti lɛnɔ ulasia-nya kɔnu. 

13Na ɔgyani ubo kenyekɔ biala na ubile linyese lɛmmɔ kemmo iye ɔsia-ni kɔnu. 

14Nsu si ɔgyani útasu-nwu lɛla lɛdi limeyi limodi lɛmmɔ útalɛ kadi bugye ni, na 
ɔɔtina ka anwu lɛnɔ ɔ́sia linyese ku ala bɔkpali bɔmmɔ kɔnu ka ulekudi linyese 
lɛmmɔ linye sɔsɔ ka únu na útasu lɛla lɛdi ɔsu. 

15Nsu si unu kenye kammɔ na uwi ɔdi kama asa na úbeni-ka ni, na uleku bɔƒiɔ 
bɔmmɔ bɔkɛ-nwu.’ ” 

16Ɔda bubo bɔmɛni na Unwoti úte Mose ɔkɛnku kɔna kɔni na ɔlɛ ka kɔkya ɔnana 
ku ulekudi ku ɔnana ku ubidi ulekubi ɔni na ɔmu ulie-nwu kudɔ ntɛ. 

Bumomo Bɔka 31 

Israelƒuɔ Bétékpoku Midianƒuɔ 
1Amu na Unwoti ɔ́su Mose ɔnini, 

2“Ta na atáni Midianƒuɔ kɔtu na lɛla lɛni bábla Israelƒuɔ ɔsu. Na ɔmmɔ kama 
adubo bukpi.” 

3Anwuɔsu Mose ɔ́su Israelƒuɔ bammɔ ɔnini, “Bɛta na bɛtu akpagya na bɛklibi lɛlɔ 
na bitékpoku Midianƒuɔ. Na bɛni-ma kɔtu na lɛla lɛni bábla Unwoti ɔsu. 

4Na kaba biala kemmo ni, bidie nkyuli apim unwi na betékpo.” 

5Ɔmmɔ ɔsu bédie nkyuli apim unwi bálɛku kaba biala kemmo. Na nkyuli mpim 
leevu-inyɔ bátu akpagya bétékpo. 

6Mose ɔ́tala-ma na bésie bétékpo, na ɔkpane Eleasar ubidi Pinehas nákpanku-
ma. Na anwu néti Unwoti Kevo kemmo ala kedee ku kɔkpɛɛ kɔni baavwi teete 
kati kadi ɔ́da. 

7Na bétékpoku Midianƒuɔ bamɛni aani kalɛ na Unwoti úbo Mose ɔda. Na bádu 
banana bani ƒui nkya mmɔ. 

8Na bádu Midianƒuɔ baga ɛlɔ na bani bádu mmɔ ndi Ewi ku Rekem ku Sur ku Hur 
ku Reba. Na bádu Beor ubidi Bileam lɛnɔ. 

9Na Israelƒuɔ béti Midianƒuɔ beleku ku banamu ku bana bakɔ ku bebuo ku bana 
akɛla bátɔlɔku 

10na bátu ogya bákya bana lɛma linengudi ku bana kuliekɔ ƒui. 

11Na béti-ma ala ani ƒui na béƒie báƒɔ ku bekyuli beƒiedi bammɔ ku bebuo 
bátɔlɔku. 

12Na béti-ma béboku Mose ku ɔkpane Eleasar ku Israelƒuɔ na bana keliekɔ na 
Moab kalɔ kani nwi ƒiaa úsie Yordan Ketu na Yeriko kakɛ. 

Bekpone Bammɔ Básɔ Bénwini 
13Mose ku ɔkpane Eleasar ku kadi batɔnkune bammɔ báta na bátásiaku bekpone 
bammɔ na kabanye. 

14Mmɔ ni, Mose ɔ́kɛ kɔnyi ɔ́kya bekpone batɔnkune bani ntɔnku bekpone esu 
enengudi ku ebliidi ammɔ ƒui bani nási kekpo bébo mmɔ. 

15Úye-ma ɔnini, “Bi ɔsu na bítadu beleku bammɔ ƒui? 

16Ɔɔɔdi beleku bamɛni násiaku Bileam kasusu kama na Peor? Na ɔmɛni ɔ́ya na 
Israelƒuɔ báta bénye Unwoti ɔda bubo lɛlɔ na ɔlɛ úbasiaku Unwoti bebi? 

17Ɔmɛni ɔsu bɛdu banana bammɔ ƒui ku beleku bani na ama ku ɔnana báatɛ dii. 

18Nsu bɛda uleku biala na ɔɔɔgyi ɔnana bise bite lɛlɔ. 

19“Na bina akɔ ɔdi biala na ɔ́du ukyuli ɔdi iye úti kɔnu útuku ukpine ɔmmɔ ɔdi 
ulie kakyakɔ kama emeyi maatɛ. Na limeyi lɛtɛdi ku maatɛdi lɛlɔ ni, amii ku 
bekyuli beƒiedi bammɔ ƒui bɛbla lɛlɔ sɛɛn. 

20Na bina lɛwu ku lɛla biala na lɛdi bebuo ɔku iye ese linwini iye kegyiikɛ ni, 
bɛbla-ni sɛɛn.” 

21Ɔkpane Eleasar ɔ́su bekyuli bani nási kekpo bébo mmɔ ɔnini, “Ala ani na 
Unwoti ɔda bubo bɔni na úte Mose bɔdanku na ɔlɛka bɛbla ndi ɔmɛni. 

22Sika ugyiedi iye ɔƒualadi iye abualagyie iye abuala geen iye abuala kpɛtɛ kpɛtɛ 

23ku lɛla biala na lɛkana ogya kenye bunye ni, ɔlɛka bakya-ni ogya kemmo babla-
ni sɛɛn na baƒɔ-ni ku abuala bɔƒɔ ntu. Na ala ani na aladia ogya bɔkya lɛnɔ ɔlɛka 
babla-nya lɛlɔ bɔƒɔ ɔdi na abla sɛɛn. 

24Na limeyi maatɛ lɛlɔ ni, ɔlɛka bɛƒɔ bina adala. Na ɔmmɔ kama bɛdubɔbla sɛɛn 
na bɛkana bitéduo bina kakyakɔ.” 

Kalɛ Ɔlɛka Bele Ala Eƒiedi Ammɔ 
25Amu na Unwoti ɔ́su Mose ɔnini, 

26“Awɔ ku Eleasar ku kadi batɔnkune bammɔ bɛka bekyuli beƒiedi ku bebuo bani 
ƒui na bekpone bammɔ béti beboku mmɔ. 

27Na bile ala ammɔ ƒui kemmo inyɔ. Na biti lɛkpa linwi bite bekpone bammɔ na 
bele. Na bele lɛkpa linyɔdi lɛmmɔ bete Israelƒuɔ bakladi. 

28Na ala ani ndi bekpone bani nésie kekpokɔ adi na badi bekyuli ku ɔmantɛ bakɔ 
ku baƒonu ku bese ni, bedie unwi na eti leevu biala na báka ala ammɔ adi biala 
kemmo bete Unwoti aani lɛlɔ bɔdi enugya etela sɛsɛɛ. 

29Na beti ala ammɔ bete ɔkpane Eleasar na uti ɔbla kuyii sɛsɛɛ kɔdi ute Unwoti. 

30Na lɛkpa lɛni lɛdi kadi bekyuli bammɔ ɔdi ni, bedie unwi na liti biala na báka 
na ala ammɔ ɔdi biala kemmo na badi bekyuli ku ɔmantɛ bakɔ ku bebuo ala 
betine ku baƒonu ku bese iye bebuo bamba. Na biti-ma bite Lewiƒuɔ bani mɔɔbla 
kabla na Unwoti Adi Kevo Kemmo mmɔ.” 

31Anwuɔsu Mose ku ɔkpane Eleasar bábla básiaku kalɛ na Unwoti úbo-ma ɔda. 

32Na ala ani na bekpone bammɔ békpo na béƒie bátɔlɔku bumomo ndi baƒonu 
mpim eti leevu-ɛtɛ ku aavlanyɔ-ɛlɔ (675,000), 

33ɔmantɛ bakɔ mpim liti ku aavlanyɔ-inyɔ (72,000), 

34bebuo ala betine mpim liti ku leevu-unwi (61,000), 

35beleku bani na bátatɛ tɔ ɔnana kudɔ kudii mpim avlaatɛ-inyɔ (32,000). 

36Na ala ammɔ kakɛ kani béle béte bekpone bani nésie kekpokɔ mmɔ bumomo 
ndi baƒonu mpim eti aku ku avlaatɛ-maatɛ ku eti leevu (337,500), 

37na nwuna kemmo Unwoti enugya etela adi baƒonu eti leevu-ɛtɛ ku aavlanyɔ-
ɛlɔ (675), 

38ɔmantɛ bakɔ mpim avlaatɛ-ɛku (36,000), na Unwoti enugya etela adi liti ku 
aavlanyɔ-inyɔ, 

39bebuo ala betine mpim avlaatɛ ku eti leevu (30,500), na Unwoti enugya etela 
adi liti ku leevu-unwi, 

40na bekyuli bammɔ badi mpim leevu-ɛku (16,000), na Unwoti enugya etela adi 
avlaatɛ-inyɔ. 

41Na Mose úti enugya etela ani ndi Unwoti kakɛ úte ɔkpane Eleasar aani kalɛ na 
Unwoti úbo-nwu ɔda. 

42Na kakɛ kani nésie Israelƒuɔ kudɔ na Mose údie úse sɛsɛɛ ɔ́siku bekpone 
bammɔ ɔdi kudɔ ndi 

43baƒonu mpim eti aku ku avlaatɛ-maatɛ ku eti leevu (337,500), 

44ɔmantɛ bakɔ mpim avlaatɛ-ɛku (36,000), 

45bebuo ala betine mpim avlaatɛ ku eti leevu (30,500) 

46bekyuli mpim leevu-ɛku (16,000), 

47na kakɛ kani nésie Israelƒuɔ kudɔ ni, Mose údie ukyuli unwi ku ebuo unwi ɔ́lɛku 
liti biala kemmo na úti úte Unwoti aani kalɛ na Unwoti úbo-nwu ɔda. Na úti 
bekyuli ku bebuo bammɔ úte Lewiƒuɔ bani mɔɔbla kabla na Unwoti Adi Kevo 
kemmo. 

48Amu na bekpone batɔnkune bani mɔɔtɔnku bekpone esu enengudi ku ebliidi 
bésie Mose kudɔ 

49na bátásu-nwu banini, “Ƒula kabla bablane báka bekpone bani nkya-bu kalɔ ka 
bɔ́si kekpo búbo. Na ka bɔ́ka-ma bɔ́nu ni, ina unwi útayii. 

50Anwuɔsu búti sika ugyiedi ku likpose kɔkwɛnimi ku asɛɛ lidu lidu ani na ɔdi 
biala ɔ́kɛ búboku Unwoti kalɛ na udie likpidi kɔtu bɔni bula lɛlɔ.” 

51Amu na Mose ku Eleasar báƒɔ sika ugyiedi ɔmmɔ ku nwuna lɛlɔ ala ammɔ ƒui. 

52Na ana bumomo bɔni na báƒɔ básiku bekpone esu enengudi ku ebliidi ammɔ 
batɔnkune kudɔ ƒui unu ɔdubɔbla aani edula ebi aƒo anyɔ ku kakɛ unu na Mose 
ku ɔkpane Eleasar béti ala ammɔ béte Unwoti aani etela. 

53Nsu bekpone bakladi ɔdi biala ɔ́kɛ lɛla lɛdi úte lɛlɔ na kekpokɔ mmɔ. 

54Na Mose ku Eleasar báƒɔ sika ugyiedi ɔni bekpone bammɔ béti beboku-ma 
mmɔ, na ama lɛnɔ béti-nya bésienku Unwoti Adi Kevo mmɔ aani enyimo 
likposela etela. 

Bumomo Bɔka 32 

Kaba Bekyuli Bani Nlie Yordan Ɔƒɛ Katukɔ 
1Uwi ɔmmɔ kemmo ni, Gad ku Ruben kaba bekyuli bebo bebuo pii. Na kalɛ bánu 
Yaser ku Gilead kalɔ ka kadia kete ɔmantɛ bakɔ bɔtumini ɔsu ni, 

2kaba kamɛni bekyuli bésie Mose ku Eleasar ku Israelƒuɔ batɔnkune kudɔ. Na 
básu banini, 

3“Ati bene, Atarot ku Dibon ku Yaser ku Nimra ku Hesbon ku Eleale ku Sebam 
ku Nebo ku Beon 

4kɔlɔ kɔni Unwoti ɔ́gyu ɔ́tɔ úkpo úte Israelƒuɔ mmɔ kɔdia kute bebuo bɔtumini 
geen. Na ɔmɛni ɔsu bɔ́kɛ bebuo kaduɛ na kana lɛlɔ.” 

5Na básu Mose bene banini, “Si ɔdubɔdia ni, na bɛnu-bu kɔnyana na biti kalɔ 
kammɔ bite-bu na buti bɔbla bula kadikɔ. Na ɔ́sɔ útamanku ka bɔvia Yordan Ketu 
lɛnɔ.” 

6Amu na Mose úye Gadƒuɔ ku Rubenƒuɔ bamɛni ɔnini, “Ɔdia ka bina banwani 
bésie bakya kekpo na amii bɛsɔ bɛkya mɛni? 

7Bi ɔsu na bɛɛyɔ́ ka bɛƒɛ Israelƒuɔ enu ka besie betéti kalɔ kani na Unwoti úti 
uute-ma mmɔ? 

8Lɛni na bina bati bábla uwi ɔni lɛ́tala-ma lɛ́siku Kades-Barnea ka bésie bátánu 
kalɔ kammɔ. 

9Uwi ɔni na bésie Eskol Kɔwɛ kemmo na bénye mmɔ bánu kalɔ kammɔ kemmo 
ni, bénwini bébo na bábaƒɛ Israelƒuɔ bammɔ enu kalɛ na basɔ balakana kalɔ kani 
Unwoti úti úte-ma kemmo buduo. 

10Na limeyi lɛmmɔ Unwoti kɔnyi kɔ́kɔ katɔ na úse kenye ɔnini, 

11‘Ka bekyuli bammɔ béteti bana kayi ƒui bátasiaku-mi ɔsu ni, banana bani ƒui 
nákɛ akwa aavlanyɔ ku kama na báta bási Egyipte kalɔ lɛlɔ ɔdi biala ulanu kalɔ 
kani líse kenye ka meti mete Abraham ku Isak ku Yakob mmɔ. 

12Ɔdi biala ulanu-ka amu ntu Kenesini Yeƒune ubidi Kaleb ku Nun ubidi Yosua 
lɛti, ɔsika ama kani néti bana kayi ƒui básiaku Unwoti kama.’ 

13Na ɔmmɔ ɔsu Unwoti úti kɔnyi kpakplaa ɔ́kya Israelƒuɔ na ɔ́ya na bakɛ baaka 
taamana ketele kalɔ kakwiidi kammɔ kemmo akwa aavlene sɔɔn útédu ka kaba 
kani bekyuli nábla likpidi na Unwoti anumi békpi báyii udu. 

14“Aanu amii bekyuli bekpidi bamɛni lɛnɔ ka bɛsiaku bina bati ɔbladu ɔmmɔ kani 
kama na bɛɛyá na Unwoti kɔnyi kɔsɔ kɔkɔ-nwu katɔ kubu na Israelƒuɔ lɛlɔ. 

15Si bínwini kama bɛ́kya Unwoti ni, ɔdubo bekyuli bamɛni ƒui bɔda bɔkya ketele 
kalɔ kakwiidi kamɛni kemmo, na amii náya na bekyuli bammɔ ƒui badubo bɔyii 
udu.” 

16Mmɔ na báni béde Mose na básu-nwu banini, “Te-bu kuƒi na bɔtu ayu bute bula 
bebuo na bɔda lɛma linengudi bute bula beleku ku bebi na mɛni. 

17Nsu abu bɔ́klibi lɛlɔ ka bɔtu akpagya na abu ku Israelƒuɔ butékpo kekpo biala 
wetédu ka ama lɛnɔ bákɛ bana keliekɔ. Na ɔƒɛni ni, bula beleku ku bebi badubɔsɔ 
bulie lɛma linengudi lɛni bɔ́tu awodu bɔ́mana mɛni kemmo kalɛ kalɔ kammɔ 
bekyuli balakana-ma lɛla lɛdi bubabla. 

18Na bɔɔɔdubo bunwini busie bula kaduli utédu ka Israelni biala ɔ́kɛ nwuna 
kadikɔ. 

19Na abu bulawia kadikɔ kadi bulásiku-ma kudɔ na Yordan ɔvi ɔmmɔ. Ɔsika abu 
bɔ́ɔkɛ bula kadikɔ na Yordan ɔƒɛ katukɔ kakɛ.” 

20Amu na Mose údie kenye ɔnini, “Si lɛla lɛni bɛ́su mɛni lɛdi sɔsɔ na Unwoti 
anumi mɛni ka binye kagyumana ka bisie bitékpo, 

21na bina banana bekpone badubɔvia Yordan besie betékpo na Unwoti ɔda bubo 
kalɔ wetédu ka Unwoti ɔ́di bina bekisine ƒui lɛlɔ ni, 

22bibo kuƒi ka binwini bibo na lɛla lɛdi lɛsɔ lɛɛɛda-mii na Unwoti iye Israelƒuɔ 
anumi. Na kalɔ kamɛni kadubunwini bina kadikɔ na Unwoti anumi. 

23“Nsu si bɛ́nyi ɔkɔ na bítesie bítetékpo bɔdi ni, na bɛnu bɛti ka bɛ́bla likpidi na 
lɛdubo-mii budie bute. 

24Bɛda lɛma linengudi bite bina beleku ku bebi na bɛ́tu ayu bite bina bebuo. Nsu 
bɛnu ka bɛ́di kenye kani na bíse lɛlɔ.” 

25Amu na Gadƒuɔ ku Rubenƒuɔ básu Mose banini, “Ati, ƒula kabla bablane na bɔdi, 
bɔdubɔbla kalɛ kani na ébo-bu ɔda. 

26Na bula beleku ku bebi ku bebuo badubɔsɔ bakya Gilead mɛni. 

27Nsu bula ƒui bunye kagyumana ka busie kekpo na Unwoti ɔda bubo kenye. Na 
bɔdubɔvia Yordan na butékpo aani kalɛ kani awɔ bula ati ásu.” 

28Anwuɔsu Mose ubo ɔkpane Eleasar ku Nun ubidi Yosua ku Israelƒuɔ batɔnkune 
ɔda 

29na ɔ́su-ma ɔnini, “Si Gadƒuɔ ku Rubenƒuɔ ɔnana biala ɔ́klibi lɛlɔ úte kekpo na 
bɛ́via Yordan Ketu amii ku-ma na Unwoti anumi na bítádi kalɔ kammɔ lɛlɔ ni, na 
biti Gilead kalɔ kammɔ bite-ma na kenwini bana kadikɔ. 

30Nsu si bátavia Yordan Ketu na amii ku-ma bisie betékpo ni, na amii ku-ma bile 
Kanaan kalɔ kammɔ.” 

31Amu na Gadƒuɔ ku Rubenƒuɔ bédie kenye banini, “Abu bɔdubɔbla lɛla biala na 
Unwoti úbo-bu ɔda. 

32Na nwuna ɔda bubo lɛlɔ ni, bɔdubɔtu akpagya na bɔvia Yordan Ketu busie 
Kanaan kalɔ lɛlɔ butékpo. Kalɛ na bula kadikɔ kani nkya Yordan ɔƒɛ katukɔ kabla 
bula kadi.” 

33Anwuɔsu Mose úti Amoriƒuɔ Ɔga Sihon ku Basanƒuɔ Ɔga Og lɛgakadikɔ kalɔ ku 
lɛma lɛni nkya amadɔ mmɔ ƒui úte Gad ku Ruben kaba ku Yoseƒ ubidi Manase 
kaba bekyuli. 

34Na Gadƒuɔ básɔkɔ lɛma lɛdi bátu bámana kpakplaa ku awodu na lɛma lɛmmɔ 
ndi Dibon ku Atarot ku Aroer 

35ku Atrot-Soƒan ku Yaser ku Yogbeha 

36ku Bet-Nimra ku Bet Haran lɛma, na bátu ayu béte bana baƒonu. 

37Na Rubenƒuɔ kaba bekyuli bátu Hesbon ku Eleale ku Kiriataim 

38ku Nebo ku Baal-Meon ku Sibma lɛma. Na lɛma lɛni básɔku bátu mɛni básia-ni 
anyi. 

39Manase ubidi Makir kaba bekyuli báta bésie Gilead na bétékpo bádi-ma lɛlɔ. 
Na bábɔku Amoriƒuɔ bani nlie mmɔ. 

40Anwuɔsu Mose úti Gilead úte Makirƒuɔ bani ndi Manase kaba bekyuli na béti 
mmɔ bénwini bana kadikɔ. 

41Na Manase kaba kemmo ubi ɔni balɔ Yair ɔ́ta na útékpoku bekyuli badi na 
akpaklɔ adi kemmo na ɔ́sia akpaklɔ ammɔ anyi ɔnii Yair Akpaklɔ. 

42Na Noba lɛnɔ úsie na útékpoku Kenatƒuɔ ku bana akpaklɔ lɛma na úti nwuna 
lɛnyi ɔ́sia akpaklɔ ammɔ. 

Bumomo Bɔka 33 

Kalɛ Israelƒuɔ Bélie Bávi Na Bana Ulu Busie Kemmo 
1Kalɛ na Israelƒuɔ bélie báta na bana esu esu kemmo uwi ɔni na Mose ku Aaron 
bátɔnku-ma na bésie ulu bási Egyipte kalɔ ndi ɔmɛni. 

2Na Unwoti ɔda bubo kenye ni, Unwoti ɔ́ya na Mose únweni kalɛ na Israelƒuɔ 
bélie báta bélie bata na bana ulu busie kemmo na anwu ndi ɔmɛni. 

3Israelƒuɔ báta bási Rameses ɔma na kɔbuli kudeedi limeyi leevu-lɛlɔndi lɛlɔ na 
Kukpi Lili Bɔvia Limeyi bɔdi kadi kegye. Na básia bálɛ ɔma ɔmmɔ kemmo ku kayi 
buse na Egyipteƒuɔ anumi 

4uwi ɔni na Egyipteƒuɔ bákya bátaava bana bebi bedeedi, bani na Unwoti ɔ́du 
mmɔ, ɔsika Unwoti ɔ́ni bana baƒiɔ bammɔ kɔtu. 

5Israelƒuɔ báta Rameses na bátáda keliekɔ na Sukot. 

6Báta Sukot bátáda keliekɔ na Etam ɔni nkya ketele kalɔ kakwiidi kenye. 

7Báta Etam mmɔ bénwini bébo Pi-Hahirot ɔni nkya Baal-Seƒon ɔƒɛ katukɔ kakɛ 
na bátáda keliekɔ na Migdol kudɔ. 

8Báta Pi-Hahirot anumi mmɔ bátávia ɛpu bésie ketele kalɔ kakwiidi kemmo. Na 
bésie bávi Etam ketele kalɔ kakwiidi kammɔ emeyi atɛ na bátáda keliekɔ na 
Mara. 

9Báta bási Mara bétéduo Elim kesii kani na abiɔ leevu-anyɔ ku ebo liti ku 
aavlanyɔ ákya, na báda keliekɔ na mmɔ. 

10Báta Elim bátáda keliekɔ na Ɛpugyie kɔtu. 

11Báta Ɛpugyie kɔtu bátáda keliekɔ na Sin ketele kalɔ kakwiidi kemmo. 

12Báta Sin ketele kalɔ kakwiidi kemmo mmɔ bátáda keliekɔ na Doƒka. 

13Báta Doƒka bátáda keliekɔ na Alus. 

14Báta Alus bátáda keliekɔ na Reƒidim, na mmɔ ni, Israelƒuɔ bátakɛ ntu bɔni na 
bani. 

15Báta Reƒidim bátáda keliekɔ na Sinai ketele kalɔ kakwiidi kemmo. 

16Báta Sinai ketele kalɔ kakwiidi kemmo mmɔ bátáda keliekɔ na Kibrot-
Hataawa. 

17Báta Kibrot-Hataawa bátáda keliekɔ na Haserot. 

18Báta Haserot bátáda keliekɔ na Ritma. 

19Báta Ritma bátáda kelie na Rimon-Peres. 

20Báta Rimon-Peres bátada keliekɔ na Libna. 

21Báta Libna bátáda keliekɔ na Risa. 

22Báta Risa bátáda keliekɔ na Kehelata. 

23Báta Kehelata bátáda keliekɔ na Seƒer Kɔbi lɛlɔ. 

24Báta Seƒer Kɔbi lɛlɔ bátáda keliekɔ na Harada. 

25Báta Harada bátáda keliekɔ na Makhelot. 

26Báta Makhelot bátáda keliekɔ na Tahot. 

27Báta Tahot bátáda keliekɔ na Tare. 

28Báta Tare bátáda keliekɔ na Mitka. 

29Báta Mitka bátáda keliekɔ na Hasmona. 

30Báta Hasmona bátáda keliekɔ na Moserot. 

31Báta Moserot bátáda keliekɔ na Bene-Yaakan. 

32Báta Bene Yaakan bátáda keliekɔ na Hor-Hagidgad. 

33Báta Hor-Hagidgad bátáda keliekɔ na Yotbata. 

34Báta Yotbata bátáda keliekɔ na Abrona. 

35Báta Abrona bátáda keliekɔ na Esion-Geber. 

36Báta Esion-Geber bátáda keliekɔ na Kades na Sin ketele kalɔ kakwiidi kemmo. 

37Báta Kades bátáda keliekɔ na Hor Kɔbi na Edomƒuɔ kalɔ ɔmii lɛlɔ. 

38Na Unwoti ɔda bubo lɛlɔ ni, ɔkpane Aaron ɔ́kɔ úsie Hor Kɔbi lili kesii kani na 
útékpi na lɛkwa aavlenedi kuna kɔbuli kɔlɔndi limeyi lideedi lɛlɔ ɔni na Israelƒuɔ 
bálɛ Egyipte kalɔ lɛlɔ. 

39Na Aaron ɔ́kɛ akwa eti anyɔ ku aavlanyɔ-ɛtɛ (123) asa na úkpi na Hor Kɔbi lili 
mmɔ. 

40Uwi ɔmmɔ kemmo ni, Kanaan ɔga ɔni mɔɔdi Arad ɔma lɛlɔ na ulie Negev únu 
ka Israelƒuɔ bási badubo. 

41Israelƒuɔ báta Hor Kɔbi lɛlɔ bátáda keliekɔ na Salmona. 

42Báta Salmona bátáda keliekɔ na Ƒunon. 

43Báta Ƒunon bátáda keliekɔ na Obot. 

44Báta Obot bátáda keliekɔ na Iye-Abarim na Moab ɔmii lɛlɔ. 

45Báta Iyim bátáda keliekɔ na Gibon-Gad. 

46Báta Gibon-Gad bátáda keliekɔ na Almon-Diblataim. 

47Báta Almon-Diblataim bátáda keliekɔ na Abarim Kɔbi lɛlɔ na Nebo. 

48Báta Abarim Kɔbi lɛlɔ bátáda keliekɔ na Moab kalɔ ƒiaa lɛlɔ na Yordan kakɛ 
kani kede Yeriko. 

49Na báda keliekɔ na Yordan Ketu ɔ́si Bet-Yesimot útédu Abel-Sitim na Moab 
kalɔ ƒiaa lɛlɔ. 

50Na Moab kalɔ ƒiaa kani ntɛ késie Yordan Ketu ɔ́via ɔ́si Yeriko ni, Unwoti ɔ́su 
Mose ɔnini, 

51“Kɔ lɛsa na asu Israelƒuɔ anini, ‘Si bɛ́via Yordan Ketu na bitéduo Kanaan ni, 

52na bɛbɔku bekyuli bani ƒui nlie kalɔ kammɔ kemmo na bina anumi. Na bibile 
bana ala anwidi ku ala ani béti ogya banwami babla baƒiɔ na bibile bana baƒiɔ 
bani na bátu bálɛ abi eli mmɔ ƒui. 

53Na biti kalɔ kammɔ na bilie mmɔ, ɔsika ami Unwoti néti kalɔ kammɔ muute-
mii ka biti-ka bɛbla bina kadikɔ. 

54Bɛtu egulabi na bɛnu kalɔ kammɔ bule. Na kaba kani bekyuli mmomo ni, bite-
ma kadikɔ na kemomo. Na bani nse blii suɛ ni, bite ama lɛnɔ blii suɛ. Na lɛla lɛni 
nédu ɔdi biala na kalɛ na bɛ́tu egulabi ammɔ bɛ́nu kenye ni, mmɔ ndubɔbla bana 
kadikɔ. Na si atu egulabi ammɔ kesii kani nésie kaba biala kakɛ ni, ti-ka ute kaba 
kammɔ. Na ele-ka na kaba bati bammɔ kenye. 

55“ ‘Na si bíni na bítagya-ma bítalɛku ni, badubunwini kugyiikɛ bakya-mii anumi 
na benwini atula alɛ-mii lɛƒɛnyi. Na badubo-mii buteekpoku na kalɔ kammɔ 
kemmo. 

56Na lɛla lɛni na nka ndubo-ma bɔbla ni, amii mmomu na ndubo-ni buti bɔbla.’ ” 

Bumomo Bɔka 34 

Kalɛ Ɔlɛka Basia Kalɔ Kammɔ Lɛmii 
1Amu na Unwoti ɔ́su Mose ɔnini, 

2“Kɔ lɛsa na asu Israelƒuɔ anini, ‘Si bíduo Kanaan kalɔ lɛlɔ ni, kalɔ kani na ndubo-
mii buti bute na biti bɛbla bina kadikɔ ni, lɛmii lɛmɛni ndubo-ka kemmo bɔkya. 

3“ ‘Bina kada kakɛ lɛmii lɛdubɔdanku Sin ketele kalɔ kakwiidi kakɛ kadi na ɔkɛ 
Edom ɔmii lɛlɔ. Na ɔƒɛ katukɔ kakɛ ni, ɔmii ɔni na kada kakɛ ɔdubɔsi Ɛpugyie 
ɔmmɔ kawɔlɔkɔ 

4na ɔ́kɔ úsie Akrabim na úti ɔ́yu úsie kada kakɛ utédu Sin ketele kalɔ kakwiidi, 
na ɔsia kada kakɛ usie Kades-Barnea. Ɔmmɔ kama ɔdubɔsia Hasar-Adar na ɔvi 
utédu Asmon, 

5kesii kani na ɔdubudeyi utádanku Egyipte Ɔkwalɛ kemmo na utédu Ɛpu Bonwu 
ɔmmɔ. 

6“ ‘Bina ɔmii na ɔƒɛ kanukɔ ɔkɛ Ɛpu Bonwu kɔtu Na mmɔ ndubɔbla bina ɔƒɛ 
kanukɔ ɔmii. 

7“ ‘Na bina ɔmii na katɔ kakɛ ɔkɛ ɔ́si Ɛpu Bonwu ɔmmɔ útédu Hor Kɔbi, 

8na ɔ́si Hor útédu Hamat. Ɔmmɔ kama ɔmii ɔmmɔ ɔdubɔsia utédu Sedad, 

9na usie utédu Siƒron na utáwɔ Hasar-Enan. Na ɔmɛni ndubɔbla katɔ kakɛ ɔmii. 

10“ ‘Na ɔƒɛ kanukɔ ɔmii ɔdubɔsi Hasar-Enan utédu Seƒan. 

11Na ɔmii ɔmmɔ ɔdubɔsia ɔyu ɔsi Seƒan mmɔ utédu Ribla na Ain ɔƒɛ katukɔ kakɛ 
na uti ɔsia abi kɔƒɔna na Kineret Ɛpu ɔƒɛ katukɔ kakɛ. 

12Ɔmmɔ kama ɔmii ɔmmɔ ɔdubɔyu ɔsia Yordan Ketu kɔmadɔ kɔmadɔ na útáwɔ 
Ɛpugyie. Na ɔmɛni ndubɔbla bina kalɔ ku lɛmii na lɛƒɛnyi lɛmmɔ ƒui.’ ” 

13Ɔmmɔ ɔsu Mose úbo Israelƒuɔ ɔda ɔnini, “Bɛtu egulabi bɛnu kalɔ kammɔ bule 
na bile-ka lɛni kani bite kaba yaalenwi ku kakɛ bekyuli bammɔ, 

14ɔsika Ruben ku Gad kaba bekyuli ku Manase kaba kakɛ bekyuli na Israelƒuɔ 
akɔ ama béete-ma bana kadikɔ kukuuku. 

15Na Yordan Ketu ɔƒɛ katukɔ na Yeriko ɔvi úti úsie ɔƒɛ katukɔ kakɛ na kaba akpa 
anyɔ ku kakɛ bamɛni báƒɔ bana kadikɔ.” 

16Amu na Unwoti ɔ́su Mose ɔnini, 

17“Bekyuli bani anyi ndubo bɔlɔ mɛni ndubo kalɔ kammɔ bule bute-mii aani bina 
kadikɔ. Na ama ndi ɔkpane Eleasar ku Nun ubidi Yosua. 

18Na alɛ ɔtɔnkune unwi lɛnimi asiku kaba biala kemmo na ubunku kalɔ kammɔ 
bule kabla kammɔ. 

19Na kaba batɔnkune bammɔ anyi ndi amɛni. Yuda kaba ɔdi ndi Yeƒune ubidi 
Kaleb. 

20Na Simeon kaba ɔdi ndi Amihud ubidi Semuel. 

21Na Benyamin kaba ɔdi ndi Kislon ubidi Elidad. 

22Na Dan kaba ɔdi ndi Yogli ubidi Buki. 

23Na Yoseƒ bebi bani ndi Manase ku Eƒraim kaba bebi ndi Eƒod ubidi Haniel. 

24Na Eƒraim kaba ɔdi ndi Siƒtan ubidi Kemuel. 

25Na Sebulon kaba ɔdi ndi Parnak ubidi Elisaƒan. 

26Na Isakar kaba ɔdi ndi Asan ubidi Paltiel. 

27Na Aser kaba ɔdi ndi Selomi ubidi Ahihud. 

28Na Naƒtali kaba ɔdi ndi Amihud ubidi Pedahel.” 

29Na bekyuli bamɛni na Unwoti úbo ɔda ka bele Kanaan kalɔ kammɔ bete 
Israelƒuɔ. 

Bumomo Bɔka 35 

Lɛma Lɛni Ɔlɛka Bedie Bete Lewiƒuɔ 
1Amu na Unwoti útemi úte Mose na Moab kalɔ kani nwi ƒiaa na Yordan Ketu kakɛ 
kani nde Yeriko ɔnini, 

2“Kɔ lɛsa na asu Israelƒuɔ ka kadikɔ kani badubo-ma bute mmɔ ni, bedie lɛma 
lɛmmɔ lɛdi bete Lewiƒuɔ na ama lɛnɔ basɔ belie-ni kemmo. Na basɔ bete-ma kalɔ 
kani livo lɛkya-ka kemmo na lɛma lɛni nkya amadɔ mmɔ na beti babla bana 
bebuo kadikɔ. 

3Na mmɔ na badubo bulie na beti kalɔ kammɔ babla bana bebuo kadikɔ. 

4“Na bebuo kadikɔ kalɔ kani ndubo buwi bɔmana lɛma lɛni na bɛdubute Lewiƒuɔ 
bammɔ ɔ́si lɛma lɛmmɔ awodu kudɔ úsie kama ɔbla lɛgba bɔkɔku eti avlaatɛ. 

5Na akɔku lɛgba mpim ɛtɛ asi ɔma ɔmmɔ keyi kakɛ na ɔƒɛ katukɔ mpim ɛtɛ na 
ɔƒɛ kanukɔ mpim ɛtɛ na katɔ kakɛ mpim ɛtɛ na kada kakɛ lɛnɔ na ɔma ɔmmɔ 
ɔkya ntɛ. Na ɔmmɔ ndubɔbla lɛma lɛmmɔ bebuo kadikɔ. 

Katamikukɔ Lɛma 
6“Lɛma ɛku na lɛma lɛni na adubute Lewiƒuɔ kemmo lɛdubɔbla katamikukɔ lɛma 
lite-ma kalɛ na ukyuli ɔni na ɔ́du ukyuli ɔdi na tati tati kemmo ukeli utábɛ nina 
ɔdi kemmo. Na asɔ ete-ma lɛma aavlene-inyɔ bamba ebunku. 

7Na Lewiƒuɔ bammɔ lɛma lɛdubɔbla aavlene-maane ku bana bebuo kadikɔ kɔlɔ. 

8Na lɛma lɛni bɛdubo Lewiƒuɔ bammɔ bute bɛsiku kalɔ kani na Israelƒuɔ badubo 
bule kemmo ni, bile-ka bite Lewiƒuɔ bammɔ kalɛ kaba biala bumomo buse. Na 
bidie lɛma pii bɛlɛku kaba kani bekyuli na bana lɛma limomo kemmo. Na bidie 
lɛma blii bɛlɛku kaba kani na lɛma blii suɛ na bebo kemmo.” 

9Amu na Unwoti ɔ́sɔ ɔ́su Mose ɔnini, 

10“Kɔ lɛsa na asu Israelƒuɔ anini, ‘Si bɛ́via Yordan Ketu na bítéduo Kanaan kalɔ 
lɛlɔ ni, 

11na bidie lɛma lɛdi bise kalɛ na si ukyuli ɔdi ɔ́du ɔkpanadi nsu útati útese asa na 
úbo lɛni ni, ɔkana ukeli usie nina ɔdi kemmo. 

12Lɛma lɛmmɔ lɛdubɔbla katamikukɔ ute ukyuli ɔni mɔɔwia ukeli bani mɔɔwia 
ka bedie kasi kudɔ, kalɛ na ukyuli ɔni nádu ɔkpanadi ɔmmɔ ulekpi asa na batɛku-
nwu litemi. 

13Na lɛma ɛku lɛni bídie bísie mɛni ndubɔbla bina katamikukɔ lɛma. 

14Bidie lɛma ɛtɛ na Yordan ɔvi kakɛ na bidie lɛma ɛtɛ lɛnɔ na Kanaan na biti-ni 
bɛbla katamikukɔ lɛma. 

15Na lɛma ɛku lɛmɛni ndubɔbla katamikukɔ ute Israelƒuɔ ku baƒɔ ku ukyuli biala 
na ɔkya-mii akɔ kalɛ na si ukyuli ɔdi ɔ́du ɔkpanadi ɔni na útati útese na ɔkana na 
ukeli usie mmɔ utátamiku. 

16“ ‘Na si ukyuli ɔdi úti lɛbuala na ɔ́ƒiɛmi ɔkpanadi na úkpi ni, ukyuli ɔmmɔ ɔdi 
ukyuli ɔdune na ɔlɛka anwu lɛnɔ badu-nwu. 

17Na si ukyuli ɔdi ɔ́gyu lɛtabi lɛni na lɛkana lɛdu ukyuli na úƒwimi-ni na ɔ́du 
ukyuli ɔdi ni, ɔdi ukyuli ɔdune na ɔlɛka anwu lɛnɔ badu-nwu. 

18Iye si ukyuli ɔdi úti kegyiikɛ kani na kakana kadu ukyuli na úti-ka ɔ́ƒiɛmi ukyuli 
ɔdi na ukpi ni, ɔdi ukyuli ɔdune na ɔlɛka badu anwu lɛnɔ. 

19Ukyuli ɔni bádu mmɔ lɛlɔ ukyuli ubo kuƒi ka ɔdu ukyuli ɔni nádu ɔkpanadi mmɔ 
udie-nwu kasi. Anwuɔsu si ɔ́nu-nwu ɔlɛka ɔdu-nwu. 

20Na si ukyuli ɔdi uukisi ɔkpanadi na ɔmmɔ ɔsu údi-nwu úbo iye úƒwimi lɛla lɛdi 
ɔ́lɛ-nwu na úkpi, 

21iye ɔ́ƒiɛmi-nwu kɔnu ku uukisi-nwu ɔsu na úkpi ni, ɔlɛka badu ukyuli ɔmmɔ. Na 
ukyuli ɔni bádu mmɔ lɛlɔ ukyuli ɔni nde-nwu ubo kuƒi ka udie ukyuli ɔdune 
ɔmmɔ kasi ɔnu-nwu. 

22“ ‘Nsu si ukyuli ɔdi údi nwuna ɔkpanadi ɔ́ƒiɛmi kalɔ iye úƒwimi lɛla lɛdi ɔ́lɛ-nwu 
ɔni na útati útese na ɔɔɔdi nwuna ukisine lɛnɔ 

23iye útanu ɔnii ukyuli ɔdi unye na úƒwimi lɛtabi na lítálɛ-nwu na úkpi ɔni a bɔgyi 
na ɔɔɔgyi uuuse na ɔɔɔdi nwuna ukisine lɛnɔ ni, 

24ɔlɛka kadi batɛ ukyuli ɔni nádu ɔkpanadi ku ɔni nékpi mmɔ lɛlɔ bekyuli ntɛ 
litemi na ɔda bubo ulu ɔni ntɛ nse lɛlɔ. 

25Na ɔlɛka kadi bagyumana ukyuli ɔni nátati na ɔ́du ukyuli mmɔ na ukyuli ɔni 
bádu mmɔ lɛlɔ bekyuli kudɔ, na basɔku-nwu batákya katamikukɔ ɔma ɔmmɔ 
kemmo. Na ɔdubɔkya mmɔ utédu ka ɔkpane unengudi ɔni na béwi-nwu lili 
nnɔmii bése-nwu likpo úkpi. 

26“ ‘Na si ukyuli ɔdune ɔni náta asa na ɔ́du ukyuli mmɔ ɔ́vi ɔ́lɛ katamikukɔ ɔma 
ɔni kemmo na úkeli útábɛ mmɔ kemmo 

27na ukyuli ɔni na ɔ́du mmɔ lɛlɔ ukyuli ɔ́nu-nwu na ɔ́du-nwu ni, kasi kadi na údie-
nwu na útalɛ ka babu-nwu ka ɔdi ukyuli ɔdune. 

28Ukyuli ɔdune ɔni nékeli útábɛ katamikukɔ ɔlɛka ɔsɔ ɔkya mmɔ utédu ka ɔkpane 
unengudi úkpi na ɔmmɔ kama ubo kuƒi na unwini usie nwuna ɔma ku nwuna 
kaduli. 

29“ ‘Na ɔda bubo bɔmɛni buse bute amii ku bina kaba ƒui na kesi kesii bɛdubo 
bulie. 

30“ ‘Si nkyuli inyɔ ku kama bédie kenye ka ukyuli ɔdi ɔ́du ɔkpanadi ni, ɔlɛka badu 
anwu lɛnɔ Nsu utalɛka badu ukyuli ɔdune ɔdi na ukyuli unwi kenye budie lɛlɔ. 

31“ ‘Ukyuli ɔdune ɔlɛka anwu lɛnɔ ukpi na kuƒi kɔdi kuuubo ka bete egulabi adi 
beti baƒɔ kukpi kɔmmɔ kayu. 

32“ ‘Na si ukyuli ɔdi úkeli úsie katamikukɔ ɔma ɔdi kemmo utalɛka bete kuƒi kɔdi 
na ɔƒɔ egulabi adi uti uye ulu na ɔsɔ unwini uteesie nwuna ɔma uwi ɔni na ɔkpane 
unengudi ɔni nkya mmɔ útekpi tɔ. 

33“ ‘Bitaya na kalɔ kani lɛlɔ bilie keteese lɛlɔ. Ubugya kalɔ buwi muubile kalɔ na 
keesé lɛlɔ na lɛla lɛɛdi bɔbla buuubo na bedie kɔtu bɔni bɔmmɔ na kalɔ kammɔ 
bubile ɔsu. Mmomu ɔlɛka badu ukyuli ɔdune ɔmmɔ lɛnɔ. 

34Anwuɔsu bitebile kalɔ kani lɛlɔ na bilie na ami lɛnɔ nkya-mii akɔ, ɔsika ami 
Unwoti nli Israelƒuɔ akɔ.’ ” 

Bumomo Bɔka 36 

Beleku Bani Mbo Kadikɔ Buti 
1Uwi ɔdi ni, kɔduli batɔnkune bani nási Gilead ɔni ndi Makir ubidi na ɔdi Manase 
uwɔ kɔdua bekyuli bani nási Yoseƒ kaba kemmo bésie na bátánu Mose ku 
Israelƒuɔ batɔnkune na básu-ma banii, 

2“Uwi ɔni na Unwoti úbo-mii ɔda ɔnii bɛtu egulabi na bile kalɔ kammɔ bite 
Israelƒuɔ ni, ɔ́su kpakplaa ka beti bula ɔnwani Seloƒehad kadikɔ bete nwuna bebi 
belekubi. 

3Na si ɔƒɛni kalɛ bésie bétélieku Israel kaba bamba bekyuli ni, bana kadikɔ 
kadubo bunwini kaba kammɔ kadi na ɔkɛnku ɔmmɔ ɔsu bula kadikɔ kani béti 
béte-bu mmɔ kadubo bɔƒana. 

4Na si Israelƒuɔ kayu bɔkyiɛ lɛkwa limeyi bɔdi lídu ni, na badubuti bana kadikɔ 
kammɔ bebunku kɔdua kɔni kemmo na bélie kɔgya mmɔ na abu bula ɔtɔ kemmo 
bati kalɔ kalɛ-bu enu.” 

5Anwuɔsu Mose úbo Israelƒuɔ ɔda ɔni na ɔ́ƒɔ ɔsiku Unwoti kudɔ ɔnini, “Lɛla lɛni 
na Manase kaba bekyuli baasu mmɔ ɔdi ulu lɛlɔ geen. 

6Ɔmmɔ ɔ́su Unwoti ɔɔsu ɔnini, Seloƒehad bebi belekubi bebo kuƒi ka belieku 
ukyuli biala na baayɔ́ si bana kaba kammɔ kemmo na ukyuli ɔmmɔ ɔ́si. 

7Na Israelni ɔtɔ ɔdi bati kadikɔ utalɛka kenwini ɔtɔ bamba bekyuli kadikɔ kalɛ 
na ɔtɔ biala bati kalɔ kadikɔ keteese teete ɔtɔ ɔmmɔ bekyuli kani. 

8Na uleku biala na ɔti kadikɔ kadi kédu-nwu na Israel kaba kadi kemmo ni, ɔlɛka 
ulie kɔgya na ɔti kaba kammɔ kani kemmo kalɛ na badi biala bataadi bana bati 
kalɔ kani. 

9Na utalɛka kadikɔ kadi kasi kaba kadi kemmo kesie kaba bamba kemmo. Na 
kaba biala kadikɔ kadi bana ɔdi kani úsela ƒui.” 

10Na Seloƒehad belekubi bábla básia kalɛ kani na Unwoti úbo Mose ɔda. 

11Na Seloƒehad belekubi bani ndi Mahla ku Tirsa ku Hogla ku Milka ku Noa 
bélieku bana ɔti banwani bebi na bana ɔti kaduli. 

12Na bana ƒui bélie agya na Manase ɔni ndi Yoseƒ ubidi ɔtɔ kemmo. Na bana ɔti 
kadikɔ kammɔ kasɔ kakya bana ɔtɔ ku kaba kani bási mmɔ kemmo. 

13Na ɔda bubo ku ala bamba amɛni na Unwoti úte Mose ka ɔkɔ lɛsa ɔ́su Israelƒuɔ 
na Moab kalɔ kani kewi ƒiaa lɛlɔ na Yordan Ketu kakɛ kani kede Yeriko. 

Lɛkpa Ulu 

Lɛkpa Ulu 1 

1Etemila amɛni na Mose ɔ́kɔ lɛsa úte Israelƒuɔ uwi ɔni na bakya kalɔ kakwiidi 
kani na Yordan Ketu ɔƒɛ katukɔ kakɛ na kɔwɛ kemmo. Na mmɔ ɔkya Paran ku 
Totel ku Laban ku Haserot ku Di-Sahab ntɛ. 

2Ɔ́si Sinai kɔbi úti útédu Kades-Barnea ɔdi emeyi leevu-unwi ulu busie si ásia 
Edom abi kalɔ ulu lɛlɔ. 

3Ɔƒɛni na bana mmɔ bɔkya lɛkwa aavlenedi kemmo na kɔbuli leevu-unwi limeyi 
lideedi lɛlɔ ni, Mose ɔ́kɔ lɛsa úte Israelƒuɔ ala ani na Unwoti ɔ́su-nwu ɔ́siku-ma 
lɛlɔ. 

4Na uwi ɔmmɔ kemmo ni, úukpo ɔ́di Amoriƒuɔ ɔga ɔni baalɔ Sihon na uli Hesbon 
ɔma kemmo lɛlɔ. Na ɔ́ɔdi Ɔga Og ɔni mɔɔnu Basan kalɛkɛ lɛlɔ na uli Astarot ku 
Edrei lɛma kemmo. 

5Na Yordan Ketu ɔƒɛ katukɔ kakɛ na Moab kalɔ lɛlɔ ni, Mose úse kalɔ uudie Katɔti 
ɔda bubo etemila kalɔ teete-ma. 

6Uwi ɔni kemmo na bɔ́kya Sinai kɔbi lɛlɔ ni, bula Unwoti Katɔti ɔ́su-bu ɔnini, 
“Bíilie kɔbi kɔmɛni lɛlɔ bítu uwi bɛ́gya. 

7Anwuɔsu bɛta mɛni na biteesie Amoriƒuɔ abi lɛlɔ kɔlɔ kɔni nkya amadɔ mmɔ ƒui 
ku Yordan Ketu kɔwɛ kemmo ku abi lɛlɔ ku ɔkwalɛ ɔmmɔ kemmo ku kada kakɛ 
ku Mediterenia kalɔ ƒia lɛlɔ. Na bisie Kanaanƒuɔ kalɔ ku nwuna kama kakɛ útédu 
Lebanon abi lɛlɔ útédu Euƒrate Ketu bonwu kɔtu. 

8Bɛnu bɛti ka kalɔ kamɛni ƒui na líti muute-mii. Biteesie na bitéti-ka binwini bina 
kadikɔ. Kalɔ kammɔ na Lɛ́su líse ka ndubuti lite bina bati kuuku bani ndi 
Abraham ku Isak ku Yakob ku nwuna bawɔ.” 

Mose Údie Litemi Batɛne 
9Na uwi ɔmmɔ kemmo ni, ami Mose lɛ́su-mii ḿbavi uwi ɔni na bɔ́kya Sinai kɔbi 
lɛlɔ ka bina bɔtɔnku kabla kétulo-mi. Na ami lɛti naaakana kabla kamɛni bɔbla. 

10Na bina Unwoti Katɔti ɔ́ya na bíimomo aani katɔ ayabi. 

11Na muuvele nnii Katɔti ɔni ndi bina bati kuuku Unwoti ɔya na bɛsɔ bimomo 
mpim mpim bibu na ute-mii kusɛ kusɛ na lɛla biala kemmo aani kalɛ na ɔ́su úse. 

12Nsu dɛ na wabla na ami lɛti mataatɛ bina ala ani muukpóku-mii ku unyeƒi si 
ɔdi ɔlɛku ɔdi? 

13Ɔmɛni ɔsu amii ɔlati bɛƒuna bekyuli bani na báda anu na bebo ɔbu na báanu dii 
na kɔdua biala kemmo na ndubɔya na ama bataabla kabla kamɛni teete-mii. 

14Amu na bɛ́su ka lɛla lɛni na lɛ́su mɛni ni, lɛdia. 

15Anwuɔsu bekyuli bani náda anu na bebo ɔbu bani na amii alati bídie mɛni ni, 
lɛ́ya badi baanu bekyuli apim lɛlɔ na badi lɛnɔ baanu bekyuli eti anyɔ lɛlɔ na badi 
lɛnɔ baanu bekyuli liti lɛlɔ na badi lɛnɔ baanu bekyuli leevu lɛlɔ. Na ami lɛnɔ 
lɛ́sia-ma kɔnu ka batɔnku-mii. 

16Uwi ɔmmɔ kemmo ni, líbo-ma ɔda ka litemi biala na ɔdi weti weboku na badi 
Israelƒuɔ banwa lɛti lɛti iye Israelni ku ɔƒɔ ntɛ na ɔƒɔ ɔmmɔ ɔkya-mii akɔ ni, batɛ-
ni ulu lɛlɔ. 

17Na ɔdi utanu anumi utatɛ litemi lɛdi. Mmomu batɛ-ni ulu lɛlɔ. Ɔlakɛne na ɔdi 
o-o, ɔwabane na ɔdi o-o ni, batayia ɔdi biala. Batɛku ɔdi biala litemi kalɛ kani na 
ɔ́manku-nwu. Na mɔɔsu-mii nnii kalɛ biala na litemi lɛmmɔ lise ni, Katɔti 
ɔdubute-ma kasusu na batɛ-ni ulu lɛlɔ. Na lɛ́su-ma ka si litemi bɔtɛ bɔdi bútulo-
ma ni, beti litemi lɛmmɔ beboku-mi na lɛtɛ lite-ma. 

18Na uwi ɔmmɔ kemmo lɛ́su-mii lɛla biala na ɔlɛka bɛbla. 

Mose Údie Bekyuli Badi Ka Babɛ Besie Batánu Kades-Barnea 
19Na bitayiƒala kalɛ na bɔ́ta Sinai kɔbi lɛlɔ na bɔkɛ kalɔ kakwiidi bonwu kani 
mɔɔda liƒu kemmo na bɔkɛ ulu búsela Amoriƒuɔ kalɔ lɛlɔ aani kalɛ na Katɔti úbo-
bu ɔda, na bútédu Kades-Barnea. 

20Asa na bɔdubuduo Amoriƒuɔ abi kalɔ kammɔ kemmo ni, lɛ́ya-mii bɛ́ti kesii kani 
na Bula Katɔti ɔ́su úse ka weti wete-bu. 

21Anwuɔsu bɛɛnu kalɔ kammɔ ka kewi mmɔ. Biteesie na bitéti-ka aani kalɛ na 
Unwoti ɔni ndi bina bati kuuku Katɔti ɔ́su-mii. Na bitayia ukyuli ɔdi, na enu ataƒɛ-
mii lɛnɔ. 

22Nsu bínwini bíbo-mi kudɔ na bɛ́su-mi bɛnini, “Ya na bɔtala bekyuli badi na 
bagyu batɔ na betéyu kalɔ kammɔ banu. Na babasu-bu ulu ɔni ndia ntulo ka 
bɔsia, na basu-bu lɛnɔ lɛma libendi lɛni nkya amadɔ mmɔ.” 

23Na lɛ́nu ka lɛla lɛbuni na bɛ́su. Anwuɔsu lídie nkyuli leevu-inyɔ lɛ́siku kɔdua 
biala kemmo. 

24Na bekyuli bamɛni béti anumi bátina abi ulu útédu ka béduo Eskol Kɔwɛ 
kemmo na báka bámana na básia kalɔ kammɔ anu kaduɛɛ. 

25Na béti edula ani nkya mmɔ adi bábatina-bu, na básu-bu ka bula Unwoti Katɔti 
kalɔ kani na úti úte-bu mmɔ ni, kaadia edula geen. 

26Nsu bɛ́ta bínye nwuna ɔda ɔni na úbo-bu lɛlɔ, anwuɔsu kɔnu kútetuku-mii kalɔ 
kammɔ. 

27Lɛnɔ ni, bɛ́kya bina nvo kemmo bítaatɛmi taakya enwu kemmo. Na bɛ́su bɛnii, 
“Katɔti uukisi-bu, anwuɔsu na ɔ́ya na bɔ́ta bɔ́lɛ Egyipte kalɔ lɛlɔ kalɛ na uti-bu 
ute Amoriƒuɔ na bebo-bu badu.” 

28Na bɛ́sɔ bɛ́su bɛnii, “Wɛ bɔdubusie ɔƒɛni? Ɔsika bekyuli bani na bɔ́tala mmɔ 
básu-bu ka bekyuli bani nkya mmɔ bebo ɔlɔkplu na bákuku betulo-bu. Na belie 
lɛma libendi lɛni nina awodu ákuku ésie kayaa. Na bɔ́nu bekyuli bani na baalɔ-
ma Anakƒuɔ lɛnɔ ka bakya mmɔ.” 

29Nsu lɛ́su-mii nnii, “Bitayia bekyuli bammɔ. 

30Ɔsika bina Unwoti ndubo-mii bɔtɔnku, na ɔdubo bina kekpo ƒui bukpo bute-
mii aani kalɛ na bɛ́nu kalɛ na úkpo úte-mii na Egyipte kalɔ lɛlɔ 

31ku kalɔ kakwiidi kemmo. Na bɛ́nu kalɛ na ɔ́da-mii na úti-mii úbedu kesii kani 
bɔkya mɛni aani kalɛ na ubi ɔti ɔɔda ubidi.” 

32Nsu ɔmɛni kama ƒui ni, bítaƒɔ bina Unwoti Katɔti bítadi, 

33ina ka anwu nágyu ɔtɔ-mii na útáwia ekpo ani na bɛdubulie na bɛnwuna úte-
mii. Na anwu kani nátaawia ulu teete-mii. Anwu néteete-mii ogya na ɔɔtɔnku-
mii usien na ɔɔyá na liƒlukutu lɛɛtɔnku-mii na limeyi kemmo. 

Katɔti Ɔ́ni Israelƒuɔ Kɔtu 
34Na ka bina ɔbladu ulayɔ Katɔti kaƒɔ ɔsu ni, ɔ́kɛ kɔnyi geen. Ɔmɛni ɔsu úse kenye 
na ɔ́su ɔnini, 

35“Bina kaba kekpidi kamɛni kadi biala ɔgba ɔɔɔdubo bɔnya kalɔ kabuni kani na 
lɛ́su líse ka meti mete bina bati kuuku mmɔ lɛlɔ 

36amu ntu Yeƒune ubidi ɔnanabi Kaleb lɛti. Anwu kani nwuna lɛgba ndubo kalɔ 
kammɔ bɔnya. Na anwu ku nwuna bawɔ lɛti ndubo kalɔ kammɔ bɔdi. Ɔsika ɔ́ƒɔ 
Katɔti ɔ́di ku nwuna kayi ƒui.” 

37Na ami Mose lɛnɔ mɔɔsu-mii nnii ɔ́si amii ɔsu na Katɔti úti kɔnyi ɔ́kya-mi na 
ɔ́su-mi ɔnini, “Ina awɔ Mose muedi ni, ƒula ɔgba ɔɔɔdubo kalɔ kammɔ bɔnya. 

38Nsu Nun ubidi ɔni baalɔ Yosua na unye-ɔ anumi mmɔ anwu ni, nwuna ɔgba 
ɔdubo kalɔ kammɔ bɔnya. Anwuɔsu kya-nwu ogya, ɔsika anwu ndubo Israelƒuɔ 
bɔtɔnku na betélie kalɔ kammɔ lɛlɔ.” 

39Amu na Katɔti ɔ́su bula ƒui ɔnini, “Bina bebi bani nátabi tɔ lɛlɔ kalɛ banu lɛbuni 
ku likpidi bati ni, bana lɛgba ndubɔnya kalɔ kammɔ lɛlɔ. Bebi bani bɛ́kya bítaasu 
bɛnii bina bekisine badubukpo bɔƒɔ ni, ama ndubo kalɔ kammɔ lɛlɔ bulie. 

40Nsu amii ni, binwini kama na bɛsia Ɛpugyie ulu ɔni ntɔ-mii anumi mmɔ lɛlɔ.” 

41Amu na amii ɔlati bídie kenye bɛnii, “Mose, sɔsɔ bɔ́ta búnye bula Unwoti Katɔti 
ɔda bubo lɛlɔ. Nsu ɔƒɛni ni, bɔdubɔdi nwuna ɔda bubo lɛlɔ. Na bɔdubɔta busie abi 
ammɔ lɛlɔ na butékpo ku bekyuli bammɔ aani kalɛ na Katɔti ɔ́su-bu mmɔ.” 
Anwuɔsu bɛ́ta na bíti bina ekpola adala bɛ́kya na bɛ́tu akpagya. Amii bɛ́kali ka 
abi kalɔ lɛlɔ bɔkɔ busie bɔtɛ kalɔ. 

42Nsu Katɔti ɔ́su-mi ɔnini, “Bo-ma ɔda ka ɔdi biala utata utetékpo. Ɔsika 
lɛɛɛdubo-mii kama bunye. Na bina bekisine badubɔdi-mii lɛlɔ.” 

43Lɛ́su-mii ala ani na Katɔti ɔ́su-mi ka nsu-mii. Nsu bina ɔdi biala úteti nwuna 
litemi. Mmomu bɔta na bɛ́ta bínye nwuna litemi lɛlɔ. Na amii alati bíti bina 
ekpola na bɛ́ta na bina lɛkantakpi kemmo bísie abi lɛlɔ kalɔ kammɔ lɛlɔ ka 
bitékpo. 

44Na ɔmɛni ɔ́ya na Amoriƒuɔ bani nli abi lɛlɔ kalɔ kammɔ amadɔ báta bábabi 
básiaku-mii aani kalɛ banwɛnwɛ lisu bonwu lɛɛta. Na bábi básiaku-mii na bádu-
mii kaduɛ básiku Edom abi lɛlɔ kalɔ mmɔ laa útédu Horma. 

45Anwuɔsu bɛ́va bɛ́kpali Katɔti ka ubebunku-mii. Nsu útakpete-mii. 

46Amu na bílie Kades uwi gyɔlɔɔ kalɛ bɛɛyɔ́. 

Lɛkpa Ulu 2 

Israelƒuɔ Bélie Kalɔ Kakwiidi Kemmo Akwa Adi 
1Amu na bɔ́sɔ búnwini búti búsela kalɔ kakwiidi kammɔ lɛlɔ na bɔkɛ Ɛpugyie ulu 
lɛlɔ aani kalɛ na Katɔti ɔ́su-bu. Na mmɔ na bɔ́kya bɔ́ka bɔmana Edom abi lɛlɔ kalɔ 
mmɔ bútu uwi gyɔlɔɔ. 

2Amu na Katɔti ɔ́su-mi ɔnini, 

3“Bɛ́ɛka bɛ́mana abi amɛni lɛlɔ bítu uwi bɛ́gya. Anwuɔsu bɛta na biti bina anumi 
bɛtina kɔmii kakɛ.” 

4Na ɔ́su-mi ka mbo-mii ɔda ɔmɛni ɔnini, “Kásɔ kébu blii na biduo bina banwani 
bani nási Esau kaba kemmo na beli Edom abi lɛlɔ kalɔ akɔ. Badubɔyia-mii, nsu 
mɔɔsú-mii nnii bɛ́nu kaduɛ na bana lɛlɔ. 

5Bitakya-ma kɔnyi kalɛ na bata bekpoku-mii. Ɔsika lɛɛɛdubo bana kalɔ kadi 
muedi buti bute-mii. Ɔsika ami líti Edom abi lɛlɔ kalɔ ku kana amadɔ ƒui líte Esau 
na úti ɔ́bla nwuna kadikɔ. 

6Na si bídu Edom abi lɛlɔ kalɔ mmɔ ni, biti sika ɔƒualadi bɛƒɔ adila ku ntu bɔni na 
bɛdubɔdi na bɛni mmɔ kayu.” 

7Na bínyimo kalɛ na bina Unwoti Katɔti úte-mii kusɛ kusɛ na bina kabla biala 
kemmo. Na anwu nákya-mii akɔ na ɔ́nu-mii lɛlɔ na kalɔ kakwiidi bonwu kamɛni 
kemmo akwa aavlene sɔɔn na bítayaki lɛla lɛdi. 

8Anwuɔsu ka bɔ́vi Edom abi lɛlɔ kalɔ kesii kani na bula banwani bani ndi Esau 
kaba béli mmɔ bɔ́wɔlɔ ni, búnwini anumi bɔ́tina Yordan Ketu kɔwɛ kada kakɛ 
ulu ɔni ntɛ Elat na Esion-Geber na bɔ́vi bɔkɛ kalɔ kakwiidi ulu ɔni ntɛ úsie Moab 
kalɔ kemmo. 

9Na Katɔti ɔ́su-mi ɔnini, “Lɛ́su-mi ka ɔdi biala útakya Moabƒuɔ bani nkya mmɔ 
kɔnyi na bata bekpoku-mii. Si bɛ́bla lɛni ni, lɛɛɛdubo bana kalɔ kadi buti bute-
mii. Ɔsika ami néti Ar ɔma ɔmmɔ líte Lot bawɔ ka beti mmɔ babla bana kadikɔ.” 

10Uwi ɔdi kemmo ni, nka bekyuli bani baalɔ banii Emiƒuɔ nli Ar ɔma ɔmmɔ 
kemmo. Bekyuli bammɔ bákuku na bemomo na bebo ɔlɔkplu lɛnɔ aani Anakƒuɔ. 

11Na Anakƒuɔ bamɛni ni, Moabƒuɔ bátaalɔ-ma banii Emiƒuɔ. Na kadi bamba baalɔ 
Emiƒuɔ bamɛni ku Anakƒuɔ bamɛni banii Raƒaƒuɔ. 

12Na nka Horiƒuɔ nli Edom abi lɛlɔ kalɔ kamɛni lɛlɔ asa na Esau bawɔ bábabɔku-
ma na báyila-ma udu na béti kalɔ kammɔ beli aani kalɛ kani na Israelƒuɔ badubo 
bana bekisine bɔbɔku budie kalɔ kani na Katɔti úti úte-ma kemmo na bayila-ma 
udu. 

13Amu na Katɔti ɔ́su-bu ɔnini, “Bɛta na bɛvia Sered Ketu.” Na abu lɛnɔ bɔ́bla lɛni. 

14Na akwa ani búti bɔ́ta bɔ́si Kades-Barnea úbédu uwi ɔni na bɔ́via Sered Ketu 
adi akwa Avlaatɛ-maane. Na uwi ɔmmɔ kemmo na bekyuli bani ƒui na bédu 
kekpo busie békpi bása aani kalɛ na Katɔti ɔ́su úse. 

15Na Katɔti útete-ma bɔnwuna úti útédu ka ɔ́yila bana udu ƒui. 

16Amu uwi ɔni bekyuli bani nédu kekpo busie mɛni békpi bása ƒui basa ni, 

17Katɔti ɔ́su-mi ɔnini, 

18“Ɔmwi limeyi lɛmɛni bɛdubɔsia Ar na Moab kalɔ kemmo na bitávia ɔmii na katɔ 
kakɛ. 

19Na si bɛ́vi mmɔ bɛ́wɔlɔ ni, bɛdubudu Arnonƒuɔ kalɔ lɛlɔ. Na si bíduo mmɔ ni, 
bitakya-ma kɔnyi na bata bekpoku-mii. Na si bɛ́bla lɛni lɛɛɛdubo Arnonƒuɔ kalɔ 
kammɔ kadi buti bute-mii. Ɔsika líti-ka líte Lot bawɔ ka beti-ka babla bana 
kadikɔ.” 

20Asa na Arnonƒuɔ badubukpo baƒɔ kalɔ kani na Katɔti úti úte-ma mmɔ ni, na nka 
Reƒateƒuɔ nli mmɔ. Na ama na Arnonƒuɔ bátaalɔ banii Samsumƒuɔ. 

21Ama lɛnɔ bákuku aani Anakƒuɔ. Na bemomo na bebo ɔlɔkplu lɛnɔ, nsu Katɔti 
ɔ́yila-ma udu ƒui na ɔ́ƒɔ bana kalɔ na úti-ka úte Arnonƒuɔ na bétélie mmɔ. 

22Lɛni kani na Katɔti ɔ́bla úte Esau bawɔ bani nli Edom abi lɛlɔ kalɔ. Lɛni kani na 
ɔ́yila Horiƒuɔ udu na bana anumi, na úti kalɔ kani lɛlɔ beli ɔmwi mɛni úte-ma. 

23Na Awiƒuɔ bani nli akpaklɔ ani nsiaku lɛlɔ úti útédu Gasa ni, Kaƒtorƒuɔ bani nási 
Kaƒtor bébo bábadu-ma na béti bana kɔlɔ na belie mmɔ. 

24Amu na Katɔti ɔ́su-bu ɔnini, “Bɛklibi lɛlɔ na bítávia Arnon Kɔwɛ. Ɔsika líti 
Hesbon Ɔga Sihon ɔni ndi Amorini kalɔ lɛ́kya-mii enu kemmo. Bise kalɔ bitaadi 
kalɔ kammɔ lɛlɔ na biteekpoku-ma. 

25Na mɔɔsu-mii nnii ɔ́si ɔmwi ni, ndubuse kalɔ liti liƒu ntaakya kadi biala nkya 
ɔƒɛ kalɔ lɛlɔ kemmo na amii ɔsu. Badubuteenu bina lɛlɔ litemi na liƒu libendi 
lɛdubo-ma bɔda na amii ɔsu.” 

Israelƒuɔ Bádi Amoriƒuɔ Ɔga Sihon Lɛlɔ 
26Amu ka búdu Kedemot kalɔ kakwiidi kemmo ni, mmɔ na lɛ́tala batu badi ku 
keyi buɛɛ kenye kadi ka batásu Ɔga Sihon ɔni nási Hesbon ka mɔɔsu nnini, 

27“Buvele na nda-a, ya na Israelƒuɔ bavi bina kalɔ lɛlɔ. Bɔdubusie siin bɔvia ɔni 
na buledie ulu bamba ɔdi. 

28Na ntu ku adila biala bɔdubɔni na bɔdi ni, bɛbu kuye bite-bu na bɔdubɔƒɔ-mii 
kayu. Lɛla lɛni kani na buuvele-ɔ ndi ka aya na bɔsia ƒula kalɔ kemmo. 

29Lɛni na Esau bawɔ bani nli Edom abi lɛlɔ kalɔ ku Moabƒuɔ bani nli Ar bénu kalɔ 
na bɔ́via bana lɛmii ku Yordan Ketu asa na búduo kalɔ kani na Katɔti ɔ́su úse ka 
weti wete-bu kemmo.” 

30Nsu Ɔga Sihon anwu útenu kalɔ ka bɔsia bana kalɔ kemmo. Bina Unwoti Katɔti 
nábla-nwu na nwuna kayi káyu ɔkplu kalɛ na bukpoku-nwu na bɔdi-nwu lɛlɔ. 

31Amu na Katɔti ɔ́su-mi ɔnini, “Bɛta na bitékpoku Ɔga Sihon ku nwuna bekyuli 
na bɛdi-ma lɛlɔ na biti bana kɔlɔ.” 

32Amu na Ɔga Sihon ɔ́ta ku nwuna bekyuli ka bebekpoku-bu na ɔma ɔni baalɔ 
banii Yahas. 

33Nsu bula Unwoti Katɔti uti Ɔga Sihon ku nwuna bebi ku nwuna bekyuli ƒui 
ɔ́kya-bu enu kemmo na bɔ́du bana ƒui kede kede. 

34Uwi ɔmmɔ kani si búdu nwuna ɔma biala buukpóku ɔma ɔmmɔ bekyuli na 
bɔ́du ukyuli biala, ɔnana ɔdi o-o uleku ɔdi o-o iye ɔnamu ɔdi o-o ni, bɔɔdú-nwu 
ɔni na buláda ukyuli ɔdi taanyonu. 

35Na bebuo bani nkya ɔma ɔmmɔ kemmo ku bana ala ƒui ni, bɔ́da-nya búti 
búnwini abu adi. 

36Na ɔdanku ɔ́si Aroer ɔni ntɛ Arnon Kɔwɛ kenye ku lɛma lɛni nkya mmɔ ƒui úti 
útédu Gilead. Ɔma biala uuubo ɔni bútadi-ma lɛlɔ. Bula Unwoti Katɔti úti lɛma 
lɛmmɔ ƒui ɔ́kya-bu enu kemmo. 

37Nsu bútani bútede Arnonƒuɔ kɔlɔ ku Yabok Ketudɔ ku abinkpo kalɔ lɛma lɛni 
na bula Unwoti Katɔti úbo-bu ɔda ɔnii butesie. Mmɔ kani na bútesie. 

Lɛkpa Ulu 3 

Israelƒuɔ Bádi Ɔga Og Lɛlɔ 

1Ɔmmɔ kama búnwini na bútásia ulu ɔni ntɛ úsie Basan kalɔ kemmo. Na Ɔga Og 
ɔni mɔɔdi Basan kalɔ kammɔ lɛlɔ ku nwuna bekpone ƒui báta ka bebekpoku-bu 
na ɔma ɔni nde Edrei. 

2Nsu Unwoti ɔ́su-mi ɔnini, “Tayia ɔga ɔmmɔ. Ɔsika líti Ɔga ɔmmɔ ku nwuna 
bekpone ƒui ku nwuna kɔlɔ lɛ́kya-a enu kemmo. Anwuɔsu kalɛ na ábla Amoriƒuɔ 
Ɔga Sihon ɔni nádi lɛga na Hesbon na kekpo kemmo ni, lɛni kani na adubɔbla Ɔga 
Og.” 

3Anwuɔsu Unwoti úti Ɔga Og ku nwuna bekpone ƒui ɔ́kya-bu enu kemmo na 
bɔ́du-ma ƒui kede kede. 

4Uwi ɔmmɔ kemmo búukpo bɔ́ƒɔ nwuna kalɔ kani baalɔ banii Argob ƒui ku lɛma 
libendi lɛni bumomo ndubɔbla liti ku leevu na Basan kalɛkɛ kani lɛlɔ na Ɔga Og 
ɔɔdi mmɔ. Na ɔma biala uuubo ɔni na bútaƒɔ bútasiku-nwu enu kemmo. 

5Na lɛma lɛni ƒui kɔtɛ na mɔɔtɛmi-mii mɛni ni, bátu awodu ebendi báka bámana-
nya na ana kɔyakun ni, abuala kɔlɛmikɔ sɔɔn na kɔdi na béti bábala-ku. Na 
akpaklɔ adi lɛnɔ akya na ébomo, nsu anya amu ni, bátatu awodu bátaka 
bátatamana-nya. 

6Bɔ́yila-ma udu ƒui na lɛma ku akpaklɔ ammɔ kemmo. Na bɔ́du banana ku beleku 
ku banamu bammɔ ƒui aani kalɛ na bɔ́bla Ɔga Sihon ɔni mɔɔdi lɛlɔ na Hesbon. 

7Nsu bana ɔmantɛ bebuo ama ni, bútadu-ma. Mmomu búti-ma ku bana ala ƒui 
búnwini bula adi. 

8Anwuɔsu uwi ɔmmɔ kemmo ni, búkpo bɔ́ƒɔ lɛmii lɛni nkya Yordan Ketu ɔƒɛ 
katukɔ kakɛ bɔ́lɛku Amoriƒuɔ baga inyɔ bammɔ enu kemmo. Úti ɔ́si Arnon Kɔwɛ 
ɔvi útédu Hermon Kɔbi lɛlɔ. 

9Hermon Kɔbi kɔmɛni na Sidomƒuɔ bátaalɔ banii Sirion. Na Amoriƒuɔ bátaalɔ-ku 
banii Senir. 

10Búkpo bɔ́ƒɔ lɛma lɛni ƒui nwi ɔtantɛ ku Gilead kalɛkɛ ku Basan úti útédu Salka 
ku Edrei. Na lɛma lɛmɛni ni, nka Basanƒuɔ Ɔga Og útaadi-ni lɛlɔ. 

11Na Raƒa bekyuli ƒui kemmo ni, Ɔga Og lɛti pɛ nébu. Na binu! Nwuna lɛla lɛni 
lɛlɔ na ɔɔtɛ ni, nwuna bune butulo lɛgba leevu-ɛtɛ. Na nwuna bɔbɛbɛ bɔbla aani 
lɛgba ɛku. Na abuala lɛti lɛti na béti bábla lɛla lɛmmɔ. Na kamu kese Arnonƒuɔ 
ɔma ubendi ɔni baalɔ banii Raba ɔmwi kadi. 

Béle Kalɔ Kammɔ Béte Kaba Biala 
12Uwi ɔni kemmo búkpo bɔƒɔ kɔlɔ kɔni mɔɔsu mɛni ni, líti kalɔ kani nkya Aroer 
katɔ kakɛ kani nde Arnon Kɔwɛ ku Gilead abi lɛlɔ kalɔ ntɛ bule lɛma lɛni nkya-ni 
kemmo líte Ruben kɔdua bekyuli ku Gad kɔdua bekyuli. 

13Na Gilead abi lɛlɔ kalɔ kakladi kani nébu ku Basan kalɔ kani lɛlɔ na Ɔga Og 
útaadi ni, líti líte Manase kɔdua bekyuli kakɛ kenwi. Na Argob kalɛkɛ na Basan 
kalɔ kemmo ni, mmɔ na Raƒaƒuɔ beli. 

14Na Yair ɔni nási Manase kɔdua ni, anwu náƒɔ Argo kalɛkɛ ƒui na Basan kalɔ 
kemmo úti útédu Gesur ku Maakatƒuɔ ɔmii. Na úti nwuna lɛnyi ɔ́sia lɛma lɛmmɔ, 
anwuɔsu na baalɔ mmɔ ɔmwi ɔmwi banii Yair lɛma. 

15Na líti Gilead abi lɛlɔ kalɔ líte Makir. 

16Na Ruben kɔdua bekyuli ku Gad kɔdua bekyuli ni, líti kalɔ kani nwi ɔ́si Gilead 
úti ɔɔyu útédu Arnon Kɔwɛ úti útédu Yabok Ketu ɔni ndi Arnon bebi ɔmii líte-
ma. 

17Na nwuna ɔƒɛ kanukɔ kakɛ na Yordan Ketu kakya ɔ́si Galilea Ɛpu na katɔ kakɛ 
ɔ́yu úbedu Mma Ɛpu na ɔkɛ ɔdanku Pisga Kɔbi. 

18Uwi ɔmmɔ kemmo ni, líbo-ma ɔda nnini, “Bula Unwoti Katɔti néti kalɔ kani 
nkya Yordan Ketu ɔƒɛ katukɔ kakɛ úte-mii ka biti bɛbla bina kadikɔ. Nsu ɔƒɛni 
mɔɔsu bina bekpone ƒui ka bavia Yordan Ketu na bagyu batɔ-bu na betékpo baƒɔ 
kɔlɔ kɔni nkya mmɔ bete Israel adua akladi na beti babla bana kadikɔ. 

19Nsu bɛda bina beleku ku bebi ku bebuo pii bani na bibo mmɔ bɛkya kama. 

20Binye ku bina banwani na bikpo bɛƒɔ kɔlɔ kɔni na Katɔti ɔ́su ka wete ama lɛnɔ 
na Yordan Ketu ɔvi ɔmmɔ útédu ka ama lɛnɔ bákɛ bana kadikɔ aani kalɛ na amii 
lɛnɔ bɛ́kɛ kɔdikɔ kɔni na líti líte-mii asa na bɛsɔ binwini bibo bina keliekɔ.” 

21Ɔmmɔ kama líbo Yosua ɔda nnini, “Awɔ ɔlati, ánu ku ƒula anumi lɛla lɛni na 
Katɔti ɔ́bla Ɔga Sihon ku Ɔga Og. Lɛni kani na Katɔti ɔdubɔbla ɔga biala ɔni na 
wata wenye-mii lɛlɔ. 

22Anwuɔsu tayia-ma, ɔsika ƒula Unwoti Katɔti ɔdubukpo ƒula kekpo biala ute-ɔ.” 

Katɔti Ɔ́su Mose Ka Nwuna Ɔgba Ulanya Kanaan 
23Uwi ɔmmɔ kemmo ni, lɛ́kpali katɔ na lívele Unwoti kpakplaa nnii, 

24“O Ɔyikune Ƒui Katɔti, awɔ nése kalɔ eedie ƒula ɔyikun bonwu taatina ami ƒula 
kabla ɔblane ku ƒula akɔla budie taatina. Na ɔyikun ɔdi uuubo na katɔ iye kalɔ na 
ɔkana akɔla ebendi ani na aabla mɛni bɔbla. 

25Anwuɔsu muuvele-ɔ nnii ya na lɛvia lisie kalɔ kabunidi kani nwi Yordan Ketu 
ɔvi ngye na ntánu abi lɛlɔ kɔlɔ kɔbunidi kɔni nkya mmɔ ku Lebanon abi kalɔ 
kabuni kammɔ.” 

26Nsu ɔ́si amii ɔsu ni, Katɔti úti kɔnyi ɔ́kya-mi na útakpete-mi. Mmomu úbo-mi 
ɔda ɔnini, “Da bɔtɛmi ya! Takpali-mi na ɔmmɔ lɛlɔ lɛnɔ! 

27Kɔ sie na eténye Pisga Kɔbi lili na asia kalɔ kammɔ anu amana kaduɛ. Ɔsika 
aaadubo Yordan Ketu kamɛni bɔvia. 



344 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

28Mmomu lɔ Yosua na ebo-nwu ɔda na bekyuli bammɔ anumi na akya-nwu ogya, 
ɔsika kalɔ kani na ánu mmɔ ni, anwu ndubɔkpanku bekyuli bammɔ ɔvia Yordan 
Ketu na betéti mmɔ babla bana kadikɔ.” 

29Anwuɔsu bɔ́sɔ búlie kɔwɛ kɔni nde Bet-Peor ɔma kakɛ. 

Lɛkpa Ulu 4 

Mose Úbo Israelƒuɔ Ɔda Ka Badi Katɔti Litemi Lɛlɔ 
1Bɛdi ɔda bubo bɔni ƒui mɔɔtina-mii mɛni lɛlɔ kalɛ na bɛdubɔkana na bilie kalɔ 
kani na Katɔti ɔni ndi Bina Bati Kuuku Katɔti úti uute-mii lɛlɔ. 

2Na biteti ɔda bubo bɔbambadi bɔdi bitebunku ɔda bubo bɔmɛni lɛlɔ. Iye bitada 
ɔdi bitedie lɛnɔ. Mmomu bɛdi Unwoti ɔni ndi bina Katɔti ɔda bubo bɔni líti 
muute-mii mɛni lɛlɔ. 

3Amii alati bɛ́nu ku bina anumi lɛlɔ lɛla lɛni na Katɔti ɔ́bla na Peor Kɔbi lɛlɔ, kalɛ 
na ɔ́yila ukyuli biala ɔni muuti ala taatákpa baƒiɔ banii baalɔ Baal udu. 

4Nsu amii bani nsiaku Katɔti kama kpakplaa bɛmu bilie ngba úti úbedu ɔmwi 
kadi. 

5Binu! Mina Unwoti Katɔti bunyimi bɔni na úbo-mi ɔda ka ntina-mii ni, lɛ́tina-
mii ƒui. Na mɔɔsu-mii nnii bɛdi-mu lɛlɔ ƒui na kalɔ kani bísela bitéti binwini bina 
kadikɔ mmɔ lɛlɔ. 

6Na nsɔ mɔɔsu-mii nnii bɛdi-mu lɛlɔ kaduɛ, na ɔmɛni ndubɔya na kadi bamba 
bekyuli bani nkya mmɔ badubɔnu bɔti kalɛ na bɛ́da anu. Na si bánu kalɛ na bɛɛdi 
ɔda bubo bɔmɛni lɛlɔ ni, bekyuli bammɔ badubɔsu banii, “Kadi bekyuli lisu 
bonwu bamɛni báda anu na beenú ala kalɔ geen.” 

7Na kadi bekyuli badi beeebo ɔni na bana baƒiɔ bede-ma aani kalɛ na bula Unwoti 
Katɔti ude-bu mɛni na ɔɔtuna teete-bu si bɔ́kpali-nwu. 

8Na kadi bamba bekyuli ina bebo lɛnyi muedi ni, bana ɔda bubo bulédu ɔda bubo 
siin bɔni na lɛ́tina-mii ɔmwi kadi mɛni. 

9Nsu uwi ɔni na bilie ngba mɛni ni, binye kagyumana uwi biala kemmo kalɛ na 
bilayiƒala ɔda bubo bɔmmɔ. Na ala ani ƒui na bíti bina anumi bɛ́nu ni, biti bɛsu 
bina bebi ku bina bawɔ. 

10Na binyimo limeyi lɛni na bíbasiaku bina Unwoti Katɔti na Sinai kɔbi kaƒɔna. 
Mmɔ na Katɔti ɔ́su-mi ɔnini, “Sala-ma lisu. Ɔsika mɔɔyɔ́ ka binu lɛla lɛni na mbo 
nte-mii kalɛ na bitaayia-mi na bitaabu-mi lɛnɔ uwi ɔni na bilie ngba mɛni. Na biti 
etemila ani bínu mmɔ bɛtina bina bebi na babla basiaku-nya lɛlɔ lɛni kani.” 

11Bíbo bíbenye kɔbi kɔmmɔ kaƒɔna na liƒlukutu bili bili bonwu lɛ́ƒɔ-ku lɛlɔ ƒui na 
ɔ́bla suu geen na ogya ɔɔda taasi-ku lɛlɔ teetédu katɔ ƒui na ɔ́bla suu geen. 

12Katɔti ɔ́tɛmi úte-mii ɔ́siku ogya ɔmɛni kemmo. Na bínu-nwu lɛdi bɛ́siku ogya 
ɔmmɔ kemmo, nsu bítanu-nwu udu biala bítati. 

13Na ɔ́tɛmi úte-mii ɔ́siku ulu ɔni lɛlɔ na bɛdubɔsia na bɛdi nwuna lɛla lɛni na 
únyimiku-mii lɛlɔ na bitaadi Ɔda Bubo Leevu bɔni na únweni ɔ́sia atabi bɛbɛ 
anyɔ lɛlɔ mmɔ lɛlɔ. 

14Na Katɔti ɔ́su-mi ka ntina-mii ɔda bubo bɔmmɔ ƒui kalɛ na bɛdi-mu lɛlɔ si bɛ́via 
Yordan Ketu bísela bitéti kalɔ kammɔ binwini bina kadikɔ. 

Katɔti Úbo Israelƒuɔ Ɔda Na Ala Avɔdi Lɛlɔ 
15Limeyi lɛni na Katɔti ɔ́tɛmi úte-mii ɔ́siku ogya kemmo na Sinai Kɔbi lɛlɔ ni, 
bítanu nwuna udu biala bítati. Anwuɔsu bɛnu lɛlɔ kemmo kaduɛ. 

16Na bitabla likpidi na bɛvɔ iye bɛnwi lɛla lɛni udu na lɛ́lɛ ɔnana iye uleku, 

17iye aasɛ ɔni muuveyi taavi ɔdi, 

18iye kubweyi kɔni mɔɔkpɛ́ kaƒɔ lɛlɔ, iye kɔkpaku. 

19Na bitaya na lɛla lɛdi lɛkɔku-mii na bɛta bitákpa ala ani nkya kayaa na bina 
anumi aanu aani ɔƒɛ ku kɔbuli ku ayabi. Ɔsika anya na Unwoti Katɔti údie úte 
kayawi bekyuli ƒui. 

20Nsu amii amu ni, Katɔti nékpo údie-mii ɔ́lɛku lɛbibo lɛni mɔɔda aani ogya 
gaganga kemmo na Egyipte kalɔ ka bɛbla nwuna bekyuli bani na bɛdi ɔmwi 
mɛni. 

21Ɔ́si amii ɔsu ni, bina Unwoti Katɔti úti kɔnyi ɔ́kya-mi na úse kenye ka ami Mose 
mina ɔgba ɔɔɔdubo bɔvia Yordan Ketu na liduo kalɔ kabuni kani na úti uute-mii 
na kenwini bina kadikɔ mɛni kemmo. 
22Mmomu ndubukpi bɔtɛ kalɔ kamɛni lɛlɔ ɔni na mina ɔgba ulavia Yordan Ketu 
kani na bɛdubo bɔvia ɔƒɛni busie kalɔ kabuni kani na bísela bitéti binwini bina 
kadikɔ mɛni lɛlɔ. 

23Na bɛnu kaduɛ na bitayiƒala lɛla lɛni na Katɔti únyimiku-mii mmɔ. Na bɛdi 
nwuna ɔda bubo lɛlɔ bɔni násu-mii ka bitavɔ iye bitanwi lɛla lɛdi bitese bitete 
lɛlɔ mmɔ lɛlɔ. 

24Ɔsika si bɛ́bla lɛni ni, bina Unwoti Katɔti ɔdubuti kɔnyi. Ɔsika uukpó kogyulo 
na use aani Ogya na ɔkana na ɔkyula-mii. 

25Ina bílie kalɔ kammɔ lɛlɔ bítu uwi na bɛ́wɔ bebi ku bawɔ tɛtɛ na ɔmmɔ kama 
bɛ́vɔ baƒiɔ badi bíse bíte lɛlɔ ni, Katɔti ɔdubuti kɔnyi ɔkya-mii. Ɔsika ala ammɔ 
bene ƒui adi likpidi na nwuna anumi. 

26Anwuɔsu mɔɔsu-mii na katɔ ku kalɔ anumi ɔmwi limeyi lɛmɛni ka si bítadi 
litemi lɛni na lɛ́su-mii mɛni lɛlɔ ni, uwi uletu asa na Katɔti ɔdubɔyila-mii udu na 
kalɔ kani na bísela bitéti binwini bina kadikɔ mɛni lɛlɔ si bɛ́via Yordan Ketu. 

27Na mɔɔsu-mii lɛnɔ nnii, Katɔti ɔdubo-mii bugyingya bɔkya kadi bamba bekyuli 
akɔ ɔni na bina ɛlɛɛ badi kani ndubo bubu na bana akɔ mmɔ. 

28Na mmɔ na bɛdubo ala ani na bekyuli béti egyii ku atabi bánwi na bávɔ bɔkpa. 
Na kugyikɛ ku atabi ala ammɔ ebo anumi, nsu alákana bɔnu. Na ebo atu, nsu 
alákana lɛla lɛdi bunu. Na alákana adila adi bɔdi, iye enwenyi lɛla lɛdi enu. 

29Nsu si bɛdubuti bina kayi ƒui bɛwia Unwoti Katɔti kama ulu na kesii kani na 
bɛkya mmɔ ni, bɛdubɔnu-nwu. 

30Na si bíduo bukpoku bɔdi kemmo na ala amɛni aalɛ́ku-mii ni, mmɔ na 
bɛdubunwini bisie Unwoti kudɔ na binu nwuna litemi. 

31Ɔsika Katɔti ubo lɛƒɔndia na ulada-mii ulanyonu iye ɔyila-mii udu na ulayiƒala 
bunyimi bɔni na anwu ɔlati únyimi ku bina bati kuuku. 

32Na amii alati bɛwia bɛsiku uwi ɔni návi asa na báwɔ-mii. Na bɛwia bɛsiku uwi 
ɔni na Katɔti úti údie ukyuli. Na bɛwia kayawi kammɔ ƒui kemmo si ukyuli ɔdi 
únu ka ala ebendi amɛni udu álɛ dii. 

33Kadi bamba bekyuli badi bétenu dii ka Katɔti ɔtɛmi ɔsiku ogya kemmo na belie 
ngba aani kalɛ na amii bínu na bilie ngba. 

34Na muuye-mii nnii baƒiɔ badi bésie kalɔ kadi lɛlɔ dii na bétédie bekyuli bálɛku 
kalɔ kammɔ lɛlɔ na béti-ma bábla nwuna bekyuli aani kalɛ na bina Unwoti Katɔti 
údie-mii ɔ́lɛku Egyipte kalɔ lɛlɔ? Na bina anumi lɛlɔ ni, údie nwuna ɔyikun ɔ́tina-
mii na ɔ́ya na lɛlɛ lidu lidu líbo bekyuli lɛlɔ, na údie akɔla lidu lidu ku ala ani 
mɔɔda liƒu geen ɔ́tina. 

35Na Unwoti údie amɛni ƒui úti ɔ́tina-mii ka anwu lɛti ndi Katɔti na ɔdi biala ɔsɔ 
uuubo. 

36Na ɔ́ya na bínu nwuna lɛdi bɛ́siku katɔ kalɛ na ɔda-mii kpakplaa na ulu ɔni lɛlɔ 
na ɔdi ka bɛsia lɛlɔ. Na kalɔ kamɛni lɛlɔ lɛnɔ ni, ɔ́ya na bɛ́nu nwuna ogya ɔni 
mɔɔda bonwu na ɔ́tɛmi ɔ́siku ogya ɔmmɔ kemmo úte-mii. 

37Ka ɔɔyɔ́ bina bati kuuku ɔsu ni, ɔ́ƒuna-mii ka binwini nwuna badi. Na anwu ɔlati 
úbo úbedie-mii ɔ́lɛku Egyipte kalɔ lɛlɔ ku nwuna ɔyikun bonwu. 

38Na ɔni na bíti bísela ni, ɔ́bɔku kɔlɔ kɔni bekyuli mbo ɔyikun betulo-mii kalɛ na 
amii bɛkɛ kuƒi na biti kɔlɔ kɔmmɔ binwini bina kadikɔ aani kalɛ na use ɔmwi. Na 
aka ndi kalɔ kani lɛlɔ bilie mɛni. 

39Anwuɔsu bɛti nwaa ka Unwoti lɛti ndi katɔ ku kalɔ Ɔti. Na ɔdi biala ɔsɔ uuubo. 

40Na nwuna ɔda bubo bɔni ƒui líti líte-mii ɔmwi limeyi lɛmɛni lɛlɔ ni, bɛdi-mu ƒui 
lɛlɔ. Na lɛla biala na bɛɛbla ni, lɛdubɔtɛ lite-mii kaduɛ ku bina bawɔ ƒui. Na ɔmɛni 
ndubɔya na bilie kalɔ kani na bina Unwoti Katɔti úti uute-mii mɛni ka biti-ka 
bɛbla bina kadikɔ uwi ƒui. 

Báda Lɛma Libendi Béte Kabɛkɔ 
41Amu na Mose údie lɛma libendi ɛtɛ lɛni nkya Yordan Ketu ɔƒɛ katukɔ úse 

42ka si ukyuli ɔdi ɔɔɔgyi asa na ɔ́du ukyuli ɔni naaadi nwuna ukisine ni, ɔkana na 
ukeli utábɛ lɛma lɛmɛni ɔdi biala kemmo. Na si úduo ɔdi kemmo ni, utalɛka badu 
ukyuli ɔdune ɔmmɔ. 

43Na lɛma lɛmmɔ ndi Beser ku Romot ku Golum. Na Beser ɔdi Ruben kɔdua 
bekyuli ɔma ɔni ndi abi lɛlɔ kalɔ kakwiidi ɔma ɔni nsia ɔtantɛ. Na Romot ɔma ɔni 
nkya Gilead kalɔ kemmo ni, ɔdi Gad kɔdua bekyuli ɔdi. Na Golum na Basan kalɔ 
lɛlɔ ɔdi Manase kɔdua bekyuli ɔdi. 

Mose Údie Katɔti Ɔda Bubo Keyi 
44Ɔmɛni ndi ɔda bubo bɔni na Mose údie ɔ́tina Israelƒuɔ ka basia-mu kama. 

45Ɔda bubo bɔmɛni ku ala ani ƒui na adanku mmɔ ni, údie-nya ɔ́tina-ma uwi ɔni 
na bálɛ Egyipte kalɔ lɛlɔ. 

46Uwi ɔmmɔ na bébo beli kɔwɛ kɔni nde ɔma ɔni baalɔ Bet-Peor na Yordan Ketu 
ɔƒɛ katukɔ kakɛ. Na kalɔ kammɔ kadi Ɔga Sihon ɔni ndi Amoriƒuɔ ɔga na uli 
Hesbon ɔma kemmo. Mose ku Israelƒuɔ békpo bádi ɔga ɔmɛni lɛlɔ. 

47Na báƒɔ-nwu kalɔ bénwini bana kadikɔ. Békpo Ɔga Og ɔni ndi Amoriƒuɔ ɔga 
unyɔdi ɔni mɔɔdi lɛga na Basan kalɔ lɛlɔ na báƒɔ anwu kadi lɛnɔ. Baga inyɔ 
bamɛni mɔɔdi lɛlɔ na Yordan Ketu ɔƒɛ katukɔ kakɛ na ɔvi ɔmmɔ. 

48Na kalɔ kamɛni kadanku ɔ́si Aroer ɔni ntɛ Aron Kɔwɛ kenye úti útédu Sion Kɔbi 
kɔni baalɔ banii Hermon 

49ku kɔwɛ kakɛ kani nkya Yordan Ketu ɔƒɛ katukɔ kakɛ úti útédu Mma Ɛpu si éti 
ésela Pisga Kɔbi kaƒɔna ƒui kadi bana ɔdi. 

Lɛkpa Ulu 5 

Mose Úte-ma Katɔti Ɔda Bubo Leevu 
1Amu na Mose ɔ́lɔ Israelƒuɔ bammɔ ƒui ɔ́sala na ɔ́su-ma ala amɛni. Israel kadi 
bekyuli, binu ɔda bubo bɔni ƒui líti muute-mii ɔmwi mɛni. Bɛtɛya ɔda bubo 
bɔmmɔ na bɛnu ka bɛdi-mu lɛlɔ. 

2Bula Unwoti Katɔti ku abu búnyimi linyese lɛdi na Sinai Kɔbi lɛlɔ. 

3Na ɔɔɔdi bula bati kuuku ku Katɔti nényimi linyese lɛmɛni. Mmomu abu bani nli 
ngba mɛni ɔsu na únyimi linyese lɛmɛni. 

4Na kɔbi kɔmmɔ lɛlɔ ni, amii alati binu ka Katɔti ɔ́tɛmiku-mii ɔ́siku lɛgyavonku 
lɛni mɔɔda kemmo. 



348 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Nsu ka bɛɛyia lɛgyavonku lɛmmɔ na bilayɔ ka bɛkɔ bisie kɔbi kɔmmɔ lili ɔsu ni, 
ami nénye amii ku Katɔti ntɛ na lɛ́su-mii ala ani na Katɔti ɔ́su. Na ami nénye 
Katɔti ku bina ntɛ uwi ɔmmɔ kemmo na lɛ́su-mii ala ani Katɔti ɔ́su. 

6“Ami ndi bina Unwoti Katɔti ɔni nédie-mii ɔ́lɛku Egyipte kalɔ lɛlɔ kesii kani nka 
bénye-mii lɛlɔ na bɛɛbla bana kabla. 

7Bitese benwoti badi bitebunku-mi lɛlɔ. 

8Bitavɔ iye bɛnwi lɛla lɛni nálɛ ala ani nkya kayaa iye kalɔ lɛlɔ iye ntu bɔni na 
kalɔ kemmo na bitaakpa. 

9Na tebo kalɔ takya baƒiɔ badi lili kalɔ iye akpa ɔdi. Ɔsika ndi bina Unwoti Katɔti 
ɔni muukpó kɔgyulo. Na mɔɔní bekyuli bani muukisi-mii kɔtu ɔ́si bati ku bebi lɛlɔ 
útédu kaba katɛdi ku kenedi lɛlɔ. 

10Nsu mɔɔbla lɛƒɔndia teete nkyuli ɛlɛ ɛlɛ bani mɔɔyɔ́-mi na baadi mina ɔda bubo 
lɛlɔ. 

11Takpali Unwoti ƒula Katɔti lɛnyi keeke. Ɔsika Unwoti ɔdubɔni ukyuli ɔni mɔɔlɔ-
nwu lɛnyi keeke kɔtu. 

12Se lɛnwunameyi likpo na abla-ni kedee, aani kalɛ na ami ɔni ndi bina Unwoti 
Katɔti líbo-mii ɔda. 

13Emeyi aku na ɔlɛka eti abla ƒula kabla. 

14Nsu limeyi maatɛdi ndi ami Unwoti ƒula Katɔti Lɛnwunameyi lɛni kemmo na 
útalɛ ka abla kabla kadi, awɔ iye ƒula bebi iye ƒula kabla bablane iye ƒula bebuo 
iye baƒɔ bani nkya-a kudɔ babla kabla kadi. Na útalɛka bekyuli bani mɔɔbla kabla 
teete-ɔ babla kabla kadi lɛnwunameyi lɛmmɔ lɛlɔ aani kalɛ na awɔ lɛnɔ alábla 
kabla kadi. 

15Na ɔlɛka binyimo ka uwi ɔni návi kemmo ni, bɛdi bekyuli bani na bénye-mii 
lɛlɔ ka bitaabla kabla teete-ma. Na ami ɔni ndi bina Unwoti Katɔti néti mina 
ɔyikun bonwu ku ɔlɔkplu kpakplaa na lídie-mii lɛ́lɛku mmɔ. Ɔmɛni ɔsu na 
muubó-mii ɔda ka bitabla kabla kadi lɛnwunameyi lɛlɔ. 

16Bu ƒula ɔti ku ƒ'ini aani kalɛ na ami bina Unwoti líbo-mii ɔda na adubulie ngba 
gyɔlɔɔ na keyi kadubɔyɔku-ɔ na kalɔ kani na líti muute-ɔ lɛlɔ. 

17Tadu ukyuli. 

18Tadi kɔsɔnɔ. 

19Teyu. 

20Tada ukyuli ɔdi kenye. 

21Taya anumi egyie-ɔ-na ƒula ukyulikpana ulekudi iye nwuna kaduli iye nwuna 
kabla ɔblane iye nwuna kalɔ iye nwuna ɔmantɛ bakɔ iye nwuna bebuo ala betine 
iye nwuna lɛla biala na ubo lɛlɔ!” 

22Ɔda bubo bɔmɛni na Unwoti úti úte-mii uwi ɔni bɛ́sala binye kɔbi kɔmmɔ 
kaƒɔna. Na mmɔ bínu-nwu lɛdi bonwu bɛ́siku lɛgyavonku kemmo ku liƒlukutu 
bili bili kemmo na mmɔ use suu geen. Na únweni ala ammɔ ɔ́sia atabi anyɔ lɛlɔ 
na úti úte-mii. Na ɔ́sɔ útasu lɛla lɛdi útebunku ɔmmɔ. 

Liƒu Lɛ́da Israelƒuɔ 
23Uwi ɔni na bínu Unwoti lɛdi bɛ́siku kasuudikɔ mmɔ uwi ɔni na kɔbi kɔmmɔ 
kɔɔda mmɔ ni, bina benengu ku bina adua benengu ku baduɔti bébo-mi kudɔ na 
básu-mi banini, 

24“Bɔ́nu bula Unwoti Katɔti ɔyikun ku bukeye uwi ɔni na búnu-nwu lɛdi bɔ́siku 
lɛgyavonku lɛmmɔ kemmo. Na ɔmwi limeyi lɛmɛni na bɔ́nu bɔ́ti geen ka ukyuli 
ɔkana ulie ngba ina Katɔti ɔ́tɛmiku-nwu. 

25Nsu buuye bɔnii bi ɔsu na buuti bula ngba butákya ɔgbankpi kemmo? Ɔsika 
lɛgyavonku lɛmmɔ lɛdubo-bu ngba bɔyila. Na bɔɔtí nwaa ka bɔdubo bukpi si 
bɔ́sɔ búnu bula Unwoti Katɔti lɛdi. 

26Na buuye bɔnii ukyuli ɔdi uulie ngba dii ka únu Katɔti ɔni nlie ngba lɛdi ɔ́siku 
lɛgyavonku kemmo? 

27Anwuɔsu Mose, awɔ kani teesie na eteenu lɛla biala na bula Unwoti Katɔti ɔsu-
bu. Na enwini abasu-bu. Na lɛla biala ɔdubo-bu bɔsu ni, bɔdubo-ni lɛlɔ bɔdi.” 

28Unwoti ɔ́su-mi ɔnini, “Línu lɛla lɛni na bekyuli bamɛni básu-ɔ. Na lɛla lɛmmɔ 
lɛdia. 

29Si lɛni na bekyuli bamɛni badubutaabla na beteeti ɔbu teete-mi na bataadi 
mina ɔda bubo ƒui lɛlɔ ni, lɛla biala lɛdubuteesie kaduɛ teete-ma, ama ku bana 
kaba bekyuli ƒui, ɔ́si ɔƒɛni úsela uwi ƒui.” 

30Amu na Unwoti ɔ́su Mose ɔnini, “Teesie na atásu bekyuli bammɔ na benwini 
beteesie bana kɔkyakɔ. 

31Nsu awɔ Mose amu adubɔsɔ bɔkya-mi kudɔ mɛni na ndubuti mina ɔda bubo 
bɔmmɔ ƒui lite-ɔ. Na atina bekyuli bammɔ ɔda bubo etemila ammɔ kalɛ badi-nya 
lɛlɔ na kalɔ kani lɛlɔ bésela betélie mmɔ.” 

32Anwuɔsu Israelƒuɔ, bɛnu kaduɛ na bɛdi ɔda ɔni na bina Unwoti Katɔti úbo mɛni 
ƒui lɛlɔ. 

33Bɛdi-mu lɛlɔ ƒui kalɛ na lɛla biala bɛdubɔbla lɛtɛ lite-mii na keyi kadubɔyɔku-
mii na bilie ngba gyɔlɔɔ na kalɔ kani lɛlɔ bísela bitélie mmɔ. 

Lɛkpa Ulu 6 

Ɔmɛni Ndi Ɔda Bubo Bunengudi 
1Ɔda bubo bɔmɛni na bina Unwoti Katɔti úti úte-mi ka ntina-mii. Na bɛdi-mu lɛlɔ 
na kalɔ kani na bɛdubo Yordan Ketu bɔvia na bitéti binwini bina kadikɔ mmɔ 
lɛlɔ. 

2Na bina ngba bulie uwi ƒui ni, bɛnu ka amii ku bina bebi ku bawɔ bíti ɔbu bíte 
bina Unwoti Katɔti. Na bɛ́di nwuna ɔda bubo bɔni ƒui líti muute-mii mɛni, lɛlɔ 
kalɛ na bilie kalɔ kammɔ lɛlɔ bitu uwi. 

3Israelƒuɔ, binu! Bɛnu kaduɛ na bɛdi ɔda bubo bɔmmɔ lɛlɔ. Na ɔmɛni ndubɔya na 
lɛla biala lisieku-mii kaduɛ. Na bɛdubo bumomo bubu na kalɔ kani egyiibi ntu 
mɔɔyu emini aani uwɔ na kana lɛlɔ bebuo baayu anyi ntu pii na bísela bitélie 
mmɔ lɛlɔ aani kalɛ na Unwoti ɔni ndi Bula Bati Kuuku Katɔti ɔ́su úse. 

4Israelƒuɔ, binu kaduɛ! Unwoti ndi bula Katɔti, na anwu lɛti pɛ kani nkya. 

5Anwuɔsu ɔlɛka bɛyɔ-nwu ku bina kayi ƒui ku bina kɔyu ƒui ku bina ɔyikun ƒui. 

6Na bɛda ɔda bubo bɔni líti muute-mii ɔmwi kadi kamɛni lɛlɔ kaduɛ na bina kayi 
kemmo. 

7Biti ɔda bubo bɔmmɔ bitaatina bina bebi kaduɛ uwi ndi uwi. Na bitaatɛmi-mu 
lɛlɔ si bɛkya kaduli iye bɛkɛ bísela kesii kadi iye si bilie bɛɛnwuna iye si bɛkya 
bina kabla akɔ. 

8Binweni-mu bɛsia lɛla lɛdi lɛlɔ na binyimi-mu bɛda bina enu ku atɛntɛ lɛlɔ aani 
linyimola. 

9Na binweni-mu bɛmana bina lɛtɔ kɔyaku eli ku kɔduli ɔban kɔyakun. 

Lɛla Lɛni Ndubɔlɛku-mii Si Bítadi Ɔda Bubo Bɔmmɔ Lɛlɔ 
10Bina Unwoti Katɔti ɔdubuti-mii ubeduoku kalɔ kani na ɔ́su úse ka weti wete 
bina bati kuuku bani ndi Abraham ku Isak ku Yakob ku amii lɛnɔ. Kalɔ kammɔ 
ni, lɛma libendi lɛkya-ka kemmo ku ala ani náƒɔ kuye na ɔɔɔdi amii alati náda 
lɛma lɛmmɔ. 

11Na ala abuni éyi lɛtɔ lɛmmɔ kemmo ɔni na ɔɔɔdi amii náwia ala ammɔ bɛ́kya-
ni kemmo ku abiɔ ani na ɔɔɔdi amii néku ku mmo bɔni na ɔɔɔdi amii nátuma-mu 
ku nnɔ egyii ani na ɔɔɔdi amii nálɛ-nya. Na si bɛ́di na bímo ni, 

12bɛnu kaduɛ kalɛ na bina kasusu kalálɛ bina Unwoti ɔni náda-mii údie Egyipte 
kalɔ lɛlɔ kesii kani nka bénye-mii lɛlɔ na bɛɛbla-ma kabla mmɔ. 

13Bɛyia bina Unwoti Katɔti ɔmmɔ na bɛkpa anwu lɛti. Na si biisé kenye kadi ni, 
bise-ka na anwu lɛti lɛnyi kemmo. 

14Na bitakpa bekyuli bani nli amadɔ mmɔ baƒiɔ badi betebunku-nwu lɛlɔ. 

15Na si bɛ́yu atuɔkplu na bɛkya bɛɛkpá baƒiɔ bammɔ badi ni, Katɔti kɔnyi 
kɔdubo-mii lɛlɔ aani ogya na ɔdubɔkyula-mii na ɔyila bina udu ƒui ɔlɛku kalɔ 
kammɔ lɛlɔ. Ɔsika Bina Katɔti ɔdi Katɔti ɔni muukpó kogyulo. 

16Na ɔdi utakɔku bina Unwoti Katɔti utanu aani kalɛ na bɛ́kɔku-nwu bɛnu na 
kesii kani baalɔ banii Masa mmɔ. 

17Na bɛnu kaduɛ na bɛdi nwuna ɔda bubo bɔni ƒui na úti úte-mii mmɔ lɛlɔ na 
bɛsiaku-mu kama. 

18Na bɛbla ala ani nse siin na adia na Katɔti anumi kalɛ na lɛla biala lisie siin lite-
mii. Na bɛkana na bisie bitéti kalɔ kabuni kani na Unwoti úse kenye úse ka weti-
ka wete bina bati kuuku mmɔ binwini bina kadikɔ. 

19Na ɔmɛni ɔdubɔya na wabɔku bina bekisine ƒui wete-mii aani kalɛ na ɔ́su úse. 

20Na uwi ɔdi ɔdubo ɔni na bina bebi badubo-mii buye banii, “Bi ɔsu na bula 
Unwoti Katɔti úbo-bu ɔda ka bɔdi nwuna ɔda bubo bɔmɛni ƒui lɛlɔ?” 

21Na bɛsu-ma bɛnini, “Uwi ɔdi nábavi ni, nka bɔdi bekyuli bani na Egyipteƒuɔ 
bénye-bu lɛlɔ na bɔɔbla-ma kabla. Na Unwoti néti nwuna ɔyikun unengudi úkpo 
ɔ́ƒɔ-bu ɔ́lɛku nwuna enu kemmo. 

22Bɔ́nu ku bula anumi lɛlɔ kalɛ na Katɔti ɔ́bla akɔla budie taatina enengudi lidu 
lidu ku ala ani mɔɔda liƒu úti úkpoku Egyipteƒuɔ ku Ɔga Ƒarao ku nwuna kabla 
bablane benengu. 

23Na údie-bu úboku mɛni kalɛ na uti kalɔ kani na ɔ́su bula bati kuuku úse ka 
wete-ma ute-bu. 

24Ɔmɛni ɔsu na bula Unwoti Katɔti úbo-bu ɔda ka bɔdi nwuna ɔda bubo ƒui lɛlɔ 
na buti ɔbu bute-nwu lɛnɔ. Na si bɔɔbla ɔmɛni ni, uwi biala ɔdubo-bu lɛlɔ 
butaanu na bɔlɛ lili aani kalɛ bɔɔnu ɔƒɛni. 

25Na si bɔ́sia anu na bɔɔdi ɔda bubo biala na Katɔti úbo-bu lɛlɔ ni, ɔdubɔnu-bu 
aani bekyuli bani nse siin.” 

Lɛkpa Ulu 7 

Katɔti Ɔ́bɔku Kadi Bamba Bekyuli 
1Amii Israelƒuɔ, si uwi ɔni na bina Unwoti Katɔti ɔ́kpanku-mii úboku kalɔ kani na 
bɛdubuti binwini bina ɔdi kemmo ni, ɔdubɔbɔku Hitiƒuɔ ku Girgasiƒuɔ ku 
Amoriƒuɔ ku Kanaanƒuɔ ku Perisiƒuɔ ku Hewiƒuɔ ku Yebusiƒuɔ lɛnɔ ute-mii. Kadi 
maatɛ bamɛni bekyuli bemomo betulo-mii na bebo ɔkplu lɛnɔ betulo-mii. 

2Unwoti ɔdubo-ma budie bute-mii na bɛbɔku-ma bɛlɛku kalɔ kammɔ lɛlɔ. Na 
mmɔ na ɔlɛka bɛyila-ma udu ƒui na bitanu ɔdi biala kɔnyana lɛnɔ. Amii ku-ma 
bitenyimi lɛla biala bitete lɛlɔ. 

3Na bitaya na amii ku kadi bamba bammɔ bekyuli biti lɛlɔ. Biteti bina bebi beleku 
bitete-ma iye biti bana belekubi bite bina bananabi. 

4Na si bɛ́ya na bábla lɛni ni, bekyuli bammɔ badubɔkpanku bina bebi na 
batátaakpa baƒiɔ na benwini kama bakya bana Unwoti. Na ɔmɛni ɔdubɔya na 
Katɔti uti kɔnyi ɔkya-mii na ɔyila-mii udu kɔnakunwi. 

5Anwuɔsu ni, bibo bana akpabi ƒui bɛbwɛ. Na bibo bana atabi ani baalɔ banii 
atabi kedee lɛnɔ bɛbwɛ kpɛtɛ kpɛtɛ. Na bɛƒɛ bana lɛƒiɔgyii lɛni na bálɛ béte bana 
baƒiɔ beledi bani baalɔ Asera baƒiɔ. Na bibo bana baƒiɔ ƒui bɛkya ogya kemmo. 

Amii Ndi Katɔti Bekyuli Baƒunadi 
6Bɛdi Unwoti Katɔti bekyuli kedee bani na ɔ́ƒuna ɔ́bla nwuna badi na kayawi 
bekyuli ƒui akɔ. Na bɛ́ƒɔ-nwu kuye geen. 

7Katɔti útaƒuna-mii ka bimomo bitulo kadi bamba bekyuli ɔsu, ɔsika amii nse blii 
suɛ ntulo. 

8Nsu Katɔti ɔ́ƒuna-mii, ɔsika ɔɔyɔ́-mii litemi na úse bina bati kuuku kenye úse 
ɔsu. Na ɔkɛnku nwuna ɔyikun bonwu kenye na úkpo ɔ́ƒɔ-mii ɔ́lɛku Egyipteƒuɔ ɔga 
enu kemmo kesii kani na nka únye-mii lɛlɔ na bɛ́kya bɛɛbla kabla teete-nwu. 

9Na bɛti nwaa ka bina Unwoti Katɔti kani ndi Katɔti ɔni nkya na ɔɔdi nwuna 
litemi lɛlɔ uwi ndi uwi na ulalɛ-ni kama. Na ɔɔdi nwuna bunyimi lɛlɔ na uudie 
nwuna bɔyɔ taatina bekyuli bani mɔɔyɔ́-nwu na baadi nwuna ɔda bubo lɛlɔ 
útédu kaba apim apim. 

10Nsu bani muukisi-nwu ni, ulenye taanu-ma gyɔlɔɔ mmomu uudie taalɛ-ma 
anumi ku anumi na ɔyila-ma udu kɔnakunwi. 

11Anwuɔsu bɛsia anu na bitaadi nwuna ɔda bubo ku ala ani mɔɔtina-mii ɔmwi 
kadi mɛni lɛlɔ. 

Katɔti Ɔdubute-mii Kusɛ Kusɛ Si Bɛ́di Nwuna Ɔda Bubo Lɛlɔ 
12Si bɛ́di ɔda bubo bɔmɛni ƒui lɛlɔ kaduɛ ni, bina Unwoti Katɔti ɔdubɔdi nwuna 
linyese lɛlɔ na utaayɔ-mii uwi ndi uwi aani kalɛ na ɔ́su bula bati kuuku úse. 

13Na ɔmɛni ɔdubɔya na ɔyɔ-mii litemi na bimomo na ute amii ku bina bebi kusɛ 
kusɛ na bɛkɛ edula pii na bina adingyii ku nnɔ egyii mmo bɔbla kaduɛ. Na bina 
ɔmantɛ bakɔ ku baƒonu lɛnɔ bawɔ pii na kalɔ kani na ɔ́su bina bati kuuku úse ka 
wete-mii lɛlɔ. 

14Katɔti ɔdubute-mii kusɛ kusɛ utulo kadi bamba bekyuli biala. Na uláya na 
udinkɔ ɔdi wakya amii iye bina bebuo akɔ. 

15Na Katɔti ɔɔɔdubo bɔya na ɔlɛ ɔdi ubo-mii lɛlɔ. Na uláya na lɛlɛ buɛ lɛni nébo 
na Egyipte kalɔ lɛlɔ mmɔ ɔdi webo-mii lɛlɔ. Mmomu kadi biala mekisi-mii ni, 
ɔdubɔya lɛlɛ lɛmmɔ udu libo bekyuli bammɔ lɛlɔ. 

Bɛyila Ɔma Biala Ku Bana Baƒiɔ Udu 

16Si Unwoti Katɔti úbunku-mii na bíkpo bɛ́di bina bekisine lɛlɔ ni, bɛnu ka bɛ́yila 
lɛla biala udu. Na bitanu ukyuli biala kɔnyana. Na bɛnu kaduɛ kalɛ na ɔdi uleduo 
bukpoku taanu bɔdi kemmo na ɔkpa bana baƒiɔ bammɔ badi. 

17Na ɔdi utéye lɛlɔ ɔnii, “Dɛ na wabla asa na bɔkana bekyuli bamɛni udu bɔyila? 
Ɔsika bebo ɔyikun bétulo-bu.” 

18Biteti kasusu kammɔ udu bitekpoku lɛlɔ. Mmomu binyimo kaduɛ lɛla lɛni na 
Katɔti ɔ́bla Egyipteƒuɔ ku bana ɔga. 

19Na bɛ́nu kalɛ na ɔkɛnku Unwoti Katɔti ɔyikun bonwu ku akɔla lidu lidu budie 
taatina lɛlɔ na Katɔti ɔ́da-mii údie Egyipte kalɔ lɛlɔ. Na lɛni kani na ɔdubɔbla 
akɔla na bina akɔ si bɛ́siaku bina bekisine bani mɔɔda-mii liƒu mmɔ. 

20Na bekisine bani mekeli matábɛ ku bani ƒui mekeli kukpi ni, Unwoti Katɔti 
ɔdubɔya na ɔtɔtɔ bonwu ɔgyu-ma na bekpi kɔnakunwi. 

21Anwuɔsu si bɛ́da bɛ́lɛ-ma lɛlɔ na kekpo kemmo ni, bitaya bana lɛlɔ liƒu lɛda-
mii. Ɔsika bina Unwoti Katɔti údu na ɔkya-mii akɔ na ɔɔda liƒu, na anwu 
ndubukpo ute-mii. 

22Na Katɔti ɔɔyɔ́ ka bitaayila kadi bamba bekyuli bammɔ udu blii blii, na ɔɔɔdi 
kɔnakunwi. Ɔsika si bítabla lɛni ni, beƒiebuo badubumomo betulo-mii. 

23Nsu si bísie bítékpoku bina bekisine ni, Unwoti Katɔti ɔdubɔya na bana kasusu 
keƒu na ɔbla-ma gyuma gyuma utédu ka bɛ́yila-ma udu ƒui. 

24Na bɛdubɔdi baga bammɔ lɛlɔ na ɔdi ɔsɔ ulenyimo si bélie ngba dii. Na ɔdi 
ulakana-mii bunye bɔsiaku lɛnɔ. 

25Na si bɛ́di kadi bekyuli badi lɛlɔ ni, bɛkyula bana baƒiɔ bani na bátu bálɛ. Nsu 
ɔdi biala ɔnu kaduɛ na anumi etegyie-nwu na bana sika ugyiedi iye ɔƒualadi ɔni 
na béti bámana bana baƒiɔ bammɔ lɛlɔ na ɔdi ɔsu ɔnii uuti ɔdi. Ɔsika Katɔti ukisi 
ala ammɔ na adi kakpagyuɛ ete-mii. 

26Anwuɔsu bɛyila lɛla biala na Katɔti ukisi mmɔ udu. Ɔsika si ɔdi úti lɛla lɛmmɔ 
udu úboku nwuna kaduli ni, Katɔti ɔdubɔyila ukyuli ɔni nábla lɛla lɛmmɔ ku 
nwuna kaduli bekyuli ƒui udu. Anwuɔsu ukyuli biala ɔda lɛlɔ ɔmami lɛƒiɔkpa lɛlɔ, 
ɔsika Katɔti ɔdubudie ukyuli ɔmmɔ udu use lɛti ka ɔkyula. 

Lɛkpa Ulu 8 

Biteenyimo Katɔti Uwi Ndi Uwi 
1Si bɛ́sia anu na bɛɛdi ɔda bubo bɔni muute-mii ɔmwi mɛni ƒui lɛlɔ ni, bɛdubusie 
na bitélie kalɔ kani na Unwoti úse kenye ka weti wete bina bati kuuku mmɔ lɛlɔ. 
Na bɛdubulie mmɔ na bimomo na biti kalɔ kammɔ binwini bina ɔdi. 

2Na bitayiƒala kalɛ na bina Unwoti Katɔti ɔ́tɔnku-mii na kalɔ kakwiidi kamɛni 
kemmo akwa aavlene. Ɔ́bla ɔmɛni ɔnii ɔɔnu si bɛdubɔti ka anwu nda-mii. Na 
ɔkɔku-mii ɔnu si bina kasusu kadubɔsia-nwu lɛlɔ na bɛdi nwuna ɔda bubo lɛlɔ. 

3Anwuɔsu ɔ́ya na kɔka kɔ́da-mii na úte-mii adila ani baalɔ banii manna ɔ́siku 
Katɔ na bɛ́di. Na adila ammɔ udu ni, bina bati kuuku iye amii bina ɔdi útanu-nya 
kudii. Ɔ́bla ɔmɛni ɔ́tina-mii na biti bɛtɛya ala ka ɔɔɔdi lɛdila lɛti pɛ muute ukyuli 
ngba. Mmomu litemi biala na lɛ́si Katɔti kudɔ lɛlɔ bɔdi muute ngba geen bɔmmɔ. 

4Na bɛnu bɛti ka akwa aavlene amɛni ulu busie kemmo ƒui ni, ɔdi biala awu 
útabwɛ na ɔdi ɔgba lɛnɔ úteƒu. 

5Anwuɔsu bɛya na ɔbla-mii kasusu ka kalɛ kani na si bina bebi bábla ala ani 
naaadia na bɛɛdɔnku-ma ni, lɛni kani na si amii lɛnɔ bɛ́bla ala ani naaadia Unwoti 
Katɔti lɛnɔ na ɔdubɔdɔnku-mii. 

6Bɛdi ɔda bubo bɔni na bina Unwoti Katɔti úti úte-mii mɛni lɛlɔ, na bɛsia-mu 
kama na biti ɔbu bite-nwu. 

7Ɔsika bina Unwoti Katɔti ɔdubuti-mii ubeduoku kalɔ kani na kadia kemmo. 
Ntukpa búyi-ka, na aba ntu lɛnɔ bɔkya mmɔ, na abiɔ ntu aalɛ́ abinkpo lɛlɔ ku awɛ 
kemmo. 

8Na kalɔ kammɔ lɛlɔ ni, edula ebi aani anta ku kakpa ku ana lidu pii lɛkya ku 
egyiibi bamba lidu ku nnɔ egyii ku uwɔ. 

9Na si bílie kalɔ kammɔ lɛlɔ ni, kɔka kulada-mii kudii iye bilayaki lɛla lɛdi. Na 
atakpɛ ammɔ kemmo ni, bɛdubɔkɛ abuala ani na beeti taakywɛ kɔlɛmii. Na 
abuala kpakplaa ku ani nse kpɛtɛ kpɛtɛ lɛnɔ akya abi ammɔ kemmo. 

Bitedie Atu Na Nwuna Ɔda Bubo Lɛlɔ 
10Si bɛ́di na bímo ni, binyimo na biti linugya bite bina Unwoti Katɔti ɔkɛnku kalɔ 
kabuni kani na úti úte-mii ɔsu. 

11Na bise likpo na bitayiƒala Unwoti Katɔti. Na bitedie atu na nwuna ɔda bubo ku 
nwuna ala bɔtina bɔni líti muute-mii ɔmwi mɛni lɛlɔ. 

12Na si bɛ́di bímo na bɛ́tu lɛtɔ lɛbuni na bilie-ni kemmo 

13na bina ɔmantɛ bakɔ ku baƒonu báwɔ pii na sika ɔƒualadi ku ugyiedi ku akɛla 
bamba émomo ni, 

14bɛnu kaduɛ na bilatalaku lɛlɔ katɔ na bɛyiƒala bina Unwoti Katɔti ɔni nébedie-
mii na Egyipteƒuɔ kalɔ lɛlɔ kesii kani na bénye-mii lɛlɔ na bɛɛbla bana kabla. 

15Na binyimo kalɛ na ɔ́tɔnku-mii na kalɔ kakwiidi bonwu kamɛni kemmo, kesii 
kani na balakpi bekpidi ku batamlukpa bakya. Ntu bútakya mmɔ, nsu Unwoti 
Katɔti ɔ́ya na ntu bɔ́bwɛ bɔ́lɛ lɛtakpɛ kemmo na bɛ́ni. 

16Na úte-mii adila ani ndi manna na kalɔ kakwiidi kammɔ kemmo. Na adila 
ɔmmɔ udu ni, bina bati kuuku muedi bátati-nya kudii. Na Unwoti Katɔti ɔ́bla 
ɔmɛni ɔnii ɔɔnu si bɛdubɔti ka anwu nda-mii, na ɔkɔku bina bɔƒɔtaadi ɔnu kalɛ 
na weti ala abuni wete-mii na kawɔlɔkɔ ku kaƒɔ ƒaa. 

17Na si bɛ́kɛ akɛla amɛni udu ni, ɔdi utasu ɔnini, “Akɛla pii ani na mbo mɛni ni, 
ami ɔlati ɔyikun ku ɔlɔkplu na líti lɛ́kɛ-nya.” 

18Mmomu binyimo ka bina Unwoti Katɔti néte-mii ɔyikun ɔmmɔ asa na bɛ́bla 
akɛla ammɔ na úti ɔɔtina ka ɔ́di kenye kani na úse ku bina bati kuuku úse lɛlɔ 
aani kalɛ na use ɔmwi mɛni. 

19Nsu mɔɔsu-mii nwaa ɔmwi ka si bínwini kama bɛ́kya bina Unwoti Katɔti na 
bísie bɛɛkpá ala bamba ni, Unwoti Katɔti ɔdubɔyila bina ƒui udu. 

20Kalɛ na ɔ́yila kadi bamba bekyuli bani nákya bina ulu lɛlɔ ni, lɛni kani na ɔdubo-
mii udu bɔyila si bítadi nwuna litemi lɛlɔ. 

Lɛkpa Ulu 9 

Israelƒuɔ Bábla Atuɔkplu 
1Bise atu na binu! Ɔmwi limeyi lɛmɛni lɛlɔ ni, bɛdubo Yordan Ketu bɔvia na bisie 
bitáƒɔ kalɔ kani na kana bekyuli bemomo na bebo ɔyikun betulo-mii binwini bina 
kadikɔ. Na bana lɛma linengudi líbomo kaduɛ na lɛma lɛmmɔ awodu ákuku ésie 
kayaa geen. 

2Na bekyuli bammɔ alati bákuku na bebo ɔyikun na baalɔ-ma Anakƒuɔ. Na bínu 
ka básu dii ka bekyuli badi beeebo na bakana bunye bɔsiaku-ma. 

3Nsu ɔƒɛni amii ɔlati bɛdubo bɔnu ka bina Unwoti Katɔti ɔdubo bɔgyu bɔtɔ-mii 
anumi aani ogya ɔni mɔɔkyula ala kalɛ. Na ɔdubo-ma udu bɔyila na ɔdi-ma lɛlɔ 
uwi ɔni na bɛ́kpɛ bíde-ma kalɛ na bɛkɛ kuƒi na bɛbɔku-ma bɛlɛku bana lɛma. Na 
ɔdia na bɛyila-ma udu pla aani kalɛ úse kenye úse. 

4Na si bina Unwoti Katɔti ɔ́bɔku-ma úte-mii ni, bitasu lɛlɔ ka úti-mii úboku kalɔ 
kamɛni lɛlɔ, ɔsika amii bise siin ɔsu. Oowo! Ɔɔɔdi lɛni na use. Mmomu lɛla lɛni 
ɔsu na Unwoti ɔɔbɔku-ma ndi ka bekyuli bammɔ badi bekyuli bekpidi ɔsu. 

5Na ɔɔɔdi ka bɛdi bekyuli babuni na bɛɛbla ala ani nse siin ɔsu na Unwoti ɔ́ya na 
bísie bitéti bana kalɔ bínwini bina kadikɔ. Mmomu Unwoti ɔdubo-ma bɔbɔku, 
ɔsika bekyuli bammɔ badi bekyuli bekpidi. Na ka ɔɔyɔ́ ka ɔdi nwuna linyese lɛlɔ 
ute bina bati kuuku bani ndi Abraham ku Isak ku Yakob lɛnɔ ɔsu na ɔɔbɔku 
bekyuli bammɔ. 

6Anwuɔsu bɛnu ka ɔɔɔdi bina ala bɔbla ulu lɛlɔ ɔsu na Unwoti úti kalɔ kani na 
kélie lɛmwi mɛni uute-mii. Ɔsika batuɔkplune na amii lɛnɔ bɛdi. 

7Bitayiƒala kalɛ na bɛ́ya na Unwoti úti kɔnyi ɔ́kya-mii na kalɔ kakwiidi kemmo. 
Úti ɔ́si limeyi lɛni lɛlɔ na bɛ́ta Egyipte kalɔ úti úbedu limeyi lɛni bíbeduo mɛni ni, 
lɛni kani na bɛkya bɛɛta teenye Unwoti lɛlɔ. 

8Na bɛ́kya Unwoti kɔnyi geen na Sinai Kɔbi lɛlɔ ɔni na úbu blii nka ɔyila-mii udu 
ƒui. 

9Lɛ́kɔ lísie kɔbi kɔmmɔ lili nnii ntáƒɔ kenye kani na únyimiku-mii na únweni ɔ́sia 
atabi bɛbɛ anyɔ ammɔ lɛlɔ. Lílie kɔbi kɔmmɔ lili emeyi aavlene usien ku ɔƒɛ ɔni 
na ńtadi na ńtani. 

10Mmɔ na Unwoti úti atabi anyɔ ammɔ na anwu ɔlati úti nwuna kɔnu na únweni 
etemila ani na ɔ́tɛmiku-mii ɔ́siku lɛgyavonku kemmo na limeyi lɛni bɛ́sala lisu 
na kɔbi kɔmmɔ kaƒɔna úte-mi. 

11Na emeyi aavlene ammɔ kama na Unwoti úti atabi anyɔ ani lɛlɔ na únweni 
kenye kani na únyimiku-mii ɔ́sia mmɔ úte-mi. 

12Amu na Unwoti ɔ́su-mi ɔnini, “Yu teesie kɔbi kɔmmɔ kalɔ kɔnakunwi. Ɔsika 
bekyuli bani na ákpanku álɛku Egyipte kalɔ lɛlɔ mmɔ báƒiɔ-mi geen. Na bálɛ ulu 
ɔni lɛlɔ na lɛ́su-ma ka basia na bávɔ baƒiɔ mmomu bese lɛlɔ lɛlɔ baakpá.” 

13Na Unwoti ɔ́sɔ ɔ́su-mi ɔnini, “Ami Unwoti ngyi ka bekyuli bamɛni bebo 
atuɔkplu geen. 

14Anwuɔsu te-mi kuƒi na lɛyila bekyuli bamɛni udu. Na linine bana anyi lidie na 
ɔƒɛ kalɔ. Na ndubudie kadi bekyuli bani ndubɔyu ɔyikun geen na bimomo bitulo-
ma lɛsiku-ɔ kemmo.” 

15Anwuɔsu líti atabi anyɔ bɛbɛ ani na Katɔti únweni kenye kani na únyimiku-mii 
ɔ́sia mmɔ na lɛ́yu kɔbi kɔni mɔɔda ku ogya bonwu mmɔ líbo. 

16Na ka mɔɔnu ni, lɛ́nu ka bɛ́bla likpidi bɛ́ƒiɔ bina Unwoti Katɔti. Ɔsika bɛ́vɔ 
ɔmantɛ akɔ ɔkɔdi ɔgyani udu na bɛɛkpá-nwu aani baƒiɔ na bínwini kama bɛ́kya 
Katɔti ɔƒɛni kani ɔdi ɔmɛni. 

17Anwuɔsu líƒwimi atabi anyɔ ammɔ lɛ́va na ábwɛ kɔkɛ kɔkɛ na bina anumi. 

18Amu na kunyɔdi lɛnɔ ntayu lɛ́tɛ Unwoti anumi na líti mina anumi líbi kalɔ 
emeyi aavlene usien ku ɔƒɛ ɔni na ntadi iye ntani lɛla lɛdi. Lɛ́bla ɔmɛni ƒui ɔ́si 
likpidi lɛni bɛ́bla Unwoti na bɛɛbla lɛla lɛni naaayɔ-nwu kaƒɔ ɔsu. Na bɛ́ya na ɔ́kɛ 
kɔnyi. 

19Ka mɔɔyia Unwoti kɔnyi ɔsu ku kalɛ ɔ́kɛ kɔnyi kpakplaa kɔni na úti ku kalɛ na 
ɔɔyɔ́ ka ɔyila-mii udu ɔsu ni, lɛ́bla ɔmɛni ƒui. Na Unwoti kaƒɔ káyɔ-nwu na únu 
mina buvele. 

20Lɛni kani na Unwoti úti kɔnyi ɔ́kya Aaron na ɔ́yɔ ka ɔdu-nwu, na lívele líte-nwu 
uwi ɔmmɔ kemmo kani. 

21Amu na líti lɛla likpidi lɛni bɛ́vɔ mmɔ aani ɔmantɛ akɔ ɔgyani ɔkɔdi na líƒwimi 
lɛ́kya ogya kemmo. Na lídie-nwu na lɛ́ƒɛ-nwu eku eku, na lɛ́kɔ-nwu na únwini 
ntɔ, na líbo ntɔ bɔmmɔ líwi ketu kani mɔɔgbá taayu kɔbi kɔmmɔ lɛlɔ. 

22Na uwi ɔni na bílie kesii kani baalɔ Tabera ku Masa ku Kibrot-Hataawa ni, lɛni 
kani na bɛ́kya bina Unwoti Katɔti kɔnyi. 

23Ka bɛ́kya Kades Barnea ni, Unwoti ɔ́su-mii ɔnii, “Biteesie na bitéti kalɔ kani na 
líti muute-mii mmɔ binwini bina kadikɔ.” Nsu bítaƒɔ-nwu bítadi na bítabu nwuna 
litemi lɛni na ɔ́su-mii mmɔ. Mmomu bɔta na bɛ́ta binye-nwu lɛlɔ. 

24Na ɔ́si uwi ɔni na ami Mose lɛ́ti-mii ni, bɔta kani na bɛɛta teenye Unwoti lɛlɔ. 

25Anwuɔsu lɛ́yu lɛ́tɛ kalɔ na línwini anumi libi kalɔ na Unwoti anumi emeyi 
aavlene ammɔ kemmo usien ku ɔƒɛ. Ɔsika línu ka Unwoti ɔ́su ka ɔdubɔyila-mii 
udu. 

26Mmɔ na lɛ́kpali-nwu lívele-nwu nnii, “O Ɔyikune Ƒui Katɔti, tayila ƒula bekyuli 
bani na ɔkɛnku ƒula ɔyikun ku ɔlɔkplu na édie-ma álɛku Egyipte kalɔ lɛlɔ udu. 

27Na enyimo ƒula kabla bablane bani ndi Abraham ku Isak ku Yakob, na alakpete 
bekyuli bamɛni atuɔkplu ku likyulikpi ku bana ekpidi ani bábla. 

28Si ɔɔɔdi lɛni ni, Egyipteƒuɔ badubɔsu banii átakana na akpanku ƒula bekyuli 
bammɔ esienku kalɔ kani ásu ése ka éti-ma éselaku mmɔ lɛlɔ. Na badubɔsu lɛnɔ 
banii bɔkpanku na ákpanku ƒula bekyuli bammɔ esienku kalɔ kakwiidi kemmo 
na átadu-ma. Ɔsika eekisi-ma. 

29Ɔmɛni ƒui kama ni, bekyuli bamɛni na áƒuna na éti-ma ábla ƒula badi. Na ama 
na édie álɛku Egyipte kalɔ lɛlɔ ɔkɛnku ƒula ɔyikun bonwu ku ɔlɔkplu ɔsu.” 

Lɛkpa Ulu 10 

Katɔti Ɔ́sɔ Únweni Ɔda Bubo Leevu Bɔni Na Mose Úbo Ɔ́buɛ Mmɔ 
1Uwi ɔmmɔ ni, Unwoti ɔ́su-mi ɔnini, “Sɔ nwi atabi anyɔ bamba aani edeedi kalɛ. 
Na anwi ugyii adaka ɔdi na eti atabi ammɔ na akɔ. Na eti adaka ɔmmɔ na akɔ ebo-
mi kudɔ na kɔbi lɛlɔ mɛni. 

2Na nsɔ ndubo ala edeedi ani na línweni lɛ́sia atabi ani na ébo ábwɛ mmɔ lɛlɔ 
bunweni bɔsia awɔdi amɛni lɛlɔ. Na si línweni lɛ́wɔlɔ ni, na eti atabi ammɔ akya 
adaka ɔmmɔ kemmo.” 

3Anwuɔsu líti Akasia kugyii na lɛ́nwi adaka ɔni na Unwoti ɔ́su-mi mmɔ na lɛ́nwi 
atabi awɔdi aani kalɛ kani na atabi edeedi ammɔ ese pɛpɛɛpɛ na líti-nya lísienku 
kɔbi kɔmmɔ lɛlɔ. 

4Amu na Unwoti ɔ́sɔ únweni ɔda bubo etemila leevu ɔ́sia atabi ammɔ lɛlɔ. 
Etemila ani kani na únweni ɔ́sia atabi edeedi ammɔ lɛlɔ. Na adi ɔda bubo etemila 

ani kani na ɔ́kɔ lɛsa úte-mii ɔ́siku ogya bonwu ɔmmɔ kemmo ɔni na bɛ́sala binye 
kɔbi kɔmmɔ kaƒɔna mmɔ. 

5Amu ka Unwoti úti atabi ammɔ úte-mi ni, líti-nya líboku kɔbi kada na líti-nya 
lɛ́kya adaka ɔmmɔ kemmo aani kalɛ na ɔ́su-mi na akya mmɔ úbedu ɔmwi kadi. 

6Na uwi ɔmmɔ ni, Israelƒuɔ bákya kesii kani na Yaakan kadi bekyuli abiɔ ákya. 
Na báta mmɔ bésie Mosera. Na mmɔ na Aaron úkpi na báva-nwu. Nwuna kama 
ni, ubidi ɔnanabi ɔni baalɔ banii Eleasar úti-nwu keliekɔ aani Katɔti Ɔkpane. 

7Na ka bási Mosera ni, báta bétélie Gudgod. Na ka bási Gudgod ni, bésie Yotba 
kesii kani na ntukpa bɔkya kaduɛ. 

8Na uwi ɔni na líti atabi ammɔ lɛ́yulaku kɔbi ḿbakya Bunyimi Adaka ɔmmɔ 
kemmo ni, Unwoti údie Lewi kɔdua bekyuli ka ama nteeti adaka ɔmmɔ. Na 
bénwini Unwoti Bakpane. Na ama ndubo kusɛ kusɛ buteeti teete Israelƒuɔ na 
Unwoti lɛnyi kemmo. Na bataabla-nwu kabla aani kalɛ na use ɔmwi. 

9Ɔmɛni ɔsu na Lewi kɔdua bekyuli beeebo kadikɔ kadi na kalɔ kammɔ kemmo 
aani kalɛ na adua akladi bebo kalɛ. Mmomu bana kadikɔ kakya Katɔti bɛkpa 
kabla kani na baabla kemmo aani kalɛ na Unwoti Katɔti ɔ́su úse. 

10Uwi ɔni na kɔmmɔ lɛlɔ ni, lɛ́kya mmɔ emeyi aavlene usien ku ɔƒɛ emeyi aani 
kalɛ kani na lɛ́kya kudeedi. Na Unwoti únu mina buvele na bina lili. Anwuɔsu na 
útayila-mii udu. 

11Amu na ɔ́su-mi ɔnini, “Ta na atɔnku ƒula bekyuli na betélie kalɔ kani na lɛ́su 
líse ka meti mete bina bati kuuku mmɔ lɛlɔ.” 

Katɔti Ɔɔwia Lɛla Lɛdi Ɔsiku Israelƒuɔ Kudɔ 
12Lɛla lɛni na Katɔti ɔɔwia ɔsiku bina kudɔ ndi ka biti ɔbu bite-nwu na bɛsia 
nwuna ulu ɔni na ɔ́tina-mii na bɛyɔ-nwu ku bina kayi ƒui ku bina kɔyu ƒui. 

13Na bɛdi nwuna ɔda bubo bɔni na líti muute-mii mɛni ƒui lɛlɔ. Na si bɛ́bla lɛni 
ni, lɛla biala lɛdubɔtɛ lite-mii. 

14Bɛti nwaa ka ala ani ƒui nkya kayawi kemmo ni, adi bina Unwoti Katɔti adi. Na 
kayaa ku ala ani ƒui nkya-ka kemmo lɛnɔ adi nwuna adi. 

15Nsu ka Unwoti ɔɔyɔ́ bina bati kuuku geen ɔsu na amii kani na úti ɔ́bla nwuna 
bekyuli. Na bɛmu bɛdi nwuna bekyuli. 

16Anwuɔsu bɛda likpidi biala bidie bina kayi kemmo na bɛda atuɔkplu bɔbla 
bɛya. 

17Ɔsika bina Unwoti Katɔti ubo ɔyikun utulo ɔyikun biala na ɔlɛka buti ɔbu bute-
nwu geen. Na ɔdi Unwoti ɔni na ulánu anumi taabla lɛla lɛdi na ulabɛ taaƒɔ lɛla 
lɛdi ukyuli kudɔ. 

18Na ɔdi-nwu lɛyɔla ka bekpinebi ku bekpinele baakɛ́ bana kadikɔ. Na ɔɔyɔ́ baƒɔ 
litemi na uute-ma adila ku adala. 

19Anwuɔsu amii lɛnɔ bidie bina bɔyɔ bɛtina baƒɔ bammɔ. Ɔsika amii lɛnɔ bɛ́ɛbla 
baƒɔ dii na Egyipte kalɔ lɛlɔ. 

20Na biti ɔbu bite bina Unwoti Katɔti na bitaakpa anwu lɛti pɛ. Bɛsiaku-nwu 
kama kpakplaa. 

21Biteemwi-nwu uwi ndi uwi, ɔsika ɔdi bina Unwoti Katɔti. Na bina ɔdi biala ɔ́nu 
ku nwuna lɛnumi ala ebendi ani na ɔ́bla úte-mii ku ani mɔɔda liƒu. 

22Uwi ɔni na bina bati kuuku báta bésie Egyipte kalɔ lɛlɔ ni, na bana bumomo 
bɔbla liti ku aavlanyɔ kani. Nsu ɔƒɛni ni, bina Unwoti Katɔti ɔ́ya na bímomo aani 
katɔ ayabi. 

Lɛkpa Ulu 11 

Katɔti Údie Nwuna Litemi Lɛlɔ Bɔdi Ɔ́tina 
1Bɛyɔ bina Unwoti Katɔti na bitaadi nwuna litemi lɛlɔ uwi ndi uwi. 

2Na binyimo kalɛ na ɔ́ni-mii kɔtu ku kalɛ na údie nwuna ɔyikun kpakplaa ɔ́tina-
mii. Nsu bina bebi ama ni, Katɔti útani-ma kɔtu kɔdi. 

3Bebi bammɔ bátanu akɔla budie taatina lidu lɛni na ɔ́bla ɔ́tina Egyipteƒuɔ ku 
bana ɔga na Egyipte kalɔ lɛlɔ. 

4Na bátanu kalɛ na Unwoti ɔ́yila Egyipteƒuɔ bekpone ku bana bapɔnkɔ kɛɛkɛ ɔni 
mɔɔní-ma udu. Na ɔ́ya na Ɛpugyie úti-ma uwi ɔni na bábi básiaku-mii mmɔ. 

5Na baaagyi lɛla lɛni na Unwoti ɔ́bla úte-mii na kalɔ kakwiidi kemmo asa na 
bíbedu mɛni. 

6Binyimo lɛla lɛni na Unwoti ɔ́bla Datan ku Abiram bani ndi Eliab bebi bani nási 
Ruben kɔdua kemmo. Na bina ƒui anumi ni, Unwoti ɔ́ya na kalɔ kébimi kenye na 
kébweli-ma ku bana kaduli bekyuli ku bana adi kevo kani bátu ku bana bebuo 
ƒui. 

7Na amii ndi bekyuli bani nánu ala ebendi ani na Unwoti Katɔti ɔ́bla mɛni. 

Katɔti Úse Kenye Ka Wete Israelƒuɔ Kusɛ Kusɛ Si Béduo Kalɔ Kawɔdi Kammɔ 
Lɛlɔ 

8Bɛnu kaduɛ na bɛdi ɔda bubo ku ala ani na lɛ́tina-mii ɔmwi kadi mɛni lɛlɔ ƒui 
kalɛ na bɛkɛ ɔyikun na bɛvia Yordan Ketu na bitélie kalɔ kammɔ kemmo. 

9Na ɔmmɔ ndubɔya na bilie bitu uwi na kakɔ kani egyiibi ntu mɔɔyu emini aani 
uwɔ na kana lɛlɔ bebuo baayu anyi ntu pii mmɔ lɛlɔ. Kalɔ kammɔ na Unwoti 
Katɔti úse kenye ka wete bina bati kuuku ku bana bawɔ. 

10Na kalɔ kani lɛlɔ na bísela bitélie mmɔ ni, keeese aani Egyipteƒuɔ kalɔ kani lɛlɔ 
na bílie mmɔ. Ɔsika Egyipteƒuɔ kalɔ kammɔ ni, si bɛ́va edula ni, ɔlɛka bibo abi na 
biwi-nya ntu asa na edula ammɔ adia. 

11Nsu kalɔ kani lɛlɔ na bísela mɛni aka ni, kadi abi ku ɔkwalɛ kalɔ na ɔnantu ntu 
mɔɔdia edula na mmɔ. 

12Ɔsika bina Unwoti Katɔti ɔɔnu kalɔ kammɔ lɛlɔ lɛkwa limodi. 

13Anwuɔsu bɛdi ɔda bubo bɔni mɔɔsu-mii ɔmwi kadi mɛni lɛlɔ nnii bɛyɔ bina 
Unwoti Katɔti na biti bina kayi ƒui bitaakpa-nwu. 

14Na si bɛɛdi ɔda bubo bɔmmɔ lɛlɔ ni, Unwoti Katɔti ɔdubɔya na ɔnantu utaana 
kaƒɛndi ku ketudi na bilayaki edula aani antabi ku ntɛ ku nnɔ. 

15Na ɔdubɔya na livo litaakwɛ pii kalɛ na bina ɔmantɛ bebuo bataakɛ-nya taakun. 
Na amii lɛnɔ kɔka kulada-mii. 

16Na bitaya na ukyuli ɔdi ɔtɔlɔ-mii na bɛlɛ bina Unwoti kama na bitákpa baƒiɔ 
badi. 

17Ɔsika si bɛ́lɛ-nwu kama ni, ɔmmɔ ɔdubɔya na uti kɔnyi ɔkya-mii geen na ɔya na 
ɔnantu ɔda bɔna ɔya na kalɔ kabuni kani na úte-mii mmɔ lɛlɔ na kakwii. Na si 
bɛ́va edula adi ni, alakana bɔkwɛ. Na ɔmɛni ndubɔya na bikpi bɛkya kalɔ kammɔ 
kemmo. 

18Bɛtɛya ɔda bubo etemila ammɔ bɛkya bina lili kemmo na biteeti-nya lɛlɔ 
kasusu. Na binweni-nya bɛsia kɔkunkɛ lɛlɔ na bibo bɛda bina enu ku atɛntɛ. Na 
si bɛ́bla lɛni ni, ɔdububunku-mii na bitaadi ɔda bubo bɔmmɔ lɛlɔ. 

19Na bɛya na bina bebi batɛya ɔda bubo bɔmmɔ. Na si bɛkya kaduli iye bɛkɛ ulu 
bísela kesii kadi iye bilie bɛɛnwuna iye bɛkya bɛɛbla kabla kadi ni, biti ɔda bubo 
bɔmmɔ binwini bina kɔtɛ kɔni na bɛɛtɛmi. 

20Na binweni ɔda bubo bɔmmɔ bɛmana bina lɛtɔ kɔyakun ku kɔduli kɔyakun 
anumi. 

21Na ɔmɛni ndubɔya na kalɔ kani na bina Unwoti Katɔti úse kenye ka weti wete 
bina bati kuuku ni, amii ku bina bebi bɛdubulie-ka lɛlɔ bítu uwi aani kalɛ na 
kayaa kammɔ kebi kalɔ lɛlɔ késela uwi ƒui. 

22Bɛdi ɔda bubo bɔni ƒui na bina Unwoti Katɔti úti úte-mii mɛni lɛlɔ kaduɛ na 
bɛyɔ-nwu. Na bɛbla lɛla biala na wasu-mii. Na bɛda-nwu kpakplaa. 

23Na si bɛɛsia nwuna ɔda bubo bɔmmɔ anu ni, Katɔti ɔdubɔbɔku kadi bamba 
bekyuli ƒui udie bana kɔlɔ lɛlɔ na amii bitéti kɔlɔ kɔmmɔ ina ka bekyuli bammɔ 
bemomo na bebo ɔyikun bétulo-mii. 

24Na kesi kesii na bina lɛgba lɛɛnya ni, kalɔ kammɔ kadubɔbla bina kadi ɔ́si kalɔ 
kakwiidi kemmo na kada kakɛ úti útédu Lebanon na katɔ kakɛ na ɔ́si Euƒrate 
Ketudɔ na ɔƒɛ katukɔ úti utédu Mediterenia Ɛpu na ɔƒɛ kanukɔ. 

25Na kesi kesii bísela ni, bina Unwoti Katɔti ɔdubɔya na bekyuli bani nlie kɔlɔ 
kɔmmɔ lɛlɔ bayia-mii geen aani kalɛ na ɔ́su úse. Na uláya na ukyuli ɔdi unye utile-
mii ulu. 

26Bɛnu! Nda kusɛ kusɛ ku ewida mɔɔvá-mi anumi ɔmwi kadi. Bidie ɔni na bɛɛyɔ́. 

27Kusɛ kusɛ ɔdubɔsiaku-mii si bɛɛdi bina Unwoti Katɔti ɔda bubo bɔni na líti 
muute-mii ɔmwi kadi mɛni lɛlɔ. 

28Nsu ewida adubɔsiaku-mii si bɛ́lɛ-nwu kama na bísie bɛɛkpá baƒiɔ bani na 
bɛɛɛgyi kudii. 

29Na si uwi ɔni na Unwoti ɔ́ya na bíduo kalɔ kani na ɔ́su úse ka wete-mii mmɔ 
lɛlɔ ni, na bɛkɔ kusɛ kusɛ ɔmɛni lɛsa na Gerisim Kɔbi lɛlɔ. Na bɛkɔ ewida amɛni 
lɛsa na Ebal Kɔbi lɛlɔ. 

30Bɛgyi ka abi anyɔ amɛni ede ɔma ɔni baalɔ banii Gilgal na Araba Kɔwɛ kemmo 
na Yordan kalɔ lɛlɔ. Na mmɔ ɔkya Yordan Ketu ɔƒɛ kanukɔ kesii kani baalɔ More 
na egyii enengudi enye mmɔ. 

31Na ɔƒɛni ni, bɛdubo Yordan Ketu bɔvia na biteesie bitélie kalɔ kani na bina 
Unwoti Katɔti ɔ́su úse ka wete-mii lɛlɔ. Na si bísie bítélie mmɔ ni, 

32bɛnu ka bɛɛdi ɔda bubo bɔni ƒui na líti muute-mii ɔmwi kadi mɛni lɛlɔ. 

Lɛkpa Ulu 12 

Katɔti Ɔdubɔtina-mii Kalɛ Na Ɔlɛka Bɛkpa-nwu 
1Ɔni na bísela bitélie kalɔ kani na bina bati kuuku Unwoti Katɔti úti uute-mii 
mɛni lɛlɔ ni, ɔmɛni ndi ɔda bubo bɔni lɛlɔ na ɔlɛka bɛdi uwi ɔni na bilie-ka lɛlɔ 
mmɔ. Anwuɔsu bise atu na binu ɔda bubo bɔmmɔ kaduɛ! 

2Na kalɔ kani lɛlɔ na bísela bitélie mmɔ ni, bɛnu ka bɛyila baƒiɔ biala udu bani na 
bekyuli baakpá na kesi kesii na abi ku abinkpo lɛlɔ ku egyii ani mbo ɔyuli mmɔ 
ƒui kalɔ kede kede. 

3Bibo bana akpabi ƒui bɛbwɛ. Na bibo bana atabi ani baalɔ atabi kedee lɛnɔ 
bɛbwɛ kpɛtɛ kpɛtɛ. Na bɛƒɛ bana lɛƒiɔgyii lɛni na bálɛ béte bana baƒiɔ beledi bani 
baalɔ Asera baƒiɔ. Na bibo bana baƒiɔ ƒui bɛkya ogya kemmo kalɛ na ukyuli ɔdi 
ulenyimo ka báakpa baƒiɔ badi na mmɔ kudii. 

4Na ɔdi utakpa bina Unwoti Katɔti na ulu ɔni lɛlɔ na kadi bammɔ bekyuli baakpá 
bana baƒiɔ. 

5Unwoti ɔlati ɔdubɔwia kesii kani námanku ute bina adua leevu-anyɔ ammɔ ƒui 
na bitaakpa-nwu. 

6Na mmɔ na bɛdubuti bina akpala akyuladi ku akpala bamba ku bina etela ku 
bina akɛla lɛkpa leevudi ku etela ani bíse kenye ka bɛdubute Unwoti ku bina kaƒɔ 
ƒaa etela ku bina ɔmantɛ bakɔ ku baƒonu ku bese bebi bedeedi biboku na bɛkpa 
bite-nwu. 

7Na bina Unwoti Katɔti ɔni néte amii ku bina bebi kusɛ kusɛ ɔsu na bɛ́kɛ ala ani 
na bíti bina enu bɛ́bla mɛni ni, bitaadi ala ammɔ na nwuna anumi mmɔ ku kubiti 
ku lɛlɔyɔ. 

8Na si uwi ɔmmɔ údu ni, utalɛka bɛbla ala ani na bɛɛbla mɛni. Na úti úbedu ɔƒɛni 
ni, bɛɛkpá-nwu kalɛ na amii ɔlati bɛɛyɔ́. 

9Ɔsika bíteduo tɔ bɔnwuna kalɔ kani na bina Unwoti Katɔti ɔ́su úse ka wete-mii 
mmɔ lɛlɔ. 

10Na si bɛ́via Yordan Ketu bɛ́wɔlɔ ni, bina Unwoti ɔdubuti kalɔ kammɔ ute-mii 
na bɛsɔ bilie mmɔ. Na ɔdubo bunye butile bina bekisine ulu na bɛdubulie mmɔ 
ku atu bɔyɔ. 

11Na Unwoti ɔlati ɔdubudie kesii kadi use na bitaakpa-nwu. Na mmɔ na bɛdubuti 
bina akpala ani ƒui na úbo-mii ɔda biboku. Na akpala ammɔ ndi akpala akyuladi 
ku akpala bamba ku bina akɛla lɛkpa leevudi ku bina etela ku etela ani bíse kenye 
ka bɛdubute Unwoti. 

12Na amii ku bina bebi ku bina kabla bablane banana ku beleku ku Lewiƒuɔ bɛdi 
limeyi na mmɔ na lɛlɔ litaayɔ-mii na Katɔti anumi. Na binyimo ka Lewiƒuɔ 
bammɔ beeebo kadikɔ kadi na mmɔ. 

13Na biteti bina akpala akyuladi bitatákpa kesi kesii na bɛɛyɔ́. 

14Mmomu biti-nya bisienku kesii kani na bina Unwoti ɔdubɔtina na bina adua 
leevu-anyɔ ammɔ kemmo. Na mmɔ kani na bɛdubuti bina akpala ku ala ani ƒui 
na úbo-mii ɔda biboku bibákpa. 

15Nsu bibo kuƒi ka bɛdu bina bebuo na bɛkun bana lɛna na kesii biala na bilie 
aani kalɛ kani na bɛɛkun baƒɛ ku lɛku kemmo bakɔ ɔƒɛni. Bibo kuƒi ka bɛdi kalɛ 
na bɛkana aani kalɛ kani na Unwoti úte-mii. Ɔdi biala ubo kuƒi kɔmmɔ. Si ɔ́bla 
lɛlɔ kedee ɔdi iye útabla ni, ubo kuƒi ka ɔkun lɛna lɛmmɔ. 

16Nsu ɔdi utadi bana ubugya. Na bɛya na bana ubugya ɔmmɔ uwi kalɔ aani kalɛ 
na beewilimi ntu teewi kalɔ kalɛ. 

17Na ɔdi utadi lɛla lɛni na ɔdubuti ɔkpa ute Unwoti na kesii kani na ulie. Bitadi 
bina edula lɛkpa leevudi iye bina ntɛ bɔwɔdi iye bina nnɔ iye bina ɔmantɛ bakɔ 
ku baƒonu ku bese bebi bedeedi iye etela ani bíse kenye ka bɛdubuti bite Unwoti 
iye bina kaƒɔ ƒaa etela iye etela biala na bina kuliekɔ mmɔ. 

18Bɛnu ka amii ku bina bebi ku bina kabla bablane banana ku beleku ku Lewiƒuɔ 
bani nlie bina lɛma ni, bɛ́di akpala ammɔ na Unwoti Katɔti anumi na kesii kani 
na ɔdubɔtina-mii. Na lɛlɔ litaayɔ-mii na ala ani bɛ́kɛ mmɔ ɔsu. 

19Na ɔni bilie kalɔ kammɔ lɛlɔ ni, bɛnu ka bítenwini kama bítakya Lewiƒuɔ 
bammɔ. 

20Si uwi ɔni na bina Unwoti Katɔti ɔ́ya na bina lɛmii lɛ́bɛbɛ lítédu kalɛ na ɔ́su úse 
na bɛnii bɛɛkun lɛna ka lɛɛda-mii ɔkwɛ ɔsu ni, bibo kuƒi ka bɛkun lɛna uwi biala 
bɛɛyɔ́. 

21Na si bɛ́nu ka kesii kani na bilie kágyunku nwuna kakpakɔ kani na ɔ́tina-mii 
mmɔ ni, bibo kuƒi ka bɛdu bina ɔmantɛ bakɔ iye baƒonu ku bese bani na bina 
Unwoti úte-mii mmɔ badi bɛkun na bina kɔduli aani kalɛ kani na lɛ́su-mii ḿbavi. 

22Na si ukyuli ɔdi ɔ́bla lɛlɔ kedee ɔdi iye útabla ni, ubo kuƒi ka ɔkun lɛna lɛmmɔ 
aani kalɛ kani na bɛɛkun baƒɛ ku lɛku kemmo bakɔ ɔƒɛni. 

23-24Nsu bitadi bana ubugya. Ubugya ɔmmɔ ndi bana ngba. Anwuɔsu biwilimi 
ubugya ɔmmɔ ƒui biwiakun asa bɛkun lɛna lɛmmɔ. 

25Na si bɛɛdi ɔda bubo bɔmɛni lɛlɔ ni, kaƒɔ kadubɔyɔ Unwoti na ɔdubɔya na amii 
ku bina bawɔ keyi kayɔ. 

26Na biti bina etela ku akpala ani bɛ́su bíse ka bɛdubute Unwoti bisienku kesii 
kani na Katɔti ɔ́su úse ka bitaakpa-nwu mmɔ. 

27Na biti bina akpala ani na ese ete ka bɛkyula ku lɛna ku ubugya bisienku 
Unwoti lɛkpabi lɛni na ɔ́tina-mii lɛlɔ na bɛbla akpala ammɔ mmɔ. Bibo kuƒi ka 
bɛkun lɛna lɛmmɔ, nsu ubugya ɔmmɔ anwu ni, biwilimi biwi bina Unwoti Katɔti 
lɛkpabi lɛmmɔ ɔƒɛnyi. 

28Na si bɛɛdi ɔda bubo bɔni na bina Unwoti Katɔti úte-mi mɛni lɛlɔ ni, ɔmɛni 
ndubɔya na uteebunku amii ku bina bawɔ na lɛla biala na bɛɛbla lɛtɛ lite-mii. 

Katɔti Úbo Israelƒuɔ Ɔda Na Lɛƒiɔkpa Lɛlɔ 
29-30Bina Unwoti Katɔti ɔdubo bekyuli bani nlie lɛma lɛni bísela mmɔ udu bɔyila. 
Na si ɔ́yila-ma udu ɔ́wɔlɔ ni, na mmɔ unwini bina keliekɔ. Na ɔdi utasiaku bana 
lɛƒiɔkpa kama iye utawia utenu kalɛ na baakpá bana baƒiɔ taavinku kalɛ amii lɛnɔ 
bitaakpa bina Katɔti na ulu ɔmmɔ lɛlɔ. Na si bɛ́bla lɛni ni, ɔgbankpi ɔdubɔsiaku-
mii. 

31Na bitakpa bina Unwoti Katɔti na ulu ɔni lɛlɔ na baakpá bana baƒiɔ. Ɔsika ulu 
ɔni lɛlɔ na baakpá bana baƒiɔ ni, ɔdi lɛla lɛni muusé Katɔti lɛlɔ na uláwia ulanu. 
Ɔsika baakana na beeti bana bebi taakpa lɛgyavonku kemmo na bana akpabi lɛlɔ. 

32Na bɛnu ka bɛ́bla lɛla biala na líbo-mii ɔda nnii bɛbla. Na bitada ɔdi bitedie iye 
biteti ɔdi bitebunku. 

Lɛkpa Ulu 13 

1Binye kagyumana bite kenye bediene badi iye bekyuli bani muudie ana ani 
bégye kalɔ. Ɔdi ɔdubo ubese kenye kadi ka ɔdubo akɔla lidu lidu budie bɔtina, 

2nsu kasusu kani na ɔda ndi ka ɔtɔlɔ-mii kalɛ na bitákpa baƒiɔ bani bítakpa kudii. 
Ina ka kenye kani na úse mmɔ kébo kéte lɛni ni, 

3bitenu-nwu litemi. Ɔsika bina Unwoti Katɔti ɔɔsia-mii anu geen na ɔɔkɔ́ku-mii 
taanu si bɛɛyɔ́-nwu ku kayi ƒui. 

4Bɛsiaku bina Unwoti lɛti pɛ kama na biti ɔbu bite-nwu. Na bɛdi nwuna etemila 
ku ɔda bubo bɔni ƒui na úte-mii lɛlɔ. Na bɛkpa-nwu na ulu ɔni na ɔɔwia lɛlɔ na 
bɛda-nwu kpakplaa. 

5Bɛdu ukyuli biala ɔni ndi ɔkɔ kenye udiene iye ɔdi ukyuli ɔni mɔɔnyi ɔkɔ teedie 
ana ani bégye kalɔ. Ɔsika bekyuli bammɔ udu beenwíni bekyuli kasusu teedie 
Katɔti lɛlɔ anwu ɔni nédie-mii ɔ́lɛku Egyipte kalɔ lɛlɔ na kesii kani nka bénye-mii 
lɛlɔ na bɛɛbla kabla teete bekyuli bamba. Ukyuli ɔmmɔ udu ɔdi ukyuli ukpidi, na 
ɔɔyɔ́ ka ɔda-mii kasusu udie ngba bɔni na Unwoti ɔɔyɔ́ ka bilie lɛlɔ. Ɔlɛka bɛdu 
ukyuli ɔmmɔ udu kalɛ na bilasiaku nwuna udu ukpidi ɔmmɔ kama. 

6Binye kagyumana bite bina ɔnwani iye bina ubidi ɔnanabi iye ulekubi iye bina 
beleku bani na bɛɛyɔ́ geen iye ƒula ɔkpana geen ɔni ndubo bɔbɛ bubasu-mii ka 
bibo na bitákpa baƒiɔ bani udu na amii iye bina bati kuuku bítakpa kudii. 

7Na si bana akɔ ɔdi úbasu-mii ɔnii bibo na bitákpa baƒiɔ bani nkya lɛma lɛni nde-
mii iye lɛma lɛni nkya ɔgyu kemmo ni, 

8bitenu kalɔ na bitakpete ukyuli ɔmmɔ. Na bitanu ukyuli ɔmmɔ kɔnyana. Na 
nwuna lɛlɔ litakywi ɔdi kaƒɔ, na teti ukyuli ɔmmɔ tabɛla. 

9Mmomu awɔ ni, bo ukyuli ɔmmɔ kudu kɔnakunwi, na ese kalɔ eteebo-nwu atabi 
asa na bekyuli bakladi bebebunku-ɔ. 

10Bibo-nwu atabi bɛdu. Ɔsika ɔɔyɔ́ ka ɔtɔlɔ-mii na ɔda bina kasusu udie bina 
Unwoti Katɔti lɛlɔ anwu ɔni nédie-mii ɔ́lɛku Egyipteƒuɔ kalɔ lɛlɔ kesii kani nka 
bénye-mii lɛlɔ na bɛkya bɛɛbla bekyuli bamba kabla. 

11Na ɔmɛni ndubɔya na Israelƒuɔ ƒui benu lɛla lɛni nálɛ mɛni na liƒu lɛda ukyuli 
biala. Na ɔdi biala uleti lɛlɔ ulakya udu ukpidi ɔmmɔ kemmo kudii. 

12Na si bínu bɛ́siku lɛma lɛni na bina Unwoti Katɔti úti uute-mii ka bitélie-ni 
kemmo mmɔ 

13ka bekyuli bekpidi badi báta na bina akɔ na bátɔlɔ ama ɔlati ɔma bekyuli ka 
bitákpa baƒiɔ bani bítakpa kudii ni, bi na bɛdubo bɔbla? 

14Si bínu etemila ammɔ bene udu ni, biwi lɛlɔ na bɛwia-nya kemmo bɛti kaduɛ. 
Na si bɛ́wia bɛ́ti ka sɔsɔ na etemila ammɔ adi ni, 

15bɛdu bekyuli bani ƒui nlie ɔma ɔmmɔ kemmo. Na bɛdu bana bebuo ƒui lɛnɔ. Na 
bɛnu ka bɛ́yila ɔma ɔmmɔ udu ƒui. 

16Na akɛla ani na ɔma ɔmmɔ bekyuli bebo ƒui ni, bɛla-nya ƒui bitéwi kuyeya na 
bɛkyula ala ammɔ ku ɔma ɔmmɔ ƒui. Na ala akyuladi ammɔ ƒui adubunwini 
akpala ete bina Unwoti Katɔti. Na ɔma ɔmmɔ unwini ɔma ɔni na úbie na ɔsɔ 
uladia bɔsɔku bɔda kudii. 

17Na ɔdi uteti ala ani na ɔ́su-mii ka bɛkyula mmɔ adi utese lɛlɔ. Ɔmɛni ndubɔya 
na nwuna kɔnyi kati kati kɔyɔ na ɔnu-mii kɔnyana. Ɔdubɔnu-mii kɔnyana na ɔya 
na bimomo bibu aani kalɛ na ɔ́su bina bati kuuku úse. 

18Ɔsika biinú bina Unwoti Katɔti litemi na bɛɛdi nwuna ɔda bubo bɔni na uute-
mii ɔmwi mɛni lɛlɔ. Na bɛɛbla ala ani nse siin na nwuna anumi ɔsu. 

Lɛkpa Ulu 14 

Bitabla Kekwa Aani Kalɛ Na Kadi Bamba Bekyuli Baabla 
1Amii Israelƒuɔ bɛdi bekyuli bani na bina Unwoti Katɔti údie úte lɛlɔ. Anwuɔsu si 
bɛɛbla ukpine ɔdi kekwa ni, ɔdi uteti lɛla lɛdi utekulo nwuna ɔlɔna kakɛ kadi, na 
ɔdi utekpeyi nwuna lɛtɛntɛ na ukpine ɔdi ɔsu aani kalɛ na kadi bamba bekyuli 
baabla. 

2Ɔsika amii bɛdi Unwoti Katɔti ɔdi na anwu náƒuna-mii ɔ́lɛku kadi bamba bekyuli 
akɔ na kalɔ lɛlɔ ƒui ka bɛbla nwuna ɔdi. 

Mose Ɔ́tina-ma Bebuo Bani Udu Na Bakun 
3Bitakun lɛna biala lɛni na Katɔti úbo-mii ɔda ka liisé-nwu lɛlɔ. 

4Na bebuo bani na béte kuƒi ka bɛdu na bɛkun ndi bebuo bamɛni. 

5-6Ɔmantɛ bakɔ ku baƒonu ku bete ku bese ku baƒɛ ku bana udu biala na lɛku 
kemmo bani muukpó taalɛku ɔkwɛ kemmo taakun na bana lɛgba agbanvuo 
kemmo kábwɛ inyɔ lɛnɔ bibo kuƒi ka bɛdu bebuo bammɔ bɛkun. 

7Na bitakun ebuo ɔni neeekpo taalɛku ɔkwɛ kemmo taakun na uuubo agbanvuo 
ani kemmo nábwɛ inyɔ. Na bitakun bagbɛnɛgbɛnɛ bebuo bani na bana atu éne 
gyɔlɔɔ gyɔlɔɔ mmɔ ku bebuo ala betine benengudi ku keƒu bani nkya kalɔ 
kakwiidi mmɔ. Bebuo bamɛni beekpó taakun, nsu bana lɛgbanvuo kemmo 
lítabwɛ kemmo inyɔ. 

8Na bitakun ɔplakuo. Ɔsika bebuo bamɛni beesé lɛlɔ. Bebo agbanvuo ani kemmo 
nábwɛ inyɔ, nsu belekpo taakun. Na ɔdi utakun bebuo bamɛni iye biteti bina enu 
bitetuku bana ukpine. 

9Na lɛna biala na lɛkya ntukpa ku ɛpu kemmo na libo atula ku akpa ni, bibo kuƒi 
ka bɛkun-ni. 

10Nsu lɛna biala na lɛkya ketu kemmo na liiibo akpa ku lɛƒɛnyi atula ni, bitakun. 
Ɔsika lɛna lɛmmɔ liisé lɛlɔ. 

11Bɛkana na bɛkun aasɛ biala ɔni neeese lɛlɔ. 

12-18Nsu baasɛ bani anyi ndubo bɔlɔ mɛni ni, bitakun-ma. Kɔdigbo aasɛ, likuku, 
okum ku nwuna lidu lidu, ɔsansa, kasangbii ku nwuna lidu soholi, lɛkpaƒɛɛlɛ, 
ligbini, kwakwadabi, ɛpu kemmo kwakwadabi, likuku ku nwuna lidu lidu, ntu 
kemmo kɔdigbo aasɛ, aasɛ ku limɔ gyɔlɔɔ ku nwuna lidu lidu, lɛpan ku baƒelelee. 

19Na kubweyi pii kɔkya na kuuveyi na lisu kemmo ni, bitakun-ku, ɔsika beesé 
lɛlɔ. 

20Na kɔni muuveyi na kulese lɛlɔ aku ni, bɛkana na bɛkun aku. 

21Na bitakun ebuo biala na úkpi ɔtɛ. Mmomu bɛkana na biti ebuo ɔmmɔ bite baƒɔ 
bani nli-mii akɔ iye biti biye bite baƒɔ bani nási baaví. Ɔsika amii bɛdi bekyuli 
bani na Katɔti údie úse sɛsɛɛ úte lɛlɔ. Na biteti ese uni lɛnyi ntu biteƒulo nwuna 
ubi lɛna. 

Ɔda Bubo Na Etela Lɛkpa Leevudi Lɛlɔ 
22Lɛkwa ndi lɛkwa ni, ɔdi biala udie nwuna edula ani ƒui na ɔ́kɛ lɛkpa leevudi use 
sɛsɛɛ ute Katɔti. 

23Na si bɛ́bla ɔmɛni bɛ́wɔlɔ ni, na bisie kesii kani bina Unwoti Katɔti ɔ́ƒuna úse 
ka bitaakpa-nwu mmɔ. Na si bíduo mmɔ ni, ɔdi biala uti nwuna ala lɛkpa leevudi 
ani ndi edula ku ntɛ bɔwɔdi ku nnɔ bɔni na bídie ku bina ɔmantɛ bakɔ ku bina 
baƒonu ku bese bebi bedeedi bani na báwɔ na bɛdu-ma na bɛkun lɛna lɛmmɔ ku 
ala akladi ammɔ na Katɔti anumi. Na si bɛ́bla lɛni ni, ala amɛni ndubɔya na bɛtɛya 
kalɛ na biteeti ɔbu teete bina Unwoti Katɔti uwi biala. 

24Na si úte-mii kusɛ kusɛ na bɛ́kɛ ala pii na bilakana ala lɛkpa leevudi lɛmmɔ ƒui 
buti busienku mmɔ ka mmɔ kágyunku-mii ɔsu ni, 

25na biti ala ammɔ biye na kesii kani na bilie na biti egulabi ammɔ bisienku liku 
linwi pɛ lɛni na Katɔti ɔ́ƒuna úse mmɔ. 

26Na si bíduo mmɔ ni, biti egulabi ani bɛ́kɛ mmɔ biye lɛla biala na bɛɛyɔ́, aani 
ɔmantɛ bakɔ iye baƒonu iye ntɛ na amii ku bina kaduli bekyuli bɛni na bɛdi ala 
ammɔ na bina Unwoti Katɔti anumi mmɔ. 

27Na bitedie Lewiƒuɔ bani nkya bina lɛma mmɔ atu. Mmomu bite-ma ala ammɔ 
adi. Ɔsika ama beeebo kadikɔ kadi na kese kete-ma. 

28Na lɛkwa lɛtɛdi biala lɛlɔ ni, biti bina edula lɛkpa leevudi biboku na bɛkya-nya 
unwu kemmo bise bina lɛma. 

29Na edula ammɔ adi Lewiƒuɔ ku baƒɔ ku bekpinebi ku bekpinele bani nkya bina 
lɛma ɔdi. Na badubuteebo taabaƒɔ ala ani na baawia na badi bemo. Na si bɛɛbla 
ɔmɛni ni, bina Unwoti Katɔti ɔdubuteete-mi kusɛ kusɛ na bina kabla biala 
kemmo. 

Lɛkpa Ulu 15 

Lɛkwa Maatɛdi Lɛlɔ Kalabla 
1Na lɛkwa maatɛdi biala lɛlɔ ni, si Israelni ɔdi ɔda ɔkpanadi kayu ni, na uti kayu 
kani na ɔda-nwu mmɔ ɔkyiɛ-nwu na lɛkwa lɛmmɔ kemmo. 

2Ulu ɔmɛni lɛlɔ na ɔlɛka bɛbla ala amɛni bɛsiaku. Ukyuli biala ɔni névo egulabi 
úte nwuna Israelnikpana ni, uti kayu kammɔ ɔkyiɛ-nwu. Na utenye ukyuli ɔmmɔ 
lɛlɔ ka ɔɔwia nwuna lɛla lɛni na ɔda-nwu mmɔ. Ɔsika Katɔti ɔlati nése uwi ɔni na 
bekulo kayu biala nkya úse. 

3Nsu si ukyuli ɔni naaadi Israelni ɔda ɔdi kayu kadi ni, ubo kuƒi ka ɔƒɔ lɛla lɛni na 
ɔda-nwu mmɔ ɔsiku-nwu kudɔ. Nsu ƒula Israelni ɔkpana anwu ni, ti kayu kammɔ 
kyiɛ-nwu lɛkwa maatɛdi lɛmmɔ lɛlɔ. 

4Na bina akɔ ɔdi ulénwini ɔwabane. Ɔsika bina Unwoti Katɔti ɔdubute-mii kusɛ 
kusɛ geen na kalɔ kani lɛlɔ bísela bitélie mmɔ. 

5Si bɛɛdi nwuna ɔda bubo bɔni na úte-mii mmɔ lɛlɔ na bɛɛbla taasiaku lɛla biala 
na ɔ́su-mii lɛlɔ kaduɛ ni, kusɛ kusɛ ɔmmɔ ɔdubɔsiaku-mii. 

6Katɔti ɔdubute-mii kusɛ kusɛ aani kalɛ kani na úse kenye úse. Na bɛdubuvo 
egulabi bite kadi kadi bekyuli, nsu amii ni, bilésie bana kudɔ biletévo egulabi adi. 
Na bɛdubɔdi kadi kadi bekyuli lɛlɔ, nsu ɔdi biala ulakana-mii lɛlɔ bɔdi. 

7Na si bina Unwoti Katɔti úti kalɔ kani lɛlɔ na bísela bitélie mmɔ úte-mii na bísie 
bilie-ka lɛlɔ na bina ɔnwa ɔdi ɔɔyaki lɛla lɛdi na lɛma lɛmmɔ ɔdi kemmo ni, 
bitabla-nwu lili ɔkplu. 

8Mmomu ute-nwu kebunku kani na ɔɔwia ku kayi ƒaa. 

9Na utasu ɔnii kayu butitaakyiɛ lɛkwa lɛdaku budu ɔsu, ulete ukyuli ɔmmɔ 
kebunku kani na ɔɔwia. Ɔdi utaya na kasusu kekpidi kammɔ udu keduo-nwu lili 
kemmo. Na si ukyuli ɔmmɔ ɔ́bla nwuna ɔnwani ulikplu na útete-nwu kevonkɔ 
kani na ɔɔwia mmɔ na ukyuli ɔmmɔ úwulo na ɔ́kpali Katɔti ni, Katɔti ɔdubɔni 
ulikplune ɔmmɔ kɔtu geen. 

10Na bɛnu ka biite lɛlɔ ala ku kayi ƒaa ɔni na kasusu kekpidi kadi keeebo-nwu 
kemmo. Na si bɛɛbla lɛni ni, Katɔti ɔdubute-mii kusɛ kusɛ na lɛla biala bɛɛbla 
kemmo. 

11Na bawabane badubɔkya bina akɔ uwi ndi uwi na kalɔ kani lɛlɔ na bísela bitélie 
mmɔ. Anwuɔsu muubo-mii ɔda nnii, biteebunku bawabane bammɔ ku bekyuli 
bani ƒui mɔɔyáki lɛla lɛdi. 

Katɔti Úbo Israelƒuɔ Ɔda Na Bekyuli Bani Mɔɔbla Bekyuli Bamba Kabla Lɛlɔ 
12Si Israelni biala ɔdi ɔnana iye uleku úti lɛlɔ úye úte ɔdi na ɔ́bla-nwu kabla utédu 
lɛkwa lɛkundi lɛlɔ ni, ɔlɛka banyonu ukyuli ɔmmɔ na lɛkwa maatɛdi kemmo na 
uteesie kesii kani na ɔ́si. 

13Na si uwi údu ka bana ɔdi úsela ni, utalɛka ukyuli ɔni na ɔ́bla kabla úte mmɔ 
ɔnyonu-nwu na ɔtɔlɔ ku enukplu. 

14Mmomu te-nwu lɛla lɛdi siku ala ani ƒui na Katɔti ɔ́ya na ákɛ ɔkɛnku kusɛ kusɛ 
ɔni na úte-ɔ ɔsu ku kaƒɔ ƒaa. Bite-ma baƒonu ku bese ku edula ani bɛ́ƒɛ ku ntɛ bɔni 
bídie bíse kalɛ na ɔ́manku. 

15Na binyimo ka amii lɛnɔ bɛ́ɛbla bekyuli kabla na Egyipte kalɔ lɛlɔ dii. Nsu bina 
Unwoti Katɔti úbada-mii údie lɛbibo lɛmmɔ kemmo na bɛ́kɛ bɔnwuna. Anwuɔsu 
na uubó-mii ɔda ɔmɛni. 

16Nsu si lɛkwa maatɛdi lɛmmɔ lídu na ukyuli ɔni mɔɔbla ukyuli bamba kabla 
mmɔ ɔ́bla kasusu ka wasɔ wakya nwuna unwoti kudɔ ka ɔɔyɔ́-nwu ku nwuna 
kaduli bekyuli na lɛlɔ lɛɛyɔ́-nwu ka ɔsɔ ɔkya ɔsu ni, kuƒi kɔtɛ. 

17Na asa na wasɔ wakya ni, da ukyuli ɔmmɔ kɔtu tamana ƒula kayakun ɔpunu lɛlɔ 
na awia lɛla lɛdi eti aƒuaala-nwu kɔtu. Na si ábla ɔmɛni áwɔlɔ ni, na ukyuli ɔmmɔ 
únwini ukyuli ɔni ndubutaabla kabla teete-ɔ nwuna akwa ƒui. Lɛni kani na 
bɛdubɔbla beleku bani mɔɔyɔ́ ka basɔ bakya bana benwoti kudɔ lɛnɔ. 

18Na si uwi údu ka bɛnyonu bekyuli bani mɔɔbla kabla mɛni ni, ɔdi utakyaku-ma 
unyeƒi ɔdi. Ɔsika akwa aku ani na bákya-mii kudɔ mmɔ kabla kani na bábla béte-
mii ni, kétulo ama bani mɔɔƒɔ́ limeyi ndi limeyi lɛyuƒɔla kunyɔ. Na si bɛ́bla ɔmɛni 
ni, Katɔti ɔdubuteete-mii kusɛ kusɛ na lɛla biala bɛɛbla kemmo. 

Bebuo Bedeedi Bani Na Báwɔ Lɛlɔ Kɔtɛ 
19Na bina ɔmantɛ bakɔ ku baƒonu ku bese ubi ɔgyani udeedi biala ni, bidie-nwu 
bise sɛsɛɛ bite Katɔti. Na biteti bakɔ bitesienku na batábla kabla kadi iye bikulo 
baƒonu bammɔ linwini bɛbla unwo uwi ɔdi. 

20Mmomu lɛkwa ndi lɛkwa ni, amii ku bina kaduli bekyuli biti bebuo bammɔ 
bisienku liku linwi pɛ lɛni na Katɔti ɔ́su-mii ka bitaakpa-nwu mmɔ. Na bitádu-
ma bɛkpa bite-nwu na bɛkun-ma na Katɔti anumi mmɔ. 

21Nsu si ebuo ɔmmɔ ɔdi ɔ́ƒɛ uwi kalɔ iye anumi abwɛ-nwu ni, iye lɛla bamba lɛdi 
lɛda-nwu ni, biteti ebuo ɔmmɔ udu bitakpa bitete bina Unwoti Katɔti. 

22Na bibo kuƒi ka bɛdu ebuo ɔmmɔ udu bɛkun na bina kɔduli. Na si ukyuli ɔdi 
úkisi lɛlɔ iye útekisi lɛlɔ ni, ubo kuƒi ka ɔkun lɛna lɛmmɔ aani kalɛ kani na bɛɛkun 
bete ku baƒɛ. 

23Nsu biteti bana ubugya bitabla adila na bɛdi. Mmomu biwilimi bana ubugya 
biwi kalɔ aani kalɛ na beebó ntu teewiakun. 

Lɛkpa Ulu 16 

Úbo-ma Ɔda Na Kukpi Lili Bɔvia Limeyi Bɔdi Lɛlɔ 
1Bise kɔbuli kɔni baalɔ Abib likpo na bataadi Kukpi Lili Bɔvia limeyi teete bina 
Unwoti Katɔti. Ɔsika Abib kɔbuli kɔmmɔ kemmo na ɔ́da-mii údie Egyipteƒuɔ kalɔ 
lɛlɔ usien unwi. 

2Na Kukpi Lili Bɔvia limeyi bɔdi bɔmmɔ ni, bɛdu bina ɔmantɛ bakɔ ku baƒonu ku 
bese na biti-ma bɛkpa bite bina Unwoti na kesii kani na ɔdubudie use ute lɛlɔ 
mmɔ. 

3Na si bɛɛdi Kukpi Lili Bɔvia adila ammɔ ni, biteti bɔnyi bɔni mɔɔyá na ɔlaaƒɔ 
uuƒu bitasala bodobodo ɔmmɔ kemmo. Biti emeyi maatɛ bɛdi bodobodo ɔni 
neeeƒu aani kalɛ kani na bɛ́bla limeyi lɛni na bɛ́babla na bɛ́tɔlɔ Egyipte kalɔ lɛlɔ 
mmɔ. Na si bɛɛdi bodobodo ɔmmɔ udu ni, bɛsia-nwu lɛnyi bɛnii Lɛbibo Adila 
Bɔdi kalɛ na biteenyimo na bina ngba bulie ƒui kemmo abi ani na bíbo uwi ɔni 
bɛ́kya Egyipte kalɔ lɛlɔ. 

4Na emeyi maatɛ kemmo ɔdi biala uteti bɔnyi bɔni mɔɔyá na ɔlaaƒɔ uuƒu utese 
nwuna kaduli. Na ebuo ɔni na bɛ́du na Kukpi Lili Bɔvia limeyi lideedi useyi uwi 
ni, na bɛkun lɛna lɛmmɔ useyi ɔmmɔ kani. Bitebu ɔdi bitese lɛlɔ. 

5-6Bebuo bani nse nte ka beti-ma bakpa bete Katɔti na Kukpi Lili Bɔvia limeyi 
lɛmmɔ lɛlɔ ni, bɛnu ka bɛ́du bebuo bammɔ ƒui na kesii kani na Katɔti ɔ́su úse ka 
bitaakpa-nwu mmɔ kani, na ɔɔɔdi lɛma lɛni na bina Unwoti Katɔti ɔ́su úse ka 
wete-mii. Bɛdu bebuo bammɔ na Kukpi Lili Bɔvia limeyi bɔdi useyi ɔmmɔ biti 
bɛtina uwi ɔni kemmo na bíti bɛɛlɛ́ Egyipte kalɔ lɛlɔ. 

7Na biƒulo lɛna lɛmmɔ ƒui na kesii kani na Katɔti ɔ́su úse ka bitaakpa-nwu mmɔ. 
Na bɛkun-ni ƒui na mmɔ. Na bɛtɔlɔ nwuna lɛdigye bisie kɔduli. 

8Na emeyi aku ani nébu ni, bitaadi bodobodo ɔni néteƒu kani. Na limeyi maatɛdi 
lɛlɔ ni, bɛsala lɛlɔ na bimwi bina Unwoti Katɔti, na ɔdi utabla kabla kadi limeyi 
lɛmmɔ lɛlɔ. 

Úbo-ma Ɔda Na Edula Ebi Bɔƒɛ Limeyi Bɔdi Lɛlɔ 
9-10Na kwasida maatɛdi lɛlɔ ɔ́si uwi ɔni na bíse kalɔ ku bina edula bɔƒɛ ni, bisie 
kesii kani na bina Unwoti Katɔti ɔ́su úse ka bitaakpa-nwu mmɔ na bitádi Edula 
Bɔƒɛ Limeyi. Na si bísela ni, biti edula ammɔ adi bɛda aani kalɛ na Katɔti úte-mii 
kusɛ kusɛ kenye, na biti bɛtina ka bɛɛbu-nwu. 

11Na si bísela ni, biti bina bebi ku bina kabla bablane banana ku beleku ku baƒɔ 
bani nkya-mii akɔ ku Lewiƒuɔ ku bekpinebi ku bekpinele bani nkya bina lɛma 
kemmo ƒui bɛda. Na biti kubiti bɛdi limeyi lɛmmɔ na Katɔti anumi. 

12Na bɛnu ka bɛ́di ɔda bubo bɔmɛni lɛlɔ. Na bitayiƒala ka Egyipteƒuɔ bénye-mii 
lɛlɔ na bítaabla-ma kabla dii. 

Úbo-ma Ɔda Na Edula Bɔƒɛ Ku Kevo Kemmo Bulie Limeyi Bɔdi Lɛlɔ 
13Si bɛ́ƒɛ bina edula na bíti bina adingyii ebi bɛ́bla ntɛ bɛ́wɔlɔ ni, na bɛdi Kevo 
Kemmo Bulie Emeyi. Biti emeyi maatɛ bɛdi limeyi lɛmmɔ. 

14Na si bísela bitádi limeyi lɛmmɔ ni, biti bina bebi ku bani mɔɔbla-mii kabla ku 
Lewiƒuɔ ku baƒɔ bani nkya-mii kudɔ ku bekpinebi ku bekpinele bani ƒui nkya 
bina lɛma kemmo bɛda na bitádi limeyi lɛmmɔ ku kubiti. 

15Na bɛya na lɛlɔyɔ lɛƒɔ limeyi lɛmmɔ kaduɛ, ɔsika Unwoti néte-mii kusɛ kusɛ na 
ɔ́ya na bina enu kemmo kabla kammɔ kádia. Na bɛbla ɔmɛni na emeyi maatɛ 
kemmo na kesii kani na bina Unwoti ɔ́su ka bitaakpa-nwu mmɔ. 

16Na lɛkwa biala kemmo ni, Israelƒuɔ ƒui banana ɔlɛka bebo Unwoti anumi kɔtɛ 
babakpa-nwu na kesii kani na ɔ́su úse ka bitaakpa-nwu mmɔ. Na emeyi ani 
badubɔdi mmɔ ndi Bodobodo Ɔni Néteƒu Limeyi ku Edula Bɔƒɛ Limeyi ku Kevo 
Kemmo Bulie Emeyi. Na ukyuli ɔdi utebo Katɔti anumi mmɔ ku enukplu. 

17Na si ɔnana biala ɔdubo ni, uti etela uboku bina Unwoti Katɔti aani kalɛ na úte-
mii kusɛ kusɛ na ɔ́kɛ edula ammɔ kenye. Na ukyuli ɔdi utebo Katɔti anumi mmɔ 
ku enukplu. 

Israelƒuɔ Bédie Litemi Batɛne 
18Bidie litemi batɛne ku bakutine na ɔma biala kemmo. Na bekyuli bamɛni banu 
ka baatɛ bekyuli etemila na ulu lɛlɔ. 

19Na beteƒu litemi geen lɛmmɔ batakya na batanu bekyuli anumi lɛnɔ. Na bataƒɔ 
egulabi na bɔbɛ kemmo, ɔsika etela ammɔ udu aabwɛ banundane ku bekyuli 
bani lɛlɔ mbo ɔbu anumi, na balátɛ litemi siin. 

20Na bɛnu ka litemi lɛlɔ bɔdi ulu lɛlɔ bɔ́ƒɔ bina ƒui akɔ. Na si bɛbla lɛni ni, anwu 
ndubɔya na bilie kalɔ kani na bina Unwoti Katɔti úti uute-mii lɛlɔ. 

Úbo-ma Ɔda Na Lɛƒiɔkpa Lɛlɔ 
21Si bɛɛtú lɛkpabi lɛdi bite bina Unwoti Katɔti ni, biteti baƒiɔ beledi bani baalɔ 
banii Asera ɔƒiɔgyii bitalɛ Katɔti lɛkpabi lɛmmɔ kudɔ. 

22Na biteti lɛtabi lɛdi bitabla baƒiɔ na bitaakpa-ni. Ɔsika Katɔti ukisi ala ammɔ 
bene. 

Lɛkpa Ulu 17 

1Biteti ɔmantɛ bakɔ iye koƒonu kɔni na kɔ́sɔ bitakpa bitete bina Unwoti Katɔti. 
Ɔsika Katɔti ukisi ala ammɔ bene. 

2Na si úbo úte ka bina akɔ ɔdi únu ka ɔnana iye uleku ɔdi ɔda ɔvia Katɔti ɔda bubo 
bɔni na úte-mii lɛlɔ iye ɔ́bla likpidi lɛdi na útadi lɛla lɛni na Katɔti únyimiku-mii 
lɛlɔ 

3na úsie utákpa baƒiɔ badi iye kɔbuli iye ɔƒɛ iye ayabi uwi ɔni na Katɔti ɔ́su ka ɔdi 
utabla lɛni kudii ni, 

4na bínu litemi lɛmmɔ ni, biwi lɛlɔ na bɛwia-ni kemmo kaduɛ. Na si bɛ́wia-ni 
kemmo na litemi lɛmmɔ lɛdi sɔsɔ ka ukyuli ɔmmɔ ɔ́bla likyulikpi lɛla lɛmmɔ udu 
na Israel kalɔ lɛlɔ ni, 

5na biti ukyuli ɔmmɔ udu bɛlɛku bisienku bina ɔma kabanye na bibo-nwu atabi 
bɛdu. 

6Nsu asa na bɛdububo-nwu atabi ni, bɛya na nkyuli inyɔ iye ɛtɛ bebenye litemi 
lɛmmɔ kama ka sɔsɔ na ɔdi. Nsu si ukyuli unwi kani nnye litemi lɛmmɔ kama ni, 
na bitebo ukyuli ɔmmɔ atabi. 

7Na asa na bɛdububo ukyuli ɔmmɔ atabi ni, bɛya na bekyuli bani nnye litemi 
lɛmmɔ kama baka-nwu atabi bubo asa na bekyuli bakladi beteebo-nwu atabi. 
Ɔmɛni ndi kalɛ na bɛda likpidi lɛmɛni udu bidie bina akɔ. 

8Bɛya na buti-nwu bɔnii etemila adi akya na étulo-mii bɔtɛ aani ukyuli bɔdu na 
ulu ɔdi lɛlɔ litemi iye ukyuli bubo bɔkya ɔlɛ litemi ku etemila bɔni teenene na 
litemi katɛkɔ. Na si etemila amɛni udu álɛ ni, bisie kesii kani na bina Unwoti 
Katɔti ɔ́tina-mii ka bitaakpa-nwu mmɔ. 

9Na biti etemila ammɔ bite Katɔti bakpane bani ndi Lewiƒuɔ ku litemi ɔtɛne ɔni 
nkya mmɔ na beduo etemila ammɔ kemmo na batɛ litemi lɛmmɔ bete-mii. 

10Na si kalɛ biala bátɛ litemi lɛmmɔ bávinku ni, na binu kalɔ. 

11Bɛƒɔ bana litemi lɛmmɔ ku kalɛ biala bébo-mii ɔda bávinku. 

12Na ukyuli biala na ɔnii ulénu litemi ɔtɛne iye Katɔti ɔkpane litemi lɛni bátɛ 
mmɔ kalɔ ni, na bebo-nwu badu. Na bitaada bekyuli likpidi lɛmɛni udu teedie 
bina akɔ. 

13Na ɔmɛni ndubɔya na ukyuli biala unu lɛla lɛni nálɛ mɛni, na ɔya na ukyuli biala 
ɔyia na basɔ balata belenye litemi ɔtɛne litemi lɛlɔ. 

Úbo-ma Ɔda Na Lɛga Bɔdi Lɛlɔ 
14Si bísie na bitélie kalɔ kani na bina Unwoti Katɔti ɔ́su úse ka wete-mii mmɔ lɛlɔ 
na ɔmmɔ kama bíti kasusu na bɛ́nu ka bɛɛwia ɔga ɔdi na utaadi Israelƒuɔ lɛlɔ aani 
kalɛ na kɔlɔ bamba bebo bagadine ni, 

15na bɛnu kaduɛ na bidie ɔga ɔni na Unwoti lɛnɔ ɔ́ƒuna. Ɔlɛka ɔbla ukyuli ɔni nási 
bina kadi bekyuli akɔ. Na biteti kadi bamba ukyuli ɔni naaadi Israelni ɔdi bitese 
lɛga. 

16Na ɔga ɔni na bɛdubuse ni, utalɛka ɔwia bapɔnkɔ pii ute lɛlɔ. Na utalɛka ukyuli 
ɔdi use Egyipte kalɔ lɛlɔ utéye bapɔnkɔ badi ɔ́siku mmɔ uboku-nwu. Ɔsika 
Unwoti ɔ́su-mii ka ukyuli ɔdi ɔsɔ utesie Egyipte kalɔ lɛlɔ mmɔ lɛnɔ. 

17Na ɔga ɔmmɔ lɛnɔ utawia beleku pii uteti, ɔsika si ɔ́bla lɛni ni, nwuna kasusu 
kadubɔlɛ nwuna Unwoti lɛlɔ. Na ɔga ɔmmɔ lɛnɔ utawia sika ugyiedi ku ɔƒualadi 
pii utese lɛlɔ. 

18Na si ɔga ɔmmɔ úbo úbelie nwuna liboku lɛlɔ ni, ɔƒɔ Ɔda Bubo Ɔku Kedee ɔmmɔ 
na Katɔti bakpane bani ndi Lewiƒuɔ kudɔ na anwu lɛnɔ unweni etemila ammɔ 
ɔkya ɔku kemmo ute lɛlɔ. 

19Na uti ɔku ɔmmɔ na utaaka-nwu teenu Katɔti ɔda bubo etemila teeti taada 
nwuna ngba emeyi ƒui. Mmɔ na ɔdubuteeti ɔbu teete Katɔti na ɔkana na 
uteemwi-nwu na ulu lɛlɔ. Na utaadi nwuna ɔda bubo bɔmmɔ lɛlɔ. 

20Na ɔmɛni ndubɔya na ulátaakɔliku lɛlɔ katɔ teetulo nwuna banwa Israelƒuɔ 
bakladi. Na ɔdububunku-nwu lɛnɔ na ulénwini kama ulakya Katɔti ɔda bubo. Na 
si ɔ́bla lɛni ni, ɔdubɔya na anwu ku nwuna kaba bekyuli belie liboku lɛmmɔ lɛlɔ 
badi lɛga na Israel kalɔ lɛlɔ bétu uwi. 

Lɛkpa Ulu 18 

Katɔti Ndi Nwuna Bakpane Kadikɔ 
1Katɔti bakpane bani ndi Lewiƒuɔ beeebo kadikɔ kadi na Israelƒuɔ kalɔ lɛlɔ. 
Mmomu bana kadikɔ ndi etela ku akpala ani na bekyuli beeboku-ma ka bakyula 
bete Unwoti. 

2Na Lewiƒuɔ bamɛni beeebo kuƒi ka bakɛ kalɔ kadi bete lɛlɔ aani kalɛ na adua 
bakladi bekyuli bebo kalɛ. Bana kɔsia kani ndi ka badi bakpane bete Unwoti aani 
kalɛ na anwu Unwoti úse kenye úse. 

3Na uwi biala na Israelƒuɔ badubɔdu ɔmantɛ bakɔ ku baƒonu beti bakpa bete 
Unwoti ni, bedie bebuo bammɔ enu ku ɔnungla ku bana kaƒɔ ala bete Lewiƒuɔ 
bammɔ. 

4Ɔƒɛni ni, bina edula edeedi ani na bɛ́ƒɛ ku ntɛ ku nnɔ ku bina baƒonu linwini lɛni 
na bíti bɛ́bla unwo ni, biti ala ammɔ bite Lewiƒuɔ bammɔ. 

5Ɔsika na bina adua kemmo ni, Unwoti nédie kɔdua kunwi na ama ndi Lewiƒuɔ 
bamɛni ka benwini bakpane bete-nwu uwi ƒui. 

6Na Lewini biala ɔni nlie Israel ɔma biala kemmo na ɔ́bla kasusu ka use utélie 
kesii kani na Unwoti ɔ́su úse ka bataakpa-nwu mmɔ, ubo kuƒi ka utélie mmɔ. 

7Na ɔkana na utaabla nwuna ɔkpane kabla na Katɔti anumi mmɔ aani Lewiƒuɔ 
bakladi bani nlie mmɔ kalɛ. 

8Na ɔlɛka bete-nwu adila aani kalɛ na beete bakpane bani nlie mmɔ adila ina ka 
nwuna kaduli bekyuli béte-nwu egulabi adi. 

Bitasiaku Bayawine Ala Kama 
9Si bísie bítéduo kalɔ kani na bina Unwoti Katɔti ɔ́su úse ka wete-mii mmɔ 
kemmo ni, ɔdi utasiaku kadi bamba bekyuli bani nde-mii mmɔ ala ani muusé 
Katɔti lɛlɔ mmɔ kama. 

10Na ɔdi uteti ubidi utatákya ogya kemmo ɔnii uuti-nwu ɔkpa. Na bitatɛya kalɛ 
na beesié teetéye ala teenu. Iye utenwini ukyuli ɔni muubó like iye unwini kabɔ 
ɔdune iye 

11bekyuli bani mɔɔwia ala bati na ayu bamba kudɔ iye bitesie bekpine kudɔ ka 
bitéye-ma ala binu. 

12Na ukyuli biala na meti lɛlɔ mete ala amɛni udu bɔbla ni, ɔdubuse Katɔti lɛlɔ, 
ɔsika ala ammɔ udu adi ekisila ete bina Unwoti Katɔti. Na ɔmɛni ɔsu na ɔdubɔku 
kadi bammɔ bekyuli na bina anumi. 

13Na bɛnu kaduɛ kalɛ na lɛla lɛdi lilada-mii na bina Unwoti anumi. 

Katɔti Úse Kenye Ka Weti Kenye Udiene Ɔdi Wemene 
14Na kalɔ kani lɛlɔ na bísela bitélie ni, bekyuli basiaku bekyuli bani muubó like 
kama na baawia ama bani ndubɔsu-ma ala ani ndubo bɔlɛ. Nsu ami amu ni, bina 
Unwoti Katɔti ulayɔ ka bɛbla lɛni. 

15Mmomu ɔdubuti kenye udiene ɔdi umene aani ami Mose kalɛ. Na ukyuli ɔmmɔ 
ɔdubɔsi bina kadi bekyuli akɔ. Na si úbo ni, na ɔdi biala unu-nwu litemi. 

16Limeyi lɛni na amii Israelƒuɔ bɛ́sa na Sinai kɔbi kaƒɔna ni, bívele-mi bɛnii bɛsɔ 
bilayɔ ka bɛsɔ binu bina Unwoti lɛdi iye bɛnu kalɛ na ogya bonwu ɔmmɔ ɔɔda 
lɛnɔ. Ɔsika bɛkya bɛyia ka bɛdubukpi. 

17Ɔmɛni ɔsu Unwoti ɔ́su-mi ɔnini, “Béti lɛnunda béye lɛla lɛbuni. 

18Anwuɔsu Ami Katɔti ndubumene kenye udiene ɔdi aani awɔ Mose kalɛ lɛkya-
ma. Na kenye udiene ɔmmɔ ɔdubɔsi ama alati kadi bekyuli akɔ. Na lɛla biala na 
líbo-nwu ɔda ni, anwu ndubɔsu-ma ana ƒui. 

19Na si ubo ni, lɛla biala wasu-ma ni, ɔdubɔsu-ni na mina lɛnyi kemmo. Na ukyuli 
biala na ulénu-nwu litemi ni, Ami Katɔti ndubɔni-nwu kɔtu. 

20Nsu si kenye udiene ɔdi ɔ́su-ma litemi lɛdi na mina lɛnyi kemmo uwi ɔni na 
ɔɔɔdi Ami Katɔti nátala-nwu iye kenye udiene ɔdi ɔda baƒiɔ kɔyu ɔɔsu-ma lɛla 
lɛdi ni, na bayila bekyuli bammɔ udu.” 

21Bɛdubuye lɛlɔ bɛnii, “Dɛ na wabla asa bɔnu bɔti ka kenye udiene ɔmɛni litemi 
lɛni na ɔɔsu mɛni lítasi Unwoti kudɔ?” 

22Binu kalɛ na bɛdubuti bɛnu ka litemi lɛmmɔ lɛ́si iye lítasi Katɔti kudɔ. Si kenye 
udiene ɔdi úti Katɔti lɛnyi na ɔ́su lɛla lɛdi na lɛla lɛmmɔ lítebo-nwu kemmo ni, 
na kenye udiene ɔmmɔ kenye kátasi Katɔti kudɔ. Mmomu kenye udiene ɔmmɔ 
ɔlati néti nwuna kasusu ɔ́su lɛla lɛmmɔ. Anwuɔsu bitayia ukyuli ɔmmɔ. 

Lɛkpa Ulu 19 

Bidie Lɛma Ɛtɛ Bise Bite Kabɛkɔ 
1Si uwi ɔni na bina Unwoti Katɔti ɔ́yila bekyuli bani nli kɔlɔ kɔni bɛdubo bulie 
mmɔ udu ɔ́wɔlɔ na bɛ́bɔku-ma na bɛ́ƒɔ-ma lɛma ku kɔduli bilie ni, 

2bɛlɛ lɛma ɛtɛ anumi na ekpo ekpo bise bite lɛlɔ na kalɔ kani na bina Unwoti ɔ́su 
úse ka weti wete-mii mmɔ kemmo. 

3Na bile kalɔ kammɔ akpa atɛ bɛmana lɛma lɛmmɔ na bɛbwɛ lilu bisienku-ni 
kemmo. Na lɛma lɛmmɔ linwini kesii kani na ukyuli ɔdune ɔdi ɔkana na ukeli 
usie utábɛ. 

4Na ukyuli ɔdune biala ɔkana na ukeli usie lɛma lɛmmɔ ɔdi kemmo kalɛ na 
baládu-nwu, ɔsika ɔɔɔgyi uuuse asa na ɔ́du nwuna ɔkpana ɔni naaadi nwuna 
ukisine. 

5Bɛya na buti-nwu bɔnii nkyuli inyɔ bésie lɛku kemmo na bésie baadá egyii. Na 
ka bakya baadá egyii ammɔ ni, ukyuli unwi kadadi ubi ɔ́lɛ ugyii ɔmmɔ kemmo na 
ɔ́vi útádu ɔkpanadi. Ukyuli ɔmmɔ ɔkana na ukeli usie lɛma lɛmmɔ unwi kemmo 
kalɛ na baládu-nwu. 

6Na si ɔma unwi pɛ kani nkya na ɔgbankpi ɔ́siaku ɔdi na kesii kani nágyu ni, 
bekyuli bakana beƒie ukyuli ɔni na ɔgbankpi ɔmmɔ ɔ́siaku na badu-nwu na kɔnyi 
kɔni bákɛ ɔsu. Nsu ukyuli ɔmmɔ ɔɔɔgyi uuuse asa na ɔ́du ukyuli ɔni naaadi 
nwuna ukisine mmɔ. 

7Ɔmɛni ɔsu na líbo-mii ɔda ka bidie lɛma ɛtɛ bise lɛlɔ. 

8Ɔƒɛni si bina Unwoti Katɔti ɔ́ya na kalɔ kammɔ lɛmii lɛ́bɛbɛ lísie kama aani kalɛ 
na ɔ́su bina bati kuuku úse na ka wete-mii ni, 

9na bidie lɛma ɛtɛ bibunku lideedi lɛmmɔ. Na si bɛɛdi ɔda bubo bɔni ƒui na líti 
muute-mii ɔmwi na bɛɛyɔ́ bina Unwoti Katɔti ni, ɔdubɔbla ɔmɛni ute-mii. 

10Bɛbla ɔmɛni kalɛ na biládu bekyuli bani nátaƒiɔ. Na bilákɛ kɔtɔ bɔdu bɔdi na 
kukpi kɔmɛni udu lɛlɔ na kalɔ kani na bina Unwoti úti uute-mii mɛni kemmo. 

11Nsu si ukyuli ɔdi uukisi nwuna ukyuli ɔkpana na útábɛ ɔɔtú-nwu na ɔ́du-nwu 
na úkeli úsie lɛma lɛmmɔ lɛdi biala kemmo utátamiku-ma ni, 

12benengu bani nkya ɔma ɔni kemmo na ukyuli ɔdune ɔmmɔ ɔ́si ɔlɛka batala na 
betétiku-nwu beboku, na beti-nwu bete ukyuli ɔni na ɔ́du mmɔ lɛlɔ bekyuli, na 
ama lɛnɔ badu-nwu. 

13Bitanu ukyuli ɔmmɔ udu kɔnyana. Na bɛnu ka bɛ́da bekyuli badune bídie Israel 
kalɔ lɛlɔ kalɛ na lɛla biala lisieku-mii kaduɛ. 

Bitavumana Ɔmii Ɔkukudi Ɔdi 
14Na ɔdi utavumana ɔmii ɔkukudi ɔni na básia bése na kalɔ kani na bina Unwoti 
Katɔti úti uute-mii mɛni lɛlɔ. 

Nkyuli Inyɔ Iye Ɛtɛ Bedie Lɛla Kenye 
15Útalɛka ukyuli unwi kani udie lɛla likpidi lɛni na ɔdi ɔ́bla kenye. Bɛya na nkyuli 
inyɔ iye ɛtɛ benye-nwu litemi kama. 

16Na si ukyuli ɔ́nyi ɔkɔ ɔ́sia ukyuli ɔdi ni, 

17ukyuli ɔni na bányi ɔkɔ básia mmɔ ku ukyuli ɔni mɔɔnyi ɔkɔ mmɔ ƒui ɔlɛka 
besie kesii kani na baakpá Katɔti na batánu bakpane bani mɔɔbla akpala kabla 
mmɔ ku litemi batɛne bani nkya mmɔ na batɛ litemi lɛmmɔ. 

18Na litemi batɛne bammɔ badubuduo etemila ammɔ kemmo kaduɛ na si bánu 
báti ka ɔkɔ na kenye udiene ɔmmɔ ɔ́nyi ɔ́sia nwuna ɔkpana Israelni ni, 

19ɔlɛka beti kɔtu bɔni bɔmmɔ bani ɔkɔ ɔnyine ɔmmɔ. Lɛni na bɛdubudie likpidi 
lɛmɛni udu bɛlɛku bina akɔ. 

20Na ɔmɛni ndubɔya na ukyuli biala únu litemi lɛmmɔ na liƒu lɛda-nwu kalɛ ɔdi 
ɔsɔ ulabla lɛla likpidi lɛmmɔ udu. 

21Na etemila ammɔ bene lɛlɔ ni, bitanu ɔdi kɔnyana. Na kɔtu kɔni na ɔlɛka bani-
nwu ndi ka si ukyuli ɔ́du ni, ɔlɛka badu anwu lɛnɔ. Si ukyuli lɛnumi na ɔ́bwɛ ni, 
ɔlɛka babwɛ anwu lɛdi lɛnɔ. Na si lɛnyi na ɔ́kpa ni, ɔlɛka bakpa nwuna lɛdi lɛnɔ. 
Na si nwuna kɔnu na úkulo ni, ɔlɛka bekulo nwuna kɔdi lɛnɔ. Na si ɔgba na úkulo 
ni, ɔlɛka bekulo nwuna ɔdi lɛnɔ. 

Lɛkpa Ulu 20 

Katɔti Ɔɔnu-mii Lɛlɔ Na Kekpo Uwi 
1Si bísela bitékpoku bina bekisine badi na bɛ́nu ka bekyuli bammɔ belie bapɔnkɔ 
ku kɛɛkɛ ɔni na bapɔnkɔ baaní lɛlɔ ni, na bɛ́nu bekyuli bumomo bɔni ntulo amii 
ni, bitanu-ma bitayia. Ɔsika bina Unwoti Katɔti ɔni náda-mii údie Egyipte kalɔ 
lɛlɔ ni, anwu ndubukpo ute-mii. 

2Na asa na bɛdubuse kalɔ ku bukpo ni, ɔlɛka Katɔti ɔkpane ɔdi ɔlɛ ubo ubenye 
bina anumi na ɔsu bekpone bammɔ ɔnini, 

3“Israel bananabi, bise atu na binu. Ɔmwi kadi ni, bísela bitékpo. Bitayia bina 
bekisine bammɔ na enu ataƒɛ-mii na ɔtɔtɔ utagyu-mii. 

4Ɔsika bina Unwoti Katɔti ɔkya-mii akɔ na ɔdubɔya na bɛdi lɛlɔ.” 

5Na baduɔti bammɔ lɛnɔ badubɔlɛ bebo na betemi bete bekpone bammɔ na 
beye-ma banini, “Ɔnana ɔdi ɔkya-mii akɔ mɛni na ɔ́tu ɔtɔ ɔwɔdi na útesie 
útetélie-nwu kemmo tɔ?” Na si ɔdi údie kenye ka “Ɛɛn” ni, na unwini uteesie 
kaduli. Na si ɔɔɔdi lɛni na ɔ́ta na útékpi na kekpo kammɔ kemmo ni, ukyuli 
ɔbambadi ndubo kaduli kammɔ kemmo bulie. 

6Na basɔ beye bekpone bammɔ benu si ɔnana ɔdi ɔkya-ma akɔ na ɔ́tuma adingyii 
kemo kadi, nsu útakɛ kɔnu útaƒɛ edula ammɔ tɔ? Na si ɔdi ɔtuna ka “Ɛɛn” ni, bɛya 
na unwini usie kaduli. Si ɔɔɔdi lɛni na ɔ́ta úsie kekpo kammɔ na útékpi ni, ukyuli 
bamba ndubɔni kɔdingyii kɔmmɔ ntɛ bute-nwu. 

7Na basɔ beye bekpone bammɔ si ɔnana ɔdi ɔkya-ma akɔ na ɔ́bla uleku lili ala 
use, nsu útawɛɛ-nwu tɔ. Si ɔdi ɔ́tuna ka “Ɛɛn” ni, na bɛya na unwini usie kaduli. 
Si ɔɔɔdi lɛni ni, ukyuli bamba ndubuti uleku ɔmmɔ. 

8Na basɔ beye bekpone bammɔ kɔkladi banini, “Bina akɔ ɔdi ɔkya na ɔtɔtɔ ɔɔgyú-
nwu iye enu áƒɛ-nwu?” Na si badi bátuna banii “Ɛɛn” ni, na bɛya na benwini kalɛ 
na lɛlɔ lilawiɛ bekpone bakladi. 

9Na si baduɔti bammɔ bátɛmiku-ma báwɔlɔ ni, na bedie bekpone baƒanti bete 
bekpone bammɔ. 

10Asa na bɛdubusie bitékpo ɔma ɔdi bekyuli ni, bɛka-ma buye si badubute lili. 

11Na si bénu kalɔ ka bete lili na bálɛmi ɔma ɔmmɔ kayakun béte-mii ni, bekyuli 
bani nkya ɔma ɔmmɔ kemmo badubo kabla kpakplaa butaabla teete-mii. 

12Nsu si bétenu kalɔ ka bete lili ni, bɛka bɛmana ɔma ɔmmɔ na bikpoku-ma. 

13Na si bina Unwoti Katɔti ɔ́ya na bɛ́di-ma lɛlɔ ni, na bɛdu ɔnana biala na ɔkya 
ɔma ɔmmɔ kemmo. 

14Na bɛɛyɔ́ ni, bɛkana biti bana beleku ku bebi ku bebuo ku lɛla biala lɛni nkya 
ɔma ɔmmɔ kemmo. Na bibo kuƒi ka bɛblaku lɛla biala na bina bekisine bammɔ 
bebo kalɛ na bɛɛyɔ́. Ɔsika bina Unwoti néti-nya úte-mii. 

15Na ɔda bubo bɔmɛni buse bute lɛma lɛni na lɛ́gyunku-mii kakaaka kani. Na 
ɔɔɔdanku kalɔ kani lɛma na Katɔti úti uute-mii mmɔ ɔdi. 

16Nsu si bɛ́di lɛma lɛni nkya kalɔ kani na bina Unwoti Katɔti ɔ́su úse ka wete-mii 
mmɔ lɛlɔ ni, na bɛyila lɛla biala nkya ɔma ɔmmɔ kemmo udu. 

17Na lɛma lɛmmɔ ndi Hetiƒuɔ ku Amoriƒuɔ ku Kanaanƒuɔ ku Perisiƒuɔ ku Hewiƒuɔ 
ku Yebusiƒuɔ lɛma aani kalɛ na Unwoti úbo-mii ɔda úse ka bɛbla-ma mmɔ. 

18Bɛyila-ma udu kalɛ na balátɔlɔ-mii na bitaabla ala ani muusé-nwu lɛlɔ ɔkɛnku 
bana lɛƒiɔkpa ablala lɛlɔ. Na ɔdi uláƒiɔ bina Unwoti Katɔti. 

19Na si bítáka ɔma ɔdi bɛ́kya ka bikpoku-ma na kekpo kammɔ keetu uwi ni, 
bitada adingyii ammɔ. Ɔsika bɛkana na bɛdi ebi ani na aanwu mmɔ adi. Ɔsika 
egyii ammɔ aaadi bekyuli bani na bítáka bɛ́kya ka bikpo. 

20Nsu bɛkana bɛda egyii ani naaadi adingyii bɛbla ala ani ndubɔya na bɛkɛ 
kenyekɔ bɛka bɛmana ɔmmɔ na biƒie-ma enu enu. 

Lɛkpa Ulu 21 

Katɔti Úbo Israelƒuɔ Ɔda Na Ukyuli Bɔdu Lɛlɔ 
1Si bɛ́nu ka ukyuli ɔdi úkpi ɔtɛ kemo na kalɔ kani kemmo na bina Unwoti ɔ́su ka 
wete-mii mmɔ lɛlɔ na bɛɛɛgyi ukyuli ɔni nádu-nwu ni, 

2lɛla lɛni na ɔdi ka bɛbla ndi ka bina benengu ku litemi batɛne besie kemo kani 
na ukyuli ɔmmɔ úkpi ɔtɛ na batákɔku eluku ani nkya mmɔ bɔgyu ɔ́si kemo 
kammɔ útédu lɛma lɛni nde mmɔ banu. 

3Na ɔmɛni kama ni, ɔma ɔni nde kesii kani na ukpine ɔtɛ benengu bawia ɔmantɛ 
akɔ ɔkɔdi ɔni na béteti-nwu bátabla kabla kadi kudii. 

4Na beti ɔmantɛ akɔ ɔmɛni besienku kɔwɛ kɔni kemmo na ketu kani nátakwii 
kudii katɛ na bátatuma mmɔ iye bátava edula adi mmɔ kudii. Na si bésie mmɔ ni, 
na beti lɛla lɛdi baƒiɛmi ɔmantɛ akɔ ɔmmɔ limɔ kama badu. 

5Na bɛya na Katɔti bakpane bani ndi Lewiƒuɔ badi basiaku-ma uwi ɔni na bésela 
batábla ala ammɔ. Ɔsika ama na Katɔti ɔ́ƒuna ka bakpa-nwu na benye-nwu lɛnyi 
kenye bete bekyuli kusɛ kusɛ na batɛ etemila aani kalɔ etemila ku ukyuli bubo 
bɔkya ɔlɛ etemila. 

6Na si bekyuli bamɛni ƒui bása báwɔlɔ ni, na benengu bani nde ɔma ɔni na ukyuli 
ɔmmɔ úkpi ɔtɛ mmɔ baƒɔ bana enu bewi ɔmantɛ akɔ ɔmmɔ kama. 

7Na si baaƒɔ bana enu ammɔ ni, na basu banini, “Ɔɔɔdi abu nádu ukyuli ɔni nékpi 
mmɔ. Na bɔɔɔgyi ukyuli ɔni nádu-nwu. 

8Anwuɔsu Unwoti, ti ƒula bebi Israelƒuɔ bani na áda édie Egyipte kalɔ lɛlɔ ekpidi 
kyiɛ-ma. Ti kyiɛ-bu na tasu anii abu nádu ukyuli ɔni nékpi mmɔ.” Na ɔmɛni 
ɔdubɔya na kɔtɔ bɔdu bulasia benengu bammɔ lɛlɔ. 

9Na si bɛ́bla lɛla lɛni na Unwoti ɔ́su-mii mɛni ni, uleti ukyuli ɔni nékpi mmɔ kɔtɔ 
bɔdu ulasia bina kadi bekyuli lɛlɔ. 

Katɔti Úbo Israelƒuɔ Ɔda Na Beleku Bani Na Béƒie-ma Kekpo Kemmo Lɛlɔ 
10Si bísie kekpo kadi na bina Unwoti Katɔti ɔ́ya na bɛ́di-ma lɛlɔ na bíƒie bekyuli 
badi 

11na ɔdi ɔ́nu uleku ɔni mɔɔdia-nwu bɔnu na bana akɔ na ɔɔyɔ́ ka uti-nwu ni, kuƒi 
kɔtɛ. 

12Nsu asa na ɔdi weti uleku ɔmmɔ ɔdi ni, ɔlɛka uti uleku ɔmmɔ usienku kaduli na 
ukpeyi-nwu lili na ukulo-nwu aƒiɔ. 

13Na ɔvumana-nwu adala ani na unyimi. Na ɔya na uleku ɔmmɔ ulie-nwu kaduli 
kɔbuli kumodi na uwulo nwuna bawɔne. Na si ɔ́bla ɔmɛni ƒui ɔ́wɔlɔ ni, asa na uti-
nwu. 

14Na si éti-nwu na ánu ka asɔ alayɔ-nwu ni, eeebo kuƒi ka anu-nwu aani ukyuli 
uyedi na eti-nwu eye. Ɔsika awɔ ku-nwu bɛ́tɛ na ébile-nwu. Anwuɔsu nyonu-
nwu na uteesie ƒaa. 

Katɔti Úbo Israelƒuɔ Ɔda Na Bananabi Bedeedi Ala Bɔdi Kuƒi Lɛlɔ 
15Bɛya na buti-nwu bɔnii ɔnana ɔdi ɔkya-mii akɔ na ubo beleku inyɔ na ɔdi biala 
ɔ́ka ɔnanabi bɔwɔ bute-nwu. Na uleku udeedi ɔni náka bɔwɔ ɔdi uleku ɔni na 
ɔgyani kayi kalayɔ. 

16Na si uwi údu ka ɔgyani ule nwuna akɛla ute nwuna bebi ni, utasu ɔnii uute 
ubidi ɔnamudi nwuna akɛla utulo ka ɔɔyɔ́ uni teetulo ɔsu na ute ubidi unengudi 
ala blii suɛ ka ulayɔ uni ɔsu. 

17Mmomu ɔdi ka ule nwuna akɛla kemmo akpa atɛ na uti akpa anyɔ ute ubidi 
ɔnanabi udeedi ɔmmɔ. Ɔsika ubidi ɔmmɔ nédie ɔti lɛnanabi keyi. Na anwu mbo 
ɔnanabi udeedi ala bɔdi kuƒi ina ka ɔti ulayɔ uni. 

Katɔti Úbo Israelƒuɔ Ɔda Na Bebi Bani Mbo Atuɔkplu Lɛlɔ 
18Na lɛnɔ ni, bɛya na buti-nwu bɔnii ɔnana ɔdi ɔkya-mii akɔ na ubo ubi 
atuɔkplune na ɔɔta teenye nwuna bawɔne lɛlɔ. Na ubi ɔmmɔ ulenu bawɔne litemi 
ina báni-nwu kɔtu. 

19Ubi ɔmmɔ udu bawɔne ni, ɔlɛka beti ubi ɔmmɔ besienku ɔma ɔni kemmo bakya 
mmɔ benengu anumi na kabanye kesii kani na benengu bammɔ beelie na beye-
nwu kenye litemi. 

20Na si bawɔne bammɔ béti-nwu bésienku-ma anumi ni, lɛla lɛni na ɔdi ka 
bawɔne bammɔ basu ndi ɔnini, “Bula ubi ɔmɛni ubo atuɔkplu na ɔɔta teenye-bu 
lɛlɔ na si bɔ́su-nwu lɛla lɛdi uléti na ubo lɛkantakpi na ɔdi ntɛkpine ubendi.” 

21Na si bawɔne bammɔ básu ɔmɛni báwɔlɔ ni, ɔma ɔmmɔ bekyuli bebo-nwu 
atabi bádu. Na ulu ɔmɛni lɛlɔ na bɛdubɔda bekyuli bekpidi bidie bina akɔ. Na 
ɔmɛni ɔdubɔya na Israelƒuɔ kadi ƒui benu lɛla lɛmɛni, na ukyuli biala ɔdubɔyia 
na ɔti lɛlɔ bɔda. 

Úbo-ma Ɔda Na Ala Bamba Lɛlɔ 
22Si bébo ukyuli bádu ɔkɛnku likpidi lɛni na ɔ́bla na béti ukpine ɔmmɔ báƒala 
ugyii lɛlɔ ni, 

23utalɛka ukpine ɔmmɔ ɔƒa mmɔ ugye kadi. Ɔlɛka bava-nwu limeyi lɛmmɔ kani. 
Si ɔɔɔdi lɛni ni, bɛdububile kalɔ kani na bina Unwoti Katɔti úti uute-mii mmɔ. 
Ɔsika ukyuli ɔni na báƒala-nwu ugyii lɛlɔ ɔdanku Katɔti ewida. 

Lɛkpa Ulu 22 

1Si bina kemmo ɔdi ɔ́nu ka ɔnwani ɔmantɛ akɔ iye koƒonu kɔdi ka kɔkɛ kɔɔví na 
kulati kaduli ulu ni, utanyonu ebuo ɔmmɔ. Mmomu uti-nwu usienku ɔlati. 

2Nsu si ebuo ɔmmɔ ɔlati kaduli kágyunku kesii kani na awɔ elie mmɔ iye alanu 
ebuo ɔmmɔ ɔlati ni, awɔ ɔni nánu ebuo ɔmmɔ ti ebuo ɔmmɔ sienku ƒula kaduli. 
Na si ebuo ɔlati úbanu ebuo ɔmmɔ na ƒula kaduli ni, na eti nwuna ebuo ete-nwu. 

3Lɛni kani na ɔlɛka bɛbla si bɛ́nu ukyuli ɔdi ɔƒlumu iye kɔdi iye lɛla bamba biala 
lɛni na ƒula ukyulikpana ɔ́yila. Na bitedie ala ammɔ atu. 

4Na si ƒula ukyulikpana ɔƒlumu iye ɔmantɛ akɔ ɔdi uti etila na ubuli na ulakana 
bɔta ni, bunku ɔlati ɔmmɔ na bɛtalaku ebuo ɔmmɔ binyene. 

5Uleku utakya ɔnana awu. Lɛni kani na ɔnana lɛnɔ utakya uleku awu. Na bina 
Unwoti Katɔti ɔdubukisi ukyuli ɔni ndubɔbla ala ammɔ bene udu. 

6Si bina akɔ ɔdi útánu aasɛ lɛyu lɛdi na kugyii lili iye ɔ́nu ka lɛyu lɛmmɔ lɛtɛ kalɔ 
na aasɛ ɔmmɔ ku bebi bakya-nwu kemmo iye ubi avala lɛlɔ ni, teƒie aasɛ ɔmmɔ 
ku nwuna bebi ƒui tatɔlɔku. 

7Akana na eƒie bebi bammɔ iye eti avala ammɔ, nsu teƒie uni ɔmmɔ. Si bɛɛbla lɛni 
ni, bɛdubulie ngba gyɔlɔɔ na keyi kadubɔyɔku-mii. 

8Na si ɔdi ɔ́tu lɛsa ɔtɔ ɔwɔdi ni, ɔnu ka ɔ́tu lɛsa ɔsangya na ɔ́kuku kalɛ na ɔdi ulánu 
na lɛsa lili na wekpi na básu banii anwu nádu-nwu. 

9Ɔdi utava edula lidu inyɔ utakya nwuna adingyii kemo kani na ɔ́tuma kemmo. 
Si ɔdi ɔ́bla lɛni ni, uuubo kuƒi ka ɔƒɛ edula ammɔ adi iye ude ebi ammɔ adi. 

10Na ɔdi utabala ɔpɔnkɔ ku ɔmantɛ akɔ anwami kɔgba utasala na begulu kalɔ 
bete-nwu. 

11Na ɔdi utakya awu ɔni béti unwo ku koƒonu linwini bédi básala. 

12Biti linwo lɛni na bébo-ni ekpo wɛlɛ wɛlɛ básala bɛkya bina adi avwi ene ammɔ 
atu akya. 

Úbo-ma Ɔda Na Kɔgya Ku Ule Lɛlɔ 
13Na bɛya na buti-nwu bɔnii ɔnana ɔdi úti uleku na kama ɔ́nu ka ɔsɔ ulayɔ uleku 
ɔmmɔ. 

14Anwuɔsu ɔ́nyi ɔkɔ ɔ́sia uleku ɔmmɔ ka ɔɔɔdi adagyaa asa na úti-nwu. 

15Si ɔ́lɛ lɛni ni, uleku ɔmmɔ bawɔne besie ɔma ɔmmɔ benengu kudɔ na ɔma 
ɔmmɔ kabanye kesii kani na beelie mmɔ na betédie bana ubi kenye ka uleku 
ɔmmɔ ɔdi adagyaa asa na ɔnana ɔmmɔ úti-nwu. 

16Ɔmmɔ kama uleku ɔmmɔ ɔti ɔdubɔta unye na kadi akɔ mmɔ, na ɔsu benengu 
bammɔ ɔnini, “Líti mina ubi ulekubi ɔmɛni líte ɔnana ɔmɛni ka uti-nwu. Na ka 
bélie blii ni, ɔnii ɔsɔ ulayɔ-nwu. 

17Na kenye kani na ɔnana ɔmmɔ ɔɔdá-nwu ndi ka úti-nwu na ɔɔɔdi adagyaa. Nsu 
bɛɛnu lɛdiku lɛni lɛlɔ na báka bɔtɛ. Bɛɛnu ubugya ɔni néduo-nwu kemmo mɛni. 
Ɔmɛni ɔɔtina ka ɔdi adagyaa asa na ɔnana ɔmmɔ úti-nwu.” 

18Si ɔ́lɛ lɛni ni, na ɔma ɔmmɔ benengu bata na bebo ɔnana ɔmmɔ kugyiimi kaduɛ! 

19Na bakya ɔnana ɔmmɔ kayu sika ɔƒualadi antabi akyami bɔkɔku eti anyɔ na 
beti ala ammɔ bete ulekubi ɔmmɔ ɔti. Ɔsika ɔnana ɔmmɔ úti kɔƒa úboku Israelni 
uleku lɛlɔ. Na ɔmmɔ kama ɔlɛka belie beteesie aani ɔgya ku ule. Na uwi ɔni na 
ɔnana ɔmmɔ ɔmu uli ngba ni, uuubo kuƒi kɔdi ka ɔnyonu ulekubi ɔmmɔ. 

20Nsu si kenye kani na ɔgyani ɔmmɔ údie ɔdi sɔsɔ ka ulekubi ɔmmɔ ɔɔɔdi 
adagyaa asa na úti-nwu ni, 

21na bakpanku ulekubi ɔmmɔ besienku ɔti kaduli na ɔma ɔmmɔ bananabi bebo-
nwu atabi badu na ɔti kaduli kayakun kenye. Ɔsika ulekubi ɔmmɔ ɔ́di kɔsɔnɔ uwi 
ɔni na úlie ɔti kesii na útelie tɔ kɔgya. Na ɔmɛni ɔdi kɔƒa litemi. Na ulu ɔmɛni lɛlɔ 
na bɛdubɔsia na bɛda likpidi lɛmmɔ udu bidie bina akɔ. 

22Na si bíƒie ɔnana ɔdi ka úsie ɔɔtɛnku ukyuli ɔdi ulekudi ni, bibo ɔnana ku uleku 
ɔmmɔ bɛdu. Na ulu ɔmɛni lɛlɔ na bɛdubɔsia na bɛda likpidi lɛmmɔ udu bidie bina 
akɔ. 

23Na si bíƒie ɔnana ɔdi ka úsie ɔɔtɛnku uleku ɔni na bévele-nwu béte ɔnana 
ɔbamba na ɔma ɔdi kemmo ni, 

24na bɛkpanku ɔnana ku uleku ɔmmɔ bisienku ɔma kabanye na bibo bana inyɔ 
atabi bɛdu. Ɔlɛka badu uleku ɔmmɔ, ɔsika úni na útava útakpali ka babaƒɔ-nwu 
ina ka ɔma kemmo na bakya uwi ɔni na ɔnana ɔmmɔ ɔnii anwu ku-nwu baatɛ. 
Na lɛla lɛni ɔsu na ɔlɛka badu ɔnana ɔmmɔ lɛnɔ ndi ka úsie ɔɔtɛnku uleku ɔni 
bévele béte ukyuli bamba. Na ulu ɔmɛni lɛlɔ na bɛdubɔsia na bɛda likpidi lɛmmɔ 
udu bidie bina akɔ. 

25Na si ɔnana ɔdi útéƒie uleku ɔni na bévele-nwu béte ɔnana bamba na ɔ́yɔ-nwu 
na alakpiakɔ ni, ɔnana ɔmmɔ kani na ɔlɛka badu. 

26Nsu ulekubi ɔmmɔ útalɛka badu-nwu, ɔsika útabla likpidi lɛni námanku kukpi. 
Na litemi lɛmɛni lise aani kalɛ na ukyuli ɔdi ɔɔsiáku nwuna ukyulikpana na ɔnii 
uubó-nwu ɔdu. 

27Ɔsika uwi ɔni na ɔnana ɔmmɔ ɔkya ɔɔtɛnku-nwu mmɔ ni, ɔ́va ka ukyuli ɔdi 
úbaƒɔ-nwu. Nsu útakɛ ɔdi. 

28Na si ɔnana ɔdi ɔ́nu adagyaa ɔni bétete tɔ kɔgya na úƒie-nwu ɔkya ɔɔtɛnku na 
bánu-nwu ni, 

29ɔlɛka bakya-nwu kayu sika ɔƒualadi antabi akyami bɔkɔku liti ute uleku ɔmmɔ 
ɔti. Na ɔmmɔ kama uleku ɔmmɔ unwini ɔnana ɔmmɔ ɔgyani. Ɔsika úwi-nwu 
anumi kalɔ. Na ɔnana ɔmmɔ uuubo kuƒi kɔdi na ɔnyonu ulekubi ɔmmɔ na nwuna 
ngba emeyi ƒui kemmo. 

30Na ɔnana biala ku nwuna ɔti ulekudi ɔdi biala batatɛ. Na si ɔdi ɔ́bla lɛni ni, ɔdi 
kɔƒa kubendi kute-nwu. 

Lɛkpa Ulu 23 

Katɔti Úni Bekyuli Badi Na Nwuna Bekyuli Akɔ 
1Ukyuli ɔni ndi ɔsaɛ ni, bitaya na uduo Unwoti bebi kasalakɔ. 

2Na ubi ɔni na kɔsɔnɔ badi báwɔ-nwu ni, bitaya na utéduo Unwoti bebi kasalakɔ 
ɔ́si nwuna lɛlɔ útédu bana kaba leevudi lɛlɔ. 

3Bitaka Amonni iye Moabni iye bana kaba kadi utédu bana kaba leevudi lɛlɔ 
bitakya Unwoti bebi akɔ. 

4Ɔsika uwi ɔni bɛ́lɛ Egyipteƒuɔ kalɔ lɛlɔ na bíbedu bana lɛma ni, ɔdi utéte-mii 
adila adi na bɛdi iye ntu na bɛni. Mmomu buti na bététi Bileam ɔni ndi Boer ubidi 
ɔni nási ɔma ɔni baalɔ banii Petor na Mesopotamia kalɛkɛ lɛlɔ ka ubewida-mii. 

5Nsu bina Unwoti Katɔti útakpete Bileam ewida ammɔ. Mmomu búti na úti 
ewida ammɔ únwini kusɛ kusɛ úte-mii. Ɔsika ɔɔyɔ́-mii litemi. 

6Na bitabla unwi ku Arnonƒuɔ ku Moabƒuɔ bamɛni na bitawia-ma bɔdia lɛnɔ 
kudii. 

7Nsu Edomƒuɔ ama ni, bɛƒɔ-ma, ɔsika badi bina bekyuli. Na biteni Egyipteƒuɔ, 
ɔsika bíilie bana kalɔ lɛlɔ dii aani baƒɔ. 

8Na ɔ́si bana kaba katɛdi lɛlɔ úsela ni, bɛkana na bɛka bana bebi bibunku Unwoti 
bebi akɔ. 

Kalɛ Na Ɔlɛka Bekpone Bada Lɛlɔ 
9Na si bɛ́sala lisu bɛɛklibi lɛlɔ bite kekpo kadi ni, ɔdi utabla lɛla lɛni ndubɔya na 
nwuna lɛlɔ lilabla sɛɛn. 

10Na si ɔdi úgye kɔna na lɛlɔ líbo-nwu na ɔmmɔ ɔsu na uuuse sɛɛn ni, ɔlɛka ɔlɛ 
kesii kani na bekpone bammɔ básala lisu bakya mmɔ na utákya kesii bamba. 

11Na si úsela useyi uwi ni, ɔlɛka ɔkpi na ɔsɔ unwini ubo bekpone kakyakɔ mmɔ 
uwi ɔni na ɔƒɛ ɔ́nu. 

12Na bɛwia kesii bamba na bina kakyakɔ kama na biti bɛbla bina kuvodɔ kesekɔ. 

13Na si ɔdi úsela kuvodɔ ni, ɔwia lɛnwami blii lɛdi ɔda na uku ubu asa na use 
kuvodɔ. Na uwi-ku lɛti si ɔ́wɔlɔ. 

14Ka Katɔti ɔkya-mii akɔ uusié taasɔ na kesii kani na bɛkya na ɔɔgyumana-mii 
kalɛ na bɛdi bina bekisine lɛlɔ ɔsu ni, bɛbla bina keliekɔ sɛɛn kalɛ na ulanu lɛla 
lɛni maya na wenwini kama wakya-mii. 

Úte-ma Ɔda Bubo Bɔbambadi 
15Si kabla ɔblane ɔdi úkeli nwuna unwoti kudɔ na úbo úbawia kabɛkɔ na bina 
ɔdi kudɔ ni, bɛƒɔ ukyuli ɔmmɔ na bitasɔku-nwu bitemene nwuna unwoti. 

16Na bite ukyuli ɔmmɔ kuƒi na ɔkya-mii akɔ na ɔma ɔni na ɔɔyɔ́. Na bitenye-nwu 
lɛlɔ bɛnii ɔbla lɛla lɛdi ulikplu kemmo. 

17Na Israelni ɔnana iye uleku ɔdi utenwini ɔyalɛ na koƒiodu kɔdi. 

18Ɔƒɛni egulabi biala na ukyuli ɔmɛni udu ɔdubɔkɛ na kabla kani na ɔɔbla mɛni 
kemmo ni, uteti egulabi ammɔ adi uteboku bina Unwoti Katɔti kakpakɔ ɔnii 
ubedie lili na kenye kani na úse ɔsu. Ɔsika Katɔti bayalɛ beesé Katɔti lɛlɔ. 

19Na si ɔdi úvo egulabi iye adila iye lɛla bamba lɛdi úte nwuna Israelni ɔkpana 
ni, utaƒɔ-nwu kuvonsia kɔdi. 

20Nsu si úvo lɛla lɛdi úte ɔƒɔ ɔni nkya-mii akɔ ni, ɔkana na ɔƒɔ-nwu kuvonsia. Nsu 
Israelni ɔkpana anwu ni, bitaƒɔ kuvonsia kɔdi kalɛ na bina Unwoti Katɔti wete-
mii kusɛ kusɛ na lɛla biala bíti bina enu bɛ́bla na kalɔ kani lɛlɔ na bísela bitélie 
mmɔ kemmo. 

21Na si ɔdi úse kenye kadi úte nwuna Unwoti Katɔti ni, ɔnu ka ɔ́ƒɔ kayu kammɔ. 
Na utabla atuɔkplu na kenye kani úse mmɔ lɛlɔ. Ɔsika ɔdi likpidi ka ése kenye na 
aladi-ka lɛlɔ, ɔsika Unwoti ɔdubo-ɔ buye. 

22Na ɔɔɔdi likpidi lɛdi si étese kenye kadi étete Unwoti. 

23Nsu lɛla lɛni na awɔ ɔlati néti ƒula bɔyɔ kemmo ásu na ése Katɔti kenye kadi 
bɔdi ni, nu ka ádi kenye kammɔ lɛlɔ. 

24Na si ɔdi ɔkɛ ɔɔví na útáda ɔ́lɛ ɔkpanadi adingyii kemo na ɔ́nu ka ebi ammɔ adi 
égyie ni, ɔkana na ude ɔdi na ɔdi umo. Nsu uuubo kuƒi ka uti kɔdingyii kɔmmɔ 
ebi adi uwi lɛla lɛdi kemmo usienku kaduli. 

25Na si ɔdi ɔ́kɛ ɔɔví na útáda ɔ́lɛ ɔkpanadi edula kemo ni, ubo kuƒi ka uti kɔnu na 
ukpeli edula ammɔ adi na ɔdi kalɛ na ɔkana. Nsu uuubo kuƒi ka ukulo adi ɔtɔlɔku. 

Lɛkpa Ulu 24 

Uleku Utidi Bɔnyonu Ku Bɔsɔku Buti Lɛlɔ Kɔtɛ 
1Bɛya na buti-nwu bɔnii ɔnana ɔdi úti uleku, na buti bɔmmɔ kama ɔ́nu lɛla lɛdi 
ɔ́siku uleku ɔmmɔ lɛlɔ na ɔsɔ ulayɔ-nwu. Anwuɔsu ɔnana ɔmmɔ úte uleku ɔmmɔ 
kakunkɛ ka ɔ́nyonu-nwu na údie-nwu ulu na ɔ́tɔlɔ-nwu kaduli. 

2Na ɔmmɔ kama ɔnana bamba ɔ́nu uleku ɔmɛni na úti-nwu, 

3na anwu lɛnɔ ɔ́nu ka ɔ́sɔ ulayɔ-nwu na úte-nwu kakunkɛ ka ɔ́nyonu-nwu na 
údie-nwu ulu na ɔ́tɔlɔ-nwu kaduli iye si bukpi na ɔgyani unyɔdi ɔmɛni úkpi 
muedi ni, 

4ɔnana udeedi ɔmmɔ ɔsɔ uuubo kuƒi ka utéti uleku ɔmmɔ lɛnɔ. Ɔlɛka ɔnana 
ɔmmɔ ɔnu uleku ɔmmɔ aani ukyuli ɔni na béwi-nwu anumi kalɔ. Na si ɔnana 
ɔmmɔ ɔ́sɔ úti-nwu ni, ɔdi lɛla lɛni muusé Unwoti lɛlɔ. Na ɔdi utatábla lɛla lɛni 
udu muusé bina Unwoti Katɔti mmɔ na kalɔ kani lɛlɔ na bísela bitélie mmɔ. 

Úbo-ma Ɔda Ɔbambadi 
5Na si ɔnana ɔdi úti uleku ɔwɔdi ni, batakpanku ɔnana ɔmmɔ betesienku kekpo 
iye kabla kadi kemmo. Ɔlɛka bete-nwu kuƒi lɛkwa linwi na anwu ku ulekudi bakɛ 
kubiti. 

6Na si ɔdi úvo lɛla lɛdi úte ɔkpanadi ni, utaƒɔ nwuna kukɔ iye lɛklɔyi lɛni na uuti 
taakɔ ɔlaaƒɔ utése ɔkpa. Si ɔdi ɔ́bla lɛni ni, ukyuli ɔmmɔ údie nwuna ɔkpanadi 
ɔmmɔ lɛdila ɔ́lɛku ɔnwani kenye kemmo. Ɔsika kukɔ kɔmmɔ na uuti taakɔ ɔlaaƒɔ 
na anwu ku nwuna kaduli bekyuli baadi. 

7Na si ɔdi úƒie nwuna Israelni ɔkpana na úti ukyuli uƒiedi ɔmmɔ únwini ukyuli 
ɔni mɔɔbla kabla teete-nwu iye úti-nwu uuyé ni, ɔlɛka bebo ukyuli ɔni néƒie 
ɔkpanadi uuyé mmɔ badu. Na ulu ɔmɛni lɛlɔ na bɛdubo likpidi lɛmmɔ udu bɔda 
budie bina akɔ. 

8Na si ukyuli ɔdi uuƒi ɔlɛ buɛ ni, ukyuli ɔmmɔ ɔsia anu kaduɛ na ɔbla ɔsiaku lɛla 
lɛni na bakpane bani ndi Lewiƒuɔ badubɔsu-nwu ka ɔbla lɛlɔ. Na bɛnu ka bɛ́di 
ɔda ɔni líbo-mii mɛni lɛlɔ. 

9Na binyimo lɛla lɛni na bina Unwoti Katɔti ɔ́bla Miriam uwi ɔni na bɛ́si bɛɛlɛ́ 
Egyipte kalɔ lɛlɔ. 

10Na si bina ɔdi évo lɛla lɛdi éte ƒula ɔkpanadi na úti nwuna kɔdi úse ɔkpa úte-ɔ 
ni, tesie tetéduo ukyuli ɔmmɔ ɔtɔ kemmo na etéti kɔdi kɔmmɔ awɔ ɔlati. 

11Mmomu sɔ nye keyi na ukyuli ɔmmɔ ɔlati utéti kɔdi kɔmmɔ uboku-ɔ. 

12Na si ɔwabane névo lɛla lɛmmɔ na kɔdi na úti úse ɔkpa úte-ɔ ni, taƒɔ kɔdi 
kɔmmɔ tese lɛlɔ tetédu useyi uwi. 

13Mmomu useyi uwi ni, ti ɔwabane ɔmmɔ kɔdi boku-nwu na ubi lɛlɔ ɔtɛ. Na 
ɔmɛni ɔdubɔda-nwu kubiti na kaƒɔ kadubɔyɔ bina Unwoti Katɔti. 

14Tanya Israelni ɔwabane iye ɔƒɔ ɔwabane ɔni nkya-mii akɔ takya si éti-nwu anii 
ubabla kabla na limeyi lɛyuƒɔla kenye ute-ɔ. 

15Nu ka áƒɔ-nwu nwuna limeyi kabla kenye kayu asa na ɔƒɛ ɔ́nu. Ɔsika bɔwia na 
ɔwabane ɔmmɔ ɔɔwia egulabi ammɔ ɔbla lɛla lɛdi. Na si átaƒɔ-nwu kayu kammɔ 
na úwulo ɔ́kpali Unwoti na lɛla lɛni na ábla-nwu mmɔ ɔsu ni, Katɔti ɔdubɔdu awɔ 
unwoti ɔmmɔ likpidi kɔtɔ. 

16Kuƒi kuuubo ka badu bawɔne na likpidi lɛni na bana bebi bábla ɔsu, na batadu 
bebi na likpidi lɛni na bana bawɔne bábla ɔsu. Mmomu ɔdi biala ɔ́manku ka 
badu-nwu na anwu ɔlati likpidi lɛni na ɔ́bla ɔsu. 

17Bɛsi litemi lɛlɔ siin bite baƒɔ bani nkya-mii akɔ ku bekpinebi. Na ɔdi utaƒɔ 
ukpinele ɔdi kɔdi utese ɔkpa si ɔɔwia kevonkɔ kadi. 

18Na binyimo ka dii uwi ɔdi kemmo ni, Egyipteƒuɔ bénye-mii lɛlɔ na bítaabla 
kabla teete-ma asa na bina Unwoti Katɔti úbaƒɔ-mii ɔ́lɛku bana enu kemmo. 
Ɔmɛni ɔsu na muubó-mii ɔda amɛni udu. 

19Na si bísie bitáƒɛ bina edula adi na bɛ́yiƒala adi bíse ni, bɛsɔ bitenwini bitetéti-
nya. Mmomu bɛda biwi baƒɔ bani nkya-mii akɔ ku bekpinebi ku bekpinele. Na 
bitesie bitetéti edula ammɔ. Na si bɛɛbla lɛni ni, bina Unwoti Katɔti ɔdubuteete-
mii kusɛ kuse na lɛla biala bɛɛbla kemmo. 

20Kunwi pɛ kani na ɔlɛka bisie bitála bina adingyii ebi na bɛsɔ bitesie bitatála ɔdi 
lɛnɔ. Bɛda ɔkladi bise bite bekyuli bani naaadi Israelƒuɔ ku bekpinebi ku 
bekpinele. 

21Na si bísie bítála bina adingyii ebi ni, bɛsɔ bitesie kunyɔdi lɛnɔ. Na bɛda ɔkladi 
biwi bise bite bekyuli bani naaadi Israelƒuɔ ku bekpinebi ku bekpinele. 

22Na bitaya na ɔlɛ-mii kasusu kemmo ka uwi ɔdi kemmo ni, bɛdi bekyuli bani na 
bénye-mii lɛlɔ na bɛɛbla kabla teete Egyipteƒuɔ. Ɔmɛni ɔsu na líbo-mii ɔda ɔmɛni. 

Lɛkpa Ulu 25 

1Bɛya na buti-nwu bɔnii Israelni ku Israelni bákɛ litemi na béti litemi lɛmmɔ 
bésienku litemi batɛne kudɔ na bátɛ na béte unwi ubo na bádu ɔkladi kɔtɔ. 

2Na ukyuli ɔni bádu kɔtɔ mmɔ nwuna kɔtu bɔni ndi ka bebo-nwu kugyiimi. Na 
asa na badububo-nwu kugyiimi kɔmmɔ ni, litemi ɔtɛne ɔmmɔ ɔlɛka unwini 
ukyuli ɔmmɔ anumi ubi kalɔ asa na beteewi-nwu kugyiimi kɔmmɔ. Na likpidi lɛni 
udu na ɔ́bla ndubɔtina kugyiimi bumomo bɔni na ɔlɛka bebo-nwu. 

3Bakana na bebo-nwu kugyiimi aavlene. Na ɔmmɔ kama basɔ betebo-nwu lɛnɔ. 
Si útulo lɛni ni, badubo-nwu kɔƒa bɔkya na bekyuli akɔ. 

4Na si ukyuli ɔdi ɔmantɛ akɔ unye ɔɔbla kabla teete-nwu ni, utenyimi-nwu kenye. 

Úbo-ma Ɔda Na Ukpinele Litemi Lɛlɔ 
5Si banwa inyɔ beli básala na bana kemmo unwi úkpi na útawɔ asa na úkpi ni, 
ukpinele ɔmmɔ utalɛka utélie kɔgya na ɔtɔ bamba kemmo. Mmomu ɔgyani ɔni 
nékpi mmɔ ɔnwani ɔlɛka uti-nwu. 

6Na si anwu ku uleku ɔmmɔ báwɔ ubi udeedi ni, na ubi ɔmmɔ ɔdubɔbla ɔnwani 
ɔni nékpi mmɔ ubi. Ɔmɛni ndubɔya na ɔnwani ɔni nékpi mmɔ lɛnyi lilayi na 
Israel. 

7Nsu si uleku ɔmmɔ ɔgyani ɔnwani úni ɔnii uleti-nwu ni, uleku ɔmmɔ usie ɔma 
benengu anumi na ɔsu ɔnini, “Mina ɔgyani ɔnwani ɔnii ulayɔ-mii. Na ulayɔ ka 
ɔnwani ɔni nékpi ɔkɛ kaba kadi ɔkya Israel kaba kemmo.” 

8Na si uleku ɔmɛni ɔ́su lɛni ni, ɔlɛka ɔma benengu bamɛni balɔ ɔnana ɔmmɔ na 
bakɛ lɛla lɛdi basu-nwu. Na si básu-nwu na ɔnana ɔmmɔ ɔ́mu unye ɔɔsu ka ulayɔ 
uleku ɔmmɔ ɔsu uleti-nwu ni, 

9na ukpinele ɔmmɔ ɔta usie ɔma benengu bammɔ anumi na ɔda ɔnana ɔmmɔ 
lɛgbanvuo udie-nwu lɛgba na ɔbwɛ lisuo uwi-nwu anumi na ɔsu ɔnini, “Ati bene, 
ukyuli ɔmɛni néni ka ɔnwani utakɛ kaba kadi.” 

10Na ɔmɛni ɔsu ukyuli biala ɔdubɔnu bɔti kalɛ na ɔtɔ ɔmmɔ use. Na bekyuli basu 
banii ɔtɔ ɔmɛni kemmo na ɔnana ɔni bedie-nwu lɛgbanvuo ɔ́si. 

Úte-ma Ɔda Bubo Bɔbambadi 
11Na si banana inyɔ badi beekpó na unwi ulekudi ɔ́lɛ ɔnii utáƒɔ ɔgyani na úse kalɔ 
ɔɔda ɔnana ɔkladi ɔmmɔ agobɛɛ taani ni, ɔlɛka beƒie uleku ɔmmɔ kɔnu bekulo. 

12Na batanu-nwu kɔnyana kɔdi. 

13Na lɛbuala lɛni beeti taakɔku ala unu taanu ni, bitabla-nwu ɔgya ku ule na biti 
bitaanya bekyuli taakya. 

14Lɛni kani na bitawia akyami ani baakɔ́ku ala ɔgya ku ule bitese lɛlɔ biti 
bitaanya bekyuli taakya. 

15Bɛnu ka lɛbuala lɛni na bɛɛkɔ́ku ala unu ku akyami ani na bɛɛkya ala bumomo 
ƒui adi akɔkula ani námanku. 

16Ɔsika Unwoti ulayɔ ukyuli ɔni mbo kasisi na ɔɔnu ukyuli anumi ƒui na ɔɔnya-
nwu taakya. 

Katɔti Úbo Israelƒuɔ Ɔda Ka Badu Amalekƒuɔ 
17Na bitayiƒala lɛla lɛni na Amalekƒuɔ bábla-mii uwi ɔni na bɛ́si Egyipte kalɔ lɛlɔ 
bɛkɛ ulu bísela. 

18Bátina ka beeebo Katɔti bɔyia biala na bana kemmo. Anwuɔsu ka bánu báti ka 
lɛlɔ líitu-mii na bina ulu busie kemmo ɔsu ni, báta na békpoku-mii na bádu bani 
nábla kpɛtɛ kpɛtɛ. 

19Anwuɔsu si bítéduo kalɔ kani na bina Unwoti Katɔti ɔ́su úse ka wete-mii mmɔ 
lɛlɔ na ɔ́ya na bɛ́kɛ bɔnwuna bɛ́siku bina bekisine enu kemmo ni, bɛnu ka bɛ́du 
Amalekƒuɔ ƒui kalɛ na ukyuli ɔdi ulenyimo-ma muedi. Ɔmɛni ɔsu bise litemi 
lɛmɛni likpo na bitayiƒala! 

Lɛkpa Ulu 26 

Edula Edeedi Ku Ala Lɛkpa Leevudi Lɛlɔ Kɔtɛ 

1Si bísie bítéduo kalɔ kani na bina Unwoti Katɔti ɔ́su úse ka wete-mii mmɔ lɛlɔ 
ni, na bɛ́bla bina keliekɔ bɛ́wɔlɔ ni, 

2ɔdi biala na ɔ́bla edula edeedi na ɔ́ƒɛ-nya ni, uti edula edeedi ammɔ adi uwi 
kagyigyɛ kemmo na uti-nya usienku kesii kani na Katɔti kakpakɔ kakya. 

3Na utánu Katɔti ɔkpane ɔni mɔɔbla-nwu kabla uwi ɔmmɔ na ɔsu-nwu ɔnini, 
“Ɔmwi limeyi lɛmɛni líti edula amɛni líboku na líti mɔɔtina ka líduo kalɔ kani na 
mina Unwoti Katɔti ɔ́su úse ka weti wete bula bati kuuku kemmo.” 

4Si ásu lɛni áwɔlɔ ni, Katɔti ɔkpane ɔmmɔ ɔdubɔƒɔ kagyigyɛ kammɔ na uti-ka 
utásia bina Katɔti lɛkpabi lɛmmɔ anumi. 

5Na ɔmmɔ kama bɛdubɔsu etemila amɛni na Unwoti anumi bɛnini, “Kuuku ni, 
mina ɔti ndi Aramni ɔni neeebo keliekɔ kadi. Bulie kani na uulie taata. Na útélie 
Egyipte kalɔ lɛlɔ. Na asa na ɔdubusie utélie mmɔ ni, nwuna badi beeemomo. Nsu 
ɔƒɛni búmomo na búnwini bekyuli bani mbo ɔyikun. 

6Ka búsie bútélie Egyipte kalɔ lɛlɔ mmɔ ni, Egyipteƒuɔ bammɔ bábla-bu kalala na 
bénye-bu lɛlɔ ka butaabla kabla teete-ma. 

7Amu na búwulo bɔ́kpali Unwoti ɔni ndi bula bati kuuku Katɔti ka ubo 
ubebunku-bu. Na sɔsɔ ni, únu bula bɔkpali na ɔ́nu bula lɛbibo ku kalala kani 
kemmo bɔkya. 

8Na ɔkɛnku nwuna ɔyikun ku ɔlɔkplu kemmo na ɔ́ƒɔ-bu ɔ́lɛku Egyipteƒuɔ enu 
kemmo. Na ɔ́bla akɔla budie taatina lidu lidu. Na ɔ́ya na liƒu ala lidu lidu ébo-ma 
lɛlɔ. 

9Amu na ɔ́ya na búbo búlie kalɔ kani egyiibi ntu mɔɔyu emini aani uwɔ na kana 
lɛlɔ bebuo baayu anyi ntu pii mɛni lɛlɔ. 

10Anwuɔsu líti mina edula edeedi ani na Katɔti úti úte-mi mɛni muuboku-nwu.” 
Na si ásu lɛni áwɔlɔ ni, na eti kagyigyɛ kammɔ ese bula Unwoti Katɔti anumi na 
emwi-nwu. 

11Na ɔmmɔ kama ni, awɔ ku Lewiƒuɔ ku bekyuli bani naaadi Israelƒuɔ bɛkɛ ebiti 
na lɛla libendi lɛni na bina Unwoti Katɔti ɔ́bla úte awɔ ku ƒula kaduli bekyuli ɔsu. 

12Na lɛkwa lɛtɛdi biala kemmo ni, biti bina edula lɛkpa leevudi bite Lewiƒuɔ ku 
bekyuli bani naaadi Israelƒuɔ ku bekpinebi ku bekpinele kalɛ na bakɛ badi na 
bemo na bina lɛma kemmo. 

13Ɔmmɔ kama na asu anini, “Mina ala lɛkpa leevudi lɛni na lídie líse sɛsɛɛ líte 
awɔ mina Katɔti ni, ntada ntese mina kaduli. Mmomu líti ala ammɔ ƒui líboku 
Lewiƒuɔ ku bani naaadi Israelƒuɔ ku bekpinebi ku bekpinele aani kalɛ na ébo-mii 
ɔda anii mbla. Na ntata ntenye iye lɛ́yiƒala ƒula ɔda bubo bɔni ndanku ala lɛkpa 
leevudi bute lɛlɔ.” 

14Na asɔ asu anini, “Ńtadi ala ammɔ adi uwi ɔni mɔɔbla kekwa iye lídie ɔdi uwi 
ɔni na liiise sɛɛn iye líti ɔdi líte ukpine ɔdi. Mmomu lɛ́di mina Unwoti Katɔti 
litemi lɛlɔ. Na lɛ́bla lɛ́siaku ala ani ƒui na ásu-mi anii mbla na ala lɛkpa leevudi 
lɛlɔ. 

15Anwuɔsu, Katɔti, nwini anumi na anu-mi asiku katɔ ƒula keliekɔ kedee kesii 
kani na elie mmɔ. Na ete ƒula bekyuli Israelƒuɔ kusɛ kusɛ na ete kalɔ kani na éti 
éte-bu mmɔ lɛnɔ kusɛ kusɛ aani kalɛ na ése kenye éte bula bati kuuku, kalɔ kani 
egyiibi ntu mɔɔyu emini aani uwɔ na kana lɛlɔ bebuo baayu anyi ntu pii mmɔ.” 

Bɛdi Katɔti Bekyuli Geen 
16Ɔmwi kadi ni, bina Unwoti Katɔti uubó-mii ɔda ɔnii bɛdi nwuna ɔda bubo ƒui 
lɛlɔ. Anwuɔsu biti bina kɔyu ku kayi ƒui bɛdi-mu lɛlɔ sɔsɔ. 

17Na ɔmwi ni, bɛ́lɛ ugyii ka Unwoti ndi bina Katɔti, na bíse kenye ka bɛdubunu-
nwu litemi na bɛdubɔdi nwuna ɔda bubo ƒui lɛlɔ, na lɛla biala wasu-mii ni, 
bɛdubuti-ni. 

18Na ɔmwi kadi ni, Unwoti lɛnɔ ɔ́lɛ ugyii ka bɛdi nwuna bekyuli aani kalɛ na ɔ́su 
úse. Na ɔɔsu-mii ɔnii bɛdi nwuna ɔda bubo ƒui lɛlɔ. 

19Na ɔdubɔya na bɛyu ɔkplu bitulo bekyuli bani ƒui nkya kayawi. Na amii ndubuti 
ɔbu ku bumwi bite nwuna lɛnyi. Na bɛdubɔbla bekyuli kedee bite bina Unwoti 
Katɔti aani kalɛ na ɔ́su úse. 

Lɛkpa Ulu 27 

Binweni Ɔda Bubo Etemila Ammɔ Bɛsia Atabi Lɛlɔ 
1Amu na Mose ku Israelƒuɔ ɔma batɔnkune bammɔ ƒui básu bekyuli bammɔ 
banini, “Bɛdi ɔda bubo etemila ani búti buute-mii ɔmwi mɛni ƒui lɛlɔ. 

2Na limeyi lɛni na bɛdubɔvia Yordan Ketu na bisie bitéduo kalɔ kani na bina 
Unwoti Katɔti úti uute-mii mɛni lɛlɔ ni, bɛwia atabi bonwu bonwu na bɛkwaa-
nya lɛlɔ ku uƒi. 

3Na binweni etemila ani ƒui na nwuna ɔda bubo bɔmmɔ bɔdanku bɛsia-nya lɛlɔ 
nwaa si uwi ɔni na bɛ́via na bɛdubo buduo kalɔ kani egyiibi ntu mɔɔyu emini 
aani uwɔ na kana lɛlɔ bebuo baayu anyi ntu pii, na bina bati kuuku Katɔti úse 
kenye ka weti wete-mii kemmo. 

4Na si uwi ɔni na bɛ́via Yordan Ketu kammɔ ni, na bɛtɛ atabi ammɔ bise Ebal 
Kɔbi lɛlɔ aani kalɛ kani na buubó-mii ɔda ɔmwi mɛni. Na bɛnu ka bɛ́kwaa atabi 
ammɔ lɛlɔ ku uƒi. 

5Na bɛtu Katɔti lɛkpabi bɛlɛ mmɔ bite bina Unwoti Katɔti, na biti atabi bɛtu 
lɛkpabi lɛmmɔ. Na biteti lɛbuala lɛdi bitamana-nwu lɛlɔ. 

6Biti atabi ani na bátanwi na bɛtu lɛkpabi lɛmmɔ bite bina Unwoti Katɔti, na 
bitaabla akpala teete-nwu. 

7Na bitaabla unwi bɔbla akpala na mmɔ na bitaadi unwi bɔbla akpala adila na 
bitaakɛ kubiti na bina Unwoti Katɔti anumi na mmɔ. 

8Na binweni etemila ani ƒui na ɔda bubo bɔmmɔ bɔdanku bɛsia atabi ani na bɛ́tɛ 
mmɔ lɛlɔ nwaa.” 

Ewida Adi Adubɔsi Ebal Kɔbi Lɛlɔ 
9Amu na Mose ku Katɔti bakpane bani ndi Lewiƒuɔ bammɔ básu Israelƒuɔ banini, 
“Bɛba lɛsɛ na bise atu! Ɔƒɛni ni, bínwini bina Unwoti Katɔti bekyuli. 

10Anwuɔsu binu-nwu litemi na bɛdi nwuna ɔda bubo bɔni ƒui na úti uute-mii 
ɔmwi mɛni lɛlɔ.” 

11Limeyi lɛmmɔ kani na Mose úbo bekyuli bammɔ ɔda ɔnini, 

12“Si bɛ́via Yordan Ketu ni, adua ani bekyuli ndubunye Gerisim Kɔbi lɛlɔ na bete 
Israelƒuɔ kusɛ kusɛ anyi ndi Simeon ku Lewi ku Yuda ku Isakar ku Yoseƒ ku 
Benyamin. 

13Na adua ani bekyuli ndubunye Ebal Kɔbi lɛlɔ na benu kalɛ na Katɔti uuwida 
bekyuli ndi Ruben ku Gad ku Aser ku Sebulon ku Dan ku Naƒtali. 

14“Na Lewiƒuɔ ndubɔva momoomo basu Israel bekyuli ƒui banini, 

15“ ‘Ewida asiaku ukyuli ɔni nánwi iye ɔ́vɔ baƒiɔ badi na úti ɔ́bla lɛla lɛni muusé 
Unwoti lɛlɔ. Ɔsika lɛla ndi lɛla lɛni udu na ukyuli úti nwuna kɔnu ɔ́bla úse úte lɛlɔ 
na bɔbɛ kemmo ni, ɔ́ƒiɔ Katɔti.’ Na ɔlɛka bekyuli bammɔ ƒui basu banii, ‘Ɔsia lɛni.’ 

16‘Ewida asiaku ukyuli ɔni naaabu ɔti iye uni.’ Na ɔlɛka bekyuli ƒui batuna banii, 
‘Ɔsia lɛni.’ 

17‘Ewida asiaku ukyuli ɔni mavumana ɔkpanadi ɔmii.’ Na ɔlɛka bekyuli batuna 
basu banii, ‘Ɔsia lɛni.’ 

18‘Ewida asiaku ukyuli ɔni mɔɔtɔnku ɔnumbwɛne kalɛ na ɔyii ulu.’ Na ɔlɛka 
bekyuli batuna banii, ‘Ɔsia lɛni.’ 

19‘Ewida asiaku ukyuli ɔni mɔɔnya bekyuli bani naaadi Israelƒuɔ ku bekpinebi ku 
bekpinele taakya.’ Na ɔlɛka bekyuli batuna banii, ‘Ɔsia lɛni.’ 

20‘Ewida asiaku ukyuli ɔni na anwu ku ɔti ulekudi baatɛ. Ɔsika ɔ́ya na ɔti katɛnkɔ 
keesé lɛlɔ.’ Na ɔlɛka bekyuli batuna banii, ‘Ɔsia lɛni.’ 

21‘Ewida asiaku ukyuli ɔni na anwu ku ebuo baatɛ.’ Na ɔlɛka bekyuli batuna 
banii, ‘Ɔsia lɛni.’ 

22‘Ewida asiaku ukyuli ɔni na anwu ku ɔnwani ulekubi iye ɔtibi iye unibi baatɛ.’ 
Na ɔlɛka bekyuli batuna banii, ‘Ɔsia lɛni.’ 

23‘Ewida asiaku ukyuli ɔni na anwu ku nwuna uleni baatɛ.’ Na ɔlɛka bekyuli 
batuna banii, ‘Ɔsia lɛni.’ 

24‘Ewida asiaku ukyuli ɔni ndubɔbɛ ɔdu ukyuli.’ Na ɔlɛka bekyuli batuna banii, 
‘Ɔsia lɛni.’ 

25‘Ewida asiaku ukyuli ɔni maƒɔ egulabi adi na badu ukyuli ɔni nátaƒiɔ.’ Na ɔlɛka 
bekyuli batuna banii, ‘Ɔsia lɛni.’ 

26‘Ewida asiaku ukyuli ɔni naaadi Katɔti ɔda bubo ku nwuna ala bɔtina ƒui lɛlɔ.’ 
Na ɔlɛka bekyuli batuna banii, ‘Ɔsia lɛni.’ ” 

Lɛkpa Ulu 28 

Katɔti Ɔdubute Israelƒuɔ Kusɛ Kusɛ Si Beenú-nwu Litemi 
1Si bɛɛdi bina Unwoti Katɔti litemi lɛlɔ kaduɛ na bɛɛsiaku nwuna ɔda ɔni na 
uubó-mii ɔmwi mɛni kama ni, bina Unwoti Katɔti ɔdubɔtalaku-mii katɔ utulo 
bekyuli bani ƒui nkya kayawi. 

2Na kusɛ kusɛ ɔmɛni ɔdubɔsiaku-mii si biinú bina Unwoti Katɔti litemi. 

3Unwoti ɔdubutemi-mii kusɛ kusɛ na bina lɛma ku bina mmo. 

4Unwoti ɔdubute-mii kusɛ kusɛ na bɛwɔ bebi pii na bɛkɛ edula pii lɛnɔ. Na 
ɔdubɔya na bɛkɛ ɔmantɛ bakɔ ku baƒonu pii. 

5Unwoti ɔdubute-mii kusɛ kusɛ na bina edula ani bɛ́va adia kaduɛ na adila ani 
na bɛdubuti edula ammɔ bɛnwa lɛnɔ eƒu na emomo. 

6Na Unwoti ɔdubute-mii kusɛ kusɛ na lɛla biala na bɛɛbla kemmo. 

7Na Unwoti ɔdubɔdi bina bekisine lɛlɔ ute-mii si bata banii bebekpoku-mii. 
Bekisine bammɔ badubɔsia ulu unwi bebo, nsu badubɔsia lilu maatɛ lɛlɔ bekeli. 

8Unwoti ɔdubute-mii kusɛ kusɛ na bina kabla kani bɛɛbla kemmo. Na ɔdubɔya 
na bina linwu liyi ku bina edula ani na bɛdubɔƒɛ. Na ɔdubute-mii kusɛ kusɛ na 
kalɔ kani na úti uute-mii mmɔ lɛlɔ. 

9Si biinú bina Unwoti Katɔti litemi na bɛɛdi nwuna ɔda bubo lɛlɔ ƒui ni, ɔdubuti-
mii ɔbla nwuna bekyuli aani kalɛ na ɔ́su. 

10Na kayawi bekyuli ƒui badubɔnu bɔti ka Unwoti náƒuna-mii ɔ́bla anwu ɔlati 
bekyuli. Ɔmɛni ɔsu badubutaayia-mii. 

11Unwoti ɔdubɔya na bɛwɔ bebi pii na bɛkɛ ɔmantɛ bakɔ ku edula pii na kalɔ kani 
na úti uute-mii mɛni lɛlɔ. Na aka na ɔ́su úse ka weti wete bina bati kuuku. 

12Na Unwoti ɔdubɔlɛmi Katɔ kesii kani na ntu bɔ́bu bɔkya na ɔya na ɔnantu 
utaana teewi bina kalɔ lɛlɔ na nwuna uwi lɛlɔ. Na ɔdubute-mii kusɛ kusɛ na bina 

kabla kadia. Na amii bɛdubute kadi pii kevonkɔ. Nsu amii bilésie bilatáwia 
kevonkɔ kadi na bana kudɔ. 

13Si bɛɛdi Unwoti ɔda ɔni na úbo-mii mɛni lɛlɔ na bɛɛsia-mu anu kaduɛ ni, 
ɔdubɔya na bɛdi lili na biladi ɔka kudii. Na lɛla biala kemmo bɛdubo bɔbla udeedi 
na bilabla ukplodi. 

14Na ɔda ɔni na uubó-mii ɔmwi mɛni ni, ɔdi utada utavia utesie kɔdianu iye kɔmii 
na utákpa baƒiɔ badi. 

Ewida Adubɔsiaku-mii Si Bítadi Ɔda Bubo Bɔmmɔ Lɛlɔ 
15Nsu si bítadi ɔda bubo bɔni na muute-mii ɔmwi mɛni lɛlɔ na bítasia nwuna ala 
ani na ɔ́tina-mii anu kpakplaa ni, ewida amɛni ndubo-mii lɛlɔ. 

16Unwoti ɔdubo bina lɛma ku bina mmo buwida. 

17Unwoti ɔdubo bina edula ani bɛ́va ku adila ani bɛ́nwa bise buwida. 

18Unwoti ɔdubo-mii buwida na bilawɔ bebi pii, na bina edula lɛnɔ aaadubo bɔdia, 
na bina ɔmantɛ bakɔ ku baƒonu belemomo. 

19Unwoti ɔdubo bina lɛla biala na bɛdubɔbla buwida. 

20Na si bɛ́bla likpidi na bíni bina Unwoti ni, ɔdubuti ala ani na aadu kɔnyana geen 
na ese basa basa uboku-mii lɛlɔ. Na ala ani muukpóku ukyuli kani ndubo 
buteebo-mii lɛlɔ úti útédu ka ɔ́yila-mii udu ƒui. 

21Na ɔdubuti lɛlɛ lidu lidu uboku-mii lɛlɔ uti utédu ka ɔdi biala ɔsɔ uuuli ngba na 
kalɔ kani lɛlɔ na bísela bitélie mmɔ lɛlɔ. 

22Unwoti ɔdubuti lɛlɛ kpakplaa ukpoku-mii. Na ɔdubɔya na eƒula eteeƒu-mii na 
lɛlɔ bɔbi lɛnɔ buteekpoku-mii. Na ɔdubɔya na kaƒɛndi kekpidi kataalɛ, na ɔƒɛƒɛɛ 
ukpidi uteekpo kalɛ na ubie bina edula. Na ɔgbankpi ɔmɛni ɔdubɔkya-mii akɔ uti 
utédu ka bina ƒui bíkpi. 

23Ɔnantu lɛnɔ ulana na bina kalɔ kadubɔyu ɔkplu aani lɛbuala kalɛ. 

24Uwi ɔni na binye bɛɛnu ɔnantu anumi ni, Unwoti ɔdubuti ɔƒɛƒɛɛ ku kɔnwinimi 
uyile kayaa uti utédu ka ɔyila-mii udu ƒui. 

25Unwoti ɔdubɔya na bina bekisine badi-mii lɛlɔ. Na bɛdubɔsia ulu unwi bɛnii 
bitékpoku-ma, nsu bɛdubɔsia lilu maatɛ lɛlɔ bikeli bɛtɔlɔ. Na si ɔmɛni udu ɔ́lɛ 
lɛni ni, ɔdubɔbla kayawi bekyuli ƒui kalɛ kadi. Na badubuye lɛlɔ ka bi mɔɔlɛ́ na 
bina lɛlɔ mɛni. 

26Na si bíkpi ni, baasɛ ku bebuo ndubo bina lɛna bɔkun. Na lɛla biala liiibo na 
lɛbɔku-ma. 

27Unwoti ɔdubɔya na eƒula eteeƒu-mii aani kalɛ na ɔ́ya na éƒu Egyipteƒuɔ úbavi. 
Na ɔdubɔya na bina ɔlɔna utaabla alɛbi na ulie ntu na utaadu-mii. Nsu kuvo kɔdi 
kuuubo kɔni mabwi-mii. 

28Unwoti ɔdubɔya na biteekpi libuo na kasusu keteeƒu-mii na anumi ataabuɛ-
mii. 

29Na ɔƒiiwi bɛduti bina enu bitaawia ala taanɔ aani banumbwɛne kalɛ. Na lɛla 
biala bɛdubɔbla limeyi ndi limeyi ni, lilatɛ lilete-mii. Bɛdubo abi bubo na bekyuli 
beteekpeli bina ala taaƒɔ, nsu ukyuli biala uuubo na ukpo ute-mii. 

30Bɛdubɔnu beleku na bɛbla-ma elila, nsu banana bamba ndubukpeli-ma bɔƒɔ na 
beti-ma beti. Bɛdubɔtu lɛtɔ, nsu bilelie-ni kemmo. Bɛdubɔbla adingyii mmo, nsu 
bilákɛ egyiibi ammɔ biladi. 

31Bekyuli badubɔdu bina ɔmantɛ bakɔ na bina anumi, nsu bilákɛ bana lɛna 
lɛmmɔ lɛdi bilakun. Na bekyuli badubuti bina bapɔnkɔ wɛlɛ wɛlɛ batɔlɔku na 
bina anumi. Nu basɔ beleti-ma beleboku. Na bina bekisine badubo bebeti bina 
baƒonu batɔlɔku, nsu ukyuli biala uuubo na ukpo ute-mii. 

32Bekyuli bani naaadi Yudaƒuɔ badubo bebeti bina bebi bananabi ku belekubi 
batɔlɔku na bina anumi na batátaabla-ma kabla. Na limeyi ndi limeyi ni, 
bɛdubɔnu-ma anumi ka benwini bebo, nsu keeke. 

33Na ɔgyu kakaaka kadi bekyuli badubo na babaƒɛ bina edula ani bíbo abi bɛ́va 
batɔlɔku, nsu baaadubo-mii kayu kadi bɔƒɔ. Lɛbibo kama lɛbibo na bɛdubɔnu. 

34Na lɛbibo lɛdubɔya na bina kasusu keƒu-mii. 

35Na Unwoti ɔdubɔya na ekpegyiibi alɛ-mii lɛgba, nsu bilákɛ-nya kuvo. Na alɛbi 
ku eƒula adubɔsia-mii ɔ́si bina lili úti útédu bina lɛgba lɛlɔ. 

36Na Unwoti ɔdubɔya na bekyuli bani naaadi Israelƒuɔ beƒie amii ku bina ɔga 
batɔlɔku besienku kalɔ bamba lɛlɔ kesii kani na amii iye bina bati kuuku bételie 
kudii na bitélie mmɔ. Na mmɔ na bɛdubɔkpa baƒiɔ bani béti ligyii ku atabi bánwi. 

37Unwoti ɔdubugyingya-mii ɔkya kɔlɔ kɔmmɔ ƒui lɛlɔ. Na ɔdubɔbla kɔlɔ kɔmmɔ 
bekyuli dɛye dɛye na beye banii bi ɔsu na ɔ́lɛku-mii lɛni. Na ɔmmɔ ɔsu 
badubɔma-mii. 

38Na bɛdubɔva edula pii, nsu blii suɛ kani na bɛdubo bɔƒɛ. Ɔsika Unwoti ɔdubɔya 
na baalɔlɔ bebebile-nya evete ammɔ. 

39Na bɛdubɔtuma adingyii mmo na biwi lɛlɔ bɛnu-nya lɛlɔ kaduɛ. Nsu bilákɛ-nya 
ebi bilala iye bɛkɛ ebi ammɔ adi bɛbla ntɛ. Ɔsika beklubi badubuduo egyiibi 
ammɔ kemmo. 

40Nnɔ egyii adubɔkwɛ bina kalɔ kesi kesii, nsu bɛɛɛdubo nnɔ biala bɔkɛ bɔsiku-
ni kemmo. Ɔsika nnɔ ebi ammɔ adubɔnu ebie ewi kalɔ. 

41Bɛdubɔkɛ bebi bananabi ku belekubi pii, nsu bilákɛ-ma kɔsia kɔdi. Ɔsika 
bekyuli bamba badubo bebekpoku-mii na beƒie-ma batɔlɔku. 

42Na baalɔlɔ yuu badubo bina egyii ku edula bubile. 

43Na bekyuli bani naaadi Israelƒuɔ na bakya-mii akɔ badubo katɔ butaakɔ, nsu 
amii bɛdubo kalɔ butaayu. 

44Na ama ndubo-mii kevonkɔ bute, nsu ama belévo lɛla lɛdi na bina kudɔ. Na 
kawɔlɔkɔ ni, ama ndubo-mii lɛlɔ bɔdi. 

45Lɛbibo lɛmɛni ndubo-mii lɛlɔ buteebo na eteekpoku-mii úti útédu ka bina ƒui 
bɛ́yii udu. Ɔsika bítenu bina Unwoti Katɔti litemi na bítadi nwuna ala bɔtina lɛlɔ. 

46Na ɔgbankpi ɔmɛni ndubɔbla likposela ku akɔla budie taatina bɔni ndubo buse 
bute amii ku bina bawɔ. 

47Ɔsika bítemwi bina Unwoti Katɔti ku ebiti ku lɛlɔyɔ na bina lɛkɛ kemmo. 

48Anwuɔsu kɔka ku utukwɛ ku kɔwaba bonwu kɔdubɔda-mii na bɛkɛ ku 
kasɔngya bitaabla kabla teete bina bekisine bani enu kemmo na Unwoti ɔdubuti-
mii ɔ́kya. Na Unwoti ɔdubɔya na bibo abi laa wetédu ka bina ƒui bíkpi bɛ́yii udu. 

49Na Unwoti ɔdubɔya na kadi bamba bekyuli bani na si bátɛmi na bilénu kalɔ 
basi ɔgyu kakaaka bada balɛ-mii lɛlɔ kɔnakunwi aani kalɛ na kasangbii kaayu 
teeƒie lɛkɔkɔbi kalɛ. 

50Na bekyuli bammɔ badubɔbla lili ɔkplu na balanu ukyuli biala kɔnyana, unengu 
ɔdi o-o iye ɔnamu ɔdi o-o, balanu-nwu kɔnyana. 

51Na bekyuli bammɔ badubo bina edula bɔdi na badu bina bebuo bakun ƒui na 
kɔka kɔda-mii kaduɛ úti útédu ka bíkpi bɛ́sa ƒui. Na bekyuli bammɔ baaadubo 
edula iye ntɛ iye nnɔ iye ɔmantɛ bakɔ iye baƒonu badi bɔda buse-mii. 
Badubɔkyula ala ammɔ ƒui kede kede na bikpi bɛsa. 

52Na bekyuli bammɔ badubo bebekpoku bina lɛma lɛni ƒui bina Unwoti Katɔti 
ɔdubo buti bute-mii. Na bina awodu ani na bɛ́tu bínyene ƒui na anya na bɛ́sia anu 
na kekpo uwi adubo bɔƒɛ. 

53Na kalala kani na bina bekisine bammɔ badubo-mii bɔbla si báda-mii bákya 
uwi ɔmmɔ kemmo ɔsu ni, bɛdubo bina bebi bananabi ku belekubi bani na bina 
Unwoti Katɔti úte-mii bɔdu bɔkun. 

54Ina ukyuli ɔni nse buɛɛ iye ubo kasusu geen ulanu ɔwani iye ulekudi ɔni na 
ɔɔyɔ́ geen iye nwuna bebi bani nébu kɔnyana. 

55Na ubidi lɛna lɛni na ɔ́kɛ ɔɔkun mmɔ ni, ulete bana akɔ bani nébu lɛna lɛmmɔ 
lɛdi ɔnii ɔkun. 

56-57Na uleku ɔni nse buɛɛ na ubo kasusu geen na ubo akɛla ɔsu na ulesie kesi 
kesii muedi ni, si bina bekisine bammɔ báda bálɛ ɔma ɔmmɔ kemmo ni, anumi 

adubugyie uleku ɔmmɔ na adila lɛlɔ. Na ɔdubo bɔbɛ na ɔdu ubidi ɔni na ɔ́wɔ ɔkun 
ku awɔla ammɔ. Na ulete ɔgyani ɔni na ɔɔyɔ́ iye ubidi bamba lɛna lɛmmɔ lɛdi ɔnii 
ɔkun. 

58Na si bítewi lɛlɔ na bɛdi ɔda bubo ala bɔtina bɔni bénweni bákya ɔku ɔmɛni 
kemmo na biti ɔbu unengudi ɔni na bɔyia bɔkya-nwu kemmo bite bina Unwoti 
Katɔti ni, 

59Unwoti ɔdubuti lɛlɛ lidu lidu lɛni mɔɔví bekyuli na ukyuli biala ulakana-ni 
bɔbwi uboku amii ku bina bawɔ lɛlɔ. 

60Na ɔdubɔya na lɛlɛ likpidi lɛni ƒui na ɔ́ya na líbo Egyipteƒuɔ lɛlɔ uwi ɔni na 
bɛ́kya Egyipte kalɔ lɛlɔ na bɛ́yia geen mmɔ libo-mii lɛlɔ na ɔdi ulákɛ-nwu kuvo. 

61Na ɔdubɔya na lɛlɛ lidu lidu lɛni mɔɔví bekyuli na batalɔ-ni anyi bátakya Katɔti 
ɔda bubo ɔku ɔmɛni kemmo libo-mii lɛlɔ na bikpi bɛyii udu. 

62Na ina ka bimomo aani katɔ ayabi kalɛ ni, bɛdubɔsa bɛbla blii suɛ, ɔsika bítenu 
bina Unwoti Katɔti litemi. 

63Kalɛ kani na ɔ́yɔ Unwoti kaƒɔ na ɔbla-mii lɛƒɔndia na bímomo bíbu ni, lɛni kani 
na ɔdubɔyɔ-nwu kaƒɔ ka ɔyila-mii udu na bina lɛma lɛbla kuliekɔ kukpludi. Na 
ɔda-mii udie kalɔ kani na nka bísela bitéti binwini bina kadikɔ na bilie mmɔ lɛlɔ. 

64Bina Unwoti ɔdubɔya na bigyingya bɛkya kalɔ lɛlɔ ƒui. Mmɔ na bɛdubo baƒiɔ 
bani na béti egyii ku atabi bánwi bɔkpa, baƒiɔ bani na bina bati kuuku bátakpa 
kudii. 

65Na kadi bamba bekyuli bammɔ akɔ ni, bɛɛɛdubo bɔkɛ atubɔyɔ, na ɔdi ulalɔ-mii 
lɛnyi lɛbuni lɛdi. Na bina Unwoti ɔdubɔya na ɔtɔtɔ utaagyu-mii na binwini 
bekyuli bani neeebo kɔsia kɔdi na biteewulo kɔnyana na bina kɔyi kemmo. 

66Na uwi biala ni, bina ngba bɔdubɔkya ɔgbankpi kemmo usien ku ɔƒɛ. Na bɛdubo 
butaayia uwi ndi uwi ka badubo-mii bɔdu. 

67Bina kayi kadubo buyi ku liƒu. Na lɛla biala bɛdubɔnu ni, lɛdubo-mii liƒu bɔda. 
Na si kadi kégye ni, bɛdubuye bɛnii uwi ɔmani na kadi kadubɔsa. Na si kása lɛnɔ 
ni, bɛdubuye bɛnii uwi ɔmani na kadubugye. 

68Na bina Unwoti ɔdubuti lɛkɔlɔ libendi libendi na uti-mii ɔkya-ni kemmo na 
unwini-mii usienku Egyipte kalɔ kesii kani na ɔ́su ka bɛsɔ bilésie kudii. Na si 
bíduo mmɔ ni, bɛdubuti lɛlɔ biye bite Egyipte kalɔƒuɔ bammɔ na bitaabla kabla 
teete-ma. Nsu ukyuli biala uláyɔ ka uye-mii. 

Lɛkpa Ulu 29 

Katɔti Bunyimi Bɔni Na Ɔ́sɔ Únyimi Ku Israelƒuɔ 

1Bunyimi bɔmɛni na Katɔti úbo Mose ɔda ka unyimi ku Israelƒuɔ na uwi ɔni 
bákya Moabƒuɔ kalɔ lɛlɔ. Na úti-mu úbunku bunyimi bɔni na únyimiku-ma uwi 
ɔni na bákya Sinai kɔbi lɛlɔ. 

2Uwi ɔmmɔ ni, Mose ɔ́lɔ Israelƒuɔ ɔ́sala na ɔ́su-ma ala amɛni. Amii alati bɛ́nu ku 
bina anumi ala ani na Unwoti ɔ́bla Egyipteƒuɔ ɔga ku nwuna kabla bablane ku 
ɔma ɔmmɔ ƒui bekyuli. 

3Na bɛ́nu Unwoti ɔyikun bonwu ɔni na údie keyi na ala ebendi ku akɔla budie 
taatina lidu lidu ani na ɔ́bla úti úkpoku-ma. 

4Nsu úti úbedu ɔmwi limeyi lɛmɛni lɛlɔ útaya na binu kalɔ iye bɛnu bɛti lɛla lɛni 
ɔsu na ala ammɔ álɛ lɛni. 

5Na akwa aavlene kemmo ni, Unwoti ɔ́tɔnku-mii na kalɔ kakwiidi kemmo ɔni na 
ukyuli ɔdi adala iye agbanvuo étebie. 

6Na bɛɛɛda bodobodo iye ntɛ bɔdi, nsu Unwoti úte-mii ala ani ƒui bɛɛwia. Ɔ́bla 
lɛni úti ɔ́tina ka anwu ndi Katɔti. 

7Na uwi ɔni búbedu kesii kani bɔkya mɛni ni, Ɔga Sihon ɔni nási Hesbon ku Ɔga 
Og ɔni nási Basan báta bébekpoku-bu. Nsu bɔ́di-ma lɛlɔ. 

8Na búti bana kɔlɔ na búle kɔlɔ kɔmmɔ búte Ruben ku Gad kaba, na búti kakɛ 
lɛnɔ búte Manase kaba. 

9Anwuɔsu bɛdi bunyimi bɔmɛni lɛlɔ kaduɛ kalɛ na lɛla biala bɛdubɔbla lɛtɛ lite-
mii. 

10-11Ɔmwi kadi ni, bina ƒui binye bina Unwoti Katɔti anumi, batɔnkune ku kabla 
bablane ku banana ku belekubi ƒui ku bina bebi ku bekyuli bani naaadi Israelƒuɔ 
na bakya-mii kudɔ na baadá bina egyii na beesié ketu teete-mi. 

12Ɔmwi limeyi lɛmɛni ni, bina ƒui binye mɛni ka binu bunyimi bɔni na bina 
Unwoti Katɔti únyimiku-mii. Na bɛbla bɛsia lɛla biala na ɔ́su-mii lɛlɔ. 

13Na Unwoti ɔlɛ-nwu ugyii ka bɛdi nwuna bekyuli. Na anwu lɛnɔ ɔbla bina Katɔti 
aani kalɛ na úse kenye úte amii ku bina bati kuuku bani ndi Abraham ku Isak ku 
Yakob. 

14Na ɔɔɔdi amii lɛti kani na Unwoti únyimiku linyese lɛmɛni. 

15Mmomu uunyimi-mu ku abu bani ƒui nnye-nwu anumi ɔmwi limeyi lɛmɛni ku 
bula bawɔ bani na bátawɔ tɔ lɛnɔ. 

16Na bɛdubunyimo kalɛ na bílie Egyipte kalɔ lɛlɔ bɛ́vi ku kalɛ na bɛ́vi lɛma lɛni 
nkya ulu lɛlɔ asa na bíbedu mɛni. 

17Na bɛ́nu kalɛ na baakpá ala ani muusé lɛlɔ ku ala ani na béti egyii ku atabi 
bánwi ku ala ani na béti sika ɔƒualadi ku ugyiedi bávɔ. 

18Anwuɔsu bɛnu kaduɛ kalɛ na bina akɔ ɔdi ɔnana iye uleku iye ɔtɔ iye kɔdua 
kɔdi kayi kelénwini kama kalakya bula Unwoti Katɔti na usie utákpa bana baƒiɔ 
bammɔ badi. Bɛnu kaduɛ na ɔdi utebile ɔdi kasusu aani kugyii kɔni ntu mbo ɔdu 
ukpidi ɔdi na bina akɔ. 

19Na bɛnu kaduɛ na bina akɔ ɔdi ɔni muunú bunyimi bɔmɛni ɔmwi limeyi lɛmɛni 
ulátɔlɔ lɛlɔ na anwu lɛti ɔsia ulu ɔni na ɔɔyɔ́ lɛlɔ na ɔsu lɛlɔ ɔnini, “Ɔdubɔdia bute-
mi na ulu ɔni lɛlɔ na nkɛ mɛni.” Si ɔdi ɔ́bla lɛni ni, ɔdubɔya na bina ƒui bɛkywi 
bɛsa. 

20Na ukyuli ɔni mabla lɛla lɛmmɔ udu ni, Unwoti uleti ulakyiɛ-nwu kudii. 
Mmomu Unwoti kɔnyi kɔdubo ukyuli ɔmmɔ bɔlɛlɛ na ɔgbankpi etemila ani 
bénweni bákya ɔku ɔmɛni kemmo ƒui adubo-nwu lɛlɔ uti utédu ka Unwoti ɔ́yila-
nwu udu ƒui kede kede. 

21Na Unwoti ɔdubudie-nwu na Israel adua ammɔ ƒui kemmo na ɔya na ewida ala 
ani na bénweni bákya Unwoti Bunyimi Ɔku ɔmɛni kemmo ebo-nwu lɛlɔ. 

22Na dii limeyi lɛdi bina bebi ku bawɔ badubɔta ku bekyuli bani naaadi Israelƒuɔ 
na bási ɔgyu kakaaka babanu ɔgbankpi ku lɛbibo libendi lɛni na Unwoti úti 
úboku bina kalɔ lɛlɔ. 

23Bina kɔlɔ ƒui kɔdubɔkywi na kabla aani mma ku kɔnu. Na si bɛkya edula adi 
biala ni, aaadubo bɔdia. Na livo muedi lɛɛɛdubo-nya lɛlɔ bɔkwɛ. Na bina kɔlɔ 
kɔdubɔbla aani Sodom ku Gomora ku Adma ku Sebiom lɛma lɛni na Unwoti úti 
kɔnyi na ɔ́kyula mmɔ. 

24Na mmɔ na kayawi ƒui bekyuli badubuye banini, “Bi mɔɔlɛ́ ɔsu na Unwoti úbile 
kalɔ kammɔ lɛni? Na bi bɛ́bla ɔsu na úti kɔnyi kati kati ɔ́kya-mii lɛni?” 

25Na kenye kani na bekyuli bammɔ badubudie ndi ɔnii, “Bekyuli bamɛni báta 
béni bunyimi bɔni na Unwoti únyimiku-ma uwi ɔni na ɔ́da-ma údie Egyipte kalɔ 
lɛlɔ. Unwoti ndi bana bati kuuku Katɔti. 

26Bésie bakya baakpá ala bamba ani udu bátakpa kudii na Katɔti úbo-ma ɔda ɔnii 
ɔdi utakpa kudii. 

27Anwuɔsu na Unwoti úti kɔnyi ɔ́kya nwuna bekyuli, na ɔ́ya na ɔgbankpi ala ani 
na únweni ɔ́kya ɔku ɔmɛni kemmo ébo-ma kalɔ lɛlɔ lɛni. 

28Na ɔkɛnku livo lɛni néƒi-nwu ku nwuna kɔnyi kati kati kɔni na úti ɔsu na 
Unwoti ɔ́gya-ma ɔ́lɛku bana kalɔ lɛlɔ na úƒwimi-ma utáva kɔlɔ bamba lɛlɔ. 
Anwuɔsu mmɔ belie ɔmwi kadi.” 

29Ala adi bene akya ani na bula Unwoti Katɔti úti ɔ́bɛla-bu. Nsu ɔda bubo etemila 
ese ete abu ku bula bebi ka bɔdi-nya lɛlɔ ɔ́si ɔƒɛni úsela uwi ƒui. 

Lɛkpa Ulu 30 

Úbo-ma Ɔda Kalɛ Na Babla Asa Na Wasɔ Watɛ Wete-ma 
1Bɛya na buti-nwu bɔnii ala akpa anyɔ amɛni ƒui ébo-mii lɛlɔ, kusɛ kusɛ ku ewida. 
Na ɔ́si bina atuɔkplu ɔsu ni, bɛkya kesii kani na bina Unwoti Katɔti úgyingya-mii 
ɔ́kya na kadi bamba bekyuli akɔ. Mmɔ na bɛdubunyimo alakpa anyɔ ani na lɛ́da 
lɛ́va-mii anumi ka bidie. 

2Si amii ku bina bawɔ bɛdubunwini kayi bibo Unwoti kudɔ na bɛdi ɔda bubo bɔni 
líti muute-mii ɔmwi limeyi lɛmɛni lɛlɔ ku bina kayi ƒui ni, 

3bina Unwoti Katɔti ɔdubɔnu-mii kɔnyana. Na ɔdubɔsɔku-mii ɔsiku kesii kani na 
úgyingya-mii ɔ́kya na kayawi ekpo ekpo ubasala. Na ɔsɔ ɔdubɔya na binwini ala 
badine lɛnɔ. 

4Ina si bígyingya bɛ́kya kayawi ɔ́gyu kakaaka lɛkɔkɔ muedi ni, bina Unwoti Katɔti 
ɔsɔ ɔdubɔsala-mii na ɔsɔku-mii uboku kesii kani na úti úte-mii. 

5Na kɔnu kɔdubɔsɔ kutuku-mii kalɔ kani na bina bati kuuku bélie bávi. Na 
ɔdubɔya na ɔsɔ ɔtɛ ute-mii na bɛsɔ bimomo bibu bitulo kalɛ na bina bati kuuku 
bábla. 

6Bina Unwoti Katɔti ɔdubɔya na binu lɛlɔ kalɔ na bina kayi kemmo amii ku bina 
bawɔ kalɛ na biteenu-nwu litemi na bitaayɔ-nwu ku bina kayi ƒui. Na ɔmɛni 
ndubɔya na bilie kalɔ kammɔ lɛlɔ bítu uwi. 

7Na ewida ani na ɔ́su ka adubo-mii lɛlɔ ni, adubunwini busie bina bekisine bani 
mɔɔwia-mii babla kalala kudɔ. 

8Na bɛsɔ bitaadi nwuna litemi ku ɔda ɔni na úbo-mii ɔmwi mɛni ƒui lɛlɔ. 

9Na Unwoti ɔdubɔya na ɔdia ute-mii na lɛla biala bɛɛbla kemmo. Na ɔdubɔya na 
bɛkɛ bebi ku bebuo pii. Na Unwoti ɔsɔ ɔdubɔyɔ-mii litemi na ɔdia ute-mii aani 
kalɛ na ɔ́yɔ bina bati kuuku litemi na ɔdia úte-ma. 

10Nsu ɔlɛka binu nwuna litemi na bɛdi ala ani ƒui na únweni ɔkya nwuna ɔda 
bubo ɔku ɔmɛni kemmo lɛlɔ. Na ɔlɛka binwini bisie-nwu kudɔ ku bina kayi ƒui. 

11Na ɔda bubo bɔni líti muute-mii ɔmwi mɛni ni, buuubo ɔkplu buuute-mii na 
bɛsu bɛnii bilakana-mu lɛlɔ bɔdi. 

12Na bɔɔɔkya katɔ katɔ na bɛsu bɛnii, “Ɔma ndubusie katɔ katɔ mmɔ utéti-mu 
uboku-bu kalɛ na bunu ɔda bubo bɔmmɔ na bɔdi-mu lɛlɔ?” 

13Iye bɛsu bɛnii, “Ɔda bubo bɔmmɔ bɔkya ɛpu kama kama ngye. Na ɔma 
ndubusie ɛpu kama kama mmɔ na utéti-mu uboku-bu kalɛ na bunu-mu na bɔdi-
mu lɛlɔ?” 

14Oowo! Uuuse lɛni. Mmomu ɔda bubo bɔmmɔ bude-mii. Na bɛgyi-mu ku kesii 
kani na ɔkya. Anwuɔsu bɛkana bɛdi-mu lɛlɔ. 

15Na ɔmwi limeyi lɛmɛni lɛlɔ ni, lɛ́da ala adi mɔɔvá-mii anumi na bɛƒuna lɛni na 
bɛɛyɔ́. Na anya ndi ngba ku lɛkɛ, kukpi ku udu bɔyii. Bi na bɛɛwia, ngba munuu 
kukpi? 

16Na muubó-mii ɔda kpakplaa ɔmwi limeyi lɛmɛni ka ni, bɛyɔ bina Unwoti Katɔti 
na bɛsia nwuna ulu lɛlɔ na bɛdi ɔda bubo bɔni ƒui úte-mii lɛlɔ. Na si bɛɛbla lɛni 
ni, bɛdubulie ngba gyɔlɔɔ na bimomo na bina Unwoti Katɔti ɔdubute-mii kusɛ 
kusɛ na kalɔ kani lɛlɔ bísela bitélie mmɔ lɛlɔ. 

17Nsu si bíni Katɔti litemi na bísie bɛkya bɛɛkpá baƒiɔ badi ni, 

18mɔɔsu-mii ɔmwi nnii Unwoti ɔdubɔyila-mii udu kede kede. Na bilelie ngba 
gyɔlɔɔ si bɛ́via bísie Yordan Ketu ɔvi na bítéle kalɔ kani Unwoti úti uute-mii mɛni. 

19Na ɔmwi limeyi lɛmɛni líti ala amɛni líte-mii nnii bidie. Na anya ndi kukpi ku 
ngba! Ewida ku kusɛ kusɛ! Na mɔɔsu katɔ ku kalɔ ka benye ala ani mɔɔsu-mii 
mɛni kama. Nsu mɔɔsu-mii nnii bidie ngba kalɛ amii ku bina bebi beele ngba 
gyɔlɔɔ. 

20Anwuɔsu bɛyɔ bina Unwoti Katɔti na binu-nwu litemi, na biti bina anu bɛsia-
nwu lɛlɔ kaduɛ. Ɔmɛni ndubɔya na amii ku bina bawɔ belie ngba gyɔlɔɔ na kalɔ 
kani na Unwoti ɔ́su úse ka wete bina bati kuuku bani ndi Abraham ku Isak ku 
Yakob. 

Lɛkpa Ulu 31 

Yosua Úti Mose Keliekɔ 
1Amu na Mose ɔ́ta na ɔ́su Israelƒuɔ ɔnini, 

2“Ɔƒɛni mina akwa éedu eti anyɔ ku aavlanyɔ-inyɔ na nsɔ naaakana-mii bɔtɔnku 
lɛnɔ. Na Unwoti ɔ́su-mii lɛnɔ ka lɛɛɛdubo Yordan Ketu kamɛni bɔvia. 

3Na bina Unwoti ɔlati ɔdubɔtɔnku-mii na bɛvia bisie Yordan Ketu ɔvi. Na bina 
Unwoti Katɔti ɔdubɔgyu bɔtɔ na ɔyila lɛma lɛni nkya-mii anumi udu, na biti bana 
kɔlɔ kɔmmɔ. Na Yosua ndubɔtɔnku-mii aani kalɛ na Unwoti ɔ́su úse. 

4Na kalɛ kani na Unwoti ɔ́bla Amoriƒuɔ baga bani baalɔ banii Sihon ku Og ni, lɛni 
kani na ɔdubɔyila lɛma lɛmmɔ udu. 

5Na Unwoti ɔdubɔya na bɛdi lɛma lɛmmɔ lɛlɔ. Anwuɔsu bɛbla-ma kalala kalɛ 
kani na lɛ́su-mii. 

6Bɛya na anumi egyie-mii na binye kpakplaa. Bitayia-ma. Na bina Unwoti Katɔti 
ɔlati ɔdubɔkya-mii akɔ. Na ulénwini kama ulakya-mii iye ɔda-mii ɔnyonu.” 

7Amu na Mose ɔ́lɔ Yosua úbenyene Israelƒuɔ bammɔ ƒui anumi, na ɔ́su-nwu ɔnini, 
“Nye kpakplaa na taya na enu áƒɛ-ɔ, ɔsika awɔ ndi ukyuli ɔni ndubo bekyuli 
bamɛni bɔtɔnku na bitéduo kalɔ kani kemmo na Unwoti ɔ́su úse ka weti wete 
bina bati kuuku. 

8Na Unwoti ɔlati ɔdubɔtɔnku-ɔ. Na ulálɛ-ɔ kama iye ɔnyonu-ɔ. Anwuɔsu taya na 
enu áƒɛ-ɔ iye liƒu lɛda-a.” 

Ɔlɛka Bitaaka Ɔda Bubo Ɔku Etemila Ammɔ Na Kadi Akɔ 
9Anwuɔsu Mose únweni ɔda bubo etemila ammɔ úse na úti-nya úte Israelƒuɔ 
benengu ku Lewiƒuɔ bakpane bani nti Katɔti Bunyimi Adaka. 

10Na úbo-ma ɔda ɔnini, “Na lɛkwa maatɛdi biala kawɔlɔkɔ kani ndi ukyulikpana 
kayu butitaakyiɛ lɛkwa na Kevo Kemmo Bulie Emeyi bɔdi kemmo ni, 

11bɛka ɔku ɔmɛni kemmo etemila momoomo bite Israelƒuɔ kasala na kesii kani 
na bina Unwoti ɔ́su úse ka bitaakpa-nwu mmɔ. 

12Na asa na bɛdubɔka ɔku ɔmmɔ ni, bɛlɔ bananabi ku bakloƒu ku beleku ku 
banamu ku bekyuli bani naaadi Israelƒuɔ na bakya bina lɛma ƒui na bebo bebenu 
etemila ammɔ. Na bɛya na ɔdi biala ɔtɛya kalɛ na weti ɔbu wete Unwoti Katɔti, 
na ɔdi nwuna ala ani na ɔ́tina mmɔ ulu lɛlɔ. 

13Na ulu ɔmɛni lɛlɔ na bina bawɔ bani nétenu tɔ bina Unwoti Katɔti ɔda bubo 
etemila amɛni udu kudii benu-nya. Na ɔmɛni ndubɔya na batɛya kalɛ na ɔlɛka 
beti ɔbu bete-nwu uwi ɔni na bɛ́via Yordan Ketu na bísie bilie kalɔ kani na ɔ́su-
mii ɔni bitélie mmɔ lɛlɔ.” 

Ɔda Bubo Bukplodi Bɔni Na Unwoti Úti Úte Mose 
14Amu na Unwoti ɔ́su Mose ɔnini, “Ƒula kukpi uwi úudu. Anwuɔsu lɔ Yosua na 
bibenye kɔdi ɔtɔ ɔmɛni anumi na lɛtina-nwu lɛla lɛni na ɔlɛka ɔbla.” Anwuɔsu 
Mose ku Yosua bálɛ bébenye kɔdi ɔtɔ ɔmmɔ anumi. 

15Na Unwoti ɔ́buɛ ɔ́lɛ-ma akɔ aani liƒlukutu kalɛ, na liƒlukutu lɛmmɔ líbenye kɔdi 
ɔtɔ ɔmmɔ anumi. 

16Amu na Unwoti ɔ́su Mose ɔnini, “Adubo bukpi. Na ƒula kekpima ni, bekyuli 
bamɛni badubo-mi kama bɔlɛ na bata benye ɔda ɔni na líbo-ma lɛlɔ. Badubo-mi 
bɔda buse na besie batátaakpa kadi bamba baƒiɔ na kalɔ kani lɛlɔ bésela betélie 
mmɔ lɛlɔ. 

17Na si ɔ́lɛ lɛni ni, ndubo kɔnyi buti bɔkya-ma geen. Na ndubo-ma bɔda bɔnyonu 
na bayila-ma udu. Na ndubɔya ɔgbankpi lidu lidu libo-ma lɛlɔ. Na si ala amɛni 
udu eebo-ma lɛlɔ ni, mmɔ na badubɔnu bɔti ka Ami ɔni ndi bana Katɔti nsɔ liiibo-
ma akɔ lɛnɔ. 

18Na ndubuni ka libunku-ma, ɔsika bénwini bésie bakya baakpá baƒiɔ ɔ́si bana 
likyulikpi ɔsu. 

19“Anwuɔsu, nweni ɔnu ɔmɛni se te-ma. Na aya na Israelƒuɔ batɛya ɔnu ɔmmɔ 
kalɛ na ɔnu ɔmmɔ wabla likposela wete-ma. 

20Na ndubuti-ma busienku kalɔ kani egyiibi ntu mɔɔyu emini aani uwɔ na kana 
lɛlɔ bebuo baayu anyi ntu pii mmɔ lɛlɔ aani kalɛ na líse kenye líte bana bati 

kuuku. Na adila biala na baawia ni, ndubo-ma bute, na badi bemo ku ebiti. Nsu 
ɔmɛni kama ƒui badubo kama bunwini bɔkya-mi na batákpa kadi bamba baƒiɔ. 
Na badubo-mi buni na bata benye mina ɔda bubo lɛlɔ. 

21Na ndubɔya na ɔgbankpi lidu lidu libo-ma lɛlɔ na batu ɔnu ɔmɛni beti 
benyimene lɛlɔ kalɛ na báƒiɔ-mi. Ɔsika bana bawɔ muedi ƒui kani na bakya beeti 
balayiƒala-nwu. Ɔƒɛni ngyi-ma kasusu ƒui asa na ndubɔsu ka líiti-ma líselaku kalɔ 
kani na lɛ́su líse ka ndubute-ma lɛlɔ.” 

22Na limeyi lɛmmɔ kani lɛlɔ ni, Mose únweni ɔnu ɔmmɔ úse na úti ɔ́tina Israelƒuɔ 
ƒui. 

23Amu na Unwoti ɔ́su Yosua ɔni ndi Nun ubidi ɔnini, “Nye kpakplaa na akya 
ɔkplu. Ɔsika awɔ ndubo Israelƒuɔ bamɛni bɔkpanku busienku kalɔ kani lɛ́su líse 
ka meti mete-ma lɛlɔ. Na ndubulieku-ɔ.” 

24Na Mose úwi lɛlɔ na únweni Katɔti ɔda bubo bɔmmɔ ɔkya ɔku kemmo na ɔ́nu 
kaduɛ ka útada lɛla lɛdi útakya. 

25Ka únweni ɔ́wɔlɔ ni, ɔ́su Lewiƒuɔ bakpane bani mɔɔnu Unwoti Bunyimi Adaka 
lɛlɔ ɔnini, 

26“Biti Katɔti ɔda bubo ɔku ɔmɛni bɛkya bina Unwoti Bunyimi Adaka ɔmmɔ kakɛ 
kenwi kalɛ na wenwini likposela wete nwuna bekyuli. 

27Ɔsika ngyi kalɛ na baatá teenye ala lɛlɔ na bebo atuɔkplu. Na baata teenye 
Unwoti lɛlɔ uwi ɔni na ami Mose nlie ngba na nkya-ma kudɔ. Na ngyi ka badubo 
bɔbla butulo lɛni na mina kekpima.” 

28Amu na Mose ɔ́su ɔnii balɔ adua benengu ku bana bebunkune bammɔ ƒui 
beboku na ɔtɛmi ute-ma. Na ɔ́su-ma ɔnini, “Lɛla lɛni mɔɔsu-mii ni, katɔ ku kalɔ 
ndubudie bina bɔƒiɔ ɔtina-mii. 

29Ngyi ka mina kekpima ni, bekyuli bamɛni badubo bekyuli bekpidi bunwini na 
badubo ala ani na lɛ́tina-ma mɛni buni. Na uwi ɔdi ɔdubo ɔni na badubo ɔgbankpi 
bɔsiaku, na uwi ɔdi ɔdubo ɔni na badubo Unwoti kɔnyi bɔkya na bataabla ala ani 
na úbo-ma ɔda ɔnii batabla.” 

Mose Ɔ́tu Ɔnu Ɔdi 
30Amu na Mose ɔ́tu ɔnu ɔmɛni na ɔ́tina Israelƒuɔ ƒui na bénu. 

Lɛkpa Ulu 32 

Binu Ɔnu Ɔmmɔ 
1Katɔ ku kalɔ, binu mina etemila na bise atu kaduɛ, na binu lɛla lɛni ndubo bɔsu. 

2Mina ala bɔtina adubɔyu aani kalɛ na ɔnantu ɔɔna na ubewi kalɔ aani amii. Mina 
etemila adubɔyu aani kalɛ na ɔnantu uuwi blii blii teewi edula ani na átalɛ tɔ lili 
lɛlɔ. Na adubɔyu ewi livo lɛni na ɔƒɛni na lɛɛkwɛ́ lɛlɔ blii blii. 

3Ndubumwi Unwoti lɛnyi, na nwuna bekyuli badubɔsu nwuna ala ebendi ani na 
ɔɔbla. 

4Na Unwoti ndi bina lɛtakpɛ lɛni na bíkpo kama, na nwuna ablala ƒui ese siin, na 
bɔƒiɔ bɔdi buuubo-nwu kemmo. Bina Unwoti ablala ƒui adi sɔsɔ, na ɔɔbla ala ani 
nse siin na akɛ ulu lɛlɔ. 

5Nsu bana ablala aaadi sɔsɔ, na bátamanku ka babla nwuna bekyuli. Ɔma ɔmmɔ 
bekyuli béyi ku likpidi ku katɔlɔ. 

6Ulu ɔni lɛlɔ na bɛdubɔsia bise bina Unwoti kɔdɛ na ɔdi mmɔ? Amii bekyuli 
badɔlɔdi biiibo kasusu kadi. Unwoti ndi bina Ɔti ku bina Udiene. Na anwu nábla-
mii na ɔ́vɔ-mii. 

7Binyimo ala ani nébo abavi ku kuuku ala, na biye bina bati na basu-mii ala ani 
nálɛ dii. Na biye bina benengu bani náabi, na basu-mii ala ani nálɛ dii. 

8Uwi ɔni na Unwoti ɔni ntulo ƒui úti kalɔ úte kadi biala bekyuli na uwi ɔni na úle-
ma ntɛ ni, 

ɔ́sia kalɔ kammɔ lɛmii úte bekyuli bammɔ na nwuna badi bumomo kenye na ama 
alati baƒuna bana unwoti ɔni na beti lɛlɔ bete na utaanu-ma lɛlɔ. 

9Ɔsika Unwoti ɔlati néti Israelƒuɔ bani ndi Yakob bebi ɔ́bla nwuna badi. 

10Na bese-nwu aani bekyuli bakɛdi na kalɔ kakwiidi kani kemmo na ɔƒɛƒɛɛ ɔni 
mɔɔkula ala uukpó uwi ƒui ku kudu. Na Katɔti nébenwini bana kabɛkɔ. Na ɔkya 
ɔɔgyumana-ma aani nwuna lɛnumi kebi. 

11Na Unwoti ɔ́bla-ma aani kɔdigbo aasɛ ɔni mɔɔtina ubidi buveyi. Na si ɔ́yu kalɔ 
na úƒie-nwu ɔ́sia nwuna avwi kama. Na Unwoti ɔ́gyumana Israel kalɛ na ulebuli. 

12Na Unwoti lɛti pɛ ɔ́tɔnku nwuna bekyuli ɔni na útawia kebunku kadi útasiku 
kadi kadi baƒiɔ kudɔ. 

13Na úbunku-ma na békpo baƒɔ kɔlɔ. Na bana edula ani báva na bana mmo ádia 
na bádi. Na bana nnɔ egyii adia na atakpɛ lɛlɔ. Na uwɔ úlie na atakpɛ akɔ. 

14Ɔ́ya na bana ɔmantɛ bakɔ ku bese bákɛ anyi ntu pii. Na bebo baƒonu ku bese ku 
ɔmantɛ bakɔ bani ndia ntulo. Na bákɛ edula abuni, na bákɛ ntɛ bɔni mɔɔda ɔkwɛ 
geen. 
15Unwoti bekyuli bákɛ lɛlɔ, nsu balábu-nwu. Bélie lɛmwi, na bádi bémo. Nsu 
bénwini kama bákya bana Katɔti ɔni ndi bana Udiene. Na béni bana Ɔƒɔne 
Ɔyikune ƒui. 

16Bana baƒiɔ bani kama básiaku ni, 

ɔ́ya na úkpo kogyulo. Na likpidi lɛni bábla ɔ́ya na úti kɔnyi. 

17Bádu bebuo bákpa béte baƒiɔ bani naaadi ku lɛla, baƒiɔ bani bana bati kuuku 
baaagyi kudii, baƒiɔ bani na Israel úni ka balakpa kudii. 

18Na báyiƒala bana Katɔti ɔni ndi bana Ɔƒɔne Ɔyikune ƒui ɔni náya na belie ngba. 

19Ka Unwoti ɔ́nu ɔmɛni ni, úti kɔnyi. Na úni nwuna bebi belekubi ku bananabi. 

20Na ɔ́su ɔnii ɔsɔ ulebunku-ma lɛnɔ. Na ɔdubunye bɔnu lɛla lɛni malɛku-ma. 
“Bekyuli bamɛni báyii ulu na bana ablala eeese siin. 

21Baƒiɔ bani na bábla 

ɔ́ya na líti kɔnyi lɛ́kya-ma. Na muukpó kogyulo ku bana baƒiɔ bani naaadi ku lɛla 
mmɔ sɔsɔ. Anwuɔsu ndubuti kadi bekyuli bani naaadi lɛla lɛdi lɛkya-ma kɔnyi. 
Na ndubɔya na bana bekisine babla bekyuli geen. 

22“Mina kɔnyi kɔdubo bɔta bɔda aani ogya kalɛ na lɛkyula lɛla biala na kayawi. 
Na ɔvi utákyula lɛla biala na lɛkya kalɔ kalɔ. Na ɔkyula abi ƒui. 

23Ndubɔya na ɔgbankpi ɔni kenye naaadubo bɔyɔ kudii ubo-ma lɛlɔ aani kalɛ na 
baata kataminta. 

24Na kɔka ku lɛlɔ bɔbi ɔdubo-ma bɔdu. Na lɛlɛ lidu lidu lɛdubo-ma bɔdu. Na 
ndubɔya na beƒiebuo bebekpoku-ma na balakpi bani mbo ugyulo ukpidi ɔdu-ma. 

25Na kekpo kalɛ na bekyuli bekpi beyile lɛblɔnu, na liƒula libeyi kɔduli kemmo. 
Na bakloƒu ku begblebi badubo bukpi. Na banamu ku benengu lɛnɔ balanu-ma 
kɔnyana. 

26“Lɛ́yɔ ka lɛyila-ma udu kede kede kalɛ na ukyuli biala ulenyimo-ma. 

27Nsu naaawia ka bana bekisine bataakun lɛmɛnɛ taasu banii, ‘Bɔ́di-ma lɛlɔ ɔni 
na kebunku kadi kátasi Unwoti kudɔ.’ ” 

28Israelƒuɔ ƒui badi bekyuli bani neeebo kasusu. Na bátada anu kula kula. 

29Ɔsika bátawia-nwu kemmo na banu lɛla lɛni ɔsu na bádi-ma lɛlɔ. Na belenu 
kalɔ lɛla lɛni ɔsu na ɔ́lɛ lɛni. 

30Bi mɔɔlɛ́ ɔsu na ukpone ukisine unwi pɛ 

ɔ́bi ɔ́siaku Israelƒuɔ bekpone apim? Na bekisine bekpone inyɔ bábi básiaku 
Israelƒuɔ bekpone mpim leevu? 

31Bula bekisine alati bagyi ka bana baƒiɔ bese kpɛtɛ kpɛtɛ, na beeebo ɔyikun aani 
Israel Katɔti. 

32Na bana adingyii ese aani Sodom ku Gomora adingyii. Na adingyii ebi ammɔ 
ebo ɔdu kati kati, na ugyulo ukpidi ɔkya-nwu kemmo. 

33Bana ntɛ buse aani ugyulo ukpidi ɔni mɔɔlɛ́ balakpi kunye. 

34Unwoti uunyimo lɛla lɛni na bula bekisine bábla. Na unye ɔɔnu anumi uwi 
ɔbuni ɔni na weti wani-ma kɔtu. 

35Na uwi uletu badubɔnu lɛla lɛni na ɔlɛka banu. Na uwi ɔdubo ɔni na bana ƒui 
badubo bubuli. Na bana kɔtu bɔni uwi úude. 

36Unwoti ɔdubo nwuna bekyuli bukpo bɔƒɔ uwi ɔni na ɔ́nu ka bana ɔlɔkplu ɔ́yuɛ. 
Na ɔdubo bani muumwi-nwu kɔnyana bɔnu si ɔ́nu kalɛ na bábla kpɛtɛ kpɛtɛ. 

37Amu na Unwoti ɔdubuye nwuna bekyuli ɔnini, “Wɛ na baƒiɔ bani na bɛɛsu ka 
bebo ɔyikun ɔsu na bɛ́ƒɔ-ma bɛdi mmɔ bakya? 

38Na biti bebuo bani nélie lɛmwi bɛkpa bite-ma. Na bite-ma ntɛ na bani. Bɛsu-
ma na bebo bebebunku-mii ɔƒaani. Bɛya na bekeli babaƒɔ-mii. 

39“Bɛnu! Ami lɛti ndi Katɔti, na ɔdi ɔsɔ uuubo. Ami mbo ngba ku kukpi lɛlɔ 
ɔyikun. Na muudie lɛlɛ teeboku na mɔɔbwi-ni lɛnɔ. Na lɛla biala liiibo na linye 
litile lɛla lɛni mɔɔbla kenye. 

40“Ami ndi Ngba Ƒui Katɔti na lɛ́talaku mina kɔnu katɔ na muusé kenye nnii 

41ndubo mina kewii kani mɔɔda ku ogya bɔdɔ, na liti lɛƒɔ mina bekisine kayu na 
lɛni bani muukisi-mi kɔtu uti utédu ka lɛbla lɛla biala na ulu lɛlɔ. 

42Na ubugya ɔdubɔƒɔ mina kɔtaminta lɛlɔ ƒui. Na mina kewii kɔdubɔdu ukyuli ɔni 
mɔɔta teenye-mi lɛlɔ. Na ukyuli biala mebekpoku-mii ni, neeeti naaakyiɛ-nwu. 
Ina bani nápila ku bani béƒie muedi ni, badubo bukpi.” 

43Kadi ƒui bekyuli, ɔlɛka bimwi Unwoti. Ɔsika ɔɔní bekyuli bani ƒui mɔɔdú nwuna 
bekyuli kɔtu. Na ɔɔƒɔ nwuna bekisine kayu teete nwuna bekyuli. Na uuti nwuna 
bekyuli ekpidi taakyiɛ-ma. 

44Amu na Mose ku Yosua ɔni ndi Nun ubidi bátu ɔnu ɔmɛni, na Israelƒuɔ bénu. 

Mose Úte-ma Ɔda Bubo Bukplodi 
45Ka Mose ɔ́tina bekyuli bammɔ Katɔti etemila ammɔ ɔ́wɔlɔ ni, 

46ɔ́su ɔnini, “Bɛnu ka bɛ́di ɔda bubo bɔni líti muute-mii ɔmwi mɛni lɛlɔ ƒui. Na 
bitaasia kama teeti-nya taatina bina bebi kalɛ na badi Katɔti ɔda bubo bɔmmɔ ƒui 
lɛlɔ. 
47Na ala bɔtina bɔmɛni bɔɔɔdi etemila keeke. Mmomu bɔdanku bina ngba. 
Anwuɔsu bɛdi ɔda bubo bɔmmɔ lɛlɔ ɔni na bɛdubo Yordan Ketu bɔvia busie 
butéle kalɔ kani na béti beete-mii mmɔ lɛlɔ.” 

48Limeyi lɛmmɔ kani Unwoti ɔ́su Mose ɔnini, 

49“Teesie Abarim abi ani nkya Moab na Yeriko ɔƒɛnyi kakɛ. Na akɔ Nebo Kɔbi na 
atánu Kanaan kalɔ kani na líti muute Israelƒuɔ. 

50Na adubukpi kɔbi kɔmmɔ lɛlɔ aani kalɛ kani na ƒula ɔnwani Aaron úkpi ɔ́tɛ Hor 
Kɔbi lɛlɔ. 

51Ɔsika awɔ ku Aaron ƒui bítadi mina etemila lɛlɔ na Israelƒuɔ anumi ɔsu. Uwi ɔni 
binye Meriba Ketudɔ kesii kani nde ɔma ɔni baalɔ banii Kades na Sin kalɔ 
kakwiidi kemmo ni, bíni litemi lɛni lɛ́su-mii na Israelƒuɔ anumi. 

52Anwuɔsu adubuti ƒula anumi anu kalɔ kani líti muute Israelƒuɔ, nsu ƒula ɔgba 
ɔɔɔdubo mmɔ bɔnya.” 

Lɛkpa Ulu 33 

Mose Úte Israel Kaba Kusɛ Kusɛ 
1Ɔmɛni ndi kusɛ kusɛ ɔni na Katɔti Kenye Udiene Mose úte Israelƒuɔ asa na úkpi. 
Ɔ́su ɔnini, 

2“Unwoti ɔ́si Sinai kɔbi lɛlɔ. Na nwuna bukeye bɔ́lɛ aani kalɛ na ɔƒɛ ɔ́tu ɔ́si Seir 
na úkeye ɔ́si Paran Kɔbi uwi nwuna bekyuli. Na ka ɔdubo ni, katɔ batu mpim 
leevu básiaku-nwu. Na nwuna kɔdianu kɔɔda ani ogya. 

3Unwoti ɔɔyɔ́ nwuna bekyuli na ɔɔgyumana bani ndi nwuna badi. Anwuɔsu 
bɔɔlɛ-nwu akɔnkɔ kalɔ na bɔɔdi nwuna ɔda bubo lɛlɔ. 

4Na bɔɔdi ɔda bubo bɔni Mose úte-bu mmɔ lɛlɔ. Na ɔda bubo bɔmɛni bɔdi abu 
Israelƒuɔ lɛkɛ linengudi. 

5Na Unwoti úbenwini ɔga úte nwuna bekyuli uwi ɔni na Israelƒuɔ kaba ƒui ku 
bana benengu básala lisu.” 

6Amu na Mose úte Ruben kaba kusɛ kusɛ ɔnini, “Ina ka Ruben bekyuli 
beeemomo ni, belekpi kudii.” 

7Na ɔ́su Yuda kɔdua bekyuli ɔnini, “Unwoti ɔdubunu-mii bɔkpali si bíwulo 
bɛ́kpali-nwu ka bɛɛwia kebunku. Na uti-mii ɔsala ku kaba bakladi lɛnɔ. Na 
Unwoti ukpo bina kekpo ute-mii. Na Unwoti ubunku-mii na bɛdi bina bekisine 
lɛlɔ.” 

8Na ɔ́su Lewi kaba ɔnini, “Na Masa ku Meriba Ketudɔ ni, Unwoti ɔ́kɔku-mii ɔ́nu. 
Nsu ɔ́nu ka bɛɛbla bina ala ulu lɛlɔ. Anwuɔsu akpala kabla kammɔ kadi bina ɔdi. 

9Ɔsika bídie bina Unwoti kama bɔsiaku bɔyɔ bɛtina geen. Na bɔyɔ bɔmmɔ bubo 
ɔkplu butulo bɔni bibo bite bina bawɔne ku banwani ku bebi muedi. 

10Na amii bɛtina Israelƒuɔ Katɔti ɔda bubo bɔmmɔ. Na kesii kani na Unwoti ɔ́su-
mii ka bitaakpa-nwu na bitaabla nwuna akpala ku oloƒui bɔkyula ɔdi mmɔ. 

11Unwoti ute-mii kusɛ kusɛ na lɛla biala bɛɛbla kemmo. Na ɔya na bɛyu ɔkplu na 
bɛkana-ma lɛlɔ bɔdi.” 

12Na Benyamin kaba ɔ́su-ma ɔnini, “Unwoti Katɔti udie nwuna bɔyɔ ɔtina-mii. Na 
ulie bina abi lɛlɔ na ɔgyumana-mii.” 

13Na Yoseƒ kaba ama ni, ɔ́su-ma ɔnini, “Unwoti kusɛ kusɛ ɔsiaku-mii. Na ute-mii 
ntu bɔbuni ɔsiku katɔ ku kalɔ kemmo. 

14Na kɔbuli biala kemmo ni, bina adingyii ataanwu teete-mii ɔkɛnku ɔƒɛ ku 
kɔbuli bukeye bɔni na adingyii ammɔ aakɛ́ ɔsu. 

15Na bina adingyii ani nkya bina kuuku abinkpo lɛlɔ ese anumi ataanwu ebi buni 
ani bɛɛyɔ́ teete-mii. 

16Unwoti ɔni butemi na bínu na kalɔ kakwiidi kani mɔɔkywí kemmo ɔya na kusɛ 
kusɛ ɔsiaku-mii, na bina kɔlɔ kulie lɛmwi kaduɛ. Ɔya na kusɛ kusɛ ɔni muute-mii 
mɛni ubo-nwu kemmo ute Yoseƒ Kaba. Ɔsika Yoseƒ ɔmɛni ndi nwuna banwani 
ƒui ɔtɔnkune. 

17Na Yoseƒ ubo ɔyikun aani lɛku kemmo akɔ. Na nwuna kekpo kabua kani na ubi 
kese aani akɔ ese. Na Manase ɔlɔkplu buti bɔsala apim unwi ni, anwu ndi Yoseƒ 
ɔdi. Na Eƒraim ɔlɔkplu buti bɔsala mpim leevu ni, anwu ndi Yoseƒ ɔdi. Na ese 
ammɔ na úti ɔ́di kaba kammɔ bekyuli lɛlɔ. Na ɔ́yila-ma kede kede.” 

18Na ɔ́su Sebulon ku Isakar kaba lɛlɔ ɔnini, “Sebulon kaba, bɛya ɔtɛ ute-mii na 
bina kuye kɔni bɛɛdi na ɛpu anumi. Na Isakar kaba lɛnɔ ni, bina lɛkɛ lisie anumi 
na bina kɔduli kuye bɔdi kemmo. 

19Ɔsika bɛ́kɛ bina lɛkɛ bɛ́siku ama bani nlie ɛpu amadɔ kudɔ. Bɛlɔ-ma ka bebo 
babakpa Katɔti na abi lɛlɔ.” 

20Na Gad kɔdua lɛlɔ ni, ɔ́su ɔnini, “Bimwi Katɔti ɔni náya na Gad kalɔ kébomo 
kébu. Na Gad use aani gyata ɔni nnye kagyumana mɔɔwia ebuo ɔni weƒie na 
ɔmami-nwu kɔnu iye lili. 

21Na ama nákɛ kalɔ kammɔ kesii kani kakɛ ndia ntulo. Na lɛla lɛni námanku 
ɔtɔnkune ni, béti béte-nwu. Ɔsika ama nádi Unwoti ɔda bubo etemila lɛlɔ uwi ɔni 
na Israelƒuɔ batɔnkune ƒui basala lisu.” 

22Na Dan kɔdua lɛlɔ ni, ɔ́su ɔnini, “Dan use aani gyata ɔkɔdi ɔni nábɛ ubi Basan 
kalɔ lɛlɔ na mmɔ na ɔɔba agyu taasi teetéƒie bebuo.” 

23Na Naƒtali kɔdua lɛlɔ ni, ɔ́su ɔnini, “Bina lɛlɔ lɛɛda Unwoti kubiti. Anwuɔsu 
ɔdubo-mii kusɛ kusɛ bute. Na kalɔ kani nási ɔ́si kɔmii kakɛ úti útédu lɛba kemmo 
ni, kadubɔbla bina ɔdi.” 

24Na Aser kɔdua lɛlɔ ni, ɔ́su ɔnini, “Unwoti kusɛ kusɛ kenengudikɔ kabla bina ɔdi. 
Na kaba kammɔ ƒui akɔ ni, amii na baayɔ́ teetulo. Na bɛkɛ nnɔ egyii ebi pii. 

25Na beti abuala ani mbo ɔkplu geen bagyumana bina lɛma kɔyakun. Na ɔyikun 
ɔkya bina bekyuli akɔ. 

26“Israelƒuɔ! Ɔti ɔdi uuutulo bula Katɔti. Na anwu muuti liƒlukutu taabla aani 
nwuna ɔpɔnkɔ kɛɛkɛ na ɔda ɔɔví na uubo teebebunku-mii. 

27Na Katɔti kani muukpó bina kekpo ƒui teete-mii. Na nwuna enubɔ mɔɔyá na 
bulayia. Na anwu mɔɔgyú taatɔ teetékpo taadi bina bekisine lɛlɔ. Na ɔ́su-mii 
ɔnini, ‘Biteesie! Na bitayia-ma!’ 

28Anwuɔsu Yakob bawɔ, bilie na atu bɔyɔ kemmo. Na bilie kpli na kalɔ kani 
Unwoti úti uute-mii mmɔ kaduɛ. Kalɔ kani nélie lɛmwi na edula ku adingyii ani 
beeti taabla ntɛ adubɔdia-ka lɛlɔ. Na Unwoti ɔɔyá na amii aasí katɔ teebewi-ka 
ntu. 

29Israelƒuɔ, bɛya na lɛlɔ lɛyɔ-mii. Ɔsika bekyuli badi beeebo aani bina kalɛ. Bɛdi 
bekyuli bani na Unwoti náƒɔ-mii ngba. Na Unwoti ɔlati ndi bina ekpola. Na biti-
nya bikpo bɛdi lɛlɔ. Na bina bekisine badububo bebevele-mii ka bɛnu-ma 
kɔnyana. Nsu bitenu kalɔ, na bibo-ma bɛdu ƒui.” 

Lɛkpa Ulu 34 

Mose Úkpi 
1Amu na Mose ɔ́kɔ úsie Moab kalɔ kani nwi ƒiaa ɔ́si Nebo Kɔbi na útédu Pisga 
Kɔbi lili na Yeriko ɔƒɛ katukɔ kakɛ. Na mmɔ na Unwoti ɔ́tina-nwu kalɔ kammɔ ƒui 
ɔ́si Gilead úti útédu Dan 

2ku Naƒtali ƒui ku Eƒraim ku Manase ku Yuda kalɔ ƒui úti útédu ɛpu kama kama 
ƒui. 

3Na Unwoti ɔ́sɔ ɔ́tina-nwu kalɔ kani na kewi káyu ɔ́si kɔwɛ kɔni nde Yeriko na 
baalɔ mmɔ banii Ebo Ɔma úti útédu ɔma ɔni baalɔ banii Soar. 

4Amu na Unwoti ɔ́su Mose ɔnini, “Kalɔ kamɛni na líse kenye ka meti mete 
Abraham ku Isak ku Yakob ku bana bawɔ. Ɔƒɛni lɛ́ya-na éti ƒula anumi ánu kalɔ 
kammɔ. Nsu aaadubo mmɔ busie.” 

5Anwuɔsu Mose ɔni ndi Unwoti kabla ɔblane úkpi na Moab kalɔ lɛlɔ mmɔ. Na úbo 
úte aani kalɛ kani na Unwoti ɔ́su-nwu. 

6Na Unwoti ɔ́va-nwu na kɔwɛ kɔni nkya Moab na ɔma ɔni nde Bet-Peor. Na úti 
úbedu ɔmwi limeyi lɛmɛni lɛlɔ ni, ukyuli biala ɔɔɔgyi kesii kani báva-nwu. 

7Na Mose ɔ́kɛ akwa eti anyɔ ku aavlanyɔ asa na úkpi. Na asa na wekpi ni, na ɔmu 
ubo ɔlɔkplu kaduɛ na ɔmu ɔɔnu kaduɛ lɛnɔ. 

8Na Israelƒuɔ béti emeyi avlaatɛ bábla-nwu kekwa na Moab kalɔ ƒiaa kammɔ lɛlɔ. 

9Na asa na Mose wekpi ni, úti nwuna enu ɔ́sia Yosua lili na ɔ́kpali katɔ, na Unwoti 
úte Yosua lɛnunda kɔyu. Anwuɔsu Israelƒuɔ béti ɔbu béte Yosua na beenú-nwu 
litemi na baadi ɔda bubo bɔni na Unwoti úti úte-ma lɛlɔ ɔkɛnku Mose lɛlɔ. 

10Na Katɔti kenye udiene ɔdi útakya Israel kudii aani Mose kalɛ. Na Unwoti 
útaatɛmi-ku Mose anumi ku anumi. 

11Na kenye udiene ɔdi lɛnɔ útabla akɔla lidu lidu budie taatina kudii aani akɔla 
lidu lidu lɛni na Unwoti ɔ́tala Mose na útábla ɔ́tina Egyipteƒuɔ Ɔga ku nwuna 
kabla bablane ku Egyipte kalɔ bekyuli ƒui. 

12Na ukyuli ɔdi lɛnɔ útakɛ ɔyikun ɔni na Mose ɔ́kɛ na ɔ́bla liƒu ala ku ɔtɔtɔ ala ani 
nálɛ na Israelƒuɔ anumi kudii. 

Yosua 

Yosua 1 

Unwoti Úbo Yosua Ɔda 
1Ka Mose ɔni ndi Unwoti kabla ɔblane úkpi kama ni, Unwoti ɔ́su Yosua ɔni ndi 
Nun ubidi ɔnini, 

2“Mina kabla ɔblane Mose úkpi. Anwuɔsu awɔ ku Israelƒuɔ ƒui bɛklibi lɛlɔ na 
bɛvia Yordan Ketu na biteesie kalɔ kani na ndubuti lite-mii kemmo. 

3Na kesii biala bísie bɛ́vi na kalɔ kammɔ kemmo ni, ndubuti-ka lite-mii aani kalɛ 
lɛ́su Mose. 

4Na kalɔ kammɔ ɔmii ɔ́si kalɔ kani nákwii na kewi mɛni útédu Lebanon ɔ́vi úsie 
útédu Euƒrate Ketu bonwu kammɔ kemmo na ɔƒɛ katukɔ. Na ɔ́kɛ Hetiƒuɔ kalɔ ƒui 
kemmo úti útédu Mediterenia Ɛpu ɔni nwi ɔƒɛ kanukɔ. 

5Na mɔɔsu-ɔ ka ukyuli ndi ukyuli ɔdi ulakana bɔta bukpoku-ɔ ƒula ngba emeyi 
ƒui kemmo. Na kalɛ kani na lílieku Mose ni, lɛni kani na ndubulieku-ɔ. Na 
lɛɛɛdubo-ɔ bɔnyonu iye lidie-ɔ atu kudii. 

6“Kya ɔkplu na taya na enu aƒɛ-ɔ. Ɔsika awɔ ndubo bekyuli bamɛni bɔtɔnku 
butéduo kalɔ kani na líse kenye ka meti mete bina bati kuuku. 

7Nye kpakplaa na ese kayi. Na anu kaduɛ ataadi ɔda bubo bɔni ƒui na lɛ́ya mina 
kabla ɔblane Mose úbo-mii mmɔ lɛlɔ. Na tada tavia ɔda bubo bɔmmɔ tesie kɔmii 
iye kɔdianu. Na si ábla lɛni ni, ɔdubɔtɛku-ɔ na lɛla biala kemmo. 

8Na tada ɔda bubo ɔku ɔmɛni kemmo etemila kalɔ budie teete bekyuli taya. Nu 
kaduɛ na eteeduo-nya kemmo usien ku ɔƒɛ. Kalɛ na eteenyimo na ataabla 
taasiaku etemila ani ƒui bénweni bákya ɔku ɔmmɔ kemmo. Na si aabla lɛni ni, 
ɔdubɔtɛku-ɔ na lɛla biala na aabla ni, lɛdubuse-ɔ kaduɛ. 

9Nyimo ka lɛ́su-ɔ ka nye kpakplaa na ese kayi. Na taya na liƒu lɛdi lɛda-a iye enu 
aƒɛ-ɔ. Ɔsika ami ɔni ndi ƒula Unwoti Katɔti nlieku-ɔ uwi biala kemmo.” 

Yosua Úbo Nwuna Bekyuli Ɔda 
10Anwuɔsu Yosua úbo Israelƒuɔ batɔnkune bammɔ ɔda ɔnini, 

11“Bɛvi bekyuli bammɔ lɛlɔ na bana kɔkyakɔ na bɛsu-ma bɛnini, ‘Bɛklibi lɛlɔ na 
bɛwia adila adi bise bite lɛlɔ. Ɔsika emeyi atɛ kama bɔdubɔvia Yordan Ketu na 
busie kalɔ kani na bina Unwoti Katɔti ɔ́su ka wete-mii kemmo.’ ” 

12Amu na Yosua ɔ́su Ruben ku Gad kaba bekyuli ku Manase kaba kakɛ kadi 
bekyuli ɔnini, 

13“Binyimo Unwoti kabla ɔblane Mose ɔda ɔni na úbo-mii ɔnini, ‘Bina Unwoti 
Katɔti úti kalɔ kakɛ kani na Yordan ɔƒɛ katukɔ mɛni úte-mii ka kenwini bina 
keliekɔ.’ 

14Na si bídu mmɔ ni, bina beleku ku bina bebi ku bebuo basɔ bakya mmɔ. Nsu 
bina bekpone bani na bátu-ma akpagya ni, ɔlɛka bagyu batɔ bana banwa bakladi 
kalɛ na bebunku-ma 

15úti útédu ka Unwoti úte-ma keliekɔ aani kalɛ na ɔ́bla úte-mii. Na si Unwoti ɔ́ya 
na Israelƒuɔ bakladi bammɔ bákɛ keliekɔ ni, uwi ɔmmɔ na bekpone bammɔ 
badubɔsɔ benwini besie bana keliekɔ kani na Unwoti kabla ɔblane Mose úte-ma 
na Yordan ɔƒɛ katukɔ kakɛ.” 

16Amu na bekyuli bammɔ bédie kenye na básu Yosua banini, “Lɛla biala na ásu-
bu ni, bɔdubɔdi-ni lɛlɔ. Na kesi kesii na átala-bu ni, bɔdubusie. 

17Na kalɛ kani na búnu Mose litemi ni, lɛni kani na bɔdubunu ƒula litemi lɛnɔ. Na 
buuvele bɔnii ƒula Unwoti Katɔti ulieku-ɔ aani kalɛ kani na úlieku Mose. 

18Na ukyuli biala ɔni mata menye-ɔ lɛlɔ na uladi ƒula litemi iye ɔda ɔni na ébo-
nwu lɛlɔ ni, bɔdubɔdu-nwu. Mmomu awɔ ni, nye kpakplaa na ese kayi.” 

Yosua 2 

Yosua Ɔ́tala Bekyuli Badi Ka Batábɛ Na Beduo Yeriko 
1Ɔmmɔ kama ni, Nun ubidi Yosua ɔ́tala batu inyɔ badi ɔ́siku Sitim kesii kani 
bákya. Na ɔ́su-ma ɔnini, “Bɛbɛ bitánu Kanaan kalɔ kammɔ. Ɔni ntulo ƒui ndi ka 
biduo bana ɔma unengudi ɔni baalɔ banii Yeriko na bɛnu mmɔ kalɛ na use.” Amu 
ka bétéduo Yeriko ni, bésie bétéduo uleku ɔyalɛ ɔni baalɔ banii Rahab kaduli na 
bátɛ mmɔ. 

2Amu na Yeriko ɔga ɔmmɔ únu ka Israelƒuɔ badi bébo ɔma ɔmɛni usien bébelie 
mɛni na bávi bánu bula kalɔ ƒui. 

3Ɔmɛni ɔsu Yerikoƒuɔ ɔga ɔmmɔ ɔ́tala bekyuli ɔ́kya Rahab ka basu-nwu banini, 
“Baƒɔ bani na áƒɔ ákya ƒula kaduli mmɔ ni, búbo na bebo ka bebeyu banu bula 
kalɔ ƒui. Anwuɔsu die-ma te pla!” 

4Nsu Rahab ka úti batu inyɔ bani bási Israel mmɔ ɔ́bala ɔsu ni, údie kenye ɔnini, 
“Sɔsɔ na ɔdi ka baƒɔ badi bébo mina kaduli bɔdi. Nsu lɛɛɛgyi kesii kani bási. 

5Na uwi ɔni na ɔƒɛ úsela kanukɔ ni, bévele ulu na bátɔlɔ. Na bátɔlɔ asa na bákalɛ 
ɔma kayakun kammɔ. Na ńteye-ma lɛnɔ kesii kani bésela. Na si bɛ́sia-ma kama 
kɔnakunwi ngyi ka bɛdubo-ma bɔnu.” 

6Nsu Rahab ɔ́ya na bákɔ bésie ɔtɔ eli na bátábɛ livo lɛdi kalɔ. 

7Anwuɔsu bekyuli bani na ɔga ɔ́tala mmɔ bávi balɛ ɔma kayakun kammɔ na 
bátábi básiaku Israelƒuɔ inyɔ bammɔ. Ka bánya bávi bálɛ kani bákalɛ kayakun 
kammɔ. Na ɔga batalane bamɛni básia Israelƒuɔ inyɔ bammɔ kama laa bétédu 
Yordan Ketu kaviakɔ. Nsu bátanu-ma. 

8Na asa na Israelƒuɔ inyɔ bamɛni badubo bɔtɛ usien ɔmmɔ ni, Rahab ɔ́kɔ úsie-ma 
kudɔ na ɔ́su-ma ɔnini, 

9“Ngyi ka Unwoti úuti kalɔ kamɛni úte-mii. Ɔsika ukyuli biala ɔni nkya kalɔ 
kamɛni kemmo ɔtɔtɔ ɔɔgyú-nwu geen ɔ́si amii ɔsu. 

10Na búnu kalɛ na Unwoti ɔ́ya na Ɛpugyie ɔ́kwii uwi ɔni na bísie bɛ́via Egyipte 
kalɔ bɛdubo. Na bɔ́sɔ búnu lɛnɔ kalɛ na bɛ́du Amoriƒuɔ baga inyɔ bani nlie 
Yordan ɔƒɛ katukɔ kakɛ na baalɔ-ma banii Sihon ku Og. 

11Uwi ɔni na bɔ́nya búnu ala amɛni ƒui ni, ɔtɔtɔ úse kalɔ ɔɔgyú-bu. Na enu ése 
kalɔ aaƒɛ-bu ɔ́si amii ɔsu. Ɔsika Unwoti Katɔti ɔmɛni ndi katɔ ku kalɔ ɔti. 

12“Na mɔɔwia ka bise-mi kenye na Katɔti lɛnyi kemmo ka bɛdubɔbla ami ku mina 
kaduli bekyuli lɛƒɔndia aani kalɛ na lɛ́bla líte-mii. Anwuɔsu bɛbla likpose lɛla lɛdi 
bɛtina-mi kalɛ na makana maƒɔ-mii madi. 

13Na bise kenye ka bɛɛɛdubo bula ɔdi bɔdu! Mina ɔti iye mina uni iye mina 
banwani bananabi ku belekubi ku bana kɔduli bekyuli ni, biládu bula ɔdi!” 

14Na Israelƒuɔ batu inyɔ bamɛni básu Rahab banini, “Si bútadi lɛla lɛni bɔdubo-ɔ 
bɔsu mɛni lɛlɔ ni, Katɔti ɔdu-bu. Na si átasu ukyuli ɔdi lɛla lɛni ɔsu búbo mɛni ni, 
buusé-ɔ kenye ka bɔdubɔbla-mii lɛƒɔndia si Unwoti úti kalɔ kamɛni ɔ́kya-bu enu 
kemmo.” 

15Na Rahab ɔtɔ ɔmmɔ ɔdanku ɔma ɔmmɔ lɛwoduku bonwu lɛmmɔ. Ɔmɛni ɔsu 
ɔ́lɛmi nwuna ƒansili na ɔ́ya na béti kabuli bébo bada. Na Israel batu inyɔ bammɔ 
básia kabuli kammɔ lɛlɔ báyu bátɔlɔ. 

16Uwi ɔni na badubo bɔtɔlɔ ni, Rahab ɔ́su-ma ɔnini, “Bikeli bɛsia abi lɛlɔ ulu 
ɔmmɔ. Na si bídu abi lɛlɔ mmɔ ni, na bɛbɛ bilie mmɔ emeyi atɛ úti útédu ka 
bekyuli bani mɔɔsia-mii kama mmɔ básɔ bénwini. Ɔmmɔ kama ni, ulu ɔdubɔbla 
nwaa na bɛtɔlɔ. Si ɔɔɔdi lɛni ni, bekyuli bammɔ badubɔnu-mii.” 

17Na asa na Israelƒuɔ batu bammɔ badubɔtɔlɔ ni, básu Rahab banini, “Lɛla lɛni 
na éye-bu ni, bɔdubɔdi linyese lɛmmɔ lɛlɔ. 

18Na ɔmɛni ndi lɛla lɛni na ɔlɛka abla! Si búbeduo kalɔ kamɛni kemmo ni, na eti 
kɔdi kugyiedi kɔmɛni ebo ada ƒansili ɔni lɛlɔ bɔ́sia bɔɔlɛ́ mɛni lɛlɔ. Na alɔ ƒula ɔti 
ku uni ku ƒula banwani bananabi ku ƒula ɔtɔ bekyuli ƒui na babasala lisu na ƒula 
kaduli. 

19Na si ukyuli ɔdi ɔ́vi ɔlɛ kaduli kamɛni kemmo úsie ɔblɔnu lɛlɔ na útásiaku kukpi 
kɔdi utadu-bu kɔtɔ. Ɔsika útasi-bu. Nsu si ukyuli ɔdi ɔ́kya kaduli kammɔ kemmo 
na lɛla lɛdi lɛ́bla-nwu ni, na ɔ́si-bu. 

20Nsu si ásu ukyuli ɔdi lɛla lɛni ɔsu búbo mɛni ni, tasu anii lɛla lɛni na éye-bu ni, 
butadi linyese lɛmmɔ lɛlɔ!” 

21Anwuɔsu Rahab únu kalɔ na ɔ́ya na bátɔlɔ. Uwi ɔni bátɔlɔ ni, Rahab úbo kɔdi 
kugyiedi kɔmmɔ ɔda ƒansili ɔmmɔ lɛlɔ. 

22Amu na Israelƒuɔ batu bammɔ bátɔlɔ bésie abi lɛlɔ mmɔ na bátábɛ. Na ɔga batu 
bammɔ bátɛ-ma anu laa na ulu lɛlɔ emeyi atɛ. Nsu bátanu-ma. Ɔmmɔ ɔsu básɔ 
bénwini bésie Yeriko. 

23Ɔmmɔ kama Israelƒuɔ batu bammɔ báyu abi eli mmɔ bébo kalɔ. Na bátávia 
Yordan Ketu na bénwini bésie Yosua kudɔ. Na básu-nwu lɛla biala nálɛ. 

24Na básu-nwu banini, “Bɔɔƒɔ́ taadi ka Unwoti úti kalɔ kammɔ ƒui úte-bu. Ɔsika 
bekyuli bani ƒui nkya kalɔ kammɔ lɛlɔ ɔtɔtɔ úse kalɔ ɔɔgyú-ma ɔ́si abu ɔsu.” 

Yosua 3 

Israelƒuɔ Bávia Yordan Ketu 
1Amu na kadi kégye ɔtanta tutuutu ni, Yosua ku Israelƒuɔ ƒui báta Sitim na bátɔlɔ 
bétélie Yordan Ketudɔ kesii kani na badubulie asa na bavia ketu kammɔ. 

2Nwuna emeyi atɛ kama ni, bana batɔnkune bávi bekyuli bammɔ ƒui lɛlɔ na bana 
kakyakɔ mmɔ. 

3Na básu-ma banini, “Si uwi ɔni na bɛ́nu ka Lewiƒuɔ bakpane bammɔ béti bina 
Unwoti Katɔti Bunyimi Adaka béselaku ni, bɛta na bɛsiaku-ma kama. 

4Ka bítebo mɛni kudii ɔsu ni, bakpane bani nti Unwoti Bunyimi Adaka ɔmmɔ 
ndubɔtina-mii ulu. Nsu ɔdi utakpɛ utede Bunyimi Adaka ɔmmɔ. Na bɛya na kuƒi 
kɔkya amii ku Bunyimi Adaka ɔmmɔ ntɛ aani liluku kakɛ na bitani bitede-nwu.” 

5Ɔmmɔ kama Yosua ɔ́su bekyuli bammɔ ƒui ɔnini, “Ɔdi biala ɔbla lɛlɔ sɛɛn. Ɔsika 
kɔnaadi Unwoti ɔdubo akɔla bɔbla na bina akɔ.” 

6Ɔmɛni kama Yosua ɔ́sɔ ɔ́su Katɔti Bakpane bammɔ ka bagyu Bunyimi Adaka 
ɔmmɔ beti na bagyu batɔ bekyuli bammɔ animi. Anwuɔsu ama lɛnɔ bábla kalɛ 
na Yosua ɔ́su-ma mmɔ. 

7Mmɔ na Unwoti ɔ́su Yosua ɔnini, “Lɛla lɛni ndubo bɔbla ɔmwi kadi mɛni 
ɔdubɔya na Israelƒuɔ bese kalɔ bataabu-ɔ aani ukyuli ubendi na adi. Na badubo 
bɔnu bɔti ka nlieku-ɔ aani kalɛ kani na lílie-ku Mose. 

8Anwuɔsu su Bakpane bani nti Bunyimi Adaka ɔmmɔ anini, ‘Si bídu Yordan 
Ketudɔ ni, na biduo ketu kammɔ kemmo na bisie anumi blii asa na bidi binye 
utubli ɔmmɔ kudɔ.’ ” 

9Amu na Yosua ɔ́su bekyuli bammɔ ƒui ɔnini, “Bɛni bide-mi na bise atu na binu 
lɛla lɛni na bina Unwoti Katɔti ɔdubo-mii bɔsu. 

10Ɔni na bísela mɛni ni, Bina Unwoti Katɔti ɔdubo Kanaanƒuɔ ku Hetiƒuɔ ku 
Hewiƒuɔ ku Perisiƒuɔ ku Girgasiƒuɔ ku Amoriƒuɔ ku Yebusiƒuɔ bɔbɔku bɔlɛku kɔlɔ 

kɔmmɔ lɛlɔ. Na mmɔ bɛdubo bɔnu bɔti ka Katɔti ɔni nlie ngba mmɔ ɔkya-mii akɔ 
sɔsɔ. 

11Bɛnu! Unwoti ɔni mɔɔdi kayawi ƒui lɛlɔ Bunyimi Adaka ɔdubɔgyu bɔtɔ-mii 
utéduo Yordan Ketu kemmo. 

12Anwuɔsu kaba leevu-inyɔ kammɔ bɛƒuna ukyuli unwi bɛsiku ɔdi biala kemmo 
bise. 

13Na uwi ɔni kani na bakpane bani nti Unwoti Bunyimi Adaka badubɔnya ntu 
bɔmmɔ kemmo ni, Yordan Ketu kammɔ kadubɔda bɔgba bɔya kɔnakunwi. Na 
ntu bɔni mɔɔgbá taasi katɔ kakɛ bɔdubo ni, bɔdubudi bunye liku linwi.” 

14Amu ka Israelƒuɔ bammɔ báta banii baavia Yordan Ketu ni, bakpane bani nti 
Bunyimi Adaka ɔmmɔ nágyu batɔ-ma. 

15Na uwi ɔmmɔ kemmo ni, ketu kammɔ kéyi geen na ɔdi edula ɔƒɛ uwi. Nsu uwi 
ɔni kani na bakpane bani nti Adaka ɔmmɔ bédu ketu kammɔ na bákya-ka lɛgba 
ni, 

16ntu bɔni nási katɔ kakɛ bɔ́da bɔgba bɔ́ya. Na bɔ́sala lisu liku linwi. Na kesii kani 
na ntu bɔmmɔ búdi búnye mmɔ baalɔ Adam na ude Sareta na ɔgyunku kesii kani 
bávia mmɔ. Na ntu bɔni nágba bɔ́yu búsela Mma Ɛpu búkulo kɔnakunwi. 
Anwuɔsu bekyuli bammɔ bávia Yordan Ketu na kesii kani nde Yeriko. 

17Na Katɔti bakpane bani nti Bunyimi Adaka ɔmmɔ benye ketu kakwiidi kammɔ 
ntɛntɛ úti útédu ka bekyuli bammɔ ƒui bávia báwɔlɔ. 

Yosua 4 

Bálɛ Likpose Atabi 
1Uwi ɔni na Israelƒuɔ bammɔ ƒui bávia Yordan Ketu báwɔlɔ ni, Unwoti ɔ́su Yosua 
ɔnini, 

2“Ƒuna nkyuli leevu-inyɔ bani na bɛ́ƒuna bɛ́lɛku kaba leevu-inyɔ bammɔ kemmo, 

3na aya na ɔdi biala utágyu lɛtakpɛ na kesii kani na bakpane bammɔ benye na 
Yordan Ketu ntɛ mmɔ. Na asu-ma na beti-nya betesie kesii kani badubo bulie 
usien ɔmɛni.” 

4Amu na Yosua ɔ́lɔ nkyuli leevu-inyɔ bammɔ ɔsala lisu. 

5Na ɔ́su-ma ɔnini, “Biteesie Yordan kemmo na kesii kani bakpane bani nti Katɔti 
Bunyimi Adaka mmɔ benye. Na ɔdi biala utágyu lɛtakpɛ linwi ɔsia lɛmangba lɛlɔ. 
Na lɛtakpɛ biala linye lite Israel kaba kenwi. 

6Na atakpɛ amɛni adubɔbla likpose ete bekyuli bammɔ kalɛ na beti beteenyimo 
lɛla lɛni na Unwoti ɔ́bla. Na si limeyi lɛdi bina bebi béye-mii banii bi na atakpɛ 
amɛni enye ete ni, 

7Na bɛsu-ma ka uwi ɔni na Unwoti Bunyimi Adaka ɔɔvia Yordan Ketu ni, ketu 
kammɔ káda na ntu bɔmmɔ bɔ́kwii na Israelƒuɔ bávia. Na atakpɛ amɛni adubɔya 
na Israelƒuɔ beteenyimo lɛla lɛni nálɛ mɛni uwi biala.” 

8Anwuɔsu bekyuli bammɔ bábla kalɛ na Yosua ɔ́su-ma. Na aani kalɛ kani na 
Unwoti ɔ́su Yosua ni, bágyu atakpɛ leevu-anyɔ básiku Yordan Ketu ntɛ mmɔ. Na 
lɛtakpɛ biala linye lite Israel kaba kenwi. Na béti atakpɛ ammɔ bétéwi kesii kani 
na bélie. 

9Na Yosua ɔ́la atakpɛ leevu-anyɔ ani bála mmɔ na ɔ́tɛ-nya ɔsala na atakpɛ ammɔ 
amu alɛ mmɔ úbedu ɔmwi. 

10Na bakpane bani nti Unwoti Bunyimi Adaka mmɔ básɔ bénye Yordan Ketu ntɛ 
mmɔ úti útédu ka Yosua ɔbla ala ani ƒui na Unwoti úbo-nwu ɔda ka babla ku kalɛ 
na Mose lɛnɔ ɔ́su Yosua úse. Na Israelƒuɔ bammɔ bábabla na bávia Yordan Ketu. 

11Uwi ɔni na bekyuli bammɔ ƒui bávia Yordan báwɔlɔ ni, bakpane bani nti Unwoti 
Bunyimi Adaka básɔ bátávi batɔ bekyuli bammɔ anumi. 

12Asa na bávia Yordan Ketu ni, Ruben ku Gad ku Manase kaba kakɛ banana 
baklibi lɛlɔ bese bete kekpo na ama bagyu batɔ bakladi aani kalɛ na Mose ɔ́su-
ma use. 

13Na bekpone bani mabla aani nkyuli mpim aavlene batɔ Unwoti anumi na bávia 
bésie kalɔ ƒiaa kani nde Yeriko ka betékpo. 

14Na lɛla lɛni na Unwoti ɔ́bla limeyi lɛmmɔ lɛ́ya na Yosua ɔ́ƒɔ lɛnyi na Israelƒuɔ 
akɔ. Na béti ɔbu béte-nwu nwuna ngba bulie kemmo ƒui aani kalɛ kani na béti 
ɔbu béte Mose. 

15Ɔmmɔ kama Unwoti ɔ́su Yosua ɔnini, 

16“Bo bakpane bani nti Bunyimi Adaka ɔmmɔ ɔda na balɛ Yordan Ketu kemmo.” 

17Anwuɔsu Yosua úbo bakpane bammɔ ɔda ɔnini, “Bɛlɛ Yordan Ketu kammɔ 
kemmo.” 

18Na ka bakpane bammɔ bánya bákɔ balɛ Yordan Ketu kemmo na bedu kalɔ lɛlɔ 
kani na ntu na ntu bɔmmɔ búse kalɔ bɔɔgbá na kasɔ keyi ku atu. 

19Na bekyuli bammɔ ƒui bávia Yordan Ketu kammɔ báwɔlɔ na kɔbuli kudeedi 
limeyi leevudi lɛlɔ. Na bételie ɔma ɔni baalɔ banii Gilgal na Yeriko ɔƒɛ katukɔ 
kakɛ. 

20Gilgal mmɔ na Yosua úti atakpɛ leevu-anyɔ ani básiku Yordan Ketu mmɔ 
bátálɛ. 

21Na ɔ́su Israelƒuɔ ɔnini, “Limeyi lɛdi si bina bawɔ báta na béye-mii banii bi na 
atakpɛ amɛni enye ete ni, 

22bɛsu-ma ka uwi ɔmmɔ na Israel bekyuli bákɛ kalɔ kakwiidi bávia Yordan Ketu. 

23Na bɛsu-ma ka bina Unwoti Katɔti ɔ́ya na Yordan Ketu kákwii úti útédu ka 
Israelƒuɔ ƒui bávia-ka aani kalɛ kani na ɔ́ya na, Ɛpugyie ɔ́kwii asa na Israelƒuɔ 
bávia. 

24Ɔ́bla ɔmɛni úti ɔ́tina kayawi bekyuli ƒui na banu bati ka ubo ɔyikun geen. Na 
ɔmɛni ɔdubɔya na bayia Unwoti bana Katɔti uwi biala.” 

Yosua 5 

1Amu ka Amoriƒuɔ baga bani nlie bésie Yordan Ketu ɔƒɛ kanukɔ ku Kanaanƒuɔ 
baga bani nlie ɛpu amadɔ ƒui bénu kalɛ na Unwoti ɔ́ya na Yordan ɔ́kwii na 
Israelƒuɔ bésie bávi-nwu kemmo ni, liƒu lɛda-ma geen na enu áƒɛ-ma na Israelƒuɔ 
bamɛni ɔsu. 

Yosua Úkulo Israelƒuɔ Ago Na Gilgal 
2Uwi ɔmmɔ kemmo kani na Unwoti ɔ́su Yosua ɔnini, “Wia atabi na adɔ-nya kunye 
na eti ekulo Israelƒuɔ bammɔ ago.” 

3Anwuɔsu Yosua úkulo-ma ago aani kalɛ kani na Unwoti ɔ́su-nwu mmɔ. Na kesii 
kani na úkulo-ma ago mmɔ baalɔ banii Aralot na nwuna kalɔ ndi Ago Bukulo 
Kɔbi. 

4Lɛla lɛni ɔsu na Unwoti ɔ́ya na békulo ago ndi ka banana bani ƒui nédu kekpo 
buse na báta bási Egyipte ni, békpi na kalɔ kakwiidi kemmo. 

5Na banana bammɔ ƒui békulo ago. Nsu banana bani ƒui na báwɔ na bana ulu 
busie na kalɔ kakwiidi kemmo ni, bétekulo tɔ ago. 

6Na akwa aavlene na Israelƒuɔ beti bésie bana ulu. Na uwi ɔmmɔ kemmo ni, 
banana bani ƒui nédu kekpo busie ƒui békpi ka bátádi Unwoti litemi lɛlɔ ɔsu, ɔsika 
Unwoti úse kenye ka balanu kalɔ kani egyiibi ntu mɔɔyu emini aani uwɔ na kana 
lɛlɔ bebuo baayu anyi ntu pii mmɔ. Na aka na ɔ́su bana bati kuuku use ka wete-
ma. 

7Na bana bebi bani náta bákɔ ƒui ni, bétekulo ago. Anwuɔsu kaba kawɔdi kamɛni 
na Yosua úkulo ago. 

8Na uwi ɔni békulo-ma ago báwɔlɔ ni, bekyuli bammɔ belie mmɔ úti útédu ka 
bana lɛlɛ lɛmmɔ lɛ́sa. 

9Amu na Unwoti ɔ́su Yosua ɔnini, “Kɔƒa kɔni mɔɔdu-mii ka bɛdi kabla bablane 
bite Egyipteƒuɔ ni, lídie-ku bina lɛlɔ ɔmwi.” Anwuɔsu básia kesii kammɔ lɛnyi 
banii Gilgal. Na lɛni kani baalɔ mmɔ úti úbedu ɔmwi. 

10Uwi ɔni na Israelƒuɔ bamu bakya Gilgal na kalɔ kani nwi ƒiaa na Yeriko kudɔ ni, 
bádi Kukpi Lili Bɔvia limeyi useyi ɔmmɔ na kɔbuli kɔmmɔ limeyi leevu-inedi lɛlɔ. 



414 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

11Na Kukpi Lili Bɔvia limeyi bɔdi bɔwɔlɔ kadi kégye ni, bádi Kanaan kalɔ kammɔ 
edula adi ani ndi anta eƒidi ku bodobodo ɔni kemmo na bɔnyi buuubo. 

12Na ɔ́si uwi ɔmmɔ kama ni, adila ani naasí katɔ na baalɔ-nya banii manna áda 
bɔna aya. Na Israelƒuɔ básɔ bátadi ɔdi kudii. Na edula ani kani nkya Kanaan kalɔ 
lɛlɔ kani na baadi. 

Yosua Ɔ́nu Katɔti Ukpone Unengudi 
13Uwi ɔni na Yosua ɔni uude Yeriko ni, ka ɔ́talaku anumi ni, kɔnakunwi kani na 
ɔ́nu ɔnana ɔdi ka unye-nwu anumi na ɔ́da kewii kagyɔlɔɔ kadi. Amu na Yosua ɔni 
ude-nwu na úye-nwu ɔnini, “Adi bula bekpone akɔ unwi, munuu ukisine na adi-
bu?” 

14Na ukpone ɔmmɔ údie kenye ɔnini, “Lɛɛɛdi bana akɔ ɔdi. Mmomu Katɔti 
bekpone ɔtɔnkune ƒui na ndi. Na ɔƒɛni na líbo.” Amu ka Yosua únu lɛni ni, ɔ́yu ubi 
kalɔ kɔnakunwi na ɔ́su-nwu ɔnini, “Buvele, Ati, bi na aayɔ́ ka ami, ƒula kabla 
ɔblane, lɛbla lite-ɔ?” 

15Mmɔ na Unwoti Ukpone Ɔtɔnkune ɔmmɔ ɔ́su Yosua ɔnini, “Da ƒula lɛgbanvuo 
die. Ɔsika kesii kani na enye mɛni kese kedee.” Na Yosua ɔ́da nwuna lɛgbanvuo 
údie aani kalɛ na Unwoti ukpone ɔmmɔ ɔ́su-nwu. 

Yosua 6 

Yeriko Awodu Áƒɛ Éwi Kalɔ 
1Na Yerikoƒuɔ ni, bákalɛ bana kɔyakun kpakplaa ɔ́si Israelƒuɔ bɔyia ɔsu. Na 
kɔyakun kenye benyene beléte kuƒi ka ukyuli ɔdi uduo ɔma ɔmmɔ kemmo iye ɔlɛ 
keyi. 

2Amu na Unwoti ɔ́su Yosua ɔnini, “Líti Yeriko ku nwuna ɔga ku bekpone ƒui 
mɔɔkya-a enu kemmo. 

3Anwuɔsu awɔ ku ƒula bekpone bisie bɛmana ɔma ɔmmɔ kunwi limeyi biala uti 
utédu emeyi aku. 

4Na bakpane maatɛ ɔdi biala uti kakpɛɛ ɔda. Na ama ndubo bɔgyu bɔtɔ asa na 
Unwoti Bunyimi Adaka ɔmmɔ ɔsiaku-ma kama. Na limeyi maatɛdi lɛlɔ ni, awɔ ku 
bekpone bammɔ bɛka bɛmana ɔma ɔmmɔ maatɛ. Na bakpane bammɔ bataavwi 
bana kakpɛɛ. 

5Na si béti kɔkpɛɛ kɔmmɔ na bédie kɔku momoomo kɔdi ni, na bekyuli bammɔ 
ƒui bebo kudu. Na ɔma ɔmmɔ awodu ƒui adubo bɔƒɛ buwi kalɔ. Na bekpone 
bammɔ ƒui beduo ɔma ɔmmɔ kemmo.” 

6Amu na Yosua ɔ́lɔ bakpane bammɔ na ɔ́su-ma ɔnini, “Biti Bunyimi Adaka ɔmmɔ 
biti, na bina maatɛ lɛnɔ biti kɔkpɛɛ na bɛgyu bɛtɔ Bunyimi Adaka ɔmmɔ.” 

7Na ɔ́su nwuna bekpone lɛnɔ ɔnini, “Bɛta na bitáka bɛmana ɔma ɔmmɔ. Na 
bagyumanane bammɔ badi bagyu batɔ Bunyimi Adaka ɔmmɔ anumi.” 

8-9Anwuɔsu bekpone bammɔ badi bágyu batɔ bakpane bani mɔɔvwi atunkpɛ 
mmɔ aani kalɛ na Yosua úbo-ma ɔda. Na Unwoti Bunyimi Adaka lɛnɔ ɔkpɛ 
bakpane bani mɔɔvwi atunkpɛ mmɔ kama. Na bekpone bammɔ bamba lɛnɔ 
bakpɛ Bunyimi Adaka ɔmmɔ kama. Na uwi ɔmmɔ kemmo ƒui ni, bani nda 
atunkpɛ mmɔ bakɛ baavwi-nya. 

10Nsu Yosua úbo nwuna bekpone bammɔ ɔda kpakplaa ka ɔdi utete kudu kɔdi 
iye utetemi uti utédu ka ute-ma kuƒi. 

11Anwuɔsu bekpone bammɔ ku bekyuli bani nti Unwoti Bunyimi Adaka ɔmmɔ 
bésie bámana Yeriko ɔma ɔmmɔ limeyi lideedi. Na basɔ bénwini bébo bana 
kakyakɔ na bakya mmɔ usien ɔmmɔ. 

12-13Amu ka kadi kégye ni, Yosua ɔ́ta ɔtanta tutuutu na ɔ́sɔ ɔ́ya na bakpane ku 
bekpone bammɔ básɔ bésie bamana ɔma ɔmmɔ limeyi linyɔdi aani kalɛ na bábla. 
Na bekpone badi batɔ na bakpane bani mɔɔvwi kɔkpɛɛ lɛnɔ basia. Na bakpane 
bani nti Unwoti Bunyimi Adaka lɛnɔ basia. Na bekpone bakladi bakpɛ. Na uwi 
ɔmmɔ ƒui bani nda kɔkpɛɛ mmɔ baavwi-ku. 

14Na limeyi linyɔdi lɛmɛni lɛnɔ bésie bamana ɔma ɔmmɔ na basɔ bénwini bésie 
bana kakyakɔ. Na bábla lɛni básiaku lɛlɔ emeyi aku sɔɔn. 

15Na limeyi maatɛdi lɛlɔ ni, bekyuli bammɔ ƒui báta lɛdigye na besie bátáka 
bamana ɔma ɔmmɔ aani kalɛ bataabla. Na limeyi lɛmmɔ lɛlɔ amu ni, baka 
bamana ɔma ɔmmɔ maatɛ. 

16Si báka bámana ɔma ɔmmɔ na udu maatɛdi lɛlɔ ni, kɔkpɛɛ bavwine bammɔ 
bedie bana kɔku kɔmmɔ. Mmɔ na Yosua úbo nwuna bekyuli bammɔ ɔda ɔnii 
babla kudu, na ɔ́su-ma ɔnini, “Unwoti úti ɔma unengudi ɔmɛni ɔ́kya-mii enu 
kemmo. 

17Bɛyila ala ani ƒui nkya ɔma ɔmmɔ kemmo udu na enwini akpala ete Unwoti. 
Nsu ɔyalɛ Rahab ku nwuna kaduli bekyuli amu ni, bitabla-ma lɛla lɛdi. Ɔsika 
anwu nábala bula batu bani na bátala na Yeriko.” 

18Nsu Yosua úbo-ma ɔda ɔnini, “Ɔdi uteti ala ani badubo bubele mmɔ ɔdi utakya 
lɛlɔ. Na si ɔdi ɔ́bla lɛdi ni, ɔdubuti lɛbibo ku ɔgbankpi uboku Israelƒuɔ akɔ. 

19Na sika ugyiedi iye ɔƒualadi ku ala ani ƒui béti abuala udu ɔdi bábla énwini 
Unwoti adi. Na si ɔdi ɔ́nu adi ni, uti ubakya Unwoti kavumi kemmo.” 

20Amu na bakpane bammɔ bávwi kɔku gyɔlɔɔ kɔdi ku bana atunkpɛ. Na ka 
bekyuli bammɔ bénu kɔku kɔmmɔ ni, bése kalɔ beedie kudu momoomo. Mmɔ na 
awodu ammɔ áƒɛ éwi kalɔ kɔnakunwi. Na bekpone bammɔ bétéduo ɔma ɔmmɔ 
kemmo na békpo bádi-ma lɛlɔ. 

21Na bákpa bana kuwii na bádu ukyuli biala, banana ku beleku, banamu ku 
benengu. Na bádu bana ɔmantɛ bakɔ ku baƒonu ku bebuo ala betine beblidi ƒui 
na énwini Unwoti akpala. 

22Amu na Yosua ɔ́tala bakloƒu inyɔ bani na ɔ́ya na bábɛ bésie Yeriko mmɔ ɔnini, 
“Biteesie ɔyalɛ ɔmmɔ kaduli na bitédie anwu ku nwuna kaduli bekyuli aani kalɛ 
na bíse-nwu kenye bíse.” 

23Anwuɔsu bésie na bétédie Rahab ku ɔti ku uni ku nwuna banwani bananabi ku 
nwuna kaduli bekyuli ƒui. Na bátáwia-ma kakyakɔ na Israelƒuɔ kakyakɔ kudɔ. 

24Ɔmmɔ kama ni, bátu ogya bákya ɔma ɔmmɔ kemmo na bákyula ɔma ɔmmɔ ku 
ala ani ƒui nkya-nya kemmo kede kede. Nsu sika ugyiedi ku ɔƒualadi ku abuala 
udu béti-nya bátákya Unwoti kavumi kemmo. 

25Na Yosua ɔ́nu ɔyalɛ Rahab ku nwuna kaduli bekyuli kɔnyana. Ɔsika anwu néti 
nkyuli inyɔ bani na Yosua ɔ́tala na Yeriko mmɔ ɔ́bala. Na Rahab ɔmɛni kaba 
bekyuli bamu belie Israel kalɔ lɛlɔ úti úbedu ɔmwi kadi. 

26Ɔmmɔ kama ka báyila Yeriko ɔma ɔmmɔ udu báwɔlɔ ni, mmɔ na Yosua úbo 
bekyuli bammɔ ɔda kpakplaa na Unwoti anumi, na ɔ́su ɔnini, “Ukyuli ɔni nsɔ 
mayɔ ka wasɔ watu Yeriko ɔma ɔdubɔnuku-ni. Na awɔ ɔni malɛ kowodu ni, 
ƒ'ubidi unengudi lili na aalɛ́-ku. Na awɔ ɔni matu awodu kɔyakun ni, ƒula 
kawɔkpulo lili lɛlɔ na aatu-ka.” 

27Na ala ani nálɛ mɛni kemmo ƒui ni, Unwoti ulieku Yosua na ɔ́ya na nwuna lɛnyi 
lɛ́ƒɔ kuye, nwuna lɛnyi lígyingya líyile kalɔ kammɔ ƒui. 

Yosua 7 

Akan Ɔ́bla Likpidi 
1Na Unwoti ɔda ɔni na úbo Israelƒuɔ ka beteti lɛla biala batakya lɛlɔ si bésie 
betékpoku Yerikoƒuɔ ni, bátadi-ni lɛlɔ. Ɔsika ɔnana ɔni baalɔ Akan úti ala ammɔ 
adi ɔ́kya lɛlɔ. Anwuɔsu Unwoti úti kɔnyi kati kati ɔkya Israelƒuɔ. Na Akan ɔmɛni 
ɔ́si Yuda kaba kemmo na Serah ɔtɔ kemmo. Na Serah náwɔ Sabdi, na Sabdi náwɔ 
Karmi, na Karmi náwɔ Akan ɔmmɔ. 

2Amu na Yosua ɔ́tala bananabi badi ɔ́si bana kakyakɔ na Yeriko ka babɛ na besie 
na batánu kalɛ na ɔma ɔni baalɔ Ai ɔni nkya Betel ɔƒɛ katukɔ na ude Bet-Awen 
use. Na bésie bátánu sɔsɔ. 

3Na bási bébo bábasu Yosua banini, “Ɔsɔ utalɛka bekpone bammɔ ƒui bakɔ besie 
betékpoku Aiƒuɔ. Mmomu tala bekpone aani mpim inyɔ iye ɛtɛ na betékpoku-
ma. Ɔsika ɔma ɔmmɔ útebomo na bekyuli bammɔ lɛnɔ beeemomo.” 

4Anwuɔsu Yosua ɔ́tala Israelƒuɔ bekpone mpim ɛtɛ ka betékpoku-ma. Nsu ka 
bésie ni, usi bakɛ na básɔ bénwini. 

5Na Aiƒuɔ bekpone bábi básiaku-ma bási ɔma ɔmmɔ kayakun kenye úti útédu 
atakpɛ adi akɔ. Na bádu Israelƒuɔ bekpone nkyuli aani avlaatɛ-ɛku uwi ɔni na 
békeli baayu kɔbi kɔdi. Mmɔ na Israelƒuɔ enu áƒɛ-ma na liƒu lise kalɔ lɛɛda-ma. 

6Amu na lɛla lɛni nálɛ mɛni ɔsu ni, ɔ́bla Yosua ku Israelƒuɔ benengu kalɛ kadi. Na 
báni bana lɛwu bábuɛ na báyu bébi kalɔ na Unwoti Bunyimi Adaka anumi. Na 
bébi kalɔ mmɔ úti útédu useyi uwi. Na béti ɔtumu bewi lili úti ɔɔtina kalɛ baadu 
kɔnyana. 

7Amu na Yosua ɔ́kpali Katɔti na ɔ́su ɔnini, “O Unwoti Katɔti Ɔni Ntulo Ƒui, báyila-
bu udu! Na bi ɔsu na átaya na bɔsɔ bɔkya Yordan Ketu ɔvi ɔni nye mmomu? 

8Unwoti nsɔ naaati lɛla lɛni lɛsu muedi ɔni na bula bekpone békeli na bátakana 
bunye bɔsiaku bula bekisine mɛni. 

9Kanaanƒuɔ ku bekyuli ƒui badubo bunu ala ani mɔɔlɛ́ mɛni. Na badubo bɔsala na 
bebo-bu ƒui badu kede kede. Na si ɔmɛni udu ɔlɛ ni, dɛ na adubɔblaku ƒula lɛnyi 
lɛni lɛƒɔ kuye mɛni?” 

10Amu na Unwoti ɔ́su Yosua ɔnini, “Ta pla! Bi ɔsu na ebi kalɔ lɛni? 

11Mɔɔsu-ɔ ka Israelƒuɔ bábla likpidi. Na báta bénye ɔda ɔni na líbo-mii mmɔ lɛlɔ. 
Na béti ala ani na lɛ́su-mi ka bayila mmɔ adi. Na mɔɔsu-ɔ ka buyu na béyu na 
bányi ɔkɔ lɛnɔ básia-nwu lɛlɔ na béti ala ammɔ bakya bana ala akɔ. 

12Ɔmɛni ɔsu na Israelƒuɔ bátakana bunye bɔsiaku bana bekisine na bukeli 
mmomu na bekeli-ma. Ɔsika ala ani udu na ɔlɛka bɛyila ni, bíti-nya bɛkya lɛlɔ. 
Ɔmɛni ɔsu na ɔ́lɛku-mii lɛni. Na nsɔ lɛɛɛdubo bukpo bute-mii lɛnɔ wetédu uwi 
ɔni na bɛyila lɛla biala lɛni na lɛ́su-mii.” 

13Ɔmmɔ kama Unwoti ɔ́su Yosua ɔnini, “Ta na asu bekyuli bammɔ ka babla lɛlɔ 
sɛɛn bese kaduɛ na bɔsa kɔnaadi. Ɔsika ami Unwoti Israel Katɔti mɔɔsu-ma nnii, 
‘Ala ani na líbo-mii ɔda nnii biti-nya bɛkpa bite-mi ni, bíti adi bɛkya lɛlɔ. Na 
mɔɔsu-mii ka bilakana bina bekisine anumi bunye bɔsiaku úti útédu ka bídie ala 
ammɔ bíboku. 

14“ ‘Anwuɔsu ya na bekyuli bammɔ bebo-mi anumi kɔnaadi ɔtanta na bebenye 
bana kaba kenye. Na kaba kani na Unwoti ɔ́lɛ lɛnumi ni, na balɛ bebo ɔtɔ kenye. 
Na ɔtɔ ɔni na Unwoti ɔ́lɛ lɛnumi ni, balɛ bebo na kaduli kenye. Na kaduli kammɔ 
banana badubɔlɛ bebo unwi unwi. 

15Na ukyuli ɔni ndubɔlɛ lɛnumi ni, nwuna kudɔ na ala ammɔ akya. Na beti ogya 
bakyula-nwu ku nwuna akɛla ƒui. Ɔsika úti kɔƒa kubendi uboku Israelƒuɔ lɛlɔ. Na 
útadi bunyimi bɔni na Katɔti únyimi-ku Israelƒuɔ lɛlɔ.’ ” 

16Amu ka kadi kégye ɔtanta Yosua ɔ́ya na Israelƒuɔ ƒui bebenye-nwu anumi na 
kaba kaba kenye. Na Katɔti ɔ́lɛ Yuda kaba lɛnumi. 

17Na Yosua ɔ́ya na Yuda kaba kammɔ kalɛ kebo na lɛtɔ kenye. Na Katɔti ɔ́lɛ Serah 
ɔtɔ lɛnumi. Na Yosua ɔ́ya na Serah ɔtɔ bekyuli bálɛ bebo bebenye kaduli kaduli 
kenye. Na Unwoti ɔ́lɛ Sabdi kaduli bekyuli lɛnumi. 

18Na Yosua ɔ́ya na Sabdi kaduli banana bálɛ bebo unwi unwi. Na Akan ɔni ndi 
Karmi ubidi na ɔdi Sabdi uwɔ ni, Katɔti ɔ́lɛ-nwu lɛnumi. 

19Ɔmmɔ kama Yosua úye Akan ɔnini, “Mina ubi, die lɛlɔ kalɔ na Unwoti ɔni ndi 
Israelƒuɔ Katɔti anumi na asu lɛla lɛni na ábla. Na teti lɛla lɛdi tabɛla.” 

20Amu na Akan údie kenye ɔnini, “Lɛ́bla likpidi lɛ́ƒiɔ Unwoti Israel Katɔti sɔsɔ. Ya 
na lɛsu lɛla lɛni lɛ́bla. 

21Uwi ɔni bunye kekpo kemmo ni, mmɔ na lɛ́nu Babilon awu buni gyɔlɔɔ ɔdi ku 
sika ɔƒualadi ebi aƒɔ alɔ ku sika ugyiedi ugyii unwi ɔni unu metulo sika ɔƒualadi 
ebi koƒo kunwi. Ka lɛ́nu ala ammɔ ni, anumi egyie-mi na líti-nya. Na adubɔnu-
nya na mina kevo kemmo ka líku-nya lɛkya mina ɔtɔ kalɔ. Na sika ɔƒualadi ebi 
ammɔ akya-nwu kalɔ.” 

22Amu na Yosua ɔ́tala bekyuli badi ka batánu si sɔsɔ na Akan úku ala ammɔ ɔkya 
nwuna ɔtɔ kalɔ, na sika ɔƒualadi ebi ammɔ ɔkya-nwu kalɔ. 

23Amu na bekyuli bammɔ bétéku ala ammɔ balɛku kevo kammɔ kemmo beboku. 
Na béti-nya béboku Yosua na Israelƒuɔ lɛnɔ bánu ala ammɔ. Na Yosua úti ala 
ammɔ útéwi Unwoti anumi. 

24Ɔmmɔ kama Yosua ku Israelƒuɔ béƒie Akan ku bebi bananabi ku belekubi ku 
nwuna ɔmantɛ bakɔ ku baƒonu ku bebuo beblidi ala betine bani na ubo ku sika 
ɔƒualadi ku awu gyɔlɔɔ ku sika ugyiedi ugyii ku nwuna kevo ku ala ani nse-nwu, 
na béti anwu ku ala ammɔ ƒui bésienku kɔwɛ kɔni baalɔ banii Akɔ nwuna kalɔ 
ndi Lɛbibo Kɔwɛ. 

25Na Yosua ɔ́su-nwu ɔnini, “Bi ɔsu na áya na lɛbibo lɛmɛni líbo-bu lɛlɔ. Unwoti 
ɔdubɔya na awɔ lɛnɔ ebo abi ɔmwi!” Amu na Israelƒuɔ bammɔ bébo Akan atabi 
badu. Na bébo nwuna bebi ku bebuo bammɔ lɛnɔ atabi badu. Na bákya bana ƒui 
ku ala ammɔ ogya. 

26Na bála atabi lisu pim lɛdi bálɛ Akan lɛlɔ. Na atabi lisu lɛmmɔ lɛlɛ mmɔ úti 
úbedu ɔmwi. Ɔmmɔ ɔsu na baalɔ kesii kammɔ banii Lɛbibo Kɔwɛ. Na ɔmɛni ɔ́ya 
na Unwoti kɔnyi kati kati kɔmmɔ kɔyɔ. 

Yosua 8 

Israelƒuɔ Báyila Ai Ɔma Ku Udu 
1Amu na Unwoti ɔ́su Yosua ɔnini, “Ta na eti ƒula bekpone ƒui na bɛkɔ bisie Ai 
bitékpoku-ma.” Na ɔ́su-nwu ɔnini, “Bitayia-ma, na ɔdi lɛnɔ enu ataƒɛ-nwu, ɔsika 
ami Unwoti ndubɔya na bɛdi Aiƒuɔ lɛlɔ. Na ndubɔnyonu bana ɔga ku bana ɔma 
ku bana bekyuli ku bana kɔlɔ lɛkya-mii enu kemmo. 

2Na bɛyila Ai ɔma ku ɔga ku bekyuli bammɔ ƒui udu aani kalɛ na bɛ́bla na 
Yerikoƒuɔ. Nsu bibo kuƒi ka biti bana ala ku bana bebuo. Bɛtu akpagya na bitábɛ 
na biyu-ma bɛtu na bitékpoku-ma.” 

3Anwuɔsu Yosua ɔ́ta na anwu ku nwuna bekpone ƒui bátu akpagya ka betékpoku 
Aiƒuɔ. Na údie bekpone bani ngyi bukpo geen aani nkyuli mpim avlaatɛ na báta 
usien ɔmmɔ. 

4Na ɔ́su-ma ɔnini, “Bise atu kaduɛ na bɛbla lɛla lɛni mɔɔsu-mi mɛni. Bitábɛ ɔma 
ɔmmɔ ɔvi ɔni ngye. Nsu bitagyunku ɔma ɔmmɔ bitagya. Na binye kagyumana. 

5Na ami Yosua ku mina bekpone bɔdubɔni bude ɔma ɔmmɔ. Na si Aiƒuɔ báta ka 
bebekpoku-bu ni, bɔdubunwini kama na bukeli aani kalɛ búkeli kudeedi mmɔ. 

6Na ɔdubɔya na babi basiaku-bu úti útédu ka bɔya na balɛ ɔma ɔmmɔ kemmo. 
Na badubɔkali ka búkeli na bɔda aani kalɛ bɔ́bla kudeedi mmɔ. 

7Na si ɔlɛ lɛni ni, na bɛta bina kabɛkɔ mmɔ na bitádi ɔma ɔmmɔ lɛlɔ. Ɔsika Unwoti 
Katɔti ɔdubo ɔma ɔmmɔ buti bɔkya bina enu kemmo. 

8Na si úti ɔma ɔmmɔ ɔkya bina enu kemmo ɔ́wɔlɔ ni, na bɛtu ogya bɛkya ɔma 
ɔmmɔ kemmo na bɛbla bɛsia Unwoti ɔda ɔni na úbo-mii lɛlɔ. Na bɛdi mina litemi 
lɛmmɔ lɛlɔ.” 

9Ɔmmɔ kama Yosua ɔ́ya na bekpone bammɔ bátɔlɔ. Na bésie batábɛ Ai ɔma 
ɔmmɔ ɔƒɛ kanukɔ kakɛ na ɔma ɔni ɔtɛ Ai ku Betel ntɛ. Na bátábɛ na benye 
kagyumana. Nsu Yosua ku bekyuli bammɔ báƒɔ lɛlɔ bákya mmɔ usien umodi 
ɔmmɔ. 

10Kadi kegye ɔtanta tutuutu ni, Yosua ɔ́ta na ɔ́lɔ nwuna bekpone bakladi ƒui ɔ́sala. 
Na anwu ku Israelƒuɔ batɔnkune bátɔnku-ma na bakɔ bésie Ai. 

11Na anwu ku bekpone bani ƒui nkya-nwu kudɔ bésie Ai ɔma kabɛnye na katɔ 
kakɛ na kɔwɛ kɔni nkya ama ku Aiƒuɔ ntɛ. 

12Na úti bekpone bani bumomo bɔdubɔbla aani mpim ɛlɔ na úti-ma útábala Ai 
ku Betel ɔƒɛ kanukɔ kakɛ. 

13Na Yosua bekpone ketulodikɔ bátábɛ bakya ɔma ɔmmɔ ɔƒɛ katɔ kakɛ. Na 
bakladi lɛnɔ bátábɛ bakya ɔma ɔmmɔ ɔ́ƒɛ kanukɔ kakɛ. Nsu Yosua anwu ni, ɔ́ƒɔ 
lɛlɔ ɔkya kɔwɛ kɔmmɔ kemmo usien ɔmmɔ. 

14Uwi ɔni na Aiƒuɔ ɔga ɔ́nu lɛni ni, anwu ku ɔma unengudi ɔmmɔ banana ƒui bábla 
báyu ulu ɔtanta tutuutu ka batásiaku Israelƒuɔ na Yordan Kɔwɛ kakɛ na 
betékpoku-ma, nsu útati ka Yosua bekpone bábɛ bakya ɔma ɔmmɔ kama na 
badubo-nwu bukpo bɔsiku mmɔ. 

15Amu na Yosua ku nwuna bekpone bábla aani si Aiƒuɔ na beekeli. Na béti bésela 
kalɔ kakwiidi kakɛ. 

16Na bálɔ Aiƒuɔ banana ƒui básala ka bababɔku-ma. Na bábi básiaku Yosua ku 
nwuna bekpone. Na bésie ɔgyu. Na bada ɔma ɔmmɔ bese. 

17Na Ai ku Betel banana ƒui báta na bábi básiaku Israelƒuɔ na bada ɔma bese ɔni 
na ɔnana ɔdi ɔsɔ utebu na ɔgyumana ɔma ɔmmɔ. 

18Amu na Unwoti ɔ́su Yosua ɔnini, “Ti ƒula lɛtula tina Ai, ɔsika líti ɔma ɔmmɔ 
lɛ́kya-a enu kemmo.” Anwuɔsu Yosua ɔ́bla aani kalɛ kani na Unwoti ɔ́su-nwu. 

19Na ka úti lɛtula lɛmmɔ ɔ́tina ɔma ɔmmɔ lɛni ni, nwuna bekyuli bani nábɛ ƒui 
báta kɔnakunwi na békeli bétéduo ɔma ɔmmɔ kemmo na bátu ogya bakya-nwu 
kemmo. 

20Amu ka Aiƒuɔ bénwini na bánu kama ni, bánu uyɔ ɔdi ka ɔkɛ katɔ. Na bánu ka 
kuƒi kɔdi kɔsɔ kuuubo na basia bekeli. Ɔsika Israelƒuɔ bani nékeli básia kalɔ 
kakwiidi kakɛ ni, bénwini bénye básiaku-ma. 

21Na ka Yosua ku nwuna bekpone bánu ka nwuna bekyuli bakladi bada Ai ɔma 
bakya na bátu ogya bákya-nwu kemmo ni, bese kalɔ beebo Aiƒuɔ bammɔ taadu. 

22Na Israelƒuɔ bani nkya Ai ɔma ɔmmɔ kemmo lɛnɔ bálɛ bébo na bebunku Yosua 
bene. Ɔmɛni ɔsu Aiƒuɔ bánu báti ka kekelikɔ kadi kasɔ keeebo. Na bádu Aiƒuɔ 
bammɔ ƒui kede kede ɔni na ku ukyuli ɔdi útakana na ukeli. 

23Nsu Aiƒuɔ ɔga amu ni, buƒie na béƒie-nwu béboku Yosua. 

24Uwi ɔni na Israelƒuɔ bádu Aiƒuɔ bani nábi básiaku-ma na kekpokɔ mmɔ ku kalɔ 
kakwiidi kemmo mmɔ na bátu-ma kuwii ƒui báwɔlɔ ni, bénwini bésie Ai ɔma 
kemmo na bátádu bekyuli bani ƒui nkya mmɔ. 

25-26Na Yosua ɔ́talaku nwuna lɛtula katɔ ɔ́tina Ai ɔma laa úti útédu ka bádu ukyuli 
biala asa na ɔ́yula-nwu kalɔ. Na Aiƒuɔ ƒui békpi limeyi lɛmmɔ. Na bekyuli bani 
nékpi limeyi lɛmmɔ badubɔbla nkyuli mpim leevu-inyɔ bani ndi beleku ku 
banana. 

27Na bebuo ku akɛla ani nkya ɔma ɔmmɔ kemmo ni, Israelƒuɔ béti ala ammɔ aani 
kalɛ na Unwoti úbo Yosua ɔda. 

28Ɔmmɔ ɔsu Yosua ɔ́kyula Ai ɔma ɔni na ɔ́yii ku udu. Na mmɔ ɔmu use lɛni úti 
úbedu ɔmwi kadi. 

29Na Yosua ɔ́kya Aiƒuɔ ɔga kabuli ɔda kugyii lɛlɔ na ɔ́da-nwu ɔ́ƒala mmɔ úti útédu 
useyi. Na ɔƒɛ úsela kanukɔ ni, ɔ́ya na bédie-nwu kabuli kammɔ na bétébo-nwu 
báva ɔma ɔmmɔ kabɛnye. Na ɔ́ya na bála atakpɛ pii béwi-nwu lɛlɔ. Na atakpɛ 
ammɔ amu ewi mmɔ úti úbedu ɔmwi kadi. 

Yosua Ɔ́ka Katɔti Ɔda Bubo Etemila Na Ebal Kɔbi Lɛlɔ 
30Ɔmmɔ kama Yosua ɔ́tu lɛkpabi úte Unwoti ɔni ndi Israelƒuɔ Katɔti na Ebal Kɔbi 
lɛlɔ. 

31Na ɔ́tu-nwu ɔsiaku aani kalɛ na Mose ɔni ndi Unwoti kabla ɔblane úbo Israelƒuɔ 
ɔda kalɛ. Lɛni na bénweni bakya Mose ɔda bubo ɔku kemmo banini, “Biti atabi 
ani na béteti lɛbuala bátabwɛ bɛbla lɛkpabi bite-mi.” Na lɛkpabi lɛmmɔ lɛlɔ ni, 
bádu bebuo bákyula bakpa béte Unwoti na bábla unwi bɔbla akpala lɛnɔ. 

32Mmɔ kani na benye baanu, na Yosua úti atabi adi na únweni Mose ɔda bubo 
etemila ammɔ ɔsia-nya lɛlɔ. 

33Na Israelƒuɔ ku bana batɔnkune ku kabla bablane ku litemi batɛne ku baƒɔ bani 
ƒui nkya-ma akɔ benye Unwoti Bunyimi Adaka ɔmmɔ lɛƒɛnyi. Na bénwini anumi 
bátina Lewiƒuɔ bakpane bani nti Katɔti Bunyimi Adaka ɔmmɔ. Na bekyuli bammɔ 
kakɛ benye Garisim Kɔbi anumi, na kakɛ lɛnɔ benye Ebal Kɔbi anumi aani kalɛ 
na Unwoti kabla ɔblane Mose ɔ́su úse kalɛ na beti kusɛ kusɛ bete Israel kadi 
bekyuli. 

34Na Yosua ɔ́ka ɔda bubo etemila ɔku ɔmmɔ momoomo ɔ́tina-ma. Na ɔ́ka ekpo 
ani ndanku kusɛ kusɛ ku ewida. 

35Na lɛla lɛdi lítebu na Mose ɔku ɔmmɔ kemmo ɔni na Yosua útaka. Na beleku ku 
banamu ku baƒɔ bani nkya-ma akɔ lɛnɔ bénu ɔdi. 

Yosua 9 

Gibeonƒuɔ Bekyuli Bátɔlɔ Yosua 
1Ka Israelƒuɔ békpo badi bekyuli pii lɛlɔ ɔsu ni, bana lɛnyi lísie ɔgyu. Na baga 
bani nlie Yordan ɔƒɛ kanukɔ abi lɛlɔ ku bani nlie abi kaƒɔna ku bani nlie kalɔ ƒiaa 
na Mediterenia kɔtu úti útédu Lebanon Kɔbi lɛnɔ bénu-ma kɔku. Na baga bamɛni 
ndi Hitiƒuɔ ku Amoriƒuɔ ku Kanaanƒuɔ ku Perisiƒuɔ ku Hiwiƒuɔ ku Yebusiƒuɔ. 

2Na baga bamɛni básala lili na bábla kasusu ka betékpoku Yosua ku Israelƒuɔ. 

3Na ka Gilbeonƒuɔ bénu kalɛ na Yosua ɔ́bla Yerikoƒuɔ ku Aiƒuɔ ni, 

4bábla lɛkwɛ lɛdi, na bedie bekyuli badi ka bésie bététi adila bakya aƒo akukudi 
adi kemmo ku bebuo lɛku ntɛ aƒo akukudi na bényimi-nya basia bebuo beblidi 
ala betine lɛlɔ. 

5Na bágyu lɛwu ku lɛgbanvuo lɛni ndaku bɔbwɛ bákya. Na béti bodobodo ɔni 
nétu uwi na útili bada. 

6Amu na bésie Yosua kudɔ na Gilgal na básu-nwu ku Israelƒuɔ banini, “Kesii kani 
na bɔ́si ni, kágyu geen. Anwuɔsu bɔɔyɔ́ ka abu ku-mii bɔbla unwi.” 

7Amu na Israelƒuɔ béye-ma banini, “Bi ɔsu na bɛɛyɔ́ ka bɔbla unwi? Ɔƒaalɛ bina 
keliekɔ kátagyunku-bu.” 

8Amu na bekyuli bammɔ básu Yosua banini, “Lɛla biala na bɛsu-bu ni, 
bɔdubɔbla.” Amu na Yosua úye-ma ɔnini, “Amii ndi ɔma? Na wɛ kakɛ na bɛ́si bíbo 
mɛni?” 

9Amu na bekyuli bamɛni bédie kenye banini, “Ati, buvele bɔda-a, kesii kani na 
bɔ́si kágyu. Na búnu lɛla biala na bina Unwoti Katɔti ɔ́bla na Egyipte kalɔ lɛlɔ 

10ku lɛla lɛni na úti ɔ́bla Amoriƒuɔ baga inyɔ bani nélie Yordan Ketu ɔƒɛ katukɔ 
kakɛ. Na baga bammɔ ndi Ɔga Sihon ɔni nási Hesbon ku Ɔga Og ɔni nási Basan na 
ɔɔdi lɛga na Astarot. 

11Na bula batɔnkune ku bula bekyuli bani ƒui nlie bula kalɔ lɛlɔ nása kenye na 
básu-bu banii bɔwia adila adi bɔda bula ulu busie na bɔta na bɔyu ulu na 
bubasiaku-mii. Na básu-bu ka buboku lɛlɔ kalɔ bute-mii na buvele-mii na 
bunyimiku-mii na bɔ́bla unwi. 

12Bɛnu adila ani udu bɔda. Uwi ɔni na bɔ́ta ɔma na bɔdubo ni, nka bodobodo ɔni 
béƒi ɔwɔdi na búti bɔda. Nsu binwini bɛnu kalɛ na ɔ́kwii na útili ɔ́bla! 

13Lɛnɔ uwi ɔni búwi ntɛ buyile bula aƒo amɛni ni, ese ɔwɔdi. Nsu bɛnu ka ana ƒui 
ábwɛ. Na ɔ́si ulu ɔgyu ɔni bɔ́si ɔsu. Na bula lɛwu ku agbanvuo lɛnɔ ƒui ábwɛ.” 

14Mmɔ na Israelƒuɔ bénu bekyuli bammɔ kalɔ na báƒɔ bana adila ani bada mmɔ 
adi bádi. Nsu béteye Unwoti kasusu asa na bénu kalɔ. 

15Ɔmmɔ kama Yosua únu kalɔ na bényimi na bábla unwi. Na Israel batɔnkune 
bákpali Katɔti lɛnyi bálɛ ugyii béte-ma ka balabla-ma lɛla lɛdi. 

16Na emeyi atɛ kama ɔni na Israelƒuɔ báakpali Katɔti lɛnyi bényimi ɔmɛni báwɔlɔ 
ni, bébenu ka Gibeonƒuɔ bamɛni belie bede-ma. 

17Anwuɔsu Israelƒuɔ báta báyu ulu. Na limeyi lɛtɛdi lɛlɔ bétéduo bana lɛma lɛni 
kemmo belie. Na lɛma lɛmmɔ ndi Gibeon ku Keriƒa ku Beerot ku Kiriat-Yearim. 

18Nsu Israelƒuɔ bátadu-ma, ɔsika Israelƒuɔ benengu bése-ma kenye na bana 
Unwoti ɔni ndi Israelƒuɔ Katɔti lɛnyi kemmo ɔsu. Ɔmmɔ ɔsu Israelƒuɔ béti kɔnyi 
bakya bana benengu bammɔ. 

19Nsu bédie lɛlɔ kalɔ banini, “Bɔ́kpali Unwoti ka bulabla-ma lɛla lɛdi. Anwuɔsu 
bulakana-ma lɛla lɛdi bɔbla ɔƒɛni. 

20Na utalɛka butuku-ma ɔ́si Katɔti lɛnyi lɛni bɔ́kpali ɔsu. Na si bɔɔɔgyi na bútuku-
ma ni, Katɔti ɔdubo-bu kɔtu bɔni.” 

21Anwuɔsu básu Israelƒuɔ bammɔ banini, “Bɛya-na bɔnyonu-ma.” Mmomu 
kasusu kani na benengu bammɔ béti ndi ka Gibeonƒuɔ bammɔ badubo ekyweni 
butaayɔ na beteesie ketu teete Israelƒuɔ. 

22Amu na Yosua ɔ́ya na bálɔ Gibeonƒuɔ bebenyene nwuna anumi. Na úye-ma 
ɔnini, “Bi ɔsu na bilie bide-bu mɛni na bɛɛtɔlɔ-bu ka bina kasikɔ kágyu? 

23Ɔ́si lɛla lɛni bɛ́bla mɛni ɔsu ni, Katɔti úwida-mii. Na bina kabla kani na bɛdubo 
butaabla ndi ka bɛdubo ekyweni butaayɔ na biteesie ketu teesienku Katɔti 
kakpakɔ.” 

24Amu na Gibeonƒuɔ bammɔ bédie kenye banini, “Ati! Lɛla lɛni ɔsu bɔ́nyi ɔkɔ 
ɔmmɔ udu ndi ka búnu na ɔdi sɔsɔ ka bina Unwoti Katɔti úbo nwuna kabla ɔblane 
Mose ɔda ka ɔdubo kalɔ kani ƒui nkya mɛni buti bute-mii. Na ɔdubɔya na bɛdu 
bekyuli bani ƒui nkya-ka kemmo uwi ɔni na bikpo bisela anumi mɛni. Ɔƒɛni lɛnɔ 
bɔbla lɛni, ɔsika bɔɔyia-mii geen na bɔgyi ka bula ngba bɔkya ɔgbankpi kemmo. 

25Na ɔƒɛni bɔkya bina enu kemmo. Lɛla biala bɛɛyɔ́ ni, bɛbla-bu.” 

26Ɔmmɔ ɔsu Yosua únye utile Gibeonƒuɔ na ɔ́ya na Israelƒuɔ batadu-ma. 

27Nsu ɔ́ya na Gibeonƒuɔ bammɔ bénwini Israelƒuɔ kabla bablane na baayɔ́ 
ekyweni na beesié ketu teete-ma ku kesii biala na Katɔti ɔsia kɔnu ka bataakpa-
nwu. Ɔmmɔ ndi-ma kabla úti úbedu ɔmwi. 

Yosua 10 

Ɔƒɛ Údi Unye Útédu Ka Israelƒuɔ Bádi Amoriƒuɔ Lɛlɔ 
1Yerusalem ɔga ɔni baalɔ banii Adoni-Sedek únu ka Yosua úkpo ɔ́di Ai lɛlɔ na 
ɔ́yila ɔma ɔmmɔ udu kede kede na ɔ́du Aiƒuɔ ɔga aani kalɛ kani na ɔ́bla Yerikoƒuɔ 
ɔga. Na únu lɛnɔ ka Gibeonƒuɔ bésie bétévele Israelƒuɔ na bényimiku-ma na 
bábla unwi. Na belie bede-ma. 

2Na lɛla lɛmɛni lɛ́da Yerusalemƒuɔ ɔga liƒu geen. Ɔsika Gibeon ɔma ɔdi ɔma 
unengudi na bana ɔga ɔƒɔ kuye geen na ɔma ɔmmɔ úbomo útulo Ai, na bana 
banana ƒui lɛnɔ bagyi bukpo geen. 

3Ɔ́si ɔmmɔ ɔsu ni, Yerusalemƒuɔ Ɔga Adoni-Sedek ɔmɛni ɔ́tala bekyuli ka beteesie 
batasu Hebron ɔga ɔni baalɔ banii Hoham ku Yarmut ɔga ɔni baalɔ Piram ku 
Lakis ɔga ɔni baalɔ Yaƒia ku Eglon ɔga ɔni baalɔ Debir banii 

4beti bana bekpone ƒui na bebo na bebebunku-nwu na bekpoku Gibeonƒuɔ. Ɔsika 
Gibeonƒuɔ bábla ku Yosua ku Israelƒuɔ ƒui unwi. 

5Ɔmmɔ kama Amoriƒuɔ baga ɛlɔ bammɔ ku Yerusalem ɔga ku Hebron ɔga ku 
Yarmut ɔga ku Lakis ɔga ku Eglon ɔga básala bana bekpone na bátáka bámana 
Gibeon na békpoku-ma. 

6Amu na Gibeonƒuɔ bátala bekyuli bésienku Yosua kudɔ na Gilgal kesii kani na 
Israelƒuɔ básala belie, ka bátásu-nwu banii, “Ati, buvele bɔda-a, ta ku ƒula 
bekpone kɔnakunwi na bibekpo bɛƒɔ-bu! Ɔsika Amoriƒuɔ baga bani nlie abi 
amadɔ ƒui básala lisu na béti bana bekpone na bébo bébekpoku-bu.” 

7Anwuɔsu Yosua úti nwuna bekpone ƒui ku bani muukpó kaduɛ ƒui na báta bási 
Gilgal na bésie. 

8Mmɔ na Unwoti ɔ́su Yosua ɔnini, “Tayia Amoriƒuɔ baga ku bana bekpone 
bammɔ Líiti-ma lɛ́kya-a enu kemmo kukuuku. Na mɔɔsu-ɔ ka ni, ina ukyuli unwi 
ulakana-a anumi bɔkpɛ bude.” 

9Na usien umodi Yosua ku nwuna bekpone bésie bási Gilgal bétéduo Gibeon. Na 
kɔnakunwi bátáda balɛ Amoriƒuɔ lɛlɔ na bése kalɔ beekpóku-ma. 

10Na Unwoti ɔ́ya na Amoriƒuɔ beƒu uwi ɔni kani na bánu Israelƒuɔ bekpone. Na 
Israelƒuɔ bádu Amoriƒuɔ kaduɛ na Gibeon mmɔ na bábɔku-ma betédu ulu ɔni uti 
ɔɔkɔ́ use Bet-Horon. Na básiaku-ma baadu-ma laa betédu Aseka ku Makeda. 

11Uwi ɔni Amoriƒuɔ badaku bukeli taatɔlɔ Israelƒuɔ bekpone kudɔ ni, Unwoti ɔ́ya 
na etubankɛ bonwu bonwu ánu ábayu-ma lɛlɔ úti útédu Aseka, na békpi ƒui kede 
kede. Na bani na etubankɛ áyu-ma lɛlɔ na békpi ni, bémomo bétulo bani na 
Israelƒuɔ bekpone bádu. 

12Limeyi lɛmmɔ ni, Unwoti Katɔti úti Amoriƒuɔ ɔkya Israelƒuɔ enu kemmo. Na 
únye-ma kama na badaku-ma lɛlɔ bɔdi. Na ka ɔƒɛ úsela bɔnu ni, Yosua ɔ́kpali 
Katɔti momoomo, na Israelƒuɔ bammɔ ƒui bénu ka ɔ́su ɔnini, “Bula Unwoti, ya na 
ɔƒɛ udi unye na Gibeon ɔma eli, na aya na kɔbuli lɛnɔ kɔsɔ kɔkya Ayalon Kɔwɛ.” 

13Ɔmmɔ ɔsu ɔƒɛ údi unye, na kɔbuli lɛnɔ kúdi kunye úti útédu ka Israelƒuɔ bádi 
bana bekisine lɛlɔ. Na lɛla lɛni nálɛ mɛni bénweni-nya bákya ɔku ɔni na Yasor 
únweni kemmo. Na mmɔ na bénweni banii ɔƒɛ údi unye kayaa limeyi limodi na 
útéduo lɛyu. 

14Na limeyi lɛmmɔ udu lɛdi lítalɛ kudii lɛni. Na Unwoti únu na ɔ́bla ɔsia ukyuli 
ɔyawine litemi lɛni ɔ́su-nwu lɛlɔ. Na Unwoti únye Israelƒuɔ kama na úkpo úte-
ma. 

15Amu ka Yosua ku nwuna bekpone békpo báwɔlɔ ni, básɔ bénwini bésie Gilgal. 

Yosua Ɔ́du Amoriƒuɔ Baga Ɛlɔ 
16Amu na Amoriƒuɔ baga ɛlɔ bani nkya mmɔ békeli bátábɛ bakya atabi ubu ɔdi 
kemmo na Makeda. 

17Na bekyuli badi bánu baga bamɛni na bébo bábasu Yosua. 

18Na Yosua ɔ́su bekyuli bammɔ ɔnini, “Bisie na bitéminime atakpɛ ebendi adi na 
biti-nya bitile ubu ɔmmɔ kenye. Na bɛya na bagyumanane badi basɔ benye ubu 
ɔmmɔ kenye mmɔ. 

19Nsu amii bitasɔ bitenye mmɔ. Mmomu bɛvi bitada-ma bɛsiku kama kakɛ kalɛ 
balakɛ kuƒi beduo bana lɛma. Ɔsika Unwoti bina Katɔti úti bina bekisine bammɔ 
ɔkya-mii enu kemmo.” 

20Anwuɔsu Yosua ku nwuna bekpone bádu bekisine bammɔ ƒui. Nsu badi bakana 
bukeli bétéduo bana lɛma lɛni bátu awodu bámana-nya kemmo na bátadu-ma. 

21Na Yosua bekpone bani ɔ́tala mmɔ ƒui básɔ bénwini bebo Makeda kesii kani na 
Israelƒuɔ bákya. Na bekyuli bani nlie amadɔ ƒui ɔdi biala ɔyia ka ɔlɔ Israel 
lɛnyikpi. 

22Amu na Yosua ɔ́su nwuna bekpone bammɔ badi ɔnini, “Bidi atakpɛ ammɔ bidie 
ubu ɔmmɔ kenye. Na bɛni baga ɛlɔ bammɔ biboku-mi anumi.” 

23Anwuɔsu bédi atakpɛ ammɔ bédie na báni Amoriƒuɔ baga ɛlɔ bani ndi 
Yerusalem ɔga ku Hebron ɔga ku Yarmut ɔga ku Lakis ɔga ku Eglon ɔga bálɛku 
ubu ɔmmɔ kemmo. 

24Na béti-ma bábava Yosua anumi. Na Yosua ɔ́ya na Israelƒuɔ ƒui bálɛ bébo, na 
úbo bekpone batɔnkune bani na ama ku Yosua bése kekpokɔ ɔda ka balɛ na beti 
bana lɛgba banya baga bammɔ amɔ lɛlɔ. Na ama lɛnɔ bábla lɛni. 

25Amu na Yosua ɔ́su bekpone bammɔ banini, “Bitayia, na enu lɛnɔ ataƒɛ-mii. 
Mmomu bɛkya ɔkplu na bise kayi. Na lɛni na Unwoti ɔdubuti ɔbla bina bekisine 
bani ƒui amii ku-ma bɛdubo bukpo.” 

26Na Yosua ɔ́du baga ɛlɔ bammɔ na úti-ma ɔ́ƒala egyii alɔ lɛlɔ. Na báƒa mmɔ útédu 
useyi uwi. 

27Amu ka ɔƒɛ úsela kanukɔ ni, Yosua ɔ́ya na báƒami-ma na bétéƒwimi-ma bakya 
ubu ɔni kemmo na nka bábɛ bakya mmɔ. Na béti atakpɛ bonwu bonwu bétile 
ubu ɔmmɔ kenye. Na atakpɛ ammɔ amu ese mmɔ ubedu ɔmwi. 

Yosua Ku Nwuna Bekpone Békpo Bádi Amoriƒuɔ Lɛma Pii Lɛlɔ 
28Ɔmmɔ kama ni, Yosua ku Israelƒuɔ besie na bétékpoku Makedaƒuɔ na ɔ́di-ma 
lɛlɔ limeyi lɛmmɔ kani. Na ɔ́du ukyuli biala na ɔkya ɔma ɔmmɔ kemmo ɔni na 
ukyuli biala útebu. Na lɛla lɛni na ɔ́bla Yeriko ɔga ni, lɛni kani na ɔ́bla Makeda 
ɔga. 

29Na ka bási Makeda ni, bésie bétékpoku Libnaƒuɔ. 

30Na Unwoti ɔ́ya na Israelƒuɔ bádi Libnaƒuɔ lɛlɔ. Na bádu bekyuli bani ƒui nkya 
ɔma ɔmmɔ kemmo ɔni na bátanu ukyuli ɔdi kɔnyana. Na lɛla lɛni na béti bábla 
Yeriko ɔga ni, lɛla lɛmmɔ kani na béti bábla Libna ɔga lɛnɔ. 

31Ɔmmɔ kama ni, Yosua ku nwuna bekpone bátɔlɔ Libna mmɔ bésie Lakis 
bátáka-ma bakya na békpoku-ma. Na limeyi linyɔdi lɛlɔ ni, Katɔti ɔ́ya na békpo 
bádi Lakisƒuɔ lɛlɔ. 

32Na bádu ukyuli biala ɔni na bátanu ɔdi kɔnyana. 

33Na uwi ɔni na bakya beekpóku Lakisƒuɔ bamɛni ni, Ɔga Horam ɔni nási Geser 
ku nwuna bekpone bébo bébebunku-ma. Nsu Yosua ku nwuna bekpone békpo 
bádi-ma lɛlɔ. Na bádu-ma ƒui kede kede ɔni na ina ukyuli unwi útebu. 

34Ɔmmɔ kama Yosua ku nwuna bekpone básɔ báta Lakis bésie Eglon na báka-
ma bákya na békpoku-ma. 

35Na bádi-ma lɛlɔ limeyi lɛmmɔ kani. Na bádu bekyuli bammɔ ƒui kede kede aani 
kalɛ kani na béti bábla Lakisƒuɔ pɛpɛɛpɛ. 

36Ɔmɛni kama ni, Yosua ku nwuna bekpone báta Eglon na bésie Hebron na 
bétékpoku-ma. 

37Na bádi Hebronƒuɔ lɛlɔ na bádu bekyuli bani ƒui nkya ɔma ɔmmɔ kemmo ku 
bana ɔga. Na bávi bésie akpaklɔ ani nde Hebron na bádu bekyuli bani nkya mmɔ 
ƒui kede kede aani kalɛ na bábla Eglonƒuɔ. Na báyila ɔma ɔmmɔ udu ku bekyuli 
bani nli-nwu kemmo. 

38Na Yosua ku nwuna bekpone bénwini bésie Debir na bétékpoku-ma. 

39Na bádi Debirƒuɔ lɛlɔ na béƒie Debirƒuɔ ɔga ku bekyuli bani ƒui nkya Debir mmɔ 
ku akpaklɔ ani nde mmɔ bekyuli na bádu-ma kede kede. Na kalɛ kani na úti ɔ́bla 
Debir ku nwuna ɔga ku bekyuli bammɔ ƒui ni, lɛni kani na ɔ́bla Hebron ku Libna 
baga lɛnɔ. 

40Anwuɔsu Yosua ɔ́di kalɔ kammɔ bekyuli ku baga bammɔ ƒui lɛlɔ. Úti ɔ́si lɛma 
lɛni nwi abi lɛlɔ na ɔƒɛ katukɔ ku lɛma lɛni nwi kɔbi kaƒɔna na ɔƒɛ kanukɔ lɛma 
lɛni nwi kalɔ ƒiaa lɛlɔ na kada kakɛ ni, ɔ́yila lɛla biala mbo bɔnwuna udu aani kalɛ 
na Unwoti ɔni ndi Israelƒuɔ Katɔti úbo-ma ɔda. 

41Na Yosua ɔ́di bekyuli bammɔ lɛlɔ ɔ́si Kades-Barnea útédu Gasa, na ɔ́si Gosen 
kalɛkɛ útédu Gibeon. 

42Na Yosua ɔ́di baga bamɛni ƒui ku bana kɔlɔ ƒui lɛlɔ uwi unwi pɛ kani kemmo. 
Ɔsika Israelƒuɔ Unwoti Katɔti nékpo úte-ma. 

43Ka békpo bawɔlɔ ni, Yosua ku nwuna bekpone básɔ bénwini bésie Gilgal na 
bana kakyakɔ. 

Yosua 11 

Yosua Ɔ́di Yabin Ku Bana Bebunkune Lɛlɔ 
1Uwi ɔmmɔ kemmo ni, Hasorƒuɔ Ɔga Yabin únu kalɛ na Yosua ku nwuna bekpone 
béekpo taadi bekyuli lɛlɔ. Ɔmmɔ ɔsu ɔ́tala bekyuli ɔkya Madonƒuɔ Ɔga Yobab ku 
Aksa Ɔga ku Simron ɔga. 

2Na ɔ́tala batu ɔkya baga bani ƒui nlie abi lɛlɔ na kalɔ kammɔ katɔ kakɛ ku lɛma 
lɛni nkya Yordan Ketu ɔkwalɛ na Galilea Ɛpu lɛba kada kakɛ ku lɛma lɛni nwi abi 
kaƒɔna ku lɛma lɛni nkya ɛpu kudɔ na ɔƒɛ kanukɔ na Dor. 

3Na ɔ́tala batu bamba na Kanaanƒuɔ bani nlie Yordan Ketu ɔƒɛ katukɔ ku kanukɔ 
ku Amoriƒuɔ ku Hetiƒuɔ ku Perisiƒuɔ ku Yebusiƒuɔ bani nlie abi eli ku Hewiƒuɔ 
bani nlie Harmon Kɔbi kaƒɔna na kada kakɛ na Mispa kalɔ lɛlɔ ka bebo na 
bebebunku-ma na bekpoku Israelƒuɔ. 

4Na baga bamɛni báta ku bana bekpone. Na bekpone bamɛni bumomo 
bɔdubɔbla aani ɛpu kɔnwinimi. Na bébo bapɔnkɔ ku bapɔnkɔ kɛɛkɛ pii. 

5Na baga bamɛni ku bana bekpone báklibi lɛlɔ na bátásala lisu na bábla keliekɔ 
na Merom Ketudɔ ka bekpoku Israelƒuɔ. 

6Amu na Unwoti ɔ́su Yosua ɔnini, “Tayia bekyuli bammɔ, ɔsika ndubɔya na bɛdu-
ma ƒui asa na wedu kɔnaadi uwi ɔmɛni kemmo. Na lɛla lɛni na bɛdubo bɔbla ndi 
ka bikulo bana bapɔnkɔ bammɔ lɛgba nti. Na bɛkyula bana bapɔnkɔ kɛɛkɛ lɛmmɔ 
ƒui.” 

7Amu na Yosua ku nwuna bekpone bétéyu bekyuli bammɔ batu kɔnakunwi na 
Merom Ketudɔ mmɔ. 

8Na Unwoti úti bekyuli bammɔ ɔ́kya Israelƒuɔ enu kemmo na bádu-ma kaduɛ na 
bani lɛnɔ nékeli ni, babi basiaku-ma bétédu Sidon Bonwu ku Misreƒot-Maim 
kemmo úti útédu Mispa Kɔwɛ kɔni nkya ɔƒɛ katukɔ. Na bádu-ma laa úti útédu ka 
bana akɔ ukyuli unwi muedi útebu. 

9Na Yosua ɔ́bla-ma aani kalɛ na Unwoti úbo-ma ɔda kalɛ. Na ɔ́ƒɛ bapɔnkɔ bammɔ 
ƒui lɛgba na ɔkyula bana bapɔnkɔ kɛɛkɛ lɛmmɔ ƒui kede kede. 

10Amu na Yosua únwini úsie útékpo na ɔ́di Hasorƒuɔ lɛlɔ na ɔ́du bana ɔga. Na asa 
na Yosua ɔ́di Hasorƒuɔ lɛlɔ ni, Hasor ndi ɔga unengudi na amadɔ mmɔ ƒui. 

11Na bádu ukyuli biala ku lɛla biala mɔɔnwuna. Na bákyula ɔma ɔmmɔ. 

12Na Yosua úkpo ɔdi lɛma lɛni nkya mmɔ ku bana baga ƒui lɛlɔ. Na ɔ́du ukyuli 
biala aani kalɛ kani na Mose ɔni ndi Unwoti kabla ɔblane úbo-nwu ɔda kalɛ. 

13Nsu Israelƒuɔ batakyula lɛma lɛni nkya abi lɛlɔ mmɔ ɔdi biala. Hasor lɛti kani 
na bákyula. 

14Na Israelƒuɔ béti ala ani náƒɔ kuye ku bana bebuo na béti lɛma lɛmmɔ bábla 
bana ɔdi. Nsu ukyuli biala na ɔ́kya ɔma ɔmmɔ kemmo ni, bádu-nwu ɔni na ina 
ukyuli unwi muedi útebu. 

15Na kalɛ na Unwoti úbo Mose ɔni ndi nwuna kabla ɔblane ɔda ni, lɛni kani na 
Mose lɛnɔ úbo Yosua ɔda. Na Yosua lɛnɔ ɔ́bla ɔ́siaku kalɛ kani na Mose úbo-nwu 
ɔda ɔmmɔ ɔni na útada útavia ɔda bubo bɔmmɔ bɔdi. Ɔ́bla lɛla biala pɛpɛɛpɛ aani 
kalɛ na Unwoti úbo Mose ɔda. 

Yosua Ɔ́di Kɔlɔ Kɔni Blɔti Ɔ́tina-nwu Ƒui Lɛlɔ 
16Na Yosua ku nwuna bekpone békpo báƒɔ kɔlɔ kɔni ƒui nwi ɔ́si katɔ kakɛ utédu 
kada kakɛ ku kɔlɔ kɔni nwi abi eli ku abi kaƒɔna ku kɔlɔ kɔni nwi Gosen amadɔ 
ku kɔlɔ kɔkwiidi kɔni nwi kada kakɛ uti usie kɔwɛ kɔni nwi Yordan Ketu. 

17-18Na ɔ́sɔ ɔ́ƒɔ ɔ́siku Halak abi lɛlɔ ɔ́kɔ úsie Seir úti útédu Baal-Gad ku Lebanon 
Kɔwɛ na Hermon abi kaƒɔna lɛlɔ ƒui. Na Yosua ku kɔlɔ kɔmɛni baga békpo bétu 
uwi na úƒie-ma na ɔ́du-ma ƒui kede kede. 

19Na lɛma lɛni nkya amadɔ mmɔ ƒui ɔdi biala útablaku Israelƒuɔ unwi ntu Gibeon 
ɔma bekyuli bani ndi Hewiƒuɔ. Na lɛma lɛni nátablaku Israelƒuɔ unwi mmɔ ni, 
Israelƒuɔ békpo bádi-ma lɛlɔ. 

20Na Unwoti ɔ́ya na lɛma lɛmmɔ kɔyi kɔ́yu ɔkplu kalɛ na Israelƒuɔ bakɛ kuƒi na 
bekpoku-ma na bayila-ma udu kede kede ɔni na kɔnyana bɔnu bɔdi buuubo. Na 
ɔmɛni ndi ɔda ɔni na Unwoti úbo Mose ka ɔbla. 

21Ɔmmɔ kama ni, Yosua ɔ́sɔ úsie Hebron ku Debir ku Anak na útékpoku Anakƒuɔ 
bani nli lɛma lɛmmɔ. Na ɔ́di-ma lɛlɔ na ɔ́yila bekyuli bammɔ ku bana lɛma udu 
ɔ́siku Yuda ku Israel abi eli. 

22Na Anakƒuɔ bammɔ badi básɔ bétebu na Israel kalɔ lɛlɔ amu ntu ɛlɛɛ badi kani 
nébu belie Gasa ku Gad ku Asdod lɛma kemmo. 

23Ɔmmɔ ɔsu Yosua úkpo ɔ́di kɔlɔ kɔmmɔ ƒui lɛlɔ aani kalɛ kani na Unwoti úbo 
Mose ɔda. Na Yosua úle kɔlɔ kɔmmɔ úte Israelƒuɔ na bana kaba kenye. Na kɔlɔ 
kɔmmɔ kúnwini bana kɔdikɔ. Na ɔmmɔ kama ni, Israelƒuɔ bánwuna na básɔ 
bétekpoku bekyuli badi. 

Yosua 12 

Mose Ku Israelƒuɔ Békpo Na Bádi Baga Badi Lɛlɔ 
1Israelƒuɔ békpo bádi baga inyɔ badi lɛlɔ. Na béti bana kɔlɔ kɔni nwi Yordan Ketu 
úti úsie ɔƒɛ katukɔ na ɔ́si Arnon Kɔwɛ útédu Hermon. 

2Na Amoriƒuɔ baga inyɔ bammɔ kemmo unwi ndi Ɔga Sihon na úlie Hesbon ɔdi 
lɛga. Sihon ɔmɛni ɔɔdi lɛga ɔ́si Arnon Kɔwɛ kemmo útédu Yabok Ketu kemmo 
kesii kani na Amoriƒuɔ ɔmii ɔtɛ. 

3Na ɔdanku Yordan Kɔwɛ uti ɔsi Galilea Ɛpu lɛba kada kakɛ utédu Bet-Yesimot 
na Mma Ɛpu ɔƒɛ katukɔ kakɛ na ɔkɛ Pisga Kɔbi kaƒɔna. 

4Na Israelƒuɔ bamɛni bádi ɔga unyɔdi ɔni baalɔ banii Ɔga Og ɔni nási Basan lɛlɔ. 
Na ɔdi bekyuli bagyangladi bekplodi kemmo unwi ɔni nébu. Na ɔ́di lɛga na 
Astarot ku Edrei. 

5Na Og ɔ́di lɛga na Hermon Kɔbi ku Salka ku Basan kɔlɔ lɛlɔ ƒui úti útédu Gesurƒuɔ 
ku Maakatƒuɔ ɔmii lɛlɔ ku Gilead kɔlɔ kakɛ kadi úti útédu Ɔga Sihon ɔni nási 
Hesbon ɔmii lɛlɔ. 

6Na baga inyɔ bamɛni na Mose ku Israelƒuɔ békpo na bádi-ma lɛlɔ. Na Mose ɔni 
ndi Unwoti kabla ɔblane úti kalɔ kammɔ úte Rubenƒuɔ ku Gadƒuɔ na úti kalɔ 
kammɔ kakladi lɛnɔ úte Manase kaba bekyuli kakɛ kenwi. 

Yosua Ku Israelƒuɔ Békpo Na Bádi Kalɔ Kadi Baga Lɛlɔ 
7Na baga bani na Yosua ku Israelƒuɔ békpo na bádi-ma lɛlɔ ni, ama ndi baga bani 
nlie bésie Yordan Ketu ɔƒɛ kanukɔ ɔ́si Baal-Gad na Lebanon Kɔwɛ kemmo útédu 

Halak Kɔbi lɛlɔ úti ɔɔkɔ́ útédu Seir na Edom kalɔ lɛlɔ. Na Yosua úle kalɔ kammɔ 
úte Israel kaba kammɔ ƒui. Na béti mmɔ bábla bana kadikɔ. 

8Na lɛma lɛni nwi abi eli ku kaƒɔna na Yordan Kɔwɛ si éti aayu kalɔ kani nákwii 
na kewi ƒiaa ku Galilea Ɛpu lɛba. Na nka Hetiƒuɔ ku Amoriƒuɔ ku Kanaanƒuɔ ku 
Perisiƒuɔ ku Hewiƒuɔ ku Yebusiƒuɔ nli-ka kemmo. 

9Na Israelƒuɔ békpo bádi baga bani mɔɔdi lɛma lɛni anyi ndubo bɔlɔ mɛni lɛlɔ. 
Na lɛma lɛmmɔ ndi Yeriko ku Ai ɔni nde Betel 

10ku Yerusalem ku Hebron 

11ku Yarmut ku Lakis 

12ku Eglon ku Geser 

13ku Debir ku Geder 

14ku Horma ku Arab 

15ku Libna ku Adulam 

16ku Makeda ku Betel 

17ku Tapua ku Heƒer 

18ku Aƒek ku Saron 

19ku Madom ku Hasor 

20ku Simron-Meron ku Aksaƒ 

21ku Taanak ku Megido 

22ku Kedes ku Yakneam ɔma ɔni nkya Karmel Kɔbi, 

23ku Dor ɔma ɔni nkya ɛpu kudɔ ku Goim ɔma ɔni nkya Gilgal ku Tirsa. 

24Na baga bani na Yosua ku Israelƒuɔ bádi-ma lɛlɔ badi baga avlaatɛ-unwi. 

Yosua 13 

Kɔlɔ Kɔdi Kubu Na Ɔlɛka Israelƒuɔ Bekpo Baƒɔ 
1Ɔƒɛni Yosua ɔ́ɔbi geen na nwuna akwa lɛnɔ éesie anumi geen. Amu na Unwoti 
ɔ́su Yosua ɔnini, “Áabi lɛlɔ na ƒula akwa lɛnɔ éesie anumi, nsu kɔlɔ kɔdi kɔmu 
kɔkya ɔni na ɔlɛka ekpo na eti-ku. 

2Na kɔlɔ kɔmmɔ ndi Ƒilistiƒuɔ kɔlɔ ƒui ku Gesurƒuɔ kɔdi ƒui 

3úti ɔ́si Sihor Ketu kani nkya Egyipte ɔƒɛ katukɔ úti úsie Ekron ɔmii lɛlɔ na kada 
kakɛ. Na ɔdi Kanaanƒuɔ kɔlɔ. Na Ƒilistiƒuɔ lɛma ɛlɔ lɛmmɔ ɔlɛka bikpo bɛƒɔ ni. Na 
lɛma lɛmmɔ ndi Gasa ku Asdod ku Aska ku Gat ku Ekron ku Awin. 

4Ɔlɛka bikpoku Kanaanƒuɔ ku Me-Araƒuɔ ku kɔlɔ kɔni na Sidonƒuɔ baadi-ku lɛlɔ 
útédu Aƒek na Amoriƒuɔ ɔmii lɛlɔ 

5ku Gebalƒuɔ kɔlɔ ku Lebanon kɔlɔ úti úsie ɔƒɛ katukɔ si ási Baal-Gad úti ɔɔyu 
Hermon Kɔbi lɛlɔ útédu Hamat kakɛ. 

6“Na bani ƒui nli abi lɛlɔ ɔ́si Lebanon útédu Misreƒot-Maim na badi Sidomƒuɔ ni, 
ami Unwoti ɔlati ndubo-ma bɔbɔku bute Israelƒuɔ. Na lɛla lɛni kani na ɔlɛka abla 
ndi ka ele kɔlɔ kɔmmɔ ete Israelƒuɔ aani kalɛ kani na líbo-ɔ ɔda nnii bla. 

7Na ele kɔlɔ kɔmmɔ ete Israel kaba yaalenwi bakladi bani nebu. Na ele kɔdi ete 
Manase kaba kakɛ kakladi. Na bana ɔdi biala ɔkɛ nwuna kadikɔ.” 

Mose Úle Kalɔ Kani Nkya Yordan Ɔƒɛ Katukɔ Úte Israel Kaba Bekyuli 
8Na kalɔ kani nkya késie Yordan Ketu ɔƒɛ katukɔ kakɛ ni, Mose ɔni ndi Unwoti 
kabla ɔblane úle kalɔ kammɔ úte Ruben kaba ku Gad kaba ku Manase kaba 
bekyuli kakɛ kani nébu. 

9Na bana lɛmii lisie lítédu Aroer ɔni ntɛ útédu Arnon Kɔwɛ kemmo ku ɔma 
ubendi ɔni nkya kɔwɛ kɔmmɔ ntɛ ku kɔbi lili kalɔ kani nwi ƒiaa ɔ́si Medeba laa 
útédu Dibon 

10ku lɛma lɛni ndi Amoriƒuɔ ɔga ɔni baalɔ Sihon ɔni nádi lɛga na Hesbon úti útédu 
Amonƒuɔ ɔmii lɛlɔ. 

11Na Gilead kalɔ ku Gesur kalɔ ku Maakat kalɔ ku Hermon abi ƒui ku Basan kalɔ 
ƒui úti útédu Salka lɛnɔ ubunku. 

12Na Ɔga Og ɔni ɔdi bablani bekplodi kemmo unwi na ɔ́di lɛga na Basan kɔlɔ ƒui. 
Na ɔga ɔmɛni úlie Astarot ku Edrei ɔ́di lɛga. Na ama ndi bekyuli bani na Mose 
úkpo na ɔ́di-ma lɛlɔ na ɔ́bɔku-ma mmɔ. 

13Nsu Gesurƒuɔ ku Maakatƒuɔ ama ni, Israelƒuɔ bátabɔku-ma na bamu beli Israel 
úti úbedu ɔmwi. 

14Nsu Lewi kaba aka ni, Mose útete-ma kalɔ kammɔ kadi. Ɔsika akpala ani na 
bekyuli beeti taakyula teete Israelƒuɔ Unwoti ni, ana kemmo na baakɛ bana 
kadikɔ aani kalɛ na Unwoti Katɔti ɔ́su úse. 

Mose Úti Kalɔ Kakɛ Kadi Ɔ́kya Ruben Kaba Bekyuli Enu Kemmo 
15Na uwi ɔmmɔ ni, Mose úte Ruben kaba bekyuli kalɔ kakɛ kadi ka béti ka babla 
bana kadikɔ. 

16Na kalɔ kammɔ kási Aroer ɔni ntɛ úsie Arnon Kɔwɛ kemmo ku ɔma ɔni nkya 
kɔwɛ kɔmmɔ ntɛ ku abi eli ku kalɔ kani nwi ƒiaa na kásia Medeba. 

17Na kadanku Hesbon ku Dibon ku Bamot-Baal ku Bet-Baal-Meon, 

18ku Yahas ku Kedemot ku Meƒaat 

19ku Kiristaim ku Sibma ku Seret-Sahar ɔni na uwi kɔbi lili, 

20na kɔdanku Bet-Peor ku Pisga Kɔbi kalɔ ku Bet-Yesimot. 

21Na lɛma lɛmɛni nwi kɔbi eli kalɔ kani nwi ƒiaa mmɔ lɛlɔ ku Amoriƒuɔ Ɔga Sihon 
ɔni nádi lɛga na Hesbon. Anwu na Mose úkpo na ɔ́di-nwu lɛlɔ ku Midian baga ku 
Ewi ku Rekem ku Sur ku Hur ku Reba beleku baga bani nási Sihon na béli kalɔ 
kammɔ lɛlɔ. 

22Na bekyuli bani na Israelƒuɔ bádu ndi Bileam ɔni na uubó like na ɔdi Beor ubidi. 

23Na Rubenƒuɔ bammɔ ɔmii ndi Yordan Ketu. Na ɔmɛni ndi kadikɔ nte Rubenƒuɔ. 
Na béle lɛma lɛmmɔ bete bana kaduli bekyuli. 

Mose Úti Kalɔ Kadi Úte Gad Kaba Bekyuli 
24Amu na Mose úti kalɔ kadi úte Gadƒuɔ ka béti-ka babla bana kadikɔ. 

25Na kalɔ kammɔ ɔmii ndi Yaser ku lɛma lɛni nkya Gilead ku Amonƒuɔ kalɔ kakɛ 
úti útédu Aroer ɔni nde Raba. 

26Na ɔ́si Hesbon útédu Ramat-Mispa ku Betonim na ɔ́si Mahanaim úti útédu 
Debir ɔmii lɛlɔ. 

27Ɔkɛ Yordan Ketu kɔwɛ kɔmmɔ kemmo ku Bet-Haram ku Bat-Nimra ku Sukot 
ku Saƒon ɔni ndi Hesbon Ɔga Sihon kalɔ kakladi. Na Yordan Ketu ndi ɔmii úti 
útédu ɛpu kada kakɛ na Galilea Ɛpu úti ɔ́via úsie Yordan ɔƒɛ katukɔ. 

28Na lɛma ku akpaklɔ amɛni ndi Gadƒuɔ kadikɔ na béle lɛma ku akpaklɔ ammɔ 
béte bana kaduli bekyuli. 

Mose Úti Kalɔ Kakɛ Kadi Úte Manase Kaba Kakɛ Kenwi 
29Ɔmmɔ kama ni, Mose úti kalɔ kakɛ kadi úte Manase kaba bekyuli kakɛ kenwi 
ka béti mmɔ bábla bana kadikɔ. 

30Na kalɔ kammɔ kewi kétédu Mahanaim na ɔkɛ Basan na ɔdanku lɛma liti ku 
leevu lɛni na Yair úkpo ɔdi-ma lɛlɔ na Basan kalɔ kemmo mmɔ. Na kalɔ kemodi 
kammɔ ƒui lɛlɔ na Ɔga Og utaadi. 

31Na Gilead kakɛ ku Astarot ku Edrei ɔni ndi Ɔga Og lɛma lɛni nkya Basan aka na 
béti béte Makir kaduli bekyuli kakɛ kenwi. Na Makir ɔmɛni ɔ́si Manase kaba 
kemmo. 

32Lɛni na Mose úti kadikɔ kɔlɔ kɔni nkya Yordan Ketu kɔwɛ na Yeriko ɔƒɛ katukɔ 
úte Israelƒuɔ uwi ɔni na ɔ́kya Moab kalɔ lɛlɔ. 

33Nsu Mose útéte Lewiƒuɔ kalɔ kadi. Na bɔsu na ɔ́su-ma ka bana kadikɔ ndi 
akpala ani na beeti taakpa teete Israelƒuɔ Unwoti Katɔti. 

Yosua 14 

Yosua Úle Kalɔ Kani Nkya Yordan Ɔƒɛ Kanukɔ Úte Israelƒuɔ 

1Uwi ɔmmɔ ni, Eleasar ɔni ndi Unwoti Ɔkpane ku Yosua ɔni ndi Nun ubidi ku 
Israelƒuɔ ɔtɔ benengu béle Kanaan kalɔ béte Israelƒuɔ. 

2Na bátu egulabi bánu kalɛ na badubuti bele kɔlɔ kɔmmɔ bete-ma aani kalɛ na 
Unwoti úbo Mose ɔda ɔnii ule kɔlɔ kammɔ ute Israelƒuɔ kaba yaalenwi ku kakɛ 
kani nébu. 

3Ɔsika Mose úule kalɔ kani nkya ɔƒɛ katukɔ na Yordan Ketu ɔvi úte kaba inyɔ ku 
kakɛ. Nsu Lewiƒuɔ bani nkya-ma akɔ ama ni, bétete-ma kadikɔ kadi. 

4Na Yoseƒ ɔtɔ kemmo bekyuli ni, kaba inyɔ kási mmɔ. Na kaba kammɔ ndi 
Manase ku Eƒraim. Na bétete Lewiƒuɔ kadikɔ kadi na kalɔ kammɔ. Mmomu lɛma 
na béte Lewiƒuɔ bammɔ ka basɔ belieku bana bebuo. Na béte-ma bebuo kadikɔ 
kalɔ lɛnɔ. 

5Na Yosua ku benengu bammɔ béle kalɔ kammɔ béte Israelƒuɔ aani kalɛ na 
Unwoti úbo Mose ɔda. 

Béti Hebron Béte Kaleb 
6Limeyi lɛdi ni, bekyuli bani nási Yuda kaba kemmo bébo Yosua kudɔ na Gilgal. 
Na bekyuli bammɔ kemmo unwi ndi Kaleb ɔni ndi Yeƒune ubidi ɔdi Kenesini. Na 
úbasu Yosua ɔnini, “Agyi lɛla lɛni na Unwoti ɔ́su Mose, nwuna kabla ɔblane, uwi 
ɔni na bɔ́kya Kades-Barnea na ami ku-ɔ lɛlɔ. 

7Uwi ɔni na lɛ́ƒɔ akwa aavlene ni, Unwoti kabla ɔblane Mose ɔ́tala-mi na Kades-
Barnea ka lisie na ntéyu kalɔ kammɔ kemmo ala lɛnu. Na ka lísie ni, líti kenye 
kabuni líboku-nwu. 

8Nsu bekyuli bani na ami ku-ma búsie ni, báya na bɔyia ku liƒu liduo bula bekyuli 
kemmo. Nsu ami lɛ́di Mina Unwoti Katɔti litemi lɛlɔ geen. 

9Ɔsi lɛla lɛni lɛ́bla-mɛni ɔsu ni, Mose úse ami ku mina bebi kenye ka ni, kalɔ kani 
kemmo na lísie lɛ́vi ƒui kadubo bunwini ami ku mina bebi kadi. 

10“Nsu nu! Akwa aavlene-alɔ kemmo na bɔkya mɛni ka Unwoti ɔ́su Mose litemi 
lɛmɛni. Uwi ɔmmɔ kemmo na bɔ́mu bɔkɛ kalɔ kakwiidi kemmo. Na ka Unwoti 
ɔɔdi nwuna litemi lɛlɔ ɔsu ni, lɛ́mu nli ngba úti úbedu ɔƒɛni. Aanu-mi ɔmwi! Lɛ́ɛkɛ 
akwa liti ku avlaatɛ-alɔ sɔɔn. 

11Nsu lɛ́mu mbo ɔlɔkplu kaduɛ úti úbedu ɔmwi. Na kalɛ kani na mbo ɔlɔkplu asa 
na Mose ɔ́tala-mi ni, ɔyikun ɔmmɔ ɔmu ɔkya-mi lɛni kani. Na lɛni kani na mbo 
ɔyikun na lisie kekpokɔ ɔƒɛni kalɛ kani na úse-mii kuuku. 

12Anwuɔsu ti kalɔ ku lɛma lɛni nwi abi lɛlɔ te-mi aani kalɛ na Unwoti úse kenye 
úte-mi limeyi lɛni na ami ku mina bekyuli búnwini búbeduo mmɔ. Ɔsika limeyi 
lɛmmɔ ni, énye mmɔ na énu kalɛ na básu kalɛ na bekyuli kangyaa bani nli mmɔ 
bese ku kalɛ bátu bana awodu bonwu báka bamana lɛma lɛmmɔ. Nsu lɛ́ƒɔ lɛ́di ka 
Unwoti ɔdubunyeku-mi na lɛbɔku-ma na bekeli balɛ aani kalɛ na use kenye úse.” 

13Ɔmmɔ kama Yosua úte Kaleb ɔni ndi Yeƒune ubidi kusɛ kusɛ na úti ɔma ɔni 
baalɔ Hebron úte-nwu ka úti mmɔ ɔbla nwuna kadikɔ. 

14Anwuɔsu Yeƒune ubidi Kaleb ɔni nási Kenesin kaba kemmo ni, anwu mɔɔdi 
Hebron ɔ́si uwi ɔmmɔ kemmo. Ɔsika Kaleb ɔ́di Unwoti ɔnii ndi Israelƒuɔ Katɔti 
litemi lɛlɔ ku kayi ƒui ɔsu. 

15Kuuku ni, Hebron bátaalɔ Kiriat-Arba. Na Arba ɔmɛni ndi ukyuli ɔni mbo 
ɔyikun ntulo na bekyuli kangyaa bani baalɔ Anakƒuɔ bammɔ akɔ. Na ɔmmɔ kama 
ni, Israelƒuɔ bánwuna na básɔ bétekpoku bekyuli badi. 

Yosua 15 

Yosua Úti Kalɔ Kadi Úte Yuda Kaba 
1Na kalɔ kani na Yosua úle úte Yuda kaba ni, kalɔ kammɔ kákɛ Edom ɔmii lɛlɔ 
ɔ́yu útédu Sin kalɔ kakwiidi na kada kakɛ ƒui. 

2Na kada kakɛ ɔmii ɔ́wɔ Mma Ɛpu kawɔlɔkɔ. 

3Na ɔkɛ Katamlukpa Ulu úti úsela ɔƒɛ kanukɔ ɔkɛ útádanku Sin kalɔ kakwiidi. Na 
ɔ́kɔ útédu Kades-Barnea na ɔkɛ Herson na ɔ́danku Adar na udeyi útédu Karka. 

4Na ɔ́vi ɔkɛ Asmon na útáda ɔlɛ Egyipte Kɔwɛ kemmo na úti útédu ɛpu kenye. 

5Na ɔ́si ɔƒɛ katukɔ kakɛ ni, ɔmii ɔmmɔ ɔkɛ utédu Mma Ɛpu. Na katɔ kakɛ ɔmii use 
kalɔ ɔ́si Yordan Ketu ku Mma Ɛpu kasakɔ. 

6Na ɔmii ɔmmɔ ɔ́kɛ útédu Bet-Hogla na katɔ kakɛ útásia Bet-Araba. Na ɔkɛ mmɔ 
útédu Ruben ubidi Bohan lɛtakpɛ. 

7Na ɔ́si Akor Kɔwɛ lɛlɔ útédu Debir na ɔ́bu ɔkɛ útédu Gilgal Adumim ulu ubendi 
na Akor Kɔwɛ kada kakɛ. Na ɔ́vi ɔ́kɛ En-Semes Ketu kenye na úti útédu En-Rogel. 

8Na ɔkɛ Hinom Kɔwɛ kemmo na Yebusiƒuɔ ɔma ɔni ndi Yerusalem. Na ɔkɛ kɔbi 
kɔni nkya Hinom Kɔwɛ kɔni nkya ɔƒɛ kanukɔ na Reƒaiƒuɔ Kɔwɛ na katɔ kakɛ úti 
útédu eli kakɛ. 

9Na ɔkɛ kɔbi kɔmmɔ eli úti útédu Neƒtoa Ketu kenye. Na ɔ́si mmɔ lɛnɔ úsie Eƒron 
Kɔbi lɛma lɛlɔ. Na uti ɔɔyu Baala ɔni ndi Kiriat-Yearim. 

10Na ɔkɛ katɔ kakɛ na Baala úsie ɔƒɛ kanukɔ na Seir Kɔbi lɛlɔ. Na únwini ɔkɛ Har-
Yearim Kɔbi iye Kesalon Kɔbi na ɔkɛ Bet-Semes, na údeyi ɔkɛ Timna. 

11Na údeyi ɔkɛ Ekron na katɔ kakɛ na ɔ́kanti úsie Sikron. Na ɔ́vi ɔkɛ Baala Kɔbi 
lɛlɔ, na ɔkɛ Yabneel útédu Mediterenia Ɛpu. 

12Na ɔƒɛ kanukɔ ɔmii ndi Ɛpu Ubendi ɔmmɔ kenye. Na ɔmɛni ndi Yuda kaba lɛmii. 

Kaleb Ɔ́di Hebronƒuɔ Ku Debirƒuɔ Lɛlɔ 

13Kalɛ kani na Unwoti úbo Yosua ɔda ni, lɛni na Yosua úte Kaleb ɔni ndi Yeƒune 
ubidi kalɔ na kakɛ kani na Yuda kaba bebi belie-ka kemmo. Na Hebron na baalɔ 
banii Kiriat Arba. Na Arba ndi Anak ɔti kuuku. 

14Na Kaleb ɔ́bɔku Anak bawɔ ɛtɛ ku bana kaba bekyuli ɔ́lɛku ɔma ɔmmɔ kemmo. 
Na bawɔ bammɔ ndi Sesai ku Ahiman ku Talmai. 

15Na Kaleb úse útékpoku Debirƒuɔ. Na kuuku ni, Debir na bátaalɔ banii Kiriat-
Seƒer. 

16Amu na Kaleb ɔ́su ɔnini, “Ukyuli biala ɔni ndubɔkana na ukpoku Kiriat-Seƒer 
na ɔ́di-ma lɛlɔ ni, ndubuti mina ubidi ulekubi ɔni baalɔ banii Aksa lite-nwu na 
uti.” 

17Amu na Kaleb ɔnwani Kenas ubidi ɔni baalɔ Otniel útékpo na ɔ́di ɔma ɔmmɔ 
lɛlɔ. Na Kaleb úti ubidi Aksa úte-nwu na úti. 

18Na ka béti lɛlɔ báwɔlɔ ni, Otniel ɔ́su Aksa ka ɔsu ɔti Kaleb ka ute-nwu kalɔ kadi. 
Amu na Aksa úsie ɔti kudɔ. Na ka Aksa ɔɔyu nwuna ɔpɔnkɔ ɔmmɔ lɛlɔ ni, Ɔti 
Kaleb úye-nwu ɔnini, “Bi na aayɔ́ ka lɛbla lite-ɔ?” 

19Amu na ubidi ɔmɛni ɔ́su-nwu ɔnini, “Mɔɔyɔ́ ka ete-mi kalɔ kani na abiɔ akya-
nya kemmo. Ɔsika kalɔ kani na éti éte-mi ni, kadi kalɔ kakwiidi.” Ɔmɛni ɔsu Kaleb 
úti abiɔ ani mɔɔyu na akya katɔ ku kada kakɛ úte-nwu. 

Yosua Úti Lɛma Lɛdi Úte Yuda Kaba 
20Na lɛma lɛni na Yosua úle úte Yuda kaba ka beti-ka bábla bana kadikɔ ndi 
amɛni. 

21Yuda kaba lɛma lɛni nkya lɛma ntɛ ɔ́si kalɔ kakwiidi kada kakɛ úti úsela Edom 
ɔmii lɛlɔ ndi Kabseel ku Eder ku Yagur 

22ku Kina ku Dimona ku Adada 

23ku Kedes ku Hasor ku Itnam 

24ku Siƒ ku Telem ku Bealot 

25ku Hasor-Hadata ku Keriot Hesron ɔni baalɔ banii Hasor 

26ku Amam ku Sema ku Malada 

27ku Hasar-Gada ku Hesmon ku Bet-Pelet 

28ku Hasar-Sual ku Beer-Seba ku Bisiotia 

29ku Baala ku Iyim ku Esem 

30ku El-Tolad ku Kesil ku Horma 

31ku Siklag ku Madmana ku Sansana 

32ku Lebaot ku Silhim ku Ain ku Rimon. Lɛma lɛmmɔ ƒui lɛdi aavlanyɔ-yaalenwi 
ku nina akpaklɔ. 

33Na lɛma lɛni nkya abi kaƒɔna na ɔƒɛ kanukɔ kakɛ ni, ani ndi Estaol ku Sora ku 
Asna 

34ku Sonoa ku En-Ganim ku Tapua ku Enan 

35ku Yarmut ku Adulam ku Soko ku Aseka 

36ku Saaraim ku Aditam ku Gedera ɔni basɔ baalɔ Gederotiam. Lɛma lɛmmɔ lɛdi 
lɛma leevu-ine ku nina akpaklɔ. 

37Senan ku Hadasa ku Migdal-Gad 

38ku Dilean ku Mispa ku Yokteel 

39ku Lakis ku Boskat ku Eglon 

40ku Kabon ku Lahmas ku Kitlis 

41ku Gederot ku Bet-Dagon ku Naama ku Makeda. Lɛma lɛmmɔ lɛdi lɛma libendi 
leevu-ɛku ku nina akpaklɔ. 

42Lilma ku Eter ku Asan 

43ku Yiƒta ku Asna ku Nesib 

44ku Keila ku Aksib ku Maresa. Lɛma libendi lɛmmɔ lɛdi yaalenwi ku nina 
akpaklɔ. 

45Ekron ku nwuna lɛma libendi ku akpaklɔ 

46ɔ́si Ekron úti útédu ɛpu ku Asdod amadɔ ku nina akpaklɔ. 
47Asdod ku nwuna lɛma ku akpaklɔ ku Gasa ku nwuna lɛma ku akpaklɔ úti útédu 
Egyipte Kɔwɛ kenye ku Mediterenia Ɛpu. 

48Na abi lɛlɔ lɛma ndi Samir ku Yatir ku Soko 

49ku Dana ku Kiriat-Sanaa ɔni ndi Debir 

50ku Anab ku Estemo ku Anim 

51ku Gosen ku Holon ku Gilo. Lɛma lɛmmɔ lɛdi leevu-unwi ku nina akpaklɔ. 

52Arab ku Duma ku Esan 

53ku Yanum ku Bet-Tapua ku Aƒeka 

54ku Hunta ku Kiriat-Arba ɔni ndi Hebron ku Sior. Lɛma lɛmmɔ lɛdi yaalenwi ku 
nina akpaklɔ. 

55Maon ku Karmel ku Siƒ ku Yuta 

56ku Yesreel ku Yokdeam ku Sanoa 

57ku Kain ku Gibea ku Timna. Lɛma lɛmmɔ lɛdi lɛma leevu ku nina akpaklɔ. 

58Halhul ku Bet-Sur ku Gedor 

59ku Maarat ku Bet-Anot ku Eltekon. Lɛma lɛmmɔ lɛdi lɛma ɛku ku nina akpaklɔ. 

60Kiriat-Baal ɔni ndi Kiriat-Yearim ku Raba. Ɔdi lɛma inyɔ ku nina akpaklɔ. 

61Kalɔ kakwiidi lɛma ndi Bet-Araba ku Midin ku Sekaka 

62ku Nibsan ku Ir-Hamela ku En-Gedi. Lɛdi lɛma ɛku ku nina akpaklɔ. 

63Na Yebusiƒuɔ bani nli Yerusalem ama ni, Yudaƒuɔ bátakana na babɔku-ma. 
Anwuɔsu Yebusiƒuɔ ku Yudaƒuɔ baamu beli Yerusalem bébedu ɔmwi limeyi 
lɛmɛni. 

Yosua 16 

Ɔmɛni Ndi Yoseƒ Ku Eƒraim Ɔmii 
1Kalɔ kani na Yosua úti úte Yoseƒ kaba kése kalɔ kásiku Yordan Ketu. Na ɔkɛ 
Yeriko na ketu kani nkɛ Yeriko ɔƒɛ katukɔ kakɛ. Na úti útéduo kalɔ kakwiidi kani 
nwi Yeriko si éti aakɔ́ abi ésela Betel ɔni basɔ baalɔ Lus 

2na ɔkɛ Arkiƒuɔ ɔmii lɛlɔ na Atarot. 

3Na úsie útédu ɔƒɛ kanukɔ kakɛ na Yaƒletiƒuɔ ɔmii lɛlɔ úti ɔ́kɛ ɔƒɛ kanukɔ na Bet-
Horon ɔmii lɛlɔ, na ɔkɛ Geser utáwɔ Mediterenia Ɛpu. 

4Kalɔ kamɛni na béti béte Yoseƒ bebi bani ndi Manase ku Eƒraim kaba ka beti-ka 
babla bana kadikɔ. 

5Na ɔmii ɔni na bɔdubo bɔtina ndi Eƒraimƒuɔ kaba bekyuli ɔdi. Na bana ɔmii ɔni 
ntɛ ɔƒɛ katukɔ kakɛ ndi Atarot-Adar ɔ́kɔ úti útédu Bet-Horon eli. 

6Na útédu Mediterenia Ɛpu ɔkɛ Mikmetat katɔ kakɛ. Na ɔ́kanti ɔkɛ ɔƒɛ katukɔ na 
Taanal-Silo, na ɔkɛ ɔvi mmɔ útédu Yanoa. 

7Na ɔkɛ ɔ́yu ɔ́si Yanoa, na útédu Atarot ku Naarat. Na útédu Yeriko na útáwɔlɔ 
Yordan Ketu. 

8Na ɔkɛ Tabua ɔkɛ ɔƒɛ kanukɔ útédu Kana Kɔwɛ kemmo. Na ɔ́wɔ Mediterenia 
Ɛpu. Ɔmɛni ndi Eƒraim kaba bekyuli kadikɔ. 

9Na lɛma ku akpaklɔ ani ndi Manase kaba bekyuli ɔdi ni, béti-ka béte Eƒraim kaba 
ka beti-ka babla bana kadikɔ. 

10Nsu Kanaanƒuɔ bani nli Geser na béƒu basala ku Eƒraimƒuɔ ni, bátabɔku-ma. 
Mmomu buti na béti Kanaanƒuɔ bamɛni bábla bekyuli bani mɔɔbla kabla teete-
ma. Na bamu bakya baabla kabla teete-ma úti úbedu ɔmwi limeyi lɛmɛni lɛlɔ. 



437 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Yosua 17 

Yosua Úte Manase Kalɔ Kadi 
1Yosua úte Manase kaba bekyuli kalɔ geen, ɔsika Manase ndi Yoseƒ ubidi udeedi. 
Na Manase ubidi udeedi ndi Makir, na ɔdi Gileadƒuɔ ɔti ɔni nákɛ Gilead ku Basan 
kalɔ, ɔsika Makirƒuɔ badi bekpone geen. 

2Na Manase bebi bani nébu na bana kaba kemmo ndi Abieser ku Helek ku Asriel 
ku Seken ku Heƒar ku Semida. Na ama ndi bebi babambadi bani ndi Yoseƒ ubidi 
Manase bebi bananabi kalɛ na bana lɛtɔ lise. 

3Na Manase náwɔ Makir, na Makir ɔ́wɔ Gilead, na Gilead ɔ́wɔ Heƒer, na Heƒer ɔ́wɔ 
Seloƒehad, na Seloƒehad útawɔ bebi bananabi. Mmomu bebi belekubi kani na 
úbo. Na nwuna bebi belekubi bammɔ anyi ndi Mahla ku Noa ku Hogla ku Milka 
ku Tirsa. 

4Amu na belekubi bamɛni bésie Katɔti ɔkpane Eleasar ku Nun ubidi Yosua ku 
Israel batɔnkune kudɔ. Na básu-ma banini, “Unwoti úbo Mose ɔda ka ute abu 
lɛnɔ kadikɔ kadi aani kalɛ bete bula banwa.” Anwuɔsu kalɛ na Unwoti ɔ́su mmɔ 
kalɛ ɔsu ni, Yosua úte-ma kadikɔ aani kalɛ na béte bana banwani bananabi. 

5Ɔmɛni ɔsu Manase ɔ́kɛ kadikɔ leevu ubunku Gilead ku Basan na Yordan ɔƒɛ 
katukɔ kakɛ. 

6Ɔsika béte Manase bebi belekubi kadikɔ kadi ɔsu ni, béle Gilead kalɔ béte 
Manase bawɔ bakladi. 

7Na Manase ɔmii ɔ́si Aser úsie Makmetat ɔni ntɛ Sekem ɔƒɛ katukɔ kakɛ. Na ɔ́tɛ 
úsie kada kakɛ na ɔkɛ En-Tapuaƒuɔ kalɔ kemmo. 

8Na Tapua kalɔ kammɔ kadi Manase ɔdi. Na Tapua ɔma ɔni nkya Manase ɔmii 
lɛlɔ ɔdi Eƒraim ɔdi. 

9Na ɔmii ɔmmɔ údeyi ɔkɛ Kana Kɔwɛ kemmo na kɔwɛ kɔmmɔ kada kakɛ. Lɛma 
lɛni nkya mmɔ lɛɛɛdi Manase lɛma. Mmomu lɛdi Eƒraim ɔdi. Na Manase ɔmii 
ɔmmɔ ɔ́kya kɔwɛ kɔmmɔ katɔ kakɛ, na nwuna kenye kétédu Mediterenia Ɛpu. 

10Na kada kakɛ kadi Eƒraim ɔdi, na katɔ kakɛ kadi Manase ɔdi. Na ɛpu ndi ɔmii. 
Na Aser ndi ɔmii na katɔ kakɛ. Na ama ku Isakar mɔɔva ɔmii na ɔƒɛ katukɔ kakɛ. 

11Na lɛma lɛni na Manase ɔ́kɛ na Isakar ku Asar ntɛ ndi Bet-San ku Yibleam ku 
bani nli Dor ɔni lɛnɔ baalɔ Naƒot ku nwuna lɛma ku En-Darƒo ku Taanakƒuɔ ku 
Megidoƒuɔ ku nina akpaklɔ ani náka amana-ma. 

12Na Manase bebi batákana na bábɔku Kanaanƒuɔ bálɛku ɔma ɔmmɔ kemmo. 
Ɔsika bálɛ ugyii kpakplaa ka balatɔlɔ. 

13Nsu uwi ɔni na Israelƒuɔ baakɛ́ ɔyikun teebu ni, benye Kanaanƒuɔ bammɔ lɛlɔ 
na béti-ma babla kabla bablane bete-ma. Anwuɔsu bátábɔku Kanaanƒuɔ bammɔ 
ƒui. 

Yoseƒ Bawɔ Béye Kadikɔ Bébu 
14Amu na Yoseƒ kaba bekyuli bébo Yosua kudɔ na béye-nwu banini, “Bi ɔsu na 
kadikɔ kenwi pɛ kani na éte-bu? Nsu bumomo na Unwoti lɛnɔ úte-bu kusɛ kusɛ.” 

15Amu na Yosua ɔ́su-ma ɔnini, “Si bimomo na Eƒraim abi lɛlɔ kese blii suɛ kete-
mi ni, amu biteesie lɛku kemmo ngye na bitáda ɔma mmɔ na Perisiƒuɔ ku bablani 
bammɔ kalɔ lɛlɔ.” 

16Amu na Yoseƒ kaba bekyuli bammɔ básu Yosua banini, “Abi kalɔ kammɔ kese 
bliisuɛ kete-bu. Na Kanaanƒuɔ bani nlie kɔbi kaƒɔna na kalɔ kani nwi ƒiaa ku bani 
nlie Bet-San amadɔ lɛma ku bani nlie Yesreel Kɔwɛ kemmo ƒui bebo bapɔnkɔ 
abuala kɛɛkɛ.” 

17Mmɔ na Yosua ɔ́su Yoseƒ kaba bekyuli bani nási Eƒraim ku Manase kaba 
kemmo ɔnini, “Bɛdi bekyuli bani mmomo na bibo ɔyikun. Anwuɔsu utalɛka bɛkɛ 
kadikɔ kenwi kani. 

18Mmomu abi kalɔ kɔmmɔ kabla bina ɔdi. Ina ka akun na adi ni, bɛtuma-nya na 
biti mmɔ bɛbla bina kadikɔ bitédu kesii kani na bɛkana bɔda. Na bɛbɔku 
Kanaanƒuɔ bani nlie mmɔ ina ka bebo bapɔnkɔ ku abuala kɛɛkɛ na bebo ɔyiku 
lɛnɔ.” 

Yosua 18 

Yosua Úle Kɔlɔ Kɔkladi Kɔni Nébu 
1Uwi ɔni na Yosua ku Israelƒuɔ békpo báƒɔ kɔlɔ kɔmmɔ ƒui báwɔlɔ ni, amu na 
Israelƒuɔ bása na Silo na bátu Unwoti Adi Kevo bálɛ mmɔ. Na kalɔ kammɔ kéduo-
ma lɛlɔ bɔnu kalɔ na baadi-ka lɛlɔ. 

2Nsu kaba maatɛ kébu ɔni na bétele tɔ kalɔ kadi bétete-ma na bakɛ bana kadikɔ. 

3Anwuɔsu Yosua úye Israelƒuɔ ɔnini, “Uwi ɔmani na bɛdubulie bitédu asa na bɛta 
na biteesie bitélie kalɔ kani na bina Bati kuuku Unwoti Katɔti úti úte-mii mmɔ 
lɛlɔ? 

4Na mɔɔyɔ́ ka bidie banana ɛtɛ na kaba biala kemmo. Na betésie na bavi kalɔ 
kammɔ ƒui kemmo na balɛ ɔmii bete kaba biala. Na si báwɔlɔ ni, na basɔ benwini 
bebo babasu-mi kalɛ bábla-nwu bávinku.” 

5Na Yosua ɔ́su-ma ka bele kalɔ kammɔ akpa maatɛ. Na Yuda kaba benye besie 
ɔmii ɔni ntɛ úsie kada kakɛ. Na Yoseƒ kaba benye besie ɔmii ɔni ntɛ úsie katɔ 
kakɛ. 

6Na ɔ́su-ma ɔnini, “Si béle-ka bɛ́wɔlɔ na binweni kalɛ bíle kalɔ kammɔ akpa 
maatɛ lɛlɔ kɔtɛ bɛsia kakunkɛ lɛlɔ na biti biboku-mi. Na ndubɔtu egulabi na liye 
bula Unwoti Katɔti kasusu lite-mii. 

7Na Lewiƒuɔ bani nkya-mii akɔ bitete-ma kalɔ kadi. Ɔsika bana kabla ndi ka 
beteeti akpala teete Unwoti kani. Na Gad kaba ku Ruben kaba ku Manase kaba 
kakɛ amu ni, Mose ɔni ndi Unwoti kabla ɔblane úle bana kalɔ úte-ma na Yordan 
Ketu ɔvi úti úsie ɔƒɛ katukɔ kakɛ.” 

8Amu ka banana bani na Yosua ɔ́tala ka besie na batálɛ lɛmii mmɔ badubo bɔtɔlɔ 
ni, úbo-ma ɔda kpakplaa ɔnini, “Bɛvi kalɔ kammɔ ƒui kemmo na bɛlɛ lɛmii na 
binweni kalɛ na bɛ́bla kabla kammɔ bɛ́vinku na biti biboku-mi. Na ndubɔtu 
egulabi lɛnu na Silo mɛni na liye Unwoti kasusu leti-mii.” 

9Anwuɔsu banana bammɔ bávi kalɔ kammɔ ƒui kemmo na bénweni bákya 
kakunkɛ kemmo kalɛ na béle kalɔ kammɔ akpa maatɛ ku lɛma lɛni nkya-ka 
kemmo. Na bénwini bébo Yosua kudɔ na Silo. 

10Na Yosua ɔ́tu egulabi ɔ́nu na úye Unwoti kasusu ute-ma. Na mmɔ na Yosua úle 
kalɔ kammɔ úte Israelƒuɔ kalɛ na ɔ́manku úte-ma. 

Yosua Ɔ́tina Benyamin Kaba Bana Ɔmii 
11Amu ka ɔ́tu egulabi ɔ́nu ni, Benyamin kaba bekyuli ɔdi nálɛ na úti kalɔ kani 
nkya Yuda ku Yoseƒ kaba ntɛ úte-ma. 

12Na bana ɔmii ɔni nkya katɔ kakɛ úse kalɔ ɔ́si Yordan Ketu. Na ɔkɛ Yeriko katɔ 
kakɛ na ɔ́kɛ ɔ́vi kɔbi lɛlɔ útédu ɔƒɛ kanukɔ. Na nwuna kenye kétédu Bet-Awen 
kalɔ kakwiidi lɛlɔ. 

13Na ɔ́kanti úsie kada kakɛ na Betel ɔni basɔ baalɔ banii Lus. Na ɔkɛ Atarot-Adar 
Kɔbi kɔni ntɛ kada kakɛ na Bet-Horon. 

14Na ɔkɛ na útédeyi ɔkɛ ɔƒɛ kanukɔ kakɛ, na ɔkɛ kɔbi kɔni ntɛ Bet-Horon na kada 
kakɛ. Na ɔdubudu Kiriat-Baal ɔni basɔ baalɔ banii Kiriat-Yearim na ɔdi Yudaƒuɔ 
ɔma. 

15Na kada ɔmii ɔ́si Kiriat-Yearim úsie ɔƒɛ kanukɔ, na ɔkɛ úsie Neƒtoa Ketu kenye. 

16Na údeyi ɔkɛ kɔbi kɔni ntɛ Hinom úsie utédu Reƒaiƒuɔ Kɔwɛ kemmo na katɔ 
kakɛ. Na údeyi ɔkɛ Hinom utédu kɔwɛ úsie Yebusiƒuɔ kada ntɛ, na ɔ́kanti ɔkɛ En-
Rogel. 

17Na údeyi ɔkɛ katɔ kakɛ, na ɔkɛ En-Semes, na ɔkɛ úsie Gelilot, na ɔ́kɔ úsie 
Adumim Kɔwɛ na ɔ́bu úsie Ruben ubidi Bohan lɛtakpɛ lɛlɔ. 

18Na ɔkɛ úsie katɔ na Bet-Araba Kɔbi na ɔkɛ utédu Yordan Ketu kɔwɛ kemmo. 

19Na udeyi ɔkɛ Bet-Hogla katɔ kakɛ ɔkɛ utédu kesii kani na Yordan Ketu ku Mma 
Ɛpu kasakɔ Na ɔmɛni ndi kada ɔmii. 

20Na Yordan ndi ɔmii ɔni ntɛ úsie ɔƒɛ katukɔ kakɛ. Na ɔmɛni ndi kalɔ kani na béti 
béte Benyamin kaba bekyuli. 

21Na lɛma lɛni na béti béte Benyamin kaba bekyuli ndi Yeriko ku Bet-Hogla ku 
Emek-Kesis 

22ku Bet-Araba ku Semariam ku Betel 

23ku Awim ku Para ku Oƒra 

24ku Keƒar-Amonai ku Oƒni ku Geba. Lɛma lɛmmɔ libo leevu-inyɔ ku nina 
akpaklɔ. 

25Ku Gibeon ku Rama ku Beerot 

26ku Mispa ku Keƒira ku Mosa 

27ku Rekem ku Yirpeal ku Taral 

28ku Sela ku Ha-Eleƒ ku Yerusalem kesii kani na Yebusiƒuɔ bélie, ku Gibeat ku 
Kiriat-Yearim. Lɛdi lɛma leevu-ine ku nina akpaklɔ. Na ɔmɛni ndi kalɔ kani na 
béte Benyamin kaba bekyuli. 

Yosua 19 

Yosua Úle Kalɔ Kadi Úte Simeon Kaba 
1Ka Yosua ɔ́sɔ ɔ́tu egulabi kunyɔdi ɔ́nu ni, Simeon kaba ɔdi nálɛ. Na bana kalɔ 
kakya Yuda kaba ɔdi akɔ. 

2Na lɛma lɛmmɔ ndi Beer-Seba iye Seeba ku Molada 

3ku Hasar-Sual ku Bala ku Asem 

4ku Eltolad ku Betul ku Horma 

5ku Siklag ku Bet-Markabot ku Hasar-Susa 

6ku Bet-Lebaot ku Saruben na ɔdi lɛma leevu-ɛtɛ ku nina akpaklɔ. 

7Ain ku Rimon ku Etar ku Asan. Anwu lɛnɔ ɔdi lɛma ine ku nina akpaklɔ 

8ku akpaklɔ ani nkya lɛma lɛmɛni amadɔ úti útédu Baalat-Beer ɔni lɛnɔ baalɔ 
banii Ramat ku kalɔ kakwiidi na kada kakɛ. Kalɔ kamɛni béle béte Simeon kaba 
bekyuli. 

9Na ka kalɔ kani na béti béte Yuda kaba bekyuli kébomo kágya ɔsu ni, bámini 
kadi béte Simeon kaba. 

Yosua Úle Kalɔ Kadi Úte Sebulon Kaba 
10Kalɔ katɛdi ka Yosua ɔtu egulabi ni, kese Sebulon kaba lɛlɔ. Na kalɔ kani béti 
béte-ma késie kétédu Sarid. 

11Na ɔkɛ ɔƒɛ kanukɔ útédu Marala ɔkɛ útédu Dabeset, na útáwɔlɔ Yokneam Kɔwɛ 
kemmo. 

12Na údeyi ɔ́kɛ Sarid ɔƒɛ katukɔ, na ɔkɛ Kislot-Tabor ɔmii lɛlɔ na ɔkɛ Daberat na 
údeyi ɔkɔ útásia Yaƒia. 

13Na ɔkɛ ɔƒɛ katukɔ kakɛ úsie Gat-Heƒer ku Et-Kasin. Na ɔkɛ Rimon na údeyi ɔkɛ 
Nea. 

14Na ɔ́bu ɔ́kɛ katɔ kakɛ úti útédu Hanaton na nwuna kenye kátáwɔlɔ Yiƒta-El 
Kɔwɛ kemmo. 

15Na ɔdanku Katat ku Nahalal ku Simron ku Yidala ku Betlehem. Na lɛma lɛmmɔ 
lɛdi leevu-inyɔ ku nina akpaklɔ. 

16Na lɛma lɛmɛni ku nina akpaklɔ ndi kalɔ kani béti béte Sebulon kaba. 

Yosua Úle Kalɔ Kadi Úte Isakar Kaba 
17Kalɔ kenedi ka Yosua ɔ́sɔ ɔ́tu egulabi ɔ́nu ni, késie Isakar kaba lɛlɔ. 

18Na bana lɛma ndi Yesreel ku Kesulot ku Sunen 

19ku Haƒraim ku Sihon ku Anaharat 

20ku Rabit ku Kision ku Abes 

21ku Remet ku En-Ganim ku En-Hada ku Bet-Pases. 

22Na ɔmii ɔmmɔ útáwɔlɔ Tabor Kɔbi ku Sahasima ku Bet-Semes útédu Yordan 
Ketu. Na lɛma lɛmmɔ ƒui lɛdi leevu-ɛku ku ana akpaklɔ. 

23Na lɛma lɛmɛni ku ana akpaklɔ na beti béte Isakar kaba. 

Yosua Úle Kalɔ Kadi Úte Aser Kaba 
24Kalɔ kalɔndi ni, Yosua ka ɔtu egulabi ni, késie Aser kaba lɛlɔ. 

25Na bana lɛma lɛmmɔ lɛdanku Helkat ku Hali ku Beten ku Aksaƒ 

26ku Alamelek ku Amad ku Misel. Na ɔmii ɔmmɔ ɔsi Karmel Kɔbi ku Sihor-Lidnat 
na ɔƒɛ kanukɔ kakɛ. 

27Na údeyi ɔ́kɛ ɔƒɛ katukɔ kakɛ na úti úsie Bet-Dagon, na útédu Sebulon Kɔwɛ na 
Yiƒta-El na ɔkɛ katɔ kakɛ úsie Bet-Emek ku Neiel, na úti úsie Kubul 

28ku Ebron ku Rehob ku Hamon ku Kana úti útédu Sidon-bonwu kemmo. 

29Na ɔmii ɔmmɔ ɔkanti ɔkɛ Rama úti útédu ɔma ɔni na bátu kowodu bámana na 
baalɔ-nwu Tiro. Na údeyi ɔ́kɛ Hosa. Na ɔkɛ utédu Mediterenia Ɛpu na Aksib 
kalɛkɛ, 

30ɔdanku Uma ku Aƒek ku Rehob. Na lɛma lɛmmɔ ƒui lɛdi aavlanyɔ-inyɔ ku ana 
akpaklɔ. 

31Kɔlɔ ku lɛma lɛmɛni ku ana akpaklɔ na béti béte Aser kaba. 

Yosua Úle Kalɔ Kadi Úte Naƒtali Kaba 
32Kalɔ kakundi ni, Yosua ɔ́tu egulabi ɔ́nu na késie Naƒtali kaba lɛlɔ. 

33Na bana ɔmii ɔ́si Heleƒ ku Saananim kugyii kubendi lɛlɔ ku Adami-Nekeb ku 
Yabneel úti úsie Lakum. Na nwuna kenye kátáwɔlɔ Yordan Ketu. 

34Na únwini ɔ́kɛ ɔƒɛ kanukɔ na Asnot-Tabor, na úti úsie Hukok, na útédu Sebulon 
na kada kakɛ ku Aser na ɔƒɛ kanukɔ ku Yordan Ketu na ɔƒɛ katukɔ kakɛ. 

35Na lɛma lɛni bátu awodu bámana ndi Sidim ku Ser ku Hamat ku Rakat ku 
Kineret 

36ku Adama ku Rama ku Hasor 

37ku Kedes ku Edrei ku En-Hasor 

38ku Yiron ku Migdal-El ku Horem ku Bet-Anat ku Bet-Semes. Na lɛma lɛmɛni 
lɛdi lɛma leevu-yaalenwi ku ana akpaklɔ. 

39Lɛma lɛmɛni ku nina akpaklɔ na béti béte Naƒtali kaba. 

Yosua Úle Kalɔ Kadi Úte Dan Kaba 
40Kalɔ maatɛdi ni, ka Yosua ɔtu egulabi ni, késie Dan kaba lɛlɔ. 

41Na lɛma lɛmmɔ ndi Sora ku Estaol ku Ir-Semes 

42ku Saalbim ku Ayalon ku Yitla 

43ku Elon ku Timna ku Ekron 

44ku Elteke ku Gibeton ku Baalat 

45ku Yehud ku Bene-Berak ku Gat-Rimon 

46ku Me-Yarkon ku Rakon. Na ɔkɛ mmɔ útédu Yopa. 

47Na ka Danƒuɔ bamɛni báyila bana kalɔ kadi ni, bésie na bétékpo-ku Lesemƒuɔ 
na bádi-ma lɛlɔ na bádu bekyuli bammɔ ƒui na béti bana kalɔ kammɔ. Amu na 
bétélie mmɔ na bávumana ɔma ɔmmɔ lɛnyi na báti básia banii Dan. Na Dan 
ɔmmɔ ɔdi bana ɔti kuuku lɛnyi. 

48Na kalɔ ku lɛma lɛmɛni ku ana akpaklɔ na béti béte Dan kaba. 

Israelƒuɔ Béti Kalɔ Kadi Béte Yosua 
49Na ka Israelƒuɔ béle kalɔ kammɔ báwɔlɔ ni, bébu kakɛ kadi na béti-ka béte 
Yosua ɔni ndi Nun ubidi. 

50Na ɔda ɔni na Unwoti úbo-ma ɔsu ni, béti ɔma ɔni na Yosua údie béte-nwu. Na 
ɔma ɔmmɔ ndi Timnat-Sera ɔni ntɛ Eƒraim abi lɛlɔ. Na ɔ́sɔku ɔma ɔmɛni ɔ́da na 
úti mmɔ ɔ́bla nwuna keliekɔ. 

51Egulabi na bátu béle kɔlɔ kɔmmɔ ƒui. Na Katɔti Ɔkpane Eleasar ku Yosua ɔni 
ndi Nun ubidi ku Israel batɔnkune bani nnye nte Israel kaba bekyuli néle kalɔ 
kammɔ na Silo na egulabi bɔtu kenye na beti béye Unwoti kasusu. Mmɔ na bátu 
Unwoti Adi Kevo ɔtɔ bálɛ kesii kani na bátu béte kaba kammɔ ƒui. Na ulu ɔmmɔ 
lɛlɔ básia asa na bákana kalɔ kammɔ bule báwɔlɔ. 

Yosua 20 

1Ɔmmɔ kama Unwoti ɔ́su Yosua ɔnini, 

2“Kɔ lɛsa te Israelƒuɔ anii bedie lɛma lɛdi bese kalɛ na ukyuli ɔkana ukeli 
utatamiku na mmɔ aani kalɛ na lɛ́su Mose lɛ́vi. 

3Na si ukyuli ɔdi ɔ́du nwuna ukyulikpana ɔni na ɔɔɔgyi uuuse ni, ɔkana na ukeli 
usie lɛma lɛmmɔ ɔdi biala kemmo utátanku benengu bammɔ kalɛ na baladu-nwu 
balasia. 

4“Na si uwi ɔni na ukyuli ɔdune ɔmmɔ úkeli úsie lɛma lɛmmɔ lɛdi biala kemmo 
ni, na uténye ɔma ɔmmɔ kabɛnye na udie lɛlɔ kalɔ ɔtina ɔma ɔmmɔ benengu. Na 
si údie kenye ɔ́wɔlɔ ni, na beti ukyuli ɔmmɔ beduoku ɔma ɔmmɔ kemmo na bete-
nwu keliekɔ. Na ukyuli ɔmmɔ ɔsɔ ɔkya-ma kudɔ. 

5Na si bekyuli bani ukyuli na ɔ́du békeli basiaku ukyuli ɔdune ɔmmɔ ni, benengu 
bammɔ betedie ukyuli ɔmmɔ betete-ma. Ɔsika ukyuli ɔdune ɔmmɔ ɔɔɔgyi uuuse 
asa na ɔ́du ɔkpanadi ɔmmɔ. Na kadɔ kadi lɛnɔ keeebo-ma ntɛ asa na ɔ́du-nwu. 

6Na ukyuli ɔdune ɔmmɔ ɔlɛka ɔsɔ ɔkya ɔma ɔmmɔ kemmo utédu ka batɛku-nwu 
litemi. Na si bátadu-nwu kɔtɔ ni, ɔsɔ ɔkya ɔma ɔmmɔ kemmo na Katɔti ɔkpane 
unengudi ɔni nkya uwi ɔmmɔ kemmo úkpi. Na ɔmmɔ kama ukyuli ɔdune ɔmmɔ 
ubo kuƒi ka ɔsɔ unwini usie nwuna ɔma na kesii kani na úkeli ɔ́si.” 

7Ɔmɛni ɔsu ni, lɛma lɛni bédie na Yordan Ketu ɔƒɛ kanukɔ ndi Kedes na Naƒtali 
abi lɛlɔ na Galilea ku Sekem na Eƒram Kɔbi lɛlɔ ku Kiriat-Arba ɔni básɔ baalɔ bani 
Hebron na ɔkya Yuda abi lɛlɔ. 

8Bédie lɛma bamba lɛnɔ bése na Yordan Ketu ɔƒɛ katukɔ na Yeriko. Na ani ndi 
Beser ɔni nkya kalɔ kakwiidi kani nwi ƒiaa na ɔ́si Ruben kaba kemmo ku Ramot 
ɔni nkya Gilead na ɔ́si Gad kaba kemmo ku Golan ɔni nkya Basan na ɔ́si Manase 
kaba kemmo. 

9Lɛma lɛmɛni na bédie bése bete katamikukɔ béte Israelƒuɔ ku baƒɔ bani nkya-
ma kudɔ. Ka si ukyuli ɔdi ɔ́du ɔkpana ɔni na ɔɔɔgyi uuuse ni, ɔkana na ukeli 
utátamiku benengu bammɔ kalɛ na ukyuli ɔni na bádu mmɔ bekyuli baladu 
ukyuli ɔdune ɔmmɔ balasia uti utédu ka bátɛku-nwu litemi. 

Yosua 21 

Yosua Úle Lɛma Lɛdi Úte Lewiƒuɔ 

1Uwi ɔni na Israelƒuɔ básala bákya Silo na Kanaan ni, Lewiƒuɔ ɔtɔ benengu bébo 
Katɔti Ɔkpane Eleasar ku Yosua ɔni ndi Nun ubidi ku Israelƒuɔ kaba benengu 
kudɔ. 

2Na básu-ma banini, “Unwoti úbo Mose ɔda ka ni, bete-bu lɛma ku bebuo kadikɔ 
kɔlɔ na bute bula bebuo.” 

3Anwuɔsu kalɛ na Unwoti úbo-ma ɔda mmɔ ɔsu ni, Israelƒuɔ béti lɛma ku kalɔ 
kani na livo lɛni na bebuo baakun lɛkya béte Lewiƒuɔ bammɔ. 

4Na ka bátu egulabi bánu ni, Kohat kaduli bekyuli bani ndi Aaron bawɔ na badi 
Lewiƒuɔ lɛlɔ na ɔ́sia. Na béte-ma lɛma leevu-ɛtɛ básiku Yuda ku Simeon ku 
Benyamin kaba kemmo. 

5Na Kohat kaba kakladi kani nébu lɛnɔ bákɛ lɛma leevu lɛni nási Eƒraim ku Dan 
kaba ku Manase kaba kakɛ kemmo. 

6Na Gerson bawɔ bákɛ lɛma leevu-ɛtɛ lɛni nási Isakar ku Aser ku Naƒtali kaba ku 
Manase kaba kakɛ kakladi kani nkya Basan kalɔ lɛlɔ. 

7Na Marari bawɔ bákɛ lɛma leevu-inyɔ lɛni nási Ruben ku Gad ku Sebulon kaba 
kemmo. 

8Anwuɔsu kalɛ na Israelƒuɔ bátu egulabi bánu ni, lɛni kani na béle lɛma lɛmmɔ 
ku kalɔ kani na livo lɛni bebuo baakun lɛkya béte Lewiƒuɔ bammɔ aani kalɛ na 
Unwoti úbo-ma ɔda ɔkɛnku Mose lɛlɔ. 

9-10Lɛma lɛni nkya Yuda ku Simeon kaba kemmo na béti béte Aaron bawɔ bani 
nási Kohat adua kemmo, ɔsika bana lɛlɔ na egulabi ani na bátu bánu ásia. Na 
bekyuli bamɛni badi Lewiƒuɔ. 

11Na béte-ma ɔma ku kalɔ kani na bebuo kadikɔ kakya na baalɔ-nwu banii Kiriat-
Arba iye Arba na basɔ baalɔ-nwu Hebron. Na Arba ɔmɛni ndi Anak ɔti kuuku. 

12Nsu mmo bɔni nkya ɔma ɔmmɔ amadɔ ku ana akpaklɔ amu ni, béti béte Kaleb 
ɔni ndi Yeƒune ubidi ka uti mmɔ ɔbla nwuna kadikɔ. 

13Anwuɔsu Katɔti ɔkpane Aaron bawɔ ni, béte-ma Hebron ɔni ndi katamikukɔ 
ɔma ku Libna 

14ku Yatir ku Estemoa 

15ku Holon ku Debir 

16ku Ain ku Yuta ku Bet-Semes ku nina bebuo kɔdikɔ kɔlɔ. Na lɛma lɛmmɔ lɛdi 
yaalenwi lɛni nási Yuda ku Simeon kaba kemmo. 

17Na Benyamin kaba kemmo béte-ma Gibeon ku Geba 

18ku Anatot ku Almon ku nina bebuo kɔdikɔ kɔlɔ. Na lɛma lɛmmɔ lɛdi ine. 



445 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

19Na lɛma ku bebuo kɔdikɔ kɔlɔ kɔni na béte Aaron bawɔ ni, libo lɛma leevu-ɛtɛ. 

20Na Lewiƒuɔ bakladi bani nási Kohat ɔtɔ kemmo ama ni, béte-ma lɛma lɛni nkya 
Eƒraim kaba kemmo. 

21Na lɛma lɛni béte-ma lɛdi lɛma ine, na ɔdi ndi Sekem ɔni nkya Eƒraim abi lɛlɔ 
na ɔdi katamikɔ ɔma. 

22Na ɔkladi ndi Geser ku Kibsaim ku Bet-Horon ku nina bebuo kɔdikɔ kɔlɔ. 

23Na ɔ́si Dan kaba béte-ma lɛma ine. Na ani ndi Elteke ku Gibeton 

24ku Ayalon ku Gat-Rimon ku nina bebuo kɔdikɔ kɔlɔ. 

25Na Manase kaba kakɛ béte-ma lɛma inyɔ na ani ndi Taanak ku Gat-Rimon ku 
nina bebuo kadikɔ kɔlɔ. 

26Na lɛma lɛni béti béte Kohat kaduli bekyuli bakladi lɛdi lɛma leevu ku nina 
bebuo kɔdikɔ kɔlɔ. 

27Na Lewiƒuɔ bamba bani nási Gerson kaba kemmo béte-ma lɛma inyɔ na ɔmii 
kalɔ kani nkya Manase kaba kakɛ na ani ndi Golan ɔni nkya Basan na ɔdi 
katamikukɔ ɔma unwi ku Beestra ku nina bebuo kɔdikɔ kɔlɔ. 

28Na Isakar kaba kemmo béte-ma lɛma ine, na ani ndi Kision ku Daberat 

29ku Yarmut ku En-Ganim ku nina bebuo kɔdikɔ kɔlɔ. 

30Na Aser kaba kemmo béte-ma lɛma ine na ani ndi Misal ku Abdon 

31ku Helkat ku Rehob ku nina bebuo kɔdikɔ kɔlɔ. 

32Na Naƒtali kaba kemmo béte-ma lɛma ɛtɛ. Na ani ndi Kedes ɔni nkya Galilea na 
ɔdi katamikukɔ ɔma unwi ku Hamot-Dor ku Kartan ku nina bebuo kɔdikɔ kɔlɔ. 

33Na lɛma lɛni nási Gerson adua ammɔ kemmo libo leevu-ɛtɛ ku nina bebuo 
kɔdikɔ kɔlɔ. 

34Na Lewiƒuɔ bakladi bani nási Merari adua kemmo béte-ma lɛma ine na ama 
ndi Sebulon kaba. Na lɛma lɛmmɔ ndi Yokneam ku Karta 

35ku Dimna ku Nahalal ku nina bebuo kadikɔ kɔlɔ. 

36Na Ruben kaba kemmo béte-ma lɛma ine, na ani ndi Beser ku Yahas 

37ku Kedemot ku Maƒaat ku nina bebuo kɔdikɔ kɔlɔ. 

38Na Gad kaba kemmo béte-ma katamikukɔ ɔma ɔni baalɔ banii Ramot ɔni nkya 
Gilead ku Mahanaim 

39ku Hesbon ku Yaser ku nina bebuo kɔdikɔ kɔlɔ. 

40Anwuɔsu Merari adua bekyuli béte-ma lɛma leevu-inyɔ. 

41Na lɛma lɛni na béte Lewiƒuɔ na lɛkya Israel kalɔ lɛlɔ lɛdi lɛma aavlene-maane 
ku nina kɔdikɔ kɔlɔ. 

42Na ɔma ɔdi biala ubo bebuo kadikɔ kalɔ. 

Katɔti Ɔ́di Nwuna Litemi Lɛlɔ 
43Anwuɔsu Unwoti úti kɔlɔ kɔni ƒui na úse kenye ka weti wete Israelƒuɔ bati 
kuuku úte Israelƒuɔ na bételie-ka kemmo. 

44Na Unwoti ɔ́ya na bákɛ atu bɔyɔ na kalɔ kammɔ ƒui kemmo aani kalɛ na ɔ́su 
bana bati kuuku úse. Na bana bekisine ƒui bátakana na bénye basiaku-ma. Ɔsika 
Unwoti ɔlati nékpo úte Israelƒuɔ. 

45Na linyese biala na Unwoti úse Israelƒuɔ ni, ɔ́di-ni lɛlɔ ƒui pɛpɛɛpɛ. 

Yosua 22 

Yosua Ɔ́ya Na Ruben Ku Gad Kaba Ku Manase Kaba Kakɛ Bekyuli Bénwini 
Bésie Bana Keliekɔ 

1Ɔmmɔ kama Yosua ɔ́lɔ Ruben ku Gad kaba ku Manase kaba kakɛ bekyuli ƒui 
ɔ́sala. 

2Na ɔ́su-ma ɔnini, “Bɛ́di Unwoti kabla ɔblane Mose ɔda bubo bɔni na úte-mii 
mmɔ lɛlɔ kaduɛ. Na binu mina litemi lɛni na lɛ́su-mii lɛnɔ. 

3Na litemi lɛmmɔ ndi ka bitenwini kama bitakya bina banwa Israelƒuɔ uwi ɔmɛni 
ƒui kemmo. Ɔƒɛni lɛnɔ bɛ́nu kaduɛ na bɛ́di bina Unwoti Katɔti ɔda ɔni úbo-mi lɛlɔ. 

4Na aani kalɛ na ɔ́su úse ni, bina Unwoti Katɔti ɔ́ya na kaba kammɔ ƒui bákɛ atu 
bɔyɔ. Anwuɔsu bɛsɔ binwini na biteesie bitélie bina kalɔ lɛlɔ. Na bitélie kalɔ kani 
na Unwoti kabla ɔblane Mose úti úte-mii aani bina kadikɔ na Yordan ɔƒɛ katukɔ 
mmɔ.” 

5Nsu Yosua ɔ́sɔ ɔ́su-ma ɔnini, “Binyimo ɔda ɔni na Unwoti kabla ɔblane Mose 
úbo-mii. Na ɔda bubo bɔmmɔ ndi ka bɛyɔ bina Unwoti Katɔti na bɛsia nwuna 
litemi anu kaduɛ, na bɛdi nwuna ɔda bubo lɛlɔ, na biti lɛlɔ bɛsia-nwu lɛlɔ, na biti 
bina kayi ku kɔyu ƒui bitaabla-nwu kabla.” 

6Anwuɔsu Yosua úte-ma kusɛ kusɛ na ɔ́ya na bénwini bésie bana kalɔ lɛlɔ. 

7Mose néle kalɔ kani nkya Basan úte Manase kaba kakɛ bekyuli. Nsu kaba 
kakladi bekyuli ama ni, Yosua néle bana kalɔ úte-ma na Yordan ɔƒɛ kanukɔ kakɛ 
ku Israel kaba bekyuli bakladi. Amu uwi ɔni na Yosua ɔdubo-ma ulu budie ka 
beteesie bana kuliekɔ ni, 

8úti Unwoti kusɛ kusɛ ku etemila amɛni údie-ma ulu. Na ɔ́su-ma ɔnini, “Ɔni na 
bínwini bísela ɔma mɛni ni, bina enu eyi ebu na bina ɔmantɛ bakɔ ku sika ugyiedi 
ku ɔƒualadi ku abuala lidu lidu emomo ebu. Na bɛkɛ adala pii.” Na ɔ́sɔ ɔ́su-ma 

ɔnini, “Si bísie ni, akɛla ani bɛ́kɛ bɛ́siku bina bekisine enu kemmo ni, bite bina 
banwa ɔdi.” Amu ka ɔ́tɛmiku-ma ɔ́wɔlɔ ni, ɔ́ya na bátɔlɔ. 

9Amu na Ruben ku Gad kaba ku Manase kaba bekyuli kakɛ bamɛni bénwini bésie 
bana keliekɔ. Na bada Israelƒuɔ bakladi bákya Silo na Kanaan kalɔ lɛlɔ. Na ama 
bátɔlɔ bésie Gilead kalɔ kani na Unwoti úbo Mose ɔda ka badubɔƒɔ babla bana 
kadikɔ. 

Bátu Lɛkpabi Na Yordan Ɔvi 
10Uwi ɔni na Ruben ku Gad kaba ku Manase kaba kakɛ bétéduo Yordan Ketu kalɔ 
kani nkya Kanaan ni, bekyuli bamɛni bátu lɛkpabi bonwu lɛdi na ketu kammɔ 
kɔtu. 

11Na ka Israelƒuɔ bakladi bénu ka bekyuli badi bakya baasu banini, “Rubenƒuɔ 
ku Gadƒuɔ ku Manase kaba kakɛ bekyuli bátu lɛkpabi bonwu lɛdi bálɛ Kanaan 
ɔmii lɛlɔ na Yordan kalɛkɛ lɛlɔ na ɔvi ɔni ndi Israelƒuɔ kalɔ” ni, 

12Israelƒuɔ ƒui bátásala lisu na Silo ka betékpoku-ma. 

13Anwuɔsu Israelƒuɔ bátala Pinehas Katɔti Ɔkpane Eleasar ubidi ka uteesie 
Ruben ku Gad kaba ku Manase kaba kakɛ bekyuli bammɔ kudɔ. 

14Na bédie ɔtɔ benengu leevu bani ntɔnku Israel kaba ka basiaku-nwu. 

15Amu na bátásu Ruben ku Gad kaba ku Manase kaba kakɛ bekyuli banini, 

16“Israelƒuɔ ƒui benye Unwoti lɛnyi kemmo beeye-mii lɛla lɛni ɔsu na bɛ́bla lɛla 
likpidi lɛmɛni udu biti bɛta binye Israelƒuɔ Katɔti lɛlɔ? Ɔsika ɔbladu ɔmmɔ ɔ́ta 
únye Unwoti lɛlɔ ɔkɛnku lɛkpabi lɛni na bɛ́tu bite lɛlɔ ɔsu! Dɛ na ɔ́bla asa na 
bínwini kama bɛ́kya-nwu? 

17Binyimo lɛla lɛni nálɛku-bu na Peor ɔkɛnku likpidi lɛni bɔ́bla ɔsu. Unwoti ɔ́ya 
na ɔlɛ ukpidi ɔdi úbeduo-bu akɔ. Na úti úbedu ɔmwi kadi bɔɔmu bɔkya buubo 
abi ɔ́si ɔlɛ ɔmmɔ ɔsu. Na buuye-mii si ukpidi ɔmmɔ útemo-mii tɔ? 

18Na buuye-mii bɔnii bɛɛyɔ́ ka bɛsɔ binwini kama bɛkya Unwoti kunyɔdi? “Na si 
bɛ́ta bínye Unwoti lɛlɔ ɔmwi kadi ni, ɔdubuti kɔnyi ɔkya Israelƒuɔ ƒui kɔnaadi. 

19Anwuɔsu si kalɔ kani lɛlɔ na bilie kaaadia ka bɛkpa Unwoti ni, bɛta na bibo 
Unwoti kalɔ lɛlɔ na kesii kani na nwuna kakpakɔ kalɛ. Na bibelie-bu kudɔ. Na 
bitata bitenye Unwoti lɛlɔ na wabla aani si bula ƒui náta bunye-nwu lɛlɔ. Ɔkɛnku 
lɛkpabi lɛni na bɛ́tu bite lɛlɔ mɛni biti biibunku bula Unwoti Katɔti lɛkpabi. 

20Na binyimo Serah ubidi Akan atu ɔkplu ani na ɔ́bla kalɛ na ɔ́bɛ úti ala ani na 
Unwoti ɔ́su-bu ka bɔyila-nya udu. Na ɔmmɔ ɔsu ɔ́ya na Unwoti kɔnyi kúbo bula 
ƒui lɛlɔ ɔni na ɔɔɔdi Akan lɛti nékpi ina ka anwu lɛti nábla likpidi lɛmmɔ.” 

21Amu na Rubenƒuɔ ku Gadƒuɔ ku Manase kaba kakɛ bekyuli bamɛni básu 
Israelƒuɔ batɔnkune bamɛni banini, 

22“Unwoti Katɔti ndi Katɔti Ɔyikune Ƒui. Na anwu ndi Unwoti, na ɔgyi lɛla lɛni 
ɔsu na bɔ́bla lɛla lɛmɛni. Na abu lɛnɔ bɔɔyɔ́ ka amii lɛnɔ bɛti lɛla lɛni ɔsu na bɔ́tu 
lɛkpabi lɛmɛni. Na si bɔtu na bɔ́tu-nwu ka buuti bɔta bunye Unwoti lɛlɔ iye ka 
bɔɔlɛ́-nwu kama ni, bibo kuƒi ka bɛdu-bu. 

23Na si bɔtu na bɔ́tu-ni na bunwini kama bɔkya Unwoti iye buti-ni butaabla 
akpala lidu lidu ni, Unwoti ɔlati ɔni-bu kɔtu. 

24“Mmomu bɔ́tu lɛkpabi lɛmmɔ, ɔsika bɔɔyia ka limeyi lɛdi ni, bina bawɔ 
badubɔta na basu bula bawɔ banii, ‘Bi na bibo bɔblaku Unwoti ɔni ndi Israelƒuɔ 
Katɔti? 

25Ɔsika Unwoti néti Yordan Ketu ɔ́bla abu ku amii Rubenƒuɔ ku Gadƒuɔ ɔmii. 
Anwuɔsu biiibo-ku lɛla lɛdi bɔblaku Unwoti.’ Na bina bawɔ badubɔya na bula 
babi bada Unwoti bɔyia baya. 

26“Ɔmɛni ɔsu na bɔ́tu lɛkpabi lɛmɛni. Na bútatu-ni ka buti butaabla bɔkyula 
akpala iye akpala adi. 

27Mmomu bɔ́tu-ni búse aani likposela lɛni nse nte abu ku-mii ku bula bawɔ. Na 
bɔdubutaakpa Unwoti na nwuna Kevo ɔtɔ kenye na butaabla bɔkyula akpala ku 
edula akpala ku atu bɔyɔ akpala na mmɔ. Na bina bawɔ ku bula bawɔ banu bati 
ka bula ƒui bɔdi bekyuli benwi na bɔɔkpá Unwoti unwi. 

28“Bula kasusu ndi ka si keegye kadi bina bawɔ báta baasu lɛla lɛdi lɛni ni, bula 
bawɔ badubɔsu-ma banini, ‘Bɛnu ka bula bati kuuku bátu lɛkpabi lɛni nse aani 
Unwoti lɛkpabi lɛni nlɛ nwuna kɔdi kevo ɔtɔ. Na lɛkpabi lɛmɛni liiise liiite akpala 
bɔbla. Mmomu ɔdi likposela lite bula bawɔ ku bina bawɔ ka bula ƒui bɔdi benwi.’ 

29“Na bútata bútenye Unwoti lɛlɔ iye bɔ́lɛ-nwu kama kudii. Na bútatu lɛkpabi 
lɛdi na butaabla akpala nina lɛlɔ. Ntu Unwoti ɔni ndi bula Katɔti lɛkpabi lɛni na 
ɔ́tu lɛlɔ kani na bɔdubutaabla bula akpala.” 

30Amu ka Katɔti Ɔkpane Pinehas ku benengu ku Israelƒuɔ batɔnkune bani na 
bátala mmɔ bénu kenye kani na Rubenƒuɔ ku Gadƒuɔ ku Manase kaba kakɛ 
bekyuli bédie mmɔ ni, kaƒɔ káyɔ-ma. 

31Amu na Katɔti ɔkpane Pinehas ɔni ndi Eleasar ubidi ɔ́su-ma ɔnini, “Ɔƒɛni na 
bɔ́nu bɔ́ti ka Unwoti ɔkya-bu akɔ. Na bítata bítenye Unwoti lɛlɔ, na ɔmɛni ɔsu 
bɛ́ƒɔ-bu bɛlɛku Unwoti kɔtu bɔni kemmo.” 

32Amu na Pinehas ku batɔnkune bakladi béye ulu básiku Ruben kaba ku Gad 
kaba bekyuli kudɔ na Gilead, na bénwini bésie Kanaan. Na bátásu Israelƒuɔ kalɛ 
na ala ƒui ávi. 

33Na ka Israelƒuɔ bénu etemila ammɔ ni, kaƒɔ káyɔ-ma na bémwi Katɔti. Anwuɔsu 
básɔ bétesie bétetékpoku-ma na bɔyila-ma udu. 



449 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

34Ɔmɛni ɔsu Rubenƒuɔ ku Gadƒuɔ básu banini, “Lɛkpabi lɛmɛni lɛdi likposela lite 
bula ƒui uti ɔtina ka Unwoti ndi Katɔti.” Anwuɔsu básia lɛkpabi lɛmmɔ lɛnyi banii 
Likposela. 

Yosua 23 

Bénu Yosua Etemila Ekplodi 
1Ɔ́ɔƒɔ uwi geen ka Unwoti ɔ́ya na Israelƒuɔ bákɛ bɔnwuna básiku bana bekisine 
enu kemmo. Ɔƒɛni lɛnɔ Yosua ɔ́ɔbi lɛlɔ na nwuna akwa lɛnɔ éesie anumi geen. 

2Amu na Yosua ɔ́lɔ Israelƒuɔ ƒui ku bana benengu ku batɔnkune ku litemi batɛne 
ƒui ɔ́sala na ɔ́su-ma ɔnini, “Ɔƒɛni lɛ́ɛbi na mina akwa lɛnɔ éesie anumi. 

3Na amii alati bɛ́nu lɛla lɛni na bina Unwoti Katɔti úti ɔ́bla kadi bamba bekyuli 
ɔ́si amii ɔsu. Na bina Unwoti Katɔti nékpo bina kekpo ƒui úte-mii. 

4Na kɔlɔ kɔni ƒui na búkpo bɔ́ƒɔ ɔ́si Yordan Ketu úti útédu Mediterenia Ɛpu ɔni 
ntɛ úsie ɔ́ƒɛ kanukɔ kakɛ. Líle kɔlɔ kɔmmɔ ƒui líte bina kaba bekyuli. Na lɛ́sɔ líle 
kɔlɔ kɔni nébu na bukpo bɔƒɔ lɛnɔ líte-mii. 

5Na kɔlɔ kɔni nébu na bútekpo tɔ na bɔƒɔ-ku ni, bina Unwoti Katɔti ɔlati ɔdubo-
ma bɔbɔku bɔlɛku kɔlɔ kɔmmɔ lɛlɔ na bise bitéti-ku aani kalɛ kani na bina 
Unwoti Katɔti ɔ́su-mii úse. 

6“Anwuɔsu bɛkya ɔkplu na bɛnu kaduɛ na ɔdi biala ɔdi Mose ɔda bubo etemila 
ɔku ɔni úti úte-mii mmɔ lɛlɔ ƒui. Na bitada bitavia ɔda bubo bɔmmɔ bitese kɔmii 
iye kɔdianu. 

7Biteti lɛlɔ bitasala ku kadi bamba bekyuli bani nkya mmɔ akɔ, na bitakpali bana 
baƒiɔ bani na baakpa anyi, na bitese kenye kadi na bana baƒiɔ bammɔ badi kudɔ 
na bitakpa-ma iye bitalɛ-ma akɔnkɔ kalɔ. 

8Mmomu binye bina Unwoti Katɔti kama kpakplaa aani kalɛ bɛɛbla úti úbedu 
ɔƒɛni. 

9“Ɔsika ɔ́si amii ɔsu ni, Unwoti ɔ́bɔku kadi bamba bekyuli bani mbo ɔlɔkplu. Na 
úti úbedu ɔmwi kadi ni, ukyuli ɔdi útakana na unye ɔsiaku-mii. 

10Bina kemmo ukyuli biala ɔkana na ɔya na bekisine apim unwi bekeli, ɔsika bina 
Unwoti Katɔti muukpó bina kekpo teete-mii aani kalɛ na ɔ́su úse. 

11Ɔmɛni ɔsu bɛnu kaduɛ geen na biti bɔyɔ bite bina Unwoti Katɔti. 

12“Nsu si bɛ́lɛ bina Unwoti kama na bíti lɛlɔ bɛ́sala ku kadi bamba bekyuli bani 
nébu mmɔ akɔ na biiti lɛlɔ ni, 

13bise likpo ka bina Unwoti Katɔti ɔsɔ ɔɔɔdubo bukpoku kadi bamba bekyuli bani 
nébu mmɔ bute-mii lɛnɔ. Mmomu bina ɔbladu ɔmmɔ ɔdubunwini kakpagyuɛ 
ute-mii, na ɔlɛ ɔni bɛdubunu ɔdubɔbla aani kalɛ na beewi ukyuli kugyiimi iye 

aani kalɛ na alakpi eeduo ukyuli anumi uti utédu ka bina Unwoti ɔ́yila bina ƒui 
udu na kalɔ kabuni kani na úti úte-mii mɛni lɛlɔ. 

14“Na ɔƒɛni mina kukpi uwi úude. Na amii alati bɛgyi bɛsiku bina kɔyi ku kɔyu 
kemmo ka bina Unwoti Katɔti úte-mii ala abunidi ani ƒui na úse kenye ka wete-
mii. Na kenye biala na úse-mii ni, ɔ́di-ka lɛlɔ na útada unwi pɛ útese. 

15Nsu aani kalɛ kani na ɔ́di nwuna linyese biala na úse úte-mii lɛlɔ ni, lɛni kani 
na ɔdubɔni-mii kɔtu si bɛ́bla atu ɔkplu na ɔyila mii udu. 

16Nsu si bɛ́ta bínye Unwoti Katɔti bunyimi bɔni unyimiku-mii lɛlɔ na bísie 
bɛɛkpá baƒiɔ badi ni, ɔdubuti kɔnyi ɔkya-mii na ɔyila bina ƒui udu kɔnakunwi na 
kalɔ kabunidi kani na úti úte-mii mɛni kemmo.” 

Yosua 24 

Yosua Ɔ́kada Israelƒuɔ 
1Amu na Yosua ɔ́lɔ Israel kaba bekyuli bammɔ ƒui ɔ́sala na Sekem. Na ɔ́lɔ kaba 
kammɔ benengu ku batɔnkune ku litemi batɛne ƒui bani nkya Israel na bébo na 
bébenye Katɔti anumi. 

2Amu na ɔ́su bekyuli bammɔ ka Unwoti ɔni ndi Israelƒuɔ Katɔti ɔɔsu-ma ɔnini, 
“Uwi ɔdi nábavi ni, bina bati kuuku na nka bélie Euƒrate Ketu ɔvi na baƒiɔ na 
báakpa. Na bina bati kuuku bammɔ kemmo ɔdi ndi Tera ɔni náwɔ Abraham ku 
Nahor. 

3Amu na líti Abraham ɔni ndi bina bati kuuku unwi lɛ́lɛku mmɔ na lɛ́ya na úsie 
ɔ́vi Kanaan kalɔ lɛlɔ ƒui. Na líte-nwu bawɔ pii. Na lɛ́ya na Abraham ɔ́wɔ Isak. 

4Na Isak lɛnɔ ɔ́wɔ Yakob ku Esua. Na líti kɔbi kalɔ kani nkya Seir líte Esau ka uti-
ka ɔbla nwuna kadikɔ. Na Yakob ku nwuna bebi bésie bétélie Egyipte kalɔ lɛlɔ. 

5“Ɔmmɔ kama lɛ́tala Mose ku Aaron na líkpoku Egyipteƒuɔ kaduɛ asa na lɛ́da-mii 
lídie kalɔ kammɔ lɛlɔ. 

6Ka lɛ́da bina bati kuuku lídie Egyipte kalɔ lɛlɔ ni, Egyipteƒuɔ béti kɛɛkɛ ku 
bapɔnkɔ na bábi básiaku-mii úti útédu ka bídu ɛpu kɔtu. 

7Amu na bíwulo bɛ́kpali Unwoti ka ubo na ubebunku-mii. Amu na líti lɛdisa 
bonwu lɛ́kya amii ku Egyipteƒuɔ ntɛ. Na lɛ́ya na ɛpu ɔmmɔ ɔ́nyina-ma. Na ɔmɛni 
ƒui ɔ́lɛ na bina anumi kalɛ na lɛ́bla Egyipteƒuɔ bammɔ. Na bílie kalɔ kakwiidi 
kemmo uwi gyɔlɔɔ. 

8“Amu na líti-mii líboku Amoriƒuɔ bani nlie Yordan Ketu ɔƒɛ katukɔ. Na báta 
bébekpoku-mii na líti-ma lɛ́kya bina enu kemmo na lɛ́yila-ma udu na bina anumi. 
Na bíti bana kalɔ bɛbla bina kadikɔ. 

9Amu na Moab Ɔga Sipor ɔni ndi Balak ubidi ɔ́ta na útékpoku Israelƒuɔ. Na ɔ́tala 
na bététiku Bileam ɔni ndi Beor ubidi ka ubewida-mii. 

10Nsu ntakpete lɛla lɛni na Bileam ɔ́su mmɔ. Mmomu kusɛ kusɛ na úte-mii. 
Anwuɔsu lɛ́da-mii lídie Balak enu kemmo. 

11“Ɔmmɔ kama ka bɛ́via Yordan Ketu bísie Yeriko ni, Yerikoƒuɔ báta na 
bébekpoku-mii. Lɛni kani na Amoriƒuɔ ku Perisiƒuɔ ku Kanaanƒuɔ ku Hetiƒuɔ ku 
Girgasiƒuɔ ku Hewiƒuɔ ku Yebusiƒuɔ lɛnɔ bébekpoku-mii. Nsu líti bana ƒui lɛ́kya-
mii enu kemmo. 

12Na lɛ́kya-ma liƒu na bayia. Ɔmmɔ ɔsu Amoriƒuɔ baga inyɔ bammɔ békeli ɔni na 
ɔɔɔdi bina ekpola nábla kabla kadi. 

13Líti Lɛma lɛni na ɔɔɔdi amii nada-ni lite-mii na bilie-ni kemmo. Na liti kɔlɔ ku 
mmo bɔni na ɔɔɔdi amii natuma-ni asa na bɛɛdi nwuna egyiibi na bɛɛkɛ́ nnɔ 
taasiku mmo bɔni na ɔɔɔdi amii nátuma-mu kemmo.” 

14Amu na Yosua úse anumi na ɔ́sɔ ɔ́su-ma ɔnini, “Bɛyia Unwoti na bitaabla-nwu 
kabla ulu lɛlɔ. Na bɛda baƒiɔ bani na bina bati kuuku bákpa na ketu ɔvi ku Egyipte 
mmɔ bidie bina akɔ. Na bitaabla Unwoti kabla kani. 

15Nsu si Unwoti kama bɔsiaku buláda-mii kubiti ni, amii bidie ɔmwi limeyi 
lɛmɛni anwu ɔni geen na bɛɛyɔ́ ka bɛsiaku. Si baƒiɔ bani na bina bati kuuku bákpa 
na Euƒrate Ketu ɔvi ngye iye Amoriƒuɔ kalɔ kani bilie mɛni baƒiɔ na bɛɛyɔ́ ni, 
bidie. Nsu ami ku mina kaduli bekyuli abu ni, Unwoti lɛti na bɔdubɔsiaku.” 

16Amu na Israelƒuɔ bammɔ ƒui bédie kenye banini, “Kudii, bulálɛ Unwoti kama, 
na bulasiaku baƒiɔ badi kama. 

17Ɔsika bula Unwoti Katɔti náda abu ku bula bati údie abi ani na bɔkya buubó na 
Egyipte kalɔ lɛlɔ kemmo. Na abu ɔlati bɔ́nu akɔla budie lidu lidu lɛni na ɔ́bla, na 
ɔda-bu kɔkɔɔkɔ na bula ulu busie na kadi bamba akɔ. 

18Na Unwoti nábɔku Amoriƒuɔ bani ƒui nkya kɔlɔ kɔni lɛlɔ na bulie mɛni ƒui nédie. 
Anwuɔsu abu lɛnɔ bɔdubɔsiaku Unwoti. Ɔsika anwu lɛti ndi bula Katɔti.” 

19Amu na Yosua ɔ́su Israelƒuɔ ɔnini, “Ngyi ka bilakana Unwoti bɔɔsiaku, ɔsika ɔdi 
Katɔti ɔni nse kedee na uukpó kogyulo na si bɛ́ta binye-nwu lɛlɔ ni, uleti bina 
ekpidi ulakyiɛ-mii. 

20Na si bíni Unwoti na bitásiaku kadi bamba baƒiɔ ni, ɔdubɔya na ɔgbankpi ubo-
mii lɛlɔ na ɔyila-mii udu ina ka ɔ́yɔ-mii litemi dii.” 

21Amu na Israelƒuɔ básu Yosua banini, “Kudii! Unwoti lɛti na bɔdubɔsiaku.” 

22Ɔmmɔ kama Yosua ɔ́sɔ ɔ́su-ma ɔnini, “Amii alati bɛdi kenye bediene bite lɛlɔ 
ka amii náƒuna ka bɛdubɔsiaku Unwoti.” Amu na Israelƒuɔ básu banini, “Ɛɛn, bɔdi 
kenye bediene bute ɔmɛni.” 

23Amu na Yosua ɔ́su-ma ɔnini, “Si ɔdi lɛni ni, na bibo baƒiɔ bani nkya-mii akɔ mmɔ 
bivaakun na biti bina kɔyi bɛsia Unwoti ɔni ndi Israelƒuɔ Katɔti lɛlɔ.” 

24Amu na Israelƒuɔ básu Yosua banini, “Unwoti ɔni ndi bula Katɔti lɛti 
bɔdubɔsiaku. Na bɔdubɔnu-nwu litemi.” 

25Anwuɔsu limeyi lɛmmɔ Yosua únyimiku Israelƒuɔ bammɔ na Sekem, na úte-ma 
ɔda bubo etemila ka badi-nya lɛlɔ. 

26Na Yosua únweni etemila ammɔ ɔ́kya Katɔti ɔda bubo ɔku kemmo. Ɔmmɔ kama 
úti lɛtabi bonwu lɛdi úse mmɔ na kugyii kubendi kɔni nde Unwoti kakpakɔ kedee 
mmɔ kudɔ. 

27Amu na Yosua ɔ́su Israelƒuɔ bammɔ ɔnini, “Bɛnu lɛtabi lɛmɛni lɛdi bula ƒui 
kenye budie. Ɔsika únu etemila ani ƒui na Unwoti útemi úte-bu. Anwuɔsu ani 
ndubudie-mii kenye si bɛlɛ Katɔti kama.” 

28Amu na Yosua ɔ́ya na ɔdi biala ɔ́tɔlɔ úsie nwuna kalɔ lɛlɔ. 

Yosua Ku Eleasar Békpi 
29Ala amɛni kama ni, Unwoti kabla ɔblane Yosua ɔni ndi Nun ubidi úkpi. Na ɔ́kɛ 
akwa eti anyɔ ku leevu. 

30Na báva-nwu na anwu ɔlati kalɔ na Timnat-Sera. Na Eƒraim abi lɛlɔ na kɔlɔ kɔni 
nkya kusie Gaas Kɔbi lɛlɔ na katɔ kakɛ. 

31Na uwi ɔni na Yosua úlie ngba ni, Israelƒuɔ básiaku Unwoti kama. Na nwuna 
kekpima lɛnɔ ni, ka bana batɔnkune bani nánu akɔla budie taatina lidu lidu lɛni 
Unwoti ɔ́bla úte Israelƒuɔ bamu belie ngba ɔsu ni, Israelƒuɔ básiaku Unwoti kani. 

32Na Yoseƒ likubi lɛni béti básiku Egyipte kalɔ lɛlɔ ni, béti likubi lɛmmɔ bátava 
na Sekem kalɔ lɛlɔ. Kalɔ kammɔ na Yakob úye egulabi ɔƒualadi eti anyɔ ɔ́siku 
Hamor bebi unwi ɔni ndi Sekem Ɔti. Na kalɔ kammɔ na béti béte Yoseƒ kaba 
bekyuli. 

33Amu na Katɔti Ɔkpane Eleasar ɔni ndi Aaron ubidi lɛnɔ úkpi na báva-nwu na 
Gibea na ɔma ɔni na béti béte ubidi Pinehas na Eƒraim abi lɛlɔ. 

Litemi Batɛne 

Litemi Batɛne 1 

Israelƒuɔ Ku Kanaanƒuɔ Békpo Na Yosua Kekpima 
1Na Yosua kekpima ni, Israelƒuɔ béye Unwoti banini, “Bula akɔ ɔmani nka 
Kanaanƒuɔ butékpoku?” 

2Amu na Unwoti ɔ́su-ma ɔnini, “Yuda kɔdua baka busie butékpoku-ma. Ɔsika líti 
kalɔ kammɔ lɛ́kya-ma enu kemmo.” 

3Amu na Yuda kɔdua bekyuli bammɔ básu Simeon kɔdua bekyuli banini, “Bibo 
na bibebunku-bu na butékpoku Kanaanƒuɔ, na bɔƒɔ kalɔ kani béti béte-bu. Abu 
lɛnɔ bɔdubo na bubenku-mii, na bukpo bɔƒɔ kalɔ kani na béti béte-mii.” Anwuɔsu 
Simeon kɔdua bekyuli básiaku-ma. 

4Uwi ɔni na Yuda kɔdua bekyuli básala lisu na bétékpoku Kanaanƒuɔ ku Perisiƒuɔ 
ni, Unwoti ɔ́ya na bádi-ma lɛlɔ, na bádu bana bekyuli mpim leevu (10,000) na 
Besek ɔma mmɔ. 

5Mmɔ na bánu Adoni-Besek ɔni ndi bana ɔga na békpoku-nwu. Na bábɔku 
Kanaanƒuɔ ku Perisiƒuɔ na békeli. 

6Adoni-Besek úkeli, nsu bábi básiaku-nwu na békulo-nwu lɛgba ku enu 
animigya ƒui. 

7Amu na Adoni-Besek ɔ́su ɔnini, “Líkulo baga liti ku aavlanyɔ lɛgba ku enu 
animigya ƒui. Na adila ani nálɛ ébo mina kadikɔ na lɛ́ya na bála bádi. Na ɔƒaani 
ni, kalala kani na lɛ́bla-ma kayu na Katɔti ɔ́ƒɔ-mi úti údie-mi kasi.” Na béti-nwu 
bésienku Yerusalem, na útékpi mmɔ. 

8Amu na Yuda kɔdua bekyuli báta na bétékpoku Yerusalemƒuɔ, na béƒie-nwu 
báƒɔ. Na bádu-ma ƒui ku kuwii, na bátu ogya bakya ɔma ɔmmɔ. 

9Ɔmmɔ kama básɔ bésie bétékpoku Kanaanƒuɔ bani nlie abi lɛlɔ ku bani nlie abi 
kalɔ ku bani nlie ketele kalɔ kakwiidi lɛlɔ na ɔƒɛ kanukɔ. 

10Na bésie anumi bétékpoku Kanaanƒuɔ bani nlie Hebron, kesii kani na bátaalɔ 
banii Kiriat-Arba, na básɔ bésie bétékpoku Sesai ku Ahiman ku Talmai kadi 
bekyuli, na bádi-ma lɛlɔ. 

11Ka bási mmɔ ni, bésie bétékpoku Debir, kesii kani na bátaalɔ banii Kiriat-Seƒer. 

12Na bekpone bammɔ kemmo unwi ɔni baalɔ banii Kaleb ɔ́su ɔnini, “Ukyuli ɔni 
ndubɔkana na ukpo ɔdi Kiriat-Seƒerƒuɔ lɛlɔ ni, ndubuti Aksa, mina ubi ulekubi, 
lite-nwu na uti.” 

13Amu na Kaleb ɔmmɔ kani ɔnwani ɔnamudi ɔni baalɔ Kena ubidi Otiel úsie 
útékpoku Debir ɔma unengudi ɔmɛni bekyuli na ɔ́di-ma lɛlɔ. Anwuɔsu Kaleb úti 
ubidi Aksa ɔmmɔ úte-nwu na úti. 

14Limeyi lɛdi ni, uwi ɔni na ulekubi ɔmɛni úubo uli Otiel kudɔ ni, Otiel ɔ́su ulekudi 
ɔnii ɔsu ɔti Kaleb na ute-nwu nwuna kemo kadi. Amu na ulekubi ɔmɛni úti 
ɔpɔnkɔ na úsie ɔti kudɔ. Na ɔni kani na ɔ́yu ɔpɔnkɔ ɔmmɔ lɛlɔ úbenye kalɔ ni, 
mmɔ kani na ɔti úye-nwu ɔnini, “Bi na aawia ka lɛbla lite-ɔ?” 

15Amu na ulekubi ɔmmɔ ɔ́su ɔnini, “Mɔɔyɔ́ ka abla-mi lɛƒɔndia sɛsɛɛ lɛdi na ete-
mi abiɔ adi. Ɔsika kalɔ kani na éte-mi mmɔ kadi kalɔ kakwiidi.” Anwuɔsu Kaleb 
úte-nwu abiɔ anyɔ adi na kalɔ kammɔ katɔ ku kada kakɛ. 

16Amu na Mose ɔgyanti kaba bekyuli bani ndi Keniƒuɔ ku Yudaƒuɔ banana náta 
bási kesii kani baalɔ banii ebo ɔma unengudi na Yeriko, na bésie bétélieku 
bekyuli bani nli Yuda kalɔ kakwiidi kemmo akɔ na kesii kani nde Arad ɔma. 

17Yuda ku Simeon kɔdua bekyuli básala lɛlɔ na bétékpoku Kanaanƒuɔ bani nlie 
Seƒat. Na bádu bekyuli bammɔ na báyila ɔma ɔmmɔ udu. Na básia ɔma ɔmmɔ 
lɛnyi banii Horma. 

18Yuda kadi bekyuli béti Gasa ku Askelon ku Ekron lɛma linengudi lɛmmɔ ku 
kɔlɔ kɔni náka kɔ́mana-ni. 

19Na Unwoti únye ku Yuda kɔdua bekyuli na békpo béti kɔlɔ kɔni nkya abi lɛlɔ 
mmɔ. Nsu bátakana na babɔku bekyuli bani nlie ɔkwalɛ ɔmmɔ kemmo, ɔsika 
bebo bapɔnkɔ kɛɛkɛ ɔni ndi abuala sɔɔn. 

20Béti Hebron kalɔ béte Kaleb aani kalɛ na Mose úbo-ma ɔda úse, ɔsika Kaleb 
ɔmmɔ nékpoku Anak bebi ɛtɛ kaba bekyuli bani nélie mmɔ na ɔ́bɔku-ma ɔ́lɛku 
mmɔ. 

21Nsu Benyamin kɔdua bekyuli ama bátakana Yebusiƒuɔ bɔbɔku bɔlɛku 
Yerusalem mmɔ, anwuɔsu ama ku Benyamin kɔdua bekyuli bamu belie mmɔ 
úbedu ɔmwi kadi. 

22Amu na Unwoti únye ku Yoseƒ kɔdua bekyuli na bétékpoku Betel. 

23Uwi ɔni na bátala batu badi ka besie batásia Betel ɔni na bátaalɔ banii Lus mɛni 
anu kaduɛ ni, 

24batu bammɔ bánu ɔnana ɔdi ka ɔ́si ɔɔlɛ́ ɔma ɔmmɔ kemmo. Na básu-nwu 
banini, “Tina-bu kesii kani na bɔsia buduo ɔma unengudi ɔmmɔ kemmo, na 
bɔdubɔda-a kaduɛ na ukpidi ɔdi ulálɛku-ɔ.” 

25Anwuɔsu ɔ́tina-ma ulu, na Eƒraim ku Manase kɔdua bekyuli bádu ukyuli biala 
nkya ɔma ɔmmɔ kemmo. Nsu bátadu ɔnana ɔmmɔ ku nwuna kaduli bekyuli. 

26Ɔmmɔ kama ni, ɔnana ɔmmɔ ɔ́ta na útélie Hetiƒuɔ kudɔ na ɔ́da ɔma unengudi 
ɔdi, na ɔ́sia-nwu lɛnyi ɔnii Lus. Na Lus ɔma ɔmɛni ɔmu ɔkya úbedu ɔmwi kadi. 

27Nsu Manase kɔdua bekyuli bátabɔku bekyuli bani nlie Bet-San ku Taanak ku 
Dor ku Yibleam ku Megido ku akpaklɔ ani nkya nde lɛma lɛmmɔ, ɔsika mmɔ geen 
na Kanaanƒuɔ báyɔ ka belie. 

28Uwi ɔni na Israelƒuɔ bábakɛ ɔyikun kaduɛ ni, bénye Kanaanƒuɔ lɛlɔ na baabla 
kabla teete-ma, nsu bátabɔku-ma bétedie kalɔ kammɔ kemmo ƒui. 

29Na lɛni kani na Eƒraim kɔdua bekyuli lɛnɔ bátabɔku Kanaanƒuɔ bani nlie Geser 
bétedie. Anwuɔsu ama ku Kanaanƒuɔ bammɔ bamu belie ɔma ɔmmɔ kemmo. 

30Na Sebulon kɔdua bekyuli bátabɔku bekyuli bani nlie Kitron ku Nahalo lɛma 
kemmo bétedie, nsu bénye-ma lɛlɔ na baabla kabla teete-ma ina ka ama ku-ma 
bamu beli. 

31Na Aser kɔdua bekyuli bátabɔku bekyuli bani nlie Akor ku Sidon ku Ahlab ku 
Aksib ku Helba ku Aƒik ku Rehob lɛma kemmo bétedie. 

32Na ɔmmɔ ɔsu Aser bekyuli bamɛni bélie básala ku Kanaanƒuɔ. 

33Naƒtali kɔdua bekyuli bátabɔku bekyuli bani nlie Bet-Semes ku Bet-Anat lɛma 
kemmo bétedie. Mmomu ama ku-ma bélie básala, nsu bénye-ma lɛlɔ na baabla 
kabla teete-ma. 

34Amoriƒuɔ bábɔku Dan kɔdua bekyuli bákɔliku abi lɛlɔ na bétete-ma kuƒi na 
bayu bebelie ɔkwalɛ kemmo. 

35Amoriƒuɔ báƒɔ lɛlɔ bákya Ayalon ku Saalbim ku Heres abi lɛlɔ. Nsu ka Eƒraim 
ku Manase kɔdua bekyuli bábakɛ ɔyikun ni, bénye-ma lɛlɔ na Amoriƒuɔ bamɛni 
baabla-ma kabla. 

36Amoriƒuɔ ɔmii ɔ́si Akrabim úti ɔ́kɔ úsie Sela ku nwuna kama kakɛ. 

Litemi Batɛne 2 

Katɔti Ɔtu Ɔdi Úsie Bokim 
1Uwi ɔmmɔ ni, Unwoti ɔtu ɔdi ɔ́si Gilgal úsie Bokim, na ɔ́kɔ lɛsa úte Israelƒuɔ 
ɔnini, “Lídie-mii lɛ́lɛku Egyipte kalɔ lɛlɔ, na líti-mii lísienku kalɔ kani líse kenye 
ka meti mete bina bati kuuku lɛlɔ. Na lɛ́su ka lɛɛɛdubo bɔlɛ bunyimi bɔni na 
línyimiku-mii mmɔ kama. 

2Na lɛ́su-mii ka ɔdi biala utenyimi lɛla lɛdi ku bekyuli bani nlie kalɔ kammɔ 
kemmo. Na bibo bana akpabi ƒui bɛƒɛ biwi kalɔ. Nsu bítadi mina litemi lɛlɔ. Na 
muuye-mii nnii bi ɔsu bɛ́bla lɛni? 

3Anwuɔsu mɔɔsu-mii nnii lɛɛɛdubo bekyuli bamɛni bɔbɔku bute-mii ɔni na bíti 
bísela anumi mɛni. Na bekyuli bammɔ badubo bunwini liyu bete-mii na bataatu-
mii lɛƒɛnyi. Na bana baƒiɔ badubo bunwini kɔkpagyuɛ kuteedie-mii.” 

4Uwi ɔni na Katɔti ɔtu ɔmɛni ɔ́tɛmi úte Israelƒuɔ bamɛni ɔ́wɔlɔ ni, bana ƒui báda 
lɛdi bedie na béwulo. 

5Anwuɔsu na baalɔ mmɔ banii Bokim na nwuna kalɔ ndi Buwulo. Mmɔ na bábla 
akpala béte Unwoti. 

Israelƒuɔ Bábla Atuɔkplu Na Bádi-ma Lɛlɔ 
6Amu na Yosua ɔ́ya na bekyuli bammɔ ƒui bégyingya, na ɔdi biala úsie útéti 
nwuna kadikɔ. 

7Na Yosua ngba bulie emeyi kemmo ƒui ni, Israelƒuɔ bábla Unwoti kabla. Na úse 
lɛni útédu benengu bani nélie na Yosua kama na bánu akɔla budie taatina lidu 
lidu ani na Unwoti ɔ́bla úte Israelƒuɔ. 

8Amu na Unwoti kabla ɔblane Yosua ɔni ndi Nun ubidi úbekpi uwi ɔni na ɔ́ƒɔ 
akwa eti anyɔ ku leevu (110). 

9Na báva-nwu na nwuna kalɔ kemmo na Timnat-Heres kesii kani ndi nwuna 
kadikɔ kani nédu-nwu na Eƒraim Kɔbi lɛlɔ kesii kani néti késie Gaas Kɔbi ɔƒɛnyi 
na katɔ kakɛ. 

10Na uwi ɔdi kama ni, kaba kammɔ bekyuli ƒui békpi na bása bɔtɔlɔ busie bana 
bati kudɔ. Na kaba kabambadi nási bákɔ ɔni na ama baaagyi Unwoti, na bátanu 
ala ani lɛnɔ na ɔ́bla úte Israel úbavi. 

11Uwi ɔmmɔ na Israelƒuɔ bábla likpidi na Unwoti anumi, na bésie bakya baakpá 
Baal baƒiɔ lidu lidu. 

12Na béni bana Unwoti ɔni ndi bana bati kuuku Katɔti ɔni nédie-ma ɔ́lɛku Egyipte 
kalɔ lɛlɔ, na bénwini bésie baakpá kadi bamba baƒiɔ lidu lidu lɛni nkya bana 
amadɔ mmɔ. Na báya na Unwoti ɔ́kɛ kɔnyi geen, 

13ɔsika béni Unwoti na bésie baabla kabla teete Baal ku Astarot baƒiɔ. 

14Na ɔkɛnku kɔnyi kati kati kɔni na Unwoti úti ɔ́kya Israelƒuɔ ɔsu ni, ɔ́nyonu-ma 
ɔ́kya bana bekisine enu kemmo na bébekpoku-ma na béti bana ala. Na ɔ́ya na 
bana bekisine bani nkya amadɔ mmɔ ƒui békpo bádi-ma lɛlɔ, na basɔ balakana 
na babla lɛla lɛdi. 

15Na uwi biala na Israelƒuɔ báta ka betékpo ni, Unwoti uunye taasiaku-ma aani 
kalɛ kani na ɔ́su ka wabla-ma. Ɔmɛni ɔsu bákya lɛbibo kemmo geen. 

16Amu na Unwoti ɔ́ya na litemi batɛne bákɔ bálɛ-ma akɔ, na báƒɔ-ma bálɛku bana 
bekisine enu kemmo. 

17Nsu ɔmɛni kama ƒui belenu litemi batɛne bamɛni litemi. Na béti lɛlɔ bénwini 
bayalɛ, na bakɛ basiaku baƒiɔ lidu kama baakpá-ma. Kaba kamɛni bekyuli ama 
bávumana ƒui kede kede, na beeese aani bana bati, na baaasiaku bana ɔbladu 
kama, na bétenu litemi na bataadi Unwoti ɔda bubo lɛlɔ. 

18Uwi biala na Unwoti ɔ́ya na litemi ɔtɛne ɔdi ɔ́kɔ ɔ́lɛ Israelƒuɔ akɔ ni, uunye 
litemi ɔtɛne ɔmmɔ kama nwuna ngba kemmo ƒui, na uukpó taaƒɔ-ma taalɛku 
bana bekisine enu kemmo. Na Unwoti ɔɔnu-ma kɔnyana si beedumo na ɔgbankpi 
ɔni kemmo na bana bekisine béti-ma bákya ɔsu. 

19Nsu si litemi ɔtɛne ɔmmɔ ɔ́nya úkpi ni, na bekyuli bammɔ ƒui beenwíni teesie 
bana ɔbladu ukpidi ɔni ntulo bana bati ɔdi ɔni bátaabla kemmo. Na baasiaku 
baƒiɔ kama na baakpá-ma na baabla-ma kabla. Na beení ka bedie bana ɔbladu 
buɛ ku atuɔkplu atu. 

20Anwuɔsu úti kɔnyi geen ɔ́kya Israelƒuɔ na ɔ́su ɔnini, “Ka kaba kamɛni báta 
bénye-mi lɛlɔ na baládi mina lɛla lɛni na línyimi líte bana bati kuuku lɛlɔ na 
belenu-mi litemi ɔsu ni, 

21nsɔ lɛɛɛdubo kadi bamba bekyuli bani nébu asa-na Yosua úkpi bɔbɔku bute-
ma lɛnɔ. 

22Na ndubuti kadi bekyuli bammɔ lɛkɔku Israelƒuɔ lɛnu si badubo bɔvumana 
kayi na basia ulu ɔni lɛlɔ na bana bati kuuku básia.” 

23Anwuɔsu Unwoti ɔ́ya na kadi bamba bekyuli bammɔ básɔ bakya kalɔ kammɔ 
lɛlɔ, na útabɔku-ma kɔnakunwi na ɔnyonu-ma ɔkya Israelƒuɔ enu kemmo aani 
kalɛ na ɔ́su Yosua úse ka wabla. 

Litemi Batɛne 3 

1Anwuɔsu Unwoti ɔ́da kadi bamba lɛma lɛdi úse, kalɛ na uti-ma ɔkɔku Israelƒuɔ 
bani nétesie kekpo kudii na Kanaan. 

2Na Unwoti ɔ́bla ɔmɛni kalɛ na ɔtina Israelƒuɔ bani nétesie tɔ kekpokɔ kudii kalɛ 
na beekpó. 

3Na bani nébu kɔlɔ kɔmmɔ kemmo ndi Ƒilistiƒuɔ baga ɛlɔ ku Kanaanƒuɔ ku 
Sidonƒuɔ ku Hewiƒuɔ bani nlie Lebanon abi lɛlɔ úti ɔ́si Baal-Hermon Kɔbi lɛlɔ 
útédu Lebo Hamat. 

4Ama na báda bése Israelƒuɔ na beti-ma bakɔku banu si badubɔdi Unwoti ɔda 
bubo bɔni úte bana bati kuuku ɔkɛnku Mose lɛlɔ. 

5Anwuɔsu Israelƒuɔ bammɔ ku Kanaanƒuɔ ku Hetiƒuɔ ku Amoriƒuɔ ku Perisiƒuɔ 
ku Hewiƒuɔ ku Yebusiƒuɔ bélie mmɔ básala. 

6Na kadi bekyuli bamɛni ku Israelƒuɔ beeti lɛlɔ, na Israelƒuɔ baakpá bana baƒiɔ. 

Otniel Nékpo Ɔ́ƒɔ Israelƒuɔ 

7Amu na Israelƒuɔ bábla likpidi na Unwoti anumi. Na ɔkɛnku ɔmɛni ɔsu báyiƒala 
bana Unwoti Katɔti, na bénwini bátákpa Baal ku Asera baƒiɔ. 

8Ɔ́si kalɛ na Unwoti úti kɔnyi kati kati ɔ́kya Israelƒuɔ ɔsu ni, Unwoti ɔ́nyonu-ma 
ɔ́kya Ɔga Kusan Risataim enu kemmo. Na Israelƒuɔ bénwini kabla bablane béte 
nwuna bekyuli na Naharaim Aram kalɛkɛ lɛlɔ akwa maane. 

9Nsu ka Israelƒuɔ béwulo bákpali Unwoti ni, Unwoti úte-ma udiene ɔdi, na anwu 
ndi Otniel, Kaleb ɔnwani ɔnamudi ubidi Kenas. Na anwu nékpo ɔ́ƒɔ-ma. 

10Na Unwoti Kɔyu kɔ́ƒɔ Otniel ɔmɛni lɛlɔ kemmo, anwuɔsu úbenwini Israelƒuɔ 
litemi ɔtɛne, na ɔ́tɔnku-ma na bétekpoku Kusan-Resataim ɔni ndi Aramƒuɔ ɔga. 
Na Unwoti ɔ́nyonu ɔga ɔmmɔ ɔ́kya Otniel enu kemmo, na ɔ́ya na bádi-nwu lɛlɔ. 

11Anwuɔsu kalɔ kammɔ kákɛ atu bɔyɔ akwa aavlene úti útédu ka Otniel ɔni ndi 
Kenas ubidi úkpi. 

Ehud Lɛlɔ Kɔtɛ 
12Amu na Israelƒuɔ básɔ bábla likpidi na Unwoti anumi. Na ɔ́si likpidi lɛni bábla 
mɛni ɔsu ni, Unwoti ɔ́ya na Moab ɔga ɔni baalɔ banii Eglon ɔ́kɛ ɔyikun na 
Israelƒuɔ lɛlɔ. 

13Na Eglon ɔmɛni ɔ́ya na Amoriƒuɔ ku Amalekƒuɔ bébebunku na bétékpoku 
Israelƒuɔ. Na bádi Israelƒuɔ lɛlɔ na béti bana ɔma unengudi Yeriko ɔni baalɔ banii 
Ebo Ɔma. 

14Na Israelƒuɔ bénwini kabla bablane béte Ɔga Eglon ɔni nási Moab akwa leevu-
maane sɔɔn. 

15Amu na Israelƒuɔ básɔ béwulo bákpali Unwoti, na Unwoti ɔ́sɔ úte-ma udiene. 
Na udiene ɔmmɔ baalɔ banii Ehud. Na Ehud ɔmɛni ɔdi kɔmii ukyuli, na ɔti ndi 
Gera ɔni nási Benyamin kɔdua kemmo. Na Israelƒuɔ bátala Ehud ɔmɛni ka uti 
etela adi utéte Ɔga Eglon ɔni nási Moab. 

16Na Ehud ɔmɛni ɔ́bla kewii kani bádɔ-ka lɛƒɛnyi inyɔ úte lɛlɔ, na kewii kammɔ 
bune bɔbla aani lɛgba bɔka unwi ku kakɛ. Na úbo kewii kammɔ ɔ́da nwuna 
kɔdianu kavobi kakɛ, na ɔ́kya awu ɔ́sia-nwu lɛlɔ. 

17Na úti etela ammɔ úsienku Ɔga Eglon ɔni nébomo geen ku lɛmwi sɔɔn. 

18Ka Ehud úti etela ammɔ úte ɔga ɔmɛni ɔ́wɔlɔ ni, ɔ́su banana bani nti etela ammɔ 
ka benwini na beteesie ɔma. 

19Na kesii kani baƒiɔ badi balɛ na Gilgal kudɔ ni, Ehud ɔ́sɔ únwini kama na útásu 
Ɔga Eglon ɔnini, “Ati, mbo kenye kabɛdi kadi ka lɛsu-ɔ.” Anwuɔsu ɔga ɔmmɔ úbo 
ɔda na ɔ́ya na nwuna benengu bani ƒui nlie-nwu kudɔ báta bálɛ. 

20Amu na Ehud ɔ́ni úde-nwu na nwuna lɛsa ɔtɔ eli, na kesii kani na anwu lɛti 
uulie taaƒɔ ɔƒɛƒɛɛ. Mmɔ na ɔ́su-nwu ɔnini, “Mbo litemi lɛdi lɛ́siku Katɔti kudɔ ka 
lɛsu-ɔ.” Amu ka ɔga ɔmmɔ ɔ́nya ɔ́ta nwuna liboku lɛlɔ kani na 

21Ehud úti nwuna kɔmii na ɔ́ni nwuna kewii kani nƒa nwuna kavobi mmɔ ɔ́kpa 
na ɔ́tu ɔga ɔmmɔ kaƒɔ. 

22Na kewii kammɔ ƒui kányi kéduo-nwu kaƒɔ kemmo ku ligyuku, na káƒuala kálɛ 
keyi. Na ɔ́da kewii kammɔ ɔ́kya-nwu ɔlɔna kemmo, na lɛmwi lɛ́kun líbetile 
kaƒualakɔ kammɔ kenye. 

23Ɔmmɔ kama Ehud ɔ́vi ɔ́lɛ na ɔ́kalɛ ɔga ɔmmɔ ɔ́kya ɔtɔ kemmo. 

24Uwi ɔni na ɔ́tɔlɔ kama ƒui ni, ɔga ɔmmɔ kabla bablane bébo, na bánu ka bábala 
ɔtɔ ɔmmɔ bényene. Na básu banini, “Ɔƒɛni kalɛ kuvodɔ na ɔga úsie na katɔma 
ƒui.” 

25Anwuɔsu bénye bágya-nwu uwi ɔdi ka nka ɔdubɔlɛmi na ɔlɛ, nsu bétenu lɛla 
lɛdi. Mmɔ na beti ɔlɛmidi na bálɛmi ɔtɔ ɔmmɔ. Na bánu ka ɔga ɔmmɔ úkpi ɔtɛ 
kalɔ. 

26Na uwi ɔni kemmo na kabla bablane bammɔ benye bagya ɔga mmɔ ni, Ehud 
úukeli ɔ́tɔlɔ na ɔkɛ baƒiɔ bammɔ kudɔ úsie Seira ɔma. 

27Ɔni na údu Eƒraim abi kalɔ lɛma lɛmmɔ kemmo ni, ɔ́vwi nwuna kakpɛɛ, na 
Israelƒuɔ bammɔ bálɛ bábasiaku-nwu. Na ɔ́tɔnku-ma na báyu bási abi ammɔ lɛlɔ. 

28Amu na údie lɛdi na úbo-ma ɔda ɔnini, “Bɛsiaku-mi kama, ɔsika Unwoti ɔ́ya na 
bɛ́di Moabƒuɔ bani ndi bina bekisine lɛlɔ.” Anwuɔsu Israelƒuɔ bammɔ lɛnɔ 
básiaku-nwu kama na báyu abi na béténye báda Yordan Ketu kesii kani baavia 
teesie Moab, na bétete kuƒi ka Moabni ɔdi biala ɔvia mmɔ. 

29Na limeyi lɛmmɔ Israelƒuɔ bádu Moabƒuɔ bekpone bani ngyi bukpo geen mpim 
leevu (10,000), na ɔdi útakana bukeli. 

30Limeyi lɛmmɔ Israelƒuɔ bádi Moabƒuɔ lɛlɔ, na Israelƒuɔ bákɛ atubɔyɔ akwa liti 
ku avlaatɛ. 

Samgar Únwini Litemi Ɔtɛne 
31Ɔmmɔ kama Israelƒuɔ básɔ bákɛ litemi ɔtɛne bamba. Na anwu ndi Samgar na 
ɔti ndi Anat, na anwu lɛnɔ úkpo ɔ́ƒɔ Israelƒuɔ. Na úti ugyii ɔdadi ɔ́du Ƒilistiƒuɔ 
nkyuli eti leevu-anyɔ (600). 

Litemi Batɛne 4 

Debora 
1Na Ehud kekpima ni, Israelƒuɔ básɔ bábla likpidi na Unwoti anumi. 

2Anwuɔsu Unwoti ɔ́nyonu-ma ɔ́kya Kanaanƒuɔ Ɔga Yabin ɔni mɔɔdi lɛga na 
Hasor enu kemmo. Na Yabin bekpone ɔtɔnkune baalɔ banii Sisera na úlie 
Haroset-Hagoyim. 

3Yabin ubo bapɔnkɔ kɛɛkɛ eti leevu-maane (900) lɛni ndi abuala sɔɔn. Na ɔ́kɛ 
ɔyikun na ɔ́bla Israelƒuɔ likyulikpi ala akwa aavlanyɔ sɔɔn. Ɔkɛnku ɔmmɔ ɔsu ni, 
Israelƒuɔ béwulo bákpali Unwoti ka ubebunku-ma. 

4Na uwi ɔmmɔ kemmo ni, Debora ɔni ndi Unwoti Kenye Udiene na ɔdi Lapidot 
ulekudi ni, anwu mɔɔtɛ Israelƒuɔ etemila. 

5Na Debora úse litemi katɛkɔ kadi úse kubo kɔdi kalɔ kesii kani na baalɔ Debora 
Kubo. Na mmɔ kakya Rama ku Betel lɛma ntɛ na Eƒraim abi kalɔ lɛlɔ. Na Israelƒuɔ 
beesié-nwu kadɔ na ɔɔtɛ bana etemila. 

6Amu na limeyi lɛdi ni, Debora ɔ́tala na bátálɔ Barak ɔni ndi Abinoam ubidi na 
uli Kades-Naƒtali béte-nwu. Ka úbo ni, ɔ́su-nwu ɔnini, “Unwoti ɔni ndi Israelƒuɔ 
Katɔti ɔɔsu-ɔ ɔnini, ‘Ti bekpone mpim leevu (10,000) siku Naƒtali ku Sebulon 
adua kemmo na akpanku-ma esienku Tabor Kɔbi lɛlɔ. 

7Mmɔ na ndubɔya na Sisera ɔni ndi Yabin bekpone ɔtɔnkune ubekpoku-mii na 
Kison Ketu kenye. Ɔdubuti nwuna bapɔnkɔ kɛɛkɛ ku nwuna bekpone uboku, na 
ndubɔya na adi-ma lɛlɔ.’ ” 

8Amu na Barak ɔ́su Debora ɔnini, “Ndubusie si adubɔsiaku-mi. Nsu si elésie ni, 
ami lɛnɔ lɛɛɛdubo busie.” 

9Amu na Debora ɔ́su-nwu ɔnini, “Ɔdia, ami ku-ɔ bɔdubusie. Nsu mɔɔyá-a na ati 
ka kalɛ na enye aabla mɛni ɔsu ni, aaadubo lɛnyi lɛmmɔ bɔƒɔ. Ɔsika Unwoti ɔdubo 
Sisera bɔnyonu bɔkya uleku enu kemmo.” Anwuɔsu Debora ku Barak bátɔlɔ 
bésie Kades. 

10Na Barak ɔ́ya na Sebulon ku Naƒtali adua bekyuli bálɛ bébo. Na bekpone mpim 
leevu básiaku-nwu. Na Debora lɛnɔ ɔ́siaku-ma. 

11Na uwi ɔmmɔ kemmo ni, Heber ɔni nási Keni útáda nwuna keliekɔ na Kedes na 
kugyii kubendi kɔdi kudɔ na Saananim. Na ɔ́mami lɛlɔ ɔ́lɛku Keniƒuɔ bakladi 
kudɔ. Na bekyuli bammɔ badi Mose ulekudi ɔnwani ɔnanabi kaba bekyuli. 

12Uwi ɔni básu Sisera ka Barak ɔni ndi Abinoam ubidi ɔ́kɔ úsie Tabor Kɔbi eli ni, 

13Sisera úti nwuna kɔbwɛlɛmii bapɔnkɔ kɛɛkɛ eti leevu-maane ku banana 
bammɔ ƒui ɔ́siku Haroset-Hagoyim úsienku Kison Ketu. 

14Amu na Debora ɔ́su Barak ɔnini, “Yu teesie! Ɔsika ɔmwi kadi Unwoti úti Sisera 
ɔ́kya-a enu kemmo.” Anwuɔsu Barak úti nwuna bekpone mpim leevu ɔ́siku 
Tabor Kɔbi mmɔ. 

15Uwi ɔni na Barak ku nwuna bekpone bese kalɔ beekpóku-ma ni, Unwoti ɔ́ya na 
Sisera bekpone ku nwuna bapɔnkɔ kɛɛkɛ bekpone béƒu. Na ɔmɛni ɔ́ya na Sisera 
ɔ́yu nwuna ɔpɔnkɔ kɛɛkɛ lɛlɔ na úti lɛgba na úkeli. 

16Na Barak ɔ́bi ɔ́siaku Sisera bekpone ku bapɔnkɔ kɛɛkɛ kama útédu Haroset-
Hagoyim. Na bádu Sisera bekpone ƒui ɔni ina unwi muedi útebu. 

17Amu na Sisera úti lɛgba na úkeli útéduo Heber ɔni nási Keni ulekudi Yael adi 
kevo kemmo. Ɔsika atubɔyɔ bɔkya Hasorƒuɔ Ɔga Yabin ku Heber kaduli bekyuli 
ntɛ. 

18Amu na Yael ɔ́lɛ keyi na útásiaku Sisera na ɔ́su-nwu ɔ́nini, “Mina ati, bo, na 
ebeduo ɔtɔ kemmo. Taya na liƒu lɛda-a.” Anwuɔsu Sisera lɛnɔ úbeduo ɔtɔ ɔmmɔ 
kemmo, na Yael úti ala úbi-nwu lɛlɔ. 

19Amu na Sisera ɔ́su Yael ɔnini, “Buvele nda-a, te-mi ntu bɔdi na lɛni.” Amu na 
Yael úti ntu koƒo kɔni na anyintu buwi-nwu kemmo úte-nwu na ɔ́ni. Na ɔ́sɔku ala 
úbi-nwu. 

20Amu na Sisera ɔ́su Yael ɔnini, “Sɔ nye kayaku kenye mmɔ, na si ukyuli ɔdi ɔ́si 
ɔɔví na úye-ɔ ɔnii ukyuli ɔdi úduo-ɔ kudɔ mɛni ni, na asu-nwu ka oowo.” 

21Nsu Sisera lɛlɔ líitu-nwu, ɔmɛni ɔsu úduo lɛlɛɛ kemmo úsie ɔgyu. Amu na Yael 
ɔni ndi Heber ulekudi útéti kevo liwele ku lɛtabi na úsie kesii kani na Sisera ɔtɛ 
ɔlɛɛ mmɔ na úbo liwele lɛmmɔ ɔ́lɛ-nwu lɛtukpo ɔ́kana-nwu ɔ́mana kalɔ, na Sisera 
úkpi. 

22Uwi ɔni na Barak ɔkɛ ɔɔví taawia Sisera ni, Yael ɔ́lɛ útásiaku-nwu na ɔ́su-nwu 
ɔnini, “Bo, na lɛtina-a ukyuli ɔni na ákɛ aaví taawia mmɔ.” Ɔmɛni ɔsu Yael ku 
Barak básiaku lɛlɔ bétéduo ɔtɔ ɔmmɔ kemmo na bátánu ka kevo liwele lɛlɛ Sisera 
lɛtukpo lɛ́da kalɔ, na úkpi ɔtɛ. 

23Limeyi lɛmmɔ Katɔti ɔ́ya na Israelƒuɔ bádi Yabin ɔni ndi Kanaanƒuɔ ɔga lɛlɔ. 

24Na bánya Kanaanƒuɔ ɔga ɔmɛni bámana kpakplaa útédu ka báyila-nwu udu. 

Litemi Batɛne 5 

Debora Údie Ɔnu Ɔdi 
1Limeyi lɛmmɔ ni, Debora ku Abinoam ubidi ɔni baalɔ banii Barak bátu kɔgya 
kɔmɛni. 

2“Israel bagadine bammɔ bágyu bátɔ, na bekyuli bammɔ lɛnɔ bénu kalɔ béti lɛlɔ 
bákpa na básiaku-ma. Anwuɔsu bɛya na bumwi Unwoti! 

3“Amii baga, binu! Amii lɛlɔ badine bise atu. Ndubo ɔnu budie lɛtu kɔgya limwi 
Unwoti, Israel Katɔti. 

4“O Unwoti, uwi ɔni na álɛ Seir kalɔ lɛlɔ na ésie ávi Edom kalɔ lɛlɔ ni, kalɔ 
kákunku na kayaa kénwini na ulɔyɔ únwini ɔnantu ɔ́na. 

5“Abi ákunku na Unwoti anumi, anwu ɔni ndi Sinai Unwoti, Israel Katɔti. 

6“Na Anat ubidi Samgar uwi ku Yael uwi ni, bekyuli béni lilu linengudi lɛmmɔ 
lɛlɔ bɔsia na belusiene baasia lilu lɛni nse gonti gonti lɛlɔ. 

7Ngba bulie na akpaklɔ lɛma na Israel kenye kébo kalɔ. Úbo kalɔ úti útédu uwi 
ɔni na ami Debora líbo. Na líbo aani ubi uni úte Israel ƒui. 

8Si uwi ɔni na Israelƒuɔ báƒuna baƒiɔ bawɔdi ni, kekpo kaadá taalɛ ɔma kabanye. 
Na lɛtula iye lɛgyumanala lɛdi lilalɛ na bula Israelƒuɔ mpim aavlene bani nkya 
akɔ 

9Nsu mina kayi kasia Israelƒuɔ bagabi lɛlɔ ku nkyuli ɛlɛɛ bani néti lɛlɔ béte ƒaa 
lɛlɔ. Anwuɔsu bɛya na bumwi Unwoti. 

10“Amii bani nlie bapɔnkɔ baƒualadi lɛlɔ na kuntu kuliekɔ kɔni na bíbo bɛda-ma 
mmɔ lɛlɔ na bɛkɛ lilu lɛlɔ biisié taavi ni, bɛbu ɔmɛni bɛnu. 

11Na kɔgya bediene básala na abiɔ atu na beedie kɔgya taasu kalɛ na Unwoti ɔ́di 
lɛlɔ úte Israelƒuɔ ku bekpone bammɔ kabla. “Mmɔ na Unwoti bekyuli báyu bésie 
bana ɔma unengudi ɔban kayakun kenye. 

12Na básu banii, ‘Debora, tɔnku-bu! Debora tɔnku-bu! Na atɔnku-bu ku kɔgya. 
Awɔ Barak, Abinoam ubidi, ta na eti ƒula bekyuli beƒiedi kɔnakunwi!’ 

13“Ɔmɛni kama ni, banana bani nébu bébo bábanu bana benengu. Na Unwoti 
bekyuli bakladi básala lɛlɔ ku bana bayikune bébo. 

14Badi bási Eƒraim na kalɔ kani Amalekƒuɔ béli dii. Na Benyamin kɔdua bekyuli 
lɛnɔ bábasiaku-ma. Na Makir bekpone batɔnkune bébo. Na bani mɔɔda kekpo 
lɛdi bediene ugyii lɛnɔ bási Sebulon bébo. 

15Na Isakar bagabi básiaku Debora. Na badi lɛnɔ basiaku Barak ku usi bétédu 
kɔwɛ kemmo. Na Ruben kɔdua ama béle lɛlɔ kemmo inyɔ, anwuɔsu bátati lɛla 
lɛni babla. 

16Na beeye banii bi ɔsu na básɔ bakya baƒonu bammɔ kudɔ, na beteenu kalɛ 
baƒonu badane bammɔ bakpali bana bebuo. Sɔsɔ na ɔdi ka Ruben kɔdua béle lɛlɔ 
kemmo inyɔ. Ɔmɛni ɔsu na bábla kasusu ka belésie. 

17Na Gad kɔdua bélie Yordan ɔƒɛ kanukɔ. Na Dan kɔdua ama básɔ bakya ɔkɔlɔ 
bonwu ɔmmɔ kemmo. Na Aser kɔdua bélie ɛpu kɔtu, na básɔ bakya ɛpu amadɔ 
mmɔ. 

18Nsu Sebulon ku Naƒtali béti bana ngba bákya ɔgbankpi kemmo na kekpo 
kammɔ ɔsu. 

19“Na Taanak kalɔ lɛlɔ baga bébo na bébekpo na Megido Ketu kɔtu. Na Kanaan 
baga lɛnɔ békpo, nsu bátakana na beti sika ɔƒualadi ɔdi batɔlɔku. 

20Ayabi ébekpo na kayaa kemmo uwi ɔni na ákya eesié taavi. Na ási katɔ katɔ 
ébekpoku Sisera. 

21Na Kison Ketu kani náƒɔ lɛnyi kukuuku mmɔ kéti-ma kátɔlɔku. Sie anumi, na 
enye kpakplaa. 

22Amu na bapɔnkɔ bébo na babagyu na baabla kudu. 

23Na Unwoti ɔtu ɔdi úbo na ɔ́su ɔnini, ‘Biwida Meros, na bɛsɔ biwida bekyuli bani 
nli mmɔ. Ɔsika bétebo bétebebunku Unwoti na bekpo. Nka bɔlɛ na balɛ bebo 
bebebunku-nwu na bekpo otogyi ɔmmɔ.’ 

24“Na bite Yael kusɛ kusɛ, anwu ndi Heber ɔni nási Keni ulekudi. Na ɔdi uleku ɔni 
kuli kɔ́dia kútulo na beleku bani nli kevo ɔtɔ kemmo akɔ. 

25Sisera ɔ́su ka utukwɛ ɔɔda-nwu na úte-nwu anyintu na ɔ́ni. Na lɛkyami lɛni 
mɔɔdia bɔnu kaduɛ kemmo na úti anyi ntu ku ala ƒɛƒɛɛ ɔkya na uti úboku-nwu. 

26Na úti kevo liwele ɔkya kɔnu kudeedi na úti lɛtabi lɛnɔ ɔkya kɔnu kunyɔdi na 
úti ɔ́ƒiɛmi Sisera kelima na kuli kɔ́bwɛ-nwu. Na úbo liwele lɛmmɔ ɔ́lɛ-nwu 
lɛtukpo. 

27Na ɔ́yu úbo uleku ɔmmɔ lɛgba kalɔ, na úbuli ɔtɛ mmɔ kani, na úkpi. 

28“Amu na Sisera uni ɔ́kya lili ɔnu nwuna ƒansili, na úye lɛlɔ ɔnini, ‘Bi ɔsu na 
Sisera bapɔnkɔ kɛɛkɛ bakpɛ kama lɛni? Na bi ɔsu na nwuna bapɔnkɔ lɛnɔ 
belebo?’ 

29Na nwuna begblebi ɔnundane ɔdi údie-nwu kenye ɔnini, 

30‘Ala kama basiaku na bekpo baƒɔ-nya, na uleku unwi iye beleku inyɔ benye 
basiaku ukpone unwi. Kɔdi na banii kɔɔdia bɔnu lɛni bete Sisera ka uti ɔda-a limɔ 
aani ɔga uleku ɔsu.’ 

31“Anwuɔsu, O Unwoti, ƒula bekisine ƒui bayii udu! Nsu bani mɔɔyɔ-ɔ litemi ama 
ni, bekeye aani ɔƒɛ ɔtu ɔdubo.” Amu na kalɔ kammɔ kakɛ bɔnwuna akwa aavlene 
sɔɔn. 

Litemi Batɛne 6 

Gideon Lɛlɔ Kɔtɛ 
1Na uwi bamba ɔdi lɛlɔ ni, Israelƒuɔ básɔ bábla likpidi na Unwoti anumi. Ɔmɛni 
ɔsu ɔ́ya na Israelƒuɔ bénwini kabla bablane béte Midianƒuɔ akwa maatɛ sɔɔn. 

2Ka Midianƒuɔ bamɛni bebo ɔyikun bétulo Israelƒuɔ ɔsu ni, Israelƒuɔ bátáwia 
kɔkyakɔ na abi akɔ ku atakpɛ libu ku kɔgyumanakɔ kpakplaa kemmo. 



464 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

3Na uwi biala na Israelƒuɔ bákya edula ni, na Midianƒuɔ ku Amalekƒuɔ ku bekyuli 
bamba bani nási ɔƒɛ katukɔ kakɛ beebo teebeyu-ma taatu na bekpoku-ma. 

4Baabla kuliekɔ na mmɔ, na bebile bana edula ani ƒui bákya mmɔ kede kede úti 
útédu Gasa amadɔ. Na Israelƒuɔ bebuo bani ndi baƒonu ku bese ku bebuo ala 
betine ƒui ina unwi pɛ muedi baláda teenyene-ma. 

5Beeti bana bebuo lisu bonwu ku bana nvo teeboku, na bebewi mmɔ aani baalɔlɔ, 
na bebile ala ƒui ɔni na lɛla lɛdi lɛsɔ lilebu. Na ukyuli ɔdi ulakana-ma bɔka na 
bana bumomo ɔsu. 

6Midianƒuɔ bésusu Israelƒuɔ ɔni na uuubo bɔsu, anwuɔsu bákpali Unwoti ka 
ubebunku-ma. 

7Ka Israelƒuɔ béwulo bákpali Unwoti ka ubedie-ma na Midianƒuɔ bukpoku 
bɔmɛni ɔsu ni, 

8Unwoti, Israelƒuɔ Katɔti, ɔ́tala kenye udiene ɔdi úmene-ma ka utásu-ma ɔnini, 
“Ami nédie-mi lɛ́lɛku Egyipte kalɔ lɛlɔ kesii kani nka bɛkya bɛɛbla kabla teete-
ma. 

9Ami náƒɔ-mi lɛ́lɛku Egyipteƒuɔ enu kemmo ku bekyuli bani nékpoku-mii na kalɔ 
kani bilie lɛlɔ mɛni enu kemmo. Na uwi ɔni bísie bísela anumi ni, na mɔɔbɔku-
ma na liti bana kɔlɔ lite-mii. 

10Lɛ́su-mii ka ami ndi bina Unwoti Katɔti, na ɔdi utakpa Amoriƒuɔ baƒiɔ na kalɔ 
kani lɛlɔ na bilie mɛni ɔƒɛni. Nsu bítenu mina litemi.” 

11Amu na Unwoti ɔtu ɔdi úbo na úbelie kugyii bonwu kɔdi kalɔ na Oƒra ɔma 
kemmo. Na kugyii kɔmmɔ kɔdi Yoas ɔni nási Abi-Eser kɔdi. Mmɔ na ubidi Gideon 
ɔkya uuwiile edula ebi teewi ntɛ kebulokɔ kalɛ na Midianƒuɔ balanu-nya beledie 
kemmo. 

12Amu na Unwoti ɔtu ɔmmɔ údie lɛlɔ ɔ́tina Gideon na mmɔ na ɔ́su-nwu ɔnini, 
“Unwoti ulieku-ɔ, awɔ ukpone ɔyikune.” 

13Amu na Gideon údie kenye ɔnini, “Ati, si Unwoti ulieku-bu ni, bi ɔsu na ala 
amɛni aalɛ́ku-bu lɛni? Wɛ na nwuna akɔla ala budie taatina akya? Ɔɔɔdi bɔsu na 
bati básu-bu banini, ‘Unwoti nédie-bu ɔ́lɛku Egyipteƒuɔ enu kemmo.’ Nsu ɔƒɛni 
amu údie-bu atu na ɔ́nyonu-bu ɔ́kya Midianƒuɔ enu kemmo.” 

14Amu na Unwoti ɔ́su-nwu ɔnini, “Ami mɔɔtala-a nnii teesie ku ɔyikun ɔni ƒui na 
ebo na etédie Israelƒuɔ alɛku Midianƒuɔ enu kemmo.” 

15Amu na Gideon údie kenye ɔnini, “Unwoti, dɛ na ndubo bɔbla asa na makana 
Israelƒuɔ bukpo bɔƒɔ? Na Manase kɔdua bekyuli akɔ ni, abu nse kpɛtɛ kpɛtɛ ntulo 
ƒui, na ami lɛnɔ ndi ukplodi na mina ɔtɔ badi akɔ.” 

16Amu na Unwoti ɔ́su Gideon ɔnini, “Nnyeku-ɔ, na adubukpoku Midianƒuɔ ƒui na 
abla-ma kpɛtɛ kpɛtɛ.” 

17Amu na Gideon údie kenye ɔnini, “Unwoti, si sɔsɔ na mina lɛlɔ lɛ́ƒɔ-ɔ anu bɔdi 
ni, ya na lɛnu ƒula akɔla budie taatina adi na lɛti ka awɔ geen mɔɔtɛmiku-mi. 

18Na buvele kemmo ni, tatɔlɔ mɛni úti útédu ka liti mina etela líboku ḿbese-ɔ 
anumi.” Amu na Unwoti ɔ́su-nwu ɔnini, “Línu, na ndubulie mɛni lɛgya-a wetédu 
ka énwini ébo.” 

19Amu na Gideon únwini úsie kaduli na útádu ese ɔkɔdi ɔdi na ɔ́bla kutu ƒɛƒɛɛ na 
úti ɔlaaƒɔ ɔni kemmo na bɔnyii buubo, na úƒi bodobodo na úti ala ammɔ ƒui ɔ́kya 
kagyigyɛ kemmo ku lɛna ku kutu lɛnwabui lɛmmɔ ƒui úboku kugyii kubendi 
kɔmmɔ kalɔ úbete-nwu. 

20Amu na Katɔti ɔtu ɔmmɔ ɔ́su Gideon ɔnini, “Ti lɛna ku bodobodo ɔmmɔ na eti 
asia lɛtakpɛ lɛmɛni lɛlɔ, na ewilimi kutu kɔmmɔ ewi-nwu lɛlɔ.” Na Gideon lɛnɔ 
ɔ́bla ɔ́sia kalɛ ɔ́su-nwu mmɔ. 

21Na Katɔti ɔtu ɔmmɔ úti ugyii ɔni ɔ́da mmɔ kenye útuku lɛna ku bodobodo 
ɔmmɔ. Na ogya ɔ́buɛ ɔlɛ lɛtakpɛ lɛmmɔ lɛlɔ na ɔ́kyula lɛna ku bodobodo ɔmmɔ. 
Mmɔ kani na Unwoti ɔtu ɔmmɔ ɔ́yii ɔ́kya. 

22Uwi ɔni na Gideon ɔ́nu ɔ́ti ka Unwoti ɔtu na ɔdi ni, ɔ́va kɔnakunwi na ɔ́su ɔnini, 
“O Unwoti, Ɔyikune Ƒui! Lɛ́nu Unwoti ɔtu anumi ku anumi!” 

23Nsu Unwoti ɔ́su-nwu ɔnini, “Keyi buɛɛ kasiaku-ɔ! Na ada bɔyia aya. Ɔsika 
elekpi.” 

24Amu na Gideon ɔ́tu lɛkpabi úte Unwoti na ɔ́sia-nwu lɛnyi ɔnii, “Unwoti Ɔdi Keyi 
Buɛɛ Unwoti.” Na lɛkpabi lɛmmɔ lɛmu lɛ́lɛ Oƒra Abi-Eser kalɔ kemmo. 

25Amu na usien ɔmmɔ ni, Unwoti ɔ́su Gideon ɔnini, “Ti ƒula ɔti ɔmantɛ akɔ ɔni 
nsiaku ebuo unengudi kama unyɔdi ɔni náakɛ akwa maatɛ. Na atáƒɛ ƒ'ɔti Baal 
baƒiɔ bani na ɔ́tu ɔ́lɛ mmɔ. Na amɛnɛ Asera kugyii kɔni kunye-nwu kudɔ mmɔ 
ewi kalɔ. 

26Na atu lɛkpabi buni lɛni nákuku ete ƒula Unwoti Katɔti na katɔ mmɔ. Na eti 
ɔmantɛ akɔ ɔmmɔ abla bɔkyula akpala ete-mi. Na eti kugyii kɔni na amɛnɛ mmɔ 
ekyweni abla akpala ammɔ.” 

27Ɔmmɔ ɔsu Gideon úti nwuna kabla bablane leevu ɔ́da aani kalɛ na Unwoti úbo-
nwu ɔda. Nsu ka ɔyia nwuna bawɔne ku ɔma ɔmmɔ bananabi ɔsu ni, usien 
mmomu na ɔ́bla ala ammɔ, na ɔɔɔdi ɔƒiiwi. 

28Ka kadi kégye na ɔma ɔmmɔ bananabi báta ni, bánu ka Baal lɛkpabi lɛ́ƒɛ lɛtɛ 
kalɔ, na Asera kugyii kɔni nnye-nwu kudɔ lɛnɔ bámɛnɛ-ku báva kalɔ. Na bátu 
lɛkpabi lɛwɔdi na bádu ɔmantɛ akɔ unyɔdi ɔmmɔ bábla akpala na lɛkpa lɛwɔdi 
lɛmmɔ lɛlɔ. 

29Amu na bakya beeye lɛlɔ banii, “Ɔma geen nábla ala amɛni?” Amu ka beduo ala 
kemmo kaduɛ ni, bábanu bati ka Yoas ubidi Gideon nábla ala ammɔ. 

30Amu na ɔma ɔmmɔ bananabi bátásu Yoas banii, “Ti ƒ'ubidi Gideon boku. 
Ɔ́manku ka badu-nwu, ɔsika ɔ́ƒɛ Baal lɛkpabi uwi kalɔ na ɔ́sɔ ɔ́mɛnɛ kugyii kɔni 
nnye lɛkpabi lɛmmɔ kudɔ ɔ́va kalɔ.” 

31Amu na Yoas údie kenye na otogyi ɔmmɔ anumi ɔnini, “Amii ndubɔtɛ litemi 
lɛmmɔ bite Baal? Munuu amii mɔɔwia ka bɛƒɔ-nwu ngba? Na mɔɔsu-mii nnii 
ukyuli biala mata mekpo mete-nwu ni, ɔlɛka badu-nwu ɔtanta ɔmɛni kani. Na 
nsɔ mɔɔsu lɛnɔ ka si Baal ɔgyi ka ɔyikune na ɔdi ni, na anwu ɔlati ukpo ute lɛlɔ si 
ukyuli ɔdi ɔ́ƒɛ nwuna lɛkpabi.” 

32Anwuɔsu ɔ́si limeyi lɛmmɔ básia Gideon lɛnyi banii Yerubaal, ɔni kalɔ ndi 
“Bɛya na Baal alati ukpoku Gideon.” Ɔsika ɔ́ƒɛ Baal lɛkpabi. 

33Ɔmɛni kama ni, Midianƒuɔ ku Amalekƒuɔ ku bani ƒui nli ɔƒɛ katukɔ kakɛ bátu 
akpagya na bávia Yordan Ketu, na bésie batásala lisu na Yesreel Kɔwɛ kemmo. 

34Amu na Unwoti Kɔyu kɔ́ƒɔ Gideon lɛlɔ kemmo na úti kakpɛɛ na ɔ́vwi momoomo 
ɔ́kpali Abi-Eserƒuɔ ka batu akpagya bábasiaku-nwu. 

35Na ɔ́tala bekyuli ɔ́kya Manase ku Aser ku Sebulon ku Naƒtali kɔdua bekyuli ƒui 
ka batu akpagya na besie betékpo. Na ama lɛnɔ báta sɔsɔ na básiaku-ma. 

36Amu na Gideon ɔ́su Unwoti ɔnini, “Si sɔsɔ na ásu ka adubɔƒɔ Israel ngba asiaku 
mina lɛlɔ ni, 

37na ndubuti kpekpe liwi kakpa kamɛni lɛlɔ, na si amii áyu éwi na ɔ́ƒɔyi kpekpe 
ɔmmɔ, nsu kalɔ kataƒɔyi ni, na ndubɔƒɔ lɛdi ka adubɔsia-mi lɛlɔ, na áƒɔ Israelƒuɔ 
ngba aani kalɛ na ásu ése.” 

38Na úbo ute lɛni pɛpɛɛpɛ. Ka Gideon ɔ́ta ɔtanta tutuutu ni, úti kpekpe ɔmmɔ na 
ɔ́ka-nwu. Na ntu bɔni nálɛ kpekpe ɔmmɔ lɛlɔ buyii lɛkpibui. 

39Amu na Gideon ɔ́su Unwoti ɔnini, “Buvele nda-a, teti kɔnyi takya-mi. Ya na lɛsɔ 
lɛsu-ɔ na abla lɛla lɛdi na kpekpe ɔmɛni lɛlɔ ete-mi. Ɔƒɛni ya na kpekpe ɔmmɔ 
utaƒɔyi, na aya na amii ammɔ ɔƒɔyi kalɔ kammɔ mmomu.” 

40Na usien ɔmmɔ ni, Katɔti ɔ́bla lɛni kani. Koƒo kɔmmɔ kútaƒɔyi, nsu amii áƒɔ kalɔ 
kammɔ na káƒɔyi. 

Litemi Batɛne 7 

Gideon Úkpo Ɔdi Midianƒuɔ Lɛlɔ 
1Kadi kégye ɔtanta tutuutu Yerubaal ɔni ndi Gideon ku nwuna bekpone bátábɛ 
bakya Harod libiɔ kɔmadɔ. Nsu kesii kani na Midianƒuɔ bátábɛ bakya ni, kakya 
Gideon bekyuli kada kakɛ na kɔwɛ kɔni nde More kɔbi kudɔ. 

2Na Unwoti ɔ́su Gideon ɔnini, “Bekyuli bani nésela betékpo Midianƒuɔ bammɔ 
bemomo bagya. Na kalɛ na Israelƒuɔ balakun lɛmɛne balatina-mi ka bana ɔyikun 
lɛlɔ na békpo bádi lɛlɔ ɔsu ni, 

3su bekyuli bammɔ ƒui ka, ‘Ukyuli biala na liƒu lɛɛda-nwu ni, unwini na ɔtɔlɔ 
Gilead kɔbi lɛlɔ mɛni.’ ” Anwuɔsu nkyuli mpim aavlanyɔ-inyɔ bénwini na kasɔ 
kebu nkyuli mpim leevu. 

4Nsu Unwoti ɔ́sɔ ɔ́su Gideon ɔnini, “Bekyuli bammɔ bamu bemomo bagya. 
Anwuɔsu ti-ma sienku ketu kani nwi mmɔ kemmo na ami ɔlati ndubɔƒuna-ma 
bute-ɔ na mmɔ. Na si lɛ́su-ɔ ka ukyuli ɔmɛni ɔsiaku-ɔ ni, ɔdubɔsiaku-ɔ. Na si lɛ́su-
ɔ ka ukyuli ɔmɛni utasiaku-ɔ ni, ulasiaku-ɔ.” 

5Ɔmmɔ ɔsu Gideon úti bekyuli bammɔ úsienku ketu kammɔ kemmo. Na Unwoti 
ɔ́su Gideon ɔnini, “Die bekyuli bani ƒui néti bana linyemi baaƒɔ́ ntu bɔmmɔ na 
akɔkɔ kemmo teewi kenye aani kalɛ akpewe ɔɔní ntu se sɛsɛɛ asiku bani ƒui nálɛ 
akɔnkɔ béti bana inye bébi ntu bɔmmɔ lɛlɔ asa báni ntu kudɔ.” 

6Na nkyuli eti aku (300) náƒɔ ntu na akɔkɔ kemmo ku linyemi. Nsu bekyuli 
bakladi ama ni, akɔnkɔ na bálɛ asa báni ntu. 

7Amu na Unwoti ɔ́su Gideon ɔnini, “Nkyuli eti aku (300) bani náni ntu básiku 
bana akɔkɔ kemmo lɛlɔ na ndubɔsia na liti Midianƒuɔ lɛkya-a enu kemmo. 
Anwuɔsu ya na bekyuli bakladi ƒui benwini besie bana kɔduli.” 

8Ɔmmɔ ɔsu Gideon ɔ́ya na Israelƒuɔ bekyuli bakladi bénwini besie bana nvo 
kemmo. Nsu ɔ́ya na nkyuli eti aku (300) bammɔ básɔ bákya na ama nda kɔkpɛɛ 
ku adila ani na bada. Amu na Midianƒuɔ kakyakɔ kakya kɔwɛ kɔni nwi-bana kada 
kakɛ mmɔ kemmo. 

9Usien ɔmmɔ ni, Unwoti údie lɛdi na ɔ́su Gideon ɔnini, “Ta na etékpoku 
Midianƒuɔ bammɔ na kesii kani na bakya mmɔ. Ɔsika ndubuti-ma lɛ́kya-a enu 
kemmo. 

10Nsu si ayia ka etékpoku-ma ni, esie etétiku ƒula kabla ɔblane Pura na bisie bana 
kakyakɔ mmɔ. 

11Na bise atu na binu ala ani baasu. Mmɔ na bɛdubuse kayi na bɛta bikpoku-ma.” 
Anwuɔsu Gideon ku nwuna kabla ɔblane Pura báyu besie kesii kani na bana 
bekisine básala bakya mmɔ. 

12Midianƒuɔ ku Amalekƒuɔ ku kadi bamba bekyuli bani nási ɔƒɛ katukɔ ƒui bábla 
kakyakɔ na kɔwɛ kɔmmɔ kemmo na lisu bonwu kemmo aani baalɔlɔ. Na bana 
bebuo ala betine ku keƒu bemomo geen aani ɛpu kɔnwinimi, na balakana-ma 
bɔka. 

13Na ka Gideon útéduo mmɔ ni, únu ka ukyuli ɔdi ɔkya ɔɔsu nwuna ɔkpana ɔdi 
kɔna kɔni na úgye. Na ɔ́su ɔnini, “Bodobodo ɔdi uminime úduo bula kakyakɔ, na 
kalɛ na úbatuaku kevo kammɔ ku ɔyikun ɔsu ni, kevo kammɔ káƒɛ kewi kalɔ.” 

14Amu na ɔkpana ɔmmɔ ɔ́su-nwu ɔnini, “Ɔɔɔdi lɛla bamba lɛdi na ánu utulo Yoas 
ubidi Gideon, Israelni ɔmmɔ kewii. Katɔti úti Midianƒuɔ ku abu bani ƒui násala 
bɔ́bla unwi mɛni ɔ́kya-nwu enu kemmo.” 

15Amu ka Gideon únu kɔna kɔmmɔ ku kalɛ bédie-nwu kalɔ ni, ɔ́lɛ akɔnkɔ na 
ɔ́kpali Unwoti. Mmɔ kani na únwini úsie Israelƒuɔ kakyakɔ na ɔ́kpali bekpone 
bammɔ ɔnini, “Bɛta na bɔgyu! Unwoti úti Midianƒuɔ bammɔ ku bana kevo ɔ́kya-
bu enu kemmo.” 

16Na úle bekpone bammɔ akpa atɛ na úti kɔkpɛɛ ku ebui ani kemmo na likpo 
lɛkya ute ɔdi biala na ɔda. 

17Amu na Gideon ɔ́su-ma ɔnini, “Bɛnu-mi, na bɛsiaku-mi kama. Si ndanku kesii 
kani bekyuli bammɔ básala bakya bɔni bude ni, na bɛbla lɛla biala na bɛdubɔni 
na lɛ́bla. 

18Na uwi ɔni na ami ku bekyuli bani nsiaku-mi bɔ́nya bɔ́vwi bula kɔkpɛɛ ni, na 
amii bani náka bɛ́mana ƒui lɛnɔ bɛvwi bina kɔdi na bidie lɛdi ku kudu momoomo 
bɛnini, ‘Yiidu ute bula Unwoti ku bula ɔtɔnkune Gideon.’ ” 

19Gideon ku nwuna nkyuli eti anyɔ báni béde kesii kani na Midianƒuɔ bammɔ 
básala lɛlɔ mmɔ na uwi ɔni kani na ukyuli ɔni mɔɔgyumana Midianƒuɔ bammɔ 
bavumana lɛlɔ na usien ntɛ ɔmmɔ. Mmɔ kani na bávwi bana kɔkpɛɛ na bébo bana 
ebui bábwɛ. 

20Na akpa anyɔ akladi lɛnɔ bábla lɛni kani. Na bana ƒui béti bana likpo ɔni bada 
mmɔ bákya kɔmiinu kɔnu na bada bana kɔkpɛɛ na kɔdianu na bédie lɛdi 
momoomo básu banini, “Kewii kenwi kenye kéte Unwoti, na kanyɔdi lɛnɔ kenye 
kéte Gideon.” 

21Ukyuli biala ɔ́ta unye nwuna kenyekɔ na kesii kani bákya mmɔ. Na bekisine 
bammɔ békeli bésela ku kɔvanu. 

22Uwi ɔni na Gideon bekyuli bakya baavwi bana kɔkpɛɛ ni, Unwoti ɔ́ya na 
bekisine bammɔ béti bana atula na bakya beekpóku lɛlɔ. Na bekyuli bammɔ ƒui 
békeli bakɛ Serera bétédu Bet-Sita na bákɛ bétédu Abel-Mehela ɔni nde Tabat. 

23Na Gideon ɔ́tala bekyuli ɔ́kya Naƒtali ku Aser ku Manase kalɔ lɛlɔ, na bekyuli 
bási bébo bábasiaku Midianƒuɔ. 

24Amu na Gideon ɔ́tala bekyuli ɔ́kya Eƒraim lɛma lɛni nwi abi eli ka batásu-ma 
banii bebo na bebekpoku Midianƒuɔ bekpo baƒɔ Yordan Ketu uti utédu Bet-Bara. 
Anwuɔsu Eƒraim bálɛ na bétékpo báƒɔ Yordan Ketu utédu Bet-Bara. 

25Na béƒie Midianƒuɔ batɔnkune inyɔ bani ndi Oreb ku Seeb. Na bádu Oreb na 
Oreb Atakpɛ lɛlɔ. Na bádu Seeb na Seeb Ntɛ Kablakɔ. Na bábi basiaku Midianƒuɔ 
na béti Oreb ku Seeb eli bésienku Gideon na Yordan Ketu kɔtu. 

Litemi Batɛne 8 

Midianƒuɔ Lɛlɔ Bɔdi Kawɔlɔkɔ 
1Amu na Eƒraim Kɔdua bekyuli béye Gideon banini, “Bi ɔsu na ábla-bu lɛni, na 
átalɔ-bu úwi ɔni na ésela etékpoku Midianƒuɔ na bubebunku-ɔ?” Na bédie-nwu 
bɔƒiɔ kaduɛ. 

2Amu na Gideon ɔ́su-ma ɔnini, “Lɛla lɛni na lɛ́kana bɔ́bla ni, beleti-ni balákɔku 
lɛla lɛni amii bɛ́bla. Amii Eƒraim kɔdua bekyuli bɛ́bla litulo lɛla lɛni na ami Gideon 
ku mina ɔtɔ Abieser bekyuli bɔ́bla. 

3Katɔti ɔyikun lɛlɔ ɔsu na bɛ́kana Ɔga Oreb ku Ɔga Seeb bɔ́du. Na bi ndi lɛla lɛni 
na lɛ́bla mɛni muedi? Balakana beti-ni bakɔku bina lɛdi lɛni na bɛ́bla.” Na ka 
Gideon ɔ́su-ma lɛni ni, bana kɔnyi kɔ́yɔ-ma. 

4Uwi ɔmɛni kemmo ƒui ni, Gideon ku nwuna bekpone eti aku bébedu Yordan 
Ketudɔ na bávia-ka. Na lɛlɔ lítu-ma, nsu bamu basiaku bana bekisine kama 
kpakplaa. 

5Na ka bébedu Sukot ni, ɔ́su Sukot bekyuli ɔnini, “Bite mina bekpone bamɛni 
bodobodo ɔdi na badi, ɔsika lɛlɔ lítu-ma, nsu lɛ́mu nsiaku Seeba ku Salmuna bani 
ndi Midian baga kama mɔɔbɔku-ma.” 

6Nsu Sukot batɔnkune bammɔ básu Gideon banini, “Ɔni na éteƒie tɔ Seeba ku 
Salmuna bekyuli mɛni ni, bi ɔsu na ɔlɛka bute ƒula bekpone adila adi na badi?” 

7Amu na Gideon ɔ́su-ma ɔnini, “Ɔdia! Si uwi ɔni na Unwoti úti Seeba ku Salmuna 
ɔ́kya-mi enu kemmo ni, ndubuti ketele liyu ligyii libo-mii kaduɛ!” 

8Na ka Gideon ɔ́si mmɔ ni, úsie Penuel na úye ama lɛnɔ lɛla lɛni kani na úye Sukot 
kadi bekyuli. Na kenye kani na Sukotƒuɔ bédie ni, aka kani na Penuelƒuɔ lɛnɔ 
bédie. 

9Anwuɔsu ɔ́su-ma ɔnini, “Si lísie ńtádi lɛlɔ na línwini líbo ni, ndubo bina katu 
taasia ɔtɔ gyɛnglɛɛ ɔni bɛ́tu mɛni bubo bɔƒɛ.” 

10Ɔƒɛni ni, Seeba ku Salmuna bákya kesii kani na baalɔ banii Karkor ku bana 
bekpone bani ƒui nébu-ma ɔ́si kalɔ kammɔ ɔƒɛ katukɔ mmɔ. Na bana bumomo 
ndi mpim leevu-ɛlɔ (15,000). Na bakladi bani békpi ni, ama ndi kuwii badane 
mpim eti anyɔ ku aavlanyɔ (120,000). 

11Na Gideon ɔ́sia belusiene ulu ɔni nkɛ ɔ́vi Noba ku Yogbeha ɔƒɛ katukɔ kakɛ 
útáda ɔ́lɛ bekpone bani naaagyi beeese mmɔ lɛlɔ. 

12Midian baga inyɔ Seeba ku Salmuna békeli, nsu Gideon ɔ́bi ɔsiaku-ma na útéƒie-
ma na úgyingya bekpone bammɔ ƒui. 

13Uwi ɔni na Yoas ubidi Gideon úkpo ɔ́wɔlɔ na únwini úsela ni, útásia Heres abi 
ntɛ ulu lɛlɔ. 

14Mmɔ na úƒie okloƒu ɔdi nási Sukot na úye-nwu ala. Na okloƒu ɔmmɔ únweni 
Sukot batɔnkune liti ku aavlanyɔ-maatɛ anyi úte Gideon. 

15Amu na Gideon úsie Sukot na ɔ́su-ma ɔnini, “Biinyimo uwi ɔni na bíni bɛnii 
bilete-mi kebunku? Bɛ́su-mi bɛnii bilete mina bekpone bani na lɛlɔ lítu adila adi 
na badi ka ńtakana tɔ Seeba ku Salmuna lɛlɔ bɔdi ɔsu. Aanu baga bammɔ mɛni.” 

16Mmɔ na Gideon úti liyu kugyiimi kɔni na ɔ́ƒɛ ɔ́siku ketele kemmo na úbo Sukot 
batɔnkune bammɔ kaduɛ. 

17Na ɔ́ƒɛ katu taasia ɔtɔ gyɛnglɛɛ ɔni nlɛ Panuel mmɔ uwi kalɔ, na úbo ɔma 
batɔnkune bammɔ ɔdu. 

18Amu na Gideon úye Seeba ku Salmuna ɔnini, “Bekyuli bamɛni udu na bɛ́du na 
Tabor?” Amu na bédie kenye banii, “Bekyuli bammɔ bálɛ-mii. Na ɔdi biala ɔɔdi 
ɔga ubi lɛnyi.” 

19Mmɔ na Gideon ɔ́su-ma ɔnini, “Bekyuli bammɔ badi mina banwani geen na ami 
ku-ma bɔdi benibi. Na muusé kenye ka si bɔdu na bítadu-ma ni, nka ami lɛnɔ 
lɛɛɛdubo-mii bɔdu.” 

20Na Gideon ɔ́su ubidi udeedi ɔni baalɔ banii Yeter ɔnini, “Du-ma!” Nsu Yeter 
útani nwuna kewii útalɛku livuo kemmo, ɔsika ɔnamu na ɔdi. Ɔƒɛni lɛnɔ ni, ɔɔyia. 

21Amu na Seeba ku Sulmuna básu Gideon banini, “Awɔ ɔlati bo na abadu-bu. 
Ɔsika ɔnanabi mɔɔbla ɔnanabi kabla.” Ɔmmɔ ɔsu Gideon ɔ́du-ma na ɔ́da adala ani 
nkya bana baƒlumu bammɔ údie. 

22Ɔmmɔ kama ni, Israelƒuɔ básu Gideon banini, “Bɔɔyɔ́ ka abla bula ɔtɔnkune, 
awɔ ku ƒula bebi ku bawɔ. Ɔsika awɔ nédie-bu álɛku Midianƒuɔ enu kemmo.” 

23Amu na Gideon ɔ́su-ma ɔnini, “Ami iye mina bebi ɔdi ulabla bina ɔtɔnkune. 
Mmomu Unwoti ndubɔbla bina ɔtɔnkune.” 

24Na ɔ́sɔ-ma ɔnini, “Mɔɔyɔ́ ka livele-mii lɛla lɛdi. Bina akɔ ɔdi biala ute-mi kɔtu 
lɛsikpɛɛ na ala ani bíƒie bɛ́ƒɔ bɛ́siku bina bekisine kudɔ mmɔ kemmo.” Na ɔdi 
Ismaelƒuɔ ɔdi ka bakya atu asikpɛɛ ani beti sika ugyiedi babla. 

25Amu na bekyuli bamɛni bédie kenye banii, “Bula ƒui bɔdubute kɔtu asikpɛɛ 
ammɔ ku kaƒɔ ƒaa.” Anwuɔsu bégyingya kɔdi bewi kalɔ, na ɔdi biala úƒwimi 
nwuna lɛdi lɛni na ɔ́kɛ ɔ́siku kekpokɔ mmɔ útáva kɔdi kɔmmɔ lɛlɔ. 

26Na sika ugyiedi asikpɛɛ ani na ɔ́kɛ mmɔ adubɔbla aani antabi akyami aavlene 
unu. Na sika ugyiedi ala ku ani na baakya ɔkwɛ, ku Midianƒuɔ baga lɛwu ku adala 

ani náƒɔ kuye geen mmɔ, ku sika asɛɛ ani na baakya bana bebuo ala betine 
benengudi ammɔ ƒui eebunku asikpɛɛ ammɔ. 

27Na Gideon úti ala ammɔ na ɔ́vɔ lɛla lɛdi na úti-nwu útése Oƒra na nwuna ɔma. 
Na Israelƒuɔ ƒui béni bana Unwoti na beesié Oƒra mmɔ taatákpa ala ani na bavɔ 
mmɔ. Na ɔmɛni úbenwini kakpagyuɛ úte Gideon ku nwuna kaduli bekyuli. 

Gideon Úkpi 
28Lɛni na Israelƒuɔ bádi Midianƒuɔ lɛlɔ na básɔ bátalɛ lili kudii. Na Gideon uwi 
ɔmmɔ kemmo ni, atu bɔyɔ bɔ́kya kalɔ kammɔ lɛlɔ ƒui akwa aavlene sɔɔn. 

29Na Yoas ubidi Yerubaal únwini úsie nwuna ɔma na útélie nwuna kaduli. 

30Gideon úbo bebi bananabi liti ku aavlanyɔ, ɔsika úti beleku pii. 

31Na nwuna ɔsɔnɔ ɔni na úbo na úli Sekem lɛnɔ ɔ́wɔ ubi úte-nwu na ɔ́sia-nwu 
lɛnyi ɔnii Abimelek. 

32Yoas ubidi Gideon ɔ́bi asa na úkpi, na báva-nwu na ɔti Yoas kaƒiɔtɔ kemmo na 
Oƒra ɔma, na mmɔ kadi Abi-Eserƒuɔ kalɔ kemmo. 

33Na uwi klukui ɔdi kemmo na Gideon kekpima ni, Israelƒuɔ básɔ bése kalɔ 
baakpá Baal baƒiɔ. Na béti Baal-Berit bábla bana Katɔti. 

34Na bétenyimo bana Unwoti Katɔti ɔni nédie-ma ɔ́lɛku bana bekisine ƒui enu 
kemmo. 

35Na bétenyimo na babla lɛƒɔndia lɛdi beti bete Yerubaal ɔni ndi Gideon bebi na 
ala abuni ani na ɔ́bla úte-ma ɔsu. 

Litemi Batɛne 9 

Abimelek 
1Gideon ubidi Abimelek úsie uni banwani bananabi kudɔ na ɔma ɔni baalɔ 
Sekem, na útásu-ma ku uni kɔdua bekyuli ƒui ɔnini, 

2“Biye Sekem ɔma bekyuli ƒui binu bɛnii ɔmani ndia-ma utulo, baayɔ́ ka Yerubaal 
bebi bananabi liti ku aavlanyɔ bammɔ bataadi-ma lɛlɔ, munuu ukyuli unwi. Nsu 
binyimo ka amii ni, bina ubugya nawɔ-mi, na ami ku-mii ɔlɔna ɔdi unwi.” 

3Amu ka Abimelek banwani bátásɔku etemila amɛni básu Sekemƒuɔ ni, bana ƒui 
kasusu kátina-ma ka basiaku Abimelek, ɔsika básu banini, “Bula ɔnwani na ɔdi.” 

4Na béte Abimelek sika ɔƒualadi ɔni unu mabla aani antabi lɛkyami kakɛ básiku 
Baal-Berit koƒiodu. Na Abimelek úti sika ɔƒualadi ɔmɛni na útéti bekyuli badi 
bani mbo likyulikpi na kayu kenye ka basiaku-nwu kama. 

5Na úsie ɔti kesii na Oƒra. Mmɔ ka ɔ́nya uƒiɛmi lɛtabi kunwi pɛ amu ɔ́du nwuna 
banwani liti ku aavlanyɔ bani ndi Gideon bebi. Nsu Yerubaal kawɔkpulo ɔni 
baalɔ banii Yotam úkeli ɔbɛ. 

6Na Sekem bekyuli ku Bet-Milo bekyuli ƒui bátása kugyii kubendi kalɔ na bése 
Abimelek ɔga mmɔ. 

7Ka Yotam únu litemi lɛmɛni ni, ɔ́kɔ úsie Gerisim Kɔbi lili, na mmɔ na ɔ́kɔ lɛsa 
momoomo ɔ́su ɔnini, “Ami Sekemƒuɔ binu mina litemi kalɛ na Unwoti lɛnɔ wenu 
bina litemi. 

8Dii ni, egyii ásala lɛlɔ lisu ka bese ɔga bete lɛlɔ. Amu na básu nnɔ kugyii banini, 
‘Bla bula ɔga.’ 

9“Nsu nnɔ kugyii kɔ́su-ma ɔnini, ‘Nda nnɔ bɔni na nda mɔɔkya Katɔti ku bekyuli 
kunuunu lɛya na ntátaaka-mu teewi egyii lɛlɔ?’ 

10“Amu na básɔ básu kɔdingyii banini, ‘Bo na ababla bula ɔga.’ 

11“Nsu kɔdingyii kúdie kenye ɔnini, ‘Liti mina egyiibi ani ndia na ebo emini mɛni 
ntátaaka-mu teewi egyii lɛlɔ?’ 

12“Amu na egyii ásu ntɛ kubo ɔnini, ‘Bo na ababla bula ɔga.’ 

13“Nsu ntɛ kubo kúdie kenye ɔnini, ‘Nda mina ntɛ bɔni bubo emini mɛni bute 
benwoti ku bekyuli lɛya na liti-nwu nteete egyii?’ 

14“Ukplodi ni, egyii ásu liyu egyii ɔnini, ‘Bo na ababla bula ɔga.’ 

15“Amu liyu egyii ásu egyii anini, ‘Si sɔsɔ na bɛɛyɔ́ ka lɛbla ɔga lite-mii ni, na bibo 
na bibabɛ na mina ɔyuli kalɔ. Nsu si bilayɔ-nwu lɛni amu ni, na ogya ɔsi liyu egyii 
amɛni kemmo na ubakyula bina egyii enengudi ani nnye Lebanon!’ ” 

16Amu na Yotam ɔ́su-ma ɔnini, “Ka bíti Abimelek bise ɔga na lɛla lɛni na bɛ́bla 
mɛni ni, bɛnu si ɔdi ulu lɛlɔ na bɛbla-ni kaduɛ. Na bɛnu kaduɛ si ɔdi lɛla lɛni na 
ɔlɛka bɛbla bite Yerubaal ku nwuna kaduli bekyuli. 

17Na bɛkali kalɛ na mina ɔti úti nwuna ngba úse na úkpo ɔ́ƒɔ-mii ɔ́lɛku Midianƒuɔ 
enu kemmo. 

18Nsu ɔmwi bɛ́ta bínye mina ɔti bebi lɛlɔ na bíti lɛtabi linwi pɛ na bɛ́du mina ɔti 
bebi liti ku aavlanyɔ. Na bíti Abimelek ɔni ndi uleku uyedi ubidi bise Sekem ɔga 
ka ɔdi bina ɔnwani ɔsu. 

19Na si lɛla lɛni bɛ́bla ɔmwi mɛni ɔdia na ɔdi ulu lɛlɔ na Yerubaal bebi akɔ ni, na 
bitaakɛ lɛlɔyɔ na Abimelek lɛlɔ na Abimelek lɛnɔ utaakɛ lɛlɔyɔ na bina lɛlɔ. 

20Nsu si ɔɔɔdi lɛni ni, bɛya na ogya ɔsi Abimelek kudɔ na ubakyula Sekem ku Bet-
Miloƒuɔ bananabi. Na ami Sekemƒuɔ ku Bet-Milo lɛnɔ bɛya na ogya ɔsi-mii kudɔ 
na ubakyula Abimelek!” 

21Amu na Yotam úkeli na útabɛ uli Beer. Ɔsika ɔɔyia ɔnwani Abimelek ɔsu. 

22Ɔmmɔ kama ka Abimelek ɔ́di lɛga na Israel kalɔ akwa atɛ ni, 

23Katɔti ɔ́tala kɔyu kukpidi kɔdi ɔkya Abimelek ku Sekem bekyuli nte. Na ɔ́ya na 
báta benye Abimelek lɛlɔ. 

24Katɔti ɔ́bla ɔmɛni ɔ́si kalɛ na Abimelek ku Sekem bananabi bákya Abimelek 
ogya na útádu Gideon bebi liti ku aavlanyɔ, na úti ɔmmɔ ɔƒɔ bana likpidi kayu. 

25Na bekyuli bátásu Abimelek ka Sekem banana badi bátábɛ bakya abi eli kalɛ 
na si Abimelek bekyuli basia ulu ɔmmɔ lɛlɔ na beƒie bana ala ani bada baƒɔ. 

26Na Ebed ubidi Gaal ku nwuna banwani báva besie Sekem. Na Sekemƒuɔ béti 
lɛlɔ basia-nwu lɛlɔ. 

27Na bana ƒui bésie bana adingyii mmo na bétéde egyiibi na béti bábla ntɛ na 
báni bádi limeyi. Na bésie bana lɛkpabi lɛni bátu balɛ kudɔ. Na uwi ɔni na bakya 
baadi na banii teekpi ni, beewida Abimelek. 

28Amu na Ebed ubidi Gaal ɔ́su ɔnini, “Ɔma ndi Abimelek, na ɔma lɛnɔ ndi Sekem 
ɔni ba bɔkya-nwu kalɔ? Ɔɔdi anwu ndi Gideon ubidi, na Sebul muubunku kabla 
si uuubo yoo? Ɔlɛka bɛsala ku Hamor kaba bekyuli mmomu. Ɔsika ama ndi 
Sekem ɔti. Bi ɔsu na bɛmu bɛkya Abimelek kalɔ?” 

29Na ɔ́su ɔnini, “Si bekyuli bamɛni bakya-mi kalɔ ni, nka lɛ́ɛda-nwu lídie na lɛsu 
Abimelek nnii, ‘Lɔ ƒula bekpone ƒui sala!’ ” 

30Uwi ɔni na Sebul ɔni mɔɔnu ɔma unengudi ɔmmɔ lɛlɔ únu lɛla lɛni na Ebed 
ubidi Gaal ɔ́su ni, úti kɔnyi geen. 

31Na ɔ́tala bekyuli bɔbɛ kemmo ɔkya Abimelek ka batásu-nwu banii, “Ebed ubidi 
Gaal ku nwuna banwani bébo bakya Sekem mɛni na bakya baakyaku bekyuli 
bammɔ unyeƒi na ƒula lɛlɔ. 

32Anwuɔsu awɔ ku ƒula bekpone bɛta usien na bitábɛ bakya mmo kemmo na 
bitaatu-ma. 

33Na si kadi kégye na ɔƒɛ úsela katukɔ ni, bikeli bitéduo ɔma ɔmmɔ kemmo. Na 
si Gaal ku nwuna bekyuli bata banii bebekpoku-mii ni, bɛbla lɛla biala bɛɛyɔ́.” 

34Anwuɔsu Abimelek ku nwuna bekpone báta usien na béle lɛlɔ akpa ene na 
batábɛ kesii kani námanku na Sekem kudɔ. 

35Na Ebed ubidi Gaal ɔ́ta na uténye kayakun kenengudi kani nkya ɔma ɔmmɔ 
kabanye. Mmɔ kani na Abimelek ku nwuna bekpone bávi bálɛ bana kabɛkɔ. 

36Na ka Gaal ɔ́nu-ma ni, ɔ́su Sebul ɔnini, “Nu! Bekyuli békeli usi bási abi eli 
badubo.” Amu na Sebul údie kenye ɔnini, “Ɔɔɔdi bekyuli badi, mmomu abi ɔyuli 
na ɔdi.” 

37Nsu Gaal ɔ́sɔ ɔ́su-nwu ɔnini, “Nu nii! Bekyuli bási abi eli, na lɛkpa linwi lɛ́si 
kugyii kubendi kɔni kalɔ na like bebone beelie.” 

38Mmɔ na Sebul ɔ́su Gaal ɔnini, “Wɛ na ƒula lɛmɛnɛ lɛni akya aakun lɛkya? Ɔɔɔdi 
awɔ néye anini, ‘Bi ɔsu na ɔlɛka bɔkya Abimelek ɔmɛni kalɔ?’ Na ɔɔɔdi awɔ nkya 
muutemi enyekpi teewi bekyuli bamɛni? Ta na eteesie etékpoku-ma!” 

39Anwuɔsu Gaal ɔ́tɔnku Sekem bekyuli na bétékpoku Abimelek. 

40Na Abimelek ɔ́bi ɔ́siaku Gaal útédu ɔma kabanye, na bana pii báƒɔ ɔlɛ uwi ɔni 
na békeli bésela mmɔ. 

41Na Abimelek ɔ́sɔ ɔ́kya Aruma, na Sebul ɔ́bɔku Gaal ku nwuna banwani ɔ́lɛku 
Sekem. 

42Ka kadi kégye ni, Sekemƒuɔ bésie bana mmo, na badi bésie bátásu Abimelek 
lɛla lɛni nálɛ. 

43Anwuɔsu anwu lɛnɔ úti nwuna bekpone na úle-ma akpa atɛ na bátábɛ bákya 
bana mmo mmɔ. Uwi ɔni na ɔ́nu ka bekyuli bammɔ bálɛ ɔma ɔmmɔ kemmo 
badubo ni, ɔ́ta na útékpoku-ma. 

44Na Abimelek ku nwuna bekpone bani na úle akpa atɛ mmɔ békeli na béténye 
ɔma ɔmmɔ kabanye. Na akpa anyɔ bábi básiaku bani nkya mmo na ɔ́du-ma. 

45Na Abimelek úti limeyi limodi na ɔkya uukpóku bani nkya ɔma ɔmmɔ útédu ka 
ɔ́di-ma lɛlɔ na ɔ́du-ma ƒui kede kede. Na ɔ́yila ɔma ɔmmɔ udu, na ɔ́gya mma úyile 
ɔma ɔmmɔ ƒui kemmo. 

46Na ka Sekem batɔnkune bénu litemi lɛmɛni ni, békeli bésie baƒiɔ Berit katu 
taasia kagyumanakɔ kpakplaa. 

47Uwi ɔni na Abimelek únu ka bekyuli bakya mmɔ ni, 

48anwu ku bekyuli bani ƒui nkya-nwu kudɔ békeli bésie Salmon Kɔbi eli. Na 
Abimelek úti oloma na ɔ́da kugyii kɔgba kɔdi na uti-ku ɔsia amangba lɛlɔ. Na úbo 
nwuna basiakune ɔda ka ɔdi biala ɔbabla na ɔbla kalɛ na bla mmɔ! 

49Anwuɔsu bana ƒui báda egyii kɔgba na béti basia bana amangba na básiaku 
Abimelek kama. Na béti kɔgba kɔmmɔ ƒui bewi baƒiɔ ɔtɔ ɔmmɔ lɛlɔ na bátu ogya 
bákya-nwu kemmo. Anwuɔsu bekyuli bani ƒui nkya Sekem baƒiɔ ɔtɔ ɔmmɔ 
kemmo békpi. Na banana ku beleku bani nékpi mmɔ badubɔbla aani apim unwi. 

50Ɔmmɔ kama Abimelek ɔ́vi úsie Tebes na utáda-ma ɔ́kya na ɔ́di-ma lɛlɔ. 

51Nsu na ɔma ɔmmɔ kemmo ni, katu taasia ɔtɔ gyɛnglɛɛ ɔ́di ɔ́lɛ. Na ɔma ɔmmɔ 
bekyuli ƒui banana ku beleku békeli betéduo ɔtɔ ɔmmɔ kemmo, na bákalɛ lɛlɔ 
bákya mmɔ. Na bákɔ bésie ɔtɔ ɔmmɔ katɔ. 

52Uwi ɔni na Abimelek ɔ́ni uudé ɔtɔ ɔmmɔ kayaku ka utégyingya-ma na ɔtu ogya 
ɔkya-nwu kemmo ni, 

53uleku ɔdi úti lɛtakpɛ bonwu lɛdi na ɔ́nyonu-ni, na úbaƒiɛmi Abimelek kuli na 
kɔ́bwɛ. 

54Amu na Abimelek ɔ́babla na ɔ́kpali nwuna ubunkune ɔni mɔɔda-nwu ala ɔnii 
ubo. Na ɔ́su-nwu ɔnini, “Die ƒula kewii na adu-mi kalɛ na bekyuli bammɔ balasu 
banii, ‘Uleku nádu-nwu.’ ” Anwuɔsu nwuna ubunkune ɔmmɔ údie nwuna kewii 
na ɔ́wɔ-nwu ɔ́du. 

55Uwi ɔni na Israelƒuɔ bánu ka Abimelek úkpi ni, bana ƒui bénwini bésie bana 
kɔduli. 

56Anwuɔsu Katɔti ɔ́ƒɔ Abimelek kayu ɔkɛnku likyulikpi lɛni na ɔ́bla na ɔti lɛlɔ ɔsu. 
Ɔsika ɔ́du nwuna banwani banana liti ku aavlanyɔ. 

57Na Katɔti lɛnɔ ɔ́ƒɔ Sekemƒuɔ kayu ɔkɛnku likyulikpi lɛni bábla ɔsu. Na Gideon 
ubidi Yotam ewida ani na úwida-ma ébo-ma lɛlɔ. 

Litemi Batɛne 10 

Tola Ku Yair Lɛlɔ Kɔtɛ 
1Na Abimelek kukpi kama ni, ukyuli ɔni nási Isakar kɔdua kemmo náta na úkpo 
ɔ́ƒɔ Israelƒuɔ. Anwu ndi Tola ɔni ɔti ndi Pua ɔni ɔti ndi Dodo. Tola úlie Samir na 
Eƒraim abi kalɔ lɛlɔ. 

2Na ɔ́tɔnku Israelƒuɔ akwa aavlanyɔ-atɛ na úkpi na báva-nwu na Samir. 

Yair Lɛlɔ Kɔtɛ 
3Na ɔmmɔ kama Yair ɔni nási Gilead nábatɔnku-ma. Na ɔ́tɔnku Israelƒuɔ akwa 
aavlanyɔ-anyɔ. 

4Na ɔ́wɔ bananabi avlaatɛ na bélie bapɔnkɔ avlaatɛ kama. Na bébo lɛma avlaatɛ 
lɛni baadi-ni lɛlɔ na Gilead ɔni na baalɔ banii Haƒo Yair úti úbedu ɔmwi kadi. 

5Uwi ɔni na Yair úkpi ni, báva-nwu na Kamon. 

Yeƒta Lɛlɔ Kɔtɛ 
6Israelƒuɔ básɔ bábla likpidi na Unwoti anumi. Na likpidi lɛmmɔ ndi ka bésie 
bakya baakpá baƒiɔ Baal ku Astarot ku Aramƒuɔ baƒiɔ ku Moabƒuɔ baƒiɔ ku 
Amonƒuɔ baƒiɔ ku Ƒilistiƒuɔ baƒiɔ. Na ka Israelƒuɔ béni na báyu atuɔkplu ka basɔ 
balasiaku Unwoti ɔsu ni, 

7Unwoti úti kɔnyi ɔ́kya-ma. Na ɔ́nyonu-ma úte Ƒilistiƒuɔ ku Amonƒuɔ na bakya-
ma enu kemmo. 

8Na akwa leevu-maane sɔɔn bekyuli bamɛni bakya baanya Israelƒuɔ bani nlie 
bésie Yordan ɔƒɛ katukɔ na Gilead, na Amoriƒuɔ kalɔ lɛlɔ taakya, na baabla-ma 
kalala. 

9Na Amonƒuɔ lɛnɔ bávia Yordan na bétékpoku Yuda ku Benyamin ku Eƒraim 
adua bekyuli na Israelƒuɔ béduo ɔgbankpi ubendi kemmo. 

10Amu na Israelƒuɔ béwulo bákpali Unwoti banini, “O Katɔti, bɔ́bla likpidi na ƒula 
anumi, na búni-ɔ búse, na búsie bɔsiaku Baal baƒiɔ ku bana lidu bamba.” 

11Amu na Unwoti únu-ma bɔkpali na úye-ma ɔnini, “Uwi ɔni na Egyipteƒuɔ ku 
Amoriƒuɔ ku Amonƒuɔ ku Ƒilistiƒuɔ 

12ku Sidonƒuɔ ku Amalekƒuɔ ku Maonƒuɔ bánya-mii bakya na baabla-mii kalala 
ni, bíwulo bɛ́kpali-mi na lɛ́ƒɔ-mi lɛ́lɛku bana enu kemmo. 

13Nsu ɔmɛni kama bɛ́sɔ bíni-mi na bínwini bíse bɛɛkpá ala bamba. Ɔmɛni ɔsu nsɔ 
lɛɛɛdubo-mii bɔƒɔ bɔlɛku-ma enu kemmo. 

14Biteesie na bitákpali baƒiɔ bani na amii bɛnii ama bɛɛyɔ́ mmɔ. Bɛya na ama 
baƒɔ-mii si bɛkya bukpoku bɔdi kemmo.” 

15Nsu Israelƒuɔ ama kɔtɔ kani na bakya beekpi Unwoti taasu banini, “Bɔ́bla 
likpidi na ƒula anumi. Anwuɔsu bla-bu lɛla biala na námanku-bu. Nsu buvele 
bɔda-a, ƒɔ-bu lɛku bekyuli bamɛni enu kemmo.” 

16Mmɔ na bébo baƒiɔ bani na báƒɔ bése lɛlɔ mmɔ bévaakun, na bése kalɔ baabla 
Unwoti kabla. Ɔmɛni ɔsu ɔ́sɔ útakana bunye bɔnu Israelƒuɔ abi ani na beebó 
mmɔ. 

17Uwi ɔni na Amonƒuɔ bekpone básala na besie bákya Gilead ni, na Israelƒuɔ lɛnɔ 
básala lɛlɔ na besie bakya Mispa. 

18Amu na Gilead batɔnkune básu lɛlɔ banini, “Ukyuli ɔni maka Amonƒuɔ bɔta 
bukpoku ni, anwu ndubɔbla bula ɔtɔnkune ute bekyuli bani ƒui nlie Gilead.” 

Litemi Batɛne 11 

Yeƒta Ɔ́tɔnku Gilead 
1Yeƒta ɔdi ukpone geen, na Gileadni na ɔdi, nsu ɔyalɛ ɔdi náwɔ-nwu. Na ɔti baalɔ 
banii Gilead. 

2Na Gilead ulekudi lɛnɔ úbo bebi babambadi lɛnɔ. Na ka bebi bamɛni bábalɛ lili 
ni, bábɔku Yeƒta bálɛku bana kaduli. Na básu-nwu banini, “Aaadubo kadikɔ kadi 
bɔkɛ bɔsiku bula kaduli kemmo, ɔsika uleku bamba náwɔ-ɔ.” 

3Anwuɔsu Yeƒta ɔ́tɔlɔ nwuna banwani kudɔ na útáda keliekɔ na Tob kalɔ lɛlɔ na 
kesii kani na ulu besiene badi báƒɔ lɛlɔ bakya. Na anwu ku-ma beesié taavi. 

4Uwi ɔdi kama ni, Amonƒuɔ báta ka bétékpoku Israelƒuɔ. 

5Na Gilead batɔnkune bésie Yeƒta kudɔ na Tob kalɔ lɛlɔ. 

6Na básu-nwu banini, “Bo na abatɔnku-bu na butékpoku Amonƒuɔ.” 



477 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

7Amu na Yeƒta ɔ́su-ma ɔnini, “Ɔɔɔdi amii nábɔku-mii bɛ́lɛku mina ɔti kaduli iye 
ka biikisi-mi ɔsu? Na ɔƒɛni bɛ́ta bíbo-mi kudɔ mɛni ka bɛkya ɔgbankpi kemmo 
ɔsu, ɔɔɔdi lɛni?” 

8Amu básu Yeƒta banini, “Oowo, bulatuna! Ɔmɛni ɔsu búbo-ɔ kudɔ ka abatɔnku-
bu na butékpoku Amonƒuɔ. Na ɔƒɛni lɛnɔ adubɔbla ɔtɔnkune ete Gileadƒuɔ ƒui!” 

9Mmɔ na Yeƒta úye-ma ɔnini, “Ya buti-nwu bɔnii biti-mi na bútekpoku Amonƒuɔ 
na Unwoti úti-ma ɔkya mina enu kemmo, sɔsɔ na ɔdi ka bɛdubuti-mi bɛbla bina 
ɔtɔnkune?” 

10Amu na Gilead batɔnkune bammɔ básu banini, “Unwoti ɔdubudie-bu kenye ka 
lɛla biala násu-bu ni, bɔdubɔdi-ni lɛlɔ.” 

11Anwuɔsu Yeƒta ku Gilead batɔnkune bammɔ bátɔlɔ, na bábla-nwu bana 
ɔtɔnkune. Na ɔ́sɔ ɔ́su ala amɛni ƒui na Unwoti anumi na Mispa. 

12Mmɔ na Yeƒta ɔ́tala bekyuli ɔ́kya Amonƒuɔ ɔga ka batásu-nwu banii, “Bi na 
bɔ́bla-a ɔsu na ébekpoku bula kalɔ bekyuli?” 

13Amu na Amonƒuɔ ɔga údie kenye na ɔ́su Yeƒta batalane bammɔ ɔnini, “Uwi ɔni 
na Israelƒuɔ bálɛ Egyipte kalɔ lɛlɔ ni, békpeli mina kalɔ kani ntɛ ɔ́si Arnon na ɔ́kɛ 
Yabok útédu Yordan báƒɔ. Anwuɔsu sɔku mina kalɔ te-mi buɛɛ.” 

14Na Yeƒta ɔ́ya na batalane bammɔ básɔ bénwini na bátásu Amonƒuɔ ɔga banini, 
“Lɛni na Yeƒta ɔɔsu! 

15Israelƒuɔ bétekpleli Moabƒuɔ ku Amonƒuɔ kalɔ bátaƒɔ. 

16Mmomu uwi ɔni bálɛ Egyipte kalɔ lɛlɔ ni, ketele ulu na bakɛ batáda bálɛ 
Ɛpugyie na bétédu Kades. 

17Mmɔ na Israelƒuɔ bátala bekyuli bákya Edomƒuɔ ɔga banini, ‘Tebu kuƒi na busie 
bɔvia ƒula kalɔ lɛlɔ.’ Nsu Edomƒuɔ ɔga ɔmɛni úni. Lɛni kani na bátala bekyuli 
bákya Moabƒuɔ ɔga, na anwu lɛnɔ útatuna. Anwuɔsu Israelƒuɔ básɔ bákya Kades. 

18“Ɔmmɔ kama básia ketele ulu ɔni ntɛ úsie Edom ku Moab kalɔ, na bakɛ baaka 
taamana úti útédu ka bédu Moab ɔƒɛ katukɔ kakɛ, na bétélie mmɔ na Arnon 
Ketudɔ. Na béteduo Moab kalɔ kemmo, ɔsika Arnon ndi bana ɔmii. 

19Amu na Israelƒuɔ bátala bekyuli bákya Amoriƒuɔ Ɔga Sihon ɔni mɔɔdi lɛga na 
Hesbon ka batásu-nwu banini, ‘Te-bu kuƒi na bɔsia ƒula ɔma bɔvi busie bula kalɔ 
lɛlɔ.’ 

20Nsu Sihon útete kuƒi na Israelƒuɔ basia bana kalɔ kemmo. Mmomu bɔya na ɔ́ya 
na nwuna bekpone bátábɛ bakya Yahas na békpoku Israelƒuɔ. 

21“Amu na Unwoti ɔni ndi Israelƒuɔ Katɔti úti Sihon ku nwuna bekpone ƒui ɔ́kya 
Israelƒuɔ enu kemmo na békpo bádi-ma lɛlɔ. Na Israelƒuɔ béti Amoriƒuɔ kalɔ ƒui 

22úti ɔ́si Arnon Ketu útédu Yabok ku ɔ́si ketele kemmo útédu Yordan Ketu. 

23“Ɔƒɛni uwi ɔni na Unwoti ɔni ndi Israelƒuɔ Katɔti ɔ́bɔku Amoriƒuɔ úte nwuna 
bekyuli bani ndi Israelƒuɔ ɔ́wɔlɔ ni, bi kuƒi na bibo na biti kalɔ kammɔ? 

24Na biletéti kalɔ kani bina baƒiɔ bani baalɔ banii Kemos úte-mii. Na lɛni kani na 
bɔdubuti lɛla biala na bula Unwoti Katɔti úte-bu. 

25Munuu aakali ka áƒɔ kuye etulo Moab Ɔga Balak, Sipor ubidi? Bɔkya na anwu 
ku Israel bákya unyeƒi iye ɔ́ta úkpoku-ma dii? 

26Na ɔ́si uwi ɔni na Israel úlie Hesbon ku nina lɛma ku Areor ku nina lɛma ku 
Arnon ku nina lɛma ƒui akwa eti aku ni, bi ɔsu na bítekpo na bɛƒɔ lɛma lɛmmɔ 
uwi ɔmmɔ kemmo? 

27Na ɔɔɔdi ami náƒiɔ-mii, mmomu amii náƒiɔ-mi. Ɔsika bɛɛbla kasusu ka 
bibekpoku-mi. Anwuɔsu bɛya na Unwoti ɔni ndi litemi ɔtɛne geen ɔtɛ litemi lɛni 
nkya Israelƒuɔ ku Amonƒuɔ ntɛ.” 

28Nsu Amonƒuɔ ɔga ɔmɛni útakpete kenye kani batalane bani na Yeƒta ɔ́tala mmɔ. 

29Mmɔ na Unwoti Kɔyu kɔ́ƒɔ Yeƒta kemmo na ɔ́ta na úsie Gilead ku Manase, na 
ɔ́vi úsie Gilead-Mispe. Na ka ɔ́si Gilead-Mispe ni, útáda ɔ́lɛ Amonƒuɔ lɛlɔ. 

30Amu na Yeƒta úse kenye úte Unwoti ɔnini, “Si ákana na éti Amonƒuɔ ákya-mi 
enu kemmo si bútékpoku-ma ni, 

31ndubuti lɛla biala na ndubɔsiaku na mina kayakun kenye lɛbla bɔkyula akpala 
lite-ɔ uwi ɔni na líbo lɛ́siku Amonƒuɔ kekpokɔ.” 

32Mmɔ na Yeƒta ɔ́ta na útékpoku Amonƒuɔ, na Unwoti úti-ma ɔ́kya-nwu enu 
kemmo. 

33Na ɔ́yila lɛma aavlanyɔ udu ɔ́si Aroer útédu kesii kani baasia teesie Minit, na 
ɔ́vi útédu Abel-Keramim. Lɛni na Israelƒuɔ bádi Amonƒuɔ lɛlɔ. 

34Uwi ɔni na Yeƒta ɔ́si úsela nwuna ɔma Mispa ni, ka ɔɔnu ni, aanu ukyuli ɔdi 
nátási ɔdubo na ɔda kabontobi ɔɔkunku na ɔɔtɔ́. Ubidi ulekubi unwi pɛ ɔni na 
ɔdi. Ɔsika ɔsɔ uuubo ubi ulekubi iye ɔnanabi ɔdi. 

35Uwi ɔni kani na ɔ́nu-nwu ni, mmɔ kani na ɔ́ni nwuna awu ɔ́bwɛ na úwulo 
momoomo, na ɔ́su-nwu ɔnini, “O mina ubi, áya na mina lɛlɔ lɛɛdu kɔnyana geen. 
Ɔsika líse kenye líte Unwoti na naaakana masu nnii naaadi-ka lɛlɔ.” 

36Amu na ubidi ɔmmɔ údie kenye ɔnini, “Ati, awɔ nése kenye éte Unwoti. 
Anwuɔsu babla-mi kalɛ kani na ásu Unwoti. Ɔsika ɔƒɛni na Unwoti úti ƒula 
bekisine bani ndi Amonƒuɔ ɔ́kya-a enu kemmo. 

37Nsu buvele nda-a, te-mi kuƒi na lɛkɔ lisie abi ku mina bakpana na betéwuloku-
mi abuli anyɔ sɔɔn. Ɔsika nsɔ lɛɛɛdubo kɔgya bulie kudii.” 

38Amu na ɔti ɔ́su-nwu ɔnini, “Teesie.” Na anwu ku nwuna bakpana belekubi 
bésie abi lɛlɔ na béteewuloku-nwu abuli anyɔ. Ɔsika ɔsɔ ɔɔɔdubo kɔgya bulie 
kudii. 

39Na ka abuli anyɔ ammɔ édu ni, únwini úsie ɔti kudɔ. Na ɔti ɔ́bla-nwu kalɛ kani 
na úse kenye. Na ubi ɔmmɔ ɔdi adagyaa. Ɔƒɛni ɔ́si uwi ɔmmɔ kama Israelƒuɔ 
beleku béti lɛla lɛni nálɛ mɛni bábla ɔdi, 

40ɔni na si lɛkwa biala lídu ni, Israelƒuɔ begblebi baalɛ́ emeyi ene na beesié 
teetényimo Yeƒta Gileadni ɔmmɔ ubidi ulekubi. 

Litemi Batɛne 12 

Bádi Eƒraimƒuɔ Lɛlɔ 
1Eƒraimƒuɔ banana bálɔ bana bekpone básala na bávia Saƒon na bátásu Yeƒta 
banini, “Bi ɔsu na ésie na étékpoku Amonƒuɔ na átalɔ-bu na bubebunku-ɔ? Ɔmɛni 
ɔsu bɔdubo ƒula kaduli bɔkyula bɔsia-a lili.” 

2Amu na Yeƒta údie kenye ɔnini, “Kadɔ kebendi kadi kébeduo Amonƒuɔ ku ami 
ku mina bekyuli ntɛ. Na ina ka liye-ɔ kebunku ni, átakpete-mi na aƒɔ-mi alɛku 
bana enu kemmo. 

3Na uwi ɔni lɛ́nu lɛ́ti ka aaadubo-mi bubunku ni, líti mina ngba lɛ́kpa na lɛ́vi lísie 
ńtékpoku Amonƒuɔ. Na Unwoti úti-ma ɔ́kya-mi enu kemmo. Na bi ɔsu na bíbo 
mɛni bibekpoku-mi?” 

4Mmɔ na Yeƒta ɔ́lɔ nwuna bekpone bani nkya Gilead ɔ́sala na bétékpoku 
Eƒraimƒuɔ. Na Gileadƒuɔ bádu-ma kaduɛ, ɔsika básu banii, “Amii Gileadƒuɔ, 
bɛ́mami lɛlɔ bɛ́lɛku Eƒraimƒuɔ ku Manaseƒuɔ lɛlɔ.” 

5Na kalɛ na Eƒraimƒuɔ békeli ɔsu ni, Gileadƒuɔ békpo báƒɔ kesii kani na baasia 
taavia Yordan Ketu. Na si Eƒraim ɔdi ɔɔwia ka ubavi na uvele kuƒi ni, na Gileadƒuɔ 
banana beeye-nwu banini, “Eƒraimni na adi?” Na ɔdubɔsu ɔnini, “Oowo.” 

6Mmɔ na baasu-nwu ka ɔlɔ “Shibolet.” Nsu ɔdubɔsu ɔnii, “Sibolet.” Ɔsika ulakana 
lɛnyi lɛmmɔ bɔlɔ kaduɛ. Mmɔ kani na beeƒie-nwu na badu-nwu na kesii kani 
baavia Yordan mmɔ. Na uwi ɔmmɔ kemmo ni, bádu Eƒraimƒuɔ bekyuli mpim 
aavlene-inyɔ. 

7Ɔmmɔ kama Yeƒta ɔ́tɔnku Israelƒuɔ akwa aku, asa na úkpi na báva-nwu na 
nwuna ɔma ɔni ndi Gilead. 

Ibsan Ku Elon Ku Abdon Lɛlɔ Litemi 
8Yeƒta kukpi kama ni, Ibsan ɔni nási Betlehem úbatɔnku Israelƒuɔ. 

9Na ubo bebi banana avlaatɛ ku belekubi avlaatɛ. Na úti nwuna bebi belekubi 
úte ɔtɔ bamba bekyuli na béti-ma. Anwu úsie útéti ɔtɔ bekyuli bamba belekubi 

lɛnɔ úboku nwuna bebi bananabi avlaatɛ na béti-ma. Na Ibsan ɔ́tɔnku Israelƒuɔ 
akwa maatɛ. 

10Amu na Ibsan úkpi na báva-nwu na Betlehem. 

11Ibsan kama ni, Sebulonni Elon ɔ́tɔnku Israelƒuɔ akwa leevu. 

12Na ka úkpi ni, báva-nwu na Ayalon na Sebulon kalɔ lɛlɔ. 

13Ibsan kama ni, Hilel ubidi ɔni baalɔ banii Abdon na ɔdi Piratonni nátɔnku 
Israelƒuɔ. 

14Na úbo bebi bananabi aavlene ku bawɔ avlaatɛ. Na úbo bebuo ala betine liti ku 
aavlanyɔ bani kama na úteele. Na ɔ́tɔnku Israelƒuɔ akwa maane. 

15Na Abdon ɔni ndi Hilel ubi ɔmɛni úkpi na báva-nwu na Piraton na Eƒraim kalɔ 
kani nkya Amalekƒuɔ abi lɛlɔ. 

Litemi Batɛne 13 

Simson Bɔwɔ Lɛlɔ Kɔtɛ 
1Amu na Israelƒuɔ básɔ bábla likpidi na Unwoti anumi. Ɔmɛni ɔsu Unwoti 
ɔ́nyonu-ma ɔkya Ƒilistiƒuɔ enu kemmo akwa aavlene sɔɔn. 

2Na okloƒu ɔdi ɔ́kya na ɔ́si Sora na ɔ́si Dan kɔdua kemmo na baalɔ-nwu banii 
Manoa, na ulekudi ɔdi udinkɔ. 

3Mmɔ na Unwoti ɔtu ɔdi údie lɛlɔ ɔ́tina-nwu na ɔ́su-nwu ɔnini, “Udinkɔ na adi na 
átawɔ kudii, nsu adubo kaƒɔ bɔda na awɔ ubi ɔnanabi. 

4Ɔƒɛni mɔɔsu-ɔ ka tani ntɛ kpakplaa iye ntɛ biala, na anu lɛnɔ ka atadi adila ani 
muusé lɛlɔ. 

5Ɔsika adubo kaƒɔ bɔda na adubɔwɔ ubi ɔnanabi. Na si áwɔ-nwu taya na bekpeyi-
nwu lili kudii. Ɔsika ubiwɔ ɔmmɔ ɔdubo buse bute Unwoti lɛti. Na anwu ndubuse 
kalɔ uteekpo taaƒɔ Israelƒuɔ ɔlɛku Ƒilistiƒuɔ enu kemmo.” 

6Amu uleku ɔmɛni únwini úsie ɔgyani kudɔ na ɔ́su-nwu ɔnini, “Katɔti ukyuli ɔdi 
úbo-mi kudɔ. Na ukyuli ɔmɛni ɔ́lɛ Katɔti ɔtu ɔdi. Na ka ɔɔda liƒu ɔsu ni, ńtakana 
na liye-nwu nwuna lɛnyi ku kesii kani ɔ́si. 

7Nsu bɔsu kani na ɔ́su-mi ɔnii ndubo kaƒɔ bɔda na lɛwɔ ɔnanabi. Ɔƒɛni ntani ntɛ 
kpakplaa iye ntɛ biala. Na ntadi adila ani muusé lɛlɔ lɛnɔ. Ɔsika ubi ɔmmɔ 
ɔdubunwini Unwoti ukyuli ɔƒunadi ɔ́si nwuna bɔwɔ uwi úti útédu nwuna kukpi 
uwi.” 

8Mmɔ na Manoa ɔkpali Katɔ úvele Unwoti ɔnini, “O Unwoti, ya na ƒula ɔtu ɔni na 
átala mmɔ ɔsɔ ubo na ubatina-bu ulu ɔni lɛlɔ bɔdubɔsia na bɔnyuɛ ubi ɔmmɔ si 
báwɔ-nwu.” 

9Na sɔsɔ ni, Katɔti únu Manoa bɔkpali na Katɔti ɔtu ɔmmɔ ɔ́sɔ úbo ulekudi kudɔ 
uwi ɔni na ɔkya kemo. Nsu uwi ɔmmɔ na ɔgyani Manoa uuubo mmɔ. 

10Mmɔ na uleku ɔmɛni ɔ́babla na úkeli útásu ɔgyani ka, “Katɔti ɔtu ɔni nédie lɛlɔ 
ɔ́tina-mi dii mmɔ ɔ́sɔ úbo.” 

11Na Manoa ɔ́ta na ɔ́siaku ulekudi kama. Na uwi ɔni báni béde ɔtu ɔmmɔ ni, 
Manoa úye-nwu ɔnini, “Awɔ ndi ɔtu ɔni nátɛmi-ku mina ulekudi?” Na ɔtu ɔmmɔ 
údie kenye ɔnii, “Ɛɛn, ami mmɔ.” 

12Amu na Manoa úye ɔtu ɔmmɔ ɔnini, “Si úbo úte lɛni ni, bi na ubi ɔmmɔ ɔdubo 
bɔbla? Na bi ngba udu ɔdubo bulie?” 

13Na ɔtu ɔmmɔ údie kenye ɔnini, “Ƒ'ulekudi ɔdi ka ɔbla ɔsia lɛla biala na lɛ́su-
nwu lɛlɔ. 

14Na anya ndi ka útalɛka ɔdi lɛla biala na bébulo iye ɔni ntɛ kpakplaa iye ntɛ bɔdi 
biala iye ɔdi adila ani muusé lɛlɔ biala. Na ɔlɛka ɔdi ɔda ɔni ƒui líbo-nwu lɛlɔ.” 

15Amu na Manoa ɔ́su Unwoti ɔtu ɔmmɔ ɔnini, “Tatɔlɔ útédu ka bɔ́du ese ɔkɔdi na 
búti bɔ́nwa adila adi bute-ɔ.” 

16Amu na Unwoti ɔtu ɔmmɔ údie kenye ɔnini, “Ina ka bɛ́ƒɔ-mi bɛ́kya mɛni ni, 
lɛɛɛdubo bina adila adi bɔdi. Nsu si bɔkyula akpala bɛdubɔbla amu ni, na biti 
akpala ammɔ bite Unwoti.” Na Manoa útati ɔnii Unwoti Ɔtu na ɔdi. 

17Mmɔ na Manoa úye ɔtu ɔmmɔ ɔnini, “Su-bu ƒula lɛnyi kalɛ na si ƒula litemi líbo 
líte lɛni ni, bɔdubɔkɔliku-ɔ lɛnyi katɔ.” 

18Na ɔtu ɔmmɔ údie kenye ɔnini, “Bi ɔsu na aawia mina lɛnyi ati? Ɔmmɔ uuubo 
kalɔ bunu.” 

19Mmɔ na Manoa úti ese ɔkɔdi ku ɔlaaƒɔ, na úti ɔ́bla akpala na lɛtakpɛ lɛdi lɛlɔ 
úte Unwoti. Na Unwoti ɔ́bla akɔla budie taatina bɔdi na Manoa ku ulekudi anumi. 

20Uwi ɔni na baakyula akpala ammɔ na aada taakɔ katɔ ni, Unwoti ɔtu ɔmmɔ ɔ́sia 
ogya ɔmmɔ kemmo úsie katɔ. Ka Manoa ku ulekudi bánu lɛla lɛni nálɛ mmɔ ni, 
báyu bátɛ na béti bana anumi bébi kalɔ. 

21Na ka Unwoti ɔtu ɔmmɔ ɔ́sɔ útedie lɛlɔ útatina Manoa ku ulekudi ni, mmɔ na 
bánu báti ka Unwoti ɔtu na ɔdi. 

22Amu na Manoa ɔ́su ulekudi ɔnii, “Bɔdubo bukpi, ɔsika búti bula anumi bɔ́nu 
Katɔti.” 

23Nsu ulekudi udie kenye ɔnini, “Si banii Unwoti bɔbla na ɔbla kasusu ka wadu-
bu ni, nka útaƒɔ bula akpala ani bɔ́bla búte-nwu. Iye nka útasu-bu ala ani na ɔ́su-
bu mɛni na udie lɛla lɛdi ɔtina-bu.” 

24Amu na uleku ɔmɛni úbawɔ ubi ɔnanabi na ɔ́sia-nwu lɛnyi ɔnii Simson. Na 
ɔnanabi ɔmɛni ɔ́lɛ lili na Unwoti úte-nwu kusɛ kusɛ. 

25Na Unwoti Kɔyu kúse kalɔ kɔɔƒɔ́-nwu lɛlɔ kemmo uwi ɔni na ɔkya Dan kalɛkɛ, 
na Sora ku Estaol ntɛ. 

Litemi Batɛne 14 

Simson Úti Uleku 
1Amu na Simson ɔ́vi úsie Timna. Na mmɔ ɔ́nu Ƒilistini ugblebi ɔdi. 

2Uwi ɔni na únwini úsie ɔti ku uni kudɔ ni, ɔ́su-ma ɔnini, “Lɛ́nu Ƒilistini ugblebi 
ɔdi na Timna. Anwuɔsu bitévele-nwu bite-mi na liti-nwu.” 

3Na ɔti ku uni béye-nwu banini, “Uleku ɔdi uuubo na ɔɔdia bɔnu na ɔmanku-ɔ na 
bula ɔtɔ kemmo? Iye ɔdi uuubo na bula kadi akɔ? Bi ɔsu na Ƒilistiƒuɔ bani 
neeekulo ago mɛni kudɔ na adubusie etéti uleku?” Nsu Simson únye ɔti lɛlɔ na 
ɔ́su-nwu ɔnini, “Tévele-nwu te-mi. Ɔsika anwu námanku-mi.” 

4Ɔmɛni ƒui na nwuna bawɔne baagyi ka ala amɛni ƒui ási Unwoti kudɔ. Na Unwoti 
ɔɔwia kuƒi kɔni na ɔsia na ukpoku Ƒilistiƒuɔ. Ɔsika uwi ɔmmɔ kemmo ni, na 
Ƒilistiƒuɔ mɔɔdi Israelƒuɔ lɛlɔ. 

5Na Simson ku ɔti ku uni báta na bésie Timna. Uwi ɔni badaku adingyii kemo 
kadi nde Timna budu ni, kɔnakunwi gyata ɔkɔdi ɔ́da ɔ́lɛ na ɔ́ƒulu úsie Simson 
kudɔ. 

6Mmɔ na Unwoti Kɔyu kúbeduo Simson lɛlɔ kemmo ku ɔyikun, na úƒie gyata 
ɔmmɔ ɔ́duli aani kalɛ na baaduli ese ubi. Nsu útasu ɔti iye uni lɛla lɛni na ɔ́bla. 

7Mmɔ na úsie uleku ɔmmɔ kudɔ na báda kɔtɛ, ɔsika nwuna lɛlɔ lɛɛda-nwu kubiti. 

8Uwi ɔdi kama Simson únwini úsie ɔnii utéti ulekudi ɔmmɔ. Na ka údu kesii kani 
na ɔ́du gyata ɔmmɔ ni, únwini ɔ́nu gyata ekubi ka ewi mmɔ na banwɛnwɛ bakya-
nwu kemmo na uwɔ úyi-nwu kemmo. 

9Na údie ɔdi na ɔda ɔɔdi na nwuna ulu busie kemmo. Na uwi ɔni na útásiaku 
nwuna bawɔne ni, úte-ma na ama lɛnɔ bádi ɔdi. Nsu útasu-ma ka gyata ekubi ani 
nákwi ewi kemmo na údie uwɔ ɔmmɔ. 

10Na Simson ɔti úsie ulekubi ɔmɛni kaduli, na Simson ɔ́ya na bádi limeyi béte 
ulekudi aani kalɛ na bana ɔdi ɔɔtina ka babla bete uleku utidi. 

11Ka Ƒilistiƒuɔ bánu Simson ni, bédie nkyuli avlaatɛ ka betélie-nwu kudɔ. 

12Amu na Simson ɔ́su bekyuli bammɔ ɔnini, “Ndubo-mii agyolo adi bɔtu bute na 
lite-mii emeyi maatɛ na emeyi amɛni bɔdi kemmo na bidie-nwu kalɔ. Na si 
bɛkana agyolo ammɔ kalɔ budie ni, ndubute-mii adi abuni avlaatɛ ku lɛwu lɛbuni 
avlaatɛ. 

13Na si bítakana agyolo ammɔ kalɔ budie ni, na amii lɛnɔ bɛdubute-mi adi abuni 
avlaatɛ ku lɛwu lɛbuni avlaatɛ.” Amu bekyuli bammɔ básu Simson banini, “Tu 
agyolo ammɔ boku!” 

14Mmɔ Simson úse agyolo amɛni kalɔ ku bɔtu ɔnini, “Ɔdivone kemmo na lɛdila 
lɛ́si, na ɔlɔkplune kemmo na emini álɛ.” Nsu emeyi atɛ sɔɔn bekyuli bamɛni 
batakana agyolo amɛni kalɔ budie. 

15Na limeyi linedi lɛlɔ bekyuli bammɔ bésie Simson ulekudi kudɔ na básu-nwu 
banini, “Tɔlɔ ƒ'ɔgyani na udie agyolo ammɔ kalɔ ɔtina-a na asu-bu. Si ɔɔɔdi lɛni 
bɔdubo awɔ ku ƒula ɔti kaduli bɔkyula bɔsala.” Na béye ulekubi ɔmmɔ banii, 
“Munuu buti na éti ɔnanabi ɔmɛni éboku anii ubeyu-bu?” 

16Ɔmɛni ɔsu Simson ulekudi úsie Simson kudɔ na ɔ́da keku, na úƒwimi lɛlɔ útava 
ɔgyani lɛlɔ, na ɔ́su-nwu ɔnini, “Mɔɔnu geen ka ɔɔɔdi ƒula kayi kemmo na éti aayɔ́-
mi. Ɔsika átu agyolo adi éte mina bekyuli, nsu ami amu átasu-mi na edie-nya kalɔ 
atina-mi.” Amu na Simson ɔ́su-nwu ɔnini, “Agyolo amɛni ni, ńtedie-nya kalɔ 
ńtatina mina ɔti ku uni muedi. Anwuɔsu bi ɔsu na ɔlɛka lidie-nya kalɔ lɛtina?” 

17Ɔmɛni ɔsu ulekudi ɔmɛni úwulo emeyi maatɛ ani ƒui bakya baadi limeyi mmɔ. 
Ɔmɛni ɔsu limeyi maatɛdi lɛlɔ Simson údie agyolo amɛni kalɔ ɔ́tina ulekudi, ka 
únye-nwu lɛlɔ ɔsu. Na ulekudi ɔmɛni úkeli úsie útásu nwuna bekyuli agyolo 
amɛni kalɔ. 

18Asa na ɔƒɛ ɔdubuduo nwuna lɛyu kemmo limeyi maatɛdi lɛlɔ ni, ɔma ɔmmɔ 
bekyuli básu Simson banini, “Bi ndubɔyu ɔkplu butulo gyata?” Mmɔ na Simson 
údie kenye ɔnini, “Si ɔɔɔdi mina ɔmantɛ akɔ na bɛda biinwíni kalɔ ni, nka úti 
úbedu ɔƒaani ni, bilakana agyolo ammɔ kalɔ budie!” 

19Amu na Unwoti Kɔyu kúbaƒɔ Simson lɛlɔ kemmo ku ɔyikun, na úsie Askelon na 
útádu bana banana avlaatɛ na úti bana akɛla útéte bekyuli bani nédie agyolo 
ammɔ kalɔ. Na úti kɔnyi kati kati na ɔ́vi úsie ɔti kaduli. 

20Na béti Simson ulekudi béte ɔkpana ɔni bédie béte Simson na nwuna ulekudi 
ketikɔ. 

Litemi Batɛne 15 

Simson Ɔ́ƒɔ Ƒilistiƒuɔ Likpidi Kayu 
1Uwi ɔdi kama ɔni na Ƒilistiƒuɔ baaƒɛ edula ni, Simson úti ese ɔkɔdi ɔ́da na úsie 
ɔnii utásala ulekudi. Na ka údu kaduli ni, ɔ́su ɔnini, “Te-mi kuƒi na liduo ɔtɔ 
kemmo ntánu mina ulekudi.” Nsu ulekudi ɔti ɔ́su-nwu ɔnini, “Oowo! Kuƒi 
kuuubo.” 

2Na ɔ́sɔ ɔ́su Simson ɔnini, “Lɛ́ɛƒɔ lɛ́di geen ka eekisi uleku ɔmmɔ, anwuɔsu líti-
nwu líte ƒula ɔkpana. Nsu ɔnamudi ɔkya, na ɔɔdia bɔnu teetulo-nwu ƒui. Anwuɔsu 
akana eti anwu mmomu.” 

3Amu na Simson ɔ́su ɔnini, “Ɔƒɛni ukyuli biala ɔsɔ uládu-mi kɔtɔ na lɛla lɛni 
ndubo Ƒilistiƒuɔ bamɛni bɔbla lɛlɔ.” 

4Anwuɔsu Simson úsie na útéƒie beƒukutu eti aku na úbo bana lɛka likpo ɔda lɛlɔ 
inyɔ inyɔ. Na ɔ́tu likpo lɛdi ɔ́da lɛka ekpo ammɔ ƒui lɛlɔ. 

5Na úti beƒukutu bammɔ anumi ɔ́tina Ƒilistiƒuɔ edula mmo na ɔ́nyonu-ma. Na 
békeli bétéduo-mu kemmo. Na ogya úduo mmo bɔmmɔ ƒui na bɔ́kywi. Na ogya 
ɔmmɔ ɔ́vi útákyula bana adingyii ku bana nnɔ egyii mmo lɛnɔ. 

6Amu na Ƒilistiƒuɔ béye banii, “Ɔma nábla udu ɔmɛni?” Na básu-ma ka Simson 
ɔni ndi Timnani ɔmmɔ ubidi ɔgyani nábla udu ɔmmɔ. Ɔsika békpeli ulekudi báƒɔ 
béte nwuna ɔkpana ɔsu. Anwuɔsu Ƒilistiƒuɔ bésie na bátákyula uleku ɔmmɔ ku 
ɔti lɛnɔ. 

7Na Simson ɔ́su-ma ɔnini, “Ɔ́si lɛla lɛni na bɛ́bla mɛni ɔsu ni, lɛɛɛdubo-mii bɔda 
bukpoku bɔya úti útédu ka bɛ́ƒɔ-mi kayu ƒui.” 

8Na úkpoku-ma kaduɛ na ɔ́du-ma pii. Amu na úsie útélie atakpɛ ubu ɔdi kemmo 
na Etan. 

Simson Úkpo Ɔ́di Ƒilistiƒuɔ Lɛlɔ 
9Amu na Ƒilistiƒuɔ báta bétékpoku Yudaƒuɔ na kesii kani nde Lehi. Na Yuda 
bekyuli béye-ma banini, “Bi ɔsu na bɛ́ta bíbekpoku-bu?” 

10Na bédie kenye banini, “Búbo ka bubeƒie Simson bɔtɔlɔku na bɔbla-nwu kalala 
kani na ɔ́bla-bu bɔsia.” 

11Mmɔ na nkyuli mpim ɛtɛ bási Yuda na bésie Etan na bátánu Simson na atakpɛ 
ubu ɔni kemmo ɔ́ƒɔ lɛlɔ ɔkya mmɔ. Na básu-nwu banini, “Aaagyi ka Ƒilistiƒuɔ kalɔ 
na bɔkya na ama mɔɔdi-bu lɛlɔ yoo? Na bi ɔsu na ábla-bu lɛni?” Na ɔ́su-ma ɔnini, 
“Lɛla lɛni bábla-mi ni, ani kani na ami lɛnɔ lɛ́bla-ma.” 

12Mmɔ na básu-nwu banini, “Búbo ka bubenyimi-ɔ na buti-ɔ butákya Ƒilistiƒuɔ 
enu kemmo.” Amu na Simson ɔ́su-ma ɔnii, “Bise kenye ka amii alati biládu-mi.” 

13Amu na bekyuli bammɔ básu-nwu banini, “Búnu, buládu-ɔ. Mmomu 
bɔdubunyimi-ɔ na buti-ɔ bɔkya-ma enu kemmo.” Anwuɔsu béti lɛbuli lɛwɔdi 
inyɔ, na bényimi-nwu. Na bákpanku-nwu bálɛku atakpɛ ubu ɔmmɔ kemmo. 

14Na uwi ɔni na badaku Lehi budu ni, Ƒilistiƒuɔ bálɛ bébo ku kɔvanu. Mmɔ na 
Unwoti Kɔyu kɔ́ƒɔ Simson lɛlɔ kemmo ku ɔyikun. Na kɔbuli kɔni béti bényimi-
nwu enu mmɔ kɔ́bla aani kɔbuli kɔni ogya ɔ́kyula-ku. Na kɔ́lɛ-nwu enu kemmo 
kúwi kalɔ. 

15Na ka ɔ́nu ebuo ala utine ɔnungla likubi lɛdi ni, úti-ni na ɔ́du bekyuli apim unwi. 

16Amu na Simson ɔ́su ɔnini, “Ka líti ebuo ala utine likubi linwi ni, lɛ́kɛ ekubi 
ammɔ pii. Na ka líti ebuo ala utine ɔnungla likubi linwi ni, lɛ́du nkyuli apim 
unwi.” 

17Na ka ɔ́tɛmi ɔ́wɔlɔ ni, úbo ebuo ala utine likubi lɛmmɔ úvaakun. Na kesii kani 
na ala ammɔ álɛ mmɔ baalɔ banii Ramat-Lehi. 

18Na ka utukwɛ úbo ɔɔda Simson ɔsu ni, úwulo ɔ́kpali Unwoti ɔnini, “Awɔ náya 
na ƒula kabla ɔblane úkpo ɔ́di lɛlɔ. Anwuɔsu bunye na adubunye anu na utukwɛ 
ɔdu-mi na anyonu-mi akya bekyuli bani neeekulo ago mɛni enu kemmo?” 

19Amu na Unwoti ɔ́ya na kalɔ kébimi na Lehi mmɔ, na ntu bɔ́bwɛ bɔlɛ mmɔ. Na 
Simson ɔ́ni ntu bɔmmɔ na úse kalɔ ɔɔkɛ́ lɛlɔkplu. Ɔmɛni ɔsu básia libiɔ lɛmmɔ 
lɛnyi banii En-Hakore. Na libiɔ lɛmmɔ lɛmu lɛkya Lehi mmɔ úbedu ɔmwi kadi. 

20Simson ɔ́tɔnku Israelƒuɔ akwa aavlanyɔ na Ƒilistiƒuɔ uwi ɔmmɔ. 

Litemi Batɛne 16 

Simson Ku Delila Lɛlɔ Kɔtɛ 
1Limeyi lɛdi ni, Simson úsie Gasa, na mmɔ na ɔ́nu ɔyalɛ ɔdi. Na úsie útátɛ ɔyalɛ 
ɔmɛni kudɔ usien umodi. 

2Na bekyuli bátásu Gasaƒuɔ banini, “Simson úbo ɔkya Gasa mɛni.” Ɔmɛni ɔsu 
bekyuli bamɛni bábɛ na báka bámana kesii kani na Simson ɔ́kya mmɔ. Na badi 
benye ɔma ɔmmɔ kayaku bagya-nwu. Ɔmmɔ ɔsu básu lɛlɔ banini, “Usien 
lɛdibantɛ kemmo bɔdubɔdu-nwu.” 

3Nsu Simson ɔ́tɛ uleku ɔmmɔ kudɔ útédu usientɛ. Na ɔ́ta úsie ɔma ɔmmɔ awodu 
kayakun kenye, na úƒie kayakun kammɔ ku nina ligyii inyɔ lɛmmɔ ɔ́da. Na 
úgyingya-ni na úti kayakun kammɔ ɔ́sia lɛmangba, na úti útáva kɔbi kɔni anumi 
mɔɔtina Hebron lili. 

4Uwi ɔdi kama Simson úbanu ugblebi ɔni nlie Sorek Kɔwɛ kemmo na baalɔ-nwu 
banii Delila. Ka ɔ́nu ugblebi ɔmɛni ni, na ɔɔyɔ́-nwu. 

5Na Ƒilistiƒuɔ benengu bákpɛ béde ugblebi ɔmɛni na básu-nwu banini, “Sia ulu 
biala lɛlɔ na atɔlɔ Simson na ɔsu-ɔ kesii kani na ɔ́kɛ nwuna ɔyikun bonwu ɔmɛni 
ɔ́siku. Na abu bɔdubɔwia ulu ɔni lɛlɔ na bɔdubɔsia na bunyimi-nwu na buboku-
nwu kalɔ. Na bula ƒui ɔdi biala ɔdubute-ɔ sika ɔƒualadi ebi apim unwi ku eti anyɔ.” 

6Ɔmɛni ɔsu Delila ɔ́su Simson ɔnini, “Su-mi kesii kani na aakɛ́ ƒula ɔyikun bonwu 
ɔmmɔ taasiku ku kalɛ si bényimi-ɔ ni, na alakana bukpo bɔlɛ.” 

7Amu na Simson údie kenye ɔnini, “Si ukyuli ɔdi úti kɔbuli kɔwɔdi maatɛ kɔni 
nátakwii tɔ únyimi-mi ni, ndubɔbla kpɛtɛ kpɛtɛ aani ukyuli keeke biala.” 

8Mmɔ na Ƒilistiƒuɔ benengu bammɔ béti kɔbuli kɔwɔdi kɔni nátakwii tɔ maatɛ 
béboku Delila. Na úti-ku únyimi-nwu. 

9Na bekyuli badi bábɛ bakya ɔtɔ ɔmmɔ kemmo. Na uleku ɔmɛni ɔ́va ɔ́lɔ Simson 
ɔnini, “Simson! Ƒilistiƒuɔ bási badubo!” Nsu úkulo kɔbuli kɔmmɔ aani kalɛ si ogya 
ɔ́ni úde kabuli na kaakywí. Anwuɔsu bátati nwuna ɔyikun bonwu ɔmmɔ kasikɔ. 

10Mmɔ na Delila ɔ́su Simson ɔnini, “Ábu-mi kɔdɔlɔ na átɔlɔ-mi. Bo mɛni na asu-
mi kalɛ ɔlɛka benyimi-ɔ.” 

11Na ɔ́su Delila ɔnini, “Si ukyuli ɔdi úti kɔbuli kɔwɔdi kɔni na béteti bátabla lɛla 
lɛdi kudii na bényimi-mi kpakplaa ni, ndubɔbla kpɛtɛ kpɛtɛ aani ukyuli keeke 
biala.” 

12Ɔmmɔ ɔsu Delila úti kɔbuli kɔwɔdi na únyimi-nwu. Na bekyuli badi bábɛ bakya 
ɔtɔ ɔmmɔ kemmo mmɔ. Na uleku ɔmmɔ ɔ́kpali-nwu ɔ́su ɔnini, “Simson, Ƒilistiƒuɔ 
bási badubo.” Nsu úkulo kɔbuli kɔmmɔ ɔ́lɛku nwuna enu kemmo aani kalɛ na 
beekúlo unwo kabuli. 

13Amu na Delila ɔ́sɔ ɔ́su Simson ɔnini, “Uwi ɔmɛni ƒui ni, akya aabu-mi kɔdɔlɔ na 
aanyi ɔkɔ taatina-mi. Anwuɔsu su-mi kalɛ na ɔlɛka benyimi-ɔ.” Mmɔ na Simson 
ɔ́su-nwu ɔnini, “Si ébo mina lili linwini lɛni bámii báda lɛlɔ maatɛ mɛni áda kɔdi 
kɔni nkya bedine ɔkɔlɔ kemmo ni, ndubɔbla kpɛtɛ kpɛtɛ aani ukyuli keeke biala.” 
Anwuɔsu uwi ɔni na Simson ɔtɛ ɔɔlɛɛ ni, Delila úbo nwuna linwini lɛni na bámii 
maatɛ mmɔ ɔ́da kɔdi kɔni nkya ɔkɔlɔ ɔmmɔ kemmo. 

14Na úti ugyii ɔni mɔɔbala ɔkɔlɔ ɔmmɔ ɔ́kya kabalakɔ. Amu na ɔ́sɔ ɔ́kpali-nwu 
ɔnini, “Ƒilistiƒuɔ bási badubo!” Mmɔ na Simson ɔ́gyinya kɔnakunwi, na úkulo 
kɔbuli kɔni bébo báda ligyii lɛlɔ mmɔ údie. 

15Amu na Delila úye Simson ɔnini, “Dɛ na akana asu anii aayɔ́-mi uwi ɔni na 
alasu-mi ƒula litemi geen mɛni? Ɔsika kɔtɛ sɔɔn mɛni na adaku-mi kɔdɔlɔ bɔbu. 
Na átakana na asu-mi kesii kani na ƒula ɔyikun bonwu ɔmɛni ɔɔsí teebo.” 

16Na Delila ɔkya uukpóku Simson limeyi ndi limeyi na litemi lɛmɛni lɛlɔ úti útédu 
ka lɛlɔ lítu-nwu na ɔ́su ɔnii si nka úkpi muedi ni, ɔdia-nwu utulo. 

17Anwuɔsu ɔ́su Delila lɛla biala ɔnini, “Ɔ́si mina lɛwɔmeyi ni, béteti lɛla lɛdi 
bétekpeyi-mi linwini kudii. Ɔsika ndi Katɔti ukyuli ɔni na ɔ́ƒuna úte lɛlɔ.” 

18Na ka Delila ɔ́nu ɔ́ti ka Simson ɔ́su-nwu lɛla biala ni, ɔ́tala bekyuli ɔ́kya Ƒilistiƒuɔ 
benengu ka bátásu-ma banii, “Bɛsɔ binwini bibo kɔkladi, ɔsika ɔƒɛni na Simson 
ɔ́su-mi lɛla biala.” Anwuɔsu Ƒilistiƒuɔ benengu bamɛni báta na béti sika ɔƒualadi 
báda. 

19Amu na Delila úti Simson lili ɔ́sia nwuna ebuli lɛlɔ na ɔ́ya na ɔ́lɛɛ. Mmɔ na ɔ́lɔ 
ɔnana ɔdi na úbekpeyi nwuna kɔgyasu maatɛ kɔmmɔ. Na úse kalɔ ɔɔwiɛ, na 
nwuna ɔlɔkplu lɛnɔ ɔɔbla kpɛtɛ kpɛtɛ. 

20Mmɔ na Delila ɔ́kpali ɔnii, “Simson, Ƒilistiƒuɔ bási badubo!” Na ka ɔ́gyinya ni, 
ɔ́su lɛlɔ ɔnii, “Lísela ntékpo lɛƒɔ lɛlɔ.” Nsu uwi ɔmmɔ útati tɔ ka Unwoti ɔ́ɔda-nwu 
úse. 

21Mmɔ na Ƒilistiƒuɔ bébo báda-nwu na bákpa-nwu anumi, na béti abuala egyiedi 
bábla kabuli na bényimi-nwu, na béti-nwu bésienku Gasa. Na bátákya-nwu ɔtɔ 
na mmɔ. Na báya na anwu mɔɔkɔ́ kukɔ na ɔtɔ katɛnkɔ mmɔ. 

22Nsu uwi útetu asa na Simson linwini líse kalɔ lɛɛkwɛ́. 

Simson Úkpi 
23Amu na Ƒilistiƒuɔ batɔnkune bábasa lisu ka babla akpala bete bana baƒiɔ bani 
baalɔ banii Dagon, na badi limeyi. Ɔsika baasu banii, “Bula baƒiɔ bamɛni néti 
Simson ɔni ndi bula ukisine ɔ́kya-bu enu kemmo.” 

24Na uwi ɔni na bekyuli bánu Simson ɔmɛni ni, bémwi bana baƒiɔ banini, “Bula 
baƒiɔ néti bula ukisine ɔ́kya-bu enu kemmo, anwu ɔni nébile bula kalɔ na ɔ́du 
bekyuli pii.” 

25Na uwi ɔni na béduo lɛlɔyɔ bonwu kemmo ni, básu banii, “Bɛlɔ Simson biboku 
mɛni na ubaƒia ɔtina-bu.” Amu na bátálɔ Simson bálɛku nwuna katɛnkɔ mmɔ na 
sɔsɔ úbaƒia ɔ́tina-ma. Uwi ɔni na béti-nwu bébenyene lɛkpa lɛdi kudɔ ni, 

26Simson ɔ́su ukyuli ɔni néti-nwu utényene lɛkpa lɛmmɔ kudɔ mmɔ ɔnini, “Ti-mi 
tényene lɛkpa lɛni nda ɔtɔ ɔmɛni kpakplaa kudɔ, na lɛkada likpo-nwu lɛlɔ.” 

27Mmɔ na kasalakɔ ɔtɔ ɔmmɔ úyi ku banana ku beleku ku Ƒilistiƒuɔ batɔnkune. 
Na katu taasia ɔtɔ ɔtɔdi ɔmmɔ katɔ lɛnɔ lɛni kani na bekyuli béyi mmɔ. Na bekyuli 
bani nkya ɔtɔ ɔmmɔ kemmo baanu kalɛ na Simson ɔɔƒia ni, babla aani nkyuli 
mpim ɛtɛ. 

28Mmɔ na Simson ɔ́kpali Katɔti úvele-nwu ɔnini, “O Ɔyikune ƒui Unwoti, nyimo-
mi. Na buvele nda-a, kya-mi ɔlɔkplu kɔkladi kɔmɛni. O Katɔti, ya na lɛbla 
Ƒilistiƒuɔ kalala kani bábla-mi ɔkɛnku mina anumi ani bákpa ɔsu.” 

29Amu na Simson ɔ́kpɛ úde akpa anyɔ ani nda ɔtɔ umodi ɔmmɔ. Na ka úti kayi 
úkpo-nya lɛlɔ ni, úti nwuna kɔmii úƒie lɛkpa linwi ɔ́da. Na úƒie linyɔdi lɛnɔ ɔ́da ku 
nwuna kɔdianu. 

30Mmɔ na Simson ɔ́su lɛlɔ ɔnini, “Ami ku Ƒilistiƒuɔ bɔdubo bukpi bɔsala.” 
Anwuɔsu úti nwuna ɔyikun ƒui na ɔ́kunku akpa ammɔ, na ɔtɔ ɔmmɔ ƒui ɔ́ƒɛ ɔ́yu 
batɔnkune bammɔ ku bekyuli bammɔ ƒui lɛlɔ. Ɔmɛni ɔsu Simson ɔ́du bekyuli na 
nwuna kukpi uwi útulo uwi ɔni na úlie ngba. 

31Amu na nwuna banwani bananabi ku ɔti bene ku nwuna kaduli bekyuli bésie 
na bététi nwuna ukpine. Na bénwini bátáva-nwu na Sora ku Estaol ntɛ, na ɔti 
Manoa kaƒiɔtɔ kudɔ. Na Simson ɔ́tɔnku Israelƒuɔ akwa aavlanyɔ. 

Litemi Batɛne 17 

Mika Baƒiɔ Bani Na Ɔ́vɔ Úte Lɛlɔ 
1Ɔnana ɔdi úlie Eƒraim abi eli na baalɔ-nwu banii Mika. 

2Na ɔnana ɔmɛni ɔ́su uni ɔnini, “Sika ɔƒualadi ebi apim ku eti anyɔ lɛlɔ kɔtɛ ani 
násu ka ukyuli ɔdi úyu-ɔ ni, línu ka ɔkɛnku ɔmɛni ɔsu éwida ukyuli ɔmmɔ. Ami 
néti sika ɔƒualadi ebi ammɔ, na ese-mi kudɔ.” Amu na uni ɔ́su-nwu ɔnini, “Unwoti 
ute-ɔ kusɛ kusɛ, mina ubi.” 

3Na Mika úti sika ɔƒualadi ebi amɛni úsienku uni. Na uni ɔ́su-nwu ɔnini, “Kalɛ na 
ewida amɛni elebo-ɔ lɛlɔ ɔsu ni, ami ɔlati muusé kenye ka ndubuti sika ɔƒualadi 
ebi amɛni lite-ɔ na eti akpa ete Unwoti. Na eti-nya avɔ kɔlɛmii na anwi ala na eti 
sika ɔƒualadi ebi ammɔ akwa-nya lɛlɔ.” Ɔmɛni ɔsu úti ala ammɔ ɔ́kya Mika enu 
kemmo. 

4Amu ka Mika úti sika ɔƒualadi ɔmɛni úsienku uni ni, uni úti sika ɔƒualadi ebi eti 
ene, na úti úte ɔkywɛne ɔdi ka uti ɔvɔ kɔlɛmii ute-nwu. Na ɔkywɛne ɔmmɔ ɔ́bla 
ala ammɔ úte-nwu, na Mika úti-nya útése nwuna kaduli. 

5Mmɔ na Mika ɔmɛni úse baƒiɔ úte lɛlɔ. Ɔmmɔ ɔsu úti ubidi ɔnana unwi na ɔ́ka 
ɔkpane awu úte-nwu, na úti-nwu úse baƒiɔ bammɔ kenye aani ɔkpane kalɛ. 

6Na uwi ɔmmɔ ƒui kemmo ni, na Israelƒuɔ beeebo ɔga ɔdi. Anwuɔsu ukyuli biala 
ɔɔbla lɛla lɛni mɔɔyɔ́-nwu kaƒɔ. 

7Na Lewini okloƒu ɔdi ɔkya ɔni nási Betlehem na Yuda kalɔ lɛlɔ. Na ɔ́si kukuuku 
úsie ɔkya Yuda kɔdua bekyuli kudɔ. 

8Okloƒu ɔmɛni ɔ́tɔlɔ bekyuli bammɔ kudɔ ka utáwia kesii bamba kadi ulie. Ka ɔkɛ 
ɔɔví ni, útáda ɔ́lɛ Mika kaduli na Eƒraim abi lɛlɔ. 

9Na Mika úye-nwu ɔnini, “Wɛ na ási ébo mɛni?” Amu na ɔ́su-nwu ɔnini, “Lewini 
na ndi, na lɛ́si Betlehem. Na nkɛ mɔɔví taawia kesii kadi na lilie.” 

10Amu na Mika ɔ́su-nwu ɔnini, “Bo na ebelie-mi kudɔ na ndubuti-ɔ bɔbla mina 
ɔti ku ɔkpane. Na ndubuteete-ɔ adila ku adala. Na lɛkwa biala lɛnɔ ndubutaaƒɔ-ɔ 
sika ɔƒualadi ebi leevu.” 

11Anwuɔsu Lewini ɔmmɔ únu kalɔ ka ɔsɔ ɔkya-nwu kudɔ, na úlie mmɔ aani 
nwuna ubidi kalɛ. 

12Mika úse okloƒu ɔmɛni likpo na úbenwini nwuna ɔkpane, na ɔ́ƒɔ-nwu ɔ́kya 
nwuna kaduli. 

13Mmɔ na Mika ɔ́su ɔnini, “Ɔmwi ni, ngyi ka Unwoti ɔdubo-mi lɛƒɔndia lɛdi bɔbla. 
Ɔsika Lewini ɔmɛni únweni mina ɔkpane.” 

Litemi Batɛne 18 

Mika Ku Dan Kaba Bekyuli Lɛlɔ Litemi 
1Uwi ɔmmɔ kemmo Israelƒuɔ beeebo ɔga ɔdi tɔ. Na emeyi amɛni kemmo kani na 
Dan kɔdua bekyuli lɛnɔ báta na bakɛ baaví taawia kesii kani bada bana keliekɔ. 
Ɔsika kɔnu kútetuku-ma tɔ bana kadikɔ na Israelƒuɔ adua kemmo. 

2Anwuɔsu Dan kɔdua bekyuli bamɛni bédie bekpone ɛlɔ básiku bana kaduli 
kemmo na bási Sore ku Estaol lɛma kemmo. Na bébo-ma ɔda ka besie na betéyu 
bana kalɔ kammɔ banu. Bekyuli bamɛni benye béte kaba kammɔ ɔtɔ bekyuli ƒui. 
Ka bétéduo ɔma ɔni nwi Eƒraim abi eli ni, bátálɛlɛ Mika kaduli. 

3Uwi ɔni na bakya mmɔ ni, bábanu Lewini okloƒu ɔdi báti. Ɔmɛni ɔsu bákpɛ béde-
nwu na béye-nwu banini, “Bi na aabla mɛni? Na ɔma lɛnɔ néti-ɔ úboku mɛni?” 

4Na údie kenye ɔnini, “Ami ku Mika nátɛmi na línu kalɔ ka mabla ɔkpane mete-
nwu na utaaƒɔ-mi kayu.” 

5Na batu bammɔ bévele ɔkpane ɔmmɔ banini, “Ye siku Katɔti kudɔ si bula ulu 
busie ɔdubɔdia ute-bu?” 

6Amu na ɔkpane ɔmmɔ údie kenye ɔnini, “Lɛla biala liiibo na lɛdubukpoku-mii. 
Ɔsika Unwoti ɔkya ɔɔgyumana-mii na bina ulu busie bɔmɛni kemmo.” 

7Anwuɔsu nkyuli ɛlɔ bamɛni bátɔlɔ na béduo ɔma ɔni baalɔ banii Lais. Na bánu 
kalɛ na bekyuli bammɔ belie ƒaa aani Sidonƒuɔ, na bese buɛɛ na beli ku atubɔyɔ. 
Na ɔdi ulákyaku ɔkpanadi unyeƒi. Na bébo lɛla biala baawia. Na ama ku Sidonƒuɔ 
bágyunku lɛlɔ, na ama ku bekyuli biala beeebo kɔna kɔdi. 

8Ka nkyuli ɛlɔ bamɛni bénwini bésie Sore ku Estaol ni, bana banwani béye-ma 
banini, “Dɛ na bɛ́nu ala ammɔ bɛ́vinku?” 

9Amu na básu-ma banini, “Bɛta na butékpoku Laisƒuɔ. Ka bɔ́nu kalɔ kammɔ ni, 
kadia. Na bitaya na bubile uwi. Bɛta na butékpoku-ma na bɔƒɔ kalɔ kammɔ. 

10Na si bísie bítéduo mmɔ ni, bɛdubɔnu ka bekyuli bammɔ baaadaku lɛla lɛdi. Na 
ɔma ubendi lɛnɔ na ɔdi. Na bebo lɛla biala na ukyuli ɔɔwia. Na bɔɔsu-mii bɔnii 
Katɔti úuti bekyuli bammɔ ɔ́kya-mii enu kemmo kukuuku.” 

11Amu na Dan kɔdua bekyuli nkyuli eti leevu-anyɔ bátu akpagya na báta bási 
Sore ku Estaol ka betékpoku-ma. 

12Ka bésela ni, bétédi benye Kiriat-Yearim na Yuda kalɔ lɛlɔ. Ɔmmɔ ɔsu na Kiriat-
Yearim kada kakɛ baalɔ banii Dan Kalɛlɛkɔ úti úbedu ɔmwi kadi. 

13Na ka bási mmɔ ni, bávi bátásia Eƒraim abi eli na bétédu Mika kaduli. 

14Amu ka nkyuli ɛlɔ bani nétéyu Lais ɔma bánu mmɔ ni, básu bana banwani 
banini, “Bɛgyi ka kaduli kadi kakya mɛni kani na bánwi baƒiɔ badi na béti sika 

ɔƒualadi bákwa-nwu, na baƒiɔ bamba lɛnɔ ku ɔkpane awu gyɔlɔɔ lɛnɔ bese mmɔ? 
Bi ndi bina kasusu na lɛla lɛni na ɔlɛka bɔbla lɛlɔ?” 

15Ɔmmɔ ɔsu bésie Mika kaduli kesii kani na Lewini okloƒu ɔmmɔ ulie. Na béye 
Lewini ɔmmɔ banii, “Dɛ na uwi-nwu lɛlɔ?” 

16Uwi ɔmmɔ kemmo ƒui na Dan kɔdua bekyuli eti leevu-anyɔ bani nátu akpagya 
bésela kekpo mmɔ benye kaduli kammɔ kayakun. 

17Na bana ɛlɔ bani na bátala mmɔ ama amu ni, bésie siin na bétéduo kaduli 
kammɔ kemmo na béti baƒiɔ bani bánwi na béti sika ɔƒualadi bákwa-nwu ku 
baƒiɔ bamba bani nse mmɔ ku ɔkpane awu gyɔlɔɔ. Nsu ɔkpane ɔmmɔ ku bekpone 
eti leevu-anyɔ bani nátu akpagya mmɔ ama amu ni, benye kaduli kammɔ 
kayakun. 

18Ɔni na banana bammɔ bétéduo Mika kaduli na béti baƒiɔ bani bávɔ mmɔ ƒui ku 
ɔkpane awu ɔmmɔ ni, ɔkpane ɔmmɔ úye-ma ɔnini, “Bi na bɛɛbla mɛni?” 

19Na banana bammɔ bédie kenye banini, “Ba lɛsɛ na tasu ku lɛla. Mmomu siaku-
bu kama na ababla bula ɔkpane ku bula ɔti. Na buuye-ɔ bɔnii ɔɔɔdia ka ataabla 
kaba ku ɔtɔ bekyuli kabla utulo ka ataabla ukyuli unwi kaduli bekyuli kabla?” 

20Mmɔ na kubiti kɔ́da ɔkpane ɔmmɔ, na úti ɔkpane awu ku kaduli baƒiɔ ku ligyii 
lɛnwidi lɛmmɔ ɔ́da na ɔ́siaku-ma ɔ́tɔlɔ. 

21Na bénwini bátɔlɔ na báya na bana bebi ku bebuo ku bana akɛla ágyu atɔ-ma. 

22Ka bésie ulugyuɔ bási Mika kaduli ni, Mika ɔ́kpali nwuna liku bekyuli ɔ́sala ka 
bebebunku-nwu na betékpo. Na bésie bátáda bálɛ Dan kɔdua bekyuli lɛlɔ. 

23Na bése kalɔ baakwanyiku Danƒuɔ. Na Danƒuɔ bamɛni bénwini na béye Mika 
banini, “Bi mɔɔlɛ́ku-ɔ ɔsu na éti bekpone bamɛni ka bebekpoku-bu?” 

24Na Mika údie kenye ɔnini, “Bíti mina baƒiɔ bani lɛ́vɔ ku mina ɔkpane bɛ́tɔlɔku. 
Na ɔƒɛni ni, bi nsɔ mbo lite lɛlɔ? Na biiye-mi bɛnii, ‘Bi mɔɔlɛ́ku-mi?’ ” 

25Na Danƒuɔ bamɛni básu Mika banini, “Takyaku-bu unyeƒi ɔdi. Si ɔɔɔdi lɛni ni, 
bekyuli badi badubo kɔnyi bɔkɛ na bekpoku-ɔ. Na ƒula kaduli bekyuli badubɔyila 
bana ngba.” 

26Ɔmɛni ɔsu Danƒuɔ báwia ulu na bátɔlɔ. Na ka Mika ɔ́nu ɔ́ti ka Danƒuɔ bamɛni 
bebo ɔyikun bétulo-nwu ɔsu ni, únwini kama na ɔ́tɔlɔ úsie kaduli. 

27Amu na béti ala ani Mika ɔ́vɔ ku nwuna ɔkpane na bávi bésie Lais. Na 
bétékpoku bekyuli bani naaagyi beeese na belie atu bɔyɔ kemmo mɛni. Na 
Danƒuɔ béti bana kuwii na békpoku-ma, na bákyula bana ɔma unengudi ɔmmɔ. 

28Na ukyuli ɔdi uuubo na ukpo ɔƒɔ-ma, ɔsika ama ku Sidonƒuɔ bágyunku lɛlɔ. Na 
ama ku bekyuli badi lɛnɔ baládi kɔna. Na ɔma unengudi ɔmmɔ ude kɔwɛ kɔni 

nwi Bet-Rehob. Na Danƒuɔ bamɛni básɔku ɔma ɔni bákyula mmɔ bátu. Na béti 
mmɔ bábla bana keliekɔ. 

29Na básia ɔma ɔmmɔ lɛnyi banii Dan ɔni ndi bana bati kuuku ɔti. Na Dan ɔmɛni 
ɔti ndi Yakob. Na nka ɔma ɔmmɔ na bátaalɔ banii Lais. 

30Ɔma ɔmɛni na Danƒuɔ bamɛni bátu baƒiɔ bammɔ balɛ. Na Yonatan ɔni ndi 
Gerson ubidi na ɔdi Mose uwɔ ni, anwu ku nwuna bebi mɔɔdi bakpane teete 
Danƒuɔ bammɔ úti útédu ka béƒie-ma bésienku kalɔ bamba lɛlɔ. 

31Na bákya bátaakpa Mika baƒiɔ bammɔ ina ka Katɔti kakpakɔ kakya Silo uwi 
ɔmmɔ ƒui. 

Litemi Batɛne 19 

Lewini Ku Nwuna Ɔsɔnɔ Ɔdi Lɛlɔ Kɔtɛ 
1Uwi ɔmmɔ kemmo ni, Israelƒuɔ beeebo ɔga ɔdi. Na Lewini ɔdi nlie ɔgyu kalɔ kadi 
na Eƒraim abi lɛlɔ. Na úti ulekubi ɔdi ɔni na ɔ́si Yuda kalɔ lɛlɔ na Betlehem ɔ́bla 
nwuna ɔsɔnɔ. 

2Nsu uleku ɔmɛni úbeti kɔnyi ɔ́kya ɔgyani ɔmɛni. Anwuɔsu ɔ́tɔlɔ-nwu kudɔ na 
úsie ɔkya ɔti kudɔ na Betlehem. Na ɔ́kya mmɔ abuli atɛ. 

3Amu na Lewini ɔmmɔ ɔ́sia-nwu kama ka utásia-nwu kɔnu na ɔsɔ unwini ubo-
nwu kudɔ. Na ɔdanku nwuna kabla ɔblane ku bebuo ala betine inyɔ. Na ka údu 
mmɔ ni, uleku ɔmmɔ úti-nwu utéduoku ɔti kaduli. Ka ɔti ɔ́nu-nwu ni, ɔ́ƒɔ-nwu ku 
ebiti. 

4Na ulekubi ɔmɛni ɔti ɔ́su-nwu kpakplaa ka ɔkya-nwu kudɔ blii. Ɔmɛni ɔsu ɔ́kya-
nwu kudɔ emeyi atɛ. Na baadi na baaní na ɔɔtɛ kaduli mmɔ. 

5Na limeyi linedi ɔtanta tutuutu ni, báta na banii bésela. Nsu uleku ɔmɛni ɔti ɔ́su 
Lewini ɔnini, “Ya na bɔwia lɛla lɛdi na adi na akɛ kubiti. Na ɔmmɔ kama akana 
na atɔlɔ.” 

6Anwuɔsu bana inyɔ bélie kalɔ na bádi na báni básala. Mmɔ na uleku ɔmɛni ɔti 
ɔ́su Lewini ɔmmɔ ɔnini, “Buvele nda-a, ka atɛ usien ɔmɛni na akɛ kubiti.” 

7Nsu Lewini ɔmɛni ɔ́ta ka úsela, nsu ulekubi ɔmɛni ɔti únye-nwu lɛlɔ ka utatɔlɔ. 
Ɔmɛni ɔ́su ɔ́sɔ ɔ́kya usien ɔmmɔ. 

8Na limeyi lɛlɔndi ɔtanta tutuutu ɔ́ta ka úsela na ulekubi ɔmɛni ɔti ɔ́su-nwu ɔnini, 
“Buvele nda-a, wia lɛla lɛdi na adi asa. Na si kadi káta blii akana na atɔlɔ.” 
Anwuɔsu nkyuli inyɔ bamɛni bádi básala. 

9Uwi ɔni na Lewini ɔmmɔ ku nwuna ɔsɔnɔ ku nwuna kabla bablane bábla kasusu 
ka bagyu ni, Lewini ɔsɔnɔ ɔti ɔ́sɔ ɔ́su-nwu ɔnini, “Nu, useyi úudu ɔ́wɔlɔ na uwi 
uletu asa na kadi kasa. Anwuɔsu tɛ na akɛ kubiti kɔkladi. Na kɔnaadi ata ɔtanta 
tutuutu na atɔlɔ.” 

10Nsu ɔnana ɔmɛni úni ɔnii ɔsɔ ulatɛ. Ɔmɛni ɔsu anwu ku ulekudi ku kabla 
bablane ku nwuna bebuo ala betine inyɔ báta na béti anumi bátina Yebus ɔni 
baalɔ banii Yerusalem. 

11Na uwi ɔni na badaku Yebus bɔni bude ni, kadi kása. Na kabla bablane ɔmmɔ 
ɔ́su nwuna unwoti ɔnini, “Bibo na busie butátɛ Yebusiƒuɔ bamɛni kudɔ usien 
ɔmɛni.” 

12Mmɔ na nwuna unwoti ɔ́su-nwu ɔnini, “Oowo! Bulésie bulatátɛ bekyuli bamɛni 
kudɔ, ɔsika baaadi Israelƒuɔ. Mmomu bɔdubusie Gibeaƒuɔ kudɔ.” 

13Na úsie anumi ɔ́sɔ ɔ́su-ma ɔnini, “Bɛya na bɔtalaku lɛgba na butéduo Gibea iye 
Rama na busie butátɛ lɛma lɛmɛni kemmo unwi.” 

14Anwuɔsu bésie na bétéduo Gibea na Benyamin ɔmii lɛlɔ. Na uwi ɔmmɔ kemmo 
ni, na ɔƒɛ úuduo lɛyu. 

15Ɔmɛni ɔsu bésie bétélie ɔma ɔmmɔ ɔblɔnu ɔdi lɛlɔ. Nsu ukyuli ɔdi útakpete-ma 
na ɔwia-ma katɛnkɔ. 

16Usien ɔmmɔ ni, unengu ɔdi ɔ́si nwuna kemo. Ɔdi Eƒraimni ɔni nási abi lɛlɔ ɔma, 
nsu ɔƒɛni úbo úlie Gibea kesii kani na Benyamin kɔdua bekyuli belie. 

17Uwi ɔni na unengu ɔmɛni ɔ́nu belusiene bamɛni ka belie ɔblɔnu lɛlɔ ni, ɔ́kpɛ 
úde-nwu na úye-nwu ɔnini, “Wɛ na bɛ́si na wɛ lɛnɔ bísela?” 

18Amu na Lewini ɔmɛni údie kenye ɔnini, “Bɔ́si Betlehem na Yudaƒuɔ kalɔ lɛlɔ, 
na bɔ́vi búsela Eƒraim abi ɔma ɔni nágyu, kesii kani ukyuli na ndi. Mmɔ na mɔɔbla 
kabla na Unwoti kakpakɔ. Na nlie mɛni, ɔsika ńtakɛ ukyuli ɔdi kaduli na liduo 
lɛtɛ. 

19Nsu bubo adila ku kakpa na bute bula bebuo ala betine bamɛni, na bɔda 
bodobodo ku ntɛ bɔni na ami ku ulekubi ɔmɛni ku mina kabla ɔblane bɔdi na 
bɔni. Na nka bɔsɔ buláwia lɛla lɛdi.” 

20Na unengu ɔmɛni ɔ́su-nwu ɔnini, “Bibeduo-mi kaduli na ndubɔnu-mii lɛlɔ, 
ɔsika útamanku ka bɛsɔ bɛtɛ ɔblɔnu lɛlɔ mɛni bigye kadi.” 

21Anwuɔsu útiku-ma úsienku kaduli na úte nwuna bebuo adila na bádi. Ɔmmɔ 
kama ka báwia ntu bɔdi báƒɔ lɛgba ni, bádi na báni básala. 

22Uwi ɔni bakya baaní taakɛ ebiti ni, bekyuli bekpidi bani nkya ɔma ɔmmɔ 
kemmo bábaka bámana unengu ɔmmɔ kaduli. Na bakya beebó kaduli kammɔ 
kayakun, na baakpali unengu ɔni mbo kaduli kammɔ ka udie ɔnana ɔni néduo-
ma kaduli mmɔ ɔlɛku na ama ku-nwu batɛ. 

23Kaduli ɔlati ɔmmɔ ɔ́lɛ keyi na útásu-ma ɔnini, “Oowo! Mina bakpana, bitaya na 
bɔbla likyulikpi lɛmɛni udu. Ɔsika ukyuli ɔmɛni ɔdi ɔƒɔ ɔni néduo-mi. Ɔmɛni ɔsu 
bitaya bɔkya lɛlɔ kɔƒa.” 

24Mmɔ na ɔ́su-ma ɔnini, “Bɛɛnu mina adagyaa ulekubi ku nwuna ɔsɔnɔ. Ndubo-
ma budie búboku na bibo kuƒi ka bɛbla-ma lɛla biala na bɛɛyɔ́. Nsu ɔƒɔ ɔmɛni 
amu ni, bitakya lɛlɔ kɔƒa kɔmɛni udu.” 

25Nsu banana bamɛni banii belénu kalɔ kudii. Ɔmɛni ɔsu Lewini ɔmmɔ úsie na 
útetiku nwuna ɔsɔnɔ ɔlɛku keyi. Na úti-nwu úte-ma, na bánya-nwu bámana na 
ama ku-nwu bátɛ ulikplu usien umodi ɔmmɔ ƒui. Na uwi ɔni kadi késela bugye 
ni, bédie-nwu ulu. 

26Lɛdigye lɛmmɔ uleku ɔmɛni únwini úsie bana keduokɔ kammɔ, na útébuli ɔ́tɛ-
nwu kayaku. Na ɔ́tɛ mmɔ útédu ka kadi kégye. 

27Uwi ɔni na Lewini ɔta na ɔ́lɛmi ɔtɔ ka uteesie nwuna ulu ni, ɔ́nu ka nwuna ɔsɔnɔ 
úbuli ɔtɛ kayakun na nwuna kɔnu kɔda kayakun ugyii. 

28Amu na ɔ́lɔ-nwu ɔnini, “Ta na beteesie.” Nsu útedie kenye. Anwuɔsu ɔ́gyu uleku 
ɔmmɔ ɔ́sia nwuna ebuo ala utine kama na úti-nwu ɔ́tɔlɔku úsienku ɔma. 

29Na ka úduo kaduli ni, úti kewii na úle ɔsɔnɔ ɔmmɔ eku eku leevu-inyɔ. Na úti 
lɛna lɛmmɔ umene Israel kaba leevu-inyɔ. 

30Na ukyuli biala manu lɛna lɛmɛni ɔ́su ɔnini, “Litemi lɛmɛni udu lítalɛ kudii ɔ́si 
uwi ɔni na Israelƒuɔ bálɛ Egyipte kalɔ lɛlɔ. Ɔlɛka bɔbla lɛla lɛdi bɔsiku litemi 
lɛmɛni lɛlɔ! Anwuɔsu bɛya na buti-ni kasusu! Na bɔnu kalɛ bɔbla-ni!” 

Litemi Batɛne 20 

Israelƒuɔ Báta Bétékpoku Benyamin Kaba Bekyuli 
1Amu na Israelƒuɔ kaba ƒui bekyuli ɔ́si Dan kɔdua lɛlɔ utédu Beer-Seba ku Gilead 
kalɔ bekyuli bábasa lisu na Unwoti anumi na Mispa. 

2Na Israelƒuɔ batɔnkune lɛnɔ bása belie Unwoti bekyuli akɔ mmɔ ɔdi. Na bani 
náklibi lɛlɔ béte kekpo mmɔ babla nkyuli mpim eti leevu-maane. 

3Uwi ɔmmɔ kemmo Benyamin kɔdua bekyuli bénu ka Israelƒuɔ bása na bakya 
Mispa. Amu na Israelƒuɔ béye Lewini ɔmmɔ banini, “Su-bu kalɛ ala ani muusé 
lɛlɔ mmɔ álɛ.” 

4Amu na Lewini, ɔni ndi uleku ɔni bádu mmɔ ɔgyani, údie kenye ɔnini, “Ami ku 
mina ɔsɔnɔ bútéduo Gibea ɔni nkya Benyamin kɔdua kalɔ lɛlɔ ka butátɛ mmɔ. 

5Usien ɔmmɔ ni, banana bani nási Gibea bébo bábaka bámana kaduli kani 
kemmo ntɛ mmɔ, na baakpali ka baawia-mi. Na bana kasusu ndi ka badu-mi. Na 
béƒie mina ɔsɔnɔ na bénye-nwu lɛlɔ na bátɛnku-nwu bádu. 

6Na líti mina ɔsɔnɔ ukpine ɔmɛni na líle-nwu eku eku leevu-inyɔ na líti límene 
Israel kaba leevu-inyɔ bammɔ. Ɔsika bábla likyulikpi ku kɔƒa ala na Israel. 

7Ɔmɛni ɔsu muuye-mii lɛla lɛni ndi bina kasusu.” 

8Na bana ƒui báta na bédie kenye kenwi aani ukyuli unwi pɛ muutemi, na básu 
banini, “Ukyuli biala útesela kaduli, ina ukyuli unwi utenwini utesie nwuna 
kaduli! 

9Ɔƒɛni lɛla lɛni na ɔlɛka bɔbla Gibeaƒuɔ bamɛni ndi ka bɔdubo akunkpa bɔtu na 
budie bekyuli badi na betékpoku Gibeaƒuɔ. 

10Na bɔdubudie nkyuli leevu bɔlɛku eti anyɔ biala kemmo, na beteete bakladi 
adila. Na bula bakladi bɔdubusie butáni Gibeaƒuɔ bammɔ kɔtu na likyulikpi ala 
ani na bábla ɔsu.” 

11Anwuɔsu Israelƒuɔ banana ƒui básala lisu aani ukyuli unwi kalɛ ka betékpoku 
ɔma ɔmmɔ bekyuli. 

12Na Israelƒuɔ bátala bekyuli bákya Benyamin lɛma ƒui ka betéye-ma banini, “Bi 
likyulikpi bɛ́bla mɛni? 

13Anwuɔsu bidie bekyuli bani nábla likpidi lɛmmɔ biboku na bɔdu-ma, na 
likyulikpi lɛmɛni udu lɛlɛ Israel kalɔ lɛlɔ.” Nsu Benyamin kɔdua bekyuli bamɛni 
bátakpete litemi lɛni básu-ma mmɔ. 

14Na Benyamin lɛma linengudi ƒui bekyuli bábasala lɛlɔ ka betékpoku Israelƒuɔ. 

15Bekpone mpim aavlanyɔ-ɛku bási lɛma kemmo. Na básɔ básala nkyuli eti 
leevu-ene básiku Gibea. 

16Na bekpone bammɔ ƒui akɔ ni, nkyuli eti leevu-ene bakya na badi kɔmii bekyuli 
bani na si ɔdi biala úƒwimi lɛtabi ɔ́lɛ lɛla lɛdi ni, uláyii ulu. 

17Na Benyamin kɔdua bekyuli kama ni, Israelƒuɔ kaba bekyuli ƒui básala bekpone 
mpim eti maane ɔni na bana ƒui badi bekpone kpakplaa. 

18Na Israelƒuɔ bésie Betel na bétéye básiku Unwoti kudɔ banii, “Kaba bekyuli 
bamani nka busie butákpoku Benyamin kɔdua bekyuli?” Amu na Unwoti údie 
kenye ɔnini, “Yuda kɔdua bekyuli baka busie.” 

19Lɛdigye ni, Israelƒuɔ bátásala lɛlɔ na Gibea kudɔ. 

20Na báta banii betékpoku Benyamin kɔdua bekyuli. Anwuɔsu báya na bana 
bekpone bátu akpagya na béti anumi bátina Gibea ɔma ɔmmɔ. 

21Na Benyamin bekyuli bálɛ bási Gibea na bétékpoku Israelƒuɔ. Na limeyi lɛmmɔ 
bádu Israelƒuɔ bekpone mpim aavlanyɔ-inyɔ. 

22Nsu Israelƒuɔ bekpone bákya lɛlɔ ogya na básɔ bénwini batásala lɛlɔ na kesii 
kani báka busie kudeedi. 

23Na Israelƒuɔ bésie Unwoti anumi na bétéwulo bakya-nwu laa útédu useyi uwi. 
Na béye Unwoti banii, “Bɔsɔ busie na butékpoku bula banwani Benyamin 
kɔdua?” Amu na Unwoti údie kenye ɔnini, “Ɛɛn, biteesie bitékpoku-ma.” 

24Na limeyi linyɔdi lɛlɔ ni, Israelƒuɔ bákpɛ béde Benyaminƒuɔ. 

25Mmɔ ka Benyaminƒuɔ bálɛ bási Gibea bébekpoku Israelƒuɔ ni, básɔ bádu 
Israelƒuɔ nkyuli mpim leevu-maane bani ƒui nátu akpagya. 

26Mmɔ na Israelƒuɔ ƒui bésie Betel na bátáyu bélie Unwoti anumi na beewulo. Na 
limeyi lɛmmɔ bátadi lɛla biala útédu useyi uwi. Na bábla bɔkyula ku unwi bɔbla 
akpala béte Unwoti. 

27Na Israelƒuɔ básɔ béye Unwoti si basɔ betékpo. Na uwi ɔmmɔ kemmo ni, 
Unwoti Bunyimi Adaka úse Betel mmɔ. 

28Na Aaron uwɔ Pinehas ɔni ndi Eleasar ubidi ndi ɔkpane. Na béye-nwu banii, 
“Bɔsɔ busie butékpoku bula banwa Benyaminƒuɔ, munuu butesie?” Amu na 
Unwoti údie kenye ɔnini, “Biteesie kɔnaadi na ndubo-ma buti bɔkya bina enu 
kemmo.” 

29Mmɔ na Israelƒuɔ bátábɛ bakya alakpi adi akɔ na Gibea amadɔ. 

30Na limeyi lɛtɛdi lɛlɔ ni, bésie bétékpoku Gibeaƒuɔ aani kalɛ na bábla dii. 

31Na Benyaminƒuɔ báta bálɛ babasiaku Israelƒuɔ na bábɔku-ma bálɛku ɔma 
ɔmmɔ kemmo. Na bésie kalɔ baabla Israelƒuɔ kalala aani kalɛ na bábla dii. Na 
ɔkɛnku ɔmɛni ɔsu nkyuli avlaatɛ békpi na ulu ɔni ntɛ úse Betel ku Gilead ɔƒɛnyi 
kakɛ. 

32Uwi ɔni na Benyaminƒuɔ bákya baasu banini, “Búse kalɔ bɔɔdi Israelƒuɔ lɛlɔ 
aani kudeedi kalɛ” ni, na Israelƒuɔ lɛnɔ bakya baasu lɛlɔ banii, “Bɛya na bunwini 
busie kama na basiaku-bu busie ulu lɛlɔ kalɛ na balɛ ɔma ɔmmɔ kemmo.” 

33Anwuɔsu ka Israelƒuɔ bekpone geen bénweni bésie kama na básɔ básala lɛlɔ 
na Baal-Tamar ni, kɔnakunwi bakladi békeli bálɛ kesii kani bábɛ bakya alakpi 
ani náka ámana ɔma ɔmmɔ akɔ. 

34Na Israelƒuɔ bekpone bakpakpladi bamɛni mpim leevu bétéduo Gibea. Na ɔ́si 
kalɛ kekpo kammɔ kenye kebo ɔkplu ɔsu ni, Benyaminƒuɔ bátanu bátati tɔ ka 
badaku ɔgbankpi kemmo buduo. 

35Nsu limeyi lɛmmɔ ni, Unwoti ɔ́di Benyaminƒuɔ lɛlɔ. Na Israelƒuɔ bádu 
Benyaminƒuɔ akpagya batune nkyuli mpim aavlanyɔ-ɛlɔ ku eti anyɔ (25,100). 

36Mmɔ na Benyaminƒuɔ bánu báti ka Israelƒuɔ bádi-ma lɛlɔ. Na sɔsɔ ni, uwi ɔni 
na Israelƒuɔ bekpone bénwini bésie kama kalɛ na Benyaminƒuɔ bekpone 
basiaku-ma ni, Israelƒuɔ anu asia bana bekpone bani nábɛ bakya alakpi ani náka 
ámana Gibea akɔ lɛlɔ. 

37Na bani nálɛ alakpi ammɔ akɔ ni, békeli bétéduo Gibea na bádu ukyuli biala na 
ɔkya ɔma ɔmmɔ kemmo. 



496 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

38Asa na ala amɛni adubɔlɛ ni, Israelƒuɔ bekpone geen ku bani nábɛ ɔma ɔmmɔ 
amadɔ ni, bábla kakwɛ kadi. Na aka ndi ka si bánu uyɔ bonwu ɔdi ka ɔɔkɔ́ katɔ 
na ɔma ɔmmɔ eli ni, 

39na Israelƒuɔ bani nnye kekpo kemmo batu benwini. Nsu ka Benyaminƒuɔ básu 
banii, “Ɔƒɛni bɔ́du Israelƒuɔ bekpone avlaatɛ. Na bɔdaku-ma lɛlɔ bɔdi aani 
kudeedi” ni, 

40bénwini bánu ka uyɔ bonwu ɔdi úse kalɔ ɔɔkɔ́ katɔ na ɔma ɔmmɔ kemmo. 

41Mmɔ na Israelƒuɔ bénwini na Benyaminƒuɔ béƒu na báti ka Israelƒuɔ baayɔ́ 
bayila-ma udu. 

42Na bábla kasusu ka bekeli na balɛ-ma enu kemmo. Anwuɔsu béti anumi bátina 
ɔma bamba ulu. Nsu bátakana bukeli bɔlɛ-ma enu kemmo. Na Israelƒuɔ bekpone 
geen ku bekpone bani nási baalɛ́ ɔma ɔmmɔ kemmo báda Benyaminƒuɔ bákya 
na báyila-ma udu. 

43Na Israelƒuɔ béyu-ma bátu na bétebile uwi ɔdi, mmomu bábi básiaku-ma 
bétédu Gibea ɔƒɛ katukɔ, na bakɛ baadú-ma ka béti bésela. 

44Na bádu Benyaminƒuɔ bekpone bani ngyi bukpo geen mpim leevu-maane 
(18,000). 

45Na bekyuli bani nékeli básia ulu ɔni ntɛ úsie Rimon atakpɛ kemmo ni, bádu 
nkyuli mpim ɛlɔ. Na Israelƒuɔ bábi básiaku bakladi bétédu Gidom, na bádu mpim 
inyɔ. 

46Na Benyaminƒuɔ bekpone bani ƒui bádu limeyi lɛmmɔ badi bekpone mpim 
aavlanyɔ-ɛlɔ. Na badi bekpone bani mbo kayi geen. 

47Nsu nkyuli eti leevu-anyɔ bákana bukeli butábɛ Rimon atakpɛ kemmo. Na bábɛ 
bákya mmɔ abuli ene sɔɔn. 

48Na Israelƒuɔ bénwini bétékpoku Benyaminƒuɔ bakladi na bádu bana banana ku 
beleku ku bana bebi ku bana bebuo ƒui kede kede. Na bátu ogya bákya lɛma lɛni 
nkya amadɔ mmɔ ƒui. 

Litemi Batɛne 21 

Benyamin Kɔdua Bekyuli Báwia Beleku Bani Na Beti 
1Uwi ɔni na Israelƒuɔ banana básala belie Mispa ni, bése kenye ka ɔdi biala uleti 
nwuna ubi ulekubi ulete Benyamin kɔdua ukyuli ɔdi na weti. 

2Na bekyuli bani nésie Betel ni, bétélie Katɔti anumi na beewulo momoomo ɔ́si 
ɔtanta útédu useyi uwi taasu banini, 

3“O Unwoti, Israel Katɔti, bi ɔsu na ala amɛni udu álɛku Israelƒuɔ lɛni? Bi ɔsu na 
bula kɔdua kunwi kɔyii ɔmwi kadi?” 

4Lɛdigye tutuutu ni, bekyuli bammɔ bátu lɛkpabi na bábla bɔkyula ku unwi bɔbla 
akpala. 

5Amu ba béye lɛlɔ banini, “Ɔma bene nébu na bula kaba bekyuli akɔ na beeebo 
Unwoti anumi na mɛni?” Ɔsika bése kenye banii kɔdua kɔni néni ka ubo Unwoti 
anumi na Mispa ni, ɔlɛka bayila kɔdua kammɔ ƒui udu. 

6Na mmɔ lɛnɔ na Israelƒuɔ béwulo Benyamin kɔdua lili. Ɔsika básu banii, “Ɔmwi 
limeyi lɛmɛni kɔdua kunwi kɔ́yii na Israel adua kemmo.” 

7Na béye lɛlɔ banini, “Dɛ na bɔdubɔbla na bɔkɛ beleku bute banana bani nébu, 
ɔsika búse kenye na Unwoti anumi ka bɔɔɔdubo bula belekubi buti bute-ma na 
beti kudii?” 

8Anwuɔsu béye lɛlɔ banini, “Ɔma bene nébu na bula kaba bekyuli akɔ na beeebo 
Unwoti anumi na Mispa mɛni?” Mmɔ na bánu báti ka ukyuli ɔdi útasi Yabes-
Gilead útebo kasala kammɔ. 

9Na ka báka bana bumomo ni, báti ka Yabes-Gileadni ɔdi uuubo mmɔ. 

10Ɔmɛni ɔsu Israelƒuɔ bátala bekpone mpim leevu-inyɔ ka beteesie Yabes-Gilead 
na betékpoku-ma. Na si bésie ni, na badu ukyuli biala ku beleku ku banamu. 

11Na básu-ma banini, “Si bísie ni, bɛdu ɔnana biala ku uleku biala ɔni naaadi 
adagyaa.” 

12Na ka bésie ni, bákɛ badagyaa belekubi eti maane ɔni na ama ku ɔnana ɔdi 
bátatɛ kudii. Na béti beleku bamɛni bésienku Israelƒuɔ kasalakɔ na Silo na 
Kanaan kalɔ lɛlɔ. 

13Amu na Israelƒuɔ ƒui bátala bekyuli bákya Benyamin kɔdua bekyuli bani nkya 
Rimon atakpɛ kemmo, na bátásu-ma ka keyi kayɔ-ma. 

14Anwuɔsu Benyamin kɔdua bekyuli bammɔ bénwini bésie ɔma uwi ɔmmɔ 
kemmo, na béti beleku bani na bátadu na bási Yabes-Gilead béte-ma. Nsu beleku 
bammɔ bétedu bana bumomo. 

15Na Israelƒuɔ bekyuli béwulo kɔnyana béte Benyamin kɔdua bekyuli bammɔ. 
Ɔsika Unwoti ɔ́ya na Israel ɔ́yila kaba kadi na nwuna adua kemmo. 

16Ɔmɛni ɔsu benengu bani násala lisu mmɔ básu banini, “Ka beleku badi basɔ 
beeebo Benyamin kɔdua kemmo mɛni ni, dɛ na bɔdubɔbla na bɔkɛ beleku bute 
banana bani nátakɛ tɔ beleku na beti-ma?” 

17Amu na básu banini, “Ɔlɛka bɔkɛ kadikɔ kadi bute Benyamin kɔdua bekyuli 
bani nébu kalɛ na kɔdua kɔdi kalayii na Israel adua kemmo.” 

18Na básu lɛlɔ banini, “Bulakana na buti bula belekubi bute-ma na beti-ma. Na 
kenye kani búse mmɔ ndi ka, ‘Bɔbuɛ bɔdi bute ukyuli ɔni meti nwuna ubi ulekubi 
wete Benyamin kɔdua kɔdi ka uti-nwu.’ 

19Nsu bɛnu! Uwi údu na bɔdi Unwoti lɛkwa ndi lɛkwa limeyi na Silo ɔni nkya 
Betel katɔ kakɛ. Na Silo ɔkya ɔƒɛ kanukɔ ulu ɔni néti úsela ɔ́si Betel úsie Sekem 
na útédu Lebon kada kakɛ.” 

20Ɔmɛni ɔsu bébo Benyamin kɔdua bekyuli ɔda banini, “Bisie na bitábɛ adingyii 
mmo kemmo, 

21na binye kagyumana. Na si uwi ɔni na bɛnu ka beleku bani nási Silo bebo baatɔ́ 
ni, na bikeli bɛlɛ adingyii mmo bɔmmɔ kemmo, na ɔdi biala utéƒie uleku unwi 
ɔbla ulekudi, na bɛtɔlɔ bisie Benyamin kalɔ kemmo. 

22Na si beleku bammɔ bati ku banwani bananabi bebo-bu kudɔ bábakya-mii 
kakya na lɛla lɛni bɛ́bla mɛni ɔsu ni, bɔdubo-ma bɔsu bɔnini, ‘Bɛya na kaƒɔ kayɔ-
mii na bite-ma kebunku. Ɔsika kekpo uwi kemmo ni, bútakɛ beleku unwi unwi 
butéte-ma. Nsu ɔɔɔdi amii néti beleku bammɔ bíte-ma. Anwuɔsu bina litemi libo 
ubo.’ ” 

23Ɔmɛni ɔsu lɛni na Benyamin kɔdua bekyuli bammɔ bábla uwi ɔni na beleku 
bammɔ bakya baatɔ́ mmɔ. Ɔnana biala úkeli na útéƒie uleku unwi na úti-nwu ɔ́bla 
ulekudi. Mmɔ na bénwini bésie bana kalɔ lɛlɔ, na bátásɔku bana lɛma báda na 
bélie-ni kemmo. 

24Uwi ɔmmɔ kemmo Israelƒuɔ bátɔlɔ kesii kani bakya mmɔ, na ɔdi biala únwini 
útéduo nwuna kɔdua lɛtɔ kemmo na bana kesii kani na bana kadikɔ kakya. 

25Na uwi ɔmmɔ kemmo kani na Israelƒuɔ beeebo ɔga ɔdi. Ɔmɛni ɔsu ɔdi biala 
ɔɔbla lɛla lɛni na ɔɔyɔ́. 

Rut 

Rut 1 

Naomi Ku Rut Lɛlɔ Kɔtɛ 
1Uwi ɔni kemmo na Bekpone Baga mɔɔdi Israel kalɔ lɛlɔ ni, kɔka kubendi kɔdi 
kúbo kalɔ kammɔ lɛlɔ. Na ɔnana ɔdi nási Betlehem na Yudaƒuɔ kalɛkɛ lɛlɔ ku 
ulekudi ku nwuna bebi bananabi inyɔ bálɛ ɔma ɔmɛni kemmo na bátɔlɔ bésie 
Moab kalɔ lɛlɔ. 

2Na ɔnana ɔmɛni baalɔ banii Elimelek. Na ulekudi baalɔ banii Naomi. Na nwuna 
bebi bananabi inyɔ bammɔ baalɔ banii Mahlon ku Kilion. Bekyuli bamɛni bási 
Eƒrat kaba kemmo na Betlehem na Yudaƒuɔ kalɛkɛ lɛlɔ. Na bátɔlɔ bésie Moab kalɔ 
lɛlɔ, na bétélie mmɔ. 

3Ɔmɛni kama ni, Elimelek ɔni ndi Naomi ɔgyani úbekpi na Moab kalɔ lɛlɔ mmɔ. 
Na úbu Naomi ku nwuna bebi bananabi inyɔ bammɔ. 

4Na bananabi inyɔ bamɛni béti Moabƒuɔ beleku. Unwi úti uleku ɔni baalɔ banii 
Orpa, na unyɔdi lɛnɔ úti uleku ɔni baalɔ banii Rut. 

5Uwi ɔni na bétélie kalɔ kammɔ lɛlɔ ƒui ɔbla aani akwa leevu. Na ɔmmɔ kama ni, 
Mahlon ku Kilion bani ndi Naomi bebi bananabi bammɔ lɛnɔ bébekpi. Na Naomi 
lɛti kani nébu, ɔsika ɔgyani lɛnɔ úukpi úbavi. 

Naomi Ku Rut Bénwini Bésie Betlehem 
6Uwi ɔni kemmo na Naomi ɔmu ɔkya Moab kalɔ lɛlɔ ni, únu ka Blɔti úbo úbanu 
nwuna bekyuli kɔnyana na Israel kalɔ lɛlɔ na úte-ma adila. 

7Anwuɔsu ɔ́ta na ɔ́klibi lɛlɔ ku nwuna bebi bele bammɔ ka batɔlɔ Moab kalɔ lɛlɔ. 
Amu na báta banii beteesie Yudaƒuɔ kalɔ lɛlɔ. 

8Uwi ɔni bésela ni, Naomi ɔ́su nwuna bebi bele bamɛni ɔnini, “Binwini biteesie 
bina ɔma na bitélie bina beni kudɔ. Na muuvele Unwoti nnii ɔbla lɛƒɔndia ute-
mii aani kalɛ na bɛ́bla lɛƒɔndia bíte-mi ku bina bagya bani nékpi mmɔ. 

9-10Na muuvele Unwoti nnii ubimi kuƒi ute bina ɔdi biala na ɔsɔ ɔkɛ kɔgya ulie.” 
Amu na Naomi ɔ́kya-ma kɔgbu na ɔ́kada-ma. Mmɔ na nwuna bebi bele bamɛni 
bése kalɔ beewulo na básu-nwu banini, “Oowo! Bulatɔlɔ ƒula kudɔ. Bɔdubo-ɔ 
bɔsiaku na buteesie ƒula bekyuli kudɔ.” 

11Nsu Naomi ɔ́su-ma ɔnini, “Mina bebi belekubi, ɔdi ka binwini. Bi ɔsu na bɛɛyɔ́ 
ka bɛsiaku-mi kama? Nsɔ naaakana bebi bananabi babambadi bɔwɔ bute-mi na 
bilieku-ma. 

12Anwuɔsu binwini biteesie bina ɔma. Ɔƒɛni lɛnɔ ni, lɛ́ɛbi ɔni na nsɔ naaakana 
kɔgya bulie. Ina banii lɛkɛ kɔgya kɔdi ɔmwi limeyi na banii lɛwɔ bebi bananabi 
usien ɔmɛni kani ni, bɛɛɛdubo bɔkana bunye bɔgya bebi bammɔ na balɛ lili asa 
na bilieku-ma. 

13Na ɔmɛni ɔsu bɛɛɛdubo kɔgya kɔdi bulie. Mina bebi, bɛgyi ka ɔmɛni ɔɔɔdubo 
bɔtɛ lɛni. Uuduo ami ɔlati teetulo amii muedi. Unwoti náya na úbo úte-mi lɛni.” 

14Ɔmɛni ɔsu básɔ bése kalɔ beewulo. Na Orpa ɔ́kya nwuna ugyieni kɔgbu na 
únwini ɔ́tɔlɔ úsie kaduli. Nsu Rut ɔmu úƒie Naomi ɔda kpakplaa. 

15Na Naomi ɔ́su Rut ɔnini, “Nu! Ƒ'ɔgyani ɔnwani ulekudi únwini ɔ́tɔlɔ úsie nwuna 
bekyuli ku bana baƒiɔ kudɔ. Anwuɔsu awɔ lɛnɔ nwini na atásiaku-nwu kama na 
eteesie bina ɔma.” 

16-17Nsu Rut ɔ́su Naomi ɔnini, “Tasu-mi anii nnwini nteesie mina ɔma. Ya na 
lɛsiaku-ɔ. Mɔɔsu-ɔ nnii kesi kesii na ésela ni, ndubɔsiaku-ɔ. Na kesi kesii na 
adubuduo ni, ami lɛnɔ ndubuduo mmɔ. Na ƒula kadi bekyuli ndubɔbla mina 
bekyuli, na ƒula Katɔti ɔni ntulo ƒui ndubɔbla mina Katɔti. Na kesii kani na 
adubukpi bɔtɛ ni, mmɔ kani na ami lɛnɔ ndubukpi bɔtɛ na bava-mi mmɔ. Si 
ńtabla ɔmɛni ni, Unwoti ɔni-mi kɔtu kunengudi kɔni na ɔɔyɔ́. Kukpi kani ndubule 
ami ku-ɔ ntɛ.” 

18Amu ka Naomi ɔ́nu ɔ́ti ka lɛla biala liiibo na ɔsu Rut na unwini ɔsu ni, ɔ́da-nwu 
bɔtɛmiku ɔ́ya. 

19Amu na beleku inyɔ bamɛni básiaku lɛlɔ bétédu Betlehem. Na ka béduo 
Betlehem ni, owogyo ubendi ɔdi úwi ɔma ɔmmɔ kemmo na ama ɔsu. Na beleku 
bani nkya ɔma ɔmmɔ kemmo beeye banini, “Naomi geen mɛni?” 

20Amu na Naomi ɔ́su-ma ɔnini, “Bitalɔ-mi Naomi. Mmomu bɛlɔ-mi Mara, ɔsika 
Katɔti útaya na keyi kayɔku-mi. 

21Uwi ɔni na lɛ́tɔlɔ mɛni ni, mbo ala geen. Nsu Unwoti ɔ́ya na linwini libo ku 
enukplu. Na bi ɔsu na bɛɛlɔ-mi Naomi? Unwoti ɔ́ya na líbo abi, na ɔ́ya na 
ɔgbankpi ɔ́siaku-mi.” 

22Udu ɔmɛni kemmo na Naomi únwini ɔ́si Moab kalɔ lɛlɔ úbo nwuna ɔma ku Rut 
ɔni ndi Moabni na ɔdi ubidi ule. Bébeduo uwi ɔni kemmo na Betlehemƒuɔ bése 
kalɔ baaƒɛ bana edula. 

Rut 2 

Rut Ɔ́vi Ɔ́la Edula Ani Kabla Bablane Báƒɛ Bébu Na Boas Kemo 
1Na uwi ɔmɛni kemmo ni, ɔnana ɔdi ɔ́kya ɔni nási Naomi ɔgyani Elimelek ɔtɔ 
kemmo na Betlehem mmɔ. Baalɔ-nwu banii Boas. Ɔnana ɔmɛni ɔdi ɔlakɛne na 
nwuna lɛlɔ libo ɔbu lɛnɔ. 

2Amu limeyi lɛdi ni, Rut ɔni ndi Moabni mɛni ɔ́su Naomi ɔnini, “Ya na nteesie 
kemo na ntála edula ani na kabla bablane báda béwi. Ngyi ka ukyuli ɔdi ɔdubɔnu-
mi kɔnyana.” 

3Amu na Naomi ɔ́su-nwu ɔnini, “Ɔdia! Mina ubi, teesie.” Anwuɔsu Rut ɔ́ta na úsie 
kemo kadi na ɔkpɛ kemo kammɔ kabla bablane kama na ɔɔla edula ani na báda 

béwi. Asa wanu wati ni, ɔdi Boas ɔni nási Elimelek ɔtɔ kemmo. Nwuna kemo kani 
na Rut ɔkya ɔɔla edula amɛni. 

4Na uwi útetu asa na Boas ɔlati ɔ́si Betlehem na ɔ́da ɔ́lɛ kemo mmɔ. Na ɔ́kya kabla 
bablane bammɔ kenye ɔnini, “Blɔti ulieku-mii.” Na kabla bablane bammɔ lɛnɔ 
bédie kenye banini, “Blɔti ute-ɔ kusɛ kusɛ.” 

5Amu na Boas úye kabla bablane bammɔ unengu ɔnini, “Wɛ na ugblebi ɔmɛni 
ɔ́si?” 

6Amu na kabla bablane unengu ɔmɛni údie kenye ɔnini, “Ulekubi ɔmɛni ndi 
Moabni ɔni nási Moab kalɔ lɛlɔ na ɔ́siaku Naomi úbo mmɔ.” 

7Na kabla bablane unengu ɔmɛni ɔ́sɔ ɔ́su Boas ɔnini, “Ulekubi ɔmɛni úvele-mi 
ɔnii nte kuƒi na ɔsiaku kabla bablane bamɛni kama na utaala edula ani na báda 
béwi. Na unye kabla kamɛni lɛlɔ ɔ́si ɔtanta tutuutu úbedu ɔƒɛni. Na ɔƒɛni kani na 
ɔ́ta úlie kalɔ ɔɔnwuna.” 

8Amu na Boas ɔ́su Rut ɔnini, “Mina ubi, nu mina litemi. Tesie ukyuli bamba kemo 
tatála edula adi ntu mina kemo kani. Ɔmɛni ɔsu sɔ kya mɛni kani, na asiaku 
beleku bamɛni kama na ataala ƒula edula. 

9Nu ekpo ani bakya baaƒɛ edula na ablaku-ma kabla. Na líbo mina kabla bablane 
ɔda ka ɔdi biala utabla-a lɛla lɛdi. Na uwi biala na utukwɛ ɔɔda-a ni, sie na atáni 
ntu bɔni na bédu béyile kutubui kɔni nlɛ mmɔ kemmo.” 

10Amu na Rut ɔ́lɛ akɔnkɔ na úti anumi úbi kalɔ na ɔ́su Boas ɔnini, “Bi ɔsu na ami 
kadi bamba ukyuli lɛlɔ lɛɛkywí-ɔ kaƒɔ lɛni?” 

11Amu na Boas údie kenye ɔnini, “Ƒula ugyieni ɔ́su-mi lɛla biala na ábla éte-nwu 
úti ɔ́si uwi ɔni na ƒ'ɔgyani úkpi. Na ngyi kalɛ na áda ƒ'ɔti ku ƒ'ini ku ƒula kadi 
bekyuli ése na ébo élieku bekyuli bani na aaagyi kudii mɛni. 

12Muuvele Blɔti nnii ɔƒɔ-ɔ kayu na lɛla lɛni na ábla mɛni ɔsu. Na nsɔ muuvele 
Unwoti Israel Katɔti ɔni kudɔ na ébo mɛni ka ɔgyumana-a na ɔƒɔ-ɔ kayu ƒui.” 

13Amu na Rut údie kenye ɔnini, “Ati, átɛmiku-mi buɛɛ na ákya-mi ɔkplu lɛnɔ, ina 
ka ńtamanku ƒula kabla bablane ɔdi biala muedi.” 

14Ɔmmɔ kama ka uwi údu ka badi ni, Boas ɔ́su Rut ɔnini, “Bo na abaƒɔ adila adi 
na akya kutu kemmo na adi.” Anwuɔsu anwu ku kabla bablane bélie kalɔ, na Boas 
úti adila ani bánwa bada mmɔ adi úte Rut ka ɔdi. Na ɔ́di na úmo na ɔdi muedi 
úbu. 

15Amu ka Rut ɔ́ta na úsie ɔkya ɔɔla edula ammɔ ni, Boas úbo nwuna kabla 
bablane bammɔ ɔda ɔnini, “Bɛya na utaala edula ammɔ. Na si ina ɔ́buma ani nlɛ 
lisu mmɔ adi muedi ni, biteye-nwu lɛla lɛdi. 

16Na bɛƒɛ edula ammɔ adi bɛlɛ lisu na bɛda bise-nwu na ubabuma. Na ɔdi biala 
lɛnɔ utadɔnku-nwu.” 

17Anwuɔsu Rut ɔ́la edula na kemo kammɔ ɔ́si ɔtanta úti útédu useyi uwi. Ka úbo 
edula ebi ammɔ ni, ɔ́kɛ kagyigyɛ bonwu keyile. 

18Ka ɔ́gyu edula amɛni úti ni, ɔ́tɔlɔ úsie kaduli na úti-nya útátina nwuna ugyieni. 
Na ɔ́su-nwu ka edula amɛni na ɔ́kɛ. Na ɔ́sɔ úte ugyieni ɔmɛni adila ani na Boas 
ɔ́nwa na ɔ́di úbu mmɔ adi na ɔ́di. 

19Amu ka Naomi ɔ́nu edula amɛni ni, úye Rut ɔnini, “Wɛ kakɛ na átála edula ɔmwi 
kadi? Na ɔma kemo na ákya ábla kabla? Muuvele Unwoti nnii ute ukyuli ɔmmɔ 
kusɛ kusɛ na lɛƒɔndia lɛni ɔ́bla-a mɛni ɔsu.” Amu na Rut ɔ́su Naomi ka ukyuli ɔni 
kemo na ɔkya ɔɔbla kabla mmɔ baalɔ banii Boas. 

20Naomi ɔ́su Rut ɔnini, “Muuvele Unwoti ɔni mɔɔdi nwuna linyese lɛlɔ teete 
bekyuli bani nlie ngba ku bani nékpi ka ute ukyuli ɔmmɔ kusɛ kusɛ.” Amu na úsie 
anumi na ɔ́su ɔnini, “Ukyuli ɔni nétɔ-ɔ ala mmɔ ni, ɔ́si bula ɔtɔ kemmo. Na ɔdi ɔtɔ 
ɔmmɔ kemmo bekyuli bammɔ badi akɔ unwi ɔni na ɔkana na ute-bu kebunku.” 

21Amu na Rut úye Naomi ɔnini, “Lɛkana ntaabla ku nwuna kabla bablane kabla 
uti utédu ka báƒɛ edula ammɔ báwɔlɔ?” 

22Na Naomi ɔ́su Rut ɔnini, “Ɛɛn, mina ubi, ɔdia ka ataabla kabla na Boas kemo ku 
beleku bammɔ. Ɔsika si ésie átábla kabla na ukyuli bamba kemo ni, badubo-ɔ 
kalala kadi bɔbla.” 

23Anwuɔsu Rut ɔ́bla kabla ku Boas beleku úti útédu ka báƒɛ edula ammɔ báwɔlɔ. 
Nsu Rut ɔ́ƒɔ lɛlɔ ɔ́kya ugyieni kudɔ. 

Rut 3 

Bévele Rut 
1Limeyi linwi Naomi ɔ́su Rut ɔnini, “Ɔlɛka libunku-ɔ na akɛ kɔgya kɔni na elie na 
ataakɛ ala ani na aawia.” 

2Amu na Naomi úye Rut ɔnini, “Eenyimo ɔnana ɔni baalɔ Boas ɔni kabla awɔ ku 
beleku bammɔ bɛɛbla mmɔ? Ɔnana ɔmmɔ ɔdi bula ɔtɔ ukyuli. Na mɔɔwia ka enu 
litemi lɛni ndubo-ɔ bɔsu mɛni. Usien ɔmɛni ni, ɔnana ɔmmɔ ɔdubo nwuna edula 
bubo. 

3Anwuɔsu ta na awia ntu bɔdi na akpi, na awia oloƒui ƒɛƒɛɛ ɔdi awɛɛ, na eti ƒula 
awu ani mɔɔdia bɔnu teetulo akya. Na eteesie kesii kani na beebó edula ammɔ. 
Nsu taya na Boas ɔnu ɔti ka akya mmɔ uti utédu ka ɔ́wɔlɔ. 

4Si úsie útátɛ ni, na anu kesii kani na ɔtɛ mmɔ ese likpo. Na si ɔlɛɛ ni, bla buɛɛ na 
ebimi nwuna kɔdi na ayu atɛ-nwu kudɔ. Na ɔdubɔsu-ɔ lɛla lɛni na adubɔbla.” 

5Amu na Rut údie kenye ɔnini, “Línu lɛla lɛni na ásu-mi. Ndubɔbla bɔsiaku kalɛ 
kani na ásu mmɔ.” 

6Anwuɔsu Rut úsie kesii kani beebó edula ammɔ, na útábla lɛla lɛni na ugyieni 
ɔ́su-nwu mmɔ. 

7Ka Boas ɔ́di na ɔ́wɔlɔ lɛla biala ni, ɔ́vi úsie útátɛ edula lisu lɛni bébo béwi mmɔ 
eli. 

8Usientɛ ka Boas úkeyi lɛlɔ ɔ́gyinya kɔnakunwi ni, ɔ́nu ka ulekubi ɔdi ɔtɛ-nwu 
kudɔ. Na ɔ́bla-nwu kalɛ kadi. 

9Amu na úye ɔnini, “Awɔ, ɔma ntɛ mɛni?” Amu na Rut údie kenye ɔnini, “Ati, ami 
Rut mmɔ.” Na Rut ɔ́su-nwu ɔnini, “Ka adi mina ɔtɔ ukyuli ɔsu ni, mɔɔnu ka awɔ 
na ɔlɛka anu-mi lɛlɔ. Anwuɔsu muuvele-ɔ nnii ti-mi.” 

10Amu na Boas ɔ́su-nwu ɔnini, “Katɔti kusɛ kusɛ ɔsiaku-ɔ, ɔsika bɔyɔ bɔni na édie 
átina-mi mɛni butulo bɔni na édie átina ƒula ugyieni ɔ́si lɛla lɛni na ábla mɛni ɔsu. 
Ɔƒɛni lɛnɔ átawia okloƒu ɔni ndi ɔlakɛne iye ɔwabane ka elieku-nwu. 

11Na ɔƒɛni mɔɔsu-ɔ ka taya na lɛla lɛdi likpoku-ɔ. Ɔsika ukyuli biala na ɔma ɔmɛni 
kemmo ɔgyi ka adi uleku ɔbuni. Ɔmɛni ɔsu lɛla biala na aasu-mi mɛni ni, 
ndubɔbla-ni lite-ɔ.” 

12Amu na Boas ɔ́sɔ ɔ́su-nwu ɔnini, “Sɔsɔ na ɔdi ka ndi ƒula lɛlɔ ukyuli na ɔdi ka 
ntaanu-ɔ lɛlɔ, nsu ukyuli ɔdi ɔkya na ɔsɔ ude-ɔ utulo-mi. 

13Anwuɔsu tɛ mɛni usie ɔmɛni na si kadi kégye ni, bɔdubɔwia ukyuli ɔni na ɔlɛka 
uti ƒula etila mmɔ kama ulu. Na si bɔ́nu-nwu na ɔ́tuna ni, na ɔdia. Nsu si útatuna 
lɛnɔ ni, lɛkpali Katɔti ɔni nlie ngba muusé kenye ka ndubuti ƒula etila. Anwuɔsu 
sɔ tɛ mɛni utédu ka kadi kégye.” 

14Ɔmɛni ɔsu ɔ́sɔ ɔ́tɛ mmɔ útédu lɛdigye. Nsu úyile bɔta ɔtanta tutuutu, ɔsika Boas 
ulayɔ ka ukyuli ɔdi ɔti ka Rut úbatɛ mmɔ. 

15Amu na Boas ɔ́su-nwu ɔnini, “Ta na egyingya ƒula kɔdi ewi kalɔ.” Amu na Rut 
ɔ́bla lɛni na Boas úwilimi edula ɔbla aani akyami aavlanyɔ-ene úwi-ku kemmo 
na únyimi-ku. Na ɔ́gyu útile-nwu ɔnii uti uteesienku kaduli. 

16Amu ka Rut útéduo kaduli ni, Naomi úye-nwu ɔnini, “Ubi, dɛ na Boas ɔ́ƒɔ-ɔ?” 
Amu na Rut ɔ́su-nwu lɛla biala lɛni na Boas ɔ́bla úte-nwu. 

17Kawɔlɔkɔ ni, ɔ́su Naomi ka Boas úwilimi edula ɔbla aani akyami aavlanyɔ-ene 
úte-nwu na ɔ́su-nwu ɔnii útalɛka unwini usie kaduli ku enu kplu. 

18Amu na Naomi ɔ́su Rut ɔnini, “Kɛ kayi, na anu kalɛ na lɛla biala lɛdubo libavi. 
Ɔsika Boas ulákɛ bɔnwuna ɔmwi limeyi lɛmɛni wetédu ka ɔnu litemi lɛmmɔ lili 
ku lɛgba.” 

Rut 4 

Boas Úti Rut Ɔ́bla Ulekudi 
1Amu na Boas ɔ́ta úsie ulie ɔma ɔmmɔ bekyuli kasakɔ kani nkya kabanye. Na ɔ́nu 
ukyuli ɔni lɛlɔ kɔtɛ na ɔ́tɛmi ku Rut ka ɔlɛka ɔdi Elimelek ala. Amu na Boas ɔ́kpali-
nwu ɔnini, “Mina ɔkpana, bo na ebelie-mi kudɔ mɛni.” Amu na ɔnana ɔmɛni lɛnɔ 
úsie útélie-nwu kudɔ mmɔ. 

2Na Boas ɔ́wia ɔma ɔmmɔ benengu leevu na bébo bébelie-nwu kudɔ mmɔ. 

3Amu na ɔ́su ɔtɔ bekyuli bamɛni ɔnini, “Ɔƒaani ni, Naomi ɔ́sɔ únwini ɔ́si Moab 
kalɔ lɛlɔ úbo. Na ɔɔyɔ́ ka uti Elimelek ɔni nékpi na ɔdi bula ɔtɔ ubi mmɔ kalɔ uye. 

4Na mɔɔyɔ́ ka bɛti ɔmɛni.” Amu na ɔ́su ɔnana ɔni na ɔlɛka ɔdi Elimelek ala mmɔ 
ɔnini, “Si aayɔ́ ka eye kalɔ kammɔ ni, na eye-ka na benengu bani nlie mɛni anumi. 
Nsu si alayɔ ka eye-ka lɛnɔ ni, na aya na bati. Ɔsika awɔ ndi ɔnanabi udeedi ɔni 
ntɔ na ebo kuƒi ka eye-ka asa na nsia.” Amu na ɔnana ɔmmɔ ɔ́su-ma ka ɔdubuye 
kalɔ kammɔ. 

5Amu na Boas ɔ́su ɔnana ɔmmɔ ɔnini, “Si éye kalɔ kammɔ ásiku Naomi kudɔ ni, 
na ɔlɛka eti Rut abla ƒula ulekudi. Na si awɔ ku-nwu bɛ́wɔ bebi badi ni, na ƒula 
akɛla ammɔ ƒui adubɔbla Rut ɔgyani udeedi adi.” 

6Amu na ɔnana ɔmmɔ ɔ́su ɔnini, “Na si lɛni na ala ammɔ ese bɔdi ni, lɛɛɛdubo 
kalɔ kammɔ buye. Ɔsika ɔmɛni ɔdubo lɛsɛ bɔkya na mina bebi ntɛ, na lɛyila mina 
kadikɔ kani na ami ɔlati lɛ́bla.” Ɔmɛni ɔsu ni, ɔ́su Boas ɔnini, “Awɔ akana na eye 
kalɔ kammɔ. Ami lɛɛɛdubo-ka buye.” 

7Na lɛla lɛni na ndubo bɔsu mɛni ndi lɛla lɛni na Israelƒuɔ baabla teeti taatina si 
ukyuli úye akɛla adi. Ukyuli ɔni muuti nwuna akɛla uye ni, uudie nwuna 
lɛgbanvuo na uti-ni ute ukyuli ɔni muuye akɛla ammɔ. Na ɔmɛni mɔɔtina ka 
ukyuli ɔmmɔ únu kalɔ ka úti nwuna akɛla adi uye. 

8Amu ka ɔnana ɔmɛni ɔ́su Boas ɔnii ɔkana na uye kalɔ kammɔ ni, ɔnana ɔmɛni 
údie nwuna lɛgbanvuo na úti-ni úte Boas. 

9Amu na Boas ɔ́su benengu bani ƒui nli mmɔ ɔnini, “Amii ndi mina kenye bediene. 
Ɔmwi limeyi lɛmɛni, líye ala ani ƒui na Elimelek ku Kilion ku Mahlon bebo lɛ́siku 
Naomi kudɔ. 

10Ɔƒɛni Rut ɔni ndi Moabni na ɔdi Mahlon ukpinele lɛnɔ ɔdubunwini mina uleku 
kalɛ na Mahlon lɛnyi lilayi ɔtɔ ɔmmɔ kemmo. Na amii ndi ala amɛni ƒui kenye 
bediene ɔmwi limeyi lɛmɛni lɛlɔ.” 

11Amu na benengu bammɔ ku bekyuli bani ƒui nli mmɔ básu banini, “Ɛɛn, bɔdi 
kenye bediene bute-ɔ. Na buuvele Unwoti bɔnii ulekubi ɔni ndubo ubelie-ɔ 
kaduli mmɔ ni, ɔbla-nwu aani Rahel ku Lea kalɛ. Rahel ku Lea bamɛni náwɔ bebi 

pii béte Israel. Na buuvele bɔnii kɛ akɛla pii na Eƒrata ɔtɔ ɔni kemmo na Unwoti 
ɔ́bla-a ukyuli ɔni náƒɔ kuye na Betlehem. 

12Na buuvele Unwoti lɛnɔ bɔnii bebi bani na ɔdubo-ɔ bute ɔsiku ulekubi ɔmɛni 
lɛlɔ ni, ɔya na bina bebi bammɔ babla bebi bani náƒɔ kuye na babla aani bebi bani 
Peres ɔ́wɔ kalɛ ɔni bawɔne ndi Tama ku Yuda.” 

Boas Ku Nwuna Kaba Bekyuli Lɛlɔ Kɔtɛ 
13Amu na Boas úti Rut ɔ́bla nwuna ulekudi. Na Unwoti únyeku-nwu na Rut ɔ́da 
kaƒɔ na ɔwɔ ɔnanabi. 

14Liku lɛmmɔ beleku bammɔ básu Naomi banini, “Buumwi Unwoti ɔni náya na 
ákɛ uwɔ ɔmwi limeyi lɛmɛni. Anwu ndubo-ɔ lɛlɔ bɔnu, ɔya na ubiwɔ ɔmmɔ ɔƒɔ 
lɛnyi na Israel kalɔ lɛlɔ. 

15Ƒula ubile ɔmɛni ɔɔyɔ́-ɔ litemi geen na ɔdubɔya na lɛlɔ litaayɔ-ɔ, na ɔdubo-ɔ 
lɛlɔ butaanu uwi ɔni na énwini unengu geen. Na ubiwɔ ɔni na ákɛ mɛni ubo kɔsia 
utulo si ina bebi pii na ebo.” 

16Amu na Naomi ɔ́gyu ubiwɔ ɔmɛni ɔ́talaku katɔ na úti-nwu ɔ́mana kayi na úse 
kalɔ ɔɔnu-nwu lɛlɔ. 

17Amu na liku bekyuli beleku bani nli mmɔ básu banini, “Naomi ɔ́kɛ ubi ɔnanabi.” 
Na beleku bammɔ básia ubi ɔmmɔ lɛnyi banii Obed. Na Obed ɔmɛni náwɔ Yisai, 
na Yisai lɛnɔ ɔ́wɔ Dawid. 

Obed Kaba Kasikɔ Bekyuli 
18Ɔmɛni ndi Obed kaba kasikɔ ɔ́si Peres lɛlɔ. Peres ɔ́wɔ Herson, 

19na Herson ɔ́wɔ Ram, na Ram ɔ́wɔ Aminadab, 

20na Aminadab ɔ́wɔ Nahson, na Nahson ɔ́wɔ Salmon, 

21na Salmon ɔ́wɔ Boas, na Boas ɔ́wɔ Obed, 

22na Obed ɔ́wɔ Yisai, na Yisai ɔ́wɔ Dawid. 

Samuel 1 - 

Samuel 1 - 1 

Samuel Bɔwɔ Lɛlɔ Kɔtɛ 
1Kuuku ni, ɔnana ɔdi ɔ́kya na baalɔ-nwu Elkana. Ɔnana ɔmɛni ɔ́si ɔma ɔni baalɔ 
banii Ramataim na Eƒraim abi lɛlɔ kalɛkɛ. Na ɔ́si Suƒ ɔtɔ kemmo na Eƒraim kɔdua 
kemmo. Elkana ɔmɛni ɔti baalɔ Yeroham. Na ɔtieku baalɔ Elihu ɔni ndi Tohu 
ubidi. 

2Elkana úti beleku inyɔ. Unwi baalɔ Hana na unyɔdi baalɔ Penina. Na Penina ubo 
bebi, nsu Hana ɔdi udinkɔ. 

3Lɛkwa ndi lɛkwa ni, Elkana ɔɔsí nwuna ɔma mmɔ teesie Silo kesii kani na uusié 
taatákpa Unwoti Katɔti Ɔyikune Ƒui. Na mmɔ na Unwoti Katɔti bakpane inyɔ badi 
bákya na badi Eli bebi. Ama baalɔ Hoƒni ku Pinehas. 

4Uwi biala si limeyi lídu ka Elkana ɔkpa Unwoti Katɔti ni, uule lɛna teete ulekudi 
Penina ku nwuna bebi bananabi ku belekubi ƒui. 

5Nsu ulekudi Hana anwu ni, uute-nwu lɛna lɛni na úte bakladi akpa anyɔ, ɔsika 
ɔɔyɔ́-nwu geen, nsu Katɔti útete-nwu kɔwɔ. 

6Hana tawɔ tawɔ ɔmɛni ɔsu ni, ogyulo ɔɔyɔ́-nwu kenye uwi biala kalɛ na 
uteewulo kɔnyana. 

7Udu ɔmɛni nákya-ma ntɛ lɛkwa biala. Na si bésie Unwoti kakpakɔ lɛni ni, ogyulo 
ɔdubukpoku Hana lɛni laa utédu ka uuwulo na ɔsɔ uladi muedi. 

8Si úbo lɛni ni, na Elkana ɔlɔ ulekudi na ɔdɔdɔ-nwu na uye-nwu ɔnini, “Hana, bi 
ɔsu na eewulo na anii aladi na kayi keekpóku-ɔ lɛni? Ami lɛti pɛ ńtabɔ-ɔ liiitulo 
si ina bebi leevu na áwɔ?” 

9Limeyi lɛdi ka bésie Silo mmɔ na báwɔlɔ bɔdi ku bɔni ni, Hana ɔ́ta únye. Na uwi 
ɔmmɔ ni, Katɔti Ɔkpane Eli ulie kalɔ na kakpakɔ kayakun kenye, na liboku lɛdi 
lɛlɔ. 

10Mmɔ ni, Hana ɔ́nu lɛlɔ na nwuna lɛlɔ lɛ́bla-nwu kɔnyana na úse kalɔ uuwulo na 
ɔɔkpali Katɔti ku keku. 

11Amu na ɔ́kpali ala úse kenye ɔnini, “O Unwoti Ɔyikune Ƒui, ƒula kabla ɔblane na 
ndi, nsu mina lɛlɔ libo kɔnyana. Taya na kɔnyana kɔdu-mi. Kɛ te-mi ubi ɔnanabi 
unwi pɛ na lɛwɔ. Na si énu-mi bɔkpali na ábla éte-mi lɛni ni, ndubɔsɔku ubi 
ɔmmɔ lite-ɔ kusɛ kusɛ nwuna ngba emeyi ƒui. Na ukyuli ɔdi ulékulo-nwu linwini 
kudii.” 

12Ka ɔɔkpali Katɔti lɛni ku kabɛnsɛ ni, Eli unye ɔɔnu-nwu kpoo. 

13Ɔƒɛni kabɛnsɛ ɔsu ni, nwuna lɛdi lilalɛ momoomo, nwuna enyekuli kani 
muubóku lɛlɔ na lɛla biala lɛɛsí-nwu kayi ku lili kemmo. Na ɔmmɔ ɔsu ni, Eli ɔ́kali 
ka ntɛ bɔdi mɔɔda-nwu. 

14Anwuɔsu ɔ́su Hana ɔnini, “Uwi ɛlɛ sɔɔn na ntɛ bɔmmɔ bɔdubɔda-a butédu na 
ada ntɛ ekpila ammɔ bɔbla aya na mɛni?” 

15Amu na Hana údie kenye ɔnini, “Mina ati, buvele ɔɔɔdi ntɛ mɔɔda-mi, ala 
muukpóku-mi kayi lɛni na anya na mɔɔká taasu Unwoti. 

16Tanu ami ƒula kabla ɔblane aani uleku ukpidi ɔdi, ɔsika ala ani muukpóku-mi 
mmɔ ɔsu na mɔɔkpali Katɔti kalɛ na mina lɛlɔ lɛɛbla-mi kɔnyana ɔsu.” 

17Mmɔ ni, Eli ɔ́su-nwu ɔnini, “Teesie ku keyi buɛɛ. Na Israel Katɔti ɔdubɔbla lɛla 
lɛni na aawia ute-ɔ.” 

18Amu na Hana údie kenye ɔnini, “Ati, mɔɔgyá-a enu na ƒula kenye kani na ásu 
ɔsu. Ubo-nwu kemmo lɛni.” Na ɔ́gyu ɔ́tɔlɔ útáwia lɛla lɛdi ɔ́kya kenye na kayi 
káyɔ-nwu. 

19Ka kadi kégye ni, Elkana ku nwuna badi ƒui báta na ka bátákpa Katɔti báwɔlɔ 
ni, bátɔlɔ bésie bana ɔma na Rama. Na Elkana ku ulekudi Hana bátɛ, na Unwoti 
anu asia-nwu lɛlɔ. 

20Ɔmmɔ kama ni, Hana úbada kaƒɔ na ɔ́wɔ ubi ɔnanabi. Na ɔ́sia-nwu lɛnyi ɔnii 
Samuel, na ɔ́su ɔnini, “Ɔsika Unwoti na lívele na únu-mi bɔkpali na úte-mi ubi 
ɔmmɔ.” 

21Ka lɛkwa línwini na uwi ɔmmɔ ɔ́sɔ údu ni, Elkana ku nwuna kaduli bekyuli ƒui 
béti akpala na bésie batákpa Katɔti. 

22Nsu Hana anwu útasiaku-ma mmomu ɔ́su ɔgyani ɔnini, “Si ɔnamu ɔmmɔ úkulo 
lɛnyi ni, ndubuti-nwu lisienku Katɔti na ɔsɔ ɔkya mmɔ nwuna ngba bulie uwi 
ƒui.” 

23Amu na Elkana údie kenye ɔnini, “Ɔdia, awɔ ngyi lɛla lɛbuni lɛni na ɔlɛka bɔbla. 
Anwuɔsu bɛsɔ bɛkya kama na ada-nwu kaduɛ utédu ka úkulo lɛnyi. Mmomu 
buuvele bɔnii Katɔti ɔdi nwuna litemi lɛlɔ na ɔnamu ɔmmɔ lɛlɔ.” Ɔmmɔ ɔsu Hana 
ɔ́sɔ ɔ́kya kama na ɔ́nu ɔnamu ɔmmɔ lɛlɔ útédu ka úkulo lɛnyi. 

24Na ka ɔnamu ɔmmɔ úkulo lɛnyi kama ƒui ni, uni útiku-nwu blii suɛ lɛni ku 
ɔmantɛ akɔ ɔkɔdi ɔni náƒɔ aani akwa atɛ na bésie Unwoti kakpakɔ na Silo. Na lɛnɔ 
ni, úti ɔlaaƒɔ koƒo ku ntɛ ɔsii lɛnɔ ɔ́da. 

25Na ka bádu ebuo ɔmmɔ ni, béti ɔnamu ɔmmɔ béboku Eli kudɔ. 

26Mmɔ na Hana ɔ́su Eli ɔnini, “Ati, akwa alɛɛ adi návi ni, ami nébenye ƒula kudɔ 
mɛni lɛ́kpali Unwoti. 

27Na lívele-nwu nnii ute-mi ubi na lɛwɔ. Na Unwoti únu-mi bɔkpali sɔsɔ, na ɔ́ya 
lɛ́wɔ ubi ɔni na nda mɛni. 

28Ɔmɛni ɔsu ni, líti-nwu muute Unwoti na unwini nwuna ɔdi nwuna ngba bulie 
uwi ƒui.” Na ɔmɛni kama ni, bákpa Unwoti na mmɔ. 

Samuel 1 - 2 

Hana Ɔ́kpali Katɔti 
1Amu na Hana ɔ́kpali Unwoti na ɔ́su-nwu ɔnini, “Kayi kaayɔ́-mi geen na Unwoti 
lɛlɔ. Ɔsika Katɔti ɔ́ya na mina lili lɛ́kɔ lɛ́lɛ katɔ ƒui aani ebuo lise. Na mɔɔkun 
lɛmɛnɛ na mina bekisine ɔsu. Ɔsika ebiti geen aada-mi ka údie-mi mina bekisine 
enu kemmo. 

2Ukyuli ɔdi uuuse kedee aani awɔ Unwoti kalɛ. Na ɔdi lɛnɔ uuubunku-ɔ. Na 
lɛtakpɛ bonwu lɛdi liiibo na lɛdi kama kekpokɔ aani awɔ bula Katɔti. 

3Amii bani muukú lɛlɔ ni, bɛda bina lɛlɔ buku ku asula bɛya. Ɔsika Unwoti ndi 
Katɔti ɔni ngyi lɛla biala. Na ɔɔkɔ́ku ablala ƒui taanu. 

4Anwu mɔɔƒɛ bekpone kɔtaminta. Nsu ɔɔkya bani na lɛlɔ lɛ́bla kpɛtɛ kpɛtɛ ɔkplu. 

5Bani na ala ása ese-ma na baadi teemo ni, ama muusé lɛlɔ ɔkpa asa baakɛ́ lɛdila. 
Nsu bani nátaatɛ kɔka ni, ama mɔɔdi teemo ɔƒɛni. Na udinkɔ nábawɔ bebi maatɛ. 
Nsu uwele ɔni na ubo bebi pii ɔyila nwuna bebi ƒui. 

6Unwoti mɔɔyá na ukyuli uukpi na anwu kani mɔɔyá na ukyuli uulie ngba. Anwu 
mɔɔyá bekyuli beeduo kekpine. Na anwu kani mɔɔgyila-ma taasiku kekpine. 

7Unwoti muute lɛkɛ. Na anwu kani mɔɔyá kɔwaba kɔɔda ukyuli. Anwu mɔɔkɔliku 
ukyuli katɔ. Na anwu kani muuboku ukyuli kalɔ. 

8Anwu mɔɔtalaku bawabane katɔ na baalɛ́ ɔtumu akɔ, na bani mɔɔyaki ala mmɔ 
baata ntɔ kewikɔ, na beelie kuliekɔ kunengudi kɔni bagabi beelie. Unwoti nése 
kalɔ kammɔ ƒui lɛtabi ɔka kalɔ. Na nwuna lɛlɔ na ɔ́tu kayawi ƒui ɔ́lɛ na kadi nwuna 
kadi. 

9Ɔdubɔgyumana nwuna bekyuli kedee ƒui na bana kɔvinkɔ. Nsu balalane ni, 
badubo bɔyi bɔkya lɛdisa kemmo na bayii ku udu. Ukyuli ulélie ngba ɔkɛnku 
anwu ɔlati ɔyikun lɛlɔ. 

10Na bani muukpóku Unwoti ni, ɔdubɔkɔ-ma lɛlɔ ɔvi na babwɛ kpɛtɛ kpɛtɛ. Na 
kayaa kadubɔbwɛ ogya kebewi-ma lɛlɔ. Unwoti ɔdubɔtɛku bayawine ƒui litemi 
utédu kalɔ kammɔ ƒui kawɔkɔ. Ɔga ɔni na úse ni, ɔdubɔkya-nwu ɔyikun na ɔya na 
nwuna lili lɛlɛ aani ebuo lise. Ɔsika anwu na úwi nnɔmii lili úse likpo.” 

11Ɔmmɔ kama ni, Elkana únwini úsie nwuna ɔma na Rama. Na ubidi ɔnanabi 
ɔmmɔ ɔ́sɔ ɔ́kya Eli kudɔ na Katɔti kakpakɔ mmɔ útaabla kabla. 

Eli Bebi Bábla Likyulikpi Ala 

12Eli bebi bani ndi bakpane mɛni badi bekyuli bekpidi geen. Na balábu Unwoti 
lɛnɔ munu munu. 

13Ɔƒɛni bana ɔbladu ukpidi ɔmmɔ úbenwini-ma udu. Na si ukyuli ɔdi úboku ebuo 
ɔnii ubakpa na lɛna lɛmmɔ lɛsia ogya lɛlɔ ni, na baatala bana kabla ɔblane ɔdi na 
uti ɔvili ɔni mbo atula atɛ ɔda. 

14Kabla ɔblane ɔmmɔ uuti ɔvili ɔmmɔ na ubatu lɛna lɛni nsia ogya mmɔ lɛdi udie 
na libui kemmo. Na ɔkpane ɔmmɔ lɛnɔ ɔƒɔ-ni. Na lɛni kani na baabla ku Israelni 
biala ɔni nébo Silo mmɔ. 

15Na ɔƒaani ni, lɛmwi lɛmmɔ muedi asa na badubɔkyula-ni ni, kabla ɔblane ɔmmɔ 
uubo na ubasu ukyuli ɔni mɔɔbla akpala ammɔ ɔnini, “Bite ɔkpane nwuna lɛna 
na ɔgyi, ɔsika ulawia ka buƒulo nwuna lɛna mmomu ɔɔwia-ni ɔwɔdi.” 

16Uwi pii si úbo lɛni ni, bɔsu na bekyuli bammɔ baasu banii kabla ɔblane ɔmmɔ 
ɔlati udie lɛni na ɔɔyɔ́. Mmomu ɔya na baka-ni buti bɔkpa bute Unwoti asa. Nsu 
kabla ɔblane ɔmmɔ ɔɔsu-ma ɔnini, “Oowo, na si bitenu-mi kalɔ bɔdi ni, ndubudie 
lɛni mɔɔyɔ́ ɔkplu kemmo.” 

17Eli bebi bamɛni beléte Unwoti akpala ɔbu ɔdi ɔni na bana likpidi lɛmɛni lɛdi 
bɔƒiɔ bunengudi geen na Unwoti anumi. 

18Nsu uwi ɔmmɔ ƒui ni, na ubi Samuel ɔkya Katɔti kakpakɔ mmɔ ɔɔbla nwuna 
kabla. Na ɔkya bakpane awu ɔƒualadi kedee. 

19Na lɛkwa ndi lɛkwa ni, uni uudí awu bamba teesienku-nwu si uwi ɔni na anwu 
ku ɔgyani bésela batábla lɛkwa akpala. 

20Na Eli uute Elkana ku ulekudi kusɛ kusɛ. Na ɔɔsu-ma ɔnini, “Unwoti ute-mii 
bebi bamba na bɛwɔ, na ama benye udeedi kenye ka anwu na ƒ'ulekudi úvele 
Unwoti na úte-nwu, na ɔ́sɔku-nwu úte Unwoti.” Na ɔmmɔ kama ni, baasɔ 
teenwini teesie bana ɔma. 

21Unwoti ɔ́bla Hana lɛƒɔndia sɔsɔ na ɔsɔ úbada kaƒɔ na ɔ́wɔ bebi bananabi ɛtɛ ku 
belekubi inyɔ. Na uwi ɔmmɔ kemmo ni, Katɔti anumi ásia Samuel lɛlɔ na ɔ́lɛ lili 
geen na kakpakɔ mmɔ. 

22Na Eli lɛnɔ ɔ́ɔbi geen na uunú lɛnɔ kalɛ na nwuna bebi bamɛni baabla Israel 
kadi bekyuli ƒui. Na Adi Kevo kani kemmo baasiáku Katɔti kenye, baatɛnku 
beleku bani mɔɔbla kabla mmɔ. 

23Anwuɔsu úye-ma ɔnini, “Bi ɔsu na bɛɛbla Israel kadi bekyuli ƒui udu ukpidi ala 
ani na muunú taasiku-mi lɛlɔ mɛni udu? 

24Oowo! Mina bebi, ńtatunaku-mii. Unwoti bekyuli bamɛni beledie-mi kenye 
buni kadi. 

25Si ukyuli ɔdi ɔ́bla nwuna ɔkpana lɛla lɛdi ni, Katɔti ɔɔkana na ɔɔklibi bana ntɛ 
litemi na unwi bɔbla bubo. Nsu si Unwoti ɔmmɔ ɔlati na áƒiɔ bɔƒiɔ bonwu bɔdi 

udu ni, ɔma ndubɔkana awɔ ku Unwoti ntɛ buduo na uvele ute-ɔ?” Nsu ɔmɛni ƒui 
ni, bebi bammɔ bétenu bana ɔti bɔdɔnku ku bɔlɛ. Ɔsika Unwoti ɔ́ɔlɛ ugyii ka ɔyila-
ma udu. 

26Na uwi ɔmmɔ kemmo ƒui ni, Samuel ɔɔlɛ́ lili geen na nwuna lɛlɔ lɛɛda Unwoti 
ku bekyuli bammɔ ƒui ebiti. 

Kenye Udiene Ɔ́su Ka Ɔgbankpi Ɔdubo Eli Kaduli 
27Limeyi lɛdi ni, Katɔti kenye Udiene ɔdi úbo Eli kudɔ na úbasu-nwu ɔnini, “Se 
atu na enu lɛla lɛni na Unwoti ɔnii mbeye-ɔ. Ɔɔsu ɔnini, ‘Ɔɔɔdi ami nédie lɛlɔ 
lɛtina ƒula bati kuuku kaduli bekyuli uwi ɔni na bákya Egyipte kalɔ lɛlɔ na Ɔga 
Ƒarao kalɔ yoo? 

28Ƒ'ɔti kaba kemmo bekyuli na lɛ́ƒuna na atɔƒi bamba ƒui akɔ na Israel. Na ama 
kani ndubusie mina lɛkpabi lɛlɔ na bakyula oloƒui bete-mi. Na bakya bakpane 
awu asa benye-mi anumi bataabla-mi kabla. Na ama kani na líti bɔkyula akpala 
ani na Israelƒuɔ béboku kadikɔ líte. 

29Na etela ku akpala ani na béti béboku-mi aani kalɛ na lɛ́tina ka babla na mina 
keliekɔ ni, bi ɔsu na bɛɛyá na eesé lɛlɔ? Na bi ɔsu na aabu ƒula bebi teetulo-mi, 
na bíti mina bekyuli bammɔ etela ku akpala ammɔ kɔdikɔ kɔbuni ƒui bínwini amii 
kɔdi na bílie lɛmwi?’ 

30“Anwuɔsu Unwoti ɔni ndi Israelƒuɔ Katɔti ɔnini, ‘Lɛ́lɛ ugyii ka ƒula kaduli ku 
ƒ'ɔti kaduli bekyuli kani ndubunye-mi anumi butaabla-mi kabla uwi ƒui.’ Nsu 
ɔƒɛni ni, Unwoti ɔɔsu ka ɔmmɔ ɔsɔ ɔɔɔdubo buse lɛni. Mmomu ukyuli ɔni mɔɔbu-
mi ni, ami lɛnɔ ndubo-nwu bɔbu. Nsu ukyuli ɔni naaabu-mi ni, ami lɛnɔ lɛɛɛdubo-
nwu bɔbu. 

31Uwi ɔdi ɔdubo ɔni na ndubɔya na awɔ ku ƒula ɔtɔ kemmo bekyuli ngba bɔda 
liku ɔni na basɔ baaadubo unengu ɔdi bɔkɛ na bina kaduli kemmo. Na bina 
ɔyikun lɛnɔ ɔdubɔyii udu. 

32Na ɔgbankpi ɔdubo bina ɔtɔ kemmo bekyuli bɔsiaku ina ka ndubɔya na kusɛ 
kusɛ pii ɔsiaku Israelƒuɔ. Nsu amii bina ɔtɔ kemmo bekyuli ama ni, basɔ 
baaadubo unengu ɔdi bɔkɛ. 

33Na ina lɛ́ya na bina akɔ ɔdi únwini ɔkpane na mina lɛkpabi lɛlɔ ni, ɔdubɔya na 
imii sɔɔn bɔƒɔ-mii anumi na ala eteekpoku-mii. Na bina ɔtɔ kemmo bekyuli ƒui 
ni, bana lɛkloƒu uwi kani na badubo buteekpi. 

34“Na lɛla lɛni ndubɔlɛku ƒula bebi Hoƒni ku Pinehas ni, anwu na adubuti ati lɛla 
lɛni na mɔɔsu-ɔ mɛni. Bana inyɔ badubo bukpi limeyi linwi. 

35Na ndubudie ɔkpane bamba ɔni mabla mina kayi ku kasusu lɛyɔla. Ndubɔya na 
nwuna ɔtɔ kemmo bekyuli benye kpakplaa na ɔbla-mi kabla uwi biala uti 
ubunku ɔga ɔni na lɛ́ƒuna. 

36Na ukyuli biala ɔni mebu na ƒula ɔtɔ kaba bebi akɔ ni, mina ɔkpane ɔmɛni na 
ɔdububo ubakya lili kalɔ ute na uvele-nwu sika iye bodobodo asa wakɛ lɛdila. Na 
ɔdubuvele ka ɔya na ɔkɛ ɔkpane kabla kadi utaabla kalɛ limeyi lɛdila ani lɛsɔ 
lilabɔ-nwu.” 

Samuel 1 - 3 

Unwoti Ɔ́tɛmiku Samuel 
1Na uwi ɔmmɔ ni, Samuel ɔ́kya Eli kudɔ útaabla Unwoti kabla, ɔƒɛni lɛnɔ ni, 
Unwoti ulátɛmiku ukyuli pla pla na ulédie lɛlɔ lɛnɔ taatina ukyuli na kɔna 
kemmo pla pla. 

2Usien ɔdi ni, Eli úsie ɔtɛ kesii kani na ɔɔtɛ. Na ka ɔ́ɔbi ɔsu ni, nwuna anumi asɔ 
alanu kaduɛ. 

3Na ka Samuel ɔ́wɔlɔ nwuna kabla ni, ɔ́yu ɔ́tɛ ɔnii utaalɛɛ na kakpakɔ mmɔ kesii 
kani na Unwoti Bunyimi Adaka ɔmmɔ ɔlɛ kudɔ na asogya ɔma ɔɔda. 

4Ɔmmɔ kama ni, Unwoti ɔ́kpali Samuel na ɔ́tuna ɔnii, “Ati aanu-mi.” 

5Amu na úkeli úsie Eli kudɔ na útásu-nwu ɔnii únu ka ɔ́kpali-nwu ɔsu úubo. Mmɔ 
na Eli údie kenye ɔnini, “Ńtakpali-ɔ. Teesie na atátɛ.” Ɔmmɔ ɔsu Samuel únwini 
útátɛ. 

6Ka ɔ́bla blii ni, Unwoti ɔ́sɔ ɔ́kpali-nwu kunyɔdi na Samuel ɔ́sɔ ɔ́tuna na úkeli úsie 
Eli kudɔ na útásu-nwu ɔnini, “Ati aanu-mi. Líibo, ɔsika línu ka ákpali-mi.” Eli ɔ́sɔ 
údie kenye ɔnini, “Ubi, ńtakpali-ɔ, teesie na atátɛ.” 

7Ɔƒɛni ni, Unwoti útatɛmiku tɔ Samuel kudii na uwi ɔmmɔ kemmo, na Samuel 
lɛnɔ útati tɔ Unwoti. 

8Amu na Unwoti ɔ́sɔ ɔ́kpali Samuel kɔtɛdi. Na anwu lɛnɔ ɔ́sɔ ɔ́ta úkeli úsie Eli 
kudɔ útásu-nwu ɔnii, “Ati aanu-mi. Líibo, ɔsika ákpali-mi.” Mmɔ ni, Eli ɔ́nu ɔ́ti ka 
Unwoti na ɔdi mɔɔkpali Samuel. 

9Ɔmmɔ ɔsu ni, Eli ɔ́su Samuel ɔnini, “Teesie na atátɛ. Na si énu ka básɔ bákpali-ɔ 
ni, na asu anii, ‘Unwoti, aanu ami ƒula kabla ɔblane. Su-mi lɛla lɛni na lɛbla.’ ” 
Anwuɔsu Samuel ɔ́sɔ únwini útátɛ nwuna katɛnkɔ kalɛ na ɔɔyɔ́ bɔbla. 

10Unwoti ɔ́sɔ úbo úbakpali Samuel aani kudeedi kalɛ ɔnii, “Samuel, Samuel.” 
Amu na Samuel ɔ́tuna ɔnini, “Unwoti, aanu ami ƒula kabla ɔblane. Su-mi lɛla lɛni 
na lɛbla.” 

11Mmɔ ni, Unwoti ɔ́su Samuel ɔnini, “Nu! Ndubo lɛla lɛdi bɔbla na Israel ɔni na 
ɔtɔtɔ ɔdubɔgyu ukyuli biala ɔni menu lɛla lɛmmɔ. 

12Limeyi lɛmmɔ ni, ɔgbankpi ɔni na lɛ́su ka ɔdubɔlɛku Eli ku nwuna kaduli 
bekyuli ni, ɔdubo bɔlɛ lɛni sɔsɔ ɔ́si kalɔ kesekɔ útédu kawɔlɔkɔ. 

13Ɔsika lɛ́su-nwu ka ndubo anwu ku nwuna kaduli bekyuli ƒui kɔtɔ bɔdu na 
likpidi lɛni na ɔgyi nwaa, nsu údie atu ɔsu. Nwuna bebi ala bɔbla émo bekyuli 
bammɔ ƒui, nsu útakana na ɔ́bala-ma ɔsiku ɔbladu buɛ ɔmmɔ kudɔ. 

14Ɔmmɔ ɔsu líse kenye na lɛ́su ka Eli ku nwuna kaduli bekyuli likpidi lɛni na 
bábla ni, akpala iye kɔtɔ bukpi etela adi alakana likpidi lɛmmɔ budie.” 

15Nwuna kama ni, Samuel úsie útátɛ ɔ́lɛɛ laa na kadi kegye asa na ɔ́ta ɔ́lɛmi 
kakpakɔ mmɔ. Na lɛla lɛni na Unwoti údie ɔ́tina-nwu ni, ɔɔyia ka udie-ni ɔsu Eli. 

16Nsu Eli ɔ́kpali ɔnini, “Mina Ubi. Samuel.” Na anwu lɛnɔ úkeli úsie na útásu-nwu 
ɔnini, “Ati, aanu-mi mɛni.” 

17Mmɔ na Eli úye Samuel ɔnini, “Bi na Unwoti ɔ́su-ɔ? Teti lɛla lɛdi tabɛla-mi. Si 
ɔɔɔdi lɛni na ébu lɛla lɛdi ése na átasu-mi ani ni, Unwoti ɔni-ɔ kɔtu geen.” 

18Ɔmmɔ ɔsu Samuel ɔ́sɔku lɛla biala ɔ́su Eli na útabɛla-nwu lɛla lɛdi. Amu na Eli 
údie kenye ɔnini, “Anwu ndi bula Unwoti, anwuɔsu buuubo lɛla lɛdi na bɔsu, 
mmomu ɔbla nwuna lɛyɔla lɛni na ɔ́nu ka lɛdia na lɛ́manku.” 

19Kalɛ kani na Samuel ɔɔbi lɛlɔ teebu ni, lɛni na Unwoti ɔsiaku-nwu. Na ala ani 
ƒui na ɔɔsu ni, eebo-nwu kemmo lɛni, na ɔdi ulásia kɔmadɔ. 

20Ɔmmɔ ɔsu ni, Israel kalɔ lɛlɔ bekyuli ƒui ɔ́si ɔma ɔni baalɔ Dan útédu Beer-Seba 
ni, bánu ɔmmɔ báti na beedie kenye ka Samuel ɔdi Unwoti Kenye Udiene. 

21Unwoti úsie anumi na uudie lɛlɔ taatina na Silo mmɔ ɔkɛnku ala ani na ɔɔsu 
Samuel lɛlɔ. 

Samuel 1 - 4 

Ƒilistiƒuɔ Békpo Israel Na Béƒie Bunyimi Adaka Báƒɔ 
1Na uwi ɔmmɔ kemmo ni, Israelƒuɔ báta banii betékpoku Ƒilistiƒuɔ. Na bátábla 
kakyakɔ na kesii kani baalɔ Eben-Eser. Na Ƒilistiƒuɔ bábla kakyakɔ na Aƒek. 

2Ƒilistiƒuɔ bátu akpagya na bátásiaku Israelƒuɔ ɔni na útese Israelƒuɔ buɛɛ munu 
munu. Na ka kekpo kammɔ kányi anyi ni, bádi Israelƒuɔ lɛlɔ na bádu bana bekyuli 
aani nkyuli mpim ine na kekpokɔ mmɔ. 

3Ka bekpone bakladi bénwini bébo bana kakyakɔ ni, bana benengu bammɔ béye 
banini, “Bi ɔsu na Unwoti ɔ́ya na Ƒilistiƒuɔ bádi-bu lɛlɔ ɔmwi? Bɛya na butágyu 
Unwoti Bunyimi Adaka bɔsiku Silo buboku, na buti bɔdanku kekpokɔ mmɔ. Na 
ɔdubɔƒɔ ute-bu na bula bekisine ɔsu.” 

4Ɔmmɔ ɔsu bésie na bététi Unwoti Ɔyikune Ƒui Bunyimi Adaka ɔmmɔ. Na nwuna 
lɛlɔ ni, Unwoti batu bebweyi inyɔ badi udu bénye bani baalɔ Kerub na bebo avwi. 
Na Bunyimi Adaka ɔmmɔ kudɔ ni, Eli bebi inyɔ, Hoƒni ku Pinehas, benye. 

5Ka Bunyimi Adaka ɔmɛni úbeduo Israelƒuɔ kakyakɔ mmɔ ni, Israelƒuɔ bébo 
kudu momoomo geen ɔni náya na kalɔ kákunku. 

6Na ɔni na kɔkun kɔmmɔ kúwi Ƒilistiƒuɔ ni, béye banii, “Bi kɔvanu na Hebriƒuɔ 
bamɛni baabla lɛni na bana kakyakɔ?” Amu ka bébenu ka Unwoti Bunyimi Adaka 
ɔmmɔ na béti béboku mmɔ ni, 

7liƒu bonwu líduo Ƒilistiƒuɔ bammɔ ƒui. Mmɔ na básu banini, “Báƒiɔ badi bébo 
bébeduo Israelƒuɔ kudɔ na bana kakyakɔ mmɔ. Ɔmɛni ɔsu búduo ɔgbankpi 
kemmo, ɔsika lɛla lɛmɛni udu lítalɛ kudii. 

8Ɔlɛka bɔnu lɛlɔ kemmo kaduɛ. Ɔma ndubo-bu budie na baƒiɔ bamɛni enu 
kemmo? Bɔgyi ka baƒiɔ bekpone na badi. Na ama nékpoku Egyipteƒuɔ na kalɔ 
kakwiidi kemmo ku lɛlɛ lidu lidu. 

9Ƒilistiƒuɔ, binye kpakplaa na bɛdi lɛnanabi. Si ɔɔɔdi lɛni bɛdubo bunwini 
Israelƒuɔ kabla bablane aani kalɛ kani na ama bákya-bu kalɔ dii!” 

10Ɔmɛni ɔsu ka bása sɔsɔ ni, Ƒilistiƒuɔ békpo ku lɛnungyie na bádi Israelƒuɔ lɛlɔ. 
Na usi na Israelƒuɔ bakɛ békeli bésie bana kakyakɔ. Na bádu Israelƒuɔ na 
bemomo geen, ɔsika bekpone bani nkɛ lɛgba na bádu-ma babla nkyuli mpim 
avlaatɛ. 

11Na béƒie Bunyimi Adaka ɔmmɔ báƒɔ, na Eli bebi inyɔ bammɔ lɛnɔ békpi. 

Eli Úkpi 
12Limeyi lɛni kani lɛlɔ na Eli bebi békpi mmɔ ni, ɔnana ɔdi ɔ́si Benyamin kɔdua 
kemmo úkeli ɔ́si kekpokɔ mmɔ úsie Silo. Nwuna adala áduli ƒui na ɔtumu uwi-
nwu kuli. 

13Na ka ɔ́da úbalɛ ni, Eli uli nwuna liboku lɛlɔ na ulu kɔtu ɔɔnu ulu, ɔsika Katɔti 
Bunyimi Adaka ɔmmɔ lɛlɔ kani na nwuna anu asia. Ɔƒɛni ka ɔnana ɔmmɔ úduo 
ɔma kemmo na ɔ́su bekyuli lɛla lɛni nálɛ ni, ɔma ɔmmɔ ƒui lɛsɛ ku kɔvanu kani 
nda. 

14Amu ka Eli únu kɔvanu kɔmmɔ ni, úye ɔnini, “Na kɔvanu kɔmɛni kalɔ ndi bi?” 
Amu na ɔnana ɔmmɔ ɔ́babla úsie Eli kudɔ. 

15Na uwi ɔmmɔ kemmo ni, Eli ɔ́ɔƒɔ aani akwa liti ku aavlene-maane. Na ka anumi 
aabla-nwu ƒluƒlu ɔsu ni, ɔsɔ ulanu kaduɛ. 

16Ɔnana ɔmɛni ɔ́su Eli ɔnini, “Kekpokɔ mmɔ na lɛ́si muuduo mɛni ɔƒaani. Na 
bukeli na líkeli lɛ́si mmɔ ɔmwi ɔmɛni líbo muuduo.” Amu na Eli úye-nwu ɔnini, 
“Ubi, bi geen nálɛ mmɔ?” 

17Mɛni na ɔnana ɔni ndanku kenye kamɛni úboku údie kenye ɔnini, “Israelƒuɔ 
bekpone bammɔ ni, bukeli na búkeli Ƒilistiƒuɔ bammɔ ɔni na bádu bula bekyuli 
pii. Ɔƒɛni ƒula bebi inyɔ bammɔ lɛnɔ békpi na béƒie Katɔti Bunyimi Adaka ɔmmɔ 
báƒɔ.” 

18Amu ka Eli únu ka ɔ́lɔ Katɔti Bunyimi Adaka ɔmmɔ lɛnyi ni, ɔ́kada úsie kama 
kama na útáyu kalɔ akpatete na ɔban ɔmmɔ kayakun kenye. Na ɔ́ƒɛ limɔ na úkpi, 
ɔsika ɔ́ɔbla unengu geen. Akwa aavlene na ɔ́tɔnku Israel kalɔ lɛlɔ bekyuli. 

19Ɔƒɛni ubidi Pinehas ulekudi ni, ɔda kaƒɔ uwi ɔmmɔ na káabi ƒui lɛnɔ ka ɔwɔ. Na 
únye mmɔ na únu ka Ƒilistiƒuɔ béƒie Katɔti Bunyimi Adaka ɔmmɔ baƒɔ na ɔgyani 
lɛnɔ úkpi. Na ɔ́nu lɛnɔ ka ɔgyanti lɛnɔ ɔ́lɛ útébo kalɔ na anwu lɛnɔ úkpi. Mmɔ ni, 
kawɔƒɔ kése kalɔ kaadu-nwu. 

20Na ka únu kɔwɔ kɔmmɔ ɔlɛ ɔ́vili úti ubunku lɛla lɛni muukpóku-nwu ɔsu ni, 
anwu lɛnɔ úkpi kawɔkɔ mmɔ ina ka bekyuli bani mɔɔƒɔ́-nwu kɔwɔ bése-nwu kayi 
ka ɔnanabi ɔdi na ɔ́wɔ. 

21-22Na uwi ɔni na ɔɔyula ni, mmɔ na ɔ́su ɔnini, “Bɛsia-nwu lɛnyi bɛnii Ikabod, 
ɔsika Katɔti ɔ́ya na Israelƒuɔ bukeye bɔ́yii udu na Bunyimi Adaka ɔni na béƒie 
báƒɔ mmɔ ɔsu.” 

Samuel 1 - 5 

Katɔti Ɔ́ya Na Ɔgbankpi Ɔ́siaku Ƒilistiƒuɔ 
1Ka Ƒilistiƒuɔ béƒie Bunyimi Adaka ɔmmɔ báƒɔ ni, béti-nwu básiku Eben-Eser 
bésienku Asdod. 

2Na ka béti-nwu béboku mmɔ ni, béti-nwu bétése bana baƒiɔ ɔtɔ na badi baƒiɔ 
benengudi bani na baakpá na baalɔ-ma Dagon. Béti Bunyimi Adaka ɔmmɔ 
bényene Dagon baƒiɔ bani na bávɔ bényene mmɔ kɔmadɔ. 

3Amu ka kadi kégye ni, Asdod ɔma bekyuli báta bébo ɔƒiɔtɔ mmɔ. Na bánu ka 
Dagon baƒiɔ lɛtabi lɛni na bávɔ mmɔ lɛ́lɛ líbo. Na nina anumi ebi kalɔ na Bunyimi 
Adaka ɔmmɔ anumi. Amu na bátala lɛtabi lɛmmɔ bényene. 

4Nsu ka kadi bamba kégye ni, banu ka lɛtabi lɛmmɔ lɛ́sɔ lɛ́lɛ líbo, na nina anumi 
ebi kalɔ na Bunyimi Adaka ɔmmɔ anumi aani kudeedi kalɛ kani. Nsu ɔƒaani ni, 
bánu ka nwuna lili ku enu áƒɛ álɛ-nwu lɛlɔ. Na lili ku enuku ammɔ ewi kalɔ na 
atabi akɔ na kayakun. 

5Ɔmmɔ ɔsu úti úbedu ku ɔmwi si baƒiɔ bakpane bammɔ ku bana basiakune 
beeduo ɔƒiɔtɔ mmɔ ni, balánya kayakun. Mmomu baadá taavia kesii kani na 
Dagon baƒiɔ bammɔ lili ku enuku áƒɛ ébewi na kayakun mmɔ. Na balánya mmɔ 
kudii. 

6Unwoti ɔ́ya na ɔgbankpi pii ɔ́siaku Asdod ɔma bekyuli ku ekutɛ mmɔ badi ƒui. 
Na ɔ́ya na alɛbi álɛ éwi-ma lɛlɔ ƒui na ɔ́yila badi udu. Ɔmɛni ɔsu bana ƒui báta 
bábla susuusu. 

7Kawɔlɔkɔ ni, ama alati básu banini, “Israel Katɔti nábla ɔmɛni. Anwu náya na 
ɔmɛni ɔɔlɛ́ku-bu ku bula baƒiɔ lɛlɔ. Ɔmɛni ɔsu ɔ́lɛka bɔda Bunyimi Adaka ɔmɛni 
budie bula ɔƒiɔtɔ mɛni kɔnakunwi.” 

8Amu na Asdod ɔma bekyuli bálɔ Ƒilistiƒuɔ agyina besiene ƒui básala na Asdod 
mmɔ na béye-ma banini, “Bi na ɔlɛka bɔblaku Israelƒuɔ Katɔti Bunyimi Adaka 
ɔmɛni?” Amu na batɔnkune bammɔ bédie kenye banini, “Biti-nwu bimene ɔma 
ɔni baalɔ Gat.” Amu na béti-nwu bétése mmɔ. 

9Nsu útaƒɔ uwi asa alɛbi álɛ éwi bana ɔdi biala lɛnɔ lɛlɔ na mmɔ. Na ɔmɛni úbakya 
Gat ɔma bekyuli liƒu geen. 

10Ɔmɛni ɔsu ama lɛnɔ béti Bunyimi Adaka ɔmmɔ bémene ɔma ɔni baalɔ Ekron. 
Nsu ka bétédu mmɔ ni, bátavia ɔma ɔmmɔ ɔban kenye asa Ekron ɔma bekyuli 
bése kalɔ beení-ma ku kɔvanu momoomo banini, “Béti Israel Katɔti Bunyimi 
Adaka badububoku bula ɔma. Na ɔdubo abu ku bula bebi bɔdu.” 

Ƒilistiƒuɔ Básɔku Bunyimi Adaka Bátɔlɔku 
11Ka bétenuku-ma kalɔ ɔsu ni, Ekron ɔma bekyuli lɛnɔ bálɔ Ƒilistiƒuɔ agyina 
besiene kelisa na básu-ma banini, “Bɛsɔku Bunyimi Adaka ɔmɛni bimene bekyuli 
bani ɔdi na ɔdi kalɛ na bulása bukpi.” Liƒu líduo ɔdi biala ɔƒɛni amu, ɔsika 
ɔgbankpi geen ndaku bɔlɛ kesii kani ƒui na bada Bunyimi Adaka ɔmmɔ baavínku. 
Na Israel Katɔti ɔdaku nwuna ɔyikun budie taatina geen. 

12Na bani na bétekpi tɔ muedi beenú ɔlɛ geen na alɛbi ani nsia-ma lɛlɔ ɔsu. Na 
benye baakpali bana baƒiɔ kpakplaa ka baƒɔ bete-ma. 

Samuel 1 - 6 

Ƒilistiƒuɔ Básɔku Bunyimi Adaka Bésienku Israel 
1Uwi ɔni na Unwoti Bunyimi Adaka ɔ́kya Ƒilistiƒuɔ kalɔ lɛlɔ ni, ɔbla abuli maatɛ. 

2Amu na Ƒilistiƒuɔ bálɔ bana bakpane ku like bebone na béye-ma banini, “Bi na 
bɔdubo bɔbla ku Unwoti Bunyimi Adaka ɔmɛni? Bɛsu-bu kalɛ na bɔdubo bɔbla 
asa na wasɔ wetédu kesii kani na ɔ́si.” 

3Mmɔ na bédie kenye banini, “Si bɛ́sɔku Unwoti Bunyimi Adaka ɔmmɔ bíselaku 
Israel ni, biteti anwu lɛti bitada, mmomu biti etela adi bibunku bitékpi kɔtɔ. Na 
bina ɔlɛ ɔdubɔba-mii. Na bɛdubɔti lɛnɔ lɛla lɛni ɔsu na Unwoti ɔ́ya na ɔgbankpi 
ɔmɛni udu ɔ́siaku-mii lɛni.” 

4-5Amu na Ƒilistiƒuɔ bammɔ béye banini, “Bi na ɔ́manku ka buti butékpi Unwoti 
ɔmmɔ kɔtɔ.” Mmɔ na bédie kenye banini, “Biti sika ugyiedi na bɛnwamana-nwu 
na bɛvɔ bɛbla aani bina alɛbi ani mɔɔdu-mi mmɔ udu. Na bɛvɔ ɔbambadi lɛnɔ 
aani besi bani muubile-mi ala udu kenye. Na nwuna bumomo bɔbla ɛlɔ ɛlɔ na 
Ƒilistiƒuɔ agyina besiene bammɔ bumomo kenye, ɔsika amii ku-ma lɛlɔ na ɔlɛ 
ɔmmɔ úbo. Na biti bitéte Israel baƒiɔ bammɔ aani bina kɔtɔ bukpi etela. Ɔƒɛni kalɛ 
kaƒɔ kadubɔba-nwu na ɔ́ya ɔgbankpi ɔmmɔ kenye kekulo na amii ku bina baƒiɔ 
ku kalɔ kammɔ ƒui bɛkɛ bɔnwuna. 

6Na bi ɔsu na bɛɛbla atuɔkplu aani kalɛ na Egyipteƒuɔ ku Ƒarao bábla? Na ɔmmɔ 
ɔsu na ɔ́ni-ma kɔtu kpakplaa útálɛ ka bágya Israelƒuɔ bálɛku bana ɔma na béti 
bana ulu? 

7“Ɔƒɛni ni, bɛwia kɛɛkɛ ɔwɔdi ku ɔmantɛ bakɔ inyɔ bani muute bana bebi anyi. 
Na bɛnu ka bétebo kɔbuli bátada-ma na bani kɛɛkɛ ɔdi kudii iye bátabala-ma 
anwami bonwu ku kɔgba na batuma kudii. Na bɛmami bebi bammɔ bana lɛlɔ 
bitákya kesii bamba asa na bibo kɛɛkɛ ɔmmɔ lɛbuli bɛda-ma. 

8Ɔmmɔ kama ni, bɛgyu Bunyimi Adaka ɔmmɔ bɛkya kɛɛkɛ ɔmmɔ kemmo. Na biti 
sika ugyiedi kɔlɛmii kɔmmɔ bɛkya obo bamba kemmo bise adaka ɔmmɔ kɔmadɔ. 
Na bidie bebuo bani ndubɔni kɛɛkɛ ku ala ammɔ ƒui ulu. 

9Na bitaasia-nwu anumi taanu, si ɔ́sia ɔma ulu lɛlɔ siin úsela Bet-Semes ni, na 
bɛgyi ka ɔgbankpi ɔmɛni ɔ́si Unwoti kudɔ asa na úbo-bu lɛlɔ. Na si útasia lɛni 
bɔdi ni, na bɛgyi ka ɔgbankpi keeke kani nátuaku-bu.” 

10Anwuɔsu bábla ala amɛni ƒui. Na béti kɛɛkɛ ɔmmɔ lɛbuli bébo báda ɔmantɛ 
bakɔ bammɔ lɛlɔ na bámami bana bebi bammɔ bátákya kesii bamba. 

11Amu na béti Unwoti Bunyimi Adaka ɔmmɔ básia kɛɛkɛ ɔmmɔ lɛlɔ ku obo ɔni 
kemmo na sika ugyiedi besi ku alɛbi udu ɔni bávɔ mmɔ akya. 

12Amu na ɔmantɛ bakɔ bammɔ báyu ulu, na bakɛ siin bésela Bet-Semes. Na bakɛ 
beebó kudu na ulu lɛlɔ uwi ƒui. Na bétedeyi kɔmii iye kɔdianu. Na Ƒilistiƒuɔ 
batɔnkune bammɔ basiaku-ma kama laa útédu Bet-Semes ɔmii lɛlɔ. 

13Na uwi ɔmmɔ kemmo ni, Bet-Semes bekyuli bakya baaƒɛ bana edula ebi ani na 
bákya na ɔkwalɛ kemmo. Ka bátalaku anumi ni, bánu ka Unwoti Bunyimi Adaka 
ɔmɛni ɔsia kɛɛkɛ lɛlɔ ɔɔyu. Na lɛlɔ lɛ́yɔ-ma geen. 

14Ɔmantɛ bakɔ bammɔ báni kɛɛkɛ ɔmmɔ béduoku kemo kadi kemmo. Na mmɔ 
ɔdi Yosua ɔni nasi Bet-Semes kalɔ kemmo na bébedi-nwu bényene lɛtakpɛ 
bonwu lɛdi kudɔ. Na kɛɛkɛ ɔmmɔ kani na bégyingya bábla ekyweni ani na béti 
bákyula ɔmantɛ bakɔ bani náni kɛɛkɛ ɔmmɔ béboku bábla akpala béte Unwoti. 

15Na Lewiƒuɔ bani nkya-ma akɔ ni, ama nágyu Unwoti Bunyimi Adaka ɔmmɔ ku 
obo ɔni kemmo na sika ugyiedi ɔmmɔ ɔ́kya básia lɛtakpɛ lɛmmɔ lɛlɔ asa na 
badubɔbla akpala ammɔ. Na ɔmmɔ kama ni, Bet-Semesƒuɔ bábla akpala bamba 
lɛnɔ béte Unwoti limeyi lɛmmɔ kani lɛlɔ. 

16Ƒilsitiƒuɔ agyina besiene ɛlɔ bani nsiaku kɛɛkɛ ɔmmɔ kama bébo mmɔ bábanu 
ɔmɛni ƒui asa na bénwini bésie Ekron limeyi lɛmmɔ kani lɛlɔ. 

17Sika ugyiedi alɛbi udu ɔni na Ƒilistiƒuɔ béti bésienku bétékpi Unwoti kɔtɔ ni, 
unwi ɔdi Asdod ɔdi, Gasa ɔdi unwi, Askelon ɔdi unwi, Gat ɔdi unwi, na Ekron ɔdi 
lɛnɔ unwi. 

18Na sika ugyiedi ɔni bávɔ na besi udu kenye lɛnɔ ubo ɛlɔ na Ƒilistiƒuɔ lɛma ɛlɔ 
bɔni kenye na agyina besiene bammɔ benye bumomo kenye. Na lɛma lɛmmɔ ndi 
lɛni na bátu awodu bámana ku lɛma lɛwɛwɛlɛdi lɛni mma-ni lɛlɔ. Na lɛtakpɛ lɛni 
lɛlɔ na bágyu Bunyimi Adaka ɔmmɔ bálɛ ni, ɔmu ɔdi likposela na Yosua ɔni nási 
Bet-Semes kalɔ kemmo ku ɔmwi limeyi lɛmɛni lɛlɔ. 

19Nsu ka Bet-Semesƒuɔ bébimi Unwoti Bunyimi Adaka ɔmmɔ kemmo bánu ɔsu 
ni, Katɔti ɔ́ya na bana nkyuli liti ku aavlanyɔ békpi. Na béwulo kɔnyana geen na 
ɔgbankpi ɔni na Unwoti ɔ́ya na ɔ́siaku-ma ɔsu. 

20Ɔmmɔ ɔsu Bet-Semesƒuɔ béye banini, “Ɔma mbo ɔyikun na ɔkali ɔnii uunye 
ɔsiaku Unwoti Katɔti Kedee ɔmɛni. Na ɔma na bɔdubuti Unwoti Bunyimi Adaka 
ɔmɛni bumene ɔƒaani?” 

21Amu na bátala batu bákya Kiriat-Yearimƒuɔ banii, “Ƒilistiƒuɔ básɔku Unwoti 
Bunyimi Adaka ɔmmɔ béboku. Ɔmmɔ ɔsu bibo na bibeti-nwu bitése bina kudɔ.” 

Samuel 1 - 7 

1Ɔmmɔ ɔsu Kiriat-Yearim bekyuli bébo na bébeti Unwoti Bunyimi Adaka ɔmmɔ 
bésienku Aminadab kesii. Na nwuna kaduli kakya abi lɛlɔ na bana ɔma kemmo. 
Na ubidi Eleasa na báƒuna ka utaanu Unwoti Bunyimi Adaka ɔmmɔ lɛlɔ. 

2Ɔmɛni ɔsu adaka ɔmmɔ ɔ́kya-nwu kudɔ na Kiriat-Yearim mmɔ akwa aavlanyɔ. 
Na uwi ɔmɛni kemmo ƒui ni, Israelƒuɔ béwulo kɔnyana geen na bévele Unwoti 
banii ubunku-ma. 

3Limeyi lɛdi ni, Samuel ɔ́su Israelƒuɔ ƒui ɔnini, “Si bɛɛyɔ́ ka binwini udu na biti 
lɛlɔ bite Unwoti bɔdi ni, amu ɔlɛka bidie bɛtina nwaa na bina ɔbladu kemmo. Na 
bɛyila baƒiɔ bani na bɛ́vɔ bíte lɛlɔ udu. Na bɛyila Astarot baƒiɔ bani lɛnɔ bɛ́vɔ mmɔ 
udu. Binwini kama bɛkya baƒiɔ bammɔ ƒui na biti bina kayi bite Unwoti ƒui kede 
kede. Na bitaakya lili kalɔ teete anwu lɛti pɛ na ɔda-mii udie Ƒilsitiƒuɔ enu 
kemmo.” 

4Sɔsɔ ni, Israelƒuɔ báda Baal baƒiɔ ku Astarot baƒiɔ bammɔ bɔkpa báya. Na bése 
kalɔ baakpá Unwoti lɛti. 

5Amu na Samuel ɔ́su Israelƒuɔ bammɔ ɔnini, “Bɛya na Israelni biala ubo. Na 
bɛsala lɛlɔ na Mispa na ndubɔkpali Unwoti na livele-nwu lite-mii.” 

6Amu uwi ɔni na Israelƒuɔ bammɔ básala lɛlɔ na Mispa ni, Samuel únye aani 
Israelƒuɔ ɔtɔnkune kalɛ na Mispa, na bédu ntu na libiɔ kemmo na beebó-mu 
teewi kalɔ teete Unwoti aani lɛlɔ buti teete-nwu akpala. Na bélie kɔka limeyi 
lɛmmɔ lɛlɔ, na bédie bana alaekpidi kalɔ básu Unwoti banini, “O Unwoti, bɔ́bla 
likpidi bɔ́ƒiɔ-ɔ.” 

7Ka Ƒilistiƒuɔ bénu ka Israelƒuɔ ƒui bása na Mispa ni, Ƒilsitiƒuɔ agyina besiene báta 
banii bebekpoku-ma na mmɔ. Amu ɔni na Israelƒuɔ lɛnɔ bénu lɛni ni, liƒu lɛ́da-
ma na báyia geen na Ƒilistiƒuɔ ɔkplu ɔsu. 

8Mmɔ na básu Samuel banini, “Tada bula Unwoti Katɔti bɔkpali taya na bula lili. 
Ɔƒɛni kalɛ ɔdubunu ƒula bɔkpali na udie-bu na Ƒilsitiƒuɔ enu kemmo.” 

9Ɔmmɔ ɔsu Samuel úƒie koƒonu ubi ɔni mɔɔnyimi lɛnyi na ɔ́du-ku na ɔ́kyula-ku 
ƒui ɔ́kpa úte Unwoti. Na úvele Unwoti kpakplaa na Israelƒuɔ lili. Na Unwoti lɛnɔ 
únu-nwu bɔkpali. 

10Ɔni na Samuel uwi lɛkpa lɛmmɔ lɛlɔ geen ni, Ƒilistiƒuɔ lɛnɔ bátu akpagya 
badubo banii bebéyu-ma batu na mmɔ na bekpoku-ma. Nsu mmɔ kani ni, Unwoti 
ɔ́bɔku Ƒilistiƒuɔ ku lɛdi momoomo lɛni náku aani kalɛ katɔ keedu ku kudu 
bonwu. Na ɔmmɔ ɔ́ya na Ƒilistiƒuɔ báyia bávili bébu ɔni na use aani lɛla lɛdi 
nágyu-ma ku lɛgba ɔ́bɔku-ma údie Israelƒuɔ anumi mmɔ. 

11Na Israelƒuɔ bammɔ lɛnɔ bábi básiaku-ma ɔ́si Mispa mmɔ. Na bádu Ƒilistiƒuɔ 
bammɔ ukpone biala na ulu lɛlɔ laa útédu kesii kani baalɔ bani Bet-Kar. 

12Ɔmmɔ kama ni, Samuel ɔ́lɛ likpose lɛtabi lɛdi na Mispa ku Sen lɛma ntɛ na ɔ́sia-
ni lɛnyi ɔnii Eben-Eser, na nwuna kalɔ ndi bɔƒɔ lɛtabi. Na ɔ́su ɔnini, “Ɔmɛni 
mɔɔtina kesii kani na Unwoti úbunku-bu úbedu.” 

13Anwuɔsu Israelƒuɔ bádi Ƒilistiƒuɔ lɛlɔ na básɔ bátakana na benye basiaku 
Israelƒuɔ kudii na bana kalɛkɛ mmɔ kesii kadi. Na Samuel ngba bulie uwi ƒui ni, 
Ƒilistiƒuɔ bátakɛ bɔnwuna bɔdi na Unwoti lɛkɔkɔ. 

14Ɔƒɛni Israelƒuɔ lɛma lɛni na Ƒilistiƒuɔ báƒɔ ɔ́si Ekron útédu Gat ni, Israelƒuɔ básɔ 
báƒɔ-ni. Na kalɛkɛ kani na Ƒilistiƒuɔ báƒɔ na amadɔ mmɔ ni, Israelƒuɔ báƒɔ mmɔ 
lɛnɔ. Ɔmmɔ ɔsu atu bɔyɔ bɔ́kya Amonƒuɔ ku Israelƒuɔ ntɛ ƒui. 

15Samuel ɔ́tɔnku Israelƒuɔ aani bana litemi ɔtɛne nwuna ngba kemmo ƒui. 

16Na lɛkwa ndi lɛkwa ni, uusié taavi-ma lɛlɔ ɔ́si Betel úsie Gilgal útédu Mispa 
taatátɛ etemila. 

17Nsu uwi biala kemmo ni, ɔɔsɔ teenwini teesie Rama kesii kani ndi-nwu keliekɔ 
geen. Na mmɔ lɛnɔ ɔɔnu ka Israelƒuɔ bammɔ bábla lɛla biala kaduɛ. Na ɔ́tu 
lɛkpabi lɛdi úte Unwoti na mmɔ. 

Samuel 1 - 8 

Israelƒuɔ Béye Samuel Ka Use Ɔga Ute-ma 
1Ka Samuel ɔ́nu ka ɔ́ɔbi lɛlɔ geen ɔsu ni, úti nwuna kenyekɔ úte nwuna bebi 
bananabi ka benye-nwu kenye na bataatina Israelƒuɔ kalɛ na bataabla ala 
taavinku ulu lɛlɔ. 

2Na ubidi udeedi baalɔ Yoel. Na unyɔdi baalɔ Abiya. Na bana inyɔ ƒui bátaabla 
Unwoti kabla na Beer-Seba. 

3Nsu bebi bamɛni balabla ala siin na Unwoti ulu lɛlɔ. Mmomu bénwini kama 
bákya-nwu na baabla bekyuli ulikplu ala na baaƒɔ́-ma ala taadi na bɔbɛ kemmo. 
Na balábla lɛla lɛdi ulu lɛlɔ. 

4Ɔmmɔ ɔsu ni, Israelƒuɔ benengu bammɔ básala lɛlɔ na bébo Samuel kudɔ na 
Rama. 

5Na bábasu-nwu banini, “Bɔɔnu ka áabi lɛlɔ geen. Na ngba buni bɔni na élie ni, 
amu kani na atina ƒula bebi. Nsu bɔɔnu ka bebi bammɔ beeelie ngba bɔmmɔ udu. 
Ɔmmɔ ɔsu bɔɔwia ka ese ɔga ete-bu na ɔtɔnku-bu aani kalɛ kani na use na kadi 
bamba bekyuli akɔ.” 

6Nsu ka básu banini, “Te-bu ɔga ɔni matɔnku-bu” ni, lɛla lɛmɛni lítayɔ Samuel 
kaƒɔ. Anwuɔsu ɔ́kpali Unwoti na úti litemi lɛmmɔ ɔ́kya-nwu lɛkɔkɔ. 

7Amu na Unwoti údie kenye ɔnini, “Awɔ, nu lɛla lɛni na baasu-ɔ. Ɔsika ɔɔɔdi awɔ 
na béni. Mmomu ami na béni ka balayɔ ka lɛdi-ma ɔga. 

8Kalɛ na béni banii baladi mina etemila lɛlɔ na baakpá baƒiɔ ɔ́si ɔni na lɛ́kpanku-
ma lɛ́lɛku Egyipte kalɔ lɛlɔ úti úbalɛku ɔmwi limeyi lɛlɔ ni, udu ɔmmɔ kani na 
beedie taatina-a ɔƒɛni. 

9Ɔƒaani ni, awɔ nu lɛla lɛni na baasu-ɔ. Mmomu tɛmiku-ma kpakplaa na aya na 
bati bese kalɛ na ukyuli ɔni ndubo-ma lɛlɔ bɔdi ɔdubo buse.” 

10Anwuɔsu Samuel ɔ́sɔku lɛla biala lɛni na Unwoti ɔ́su-nwu ɔ́su Israelƒuɔ 
benengu bani mɔɔwia ka bese ɔga bete-ma mmɔ ƒui. 

11Na ɔ́su-ma ɔnini, “Ɔga ɔni na bɛɛwia ka lise lite-mii ni, binu kalɛ na ɔdubo buse. 
Ɔdubo bina bebi lɛlɔ bunye na benwini nwuna bekpone. Na bataabla kabla na 
nwuna kekpo bapɔnkɔ kɛɛkɛ kemmo. Na babambadi badubunwini bekpone bani 
muulie bapɔnkɔ. Na badi lɛnɔ bakɛ lɛgba na nwuna bapɔnkɔ kɛɛkɛ anumi. 

12“Ɔdubɔya na badi benwini bekpone benengu na bekpone mpim mpim lɛlɔ. Na 
badi lɛnɔ badubɔdi bekpone liti liti lɛlɔ. Na badi ama ni, badubo butaatuma na 
nwuna kemo na bataaƒɛ edula teewi-nwu linwu. Na ɔdubɔya na badi bataabla 
ekpola teete nwuna bekpone bani ndanku nwuna kɛɛkɛ. 

13Na bina bebi belekubi ni, ɔdubɔƒɔ-ma, na ɔya na bataabla ala awɛɛdi ƒɛƒɛɛ teete-
nwu. Na badi lɛnɔ bataanwi nwuna adila na beteeƒi bodobodo lɛnɔ. 

14“Bina kalɔ edula abunidi ƒui ɔdubɔƒɔ-nya unwini anwu ɔdi. Na bina adingyii 
mmo lidu ƒui lɛnɔ ɔdubuƒie-mu ɔƒɔ ute nwuna kabla bablane. 

15Na bina edula ani na bɛdubo bɔƒɛ ni, ɔdubɔƒɔ ana lɛkpa leevudi ɔsiku ɔdi biala 
kudɔ bute nwuna bekpone benengu ku lɛgadi benengu. 

16“Bina bananabi ku beleku kabla bablane ƒui ni, ɔdubɔya na benwini bataabla-
nwu kabla. Na bina ɔmantɛ bakɔ bani mɔɔtuma teete-mi ku bebuo ala betine ƒui 
bataabla nwuna kabla. 

17Bina baƒonu ni, ɔdubɔƒɔ bana lɛkpa leevudi. Na amii alati binwini nwuna kabla 
bablane. 

18Ɔƒɛni limeyi lɛdubo lɛni na bɛdubo buwulo bɔkpali-mi bɛnii nƒɔ-mii nlɛku ɔga 
ɔni na amii alati bɛ́ƒuna bíte lɛlɔ mmɔ enu kemmo. Nsu lɛɛɛdubo-mii bɔkpete 
limeyi lɛmmɔ.” 

19Nsu ɔmɛni ƒui kama ni, bekyuli bammɔ béni na básu banini, “Oowo! Bɔɔwia ɔga 
bute lɛlɔ. 

20Ɔmmɔ ɔdubɔya na abu lɛnɔ buse aani bekyuli bakladi kalɛ. Na bɔkɛ ɔga na 
ɔtɔnku-bu si búsela kekpokɔ biala.” 

21Ka Samuel únu ala ani na Israelƒuɔ bammɔ básu ni, ɔ́sɔku-nya ƒui ɔ́su Unwoti. 
Amu na Unwoti lɛnɔ údie kenye ɔnini, “Awɔ, nu-ma litemi na ese ɔga ete-ma.” 

22Mmɔ na Samuel lɛnɔ ɔ́su Israelƒuɔ banana bammɔ ƒui ɔnini, “Ɔdi biala unwini 
uteesie nwuna ɔma.” 

Samuel 1 - 9 

Samuel Úwi Saul Nnɔmii Lili Aani Ɔga 
1Na uwi ɔmmɔ kemmo ni, ɔnana ɔlakɛne ɔdi ɔ́kya na baalɔ-nwu Kis. Na ɔnana 
ɔmɛni ɔ́si Aƒia kaba kemmo na Benyamin kɔdua kemmo. Na Aƒia ubidi ndi 
Bekorat ɔni ubi ndi Seror ɔni ubi ndi Abiel ɔni ubi ndi Kis. 

2Na Kis ɔmɛni ɔ́wɔ ɔnanabi ɔdi na baalɔ-nwu Saul. Okloƒu ɔmɛni ɔ́lɛ lɛblani utulo 
ɔdi biala na Israel mmɔ na ɔɔdia bɔnu geen na ɔ́kuku utulo ukyuli biala. 

3Limeyi lɛdi ni, Saul ɔmɛni ɔti Kis bebuo ala betine báyii. Amu na Kis ɔ́kpali ubidi 
Saul, na ɔ́su-nwu ɔnini, “Kpanku kabla bablane bammɔ akɔ unwi da, na bisie na 
bitáwia bebuo bammɔ.” 

4Ɔmmɔ ɔsu básia Eƒraim abi kalɔ lɛlɔ ulu na bakɛ Salisa kalɛkɛ kemmo, nsu 
bátanu-ma. Na ka bási mmɔ ni, bátásia Saalim kalɛkɛ kemmo, nsu bátanu-ma na 
mmɔ lɛnɔ. Anwuɔsu bátásia Benyamin kalɔ kemmo, nsu bátanu-ma. 

5Ɔƒɛni ka bakɛ bétédu Suƒ kalɛkɛ kemmo na bátanu-ma ni, Saul ɔ́su kabla ɔblane 
ɔmmɔ ɔnini, “Ya na bɔ́sɔ bunwini, ɔsika búutu uwi na ɔƒɛni kalɛ mina ɔti wakali 
ka abu lɛnɔ bɔ́yii na wasɔ weteeti-bu lɛlɔ kasusu bun na ɔda bebuo bammɔ ɔdi 
ɔya.” 

6Nsu kabla ɔblane ɔmmɔ ɔ́su Saul ɔnini, “Nu, Katɔti Kenye Udiene ɔdi ɔkya ɔma 
ɔmɛni kemmo ɔni na bekyuli baabu geen. Na lɛla biala na ɔ́su ni, liibo-nwu 

kemmo lɛni. Anwuɔsu ya na busie na butánu-nwu. Ɔƒɛni kalɛ ɔdubɔsu-bu kesii 
kani na bɔdubɔvi bɔsia.” 

7Mmɔ ni, Saul úye nwuna kabla ɔblane ɔmmɔ ɔnini, “Bi na bɔdubo ɔnana ɔmɛni 
bute si búsie mmɔ? Adila ani bɔda ƒui áasa na bula kavumi kemmo. Na buuubo 
lɛla bamba lɛdi lɛnɔ. Bi ndi lɛla lɛni na bɔdubo Katɔti Kenye Udiene ɔmɛni bute. 
Bi nse-bu?” 

8Amu na kabla ɔblane ɔmmɔ údie kenye ɔnini, “Nu, mbo sika ɔƒualadi ebi adi. 
Ndubuti ɔmmɔ lite Katɔti Kenye Udiene ɔmmɔ, na ɔtina-bu kesii kani na bunwini 
bɔsia.” 

9Na kuuku uwi na Israel ni, si ukyuli ɔdi ɔ́su-ɔ ɔnii ya bisie bitéye lɛla lɛdi binu 
na Katɔti kudɔ ni, bɔsu na ɔɔsu ɔnii ya na bisie ukyuli ɔni mɔɔnu ala taasu kudɔ. 
Na bekyuli bammɔ bɔɔlɔ Katɔti kenye bediene ɔmwi limeyi. 

10Ɔmmɔ ɔsu ni, ka kabla ɔblane ɔmmɔ ɔ́su Saul kenye kammɔ ɔ́wɔlɔ ni, Saul ɔ́su-
nwu ɔnini, “Ɔdia, si use lɛni ni, amu bo na buteesie.” Anwuɔsu báyu ulu na béti 
bésela ɔma ɔni kemmo na Katɔti Kenye Udiene ɔmmɔ ɔkya. 

11Uwi ɔni na bákɔ abi ammɔ bésela ɔma ɔmmɔ ni, básiaku belekubi badi ka 
badubo bebedu ntu na abiɔ kemmo. Amu na béye-ma banini, “Ukyuli ɔni mɔɔnu 
ala taasu mmɔ ɔkya?” 

12Na ama lɛnɔ bédie kenye banini, “Ɛɛn, ɔkya aanu-nwu ntɔ-mii anumi mmɔ. 
Bɛbabla, ɔƒaani na úbo úbavi úsela bula ɔma. Ɔsika baabla akpala adi na bula ɔma 
lɛkpabi lɛmmɔ lɛlɔ. 

13Na si bíduo ɔma ɔmmɔ kemmo kani ni, bɛdubo-nwu bɔnu asa na weti wataakɔ 
utádi na kesii kani na lɛkpabi lɛmmɔ linye. Na bekyuli bammɔ baaadubo bɔdi tɔ 
wetédu uwi ɔni na úbo, ɔsika anwu na ɔdi ka úti enu ɔ́sia adila ammɔ lɛlɔ úwi-
nya kusɛ kusɛ, asa bekyuli bani na bálɔ béboku mmɔ bese kalɔ ku bɔdi. Bɛkɔ bisie 
mmɔ, na bɛdubɔkana na bɛnu-nwu uwi ɔmɛni lɛlɔ.” 

14Amu ka bákɔ bétéduo ɔma ɔmmɔ kemmo na kabanye mmɔ ni, bánu Samuel ka 
ɔdubo ubavi utaakɔ kesii kani na lɛkpabi lɛmmɔ linye. 

15Na limeyi lɛni ntɔ asa na Saul úbo úbasiaku Samuel mɛni ni, Unwoti údie ala 
ammɔ ƒui ɔ́tina Samuel. 

16Na ɔ́su-nwu ɔnini, “Kɔnaadi aani uwi ɔni kemmo na mɔɔtɛmiku-ɔ mɛni ni, 
ndubɔya na ɔnana ɔdi ubo-ɔ kudɔ. Na ɔnana ɔmmɔ ɔ́si Benyamin kalɔ kemmo. 
Wi-nwu lili nnɔmii na ese-nwu likpo na unwini ɔtɔnkune ute mina kadi bekyuli 
Israelƒuɔ. Anwu ndubo-ma bɔtɔnku na lɛƒɔ-ma na Ƒilistiƒuɔ enu kemmo. Ɔsika 
lɛla lɛni na bévele-mi ni, línu-ma bɔkpali.” 

17Ɔmmɔ ɔsu ka Samuel ɔ́nu Saul kani na Unwoti ɔ́su-nwu ɔnini, “Ɔnana ɔni lɛlɔ 
litemi na lɛ́su-ɔ ni, anwu mɛni. Na anwu ndubo mina kadi bekyuli bɔtɔnku.” 

18Amu na Saul úsie útásiaku Samuel na ɔban kenye na úye-nwu ɔnini, “Ati buvele 
wɛ na Katɔti kenye udiene ɔni nkya mɛni uli?” 

19Amu na Samuel údie kenye ɔnini, “Ami na ɔdi mɛni. Ɔmmɔ ɔsu tɔ na akɔ eteesie 
kɔbi lili kesii kani na baabla akpala mmɔ. Na ɔmwi ni, ami ku-ɔ bɔdubo bɔdi. Na 
si kadi kégye ɔtanta kɔnaadi ni, ndubɔsu-ɔ lɛla lɛni na adanku ɔ́si ƒula kayi 
kemmo asa na asɔ enwini eteesie ɔma. 

20Na bebuo ala betine bani náyii emeyi atɛ ani návi mmɔ lɛlɔ ni, sɔ tekpoku lɛlɔ 
na bana lɛlɔ, ɔsika báanu-ma. Na ɔƒɛni ni, ɔma lɛlɔ na aabu anii Israelƒuɔ benye 
baawia kpakplaa si ɔɔɔdi awɔ ku ƒ'ɔti kaduli bekyuli?” 

21Mmɔ ni, Saul údie kenye na ɔ́su Samuel ɔnini, “Kɔdua kubliidi ƒui ndi Benyamin 
kɔdua na Israelƒuɔ akɔ, na mmɔ lɛ́si. Na mina ɔtɔ bekyuli ndi bani neeebo 
kenyekɔ geen kadi na Benyamin kɔdua kɔmmɔ kemmo. Bi ɔsu na aasu-mi lɛmɛni 
udu?” 

22Ɔmmɔ kama ni, bétédu kɔbi lili kesii kani na baabla akpala ammɔ. Na Samuel 
ɔ́ya na anwu ku Saul ku nwuna kabla ɔblane bétéduo ɔtɔ bonwu ɔdi kemmo. Na 
ɔ́ya na bétélie kalɔ na keliekɔ kenengudi kani náƒɔ lɛnyi geen na bana kadikɔ 
mmɔ. Na benengu bani na bálɔ béboku mmɔ lɛnɔ bewi, na badubɔbla aani nkyuli 
avlaatɛ bani nli kalɔ báka bámana. 

23Samuel ɔ́lɔ adila ɔnwane ɔmmɔ na ɔ́su-nwu ɔnini, “Ti lɛna lɛni na lídie líse sɛsɛɛ 
mmɔ boku.” 

24Na adila ɔnwane ɔmmɔ lɛnɔ úti ebuo libuli lɛni na lɛmwi lɛkya-ni lɛlɔ mmɔ 
úboku úbasia Samuel anumi. Mmɔ na Samuel ɔ́su Saul ɔnini, “Aanu lɛna lɛni na 
lídie líse-ɔ sɛsɛɛ, ti-ni kun. Ɔsika uwi ɔni na lɛ́lɔ mina benengu ka bebo na 
babadiku-mi ni, uwi ɔmmɔ kani na lídie lɛna lɛmɛni líse-ɔ ka abakun-ni si uwi 
ɔni na bula ƒui bɔɔdi.” Mmɔ ni, Saul ku Samuel básala bádi. 

25Ka bádi na báni báwɔlɔ ni, báyu bási kɔbi lɛlɔ mmɔ bésie ɔma kemmo. Amu na 
Samuel ɔ́ya na bákɔ bésie ɔtɔ katɔ na lɛsa kesii kani bábla na beelie, na anwu ku-
nwu bátɛmi na mmɔ. 

26Kadi kégye ni, Samuel ɔ́su Saul ɔnii ɔklibi lɛlɔ na use-nwu ulu. Ka Saul ɔ́klibi 
lɛlɔ ni, anwu ku Samuel básia bálɛ ɔtɔ ɔmmɔ kemmo. 

27Bésie bétédu ɔma kabanye. Na mmɔ ni, Samuel ɔ́su Saul ɔnini, “Su ƒula kabla 
ɔblane na ɔgyu utaatɔ-bu anumi blii.” Saul lɛnɔ ɔ́ya na nwuna kabla ɔblane ɔ́ti na 
ɔ́gyu ɔ́tɔ sɔsɔ. Amu na Samuel ɔ́su Saul ɔnini, “Kywɛ-mi blii na lɛsu-ɔ lɛla lɛni na 
Katɔti ɔ́su-mi ɔ́siku-ɔ lɛlɔ.” 

Samuel 1 - 10 

Samuel Ɔ́su Saul Ka Ɔdubunwini Ɔga 

1Ɔmmɔ kama ni, Samuel úti ɔsii ɔdi na nnɔmii buwi-nwu kemmo na úwilimi 
nnɔmii bɔmmɔ úwi Saul lili na ɔ́kya-nwu kɔgbu na ɔ́su-nwu ɔnini, “Geen geen ni, 
Katɔti ɔ́ƒuna-a ka enwini nwuna kadi bekyuli Israelƒuɔ ɔga. 

2Ɔmmɔ ɔsu si átɔlɔ-mi kudɔ mɛni ɔmwi na étédu Selsa na Benyamin kalɛkɛ ɔmii 
lɛlɔ ni, adubɔsiaku banana inyɔ na kesii kani na báva Rahel. Na badubɔsu-ɔ 
banini, ‘Bebuo ala betine bani náyii mmɔ ni, bánu-ma. Na bana lɛlɔ litemi lɛsɔ 
lilekpoku ƒ'ɔti, mmomu awɔ ku ƒula kabla ɔblane lɛlɔ kasusu muukpóku-nwu. 
Ɔmmɔ ɔsu na ɔkya uuye-mii lili uwi biala ka lɛla lɛni na wabla wasiku-mii lɛlɔ?’ 

3“Na ƒula ulu busie kemmo ni, adubɔsɔ asiaku nkyuli ɛtɛ bamba badi na kugyii 
kunengudi kɔni nnye Tabor kalɔ kemmo. Na bási bésela Betel batákpa bete 
Katɔti. Adubɔnu ka ukyuli udeedi ɔda bese bakɔdi ɛtɛ badi. Na ukyuli unyɔdi ɔda 
bodobodo ɛtɛ. Na ɔtɛdi ɔda bebuo ɔku koƒo kɔni kemmo na ntɛ buwi. 

4Badubo-ɔ bugyele, na bawia ka bete-ɔ bodobodo ɔni bada mmɔ inyɔ. Awɔ, ƒɔ 
bodobodo ɔmmɔ. 

5“Ɔmmɔ kama ni, teesie Katɔti kɔbi lili. Mmɔ ni, Ƒilistiƒuɔ bekpone keliekɔ kede. 
Na si áni eedé ɔma ɔmmɔ ni, adubɔnu Katɔti kenye bediene kasala kadi. Ka 
bénwini bási kesii kani na bátábla akpala béte Katɔti mmɔ badubo. Na bana 
anumi ni, lɛbentaa ku ebi bagyane ku kɔkpɛɛ bavwine badi batɔ. Na badubo 
Katɔti kudu buteebo ku adi lidu. 

6Na Unwoti Kɔyu kɔdubɔƒɔ-ɔ lɛlɔ kemmo ku nwuna ɔyikun na ese kalɔ eteebo 
kudu aani bana kalɛ, na adubo bunwini ukyuli udu ɔwɔdi. 

7Si ala amɛni álɛ ni, kabla biala na anii aabla ni, na enye-ka lɛlɔ kpakplaa ɔsika 
Katɔti ulieku-ɔ. 

8“Mɔɔyɔ́ ka agyu atɔ-mi na Gilgal. Na ami ndubɔsia-a kama libo mbanu-ɔ na mmɔ. 
Na bɔdubɔbla akpala bɔkyula bute Katɔti ku unwi bɔbla akpala lɛnɔ. Nsu ɔlɛka 
enye agya-mi emeyi maatɛ wetédu ka líbo ḿbatina-a lɛla lɛni na ɔlɛka abla.” 

9Ka Saul ɔ́gyu ɔɔtɔlɔ Samuel kudɔ kani na Katɔti únwini-nwu kayi ɔ́bla ɔwɔdi, na 
lɛla biala na Samuel ɔ́su-nwu líbo líte lɛni kani na limeyi lɛmmɔ lɛlɔ. 

10Na sɔsɔ ka bédu Gibea ni, Katɔti kenye bediene badi bábasiaku Saul. Na Katɔti 
kɔyu kɔ́ƒɔ-nwu lɛlɔ kemmo ƒui. Na anwu lɛnɔ úduo-ma akɔ na uubó kudu bana 
kalɛ. 

11Bekyuli pii badi bakya mmɔ bani ngyi Saul kukuuku. Ɔmmɔ ɔsu ka bánu-nwu 
ka uubó kudu ku kenye bediene bakladi ni, béye lɛlɔ banini, “Eei, bi nálɛku Kis 
ubidi? Saul lɛnɔ ɔkya kenye bediene akɔ?” 

12Nsu ukyuli ɔdi na uli mmɔ údie kenye ɔnini, “Na ɔma ndi bana ɔti?” Ɔmɛni ɔsu 
Saul litemi lɛmɛni línwini lɛsugba na baasu banini, “Saul lɛnɔ ɔkya kenye 
bediene akɔ?” 

13Ka Saul ɔ́da kudu bubo ɔ́ya ni, ɔ́tɔlɔ úsie kakpakɔ na kɔbi lili mmɔ. 

14Ɔmmɔ kama ni, Saul ku nwuna ɔti ɔwani bása na nwuna úye anwu ku nwuna 
kabla ɔblane ɔnini, “Wɛ na bísie bɛkya?” Mmɔ na Saul lɛnɔ udie kenye ɔnini, 
“Bebuo ala betine bani náyii na búsie butáwia. Nsu uwi ɔni na bɔ́nu bɔ́ti ka bɔsɔ 
bɔɔɔdubo-ma bɔnu ni, búsie bɔnii butéye Samuel kasusu kalɛ na bɔbla.” 

15Amu na Saul ɔti ɔwani úye-nwu ɔnini, “Na bi na Samuel ɔ́su-mii?” 

16Saul údie kenye ɔnini, “Ɔ́su-bu ɔnii bɔsɔ butekpoku lɛlɔ, ɔsika báanu bebuo ala 
betine bammɔ.” Na ɔmmɔ kani na Saul ɔ́su nwuna ɔti ɔwani. Nsu útasu-nwu ka 
Samuel ɔ́su ka anwu Saul ndubo ɔga bunwini. 

17Na emeyi adi kama ni, Samuel ɔ́lɔ Israelƒuɔ ƒui ka bebo na basa Mispa na ɔsu-
ma lɛla lɛni na Katɔti ubo ute-ma. 

18Ɔ́su-ma ka Unwoti Israel Katɔti ɔnini, “Lídie Israelƒuɔ ƒui lɛ́lɛku Egyipte kalɔ lɛlɔ 
ku bana ɔyikun kalɔ ku lɛgakɔdikɔ bamba bani baga mɔɔnya-mii taakya enu 
kemmo. 
19Na muuye-mii nnii, ɔɔɔdi ami ndi bina Katɔti. Na muudie-mii na ala ani 
muukpóku-mii ku bina lɛbibo kemmo? Nsu bíni-mi na bɛɛwia ka ukyuli ɔdi-mii 
lɛga. Amii alati náƒuna lɛla lɛni na bɛɛyɔ́. Na ami lɛnɔ ndubuse ɔga lite-mii. Ɔmmɔ 
ɔsu bɛsala lɛlɔ ƒui bibenye-mi anumi na bina atɔƒi kenye.” 

20Amu ka Samuel ɔ́sala Israel adua ammɔ ƒui úboku na bébenye-nwu anumi ni, 
Benyamin kɔdua na ɔ́ƒuna. 

21Mmɔ na Katɔti ɔ́lɛ Benyamin kɔdua kemmo bekyuli lɛnumi ka ama na ɔ́ƒuna. 
Na kɔdua kɔmmɔ kemmo lɛnɔ ni, ɔ́ya na Matri ɔtɔ kemmo banana bálɛ bébo, na 
ɔ́ƒuna Saul ɔni ndi Kis ubidi ka anwu madi lɛga lɛmmɔ. Nsu ka bátɛ anumi 
bámana ni, bátanu Saul na kesii biala. 

22Mmɔ na béye Unwoti banini, “Ukyuli ɔni na álɛ ugyii éte-bu ni, bubo na útebo 
tɔ útebeduo munuu dɛ?” Amu na Katɔti údie kenye ɔnini, “Ɛɛn, úubo na ɔ́bɛ ɔkya 
ala ani na bákono bése mmɔ akɔ.” 

23Ɔmmɔ ɔsu bábabla bátálɔ-nwu béboku. Na ka úbenye-ma akɔ ni, ɔ́kuku úbo ɔ́vi 
ukyuli biala na unye mmɔ. 

24Amu na Samuel ɔ́su Israelƒuɔ bammɔ ƒui ɔnini, “Bɛɛnu bina ɔga ɔni na Katɔti 
ɔ́ƒuna úte-mii. Na bina akɔ ƒui ni, ɔdi uuuse aani nwuna kalɛ.” Mmɔ na bana ƒui 
báva momoomo banini, “Ɔga ulie ngba gyɔlɔɔ!” 

25Ɔmmɔ kama ni, Samuel lɛnɔ úsie anumi na údie ɔga ɔmmɔ kabla ku nwuna 
ɔyikun ɔni na ubo ɔ́tina-ma. Na únweni ala ammɔ ƒui ɔ́sia kakunkɛ lɛlɔ na bakono 
bése sɛsɛɛ na Katɔti anumi. Ɔmmɔ kama ni, Samuel údie-ma ulu na bátɔlɔ bésie 
bana kɔduli. 

26Na Saul lɛnɔ ɔ́tɔlɔ úsie nwuna kaduli na Gibea. Na banana bani mbo kayi na 
Katɔti ɔlati ɔ́lɛ-ma animi ni, ama ntɔnku-nwu. 

27Nsu bekyuli badi bákya unyeƒi na Saul lɛlɔ básu banini, “Dɛ na ukyuli ɔmɛni 
udu wakana na waƒɔ-bu?” Anwuɔsu nwuna lɛlɔ lítada-ma kubiti, na béteboku-
nwu etela adi. Nsu Saul útakpete-ma. 

Samuel 1 - 11 

Saul Úkpo Ɔ́ƒɔ Yabes Ɔma Unengudi Ɔmmɔ 
1Nahas ɔni ndi Amonƒuɔ ɔga ni, ɔ́tɔnku nwuna bekpone na bésie bátáka ɔma 
unengudi ɔnii baalɔ Yabes bákya na Gilead kalɔ lɛlɔ. Amu na Yabes banana 
bammɔ básu-nwu banini, “Si ése-bu kenye ka aládu-bu ni, bɔdubɔkya-a kalɔ na 
butaabla-a kabla.” 

2Nsu Nahas Amonni ɔmmɔ údie kenye ɔnini, “Ɔmmɔ uuubo ɔkplu, nsu asa menu 
ɔmmɔ kalɔ ni, lɛla linwi lɛdi kani na ami lɛnɔ mɔɔyɔ́ ka lɛbla-mii. Ndubudie ɔnana 
biala kɔdianu lɛnumi liti lɛkya Israelƒuɔ ƒui kɔƒa.” 

3Ka Yabes benengu bénu ɔmɛni ni, básu-nwu banini, “Te-bu emeyi maatɛ na 
bɔtala bekyuli bɔkya Israel kalɔ kammɔ ƒui lɛlɔ bekyuli. Na si bútakɛ bekyuli bani 
nedie-bu ni, na bɔdubɔkya lili kalɔ bute-ɔ.” 

4Amu na batalane bammɔ báyu ulu na bátɔlɔ na bétédu Gibea kesii kani na Saul 
uli. Ka básu bekyuli bammɔ kenye kammɔ ni, bana ƒui béwulo momoomo. 

5Na uwi ɔmmɔ lɛlɔ tutuutu ni, Saul ɔ́kpanku nwuna ɔmantɛ bakɔ benengudi 
ɔ́siku nwuna kemo úsela kaduli. Na ka únu kɔvanu kɔmmɔ ni, úye bekyuli bani 
nnye mmɔ ɔnini, “Bi mɔɔlɛ́ku bekyuli bammɔ? Na bi ɔsu na beewulo?” Amu na 
ama lɛnɔ básu-nwu kenye kani na bekyuli bani nási Yabes badanku béboku. 

6Ka Saul únu kenye kamɛni ni, Katɔti kɔyu kɔ́ƒɔ-nwu lɛlɔ kemmo kɔnakunwi na 
ɔ́kɛ kɔnyi geen. 

7Mmɔ kani na úƒie ɔmantɛ bakɔ inyɔ ɔ́du na úle lɛna lɛmmɔ wɛlɛwɛlɛ. Amu na 
úti lɛna lɛmmɔ úte nwuna batalane badi na ɔ́su-ma ɔnii beti lɛna lɛmmɔ na bavi 
Israelƒuɔ kalɔ lɛlɔ ƒui na batásu-ma banini, “Bɛnu! Ebuo ɔni na ami Saul lɛ́du líle 
mɛni, si ukyuli ɔni na útata na ɔsiaku-mi ku Samuel na busie butékpo ku 
Amonƒuɔ ni, ndubɔya na beƒie ukyuli ɔmmɔ ɔmantɛ bakɔ na badu-ma aani kalɛ 
na líƒie ɔmɛni lɛ́du na líle-nwu wɛlɛwɛlɛ na bɛɛnu mɛni.” Na ka bénu Saul kenye 
kammɔ ni, Katɔti ɔ́ya na bana ƒui báyia geen, ɔsika bánu ka Katɔti úti ɔyikun ɔdi 
úte-nwu. Ɔmmɔ ɔsu bana ƒui bénu kalɔ ka basiaku-nwu na betékpo. 

8Amu na Saul ɔ́sala nwuna bekyuli lisu na Besek. Na ka báka-ma ni, Israelƒuɔ 
banana bammɔ babla nkyuli mpim eti aku. Na Yudaƒuɔ banana bebo mpim 
avlaatɛ. 



526 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

9Mmɔ na básu batalane bani nébo mmɔ banini, “Bisie na bitásu Yabes Gilead 
banana bɛnini, ‘Asa na uteedu ɔƒiiwi kɔnaadi ni, bɔdubo bubekpo na bɔƒɔ-mii.’ ” 
Na ka batalane bammɔ lɛnɔ bénwini bátásu Yabes banana kenye kani na 
badanku ni, ebiti áda bana ƒui geen. 

10Amu na Yabesƒuɔ básu Amonƒuɔ banini, “Kɔnaadi ni, bɔdubɔkya-mii lili kalɔ na 
bɛbla-bu lɛla lɛni na bɛɛyɔ́.” 

11Ɔƒɛni údu uwi ɔni na kadi keteegye ni, Saul úle nwuna bekyuli kemmo akpa atɛ. 
Na ɔtanta tutuutu ni, bétéyu Amonƒuɔ bátu na bádu-ma laa útédu ɔƒiiwi. Na 
Amonƒuɔ bakladi bani nébu ni, bégyingya bákya aku kemmo ƒui bávi ɔni na básɔ 
bátasala lisu na kesii kadi. 

12Ka kekpo kammɔ kayɔ ni, Israelƒuɔ básu Samuel banini, “Dɛ na bɔdubɔbla 
bekyuli bani na balayɔ ka Saul ɔdi lɛga mmɔ? Bɛkpanku-ma biboku na bɔdu-ma!” 

13Nsu Saul ɔ́su-ma ɔnini, “Kudi kudii, ukyuli unwi pɛ muedi batadu ɔdi. Ɔsika 
ɔmwi limeyi lɛmɛni lɛlɔ na Unwoti údie-bu ɔ́lɛku bula bekisine enu kemmo.” 

14Amu na Samuel ɔ́su Israelƒuɔ bammɔ ɔnini, “Bɛya na busie Gilgal na bɔsɔ busie 
butálɛ ugyii ka Saul ndi Israelƒuɔ ɔga.” 

15Ɔmmɔ ɔsu bésie Gilgal, na mmɔ ni, bana ƒui bénu kalɔ ka Saul ndi Israelƒuɔ ɔga 
na Unwoti anumi mmɔ. Na bábla akpala béte Unwoti na bákun lɛna lɛmmɔ 
básala. Ɔmmɔ kama Saul ku Israelƒuɔ bammɔ bádi limeyi na bákɛ ebiti kaduɛ. 

Samuel 1 - 12 

Samuel Ɔ́tɛmi Úte Israelƒuɔ Na Ɔ́kada-ma 
1Ɔmmɔ kama ni, Samuel ɔ́su Israelƒuɔ ɔnini, “Lɛ́bla lɛla lɛni na bívele-mi líte-mii. 
Na lɛ́ƒuna ɔga ɔni na bɛɛwia ka utaadi-mii lɛlɔ líte-mii. 

2Ɔƒaani ni, bibo ɔga ɔni mɔɔtɔnku-mii. Na ami ni, mina akwa éesie anumi na mina 
lili lɛ́ƒuala. Na mina bebi bakya-mii akɔ mɛni. Ami nátɔnku-mii ɔ́si mina lɛnamu 
uwi ƒui úti úbedu ɔƒaani. 

3Na bɛɛnu kalɛ na nnye-mii anumi ɔmwi. Na ɔni na bunye Unwoti ku bina ɔga 
ɔƒunadi anumi mɛni ni, ɔdi ɔdubɔkana na udie ɔtina likpidi lɛni na lɛ́bla-nwu? 
Bina akɔ ɔmani ɔmantɛ akɔ iye ebuo ala utine na líƒie lɛ́ƒɔ? Munuu ɔdi ɔkya-mii 
akɔ ɔni na lɛ́nya-nwu lɛ́kya na ulu ɔdi lɛlɔ? Iye ni, líti etila adi lɛ́sia ɔdi lɛlɔ? Iye 
lɛ́bɛ lɛ́ƒɔ lɛla lɛdi lɛ́siku ɔdi kudɔ lɛ́di, na lɛ́du ɔbambadi kalala kɔtɔ na líte anwu 
ubo? Na si ɔdi ɔ́kana na údie kenye ka ala amɛni ɔdi use lɛni ni, bɛsu bɛlɛku na 
lɛƒɔ kayu kammɔ na lɛla lɛmmɔ lili.” 

4Amu na bana ƒui bédie kenye banini, “Ala ammɔ ƒui ɔdi uuuse lɛni. Átanya bula 
ɔdi átakya ulu ɔdi lɛlɔ, iye etile ɔdi etila adi, iye eƒie ɔdi lɛla lɛdi aƒɔ ɔkplu kemmo.” 

5Mmɔ na Samuel ɔ́su-ma ɔnini, “Ɔmwi ni, Unwoti ku Ɔga Ɔƒunadi ɔmɛni ndi 
bekyuli bani nnye na bénu etemila ani na amii alati bɛ́su mɛni. Na ani ndi ka 

bítanu ɔdi lɛla lɛdi na mina enu kemmo.” Amu na bana ƒui bédie kenye ku lɛdi 
linwi banini, “Ɛɛn, ama ndubudie-bu etemila amɛni kenye.” 

6Ɔmmɔ kama Samuel ɔ́sɔ ɔ́su-ma ɔnini, “Unwoti ɔlati náƒuna Mose ku Aaron ka 
batɔnku bula bati kuuku. Na ama nákpanku-ma bálɛku Egyipte kalɔ lɛlɔ. 

7Na ɔƒaani ni, bibimi bina atu na binu kaduɛ ka bɛ́ƒiɔ Unwoti ɔni na nka anwu 
mɔɔtɔnku-mii na bíti bina anu ƒui bɛ́sia-nwu lɛlɔ. Na bitaakali taanu ala abuni ani 
na ɔ́bla úte amii ku bina bati kuuku. 

8“Uwi ɔni na Yakob ku nwuna kaba bekyuli bátɔlɔ bésie Egyipte kalɔ lɛlɔ kama 
ƒui ni, bákpali Unwoti bévele-nwu ku keku ka ubunku-ma. Amu na Unwoti ɔ́ya 
Mose ku Aaron bákpanku-ma bálɛku Egyipteƒuɔ kalɔ lɛlɔ béboku kalɔ kani lɛlɔ 
na bilie mɛni kemmo. 

9“Nsu ɔmɛni ƒui ni, bula bati kuuku bammɔ báyiƒala Unwoti bana Katɔti. Ɔmmɔ 
ɔsu na anwu lɛnɔ úte kuƒi na bana bekisine békpoku-ma. Na bekisine bammɔ akɔ 
ɔdi ndi Sisera, Hasor bekpone ɔtɔnkune. Ukisine ɔbambadi ɔni nádi-ma lɛlɔ lɛnɔ 
ndi Ƒilistiƒuɔ. Na Moabƒuɔ ku bana ɔga lɛnɔ bábadi-ma lɛlɔ. 

10Na uwi biala na bádi-ma lɛlɔ lɛni ni, beenwíni kayi na bewulo bevele Unwoti 
banini, ‘Bɔ́bla alaekpidi bɔ́ƒiɔ-ɔ, O Unwoti, na búnwini kama bɔ́kya-a na bɔɔkpá 
ala bamba, aani Baal baƒiɔ ku Astarot baƒiɔ. Nsu ɔƒaani ni, die-bu lɛku bula 
bekisine enu kemmo na bɔdubɔbla-a kabla.’ 

11Na Unwoti ɔ́tala Yerubaal ɔni basɔ baalɔ Gideon, Barak ku Yeƒta. Na kawɔlɔkɔ 
kamɛni ni, ɔ́tala ami Samuel. Na úkpo ɔ́ƒɔ-mii ɔ́lɛku bina bekisine bani nkya bina 
amadɔ ƒui enu kemmo na bɛ́kɛ bɔnwuna. 

12“Nsu ina ka bina Unwoti Katɔti nádi bina ɔga ni, bíni-nwu uwi ɔni na Amonƒuɔ 
Ɔga Nahas ɔ́tɔnku nwuna bekpone ka bebekpoku-mii. Na bɛ́su bɛnini, ‘Bɔɔwia 
ɔga na utaadi-bu lɛlɔ.’ 

13Bɛɛnu ɔga ɔni na bɛ́ƒuna na bívele ka bese bete-mii. Unwoti úse ɔga ɔmmɔ úte-
mii, na utaadi-mii lɛlɔ. 

14Na ɔƒaani si bɛɛbu Unwoti bina Katɔti, na amii ku bina ɔga ƒui bɛɛdi nwuna 
etemila lɛlɔ na bítenwini kama bítakya-nwu ni, lɛla biala lɛdubɔtɛ lite-mii. 

15Nsu si bɛ́ta bínye Unwoti ɔda bubo lɛlɔ na bíni ka bɛsiaku-nwu kama ni, ɔdubo-
mii kɔtu bɔni aani kalɛ na ɔ́ni bina bati kukuuku kɔtu. 

16“Bise atu na binu ala abuni ebendi ani na Unwoti ɔdubo bɔbla na bina anumi. 

17Ɔɔɔdi uwi ɔmɛni na baaƒɛ kamu yoo? Na bɛgyi lɛnɔ ka si edula ɔƒɛwi ɔmɛni údu 
ni, ɔnantu ɔsɔ ulána. Nsu ina ka use lɛni ni, ndubo Katɔti bɔkpali na ɔya na ɔnantu 
ɔna. Na kayaa kataabwɛ ogya. Na ɔmɛni ɔdubɔya na bɛti kalɛ na likpidi lɛni na 
bɛ́bla líbomo ɔni na bíye bɛnii bete-mii ɔga na utaadi-mii lɛlɔ ɔsu.” 

18Amu na Samuel ɔ́su Unwoti ɔnii ɔya na kayaa kataabwɛ ogya, na ɔnantu lɛnɔ 
utaana. Na limeyi lɛmmɔ kani ni, Unwoti ɔ́ya na ɔnantu ɔ́na, na kayaa lɛnɔ 
kaabwɛ ogya kalɛ kani na Samuel úvele-nwu. Mmɔ ni, bekyuli bammɔ ƒui báyia 
Unwoti ku Samuel. 

19Na bekyuli bammɔ ƒui bévele Samuel banini, “Vele Unwoti ƒula Katɔti te abu 
ƒula kabla bablane kalɛ na bulekpi. Bɔɔyia ka bɔdubo bukpi, ɔsika na alaekpidi 
ani ƒui na bɔ́bla kama ni, bɔ́sɔ bɔ́su-nwu ka use ɔga ute-bu.” 

20Nsu Samuel úse-ma kayi ɔnini, “Bɛsɔ bitayia. Sɔsɔ na ɔdi ka bɛ́bla ala buɛ 
amɛni. Nsu bɛda udu ɔmmɔ bɛya na bɛsɔ bitenwini kama bitakya Unwoti. 
Mmomu biti bina kayi ƒui bɛbla-nwu kabla. 

21Biteni Unwoti na bitaakpa baƒiɔ. Ala ammɔ kama bɔsiaku buuubo kɔsia kɔdi. 
Na alakana-mii bubunku lɛnɔ, iye aƒɔ-mii na bina bekisine enu kemmo. 

22Nwuna lɛnyi bonwu lɛni náƒɔ kuye ɔsu ni, Unwoti ɔɔɔdubo nwuna bekyuli buni, 
ɔsika ɔɔyɔ́-nwu kaƒɔ ka ɔbla-mii nwuna kadi bekyuli. 

23“Na ami geen ni, uwi ɔdi uuubo na basu banii ndubɔda Unwoti bɔkpali bɔya na 
bina lili, na unwini-mi likpidi. Na ndubɔtina-mii lɛla lɛni ndi lɛbuni na lɛdia ka 
bitaabla. 

24Nsu bɛsia anu na bitaayia Unwoti, na bɛsiaku-nwu kama siin, na bitaadi nwuna 
litemi lɛlɔ ku bina kayi ƒui. Na biteenyimo ala ebendi ani na ɔ́ɔbla úte-mi. 

25Na mmomu si bɛmu binye bɛɛbla alaekpidi ni, bekisine badubo amii ku bina 
ɔga ƒui lɛlɔ bɔdi na bayila-mii udu.” 

Samuel 1 - 13 

Unwoti Úni Saul Ɔsika Útenu-nwu Litemi 
1Akwa avlaatɛ na Saul ɔ́ƒɔ asa na bése-nwu lɛga. Na ɔ́di Israel lɛlɔ akwa aavlene-
anyɔ. 

2Saul ɔ́ƒuna bekpone mpim ɛtɛ ɔ́siku Israel. Na bekpone mpim inyɔ basiaku-nwu 
na Mikmas ku Betel abi kalɛkɛ lɛlɔ. Na apim unwi basiaku ubidi Yonatan na Gibea 
na Benyamin kalɛkɛ lɛlɔ. Na bekpone bakladi bani ƒui nébu ni, Saul ɔ́ya na bátɔlɔ 
bésie bana kɔduli. 

3Amu na limeyi lɛdi ni, Yonatan útéyu Ƒilistiƒuɔ ɔ́tu na útékpoku-ma na kesii kani 
baalɔ Geba. Na kɔku kɔmmɔ kúwi Ƒilistiƒuɔ bakladi bani nkya ekpo bamba. Lɛni 
kani na Saul lɛnɔ únu kɔku kɔmɛni, na ɔ́ya na bávwi kakpɛɛ bávi Hebriƒuɔ lɛma 
ƒui kemmo ka basala lɛlɔ na betékpo. 

4Ɔmmɔ ɔsu na Israel lɛma kemmo ƒui ni, bekyuli bammɔ bénu ka Saul ɔ́di 
Ƒilistiƒuɔ kakɛ kadi lɛlɔ. Na bagyi lɛnɔ ka Ƒilistiƒuɔ beekisi Israelƒuɔ geen. 
Anwuɔsu bálɔ bekyuli bammɔ ka besie batásiaku Saul na Gilgal. 

5Na uwi ɔmmɔ kani lɛlɔ ni, Ƒilistiƒuɔ básala lɛlɔ ka bekpoku Israelƒuɔ. Na bebo 
bapɔnkɔ kɛɛkɛ mpim ɛtɛ lɛni kemmo na bekpone mpim ɛku beli. Na ɔmmɔ kama 
ni, Ƒilistiƒuɔ bekpone pii bamba badi lɛnɔ bakya. Na bemomo geen aani ɛpu 
kɔnwinimi na ɛpu kɔtu ɔni na ukyuli ɔdi ulakana-ma bɔka. Na bana ƒui bátɔlɔ 
bésie Mikmas na bátada keliekɔ na mmɔ na Bet-Awen ɔƒɛ katukɔ kakɛ. 

6Ka Israelƒuɔ bánu ka bana kenyekɔ kaaadia na baabɔku bana bekpone bammɔ 
geen ɔsu ni, ketulodikɔ bábɛ. Na badi bábɛ na atakpɛ libu kemmo ku abiɔ 
akukudi ku libu lɛnɔ kemmo. 

7Israelƒuɔ bammɔ badi muedi bávia Yordan Ketu bonwu kammɔ bésie Gad ku 
Gilead kalɛkɛ. Na Saul ku bekpone báƒɔ lɛlɔ bakya Gilgal ɔni na liƒu lɛɛda-ma na 
lɛlɔ lɛɛtɔ́-ma geen. 

8Na Samuel anwu ni, ɔ́su Saul ka emeyi maatɛ kama asa na ɔdububo. Nsu emeyi 
maatɛ ammɔ áavi na Samuel útebeduo tɔ Gilgal. Ɔmmɔ ɔsu Saul bekpone bése 
kalɔ baatɔlɔ-nwu kudɔ unwi unwi. 

9Anwuɔsu Saul ɔ́su ɔnini, “Biti bɔkyula akpala ebuo ku unwi bɔbla akpala ebuo 
ɔmmɔ biboku.” Amu na Saul ɔ́du bebuo bammɔ na anwu ɔlati ɔ́bla akpala ammɔ. 

10Na uwi ɔni kani na ɔ́wɔlɔ akpala ammɔ bɔbla kani na Samuel lɛnɔ úbeduo. Mmɔ 
na Saul úte-nwu eduo. 

11Mmɔ kani ni, Samuel úye-nwu ɔnini, “Bi ndi lɛla lɛni na ábla mɛni?” Amu na 
Saul údie kenye ɔnini, “Lɛ́nu ka banana bammɔ beegyingya. Na lɛnɔ ni, étebeduo 
uwi ɔni na ése lɛlɔ, na Ƒilistiƒuɔ badaku lɛlɔ bɔsala na Mikmas. 

12Anwuɔsu lɛ́bla kasusu ka Ƒilistiƒuɔ bammɔ badubɔta banii bebekpoku-mi na 
Gilgal uwi ɔni na ngyi ka ńtakpali tɔ Unwoti ka ubebunku-mi. Ɔmmɔ ɔsu na lɛ́bla 
akpala ammɔ.” 

13Amu na Samuel ɔ́su Saul ɔnini, “Adɔlɔla geen na adi na ábla mɛni. Bi ɔsu na 
átadi Unwoti etemila lɛlɔ. Si banii bɔdi na ádi nwuna etemila lɛlɔ ni, nka Unwoti 
ɔdubɔya na awɔ ku ƒula kaba kemmo bebi bɛdi lɛga na Israelƒuɔ lɛlɔ uwi ƒui. 

14Nsu ɔƒaani ni, ƒula lɛgadi lɛsɔ lilenye uwi ƒui. Ɔsika Unwoti ɔ́ɔƒuna ukyuli bamba 
ɔni na nwuna kayi kaayɔ́ ka ɔtɔnku nwuna kadi bekyuli. Ɔsika awɔ átadi nwuna 
ɔda bubo lɛlɔ.” 

15Ɔmmɔ kama ni, Samuel ɔ́yu ulu na ɔ́tɔlɔ Gilgal mmɔ. Na Saul ku bekpone bani 
nébu basiaku-nwu bátɔlɔ Gilgal mmɔ bésie bátásiaku nwuna bekpone bakladi na 
Gibea na Benyamin kalɛkɛ lɛlɔ. Na Saul ɔ́ka nwuna bekpone bani nébu basiaku-
nwu. Na bana bumomo bɔbla aani nkyuli eti leevu-anyɔ kani. 

16Saul ku ubidi Yonatan ku bana bekpone báda keliekɔ na Geba na Benyamin 
kalɛkɛ mmɔ. Na Ƒilistiƒuɔ bekpone ama bakya Mikmas. 

17Ɔƒɛni uwi uwi ni, Ƒilistiƒuɔ bekpone aani akpa atɛ baalɛ́ teesie teetékpoku 
bekyuli na bana lɛma na beƒie-ma ala baƒɔ. Lɛkpa lideedi lɛɛsia teesie Oƒra ɔma 
unengudi na kalɛkɛ kani baalɔ Sual lɛlɔ. 

18Na linyɔdi liti lisie Bet-Horon. Na lɛkpa lɛtɛdi lɛsia ɔmii lɛlɔ kalɔ kesii kani na 
si enye ni, na aanu Seboim Kɔwɛ teemene kesii kani mɔɔtina kalɔ kakwiidi kakɛ. 

19Na uwi ɔmmɔ kemmo ni, ala bakywɛne badi beeebo Israel kalɔ lɛlɔ kesii kadi, 
ɔsika Ƒilistiƒuɔ bétete-ma kuƒi. Na básu banii, “Si búte-ma kuƒi ni, Hebriƒuɔ 
bamɛni badubo kuwii ku atula bɔkywɛ bute lɛlɔ!” 

20Ɔmmɔ ɔsu ni, Ƒilistiƒuɔ lɛma kemmo na Israelƒuɔ beesié taatádɔ bana katuma 
abuala aani oloma ku anwami ku asaka. 

21Na baakya-ma kayu aani kaplɛ si bádɔ abuala ebliidi. Nsu si bádɔ abuala 
enengudi anya ni, na baaƒɔ́ kɔplɛ inyɔ. 

22Ɔmmɔ ɔsu ni, uwi ɔni na Ƒilistiƒuɔ ku Israelƒuɔ békpo ni, Saul ku ubidi Yonatan 
kani nda kuwii ku atula. 

Yonatan Úsie Útékpoku Ƒilistiƒuɔ 
23Na Ƒilistiƒuɔ bekpone badi bésie bátágyumana abi atɛ ulu ɔni ntɛ úsie Mikmas. 

Samuel 1 - 14 

1Na limeyi lɛdi ni, Yonatan ɔ́su ukpone ɔni muuti nwuna ekpola ɔnini, “Ya na 
bɔvia ulu ɔmmɔ busie kesii kani na Ƒilistiƒuɔ beli.” Anwuɔsu báyu ulu, nsu 
Yonatan útasu ɔti ka bésela mmɔ. 

2Ɔƒɛni na uwi ɔmmɔ kemmo ni, Saul ɔ́tu nwuna kevo na kɔdingyii klukui kɔdi 
kalɔ na Gibea na Benyamin kalɛkɛ. Na nwuna bekpone bani mabla aani eti leevu-
anyɔ lɛnɔ bebunku-nwu na mmɔ. 

3Na ɔkpane ɔni baalɔ Ahiya lɛnɔ ɔ́kya mmɔ na ɔkya bakpane awu ɔni muubi-ma 
kayi ku kama. Ɔkpane ɔmɛni ɔdi Ahitub ubidi na Ahitub ɔdi Ikabod ɔnwani. Na 
Ahiya ɔdi Pinehas uwɔ, na Pinehas lɛnɔ ɔdi Unwoti ɔkpane Eli ubidi ɔni nákya 
Silo ɔma. Na Yonatan anwu ni, ukyuli ɔdi ɔɔɔgyi ɔnii anwu ku nwuna ukpone 
ɔmmɔ bátɔlɔ bana Israelƒuɔ keliekɔ mmɔ bésie kesii kadi. 

4Na asa na badubɔkana na bedu kesii kani na bana bekisine Ƒilistiƒuɔ bakya ni, 
ɔlɛka basia Mikmas abi ntɛ ulu ɔmmɔ. Na ulu ɔvi biala ni, lɛtakpɛ bonwu lɛdi lɛƒa. 
Na linwi baalɔ Boses, na lɛkladi baalɔ Sene. 

5Lɛtakpɛ linwi lɛdanku lísie katɔ kakɛ na Mikmas. Na lɛtakpɛ lɛni na ɔvi unyɔdi 
lɛdanku lísie kada kakɛ na Geba. 

6Mmɔ na Yonatan ɔ́su nwuna ekpola utine ɔnini, “Bo na bɔsia abi ntɛ ulu ɔmmɔ 
busie Ƒilistiƒuɔ bani nétekulo ago mmɔ keliekɔ. Ɔƒɛni kalɛ Unwoti ɔdubukpo ute-
bu, ɔsika lɛla lɛdi lilétile Unwoti bɔƒɔ kuƒi si ina bumomo iye buse blii suɛ.” 

7Amu na nwuna ekpola utine ɔmmɔ ɔ́su-nwu ɔnini, “Tɔ na lɛsiaku-ɔ. Na lɛla biala 
na aayɔ́ ka abla ni, ami lɛnɔ lɛ́tunaku-ɔ ku mina kayi ku kɔyu ƒui.” 

8Mmɔ na Yonatan ɔ́su-nwu ɔnini, “Ɔdia, bo, bɔdubo bɔkɔ bɔvia buteesie bekyuli 
bammɔ kudɔ kakɛ na bɔya na banu-bu. 

9Na si bákyaku-bu unyeƒi na bábala-bu banii bɔsɔ bunye utédu ka ama bébo-bu 
kudɔ ni, bɔdubudi bunye kesii kani na bunye mmɔ na bɔsɔ bulákɔ bulésie-ma 
kudɔ. 

10Nsu si bébo-bu kɔnu ka buteebo-ma kudɔ mmɔ ni, bɔdubɔkɔ busie mmɔ. Na 
ɔmmɔ ɔdubɔbla likposela ute-bu ɔ́si Unwoti kudɔ ka ɔdubo-bu bubunku na bɔdi-
ma lɛlɔ.” 

11Ɔmmɔ ɔsu ni, bana inyɔ ƒui bédie lɛlɔ na Ƒilistiƒuɔ bammɔ baanu-ma básiku 
bana keliekɔ mmɔ. Na Ƒilistiƒuɔ bammɔ básu banini, “Bɛnu! Hebriƒuɔ bamɛni 
bási baalɛ́ bana libu lɛni kemmo na bábɛ bakya.” 

12Na Ƒilistiƒuɔ bekpone bani nkya bana keliekɔ mmɔ bákpali bémene Yonatan ku 
nwuna ekpola utine banini, “Amii bɛkɔ bibo-bu kudɔ mɛni na bɔdubɔtina-mii 
lɛla lɛni bɛɛwia.” Anwuɔsu Yonatan ɔ́su nwuna ekpola utine ɔnini, “Siaku-mi 
taakɔ kɔbi kɔmmɔ. Unwoti unye abu Israelƒuɔ kama na bɔdi Ƒilistiƒuɔ bamɛni 
lɛlɔ.” 

13Yonatan ɔ́kpɛ enu ku akɔnkɔ ɔ́kɔ útálɛ atakpɛ ammɔ eli, na nwuna ukpone 
ɔmmɔ lɛnɔ ɔsiaku-nwu kama. Yonatan uubó Ƒilistiƒuɔ bammɔ taaƒiɛmi kalɔ. Na 
nwuna ekpola utine ɔmmɔ lɛnɔ ɔsiaku-nwu kama ɔɔdú-ma. 

14Na ntɛ kunu kunu bɔni na bása kudeedi mmɔ kani ni, Yonatan ku nwuna ekpola 
utine bádu Ƒilistiƒuɔ bekpone aani aavlanyɔ. 

15Ɔmɛni ɔsu ni, Ƒilistiƒuɔ bekpone lisu limodi lɛmmɔ ku bani nkya bana nvo 
kemmo ku bani nnye muukpó ƒui béƒu. Na Katɔti ɔ́ya na kalɔ kammɔ kákunku na 
liƒu lɛ́da-ma líbu. Na Katɔti ɔlati náya na liƒu bonwu lɛmɛni líbo-ma lɛlɔ. 

16Uwi ɔmmɔ ni, Saul ku nwuna bekpone bakya Gibea na Benyamin kalɛkɛ. Na 
bekpone bani nnye mɔɔgyumana mmɔ bánu bémene ka liƒu líƒie Ƒilistiƒuɔ 
bekpone bammɔ na bakɛ beekeli taavi. 

17Amu na Saul ɔ́su nwuna badi bani nkya-nwu kudɔ mmɔ ɔnini, “Bɛsala bekpone 
bammɔ ƒui na bɛnu bani nálɛ-mii akɔ.” Na ka bábla lɛni ni, bánu báti ka Yonatan 
ku nwuna ekpola utine ɔmmɔ neeebo-ma akɔ. 

18Amu na Saul ɔ́su ɔkpane Ahiya ɔnini, “Ti Katɔti Bunyimi Adaka ɔmmɔ boku.” 
Na uwi ɔmmɔ ni, na adaka ɔmmɔ ɔ́kya Israelƒuɔ kudɔ. 

19Ɔni na Saul unye ɔɔtɛmiku Ahiya ni, owogyo ɔmmɔ ɔ́sɔ ɔ́kɔ katɔ úbu. Ɔmmɔ ɔsu 
Saul ɔ́su Ahiya ɔnini, “Awɔ, da ya!” 

20Amu na Saul ku nwuna badi básala lɛlɔ na bésie bétékpo ku Ƒilistiƒuɔ bammɔ. 
Ka bédu kekpokɔ mmɔ ni, bánu ka Ƒilistiƒuɔ bammɔ ƒui béƒu útédu ka benye 
beekpóku ama alati lɛlɔ muedi. 

21Na asa kekpo kammɔ kadubɔlɛ ni, na Hebriƒuɔ badi bátábla unwi ku Ƒilistiƒuɔ 
bekpone na bakya-ma kudɔ na mmɔ. Nsu ɔƒaani na kekpo kammɔ kemmo ni, 
bénwini bábabla unwi ku bana kadi bekyuli Israelƒuɔ. Ɔmmɔ ɔsu básalaku Saul 
ku Yonatan. 

22Ka Israelƒuɔ bani na nka bátábɛla lɛlɔ bákya abi adi akɔ na Eƒraim kalɛkɛ bénu 
ka bana kadi bekyuli Israelƒuɔ baabɔku Ƒilistiƒuɔ ni, ama lɛnɔ bébo bébebunku 
na kekpo kammɔ kemmo na bábɔku-ma kpakplaa. 

23Ɔmmɔ ɔsu bákana na bésusu Ƒilistiƒuɔ bammɔ geen na bábɔku-ma bésienku 
kama na Bet-Awen kama ƒui. Na ulu ɔmɛni lɛlɔ na Unwoti úti úbunku Israelƒuɔ 
na údie-ma na limeyi lɛmmɔ lɛlɔ. 

24Lɛlɔ lítu Israelƒuɔ geen na bábla kpɛtɛ kpɛtɛ na kɔka ɔsu. Ɔsika asa na 
badubusie kekpokɔ kammɔ ni, Saul ɔ́kpali Katɔti ɔ́kya-ma úse kenye na úbo-ma 
ɔda ɔnini, “Ukyuli biala uuubo kuƒi na ɔkya lɛdila lɛdi kenye wetédu ka lídie bula 
bekisine bamɛni kasi. Na ukyuli biala ɔni náta únye ɔmɛni lɛlɔ na ɔ́bla lɛla bamba 
ni, Katɔti ɔdubuwida-nwu.” Ɔmmɔ ɔsu bekpone bammɔ ɔdi biala útakya lɛla lɛdi 
kenye. 

25Ɔƒɛni ka bekpone bammɔ béduo lɛku kemmo ni, bánu ka uwɔ uwi kalɔ. 

26Nsu ka baayia lɛla lɛni maalɛ ɔ́si kenye kani na Saul úse ɔsu ni, ɔdi útetuku uwɔ 
ɔni mɔɔyu taagba mmɔ kenye muedi útanu. 

27Nsu Yonatan anwu ni, uuubo mmɔ uwi ɔni na ɔti Saul ɔkpali Katɔti ɔ́kya 
bekpone bammɔ úse kenye. Ɔmmɔ ɔsu anwu útenu ɔmmɔ lɛla lɛdi. Na ka ɔ́nu 
uwɔ ɔmmɔ ni, únene nwuna ugyii ɔdadi ɔ́kya kɔtakɛ kɔmmɔ kemmo na ɔ́di uwɔ 
ɔmmɔ ɔdi, na ɔmmɔ ɔ́sɔ ɔ́kya-nwu ɔyikun úbu. 

28Ka ukpone ɔdi ɔ́nu-nwu ni, ɔ́su-nwu ɔnini, “Ɔɔɔdi ulu ka bula ɔdi ɔkya lɛdila 
lɛdi kenye ɔmwi. Ɔsika ƒ'ɔti ɔ́kpali Katɔti ɔ́kya bula ƒui ka butadi lɛla lɛdi. Na ɔ́su 
ɔnini, ‘Katɔti ɔdubuwida bina akɔ ɔni makya lɛla lɛdi kenye.’ Na ɔmɛni ɔsu na 
buse kpɛtɛ kpɛtɛ.” 

29Amu ka Yonatan únu kenye kammɔ ni, ɔ́su ɔnini, “Mina ɔti ɔ́kya bula bekyuli 
ɔgbankpi kemmo. Awɔ ɔlati ánu áti ka ɔyikun bamba úduo-mi lɛlɔ kemmo ka lɛ́di 
uwɔ ɔmmɔ ɔsu. 

30Si nka bɔya na ɔ́ya na bula bekyuli bádi adila ani béƒie báƒɔ bula bekisine kudɔ 
mmɔ adi ni, nka ɔdia geen na badubɔdu Ƒilistiƒuɔ bammɔ betulo kalɛ na bádu-
ma mmɔ muedi.” 

31Na limeyi lɛmmɔ ni, Israelƒuɔ békpoku Ƒilistiƒuɔ ɔ́si Mikmas útédu Ayalon na 
bádi-ma lɛlɔ. Nsu ina ka bádi-ma lɛlɔ ni, bekpone bammɔ bábla kpɛtɛ kpɛtɛ. 

32Anwuɔsu bénwini bélie bebuo bani na béƒie básiku bana bekisine kudɔ mmɔ 
lɛlɔ. Na bádu-ma ogya ogya. Mmɔ kani na baaduli lɛna lɛwɔdi lɛmmɔ ku ubugya 
taakun. 

33Na ukyuli ɔdi útásu Saul ɔnini, “Nu, bekyuli bamɛni baabla lɛla lɛni náta línye 
Unwoti lɛlɔ, ɔsika baakun lɛna lɛni kemmo na ubugya ɔmu ɔkya.” Amu na Saul 
ɔ́va ku lɛdi momoomo ɔnini, “Bíbile bula bɔƒɔtaadi bɔmmɔ. Ɔmmɔ ɔsu biminime 
lɛtabi linengudi lɛdi biboku-mi kudɔ mɛni kɔnakunwi.” 

34Na ɔ́su batɔnkune bammɔ unwi ɔnini, “Sie na atásu bekyuli bammɔ na beti 
bana ɔmantɛ bakɔ ku baƒonu beboku na badu-ma bewi lɛtabi lɛmɛni lɛlɔ na ulu 
ɔbuni lɛlɔ. Na ɔmmɔ kama bakana na beti lɛna lɛmmɔ bakun. Na utalɛ ka bataaƒiɔ 
Unwoti na bataakun lɛna lɛni kemmo na ubugya ɔkya.” Ɔmmɔ ɔsu béti bana 
ɔmantɛ bakɔ béboku na bábadu-ma na kesii kammɔ. 

35Na usien ɔmmɔ ni, Saul ɔ́tu lɛkpabi na bábla akpala béte Unwoti na mmɔ. Na 
ɔmmɔ ndi kudeedi ka Saul ɔ́bla lɛni. 

36Amu na Saul ɔ́su ɔnini, “Bɛya na bɔbɔku Ƒilistiƒuɔ usien ɔmɛni. Na bɔdu-ma ƒui 
na buƒie bana ala ƒui bɔƒɔ.” Mmɔ na ama lɛnɔ bédie kenye banini, “Ƒula kasusu 
kammɔ kadia geen na bɔdubɔbla lɛni.” Nsu ɔkpane ɔni nkya mmɔ bɔ́su ɔnini, 
“Kudeedi ni, ɔlɛka bɔka Katɔti kasusu buye bunu asa.” 

37Ɔmmɔ ɔsu Saul úye Katɔti ɔnini, “Nkpoku Ƒilistiƒuɔ bamɛni na lɛbɔku-ma? Na 
adubɔya na bɔdi-ma lɛlɔ?” Nsu Katɔti útakpete Saul limeyi lɛmmɔ. 

38Mmɔ na Saul ɔ́su ɔnini, “Agyi anii ukyuli ɔdi náƒiɔ Katɔti ɔmwi. Anwuɔsu, mina 
benengu ƒui, bɛlɛ bibo na bɔwia ukyuli ɔmmɔ bɔti ku likpidi lɛni na ɔ́bla. 

39Mɔɔkpali Unwoti ɔni nli ngba na uukpó taaƒɔ Israelƒuɔ na bula bekisine enu 
kemmo nnii ina mina ubi Yonatan ɔdi nábla lɛla lɛmɛni ni, ɔdi ka ukpi.” Nsu 
nwuna benengu bammɔ ƒui ɔdi útasu lɛla lɛdi. 

40Mmɔ na Saul úbo ɔda úte Israelƒuɔ bammɔ ƒui ɔnini, “Biténye ɔvi ɔngye. Na ami 
ku mina ubi Yonatan bunye ɔvi ɔmɛni.” Amu na bédie kenye banini, “Bɔdubɔbla 
lɛla biala na ásu-bu.” 

41Amu na Saul ɔ́kpali Unwoti ɔnini, “Bula Unwoti, Israel Katɔti, bi ɔsu na bɔ́kpali-
ɔ na étedie lɛla lɛni na búye-ɔ kenye étete-bu? Die ukyuli ɔni náƒiɔ tina-bu si ami 
ku mina ubi Yonatan na ɔdi iye bekpone bammɔ akɔ ɔdi na ɔdi.” Mmɔ na kenye 
budie bɔmmɔ búbo ka ɔga ku Yonatan akɔ ɔdi na ɔdi, na útasi bekyuli bammɔ. 

42Anwuɔsu Saul ɔ́su Ahiya ɔnini, “Amu die tina ami ku Yonatan ntɛ bula akɔ ɔni 
geen na ɔdi.” Na úbalɛ Yonatan lɛlɔ ka anwu nábla likpidi. 

43Amu na Saul úye Yonatan momoomo ɔnini, “Su-mi lɛla lɛni na ábla!” Mmɔ na 
Yonatan údie kenye ɔnini, “Mina ugyii ɔdadi na líti lɛ́tu uwɔ lɛ́yalɛ. Anwuɔsu 
bukpi na ɔlɛka likpi?” 

44Amu na Ɔga Saul údie kenye ɔnini, “Katɔti ɔbla-mi lɛla biala na ɔɔyɔ́ si ńtaya na 
badu awɔ, Yonatan.” 

45Mmɔ na bekpone bammɔ básu banini, “Bulénu kalɔ bɔnii ukpi, ɔsika Yonatan 
na Katɔti úbunku asa na bɔ́di kekpo kamɛni lɛlɔ. Anwuɔsu ɔkɛnku Unwoti ɔni nli 
ngba lɛlɔ ni, bɔɔɔdubo bɔtuna na ina nwuna lili linwini linwi pɛ muedi lɛtimi-
nwu lili.” Ɔmmɔ ɔsu bekpone bammɔ békpo báƒɔ Yonatan na bátadu-nwu. 

46Amu na Saul ɔ́da Ƒilistiƒuɔ kama bɔsia ɔ́ya na bátɔlɔ bésie bana kalɔ. 

47Kama ka Saul ɔ́sɔ únwini úbo ɔɔdi Israelƒuɔ ƒui lɛlɔ ni, únye na úkpoku nwuna 
bekisine bani náka bámana-nwu. Na badi Moabƒuɔ ku Amonƒuɔ ku Edomƒuɔ ku 
Soba baga ku Ƒilistiƒuɔ lɛlɔ. 

48Úkpo lɛnanabi kemmo na ɔ́di Amalekƒuɔ lɛlɔ na údie Israel na bekisine bani ƒui 
nnye muukpóku-nwu na beeƒie-ma ala taaƒɔ ƒui enu kemmo. 

Saul Ku Nwuna Kaduli Bekyuli 
49Na Saul bebi bananabi ndi Yonatan ku Iswi ku Malki-Saul. Na ubidi ulekubi 
unengudi ndi Merab na ɔnamudi ndi Mikal. 

50Na Ahimaas ubidi ulekubi ɔni baalɔ Ahinoam ndi ulekudi. Na nwuna bekpone 
ɔtɔnkune baalɔ Abner. Na Saul ɔti ɔnwani ɔnanabi ɔni baalɔ Ner náwɔ Abner ɔni 
ndi nwuna bekpone ɔtɔnkune ɔmmɔ. 

51Abiel náwɔ Saul ɔti ɔni baalɔ Kis ku Abner ɔti ɔni baalɔ Ner. 

52Na Ɔga Saul ngba bulie uwi ƒui ni, kekpo kpakplaa kákya ama ku Ƒilistiƒuɔ ntɛ 
geen. Anwuɔsu uwi biala na Saul ɔ́nu ukyuli ɔni na ubo kayi ni, na ɔɔwia ka ɔni-
nwu ɔkya lɛlɔ na utaabla-nwu kabla. 

Samuel 1 - 15 

Katɔti Úni Ka Saul Ɔsɔ Ɔdi Lɛga 
1Na uwi ɔmmɔ kemmo ni, Samuel ɔ́su Saul ɔnini, “Ami na Unwoti ɔ́tala na ḿbese-
ɔ likpo na énwini ɔga éte mina kadi bekyuli Israelƒuɔ. Na ɔƒaani ni, nu kenye kani 
nási Unwoti kudɔ. 

2Unwoti Ɔyikune Ƒui ɔnini, ‘Ndubo Amalekƒuɔ kɔtu bɔni na lɛla lɛni na bábla 
Israelƒuɔ ɔni na béténye báda-ma ulu uwi ɔni na bási baalɛ́ Egyipte kalɔ kemmo 
ɔsu. 

3Anwuɔsu sie na etékpoku-ma na ayila-ma lɛla biala na bebo udu. Tanu ɔdi biala 
kɔnyana. Banana ku beleku ku banamu ku bebiwɔ ku ɔmantɛ bakɔ ku baƒonu ku 
bebuo ala betine bani mbo keƒu ku baƒlumu ƒui, na tebu ɔdi tese.’ ” 

4Ɔmmɔ ɔsu Saul ɔ́lɔ nwuna bekpone ɔ́siku kesii biala na bátásala na ɔma ɔni 
baalɔ banii Telaim kemmo. Na bebo bekpone mpim eti ene. Na bana mpim leevu 
bási Yuda kalɛkɛ lɛlɔ. 

5Amu na Saul útiku bekpone bammɔ na bésie Amalek ɔma unengudi bátábɛ na 
ketu kakwiidi kadi kemmo. 

6Na ɔ́su Keni kadi bekyuli bani nkya mmɔ ɔnini, “Uwi ɔni na Israelƒuɔ ƒui bási 
baalɛ́ Egyipte kalɔ lɛlɔ ni, amii bítekpoku-bu, mmomu bɛ́nu-bu kɔnyana. 
Anwuɔsu bɛkpɛ bɛlɛ-ma lɛlɔ kalɛ na naaadu-mii neeebunku Amalekƒuɔ.” Ɔmmɔ 
ɔsu Keniƒuɔ bammɔ báta Amalekƒuɔ kudɔ mmɔ bésie kesii bamba. 

7Ɔmmɔ kama ni, Saul úkpoku Amalekƒuɔ ɔ́si ɔma ani baalɔ Hawila útédu Sur na 
Egyipte ɔƒɛ katukɔ kakɛ. 

8Saul úƒie Amalekƒuɔ Ɔga Agag, nsu útadu-nwu. Mmomu nwuna kadi bekyuli ƒui 
ama ɔ́du-ma. 

9Saul ku nwuna bekpone béni na bátadu Ɔga Agag ku baƒonu ku ɔmantɛ bakɔ ku 
bana bebi bani na bánu ka bélie lɛmwi kaduɛ mmɔ ƒui ku ala bamba ani lɛnɔ na 
bánu ka adia-ma. Na akladi ani ƒui naaadia-ma ni, báyila-nya udu. 

10Amu na Unwoti kenye kébedu Samuel kudɔ ɔnini, 

11“Úduo-mi geen ka lɛ́ya na Saul ɔ́di lɛga, ɔsika únwini kama ɔ́kya-mi na útadi 
mina kenye kani na lɛ́su-nwu lɛlɔ.” Lɛla lɛmɛni líkpoku Samuel geen, anwuɔsu 
útalɛɛ, mmomu ɔkya ɔɔkpali Katɔti teevele usien umodi ɔmmɔ. 

12Kadi kégye ɔtanta tutuutu ni, Samuel ɔ́ta na úsie utánu Saul. Nsu ka úsie ni, 
básu-nwu banini, “Saul úsie kesii kani baalɔ banii Karmel. Mmɔ na útátu enyimo 
lɛtabi lɛdi únyene úte lɛlɔ kalɛ na bekyuli bataakali taanu kalɛ na úkpo ɔ́di lɛlɔ 
na bataabu-nwu. Ɔmmɔ kama na únwini úsie Gilgal.” 

13Ka Samuel útásiaku-nwu ni, Saul náka-nwu kenye bɔkya ɔnini, “Katɔti kusɛ 
kusɛ ɔsiaku-ɔ, ɔsika lísie ńtábla lɛla lɛni na ásu-mi.” 

14Nsu Samuel ɔ́ƒɔ kɔnakunwi na úye-nwu ɔnini, “Na baƒonu ku ɔmantɛ bakɔ 
bamani kɔvanu na muunú na mɛni?” 

15Amu na Saul údie kenye ɔnini, “Bekpone bammɔ néti-ma básiku Amalek kalɔ 
lɛlɔ béboku na badi baƒonu ku ɔmantɛ bakɔ babuni ƒui na bana akɔ ka beti 
babakpa bete Katɔti, na bakladi ƒui ama báyila-ma udu.” 

16Mmɔ na Samuel ɔ́su-nwu ɔnini, “Ba lɛsɛ! Na enu lɛla lɛni na Unwoti ɔ́su-mi 
kamaadi usien.” Amu na Saul lɛnɔ ɔ́ƒɔ ɔnini, “Taasu kenye kammɔ.” 

17Mmɔ na Samuel úsie anumi ɔnini, “Uwi ɔni na awɔ ɔlati muedi átanu tɔ lɛlɔ átati 
ka adi lɛla lɛdi ni, Unwoti úse-ɔ likpo na énwini ɔga na Israel kadi bekyuli adua 
pii ammɔ ƒui lɛlɔ. 

18Na Unwoti ɔmmɔ nátala-a ɔnini, ‘Sie na etékpoku Amalekƒuɔ belikplune 
bammɔ utédu ka áyila-ma udu ƒui kede kede.’ 

19Bi ɔsu na étenu Unwoti kenye na adi-ka lɛlɔ? Na bi ɔsu na bana ala kani négyie-
ɔ anumi ka eƒie aƒɔ na ábla likpidi lɛmɛni udu na Unwoti anumi?” 

20Nsu Saul ɔ́sɔ ɔ́su ɔnini, “Lísie ńtábla lɛla lɛni na Unwoti ɔ́su-mi na lɛ́du 
Amalekƒuɔ ƒui na líƒie bana Ɔga Agag líboku. 

21Bekpone bammɔ néƒie baƒonu ku ɔmantɛ bakɔ bani ndia ntulo ƒui, na bana akɔ 
béboku ka beti bakpa bete Katɔti na Gilgal.” 

22Nsu Samuel údie kenye ɔnini, “Akpala na Unwoti ɔɔwia ɔnii bakyula bete-nwu, 
munuu nwuna litemi lɛlɔ na ɔɔwia ka bekyuli badi? Si eenú-nwu litemi na aadi-
ni lɛlɔ ni, ɔdia utulo ka eti akpala iye baƒonu lɛmwi akpa ete-nwu. 

23Ɔsika si elenu Unwoti litemi na adi-ni lɛlɔ mmomu aatalaku lɛlɔ katɔ na ƒula 
likyulikpi ɔsu ni, átavumanaku bekyuli bani mɔɔkpá baƒiɔ na beeye-ma ala teenu. 
Na ka éni Unwoti litemi ɔsu ni, anwu lɛnɔ úni-ɔ ka asɔ adi ɔga na nwuna bekyuli 
lɛlɔ.” 

24Mmɔ na Saul ɔ́su Samuel ɔnini, “Lɛ́bla likpidi lɛ́ƒiɔ Unwoti na lɛ́ta línye nwuna 
litemi lɛlɔ. Na ńtenu ƒula bɔlɛ, ɔsika lɛ́yia bekyuli bammɔ mmomu, na línu-ma 
litemi. 

25Anwuɔsu líkpi kɔtɔ. Ti kyiɛ-mi na asɔ enwini abasiaku-mi na busie ntákya lili 
kalɔ lite Unwoti.” 

26Nsu Samuel úni na ɔ́su-nwu ɔnini, “Nsɔ lɛɛɛdubo bunwini bubasiaku-ɔ, ɔsika 
éni ka adi Unwoti litemi lɛlɔ, anwuɔsu Unwoti lɛnɔ úni ka awɔ asɔ adi nwuna ɔga 
na Israel lɛlɔ!” 

27Mmɔ ka Samuel únwini ɔɔtɔlɔ ni, Saul ɔ́da-nwu awu kɔtu na mmɔ kábwɛ. 

28Amu na Samuel ɔ́su-nwu ɔnini, “Unwoti ɔ́bwɛ Israelƒuɔ lɛga kadikɔ ɔ́lɛku-ɔ 
lɛkɔkɔ. Na úti-ka úte ƒula badi bammɔ akɔ ɔdi. Na ɔdi ukyuli ɔni na ɔdia utulo-ɔ 
ƒui. 

29Ɔƒɛni ni, Unwoti ɔɔɔdi ukyuli ɔyawine ɔni na muunwíni nwuna kasusu. 
Mmomu Israel Katɔti ɔni muukeye na ɔdi, na ɔɔsu litemi geen lɛmmɔ na ulányi 
ɔkɔ. Anwuɔsu ɔsɔ ulavumana kenye kammɔ.” 

30Mmɔ na Saul ɔnini, “Lɛ́bla likpidi sɔsɔ, nsu te-mi ɔbu na mina bekpone ku Israel 
kadi bekyuli bammɔ ƒui anumi, na abasiaku-mi na lɛsɔ ntákya lili kalɔ lite 
Unwoti, ƒula Katɔti.” 

31Anwuɔsu Samuel ɔ́sɔ únwini ɔ́siaku Saul na ɔ́kya lili kalɔ úte Unwoti. 

32Mmɔ na Samuel ɔ́kpali momoomo ɔnini, “Bɛkpanku Amalekƒuɔ Ɔga Agag 
biboku-mi mɛni.” Na Agag lɛnɔ úsie úbo-nwu kudɔ ku kayi ƒaa, na ɔ́bla kasusu 
ɔnii uwi ɔni na basɔ badu-nwu ɔ́vi. 

33Nsu Samuel ɔ́su-nwu ɔnini, “Kalɛ na ƒula kewii káya na beleku badi bakya na 
basɔ balanu bana kaƒɔ bebi ni, lɛni na ƒ'ini lɛnɔ ɔdubo bɔkya beleku bamba akɔ 
na ɔsɔ ulanu nwuna kɔƒɔ ubi.” Mmɔ kani na Samuel ɔ́du Agag na Unwoti anumi 
na Gilgal. 

34Ɔmmɔ kama ni, Samuel ɔ́tɔlɔ úsie Rama. Nsu Saul anwu ɔ́tɔlɔ úsie nwuna ɔma 
na Gilgal. 

35Na ɔ́si ɔmmɔ lɛlɔ útédu limeyi lɛni na Samuel úkpi ni, ɔ́sɔ útésie útatánu Saul 
kudii, ina ka Saul lɛlɔ litemi líkpoku-nwu na úwulo-nwu kɔnyana. Na úduo Katɔti 
lɛnɔ ka úse Saul lɛga úte Israelƒuɔ. 

Samuel 1 - 16 

Samuel Úse Dawid Likpo Aani Ɔga 
1Na uwi ɔmmɔ kemmo ni, Unwoti úye Samuel ɔnini, “Uwi ɛlɛ na adubo bulie 
buteewulo kɔnyana na Saul lɛlɔ butálɛ? Líni nnii ɔsɔ utadi lɛga na Israel. Ta na 
eyile ƒula lise ku nnɔmii na ayu ulu eteesie Betlehem ɔma kemmo na ɔnana ɔni 
baalɔ banii Yisai kesii. Nwuna bebi akɔ na lɛ́ɛƒuna ukyuli ɔni madi mina ɔga líse.” 

2Nsu Samuel údie kenye ɔnini, “Dɛ na ndubo ulu bɔyu buteesie mmɔ? Saul ɔdubo 
bunu na ubo ubadu-mi.” Mmɔ na Unwoti ɔ́su-nwu ɔnini, “Ti koƒonu kɔkɔdi da na 
asu bekyuli bammɔ anii akpala na ébo ababla ete-mi. 

3Na alɔ Yisai na ubo kakpakɔ kammɔ, na ndubɔtina lɛla lɛni na adubo bɔbla na 
ese ukyuli ɔni mɔɔwia likpo ete-mi.” 

4Samuel ɔ́bla lɛla lɛni na Unwoti ɔ́su-nwu. Na ka údu Betlehem ni, ɔma benengu 
bammɔ báyia geen na béye-nwu banini, “Buɛɛ na ɔdi bɔdi?” 

5Mmɔ na údie kenye ɔnini, “Ɛɛn, use buɛɛ ƒui! Na akpala adi na líbo mbabla lite 
Unwoti. Anwuɔsu bɛklibi lɛlɔ na bibo bibasiaku-mi na butábla akpala ammɔ 
bɔsala.” Na ɔ́ya na Yisai ku nwuna bebi lɛnɔ báklibi lɛlɔ na bébo mmɔ. 

6Uwi ɔni na bébeduo mmɔ ni, Samuel ɔ́nu Eliab, Yisai ubidi unengudi. Mmɔ na 
ɔ́su lɛlɔ ɔnini, “Ngyi ka okloƒu ɔmɛni na Unwoti ɔɔwia use lɛga.” 

7Nsu Unwoti ɔ́su Samuel ɔnini, “Tanu kalɛ na ɔ́kuku na ɔɔdia bɔnu kani, ɔsika 
ńtaƒuna-nwu. Na ɔɔɔdi ala ani na ukyuli ɔɔnu na ukyuli lɛlɔ na ami Unwoti mɔɔnu 
taaƒuna-nwu. Ɔlɔna ala kani na amii bɛɛnu. Nsu ami mɔɔnu nwuna kayi kemmo.” 

8Ɔmmɔ kama Yisai ɔ́ya na Aminadab úsie Samuel kudɔ, nsu Samuel ɔnini, “Ɔɔɔdi 
anwu na Unwoti ɔ́ƒuna.” 

9Nwuna kama Yisai ɔ́ya na ubidi Sama lɛnɔ úsie, nsu Samuel ɔnini, “Ɔɔɔdi anwu 
na Unwoti ɔ́ƒuna.” 

10Yisai ɔ́ya na nwuna bebi maatɛ ƒui básia Samuel kudɔ bávi, nsu Samuel ɔnini, 
“Ɔɔɔdi bebi bamɛni akɔ ɔdi na Unwoti ɔ́ƒuna.” 

11Anwuɔsu Samuel úye Yisai ɔnini, “Bebi bananabi bamɛni kani na ebo?” Mmɔ 
na Yisai údie kenye ɔnini, “Kawɔkpulo ɔni na ɔdi ɔnamu blii ɔdi kani nébu, na 
anwu nésie ɔɔnu baƒonu lɛlɔ.” Amu na Samuel ɔnini, “Tala na batálɔ-nwu beboku, 
na bula ɔdi ulelie tɔ kalɔ wetédu uwi ɔni na úbeduo.” 

12Anwuɔsu Yisai ɔ́tala na bátálɔ-nwu béboku, na ɔdi ɔnamu ɔni na ubo ɔlɔkplu 
na úgyie na ɔɔdia bɔnu lɛnɔ. Mmɔ na Unwoti ɔ́su Samuel ɔnini, “Ta na ewi-nwu 
nnɔmii lili, ɔsika anwu na lɛ́ƒuna.” 

13Amu na Samuel úwilimi nnɔmii bɔmmɔ úwi Dawid lili na nwuna banwani 
anumi. Na uwi ɔmmɔ kemmo kani na Katɔti Kɔyu kúbo na kɔ́ƒɔ Dawid lɛlɔ 
kemmo ƒui ku ɔyikun. Na Samuel lɛnɔ únwini úsie Rama. 

14Katɔti Kɔyu kɔ́tɔlɔ Saul kudɔ, na kɔyu kukpidi kɔdi mmomu na Katɔti ɔ́ya na 
kúbo kuukpóku-nwu. 

15Na nwuna benengu básu-nwu banini, “Nu! Kɔyu kukpidi kɔdi na Unwoti ɔ́ya na 
kuukpóku-ɔ. 

16Anwuɔsu ni, bula Ɔga Ɔbune, ya na butáwia ukyuli ɔni na ɔgyi ɔbentaa bɔgya 
kaduɛ na ubataagya-nwu teete-ɔ kalɛ na si kɔyu kukpidi kɔmmɔ kɔ́si Unwoti 
kudɔ kúbo kuukpóku-ɔ ni, na lɛlɔ litaabla-a buɛɛ.” 

17Amu na Saul údie kenye ɔnini, “Ɔdia, bɛwia ukyuli ɔdi biboku ɔni na ɔgyi 
ɔbentaa bɔgya kaduɛ.” 

18Mmɔ na benengu bammɔ akɔ unwi ɔ́su ɔnini, “Ɔnana ɔdi ɔ́si Betlehem na baalɔ-
nwu Yisai. Ubo ubi ɔnanabi ɔni ngyi ɔbentaa bɔgya geen, na ɔdi ukpone ɔni mbo 
kayi, na ɔgyi bɔtɛmi na ɔɔdia bɔnu, na Unwoti lɛnɔ ɔsiaku-nwu geen.” 

19Amu na Saul ɔ́tala ukyuli ɔ́kya Yisai ku kenye ɔnini, “Su ƒ'ubidi Dawid na 
ɔnyonu baƒonu bammɔ lɛlɔ bɔnu na ɔtɔlɔ ubo-mi kudɔ mɛni.” 

20Amu na Yisai úti ebuo ɔku ɔdi na úyile-nwu ku ntɛ, na úti bodobodo úbunku-
nwu lɛlɔ na únyimi ɔ́sia ebuo ala utine lɛlɔ, na úti ese ɔkɔdi úbunku na úti úte 
Dawid ɔnii uti usienku Ɔga Saul. 

21Dawid útéduo Saul kudɔ na úse kalɔ ɔɔbla-nwu kabla. Na nwuna lɛlɔ lɛ́da Saul 
kubiti geen, anwuɔsu ɔ́ya na úse kalɔ uuti nwuna ekpola. 

22Uwi útetu asa na Ɔga Saul ɔ́sɔ ɔ́tala ukyuli ɔ́kya Yisai ɔnini, “Mɔɔyɔ́ ƒ'ubidi 
Dawid geen, anwuɔsu muuvele-ɔ ya na ɔsɔ ɔkya-mi kudɔ mɛni utaabla-mi kabla.” 

23Ɔƒɛni uwi biala na kɔyu kukpidi kɔmmɔ kúbo kuukpóku Saul ni, Dawid ɔɔgyá 
nwuna ɔbentaa, na Saul lɛlɔ kemmo kaayɔ́ buɛɛ na kɔyu kɔmmɔ kɔtɔlɔ. 

Samuel 1 - 17 

Dawid Ɔ́du Goliat 
1Na uwi ɔmmɔ kemmo ni, Ƒilistiƒuɔ básala bana bekpone na Soko na Yuda kalɔ 
kemmo ka betékpo. Anwuɔsu bátáda keliekɔ na Soko ku Aseka ntɛ na kesii kani 
baalɔ banii Eƒes-Damin. 

2Na Saul ku Israelƒuɔ bekpone lɛnɔ báda keliekɔ, na kesii kani na baalɔ banii Ela 
Kɔwɛ kemmo. Na báklibi lɛlɔ ka bekpo Ƒilistiƒuɔ. 

3Anwuɔsu ɔkwalɛ ɔmmɔ ɔkya bana akpa anyɔ ntɛ, na Ƒilistiƒuɔ beli kɔbi kunwi 
lili na Israelƒuɔ lɛnɔ beli kɔbi kunyɔdi lɛlɔ. 

4Amu na ɔnana ɔdi na baalɔ banii Goliat na ɔdi ukpone lɛlɔ ɔdine ɔdi ɔ́lɛ ɔ́si 
Ƒilistiƒuɔ bekpone akɔ úbo, na ɔ́si ɔma ɔni na baalɔ banii Gat kemmo. Ɔnana 
ɔmɛni ɔ́kuku utulo lɛgba bɔka yaalenwi. 

5Lɛbualagyie kabua kadi kebi-nwu lili. Na lɛbualagyie kalɛkɛ bonwu kadi kebi-
nwu kayi na kalɛkɛ kammɔ lɛti unu ɔbla aani antabi koƒo kumodi unu. 

6Na adi lɛnɔ ada-nwu lɛgba na aagyumana-nwu, asa na lɛbuala lɛtula bonwu lɛdi 
lɛda-nwu kama kukulo. 

7Nwuna ugyii lɛtula gyɔlɔɔ lɛni na ɔda use aani bedine ɔkɔlɔ. Na lɛbuala lɛni ntu-
nwu kenye unu ɔbla aani antabi akyami maatɛ unu. Anwuɔsu ukpone ɔbambadi 
ɔni muuti nwuna agyumanala ɔɔtɔ-nwu anumi uwi biala. 

8Amu na Ƒilistini ɔmɛni ɔ́va ku lɛdi momoomo ɔnini, “Bi ɔsu na bíbo bínye mmɔ 
bɛnii abu Ƒilistiƒuɔ na bibekpoku? Ƒilistini ukpone lɛlɔ ɔdine unengudi ƒui na ndi, 
na amii lɛnɔ bɛdi Saul bekpone. Bidie bina ukpone unengudi ƒui na ubo ubasiaku-
mi na mɛni. 

9Na si ɔ́kana na úkpoku-mi na ɔ́du-mi ni, bɔdubunwini bɔkya-mii kalɔ na 
butaabla-mii kabla. Na si ami nádi-nwu lɛlɔ na lɛ́du-nwu ni, bɛdubɔkya-bu kalɔ 
na bitaabla-bu kabla.” 

10Amu na Ƒilistini ɔmmɔ ɔ́su ɔnini, “Na ɔmwi ni, mɔɔsu amii Israelƒuɔ ka naaanu 
bina ɔyikun taakya lɛla lɛdi kemmo munu munu. Bidie ɔnana ɔni na ɔnii ubo kayi 
na ubo na ami ku-nwu bukpo.” 

11Ka Ɔga Saul ku Israelƒuɔ bakladi bénu Ƒilistini ɔmmɔ kenye kamɛni ni, liƒu lɛ́da-
ma na báyia geen. 

12Na Saul lɛga bɔdi uwi kemmo ni, unengu ɔdi ɔ́kya na baalɔ-nwu Yisai. Ɔdi Eƒrat 
kɔdua ukyuli na ulie Betlehem na Yuda kalɔ lɛlɔ, na ɔ́ɔbi geen. Ubo bebi bananabi 
maane. Na bebi bammɔ akɔ unwi ndi Dawid. 

13Yisai ɔmɛni bebi benengudi ɛtɛ báasiaku Saul bésie kekpokɔ. Bana atɔ asia ndi 
Eliab ku Abinadab ku Sama. 

14Na Dawid ɔdi bana kawɔkpulo. 

15Anwu muusié Saul kudɔ teesie taasɔ taatánu ɔti bebuo lɛlɔ na Betlehem. 

16Na emeyi aavlene kemmo ƒui ni, Ƒilistini ɔmɛni uusié teebo teebenye mmɔ 
lɛdigye ku useyi uwi taakun lɛmɛnɛ taakya Israelƒuɔ bammɔ. 

17Limeyi lɛdi ni, Yisai ɔ́su Dawid ɔnini, “Ti antabi agyidi amɛni ku bodobodo 
leevu ɔmɛni sienku ƒula banwani na bekpone keliekɔ kesii kani na bakya. 

18Na eti bebuo anyi ntu akuladi eku leevu amɛni esienku bekpone ɔtɔnkune 
ɔmmɔ. Na anu kalɛ na ƒula banwani bakya, na abasu-mi na lɛti si bakya kaduɛ. 

19Ama ku Israelƒuɔ banana bakladi ƒui nkya Ela Kɔwɛ kɔmmɔ kemmo beekpóku 
Ƒilistiƒuɔ.” 

20Kadi kegye ɔtanta tutuutu ni, Dawid ɔ́da baƒonu bammɔ ɔ́kya lɛlɔ ɔnune bamba 
enu kemmo, na únyimi ala ɔ́sia nwuna bebuo ala utine lɛlɔ na ɔ́yu ulu ɔ́tɔlɔ kalɛ 
na ɔti ɔ́su-nwu. Nwuna mmɔ buduo kani na uunú ka beebó kekpo kudu ka bata 
besie kekpokɔ. 

21Na sɔsɔ Israelƒuɔ ku Ƒilistiƒuɔ bammɔ béesie beenye anumi ku anumi ka 
beteekpo. 

22Mmɔ kani na Dawid ɔ́da nwuna ala úse ɔgyumanane ɔni nnye mɔɔnu ala lɛlɔ 
kudɔ, na úkeli úsie útákya ɔnwani bene kenye. 

23Ka benye baatɛmi kani na Goliat Ƒilistini ɔmmɔ ɔ́sɔ ɔ́da úbalɛ ku nwuna lɛmɛnɛ 
bɔkun ku kɔvanu etemila, na Dawid únu. 

24Ka Israelƒuɔ bánu ka Goliat ɔ́sɔ ɔ́da úbalɛ kani na békeli bébo kama ku liƒu. 

25Na uwi ɔni náavi kemmo ƒui ni, Israelƒuɔ bamɛni bátaasu lɛlɔ banini, “Bɛnu kalɛ 
na ukyuli ɔmɛni uusié teebo teebedumi-bu bɔdi. Nsu Ɔga Saul ɔ́ɔsu ka ɔdubuti 
nwuna ubidi ulekubi bute ukyuli ɔni makana Ƒilistini ɔmɛni bɔdu na uti. Na ɔni 
nsɔ nsia lɛnɔ ndi ka ukyuli ɔmmɔ ku nwuna ɔtɔ kemmo bekyuli ƒui basɔ 
baaadubo kalɔ kammɔ kemmo kuyii kɔdi butaaƒɔ teete ɔga. Na ɔmmɔ kama ɔga 
ɔmmɔ ɔdubute ukyuli ɔmmɔ ala pii.” 

26Ka Dawid úbo úbasiaku lɛla lɛmɛni ni, úye ukpone ɔni nnye nwuna kɔmadɔ 
ɔnini, “Bi na badubo bɔbla bute ukyuli ɔni makana Ƒilistini ɔmɛni bɔdu na ɔda 
bula kadi Israelƒuɔ kɔƒa bɔkya ɔya? Ɔma na Ƒilistini ɔni na útekulo lego mɛni 
ɔɔkali ka ɔdi na ubataakun lɛmɛnɛ taakya Katɔti ɔni nli ngba uwi ƒui bekpone 
lɛni?” 

27Amu na bekpone bammɔ básɔku ala ani na Ɔga Saul ɔ́su ka wete ukyuli ɔni 
madu Goliat mmɔ báka béte Dawid. 

28Ka Dawid ɔnwani unengudi Eliab únu ka Dawid ku bekpone bammɔ benye 
baatɛmi ni, ɔ́kɛ kɔnyi ɔ́kya-nwu geen na úye-nwu ɔnini, “Bi na ébo aawia mɛni? 
Ɔma na áda baƒonu ɛlɛɛ bammɔ ése na ɔɔnu lɛlɔ? Ngyi-ɔ kalɛ na aakun ala lɛmɛnɛ 
ku kayi kekpidi kani nkya-a. Ɔɔɔdi kekpo kamɛni ɔsu na ébo mɛni abanu lɛla lɛni 
mɔɔlɛ́?” 

29Mmɔ Dawid údie ɔnwani kenye ɔnini, “Bi na lɛ́ɛbla ɔƒɛni? Naaakana lɛla lɛdi 
lɛnɔ buye bunu?” 

30Amu na Dawid únwini na úye ukpone bamba lɛla lɛmmɔ kani na anwu lɛnɔ 
kenye kani na básu-nwu kudeedi mmɔ kani na anwu lɛnɔ ɔ́su. 

31Bekpone bamba bénu lɛla lɛni Dawid ɔ́su na bésie batásu Ɔga Saul. Anwuɔsu 
Saul ɔ́tala na bátálɔ Dawid béboku. 

32Amu na Dawid ɔ́su ɔnini, “Ɔga Ɔbune, utalɛka Ƒilistini ɔmɛni ɔnu-bu aani 
bekyuli bani na bubo liƒu. Ami ndubusie na ntékpoku-nwu!” 

33Mmɔ na Saul ɔ́su Dawid ɔnini, “Naaanu kalɛ na adubuti adi ukyuli ɔmɛni lɛlɔ. 
Ɔsika ɔnamu kani na adi na anwu ɔdi ukpone ɔ́si nwuna lɛkloƒu uwi ƒui úbedu 
ɔƒaani.” 

34Nsu Dawid ɔ́su Saul ɔnini, “Mina ɔti baƒonu lɛlɔ kani na mɔɔnu uwi biala. Na si 
gyata iye kegidi kéƒie ɔdi ni, 

35mɔɔsiaku-nwu kama teetédu ka lɛ́ƒɔ-nwu nwuna kudɔ. Na si ɔdi únwini ɔnii 
uukpóku-mi ni, mɔɔda-nwu lɛkoolobi na lɛdu-nwu. 

36Ami ƒula kabla ɔblane lɛ́ɛdu gyata ku kegidi. Na ndubɔkana na lɛdu Ƒilistini ɔni 
nétekulo lego mɛni lɛnɔ aani bana kalɛ, ɔsika ɔ́nu Katɔti ɔni nli ngba bekpone ka 
baaadi lɛla lɛdi na nwuna anumi! 

37Unwoti ɔni nédie-mi ɔ́siku gyata ku kegidi aƒiɔ akɔ ndubudie-mi bɔsiku Ƒilistini 
ɔmɛni enu kemmo.” Amu na Saul ɔnini, “Ɔdia, amu teesie na etékpoku-nwu. Bula 
ƒui bubo lɛnunsia ka Katɔti ɔdubo-ɔ bubunku na akana-nwu lɛlɔ bɔdi.” 

38Saul ɔlati ubo kekpo awu ku adala bamba na úti-nya úte Dawid ku lɛbuala 
kabua na úbi lili. 

39Amu na úti kewii lɛnɔ ɔ́bala nwuna kavobi na úsie ɔ́vi. Nsu Dawid ɔnini, “Ala 
amɛni átama-mi bɔkya na naaakana na lisie lɛvi muedi.” Anwuɔsu Dawid údie 
ekpola ammɔ úwi. 

40Na úti nwuna ugyii ɔdadi ɔni na ɔɔkpanku bebuo na ɔ́tɔlɔ úsie ketu kadi útála 
atabi suɛlɛ suɛlɛ alɔ ɔ́kya nwuna koƒo kemmo. Amu na údie nwuna kavwinvwi 
ɔ́da kɔnu, na úti ulu ulu kɔnakunwi úsela Goliat kudɔ. 

41Na uwi ɔmmɔ kemmo ni, Goliat ɔ́ni uudé Dawid, na nwuna ukpone ɔni nti-nwu 
ekpola ɔtɔ-nwu anumi. 

42Nsu ka Goliat ɔ́nu Dawid ni, ɔ́nu ka okloƒu kani na ɔdi. Na ina ka ubo ɔlɔkplu na 
ɔɔdia bɔnu ni, nwuna lɛlɔ líƒi-nwu livo. 

43Amu na Goliat úye Dawid ɔnini, “Bi ɔsu na ada ugyii ɔmmɔ? Munuu ákali ka 
akpewe ɔdi na adubo ebebo adu yoo?” Mmɔ na ɔ́kpali nwuna baƒiɔ na ɔ́kanti ɔ́kya 
Dawid na úwida-nwu ɔnini, 

44“Awɔ, bo mɛni na lɛtina-a lɛla lɛdi. Ndubo-ɔ bɔmɛnɛ eku eku lite baasɛ ku 
beƒiebuo na bakun!” 

45Amu na Dawid ɔ́su-nwu ɔnini, “Awɔ ni, ƒula kewii ku lɛtula ku lɛbuala kalɛkɛ 
kani na ada aagyumana lɛlɔ kani na ada ebekpo-mi. Nsu ami ni, nkɛ ku Unwoti 
Ɔyikune ƒui lɛnyi kemmo mbekpoku-ɔ. Na anwu ndi Israel bekpone Katɔti ɔni na 
awɔ eedumi. 

46Nsu ɔmwi ni, Unwoti ɔdubɔya na lɛdi-ɔ lɛlɔ. Na ndubukulo-ɔ lili lɛnɔ. Na ɔɔɔdi 
ɔmmɔ lɛti pɛ. Mmomu bina Ƒilistiƒuɔ bekpone ni, badubo-ma bɔdu geen ɔmwi 
limeyi lɛmɛni lɛlɔ na bana ɔlɔna unwini lɛdila ute baasɛ ku bebuo bamba na 
bakun. Na kayawi bekyuli ƒui banu bati ka abu Israelƒuɔ ni, bubo Katɔti ɔni 
muukpó teete-bu. 

47Lɛla lɛdi litatɔlɔ-ɔ, ɔsika Unwoti mɔɔyá na ukyuli ɔɔdi lɛlɔ, na ɔɔɔdi kewii iye 
lɛtula ɔyikun kemmo. Ɔsika kekpo kammɔ kadi Unwoti kadi. Na anwu ɔmmɔ 
ndubɔya na bɔdi-ɔ lɛlɔ lɛnɔ.” 

48Na ka Goliat ɔɔní uudé-nwu ni, Dawid lɛnɔ úkeli úsela na basa na bekpo. 

49Amu na ɔ́kya kɔnu nwuna koƒo kemmo na údie lɛtabi ɔ́kya nwuna kavwinvwi 
kemmo na úƒwimi ɔ́siaku Goliat. Lɛtabi lɛmmɔ lítáda-nwu lɛtɛntɛ na lɛ́ƒuala 
líduo-nwu lili kemmo na Goliat úbuli útébi kalɔ. 

50Anwuɔsu Dawid úti kavwinvwi lɛtabi linwi ɔ́du Goliat ɔni ndi Ƒilistini ɔni na 
ɔɔɔda kewii muedi. 

51Amu na Dawid úkeli úsie Goliat kudɔ na kesii kani na úbuli ɔtɛ mmɔ. Na ɔ́ni 
Goliat ɔlati kewii kani nkya-nwu livuo kemmo na nwuna ɔƒɛnyi ɔ́kpa, na ɔ́tu-nwu 
ɔ́du na úkulo-nwu lili. Ka Ƒilistiƒuɔ bekpone bakladi bánu ka ukpone unengu ɔni 
lɛlɔ na ama baakun lɛmɛnɛ úkpi ni, bana ƒui békeli bátɔlɔ. 

52Na Israel ku Yuda bekpone bávwi kekpo lise ku kudu momoomo na bábɔku 
Ƒilistiƒuɔ bekpone bammɔ laa bétédu bana lɛma linengudi lɛni ndi Gat ku Ekron 
kɔbanye. Na bádu bana bekpone bammɔ béwi ulu lɛlɔ geen úsela ɔma ɔni baalɔ 
Saraim. 

53Ka Israelƒuɔ báda-ma bɔbɔku báya ni, bénwini bébo kesii kani na Ƒilistiƒuɔ 
báda bana keliekɔ mmɔ na bébeti bana ala ani na báda bése mmɔ ƒui. 

54Dawid úti Goliat lili úsienku Yerusalem. Na úti Goliat ekpola ani na úti mmɔ 
úwi nwuna ɔtɔ. 

55Uwi ɔni na Dawid úsela utékpoku Goliat ni, Saul ɔ́nu-nwu. Na úye nwuna 
bekpone ɔtɔnkune Abner ɔnini, “Ɔma ubidi ndi okloƒu ɔmmɔ?” Mmɔ na Abner 
údie kenye ɔnini, “Bula Ɔga Ɔbune, geen geen ni, lɛɛɛgyi kebii kammɔ ɔti.” 

56Amu na Ɔga Saul úbo Abner ɔda ɔnii ɔwia ɔ́ti Dawid ɔti lɛnyi na ɔya-nwu na ɔti. 

57Uwi ɔni na Dawid únwini úsie bana keliekɔ na Goliat bɔdu kama ni, Abner 
ɔ́kpanku-nwu úboku Saul kudɔ. Na úbenye Saul anumi na ɔmu ɔda Ƒilistini 
ɔmmɔ lili. 

58Mmɔ na Saul úye Dawid ɔti lili. Na Dawid údie kenye ɔnini, “Ƒula kabla ɔblane 
Yisai ubidi na ndi. Na ɔ́si Betlehem.” 

Samuel 1 - 18 

Saul Úkpo Dawid Kogyulo 
1Ka Dawid ku Saul báwɔlɔ butemi kama ƒui ni, bɔyɔ bɔdi búbeduo Yonatan ku 
Dawid ntɛ. Na Yonatan ɔ́yɔ Dawid geen aani kalɛ na anwu Yonatan ɔɔyɔ́ nwuna 
lɛlɔ. 

2Na ɔ́si limeyi lɛmmɔ lɛlɔ kani ni, Saul ɔ́sɔ útete Dawid kuƒi na ɔtɔlɔ usie ɔti kaduli 
lɛnɔ. 

3Na Yonatan ku Dawid bényimi kpakplaa ka bana kɔkpana kɔsɔ kulékulo kudii, 
ɔsika baayɔ́ lɛlɔ geen. 

4Na kalɛ na Yonatan ɔɔyɔ́ Dawid ɔsu ni, Yonatan údie nwuna awu gyɔlɔɔ ɔni na 
ɔɔkya úte Dawid na úti nwuna kekpo adala ku kewii ku kataminta ku kabuli kani 
na ɔɔsia kavobi mmɔ lɛnɔ úte-nwu. 

5Na lɛla biala na Saul úbo Dawid ɔda ka ɔbla ni, ɔɔbla-ni kaduɛ. Ɔmmɔ ɔsu Saul 
úti Dawid ɔ́bla bekpone batɔnkune akɔ unwi ɔni na ubo kenyekɔ geen na 
bekpone bammɔ akɔ. Na lɛla lɛmɛni lɛ́da bekyuli bammɔ ƒui kubiti ku Saul 
bekpone batɔnkune bammɔ muedi. 

6Ɔƒɛni limeyi lɛni na Dawid ɔ́du Goliat mmɔ ni, anwu ku bekpone bakladi 
bénwini bésela ɔma. Ka básia Israelƒuɔ lɛma lɛmmɔ kemmo bésela ni, beleku 
bammɔ bálɛ bábasiaku Ɔga Saul na baatu yiiduu teete-nwu ku kɔgya na baatɔ́. 
Bédie lɛlɔyɔ lɛnu ku lɛbentaa ku agyala abambadi lɛnɔ. 

7Na beleku bani nkya mɔɔtɔ́ mmɔ beedie lɛnu banini, “Saul ɔ́du bekisine mpim 
mpim. Na Dawid anwu ɔ́du bana mpim leevu leevu.” 

8Ɔnu ɔmɛni ɔ́ya na Saul kayi kékpoku-nwu na ɔ́kɛ kɔnyi geen. Ɔsika únu-nwu 
kalɔ na nwuna kasusu kenye na ɔ́su ɔnini, “Bɔsu na beleku bammɔ bada-nwu 
banii Dawid ɔ́du bekisine mpim leevu leevu, na ami Saul anwu ni, bana apim 
apim kani na lɛ́kana bɔdu. Na ulu bamba ɔni lɛlɔ na badubɔsia na babu Dawid 
betulo kalɛ na badaku bɔbla mɛni ndi ka batu-mi lɛga na beti Dawid bese.” 

9Ɔmmɔ ɔsu ɔ́si uwi ɔmmɔ ni, Saul ɔkya ɔɔnu Dawid ɔnusɛ geen ku kogyulo bukpo. 

10Na limeyi lɛmmɔ kadi kégye ni, kɔyu kukpidi kɔdi kúbelie Saul lɛlɔ kpakplaa. 
Kɔyu kɔmmɔ kɔ́ya na Saul ɔkya uudie ala adi bene kenye na nwuna kaduli na 
eeebo lili ku lɛgba. Na ɔda nwuna lɛtula. Na uwi ɔmmɔ kani lɛlɔ ni, Dawid unye 
ɔɔgyá nwuna ɔbentaa aani kalɛ kani na ɔɔyɔ́ bɔbla. 

11Kɔnakunwi ni, Saul ubo nwuna lɛtula ɔnii ɔɔlɛ Dawid ku kasusu ka ɔkana-nwu 
ɔmana kowodu lɛlɔ mmɔ. Na kunyɔ sɔɔn na ɔ́bla ɔbladu ɔmɛni, nsu Dawid ababla 
ɔsu ni, úliiku lɛlɔ ɔni na lɛtula lɛmmɔ lítakɛ-nwu. 

12Saul úbo ɔɔyia Dawid geen, ɔsika ɔ́nu ɔ́ti nwaa ka Unwoti ɔsiaku Dawid geen. 
Nsu anwu Saul ni, Unwoti údie-nwu atu. 

13Ɔmmɔ ɔsu ni, Saul ɔ́ya na Dawid ɔ́tɔlɔ-nwu kudɔ mmɔ na úti-nwu útábla 
bekpone apim unwi ɔtɔnkune na kesii bamba. Na anwu mɔɔtɔnku-ma kekpokɔ 
teesie teebo. 

14Na lɛla biala na Dawid wabla ni, lɛɛtɛ teete-nwu, ɔsika Unwoti ɔsiaku-nwu 
geen. 

15Ka Saul ɔ́nu kalɛ na ala aatɛku-nwu ɔsu ni, úbo ɔɔyia-nwu. 

16Nsu Israelƒuɔ ƒui ku Yuda baayɔ́ Dawid na kalɛ na ɔ́tɔnku-ma úsienku kekpokɔ 
ɔsu. 

17Amu na limeyi lɛdi ni, Saul ɔ́lɔ Dawid na ɔ́su-nwu ɔnini, “Aanu mina ubi ulekubi 
unengudi Merab mɛni. Ndubuti-nwu lite-ɔ na eti aani ƒ'ulekudi si adubɔbla-mi 
kabla aani ukpone ɔni mɔɔbla kayi, na ekpo kekpo na Unwoti lɛnyi kemmo.” Nsu 
ɔmɛni ƒui ni, kɔkwɛ kani na Saul ɔɔkya, ɔsika ɔɔwia ka Ƒilistiƒuɔ badu Dawid si 
bésie kekpokɔ, na ulekpi na Saul ɔlati enu kemmo. 

18Nsu Dawid údie kenye ɔnini, “Ami ndi ɔma, na ɔma bene ndi mina ɔti iye mina 
kɔdua bekyuli na Israel ka liti ɔga ubi na linwini ɔga ubi ɔgyani?” 

19Anwuɔsu ka uwi údu ka nka beti Saul ubidi Merab bete Dawid na uti ni, béti-
nwu béte ɔnana ɔni baalɔ Adriel na ɔ́si Mehola ɔma kemmo. 

20Ɔƒɛni Saul ubidi ulekubi bamba ɔni baalɔ Mikal úbo ɔɔyɔ́ Dawid geen. Na ka 
Saul únu lɛni ni, ɔ́da-nwu ebiti geen. 

21Na ɔ́bla kasusu ɔnini, “Ndubuti mina ubi ɔmɛni lite-nwu kalɛ na makana-nwu 
kakpagyuɛ bɔkywɛɛ na Ƒilistiƒuɔ bakɛ-nwu badu.” Anwuɔsu Saul ɔ́su Dawid 
ɔnini, “Kuƒi kunyɔdi kɔ́lɛmi-ɔ na ndubuti mina ubi ulekubi lite-ɔ na enwini-mi 
ubi ɔgya.” 

22Kama ni, Saul únyimi ku nwuna bekpone batɔnkune ka batátɔlɔ Dawid ku 
emini banii anwu Saul ku batɔnkune bammɔ ƒui baayɔ́ anwu Dawid kaduɛ, na 
unu kalɔ na unwini-nwu ubi ɔgya. 

23Amu na béti kenye kamɛni bésienku-nwu sɔsɔ. Nsu ka Dawid únu kenye 
kamɛni ni, ɔ́su ɔnini, “Ɔwabane na ndi na ńtaƒɔ lɛnyi. Na ɔƒɛni ni, uuuse kpɛtɛ 
kpɛtɛ ka linwini ɔga ubi ɔgya.” 

24Mmɔ na ama lɛnɔ bátásɔku Dawid kenye kammɔ básu Saul. 

25Anwuɔsu Saul ɔ́tala-ma ɔnii batásu Dawid banini, “Uleku buti elila ani kani na 
mɔɔwia taasiku-ɔ kudɔ ni, anwu ndi ka adu Ƒilistiƒuɔ bekpone eti anyɔ na ekulo-
ma ago kenye ɔlɔna ɔmmɔ abatina-mi ka ádu-ma sɔsɔ. Na ɔmmɔ na ami lɛnɔ 
ndubuti lidie mina bekisine bammɔ kasi na lɛla lɛni na bábla ɔsu.” Na Saul kasusu 
ndi ka ɔsia ulu ɔmmɔ lɛlɔ na ɔya na Dawid uduo Ƒilistiƒuɔ enu kemmo na badu-
nwu. 

26Amu ka bekpone batɔnkune bammɔ bátásu Dawid kenye kammɔ ni, ɔ́da-nwu 
ebiti, ɔsika anwu lɛnɔ ɔɔyɔ́ ka ɔga unwini-nwu ɔƒanti. Ɔmmɔ ɔsu asa na elila bɔbla 
limeyi lɛmmɔ lɛdubudu ni, 

27Dawid ku nwuna bekpone báta na bátádu Ƒilistiƒuɔ banana nkyuli eti ene. 
Békulo-ma ago kenye ɔlɔna ɔmmɔ sɔsɔ aani kalɛ na Saul ɔ́su, na Dawid úti úboku-
nwu. Na bana anumi mmɔ ni, úti nwuna elila etela ammɔ úwi ɔga anumi, na 
ɔɔtina ka ɔga únwini-nwu ɔƒanti sɔsɔ. Anwuɔsu Saul lɛnɔ úti ubidi ulekubi Mikal 
úte Dawid na únwini-nwu ulekudi. 

28Uwi ɔni na Saul ɔ́nu ɔ́ti ka Unwoti ɔsiaku Dawid sɔsɔ na ubidi Mikal lɛnɔ ɔɔyɔ́-
nwu geen ni, 

29Dawid lɛlɔ lɛ́sɔ lɛ́da Saul liƒu líbu. Na ɔ́si uwi ɔmmɔ lɛlɔ ni, Saul úkisi Dawid 
nwuna ngba emeyi kemmo ƒui. 

30Na uwi ndi uwi ni, Ƒilistiƒuɔ batɔnkune beetiku bana bekpone teetékpoku 
Israelƒuɔ. Nsu uwi biala na báta lɛni ni, Dawid ku nwuna bekpone baadi-ma lɛlɔ. 
Na Saul ukpone ɔtɔnkune ɔdi ɔsɔ ulákana-ma lɛlɔ bɔdi aani Dawid kalɛ. Ɔmmɔ 
ɔsu Dawid úbaƒɔ lɛnyi geen. 

Samuel 1 - 19 

Saul Ɔ́sia Ulu Biala Lɛlɔ Ka Ɔdu Dawid 
1Limeyi lɛdi ni, Saul ɔ́su ubidi Yonatan ku bekpone batɔnkune bakladi ɔnii badu 
Dawid. Nsu Yonatan ɔɔyɔ́ Dawid geen. 

2Ɔmmɔ ɔsu úbo-nwu ɔda ɔnini, “Mina ɔti ɔɔwia ulu ɔni na ɔdu-ɔ. Ɔmmɔ ɔsu 
kɔnaadi ɔtanta tutuutu ni, nu kaduɛ na ekeli atábɛ alakpi akɔ na asɔ akya mmɔ. 

3Kama ni, ami ku mina ɔti bɔdububo mmɔ, na bulagyunku kesii kani na adubɔbɛ. 
Na kudeedi ni, ami ku-nwu bɔdubɔda ƒula kɔtɛ bɔnu. Na lɛla biala na bɔ́su ni, 
ndubɔya na ati nwuna kasusu.” 

4Yonatan úmwi Dawid úte ɔti Saul ɔnini, “Si átati kalɛ na ábla lɛla lɛdi áƒiɔ Dawid 
ni, adubɔbla likpidi bonwu geen. Ɔsika Dawid útabla-a likpidi lɛdi. Na ala ani na 
Dawid ɔ́bla ni, álɛ kɔsia geen éte-ɔ mmomu. 

5Bɔnu na átanu átati kalɛ na úti lɛlɔ ɔ́kpa na ƒula lili uwi ɔni na útékpoku Goliat? 
Na bɔnu na átanu ka Unwoti ɔ́ya na abu Israelƒuɔ bɔ́di Ƒilistiƒuɔ lɛlɔ ɔkɛnku lɛla 
lɛni na ɔ́bla ɔsu? Awɔ ɔlati ánu ɔmɛni na ebiti áda-a sɔsɔ. Na bi ɔsu na ɔlɛka abla 
likpidi lɛmɛni udu na aya na badu Dawid? Útabla likpidi lɛdi!” 

6Saul únu ubidi Yonatan buvele ku bɔlɛ na úse kenye ɔnini, “Nkɛnku Unwoti ɔni 
nli ngba uwi ƒui lɛlɔ muusé kenye ka lɛɛɛdubo bɔya na badu Dawid.” 

7Kama ni, Yonatan ɔ́lɔ Dawid na ɔ́sɔku bana kɔtɛ kɔmmɔ ƒui ɔ́su-nwu. Ɔmmɔ ɔsu 
ɔ́kpanku Dawid úboku kaduli na Saul kudɔ, na úbo ɔɔbla-nwu kabla aani kalɛ 
kani na útaabla. 

8Na uwi ɔdi kama ni, kekpo kásɔ kábalɛ Israelƒuɔ ku Ƒilistiƒuɔ ntɛ. Na Dawid 
ɔ́tɔnku bekpone úsienku kekpokɔ. Na úkpoku-ma geen útálɛ ka ɔ́bɔku-ma na 
békeli bátɔlɔ. 

9Nsu limeyi lɛdi ni, kɔyu kukpidi kɔdi kɔ́si Unwoti kudɔ na kúbelie Saul lɛlɔ uwi 
ɔni na ɔda nwuna lɛtula. Na Dawid lɛnɔ ɔɔgyá nwuna ɔbentaa. 

10Kɔnakunwi ni, Saul ɔ́tu nwuna lɛtula lɛni na ɔda úmene ɔnii utálɛ Dawid na 
ɔkana-nwu ɔmana kowodu lɛlɔ. Nsu Dawid ɔ́babla na úliiku lɛlɔ kɔnakunwi na 
lɛtula lɛmmɔ lɛ́vi lítálɛ kowodu lɛlɔ. Na usien ɔmmɔ ni, Dawid úkeli ɔ́tɔlɔ Saul 
kudɔ. 

11Mmɔ na Saul ɔ́tala bekyuli badi na úbo-ma ɔda ɔnii bataatu Dawid na nwuna 
kaduli kalɛ na uteedu kadi bugye ni, na badu-nwu. Nsu Dawid ulekudi Mikal ɔ́su-
nwu ɔnini, “Keli tɔlɔ mɛni usien ɔmɛni kani! Si ɔɔɔdi lɛni ni, badubo-ɔ bɔdu asa 
na kadi kegye.” 

12Ɔmmɔ ɔsu ni, Mikal úti kabuli na ɔ́yula ɔgyani ɔ́siku ƒansili úbenyene kalɔ, na 
úkeli ɔ́tɔlɔ bekyuli bani mɔɔwia-nwu badu mmɔ kudɔ. 

13Uwi ɔni na Dawid ɔ́tɔlɔ kama ni, ulekudi Mikal úti baƒiɔ bani na béti ugyii bánwi 
na úti-nwu ɔ́va katɛnkɔ mmɔ na úbi-nwu ala aani ukyuli kalɛ. Na úti bese linwini 
úwi-nwu lili. 

14Kama ka Saul ɔ́tala bekyuli badi ɔnii betéƒie Dawid ni, Mikal údie kenye ka 
ɔgyani uuƒi. 

15Amu na bekyuli bammɔ bénwini na bátásu Saul lɛla lɛni na Mikal ɔ́su-ma. Nsu 
Saul ɔ́sɔku bekyuli bammɔ úmene na ɔ́su-ma lɛnɔ ɔnini, “Bɛkpanku-nwu biboku-
mi ina kalɛ na ɔtɛ uuƒi mmɔ, na ami ɔlati lɛdu-nwu.” 

16Nsu ka bésie na béduo ɔtɔ kemmo ni, bánu ka baƒiɔ kani ntɛ na bese linwini 
liwi-nwu lili. 

17Ka Saul únu ɔmɛni ni, útéye Mikal ɔnini, “Bi ɔsu na átɔlɔ-mi lɛni na áya na mina 
ukisine úkeli ɔ́tɔlɔ-mi kudɔ?” Mmɔ na Mikal ɔ́su Saul ɔnini, “Bɔsu na mina ɔgyani 
ɔ́su-mi ɔnini, ‘Ya na nteesie si alayɔ anii ndu-ɔ.’ ” 

18Amu na uwi ɔni na Dawid úkeli mmɔ ni, ɔ́tɔlɔ úsie Samuel kudɔ na ɔma ɔni 
baalɔ Rama. Na útásu-nwu ala ani ƒui na Saul ɔ́bla anwu Dawid. Ka ɔ́su Samuel 
ala amɛni ƒui ɔ́wɔlɔ ni, bana inyɔ bávi bálɛ ɔma ɔmmɔ kemmo na bétélie kesii 
kani baalɔ banii Naiot. 

19Saul úbenu ka Dawid ɔkya lɛkpaklɔ lɛdi na Naiot na Rama kalɔ lɛlɔ. 

20Anwuɔsu Saul ɔ́tala bekyuli badi ɔnii bétéƒie Dawid beboku. Nsu ka batu 
bammɔ bétédu mmɔ ni, bánu ka Samuel ɔtɔnku kenye bediene lisu lɛdi na benye 
beebo Katɔti kudu buteebo ku adi lidu. Na mmɔ ni, Katɔti Kɔyu kɔ́ƒɔ Saul batu 
bammɔ lɛlɔ kemmo na ama lɛnɔ bése kalɔ beebo Katɔti kudu aani bana kalɔ. 

21Na ka Saul únu lɛla lɛmɛni ni, ɔ́sɔ ɔ́tala bekyuli bamba ɔnii betéƒie Dawid. Na 
ama lɛnɔ ni, lɛni kani na Katɔti Kɔyu kɔ́tɔnku-ma na bése kalɔ beebo Katɔti kudu. 
Ɔmmɔ ƒui Saul ɔ́sɔ ɔ́tala bekyuli kɔtɛdi, na ama lɛnɔ ni, ɔmmɔ kani nálɛku-ma. 

22Kawɔlɔkɔ ni, anwu ɔlati ɔ́ta úsela Rama mmɔ. Na ka úbedu libiɔ linengudi lɛni 
baalɔ banii Seku mmɔ kɔtu ni, úye bekyuli badi na mmɔ kesii kani na Samuel ku 
Dawid bakya. Na básu-nwu banii ɔdubɔnu-ma na Naiot. 

23Ɔmmɔ ɔsu ɔ́yu ulu úti úsela mmɔ. Nsu kɔnakunwi ni, Katɔti Kɔyu kɔ́ƒɔ Saul lɛlɔ 
kemmo na úse kalɔ uubó Katɔti kudu ku adi lidu na ulu lɛlɔ úbedu Naiot. 

24Mmɔ ni, ɔ́da nwuna adala údie úwi na uudie Katɔti uubó kudu kɔmmɔ na 
Samuel anumi muedi. Na limeyi lɛmmɔ lɛlɔ ƒui ni, bɔtɛ kani na Saul ɔtɛ kalɔ mmɔ 
ku kasɔngya. Na ɔ́si litemi lɛmɛni ɔsu ni, lɛsugba lɛdi lɛkya na baayɔ́ buye banini, 
“Saul lɛnɔ únwini Katɔti Kenye Udiene yoo?” 

Samuel 1 - 20 

Dawid Ku Yonatan Lɛlɔ Kɔtɛ 
1Amu na Dawid úkeli ɔ́si Naiot na Rama kalɔ lɛlɔ mmɔ úsie Yonatan kudɔ. Na 
útéye-nwu ɔnini, “Bi lɛ́bla iye bɔƒiɔ bɔmadi udu na lɛ́ƒiɔ iye likpidi lɛmani na lɛ́bla 
ɔsu na ƒ'ɔti ɔsiaku-mi ɔɔwia-mi ɔdu?” 

2Mmɔ na Yonatan údie kenye ɔnini, “Oowo, ɔmmɔ ulebo-nwu kemmo lɛni kudii! 
Ɔsika si geen geen na mina ɔti ɔɔbla kasusu ka ɔdu-ɔ ni, nka ɔdubɔsu-mi. Ɔsika 
mina ɔti ulabla lɛla lɛdi na uledie-mi kɔtɛ. Ami ńtaƒɔ lɛla lɛmmɔ.” 

3Nsu Dawid ɔ́su ɔnini, “Litemi lɛmmɔ lɛkya-nwu kemmo sɔsɔ. Ƒ'ɔti ɔgyi nwaa ka 
ami ku-ɔ bɔdi bakpana kpakplaa. Anwuɔsu ulasu-ɔ ka ɔɔwia-mi ɔdu, ɔsika ɔmmɔ 
ɔdubo-ɔ bukpoku geen. Mɔɔsu-ɔ na Katɔti ɔni nli ngba lɛnyi kemmo ka mina 
ngba bɔkya ɔgbankpi kemmo, ɔsika ƒ'ɔti ɔɔwia ka ɔdu-mi.” 

4Mmɔ na Yonatan ɔ́su Dawid ɔnini, “Lɛla biala na aawia ka lɛbla lite-ɔ ni, ndubo-
ni bɔbla.” 

5Anwuɔsu Dawid ɔ́su Yonatan ɔnini, “Nu! Kɔnaadi ni, anwu na beesé kalɔ ku 
kɔbuli kɔwɔdi limeyi bɔdi. Na ɔdi ka ami ku ɔga bɔdi bɔsala. Nsu ya na lisie na 
ntábɛla lɛlɔ lɛkya lɛku kemmo kesii kadi utédu limeyi lɛtɛdi useyi uwi. 

6Na si ƒ'ɔti úye-mi lili ɔnii wɛ na lɛ́vi ni, na asu-nwu ka lívele-ɔ kuƒi nnii muukeli 
lisie mina ɔma na Betlehem na ami ku mina ɔtɔ kemmo bekyuli ƒui bɔbla lɛkwa 
ndi lɛkwa kawɔlɔkɔ ɔdi akpala bɔsala. 

7Na si ɔ́su ɔnii mina takya útebile lɛla lɛdi ni, agyi anii ƒ'ɔti uuubo kasusu kekpidi 
kadi na mina lɛlɔ. Nsu si mina takya ɔ́ya na úti kɔnyi ni, na adubɔnu ati ka ɔɔwia-
mi ɔdu sɔsɔ. 

8Ɔmmɔ ɔsu ka unwi bɔbla bunyimi nkya ami ku-ɔ ntɛ na Unwoti anumi ɔsu ni, 
muuvele-ɔ na atina-mi ƒula lɛƒɔndia. Na si bɔnu na awɔ lɛnɔ ánu áti ka lɛ́bla lɛla 
likpidi lɛdi ni, teti tesienku ƒ'ɔti, mmomu awɔ ɔlati du-mi kɔnakunwi.” 

9Amu na Yonatan údie kenye ɔnini, “Lɛɛɛdubo-ɔ bɔdu kudii! Na si bunu na línu 
iye lɛ́ti lɛnɔ ka mina ɔti ɔɔwia ka ɔdu-ɔ ni, áƒɔ ádi ka ndubuti lɛbɛla-a?” 

10Mmɔ na Dawid úye-nwu ɔnini, “Ɔdia, dɛ na ndubo bɔbla asa na menu si ƒ'ɔti 
ɔ́kɛ kɔnyi iye útakɛ?” 

11Amu na Yonatan ɔ́su Dawid ɔnini, “Bo na busie lɛku kemmo kesii kadi.” Na 
bágyu bésie mmɔ sɔsɔ. 

12Mmɔ ni, Yonatan ɔ́su Dawid ɔnini, “Mɔɔsu-ɔ kpakplaa na Unwoti, Israel Katɔti 
anumi nnii asa na limeyi lɛtɛdi liteedu ni, ndubuye mina ɔti na lɛnu-nwu kasusu 
lɛti na ƒula lɛlɔ. Na nsɔ mɔɔsu-ɔ kpakplaa nnii ndubɔya na ati mina ɔti kasusu si 
ɔɔwia-a lɛbuni. 

13Nsu si mina ɔti ɔda kasusu kekpidi ka ɔbla-a lɛla lɛdi na ami Yonatan ńtete-ɔ 
bɔti na ekeli aƒɔ ƒula lili ngba ni, na Unwoti ɔni-mi kɔtu kpakplaa biala námanku-
mi. Muuvele Unwoti nnii ulieku-ɔ kalɛ kani na úlieku mina ɔti úbavi. 

14Nsu taabla-mi lɛƒɔndia kalɛ kani na Unwoti ɔɔbla na mina ngba bulie uwi ƒui 
kemmo kalɛ na baládu-mi. 

15Nsu si úbebo úte ka nsɔ liiibo ngba lɛnɔ ni, tada mina kaduli bekyuli lɛƒɔndia 
bɔbla taya. Na muuvele nnii sia ɔmɛni anu na abla ete-mi na uwi ɔni na Unwoti 
ɔdubɔyila Dawid bekisine ƒui udu na kalɔ kamɛni lɛlɔ.” 

16Anwuɔsu Yonatan ku Dawid bényimi ku lɛlɔ na Yonatan ɔ́su ɔnini, “Muuvele 
Unwoti nnii ɔtɛku Dawid bekisine ƒui litemi na bana ɔbladu kenye.” 

17Na Yonatan ɔ́ya na Dawid ɔ́lɛ bunyimi linyese lɛmmɔ ugyii ɔkɛnku bana bɔyɔ 
kenye, ɔsika ɔɔyɔ́ Dawid aani nwuna lɛlɔ kalɛ. 

18Ɔmmɔ kama ni, Yonatan ɔ́su Dawid ɔnini, “Kɔnaadi na bɔɔdi bula kɔbuli kɔwɔdi 
bɔlɛ limeyi. Na bekyuli bani ndubo mmɔ badubo bɔnu bɔti ka awɔ eeebo-bu akɔ. 

19Ɔmɛni ɔsu limeyi lɛtɛdi useyi uwi ni, sie tábɛ Esel Lɛtabi kama, kesii kani na 
ábɛ mina ɔti kudeedi mmɔ ataakywɛɛ-mi. 

20Na ndububo kataminta atula atɛ buboku lɛtabi lɛmmɔ kamadɔ aani si lɛla lɛdi 
na lɛ́nu. 

21Na ndubɔtala ɔnamu ɔni nsiaku-mi mmɔ nnii ubo ubawia atula ammɔ uboku-
mi. Na si lɛ́su ɔnamu ɔmmɔ nnii, ‘Nu! Atula ammɔ atɛ ƒula kɔmadɔ mmɔ, tiboku-
mi’ ni, na mɔɔsu-ɔ na Unwoti ɔni nli ngba anumi ka lɛla biala lise buɛɛ. Na akana 
na asɔ enwini ebo, ɔsika eleduo ɔgbankpi ɔdi kemmo. 

22Nsu si lɛ́su ɔnamu ɔmmɔ nnii, ‘Atula ammɔ aaatɛ mmɔ, mmomu atɛ ƒula kama 
ngye’ ni, na adubɔti ka akya ɔgbankpi kemmo, na Unwoti ɔɔwia ka ekeli. 

23Na tayiƒala bula bunyimi bɔni na búnyimi búte lɛlɔ ami ku-ɔ. Nyimo ka Unwoti 
anumi na ami ku-ɔ ƒui bunye asa na búnyimi ɔmɛni. Na anwu ndubo-bu kenye 
budie uwi ƒui.” 

24Ɔmmɔ ɔsu ni, Dawid útábɛ na lɛku kemmo mmɔ. Na ka kɔbuli kɔwɔdi limeyi 
bɔdi búse kalɔ ni, Ɔga Saul lɛnɔ úbo úbelie kadikɔ mmɔ. 

25Na keliekɔ kani na uulie kuuku mmɔ ni, aka kani na útélie na kowodu kudɔ. Na 
Yonatan ulie-nwu anumi na Abner ulie-nwu kɔdianu kakɛ. Nsu ka Dawid útebo 
ɔsu ni, nwuna keliekɔ kese ukpludi. 

26Saul ɔ́nu ɔ́ti ka Dawid útebo kadikɔ mmɔ, nsu útasu lɛla lɛdi. Na ɔ́bla kasusu 
ɔnini, “Ɔƒɛni kalɛ Dawid útabla lɛlɔ sɛɛn kalɛ na ɔkana-bu akɔ bɔkya. Na sɔsɔ 
uuuse sɛɛn.” 

27Nsu kadi kegye kɔbuli kɔmmɔ limeyi linyɔdi ni, Dawid ɔ́sɔ úni na útebo kadikɔ. 
Mmɔ na Saul úye Yonatan ɔnini, “Bi nálɛku Yisai ubidi Dawid ɔsu na kamaadi ku 
ɔmwi ƒui útebo kadikɔ?” 

28Amu na Yonatan údie kenye ɔnini, “Dawid útebo mɛni, ɔsika úvele-mi kuƒi ɔnii 
uusié Betlehem. 

29Na údie kalɔ úte-mi na ɔ́su-mi ɔnini, ‘Muuvele-ɔ ka bula ɔtɔ kemmo bɔɔbla 
akpala adi na bɔdi limeyi lɛdi na Betlehem. Ɔmmɔ ɔsu mina ɔnwani ɔlɔ-mi ɔnii 
mbakya-ma akɔ. Na ɔmɛni ɔsu na muuvele-ɔ kuƒi ka enu kalɔ na lisie mmɔ.’ Ami 
lɛnɔ línu kalɔ líte-nwu na ɔmmɔ ɔsu na uuubo-bu akɔ mɛni na ɔdi ku ɔga.” 

30Litemi lɛmɛni líƒi Saul livo geen na ɔ́su ubidi Yonatan ɔnini, “Ɔsɔnɔbi geen na 
adi na ƒ'ini ɔ́wɔ! Lɛ́nu lɛ́ti ka enye Dawid kama kalɛ na bɛta binye-mi lɛlɔ. Na kɔƒa 
kɔni neeebo kalɔ budie lɛla na ábla mɛni. Na édie awɔ ku ƒ'ini udu keyi. 

31Munuu ulábla-a nwaa ka si Dawid uli ngba ni, alakana ɔga bunwini na Israelƒuɔ 
kalɔ lɛlɔ? Babla na atáwia-nwu eboku mɛni pla! Ɔlɛka ukpi!” 

32Nsu Yonatan údie kenye buɛɛ na úye ɔti ɔnini, “Bi ɔsu na ɔdi ka Dawid ukpi, na 
bi likpidi na ɔ́bla?” 

33Nsu Saul ɔ́tu nwuna lɛtula ɔnii ɔɔdú-nwu. Mmɔ na ɔ́bla Yonatan nwaa ka sɔsɔ 
na ɔti Saul ɔɔwia Dawid ɔdu. 

34Yonatan lɛnɔ ɔ́kɛ kɔnyi na ɔ́ta ɔtɔlɔ ɔti kudɔ na kadikɔ mmɔ. Na úni adila na 
kɔbuli kɔwɔdi limeyi linyɔdi lɛmmɔ lɛlɔ. Ɔsika kɔnyi ku kɔnyana kúƒie-nwu na 
kɔƒa ala ani na Saul ɔ́su úwi Dawid ɔsu. 

35Na kadi kégye ni, Yonatan ɔ́tɔlɔ úsie lɛku kemmo kesii kani na Dawid ɔkya, na 
ɔ́kpanku ɔnamu ɔkɔdi ɔdi ɔda. 

36Amu na ɔ́su ɔnamu ɔmmɔ ɔnini, “Si líbo kataminta kamɛni ni, na ekeli atáwia 
atula ammɔ kesii kani na áyu, na eti eboku.” Ɔmmɔ ɔsu ɔnamu ɔmmɔ úse kalɔ 
uukeli. Na Yonatan úbo atula ammɔ útáva-nwu anumi. 

37Ka ɔnamu ɔmmɔ údu kesii kani na lɛtula lɛmmɔ lɛ́yu ni, Yonatan ɔ́kpali-nwu 
úmene na ɔ́su-nwu ɔnini, “Sie anumi! Lɛtula lɛmmɔ lísie anumi ƒui.” Mmɔ na 
Yonatan ɔ́sɔ ɔ́va ɔ́su ɔnamu ɔmmɔ ɔnini, 

38“Babla, na tasɔ tenye mmɔ!” Ɔnamu ɔmmɔ ɔ́nu lɛtula lɛmmɔ na úti-ni úboku 
Yonatan. 

39Nsu ɔnamu ɔmmɔ anwu ɔɔɔgyi katɛmise kani nkya Dawid ku Yonatan ntɛ. 

40Ɔmmɔ kama ɔ́sala atula ammɔ na úti úbunku kataminta kammɔ úte ɔnamu 
ɔmmɔ ɔnii uti uteesienku ɔma. 

41Ka ɔnamu ɔmmɔ ɔ́tɔlɔ ni, Dawid ɔ́lɛ ɔ́si nwuna kabɛkɔ mmɔ úbasiaku Yonatan. 
Úbo kalɔ buɛɛ na ɔ́kya-nwu lili kalɔ kɔtɛ. Ɔmmɔ kama bátu báda lɛlɔ na bákya 
lɛlɔ kɔgbu na bana ƒui béwulo. Nsu Dawid úwulo útulo. 

42Mmɔ na Yonatan ɔ́su Dawid ɔnini, “Ɔlɛka atɔlɔ. Na Unwoti ɔsiaku-ɔ. Anwu nnye 
na únu bula bunyimi, anwuɔsu ala ani na bɔ́su ƒui ebo-nwu kemmo lɛni ute bula 
kaba kemmo bebi.” Ɔmmɔ kama ni, Dawid ɔ́yu ulu ɔ́tɔlɔ. Na Yonatan lɛnɔ únwini 
úsie ɔma. 

Samuel 1 - 21 

Dawid Ɔ́tɔlɔ Úsie Nob 
1Ka Dawid ɔ́tɔlɔ ni, úsie ɔkpane ɔni baalɔ banii Ahimelek kudɔ na Nob. Uwi ɔni 
na Ahimelek ɔ́nu ka Dawid ɔdubo na úsie útásiaku-nwu ni, lɛlɔ kani mɔɔtɔ́-nwu, 
ɔsika ɔ́yia geen. Na úye Dawid ɔnini, “Dɛ na ɔ́bla na ébo mɛni na awɔ lɛti nkɛ?” 

2Amu na Dawid údie kenye ɔnini, “Ami lɛti nkɛ, ɔsika bula ɔga nátala-mi ɔnii 
mbabla lɛla kpakplaa lɛdi nte-nwu. Na ɔ́su-mi ɔnii ntaya na ɔdi ɔti lɛla lɛni na 

ɔ́tala-mi ɔnii mbabla. Na mina bekyuli ama ni, lɛ́su-ma nnii ami ku-ma bɔdubɔsa 
na kesii bamba. 

3Bi adila na ebo ɔƒɛni? Ɔƒaalɛ ndubɔkɛ bodobodo ɛlɔ iye lɛla bamba lɛdi lɛƒɔ na 
ƒula kudɔ.” 

4Nsu Ɔkpane Ahimelek údie kenye ɔnini, “Ao, ɔnwa, ásiaku-mi ku enukplu. Liiibo 
bodobodo ɔni na ukyuli biala ɔkana na ɔdi. Bodobodo ɔni nse ni, béti-nwu bákpa 
béte Unwoti. Na lɛkana na lite-mii ɔdi si bina akɔ ɔdi ku uleku bátasa emeyi 
klukui amɛni kemmo.” 

5Amu na Dawid údie kenye ɔnini, “Sɔsɔ, abu ku bula beleku bɔ́sɔ bútatɛ tɔ dii. 
Ɔsika uwi biala na búsela butábla kabla kadi ni, bɔɔsia anumi teekisi lɛlɔ geen na 
bula ɔdi kenye na bulaƒiɔ. Anwuɔsu ulu ɔni lɛlɔ na bɔkɛ ka ɔga nátala-bu ɔsu ni, 
bɔ́klibi lɛlɔ kaduɛ.” 

6Ɔmmɔ ɔsu Ahimelek úti bodobodo ɔni na béti bákpa béte Unwoti mmɔ úte 
Dawid na béƒi ɔbambadi bése ɔmmɔ kenye. 

7Na uwi ɔmmɔ ni, Saul bebuo lɛlɔ banune kabla ɔblane unengu ɔdi na baalɔ-nwu 
Doeg na ɔdi Edomni lɛnɔ ɔkya mmɔ. 

8Na Dawid úye Ahimelek ɔnini, “Ebo kewii kadi na ete-mi? Ɔsika ńteti likpola lɛdi 
ina mina kewii muedi lɛɛɛda, ɔsika usi usi nkɛ na lɛ́yu ulu, ka ɔlɛka lɛbabla ku 
kabla kani na bula ɔga ɔnii mbo mbabla mmɔ ɔsu.” 

9Amu na ɔkpane údie kenye ɔnini, “Goliat, Ƒilistini ɔni na ádu na Ela Ɔkwalɛ 
kemmo ni, nwuna kewii kese-mi kudɔ mɛni. Na línyimi-ka lɛ́kya kɔdi kemmo 
mɛni. Na líti-ka líse kakpakɔ ala kedee ammɔ kama. Na si aawia-ka ni, lɛkana na 
liti-ka lite-ɔ. Na bɔsɔ buuubo kewii iye likpola lɛbambadi lɛdi na mɛni buuutulo 
ɔmmɔ.” Mmɔ na Dawid lɛnɔ údie kenye kɔnakunwi ɔnini, “Kewii kadi kasɔ 
kaaadia kétedu kammɔ. Ti-ka te-mi.” 

10Amu na limeyi lɛmmɔ kani lɛlɔ ni, Dawid ɔ́tɔlɔ mmɔ na úkeli Saul úsie Ƒilistiƒuɔ 
kalɔ lɛlɔ. Na útéduo Gat Ɔga Akis kudɔ. 

11Nsu Ɔga Akis kabla bablane béye-nwu banini, “Ɔɔɔdi Dawid ɔmɛni ndi Israelƒuɔ 
ɔga ɔni lɛlɔ ɔnu na bánwi na beeti taatɔ, na baasu banini, “ ‘Saul ɔ́du bekisine 
apim apim, na Dawid anwu ɔ́du mpim leevu leevu’?” 

12Amu ka Dawid únu ka baasu-nwu lɛlɔ litemi ni, úkpoku-nwu na ɔ́ya na Gat Ɔga 
Akis lɛlɔ lɛ́da-nwu liƒu. 

13Anwuɔsu ɔ́bla lɛlɔ aani ukyuli ɔni na lili kemmo kébie-nwu na bana anumi 
mmɔ, na ɔɔyu lisuo taakya nwuna ukwi. Na ɔkɛ uunweni ala taasia awodu lɛlɔ 
ku kɔyakun kenye. 

14Amu na ɔga ɔmmɔ ɔ́su nwuna kabla bablane ɔnini, “Bilánu ɔnana ɔmɛni taati 
ka lili kemmo kébie-nwu? Bi ɔsu na bíti-nwu bíboku-mi? 

15Bebuokpine bani nkya-mi kudɔ mɛni bátabɔ tɔ? Bi ɔsu na bɛɛsɔ bɛƒɔ ukyuli 
ɔmɛni udu biboku-mi na ubataabla ala amɛni udu na mina anumi? Bɔƒɔ na ɔlɛka 
lɛsɔ lɛƒɔ ɔmɛni lɛkya mina kaduli?” 

Samuel 1 - 22 

1Na ɔmmɔ ɔsu ni, Dawid ɔ́kɛ kuƒi na úkeli ɔ́tɔlɔ Gat ɔma bonwu ɔmmɔ kemmo. 
Na útábɛ na lɛtabi ubu ɔdi kemmo na kesii kani baalɔ Adulam. Amu ka nwuna 
kaduli bekyuli ku nwuna banwani bénu kesii kani na ɔkya ni, bésie bátáwia-nwu 
banu na mmɔ. 

2Bekyuli bamba lɛnɔ bébebunku-ma. Na bana badi ndi bekyuli bani na baanya 
taakya ku bayune ku bani nánu ka bana keliela kalátɛ-ma ƒui bébo bábasiaku 
Dawid ku anwu badi. Na Dawid únwini bana ɔtɔnkune ɔni na bana ƒui bumomo 
bɔbla aani nkyuli eti maane. 

3Na uwi klukui ɔdi kama ni, Dawid ɔ́tɔlɔ kesii kani na ɔkya mmɔ úsie ɔma ɔni 
baalɔ Mispa na Moabƒuɔ kalɔ lɛlɔ. Mmɔ na úvele ɔga ɔmmɔ kuƒi ɔnini, “Adubɔtuna 
na ami ku mina ɔti ku uni ƒui bubelie ƒula kalɔ lɛlɔ, wetédu ka lɛ́nu lɛla lɛni na 
Katɔti ɔɔwia ka lɛbla lɛti?” 

4Ɔga ɔmmɔ únu kalɔ úte Dawid, anwuɔsu Dawid ɔ́ya na ɔti ku uni bébo bakya 
Moab ɔga ɔmmɔ kudɔ na Mispa mmɔ. Na anwu ɔlati útábɛla lɛlɔ ɔ́kya kabɛkɔ 
kagyumanakɔ kpakplaa kadi. 

5Nsu Katɔti Kenye Udiene Gad ɔ́su Dawid ɔnini, “Tasɔ telie kabɛkɔ kpakplaa 
kamɛni kemmo, mmomu tɔlɔ teesie Yuda kalɔ lɛlɔ.” Anwuɔsu Dawid ɔ́tɔlɔ mmɔ 
na útélie lɛku lɛdi kemmo na kesii kani nde ɔma ɔni baalɔ Heret. 

6Limeyi lɛdi ni, na Saul ulie kugyii kolo kolo kɔdi ɔyuli kalɔ na kɔbi kɔdi lɛlɔ. Na 
mmɔ ude Gibea ɔma kemmo. Na nwuna bekpone batɔnkune benye bámana-nwu. 
Na ɔda nwuna lɛtula na kɔnu. Ɔƒɛni ukyuli ɔdi úyu ɔ́su Saul ka ɔgyi kesii kani na 
Dawid ku bani ƒui nsiaku-nwu kama bábɛ bakya. 

7Amu na Saul ɔ́kpali ɔnii beteenu, “Amii Benyamin kaba kemmo bebi, bɛɛkali ka 
Yisai ubidi ɔnanabi ɔmmɔ ɔdubute-mii kɔlɔ ku adingyii mmo? Bɛɛkali ka ɔdubo-
mii bɔbla na binwini bekpone mpim mpim batɔnkune ku eti anyɔ anyɔ 
batɔnkune? 

8Lili na bɛɛsa mina lɛlɔ ka bɛtu-mi lɛga? Ami ɔlati ubidi únyimiku Yisai ubidi 
Dawid kenye na mina lɛlɔ, na bina ɔdi útasu-mi! Bina akɔ ina ukyuli unwi muedi 
uláwia-mi bɔdia. Na ɔdi útasu-mi ka mina ubi ɔɔkya mina kabla ɔblane ogya ka 
unye utaatu-mi kalɛ na ɔɔbla ɔmwi mɛni!” 

9Nsu Doeg ɔni ndi Edomni na unye Saul benengu bammɔ kudɔ ɔ́su ɔnini, “Lɛ́nu 
Yisai ubidi ɔmmɔ ka úbo Ahitub ubidi Ahimelek kudɔ na Nob. 

10Na anwu nébunku-nwu na úvele Katɔti úte Dawid kalɛ na ɔti lɛla lɛni na ɔbla. 
Úte-nwu adila adi. Na úti Goliat Ƒilistini kewii kani na útaada mmɔ úte-nwu.” 

11Ka Saul únu kenye kamɛni ni, kɔnakunwi ɔ́tala ɔnii batálɔ Ɔkpane Ahimelek ku 
nwuna lɛlɔ bekyuli bani ndi bakpane mmɔ beboku. Ama lɛnɔ bénu-nwu bɔlɔ na 
báta bébo ɔga kudɔ mmɔ kɔnakunwi. 

12Ka bébedu mmɔ kani na Saul ɔ́kpali Ahimelek ɔnii uteenu. Ahimelek lɛnɔ údie 
kenye ɔnii, “Ati, taatɛmi.” 

13Mmɔ na Saul úse kalɔ ɔnini, “Bi ɔsu na awɔ ku Yisai ubidi Dawid bɛ́sa lili na 
mina lɛlɔ, na éte-nwu adila ku kewii, na évele Unwoti éte-nwu kalɛ na ɔta unye-
mi lɛlɔ, na unye ɔgya kalɛ na ɔdu-mi aani kalɛ na ɔdaku bɔbla ɔmwi?” 

14Amu na Ahimelek údie lɛlɔ kenye na ɔ́su Ɔga Saul ɔnini, “Ati, Dawid ni, awɔ 
ɔlati ƒula ɔnamu na ɔdi. Na ulakana lɛla lɛni na aasu mɛni udu bɔbla na ƒula lɛlɔ 
kudii. Na ɔdi ƒ'ubidi ɔgyani. Na ɔni ntulo lɛnɔ ndi ka anwu ndi ƒula bekpone bani 
mɔɔgyumana-a ƒui unengu. Na ƒula bekpone benengu bamba ku kabla bablane 
ƒui lɛnɔ baabu-nwu geen. 

15Geen ni, lívele Katɔti líte-nwu na lɛla lɛni na ɔlɛka ɔbla lɛlɔ. Ɔsika ɔmɛni ɔɔɔdi 
kudeedi ɔni na lívele Katɔti líte Dawid. Na útabla-a kɔnyi lɛnɔ dii! Anwuɔsu na 
buvele kemmo ni, tada ami-ku mina kaduli bekyuli kenye lɛni. Ami, ƒula kabla 
ɔblane, lɛɛɛgyi lɛla lɛdi ńtasiku litemi lɛmɛni lɛlɔ.” 

16Nsu Ɔga Saul údie kenye ɔnini, “Ahimelek, ɔlɛka lɛdu-ɔ ku ƒula lɛlɔ bekyuli ƒui.” 

17Amu na Saul únwini na ɔ́su nwuna bagyumanane bani nnye-nwu kɔmadɔ 
ɔnini, “Binwini na bɛdu Katɔti bakpane bamɛni, ɔsika ama lɛnɔ bebunku Dawid 
na bagyi ka bukeli na ɔda asa na béni na bátasu-mi.” Nsu bekpone benengu 
bammɔ ɔdi útayɔ ka ɔdu Unwoti bakpane bammɔ kalɛ na ɔga úbo-ma ɔda. 

18Amu na Ɔga Saul únwini na ɔ́su Doeg ɔnini, “Awɔ, nwini na adu bakpane 
bamɛni!” Anwuɔsu Doeg, Edomni ɔmmɔ, únwini na ɔ́du bana nkyuli liti ku 
avlaatɛ-ɛlɔ bani nkya bana bɔkpa kabla lɛwu buni benye mmɔ. 

19Na ɔ́du Nob bekyuli ƒui, banana ku beleku ku banamu ku bebiwɔ ku ɔmantɛ 
bebuo ku bebuo ala betine ku baƒonu ƒui na ɔma ɔni kemmo na bakpane bammɔ 
bélie mmɔ. 

20Nsu Ahitub uwɔ ɔni baalɔ Abiatar na ɔdi Katɔti Ɔkpane Ahimelek ubidi anwu 
úkeli na útasiaku Dawid na bábla unwi. 

21Ɔ́su Dawid ka Saul ɔ́ya na bádu Katɔti bakpane bammɔ ƒui. 
22Ɔmɛni kama Dawid lɛnɔ ɔ́su Abiatar ɔnini, “Limeyi lɛmmɔ ni, Doeg ɔni ndi 
Edomni ɔmmɔ unye mmɔ. Ngyi ka anwu kani ndubɔsu Ɔga Saul ala amɛni ƒui. Na 
ɔkɛnku ami ɔsu na ƒ'ɔti ku nwuna lɛlɔ bekyuli ƒui baakɛ́ kukpi. 

23Nsu awɔ, taayia. Sɔ kya-mi kudɔ mɛni. Ukyuli ɔni mɔɔwia ka ɔdu-ɔ ni, anwu 
kani nsiaku ami lɛnɔ na ɔɔwia-mi ɔdu. Nsu lɛla lɛdi lɛɛɛdubo-ɔ bɔbla.” 

Samuel 1 - 23 

Dawid Úkpo Ɔ́ƒɔ Keila 
1Bekyuli badi bábasu Dawid limeyi lɛdi banini, “Ƒilistiƒuɔ bébo bakya beekpóku 
Keila ɔma bekyuli na beeyú-ma edula ani na bébo bése kakpa.” 

2Amu na Dawid úye Unwoti kasusu únu ɔnini, “Nsie ntékpoku Ƒilistiƒuɔ bamɛni?” 
Mmɔ na Unwoti ɔ́su-nwu ɔnini, “Sie na etékpoku-ma na aƒɔ Keila ɔma bekyuli!” 

3Nsu Dawid bekyuli básu-nwu banini, “Na Yuda kalɔ lɛlɔ mɛni muedi bɔɔyia. 
Amu na si búsie Keila mmomu bɔnii butékpoku Ƒilistiƒuɔ ni, dɛ na ɔdubo buse?” 

4Ɔmmɔ ɔsu Dawid ɔ́sɔ útéye Unwoti kunyɔdi si usie utékpoku-ma, na Unwoti 
údie kenye ɔnini, “Awɔ, teesie Keila, ɔsika ndubuti Ƒilistiƒuɔ lɛkya-a enu kemmo 
na adi-ma lɛlɔ.” 

5Anwuɔsu Dawid ku nwuna bekpone báyu ulu bésie Keila na bétékpoku 
Ƒilistiƒuɔ na béƒie-ma bebuo ku ala pii báƒɔ, na údie Keila ɔma bekyuli. 

6Ɔƒɛni uwi ɔni na Ahimelek ubidi Abiatar úkeli Saul úsie Dawid kudɔ mmɔ ni, úti 
nwuna ɔkpane kabla awu ɔda. 

Saul Ɔ́sia Dawid Kama 
7Na uwi ɔmmɔ kemmo ni, Saul únu ka Dawid ɔkya Keila ɔma kemmo. Mmɔ na 
ɔ́su lɛlɔ ɔnini, “Katɔti úti Dawid ɔ́kya-mi enu kemmo ɔƒɛni amu. Ɔsika Dawid ɔlati 
ɔ́kya lɛlɔ ɔban kemmo uwi ɔni na úduo ɔma ɔni na bátu awoduku bámana na ubo 
ɔban kayakun ku abuala ɔsu.” 

8Anwuɔsu Saul ɔ́lɔ nwuna bekpone ƒui ɔ́sala úte kekpo ka besie Keila na batáka 
Dawid ku nwuna bekyuli bakya na beƒie-ma. 

9Uwi ɔni na Dawid únu ka Saul ɔɔwia ulu ɔni na ubo ubeƒie-nwu ni, ɔ́su Ɔkpane 
Abiatar ɔnini, “Ti ƒula bɔkpa awu ɔmmɔ boku.” 

10Ɔmmɔ kama Dawid úvele ɔnini, “Unwoti, Israel Katɔti, ami ƒula kabla ɔblane 
línu nwaa ka Saul ɔɔwia ulu ɔni na ubo Keila mɛni na ubayila ɔma ɔmmɔ udu na 
ami ɔsu. 

11Na muuvele-ɔ liye linu si kadi kamɛni bekyuli badubudie-mi bete Saul si úbo 
úte lɛni sɔsɔ?” Amu na Katɔti údie kenye ɔnini, “Ɔdubo.” 

12Dawid ɔ́sɔ úye Katɔti ɔnini, “Keila kadi bekyuli badubuti ami ku mina bekyuli 
bakya Saul enu kemmo?” Amu na Katɔti ɔnini, “Ɛɛn.” 

13Anwuɔsu Dawid ku nwuna bekpone aani nkyuli eti leevu-anyɔ bátɔlɔ Keila kalɔ 
lɛlɔ mmɔ na bakɛ beelie taata na bana ulu busie kemmo. Na ka Saul únu ka Dawid 
ku nwuna bekyuli bátɔlɔ Keila ni, ɔ́sɔ útesie mmɔ. 

14Dawid ɔ́kya kɔbɛkɔ na Siƒ kalɔ kakwiidi kemmo na abi lɛlɔ. Na uwi ɔmmɔ ƒui ni, 
na Saul ɔ́kɛ útaawia-nwu, nsu Katɔti úteti Dawid útakya Saul enu kemmo. 

15Uwi ɔni na Dawid ɔ́kya Siƒ abi kalɔ kakwiidi lɛlɔ na kesii kani na baalɔ banii 
Hores ni, únu ka banii Saul úbo ekutɛ mmɔ ka nka ubadu-nwu. 

16Na Saul ubidi Yonatan úsie Hores mmɔ na útakya Dawid ɔkplu kalɛ na use-nwu 
kayi na Katɔti lɛlɔ. 

17Ɔ́su-nwu ɔnini, “Tayia, mina ɔti Saul kɔnu kulétuku-ɔ. Geen ni, awɔ ndubo 
ebenwini Israelƒuɔ ɔga na ami ndubɔbla ƒula ubunkune. Na mina ɔti muedi ɔgyi 
ɔmɛni lɛni.” 
18Mmɔ na bana inyɔ bényimi na Unwoti anumi ka lɛla lɛdi lilebile-ma ntɛ. Na 
Yonatan únwini ɔ́tɔlɔ, nsu Dawid anwu ɔ́ƒɔ lɛlɔ ɔkya Hores mmɔ. 

19Ɔmmɔ kama ni, bekyuli badi bási Siƒ ɔma kemmo na bátásu Saul na Gibea 
banini, “Dawid ubo kabɛkɔ kadi na bula kudɔ, na Yesimon kada kakɛ na mmɔ 
kede Hores na Hakila abi lɛlɔ si éti ésela na ɔƒɛ kanukɔ kakɛ. 

20Na si aayɔ́ ni, Ɔga Ɔbune, awɔ bo uwi biala na aayɔ́, na abu bɔdubɔnu kalɛ na 
bɔdubɔbla asa na Dawid uduo-ɔ enu kemmo.” 

21Amu na Saul údie kenye ɔnini, “Katɔti úte-mii kusɛ kusɛ na kalɛ na biiti-mi lɛlɔ 
kasusu ɔsu. 

22Na bɛsɔ bisie na bitásia anumi kaduɛ na bɛnu kesii kani bene na Dawid uusié 
ku ukyuli ɔni nánu-nwu na mmɔ. Ɔsika básu-mi ka Dawid ubo lɛkwɛ na ɔ́da anu 
geen. 

23Bɛnu kesii kani ƒui na ɔɔyɔ́ busie taatábɛ taakya na bibasu-mi lɛla lɛni geen na 
lɛdi. Na ami ku-mii bɔdubusie na butáwia-nwu na ntɛ mmɔ, na ntékpo-nwu 
lɛlɛku na Yuda adua ammɔ ƒui kemmo si mmɔ na ɔkya geen geen.” 

24Anwuɔsu bekyuli bammɔ básɔ bágyu batɔ Saul na Siƒ ɔma. Na uwi ɔmmɔ 
kemmo ni, na Dawid ku nwuna bekyuli bámu bakya Maon kalɔ kakwiidi lɛlɔ na 
Yesimon kada kakɛ. 

25Saul ku nwuna bekyuli bése kalɔ ku Dawid ku nwuna bekyuli bɔwia. Amu ka 
Dawid únu ka Saul ɔkya ɔɔwia-nwu ni, ɔ́tɔlɔ úsie lɛtakpɛ na Maon kalɔ kakwiidi 
kemmo. Na ka Saul únu lɛni ni, ɔ́tɔlɔ úsie Maon kalɔ kakwiidi kemmo mmɔ úsie 
ɔkya ɔɔwia Dawid. 

26Na Saul ku nwuna bekyuli bakɛ kɔbi ɔvi ɔmɛni baatú Dawid ku nwuna bekyuli. 
Na Dawid lɛnɔ ɔkɛ ɔvi ɔni ngye uukeli Saul. Amu na uwi ɔni lɛlɔ geen na Saul ku 
nwuna bekyuli báni beedé Dawid ku nwuna bekyuli na beƒie-ma na mmɔ ni, 

27mmɔ kani na ɔtu ɔdi ɔdanku kenye úboku Saul ɔnini, “Ɔbune, Nwini bo pla! 
Ɔsika Ƒilistiƒuɔ béduo-bu kalɔ kemmo na badaku-bu ala buti taatɔlɔku, na 
beebile kalɔ kammɔ ala.” 

28Mmɔ kani na Saul ɔ́da Dawid kama bɔsiaku ɔ́ya na únwini utásiaku Ƒilistiƒuɔ 
bammɔ. Anwuɔsu na baalɔ kesii kani na lɛla lɛmmɔ líbo lɛni banii Sela 
Hamahlekot, na nwuna kalɔ ndi bukeli lɛtakpɛ. 

29Na Dawid ɔ́tɔlɔ mmɔ úsie útákya kesii kani baalɔ banii En-Gedi. 

Samuel 1 - 24 

Saul Úduo Dawid Kɔnu Nsu Útabla-nwu Lɛla Lɛdi 
1Uwi ɔni na Saul úsie útábɔku Ƒilistiƒuɔ ɔ́wɔlɔ ni, únu ka banii Dawid ku nwuna 
bekyuli bésie bakya En-Gedi kalɔ kakwiidi kemmo. 

2Anwuɔsu Saul útiku bekpone mpim ɛtɛ bani na ɔ́ƒuna ɔ́siku Yuda kalɔ lɛlɔ ƒui na 
bésie batáwia Dawid ku nwuna bekyuli na kesii kani baalɔ banii Beƒiebuo Atakpɛ 
akɔ. 

3Saul úbo úbedu kesii kani na baƒonu ayu adi enye na ulu kɔtu na lɛtakpɛ ubu ɔdi 
ɔkya mmɔ. Amu na úduo mmɔ ɔnii utése kuvodɔ. Na ubu ɔmmɔ kani kemmo na 
Dawid ku nwuna bekyuli bakya na kama kama ƒui. 

4Amu na Dawid bekyuli bammɔ básu-nwu buɛɛ banini, “Limeyi lɛmɛni geen ndi 
limeyi lɛni lɛlɔ na Unwoti ɔ́su lɛla lɛdi úse, ɔni na ɔ́su-ɔ ɔnini, ‘Ndubuti ƒula 
ukisine lɛkya-a enu kemmo na esusu-nwu kalɛ na aayɔ́.’ ” Amu na Dawid ɔ́kpɛ 
buɛɛ na útékulo Saul awu gyɔlɔɔ ɔni na ɔkya kɔtu, na Saul útati. 

5Kama ƒui ni, Dawid kayi kékpoku-nwu na kalɛ na úkulo-nwu awu kɔtu ɔsu. 

6Amu na ɔ́su nwuna bekpone ɔnini, “Unwoti utaya na ubo-nwu kemmo lɛni 
munu munu ka lɛbla lɛla lɛni na lise lɛni udu ku mina ɔga ɔni na Unwoti uwi-nwu 
lili nnɔmii iye ɔya na liti mina kɔnu lituku-nwu, ɔsika ɔdi Unwoti ukyuli ɔni na 
úwi nnɔmii lili.” 

7Lɛni na Dawid ɔ́dɔnku nwuna bekpone, na bátabla Saul lɛla lɛdi. Ka Saul ɔ́wɔlɔ 
ni, ɔ́ta ɔ́lɛ lɛtakpɛ ubu ɔmmɔ kemmo ka ɔtɔlɔ. 

8Amu na Dawid lɛnɔ ɔ́lɛ lɛtabi ubu ɔmmɔ kemmo na ɔ́kpali úmene ɔnini, “Ati, 
mina Ɔga Ɔbune!” Kɔnakunwi Saul únwini ɔ́nu kama na ɔ́nu ka Dawid úboku lili 
kalɔ úte-nwu. 

9Mmɔ na ɔ́su Saul ɔnini, “Bi ɔsu na si bekyuli baatɔ́lɔ-ɔ banii mɔɔwia-a lɛdu ni, na 
aaƒɔ́-ma taadi? 

10Ɔmwi limeyi lɛmɛni lɛlɔ ni, awɔ ɔlati ánu ku ƒula anumi nwaa ka nka Unwoti 
úti-ɔ ɔ́kya-mi enu kemmo na lɛtabi ubu ɔmmɔ kemmo. Na mina bekpone badi 



557 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

bénye-mi lɛlɔ banii ndu-ɔ, nsu líni na lɛ́su-ma nnii lɛɛɛdubo mina kɔnu bɔtala 
bɔbla awɔ mina ati lɛla lɛdi, ɔsika Unwoti ukyuli ɔni na úse likpo na adi. 

11Ati, aanu ƒula awu gyɔlɔɔ ɔni na akya kɔtu na líkulo nda mɛni. Ami ɔlati nékulo 
awu ɔmmɔ kɔtu, nsu ńtadu-ɔ. Ɔƒaani ni, mɔɔwia ka awɔ ɔlati anu ati nwaa ka 
ńtabla lɛla lɛdi ńtaƒiɔ-ɔ, na ńtata ńtenye-ɔ lɛlɔ lɛnɔ, nsu awɔ asiaku-mi aatú-mi 
uwi biala ka adu-mi. 

12Muuvele Unwoti ka ɔtɛ litemi lɛmɛni na ami ku-ɔ ntɛ, na anwu ndubo-ɔ kayu 
bɔƒɔ na ala ani na aabla-mi kenye. Ɔɔɔdi ami ndubo mina kɔnu budie butuku-ɔ. 

13Lɛni na benengu bébo lɛgba banini, ‘Alaekpidi bablane alati ndanku bana 
likpidi bakɛ,’ anwuɔsu mina kɔnu kɔɔɔdubo-ɔ butuku. 

14“Bi ɔsu na Israelƒuɔ ƒui ɔga ɔ́ta na ɔkɛ ɔɔtú ami ɔni naaadi lɛla lɛdi? Nse aani 
akpewe ukpine iye alɔlɔ. Bi na adubɔkɛ si ádu-mi? 

15Unwoti kani ndi bula litemi ɔtɛne, na anwu ndubo litemi lɛmmɔ bukulo na ami 
ku-ɔ ntɛ. Anwu mɔɔnu mina lɛbibo na ɔdubute-mi ubo na udie-mi na ƒula enu 
kemmo.” 

16Ka Dawid ɔ́su Saul ala amɛni ɔ́wɔlɔ ni, Saul úye-nwu ɔnini, “Dawid mina ubi, 
ƒula lɛdi na lɛdi mmɔ?” Mmɔ kani na ɔ́da lɛdi údie na úwulo momoomo. 

17Na ɔ́su Dawid ɔnini, “Adi ukyuli ɔni na ƒula ablala ese siin etulo ami adi. Awɔ 
ábla lɛla biala kaduɛ éte-mi na ami mmomu nábla-a likpidi. 

18Ɔmwi ni, ásu-mi lɛbuni lɛni na ábla-mi. Unwoti úti-mi ɔ́kya-a enu kemmo, nsu 
átadu-mi. 

19Ɔsika ńtenu dii ka ukyuli ɔkɛ nwuna ukisine na ulu ɔmɛni lɛlɔ na ɔnyonu-nwu 
na ɔtɔlɔ kudii. Unwoti ute-ɔ kusɛ kusɛ na lɛla lɛni na ábla éte-mi ɔmwi mɛni ɔsu. 

20Ngyi nwaa ka awɔ ndubo abadi lɛga. Na ɔkɛnku ƒula lɛlɔ na Israel lɛga kadikɔ 
kammɔ kadubunye kpakplaa. 

21Na ɔƒaani ni, mɔɔwia ka ese-mi kenye kadi na Unwoti lɛnyi kemmo ka alayila 
mina bebi ku bawɔ udu kalɛ na mina lɛnyi lilayii na Israel bekyuli akɔ.” 

22Anwuɔsu Dawid úse kenye kammɔ úte Saul. Ɔmmɔ kama Saul únwini úsie ɔma, 
nsu Dawid ku nwuna bekyuli bátɔlɔ bésie bana kabɛkɔ kpakplaa kammɔ. 

Samuel 1 - 25 

Dawid Ku Nabal Ku Abigail Lɛlɔ Kɔtɛ 
1Uwi ɔmmɔ ni, Samuel úbekpi, na Israel kadi bekyuli ƒui básala na béwulo-nwu 
báva nwuna ɔma na Rama. Amu na Dawid ɔ́ta nwuna kakyakɔ mmɔ, na ɔ́yu úduo 
Maon kalɔ kakwiidi kammɔ kemmo. 

2Ɔlakɛne ɔdi ɔ́kya Karmel ɔma kemmo na Maon kalɔ kakwiidi kemmo mmɔ, na 
ubo egulabi geen. Ubo bese apim unwi ku baƒonu mpim ɛtɛ. Na úteekulo-ma 
linwini na Karmel mmɔ. 

3Ɔnana ɔmmɔ baalɔ Nabal, na ulekudi baalɔ Abigail. Uleku ɔmmɔ ɔɔdia bɔnu geen 
na ubo kasusu. Nsu ɔgyani ɔ́si ɔnana ɔni na baalɔ Kaleb kɔdua kemmo na ulábu 
lɛla lɛdi na ubo ulikplu lɛnɔ. 

4Limeyi lɛdi ka Dawid ɔ́kya kalɔ kakwiidi kammɔ kemmo ni, únu ka Nabal úsie 
Karmel na kesii kani na nwuna kabla bablane beekúlo nwuna baƒonu linwini. 

5Anwuɔsu Dawid ɔ́ƒuna bakloƒu leevu na ɔ́su-ma ɔnini, “Bisie Karmel na Nabal 
kudɔ, na bitégyele-nwu na mina lɛnyi kemmo. 

6Na bɛsu-nwu bɛnini, ‘Muuvele Unwoti nnii ute-ɔ ngba gyɔlɔɔ! Na ute awɔ ku 
ƒula kaduli bekyuli ƒui ɔlɔkplu. Na ɔya na ƒula ala ani ƒui na ebo akya kpakplaa! 

7“ ‘Ɔƒɛni ni, línu ka eekúlo ƒula bebuo linwini uwi ɔmɛni kemmo. Nsu nyimo ka 
uwi ɔni na ƒula bebuo lɛlɔ banune bébo Karmel ni, bútabla-ma kalala, na bana 
lɛla lɛdi lɛnɔ lítayii na uwi ɔni na béti bákya-bu kudɔ na mmɔ. 

8Na eye ƒula kabla bablane na badubɔsu-ɔ. Anwuɔsu na buvele kemmo ni, nu 
mina bakloƒu bamɛni kɔnyana ka lɛlɔyɔ uwi na ɔdi mɛni ɔsu. Na ete ƒula kabla 
bablane bamɛni lɛla lɛni na ƒula kɔnu kútuku na baƒɔ beboku ami ƒula ubi Dawid 
lɛnɔ.’ ” 

9Ka Dawid batu bamɛni bétédu mmɔ ni, básu Nabal kenye kammɔ na básɔ benye 
baanu-nwu. 

10Amu na Nabal udie lɛla lɛni na bábasu-nwu kenye ɔnini, “Ɔma ndi Dawid ku 
Yisai ubidi ɔmmɔ? Kabla bablane pii bukeli na benye beekeli bana batɔlati emeyi 
amɛni kemmo. 

11Na bi ɔsu na muuti mina bodobodo ku ntu ku lɛna lɛni na lɛ́du muute mina 
kabla bablane bani muukúlo baƒonu linwini teete-mi lite bekyuli bani na lɛɛɛgyi-
ma kasikɔ ku kesii kani na bésela?” 

12Amu na Dawid batu bammɔ bénwini na bátɔlɔ. Na ka bétéduo ni, básɔku ala 
ani nálɛ ƒui básu Dawid. 

13Mmɔ kani na Dawid ɔ́bala nwuna kewii na ɔ́su nwuna bekpone aani eti maane 
ɔnini, “Bɛbala bina kuwii na bɔyu ulu.” Na bekpone bani nébu na bana ala kudɔ 
babla aani nkyuli eti ene. 

14Nabal kabla bablane akɔ unwi útásu Abigail Nabal ulekudi ɔnini, “Dawid ɔ́tala 
batu badi ɔ́si kalɔ kakwiidi kemmo ɔ́kya bula ɔtɔlati Nabal ɔnii bebegyele-nwu, 
nsu budumi kani na údumi-ma. 

15Nsu bekyuli bamɛni bébunku-bu geen na bátabla-bu ukpidi ɔdi. Na uwi ɔni ƒui 
búti bebuo bútákya alakpi akɔ mmɔ ni, ɔdi útayii. 

16Bénwini aani kowodu kɔni náka kɔ́mana-bu usien ku ɔƒɛ na bágyumana-bu ku 
bula bebuo uwi biala na bɔkya kadikɔ. 

17Anwuɔsu, ti litemi lɛmɛni lɛlɔ kasusu na anu kalɛ na bɔdubo bɔbla, ɔsika 
ɔgbankpi ɔ́ɔsi ɔdubo bula ɔtɔlati ku nwuna kaduli bekyuli ƒui lɛlɔ. Na bula ɔtɔlati 
ubo lili ɔkplu ɔni na uláwia ka unu ukyuli ɔdi litemi.” 

18Abigail útebile uwi ɔdi ka únu kenye kamɛni. Mmomu údie bodobodo eti ene 
ku ntɛ lɛsii inyɔ ku baƒonu ɛlɔ bani na báwawa na bátu ugyii béƒi kaduɛɛ ku 
antabi agyidi koƒo kunwi ku kɔnwingyie ebi ku egyiibi bamba akangyiɛ eti aku 
na úti ala ammɔ ƒui ɔ́sia ebuo ala utine lɛlɔ. 

19Amu na ɔ́su nwuna kabla ɔblane ɔnini, “Awɔ, taatɔ na ndubo mbasiaku-ɔ 
ɔƒaani.” Nsu útaya na ɔgyani Nabal ɔti lɛla lɛmɛni kemmo lɛla biala. 

20Ka ulie nwuna ebuo lɛlɔ ɔdubo na úbedu abi adi ɔkɔkɔ ni, ɔ́nu ka Dawid ku 
nwuna bekyuli lɛnɔ báyu bási anumi kakɛ badubo-nwu kudɔ asa na útásiaku-
ma. 

21Na Dawid ɔ́su lɛla lɛdi ɔɔwɔlɔ asa na bása ɔnini, “Keeke na lɛ́kya ńtaanu ukyuli 
ɔmɛni ala lɛlɔ na kalɔ kakwiidi kemmo mmɔ nnii lɛla lɛdi litayii-nwu. Aanu ka 
likpidi na úti ɔ́ƒɔ-mi lɛbuni lɛni na lɛ́bla-nwu kayu. 

22Katɔti ɔni ami Dawid kɔtu kɔni naaadia si ńtayila ukyuli ɔmɛni ku nwuna 
kaduli ala ƒui udu asa na kadi kégye ɔni na ina ukyuli unwi pɛ ɔsɔ ulébu.” 

23Uwi ɔni na Abigail ɔ́nu Dawid kani na ɔ́yu nwuna ebuo ala utine lɛlɔ na úboku 
lɛlɔ kalɔ buɛɛ na ɔ́kya Dawid lili kalɔ. 

24Na ɔ́yu ɔ́ƒa lɛgba lɛlɔ buɛɛ na ɔ́su ɔnini, “Mina Ati, buvele ti bɔƒiɔ bɔmmɔ ƒui te-
mi na enu lɛla lɛni na ami ƒula kabla ɔblane mbo na lɛsu-ɔ. 

25Muuvele-ɔ nnii die ulikplune Nabal ɔmɛni atu na takpete-nwu. Nwuna ɔbladu 
útavumana ku nwuna lɛnyi lɛni kalɔ ndi kɔdɔlɔ. Anwuɔsu lisusu ala kani na ɔɔbla 
uwi ndi uwi. Nsu ni, ami ƒula kabla ɔblane ńtanu ƒula batu bammɔ bubo. 

26“Anwuɔsu muuvele-ɔ nnii, ka Unwoti úbunku-ɔ na údie-ɔ ɔ́siku kalɛ na eti ƒula 
enu ewi ukyuli ubugya kalɔ iye edie-nwu kasi kadi ɔsu ni, na ƒula anumi mɛni 
mɔɔkpali Unwoti ɔni nli ngba uwi ƒui nnii ɔya na ƒula bekisine bani mɔɔwia-a 
badu babla aani kalɛ na Nabal use. 

27Na aya na etela ani na ami ƒula kabla ɔblane liboku-ɔ mɛni aƒɔ-ɔ anu, na eti-nya 
ete ƒula bekyuli bani nsiaku-ɔ. 

28Buvele kemmo, ti ƒula kabla ɔblane bɔƒiɔ ƒui kyiɛ-nwu. Unwoti ɔdubɔgyumana-
a ku ƒula kaduli bekyuli ƒui uwi ndi uwi, ɔsika nwuna kekpo na enye eekpó. Na 

muuvele lɛnɔ nnii na ƒula ngba bulie uwi ƒui ni, Unwoti udie-ɔ na alabla lɛla 
likpidi lɛdi. 

29Unwoti ƒula Katɔti ɔdubɔƒɔ-ɔ na ƒula bekisine enu kemmo ina ka basiaku-ɔ 
banii baadú-ɔ. Na Unwoti ɔmmɔ ɔlati ɔdubɔyila-ma ngba kɔnakunwi, utulo kalɛ 
na adubɔkya lɛtabi na kavwinvwi kemmo eƒwimi. 

30Na si Unwoti ɔ́bla kenye kani na úse awɔ mina Ati úte-ɔ na ɔ́bla-a Israel lɛlɔ 
ɔdine ni, 

31na kayi kabla-a ƒaa kalɛ na ƒula kayi kaládu awɔ, mina Ati, kɔtɔ kɔdi ka áƒiɔ na 
ádu ukyuli ɔdi édie-nwu kasi. Ɔƒɛni si uwi ɔni na Unwoti ɔ́ya na ala amɛni ƒui ébo-
nwu kemmo ni, tayiƒala ami ƒula kabla ɔblane.” 

32Amu na Dawid ɔ́su Abigail ɔnini, “Bemwi Unwoti Israel Katɔti ɔni nátala-a 
ɔ́kya-mi ɔnii bo basiaku-mi ɔmwi limeyi lɛmɛni lɛlɔ. 

33Na muuvele nnii Unwoti ɔmmɔ ute-ɔ kusɛ kusɛ na kalɛ na ánu litemi geen 
lɛmɛni na átɛ-ni ásiaku ulu lɛlɔ ɔsu. Édie-mi na ńtewi ubugya kalɔ iye liti mina 
enu na lidie kasi kadi lite lɛlɔ. 

34Si ɔɔɔdi ɔni na ébo ábanu-mi pla lɛni ɔsu ni, mɔɔsu-ɔ na Unwoti Israel Katɔti 
ɔni nátaya na lɛbla-a lɛla lɛdi anumi ka nka ina ukyuli unwi ɔdi muedi ulébu na 
Nabal kaduli asa na kadi kadubugye.” 

35Ɔmmɔ kama ni, Dawid ɔ́ƒɔ ala ani na Abigail ɔda úboku-nwu na ɔ́su-nwu ɔnini, 
“Línu ƒula etemila. Nwini teesie ku keyi buɛɛ na ndubɔbla kalɛ na ásu-mi.” 

36Uwi ɔni na Abigail ɔ́sɔ únwini útéduo kaduli ni, Nabal ku anwu badi belie baadi 
taani aani ɔga mɔɔdi limeyi. Na ɔ́ɔni-mu sɔsɔ na aatí ka bɔsia-nwu anumi. 
Anwuɔsu Abigail útasu-nwu lɛla lɛdi useyi uwi ɔmmɔ útédu ka kadi kégye. 

37Amu ka kadi kégye ni, Abigail ɔ́sɔku ala ani ƒui nálɛ ɔ́su Nabal. Na ka únu-nya 
lɛnɔ ni, kayi kékulo-nwu na ɔ́gyini unye aani lɛtabi. 

38Na emeyi leevu kama ni, Unwoti ɔ́ƒɔ Nabal ngba na úkpi. 

39Ka Dawid únu ka Nabal úkpi ni, ɔ́su ɔnini, “Bemwi Unwoti, ɔsika ɔ́du Nabal kɔtɔ 
na lɛla lɛni na ɔ́bla-mi ɔsu. Údie-mi na ńtabla lɛla likpidi lɛdi, mmomu ɔ́ya na 
Nabal ɔlati likpidi lɛ́sia-nwu lili.” Amu na Dawid ɔ́sia Abigail kenye ka ɔɔyɔ́ ka 
uti-nwu na unwini ulekudi. 

40Anwuɔsu Dawid kabla bablane bésie Karmel na bátásu Abigail banini, “Bula 
Ati Dawid ɔnii bubo bubakpanku-ɔ buboku na enwini ulekudi.” 

41Amu na úbo kalɔ buɛɛ na ɔ́su ɔnini, “Línu kalɔ ka ndi-nwu kabla ɔblane na 
lɛ́tuna ka maƒɔ-nwu lɛgba na mabla-nwu kabla.” 

42Anwuɔsu Abigail ɔ́babla na ɔ́kɔ úlie nwuna ebuo ala utine lɛlɔ na nwuna kabla 
bablane ɛlɔ lɛnɔ básiaku-nwu, na ama ku batu bammɔ bátɔlɔ na útélieku Dawid. 

43Asa na Abigail ɔdubusie utélieku-nwu ni, na Dawid úuti uleku ɔni baalɔ 
Ahinoam ɔ́siku Yesreel ɔma, anwuɔsu bana inyɔ nákya-nwu kesii aani nwuna 
beleku. 

44Nsu na uwi ɔmmɔ kemmo ni, Saul ɔ́ɔsɔku ubidi Mikal ɔni na nka Dawid úti mmɔ 
úte ɔnana ɔni baalɔ banii Las ubidi okloƒu ɔni baalɔ Paltiel na bási Galim ɔma. 

Samuel 1 - 26 

Saul Ɔ́sɔ Úduo Dawid Enu Nsu Útadu-nwu 
1Na uwi bamba ɔdi lɛnɔ ni, Siƒuɔ badi bésie Saul kudɔ na Gibea bátásu-nwu 
banini, “Dawid ɔ́sɔ ɔ́bla kabɛkɔ kadi na Hakila Kɔbi lɛlɔ kesii kani nde Yesimon.” 

2Ɔmmɔ ɔsu Saul lɛnɔ ɔ́ƒuna bekpone mpim ɛtɛ na besie Siƒ kalɔ kakwiidi lɛlɔ mmɔ 
ka batáwia Dawid ku nwuna bekyuli. 

3Saul ɔ́da keliekɔ na Hakila Kɔbi lɛlɔ kesii kani néti anumi kátina Yesimon. Nsu 
Dawid anwu ɔ́bɛ ɔkya kalɔ kakwiidi kammɔ kemmo. Na ka únu ka Saul úbo ɔkya 
ɔɔwia-nwu ni, 

4ɔ́tala batu badi ɔnii batásia anu banu kaduɛ si Saul úbo ɔkya mmɔ sɔsɔ. 

5Ɔmmɔ kama ni, Dawid ɔ́tu Saul ku nwuna bekyuli buɛɛ na ɔ́bɛ úsie kesii kani na 
bakya. Na ɔ́nu ka Saul ku nwuna bekpone unengu Abner ɔni ndi Ner ubidi batɛ. 
Na Saul úsie ɔtɛ bekpone bammɔ kakyakɔ mmɔ, na bekpone bammɔ ntɛ na báka 
bámana-nwu. 

6Amu na Dawid úye Ahimelek ɔni ndi Hitini ku Seruia ubidi Abisai ɔni ndi Yoab 
ɔnwani ɔnini, “Bina akɔ ɔmani ndubɔsiaku-mi na busie Saul ku nwuna bekpone 
keliekɔ?” Amu na Abisai údie kenye ɔnini, “Ami ndubo na busie.” 

7Anwuɔsu usien ɔmmɔ kani ni, Dawid ku Abisai bákpɛ buɛɛ na bésie kesii kani 
na Saul ku nwuna badi batɛ baalɛɛ. Na ɔ́pima nwuna lɛtula ɔ́lɛ kalɔ na ude nwuna 
eli kakɛ. Na Abner ku bekpone bakladi batɛ bámana-ma na béduo lɛlɛɛ kemmo 
bésie ɔgyu geen. 

8Amu na Abisai ɔ́tɛmiku Dawid ɔnini, “Uwi ɔmɛni kemmo na Unwoti údie ƒula 
ukisine ɔbuli ɔ́kya-a enu kemmo. Ndubuti anwu ɔlati lɛtula na lɛkana-nwu lili 
lɛlɛ kalɔ kunwi kani na ɔɔɔdi kunyɔ.” 

9Nsu Dawid ɔ́su Abisai ɔnini, “Tadu-nwu! Ɔsika ukyuli biala madu ɔga ɔni na 
Unwoti ɔlati ɔ́ƒuna ni, Unwoti ɔmmɔ ɔdubo-nwu kɔtu bɔni.” 

10Na ɔ́su-nwu ɔnini, “Unwoti ɔni nli ngba mɛni ɔlati ndubo-nwu bɔdu na kekpokɔ 
iye anwu ɔlati ndubo bukpi nwuna kukpi. 

11Nsu ami muuvele nnii Unwoti utaya na liti mina kɔnu lituku nwuna ɔga lɛbla-
nwu lɛla lɛdi. Awɔ, ƒɔ lɛtula ku ntu ɔsii ɔni nde-nwu lili mmɔ na bɔtɔlɔ.” 

12Ɔmmɔ ɔsu Dawid úti lɛtula ku ntu ɔsii ɔni nde Saul lili mmɔ na bátɔlɔ na 
bekpone bammɔ akɔ, na ɔdi útati lɛla lɛni nálɛ, ɔsika Unwoti ɔ́ya na béduo lɛlɛɛ 
kemmo bésie ɔgyu geen. 

13Amu na Dawid ɔ́via úténye ɔgyu na lɛbinkpo lɛdi lili na ɔ́da kuƒi geen úwi anwu 
ku-ma ntɛ. 

14Mmɔ asa na ɔ́kpali úmene Saul bekpone bammɔ na úye ɔnini, “Abner, ɔɔɔdi 
awɔ na mɔɔkpali, alakya-mi kenye?” Amu na Abner údie kenye ɔnini, “Awɔ ɔma 
mɔɔkpali teemene ɔga lɛni?” 

15Amu na Dawid lɛnɔ ɔ́ƒɔ na úye-nwu ɔnini, “Ami lɛ́bu ka ɔnana geen na adi na 
adi ukpone unengudi ƒui na Israel kalɔ lɛlɔ. Bi ɔsu na átagyumana ƒula ati ku ɔga? 
Anwu ɔmmɔ na ukyuli ɔdi úbo mmɔ ka nka ubadu! 

16Lɛla lɛni na bɛ́bla lítamanku-ɔ. Na mɔɔsu-ɔ na Unwoti ɔni nli ngba anumi ka 
nka ɔlɛka badu awɔ ku ƒula badi, ɔsika bítakana na bɛgyumana bina Ati, Unwoti 
Ɔga Ɔƒunadi. Bɛsia anumi na bɛnu si bɛdubɔnu ɔga lɛtula ku ntu ɔsii ɔni nlɛ nde-
nwu lili?” 

17Saul únu Dawid lɛdi ɔ́ti na úye-nwu ɔnini, “Mina ubi Dawid, ƒula lɛdi na lɛdi 
mmɔ?” Amu na Dawid údie kenye ɔnini, “Ɔga Ɔbune, ami na ɔdi. 

18Bi ɔsu na awɔ mina ati asiaku ami ƒula kabla ɔblane lɛni? Líbile lɛla lɛdi, munuu 
likpidi linengudi lɛmani na lɛ́bla? 

19Buvele kemmo, nu lɛla lɛni ndubo-ɔ bɔsu. Si Unwoti náya na asiaku-mi 
eekpóku-mi lɛni ni, ndubuvele-nwu na lɛbla akpala lite-nwu na ɔdubunwini 
kasusu. Na si bekyuli muudí-ɔ taakya-mi ɔsu na asiaku-mi lɛni ni, Unwoti 
ɔdubuwida-ma. Ɔsika bana ablala nábɔku-mi álɛku Unwoti kalɔ kemmo na banii 
ntátaakpa kalɔ bamba baƒiɔ. 

20Bitaya na ntékpi ɔgyu na kalɔ kani naaadi Unwoti kadi kemmo. Bi na ami ɔmɛni 
ndi ka ńtedu alɔlɔ muedi na Israelƒuɔ ɔga ɔkɛ ɔɔwia-mi na abi akɔ aani aasɛ ɔnii 
ɔɔdú?” 

21Mmɔ na Saul ɔ́su ɔnini, “Dawid, ákɛ kuƒi kɔni na nka adu-mi ɔmwi, nsu átadu-
mi. Ami mmomu nátati bɔbla na ƒula lɛlɔ. Na ɔdi-mi bɔƒiɔ bubendi ka lɛsu nnii 
mɔɔdú-ɔ. Lɛ́nu ka lɛ́bla ala aani ɔdɔlɔdi. Na nsɔ naaabla kasusu nnii mɔɔbla-a 
likpidi lɛdi ɔ́si ɔƒɛni úsela. Buse na ese ete-mi aani mina ubi geen, anwuɔsu sɔ 
nwini bo-mi kudɔ.” 

22Amu na Dawid ɔnini, “Ɔga Ɔbune, aanu ƒula lɛtula na nda mɛni. Su ƒula ukpone 
unwi ɔdi na ubo ubaƒɔ uboku-ɔ. 

23Unwoti úti-ɔ ɔ́kya-mi enu kemmo ɔmwi na nka lɛdu-ɔ, nsu nwuna ɔga ɔƒunadi 
na adi. Anwuɔsu ami lɛɛɛdubo-ɔ lɛla lɛdi bɔbla. Unwoti ɔlati mɔɔƒɔ kayu buni 
teete bekyuli bani mɔɔdi nwuna litemi lɛlɔ ulu lɛlɔ na baasiaku-nwu kama siin. 

24Ka lɛ́tina kalɛ na ƒula ngba bɔ́ƒɔ-mi kuye ɔmwi ni, lɛni kani na muuvele Unwoti 
nnii mina ngba bɔƒɔ-nwu kuye na udie-mi na ɔgbankpi biala kemmo.” 

25Saul lɛnɔ ɔ́su Dawid ɔnini, “Mina ubi Dawid, muuvele Unwoti nnii ute-ɔ kusɛ 
kusɛ, na ɔya na ƒula lɛla biala lɛtɛ lite-ɔ.” Ɔmmɔ kama Dawid ɔ́tɔlɔ, na Saul lɛnɔ 
únwini úsie ɔma. 

Samuel 1 - 27 

Dawid Ɔ́tɔlɔ Úsie Ƒilistiƒuɔ Kalɔ Lɛlɔ 
1Ɔmmɔ kama ni, Dawid ɔ́bla kasusu laa na ɔ́su ɔnini, “Ngyi ka emeyi amɛni 
kemmo kani ni, Saul ɔdubɔwia-mi kama ulu na ɔdu-mi. Anwuɔsu lɛla lɛbuni lɛni 
na ɔlɛka lɛbla ndi ka likeli lisie Ƒilistiƒuɔ kalɔ lɛlɔ. Na Saul ɔdubunwini kasusu na 
ɔda-mi bɔwia taavi ɔya na Israel kalɔ ƒui lɛlɔ, na lɛlɛ-nwu enu kemmo.” 

2Anwuɔsu Dawid ku nwuna bekpone nkyuli eti leevu-anyɔ bammɔ bátɔlɔ bésie 
Gat ɔma kemmo, na ɔnana ɔni baalɔ Maok ubidi ɔni ndi Ɔga Akis kudɔ. 

3Na bekpone bammɔ ƒui badanku bana beleku ku bebi ƒui. Na Dawid lɛnɔ ɔdanku 
nwuna beleku inyɔ bani ndi Ahinoam ɔni nási Yesreel ku Abigail, Nabal ukpinele 
ɔni nási Karmel. Na bana ƒui bétélie Gat mmɔ na Akis kudɔ. 

4Uwi ɔni na Saul únu ka banii Dawid úkeli úsie Gat ni, ɔ́da Dawid kama ulu bɔwia 
ɔ́ya. 

5Ɔmmɔ kama Dawid ɔ́su Ɔga Akis ɔnini, “Si mina lɛlɔ lɛ́da-a kubiti ka lɛkya-a 
kudɔ ni, na awia kesii kadi ete-mi, na kalɔ kammɔ lɛma libliidi lɛdi kemmo. Ɔsika 
útamanku ka ami ƒula kabla ɔblane ku awɔ, Ɔga Ɔbune, bulie ƒula lɛga kadikɔ ɔma 
unwi kemmo.” 

6Anwuɔsu limeyi lɛmmɔ kani ni, Ɔga Akis úti Siklag ɔma úte-nwu ɔnii utélie. Na 
ɔ́si uwi ɔmmɔ kemmo ni, Siklag mmɔ nénwini Yudaƒuɔ baga ɔma uwi ƒui. 

7Dawid úlie Ƒilistiƒuɔ kalɔ lɛlɔ na kalɛkɛ kammɔ kemmo lɛkwa linwi ku abuli ene. 

8Na Gesurƒuɔ ku Gersiƒuɔ ku Amalekƒuɔ bákya kalɔ kani na kewi ɔ́si Telaim úsie 
Sur na ɔkɛ útádanku Egyipte kalɔ. Kadi kamɛni bekyuli na Dawid úkpoku. 

9Na uwi biala na Dawid úsie útékpoku lɛma lɛmɛni ni, ɔɔdú bekyuli bani nli mmɔ 
ƒui na uƒie bana baƒonu ku ɔmantɛ bakɔ ku bebuo ala betine ku baƒlumu ku bana 
adala taaƒɔ asa na ɔsɔ unwini usie Akis kudɔ. 

10Si ɔga ɔmmɔ lɛnɔ úye-nwu ɔnini, “Kadi kamani bekyuli na ésie étékpoku 
ɔmwi?” ni, na Dawid ɔsu ɔnini, “Búsie bútékpoku lɛma lɛni nkya kalɔ kakwiidi 
kemmo kesii kani na Keniƒuɔ iye Yudaƒuɔ iye Yerameelƒuɔ belie.” 

11Na Dawid ɔɔdú banana ku beleku bammɔ ƒui, ɔsika ɔ́su lɛlɔ ɔnini, “Bana ɔdi 
ɔdububo Gat ɔma kemmo ubasu ɔnini, ‘Aanu lɛni ku lɛni na Dawid ɔ́bla’ si lɛ́ya 

na ɔdi ulie ngba.” Na lɛni kani na útaabla uwi ɔni ƒui na úti ɔ́kya Ƒilistiƒuɔ kalɔ 
kemmo na mmɔ. 

12Na Ɔga Akis ɔ́ƒɔ Dawid ɔ́di na ɔ́su ɔnini, “Dawid únwini ukisine úte Israelƒuɔ 
ɔsu ɔdubunwini mina kabla ɔblane uwi ƒui.” 

Samuel 1 - 28 

Saul Úsie Útálɔ Samuel Ukpine Na Ɔ́tɛmiku-nwu 
1Na uwi ɔmmɔ kemmo ni, Ƒilistiƒuɔ básala bana bekpone ka besie betékpoku 
Israelƒuɔ. Anwuɔsu Ɔga Akis ɔ́su Dawid ɔnini, “Ɔbla-a nwaa ka ɔdi ka awɔ ku ƒula 
bekyuli binyeku-bu na bukpoku Israelƒuɔ.” 

2Dawid údie kenye ɔnini, “Mɛni na adubɔnu lɛla lɛni na ƒula kabla ɔblane 
ɔdubɔkana bɔbla.” Amu na Ɔga Akis ɔnini, “Ɔdia, amu ndubuti-ɔ lɛbla ami ɔlati 
ɔgyumanane mina ngba uwi ƒui.” 

3Na uwi ɔmmɔ ƒui kemmo ni, Samuel úukpi, na Israel kadi bekyuli béewulo-nwu 
báva na anwu ɔlati nwuna ɔma na Rama. Na like bebone ku bani ƒui mɔɔkpali 
bekpine taatɛmiku-ma ni, Saul ɔ́bɔku-ma na kalɔ kammɔ ƒui lɛlɔ. 

4Ɔƒɛni Ƒilistiƒuɔ bekpone báasala lɛlɔ na bábla keliekɔ na kesii kani baalɔ banii 
Sunem. Na Ɔga Saul lɛnɔ ɔ́sala Israelƒuɔ na bábla keliekɔ na kesii kani baalɔ 
Gilboa. 

5Ka Saul ɔ́nu Ƒilistiƒuɔ bekpone ni, liƒu lɛ́da-nwu na ɔ́yia geen. 

6Anwuɔsu úye Unwoti lɛla lɛni na ɔlɛka ɔbla, nsu Unwoti útakpete-nwu na udie 
lɛla lɛdi ɔtina-nwu na kɔna kemmo iye ɔsia ɔkpane ɔdi lɛlɔ iye kenye udiene ɔdi 
lɛlɔ na ɔsu-nwu lɛla lɛdi. 

7Amu na Saul ɔ́su nwuna benengu bani nsiaku-nwu ɔnini, “Bɛwia beleku bani 
mɔɔkpali bekpine mmɔ ɔdi na lisie-nwu kudɔ ntéye-nwu linu lɛla lɛni ndubo 
bɔlɛ.” Mmɔ na nwuna benengu bammɔ básu-nwu banini, “Ɔdi ɔkya ɔma ɔni baalɔ 
banii Endor.” 

8Usien ɔmmɔ ni, Saul ɔ́da lɛlɔ kalɛ na ukyuli ɔdi ulanu-nwu uláti, na anwu ku 
nkyuli inyɔ bésie uleku ɔmmɔ kudɔ na útásu-nwu ɔnini, “Kpali ukpine ɔni lɛnyi 
na ndubɔlɔ te-mi, na aya na ɔlɛ ubo.” 

9Amu na uleku ɔmmɔ údie kenye ɔnini, “Bɛgyi ka Ɔga Saul ɔ́bɔku bekpine bɔkpali 
ku like bebone ku bani ƒui mɔɔbla ala ammɔ udu údie kalɔ kamɛni lɛlɔ. Na bi ɔsu 
na bɛɛyɔ́ bɛkya-mi litemi kemmo, na bɛɛkywɛ-mi kakpagyuɛ bɛnii ntaakpali 
bekpine teete-mi?” 

10Mmɔ na Saul ɔ́kpali ala úse uleku ɔmmɔ kenye ɔnini, “Na Unwoti anumi mɛni 
ni, mɔɔsu-ɔ nnii ukyuli biala uláni-ɔ kɔtu kɔdi na ɔmɛni ɔsu.” 

11Amu na uleku ɔmmɔ úye-nwu ɔnini, “Ɔma na bɛɛwia ka lɛkpali lite-mii?” Mmɔ 
na Saul ɔnini, “Lɔ Samuel ukpine te-bu.” 

12Ka uleku ɔmmɔ ɔ́nu Samuel ukpine kani na ɔ́va ku lɛdi momoomo na ɔ́su Saul 
ɔnini, “Bi ɔsu na átɔlɔ-mi lɛni? Awɔ Saul na ɔdi!” 

13Amu na Saul ɔ́su-nwu ɔnini, “Awɔ tayia. Su-mi lɛla lɛni na aanu kani.” Mmɔ na 
uleku ɔmmɔ údie kenye ɔnini, “Mɔɔnu ka kɔyu kɔdi kɔ́si kɔɔlɛ́ kalɔ kemmo.” 

14Saul úye-nwu ɔnini, “Dɛ na ukyuli ɔmmɔ use?” Amu na uleku ɔmmɔ ɔnini, 
“Ukyuli ɔmmɔ ɔɔtina aani unengu ɔni náabi lɛlɔ na ɔkya awu gyɔlɔɔ.” Mmɔ kani 
na Saul ɔ́ti ka Samuel na ɔdi mmɔ. Na uboku lili kalɔ buɛɛ. 

15Amu na Samuel úye-ma ɔnini, “Bi ɔsu na biléte-mi bɔtɛ kpoo na bɛɛkpali-mi 
lɛni?” Mmɔ na Saul ɔnini, “Ala eekpóku-mi geen ɔni na ɔɔɔdia. Ƒilistiƒuɔ báta banii 
bebekpoku-mi, nsu Unwoti únwini kama ɔ́kya-mi ɔni na ɔsɔ ulakpete-mi ɔkɛnku 
nwuna Kenye Udiene ɔdi lɛlɔ iye ina kɔna bugye kemmo muedi. Anwuɔsu na 
lɛ́kɔ-ɔ lɛlɔ na atina-mi kalɛ na lɛbla.” 

16Amu na Samuel údie kenye ɔnini, “Si ánu ka Unwoti únwini kama ɔ́kya-a na 
únwini ƒula ukisine ɔƒɛni amu ni, teye ami lɛla lɛni na adubo bɔbla. 

17Lɛ́ɛsu-ɔ ka Unwoti úse kenye ka ɔdubo ƒula lɛga bɔƒɔ bɔsiku ƒula enu kemmo 
bute Dawid, na ɔmmɔ geen na Unwoti unye ɔɔbla ɔƒaani! 

18Ɔsika uwi ɔni na Unwoti úti kɔnyi ɔ́kya Amalekƒuɔ na ɔ́tala-a ɔnii tádu-ma ni, 
átadi nwuna litemi lɛlɔ. Ɔmmɔ ɔsu na Unwoti ɔ́bla-a lɛni ɔmwi. 

19Unwoti ɔdubɔya na Ƒilistiƒuɔ badi awɔ ku Israelƒuɔ bekpone ƒui lɛlɔ. Na ɔdubuti 
bina kalɔ ute-ma. Na kɔnaadi lɛti pɛ awɔ ku ƒula badi bɛdubo bibeduo-mi kudɔ 
na kekpine mɛni.” 

20Ka Saul únu kenye kammɔ kani na úbuli útébi kalɔ na ɔtɛ kpoo, ɔsika liƒu líƒie-
nwu na Samuel etemila ani na ɔ́su-nwu ɔsu. Na ɔyikun ɔ́sa-nwu, ɔsika usien ku 
ɔƒɛ ɔmmɔ ƒui útakya tɔ lɛla lɛdi kenye. 

21Uwi ɔni na uleku ɔmmɔ únwini úbo na ɔ́nu ka Saul ɔtɛ kalɔ ɔni na lɛlɔ lɛ́tɔ-nwu 
lɛni ɔsu ni, ɔ́su Ɔga Saul ɔnini, “Ati, buti na líti mina ngba lɛ́kpa, na lɛ́di ƒula litemi 
lɛlɔ, na lɛ́bla lɛla lɛni na ásu-mi anii mbla aani ƒula uleku kabla ɔblane kalɛ. 

22Anwuɔsu se atu na enu lɛla lɛni na muuvele-ɔ, na aya na lite-ɔ lɛla lɛdi na adi 
kalɛ na lɛlɔ lɛyu-ɔ ɔkplu asa na ayu ulu eteesie.” 

23Nsu úni na ɔ́su ɔnini, “Lɛɛɛdubo lɛla lɛdi bɔdi.” Nsu nwuna bebunkune bani na 
anwu ku-ma nkɛ bébunku uleku ɔmmɔ na bénye-nwu lɛlɔ bévele-nwu laa asa na 
únu kalɔ ɔ́ta ulie liboku lɛdi lɛlɔ. 

24Ɔmmɔ kama uleku ɔmmɔ úƒie koƒonu kɔkɔdi kɔdi na kúlie lɛmwi kaduɛ na ɔ́du-
ku. Na ɔ́ma ɔlaaƒɔ ɔdi lɛnɔ na ɔ́nwu na úƒi bodobodo ɔni kemmo na bɔnyii 
buuubo. 

25Na úti úbese Saul ku nwuna bekyuli kudɔ na bádi asa na lɛlɔ lɛ́yu-ma ɔkplu, na 
bátɔlɔ usien ɔmmɔ kani. 

Samuel 1 - 29 

Akis Údie Dawid Ulu 
1Uwi ɔmmɔ kemmo ni, Ƒilistiƒuɔ básala bana bekpone na kesii kani na baalɔ Aƒek. 
Na Israelƒuɔ ama bábla keliekɔ na Yesreel Ketu kalɛkɔ. 

2Ƒilistiƒuɔ bamɛni báta bakɛ ku bana agyina besiene na kekpo esu esu udu 
kemmo. Badi eti anyɔ anyɔ, badi lɛnɔ apim apim. Na Dawid ku nwuna bekyuli 
lɛnɔ basiaku Ɔga Akis na kama kama. 

3Nsu Ƒilistiƒuɔ kekpo batɔnkune béye Ɔga Akis banini, “Bi na Hebriƒuɔ bamɛni 
baawia-bu akɔ mɛni?” Amu na Akis údie kenye ɔnini, “Dawid ku nwuna bekyuli 
na badi. Na nka Israelƒuɔ Ɔga Saul bekpone ɔtɔnkune na ɔdi. Na ɔ́ɔkya-mi kudɔ 
mɛni utulo lɛkwa. Na ɔ́si ɔni na ɔ́tɔlɔ Saul kudɔ úbedu ku ɔƒaani ni, ńtanu likpidi 
lɛdi na nwuna lɛlɔ.” 

4Nsu Ƒilistiƒuɔ bekpone batɔnkune bammɔ béti kɔnyi bákya-nwu na básu banini, 
“Sɔku-nwu mene kama na uteesie kesii kani na éte-nwu na ɔ́da keliekɔ uli. Utalɛ 
ka ɔsiaku-bu kekpokɔ. Si ɔɔɔdi lɛni ni, ɔdubunwini unye-bu lɛlɔ na kekpokɔ mmɔ. 
Ɔsika Dawid bɔsɔ bunwini Saul ukpone unengu útagyu si ɔ́kana na úti bula 
Ƒilistiƒuɔ bekpone eli úsienku-nwu. 

5Ɔɔɔdi Dawid ɔmɛni lɛlɔ na bánwi ɔnu na baatɔ́ muedi banii, “ ‘Saul ɔ́du nkyuli 
mpim mpim, na Dawid anwu ɔ́du bana mpim leevu leevu’?” 

6Anwuɔsu Ɔga Akis ɔ́lɔ Dawid na ɔ́su-nwu ɔnini, “Na Unwoti anumi ni, mɔɔsu-ɔ 
nnii ɔ́si ɔni na ébo-mi kudɔ mɛni ni, átata étenye-mi lɛlɔ kudii na ulu ɔdi lɛlɔ. Na 
nka ndubɔyɔ si ásiaku-mi kekpokɔ na ébebunku-mi. Nsu mina bekpone agyina 
bakpane besiene bétenu ɔmɛni kalɔ. 

7Anwuɔsu nwini na eteesie ku keyi buɛɛ, na naaayɔ ka abla lɛla lɛni naaadubo 
Ƒilistiƒuɔ agyina besiene kaƒɔ bɔyɔ.” 

8Mmɔ na Dawid úye Ɔga Akis ɔnini, “Bi ndi lɛla lɛni geen na lɛ́bla na ánu ásiku 
ami ƒula kabla ɔblane lɛlɔ ɔ́si limeyi lɛni lɛlɔ líbo ḿbeduo-ɔ kudɔ úbedu ɔmwi 
limeyi lɛmɛni lɛlɔ? Na bi ɔsu na naaakana na lisie ntékpoku bekisine bani 
muukpóku mina ɔga ɔbune?” 

9Amu na Ɔga Akis údie kenye ɔnini, “Lɛ́nu kalɛ na ƒula ɔbladu biala úse-mi siin 
aani Katɔti ɔtu kalɛ. Nsu ina amu ni, Ƒilistiƒuɔ batɔnkune básu banini, ‘Utasiaku-
bu na kekpokɔ.’ 

10Anwuɔsu ɔlɛka awɔ ku ƒula bebunkune ƒui bɛsɔ binwini kɔnaadi lɛdigye 
tutuutu biteesie kesii kani na bɛkya mmɔ.” 

11Ɔmmɔ ɔsu Dawid ku nwuna badi báta ɔtanta tutuutu na báyu ulu bésela bana 
keliekɔ na Ƒilistiƒuɔ kalɔ kemmo. Na Ƒilistiƒuɔ bekpone bammɔ lɛnɔ bátɔlɔ bésie 
Yesreel. 

Samuel 1 - 30 

Dawid Ɔ́yila Amalekƒuɔ Udu 
1Dawid ku nwuna bekyuli bétéduo Siklag ɔma limeyi lɛtɛdi. Na emeyi alɛɛ ani na 
bátɔlɔ mmɔ kemmo ni, Amalekƒuɔ bébekpoku ɔma ɔmmɔ ku ntɛ mmɔ kalɔ 
kakwiidi kammɔ ƒui na béti-ma ala bátɔlɔku na bákyula mmɔ bene ƒui. 

2Na béƒie beleku ku bekyuli bani ƒui nkya ɔma ɔmmɔ kemmo, banamu ku 
benengu bátɔlɔku, nsu bátadu ɔdi. 

3Uwi ɔni na Dawid ku nwuna bekyuli bébedu Siklag mmɔ ni, bánu kalɛ na mmɔ 
kákywi ku kalɛ na béƒie bana beleku ku bebi bananabi ku belekubi bátɔlɔku. 

4Anwuɔsu Dawid ku nwuna bekyuli bése kalɔ beewulo laa útédu ka lɛlɔ lítu-ma 
na basɔ balakana buwulo muedi. 

5Bekisine bammɔ béƒie Ahinoam ɔni nási Yesreel ku Nabal ukpinele Abigail bani 
ndi Dawid beleku inyɔ bammɔ lɛnɔ bátɔlɔku. 

6Na kayi kébo kaakpulu Dawid geen, ɔsika nwuna bekpone bammɔ baasu ka 
badububo-nwu atabi na livoƒi ku ɔƒɛ ɔni mɔɔdá-ma na bana bebi bananabi ku 
belekubi ɔsu. Nsu ɔ́kɛ ɔyikun ɔ́siku Unwoti, nwuna Katɔti kudɔ. 

7Ɔmmɔ kama Dawid ɔ́su Ɔkpane Abiatar, Ahimelek ubidi ɔnini, “Ti bakpane awu 
ɔmmɔ boku.” Na Abiatar lɛnɔ úti úboku-nwu. 

8Na Dawid úye Unwoti ɔnini, “Nteesie na ntásia bekyuli bani nébekpoku-bu mɛni 
kama? Na si lísie ni, ndubɔsiaku-ma?” Amu na Unwoti údie kenye ɔnini, “Teesie, 
adubɔsiaku-ma na aƒɔ bina lɛlɔ bekyuli lɛnɔ ƒui.” 

9Dawid ku nwuna bekpone eti leevu-anyɔ bammɔ báyu ulu, nsu ka bébedu Besor 
abi ntɛ ɔkwalɛ ni, lɛlɔ lítu bekpone badi na báƒɔ lɛlɔ bákya kama na mmɔ. 

10Lɛlɔ lítu bana eti ene ɔni na básɔ balakana mmɔ bɔvia. Anwuɔsu eti maane 
bakladi ku Dawid kani násia bekisine bammɔ kama. 

11Ka bakɛ ulu bésela ni, bátásiaku Egyipteni ɔdi na aku ntɛ. Na bekpone bammɔ 
bákpanku-nwu béboku Dawid. Na béte-nwu adila ku ntu bɔdi na ɔ́di na ɔ́ni. 

12Béte-nwu egyiibi akangyiɛ ɔdi lɛnɔ na ɔ́di na ɔ́sɔ ɔ́kɛ ɔyikun, ɔsika ɔbla usien 
ku ɔƒɛ emeyi atɛ mmɔ ka ɔ́sɔ útadi iye ɔni tɔ ntu bɔdi. 

13Amu na Dawid úye-nwu ɔnini, “Ɔma kabla ɔblane na adi na wɛ na ási lɛnɔ?” 
Amu na okloƒu ɔmmɔ údie kenye ɔnini, “Egyipteni na ndi na ndi kabla ɔblane nte 
Amalekni ɔdi. Nsu mina ati ɔ́nyonu-mi ɔ́kya mɛni ka ɔlɛ ɔdi úbo-mi aani emeyi 
atɛ ani návi kemmo. 

14Búbekpoku Keretiƒuɔ ku Yuda kalɛkɛ lɛma ku Kaleb kalɔ bekyuli, na bɔ́kyula 
Siklag.” 

15Amu na Dawid úye-nwu ɔnini, “Adubɔkana na atɔnku-mi atátina kesii kani na 
bekyuli bani nékpoku lɛma lɛmɛni bakya?” Amu na Egyipteni ɔmɛni údie kenye 
ɔnini, “Si aka kenye buse bute-mi na Katɔti anumi ka aládu-mi iye alasɔku-mi 
elésienku mina ɔtɔlati ni, ndubɔtɔnku-ɔ lisienku mmɔ.” 

16Ɔ́tɔnku Dawid na báyu bésie mmɔ, na bánu ka bégyingya beli aku ntɛ mmɔ, na 
baadi na baaní taakɛ ebiti na ala ani na béƒie báƒɔ ku kalɛ na békpoku lɛma lɛni 
na Ƒilisti ku Yuda kalɔ lɛlɔ ɔsu. 
17Dawid úduo-ma lɛlɔ kadi kegye ɔtanta tutuutu na úkpoku-ma ɔ́si lɛdigye ƒlu ƒlu 
lɛmmɔ útálɛ useyi uwi na ɔ́du-ma ƒui amu ntu bakloƒu eti maane bani nélie bana 
bebuo ala betine lɛlɔ na békeli kani nákɛ ngba. 

18Dawid úsie útáƒɔ nwuna beleku inyɔ bammɔ ku bekyuli bani ƒui na Amalekƒuɔ 
bammɔ bákpanku bátɔlɔku Siklag ƒui. 

19Benengu ku banamu ku bebi bananabi ku bebi belekubi ƒui ni, Dawid ɔ́ƒɔ-ma 
ɔ́lɛku-ma lɛkɔkɔ ku ala ani ƒui na béti. Na ɔ́kpanku ala ammɔ ƒui ɔ́sɔku úboku ɔni 
na lɛla lɛdi lítayii. 

20Na ɔ́ƒɔ bebuo bani na béƒie lɛnɔ. Ɔmmɔ kama bebuo bani na badi Amalekƒuɔ 
alati badi ni, nwuna badi bédie ama sɛsɛɛ béte Dawid aani nwuna linugya. Na 
béti ama batɔnku bakladi anumi. 

21Uwi ɔni na básɔ bénwini bésela ni, Dawid ɔ́sɔ úsie útásia bekpone eti ene bani 
na lɛlɔ lítu na báƒɔ lɛlɔ bákya kama mmɔ kudɔ na Besor abi ntɛ ɔkwalɛ. Ka bánu 
Dawid ni, bébo anwu ku bani nákana-nwu bɔsiaku busie kekpokɔ mmɔ kudɔ. Ka 
Dawid ku nwuna bekyuli báni béde-ma ni, úgyele-ma na úye-ma kalɛ na bakya. 

22Nsu bekpone bani na baayɔ́ lɛsɛ bɔkya bétenu kalɔ munu munu na básu banini, 
“Ka ama bátasiaku-bu ɔsu ni, bɔɔɔdubo ala ani na búƒie bɔ́ƒɔ na mmɔ buleku-ma. 
Mmomu bana beleku ku bebi ama ni, bɔdubɔya na bakpanku-ma batɔlɔku.” 

23Nsu Dawid údie kenye ɔnini, “Oowo, banwa, lɛla lɛni na Unwoti úti úte-bu ni, 
bitaya na bɔbla-ni lɛni! Unwoti ɔmmɔ nágyumana-bu na úti bekpone bani 
nébebile-bu ala ɔ́kya-bu enu kemmo na bɔ́di-ma lɛlɔ. 

24Ukyuli ɔdi ɔɔɔdubo lɛla lɛni na bɛɛsu mɛni kalɔ bunuku-mii. Ɔsika bekpone 
bani na bakya kama baagyumana bula keliekɔ ku bani na bésie kekpokɔ ƒui ni, 
ɔlɛka bele ala likeke.” 

25Na lɛla lɛmɛni líbenwini bunyimi bɔni na Dawid ɔ́lɛ ugyii úte Israelƒuɔ ƒui, na 
baadi-mu lɛlɔ úti úbedu ɔmwi limeyi lɛmɛni lɛlɔ. 

26Ka bébeduo Siklag ni, Dawid úti ala ani na béƒie báƒɔ bana bekisine kudɔ mmɔ 
adi úmene Yudaƒuɔ benengu bani na badi-nwu bakpana. Na ɔ́su-ma ɔnini, 
“Ɔmɛni ndi etela ani na líti muumene-mii ɔ́siku ala ani na búƒie bɔ́ƒɔ bɔ́siku 
Unwoti bekisine kudɔ.” 

27Úti adi úmene bani na bakya Betel ku Romot na kalɔ kakwiidi kammɔ kada 
kakɛ ku Yatir 

28ku bani nkya Aroer ku Siƒmot ku Estemoa 

29ku Rakal ku Yerahmeel lɛma kemmo ƒui ku Keniƒuɔ. 

30Na úmene Horma ku Bor Asan ku Atak 

31ku Hebron. Na úmene ala kesii kani ƒui na anwu Dawid ku nwuna badi bélie 
bávi ƒui. 

Samuel 1 - 31 

Saul Ɔ́du Lɛlɔ 
1Amu na Ƒilistiƒuɔ békpoku Israelƒuɔ na baabɔku-ma geen na bana anumi, na 
bádu bana akɔ pii lɛnɔ na Gilboa Kɔbi lɛlɔ. 

2Ƒilistiƒuɔ béekpo na badaku Saul ku nwuna bebi bɔka taakya ɔni na bádu 
Yonatan ku Abinadab ku Malki-Saul. 

3Kekpo kammɔ kábabi kenye geen káka kámana Saul. Na bani nda atula mmɔ 
bébo bana atula bálɛ-nwu, na ɔ́ƒɔ ɔlɛ geen. 

4Amu na Saul ɔ́su nwuna ekpola ala utine ɔnini, “Ni ƒula kewii kpa livuo kemmo 
na atu-mi adu, kalɛ na kadi bamba bekyuli bani na bétekulo-ma ago mɛni 
balábadu-mi na bataakun lɛmɛnɛ teedumi-mi.” Nsu Saul ekpola utine ɔmmɔ ɔ́yia 
ka ɔbla lɛni. Anwuɔsu Saul údie anwu ɔlati nwuna kewii na úbuli útébi-ka lɛlɔ. 

5Amu ka nwuna ekpola ala utine ɔ́nu ka Saul úkpi ni, anwu lɛnɔ ɔ́kpa nwuna 
kewii na úbuli útébi-ka lɛlɔ, na úkpi ɔ́tɛ-nwu kudɔ mmɔ. 

6Anwuɔsu Saul ku nwuna bebi ɛtɛ ku nwuna ekpola ala utine ƒui békpi limeyi 
linwi lɛmmɔ kani lɛlɔ. 

7Uwi ɔni na Israelƒuɔ bani na belie Yesreel Kɔwɛ kɔtu ku bani na beli Yordan ɔvi 
unyɔdi bánu ka Israel bekpone békeli na Saul ku nwuna bebi lɛnɔ békpi ni, békeli 
na báda bana lɛma lɛmmɔ béwi na Ƒilistiƒuɔ bébeti lɛma lɛmmɔ bénwini bana 
lɛdi. 

8Kadi kégye ni, ka Ƒilistiƒuɔ bésie bani bétedie bekpine bammɔ adala ni, mmɔ na 
bánu Saul ku nwuna bebi ɛtɛ ka békpi bátɛ Gilboa Kɔbi lɛlɔ. 

9Békulo-nwu lili na bédie nwuna ekpola ani na ɔkya na bátala batu na bávi 
Ƒilistiƒuɔ lɛma ƒui básu kenye kamɛni na bana baƒiɔ kakpakɔ ku bekyuli ƒui akɔ. 

10Na béti nwuna kekpo adala bétése Astarot baƒiɔ kakpakɔ. Na ukyuli umodi 
ɔmmɔ ɔlati anwu béti-nwu bátáƒala Bet-San kowodu lɛlɔ. 

11Ka bekyuli bani na beli Yabes na Gilead kalɛkɛ bénu lɛla lɛni na Ƒilistiƒuɔ bábla 
Saul ni, 

12bana bekpone bani na bebo kayi básia kama bésie Bet-San usien ɔmmɔ. Na 
bátáƒami Saul ku nwuna bebi bekpine bammɔ básiku Bet-San kowodu eli mmɔ 
bátɔlɔku bátákyula na Yabes. 

13Na báva bana ekubi na kugyii blii kɔdi kalɔ na Yabes. Na béwulo-ma emeyi 
maatɛ ɔni na bátadi. 

Samuel 2 - 

Samuel 2 - 1 

Dawid Úwulo Saul Kukpi 
1Na Saul kukpi kama ni, Dawid ku nwuna bekyuli bétékpo bádi Amalekƒuɔ lɛlɔ 
na bénwini bésie Siklag na bátákya mmɔ emeyi anyɔ. 

2Na limeyi lɛtɛdi lɛlɔ ni, ɔnana ɔdi ɔ́si kesii kani na Saul ɔ́da keliekɔ na belie úbo 
Dawid kudɔ, na nwuna adala ábwɛ na ɔtumu uwi-nwu lili. Na úboku lɛlɔ kalɔ na 
ɔ́kya lili kalɔ úte Dawid. 

3Amu na Dawid úye-nwu ɔnini, “Wɛ na asi?” Ɔnana ɔmmɔ lɛnɔ údie kenye ɔnini, 
“Kesii kani na bula kadi Israelƒuɔ bekpone bakya ni, mmɔ na líkeli lɛ́si.” 

4Amu na Dawid ɔ́su-nwu ɔnini, “Su-mi lɛla lɛni nálɛ na mmɔ!” Mmɔ na ɔnana 
ɔmmɔ lɛnɔ údie kenye ɔnini, “Bekisine bammɔ bésusu bula bekpone kpɛtɛ kpɛtɛ 
na badi békeli. Bádu bekpone bammɔ badi pii. Na Saul ku ubidi Yonatan lɛnɔ 
békpi.” 

5Ka Dawid únu lɛla lɛmɛni ni, úye ɔnana ɔni muudie ala amɛni kenye ɔnini, “Dɛ 
na ɔ́bla na áti anii Saul ku ubidi Yonatan békpi?” 

6Amu na ɔnana ɔmmɔ údie kenye ɔnini, “Ami ɔlati nnye Gilboa Kɔbi lili mmɔ geen 
kesii kani na kekpo kamɛni kálɛ. Na ka atula ákɛ Saul na ɔ́ƒɔ ɔlɛ ɔsu ni, bɔyɔlɔ 
kani na ɔ́yɔlɔ ɔ́ƒa nwuna lɛtula lɛni na ɔpima ɔ́lɛ kalɔ mmɔ lɛlɔ. Na uwi ɔmmɔ 
kemmo ni, bekisine bani nli ɔpɔnkɔ kɛɛkɛ kemmo na békeli basia Saul kama 
badaku bɔni bude-nwu geen. 

7Na ɔni na únwini lɛlɔ na ɔ́nu ka nnye mmɔ ni, ɔ́kpali-mi úmene. Na líye-nwu 
nnini, ‘Bi na aayɔ́ ka lɛbla lite-ɔ?’ 

8Mmɔ na úye-mi ɔnini, ‘Ɔma na adi?’ “Na lídie kenye na lɛ́su-nwu nnini, 
‘Amalekni na ndi.’ 

9Amu na ɔ́su-mi ɔnini, ‘Bo na abadu-mi! Ɔsika lɛlɔ lɛɛkywí-mi na mɔɔyɔ́ likpi na 
kébu ɔni kani ɔƒɛƒɛɛ ukplodi ɔlɛ-mi.’ 

10“Ɔmmɔ ɔsu lɛ́ni líde-nwu na lɛ́du-nwu. Ɔsika lɛ́nu lɛ́ti ka si úbuli ni, ɔsɔ ulakana 
bɔta. Na líti nwuna kagabwa ku lɛduni lɛni nda-nwu kɔnu. Na aanu ala ammɔ 
mɛni na líti líboku awɔ, mina ati.” 

11Amu na Dawid ku nwuna basiakune báni bana lɛwu lɛni bakya bábwɛ ɔ́tina ka 
beewulo kɔnyana. 

12Béwulo kɔnyana ku keku ɔni na bátadi lɛla lɛdi útédu useyi uwi, ɔsika Yonatan 
ku ɔti Saul ƒui békpi. Na lɛni kani na béwulo bekpone bamba bani lɛnɔ nékpi na 
badi Unwoti kadi bekyuli Israelƒuɔ. 

13Amu na Dawid úye okloƒu ɔni násu-nwu kekpo kammɔ litemi ɔnini, “Wɛ na awɔ 
ɔlati ási?” Mmɔ na údie kenye ɔnini, “Ami ku mina ɔti ƒui ni, bɔ́si Amalekƒuɔ 
kalɛkɛ lɛlɔ, nsu ɔƒaani ni, buli bina kalɔ lɛlɔ.” 

14Dawid úye-nwu ɔnini, “Bi ɔsu na átayia ka adu ukyuli ɔni na Unwoti úwi-nwu 
lili nnɔmii?” 

15Mmɔ kani na Dawid ɔ́kpali nwuna bekpone bammɔ akɔ unwi na ɔ́su-nwu ɔnini, 
“Die ƒula kewii na adu ukyuli ɔmɛni kɔnakunwi!” Mmɔ kani na ukpone ɔmmɔ 
údie kewii na ɔ́tu ukyuli ɔmmɔ ɔ́du. 

16Ɔsika Dawid ɔ́ɔka-nwu bɔsu ɔnini, “Awɔ ɔlati náwia ƒula kukpi na ákɛ-ku. Na 
awɔ ɔlati násu ku ƒula kenye anini, ‘Ami nádu ukyuli ɔni na Unwoti úwi nnɔmii 
lili.’ ” 

17Na ɔkwanu ɔni na Dawid údie úte Saul ku ubidi Yonatan kukpi ni, anwu ndubo 
mɛni. 

18Na úbo ɔda lɛnɔ ka ɔlɛka beti ɔnu ɔmmɔ ɔni baalɔ banii kataminta ɔkwanu 
batina Yudaƒuɔ banana ƒui. Na bénweni ɔnu ɔmɛni bákya ɔku ɔni baalɔ banii 
Yasar kemmo. 

19“O Israelƒuɔ, bádu bina bukeye na bina abi lɛlɔ. Banana bayikune bátɛ kekpokɔ! 

20“Bitasu ɔmɛni udu na Gat ɔma kemmo. Na bitebo-ni kudu na Askelon lɛnɔ. Si 
ɔɔɔdi lɛni ni, lɛlɔ lɛdubɔyɔ Ƒilistiƒuɔ beleku. Na ebiti ada beleku bani na kadi 
bamba bekyuli bani na bétekulo ago báwɔ. 

21“O Gilboa abi, muuvele nnii, ɔnantu iye amii muedi asɔ atayu etewi mmɔ. Na 
edula ebi adi asɔ alálɛ alási kemo kadi na mmɔ na beti babla etela akpala. Ɔsika 
mmɔ na bayikune kekpo agyumanala ásɔ na eesé lɛlɔ, na basɔ belesusu Saul 
lɛgyumanala nnɔmii. 

22Beewi bayikune ubugya kalɔ, na bekpine bammɔ bewi kalɔ. Yonatan kataminta 
kalásɔ ukyuli kama. Na Saul kewii kalátɛ kɔka na kekpokɔ na kenwini kebo 
ukpludi. 

23“Saul ku Yonatan ni, bábla lɛƒɔndia na bana ngba kemmo na bekyuli báyɔ-ma. 
Na bétegyingyaku lɛlɔ útálɛ kukpi kemmo. Bebo ababla betulo kɔdigbo aasɛ. Na 
bebo ɔkplu betulo bagyata. 

24“O Israelƒuɔ beleku, biwulo Saul. Anwu náya na bɛ́da adala ani náƒɔ kuye. Na 
bɛ́kya sika ugyiedi asɛɛ bɛ́sia bina lɛwu lɛlɔ bɛ́kya-ni bɔdia. 

25“Banana bayikune bátɛ kekpokɔ! Bádu Yonatan báva ƒula abi lɛlɔ. 

26O Yonatan, mina ɔnwani, líduo kɔnyana ɔsika mɔɔyɔ́-ɔ geen. Ƒula bɔyɔ bɔni na 
ebo ete-mi búbomo geen. Na beleti-mu balákɔku ɔnana ku uleku bɔyɔ. 

27“Banana bayikune bátɛ kekpokɔ! Kekpo ekpola geen áyii udu!” 

Samuel 2 - 2 

Béwi Dawid Nnɔmii Lili Bése-nwu Yudaƒuɔ Ɔga 
1Na uwi ɔdi kama ni, Dawid úye Unwoti ɔnini, “Aayɔ́ ka lisie na ntélie Yuda kalɔ 
lɛlɔ ɔma ɔdi kemmo?” Amu na Unwoti údie kenye na ɔ́su-nwu ɔnini, “Lɛ́tuna, 
teesie.” Dawid ɔ́sɔ úye-nwu ɔnini, “Unwoti, na ɔma ɔmani kemmo na aayɔ́ ka 
ntélie?” Mmɔ na Unwoti ɔ́su-nwu ɔnini, “Teesie Hebron ɔma kemmo.” 

2Anwuɔsu Dawid útiku nwuna beleku inyɔ na ɔ́tɔlɔ úsie Hebron. Unwi ndi 
Ahinoam ɔni ndi Yesreelni, na unyɔdi ndi Nabal ukpinele Abigail ɔni nási Karmel. 

3Dawid ɔ́kpanku nwuna bekpone bani nsiaku-nwu lɛnɔ, ku bana kɔduli bekyuli 
ƒui ɔ́da, na bátɔlɔ bésie bétélie Hebron ku nwuna lɛma kemmo. 

4Ɔmmɔ kama ni, Yudaƒuɔ bani nkya kalɛkɛ kammɔ lɛlɔ ƒui bésie na bátásala lɛlɔ 
na Hebron. Na mmɔ na béwi Dawid nnɔmii lili na únwini Yudaƒuɔ ɔga. Na uwi 
ɔni Dawid úbenu ka Yabes Gilead kadi bekyuli náva Saul ka úkpi ni, 

5ɔ́tala bekyuli badi ɔ́kya kadi kammɔ ɔnii batásu-ma banini, “Unwoti ute-mii kusɛ 
kusɛ na lɛƒɔndia lɛni na bɛ́bla bina ati na bɛ́va-nwu ɔsu. 

6Na muuvele Unwoti nnii ɔbla-mii lɛƒɔndia. Na ɔdi nwuna litemi lɛlɔ siin ute-mii. 
Na ami lɛnɔ ndubɔnu-mii kɔnyana lɛni kani na lɛla lɛni na bɛ́bla mɛni ɔsu. 

7Na ɔƒɛni ɔni na Saul bina ati úkpi mɛni ni, bise kayi na bɛdi lɛnanabi, ɔsika Yuda 
kadi bekyuli ƒui báƒuna-mi na línwini bana ɔga.” 

Kekpo Kálɛ Dawid Bekyuli Ku Saul Bekyuli Ntɛ 
8Na uwi ɔmɛni kemmo ni, Ner ubidi ɔnanabi Abner ɔni ndi Saul bekpone 
ɔtɔnkune úutiku Saul ubidi ɔnanabi ɔni baalɔ Is-Boset úsienku Mahanaim ɔma 
kemmo. 

9Na mmɔ ni, útése-nwu lɛga. Na údie-nwu ɔ́tina Gilead ku Asuri ku Yesreel ku 
Eƒraim ku Benyamin ku Israel kɔlɛkɛ kɔlɛkɛ ƒui bekyuli. 

10Na Saul ubidi Is-Boset ɔmɛni ɔ́ɔƒɔ akwa aavlene uwi ɔni na únwini Israelƒuɔ 
ɔga. Na ɔ́di lɛga akwa anyɔ. Nsu Yuda kadi bekyuli bammɔ ama basiaku Dawid 
kama kpakplaa aani bana ɔga kalɛ. 

11Akwa maatɛ ku abuli aku na Dawid ɔ́kya Hebron mmɔ ɔ́di lɛga na Yudaƒuɔ lɛlɔ. 

12Na Ner ubidi Abner ku bekpone bani lɛlɔ na Is-Boset ɔɔdi mmɔ bétiku lɛlɔ 
básiku Mahanaim mmɔ bátɔlɔ bésie Gibeon. 

13Na Seruia ubidi Yoab ɔ́tɔnku Dawid bekpone na bátɔlɔ bésie bátásiaku-ma na 
Gibeon libiɔ kɔtu. Na bani ku bana lisu belie ɔvi unwi na bakladi lɛnɔ belie ɔvi 
unyɔdi. 

14Mmɔ na Abner ɔ́su Yoab ɔnini, “Ya na bɔƒuna bula bekpone akɔ badi na 
bekpoku lɛlɔ kɔnu kɔnu na bula anumi.” Mmɔ na Yoab údie kenye ɔnini, “Ɔdia, 
ya na basa.” 

15Anwuɔsu bekpone bammɔ bébenye na báka nkyuli leevu-inyɔ básiku 
Benyamin kɔdua bani nnye nte Saul ubidi Is-Boset. Na leevu-inyɔ lɛnɔ bási 
Dawid kakɛ. 

16Amu na ɔdi biala ku ukyuli ɔni na ɔdubukpoku, báda lɛlɔ eli linwini báni 
béboku lɛlɔ, na bátu lɛlɔ kuwii lɛƒɛnyi, na bádu lɛlɔ béwi mmɔ. Anwuɔsu na baalɔ 
mmɔ banii Helkat Hasurim. Na nwuna kalɔ ndi kuwii lɛku. 

17Kekpo kani na békpo limeyi lɛmmɔ káyu ɔkplu geen na Dawid bekyuli bádi 
Abner ku nwuna Israelƒuɔ bekpone lɛlɔ. 

18Banwani bananabi ɛtɛ bani ndi Yoab ku Abisai ku Asahel bani ndi Seruia bebi 
bésie kekpo kammɔ. Na Asahel anwu ni, ɔdi ukyuli ɔni na ɔɔkana bukeli geen 
aani akwa. 

19Ɔmmɔ ɔsu Asahel ɔmɛni ɔ́bi ɔ́siaku Abner na útenwini útanu kɔmii iye kɔdianu. 

20Uwi ɔni na Abner úkeli úsela ni, únwini ɔ́nu kama na úye ukyuli ɔni nsiaku-
nwu ɔnini, “Awɔ Asahel na ɔdi nsiaku-mi?” Mmɔ na Asahel údie kenye ɔnini, 
“Ami na ɔdi.” 

21Amu na Abner ɔ́su-nwu ɔnini, “Sɔ tabɔku-mi lɛni. Teesie na atádu ukpone 
bamba na eti nwuna ekpola.” Nsu Asahel útenu kalɔ na ɔda-nwu bɔsiaku ɔya. 

22Kunyɔdi ni, Abner úbo Asahel ɔda ɔnini, “Lɛ́ɛsu-ɔ nnii da-mi bɔsiaku lɛni ya. 
Naaayɔ ka lɛdu-ɔ na nsɔ naaakana ƒ'ɔnwani Yoab anumi bɔnu na kɔƒa ɔsu.” 

23Ɔmmɔ ƒui Asahel úni, na útasɔ útenwini Abner kama. Anwuɔsu Abner ɔ́tu 
nwuna lɛtula úboku kama na ɔ́ƒuala Asahel kaƒɔ útálɛ nwuna kama. Mmɔ kani na 
Asahel úbuli útébi kalɔ na úkpi! Na ulu usiene biala na úbedu kesii kani na Asahel 
úkpi mmɔ ni, uudí teenye. 

24Yoab ku Abisai ama bámu bábi básiaku Abner bétédu kɔbi kɔni baalɔ banii 
Amma, useyi uwi buɛɛ ka ɔƒɛ úsela bɔnu. Na kesii kammɔ kede Gia si éti ésela 
Gibeon kalɔ kakwiidi kemmo. 

25Na mmɔ na Benyamin kaba kemmo bekyuli békeli bábaka bámana Abner. Na 
básala aani lisu linwi na kɔbi kɔmmɔ lili. 

26Mmɔ ni, Abner ɔ́kpali Yoab úmene ku lɛdi momoomo ɔnini, “Uwi útedu tɔ ka 
bɔda lɛlɔ bɔdu bɔya? Munuu alábu ka bula lɛlɔ lɛni na bɔɔdú lɛni uuubo kalɔ na 
búti lɛlɔ buunwíni bekisine? Alábala ƒula bekyuli na bada bana banwani kama 
bɔsiaku lɛni baya?” 

27Yoab údie kenye ɔnini, “Ɔkɛnku Katɔti ɔni nli ngba ɔsu ni, si bɔsu na átasu 
kenye kamɛni ni, nka mina bekpone badubo bana banwani bɔbɔku lɛni laa 
wetédu kɔnaadi lɛdigye.” 

28Ɔmmɔ ɔsu Yoab ɔ́vwi kakpɛɛ na anwu badi báda Abner ku nwuna bekpone 
bɔbɔku báya na básɔ bétekpoku-ma. 

29Na usien ɔmmɔ ƒui ni, Abner ku nwuna bekpone bakɛ lɛgba básia báyu kɔwɛ 
kɔmmɔ kemmo na bátávia Yordan Ketu bonwu kammɔ. Na bakɛ mmɔ laa na 
bétédu Mahanaim. 

30Na uwi ɔni na Yoab ku nwuna bekpone báda Abner ku nwuna bekpone kama 
bɔsiaku báya ni, básɔ bénwini bébo na ɔ́sala bana ƒui. Na ka ɔ́ka-ma bumomo ɔ́nu 
ni, bánu ka nkyuli leevu-yaalenwi nékpi úbunku Asahel. 

31Nsu Dawid bekpone bádu Benyamin kaba kemmo bekyuli nkyuli eti maatɛ ku 
nkyuli leevu (360) bani na badi Abner bekpone. 

32Na Asahel ukpine ni, Yoab bekpone béti-nwu bátáva bana ɔtɔ kemmo bekyuli 
kavakɔ na Betlehem. Na ɔmmɔ kama ni, ama lɛnɔ bésie lɛgba usien ɔmmɔ ƒui na 
bétéduo Hebron uwi ɔni na kadi káda nwaa. 

Samuel 2 - 3 

1Kekpo kani nákya Dawid kaduli bekyuli ku Saul kaduli bekyuli ntɛ kétu uwi 
geen. Na bekyuli pii bénwini baasiaku Dawid kama, nsu Saul kaba kemmo 
bekyuli baasá. 

2Uwi ɔni na Dawid ɔkya Hebron ƒui ni, báwɔ bebi bananabi béte-nwu. Na ubi 
udeedi ɔni na ɔ́wɔ ni, baalɔ-nwu banii Amnon. Na uni ɔdi Ahinoam ɔni nási 
Yesreel. 

3Na ubi unyɔdi baalɔ Kileab, na uni ndi Abigail ɔni ndi Nabal ukpinele na ɔ́si 
Karmel. Na ubidi ɔtɛdi ndi Absalom, na uni ndi Maaka ɔni ɔti ndi Gesur Ɔga 
Talmai. 

4Na Dawid ubidi unedi ndi Adonia, na uni ndi Hagit. Ubi ɔlɔndi baalɔ Seƒatia, na 
uni ndi Abital. 

5Na ubi ɔkundi ndi Yitream, na uni ndi Egla. Bebi bamɛni ƒui ni, báwɔ-ma béte 
Dawid uwi ɔni na ɔkya Hebron. 

6Na ɔ́si uwi ɔmmɔ kemmo ni, Saul ku Dawid kaduli bekyuli ntɛ kekpo kamu 
keesié anumi. Na Abner ɔdaku kenyekɔ bɔkɛ na Saul bekyuli akɔ. 

7Uwi ɔni na Saul útekpi tɔ ni, ubo ɔsɔnɔ ɔdi baalɔ Rispa, na uni ndi Aia. Limeyi 
lɛdi ni, Saul ubidi Is-Boset úti litemi lɛdi ɔ́tuaku Abner ɔnini, “Bi ɔsu na awɔ ku 
mina ɔti ɔsɔnɔ Rispa bɛ́tɛ?” 

8Na ɔni na Abner únu kenye kamɛni ni, ɔ́kɛ kɔnyi geen na údie Is-Boset kenye 
ɔnini, “Aabu geen ka ndubɔlɛ ƒ'ɔti ukpine kama na lɛyila mina ɔbu ɔni muute-
nwu? Munuu aanu-mi ka lɛ́bla unwi ku Yudaƒuɔ na nsia-ma kama? Nu, litemi 
lɛmmɔ liiibo-nwu kemmo lɛni. Ka ɔ́si kukuuku ƒui úti úbedu ɔƒɛni ni, ƒ'ɔti kabla 
kani na mɔɔbla ku nwuna kaduli bekyuli ku bakpana lɛnɔ. Na si bɔyɔ na mɔɔyɔ́ 
ni, nka lídie-mii líte Dawid na ɔ́du. Nsu ńtabla ɔmɛni. Na ɔni na ami lɛ́di bina 
litemi biala lɛlɔ ni, litemi lɛmɛni na éti aadá-mi kenye ka lɛ́diku ƒ'ɔti ulekudi 
kɔsɔnɔ! 

9Na ka mɔɔnu ka ásɔ átaƒɔ-mi átadi ɔsu ni, lɛ́kpali ala muusé kenye ka nsɔ 
naaasiaku-ɔ kama. Mmomu lɛla lɛni na Unwoti ɔ́su ka wabla wete Dawid ni, 
ndubo bubunku na lɛla lɛmmɔ libo lite lɛni. 

10Unwoti ɔ́su ka ɔdubɔƒɔ Saul lɛga bɔdi na nwuna kaba kemmo na uti-ni ute 
Dawid ku nwuna kaba kemmo bekyuli na badi lɛga ɔsi ɔma ɔni baalɔ Dan utédu 
Beer-Seba.” 

11Ka Is-Boset únu Abner kenye kani na ɔ́su mmɔ ni, ɔ́sɔ útakana na ɔ́su-nwu lɛla 
lɛdi lɛnɔ, ɔsika ɔɔyia-nwu. 

12Ɔmmɔ kama ni, Abner ɔ́tala bekyuli badi ɔ́kya Dawid na ɔ́kya-ma litemi kenye 
ɔnii batásu-nwu banini, “Awɔ ndi ukyuli ɔni kani na ɔlɛka adi lɛga na Israel kalɔ 
lɛlɔ. Na ƒula kama ɔdi ɔsɔ uuubo. Ɔmmɔ ɔsu ni, ya na bunyimi bɔdi bɔkya ami ku-
ɔ ntɛ. Na ndubo bɔtɛmiku Israelƒuɔ kadi bekyuli bakladi ƒui na linwini-ma kasusu 
liboku-ɔ lɛlɔ ka awɔ madi Israelƒuɔ ƒui ɔga.” 

13Litemi lɛmɛni lɛ́yɔ Dawid kaƒɔ na ɔ́su-nwu ɔnini, “Ɔdia geen, na bunyimi 
bɔdubɔkya ami ku-ɔ ntɛ. Nsu kudeedi ni, mɔɔwia lɛla linwi lɛdi lɛsiku-ɔ kudɔ. 
Asa na adubɔsɔ ada alɛ-mi anumi anii abanu-mi ni, na adanku Saul ubidi ulekubi 
Mikal.” 

14Amu na Dawid ɔ́tala batu badi ɔ́kya Is-Boset ɔnii batásu-nwu banini, “Mɔɔwia-
a ka eti mina ulekudi Mikal emene-mi kɔnakunwi. Ɔsika lɛ́bla-nwu elila ƒui ani 
ndi Ƒilistiƒuɔ eti anyɔ bani ago kenye na líkulo líboku ɔsu.” 

15Anwuɔsu ka Is-Boset ɔ́ƒɔ linyesia lɛmɛni ni, ɔ́di-ni lɛlɔ kɔnakunwi. Na ɔ́ya na 
nwuna kabla bablane benengu badi bésie na bátákpanku Mikal ɔ́siku ɔgyani ɔni 
ndi Lais ubidi Paltiel kudɔ. 

16Nsu ka bákpanku-nwu básiku Paltiel kesii mmɔ ni, ɔgyani ɔsiaku-nwu uuwulo 
laa útédu Bahurim ɔma kemmo. Mmɔ na Abner ɔ́bɔku Paltiel ɔnini, “Babla na asɔ 
enwini eteesie ɔma.” Anwuɔsu únwini, na bétiku Mikal bésienku Dawid. 

17Ɔmmɔ kama ni, Abner úsie Israel benengu kudɔ na útásu-ma ɔnini, “Ɔ́si 
kukuuku ni, bɛ́wia ulu biala lɛlɔ ka nka Dawid unwini bina ɔga. 

18Anwuɔsu bise-nwu lɛga lɛmmɔ ɔƒɛni! Bɛbla ɔmmɔ, ɔsika Unwoti ɔ́su kpakplaa 
úse ɔnini, ‘Ɔkɛnku mina kabla ɔblane Dawid lɛlɔ na ndubudie mina kadi bekyuli 
Israelƒuɔ na Ƒilistiƒuɔ bekpone enu kemmo ku bana bekisine enu kemmo ƒui.’ ” 

19Na uwi ɔmmɔ kemmo lɛnɔ ni, Abner ɔ́tɛmi úte Benyamin kaba kemmo bekyuli. 
Ɔmmɔ kama ni, Abner úsie Hebron na útásu Dawid ka Israelƒuɔ ƒui ku Benyamin 
kaba kemmo bekyuli lɛnɔ bénu kalɔ ka awɔ adi bana ɔga. 

20Ka Abner ku nwuna badi aavlanyɔ bani na básiaku-nwu bédu Hebron mmɔ ni, 
Dawid ɔ́ya na bánwa béte Abner ku nwuna bekyuli na bádi na báni. 

21Ɔmmɔ kama Abner ɔ́su Dawid ɔnini, “Mina Ati, te-mi kuƒi na lɛsɔ linwini 
kɔnakunwi nteesie Israel bekyuli bamɛni kudɔ. Ndubo-ma kasusu bunwini ƒui 
na baƒɔ-ɔ aani bana ɔga. Mmɔ asa na adubɔkana na adi-bu lɛlɔ aani ɔga kalɛ na 
ƒula bɔyɔ kenye.” Dawid lɛnɔ únu ɔmɛni kalɔ úte Abner, na Abner ɔ́yu ulu na atu 
bɔyɔ kemmo. 

22Na uwi klukui ɔdi kemmo ni, Dawid bekpone badi ku Yoab bási bábalɛ ɔni na 
bétékpo bana bekisine na béƒie-ma ala pii báƒɔ na béti-nya béboku. Nsu uwi 
ɔmmɔ lɛlɔ ni, Abner ɔ́sɔ uuubo Hebron na Dawid kudɔ, ɔsika Dawid úudie-nwu 
ulu na ɔ́tɔlɔ ku keyi buɛɛ. 

23Uwi ɔni na Yoab ku nwuna bekpone bébo na bébenu ka Dawid ku Abner bélie 
bátɛmi ni, Yoab ɔ́kɛ kɔnyi geen ka únu ka Dawid údie-nwu ulu na ɔ́tɔlɔ na atu 
bɔyɔ kemmo. 

24Anwuɔsu Yoab úsie Dawid kudɔ na útéye-nwu ɔnini, “O Ati, bi na ábla mɛni? Bi 
ɔsu na áya na Abner úbo mɛni na ɔ́sɔ ɔ́tɔlɔ kpoo lɛni? Áya na úkeli! 

25Agyi ukyuli ɔni udu na Abner ɔdi. Bubo na úbo ubatɔlɔ-ɔ na ɔnu ƒula lɛla biala 
na aabla.” 

26Ɔmmɔ kama Yoab ɔ́tɔlɔ Dawid kudɔ mmɔ na útátala batu badi na basia Abner 
ku nwuna bekpone kama na béténwiniku-nwu básiku Sira libiɔ ketu kɔtu 
béboku. Nsu Dawid ɔɔɔgyi lɛla lɛni mɔɔlɛ́. 

27Uwi ɔni na Abner únwini úbeduo Hebron ni, Yoab útásiaku-nwu na ɔ́kpanku-
nwu úsienku ɔma ɔban kayakun kenye aani si kɔbɛtɛ kɔdi na anwu ku-nwu lɛti 
pɛ batátɛmi. Nsu na kabanye mmɔ ni, Yoab údie nwuna kewii na ɔ́tu-nwu kaƒɔ 
ɔ́du úti údie-nwu ɔnwani Asahel ɔni na ɔ́tu ɔ́du kasi. 

28Uwi ɔni na Dawid únu lɛla lɛni nálɛ ni, ɔ́su ɔnini, “Unwoti ɔgyi ka ami ku mina 
benengu ƒui kɔnu kuuubo Abner bɔdu iye kukpi kɔmɛni kemmo. 

29Na Unwoti ɔdubɔni Yoab ku nwuna kaduli bekyuli kɔtu na Abner bɔdu ɔsu. Na 
ɔ́si kaba úsie kaba ni, ɔlɛ buɛ iye ɔlɔna ɔlɛ bamba ɔdi ulása Yoab ɔtɔ kemmo kudii. 
Na bekyuli badi badubɔkya nwuna kaba kemmo ɔni na balákɛ ɔlɔkplu kudii, 
mmomu ligyii lɛlɔ na badubo bɔƒa buteesie uwi biala. Na bana akɔ pii kewii 

kenye na badubo bukpi bɔtɛ. Na pii lɛnɔ ayaki adubo-ma bɔda geen na kɔka 
kɔdu-ma.” 

30Na bábla ɔmɛni béti bédie Abner kasi ka ɔ́du bana ɔnwani Asahel na kekpokɔ 
na Gibeon ɔsu. 

31Ɔmmɔ kama Dawid úbo Yoab ku nwuna bekyuli ƒui ɔda ɔnini, “Bɛni bina lɛwu 
bɛbwɛ na bɛkpi ntɔ na bɛsɔ bɛkya adikpi kemmo biti bɛtina ka biiwulo kɔnyana. 
Na bɛtɔ bekyuli bani nti Abner ukpine béselaku kavakɔ anumi.” Na Ɔga Dawid 
ɔlati ni, ɔkpɛ adaka ɔmmɔ kama. 

32Hebron mmɔ na báva Abner. Na Dawid úwulo momoomo na Abner kaƒiɔtɔ lɛlɔ. 
Na bani nsiaku-nwu bésie mmɔ lɛnɔ béwulo kaduɛ. 

33Ɔga Dawid údie ɔkwanu ɔdi úti úse Abner ulu ɔnini, “Ao, bi ɔsu na awɔ Abner 
ékpi kɔƒa kukpi kɔmɛni udu aani ukyuli ɔni mɔɔkya lɛsɛ? 

34Bétebo-ɔ kɔgba na enu iye lɛgba, nsu ékpi aani kalɛ na balalane baadú ukyuli.” 
Mmɔ na bekyuli bammɔ básɔ béwulo bébu. 

35Na bébo Dawid kudɔ bébevele-nwu banii ɔkya lɛdila lɛdi kenye. Nsu Dawid 
úbulo na ɔ́su kpakplaa ɔnini, “Lɛɛɛdubo lɛla lɛdi bɔdi wetédu useyi uwi. Na si 
lɛ́kya lɛla lɛdi kenye asa na údu uwi ɔmmɔ ni, na Katɔti ɔni-mi kɔtu.” 

36Na ɔɔɔdi ɔmmɔ kani na ɔ́bla mmomu lɛla biala na Dawid ɔ́bla ni, lɛ́yɔ-ma kaƒɔ. 

37Na ɔmmɔ ɔ́ya na Israelƒuɔ bammɔ bánu báti ka sɔsɔ ni, Dawid ɔɔɔgyi lɛla lɛdi 
útasiku Ner ubidi Abner kukpi kɔmmɔ lɛlɔ. 

38Ɔmmɔ kama ni, Ɔga Dawid ɔ́su nwuna bekyuli ɔnini, “Bɔnu na bítanu bítati ka 
ukyuli ɔni nékpi na Israel ɔmwi ni, ukyuli ubendi ku ɔgabi na ɔdi? 

39Na ina ka ami ndi ɔga ɔni na béwi nnɔmii lili ɔmwi ni, nse kpɛtɛ kpɛtɛ, na Seruia 
bebi bamɛni bebo ɔyikun betulo-mi. Na muuvele Unwoti nnii ɔƒɔ likpidi bablane 
kayu kani námanku-ma ute-ma.” 

Samuel 2 - 4 

1Ka Saul ubidi Is-Boset únu ka bádu Abner na Hebron ni, enu áƒɛ-nwu geen. Na 
ɔ́bla Israelƒuɔ ƒui kalɛ kadi. 

2-3Ɔƒɛni Saul ubidi ɔmɛni ubo nkyuli inyɔ badi bani nátɔnku bekpone bani 
nétékpoku bana bekisine. Unwi na baalɔ Baana, na baalɔ unyɔdi Rekab. Bana ɔti 
baalɔ banii Rimon na ɔ́si Benyamin kaba kemmo na ɔma ɔni baalɔ Beerot 
kemmo. Nka kadi bamba bekyuli nákya mmɔ, nsu békeli Israelƒuɔ na bésie beli 
kesii kani baalɔ Gitaim aani baƒɔ ɔ́si kukuuku úbedu ɔmwi. Ɔmmɔ ɔsu na Beerot 
mmɔ úbenwini Israelƒuɔ kalɔ na Benyamin kalɛkɛ lɛlɔ. 

4Saul ubidi Yonatan ɔ́wɔ ubi ɔdi na baalɔ-nwu banii Meƒiboset. Na ubi ɔmɛni ɔdi 
ubi ɔni na kasɔma ekubi eeebo-nwu ɔkplu ɔsu ulakana busie ɔ́si uwi ɔni na ɔ́ƒɔ 

aani akwa alɔ. Uwi ɔmmɔ kemmo na Saul ku Yonatan kukpi kenye kási kekpokɔ 
na Yesreel kébedu ɔma bekyuli. Amu ka ɔtɔtɔ ɔ́gyu ulekubi ɔni mɔɔnu Meƒiboset 
ɔmɛni lɛlɔ na ɔ́gyu ɔnamu ɔmmɔ na beekeli ni, ubi ɔmmɔ ɔ́lɛ úbo na ɔ́ƒɛ lɛlɔ, 
anwuɔsu na ɔ́sɔ útakana busie. 

5Na uwi ɔmmɔ kemmo ni, Rimon ɔni ndi Beerotni ubo bebi inyɔ badi bani ndi 
Rekab ku Baana. Banwani inyɔ bamɛni bátɔlɔ bésie Is-Boset kesii na bétéduo 
mmɔ aani ɔƒiiwi uwi ɔni na Is-Boset ɔtɛ ɔɔnwuna. 

6Amu na básia bétéduo katɔma aani si kakpa kadi na batáwia. Mmɔ na bátátu Is-
Boset kewii kaƒɔ bádu na békeli bátɔlɔ. 

7Na uwi ɔni na básia betéduo katɔma mmɔ ni, na Is-Boset ɔtɛ nwuna ɔtɔ ɔtɛdi 
ɔɔlɛɛ. Na ka bádu-nwu báwɔlɔ ni, békulo-nwu lili bátɔlɔku ɔni na ukyuli ɔdi útati. 
Rekab ku Baana bétiku lɛlɔ na bátásia Yordan Ketu kɔwɛ kemmo usien ɔmmɔ 
ƒui. 

8Na béti Is-Boset kuli kɔmmɔ béboku Dawid na Hebron na básu-nwu banini, 
“Ɔga ɔbune, aanu Is-Boset ƒula ukisine Saul ubidi lili na búkulo búboku mɛni. 
Ukyuli ɔmɛni náwia ka ɔdu-ɔ. Na ɔmwi ni, Unwoti ɔ́ya na búdie Saul ku nwuna 
kaƒɔ ubi kasi búte-ɔ.” 

9Amu na Dawid údie Rekab ku ɔnwani Baana bani ndi Rimon Beerotni bebi 
kenye ɔnini, “Ɔkɛnku Unwoti ɔni nli ngba lɛlɔ, na anwu nédie-mi na mina 
ɔgbankpi biala kemmo ni, 

10mɔɔyá bɛti ka uwi ɔdi návi kemmo ni, lɛni kani na ukyuli ɔdi ɔ́bla. Na ɔ́kali ka 
kenye kabuni kadi na ɔdanku ɔduboku-mi ka Saul úkpi ɔsu. Nsu lɛ́ya na mina 
bekpone beƒie-nwu na bádu-nwu kɔnakunwi na Siklag. Kenye kani na ɔdanku 
úboku-mi enugya ani na ɔ́kɛ na adi mmɔ! 

11Na amii bɛ́manku ka badu-mii betulo ɔnana ɔmmɔ muedi, ɔsika amii bɛ́du 
ukyuli ɔni na útabla lɛla likpidi lɛdi, mmomu bɔtɛ na ɔtɛ ɔɔlɛɛ na anwu ɔlati ɔtɔ 
kemmo na nwuna atɛla lɛlɔ. Nwuna kukpi kɔsia-mii lɛlɔ. Na ɔƒɛni ni, amii lɛnɔ 
bɛdubo bukpi kɔnakunwi kɔmɛni!” 

12Ɔmmɔ ɔsu Dawid údie lɛdi úte nwuna bekpone ka badu-ma. Na mmɔ kani na 
bádu-ma na békulo-ma enu ku lɛgba na béti-ma báƒala kugyii kɔdi lɛlɔ na Hebron 
libiɔ kɔtu na mmɔ. Nsu béti Is-Boset kuli bátáva Abner kaƒiɔtɔ kemmo na Hebron. 

Samuel 2 - 5 

Dawid Únwini Israelƒuɔ Ɔga 
1Na ɔmɛni kama ni, Israelƒuɔ kaba kemmo atɔƒi bekyuli ƒui bébo Dawid kudɔ na 
Hebron bábasu-nwu banini, “Abu lɛnɔ bɔdi ƒula lɛlɔ bekyuli. 

2Na kukuuku ƒui uwi ɔni na Saul ɔdi bula ɔga ni, awɔ kani nákpanku bula 
Israelƒuɔ bekpone ésienku kekpokɔ. Na Unwoti ɔ́su-ɔ ɔnini, ‘Awɔ ndubo mina 
kadi bekyuli bɔda aani baƒonu ɔdane kalɛ, na awɔ ndubɔdi bana ɔga.’ ” 

3Ɔmmɔ ɔsu Israel benengu ƒui bébo Hebron na Dawid kudɔ mmɔ. Na bényimi 
bunyimi bɔdi ku lɛlɔ na Unwoti anumi. Na bébo Dawid kudu na béwi-nwu lili 
nnɔmii béti bése-nwu likpo ka anwu ndi Israelƒuɔ ɔga. 

4Na uwi ɔni kemmo na bése-nwu lɛga lɛmmɔ ni, Dawid ɔ́ɔƒɔ akwa avlaatɛ. 
Anwuɔsu akwa ani ƒui na Dawid úti ɔ́di lɛga na Israel kadi bekyuli lɛlɔ ndi akwa 
aavlene. 

5Dawid úlie Hebron akwa maatɛ ku abuli aku na ɔ́di Yuda kaba bekyuli lɛlɔ kani. 
Na ɔmmɔ kama ɔ́tɔlɔ úsie Yerusalem. Na mmɔ ni, ɔ́di Yuda ku Israelƒuɔ ƒui lɛlɔ 
akwa avlaatɛ-ɛtɛ. 

6Asa na Dawid ɔdubusie Yerusalem ni, na nka Yebusiƒuɔ nkya mmɔ. Amu na 
anwu ku nwuna bekpone bésie banii bétékpoku-ma. Nsu Yebusiƒuɔ básu Dawid 
banini, “Alakana mɛni buduo, ɔsika banumbwɛne ku bani naaakana busie kaduɛ 
muedi badubɔkana na babɔku-mii batɔlɔku.” Na lɛni na béti kasusu banii Dawid 
ulakana mɛni buduo. 

7Nsu ina ka básu lɛni ni, Dawid ku nwuna bekpone bádi-ma lɛlɔ na béƒie ɔma ɔni 
na bátu awodu bámana na baalɔ-nwu Sion mmɔ báƒɔ. Na básia mmɔ lɛnyi banii 
Dawid Ɔma. 

8Na limeyi lɛmmɔ ɔtanta ni, Dawid ɔ́ka nwuna bekpone bɔsu ɔnini, “Asa na 
bɔdubɔkana na bɔdi Yebusiƒuɔ lɛlɔ ni, ɔlɛka butásia ubu ɔni kemmo na bana ntu 
bɔɔsia teeduo ɔma ɔmmɔ kemmo. Mmɔ na bɔdubukpoku banumbwɛne ku bani 
naaakana busie kaduɛ ku bekisine ƒui bani ndubukpoku Dawid mmɔ.” Ɔmmɔ ɔsu 
na baasu ɔmwi ɔmwi banini, “Banumbwɛne ku bani na balákana busie kaduɛ 
beléduo ɔga kaduli.” 

9Ka Dawid ɔ́di ɔma ɔmmɔ lɛlɔ ɔ́wɔlɔ ni, úsie útélie ɔma kagyumanakɔ kpakplaa 
kammɔ kemmo. Na ɔ́sia mmɔ lɛnyi ɔnii Dawid Ɔma. Na ɔ́ya bátu lɛtɔ mmɔ bene 
bámana ɔ́siku kesii kani na básia atabi ubili bényimi mmɔ kudɔ na nwuna 
kemmo kakɛ. 

10Na ka Unwoti Katɔti Ɔyikune Ƒui ɔsiaku-nwu ɔsu ni, nwuna ɔyikun ɔ́sɔ úsie 
anumi kaduɛ. 

11Na uwi ɔmmɔ kemmo ni, Ɔga Hiram ɔni mɔɔdi lɛga na Tiro ɔ́tala bekyuli badi 
úmene Dawid. Na béti egyii kpakplaa etenku ku banwine ku bani ngyi kalɛ na 
baatú atabi lɛtɔ na bátátu keliekɔ kabuni geen béte Dawid. 

12Ɔmmɔ ɔsu Dawid ɔ́nu ɔ́ti nwaa ka Unwoti ɔ́bla-nwu na úlie kalɔ kpakplaa 
Israelƒuɔ ɔga kalɛ. Na ɔkɛnku nwuna kadi bekyuli Israelƒuɔ ɔsu ni, nwuna 
lɛgakadikɔ kammɔ kákɔ katɔ geen. 

13Ka Dawid ɔ́tɔlɔ Hebron úsie Yerusalem kama ni, ɔ́sɔ úti beleku bamba na údie 
basɔnɔ pii lɛnɔ na anwu ku-ma báwɔ bebi bananabi ku belekubi. 

14Na bebi bani na ɔ́wɔ mmɔ ndi Samua ku Sobab ku Natan ku Salomo ku 

15Yibhar ku Elisua ku Neƒeg ku Yaƒia ku 

16Elisama ku Eliada ku Eliƒelet. 

17Uwi ɔni na Ƒilistiƒuɔ bénu ka béti Dawid bése lɛga béte Israelƒuɔ ni, bana 
bekpone ƒui béduo aku kemmo na abi lɛlɔ mmɔ. Nsu Dawid lɛnɔ únu kalɛ na 
bakya baawia-nwu ku kalɛ na bása lili na nwuna lɛlɔ. Ɔmmɔ ɔsu anwu lɛnɔ ɔ́tɔlɔ 
úsie kesii kani na nwuna bɔnu bulabla kpɛtɛ kpɛtɛ. 

18Na uwi ɔni na Dawid ɔ́bɛ ɔkya mmɔ ni, únu ka Ƒilistiƒuɔ bésie bétégyingya 
bakya Reƒaiƒuɔ Kɔwɛ kemmo. 

19Ɔmmɔ ɔsu Dawid úye Unwoti kasusu únu ɔnini, “Nsie na ntékpoku Ƒilistiƒuɔ 
bamɛni munuu ntesie? Na si lísie ni, adubo-mi bubunku na lɛdi lɛlɔ?” Amu na 
Unwoti údie kenye na ɔ́su-nwu ɔnini, “Ɛɛn, sie na etékpoku-ma, ɔsika ndubɔya 
na adi-ma lɛlɔ.” 

20Anwuɔsu Dawid útékpoku Ƒilistiƒuɔ bamɛni na Baal-Perasim na ɔ́di-ma lɛlɔ. 
Mmɔ na Dawid ɔ́su ɔnini, “Lɛ́nu ka mina Unwoti ɔ́bwɛ úduo mina bekisine 
bammɔ akɔ aani kalɛ na ketu keeyi taagbala ala.” Ɔmmɔ ɔsu na Dawid ɔ́sia mmɔ 
lɛnyi ɔnii Baal-Perasim. Na nwuna kalɔ ndi Unwoti Ɔ́bwɛ Ɔ́vi. 

21Na Dawid ku nwuna bekpone béti báƒiɔ bani na Ƒilistiƒuɔ bada béwi ƒui 
bátɔlɔku. 

22Uwi ɔdi kama ni, Ƒilistiƒuɔ básɔ bébo bébegyingya bákya Reƒaiƒuɔ Kɔwɛ kemmo 
mmɔ. 

23Anwuɔsu Dawid ɔ́sɔ úye Unwoti kasusu únu. Amu na Unwoti údie kenye ɔnini, 
“Tatátua-ma anumi ku anumi mmomu távi-ma kama na ekpoku-ma asiku 
kekuma ɔsi egyii ani muute anwula ƒɛƒɛɛ mmɔ kudɔ. 

24Na si uwi ɔni na énu kɔku kɔdi aani bekpone nkɛ muusié taavi egyii ammɔ eli 
ni, na ata ekpoku-ma kɔnakunwi. Ɔsika kɔku kɔmmɔ ndubɔya na ati ka Unwoti 
ɔ́gyu ɔtɔ-ɔ anumi. Na ɔdubo Ƒilistiƒuɔ bammɔ bubo bɔƒiɛmi kalɔ na ɔya na adi-ma 
lɛlɔ.” 

25Ɔmmɔ ɔsu Dawid ku nwuna bekpone bábla básiaku Unwoti ɔda bubo lɛlɔ na 
bádu Ƒilistiƒuɔ bammɔ ɔ́si Geba útédu Geser. 

Samuel 2 - 6 

Béti Bunyimi Adaka Ɔmmɔ Béboku Yerusalem 



582 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

1Uwi bamba lɛnɔ ni, Dawid ɔ́sɔ ɔ́lɔ nwuna bekpone babuni ƒui ɔ́sala, na bana 
bumomo bɔbla aani nkyuli mpim avlaatɛ. 

2Na ɔ́tɔnku bekyuli bamɛni ƒui úsienku ɔma ɔni baalɔ Baala na Yuda kalɛkɛ lɛlɔ. 
Na bésie mmɔ ku kasusu ka betéti Unwoti Bunyimi Adaka ɔmmɔ beboku 
Yerusalem. Na Bunyimi Adaka ɔmmɔ ni, Unwoti lɛnyi na béti básia-nwu. Na bávɔ 
kubweyi lidu inyɔ badi na baalɔ-ma Kerub bényene adaka ɔmmɔ lɛlɔ, na Unwoti 
uli-ma lɛlɔ na adaka ɔmmɔ katɔ. 

3Unwoti Bunyimi Adaka ɔmmɔ use ɔnana ɔni baalɔ Aminadab kesii na kɔbi kɔdi 
lili. Amu na Dawid bekpone bammɔ béti adaka ɔmmɔ na béti básia kɛɛkɛ ɔwɔdi 
lɛlɔ. 

4Ka bénwini bésela Yerusalem ni, Aminadab bebi bananabi inyɔ bani ndi Usa ku 
Ahio ntɔnku kɛɛkɛ ɔni nti Bunyimi Adaka ɔmmɔ. Na Ahio ntɔ anumi. 

5Na ulu lɛlɔ ni, Dawid ku Israelƒuɔ bammɔ bakɛ beemwi Unwoti ku agya. Na 
beedie lɛnu na baatɔ́. Bada lɛbentaa ku ebi ku agyala abambadi baagyá. 

6Amu ka bébedu Nakon kesii kani na uuwiile edula ni, ɔmantɛ bakɔ bammɔ 
bagbanta na adaka ɔmmɔ ɔ́ta úsie kakɛ kenwi. Mmɔ ni, Aminadab ubidi Usa 
úkeyi adaka ɔmmɔ. 

7Nsu Unwoti útatunaku Usa munu munu na lɛla lɛni na ɔ́bla mmɔ ɔsu. Ɔmmɔ ɔsu 
ɔ́ya na úkpi kɔnakunwi ɔ́tɛ adaka ɔmmɔ kɔmadɔ. 

8Lɛla lɛmmɔ líkpoku Dawid geen na kalɛ na Unwoti ɔ́kɛ kɔnyi na ɔ́du Usa ɔsu. Na 
ɔ́si ɔni na Usa úkpi mmɔ ɔsu ni, bekyuli bammɔ básia ntɛ mmɔ lɛnyi banii Peres 
Usa. Na nwuna kalɔ ndi Usa Kɔtu Bɔni. 

9Na ɔmmɔ ɔsu Dawid ɔ́yia Unwoti limeyi lɛmmɔ geen na ɔ́su ɔnini, “Dɛ na 
ɔdubɔbla na Unwoti Bunyimi Adaka ɔmɛni webese-mi kudɔ kudii?” 

10Anwuɔsu útayɔ ka uti Unwoti Bunyimi Adaka ɔmmɔ usienku kesii kani na 
básia lɛnyi banii Dawid Ɔma Unengudi. Mmomu údeyiku-nwu úsienku ɔnana ɔni 
baalɔ Obed Edom ɔni na ɔ́si Gat ɔma mmɔ kaduli. 

11Na abuli atɛ sɔɔn na Bunyimi Adaka ɔmmɔ úse Obed Edom kesii mmɔ. Na 
ɔkɛnku ɔmmɔ ɔsu ni, Unwoti úte-nwu ku nwuna kaduli bekyuli kusɛ kusɛ. 

12Amu na ukyuli ɔdi úbasu Dawid ka Unwoti úte Obed Edom ku lɛla biala na ubo 
kusɛ kusɛ na ɔ́ya na ala aatɛ teete nwuna kaduli bekyuli na Bunyimi Adaka ɔni 
nse-nwu kudɔ ɔsu. Ɔmmɔ ɔsu Dawid ɔ́si Yerusalem mmɔ úsie Obed Edom kudɔ 
na ɔ́ya na béti Bunyimi Adaka ku kɔgya ku lɛnu yoo na baakɛ́ ebiti. 

13Ka bekyuli bani nti Bunyimi Adaka ɔmmɔ bédie lɛgba ɛku kani na Dawid ɔ́ya 
na bédi bénye. Mmɔ na úti ɔmantɛ akɔ ɔgyani ku ɔkɔdi ɔni nélie lɛmwi kaduɛ na 
úti ɔ́bla akpala úte Unwoti. 

14Amu ka bágyu bésela ni, Dawid ɔkɛ ɔɔtɔ́ momoomo geen na uumwi Unwoti. Na 
kɔdi kɔƒualadi kpɛtɛ kpɛtɛ kɔdi kɔda-nwu kavobi. 

15Ɔmmɔ ɔsu Dawid ku Israelƒuɔ ƒui bada owogyo ku katɔ na baavwi kɔkpɛɛ ku 
lɛnu momooomo na beti Bunyimi Adaka ɔmmɔ béselaku Yerusalem. 

16Uwi ɔni na Bunyimi Adaka ɔmmɔ uuduo Dawid ɔma unengudi ɔmmɔ kemmo 
ni, Saul ubidi ulekubi Mikal unye ɔɔnu-ma taavinku ƒansili. Na ɔni na ɔ́nu kalɛ na 
Dawid ɔkɛ ɔɔtɔ́ na ɔɔƒulu na Unwoti anumi ni, nwuna lɛlɔ lítayɔ-nwu kaƒɔ munu 
munu. 

17Béti Unwoti Bunyimi Adaka ɔmmɔ bébeduoku ɔma na béti-nwu bétése Adi 
Kevo kani kemmo na Dawid ɔ́ya na bátu bése béte adaka ɔmmɔ kemmo. Ɔmmɔ 
kama Dawid ɔ́kyula akpala úte Unwoti na ɔ́bla unwi bɔbla akpala lɛnɔ. 

18Ka bábla akpala ammɔ báwɔlɔ ni, úte bekyuli bammɔ ƒui kusɛ kusɛ ɔkɛnku 
Unwoti Ɔyikune Ƒui lɛnyi kemmo. 

19Na ɔmmɔ kama ni, úte Israelni biala na úbo mmɔ bodobodo kakɛ ku egyiibi 
akangyiɛ lɛna lɛni bákɔ básɔku béƒi asa na bátɔlɔ bésie kɔduli. 

20Uwi ɔni na Dawid únwini úsie kaduli utéte kusɛ kusɛ ɔmmɔ nwuna kaduli 
bekyuli ni, Saul ubidi Mikal ɔni ndi ulekudi mmɔ ɔ́lɛ úbasiaku-nwu ulu. Na ɔ́su-
nwu ɔnini, “Ɔmwi na lɛlɔ lɛ́yɔ Israelƒuɔ Ɔga na údie lɛlɔ lɛti na bakladi akɔ. Na 
úbu ɔni na udie kasɔngya na bekyuli bani lɛlɔ na ɔɔdi ku bana belekubi kabla 
bablane anumi. Na ɔ́bla lɛlɔ aani ukyuli ɔni na uuuse-nwu nwaa na ɔkana na udie 
lɛlɔ kasɔngya uwi biala na ɔɔyɔ́ ƒaa!” 

21Mmɔ na Dawid lɛnɔ údie kenye ɔ́su Mikal ɔnini, “Nsu ala ani ƒui na lɛ́bla ni, 
Unwoti na muute ɔbu. Anwu náƒuna-mi ka lɛƒɔ ƒ'ɔti kenyekɔ ku nwuna ɔtɔ 
kemmo bekyuli ƒui kadikɔ linwini mina kadi aani ɔtɔnkune ɔni madi Israel ƒui 
lɛlɔ. Na ndubo bɔtɔ butulo lɛni na liti lɛkɔliku Unwoti lɛnyi katɔ. 

22Ɔmmɔ ɔsu si ina ánu mina katɔ aani lɛla lɛni muukpó kɔƒa ni, ami mɔɔyɔ́-nwu 
lɛni na ɔ́manku-mi lɛnɔ ka mina katɔ keteekpo kɔƒa. Na lɛni kani na ɔlɛ ka use. 
Nsu belekubi bani lɛlɔ litemi na aasu ni, badubuti ɔbu biala bete-mi.” 

23Na Saul ubidi Mikal ɔmɛni útawɔ ubi ɔdi úti útédu nwuna likpimeyi. 

Samuel 2 - 7 

Katɔti Úse Dawid Kenye Kadi 
1Unwoti ɔ́ya na Dawid ɔ́kɛ bɔnwuna ɔ́siku nwuna bekisine bani náka bámana-
nwu enu kemmo na úbo úbelie nwuna ɔga kaduli. 

2Ɔmmɔ kama ni, ɔ́su Katɔti Kenye Udiene Natan ɔnini, “Ami nli ɔga lɛgbanya lɛni 
na béti egyii ani na áƒɔ kuye geen bátu. Nsu Unwoti Bunyimi Adaka ɔmmɔ anwu 
ɔlɛ kevo kemmo.” 

3Mmɔ na Natan údie kenye na ɔ́su-nwu ɔnini, “Lɛla biala na aakali ka abla ni, awɔ 
bla-ni. Ɔsika Unwoti uliku-ɔ na ɔdubo-ɔ bubunku.” 

4Nsu usien ɔmmɔ kani na Unwoti ɔ́su Natan ɔnini, 

5“Sie mina kabla ɔblane Dawid kudɔ na atásu-nwu ka lɛla lɛni na ami Unwoti 
muuye-nwu anini, ‘Awɔ ndubɔtu ɔtɔ ete-mi na lilie-nwu kemmo? 

6Ńtelie ɔtɔ ɔni na bayawine béti bana enu bátu kudii, mmomu Adi Kevo kani na 
baagyú taada taavinku kemmo na lílie ɔ́si uwi ɔni na lídie mina kadi bekyuli 
Israelƒuɔ lɛ́lɛku Egyipte kalɔ úti úbedu ɔmwi. 

7Na uwi biala na mina kadi bekyuli Israelƒuɔ báta bási kesii kadi bésela kesii 
bamba ni, ami lɛnɔ nsiaku-ma. Na batɔnkune bani na lɛ́ƒuna mmɔ ni, ɔmani na 
lɛ́su nnii beti egyii ani náƒɔ kuye mmɔ adi batu keliekɔ kadi bete-mi na lilie dii?’ 

8“Na ɔƒɛni ni, su mina kabla ɔblane Dawid anii ami Unwoti Ɔyikune Ƒui nnii, ‘Asa 
na ndubɔƒuna-a na enwini mina kadi Israel ɔtɔnkune ni, na nka baƒonu kani na 
aakpanku teesienku kadikɔ. 

9Na kesii biala na akɛ ni, lɛ́siaku-ɔ. Na líbunku-ɔ na ádi ƒula bekisine ƒui lɛlɔ. Na 
ɔƒaani lɛnɔ ni, ndubɔbla-a na aƒɔ lɛnyi aani baga bamba bani náƒɔ lɛnyi bétulo ƒui 
na kalɔ lɛlɔ. 

10Ɔƒɛni ni, ndubɔƒuna keliekɔ sɛsɛɛ kadi lise lite mina kadi bekyuli ka belie. Na 
ndubɔya na belie kesii kammɔ ɔni na bekyuli badi basɔ belékpoku-ma lɛnɔ aani 
kalɛ na kadi bamba badi bábla bábavi. 

11Ɔsika kuuku ni, lɛni na kadi bamba bekyuli bamɛni békpoku mina kadi bekyuli 
Israelƒuɔ ɔ́si uwi ɔni na líse kalɔ mɔɔƒuna batɔnkune teete-ma ka batɔnku-ma. “ 
‘Na ɔƒaani ni, ndubute-mii bɔnwuna na ɔdi lɛnɔ ɔsɔ ulékpoku-mii na ɔdi-mii lɛlɔ 
lɛnɔ. Na lɛnɔ ni, ami Unwoti mɔɔsu-ɔ kpakplaa ka ndubɔƒuna ƒula kaba kemmo 
bebi na badi lɛga na babla kabla bete-mi. 

12Na si uwi ɔni na ebekpi na átɔlɔ ébo ƒula bati kudɔ ni, ƒula kaba kemmo ubi na 
ndubɔya na bese lɛga na ƒula kenye na ɔdubɔlɛ ɔsi awɔ ɔlati kemmo. Na ndubɔya 
na nwuna lɛga kadikɔ kenye kpakplaa. 

13Na ubi ɔmmɔ ndubɔtu ɔtɔ ute mina lɛnyi. Na ndubɔya nwuna lɛgakadikɔ liboku 
lɛdubuse liteesie uwi ƒui. 

14Ndubɔdi-nwu kɔti. Na anwu lɛnɔ ɔdi mina ubi. Na si ɔ́bla lɛla lɛdi ɔ́ƒiɔ-mi ni, 
ndubɔni-nwu kɔtu aani kalɛ na ubi ɔti ɔɔní ubidi kɔtu, 

15Nsu bɔyɔ bɔni nkya ami ku-nwu ntɛ bulékulo kudii aani ami ku Saul bɔdi kalɛ. 
Anwu na lɛ́da lídie lɛga kadikɔ mmɔ asa na líti awɔ líse nwuna kenyekɔ. 

16Ƒula ɔtɔ kemmo ku ƒula lɛgakadikɔ kadubuse keteesie uwi ƒui.’ ” 

17Ala ani na Natan únu mɛni ni, ɔ́sɔku-nya ƒui úbasu Dawid kalɛ kani na Unwoti 
ɔ́su-nwu. 

18Ka Dawid únu ala amɛni ni, anwu kani na ɔ́ta úsie Adi Kevo kani kemmo na 
beesié taatákpali Unwoti na útélie kalɔ. Mmɔ na ɔ́su ɔnini, “O Unwoti ɔni ntulo 
ƒui, ami ku mina kaduli bekyuli bútamanku lɛƒɔndia libendi lɛni udu na ábla éte-
bu. 

19O Unwoti Ɔbune, ɔɔɔdi ami kani na éte kusɛ kusɛ ábavi. Mmomu ƒula anu asia 
mina ɔtɔ kemmo bekyuli lɛnɔ lɛlɔ. Na aasu kpakplaa ɔƒaani ka adubute-ma kusɛ 
kusɛ na uwi ɔni ndubo kemmo. O Unwoti Ɔbune, mɔɔnu ka ɔmɛni ɔɔɔdi lɛla lɛni 
na aabla teete bekyuli ƒui. 

20“O Unwoti, bi na ami Dawid nsɔ mbo lɛnɔ na masu-ɔ, ɔsika agyi ami ƒula kabla 
ɔblane. 

21Ɔkɛnku ƒula litemi ku lɛƒɔyɔ lɛlɔ na ábla ala enengudi amɛni na édie-nya átina 
ami ƒula kabla ɔblane. 

22“O Unwoti Ɔbune, ébomo geen na ɔdi uuuse aani ƒula kalɛ. Na aani kalɛ na búnu 
ku bula atu ni, Katɔti ɔdi uuubo ntu awɔ kani. 

23Na bekyuli badi lɛnɔ beeese aani ƒula kadi bekyuli Israelƒuɔ kalɛ na kalɔ kamɛni 
lɛlɔ. Ama kani na awɔ Katɔti étédie álɛku Egyipteƒuɔ lɛlɔ bɔdi kalɔ éte lɛlɔ na 
bénwini ƒula kadi bekyuli. Na ƒula lɛnyi lɛ́ƒɔ kuye na ábla ala enengudi éte-bu ku 
akɔla ala budie taatina ani mɔɔda bekyuli liƒu. Na ábɔku kadi bamba bekyuli ku 
bana baƒiɔ álɛku bana kuliekɔ na bana kalɔ kénwini abu Israelƒuɔ bati kadi. 

24Éti abu Israelƒuɔ énwini ƒula kadi bekyuli geen uwi ƒui. Na awɔ Unwoti énwini 
bula Katɔti. 

25“Unwoti Katɔti, ɔƒaani ni, bla ƒula linyese lɛlɔ te ami ƒula kabla ɔblane ku mina 
kaduli bekyuli aani kalɛ na ásu. 

26Na ƒula lɛnyi lɛdubusie ɔgyu uti úsela uwi ƒui. Na kadi ƒui bekyuli badubɔsu 
banini, ‘Unwoti Katɔti Ɔyikune Ƒui mɔɔdi Israelƒuɔ lɛlɔ. Na Dawid kaba kemmo 
bebi ndi bagadine bani na ɔ́ƒuna.’ 

27“O Unwoti Ɔyikune Ƒui, Israelƒuɔ Katɔti, édie átina-mi na ásu-mi ka awɔ ndubo 
mina lɛgadi ɔtɔ bɔtu bute-mi. Ɔmmɔ ɔsu na ami ƒula kabla ɔblane líse kayi 
mɔɔkpali-ɔ na lɛda ala amɛni lɛva-a anumi. 

28O Unwoti Ɔbune, awɔ ndi bula Katɔti ɔni lɛlɔ kani na ukyuli ɔdubɔkɛ kama 
kekpokɔ. Na ásu-mi kpakplaa ka adubɔbla ala abuni enengudi amɛni ete-mi anii 
ƒula kabla ɔblane kalɛ. 

29Anwuɔsu muuvele-ɔ nnii te mina kaduli bekyuli kusɛ kusɛ. Na ulu ɔmmɔ lɛlɔ 
kani na adubuti ada-ma na ataanu-ma lɛlɔ uwi ƒui. Ɔsika lɛni na awɔ Unwoti 

Ɔbune ásu kpakplaa ése. Na si ábla ɔmɛni sɔsɔ ni, na adubute mina kaduli bekyuli 
kusɛ kusɛ ɔmmɔ geen úsela uwi ƒui!” 

Samuel 2 - 8 

Dawid Úkpo Ɔ́di Lɛlɔ 
1Na Dawid lɛga bɔdi kemmo ni, úkpo ɔ́di Ƒilistiƒuɔ lɛlɔ. Ɔmmɔ ɔsu Metek-Amaƒuɔ 
bálɛ Ƒilistiƒuɔ lɛlɔ bɔdi kalɔ. 

2Dawid ɔ́di Moabƒuɔ lɛnɔ lɛlɔ. Na ɔ́ya na Moabƒuɔ bekpone bammɔ básɔ bátɛ kalɔ 
na lɛgaala kemmo. Ɔmmɔ kama ɔ́ya na béti kabuli kadi udu bákɔku bana linene 
na béle-ma kemmo akpa atɛ. Na akpa anyɔ edeedi ni, ɔ́ya na bádu-ma. Na lɛkpa 
lɛtɛdi kani na bátadu. Ɔmmɔ ɔsu Moabƒuɔ bénwini bakya Dawid kalɔ na baaƒɔ 
lɛlɔ bɔdi kadikɔ kayu teete Dawid. 

3Na kekpo bamba kemmo ni, Dawid ku nwuna bekpone békpoku Sobaƒuɔ. Na 
bana ɔga ndi Rehob ubidi ɔni ndi Hadadeser. Na kekpo kammɔ kálɛ uwi ɔni na 
Hadadeser ku nwuna bekpone bátu akpagya na bási bésela betékpoku kadi kani 
bekyuli nli Euƒrate Ketu amadɔ. 

4Nsu Dawid ku nwuna bekpone bádi-ma lɛlɔ na béƒie bana bapɔnkɔ kɛɛkɛ apim 
unwi báƒɔ. Na bekpone mpim maatɛ bani mɔɔka kɛɛkɛ lɛnɔ béƒie-ma. Na béƒie 
bekpone mpim aavlanyɔ bani nkɛ lɛgba. Na bapɔnkɔ bani béƒie báƒɔ ni, bébo lɛna 
ƒui báƒɛ-ma lɛgba na kébu eti anyɔ kani. 

5Amu ka Siriaƒuɔ bani na bási Damasko lɛnɔ bébo banii bebebunku Sobaƒuɔ Ɔga 
Hadadeser ni, Dawid ɔ́du bana mpim aavlanyɔ-inyɔ. 

6Ɔmmɔ kama Dawid úle nwuna bekpone ɔ́kya Damasko na ɔ́kɛ ɔyikun na Siriaƒuɔ 
lɛlɔ. Anwuɔsu Siriaƒuɔ lɛnɔ baaƒɔ lɛlɔ bɔdi kadikɔ kayu teete Dawid. Na kesi kesii 
na Dawid úsie ni, Unwoti uubunku-nwu na ɔɔdi nwuna bekisine lɛlɔ. 

7Na kekpo kammɔ kama ni, Dawid úƒie Hadadeser benengu sika ugyiedi lɛlɔ 
agyumanala ɔ́ƒɔ na úti-nya úsienku Yerusalem. 

8Na abuala egyiedi ani baakywɛɛ ala na Beta ku Berotai lɛma lɛni lɛlɔ na Ɔga 
Hadadeser útaadi mmɔ ni, úti ketulodikɔ ɔ́tɔlɔku. 

9Uwi ɔni na Hamat ɔma ɔga ɔni baalɔ Toi únu ka Dawid úkpoku Ɔga Hadadeser 
na ɔ́di-nwu lɛlɔ ni, 

10ɔ́tala ubidi Yoram ɔ́kya Dawid na Yerusalem, ɔnii utégyele-nwu na ute-nwu 
mmo. Na uwi ɔdi návi kemmo ni, Ɔga Toi ɔmɛni ku Hadadeserƒuɔ békpo. Na asa 
na Yoram ɔdubusie Dawid kudɔ na Yerusalem mmɔ ni, ɔdanku sika ugyiedi ku 
ɔƒualadi ku abuala egyiedi úsienku Dawid. 
11Dawid úti etela ammɔ ɔ́kya Unwoti lɛkɔkɔ aani kalɛ na ɔ́bla uwi ɔni na ɔ́ƒɔ sika 
ugyiedi ku ɔƒualadi na lɛma lɛni na úkpo ɔ́di lɛlɔ kudɔ. 

12Edom ku Moab ku Amon ku Ƒilistia ku Amalek ƒui, na úti ala ani na ɔ́ƒɔ ɔ́siku 
Soba Ɔga Rehob ubidi Hadadeser kudɔ lɛnɔ ɔ́kya Unwoti lɛkɔkɔ. 

13Na uwi bamba kemmo lɛnɔ ni, Dawid ku nwuna bekpone bésie bétékpoku 
Edomƒuɔ, na kɔwɛ kɔni baalɔ Mma Kɔwɛ mmɔ kemmo. Mmɔ na ɔ́du bekpone 
mpim leevu-maane. Na ɔni na ɔ́si kekpokɔ kammɔ úbo ni, nwuna lɛnyi lɛ́sɔ lɛ́ku 
lísie ɔgyu geen. 

14Na kekpo kammɔ kama ni, Dawid ɔ́da kuliekɔ úte nwuna bekpone na Edom 
kalɔ lɛlɔ ƒui. Na ɔ́si uwi ɔmmɔ ni, Dawid ɔɔdi Edom kalɔ ku bekyuli bammɔ ƒui 
lɛlɔ. Na kesi kesii na Dawid ɔ́tu lili ɔ́kya ni, Unwoti ɔɔyá na ɔɔdi nwuna bekisine 
ƒui lɛlɔ. 

15Ɔ́di Israelƒuɔ ƒui lɛlɔ kaduɛ ɔni na ɔ́bla ala siin úte nwuna bekyuli. 
16Na Seruia ubidi Yoab ndi bana bekpone bammɔ ɔtɔnkune. Na Ahilud ubidi ɔni 
baalɔ Yehosaƒat mɔɔnu ekposela ala lɛlɔ. 

17Na bakpane benengudi ndi Ahitub ubidi ɔni baalɔ Sadok ku Abiatar ubidi ɔni 
baalɔ Ahimelek. Na Dawid ɔku unwenine baalɔ Seraia. 

18Na Benaia, ɔni ndi Yehoiada ubidi, mɔɔnu Keretiƒuɔ ku Peletiƒuɔ lɛlɔ. Na Dawid 
bebi badi ɔga kasusu betene. 

Samuel 2 - 9 

Dawid Ku Meƒiboset Lɛlɔ Kɔtɛ 
1Limeyi lɛdi ni, Dawid úye Israelƒuɔ bammɔ únu ɔnini, “Saul kaba kemmo ubi ɔdi 
ɔsɔ ɔkya ngba? Na si ɔdi ɔkya ni, mɔɔyɔ́ ka lɛbla-nwu lɛƒɔndia lɛdi ɔkɛnku 
Yonatan ɔsu.” 

2Ɔƒɛni na uwi ɔmmɔ kemmo ni, Saul kaduli kabla ɔblane ɔdi ɔ́kya na baalɔ-nwu 
Siba. Ukyuli ɔmɛni útaabla Saul kabla na nwuna kaduli. Ɔmmɔ ɔsu bésie na 
bátálɔ-nwu béboku. Na ka úbeduo ni, Ɔga Dawid úye-nwu ɔnini, “Awɔ ndi Siba?” 
Mmɔ ni, údie kenye ɔnini, “Ɛɛn, Ati Ɔbune, ami na ɔdi.” 

3Amu na Dawid úye-nwu ɔnini, “Saul kaba kemmo ubi ɔdi ɔsɔ útebu ɔɔɔkya ngba 
na lɛbla-nwu Katɔti lɛƒɔndia?” Mmɔ na Siba údie kenye ka ukyuli ɔdi ɔkya. Na 
anwu ndi Meƒiboset ɔni na ɔdi Yonatan ubidi. Nsu ubidi ɔmɛni ɔ́ƒɛ uwi kalɔ. 

4Amu na Ɔga Dawid úye-nwu ɔnini, “Wɛ na ukyuli ɔmmɔ ɔkya?” Siba údie kenye 
ka, “Ɔkya ɔnana ɔdi baalɔ Makir ɔni ɔti ndi Amiel kaduli na ɔma ɔni baalɔ Lo-
Debar.” 

5Anwuɔsu Dawid ɔ́tala ɔnii bátálɔ-nwu beboku. 

6Ka Yonatan ubidi Meƒiboset úbeduo ni, úbo kalɔ buɛɛ na ɔ́kya Ɔga Dawid lili kalɔ 
ku ɔbu. Amu na Ɔga Dawid úye-nwu ɔnini, “Awɔ ndi Meƒiboset?” Údie kenye 
ɔnini, “Ati ami ƒula kabla ɔblane na ɔdi.” 

7Mmɔ na Dawid ɔ́su-nwu ɔnini, “Tayia, ɔsika lɛ́bla kasusu ka lɛbla-a lɛƒɔndia. Na 
ndubɔnu-ɔ lɛlɔ na ƒ'ɔti Yonatan ɔsu. Na ndubɔsɔku kɔlɔ kɔni ƒui ndi ƒula nana 
ɔnana Saul kɔdi ƒui lite-ɔ. Na ɔɔɔdi ɔmmɔ lɛti, mmomu adubo butaadiku-mi uwi 
biala na mina kadikɔ.” 

8Meƒiboset ɔ́kya lili kalɔ buɛɛ ka únu kenye kamɛni na ɔ́su ɔnini, “Ati, ami liiibo 
lɛla lɛdi kablakɔ. Na nse aani akpewe ɔni na úkpi. Bi ɔsu na eete-mi ɔbu ɔmɛni 
udu na ákɔliku-mi étésie kenyekɔ kenengudi kamɛni udu.” 

9Ɔmmɔ kama ni, Dawid ɔ́ya na bálɔ Siba béte-nwu na ɔ́su-nwu ɔnini, “Ala ani ƒui 
na adi Saul ku nwuna kaba kemmo bekyuli adi ni, lɛ́sɔku-nya líte ƒula ati Saul 
uwɔ. 

10Na awɔ ku ƒula bebi ku ƒula kabla bablane ƒui ni, amii na ɔlɛka bisie kemo bite-
nwu na nwuna kalɔ kammɔ lɛlɔ. Na amii kani ndubɔƒɛ edula ammɔ ƒui bite-nwu 
kalɛ na adila ese ete anwu ku nwuna kaduli bekyuli ƒui kaduɛ. Nsu Meƒiboset 
ɔlati ni, anwu ɔdubo-mi kudɔ butaadi uwi biala.” Na Siba bebi ƒui bebo leevu-ɛlɔ 
ku kabla bablane aavlanyɔ. 

11Amu na Siba ɔ́su Ɔga Dawid ɔnini, “Mina Ati ku mina ɔga, ami ƒula kabla ɔblane 
lɛ́tuna ka lɛla biala na ébo-mi ɔda ka mbla ni, ndubɔbla-ni lɛni kani.” Na ɔ́si uwi 
ɔmmɔ kemmo ni, Meƒiboset útaadi ku Dawid aani kalɛ kani na anwu ku nwuna 
bebi baadi kalɛ. 

12Meƒiboset ubo ubi ɔnanabi ɔnamudi ɔdi na baalɔ-nwu Mika. Na Siba ku nwuna 
kaduli bekyuli, baabla kaba teete Meƒiboset. 

13Ɔmmɔ ɔsu Meƒiboset ɔni na ɔdi ukyuli ɔni na ɔ́ƒɛ uwi kalɔ na ulákana busie 
anwu ɔlati ni, ɔ́ƒɔ lɛlɔ ɔ́kya Yerusalem na Dawid kesii, ɔsika mmɔ na ɔɔdi nwuna 
adila biala. 

Samuel 2 - 10 

Dawid Úkpo Ɔ́di Amonƒuɔ Lɛlɔ 
1Na uwi ɔdi kama ni, Amonƒuɔ Ɔga Nahas úbekpi. Na ubidi ɔni baalɔ Hanun na 
béti bése-nwu kenye na únwini bana ɔga. 

2Ka Dawid únu-nwu kukpi ni, ɔ́su ɔnini, “Ndubɔbla lɛla lɛbuni lɛdi lite Hanun. 
Ɔsika lɛni kani na ɔti Nahas ɔ́bla-mi lɛƒɔndia.” Ɔmmɔ ɔsu Dawid ɔ́tala nwuna 
bekyuli badi ka batásia Hanun kɔnu na ɔti kukpi ɔsu. Ka Dawid bekyuli bétéduo 
Amon kalɔ lɛlɔ ni, 

3básu-ma Dawid kenye kani na badanku. Nsu ka báwɔlɔ ni, Ɔga Hanun benengu 
bammɔ básu bana ɔga banini, “Aabu anii Ɔga Dawid ɔɔbu-ɔ na ɔɔyɔ́-ɔ ka ɔ́tala 
bekyuli bamɛni ɔnii babasia-a kɔnu ka ƒ'ɔti úkpi ɔsu? Alati ka bɔtala na Dawid 
ɔ́tala-ma aani batu na babasia bula ɔma ɔmmɔ anu kaduɛ na bebekpoku-bu na 
badi-bu lɛlɔ?” 

4Anwuɔsu Hanun ɔ́ya na béƒie-ma na békpeyi ɔdi biala ukwi kakɛ kenwi. Lɛni 
kani na ɔ́ya na nwuna bekpone békulo lɛwu gyɔlɔɔ lɛni bakya mmɔ kalɔ bédie 
ɔ́si kavobi. Ɔmmɔ kama ɔ́ya na bédie-ma ulu na bátɔlɔ bésie bana ɔma. 

5Ka ala ani nálɛ mmɔ litemi líbedu Dawid kudɔ ni, ɔ́tala batu badi na bátásiaku 
bekyuli bani na bábla kalala bákya-ma kɔƒa geen mmɔ na ulu lɛlɔ ɔnii batásu-ma 
ka ɔga ɔnini, “Bɛsɔ bɛkya Yeriko útédu ka bina likwi lɛ́sɔ lɛ́kwɛ linwini. Na ɔmmɔ 
kama na binwini bibo.” 

6Uwi ɔni na Amonƒuɔ bánu báti ka Dawid ɔ́kɛ kɔnyi geen na lɛla lɛni na bábla 
nwuna batu ɔsu ni, bésie na bétévo Siriaƒuɔ bekpone mpim aavlanyɔ básiku Bet-
Rehob ku Soba lɛma kemmo na básɔ bévo apim unwi básiku Maaka ɔga kudɔ na 
bévo mpim leevu-inyɔ básiku Tob lɛnɔ kudɔ. 

7Ka Dawid únu ɔmɛni ni, ɔ́ya na nwuna bekpone ɔtɔnkune Yoab ɔ́tɔnku bekpone 
bammɔ ƒui ɔnii betékpoku-ma. 

8Amonƒuɔ bekpone bésie bási bana ɔma unengudi kemmo bálɛ bébo na bekpone 
udu kenye bébenye ɔma unengudi ɔmmɔ ɔban kayakun na báklibi lɛlɔ béte 
kekpo kammɔ. Na uwi ɔmmɔ ni, Siriaƒuɔ bekpone bani na bási Soba ku Rehob ku 
Tob ku Maaka lɛnɔ bálɛ bénye ɔma ɔmmɔ kɔƒɛlɛ egyu egyu. 

9Mmɔ ni, Yoab ɔ́nu ɔ́ti ka bekisine bammɔ baayɔ́ ka beyu-ma batu na bekpoku-
ma ɔ́si anumi ku kama. Anwuɔsu ɔ́ƒuna bekpone babuni ɔnii ama batuaku 
Siriaƒuɔ bekpone. 

10Na bakladi ni, Yoab ɔ́ya na ɔnwani Abisai ɔ́tɔnku-ma ɔnii ama bekpoku 
Amonƒuɔ. 

11Na Yoab ɔ́su Abisai ɔnini, “Si ánu ka Siriaƒuɔ baayɔ́ ka bayu ɔkplu betulo ami 
ku mina bekpone ni, na bibo bibekpo bɛƒɔ-bu. Na si Amonƒuɔ lɛnɔ mɔɔdi-mii lɛlɔ 
lɛnɔ ni, ami ku mina bekpone bɔdubo na bubekpo bɔƒɔ-mii. 

12Anwuɔsu binye momoomo na bise kayi na bukpo bula bekisine na bula kadi 
bekyuli Israelƒuɔ ɔsu. Na bukpo na bɔƒɔ bula lɛma lɛni na Unwoti úte-bu ka bulie-
ni kemmo buse. Unwoti ɔbla lɛla lɛni na anwu ɔlati ɔ́nu ka lɛdia.” 

13Ɔmmɔ kama ni, Yoab ku nwuna bekpone bésie anumi na bénye ka bekpoku 
Siriaƒuɔ, nsu usi na bekisine bammɔ bakɛ békeli bátɔlɔ. 

14Na ka Amonƒuɔ bánu ka Siriaƒuɔ békeli bátɔlɔ ni, ama lɛnɔ békeli bétéduo bana 
ɔma unengudi ɔmmɔ kemmo. Anwuɔsu Yoab ku nwuna bekpone ƒui bénwini 
bésie Yerusalem. 

15Ɔmmɔ kama ka Siriaƒuɔ bánu ka Israelƒuɔ bádi-ma lɛlɔ ni, básɔ bálɔ lɛlɔ básala. 

16Amu na Ɔga Hadadeser ɔ́tala na básɔ bátálɔ Siriaƒuɔ bekpone bamba bani nási 
ketu ɔvi. Na Hadadeser bekpone ɔtɔnkune ɔni baalɔ Sobak ɔ́kpanku bekpone 
bammɔ úsienku ɔma ɔni baalɔ Helam kemmo. 

17Litemi lɛmɛni lɛnɔ líbeduo Dawid kɔtu. Ɔmmɔ ɔsu ɔ́sala Israelƒuɔ bekpone ƒui. 
Na bávia Yordan Ketu bésie Helam ɔma ɔmmɔ. Siriaƒuɔ lɛnɔ bátu akpagya na 
bekpo Dawid ku nwuna bekpone. 

18Nsu básɔ bádi Siriaƒuɔ lɛlɔ na békeli Israelƒuɔ bammɔ. Na bana bekpone bani 
nkɛ lɛgba ni, Dawid ku nwuna bekpone bádu bana mpim aavlene. Na bani mɔɔka 
kɛɛkɛ lɛnɔ ni, bana eti leevu-ene (700) na bádu. Na kekpo kammɔ kemmo ni, 
Siriaƒuɔ bekpone ɔtɔnkune Sobak ɔ́ƒɔ ɔlɛ geen ɔni na úkpi na kekpokɔ mmɔ. 

19Uwi ɔni na baga bani nkya Ɔga Hadadeser kalɔ bánu kalɛ na Israelƒuɔ békpo 
bádi-ma lɛlɔ ni, báblaku Israelƒuɔ unwi na béti lɛlɔ bákya-ma kalɔ. Anwuɔsu liƒu 
lɛ́da Siriaƒuɔ na básu ka basɔ belete Amonƒuɔ kebunku kadi. 

Samuel 2 - 11 

Dawid Ku Bat-Seba Lɛlɔ Kɔtɛ 
1Amu na lɛkwa kalɔ kesekɔ, uwi ɔni na baga baata teekpoku lɛlɔ ni, Dawid úti 
Yoab ku ɔga bekpone batɔnkune ku Israel bekpone bammɔ ƒui úmene ka 
betékpoku Amonƒuɔ. Bésie na bátádi Amonƒuɔ lɛlɔ na báka ɔma ɔni baalɔ Raba 
bákya. Nsu Dawid ɔlati anwu útesie kekpokɔ, mmomu ɔ́ƒɔ lɛlɔ ɔ́kya kama na 
Yerusalem. 

2Limeyi lɛdi useyi uwi ni, Dawid ɔ́ta katɛnkɔ na ɔkɛ uusié taavi na ɔga kesii ɔtɔ 
katɔ mmɔ. Amu na ɔ́nu úmene na kaduli kadi kemmo na kalɔ ka uleku ɔdi ulie 
ɔɔkpí ntu. Na uleku ɔmmɔ ɔɔdia bɔnu geen. 

3Ɔmmɔ ɔsu Dawid ɔ́tala ukyuli ɔdi ɔnii usie na utéye unu uleku ɔni na ɔdi mmɔ. 
Ukyuli ɔmmɔ ɔ́sɔ únwini úbo úbasu Dawid ka uleku ɔmmɔ baalɔ Bat-Seba. Na ɔti 
ndi Eliam na ɔgyani lɛnɔ baalɔ Uria ɔni ndi Hitini. 

4Amu na Dawid ɔ́tala batu badi ɔnii batákpanku-nwu beboku. Uleku ɔmmɔ úbo 
na anwu ku Dawid bátɛ. Na asa na webo Dawid kudɔ ni, nwuna kɔnu bɔƒɛ kenye 
kékulo na ɔ́wɔlɔ lɛlɔ bɔbla sɛɛn ɔdi ɔmmɔ. Na ka bátɛ báwɔlɔ ni, uleku ɔmmɔ ɔ́sɔ 
únwini úsie kaduli. 

5Uwi ɔdi kama ni, uleku ɔmmɔ ɔ́nu ka kɔbuli kɔ́vi-nwu. Anwuɔsu ɔ́tala ukyuli ɔdi 
ɔ́kya Dawid ɔnii utásu-nwu ka kɔbuli kɔ́vi-nwu. 

6Anwuɔsu Dawid ɔ́tala ukyuli ɔ́kya nwuna bekpone unengu Yoab ɔnii ɔya na Uria 
Hitini ɔmmɔ ubo ubanu-nwu kɔnakunwi. Anwuɔsu Yoab lɛnɔ úti-nwu úmene-
nwu. 

7Ka Uria úbeduo Dawid kudɔ ni, úye-nwu kalɛ na Yoab ɔkya ku kalɛ na bekpone 
bakladi ku kekpo kammɔ ƒui kese. 

8Ɔmmɔ kama ni, Dawid ɔ́su Uria ɔnini, “Teesie ƒula kesii na atáƒɔ lɛlɔ ku anumi 
na anwuna.” Anwuɔsu Uria ɔ́vi ɔ́lɛ Dawid kaduli mmɔ. Na Dawid úti etela úmene 
ɔnii beti besienku-nwu kaduli. 

9Nsu Uria útesie kaduli, mmomu ɔ́tɛ Dawid kaduli kayakun kenye ku Dawid 
kabla bablane bakladi. 

10Ka básu Dawid ka Uria útesie nwuna kaduli ni, úye Uria ɔnini, “Bi ɔsu na étesie 
na atákya lɛlɔ ebiti adi ka átɔlɔ na uwi útu lɛni?” 

11Mmɔ na Uria údie kenye ɔnini, “Dɛ na ndubɔkana lɛmmɔ udu bɔbla. Israelƒuɔ 
ƒui ku Yudaƒuɔ benye kekpo. Na nvo kemmo na baatɛ. Na Unwoti Bunyimi Adaka 
ɔmmɔ lɛnɔ ɔkya-ma kudɔ mmɔ. Mina unengu Yoab ku nwuna bebunkune lɛnɔ 
kɔyɔ lɛlɔ na baatɛ na baaakya lɛma kemmo muedi. Ɔmmɔ ɔsu ami lɛnɔ naaakana 
kaduli busie na ntádi na lɛni na ami ku mina uleku lɛnɔ bɔtɛ. Uwi ɔni na eli ngba 
mɛni ni, lɛɛɛdubo ɔmmɔ udu bɔkana bɔbla!” 

12Amu na Dawid ɔ́su Uria ɔnini, “Sɔ kya Yerusalem mɛni ɔmwi na kɔnaadi na 
lɛsɔku-ɔ limene kekpokɔ.” Anwuɔsu Uria ɔ́ƒɔ lɛlɔ ɔ́kya Yerusalem limeyi lɛmmɔ 
ku nwuna kadi kegye. 

13Dawid ɔ́lɔ-nwu ka ubadiku-nwu. Na ɔ́ya na ɔ́di na ɔ́ni ntɛ lɛnɔ na úkpi-mu. Nsu 
useyi ɔmmɔ lɛnɔ ni, Uria úni na útesie kaduli útatátɛ. Mmomu ɔ́sɔ ɔ́tɛ kesii kani 
na ɔ́tɛ kudeedi mmɔ ku Dawid kabla bablane bammɔ. 

14Ɔmmɔ ɔsu ka kadi kégye ɔtanta ni, Dawid unweni ɔku ɔdi ute Yoab na úti ɔ́siaku 
Uria ɔmmɔ lɛlɔ. 

15Na ɔku ɔmmɔ kemmo ni, únweni ɔnini, “Ti Uria mene kesii kani na kekpo 
kammɔ kebo ɔkplu geen. Na aya na bekpone bakladi bebo kama na bada anwu 
lɛti bakya anumi kakɛ, na bekisine bammɔ betulo-nwu na badu-nwu.” 

16Amu ka Yoab ku nwuna bekpone benengu bánu ka báka bana bekisine ɔma ɔdi 
bákya ni, Yoab ɔ́ya na Uria ɔ́tɔlɔ úsie kesii kani na kekpo kammɔ kaabi kenye 
geen. 

17Bekisine bekpone bammɔ báta ku lisu bábasiaku Yoab ku nwuna badi na bádu 
Dawid bekpone badi. Na bani na bádu mmɔ akɔ unwi ndi Uria Hitini ɔmmɔ. 

18Amu na Yoab ɔ́tala ɔtu ɔ́kya Dawid na útásu-nwu ala ani ƒui nálɛ na kekpokɔ 
mmɔ. 

19Na Yoab úbo ɔtu ɔmmɔ ɔda ɔnini, “Si ásu Dawid kekpo kammɔ ala ani nálɛ 
áwɔlɔ ni, 

20ɔƒɛni kalɛ ɔga ɔdubɔkɛ kɔnyi geen na uye-ɔ ɔnii, ‘Bi ɔsu na bɛ́ni bíde ɔma ɔmmɔ 
suɛlɛ suɛlɛ lɛni bɛnii bitékpo? Bɛɛɛgyi bɛnii badubo atula buteebo taalɛ-mii ɔ́si 
awodu bonwu ani náka ámana ɔma ɔmmɔ eli? 

21Munuu bítenyimo ukyuli ɔni nádu Yerubeset ubidi Abimelek na kekpo kani 
návi kemmo? Binyimo ka uleku na ɔdi. Na kukɔ na ɔ́yula ɔ́si kowodu lili na 
kúbayu-nwu lili na úkpi na Tebes mmɔ. Na ɔlɛka nka bɛtɛya lɛnunda bɛsiku 
ɔmɛni lɛlɔ na biláni biléde kowodu kɔmmɔ lɛni.’ ” Yoab ɔ́sɔ ɔ́su ɔtu ɔmmɔ ɔnini, 

“Si Dawid ɔ́su-ɔ lɛni na ƒula kenye budie na kekpo kammɔ lɛlɔ kama ni, na eti 
kenye kamɛni lɛnɔ ebunku ka Hitini ukpone ɔni ndi Uria lɛnɔ úkpi na mmɔ.” 

22Yoab ɔtu ɔmmɔ lɛnɔ úsie Yerusalem útásu Dawid kenye kammɔ ƒui lɛni kani. 

23Na ɔtu ɔmmɔ ɔ́su Dawid ɔnini, “Bekisine bammɔ báyu ɔkplu bétulo-bu na bálɛ 
bási ɔma ɔmmɔ kemmo na békpoku-bu na kalɔ kani na kewi ƒiaa mmɔ. Nsu 
búnye momoomo na bɔ́bɔku-ma bɔ́sɔku búsienku ɔma ɔmmɔ ɔban kayakun 
kenye. 

24Ɔmmɔ kama ni, bana bekpone bammɔ badi bébo bana atula bálɛ bula badi ɔ́si 
awodu ammɔ lili na ƒula bekpone badi békpi. Na ɔɔɔdi ɔmmɔ lɛti mmomu ƒula 
Hitini ukpone ɔni ndi Uria lɛnɔ úkpi.” 

25Amu na Dawid ɔ́su ɔtu ɔmmɔ ɔnini, “Sie na atásu Yoab anini, ‘Sɔ tekpoku lɛlɔ 
lɛni, ɔsika na kekpokɔ ni, ukyuli ɔdi kani muukpi.’ Na asu-nwu ka enu ataƒɛ-nwu, 
mmomu unye kpakplaa na bikpo na bɛdi bekisine bammɔ lɛlɔ.” 

26Na ka Bat-Seba únu ka ɔgyani úkpi ni, úwulo-nwu aani ukpinele kalɛ. 

27Na ka ɔ́bla ukpinele ala ɔ́wɔlɔ ni, Dawid ɔ́ya na bátákpanku-nwu béboku 
nwuna kaduli. Na úti-nwu únwini ulekudi na ɔ́wɔ ubi ɔnanabi úte-nwu. Nsu 
Dawid ɔbladu ɔmɛni ƒui útayɔ Unwoti kaƒɔ. 

Samuel 2 - 12 

Natan Ɔ́dɔnku Dawid 
1Unwoti ɔ́tala nwuna Kenye Udiene Natan ɔ́kya Dawid. Ka údu-nwu kudɔ ni, ɔ́su-
nwu ɔnini, “Nkyuli inyɔ badi bákya ɔma ɔdi kemmo. Unwi ɔdi ɔlakɛne na unyɔdi 
ɔdi ɔwabane. 

2Na ɔlakɛne ɔmɛni ubo baƒonu ku ɔmantɛ bakɔ, na bemomo geen. 

3Nsu ɔwabane ɔmmɔ anwu ni, uuubo lɛla lɛdi uuutulo koƒonu kuledi kunwi pɛ 
kɔni na úye. Ɔ́tumini koƒonu kɔmmɔ, na kɔ́bi lɛlɔ na kɔ́ti-nwu geen ku nwuna 
bebi ƒui. Ɔɔyá na koƒonu kɔmɛni kɔɔdiku-nwu na lɛkyami kemmo na kɔɔníku-
nwu na ɔɔƒɛɛ unwi kemmo. Na nwuna enu kemmo kani na kɔɔlɛɛ taatɛ, na kuse 
kute-nwu aani ubi ulekubi kalɛ. 

4“Uwi ɔmmɔ kemmo kani ni, ulusiene ɔdi úbeduo ɔlakɛne ɔmmɔ. Nsu ɔlakɛne 
ɔmmɔ úni na úteƒie koƒonu kɔdi iye ɔmantɛ akɔ na nwuna bebuo akɔ na uti ɔbla 
nwuna ulusiene ɔmmɔ lɛƒɔ. Mmomu úsie útéƒie ɔwabane ɔmmɔ koƒonu kuledi 
kunwi kɔni na ubo, na úti ɔ́nwa úte nwuna ɔƒɔ ɔmmɔ.” 

5Litemi lɛmɛni lɛ́ya na Dawid ɔ́kɛ kɔnyi geen na ɔlakɛne ɔmmɔ ɔbladu ɔmmɔ ɔsu. 
Mmɔ na ɔ́su Natan ɔnini, “Ɔkɛnku Unwoti ɔni nli ngba uwi ƒui lɛlɔ ni, ɔlɛka ukyuli 
ɔni nábla lɛla lɛmmɔ ukpi! 



593 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

6Na ɔlɛka ɔƒɔ koƒonu kɔni na úƒie mmɔ kayu akpa ene. Ɔsika ɔ́bla ulikplu na útanu 
kɔnyana.” 

7Amu na Natan ɔ́su Dawid ɔnini, “Awɔ ndi ukyuli ɔni nábla lɛla lɛmmɔ! Ɔƒɛni 
teenu. Unwoti Israel Katɔti ɔnini, ‘Líwi-ɔ nnɔmii lili na líse-ɔ lɛga ka ataadi 
Israelƒuɔ lɛlɔ. Na lídie-ɔ na Saul enu kemmo. 

8Líti ƒula ɔtɔlati kaduli líte-ɔ. Na nwuna beleku lɛnɔ bakya-a enu kemmo. Israel 
ku Yuda kaba kemmo bebi ƒui awɔ mɔɔdi-ma lɛlɔ. Na si ala amɛni ƒui átabɔ-ɔ ni, 
lɛkana na liti abambadi libunku-nya lite-ɔ. 

9Bi ɔsu na átadi Unwoti litemi lɛlɔ na ábla likpidi na nwuna anumi? Awɔ nádu 
Uria Hitini ku kewii na áƒɔ ulekudi énwini awɔ ɔdi. Ɔkɛnku awɔ ɔsu na Amonƒuɔ 
bádu-nwu ku kewii. 

10Na ɔƒɛni ni, ka éni na átadi mina litemi lɛlɔ mmomu éƒie Uria ulekudi áƒɔ éti ɔsu 
ni, kekpo kaaadubo bɔsa ƒula kaduli kudii.’ 

11“Na asɔ enu lɛla lɛni na Unwoti ɔ́sɔ ɔ́su. Ɔnini, ‘Awɔ ɔlati ƒula kaduli ubi na 
ndubɔya na ɔgbankpi ubo-ɔ lɛlɔ. Na ndubɔya na enye ataanu nwaa asa na liti ƒula 
beleku lite ƒula kaduli ukyuli ɔni mma-a lɛlɔ geen. Na anwu ku-ma badubo bɔtɛ 
ɔƒiiwi. 

12Lɛla lɛni na awɔ ábla ni, ábla-ni na bɔbɛ kemmo. Nsu ami ndubɔya na babla-a 
lɛla lɛmmɔ ɔƒiiwi nwaa na Israel kadi ƒui anumi.’ ” 

13Mmɔ na Dawid ɔ́su Natan ɔnini, “Lɛ́bla likpidi lɛ́ƒiɔ Unwoti.” Na Natan lɛnɔ údie 
kenye ɔnini, “Unwoti úti ƒula likpidi ɔ́kyiɛ-ɔ ɔni na ɔɔɔdubo bɔya na ekpi na ɔmmɔ 
ɔsu. 

14Nsu ka lɛla lɛni na ábla ɔsu áya na Unwoti bekisine baasu ala teewi-nwu lɛlɔ 
na basɔ balánu-nwu taabu ɔsu ni, ubi ɔni na báwɔ béte-ɔ mmɔ ɔdubo bukpi.” 

15Ɔmmɔ kama ni, Natan ɔ́tɔlɔ úsie kaduli na Katɔti ɔ́ya na ɔlɛ kpakplaa úbo ubi 
ɔni na Uria ulekudi ɔ́wɔ úte Dawid mmɔ. 

16Dawid úvele Katɔti na ubi ɔmmɔ lili. Únyimi kenye na ɔ́kalɛ lɛlɔ ɔ́kya ɔtɔ, na 
kalɔkplu kani na ɔɔtɛ usien biala. 

17Na benengu bani nkya-nwu kaduli bénye-nwu lɛlɔ ka nka ɔta na ubadi lɛla lɛdi, 
nsu úni ɔnii ulata na wakya lɛla lɛdi lɛnɔ kenye. 

18Na limeyi maatɛdi lɛlɔ ni, ubi ɔmmɔ úbekpi. Nsu Dawid kabla bablane baayia 
ka basu-nwu ka ubi ɔmmɔ úkpi. Ɔsika bákali na básu banini, “Uwi ɔni na ubi 
ɔmmɔ ɔtɛ na útekpi tɔ ni, bɔ́su Dawid lɛla biala, nsu útakpete-bu. Dɛ na bɔdubo-
nwu bɔsu ɔƒɛni bɔnii ubidi úkpi na utéti lɛla lɛdi ɔbla lɛlɔ.” 

19Ka badaku ɔmɛni ni, Dawid únu-ma kabɛnsɛ na ɔ́ti ka ubi ɔmmɔ úkpi. Ɔmmɔ 
ɔsu úye-ma ɔnini, “Bukpi na ubi ɔmmɔ úkpi?” Amu na bédie kenye banini, “Ɛɛn 
ubi ɔmmɔ úkpi.” 

20Mmɔ kani na Dawid ɔ́ta kɔnakunwi. Na ka útákpi ntu ɔ́wɔlɔ ni, ɔ́wɛɛ ala ƒɛƒɛɛ 
na ɔ́vumana nwuna adala na úsie útákpa na Unwoti kakpakɔ na. Ɔmmɔ kama 
únwini úsie kaduli na úye na béboku-nwu adila na ɔ́di. 

21Dawid kabla bablane béye-nwu banini, “Bi ɔsu na aabla lɛla lɛmɛni udu? Uwi 
ɔni na ƒ'ubidi ɔkya ni, ényimi kenye na éwulo kɔnyana geen. Na ɔƒɛni ka ubi 
ɔmmɔ úkpi ni, áta na eli aadi!” 

22Mmɔ na Dawid údie kenye ɔnini, “Uwi ɔni na ubi ɔmmɔ uli ngba ni, línyimi 
kenye na líwulo kɔnyana. Na mina kasusu ndi ka ukyuli ɔdi ɔɔɔgyi lɛla, ɔƒɛni kalɛ 
Unwoti ɔdubɔnu-mi kɔnyana na ɔya na ubi ɔmmɔ ɔnwanya na ɔsɔ ulekpi. 

23Nsu ka útebo-nwu kemmo lɛni na bukpi na úkpi ni, bi ɔsu na ɔlɛka lɛsɔ 
nteenyimi kenye lɛnɔ? Bɔkana na ndubɔkana na lɛsɔku-nwu liboku ngba? Ami 
kani ndubo bukpi na lisie-nwu kudɔ na anwu ɔsɔ ulénwini ulebo-mi kudɔ.” 

24Ɔmmɔ kama Dawid ɔ́sia ulekudi Bat-Seba kɔnu. Na anwu ku-nwu básɔ bátɛ na 
báwɔ ubi bamba na básia-nwu lɛnyi banii Salomo. Na ubi ɔmmɔ lɛlɔ lɛ́da Unwoti 
ebiti. 

25Na ɔkɛ ɔmmɔ ɔsu Unwoti ɔ́tala nwuna Kenye Udiene Natan ɔnii utásia-nwu 
lɛnyi ɔnii Yedidia na nwuna kalɔ ndi Unwoti ɔɔyɔ́-nwu. 

26Na uwi ɔmmɔ kemmo ni, Yoab úkpoku Amonƒuɔ na bana ɔma unengudi ɔni 
baalɔ Raba kemmo na úƒie bana ɔga lɛgbanya lɛni na ɔ́tu ɔ́mana ɔ́ƒɔ. 

27Na ɔtala batu ɔ́kya Dawid ɔnii batásu-nwu banini, “Líkpoku Raba ɔma bekyuli 
na líƒie bana ketu kani na beedú ntu lɛ́ƒɔ-ma kudɔ. 

28Ɔmmɔ ɔsu sala bekpone bakladi na beyu ɔma ɔmmɔ batu na bikpoku-ma na 
bɛƒɔ ɔma ɔmmɔ. Si ɔɔɔdi lɛni ni, ndubukpo lɛƒɔ ɔma ɔmmɔ na liti mina lɛnyi lɛsia 
mmɔ.” 

29Ɔmmɔ ɔsu Dawid ɔ́sala bekpone bammɔ ƒui na báyu ulu bésie Raba bétékpoku-
ma na béƒie ɔma ɔmmɔ báƒɔ. 

30Na úbimi kagabwa kani mbi bana ɔga lili. Na sika ugyiedi kabwa kammɔ unu 
wabla aani antabi akyami avlaatɛ unu. Na bákya-ka bɔdia ku asɛɛ ani na béti 
atabi ani náƒɔ kuye bábla. Na béti-ka bébi Dawid lili. Na béƒie ala pii lɛnɔ báƒɔ na 
béti bátɔlɔku ɔma ɔmmɔ kemmo. 

31Únye bani ƒui na kekpo kéƒie mmɔ lɛlɔ, na útákya-ma kɔdadi ku anwami ku 
atumala bamba enu, na beekúlo atimbɔ. Na lɛni kani na ɔ́bla na Amonƒuɔ lɛma 
bamba kemmo ƒui lɛnɔ. Ɔmmɔ kama Dawid ku nwuna bekpone bammɔ bénwini 
bésie Yerusalem. 

Samuel 2 - 13 

Amnon Úbile Tamar 
1Na uwi ɔdi kama ni, Dawid ubidi Amnon úbo ɔɔyɔ́ ɔnwani ulekubi ɔni baalɔ 
Tamar geen, na ɔdi Dawid ubidi Absalom ɔnwani ulekubi ɔni mɔɔdia bɔnu geen. 

2Amnon ɔɔyɔ́ ɔnwani Tamar geen ɔni na únwini-nwu ɔlɛ muedi na kuƒi kɔni na 
ɔɔwia-nwu lɛlɔ ɔsu. Ɔsika adagyaa na ɔdi na ɔɔbla Amnon aani ka kuƒi kɔdi 
kɔɔɔdubo bɔlɛmi bute-nwu na anwu ku-nwu batɛ. 

3Na uwi ɔmmɔ Amnon ubo ɔkpana ɔdi na baalɔ-nwu Yonadab ɔni ndi ɔnana ɔni 
baalɔ Simea ubidi. Simea ɔmɛni ɔdi Dawid ɔnwani. Yonadab ɔdi ukyuli ɔni na ubo 
lɛkwɛ geen. 

4Yonadab ɔmɛni úye Amnon ɔnini, “Bi ɔsu na awɔ ɔga ubi ƒula anumi aatina aani 
lɛla lɛdi muukpóku-ɔ ɔtanta ndi ɔtanta si áta na uládia-a na asu-mi?” Mmɔ na 
Amnon údie kenye ɔnini, “Mɔɔyɔ́ Tamar mina ɔnwani Absalom ɔnwani ulekubi 
geen.” 

5Amu na nwuna ɔkpana Yonadab ɔ́kya-nwu kasusu ɔnini, “Teesie na atátɛ kpoo 
aani si buƒi na ada. Na si ƒ'ɔti úbo ubegyele-ɔ ni, na asu-nwu anini, ‘Mɔɔwia ka 
mina ɔnwani ulekubi Tamar ubawia lɛla lɛdi ute-mi na lɛdi. Anwuɔsu ya na ubo 
ubanwa adila ammɔ na mina anumi na ntaanu-nwu na anwu kani ɔkya-mi adila 
ammɔ ku nwuna kɔnu.’ ” 

6Ɔmmɔ ɔsu Amnon úsie útátɛ na ɔ́nyi ɔkɔ ɔnii buƒi na ɔda. Na ka ɔti úbo ɔnii 
ubanu-nwu ni, Amnon ɔ́su-nwu ɔnini, “Mɔɔwia ka mina ɔnwani ulekubi Tamar 
ubo na ubabla bodobodo sɛsɛɛ ɔdi ute-mi na mina anumi na anwu kani ɔkya-mi 
na lɛdi lɛsiku nwuna kɔnu kemmo.” 

7Ka Dawid ɔ́tɔlɔ ni, ɔ́ya na bátálɔ Tamar na ɔga kesii mmɔ na ɔ́su-nwu ɔnini, 
“Teesie ƒ'ɔnwani Amnon kesii na atánwa lɛla lɛdi ete-nwu.” 

8Anwuɔsu Tamar lɛnɔ ɔ́tɔlɔ úsie ɔnwani Amnon ɔni ntɛ mmɔ kesii na útéti 
bodobodo ɔlaaƒɔ ɔdi na ɔ́nwu na úbo-nwu ƒui na nwuna anumi na úƒi-nwu. 

9Ɔmmɔ kama úti bodobodo ɔmmɔ ɔ́kya lɛkyami kemmo útése-nwu, nsu ɔnii 
uladi. Mmɔ na Amnon ɔsu-nwu ɔnini, “Gya ukyuli biala lɛku mɛni!” Anwuɔsu 
bana ƒui bávi bálɛ. 

10Amu na Amnon ɔ́su Tamar ɔnii, “Ti adila ammɔ boku-mi na mina ɔtɔ ɔtɛdi 
kemmo mɛni na awɔ ɔlati akya-mi na lɛdi.” Na Tamar lɛnɔ úti bodobodo ɔni na 
úƒi mmɔ na úduo-nwu kudɔ na ɔtɔ ɔtɛdi mmɔ. 

11Nsu uwi ɔni na úti bodobodo ɔmmɔ úte-nwu ka ɔdi ni, anwu kani na úƒie-nwu 
ɔkplu kemmo na ɔ́su-nwu ɔnini, “Mina ɔnwani, bo na ami ku-ɔ bɔtɛ!” 

12Mmɔ ni, ɔnwani ulekubi ɔmɛni ɔ́su-nwu ɔnini, “Ɔnwa, tabla! Tenye-mi lɛlɔ anii 
bɔɔbla lɛla lɛmɛni udu. Útalɛka bɔbla lɛla lɛmɛni udu na Israel! Tabla likyulikpi 
lɛla lɛmɛni udu. 

13Na si ina dɛ na use-ɔ ni, alabu-mi lɛlɔ alanu anii dɛ na mabla ku kɔƒa litemi 
lɛmɛni udu. Na awɔ ɔlati nɔɔ? Adubuti lɛlɔ abla aani ukyuli ɔlalane ɔni neeebo 
kasusu na Israel kadi bekyuli akɔ? Buvele si ina bi na ɔdi ni, ya na bula ɔti ɔni ndi 
ɔga ɔti. Lɛ́ƒɔ lɛ́di ka uléni na ɔdubɔbla lɛla biala na eti-mi,” 

14Nsu ɔmɛni ƒui ni, ɔnwani Amnon úni kasusu kani na uute-nwu na ɔ́tɛnku-nwu 
ɔkplu kemmo. 

15Na ɔmmɔ kama ni, Tamar lɛlɔ líse kalɔ liiƒí ɔnwani Amnon livo na úti-nwu 
bukisi mmɔ mmɔ útulo kalɛ na nka útaayɔ-nwu. Na ɔ́bɔku-nwu ɔnini, “Ta na avi 
alɛ-mi ɔtɔ kemmo!” 

16Nsu ɔnwani ulekubi ɔmɛni lɛnɔ úni na ɔ́su-nwu ɔnini, “Si ábɔku-mi álɛku 
mmomu na éti lɛla biala ébile étulo lɛni na ábla.” Nsu ɔmmɔ ƒui ɔnwani útenu 
útete-nwu. 

17Na Amnon ɔ́lɔ nwuna kabla ɔblane na ɔ́su-nwu ɔnini, “Ni uleku ɔmɛni lɛku-mi 
ɔtɔ kemmo na akalɛ ada-nwu.” 

18Anwuɔsu nwuna kabla ɔblane lɛnɔ ɔ́ni Tamar ɔ́lɛku na ɔ́kalɛ ɔ́da-nwu. Na ɔkya 
awu buni gyɔlɔɔ ɔdi na bákya-nwu bɔdia kaduɛ. Ɔsika lɛwu lɛmmɔ udu na baga 
bebi bani ndi belekubi badagyaa baakya. 

19Tamar úti ntɔ úwi lili na ɔ́ni awu buni ɔni na ɔkya mmɔ ɔ́bwɛ. Na úti enu úwi 
lili na ɔkɛ uuwulo momoomo ɔ́tɔlɔ. 

20Amu na ɔwani Absalom únu-nwu kɔku na úbeye-nwu ɔnini, “Ƒ'ɔnwani úbile-ɔ 
loo? Ba lɛsɛ tebo kudu na bekyuli bati, ɔsika ƒ'ɔnwani na ɔdi. Da lɛla biala die kayi 
na ayiƒala.” Na Tamar ɔ́ƒɔ lɛlɔ ɔ́kya ɔnwani Absalom kesii ku kɔnyana. 

21Ka Ɔga Dawid únu lɛla lɛmɛni ni, ɔ́kɛ kɔnyi geen. 

22Nsu Absalom útakpete ɔnwani Amnon na ɔsu-nwu ɔnii ɔ́bla lɛbuni iye ɔ́bla 
likpidi. Mmomu úti-nwu bukisi kpakplaa ɔ́si kalɛ na úbile ɔnwani ulekubi ɔsu. 

Absalom Ɔ́du Amnon 
23Na akwa anyɔ kama ni, Absalom bebuo lɛlɔ banune bésie betékulo baƒonu 
linwini na kesii kani baalɔ banii Baal Hasor na ude Eƒraim ɔma ɔmii kudɔ. Na 
Absalom ɔ́lɔ nwuna banwani bananabi bani ndi Ɔga Dawid bebi banana ƒui ka 
bebo mmɔ. 

24Anwuɔsu Absalom úsie ɔga kudɔ na útásu-nwu ɔnini, “Lɛ́lɔ bebunkune ku mina 
baƒonu linwini bekulone na béebo bábasa. Ɔmmɔ ɔsu muuvele-ɔ ka awɔ ku ɔga 
kaduli bekyuli ƒui bibo bibasalaku-bu na mmɔ.” 

25Amu na ɔga údie kenye ɔnini, “Oowo! Ubi, bula ƒui bulakana bubo lɛni. Si ɔɔɔdi 
lɛni bubenwini etila bɔsia-a lɛlɔ.” Ina ka Absalom únye-nwu lɛlɔ laa muedi ni, 
útenuku-nwu kalɔ. Mmomu úte-nwu nwuna kusɛ kusɛ ka ɔsiaku-nwu. 

26Ka ɔ́su-nwu lɛni ni, Absalom úvele ɔti ɔnini, “Si bina ƒui bilebo ni, ya na mina 
ɔnwani Amnon anwu ubo.” Mmɔ ni, ɔga úye-nwu ɔnini, “Bi ɔsu na aawia ka 
ƒ'ɔnwani Amnon ubo mmɔ?” 

27Nsu Absalom únye-nwu lɛlɔ laa na únu kalɔ ka Amnon ku baga bebi bakladi 
basiaku-nwu. 

28Ɔmmɔ kama ni, Absalom úsie útébo nwuna kabla bablane ɔda na ɔ́su-ma ɔnini, 
“Binu kaduɛ! Si uwi ɔni na bɛ́nu ka Amnon ɔ́ni ntɛ úkpi na bɔdaku-nwu bɔda ni, 
ndubo-mii bɔsu nnii, ‘Bibo Amnon bɛva kalɔ.’ Na mmɔ ni, bɛdu-nwu. Na bitayia. 
Ami nébo-mii ɔda lɛni. Ɔmmɔ ɔsu bise kayi na bɛdi lɛnanabi.” 

29Anwuɔsu Absalom kabla bablane bádu Amnon kalɛ na Absalom ubo-ma ɔda. 
Ɔmmɔ kama ɔga bebi bakladi báta na bákɔ bélie bana bebuo ala betine lɛlɔ na 
békeli bátɔlɔ. 

30Amu uwi ɔni na bakɛ ulu ni, kenye kéesie kétédu Dawid kukuuku ka banini, 
“Absalom ɔ́du ɔga bebi bammɔ ƒui na unwi pɛ muedi útebu.” 

31Ɔmmɔ ɔsu ɔga ɔ́ta únye na ɔ́ni nwuna awu ɔ́bwɛ na ɔ́yu úwi kalɔ. Lɛni kani na 
nwuna kabla bablane lɛnɔ báni bana lɛwu babwɛ na benye-nwu kudɔ ku 
kɔnyana. 

32Nsu Dawid ɔnwani Simea ubidi Yonadab úbo na úbasu ɔnini, “Mina Ati, takali 
anii badu-ɔ bebi bammɔ ƒui. Mmomu Amnon kani nékpi. Na kasusu kamɛni 
nákya Absalom lili kemmo ɔ́si uwi ɔni na Amnon úbile Tamar na ɔ́kya útaatu-
nwu uwi biala. 

33Ati, mina ɔga, taya na kayi kekpoku-ɔ na kenye kani na énu ka ƒula bebi ƒui 
békpi. Mmomu Amnon kani nékpi.” 

34Na uwi ɔni na badaku ɔmɛni ni, Absalom úukeli. Ɔƒɛni ɔgyumanane ɔni nnye 
ɔga kaduli mɔɔgyumana ni, ɔ́nu úmene na ɔ́nu bekyuli lisu bonwu lɛdi ka bási 
kɔbi kɔmadɔ baayu na ɔƒɛ kanukɔ kakɛ. Mmɔ na úsie útásu ɔga ɔnini, “Lɛ́nu 
bekyuli límene Horonaim ɔma kakɛ na abi lɛlɔ.” 

35Amu na Yonadab ɔ́su ɔga ɔnini, “Aanu ɔga bebi bammɔ náada bábalɛ. Lɛla lɛni 
tutuutu na ami ƒula kabla ɔblane lɛ́su.” 

36Ka ɔ́wɔlɔ bɔtɛmi kani na baga bebi bammɔ béduo kaduli ku keku momoomo. 
Lɛni kani na ɔga ku nwuna kaduli bekyuli ƒui beewulo geen na kalɛ na lɛla lɛmmɔ 
liikpóku-ma ɔsu. 

37Ka Absalom úkeli ni, ɔ́tɔlɔ úsie Gesur kalɔ ɔga ɔni baalɔ Amihud ubidi ɔni baalɔ 
Talmai kudɔ. Na Ɔga Dawid anwu ni, ubidi kani na uli uuwulo limeyi biala. 

38Akwa atɛ na Absalom útákya Gesur kalɔ lɛlɔ ka úkeli nwuna ɔma. 

39Ɔƒɛni ka Amnon kukpi kɔmmɔ kayi kábla Dawid buɛɛ kama ƒui ni, nwuna kayi 
kásɔ kénwini kásia Absalom lɛlɔ ɔni na ɔɔwia geen ka ɔnu-nwu. 

Samuel 2 - 14 

Absalom Únwini Úsie Yerusalem 
1Seruia ubidi Yoab ɔ́nu ɔ́ti ka Ɔga Dawid kayi kasia Absalom lɛlɔ na ɔɔwia-nwu 
ɔnu. 

2Ɔmmɔ ɔsu ɔ́tala ukyuli ɔdi na Tekoa ɔma kemmo ka batálɔ uleku ɔnundane ɔdi 
na ɔkya mmɔ béboku-nwu. Ka uleku ɔmmɔ úbo ni, Yoab ɔ́su-nwu ɔnini, “Bla lɛlɔ 
aani ukyuli ɔni na kukpi kɔ́du na uuwulo kɔnyana. Na ada kukpi ala na tawɛɛ 
nnɔmii ƒɛƒɛɛ iye ugyulo ɔbuni ɔdi. Na abla lɛlɔ aani uleku ɔni kukpi kɔ́du-nwu na 
ɔkya kɔnyana kemmo uwi gyɔlɔɔ mɛni. 

3Ɔmmɔ kama na esie Ɔga Dawid kudɔ na atásɔku ala ani ƒui na masu makya-a 
kenye asu-nwu.” Na Yoab ɔ́su-nwu lɛla lɛni na ɔlɛka utásu Ɔga Dawid ɔ́kya-nwu 
kenye. 

4Uwi ɔni na uleku ɔni nási Tekoa mɛni úsie Ɔga Dawid kudɔ ni, ɔ́yu úwi kalɔ na 
úti anumi úbi kalɔ ɔ́tina kalɛ na úboku lɛlɔ kalɔ úte ɔga ɔmmɔ na ɔɔbu-nwu lɛnɔ 
na ɔ́su-nwu ɔnini, “O Ɔga, bunku-mi!” 

5Amu na ɔga ɔmmɔ úye-nwu ɔnini, “Bi ndi lɛla lɛni muukpóku-ɔ lɛni?” Mmɔ na 
uleku ɔmmɔ údie kenye ɔnini, “Geen geen ni, mina ɔgyani úkpi, anwuɔsu 
ukpinele na ndi. 

6Na ami ƒula kabla ɔblane mbo bebi inyɔ. Na kadɔ kébeduo bana inyɔ ntɛ na 
alakpi akɔ na únwini ka békpo. Ɔƒɛni ka ukyuli ɔdi uuubo mmɔ na ɔda kadɔ 
kammɔ iye ugyingya-ma ntɛ ɔsu ni, unwi úbo ɔkladi ɔ́du. 

7Ɔmmɔ ɔsu kɔdua kɔmmɔ bekyuli ƒui báta bénye-mi lɛlɔ banii nnyonu mina ubi 
unwi pɛ ɔmmɔ nte na badu anwu lɛnɔ. Ɔsika kalɛ na úbile ɔnwani ngba ni, lɛni 
kani na ɔlɛka badu anwu lɛnɔ. Na anwu kani nébu na ɔdi bula ala ɔdine. Na si 
lɛ́nyonu-nwu líte-ma ni, ami ɔdi ɔ́sa. Lɛgyabi linwi pɛ lɛni nébu-mi asi kemmo na 
badubo bunine mmɔ. Na mina ɔgyani lɛnyi lɛyii na uledie kaba kadi ulése na kalɔ 
kamɛni lɛlɔ.” 

8Amu na Ɔga Dawid ɔ́su uleku ɔmmɔ ɔnini, “Teesie ƒula kaduli na ndubɔkɛ lɛla 
lɛdi lɛsu bekyuli bammɔ lite-ɔ.” 

9Mmɔ na Tekoani uleku ɔmmɔ ɔ́su Ɔga Dawid ɔnini, “O Ati, mina ɔga, ya na likpidi 
lɛmmɔ lɛsia ami ku mina ɔtɔ kemmo bekyuli lɛlɔ. Na ɔɔɔdanku ɔga iye nwuna 
lɛgadi lɛmmɔ.” 

10Anwuɔsu Ɔga Dawid ɔ́su-nwu ɔnini, “Ukyuli biala meye-ɔ lɛla lɛdi wasiku 
litemi lɛmmɔ lɛlɔ ni, na akpanku-nwu eboku-mi na ɔsɔ uleboku litemi lɛmmɔ ƒula 
kudɔ kudii.” 

11Mmɔ na uleku ɔmmɔ ɔ́su ɔnini, “Bula ɔga, vele Unwoti na ukyuli ɔni mɔɔwia 
udie kasi na ubugya ɔni na béwi kalɔ lili ɔsu na ulésie anumi ulebile ala ulebu si 
ɔɔɔdi lɛni ni, badubɔdu mina ubi lɛnɔ.” Mmɔ kani na ɔga údie kenye ɔnini, “Na 
uwi ɔni na Unwoti uli ngba mɛni ni, ƒ'ubidi lili linwini ina linwi muedi belékulo-
ni baláva kalɔ.” 

12Amu na uleku ɔmmɔ ɔ́su ɔnini, “Ati, mina ɔga, ya na ami, ƒula kabla ɔblane, liye-
ɔ lɛla lɛdi linu.” Anwuɔsu Ɔga Dawid lɛnɔ úte-nwu kuƒi na ɔ́su-nwu ɔnini, 
“Taatɛmi!” 

13Mmɔ na uleku ɔmɛni úsie anumi ɔnini, “Bi ɔsu na éti lɛla lɛmɛni udu kasusu 
ásiku Katɔti bekyuli lɛlɔ? Ɔsika kenye kani na aasu mɛni ɔƒɛni ni, ɔɔtina ka awɔ 
bula ɔga áƒiɔ ka átaya na bekyuli bani na ágya álɛku ɔma basɔ benwini bebo ɔsu. 

14Na geen ni, bɔdubo bukpi, ɔsika buse aani ntu bɔni néwiakun na basɔ balakana-
mu bɔkpala. Nsu Katɔti anwu uláda ukyuli ngba teedie lɛni, mmomu ukyuli ɔni 
na ɔ́gya na nwuna anumi ni, uléti-nwu teebo teevaakun ƒui. 

15“Na lɛla lɛni ɔsu na líbo ḿbasu-ɔ kenye kamɛni ni, mina Unwoti ɔga, ani ndi ka 
bekyuli báya na mɔɔyia geen, anwuɔsu na ami ƒula kabla ɔblane lɛ́bla kasusu ka 
libo mbasu-ɔ kenye kamɛni na ɔƒɛni kalɛ adubɔbla lɛla lɛni na muuvele-ɔ mɛni 
ete-mi. 

16Na lɛ́ƒɔ lɛ́di ka adubudie-mi alɛku ukyuli ɔni mɔɔwia ka ɔdu ami ku mina ubi 
na bɔyii udu na Israel kaba ƒui akɔ. 

17“Lɛ́su lɛlɔ na mina kakali kemmo nnini, ‘Kuli kɔdia na linu lɛla lɛni mɔɔyu kayi 
buɛɛ lɛsiku ɔga kudɔ, ɔsika kalɛ na Katɔti batu bese ni, lɛni kani na mina ɔga use 
ute-mi. Na ɔdubɔnu likpidi ku lɛbuni kavumana ɔti na ɔƒuna lɛbuni. Na muuvele 
nnii Unwoti ɔni ndi ƒula Katɔti ulieku-ɔ.’ ” 

18Ɔmmɔ kama ni, Ɔga Dawid údie kenye na ɔ́su uleku ɔmmɔ ɔnini, “Buvele, lɛla 
biala na meye-ɔ ni, teti ɔdi tabɛla-mi.” Amu na uleku ɔmmɔ lɛnɔ ɔ́su Ɔga Dawid 
ɔnini, “Buvele, mina unwoti ɔga, awɔ su lɛla lɛni nkya-a.” 

19Amu na Ɔga Dawid úye-nwu ɔnini, “Ala ani ƒui na áka mɛni ni, Yoab kɔnu kɔkya-
nya kemmo?” Mmɔ na uleku ɔmmɔ ɔ́ƒɔ enu ɔnini, “Mina ati ku ɔga, uwi ɔni na eli 
ngba mɛni ni, ukyuli ɔdi ulakana na wedeyi ku ƒula litemi lɛni na éye-mi mɛni 
busienku kɔmii iye kɔdianu. Sɔsɔ na ɔdi ka ƒula kabla ɔblane Yoab násu etemila 
amɛni ƒui ɔ́kya ami, ƒula kabla ɔblane, kenye ka mbasu. 

20Na Yoab ɔ́bla lɛni ka ɔɔyɔ́ ka kalɛ na ala ese ɔƒaani ni, avumana ɔsu. Nsu awɔ 
áda anu geen aani Katɔti batu kalɛ, na aanu ala ƒui taati na kalɔ kamɛni lɛlɔ!” 

21Amu na Ɔga Dawid ɔ́su Yoab ɔnini, “Nu! Ɔƒaani ni, ndubɔbla bɔsia lɛla lɛni na 
ásu-mi lɛlɔ. Anwuɔsu teesie na atákpanku okloƒu Absalom eboku.” 

22Yoab ɔ́yu úbi kalɔ ka únu lɛni na úte ɔga kusɛ kusɛ ku ɔbu na ɔ́su ɔnini, “Ɔmwi 
ni, ami ƒula kabla ɔblane lɛ́nu lɛ́ti ka mina ala áyɔ-ɔ kaƒɔ, mina Unwoti Ɔga, ka 
énu kalɔ ka abla lɛla lɛni na lívele-ɔ ɔ́su.” 

23Ɔmmɔ kama ni, Yoab ɔ́ta na ɔ́tɔlɔ úsie Gesur na útákpanku Absalom úboku 
Yerusalem. 

24Nsu Ɔga Dawid ɔ́su Yoab ɔnini, “Ya na uteesie nwuna kaduli na utebo-mi kudɔ 
mɛni na lɛnu-nwu anumi.” Anwuɔsu Absalom ɔ́tɔlɔ úsie nwuna kaduli na anwu 
ku Ɔga Dawid anumi átasa. 

25Ɔƒɛni na Israel kalɔ ƒui lɛlɔ ni, ukyuli ɔdi uládia bɔnu aani Absalom kalɛ. Na 
bekyuli ƒui beemwi-nwu ɔ́si-nwu lɛgba kalɔ útédu nwuna lili, ɔsika alanu ka 
údubie kesii kadi. 

26Na uwi uwi na uukúlo nwuna lili linwini si uwi ɔni na lɛɛyu-nwu unu taavili. 
Na si bákɔku-ni ni, nina unu ɔdubɔbla aani antabi akyami anyɔ unu. 

27Bebi bananabi ɛtɛ na Absalom ɔ́wɔ ku ulekubi unwi ɔni baalɔ banii Tamar na 
ɔɔdia bɔnu geen. 

28Akwa anyɔ na Absalom ɔ́kya Yerusalem na útanu Ɔga Dawid kudii. 

29Ɔmmɔ kama Absalom ɔ́tala ɔnii batálɔ Yoab bete-nwu na ubakpanku-nwu na 
besie ɔga kudɔ, nsu útebo. Anwuɔsu Absalom ɔ́sɔ ɔ́tala ukyuli kunyɔdi, nsu Yoab 
úni na útebo ɔmmɔ lɛnɔ. 

30Amu na ɔ́su nwuna kabla bablane ɔnini, “Bɛɛnu Yoab kemo ka kewi kede ami 
kadi lɛlɔ. Na ɔ́kya edula ani nse aani kakpa. Bisie na bitátu ogya bɛkya-ka.” Na 
Absalom kabla bablane lɛnɔ bákya-ka ogya. 

31Mmɔ na Yoab ɔ́ta kɔnakunwi na úbeye Absalom ɔnini, “Bi ɔsu na ƒula kabla 
bablane bákya-mi kemo ogya?” 

32Amu na Absalom údie kenye ɔnini, “Nu, lɛ́tala nnii babalɔ-ɔ na etéye ɔga lɛla 
lɛni ɔsu na lɛ́si Gesur líbo mɛni. Na si mmɔ na lɛ́sɔ nkya muedi na nka ɔɔɔdia 
uuutulo? Anwuɔsu ya na lɛnu ɔga anumi kɔnakunwi, na si lɛ́bla likpidi lɛdi ni, na 
ɔdu-mi.” 

33Anwuɔsu Yoab úbaya na ɔga ɔ́ti na ɔ́ya na bálɔ Absalom béboku. Na ka úbeduo 
ni, ɔ́yu úbi kalɔ na ɔga anumi mmɔ. Na Ɔga Dawid ɔ́kya Absalom kɔgbu. 

Samuel 2 - 15 

Absalom Ɔ́lɛ Ugyii Ka Ɔtu Dawid Lɛga 

1Na uwi ɔdi kama ni, Absalom ɔ́wia bapɔnkɔ ku bapɔnkɔ kɛɛkɛ ɔdi ku bekpone 
bani muusié lɛgba liti ka bagyu batɔ-nwu anumi. 

2Absalom ɔɔyɔ́ bɔta ɔtanta tutuutu teeténye ulu lɛlɔ na ɔma ɔban kayakun kenye. 
Na si ukyuli ɔdi ɔda litemi lɛdi úselaku ɔga na basu-ni bete-nwu ni, na Absalom 
ɔkpali ukyuli ɔmmɔ na uye-nwu kesii kani na ɔ́si. Na ukyuli ɔmmɔ lɛnɔ ɔsu-nwu 
ɔtɔ ɔni kemmo ubi na ɔdi. 

3Ɔmmɔ kama Absalom uusé ukyuli ɔmmɔ kayi ka nwuna litemi libo ubo, nsu ɔga 
uuubo ukyuli ɔni mebunku-nwu litemi lɛmmɔ kasusu buti. 

4Lɛnɔ ni, Absalom ɔɔyɔ́ bɔsu ɔnini, “Si buti na ɔdi úti-mi ɔ́bla litemi ɔtɛne na kalɔ 
kamɛni lɛlɔ ni, nka ukyuli biala na ɔdanku litemi lɛdi ɔdububo-mi kudɔ na liduo-
ni kemmo na lite-nwu ubo na ulu lɛlɔ.” 

5Ɔƒɛni ukyuli biala mani mede-nwu ɔnii uuboku lɛlɔ kalɔ na uti anumi ubi kalɔ 
ni, Absalom ɔɔkya ukyuli ɔmmɔ kɔgbu. 

6Lɛni sɔɔn na Absalom útaabla Israelƒuɔ bani ƒui néti litemi lɛdi béboku Ɔga 
Dawid kudɔ ka ɔtɛ-ni ute-ma. Ɔmmɔ ɔsu úyu Israelƒuɔ bammɔ kayi na nwuna ala 
áda-ma ebiti. Israelƒuɔ bammɔ anumi énwini ásia-nwu lɛlɔ. 

7Na akwa ene kawɔlɔkɔ ni, Absalom ɔ́su Ɔga Dawid ɔnii, “Buvele ya na lisie 
Hebron na ntáƒɔ kayu na lidie lili na kenye kani na líse líte Unwoti na mmɔ. 

8Ɔsika ami ƒula kabla ɔblane líse Unwoti kenye uwi ɔni na lɛ́kya Gesur na Aram 
kalɛkɛ ka si ɔ́ya na línwini líbo Yerusalem ni, ndubɔkyula akpala lite-nwu.” 

9Ɔga Dawid lɛnɔ úte-nwu kuƒi na ɔ́su-nwu ɔnini, “Ɔdia teesie ku keyi buɛɛ.” 
Anwuɔsu ɔ́yu ulu na úsie Hebron. 

10Ɔmmɔ kama Absalom ɔ́bɛ ɔ́tala batu ɔ́kya Israel kalɔ ƒui lɛlɔ ɔnii batásu-ma 
banini, “Si uwi ɔni na bínu ka bávwi kakpɛɛ ni, na bina ƒui bɛsu ka Absalom 
únwini ɔga na Hebron.” 

11Anwuɔsu Absalom ɔ́lɔ nkyuli eti ene ɔ́siku Yerusalem, ka bebo Hebron, nsu 
baaagyi-nwu kemmo lɛla lɛdi, 

12Na uwi ɔni na Absalom ɔ́kya ɔɔbla akpala ni, ɔ́ya na bátálɔ Ahitoƒel ɔni nási Gilo 
ɔma kemmo na ɔdi Ɔga Dawid kasusu betene akɔ unwi ka ɔsi nwuna ɔma Gilo 
ubo. Kalɛ na Absalom ɔ́bla ala ammɔ ɔ́vinku ɔsu ni, nwuna kama basiakune katɔ 
kani na baakɔ́. 

13Amu na ɔtalane ɔdi úbasu Ɔga Dawid ɔnini, “Israelƒuɔ ƒui béti bana kayi básia 
Absalom lɛlɔ.” 

14Mmɔ na Dawid ɔ́su nwuna kabla bablane bani ƒui nkya Yerusalem ɔnini, “Bɛta 
na bukeli si ɔɔɔdi lɛni ni, ɔƒɛni kalɛ bulálɛ Absalom ku nwuna bekyuli enu 

kemmo. Bɛya na bɔbabala amu ɔdubɔvi utáda-bu na ɔya na ɔgbankpi ubo-bu lɛlɔ 
na ɔdu ɔma ɔmmɔ bekyuli ƒui.” 

15Amu na ɔga bakutine bammɔ bédie kenye banini, “Ƒula kabla bablane benye 
kagyumana ka babla lɛla biala na bula unwoti ɔga ɔƒuna ka bɔbla.” 

16Ɔmmɔ ɔsu Ɔga Dawid ku nwuna kaduli bekyuli ƒui bálɛ bátɔlɔ na ɔ́da nwuna 
basɔnɔ leevu kani ɔ́kya kama ka bataanu kaduli lɛlɔ. 

17Ɔmmɔ ɔsu ɔga ku bekyuli bani ƒui nébu basiaku-nwu bátɔlɔ. Uwi ɔni na bésela 
ni, bétédi bénye kaduli kekplodi na ɔma ɔmmɔ kemmo. 

18Na ɔ́ya na nwuna bekyuli ƒui bávi bátɔ-nwu anumi ku Keretiƒuɔ ku Peletiƒuɔ ku 
Gatƒuɔ bani ƒui nási Gat kalɔ lɛlɔ aani bekyuli eti leevu-inyɔ ama ku ɔga nkɛ. 

19Amu na Ɔga Dawid ɔ́su Gatni ɔni baalɔ Itai ɔnini, “Útalɛka awɔ lɛnɔ asiaku-bu. 
Sɔ nwini teesie Ɔga Absalom kudɔ, ɔsika ɔƒɔ na adi na ékeli ébo akya mɛni. 

20Kaama kani na ási ébeduo na utalɛka ɔmwi ɔmɛni na litiku-ɔ na butátaaka 
taamana kalɔ bamba ƒui lɛlɔ ɔni na lɛɛɛgyi kesii kani na bɔdubɔwɔ. Nwini ku ƒula 
bekyuli na biteesie na Unwoti ɔnu-ɔ kɔnyana na ute-ɔ kusɛ kusɛ.” 

21Nsu Itai údie kenye ɔnini, “Ɔkɛnku Unwoti ɔni nli ngba uwi ƒui ku awɔ mina ati 
ku ɔga ɔni lɛnɔ nli ngba ɔƒɛni ni, kesii biala na mina ati ku ɔga ɔdubɔkya ni, mmɔ 
kani na ami lɛnɔ ndubɔkya. Kukpi kɔdi o-o ngba o-o ni, mmɔ kani na ami ƒula 
kabla ɔblane ndubunye.” 

22Ɔmmɔ ɔsu Dawid ɔ́su Itai ɔnini, “Amu vi na buteesie” Na Itai ɔni ndi Gatni mɛni 
lɛnɔ ɔ́vinku nwuna bekyuli banana ku banamu bani ƒui nsiaku-nwu. 

23Ɔma ɔmmɔ bekyuli béwulo keku momoomo uwi ɔni na Ɔga Dawid ku nwuna 
badi bávi baalɛ́-nwu kemmo. Bávia Kidron Kɔwɛ ku bekyuli bammɔ ƒui na béti 
anumi bátina ketele kalɔ kakwiidi kemmo. 

24Na uwi ɔmmɔ Sadok ku Lewiƒuɔ bammɔ ƒui bébunku-ma na béti Katɔti 
Bunyimi Adaka ɔmmɔ. Na béti Katɔti adaka ɔmmɔ bátálɛ kalɔ na Ɔkpane Abiatar 
ɔ́bla akpala útédu ka bekyuli lisu lɛmmɔ ƒui bávi báwɔlɔ. 

25Ɔmmɔ kama Ɔga Dawid ɔ́su Sadok ɔnini, “Bɛsɔku Katɔti Adaka ɔmmɔ bisienku 
Yerusalem ɔma ɔmmɔ kemmo. Na si mina ala áyɔ Katɔti kaƒɔ na ɔ́nu-mi ku 
lɛƒɔndia ni, ɔdubɔsɔku-mi uboku na mbanu Bunyimi Adaka ɔmmɔ ku kesii kani 
na beesé-nwu lɛnɔ. 

26Nsu si ɔ́su ɔnini, ‘Ƒula ala asɔ alada-mi kubiti’ ni, na nnye kágyumana ka ɔbla-
mi kalɛ biala na ɔɔyɔ́.” 

27Ɔga Dawid ɔ́sɔ ɔ́su Sadok ɔnini, “Katɔti ɔɔyá na aanu ala taati, anwuɔsu nwini 
teesie Yerusalem ɔma kemmo buɛɛ na akpanku ƒula bebi bananabi inyɔ Ahimas 
ku Abiatar ubidi ɔnanabi Yonatan ada. 

28Nu! Ndubunye ketu kammɔ kaviakɔ kesii kani néti késela ketele kalɔ kakwiidi 
kemmo wetédu ka lɛ́ƒɔ kenye kadi lɛ́siku-ɔ kudɔ.” 

29Anwuɔsu Sadok ku Abiatar bénwiniku Katɔti Bunyimi Adaka ɔmmɔ bétése 
Yerusalem, na básɔ bákya mmɔ. 

30Nsu uwi ɔmmɔ ni, Ɔga Dawid úti ɔ́kɔ úsela Nnɔ Egyii Kɔbi lɛlɔ na uuwulo na ulu 
lɛlɔ. Na úti ala úbi lili na ɔkɛ lɛgbakplu. Lɛni kani na bani nsiaku-nwu ƒui bebi ala 
lili na bakɛ beewulo na ulu lɛlɔ. 

31Na ɔƒɛni ni, bábasu Dawid banini, “Ahitoƒel lɛnɔ ɔkya Absalom badi bani nása 
lili likpidi ƒula lɛlɔ akɔ.” Mmɔ na Dawid ɔ́kpali katɔ ɔnini, “O Unwoti, nwini 
Ahitoƒel kasusu kani na ɔɔkya-ma bla adɔlɔla.” 

32Uwi ɔni na Dawid údu kɔbi lili kesii kani na bekyuli bátaakpa Katɔti ni, ɔ́nu 
Arkini ɔni baalɔ Husai ka uli mmɔ ɔnii ɔɔnu Ɔga Dawid. Na awu ɔni na ɔkya ɔ́bwɛ 
na ɔtumu uwi-nwu lili. 

33Na Dawid ɔ́su-nwu ɔnini, “Si ásiaku-mi ni, adubunwini-mi etila. 

34Ɔmmɔ ɔsu nwini teesie Absalom kudɔ na Yerusalem na atásu-nwu anini, ‘O 
mina ɔga, ndubunwini ƒula kabla ɔblane. Nka kudeedi ni, ńtaabla kabla teete ƒ'ɔti. 
Nsu ɔƒɛni ni, awɔ na ndubɔbla kabla lite.’ Ulu ɔmɛni lɛlɔ na adubɔsia na eƒu 
Ahitoƒel kasusu kani na wakya Absalom na kalálɛ ɔbuni. 

35Na lɛla biala na adubunu na ɔga kesii ni, awɔ su Sadok ku Abiatar, ɔsika bakya 
mmɔ. 

36Sadok ubidi Ahimas ku Abiatar ubidi Yonatan bebi bananabi inyɔ bammɔ lɛnɔ 
bakya mmɔ. Tala-ma kya-mi si énu lɛla lɛdi.” 

37Anwuɔsu Dawid ɔkpana Husai ɔ́tɔlɔ úsie Yerusalem, na anwu ku Absalom mmɔ 
buduo bɔ́bla unwi. 

Samuel 2 - 16 

Dawid Ku Siba Lɛlɔ Kɔtɛ 
1Uwi ɔni na Dawid úbo ɔ́vi kɔbi kɔmmɔ lili úsela blii ni, ɔ́nu Siba ɔni mɔɔnu 
Meƒiboset kaduli lɛlɔ ka unye mmɔ na ɔɔyɔ́ ka ɔnu anwu Dawid. Na ɔdanku 
bebuo ala betine inyɔ bani na bébo kɔbuli báda-ma lɛlɔ, na beti bodobodo eti ene 
ku egyiibi akuladi ɔlaaƒɔ uƒidi eti anyɔ ku egyiibi ammɔ geen kɔkpasa eti anyɔ ku 
ntɛ ɔsii bonwu unwi. 

2Mmɔ na Ɔga Dawid úye Siba ɔnini, “Bi na adanku ala amɛni ababla?” Na Siba 
lɛnɔ údie kenye ɔnini, “Bebuo ala betine bammɔ ni, awɔ ɔga ku ƒula kaduli 
bekyuli mbo-ma ka bilie-ma lɛlɔ. Na adila ku adingyii ebi ammɔ adi bekyuli bani 
nsiaku-ɔ ɔdi. Na ntɛ bɔmmɔ bɔdi bani na lɛlɔ líitu na ketele kalɔ kakwiidi kammɔ 
kemmo ka bani-mu na basɔ bakɛ ɔlɔkplu.” 



604 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

3Amu na Dawid úye-nwu ɔnini, “Na wɛ na ƒula ɔtɔlati uwɔ anwu ɔkya?” Siba údie 
kenye ɔnini, “Ɔkya Yerusalem, ɔsika na nwuna kakali kenye ni, ɔ́su ɔnini, ‘Ɔmwi 
Israelƒuɔ badubɔsɔku mina nana ɔnana Saul Lɛga kadikɔ bete-mi.’ ” 

4Mmɔ na Ɔga Dawid ɔ́su Siba ɔnini, “Ala ani ƒui na Meƒiboset ubo ni, énwini awɔ 
adi.” Amu na Siba ɔ́su ɔnini, “Ntɛ kalɔ na awɔ ɔsu, mina ati ku ɔga, nu-mi ku 
lɛƒɔndia.” 

Simei Úwida Dawid 
5Ɔmmɔ kama ka Dawid ɔdaku Bahurim ɔma buduo ni, ɔnana ɔdi baalɔ Simei na 
ɔti ndi Gera na ɔ́si Saul kɔdua kemmo úbasiaku-nwu. Simei ɔmɛni úse kalɔ 
uuwida Ɔga Dawid uwi ɔni kani na ɔ́si ɔdubo. 

6Na ɔɔla atabi teebo teemene Dawid ku nwuna benengu bammɔ ƒui ina ka 
bekpone ku bagyumanane bammɔ benye-nwu kɔmii ku kɔdianu. 

7Ka Simei uuwida ni, ɔ́su Dawid ɔnini, “Gyu mɛni! Gyu mɛni! Awɔ ɔni na ubugya 
ɔ́ƒɔ-ɔ enu na adi ɔkantankpine. 

8Unwoti údie-ɔ kasi na ubugya ɔni ƒui na éwi kalɔ na Saul kaduli bekyuli akɔ. Na 
nwuna kenyekɔ na aadi lɛga. Na lɛgadi lɛmmɔ na Unwoti úkpeli ɔ́ƒɔ uute 
Absalom. Ɔƒaani énwini ukyuli ɔni na áyii udu, ɔsika adi ukyuli ɔni na éwi ubugya 
kalɔ ágya.” 

9Amu na Abisai ɔni ndi Seruia ubidi ɔ́su Ɔga Dawid ɔnini, “Bi ɔsu na akpewe 
ukpine ɔmɛni uteewida mina ati ku ɔga lɛni? Bite-mi kuƒi na ntámɛnɛ-nwu lili 
lɛti-mi.” 

10Nsu Ɔga Dawid ɔ́su ɔnini, “Seruia bebi, bi nkɛ-mii na lɛmɛni lɛlɔ? Ɔƒɛni kalɛ 
Unwoti násu-nwu ɔnini, ‘Teesie na etéwida Dawid.’ Ɔma ndubɔkana na weye 
ɔnini, ‘Bi ɔsu na aasu lɛni?’ ” 

11Mmɔ na Dawid ɔ́su Abisai ɔnini, “Mina kaƒɔ ubi ɔni nási-mi lɛlɔ kemmo 
mɔɔwia-mi ɔdu amu útedu ka ukyuli bamba ɔni nási Benyamin kɔdua kemmo. 
Nyonu-nwu na uteewida-mi, ɔsika Unwoti násu-nwu ɔnii ɔbla lɛni. 

12Ɔƒɛni kalɛ Unwoti ɔdubɔnu-mina lɛbibo na uti lɛbuni ɔƒɔ-mi kayu na ewida 
ammɔ kenye.” 

13Ɔmmɔ ɔsu Dawid ku nwuna bekyuli béti bana ulu na bésela na Simei lɛnɔ ɔ́si 
ɔɔyu kɔbi kɔmmɔ lɛlɔ na uubó atabi ku ɔtumu taasiaku-ma na uuwida. 

14Na Ɔga Dawid ku anwu badi bétédu kesii kani na bésela. Na lɛlɔ lɛnɔ lítu-ma 
na baanwuna na mmɔ. 

15Na uwi ɔmmɔ lɛlɔ ni, Absalom ku Israelƒuɔ banana bammɔ ƒui béebo bébeduo 
Yerusalem na Ahitoƒel lɛnɔ ɔkya-ma kudɔ. 

16Na Dawid ɔkpana Husai ɔni ndi Arkini mmɔ úsie Absalom kudɔ na útásu-nwu 
ɔnini, “Ɔga, ƒula ngba gyɔlɔɔ! Ɔga ƒula ngba gyɔlɔɔ!” 

17Amu na Absalom úye Husai ɔnini, “Bɔyɔ bɔni na ebo ete ƒula ɔkpana ƒui na bɔdi 
mɛni? Bi ɔsu na átatásiaku ƒula ɔkpana?” 

18Mmɔ na Husai údie kenye ɔnini, “Tasu lɛni, ukyuli ɔni na Unwoti ɔlati ɔ́ƒuna na 
bekyuli bamɛni ku Israelƒuɔ akɔ na básia kɔnu ni, anwu ɔdi na ndi na ndubuti 
lɛlɔ lite-nwu. 

19Na ɔni na utulo ni, ɔma na ɔdi ka lɛbla kabla lite, ɔɔɔdi awɔ ubi ɔmmɔ? Kalɛ na 
lɛ́bla kabla líte ƒ'ɔti ni, lɛni kani na ndubɔbla kabla lite-ɔ.” 

20Amu na Absalom ɔ́su Ahitoƒel ɔnini, “Bi ndi-ɔ kasusu, su-bu lɛla lɛni na aayɔ́ ka 
bɔbla?” 

21Mmɔ na Ahitoƒel údie kenye ɔnini, “Sie na awɔ ku ƒ'ɔti basɔnɔ bani na ɔ́da úse 
kama ka bataanu kaduli lɛlɔ bɛtɛ. Si ábla lɛni ni, Israelƒuɔ badubɔnu bati ka éwi 
ƒ'ɔti anumi kalɔ ɔni na bɛsɔ bilakana unwi bɔbla lɛnɔ na Israel kadi bekyuli 
badubunwini basiaku-ɔ kama geen.” 

22Ɔmmɔ ɔsu bálɛ adi kevo kadi na lɛsa katɔ béte Absalom na ɔ́tɛnku beleku 
bammɔ unwi unwi útáwɔlɔ na Israelƒuɔ bammɔ ƒui anumi. 

23Na uwi ɔmmɔ kemmo ni, kasusu biala na Ahitoƒel weboku ni, use aani ukyuli 
ɔni néye Katɔti kasusu únu. Na lɛni na Dawid ku Absalom ƒui baabu Ahitoƒel bɔlɛ 
ƒui taasiaku. 

Samuel 2 - 17 

1Ahitoƒel ɔ́su Absalom ɔnini, “Ndubɔyɔ ka lɛƒuna nkyuli mpim leevu-inyɔ ɔmwi 
usien ɔmɛni na lɛsia Dawid kama. 

2Na lísela ntékpoku-nwu uwi ɔni na lɛlɔ lítu-nwu na ɔ́bla kpɛtɛ kpɛtɛ. Na 
ndubukpoku-nwu na liƒu bonwu liƒie anwu ku nwuna bekyuli ƒui na bani nsiaku-
nwu ƒui bekeli. Ɔga Dawid kani na ndubɔdu. 

3Na lɛsɔku bekyuli bakladi ƒui liboku-ɔ. Ɔsika ukyuli unwi pɛ ɔni kani na aawia 
adu ni, anwu ndubɔya na bekyuli bakladi ƒui benwini bebo-ɔ kudɔ Na bekyuli 
bammɔ ama baláƒɔ ɔlɛ.” 

4Kasusu kamɛni kádia Absalom ku Israelƒuɔ benengu bammɔ bunu. 

5Nsu Absalom ɔ́su ɔnini, “Bɛlɔ Husai ɔni ndi Arkini lɛnɔ biboku na bunu lɛla lɛni 
na anwu lɛnɔ ubo na wasu.” 

6Ka Husai úbo ni, Absalom ɔ́su-nwu ɔnini, “Kasusu kani na Ahitoƒel ɔ́kya-bu na 
kadi mɛni. Aayɔ́ ka bɔbla lɛla lɛni na ɔ́su munuu bi ndi awɔ ƒula kasusu si alayɔ 
lɛni?” 

7Mmɔ na Husai údie kenye na ɔ́su Absalom ɔnini, “Ahitoƒel kasusu kani na ɔ́kya-
mii kaaadia tɔ uwi ɔmɛni. 

8Ɔsika agyi ka ƒ'ɔti ku nwuna bekyuli badi bekpone geen na bebo ogya aani 
eƒiebuo ɔni na béƒie-nwu bebi. Na ɔni ntulo ndi ka ƒ'ɔti ɔgyi kekpo kɔkwɛ geen, 
Na ulakya bekpone bammɔ akɔ usien ɔmɛni. 

9Ɔƒɛni muedi ni, ɔ́bɛ ɔkya lɛtabi ubu ɔdi kemmo iye ɔkya kesii bamba kadi. Ɔƒɛni 
si ɔ́ka kekpo bɔta na ƒula bekpone lɛlɔ ni, ukyuli biala menu kɔku kɔmmɔ ni, 
ɔdubɔsu ɔnini, ‘Bádu bekyuli na Absalom bekpone akɔ.’ 

10Na uwi ɔmmɔ ni, ina ukpone ɔni mbo kayi aani gyata muedi ni, lɛlɔ lɛdubo-nwu 
bɔtɔ ku liƒu, ɔsika Israelni biala ɔgyi ka ƒ'ɔti ni, ukpone geen na ɔdi na nwuna 
basiakune lɛnɔ bebo kayi geen. 

11“Anwuɔsu ami mina kasusu ndi ka aya na Israelƒuɔ ƒui ɔ́si Dan útédu Beer-Seba 
na kalɛ na bemomo aani ɛpu kɔnwinimi kenye ni, basala na awɔ atɔnku-ma 
esienku kekpo kammɔ. 

12Na bɔdubɔkana na bukpoku-nwu kesii biala na bɔ́siaku-nwu na bulie-nwu lɛlɔ 
aani kalɛ na amii aayu teewi kalɔ. Na anwu iye nwuna basiakune ɔdi ulébu 
ulakya ngba. 

13Na si ɔma unengudi ɔdi na wekeli wetéduo ni, Israelƒuɔ bammɔ ƒui badubuti 
abuli beboku na bɔni ɔma ɔmmɔ butéwi ɔkwalɛ kemmo na nwuna kakɛ kadi 
muedi kasɔ kelébu.” 

14Amu na Absalom ku Israelƒuɔ bammɔ básu banini, “Husai Arkini ɔmmɔ kasusu 
kani na ɔ́kya kadia ketulo Ahitoƒel kadi.” Ɔsika Unwoti ɔlati úse ka uƒu Ahitoƒel 
kasusu ɔkya na ɔgbankpi ubo Absalom lɛlɔ. 

15Ɔmmɔ kama ni, Husai ɔ́su Sadok ku Abiatar bani ndi bakpane ɔnini, “Ahitoƒel 
úte Absalom ku Israelƒuɔ benengu kasusu ka babla lɛni ku lɛni, nsu ami lɛ́su-ma 
ka babla-nwu kekuma. 

16Ɔƒɛni bɛsia Ɔga Dawid kenye kɔnakunwi bɛnini, ‘Taƒɔ lɛlɔ tatɛ ketu kaviakɔ na 
ketele kalɔ kakwiidi kemmo mmɔ. Mmomu via-ka ɔ́bla bi ɔ́bla dɛ si ɔɔɔdi lɛni 
badubo-mii lɛlɔ bulie na mmɔ na badu-mii bedie.’ ” 

17Ɔƒɛni Yonatan ku Ahimas bakya kesii kani baalɔ banii En Rogel. Na ulekubi 
kabla ɔblane ɔdi na ɔlɛka usie utásu-ma na ama beti kenye kammɔ besienku 
Dawid. Ɔsika utalɛka banu-ma ka beeduo Yerusalem ɔma kemmo. 

18Nsu okloƒu ɔdi ɔ́nu-ma na ɔsu Absalom. Anwuɔsu nkyuli inyɔ bammɔ békeli 
mmɔ kɔnakunwi bésie ɔnana ɔdi baalɔ Bahurim kesii. Ɔnana ɔmɛni ubo libiɔ lɛdi 
na nwuna kesii na nkyuli inyɔ bammɔ báyu béduo-ni kemmo. 

19Na ɔnana ɔmmɔ ulekudi úti kebila kadi úbi ubu ɔmmɔ kenye na úgyingya 
antabi úwi-nwu lɛlɔ ɔni na ɔdi ɔɔɔgyi ɔnii bekyuli badi bakya mmɔ. 

20Amu ka Absalom bekyuli bébo mmɔ ni, bébeye uleku ɔmmɔ banini, “Wɛ na 
Ahimas ku Yonatan bávi?” Mmɔ na uleku ɔmmɔ údie kenye ɔnini, “Lɛ́nu ka bávia 
ketu kammɔ na béti bésela.” Na Absalom bekyuli bammɔ báwia-ma, nsu bátanu-
ma. Anwuɔsu bénwini bésie Yerusalem. 

21Ka bénwini ni, bakloƒu bammɔ bálɛ libiɔ lɛmmɔ kemmo bátásu Dawid kenye 
kammɔ. Básu-nwu banini, “Ti ala na avia ketu kammɔ kɔnakunwi, ɔsika Ahitoƒel 
úte Absalom kasusu kekpidi ɔ́siku-ɔ lɛlɔ.” 

22Ɔmmɔ ɔsu Ɔga Dawid ku nwuna bekyuli bani ƒui nsiaku-nwu bávia Yordan 
Ketu ɔni na asa na kadi kegye ni, bana ƒui báasa bɔvia. 

23Ɔƒɛni ka Ahitoƒel ɔ́nu ka béteti nwuna kasusu kani na ɔ́kya-ma ni, ɔ́bala nwuna 
ebuo ala utine na ɔ́kɔ úlie-nwu lɛlɔ na ɔ́tɔlɔ úsie nwuna ɔma. Na ka ɔ́klibi ala úsie 
nwuna ɔtɔ ɔ́wɔlɔ ni, úsie útákya lɛlɔ ɔbuli na úkpi na báva-nwu bana ɔti kaƒiɔtɔ. 

24Na uwi ɔmmɔ kama ni, Dawid ɔ́ɔtɔlɔ útédu Mahanaim na Absalom lɛnɔ ku 
Israelƒuɔ banana bani ƒui nsiaku-nwu bávia Yordan Ketu. 

25Na Absalom ɔ́ƒuna Amasa ka ɔtɔnku bekpone bammɔ na Yoab kenye. Na Amasa 
ɔmɛni ɔdi ɔnana ɔni baalɔ Yitra ubidi ɔnanabi. Yitra ɔmɛni ɔdi Israelni ɔni néti 
Abigail. Ɔnana ɔni baalɔ banii Nahas náwɔ Abigail na Nahas ɔnwani ulekubi ɔni 
baalɔ Seruia náwɔ Yoab. 

26Na Gilead kalɔ kemmo na Absalom ku anwu badi bátáda keliekɔ. 

27Na uwi ɔmmɔ lɛlɔ ni, na Dawid úubo úbedu Mahanaim. Na Nahas ɔni ndi 
Amonni na ɔ́si Raba ɔma ubo ubi ɔdi na baalɔ-nwu Sobi. Sobi ɔmɛni ku Makir ɔni 
ɔti ndi Amiel na ɔ́si Lo-Debar ku Barsilai ɔni ndi Gileadni na ɔ́si Rogelim 

28badanku atɛla ku akyami ku ebui avɔdi béboku. Na bada edula ebi bamba adi 
lɛnɔ béboku ku ɔlaaƒɔ ku ɔnta ɔgyidi ku akabi ku ana udu bamba béboku. 

29Bada uwɔ ku bebuo anyii ntu ani béƒulo bábla adila lidu lidu ku ɔmantɛ bakɔ 
anyi ntu ani bébo na ɔmii béboku Dawid ku nwuna badi banii badi, ɔsika bánu 
ka lɛlɔ líitu-ma, na bánu lɛnɔ ka utukwɛ ku kɔka kɔɔda-ma na ketele kalɔ 
kakwiidi kammɔ kemmo mmɔ. 

Samuel 2 - 18 

Absalom Úkpi 
1Dawid ɔ́sala nwuna bekyuli esu esu na ɔ́ƒuna batɔnkune úte-ma. Na batɔnkune 
bammɔ badi baanu nkyuli apim lɛlɔ. Na badi baanu nkyuli eti anyɔ lɛlɔ. 

2Dawid údie bekpone bammɔ ulu na esu atɛ kemmo. Na Yoab ntɔnku linwi na 
ɔnwani Abisai ɔni ndi Seruia ubidi ntɔnku linyɔdi. Na Itai ɔni ndi Gatni ɔtɔnku 
lɛkpa lɛtɛdi. Na Ɔga Dawid ɔ́su-ma ɔnini, ami ɔlati lɛnɔ ndubo-mii bɔsiaku. 

3Nsu bekyuli bammɔ básu-nwu banini, “Útalɛ ka awɔ alɛ ebo mmɔ, ɔsika si ɔƒɛni 
kalɛ úbo ka baabɔku-bu iye bula kakɛ bekyuli békpi muedi ni, balakpete. 
Mmomu awɔ áƒɔ kuye etulo nkyuli mpim leevu muedi. Anwuɔsu awɔ taakya-bu 
ogya akpagya taasiku ɔma unengudi ɔmmɔ kemmo kani na ɔ́bɔ.” 

4Mmɔ na Ɔga Dawid údie kenye ɔnini, “Lɛla lɛni na amii bɛ́nu ka lɛdia litulo ni, 
ani na ndubo bɔbla.” Ɔmmɔ ɔsu Ɔga Dawid ɔ́ta únye ɔma ɔban kayakun na ɔɔnu 
kalɛ na bekpone bammɔ baalɛ́ eti anyɔ anyɔ ku mpim mpim útédu ka bálɛ 
báwɔlɔ. 

5Mmɔ na Dawid úbo Yoab ku Abisai ku Itai ɔda ɔnini, “Na ami ɔsu ni, bɛdɔdɔ 
Absalom okloƒu ɔmmɔ.” Na bekpone bammɔ ƒui bénu ka uubó ɔda ɔmɛni teete 
Yoab ku Abisai ku Itai na Absalom lɛlɔ. 

6Bekpone bammɔ bésie lɛnanabi kemmo bétéduo kekpokɔ kalɛ na bekpoku 
Israelƒuɔ. Na békpo kekpo kammɔ na lɛku lɛni nkya Eƒraim kalɔ kemmo. 

7Na mmɔ ni, Dawid bekpone bádi Israelƒuɔ bammɔ lɛlɔ. Na bani nékpi mmɔ 
limeyi lɛmmɔ babla nkyuli mpim aavlanyɔ. 

8Kekpo kammɔ kégyingya késie kesii amadɔ mmɔ bene ƒui na bana pii bátáyii 
bákya na békpi, nsu ɔɔɔdi kewii kenye na békpi. 

9Absalom ɔ́tuaku Dawid bekpone badi uwi ɔni na ulie nwuna ebuo ala utine lɛlɔ. 
Ɔƒɛni ka ebuo ɔmmɔ úkeli ɔ́sia kugyii bonwu kɔdi kagba kadi nébomo ku evete 
yuu kalɔ ni, nwuna lili lɛ́bala kɔgba kɔmmɔ na ebuo ɔmmɔ ɔ́vi ɔ́lɛ-nwu kalɔ na 
úkeli úsela na Absalom ɔlati ɔ́yɔlɔ ɔƒa kayaa. 

10Ka Yoab bekpone akɔ unwi ɔ́nu ɔmɛni ni, ɔ́su Yoab ɔnini, “Ɔƒɛni kani na lɛ́nu ka 
Absalom ɔƒa kayaa na kugyii bonwu kɔdi kɔgba akɔ.” 

11Mmɔ na Yoab úye-nwu ɔnini, “Bi na aasu mɛni! Ánu-nwu sɔsɔ na ébulo-nwu 
bɔdu na ɔsi ubayu kalɔ? Nka ndubute-ɔ sika ɔƒualadi ɔni unu mabla antabi 
lɛkyami linwi unu. Na ndubuti bekpone katɔ bɔkɔliku ɔbu lɛduni lɛbala-a kayi.” 

12Na ɔnana ɔmmɔ údie kenye ɔnini, “Ina sika ɔƒualadi ebi bɔkɔku antabi akyami 
eti anyɔ unu na banii badubute-mi muedi lɛɛɛdubo mina kɔnu buti bɔbla ɔga ubi 
ɔdi lɛla lɛdi. Na línu lɛnɔ uwi ɔni na Ɔga Dawid uubó-ɔ ɔda ɔnini, ‘Na ami ɔsu ni, 
bɛdɔdɔ okloƒu ɔmmɔ.’ 

13Ɔƒɛni si bɔti na ńtati kalɛ na banii lɛ́bla-nwu lɛla lɛdi, nka mina ngba búduo 
ɔgbankpi kemmo, ɔsika lɛla lɛdi lilábɛ Ɔga Dawid. Na awɔ adubunye sɛsɛɛ.” 

14Yoab útete bunu mmomu ɔnini, “Lɛɛɛdubo bunye buteebile uwi ƒula lɛlɔ.” 
Ɔmmɔ ɔsu úti atula gyɔlɔɔ atɛ ɔ́da na útáƒuala Absalom kayi uwi ɔni na ɔƒa kayaa 
na útekpi tɔ na kugyii bonwu kɔmmɔ lɛlɔ mmɔ. 

15Yoab ekpola badane leevu bábaka bámana Absalom na bébo-nwu bádu. 

16Ɔmmɔ kama ni, Yoab ɔ́vwi lise na bekpone bakladi báda Israelƒuɔ bɔbɔku báya, 
ɔsika Yoab ɔ́sia-ma kɔnu ka bada baya. 

17Na beti Absalom bétébo bákya ubu bonwu ɔdi kemmo na lɛku kemmo mmɔ na 
bála atabi lisu bonwu básia-nwu lɛlɔ. Na uwi ɔmmɔ kemmo ni, Israelƒuɔ békeli 
bésie bana lɛma. 

18Na Absalom ngba uwi ƒui ni, ɔ́vɔ atabi lɛkpa lɛdi únyene ɔga kɔwɛ kemmo aani 
lɛlɔ likposela, ɔsika ɔ́su lɛlɔ ɔnini, “Liiibo ubi ɔnanabi ɔni mabla lɛla lɛni maya na 
mina lɛnyi lilayii.” Na úti mmɔ ɔ́sia nwuna lɛnyi lɛni bekyuli baalɔ úti úbedu 
ɔmwi kadi banii Absalom Likposela. 

Dawid Uwulo Ubidi 
19Ɔmmɔ kama ni, Sadok ubidi Ahimas ɔ́su ɔnini, “Bɛya na likeli ntásu ɔga lɛla lɛni 
mɔɔlɛ́, ka Unwoti údie-nwu ɔ́lɛku nwuna bekisine enu kemmo.” 

20Amu na Yoab ɔ́su-nwu ɔnini, “Ɔɔɔdi awɔ ndubuti kenye kamɛni busienku Ɔga 
Dawid ɔmwi. Mmomu adubuti kenye bamba esienku-nwu limeyi bamba na ɔɔɔdi 
ɔni na Ɔga Dawid ubidi nékpi mɛni.” 

21Nwuna kama Yoab ɔ́su Kusni ɔdi ɔnini, “Teesie na atásu Ɔga Dawid lɛla lɛni na 
ánu.” Na Kusni ɔmmɔ úboku lili kalɔ úte Yoab na úkeli ɔ́tɔlɔ. 

22Sadok ubidi Ahimas ɔ́sɔ ɔ́su Yoab ɔnini, “Buvele nda-a, ya na likeli lɛsia Kusni 
ɔmmɔ kama.” Nsu Yoab údie kenye na úye-nwu ɔnini, “Ubi, bi ɔsu na aayɔ́ ka esie 
atásu kenye kamɛni udu ka ɔɔɔdi kenye buni na adanku iye linugya etela adi na 
badubo-ɔ bute?” 

23Mmɔ na Ahimas údie kenye ɔnini, “Ina bi na ɔdi mebo ni, mɔɔyɔ́ ka likeli lɛsia 
Kusni ɔmmɔ kama.” Anwuɔsu Yoab údie-nwu ulu ɔnini, “Keli sie.” Mmɔ na 
Ahimas úti ɔ́sia Yordan Ketu ɔkwalɛ kemmo na úsie útébo ɔ́vi Kusni ɔni náagyu 
ɔtɔ mmɔ. 

24Uwi ɔmmɔ kemmo ni, ka Ɔga Dawid ulie ɔma ɔban kayakun kenengudi ku 
kebliidi ntɛ ni, ɔgyumanane ɔni mɔɔnu mmɔ lɛlɔ ɔ́kɔ úsie ɔban ɔmmɔ kayakun 
lɛsa eli, Mmɔ ni, ɔ́nu ka ɔnana ɔdi úkeli ɔ́si ɔdubo anwu lɛti. 

25Amu na ɔgyumanane ɔmmɔ ɔ́kpali Ɔga Dawid ɔ́su-nwu lɛla lɛni na ɔɔnu. Mmɔ 
na Ɔga Dawid ɔ́su-nwu ɔnini, “Si anwu lɛti nkɛ bɔdi ni, na agyi anii kenye kabuni 
na ɔdanku.” Na ɔnana ɔmmɔ lɛnɔ ɔ́ni uudé-ma teebu. 

26Nwuna kama ni, ɔgyumanane ɔmmɔ ɔ́sɔ ɔ́nu ka ukyuli bamba lɛnɔ úkeli ɔsia 
ɔdubo. Na ɔ́kpali kayakun kenye unyene ɔnini, “Nu! Ukyuli bamba lɛnɔ úkeli ɔsia 
ɔdubo anwu lɛti.” Na ɔmmɔ lɛnɔ Ɔga Dawid ɔ́su ɔnini, “Kenye buni na anwu lɛnɔ 
ɔdanku ɔduboku.” 

27Ɔgyumanane ɔmmɔ ɔ́su ɔnini, “Use-mi aani ukyuli udeedi ɔni ntɔ mmɔ ni, 
Sadok ubidi Ahimas na ɔdi.” Mmɔ na Ɔga Dawid ɔnini, “Ukyuli ɔbuni na Ahimas 
ɔdi ɔsu kenye kabuni na úti ɔduboku.” 

28Uwi ɔmmɔ ni, Ahimas ɔ́ɔni úde-ma geen ɔsu ɔ́kpali na ɔ́su Ɔga Dawid úmene 
ɔnini, “Blɔti! Lɛla biala lise buɛɛ.” Na úboku lili kalɔ úte Ɔga Dawid. Ɔ́yu úbi kalɔ 
na ɔ́su ɔnini, “Bemwi Unwoti ƒula Katɔti! Ɔ́ya na bɔ́di ƒula bekisine lɛlɔ. Ama bani 
náta bénye ka bekpo awɔ mina ɔga ku unwoti.” 

29Mmɔ na Ɔga Dawid úye ɔnini, “Na dɛ na use ku mina okloƒu Absalom, lɛla lɛdi 
lítabla-nwu nɔɔ?” Ahimas údie kenye ɔnini, “Uwi ɔni na Yoab údie-mi ulu na meti 
matɔlɔ mmɔ ni, lɛ́nu bekyuli lisu bonwu lɛdi na ntɛ mmɔ bɔdi na ɔ́bla aani lɛlɔ 
bɔnwanɛ ku lɛsɛ bonwu bɔdi bɔkya mmɔ, nsu ńtati lɛla lɛni nébo.” 

30Mmɔ na Ɔga Dawid ɔ́su-nwu ɔnini, “Nye kɔƒɛlɛ.” Na ɔ́sɔ únye mmɔ. 

31Ɔmmɔ kama Kusni ɔmmɔ lɛnɔ úbalɛ na ɔ́su ɔnini, “Mina ati ku ɔga, nu kenye 
buni kani na ndanku! Unwoti údie-ɔ na ƒula bekisine bani náta banii beekpó-ɔ 
enu kemmo ɔmwi.” 

32Amu na Ɔga Dawid úye anwu lɛnɔ ɔnini, “Na Absalom mina okloƒu ɔmmɔ nɔɔ? 
Lɛla lɛdi lítabla-nwu?” Mmɔ na Kusni ɔmmɔ údie kenye ɔnini, “Muuvele ka 
bekisine bani ƒui mata banii beekpó mina ati ku ɔga ni, bayila-ma udu aani kalɛ 
na ɔ́lɛku okloƒu ɔmmɔ.” 

33Lɛla lɛmmɔ líkpoku Ɔga Dawid na lɛlɔ lɛ́tɔ-nwu. Na ɔ́tɔlɔ úsie ɔtɔ ɔni nkya ɔma 
ɔban kayakun kudɔ mmɔ kemmo na úwulo geen. Uwi ɔni na ɔ́gyu úsela mmɔ ni, 
ɔ́su ɔnini, “O mina ubi ɔnanabi Absalom! Mina ubi, mina ubi ɔnanabi Absalom! 
Bi ɔsu na ɔɔɔdi ami nékpi na ƒula kenye. O Absalom, mina ubi o-o! Mina ubi!” 

Samuel 2 - 19 

1Ɔmmɔ kama ni, básu Yoab banini, “Ɔga Dawid ɔkya uuwulo ubidi.” 

2Na bekpone bammɔ lɛlɔ bɔdi búnwini kɔnyana, ɔsika bénu ka básu banini, “Ɔga 
Dawid ɔkya uuwulo ubidi.” 

3Ɔmmɔ ɔsu bɔbɛ na bekpone bammɔ bábɛ béduo ɔma unengudi ɔmmɔ kemmo 
aani kalɛ na bekyuli bani na bábɔku na kekpokɔ baabɛ́ teeduo ɔma na kɔƒa ɔsu. 

4Ɔga Dawid úti enu úbi anumi na úwulo momoomo ɔ́kpali ɔnini, “O mina ubi 
Absalom, O Absalom, mina ubi mina ubi!” 

5Mmɔ na Yoab úduo úsie-nwu kudɔ na ɔtɔ kemmo mmɔ na ɔ́su ɔga ɔnini, “Ɔmwi 
ni, áya na ƒula bekyuli anumi éwi kalɔ. Ama nédie-ɔ ɔgbankpi kemmo ɔƒɛni kani 
ɔni na uwi útetu tɔ, na bédie ƒula bebi bananabi ku belekubi ku ƒula beleku ku 
basɔnɔ ƒui ngba. 

6Aayɔ́ ƒula bekisine na eekisi bani mɔɔyɔ́-ɔ. Édie átina-bu nwaa ɔmwi ka ƒula 
bekpone batɔnkune ku bekpone bammɔ ƒui ngba buuubo-ɔ kɔsia kɔdi. Na si 
bɔkya na Absalom ɔkya ngba ɔmwi na abu bakladi ƒui búkpi ni, ɔdi-a utulo. 

7Mɔɔwia ka alɛ esie ƒula bekpone kudɔ na atásia-ma kɔnu na akya-ma ogya ɔƒɛni 
kani. Na lɛ́kpali Unwoti muusé kenye ka si átalɛ átatábla lɛni ni, ukyuli ina unwi 
pɛ asɔ alanu na ƒula kudɔ mɛni asa na ɔƒɛ wasa. Na ɔdi lɛla lɛni ndubɔyu-ɔ ɔkplu 
butulo ala ani néekpoku-ɔ ɔ́si lɛkloƒu uwi úti úbedu ɔƒɛni.” 

8Anwuɔsu Ɔga Dawid ɔ́ta na útélie kalɔ na ɔma ɔban ɔmmɔ kayakun kenye. Na 
ka básu bekyuli bammɔ banii Ɔga Dawid ulie ɔban kenye mmɔ ni, bana ƒui bálɛ 
bébo-nwu kudɔ. 

Dawid Únwini Úsie Yerusalem 

Uwi ɔmmɔ ni, Israelƒuɔ békeli bésie bana lɛma. 

9Na Israelƒuɔ kaba kammɔ bekyuli ƒui akɔ ni, litemi lɛdi lɛ́kya na baaní teenene. 
Básu banini, “Ɔga Dawid nékpo na údie-bu na Ƒilistiƒuɔ bekisine enu kemmo. Na 
ɔƒaani ni, ubidi Absalom ɔ́bɔku-nwu na ɔ́lɛ ɔma. 

10Na Absalom ɔni na bése lɛga ka utaadi-bu lɛlɔ lɛnɔ útékpi na kekpokɔ. Na si use 
lɛni ni, bi ɔsu na bilásu lɛla lɛdi na Dawid bɔsɔku buboku lɛlɔ?” 

11Uwi ɔmmɔ kemmo ni, Ɔga Dawid ɔ́sia Sadok ku Abiatar bakpane bammɔ kenye 
ɔnini, “Biye Yuda kaba bekyuli bɛnini, ‘Bi ɔsu na amii na ɔlɛka bɛbla bekyuli 
bekplodi bani ndubɔsɔku ɔga biboku nwuna kaduli. Ka líinu ala ani ƒui na 
Israelƒuɔ badaku bɔka? 

12Amii ndi mina banwani bani na bude butulo. Bi ɔsu na amii mmomu mɔɔkpɛ 
kama ka bɛya lɛsɔ linwini libo mina lɛgakadikɔ?’ 

13Na biye Amasa bɛnini, ‘Ɔɔɔdi ubugya ku ɔlɔna unwi bebi na bɔdi yoo? Lɛ́kpali 
Katɔti muusé kenye ka si ńteti-ɔ ńtenwini mina bekpone ɔtɔnkune na Yoab 
kenye ɔ́si ɔmɛni kama na ɔni-mi kɔtu biala na ɔɔyɔ́.’ ” 

14Ɔga Dawid ala ásɔ áda Yuda kaba bekyuli bammɔ ebiti ɔni na básɔ básala lɛlɔ 
aani ukyuli unwi na benye Dawid kama. Na básia Ɔga Dawid kenye banini, “Awɔ 
ku ƒula bekyuli ƒui bɛsɔ binwini bibo.” 

15Na anwu lɛnɔ ɔ́ta únwini ɔ́yu ulu na úsie laa úbedu Yordan Ketu kɔtu. Ɔƒɛni 
Yudaƒuɔ bammɔ lɛnɔ bébo bébedu Gilgal ku kasusu ka babasiaku Ɔga Dawid na 
betiku-nwu na bavia Yordan Ketu. 

16Gera ubidi Simei ɔni ndi Benyamin kaba kemmo ubi na ɔ́si Bahurim ɔ́babla 
ɔsiaku Yudaƒuɔ bammɔ ka batásiaku Ɔga Dawid. 

17Ka ɔ́yu ulu úsela ni, Benyamin kaba kemmo bekyuli apim unwi basiaku-nwu. 
Na Siba ɔni ndi ukyuli ɔni mɔɔnu Saul kaduli ala lɛlɔ lɛnɔ ɔsiaku-nwu. Na ɔdanku 

nwuna bebi bananabi leevu-ɛlɔ ku nwuna kabla bablane aavlanyɔ. Békeli bésie 
Yordan Ketu kɔtu kesii kani ɔga unye. 

18Na bávia ketu kammɔ na kesii kani nátagyu mmɔ ka betétiku ɔga ku nwuna 
kaduli bekyuli na béti-ma béboku kalɛ na bataabla Ɔga Dawid lɛyɔla teete-nwu. 
Ka Gera ubidi Simei ɔ́via Yordan Ketu ni, ɔ́yu úbi Ɔga Dawid anumi. 

19Mmɔ na ɔ́su-nwu ɔnini, “Mina ati, muuvele-ɔ nnii, tanu mina alaekpidi. Na 
takali tanu likpidi lɛni na ami ƒula kabla ɔblane lɛ́bla na limeyi lɛni lɛlɔ na aatɔlɔ 
Yerusalem. Mmomu muuvele-ɔ ka ada-ni edie ƒula kasusu kemmo. 

20Ɔsika ami ƒula kabla ɔblane ngyi ka lɛ́bla likpidi. Nsu ɔmwi ni, líbo mɛni aani 
Yoseƒ kɔdua kemmo ubi udeedi ka mbasiaku awɔ mina ati ku ɔga.” 

21Amu na Seruia ubidi Abisai ɔ́su ɔnini, “Bi ɔsu na utalɛka badu Simei na lɛla lɛni 
na ɔ́bla ɔsu? Na ukyuli ɔni na Unwoti úse likpo na ɔdi ɔga ni, uwida-nwu?” 

22Mmɔ na Ɔga Dawid údie kenye ɔnini, “Ami ku amii Seruia bebi ni, buuuse likeke 
na ulu biala lɛlɔ. Na ɔmwi ni, bínwini mina bekisine! Bi ɔsu na ɔlɛka badu ukyuli 
ɔdi na Israel kalɔ kemmo ɔmwi? Ɔmwi ni, ngyi nwaa ka ami ndi Israelƒuɔ ƒui ɔga.” 

23Anwuɔsu ɔga ɔ́su Simei ɔnini, “Aaadubo bukpi.” Na ɔdi kenye na ɔga úse-nwu. 

24Na Meƒiboset ɔni na ɔdi Saul uwɔ lɛnɔ úsie útásiaku Ɔga Dawid. Na útada lɛlɔ 
kaduɛ munu munu. Ɔsika ɔ́si limeyi lɛni lɛlɔ na Ɔga Dawid ɔ́tɔlɔ Yerusalem úbedu 
ɔni na ɔ́sɔ únwini úbeduo buɛɛ mmɔ ni, útekulo nwuna kenyedɔ linwini iye ɔƒɔ 
nwuna lɛgba ku nwuna adala ani na ɔkya. 

25Uwi ɔni na ɔ́si Yerusalem úbasiaku ɔga mmɔ ni, ɔga úye-nwu ɔnini, “Meƒiboset, 
Bi ɔsu na átasiaku-mi?” 

26Meƒiboset údie kenye ɔnini, “Ka ukyuli ɔni náƒɛ uwi kalɔ na ndi ɔsu ni, mina ati 
ku ɔga, lɛ́bala mina ebuo ala utine ka nka lilie-nwu lɛlɔ na lɛsiaku-ɔ. Nsu mina 
kabla ɔblane Siba úbo-ɔ kudɔ úbakya-mi kakya. 

27Na ubanyi ɔkɔ ɔ́sia ami, ƒula kabla ɔblane, úte awɔ mina ati ku ɔga. Mina ati ku 
ɔga, ese aani Katɔti ɔtu, anwuɔsu bla lɛla biala mɔɔyɔ́-ɔ kaƒɔ. 

28Mina nana ɔnana kaba kemmo bekyuli ƒui bana ablala ni, kukpi kani na ɔlɛka 
bekpi. Na lɛtuni lɛdi lɛ́sɔ lítamanku-ma lítetulo ɔmmɔ ɔ́siku awɔ mina ati ku ɔga 
kudɔ. Nsu ɔmɛni ƒui kama ni, éte ami ƒula kabla ɔblane keliekɔ na ƒula benengu 
akɔ na kadikɔ. Na kuƒi kɔmani lɛnɔ na nsɔ mbo na muuvele-ɔ lɛla bamba?” 

29Amu na Ɔga Dawid ɔnini, “Ɔdia taka ala gyɔlɔɔ. Ami nébo ɔda ka awɔ ku Siba 
bile kalɔ kammɔ.” 

30Mmɔ na Meƒiboset ɔ́su Ɔga Dawid ɔnini, “Ya-nwu na ɔ́kpa uti ala ana ƒui ka awɔ 
mina ati ku ɔga áasi ébeduo Yerusalem buɛɛ ɔsu.” 

31Amu na Gileadni ɔni baalɔ Barsilai lɛnɔ ɔ́si Rogelim ɔma úbo úbavia Yordan 
Ketu ku Ɔga Dawid na úse-nwu ulu ɔ́si mmɔ. 

32Ɔƒɛni Barsilai ɔdi ukyuli ɔni na ɔ́ɔbi lɛlɔ geen na ɔdubɔƒɔ aani akwa liti ku 
avlaatɛ. Na anwu nátaanu Ɔga Dawid lɛlɔ uwi ɔni na ɔ́kya Mahanaim, ɔsika 
ɔlakɛne na ɔdi. 

33Ɔga Dawid ɔsu Barsilai ɔnini, “Ya bɔvia Yordan Ketu kammɔ na ebo ebelie-mi 
kudɔ na Yerusalem na ami ndubɔnu-ɔ lɛlɔ.” 

34Nsu Barsilai údie kenye ɔnini, “Akwa alɛ na nsɔ ndubo ngba bulie na mɔɔsiaku 
mina ɔga nteesie Yerusalem? 

35Lɛ́ɛƒɔ akwa liti ku avlaatɛ na nsɔ lɛɛɛgyi kayawi kammɔ emini iye kana ɔdu. 
Adila muedi nsɔ lɛɛɛdubo-nya emini adi bɔti. Atu lɛnɔ asɔ elenu-mi na menu lɛnu 
mini mini lɛni begblebi ku bakloƒu beedie. Na bi ɔsu na ami ƒula kabla ɔblane lɛsɔ 
mbenwini etila ku bɔnɔ lɛsia mina ati ku ɔga lɛlɔ? 

36Ami ƒula kabla ɔblane ndubɔvia Yordan Ketu ku mina ati ku ɔga na bɔkɛ busie 
anumi blii kani na ɔmmɔ lɛti ɔ́bɔ-mi ɔ́vili. 

37Ya na ami ƒula kabla ɔblane linwini lisie mina ɔma na ntékpi kalɛ na 
naaagyunku mina ɔti ku uni kesii kani na báva-ma. Nsu ni, aanu ƒula kabla ɔblane 
Kimham. Ya na awɔ mina ati ku ɔga ku anwu bɛvia Yordan Ketu. Na ablaku-nwu 
kalɛ na aayɔ́.” 

38Mmɔ na Ɔga Dawid údie kenye ɔnini, “Kimham ɔdubɔviaku-mi Yordan Ketu na 
ndubɔda-nwu kalɛ biala na aayɔ́. Na lɛla biala na aayɔ́ ni, ndubɔbla lite-ɔ.” 

39Ɔmmɔ ɔsu bekyuli bammɔ ƒui bávia Yordan Ketu, na ɔmmɔ kama Ɔga Dawid 
lɛnɔ ɔ́via. Na ka bávia ni, ɔga ɔ́kya Barsilai kɔgbu na úte-nwu kusɛ kusɛ, na 
Barsilai ɔ́sɔ únwini úsie ɔma. 

40Uwi ɔni na Ɔga Dawid ɔ́via úsie útédu Gilgal ni, Kimham lɛnɔ ɔsiaku-nwu. Na 
Yudaƒuɔ bekpone ƒui ku Israelƒuɔ bekpone bumomo ƒui kakɛ kenwi ama nétiku 
Ɔga Dawid bésienku mmɔ. 

41Uwi útetu asa na Israelƒuɔ ƒui beebo Ɔga Dawid kudɔ teebeye-nwu banini, “Bi 
ɔsu na bula banwa Yudaƒuɔ béyu-ɔ bátɔlɔku na ama kani néti-ɔ ku ƒula kaduli 
bekyuli bávialaku Yordan Ketu?” 

42Mmɔ na Yudaƒuɔ ƒui bédie kenye banini, “Ɔɔɔdi keeke na bɔ́bla lɛni, ɔsika abu 
bude geen. Na dɛ na amii bɛ́kali ɔsu na ɔmɛni uukpóku-mii? Ɔɔɔdi kayu kadi na 
ɔga ɔ́ƒɔ úte-bu iye adila adi na úte-bu iye búti-nwu lɛla lɛdi búnwini abu lɛdi.” 

43Amu na Israelƒuɔ bédie Yudaƒuɔ bammɔ kenye banini, “Bubo kadikɔ akpa leevu 
na lɛgadi lɛmmɔ kemmo. Na si banii buti-nwu ulu ɔmmɔ lɛlɔ ni, bubo kuƒi na 
Dawid lɛlɔ butulo-mii, ɔsika abu náka kasusu buboku ka bɔsɔku bula ɔga 

buboku. Anwuɔsu ulu ɔmani lɛlɔ ɔsu na bɛɛnu-bu anumi?” Nsu Yudaƒuɔ bétete 
Israelƒuɔ lɛla lɛdi bɔsu. 

Samuel 2 - 20 

Seeba Ɔ́ta Únye Dawid Lɛlɔ 
1Na uwi ɔmmɔ kemmo ni, lɛsɛ ɔkyane ɔdi baalɔ Seeba na ɔdi Bikri ubidi na 
Benyamin kɔdua kemmo ɔ́kya mmɔ. Na ɔ́vwi kakpɛɛ momoomo ɔnini, “O 
Israelƒuɔ, buuubo kadikɔ kadi na Dawid lɛgadi kemmo. Na bɔɔɔkɛnku Yisai ɔni 
ndi ɔti lɛla lɛdi kemmo lɛnɔ. Anwuɔsu bina ƒui ɔdi biala unwini na biteesie bina 
adi nvo kemmo.” 

2Ɔmmɔ ɔsu Israelƒuɔ banana ƒui bátɔlɔ Dawid kudɔ na báda-nwu bése na básiaku 
Bikri ubidi Seeba ɔmmɔ kama bátɔlɔ. Nsu Yudaƒuɔ ama báƒɔ lɛlɔ bákya kama na 
basiaku Ɔga Dawid ɔ́si Yordan Ketu útédu Yerusalem. 

3Uwi ɔni na Dawid únwini úsie nwuna kaduli na Yerusalem ni, ɔ́ya na béti nwuna 
basɔnɔ leevu bani na ɔ́da ɔ́kya kama ka bataanu kaduli lɛlɔ mmɔ batákya liku 
lɛdi na ɔ́ya na beete-ma na baadi na baaní, nsu ɔ́sɔ útesie ɔdi kudɔ kudii na batɛ 
ɔnana ku uleku kalɛ. Mmomu bákya mmɔ aani bekpinele útédu ka ɔdi biala úkpi. 

4Ɔmmɔ kama ni, ɔga ɔ́tala Amasa ɔnini, “Sie na atásala Yudaƒuɔ ƒui na bebo emeyi 
atɛ kama ɔ́si ɔmwi na awɔ ɔlati akya-ma akɔ.” 

5Nsu ka Amasa úsie útásala Yudaƒuɔ bamɛni ni, ɔ́di emeyi útulo kalɛ na ɔga ɔ́su-
nwu. 

6Amu na Ɔga Dawid ɔ́su Abisai ɔnini, “Ɔƒɛni ni, lɛ́nu ka Bikri ubidi Seeba ni, 
nwuna ablala adubo abanyi anyi etulo Absalom adi. Anwuɔsu tiku bekyuli badi 
na ƒula bekpone benengu badi akɔ na bɛsia-nwu kama kɔnakunwi kalɛ na 
ulatákɛ kabɛkɔ kadi na lɛma linengudi lɛni bátu bámana mmɔ ɔdi kemmo na 
walɛ-bu enu kemmo.” 

7Ɔmmɔ ɔsu Yoab bekyuli ku Keretiƒuɔ ku Peletiƒuɔ ku bekpone benengudi bani 
náƒɔ lɛnyi geen mmɔ báta básiaku Abisai na báyu ulu lɛnanabi kemmo bási 
Yerusalem bátásia Bikri ubidi Seeba kama. 

8Uwi ɔni na bétédu kesii kani baalɔ banii Lɛtakpɛ Bonwu na Gibeon ni, Amasa 
úbasiaku-ma na mmɔ. Na Yoab ɔkya nwuna kekpo lɛwu na kewii kakya livuo 
kemmo na kada-nwu kavobi. Ka Yoab údie ɔgba úsienku anumi kani na kewii 
kammɔ kálɛ livuo kemmo kébo kalɔ. 

9Mmɔ na Yoab úgyele Amasa na úye ɔnii, “Ɔnwa akya kaduɛ?” Ka uuye-nwu 
ɔmɛni ni, Yoab údie kɔdianu na úƒie Amasa ukwi ɔ́da aani si kɔgbu na ɔnii ɔɔkya-
nwu. 

10Na uwi ɔmmɔ ni, Amasa ɔ́sɔ útasia anumi ɔnii Yoab úti kewii kani nálɛ kébo 
mmɔ ɔda. Anwuɔsu tati tese kemmo ni, Yoab ɔ́tu Amasa kaƒɔ ɔ́ƒuala na livo lɛ́lɛ 

líwi kalɔ. Na kunwi kɔni na ɔ́tu-nwu mmɔ kani na Amasa úkpi. Ɔmmɔ kama ni, 
Yoab ku ɔnwani Abisai bábi básia Bikri ubidi Seeba ɔmmɔ kama. 

11Yoab kama basiakune akɔ unwi úténye Amasa kudɔ na ɔ́su ɔnini, “Ukyuli biala 
ɔni mɔɔyɔ́ ka Yoab ɔtɔnku-bu na unye ute Dawid ni, ɔsiaku Yoab kama!” 

12Na Amasa ɔtɛ nwuna ubugya kemo mmɔ ɔɔkpɛ́ kukpi akɔnɔnɔ na ulu ɔmmɔ 
ntɛntɛ. Yoab kama ɔsiakune ɔmmɔ ɔ́nu ka bekpone bammɔ ƒui bédi bénye. Ɔƒɛni 
ɔnana ɔmmɔ ɔ́nu ka si ukpone biala úbedu Amasa kudɔ mmɔ na udi unye. 
Anwuɔsu ɔ́ni-nwu úsienku kɔmadɔ na alakpi akɔ na úti awu gyɔlɔɔ ɔdi úbi-nwu 
lɛlɔ. 

13Ka báda Amasa bédie ulu mmɔ ni, bekpone bammɔ básiaku Yoab ku Abisai na 
bábi básia Bikri ubidi Seeba ɔmmɔ kama. 

14Uwi ɔni na Seeba ɔ́tɔlɔ ni, úsie útásia Israelƒuɔ kaba kammɔ bekyuli akɔ útédu 
ɔma ɔni baalɔ Abel Bet-Maaka na ɔkɛ ɔ́vi Bikriƒuɔ kalɛkɛ lɛlɔ ƒui na básala 
basiaku-nwu. 

15Yoab ku nwuna bekpone bani ƒui nsiaku-nwu kama bébo na bábaka Seeba 
bákya na Abel Bet-Maaka. Na básia libili na ulu lɛlɔ útédu ɔma unengudi ɔmmɔ 
na ɔdanku awodu akpa bonwu bonwu ani na bátu béti benyimi awodu ani na 
bátu bámana ɔma ɔmmɔ. Ɔmmɔ kama bése kalɔ baawɔ́ awodu geen ammɔ ala 
kalɛ na aƒɛ ewi kalɔ. 

16Ɔƒɛni ka badaku ɔmmɔ ni, uleku ɔnundane ɔdi ɔ́kpali úmene ɔ́si ɔma ɔmmɔ 
kemmo na ɔ́su ɔnini, “Bɛsɔ binye na binu! Yoab o-o, ni de-mi mɛni na bɔtɛmi!” 

17Amu na anwu lɛnɔ úsie úsela uleku ɔmmɔ kudɔ. Uleku ɔmmɔ úye-nwu ɔnini, 
“Awɔ ndi Yoab?” Na Yoab lɛnɔ údie kenye ɔnini, “Ami geen mɛni.” Mmɔ na uleku 
ɔmmɔ ɔ́su-nwu ɔnini, “Nu lɛla lɛni na ami, ƒula kabla ɔblane, mɔɔsu-ɔ.” Na Yoab 
lɛnɔ úte-nwu kuƒi ɔnii utaasu. 

18Mmɔ na úsie anumi na ɔ́su-nwu ɔnini, “Kuuku ni, baasu banini, ‘Si lɛla lɛdi 
liikpóku-ɔ ni, na esie Abel na adubɔnu-ni lili ku lɛgba,’ na nwuna kawɔlɔkɔ ndi 
mmɔ sɔsɔ. 

19Abu ndanku keyi buɛɛ na bɔɔdi litemi lɛlɔ siin na Israel kalɔ kemodi lɛlɔ. Nsu 
awɔ aawia ka ebile ɔma unengudi ɔni ndi Israelƒuɔ ƒui uni. Bi ɔsu na aayɔ́ ka ebile 
lɛla lɛni ndi Unwoti kese?” 

20Amu na Yoab úveli enu ɔnini, “Oowo, énu! Lɛɛɛdanku lɛmmɔ udu nnii mbebile 
iye lɛyila ɔma ɔmmɔ udu. 

21Mmomu ɔnana ɔdi baalɔ Seeba na ɔdi Bikri ubidi na ɔ́si Eƒraim abi lɛlɔ ɔma ni, 
anwu náta únye bula Ɔga Dawid lɛlɔ ɔnii uunye ɔsiaku-nwu. Die ukyuli ɔmɛni 
kani te-bu na bɔgyu bɔtɔlɔ na bɔsɔ bulétuku ɔma unengudi ɔmɛni lɛla lɛdi.” Mmɔ 

na uleku ɔmmɔ ɔ́su Yoab ɔnini, “Ndubo nwuna lili bubo bɔva-a ɔƒɛni kani ɔ́si 
kowodu lili mɛni.” 

22Amu na uleku ɔmmɔ úsie na útéti nwuna lɛnunda kasusu kammɔ ɔ́va bekyuli 
pii anumi. Na békulo Seeba lili sɔsɔ na úbebo-ni ɔ́va Yoab ɔ́siku kowodu lili. 
Anwuɔsu Yoab ɔ́vwi kakpɛɛ úte nwuna badi na bávi bálɛ ɔma ɔmmɔ kemmo, na 
ɔdi biala ɔtɔlɔ úsie nwuna ɔma. Na Yoab lɛnɔ ɔ́tɔlɔ úsie Ɔga Dawid kudɔ na 
Yerusalem. 

23Na uwi ɔmmɔ ni, Yoab mɔɔdi Israelƒuɔ ƒui bekpone lɛlɔ. Na Benaia ɔni ndi 
Yoiada ubidi ɔɔdi Keretiƒuɔ ku Peletiƒuɔ lɛlɔ. 

24Na Adoniram ɔɔdi bani mɔɔnu enu kabla lɛlɔ. Na Ahilud ubidi ɔni baalɔ 
Yehosaƒat mɔɔnu ekposela ala lɛlɔ. 

25Na Seva ndi ɔku unwenine. Na Sadok ku Abiatar badi bakpane. 

26Na Ira ɔni nási Yair kɔdua kemmo ndi ɔkpane ute Ɔga Dawid. 

Samuel 2 - 21 

Gibeonƒuɔ Bádu Saul Bebi 
1Uwi ɔni na Dawid ɔɔdi lɛga ni, kɔka kɔdi kúbo kalɔ kammɔ ƒui lɛlɔ kɔ́siaku lɛlɔ 
akwa atɛ sɔɔn, ɔmmɔ ɔsu Dawid úye Unwoti kasusu únu. Amu na Unwoti ɔ́su-
nwu ɔnini, “Ɔɔɔdi keeke na ɔɔlɛ́ lɛni, mmomu ɔkɛnku Saul ku nwuna kaduli 
bekyuli ubugya ɔni na béwi kalɔ na bádu Gibeonƒuɔ pii lɛnɔ ɔsu.” 

2Ɔga Dawid ɔ́ya na bálɔ Gibeonƒuɔ bani nébu bakya na ɔ́tɛmiku-ma. Ɔƒɛni 
Gibeonƒuɔ bamɛni ni, baaadi Israelƒuɔ kaba bekyuli, mmomu Amoriƒuɔ bani na 
kekpo kéteƒie na badi. Na Israelƒuɔ bákpali ala bése kenye ka balabla-ma lɛla lɛdi. 
Nsu Saul úti lɛnungyie kemmo ka ukpo ute Israelƒuɔ ku Yudaƒuɔ ɔsu na ɔ́yɔ ka 
ɔyila-ma udu ƒui. 

3Amu na Dawid úye Gibeonƒuɔ bamɛni ɔnini, “Bi na bɛɛyɔ́ ka lɛbla lite-mii? Na 
dɛ na ndubɔyala-mii kaƒɔ na ɔmɛni kemmo kalɛ na Unwoti kusɛ kusɛ ɔsiaku 
nwuna bekyuli?” 

4Gibeonƒuɔ bédie kenye banini, “Buuubo kuƒi kɔdi na buye bɔnii Saul bekyuli 
bete-bu sika ugyiedi iye ɔƒualadi. Na buuubo kuƒi lɛnɔ na bɔdu Israelni ɔdi.” Amu 
na Dawid úye-ma ɔnini, “Bi na bɛɛwia ka lɛbla lite-mii?” 

5Bédie kenye banini, “Ukyuli ɔni náyɔ ka ɔyila-bu udu ka abu bɔsɔ butakɛ keliekɔ 
kadi na Israel kalɔ lɛlɔ kesii biala ɔsu na ɔsiaku-bu uukpóku-bu ulu biala lɛlɔ ni, 

6buuvele ka ete-bu nwuna bananabi maatɛ na bɔdu-ma na buti-ma bɔƒala Katɔti 
anumi na Gibea Saul ɔma unengudi kemmo.” Ɔmmɔ ɔsu Ɔga Dawid lɛnɔ ɔ́su ɔnini, 
“Ndubute-mii bekyuli bammɔ.” 

7Na Meƒiboset ɔni ndi Saul uwɔ na ɔdi Yonatan ubidi ni, Ɔga Dawid ɔ́ƒɔ-nwu ngba. 
Ɔsika Ɔga Dawid lɛnɔ ɔ́kpali ala úse kenye kadi na Unwoti anumi na anwu ku 
Saul ubidi Yonatan ntɛ. 

8Nsu Dawid úti bananabi inyɔ úte Gibeonƒuɔ. Ama ndi Armoni ku Meƒiboset. Na 
Saul ku Aia ubidi ulekubi ɔni baalɔ Rispa náwɔ-ma. Na Saul ubidi ulekubi Merab 
ku Barsilai Meholani ubidi ɔnanabi Adriel bananabi ɛlɔ bani báwɔ lɛnɔ úti-ma 
ute. 

9Na Ɔga Dawid úti nkyuli maatɛ bamɛni úte Gibeonƒuɔ na bádu na béti-ma báƒala 
Unwoti anumi na kɔbi kɔdi lili. Na bádu bana ƒui básala na emeyi edeedi ani na 
bése kalɔ ku edula bɔƒɛ mmɔ lɛlɔ. 

10Ka úbo lɛni ni, Aia ubidi ulekubi Rispa úti adikpi ɔ́va lɛtakpɛ lɛlɔ mmɔ na ɔɔtɛ 
mmɔ ɔ́si edula ɔƒɛwi ɔmmɔ útédu ka ɔnantu úse kalɔ ɔɔna na ɔ́na úwi bekyuli 
bani na bádu béwi mmɔ lɛlɔ. Rispa ɔmɛni útaya na baasɛ iye beƒiebuo badi 
betuku bekyuli bammɔ ɔlɔna na ɔƒiiwi iye usien. 

11Ɔƒɛni ka bátásu Dawid lɛla lɛni na Saul ɔsɔnɔ Rispa Aia ubidi ɔ́bla ni, 

12ɔ́ya na bátáƒɔ Saul ku ubidi Yonatan ekubi na Yabes Gilead kadi bekyuli kudɔ. 
Na ekubi ammɔ ni, buyu na bekyuli bammɔ bétéyu-nya báƒami na kesii kani na 
bádu-ma báƒala Bet-San kuyeya uwi ɔni na Ƒilistiƒuɔ bádu Saul na Gilboa. 
13Dawid ɔ́ya na béti Saul ku ubidi Yonatan ekubi bábasala ku nkyuli maatɛ bani 
na bádu mɛni adi ƒui. 

14Ɔmmɔ kama ni, béti Saul ku ubidi Yonatan bátáva kesii kani na báva Saul ɔti 
ɔni baalɔ Kis kaƒiɔtɔ kemmo na Sela na Benyamin kalɔ kemmo. Na bábla lɛla biala 
aani kalɛ na Ɔga Dawid úbo-ma ɔda. Na ɔmmɔ kama ni, Katɔti únu-ma bɔkpali na 
ɔ́nu kalɔ kammɔ ƒui kɔnyana. 

Israelƒuɔ Békpoku Ƒilistiƒuɔ 
15Na uwi bamba ni, Israelƒuɔ ku Ƒilistiƒuɔ básɔ báta kekpo. Na Ɔga Dawid ɔsiaku 
nwuna bekpone na bésie bétékpoku Ƒilistiƒuɔ. Lɛlɔ líbetu-nwu na ɔ́nɔ geen. 

16Ɔƒɛni ukpone ɔni baalɔ Yisbi-Benob na ɔdi Raƒa kaba kemmo ubi ni, ɔda lɛtula 
lɛdi na nwuna lili lɛmmɔ lɛti pɛ unu wabla aani antabi akyami anyɔ unu. Na ɔda 
kewii kawɔdi na ɔ́su ka wadu Ɔga Dawid. 

17Nsu Seruia ubidi Abisai úkeli na úbaƒɔ Dawid na ɔ́tu ɔnana ɔmmɔ ɔ́va kalɔ na 
ɔ́du-nwu. Mmɔ na Israelƒuɔ bákpali ala bése kenye ka basɔ beleti Dawid balada 
bana kekpokɔ kadi kalɛ na bana asogya weni. 

18Ɔmmɔ kama ni, kekpo kásɔ kálɛ na Israelƒuɔ ku Ƒilistiƒuɔ ntɛ na kesii kani baalɔ 
banii Gob. Na mmɔ ukpone ɔni baalɔ Sibekai na ɔdi Husani ɔ́du ukpone Saƒ ɔni 
nási Raƒa kaba kemmo. 

19Na kekpo bamba kani na Israelƒuɔ ku Ƒilistiƒuɔ básɔ békpo na Gob ni, ɔnana ɔni 
baalɔ Elhanan nádu Goliat ɔni ndi Gatni na ɔda lɛtula lɛni lili akpɛlɛ nébomo aani 
bedine abuala. Na Elhanan ɔti ndi Yaare-Oregim na ɔ́si Betlehem. 

20Kekpo bamba kani násɔ kálɛ na kesii kani baalɔ Gat ni, ɔnana bonwu ɔdi ɔ́si 
Raƒa kaba kemmo ɔni na ubo enu animi aku aku. Na lɛgba lɛnɔ lɛni kani, anwuɔsu 
ana ƒui ebo aavlanyɔ-ine. 

21Ka ɔ́kya uudumi Israelƒuɔ na ɔɔpii-ma ni, Dawid ɔnwani Simei ubidi Yonatan 
úbebo-nwu ɔ́va kalɔ na ɔ́du-nwu. 

22Nkyuli ine bani ƒui na bádu mmɔ badi bekyuli bani na báta katɔ na badi Raƒa 
kaba kemmo bebi na bási Gat na Dawid ku nwuna bekpone enu kemmo na bákɛ 
kukpi. 

Samuel 2 - 22 

Dawid Údie Bumwi Ɔnu 
1Dawid údie ɔnu ɔdi úte Unwoti uwi ɔni na údie-nwu ɔ́lɛku nwuna bekisine ƒui 
ku Saul enu kemmo. 

2Na ɔ́su ɔnini, “Unwoti unye ute-mi aani lɛtakpɛ ku katamikukɔ kani lɛlɔ na líkpo 
kama. 

3Ɔɔgyumana-mi aani ukyuli ɔni muunye teetile-mi na ɔɔƒɔ́-mi, na ɔɔyá na mɔɔkɛ́ 
ɔyikun. Anwu nédie-mi na balalane enu kemmo. 

4Unwoti Katɔti, awɔ námanku bumwi. Lɛ́kpali-ɔ na édie-mi álɛku mina bekisine 
enu kemmo. 

5“Kukpi kabuli kényimi-mi. Na útiku-mi úselaku aani kalɛ ketu kani néyi 
keeminime. 

6Kukpi abuli ényimi-mi. Na kunye-mi anumi kɔɔkya-mi liƒu uwi ndi uwi. 

7Na mina lɛbibo lɛmɛni kemmo ni, lɛ́kpali mina Unwoti Katɔti na líwulo lɛ́kya-
nwu nnii ubunku-mi. Na únu-mi lɛdi ɔ́siku nwuna kakpakɔ na úbunku-mi. 

8“Kalɔ kemodi kaagyú taawɔ na kaatɔ́ kpakpaakpa. Na abi ƒui ákunku, ɔsika 
Unwoti úti kɔnyi. 

9Uyɔ ɔ́lɛ-nwu enwu kemmo na ogya lɛnɔ ɔ́lɛ-nwu kenye kemmo ɔ́kyula ala. Na 
ogya agyabi ani náƒɔ ogya geen sɔsɔ aasí taabayu. 

10Na ɔ́lɛmi katɔ na ɔ́yu úbo kalɔ na liƒlukutu lɛ́ƒɔ-nwu lɛgba kalɔ ƒui na ɔ́bla suu. 

11Na ulie ɔtu udu ɔdi mbo avwi na baalɔ-nwu Kerub lɛlɔ na úveyi ɔ́yu úbo. 

12Na lɛdisa libi-nwu lɛlɔ aani awu. Na liƒlukutu lɛni némini na lise suu lɛ́ka 
lɛ́mana-nwu na lɛ́bɛla-nwu. 

13Nwuna bɔda bɔlɛ ku bukeye bɔni nédie lɛlɔ kayaa kaabwɛ ogya taalɛ mmɔ. 

14Na Unwoti uudie lɛdi ku kudu bonwu na kayaa aani kalɛ na katɔ keedu. Na 
anwu ɔni ntulo ƒui mmɔ lɛdi lɛɛku taasi katɔ katɔ ƒui teebewi kalɔ. 

15Unwoti úbo atula ɔ́kya nwuna bekisine bammɔ akɔ na úgyingya-ma. Na ɔ́ya na 
ogya ɔni mɔɔbwɛ taalɛ ɔ́bɔku-ma na békeli bátɔlɔ. 

16Ɔ́bɔku ɛpu na ɔƒɛƒɛɛ ɔni mɔɔlɛ́-nwu enwu ɔ́ya na ɛpu ɔmmɔ kalɔ kátina nwaa 
na kalɔ kemmo atabi ɔka údie lɛlɔ. 
17“Ɔkɛnku nwuna ɔyikun lɛlɔ na úbedie-mi ɔ́lɛku ligyu ntu bɔmmɔ kemmo. 

18Údie-mi ɔ́lɛku mina bekisine kpakplaa bani muukisi-mi enu kemmo na ɔ́ƒɔ-mi 
na bani nábi básiaku-mi na bebo ɔkplu betulo-mi kudɔ. 

19Mina bekisine bénye báda-mi ka nkya ɔgbankpi kemmo ɔsu. Nsu Unwoti údie-
mi, ɔsika nwuna lɛlɔ na líkpo kama. 

20Údie-mi bana akɔ únyene kanwaadikɔ na lɛ́kɛ bɔnwuna, ɔsika mina lɛlɔ lɛɛda-
nwu ebiti. 

21“Unwoti ɔ́bla-mi lɛƒɔndia, ɔsika nsiaku-nwu kama siin na úse-mi kɔdɛ, ɔsika 
likpidi lɛdi lɛɛɛda-mi. 

22Mɔɔdi Unwoti ɔda bubo lɛlɔ. Na ńtedeyi ńtalɛ nwuna ulu lɛlɔ na lɛ́ƒiɔ-nwu. 

23Ngyi nwuna ɔda bubo ƒui na ńtedie ɔdi atu. 

24Ɔgyi kalɛ na nda lɛlɔ siin na ńtabla likpidi lɛdi. 

25Unwoti úse-mi kɔdɛ, ɔsika mɔɔbla ala siin na ɔgyi ka likpidi liiibo-mi kayi. 

26“Bekyuli bani mɔɔbla ala ulu lɛlɔ ni, awɔ lɛnɔ aabla-nya ulu lɛlɔ teete-ma. Na 
bani mɔɔdi ƒula litemi lɛlɔ ni, aabla-ma lɛƒɔndia uwi ndi uwi, eedie lɛlɔ taatina-
ma na beledie-ɔ bɔƒiɔ bɔdi. 

27Na bani mɔɔsia bana ablala anu ni, awɔ lɛnɔ aasia ala anu teete-ma. Na bani na 
balásia bana ablala anu ni, aaní-ma kɔtu na bana ablala kenye. 

28Aaƒɔ́ bekyuli bani muuboku lɛlɔ kalɔ, nsu bani mɔɔtalaku lɛlɔ katɔ na balábu ni, 
eeboku-ma kalɔ. 

29O Blɔti, awɔ nda-mi ukpo na uléni. Na kesii kani nse-mi suu ƒui kékeye. 

30Awɔ muute-mi ɔlɔkplu na muunye taasiaku bekpone kasala lidu lidu. Na aayá 
na mɔɔdi lɛma pii lɛlɔ teeƒie-ni taaƒɔ. 

31“Katɔti lilu ƒui lise kede kede. Na ɔkɔ biala uuubo-nwu kemmo. Ɔdi 
lɛgyumanala ute bekyuli bani nátamiku-nwu. 

32Na ɔma lɛnɔ ndi Katɔti ɔmmɔ si ɔɔɔdi Blɔti? Ɔsika anwu kani ndi lɛtakpɛ lɛni 
lɛlɔ na bula kama kekpo. 

33Unwoti Katɔti mɔɔtu-mi akpagya ɔkɛnku nwuna ɔyikun lɛlɔ. Na ɔɔmɛnɛ kuƒi 
siin teete-bu. 

34Ɔ́ya na mina lɛgba lɛ́yu ɔkplu aani akwa. Na ɔɔtɔnku-mi taavinku ulu siin lɛlɔ. 
35Na anwu mɔɔtina-mi kekpo kɔkwɛ ƒui kalɛ lɛkana lɛda kataminta kani mbo 
ɔkplu geen. 

36O Unwoti, awɔ mɔɔgyumana-mi na aaƒɔ́-mi ngba. Na áya na lɛ́ƒɔ lɛnyi ɔkɛnku 
ƒula ɔyikun bonwu lɛlɔ. 

37Ábwɛ mina kasiakɔ éte-mi na kábɛbɛ na ńtagbanta ńteduo mina bekisine enu. 

38“Lɛ́bi lɛ́siaku-ma kama úti útédu ka lɛ́siaku-ma. Na ńtenwini kama útédu uwi 
ɔni na lɛ́yila-ma udu. 

39Líbo-ma líwi kalɔ ɔni na basɔ balákana bɔta na kesii kani na batɛ na mina lɛgba 
akɔ mmɔ. 

40Átu-mi akpagya ku ƒula ɔyikun na lísie kekpokɔ. Na áya na lɛ́di mina bekisine 
ƒui lɛlɔ. 

41Na áya na lɛ́bɔku mina bekisine na békeli bátɔlɔ. Na bekyuli bani muukisi-mi 
ƒui áya na lɛ́yila-ma udu. 

42Báva bákpali ka ukyuli ɔdi ubaƒɔ-ma, nsu ɔdi uuubo na ɔƒɔ-ma. Na bákpali 
Unwoti muedi, nsu útakpete-ma. 

43Mmɔ na lɛ́kɔ-ma lɛ́bla kpɛtɛ kpɛtɛ aani ɔtumu ɔni na ɔƒɛƒɛɛ uuti taatɔlɔku. Na 
lɛ́tu-ma lídie aani aba ntéwi ulu lɛlɔ. 

44“Áƒɔ-mi álɛku batuɔkplune enu kemmo. Na áya na línwini kadi bekyuli ƒui 
ɔtɔnkune. Na kadi bekyuli bani na lɛɛɛgyi kudii mɛni muedi ni, awɔ Unwoti áya 
na bakya-mi kalɔ. 

45Baƒɔ bammɔ ƒui beebo na baakya lili kalɔ teete-mi, Si lídie lɛdi ni, baabla 
taasiaku mina etemila lɛlɔ. 

46Na bálɛ bási bana kɔbɛkɔ bébo ku liƒu, ɔsika básɔ beeebo lɛnunsia lɛdi. 

47“Bɛya bumwi Unwoti ɔni nli uwi ndi uwi. Anwu ndi mina lɛtakpɛ lɛni lɛlɔ na 
nkpo. Ndubo-nwu lɛnyi katɔ bɔkɔliku, ɔsika anwu mɔɔƒɔ́-mi. 

48Anwu muudie mina bekisine kasi teete-mi. Na anwu mɔɔyá na kadi bamba 
bekyuli baakya eli kalɔ teete-mi. 

49Unwoti údie-mi ɔ́lɛku mina bekisine enu kemmo. Na úti-ma ɔ́kya-mi lɛgba kalɔ. 
Na ɔ́gyumana-mi ɔ́siku bakantankpine kudɔ. 

50Ɔmɛni ɔsu ni, O mina Unwoti, ndubumwi-ɔ lɛnyi na kadi bekyuli ƒui akɔ. Na 
ndubudie agya lɛkɔliku-ɔ lɛnyi katɔ. 

51Awɔ náya na Dawid ƒula ɔga ɔƒunadi ɔɔdi nwuna bekisine lɛlɔ geen. Na éti ƒula 
bɔyɔ bɔni naaavumana kudii éte anwu ɔni na ése likpo mmɔ ku nwuna bawɔ 
úsela uwi ƒui.” 

Samuel 2 - 23 

Dawid Ɔ́su Etemila Ekplodi 
1Na ɔƒɛni ni, binu Dawid etemila ekplodi. Yisai ubidi Dawid mɔɔsu kenye kamɛni. 
Na ɔdi ukyuli ɔni na Katɔti ɔ́kɔliku katɔ katɔ ƒui. Anwu na Yakob Katɔti ɔ́ƒuna ka 
udie lɛla lɛdi kenye. Na ɔdi Israelƒuɔ agya ɔtune ɔbuni. Anwu násu ɔnini, 

2“Unwoti Kɔyu kɔ́tɛmi kɔ́siaku-mi lɛlɔ na kuna etemila asia-mi unyemi lɛlɔ. 

3Israel Katɔti ɔni ndi lɛtakpɛ lɛni lɛlɔ na békpo kama násu-mi ɔnini, ‘Ukyuli ɔni 
mɔɔdi bekyuli lɛlɔ na ulu siin lɛlɔ, na ɔɔyia Katɔti na ulu ɔni lɛlɔ na ɔ́sia ɔɔdi 
bekyuli lɛlɔ ni, 

4use aani ɔtanta kadi kalɛ na keekeye si ɔƒɛ ɔ́tu ɔdubo na liƒlukutu lɛdi liiibo-nwu 
kemmo. Na use aani kalɛ na kadi keekeye si ɔnantu ɔ́na ɔ́da na ɔɔyá na evete 
awɔdi aata.’ 

5“Na geen ni, lɛni na nda lɛlɔ na mina kaduli líte Katɔti. Ɔsika úti bunyimi bɔni 
ndanku uwi ƒui úte-mi, ɔni na nwuna kenye kelékulo iye wavumana lɛnɔ. Na 
ɔdubɔƒɔ ute-mi uwi ƒui, na ɔbla ala ani na muuvele-nwu ute-mi. 

6Nsu bekyuli bekpidi ni, badubo-ma bɔgyu budie bana kenyekɔ aani liyu livo, 
ɔsika baaadi lɛla lɛni na bada bakya lɛkɔkɔ. 

7Ɔmmɔ ɔsu ukyuli ɔni magyu liyu medie lɛnɔ ɔlɛka ɔnu ka ɔda atula ku abuala 
ani na ɔdubuti ɔda-nya udie ute na bakyula kɔnakunwi.” 

8Na Dawid basiakune kpakplaa bani ndi-nwu bayikune geen ndi Yoseb-Basebet 
ɔni ndi Tahkemonni na ɔdi bekpone batɔnkune bammɔ unengu. Na anwu nádu 
nkyuli eti leevu-ɛku na kekpo kenwi kemmo. 

9Na ɔbambadi ɔni nsia-nwu kama ɔdi Ahohini ɔni baalɔ Dodo ubidi ɔnanabi ɔni 
baalɔ Eleasar. Na ɔdi Dawid bekpone batɔnkune ɛtɛ bammɔ akɔ unwi ɔni 
nényeku-nwu na bénye básiaku Ƒilistiƒuɔ bani násala lɛlɔ na békpoku-ma uwi 
ɔni na Israel kadi bekyuli bátɔlɔ kama. 

10Anwu nénye na úteebeyi Ƒilistiƒuɔ bammɔ taadu útédu ka nwuna kɔnu kɔ́sinsi 
na nwuna animi ágoglo áda kewii kammɔ lɛlɔ. Na Unwoti Katɔti ɔ́ya na bádi-ma 
lɛlɔ geen na limeyi lɛmmɔ lɛlɔ. Na Israelƒuɔ bekpone bammɔ bénwini bábasiaku 
Eleasa kama na beedie Ƒilistiƒuɔ bekpone bani na ɔ́du mmɔ lɛlɔ ala. 

11Na nwuna kama ni, Sama nsia ɔni ndi Age ubidi ɔni nási Harar. Ɔƒɛni uwi ɔmmɔ 
ɔni na Ƒilistiƒuɔ básala lɛlɔ na kesii kadi na lɛkpuna udu ɔdi unye ka bekpo na 
baƒɔ mmɔ ni, Israelƒuɔ békeli-ma. 

12Nsu Sama anwu útenwini kama mmomu únye kalɔ kammɔ kemmo na úkpoku-
ma na úbeyi Ƒilistiƒuɔ ɔ́du geen na ɔ́ƒɔ-ka. Na Unwoti ɔ́ya na ɔ́di-ma lɛlɔ geen. 

13Ka edula ɔƒɛwi údu ni, bekpone benengudi avlaatɛ bammɔ akɔ ɛtɛ badi bébo 
Dawid kudɔ na Adulam lɛtakpɛ ubu kesii kani na ɔ́kya. Na Ƒilistiƒuɔ bekpone 
kasala bammɔ lɛnɔ bábla keliekɔ na Reƒaiƒuɔ Kɔwɛ kemmo na beli mmɔ. 

14Na uwi ɔmmɔ lɛlɔ na Dawid ɔkya kabɛkɔ kagyumanadi geen. Na Ƒilistiƒuɔ 
bekpone bakya Betlehem. 

15Ɔƒɛni ni, utukwɛ úbo ɔɔda Dawid geen na ɔ́su ɔnini, “Ao, si bɔkɛ na ndubɔkɛ ntu 
lɛsiku libiɔ lɛni nkya Betlehem ɔma ɔban kayakun kenye na lɛni ni, nka ɔdia 
geen!” 

16Ɔmmɔ ɔsu bekpone ɛtɛ kpakplaa bammɔ bábɛ béduo Ƒilistiƒuɔ bekpone 
bammɔ kesii kani na benye baagyumana mmɔ na bétédu ntu libiɔ lɛni na 
Betlehem ɔban kayakun kenye mmɔ béboku-nwu. Nsu Dawid útani-mu. Mmomu 
úti-mu úbo úwi kalɔ úvele Katɔti. 

17Na ɔ́su ɔnini, “O Katɔti, naaakana ntu bɔmɛni bɔni. Na si lɛ́ni-mu ni, na use aani 
bekyuli bani béti bana ngba bése na lɛla lɛmɛni lɛlɔ ubugya ɔdi na mɔɔni.” Ɔmmɔ 
ɔsu, Dawid úni ka ɔ́ni ntu bɔmmɔ. Na kayi buse ala amɛni na bekpone ɛtɛ bamɛni 
bábla na báƒɔ lɛnyi. 

18Abisai ɔni ndi Yoab ɔnwani na bana uni ndi Seruia ni, anwu ndi bekpone ɛtɛ 
bammɔ ɔtɔnkune. Na anwu néti nwuna kewii na ɔ́du nkyuli eti aku. Na mmɔ na 
ɔ́ƒɔ lɛnyi geen. 

19Na kalɛ na baabu-nwu na bekpone ɛtɛ bammɔ akɔ ɔsu na úbenwini bana 
ɔtɔnkune. Nsu uuubunku bekpone benengu ɛtɛ kpakplaa bammɔ akɔ. 

20Ɔmmɔ kama ni, ɔnana ɔni baalɔ Yohaiada na ɔ́si Kabseel ɔma ni, ubo ɔnanabi 
ɔni baalɔ Benaia. Ubi ɔmɛni ɔ́di ukpone geen na ɔ́du Moabƒuɔ bekpone kpakplaa 
inyɔ bani mbo ogya geen. Lɛni kani na ɔ́du gyata na ubu ɔdi kemmo na limeyi 
lɛdi na etubankɛ áƒɔ kalɔ kammɔ ƒui lɛlɔ. 

21Ɔ́du Egyipteni ukpone unengudi ɔdi. Na ina ka Egyipteni ɔmmɔ ɔda kewii 
gyɔlɔɔ kadi ni, ligyiiku lɛdi kani na Benaia ɔda útásiaku-nwu na úƒie nwuna kewii 
kammɔ ɔ́ƒɔ na úti ɔ́tu-nwu ɔ́du. 
22Na Yohaiada ubidi Benaia kayi buse ablala amɛni udu ɔsu ni, anwu lɛnɔ ɔ́ƒɔ 
lɛnyi aani bekpone ɛtɛ bammɔ. 

23Na nwuna lɛnyi lɛ́kɔ lítulo bekpone avlaatɛ bammɔ. Nsu béteti-nwu lɛnyi 
bétebunku bekpone ɛtɛ bammɔ. Na Dawid ɔ́ya na anwu mɔɔnu nwuna 
bagyumanane lɛlɔ. 

24Bekpone avlaatɛ bammɔ ndi Yoab ɔnwani ɔnanabi Asahel ku Dodo ubidi 
Elhanan ɔni nási Betlehem 

25ku Harodini ɔni baalɔ Sama ku Elika ɔni lɛnɔ ndi Harodini 

26ku Paltini ɔni baalɔ Heles ku Tekoani Ikes ubidi ɔnanabi ɔni baalɔ Ira 

27ku Anatotni ɔni ndi Abieser ku Husatni ɔni ndi Mebunai 

28ku Ahohini ɔni baalɔ Salmon ku Netoƒani ɔni baalɔ Maharai 

29ku Netoƒani Baana ubidi ɔnanabi Heled ku Itai ɔni ɔti ndi Ribai na ɔ́si Gibea na 
Benyamin kalɛkɛ 

30ku Piratonni ɔni ndi Benaia ku Hidai ɔni nási Gaas Kɔwɛ kemmo 

31ku Arabini ɔni baalɔ Abi-Albon ku Barhumini Asmawet 

32ku Saalbonni ɔni baalɔ Eliahba ku Yasen bebi ku Yonatan 

33ku Hararini ɔni baalɔ Sama bebi bananabi ku Harareni ɔni baalɔ Sarar ubidi ɔni 
baalɔ Ahiam 

34ku Maakatini Ahasbai ubidi Eliƒelet ku Gilonni ɔni baalɔ Ahitoƒel ubidi ɔnanabi 
Eliam 

35ku Hesra ɔni nási Karmel ku Arbini ɔni baalɔ Paarai 

36ku Sobani Natan ubidi ɔnanabi ɔni baalɔ Yigal ku Gadni ɔni baalɔ Bani 

37ku Selek ɔni ndi Amonni ku Naharai ɔni ndi Beerotni ɔni nataada Yoab Seruia 
ubidi ɔnanabi ekpola 

38ku Ira ku Gareb bani ndi Yitriƒuɔ 

39ku Uria Hitini. Na bana ƒui bebo avlaatɛ-maatɛ. 

Samuel 2 - 24 

Báka Bekyuli Ƒui 
1Na uwi ɔdi kama ni, Unwoti Katɔti ɔ́sɔ úbakɛ kɔnyi ku Israel kadi bekyuli ƒui na 
ɔ́ya na úbo Dawid kasusu ka ɔka bekyuli bammɔ ƒui. 

2Mmɔ na Ɔga Dawid ɔ́su Yoab ɔni ntɔnku bekpone bammɔ ɔnini, “Távi Israel 
adua ammɔ ƒui akɔ ɔsi Dan útédu Beer-Seba na enweni bana ƒui anyi na lɛti bana 
bumomo.” 

3Nsu Yoab údie kenye na ɔ́su Ɔga Dawid ɔnini, “Muuvele Unwoti ƒula Katɔti nnii 
ɔya na ƒula bekpone bemomo bebu betulo kalɛ na bese na aanu-ma mɛni. Na 
mmomu ni, bi ɔsu na aayɔ́ ka abla lɛla lɛmɛni udu?” 

4Na ka ɔga útenu kalɔ ka ɔvumana nwuna kasusu ɔsu ni, Yoab ku nwuna bekpone 
benengu bammɔ bésie na bátáka Israel kadi bekpone bammɔ ƒui. 

5Ka bávia Yordan Ketu ni, báda keliekɔ na Aroer na bási mmɔ bésela ɔma ɔni 
nkya kɔwɛ ntɛntɛ útédu Gad kalɛkɛ úsela Yaser kakɛ. 

6Na bésie Gilead ku Tahtim-Hodsi kalɛkɛ na bétédu Dan-Yaan ku Sidon amadɔ. 

7Na bésie bétédu Tiro ɔma bonwu ɔni na bátu awodu bámana ku Kanaanƒuɔ ku 
Hewiƒuɔ lɛma. Na bétédu Beer-Seba na Yuda kalɔ kakwiidi kemmo na kada kakɛ. 

8Uwi ɔni na básia kalɔ kammɔ kemmo ƒui bávi báwɔlɔ ni, bénwini bésie 
Yerusalem na abuli yaalenwi ku emeyi aavlanyɔ kawɔlɔkɔ. 

9Na Yoab úbo úbasu Ɔga Dawid ɔnini, “Bɔ́kɛ nkyuli mpim eti leevu-aku na Israel 
kalɔ ƒui lɛlɔ bani ndubɔkana kekpo busie. Na Yuda kalɔ kemmo ni, bɔ́kɛ nkyuli 
mpim eti leevu.” 

10Ka Dawid ɔ́wɔlɔ bekyuli bammɔ bɔka ƒui ni, ɔ́nu ka ɔ́ƒiɔ na ɔ́su Katɔti ɔnini, “Lɛla 
lɛni na lɛ́bla lɛdi adɔlɔla ku likpidi bonwu. Unwoti, buvele, ti kyiɛ-mi.” 

11Ɔƒɛni asa na Dawid wata kadi kegye ni, Unwoti úuti litemi ɔ́kya Kenye Udiene 
Gad ɔni mɔɔnu ala taasu Dawid kenye. 

12Na ɔ́su-nwu ɔnini, “Teesie na atásu Dawid anini, ‘Lɛni na ami Unwoti mɔɔsu ka 
muute-nwu alakpa atɛ na ɔƒuna linwi lɛni na ndubuti lɛni-nwu kɔtu.’ ” 

13Anwuɔsu Gad úbo na úbasu Dawid lɛla lɛni na Unwoti ɔ́su-nwu ɔnini, “Aayɔ́ ka 
kɔka kubo kalɔ kammɔ ƒui lɛlɔ akwa atɛ? Munuu bina bekisine na aayɔ́ ka 
babɔku-mii abuli atɛ sɔɔn na basiaku-mii? Munuu ɔlɛ ukpidi kpakplaa na aayɔ́ 
ka ubo bina kadi bekyuli lɛlɔ emeyi atɛ? Ti-nwu kasusu na asu-mi lɛni na áƒuna 
na ntásu Unwoti Katɔti ɔni nátala-mi.” 

14Amu na Dawid ɔ́su ɔnini, “Liƒu bonwu lɛla lɛdi mɛni, na kayi kaakpulu-mi. Nu, 
si Unwoti ɔlati ɔ́ni-bu kɔtu ni, ɔdia utulo, ɔsika ɔɔnu kɔnyana na ɔdia utulo ka 
liduo bekyuli lɛkɔkɔ.” 

15Ɔmmɔ ɔsu na ɔlɛ ukpidi ɔdi úbo kalɔ kammɔ lɛlɔ ɔ́si ɔtanta útédu uwi ɔni na 
Unwoti ɔ́su úse ɔ́si Dan na kalɔ kammɔ ɔvi ɔmɛni útédu Beer-Seba ɔvi ɔkladi. Na 
nkyuli mpim liti ku aavlanyɔ békpi. 

16Ɔƒɛni ka Katɔti ɔtu ɔni ndanku ɔlɛ ɔmɛni ɔ́sɔ ɔ́tala kɔnu katɔ ka ubile Yerusalem 
ni, bekyuli bammɔ bádu Unwoti kaƒɔ na ɔgbankpi ɔni mɔɔlɛ́ku-ma ɔsu na ɔ́su ɔtu 
ɔmmɔ ɔnini, “Ɔ́bɔ yula ƒula kɔnu kalɔ.” Na nka ɔtu ɔmmɔ úudu kesii kani na 
Yebusini ɔni baalɔ Arauna ubo kakpa kesii kani na uuwiile edula kudɔ. 

17Ka Dawid ɔ́nu Katɔti ɔtu ɔni mɔɔdú bekyuli bammɔ ni, ɔ́su Unwoti Katɔti ɔnini, 
“Ami ndi ukyuli ɔni nábla likpidi lɛmmɔ na bamɛni ama ni, baƒonu na badi. Bi na 
ama bábla? Ya na ƒula kukpi kɔtu bɔni bɔmmɔ bubo ami ku mina kaduli bekyuli 
lɛlɔ mmomu.” 

18Limeyi lɛmmɔ lɛlɔ ni, Gad úsie Dawid kudɔ na útásu-nwu ɔnini, “Sie na atátu 
lɛkpabi lɛdi ete Unwoti Katɔti na Arauna Yebusini ɔmmɔ kakpa mmɔ.” 

19Anwuɔsu Dawid lɛnɔ úsie aani kalɛ na Unwoti ɔ́ya na Gad úbasu-nwu ka ɔbla. 

20Ka Arauna ɔ́nu úmene ka Ɔga Dawid ku nwuna kabla bablane bási badubo ni, 
ɔ́babla ɔ́lɛ úbasaku-nwu na úboku lili kalɔ buɛɛ úti anumi úbi kalɔ úte Ɔga Dawid. 

21Na uye-nwu ɔnini, “Bi nébo na mina Unwoti ɔga ákɔ ami ƒula kabla ɔblane lɛlɔ 
lɛni?” Amu na Dawid údie kenye ɔnini, “Líbo nnii mbeye ƒula kakpa kamɛni na 
lɛtu lɛkpabi lite Unwoti Katɔti na buvele-nwu na ɔlɛ ku kukpi kɔmɛni kuse kama 
na bekyuli bammɔ lɛlɔ.” 

22Mmɔ na Arauna ɔ́su-nwu ɔnini, “Lɛla biala na aawia ni, ti-ni ƒaa na eti akpa. 
Aanu ɔmantɛ bakɔ ku kudenkɛ kɔni lɛlɔ muubó edula ebi ku ligyii lɛni mɔɔbala 
ɔmantɛ bakɔ bammɔ ti bla ekyweni ƒaa. 

23Ami Arauna líti lɛla biala muute awɔ mina ɔga na muuvele Unwoti Katɔti nnii 
ƒula lɛlɔ lɛda-nwu kubiti.” 

24Nsu ɔmɛni ƒui ni, Ɔga Dawid ɔ́su Arauna ɔnini, “Oowo! Ulebo-nwu kemmo lɛni, 
ɔdi ka lɛƒɔ kayu kadi na kakpa kammɔ lili. Ɔsika naaakana akpala adi bɔbla bute 
mina Unwoti Katɔti na ńtebile lɛla lɛdi ami ɔlati.” Anwuɔsu Dawid ɔ́ƒɔ mmɔ úye 
ku ɔmantɛ bakɔ bammɔ sika ɔƒualadi ebi antabi akyami anyɔ unu. 

25Ɔga Dawid ɔ́tu lɛkpabi lɛmmɔ úte Unwoti na mmɔ na ɔ́bla akpala bɔkyula ɔdi 
ku unwi bɔbla akpala úte Katɔti. Na ɔmmɔ kama Unwoti Katɔti lɛnɔ akpala ammɔ 
áƒɔ-nwu anu ɔsu únu-ma buvele na ɔlɛ ɔmmɔ kenye kékulo. 

Baga 1 - 

Baga 1 - 1 

Adonia Úti Lɛlɔ Ɔ́bla Ɔga 
1Uwi ɔni na Ɔga Dawid ɔ́bi na nwuna akwa éesie anumi geen ni, si bébi-nwu ala 
dɛ muedi ni, lɛlɔ lilábla-nwu gugungu. 

2Anwuɔsu nwuna kabla bablane básu-nwu banini, “Ati, ya na bɔwia ugblebi ɔdi 
bute-ɔ na ubelie-ɔ kudɔ na utaanu-ɔ lɛlɔ. Na ɔdubɔtɛ-ɔ kudɔ na ɔma-a lɛlɔ na lɛlɔ 
lɛdubutaaƒɔ-ɔ ogya.” 

3Ɔmɛni ɔsu bávi Israel kalɔ lɛlɔ ƒui na báwia ugblebi ɔni mɔɔdia bɔnu geen, na 
bákɛ ulekubi ɔni baalɔ banii Abisag na ɔ́si Sunam. Amu na bákpanku-nwu 
bésienku ɔga ɔmmɔ. 

4Na ugblebi ɔni mɔɔdia bɔnu mɛni ɔɔtɛ ɔga ɔmmɔ kudɔ na ɔɔnu-nwu lɛlɔ, nsu 
anwu ku ɔga ɔmmɔ bétesie lɛlɔ kudɔ aani ɔnana ku uleku kalɛ kudii. 

Adonia Ɔ́wia Ka Ukpo Ɔƒɔ Lɛga Liboku Lɛmmɔ 
5Amu na Adonia ɔni na uni ndi Hagit ɔ́ta na ɔ́su na kadi anumi ɔnini, “Ami ni, 
ɔlɛka lɛdi lɛga.” Ɔmmɔ ɔsu ɔ́ta na úti kɛɛkɛ ku bapɔnkɔ ku nkyuli liti ɔnii bagyu 
batɔ-nwu anumi. 

6Na okloƒu ɔbuni ɔni mɔɔdia bɔnu geen mɛni nsia Absalom kama, nsu ɔti Dawid 
úteye-nwu kudii ɔnini, “Bi ɔsu na aabla udu ɔni na aabla mɛni?” 

7Amu na Adonia ku Seruia ubidi Yoab ku ɔkpane Abiatar bása lili na bénye 
Adonia kama. 

8Nsu ɔkpane Sadok ku Yoiada ubidi Benia ku Kenye Udiene Natan ku Simei ku 
Rei ku Dawid ɔgyumanane geen ama bátablaku Adonia unwi. 

9Amu na Adonia ɔ́du baƒonu ku ɔmantɛ bakɔ ku bana bebi bani nélie lɛmwi na 
Sohelet lɛkpabi lɛni nde En-Rogel kudɔ. Na ɔ́lɔ ɔga bebi bammɔ ƒui bani ndi 
nwuna banwani ku Yudaƒuɔ banana bani ndi bagadine benengu, 

10nsu útalɔ Katɔti Kenye Udiene Natan ku Benaia ku ɔnwani Salomo iye ɔga 
ɔgyumanane geen ɔmmɔ. 

11Amu na Natan úye Salomo uni Bat-Seba ɔnini, “Étenu tɔ ka Hagit ubidi Adonia 
úbenwini ɔga ɔni na ɔti Dawid ɔɔɔgyi-nwu kemmo lɛla lɛdi? 

12Ɔmɛni ɔsu ya na lɛlɛ-ɔ kalɛ na aƒɔ awɔ ku ƒ'ubidi Salomo ngba. 

13Teesie Ɔga Dawid kudɔ na etéye-nwu anini, ‘Mina ati ɔga, ɔɔɔdi awɔ nése ami 
ƒula kabla ɔblane kenye anini, “Salomo ɔni ndi ƒula ubi ndubɔdi lɛga si nsɔ liiibo, 
na anwu ndubulie mina liboku lɛlɔ”? Dɛ na ɔ́bla na Adonia nénwini ɔga?’ 

14Na uwi ɔni na amu akya aatɛmiku ɔga ɔmmɔ ni, ndubɔda bɔlɛ mmɔ na lɛlɛ lɛla 
lɛni na ásu mmɔ ugyii.” 

15Anwuɔsu úsie útánu ɔga ɔni náabi lɛlɔ mmɔ na nwuna ɔtɔ kemmo, na kesii kani 
na Abisag ɔni ndi Sunamni ɔmmɔ ɔɔnu-nwu lɛlɔ mmɔ. 

16Amu na Bat-Seba ɔ́lɛ akɔnkɔ na úboku lɛlɔ kalɔ. Amu na ɔga ɔmmɔ úye-nwu 
ɔnini, “Bi na aayɔ́ ka lɛbla lite-ɔ?” 

17Amu na Bat-Seba ɔ́su-nwu ɔnini, “Mina ati, awɔ ɔlati nése kenye éte ami ƒula 
kabla ɔblane na Unwoti Katɔti anumi anini, ‘Ƒ'ubidi Salomo ndubɔdi lɛga si nsɔ 
liiibo. Na anwu ndubulie mina liboku lɛlɔ.’ 

18Nsu Adonia nébenwini ɔga, na awɔ mina ati ku ɔga aaagyi-nwu kemmo lɛla 
lɛdi. 

19Na ɔ́du ɔmantɛ bakɔ pii ku baƒonu bani nélie lɛmwi na ɔ́lɔ ɔga bebi bananabi 
ƒui ku ɔkpane Abiatar ku ukpone ɔtɔnkune Yoab, nsu útalɔ ƒula kabla ɔblane 
Salomo. 

20Mina ati ɔga, Israelƒuɔ ƒui anumi asia-a lɛlɔ ka benu basiku-ɔ kudɔ ukyuli ɔni 
ndubulie-ɔ liboku lɛlɔ aani ɔga kalɛ si asɔ eeebo. 

21Na mɔɔsu-ɔ ka si ɔɔɔdi lɛni ni, si awɔ bula ɔga énwini kama na átátɛ ƒula bati 
bene kudɔ ni, ami ku mina ubidi Salomo badubo-bu kalala bɔbla aani bekyuli 
bekpidi kalɛ.” 

22Uwi ɔni na ɔmu ɔkya ɔɔtɛmiku ɔga ɔmmɔ ni, Kenye Udiene Natan ɔda ɔ́lɛ mmɔ. 

23Amu na básu ɔga ɔmmɔ banini, “Kenye Udiene Natan unye mɛni ɔɔwia.” 
Anwuɔsu úsie ɔga ɔmmɔ anumi na úboku lɛlɔ kalɔ buɛɛ na ɔ́kya-nwu lili kalɔ. 

24Amu na Natan ɔ́su-nwu ɔnini, “Mina ati ku ɔga, awɔ néte bɔti ka si eeebo ni, 
Adonia ndubulie-ɔ lɛgaboku lɛlɔ utaadi lɛga? 

25Mɔɔsu-ɔ ka ɔmwi limeyi lɛmɛni usien ni, úsie útádu ɔmantɛ bakɔ ku bana bebi 
bani nélie lɛmwi kaduɛ ku baƒonu na ɔ́lɔ ɔga bebi bananabi ƒui ku bekpone 
ɔtɔnkune ku ɔkpane Abiatar na anwu ku-ma básala belie baadi na baaní ɔƒaani, 
na baasu banini, ‘Ɔga Adonia ulie ngba gyɔlɔɔ!’ 

26Nsu ami ƒula kabla ɔblane ku ɔkpane Sadok ku Yoiada ubidi Benaia ku ƒula 
kabla ɔblane Salomo abu útalɔ-bu. 

27Mina ati ku ɔga, muuye-ɔ nnii lɛni na álɛ ugyii ése ka abla na atáya na ƒula kabla 
bablane bati ukyuli ɔni na ɔlɛka ulie ƒula liboku lɛlɔ utaadi lɛga si asɔ eeebo?” 

Dawid Úse Salomo Lɛga 
28Amu na Ɔga Dawid ɔ́su ɔnini, “Bɛlɔ Bat-Seba bite-mi.” Ɔmmɔ ɔsu uleku ɔmmɔ 
úbenye ɔga anumi ɔmmɔ. 

29Amu na ɔga ɔmɛni úse kenye ɔnini, “Na Unwoti ɔni náda-mi údie mina lɛbibo 
ƒui kemmo na ulie ngba mɛni anumi ni, 

30kenye kani na lɛ́kpali Unwoti ɔni ndi Israelƒuɔ Katɔti lɛ́su-ɔ líse ni, ndubɔnu ka 
lɛ́di-ka lɛlɔ ɔmwi kadi. Na kenye kammɔ ndi ka ƒ'ubidi Salomo ndubɔdi lɛga si 
nsɔ liiibo na ulie mina liboku lɛlɔ.” 

31Amu na Bat-Seba ɔ́lɛ akɔnkɔ na úti anumi úbi kalɔ na ɔ́su ɔnini, “Muuvele nnii, 
mina ati Ɔga Dawid ulie ngba gyɔlɔɔ!” 

32Amu na Ɔga Dawid ɔ́su ɔnini, “Bɛlɔ ɔkpane Sadok ku Kenye Udiene Natan ku 
Yoiada ubidi Benaia bite-mi.” Amu ka bekyuli bammɔ bébenye ɔga ɔmmɔ anumi 
ni, 

33ɔ́su-ma ɔnini, “Bɛkpanku mina kabla bablane bɛda na bɛgyu mina ubidi Salomo 
bɛsia ami ɔlati mina ɔpɔnkɔ lɛlɔ na bɛkpanku-nwu bisienku Gihon. 
34Na mmɔ ni, bɛya ɔkpane Sadok ku Kenye Udiene Natan bewi-nwu lili nnɔmii 
na bese-nwu likpo ka anwu ndi Israelƒuɔ ɔga. Na bavwi kɔkpɛɛ na bebo kudu 
momoomo basu banii, ‘Ɔga Salomo ulie ngba gyɔlɔɔ!’ 

35Ɔmmɔ kama ni, na bitiku-nwu biboku, ɔsika anwu na ɔlɛka ubelie-mina liboku 
lɛlɔ utaadi lɛga na mina kenye. Na lɛ́bla-nwu Israel ku Yuda lɛlɔ ɔdine.” 

36Amu na Yoiada ubidi Benaia údie kenye ɔnini, “Muuvele nnii Unwoti Katɔti ɔya 
na lɛla lɛni na mina ati ku Ɔga ɔ́su mɛni libo-nwu kemmo lɛni! 

37Na kalɛ na Unwoti úlieku awɔ mina ati ku ɔga ni, ulieku Salomo lɛnɔ lɛni kani. 
Na ɔya na nwuna lɛgadi libomo litulo mina Ɔga Dawid lɛdi muedi!” 

38Anwuɔsu ɔkpane Sadok ku Kenye Udiene Natan ku Yoiada ubidi Benaia ku 
Keretiƒuɔ ku Peletiƒuɔ bésie na bátágyu Salomo básia Ɔga Dawid ɔpɔnkɔ lɛlɔ na 
bákpanku-nwu bésienku Gihon. 

39Na ɔkpane Sadok úduo úsie Unwoti Adi Kevo kedee kammɔ kemmo na útéti 
ebuo lise lɛdi kemmo na nnɔmii buwi ɔ́lɛku. Na úwilimi nnɔmii bɔmmɔ úwi 
Salomo lili úse-nwu likpo. Na ɔmmɔ kama bávwi kakpɛɛ kadi momoomo na 
bekyuli ƒui báva momoomo banini, “Ɔga Salomo ulie ngba gyɔlɔɔ!” 

40Na bekyuli bammɔ ƒui basiaku-nwu kama na beebó kudu ku ebiti na baavwi 
atoloyii na kalɔ kammɔ kaakunku ɔkɛnku kudu kɔmmɔ ɔsu. 

41Uwi ɔni na Adonia ku bekyuli bani na ɔ́lɔ mmɔ badaku bɔdi ku bɔni taawɔlɔ ni, 
bénu kakpɛɛ kammɔ kudu. Amu na Yoab úye ɔnini, “Bi kudu mɔɔlɛ́ na ɔma 
unengudi ɔmɛni kemmo lɛni?” 

42Na asa na utaawɔlɔ lɛla lɛmɛni buye ni, ɔkpane Abiatar ubidi Yonatan ɔ́da ɔ́lɛ 
mmɔ. Amu na Adonia ɔ́su-nwu ɔnini, “Bo beduo ɔtɔ, ɔsika bɔgyi ka adi ukyuli ɔni 
na áƒɔ kuye geen. Na bɔgyi lɛnɔ ka ada kɔtɛ kɔbuni aduboku.” 

43Amu na Yonatan údie kenye ɔnini, “Oowo, lɛɛɛda kɔtɛ kɔbuni munu munu! 
Anwu ndi ka bula Ɔga Dawid úse Salomo lɛga. 

44Na ɔga ɔmmɔ ɔ́ya bálɔ ɔkpane Sadok ku Kenye Udiene Natan ku Yoiada ubidi 
Benaia ku Keretiƒuɔ ku Peletiƒuɔ béte-nwu na bésie bátágyu Salomo básia ɔga 
ɔpɔnkɔ ɔni na uulie lɛlɔ. 

45Na ɔkpane Sadok ku Kenye Udiene Natan béwi-nwu nnɔmii lili aani ɔga kalɛ 
na Gihon. Na ka bási mmɔ ni, bakɛ beebó ebiti kudu kɔni mɔɔku taasia kama na 
ɔma unengudi ɔmmɔ kemmo na anwu ndi kudu kɔni na eenú.” 

46Ɔni nsia lɛnɔ ni, Salomo úusie uli kalɔ na lɛga boku lɛmmɔ lɛlɔ. 

47Na ɔmmɔ kama ni, ɔga bakutine bammɔ bébo bébete Ɔga Dawid mmo na básu-
nwu banini, “Buuvele ƒula Katɔti bɔnii ɔya na Salomo ɔƒɔ lɛnyi na lɛkɔ katɔ litulo 
ƒula lɛdi ƒui. Na nwuna lɛgadi libomo litulo ƒula lɛdi. Amu na Dawid úboku lɛlɔ 
kalɔ na kesii kani na ɔtɛ mmɔ na ɔ́kya lili kalɔ úte Katɔti 

48na ɔ́su ɔnini, ‘Bemwi Unwoti Israel Katɔti, ɔsika ɔ́ya na mina anumi ánu ukyuli 
ɔni ndubulie mina liboku lɛlɔ na mina kama ɔmwi kadi.’ ” 

49Amu ka Adonia bekyuli bani nlie mɔɔdiku-nwu mmɔ bénu kɔtɛ kɔmmɔ ni, liƒu 
lɛ́da-ma. Na báta na bégyingya. 

50Nsu ka Adonia ɔɔyia Salomo ɔsu ni, úsie na útébo ɔ́da bebuo ese ani nlɛ lɛkpabi 
lɛmmɔ lɛlɔ. 

51Amu na básu Salomo banini, “Adonia ɔɔyia Ɔga Salomo. Ɔmmɔ ɔsu úkeli na 
útébo ɔda bebuo ese ani nlɛ lɛkpabi lɛmmɔ lɛlɔ na ɔɔsu ɔnini, ‘Bɛya na Ɔga 
Salomo use kenye ute-mi ɔmwi ka uleti nwuna kewii uládu ami nwuna kabla 
ɔblane.’ ” 

52Amu na Salomo údie-nwu kenye ɔnini, “Si údie lɛlɔ ɔ́tina ka ɔdi ukyuli ɔbuni 
iye ɔda kasusu kabuni ni, ina nwuna lili linwini linwi muedi lilétuku kalɔ. Nsu si 
kasusu kekpidi na ɔda bɔdi ni, na ɔdubukpi.” 

53Amu na Ɔga Salomo ɔ́tala banana badi na bétetiku-nwu basiku lɛkpabi lɛmmɔ 
kudɔ mmɔ béboku. Na Adonia úbalɛ akɔnkɔ na Ɔga Salomo anumi. Ɔmmɔ kama 
Salomo ɔ́su-nwu ɔnini, “Ta na eteesie kaduli.” 

Baga 1 - 2 

Dawid Úte Salomo Bɔlɛ Bukplodi 
1Uwi ɔni na Dawid ɔ́nu ka nwuna kukpi kúude ni, úti bɔlɛ bɔmɛni úte ubidi 
Salomo. 

2Na ɔ́su-nwu ɔnini, “Mina uwi údu ka lisie ati bene kudɔ na kalɔ ɔgyu lɛlɔ. 
Anwuɔsu mɔɔlɛ-ɔ nnii kya ɔkplu na atina lɛlɔ ka ɔnana na adi. 

3Na adi ƒula Unwoti Katɔti etemila lɛlɔ ku ala ani ƒui na únyimi na nwuna ɔda 
bubo kemmo na bénweni bákya Mose ɔda bubo ɔku kemmo. Na ataasia-nya anu 
na asia nwuna ulu lɛlɔ kalɛ na lɛla biala na aabla lɛtɛku-ɔ. Na keyi kayɔdi kasiaku-
ɔ na kesi kesii na akɛ. 

4Ɔmmɔ ndubɔya na Unwoti wadi nwuna kenye kani na úse-mi lɛlɔ ɔni na ɔ́su-mi 
ɔnini, ‘Si ƒula bawɔ básia bana keliela anu na baadi mina etemila lɛlɔ na basiaku-
mi kama siin ku bana kɔyu ku kayi ƒui ni, bana akɔ na ubi ɔnanabi ɔdubɔsi na ulie 
Israelƒuɔ lɛgaboku lɛlɔ uwi biala kemmo.’ ” 

5Na ɔ́sɔ ɔ́su Salomo ɔnii, “Awɔ ɔlati ágyi lɛla lɛni na Seruia ubidi Yoab ɔ́bla ami 
ku Israelƒuɔ bekpone inyɔ bani ndi Ner ubidi Abner ku Yeter ubidi Amasa. Ɔ́du-
ma aani kekpo kenye benye, nsu ɔɔɔdi kekpo nálɛ. Na ubugya ɔmmɔ ɔma-nwu 
lɛlɔ na úsusu nwuna kavobi kabuli ku nwuna agbanvuo lɛlɔ. 

6Anwuɔsu ti ƒula lɛnunda na abla-nwu asia kalɛ na ɔ́manku. Nsu taya na ɔkɛ 
bɔnwuna bɔdi na utéduo kaƒiɔtɔ kemmo ku lili ƒuala. 

7“Nsu Gileadni Barsilai bebi ama amu ni, nu-ma kɔnyana, na aya na ama lɛnɔ 
basala ku bani na awɔ ku-ma bɛɛdi taasala, na bɛsala bɛdi na ƒula kadikɔ. Ɔsika 
bényeku-mi uwi ɔni na ƒula ɔnwani Absalom ɔ́bi ɔ́siaku-mi. 

8“Na enyimo Gera ubidi Simei ɔni nási Bahurim na Benyamin kɔdua kemmo. 
Anwu nákpali ewida etemila úwi-mi lɛlɔ kaduɛ limeyi lɛni na lísie Mahanaim. Na 
uwi ɔni na úbasiaku-mi na Yordan Ketudɔ ni, lɛ́kpali Unwoti lɛnyi líse kenye na 
lɛ́su-nwu nnini, ‘Lɛɛɛdubo-ɔ bɔdu ku kewii.’ 

9Nsu ɔƒɛni ni, sɔ tanu-nwu aani ukyuli ɔni na lɛla lɛdi lɛɛɛda-nwu. Ngyi ka adi 
ukyuli ɔni na áda anu na adubɔnu lɛla lɛni na ɔlɛka abla-nwu. Na aya na nwuna 
kuli ƒuala kɔmmɔ kɔsia ubugya lɛlɔ kuduo kaƒiɔtɔ kemmo.” 

10Ɔmmɔ kama ni, Dawid úbenwini kama na báva-nwu na nwuna ɔma unengudi 
ɔmmɔ kemmo. Na útátɛ nwuna bati kudɔ. 

11Na Dawid ɔ́di Israel lɛga akwa aavlene. Na akwa aavlene ammɔ kemmo ni, úlie 
Hebron akwa maatɛ. Na úlie Yerusalem akwa avlaatɛ-ɛtɛ. 

12Ɔmɛni ɔsu Salomo úlie ɔti Dawid liboku lɛlɔ na nwuna lɛgadi línye kaduɛ. 

Salomo Lɛgadi Línye Kpakplaa 
13Amu na Hagit ubidi Adonia úsie Salomo uni Bat-Seba kudɔ. Na Bat-Seba úye-
nwu ɔnini, “Buɛɛ ulu na akɛ?” Amu na Adonia údie kenye ɔnini, “Ɛɛn, buɛɛ ulu na 
nkɛ o-o!” 

14Amu na Adonia ɔ́su-nwu ɔnini, “Mbo lɛla lɛdi na lɛsu-ɔ.” Amu uleku ɔmmɔ údie 
kenye ɔnini, “Akana ataasu.” 

15Amu na Adonia úse kalɔ ɔnini, “Awɔ ɔlati ágyi ka nka Israel lɛgadi lɛdi mina 
lɛdi. Na Israelƒuɔ ƒui baanu anumi ka ami mabla bana ɔga. Nsu ala ébo énwini. Na 
béti lɛgadi lɛmmɔ béte mina ɔnwani. Ɔsika Unwoti kudɔ na ɔ́si. 

16Ɔƒɛni mɔɔyɔ́ ka ete-mi kebunku kamɛni, na muuvele-ɔ nnii teni.” Amu na Bat-
Seba ɔ́su-nwu ɔnini, “Akana ataasu.” 

17Anwuɔsu Adonia úsie anumi na ɔ́su ɔnini, “Buvele nda-a, su Ɔga Salomo na uti 
Sunamni ulekubi ɔni baalɔ Abisag mmɔ ute-mi na liti.” 

18Amu na Bat-Seba údie kenye ɔnini, “Awo, línu, na ndubɔtɛmi-ku ɔga lite-ɔ.” 

19Uwi ɔni na Bat-Seba úsie Ɔga Salomo kudɔ ka útáda litemi lɛmmɔ ɔ́va-nwu 
anumi ni, ɔga ɔmmɔ ɔ́ta ka ɔ́nu-nwu na útasiaku-nwu na ɔ́kya-nwu lili kalɔ. Na 
ɔ́sɔ únwini útélie nwuna liboku lɛlɔ. Mmɔ na ɔ́ya na béti lɛgaboku bamba béboku 
uni na ɔ́ya na úlie-nwu kɔdianu kakɛ. 

20Amu na uleku ɔmmɔ ɔ́su ɔga ɔnini, “Buvele nda-a, ndanku lɛla blii lɛdi na 
mbevele-ɔ. Na teni-mi.” Amu na ɔga ɔmmɔ údie kenye ɔnini, “Mina uni, taasu na 
lɛɛɛdubo-ɔ buni.” 

21Ɔmɛni ɔsu úse kalɔ ɔnini, “Ti Sunamni ulekubi ɔni baalɔ Abisag mmɔ te 
ƒ'ɔnwani Adonia na uti.” 

22Amu na Ɔga Salomo údie uni kenye ɔnini, “Bi ɔsu na aawia ka Abisag Sunamni 
ɔmmɔ utélieku Adonia? Ɔɔɔdi ɔmmɔ lɛti, ƒɔ lɛgadi lɛmmɔ lɛnɔ bunku-nwu 
gyɔnkɔ. Ɔsika na ulu biala lɛlɔ ni, mina ɔnwani unengudi na ɔdi. Na ngyi lɛnɔ ka 
ɔkpane Abiatar ku Seruia ubidi Yoab bebunku-nwu.” 

23Amu na Ɔga Salomo ɔ́kpali Unwoti úse kenye ɔnini, “Si ńtaya na Adonia ukpi 
na uti nwuna ngba ɔƒɔ kayu na lɛla lɛni na úye mɛni ɔsu ni, na Katɔti ɔni-mi kɔtu 
biala na ɔɔyɔ́. 

24Na Unwoti ɔni néti-mi úse mina ɔti Dawid liboku lɛlɔ, na úse kenye ka lɛgadi 
lɛmmɔ lɛdubuse lite ami ku mina kaba kemmo bebi úsela uwi ƒui lɛnyi kemmo 
ni, muusé kenye na Unwoti ɔmmɔ lɛnyi kemmo ka ndubɔya na badu Adonia 
ɔmwi ɔmɛni kani.” 

25Ɔmɛni ɔsu Ɔga Salomo úbo Yoiada ubidi Benaia ɔda na útádu Adonia. 

26Amu na ɔga ɔmmɔ ɔ́su ɔkpane Abiatar ɔnini, “Nka ámanku ka lɛdu-ɔ. Nsu 
naaadu-ɔ ɔƒaani. Ɔsika awɔ néti Unwoti adaka átɔnku mina ɔti Dawid anumi, na 
awɔ ku-nwu bíbo abi bɛ́sala. Anwuɔsu nwini na asɔ eteesie ƒula kalɔ lɛlɔ na 
Anatot.” 

27Ɔmɛni ɔsu Salomo ɔ́da Abiatar údie ɔkpane kabla kemmo, na kenye kani na 
Unwoti ɔ́su ɔ́siku Eli ɔtɔ kemmo bekyuli lɛlɔ na Silo úbo úte lɛni. 

28Ka Yoab únu lɛla lɛni na Ɔga Salomo ɔ́bla mmɔ ni, úkeli, ɔsika anwu ku Adonia 
nábla kasusu. Nsu anwu ku Absalom bátabla kasusu kadi. Amu na Yoab úkeli 

útéduo Unwoti Adi Kevo kammɔ kemmo na útéƒie bebuo ese ani nlɛ lɛkpabi 
lɛmmɔ lɛlɔ ɔ́da. 

29Amu ka básu Ɔga Salomo ka Yoab úkeli útéduo Unwoti Adi Kevo kammɔ 
kemmo na unye lɛkpabi lɛmmɔ kudɔ ni, Salomo ɔ́su Benaia ɔnini, “Teesie na 
atáƒiɛmi-nwu ava kalɔ!” 

30Ɔmmɔ ɔsu Benaia útéduo Unwoti Adi Kevo kammɔ kemmo mmɔ na ɔ́su Yoab 
ɔnini, “Ɔga ɔnini, ‘Lɛ bo!’ ” Amu na Yoab údie kenye ɔnini, “Oowo! Neeebo! Mɔɔyɔ́ 
ka likpi mɛni kani.” Mmɔ na Benaia útásu ɔga ɔnini, “Lɛni na Yoab údie kenye 
úte-mi.” 

31Amu na ɔga ɔmmɔ úbo Benaia ɔda ɔnini, “Bla-nwu lɛla lɛni na ɔ́su mmɔ. Du-
nwu va kalɔ na ava-nwu. Na ɔmɛni ɔdubudie kɔtɔ bɔdu bɔni úti úboku ami ku 
mina ɔti kaduli lɛlɔ. Ɔkɛnku bekyuli bani na bátabla lɛla lɛdi asa na ɔ́du-ma ɔsu. 

32Na Unwoti ɔdubɔya na ɔ́ƒɔ ubugya ɔni na úwi kalɔ mmɔ kayu. Ɔsika útasu mina 
ɔti Dawid útese asa na úteti nwuna kewii ɔ́du Ner ubidi Abner ɔni ndi Israelƒuɔ 
ukpone ɔtɔnkune ku Yeter ubidi Amasa ɔni lɛnɔ ndi Yudaƒuɔ ukpone ɔtɔnkune. 
Na bekpone bamɛni báƒɔ kuye betulo Yoab ɔni nádu-ma mmɔ ɔlati. 

33Na bekpone bammɔ ubugya ni, muuvele ka ɔsia Yoab ku nwuna kaba bekyuli 
ƒui lili. Nsu Dawid ku nwuna kaba bekyuli ama ni, muuvele nnii Unwoti ɔya na 
nwuna kaduli ku nwuna lɛgadi lɛkɛ atu bɔyɔ uwi ƒui.” 

34Anwuɔsu Yoiada ubidi Benaia úsie na útaƒiɛmi Yoab ɔ́du na mmɔ. Na béti-nwu 
bátáva anwu ɔlati kalɔ na ketele kalɔ kakwiidi kemmo. 

35Na ɔga úti kenyekɔ kani na Yoab únye na bekpone akɔ úte Yoiada ubidi Benaia. 
Na ɔ́ya Sadok úti ɔkpane Abiatar keliekɔ. 

36Ɔmmɔ kama ni, ɔga ɔ́ya na bálɔ Simei béte-nwu na ɔ́su-nwu ɔnini, “Awɔ ɔlati tu 
kaduli na Yerusalem na asɔ elie-ka kemmo. Nsu talɛ mmɔ tesie kesi kesii. 

37Na limeyi lɛni na adubɔlɛ na atávia Kidron Kɔwɛ ni, adubukpi. Na ƒula ubugya 
ɔdubɔsia awɔ ɔlati lili.” 

38Amu na Simei údie ɔga kenye ɔnini, “Lɛla lɛni na ásu mɛni ni, lɛdia na ami ƒula 
kabla ɔblane ndubɔbla lɛla lɛni na ásu-mi aani mina unwoti ku ɔga kalɛ.” 
Anwuɔsu Simei úlie Yerusalem útu uwi. 

39Na akwa atɛ kama ni, Simei kabla bablane inyɔ békeli bésie Gat Ɔga Maaka 
ubidi Akis kudɔ. Amu na básu Simei banini, “Ƒula kabla bablane bakya Gat.” 

40Mmɔ na Simei ɔ́ta na úti nwuna ɔpɔnkɔ na úsie Akis kudɔ na Gat ɔnii útáwia 
nwuna kabla bablane. Na útánu-ma na ɔ́kpanku-ma úboku. 

41Uwi ɔni básu Ɔga Salomo ka Simei ɔ́lɛ Yerusalem na úsie Gat na ɔ́sɔ únwini úbo 
ni, 

42Ɔga Salomo ɔ́tala na bálɔ Simei béboku. Na úye-nwu ɔnini, “Ńtaya na ákpali 
Unwoti na ése kenye kadi? Na libo-ɔ ɔda kpakplaa lɛnɔ ka limeyi lɛni na adubɔlɛ 
Yerusalem esie kesii bamba kadi ni, adubukpi na édie kenye anini, ‘Lɛla lɛni na 
ásu-mi mɛni lɛdia na ndubɔdi-ni lɛlɔ?’ 

43Na bi ɔsu na átadi kenye kani na ákpali Unwoti ése ku mina ɔda ɔni líbo-ɔ lɛlɔ?” 

44Amu na ɔga ɔ́sɔ ɔ́su Simei ɔnini, “Awɔ ɔlati agyi na ƒula kayi kemmo ala ekpidi 
ani na ábla mina ɔti Dawid. Ɔƒɛni Unwoti ɔdubɔya na aƒɔ ekpidi ammɔ kayu. 

45Nsu Ɔga Salomo anwu ni, ɔdubute-nwu kusɛ kusɛ. Na Dawid lɛgadi lɛdubunye 
kpakplaa na Unwoti anumi uwi ƒui.” 

46Mmɔ na ɔga úbo Yoiada ubidi Benaia ɔda na ɔ́ƒiɛmi-nwu ɔ́du. Ɔmmɔ ɔsu lɛgadi 
lɛmmɔ línye kpakplaa na Salomo enu kemmo. 

Baga 1 - 3 

Salomo Úye Lɛnunda 
1Na uwi ɔmmɔ ni, Salomo ku Egyipteƒuɔ ɔga bényimi kenye kadi na bábla unwi, 
na úti ubidi ulekubi. Na úti ugblebi ɔmmɔ úboku ɔma unengudi ɔmmɔ kemmo. 
Na ɔ́kya mmɔ útédu uwi ɔni na ɔ́tu nwuna kaduli ku Unwoti kakpakɔ ku 
Yerusalem awodu ammɔ ɔ́mana ɔ́wɔlɔ. 

2Na bana kadi bekyuli ni, bamu baakpá na abi eli, ɔsika bátatu Unwoti kakpakɔ 
tɔ. 

3Na Salomo ɔ́yɔ Unwoti na uwi ɔni na ɔ́siaku ɔda ɔni na ɔti Dawid úbo-nwu kama 
ɔsu. Na lɛla lɛni kani na ɔ́bla ɔ́ƒiɔ ndi ɔni na anwu lɛnɔ ɔ́du bebuo pii úti ɔ́bla 
akpala na ɔ́kyula oloƒui na akpabi ani na bátu na abi ammɔ eli ɔsu. 

4Limeyi lɛdi ni, Ɔga Salomo úsie Gibeon útábla akpala, ɔsika na uwi ɔmmɔ 
kemmo ni, mmɔ na lɛkpabi lɛni náƒɔ lɛnyi geen lɛkya. Na Salomo úti bebuo apim 
unwi ɔ́bla bɔkyula akpala. 

5Na Gibeon mmɔ ni, Unwoti údie lɛlɔ ɔ́tina Salomo na kɔna kemmo usien ɔdi. Na 
Katɔti ɔ́su Salomo ɔnini, “Vele-mi lɛla biala na aayɔ́ na ndubuti-ni lite-ɔ.” 

6Amu na Salomo údie kenye ɔnini, “Édie kɔnyana bɔnu geen átina ƒula kabla 
ɔblane ɔni ndi mina ɔti Dawid. Ɔsika ɔ́bla ala ulu lɛlɔ na úse siin na nwuna kayi 
kemmo na ƒula anumi. Na ésie anumi na eedie kɔnyana bɔnu bɔmɛni taatina-
nwu, na éte-nwu anwu ɔlati kaƒɔ ubi anii úlie nwuna liboku lɛlɔ ɔmwi kadi. 

7“O mina Unwoti Katɔti, ɔƒɛni ni, áya na ami ƒula kabla ɔblane línwini ɔga na mina 
ɔti Dawid kenyekɔ. Nsu ɔnamu kani ndi, na lɛɛɛgyi kalɛ na lɛbla kabla kamɛni 
udu lɛvinku. 

8Na nnye-ɔ anumi mɛni aani ƒula kabla ɔblane na ƒula kadi bekyuli baƒunadi pii 
bamɛni akɔ bani na ukyuli biala ulakana-ma bɔka. 

9Anwuɔsu te ami ƒula kabla ɔblane kayi kani na liti lɛda ƒula bekyuli bamɛni na 
lɛnu lɛbuni ku likpidi lɛti. Ɔsika si átabla ɔmɛni ni, ɔma ndubɔkana ƒula bekyuli 
pii bamɛni udu bɔda?” 

10Na lɛla lɛni na Salomo úye mɛni lɛ́da Unwoti kubiti. 

11Anwuɔsu Katɔti ɔ́su-nwu ɔnini, “Ka ɔmɛni na éye-mi na éteye ngba gyɔlɔɔ iye 
akɛla étete lɛlɔ iye aya ƒula bekisine ƒui bekpi, mmomu bɔwia na áwia ka ati 
bekyuli bammɔ bɔda siin ɔsu ni, 

12ndubɔbla lɛla lɛni na éye-mi lite-ɔ. Na ndubute-ɔ lɛnunda ku kayi kani na eti 
awia ala kemmo ati. Na ukyuli ɔdi útelie dii, na ukyuli ɔdi lɛnɔ ɔsɔ ulebo lɛnɔ na 
wedu ƒula kalɛ. 

13Lɛnɔ ni, ndubute-ɔ akɛla ku ɔbu ɔni na éteye muedi kalɛ na ƒula ngba emeyi ƒui 
beleti ɔga biala balákɔku-ɔ. 

14Na si ásia mina ulu lɛlɔ na ádi mina ɔda bubo lɛlɔ aani kalɛ na ƒ'ɔti Dawid ɔ́bla 
ni, ndubute-ɔ ngba gyɔlɔɔ.” 

15Amu na Salomo ɔ́gyinya na ɔ́nu ɔ́ti ka kɔna na úgye. Mmɔ ni, ɔ́sɔ únwini úsie 
Yerusalem na úténye Unwoti Bunyimi Adaka ɔmmɔ kudɔ. Na ɔ́bla bɔkyula ku 
unwi bɔbla akpala úte Unwoti. Ɔmmɔ kama ɔ́ya na bánwa adila kaduɛ na anwu 
ku kabla bablane bani mɔɔbla-nwu kabla na kaduli mmɔ bádi limeyi. 

Salomo Ɔ́tɛ Litemi Lɛnunda Kemmo 
16Limeyi lɛdi ni, bayalɛ inyɔ badi bébo ɔga kudɔ na bébenye-nwu anumi. 

17Mmɔ na bana kemmo unwi ɔ́su ɔnini, “Mina ati, uleku ɔni nnye-mi kudɔ mɛni 
ni, ami ku-nwu nli kaduli kenwi, na lɛ́wɔ na anwu ɔlati anumi. 

18Limeyi lɛtɛdi kama ka lɛ́wɔ ubi ɔmmɔ ni, uleku ɔmɛni lɛnɔ ɔ́wɔ. Bula inyɔ kani 
nkya na ukyuli biala uuulie kaduli kammɔ asa na bɔ́wɔ. 

19“Na usien ni, uleku ɔmɛni ubidi úbekpi. Ɔsika ɔ́tɛ-nwu lɛlɔ ɔ́du. 

20Ɔmmɔ ɔsu ɔ́ta usien lɛdibantɛ na úbagyu mina ubi ɔni ntɛ-mi kudɔ uwi ɔni na 
ami ƒula kabla ɔblane ntɛ mɔɔlɛɛ, na úti ɔ́va nwuna lɛnyii kudɔ. Na úti ɔni nékpi 
mmɔ lɛnɔ úbava mina lɛnyii kudɔ. 

21Amu ka kadi kégye ni, lɛ́ta nnii muute mina ubi lɛnyii. Na ka mɔɔnu ni, na ubiwɔ 
ɔmmɔ úkpi. Ka lɛ́sia-nwu anu kaduɛ uwi ɔni na kadi kábla nwaa ni, lɛ́nu lɛ́ti ka 
ɔɔɔdi ubi ɔni lɛ́wɔ mmɔ na ɔdi.” 

22Amu na uleku ɔkladi ɔmmɔ ɔ́su ɔnini, “Oowo! Ɔni nékpi mmɔ ndi ƒula ɔdi. Na 
ɔni nli ngba ndi mina ɔdi.” Nsu uleku udeedi ɔmmɔ unye kpakplaa na ɔɔsu ɔnini, 
“Oowo! Ɔni nékpi mmɔ ndi ƒula ɔdi na ɔni nli ngba ndi mina ɔdi.” Na lɛni bákya 
unyeƒi laa na ɔga anumi. 

23Amu na ɔga ɔ́su ɔnini, “Unwi ɔɔsu ɔnini, ‘Mina ubidi nli ngba,’ na unyɔdi lɛnɔ 
ɔɔsu ɔnini, ‘Oowo! Ƒula ɔdi nékpi na mina ɔdi nli ngba.’ ” 

24Mmɔ na ɔga ɔ́su ɔnini, “Biti kewii bite-mi.” Anwuɔsu béti kewii béboku ɔga 
ɔmmɔ. 

25Amu na úbo ɔda ɔnini, “Bile ubiwɔ ɔni nli ngba mmɔ kemmo inyɔ na biti kakɛ 
bite unwi, na biti kakɛ kanyɔdi bite ɔkladi.” 

26Mmɔ na uleku ɔni ngyi ka ubidi nli ngba mmɔ ni, kaƒɔ kákywi-nwu kéte ubidi 
na ɔ́su ɔnini, “Mina ati, buvele nda-a, ti ubi ɔmmɔ te-nwu, na batadu-nwu!” Nsu 
uleku unyɔdi ɔmmɔ anwu ɔnini, “Kudii! Bile-nwu kemmo inyɔ na ami ku-ɔ ƒui ɔdi 
ɔsɔ ulákɛ ubi ɔmmɔ lɛnɔ.” 

27Mmɔ na ɔga ɔ́da litemi lɛmmɔ na ɔ́su ɔnini, “Biti ubiwɔ ɔni nli ngba mmɔ bite 
uleku udeedi ɔmmɔ na bitadu-nwu. Ɔsika ubi ɔmmɔ uni mmɔ.” 

28Uwi ɔni na Israelƒuɔ ƒui bénu kalɛ na ɔga ɔ́tɛ litemi lɛmmɔ ɔ́vinku ni, báyia ɔga 
ɔmmɔ. Ɔsika bánu báti ka Katɔti lɛnunda na úti ɔ́tɛ litemi lɛmmɔ. 

Baga 1 - 4 

Salomo Údie Nwuna Kabla Bablane Ku Aban Bagadine 
1Anwuɔsu Salomo ɔ́di lɛga na Israel kalɔ lɛlɔ ƒui. 

2Na nwuna kabla bablane ku aban bagadine bani na údie anyi ndi amɛni, ɔkpane 
Sadok ubidi Asaria, 

3Sisa bebi Elihoreƒ ku Ahia bani ndi lɛku benwenine ku Ahilud ubidi Yehosaƒat 
ɔni mɔɔnu ekposela kɔkunkɛ lɛlɔ, 

4ku Yoiada ubidi Benaia ɔni na bábla bekpone batɔnkune unengu ku Sadok ku 
Abiatar bani ndi bakpane. 

5Na Natan ubidi Asaria mɔɔnu kɔlɛkɛ kɔmmɔ aban bagadine lɛlɔ. Na Natan ubidi 
Sabud ndi ɔkpane ku ɔga kasusu ɔkyane. 

6Na Ahisar ndi ɔga kaduli lɛlɔ ɔnune. Na Abda ubidi Adoniram ndi kabla 
kpakplaa bablane unengu. 

7Na Salomo ubo kɔlɛkɛ leevu-inyɔ aban bagadine na Israel kalɔ ƒui. Na ama 
mɔɔwia adila teeboku ɔga ku ɔga kaduli bekyuli. Na ɔlɛka ɔdi biala ɔwia kɔbuli 
kunwi adila na lɛkwa kemmo. 

8Na bagadine bammɔ anyi ndi bamɛni. Ben-Hur ɔni mɔɔnu Eƒraim kalɛkɛ abi 
lɛma kalɛkɔ lɛlɔ. 

9Na Ben-Deker mɔɔnu Makas ku Saalbim ku Bet-Semes ku Elon-Bet-Hanan lɛma 
lɛlɔ. 

10Na Ben-Hesed mɔɔnu Arubot ku Soko ku Heƒer kalɛkɛ lɛlɔ. 

11Na Ben-Abinadab ɔni néti Salomo ubidi ulekubi Taƒat mɔɔnu Naƒat-Dor kalɛkɛ 
ƒui lɛlɔ. 

12Na Ahilud ubidi Baana mɔɔnu Taanak ku Megido ku Bet-San ɔni nde Sartan na 
Yesreel kada kakɛ lɛlɔ. Na ɔdanku ɔ́si Bet-San útédu Abel-Mehola na ɔ́via útédu 
Yokmeam. 

13Na Ben-Geber mɔɔnu Ramot-Gilead kalɛkɛ lɛlɔ ku Manase ubidi Yair akpaklɔ 
lɛma lɛni nkya Gilead mmɔ ku Argob kalɔ kani nkya Basan kalɛkɛ. Na lɛma 
lɛmmɔ ƒui lɛdi liti ku leevu. Na bátu awodu bámana-nya. Na béti abuala egyiedi 
bábla-ni kɔyakun. 

14Na Ido ubidi Abinadab mɔɔnu Mahanaim lɛlɔ. 

15Na Ahimaas mɔɔnu Naƒtali lɛlɔ. Na anwu néti Salomo ubidi ulekubi Basmat. 

16Na Husai ubidi Baana mɔɔnu Aser ku Alot lɛlɔ. 

17Na Parua ubidi Yehosaƒat mɔɔnu Isakar lɛlɔ. 

18Na Ela ubidi Simei mɔɔnu Benyamin lɛlɔ. 

19Na Uri ubidi Geber mɔɔnu Gilead kalɔ lɛlɔ ku Sihon ɔni ndi Amoriƒuɔ ɔga ku Og 
ɔni ndi Basanƒuɔ ɔga kɔlɔ lɛlɔ. Na anwu kani ndi aban ɔgadine na mmɔ ƒui. 

Beete Salomo Adila Limeyi Biala 
20Na Yudaƒuɔ ku Israelƒuɔ bemomo aani ɛpu kɔnwinimi na bádi na báni na bákɛ 
ebiti. 

21Na Salomo ɔ́di kɔlɔ kɔmmɔ ƒui lɛlɔ. Ɔ́si Euƒrate Ketu ɔkɛ Ƒilisti útédu Egyipteƒuɔ 
ɔmii. Na kɔlɔ kɔmmɔ bekyuli beeyi kuyi teete Ɔga Salomo. Na bákya-nwu kalɔ 
nwuna ngba bulie uwi ƒui. 

22Na ala ani na Salomo ɔɔwia ɔsiku kadi bekyuli bammɔ kudɔ limeyi ndi limeyi 
adi, bodobodo ɔlaaƒɔ akyami eti atɛ ku antabi ɔlaaƒɔ akyami eti aku 

23ku ɔmantɛ bakɔ leevu ku bakɔ badi aavlanyɔ ku baƒonu eti anyɔ ku bese lɛnɔ 
eti anyɔ ku bakwa ku bebuo bamba lidu ku bakɔkɔ bani nélie lɛmwi. 

24Na úbo-ma ɔda ɔmɛni, ɔsika anwu mɔɔdi lɛgakɔdikɔ kɔni ƒui nkya ketu kammɔ 
ɔƒɛ kanukɔ kakɛ ɔ́si Tiƒsa úbedu Gasa lɛlɔ. Na bekyuli bákɛ atu bɔyɔ. 

25Na Salomo ngba bulie uwi ƒui ni, Yuda ku Israel ɔ́si Dan útédu Beer-Seba ni, 
bana ƒui bélie ku keyi buɛɛ na ɔdi biala ɔ́di nwuna adingyii mmo ebi ku atu bɔyɔ. 

26Na uwi ɔmmɔ ni, Salomo ubo kɔkyakɔ mpim ine ute bapɔnkɔ bani mɔɔní kɛɛkɛ 
ku bapɔnkɔ bamba mpim leevu-inyɔ. 

27Na kɔlɛkɛ kɔmmɔ lɛlɔ banune ɔdi biala úti ɔ́sia lɛlɔ na uute ala ani ƒui na ɔga ku 
bekyuli bani muubo-nwu kudɔ taabadi baawia na kɔbuli kɔni na béle béte ɔdi 
biala kemmo na ɔdi útayaki lɛla lɛdi. 

28Na lɛni kani na beeboku bapɔnkɔ bani mɔɔní kɛɛkɛ mmɔ alakpi ku bapɔnkɔ 
bamba ku alakpi ani lɛlɔ na batɛ kalɛ na ɔdi ka ɔdi biala ute. 

Salomo Lɛnunda 
29Katɔti úte Salomo lɛnunda ku ala kemmo bɔnu taati ku lɛlati lɛni neeebo 
bɔkɔku aani kalɛ na ɛpu kɔnwinimi kuse kalɛ. 

30Na Salomo lɛnunda litulo lɛnunda lɛni na banana bani ƒui na bakya kalɔ kammɔ 
ɔ́ƒɛ kanukɔ ku Egyipte ƒui bebo. 

31Na nwuna lɛnunda litulo ukyuli biala ku Etan ɔni ndi Esrahini lɛdi. Na ɔ́da anu 
utulo Heman ku Kalkol ku Darda bani ndi Mahol bebi. Na nwuna lɛnyi lígyingya 
lítédu kadi bamba lɛma lɛni nkya amadɔ mmɔ ƒui. 

32Ɔga Salomo úbo agba mpim eti aku na ɔ́tu lɛnu lidu lidu apim ku ɛlɔ. 

33Na ɔ́tɛmi ɔ́siku egyii lidu lidu ngba lɛlɔ ɔ́si sida egyii ani nkya Lebanon ku alakpi 
ani baalɔ hisope na aakwɛ́ na awodu lɛlɔ. Na ɔ́sɔ ɔ́tina ala ɔ́siku bebuo ku baasɛ 
ku kɔkpaku ku bebuo bani mɔɔkpɛ́ kaƒɔ lɛlɔ lɛnɔ lɛlɔ. 

34Na kayawi baga ƒui baatala bekyuli na beesié teeténu Ɔga Salomo lɛnunda 
etemila ani na ɔɔtɛmi. 

Baga 1 - 5 

Salomo Ɔ́klibi Lɛlɔ Úte Katɔti Kakpakɔ Bɔtu 
1Uwi ɔni na Hiram ɔni ndi Tiroƒuɔ ɔga únu ka béti Salomo bése ɔti Dawid keliekɔ 
aani ɔga kalɛ ni, ɔ́tala bekyuli ɔ́kya-nwu. Ɔsika anwu ku Dawid ntɛ búse kpɛtɛ 
kpɛtɛ geen. 

2Amu na Salomo úti kenye kamɛni úmene Tiro ɔga ɔnini, 

3“Agyi ka mina ɔti Dawid lɛga bɔdi uwi ƒui ni, na bekisine bátaata kekpo nwuna 
lɛlɔ geen na lɛƒɛnyi ƒui. Ɔmmɔ ɔsu, útakana ɔtɔ bɔtu búte Unwoti ɔni ndi nwuna 
Katɔti, útédu ka Unwoti úti nwuna bekisine ƒui ɔ́kya-nwu lɛgba kalɔ. 

4Nsu ɔƒɛni ni, mina Unwoti Katɔti úte-mi bɔnwuna na mina amadɔ ƒui. Na ukisine 
iye ɔgbankpi biala uuubo kesi kesii. 

5Anwuɔsu mɔɔyɔ́ ka lɛtu kakpakɔ lite mina Unwoti Katɔti. Lɛni na Unwoti ɔ́su 
mina ɔti Dawid ɔnini, ‘Ƒula ubidi ɔni ndubulie-ɔ keliekɔ na ƒula liboku lɛlɔ ni, 
anwu ndubo mina kakpakɔ bɔtu.’ 

6“Ɔmmɔ ɔsu ni, bo ɔda na bekulo sida egyii kpakplaa ani na Lebanon mmɔ bete-
mi. Na ƒula bekyuli ku mina badi babla kabla basala. Na kayu biala na ɔlɛka lɛƒɔ 

ƒula kabla bablane na kabla kamɛni lɛlɔ ni, ndubɔƒɔ-ka. Na awɔ ɔlati agyi ka 
buuubo bekyuli bani na bagyi egyii bɔda lɛlɔ kabla aani Sidonƒuɔ.” 

7Amu ka Hiram únu Salomo kenye kamɛni ni, kubiti kɔ́da-nwu geen na ɔ́su-nwu 
ɔnini, “Bekyuli ƒui bemwi Unwoti ɔmwi kadi, ɔsika úte Dawid ubi ɔnundane ɔni 
na ɔdi kadi bekyuli bonwu bamɛni lɛlɔ.” 

8Anwuɔsu Hiram lɛnɔ úti kenye kamɛni úmene Salomo ɔnini, “Lɛ́ƒɔ ƒula kenye 
kani na ásia-mi mmɔ. Na sida egyii ku egyii bamba etenku ani na aawia mmɔ ni, 
ndubute-ɔ ana ƒui. 

9Na ndubɔya na mina bekyuli bani etenku ammɔ basiku Lebanon bebedu ɛpu 
kɔtu na batɛ-nya bakya ɔkɔlɔ kemmo na beti basia ntu anumi na ɛpu lɛlɔ bebedu 
kesii kani na aawia-nya. Na si bédu mmɔ ni, mina bekyuli badubɔƒɛnimi etenku 
ammɔ, na ƒula bekyuli babla ɔkladi. Na lɛla lɛni mɔɔwia ka abla ndi ka eteete 
mina bekyuli adila.” 

10Anwuɔsu Hiram úte Salomo sida egyii ku egyii bamba etenku ani na ɔɔwia ƒui. 

11Na Salomo úteete Hiram kakpa lɛkyami lɛkɔkula mpim eti anyɔ ku aavlanyɔ-
ɛlɔ ku nnɔ abo keyile mpim eti anyɔ ku leevu-ɛlɔ lɛkwa ndi lɛkwa. Na úuti taanu 
nwuna bekyuli lɛlɔ. 

12Na Unwoti ɔ́di nwuna linyese lɛlɔ ɔkɛnku lɛnunda lɛni na úte Salomo ɔsu. Na 
atu bɔyɔ bɔ́kya Hiram ku Salomo ntɛ kaduɛ na bana inyɔ bényimi unwi bɔbla 
kenye béte lɛlɔ. 

13Na Ɔga Salomo ɔ́wia banamu mpim avlaatɛ (30,000) ɔ́siku Israel kalɔ lɛlɔ ƒui. 

14Na úti Adoniram ɔnii utaanu-ma lɛlɔ. Na úle bekyuli bammɔ akpa atɛ, na lɛkpa 
biala baakya Lebanon kɔbuli kunwi. Na beenwíni teesie bana lɛma taatánwuna 
abuli anyɔ. 

15Na Salomo ubo banana mpim liti ku aavlanyɔ (70,000) bani muuti atabi, na ɔsɔ 
ubo mpim liti ku avlaatɛ (80,000), na ama nkya abi eli beekú atabi ammɔ taanwi. 

16Na Ɔga Salomo údie nkyuli mpim ɛtɛ ku eti aku (3300) ka bataanu kabla 
kammɔ lɛlɔ. 

17Na Ɔga Salomo ɔda bubo kenye ni, bekyuli bammɔ béku atabi bálɛku kalɔ 
kemmo na bánwi atabi bonwu bonwu ammɔ na aadia bɔnu kalɛ na beti bakya 
kakpakɔ kammɔ awodu ɔka kalɔ. 

18Na Ɔga Salomo ku Hiram kabla bablane ku banana bani nási Gebal bánwi atabi 
ammɔ kalɛ na ɔdia kakpakɔ kammɔ bɔtu. 

Baga 1 - 6 

Ɔga Salomo Ɔ́tu Unwoti Kakpakɔ 

1Ka Israelƒuɔ bálɛ Egyipte kalɔ lɛlɔ lɛkwa eti yaalenwi ku avlaatɛdi (480) kemmo 
ni, Ɔga Salomo úse kalɔ ku Katɔti kakpakɔ bɔtu. Na uwi ɔmmɔ ɔdi lɛkwa linedi ka 
Salomo ɔɔdi lɛga na Israel kalɔ lɛlɔ. Na lɛkwa linedi lɛmmɔ kɔbuli kunyɔdi kɔni 
na baalɔ Siw kemmo ni, kabla kammɔ kése kalɔ. 

2Na ɔtɔ ɔmmɔ bune bɔdi lɛgba bɔka liti ku aavlene na nwuna bɔbɛbɛ bɔdi lɛgba 
bɔka avlaatɛ. Na nwuna bɔkuku bɔdi lɛgba bɔka aavlene ɛlɔ. 

3Na lɛgbanya lɛni na bátu bádanku ɔtɔ mmɔ anumi ɔ́ya na ɔtɔ ɔmmɔ bɔbɛbɛ bɔni 
ndi lɛgba bɔka avlaatɛ mmɔ búne búbu aani lɛgba bɔka leevu-ɛlɔ. 

4Na údie ɔƒɛƒɛɛ eƒi ɔ́kya kakpakɔ kammɔ awodu atɔdi kemmo. 

5Na ɔ́tu katutaasia kɔtɛ lɛtɔ bamba ɔ́mana kakpakɔ keliekɔ kenengudi ku katɔma 
kedee kammɔ awodu kama adi lɛlɔ ɔ́mana. 

6Na katutaasia ɔtɔ ɔlɔndi bɔbɛbɛ bɔdi lɛgba bɔka maatɛ ku kakɛ. Na ɔni nkya ntɛ 
bɔbɛbɛ bɔdi lɛgba bɔka yaalenwi. Na ɔtɔdi ƒui bɔbɛbɛ bɔdi lɛgba bɔka leevu ku 
kakɛ. Na ubili bamba na básia ku lɛta bonwu bonwu bámana kakpakɔ kammɔ 
béte lɛtɔ lɛmmɔ kalɛ na balaƒuala kakpakɔ awodu ammɔ alati. 

7Na atabi ani na béti bátu kakpakɔ kammɔ ni, bánwi-nya básiku atabi kabwɛkɔ. 
Ɔmmɔ ɔsu ni, ukyuli biala ɔdi útenu lɛbuala lɛdi aani oloma iye libola lɛbuala 
bamba lɛdi lɛlɔ kabla kɔku na katukɔ mmɔ. 

8Na katutaasia ɔtɔ ɔlɔndi ɔmmɔ kayakun kakya kakpakɔ kammɔ kada kakɛ. Na 
mmɔ na básia lɛgba kanyakɔ ubili bákɔli ɔtɔ unyɔdi útédu ɔtɛdi lɛnɔ kemmo. 

9Anwuɔsu Ɔga Salomo ɔ́tu kakpakɔ kammɔ ɔ́wɔlɔ, na úti sida kugyii kpakplaa 
kɔmmɔ ɔ́bla lɛta ku kugyiikɛ úbi ɔtɔ ɔmmɔ. 

10Na katutaasia lɛtɔ lɛmmɔ lɛdanku kakpakɔ kammɔ lɛ́mana, na sida lɛta 
kpakplaa ubili ɔni na básia mmɔ lɛlɔ. Na ɔdi biala bɔkuku bɔdi lɛgba bɔka maatɛ 
ku kakɛ. 

11Amu na Unwoti ɔ́su Salomo ɔnini, 

12“Na kakpakɔ kani na aatú mɛni kama ni, si ádi mina ɔda bubo lɛlɔ, na ásiaku-
mi kama siin na áda mina etemila ƒui kaduɛ ni, ami lɛnɔ nkɛnku-ɔ lɛlɔ na 
ndubɔbla lɛsiaku kenye kani na líse ƒ'ɔti Dawid lɛlɔ. 

13Na ani ndi ka ndubulie mina kadi bekyuli Israelƒuɔ akɔ, na lɛɛɛdubo-ma 
bɔnyonu kudii.” 

14Anwuɔsu Salomo ɔ́tu kakpakɔ kammɔ ɔ́wɔlɔ. 

Bánwi Ala Adi Bálɛ Kakpakɔ Kammɔ Kemmo 
15Na kakpakɔ kammɔ kemmo awodu lɛlɔ ni, béti sida egyii bébo bámana ɔ́si kalɔ 
útédu lɛsa. Na béti egyii kpakplaa kugyiikɛ bámana ɔtɔ ɔmmɔ kalɔ. 

16Na ɔ́ya na béle kakpakɔ kammɔ kama kakɛ bábla katɔma, na bébo sida ligyii 
bɛbɛɛbɛ báda mmɔ ɔ́si kalɔ útédu lɛsa. Na kama kakɛ mmɔ kebo lɛgba bɔka 
avlaatɛ. Na mmɔ ndi Katɔti Katɔma Kedee. 

17Na ɔtɔ ɔmmɔ kesii kani nébu na katɔma kammɔ anumi ubo lɛgba bɔka liti ku 
leevu. 

18Na sida kugyiikɛ na béti bámana atabi ɔtɔ kemmo awodu ammɔ lɛlɔ ƒui bávi. 
Na bánwi kugyii ebi adi udu ku egyii anwula ani néebimi evete básia kugyiikɛ 
kɔmmɔ lɛlɔ. 

19Na báklibi katɔma kedee kammɔ kemmo, na kakpakɔ kammɔ kemmo kesii 
kani na badubɔlɛ Bunyimi Adaka ɔmmɔ. 

20Na ɔtɔ ɔmmɔ bune bɔdi lɛgba bɔka avlaatɛ, na nwuna bɔbɛbɛ bɔdi lɛgba bɔka 
avlaatɛ, na nwuna bɔkuku lɛnɔ bɔdi lɛgba bɔka avlaatɛ. Na béti sika ugyiedi 
bámana-nwu lɛlɔ ƒui. Na sida ligyii lɛkpabi lɛmmɔ lɛnɔ béti sika ugyiedi bámana-
ni lɛlɔ báka bámana. 

21Anwuɔsu kakpakɔ kammɔ kemmo ƒui kadi sika ugyiedi sɔɔn ɔ́mana. Na katɔma 
kammɔ kayakun ni, béti sika ugyiedi bábla lɛla lɛdi aani kɔbuli na béti báyɔlɔ 
mmɔ ƒui. 

22Na kakpakɔ kammɔ kemmo ƒui ni, béti sika ugyiedi bámana, na lɛni kani na 
bábla lɛkpabi lɛni nlɛ katɔma kedee kemmo mmɔ ƒui. 

23Na béti nnɔ kugyiikɛ bánwi kubweyi inyɔ badi udu na bebo avwi bényene, na 
baalɔ-ma Kerub. Na ɔdi biala bɔkuku bɔdi lɛgba bɔka leevu-ɛlɔ. Na béti-ma bálɛ 
katɔma kedee kammɔ kemmo. 

24Kebweyi kedeedi kɔvwi kunwi bune bɔdi lɛgba bɔka maatɛ ku kakɛ. Na kɔvwi 
kunyɔdi lɛnɔ lɛni kani. Anwuɔsu ɔ́si kɔvwi lili linwi útédu kɔvwi kunyɔdi lili 
lɛkladi ɔdi lɛgba bɔka leevu-ɛlɔ. 

25Kebweyi kanyɔdi avwi lɛnɔ ebo lɛgba bɔka leevu-ɛlɔ. Na bebweyi inyɔ bammɔ 
ƒui bálɛ lɛlɔ. 

26Na kebweyi biala bɔkuku bɔdi lɛgba bɔka leevu-ɛlɔ. 

27Na béti bebweyi bammɔ bálɛ katɔma kedee kammɔ kemmo. Na bana avwi 
ammɔ eli ásaku lɛlɔ na ɔtɔ ɔmmɔ ntɛ, na ɔdi biala kɔvwi kɔkladi lili liitúku awodu 
ammɔ ɔvi ɔni ku ɔni. 

28Na béti sika ugyiedi bámana bebweyi inyɔ bammɔ ƒui lɛlɔ. 

29Na ɔtɔ ɔmmɔ katɔma ku anumi ƒui ni, bánwi Kerub bebweyi bamɛni ku ebo ku 
egyii anwula ani néebimi lidu, bámana awodu ammɔ lɛlɔ ƒui. 

30Na katɔma ku ɔtɔ anumi ɔtɔ ɔmmɔ kalɔ muedi ni, sika ugyiedi béti bámana. 

31Na béti nnɔ kugyiikɛ bánwi kɔlɛmikɔ inyɔ bákya katɔma kedee kammɔ ƒui. Na 
kɔlɛmikɔ kɔmmɔ kɔɔƒɛ kemmo kɔlɔ. 

32Na kɔlɛmikɔ kɔmmɔ lɛlɔ ni, bánwi Kerub bebweyi ku ebo ku anwula ani 
néebimi bámana. Na bebweyi ku ebo ku anwula ani néebimi ani bánwi bámana 
kɔlɛmikɔ kɔmmɔ lɛlɔ ni, béti sika ugyiedi bámana ana ƒui lɛlɔ. 

33Na béti nnɔ kugyiikɛ bánwi kɔlɛmikɔ udu ɔdi na ɔɔƒɛ lɛlɔ kemmo kune bákya 
kayakun kebendi kani baasia teeduo ɔtɔ ɔmmɔ kemmo. 

34Na béti kugyii kpakplaa bábla kɔyakun kɔlɛmikɔ inyɔ kɔni muunwíni ku lɛlɔ na 
kesii kani na bálɛ-ku mmɔ. 

35Na bánwi bebweyi ku ebo ku anwula ani néebimi bámana-ni lɛlɔ. Na béti sika 
ugyiedi bámana-ni lɛlɔ ƒui na kɔlɛmikɔ kɔmmɔ lɛlɔ. 

36Na kakpakɔ kaduli kemmo kowodu kɔni na bátu ni, básia atabi anwidi bámana 
kɔtɛ na bánwi sida ligyii bábla lɛta básia atabi ammɔ eli. 

37Na bése kalɔ ku kakpakɔ kammɔ bɔtu na kɔbuli kunyɔdi kɔni baalɔ Siw kemmo, 
na lɛkwa linedi lɛni Ɔga Salomo ɔɔdi lɛga. 

38Na kɔbuli maanedi kɔni baalɔ Bul na lɛkwa leevu-linwidi kemmo ɔni na Ɔga 
Salomo ɔɔdi lɛga ni, ɔ́tu kakpakɔ kammɔ ƒui ɔ́wɔlɔ aani kalɛ na ɔ́bla kasusu úse. 
Na akwa maatɛ na Ɔga Salomo úti ɔ́tu Unwoti kakpakɔ kammɔ. 

Baga 1 - 7 

Salomo Ɔ́tu Nwuna Ɔga Kaduli 
1Ɔmmɔ kama ni, Salomo ɔ́tu nwuna ɔga kaduli, na akwa leevu-atɛ na úti ɔ́tu-ka. 

2Na Lebanon lɛku kemmo na ɔ́siku atula ani na úti ɔ́tu-ka. Na kana bune bɔdi 
lɛgba bɔka eti atɛ (150). Na bɔbɛbɛ bɔdi lɛgba bɔka liti ku aavlanyɔ-ɛlɔ. Na nwuna 
bɔkuku bɔdi lɛgba bɔka aavlene-ɛlɔ. Na úti sida ɔ́bla akpa ɔ́lɛ lɛgaala ine bɔni lɛlɔ 
na sida lɛta lɛni na bánwi mmɔ lɛsia. 

3Na sida kani na úti úbi ɔtɔ ɔmmɔ ɔ́sia lɛta lɛmmɔ lɛlɔ. Na lɛta lɛni nsia akpa 
ammɔ lɛlɔ libo aavlene-ɛlɔ. Na nina leevu-ɛlɔ nsia akpa ɔgaala biala lɛlɔ. Sida 
kugyiikɛ aavlene-ɛlɔ na úti úbi-nwu. 

4Na ɔ́kya lɛƒansili lɛmmɔ ɛtɛ ɛtɛ ɔ́siaku lɛlɔ na katɔ kakɛ ƒui, na lɛƒansili lɛmmɔ 
ƒui éti anumi átina lɛlɔ. 

5Na kɔyakun ligyii lɛmmɔ ni, ɔ́nwi-ku kangya, na lɛƒɛnyi líne litulo eli ku lɛgba, 
na lɛkya ɔtɔ ɔmmɔ anumi kakɛ. Bákya kɔyakun kɔmmɔ ɛtɛ ɛtɛ, na kúti anumi 
kɔ́tina lɛlɔ. 



642 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

6Na ɔ́lɛ akpa adi na lɛgaala kemmo. Na lɛgaala lɛmmɔ bune bɔdi lɛgba bɔka liti 
ku aavlanyɔ-ɛlɔ na bɔbɛbɛ bɔdi lɛgba bɔka aavlene-ɛlɔ. Na bábla ɔƒɛƒɛɛ kaƒɔkɔ 
kadi na anumi kakɛ na nwuna kama na akpa adi enye na bébi-nwu katɔ. 

7Na ɔ́tu lɛgaboku kalɛkɔ ɔtɔ kesii kani na uulie taatɛ litemi, na úti sida kugyiikɛ 
ɔ́mana ɔ́si kalɔ útédu katɔ. 

8Na ɔga kaduli kani geen na anwu ɔlati ɔlɛka ulie ni, kakya késie kama kakɛ, na 
ɔ́tu-ka aani kedeedi kani na ɔ́ka bɔtu kalɛ. Salomo ɔ́sɔ ɔ́tu ɔga kaduli bamba aani 
anwu kadi kammɔ udu úte ulekudi ɔni ndi Egyipteni Ɔga Ƒarao ubidi. 

9Na kɔduli kɔmɛni ƒui ɔ́si keyi útéduo kaduli bonwu kammɔ kemmo ku ɔka ɔni 
na bákya kalɔ útédu lɛsa atu ni, atabi ani náƒɔ kuye geen na úti ɔ́tu-ku. Na bánwi 
atabi ammɔ kama ku anumi siin ku abuala. 

10Na ɔtɔ umodi ɔmmɔ ni, atabi bonwu bonwu ani na áƒɔ kuye na adi bune bɔdi 
lɛgba bɔka leevu-inyɔ, na adi lɛnɔ adi lɛgba bɔka maane ku lɛgba bɔka leevu-ɛlɔ 
na béti bákya ɔka ɔmmɔ kalɔ. 

11Na lɛtɔ lɛmmɔ eli kakɛ ni, béti atabi bamba ani bákɔku bábwɛ básia. Na béti 
sida ligyii lɛdi básia lɛta. 

12Na ɔga kaduli bonwu kammɔ ni, bátu atabi kɔsia kɔtɛ kowodu bámana-ka. Na 
béti sida ligyii lɛni na bánwi básia lɛta na atabi kɔsia kɔtɛ kɔmmɔ eli aani kalɛ na 
bábla kakpakɔ ɔdi. 

Béte Huram Kabla Kadi Ka Ɔbla 
13Amu na Ɔga Salomo ɔ́tala ka betétiku ɔnana ɔdi na baalɔ-nwu banii Huram na 
ɔ́si Tiro beboku. 

14Ɔnana ɔmɛni uni ɔdi ukpinele na ɔ́si Neƒtali kɔdua kemmo. Na ɔti ɔ́si Tiro na 
ɔɔbla abuala egyiedi lɛlɔ kabla. Na Huram ɔmmɔ ɔlati ɔgyi abuala egyiedi lɛlɔ 
kabla lidu lidu geen. Úbo Ɔga Salomo kudɔ, na úbabla kabla kani ƒui na úte-nwu 
ka ɔbla kaduɛ. 

15Na Huram ɔ́nwamana abuala egyiedi ɔ́bla akpa únyene lɛgaala inyɔ kemmo. 
Na ana bɔkuku bɔdi lɛgba bɔka aavlanyɔ-maatɛ. Na bubomo bɔdi lɛgba bɔka 
leevu-maane ɔ́mana. 

16Na ɔ́sɔ ɔ́nwamana abuala egyiedi ammɔ ɔ́bla ligegu kubila inyɔ úbi akpa ammɔ 
eli na ɔdi biala bɔkuku bɔdi lɛgba bɔka maatɛ ku kakɛ. 

17Na úti abuala adi na ɔ́vili ku lɛlɔ úbo ɔ́da ligegu kubila kɔmmɔ lɛlɔ ɔ́bala akpa 
ammɔ lɛlɔ, na ɔgaala biala ɔda maatɛ. 

18Na ɔ́bla kugyii kɔdi udu ebi lɛgaala inyɔ na lɛda lɛ́mana abuala ani na ɔ́vili ku 
lɛlɔ mmɔ ɔ́mana na úti ɔ́kya ligegu kubila kɔni na akpa ammɔ eli ɔdi biala bɔdia. 

19Na ligegu kubila kɔni mbi akpa ani nlɛ ɔƒɛƒɛɛ kaƒɔkɔ kammɔ eli ni, ɔ́bla-ku aani 
egyii anwula adi udu ani bɔkuku mabla aani lɛgba bɔka ɛku. 

20Ɔ́bla kesii kadi na kese aani ligegu na ude abuala ani na ɔ́vili ɔ́danku lɛlɔ mmɔ. 
Akpa anyɔ adi enye na ákuku etulo mmɔ na lɛta inyɔ bɔsia-ni lɛlɔ. Mmɔ na ɔ́bla 
egyii adi udu ebi eti anyɔ (200) na lɛgaala kemmo ɔ́mana. 

21Na Huram ɔ́tu akpa anyɔ na kakpakɔ anumi ɔƒɛƒɛɛ kaƒɔkɔ. Na lɛkpa lɛni na kada 
kakɛ baalɔ Yakin. Na lɛni na katɔ kakɛ na baalɔ Boas. 

22Na lɛta inyɔ lɛni nsia-ni eli ni, egyii anwula ani baalɔ lili udu kenye na ɔ́bla-ni. 
Anwuɔsu ɔ́wɔlɔ akpa ammɔ lɛlɔ kabla. 

23Amu na ɔ́nwamana lɛbuala lɛdi ɔ́bla ntu kewikɔ bonwu kunu kunu lɛdi. Na ɔ́si 
ɔvi unwi úsie ɔkladi ubo lɛgba bɔka leevu-ɛlɔ. Na nwuna bɔkuku bɔdi lɛgba bɔka 
maatɛ. Na nwuna bɔka bɔmana bɔdi lɛgba bɔka aavlene-ɛlɔ. 

24Úti lɛsii bonwu lɛdi ɔ́lɛ ɔ́danku ntu kewikɔ bonwu kamɛni ɔ́ka ɔ́mana na lɛgaala 
inyɔ kemmo. 

25Ɔ́vɔ ntu kewikɔ bonwu kamɛni ɔ́lɛ bakɔ bebuo bavɔdi leevu-inyɔ lɛlɔ. Na ɛtɛ 
baanu katɔ kakɛ na ɛtɛ baanu ɔƒɛ kanukɔ na ɛtɛ baanu kada kakɛ na ɛtɛ baanu 
ɔƒɛ katukɔ. Ntu kewikɔ bonwu kamɛni kalɛ bebuo bamɛni lɛlɔ na bebuo bamɛni 
ƒui lɛka líbasala ntu kewikɔ bonwu kamɛni kalɔ na ntɛntɛ. 
26Na ntu kewikɔ kamɛni bumini úbalɛ atu bɔbla aani lɛnimi bune. Na nwuna 
kenye kewi aani ɔɔƒɛɛ na use aani kugyii anwula ani nébimi. Ntu kewikɔ kammɔ 
kadubɔƒɔ aani ntu lɛsii bonwu mpim leevu-unwi ku eti leevu (11,500). 

27Ɔ́nwamana abuala egyiedi ɔ́bla ala kasiakɔ leevu kɔni na bakana bɔda bɔgyu 
ana kɔlɛkɔ. Na ɔdi biala bune ku bɔbɛbɛ bɔdi lɛgba bɔka ɛku ɛku. Na ɔdi biala 
bɔkuku lɛnɔ bɔdi lɛgba bɔka ine ku kakɛ. 
28Na kalɛ na úti ɔ́bla ala kɔsiakɔ kɔmmɔ ndi ka úti abuala egyiedi ammɔ kɔlɛkɛ 
eku eku ɔ́danku ligyii lɛni na ɔ́bla na linye mmɔ lɛlɔ. 

29Na kɔlɛkɛ ekuku ani ndanku ligyii lɛni nnye mmɔ lɛlɔ ni, ɔ́bla bagyata ku bakɔ 
ku bebweyi udu ɔdi baalɔ Kerub ɔ́sia ligyii lɛmmɔ ƒui lɛlɔ. Na bebuo bamɛni eli 
ku kada kakɛ ni, ɔ́bla aka adi ku bɔdia úbo ɔ́mana. 

30Na ala kɔsiakɔ kɔmɛni ɔdi biala kalɔ ni, úti abuala egyiedi ɔ́bla kɛɛkɛ lɛgba udu 
ine ine ɔ́kya eƒi adi kemmo na aayá na liinwíni. Na akyami ani mbo lɛgba ine lɛni 
na ɔ́bla ku abuala egyiedi alɛ ebi ammɔ ɔdi biala lɛlɔ. Na ɔ́bla aka ku bɔdia ɔ́mana-
nya lɛƒɛnyi. 

31Na ala kɔsiakɔ ligyii lɛmmɔ kemmo ni, ubu ɔdi ɔtɛ na ligyii kunu kunu lɛdi 
lɛkya-ni kemmo útédu aani ɔgba unwi ku kakɛ bɔgyu. Na libu lɛni kemmo na 
ligyii lɛmmɔ lɛkya lɛnɔ lise kunu kunu na nina kalɔ bɔbɛbɛ bɔdi aani lɛgba bɔka 

inyɔ ku liku blii. Na libu lɛmmɔ atu ɔ́mana ni, údie bɔta bɔdi ɔ́mana. Na ala 
kɔsiakɔ abuala egyiedi kɔlɛkɛ kɔmmɔ kubo lɛƒɛnyi ine ine, na kuuuse kunu kunu. 

32Lɛgba lɛmmɔ lɛkya abuala kɔlɛkɛ ekuku ammɔ kalɔ. Na eƒi ani mɔɔyá na lɛgba 
lɛmmɔ liinwíni mmɔ lɛdanku ala kɔsiakɔ ligyii lɛmmɔ lɛlɔ. Lɛgba lɛmmɔ ɔdi biala 
bɔbɛbɛ bɔdi lɛgba bɔka inyɔ ku kakɛ ɔ́si ɔvi unwi úsie ɔvi unyɔdi. 

33Na lɛgba lɛmmɔ lise aani bapɔnkɔ kɛɛkɛ lɛgba. Na eƒi ani mɔɔyá na liinwíni 
mmɔ ku lɛbuala kunu kunu lɛni lɛlɔ na lɛgba lɛmmɔ lɛ́ka lɛ́mana ku kɔbuɛlɛmii 
kɔni nda abuala kunu kunu ammɔ lɛlɔ úbedu abuala abɛɛ ani ndanku eƒi ani 
mɔɔyá na liinwíni ƒui ni, abuala egyiedi na ɔ́nwamana ɔ́bla-nya. 

34Ala kɔsiakɔ kɔmmɔ ɔdi biala ubo kɔdakɔ ine, na kɔlɛ kɔ́si lɛƒɛnyi ine bɔmmɔ 
lɛlɔ. 

35Na ala kɔsiakɔ kɔmmɔ eli ni, lɛla kunu kunu lɛdi lɛlɛ aani animi atɛ bune na ala 
ani nse aani kugyikpo kɔdanku-nwu lɛlɔ ábada kɔsiakɔ ligyii lɛmmɔ kɔdakɔ kɔni 
nlɛ-ni lɛlɔ ku abuala kɔlɛkɛ kɔmmɔ lɛlɔ. 

36Na údie Kerub bebweyi udu ku bagyata ku ebo bɔta ɔ́mana kugyikpo kɔmmɔ 
lɛlɔ kesii kani na kuƒi kɔdi kɔkya, na ɔ́bla aka ku bɔdia adi ɔ́ka ɔ́mana bɔta bɔmmɔ. 

37Na lɛni na ɔ́bla ala kɔsiakɔ leevu kɔmmɔ na kɔ́lɛ lɛlɔ geen na udu biala kemmo. 

38Na ɔ́bla ntu kuwikɔ leevu. Na kewikɔ biala kadubɔƒɔ aani ntu lɛsii bonwu eti 
ene ku avlaatɛ (230) ɔ́lɛ ala kɔsiakɔ ligyii lɛmmɔ lɛlɔ. 

39Na úti ala kasiakɔ ligyii lɛmmɔ ɛlɔ ɔ́lɛ kakpakɔ kammɔ kada kakɛ, na úti ɛlɔ ɔ́lɛ 
katɔ kakɛ. Na úti ntu kewikɔ bonwu kammɔ ɔ́lɛ kakpakɔ kammɔ ɔkɔkɔ ɔni na 
kada kakɛ úti úsie nwuna ɔƒɛ katukɔ. 

40Na Huram ɔ́sɔ ɔ́bla ebui ku ogya budie kɔlɛkɛ ku lɛsii lɛni kemmo na beewi ntu 
taakuna. Anwuɔsu Hiram ɔ́wɔlɔ Katɔti kakpakɔ kabla kani ƒui na Ɔga Salomo úte-
nwu ka ɔbla. 

41Ɔ́bla akpa anyɔ ammɔ, ku ligegu kubila inyɔ kɔni na ɔ́bla úbi akpa ammɔ eli. Na 
ɔ́bla abuala ani na ɔ́vili ku lɛlɔ kasala bun bun akpa anyɔ ani na úti ɔ́kya akpa 
ammɔ eli ligegu kubila kɔmmɔ bɔdia. 
42Ɔ́bla kugyii ebi udu eti maane (400) ani na ɔ́bla na lɛgaala inyɔ kemmo ɔ́ka 
ɔ́mana abuala ani na ɔ́vili ku lɛlɔ bun bun akpa anyɔ mmɔ úti ɔ́kya ligegu kubila 
kɔni mbi akpa ammɔ eli bɔdia. 

43Na ɔ́bla ala kɔsiakɔ ligyii leevu ku nina ntu kuwikɔ leevu. 

44Ɔ́bla ntu kewikɔ bonwu ku bakɔ leevu-inyɔ bani lɛlɔ na ntu kewikɔ kammɔ 
kenye. 
45Na ɔ́bla ebui ku ogya budie kɔlɛkɛ ku lɛsii lɛni kemmo na beewi ntu taakuna. 
Ala amɛni ƒui na Huram ɔ́bla úte Ɔga Salomo úte Unwoti kakpakɔ kammɔ ku 
abuala egyiedi ani na báƒɔ sɛɛn na eekeye. 

46Na bɔnwamana na ɔɔnwamana abuala amɛni teewi ala ani na ɔ́vɔ únyene kesii 
kani baalɔ banii Sukot ku Sereda na Yordan Ketu kɔtu mmɔ lɛlɔ. 

47Ɔga Salomo útaya na bani ala amɛni unu banu ɔ́si ana bumomo ɔsu. Anwuɔsu 
bátakana na bati abuala egyiedi amɛni bumomo bɔni na béti bábla kabla kammɔ. 

48Na Salomo ɔ́bla Unwoti kakpakɔ kemmo kabla lɛlɔ ala ƒui. 

Ɔ́bla sika ugyiedi lɛkpabi ku sika ugyiedi ala kasiakɔ kani lɛlɔ na baasia 
bodobodo ɔni muusé Unwoti anumi. 

49Ɔ́bla sika ugyiedi ligyii lɛni lɛlɔ na baatu likpo taalɛ na katɔma kedee kammɔ 
kemmo na anumi kakɛ. Na ɔ́bla egyii anwula ani na bábla ku sika ugyiedi ku 
lɛsogya ku kɔbwɛlɛ kɔni na beedie ogya agyabi. 
50Ɔ́bla sika ugyiedi akyami bonwu ku asogya linenela ku lɛsii lɛni kemmo na 
beewi ntu taakuna ku ebui ani kemmo na beewi oloƒui taakyula ku akyami ku 
sika ugyiedi abuala ani muunwíni ku lɛlɔ na aada kɔyakun kɔlɛmikɔ úte katɔma 
kedee kammɔ ku kakpakɔ kasalakɔ ɔtɔ ɔmmɔ kɔlɛmikɔ lɛnɔ. 
51Uwi ɔni na Ɔga Salomo ɔ́wɔlɔ kakpakɔ kammɔ ƒui kabla ni, úti ala ani ƒui na ɔti 
Dawid úti ɔ́kya Unwoti enu, ani ndi sika ɔƒualadi ku sika ugyiedi ku kakpakɔ 
kammɔ kɔlɛmii, na úti útése Unwoti kakpakɔ na ala ani náƒɔ kuye kesekɔ ɔtɔ 
kemmo. 

Baga 1 - 8 

Béti Bunyimi Adaka Bésienku Kakpakɔ 
1Amu na Ɔga Salomo ɔ́ya bálɔ Israelƒuɔ benengu ƒui ku baduɔti ku atɔƒi benengu 
ka bábanu-nwu na Yerusalem, na beti kasusu kalɛ na badubo bɔbla na beti 
Unwoti Bunyimi Adaka basiku Sion ɔni ndi Ɔga Dawid ɔma unengudi besienku 
Unwoti kakpakɔ. 

2Amu na bana ƒui bátása lisu na Salomo kudɔ na bana limeyi bɔdi uwi na kɔbuli 
maatɛdi kɔni baalɔ Etanim kemmo. 

3Na uwi ɔni na benengu bammɔ ƒui bábasa lisu ni, bakpane bammɔ bágyu 
Bunyimi Adaka ɔmmɔ bákɔliku katɔ, 

4na bakpane bammɔ ku Lewiƒuɔ béti-nwu ku Adi Kevo kani kemmo na Unwoti 
uubo taabasiaku-ma mmɔ ku kabla lɛlɔ ala kedee ammɔ ƒui bétése Unwoti 
kakpakɔ. 

5Na Ɔga Salomo ku Israelƒuɔ bani ƒui nátása-nwu kudɔ mmɔ bénye Unwoti 
Bunyimi Adaka ɔmmɔ kudɔ mmɔ, na bádu baƒonu bani na balakana bɔka na béti 
bábla akpala béte Unwoti. 

6Ɔmmɔ kama bakpane bammɔ bágyu Bunyimi Adaka ɔmmɔ béduoku kakpakɔ 
bátálɛ Katɔma kedee kemmo kesii kani nse kedee ntulo ƒui na Kerub bebweyi 
bammɔ avwi kalɔ. 

7Na bebweyi bammɔ bégyingya bana avwi bébi Bunyimi Adaka ɔmmɔ ku ligyii 
lɛni beeti teeti adaka ɔmmɔ lɛlɔ. 

8Nsu si enye kesii kani nse kedee ƒui mmɔ ni, akana na anu ugyii ɔmmɔ kakɛ kadi. 
Na si enye kesii bamba ni, alanu. Na ligyii lɛmmɔ lɛmu lise líbedu ɔmwi kadi. 

9Na Bunyimi Adaka ɔmmɔ kemmo ni, lɛla biala liiibo liiitulo atabi anyɔ ani na 
Mose úti ɔ́kya-nwu kemmo na Horeb uwi ɔni bási baalɛ́ Egyipte kalɔ lɛlɔ. 

10Uwi ɔni na bakpane bammɔ baalɛ́ kakpakɔ mmɔ ni, kɔnakunwi kani na 
liƒlukutu lɛ́ƒɔ ɔtɔ ɔmmɔ kemmo. 

11Na Unwoti bukeye búyii mmɔ. Ɔmmɔ ɔsu bakpane bammɔ básɔ bátakana na 
babla kabla kadi. 

12Mmɔ na Ɔga Salomo ɔ́kpali Katɔti ɔ́su ɔnini, “Awɔ Unwoti násu ka adubɔkya 
liƒlukutu lɛni nse suu kemmo. 

13Na ɔƒɛni lɛ́tu kakpakɔ kani mɔɔdia bɔnu geen líte-ɔ, kesii kani na adubulie uwi 
ƒui.” 

14Uwi ɔni na Israelƒuɔ ƒui básala lisu na benye kakpakɔ anumi mmɔ ni, ɔga ɔmmɔ 
ɔ́nu-ma ɔ́mana na úte-ma kusɛ kusɛ. 

15Mmɔ na ɔ́su ɔnini, “Bemwi Unwoti Israel Katɔti ɔni na ɔkɛnku nwuna enu kabla 
lɛlɔ na kenye kani na úse mina ɔti Dawid úbo-nwu kemmo. Anwu násu ɔnini, 

16‘Ɔ́si uwi ɔni na lɛ́kpanku mina bekyuli lɛ́lɛku Egyipte kalɔ lɛlɔ ni, ńtaƒuna ɔma 
unengudi ɔdi ńtasiku Israel adua ammɔ kɔdi kemmo ńtese lɛlɔ ka batu kakpakɔ 
bete-mi, na bataakpa-mi na mmɔ. Nsu lídie awɔ Dawid ka ataadi mina kadi 
bekyuli Israelƒuɔ lɛlɔ.’ 

17“Mina ɔti Dawid ɔ́bla kasusu ka ɔ́tu kakpakɔ na bataakpa Israel Katɔti. 

18Nsu Unwoti ɔ́su mina ɔti Dawid ɔnini, ‘Ábla kasusu kabuni ka ɔ́si-ɔ kayi kemmo 
ka atu kakpakɔ ete-mi. 

19Nsu ɔɔɔdi awɔ ndubo kakpakɔ kammɔ bɔtu bute-mi. Mmomu ƒula ubugya ku 
ɔlɔna ɔni ndi awɔ ɔlati kaƒɔ ubi ndubo kakpakɔ kammɔ bɔtu.’ 

20“Na sɔsɔ Unwoti ɔ́di nwuna linyese lɛlɔ. Na ɔ́ya na ami lílie mina ɔti keliekɔ na 
ndi Israelƒuɔ ɔga. Na lɛ́tu kakpakɔ kani na bataakpa Unwoti, Israel Katɔti. 

21Na lɛ́wia kesekɔ lɛnɔ líte Bunyimi Adaka ɔmmɔ na kakpakɔ kammɔ kemmo. 
Bunyimi Adaka ɔmmɔ kemmo na atabi anyɔ ani ndanku Unwoti bunyimi bɔni na 
únyimi-ku bula bati kuuku uwi ɔni na ɔ́da-ma údie Egyipte kalɔ lɛlɔ akya.” 

Salomo Úti Kakpakɔ Kammɔ Ɔ́kya Katɔti Lɛkɔkɔ 
22Ɔmmɔ kama, na bekyuli bammɔ ƒui anumi ni, Salomo úsie úténye lɛkpabi 
lɛmmɔ anumi na ɔ́talaku enu katɔ, 

23na ɔ́kpali Katɔti ɔ́su ɔnini, “O Unwoti, Israel Katɔti, benwoti biala beeese aani 
ƒula kalɛ na katɔ iye kalɔ. Aadi ƒula bunyimi bɔni na ényimi ku ƒula bekyuli lɛlɔ, 
na aayɔ́-ma uwi ndi uwi. Ama bani nénu kalɔ basiaku-ɔ kama siin baadi ƒula 
litemi lɛlɔ ku bana kayi ƒui. 

24Ése mina ɔti Dawid ƒula kabla ɔblane kenye kadi. Na lɛla lɛni na ásu ni, ɔkɛnku 
ƒula enu kabla kemmo áya na lɛla lɛmmɔ líbo-nwu kemmo aani kalɛ na use ɔmwi 
mɛni na bɔɔnu. 

25“Na ɔƒɛni ni, Unwoti, Israel Katɔti, muuvele-ɔ ka kenye kani na ése mina ɔti 
Dawid uwi ɔni na ásu-nwu anini, ‘Ndubo bɔya na ƒula kaba kemmo ubi ɔnanabi 
utaadi lɛga na Israel uwi ƒui si baadi mina ɔda bubo lɛlɔ kaduɛ aani kalɛ na ábla,’ 
ubo-nwu kemmo. 

26Ɔmmɔ ɔsu ni, O Israel Katɔti, ya na kenye kani ƒui na ése mina ɔti Dawid ɔni ndi 
ƒula kabla ɔblane ubo-nwu kemmo sɔsɔ.” 

27“Nsu ni, bulie na Katɔti ɔdubulie kayawi kamɛni kemmo geen geen? Ɔ́si katɔ 
útédu katɔ kakaaka ƒui muedi kalakana-a bɔda. Amu bátaka kakpakɔ kani na lɛ́tu 
líte-ɔ na kétedu lɛla lɛdi mɛni kemmo? 

28Nsu ni, O Unwoti, mina Katɔti, ƒula kabla ɔblane na ndi, anwuɔsu nu-mi bɔkpali 
na abla lɛla lɛni na lɛ́da mɔɔva-a anumi ɔmwi mɛni ete-mi. 

29Buvele nda-a, ya na ƒula anumi asia kakpakɔ kamɛni lɛlɔ usien ku ɔƒɛ, kesii kani 
na ásu anini, ‘Mina lɛnyi lɛdubɔkya mmɔ’ kalɛ na enu ƒula kabla ɔblane bɔkpali 
si ɔ́kpali-ɔ na mɛni. 

30Anwuɔsu nu ƒula kabla ɔblane ku Israelƒuɔ bɔkpali si bénye mɛni bákpali-ɔ. Na 
enu asiku katɔ, kesii kani ndi ƒula keliekɔ. Na si enu ni, na eti bana ekpidi akyiɛ-
ma. 

31“Na muuvele-ɔ nnii si ɔnwa ɔdi ɔ́ƒiɔ ɔkpanadi na ɔlɛka use kenye kadi, na úbo 
kakpakɔ kamɛni Lɛkpabi lɛlɔ úbese kenye kammɔ ni, 

32na enu asiku katɔ na atɛ litemi lɛmmɔ. Na ɔni na ádu kɔtɔ ni, na ani-nwu kɔtu 
kalɛ na ɔ́manku. Na edie ɔni nátaƒiɔ ubo atina na ukeye. 

33“Na si Israel, ƒula kadi bekyuli bésie kekpokɔ, na bana bekisine bádi-ma lɛlɔ ɔsi 
bana ekpidi ani bábla ɔsu, na bénwini bébo-ɔ kudɔ, na bébenye kakpakɔ kamɛni 
na béboku lɛlɔ kalɔ bévele-ɔ likpidi buti taakyiɛ ni, 

34buvele nda-a, nu-ma bɔkpali asiku katɔ mmɔ. Na eti bana ekpidi akyiɛ-ma. Na 
asɔku-ma ebese kalɔ kani na éti éte bana bati kuuku mmɔ lɛlɔ. 

35“Na si ɔnantu ɔ́da bɔna ɔ́ya ɔ́si ekpidi ani ƒula bekyuli bábla ɔsu, na bávumana 
kayi bébo kakpakɔ kamɛni anumi, na bákpali-ɔ ni, 

36na enu-ma bɔkpali asiku katɔ kani na akya mmɔ. Na eti ƒula kabla bablane 
Israelƒuɔ ekpidi akyiɛ-ma, na atina-ma kalɛ na babla ala ulu siin lɛlɔ. Na aya na 

ɔnantu ɔsɔ use kalɔ utaana teewi kalɔ kani na éti éte ƒula kadi bekyuli ka beti 
benwini bana kadikɔ mɛni lɛlɔ. 

37“Na si kɔka iye ɔlɛ buɛ ɔdi úbo kalɔ kamɛni bekyuli lɛlɔ iye edula ammɔ lɛlɔ, na 
baalɔlɔ ku kubweyi bamba beebile-nya iye bekisine néyu ƒula bekyuli bátu na 
beekpóku-ma ni, 

38na enu bana bɔkpali. Na si ƒula bekyuli bammɔ badi bakya bewulo kɔnyana na 
bákɔliku enu bátina kakpakɔ kamɛni na bákpali Katɔti ni, 

39na enu bana bɔkpali na kesii kani na akya na katɔ mmɔ. Na eti bana ekpidi 
akyiɛ-ma na ete-ma kebunku. Ɔsika awɔ lɛti ngyi ukyuli kasusu ku kayi kemmo, 
na aablaku ukyuli biala kalɛ na ɔ́manku 

40kalɛ na ƒula bekyuli beteenu-ɔ litemi uwi biala na beli kalɔ kani na éti éte bula 
bati kuuku mɛni lɛlɔ. 

41“Na baƒɔ bani nási ɔgyu bébo mɛni na ƒula lɛnyi lɛni na bénu ɔsu, nsu bátasi 
Israel kalɔ lɛlɔ ni, nu-ma bɔkpali, 

42ɔsika badubunu ƒula lɛnyi bonwu lɛmmɔ ku kalɛ na eenene ƒula kɔnu taabla 
ɔyikun ala. Si bekyuli bammɔ udu bébo kakpakɔ kamɛni bébevele-ɔ lɛla lɛdi ni, 

43na enu asiku katɔ kesii kani na eli mmɔ. Na abla lɛla biala na ɔƒɔ ɔmmɔ uye-ɔ 
ete-nwu kalɛ na kayawi ƒui benu ƒula lɛnyi na bayia-a aani kalɛ na ƒula kadi 
bekyuli Israelƒuɔ baabla. Na badubo bɔnu bɔti ka kakpakɔ kani lɛ́tu mɛni ni, ƒula 
lɛnyi lɛsia-ka lɛlɔ sɔsɔ. 

44“Si ƒula bekyuli bésie betékpoku bana bekisine, na kesi kesii kani na adubɔtala-
ma ka bésie, na bénwini anumi bátina ɔma ubendi ɔni na áƒuna ku kakpakɔ kani 
lɛ́tu líte ƒula lɛnyi mɛni na bakpali awɔ Unwoti ni, 

45na enu bana bɔkpali asiku katɔ mmɔ na aya na badi lɛlɔ. 

46“Ukyuli biala uuubo na ulábla likpidi. Anwuɔsu si bábla likpidi lɛdi ni, ɔƒɛni kalɛ 
adubuti kɔnyi akya-ma, na anyonu-ma ete bana bekisine, na badubuƒie-ma 
batákya bana kɔlɔ kɔni na amadɔ iye ɔgyu kakaaka kemmo. 

47Nsu bakana bavumana kayi na kɔlɔ kɔni lɛlɔ na béƒie-ma bátákya mmɔ na 
bavumana kasusu na bevele-ɔ basu banini, ‘Bɔ́bla likpidi bɔ́ƒiɔ-ɔ na bula 
likyulikpi ku kalala ala bɔbla kemmo.’ 

48Si bénwini kayi ku kaƒɔ ƒui na bekisine kalɔ kammɔ lɛlɔ, na bénwini anumi 
bátina kalɔ kani na éti éte bana bati kuuku ku ɔma ɔni na áƒuna ku kakpakɔ kani 
na lɛ́tu líte ƒula lɛnyi mɛni na bákpali-ɔ ni, 

49na enu bana buvele asiku kesii kani na eli na Katɔ mmɔ. Na enye-ma kama. 

50Na eti bana ekpidi ani ƒui bábla-a akyiɛ-ma. Na aya na bana bekisine bammɔ 
banu-ma kɔnyana. 

51Ɔsika badi ƒula bekyuli bani na áda édie Egyipte kalɔ lɛlɔ, kalɔ kani kemmo nse 
aani ogya lɛyu lɛni kemmo na baanwamana abuala. 

52“Na muuvele nnii ƒula anumi ebimi na anu ami ƒula kabla ɔblane ku ƒula kadi 
bekyuli Israelƒuɔ kɔnyana, na enu ala ani na buuvele-ɔ. Na uwi biala na bákpali-
ɔ bévele lɛla lɛdi ni, na enu ete-ma. 

53Ɔsika ama na áƒuna álɛku kayawi bekyuli ƒui akɔ énwini ƒula bebi bani madi-ɔ 
ala. O Unwoti ɔni ntulo ƒui, lɛni na akɛnku ƒula kabla ɔblane Mose lɛlɔ ásu ése uwi 
ɔni na édie bula bati kuuku álɛku Egyipte kalɔ lɛlɔ.” 

54Uwi ɔni na Salomo ɔ́wɔlɔ Katɔti bɔkpali bɔmɛni ku bekyuli evelela ani na ɔ́da 
ɔ́va Unwoti anumi ƒui ni, ɔ́ta únye na Unwoti lɛkpabi anumi na kesii kani na ɔ́lɛ 
akɔnkɔ na ɔ́talaku enu katɔ ɔ́tina kayaa 

55na únye mmɔ na úte Israelƒuɔ ƒui kusɛ kusɛ ku lɛdi momoomo ɔ́su ɔnini, 

56“Bemwi Unwoti ɔni néte nwuna bekyuli Israelƒuɔ ƒui bɔnwuna aani kalɛ kani 
na úse kenye úse. Na útada útavia kenye kani na úse ɔ́siaku nwuna kabla ɔblane 
Mose lɛlɔ ina litemi linwi pɛ. 

57Na muuvele nnii Unwoti, bula Katɔti, ulieku-bu aani kalɛ na úlieku bula bati 
kuuku. Na utanyonu-bu iye udie-bu atu kudii. 

58Na ɔya na bunwini bula kayi bɔsia-nwu lɛlɔ uwi biala. Na bɔsiaku-nwu kama 
siin na nwuna ulu biala lɛlɔ. 

59Na muuvele nnii mina etemila ku bɔkpali bɔni ƒui na lɛ́kpali Unwoti lɛ́da lɛva-
nwu anumi mɛni ni, ala ammɔ atɛ bula Unwoti Katɔti anumi na utaanu-nya usien 
ku ɔƒɛ. Na ɔya na ami nwuna kabla ɔblane ku nwuna bekyuli Israelƒuɔ bɔlɛ lili na 
bana limeyi ndi limeyi awiala kenye. 

60Ɔmɛni ndubɔya na kayawi bekyuli ƒui banu bati ka Unwoti lɛti pɛ kani ndi 
Katɔti, na ɔdi biala ɔsɔ uuubo. 

61Na amii bani ndi nwuna bekyuli ni, bina kɔyi kɔsia Unwoti ɔni ndi bula Katɔti 
lɛlɔ. Na bitaadi nwuna ɔda bubo ƒui lɛlɔ aani kalɛ na bɛ́bla ɔmwi kadi mɛni.” 

Ɔga Salomo Úti Kakpakɔ Kammɔ Ɔ́kya Unwoti Enu Kemmo 
62Ɔmmɔ kama Ɔga Salomo ku Israelƒuɔ ƒui bábla akpala lidu lidu béte Unwoti. 

63Na ɔ́du ɔmantɛ bakɔ mpim aavlanyɔ-inyɔ (22,000) ku baƒonu ku bese mpim eti 
anyɔ ku aavlanyɔ (120,000) na béti bábla unwi bɔbla akpala béte Unwoti. 
Anwuɔsu Ɔga Salomo ku Israelƒuɔ bammɔ béti kakpakɔ kammɔ bákya Unwoti 
enu kemmo. 

64Na limeyi lɛmmɔ kani lɛlɔ ni, Salomo údie Unwoti kakpakɔ kaduli kani nwi 
anumi kakɛ ntɛntɛ bɔdi sɛsɛɛ na ɔ́bla mmɔ kedee. Na mmɔ na ɔ́kyula akpala ku 
edula akpala, na ɔ́kyula lɛmwi lɛni na bédie na unwi bɔbla akpala bɔbla lɛnɔ 

kemmo, ɔsika lɛbualagyie lɛkpabi lɛni nlɛ Unwoti anumi mmɔ lise blii suɛ lite 
akpala amɛni ƒui bɔkyula na mmɔ. 

65Na kakpakɔ mmɔ ni, Salomo ku Israelƒuɔ ƒui bádi edula edeedi bɔƒɛ limeyi, na 
bádi-ni emeyi leevu-ene. Na bekyuli pii bási ɔgyu bébo. Na badi lɛnɔ bási Hamat 
úbedu Egyipte Kɔwɛ kemmo. 

66Na ka bádi limeyi lɛmmɔ báwɔlɔ kadi kegye ni, ɔ́ya na bekyuli bammɔ ƒui 
bátɔlɔ. Na bekyuli bammɔ béte ɔga kusɛ kusɛ ku kubiti ku lɛlɔyɔ ɔ́si ala abuni ani 
na Unwoti ɔ́bla úte nwuna kabla ɔblane Dawid ku nwuna bekyuli Israelƒuɔ ɔsu. 

Baga 1 - 9 

Unwoti Ɔ́sɔ Údie Lɛlɔ Ɔ́tina Salomo 
1Uwi ɔni na Salomo ɔ́tu Unwoti kakpakɔ ku ɔga kaduli ku lɛtɔ lɛni ƒui na ɔɔyɔ́ ka 
ɔtu mmɔ ɔ́wɔlɔ ni, 

2Unwoti ɔ́sɔ údie lɛlɔ ɔ́tina-nwu aani kalɛ na údie lɛlɔ ɔ́tina-nwu na Gibeon. 

3Amu na Unwoti ɔ́su-nwu ɔnini, “Línu ala ani na énye mina anumi ákpali-mi ásu 
ƒui. Na lídie kakpakɔ kani na átu mɛni líse sɛsɛɛ lɛ́bla-ka kedee na líti mina lɛnyi 
lɛ́sia-ka lɛlɔ líte uwi ƒui. Na mina anumi ku kayi ƒui kadubɔsia-ka lɛlɔ uwi biala. 

4“Na awɔ ni, si adubɔsia mina ulu lɛlɔ siin ku udu buni aani kalɛ na ƒ'ɔti Dawid 
ɔ́bla, na ádi mina ɔda bubo lɛlɔ na aasia anu ala ani ƒui na línyimi ku mina etemila 
ƒui lɛlɔ ni, 

5ndubɔya na ƒula lɛgadi lɛmmɔ linye kpakplaa uwi ƒui na Israel aani kalɛ líse ƒula 
ɔti Dawid kenye uwi ɔni na lɛ́su-nwu nnini, ‘Ulebo ulete ka balákɛ ɔnanabi ƒula 
ɔtɔ kemmo belése ɔga na Israel kudii.’ 

6“Nsu si awɔ, iye ƒula bebi bénwini kama bákya-mi, na bátadi mina ɔda bubo lɛlɔ, 
na bénwini bésie baakpá baƒiɔ badi ni, 

7ndubukulo Israel lidie kalɔ kani líte-ma mmɔ lɛlɔ. Na lidie kakpakɔ kani na lídie 
sɛsɛɛ lɛ́bla-ka kedee líte mina lɛnyi mɛni átu, na Israel lɛlɔ litemi lɛdubunwini 
lɛsugba ku lɛmala na bekyuli ƒui akɔ. 

8Na ina ka ɔtɔ ɔmɛni úbomo na ɔɔdia bɔnu lɛni ɔƒɛni ni, uwi ɔdi ɔdubo na ɔtɔ 
ɔmɛni ɔdubunwini lɛmala ute ukyuli biala ɔni mavi mɛni, na badubɔma na bapii 
basu banini, ‘Bi ɔsu na Unwoti ɔ́bla lɛla lɛmɛni udu na kalɔ kamɛni ku kakpakɔ 
kamɛni lɛlɔ lɛni?’ 

9Na bekyuli badubudie kenye basu banini, ‘Ɔsika béni bana Unwoti Katɔti ɔni 
nédie bana bati ɔ́lɛku Egyipte kalɔ lɛlɔ, na bénwini bététi bana baƒiɔ mmomu 
baakpá na baabla-ma kabla. Ɔmmɔ ɔsu na Unwoti ɔ́ya na ɔgbankpi ɔmɛni udu 
úbo-ma lɛlɔ.’ ” 

Salomo Ɔ́sɔ Ɔ́bla Kabla Lidu Bamba 

10Na akwa aavlanyɔ kawɔlɔkɔ, uwi ɔni na Ɔga Salomo ɔ́tu Unwoti kakpakɔ ku ɔga 
kaduli ɔ́wɔlɔ ni, 

11Ɔga Salomo úti lɛma aavlanyɔ lɛni nkya Galilea kalɛkɛ úte Hiram ɔni mɔɔdi lɛga 
na Tiro. Ɔsika Hiram néte-nwu sida egyii ku egyii kpakplaa ku sika ugyiedi ɔni 
ƒui na ɔɔwia. 

12Nsu uwi ɔni na Hiram ɔ́ta Tiro mmɔ úsie útávi ɔ́nu lɛma lɛni na Salomo úte-
nwu mmɔ ni, kubiti kútada-nwu na lɛma lɛmmɔ lɛlɔ. 

13Amu na úye Salomo ɔnini, “Ɔnwa, bi lɛma udu na éte-mi mɛni?” Na ɔ́sia lɛma 
lɛmmɔ anyi ɔnii Kabul ɔni kalɔ ndi Liiibo Kɔsia. Ɔmmɔ ɔsu lɛni na baalɔ lɛma 
lɛmmɔ anyi úbedu ɔmwi. 

14Na sika ugyiedi bumomo bɔni na Hiram úte Ɔga Salomo ɔdi antabi aƒo aavlene 
unu. 

15Ulu ɔni lɛlɔ na Ɔga Salomo únye bekyuli lɛlɔ na ɔ́tu Unwoti kakpakɔ ku nwuna 
kaduli ku awodu kama ubili ɔni básia ku Yerusalem awoduku, na ɔ́ya na básɔku 
Hasor ku Megido ku Geser lɛma bátu na bɔdubo bunu mɛni. 

16Egyipteƒuɔ Ɔga Ƒarao úsie útékpoku Kanaanƒuɔ na ɔ́du-ma, na ɔ́tu ogya ɔ́kya 
Geser ɔma na úti mmɔ úte ubidi ulekubi ɔni ndi Salomo ulekudi uwi ɔni na béti-
nwu na baawɛɛ-nwu. 

17Na Salomo ɔ́sɔku Geser ku Bet-Horon kada kakɛ 

18ku Baalat ku Tadmor ɔni nkya ketele kalɔ kakwiidi kemmo ɔ́tu na nwuna 
kalɛkɛ. 

19Na ɔ́sɔku lɛma linengudi lɛni kemmo na uusé nwuna ala ku lɛma lɛni na nwuna 
bapɔnkɔ ku bapɔnkɔ kɛɛkɛ liinye ku lɛla biala na ɔɔwia ka ɔtu na Yerusalem ku 
Lebanon ku kalɛkɛ kani ƒui lɛlɔ na ɔɔdi ɔ́tu. 

20Na bekyuli bani naaadi Israelƒuɔ na báƒɔ lɛlɔ bákya mmɔ badi Amoriƒuɔ ku 
Hetiƒuɔ ku Perisiƒuɔ ku Hewiƒuɔ ku Yebusiƒuɔ. 

21Na bekyuli bamɛni kaba bebi bani na Israelƒuɔ bátabɔku bátalɛku mmɔ ni, bana 
lɛlɔ na Salomo únye úti-ma ɔ́bla nwuna kabla bablane úbalɛ ku ɔmwi. 

22Nsu Salomo úteti Israelni biala útabla nwuna kabla ɔblane. Ɔsika ama ndi 
nwuna bekpone ku nwuna lɛgadi benengu ku nwuna lɛku benwenine ku nwuna 
bekpone batɔnkune ku bani mɔɔnu nwuna bapɔnkɔ kɛɛkɛ ku nina bakane lɛlɔ. 

23Na ama kani ndi Salomo kabla lɛlɔ banune bani mɔɔnu kabla lidu lidu lɛlɔ. Na 
bekyuli eti leevu-unwi (550) mɔɔnu bekyuli bani mɔɔbla Salomo kabla teete-
nwu lɛlɔ. 

24Na uwi ɔni na Salomo ulekudi ɔni ndi Ƒarao ubidi ɔ́si Dawid kesii úse nwuna 
kaduli kani ɔgyani ɔ́tu úte-nwu kama ni, Salomo ɔ́sia awodu kama ubili ɔmmɔ. 



652 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

25Na lɛkwa biala kemmo ni, kɔtɛ na Salomo ɔɔbla bɔkyula ku unwi bɔbla akpala 
na lɛkpabi lɛni na ɔ́tu úte Unwoti mmɔ lɛlɔ. Na ɔɔkyula oloƒui lɛnɔ teete Unwoti 
kalɛ na bényimi bése ka babla na kakpakɔ mmɔ. 

26Na Ɔga Salomo ɔ́sɔ ɔ́nwi lɛkɔlɔ bonwu bonwu únyene Esion-Geber ɔni nde Elot 
na Edom na Ɛpugyie kɔtu. 

27Na Hiram údie nwuna bekyuli bani ngyi lɛkɔlɔ bɔka na bágyi ɛpu lɛlɔ kabla 
kaduɛ ka bétébunku Salomo kabla bablane. 

28Na báka lɛkɔlɔ lɛmmɔ bésienku Oƒir na bákɛ sika ugyiedi antabi aƒo eti atɛ ku 
leevu (160) unu béboku Ɔga Salomo. 

Baga 1 - 10 

Seebaƒuɔ Ɔga Uleku Úbakya Ɔga Salomo Kenye 
1Uwi ɔni na Seebaƒuɔ ɔga ɔni ndi uleku únu Salomo lɛnyi kalɛ na lísie anumi na 
lɛ́ƒɔ kuye mmɔ, ku kalɛ na Salomo ku Unwoti ntɛ buse mmɔ ni, ɔ́ta úsie-nwu kudɔ 
utákɔku-nwu, na uye-nwu ala ani mbo ɔkplu unu. 

2Na ka úsela ni, ɔda bekyuli pii, na bebuo ala betine lɛnɔ béti ala ani muunwenyi 
ƒɛƒɛɛ ku sika asɛɛ lidu lidu ku sika ugyiedi béboku Salomo. Na bátɛmi básiku ala 
ani ƒui nkya-nwu kasusu kemmo lɛlɔ. 

3Na Salomo údie ala ani ƒui na uleku ɔmmɔ úye-nwu kenye. Na lɛla biala lítayu 
Salomo ɔkplu. 

4Na uwi ɔmmɔ ni, Seebaƒuɔ ɔga uleku ɔ́nu Salomo lɛnunda ku kaduli kani na ɔ́tu 
uli mmɔ. 

5Na ɔ́sɔ ɔ́nu adila ani na béti bése nwuna kadikɔ ku nwuna benengu bani muulie 
taadiku-nwu ku kalɛ na nwuna kaduli kabla bablane baabla ala taavinku, ku 
lɛwu lɛni baakya teenye kagyumana si ɔɔdi, ku akpala ani na ɔɔbla na Unwoti 
kakpakɔ. Ala amɛni ƒui ábla-nwu kalɛ kadi, na úbimi kenye úwi. 

6Amu na ɔ́su Ɔga Salomo ɔnini, “Lɛnunda lɛni na ebo ku ala ani línu lɛ́siku-ɔ lɛlɔ 
na mina kalɔ lɛlɔ ni, sɔsɔ geen na adi. 

7Nsu nka ńtaƒɔ-nya ńtadi úti úbedu uwi ɔni na ami ɔlati líbo ḿbanu-nya ku mina 
lɛnumi. Nsu ala ammɔ kakɛ muedi ńtenu-nya. Ɔsika ƒula lɛnunda ku ƒula lɛlakɛ 
litulo ala ani básu-mi mmɔ ƒui. 

8Lili lɛdia ƒula benengu ku ƒula kabla bablane bani nkya-a kudɔ uwi biala na 
beenú lɛnunda etemila amɛni udu! 

9Na buumwi Unwoti ɔni ndi ƒula Katɔti, kalɛ na údie nwuna bɔyɔ ɔ́tina-a. Na úse-
ɔ Israelƒuɔ ɔga. Ɔsika ubo bɔyɔ ute Israel uwi ƒui ɔsu na úti-ɔ úse lɛga kalɛ na 
ataanu nwuna ɔda bubo taabla ala ulu lɛlɔ.” 

10Amu na úte Ɔga Salomo sika ugyiedi aani antabi aƒo liti ku ala ani muunwenyi 
ƒɛƒɛɛ lidu lidu pii ku sika asɛɛ. Na ala ƒɛƒɛɛ lidu lidu ani na Seeba Beleku Ɔga úte 
Salomo mmɔ ni, emomo ɔni na ukyuli biala útete-nwu ammɔ udu kudii. 

11Na Hiram ɔkɔlɔ ubendi ɔmmɔ úti sika ugyiedi ɔ́siku Oƒir úboku-nwu. Na ɔda 
kugyii kpakplaa kɔdi ekuku pii ku asɛɛ úboku-nwu. 

12Na Salomo úti ligyii lɛmmɔ úbunku ɔ́tu Unwoti kakpakɔ ku nwuna kaduli. Na 
ɔ́sɔ úti ligyii lɛmmɔ lɛdi ɔ́bla agyala úti úte lɛnu batune. Na ɔdi útakada kugyii 
kɔmmɔ ku kuna limomo udu útasiku kesii kadi úteboku mmɔ kudii na kɔsɔ 
kuuubo lɛnɔ na anu. 

13Na Ɔga Salomo úte Seeba ɔga uleku lɛla biala na úye-nwu. Ɔmmɔ uuubunku ala 
ani na Salomo ɔlati úte-nwu ku kaƒɔ ƒaa. Ɔmmɔ kama uleku ɔmmɔ ku nwuna ulu 
besiene bénwini bésie Seba kalɔ lɛlɔ. 

Ɔga Salomo Lɛgadi Líkeye 
14Lɛkwa ndi lɛkwa ni, beeti sika ugyiedi aani antabi aƒo eti alɔ (250) teeboku Ɔga 
Salomo. 

15Ɔmɛni uuubunku kɔsia kɔni na kuye badine baaƒɔ taasiku bana kɔsia kemmo 
ku kuyii kɔni na Arabiaƒuɔ baga beeyi ku Israelƒuɔ kɔlɛkɛ bagadine kuyii kɔni 
beete. 

16Na Salomo ɔ́bla kekpo agyumanala bonwu eti ene (200). Na lɛgyumanala biala 
lɛlɔ ni, úti sika ugyiedi antabi akyami atɛ unu ɔ́kwa-ni. 

17Na ɔ́sɔ ɔ́bla kekpo agyumanala wɛlɛ wɛlɛ eti aku (300) bamba na ɔ́kwaa ɔdi 
biala lɛlɔ ku sika ugyiedi antabi lɛkyami linwi ku kakɛ unu. Na úti-nya úse nwuna 
baga kesii na kesii kani baalɔ banii Lebanon lɛku. 

18Ɔmmɔ kama ɔga ɔmmɔ ɔ́sɔ ɔ́nwi baga liboku bonwu lɛdi, na ɔ́klibi-ni kemmo 
ku ɔtunkpɛ na úti sika ugyiedi ɔ́kwaa-ni lɛlɔ ƒui. 

19Ubili kakɔkɔ ɛku nkya liboku lɛmmɔ. Na ɔ́bla kama kekpokɔ eli kakɛ munu 
munu. Na ɔ́bla liboku lɛmmɔ na gyata unye enu kɔsiakɔ inyɔ bɔmmɔ ɔvi ɔni ku 
ɔni. 

20Na ubili kakɔkɔ kammɔ lɛnɔ ni, bagyata leevu-inyɔ benye na bebo inyɔ nnye 
ubili kakɔkɔ biala lɛlɔ ɔvi ɔni ku ɔni. Na bátabla lɛmɛni udu ɔdi bétese lɛga kadikɔ 
kadi bétete ɔga ɔdi kudii. 

21Na Ɔga Salomo lɛɛƒɛɛ lɛni kemmo ƒui na ɔɔní ntu ni, sika ugyiedi na béti bábla-
ni. Na akyami ani nlɛ kesii kani baalɔ banii Lebanon Lɛku Baga Ɔtɔ kemmo lɛnɔ 
sika ugyiedi ɔni muukeye sɔɔn ala na adi. Na béteti sika ɔƒualadi bátabla lɛla lɛdi, 
ɔsika Salomo uwi ni, balábu sika ɔƒualadi aani lɛla lɛni na lɛ́ƒɔ kuye. 



654 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

22Na Salomo ubo lɛkɔlɔ libendi pii lɛni mɔɔdi kuye na ntu anumi úbunku Hiram 
lɛkɔlɔ. Na akwa atɛ biala kemmo ni, nwuna lɛkɔlɔ lɛmmɔ liinwíni teebo na liiti 
sika ugyiedi ku ɔƒualadi ku ɔtunkpɛ ku baagyii ku baku teeboku. 

23Na ɔga biala uuubo ɔni mbo akɛla aani Ɔga Salomo kalɛ. 

24Na kayawi bekyuli ƒui bátaawia kuƒi ka bebenu lɛla lɛdi basiku Ɔga Salomo 
kudɔ ɔ́si lɛnunda lɛni na Katɔti úti ɔ́kya-nwu kayi kemmo ɔsu. 

25Na ukyuli biala mebo Salomo kudɔ ni, uute-nwu etela. Na etela ammɔ adi bene 
ndi sika ɔƒualadi ku ugyiedi ku lɛwu ku ekpola ku kutu akyala ani muunwenyi 
ƒɛƒɛɛ ku bapɔnkɔ ku bebuo ala betine. Na ɔmɛni na bekyuli baabla lɛkwa ndi 
lɛkwa. 

26Na Salomo ɔ́sala bapɔnkɔ ku bapɔnkɔ kɛɛkɛ bumomo aani apim unwi ku eti 
maane (1,400) ku bapɔnkɔ mpim leevu-inyɔ (12,000) bani na úle ɔ́kya lɛma 
linengudi lɛdi kemmo ku Yerusalem. 

27Na Salomo lɛgadi uwi ni, ɔ́ya na sika ɔƒualadi ɔ́bu na Yerusalem aani atabi. Na 
ɔ́ya na bálɛ sida egyii na émomo geen aani kɔnwingyie egyii ani nábu akya Yuda 
abi kaƒɔna mmɔ. 

28Na Salomo bapɔnkɔ bammɔ ni, nwuna beyedine néye-ma básiku Egyipte ku 
Kue. 

29Na beeyé ɔpɔnkɔ kɛɛkɛ unwi taasiku Egyipte sika ɔƒualadi antabi akyami 
maatɛ unu. Na ɔpɔnkɔ unwi kuye kɔdi sika ɔƒualadi antabi lɛkyami linwi ku kakɛ 
unu. Na beyedine bammɔ basɔku-ma beye bete Hetiƒuɔ ku Siriaƒuɔ baga. 

Baga 1 - 11 

Salomo Úti Beleku Na Bémomo 
1Ɔga Salomo úti kadi bamba beleku pii, ina ka úti Ƒarao ubidi ulekubi, na úti 
Moabƒuɔ ku Amonƒuɔ ku Edomƒuɔ ku Sidonƒuɔ ku Hetiƒuɔ beleku. 

2Na beleku bammɔ bási kadi bani bekyuli akɔ na Unwoti ɔ́su Israelƒuɔ ɔnini, 
“Amii ku kadi bammɔ bekyuli biteti lɛlɔ, ɔsika badubɔtɔlɔ-mii batákya bana 
lɛƒiɔkpa kemmo.” Nsu ɔmɛni ƒui kama kadi kammɔ beleku bɔyɔ bɔkya Salomo 
kayi geen. 

3Na Salomo úti beleku eti leevu-ine (700) ɔ́siku bagadine liku. Na nwuna basɔnɔ 
badi eti aku (300). Na beleku bamɛni báya na ɔ́yii ulu geen ɔmmɔ. 

4Na uwi ɔni na Salomo ɔ́bi lɛlɔ ni, nwuna beleku bamɛni bénwini-nwu kayi. Na 
úsie ɔɔkpá benwoti babambadi. Ɔni na nwuna kayi ƒui kasɔ kaaasia nwuna 
Unwoti Katɔti lɛlɔ aani kalɛ na ɔti Dawid kayi kése. 

5Salomo úsie ɔsiaku Sidomƒuɔ baƒiɔ bani baalɔ bani Astarot ku Amonƒuɔ baƒiɔ 
Milkom bani muusé lɛlɔ mmɔ kama. 

6Anwuɔsu Salomo ɔ́bla likpidi na Unwoti anumi ka úteti nwuna kayi ƒui útasiaku 
Unwoti kama aani kalɛ na ɔti Dawid ɔ́bla ɔsu. 

7Na kɔbi kɔdi na kɔkya Yerusalem ɔƒɛ katukɔ ni, Salomo ɔ́tu ɔtɔ úte Moabƒuɔ baƒiɔ 
bani baalɔ banii Kemos ku Amonƒuɔ baƒiɔ bani muusé lɛlɔ na baalɔ-ma bani 
Molek. 

8Na lɛni kani na ɔ́tu baƒiɔ ɔtɔ úte nwuna beleku bani na baaadi Israelƒuɔ mmɔ ƒui. 
Na baakyula oloƒui na baabla akpala teete-ma. 

9Unwoti úti kɔnyi ɔ́kya Salomo, ɔsika nwuna kayi kasɔ kaaasia anwu Unwoti ɔni 
ndi Israelƒuɔ Katɔti ɔni nédie lɛlɔ ɔ́tina-nwu kunyɔ sɔɔn lɛlɔ. 

10Ina ka Unwoti úbo Salomo ɔda ka utasiaku baƒiɔ badi kama ni, Salomo útadi 
Unwoti ɔda bubo bɔmmɔ lɛlɔ. 

11Ɔmmɔ ɔsu Unwoti ɔ́su Salomo ɔnini, “Ka udu ɔmɛni ɔkya-a kemmo na átakana 
mina ɔda bubo lɛlɔ bɔdi ɔsu ni, ndubo ƒula lɛgakadikɔ bugyingya na liti-ka lite 
ƒula kalɔ bakyane akɔ unwi ɔdi. 

12Nsu ɔ́si ƒ'ɔti Dawid ɔsu ni, lɛɛɛdubo lɛgadi lɛmmɔ bɔƒɔ na ƒula ngba uwi. 
Mmomu, ndubɔƒɔ-ni lɛlɛku ƒula ubidi enu kemmo. 

13Na lɛɛɛdubo lɛgadi lɛmmɔ ƒui bɔƒɔ bɔlɛku-nwu enu kemmo. Mmomu, ndubɔya 
na kɔdua kunwi kubu kute-nwu ɔ́si mina kabla ɔblane Dawid ku Yerusalem ɔni 
na lɛ́ƒuna ɔsu.” 

Salomo Ɔ́kɛ Bekisine 
14Ɔmmɔ kama ni, Unwoti ɔ́ya na Hadad ɔni nási Edom lɛgadi kemmo ɔ́ta na 
útékpoku Salomo. 

15Uwi ɔni na Dawid úteekpoku Edomƒuɔ ni, na Yoab ndi nwuna bekpone 
ɔtɔnkune. Na ka úsie ɔnii utáva bana kadi bekyuli bani nékpi na kekpokɔ na 
Edom mmɔ ni, ɔ́du Edom banana ƒui. 

16Na Yoab ku Israelƒuɔ bammɔ báƒɔ lɛlɔ bákya Edom abuli aku úti útédu ka báyila 
Edom banana ƒui udu. 

17Nsu Hadad úkeli úsie Egyipte uwi ɔni na ɔmu ɔdi ɔnamu, anwu ku Edomƒuɔ 
bakutine bani nátaabla kabla teete ɔti. 

18Na báta bási Midian na bétédu Paran. Mmɔ na báwia Paran banana bébunku 
lɛlɔ na bátɔlɔ bésie Egyipte na bétéduo Egyipteƒuɔ Ɔga Ƒarao kudɔ. Na ɔga ɔmmɔ 
úte Hadad kaduli ku kalɔ, na ɔsɔ úte-nwu adila lɛnɔ. 

19Na ɔ́si kalɛ na Ƒarao ɔɔyɔ́ Hadad litemi ɔsu ni, úti ulekudi ɔnwani ulekubi ɔni 
baalɔ banii Tahpenes úte-nwu ka uti. 

20Na Tahpenes ɔnwani ulekubi ɔmɛni ɔ́wɔ ɔnanabi. Na ɔ́sia-nwu lɛnyi ɔnii 
Genubat. Na Tahpenes ɔ́tumini ɔnamu ɔmɛni na ɔga kaduli, na Genubat ku Ƒarao 
beli básala. 

21Uwi ɔni na Hadad únu na Egyipte ka Dawid úkpi, na Yoab ɔni ndi nwuna 
ukpone ɔtɔnkune lɛnɔ úkpi ni, Hadad ɔ́su Ɔga Ƒarao ɔnini, “Ya na nteesie mina 
ɔma.” 

22Amu na ɔga ɔmmɔ úye-nwu ɔnini, “Bi na aawia-mi kudɔ mɛni na alakɛ, ɔsu na 
anii aatɔlɔ eteesie bina ɔma?” Amu na Hadad údie kenye ɔnini, “Ńtawia lɛla lɛdi 
ńtanɔ, nsu awɔ ya na nteesie!” 

23Amu na Katɔti ɔ́sɔ údie ukisine bamba ɔ́kya Salomo ɔni ndi Eliada ubidi Reson. 
Bukeli na okloƒu ɔmɛni úkeli ɔ́tɔlɔ nwuna unwoti ɔni baalɔ-nwu Hadad-Eser 
Sobaƒuɔ ɔga kudɔ. 

24Reson ɔmɛni ɔ́wia bananabi badi úbunku lɛlɔ na únwini bana ukpone 
ɔtɔnkune, na benwini bekpone bani muukpóku baga uwi ɔni na Dawid ɔ́yila Soba 
bekpone ƒui udu. Na Reson bekpone bamɛni bésie Damasko na béti mmɔ. 

25Na Reson ɔdi Israelƒuɔ ukisine uwi ɔni na Salomo uli ngba ƒui. Ɔsika Hadad lɛnɔ 
ɔ́kya lɛsɛ lɛdi. Anwuɔsu Reson ɔ́di lɛga na Siria na ɔdi ukisine ute Israelƒuɔ. 

Yerobeam Ɔ́ta Únye Salomo Lɛlɔ 
26Nabat ubidi Yerobeam ɔni ndi Ɔga Salomo kabla bablane unwi lɛnɔ ɔ́ta únye-
nwu lɛlɔ. Na Yerobeam ɔmɛni ɔdi Eƒratni, na ɔ́si Sereda, na uni ɔdi ukpinele ɔni 
baalɔ Serua. 

27Kɔtɛ kɔmɛni ndanku kalɛ na ɔ́bla asa na Yerobeam ɔ́ta únye Ɔga Salomo lɛlɔ. 
Ɔga Salomo ɔ́sia ubili ɔ́bala ɔti Dawid ɔma unengudi awodu ammɔ ɔ́mana na 
úyile eƒi ani ƒui nkya-ku kemmo. 

28Na uwi ɔmmɔ ni, Yerobeam ɔdi okloƒu ɔni na úbo ɔlɔkplu. Na uwi ɔni na Salomo 
lɛnɔ ɔ́ti kalɛ na ɔɔkya ɔyikun taabla kabla kogyoklo mmɔ ni, úti-nwu ɔ́bla Yoseƒ 
ɔtɔ bekyuli bani mɔɔbla kabla teete-nwu ɔtɔnkune. 

29Limeyi lɛdi ni, ka Yerobeam ɔ́si ɔɔlɛ́ Yerusalem úsela ni, Kenye Udiene Ahia ɔni 
nási Silo ɔ́siaku-nwu na ulu lɛlɔ na ɔkya awu ɔwɔdi. Na bana inyɔ lɛti nnye alakpi 
akɔ mmɔ, 

30na Ahia údie nwuna awu ɔwɔdi ɔni na ɔkya mmɔ na ɔ́duli-nwu kɔkɛ kɔkɛ leevu-
inyɔ. 

31Mmɔ na ɔ́su Yerobeam ɔnini, “Die awu kɔkɛ kɔmɛni leevu. Ɔsika lɛni na Unwoti 
ɔni ndi Israelƒuɔ Katɔti ɔɔsu ɔnini, ‘Nu! Ndubo Salomo lɛgadi kemmo bɔduli na 
liti adua leevu lite-ɔ. 

32Nsu mina kabla ɔblane Dawid ku Yerusalem ɔma unengudi ɔni lɛ́ƒuna na Israel 
adua kemmo líte lɛlɔ ɔsu ni, ndubute Salomo kɔdua kunwi. 

33Ndubo ɔmɛni bɔbla, ɔsika béni-mi na bésie bátákpa Sidonƒuɔ baƒiɔ bani ndi 
Astarot ku Moabƒuɔ baƒiɔ Kemos ku Amonƒuɔ baƒiɔ bani ndi Milkom. Na bátasia 
mina ulu lɛlɔ iye babla ala ani nse siin na mina anumi iye badi mina ɔda bubo lɛlɔ 
aani kalɛ na Salomo ɔti Dawid ɔ́bla kalɛ. 

34“ ‘Nsu lɛɛɛdubo lɛgadi lɛmmɔ ƒui bɔƒɔ bɔsiku Salomo enu kemmo. Na lɛ́ɛya na 
ɔ́di lɛga na nwuna ngba emeyi ƒui kemmo ɔ́si mina kabla ɔblane Dawid ɔni na 
lɛ́ƒuna ɔsu ku kalɛ na ɔ́di mina ɔda bubo lɛlɔ ɔsu. 

35Na ndubɔƒɔ lɛgadi lɛmmɔ lɛ́siku ubidi enu kemmo na lite-ɔ adua leevu. 

36Na liti kɔdua kunwi lite ubidi kalɛ na asogya ɔkya mina kabla ɔblane Dawid 
lɛkɔkɔ na unye-mi anumi na Yerusalem uwi biala, ɔsika mmɔ na lɛ́ƒuna ka mina 
lɛnyi lɛsia. 

37Nsu awɔ amu ni, ndubuti-ɔ na adi lɛga na Israel kalɛ biala na ƒula kayi kaayɔ́. 

38Na si ádi ɔda biala mebo-ɔ lɛlɔ, na ásia mina ulu lɛlɔ ábla ala siin na mina anumi, 
na ádi mina ɔda bubo lɛlɔ aani kalɛ na mina kabla ɔblane Dawid ɔ́bla ni, 
ndubulieku-ɔ na lɛya na ƒula lɛgakadikɔ kenye kpakplaa na ketu uwi aani kalɛ na 
lɛ́bla líte Dawid, na liti Israel lite-ɔ na adi-ma lɛlɔ. 

39Na ɔ́si likpidi lɛni na Ɔga Salomo ɔ́bla ɔsu ni, ndubɔni Ɔga Dawid kaba kemmo 
bebi kɔtu, nsu ɔɔɔdi uwi ƒui.’ ” 

40Ɔga Salomo ɔ́kya ɔkplu ka nka ɔdu Yerobeam. Nsu Yerobeam úkeli útábɛ na 
Egyipte na Ɔga Sisak kudɔ, na ɔ́kya mmɔ laa útédu ka Ɔga Salomo úkpi. 

Salomo Úkpi 
41Na ala ani ƒui na Ɔga Salomo ɔ́bla na nwuna lɛgadi uwi ku nwuna lɛnunda 
etemila ani na ɔ́su ni, bénweni-nya bákya Salomo lɛlɔ kɔtɛ ɔku kemmo. 

42Na ɔ́di lɛga na Yerusalem akwa aavlene, 

43na úkpi na báva-nwu na Dawid ɔma unengudi, na ubidi Yerobeam úti-nwu 
keliekɔ aani ɔga kalɛ. 

Baga 1 - 12 

Israelƒuɔ Béle Bana Lɛgakadikɔ Kemmo 
1Rehabeam úsie Sekem, ɔsika Israelƒuɔ ƒui bésie mmɔ ka bétése-nwu lɛga. 

2Uwi ɔni na Yerobeam, Nabat ubidi, únu kenye kamɛni ni, na ɔ́mu ɔkya Egyipte 
kesii kani na úkeli útábɛ ka Ɔga Salomo ɔɔwia-nwu ɔdu ɔsu. Na mmɔ na ɔ́si úbo. 

3Ɔmmɔ ɔsu Israelƒuɔ bátala na bátálɔ Yerobeam béboku, na anwu ku Israelƒuɔ 
kasala kammɔ bekyuli ƒui báta bésie Yerobeam kudɔ na básu-nwu banini, 

4“Ƒula ɔti Salomo útada-bu kaduɛ na úti etila ani na ebo unu ɔ́sia-bu lɛlɔ. Na 
bɔɔsu-ɔ ka si adubɔtimi etila ammɔ abla-nya ƒaa ƒaa ete-bu na keyi kayɔku-bu ni, 
bɔdubɔkya-a kalɔ.” 

5Amu na Rehabeam údie-ma kenye ɔnini, “Binwini bibo emeyi atɛ kama na 
ndubɔsu-mii kalɛ na use.” Ɔmmɔ ɔsu bekyuli bammɔ básɔ bénwini bátɔlɔ. 

6Ɔmmɔ kama Ɔga Rehabeam ɔ́ni úde benengu bani na nka bátaalɛ ɔti Ɔga Salomo 
na ɔ́su-ma etemila ammɔ. Na úye benengu bammɔ ɔnini, “Bi kenye na bɛɛyɔ́ ka 
ntédie lɛsu bekyuli bammɔ?” 

7Amu na benengu bammɔ bédie kenye banini, “Si aayɔ́ ka abla-ma kabla kaduɛ 
bɔdi ni, na enu bana etemila ani baasu-ɔ mmɔ. Na abla ete-ma. Na ama lɛnɔ 
badubɔbla-a kabla kaduɛ.” 

8Nsu Rehabeam úni benengu bammɔ bɔlɛ bɔmmɔ. Na únwini úsie bekyuli bani 
ndi nwuna ligyekpa na baabla-nwu kabla kudɔ mmomu útéye-ma bana kasusu. 

9Mmɔ na úye bakloƒu bammɔ ɔnini, “Bi na bɛɛyɔ́ ka lɛbla? Na bi na ɔlɛka lɛsu 
bekyuli bani nábasu-mi banini, ‘Ƒ'ɔti útile-bu etila ani na étulo-bu, awɔ bla-nya 
na abla-bu ƒaa ƒaa’ mmɔ?” 

10Amu na nwuna ligyekpa bakloƒu bammɔ bédie kenye banini, “Bekyuli bani 
násu-ɔ banini, ‘Ƒ'ɔti útile-bu etila ani na étulo-bu, awɔ bla-nya na abla-bu ƒaa ƒaa’ 
mmɔ ni, su-ma anini, ‘Mina kɔnu lɛnimi libliidi ƒui líbomo litulo mina ɔti kavobi. 

11Na mina ɔti úti etila ani mbo unu ɔ́sia-mii lɛlɔ. Na mɔɔsu-mii ka ani na ebo unu 
etulo mina ɔti adi na ami ndubuti lɛsia-mii lɛlɔ. Na kugyiimi na anwu úwi-mii. 
Nsu ami batamlukpa lɛka na ndubuti lɛta-mii.’ ” 

12Emeyi atɛ kama ni, Yerobeam ku bekyuli bammɔ ƒui bénwini bésie Ɔga 
Rehabeam kudɔ aani kalɛ na ɔ́su-ma úse ɔnini, “Binwini bibo emeyi atɛ kama.” 

13Na Ɔga Rehabeam útemiku-ma ku kɔnyi na úni kasusu kani na benengu 
bammɔ bákya-nwu, 

14na úti bakloƒu bammɔ mmomu kasusu kani na bákya-nwu na ɔ́su-ma ɔnini, 
“Mina ɔti úti etila ani na ebo unu ɔ́sia-mii lɛlɔ. Nsu mɔɔsu-mii ka mina adi 
adubɔyu unu etulo nwuna adi. Na kugyiimi na úti úbo-mii, na nsu ami ndubuti 
batamlukpa lɛka bɔta-mii.” 

15Ka ɔdi Unwoti lɛyɔla ka ɔya na lɛla lɛni na Kenye Udiene Ahia ɔni nási Silo ɔ́su 
Nebat ubidi ubo-nwu kemmo ɔsu ni, ɔga ɔmmɔ útete-ma anumi na unu lɛla lɛni 
na baasu-nwu munu munu. 

16Uwi ɔni na bekyuli bammɔ bánu báti ka ɔga ɔmmɔ ulabla bana lɛyɔla ulete-ma 
ni, mmɔ na báva momoomo básu banini, “Bi kadikɔ na bubo ɔ́siku Dawid kudɔ? 
Kakɛ kamani na bunye na Yisai ubidi kudɔ? Israel banana, bɛya na bunwini 



659 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

buteesie bula nvo kemmo! Dawid utiku nwuna kaduli na utaanu-ka lɛlɔ.” Ɔmmɔ 
ɔsu Israelƒuɔ bénwini bésie bana ɔma. 

17Nsu Israelƒuɔ bani nli Yuda kalɛkɛ kammɔ lɛlɔ ni, Rehabeam ɔmu ɔɔdi-ma lɛlɔ. 

18Ɔmmɔ kama Ɔga Rehabeam ɔ́tala Adoram ɔni mɔɔnu bani mɔɔbla kabla 
kpakplaa lɛlɔ ka usie Israel. Ka úsie ni, Israelƒuɔ bammɔ bébo-nwu atabi bádu. 
Na ka Rehabeam únu ɔmɛni ni, ɔ́babla na úti nwuna bapɔnkɔ kɛɛkɛ na úkeli úsie 
Yerusalem. 

19Na ɔ́si uwi ɔmmɔ ƒui ni, Israelƒuɔ katɔ kakɛ bekyuli bata bénye Ɔga Dawid 
kaduli bekyuli lɛlɔ úbedu ɔmwi kadi. 

20Na uwi ɔni na Israelƒuɔ bénu ka Yerobeam únwini ɔ́si Egyipte úbo ni, bekyuli 
bammɔ bálɔ-nwu na anwu ku-ma bátɛmi, na bábla-nwu Israelƒuɔ ɔga. Na Yuda 
kɔdua bekyuli lɛti ndi bani nsiaku Dawid bekyuli kama. 

21Uwi ɔni na Rehabeam útéduo Yerusalem ni, údie bekpone bani ngyi bukpo 
kaduɛ eti atɛ ku avlaatɛ (180) ɔ́siku Yuda ku Benyamin adua kemmo ka nka 
betékpoku Israelƒuɔ adua ani nkya katɔ kakɛ. 

22Nsu Katɔti ɔ́su Kenye Udiene Semaia 

23ka utásu Rehabeam ku Yuda ku Benyamin adua bekyuli ƒui ɔnini, 

24“Bitesie bitetékpoku bina banwani Israelƒuɔ. Mmomu ɔdi biala unwini uteesie 
nwuna kaduli, ɔsika ami náya na úbo úte lɛni.” Anwuɔsu bekyuli bammɔ ƒui bénu 
Unwoti ɔda bubo bɔmmɔ na bénwini bésie kaduli. 

Bávɔ Sika Bakɔ Bebi Bése Betel Ku Dan 
25Na uwi ɔmmɔ ni, Ɔga Yerobeam ɔ́tu ɔ́mana Sekem na Eƒraim abi lɛlɔ kalɔ 
kemmo na uli mmɔ. Ɔmmɔ kama ɔ́ta úsie útáda Panuel ɔma. 

26Ɔmmɔ kama ni, Yerobeam úti kasusu na ɔ́su lɛlɔ ɔnini, “Ɔƒɛni kalɛ lɛgadi lɛmɛni 
lɛdubɔkana na lɛsɔ linwini lisie Dawid kaduli si ńtanu kaduɛ. 

27Na si bekyuli bamɛni bésie Unwoti kakpakɔ na Yerusalem banii batábla akpala 
ni, badubunwini kasusu na benwini basiaku Ɔga Rehabeam na bakya-nwu kalɔ 
na badu ami.” 

28Na ka ɔ́wia bekyuli kasusu únu ni, ɔga ɔmmɔ úti sika ugyiedi ɔ́bla bakɔ bebi 
inyɔ. Na ɔ́su bekyuli bammɔ ɔnini, “Yerusalem busie teesie taatábla akpala 
ɔdubuduoku-mii lɛlɔ bɔvili. Ɔmmɔ ɔsu ni, O Israel, bɛɛnu bina benwoti bani 
nákpanku-mii bálɛku Egyipte kalɔ lɛlɔ.” 

29Na úti baƒiɔ bammɔ unwi útálɛ Betel na úti ɔkladi lɛnɔ útálɛ Dan ɔma kemmo. 

30Na ala amɛni ebenwini-ma likpidi. Na bekyuli muedi baata teesie Dan ku Betel 
taatákpa baƒiɔ bammɔ na mmɔ. 

31Yerobeam ɔ́sɔ ɔ́tu aƒiodu bamba na abi eli na anwu ɔlati údie bakpane ɔ́siku 
kesii biala na ɔɔyɔ́ ina ka baaadi Lewiƒuɔ. 

32Na Yerobeam údie kɔbuli maanedi limeyi leevu-ɛlɔ úse úte baƒiɔ bammɔ limeyi 
bɔdi. Aani limeyi lɛni udu na baadi na Yuda. Na ɔ́bla akpala na lɛkpabi lɛmmɔ 
lɛlɔ. Lɛni na ɔ́bla na Betel mmɔ na ɔ́kyula akpala úte baƒiɔ bani na ɔ́vɔ mmɔ. 

33Na kɔbuli maanedi limeyi leevu-lɛlɔndi lɛdi limeyi lɛni na anwu Yerobeam údie 
úse na uusié Betel taatákyula akpala na lɛkpabi lɛmmɔ lɛlɔ. Na údie-ni aani 
limeyi bɔdi úte Israelƒuɔ. 

Baga 1 - 13 

Katɔti Kenye Udiene Ɔdi Ɔ́si Yuda 
1Na Unwoti ɔda bubo kenye ni, kenye udiene ɔdi ɔ́si Yuda úsie Betel uwi ɔni na 
Yerobeam unye lɛkpabi anumi ka ɔbla akpala. 

2Unwoti ɔ́kya kenye udiene ɔmmɔ litemi kenye na ɔ́va ɔ́kpali ɔnini, “O lɛkpabi, 
lɛkpabi! Unwoti ɔnii, ‘Badubo ubi ɔnanabi bɔwɔ na Dawid kaduli na balɔ-nwu 
banii Yosia. Na ƒula lɛlɔ na ɔdubo bɔdu abi eli baƒiɔkpane ƒui bani nnye ka babla 
akpala na ƒula lɛlɔ ɔƒaani, na ƒula lɛlɔ na badubɔkyula bana ekubi.’ ” 

3Limeyi lɛmmɔ kani ni, Katɔti kenye udiene ɔmmɔ ɔ́bla likposela lɛdi na ɔ́su 
ɔnini, “Ɔmɛni ndi Unwoti likposela ka lɛkpabi lɛmɛni lɛdubo bɔbwɛ na lile lɛlɔ 
kemmo inyɔ. Na ntɔ bɔni na buwi-nwu kemmo ni, buwilimi buwi kalɔ.” 

4Uwi ɔni na Yerobeam únu lɛla lɛni na Katɔti kenye udiene ɔmmɔ ɔ́va ɔ́su úwi 
Betel lɛkpabi lɛmmɔ lɛlɔ ni, únene kɔnu ɔ́kywɛ-nwu ɔ́siku lɛkpabi lɛmmɔ kudɔ 
mmɔ na ɔ́su ɔnini, “Biƒie ukyuli ɔmmɔ na binyimi-nwu.” Nsu kɔnu kɔni na únene 
ɔ́tina kenye udiene ɔmmɔ kúkpi kɔnakunwi, na kɔ́goglo na ɔ́sɔ útakana-ku 
bunene lɛnɔ. 

5Na lɛkpabi lɛmmɔ lɛnɔ lile lɛlɔ kemmo inyɔ. Na ntɔ bɔni buwi-nwu kemmo 
búwilimi búwi kalɔ. 

6Amu na Ɔga Yerobeam ɔ́su kenye udiene ɔmmɔ ɔnini, “Vele ƒula Unwoti Katɔti 
na akpali-nwu na ɔsɔku mina kɔnu ɔklibi aani kalɛ kuse kudeedi.” Ɔmmɔ ɔsu, 
kenye udiene ɔmmɔ úvele Unwoti na ɔ́ya na ɔga ɔmmɔ kɔnu kɔ́bla aani kalɛ kuse 
kudeedi. 

7Amu na ɔga ɔmmɔ ɔ́su Katɔti kenye udiene ɔmmɔ ɔnini, “Siaku-mi na busie na 
ntáwia lɛla lɛdi lite-ɔ na adi, na lɛwia etela adi lɛnɔ lite-ɔ.” 

8Nsu kenye udiene ɔmmɔ údie kenye ɔnini, “Si ina ƒula akɛla kemmo na anii eele 
kemmo akpa anyɔ na eti kakɛ ete-mi muedi ni, lɛɛɛdubo-ɔ bɔsiaku, iye lɛni ntu 
iye lɛdi na mɛni. 

9Ɔsika Unwoti úbo-mi ɔda ɔnini, ‘Tadi adila adi, na tani ntu bɔdi, na tenwini tasia 
ulu ɔni lɛlɔ na akɛ ébo mɛni tatɔlɔ.’ ” 

10Anwuɔsu kenye udiene ɔmmɔ ɔ́sia ulu bamba ɔ́tɔlɔ. Na ɔ́sɔ útasia ulu ɔni na 
ɔ́sia úbo Betel. 

11Ɔƒɛni kenye udiene ɔdi na ɔ́ɔbi lɛlɔ geen ɔdi úli Betel. Na nwuna bebi bébo-nwu 
kudɔ na básu-nwu ala ani ƒui na kenye udiene bamba ɔni nébo mmɔ úbabla 
limeyi lɛmmɔ. Na básu bana ɔti lɛla lɛni lɛnɔ na kenye udiene ɔmmɔ ɔ́su ɔga 
ɔmmɔ. 

12Amu na bana ɔti úye-ma ɔnini, “Wɛ ulu na kenye udiene ɔmmɔ ɔkɛ ɔ́tɔlɔ?” Amu 
na nwuna bebi bammɔ bátina-nwu ulu ɔni na kenye udiene ɔni nási Yuda mmɔ 
ɔkɛ. 

13Ɔmmɔ ɔsu ɔ́su nwuna bebi ɔnini, “Bɛƒɛnimi mina ɔpɔnkɔ bite-mi.” Amu ka 
báƒɛmini-nwu béte-nwu báwɔlɔ ni, ɔ́kɔ úlie-nwu lɛlɔ. 

14Na ɔ́sia kenye udiene ɔni nátɔlɔ mmɔ kama. Na útánu-nwu ka úlie kugyii 
kubendi kɔdi kalɔ. Amu na úye-nwu ɔnini, “Awɔ ndi kenye udiene ɔni nási Yuda?” 
Amu na údie kenye ɔnini, “Ami mmɔ.” 

15Amu na kenye udiene ɔmɛni ɔ́su-nwu ɔnini, “Siaku-mi na ntétɔ-ɔ lɛla lɛdi na 
adi.” 

16Amu na kenye udiene ɔmmɔ údie kenye ɔnini, “Naaakana bɔsɔ bunwini na 
buteesie, na naaakana lɛla lɛdi lɛnɔ bɔdi iye lɛni na mɛni. 

17Unwoti ɔ́su-mi ɔkɛnku nwuna litemi lɛlɔ ɔnini, ‘Útalɛ ka adi iye ani lɛla lɛdi na 
mmɔ iye asɔ enwini asia ulu ɔni lɛlɔ na ásia ésie mmɔ.’ ” 

18Amu na kenye udiene ɔni náabi lɛlɔ mmɔ údie kenye ɔnini, “Ami lɛnɔ kenye 
udiene na ndi aani ƒula kalɛ. Na Katɔti ɔtu ɔdi ɔ́su-mi ka Unwoti ɔnii, ‘Nwiniku-
nwu boku ƒula kaduli na ubadi na ɔni lɛla lɛdi.’ ” Nsu ɔkɔ na unengu ɔmmɔ ɔɔnyi. 

19Anwuɔsu Katɔti kenye udiene ɔmmɔ únwini na ɔ́siaku-nwu na útádi na ɔ́ni na 
nwuna kaduli. 

20Amu uwi ɔni bakya baadi ni, Unwoti litemi líbo kenye udiene ɔni náabi lɛlɔ 
mmɔ kudɔ, 

21na ɔ́va ɔ́su kenye udiene ɔni nási Yuda mmɔ ka lɛni na Unwoti ɔɔsu ɔnini, 
“Átabu Unwoti litemi na átadi ɔda ɔni na Unwoti ƒula Katɔti úbo-ɔ lɛlɔ. 

22Ásɔ énwini ébo kama, na ábadi adila na áni ntu na kesii kani na ɔ́su-ɔ ka tadi 
iye tani lɛla lɛdi. Ɔkɛnku ɔmɛni ɔsu ni, baaadubo ƒula ɔlɔna bɔva na ƒula bati 
kaƒiɔtɔ kemmo.” 

23Amu ka bádi báwɔlɔ ni, kenye udiene ɔni náabi lɛlɔ mmɔ ɔ́bala nwuna ebuo ala 
utine úte-nwu. 

24Na ka úsela ni, útásiaku gyata na ulu lɛlɔ. Na gyata ɔmmɔ ɔ́du-nwu. Na ukpine 
ɔmmɔ ɔtɛ ulu ntɛ mmɔ. Na ebuo ala utine ɔmmɔ ku gyata ɔmmɔ ƒui benye ukpine 
ɔmmɔ kudɔ. 

25Amu ka bekyuli badi bási baaví ni, bánu ukpine ɔmmɔ ka ɔtɛ kuludɔ na gyata 
ɔmmɔ unye-nwu kudɔ. Na bekyuli bammɔ bésie Betel bátásu lɛla lɛni bánu. 

26Amu ka kenye udiene ɔni nénwiniku-nwu úboku nwuna kaduli mmɔ únu 
litemi lɛmmɔ ni, mmɔ na ɔ́su ɔnini, “Ɔɔɔdi ukyuli biala na ɔdi, mmomu kenye 
udiene ɔni nétenu Katɔti litemi mmɔ na ɔdi. Unwoti néti-nwu úte gyata ɔmmɔ na 
ɔ́du aani kalɛ na Unwoti litemi lɛ́su-nwu líse kalɛ.” 

27Amu na kenye udiene ɔni náabi lɛlɔ mmɔ ɔ́su nwuna bebi ɔnini, “Bɛbala mina 
ebuo ala utine bite-mi.” Na banamu bammɔ lɛnɔ bábla lɛni. 

28Ɔmmɔ kama ni, ɔ́vi ɔ́lɛ útánu ka kenye udiene ɔmmɔ ukpine ɔtɛ kuludɔ. Na 
gyata ɔmmɔ ku nwuna ebuo ala utine ƒui bénye-nwu kudɔ. Na gyata ɔmmɔ 
útakun lɛna lɛmmɔ lɛdi iye ɔbla ebuo ala utine ɔmmɔ lɛla lɛdi. 

29Anwuɔsu kenye udiene ɔmmɔ ɔ́gyu ukpine ɔmmɔ ɔ́mana nwuna ebuo ala utine 
kama na úti-nwu úsienku nwuna ɔma ka utéwulo-nwu na ɔva-nwu. 

30Na úti ukpine ɔmmɔ útáva anwu ɔlati kaƒiɔtɔ kemmo. Na béwulo-nwu na ɔ́su 
ɔnini, “O mina ɔnwani!” 

31Na ka ɔ́va-nwu ɔ́wɔlɔ ni, ɔ́su nwuna bebi ɔnini, “Si líkpi ni, na bɛva-mi kesii kani 
na lɛ́va kenye udiene ɔmɛni. Na ami ku-nwu ekubi atɛ liku linwi. 

32Ɔsika etemila ani ƒui Unwoti úbo-nwu ɔda na ɔ́su na adanku lɛkpabi lɛni nkya 
Betel ku aƒiodu ani ƒui na akya lɛma lɛni nkya Samaria adubo-nwu kemmo lɛni 
kani.” 

33Nsu na ɔmɛni ƒui kama ni, Ɔga Yerobeam útavumana nwuna likyulikpi ɔbladu 
ɔmmɔ. Na busie na úsie anumi na uudie bekyuli keeke taasiku kɔduli kemmo na 
beenwíni bakpane teete nwuna akpabi ani na ɔ́tu ɔ́lɛ abi eli. Na ukyuli biala 
mɔɔyɔ́ ka ɔbla ɔkpane ni, na uti-nwu ɔbla ɔkpane. 

34Na likpidi lɛmɛni nébo Yerobeam kaduli lɛlɔ na nwuna lɛgadi lɛ́bɔ-nwu. Ɔmɛni 
ɔsu Katɔti ɔ́yila nwuna udu ɔ́lɛku kayawi kamɛni kemmo. 

Baga 1 - 14 

Ahia Ɔ́su Kenye Kadi Na Yerobeam Lɛlɔ 
1Na uwi ɔmmɔ kemmo ni, Ɔga Yerobeam ubidi ɔni baalɔ Abia úbo ɔkya uuƒi. 

2Amu na Yerobeam ɔ́su ulekudi ɔnini, “Vumana lɛlɔ kalɛ na ukyuli ɔdi ulanu-ɔ 
uláti. Na esie Kenye Udiene Ahia kudɔ na Silo. Mmɔ na uli. Anwu násu-mi ka ami 
ndubɔbla Israelƒuɔ ɔga. 

3Na si ésela ni, ti bodobodo leevu ku agyidi ƒɛƒɛɛ ku uwɔ ɔsii bonwu unwi ada. 
Na eye-nwu lɛla lɛni ndubɔlɛku bula ubidi ɔni muuƒi mmɔ. Ɔdubɔsu-ɔ lɛla biala.” 

4Ɔmmɔ ɔsu ulekudi ɔmmɔ lɛnɔ ɔ́tɔlɔ úsie Ahia kudɔ na Silo. Na Ahia ɔ́ɔbi ɔsu ɔsɔ 
ulánu lɛnɔ. 

5Na Unwoti ɔ́su Ahia úse ka Yerobeam ulekudi ɔ́si ɔdubo-nwu kudɔ na uye-nwu 
ubidi ɔni muuƒi mmɔ kenyekɔ unu. Na Unwoti ɔ́su-nwu ka ɔdubɔtina-nwu lɛla 
lɛni na ɔlɛka ɔsu ɔnii, “Si Yerobeam ulekudi úbo ni, ɔdubudie lɛlɔ ɔtina aani 
ukyuli bamba. Nsu su-nwu lɛla lɛni na masu-ɔ.” 

6Anwuɔsu uwi ɔni na Ahia únu uleku ɔmmɔ bɔnya na nwuna kayakun kenye ni, 
ɔ́su ɔnini, “Yerobeam ulekudi, duo ɔtɔ. Bi ɔsu na ábla lɛlɔ aani ukyuli bamba na 
adi? Unwoti ɔ́kya-mi litemi likpidi kenye ka lɛsu-ɔ. 

7Nwini tásu Yerobeam ka lɛni na Unwoti ɔni ndi Israelƒuɔ Katɔti ɔɔsu, ‘Lídie-ɔ 
lɛ́lɛku bekyuli bammɔ akɔ na líti-ɔ lɛ́bla mina bekyuli Israelƒuɔ ɔtɔnkune. 

8Na líle Ɔga Dawid lɛga kemmo na líti líte-ɔ. Nsu átabla aani mina kabla ɔblane 
Dawid ɔni nádi mina ɔda bubo lɛlɔ. Na úti nwuna kayi ƒui ɔ́siaku-mi kama. Na 
ɔ́bla ala ani kani nse siin na mina anumi. 

9Na awɔ ni, ábla likpidi étulo baga bani ƒui nélie asa na ébo. Na éti lɛbuala ávɔ 
baƒiɔ éte lɛlɔ. Ɔmɛni ɔsu ákya-mi kɔnyi geen, ɔsika énwini kama ákya-mi. 

10“ ‘Ɔkɛnku ɔmɛni ɔsu ni, ndubuti ɔgbankpi liboku Yerobeam kaduli. Na 
bananabi kawɔ kplo biala na bakya Israel kalɔ lɛlɔ, Israelni na ɔdi o-o kadi bamba 
bekyuli bani mɔɔbla-ma kabla o-o ni, ndubo-ma bɔdu budie Yerobeam lɛlɔ na 
kalɔ kammɔ lɛlɔ ƒui. Na ɔmɛni ɔdubuse kalɔ ɔsiku Israel. Na lɛkyula Yerobeam 
kaduli kemodi kammɔ ƒui aani kebu alakpi, utédu ka lɛla biala lɛ́kywi lɛ́sa. 

11Na bakpewɛ badubɔkun bekyuli bani ndi Yerobeam bekyuli lɛna na ɔma 
unengudi kemmo mmɔ. Na baasɛ lɛnɔ badubɔduli bani nékpi lɛku kemmo lɛna. 
Lɛni na Unwoti ɔɔsu!’ 

12“Na awɔ anwu ni, nwini teesie ɔma. Na si ƒula ɔgba ɔ́nya ɔma unengudi ɔmmɔ 
ni, ɔnamu ɔmmɔ ɔdubo bukpi. 

13Na Israelƒuɔ ƒui badubo-nwu buwulo na bava-nwu, ɔsika anwu kani ndi 
Yerobeam ubidi unwi pɛ ɔni na Unwoti ɔni ndi Israel Katɔti ɔ́nu ka ɔdanku lɛla 
lɛbuni lɛdi. 

14“Na Unwoti ɔlati ɔdubudie ukyuli ɔni madi lɛga na Israel. Na ukyuli ɔmmɔ 
ɔdubukulo Yerobeam kaduli bekyuli udie ɔmwi ɔmɛni kani. Nu! Kɔnakunwi 
kɔmɛni muedi, na ɔɔɔdubo uwi bubile. 

15Na Unwoti ɔdubɔni Israel kɔtu na ɔkunku-nwu aani kalɛ na ntu buubó ketu 
kemmo alakpi teesie teebo. Na ɔdubɔgyu Israel udie kalɔ kabuni kani na úti úte 



664 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

bana bati kuuku, na úgyingya-ma útákya ketu ɔvi. Ɔsika bákya Unwoti kɔnyi 
ɔkɛnku Asera lɛƒiɔgyii lɛni na bálɛ mmɔ ɔsu. 

16Na ɔdubudie Israel atu na likpidi lɛni na Yerobeam ɔ́bla na ɔ́ya na Israelƒuɔ lɛnɔ 
bábla ɔsu.” 

17Ka kenye udiene ɔmmɔ ɔ́tɛmi ɔ́wɔlɔ ni, mmɔ na Yerobeam ulekudi ɔ́ta na ɔ́tɔlɔ 
úsie Tirsa. Uwi ɔni kani na nwuna ɔgba útuku kaduli kayakun ni, mmɔ kani na 
ɔnamu ɔmmɔ úkpi. 

18Na báva-nwu. Na Israelƒuɔ béwulo-nwu aani kalɛ kani na Unwoti ɔ́su ɔ́siaku 
nwuna Kenye Udiene Ahia lɛlɔ. 

19Na ala bamba ani na álɛku Yerobeam na nwuna lɛga bɔdi uwi ku kekpo kani 
na úkpo ku kalɛ na ɔ́di nwuna lɛga ɔ́vinku ni, bénweni-nya bákya Israelƒuɔ baga 
lɛlɔ kɔtɛ ɔku kemmo. 

20Na Yerobeam ɔ́di lɛga akwa aavlanyɔ asa na úkpi. Na ubidi Nadab úti-nwu 
keliekɔ. 

Rehabeam Ɔ́di Lɛga Na Yuda 
21Na Salomo ubidi Rehabeam ɔ́ɔƒɔ akwa aavlene-unwi asa na bése-nwu lɛga na 
Yuda. Na ɔ́di lɛga lɛmmɔ akwa leevu-maatɛ na Yerusalem kemmo, ɔma ɔni na 
Unwoti ɔ́ƒuna ɔ́lɛku Israel adua ammɔ ƒui kemmo, kesii kani na ɔ́sia nwuna lɛnyi. 
Na Rehabeam uni baalɔ banii Naama. Na ɔ́si Amon kalɛkɛ lɛlɔ. 

22Yudaƒuɔ bábla likpidi na Unwoti anumi. Na bana ekpidi ágyila Unwoti kɔnyi 
kɔni muukpó kɔgyulo útulo bana bati kuuku adi ani bábla muedi. 

23Bátu akpabi ekpo ekpo na bálɛ atabi ani banii ese kedee ku lɛƒiɔgyii béte Asera 
baƒiɔ na abi ƒui eli ku egyii enengudi ani nábla ɔyuli kaduɛ kalɔ. 

24Na bebo banana na bakya aƒiodu ammɔ na benye bete lɛyalɛ ala bɔbla kani na 
kalɔ kammɔ ƒui lɛlɔ. Na Israelƒuɔ ƒui béti lɛlɔ béte ala ani muusé lɛlɔ bɔbla aani 
kalɛ na bekyuli bani na Unwoti ɔ́bɔku ɔ́lɛku kalɔ kammɔ lɛlɔ na Israelƒuɔ anumi 
baabla. 

25Na lɛkwa lɛlɔndi kemmo na Rehabeam lɛga bɔdi kemmo ni. Egyipteƒuɔ ɔga ɔni 
baalɔ Sisa útékpoku Yerusalemƒuɔ. 

26Na úti sika kɔlɛmii kɔni nkya kakpakɔ ku ɔga kaduli mmɔ na ɔ́sɔ úti sika 
lɛgyumanala lɛni na Ɔga Salomo ɔ́bla úse mmɔ ɔ́tɔlɔku. 

27Na Ɔga Rehabeam úti abuala egyiedi ɔ́bla agyumanala bamba na úti-nya ɔ́kya 
bagyumanane bani nnye kaduli kayakun enu kemmo. 

28Na uwi biala na ɔga wesie kakpakɔ mmɔ ni, bekyuli bammɔ baagyú abuala 
egyiedi agyumanala ammɔ taada. Na si ɔ́wɔlɔ ni, baasɔku-nya teetése ɔtɔ ɔni 
kemmo agyumanala ammɔ eesé. 

29Na ala bamba ani na Ɔga Rehabeam ɔ́bla ni, bénweni-nya bákya Yudaƒuɔ baga 
lɛlɔ kɔtɛ ɔku kemmo. 

30Na uwi ɔmɛni ƒui kemmo ni, Rehabeam ku Yerobeam béteekpoku lɛlɔ pla pla. 

31Na Rehabeam úkpi na báva-nwu na baga kavakɔ na Dawid ɔma unengudi 
kemmo mmɔ. Na uni baalɔ Naama. Na Amonni na ɔdi. Na Abia úlie ɔti keliekɔ 
aani ɔga kalɛ. 

Baga 1 - 15 

Abia Ɔ́di Lɛga Na Yuda 
1Na lɛkwa leevu-maanedi lɛlɔ ɔni na Nebat ubidi Yerobeam ɔɔdi lɛga ni, Abia 
úbenwini ɔga na Yuda. 

2Na ɔ́di lɛga lɛmmɔ akwa atɛ na Yerusalem. Na uni baalɔ banii Maaka, ɔni ɔdi 
Abisalom ubidi ulekubi. 

3Na ekpidi ani ƒui na ɔti ɔ́bla asa na báwɔ-nwu ni, Abia lɛnɔ úbabla-nya. Na 
útakana na uti nwuna kayi ƒui ute Unwoti Katɔti aani kalɛ na nwuna Nana Dawid 
ɔ́bla. 

4Nsu ina ka úbo úte lɛni ni, ɔkɛnku linyese lɛni na úte Dawid ɔsu ni, Unwoti Katɔti 
úte-nwu lɛnunsia aani asogya ɔkɛnku ɔni na nwuna kaba kemmo ubi úbo úbadi 
lɛga na Yerusalem ku kalɛ na ɔ́ya na Yerusalem únye kpakplaa ɔsu. 

5Ɔsika na Dawid ngba bulie kemmo ƒui ni, ɔ́bla ala ani na ese siin na Unwoti 
anumi, na útedie atu na Unwoti ɔda bubo biala lɛlɔ. Ntu anwu ku Uria ɔni ɔdi 
Hetini likpidi lɛni na ɔ́bla mmɔ kani. 

6Na Abia ngba bulie kemmo ƒui ni, kekpo sɔɔn na Rehabeam ku Yerobeam 
béteekpo. 

7Na ala bamba ani nálɛku Abia ku ala ani na ɔ́bla na nwuna lɛga bɔdi uwi ni, 
bénweni-nya bákya Yudaƒuɔ baga lɛlɔ kɔtɛ ɔku kemmo. Na kekpo kákya Abia ku 
Yerobeam ntɛ. 

8Na Abia úkpi na báva-nwu na Dawid ɔma unengudi. Na ubidi Asa úti-nwu 
keliekɔ aani ɔga kalɛ. 

Asa Ɔ́di Lɛga Na Yuda 
9Na lɛkwa aavlanyɔdi kemmo na Yerobeam lɛga bɔdi uwi na Israel ni, Asa 
úbenwini Yudaƒuɔ ɔga. 

10Na ɔ́di lɛga lɛmɛni na Yerusalem akwa aavlene-unwi. Na nwuna nana uleku ndi 
Maaka ɔni ndi Abisalom ubidi ulekubi. 

11Asa ɔ́bla lɛla lɛni nse siin na Unwoti anumi aani kalɛ na ɔti Dawid ɔ́bla. 

12Na ɔ́bɔku banana bayalɛ bani na bakya aƒiodu mmɔ ƒui údie kalɔ kammɔ ƒui 
lɛlɔ. Na baƒiɔ bani ƒui na nwuna bati bátu bálɛ ni, úgyingya-ma ƒui. 

13Na nwuna nana uleku ɔni ɔdi uleku ɔga ni, ɔ́tu-nwu lɛga, ɔsika ɔ́bla Asera baƒiɔ 
badi ɔ́lɛ. Na Ɔga Asa ɔ́da kugyii kɔmmɔ na ɔ́kyula-ku na Kidron Kɔwɛ kemmo. 

14Ina ka útegyingya baƒiɔ bammɔ na ekpo adi bene ni, Asa kayi kásia Unwoti lɛlɔ 
nwuna ngba emeyi ƒui. 

15Na ɔ́sɔku sika ugyiedi ku ɔƒualadi ɔni na anwu ku nwuna bati bédie bése sɛsɛɛ 
béte Unwoti mmɔ úsienku kakpakɔ. 

16Kekpo sɔɔn nákya Ɔga Asa ku Israelƒuɔ Ɔga Basa ntɛ uwi ɔni na bélie bátaadi 
lɛga. 

17Na Israelƒuɔ Ɔga Basa útátu awodu ɔ́mana Rama kalɛ na busie teetenku lɛlɔ 
bɔdi bɔsɔ bulakya ama ku Yudaƒuɔ Ɔga Asa ku nwuna bekyuli ntɛ. 

18Ka Asa únu ɔmɛni ni, úti sika ɔƒualadi ku ugyiedi ɔnaƒui ɔni nébu ɔ́siku nwuna 
lɛgakadikɔ ku Unwoti kakpakɔ na úti úmene Aram Ɔga Benhadad ɔni ɔti ndi 
Tabrimon ɔni ɔti ndi Hesion na Damasko ɔ́siaku nwuna bakutine benengu lɛlɔ 
ɔnii batásu-nwu kenye kamɛni banini, 

19“Mɔɔyɔ́ ka abu ku-ɔ bɔbla unwi aani kalɛ na ƒ'ɔti ku mina ɔti bábla unwi dii. Nu, 
líti sika ugyiedi ku ɔƒualadi ɔmɛni muumene-ɔ, na ekulo unwi bɔbla bɔni nkya 
awɔ ku Israelƒuɔ Ɔga Basa ntɛ, na ɔda nwuna bekpone udie mina ɔmii lɛlɔ.” 

20Benhadad ɔ́bla lɛla lɛni na Asa ɔ́su-nwu na úti Siriaƒuɔ bekpone úmene Israel 
kalɔ lɛlɔ na bétékpo Iyon ku Dan ku Abel-Bet-Maaka ku Kinerot ƒui ku Naƒtali 
kɔlɔ ƒui. 

21Uwi ɔni na Ɔga Basa únu lɛla lɛni nálɛ ni, ɔ́da Rama bɔtu ɔ́ya na ɔ́tɔlɔ úsie Tirsa. 

22Amu na Asa úbo ɔda úte Yudaƒuɔ ƒui ɔni na bátada ɔdi bétedie ɔnii beti atabi 
ku ligyii lɛni na Basa ɔ́ya na béti bébewi Rama mmɔ ka batu bamana-nwu na ɔbla 
kagyumanakɔ kpakplaa mmɔ batɔlɔku mmɔ. Na ɔ́ya na béti atula ammɔ kani 
bátu bámana Geba na Benyamin kalɛkɛ, ku Mispa lɛnɔ. 

23Na ala bamba ani na Ɔga Asa ɔ́bla ku nwuna kayi kani na ɔ́kya ku lɛma lɛni na 
ɔ́tu awodu ɔ́mana ni, bénweni-nya bákya Yuda baga lɛlɔ kɔtɛ ɔku kemmo. Nsu 
na Ɔga Asa lɛlɔ bɔbi uwi ni, ɔ́kɛ lɛgba ɔlɛ ɔdi. 

24Na Ɔga Asa úkpi na báva-nwu na Dawid ɔma unengudi. Na ubidi Yehosaƒat 
úbelie-nwu keliekɔ. 

Nadab Ɔ́di Lɛga Na Israel 
25Na lɛkwa linyɔdi kemmo ɔni na Ɔga Asa ɔ́di lɛga na Yuda ni, Ɔga Yerobeam 
ubidi Nadab únwini ɔga na Israel. Na ɔ́di lɛga akwa anyɔ. 

26Na aani kalɛ na ɔti ɔ́bla kalɛ ni, anwu lɛnɔ ɔ́bla likpidi. Na ɔ́tɔnku Israelƒuɔ lɛnɔ 
na bábla likpidi na Unwoti anumi. 

27Na Ahia ubidi Basa ɔni na ɔ́si Isakar kaba kemmo úti kasusu kekpidi na Nadab 
lɛlɔ. Ɔmmɔ ɔsu ɔ́du-nwu uwi ɔni na Nadab ku nwuna bekpone bésie bákya 
Gibeton na Ƒilistiƒuɔ kalɔ lɛlɔ ka bétekpoku-ma. 

28Na Basa ɔ́du Nadab na Asa lɛga bɔdi lɛkwa lɛtɛdi kemmo. Anwuɔsu Basa úti 
Nadab keliekɔ aani Israelƒuɔ ɔga kalɛ. 

29Na ka bése-nwu lɛga kani na úse kalɔ ɔɔdú Yerobeam kaduli bekyuli. Na ɔmɛni 
úbo úte lɛni ɔkɛnku kenye kani na Unwoti ɔ́sia nwuna Kenye Udiene Ahia ɔni na 
ɔ́si Silo ɔ́su úse. Na Yerobeam kaduli bekyuli békpi ɔni na unwi muedi útebu. 

30Na ɔmɛni úbo úte lɛni, ɔsika Yerobeam ɔ́kya Unwoti ɔni ndi Israelƒuɔ Katɔti 
kɔnyi ɔ́kɛnku likpidi lɛni na ɔ́bla ku lɛla lɛni na ɔ́ya na Israelƒuɔ lɛnɔ bábla ɔsu. 

31Na ala bamba ani na Nadab ɔ́bla ni, bénweni-nya bákya Israelƒuɔ baga lɛlɔ kɔtɛ 
ɔku kemmo. 

32Na Ɔga Asa ɔni na ɔ́si Yuda ku Ɔga Basa ɔni ɔ́si Israel lɛga bɔdi uwi ni, kekpo 
lɛti lɛti nákya-ma ntɛ. 

Basa Ɔ́di Lɛga Na Israel 
33Na lɛkwa lɛtɛdi na Ɔga Asa ɔni na ɔ́si Yuda lɛga bɔdi kemmo ni, Ahia ubidi Basa 
únwini Israelƒuɔ ɔga. Na ɔ́di lɛga lɛmmɔ na Tirsa. Na ɔ́di-ni akwa aavlanyɔ-ine. 

34Anwu lɛnɔ ɔ́bla likpidi na Unwoti anumi aani kalɛ na Yerobeam ɔ́bla. Na ɔ́tɔnku 
Israelƒuɔ lɛnɔ na bábla likpidi. 

Baga 1 - 16 

1Na uwi ɔmmɔ kemmo ni, Unwoti útemi úte Hanani ubidi Kenye Udiene Yehu ka 
útásu Ɔga Basa ɔnini, 

2“Nka ukyuli keeke kani na adi. Na ami lɛ́bla-a ɔtɔnkune líte mina bekyuli 
Israelƒuɔ. Na ɔƒɛni ábla likpidi aani Yerobeam kalɛ. Na ákpanku mina bekyuli 
átákya likpidi kemmo. Na áya na bana likpidi lɛmmɔ lɛgyila mina kɔnyi. 

3Anwuɔsu, nu! Ndubo awɔ ku ƒula kaduli bekyuli ƒui bɔdu aani kalɛ lɛ́bla 
Yerobeam. 

4Na ƒula kaduli ukyuli biala mekpi na ɔma unengudi kemmo ni, bakpewɛ ndubo-
nwu lɛna bɔkun. Na ɔdi biala na wekpi na alakpi akɔ ni, baasɛ ndubo-nwu lɛna 
bɔduli.” 

5Na ala bamba ani na Basa ɔ́bla ku nwuna kayi buse ala ani na ɔ́bla ni, bénweni-
nya bákya Israelƒuɔ baga lɛlɔ kɔtɛ ɔku kemmo. 

6Basa úkpi na báva-nwu na Tirsa. Na ubidi Ela úti-nwu keliekɔ aani ɔga kalɛ. 

7Na kenye kani na Unwoti úti úte Hanani ubidi Kenye Udiene Yehu na Basa ku 
nwuna kaduli bekyuli lɛlɔ ni, ɔ́si likpidi lɛni na ɔ́bla na ɔ́gyila Unwoti kɔnyi na 
nwuna ablala ɔsu aani kalɛ kani na Yerobeam ɔ́bla, ku kalɛ na ɔ́du Yerobeam 
kaduli bekyuli ƒui ɔsu. 

Ela Ɔ́di Lɛga Na Israel 
8Na lɛkwa aavlanyɔ-lɛkundi kemmo ka Ɔga Asa ɔɔdi lɛga na Yuda ni, Basa ubidi 
Ela úbenwini Israelƒuɔ ɔga. Na úlie Tirsa ɔ́di lɛga lɛmmɔ akwa anyɔ. 

9Na Simri ɔni na ɔdi ɔga ɔmmɔ bakutine benengu akɔ unwi na anwu mɔɔnu 
nwuna bapɔnkɔ kɛɛkɛ kakɛ kenwi ƒui lɛlɔ ni, ɔ́lɛ-nwu kama na údie kasusu 
kekpidi nwuna lɛlɔ. Limeyi lɛdi ni, Ɔga Ela ɔ́kya Tirsa na nwuna baga kesii lɛlɔ 
ɔnune Arsa kesii ɔɔní ntɛ na ɔdaku-mu bukpi. 

10Simri útéduo kaduli kammɔ kemmo na ɔ́du Ɔga Ela. Na úti-nwu keliekɔ aani 
ɔga kalɛ, na Ɔga Asa lɛga bɔdi lɛkwa aavlanyɔ-maatɛdi lɛlɔ. 

11Amu na uwi ɔni kani na bése Simri liboku lɛlɔ na úse kalɔ ɔɔdi bekyuli bammɔ 
lɛlɔ ni, mmɔ kani na ɔ́du Basa kaduli bekyuli ƒui. Na útebu ɔnana ɔdi útakya kama 
na ɔdi nwuna lɛlɔ ukyuli iye nwuna bakpana muedi. 

12Na ɔmɛni úbo úte lɛni ɔ́si lɛla lɛni na Unwoti ɔkɛnku Kenye Udiene Yehu lɛlɔ 
ɔ́su úse na Basa lɛlɔ ɔsu. Ɔmmɔ ɔsu Simri ɔ́du Basa kaduli bekyuli ƒui, 

13ɔ́si likpidi lɛni na Basa ku ubidi Ela bábla. Bákpanku Israelƒuɔ bátákya likpidi 
kemmo, na bágyila Unwoti Israel Katɔti kɔnyi ɔkɛnku bana baƒiɔ lidu bani na 
bánwi na bávɔ bése lɛlɔ na liiibo kɔsia ɔsu. 
14Na ala bamba ani lɛnɔ na Ela ɔ́bla na nwuna lɛga bɔdi uwi ni, bénweni-nya 
bákya Israelƒuɔ baga lɛlɔ kɔtɛ ɔku kemmo. 

Simri Ɔ́di Lɛga Na Israel 
15Na lɛkwa aavlanyɔ-maatɛdi kemmo na Ɔga Asa lɛga bɔdi uwi na Yuda ni, Simri 
lɛnɔ ɔɔdi Israelƒuɔ lɛga na Tirsa emeyi maatɛ mmɔ. Na Israelƒuɔ bekpone bátáda 
keliekɔ na beli bede Gibeton ɔni na ɔdi Ƒilistiƒuɔ ɔma. 

16Na ka Israelƒuɔ bénu ka Simri ɔ́bla kasusu kekpidi na ɔga lɛlɔ na ɔ́du-nwu ni, 
limeyi lɛmmɔ kani na bekpone bammɔ ƒui bébo kudu na bana kakyakɔ mmɔ ka 
bana bekpone ɔtɔnkune ɔni baalɔ banii Omri únwini Israelƒuɔ ɔga. 

17Amu na Omri ku nwuna bekpone bátɔlɔ Gibeton. Na bátábɛ bámana Tirsa ɔma. 

18Uwi ɔni na Simri ɔ́nu ka báka ɔma unengudi ɔmmɔ bákya ni, úkeli úsie ɔga 
kaduli na útéduo ɔtɔ kagyumanakɔ kpakplaa kammɔ kemmo na ɔ́tu ogya ɔ́mana 
lɛlɔ. Na ɔ́du lɛlɔ ɔ́kya ogya ɔmmɔ kemmo. 

19Ɔmɛni ɔ́lɛ lɛni ɔ́si likpidi lɛni na ɔ́bla na Unwoti anumi ɔsu aani kalɛ na 
Yerobeam ɔni nélie liboku lɛlɔ ɔ́bla asa na úbo. Ɔ́bla ala ani na átayɔ Unwoti kaƒɔ 
ɔ́si nwuna likpidi ku kalɛ na ɔ́tɔlɔ Israelƒuɔ útákya likpidi kemmo ɔsu. 

20Na ala bamba ani na Simri ɔ́bla ku kalɛ na ɔ́ta únye ɔga lɛlɔ na ɔ́bla ala ɔ́vinku 
ni, bénweni-nya bákya Israelƒuɔ baga lɛlɔ kɔtɛ ɔku kemmo. 

Omri Ɔ́di Lɛga Na Israel 
21Na uwi ɔmmɔ kemmo ni, Israelƒuɔ béle lɛlɔ kemmo inyɔ. Na kakɛ benye bete 
ka beti Ginat ubidi Tibni bese lɛga. Na badi lɛnɔ benye bete Omri. 

22Na kawɔlɔkɔ ƒui ni, bekyuli bani nnye Omri kama nádi lɛlɔ. 

23Ɔmmɔ ɔsu na lɛkwa avlaatɛ-linwidi ka Asa ɔɔdi Yudaƒuɔ lɛga ni, Omri úbenwini 
Israelƒuɔ ɔga. Na ɔ́di lɛga lɛmmɔ akwa leevu-anyɔ. Na akwa aku edeedi ni, Tirsa 
ɔma na úlie. 

24Ɔmmɔ kama ni, Omri úye kalɔ kadi na Samaria Kɔbi lɛlɔ. Na úye kalɔ kammɔ 
sika ɔƒualadi antabi akyami avlaatɛ unu ɔ́siku ɔnana ɔdi baalɔ-nwu Semer kudɔ. 
Na Omri ɔ́da ɔma unengudi ɔdi na kɔbi kɔmmɔ eli. Na úti kalɔ kammɔ ɔlati udeedi 
lɛnyi lɛni ndi Semer ɔ́sia ɔma ɔmmɔ na baalɔ mmɔ Samaria. 

25Nsu Omri ɔ́bla likpidi na Unwoti anumi. Na nwuna likpidi lítulo bani nádi lɛga 
bábavi ƒui. 

26Na anwu lɛnɔ ɔ́sia Nebat ubidi Yerobeam ulu lɛlɔ. Na ɔ́kya Unwoti ɔni ndi 
Israelƒuɔ Katɔti kɔnyi ɔkɛnku likpidi lɛni na ɔ́bla ku ala ani na ɔ́tɔnku Israelƒuɔ 
na bábla na bágyila Unwoti Israel Katɔti kɔnyi ɔkɛnku bana baƒiɔ bani neeebo 
kɔsia kɔdi ablala ɔsu. 

27Na ala bamba ani na Ɔga Omri ɔ́bla ku ala ani nálɛ-nya kemmo ni, bénweni-nya 
bákya Israelƒuɔ baga lɛlɔ kɔtɛ ɔku kemmo. 

28Omri úbekpi na báva-nwu na Samaria, na ubidi Ahab úti-nwu keliekɔ aani ɔga 
kalɛ. 

Ahab Ɔ́di Lɛga Na Israel 
29Na lɛkwa avlaatɛ-maanedi kemmo ka Asa ɔɔdi lɛga na Yuda ni, Omri ubidi 
Ahab úbenwini Israelƒuɔ ɔga. Na ɔ́di lɛga lɛmmɔ na Samaria akwa aavlanyɔ-inyɔ. 

30Na ɔ́bla likpidi na Unwoti anumi útulo baga bani ƒui nélie. 

31Ɔ́sia Yerobeam ekpidi ani na ɔ́bla kama na ammɔ lɛti átabɔ-nwu. Mmomu úsie 
útéti Sidomƒuɔ Ɔga Etbaal ubidi ulekubi ɔni baalɔ banii Isebel ɔ́bla ulekudi, na 
úse kalɔ ɔɔkpá Baal baƒiɔ na ɔɔbla-ma kabla. 
32Na ɔ́tu lɛkpabi úte baƒiɔ bammɔ ku kakpakɔ na Samaria mmɔ. 

33Na ɔ́lɛ ɔƒiɔgyii úte Asera baƒiɔ. Na ɔ́bla ala ani na ányi anyi geen etulo baga bani 
ƒui nádi lɛga na Israel úti ɔ́gyila Unwoti Israel Katɔti kɔnyi. 

34Ahab lɛga bɔdi uwi ni, Hiel ɔni nási Betel ɔ́sɔku Yeriko ɔ́tu. Na nwuna bɔtu 
kemmo uwi ɔni na ɔɔkya ɔma ɔmmɔ ɔka kalɔ ni, Hiel úti ubidi unengudi Abiram 
ɔ́kpa. Na úti ubidi Segub lɛnɔ ɔ́kpa uwi ɔni na ɔɔkya awodu ammɔ kɔyakun. Na 

ala amɛni ƒui ébo éte lɛni ɔkɛnku Unwoti kenye kani na ɔ́su ɔ́siaku Nun ubidi 
Yosua lɛlɔ úse ɔsu. 

Baga 1 - 17 

Baasɛ Béte Elia Adila Na Ɔ́di 
1Amu na kenye udiene ɔni baalɔ Elia na ɔ́si Tisbi na Gilead kalɛkɛ kemmo úsie 
útásu Ɔga Ahab ɔnini, “Mɔɔsu-ɔ na Unwoti Israel Katɔti ɔni kabla na mɔɔbla na 
uli ngba lɛnyi kemmo ka ni, na akwa alɛɛ adi kemmo ni, amii iye ɔnantu ɔsɔ ulana 
ulewi kalɔ si ɔɔɔdi ami násɔ lɛ́su nnii ɔna.” 

2Amu na Unwoti ɔ́su Elia ɔnini, 

3“Tɔlɔ kesii kani na enye mɛni na eteesie ɔƒɛ katukɔ kakɛ na atábɛ na Kerit Kɔwɛ 
kemmo na Yordan kudɔ. 

4Ketu kani nkya mmɔ kadubuteete-ɔ ntu na ataani. Na líbo ɔda líte baasɛ batondi 
badi ka beteeti adila teeboku-ɔ.” 

5Amu na Elia únu ɔda ɔni na Unwoti úbo-nwu mmɔ, na úsie útélie Kerit Kɔwɛ 
kemmo mmɔ na Yordan Ketu ɔƒɛ katukɔ kakɛ. 

6Na baasɛ bammɔ beeboku-nwu adila ku lɛna lɛdigye ku useyi uwi na ɔɔní ketu 
kani na kakya mmɔ ntu. 

Ukpinele Ɔdi Ɔ́kya Sareƒat 
7Ketu kammɔ kábakwii na uwi klukui ɔdi kama, ɔsika ɔnantu ulána. 

8Amu na Unwoti ɔ́su Elia ɔnini, 

9“Teesie ɔma ɔni baalɔ Sareƒat na ude Sidon na etélie mmɔ. Ɔsika líbo ɔda líte 
ukpinele ɔdi nli mmɔ ka uteete-ɔ adila.” 

10Ɔmmɔ ɔsu Elia ɔ́tɔlɔ úsie Sareƒat mmɔ. Na uwi ɔni na útédu ɔma ɔmmɔ kabanye 
ni, ɔ́nu ukpinele ɔdi ka ɔkya ɔɔyɔ́ ekyweni. Amu na ɔ́su-nwu ɔnini, “Buvele nda-
a, te-mi ntu bɔdi na lɛni.” 

11Uwi ɔni na ukpinele ɔmmɔ úsela utédu ntu bɔmmɔ ni, mmɔ na Elia ɔ́sɔ ɔ́kpali-
nwu ɔ́su-nwu ɔnini, “Buvele nda-a, ti bodobodo ɔdi boku-mi o-o!” 

12Mmɔ na uleku ɔmmɔ údie kenye ɔnini, “Na Unwoti Katɔti anumi ni, bodobodo 
ɔdi biala uuubo-mi. Lɛla lɛni mbo ndi ɔlaaƒɔ lɛkɔkɔ linwi lɛni nwi ɔɔƒɛɛ kemmo 
ku nnɔ blii bɔni nwi libui kemmo kani na mbo. Na líbo mbayɔ ekyweni adi kalɛ 
na lisie ɔma ntéti ɔmmɔ lɛnwa lite ami ku mina ubi. Na si bɔ́di bɔ́wɔlɔ ni, bɔsɔ 
bulie kɔka kɔmmɔ kemmo butaanu kukpi anumi.” 

13Amu na Elia údie kenye ɔnini, “Uleku, taya na ɔmɛni ukpoku-ɔ. Awɔ teesie 
tánwa kalɛ na ásu, nsu ka ɔdi bɔsala na anwa kanagyie blii kadi eboku-mi asa na 
anwa awɔ ku ƒ'ubidi ɔdi. 

14Ɔsika bɔsu na Unwoti ɔni ndi Israel Katɔti ɔɔsu ɔnii, ‘Ɔlaaƒɔ ɔni nwi ɔɔƒɛɛ ɔmmɔ 
kemmo iye nnɔ bɔni nwi libui kemmo mmɔ ni, bulása kudii utédu ka anwu 
Unwoti ɔ́ya na ɔnantu ɔ́sɔ ɔ́na.’ ” 

15Ɔmmɔ kama ukpinele ɔmmɔ útábla adila ammɔ aani kalɛ na Elia ɔ́su-nwu. Na 
ɔ́si ɔmmɔ lɛlɔ ni, Elia ku ukpinele ɔmmɔ ku ubidi ƒui baakɛ́ lɛla lɛdi taadi limeyi 
ndi limeyi. 

16Na aani kalɛ na Unwoti úse uleku ɔmmɔ kenye ɔ́siaku Elia lɛlɔ ni, ɔlaaƒɔ ɔni nwi 
ɔɔƒɛɛ ɔmmɔ kemmo iye nnɔ bɔni nwi libui lɛmmɔ kemmo bútasa kudii. 

17Uwi ɔdi kama ni, ukpinele ɔmmɔ ubidi ɔnanabi úbo uuƒi. Na ɔlɛ ɔmmɔ katɔ kani 
na ɔɔkɔ́ na ɔnamu ɔmmɔ úbekpi. 

18Amu na ukpinele ɔmmɔ ɔ́su Elia ɔnini, “Katɔti ukyuli, bi ɔsu na ábla-mi lɛni? 
Bubo na ébo mɛni ka abaya na linyimo mina likpidi na adu mina ubidi?” 

19Amu na Elia ɔ́su uleku ɔmmɔ ɔnini, “Ti ɔnamu ɔmmɔ te-mi!” Amu na ɔ́ƒɔ ɔnamu 
ɔmmɔ ɔ́lɛku uleku ɔmmɔ lɛkɔkɔ na úti-nwu úsienku ɔtɔ katɔ kesii kani na úduo. 
Na úti-nwu ɔ́va nwuna atɛla lɛlɔ. 

20Amu na ɔ́kpali Katɔti ɔ́su ɔnini, “O mina Unwoti Katɔti, bi ɔsu na áya na 
ɔgbankpi ɔmɛni udu ɔ́lɛku ukpinele ɔni kudɔ na líbo nkya uwi ɔmɛni ƒui lɛni? Na 
áya na ubidi úkpi?” 

21Mmɔ na Elia únene lɛlɔ kɔtɛ úboku ɔnamu ɔmmɔ lɛlɔ na ɔ́kpali Katɔti ɔnini, “O 
mina Katɔti, sɔku ɔnamu ɔmɛni ngba kya-nwu kemmo.” 

22Amu na Unwoti únu Elia bɔkpali. Na ɔnamu ɔmmɔ úse kalɔ ɔɔnwuna na ɔ́sɔ ɔ́kɛ 
ngba. 

23Amu na Elia ɔ́gyu ɔnamu ɔmmɔ na ɔ́yu úsie kalɔ. Na úsie útásu ɔnamu ɔmmɔ 
uni ɔnini, “Nu! Ƒ'ubidi uli ngba.” 

24Amu na uleku ɔmmɔ údie kenye ɔnini, “Ɔƒɛni na lɛ́nu lɛ́ti ka Katɔti ukyuli na 
adi. Na Unwoti uutemi taasiaku-ɔ lɛlɔ.” 

Baga 1 - 18 

Elia Ku Baal Kenye Bediene 
1Na uwi gyɔlɔɔ ɔdi kama na lɛkwa lɛtɛdi na kɔka uwi ɔmmɔ kemmo ni, Unwoti 
ɔ́su Elia ɔnini, “Teesie na etédie lɛlɔ atina Ɔga Ahab. Na ndubɔya na ɔnantu ɔna.” 

2Ɔmmɔ ɔsu Elia lɛnɔ ɔ́ta ka utédie lɛlɔ ɔtina Ɔga Ahab. Kɔka kɔmmɔ kenye kebo 
ɔkplu geen na Samaria, 

3na Ahab ɔ́tala ka bátalɔ Obadia ɔni mɔɔnu nwuna ɔga kaduli lɛlɔ teete-nwu 
beboku. Na Obadia ɔdi ukyuli ɔni mɔɔbu Katɔti geen. 

4Uwi ɔni na Isebel ɔ́kya útaadu Unwoti kenye bediene ni, Obadia úti kenye 
bediene bammɔ eti anyɔ útábɛla atabi libu bonwu inyɔ bɔdi kemmo. Na úle-ma 
ɔ́kya mmɔ liti liti na uute-ma adila ku ntu na mmɔ. 

5Mmɔ ni, Ɔga Ahab ɔ́su Obadia ɔnini, “Ya na busie na butávi bɔwia livo lɛdi na 
abiɔ kɔtu ku awɛ ammɔ kemmo bɔnu. Ɔƒɛni kalɛ bɔdubɔkɛ kesii kani na livo lɛdi 
lɛ́kwɛ linye na bɔkɛ bute bula bapɔnkɔ ku bula bebuo ala betine na belie ngba 
kalɛ na buládu bula bebuo bammɔ badi.” 

6Na bénu kalɔ na bánu kesii kani na ɔdi ka ɔdi biala ɔsia. 

7Uwi ɔni na Obadia úsela ni, kɔnakunwi kani na ɔ́siaku Elia. Na ka ɔ́nu Elia ɔ́ti ɔsu 
ni, úbo kalɔ úte-nwu na úye-nwu ɔnini, “Ati awɔ geen mɛni?” 

8Amu na Elia údie kenye ɔnini, “Ɛɛn, ami mmɔ! Teesie na atásu ƒula ati ka nkya 
mɛni.” 

9Mmɔ na Obadia údie kenye ɔnini, “Bi likpidi na lɛ́bla na eeti ami, ƒula kabla 
ɔblane, ete Ahab na ɔdu? 

10Na mɔɔsu-ɔ ka ni, uwi ɔni na ƒula Unwoti Katɔti uli ngba mɛni ni, ɔma biala 
uuubo iye ɔga biala uuubo ɔni na mina ati útatala ukyuli ɔdi útakya ka buye ƒula 
lɛlɔ. Na ɔma biala iye ɔga biala ɔni masu ka eeebo mmɔ ni, ɔɔyá na beesé kenye 
ka báwia-a na bátanu-ɔ. 

11Na ɔƒɛni aasu-mi aani ntásu mina ati nnii, ‘Elia ɔkya mɛni.’ 

12Nsu lɛɛɛgyi kesii kani na Unwoti Kɔyu kɔdubuti-ɔ kusienku si lɛ́tɔlɔ-ɔ kudɔ 
mɛni. Na si lísie ńtásu Ahab na úbo na útanu-ɔ ni, ɔdubo-mi bɔdu. Nsu ami ƒula 
kabla ɔblane líse kalɔ mɔɔkpá Unwoti mina lɛkloƒu uwi. 

13Mina ati, étenu tɔ lɛla lɛni lɛ́bla uwi ɔni na Isebel ɔ́kya útaadu Unwoti kenye 
bediene? Líti Unwoti kenye bediene eti anyɔ ńtábɛla atabi libu bonwu inyɔ bɔdi 
kemmo. Na lɛ́kya-ma liti liti na ubu biala kemmo, na muute-ma adila ku ntu. 

14Na ɔƒɛni na aasu-mi anii nteesie mina ati kudɔ na ntásu-nwu nnii, ‘Elia ɔkya 
mɛni.’ Geen ni, ɔdubo-mi bɔdu!” 

15Amu na Elia ɔ́su-nwu ɔnini, “Ɔni na Unwoti ɔni ntulo ƒui uli ngba mɛni na 
nwuna kabla na mɔɔbla ni, ndubudie lɛlɔ lɛtina Ɔga Ahab ɔmwi kadi.” 

Elia Úsie Karmel Kɔbi Lili 
16Anwuɔsu Obadia útásiaku Ɔga Ahab na ɔ́su-nwu ka ɔ́nu Elia. Na Ahab lɛnɔ 
útásiaku Elia. 

17Uwi ɔni na Ahab ɔ́nu Elia ni, ɔ́su-nwu ɔnini, “Awɔ Elia mmɔ? Awɔ nákya Israel 
ƒui lɛsɛ mmɔ?” 

18Amu na Elia údie kenye ɔnini, “Ńtakya lɛsɛ lɛdi na Israel. Nsu awɔ ku ƒ'ɔti kaduli 
na ɔ́si. Ɔsika bíni Unwoti ɔda bubo na bísie bɛ́siaku Baal kama. 

19Ɔƒɛni kɔ lɛsa na alɔ Israelƒuɔ ƒui ku Baal kenye bediene eti yaalenwi bammɔ ku 
Asera kenye bediene eti maane bani na ama ku Isebel baadi na likpo linwi mmɔ 
na babasiaku-mi na Karmel Kɔbi lɛlɔ.” 

20Ɔmmɔ ɔsu Ahab ɔ́kɔ lɛsa na Israel ƒui na ɔ́ya na bekyuli bammɔ ku Baal kenye 
bediene bátása lisu na Karmel Kɔbi lɛlɔ. 

21Amu na Elia úsie ɔ́vi bekyuli bammɔ akɔ na uuyé-ma ɔnini, “Uwi ɛlɛ geen na 
bɛdubulie bitaabla kasusu kunyɔ kunyɔ bitálɛ? Si Unwoti ndi Katɔti ni, bɛsiaku-
nwu kama. Na si Baal lɛnɔ ndi bina Katɔti ni, na bɛsiaku-nwu kama.” Nsu bekyuli 
bammɔ bétedie kenye kadi. 

22Amu na Elia ɔ́su-ma ɔnini, “Ami kani ndi Unwoti kenye udiene ɔni nébu. Nsu 
Baal ubo kenye bediene eti yaalenwi (450). 

23Bɛwia ɔmantɛ bakɔ inyɔ bite-bu. Na baƒuna unwi bete lɛlɔ na bekulo lɛna 
lɛmmɔ eku eku basia ekyweni lɛlɔ. Nsu batatu ogya batakya. Na ami lɛnɔ 
ndubɔdu akɔ unwi na likulo-nwu lɛsia ekyweni lɛlɔ, nsu lɛɛɛdubo ogya bɔtu 
bɔkya-nwu. 

24Ɔmmɔ kama na bɛkpali bina Katɔti, na ami lɛnɔ lɛkpali Unwoti. Na ati ɔni 
nátuna ku ogya bɔda ni, anwu ndi Katɔti geen.” Amu na bekyuli bammɔ ƒui básu 
banini, “Lɛla lɛni na ásu mɛni lɛdia geen.” 

25Amu na Elia ɔ́su Baal kenye bediene bammɔ ɔnini, “Bɛƒuna ɔmantɛ bakɔ ku 
ekyweni esu ammɔ akɔ unwi ɔni na bɛɛyɔ́, ɔsika bimomo. Na bɛkpali bina ati 
bɛnii ogya uduo-nwu kemmo. Nsu ukyuli biala utatu ogya utakya.” 

26Anwuɔsu bédie akɔ ɔni béti béte-ma na básala ekyweni, na béti lɛna lɛni békulo 
mmɔ básia-nwu lɛlɔ. Ɔmmɔ kama ka báwɔlɔ ni, bákpali Baal básiku ɔtanta laa 
bétédu ɔƒiiwi. Na kenye bediene bammɔ baasu banii, “Baal, nu-bu bɔkpali nii!” 
Na baava takpali-nwu. Nsu lɛla biala lítalɛ. Na bétenu kenye budie bɔdi lɛnɔ. Na 
baƒiɔ bakpane bammɔ baatɔ́ taamana bana lɛkpabi lɛni bátu bálɛ mmɔ. 

27Amu ka udu ɔƒiiwi lɛbo ni, Elia úse kalɔ uubo-ma kenye ɔnini, “Bitaakpali-nwu 
momoomo, ngyi ka ɔkya uuti kasusu kadi. Ɔsika unwoti na ɔdi. Iye kɔnu kɔda-
nwu kpakplaa. Iye úsie ulu ɔdi iye ngyi ka ɔtɛ ɔlɛɛ na ɔlɛka bagyila-nwu.” 

28Anwuɔsu báva bákpali-nwu momoomo na báda atula ku lɛkɛɛ beekúlo lɛlɔ 
útédu ka ubugya muedi ɔɔlɛ́, ɔsika lɛni na baayɔ́. 

29Ɔƒɛ ɔmmɔ úulii, nsu bátada bɔkpali bɔmmɔ bátaya útédu ka useyi akpala uwi 
údu. Nsu lɛla biala lítalɛ. Na lɛla biala lɛnɔ lítakpete-ma. 

30Amu na Elia ɔ́su bekyuli bammɔ ƒui ɔnini, “Bina ƒui bibo mɛni!” Amu bana ƒui 
bébo-nwu kudɔ mmɔ. Na ɔ́sɔku Unwoti lɛkpabi lɛni mɔɔyɔ́ ligyingya mmɔ ɔ́klibi. 

31Amu na Elia úti atabi leevu-anyɔ. Na lɛtabi biala linye lite Israel kaba kenwi na 
bebi bani na Yakob ɔ́wɔ kenye. Anwu ndi ukyuli ɔni lɛlɔ na Unwoti ɔ́su kenye 
kamɛni ɔnii, “Ƒula lɛnyi ndi Israel.” 

32Na úti atabi ammɔ ɔ́tu lɛkpabi na Unwoti lɛnyi kemmo na úku ubu ɔ́mana 
lɛkpabi lɛmmɔ kalɛ na ntu alɔkumbui anyɔ eduo ubu ɔmmɔ kemmo. 

33Na úti ekyweni ammɔ ɔ́tɛ ɔ́sia lɛkpabi lɛmmɔ lɛlɔ. Na ɔ́du ɔmantɛ akɔ ɔmmɔ na 
úkulo-nwu eku eku ɔ́sia ekyweni ammɔ lɛlɔ. Na ɔ́su bekyuli bammɔ ɔnini, “Biti 
alɔkumbui ene na bidu ntu biyile-nya kemmo. Na biti biwi lɛna ku ekyweni 
ammɔ lɛlɔ.” Na ama lɛnɔ bábla lɛni. 

34Amu na Elia ɔ́sɔ ɔ́su-ma ɔnini, “Bɛ́sɔ bisie kunyɔdi bibewi!” Na ama lɛnɔ básɔ 
bábla lɛni. Amu na ɔ́sɔ ɔ́su-ma ɔnini, “Bɛsɔ bisie kɔtɛdi.” Na ama lɛnɔ bábla lɛni. 

35Na ntu bɔmmɔ bɔ́gba bɔ́vi lɛkpabi lɛmmɔ lɛlɔ ƒui. Na ntu bɔmmɔ búyi ubu ɔni 
na úku ɔmana mmɔ kemmo. 

36Ka useyi akpala bɔbla uwi údu ni, Kenye Udiene Elia ɔ́lɛ úsie úténye anumi. 
Amu na ɔ́kpali Katɔti ɔnini, “O Unwoti ɔni ndi Abraham ku Isak ku Israel Katɔti! 
Ya na bekyuli bamɛni banu bati ɔmwi ka ni, awɔ ndi Israel Katɔti. Na ami lɛnɔ 
ndi ƒula kabla ɔblane. Na ala ani lɛ́bla mɛni ni, ƒula ɔda bubo kenye na lɛ́bla-nya. 

37Anwuɔsu ni, O Unwoti! Die-mi kenye! Unwoti, die-mi kenye! Kalɛ na bekyuli 
bamɛni banu bati ka ni, awɔ O Unwoti ndi Katɔti. Na eti atina ka ni, ásɔku-ma 
kayi eeboku ƒula kudɔ ɔkɛnku ɔmɛni lɛlɔ.” 

38Amu na kɔnakunwi ni, Unwoti ogya ɔ́si katɔ na úbakyula akpala ammɔ ku 
ekyweni ammɔ ku atabi ammɔ ku lɛti lɛni nwi mmɔ. Na ogya ɔmmɔ ɔ́ta útéduo 
ntu bɔni béku ubu na buwi-nwu kemmo mmɔ na ɔ́da na ɔkyula-mu ƒui kede kede. 

39Amu ka bekyuli bammɔ ƒui bánu ɔmɛni ni, báyu bátɛ kalɔ na baava momoomo 
na baasu banini, “Unwoti ndi Katɔti! Unwoti ndi Katɔti!” 

40Amu na Elia úbo bekyuli bammɔ ɔda ɔnini, “Biƒie Baal kenye bediene bammɔ 
ƒui, na bitaya na ɔdi biala ukeli.” Amu na béƒie-ma na Elia ɔ́ya béti-ma bésienku 
Kison Kɔwɛ kemmo na bádu bana ƒui na mmɔ. 

41Ɔmmɔ kama ni, Elia ɔ́su Ahab ɔnini, “Teesie kaduli na atáwia lɛla lɛdi adi na 
ani. Ɔsika muunú kɔku ka ɔnantu bonwu ɔdi ɔdubo bɔna.” 

42Ɔmmɔ ɔsu Ahab ɔ́tɔlɔ úsie kaduli na útáwia lɛla lɛdi ɔ́di na ɔ́ni. Nsu Elia ɔ́kɔ úsie 
Karmel Kɔbi lili. Na mmɔ ni, Elia úbo kalɔ na úti nwuna kuli ɔ́kya nwuna lɛgba 
akɔ. 

43Na ɔ́su nwuna kabla ɔblane ɔnini, “Teesie na ataanu ɛpu kakɛ.” Amu na kabla 
ɔblane ɔmmɔ lɛnɔ úsie útánu na úbasu-nwu ɔnini, “Ka lísie ni, ńtánu lɛla lɛdi.” 
Na maatɛ sɔɔn na Elia ɔ́su nwuna kabla ɔblane ɔmmɔ ɔnini, “Sɔ nwini sie mmɔ.” 

44Na maatɛdi lɛlɔ ni, úbasu Elia ɔnini, “Lɛ́nu liƒlukutu bli suɛ lɛdi ka lɛ́si lɛɛlɛ́ ɛpu 
kemmo aani ukyuli kɔnu kalɛ.” Amu na Elia úbo nwuna kabla ɔblane ɔda ɔnini, 
“Keli na atásu Ɔga Ahab na uti nwuna ɔpɔnkɔ kɛɛkɛ na ukeli uteesie kaduli kalɛ 
na ɔnantu uláda-nwu ulakya ulu lɛlɔ.” 

45Na uwi klukui kama ni, ɔnantu ɔ́nwu na ɔ́ya kalɔ ƒui kábla suu, na ɔƒɛƒɛɛ úse 
kalɔ uukpó. Na ɔnantu bonwu úse kalɔ ɔɔna. Na Ahab úti nwuna ɔpɔnkɔ kɛɛkɛ 
na úkeli úsela Yesreel. 

46Na Unwoti ɔyikun úbo Elia lɛlɔ na údie nwuna awu na úti ɔ́sabla kavobi. Na 
úkeli usi útávi Ahab na útéduo Yesreel. 

Baga 1 - 19 

Elia Ɔ́kɔ Úsie Horeb Lɛlɔ 
1Amu na Ɔga Ahab ɔ́su ulekudi Isebel lɛla biala na Elia ɔ́bla ku kalɛ na ɔ́du Baal 
kenye bediene bammɔ ƒui. 

2Mmɔ na Ahab ulekudi Isebel úti kenye úmene Elia ɔnini, “Asa na uteedu kɔnaadi 
ɔƒaalɛ bene si ńtaya na awɔ lɛnɔ ekpi aani bana kalɛ ni, na baƒiɔ bammɔ bani-mi 
kɔtu biala na baayɔ́.” 

3Ɔmmɔ ɔsu ka Elia únu kenye kammɔ ni, liƒu lɛ́da-nwu na úkeli ku nwuna kabla 
ɔblane kalɛ na balákɛ-nwu baládu. Na ka bédu Beer-Seba na Yuda kalɔ kemmo 
ni, ɔ́da-nwu ɔ́kya mmɔ, 

4na anwu lɛti ɔ́sɔ úsie limeyi linwi ulu na ɔkɛ ketele kalɔ kakwiidi kemmo. Na ka 
úbedu kugyii kɔdi kalɔ ni, ɔ́yu úlie kalɔ mmɔ na ɔ́kpali Katɔti úvele ka ɔya na ukpi. 
Na ɔ́su ɔnini, “Lɛ́ɛnɔku-ni. Ƒɔ-mi ngba, ɔsika lɛɛɛdia liiitulo mina bati kuuku.” 

5Ka ɔ́wɔlɔ ni, ɔ́sɔ ɔ́tɛ kugyii kɔmmɔ kalɔ na ɔ́lɛɛ. Kɔnakunwi ni, Katɔti ɔtu ɔdi 
útuku-nwu na ɔ́su-nwu ɔnini, “Ta na adi.” 

6Na ka ɔ́ta ni, ɔ́tɛ anu. Na ka ɔ́nu nwuna eli kakɛ ni, bodobodo ɔni béƒi-nwu na 
uuƒí ku ntu ɔsii ɔdi ɔlɛ mmɔ. Mmɔ na ɔ́di na ɔ́ni na ɔ́sɔ ɔ́yu ɔ́tɛ. 

7Amu na Unwoti ɔtu ɔmmɔ ɔ́sɔ úbo kunyɔdi na ɔ́gyila-nwu. Na ɔ́su-nwu ɔnini, 
“Ta na adi, ɔsika ulu busie bɔmmɔ bɔ́gyu-ɔ bɔ́gya.” 

8Anwuɔsu ɔ́ta na ɔ́di na ɔ́ni. Na ka adila ammɔ ákya-nwu ɔkplu ni, úsie lɛgba 
usien ku ɔƒɛ emeyi aavlene útédu ka údu Katɔti kɔbi kɔni baalɔ banii Horeb. 

9Mmɔ na útéduo lɛtakpɛ ubu ɔdi kemmo na ɔ́tɛ mmɔ usien umodi ɔmmɔ. 

Unwoti Údie Lɛlɔ Ɔ́tina Elia 

Amu na Unwoti úye-nwu ɔnini, “Elia, bi na aabla mɛni?” 

10Amu na Elia údie kenye ɔnini, “Lɛ́sia anu kpakplaa na lɛ́kpa Unwoti Ɔyikune 
Ƒui uwi biala. Na Israelƒuɔ béni ƒula bunyimi na bábwɛ ƒula akpabi. Na bádu ƒula 

kenye bediene ƒui ku lɛkɛɛ, na ami lɛti nébu. Na ɔƒaani benye baawia kuƒi ka badu 
ami lɛnɔ.” 

11Amu na Unwoti údie kenye ɔnini, “Lɛ ténye kɔbi kɔmmɔ lɛlɔ na Unwoti anumi. 
Ɔsika Unwoti ɔdubo ubasia mmɔ ɔvi.” Amu na ɔƒɛƒɛɛ ubendi ɔdi úkpo, na úle kɔbi 
kɔmmɔ kemmo inyɔ, na úgyingya atakpɛ ammɔ na Unwoti anumi. Nsu Unwoti 
uuubo ɔƒɛƒɛɛ ɔmmɔ kemmo. Na ɔƒɛƒɛɛ ɔmmɔ kama ni, kalɔ kákunku, nsu Unwoti 
uuubo kalɔ bɔkunku bɔmmɔ kemmo. 

12Na kalɔ bɔkunku bɔmmɔ kama ni, lɛgyavonku lɛ́bwɛ lɛ́lɛ, nsu Unwoti uuubo 
ogya ɔmmɔ kemmo. Na ogya ɔmmɔ kama ni, únu butemi bɔdi ku kabɛnsɛ. 

13Na ka Elia únu lɛdi lɛmmɔ ni, ɔni nwuna awu ɔtɔdi úbi anumi na ɔ́lɛ úténye ubu 
ɔmmɔ kenye. Mmɔ na lɛdi lɛmmɔ líye Elia ɔnini, “Bi na aabla mɛni?” 

14Amu na Elia údie kenye ɔnini, “Uwi biala ni, mɔɔkpá awɔ Unwoti Ɔyikune Ƒui, 
na Israelƒuɔ béni ƒula bunyimi na bábwɛ ƒula akpabi na bádu ƒula kenye bediene 
ƒui ku lɛkɛɛ, na ami kani nébu. Na ɔƒaani benye baawia kuƒi ka badu ami lɛnɔ.” 

15Amu na Unwoti ɔ́su Elia ɔnini, “Nwini na atásia ulu ɔni na akɛ ébo. Na eteesie 
Damasko ketele kalɔ kakwiidi kemmo. Na si édu mmɔ ni, na ewi Hasael lili 
nnɔmii na ese-nwu Siriaƒuɔ ɔga. 

16Na ewi Nimsi ubidi Yehu lɛnɔ nnɔmii lili na ese-nwu Israelƒuɔ ɔga. Na ewi Saƒat 
ubidi Elisa ɔni na ɔ́si Abel-Mehola nnɔmii lili na uti-ɔ kenyekɔ aani kenye udiene 
kalɛ. 

17Na Yehu ɔdubɔdu ukyuli biala na úkeli na útekpi na Hasael ɔkɛɛ kenye. Na Elisa 
ɔdubɔdu ukyuli biala na úkeli na útekpi na Yehu ɔkɛɛ kenye. 

18Nsu lídie Israelƒuɔ bekyuli mpim maatɛ bani nátalɛ akɔnkɔ bétete Baal iye 
bakya-nwu kɔgbu.” 

Katɔti Ɔ́lɔ Elisa 
19Anwuɔsu Elia ɔ́tɔlɔ mmɔ na útánu Saƒat ubidi Elisa na kemo kadi ka bébo 
anwami báda ɔmantɛ bakɔ inyɔ akpa leevu-anyɔ. Na Elisa ɔda lɛkpa leevu-
linyɔdi na baatu kalɔ teenwini. Amu na Elia úsie-nwu kudɔ mmɔ, ka úti nwuna 
lɛduni lɛni na ɔda úbo úwi-nwu lɛlɔ. 

20Amu na Elisa lɛnɔ ɔ́da nwuna ɔmantɛ bakɔ bammɔ ɔ́nyonu na ɔbi ɔ́siaku Elia 
na ɔ́su-nwu ɔnini, “Ya na lisie na ntákada mina bawɔne asa bɔtɔlɔ.” Amu na Elia 
údie kenye ɔnini, “Teesie, nsu bla kasusu na lɛla lɛni na lɛ́bla-a lɛlɔ.” 

21Amu na Elisa únwini úsie nwuna ɔmantɛ bakɔ kudɔ na ɔ́du-ma, na úti ala ani 
na úbo ɔ́da-ma mmɔ ɔ́bla ekyweni na úti úƒulo lɛna lɛmmɔ. Na úti lɛna lɛmmɔ úte 
nwuna bekyuli na bákun. Na ɔmmɔ kama ni, Elisa únwini útásiaku Elia kama 
aani nwuna ubunkune kalɛ. 

Baga 1 - 20 

Ɔga Ben-Hadad Útékpoku Samariaƒuɔ 
1Amu na Siria Ɔga Ben-Hadad úti nwuna bekpone ƒui na ɔ́wia baga avlaatɛ-inyɔ 
ku bana bapɔnkɔ ku bana bapɔnkɔ kɛɛkɛ na bátáka bámana Samaria na 
békpoku-ma. 

2Na ɔmmɔ kama ɔga ɔmmɔ ɔ́tala bekyuli ɔ́kya Israelƒuɔ Ɔga Ahab ka bátásu-nwu 
banini, “Lɛni na Ɔga Ben-Hadad ɔɔsu. 

3‘Ƒula sika ɔƒualadi ku ugyiedi ƒui ku ƒula beleku ku bebi ƒui ni, badi mina ɔdi.’ ” 

4Na Israelƒuɔ ɔga údie kenye ɔnini, “Mina ati ɔga, aani kalɛ na ásu ni, ami alati ku 
ala ani na mbo ƒui adi awɔ adi.” 

5Ɔmmɔ kama batalane bammɔ básɔ bébo bábasu-nwu banini, “Lɛni na Ben-
Hadad ɔɔsu. ‘Kudeedi lɛ́tala ka ndubɔƒɔ ƒula sika ɔƒualadi ku ugyiedi ku ƒula 
beleku ku bebi, 

6nsu uteedu kɔnaadi ɔƒaalɛ bene ni, ndubo mina kabla bablane bɔtala na babawia 
ƒula kaduli kemmo ƒui ku ƒula kabla bablane kɔduli kemmo ƒui. Na lɛla biala na 
libo kɔsia na bekyuli bammɔ banu ni, badubuti-ni batɔlɔku.’ ” 

7Amu na Israelƒuɔ ɔga ɔ́lɔ benengu bani ƒui nkya Israel kalɔ lɛlɔ ɔ́sala. Na ɔ́su-ma 
ɔnini, “Bɛnu kalɛ na Siriaƒuɔ ɔga ɔmɛni unye ɔɔwia etila ute lɛlɔ! Uwi ɔni na ɔ́tala 
bekyuli ɔ́kya-mi ka ɔɔwia mina beleku ku bebi ku mina sika ɔƒualadi ku ugyiedi 
ni, ńteni nnii neeete-nwu.” 

8Amu na benengu bammɔ ku bekyuli bani nkya mmɔ bédie kenye banini, “Sɔ 
tenu-nwu litemi lɛnɔ, iye tete-nwu ala ani na ɔɔwia mmɔ.” 

9Anwuɔsu úti kenye kamɛni úmene Ben-Hadad batalane ɔnii, “Bɛsu ati ɔga bɛnii 
nwuna kabla ɔblane ɔdubɔbla lɛla lɛni úye-nwu kudeedi mmɔ ute-nwu. Nsu lɛla 
lɛni na úye kunyɔdi mɛni ani ni, naaakana bɔbla bute-nwu.” Na batalane bammɔ 
bénwini ku kenye kammɔ bésienku Ben-Hadad. 

10Ɔmmɔ kama Ben-Hadad úti kenye kabambadi úmene Ahab ɔnini, “Bula baƒiɔ 
badu-mi si ńtabla lɛla lɛni mɔɔsu mɛni. Samaria ɔma ni, lɛla lɛdi lɛsɔ lilébu 
uletulo ɔtumu, na uyi lɛkɔkɔ muedi!” 

11Mmɔ na Ɔga Ahab lɛnɔ úti kenye úmene ɔnini, “Bɛsu Ɔga Ben-Hadad bɛnii 
ukyuli ɔni mɔɔkya kekpo awu ni, ulákun lɛmɛne teetulo ukyuli ɔni muudie kekpo 
awu.” 

12Amu ka Ben-Hadad únu kenye kammɔ uwi ɔni na anwu ku nwuna baga bákya 
adi kevo kemmo baaní ntɛ ni, mmɔ na ɔ́su nwuna bekpone ɔnini, “Batu akpagya 
na betékpoku Israelƒuɔ.” Anwuɔsu ama lɛnɔ báklibi lɛlɔ ka betékpoku ɔma 
unengudi bekyuli. 

Ahab Úkpo Ɔ́di Ben-Hadad Lɛlɔ 
13Uwi ɔmɛni kani kemmo ni, kenye udiene ɔdi úbo Israelƒuɔ Ɔga Ahab kudɔ 
úbakɔ lɛsa ɔ́su ɔnini, “Lɛni na Unwoti ɔɔsu ɔnii, ‘Bɛɛnu bekpone lisu bonwu 
bamɛni? Ndubo-ma buti bɔkya bina enu kemmo ɔmwi kadi, na mmɔ na bɛdubo 
bɔnu bɔti ka Unwoti na ndi.’ ” 

14Amu na Ahab úye kenye udiene ɔmmɔ ɔnini, “Ɔma bene ndubo kekpo kammɔ 
bukpo?” Amu kenye udiene ɔmmɔ údie kenye ɔnini, “Lɛni na Unwoti ɔɔsu ka 
bekpone bakɔdi bani nkya kɔlɛkɛ wɛlɛwɛlɛ kalɔ batɔnkune ndubɔtɔnku-ma na 
betékpo kekpo kammɔ.” Amu na ɔga ɔmmɔ ɔ́sɔ úye kenye udiene ɔmmɔ ɔnini, 
“Ɔma bene mese kekpo kammɔ kalɔ?” Amu na kenye udiene ɔmmɔ údie kenye 
ɔnini, “Awɔ Ɔga Ahab ndubo kekpo kammɔ kalɔ buse.” 

15Anwuɔsu ɔ́sia bekpone bakɔdi bani nkya kɔlɛkɛ wɛlɛwɛlɛ mmɔ ƒui kenye na 
bébo. Na bana bumomo bɔdi eti ene ku avlaatɛ-inyɔ (232). Ɔmmɔ kama ɔ́sɔ ɔ́lɔ 
Israelƒuɔ bekpone geen na bana bumomo bɔdi mpim maatɛ (7,000). 

16Na bekpone bamɛni báta uwi ɔni na Ben-Hadad ku nwuna baga avlaatɛ-inyɔ 
bani báblaku-nwu unwi bákya bana adi kevo kemmo baaní ntɛ teekpi. 

17Na bekpone bakɔdi bammɔ nágyu bátɔ kudeedi. Na Ben-Hadad údie batu badi 
ɔnii batánu lɛla lɛni mɔɔlɛ́, na ama bénwini bábasu-nwu banini, “Bekyuli badi 
bási Samaria badubo.” 

18Amu na ɔga ɔmmɔ ɔ́su-ma ka, “Si keyi buɛ kemmo na bakɛ ni, biƒie-ma nsu 
bitadu-ma. Na si kekpo lɛnɔ ɔsu bakɛ muedi ni, bitadu-ma.” 

19Na bekpone bakɔdi bammɔ ni, ama néseku kekpo kammɔ kalɔ asa na Israelƒuɔ 
bekpone lɛnɔ bétébunku. 

20Na Israelƒuɔ bekpone bádu ukpone biala na békpoku. Na Siriaƒuɔ bammɔ 
békeli, na Israelƒuɔ bammɔ bábi básiaku-ma. Nsu Siriaƒuɔ Ɔga Ben-Hadad ku 
nwuna bekyuli badi béti bapɔnkɔ na békeli. 

21Na Israelƒuɔ ɔga ɔ́bi ɔ́siaku-ma na útavi bapɔnkɔ ku bapɔnkɔ kɛɛkɛ lɛmmɔ. Na 
ɔ́du Siriaƒuɔ kaduɛ. 

22Ɔmmɔ kama ni, kenye udiene ɔmmɔ ɔ́sɔ úbo Israelƒuɔ ɔga kudɔ na ɔ́su-nwu 
ɔnini, “Nye ƒula kenyekɔ kpakplaa na anu lɛla lɛni malɛ. Ɔsika ketudi uwi kani 
ndubo mɛni ni, Siriaƒuɔ badubo bebekpoku-mii lɛnɔ.” 

23Amu na Siriaƒuɔ ɔga benengu básu-nwu banini, “Israelƒuɔ Katɔti ni, abi eli 
katɔti na ɔdi. Ɔmmɔ ɔsu na bákana-bu lɛlɔ bɔ́di. Nsu si búsie butékpoku-ma na 
kalɔ ƒiaa lɛlɔ ni, ina dɛ bɔdubɔdi-ma lɛlɔ. 

24Na lɛla lɛni na ɔlɛka abla ndi ka aaya baga bammɔ ƒui bata bana kuliekɔ na eti 
bekpone batɔnkune enyene bana kunyekɔ. 

25Na asɔ edie bekpone bani udu nésie kekpo kudeedi ku bapɔnkɔ bani na ebo 
mmɔ, na awia bana udu kani kalɛ na bɔkana bukpoku Israelƒuɔ kalɔ ƒiaa lɛlɔ. Na 
si ákana na ábla lɛni ni, bɔdubɔyu ɔkplu butulo-ma.” Amu na ɔga ɔmmɔ únu kalɔ 
na ɔ́bla lɛni pɛpɛɛpɛ úte-ma. 

26Na ka ketudi kammɔ kédu ni, Ben-Hadad ɔ́lɔ Siriaƒuɔ bekpone na anwu ku-ma 
bésie ɔma unengudi ɔni baalɔ Aƒek ka betékpo ku Israelƒuɔ. 

27Na Israelƒuɔ lɛnɔ báta na bátu akpagya na béle lɛlɔ kemmo inyɔ ka betékpoku-
ma. Na si ánu Israelƒuɔ bekpone bammɔ ƒui ni, bálɛ aani bese esu anyɔ blii badi 
nnye kesii kadi si éti ákɔku Siriaƒuɔ bekpone bani nnye kalɔ ƒiaa lɛlɔ. 

28Amu na kenye udiene ɔdi úsie Ɔga Ahab kudɔ na ɔ́su-nwu ɔnini, “Lɛni na 
Unwoti ɔɔsu. Siriaƒuɔ básu ka ami abi lɛlɔ Katɔti na ndi na lɛɛɛdi kalɔ ƒiaa katɔti 
ɔsu ni, ndubɔya na bɛdi Siriaƒuɔ lɛlɔ. Na mmɔ na awɔ ku ƒula bekyuli bɛdubɔnu 
bɔti ka Unwoti na ndi.” 

29Na emeyi maatɛ Israelƒuɔ ku Siriaƒuɔ ƒui básala lɛlɔ na bénye báanu lɛlɔ anumi. 
Na limeyi maatɛdi lɛlɔ ni, bésie kalɔ beekpó na Israelƒuɔ bádu Siriaƒuɔ mpim eti 
anyɔ. 

30Na bani nébu békeli bésie Aƒek ɔma, na mmɔ lɛnɔ ɔma ɔmmɔ awodu áƒɛ áyu 
Siriaƒuɔ bekpone mpim aavlanyɔ-maatɛ na békpi. Nsu Ben-Hadad úkeli útéduo 
ɔma ɔmmɔ kemmo na útábɛ ɔtɔ ɔdi katɔma. 

31Na nwuna benengu bésie bátasu-nwu banini, “Búnu ka Israelƒuɔ baga bebo 
kɔnyana bɔnu. Anwuɔsu te-bu kuƒi na busie Israelƒuɔ ɔga kudɔ na buti bula 
kekwa adi bɔda bula kavobi na buti lɛbuli bɔda ɔkwɛ. Ɔƒaalɛ, badubɔnu-bu 
kɔnyana na baládu-bu.” 

32Anwuɔsu béti kekwa adi báda bana kavobi na bébo lɛbuli báda lɛkwɛ. Na bésie 
Ɔga Ahab kudɔ bátásu-nwu banini, “Ƒula kabla ɔblane Ben-Hadad uuvele-ɔ ka 
anu-nwu kɔnyana o-o!” Amu na Ɔga Ahab údie kenye ɔnini, “Ben-Hadad ɔmu uli 
ngba? Mina ɔnwani na ɔdi.” 

33Mmɔ na bakloƒu bammɔ beti kenye kani na ɔga ɔmmɔ údie mmɔ kɔnakunwi na 
bédie kenye banini, “Ɛɛn! Ƒula ɔnwani Ben-Hadad ɔmu uli ngba.” Amu na Ɔga 
Ahab ɔ́su-ma ɔnini, “Bitéti-nwu biboku.” Uwi ɔni na Ben-Hadad úbo ni, Ahab ɔ́ya 
na anwu ku-nwu bákɔ bélie nwuna ɔpɔnkɔ kɛɛkɛ lɛlɔ. 

34Amu na Ben-Hadad ɔ́su Ahab ɔnini, “Lɛma lɛni ƒui mina ɔti ɔ́ƒɔ ɔ́siku ƒula ɔti 
kudɔ ni, ndubɔsɔku-ni lite-ɔ. Na akana atu kuye kubendi kɔdi na Damasko ete 
lɛlɔ aani kalɛ na mina ɔti ɔ́tu ɔdi na Samaria.” Amu na Ahab údie kenye ɔnini, 
“Lɛla lɛni na ásu mɛni ɔsu ni, ndubɔnyonu-ɔ na atɔlɔ kusɛ kusɛ.” Ɔmmɔ ɔsu bana 
inyɔ bábla unwi bɔbla kakunkɛ na bákya kɔnu nwuna kalɔ, na Ahab ɔ́ya na Ben-
Hadad ɔ́tɔlɔ. 

Kenye Udiene Ɔdi Ɔ́dɔnku Ahab Lɛla Lɛni Na Ɔ́bla Ɔsu 

35Na Unwoti ɔda bubo kenye ni, kenye udiene ɔdi ubidi ɔnanabi ɔ́su nwuna 
kenye udiene kpana ɔnini, “Ti ƒula ekpola ani na ada mmɔ ƒiɛmi-mi.” Nsu nwuna 
ɔkpana ɔmmɔ úni. 

36Ɔmmɔ ɔsu kenye udiene ɔmmɔ ɔ́su-nwu ɔnini, “Ka átadi Unwoti ɔda bubo lɛlɔ 
ɔsu ni, si átɔlɔ-mi kudɔ pɛ gyata ɔdubo-ɔ bɔdu.” Na sɔsɔ ka ɔnana ɔmmɔ ɔnya 
ɔ́tɔlɔ-nwu kudɔ pɛ kani gyata ɔdi ɔ́nu-nwu na ɔ́du-nwu. 

37Ɔmmɔ kama kenye udiene ɔmmɔ ɔ́sɔ ɔ́nu ukyuli bamba na ɔ́su-nwu ɔnini, 
“Buvele nda-a, ti lɛla lɛdi ƒiɛmi-mi.” Na ɔnana ɔmmɔ lɛnɔ ɔ́ƒiɛmi-nwu na ɔ́pila-
nwu. 

38Na kenye udiene ɔmmɔ ɔ́wia kɔdi únyimi anumi kalɛ balanu-nwu baláti. Na 
úténye ulu lɛlɔ ɔɔnu uwi ɔni na Israelƒuɔ ɔga wavi. 

39Uwi ɔni na ɔga ɔmmɔ ɔ́si ɔɔví ni, kenye udiene ɔmmɔ ɔ́pkali-nwu ɔnini, “Ati, 
ƒula kabla ɔblane ɔkya kekpo kani kebo ɔkplu kemmo uukpó asa na ukpone ɔdi 
úti nwuna ukisine ɔni na úbeƒie úboku-mi na ɔ́su-mi ɔnini, ‘Taagyumana ɔnana 
ɔmɛni. Na si úkeli ni, adubuti ƒula ngba aƒɔ kayu. Iye ndubɔƒɔ sika ɔƒualadi mpim 
eti aku.’ 

40Nsu ka anumi égyie-mi na mɔɔbla ala bamba ɔsu ni, ɔnana ɔmmɔ úkeli.” Amu 
na ɔga ɔmmɔ údie kenye ɔnini, “Awɔ ɔlati ádu ƒula lɛlɔ kɔtɔ, na ɔlɛka aƒɔ kayu 
kani bébo-ɔ mmɔ.” 

41Ka kenye udiene ɔmmɔ ɔnya ɔ́su lɛni ɔ́wɔlɔ kani ɔ́ƒɛnimi kɔdi kɔmmɔ údie 
nwuna anumi. Mmɔ kani na ɔga ɔmmɔ ɔ́nu-nwu ɔ́ti ka ɔdi kenye bediene bammɔ 
kemmo unwi. 

42Na kenye udiene ɔmmɔ ɔ́su ɔga ɔmmɔ ɔnini, “Lɛni na Unwoti ɔɔsu ɔnii, ‘Ukyuli 
ɔni na líbo-ɔ ɔda ka badu-nwu ni, áya na úkeli. Anwuɔsu adubuti ƒula ngba aƒɔ 
kayu. Na ƒula bekpone lɛnɔ badubɔyii ku udu, ɔsika áya na Ben-Hadad bekpone 
békeli.’ ” 

43Mmɔ na ɔga ɔmmɔ únwini úsie nwuna ɔma Samaria ku kɔnyi, na etemila ammɔ 
akya eekpóku-nwu. 

Baga 1 - 21 

Nabot Ɔ́bla Kevoma Kemo 
1Uwi ɔdi kama ni, ɔnana ɔdi baalɔ-nwu banii Nabot na ɔ́si Yesreel ubo kevoma 
kemo kadi. Na kemo kamɛni kede Ɔga Ahab kaduli na Yesreel mmɔ. 

2Limeyi lɛdi ni, Ahab ɔ́su Nabot ɔnini, “Kalɛ na ƒula kevoma kemo kamɛni kede 
mina kaduli ɔsu ni, ti-ka te-mi na liti-ka lɛbla kevoma evete kemo. Na ndubute-ɔ 
kalɔ bamba iye si aayɔ́ ni, ndubɔƒɔ-ɔ kayu kani námanku.” 

3Amu na Nabot údie kenye ɔnini, “Mina bati kuuku kalɔ kadi. Na ɔmwi kebenwini 
mina kadikɔ. Na Unwoti úbo-mi ɔda ka nteti-ka netete-ɔ.” 

4Amu na Ahab únwini úsie kaduli ɔni na úƒu na úti kɔnyi ɔ́si lɛla lɛni na Nabot 
ɔ́su-nwu mmɔ ɔsu. Ɔsika ɔ́su-nwu ka. “Lɛɛɛdubo-ɔ mina bati kuuku kalɔ buti 
bute.” Na úsie ɔ́tɛ bana atɛla lɛlɔ na únwini anumi ɔ́tina kowodu na úni ka ɔdi 
muedi. 

5Amu na ulekudi Isebel úbo na úye-nwu ɔnini, “Bi muukpóku-ɔ lɛni na éni anii 
aladi muedi?” 

6Amu na údie ulekudi kenye ɔnini, “Lɛ́su Nabot ɔni ndi Yesreelni ka uti nwuna 
kevoma kemo kalɔ kammɔ ute-mi na lite-nwu kalɔ kabambadi. Nsu ɔ́su-mi ɔnini, 
‘Lɛɛɛdubo-ka buti bute-ɔ.’ ” 

7Amu na Isebel ɔ́su ɔgyani ɔnini, “Lɛni na ɔlɛka awɔ Israelƒuɔ ɔga abla ala avinku? 
Ta na adi na akɛ ebiti. Na ndubɔƒɔ Yesreelni Nabot kalɔ kammɔ lite-ɔ.” 

8Ɔmmɔ ɔsu Isebel úti Ahab lɛnyi na únweni lɛku na úti-ni úmene benengu ku 
bakutine bani nási Nabot ɔma Yesreel. 

9Na lɛku lɛmmɔ kemmo ni, únweni ɔnini, “Bidie limeyi bise bite kenye bunyimi, 
na bɛsala bekyuli bammɔ ƒui lisu. Na bɛwia keliekɔ kani náƒɔ kuye bite Nabot. 

10Na bɛwia banana inyɔ bani mbo likyulikpi na bada-nwu kenye ka ɔ́kya uuwida 
Katɔti ku Israelƒuɔ ɔga. Na ɔmmɔ kama na bɛkpanku-nwu bɛlɛku ɔma ɔmmɔ 
kemmo na bibo-nwu atabi bɛdu.” 

11Anwuɔsu benengu ku bakutine bani nási Yerseel mmɔ bábla kalɛ na Isebel 
úbo-ma ɔda mmɔ. 

12Na bése kenye bunyimi limeyi lɛmmɔ, na básala bekyuli bammɔ lisu, na béte 
Nabot keliekɔ kani náƒɔ kuye. 

13Ɔmmɔ kama báwia nkyuli inyɔ bani mbo likyulikpi na bénye bekyuli akɔ mmɔ 
na báda Nabot kenye banini, “Nabot ɔkya uuwida Katɔti ku Israelƒuɔ ɔga.” Ɔmmɔ 
ɔsu bákpanku-nwu bálɛku ɔma ɔmmɔ kemmo na bébo-nwu atabi bádu. 

14Na béti kenye bémene Isebel banii, “Bébo Nabot bádu.” 

15Uwi ɔni kani na kenye kammɔ kédu Isebel kudɔ kani na útásu Ahab ɔnini, 
“Nabot úkpi, anwuɔsu ta na etéti kevoma kalɔ kemo kammɔ.” 

16Amu na Ahab ɔ́ta kɔnakunwi ka utéti kalɔ kammɔ. 

17Ɔmmɔ kama Unwoti ɔ́su Kenye Udiene Elia ɔni na ɔ́si Tisbi ɔnini, 

18“Ta na atásiaku Israelƒuɔ Ɔga Ahab ɔni mɔɔdi Samaria lɛlɔ. Ɔkya Nabot kevoma 
kemo kalɔ lɛlɔ ka utéti-ka ɔbla nwuna kadi. 

19Na asu-nwu anini, ‘Lɛni na Unwoti ɔɔsu. Ɔɔɔdi bɔdu na ádu ukyuli na ékpeli 
nwuna kadikɔ aaƒɔ́?’ Ɔmmɔ kama na asu-nwu anii, ‘Lɛni na Unwoti ɔɔsu. Kesii 
kani na bakpɛwe báyalɛ Nabot ubugya ni, mmɔ kani badubo awɔ lɛnɔ ƒula ɔdi 
geen bɔyalɛ!’ ” 

20Amu na Ahab ɔ́su Elia ɔnini, “Bi? Bɔnu na awɔ mina ukisine ánu-mi?” Amu na 
Elia údie kenye ɔnini, “Lɛ́nu-ɔ, ɔsika éti lɛlɔ éye éte likpidi na Unwoti anumi. 

21Na anwu mɔɔsu-ɔ ɔnii, ‘Ndubo ɔgbankpi buti buboku-ɔ lɛlɔ. Na lɛyila Ahab 
lɛnyi ku ƒula kaba bekyuli ƒui udu útédu ɔnanabi ukplodi lɛlɔ, ina kabla ɔblane na 
ɔdi iye uli ute lɛlɔ na badi awɔ badi na Israel kalɔ ƒui. 

22Na lɛni na ndubɔbla ƒula kaduli aani kalɛ lɛ́bla Nebat ubidi Yerobeam ku Ahia 
ubidi Basa kadi. Ɔsika ákya-mi kɔnyi na áya na Israelƒuɔ lɛnɔ bábla likpidi.’ 

23“Na Isebel anwu ni, lɛni na Unwoti ɔɔsu ɔnii, ‘Bakpɛwe ndubo-nwu lɛna bɔduli 
na Yesreel awodu lɛlɔ.’ 

24“Na bakpɛwe badubɔkun Ahab lɛna na ɔma unengudi, na kayaa baasɛ 
badubɔduli bani nékpi na alakpi akɔ lɛna.” 

25Na ukyuli ɔdi biala útelie kudii aani Ahab ɔni na úti lɛlɔ úye úte likpidi na 
Unwoti anumi aani kalɛ na uleku Isebel ɔ́bla. 

26Na nwuna ekpidi ani na ɔ́bla ni, kenye káyu ɔkplu geen na adanku lɛƒiɔkpa aani 
kalɛ na Amoriƒuɔ bábla kalɛ. Na ama na Unwoti ɔ́bɔku ɔ́lɛku kalɔ kammɔ lɛlɔ na 
Israelƒuɔ anumi. 

27Amu uwi ɔni na Ahab únu Elia etemila ammɔ ɔ́wɔlɔ ni, ɔ́ni nwuna awu ɔni na 
ɔkya ɔ́buɛ na úti kekwa kɔdi ɔ́da lɛlɔ na úlie kɔka na ɔkɛ ɔɔví ku kɔnyana. 

28Amu na Unwoti ɔ́su Elia ɔnini, 

29“Ánu áti kalɛ na Ahab úboku lɛlɔ kalɔ na mina anumi? Ɔ́si lɛla lɛni na ɔ́bla mɛni 
ɔsu ni, lɛɛɛdubo ɔgbankpi ɔdi buti buboku-nwu lɛlɔ na nwuna ngba uwi. Mmomu 
ndubɔya na ɔgbankpi ɔmmɔ ɔlɛ nwuna kaduli na ubidi uwi.” 

Baga 1 - 22 

Kenye Udiene Mikaia Údie Kenye Kekpidi Na Ahab Lɛlɔ 
1Na akwa atɛ sɔɔn kemmo ni, Israelƒuɔ ku Siriaƒuɔ béli na atubɔyɔ kemmo. 

2Na lɛkwa lɛtɛdi lɛmmɔ kemmo ni, Yehosaƒat ɔni mɔɔdi lɛga na Yuda úsie útánu 
Israelƒuɔ ɔga. 

3Na Israelƒuɔ ɔga ɔ́su nwuna kabla bablane ɔnini, “Bɔgyi na bɛɛɛgyi ka abu mbo 
Ramot-Gilead ɔsu búdie lɛlɔ atu na bulie na bulála lɛla lɛdi na bɔƒɔ mmɔ bɔsiku 
Siriaƒuɔ ɔga kudɔ?” 

4Anwuɔsu úye Yehosaƒat ɔnini, “Adubo ebebunku-mi na butékpoku Ramot-
Gilead?” Amu na Yehosaƒat údie Israelƒuɔ ɔga kenye ɔnini, “Nse aani ƒula kalɛ na 
mina bekyuli badi ƒula bekyuli na mina bapɔnkɔ badi ƒula bapɔnkɔ.” 

5Nsu Yehosaƒat ɔ́sɔ ɔ́su Israelƒuɔ ɔga ɔnini, “Mmomu, ka Unwoti kasusu bɔwia 
asa.” 

6Ɔmmɔ ɔsu Israelƒuɔ ɔga ɔ́lɔ kenye bediene eti maane (400) ɔ́sala na úye-ma 
ɔnini, “Nteesie Ramot-Gilead na ntékpoku-ma munuu ntesie?” Amu na kenye 
bediene bammɔ básu-nwu banini, “Teesie! Ɔsika Unwoti ɔdubo-ma buti bɔkya 
awɔ ɔga enu kemmo.” 

7Nsu Yehosaƒat úye Israelƒuɔ ɔga ɔnini, “Unwoti kenye udiene biala ɔ́sɔ uuubo 
mɛni na buye-nwu litemi lɛmɛni bunu?” 

8Amu na Israelƒuɔ ɔga údie Yehosaƒat kenye ɔnini, “Kenye udiene unwi ɔdi úbu 
ɔni na bɔkana buye-nwu Unwoti kasusu bunu, nsu muukisi-nwu. Ɔsika ulédie 
kenye kabuni biala na mina lɛlɔ. Na kenye biala wasu mina lɛlɔ kaaadia. Na anwu 
baalɔ Mikaia, na ɔdi Imla ubidi.” Amu na Yehosaƒat ɔ́su Israelƒuɔ ɔga ɔnini, 
“Útalɛka asu lɛni.” 

9Ɔmmɔ ɔsu Israelƒuɔ ɔga ɔ́lɔ nwuna kabla ɔblane unwi na ɔ́su-nwu ɔnini, “Tiku 
Imla ubidi Mikaia boku mɛni ɔƒaani.” 

10Na Israelƒuɔ ɔga ku Yudaƒuɔ Ɔga Yehosaƒat bakya bana baga ala na beli bana 
baga eboku lɛlɔ. Na beli Samaria ulu lɛlɔ na kesii kani baakɔ́ ɔlaaƒɔ. Na kenye 
bediene bammɔ ƒui beli-ma kudɔ baasu ala na bana anumi. 

11Na Kenaana ubidi Sedekia úti lɛbuala na ɔ́bla bebuo ese anyɔ adi na ɔ́su ɔnini, 
“Lɛni na Unwoti ɔɔsu ɔnini, ‘Ese amɛni na adubuti akya Siriaƒuɔ ɔlɛ lɛlɔ útédu ka 
áyila-ma udu ƒui.’ ” 

12Na lɛni kani na kenye bediene bakladi ƒui lɛnɔ baasu banini, “Biteesie 
bitékpoku Ramot-Gilead na bɛdubɔdi-ma lɛlɔ, ɔsika Unwoti ɔdubuti-ma ɔkya ɔga 
enu kemmo.” 

13Na ɔtalane ɔni bátála ka útéti Mikaia uboku mmɔ ɔɔsu Mikaia ɔnini, “Nu, awɔ 
lɛti pɛ ndi kenye udiene ɔni nébu. Na kenye bediene bakladi baasu lɛla lɛni ndia 
teete ɔga. Anwuɔsu, ya ƒula etemila ku bani ngye adi abla unwi. Na asu lɛla lɛni 
ndubɔyɔ ɔga kaƒɔ.” 

14Nsu Mikaia údie kenye ɔnini, “Na Unwoti ɔni nli ngba lɛnyi kemmo ni, lɛla lɛni 
na Unwoti ɔ́su-mi kani ndubo bɔsu.” 

15Uwi ɔni na Mikaia úbeduo ni, ɔga úye-nwu ɔnini, “Nsie ntékpoku Ramot-Gilead 
munuu ntesie?” Amu na Mikaia údie kenye ɔnini, “Teesie na etékpoku-ma, na 
adubɔdi lɛlɔ. Ɔsika Unwoti ɔdubuti-ma ɔkya-a enu kemmo.” 

16Mmɔ na ɔga ɔmmɔ úye Mikaia ɔnini, “Kɔlɛ na ɔlɛka lɛya-a na ese kenye ka alasu 
lɛla lɛdi eletulo lɛla lɛni ndi sɔsɔ geen litemi na Unwoti lɛnyi kemmo?” 

17Mmɔ na Mikaia údie kenye ɔnini, “Lɛ́nu ka Israelƒuɔ ƒui bégyingya bewi abi eli 
aani baƒonu bani na beeebo lɛlɔ ɔnune. Na Unwoti ɔ́su ɔnini, ‘Bekyuli bamɛni 
beeebo ɔtɔnkune, anwuɔsu ya na ɔdi biala unwini uteesie nwuna kaduli ku atu 
bɔyɔ.’ ” 

18Amu na Israelƒuɔ ɔga ɔ́su Yehosaƒat ɔnini, “Ńtasu-ɔ ka ukyuli ɔmɛni ulásu lɛla 
lɛbuni na mina lɛlɔ ntu likpidi kani?” 

19Amu na Mikaia úsie anumi ku nwuna kenye budie ɔnini, “Ɔmmɔ ɔsu binu 
Unwoti litemi. Lɛ́nu ka Unwoti úli nwuna liboku lɛlɔ na katɔ batu ƒui bénye-nwu 
kɔmii ku kɔdianu. 

20Na Unwoti úye-ma ɔnini, ‘Ɔma ndubɔkana na ɔtɔlɔ Ahab na usie Ramot kesii 
kani na badubo-nwu bɔdu mmɔ?’ “Na bani nása bénye mmɔ bátɛmi básiku ɔmɛni 
lɛlɔ uwi klukwii ɔdi. 

21Kawɔlɔkɔ ni, kɔyu kunwi kɔ́lɛ kúbenye Unwoti anumi na ɔ́su-nwu ɔnini, 
‘Ndubɔkana na ntátɔlɔ-nwu.’ 

22“Amu na Unwoti úye-nwu ɔnini, ‘Ulu ɔmani lɛlɔ?’ “Mmɔ na kɔyu kɔmmɔ kɔnini, 
‘Ndubusie na liti ɔkɔ etemila lɛkya kenye bediene bammɔ ƒui kenye.’ “Amu na 
Unwoti ɔ́su-nwu ɔnini, ‘Adubɔkana-nwu bɔtɔlɔ sɔsɔ, anwuɔsu teesie na atábla 
lɛni.’ 

23“Anwuɔsu ni, Ahab, lɛla lɛni na mɔɔsu mɛni geen nálɛku-ɔ lɛni kani pɛpɛɛpɛ. 
Unwoti ɔ́ya na ƒula kenye bediene bányi ɔkɔ bátɔlɔ-ɔ, na ɔgyi lɛnɔ ka blii kani 
nébu na badubo-ɔ udu bɔyila ƒui kede kede.” 

24Ɔmmɔ kama Kenaana ubidi Sedekia úsie na útáƒiɛmi Mikaia lɛtukpo. Na úye-
nwu ɔnini, “Uwi ɔmani na Unwoti Kɔyu kɔ́lɛ-mi lɛlɔ kemmo na úbo ubatɛmiku-
ɔ?” 

25Amu na Mikaia údie kenye ɔnini, “Limeyi lɛdi lɛdubo na adubo bɔnu ka ɔlɛka 
abɛla lɛlɔ na ɔtɔ ɔdi kama kesii kadi.” 

26Mmɔ na Ahab ɔ́va ku lɛdi momoomo ɔ́su ɔnini, “Biƒie Mikaia! Biti-nwu bisienku 
ɔga ubi Yosa ku Samaria aban ɔgadine Amon kudɔ. 

27Na asu-ma ka lɛni na ɔga ɔɔsu ɔnini, ‘Biti okloƒu ɔmɛni bɛkya ɔtɔ. Na bitete-
nwu lɛla biala na ɔdi, si ɔɔɔdi bodobodo ku ntu kani wetédu ka línwini ḿbeduo 
buɛɛ.’ ” 

28Amu na Mikaia údie kenye ɔnini, “Si énwini ébeduo buɛɛ ni, na agyi anii Unwoti 
útatɛmi útasiaku-mi lɛlɔ.” Amu na ɔ́su bekyuli bammɔ ɔnini, “Bise mina litemi 
lɛni lɛ́su mmɔ likpo!” 

Bádu Ahab Na Ramot-Gilead 

29Amu na Israelƒuɔ ɔga ku Ɔga Yehosaƒat bésie Ramot-Gilead ka bétékpoku 
bekyuli bammɔ. 

30Amu na Ɔga Ahab ɔ́su Ɔga Yehosaƒat ɔnini, “Ami ndubɔda mina agala ani nkya 
lidie na lɛbla lɛlɔ aani ukyuli keeke ɔdi. Nsu awɔ ti ƒula agala kya.” Anwuɔsu 
Israelƒuɔ ɔga ɔ́bla lɛlɔ aani ukyuli keeke ɔdi na úsie kekpokɔ. 

31Na Siriaƒuɔ ɔga úbo bekyuli bani mɔɔka nwuna bapɔnkɔ kɛɛkɛ ɔda ka 
betekpoku ukyuli biala ntu Israelƒuɔ ɔga lɛti. 

32Anwuɔsu ka bapɔnkɔ bakane bammɔ bánu Ɔga Yehosaƒat ni, bábu banii anwu 
ndi Israelƒuɔ ɔga. Na bésie bétékpoku-nwu. Nsu ka údie lɛdi ni, 

33mmɔ na bánu báti ka ɔɔɔdi anwu ndi Israelƒuɔ ɔga. Amu na bada-nwu bukpoku 
báya. 

34Amu na Siriani ukpone ɔdi úbo nwuna kataminta na kávi Ɔga Ahab 
lɛgyumanala kasakɔ na kálɛ-nwu. Mmɔ kani na Ɔga Ahab ɔ́va ɔ́kpali nwuna kɛɛkɛ 
ɔkane ɔnini, “Bákya-mi ɔlɛ lɛlɔ, ɔmmɔ ɔsu nwini lɛlɔ na alɛku-mi kekpokɔ mɛni.” 

35Limeyi limodi lɛmmɔ ƒui ni, kekpo kammɔ kenye káyu ɔkplu na Ɔga Ahab ukpo 
nwuna kɛɛkɛ kemmo lɛgya lɛgya ɔɔnu Siriaƒuɔ bammɔ teemene, na ubugya 
ɔɔgbá-nwu lɛlɔ taayu kugyikɛ kɔmmɔ lɛlɔ. Na ɔni na uteedu useyi uwi kani na 
úkpi. 

36Na uwi ɔni na ɔƒɛ úsela kanukɔ ni, kɔvanu kubendi kɔdi kɔ́lɛ bekpone bammɔ 
akɔ na baasu banini, “Ukyuli biala uteesie nwuna ɔma. Na ukyuli biala uteesie 
nwuna kalɔ lɛlɔ!” 

37Anwuɔsu Ɔga Ahab úkpi na béti-nwu bésienku Samaria na bátáva-nwu na 
mmɔ. 

38Na béti nwuna kɛɛkɛ ɔmmɔ bésienku ligyu lɛdi na Samaria na bátáƒɔ. Mmɔ ndi 
kesii kani na bayalɛ baakpí, na bakpewɛ báyalɛ nwuna ubugya na mmɔ aani kalɛ 
na Unwoti litemi lɛ́su ka ɔdubo-nwu bɔlɛku. 

39Na ala bamba akladi ani na Ɔga Ahab ɔ́bla ku kalɛ na úti ɔtunkpɛ ɔ́klibi nwuna 
kaduli ku lɛma linengudi lɛni ƒui na ɔ́da ni, bénweni-nya bákya Israelƒuɔ baga 
lɛlɔ kɔtɛ ɔku kemmo. 

40Na Ahab úkpi na ubidi Ahasia úti-nwu keliekɔ aani ɔga kalɛ. 

Yehosaƒat Ɔ́di Lɛga Na Yuda 
41Na lɛkwa linedi kemmo na Israelƒuɔ Ɔga Ahab lɛga bɔdi kama ni, Asa ubidi 
Yehosaƒat úbenwini Israelƒuɔ ɔga. 

42Na Yehosaƒat ɔ́ɔkɛ akwa avlaatɛ-ɛlɔ asa na úbenwini ɔga. Na úlie Yerusalem 
akwa aavlene-ɛlɔ ɔ́di lɛga lɛmmɔ, na uni baalɔ banii Asuba ɔni na ɔdi Silhi ubidi. 

43Na Yehosaƒat ɔ́bla nwuna ala ɔ́vinku aani kalɛ na ɔti Asa ɔ́bla, na útada útavia 
ɔdi. Na ɔ́bla ala ani nse siin na Unwoti anumi. Nsu útegyingya akpabi ani na abi 
eli mmɔ. Mmomu bekyuli bammɔ bésie anumi na baabla akpala na baakyula 
oloƒui lɛnɔ na mmɔ. 

44Yehosaƒat ku Israelƒuɔ ɔga bélie na atu bɔyɔ kemmo. 

45Na ala bamba akladi ani na Yehosaƒat ɔ́bla ku nwuna kayi kani na úse na kekpo 
kemmo bénweni-nya bákya Yudaƒuɔ baga ɔku kemmo. 

46Na ɔ́bɔku banana bayalɛ bakladi bani na ɔti Asa útabɔku na bamu baakpá na 
abi lɛlɔ mmɔ. 

47Na Edomƒuɔ beeebo ɔga geen ɔdi na uwi ɔmmɔ kemmo, mmomu ɔga kenye 
unyene nátaadi-ma lɛlɔ. 

48Na Yehosaƒat ɔ́nwi lɛkɔlɔ bonwu bonwu kalɛ na nka liteesie taatádi kuye teeye 
sika ugyiedi teeboku, nsu lɛkɔlɔ lɛmmɔ lítakana ulu busie tɔ kudii asa na 
ɔgbankpi úbalɛku-ni na lɛ́yii udu na Esion-Geber kesii kani na linye mmɔ. 

49Uwi ɔmmɔ kemmo ni, Ahab ubidi Ahasia ɔ́su Yehosaƒat ɔnini, “Ya na ƒula 
bekyuli ku mina bekyuli bátaabla kabla taasala.” Nsu Yehosaƒat útenu kalɔ. 

50Amu na Yehosaƒat úkpi na báva-nwu na Dawid ɔma unengudi. Na ubidi 
Yehoram úti-nwu keliekɔ aani ɔga kalɛ. 

Ahasia Ɔ́di Lɛga Na Israel 
51Na lɛkwa leevu-maatɛdi na Yudaƒuɔ Ɔga Yehosaƒat lɛga bɔdi kemmo ni, ubidi 
Ahasia úbenwini Israelƒuɔ ɔga. Na úlie Samaria ɔ́di lɛga lɛmmɔ na mmɔ akwa 
anyɔ. 

52Na ɔ́bla likpidi na Unwoti anumi. Na ɔ́siaku ɔti Ahab ku uni Isebel ku Yerobeam 
likyulikpi lɛmmɔ kama. Na bákpanku Israelƒuɔ bátákya likpidi kemmo. 

53Na ɔ́kpa Baal na ɔɔkya-nwu lili kalɔ aani kalɛ na ɔti ɔ́bla na ɔ́kya Unwoti ɔni ndi 
Israelƒuɔ Katɔti kɔnyi. 

Baga 2 - 

Baga 2 - 1 

Unwoti Ɔ́tɛku Ahasia Litemi 
1Na Ɔga Ahab kukpi kama ni, Moabƒuɔ báta bénye Israelƒuɔ lɛlɔ. 

2Na Ɔga Ahasia úbuli ɔ́siku nwuna ɔtɔ katɔ úbayu kalɔ na Samaria, na nwuna lɛlɔ 
lɛ́ƒɔ ɔlɛ kaduɛ. Ɔmmɔ ɔsu, ɔ́tala batu badi na ɔ́su-ma ɔnini, “Bisie na bitéye Baal-
Sebub ɔni ndi Ekronƒuɔ baƒiɔ si ndubo bɔta na ɔlɛ ɔni na muuƒi mɛni kemmo?” 

3Nsu Katɔti ɔtu ɔdi ɔ́su Elia ɔni ndi Tisbini ɔnini, “Ta na atásiaku batalane bani 
na Samariaƒuɔ ɔga ɔ́tala mmɔ. Na eye-ma anini, ‘Ka Katɔti uuubo Israel ɔsu na 
bísela Ekronƒuɔ baƒiɔ Baal-Sebub kudɔ?’ 

4Anwuɔsu ni, lɛni na Unwoti ɔɔsu, ‘Alata atɛla ani lɛlɔ na atɛ mmɔ. Na si ina ábla 
bi muedi adubukpi.’ ” Amu na Elia úsie na ɔ́su-ma kenye kammɔ. 

5Uwi ɔni na batalane bammɔ bénwini bébo ɔga ɔmmɔ kudɔ ni, úye-ma ɔnini, “Bi 
ɔsu na bɛ́sɔ bínwini bíbo?” 

6Amu na bédie kenye banini, “Ɔnana ɔdi úbasiaku-bu ulu. Na ɔ́su-bu ɔnii bunwini 
na bubasu-ɔ bɔnini, ‘Lɛni na Unwoti ɔɔsu! Ka Katɔti ɔdi uuubo Israel ɔsu na átala 
bekyuli ka batánu Ekronƒuɔ baƒiɔ Baal-Sebub? Ɔ́si ɔmmɔ ɔsu ni, alata ƒula atɛla 
ani lɛlɔ na atɛ mmɔ. Na bukpi kani na adubukpi.’ ” 

7Amu na ɔga ɔmmɔ úye-ma ɔnini, “Dɛ na ɔnana ɔni nábasiaku-mii mmɔ use?” 

8Amu na ama lɛnɔ bédie kenye banini, “Ɔdi ɔnana ɔni na nwuna lɛlɔ libo linwini 
na úti ebuo ɔku ɔda nwuna kavobi.” Amu na ɔga ɔmmɔ údie kenye ɔnini, “Tisbini, 
Elia mmɔ.” 

9Amu na ɔga ɔmmɔ ɔ́tala nkyuli liti na údie bana ɔtɔnkune ɔ́kya Elia. Na ka bésie 
ni, bánu ka Elia ulie kɔbi kɔdi lili. Na ɔtɔnkune ɔmmɔ ɔ́su-nwu ɔnini, “Katɔti 
ukyuli, ɔga ɔnii ‘Yu bo kalɔ!’ ” 

10Amu na Elia údie-nwu kenye ɔnini, “Si Katɔti ukyuli na ndi ni, na ogya ɔsi katɔ 
na ubakyula awɔ ku ƒula bekyuli liti bammɔ!” Mmɔ na ogya ɔ́si katɔ na úbakyula 
ɔtɔnkune ɔmmɔ ku nwuna bekyuli bammɔ ƒui. 

11Ɔmmɔ kama ɔga ɔmmɔ ɔ́sɔ ɔ́tala nkyuli liti ku bana ɔtɔnkune ɔ́kya Elia. Na 
ɔtɔnkune ɔmmɔ ɔ́su Elia ɔnini, “Katɔti ukyuli, ɔga ɔnii, ‘Yu bo kalɔ mɛni 
kɔnakunwi!’ ” 

12Amu na Elia údie kenye ɔnini, “Si Katɔti ukyuli na ndi ni, na ogya ɔsi katɔ na 
ubakyula awɔ ku ƒula nkyuli liti bammɔ.” Mmɔ kani na ogya ɔ́si katɔ na úbakyula 
anwu ku nwuna bekyuli liti bammɔ. 

13Ɔmmɔ ɔsu ɔga ɔmmɔ ɔ́sɔ ɔ́tala ɔtɔnkune ɔtɛdi ku nwuna bekyuli liti. Na 
ɔtɔnkune ɔtɛdi ɔmɛni ni, úsie na útálɛ akɔnkɔ na Elia anumi. Na úvele-nwu ɔnini, 

“Katɔti ukyuli, buvele nda-a, ti ɔbu te ami ku bekyuli liti bani ndi ƒula kabla 
bablane mɛni ngba! 

14Nu! Ogya ɔ́si katɔ na úbakyula batɔnkune inyɔ bedeedi ku bana bekyuli ƒui. Nsu 
ami muuvele-ɔ ka ti ɔbu te mina ngba!” 

15Amu na Katɔti ɔtu ɔdi úbasu Elia ɔnini, “Yu na awɔ ku-nwu bɛtɔlɔ, na tayia-
nwu.” Mmɔ na Elia ku ɔtɔnkune ɔmmɔ báyu bésie kalɔ na bátɔlɔ bésie ɔga ɔmmɔ 
kudɔ. 

16Amu na Elia ɔ́su ɔga ɔnini, “Lɛni na Unwoti ɔɔsu, ‘Ɔni na eeebo Katɔti ɔdi na 
Israel na eye-nwu lɛla lɛdi enu ɔsu na átala bekyuli na Ekronƒuɔ baƒiɔ Baal-Sebub 
kudɔ? Na lɛla lɛni na ábla mɛni ɔsu ni, alata ƒula atɛla ani lɛlɔ na atɛ mɛni, na 
bukpi kani na adubukpi!’ ” 

17Anwuɔsu ɔga ɔmmɔ úkpi aani kalɛ na Unwoti ɔ́su Elia ka ɔsu-nwu. Na ka Ahasia 
uuubo ubi ɔnanabi ɔsu ni, Yehoram úti-nwu keliekɔ aani ɔga kalɛ, na lɛkwa 
linyɔdi lɛni na Yudaƒuɔ Ɔga Yehosaƒat ubidi Yehoram ɔɔdi lɛga. 

18Na ala ani nálɛku Ɔga Ahasia ku ala bamba ani na ɔ́bla ni, bénweni-nya bákya 
Israelƒuɔ baga lɛlɔ kɔtɛ ɔku kemmo. 

Baga 2 - 2 

Katɔti Úti Elia Úsienku Katɔ 
1Uwi ɔni na Unwoti ɔɔyɔ́ ka uti Elia usienku katɔ na ɔƒɛƒɛɛ ɔni mɔɔkya ligede 
kemmo ni, Elia ku Elisa báta bási Gilgal. 

2Amu na Elia ɔ́su Elisa ɔnini, “Sɔ nye mɛni, ɔsika Unwoti ɔ́tala-mi ɔnii nteesie 
Betel.” Amu na Elisa údie-nwu kenye ɔnini, “Na awɔ ku Unwoti ɔni nli ngba mɛni 
anumi ni, lɛɛɛdubo-ɔ bɔnyonu!” Ɔmmɔ ɔsu bana inyɔ ƒui básiaku lɛlɔ bésie Betel. 

3Katɔti kenye bediene lɛkpa lɛni nkya Betel bébo Elisa kudɔ na béye-nwu banini, 
“Agyi ka Unwoti ɔdubo ƒula ati buti bɔtɔlɔku ɔmwi kadi?” Amu na Elisa údie 
kenye ɔnini, “Ɛɛn, ngyi! Nsu bɛya-nwu kɔtɛ kɔmmɔ kɔwɔ mmɔ.” 

4Amu na Elia ɔ́su Elisa ɔnini, “Sɔ nye mɛni, ɔsika Unwoti ɔtala-mi Yeriko.” Amu 
na Elisa údie kenye ɔnini, “Na awɔ ku Unwoti ɔni nli ngba mɛni anumi ni, 
lɛɛɛdubo-ɔ bɔnyonu.” Ɔmmɔ ɔsu básiaku lɛlɔ bátɔlɔ bésie Yeriko. 

5Amu na Katɔti kenye bediene lɛkpa lɛni nkya Yeriko bésie Elisa kudɔ na béteye-
nwu banini, “Agyi ka Unwoti ɔdubo ƒula ati buti bɔtɔlɔku ɔmwi kadi?” Amu na 
Elisa údie kenye ɔnini, “Ɛɛn, ngyi! Nsu kɔtɛ kɔmmɔ kɔwɔ mmɔ.” 

6Ɔmmɔ kama Elia ɔ́su Elisa ɔnini, “Sɔ nye mɛni, ɔsika Unwoti ɔ́tala-mi na Yordan 
Ketu.” Amu na Elisa údie kenye ɔnini, “Na awɔ ku Unwoti ɔni nli ngba mɛni 
anumi ni, lɛɛɛdubo bɔsɔ bunye.” Ɔmmɔ ɔsu bana inyɔ ƒui bátɔlɔ. 

7Mmɔ na kenye bediene lisu lɛmmɔ bésie na béténye kɔƒɛlɛ, na benye baanu kesii 
kani na Elia ku Elisa bédi bénye na Yordan Ketu kɔtu. 

8Amu na Elia údie nwuna lɛduni lɛni na ɔda na ɔ́ƒɛ-ni ɔ́sala na úti ɔ́ƒiɛmi Yordan 
Ketu. Na ketu kammɔ kéle lɛlɔ kemmo inyɔ na bákɛ ketu kammɔ kemmo bávia 
kalɔ kakwiidi lɛlɔ bésie ɔvi unyɔdi. 

9Uwi ɔni na bávia báwɔlɔ ni, Elia ɔ́su Elisa ɔnini, “Su-mi lɛla lɛni na aayɔ́ ka lite-ɔ 
asa na beti-mi batɔlɔku na ƒula kudɔ.” Amu na Elisa údie kenye ɔnini, “Ya na kɔnu 
kutuku-mi Katɔti Kɔyu ɔyikun ɔni náƒɔ-ɔ lɛlɔ kemmo akpa anyɔ.” 

10Amu na Elia ɔ́su Elisa ɔnini, “Éye lɛla lɛni libo ɔkplu geen. Nsu si enye aanu uwi 
ɔni na béti-mi baatɔlɔku ƒula kudɔ béselaku katɔ ni, kɔnu kɔdubutuku-ɔ lɛla lɛni 
na éye. Nsu ɔmmɔ kama anwu ni, alákɛ lɛla lɛmmɔ.” 

11Na uwi ɔni na bátɛmi bésela ni, kɔnakunwi kani na ɔpɔnkɔ kɛɛkɛ ɔni na ɔɔda 
ku ogya ku bapɔnkɔ bani mɔɔda ku ogya báda bálɛ na béle Elia ku Elisa ntɛ. Na 
Elia ɔ́kɔ úduo bapɔnkɔ kɛɛkɛ ɔmmɔ kemmo na béti-nwu bésienku katɔ. 

12Amu ka Elisa ɔ́nu ɔpɔnkɔ kɛɛkɛ ɔmmɔ ka ɔ́kɔ úsela katɔ ni, mmɔ na ɔ́va 
momoomo ɔnini, “Mina ɔti! Mina ɔti! Mɔɔnu ɔpɔnkɔ kɛɛkɛ ɔmmɔ ku Israelƒuɔ 
bapɔnkɔ beliene bammɔ!” Ɔmmɔ kama Elisa ɔ́sɔ útanu Elia lɛnɔ. Mmɔ kani na 
úƒie nwuna awu ɔni na ɔkya ɔ́ni-nwu na ɔ́bwɛ. 

13Amu na úti Elia lɛduni lɛni nálɛ líbo kalɔ mmɔ na ɔ́sɔ únwini úténye Yordan 
Ketu kɔtu. 

14Na úti Elia lɛduni lɛmmɔ ɔ́ƒiɛmi ntu bɔmmɔ anumi na ɔ́su ɔnini, “Wɛ na Unwoti 
ɔni ndi Elia Katɔti mmɔ ɔkya?” Amu na ɔ́sɔ ɔ́ƒiɛmi kunyɔdi na ntu bɔmmɔ bɔ́bwɛ 
kemmo inyɔ. Na ɔ́sia-nwu kemmo na úténye ketu kammɔ ɔvi unyɔdi. 

15Na kenye bediene bani na bási Yeriko na benye kɔƒɛlɛ baanu Elisa básu banini, 
“Elia kɔyu kúbaƒɔ Elisa lɛlɔ kemmo!” Amu na bésie bátasiaku-nwu. Na bákya-
nwu lili kalɔ. 

16Mmɔ na básu-nwu banini, “Nu! Bubo nkyuli liti nkya mɛni na bubo ɔlɔkplu. 
Anwuɔsu ya na buteesie na butáwia Elia. Ngyi ka Unwoti kɔyu kúti-nwu kɔ́tɔlɔku 
na kútáda-nwu kɔ́kya kɔbi kɔdi lili iye kɔwɛ kɔdi kemmo.” Amu na Elisa údie 
kenye ɔnini, “Oowo! Ukyuli biala utesie!” 

17Nsu bekyuli bammɔ benye Elisa lɛlɔ kpakplaa ka ɔya na beteesie utédu ka úte-
ma kuƒi na bekyuli liti bammɔ bésie bávi abi ani nákuku ku ani nátakuku eli lɛlɔ 
emeyi atɛ sɔɔn, nsu bátanu Elia. 

18Ɔmmɔ kama bénwini bébo Elisa kudɔ na kesii kani na uli ɔgya-ma na Yeriko 
mmɔ. Na Elisa ɔ́su-ma ɔnini, “Ńtasu-mii nnii bitesie?” 

Elisa Ɔ́bla Akɔla Budie Taatina Lidu Lidu 



690 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

19Ɔmmɔ kama banana badi bási Yeriko na bébo Elisa kudɔ na bábasu-nwu 
banini, “Ɔbune! Aanu kalɛ na ɔma unegudi ɔmɛni ɔɔdia bunu geen, nsu ntu bɔni 
bɔɔní bɔɔɔdia, na kalɔ kammɔ lɛnɔ kaladia lɛla lɛdi.” 

20Amu na Elisa ɔ́su-ma ɔnini, “Biti ɔɔƒɛɛ ɔwɔdi na biti mma bli bɛkya-nwu kemmo 
biboku” Na ama lɛnɔ bábla lɛni. 

21Amu na anwu lɛnɔ ɔ́ta úsie libiɔ lɛmmɔ kudɔ na úwilimi mma bɔmmɔ úwi ntu 
bɔmmɔ kemmo na ɔ́su ɔnini, “Lɛni na Unwoti ɔɔsu ɔnini, ‘Ntu bɔmɛni bɔbla ntu 
bɔbuni, na bɔsɔ buteboku kukpi iye ubile kalɔ kammɔ na kasɔ kaladia ala.’ ” 

22Na aani kalɛ kani na Elisa ɔ́su ni, lɛni kani na úbo úte na ntu bɔmmɔ bɔbla ntu 
bɔbuni. 

23Ka Elisa ɔ́ta Yeriko mmɔ ni, úti úsela Betel na útásiaku bakloƒu badi ka bálɛ bási 
ɔma ɔmmɔ kemmo na basiaku-nwu baamá-nwu taasu banini, “Lili ketikɔ gyɔɔ, 
gyu teesie! Lili ketikɔ gyɔɔ, gyu teesie!” 

24Amu na Elisa únwini na ɔ́nu-ma ɔnusɛ, na úwida-ma na Unwoti lɛnyi kemmo. 
Mmɔ na begiti inyɔ bási lɛku kemmo na bábaduli banamu aavlene-inyɔ na béle-
ma kɔkɛ kɔkɛ. 

25Na Elisa ɔ́tɔlɔ úsie Karmel Kɔbi lɛlɔ. Na ɔmmɔ kama ɔ́sɔ únwini úsie Samaria. 

Baga 2 - 3 

Kekpo Kálɛ Israelƒuɔ Ku Moabƒuɔ Ntɛ 
1Na lɛkwa leevu-maanedi kemmo uwi ɔni na Ɔga Yehosaƒat ɔɔdi lɛga na Yuda 
kalɔ lɛlɔ ni, na Ahab ubidi Yehoram úbenwini ɔga na Israel. Na úlie Samaria ɔ́di 
lɛga lɛmmɔ akwa leevu-anyɔ. 

2Ɔ́bla likpidi na Unwoti anumi. Nsu nwuna likyulikpi lítedu ɔti iye uni Isebel lɛdi. 
Na Baal baƒiɔ bani ƒui na ɔti ɔ́tu ɔ́lɛ ni, ɔ́ya na bábwɛ-ma. 

3Nsu ɔ́siaku Nebat ubidi Yerobeam ɔbladu ukpidi kama kalɛ na útiku Israelƒuɔ 
útákya likpidi kemmo na útenwini na ɔbladu ɔmmɔ kama ɔsu. 

4Ɔƒɛni Mesa ɔni mɔɔdi lɛga na Moab kalɔ lɛlɔ ni, ɔɔtumini baƒonu kaduɛ ɔni na 
lɛkwa biala ni, uute Israelƒuɔ ɔga baƒonu bakɔdi mpim eti anyɔ (100,000). Na ɔsɔ 
ute-nwu baƒonu linwini lɛni békulo básiku baƒonu bagyani mpim eti anyɔ 
(100,000) lɛlɔ. 

5Nsu uwi ɔni na Ɔga Ahab úkpi ni, Moabƒuɔ ɔga ɔmɛni ɔ́ta únye Israelƒuɔ lɛlɔ. 

6Ɔmmɔ ɔsu Ɔga Yehoram ɔ́ta ɔ́si Samaria na útálɔ Israelƒuɔ ƒui ɔ́sala. 

7Na ɔ́sɔ úti kenye kamɛni lɛnɔ úmene Yehosaƒat ɔni mɔɔdi lɛga na Yuda ɔnini, 
“Moabƒuɔ ɔga ɔ́ta únye-mi lɛlɔ, anwuɔsu muuye-ɔ si adububo na ebebunku-mi 
na butékpoku Moabƒuɔ?” Amu na Ɔga Yehosaƒat lɛnɔ údie kenye ɔnini, “Ɛɛn, 

bɔdubusie! Ɔsika ami ndi awɔ na mina bekyuli badi ƒula bekyuli. Na mina 
bapɔnkɔ lɛnɔ badi ƒula bapɔnkɔ.” 

8Mmɔ na úye Ɔga Yehoram ɔnini, “Ulu ɔmani lɛlɔ na bɔdubɔsia na butékpoku-
ma?” Na Ɔga Yehoram údie kenye ɔnini, “Bɔdubɔsia ketele kalɔ kakwiidi ulu ɔni 
ntɛ úsie Edom mmɔ.” 

9Ɔmmɔ ɔsu Ɔga Yehoram ku Yudaƒuɔ ɔga ku Edomƒuɔ ɔga báyu ulu. Na ka bésie 
bávi laa emeyi maatɛ ni, bana ntu bɔnidi búbasa. Na ntu biala buuubo na ama iye 
bana bebuo bani. 

10Amu na Ɔga Yehoram údie lɛdi momoomo ɔsu ɔnini, “Bi na ɔdi! Buti na Unwoti 
úti bula baga ɛtɛ bamɛni ɔ́sala úboku mɛni ɔnii uuti-bu ubakya Moabƒuɔ ɔga enu 
kemmo?” 

11Amu na Ɔga Yehosaƒat úye ɔnini, “Kenye udiene ɔdi ɔkya mɛni na bɔsia-nwu 
lɛlɔ buye Unwoti lɛla lɛdi bunu?” Amu na Ɔga Yehoram bekpone unwi údie kenye 
ɔnini, “Saƒat ubidi Elisa ɔkya mɛni, na anwu nátaabla lɛla biala teete Elia.” 

12Mmɔ na Ɔga Yehosaƒat ɔ́su ɔnini, “Elisa ɔdi kenye udiene ɔbuni.” Ɔmmɔ ɔsu 
bana baga ɛtɛ bammɔ ƒui báni béde Elisa. 

13Amu na Elisa úye Israelƒuɔ ɔga ɔnini, “Bi na ami ku awɔ bubo bute lɛlɔ? Teesie 
na atánu kenye bediene bani na ƒ'ɔti ku ƒ'ini bátaanu mmɔ.” Amu na Israel ɔga 
údie kenye ɔnini, “Oowo! Unwoti néti bula baga ɛtɛ bamɛni ɔ́sala kalɛ na uti-bu 
ɔkya Moabƒuɔ ɔga enu kemmo.” 

14Amu na Elisa údie kenye ɔnini, “Na Unwoti Ɔyikune Ƒui ɔni na mɔɔkpá na uli 
ngba mɛni anumi ni, si ɔɔɔdi Yudaƒuɔ Ɔga Yehosaƒat na mɔɔbu ɔsu, nka lɛɛɛdubo-
ɔ bɔkpete utédu ku ka mɔɔnu-ɔ lɛti muedi. 

15Ɔƒɛni ni, bɛwia ɔbentaa ɔgyane ɔdi bite-mi.” Uwi ɔni na ɔgyane ɔmmɔ úse kalɔ 
ɔɔgyá nwuna ɔbentaa ni, mmɔ kani na Unwoti Kɔyu kúbaƒɔ Elisa lɛlɔ kemmo. 

16Na úse kalɔ ɔɔsu ɔnini, “Lɛni na Unwoti ɔɔsu ɔnini, ‘Biku libu bɛkya kɔwɛ 
kɔmɛni kemmo ƒui.’ 

17Na ɔnini, ‘Bɛɛɛdubo ɔƒɛƒɛɛ iye ɔnantu ɔdi bɔnu, nsu ntu bɔdubo kɔwɛ kɔmmɔ 
kemmo ƒui bɔƒɔ, na amii ku bina bebuo lidu ƒui bɛkɛ ntu bɛni.’ 

18Ɔmɛni bɔbla bɔdi lɛla lɛni nse kpɛtɛ kpɛtɛ na Unwoti anumi. Na lɛnɔ ni, 
ɔdubɔya na bɛdi Moabƒuɔ lɛlɔ. 

19Na bɛdubɔdi lɛma linengudi lɛni mɔɔdia bɔnu na bátu awodu bámana-ni mmɔ 
lɛlɔ, na bɛda bana adingyii abuni ammɔ ƒui biwi kalɔ, na baya bana abiɔ ƒui ada 
ntu bɔyu aya, na bala atabi beyile bana kɔlɔ kɔni mɔɔdia edula mmɔ ƒui kemmo.” 

20Ka kadi kégye ni, na uwi ɔni na baabla ɔtanta akpala údu ni, ka bánu na ntu 
bɔ́bwɛ bɔlɛ Edom kakɛ na búbeyi kalɔ kammɔ ƒui lɛlɔ. 

21Ɔƒɛni ni, Moabƒuɔ bénu ka baga bani bakya amadɔ mmɔ bébo ka bebekpoku-
ma. Ɔmmɔ ɔsu báya na ɔnana biala na ɔdi ɔnamu iye unengu na wakana kekpo 
busie úténye bana kalɔ ɔmii lɛlɔ. 

22Na ka Moabƒuɔ báta kadi kegye ɔtanta tutuutu ni, na ɔƒɛ uukeye teewi ntu 
bɔmmɔ anumi. Na kesii kani na benye baanu-mu teemene ɔsu ni, na ntu bɔmmɔ 
bugyie aani ubugya. 

23Mmɔ na Moabƒuɔ básu kɔnakunwi banini, “Ubugya ɔdi! Use aani ka baga 
bammɔ békpoku lɛlɔ na bádu lɛlɔ. Anwuɔsu bɛya na busie bana keliekɔ na 
butábuma bana ala!” 

24Nsu uwi ɔni na Moabƒuɔ bébeduo Israelƒuɔ kakyakɔ ni, Israelƒuɔ báta na 
békpoku-ma útédu ka Moabƒuɔ bammɔ békeli na Israelƒuɔ bábi básiaku-ma na 
bádu-ma. 

25Na bátábwɛ bana lɛma linengudi lɛmmɔ báyila-ni udu ƒui. Na bana mmo 
bɔbuni bɔni na bése ni, Israelni biala úƒwimi lɛtabi útáva-ka kemmo útédu ka 
atabi aƒɔ mmo bɔmmɔ ƒui lɛlɔ. Na béyile abiɔ biala na áda bɔyu áya. Na báda egyii 
abuni biala béwi kalɔ. Na ɔma ɔni baalɔ Kir-Haraset kani nébu. Na banana bani 
nda bana ekpola báka bámana ɔma ɔmmɔ na békpoku-ma. 

26Uwi ɔni na Moabƒuɔ ɔga ɔ́nu ɔ́ti ka badaku-ma lɛlɔ bɔdi ni, útiku nwuna 
bekpone eti leevu-ene (7,000) bani nda atula ka batáwia kuƒi beduo Edomƒuɔ ɔga 
kudɔ. Nsu útatɛ. 

27Ɔmmɔ kama ɔga ɔmmɔ úti ubidi ɔnanabi udeedi ɔni nka melie-nwu kenye ute 
na béti-nwu bábla akpala na ɔma unengudi awodu lɛlɔ. Lɛla lɛni na Israelƒuɔ 
bammɔ bánu mmɔ lɛ́bla-ma kalɛ kadi, anwuɔsu bénwini bésie bana kalɔ lɛlɔ. 

Baga 2 - 4 

Elisa Úbunku Ukpinele Ɔwabane Ɔdi 
1Ukpinele ɔdi na nka ɔgyani ɔ́kya kenye bediene lɛkpa kemmo úsie Elisa kudɔ na 
ɔ́su-nwu ɔnini, “Ati, mina ɔgyani úkpi. Na aani kalɛ na agyi ni, ɔdi ukyuli ɔni 
mɔɔyia Katɔti geen. Na mina ɔgyani ukyuli ɔni na ɔda kayu ɔdubo ubeti mina bebi 
bananabi inyɔ ɔtɔlɔku na bátátaabla-nwu kabla.” 

2Amu na Elisa úye-nwu ɔnini, “Bi na aawia ka lɛbla lite-ɔ?” Na ɔ́sɔ úye-nwu ɔnini, 
“Su-mi lɛla lɛni na ebo na ƒula kaduli.” Amu na uleku ɔmmɔ údie kenye ɔnini, 
“Liiibo lɛla lɛdi liiitulo nnɔ blii bɔdi kani.” 

3Amu na Elisa ɔ́su-nwu ɔnini, “Teesie ƒula liku bekyuli kudɔ na atáƒɔ lɛsii bonwu 
likpludi lɛni kemmo na beewi ala na limomo. 

4Ɔmmɔ kama ni, na awɔ ku ƒula bebi bisie na bitákalɛ lɛlɔ bɛkya bina ɔtɔ. Na bise 
kalɔ biteewilimi nnɔ bɔmmɔ teewi lɛsii lɛmmɔ kemmo. Na si ɔdi biala úyi na 
bɛgyu anwu bise kɔmadɔ.” 

5Ɔmmɔ ɔsu uleku ɔmmɔ ku nwuna bebi bátɔlɔ bésie bana kaduli. Na ka bátákalɛ 
lɛlɔ bákya ɔtɔ ni, bése kalɔ baagyú lɛsii bonwu lɛmmɔ teete bana uni na uuwilimi 
nnɔ bɔmmɔ teewi-ni kemmo. 

6Uwi ɔni na béyile lɛsii lɛmmɔ ƒui ni, uleku ɔmmɔ ɔ́su ubidi ɔnini, “Ti ɔsii bamba 
boku.” Amu na ubidi ɔmmɔ údie kenye ɔnini, “Ɔsii ɔdi ɔ́sɔ útebu.” Mmɔ kani na 
nnɔ bɔmmɔ bɔ́da bɔyu bɔ́ya. 

7Amu na uleku ɔmmɔ úsie kenye udiene ɔmmɔ kudɔ, na kenye udiene ɔ́su-nwu 
ɔnini, “Teesie na etéti nnɔ bɔmmɔ eye na aƒɔ ƒula kɔyu ƒui. Na lɛla lɛni mebu ni, 
na eti ataanu ƒula kaduli lɛlɔ.” 

Elisa Ɔ́sɔku Sunem Uleku Ɔdi Ubidi Úboku Ngba 
8Dii ni, Elisa úsie Sunem na uleku ɔlakɛne ɔdi uli mmɔ. Na uleku ɔmɛni ɔ́lɔ Elisa 
kadikɔ. Anwuɔsu uwi biala na Elisa wavi mmɔ ni, uudí teenye uleku ɔmɛni kudɔ 
na ɔɔdi. 

9Amu na uleku ɔmmɔ ɔ́su ɔgyani ɔnini, “Ngyi ka ɔnana ɔni muubo-bu kudɔ mɛni 
taatɔlɔ ni, ɔdi Katɔti ukyuli kedee. 

10Ɔmmɔ ɔsu, ya bɔtu ɔtɔ klo klo ɔdi bɔsia bula ɔtɔ eli. Na bɔwia atɛla ku liboku ku 
asogya ku ala kasiakɔ bɔlɛ ɔtɔ ɔmmɔ kemmo bute-nwu. Na si úduo-bu ni, ɔkana 
ɔsɔ ɔkya ɔtɔ ɔmmɔ kemmo.” 

11Limeyi lɛdi ka Elisa úbeduo ni, ɔ́kɔ úsie nwuna ɔtɔ eli na úsie ɔtɛ mmɔ. 

12Amu na Elisa ɔ́su nwuna kabla ɔblane Gehasi ɔnini, “Lɔ Sunemni uleku ɔmmɔ 
te-mi.” Ɔmmɔ ɔsu Gehasi lɛnɔ úsie útálɔ-nwu, na úbo úbenye Elisa anumi. 

13Amu na Elisa ɔ́su Gehasi ɔnini, “Su uleku ɔmmɔ anini, ‘Bíibo abi pii na bula lɛlɔ. 
Ɔƒɛni bi na aayɔ́ ka lɛbla lite-ɔ? Aayɔ́ ka bɔkɛ lɛla lɛdi bɔsu ɔga iye bekpone 
unengu bute-ɔ?’ ” Amu na uleku ɔmmɔ údie kenye ɔnini, “Mbo kaduli na mina 
bekyuli akɔ, na ɔmmɔ ɔ́bɔ-mi.” 

14Amu na Elisa úye Gehasi ɔnini, “Bi na bɔkana bɔbla bute uleku ɔmɛni ɔƒɛni?” 
Mmɔ na Gehasi údie kenye ɔnini, “Uleku ɔmmɔ ɔdi udinkɔ na ɔgyani lɛnɔ ɔ́ɔbi 
lɛlɔ.” 

15Amu na Elisa ɔ́su Gehasi ɔnini, “Lɔ uleku ɔmmɔ te-mi.” Amu na úsie útálɔ-nwu 
na úbenye kayakun. 

16Mmɔ na Elisa ɔ́su uleku ɔmmɔ ɔnini, “Lɛkwa lɛni ndubo aani ɔƒɛni kalɛ bene ni, 
awɔ lɛnɔ adubɔgyu ƒula kaƒɔ ubi ada enu kemmo.” Amu na uleku ɔmmɔ úkeyi lɛlɔ 
na údie kenye ɔnini, “Ati, buvele nda-a, tatɔlɔ-mi, ɔsika Katɔti ukyuli na adi.” 

17Nsu uleku ɔmmɔ úbada kaƒɔ na ɔ́wɔ ɔnanabi kalɛ kani na Elisa ɔ́su-nwu mmɔ. 

18Akwa adi kama, na edula bɔƒɛ uwi ni, ɔnamu ɔmɛni ɔ́ta ɔtanta tutuutu ka utánu 
ɔti na kemo, kesii kani na anwu ku nwuna kabla bablane bákya baaƒɛ edula. 

19Kɔnakunwi kani na ɔnamu ɔmɛni ɔ́va ɔ́kpali ɔti ɔnini, “Kuli kɔɔdu-mi! Kuli 
kɔɔdu-mi!” Mmɔ na ɔti ɔmmɔ ɔ́su nwuna kabla bablane akɔ unwi ɔnini, “Kwɛni 
ɔnamu ɔmmɔ teesienku uni na ɔma.” 

20Ka kabla ɔblane ɔmmɔ ɔ́kwɛni ɔnamu ɔmmɔ úsienku uni ni, uni ɔ́gyu-nwu ɔ́sia 
lɛgba lɛlɔ. Na mmɔ kani na ubi ɔmmɔ úlie laa útédu ɔƒiiwi lebo, na úbekpi. 

21Amu na uni útiku ɔnamu ɔmmɔ útáva Elisa katɛnkɔ. Na ɔ́kalɛ-nwu ɔ́kya ɔtɔ 
ɔmmɔ kemmo. 

22Ɔmmɔ kama ɔ́lɔ ɔgyani na ɔ́su-nwu ɔnini, “Tala ƒula kabla bablane bammɔ akɔ 
ɔdi na ubeti ebuo ala utine ɔdi na ɔbala-nwu na uti-mi usienku na ntánu Kenye 
Udiene Elisa ɔƒɛni kani na linwini libo.” 

23Amu na ɔgyani úye-nwu ɔnini, “Bi ɔsu na ɔmwi ɔmɛni na aayɔ́ ka esie-nwu kudɔ 
ka ɔmwi ɔɔɔdi kɔbuli kɔwɔdi iye Lɛnwunameyi.” Amu na uleku ɔmmɔ údie kenye 
ɔnini, “Awɔ ya na nteesie lɛni.” 

24Amu na uleku ɔmmɔ ɔ́bala ebuo ala utine abuli úte kabla ɔblane ɔmmɔ na ɔ́kɔ 
úlie-nwu lɛlɔ na úbo-nwu ɔda ɔnini, “Ni ebuo ɔmɛni na aya na bikeli usi biala na 
bɛdubɔkana na bitada bitaya wetédu ka ami násu-ɔ lɛla lɛdi.” 

25Anwuɔsu báyu ulu bátɔlɔ bésie Karmel Kɔbi kesii kani na Elisa uli. Uwi ɔni na 
Katɔti ukyuli ɔmmɔ ɔ́nu uleku ɔmmɔ na ɔgyu ni, ɔ́su nwuna kabla ɔblane Gehasi 
ɔnini, “Nu! Aanu Sunemni uleku ɔmmɔ! 

26Keli usi na atásiaku-nwu. Na eye-nwu anii, ‘Lɛlɔ lɛdia-a? Na ƒ'ɔgyani ɔkya 
kaduɛ? Na ƒ'ubidi lɛnɔ ɔkya kaduɛ?’ ” Amu na uleku ɔmmɔ údie kenye ɔnini, “Lɛla 
biala lise kaduɛ.” 

27Uwi ɔni na uleku ɔmmɔ útéduo Katɔti ukyuli ɔmmɔ kudɔ na kɔbi kɔmmɔ lɛlɔ 
ni, úƒie Katɔti ukyuli ɔmmɔ lɛgba ɔ́da. Na Gehasi úkeli úsie ka utáda-nwu enu 
udie. Nsu Elisa ɔ́su-nwu ɔnii, “Nyonu-nwu! Ɔsika lɛla lɛdi liikpóku-nwu. Nsu 
Unwoti úti lɛla lɛmmɔ ɔ́bɛla-mi na útedie útatina-mi. Na lɛɛɛgyi lɛla lɛni ɔsu.” 

28Amu na uleku ɔmmɔ úse kalɔ ɔɔsu Katɔti ukyuli ɔmmɔ ɔnini, “Mina ati, ami 
násu-ɔ nnii mɔɔwia ubi ɔdi? Ńtasu-ɔ nnii, ‘Tatɔlɔ-mi, ɔsika Katɔti ukyuli na adi’?” 

29Amu na Elisa ɔ́su Gehasi ɔnini, “Babala na akya ƒula awu na eti kabuli ada 
kavobi. Na eti mina ugyii ɔdadi ada kɔnu. Na ekeli usi na si ásiaku ukyuli ɔdi ni, 
takya-nwu kenye. Na si ukyuli ɔdi lɛnɔ ɔ́kya-a kenye ni, takpete-nwu. Na si ésie 
ni, na eti mina ugyii ɔmmɔ asia ɔnamu ɔmmɔ anumi lɛlɔ.” 

30Nsu ɔnamu ɔmmɔ uni ɔ́su Elisa ɔnini, “Na Unwoti ɔni nli ngba mɛni anumi ku 
uwi ɔni na awɔ lɛnɔ eli mɛni anumi ni, lɛɛɛdubo-ɔ bɔnyonu!” Ɔmmɔ ɔsu Elisa ɔ́ta 
na ɔ́siaku uleku ɔmmɔ. 

31Na Gehasi anwu ni, ɔ́gyu ɔtɔ-ma. Na útéti ugyii ɔmmɔ ɔ́sia ɔnamu ɔmmɔ anumi 
lɛlɔ, nsu kɔku biala kulébo. Iye lɛla biala lilalɛ. Anwuɔsu, Gehasi únwini kama na 
útásiaku Elisa. Na ɔ́su-nwu ɔnini, “Ubi ɔmmɔ útagyinya.” 

32Ka Elisa úduo kaduli kammɔ kemmo ni, na ubi ɔmmɔ úkpi ɔtɛ nwuna atɛla lɛlɔ. 

33Amu na útéduo ɔtɔ ɔmmɔ kemmo na ɔ́ni ɔtɔ ɔmmɔ ɔ́mana na bana inyɔ lɛti 
bakya ɔtɔ ɔmmɔ kemmo na ɔ́kpali Unwoti. 

34Amu na ɔ́ni úde atɛla ammɔ kudɔ na ɔ́yu úbi ɔnamu ɔmmɔ lɛlɔ. Na úti nwuna 
anumi ku kenye ku nwuna enu úbi ɔnamu ɔmmɔ lɛlɔ ekpo ammɔ ƒui. Na ɔni na 
úbi-nwu lɛlɔ mmɔ ni, na ɔnamu ɔmmɔ lɛlɔ lɛɛƒɔ́ ogya. 

35Amu na Elisa ɔ́ta ɔnamu ɔmmɔ lɛlɔ na ɔ́kɛ uusié teebo na ɔtɔ ɔmmɔ kemmo. 
Amu na ɔ́sɔ útayu úbi ɔnamu ɔmmɔ lɛlɔ kɔkladi. Mmɔ na ɔnamu ɔmmɔ unwinsia 
maatɛ na úbimi anumi. 

36Amu na Elisa ɔ́kpali Gehasi na ɔ́su-nwu ɔnini, “Lɔ Sunemni uleku ɔmmɔ te-mi.” 
Amu na anwu lɛnɔ ɔ́lɔ-nwu. Ka ɔ́kɔ úsie katɔ mmɔ ni, Elisa ɔ́su-nwu ɔnini, “Gyu 
ƒ'ubidi.” 

37Amu na uleku ɔmmɔ úduo ɔtɔ na ɔ́lɛ akɔnkɔ na úboku lili kalɔ asa na ɔ́gyu ubidi, 
na únwini ɔ́yu. 

Elisa Ɔ́bla Akɔla Budie Taatina Akpa Anyɔ 
38Uwi ɔdi kemmo ni, kɔka kubendi kɔdi kúbalɛ kalɛkɛ kammɔ lɛlɔ. Nsu na Elisa 
úunwini úsie Gilgal. Na uwi ɔni na ɔkya mmɔ ni, ɔ́kya útaatina kenye bediene 
lɛkpa lɛdi ala. Mmɔ na ɔ́su nwuna kabla ɔblane ɔnii ɔwia libui libendi lɛdi ɔsia 
ogya na ɔbla lɛdila lɛdi ute-ma na badi. 

39Amu na bana kemmo unwi úsie kemo kadi kemmo ka utáwia evete adi uboku 
na beti bakya kutu kɔmmɔ kemmo. Mmɔ na útánu kabuli kadi na úde-ka ebi kalɛ 
na wakana buti. Na ɔ́buɛ-nya ɔkya kutu, nsu bana ɔdi ɔɔɔgyi ebi ammɔ udu. 

40Na uwi ɔni na béwilimi kutu kɔmmɔ béte bekyuli bammɔ ka badi ni, ka bánya 
bétuku kenye kani na báva bákpali Elisa banii, “Likpila lɛkya libui lɛmmɔ 
kemmo!” Anwuɔsu bátakana bɔdi. 

41Amu na Elisa ɔ́su ɔnini, “Bɛwia ɔlaaƒɔ ɔdi bite-mi.” Amu na báwia ɔdi béte-nwu 
na úti úwi libui lɛmmɔ kemmo na ɔ́su ɔnini, “Biteedie adila ammɔ teete-ma na 
bataadi.” Na ka bétuku kenye ni, ugyulo ukpidi ɔdi ɔsɔ uuubo adila ammɔ 
kemmo. 

42Uwi ɔdi kama ni, ɔnana ɔdi ɔ́si Baal-Salisa na ɔda kakpa bodobodo uƒidi 
aavlanyɔ ku kakpa kɔkpasa kɔwɔdi kudeedi kɔni na ɔ́ƒɛ. Na Elisa ɔ́su nwuna 
kabla ɔblane ɔnini, “Ti bodobodo ɔmmɔ te bekyuli bammɔ na badi.” 

43Mmɔ na nwuna kabla ɔblane úye-nwu ɔnii, “Dɛ na ndubo ala blii amɛni buti 
bute nkyuli eti anyɔ nnii badi?” Nsu Elisa ɔ́su-nwu ɔnini, “Awɔ ti te bekyuli 
bammɔ na badi, ɔsika lɛni na Katɔti ɔɔsu ɔnini, ‘Badubɔdi na adi muedi ebu.’ ” 

44Anwuɔsu nwuna kabla ɔblane úti bodobodo ɔmmɔ úte-ma na bádi. Na ɔdi úbu 
kalɛ kani na Unwoti ɔ́su úse. 

Baga 2 - 5 

Katɔti Ɔ́bwi Naaman Ɔlɛgyie 
1Na uwi ɔmmɔ ni, Naaman ɔdi Siriaƒuɔ bekpone ɔtɔnkune na ɔdi ukyuli ɔni na 
Siriaƒuɔ ɔga ɔɔbu geen. Ɔsika ɔkɛnku Naaman lɛlɔ na Unwoti ɔ́ya na Siriaƒuɔ 
békpo bádi lɛlɔ. Nsu na uuƒi ɔlɛgyie. 

2Na bekpone badi bétésie bávi Israel kalɔ lɛlɔ. Na mmɔ na bánu Israelni ulekubi 
ɔdi. Na Siriaƒuɔ bamɛni bákpanku ulekubi ɔmɛni bátɔlɔku na úsie uli Naaman 
ulekudi kudɔ ɔɔbla-nwu kabla. 

3Limeyi lɛdi ni, ulekubi ɔmɛni ɔ́su uni ɔnini, “Si wadia ni, nka ndubɔyɔ nnii mina 
ati usie Samaria utánu kenye udiene ɔni nkya mmɔ. Na ɔbwi-nwu ɔlɛ ɔni nda-
nwu mmɔ.” 

4Ka Naaman únu litemi lɛmɛni ni, úsie Samariaƒuɔ ɔga kudɔ na útásu-nwu lɛla 
lɛni na ulekubi ɔmɛni ɔ́su-nwu. 

5Amu na ɔga ɔmmɔ ɔ́su Naaman ɔnini, “Teesie Israelƒuɔ ɔga kudɔ, na eti kakunkɛ 
kamɛni ada.” Anwuɔsu Naaman lɛnɔ úti ala, na úti sika ɔ́ƒualadi ebi akyami liti 
ku avlaatɛ-ine ku sika ugyiedi akyami leevu-maatɛ ku adi bɔda unwi unwi leevu 
na ɔ́yu ulu. 

6Na lɛla lɛni nkya kakunkɛ kammɔ kemmo ndi ɔnii, “Nkɛnku ɔku ɔmɛni lɛlɔ 
muudie mina kabla ɔblane Naaman lɛtina-a. Na mɔɔyɔ́ ka abwi ɔlɛ ɔni nda-nwu.” 

7Ka Israelƒuɔ ɔga ɔ́ka kakunkɛ kamɛni ni, ɔtɔtɔ ɔ́gyu-nwu na ɔ́ni nwuna awu 
ɔ́bwɛ. Na údie lɛdi ɔ́su ɔnini, “Dɛ na Siriaƒuɔ ɔga ɔɔnu-mi ɔsu na ɔnii ami mbwi 
ɔnana ɔmɛni? Munuu ɔɔkali ka Katɔti na ndi na mbo kukpi ku ngba ɔyikun yoo? 
Lɛla lɛni na ɔ́bla mɛni ni, údie ɔ́tina ka unye ɔɔwia kuƒi na ɔkya kadɔ na ami ku-
nwu ntɛ.” 

8Uwi ɔni na Kenye Udiene Elisa únu ka Israelƒuɔ ɔga ɔ́ni nwuna awu ɔ́bwɛ ni, úti 
kenye úmene-nwu ɔnini, “Bi ɔsu na áni ƒula awu ábwɛ? Ya na ɔnana ɔmmɔ 
ubanu-mi. Na ɔdubo bɔnu bɔti ka kenye udiene ɔdi ɔkya Israel.” 

9Anwuɔsu Naaman úti nwuna bapɔnkɔ ku bapɔnkɔ kɛɛkɛ na bétedi bénye Elisa 
kaduli kayakun kenye. 

10Amu na Elisa ɔ́tala nwuna kabla ɔblane ɔnii utásu-nwu ɔnini, “Teesie na atákpi 
ntu na Yordan Ketu kemmo maatɛ na ƒula ɔlɔna ɔdubɔsɔ unwini ubo kalɛ na úse 
na abla sɛɛn.” 

11Nsu Naaman úti kɔnyi na ɔ́tɔlɔ na ɔ́su ɔnini, “Lɛ́bu nnii ɔdubɔlɛ ubo-mi kudɔ. 
Na ɔkpali nwuna Unwoti Katɔti lɛnyi na udie kɔnu na ɔbɔku ɔlɛ ɔmmɔ ɔlɛku-mi 
lɛlɔ na lɛkɛ ɔlɔkplu. 

12Munuu bɔdi na Damasko etukpa ani ndi Abana ku Ƒarpar aaadia eeetulo 
etukpa ani ƒui nkya Israel?” Ɔmmɔ ɔsu úti kɔnyi na ɔ́tɔlɔ. 

13Amu na Naaman kabla bablane bésie-nwu kudɔ na bétéye-nwu banini, “Ati, si 
kenye udiene ɔmɛni bɔsu na ɔ́su-ɔ ɔnii wia ala bonwu bonwu boku ni, nka 
aaadubo bɔbla? Amu na si ɔ́su-ɔ ɔmɛni ɔnii, ‘Teesie na atákpi na ɔlɛ ɔba-a,’ anwu 
na eení?” 

14Ɔmmɔ ɔsu Naaman útéduo Yordan Ketu kemmo, na ɔ́nyina lɛlɔ ɔ́kya ntu 
bɔmmɔ kemmo maatɛ aani kalɛ na Katɔti ukyuli ɔmmɔ ɔ́su-nwu, na nwuna ɔlɔna 
ɔ́sɔ únwini úbo na ɔ́bla sɛɛn aani ubiwɔ ɔdi kalɛ. 

15Ɔmmɔ kama Naaman ku nwuna bekyuli bani ƒui nsiaku-nwu básɔ bénwini 
bésie Katɔti ukyuli ɔmmɔ kudɔ. Na úténye-nwu anumi na ɔ́su-nwu ɔnini, “Ɔƒɛni 
na lɛ́nu lɛ́ti ka Katɔti ɔdi uuubo kayawi uuutulo Israel lɛti pɛ.” Na úvele-nwu 
ɔnini, “Ƒɔ etela amɛni siku ƒula kabla ɔblane kudɔ.” 

16Amu na kenye udiene ɔmmɔ údie kenye ɔnini, “Na Unwoti ɔni mɔɔkpá na uli 
ngba mɛni anumi ni, lɛɛɛdubo-ɔ lɛla lɛdi bɔƒɔ.” Na ina ka Naaman únye-nwu lɛlɔ 
ka nka uti lɛla lɛdi ute-nwu ni, Kenye Udiene ɔmmɔ útaƒɔ lɛla lɛdi. 

17Amu na Naaman ɔ́su-nwu ɔnini, “Si anii aláƒɔ lɛla lɛdi ni, amu ya na beku lɛti 
lɛni ndubudu bebuo ala betine inyɔ buti na basiaku-mi buteesie ɔma. Ɔsika ɔ́si 
ɔƒɛni úsela ni, nsɔ lɛɛɛdubo akpala iye bɔkyula akpala adi bɔbla bute baƒiɔ badi 
amu ntu Unwoti lɛti pɛ kani. 

18Nsu muuvele Unwoti ka uti likpidi lɛmɛni ɔkyiɛ ami nwuna kabla ɔblane, ɔsika 
si ndanku mina unengu na úduo Rimon koƒiodu na ukpo-mi lɛlɔ na úboku lili 
kalɔ na koƒiodu mmɔ ni, ɔlɛka ami lɛnɔ liboku lili kalɔ. Anwuɔsu Unwoti uti 
likpidi lɛmmɔ ani ɔkyiɛ-mi.” 

19Amu na Elisa ɔ́su Naaman ɔnini, “Teesie ku keyi buɛɛ.” Ɔmmɔ kama Naaman 
ɔ́gyu lɛgba na úsie anumi blii. 

20Amu na Elisa kabla ɔblane ɔni baalɔ Gehasi ɔ́su lɛlɔ ɔnini, “Aa, mina ati ɔ́nyonu 
Naaman, Siriani ɔmɛni, na ɔ́tɔlɔ na útaƒɔ lɛla lɛdi. Na Unwoti ɔni nli ngba mɛni 
anumi ni, ndubukeli lɛsiaku-nwu kama na ntáƒɔ lɛla lɛdi lɛsiku-nwu kudɔ.” 



698 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

21Ɔmmɔ ɔsu Gehasi úkeli ɔ́sia Naaman kama. Na uwi ɔni na Naaman ɔ́nu ka 
ukyuli ɔdi ɔ́kɛ usi ɔdubo ni, ɔ́yu nwuna bapɔnkɔ kɛɛkɛ lɛlɔ na úye-nwu ɔnini, 
“Lɛla biala lise buɛɛ bɔdi?” 

22Amu na Gehasi údie kenye ɔnini, “Buɛɛ ƒui! Mina ati nátala-mi ƒula kudɔ ka 
mbasu-ɔ nnini, ‘Ɔ́ƒɛni kani na nkyuli inyɔ badi bási kenye bediene lɛkpa lɛni nkya 
Eƒraim abi kalɔ kemmo bébeduo. Na ɔɔyɔ́ ka ete-nwu sika ɔƒualadi akyami 
maane ku kakɛ ku adi bɔda unwi unwi akpa anyɔ.’ ” 

23Amu na Naaman únye Gehasi lɛlɔ ɔnini, “Sɔsɔ geen na ɔdi ka ɔƒɔ lɛla lɛdi, 
anwuɔsu ƒɔ sika ɔƒualadi akyami leevu-maatɛ mmomu sienku-nwu.” Na únyimi 
sika ɔƒualadi ɔmmɔ ɔ́kya aƒo anyɔ kemmo ku adi bɔda kunyɔ kɔmmɔ. Na úti útile 
nwuna kabla bablane inyɔ na beti batɔ Gehasi anumi. 

24Na ka bédu kɔbi kɔni lɛlɔ na Elisa uli mmɔ kudɔ ni, Gehasi ɔ́ƒɔ aƒo anyɔ ammɔ 
na úti úsienku kaduli. Na ɔ́ya Naaman kabla bablane bammɔ bénwini bátɔlɔ. 

25Na anwu lɛnɔ únwini úsie Elisa kudɔ. Amu na Elisa úye-nwu ɔnini, “Wɛ na ésie 
akya?” Mmɔ na Gehasi údie kenye ɔnini, “Ati, ńtesie kesi kesii.” 

26Nsu Elisa ɔ́su-nwu ɔnini, “Uwi ɔni na ɔnana ɔmmɔ ɔ́yu nwuna ɔpɔnkɔ kɛɛkɛ lɛlɔ 
ka ubasiaku-ɔ ni, na nkya-mii kudɔ na kɔyu kemmo.” Na úse anumi na ɔ́su-nwu 
ɔnini, “Ɔɔɔdi uwi ɔmɛni kemmo na ɔlɛka baƒɔ sika ku adi ku adingyii mmo lidu 
lidu ku baƒonu ku ɔmantɛ bakɔ iye kabla bablane badi. 

27Na ɔ́si lɛla lɛni ábla mɛni ɔsu ni, Naaman ɔlɛgyie ɔmɛni ɔdububo awɔ ku ƒula 
kaba bekyuli ƒui ɔ́si ɔƒɛni úsela uwi ƒui kemmo.” Na ka Gehasi ɔ́tɔlɔ mmɔ ni, ɔlɛ 
ɔmmɔ úbewi-nwu ɔlɔna lɛlɔ. Na nwuna ɔlɔna ɔ́bla ƒututuu aani etubankɛ. 

Baga 2 - 6 

Oloma Ɔ́ta Ɔ́sia Ntu Anumi 
1Limeyi lɛdi ni, kenye bediene lɛkpa lɛni na ama ku Elisa baasa ni, básu-nwu 
banini, “Kesii kani bulie mɛni kese blii suɛ kete-bu. 

2Anwuɔsu te-bu kuƒi na busie Yordan Ketu kɔtu na butáda akpa adi na buti bɔtu 
keliekɔ bute lɛlɔ.” Amu na Elisa ɔ́su-ma ɔnini, “Kuƒi kɔtɛ. Biteesie.” 

3Mmɔ na kenye bediene bammɔ kemmo unwi ɔ́su Elisa ɔnini, “Buvele bɔda-a, bo 
na abasiaku abu ƒula kabla bablane na busie.” Amu na Elisa údie kenye ɔnini, 
“Línu. Ndubo buteesie.” 

4Ɔmmɔ ɔsu ɔ́siaku-ma na bátɔlɔ. Na ka bétédu Yordan Ketudɔ mmɔ ni, bése kalɔ 
baadá akpa ammɔ. 

5Na ka unwi ɔkya ɔɔdá kugyii kɔdi ni, nwuna kadadi kánu kéduo Yordan Ketu 
kemmo. Amu na ɔ́va ɔ́kpali Elisa ɔnini, “O ati, mina kadadi, ukyuli ɔdi mbo-ka!” 

6Amu na Elisa úye-nwu ɔnini, “Wɛ kakɛ na ɔ́nu?” Na ka ɔ́tina-nwu kesii kammɔ 
ni, Elisa úkulo kegyiimi kadi na úƒwimi úsienku kesii kani na kadadi kammɔ kánu 
mmɔ. Kɔnakunwi lɛbuala lɛmmɔ lɛ́ta lɛ́sia ntu anumi. 

7Amu na Elisa ɔ́su ɔnana ɔmmɔ ɔnini, “Die-ka.” Mmɔ na ɔnana ɔmmɔ únene kɔnu 
na údie nwuna kadadi. 

Elisa Kakpagyuɛ Kédie Siriaƒuɔ Banumbwɛne 
8Ɔƒɛni Siriaƒuɔ ɔga ɔ́ta ka útékpoku Israelƒuɔ. Na ka Israelƒuɔ ɔga ɔ́tɛmiku nwuna 
bekpone ɔ́wɔlɔ ni, ɔ́su-ma ɔnini, “Ndubɔda mina keliekɔ na mɛni ku mɛni.” 

9Amu na Katɔti ukyuli ɔmmɔ úti kenye úmene Israelƒuɔ ɔga ɔnini, “Nu kaduɛ na 
ulu ɔni lɛlɔ na anii aasia mmɔ. Ɔsika Siriaƒuɔ béti baayu mmɔ.” 

10Anwuɔsu, Israelƒuɔ ɔga ɔ́sia kesii kani na Katɔti ukyuli ɔmmɔ ɔ́sia mmɔ anu 
kaduɛ, na Elisa úbo ɔga ɔmmɔ ɔda kɔlɛ kɔlɛ ka benye lɛlɔ kagyumana na kesii 
kammɔ. 

11Ɔkɛnku ɔmɛni ɔsu Siriaƒuɔ ɔga úbakɛ kɔnyi kaduɛ, ɔsika ulenu kalɔ lɛla lɛni ɔsu 
na ala aaví lɛni. Anwuɔsu ɔ́lɔ nwuna kabla bablane benengu bɔmmɔ ƒui ɔ́sala na 
ɔ́su-ma ɔnini, “Mɔɔwia ka lɛti bula akɔ ɔni geen nnye Israelƒuɔ ɔga kama na uunú 
ala taatásu-nwu?” 

12Amu na bana kabla bablane bammɔ kemmo unwi údie kenye ɔnini, “Bula ɔdi 
biala uuunye ɔga ɔmmɔ kama. Mmomu Elisa, Katɔti Kenye Udiene ɔni nkya Israel 
mmɔ, mɔɔsu Israelƒuɔ ɔga ɔmmɔ kɔtɛ kɔni na aatɛmi na ƒula katɔma muedi.” 

13Amu na ɔga ɔmmɔ úbo-ma ɔda ɔnini, “Biteesie bitáwia kesii kani na ɔkya. Na 
ndubɔtala bekyuli na betéƒie-nwu beboku-mi.” Amu na bésie na bébo bábasu-
nwu banii, “Ɔkya Dotan.” 

14Mmɔ na béti bekpone bani na bebo ɔyikun geen ku bani muulie bapɔnkɔ ku 
bapɔnkɔ kɛɛkɛ, na bátáka bámana ɔma ɔmmɔ usien. 

15Amu ka Elisa kabla ɔblane ɔmmɔ ɔ́ta lɛdigye ni, ɔ́nu ka bekpone ku bani muulie 
bapɔnkɔ kɛɛkɛ báka bámana ɔma ɔmmɔ. Amu na kabla ɔblane ɔmmɔ ɔ́kpali 
nwuna ati na úye-nwu ɔnini, “O ati, bi na bɔdubo bɔbla?” 

16Amu na Katɔti kenye udiene ɔmmɔ údie kenye ɔnini, “Tayia, ɔsika bekyuli bani 
nnye-bu kama betulo bani nnye-ma kama.” 

17Amu na Elisa ɔ́kpali Katɔti ɔ́su-nwu ɔnini, “O Unwoti, bimi mina kabla ɔblane 
ɔmɛni anumi na ɔnu.” Mmɔ na Unwoti lɛnɔ úbimi kabla ɔblane ɔmmɔ anumi na 
ɔ́nu ka bapɔnkɔ ku bapɔnkɔ kɛɛkɛ lɛni mɔɔda ku ogya benye abi lɛlɔ na báka 
bámana Elisa. 

18Uwi ɔni bekisine bammɔ báni beedé Elisa ni, Elisa ɔ́kpali Katɔti ɔ́su ɔnini, “Ya 
na bekyuli bamɛni anumi abwɛ-ma.” Na sɔsɔ anumi ábwɛ-ma aani kalɛ na Elisa 
úvele. 

19Amu na Elisa ɔ́su bekisine bammɔ ɔnini, “Ɔɔɔdi ulu ɔmmɔ mɛni. Na ɔɔɔdi ɔma 
ɔmmɔ lɛnɔ na ɔdi. Bɛsiaku-mi na ndubuti-mii ntátina ɔnana ɔni na bɛɛwia.” Na 
ɔ́tɔnku-ma na bétédu Samaria. 

20Na ka béduo ɔma unengudi ɔmmɔ kemmo ni, Elisa ɔ́su Unwoti ɔnini, “Bimi 
bekyuli bamɛni anumi na basɔ bataanu!” Amu na Unwoti lɛnɔ úbimi-ma anumi. 
Na ka bátɛ anu ni, bánu ka bakya Samaria ɔma kemmo. 

21Uwi ɔni na Israelƒuɔ ɔga ɔ́nu-ma ni, úye Elisa na lɛlɔ bɔtɔ kemmo ɔnini, “Mina 
ɔti, ndu-ma? Dɛ na aasu, ndu-ma?” 

22Amu na Elisa údie kenye ɔnini, “Tadu-ma. Bi ɔsu na ɔlɛka adu bekyuli bani na 
awɔ ɔlati éti ƒula kataminta ku kewii éƒie asiku kekpokɔ eboku ɔma? Se-ma adila 
ku ntu na badi na bani, na aya na benwini beteesie bana ɔtɔnkune kudɔ.” 

23Anwuɔsu ɔga ɔmmɔ lɛnɔ ɔ́nwa adila kaduɛ na bádi na báni. Na ka báwɔlɔ ni, 
ɔ́ya na bátɔlɔ. Na bénwini bésie bana ɔtɔnkune kudɔ. Na ɔ́si ɔmɛni ɔsu ni, Siriaƒuɔ 
básɔ bátata bétebo banii bébekpoku Israelƒuɔ na bana kalɔ lɛlɔ. 

Kɔka Kubendi Kúbo Samaria 
24Uwi ɔdi kama ni, Siriaƒuɔ Ɔga Ben-Hadad ɔ́kpanku nwuna bekpone ƒui ka 
betékpoku Israelƒuɔ. Ɔmmɔ ɔsu bátáka Samaria ɔma ɔmmɔ bákya ntɛ. 

25Na ɔ́si kalɛ na báka bámana-ma na uwi útu ɔsu ni, adila litemi líbayu ɔkplu na 
mmɔ geen. Na si bádu ebuo ala utine ni, nwuna kuli lɛti kɔɔƒɔ́ sika ɔƒualadi antabi 
lɛkyami linwi unu. Na abloduma kuvodɔ ute kalɔ lɛmwi lɛɛƒɔ́ sika ɔƒualadi ebi 
alɔ. 

26Limeyi lɛdi ka Israelƒuɔ ɔga ɔ́si ɔɔví na ɔma awodu ammɔ eli ni, uleku ɔdi ɔ́va 
momoomo ɔ́su-nwu ɔnini, “Buvele bunku-mi, mina ɔga ku ati!” 

27Amu na ɔga ɔmmɔ údie kenye ɔnini, “Si Unwoti útete-ɔ kebunku ni, wɛ na ami 
ndubɔsiku kebunku lite-ɔ. Edula kewiilekɔ na kakpa munuu ntɛ kebulokɔ?” 

28Amu na ɔga ɔmmɔ úye-nwu ɔnii, “Bi muukpóku-ɔ?” Amu na uleku ɔmmɔ údie 
kenye ɔnini, “Uleku ɔni nnye-mi kudɔ mɛni násu-mi ɔnini, ‘Ti ƒ'ubidi boku na 
bɔdu bɔkun ɔmwi. Na kɔnaadi na bɔdu ami ɔdi lɛnɔ bɔkun.’ 

29Ɔmmɔ ɔsu bɔ́du mina ubi na bɔ́nwa bɔ́di. Ka kadi kégye ni, lɛ́su uleku ɔmmɔ 
nnii, anwu lɛnɔ uti ubidi uboku na bɔdu bɔkun. Nsu úti ubidi ɔmmɔ útábɛla.” 

30Na ka ɔga ɔmmɔ únu litemi lɛmɛni ni, ɔ́bla-nwu kalɛ kadi. Anwuɔsu ɔ́ni nwuna 
awu ɔ́duli. Na ɔni na ɔkɛ awodu ammɔ lɛlɔ úsela ni, bekyuli bammɔ bánu-nwu 
básiku awodu kalɔ mmɔ ka ɔga ɔmmɔ ɔ́sabala adikpi ani mɔɔtina ka ɔkya 
kɔnyana buwulo kemmo. 

31Amu na ɔga ɔmmɔ ɔ́su ɔnini, “Si ńtaya na bekulo Saƒat ubidi Elisa lili ɔmwi kadi 
asa na ɔƒɛ ɔ́sa ni, na Katɔti ɔni-mi kɔtu kpakplaa biala na ɔɔyɔ́!” 

32Ɔƒɛni ni, Elisa ulie nwuna kaduli anwu ku benengu badi asa na ɔga ɔmmɔ ɔ́tala 
nwuna batu na bágyu bátɔ-nwu anumi. Na asa na anwu ɔlati ɔdubɔda ɔlɛ ni, Elisa 
ɔ́su benengu bammɔ ɔnini, “Bilánu kalɛ na bekyuli ɔdune ɔmɛni ɔ́tala ukyuli ɔdi 
ka ubekulo-mi lili. Bɛnu, si nwuna ɔtalane ɔmmɔ úbo ni, na bɛkalɛ ɔtɔ ɔmmɔ 
bɛda-nwu na ɔtɔ ɔmmɔ uteenye lɛni. Na ɔɔɔdi anwu ɔlati lɛgba bɔnya na muunú 
ka lɛ́ku lɛdubo mmɔ na nwuna ɔtu ɔmmɔ kama?” 

33Na uwi ɔni na Elisa ɔmu ɔdaku bɔtɛmi kani na ɔga ɔmmɔ ɔtalane ɔmmɔ ɔ́da 
úbalɛ na ɔɔsu ka ɔga ɔnini, “Unwoti kudɔ na ɔgbankpi ɔmɛni ɔ́si. Na bi ɔsu na 
mɔɔsɔ linye ntaanu Unwoti anumi lɛnɔ?” 

Baga 2 - 7 

1Amu na Elisa údie kenye ɔ́su-nwu ɔnini, “Se kɔtu na enu lɛla lɛni na Unwoti ɔɔsu. 
Kɔnaadi ɔƒaalɛ bene ni, ɔlaaƒɔ ntu ɔɔƒɛɛ ɔnidi bɔkɔku maatɛ ɔni mabla aani kalaku 
kenwi bɔkɔku kuye kɔdubɔbla sika ɔƒualadi ebi alɔ na Samaria ɔban kenye.” 

2Mmɔ na ɔtɔnkune ɔni lɛlɔ na ɔga ukpo ɔ́su Elisa ɔnini, “Ɔmɛni ulakana walɛ 
kudii. Na ina Unwoti ɔlati ɔ́ya kakpa kána aani ɔnantu kalɛ muedi ulebo-nwu 
kemmo lɛni.” Amu na Elisa ɔ́su-nwu ɔnini, “Adubuti anumi anu ala ani mɔɔsu 
mɛni. Nsu alákɛ adila ammɔ adi aladi.” 

Siriaƒuɔ Bekpone Békeli Bátɔlɔ 
3Banana inyɔ bani muuƒi ɔlɛgyie na béli Samaria awodu kɔyakun kama mmɔ 
básu lɛlɔ banini, “Bi kɔsia kɔdi-bu ɔsu na bɔmu bulie mɛni utédu ka kɔka kɔɔdu-
bu? 

4Na kɔsia kuuubo si búduo ɔma ɔmɛni kemmo. Ɔsika si búduo ni, kɔka kɔmmɔ 
kɔdubo-bu bɔdu kɔkya mmɔ. Na si buli mɛni lɛnɔ bɔdubukpi. Ɔmmɔ ɔsu bɛya na 
buteesie kesii kani na Siriaƒuɔ bekpone báda keliekɔ béli na buteti lɛlɔ bute-ma. 
Na si bányonu-bu ni, bɔdubulie ngba. Na si bátanyonu-bu lɛnɔ bɔdu na badubo-
bu bɔdu.” 

5Anwuɔsu uwi ɔni na kadi kese kalɔ kaayu ni, bátɔlɔ bésie Siriaƒuɔ kakyakɔ mmɔ. 
Nsu ka bétéduo mmɔ ni, ukyuli biala uuubo mmɔ. 

6Ɔsika Unwoti ɔ́ya na bénu kɔkun bonwu kɔdi aani bekpone nli bapɔnkɔ ku 
bapɔnkɔ kɛɛkɛ lɛlɔ ndubo. Na Siriaƒuɔ básu lɛlɔ banii, “Israelƒuɔ ɔga nátákpanku 
Hetiƒuɔ ku Egyipteƒuɔ baga ku bana bekpone ka bebekpoku-bu.” 

7Ɔmmɔ ɔsu useyi ɔmmɔ kani na Siriaƒuɔ békeli kalɛ na baládu-ma. Na báda bana 
adi ku lɛtɔ ku bapɔnkɔ ku bebuo ala betine bényene. 

8Ka bekyuli bani muuƒi ɔlɛgyie mmɔ bédu mmɔ ni, bétéduo ɔtɔ unwi ɔdi kemmo 
na bádi na báni na mmɔ. Na béti bana sika ugyiedi ku ɔƒualadi ku bana adi na béti 
bátábɛla. Na ka bétédu adi ɔtɔ ɔbambadi kemmo lɛnɔ bábla lɛni kani. 

9Nsu básu lɛlɔ banini, “Ɔlɛka bɔda ala amɛni bɔbla bɔya. Ɔsika buuunye bulábla 
lɛla lɛbuni. Ɔmwi kadi bubo litemi lɛbuni na utalɛ ka abu lɛti buti-ni bɔkya lɛlɔ. 
Na si bɔnii buulie na ɔtanta udu asa ni, bɔdubɔkɛ kɔtu bɔni. Ɔmmɔ ɔsu bɛya na 
buteesie ɔƒaani na butásu ɔga ku nwuna benengu.” 

10Ɔmmɔ ɔsu bátɔlɔ Siriaƒuɔ kakyakɔ mmɔ na bénwini bésie Samaria. Na bápkali 
kayakun bagyumanane na básu-ma banini, “Búsie Siriaƒuɔ kakyakɔ na ka 
bútéduo ni, bútanu ukyuli biala. Na bútenu ukyuli biala lɛnɔ kɔku. Na bapɔnkɔ 
ku bebuo ala betine bani bákya kɔbuli bényene lɛnɔ bátaƒɛnimi-ma. Na kakyakɔ 
kammɔ kese aani kalɛ kani kese.” 

11Amu na kayakun bagyumanane bammɔ bégyingya litemi lɛmmɔ. Na litemi 
lɛmmɔ líduo ɔga kaduli. 

12Mmɔ na ɔga ɔmmɔ ɔ́ta usien ɔmmɔ na ɔ́su nwuna kabla bablane ɔnini, “Mɔɔyɔ́ 
ka lɛsu-mii lɛla lɛni na Siriaƒuɔ bamɛni baayɔ́ ka babla-bu. Bagyi ka kɔka kɔɔda-
bu. Ɔmmɔ ɔsu bátɔlɔ bana kakyakɔ bátábɛ alakpi akɔ. Ɔsika bágyi ka bɔdubɔlɛ 
ɔma ɔmɛni kemmo na butáwia adila. Na bálɛ bebo bebeƒie-bu enu ku enu. Na 
béduo bula ɔma unengudi ɔmmɔ kemmo.” 

13Ɔmmɔ kama kabla bablane bammɔ kemmo unwi ɔ́su ɔga ɔnini, “Ya na beti 
bapɔnkɔ ɛlɔ bani bébu benye ɔma kemmo mmɔ. Na buti bekyuli bammɔ bɔbla 
aani Israelƒuɔ bani nébu iye aani bani nékpi. Na bɔtala-ma na batáwia lɛla lɛni 
nálɛ mmɔ kemmo.” 

14Ɔmmɔ ɔsu bédie bekyuli badi na ɔga ɔmmɔ ɔ́su-ma ka besie batávi bawia na 
banu lɛla lɛni nálɛku Siriaƒuɔ bekpone bammɔ. 

15Na batalane bammɔ bésie laa bétédu Yordan Ketu na lɛwu ku ala ani na 
Siriaƒuɔ bekpone bakya baada teewi ulu lɛlɔ uwi ɔni békeli bésela kani na bánu 
na ulu lɛlɔ. Ɔmmɔ kama bénwini na bábasu ɔga ala ani nálɛ. 

16Na Samariaƒuɔ békeli bétéduo Siriaƒuɔ bekpone kɔkyakɔ kɔni báda béwi mmɔ. 
Na bábuma ala ammɔ ƒui. Na aani kalɛ na Unwoti ɔ́su úse ni, kakpa kani náƒɔ kuye 
akyami aavlanyɔ ni, beeyé-nya sika ɔƒualadi unwi. 

17Ɔƒɛni ɔga ɔmmɔ úti nwuna ɔtɔnkune ɔni lɛlɔ na úkpo-nwu mmɔ únyene ɔma 
kayakun kammɔ kenye ka utaagyumana-ka. Na ɔ́si kalɛ na bekyuli bákya 
bánwanɛ lɛlɔ na kayakun kammɔ kenye ɔsu ni, bánya ɔga ɔtɔnkune ɔmmɔ bádu 
aani kalɛ na Kenye Udiene Elisa ɔ́su úse uwi ɔni na ɔga ɔmmɔ úsie útánu Elisa na 
nwuna kaduli. 

18Úbo úte kalɛ na Kenye Udiene Elisa ɔ́su ɔtɔnkune ɔmmɔ úse ka kadi bugye uwi 
ɔmɛni kemmo badubuye kakpa kani kaƒɔ kuye akyami leevu iye ɔlaaƒɔ ɔni náƒɔ 
kuye akyami aavlanyɔ sika ɔƒualadi ubi unwi na Samaria ɔma kemmo. 

19Na ɔtɔnkune ɔmmɔ údie kenye uwi ɔmmɔ ɔnini, “Ɔmɛni udu ulakana na webo 
wete lɛni. Ina banii Unwoti ɔ́ya na kakpa kana aani ɔnantu muedi.” Na Elisa údie-

nwu kenye ɔnini, “Adubuti anumi anu ka úbo úte lɛni, nsu adila ammɔ adi 
elétuku-ɔ kenye.” 

20Na ɔmɛni ndi lɛla lɛni nálɛku ɔtɔnkune ɔmmɔ. Bekyuli bani nkya mɔɔnwanɛ 
lɛlɔ na kayakun kenye mmɔ nánya-nwu bádu na kayakun mmɔ. 

Baga 2 - 8 

Elisa Ku Sunemni Uleku Ɔdi Lɛlɔ Kɔtɛ 
1Na uwi ɔmmɔ kemmo ni, Elisa ɔ́su Sunemni uleku ɔni ubidi nékpi na ɔ́sɔ ɔ́gyila-
nwu mmɔ ɔnini, “Tɔlɔ mɛni ku ƒula kaduli bekyuli na biteesie kesii bamba kani 
na aayɔ́, na bitélie mmɔ uwi ɔdi, ɔsika Unwoti ɔ́ɔlɛ ugyii ka kɔka kubendi kɔdi 
kubo kalɔ kamɛni lɛlɔ akwa maatɛ.” 

2Amu na uleku ɔmmɔ únu lɛla lɛni na Elisa ɔ́su-nwu mmɔ. Anwuɔsu anwu ku 
nwuna kaduli bekyuli bátɔlɔ na bétélie Ƒilistiƒuɔ kalɔ lɛlɔ akwa maatɛ. 

3Ka akwa ammɔ édu áwɔlɔ ni, uleku ɔmmɔ ɔ́sɔ únwini úbo Israel kalɔ lɛlɔ. Na 
útévele ɔga ɔnii ɔsɔku nwuna kaduli ku kalɔ ƒui ute-nwu. 

4Na uleku ɔmmɔ ɔ́nu ɔga ɔmmɔ ku Gehasi ɔni ndi Elisa kabla ɔblane ka bakya 
baatɛmi. Na ɔga ɔmmɔ ɔɔyɔ́ ka ɔ́ti akɔla budie taatina lidu lidu lɛni na Elisa ɔ́bla. 

5Uwi ɔni na Gehasi ɔkya ɔɔsu ɔga ɔmmɔ kalɛ na Elisa ɔ́sɔku ukyuli ɔni nékpi mmɔ 
úboku ngba ni, kɔnakunwi kani na uleku ɔni ubi na ɔ́sɔku úboku ngba mmɔ ɔ́da 
úbalɛ ka uvele ɔga na ɔsɔku nwuna ala ute-nwu. Amu na Gehasi ɔ́su ɔga ɔmmɔ 
ɔnini, “Unengu, ku ɔga, aanu uleku ɔni ubidi nékpi na Elisa ɔ́sɔku-nwu úboku 
ngba ku ɔnamu ɔmmɔ ka benye mɛni.” 

6Na ɔga ɔmmɔ úye uleku ɔmmɔ únu kalɛ na ɔ́lɛ, na uleku ɔmmɔ ɔ́sɔku ɔ́su-nwu. 
Amu na ɔga ɔmmɔ úti uleku ɔmmɔ litemi ɔ́kya nwuna unengu ɔdi lɛkɔkɔ na ɔ́su-
nwu ɔnini, “Nu na basɔku nwuna ala bete-nwu ku egulabi ani ƒui na bákɛ básiku 
nwuna kalɔ kammɔ lɛlɔ ɔ́si uwi ɔni ɔ́tɔlɔ úbedu uwi ɔni na ɔ́sɔ únwini úbo mmɔ.” 

Elisa Ku Ɔga Ben-Hadad Lɛlɔ Kɔtɛ 
7Limeyi lɛdi ni, Elisa úsie Damasko, na Siriaƒuɔ Ɔga Ben-Hadad uuƒi. Na básu ɔga 
banini, “Katɔti ukyuli ɔmɛni ɔ́si ɔgyu kakaaka ƒui úbo ɔkya mɛni.” 

8Ɔ́ya na bálɔ Hasael na ɔ́su-nwu ɔnini, “Wia etela adi da na atánu Katɔti ukyuli 
ɔmmɔ na asia-nwu lɛlɔ na eye Unwoti ete-mi anini, ‘Ndubo bɔta ɔlɛ ɔni muuƒi 
mɛni?’ ” 

9Ɔmmɔ ɔsu Hasael úsie Elisa kudɔ, na baƒlumu aavlene beti ala abuni geen ƒui ani 
na ɔ́wia ɔ́siku Damasko na ɔ́su Elisa ɔnini, “Ƒula ubidi Ben-Hadad ɔni ndi Siriaƒuɔ 
ɔga nátala-mi ɔni mbeye-ɔ ɔnini, ‘Ndubo bɔta ɔlɛ ɔni muuƒi mɛni?’ ” 

10Amu na Elisa údie kenye ɔnini, “Unwoti údie ɔ́tina-mi ka ɔdubukpi. Nsu su-nwu 
ka ɔlɛ ɔmmɔ ɔdubɔba-nwu.” 

11Na Elisa unye ɔɔnu Hasael ɔnusɛ lɛni laa útédu ka kɔƒa kúkpo Hasael. Ɔmmɔ 
kama Katɔti ukyuli ɔmmɔ úsie kalɔ uuwulo. 

12Amu na Hasael úye-nwu ɔnini, “Ati, bi ɔsu na eewulo?” Amu na Elisa údie kenye 
ɔnini, “Ɔsika ngyi kalala kani na adubo Israelƒuɔ bɔbla. Adubo ogya bɔtu bɔkya 
bana lɛma lɛni bátu awodu bamana, na adu bana bakloƒu na kuwii kenye, na 
eƒwimi bana banamu wɛlɛ wɛlɛ aƒiɛmi kalɔ, na aya na bawawa bana beleku 
baƒɔndane.” 

13Amu na Hasael úye Elisa ɔnini, “Dɛ na ɔdubo bɔbla na ƒula kabla ɔblane ɔbla 
likpidi bonwu lɛmɛni udu ka lɛɛɛdi lɛla lɛdi na nse aani akpewe kani?” Amu na 
Elisa údie kenye ɔnini, “Unwoti údie ɔ́tina-mi ka awɔ ndubo Siriaƒuɔ ɔga 
bunwini.” 

14Ɔmmɔ kama Hasael únwini úsie Ɔga Ben-Hadad kudɔ. Na ɔga ɔmmɔ úye-nwu 
ɔnii, “Bi na Elisa ɔ́su-ɔ?” Amu na Hasael údie kenye ɔnini, “Ɔ́su-mi ka adubɔta ɔlɛ 
ɔni na eeƒi.” 

15Nsu ka kadi kégye ni, Hasael úti kuntu bonwu ɔdi ɔ́kya ntu kemmo na úti úbi 
ɔga ɔmmɔ anumi, na ɔmmɔ ɔ́ya na úkpi. Na nwuna kama Hasael úbelie-nwu 
kenye aani Siriaƒuɔ ɔga kalɛ. 

Yoram Ɔ́di Lɛga Na Yuda 
16Na lɛkwa lɛlɔndi kemmo ɔni na Ahab ubidi Yoram ɔɔdi lɛga na Israel ni, bése 
Yehosaƒat ubidi Yehoram lɛnɔ lɛga na Yuda. 

17Akwa avlaatɛ-inyɔ na Yoram ɔ́ƒɔ asa na úbenwini Yudaƒuɔ ɔga na Yerusalem, 
na úlie akwa maane ɔ́di lɛga lɛmmɔ. 

18Ahab ubidi ulekubi na úti. Na ɔ́siaku Israel baga ɔbladu kama aani kalɛ na Ahab 
kaduli bekyuli bábla. Na ɔ́bla likpidi na Unwoti anumi. 

19Nsu ɔkɛnku Dawid ɔsu ni, Unwoti ɔ́bla kasusu ka ulayila Yuda udu. Ɔsika úse 
nwuna kabla ɔblane Dawid kenye ka nwuna kaba bekyuli badubɔdi lɛga uwi ƒui 
na ɔya na asogya ɔdi utaada na nwuna lɛnyi kemmo uwi ƒui. 

20Na Yehoram lɛga bɔdi uwi ni, Edomƒuɔ báta bénye Yudaƒuɔ lɛlɔ na béni ka 
bakya-ma kalɔ. Anwuɔsu bése ama alati bana ɔga. 

21Ɔmmɔ ɔsu, Yehoram úti nwuna bapɔnkɔ kɛɛkɛ ƒui útényene Sair. Edomƒuɔ 
bekpone báka bámana nwuna bapɔnkɔ kɛɛkɛ lɛmmɔ ku bana lɛlɔ banune ƒui. 
Nsu usien ɔmmɔ ni, báta na báwia kuƒi na básia bálɛ ntɛ mmɔ bátɔlɔ. Na nwuna 
bekpone bégyingya bátɔlɔ bésie bana kɔduli. 

22Na ɔ́si uwi ɔmmɔ ƒui ni, Edomƒuɔ beli béte lɛlɔ. Na uwi ɔmmɔ kemmo kani ni, 
Libnaƒuɔ lɛnɔ béni ka bakya-ma kalɔ. 

23Na ala bamba ani ƒui na Ɔga Yehoram ɔ́sɔ ɔ́bla ni, bénweni-nya bákya Yudaƒuɔ 
baga lɛlɔ kɔtɛ ɔku kemmo. 

24Na Yehoram úkpi na báva-nwu na Dawid ɔma unengudi baga kavakɔ. Na ubidi 
Ahasia úti-nwu keliekɔ aani ɔga kalɛ. 

Ahasia Ɔ́di Lɛga Na Yuda 
25Na lɛkwa leevu-linyɔdi lɛni na Yoram ɔni ndi Ahab ubidi ɔɔdi lɛga na Israel ni, 
Yudaƒuɔ Ɔga Yehoram ubidi Ahasia lɛnɔ úse kalɔ ɔɔdi lɛga na Yuda. 

26Na ka Ahasia ɔ́kɛ akwa aavlanyɔ-inyɔ ni, úse kalɔ ku nwuna lɛga bɔdi na ɔ́di 
lɛga na Yerusalem lɛkwa linwi. Na uni baalɔ Atalia ɔni ndi Israelƒuɔ Ɔga Omri 
ubidi. 

27Ahasia ɔ́siaku Ɔga Ahab kaduli bekyuli ala ɔbladu kama na ɔ́bla likpidi na 
Unwoti anumi, ɔsika ama ku-nwu bákya kɔna na uleku ɔni na úti ɔ́siku-ma kudɔ 
ɔsu. 

28Ɔƒɛni Ahasia ku Ahab ubidi Yoram bésie bétékpoku Siriaƒuɔ Ɔga Hasael na 
Ramot-Gilead. Na kekpo kammɔ kemmo ni, Asiriaƒuɔ bákya Ɔga Yoram ɔlɛ lɛlɔ, 

29anwuɔsu únwini úsie ɔma unengudi ɔni baalɔ banii Yesreel ka utábwi lɛlɔ. Na 
Ɔga Ahasia úsie mmɔ ka útánu-nwu na ɔlɛ ɔni na ɔ́ƒɔ ɔsu. 

Baga 2 - 9 

Béwi Yehu Nnɔmii Lili Bése-nwu Israel Ɔga 
1Uwi ɔdi ni, Kenye Udiene Elisa ɔ́lɔ okloƒu ɔdi ɔ́siku kenye bediene kasala akɔ na 
ɔ́su-nwu ɔnini, “Ti kabuli da ƒula kavobi, na eteesie Ramot-Gilead. Na si ésela ni, 
na eti ɔsii ɔni na nnɔmii buwi-nwu kemmo mɛni ada. 

2Na si étéduo ni, na awia ɔnana ɔni baalɔ Yehu ɔni ɔti ndi Yehosaƒat ɔni ɔti ndi 
Nimsi. Na si ánu-nwu ni, na esie atákpanku-nwu alɛku nwuna badi akɔ esienku 
ɔtɔ katɔma. 

3Na eti ɔsii ɔmmɔ na ewi-nwu nnɔmii bɔmmɔ lili na ebo kudu anii, ‘Lɛni na 
Unwoti ɔɔsu ɔnii líwi-ɔ nnɔmii lili na líse-ɔ lɛga ka ataadi Israelƒuɔ ƒui lɛlɔ.’ Ɔmmɔ 
kama na alɛmi ɔtɔ ɔmmɔ na ekeli atɔlɔ, na tebile uwi!” 

4Anwuɔsu okloƒu kenye udiene ɔmmɔ lɛnɔ ɔ́tɔlɔ úsie Ramot-Gilead. 

5Ka útéduo ni, ɔ́nu ka bekpone benengu bammɔ bása beli báatɛmi. Mmɔ na 
ɔ́kpali ɔnini, “Ati, buvele nda-a, ƒula kenye kadi kakya-mi kudɔ.” Amu na Yehu 
úye-nwu ɔnini, “Bula akɔ ɔmani geen na aalɔ?” Amu na okloƒu ɔmmɔ udie kenye 
ɔnini, “Unengu, buvele, awɔ na nda.” 

6Ɔmmɔ kama Yehu ɔ́ta na bétéduo ɔtɔ ɔdi kemmo. Na okloƒu ɔmɛni úwi Yehu 
nnɔmii bɔmmɔ lili na ɔ́su-nwu ɔnini, “Lɛni na Unwoti ɔni ndi Israelƒuɔ Katɔti 
ɔɔsu. ‘Muuwi-ɔ nnɔmii bɔmɛni lili ka énwini Unwoti kadi bekyuli Israelƒuɔ ɔga. 

7Na ɔlɛka ayila Ahab ɔni ndi ƒula ati kaduli bekyuli udu. Na mina kenye bediene 
bani ubugya na úwi kalɔ ku Katɔti kabla bablane bani ƒui ubugya na Isebel lɛnɔ 
uwi kalɔ ni, na lidie-ma kasi kammɔ ƒui. 

8Na Ahab kaduli bekyuli ƒui badubɔyii udu. Na lɛyila Ahab kaba kemmo bebi 
bananabi geen ku kabla bablane ƒui na Israel kalɔ lɛlɔ aani kalɛ na beekúlo lɛla 
teedie útédu ɔnanabi ukplodi lɛlɔ. 

9Na ndubɔbla Ahab kaduli aani Nebat ubidi Yerobeam kaduli ku Ahia ubidi 
Baasa kaduli kalɛ. 

10Na Isebel anwu ni, bakpewe ndubo-nwu lɛna bɔduli na Yesreel kalɔ lɛlɔ na 
ukyuli ɔdi ɔɔɔdubo-nwu bɔva.’ ” Ka ɔ́wɔlɔ kani na ɔ́vi ɔ́lɛ ɔtɔ ɔmmɔ kemmo na 
úkeli ɔ́tɔlɔ. 

11Amu ka Yehu únwini úsie nwuna bekpone bammɔ akɔ ni, béye-nwu banii, 
“Kɔtɛ biala kúsie siin?” Na básɔ béye-nwu banii, “Bi na ubuokpine ɔmmɔ ɔɔwia-
a ɔbla?” Amu na Yehu údie kenye ɔnini, “Bɛgyi lɛla lɛni ɔsu na ɔɔwia-mii?” 

12Amu na bekyuli bammɔ bedie kenye banini, “Oowo, bɔɔɔgyi! Su-bu lɛla lɛni na 
úbasu-ɔ ɛ-ɛ!” Amu na Yehu ɔ́su-ma ɔnini, “Unwoti uubó-mi lɛlɔ kudu ka úwi-mi 
nnɔmii lili ka línwini Israelƒuɔ ɔga.” 

13Na ka bekyuli bammɔ bénu litemi lɛmmɔ kani na bédie bana aduni ani bada 
kɔnakunwi na bégyingya béwi kalɔ banii Yehu utaakɔ taanya-ni lɛlɔ. Na bávwi 
kɔkpɛɛ momoomo básu banini, “Yehu ɔdi ɔga o-o!” 

Yehu Ɔ́du Yoram Ku Ahasia 
14Anwuɔsu Yehu ɔni ɔti ndi Yehosaƒat ɔni ɔti ndi Nimsi ɔ́sa lili likpidi ku Yoram. 
Amu uwi ɔmmɔ ni, Yoram ku Israelƒuɔ ƒui bákya Ramot-Gilead bátaagyumana 
mmɔ na Siriaƒuɔ Ɔga Hasael ɔsu. 

15Nsu Ɔga Yoram únwini úsie Yesreel útábwi lɛlɔ na alɛbi ani Siriaƒuɔ bákya-nwu 
lɛlɔ uwi ɔni na ama ku Siriaƒuɔ Ɔga Hasael békpo mmɔ ɔsu. Mmɔ na Yehu ɔ́su 
nwuna bekpone benengu bammɔ ɔnini, “Si binye-mi kama ni, bitete kuƒi na 
ukyuli ɔdi ɔbɛ na ɔvi ɔlɛ Ramot-Gilead utégyingya litemi lɛmmɔ na Yesreel.” 

16Ɔmmɔ kama útéduo nwuna ɔpɔnkɔ kɛɛkɛ kemmo na ɔ́tɔlɔ úsie Yesreel. Ɔsika 
Yoram ɔkya mmɔ ɔɔnwuna. Na Yudaƒuɔ Ɔga Ahasia úsie mmɔ utánu-nwu. 

17Uwi ɔni na ɔgyumanane ɔni nnye Yerseel ɔma kagyumanakɔ kpakplaa mmɔ 
ɔ́nu ka Yehu bekpone bási badubo ni, ɔ́kpali úmene ɔnini, “Lɛ́nu ka bekpone badi 
bási badubo.” Amu na Yoram úbo-ma ɔda ɔnini, “Wia ɔpɔnkɔ uliene ɔdi na 
utásiaku-ma, na uye-ma ɔnini, ‘Keyi buɛɛ na bɛdanku bɛdububoku?’ ” 

18Ɔmmɔ ɔsu ɔpɔnkɔ uliene ɔmmɔ útásiaku Yehu na úye-nwu ɔnini, “Ɔga ɔnii 
mbeye-ɔ ni, ‘Keyi buɛɛ ulu na akɛ?’ ” Amu na Yehu údie kenye ɔnini, “Bi na aaka 
keyi buɛɛ? Vi, na ebeduo-bu akɔ.” Amu na ɔgyumanane ɔni nnye ɔma 

kagyumanakɔ kpakplaa mmɔ úte ɔga bɔti ɔnini, “Ɔtu ɔni na átala mmɔ úuduo 
bekyuli bammɔ kudɔ, nsu ulenwini.” 

19Amu na ɔga ɔ́sɔ ɔ́tala ɔpɔnkɔ uliene bamba ɔ́kya bekyuli bammɔ. Ka útédu-ma 
kudɔ ni, ɔ́su ɔnini, “Lɛni na ɔga ɔɔsu ɔnini, ‘Keyi buɛɛ ulu na bɛkɛ?’ ” Mmɔ na Yehu 
ɔ́sɔ údie kenye ɔnini, “Bi na aaka keyi buɛɛ? Vi, na ebeduo-bu akɔ.” 

20Na ɔgyumanane ɔmmɔ úte ɔga bɔti ɔnini, “Ɔtalane ɔmmɔ úuduo bekyuli 
bammɔ kudɔ, nsu ulenwini. Na bapɔnkɔ kɛkɛɛkɛ ɔmmɔ ni, baaka-nwu aani 
ubuokpine, na use-mi ka Yehu ɔni ɔti ndi Nimsi na ɔdi, ɔsika lɛni na ɔɔka 
kɛkɛɛkɛ.” 

21Amu na Ɔga Yehu úbo ɔda ɔnii baklibi nwuna ɔpɔnkɔ kɛɛkɛ bese-nwu, na ama 
lɛnɔ bábla lɛni. Na ɔga ɔmmɔ ku Ɔga Ahasia báta ka batásiaku Yehu. Na sɔsɔ bésie 
bátásiaku-nwu na kalɔ kani ndi Nabot kadi lɛlɔ. 

22Na ka bánu Yehu ni, Yoram úye-nwu ɔnini, “Atubɔyɔ kemmo na akɛ-nwu 
adubo?” Amu na Yehu údie-nwu kenye ɔnini, “Dɛ na ɔdubo bɔbla na lɛkɛ atubɔyɔ 
uwi ɔni na kabɔ ku lɛƒiɔkpa lɛni na ƒ'ini Isebel úse kalɔ kéyi-bu akɔ mɛni?” 

23Amu na Yoram únwini na úkeli ɔ́tɔlɔ. Na ɔɔkpali Ahasia taasu-nwu ɔnini, “Ɔkɔ 
ala!” 

24Mmɔ na Yehu ɔ́tu nwuna kataminta úmene na kátálɛ Yoram lɛmangba kama. 
Na kataminta kammɔ kaƒuala-nwu na útáda-nwu utu na ɔ́lɛ úbo ɔ́siku nwuna 
ɔpɔnkɔ kɛɛkɛ lɛlɔ úbayu kalɔ. 

25Amu na Yehu ɔ́su Bidkar ɔni ndi nwuna kɛɛkɛ ɔkane ɔnini, “Gyu Yoram ukpine 
ɔmmɔ na eƒwimi-nwu atáva Nabot kalɔ kemmo mɛni.” Na ɔ́su-nwu ɔnii, “Nyimo 
uwi ɔni na ami ku awɔ bɔkya bɔɔka ɔpɔnkɔ kɛkɛɛkɛ, na bɔkpɛ Ɔga Yoram ɔni ndi 
Ahab ɔti kama uwi ɔni na Unwoti ɔ́su kenye kamɛni ɔ́siku-nwu lɛlɔ úse ɔnini, 

26‘Kaama ni, lɛ́nu ukyuli ɔni nádu Nabot ku nwuna bebi ubugya. Na lɛ́su líse ka 
ndubɔni-ma kɔtu na kalɔ kamɛni kani lɛlɔ.’ ” Ɔmmɔ ɔsu Yehu ɔ́su nwuna kɛɛkɛ 
ɔkane ɔnini, “Gyu Yoram ukpine na etéƒwimi-nwu ava Nabot kalɔ lɛlɔ kalɛ na 
Unwoti litemi lɛni na ɔ́su úse mmɔ ubo-nwu kemmo.” 

Yudaƒuɔ Ɔga Ahasia Úkpi 
27Uwi ɔni Yudaƒuɔ Ɔga Ahasia ɔ́nu lɛla lɛni nálɛ mmɔ ni, úkeli ɔ́kɛ ulu ɔtɔdi na 
ɔ́tɔlɔ úsie Bet-Hegan. Na Yehu ɔ́bi ɔ́siaku-nwu na ɔɔva taasu momoomo ɔnini, 
“Bɛdu anwu lɛnɔ!” Na Ɔga Ahasia lɛlɔ lɛƒɔ alɛbi na nwuna ɔpɔnkɔ kɛɛkɛ kemmo 
na ulu lɛlɔ útédu Gur ɔni nde Yibleam. Nsu úkeli útédu Megido na útékpi mmɔ. 

28Na nwuna kabla bablane béti-nwu bésienku Yerusalem bátáva-nwu na nwuna 
bati kavakɔ na Dawid ɔma unengudi kemmo. 

29Na bése Ahasia lɛga na Yuda na lɛkwa leevu-linwidi lɛni na Yoram ɔni ndi Ahab 
ubidi ɔɔdi lɛga na Israel. 

Ɔga Uleku Isebel Úkpi 

30Ɔmmɔ kama Yehu útédu Yesreel na ka Isebel únu-nwu kɔku ni, ɔ́kwa nwuna 
anumi na ɔ́bla linwini na ɔ́kya lili ɔ́nu ƒansili. 

31Na ka Yehu úduo kayakun ni, Isebel úye-nwu ɔnini, “Awɔ Simrini, awɔ ƒula ati 
ɔdune, akɛnku ku atu bɔyɔ?” 

32Amu na Yehu ɔ́talaku lili na ɔ́nu ƒansili mmɔ. Mmɔ na ɔ́kpali úmene ɔnini, “Ɔma 
bene nnye-mi kama?” Mmɔ na ɔga kaduli kabla bablane inyɔ iye ɛtɛ bédie lili na 
bánu Yehu na ƒansili mmɔ. 

33Na Yehu ɔ́su bekyuli bammɔ ɔnini, “Biƒwimi-nwu bɛlɛku ɔtɔ liƒi kalɛmikɔ 
mmɔ.” Amu na ama lɛnɔ béƒwimi-nwu báva kalɔ. Na nwuna ubugya úwi 
lɛwoduku lɛlɔ ku bapɔnkɔ bammɔ lɛlɔ na kalɛ na bánya-nwu bávi ɔsu. 

34Ɔmmɔ kama Yehu úduo ɔga kaduli mmɔ na útádi na ɔ́ni na mmɔ na ɔ́su ɔnini, 
“Bagyu uleku ɔni na béwida-nwu mmɔ batáva.” Ɔsika ɔga ubidi kani na ɔdi. 

35Nsu ka bakloƒu bani néti-nwu bátáva mmɔ bésie ni, bátanu nwuna ɔlɔna ekpo 
adi amu ntu nwuna opokuo ku enu ku lɛgba ekubi. 

36Na ka bábasu Yehu lɛla lɛni bánu ni, Yehu ɔ́su ɔnini, “Lɛni na Unwoti ɔ́su ka 
ɔdubɔlɛku-nwu uwi ɔni na Unwoti útemi ɔ́siaku nwuna kabla ɔblane Elisa lɛlɔ 
ɔnii, ‘Bakpewɛ badubo Isebel lɛna bɔduli na Yesreel ɔmii lɛlɔ. 

37Nwuna ukpine lɛna lɛdubo bugyingya aani kebu alakpi kalɛ na ukyuli biala 
ulanu-nwu uláti.’ ” 

Baga 2 - 10 

Bádu Ahab Kaba Bekyuli 
1Na Ahab kaba bekyuli bani beli Samaria badubɔbla aani liti ku aavlanyɔ. Ɔmmɔ 
ɔsu Yehu únweni kakunkɛ na úti úmene Samaria benengu ku Ahab bebi lɛlɔ 
banune ɔnini, 

2“Ngyi ka bina ati bebi beli-mii kudɔ mmɔ. Na bɛkya ɔma ɔni na bátu awodu 
bámana kemmo. Na bibo bapɔnkɔ ku bapɔnkɔ kɛɛkɛ ku ekpola lɛnɔ. Ala ani na 
bibo mɛni ɔsu ni, si kakunkɛ kamɛni kánya kétuku-mii kɔnu, 

3na bidie bina ati ubidi ɔbunidi ƒui ɔni lɛlɔ mbo ɔbu na biti-nwu bise ɔti liboku 
lɛlɔ. Ɔmmɔ kama na bikpo kekpo bite-nwu na kaduli kammɔ kenye kpakplaa.” 

4Amu ka kakunkɛ kammɔ kéduo-ma enu kemmo ni, liƒu lɛ́da-ma na básu banini, 
“Si baga inyɔ bátakana búnye bɔ́siaku Yehu ni, dɛ na abu bɔdubɔkana?” 

5Ɔmmɔ ɔsu ɔga kaduli lɛlɔ ɔnune ku aban ɔgadine na ɔma unengudi ɔmmɔ 
kemmo ku bebi bammɔ lɛlɔ banune básala lɛlɔ na básia Yehu kenye banini, “Ƒula 
kabla bablane na bɔdi na lɛla biala na ásu-bu ni, ani na bɔdubo bɔbla. Bɔɔɔdubo 
ɔga ɔdi buse. Awɔ bla lɛla biala na ánu ka lɛ́manku.” 

6Amu na Yehu ɔ́sɔ únweni kakunkɛ kabambadi ɔnini, “Si bínye-mi kama na 
bɛdubɔbla lɛla biala na lɛ́su-mii bɔdi ni, na bɛgyi bɛnii ɔlɛka bikulo bagabi 
bammɔ ƒui eli na biti-nya biboku-mi mɛni na Yesreel kɔnaadi ɔƒaalɛ bene.” Na 
Ɔga Ahab bebi liti ku aavlanyɔ bammɔ ni, Samaria ɔma batɔnkune kudɔ mmɔ na 
bakya na baanyuɛ-ma. 

7Uwi ɔni na Yehu kakunkɛ kébeduo Samaria ɔma batɔnkune bammɔ kudɔ ni, 
batɔnkune bammɔ bádu bagabi liti ku aavlanyɔ bammɔ ƒui. Na béti-ma eli bákya 
kɔgyigyɛ kemmo bésienku Yehu na Yesreel. 

8Uwi ɔni na bana ɔtalane ɔmmɔ úsie Yehu kudɔ ni, útásu-nwu ɔnini, “Béeti bagabi 
bammɔ eli béboku.” Amu na Yehu úbo ɔda ɔnini, “Biti eli ammɔ na bitátɛ-nya bise 
ɔma ɔmmɔ awodu kayakun kenye na esu anyɔ kemmo utédu kadi bugye.” 

9Amu na kadi kegye ɔtanta ni, Yehu úsie úténye kayakun kammɔ na kadi ƒui 
anumi na ɔ́su bekyuli bani nnye mmɔ ɔnini, “Amii ni, lɛla lɛdi lɛɛɛda-mii. Ami ku 
badi nényimi na mina ati Ɔga Yoram lɛlɔ na bɔ́du-nwu. Nsu bani na bewi mɛni 
ƒui ama ni, ɔma nádu-ma? 

10Ɔbla-mii nwaa ka ni, lɛla biala na Unwoti ɔ́su ɔ́siku Ahab kaba bekyuli lɛlɔ ni, 
ɔlɛka libo-nwu kemmo. Na Unwoti ɔ́bla lɛla lɛni na ɔkɛnku nwuna Kenye Udiene 
Elia lɛlɔ ɔ́su úse.” 

11Ɔmmɔ ɔsu ni, Yehu ɔ́du Ahab lɛlɔ bekyuli bakladi bani nli Yesreel ku nwuna 
batɔnkune ku nwuna bakpana geen ku bakpane lɛnɔ ɔni na ina unwi muedi 
útebu. 

12Amu na Yehu ɔ́ta Yesreel na úsela Samaria. Ka útédu ketu kani baalɔ banii Bet-
Eked na kesii kani baalɔ banii Baƒonu Lɛlɔ Banune Kakyakɔ ni, 

13mmɔ na ɔ́siaku Yudaƒuɔ ɔga ɔkukudi Ahasia lɛlɔ bekyuli badi. Amu na Yehu 
úye-ma ɔnini, “Ɔma bene na bɛdi?” Amu na bekyuli bammɔ bédie kenye banini, 
“Bɔdi Ɔga Ahasia lɛlɔ bekyuli. Na búsela Yesreel butánu Ɔga Uleku Isebel bebi ku 
bekyuli bakladi bani nkya ɔga kaduli mmɔ na bɔnu kalɛ na bakya.” 

14Amu na Yehu ɔ́su nwuna bekyuli ɔnini, “Biƒie-ma enu ku enu.” Anwuɔsu béƒie-
ma na bákpanku-ma bésienku Bet-Eked libiɔ kɔtu na bátádu bana nkyuli 
aavlene-inyɔ na mmɔ ɔni na útaya na ɔdi ubu. 

15Ka ɔ́tɔlɔ mmɔ úsela ni, útásiaku Rekab ubidi ɔni baalɔ-nwu banii Yehonadab. 
Na Yehu ɔ́kya-nwu kenye ɔnini, “Aabu ka ami ku-ɔ bɔdi benwi aani kalɛ ami 
mɔɔkali?” Amu na Yehonadab údie kenye ɔnini, “Ɛɛn, bɔdi benwi geen.” Amu na 
Yehu ɔ́su-nwu ɔnini, “Si use lɛni bɔdi na ete-mi kɔnu.” Amu na béte lɛlɔ enu. Na 
Yehu úbunku-nwu na ɔ́kɔ úduo nwuna ɔpɔnkɔ kɛɛkɛ kemmo. 

16Na Yehu ɔ́su-nwu ɔnini, “Siaku-mi na awɔ ɔlati anu ku ƒula anumi kalɛ na mbo 
kogyoklo nte Unwoti kabla.” Amu na bana inyɔ ƒui bélie ɔpɔnkɔ kɛɛkɛ ɔmmɔ 
bésie Samaria. 



710 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

17Ka bétéduo ni, Yehu ɔ́du Ahab lɛlɔ bekyuli ƒui na útanu ina unwi kɔnyana. Ɔsika 
lɛni na Unwoti ɔ́su Elia ka ɔdubɔlɛ. 

Bádu Baal Baƒiɔ Bakpane Ƒui 
18Ɔmmɔ kama ni, ɔ́lɔ Samaria bekyuli ƒui ɔ́sala na ɔ́su-ma ɔnini, “Kabla blii kadi 
kani na Ɔga Ahab ɔ́bla úte Baal baƒiɔ. Na ami ndubɔbla kabla kenengudi lite-nwu. 

19Anwuɔsu ni, bɛlɔ Baal kenye bediene ƒui ku nwuna bakpane ku benengu ƒui 
bɛsala na ɔdi utada lɛlɔ utedie-nwu kemmo, ɔsika ndubo akpala bonwu adi bɔbla 
bute Baal. Na ɔkpane biala ɔni mada lɛlɔ medie-nwu kemmo ndubɔya badu-
nwu.” Ɔmɛni ɔdi kakwɛ kani na Yehu ɔ́bla kalɛ na ɔkɛ Baal bakpane ƒui ɔdu. 

20Ɔmmɔ kama ni, Yehu úbo ɔda ɔnini, “Bise limeyi na bula ƒui bubo bubadi limeyi 
na bɔkya lili kalɔ bute Baal.” Anwuɔsu bése limeyi sɔsɔ. 

21Na Yehu úti kenye úmene Israel kalɔ lɛlɔ ƒui ka bani ƒui mɔɔkpá Baal bebo, na 
ina unwi utebu. Na bétéduo Baal kakpakɔ ɔtɔ ɔmmɔ kemmo na bakpane bammɔ 
béyii ɔtɔ ɔmmɔ kemmo ku atu ku atu. 

22Amu Yehu úbo ɔkpane ɔni mɔɔnú bakpane lɛwu kesekɔ lɛlɔ ɔda ɔnii udie 
bakpane lɛwu na uti ute bakpane bammɔ. 

23Ɔmmɔ kama Yehu ɔlati ku Rekab ubidi Yehonadab bétéduo kakpakɔ kammɔ 
kemmo. Mmɔ na Yehu ɔ́su bekyuli bani nkya ɔtɔ ɔmmɔ kemmo ɔnini, “Bɛsia anu 
na bɛnu kaduɛ ka Baal bakpane lɛti nkya ɔtɔ ɔmɛni kemmo. Na Unwoti ɔkpane 
biala uuubunku-ma akɔ.” 

24Ɔmmɔ kama ni, Yehu ku Yehonadab bétéduo ɔtɔ ɔmmɔ kemmo na bábla akpala 
ku bɔkyula akpala béte Baal. Na údie bekyuli liti ku avlaatɛ na bénye kakpakɔ 
kammɔ kama kakɛ. Na úbo-ma ɔda ɔmɛni ɔnini, “Ɔlɛka bɛdu bekyuli bani ƒui 
bakya ɔtɔ ɔmmɔ kemmo. Na ukyuli ɔni manyonu ɔdi na wekeli ɔdubuti nwuna 
ngba ɔƒɔ kayu.” 

25Ka Yehu ɔ́bla nwuna akpala ɔ́wɔlɔ kani na ɔ́su bekyuli bani nkya baagyumana 
ɔtɔ ɔmmɔ ɔnini, “Biduo na bitádu-ma ƒui na bitaya na ɔdi ukeli.” Amu na bekyuli 
bammɔ bétéduo ɔtɔ ɔmmɔ kemmo na bákpa bana atula na bádu-ma ƒui kede 
kede, na bákpɛ-ma bálɛku ɔtɔ ɔmmɔ kemmo bébewi keyi. Na básɔ bétéduo 
kakpakɔ kammɔ katɔma, 

26na bátágyu Baal baƒiɔ lɛtabi kedee lɛmmɔ bálɛku bábakyula. 

27Anwuɔsu bábwɛ Baal lɛtabi kedee lɛmmɔ na báƒɛ Baal kakpakɔ kammɔ ƒui 
béwi kalɔ, na béti mmɔ bénwini kuvodɔ kesiekɔ. 

28Na lɛni na Yehu ɔ́bla na ɔ́da Baal lɛƒiɔkpa údie Israel kalɔ lɛlɔ. 

29Nsu ɔ́siaku Nebat ubidi Ɔga Yerobeam likpidi kama na ɔ́kpanku Israelƒuɔ na 
bésie bakya baakpá ɔmantɛ akɔ ɔni bávɔ bálɛ na Betel na Dan kalɛkɛ lɛlɔ. 

30Na Unwoti ɔ́su Yehu ɔnini, “Ka ábla ásiaku lɛla lɛni na lɛ́su-ɔ nnii, ‘Bla Ahab 
kaba bekyuli lɛlɔ’ ɔsu na líse-ɔ kenye ka ɔ́si ƒula kaba kedeedi útédu kenedi lɛlɔ 
ni, badubɔdi lɛga na Israel.” 

31Nsu Yehu úteti nwuna kayi ƒui útasia Unwoti ɔni ndi Israelƒuɔ ɔti ɔda bubo lɛlɔ. 
Mmomu ɔ́siaku Yerobeam ɔbladu kama na ɔ́kpanku Israelƒuɔ útákya likpidi 
kemmo. 

32Uwi ɔmmɔ kemmo ni, Unwoti úse kalɔ ɔɔyá na Israel kalɔ kaaƒana. Na Siriaƒuɔ 
Ɔga Hasael úkpo ɔ́di lɛlɔ na Israel kɔlɛkɛ kɔmmɔ ƒui kemmo, 

33ɔ́si Yordan ɔƒɛ katukɔ na Gilead kalɔ kemmo ɔkɛ Gad ku Ruben ku Manase 
kɔlɛkɛ kunengudi kemmo, ɔ́si Aroer ɔma na ɔkɛ Arnon Ketudɔ na ɔ́sia ɔ́vi Gilead 
útédu Basan. 
34Na ala bamba ani na Yehu ɔ́bla ku nwuna kayi kani na úse ni, bénweni-nya 
bákya Israelƒuɔ baga lɛlɔ kɔtɛ ɔku kemmo. 

35Na Yehu úkpi na báva-nwu na Samaria. Na ubidi Yehoahas úti-nwu keliekɔ 
aani ɔga kalɛ. 

36Na Yehu ɔ́di lɛga na Israel akwa aavlanyɔ-maane. 

Baga 2 - 11 

Atalia Ku Yoas Lɛlɔ Kɔtɛ 
1Uwi ɔni na Atalia ɔni ndi Ahasia uni ɔ́nu ka ubidi úkpi ni, ɔ́ta na útádu ɔga kaduli 
bekyuli bammɔ ƒui. 

2Na ubidi Yoas kani nékeli. Na nka badubo-nwu bɔdu ku bekyuli bakladi, nsu ɔti 
ɔnwani ulekubi ɔni baalɔ-nwu Yehoseba na ɔdi Ɔga Yoram ubidi na ɔdi Ɔga 
Ahasia ɔnwani ulekubi néti-nwu úkeliku. Na Yehoseba úti Yoas ku uleku ɔni 
mɔɔnu-nwu lɛlɔ mmɔ útábɛla kakpakɔ ɔtɔ ɔni kemmo baatɛ ɔdi kemmo kalɛ na 
Atalia ulanu-nwu uládu. 

3Na Yehoseba úti ɔnamu ɔmmɔ ɔ́bɛla ɔtɔ ɔmmɔ kemmo akwa aku na ɔɔnu-nwu 
lɛlɔ mmɔ uwi ɔni na Atalia ɔdi uleku ɔga. 

4Nsu lɛkwa maatɛdi lɛlɔ ni, Yehoiada ɔni ndi ɔkpane ɔ́ya na bálɔ bagyumanane 
esu esu bani mɔɔnu ɔga kaduli lɛlɔ benengu ƒui béboku Unwoti kakpakɔ mmɔ. 
Na anwu ku-ma bényimi lɛla lɛdi na bése kenye ka baláda balavia lɛla lɛni na 
badubo bɔbla. Ɔmmɔ kama úti Ɔga ubidi ɔmmɔ ɔ́tina-ma. 

5Na úbo-ma ɔda ɔmɛni ɔnii, “Si bíbo kabla kablakɔ na lɛnwunameyi biala ni, bile 
lɛlɔ akpa atɛ na lɛkpa linwi bataagyumana ɔga kaduli. 

6Na lɛkpa linwi lɛnɔ basɔ benye na bataagyumana kayakun kani baalɔ Sur. Na 
lɛkpa lɛkladi bataagyumana kayakun kani nkya bagyumanane kama kesii kani 
na baavumana lɛlɔ taagyumana kakpakɔ mmɔ. 

7Na akpa anyɔ bani na belesie kabla na lɛnwunameyi lɛlɔ ni, basɔ benye 
bataagyumana kakpakɔ kammɔ teete ɔga. 

8Na bidie atula bɛda na bitaagyumana Ɔga Yoas. Na bilie-nwu kudɔ na si úsela 
kesii kadi na bɛsiaku-nwu. Na ukyuli biala makpɛ mede-mii ni, na bɛdu-nwu.” 

9Amu na esu esu ammɔ benengu bénu kalɔ ka badi etemila ani na Yehoiada ɔ́su-
ma mmɔ lɛlɔ. Na béti bana bagyumanane bani muusié kabla lɛnwunameyi ku 
bani neeesie kabla lɛnwunameyi lɛlɔ béboku Ɔkpane Yehoiada kudɔ. 

10Na Yehoiada úti Dawid atula ku agyumanala ani nse kakpakɔ mmɔ úte 
benengu ku bagyumanane bammɔ. 

11Na bagyumana bammɔ bákpa bana atula báda na báka bámana ɔga ɔmmɔ na 
kesii kani nde lɛkpabi lɛmmɔ. Na bakladi benye kakpakɔ kammɔ baagyumana 
ɔ́si katɔ kakɛ útédu kada kakɛ. 

12Ɔmmɔ kama Yehoiada ɔ́kpanku Yoas ɔ́lɛku keyi. Na úti ɔga kabua úbi-nwu na 
úti bunyimi kakunkɛ ɔ́kya-nwu enu kemmo. Na béwi Yoas nnɔmii lili na bébo-
nwu kudu ka anwu ndi ɔga. Na bekyuli bammɔ bágya anukpɛ na báva momoomo 
básu banini, “Ɔga uli ngba gyɔlɔɔ!” 

13Na ka Ɔga Uleku Atalia únu kudu kɔni na bagyumanane bammɔ ku bekyuli 
bammɔ bakya beedie ni, ɔ́babla na úkeli úsie kakpakɔ kesii kani na bekyuli esu 
ammɔ básala benye. 

14Mmɔ na ɔ́nu ɔga ɔwɔdi ɔmmɔ ka unye kakpakɔ kayakun ɔtɔ lɛkpa lɛdi kudɔ 
aani kalɛ na baabla lɛga buse ɔdi ɔmmɔ. Na benengu ku kɔkpɛɛ bavwine báka 
bámana-nwu. Na bekyuli bammɔ ƒui beedie lɛlɔyɔ kudu na baavwi bana kɔkpɛɛ. 
Mmɔ na ɔ́bla Atalia ɔkuɛnu na ɔ́ni nwuna lɛwu ɔ́bwɛ na ɔ́va momoomo ɔ́su ɔnini, 
“Bɛ́ta bínye ɔda bubo lɛlɔ! Bɛ́ta bínye ɔda bubo lɛlɔ!” 

15Na ka Yehoiada útayɔ ka badu Atalia na kakpakɔ amadɔ mmɔ ɔsu ni, ɔ́su 
bekpone benengu ɔnini, “Bɛni-nwu bɛlɛku kesii kani na ɔkya mmɔ biboku lɛlɔ 
na bɛdu ukyuli biala masiaku-nwu.” Ɔsika ɔkpane ɔmmɔ ɔ́su ɔnii, “Útalɛka badu-
nwu na Unwoti kakpakɔ mmɔ.” 

16Anwuɔsu uwi ɔni na uudú kayakun kani na bapɔnkɔ baasia teeduo kaduli mmɔ 
kani na béƒie-nwu na bádu-nwu. 

17Na ɔkpane Yehoiada údie bunyimi bɔdi keyi na Unwoti ku ɔga ɔmmɔ ku bekyuli 
bammɔ ntɛ ka badubunwini Unwoti kadi bekyuli. Na ɔ́sɔ údie bunyimi bamba 
keyi na ɔga ku bekyuli bammɔ ntɛ. 

18Ɔmmɔ kama ni, bekyuli bammɔ bésie Baal kakpakɔ bátáƒɛ ɔtɔ ɔmmɔ. Na bábwɛ 
akpabi ani bátu bálɛ mmɔ ku ala ani bátu bálɛ mmɔ ƒui. Na bádu Matan ɔni 
mɔɔkpá Baal na lɛkpabi lɛmmɔ anumi. Amu na Ɔkpane Yehoiada úti 
bagyumanane badi útényene Unwoti kakpakɔ kammɔ na baagyumana mmɔ. 

19Na Yehoiada útiku bagyumanane esu esu ammɔ batɔnkune ku ɔga 
bagyumanane ku bekyuli bammɔ ƒui na bákpanku Ɔga Yoas básiku kakpakɔ mmɔ 
bésienku ɔga kaduli. Na ɔga ɔmmɔ ɔkɛ bagyumanane kayakun na útélie nwuna 
lɛgaboku lɛlɔ. 

20Na ebiti áƒɔ bekyuli bammɔ ƒui lɛlɔ kemmo, nsu ɔma ɔmmɔ use diin, ɔsika bádu 
Atalia na ɔga kaduli mmɔ ɔsu. 

21Na Yoas ɔ́ɔkɛ akwa maatɛ asa na bése-nwu lɛga. 

Baga 2 - 12 

Bése Yoas Yudaƒuɔ Ɔga 
1Na lɛkwa maatɛdi kemmo ɔni na Ɔga Yehu ɔɔdi lɛga na Israel ni, bése Yoas 
Yudaƒuɔ ɔga. Na ɔ́di lɛga lɛmmɔ na Yerusalem akwa aavlene, na uni baalɔ banii 
Sibia na ɔ́si Beer-Seba. 

2Na Yoas ɔ́bla lɛla lɛni na lɛ́yɔ Unwoti kaƒɔ akwa ani ƒui na ɔkpane Yehoiada 
útaalɛ-nwu mmɔ kemmo. 

3Nsu Yoas útegyingya aƒiodu ani na bátu bálɛ abi eli mmɔ. Anwuɔsu bekyuli 
bammɔ bésie anumi na baabla bana akpala na baakyula oloƒui na mmɔ. 

4Limeyi lɛdi ni, Yoas ɔ́lɔ bakpane bammɔ ƒui ɔ́sala na úbo-ma ɔda ɔnini, “Egulabi 
ani na beeyi na Unwoti kakpakɔ ku ani na bekyuli beeboku aani etela kedee ku 
kenye buse etela ku kaƒɔ ƒaa etela ni, bɛsala egulabi ammɔ ƒui lisu. 

5Na ɔkpane biala ɔƒɔ egulabi ammɔ ɔsiku egulabi kusekɔ kɔmmɔ kudɔ na beti 
baklibi Unwoti kakpakɔ kammɔ kesii biala na bɛ́nu ka kébie.” 

6Nsu úti útédu akwa aavlanyɔ-lɛtɛdi lɛlɔ na Yoas lɛga bɔdi kemmo ni, bakpane 
bammɔ bátaklibi lɛla biala tɔ na kakpakɔ kammɔ kemmo. 

7Anwuɔsu Ɔga Yoas ɔ́lɔ ɔkpane Yehoiada ku bakpane badi úbunku lɛlɔ na úye-
ma ɔnini, “Bi ɔsu na biláklibi kakpakɔ ala ani na ébie mmɔ? Ɔ́si ɔmmɔ ɔsu, bɛsɔ 
bɛɛɛdubo kakpakɔ egulabi bɔda. Ɔlɛka bɛnyonu-nya bite na bataaklibi ala ani na 
ébie na kakpakɔ mmɔ.” 

8Amu na bakpane bammɔ bénu kalɔ ka basɔ balada egulabi ammɔ, na ɔɔɔdi ama 
alati lɛnɔ ndubɔklibi kakpakɔ kammɔ. 

9Ɔmmɔ kama ni, Yehoiada ɔ́bla egulabi kakyakɔ kadi na ɔ́ƒuala-ka katɔ údie liƒi 
lɛdi. Na úti adaka ɔmmɔ útálɛ kakpakɔ kammɔ kemmo kɔdianu kakɛ si eeduo ɔtɔ 
kemmo na ude lɛkpabi lɛmmɔ. Na ɔkpane ɔni mɔɔgyumana kakpakɔ kammɔ 
kayakun uuti egulabi ani na bekyuli bammɔ beeyi taakya-nwu kemmo. 

10Na uwi biala na egulabi ani baakya adaka ɔmmɔ kemmo éyi ni, ɔga ɔku 
unwenine ku ɔkpane unengudi ƒui beebo na baka egulabi ani ƒui na bekyuli béti 
béboku Unwoti kakpakɔ mmɔ ƒui na bewilimi bewi aƒo kemmo. 

11Na si bénweni lɛla lɛni bákɛ bákya ɔku kemmo báwɔlɔ ni, na beti egulabi ammɔ 
bete bekyuli bani na bálɛ anumi béte kakpakɔ bɔklibi kabla kammɔ lɛlɔ bɔnu. Na 
anwu na beeti taaƒɔ kabla bablane bammɔ kayu aani ligyii banwine ku ɔtɔ batune 

12ku bani mɔɔlɛ atabi ku bani mɔɔnwí atabi ammɔ. Egulabi ammɔ adi na beeti 
teeye egyii ku atabi anwidi ani na baakya ɔtɔ bɔdia bete kakpakɔ kammɔ bɔklibi 
ku kayu bamba biala na kadanku ɔtɔ ɔmmɔ. 

13Na egulabi ani ƒui na beeboku kakpakɔ mmɔ ni, beléti-nwu taabla kakpakɔ 
kemmo kabla lɛlɔ ala adi biala aani sika ɔƒualadi akyami bonwu iye asogya 
bɔklibi lɛlɔ ala iye lɛsii lɛni kemmo na beewi ntu taakuna teewi bekyuli iye 
kɔkpɛɛ iye sika ugyiedi iye ɔƒualadi kakpakɔ kemmo kabla lɛlɔ ala adi, 

14mmomu bada baaƒɔ kabla bablane bani mɔɔklibi kakpakɔ kammɔ kayu. 

15Na kalɛ na bekyuli bani mɔɔnu kabla kammɔ lɛlɔ baabla ala ammɔ siin na baaƒɔ 
kabla bablane kayu ulu lɛlɔ ɔsu ni, basɔ baláblaku-ma akunta adi. 

16Na egulabi ani na baakɛ́ taasiku bɔƒiɔ ku ekpidi lili buvele atela ani na bekyuli 
beeboku ni, beléboku-nya Unwoti kakpakɔ mmɔ beeti-nya teete bakpane, ɔsika 
ama ɔdi na ɔdi. 

17Uwi ɔmmɔ kemmo ni, Siriaƒuɔ Ɔga Hasael úkpoku Gatƒuɔ na ɔ́di-ma lɛlɔ. Na 
ɔ́bla kasusu ka utékpoku Yerusalemƒuɔ lɛnɔ. 

18Amu na Yudaƒuɔ Ɔga Yoas ɔ́buma kakpakɔ ala kedee ani na nwuna baga bani 
nélie bávi bani ndi Yehosaƒat ku Yoram ku Ahasia bábla bése ƒui, na bédie-nya 
sɛsɛɛ bése béte Unwoti mmɔ, ku ala ani na anwu ɔlati údie úse sɛsɛɛ úse úte 
Unwoti, ku sika ugyiedi ɔni nkya kakpakɔ kavumii ku ɔga kesii kavumii kemmo, 
na úti ala ammɔ ƒui úmene Siriaƒuɔ Ɔga Hasael asa na ɔ́kpanku nwuna bekpone 
ƒui ɔ́lɛku Yerusalem na bátɔlɔ. 

19Na ala bamba ani na Ɔga Yoas ɔ́bla bénweni-nya bákya Yudaƒuɔ baga lɛlɔ kɔtɛ 
ɔku kemmo. 

20Na ɔga bakutine bása lili likpidi na nwuna lɛlɔ na bádu-nwu na Bet-Milo na ulu 
ɔni ntɛ úsela Sila. 

21Na nwuna bakutine bani nádu-nwu mmɔ ndi Simeat ubidi Yosakar ku Somer 
ubidi Yosabad. Na úkpi na báva-nwu na ɔti Dawid ɔma unengudi. Na ubidi 
Amasia úti-nwu keliekɔ aani ɔga kalɛ. 

Baga 2 - 13 

Bése Yehoahas Israelƒuɔ Ɔga 
1Na lɛkwa aavlanyɔ-lɛtɛdi kemmo ka Yudaƒuɔ Ɔga Ahasia ubidi Yoas ɔɔdi lɛga ni, 
bése Yehu ubidi Yehoahas lɛga na Israel. Na úlie Samaria ɔ́di lɛga lɛmmɔ akwa 
leevu-maatɛ. 

2Na ɔ́siaku Nebat ubidi Ɔga Yerobeam ɔbladu kama na anwu lɛnɔ ɔ́bla likpidi na 
Unwoti anumi na ɔ́kpanku Israelƒuɔ útákya likpidi kemmo. Na útenwini kayi na 
ɔda ekpidi ammɔ bɔbla ɔya. 

3Ɔ́si ɔmmɔ ɔsu ni, Unwoti úti kɔnyi ɔ́kya Israelƒuɔ na ɔ́ya na Siriaƒuɔ Ɔga Hasael 
ku ubidi Ben-Hadad békpoku-ma na bádi-ma lɛlɔ, na Israelƒuɔ bákya-ma kalɔ na 
uwi útu. 

4Ɔmmɔ kama ni, Yehoahas ɔ́kpali Unwoti na úvele-nwu ka ɔnu-ma kɔnyana. Na 
ka Unwoti ɔ́nu kalɛ na Siriaƒuɔ bakya baabla Israelƒuɔ kalala geen ɔsu ni, únu-
nwu bɔkpali. 

5Na Unwoti úte Israelƒuɔ ɔtɔnkune ɔni nékpo ɔ́ƒɔ-ma ɔ́lɛku lɛbibo kemmo. Ɔmmɔ 
ɔsu bákɛ atu bɔyɔ na úlie nwuna kaduli ƒaa aani kudeedi. 

6Nsu ɔmɛni kama ƒui ni, Israelƒuɔ bátada likpidi lɛni kemmo na Ɔga Yerobeam 
ɔ́kpanku-ma útákya bɔbla bátaya. Na ani kani na bése anumi na baabla. Na 
ɔƒiɔgyii ɔni na bálɛ béte Asera baƒiɔ na Samaria ni, ɔmu unye mmɔ. 

7Na uwi ɔmmɔ kemmo ni, Yehoahas uuubo bekpone ƒelee badi. Na bani kani na 
ubo ndi bapɔnkɔ beliene liti ku bapɔnkɔ kɛɛkɛ leevu ku bekpone bani muusié 
lɛgba mpim leevu (10,000), ɔsika Siriaƒuɔ ɔga ɔ́yila Israelƒuɔ ɔga bekpone bakladi 
udu ƒui kede kede na útu-ma ɔ́bwɛ kpɛtɛ kpɛtɛ aani ɔtumu. 

8Ala bamba akladi ani na Yehoahas ɔ́bla ku nwuna kayi buse ala ani na ɔ́bla ni, 
bénweni-nya bákya Israelƒuɔ baga lɛlɔ kɔtɛ ɔku kemmo. 

9Na úkpi na báva-nwu na Samaria. Na ubidi Yehoas úti-nwu keliekɔ aani ɔga kalɛ. 

Yehoas Ɔ́di Lɛga Na Israel 
10Na lɛkwa avlaatɛ-maatɛdi kemmo ka Yudaƒuɔ Ɔga Yoas ɔɔdi lɛga ni, bése 
Yehoahas ubidi Yehoas lɛga na Israel. Na ɔ́di lɛga lɛmmɔ na Samaria akwa leevu-
aku. 

11Na anwu lɛnɔ ɔ́bla likpidi na Unwoti anumi. Na ɔ́siaku Nebat ubidi Ɔga 
Yerobeam ɔni nákpanku Israelƒuɔ útákya likpidi kemmo ɔbladu kama. 

12Na ala bamba ani na Yehoas ɔ́bla ku kekpo kani na anwu ku Yudaƒuɔ Ɔga 
Amasia békpo ni, bénweni-nya bákya Israelƒuɔ baga lɛlɔ kɔtɛ ɔku kemmo. 

13Na Yehoas úkpi na báva-nwu na Samaria baga kavakɔ, na ubidi Yerobeam úti-
nwu keliekɔ aani ɔga kalɛ. 

14Ɔƒɛni na uwi ɔmmɔ kemmo ni, ɔlɛ kpakplaa ɔdi úbebo Elisa na ɔmmɔ kemmo 
kani na úti úkpi. Na uwi ɔni na ɔtɛ ɔlɛ mmɔ ni, Israelƒuɔ Ɔga Yehoas úsie ɔnii 
utákya-nwu kenye, na keku kani na uuwulo momoomo taasu ɔnini, “Mina ɔti, 
mina ɔti ese aani bapɔnkɔ kɛɛkɛ ku bapɔnkɔ beliene ete Israelƒuɔ!” 

15Amu na Elisa ɔ́su-nwu ɔnini, “Wia kataminta ku atula adi.” Na útáwia-nya. 

16Amu na ɔ́su Israelƒuɔ ɔga ɔmmɔ ɔnini, “Klibi lɛlɔ kalɛ na ebo kataminta 
kammɔ.” Amu ka ɔ́klibi lɛlɔ ni, Elisa úti nwuna enu ɔ́sia ɔga ɔmmɔ enu lɛlɔ. 

17Ɔmmɔ kama ni, ɔ́su-nwu ɔnini, “Lɛmi ƒansili ɔni nésie ɔƒɛ katukɔ mmɔ.” Na 
anwu lɛnɔ ɔ́lɛmi-nwu. Mmɔ na Elisa ɔ́su-nwu ɔnini, “Bo-ka.” Na anwu lɛnɔ úbo-
ka. Amu na Elisa ɔ́su-nwu ɔnini, “Ɔmmɔ ndi Unwoti lɛtula lɛni mɔɔdi lɛlɔ, lɛtula 
lɛni ndubo Siriaƒuɔ lɛlɔ bɔdi! Na mɔɔsu-ɔ ka adubo Siriaƒuɔ bukpoku na Aƒek na 
adi-ma lɛlɔ na ayila-ma udu ƒui kede kede.” 

18Amu na Elisa ɔ́su ɔga ɔmmɔ ɔnini, “Ti atula akladi ammɔ na ebo alɛ kalɔ.” Amu 
na ɔga ɔmmɔ úti atula ammɔ na úbo ɔ́lɛ kalɔ kɔtɛ na ɔ́da ɔ́ya. 

19Elisa úti kɔnyi ɔ́kya-nwu na ɔ́su-nwu ɔnini, “Nka ɔlɛka ebo atula ammɔ alɛ kalɔ 
kɔlɔ iye kɔku. Na nka adubɔdi Siriaƒuɔ lɛlɔ na ayila-ma udu kede kede. Nsu ɔ́si 
ɔmɛni ɔsu ni, bɛdubɔdi-ma lɛlɔ kɔtɛ kani.” 

20Amu na Elisa úkpi na báva-nwu. Na ketudi uwi biala kemmo ni, Moabƒuɔ 
bekpone baanwanɛ lɛlɔ teeduo Israelƒuɔ kalɔ kemmo. 

21Amu na kekwa kadi uwi lɛlɔ ni, Israelƒuɔ badi bada ukpine ɔdi batáva. Mmɔ na 
bánu Moabƒuɔ bekpone badi na bana kalɔ lɛlɔ. Amu na bekyuli bammɔ béƒwimi 
ukpine ɔmmɔ bátákya Elisa kaƒiɔtɔ kemmo na békeli. Na ka ukpine ɔmmɔ ɔlɔna 
ɔ́nya útuku Elisa likubi kani na ukpine ɔmmɔ ɔ́gyinya na ɔ́ta únye. 

22Na Israelƒuɔ Ɔga Yehoahas lɛga bɔdi uwi ƒui ni, Siriaƒuɔ Ɔga Hasael ɔ́kya 
útaanya Israelƒuɔ taakya ɔni na balakɛ bɔnwuna bɔdi. 

23Nsu Unwoti ɔ́nu Israelƒuɔ kɔnyana na útete kuƒi na bayila-ma udu. Mmomu 
úbunku-ma ɔ́si bunyimi bɔni na únyimi ku Abraham ku Isak ku Yakob ɔsu. 
Anwuɔsu ulátuna ka ɔyila-ma udu úti úbedu ɔmwi kadi. 

24Ka Siriaƒuɔ Ɔga Hasael úkpi ni, ubidi Ben-Hadad úti-nwu keliekɔ aani ɔga kalɛ. 

25Na Israelƒuɔ Ɔga Yehoas úkpo ɔ́di Siriaƒuɔ Ɔga Ben-Hadad lɛlɔ kɔtɛ sɔɔn. Na 
Israelƒuɔ lɛma linengudi lɛni na Ben-Hadad úkpo ɔƒɔ na nwuna lɛga bɔdi uwi ni, 
Yehoahas ubidi Yehoas ɔ́sɔ ɔ́ƒɔ-ni. 

Baga 2 - 14 

Amasia Ɔ́di Lɛga Na Yuda 
1Na Yehoahas ubidi Yehoas lɛga bɔdi lɛkwa linyɔdi kemmo na Israel ni, bése 
Yoas ubidi Amasia lɛnɔ lɛga na Yuda. 

2Na ɔ́kɛ akwa aavlanyɔ-ɛlɔ asa na úse kalɔ ɔɔdi lɛga. Na ɔ́di lɛga lɛmmɔ na 
Yerusalem akwa aavlanyɔ-yaalenwi. Na uni baalɔ Yoadin na ɔ́si Yerusalem. 

3Na ɔ́bla ala na áƒɔ Unwoti anu, nsu ɔɔɔdi aani nwuna ɔti kuuku Ɔga Dawid kalɛ. 
Mmomu ɔ́siaku ɔti Yoas ɔbladu kama. 

4Ɔsika útaƒɛ aƒiodu ammɔ akpabi útewi kalɔ. Na bakpane bammɔ bésie anumi na 
baabla akpala na baakyula oloƒui na mmɔ. 

5Uwi ɔni na Amasia úbakɛ ɔyikun na nwuna lɛga bɔdi lɛlɔ ni, ɔ́du bakutine bani 
ƒui nádu ɔti uwi ɔni na ɔɔdi lɛga. 

6Nsu útadu bana bebi ama. Mmomu ɔ́siaku Unwoti ɔda ɔni na úbo ɔ́siaku Mose 
lɛlɔ na kesii kani na ɔ́su ɔnini, “Útalɛ ka badu ubi ɔti ɔdi na ubidi likpidi lɛni na 
ɔ́bla ɔsu iye badu ubi ɔdi na ɔti likpidi lɛni na ɔ́bla ɔsu. Mmomu ɔdi biala 
námanku ka badu-nwu ni, anwu ɔlati likpidi lɛni na ɔ́bla lili na badubɔdu-nwu.” 

7Ɔmmɔ kama ni, Amasia ɔ́du Moabƒuɔ bekpone mpim leevu (10,000) na Mma 
Kɔwɛ kemmo. Na úkpo ɔ́ƒɔ ɔma unengudi ɔni baalɔ-nwu Sela. Na ɔ́vumana lɛnyi 
lɛmmɔ ɔ́sia ɔnii Yokteel na lɛni baalɔ mmɔ úbedu ɔmwi. 

8Ɔmmɔ kama ni, Ɔga Amasia ɔ́tala bekyuli ɔ́kya Ɔga Yehoas ɔni ɔti ndi Yehoahas 
ɔni ɔti ndi Yehu ku kenye kamɛni ɔnini, “Si adi ɔnaabi ni, na ebo bɔsa anumi ku 
anumi.” 

9Nsu Israelƒuɔ Ɔga Yehoas ɔ́sia Yudaƒuɔ Ɔga Amasia kenye ɔnini, “Limeyi lɛdi ni, 
lɛnyɛ lɛdi na Lebanon lɛku kemmo líti kenye límene sida kugyii ɔnini, ‘Ti ƒula 
ubidi ulekubi te-mi lite mina ubidi na uti.’ Amu na ebuo ubendi ɔdi úbavi na ɔ́nya 
lɛnyɛ alakpi ammɔ ɔ́mana kalɔ. 

10Sɔsɔ na ɔdi ka ékpo ádi Edomƒuɔ lɛlɔ, na ɔmmɔ ɔsu na aakun lɛmɛnɛ. Ya ƒula 
lɛlɔ bɔdi buteekeye na ƒula lɛgba akɔ kani, na asɔ elie ƒula ɔma kpoo! Bi ɔsu na 
atáwia lɛsɛ eboku Yuda kalɔ kemodi bekyuli na awɔ ɔlati ɔmmɔ lɛnɔ ebo kalɔ?” 

11Nsu ɔmɛni ƒui kama ni, Ɔga Amasia ulenu kalɔ. Ɔmmɔ ɔsu, Ɔga Yehoas úti 
nwuna bekpone na bétékpoku Amasia na Bet-Semes na Yuda. 

12Na bádi Amasia bekpone lɛlɔ na bekpone bammɔ békeli bésie bana kɔduli. 

13Israel Ɔga Yehoas úƒie Yudaƒuɔ Ɔga Amasia ɔni ɔti ndi Yoas ɔni ɔti ndi Ahasia 
na Bet-Semes. Ɔmmɔ kama Yehoas úsie Yerusalem útáƒɛ kowodu kɔni nlɛ ɔ́si 
Eƒraim kayakun útédu kowodu likpo kayakun. Na ntɛ mmɔ bune bɔdubɔbla aani 
lɛgba bɔka eti leevu-anyɔ (600). 

14Na ɔ́buma sika ɔƒualadi ku ugyiedi ɔmmɔ ƒui, na úduo Unwoti kakpakɔ 
útábuma ala ani ƒui na ɔ́nu na mmɔ ku ɔga kaduli egulabi kesekɔ. Na úƒie bekyuli 
bammɔ badi lɛnɔ ɔ́tɔlɔku úsienku Samaria. 

15Na ala bamba ani ƒui na Yehoas ɔ́bla ku kɔsia kɔni nálɛ-nwu kemmo ku kekpo 
kani na anwu ku Yudaƒuɔ Ɔga Amasia békpo ni, bénweni-nya bákya Israelƒuɔ 
baga lɛlɔ kɔtɛ ɔku kemmo. 

16Na Yehoas úkpi na báva-nwu na Samaria baga kavakɔ na ubidi Yerobeam úti-
nwu keliekɔ aani ɔga kalɛ. 

17Na Yudaƒuɔ Ɔga Amasia úlie akwa leevu-alɔ na Israelƒuɔ Ɔga Yehoas ɔni ɔti ndi 
Yehoahas kukpi kama. 

18Na ala ani ƒui, na Ɔga Amasia ɔ́bla ni, bénweni-nya bákya Yudaƒuɔ baga lɛlɔ kɔtɛ 
ɔku kemmo. 

19Uwi ɔdi úbebo na Yerusalem ka bekyuli badi baawia Ɔga Amasia badu. 
Anwuɔsu úkeli útábɛ ɔma ɔni baalɔ banii Lakis kemmo. Nsu nwuna bekisine 
bammɔ báwia-nwu kama ulu na bátádu-nwu na mmɔ. 

20Béti nwuna ukpine básia ɔpɔnkɔ lɛlɔ béboku Yerusalem na bátáva-nwu na 
Dawid ɔma unengudi baga kavakɔ. 

21Na Yudaƒuɔ béti ubidi Asaria ɔni náakɛ akwa leevu-aku bése lɛga. 

22Anwu násɔku Elat ɔma ɔ́tu na ɔ́sɔ únwini Yudaƒuɔ ɔma uwi ɔni na Ɔga Amasia 
úkpi úsie nwuna bati kudɔ. 

Bése Yerobeam Israelƒuɔ Ɔga 
23Na lɛkwa leevu-lɛlɔndi kemmo ɔni na Amasia, Yudaƒuɔ Ɔga Yoas ubidi, ɔɔdi 
lɛga ni, bése Yehoas ubidi Yerobeam lɛga na Israel, na ɔ́di lɛga lɛmmɔ na Samaria 
akwa aavlene-unwi. 

24Ɔ́bla likpidi na Unwoti anumi, ɔsika ɔ́siaku Nebat ubidi Yerobeam ɔbladu kama 
na útenwini kama útakya ekpidi ammɔ, na ɔ́kpanku Israelƒuɔ lɛnɔ útákya likpidi 
lɛmmɔ kemmo. 
25Anwu nékpo ɔ́sɔku Israel lɛmii lɛmmɔ ƒui úse kalɛ na líse kuuku ɔ́si Hamat 
útédu Araba Ɛpu kenye. Na ɔmɛni ndi lɛla lɛni na Unwoti úse kenye ɔ́siaku 
nwuna kabla ɔblane Amitai ubidi Yona ɔni nási Gat-Heƒer lɛlɔ. 

26Unwoti ɔ́nu lɛbibo libendi lɛni kemmo na Israelƒuɔ ƒui ku bana kabla bablane 
bákya, nsu ukyuli ɔdi uuubo na ute-ma kebunku. 

27Na ka Unwoti útasu ka wayila Israelƒuɔ ƒui udu kede kedee ɔsu ni, údie-ma 
ɔ́lɛku lɛbibo lɛmmɔ kemmo ɔ́siaku Ɔga Yerobeam ɔni ndi Yehoas ubidi lɛlɔ. 

28Na Yerobeam ɔ́bla ala bamba ani nálɛ kɔsia na nwuna kekpo ku kayi kani na 
úse na kekpo kemmo. Úkpo ɔ́ƒɔ Damasko ku Hamat lɛma ɔ́sɔku úboku Israel kalɔ 
kemmo. Na bénweni-nya bákya Israelƒuɔ baga lɛlɔ kɔtɛ ɔku kemmo. 

29Yerobeam úkpi na báva-nwu na Israelƒuɔ baga kavakɔ. Na ubidi Sakaria úti-
nwu keliekɔ aani ɔga kalɛ. 

Baga 2 - 15 

Asaria Ɔ́di Lɛga Na Yuda 
1Na lɛkwa aavlanyɔ-maatɛdi kemmo ka Israelƒuɔ Ɔga Yerobeam ɔɔdi lɛga ni, 
bése Yudaƒuɔ Ɔga Amasia ubidi Asaria lɛga. 

2Na ɔ́ɔkɛ akwa leevu-aku asa na bése-nwu lɛga na Yerusalem. Na ɔ́di lɛga lɛmmɔ 
akwa liti ku inyɔ. Na uni ɔ́si Yerusalem na baalɔ-nwu Yekolia. 

3Na ɔ́siaku ɔti Amasia ɔbladu kama na ɔ́bla ala ani náƒɔ Unwoti anu. 

4Nsu bátabwɛ aƒiodu ani na abi eli mmɔ, anwuɔsu bekyuli bammɔ bésie anumi 
na baabla bana akpala na baakyula bana oloƒui na mmɔ. 

5Unwoti ɔ́ya ɔlɛgyie úwi ɔga ɔmmɔ, na ɔlɛ ɔmmɔ ɔ́da-nwu útédu nwuna 
likpimeyi, anwuɔsu kaduli bamba na ɔ́kya na ɔsɔ ulábla lɛla lɛdi. Ɔmmɔ ɔsu ubidi 
Yotam nélie ɔga kaduli kammɔ útaadi kalɔ kammɔ lɛlɔ. 

6Na ala bamba ani na Asaria ɔ́bla ni, bénweni-nya bákya Yudaƒuɔ baga ɔku 
kemmo. 

7Asaria úbekpi na báva-nwu bédenku nwuna bati na Ɔga Dawid ɔma unengudi 
ɔmmɔ kemmo, na ubidi Yotam úti-nwu keliekɔ aani ɔga kalɛ. 

Sakaria Ɔ́di Lɛga Na Israel 
8Na lɛkwa avlaatɛ-maanedi kemmo uwi ɔni na Asaria ɔɔdi lɛga na Yuda ni, bése 
Yerobeam ubidi Sakaria lɛga na Israel na ɔ́di lɛga lɛmmɔ na Samaria abuli aku. 

9Na aani kalɛ na nwuna bati bádi lɛga bátɔ ni, anwu lɛnɔ ɔ́siaku Ɔga Yerobeam 
ɔbladu kama na ɔ́bla likpidi na Unwoti anumi. Na ɔ́kpanku Israelƒuɔ lɛnɔ útákya 
likpidi kemmo. 

10Na Yabes ubidi Salum úti kasusu kekpidi na únyimi na Sakaria lɛlɔ, na úténye 
ɔ́siaku-nwu na bekyuli anumi. Na ɔ́du-nwu na úti-nwu keliekɔ aani ɔga kalɛ. 

11Na ala abambadi ani na Sakaria ɔ́bla ni, bénweni-nya bákya Israelƒuɔ baga lɛlɔ 
kɔtɛ ɔku kemmo. 

12Anwuɔsu kenye kani na Unwoti ɔ́su úse ɔkɛnku Yehu lɛlɔ kébo-nwu kemmo 
lɛni ɔni na ɔ́su ɔnini, “Ƒula kaba kemmo bebi badubɔdi lɛga na Israel útédu kaba 
kenedi lɛlɔ.” 

Salum Ɔ́di Lɛga Na Israel 
13Na lɛkwa avlaatɛ-yaalenwidi ɔni na Usia ɔɔdi lɛga na Yuda ni, bése Yabes ubidi 
Salum lɛga na Israel na ɔ́di lɛga lɛmmɔ kɔbuli kunwi. 

14Na Gadi ubidi Menahem nási Tirsa úsie Samaria útádu Salum. Na úti-nwu 
keliekɔ aani ɔga kalɛ. 

15Na ala bamba ani na Salum ɔ́bla na nwuna lɛga bɔdi kemmo ku kalɛ na ɔ́salaku 
bekyuli ku kelisa kekpidi na ukyuli bɔdu lɛlɔ ni, bénweni bákya Israelƒuɔ baga 
lɛlɔ kɔtɛ ɔku kemmo. 

16Na uwi ɔmmɔ ni, ka Menahem ɔ́si Tirsa ɔdubo ni, úbekpoku Tiƒsa ku ɔma ɔmmɔ 
ukyuli biala na ɔkya-nwu kemmo ku lɛma lɛni na amadɔ mmɔ bene ƒui ka bétenu 

kalɔ ka balɛmi bana ɔma awodu kɔyakun bete-nwu ɔsu. Na ɔ́bɔku Tiƒsa údie mmɔ 
na ɔ́ya na báwawa beleku bani nda nƒɔ ƒui. 

Menahem Ɔ́di Lɛga Na Israel 
17Na lɛkwa avlaatɛ-yaalenwidi kemmo ka Yudaƒuɔ Ɔga Asaria ɔɔdi lɛga ni, bése 
Gadi ubidi Menahem lɛga na Israel. Na ɔ́di lɛga lɛmmɔ na Samaria akwa leevu. 

18Na ɔ́siaku Nebat ubidi Ɔga Yerobeam ɔbladu kama. Na ɔ́bla likpidi na Unwoti 
anumi na ɔ́kpanku Israelƒuɔ útákya likpidi kemmo útédu nwuna likpimeyi. 

19Ɔmmɔ kama Asiriaƒuɔ Ɔga Pul útéti Israel kalɔ. Na Menahem ɔ́wia sika ɔƒualadi 
antabi aƒo eti maatɛ ku aavlanyɔ (370) úte-nwu kalɛ na unye-nwu kama na ɔkana 
lɛga kadikɔ kammɔ bɔda kpakplaa. 

20Na Menahem ɔ́ƒɔ sika ɔmɛni ɔ́siku Israelƒuɔ kudɔ. Na balakɛne bammɔ lɛlɔ na 
únye na ɔdi biala úte sika ɔƒualadi antabi lɛkyami bule lɛkpa lɛtɛdi unu. 

21Na ala bamba ani na Menahem ɔ́bla ni, bénweni-nya bákya Israelƒuɔ baga lɛlɔ 
kɔtɛ ɔku kemmo. 

22Na Menahem úkpi na báva-nwu na ubidi Pekahia úti-nwu keliekɔ aani ɔga kalɛ. 

Pekahia Ɔ́di Lɛga Na Israel 
23Na akwa liti kemmo, ka Yudaƒuɔ Ɔga Asaria ɔɔdi lɛga ni, bése Menahem ubidi 
Pekahia lɛga na lɛkwa liti lɛmmɔ lɛlɔ na Israel. Na ɔ́di lɛga lɛmmɔ na Samaria 
akwa anyɔ. 

24Na Pekahia ɔ́bla likpidi na Unwoti anumi, ɔsika útenwini kama útakya Nebat 
ubidi Yerobeam ɔbladu ukpidi ɔmmɔ kama. 

25Na Pekahia bekpone benengu akɔ unwi ɔni ndi Remalia ubidi Peka ɔ́sa lili 
likpidi ku nwuna bekpone liti bani nási Gilead, na anwu ku Argob ku Arie nátádu 
Pekahia na Samariaƒuɔ ɔga kaduli kagyumanakɔ kpakplaa kammɔ kemmo. Na 
Peka úti-nwu keliekɔ aani ɔga kalɛ. 

26Na ala bamba ani na Ɔga Pekahia ɔ́bla ni, bénweni-nya bákya Israelƒuɔ baga 
lɛlɔ kɔtɛ ɔku kemmo. 

Peka Ɔ́di Lɛga Na Israel 
27Na lɛkwa liti ku linyɔdi lɛlɔ ka Yudaƒuɔ Ɔga Asaria ɔɔdi lɛga ni, bése Remalia 
ubidi Peka lɛga na Israel. Na ɔ́di lɛga lɛmmɔ na Samaria akwa alɔ. 

28Na ɔ́siaku Nebat ubidi Ɔga Yerobeam ɔbladu ukpidi kama ɔsu ɔ́bla likpidi na 
Unwoti anumi. Ɔni na ɔ́kpanku Israelƒuɔ útákya likpidi kemmo. 

29Na uwi ɔni na Peka ɔdi ɔga na Israel ni, Asiriaƒuɔ ɔga ɔni baalɔ Tiglat-Pileser 
úkpo ɔ́ƒɔ Iyon ku Abel-Bet-Maaka ku Yanoa ku Kedes ku Hasor ku Gilead ku 
Galilea ku Naƒtali lɛma ƒui. Na úƒie bekyuli bammɔ úsienku Asiria na útákya-ma 
ɔtɔ. 

30Na lɛkwa aavlanyɔdi lɛlɔ na Yudaƒuɔ Ɔga Usia ubidi Yotam lɛga bɔdi uwi ni, Ela 
ubidi Hosea ɔ́bla kasusu kekpidi na Ɔga Peka lɛlɔ na ɔ́du-nwu na úti-nwu keliekɔ 
aani ɔga kalɛ. 

31Na ala bamba ani na Peka ɔ́bla na nwuna lɛga bɔdi kemmo ni, bénweni-nya 
bákya Israelƒuɔ baga lɛlɔ kɔtɛ ɔku kemmo. 

Yotam Ɔ́di Lɛga Na Yuda 
32Na lɛkwa linyɔdi kemmo ka Amalia ubidi Peka ɔɔdi lɛga na Israel ni, bése Usia 
ubidi Yotam lɛga na Yuda. 

33Na ɔ́ɔkɛ akwa aavlanyɔ-alɔ asa na úbenwini ɔga na Yerusalem, na úlie ɔ́di lɛga 
lɛmmɔ akwa leevu-akun. Na uni ndi Sadok ubidi Yerusa. 

34Na ɔ́siaku ɔti Usia ɔbladu kama. Na ɔga ɔmmɔ ɔ́bla lɛla lɛni náƒɔ Unwoti anu. 

35Nsu aƒiodu ani na abi eli anya ni, útegyingya-nya. Ɔmmɔ ɔsu bekyuli bammɔ 
bésie anumi baakyula oloƒui na akpabi ammɔ lɛlɔ. Na Ɔga Yotam násɔku Unwoti 
kakpakɔ kayakun kani na katɔ kakɛ mmɔ ɔ́tu. 

36Na ala bamba ani na Ɔga Yotam ɔ́bla ni, bénweni-nya bákya Yudaƒuɔ baga lɛlɔ 
kɔtɛ ɔku kemmo. 

37Na uwi ɔmmɔ kemmo na Unwoti úse kalɔ uudie bekisine taakya Yudaƒuɔ ka 
bétékpoku-ma. Na ama ndi Siriaƒuɔ Ɔga Resin ku Remalia ubidi Peka. 

38Na Yotam úkpi na báva-nwu na Dawid ɔma unengudi baga kavakɔ. Na ubidi 
Ahas úti-nwu keliekɔ aani ɔga kalɛ. 

Baga 2 - 16 

Ahas Ɔ́di Lɛga Na Yuda 
1Na lɛkwa leevu-maatɛdi lɛni na Remalia ubidi Peka ɔɔdi lɛga na Israel ni, bése 
Yotam ubidi Ahas lɛga na Yuda. 

2Na ɔ́ɔkɛ akwa aavlanyɔ asa na únwini ɔga. Na Yerusalem na úlie ɔ́di lɛga lɛmmɔ 
akwa leevu-akun. Na útasiaku nwuna ɔti kuuku Dawid ɔbladu ɔbuni ɔmmɔ 
kama. Mmomu ɔ́bla ala ani nátaƒɔ Unwoti ɔni ndi nwuna Katɔti anu. 

3Na ɔ́siaku Israelƒuɔ baga bedeedi ɔbladu ukpidi kama na úti ubidi muedi ɔ́kyula 
ɔ́kpa úte baƒiɔ, na ɔkɛ ɔsiaku kadi bekyuli bekpidi bani na Unwoti ɔ́bɔku ɔ́lɛku-
ma anumi mmɔ ɔbladu kama. 

4Na ɔkɛ abi ƒui eli ku egyii enengudi ɔyuli kalɔ ɔɔbla akpala na ɔɔkyula oloƒui. 

5Amu na Siriaƒuɔ Ɔga Resin ku Israelƒuɔ Ɔga Peka básala na békpoku Yerusalem. 
Na báka Ahas bákya, nsu bátakana-nwu lɛlɔ bɔdi. 

6Na uwi ɔmmɔ kemmo ni, Edomƒuɔ ɔga ɔ́sɔ úkpo ɔ́ƒɔ Elat ɔma. Na ɔ́bɔku Yudaƒuɔ 
bani ƒui nli mmɔ. Na Edomƒuɔ bénwini béduo kalɔ kammɔ kemmo na bamu beli 
mmɔ úbedu ɔmwi kadi. 

7Ɔmmɔ kama ni, Ahas ɔ́tala batu ɔ́kya Asiriaƒuɔ Ɔga Tiglat-Pileser ku kenye 
kamɛni ɔnini, “Ƒula ubi kabla ɔblane na ndi. Bo, na ebekpo aƒɔ-mi alɛku Siriaƒuɔ 
ɔga ku Israelƒuɔ ɔga enu kemmo.” 

8Na Ahas úti sika ɔƒualadi ku ugyiedi ɔni nse kakpakɔ ku ɔga kavumii úbunku ka 
beti betéte Siriaƒuɔ ɔga ɔmmɔ. 

9Na ka Asiriaƒuɔ ɔga únu litemi lɛmɛni ni, útiku nwuna bekpone na bétékpoku 
Damaskoƒuɔ. Na bádu Ɔga Resin. Na béti bekyuli bakladi bammɔ bésienku Kir, 
batɔntɛne kalɛ. 

10Ka Ɔga Ahas úsie Damasko útásiaku Asiriaƒuɔ Ɔga Tiglat-Pileser na Damasko 
ni, ɔ́nu lɛkpabi lɛdi na mmɔ. Na ɔ́ta kalɛ na béti bátu-ni úmene ɔkpane Uria na 
ɔ́su-nwu ka ɔtu lɛkpabi lɛmmɔ udu pɛpɛɛpɛ ute-nwu. 

11Anwuɔsu Uria lɛnɔ ɔ́tu lɛkpabi lɛmmɔ kalɛ kani na báta-ni mmɔ. 

12Na ka Ahas ɔ́si Damasko úbeduo ni, ɔ́nu ka báatu lɛkpabi lɛmmɔ báwɔlɔ. 

13Ɔmmɔ ɔsu ɔ́bla bɔkyula akpala ku edula akpala na lɛkpabi lɛmmɔ lɛlɔ. Na úti 
ntɛ ɔ́bla akpala, na unwi bɔbla akpala ani na ɔ́bla ni, úti ubugya ɔmmɔ ɔ́kuna úwi 
lɛkpabi lɛmmɔ lɛlɔ. 

14Na abualagyie lɛkpabi lɛni nnye Unwoti anumi mmɔ ni, Ahas ɔ́gyu lɛkpabi 
lɛmmɔ útálɛ katɔ kakɛ. 

15Na úbo Uria ɔda ɔnini, “Awɔ ti mina lɛkpabi libendi lɛni na lɛ́tu mmɔ na ataabla 
ɔtanta bɔkyula akpala ku useyi uwi edula akpala. Na ɔga ku bekyuli bammɔ 
bɔkyula ku edula akpala ku ntɛ akpala anya ni, bɛƒɔ bebuo bani ƒui béti bákpa 
mmɔ ubugya bɛkuna biwi lɛkpabi lɛmmɔ lɛlɔ. Nsu abualagyie lɛkpabi lɛmmɔ ani 
ni, da-ni se-mi na nteebo like nwuna lɛlɔ.” 

16Na Uria ɔ́bla aani kalɛ kani ɔga úbo-nwu ɔda. 

17Na Ɔga Ahas ɔ́lɛmi adaka ɔni nlɛ kakpakɔ mmɔ. Na údie akyami ani nkya-nwu 
kemmo. Na ɔ́sɔ ɔ́timi ntu kewikɔ bonwu kani nsia abualagyie ɔmantɛ bakɔ bani 
na bávɔ bálɛ mmɔ básia atabi adi lɛlɔ. 

18Na ɔga keliekɔ kani na bátu na Unwoti kakpakɔ kemmo ni, Ahas ɔ́gyingya-ka 
na úbimi likpɔtɔ lɛni mbi mmɔ. Na ɔ́kalɛ kayakun kani na ɔga lɛti ɔɔsia teeduo 
kakpakɔ mmɔ kalɛ na kaƒɔ kayɔ Asiriaƒuɔ ɔga. 

19Na ala bamba ani na Ɔga Ahas ɔ́bla ni, bénweni-nya bákya Yudaƒuɔ baga lɛlɔ 
kɔtɛ ɔku kemmo. 

20Na Ahas úkpi na báva-nwu na Dawid ɔma unengudi baga kavakɔ, na ubidi ɔni 
baalɔ Hesekia úti-nwu keliekɔ aani ɔga kalɛ. 

Baga 2 - 17 

Hosea Ɔ́di Lɛga Na Israel 
1Na lɛkwa leevu-linyɔdi kemmo ɔni na Ɔga Ahas ɔɔdi lɛga na Yuda ni, bése Ela 
ubidi Hosea lɛnɔ lɛga na Israel. Na ɔ́di lɛga lɛmmɔ na Samaria akwa yaalenwi. 

2Ɔ́bla likpidi na Unwoti anumi. Nsu nwuna likpidi lɛni na ɔ́bla ni, lítedu Israelƒuɔ 
baga bani nélie bávi lɛdi. 

3Na Asiriaƒuɔ Ɔga Salmaneser útékpoku Ɔga Hosea. Na Hosea ɔ́kya-nwu kalɔ aani 
kadi bekyuli bani lɛlɔ na ɔɔdi kalɛ. Ɔmmɔ ɔsu, uuyi kuyi teesienku Asiriaƒuɔ ɔga 
lɛkwa biala. 

4Nsu lɛkwa lɛdi ni, Ɔga Hosea ɔmɛni ɔ́tala bekyuli ɔ́kya Egyipteƒuɔ ɔga ɔni baalɔ 
banii So ka ubebunku-nwu na betékpoku Asiriaƒuɔ na ɔda nwuna lɛkwa ndi 
lɛkwa kuyii kɔmmɔ bɔyii ɔya. Na ka Ɔga Salmaneser únu litemi lɛmɛni ni, ɔ́ya 
béteƒie Ɔga Hosea bákya ɔtɔ. 

5Ɔmmɔ kama ni, Asiriaƒuɔ ɔga ɔ́nwanɛ lɛlɔ úduo Israel kalɔ lɛlɔ, na ɔ́ka Samaria 
ɔma ɔ́kya akwa atɛ. 

6Na Ɔga Hosea lɛga bɔdi lɛkwa yaalenwidi kemmo ni, Asiriaƒuɔ ɔga úƒie Israelƒuɔ 
bammɔ úsienku Asiria. Na ɔ́ya na bélie Hala kalɛkɛ lɛlɔ na ɔma ɔni baalɔ banii 
Gosan na Habor Ketudɔ ku Mediaƒuɔ lɛma kemmo. 

Kekpo Kéƒie Israelƒuɔ Na Likpidi Ɔsu 
7Ala amɛni ƒui álɛku Israelƒuɔ na likpidi lɛni na bábla báƒiɔ bana Unwoti Katɔti 
ɔni nékpo ɔ́ƒɔ-ma ɔ́lɛku Egyipteƒuɔ kalɔ lɛlɔ ku bana Ɔga Ƒarao enu kemmo ɔsu. 
Bákya bátaakpa baƒiɔ lidu bamba, 

8na básiaku bekyuli bani na Unwoti ɔ́bɔku ɔ́lɛku kɔlɔ kɔmmɔ kemmo na bana 
anumi, na básiaku bana ɔbladu kama ku ɔdi ɔwɔdi ala bɔbla bɔni na Israel baga 
bammɔ béti bákya bekyuli bammɔ akɔ na baabla ɔsu. 

9Na Israelƒuɔ bákya bátaabla ala kalɔ kalɔ na bɔbɛ kemmo ani na Unwoti útete 
kuƒi. Na ɔ́si ɔma kagyumanakɔ kpakplaa katɔ mmɔ úbedu ɔma unengudi ɔni na 
bátu bámana ku lɛma lɛkladi ƒui kemmo ni, bátu akpabi bálɛ abi eli kesi kesii. 

10Na abi ƒui lɛlɔ ku egyii biala na ebo ɔyuli kalɔ ni, bálɛ atabi kedee ku lɛƒiɔgyii 
béte Asera baƒiɔ. 

11Na bakɛ abi ƒui eli baakyula oloƒui aani kalɛ na kadi bamba bekyuli bani na 
Unwoti ɔ́bɔku ɔ́lɛku kalɔ kammɔ kemmo bátaabla. Ɔmmɔ ɔsu bákya Unwoti 
kɔnyi ɔkɛnku bana ulikplu ala bɔbla ɔsu. 

12Na bakya baakpá baƒiɔ ina ka Unwoti ɔ́su-ma ɔnini, “Bitabla ala amɛni udu.” 

13Unwoti úbo-ma ɔda geen ɔkɛnku nwuna bekyuli ku kenye bediene bani na 
ɔ́tala ɔ́kya Israelƒuɔ ku Yudaƒuɔ lɛlɔ ɔnini, “Binwini bina ɔbladu ukpidi ɔmmɔ 
kama. Na bitaadi mina ɔda bubo ku mina bunyimi lɛlɔ ɔkɛnku ɔda bubo bɔni ƒui 
na líte bina bati ka bataadi-mu lɛlɔ ku kalɛ na mina kabla bablane ku kenye 
bediene básu-mii lɛlɔ.” 

14Nsu ɔmɛni kama ƒui ni, béni mina ɔda bubo bɔmmɔ na bábla atuɔkplu aani 
bana bati bani néteti bana kayi ƒui bátasia Unwoti bana Katɔti lɛlɔ, bati bani na 
bátaƒɔ bana Unwoti bátadi mmɔ. 

15Béni nwuna ɔda bubo, na bátadi bunyimi bɔni na únyimiku bana bati kuuku 
lɛlɔ ku kalɛ na ɔ́lɛ-ma kpakplaa mmɔ lɛlɔ. Na basia baakpá baƒiɔ bani neeebo 
kɔsia. Ɔmmɔ ɔsu ama lɛnɔ bátalɛ kɔsia kɔdi. Na básiaku kadi bamba bekyuli bani 
náka bámana-ma baatɛya bana ablala ina ka Unwoti ɔ́su-ma ɔnini, “Bitabla ala 
ani na baabla.” Nsu ala ani lɛlɔ geen na Unwoti úbo-ma ɔda ka batabla ni, anya 
basia baabla. 

16Na báda bávia bana Unwoti Katɔti ɔda ɔni ƒui na úbo-ma lɛlɔ. Na bávɔ ɔmantɛ 
bakɔ bebi inyɔ udu bálɛ na baakpá-ma ku Asera ɔƒiɔgyii. Na baakya lili kalɔ teete 
ayabi ku Baal baƒiɔ. 

17Na beeti bana bebi bananabi ku belekubi taabla akpala teete baƒiɔ bammɔ. Na 
beesié like bebone ku bana lidu bamba kudɔ. Na béti bana uwi ƒui baabla likpidi 
na Unwoti anumi. Ɔmmɔ ɔsu kɔnyi kɔ́kɔ Unwoti. 

18Na Unwoti úti kɔnyi ɔ́kya Israelƒuɔ na úkulo-ma údie nwuna anumi. Na úti 
Yudaƒuɔ lɛti ɔ́bla nwuna badi. 

19Nsu na ɔmɛni kama ƒui ni, Yudaƒuɔ bátadi bana Katɔti ɔda bubo lɛlɔ. Na básiaku 
Israelƒuɔ ɔbladu kama. 

20Na ɔmmɔ ɔsu Unwoti úni Israelƒuɔ ƒui na ɔ́ni-ma kɔtu. Na Unwoti úti-ma útákya 
bekisine bani na bebo ɔkplu enu kemmo útédu ka bana ƒui báyii-nwu anumi. 

21Uwi ɔni na Unwoti úle Israel ku Yuda kemmo inyɔ ni, Israelƒuɔ béti Nebat ubidi 
Yerobeam bábla bana ɔga. Na Yerobeam ɔ́ya Israelƒuɔ béni Katɔti. Na ɔ́kpanku-
ma útákya likpidi bonwu kemmo. 

22Na bekyuli bammɔ básiaku Yerobeam kama. Na ama lɛnɔ bákya bátaabla 
likpidi lɛni na Yerobeam ɔɔbla 

23útédu ka Unwoti úkulo-ma údie nwuna anumi na kawɔlɔkɔ aani kalɛ na úbo-
ma ɔda ɔ́siaku nwuna kabla bablane ku kenye bediene lɛlɔ ka si bábla lɛla lɛdi 
ni, lɛni na ɔdubo-ma bɔbla. Anwuɔsu, bábakpanku Israelƒuɔ bátákya Asiria kalɔ 
lɛlɔ. Na bakya mmɔ úbedu ɔmwi kadi. 

Asiriaƒuɔ Bátáda Keliekɔ Na Israel 

24Amu na Asiriaƒuɔ ɔga úti bekyuli badi ɔ́siku Babel ku Kuta ku Awa ku Hamat 
ku Seƒarwaim na ɔ́ya na bétélie Samaria na keliekɔ kani na ɔ́kpanku Israelƒuɔ 
ɔ́lɛku. Na bekyuli bammɔ béti lɛma lɛmmɔ bábla bana lɛdi. 

25Na uwi ɔni na bekyuli bammɔ báka mmɔ butélie ni, na bekyuli bammɔ balákya 
lili kalɔ teete Unwoti. Ɔmmɔ ɔsu Unwoti ɔ́ya na bagyata bábadu badi. 

26Na béte Asiriaƒuɔ ɔga bɔti banini, “Bekyuli bawɔdi bani na éti ábakya Samaria 
lɛma lɛmmɔ ni, baaagyi kalɔ kammɔ baƒiɔ lɛla lɛni na baayɔ́ ka babla bete-ma. 
Ɔmmɔ ɔsu baƒiɔ bammɔ báya na bagyata bébo bakya baadú badi.” 

27Ɔmmɔ ɔsu ɔga ɔmmɔ úbo ɔda ɔmɛni ɔnini, “Bɛya na Israelƒuɔ bani búƒie mmɔ 
kemmo unwi na ɔdi ɔkpane unwini utélie Samaria mmɔ na ɔtina bekyuli bammɔ 
kalɔ kammɔ Katɔti ɔda bubo.” 

28Ɔmmɔ ɔsu Israelni ɔkpane ɔni bábɔku bálɛku Samaria únwini na útélie Betel 
na ulie mmɔ ɔɔtina bekyuli bammɔ kalɛ na baakpá Unwoti. 

29Nsu bekyuli bani nátáda Samaria ɔma belie mmɔ ni, badi biala ku bana baƒiɔ 
bani na bábla béte lɛlɔ. Na béti-ma bétése Samariaƒuɔ aƒiodu ani na bátu bákya 
abi eli mmɔ. 

30Na Babelƒuɔ bávɔ Sukot-Benot baƒiɔ, na Kutƒuɔ bávɔ Nergal baƒiɔ, na Hamatƒuɔ 
bávɔ Asima baƒiɔ, 

31na Awiƒuɔ bávɔ Nibhas ku Tartak baƒiɔ, na Seƒarwiƒuɔ beeti bana bebi taabla 
bɔkyula akpala teete Adramelek ku Anamelek baƒiɔ bani nási Seƒarwaim. 

32Bekyuli bammɔ lɛnɔ baakpá Unwoti, nsu básɔ bédie bekyuli bani ndia-ma 
básiku ama alati bekyuli akɔ mmɔ ka benwini bakpane bete-ma na aƒiodu ani 
nkya abi eli mmɔ. 

33Ɔmmɔ ɔsu bekyuli bammɔ baakpá Unwoti na basɔ baakpá bana baƒiɔ lɛnɔ kalɛ 
na bana ɔma ɔni bási ɔdi ɔɔtina. 

34Na bekyuli bammɔ bamu basiaku bana kuuku ɔdi kama úbedu ɔmwi kadi. Na 
balakpa Unwoti na baládi nwuna ɔda bubo lɛlɔ, ɔda bubo bɔni na úti úte bana ati 
kuuku ɔni ndi Yakob ɔni na ɔ́sia lɛnyi ɔnii Israel ku nwuna kaba kemmo bekyuli 
lɛlɔ. 

35Uwi ɔni na Unwoti únyimiku Israelƒuɔ bunyimi bɔni nkya-ma ntɛ ni, úbo-ma 
ɔda ɔnii, “Bitakpa baƒiɔ bamba badi na bitakya lili kalɔ bitete-ma na bitabla-ma 
kabla kadi na bitabla akpala adi bitete-ma. 

36Nsu Unwoti ɔni nákpanku-mii ɔ́lɛku Egyipte kalɔ lɛlɔ, na údie kɔnu ɔ́bla ɔyikun 
ala ni, bitaadi nwuna litemi lɛlɔ, na bitaakya lili kalɔ teete anwu lɛti, na bitaabla 
akpala teete-nwu. 

37Bɛsia anu kaduɛ na bɛda bunyimi ku ɔda bubo bɔni na únweni úte-mii lɛlɔ. Na 
bitakpa baƒiɔ badi. 

38Na bunyimi bɔni linyimiku-mii ni, bitayiƒala-mu kudii. 

39Mmomu bɛkpa Unwoti bina Katɔti, ɔsika anwu ndi ukyuli ɔni kani ndubo-mii 
budie bɔsiku bina bekisine enu kemmo.” 

40Nsu bekyuli bammɔ béni ka benu litemi na bésie anumi na bakya baabla bana 
kuuku ala ammɔ kani. 

41Na ina ka bekyuli baakpá Unwoti ni, bamu bakya baabla kabla teete bana baƒiɔ. 
Na úti úbedu ɔmwi kadi kamɛni lɛlɔ ni, bana bebi ku bawɔ lɛnɔ bámu bakya 
baabla ala ani na bana bati bábla. 

Baga 2 - 18 

Hesekia Ɔ́di Lɛga Na Yuda 
1Na lɛkwa lɛtɛdi lɛni kemmo na Ela ubidi Hosea ɔɔdi lɛga na Israel ni, bése Ahas 
ubidi Hesekia lɛnɔ lɛga na Yuda. 

2Na ɔ́ɔkɛ akwa aavlanyɔ-alɔ asa na úbenwini ɔga. Na ɔ́di lɛga lɛmmɔ na 
Yerusalem akwa aavlanyɔ-yaalenwi. Na uni ndi Sakaria ubidi Abi. 

3Na ɔ́siaku ɔti Dawid ɔbladu kama. Na ɔ́bla ala ani na Unwoti ɔɔyɔ́. 

4Na ɔ́bwɛ aƒiodu ani na abi eli mmɔ ƒui, na ɔ́ƒɛ atabi kedee lɛƒiɔgyii lɛni na bálɛ 
béte Asera baƒiɔ mmɔ. Na lɛbualagyie lɛni na Mose úti ɔ́vɔ kɔlakpi mmɔ ni, úbo-
ni ɔ́bwɛ, ɔsika Israelƒuɔ baakyula oloƒui teete-ni. Na baalɔ-ni Nehustan. 

5Hesekia ɔ́ƒɔ Unwoti ɔni ndi Israelƒuɔ Katɔti ɔ́di. Ɔmmɔ ɔsu, Israelƒuɔ básɔ bátakɛ 
ɔga ɔni nse lɛni kudii na nwuna lɛga bɔdi kama. 

6Na ɔ́bla ala siin na Unwoti anumi na útalɛ-nwu kama kudii. Na ɔ́nu kaduɛ na ɔ́di 
ɔda bubo bɔni na Unwoti úti ɔ́siaku Mose lɛlɔ ƒui. 

7Anwuɔsu na Unwoti úlieku-nwu. Na lɛla biala na ɔ́bla ni, lɛ́tɛ líte-nwu. Na limeyi 
lɛdi ni, ɔ́ta unye Asiriaƒuɔ ɔga lɛlɔ na úni ka ɔkya-nwu kalɔ. 

8Na úkpo ɔ́di Ƒilistiƒuɔ lɛlɔ. Na úkpeli bana ala ani bébo ku ani nse-ma ƒui ɔ́ƒɔ. Ɔ́si 
ɔma kagyumanakɔ útédu ɔma unengudi ɔni na bátu awodu bámana. Na Gasa ku 
lɛma lɛni nkya-nwu amadɔ ƒui libunku. 

9Na lɛkwa linedi lɛlɔ ɔni na Hesekia ɔɔdi lɛga na ɔdi lɛkwa maatɛdi ka Israelƒuɔ 
Ɔga Hosea lɛnɔ ɔɔdi lɛga ni, Asiria Ɔga Salmaneser útékpo úduo Israel kalɔ lɛlɔ 
na ɔ́ka Samaria ɔma ɔ́kya. 

10Na lɛkwa lɛtɛdi lɛni na ɔ́ka Samaria ɔ́kya mmɔ ni, bádi Samariaƒuɔ lɛlɔ na 
Hesekia lɛga bɔdi lɛkwa lɛkundi kemmo. Na ɔdi lɛkwa yaalenwidi ka Israelƒuɔ 
Ɔga Hosea ɔɔdi lɛga. 

11Asiriaƒuɔ ɔga úƒie Israelƒuɔ úsienku Asiria kalɔ lɛlɔ, na ɔ́ya na bétélie Hale na 
Gosan kalɔ kemmo na Habor Ketudɔ ku Media lɛma kemmo. 

12Békpo bádi Samariaƒuɔ lɛlɔ, ɔsika Israelƒuɔ bátadi bana Unwoti Katɔti litemi 
lɛlɔ. Na ɔda ɔni na úbo-ma ɔ́siaku Mose ɔni ndi Unwoti kabla ɔblane lɛlɔ ni, bátadi 
ɔdi biala lɛlɔ. Na béni muedi ka benu ɔda bubo bɔmmɔ na badi-nwu lɛlɔ. 

13Na lɛkwa leevu-linedi kemmo ɔni na Hesekia ɔɔdi lɛga ni, Asiriaƒuɔ Ɔga 
Sanaherib útékpoku Yuda lɛma linengudi lɛni na bátu awodu bámana ƒui na úƒie-
ni ɔ́ƒɔ. 

14Amu na Hesekia ɔ́sia kenye úmene Asiria ɔga na Lakis ɔnini, “Lɛ́bla lɛla lɛni 
naaadia. Ɔmmɔ ɔsu da ƒula bukpoku bɔni na aayɔ́ ka ebekpoku-bu mmɔ ya. Na 
lɛla biala na aawia asiku-mi kudɔ ni, ndubute-ɔ.” Anwuɔsu Asiriaƒuɔ ɔga ɔmmɔ 
únye Ɔga Hesekia lɛlɔ ka uti sika ɔƒualadi antabi aƒo eti anyɔ unu ku sika ugyiedi 
antabi aƒo leevu unu uboku-nwu. 

15Na Hesekia úti sika ɔƒualadi ɔni ƒui nkya kakpakɔ kavumii ku ɔga kavumii 
kemmo, 

16na ɔ́sɔ útámami sika ugyiedi ɔni mma Unwoti kakpakɔ kɔyakun lɛlɔ ku kɔni na 
anwu ɔlati úti ɔ́mana kɔyakun kɔlɛmikɔ mmɔ lɛlɔ. Na úti ala ammɔ ƒui úte 
Asiriaƒuɔ ɔga. 

Sanaherib Ɔ́kya Yerusalemƒuɔ Liƒu 
17Ɔmmɔ kama ni, Asiriaƒuɔ ɔga úti bekpone batɔnkune lidu ɛtɛ ɔ́siku nwuna 
bekpone akɔ na bátɔnku bekpone pii badi básiku Lakis na bésie Ɔga Hesekia 
kudɔ na Yerusalem. Na ka bétéduo Yerusalem ni, béduo ɔkwalɛ ulu ɔni na ntu 
bɔɔsí teetéwi ligyu lɛni nnye katɔ kakɛ kemmo. 

18Mmɔ na benengu bamɛni bátala ka batálɔ Hesekia. Amu na Hesekia ɔ́tala Hilkia 
ubidi Eliakim ɔni mɔɔnu ɔga kaduli lɛlɔ ku Sebna ɔni ndi litemi bɔtɛ ɔku 
unwenine ku Asaƒ ubidi ɔni mɔɔnu kɔkunkɛ kemmo ka besie na batásiaku 
bekpone bammɔ. 

19Mmɔ na Asiriaƒuɔ bekpone bammɔ unengu ɔ́su-ma ɔnini, “Bɛsu Ɔga Hesekia 
bɛnini, “ ‘Lɛni na Ɔga ɔyikune Asiriaƒuɔ ɔga ɔɔsu. Bi ndi ƒula kama kekpokɔ ɔsu 
na eesé kayi lɛni? 

20Aasu ka ebo kekpo kɔkwɛ na ebo kekpo ɔyikun, nsu lɛmɛne kani na aakun. Na 
ɔma geen na aanu ɔsu na áta énye-mi lɛlɔ? 

21Nu! Mɔɔsu-ɔ ka Egyipteƒuɔ lɛlɔ na ékpo kama. Nsu mɔɔyá-a na ati ka ugyii kakɛ 
kani ndubo bɔƒɛ bɔtu-ɔ kɔnu si éti ƒula unu ƒui ásia-nwu lɛlɔ na ɔdi! Ɔyikun ɔmmɔ 
udu na Ƒarao Egyipteƒuɔ ɔga ubo ute bani ƒui néti bana anu básia-nwu lɛlɔ. 

22Na si bɔsu na ada-mi lɛnɔ anii, “Bula Unwoti Katɔti lɛlɔ na búkpo kama” ni, 
ɔɔɔdi Unwoti ɔmɛni na Hesekia ɔ́ya báƒɛ nwuna akpabi, na ɔ́su Israelƒuɔ ku 
Yudaƒuɔ ka bataakpa Unwoti ɔmmɔ na lɛkpabi lɛni nlɛ Yerusalem lɛlɔ kani? 

23“ ‘Bo na awɔ ku mina unengu Asiriaƒuɔ ɔga binyimi lɛla lɛdi. Na ndubute-ɔ 
bapɔnkɔ mpim inyɔ si adubɔkɛ bekyuli bani melie-ma lɛlɔ. 

24Na mɔɔsu-ɔ ka alakana Asiriani ukpone ɔnamudi ƒui muedi lɛlɔ bɔdi ina ka éti 
anu ásia Egyipteƒuɔ bapɔnkɔ beliene ku bana bapɔnkɔ kɛɛkɛ lɛlɔ. 

25Munuu aakali ka bɔta kani na lɛ́ta mbekpoku-mii keeke ɔni na ɔɔɔdi Unwoti 
násu-mi lɛla lɛdi? Mɔɔsu-mii nwaa ka ni, Unwoti ɔlati násu-mi ka mbekpoku kalɔ 
kamɛni ƒui na lɛyila-mii udu.’ ” 

26Amu na Hilkia ubidi Eliakim ku Sebna ku Yoa básu bekpone unengu ɔmmɔ 
banini, “Awɔ ku ƒula bekpone bammɔ bɛtɛmiku-bu na Siriaƒuɔ lɛdi kemmo na 
abu bɔdubunu kalɔ. Na bitatɛmi na Yudaƒuɔ lɛdi kemmo bitete-bu. Ɔsika bekyuli 
bani ƒui na bákɔ benye awodu amɛni lɛlɔ beenú.” 

27Amu na bekpone benengu bammɔ bédie kenye banini, “Bɛɛkali ka amii ku bina 
ɔga kani na bula ɔga ɔ́tala ɔ́kya ka bubasu-mii etemila amɛni? Oowo! Bekyuli 
bani na bákɔ benye awodu lɛlɔ lɛnɔ ɔlɛka benu ɔdi. Ɔsika ama lɛnɔ badubɔdi 
bana kuvodɔ na bani bana kɔnɔ aani bina kalɛ!” 

28Amu na unengu ɔmmɔ ɔ́ta únye na údie lɛdi momoomo na Yudaƒuɔ lɛdi kemmo 
na ɔ́su ɔ́nini, “Binu, Asiriaƒuɔ ɔga ɔyikune ɔnini, 

29‘Bitaya na Hesekia ɔtɔlɔ-mii. Ɔɔɔdubo bɔkana na ɔƒɔ-mii ɔlɛku mina enu 
kemmo. 

30Na bitaya na Hesekia ɔdɔdɔ-mii na uƒu-mii kasusu na biti bina anu bɛsia bɛnii, 
“Unwoti ɔdubudie-bu na ulu biala lɛlɔ, na ɔɔɔdubo ɔma unengudi ɔmɛni bɔnyonu 
bɔkya Asiriaƒɔ ɔga enu kemmo.” ’ 

31“Bitenu Hesekia litemi. Bɔsu na Asiriaƒuɔ ɔga ɔda-mii ɔnii, ‘Bibo na buwi kenye 
ntu mmomu, na biti bina lɛlɔ bite-mi. Na ndubɔya na bina ƒui bɛkɛ kuƒi na bɛdi 
bina adingyii mmo ebi na bɛni ntu na bina abiɔ kemmo 

32úti utédu ka bula ɔga ɔmmɔ ɔ́wia-mii kɔkyakɔ kɔni nse aani amii alati kɔdi. 
Mmɔ ni, bɛdubɔkɛ edula ku ntɛ bɔbuni na bɛkɛ adila ku adingyii abuni ku nnɔ 
egyii ku uwɔ. Bɛƒuna ngba na ɔɔɔdi kukpi!’ “Bitenu Hesekia litemi, ɔsika 
bɔkpanku na ɔda-mii utáyila si ɔɔsu ɔnii, ‘Unwoti ɔdubo-mii budie.’ 

33Bíinu dii ka kalɔ kadi baƒiɔ báaƒɔ bana bekyuli básiku Asiriaƒuɔ ɔga enu 
kemmo? 

34Na wɛ na Hamat ku Arpad baƒiɔ bakya? Na wɛ lɛnɔ na Seƒarwaim ku Hera ku 
Iwa baƒiɔ bakya? Na ɔdi úukpo ɔ́ƒɔ Samaria ɔ́lɛku-mi enu dii? 

35Na kalɔ kamani geen baƒiɔ néekpo báƒɔ bana kalɔ bekyuli básiku-mi enu 
kemmo? Na dɛ na Unwoti anwu ɔdubɔkana na ɔƒɔ Yerusalem na mina enu 
kemmo?” 

36Nsu bekyuli bammɔ ƒui bábla kpoo aani kalɛ na Ɔga Hesekia ɔ́su-ma úse ɔnini, 
“Bitedie-nwu lɛla biala kenye.” 

37Ɔmmɔ kama Hilkia ubidi Eliakim ɔni ndi ɔga kesii lɛlɔ ɔnune ku ɔku unwenine 
Sebna ku Asaƒ ubidi Yoa ekposela ala unwenine báni bana lɛwu bábwɛ na 
bénwini bésie Ɔga Hesekia kudɔ na bátásɔku ala ani na básu-ma ƒui básu-nwu. 

Baga 2 - 19 

Katɔti Ɔ́su Úse Ka Ɔdubɔƒɔ Yerusalem 
1Uwi ɔni na Hesekia ɔnya únu bekyuli bammɔ kenye kani na ɔ́ni nwuna adala 
ɔ́duli na lɛƒɛda kemmo, na úti adikpi ɔ́da lɛlɔ na ɔ́tɔlɔ úsie Unwoti kakpakɔ. 

2Na ɔ́tala Eliakim ɔni mɔɔnu ɔga kaduli lɛlɔ ku Sebna ɔni ndi ɔku unwenine ku 
bakpane benengudi ɔ́kya Amos ubidi Kenye Udiene Yesaia na bana ƒui benyimi 
adikpi. 

3Na bátásu-nwu banini, “Lɛni na Hesekia ɔɔsu, ɔmwi limeyi lɛdi kɔnyana limeyi 
geen lɛni na bédumi-bu na bákya-bu kɔƒa. Na buse aani uleku ɔni na kawɔƒɔ 
kaadu-nwu, nsu ulákana bɔwɔ ka ɔyikun ɔ́sa-nwu ɔsu. 

4Na ɔƒɛni kalɛ Unwoti ƒula Katɔti únu ala ani na Asiriaƒuɔ ɔga ɔ́tala nwuna 
bekpone benengu na bábasu-bu na bédumi Katɔti ɔni na uli ngba. Na muuvele 
nnii ƒula Unwoti Katɔti unu edumi ammɔ na ɔni bani nédumi-nwu mmɔ kɔtu. 
Anwuɔsu kpali Katɔti na evele ete bula bekyuli ku abu bani nli ngba.” 

5Uwi ɔni na Yesaia únu Ɔga Hesekia kenye kammɔ ni, 

6ɔ́su-ma ɔnini, “Bɛsu bina ati bɛnini, ‘Unwoti ɔnii taya na lɛla lɛni na básu-ɔ mmɔ 
lɛkya-a liƒu. Na tayia lɛla lɛni na Asiria ɔga kalɔ bakyane bammɔ básu béti 
bédumi-mi. 

7Unwoti ɔdubɔya na Asiriaƒuɔ ɔga ɔmmɔ unu etemila adi ɔsiku nwuna ɔma na 
ɔmmɔ ɔdubɔya na unwini usie mmɔ. Na si útéduo ni, Unwoti ɔdubɔya na badu-
nwu na mmɔ.’ ” 

8Uwi ɔni na Asiriaƒuɔ benengu bammɔ bénu ka bana ɔga ɔ́tɔlɔ Lakis na úsie ɔ́kya 
Libna amadɔ uukpó ni, úsie mmɔ na útánu-nwu. 

9Na uwi ɔmmɔ kemmo ni, kenye kédu Asiriaƒuɔ Ɔga Sanaherib ka Egyipteƒuɔ 
bekpone báklibi lɛlɔ na bana Ɔga Tirhaka ɔ́tɔnku-ma ka bébekpoku-ma. 
Anwuɔsu ɔ́sɔ ɔ́tala batu ɔ́kya Yudaƒuɔ Ɔga Hesekia ɔnini, 

10“Bɛsu Hesekia bɛnini, ‘Kayi katatɔlɔ-ɔ. Taƒɔ Katɔti tadi si ɔ́su-ɔ ɔnii Asiriaƒuɔ 
ɔga ulakana Yerusalem bɔƒɔ.’ 



730 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

11Ngyi nwaa ka énu kalɛ na Asiriaƒuɔ ɔga ɔ́bla kɔlɔ kɔni na amadɔ ƒui ku kalɛ na 
ɔ́yila-ku udu kede kede. Na aabu ka awɔ adubɔkana na alɛ-mi enu kemmo? 

12Na mina bati kuuku báyila Gosan ku Haran ku Reseƒ na báyila bana lɛma udu. 
Na bádu bekyuli bani nli Eden na Telasar. Nsu bana baƒiɔ badi biala bátakana-
ma bukpo bɔ́ƒɔ. 

13Na wɛ na Hamat ku Arpad ku Seƒarwaim ku Hena ku Iwa baga bakya ɔmwi?” 

Hesekia Ɔ́kpali Katɔti 
14Ɔga Hesekia ɔ́ƒɔ kakunkɛ kamɛni ɔ́siku batalane bammɔ kudɔ na ɔ́ka. Ɔmmɔ 
kama ni, úti ɔku ɔmmɔ ɔ́da na útégyingya-nwu úwi Unwoti anumi na nwuna 
kakpakɔ. 

15Na ɔ́kpali Unwoti ɔ́su ɔnini, “O Unwoti, ɔni ndi Israelƒuɔ Katɔti, awɔ nli ƒula 
lɛgaboku lɛlɔ na katɔ katɔ na kesii kani na Kerub ngba bebweyi bammɔ 
begyingya bana avwi bámana. Na awɔ lɛti ndi Katɔti ɔni mɔɔdi kayawi kamɛni 
lɛgakɔdikɔ ƒui lɛlɔ. Na awɔ nédie katɔ ku kalɔ. 

16O Unwoti, se atu na enu, na ebimi anumi na anu. Nu etemila ani na Sanaherib 
ɔku ɔni na úti úmene-mi ɔdanku, na uudumi awɔ Katɔti ɔni nli ngba. 

17“Unwoti, sɔsɔ na ɔdi ka Asiriaƒuɔ ɔga ɔ́yila lɛma pii udu, na kɔlɔ kɔmmɔ kuwi 
ukpludi. 

18Na ɔ́kyula bana baƒiɔ bani na geen ni, baaadi lɛla lɛdi beetulo egyiiku ku atabi 
ani na bekyuli béti bana enu bánwi kani. 

19Unwoti bula Katɔti ƒɔ-bu lɛku Asiriaƒuɔ ɔga ɔmɛni enu kemmo kalɛ na kayawi 
lɛgakɔdikɔ bekyuli ƒui banu bati ka awɔ Unwoti kani ndi Katɔti.” 

Yesaia Ɔ́su Yudaƒuɔ Bɔƒɔ Litemi Úse 
20Ɔmmɔ kama ni, Kenye Udiene Yesaia ɔ́sia Ɔga Hesekia kenye ɔnini, “Lɛni na 
Unwoti Israel Katɔti ɔɔsu ɔnii línu ƒula bɔkpali ɔ́siku Asiria Ɔga Sanaherib lɛlɔ. 

21Na lɛla lɛni na Katɔti ɔ́su ɔ́siku-nwu lɛlɔ ndi ɔnii, “ ‘Sion ubi ugblebi adagyaa 
úni-ɔ na ɔɔmá-a. Yerusalem ubi ulekubi, uuƒwimi nwuna lili ɔni na ékeli ésela. 

22Ɔma na akya eedumi taama? Na ɔma na aakwanyi taakya ku lɛdi momoomo? 
Na ɔma na aanu ɔnusɛ ku bɔpii? Israel Katɔti Kedee ɔmmɔ na ɔdi! 

23Átala bekyuli ákya Unwoti, na bákpila-nwu edumi. Na ásu anini, “Nkɛnku mina 
bapɔnkɔ kɛɛkɛ lɛlɔ na lɛ́ɛkɔ abi ani na ákuku ƒui eli lɛ́vi na Lebanon kesii kani 
bene na kákuku ketulo ƒui. Na egyii kpakplaa ammɔ ƒui líkulo-nya líwi kalɔ ku 
egyii abuni ani nálɛ enye salaa ƒui. Na kesii kani na kadi kabɛkɔ ƒui líduo mmɔ 
bene lɛ́lɛ, kesii kani na kadi lɛkumiɔ geen. 

24Na líku abiɔ lɛ́kya kesii kani na kadi baƒɔ kɔlɔ kemmo, na lɛ́ni ntu na mmɔ. Mina 
lɛgba kalɔ geen na líti lɛ́nya Egyipte ntukpa bɔni nákwii mmɔ.” 

25“ ‘Bunu na étenu ɔmɛni kudii? Ami nábla ala amɛni líse kukuuku. Na lɛ́tina kalɛ 
na adubo buse na uwi ɔni návi ƒui kemmo. Na ɔƒɛni lɛ́ya na ébo-nwu kemmo. Na 
ákana na énwini lɛma linengudi lɛni na bátu bámana ábla aani atabi ani na bála 
básala lisu. 

26Badi bekyuli bani na békpeli-ma ɔyikun báƒɔ, na ɔ́bla-ma kalɛ kadi ku kɔƒa. 
Bese aani livo lɛni nnye alakpi akɔ, na bese aani livo lɛni mɔɔta ɔwɔdi. Na bálɛ 
livo lɛni mɔɔkwɛ́ na ɔtɔ katɔ, na ɔƒɛ ɔɔkyula-ni asa na lɛ́bi lɛlɔ. 

27“ ‘Nsu ngyi kesii kani na elie, ku uwi ɔni na eebo taatɔlɔ, ku kalɛ na aata ku 
kɔnyi taasiaku-mi. 

28Na ka áta ásiaku-mi ku kɔnyi, ku ƒula ukyuli tabu bɔni na línu ku mina atu ɔsu 
ni, ndubɔkya-a ɔdaliwa enwu na liti kenye kabuli lɛbala-a kenye, na lɛya na 
enwini asia ulu ɔni lɛlɔ na ásia ébo.’ 

29“O Hesekia, ɔmɛni ndubɔbla ƒula likposela. “Na lɛkwa lɛmɛni kemmo ni, edula 
ani na anya alati nákwɛ na adubo bɔdi. Na lɛkwa bamba ni, edula akukudi ani 
násɔ áta ebi na adubo bɔdi. Nsu lɛkwa lɛtɛdi ni, awɔ ɔlati kya edula na aƒɛ-nya na 
ese adingyii mmo na ede ebi ammɔ adi. 

30Na Yudaƒuɔ ɛlɛɛ bani nébu badubɔsɔ bedie ligyiitu aani kugyii kalɛ besie kalɔ 
kemmo ɔgyu na banwu ebi na kayaa. 

31Ɔsika ukyuli ɔdi ɔdubɔlɛ ɔsi Yerusalem. Na bani ndubɔkɛ ngba lɛnɔ basi Sion 
Kɔbi. Ɔsika kalɛ na anumi égyie ɔsu ɔdubɔya na ɔmɛni ubo-nwu kemmo lɛni. 

32“Anwuɔsu lɛni na Unwoti ɔɔsu taasiku Asiriaƒuɔ ɔga lɛlɔ ɔnii, “ ‘Ɔɔɔdubo ɔma 
unengudi ɔmmɔ kemmo buduo iye ubo nwuna kataminta kunwi muedi na mɛni. 
Na ulebo mmɔ ku lɛgyumanala, iye ubatu kesii kani na ɔdubunye ukpoku ɔma 
ɔmmɔ ɔmana. 

33Na ulu ɔni lɛlɔ na ɔkɛ úbo na ɔdubɔsɔ ɔsia ɔtɔlɔ. Ɔɔɔdubo ɔma ɔmmɔ kemmo 
buduo. Lɛni na Unwoti ɔ́su. 

34Na ndubɔgyumana na likpo lɛƒɔ ɔma ɔmmɔ, na mina lɛnyi ku mina kabla ɔblane 
Dawid ɔsu.’ ” 

35Na usien ɔmmɔ ni, Unwoti ɔtu ɔdi úsie Asiriaƒuɔ bekpone kakyakɔ, na ɔ́du 
bekpone mpim eti atɛ ku avlaatɛ-ɛlɔ (185,000). Na ka kadi kégye ni, bánu ka 
bekpine bewi mmɔ bamana. 

36Ɔmmɔ ɔsu Asiriaƒuɔ Ɔga Sanaherib ɔ́ya na báta mmɔ na bénwini bésie Niniwe 
na bétélie mmɔ. 

37Limeyi lɛdi ni, ka Asiriaƒuɔ ɔga ɔkya ɔɔkpá nwuna baƒiɔ Nisrok na nwuna 
kakpakɔ ni, ɔga ɔmmɔ bebi inyɔ bani ndi Adramelek ku Sareser béti bana kuwii 
na bétébeyi-nwu bádu, na békeli bésie Ararat kalɔ lɛlɔ. Na ubidi bamba ɔni baalɔ 
bani Esarhadon úti-nwu keliekɔ aani ɔga kalɛ. 

Baga 2 - 20 

Ɔlɛ Úbo Ɔga Hesekia 
1Uwi ɔmmɔ kemmo ni, Ɔga Hesekia úbo uuƒi ɔlɛ kpakplaa ɔdi ɔni na ubu blii na 
ukpi. Amu na Amos ubidi Kenye Udiene Yesaia úsie utánu-nwu, na ɔ́su-nwu 
ɔnini, “Unwoti ɔnii, ‘Klibi ƒula kaduli ala ƒui se, ɔsika adubo bukpi na aaadubo 
bɔta ɔlɛ ɔni na eeƒi.’ ” 

2Mmɔ na Hesekia úti nwuna anumi ɔ́tina kowodu na ɔ́kpali Katɔti ɔ́su ɔnini, 

3“Unwoti nyimo ka lɛ́bla ala siin na ulu lɛlɔ na ƒula anumi. Na líti mina kayi lɛnɔ 
lɛ́sia awɔ lɛti lɛlɔ. Na lɛ́kya ɔkplu ka lɛ́bla lɛla lɛni na aayɔ́.” Ɔmmɔ kama úsie kalɔ 
uuwulo momoomo. 

4Ka Yesaia ɔ́wɔlɔ nwuna bɔtɛmi ni, ɔ́tɔlɔ ɔga ɔmmɔ kudɔ. Nsu asa na walɛ ɔga 
kaduli kemmo mmɔ ni, Unwoti ɔ́sɔ ɔ́su-nwu ɔnini, 

5“Sɔ nwini sie Hesekia, mina kadi bekyuli ɔtɔnkune kudɔ na asu-nwu anii, ‘Lɛni 
na Unwoti, ƒula ɔti Dawid Katɔti, ɔɔsu. Línu ƒula bɔkpali ku keku kani na éwulo 
ku imii, na ndubo-ɔ bɔbwi. Ɔ́si ɔmwi útédu limeyi lɛtɛdi lɛlɔ ni, adubo bɔta busie 
Unwoti kakpakɔ. 

6Na ndubuti akwa leevu-alɔ libunku ƒula ngba emeyi. Na ndubukpo lɛƒɔ awɔ ku 
Yerusalem ɔma unengudi ɔmɛni lɛlɛku Asiriaƒuɔ ɔga enu kemmo na ami ɔlati 
lɛnyi ku mina kabla ɔblane Dawi ɔsu.’ ” 

7Ɔmmɔ kama ni, Yesaia ɔ́su bekyuli bani mɔɔnu ɔga ɔmmɔ lɛlɔ ɔnini, “Bɛwia 
kɔnwingyie ebi.” Na ama lɛnɔ báwia-nya na bákɔ-nya básia-nwu eƒula ammɔ lɛlɔ 
na ása-nwu. 

8Mmɔ na Hesekia úye Yesaia ɔnini, “Bi ndi likposela lɛni adubo buti bɔtina ka 
Unwoti ɔdubo-mi bɔbwi?” 

9Amu na Yesaia údie kenye ɔnini, “Unwoti likposela lɛni na ɔdubɔtina-a ka 
ɔdubɔbla lɛla lɛni na ɔ́su ndi ɔmɛni. Bɔyu na ɔtɔ ɔmɛni ɔyuli ɔdubɔyu nwuna 
kanyakɔ libili lɛlɔ ubo kalɔ lɛgba leevu, munuu ɔdubuti ɔkɔ katɔ lɛgba leevu?” 

10Na Hesekia údie kenye ɔnini, “Use kpɛtɛ kpɛtɛ ka ɔyuli ɔmɛni ubo kalɔ lɛgba 
leevu. Anwuɔsu ya na uti ɔkɔ lɛgba leevu mmomu.” 

11Amu na Yesaia ɔ́kpali katɔ, na Unwoti ɔ́ya na ɔyuli ɔmmɔ úti ɔ́kɔ katɔ lɛgba 
leevu. Na ɔmɛni úbo úte lɛni na Ɔga Ahas ɔtɔ kanyakɔ ubili ɔni na ɔ́tu lɛlɔ. 

Batalane Badi Bási Babilon Bébo 
12Na uwi ɔmmɔ kani kemmo ni, Babilonƒuɔ ɔga ɔni ndi Baladan ubidi Merodak-
Baladan únu ka Ɔga Hesekia uuƒi. Ɔmmɔ ɔsu ɔ́tala bekyuli na úti kakunkɛ ku etela 
adi úte-ma ka béti béteesienku-nwu. 

13Amu na Hesekia ɔ́ƒɔ baƒɔ bammɔ na úti-ma ɔ́vinku nwuna ɔtɔ ɔni kemmo na 
uusé nwuna ala. Na ɔ́tina-ma nwuna akɛla ƒui ku nwuna sika ɔƒualadi ku ugyiedi 
ku nwuna akyala ku awɛɛla ani muunwenyi ƒɛƒɛɛ ku nwuna ekpola ƒui, na lɛla 
biala lítebu ɔni na úteti útatina-ma. 

14Ɔmmɔ kama kenye udiene Yesaia úsie Ɔga Hesekia kudɔ na úye-nwu ɔnini, “Wɛ 
na bekyuli bamɛni bási, na bi na básu-ɔ?” Na Hesekia údie kenye ɔnini, “Bekyuli 
bammɔ bási ɔgyu kakaaka na Babilon kalɔ lɛlɔ.” 

15Na Yesaia úye Hesekia ɔnii, “Bi na bekyuli bammɔ bánu na ɔga kaduli mmɔ?” 
Amu na Ɔga Hesekia údie kenye ɔnini, “Lɛ́ya bekyuli bammɔ bánu lɛla biala. Na 
lɛla lɛdi lítebu na ala kesekɔ ɔtɔ ɔmmɔ kemmo ɔni na ńtaya na banu.” 

16Amu na Yesaia ɔ́su Hesekia ɔnini, “Se atu na enu lɛla lɛni na Unwoti ɔɔsu-ɔ. 

17‘Uwi ɔdi ɔdubo ɔni na lɛla biala lɛni nse ɔga kaduli mmɔ ku ala ani na ƒula baga 
bani na bélie bávi báwia bése úbedu ɔmwi kadi badubo-nya buti busienku 
Babilon kalɔ lɛlɔ ɔni na belébu lɛla lɛdi belése. 

18Na badubo awɔ ɔlati bawɔ badi buti bɔtɔlɔku busienku Babilon na bedie-ma 
agobɛɛ. Na badubunwini Babilonƒuɔ ɔga kabla bablane.’ ” 

19Na Hesekia únu kalɔ ka ɔdubo atu bɔyɔ bɔkɛ na ɔkɛ Unwoti kagyumana na 
nwuna ngba uwi ƒui. Anwuɔsu údie kenye ɔnini, “Kenye kani nási Unwoti kudɔ 
kébo-mi kudɔ mɛni kadia.” 

Hesekia Lɛga Bɔdi Kawɔlɔkɔ 
20Na lɛla biala na Ɔga Hesekia ɔ́bla ku nwuna kayi buse ablala ku kalɛ na ɔ́bla asa 
na ɔ́tu ntu kewikɔ na úku libu na ntu buubo teebewi ɔma kemmo ni, bénweni-
nya bákya Yudaƒuɔ baga lɛlɔ kɔtɛ ɔku kemmo. 

21Hesekia úkpi na ubidi Manase úti-nwu keliekɔ aani ɔga kalɛ. 

Baga 2 - 21 

Manase Ɔ́di Lɛga Na Yuda 
1Manase ɔ́kɛ akwa leevu-anyɔ asa na bése-nwu lɛga na Yuda. Na ɔ́di lɛga lɛmmɔ 
na Yerusalem akwa liti ku ɛlɔ. Na uni baalɔ banii Heƒsi-Bah. 

2Na ɔ́siaku kadi bamba bekyuli ɔbladu ukpidi kama ama bani na Unwoti ɔ́ka 
bɔbɔku ɔ́tɔnku uwi ɔni na Israelƒuɔ békpo bésela anumi. Ɔmmɔ ɔsu ɔ́bla likpidi 
na Unwoti anumi. 

3Na ɔti Hesekia akpabi ani na úbo ɔ́ƒɛ ni, ɔ́sɔku-nya ɔ́tu. Na ɔ́tu akpabi úte Baal 
baƒiɔ bɔkpa. Na ɔ́sɔ ɔ́sɔku Asera baƒiɔ ɔ́tu aani kalɛ na Ɔga Ahab ɔ́bla ɔ́vi. Na Ɔga 
Manase lɛnɔ ɔ́kpa ayabi. 

4Na kakpakɔ kani na Unwoti ɔ́su ka bataakpa-nwu ni, ɔ́tu akpabi ɔ́lɛ mmɔ. 

5Na Unwoti kakpakɔ kɔduli inyɔ bɔmmɔ kemmo ni, ɔ́tu akpabi ani baakpá ayabi 
ɔ́lɛ-nya kemmo. 

6Na úti ubidi lɛnɔ ɔ́bla bɔkyula akpala. Na uusé bevone ku like bebone kudɔ. Na 
uusié teetéye ala lɛnɔ teenu. Ɔmmɔ ɔsu ɔ́bla likpidi na Unwoti anumi na ɔ́kya 
Unwoti kɔnyi. 

7Manase ɔ́tu Asera ɔƒiɔgyii ɔ́lɛ Katɔti kakpakɔ kesii kani na Unwoti ɔ́su Dawid ku 
ubidi Salomo ɔnini, “Na Yerusalem mɛni na kakpakɔ kamɛni kemmo ni, lɛ́ƒuna 
Israel lɛ́lɛku kaba kammɔ ƒui kemmo ka bataakpa-mi. 

8Na si Israelƒuɔ badubɔdi mina ɔda bubo bɔni mina kabla ɔblane Mose úti úte-
ma ƒui kaduɛ ni, lɛɛɛdubo kuƒi bute na bekyuli badi babɔku-ma balɛku kalɔ kani 
líti líte bana bati kuuku mmɔ lɛlɔ.” 

9Nsu Yudaƒuɔ bétenu Unwoti litemi. Na báya na Manase ɔ́kpanku-ma na bakya 
baabla likpidi lɛni ntulo kadi bamba bekyuli bani na Unwoti ɔ́bɔku uwi ɔni na 
Israelƒuɔ békpo bésela anumi mmɔ. 

10Na Unwoti úti ɔ́siaku nwuna kenye bediene lɛlɔ na ɔ́su ɔnini, 

11“Ɔga Manase ɔ́bla ala ani muusé lɛlɔ teetulo Amoriƒuɔ lɛdi ƒui. Na ɔ́kɛnku 
nwuna lɛƒiɔkpa ɔsu na ɔ́kpanku Yudaƒuɔ útákya likpidi kemmo. 

12Anwuɔsu ami Unwoti ɔni ndi Israelƒuɔ Katɔti ndubuti ɔgbankpi ɔmɛni liboku 
Israelƒuɔ ku Yerusalemƒuɔ lɛlɔ. Na ukyuli biala ɔni menu litemi lɛmɛni ni, nwuna 
atu kemmo adubɔbla-nwu yaa. 

13Na ndubɔni Yerusalem kɔtu aani kalɛ na lɛ́ni Samaria kɔtu. Na aani kalɛ na 
lɛ́bla Israelƒuɔ Ɔga Ahab ku nwuna kaba bekyuli ni, lɛni kani na ndubo Israel bɔƒɔ 
aani kalɛ na baaƒɔ akyami na benwini-nya teebi. 

14Na bekyuli bani mebu ni, ndubudie-ma atu. Na lɛnyonu-ma lɛkya bana 
bekisine enu kemmo na bekpo badi-ma lɛlɔ na batuma mmo bete-ma na ama 
alati kalɔ lɛlɔ. 

15Ndubɔbla mina bekyuli kalala kamɛni, ɔsika bábla likpidi na mina anumi na 
bákya-mi kɔnyi. Úti ɔ́si uwi ɔni na bana bati kuuku bálɛ Egyipte kalɔ lɛlɔ ubedu 
ɔmwi kadi.” 

16Manase ɔ́du bekyuli pii bani nátaƒiɔ na Yerusalem lɛblɔnu lɛgba ku ubugya. Na 
ɔ́sɔ ɔ́kpanku Yudaƒuɔ úbunku ɔmmɔ lɛlɔ útákya lɛƒiɔkpa kemmo. Na ɔ́ya na bábla 
likpidi na Unwoti anumi. 

17Na ala bamba ani ƒui na Manase ɔ́bla ku ekpidi ani ƒui ɔbla bénweni-nya bákya 
Yudaƒuɔ baga lɛlɔ kɔtɛ ɔku kemmo. 

18Na Manase úkpi na báva-nwu ɔga kaduli kevomadɔ kani Usa ɔ́bla. Na ubidi 
Amon úti-nwu keliekɔ aani ɔga kalɛ. 

Amon Ɔ́di Lɛga Na Yuda 
19Na Amon ɔ́kɛ akwa aavlanyɔ-inyɔ asa bése-nwu lɛga na Yuda. Na ɔ́di lɛga 
lɛmmɔ akwa anyɔ na Yerusalem. Na uni ndi Mesulemet ubidi Harus ɔni nási 
Yotba. 

20Na aani kalɛ na ɔti Manase ɔ́bla ni, anwu lɛnɔ ɔ́bla likpidi na Unwoti anumi. 

21Na ɔ́siaku ɔti ɔbladu ukpidi kama. Na baƒiɔ bani na ɔti ɔ́kpa ni, anwu lɛnɔ ɔ́kpa-
ma. 

22Na úni Unwoti ɔni ndi bana bati kuuku Katɔti ku nwuna ɔda bubo. 

23Na Amon kabla bablane béti-nwu lɛlɔ kasusu kekpidi. Na bábɛ bádu-nwu na 
ɔga kaduli mmɔ. 

24Ka Yudaƒuɔ bamɛni bádu Amon ni, béti ubidi Yosia bábla ɔga. 

25Na ala bamba ani ƒui na Amon ɔ́bla bénweni-nya bákya Yudaƒuɔ baga lɛlɔ kɔtɛ 
ɔku kemmo. 

26Na báva Amon na Usa kevomadɔ, na ubidi Yosia úti-nwu keliekɔ aani ɔga kalɛ. 

Baga 2 - 22 

Yosia Ɔ́di Lɛga Na Yuda 
1Akwa maane na Yosia ɔ́ƒɔ asa na úbenwini Yudaƒuɔ ɔga. Na úlie Yerusalem ɔ́di 
lɛga akwa avlaatɛ-unwi. Na uni ndi Adaia ubidi Yedida ɔni nási Boskat. 

2Na Yosia ɔ́bla lɛla lɛni náƒɔ Unwoti anu. Na ɔ́siaku ɔti kuuku Ɔga Dawid ɔbladu 
kama siin. Na ɔ́di Katɔti ɔda bubo ƒui lɛlɔ. 

Bánu Unwoti Ɔda Bubo Bɔni Náyii Mmɔ 
3Na lɛkwa leevu-maanedi kemmo na Ɔga Yosia lɛga bɔdi uwi ni, ɔ́tala ɔku 
unwenine Saƒan ɔni ɔti ndi Asalia ɔni ɔti ndi Mesulam, ka úsie kakpakɔ na utánu 
ɔkpane unengudi Hilkia na ɔsu-nwu ɔnini, 

4“Nu ɔkpane ɔni muunye kakpakɔ kayakun taaƒɔ bekyuli egulabi. Na eye-nwu 
enu egulabi ani na ɔ́ɔkɛ. 

5Na asu-nwu na uti egulabi ammɔ ƒui ute bekyuli bani mɔɔklibi kakpakɔ kammɔ. 

6Na beti baƒɔ bekyuli bani mɔɔtú kayu na bedie ɔdi baƒɔ kugyiikɛ ku atabi ani 
béye béti baaklibi kakpakɔ kammɔ. 

7Na bekyuli bani mɔɔbla kakpakɔ kabla kammɔ ni, baabla ala ulu lɛlɔ. Anwuɔsu 
útamanku ka babu egulabi ammɔ akunta adi.” 

8Na Saƒan ɔ́su Hilkia ɔga kenye kammɔ. Na Hilkia lɛnɔ ɔ́su-nwu ɔnini, “Lɛ́nu ɔda 
bubo ɔku ɔmmɔ na kakpakɔ mmɔ.” Na Hilkia úti ɔda bubo ɔku ɔmmɔ úte Saƒan. 
Na Saƒan ɔ́ka ɔku ɔmmɔ. 

9Ɔmmɔ kama Saƒan únwini úsie Ɔga Yosia kudɔ na útásu-nwu ɔnini, “Ƒula 
benengu béti kakpakɔ egulabi ammɔ bésienku bekyuli bani nkya mɔɔklibi 
kakpakɔ kammɔ.” 

10Na ɔ́sɔ ɔ́su ɔga ɔmmɔ ɔnini, “Aanu ɔku ɔni na ɔkpane Hilkia úti úte-mi.” Amu na 
Saƒan ɔ́ka ɔku ɔmmɔ kemmo etemila úte ɔga. 

11Uwi ɔni na Ɔga Yosia únu etemila ammɔ ni, ɔ́ta na ɔ́ni nwuna adala ɔ́bwɛ. 

12Na ɔga úbo ɔda úte ɔkpane Hilkia ku Ahikam ubidi Saƒan ku Mikaia ubidi Akbor 
ku ɔku unwenine Saƒan ku kabla ɔblane Asaia ɔda ɔnini, 

13“Bisie na bitánu Unwoti bite ami ku Yudaƒuɔ ƒui lili ku ala ani na ɔku ɔmɛni 
kemmo etemila aasu. Ɔsika Unwoti úti kɔnyi ɔ́kya-bu ka bula bati kuuku bátabla 
bátasiaku ala ani na ɔku ɔmɛni kemmo etemila aasu ka bɔbla.” 

14Na ɔkpane Hilkia ku Ahikam ku Akbor ku Saƒan ku Asaia bésie uleku Kenye 
Udiene Hulda ɔni nli Yerusalem ɔvi unyɔdi kudɔ. Na ɔgyani baalɔ banii Salum, na 
ɔti baalɔ Tikwa. Na nwuna nana ɔti baalɔ Harhas, na anwu mɔɔnu kakpakɔ 
kammɔ lɛnu batune lɛwu lɛlɔ. Na básu uleku Kenye Udiene ɔmmɔ lɛla lɛni nálɛ. 

15Na uleku ɔmmɔ ɔ́su-ma ka benwini beteesie, 

16ɔsika lɛni na Unwoti ɔɔsu ɔnini, “Ndubo Yerusalem ku bekyuli bani nkya mmɔ 
bɔkyula aani kalɛ na bénweni bákya ɔku ɔni na ɔga ɔmmɔ ɔ́ka kemmo. 

17Ɔsika bekyuli bammɔ béni-mi na bábla akpala béte benwoti babambadi. Na 
ɔkɛnku ala ani bábla mmɔ ɔsu bákya-mi kɔnyi. Na lɛ́kɛ kɔnyi kɔni na kulebo kalɔ 
na Yerusalemƒuɔ lɛlɔ. 

18Nsu ɔga ɔmmɔ ɔlati amu ni, lɛni na ami Unwoti ɔni ndi Israelƒuɔ Katɔti mɔɔsu 
nnii, ‘Lɛ́nu lɛ́ti ka énu etemila ani bénweni bákya ɔku ɔmmɔ kemmo. 

19Na ávumana kayi na éboku lɛlɔ kalɔ éte-mi. Na áni ƒula adala ábwɛ na akya 
eewulo uwi ɔni na énu ásiku ɔku ɔmmɔ kemmo ka ndubo Yerusalem ku bekyuli 
bammɔ ƒui kɔtu bɔni na lɛbla-ma aani ewida lɛla. Anwuɔsu línu ƒula katɔ bɔkpali. 

20Na kɔtu kɔni ndubo Yerusalem bɔni mmɔ ni, kɔdububo ƒula kekpima. Na 
ndubɔya na ekpi ku atubɔyɔ.’ ” Amu na bekyuli bammɔ bénwini bésie Ɔga Yosia 
kudɔ na bátásu-nwu kenye kammɔ. 

Baga 2 - 23 

Ɔga Yosia Úgyingya Akpabi Ani Ƒui Bátu Bálɛ 
1Amu na Ɔga Yosia ɔ́ya bálɔ batɔnkune bani ƒui nkya Yuda ku Yerusalem, 

2na ɔ́ya bésie na bátása na kakpakɔ. Mmɔ mmɔ na bakpane ku kenye bediene ku 
bekyuli bakladi ƒui ku balakɛne ku bawabane ƒui bébo bábasala. Na bekyuli 

bammɔ ƒui anumi ni, ɔga ɔmmɔ úti ɔda bubo ɔku ɔni na bánu na kakpakɔ mmɔ 
na ɔ́ka ɔku ɔmmɔ úte-ma na bénu. 

3Na ɔ́ta na úténye bagadine kenyekɔ na únyimiku Unwoti ka ɔdubunu-nwu 
litemi. Na úti nwuna kɔyu ku kayi ƒui utaadi etemila ammɔ lɛlɔ, na unye utaabla 
ala ani ƒui ɔda bubo bɔmmɔ bɔɔtina. Na bekyuli bammɔ ƒui bése kenye ka 
badubɔdi ɔda bubo bɔmmɔ lɛlɔ. 

4Ɔmmɔ kama ni, Ɔga Yosia ɔ́ya ɔkpane unengudi Hilkia ku nwuna ɔmansiane 
ɔkpane ku bagyumanane bani nkya mɔɔbla kabla na kakpakɔ kayakun ka bedie 
baƒiɔ Baal ku Asera baƒiɔ ku ala ani bada baakpá ayabi na ese kakpakɔ mmɔ 
balɛku. Amu na ɔga ɔmmɔ ɔ́kyula ala ammɔ ƒui na Kidro ɔma kɔwɛ kabanye. Na 
béti ntɔ bɔmmɔ bésienku Betel. 

5Na ɔga ɔmmɔ ɔ́bɔku bakpane bani Yudaƒuɔ ɔga úti úse ka bataabla akpabi 
akpala na Yuda abi eli ku Yerusalem amadɔ. Na ɔ́sɔ ɔ́bɔku bakpane bani ƒui 
baabla akpala teete Baal ku ɔƒɛ ku kɔbuli ku ayabi ku ala bamba akladi. 

6Na ɔ́da Asera ɔƒiɔgyii údie kakpakɔ mmɔ úsienku Kidron Kɔwɛ na útákyula-nya. 
Na úti ntu ɔ́nwu ntɔ bɔmmɔ kpɛtɛ kpɛtɛ na útakuna-nwu úwi bekyuli kavakɔ. 

7Na ɔ́ya na bégyingya ɔtɔ ɔni bátu béte banana bayalɛ na kakpakɔ mmɔ. Na mmɔ 
na beleku bani muudi Asera baƒiɔ lɛwu bakya. 

8Amu na Yosia ɔ́kpanku bakpane bani ƒui nkya Yuda, na úgyingya akpabi ani ƒui 
nkya ɔ́si Geba útédu Beer-Seba na kesii kani na bakpane bammɔ baakyula oloƒui. 
Na ɔ́sɔ ɔ́ƒɛ baƒiɔ lɛtɔ lɛni bátu bálɛ kɔyakun si ási kayakun kani baalɔ Yosua 
Kayakun adubo na kesii kani na ɔma unengudi lɛlɔ ɔnune kayakun kakya na 
kɔmii kakɛ. 

9Na kuƒi kuuubo bakpane bammɔ ka babla bakpane kabla na kakpakɔ mmɔ. Nsu 
bebo kuƒi ka badi bodobodo ɔni néteƒu ɔni béti béte bana bakpane kpana. 

10Na Ɔga Yosia ɔ́sɔ úbie Toƒet ɔni nnkya Hinom Kɔwɛ kalɛ na ukyuli biala ɔ́sɔ 
ulákɛ kuƒi na uti ubidi ulekubi iye ɔnanabi utábla bɔkyula akpala ute Molek baƒiɔ 
lɛnɔ. 

11Na ɔ́sɔ ɔda bapɔnkɔ bani na Yudaƒuɔ ɔga úti úte ka béti bataakpa ɔƒɛ údie. Na 
ɔ́kyula bapɔnkɔ kɛɛkɛ bani na bédie bése béte ɔƒɛ baƒiɔ bammɔ. Na béti bapɔnkɔ 
bammɔ bákya kakpakɔ amadɔ na kayakun kudɔ. Na útagyunku unengu ɔni baalɔ 
banii Natan-Melek kesii. 

12Na akpabi ani na Yudaƒuɔ baga bátu bálɛ Ɔga Ahas ɔtɔ eli ni, Ɔga Yosia ɔ́ƒɛ-nya 
ɔ́salaku akpabi ani na Ɔga Manase ɔ́tu. Na úgyingya akpabi ammɔ na úƒwimi-nya 
útákya Kidron Kɔwɛ kemmo. 

13Na Ɔga Yosia úbile akpabi ani na Ɔga Salomo ɔ́tu ɔ́lɛ ɔƒɛ katukɔ kakɛ na Oliƒ 
Kɔbi kada kakɛ. Nka akpabi ammɔ lɛlɔ na bátaakpa Sidon baƒiɔ bani baalɔ banii 
Astarot, ku Moab baƒiɔ Kemos, ku Amon baƒiɔ Molek. 

14Na Ɔga Yosia ɔ́kɔ atabi ammɔ kpɛtɛ kpɛtɛ ɔ́bla ɔtumu, na ɔ́gyu Asera liƒiɔgyii 
lɛmmɔ údie. Na kesii kani na ɔ́gyu ligyii lɛmmɔ údie ni, úti bekyuli ekubi útébile 
bana ekisila na mmɔ. 

15Na Ɔga Yosia ɔ́sɔ úgyingya akpabi ani lɛlɔ na baakpá na Betel na Nebat ubidi 
Ɔga Yerobeam ɔ́tu ɔ́lɛ mmɔ uwi ɔni na ɔ́kpanku Israelƒuɔ útákya likpidi kemmo. 
Ɔga Yosia ɔ́ƒɛ lɛkpa lɛmmɔ na ɔ́bwɛ atabi ammɔ na ɔ́kɔ-nya ɔ́bla ntɔ. Na ɔ́kyula 
Asera baƒiɔ bani bávɔ bálɛ mmɔ. 

16Ɔmmɔ kama ni, Ɔga Yosia ɔ́tɛ anu ɔ́mana na ɔ́nu kɔƒiɔtɔ kɔdi na abi lɛlɔ na ɔ́ya 
bétéku ekubi ani nkya kɔƒiɔtɔ kɔmmɔ kemmo béboku. Na ɔ́ya bákyula-nya béwi 
akpabi ammɔ lɛlɔ. Na lɛni na úti úbile lɛkpabi lɛmmɔ ekisila aani kalɛ na kenye 
udiene ɔdi ɔ́su kukuuku úbavi uwi ɔni na Ɔga Yerobeam únye lɛkpabi lɛmmɔ 
kudɔ ɔɔbla akpala. Ɔmmɔ kama ni, Ɔga Yosia ɔ́sɔ ɔ́tɛ anu ɔ́mana na ɔ́nu kaƒiɔtɔ 
kani báva kenye udiene ɔni násu litemi lɛmmɔ. 

17Amu na Ɔga Yosia úye ɔnini, “Ɔma kaƒiɔtɔ kadi ngye?” Amu na Betel bakyuli 
bammɔ bédie kenye banini, “Kenye udiene ɔdi ɔni nási Yuda kadi na kadi. Anwu 
násu úse lɛla lɛni na ábla na lɛkpabi lɛmɛni lɛlɔ.” 

18Amu na Ɔga Yosia úbo-ma ɔda ɔnini, “Biteku nwuna likubi. Mmomu bɛnyonu-
nya na eteese kalɛ kani na ese.” Ɔmmɔ ɔsu, béteku nwuna likubi iye kenye udiene 
ɔni nási Samaria ɔdi. 

19Na Israel ɔma biala ni, Ɔga Yosia úgyingya akpabi ani ƒui Israelƒuɔ bátu bálɛ na 
ákya Unwoti kɔnyi. Na lɛni na ɔ́bla akpabi ani ƒui nkya Betel. 

20Na ɔ́du bakpane bani ƒui mɔɔkpá na akpabi ammɔ lɛlɔ uwi-nya lɛlɔ. Na ɔ́kyula 
ekubi úwi akpabi ammɔ ƒui lɛlɔ. Na ɔmmɔ kama únwini úsie Yerusalem. 

Ɔga Yosia Ɔ́di Kukpi Lili Bɔvia Limeyi 
21Na ɔmmɔ kama ni, Ɔga Yosia úbo bekyuli bammɔ ɔda ka badi Kukpi Lili Bɔvia 
Limeyi bete Unwoti aani kalɛ na bénweni bákya ɔda bubo ɔku kemmo mmɔ. 

22Na bátadi Kukpi Lili Bɔvia Limeyi libendi lɛmɛni udu kudii úti ɔ́si uwi ɔni bése 
Israelƒuɔ baga útédu uwi ɔni na litemi batɛne baadi Israel lɛlɔ. 

23Nsu na Ɔga Yosia lɛga bɔdi lɛkwa leevu-maanedi kemmo ni, bádi-ni bete 
Unwoti na Yerusalem. 

Ɔga Yosia Ɔ́sɔ Ɔ́bla Kavumana Kadi 
24Kalɛ na ɔda bubo ɔku ɔni na ɔkpane Hilkia ɔ́nu na kakpakɔ mmɔ ɔ́su kpakplaa 
ɔsu ni, Ɔga Yosia ɔ́bɔku bekyuli bani muubó like ku bekyuli bani muuye ala teenu 

ɔ́lɛku Yerusalem ku Yuda lɛma lɛkladi kemmo. Na úbile kɔduli baƒiɔ ku baƒiɔ lɛtɔ 
ka ala ani ƒui muusé lɛlɔ mmɔ. 

25Na ɔga ɔdi útelie aani Ɔga Yosia ɔni na úti nwuna kayi ƒui ku kɔyu ƒui ku ɔlɔkplu 
ƒui ɔ́siaku Unwoti kama, na ɔ́di Mose ɔda bubo etemila ƒui lɛlɔ. Na ɔga ɔdi lɛnɔ 
útalɛ-nwu kudii. 

26Nsu Unwoti kɔnyi kúbakɔ na Yudaƒuɔ lɛlɔ ɔ́si lɛla lɛni na Manase ɔ́bla ɔ́su, na 
kɔnyi kútebo kalɔ. 

27Unwoti ɔ́su ɔnini, “Ndubɔbla Yudaƒuɔ lɛla lɛni na lɛ́bla Israelƒuɔ. Na ndubukulo 
Yudaƒuɔ lidie mina anumi na lini Yerusalem ɔma unengudi ɔni lɛ́ƒuna na lɛ́su ka 
batu mina kakpakɔ balɛ na bataakpa-mi mmɔ.” 

Ɔga Yosia Kawɔlɔkɔ 
28Na ala bamba ani na Ɔga Yosia ɔ́bla ni, bénweni-nya bákya Yudaƒuɔ baga lɛlɔ 
kɔtɛ ɔku kemmo. 

29Uwi ɔni Yosia ɔɔdi lɛga ni, Egyipteƒuɔ ɔga ɔ́kpanku nwuna bekpone na béténye 
Euƒrate Ketudɔ ka ubunku Asiriaƒuɔ ɔga kekpo. Na Ɔga Yosia ɔ́kya ɔkplu ka unye 
utile Egyipteƒuɔ bekpone bammɔ na Megido. Nsu úkpi na kekpo kammɔ kemmo. 

30Na nwuna kabla bablane béti nwuna ukpine básia ɔpɔnkɔ kɛɛkɛ lɛlɔ bésienku 
Yerusalem. Na bátáva-nwu na baga kavakɔ. Na Yudaƒuɔ báƒuna Yosia ubidi 
Yehoahas na béti-nwu bése lɛga. 

Yehoahas Ɔ́di Lɛga Na Yuda 
31Na Yehoahas ɔ́kɛ akwa aavlanyɔ-atɛ asa na bése-nwu lɛga na Yuda. Na ɔ́di lɛga 
lɛmmɔ na Yerusalem abuli atɛ. Na uni baalɔ banii Hamutal ɔni ndi Yeremia ubidi 
ɔni nási Libna. 

32Na anwu lɛnɔ ɔ́siaku nwuna bati kuuku ɔbladu kama. Anwuɔsu anwu lɛnɔ ɔ́bla 
likpidi na Unwoti anumi. 

33Na nwuna lɛgadi líbo kawɔlɔkɔ uwi ɔni na Egyipteƒuɔ Ɔga Neko úti-nwu útákya 
aban ɔtɔ na Ribla na Hamat kalɔ lɛlɔ. Na Egyipteƒuɔ ɔga ɔ́ya na Yudaƒuɔ baaƒɔ sika 
ɔƒualadi mpim maatɛ eti leevu (7,500) ku sika ugyiedi liti ku aavlanyɔ-ɛlɔ teete 
Egyipteƒuɔ ɔga. 

34Na Ɔga Neko ɔ́ya na Yosia ubidi Eliakim ɔbla ɔga na Yuda, na ɔ́ya na úlie ɔti 
keliekɔ. Na ɔ́vumana-nwu lɛnyi ɔ́bla Yehoiakim. Na Ɔga Neko úti Yehoahas 
útákya Egyipte kalɔ lɛlɔ, na mmɔ na útékpi. 

Bése Yehoiakim Lɛga Na Yuda 
35Na Yehoiakim ɔ́ƒɔ kuyi ɔ́siku Yudaƒuɔ bammɔ kudɔ kalɛ na ɔdi biala lɛkɛ lise. 
Na úti ɔ́ƒɔ kayu kani na Egyipteƒuɔ ɔga úkulo úte-ma mmɔ. 

36Na Yehoiakim ɔ́kɛ akwa aavlanyɔ-alɔ asa na bése-nwu lɛga na Yuda. Na ɔ́di lɛga 
lɛmmɔ na Yerusalem akwa leevu-unwi. Na uni ndi Pedaia ubidi Sebuda ɔni nási 
Ruma. 

37Na anwu lɛnɔ ɔ́siaku nwuna bati kuuku ɔbladu kama, na ɔ́bla likpidi na Unwoti 
anumi. 

Baga 2 - 24 

1Uwi ɔni na Yehoiakim ɔɔdi lɛga ni, Ɔga Nebukadnesar ɔni nási Babilon útáka 
Yuda ɔ́kya. Na únye Ɔga Yehoiakim lɛlɔ akwa atɛ sɔɔn na ɔɔƒɔ lɛlɔ bɔdi kayu teete-
nwu. Na akwa atɛ amɛni kama ni, Ɔga Yehoiakim ɔ́ta únye ɔda bubo bɔmmɔ lɛlɔ. 

2Amu na Unwoti úti bekpone ɔ́siku Babilon ku Siria ku Moab ku Amon ka 
bétékpoku Yehoiakim na bayila Yudaƒuɔ udu aani kalɛ na Unwoti úti ɔ́siaku 
nwuna kenye bediene lɛlɔ ka ɔdubo Yuda bɔbla. 

3Sɔsɔ ni, ɔmɛni úbo úte lɛni ɔni na Unwoti ɔ́su ɔnii ɔdubo Yuda bekyuli ƒui bɔbɔku 
bɔlɛku nwuna anumi ɔ́si Ɔga Manase likpidi lɛni na ɔ́bla ɔsu. 

4Ɔsika ɔ́du bekyuli bani nátaƒiɔ. Na Unwoti ulakana likpidi lɛmmɔ udu buteeti 
taakyiɛ. 

5Na ala ani ƒui na Yehoiakim ɔ́bla ni, bénweni-nya bákya Yudaƒuɔ baga lɛlɔ kɔtɛ 
ɔku kemmo. 

6Na Yehoiakim úkpi na ubidi Yekonia úti-nwu keliekɔ aani ɔga kalɛ. 

7Na Egyipteƒuɔ ɔga ku nwuna bekpone básɔ bátakana Egyipte kalɔ lɛlɔ bɔlɛ lɛnɔ. 
Ɔsika Egyipteƒuɔ bátadi lɛlɔ úti ɔ́si Euƒrate Ketu útédu ɔmii ɔni ntɛ katɔ kakɛ. 

Yekonia Ɔ́di Lɛga Na Yuda 
8Akwa leevu-maane na Yekonia ɔ́ƒɔ asa na bése-nwu Yudaƒuɔ lɛga. Na úlie 
Yerusalem mmɔ ɔ́di lɛga abuli atɛ. Na uni ndi Elnatan ubidi Nehusta ɔni nási 
Yerusalem. 

9Anwu lɛnɔ útadi Unwoti litemi lɛlɔ na ala ekpidi ani na ɔ́bla ɔsu. 

10Na Yekonia uwi kemmo na Babilonƒuɔ Ɔga Nebukadnesar úbo nwuna kabla 
bablane ɔda na bátáka Yerusalem bákya. 

11Na uwi ɔmmɔ kemmo ni, Nebukadnesar ɔlati úsie Yerusalem. 

12Na Ɔga Yekonia ku uni ku nwuna bebi bananabi ku nwuna kabla bablane ku 
ɔga kaduli kabla bablane béti lɛlɔ bátákya Ɔga Nebukadnesar kalɔ. Na lɛkwa 
maanedi na Ɔga Nebukadnesar lɛga bɔdi kemmo ni, 

13úti Yekonia úsienku Babilon na útákya-nwu ɔtɔ. Na ɔ́buma egulabi ani ƒui nse 
Unwoti kakpakɔ ku ɔga kaduli ɔda aani kalɛ na Unwoti ɔ́su úse. Na Ɔga 

Nebukadnesar ɔ́ti sika ugyiedi akyami ani ƒui na Ɔga Salomo ɔ́vɔ úse ka beteeti 
taabla kakpakɔ kabla ɔ́tɔlɔku. 

14Na Nebukadnesar úti bekyuli ku baga beleku ku bekyuli bani na benye 
kunyekɔ kunengudi ku bekyuli bani ƒui nda enu kemmo kabla ku bani na 
baakywɛ abualagyie ɔ́lɛku Yerusalem kalɔ kammɔ kemmo, na útakya-ma ɔtɔ. Na 
bana bumomo bɔbla aani mpim leevu. Na úbu bani ndi bawabane geen kani ɔkya 
Yuda mmɔ. 

15Na Nebukadnesar úti Yekonia ku uni ku nwuna beleku ku nwuna kabla 
bablane ku batɔnkune úsienku Babilon na útákya-ma ɔtɔ na mmɔ. 

16Nebukadnesar ɔ́sɔ úti bekpone bani mbo ɔkplu úsienku Babilon, na bana 
bumomo bɔbla aani mpim maatɛ. Na úti bekyuli apim unwi bani mɔɔbla bana 
enu kemmo kabla ku bani mɔɔkywɛ abualagyie úsienku Babilon. 

17Na Nebukadnesar ɔ́ya Yekonia uni ɔnwani ɔnanabi ɔni baalɔ banii Matania ɔ́bla 
Yudaƒuɔ ɔga na ɔ́vumana-nwu lɛnyi ɔ́bla Sedekia. 

Sedekia Ɔ́bla Yudaƒuɔ Ɔga 
18Na Sedekia ɔ́kɛ akwa aavlanyɔ-unwi asa na ɔ́di lɛga na Yuda. Na ɔ́di lɛga lɛmmɔ 
na Yerusalem akwa leevu-unwi. Na uni ndi Yeremia ubidi ɔni baalɔ Hamutal ɔni 
nási Libna. 

19Na Ɔga Sedekia ɔ́bla likpidi na Unwoti anumi aani kalɛ na Ɔga Yekonia ɔ́bla 
kalɛ. 

20Na kɔnyi kɔni na Unwoti úti ɔ́kya Yerusalemƒuɔ ku Yudaƒuɔ ɔsu ni, ala amɛni 
ƒui álɛ lɛni. Na kawɔlɔkɔ ni, ɔ́bɔku-ma údie nwuna anumi. Na ɔƒɛni ni, Sedekia ɔ́ta 
únye Babilonƒuɔ ɔga lɛlɔ. 

Baga 2 - 25 

Yerusalem Úbo Kalɔ 
1Amu na lɛkwa yaalenwidi kɔbuli leevudi kuna limeyi leevudi ka Sedekia ɔɔdi 
lɛga ni, Babilon Ɔga Nebukadnesar ɔ́tɔnku nwuna bekpone ƒui ka betékpo 
Yerusalem. Bekpone bammɔ bábla kakyakɔ na kesii kadi asa na adubuduo ɔma 
unengudi ɔmmɔ kemmo. Na bábla bekpone kunyekɔ bámana awodu ammɔ ƒui. 

2Báka ɔma unengudi ɔmmɔ bákya útédu lɛkwa leevu-linwidi. 

3Na kɔbuli kunedi limeyi yaalenwi na lɛkwa lɛmmɔ kani kemmo ni, uwi ɔmmɔ 
na kɔka kɔmmɔ kenye kébo kaayu ɔkplu geen úte bekyuli bammɔ kalɛ bakɛ lɛla 
lɛdi muedi badi. 

4Ɔmmɔ ɔsu ka bekpone báƒɛ awodu ammɔ ni, Yudaƒuɔ ɔga ku nwuna bekpone 
báwia kasiakɔ na békeli bátɔlɔ usien ɔmmɔ. Na ina ka Babilonƒuɔ báka bámana 

ɔma ɔmmɔ ni, bakɛ bagadine ɔƒɛƒɛɛ kaƒɔkɔ, na bátásia kayakun kani na awodu 
anyɔ ammɔ aasa. Na bakɛ mmɔ báda bálɛ Yordan Ketu kɔwɛ kemmo. 

5Nsu Babilonƒuɔ bekpone básia-ma kama na bétéƒie Sedekia na Yeriko, ɔsika 
nwuna bekpone ama békeli-nwu kudɔ bátɔlɔ bégyingya bákya amadɔ mmɔ bene. 

6Béti Sedekia bésienku ɔma ɔni baalɔ banii Ribla na Hamat kalɔ lɛlɔ kesii kani na 
Nebukadnesar ɔ́tɛku-nwu litemi na ɔ́du-nwu kɔtɔ. 

7Bádu Sedekia bebi bananabi uwi ɔni na anwu ɔlati unye ɔɔnu. Na bátu-nwu 
anumi bédie evuo kemmo na bákya-nwu ɔbuli báni-nwu bésienku Babilon. 

Báyila Unwoti Kakpakɔ Udu 
8Na lɛkwa leevu-yaalenwi na kɔbuli kɔlɔndi na limeyi maatɛdi na Babilonƒuɔ Ɔga 
Nebukadnesar lɛga bɔdi kemmo ni, Nebusaradan ɔni ndi Ɔga Nebukadnesar 
kasusu ɔkyane ku bekpone ɔtɔnkune útéduo Yerusalem. 

9Unengu ɔmɛni ɔ́kyula Katɔti kakpakɔ kammɔ na ɔ́kyula ɔga kesii ku lɛtɔ 
linengudi lɛni náƒɔ lɛnyi mmɔ ƒui ku bekyuli kɔduli lɛnɔ. 

10Na Nebusaradan ɔmɛni ɔ́kpanku Babilonƒuɔ bekpone ƒui na bátáƒɛ Yerusalem 
awodu ɔba. 

11Ɔmmɔ kama bekpone unengu ɔmɛni úti bekyuli bani nébu na ɔma ɔmmɔ 
kemmo ku bani nkya akpakɔlɔ lɛma ku bani na bátuna ka babla Babilonƒuɔ Ɔga 
kabla ɔ́tɔlɔku úsienku Babilon. 

12Na bawabane bani na ayaki ada geen kani nébu bákya na bataanu egyiibi mmo 
ku mmo geen bɔmmɔ lɛlɔ. 

13Na Babilonƒuɔ bábwɛ bédie abuala egyiedi ani na bátɛ na kakpakɔ mmɔ ku ala 
kasiakɔ ku abuala egyiedi ntu kewikɔ kani bátu bálɛ kakpakɔ mmɔ. Na bábuma 
abuala egyiedi ani ƒui nse kakpakɔ mmɔ bésienku Babilon. 

14Na béti ebui ku lɛsoƒi ku lɛsogya kɔbuli linyenela ku akyami ku abualagyie ala 
ani ƒui lɛlɔ kabla na baabla na kakpakɔ mmɔ bátɔlɔku. 

15Bekpone unengu bagadine ɔgyumanane ɔmmɔ úti oloƒui ebui ammɔ ku ntu 
akyami gbion ani na bábla ku sika ugyiedi ku ɔƒualadi ƒui ɔ́tɔlɔku. 

16Na abuala egyiedi ala ani na Ɔga Salomo ɔ́bla ku ani na ɔ́tɛ úse mmɔ ku ala 
kasiakɔ kammɔ ku ntu kewikɔ bonwu kammɔ ni, ala ammɔ ebo unu etulo bɔkɔku 
muedi. 

17Na adi biala bɔkuku bɔdi lɛgba bɔka aavlanyɔ-maatɛ na béti abuala egyiedi 
bewi-nwu eli. Na nwuna bɔkuku bɔdi lɛgba bɔka ine ku kakɛ. Na béti abuala 
egyiedi báka bámana ɔdi biala. Na béti bábla anwula bámana ɔdi biala lɛlɔ. 

Béƒie Yudaƒuɔ Bésienku Babilon 

18Ɔni mbuku ni, bekpone unengu ɔmmɔ úƒie ɔkpane unengu Seraia ku nwuna 
ɔmansiane Seƒania ku kakpakɔ kabla bablane bani náƒɔ lɛnyi ɔ́tɔlɔku. 

19Na ɔma ɔmmɔ kemmo ni, úti ukpone ɔni mɔɔnu bekpone lɛlɔ ku ɔga ɔmmɔ 
kasusu bakyane ɛlɔ ku bekpone unengu ɔmansiane ɔni mɔɔnu bekpone kɔkunkɛ 
lɛlɔ ku bekyuli bani náƒɔ lɛnyi nkyuli liti ku leevu lɛnɔ ɔ́tɔlɔku. 

20Na bekpone unengu Nebusaradan úti bekyuli bammɔ úsienku Babilonƒuɔ ɔga 
na Ribla. 

21Na Hamat ɔmii ni, mmɔ na ɔga ɔmmɔ ɔ́ya na bébo benengu bammɔ bádu. 
Anwuɔsu béƒie Yudaƒuɔ bammɔ bálɛku bana kalɔ lɛlɔ bátákya kalɔ bamba lɛlɔ. 

Béti Gedalia Bábla Yudaƒuɔ Lɛlɔ Ɔnune 
22Ɔmmɔ kama ni, Babilonƒuɔ Ɔga Nebukadnesar úti Gedalia ɔni ndi Ahikam ubidi 
na ɔdi Saƒan uwɔ ɔ́bla Yudaƒuɔ lɛlɔ ɔnune. Na úti-nwu úse ka utaanu Yudaƒuɔ 
bekyuli bakladi bani na béteƒie-ma bétesienku Babilon lɛlɔ. 

23Na uwi ɔni na Yudaƒuɔ kabla benengu ku benengu bani na béteti lɛlɔ bétete 
Nebukadnesar bénu ka béti Gedalia bábla bana lɛlɔ ɔnune ni, básala lɛlɔ na 
bátánu Gedalia na Mispa. Na kaba benengu bammɔ ndi Netania ubidi Ismael, ku 
Karea ubidi Yohanan, ku Tanhumet ɔni nási Netoƒani ubidi Seraia, ku Yaasania 
ɔni nási Maaka. 

24Na Gedalia ɔ́su-ma ɔnini, “Líti mina litemi muute-mii ɔni na utalɛka bɛyia 
Babilonƒuɔ kabla bablane bammɔ. Mmomu bɛsɔ bɛkya kalɔ kamɛni lɛlɔ na 
bɛsiaku Babilonƒuɔ Ɔga Nebukadnesar kama, na lɛla biala lɛdubusie kaduɛ lite-
mii.” 

25Nsu kɔbuli maatɛdi na lɛkwa lɛmmɔ kemmo ni, Ismael ɔni ndi Netania ubidi na 
ɔdi Elisama uwɔ na ɔdi bagadine kemmo unwi úti nkyuli leevu na bésie Mispa 
na bétékpoku Gedalia na bádu-nwu. Na ɔ́sɔ ɔ́du Israelƒuɔ ku Babilonƒuɔ bani 
nkya-nwu kudɔ mmɔ. 

26Ɔmmɔ kama ni, Israelƒuɔ bani ndi bawabane ku balakɛne ƒui ku bekpone 
benengu békeli bésie Egyipte kalɔ lɛlɔ. Ɔsika baayia Babilonƒuɔ bammɔ. 

Báda Yekonia Bédie Aban Ɔtɔ 
27Na lɛkwa lɛni na Ewil-Merodak ɔ́bla Babilonƒuɔ ɔga ni, údie kɔnyana bɔnu ɔ́tina 
Yudaƒuɔ Ɔga Yekonia. Na ɔ́da-nwu údie aban ɔtɔ ɔni na ɔtɛ kemmo. Ɔmɛni ɔ́lɛ na 
lɛkwa avlaatɛ-maatɛdi kɔbuli leevu-kunyɔdi limeyi aavlanyɔ-maatɛdi kama uwi 
ɔni béti Ɔga Yekonia bátákya ɔtɔ. 

28Ewil-Merodak ɔ́nu ɔga ɔmmɔ kɔnyana na úte-nwu kenyekɔ kani nákɔ na kebo 
ɔbu ketulo baga bakladi bani béƒie bátákya Babilon mmɔ kadi. 

29Anwuɔsu béte Yekonia kuƒi ka ɔvumana nwuna batɔntɛne adala. Na útaadiku 
Babilonƒuɔ ɔga ɔmmɔ na kadikɔ kenwi útédu uwi ɔni úkpi. 

30Na limeyi ndi limeyi ni, beete Ɔga Yekonia egulabi adi na uuti teeye ala ani na 
ɔɔwia. Na bábla ɔmɛni na nwuna ngba bulie kemmo ƒui. 

Ala Alɛdi 1 - 

Ala Alɛdi 1 - 1 

Kaba Kemmo Kɔtɛ Ɔ́si Adam Uwi Útédu Abraham Lɛlɔ 
1Adam ubidi ndi Set ɔni ubi ndi Enos 

2ɔni ubi ndi Kenan ɔni ubi ndi Mahalalel ɔni ubi ndi Yered 

3ɔni ubi ndi Metusala ɔni ubi ndi Hanok ɔni ubi ndi Lamek ɔni ubi ndi Noa. 

4Na Noa bebi ndi Sem ku Ham ku Yaƒet. 

Yaƒetƒuɔ 
5Na Yaƒet bebi ndi Gomer ku Magog ku Madai ku Yawan ku Tubal ku Mesek ku 
Tiras. 

6Na Gomer bebi ndi Askenas ku Riƒat ku Togarma. 

7Na Yawan bebi ndi Elisa ku Tarsis ku Kiti kadi bekyuli ku Dodan kadi bekyuli. 

Hamƒuɔ 
8Ham bebi ndi Kus ku Misraim ku Put ku Kanaan. 

9Na Kus bebi ndi Seba ku Hawila ku Sabta ku Raama ku Sabteka. Na Raama bebi 
ndi Seba ku Dedan. 

10Kus ɔ́wɔ Nimrod. Na Nimrod ɔmɛni úbenwini ukpone ɔyikune geen na kalɔ lɛlɔ. 

11Na Misraim bebi ndi, Lud kadi bekyuli ku Anamiƒuɔ ku Lehabiƒuɔ ku Naƒtuhiƒuɔ 

12ku Patrusiƒuɔ ku Kasluhiƒuɔ. Na bana kemmo na Ƒilistiƒuɔ bálɛ bási ku 
Kaƒtorƒuɔ. 

13Na Kanaan ubidi udeedi ndi Sidon ku nwuna kaba kemmo bebi babambadi 
bani ndi Hetiƒuɔ 

14ku Yebusƒuɔ ku Amoriƒuɔ ku Girgasiƒuɔ 

15ku Hiwiƒuɔ ku Arkiƒuɔ ku Siniƒuɔ 

16ku Arwadiƒuɔ ku Semariƒuɔ ku Hamatƒuɔ. 

Semƒuɔ 
17Na Sem bebi ndi Elam ku Asur ku Arƒaksad ku Lud ku Aram. Na Aram ɔ́ta ɔ́wɔ 
Us ku Hul ku Geter ku Mesek. 

18Na Arƒaksad ɔ́ta ɔ́wɔ Sela. Na Sela ɔ́wɔ Eber. 

19Uleku ɔni na Eber úti ni, ɔ́wɔ bebi bananabi inyɔ úte-nwu. Na unwi baalɔ banii 
Peleg, ɔni kalɔ ndi bule, ɔsika nwuna uwi na Katɔti úle kayawi kammɔ. Na ɔnwani 
baalɔ banii Yoktan. 

20Yoktan ɔ́wɔ Almodad ku Seleƒ ku Hasarmawet ku Yera. 

21Anwu kani náwɔ Hadoram ku Usal ku Dikla. 

22Na ɔ́wɔ Obal ku Abimael ku Saba. 

23Na ɔ́wɔ Oƒir ku Hawila ku Yobeb. Anwuɔsu bebi bamɛni ƒui badi Yoktan bebi. 

24Na Sem ɔ́wɔ Arƒaksad ɔni ubi ndi Sela 

25ɔni ubi ndi Eber ɔni ubi ndi Peleg ɔni ubi ndi Reu 

26ɔni ubi ndi Serug ɔni ubi ndi Nahor ɔni ubi ndi Tera 

27ɔni ubi ndi Abram ɔni baalɔ Abraham. 

Abrahamƒuɔ 
28Na Abraham bebi ndi Isak ku Ismael. 

29Ismael ubi udeedi ndi Nebaiot ku Kedar ku Adbeel ku Mibsam 

30ku Misma ku Duma ku Masa ku Hadad ku Tema 

31ku Yetur ku Naƒis ku Kedema. 

32Na Abraham ɔsɔnɔ Ketura bebi bani na ɔ́wɔ ndi Simran ku Yoksan ku Medan 
ku Midian ku Isbak ku Sua. Na Yoksan bebi ndi Seba ku Dedan. 

33Na Midian bebi ndi Eƒa ku Eƒer ku Hanok ku Abida ku Eldaa. Na bebi bamɛni 
ƒui badi Ketura bawɔ. 

34Na Abraham ɔ́wɔ Isak. Na Isak bebi ndi Esau ku Israel. 

Esau Kaba Bekyuli Anyi 
35Esau bebi ndi Eliƒas ku Reuel ku Yeus ku Yalam ku Kora. 

36Na Eliƒas bebi ndi Teman ku Omar ku Seƒo ku Gatam ku Kenas. Na Timna ɔdi 
ndi Amalek. 

37Na Reuel bebi ndi Nahat ku Serah ku Sama ku Misa. 

38Na Seir bebi ndi Lotan ku Sobal ku Sibeon ku Ana ku Dison ku Eser ku Disan. 

39Na Lotan bebi ndi Hori ku Homam. Na Timna ndi Lotan ɔnwani ulekubi. 

40Na Sobal bebi ndi Alian ku Manahat ku Ebal ku Seƒo ku Onam. Na Sibeon bebi 
ndi Aya ku Ana. 

41Na Ana ubi ndi Dison. Na Dison bebi ndi Hamram ku Esban ku Itran ku Keran. 

42Na Eser bebi ndi Bilhan ku Saawan ku Yaakan. Na Disan bebi ndi Us ku Aran. 

Edom Batɔnkune 

43Asa na Israelƒuɔ lɛgabɔdi ulu úse kalɔ ni, bekyuli bamɛni nádi lɛga na Edom 
kalɔ lɛlɔ. Na ama ndi Beor ubidi ɔnanabi ɔni baalɔ Bela, na nwuna ɔma unengudi 
ndi Dinhaba. 

44Uwi ɔni na Bela úkpi ni, Serah ubidi Yobab ɔni nási Bosra nélie-nwu kenye ɔ́di 
lɛga. 

45Ka Yabab úkpi ni, Husam ɔni nási Teman nélie-nwu kenye ɔ́di lɛga. 

46Ka Husam úkpi ni, Hadad nébelie-nwu kenye na ɔti ndi Bedad. Na Hadad ɔmɛni 
nékpo na ɔ́di Midianƒuɔ lɛlɔ na Moab kalɔ lɛlɔ. Na ɔma unengudi ɔni kemmo na 
ɔ́kya baalɔ Awit. 

47Na Hadad kukpi kama Samla ɔni nási Masreka nébelie-nwu kenye. 

48Ka Samla úkpi ni, Saul ɔni nási ketu kudɔ ɔma ɔni baalɔ Rehobot nébelie-nwu 
kenye. 

49Ka Saul úkpi ni, Akbor ubidi ɔni baalɔ Baal-Hanan nébelie-nwu kenye. 

50Uwi ɔni na Baal-Hanan úkpi ni, Hadad nélie-nwu kenye ɔ́di lɛga. Na ɔma ɔni na 
úlie baalɔ Pai. Na ulekudi ndi Matred ubidi ulekubi Mehetabel na ɔdi Me-Sahab 
uwɔ. 

51Na Hadad lɛnɔ úbekpi. Edom baga ndi Timna ku Ahoa ku Yetet 

52ku Oholibama ku Ela ku Pinon 

53ku Kenas ku Teman ku Mibsar 

54ku Magdiel ku Iram. Bekyuli bamɛni nádi lɛga na Edom. 

Ala Alɛdi 1 - 2 

Israel Bebi 
1Israel bebi anyi ndi Ruben ku Simeon ku Lewi ku Yuda ku Isakar ku Sebulon 

2ku Dan ku Yoseƒ ku Benyamin ku Naƒtali ku Gad ku Aser. 

3Na Yuda bebi ndi Er ku Onan ku Sela ku Baasa. Ama na Sua ubidi ulekubi ɔ́wɔ 
úte-nwu na ɔdi Kanaanni. Na Er ndi Yuda ubidi udeedi. Na ɔ́bla likyulikpi na 
Unwoti anumi, anwuɔsu Unwoti ɔ́du-nwu. 

4Kama Yuda ku ubidi ukpinele ɔni baalɔ banii Tamar báwɔ Peres ku Serah. 
Anwuɔsu Yuda bebi bebo bananabi ɛlɔ. 

5Peres bebi ndi Hesron ku Hamul. 

6Na Serah bebi ndi Simri ku Etan ku Heman ku Kalkol ku Dara. Na bana ƒui bebo 
ɛlɔ. 

7Na Karmi bebi ndi Akar ɔni néti lɛsɛ úboku Israelƒuɔ lɛlɔ na útéti Katɔti ala ani 
útalɛka ukyuli ɔdi uti. 

8Na Etan ubi ndi Asaria. 

9Na bebi bani na Hesron ɔ́wɔ úte-nwu ndi Yerahmeel ku Ram ku Kelubai. 

10Na Ram ɔ́wɔ Aminadab, na Aminadab ɔ́wɔ Nahson ɔni nábla Yudaƒuɔ ɔtɔnkune. 

11Na Nahson ɔ́wɔ Salma, na Salma ɔ́wɔ Boas 

12na Boas ɔ́wɔ Obed na Obed ɔ́wɔ Yisai. 

13Na Yisai ɔ́wɔ ubidi udeedi Eliab, na Abinadab ndi unyɔdi, na Sima ndi ɔtɛdi. 

14Netanel ndi unedi, na Radai ndi ɔlɔndi. 

15Na Osem ndi ɔkundi, na Dawid ndi maatɛdi. 

16Na bana banwani belekubi ndi Seruia ku Abigail. Na Seruia bebi ndi Abisai ku 
Yoab ku Asa-El. Na bana ƒui badi bebi ɛtɛ. 

17Na Abigail ɔ́wɔ Amasa na Amasa ɔti ɔdi Ismaelni Yeter. 

Hesron Ubidi Kaleb Kaba Kemmo Bebi 
18Na Hesron ubidi Kaleb ku ulekudi Asuba ku uleku bamba ɔni ndi Yeriot báwɔ. 
Na nwuna bebi ndi Yeser ku Sobab ku Ardon. 

19Ka Asuba úkpi ni, Kaleb úti Eƒrat na anwu ku-nwu báwɔ Hur. 

20Na Hur ɔ́wɔ Uri na Uri ɔ́wɔ Besaleel. 

21Na ɔmmɔ kama ni, Hesron ɔni náaƒɔ akwa liti ku leevu úsie Gilead ɔnwani 
ulekubi kudɔ, na bana ɔti ndi Makir, na úti-nwu na báwɔ Segub. 

22Na Segub ɔ́wɔ Yair ɔni nánu Gilead lɛma aavlanyɔ-ɛtɛ lɛlɔ. 

23Nsu Gesur ku Aram békpo báƒɔ Yair ku Kenat ku akpaklɔ ani náka ámana-ma 
na ana bumomo bɔdi liti ku leevu. Na bekyuli bammɔ badi Gilead ɔti Makir kaba 
kemmo bebi. 

24Ka Hesron úkpi na Kaleb-Eƒrata uwi klukwii ɔdi kama ni, ulekudi ɔ́wɔ Aser úte-
nwu ɔni ndi Tekoa ɔti. 

25Hesron ubidi udeedi Yerahmeel bebi ndi Ram ɔni ndi udeedi ku Buna ku Oren 
ku Osem ku Ahia. 

26Na Yerahmeel ɔ́sɔ úti uleku ɔbambadi ɔni baalɔ banii Atara ɔni náwɔ Onam. 

27Na Yerahmeel ubidi udeedi Ram bebi ndi Maas ku Yamin ku Eker. 

28Na Onam bebi ndi Semai ku Yada. Na Samai bebi ndi Nadab ku Abisur. 

29Na Abisur ulekudi baalɔ banii Abihail ɔni náwɔ Ahban ku Molid úte-nwu. 

30Nadab bebi ndi Seled ku Apaim. Na Seled úkpi, nsu útawɔ bebi badi. 

31Na Apaim bebi ndi Ishi ɔni ɔti ndi Sesan. Na Sesan ɔ́wɔ Ahlai. 

32Na Samai ɔnwani Yada bebi ndi Yeter ku Yonatan. Na Yeter útawɔ asa na úkpi. 

33Na Yonatan bebi ndi Pelet ku Sasa. Na bamɛni ndi Yerahmeel kaba bebi. 

34Na Sesan útawɔ bananabi. Belekubi kani na ɔ́wɔ. Na Sesan úbo kabla ɔblane 
ɔdi ɔni baalɔ banii Yarha. 

35Na Sesan úti ubidi ulekubi úte nwuna kabla ɔblane Yarha na úti-nwu na ɔ́wɔ 
Atai úte-nwu. 

36Na Atai ɔ́wɔ Natan. Na Natan ɔ́wɔ Sabad. 

37Na Sabad ɔ́wɔ Eƒial. Na Eƒial ɔ́wɔ Obed. 

38Na Obed ɔ́wɔ Yehu. Na Yehu ɔ́wɔ Asaria. 

39Na Asaria ɔ́wɔ Heles. Na Heles ɔ́wɔ Elasa. 

40Na Elasa ɔ́wɔ Sisemai. Na Sisemai ɔ́wɔ Salum. 

41Na Salum ɔ́wɔ Yekamia. Na Yekamia ɔ́wɔ Elisama. 

42Na Yerahmeel ɔnwani Kaleb bebi ndi Mesa ubidi udeedi ɔni ndi Siƒ ɔti ku 
Hebron ɔti Maresa bebi. 

43Na Hebron bebi ndi Kora ku Tapua ku Rekem ku Sem. 

44Na Sema ɔ́wɔ Raham na Raham ɔ́wɔ Yorkeam. Na Rekem ɔ́wɔ Samai. 

45Na Samai ubidi ndi Maon. Na Maon ndi Bet-Sur ɔti. 

46Na Kaleb ɔsɔnɔ Eƒa ɔ́wɔ Haran ku Mosa ku Gases. Na Haran lɛnɔ ɔ́wɔ ubi 
ɔnanabi ɔni baalɔ Gases. 

47Na Yahdai bebi ndi Regem ku Yotam ku Gesan ku Pelet ku Eƒa ku Saaƒ. 

48Na Kaleb ɔsɔnɔ Maaka ɔ́wɔ Seber ku Tirhana. 

49Na ɔ́wɔ Saaƒ ɔni ndi Makbena ɔti ku Giba ɔti. Na Kaleb ubidi ulekubi baalɔ banii 
Aksa. 

50Na Kaleb ubi udeedi Hur ku ulekudi Eƒrata bebi ɛtɛ bani na báwɔ ndi Sobal ɔni 
náwɔ Kiriat-Yearim kadi bekyuli 

51ku Sabal ɔni náwɔ Betlehem kadi bekyuli ku Hareƒ ɔni náwɔ Bet-Gader kadi 
bekyuli. 

52Na Sobal ɔni náwɔ Kiriat-Yearim kadi bekyuli bawɔ ndi Haroe ku Menuhotƒuɔ 
kakɛ. 

53Na Kiriat-Yearim kaba ku Yitriƒuɔ kaba ku Putiƒuɔ kaba ku Sumatiƒuɔ kaba ku 
Misraiƒuɔ kaba bási Soraƒuɔ ku Estaolƒuɔ kaba kemmo. 

54Na Salma bebi ndi Betlehem ku Netoƒaƒuɔ ku Atrot-Bet-Yoab ku Manahatƒuɔ 
kakɛ ku Soriƒuɔ 

55ku lɛku benwenine kaba kani nli Yabes. Na ama ndi Tiraƒuɔ ku Simeaƒuɔ ku 
Sukaƒuɔ. Na ama nási Hamat bébo na badi Rekab ɔtɔ kemmo bekyuli. 

Ala Alɛdi 1 - 3 

Dawid Bebi 
1Bebi bamɛni na báwɔ béte Dawid na Hebron. Na ubi udeedi ɔni na ɔ́wɔ ni, baalɔ-
nwu banii Amnon. Na uni ɔdi Ahinoam ɔni nási Yesreel. Na unyɔdi ndi Daniel ɔni 
ndi Abigail ɔni nási Karmel ubidi. 

2Na ɔtɛdi ndi Absalom na uni ndi Maaka ɔni ɔti ndi Gesurƒuɔ Ɔga Talmai. Na 
unedi ndi Adonia ɔni ndi Hagit ubidi. 

3Ubi ɔlɔndi baalɔ Seƒatia na uni ndi Abital. Na ɔkundi ndi Yitream ɔni ndi ulekudi 
Egla ubidi. 

4Na bebi ɛku bamɛni ƒui ni, báwɔ-ma béte Dawid uwi ɔni na ɔ́kya Hebron. Na úlie 
mmɔ ɔdi lɛga akwa maatɛ ku abuli akun. Na ɔ́kɛ akwa avlaatɛ-ɛtɛ na Yerusalem. 

5Na bebi bani na báwɔ béte-nwu na Yerusalem ndi Samua ku Sobab ku Natan ku 
Salomo. Bebi ine bammɔ na Amiel ubidi ulekubi Bat-Sua ɔ́wɔ úte Dawid. 

6Na Yibhar ku Elisama ku Eliƒelet 

7ku Noga ku Neƒeg ku Yaƒia 

8ku Elisama ku Eliada ku Eliƒelet. Na bana bumomo bɔdi bebi yaalenwi. 

9Na bebi bamɛni ƒui badi Dawid bebi asa na ɔsɔ ubo basɔnɔbi bamba lɛnɔ ku ubi 
ulekubi unwi ɔni baalɔ Tamar. 

Ɔga Salomo Kaba Kemmo Bebi 
10Na Salomo bebi ku bawɔ ndi Rehabeam ku Abia ku Asa ku Yehosaƒat 

11ku Yoram ku Ahasia ku Yoas 

12ku Amasia ku Asaria ku Yotam 

13ku Ahas ku Hesekia ku Manase 

14ku Amon ku Yosia. 

15Na Yosia bebi ndi Yohanan ɔni ndi ubidi udeedi na Yehoiakim ɔdi unyɔdi. Na 
Sedekia ɔdi ɔtɛdi. Na Salum ɔdi unedi. 

16Na Yehoiakim bebi ndi Yekonia ku Sedekia. 

17Na Yekonia bebi ndi Asir ku Sealtiel 

18ku Malkiram ku Pedaia ku Senasar ku Yekamia ku Hosama ku Nedabia. 

19Na Pedaia bebi ndi Serubabel ku Simei. Na Serubabel bebi ndi Mesulam ku 
Hanania ku bana ɔnwani ulekubi Selomit. 

20Na ɔsɔ ubo bebi ɛlɔ babambadi badi na ama ndi Hasuba ku Ohel ku Berekia ku 
Hasadia ku Yusab-Hesed. 

21Na Hanania bebi ndi Pelatia ku Yesaia. Na Yesaia ɔti ndi Reƒaia na nwuna ɔti 
ndi Arnan. Na anwu lɛnɔ ɔti ndi Obadia. Na Obadia ɔti ndi Sekania. 

22Na Sekania ubo ubi unwi ɔni ndi Samaia. Na ubo bawɔ ɛlɔ na ama ndi Hatus ku 
Yigal ku Baria ku Nearia ku Saƒat. 

23Na Nearia bebi ndi Elioenai ku Hiskia ku Asrikam na badi bebi ɛtɛ. 

24Na Elioenai ubo bebi maatɛ. Na ama ndi Hodawia ku Eliasib ku Pelaia ku Akub 
ku Yohanan ku Delaia ku Anani. 

Ala Alɛdi 1 - 4 

Yuda Kaba Bekyuli 
1Na Yuda bebi ndi Peres ku Hesron ku Karmi ku Hur ku Sobal. 

2Na Sobal ubidi Reaia ɔ́wɔ Yahat. Na Yahat ɔ́wɔ Ahumai ku Lahad. Na bamɛni ndi 
Soraƒuɔ kaba bebi. 

3Na bamɛni ndi Etam bebi, Yesreel ku Yisma ku Yidbas na bana ɔnwani ulekubi 
baalɔ banii Haslelponi. 

4Na Penuel ɔti ndi Gedor. Na Eser ɔti ndi Husa. Bamɛni ndi Hur bebi Eƒrata ubi 
udeedi ɔni ndi Betlehem ɔti. 

5Na Aser ɔni ndi Tekoa ɔti úti beleku inyɔ. Na ama ndi Hela ku Naara. 

6Na Naara ɔ́wɔ Ahusam ku Heƒer ku Temeni ku Ahastari. Na bamɛni ndi Naara 
bebi. 

7Na Hela bebi ndi, Seret ku Yesohar ku Etnan 

8ku Kos ɔni ndi Ahus ku Hasobeba ɔti ku Harum ubidi Aharhel adua bekyuli. 

9Yabes lɛlɔ libo ɔbu litulo nwuna banwani. Na uni ɔ́sia-nwu lɛnyi ɔnii Yabes ɔ́tina 
ka únu ɔlɛ geen na nwuna kɔwɔ kemmo. 

10Mmɔ na Yabes ɔ́kpali Israel Katɔti ɔnii, “O Unwoti, te-mi kusɛ kusɛ na aya na 
mina lɛmii lɛbɛbɛ lisie kama libu na ƒula kɔnu kɔsia-mi lɛlɔ. Na edie-mi na 
ɔgbankpi kemmo kalɛ na likpidi lɛdi lilékpoku-mi na menu ɔlɛ ɔdi.” Na Katɔti 
ɔ́bla nwuna lɛyɔla úte-nwu. 

11Na Kelub ɔni ndi Suha ɔnwani ɔnanabi ɔ́wɔ Mehiri ɔni náwɔ Eston. 

12Na Eston ɔ́wɔ Bet-Raƒa ku Pasea ku Tehina ɔni náda Ir-Nahas ɔma na badi Reka 
kadi bekyuli. 

13Na Kenas bebi ndi Otniel ku Seraia. Na Otniel bebi ndi Hatat ku Meonotai. 

14Na Meonotai ɔ́wɔ Oƒra. Na Seraia ɔ́wɔ Yoab ɔni ndi Ge-Harasim ɔti. Na baalɔ-
ma lɛni ɔsika badi ala banwine. 

15Na Yeƒune ubidi Kaleb bebi ndi Iru ku Ela ku Naam. Na Ela ubi ɔnanabi ndi 
Kenas. 

16Na Yehalelel bebi ndi Siƒ ku Siƒa ku Tiria ku Asarel. 

17Na Esra bebi ndi Yeter ku Mered ku Eƒer ku Yalon. Na Mered beleku kemmo 
unwi náwɔ Miriam ku Samai ku Yisba ɔni ndi Estemoa ɔti. 

18Na Yudani uleku ɔni na úti náwɔ Yared ɔni bebi ndi Gedor ku Heber ɔni ubi ndi 
Soko, ku Yekutiel ɔni ubi ndi Sanoa. Mered úti Bitia lɛnɔ ɔni ndi Ƒarao ubidi, na 
anwu ɔ́wɔ bebi úte-nwu. 

19Na Naham ɔnwani ulekubi ɔni ndi Hodia ulekudi bebi bananabi bani na ɔ́wɔ ni, 
ama náwɔ Garmiƒuɔ bani nélie Keila ɔma ku Maakaniƒuɔ bani nélie Estemoa ɔma. 

20Na Simon bebi ndi Amnon ku Rina ku Ben-Hanan ku Tilon. Na Yisi kaba bebi 
ndi Sohet ku Ben-Sohet. 

21Na Yuda ubidi Sela bebi ndi Er ɔni ndi Leka ɔti. Na Lada ɔdi Maresa ɔti na bási 
ɔtɔ ɔni mɔɔbla linwo kabla na Bet-Asbea, 

22ku Yokim ku Koseba bebi bananabi ku Yoas ku Saraƒ bani mɔɔdi Moab ku 
Yasubi-Lehem lɛlɔ. Na ala amɛni adi kuuku etemila kɔtɛ. 

23Na badi ebui bavɔne na beli Netaim ku Gedera baabla kabla teete mmɔ ɔga. 

Simeon Kaba Bebi 
24Na Simeon bebi ndi, Nemuel ku Yamin ku Yarib ku Serah ku Saul. 

25Na Saul ubidi ndi Salum ɔni ubi ndi Mibsam ɔni ubi ndi Misma. 

26Na Misma bebi ndi, Hamuel ɔni ubi ndi Sakur ɔni ubi ndi Simei. 

27Na Simei úbo bebi bananabi leevu ɛku ku bebi belekubi ɛku. Nsu nwuna 
banwani beeebo bebi pii. Ɔmmɔ ɔsu, bana ɔtɔ bekyuli beeemomo aani Yuda kaba 
bekyuli. 

28Na bélie Beer-Seba ku Molada ku Hasar-Sual 

29ku Bilha ku Esem ku Tolad 

30ku Betuel ku Horma ku Siklag 

31ku Bet-Markabot ku Hasar-Susim ku Bet-Biri ku Saaraim. Na lɛma lɛmɛni na 
belie útédu Ɔga Dawid lɛga bɔdi uwi. 

32Na lɛma lɛni nkya lɛma lɛmmɔ amadɔ ndi Etam ku Ain ku Rimon ku Token ku 
Asan. Na lɛdi lɛma ɛlɔ. 

33Na lɛdanku akpaklɔ ani nkya lɛma lɛmmɔ amadɔ útédu Baal. Na mmɔ ndi bana 
kuliekɔ. Na bebo ɔku ɔni mɔɔtina bana bɔwɔ ku kalɛ na báda bana kuliekɔ ƒui. 

34Na Mesobab ku Yamleg ku Amasia ubidi Yosa 

35ku Yoel ku Yosibia ubidi Yehu 

36ku Eliaenai ku Yaakoba ku Yesohaia ku Asaia ku Adiel ku Yesimiel ku Benaia 

37ku Semaia ubidi ku Simri ubidi ku Yedaia ubidi ku Alon ubidi ku Siƒi ubidi Sisa. 

38Na bekyuli bani anyi bénweni mmɔ badi atɔƒi benengu. Na bana bebi bémomo 
kaduɛ. 

39Na bálɛ bésie Gedor ɔma kɔmadɔ na kɔwɛ kɔmmɔ ɔƒɛ katukɔ kakɛ ka batáwia 
bana bebuo kadikɔ. 

40Na bákɛ kalɔ kabuni bonwu kani na atu bɔyɔ lɛnɔ bɔkya-ka kemmo. Na Hamƒuɔ 
béelie mmɔ báta dii. 

41Na bekyuli bani anyi bénweni bébo mmɔ na Yudaƒuɔ Ɔga Hesekia uwi na 
bébekpoku Hamƒuɔ bammɔ ku Maonƒuɔ bani nkya mmɔ na báyila-ma udu kede 
kede aani kalɛ na mmɔ kaatina ɔmwi kadi. Na béti bana kɔkyakɔ bábla bana 
kuliekɔ. Ɔsika, bebuo kadikɔ kakya kete bana bebuo ɔsu. 

42Na Simeon bebi eti leevu (500) béti bésie Seir Kɔbi lɛlɔ na Pelatia ku Nearia ku 
Reƒaia ku Usiel bani ndi Yisi bebi batɔnku-ma na bétékpoku kɔbi katɔ badi 
bammɔ. 

43Na bádu Amalekƒuɔ bani nékeli na bésie béli mmɔ úbedu ɔmwi. 

Ala Alɛdi 1 - 5 

Ruben Kaba Bekyuli 
1Bamɛni ndi Ruben ɔni ndi Israel ubidi udeedi bebi. Ɔdi ubi udeedi geen, nsu uwi 
ɔni na úbile ɔti katɛnkɔ na ɔ́ya na keesé lɛlɔ ni, nwuna kenyekɔ aani ubi udeedi 
kalɛ béti-ka béte Yoseƒ ɔni ndi Israel ubidi. Ɔmmɔ ɔsu bátakana na béte-nwu 
lɛnyi bakya bebi bedeedi bɔwɔ ɔku kemmo aani ubi udeedi ɔni báka bɔ́wɔ kalɛ. 

2Na ina ka Yuda mbo ɔyikun utulo nwuna banwani ƒui akɔ na ɔdi lɛlɔ ɔdine ni, 
Yoseƒ beti bábla Israel ubi udeedi. 

3Na Ruben ɔni ndi Israel ubi udeedi bebi ndi Hanok ku Palu ku Hesron ku Karmi. 

4Na Yoel kaba bebi ndi Semaia ku Gog ku Simei 

5ku Mika ku Reaia ku Baal 

6ku Beera ɔni Asiriaƒuɔ Ɔga Tiglat-Pileser úƒie ɔ́tɔlɔku. Na Beera ɔmɛni ɔdi 
Rubenƒuɔ ɔtɔnkune. 

7Na kalɛ na báwɔ-ma na bana atɔƒi kaba kenye na bénweni bákya ɔku kemmo 
ndi Yeiel ɔni ndi bana ɔtɔnkune ku Sakaria 

8ku Bela ɔni ndi Asas ubidi ku Sema ku Yoel. Na bélie Aroer ku Nebo ku Baal-
Meon. 

9Na ɔƒɛ kanukɔ kakɛ ni, bélie bétédu ketele kalɔ kakwiidi kammɔ kɔmadɔ na 
útédu Euƒrate Ketudɔ. Ɔsika bana bebuo bémomo bébu na Gilead kalɔ lɛlɔ. 

10Na Saul lɛga bɔdi uwi ni, békpo bádi Hagarƒuɔ lɛlɔ. Na béti Hagarƒuɔ kakyakɔ 
kani ƒui na kewi Gilead ɔ́ƒɛ katukɔ. 

Gad Bebi 
11Na Gadƒuɔ nli nde-ma na Basan útédu Salka. 

12Na Yoel ndi bana ɔtɔnkune na Saƒam ɔsia asa na Yanai ku Saƒat na Basan mmɔ. 

13Na bana kaduli lɛlɔ bekyuli ndi Mikael ku Mesulam ku Seeba ku Yorai ku Yakan 
ku Sia ku Eber na bana ƒui bebo maatɛ. 

14Na bamɛni ndi Abihail kaba bebi, Huri náwɔ Abihail ɔni náwɔ Yaroa ɔni náwɔ 
Gilead ɔni náwɔ Mikael ɔni náwɔ Yesisai ɔni náwɔ Yahdo ɔni náwɔ Bus. 

15Na Ahi ɔdi Abdiel ubidi ɔni ndi Guni ubidi na ɔdi bana ɔtɔ unengu. 

16Na Gadƒuɔ bélie Gilead ɔni nkya Basan ku nwuna akpaklɔ ani nasiaku lɛlɔ ku 
bebuo kadikɔ kalɔ ƒiaa kani na kewi Saron mmɔ útédu kana lɛmii ƒui. 

17Na bénweni ala amɛni ƒui bákya atɔƒi ku kaba kemmo bɔwɔ ɔku kemmo. Na 
Yudaƒuɔ Ɔga Yotam ku Israelƒuɔ Ɔga Yerobeam lɛga bɔdi uwi. 

18Na Ruben ku Gadƒuɔ ku Manase kaba kakɛ bebo bekpone mpim aavlene-ine eti 
leevu-alɔ ku leevu (44,760) na bédu kalɛ na beti kɔtaminta ku agyumanala besie 
kekpo. Na bátina-ma kalɛ na beekpó lɛnɔ. 

19Na bétékpoku Hagarƒuɔ ku Yetur ku Neƒis ku Nodab. 

20Na béti bana anu básia Katɔti lɛlɔ. Na bákpali-nwu ka ute-ma kebunku. Na 
Katɔti lɛnɔ únu-ma bɔkpali. Na békpo bádi Hagarƒuɔ bammɔ ku bakladi bammɔ 
lɛlɔ. 

21Na béƒie ala amɛni báƒɔ básiku bana bekisine kudɔ. Bebuo ala betine mpim liti 
(50,000) ku baƒonu mpim eeti alɔ (250,000) ku bebuo ala betine bakɔdi mpim eti 
ene (200,000) ku bekyuli mpim eti anyɔ (100,000) bátɔlɔku. 

22Na bádu bekisine bammɔ kaduɛ. Ɔsika Katɔti ɔlati muukpó kekpo kammɔ. Na 
kaba bekyuli bammɔ bamu beli ɔmii ɔmmɔ lɛlɔ útédu ka kekpo kéƒie-ma 
katɔlɔku. 

Manase Kaba Kakɛ Bekyuli 
23Na Manase kaba kakɛ bekyuli bamɛni bemomo geen. Na belie básiku Basan 
útédu Baal-Hermon ku Senir ku Hermon Kɔbi eli. 

24Na bekyuli bamɛni ndi bana atɔƒi benengu, Eƒer ku Yisi ku Eliel ku Asriel ku 
Yeremia ku Hodawia ku Yahdiel. Na bekyuli bammɔ ƒui bebo kayi na badi 
bekpone geen. Na báƒɔ lɛnyi na bana lɛtɔ kemmo. 

25Nsu bekyuli bammɔ bátasiaku bana bati kuuku Katɔti kama. Na béni-nwu na 
bésie bákya baakpá benwoti bani Katɔti ɔ́bɔku ɔ́lɛku kalɔ kammɔ lɛlɔ. 

26Ɔmmɔ ɔsu Katɔti ɔ́ya na Asiriaƒuɔ ɔga ɔni baalɔ banii Tiglat-Pileser úteduo 
bana kalɔ kammɔ kemmo. Na ɔ́bɔku Ruben kaba ku Gad kaba ku Manase kaba 
kakɛ kani nli ɔƒɛ katukɔ ɔ́lɛku kalɔ kammɔ lɛlɔ. Na úte-ma keliekɔ na Hala ku 
Habor ku Hara ku Gosan Ketudɔ na belie mmɔ ubedu ɔmwi kadi. 

Ala Alɛdi 1 - 6 

Lewi Kaba Bekyuli 
1Lewi bebi ndi Gerson ku Kehat ku Merari. 

2Na Kehat bebi ndi Amram ku Yasar ku Hebron ku Usiel. 

3Na Amram bebi ndi Aaron ku Mose ku Miriam. Na Aaron bebi ndi Nadab ku 
Abihu ku Eleasar ku Itamar. 

4Na Eleasar ɔ́wɔ Pinehas, na Pinehas ɔ́wɔ Abisua, 

5na Abisua ɔ́wɔ Buki, na Buki ɔ́wɔ Usi, 

6na Usi ɔ́wɔ Serahia, na Serahia ɔ́wɔ Meraiot, 

7na Meraiot ɔ́wɔ Amaria, na Amaria ɔ́wɔ Ahitub, 

8na Ahitub ɔ́wɔ Sadok, na Sadok ɔ́wɔ Ahimas, 

9na Ahimas ɔ́wɔ Asaria, na Asaria ɔ́wɔ Yohanan, 

10na Yohanan ɔ́wɔ Asaria ɔni nábla ɔkpane na Katɔti kakpakɔ kani na Ɔga Salomo 
ɔ́tu na Yerusalem. 

11Na Asaria ɔ́wɔ Amaria, na Amaria ɔ́wɔ Ahitub, 

12na Ahitub ɔ́wɔ Sadok, na Sadok ɔ́wɔ Salum, 

13na Salum ɔ́wɔ Hilkia, na Hilkia ɔ́wɔ Asaria, 

14na Asaria ɔ́wɔ Seraia, na Seraia ɔ́wɔ Yosadak. 

15Na uwi ɔni na Katɔti ɔ́ya na Ɔga Nebukadnesar úƒie Yudaƒuɔ ku Yerusalemƒuɔ 
ɔ́tɔlɔku ni, béƒie Yosadak lɛnɔ bátɔlɔku. 

16Na Lewi bebi ndi Gerson ku Kehat ku Merari. 

17Na Gerson bebi anyi ndi Libni ku Simei. 

18Na Kehat bebi ndi Amram ku Yasar ku Hebron ku Usiel. 

19Na Merari bebi ndi Mahli ku Musi. Na bamɛni ndi Lewiƒuɔ ɔtɔ bebi ku bati bani 
náwɔ-ma. 

20Gerson bebi ndi Libni ku Yahat ku Sima 

21ku Yoa ku Ido ku Serah ku Yeatrai. 

22Na Kehat bebi ndi Aminadab ku Korah ku Asir 

23ku Elkana ku Ebiasaƒ ku Asir 

24ku Tahat ku Uriel ku Usia ku Saul. 

25Na Elkana bebi ndi Amasia ku Ahimot 

26ku Elkana ku Elkana-Soƒai ku Nahat 

27ku Eliab ku Yeroham ku Elkana. 

28Na Samuel ubi udeedi ndi Wasni ku Abia. 

29Na Merari bebi ndi Mahli ku Libni ku Simei ku Usa 

30ku Sima ku Hagia ku Asaia. 

Katɔti Kakpakɔ Lɛnu Batune 
31Banana bamɛni na Ɔga Dawid úti útákya Katɔti kakpakɔ na Yerusalem ka 
bataanu lɛnu batune bani nkya mmɔ lɛlɔ uwi ɔni na béti Bunyimi Adaka bétése 
kakpakɔ mmɔ. 

32Na beedie lɛnu uwi biala na Unwoti Adi Kevo kesii kani na baasa mmɔ anumi 
útédu ka Ɔga Salomo ɔ́tu Unwoti kakpakɔ na Yerusalem. 

33Na bekyuli bani na ama ku bana bebi nábla kabla kamɛni anyi ndi amɛni. Na 
Kehat ɔtɔ ni, ukyuli ɔni mɔɔtɔnku bana lɛnu bɔtu lɛkpa ndi Heman ɔni ndi Yoel 
ubidi ɔni ndi Samuel ubidi 

34ɔni ndi Elkana ubidi ɔni ndi Yeroham ubidi ɔni ndi Eliel ubidi ɔni ndi Toa ubidi 

35ɔni ndi Suƒ ubidi ɔni ndi Elkana ubidi ɔni ndi Mahat ubidi ɔni ndi Amasai ubidi 

36ɔni ndi Elkana ubidi ɔni ndi Yoel ubidi ɔni ndi Asaria ubidi ɔni ndi Seƒania ubidi 

37ɔni ndi Tahat ubidi ɔni ndi Asir ubidi ɔni ndi Ebiasaƒ ubidi ku Kora ubidi 

38ku Yasar ubidi ɔni ndi Kehat ubidi ɔni ndi Lewi ubidi ɔni ndi Israel ubidi. 

39Na ukyuli ɔni ntɔnku lɛnu batune banyɔdi ndi Asaƒ ɔni ndi Berekia ubidi ɔni 
ndi Simea ubidi 

40ɔni ndi Mikael ubidi ɔni ndi Baaseia ubidi ɔni ndi Malkia ubidi 

41ɔni ndi Etni ubidi ɔni ndi Serah ubidi ɔni ndi Adaia ubidi 

42ɔni ndi Etan ubidi ɔni ndi Simma ubidi ɔni ndi Simei ubidi 

43ɔni ndi Yahat ubidi ɔni ndi Gerson ubidi ɔni ndi Lewi ubidi. 

44Na lɛkpa lɛtɛdi ndi bana banwani Merariƒuɔ bani muunye kɔmii kakɛ. Na bana 
ɔtɔnkune ndi Etan ɔni ndi Kisi ubidi ɔni ndi Abdi ubidi ɔni ndi Maluk ubidi 

45ɔni ndi Hasabia ubidi ɔni ndi Amasia ubidi ɔni ndi Hilkia ubidi 

46ɔni ndi Amsi ubidi ɔni ndi Bani ubidi ɔni ndi Samer ubidi 

47ɔni ndi Mahli ubidi ɔni ndi Musi ubidi ɔni ndi Merari ubidi ɔni ndi Lewi ubidi. 

48Na báya na Lewiƒuɔ bakya baabla kabla kani ƒui nkya Katɔti kaduli. 

49Nsu Aaron ku nwuna kaba bebi ama ni, ama mɔɔbla akpala na Unwoti lɛkpabi 
lɛlɔ. Na baakyula oloƒui lɛnɔ na kesii kani nse kedee ƒui teeti taabla likpidi kɔtu 
bɔni budie akpala teete Israelƒuɔ. Aani kalɛ na Mose ɔni ndi Katɔti kabla ɔblane 
úbo ɔda. 

50Na bamɛni ndi Aaron kaba bebi. Eleasar ku ubidi Pinehas ku ubidi Abisua 

51ku ubidi Buki ku ubidi Usi ku ubidi Serahia 

52ku ubidi Meraiot ku ubidi Amaria ku ubidi Ahitub 

53ku ubidi Sadok ku ubidi Ahimaas. 

Béte Lewiƒuɔ Lɛma 
54Kɔlɔ kɔmɛni ndi kesii kani béti béte Aaron kaba bani nási Kehat ɔtɔ kemmo. 
Ɔsika ka bátu egulabi ni, bana ɔdi náka búnwini búwi. 

55Na kesii kani béte-ma ndi Hebron ɔni nkya Yuda ku nwuna bebuo kadikɔ kani 
nkya amadɔ mmɔ ƒui. 

56Nsu mmo ku akpaklɔ ani nde ɔma unengudi ɔmmɔ ni, béti béte Yeƒune ubidi 
Kaleb. 

57Ɔmmɔ ɔsu, béti Hebron ɔni ndi katamikukɔ ɔma ku Libna ku Yatir ku Estemoa 
ku nwuna bebuo kadikɔ kalɔ 

58ku Hilen ku nwuna bebuo kadikɔ kalɔ ku Debir ku nwuna bebuo kadikɔ kalɔ 

59ku Asan ku nwuna bebuo kadikɔ kalɔ ku Bet-Semes ku nwuna bebuo kadikɔ 
kalɔ. 

60Na Benyamin kaba bekyuli ni, béti Geba ku Alemet ku Anatot ku nwuna bebuo 
kadikɔ kalɔ béte-ma. Na lɛma lɛni béle béte Kehat ɔtɔ bekyuli mɛni lɛdi lɛma 
leevu-ɛtɛ. 

61Na Kehat kaba bekyuli bakladi bani nási Manase kaba kakɛ béte-ma lɛma 
leevu. 

62Na bekyuli bani nási Gerson kaba kemmo ni, béte-ma lɛma leevu-ɛtɛ. Na bási 
Isakar ku Aser ku Naƒtali kaba ku Manase kaba kakɛ kani nási Basan kemmo. 

63Na Merari kaba na bana adua kenye ni, béte-ma lɛma leevu-inyɔ na kadanku 
Ruben ku Gad ku Sebulon kaba. 

64Ɔmmɔ ɔsu Israelƒuɔ béte Lewiƒuɔ bammɔ lɛma lɛmɛni ku bana bebuo kɔdikɔ. 

65Na egulabi kani na bátu asa na béte Yuda ku Simeon ku Benyamin kaba bekyuli 
lɛma lɛni anyi na bɔ́lɔ búbavi. 

66Na Kehat kaba bekyuli bammɔ badi ni, béte-ma lɛma ku bebuo kɔdikɔ kɔlɔ kɔni 
nkya Eƒraim ɔmii. 

67Na lɛma lɛni nkya Eƒraim abi lɛlɔ ni, béte-ma Sekem ɔni ndi katamikukɔ ɔma 
ku Geser ku 

68Yokmeam ku Bet-Horon 

69ku Ayalon ku Gat-Rimon ku nina bebuo kɔdikɔ. 

70Na Manase kaba kakɛ ni, Israelƒuɔ béte-ma Aner ku Bileam ku bana bebuo 
kadikɔ kɔlɔ. Na ama ndi Kehat ɔtɔ bekyuli bekplodi. 

71Na Gersonƒuɔ lɛma lɛni nédu-ma ni, báƒɔ-ni básiku Manase kɔdua kaba bekyuli 
kakɛ kudɔ, na ani ndi Golan na Basan kalɛkɛ ku Astarot ku nina bebuo kadikɔ 
kɔlɔ. 

72Na Isakar kaba ni, béte-ma Kedes ku Daberat 

73ku Ramot ku Anem ku nina bebuo kɔdikɔ kɔlɔ. 

74Na Aser kaba ni, béte-ma Masai ku Abdon 

75ku Hukok ku Rehob ku nina bebuo kɔdikɔ kɔlɔ. 

76Na Naƒtali kaba ni, béte-ma Kedes ɔni nkya Galilea ku Hamon ku Kiriataim ku 
nina bebuo kadikɔ kɔlɔ. 

77Na Merariƒuɔ bakladi ni, béte-ma lɛma básiku Sebulon kaba bekyuli kalɛkɛ 
lɛma lɛma lɛni ndi Rimono ku Tabor ku nina bebuo kɔdikɔ kɔlɔ. 

78Na Rubenƒuɔ bani nli Yordan Ketu ɔvi na Yeriko ɔƒɛ katukɔ kakɛ ni, béte-ma 
Beser ketele kalɔ kakwiidi ku Yahsa 

79ku Kedemot ku Meƒaat ku nina bebuo kadikɔ kɔlɔ. 

80Na Gad kaba bekyuli kalɛkɛ kemmo lɛnɔ béte-ma Ramot ɔni nkya Galilea kalɔ 
kemmo ku Mahanaim 

81ku Hesbon ku Yaser ku bana bebuo kadikɔ kɔlɔ. 

Ala Alɛdi 1 - 7 

Isakar Kaba Bebi Anyi 
1Na Isakar bebi ndi Tola ku Pua ku Yasub ku Simron. Na bana ƒui badi bebi ine. 

2Na Tola bebi ndi Usi ku Reƒaia ku Yeriel ku Yahmai ku Yibsam ku Samuel. Na 
bamɛni ndi Tola bebi bani nédu kekpo busie na Ɔga Dawid lɛga bɔdi uwi. Na bana 
bumomo bɔdi mpim aavlanyɔ-inyɔ ku eti leevu anyɔ (22,600). 

3Na Usi ubidi ndi Yisrahia. Na Yisrahia bebi ndi Mikael ku Obadia ku Yoel ku 
Yisia. Na bebi ɛlɔ bamɛni ƒui badi baga. 

4Na bana atɔƒi kaba anyi ɔku kenye ni, bana bananabi bani nédu kekpo busie badi 
mpim avlaatɛ-ɛku (36,000). Ɔsika bebo beleku ku bebi pii. 

5Na Isakar kaba bekyuli bani nédu kekpo busie na bénweni-ma anyi bákya bana 
kaba anyi ɔku kemmo ni, badi nkyuli mpim liti ku avlaatɛ maatɛ (87,000). 

Benyamin Kaba Bekyuli Anyi 
6Benyamin ɔ́wɔ bebi ɛtɛ na ama ndi Bela ku Beker ku Yediael. 

7Na Bela bebi ndi Esbon ku Usi ku Usiel ku Yerimot ku Iri na atɔƒi benengu 
bammɔ badi ɛlɔ. Na bani nédu kekpo busie na bénweni-ma anyi bákya bana kaba 
anyi ɔku kemmo badi mpim aavlanyɔ-inyɔ ku avlaatɛ-ine (22,034). 

8Na Beker bebi ndi Simra ku Yoas ku Elieser ku Elioenai ku Omri ku Yeremot ku 
Abia ku Anatot ku Alamet. Na bamɛni ƒui badi Beker bebi. 

9Na bénweni-ma anyi bákya bana kaba anyi ɔku kemmo. Na bani nédu kekpo 
busie bumomo bɔdi mpim aavlanyɔ ku eti ene (20, 200). 

10Na Yediael ubi ndi Bilhan. Na Bilhan bebi ndi Yeus ku Benyamin ku Ehud ku 
Kenaana ku Setan ku Tarsis ku Ahisahar. 

11Na Yediael bebi bamɛni ƒui badi atɔƒi benengu. Na badi bekpone geen. Na bani 
nédu kekpo busie bumomo bɔdi mpim leevu maatɛ ku eti ene (17, 200). 

12Na Supimƒuɔ ku Hupimƒuɔ badi Ir kaba bebi. Na Husimƒuɔ badi Aher kaba bebi. 

Naƒtali Kaba Bekyuli Anyi 

13Naƒtali bebi anyi ndi Yahsiel ku Guni ku Yeser ku Salum na bana ƒui bási Bilha 
kaba kemmo. 

Manase Kaba Bekyuli Anyi 
14Na Manase kaba ndi kamɛni. Asriel ɔdi nwuna kaba ubi. Na ɔ́kɛ-nwu ɔ́siku 
Aramni ɔsɔnɔ ɔdi kudɔ. Na ɔ́wɔ Makir ɔni ndi Gilead ɔti. 

15Na Makir úti uleku ɔ́siku Hupimƒuɔ ku Supimƒuɔ kudɔ. Na ɔnwani ulekubi baalɔ 
banii Maaka. Na nwuna kaba bamba lɛnɔ ndi Seloƒehad ɔni náwɔ beleku lɛti lɛti. 

16Na Makir ulekudi Maaka ɔ́wɔ bananabi inyɔ na ɔ́sia udeedi lɛnyi ɔnii Peres na 
ɔ́sia inyɔdi ɔnii Seres. Na nwuna bebi bananabi ndi Ulam ku Rakem. 

17Na Ulam ubidi ndi Bedan. Na bamɛni ndi Gilead bebi ɔni ndi Makir ubi ɔni ndi 
Manase ubidi. 

18Na ɔnwani ulekubi ɔni baalɔ banii Moleket ɔ́wɔ Is-Dod ku Abieser ku Mahla. 

19Na Semida bebi ndi Ahian ku Sekem ku Likhi ku Aniam. 

Eƒraim Kaba Bebi Anyi 
20Na Eƒraim kaba bebi ndi Sutela ɔni náwɔ Bered ɔni náwɔ Tahat ɔni náwɔ Elada 
ɔni náwɔ Tahat 

21ɔni náwɔ Sabad ɔni náwɔ Sutela. Na Eƒraim ubo bebi inyɔ bamba bani ndi Eser 
ku Elad bani na Gatƒuɔ bádu uwi ɔni na bésie betéƒie Gatƒuɔ bammɔ bebuo baƒɔ. 

22Na bana ɔti Eƒraim úwulo-ma emeyi pii. Na nwuna lɛlɔ bekyuli bébo bábasia-
nwu kɔnu. 

23Ɔmmɔ kama anwu ku ulekudi básɔ bátɛ na ulekudi ɔmmɔ ɔ́da kaƒɔ na ɔ́wɔ ubi 
ɔnanabi na ɔ́sia-nwu lɛnyi ɔnii Beria. Ɔsika ɔ́siaku ɔgbankpi na nwuna bebi akɔ. 

24Na ubidi ulekubi Seera náda lɛma lɛni ndi Bet-Horon katɔ ku kada ku Usen-
Seera ɔma. 

25Na Reƒa ɔ́wɔ Reseƒ ɔni náwɔ Tela ɔni náwɔ Tahan ɔni náwɔ 

26Ladan ɔni náwɔ Amihud ɔni náwɔ Elisama ɔni náwɔ 

27Nun ɔni náwɔ Yosua. 

28Na bana kɔlɔ ku kuliekɔ ndi Betel ku nina akpaklɔ ku Naaran útédu ɔƒɛ katukɔ 
ku Gasa ku nina akpaklɔ útédu ɔƒɛ kanukɔ ku Sekem ku nina akpaklɔ. Na ɔvi 
útédu Gasa ku nina akpaklɔ. 

29Na Manase lɛmii lɛ́kɛ Bet-San ku Tanak ku Megido ku Dor ku nina akpaklɔ. Na 
mmɔ na Israel ubidi Yoseƒ kaba bekyuli bélie. 

Aser Kaba Bebi Anyi 
30Na Aser bebi ndi Yimna ku Yiswa ku Yiswi ku Beria ku bana ɔnwani ulekubi 
ɔni baalɔ Serah. 

31Na Beria bebi ndi Heber ku Malkiel ɔni ndi Birsait ɔti. 

32Na Heber ɔ́wɔ Yaƒlet ku Somer ku Hotam ku bana ɔnwani ulekubi ɔni baalɔ 
banii Sua. 

33Na Yaƒlet bebi ndi Pasak ku Bimhal ku Aswat. 

34Na Semer bebi ndi Ahi ku Rohga ku Yehuba ku Aram. 

35Na nwuna ɔnwani Helem bebi ndi Soƒa ku Yimna ku Seles ku Amal. 

36Na Soƒa bebi ndi Suah ku Harneƒer ku Sual ku Beri ku Yimra 

37ku Beser ku Hod ku Sama ku Silsa ku Yitran ku Beera. 

38Na Yeter bebi ndi Yeƒune ku Pispa ku Ara. 

39Na Ula bebi ndi Arah ku Haniel ku Risia. 

40Na bamɛni ƒui badi Aser kaba bebi ku lɛtɔ benengu ku bekyuli bani na bana lɛlɔ 
libo ɔbu ku bekpone ku batɔnkune. Na bekyuli bani na bédu kekpo busie na 
bénweni-ma anyi bákya bana kaba bekyuli anyi ɔku badi mpim aavlanyɔ ɛku 
(26,000). 

Ala Alɛdi 1 - 8 

Saul Ɔni Ndi Benyaminni Kaba Lɛlɔ Kɔtɛ 
1Benyamin ɔ́wɔ Bela ɔni ndi-nwu ubi udeedi. Na Asbel ɔdi unyɔdi na Ahara ɔdi 
ɔtɛdi. 

2Na Noha ɔdi unedi na Raƒa ɔdi ɔlɔndi. 

3Na Bela bebi ndi Adar ku Gera ku Abihud 

4ku Abisua ku Naaman ku Ahoa 

5ku Gera ku Seƒuƒan ku Huram. 

6Na bamɛni ndi Ehud kaba bebi na badi lɛtɔ benengu bete bekyuli bani nli Geba 
na bábɔku-ma bátákya Manahat. 

7Na Naaman ku Ahia ku Gera nábɔku bekyuli bammɔ. Na bana ɔti ndi Usa ku 
Ahihud. 

8Saharaim ɔ́wɔ bebi na Moab kalɔ lɛlɔ uwi ɔni na ɔ́nyonu nwuna beleku Husim 
ku Baara kama. 

9Na ulekudi Hodes ɔni na ɔ́sɔ úti náwɔ Yobab ku Sibia ku Mesa ku Malkam 

10ku Yeus ku Sakia ku Mirma. Na bamɛni ƒui badi-nwu bebi bani nábla atɔƒi 
benengu. 

11Na anwu ku Husim báwɔ Abitub ku Elpaal. 

12Na Elpaal bebi ndi Eber ku Misam ku Semed ɔni náda Ono ku Lod lɛma ku nina 
akpaklɔ ani nkya amadɔ mmɔ, 

13ku Beria ku Sema bani ndi ɔtɔ benengu bani nélie Ayalon, na ama nábɔku 
bekyuli bani nli Gat. 

14Na Ahio ku Sasak ku Yeremot 

15ku Sebadia ku Arat ku Eder 

16ku Mikael ku Yispa ku Yoha badi Beria bebi. 

17Na Sebadia ku Mesulam ku Hiski ku Heber 

18ku Ismerai ku Yislia ku Yobab ama lɛnɔ ndi Elpaal bebi. 

19Na Yakim ku Sikri ku Sabdi 

20ku Elienai ku Siletai ku Eliel 

21ku Adaia ku Beraia ku Simrat ama ndi Simei bebi. 

22Na Yispan ku Eber ku Eliel 

23ku Abdon ku Sikri ku Hanan 

24ku Hanania ku Elam ku Antotia 

25ku Yiƒdeia ku Penuel ama ndi Sasak bebi. 

26Na Samserai ku Seharia ku Atalia 

27ku Yaaresia ku Elia ku Sikri ama ndi Yeroham kaba bebi. 

28Bekyuli bamɛni ƒui badi atɔƒi benengu ku baga aani kalɛ na bénweni-ma anyi 
bákya bana kaba anyi ɔku kemmo, na ama nélie Yerusalem. 

29Yeiel ɔni ɔti ndi Gibeon úlie Gibeon ɔma kemmo, na ulekudi baalɔ banii Maaka. 

30Na ubidi udeedi ndi Abdon ku Sur ku Kis ku Baal ku Ner ku Nadab 

31ku Gedor ku Ahio ku Seker. 

32Na Miklot ɔ́wɔ Simea na bana kaba bélie Yerusalem. Na bélie béde bana lɛtɔ 
bekyuli. 

33Na Ner ɔ́wɔ Kis, na Kis ɔ́wɔ Saul na Saul ɔ́wɔ Yonatan ku Malki-Saul ku 
Abinadab ku Esbaal. 

34Na Yonatan ubidi ndi Merib-Baal ɔni náwɔ Mika. 

35Na Mika bebi ndi Piton ku Melek ku Tarea ku Ahas. 

36Na Ahas ɔ́wɔ Yehoada, na Yehoada ɔ́wɔ Alemet ku Asmawet ku Simri. Na Simri 
ɔ́wɔ Mosa. 

37Na Mosa ɔ́wɔ Binea ɔni ubi ndi Raƒa ɔni ubi ndi Eleasa ɔni ubi ndi Asel. 

38Na Asel ɔ́wɔ bananabi ɛku na bana anyi ndi Asrikam ku Bokeru ku Ismael ku 
Searia ku Obadia ku Hanan. Na bammɔ ndi Asel bebi. 

39Na ɔnwani Esek bebi ndi Ulam ubidi udeedi, na Yeus ɔdi unyɔdi na Eliƒelet ɔdi 
ɔtɛdi. 

40Ulam bebi badi bekpone bani na bebo kayi na baakana kɔtaminta bubo geen. 
Bebo bebi ku bawɔ na babla nkyuli eti atɛ. Bamɛni ƒui badi Benyamin kaba 
kemmo bebi. 

Ala Alɛdi 1 - 9 

Bekyuli Bani Béƒie Bénwini Bébo Yerusalem 
1Bénweni Israelƒuɔ atɔƒi ammɔ ƒui anyi bákya bana kaba anyi ɔku kemmo na 
akya Israelƒuɔ baga ɔku kemmo. Na béƒie Yudaƒuɔ bésienku Babilon kalɔ lɛlɔ ka 
bálɛ Unwoti kama ɔsu. 

2Na bekyuli bedeedi bani nénwini bébo ama alati lɛma na bététi bana kɔlɔ badi 
Israelƒuɔ ku bakpane ku Lewiƒuɔ ku kakpakɔ kabla bablane badi. 

3Na bekyuli bani nási Yuda ku Benyamin ku Eƒraim ku Manase kaba kemmo 
bésie bétélie Yerusalem. 

4Na atɔƒi ani akɔ bekyuli nénwini bébo ndi Utai ɔni ndi Amihud ubidi ɔni ndi 
Omri ubidi ɔni ndi Imri ubidi ɔni ndi Bani ubidi ɔni ndi Peres bebi akɔ unwi Peres 
ɔmmɔ ɔdi Yuda ubidi. 

5Na Siloniƒuɔ kemmo ni, ubidi udeedi ndi Asaia ku nwuna ɔtɔ bekyuli. 

6Na Serahƒuɔ kemmo ni, Yeuel ku nwuna ɔtɔ bekyuli. Na bekyuli bani nási Yuda 
kaba kemmo bumomo bɔdi eti leevu atɔ ku aavlene (690). 

7Na Benyamin bebi ni, Hasenua náwɔ Hodawia ɔni náwɔ Mesulam ɔni náwɔ Salu. 

8Yibneia ubidi Yeroham ku Mikri ɔni náwɔ Usi ɔni náwɔ Ela ku Yibnia ɔni náwɔ 
Reuel ɔni náwɔ Seƒatia ɔni náwɔ Mesulam. 

9Na Benyamin kaba bekyuli kalɛ na bénweni-ma anyi bákya bana kaba anyi ɔku 
kemmo bumomo bɔdi eti leevu yaalenwi ku ɛku (956). Na bekyuli bamɛni ƒui 
badi ɔtɔ benengu. 

Bakpane Badi Bénwini Bébo Yerusalem 
10Bakpane bani nénwini bébo akɔ badi anyi ndi Yedaia ku Yehoiarib ku Yakin 

11ku Asaria ɔni ndi kabla ɔblane ɔni mɔɔnú Katɔti kakpakɔ lɛlɔ na ɔti ndi Hilkia 
ɔni ɔti ndi Mesulam ɔni ɔti ndi Sadok ɔni ɔti ndi Meraiot ɔni ɔti ndi Ahitub 

12ku Malkia ɔni ubidi ndi Pashur ɔni ubidi ndi Yeroham ɔni ubidi ndi Adaia ku 
Immer ɔni ubidi ndi Mesilemit ɔni ubidi ndi Mesulam ɔni ubidi ndi Yahsera ɔni 
ubidi ndi Adiel ɔni ubidi ndi Masai. 

13Na bakpane bani ndi atɔƒi benengu bumomo bɔdi apim unwi eti leevu alɔ ku 
leevu (1,760) Na badi bekyuli bani na bámanku na bagyi kabla kani ƒui na babla 
na Unwoti kakpakɔ mmɔ kaduɛ. 

Lewiƒuɔ Kaba Bekyuli Anyi 
14Na Lewiƒuɔ bebi ni, Merari náwɔ Hasabia ɔni náwɔ Asrikam ɔni náwɔ Hasub 
ɔni náwɔ Semaia 

15ku Bakbakar ku Heres ku Galal ku Asaƒ ubidi Sikri ubidi Mika ubidi ku Matania 

16ku Obadia ɔni ɔti ndi Semaia ɔni ɔti ndi Galal ɔni ɔti ndi Yedutun ku Berekia ɔni 
ɔti ndi Asa ɔni ɔti ndi Elkana ɔni nélie Netoƒaƒuɔ akpaklɔ. 

Kakpakɔ Bagyumanane 
17Na kakpakɔ bagyumanane ndi Salum ku Akub ku Talmon ku Ahiman ku bana 
banwani na Salum ndi bana ɔtɔnkune. 

18Na ama na mɔɔgyumana bana keliekɔ ku ɔga kayakun kani nkya ɔƒɛ katukɔ úti 
úbedu ɔƒaani. Na ama ndi kayakun bagyumane bani nási Lewiƒuɔ akɔ. 

19Na Salum ɔni ɔti ndi Kore ɔni ɔti ndi Ebiasaƒ ɔni ɔti ndi Kora ku nwuna banwani 
bani na bási Kora ɔtɔ ɔmmɔ kemmo mɔɔnu Katɔti kakpakɔ kammɔ kayakun lɛlɔ 
aani kalɛ na bana bati bátaagyumana Unwoti Adi Kevo kayakun kammɔ. 

20Na kalɔ kesekɔ ni, Eleasar ubidi Pinehas nátaanu kɔyakun bagyumanane lɛlɔ. 
Na Unwoti uliku-nwu. 

21Na Sakaria ɔni ndi Meselemia ubidi nánu kayakun kani na baasia teeduo 
Unwoti kɔdi ɔtɔ kemmo. 

22Na bekyuli bani ƒui na bédie ka babla kɔyakun bagyumanane na Unwoti 
kɔyakun kenye bumomo bɔdi eti ene ku leevu inyɔ (212) Na bénweni-ma anyi 
bákya anyi ɔku kemmo na akpaklɔ ani beli. Na Ɔga Dawid ku Kenye Udiene 
Samuel néti bagyumanane kabla kammɔ bákya-ma enu kemmo. 

23Na ama ku bana kaba nátaagyumana Unwoti Kɔkpakɔ kɔyakun kɔmmɔ. 

24Na kayakun kákya ɔƒɛ katukɔ ku katɔ ku kada. Na kayakun biala kebo nwuna 
unengu. 

25Na bagyumanane bamɛni bataakɛ kebunku taasiku bana lɛlɔ bekyuli bani nli 
akpaklɔ ammɔ kudɔ. Na ɔgyumanane biala ɔ́ɔbla kabla emeyi maatɛ asa na 
baavumana-nwu. 

26Na bagyumanane benengu bammɔ badi ine. Na ama mɔɔbla kabla kammɔ 
taawɔlɔ. Na ama mɔɔnu kakpakɔ lɛtɔ lɛmmɔ kemmo iye si ukyuli ɔdi ɔɔwia lɛla 
lɛdi. 

27Na béli béde Unwoti kakpakɔ kammɔ. Ɔsika ɔdi bana kabla ka, bataagyumana 
ka na bataalɛmi kɔyakun kammɔ teewi ɔtanta biala. 

28Na badi lɛnɔ mɔɔnú akyami ani báda báabla kakpakɔ kammɔ kabla lɛlɔ. Na asa 
na badubuti akyami ammɔ babla lɛla lɛdi ni, báaka-nya taanu nwuna bumomo. 
Na si bábla báwɔlɔ lɛnɔ ni, báaka-nya taanu asa na baaƒɔ́ teese. 

29Na badi lɛnɔ mɔɔnu ala ani ƒui bánwi bálɛ kakpakɔ kammɔ lɛlɔ. Na básɔ baanú 
ɔlaaƒɔ ku ntɛ ku nnɔ ku oloƒui ku akyala ani nse kakpakɔ mmɔ lɛlɔ. 

30Na bakpane bammɔ badi mɔɔsála akyala. 

31Na Lewini ɔni baalɔ banii, Matitia na ɔdi Salum ubidi udeedi na ɔ́si kora kaba 
kemmo muuƒi bodobodo. 

32Na Kehatƒuɔ bammɔ banwani badi mɔɔbla bodobodo ɔni na beeti taasia 
Unwoti kakpakɔ lɛnwuna limeyi lɛlɔ lɛnwuna limeyi biala. 

33Na Lewiƒuɔ batɔnkune bani mɔɔtu lɛnu ama beli kakpakɔ lɛtɔ lɛmmɔ kemmo. 
Na balaya na ama baabla kabla kadi. Ɔsika bana kabla kani baabla mmɔ usien ku 
ɔƒɛ na baabla-ka 

34Na bamɛni ƒui ndi Lewiƒuɔ benengu ku batɔnkune aani kalɛ na bénweni-ma 
Anyi bákya bɔwɔ ɔku kemmo na belie Yerusalem. 

Ɔga Saul Kaba Bekyuli Anyi Ndi Bamɛni 
35Yeiel ɔni ɔti ndi Gibeon na uli Gibeon. Na ulekudi ndi Maaka. 

36Na ubi udeedi ndi Abdon na Sur ku Kis ku Baal ku Ner ku Nadab 

37ku Gedor ku Ahio ku Sakaria ku Miklot basia. 

38Na Miklot ɔti ndi Simea. Na belie béde bana banwani na Yerusalem. 

39Na Ner ɔ́wɔ Kis na Kis ɔ́wɔ Saul. Na Saul ɔ́wɔ Yonatan ku Malki-Saul ku 
Abinadab ku Esbaal. 

40Na Yonatan ubidi ndi Merib-Baal. Na Merib-Baal ɔ́wɔ Mika. 

41Na Mika bebi ndi Piton ku Melek ku Tahrea ku Ahas. 

42Na Ahas ɔ́wɔ Yara, na Yara ɔ́wɔ Alemet ku Asmawet ku Simri, na Simri ɔ́wɔ 
Mosa. 

43Na Mosa ɔ́wɔ Binea ku ubidi Reƒaia ku ubidi Eleasa ku ubidi Asel. 

44Na Asel ubo bananabi ɛku. Na bana anyi ndi Asrikam ku Bokeru ku Ismael ku 
Searia ku Obadia ku Hanan. Na bamɛni ndi Asel bebi. 

Ala Alɛdi 1 - 10 

Ɔga Saul Ɔ́du Lɛlɔ 
1Amu na Ƒilistiƒuɔ békpoku Israelƒuɔ na baabɔku-ma geen na bana anumi na 
bádu bana akɔ pii lɛnɔ na Gilboa Kɔbi lɛlɔ. 

2Nsu Ƒilistiƒuɔ bábi básiaku-ma na béƒie Saul bebi ɛtɛ na bádu-ma. Na bebi ɛtɛ 
bamɛni ndi Yonatan ku Abinadab ku Malki-Saul. 

3Na kekpo kammɔ kébo kaayú ɔkplu na kesii kani na Saul ɔkya. Na Saul bekisine 
kemmo unwi ɔ́ta kataminta úbalɛ-nwu na nwuna ɔ́ƒɔ ɔlɛ geen. 

4Amu na Saul ɔ́su nwuna ekpola ala utine ɔnini, “Ni ƒula kewii kpa livuo kemmo 
na atu-mi adu, kalɛ na kadi bamba bekyuli bani na bétekulo-ma ago mɛni 
balábadu-mi na bataakun lɛmɛnɛ teedumi-mi.” Nsu Saul ekpola utine ɔmmɔ ɔ́yia 
ka ɔbla lɛni. Anwuɔsu Saul údie anwu ɔlati nwuna kewii na úbuli útébi-ka lɛlɔ. 

5Amu ka nwuna ekpola ala utine ɔ́nu ka Saul úkpi ni, anwu lɛnɔ ɔ́kpa nwuna 
kewii na úbuli útébi-ka lɛlɔ, na úkpi. 

6Anwuɔsu Saul ku nwuna bebi ɛtɛ békpi basala. Na nwuna kaba kadi kátadi lɛga 
kudii. 

7Na ka Israelƒuɔ bani beli kɔwɛ kemmo mmɔ bénu ka bekpone bammɔ ƒui békeli 
ni, békeli na báda bana lɛma béwi. Amu na Ƒilistiƒuɔ bébo na bébelie bana lɛma 
lɛmmɔ kemmo. 

8Kadi kegye ni, ka Ƒilistiƒuɔ bésie bani bétedie bekpine bammɔ adala ni, mmɔ na 
bánu Saul ku nwuna bebi ka békpi bátɛ Gilboa Kɔbi lɛlɔ. 

9Békulo-nwu lili na bédie nwuna ekpola ani na ɔkya na bátala batu na bávi 
Ƒilistiƒuɔ lɛma ƒui básu kenye kamɛni na bana baƒiɔ kakpakɔ ku bekyuli ƒui akɔ. 

10Amu na béti Saul kekpo adala bétese bana baƒiɔ ɔtɔ unwi kemmo. Na béti 
nwuna lili bátaƒala bana baƒiɔ bani baalɔ-ma banii Dagon ɔtɔ kemmo. 

11Na ka bekyuli bani beli Yabes ɔni nnkya Gilead bénu kalɛ na Ƒilistiƒuɔ bábla 
Saul ni, 

12bana bekpone bani mbo kayi geen bésie na béteti Saul ukpine ku nwuna bebi 
béboku Yabes. Na báva-ma na kugyii kubendi kɔdi kalɔ. Na bekyuli bammɔ 
bényimi kenye emeyi maatɛ. 

13Na Saul úkpi, ɔsika útasiaku Unwoti siin. Na úni Unwoti ɔda bubo na úsie like 
bebone kudɔ ka úteye ala únu muedi. 

14Ɔni na Unwoti kudɔ na nka ɔlɛka úsie mmomu. Ɔmmɔ ɔsu, Unwoti ɔ́du-nwu. 
Na únwini lɛgadi lɛmmɔ úte Yisai ubidi Dawid. 

Ala Alɛdi 1 - 11 

Dawid Ɔ́di Lɛga Na Israel Ku Yuda 
1Amu na Israelƒuɔ ƒui bésie Dawid kudɔ na Hebron na bábasu-nwu banini, “Abu 
lɛnɔ bɔdi ƒula lɛlɔ bekyuli. 

2Na kukuuku ƒui uwi ɔni na Saul ɔdi bula ɔga muedi ni, awɔ kani nákpanku bula 
Israelƒuɔ bekpone ésienku kekpokɔ. Na Unwoti ɔ́su-ɔ ɔnini, ‘Awɔ ndubo mina 
kadi bekyuli bɔda aani baƒonu ɔdane kalɛ, na awɔ ndubɔdi bana ɔga.’ ” 

3Ɔmmɔ ɔsu Israel benengu ƒui bébo Hebron na Dawid kudɔ mmɔ. Na bényimi 
bunyimi bɔdi ku lɛlɔ na Unwoti anumi. Na bébo Dawid kudu na béwi-nwu lili 
nnɔmii béti bése-nwu likpo ka anwu ndi Israelƒuɔ ɔga aani kalɛ na Unwoti úse 
kenye ɔ́siaku Samuel lɛlɔ. 

4Amu na anwu ku nwuna bekpone bésie banii bétékpoku-ma. Nsu Yebusiƒuɔ 
básu Dawid banini, “Bilakana mɛni buduo.” 

5Nsu ina ka básu lɛni ni, Dawid ku nwuna bekpone bádi-ma lɛlɔ na béƒie ɔma ɔni 
na bátu awodu bámana na baalɔ-nwu Sion mmɔ báƒɔ. Na básia mmɔ lɛnyi banii 
Dawid Ɔma. 

6Na Dawid ɔ́su ɔnini, “Ukyuli udeedi ɔni ndubɔka Yebusini bɔdu ni, anwu 
ndubɔbla bekpone ɔtɔnkune.” Na Yoab ɔni uni ndi Seruia ɔtɔnku kekpo na 
únwini Israel ɔtɔnkune. 

7Dawid úsie útélie ɔma kagyumanakɔ kpakplaa kammɔ kemmo. Na baalɔ mmɔ 
banii Dawid Ɔma. 

8Na ɔ́ya bátu lɛtɔ mmɔ bene bámana ɔ́siku kesii kani na básia atabi ubili bényimi 
mmɔ kudɔ na nwuna kemmo kakɛ lɛlɔ. Na Yoab ɔ́sɔku ala akladi ani nse ɔma 
ɔmmɔ kemmo úse kaduɛ. 

9Na ka Unwoti Ɔyikune Ƒui ɔsiaku Dawid ɔsu ni, nwuna ɔyikun ɔ́sɔ úsie anumi 
kaduɛ. 

Dawid Bekpone Bani Náƒɔ Lɛnyi 
10Na bani nébunku Dawid na nwuna lɛgadi lɛ́kɛ ɔyikun lígyingya lɛ́kya kalɔ 
kammɔ ƒui lɛlɔ aani kalɛ na Unwoti úse Dawid kenye. 

11Na Dawid bekpone bammɔ anyi ndi bamɛni, Hakmoni ubidi Yasobeam anwu 
ndi bekpone bammɔ ɔtɔnkune. Na anwu nádu nkyuli eti aku na kekpo kenwi 
kemmo. 

12-13Na ɔbambadi ɔni nsia-nwu kama ɔdi Ahohini ɔni baalɔ Dodo ubidi ɔnanabi 
ɔni baalɔ Eleasar. Na ɔdi Dawid bekpone batɔnkune ɛtɛ bammɔ akɔ unwi ɔni 
nényeku-nwu na bénye básiaku Ƒilistiƒuɔ bani násala lɛlɔ na békpoku-ma na 
Pasdamim. Na ɔkya kakpa kemo uwi ɔni na Israelƒuɔ bése kalɔ beekeli. 

14Anwuɔsu anwu ku nwuna bekyuli bénye kakpa kemo kammɔ ntɛ na békpoku 
Ƒilistiƒuɔ na Unwoti ɔ́ya na bádi lɛlɔ geen. 

15Limeyi lɛdi ni, bekpone benengudi avlaatɛ bammɔ akɔ ɛtɛ badi bébo Dawid 
kudɔ na Adulam lɛtakpɛ ubu kesii kani na ɔ́kya. Na Ƒilistiƒuɔ bekpone kasala 
bammɔ lɛnɔ bábla keliekɔ na Reƒaiƒuɔ Kɔwɛ kemmo na beli mmɔ. 

16Na uwi ɔmmɔ lɛlɔ na Dawid ɔkya kabɛkɔ kagyumanadi geen. Na Ƒilistiƒuɔ 
bekpone bakya Betlehem. 

17Ɔƒɛni ni, utukwɛ úbo ɔɔda Dawid geen na ɔ́su ɔnini, “Ao, si bɔkɛ na ndubɔkɛ ntu 
lɛsiku libiɔ lɛni nkya Betlehem ɔma ɔban kayakun kenye na lɛni ni, nka ɔdia 
geen!” 

18Ɔmmɔ ɔsu bekpone ɛtɛ bammɔ bábɛ béduo Ƒilistiƒuɔ bekpone bammɔ kesii 
kani na benye baagyumana mmɔ na bétédu ntu libiɔ lɛni na Betlehem ɔban 
kayakun kenye mmɔ béboku-nwu. Nsu Dawid útani-mu. Mmomu úti-mu úbo 
úwi kalɔ úvele Katɔti. 

19Na ɔ́su ɔnini, “Naaakana ntu bɔmɛni bɔni. Na si lɛ́ni-mu ni, na use aani bekyuli 
bani béti bana ngba bése na lɛla lɛmɛni lɛlɔ ubugya ɔdi na mɔɔni.” Ɔmmɔ ɔsu, 
Dawid úni ka ɔ́ni ntu bɔmmɔ. Na kayi buse ala amɛni na bekpone ɛtɛ bamɛni 
bábla na báƒɔ lɛnyi. 

20Abisai ɔni ndi Yoab ɔnwani ni, anwu ndi bekpone ɛtɛ bammɔ ɔtɔnkune. Na 
anwu néti nwuna kewii na ɔ́du nkyuli eti aku. Na mmɔ na ɔ́ƒɔ lɛnyi geen aani ɛtɛ 
bani ngye. 

21Na nwuna lɛnyi lɛ́kɔ litulo ɛtɛ bammɔ. Na úbenwini bana ɔtɔnkune ina ka ɔɔɔdi 
bana akɔ unwi. 

22Ɔmmɔ kama ni, ɔnana ɔni baalɔ Yohaiada na ɔ́si Kabseel ɔma ni, ubo ɔnanabi 
ɔni baalɔ Benaia. Ubi ɔmɛni ɔ́di ukpone geen na ɔ́du Moabƒuɔ bekpone kpakplaa 
inyɔ bani mbo ogya geen. Lɛni kani na ɔ́du gyata na ubu ɔdi kemmo na limeyi 
lɛdi na etubankɛ áƒɔ kalɔ kammɔ ƒui lɛlɔ. 

23Ɔ́du Egyipteni ukpone unengudi ɔdi na nwuna bɔkuku bɔdi lɛgba bɔka maatɛ 
ku kakɛ. Na ina ka Egyipteni ɔmmɔ ɔda kewii gyɔlɔɔ ni, ligyiiku lɛdi kani na 
Benaia ɔda útásiaku-nwu na úƒie nwuna kewii kammɔ ɔ́ƒɔ na úti ɔ́tu-nwu ɔ́du. Na 
ɔ́da lɛtula gyɔlɔɔ aani ɔta kalɛ. Na Benaia ɔ́wia ligyiiku na útekpoku-nwu. Na 
úkpeli Egyipteni ɔmmɔ lɛtula lɛmmɔ ɔ́ƒɔ na úti ɔ́du-nwu. 
24Na Yohaiada ubidi Benaia kayi buse ablala amɛni udu ɔsu ni, anwu lɛnɔ ɔ́ƒɔ 
lɛnyi aani bekpone ɛtɛ bammɔ. 

25Na nwuna lɛnyi lɛ́kɔ lítulo bekpone avlaatɛ bammɔ. Nsu béteti-nwu lɛnyi 
bétebunku bekpone ɛtɛ bammɔ. Na Dawid ɔ́ya na anwu mɔɔnu nwuna 
bagyumanane lɛlɔ. 

26Na bekpone benengu bammɔ ndi Yoab ɔnwani ɔnanabi Asahel ku Dodo ubidi 
Elhanan ɔni nási Betlehem 

27ku Harorini Samot ku Pelonni Heles 

28ku Tekoani Ikes ubidi Ira ku Antoni Abieser 

29ku Husani Sibekai ku Ahohini Ilai 

30ku Netoƒani Maharai ku Netoƒani Baana ubidi Heled 

31ku Ribai ubidi Itai ɔni nási Gibea ɔni nkya Benyamin kalɛkɛ lɛlɔ ku Piratonni 
Benaia 

32ku Nahale-Gaasni Hurai ku Arabini Abiel 

33ku Baharumni Asmawet ku Saalbonni Eliahba 

34ku Gisonni Hasem bebi ku Hararini Sage ubidi Yonatan 

35ku Hararini Sakar ubidi Ahiam ku Ur ubidi Eliƒal 

36ku Mekerani Heƒer ku Pelonni Ahia 

37ku Karmelni Hesra ku Esbai ubidi Naarai 

38ku Natan ɔnwani Yoel ku Hagri ubidi Mibhar 

39ku Amonni Selek ku Berotni Nahaarai ɔni ndi ekpola lɛlɔ ɔnune ute Yoab ɔni 
ndi Seruia ubidi 

40ku Yitrini Ira ku Yitrini Gareb 

41ku Hetini Uria ku Ahlai ubidi Sabad 

42ku Rubenni Sisa ubidi Adina ɔni ndi ɔtɔnkune ute bekpone avlaatɛ bani 
nébunku-nwu 

43ku Maaka ubidi Hanan ku Mitni Yosaƒat 

44ku Astarotni Usia ku Aroerni Hotam bebi Sama ku Yeiel 

45ku Simri ubidi Yediael ku Tisini Yoha ɔni ndi Yediael ɔnwani 

46ku Mahawini Eliel ku Elnaam bebi Yeribai ku Yosawia ku Moabni Yitma 

47ku Eliel ku Obed ku Mesobaiani Yaasiel. 

Ala Alɛdi 1 - 12 

Bekpone Bedeedi Bani Náka Dawid Kama Bɔsiaku 
1Na banana bamɛni nébo Dawid kudɔ na Siklag uwi ɔni na úkeli Kis ubidi Saul. 
Na bekpone bamɛni bebunku bekyuli bani nénye-ku Dawid na békpo kekpo. 

2Bebo kɔtaminta, na baakana-ku bubo geen. Na bagyi atabi lɛnɔ buƒwimi kaduɛ 
kɔmii ku kɔdianu. Na badi Saul lɛlɔ bekyuli bani nási Benyamin kaba kemmo akɔ. 

3Na Ahieser ndi bana ɔtɔnkune na Yoas ku Asmawet bebi Yesiel ku Pelet ku 
Beraka ku Anatotni Yehu 

4ku Gibeonni Ismaia ɔni ndi ukpone na nkyuli avlaatɛ bammɔ kemmo ku 
Yeremia ku Yahasiel ku Yohanan ku Gederani Yosabad 

5ku Elusai ku Yerimot Bealia ku Semaria ku Haroƒini Seƒatia 

6ku Elkana ku Yesia ku Asarel ku Yoeser ku Yasobeam ku Koraƒuɔ 

7ku Yoela ku Sebadia ku Yeroham ɔni nási Gedorƒuɔ akɔ. 

Bekyuli Badi Bási Gad Kaba Kemmo Na Básiaku Dawid Kama 
8Gadƒuɔ badi bámami lɛlɔ bétébunku Dawid na nwuna kagyumanakɔ kpakplaa 
kani na úsie ɔkya na ketele kalɔ kakwiidi kemmo. Na badi bekpone bani mbo 
kayi na benye kagyumana bete kekpo, na bagyi atula ku kayi lɛgyumanala bɔda 
kaduɛ. Bekyuli bamɛni anumi álɛ bagyata anumi, na bebo ababla aani lɛku 
kemmo abi lɛlɔ bakwa. 

9Eser ntɔ na Obadia ɔsia-nwu kama na Eliab ɔsia ɔtɛdi. 

10Na Mismana ɔsia unedi na Yeremia ɔsia ɔlɔndi. 

11Na Atai ɔsia ɔkundi. Na Eliel ɔsia maatɛdi. 

12Na Yohanan ɔsia maanedi. Na Elsabad ɔsia yaalenwidi. 

13Na Yeremia ɔsia leevudi. Na Makbanai ɔsia leevu-unwidi. 

14Na Gadƒuɔ bekpone bamɛni badi bekpone batɔnkune. Na bani ndi bayikune 
geen baatɔnku bekpone apim na bani nsia baatɔnku eti anyɔ. 

15Na ama ndi bekyuli bani na bávia bésie Yordan Ketu bésie ɔvi ɔni ngye uwi ɔni 
na ketu kammɔ kéyi ku atu na kɔbuli kedeedi kemmo bátábɔku bekyuli bani ƒui 
nli kɔwɛ kemmo ɔ́si ɔƒɛ katukɔ útédu kanukɔ. 

Benyamin Ku Yuda Kaba Bekyuli Badi Básiaku Dawid Kama 
16Benyamin ku Yuda kaba bekyuli badi lɛnɔ bébo Dawid kudɔ na nwuna 
kagyumanakɔ na kesii kani na ɔkya. 

17Amu na Dawid úsie útásiaku-ma na ɔ́su-ma ɔnini, “Si atubɔyɔ kemmo na bɛkɛ 
bibo ka bibebunku-mi ni, nnye kagyumana ka lɛƒɔ-mii libunku lɛlɔ. Nsu si bubo 
na bíbo bɛnii bibedie-mi bite mina bekisine ɔni na mina enu ese sɛɛn na ńtabla 
likpidi lɛdi bɔdi ni, na muuvele bula bati Katɔti nnii, ɔtɛku-mii litemi lɛmmɔ.” 

18Mmɔ na Katɔti kɔyu kɔ́ƒɔ Amasai bekpone avlaatɛ ɔtɔnkune kemmo na ɔ́su 
ɔnini, “O Dawid! Bɔdi ƒula badi. O Yisai ubi! Bunye-ɔ kama. Keyi buɛɛ kasiaku-ɔ 
na kasɔ kasiaku-ɔ! Keyi buɛ kasiaku bekyuli bani muute-ɔ kebunku. Ɔsika ƒula 

Katɔti ɔdubute-ɔ kebunku.” Anwuɔsu ɔ́ƒɔ-ma úbunku nwuna bekpone lɛlɔ. Na 
ɔ́bla-ma bekpone batɔnkune. 

Manase Kaba Bekyuli Badi Básiaku Dawid Kama 
19Bekpone badi bási Manase kaba kemmo na bébo bébenye Dawid kama uwi ɔni 
na ɔ́siaku Ƒilistiƒuɔ ka bétékpoku Ɔga Saul. Nsu geen ni, bétebunku Ƒilistiƒuɔ 
kekpo kammɔ. Ɔsika Ƒilistiƒuɔ batɔnkune básu banini, “Bɔdubɔyii udu si Dawid 
ɔ́sɔ ɔ́blaku Ɔga Saul unwi.” 

20Uwi ɔni na Dawid úsie Siklag ni, Manase kɔdua bekyuli bani námami lɛlɔ 
bétébunku ndi Adna ku Yosabad ku Yediael ku Mikael ku Yosabad ku Elihu ku 
Siletai na badi bekpone bani nátɔnku bekpone apim apim Manase kɔdua 
bekpone akɔ. 

21Na bébunku Dawid na békpoku bekpone bamba bani mɔɔta kekpo teebile ala 
ɔsika bebo kayi na beekpó geen, na úti-ma ɔ́bla batɔnkune. 

22Na limeyi ndi limeyi ni, bekpone béebo teebebunku Dawid útédu ka ɔ́kɛ 
bekpone bayikune lisu bonwu lɛdi. 

Bekpone Badi Béti Lɛlɔ Bébunku Dawid Na Hebron 
23Na bekpone bani nébo bébebunku Dawid na Hebron na bekpo baƒɔ Saul lɛgadi 
bete Dawid aani kalɛ na Unwoti ɔ́su úse bumomo ndi bamɛni. 

24Bekyuli bani nási Yuda kaba kemmo na báda agyumanala ku atula na báklibi 
lɛlɔ béte kekpo bumomo bɔdi mpim ɛku ku eti leevu-aku (6,800). 

25Na bani nási Simeon kaba kemmo na báklibi lɛlɔ béte kekpo bumomo bɔdii 
mpim maatɛ ku eti anyɔ (7,100). 

26Bani nási Lewi kaba kemmo bumomo bɔdi mpim ine ku eti leevu-anyɔ (4,600) 

27úbunku Yehoiada ɔni ndi Aaron kaba bekyuli ɔtɔnkune na bana bumomo bɔdi 
mpim ɛtɛ ku eti leevu-ene (3,700) 

28ku Sadok ɔni ndi okloƒu ukpone ɔni mbo kayi na ubo bekpone benengu 
aavlanyɔ-inyɔ 

29ku bani nási Benyamin kaba kemmo na badi Saul lɛlɔ bekyuli lɛti bumomo bɔdi 
mpim ɛtɛ (3,000) na nka ketulodikɔ bámu benye Saul kama úti úbedu uwi ɔmmɔ 
lɛlɔ. 

30Na Eƒraim kaba bekyuli kakɛ bani na bálɛ ugyii ka bésie na mbo kayi na badi 
bekpone na báƒɔ lɛnyi bumomo bɔdi mpim aavlanyɔ ku eti leevu-aku (20,800). 

31Na Manase kaba kemodi kakɛ kenwi bani na básia lɛnyi ka besie na bétése 
Dawid lɛga bumomo bɔdi mpim leevu-mane (18,000). 

32Na Isakar kaba kemmo bekyuli bani nánu uwi ɔmmɔ kemmo ala báti na bagyi 
lɛla lɛni ndubɔlɛ kɔsia bebo batɔnkune bumomo eti ene (200) ku bana lɛlɔ 
bekyuli bani na lɛlɔ na baadi. 

33Na Sebulon bekpone bani na bagyi kekpo kɔkwɛ na baakana taada ekpola biala 
na básu ka Dawid kama kani badubunye na bebunku-nwu bumomo bɔdi mpim 
liti (50,000). 

34Na Naƒtali bekpone batɔnkune umomo bɔdi apim unwi (1,000) na bani ngyi 
lɛgyumanala ku atula bubo bumomo bɔdi mpim avlaatɛ maatɛ (37,000). 

35Na Dan kaba badi bani na báklibi lɛlɔ béte kekpo bumomo bɔdi mpim 
aavlanyɔ-maane ku eti leevu-anyɔ (28,600). 

36Na Aser kaba bekyuli bekpone bani na bagyi bukpo na baklibi lɛlɔ béte kekpo 
bumomo bɔdi mpim aavlene (40,000). 

37Na Yordan ɔƒɛ katukɔ kakɛ ƒui ni, bekyuli bani nási Ruben ku Gad ku Manase 
kaba bekyuli kakɛ kenwi kemmo na báda lɛlɔ ku ekpola udu biala bumomo bɔdi 
mpim eti anyɔ ku aavlanyɔ (120,000). 

38Na bekyuli bamɛni ƒui ndi bekpone bani néti lɛlɔ béte ƒaa ka besie na betékpo. 
Na bana ƒui bébo Hebron ka bébese Dawid lɛga na ɔdi Israel ƒui lɛlɔ. Na lɛni kani 
na Israelƒuɔ bakladi ƒui bada kasusu kenwi ka bése Dawid lɛga. 

39Na bekyuli bammɔ bádi emeyi atɛ na Dawid kudɔ mmɔ. Na baadi na baaní ɔsika 
bana kɔduli bekyuli béte-ma adila ku anila na bada bésienku mmɔ. 

40Lɛnɔ ni, bana liku bekyuli bani na bási ɔgyu ƒui aani Sebulon ku Isakar ku 
Naƒtali kaba bekyuli béti adila pii básia bana bebuo ala betine lidu lɛlɔ béboku-
ma. Na ɔlaaƒɔ ku ala agyidi lidu lidu ku ntɛ ku nnɔmii ku ɔmantɛ bakɔ ku baƒonu 
bábu. Na sɔsɔ ni, ebiti ákya Israel. 

Ala Alɛdi 1 - 13 

Israelƒuɔ Ƒui Béteti Bunyimi Adaka Ɔmmɔ 
1Amu na Dawid ɔ́ni úde bekpone batɔnkune bani mɔɔnu bekpone esu mpim 
mpim lɛlɔ ku bekpone esu eti anyɔ anyɔ lɛlɔ. 

2Na ɔmmɔ kama ɔ́su Israelƒuɔ ƒui ɔnini, “Si ɔdia-mii na ɔdi bula Unwoti Katɔti 
lɛyɔla ni, na buti kenye bumene bula banwani bani na bégyingya bákya Israel 
lɛmii lɛlɔ. Na bɔsɔ buti kadi lɛnɔ bumene bakpane ku Lewiƒuɔ bani nnkya-ma 
kudɔ na bana lɛma ku bebuo kɔdikɔ. Na bebebunku-bu 

3na busie na butaƒɔ Unwoti Bunyimi Adaka ɔni na bɔ́sɔ búteye lili kudii ɔ́su uwi 
ɔni na Saul ɔɔdi lɛga mmɔ.” 

4Amu na bekyuli bammɔ ƒui bénu kalɔ ka bádubusie ɔsika ɔdia-ma lɛni. 

5Anwuɔsu Dawid ɔ́lɔ Israelƒuɔ bammɔ ƒui ɔ́siku Sihor Ketu kudɔ na Egyipte útédu 
Hamat ka bésie betéti Bunyimi Adaka ɔmmɔ basiku Kiriat-Yearim. 

6Na Dawid ku bekyuli bammɔ ƒui bésie Yudaƒuɔ ɔma ɔni ndi Baala na basɔ baalɔ-
nwu Kiriat-Yearim ka bátaƒɔ Katɔti Bunyimi Adaka ɔni na Unwoti lɛnyi lɛ́sia-nwu 
lɛlɔ na unye bebweyi badi udu ku avwi lɛlɔ na baalɔ-ma Kerub. 

7Bététi Katɔti Bunyimi Adaka ɔmmɔ básiku Abinadab kaduli. Na béti adaka 
ɔmmɔ básia kɛɛkɛ ɔwɔdi ɔdi lɛlɔ. Na Usa ku Ahio bákya báagyumana kɛɛkɛ 
ɔmmɔ. 

8Na ulu lɛlɔ ni, Dawid ku Israelƒuɔ bammɔ bakɛ beemwi Katɔti ku agya. Na beedie 
lɛnu na baatɔ́. Bada lɛbentaa ku ebi ku enukpɛ agyala ku abambadi baagyá ku 
kɔkpɛɛ. 

9Uwi ɔni bédu Kidon kakpa kesii kani beewiile edula ebi ni, Usa údie kɔnu ɔnii 
uunyene adaka ɔmmɔ ɔsika ebuo ɔni nti adaka ɔmmɔ ɔ́gbanta. 

10Amu na Unwoti ɔ́kɛ kɔnyi ɔ́kya Usa na ɔ́ƒiɛmi-nwu ɔ́va kalɔ ka útuku adaka 
ɔmmɔ ɔsu. Anwuɔsu úkpi na Unwoti anumi mmɔ. 

11Dawid ɔ́kɛ kɔnyi na Unwoti kɔnyi kɔni na úti ɔ́kya Usa mmɔ ɔsu ɔ́si kɔnyi kɔni 
na Unwoti úti ɔ́kya Usa ɔsu. Anwuɔsu úti úbedu ɔmwi ni, kesii kammɔ baalɔ bani 
Peres-Usa 

12Limeyi lɛmmɔ ni, Dawid ɔ́yia Katɔti geen na úye ɔnini, lɛlɔ ɔnini, “Dɛ na 
ndubɔbla na liti Bunyimi Adaka ɔmɛni lisienku mina kaduli?” 

13Anwuɔsu Dawid úteti Bunyimi Adaka ɔmmɔ útesienku Yerusalem. Mmomu 
ɔ́da-nwu úse ɔnana ɔdi baalɔ banii Obed-Edom kaduli na ɔdi Gatni. 

14Na Unwoti Bunyimi Adaka ɔmmɔ úse Obed-Edom kaduli kammɔ abuli atɛ. Na 
Unwoti úte Obed-Edom kaduli kusɛ kusɛ na lɛla biala baabla kemmo. 

Ala Alɛdi 1 - 14 

Dawid Kaduli Bekyuli Ku Nwuna Ɔtɔ Bekyuli 
1Na uwi ɔmmɔ kemmo ni, Ɔga Hiram ɔni mɔɔdi lɛga na Tiro ɔ́tala bekyuli badi 
úmene Dawid. Na béti egyii kpakplaa etenku ku banwine ku bani ngyi kalɛ na 
baatú atabi lɛtɔ kalɛ na bátátu keliekɔ kabuni geen béte-nwu. 

2Na ɔƒɛni Dawid ɔ́nu ɔ́ti ka Unwoti ɔ́ya na nwuna lɛga lɛni na ɔɔdi na Israel línye 
kpi. Na ɔ́kɔliku nwuna lɛgadi lɛmmɔ katɔ geen ɔsi Israelƒuɔ ɔsu. 

3Uwi ɔni na Dawid ɔɔdi lɛga na Yerusalem ni, úti beleku pii na ɔmmɔ ɔsu ɔ́kɛ bebi 
bananabi ku belekubi pii. 

4Na bebi bani na ɔ́wɔ na mmɔ ndi bamɛni, Samua ku Sobab ku Natan ku Salomo 

5ku Yibhar ku Elisua ku Elpelet 

6ku Noga ku Neƒeg ku Yaƒia 

7ku Elisama ku Eliada ku Eliƒelet. 

Dawid Úkpo Ɔ́di Ƒilistiƒuɔ Lɛlɔ 
8Uwi ɔni na Ƒilistiƒuɔ bénu ka bése Dawid lɛga ka utaadi Israelƒuɔ ƒui lɛlɔ ni, bana 
bekpone ƒui bátu akpagya ka batawia-nwu na bekpoku-nwu. Nsu Dawid únu 
litemi lɛmmɔ na anwu lɛnɔ ɔ́ta ka utekpoku-ma. 

9Ɔƒɛni ni, Ƒilistiƒuɔ bébo bakya Reƒaim Kɔwɛ kemmo na bakya beebile ala na 
mmɔ. 

10Ɔmmɔ ɔsu Dawid úye ɔ́siku Katɔti kudɔ ɔnini, “Nteesie ntékpoku Ƒilistiƒuɔ? 
Adubɔnyonu-ma akya-mi enu kemmo?” Amu na Unwoti údie kenye ɔnini, 
“Teesie na ndubuti-ma lɛkya-a enu kemmo.” 

11Anwuɔsu Dawid ku nwuna bekpone báta bésie Baal-Perasim. Na mmɔ na 
bátádi Ƒilistiƒuɔ lɛlɔ. Na Dawid ɔ́su ɔnini, “Kalɛ na ntu bɔɔbwɛ taalɛ kesii kadi ni, 
lɛni na Katɔti ɔ́bwɛ ɔ́lɛ mina bekisine lɛlɔ na úti-ma ɔ́kya-mi enu kemmo.” Ɔmmɔ 
ɔsu kesii kammɔ baalɔ bani Baal-Perasim. 

12Na Ƒilistiƒuɔ báda bana baƒiɔ báva mmɔ. Na Dawid ɔ́ya na bákyula-ma. 

13Limeyi lɛdi lɛnɔ ni, Ƒilistiƒuɔ básɔ báta bésie kɔwɛ kɔmmɔ kemmo. 

14Ɔmmɔ ɔsu Dawid ɔ́sɔ úye Katɔti únu lɛla lɛni na ɔbla. Na Katɔti údie-nwu kenye 
ɔnini, “Bítesie siin. Mmomu bɛka bɛmana-ma na bikpoku-ma na kugyii kubendi 
kɔmmɔ anumi mmɔ. 

15Na si bɛnya binu kɔku ka ɔbla aani bekyuli esie mɔɔví kugyii kubendi kɔmmɔ 
katɔ kakɛ na bikeli bitekpoku-ma. Ɔsika ɔmɛni ndubɔtina ka Katɔti ɔ́gyu ɔ́tɔ bina 
anumi útekpoku Ƒilistiƒuɔ bammɔ.” 

16Ɔmmɔ ɔsu Dawid ɔ́bla kalɛ kani na Unwoti úbo-nwu ɔda. Na békpo bádi 
Ƒilistiƒuɔ bekpone lɛlɔ. Ɔsi Gibeon utédu Geser. 

17Anwuɔsu Dawid ɔ́ƒɔ lɛnyi na kalɔ kammɔ ƒui lɛlɔ. Na Unwoti ɔ́ya kadi ƒui baayia-
nwu. 

Ala Alɛdi 1 - 15 

Dawid Úti Bunyimi Adaka Ɔmmɔ Úsienku Yerusalem 
1Uwi ɔni na Dawid ɔ́tu lɛtɔ úte lɛlɔ ɔ́wɔlɔ na kesii baalɔ Dawid ɔma unengudi ni, 
ɔ́klibi kesii kadi lɛnɔ úte Katɔti Bunyimi Adaka. Na ɔ́tu Adi Kevo úte-nwu. 

2Ɔmmɔ kama Dawid ɔ́su ɔnini, “Ukyuli biala útalɛka uti Katɔti Bunyimi Adaka 
ɔmɛni amu ntu Lewiƒuɔ kani, ɔsika ama na Unwoti ɔ́ƒuna ka beteeti Bunyimi 
Adaka ɔmmɔ. Na bataabla akpala na nwuna anumi uwi ƒui.” 

3Amu na Dawid ɔ́lɔ Israelƒuɔ ƒui ɔ́sala na Yerusalem na ɔ́su-ma ka betéti Katɔti 
Bunyimi Adaka ɔmmɔ beboku. Na uti use kesii kani ɔ́klibi úse úte-nwu. 

4Na ɔ́lɔ Aaron kaba bekyuli ƒui ɔ́sala ku Lewiƒuɔ bamɛni. 

5Na ɔ́si Kehat kaba kemmo ni, Uriel ndi bana ɔtɔnkune na nwuna banwani 
bumomo bɔdi eti anyɔ ku aavlanyɔ (120). 

6Na ɔ́si Mereri kaba kemmo ni, Asaia ndi bana ɔtɔnkune na bana bumomo bɔdii, 
eti ene ku aavlanyɔ (220). 

7Na ɔ́si Gerson kaba kemmo ni, Yoel ndi bana ɔtɔnkune na bana bumomo bɔdii 
eti anyɔ ku avlaatɛ (130). 

8Na ɔ́si Elisaƒan kaba kemmo ni, Semaia ndi bana ɔtɔnkune na bana bumomo 
bɔdi eti ene (200). 

9Na ɔ́si Hebron kaba kemmo ni, Eliel ndi bana ɔtɔnkune na bana bumomo bɔdi 
liti ku avlaatɛ. 

10Na ɔ́si Usiel kaba kemmo ni, Aminadab ndi bana ɔtɔnkune na bana bumomo 
bɔdi eti anyɔ ku leevu-inyɔ (112). 

11Ɔmmɔ kama ni, Dawid ɔ́lɔ bakpane Sadok ku Abiatar ku Lewiƒuɔ bamɛni, Uriel 
ku Asaia ku Yoel ku Semaia ku Eliel ku Aminadab 

12na ɔ́su-ma ɔnini, “Amii ndi Lewiƒuɔ atɔƒi amɛni benengu anwuɔsu amii Lewiƒuɔ 
banwa bakladi ni, ɔlɛka bikisi lɛlɔ na bɛbla lɛlɔ bɔbla sɛɛn ɔdi ɔmmɔ na bitéti 
Unwoti Bunyimi Adaka ɔni ndi Israelƒuɔ Katɔti mmɔ biboku na biti bibese kesii 
kani na lɛ́klibi líte-nwu mɛni. 

13Amii ɔsu na Unwoti ɔ́kɛku-bu kɔnyi kukpidi kɔmmɔ ɔsika ɔɔɔdi amii nágyu 
Adaka ɔmmɔ kudeedi na búteye Unwoti lɛnɔ bútenu ulu ɔni lɛlɔ na bɔsia bɔgyu 
Adaka ɔmmɔ kalɛ na ɔɔyɔ́.” 

14Anwuɔsu bakpane ku Lewiƒuɔ bammɔ békisi lɛkɔ bábla lɛlɔ bɔbla sɛɛn ɔdi kalɛ 
na bakana beti Unwoti ɔni ndi Israelƒuɔ Katɔti Bunyimi Adaka ɔmmɔ. 

15Na béti Bunyimi Adaka ɔmmɔ básia ligyii lɛlɔ na bágyu básia amangba aani 
kalɛ na Mose ɔ́tina-ma ka babla. 

16Amu na Dawid ɔ́su batɔnkune bammɔ ɔnii baƒuna Lewiƒuɔ badi na beteedie 
lɛnu na bataagya agyala na lɛbentaa ku kɔbuli agyala bamba lɛlɔ ku enukpɛ 
agyala. 

17Ɔmmɔ ɔsu Lewiƒuɔ bammɔ báƒuna Yoel ubidi Heman na nwuna banwani akɔ. 
Na báƒuna Asaƒ ɔni ndi Berekia ubidi. Na báƒuna Kusaia ubidi Etan na nwuna 
banwani akɔ na Merare kɔdua kemmo. 

18Na bamanyene bani lɛnɔ mbunku-ma ndi Sekaria ku Yaasiel ku Semiramot ku 
Yehiel ku Uni ku Eliab ku Benaia ku Maaseia ku Matitia ku Eliƒelehu ku Mikneia 
ku Obed-Edom ku Yeiel. 

19Na bagyane Heman ku Asaƒ ku Etan ni, ama ndubɔgya enukpɛ agyala ani ndi 
abuala egyiedi. 

20Na Sekaria ku Asiel ku Semiramot ku Yehiel ku Uni ku Eliab ku Maaseia ku 
Benaia ni, ama ndubo kɔbuli agyala eblidi bɔgya. 

21Na Matitia ku Eliƒelehu ku Mikneia ku Obed-Edom ku Yeiel ku Asasia ni, ama 
ndubo kɔbuli agyala enengudi bɔgya. 

22Na Kenania na báƒuna ka ɔnu lɛnu bɔtu ku bɔgya kabla kammɔ lɛlɔ, ɔsika ɔgyi 
kɔgya lɛlɔ ala geen. 

23Ɔmmɔ kama báƒuna Berekia ku Eldana ka bataagyumana Bunyimi Adaka 
ɔmmɔ kayakun. 

24Na bakpane bani ndi Sebania ku Yosaƒat ku Netanel ku Amasai ku Sekaria ku 
Benaia ku Elieser ni, ama ndubunye bunye adaka ammɔ anumi bataavwi kɔkpɛɛ. 
Na Obed-Edom ku Yehia lɛnɔ badubo bubunku bani mɔɔgyumana Bunyimi 
Adaka ɔmmɔ kayaku lɛlɔ. 

25Anwuɔsu Dawid ku Israel benengu bammɔ ku bekpone batɔnkune bammɔ 
bakɛ ku lɛlɔyɔ ka bésela Obed-Edom kaduli betétiku Bunyimi Adaka ɔmmɔ. 

26Na Katɔti úte Lewiƒuɔ bammɔ ɔlɔkplu ku ɔyikun ɔni na badubuti beti Bunyimi 
Adaka ɔmmɔ, anwuɔsu bádu ɔmantɛ bakɔ maatɛ ku baƒonu bagyani maatɛ béti 
bákpa. 

27Na Dawid ku Lewiƒuɔ bani nti Bunyimi Adaka ɔmmɔ ku Kenania, kɔgya lɛlɔ 
ɔnune ɔmmɔ, ku lɛnu bediene bammɔ ƒui bakya lɛwu gyɔlɔɔ kpɛtɛ kpɛtɛ. 

28Na uwi ɔni na beti Bunyimi Adaka ɔmmɔ na beeduo Yerusalem ni, ukyuli biala 
ɔɔva ku lɛdi momoomo na baagyá agyala ku bebuo ese ku kɔkpɛɛ ku enukpɛ 
agyala ku lɛbentaa ku kɔbuli agyala bamba lidu lɛnɔ. 

29Amu na Saul ubidi ulekubi ɔni ndi Dawid beleku akɔ unwi údie lili ɔ́siku nwuna 
ƒansili na ɔ́nu ka beti adaka ɔmmɔ badububoku Dawid ɔma unengudi kemmo. Na 
ka ɔ́nu kalɛ na Dawid ɔɔtɔ́ ku lɛlɔyɔ ni, Dawid ala ékpi-nwu ɔkwɛ kɔnakunwi. 

Ala Alɛdi 1 - 16 

1Na uwi ɔmmɔ ni, béti Bunyimi Adaka ɔmmɔ bébese kevo kani na Dawid ɔ́tu úte 
Bunyimi Adaka ɔmmɔ kemmo. Na bábla bɔkyula ƒui akpala ku unwi bɔbla akpala 
lɛnɔ béte Katɔti. 

2Na ka Dawid ɔ́wɔlɔ ala amɛni bɔbla ni, úvele ka Unwoti kusɛ kusɛ ɔsiaku bekyuli 
bammɔ. 

3Na úte bekyuli bammɔ ƒui ɔdi biala bodobodo umodi unwi ku lɛna lɛdi ku egyiibi 
lidu kangyiɛ. 

4Amu na Dawid ɔ́ƒuna Lewiƒuɔ badi ka benye bataabla kabla kadi na Bunyimi 
Adaka ɔmmɔ kudɔ na beteevele Katɔti ala na beteemwi-nwu na bataagya-nwu 
enu lɛnɔ. 

5Na Asaƒ ndi bana ɔtɔnkune na Sekaria ɔdi nwuna ubunkune. Yeiel ku Semiramot 
ku Yehiel ku Matitia ku Eliab ku Benaia ku Obed-Edom ku ukyuli bamba ɔni lɛnɔ 
na baalɔ Yeiel ama na báƒuna ka bataagya lɛbentaa ku lidu ku enukpɛ agyala. 

6Na bakpane inyɔ bani ndi Benaia ku Yahasiel ndubo kɔkpɛɛ butaavwi limeyi ndi 
limeyi na Katɔti Bunyimi Adaka ɔmmɔ anumi. 

Dawid Ɔ́ya Na Bédie Bumwi Lɛnu 
7Amu na limeyi lɛmmɔ kani lɛlɔ ni, Dawid ɔ́su Asaƒ ku nwuna lɛlɔ bekyuli 
kudeedi ɔnii batu kɔgya kɔni ndubo mɛni beti bemwi Unwoti. 

8Bɛgya Unwoti enu. Na bitaakpali-nwu lɛnyi. Bɛsu kadi bekyuli ƒui ala ani na 
ɔ́bla. 

9Bidie bumwi lɛnu bite-nwu, na bibo nwuna akɔla ala budie taatina kudu. 

10Amii bani ƒui mɔɔwia Unwoti ni, lɛlɔ lɛyɔ-mii na bimwi-nwu lɛnyi kedee na 
bɛkɔliku-nwu katɔ. 

11Biti bina anu bɛsia Unwoti ku nwuna ɔyikun lɛlɔ na bitaanu-nwu anumi uwi 
biala. 

12Binyimo nwuna akɔla ala budie taatina ani na ɔ́bla ku kalɛ na ɔ́tɛ litemi na ulu 
siin lɛlɔ. 

13Nwuna kabla ɔblane Israel kaba bebi na bɛdi. Na bɛdi-nwu bekyuli baƒunadi 
bani ndi Yakob bebi. 

14Unwoti ndi bula Katɔti. Na anwu mɔɔtɛku kayawi ƒui litemi. 

15Nwuna anu asia lɛla lɛni na únyimi lɛlɔ uwi ƒui. Na nwuna linyese lise lite kaba 
mpim mpim bekyuli. 

16Bunyimi bɔmmɔ na únyimiku Abraham na úse kenye ɔnii bɔdubɔkya anwu ku 
Isak lɛnɔ ntɛ. 

17Bunyimi bɔmɛni kani na ɔ́lɛ ugyii úte Yakob ka amu ndi ɔda bubo ute anwu ku 
Israel kadi bekyuli úsela uwi ƒui kemmo. 

18Ɔ́su ɔnini, “Amii na ndubuti Kanaan kalɔ ƒui lite na kana ƒui kenwini bina 
kadikɔ.” 

19Na uwi ɔmmɔ kemmo ni, beeemomo. Na lɛnɔ ni, baƒɔ na badi na kalɔ kammɔ 
kemmo. 

20Na busie kani bakɛ beesié taavi kadi bamba bekyuli akɔ 

ɔ́si lɛga kadikɔ úsie lɛga kadikɔ. 

21Na ɔ́gyumana-ma ɔni na ukyuli ina unwi útanya-ma útakya. Mmomu ɔ́tɛmiku 
baga bammɔ kpakplaa na ama ɔsu. 

22Na ɔ́su-ma ɔnini, “Ɔdi biala utetuku mina kadi bekyuli bani na lɛ́ƒuna. Na ɔdi 
utabla mina kenye bediene badi likpidi lɛdi.” 

23Amii kadi ƒui bekyuli, bɛtu ɔnu bite Unwoti. Bidie ɔnu na bɛsu bekyuli limeyi 
ndi limeyi kalɛ na ɔ́ƒɔ-bu ngba. 

24Bɛkɔ lɛsa bite bekyuli kalɛ na uukeye na kadi ƒui akɔ. Na bɛsu akɔla ala budie 
taatina ani na ɔ́bla na bekyuli ƒui akɔ. 

25Ɔsika bula Unwoti úbomo na nwuna lɛnyi lɛ́kɔ katɔ anwuɔsu na ɔlɛka bumwi-
nwu na bɔyia-nwu butulo baƒiɔ ƒui. 

26Ɔsika baƒiɔ bani mɔɔdi kadi bamba bekyuli ƒui lɛlɔ badi ala avɔdi ku anwidi 
sɔɔn ani naaadi lɛla lɛdi. Nsu Unwoti nédie kayaa ala ƒui. 

27Unwoti úbomo geen na nwuna bukeye bɔ́ka bɔ́mana-nwu. Na nwuna ɔyikun 
ku lɛlɔyɔ bɔ́ƒɔ nwuna kakpakɔ kedee kammɔ kemmo. 

28Amii kadi ƒui bekyuli, bidie Unwoti kenyekɔ kani muukeye bɛtina ku kalɛ na 
ubo ɔyikun. 

29Bimwi Unwoti lɛnyi lɛni muukeye na biti etela biboku-nwu. Amii kalɔ lɛlɔ 
bekyuli ƒui biboku eli kalɔ na bimwi Unwoti ɔni nébomo na use kedee. 

30Na lɛlɔ litaatɔ-mii ku liƒu na nwuna anumi. Kalɔ kemodi kammɔ kenye kana 
lɛgba lɛlɔ kpi na kalákunku kudii. 

31Na ebiti ataada awɔ kalɔ ku kana ala ƒui. Na bɛsu na kadi ƒui bekyuli akɔ bɛnini, 
“Unwoti Katɔti mɔɔdi lɛga.” 

32Na ɛpu ɔmmɔ uteedie lɛdi momoomo ku ala ani ƒui nkya-nwu kemmo. Na mmo 
bɔmmɔ ƒui ku ala ani nkya aku kemmo ƒui bidie lɛnu ku lɛlɔyɔ bite yiiduu. 

33Na egyii ammɔ adubudie lɛnu ebo kudu na Unwoti ɔni ndubo anumi. Ɔsika 
ɔdubo ubatɛku kayawi bekyuli litemi na ulu siin lɛlɔ. 

34Bɛgya Unwoti enu, ɔsika ɔdia na ɔɔyɔ́-bu uwi ndi uwi. 

35Bɛva momoomo bɛnini, “Unwoti bula Ɔƒɔne, ƒɔ-bu ngba!” Na asiku-bu kɔlɔ 
bamba lɛlɔ asɔku abásala. Ya na lɛlɔ lɛyɔ-bu na bɔgya-a enu na bumwi ƒula lɛnyi 
kedee ku kudu. 

36Bimwi Unwoti ɔni ndi Israelƒuɔ Katɔti lɛnyi ɔsi ɔƒɛni úsela uwi ƒui. Mmɔ na 
ukyuli biala ɔ́su ɔnini, “Ɔsia lɛni,” ku “Bimwi Unwoti.” 

37Ɔmmɔ kama ni, Dawid ɔ́ƒuna Asaƒ ku Lewiƒuɔ ɔ́siku nwuna kɔdua kemmo ka 
bataabla akpala limeyi ndi limeyi na kesii kani na Bunyimi Adaka kedee ɔmmɔ 
use. 

38Na Obed-Edom ku nwuna lɛlɔ bekyuli liti ku leevu-maane ndi bana bebunkune. 
Na Hosa ku Obed-Edom ɔni ndi Yedutum ubidi ndi bagyumanane. 

39Dawid ɔ́ƒuna ɔkpane Sadok lɛnɔ ku nwuna lɛlɔ bekyuli bani ndi bakpane ka 
bataabla kabla na Katɔti Adi Kevo kammɔ kemmo na Gibeon. 

40Na bataabla akpala ɔtanta biala ku useyi uwi biala aani kalɛ na ɔkya ɔda bubo 
bɔni na Unwoti úte Israelƒuɔ kemmo. 

41Heman ku Yedutum ndi bana bebunkune úbunku bekyuli bamba bani lɛnɔ na 
báƒuna ka beteemwi Unwoti na kalɛ na ɔɔyɔ́-bu uwi ndi uwi ɔsu. 

42Na Heman ɔmɛni ku Yedutum ndubo kɔkpɛɛ lɛnɔ butaavwi na bataagya 
enukpɛ agyala ku agyala bamba lɛnɔ si uwi ɔni na baakpá na kevo kammɔ 
kemmo mmɔ. Na Yedutum kɔdua bekyuli ndi bagyumanane na Gibeon. 

43Amu na ɔmmɔ kama ni, bekyuli bammɔ bátɔlɔ bésie bana kɔduli na Dawid lɛnɔ 
únwini úsie nwuna kaduli bekyuli kudɔ. 

Ala Alɛdi 1 - 17 

Unwoti Ɔ́su Dawid Kenye Kadi 
1Ka Dawid úsie uli nwuna ɔga kaduli kawɔdi kammɔ kemmo uwi klukwii ɔdi 
kama ni, ɔ́su Kenye Udiene Natan ɔnini, “Ami nli ɔga lɛgbanya lɛni na béti egyii 
ani na áƒɔ kuye geen bátu. Nsu Unwoti Bunyimi Adaka ɔmmɔ anwu ɔlɛ kevo 
kemmo.” 

2Amu na Natan údie Dawid kenye ɔnini, “Lɛla biala na aakali ka abla ni, awɔ bla-
ni. Ɔsika Katɔti uliku-ɔ na ɔdubo-ɔ bubunku.” 

3Nsu usien ɔmmɔ kani ni, Unwoti ɔ́su Natan ɔnini, 

4“Sie mina kabla ɔblane Dawid kudɔ na atásu-nwu ka lɛla lɛni na ami Unwoti 
mɔɔsu-nwu nnini, ‘Ɔɔɔdi awɔ Dawid ndubɔtu ɔtɔ ete-mi na lilie-nwu kemmo. 

5Ńtelie ɔtɔ ɔni na bayawine béti bana enu bátu kudii, mmomu Adi Kevo kani na 
baalɛ taagyu ɔ́si likpo linwi úsie kesii bamba kemmo na lílie ɔ́si uwi ɔni na lídie 
mina kadi bekyuli Israelƒuɔ lɛ́lɛku Egyipte kalɔ lɛlɔ úti úbedu ɔmwi. 

6Na uwi biala na mina kadi bekyuli Israelƒuɔ báta bási kesii kadi bésela kesii 
bamba ni, ami lɛnɔ nsiaku-ma. Na lɛlɔ badine bani na lɛ́ƒuna mmɔ ni, ɔmani na 
lɛ́su nnii beti egyii ani náƒɔ kuye mmɔ adi batu keliekɔ kadi bete-mi na lilie dii?’ 

7“Na ɔƒɛni ni, su mina kabla ɔblane Dawid anii ami Unwoti Ɔyikune Ƒui nnii, “ 
‘Asa na ndubɔƒuna-a na enwini mina kadi Israel ɔtɔnkune ni, na nka baƒonu kani 
na aakpanku teesienku kadikɔ. 

8Na kesii biala na akɛ ni, lɛ́siaku-ɔ. Na líbunku-ɔ na ádi ƒula bekisine ƒui lɛlɔ. Na 
ɔƒaani lɛnɔ ni, ndubɔbla-a na aƒɔ lɛnyi aani baga bamba bani náƒɔ lɛnyi bétulo ƒui 
na kalɔ lɛlɔ. 

9Ɔƒɛni ni, ndubɔƒuna keliekɔ sɛsɛɛ kadi lise lite mina kadi bekyuli ka belie. Na 
ndubɔya na belie kesii kammɔ ɔni na bekyuli badi basɔ belékpoku-ma lɛnɔ aani 
kalɛ na kadi bamba badi bábla bábavi. 

10Ɔsika kuuku ni, lɛni na kadi bamba bekyuli bamɛni békpoku mina kadi bekyuli 
Israelƒuɔ ɔ́si uwi ɔni na líse kalɔ mɔɔƒuna batɔnkune teete-ma ka batɔnku-ma. 
Nsu ndubɔdi-ma lɛlɔ. “ ‘Na ɔƒaani ni, muusé-ɔ kenye ka ƒula kaba kemmo bebi 
ndubo lɛga butaadi ƒula kalɛ. 

11Na si uwi ɔni na ékpi na átɔlɔ ébo ƒula bati kudɔ ni, ƒula kaba kemmo ubi na 
ndubɔya na bese lɛga na ƒula kenye, na ɔdubɔbla awɔ ɔlati bebi akɔ unwi. Na 
ndubɔya na nwuna lɛga kadikɔ kenye kpakplaa. 

12Na ubi ɔmmɔ ndubɔtu ɔtɔ ute mina lɛnyi na ndubɔya nwuna lɛgaboku lise 
liteesie uwi ƒui. 

13Ndubɔdi-nwu kɔti. Na anwu lɛnɔ ɔdi mina ubi. Na bɔyɔ bɔni nkya ami ku-nwu 
ntɛ bulékulo kudii aani ami ku Saul ɔni náka-nwu bulie ɔdi kalɛ. 

14Ndubɔnu ka awɔ ku ƒ'ubidi ku ƒula kaba kemmo bebi ndubo mina kadi bekyuli 
lɛlɔ butaadi na mina lɛgakadikɔ uwi biala.’ ” 

15Amu na Natan úsie útásɔku Unwoti kenye kammɔ ɔ́su Dawid lɛni kani. 

Dawid Ɔ́gya Unwoti Enu 
16Ɔmmɔ kama ni, Dawid úsie útéduo kevo kani kemmo na Bunyimi Adaka ɔmmɔ 
use mmɔ kemmo na ɔ́yu úlie kalɔ na ɔ́kpali Unwoti ɔ́su ɔnini, “Unwoti Katɔti, ami 
ku mina kaduli bekyuli ƒui bútamanku bútete ala ani na áabla éte-bu muedi 

17asa na ásɔ eesé-bu kenye kamɛni ka asɔ abla ala ani na etulo ammɔ ete ami ku 
mina kaba kemmo bebi. Adanku-mi aani ukyuli ɔni na ɔ́ƒɔ kuye geen kɔdi. 

18“Ƒula kabla ɔblane na ndi na agyi mina lili kemmo kasusu ƒui. Bi na ndubɔsɔ 
lɛkana bɔsu ɔƒɛni bɔsiku kalɛ na ákɔliku-mi kɔtɔ mɛni lɛlɔ? 

19Awɔ ɔlati bɔyɔ bɔdi ka abla ala enengudi amɛni udu ete-mi na ese-mi kenye 
kamɛni udu. 

20“Baƒiɔ badi beeese ƒula kalɛ. Unwoti, awɔ lɛti ndi Katɔti na lɛla biala na búnu 
bɔ́siku-ɔ lɛlɔ ƒui adi sɔsɔ. 

21Na kadi bamba bekyuli badi beeebo kalɔ kammɔ lɛlɔ aani Israel, kadi bekyuli 
bani na awɔ ɔlati édie álɛku bekyuli bamba kabla bɔbla kemmo ásiku Egyipte 
kalɔ lɛlɔ ka benwini awɔ badi. Na ɔkɛnku ƒula akɔla budie taatina ani na ábla ɔsu 
ni, ƒula lɛnyi lɛ́ƒɔ kuye geen na kadi ƒui bekyuli akɔ. Na ɔkɛnku ɔmmɔ lɛlɔ na 
ábɔku kadi bamba bekyuli ku bana baƒiɔ ƒui álɛku ƒula kadi bekyuli lɛtɔtɔ na ama 
beti mmɔ benwini bana keliekɔ. 

22Áƒuna Israel ka unwini ƒula kadi bekyuli úsela uwi ƒui na awɔ enwini bana 
Katɔti. 

23“Unwoti Katɔti, buvele bla kenye kani na ése ami ku mina kaba kemmo bebi 
te-bu uwi ƒui. 

24Na ƒula lɛnyi lɛdubɔƒɔ kuye lisie ɔgyu uwi ƒui, na bekyuli ƒui badubɔsu banii, 
‘Unwoti Ɔyikune Ƒui mɔɔdi Israel lɛlɔ na ɔdi bana Katɔti.’ Na mina lɛgakadikɔ 
kadubunye kpakplaa. 

25“Awɔ ndi mina Katɔti na awɔ nése kenye ka mina kaba kemmo bebi ndubo lɛga 
butaadi. Ɔmmɔ ɔsu na ami lɛnɔ líse kayi na mɔɔkpali-ɔ teevele ala amɛni ina ka 
ƒula kabla ɔblane na ndi. 

26Awɔ ndi Unwoti Katɔti na awɔ nése-mi kenye kabuni kamɛni. 

27Na ɔƒaani ni, te mina bebi ku bawɔ ƒui kusɛ kusɛ uwi ƒui na aya na benwini ƒula 
bagadine baƒunadi. Éete mina kaduli bekyuli kusɛ kusɛ na ngyi ka adubute-bu 
kusɛ kusɛ uwi ƒui.” 

Ala Alɛdi 1 - 18 

Dawid Ɔ́di Kɔlɔ Kɔdi Lɛlɔ 
1Na uwi ɔdi kama ni, Dawid úsie útékpoku Ƒilistiƒuɔ na ɔ́di-ma lɛlɔ na úƒie bana 
ɔma ɔni baalɔ Gat ɔ́ƒɔ ku akpaklɔ ani na ede amadɔ mmɔ. 

2Na ɔ́di Moabƒuɔ lɛnɔ lɛlɔ, anwuɔsu bénu kalɔ ka bataaƒɔ lɛlɔ bɔdi kayu teete-
nwu aani ɔga ɔni mɔɔdi-ma lɛlɔ kalɛ. 

3Na kekpo bamba kemmo ni, Dawid ku nwuna bekpone békpoku Sobaƒuɔ bétédu 
kesii kani baalɔ banii Hamat. Na bana ɔga ndi Rehob ubidi ɔni ndi Hadadeser. Na 
kekpo kammɔ kálɛ uwi ɔni na Hadadeser ku nwuna bekpone bátu akpagya na 
bási bésela betékpoku kadi kani bekyuli nli Euƒrate Ketu amadɔ. 

4Nsu Dawid ku nwuna bekpone bádi-ma lɛlɔ na béƒie bana bapɔnkɔ kɛɛkɛ apim 
unwi báƒɔ. Na bekpone mpim maatɛ bani mɔɔka kɛɛkɛ lɛnɔ béƒie-ma. Na béƒie 
bekpone mpim aavlanyɔ bani nkɛ lɛgba. Na bapɔnkɔ bani béƒie báƒɔ ni, bébo lɛna 
ƒui lɛgba báƒɛ na kébu eti anyɔ kani. 

5Amu ka Siriaƒuɔ bani na bási Damasko lɛnɔ bébo banii bebebunku Sobaƒuɔ Ɔga 
Hadadeser ni, Dawid ɔ́du bana mpim aavlanyɔ-inyɔ. 

6Ɔmmɔ kama Dawid úle nwuna bekpone ɔ́kya Damasko na ɔ́kɛ ɔyikun na Siriaƒuɔ 
lɛlɔ. Anwuɔsu Siriaƒuɔ lɛnɔ baaƒɔ lɛlɔ bɔdi kadikɔ kayu teete Dawid. Na kesi kesii 
na Dawid úsie ni, Unwoti uubunku-nwu na ɔɔdi nwuna bekisine lɛlɔ. 

7Na kekpo kammɔ kama ni, Dawid úƒie Hadadeser benengu sika ugyiedi kayi 
agyumanala ɔ́ƒɔ na úti-nya úsienku Yerusalem. 

8Na abuala egyiedi ani baakywɛɛ ala na Beta ku Berotai lɛma lɛni lɛlɔ na Ɔga 
Hadadeser útaadi mmɔ ni, úti ketulodikɔ ɔ́tɔlɔku. Kama ni, abuala amɛni na 
Salomo ɔ́ya na bakywɛne béti bétu lɛkyami bonwu lɛni na bátaalɔ banii ɛpu mmɔ 
béte-nwu. Na úti ɔdi ɔ́bla kakpakɔ kammɔ akpa ku ala bamba ani na béti bákya 
ɔtɔ ɔmmɔ bɔdia. 

9-10Uwi ɔni na Hamat ɔma ɔga ɔni baalɔ Toi únu ka Dawid úkpoku Ɔga Hadadeser 
na ɔ́di-nwu lɛlɔ ni, ɔ́tala ubidi ɔnanabi Hadoram ka usie na utéte Dawid mmo na 
nwuna lɛlɔ bɔdi ɔsu. Na Hadoram ɔmɛni ɔdanku sika ugyiedi ku ɔƒualadi ku 
abuala egyiedi úsienku Dawid. 

11Dawid úti etela ammɔ úte Unwoti úbunku sika ɔƒualadi ku ugyiedi ɔni na úƒie 
ɔ́ƒɔ Edom ku Moab ku Amon ku Ƒilisti ku Amalek kadi bekyuli kudɔ. 

12Ɔmmɔ kama Seruia ubidi Abisai útékpoku Edom kadi bekyuli na kesii kani na 
baalɔ Mma Kɔwɛ kemmo na ɔ́du nkyuli mpim leevu-maane. 

13Na ɔ́ya na bekpone badi básɔ bakya mmɔ na kadi kammɔ bekyuli baaƒɔ lɛlɔ 
bɔdi kayu teete Dawid aani ɔga ɔni mɔɔdi-ma lɛlɔ. Na kesii biala na Dawid úsie 
útékpo ni, Unwoti uubunku-nwu na ɔɔdi lɛlɔ. 

Dawid Ubo Benengu Badi 
14Dawid ɔ́di Israel lɛlɔ kaduɛ na ɔɔtɛ etemila siin. 

15Na uwi ɔmmɔ kemmo ni, Seruia ubidi Yoab nádi bekpone unengu ƒui ɔni mɔɔdi 
bekpone bammɔ lɛlɔ. Na Ahilud ubidi Yehosaƒat ndi ukyuli ɔni mɔɔda aban lɛku 
lɛni kemmo na ala alɛdi ƒui akya. 

16Na Ahitub ubidi Sadok ku Abiatar ubidi Ahimelek ndi bakpane. Na Sawsa ndi 
ɔku unwenine. 

17Na Benaia, ɔni ndi Yehoiada ubidi, mɔɔnu Keretiƒuɔ ku Peletiƒuɔ lɛlɔ. Na Dawid 
bebi bananabi ndi benengu bani kunyekɔ nákɔ katɔ kutulo ƒui kabla bablane 
bammɔ akɔ. 

Ala Alɛdi 1 - 19 

Israel Úkpo Amon Ku Siria 
1Na uwi ɔdi kama ni, Amonƒuɔ ɔga úbekpi. Na ubidi ɔni baalɔ Hanun na béti bése-
nwu kenye na únwini bana ɔga. 

2Ka Dawid únu-nwu kukpi ni, ɔ́su ɔnini, “Ndubɔbla lɛla lɛbuni lɛdi lite Nahas 
ubidi Hanun ɔsika lɛni kani na ɔti Nahas ɔ́bla-mi lɛƒɔndia dii.” Ɔmmɔ ɔsu Dawid 
ɔ́tala nwuna bekyuli badi ka batásia Hanun kɔnu na ɔti kukpi ɔsu. Ka Dawid 
bekyuli bétéduo Amon kalɔ lɛlɔ ni, 

3básu-ma Dawid kenye kani na badanku. Nsu ka báwɔlɔ ni, Ɔga Hanun benengu 
bammɔ básu bana ɔga banini, “Aabu anii Ɔga Dawid ɔɔbu-ɔ na ɔɔyɔ́-ɔ ka ɔ́tala 
bekyuli bamɛni ɔnii babasia-a kɔnu ka ƒ'ɔti úkpi ɔsu? Alati ka bubo na bekyuli 
bamɛni bébo aani batu na babasia bula kalɔ kammɔ anu kaduɛ na bebekpoku-
bu na badi-bu lɛlɔ?” 

4Anwuɔsu Hanun ɔ́ya na béƒie-ma na békpeyi-ma ukwi. Lɛni kani na ɔ́ya na 
nwuna bekpone békulo lɛwu gyɔlɔɔ lɛni bakya mmɔ kalɔ bédie ɔ́si kavobi. Ɔmmɔ 
kama ɔ́ya na bédie-ma ulu na bátɔlɔ bésie bana ɔma. 

5Ka ukyuli ɔdi úbo úbasu Dawid litemi lɛmmɔ ni, ɔ́tala batu badi na bátásiaku 
bekyuli bani na bábla kalala bákya-ma kɔƒa geen mmɔ na ulu lɛlɔ ɔnii batásu-ma 
ka ɔga ɔnini, “Bɛsɔ bɛkya Yeriko útédu ka bina likwi lɛ́sɔ lɛ́kwɛ linwini. Na ɔmmɔ 
kama na binwini bibo.” 

6Uwi ɔni na Amonƒuɔ bánu báti ka Dawid ɔ́kɛ kɔnyi geen na lɛla lɛni na bábla 
nwuna batu ɔsu ni, bátáƒɔ kayu bonwu kadi béte Mesopotamiaƒuɔ ɔni ndi sika 
ɔƒualadi antabi aƒo bonwu eti aku unu na báƒɔ bana bekpone bani muulie kɛɛkɛ 
kemmo. Na báƒɔ badi lɛnɔ básiku Siria lɛgakɔdikɔ kɔni na kɔkya Maaka ku Soba 
kalɛkɛ na kayu kenye. 

7Na báƒɔ bekpone bani muulie kɛɛkɛ kemmo nkyuli mpim avlaatɛ-inyɔ úbunku 
bana Maaka ɔga ku nwuna bekpone na bábada keliekɔ na kesii kani baalɔ 
Medeba. Na Amonƒuɔ lɛnɔ báda bana lɛma bése na bábaklibi lɛlɔ béte ka bekpo. 

8Ka Dawid únu ɔmɛni ni, ɔ́ya na nwuna bekpone ɔtɔnkune Yoab ɔ́tɔnku bekpone 
bammɔ ƒui ɔnii betékpoku-ma. 

9Na Amon bekpone bálɛ bébo ɔma unengudi ɔmmɔ ɔba kayakun na báklibi lɛlɔ 
béte kekpo. Na uwi ɔmmɔ lɛlɔ ni, Siriaƒuɔ lɛnɔ báklibi lɛlɔ na béesie bakya alakpi 
akɔ na ɔma ɔmmɔ amadɔ. 

10Amu na Yoab ɔ́nu úmene ka bekpone bekisine benye kuƒie na nwuna lɛƒɛnyi 
inyɔ bɔmmɔ ƒui lɛlɔ. Anwuɔsu ɔ́ƒuna nwuna Israelƒuɔ bekpone babuni ƒui ka 
betékpo Siriaƒuɔ bammɔ. 

11Na ɔ́ya na ɔnwani Abisai ɔtɔnku bekpone bakladi na betékpoku Amonƒuɔ. 

12Mmɔ na Yoab ɔ́su ɔnwani ɔnini, “Si ánu ka Siriaƒuɔ bammɔ baayu ɔkplu teetulo-
mi ni, na ebo ebebunku-mi. Na si ami lɛnɔ nánu ka Amonƒuɔ bammɔ baayu ɔkplu 
teetulo-ɔ ni, ndubo mbebunku-ɔ.” 

13Nye kpakplaa na bukpo bute bula kadi bekyuli ku Katɔti lɛma linengudi lɛmmɔ. 
Na Unwoti ɔlati ɔdubo lɛla lɛni na ɔ́nu ka lɛ́manku bɔbla. 

14Yoab ku nwuna bekpone békpoku Siriaƒuɔ bamɛni kaduɛ ɔni na békulo bátɔlɔ-
ma kudɔ. 

15Uwi ɔni na Amonƒuɔ bekpone bammɔ bánu ka Siriaƒuɔ bammɔ békeli ni, ama 
lɛnɔ békeli bátɔlɔ Abisai bekpone kudɔ na bénwini bétéduo bana ɔma unengudi 
ɔmmɔ kemmo. Ɔmmɔ kama Yoab únwini úsie Yerusalem. 

16Na ka Siriaƒuɔ bammɔ bánu báti ka bádi-ma lɛlɔ na kekpokɔ ni, bátala bekyuli 
bákya bana bekpone bani na bakya Euƒrate Ketu kammɔ ɔvi unyɔdi. Na Soƒak ɔni 
ndi Hadadese bekpone unengu ɔ́tɔnku bekpone bammɔ úsienku Amon. 

17Amu ka Dawid únu lɛla lɛni na Siriaƒuɔ bammɔ baabla ni, ɔ́sala Israelƒuɔ 
bekpone bammɔ ƒui na bávia Yordan Ketu na úbo-ma ɔda ka beténye kunyekɔ 
kɔbuni na benye basiaku Siriaƒuɔ bekpone bammɔ na bekpoku-ma. Na ka kekpo 
kése kalɔ ni, uwi útetu asa na 

18Siriaƒuɔ bammɔ békeli bátɔlɔ Israelƒuɔ bammɔ kudɔ. Na Dawid ɔ́du bekpone 
bani muulie kɛɛkɛ kemmo nkyuli mpim maatɛ ku bekpone bani nkɛ lɛgba mpim 
aavlene. Na ɔ́du bana bekpone unengu ɔni ndi Soƒak lɛnɔ. 

19Amu na uwi ɔni na baga bani nákya Hadadeser kalɔ mmɔ bánu ka Israelƒuɔ 
bádi-ma lɛlɔ ni, ama ku Dawid béwi kenye ntu na bábla unwi na bénu kalɔ na 
bakya-nwu kalɔ aani bana lɛlɔ ɔdine. 

Ala Alɛdi 1 - 20 

Israel Ku Amon Kekpo Kenye Káyɔ 
1Na ɔtumawi bamba uwi ɔni na kɔlɔ baga baata lɛlɔ kekpo ni, Yoab ɔ́tɔnku Israel 
bekpone na bétékpo Amon kalɔ na bábwɛ bana lɛma bávi. Na békpoku Raba 
bana ɔma unengudi ɔmmɔ na bétu ala bábwɛ béwi. Nsu Dawid anwu ɔ́sɔ ɔ́kya 
Yerusalem. 

2Kama ni, Dawid úbesie Raba ɔma unengudi ɔmmɔ kemmo anwu ɔlati na útáda 
kagabwa kani na kebi Molek baƒiɔ bani na bátu bényene mmɔ lili úbimi. Na úti 
ubi lili. Na úti ala bamba pii ani náƒɔ kuye lɛnɔ ɔ́tɔlɔku. 

3Na únye Raba ɔma unengudi ɔmmɔ bekyuli lɛlɔ na béti abuala lidu ani na 
beebeyi kalɔ ku kɔdadi ku ligyii ekulola na bábla kabla kpakplaa. Na lɛni kani na 
ɔ́ya na bábla na lɛma libliidi kemmo lɛnɔ ƒui. Ɔmmɔ kama ni, Dawid ɔ́tɔnku Israel 
bekpone bammɔ na bénwini bésie Yerusalem. 

Reƒaiƒuɔ Kaba Kemmo Bebi Lɛlɔ Kɔtɛ 
4Na uwi ɔdi kama ni, Israel bekpone bésie bétékpoku Ƒilistiƒuɔ na kesii kani na 
baalɔ Gese. Na kekpo kammɔ kemmo ni, Sibekai ɔni nási Husa ɔ́du ɔnana ɔni 
baalɔ Sipai na ɔdi Reƒaim uwɔ na bádi Ƒilistiƒuɔ lɛlɔ. 

5Na kekpo bamba kadi na Israelƒuɔ ku Ƒilistiƒuɔ békpo kemmo ni, Yair ubidi 
Elhanan ɔ́du Lami ɔni ndi Goliat ɔni nási Gat ɔma kemmo ɔnwani. Na Goliat 
ɔmɛni lɛtula lɛni na ɔda akpɛlɛ ani nlɛ-nwu lili ese aani lɛbuala lɛni lɛlɔ na adi 
bedine beebó kɔdi abuli taada. 

6Na Ƒilistiƒuɔ bekpone bamɛni akɔ ni, ukyuli bamba ɔni na ɔ́si Reƒaiƒuɔ kaba 
kemmo ɔ́kya na úbomo na ɔ́kuku geen. Na ubo animi aku na kɔnu biala lɛlɔ. Na 
lɛgba lɛnɔ ubo animi aku na ɔdi biala lɛlɔ. Na ana ƒui ebo aavlanyɔ-ine. Amu na 
kekpo bamba kadi na békpo na Gat kemmo ni, 

7ɔnana ɔmɛni ɔkya ɔɔpii Israelƒuɔ bekpone. Anwuɔsu Yonatan ɔni na ɔdi Dawid 
ɔnwani Simei ubidi ɔ́du-nwu. 

8Dawid ku nwuna bekpone bádu nkyuli ɛtɛ bani na bási Gat ɔma kemmo mɛni 
na badi Reƒaiƒuɔ kaba kemmo bekyuli. 

Ala Alɛdi 1 - 21 

Dawid Ɔ́ka Bekpone Bani Na Úbo 
1Satan, ukisine ɔmmɔ, ɔ́lɛ ugyii ka uti ɔgbankpi uboku Israel lɛlɔ. Anwuɔsu na 
ɔ́ya na Dawid ɔ́bla kasusu ka ɔdi lɛla lɛbuni ka ɔka nwuna bekyuli na ɔti bana 
bumomo na Israel ku Yuda. 

2Anwuɔsu Dawid ɔ́su Yoab ku bekpone benengu bammɔ ɔnini, “Bɛka ukyuli biala 
na ɔkya Israel ɔ́si Beerseba ɔma na kada kakɛ útédu Dan ɔma na katɔ kakɛ. Na 
ndubɔti bekyuli bani ndubɔkana kekpo busie.” 

3Amu na Yoab údie kenye ɔnini, “Ɔga Ɔbune, ina bɔya na Unwoti ɔ́ya na ƒula lɛga 
kadikɔ kébomo kébu akpa eti anyɔ muedi ni, awɔ kani ndubo ukyuli biala lɛlɔ 
butaadi. Na bi ɔsu na ɔdi ka asɔ aka bekyuli bammɔ bumomo anu na ati bekpone 
bumomo bɔni na ebo? Ɔɔɔdi ɔgbankpi ɔdi na éti aduboku Israel lɛlɔ?” 

4Nsu ka Dawid ɔ́ɔlɛ lɛla lɛmɛni ugyii ɔsu ni, útavumana kasusu. Anwuɔsu Yoab 
úsie ɔ́vi kesii biala na Israel ku Yuda na útáka bekyuli bammɔ na únwini úbo 
Yerusalem 

5na úbasu Dawid ɔnii banana bumomo bɔni nkya kalɔ kammɔ lɛlɔ na bakana 
kekpokɔ busie ni, bebo nkyuli mpim eti aavlanyɔ-inyɔ (1,100,000) na Israel na 
bebo mpim eti yaalenwi ku aavlanyɔ (470,000) na Yuda. 

6Nsu bekyuli bani na bási Lewi ku Benyamin adua kemmo ni, Yoab útaka-ma 
útebunku-ma lɛlɔ, ɔsika Dawid litemi lɛmɛni lise-nwu aani Katɔti litemi lɛlɔ tadi. 

Katɔti Ɔ́ni Israel Kɔtu 
7Dawid ɔda ɔni na úbo ɔnii baka bekyuli mmɔ ɔ́kya Katɔti kɔnyi geen na ɔ́ni Israel 
kɔtu. 

8Mmɔ na Dawid ɔ́kpali Katɔti úvele-nwu ɔnini, “Ƒula kabla ɔblane na ndi. Nsu 
lɛ́bla kɔdɔlɔ lɛla lɛni náya na lɛ́ƒiɔ-ɔ geen. Buvele ti kyiɛ-mi.” 

9Amu na Unwoti ɔ́su Dawid Kenye Udiene Gad ɔnini, 

10“Su Dawid anii mbo lilu ɛtɛ bɔni akɔ unwi lɛlɔ na ndubo bɔsia bɔni-nwu kɔtu. 
Na anwu ɔlati ndubo linwi lɛni na ɔɔyɔ́ bɔƒuna na ana akɔ.” 

11Amu na Gad úsie Dawid kudɔ na útásu-nwu lɛla lɛni na Unwoti ɔ́tala-nwu na 
ɔ́su-nwu ɔnini, “Awɔ ɔlati ƒuna lɛla lɛni na aayɔ́. 

12Aayɔ́ ka kɔka kubo kalɔ kammɔ ƒui lɛlɔ ɔsiaku lɛlɔ akwa atɛ ɔni na edula adi 
biala aladia na kalɔ kammɔ kemmo? Munuu aayɔ́ ka ƒula bekisine bebekpo-ɔ 
basiaku lɛlɔ abuli atɛ na bataadi-ɔ lɛlɔ? Munuu aayɔ́ ka Katɔti ɔtu ɔdi uboku ɔlɛ 
buɛ ɔdi na ubadu bekyuli na kalɔ kammɔ kemmo ɔka ɔmana? Bla kasusu na edie 
kenye kadi na ntásu Unwoti ɔni nátala-mi.” 

13Kɔnyana kúƒie Dawid geen na ɔ́su ɔnini, “Lɛla lɛdi bɔƒuna na amɛni kemmo ubo 
ɔkplu geen! Nsu Unwoti ɔɔnu kɔnyana na si anwu ɔlati ɔ́ni-mi kɔtu ni, ɔdia utulo 
ɔni na ukyuli bamba ɔdi wani-mi kɔtu.” 

14Amu na Unwoti ɔ́ya na ɔlɛ buɛ ɔdi úbo kalɔ kammɔ ƒui lɛlɔ na nkyuli mpim liti 
ku aavlanyɔ békpi na Israel kalɔ kammɔ lɛlɔ. 

15Na ɔmmɔ kama ni, ɔ́ya na nwuna ɔtu ɔdi úbo kalɛ na ubayila Yerusalem udu 
ƒui. Nsu uwi ɔni lɛlɔ na ɔtu ɔmmɔ ɔ́klibi lɛlɔ ka use kabla kammɔ kalɔ kani na 
bekyuli bammɔ lɛlɔ lɛ́bla Unwoti kɔnyana na ala ani néebo-ma lɛlɔ ɔsu na ɔ́bala 
ɔtu ɔmmɔ ɔnini, “Sɔ nye! Bana lɛbibo lɛ́bɔ.” Na ala amɛni álɛ na Yebusini ɔnana 
ɔni baalɔ banii Arauna kakpa kesii kani na uuwiile nwuna edula ebi mmɔ. 

16Dawid ɔ́nu Unwoti ɔtu ɔmmɔ na kayaa ka ɔda kewii kadi na Yerusalem eli. Na 
anwu ku nwuna benengu báda adala ani mɔɔtina ka beewulo kɔnyana geen na 
béboku lɛlɔ kalɔ na béti anumi bébi kalɔ. 

17Na Dawid ɔ́kpali Unwoti úvele ɔnini, “Mina bɔƒiɔ na bɔdi! Lɛ́bla likpidi na uwi 
ɔni na lɛ́su nnii baka bekyuli bammɔ. Ɔɔɔdi ama nábla likpidi lɛdi bese aani 
koƒonu kɔni naaakɛ ku lɛla. Unwoti Katɔti, buvele ya na lɛtuni lɛmɛni líbo ami ku 
mina kaduli bekyuli lɛlɔ. Ta ya na ɔlɛ buɛ ɔmɛni ɔdu ƒula kadi bekyuli ƒui udie.” 

18Amu na Unwoti ɔtu ɔmmɔ ɔ́su Gad ɔnii usie na utásu Dawid na utátu lɛkpabi 
lɛdi na Arauna kakpa mmɔ ute Unwoti. 

19Dawid lɛnɔ ɔ́bla ɔ́siaku kalɛ na Unwoti ɔ́su-nwu ɔ́siaku Gad lɛlɔ mmɔ. 

20Amu na uwi ɔmmɔ kemmo ni, Arauna ku nwuna bebi ine bákya bétewiile edula 
ebi. Na ka bánu ɔtu ɔmmɔ ni, békeli bátábɛ. 

21Na uwi ɔmmɔ lɛlɔ kani na Dawid ɔ́da úbalɛ mmɔ. Na ka Arauna ɔ́nu-nwu ni, 
ɔ́da nwuna kabla bɔbla ɔ́ya na úboku lɛlɔ kalɔ úte Dawid. 

22Amu na Dawid úye-nwu ɔnini, “Abu buye ƒula kakpa kamɛni ete-mi na lɛtu 
lɛkpabi lite Unwoti? Ɔmɛni ɔdubɔya na ɔlɛ buɛ ɔmɛni kenye kekulo. Na kayu 
biala na adubɔkya-mi ni, ndubɔƒɔ lite-ɔ.” 

23Mmɔ na Arauna údie kenye ɔnini, “Ɔga Ɔbune, ti kakpa kammɔ na eti abla lɛla 
biala na aayɔ́ abla. Na ndubute-ɔ ɔmantɛ bakɔ bani na adubɔkyula akpa ku edula 
ebi ani na adubuti abla etela akpala ammɔ. Na akana na eti kudenkɛ kɔmmɔ abla 
ƒula ekyweni.” 

24Nsu Dawid údie kenye ɔnini, “Oowo lo! Mɔɔwia ka lɛƒɔ kayu kani námanku lite-
ɔ. Naaakana lɛla lɛdi bɔƒɔ bɔsiku-ɔ kudɔ kayu taƒɔ taƒɔ na liti lɛbla akpala lite 
Unwoti.” 

25Anwuɔsu Dawid ɔ́ƒɔ sika ugyiedi ebi eti leevu-anyɔ úte Arauna na kakpa 
kammɔ lili. 

26Dawid ɔ́tu lɛkpabi lɛmmɔ na ɔ́bla bɔkyula ƒui akpala ani mɔɔyɔ́ Unwoti kaƒɔ 
úte-nwu ku unwi bɔbla akpala. Na Unwoti únu Dawid buvele na ɔ́ya na ogya ɔ́si 
katɔ úbo úbayu lɛkpabi lɛmmɔ lɛlɔ. 

27Na Unwoti úbo nwuna ɔtu ɔmmɔ ɔda ɔnii ɔbɛla nwuna kewii kammɔ. 

28Na ka Dawid ɔ́nu ka Unwoti únu-nwu bɔkpali ɔsu ni, ɔ́bla akpala bɔkyula 
bamba na mmɔ úte Unwoti 

29-30ɔsika ɔɔyia Unwoti ɔtu ɔmmɔ kewii kammɔ na ulayɔ ka use usie Gibeon kesii 
kani na Unwoti Adi Kevo kani na Mose ɔ́bla na kalɔ kakwiidi kemmo mmɔ kalɛ 
ku nwuna lɛkpabi. 

Ala Alɛdi 1 - 22 

1Na uwi ɔmmɔ ni, Dawid ɔ́su ɔnini, “Kesii kani na kakpa kamɛni kakya na ɔlɛka 
batu Unwoti Katɔti kakpakɔ kammɔ. Na mɛni kani na badubɔtu nwuna lɛkpabi 
lɛmmɔ.” 

Dawid Ɔ́klibi Lɛlɔ Ka Ɔtu Kakpakɔ 
2Amu na Dawid úbo ɔda ɔnii baƒɔ bani ƒui na bakya Yerusalem bebo. Na úte-ma 
kabla ka bekulo atabi atimbɔ ani a badubuti batu kakpakɔ kammɔ. 

3Na ɔ́kɛ abuala pii ani na badubɔkywɛɛ babla kɔbwalɛ kɔni na badubuti baka 
ligyii ku ala bamba ku ɔni na bakya lɛkpunu lɛmmɔ. Na úte bekyuli bammɔ 
abuala egyiedi ani unu na balakana bɔkɔku muedi. 

4Na ɔ́wia egyii kpakplaa ani ndi sida na békulo-nya eku eku básiku Sidon ku Tiro 
béboku. 

5Na ɔ́su ɔnini, “Ɔlɛka batu Unwoti kakpakɔ kamɛni na kebomo na kataadia bɔnu 
na kaƒɔ lɛnyi na kesii biala na bekyuli ƒui anumi. Nsu ka mina ubi Salomo ɔdi 
ɔnamu na nwuna kasusu kétebimi tɔ na ala amɛni lɛlɔ ɔsu ni, ɔlɛka lɛnu ka atula 

ammɔ ƒui ása ese kalɛ na beti batu ɔtɔ ɔmmɔ.” Ɔmmɔ ɔsu na Dawid ɔ́bla ala amɛni 
asa na úkpi. 

Dawid Ɔ́tina Salomo Kalɛ Na Ɔtu Kakpakɔ Kammɔ 
6Dawid ɔ́ya na bátálɔ ubidi Salomo béboku na ɔ́su-nwu ɔnii ɔtu kakpakɔ ute 
Unwoti Israel Katɔti. 

7Ɔ́su-nwu ɔnini, “Mina ubi, lɛ́yɔ ka nka lɛtu kakpakɔ lite Unwoti mina Katɔti kesii 
kani na badubutaakpa-nwu. 

8Nsu na uwi ɔdi návi kemmo ni, ɔ́su-mi ɔnini, ‘Dawid, áadu bekyuli ágya na éekpo 
kekpo lɛnɔ ágya. Anwuɔsu ɔɔɔdi awɔ na ɔdi ka atu mina kakpakɔ. 

9Nsu si uwi ɔni na ƒ'ubidi úbenwini ɔga ni, ndubo bɔya na ɔkɛ keyi buɛɛ na nwuna 
lɛga kadikɔ ƒui kemmo. Na ƒ'ubidi ɔni ndubo lɛga lɛmmɔ bɔdi ndi Salomo. Ɔsika 
na nwuna lɛga bɔdi uwi ni, ndubɔya na keyi buɛɛ kakya nwuna lɛga kadikɔ 
kammɔ kemmo na Israel ƒui. 

10Salomo ndubo mina kakpakɔ kammɔ bɔtu. Na ɔdubɔbla aani ubi ute-mi na ami 
lɛbla aani ɔti lite-nwu. Na geen ni, nwuna kaba kemmo ubi ndubo Israel lɛga 
butaadi uwi biala.’ 

11“Mina ubi Salomo, muuvele nnii Unwoti, ƒula Katɔti, ɔsiaku-ɔ na ɔdi nwuna 
linyese lɛlɔ na ubunku-ɔ na atu kakpakɔ kammɔ ete-nwu. 

12Ute-ɔ lɛnunda ku lɛlati kalɛ na adi Israelƒuɔ lɛlɔ asiaku nwuna ɔda bubo lɛlɔ. 

13Si ádi ɔda bubo bɔni na Unwoti úte Mose lɛlɔ ni, ala adubɔtɛ ete-ɔ. Nye 
kpakplaa na akya kayi na taya na enu áƒɛ-ɔ uwi ɔdi iye ayia lɛla lɛdi lɛnɔ. 

14“Lɛ́ɛwia atula ani ƒui na adubuti abla kabla kammɔ líse. Na ɔƒaani ni, ebo sika 
ugyiedi antabi aƒo bonwu leevu akpa mpim ine unu na use ute-ɔ ku sika ɔƒualadi 
lɛnɔ antabi aƒo bonwu leevu akpa mpim aavlene unu na use ute-ɔ. Na ligyii lɛni 
ƒui kabla na adubɔbla lɛnɔ lɛ́wia-ni líse. Na atabi ese ku abuala kpakplaa ku 
abuala egyiedi ani unu na balakana bɔkɔku lɛnɔ ese. Na si lɛla bamba lɛdi lɛnɔ 
lɛkya na asɔ aawia ni, awɔ ye-mi. 

15Na líiti atabi bɔnwi ku bɔtu kabla kammɔ lɛ́kya bekyuli badi kɔnu. Na banwine 
ku bekyuli bani na bagyi 

16sika ugyiedi ku ɔƒualadi ku abuala egyiedi ku abuala kpakplaa lɛlɔ kabla 
kaduɛɛ ƒui ni, bemomo na benye kagyumana ka babla kabla kammɔ. Anwuɔsu 
ɔkya-a kudɔ bo lɛlɔ na ese kabla kalɔ. Muuvele Unwoti nnii ɔsiaku-ɔ na ƒula kabla 
kammɔ bɔbla kemmo.” 

17Ɔmmɔ kama ni, Dawid úbo Israel batɔnkune bammɔ ɔda ka bebunku Salomo. 

18Na Dawid ɔ́su ɔnini, “Unwoti bula Katɔti úbunku-mi na lɛ́di bekyuli bani ƒui na 
nka belie mɛni asa búbo ƒui lɛlɔ. Na ɔƒaani ni, úte-ɔ keyi buɛɛ ku atu bɔyɔ ɔ́siku 



789 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

ƒula bekisine ƒui kudɔ. Na kalɔ kamɛni ku bénwini Unwoti ku nwuna bekyuli 
kadi. 

19Nu Unwoti ƒula Katɔti litemi na adi-ni lɛlɔ ku ƒula kayi ƒui ku kɔyu ƒui lɛnɔ. Na 
ese kabla kalɔ na kakpakɔ kammɔ lɛlɔ na eti abu nwuna lɛnyi kalɛ na Bunyimi 
Adaka ɔmmɔ ku ala ani lɛlɔ kabla na baabla na kakpakɔ mmɔ ƒui ni, akɛ-nya 
kesekɔ.” 

Ala Alɛdi 1 - 23 

Dawid Úle Kabla Úte Lewiƒuɔ 
1Dawid ɔ́ɔbi lɛlɔ geen asa na ɔ́ƒuna ubidi Salomo ka ɔdi Israel ɔga. 

2Na uwi ɔdi kama ni, Dawid ɔ́lɔ Israelƒuɔ batɔnkune bammɔ ku bakpane ku 
Lewiƒuɔ bammɔ ɔ́sala. 

3Ɔ́ka Lewiƒuɔ banana bani náaƒɔ áani akwa avlaatɛ na bana bumomo bɔbla nkyuli 
mpim avlaatɛ-maane. 

4Mmɔ na ɔ́su ɔnini, “Lewiƒuɔ nkyuli mpim aavlanyɔ-ine ndubo kabla butaabla na 
kakpakɔ kammɔ kemmo. Na mpim ɛku babla bana batɔnkune ku litemi batɛne. 

5Na mpim ine ndubo kakpakɔ bagyumanane bunwini na mpim ine beteedie lɛnu 
na bataagya agyala ani na líte-ma teemwi Unwoti.” 

6Ɔmmɔ kama ni, Dawid úle Lewiƒuɔ bammɔ ɔ́kya esu atɛ kemmo na bana adua 
kenye. Na ama ndi Gerson ku Kohat ku Merari. 

7Gerson ɔ́wɔ bebi bananabi inyɔ bani ndi Ladan ku Simei. 

8Ladan ɔ́wɔ Yehiel ku Setam ku Yoel. 

9Na bebi bamɛni ƒui bénwini lɛtɔ benengu na bana ɔti Ladan bebi ku bawɔ 
kemmo. Simei ɔ́wɔ Selomot ku Hasiel ku Haran. 

10-11Kama ƒui ni, Simei ɔ́sɔ úbawɔ bebi bananabi ine bamba. Na ama ndi Yahat ku 
Sina ku Yeus ku Beria. Na Yeus ku Beria bátawɔ na bemomo. Anwuɔsu ama ku 
bana bebi ku bawɔ ƒui ni, ɔtɔ unwi bekyuli kani na béti-ma. 

12Kohat ɔ́wɔ bebi ine bani ndi Amram ku Isa ku Hebron ku Usiel. 

13Na Amram ɔmɛni náwɔ Aaron ku Mose. Na Aaron ku nwuna kaba kemmo bebi 
na báƒuna ka bataanu kakpakɔ ala kedee ammɔ lɛlɔ. Na bataabla Unwoti kabla 
na akpala bɔkyula kemmo na ama ndubo buteete bekyuli kusɛ kusɛ na Unwoti 
lɛnyi kemmo. 

14-15Na Mose ɔni ndi Katɔti ukyuli ɔƒunadi bebi bani na ɔ́wɔ ndi Gersom ku Eliese 
na bana kaba kemmo bebi na baanu aani Lewiƒuɔ. 

16Gersom ubi ɔnanabi unengudi ndi Sebuel. 

17Eliese ɔ́wɔ ubi unwi pɛ ɔni ndi Rehabia. Na Rehabia ɔmɛni ɔ́wɔ bebi pii geen. 

18Kohat ɔ́wɔ Selomit ku Isa. 

19Na Hebron bebi atɔ asia ndi Yeria ku Amaria ku Yahasiel ku Yekameam. 

20Usiel bebi atɔ asia ndi Mika ku Isia. 

21Na Merari bebi inyɔ bani na ɔ́wɔ ndi Mali ku Musi. Na Mali ɔ́wɔ Eleasa ku Kis. 

22Eleasa úkpi na uuubo ubi ɔnanabi uuutulo belekubi bani na ɔ́wɔ. Na bana ɔti 
ɔnwani ɔni baalɔ Kis bebi bananabi néti-ma. 

23Musi ɔ́wɔ Mali ku Ede ku Yerimot na bebo bebi bananabi ɛtɛ. 

24Bekyuli bammɔ ndi Lewiƒuɔ adua ku atɔƒi ammɔ. Na bani na báƒɔ akwa 
aavlanyɔ iye betulo ni, ama na béte kabla na Unwoti kakpakɔ. 

25Amu na Dawid ɔ́su ɔnini, “Unwoti Israel Katɔti úte nwuna bekyuli keyi buɛɛ na 
badubo Yerusalem bulie uwi ƒui. 

26Anwuɔsu ɔsɔ uuubo banii Lewiƒuɔ bammɔ basɔ beteeti Unwoti kevo kammɔ 
ku ala ani na beeti taabla akpala bɔkyula mmɔ taavinku ɔ́si kesii kadi usie kesii 
bamba.” 

27Ka ɔ́si ɔƒaani ni, Lewiƒuɔ bani na báƒɔ ɔ́si akwa aavlanyɔ ku kama ni, 

28badubo Unwoti kabla bɔbla na beteebunku Aaron kaba kemmo bebi. Na bada 
kakpakɔ kaduli ku kakpakɔ kammɔ kemmo ƒui sɛɛn na banu ka ala ani na beeti 
taabla akpala lɛlɔ kabla mmɔ ƒui ese sɛɛn. 

29Na ama ndubo adila kedee ammɔ ƒui lɛlɔ butaanu. Edula ebi ɔlaaƒɔ ɔni na beeti 
taabla adila akpala ku bodobodo vɛɛvɛɛ ku adila etela biala buƒi ku ɔlaaƒɔ ɔni na 
básala ku nnɔ mmɔ ni, bana kabla na kadi ka banu-nya kaduɛ. 

30Ɔƒɛni ɔtanta ku useyi uwi biala ni, Lewiƒuɔ bammɔ na ɔdi ka bagya Unwoti enu 
na bedie lɛnu bemwi-nwu. 

31Na Lɛnwunameyi biala lɛlɔ lɛnɔ si bábla akpala bɔkyula béte Unwoti ni, ɔdi ka 
bagya Unwoti enu na bedie lɛnu bemwi-nwu. Na lɛni kani ɔdubuse na kɔbuli 
kɔwɔdi bɔlɛ kemmo ku emeyi buni biala bɔdi kemmo lɛnɔ. Anwuɔsu ɔlɛka 
Lewiƒuɔ bammɔ bemomo na kakpakɔ mmɔ uwi biala kalɛ na ala ani ƒui na ɔdi ka 
babla ni, banu ka bábla-nya lɛni kani. 

32Uwi ɔdi návi ni, bana kabla kadi ka beteeti Unwoti kevo kedee kammɔ na 
bataanu-ka lɛlɔ. Na ɔƒaani ni, bana kabla ndi ka banu kakpakɔ kammɔ lɛlɔ na 
beteebunku Aaron kaba kemmo bebi bammɔ. 

Ala Alɛdi 1 - 24 

Dawid Úle Kabla Úte Bakpane Bammɔ 

1Ɔmmɔ kama ni, béle Aaron kaba kemmo bebi bammɔ bákya esu esu kemmo na 
bana kabla kenye. Na bebi ine na Aaron ɔ́wɔ. Na ama ndi Nadab ku Abihu ku 
Eleasa ku Itamar. 

2Nsu Nadab ku Abihu báka bana ɔti bukpi kukuuku ƒui asa na anwu úbekpi ɔni 
na bátawɔ. Anwuɔsu na Eleasa ku Itamar nábla kabla aani bakpane. 

3Amu na Dawid úle Aaron kaba kemmo bebi ɔ́kya esu esu kemmo na bana kabla 
kani na béte-ma ka babla kenye. Na Sadok ɔni na ɔdi Eleasa kaba kemmo ubi ku 
Ahimelek ɔni na anwu lɛnɔ ɔdi Itamar kaba kemmo ubi ni, ama nébunku Dawid. 

4Amu na béle Eleasa bebi bákya esu leevu-aku kemmo na Itamar badi ni, béle-
ma bákya esu maane kemmo, ɔsika benengu bani na batɔnku Eleasa atɔƒi ammɔ 
bemomo. 

5Ɔƒɛni ni, kakpakɔ benengu ku bakpane bammɔ alati ƒui bakya atɔƒi anyɔ ammɔ 
kemmo, nsu ɔdi bele kabla kammɔ na anumi bɔnu bɔbla lɛla lɛdi bulakya-nwu 
kemmo. Anwuɔsu Dawid úvele Unwoti na ɔtina-nwu lɛla lɛni na wabla. 

6Na uwi ɔni na beele kabla kammɔ teete-ma ni, lɛni kani na Semaia Lewini ɔni 
ndi Netanel ubidi mmɔ lɛnɔ uunweni atɔƒi benengu bani ntɔnku esu ammɔ anyi 
teese. Na bamanyene bani nénye bánu bule kabla kammɔ lɛlɔ ndi Dawid ku 
nwuna benengu úbunku ɔkpane Sadok ku Ahimelek ɔni ndi Abiatar ubidi ku atɔƒi 
benengu bani nási bakpane bammɔ ku Lewiƒuɔ bammɔ adua kemmo. 

7-18Anwuɔsu bakpane lisu biala baadi bana lɛtɔƒi unengu lɛnyi. Na kalɛ na béle 
kabla kammɔ atɔ asia ndi kalɛ na ɔdubo mɛni. Yehoiarib asa na Yedaia asa na 
Harim asa na Seorim asa na Malkiya asa na Miyamin asa na Hakos asa na Abiya 
asa na Yesua asa na Sekania asa na Eliasib asa na Yakim asa na Hupa asa na 
Yesebeab asa na Bilga asa na Imer asa na Hesir asa na Hapises asa na Petahia asa 
na Yeheskel sa na Yakin asa na Gamul asa na Delaia asa na Maasia. 

19Bekyuli bamɛni na béte kabla bɔbla na kakpakɔ kammɔ kemmo aani kalɛ na 
Unwoti Israel Katɔti úbo ɔda úte bana nana ati Aaron. 

Béle Kabla Béte Lewiƒuɔ Bakladi 
20Na Lewiƒuɔ bakladi anyi na bana kaba kemmo anyi ndubo mɛni. Amram ndi 
Subael ku Yedeia nana ati. 

21Na Rehabia ndi Isia ɔni ndi nwuna ɔtɔ kemmo ubi unengudi nana ati. 

22Isaa ndi Selomo ɔti na nwuna uwɔ ndi Yahat. 

23Hebron ɔ́wɔ bebi ine na atɔ asia ɔmmɔ ndi Yeria ku Amaria ku Yahasiel ku 
Yekameam. 

24Usiel ɔ́wɔ Mika na nwuna uwɔ ndi Samir. 

25Na Isaa ɔni ndi Mika ɔnwani ɔnanabi ni, anwu náwɔ Sekaria. 

26Merari náwɔ Mali ku Musi ku Yaasia. 

27Yaasia ɔ́wɔ bebi ɛtɛ na ama ndi Soam ku Sakur ku Ibri. 

28-29Mali ɔ́wɔ Eleasa ku Kis na Eleasa útawɔ, nsu Kis ɔ́wɔ Yerameel. 

30Musi ɔ́wɔ bebi ɛtɛ na ama ndi Mali ku Ede ku Yerimot. Bamɛni ndi Lewiƒuɔ 
kaba kemmo bebi anyi na banana adua kenye. 

31Na bana ƒui ɔdi biala ɔ́ƒɔ nwuna kabla kani na béte-nwu aani kalɛ na béle bana 
banwani bakpane bammɔ kabla béte-ma. Na Dawid ku Sadok ku Ahimelek ku 
atɔƒi benengu bammɔ nénye bánu kabla bule ala ammɔ lɛlɔ aani bamanyene kalɛ. 

Ala Alɛdi 1 - 25 

Dawid Úle Kakpakɔ Lɛnu Bediene Kabla Úte-ma 
1Ɔmmɔ kama ni, Dawid ku kakpakɔ benengu bammɔ báƒuna Asaƒ ku Heman ku 
Yedutum kaba kemmo bebi ka benye lɛnu ku agyala ala kenye. Na ama ndubo 
Unwoti buteemwi ku bana agyala ani ndi enukpɛ agyala ku lɛbentaa lidu ƒui. Na 
lɛnu bɔtu ku bagyane bammɔ anyi ndubo mɛni ku bana kabla lidu. 

2Asaƒ ku nwuna bebi ine bani ndi Sakur ku Yoseƒ ku Netania ku Asarela ni, bakya 
bana ɔti kalɔ na beedie agya uwi biala na Unwoti wasu-ma ɔnii bagya. 

3Na Yedutum lɛnɔ ku nwuna bebi ɛku bani ndi Gedalia ku Seri ku Yesaia ku Simei 
ku Hasabia ku Matitia bakya-nwu kalɔ na baagyá lɛbentaa na beedie lɛnu teemwi 
Unwoti. 

4Heman ku nwuna bebi leevu-ine bani ndi Bukia ku Matania ku Usiel ku Sebuel 
ku Yerumot ku Hanania ku Hanani ku Eliata ku Gidalti ku Romamti-Ese ku 
Yosbekasa ku Maloti ku Hoti ku Mahasiot. 

5Na Heman ɔmɛni ɔdi ɔga kenye bediene akɔ unwi. Katɔti ɔ́kɔliku-nwu katɔ geen 
na uwi ɔni na ɔ́ya na ɔ́wɔ bebi bananabi leevu-ine ku belekubi ɛtɛ ɔsu. 

6Anwu lɛnɔ nwuna bebi bákya-nwu kalɔ na baagyá lɛbentaa ku enukpɛ agyala 
ku lɛbentaa lidu bamba na kakpakɔ si uwi ɔni na baabla lɛkpa. Anwuɔsu Asaƒ ku 
Yedutun ku Heman ƒui ni, bákya ɔga ɔmmɔ kalɔ na anwu muudie lɛdi teete-ma. 

7Bekyuli bamɛni ƒui bumomo bɔdi nkyuli eti alɔ ku avlaatɛ-maane. Na bana ƒui 
badi bekyuli bani na bagyi lɛnu bɔtu ku agyala lɛlɔ kabla geen. 

8Na bani ƒui na Dawid úle kabla úte mmɔ na badi banamu iye benengu iye 
batinane iye batɛyane ni, ɔ́ka Unwoti buye bunu lɛla lɛni na ɔɔwia asa na úte-ma 
bana kabla. 

9-31Amu na lɛnu bediene ku agyala bagyane bamɛni ni, béle-ma bákya esu 
aavlanyɔ-ene kemmo na lisu biala libo nkyuli leevu-inyɔ. Na lisu biala lɛɛdi 
nwuna lɛtɔƒi unengu lɛnyi. Na kalɛ na béle bana kabla béte-ma na esu ammɔ 
kenye atɔ asia ndubo mɛni. Yoseƒ asa na Gedalia asa na Sakur asa na Seri asa na 

Netania asa na Bukia asa na Asarela asa na Yesaia asa na Matania asa na Simei 
asa na Usiel asa na Hasabia asa na Sebuel asa na Matitia asa na Yerimot asa na 
Hanania asa na Yosbekasa asa na Hanani asa na Maloti asa na Eliata asa na Hoti 
asa na Gidalti asa na Mahasiot asa na Romamti-Ese. 

Ala Alɛdi 1 - 26 

Béle Kabla Béte Kakpakɔ Bagyumanane 
1Kakpakɔ bagyumanane bammɔ lɛnɔ ni, béle-ma bákya esu esu kemmo na bana 
adua ammɔ kenye. Na Meselemia ɔni ndi Kore ubidi ɔnanabi ni, ɔ́si Kore kɔdua 
kemo na ɔdi Asaƒ kaba kemmo ubi. 

2Ubo bebi maatɛ na bana bɔwɔ atɔ asia ndi Sekaria ku Yediael ku Sebadia ku 
Yatniel ku 

3Elam ku Yehohanan ku Eliehienai. 

4-5Kusɛ kusɛ ɔ́siaku Obed-Edom na ɔ́wɔ bebi maane. Na ama ndi Semaia ku 
Yehosabad ku Yoa ku Saka ku Netanel ku Amiel ku Isakar ku Peuletai. 

6-7Semaia náwɔ Otni ku Reƒael ku Obed ku Elsabad. Na Elihu ku Semakia bani 
ndi Semaia lɛlɔ bekyuli ni, bana ƒui badi atɔƒi benengu bani na baabu geen na 
bana kɔdua. 

8Na Obed-Edom kaba kemmo bebi bumomo bɔdi nkyuli liti ku leevu-inyɔ. Na 
badi bekyuli bani na bebo ɔlɔkplu ɔni na bakana na babla bagyumanane kabla. 

9Na Meselemia kaba kemmo bebi bɔdi nkyuli leevu-maane. Na badi bekyuli bani 
mbo ɔlɔkplu. 

10-11Na Hosa ɔni nási Merari kɔdua kemmo ni, anwu náwɔ Simri ku Hilkia ku 
Tebalia ku Sekaria. Hosa úti Simri ɔ́bla lɛtɔƒi unengu ina ka ɔɔɔdi anwu ndi ubi 
unengudi ƒui. Na nkyuli leevu-ɛtɛ na báƒuna básiku Hosa ɔtɔ kemmo ka babla 
bagyumanane kabla na kakpakɔ kemmo. 

12Na bagyumanane bamɛni ni, béle-ma esu esu na bana atɔƒi benengu kenye na 
béte-ma kabla na kakpakɔ aani Lewiƒuɔ bakladi kalɛ. 

13Lisu biala baagyumana kayakun kenwi na ɔɔɔkɛ bana bumomo. 

14Maselemia na báƒuna ka utaagyumana kayakun kani nísie ɔƒɛ katukɔ. Na ubidi 
Sekaria ni, ɔdi ɔnundane geen, anwuɔsu anwu na báƒuna ka ɔgyumana kayakun 
kani nkya késie katɔ kakɛ. 

15Na Obed-Edom na báƒuna ka ɔgyumana kayakun kani nésie kada kakɛ na 
báƒuna nwuna bebi ka bataagyumana ala kesekɔ. 

16Ɔ́ƒɛni ɔban kayakun kani nésie ɔƒɛ kanukɔ ku ɔban kayakun kani na baalɔ banii 
Saleket ɔban kayakun na kakya ulu ɔtɔdi kenye ni, Supim ku Hosa na báƒuna ka 

bataagyumana mmɔ. Na ulu ɔni lɛlɔ na béteeti taagyumana na bɔdubo bunu 
mɛni. 
17Limeyi ndi limeyi ni, bagyumanane ɛku beenye kakpakɔ kammɔ ɔƒɛ katukɔ na 
ine beenye katɔ kakɛ na ine beenye kada kakɛ na ala kusekɔ inyɔ bɔni na nkya 
kakpakɔ mmɔ ni, bagyumanane inyɔ inyɔ muunye mmɔ taagyumana. 

18Na ulu ɔni ntɛ úsela kakpakɔ kaduli kani nkya ɔƒɛ kanukɔ ni, bagyumanane ine 
muunye ulu ɔmmɔ lɛlɔ na inyɔ bamba baakya kaduli kemmo geen. 

19Na ɔmmɔ ndi bagyumanane kabla kani na bákya Kora ku Merari kɔdua banana 
enu kemmo. 

Báƒuna Egulabi Kesekɔ Bagyumanane 
20Amu na báƒuna bana lɛlɔ bekyuli bani ndi Lewiƒuɔ bamba ka bataanu kakpakɔ 
kammɔ egulabi kesekɔ lɛlɔ ku etela ani bédie bése sɛsɛɛ béte Katɔti mmɔ lɛlɔ. 

21Na Ladan ɔ́si Gerson kɔdua kemmo na anwu náwɔ Yehieli. Na nwuna kaba bebi 
pii badi atɔƒi benengu na kɔdua kɔmmɔ kemmo. 

22Na Yehieli ɔmɛni náwɔ Setam ku Yoel na ama mɔɔgyumana egulabi kesekɔ 
kammɔ. 

23Bekyuli bamba bani lɛnɔ mɔɔgyumana kakpakɔ egulabi kesekɔ kammɔ bási 
Kohat adua ani ndi Amram ku Isehar ku Hebron ku Usiel kemmo. 

24Sebuel ɔdi Gersom kaba kemmo ukyuli. Na Mose náwɔ Gersom. Na Sebuel 
ɔmɛni ndi kakpakɔ egulabi kesekɔ bagyumanane ƒui unengu. 

25Na Gersom ɔnwani Eliese bawɔ badi ndi Rehabia ku Yesaia ku Yoram ku Sikri 
ku Selomot. 

26Selomot ɔmɛni ku nwuna lɛlɔ bekyuli mɔɔnu etela ani na bédie sɛsɛɛ béte 
Unwoti mmɔ lɛlɔ. Na ala amɛni adanku Ɔga Dawid ku atɔƒi benengu ku bekpone 
benengu ku bekpone kenye benyene etela ani bédie bése sɛsɛɛ béte Unwoti. 

27Na si béƒie ala ani na áƒɔ kuye adi na kekpokɔ ni, bekyuli bamɛni beeti ana adi 
teeboku kakpakɔ. 

28Na etela biala na béti béboku kakpakɔ mmɔ ni, Selomot ku nwuna lɛlɔ bekyuli 
bammɔ mɔɔnu-nya lɛlɔ. Na ala amɛni adanku ani na ási Kenye Udiene Samuel 
uwi ku Ɔga Saul ɔni ndi Kis ubidi ku Ner ubidi Abner ku Seruia ubidi Yoab adi 
ƒui. 

Béti Kabla Bákya Benengu Bamba Kɔnu 
29Kenania ɔni na ɔ́si Isehar kɔdua ku nwuna banwani ndi aban benengu ku litemi 
batɛne na ama balábla kabla na kakpakɔ kemmo. 

30Ɔƒɛni Hasabia ɔni na ɔ́si Hebron kɔdua kemmo ku nwuna lɛlɔ bekyuli apim 
unwi ku eti leevu-ine bani na bagyi ala kaduɛ geen ni, ama nnye bɔƒɔtaadi ulu 

ɔmmɔ lɛlɔ ala bɔtina ku aban lɛgadi lɛlɔ ala kenye. Na bekyuli bamɛni bási Israel 
kɔlɛkɛ kɔni nkya Yordan Ketu na ɔƒɛ kanukɔ kakɛ mmɔ. 

31-32Yeriya lɛnɔ ɔdi Hebron kɔdua unengu. Na anwu ku nwuna lɛlɔ bekyuli mpim 
inyɔ ku eti leevu-ine bani ndi atɔƒi benengu na bekyuli baabu-ma geen ni, bana 
lɛkɔkɔ na bɔƒɔtaadi ulu lɛlɔ ala ku aban lɛgadi lɛlɔ ala bɔbla bɔkya. Na ama mɔɔnu 
ala ammɔ lɛlɔ na Ruben ku Gad ku Manase adua na ɔƒɛ katukɔ kakɛ kemmo. 

Ala Alɛdi 1 - 27 

Dawidi Úte Kekpo Benengu Kabla Dawid 
1Kɔbuli biala kemmo ni, kasala bekyuli mpim aavlanyɔ-ine (24,000) mɔɔbla 
bekpone kabla na Israel bekpone lisu lɛmmɔ kemmo. Kasala lisu lɛmɛni lɛdi atɔƒi 
benengu ku kekpo kenye benyene ku ɔga ɔmmɔ benengu. Na béle abuli kabla 
béte ɔga benengu bammɔ na kasala lisu lɛmmɔ baabla kabla na bana kalɔ. 

2Anwuɔsu kɔbuli kudeedi kemmo ni, Yasobeam ɔni ndi Sabdiel ubidi kalɔ na lisu 
lideedi lɛmmɔ bekyuli baabla kabla. 

3Na ɔnana ɔmɛni ɔdi Peres kaba kemmo ubi. 

4Na kɔbuli kunyɔdi kemmo ni, Dodai ɔni ndi Ahohini na nwuna ubunkune ndi 
Miklot kalɔ na lisu bamba baabla kabla. 

5Na kɔbuli kɔtɛdi kemmo ni, ɔkpane Yehoada ubidi Benaia kalɔ na lisu bamba 
baabla kabla. 

6Na anwu ndi bekpone benengu avlaatɛ ɔtɔnkune na ubidi Amisabad lɛnɔ ɔdi 
bekpone ɔtɔnkune. 

7Na kɔbuli kunedi kemmo ni, Yoab ɔnwani Asahel kalɔ na lisu bamba baabla 
kabla. Na kama ƒui ni, ubidi ɔni baalɔ Sebadia nébo úbenye-nwu kenye na 
ɔɔtɔnku bekpone lisu lɛmmɔ. 

8Na kɔbuli kɔlɔndi kemmo ni, Samhut ɔni nási Isra kɔdua kemmo kalɔ na lisu 
bamba baabla kabla. 

9Na kɔbuli kɔkundi kemmo ni, Tekoani ɔni baalɔ Ikes ubidi Ira kalɔ na lisu bamba 
baabla kabla. 

10Na kɔbuli maatɛdi kemmo ni, Heles ɔni nási Pelon na Eƒraim kalɛkɛ mmɔ kalɔ 
na lisu bamba baabla kabla. 

11Na kɔbuli maanedi kemmo ni, Husani ɔni ndi Sebekai na ɔ́si Sera kɔdua kemmo 
ni, nwuna kalɔ na lisu bamba baabla kabla. 

12Na kɔbuli yaalenwidi ni, Abieser ɔni nási Anatot na Benyamin kalɛkɛ kemmo 
ni, nwuna kalɔ na lisu bamba baabla kabla. 



796 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

13Na kɔbuli leevudi kemmo ni, Maharai ɔni nási Netoƒa na badi Sera kɔdua 
bekyuli ni, bana kalɔ na lisu bamba baabla kabla. 

14Na kɔbuli leevu-kunwidi kemmo ni, Benaia ɔni nási Piraton na Eƒraim kalɛkɛ 
kemmo ni, nwuna kalɔ na lisu bamba baabla kabla. 

15Na kɔbuli leevu-kunyɔdi kemmo ni, Heldai ɔni nási Netoƒa na ɔdi Otniel kaba 
kemmo ubi ni, nwuna kalɔ na lisu lɛmmɔ baabla kabla. 

Dawid Úse Adua Benengu 
16-22Anyi ani na bɔdubo bunu mɛni ndi Israel adua ammɔ batɔnkune. Sikri ubidi 
Eliese anwu mɔɔtɔnku Ruben kɔdua bekyuli. Na Seƒatia ɔni ndi Maaka ubidi 
mɔɔtɔnku Simeon kɔdua bekyuli. Na Hasabia ɔni ndi Kemuel ubidi mɔɔtɔnku 
Lewiƒuɔ kɔdua. Na Sadok mɔɔtɔnku Aaron kɔdua bekyuli. Na Elihu ɔni ndi Dawid 
ɔnwani mɔɔtɔnku Yuda kɔdua bekyuli. Na Omri ɔni ndi Mikael ubidi mɔɔtɔnku 
Isakar kɔdua bekyuli. Na Ismaia ɔni ndi Obadia ubidi mɔɔtɔnku Sebulon kɔdua 
bekyuli. Na Yerumot Asriel ubidi mɔɔtɔnku Naƒtali. Na Hosea ɔni ndi Asasia ubidi 
mɔɔtɔnku Eƒraim kɔdua bekyuli. Na Yoel ɔni ndi Pedaia ubidi mɔɔtɔnku Manase 
kɔdua bekyuli bani nkya bésie ɔƒɛ kanukɔ kakɛ. Na Ido ɔni ndi Sekaria ubidi 
mɔɔtɔnku Manase kɔdua bekyuli bani nésie ɔƒɛ katukɔ kakɛ. Na Yaasiel ɔni ndi 
Abner ubidi mɔɔtɔnku Benyamin kɔdua bekyuli. Na Asarel ɔni ndi Yeroham 
ubidi ni, anwu mɔɔtɔnku Dan kɔdua bekyuli. 

23Amu na uwi ɔni na Dawid ɔ́lɛ ugyii ka ɔka Israel kadi bekyuli ni, úbo-ma ɔda ka 
bataka bekyuli bani na bana akwa ébo kalɔ étulo akwa aavlanyɔ, ɔsika Unwoti 
úse kenye úse ɔ́si kuuku ka Israel bekyuli badubo bumomo geen aani kayaa 
ayabi muedi. 

24Anwuɔsu Seruia ubidi Yoab úse kalɔ ku bekyuli bammɔ bɔka, nsu uwi ɔni na 
Unwoti úse kalɔ ɔɔní Israelƒuɔ kɔtu ni, ɔ́da-ma bɔka ɔ́ya. Na ɔkɛnku ɔmmɔ ɔsu ni, 
bétenweni bekyuli bammɔ bumomo geen bátakya Dawid ala alɛdi ɔku unengudi 
ɔmmɔ kemmo. 

Báƒuna Benengu Bani Mɔɔnu Ɔga Ala Lɛlɔ 
25Adiel ubidi Asmavet na báƒuna na ɔɔnu ala kesekɔ kani na kadi ɔga ɔmmɔ alati 
kadi geen lɛlɔ. Na Yonatan ɔni ndi Usia ubidi na báƒuna ka utaanu ɔga ala kusekɔ 
bamba kɔni na kɔkya lɛma ku akpaklɔ bamba ku kɔgyumanakɔ kɔni na kɔkya 
Israel ƒui lɛlɔ. 

26Na Esri ɔni ndi Kelub ubidi mɔɔnu kabla bablane bani mɔɔtuma na ɔga kalɔ lɛlɔ 
lɛlɔ. 

27Na Simei ɔni nádi Rama mɔɔnu egyiibi mmo bɔmmɔ lɛlɔ na Sabdi ɔni nási 
Seƒam mɔɔklibi ntɛ bɔni na beedie taasiku mmɔ lɛlɔ. 

28Na Baal Hanan ɔni nási Geder mɔɔnu nnɔ egyii ku egyii bamba ani na akya abi 
kaƒɔna na ɔƒɛ kanukɔ kakɛ mmɔ lɛlɔ. Na Yoas mɔɔklibi nnɔ bɔni na bédie básiku 
mmɔ lɛlɔ. 

29Sitrai ɔni nási Saron mɔɔnu ɔmantɛ bakɔ bani mɔɔdi na Saron ketele kemmo 
mmɔ lɛlɔ. Na Saƒat ɔni ndi Adlai ubidi mɔɔnu bebuo bani na bakya ɔkwalɛ kemmo 
mmɔ lɛlɔ. 

30Na Obil ɔni ndi Ismael kaba kemmo ubi mmɔ mɔɔnu bebuo ala betine bani mbo 
keƒu mmɔ lɛlɔ. Na Yedeia ɔni nási Meronot mɔɔnu bebuo ala betine bebliidi lɛlɔ. 
Na Yasis ɔni ndi Hagritni mɔɔnu baƒonu ku bese lɛlɔ. 

31Na bekyuli bammɔ ndi bekyuli bani mɔɔnu Dawid lɛgadi ala ani na ubo lɛlɔ. 

Dawid Ɔ́ƒuna Nwuna Kasusu Bakyane 
32Dawid ɔnwani ubidi ɔni ndi Yonatan ɔdi ɔnundane geen na nwuna lɛlati ɔsu 
uute Dawid kasusu geen. Na Yehiel ɔni ndi Hakmoni ubidi nátaatina Dawid bebi 
bananabi ala. 

33Na Ahitoƒel ku Husai ɔni ndi Arkini lɛnɔ badi nwuna kasusu bakyane akɔ inyɔ 
badi. 

34Yehoiada ɔni ndi Benaia ubidi nsia Ahitoƒel kama aani Dawid kasusu ɔkyane. 
Kama asa na Abiatar lɛnɔ úbenwini nwuna kasusu ɔkyane. Na Yoab nádi nwuna 
bekpone ɔtɔnkune. 

Ala Alɛdi 1 - 28 

Dawid Úti Kakpakɔ Kammɔ Bɔtu Bɔta Úte Salomo 
1Dawid ɔ́lɔ kelisa kadi na Yerusalem. Na Israel benengu ku adua benengu ku 
aban bagadine benengu ku bekpone batɔnkune ku benengu bani mɔɔnu lɛga 
kadikɔ ala ammɔ ƒui lɛlɔ ku bani mɔɔnu bebuo lidu ƒui lɛlɔ ku lɛga kadikɔ kammɔ 
lɛku batine ku bekpone bani na bebo ogya geen na bébo. 

2Amu Dawid ɔ́ta únye na ɔ́su ɔnini, “Mina kadi bekyuli, bise atu na binu, lɛ́wia ka 
lɛtu kesii kani na bɔdubuti Bunyimi Adaka ɔmmɔ buse na buteesie mmɔ lɛnɔ 
taatákpa Unwoti bula Katɔti. Na lɛ́ɛklibi ala ani na nka ndubuti lɛtu kakpakɔ 
kammɔ líse. 

3Nsu Unwoti úni na útete-mi kuƒi ka ami lɛtu ɔtɔ ɔmmɔ lite-nwu, ɔsika ɔ́su ɔnii 
lɛ́ɛdu bekyuli pii na kekpokɔ lɛ́gya. 

4“Unwoti Katɔti ɔ́ƒuna Yuda ka nwuna kɔdua kɔbla lili na Israel ƒui. Na ɔ́si Yuda 
ɔmmɔ kemmo na ɔ́ƒuna mina ɔti kaduli. Na mmɔ na ɔ́ƒuna-mi ka linwini Israel 
ɔga. Na úse kenye lɛnɔ ka mina kaba kemmo bebi badubo lɛlɔ butaadi aani baga 
kalɛ. 

5Unwoti kusɛ kusɛ ɔ́siaku-mi na lɛ́wɔ bebi pii. Nsu Salomo na ɔ́ƒuna ka ɔdi lɛga 
na Israel na mina kama. 

6Mmɔ na Unwoti ɔ́su-mi ɔnini, ‘Ƒula ubi Salomo ndubo mina kakpakɔ bɔtu buti 
bute-mi ɔbu. Na Salomo ɔdubɔbla mina ubi na ami lɛbla nwuna ɔti. 

7Na si útenwini kama útakya-mi na ɔsiaku-mi kama siin ɔɔdi mina litemi lɛlɔ ni, 
nwuna lɛga kadikɔ kaaadubo bɔsa bɔyii udu kudii.’ 

8“Mina banwa, amii ndi Unwoti bekyuli. Na uwi ɔni na Katɔti ulie-bu akɔ aani 
bina ɔmanyene kalɛ ni, mɔɔwia ka bise kenye ka bɛdubɔsia ulu biala lɛlɔ na 
bɛsiaku-nwu kama siin na bɛdi nwuna litemi lɛlɔ. Na biti kalɔ kamɛni binwini 
amii ku bina kaba kemmo bebi kadi na bilie mmɔ uwi ƒui. 

9“Mina ubi Salomo, mɔɔsu-ɔ kpakplaa ka kya Unwoti lili kalɔ uwi biala na asiaku-
nwu kama siin na adi nwuna litemi lɛlɔ ku ƒula kayi ku kasusu ƒui aani kalɛ na 
lɛ́bla. Ɔgyi ƒula lili kemmo kasusu ku kakali biala na ada aabla ala. Anwuɔsu si 
énwini ésie-nwu kudɔ ku kayi ƒui ni, ɔdubunu ƒula buvele. Nsu si énwini kama 
ákya-nwu ni, anwu lɛnɔ ɔdubuni-ɔ uwi ƒui. 

10Awɔ na Unwoti ɔ́ƒuna ka atu kakpakɔ na bekyuli bataakpa-nwu. Nye kpakplaa 
na abla kabla kani na bákya-a kɔnu.” 

11Amu ka Dawid ɔ́tɛmi ɔ́wɔlɔ ni, úti kakpakɔ bɔtaa bɔmmɔ úte Salomo. Na 
ɔdanku kakpakɔ lɛtɔ geen lɛmmɔ ku kakpakɔ lɛgbanya ku ala kesekɔ ku kalɔ lɛtɔ 
ku katu taasia lɛtɔ ku katɔma kedee kammɔ ku likpidi kɔtu bɔni budie akpala 
kablakɔ. 

12Na Dawid úti kakpakɔ kaduli kammɔ bɔtaa lɛnɔ úte Salomo na kadanku kalɔ 
ƒia kani na kewi kámana kakpakɔ kammɔ ku lɛtɔ lɛni kemmo na badubuse 
kakpakɔ egulabi ku ala ani náƒɔ kuye mmɔ ku etela ani bédie bése sɛsɛɛ béte 
Katɔti. 

13Ɔmmɔ kama ni, Dawidi úti ulu ɔni na ɔdubuti ule bakpane ku Lewiƒuɔ ɔkya 
kasala esu esu kemmo ku kabla kani lɛnɔ na ɔdi ka babla na kakpakɔ kammɔ 
kemmo ku kalɛ na bada ala ani na beeti taabla lɛkpa lɛlɔ kabla mmɔ kaduɛ. 

14Na ɔ́su Salomo sika ugyiedi ku ɔƒualadi bumomo bɔni na badubuti babla akpala 
lɛlɔ ala kedee ammɔ. 

15Na adanku lɛsogya ku lɛsogya lɛmmɔ kasiakɔ ƒui lɛnɔ. 

16Na abambadi ndi sika ugyiedi ala kasiakɔ ɔni lɛlɔ na baasia bodobodo kedee 
ɔmmɔ ku sika ɔƒualadi ala kasiakɔ 

17ku kɔvili kɔni na baatu lɛna ku akyami ku lɛɛƒɛɛ 



799 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

18ku sika ugyiedi lɛbi lɛni lɛlɔ na baasia oloƒui taakyula ku sika ugyiedi kɛɛkɛ ɔni 
bávɔ na bebweyi bani na bebo avwi na baalɔ-ma Kerub mmɔ benye-nwu lɛlɔ na 
anwu ndi kebila kani mbi Bunyimi Adaka kedee ɔmmɔ lɛlɔ. 

19Amu na Dawid ɔ́su Salomo ɔnini, “Unwoti údie ɔ́tina-mi kalɛ na ɔɔwia ka batu 
nwuna kakpakɔ kammɔ. 

20Anwuɔsu sia anu na akya kayi na abla lɛla biala aani kalɛ na bɔtaa bɔmɛni 
bɔɔtina. Na tayia na enu lɛnɔ ataƒɛ-ɔ, ɔsika Unwoti mina Katɔti ɔdubo-ɔ bubunku 
na abla lɛla biala lɛni na ɔdi ka abla na eti awɔlɔ kakpakɔ kammɔ bɔtu kalɛ na 
bekyuli beteesie mmɔ taatákpa-nwu. 

21Bakpane ku Lewiƒuɔ bammɔ ƒui béete-ma bana kabla na kabla bablane bani na 
bagyi bana kabla lɛlɔ ala kaduɛ mmɔ ƒui benye kagyumana bete bana kabla na 
bekyuli bammɔ ku bana batɔnkune ƒui badubɔbla lɛla biala na básu-ma.” 

Ala Alɛdi 1 - 29 

Béboku Etela Ka Beti Batu Kakpakɔ Kammɔ 
1Uwi ɔmmɔ ni, Dawid ɔ́su kasalakɔ bekyuli bammɔ ɔnini, “Katɔti ɔ́ƒuna mina ubi 
Salomo ka ɔtu kakpakɔ kammɔ. Nsu ɔnamu na Salomo ɔdi na ɔɔɔgyi ɔtɔ bɔtu lɛlɔ 
kabla kaduɛ tɔ. Na ɔɔɔdi ɔtɔ keeke lɛnɔ na ɔdi na ɔdubo bɔtu mmomu Unwoti 
Katɔti kakpakɔ na kadi! 

2Ɔmɛni ɔsu na lɛ́sia ulu biala lɛlɔ na lɛ́wia atula ani na Salomo ɔdubuti ɔtu ɔtɔ 
ɔmmɔ líse. Na anya ndi sika ugyiedi ku ɔƒualadi ku abuala egyiedi ku ligyii ku 
asɛɛ ebi ani muukeye na áƒɔ kuye geen ku asogya ku atabi lidu lɛni náƒɔ kuye na 
liikeye ku atabi kpakplaa ku akunkpa lidu. 

3“Na ɔni na lɛ́bla ala amɛni ƒui lɛ́wɔlɔ kama ni, líse kenye ka ndubuti ami ɔlati 
mina sika ugyiedi ku ɔƒualadi kakɛ kadi lite liti lɛtina kalɛ na mɔɔyɔ́ Katɔti 
kakpakɔ kammɔ. 

4Anwuɔsu ndubuti sika ugyiedi ɔni mabla aani antabi aƒo bonwu leevu unu 
nwuna akpa eti alɔ ku sika ɔƒualadi aƒo bonwu leevu unu nwuna akpa eti maatɛ 
lite na beti bakwaa awodu ammɔ na bakya-nya bɔdia kaduɛ. 

5Na badubuti ɔdi babla ala ani na badubuti bataabla lɛkpa lɛmmɔ lɛlɔ ala lɛnɔ. 
Na muuye-mi si ukyuli bamba ɔdi lɛnɔ ɔkya bina akɔ na anwu lɛnɔ ɔdubudie 
nwuna ala adi use sɛsɛɛ ute Unwoti na beti bebunku kakpakɔ kamɛni bɔtu?” 

6Amu ka Dawid ɔ́wɔlɔ bɔtɛmi ni, atɔƒi benengu bammɔ ku baduɔti ku bekpone 
benengu ku aban bagadine benengu bammɔ ƒui béte ala ku kaƒɔ ƒaa. 

7Na bɔkana na bɔlɛ adi animi aani sika ugyiedi antabi aƒo bonwu leevu unu akpa 
eti ene ku sika ɔƒualadi antabi aƒo bonwu leevu unu akpa eti maatɛ ku avlaatɛ 
ute kakpakɔ kammɔ bɔtu. Na béte abuala egyiedi aani aƒo bonwu keyile unu akpa 
eti leevu ene ku abuala kpakplaa aƒo bonwu keyile unu aani eti leevu-alɔ. 

8Na ukyuli biala ɔni na ubo atabi ani na áƒɔ kuye mmɔ ni, úte adi na béti bákya 
kakpakɔ egulabi ku ala ani na áƒɔ kuye mmɔ kesekɔ na Yehiel ɔni nási Gerson 
kaba kemmo na Lewi kɔdua kemmo mmɔ ɔɔnu-nya lɛlɔ. 

9Na béte ala pii geen na lɛlɔ lɛ́yɔ-ma ku ebiti geen. 

Dawid Úmwi Unwoti 
10Amu na Dawid údie ɔnu na úmwi Unwoti na bekyuli bammɔ ƒui anumi na ɔ́su 
ɔnini, “Mina Unwoti, muumwi-ɔ uwi ƒui! Ɔsika awɔ ndi Katɔti ɔni na nana ati 
Yakob ɔ́kpa. 

11Ebo ɔyikun bonwu geen na bekyuli baanu kalɛ na eekeye na kesii biala na katɔ 
mmɔ ku kalɔ lɛlɔ mɛni ƒui. Awɔ ndi kayawi kammɔ ƒui ɔga. 

12Enye ƒula kenyekɔ na aadi lɛlɔ ku ɔyikun. Awɔ mɔɔyá na bekyuli beenwíni 
balakɛne ku bayikune na baaƒɔ́ lɛnyi lɛnɔ. 

13“Bɔɔgyá-a enu, bula Katɔti, na buumwi-ɔ. 

14Bi ɔsu na ɔlɛka butaakɛ ebiti ka búti ala amɛni búboku-ɔ ɔsu? Awɔ adi na adi 
na ƒula ala kani na bɔ́sɔku búboku-ɔ. 

15Baƒɔ na bɔdi na kalɔ kamɛni lɛlɔ na uwi klukwii ɔdi kani na bɔdubo mɛni bulie 
aani bula bati kuuku kalɛ. Ɔmmɔ kama bɔdubo bɔyii bɔkya aani kalɛ na lɛla lɛdi 
ɔyuli ɔɔyii taakya. 

16“Bula Unwoti Katɔti, buti na búti ala amɛni búboku na beti batu ƒula kakpakɔ 
na buti bute-ɔ ɔbu. Awɔ adi na adi na éti éte-bu. 

17Nsu lɛlɔ lɛɛyɔ́-bu, ɔsika ukyuli biala úti ala ammɔ úboku-ɔ ku kaƒɔ ƒaa. Agyi lɛla 
biala na lɛkya ɔdi biala kayi kemmo na ɔɔyɔ́-ɔ kaƒɔ si ukyuli ɔdi biala ɔɔdi litemi 
lɛlɔ siin teete-ɔ. 

18“Ya na utaada-bu kubiti uwi biala ka buteeboku-ɔ ala. Na ebunku-bu na bɔkana 
na bɔsiaku-ɔ kama siin butaadi ƒula litemi lɛlɔ aani kalɛ na bula bati kuuku 
Abraham ku Isak ku Yakob bákpa-a. 

19Na aya na Salomo utaayɔ-ɔ na ɔdi ƒula etemila ku ƒula ala bɔtina ƒui lɛlɔ siin. Na 
ƒula kakpakɔ kamɛni bɔtu bɔyɔ bɔda-nwu kayi kpakplaa ɔni ɔsu na líti ala amɛni 
muute-nwu.” 

20Ɔmmɔ kama ni, Dawid ɔ́su bekyuli bammɔ ɔnini, “Ɔƒaani bina uwi údu ka 
bimwi Unwoti Katɔti ɔni na bula bati kuuku bákpa!” Anwuɔsu ukyuli biala úse 
kalɔ na bana ƒui beemwi Unwoti na béboku lɛlɔ kalɔ béte Unwoti ku ɔga ɔmmɔ. 

Bése Salomo Lɛga Na Bébi-nwu Kagabwa 
21Limeyi lɛni nsia ni, Israelƒuɔ bammɔ bádu ɔmantɛ bakɔ apim unwi ku baƒonu 
bagyani apim unwi ku baƒonu bakɔdi apim unwi na béti bábla akpala bɔkyula 
béte Katɔti úbunku ntɛ akpala lɛnɔ. 

22Bekyuli bammɔ bákɛ ebiti geen na bádi na báni na Unwoti lɛkpabi kudɔ mmɔ. 
Amu na limeyi lɛmmɔ kani lɛlɔ ni, bése Salomo lɛga na bébi-nwu kagabwa. Bádi 
limeyi ku lɛlɔyɔ na béti nnɔmii béwi Salomo lili béti bátina ka anwu ndubɔdi lɛga 
na ɔti kenye. Na Sadok lɛnɔ béwi-nwu nnɔmii lili bátina ka anwu ndi bana 
ɔkpane. 

23Anwuɔsu Salomo úbenwini ɔga na úlie ɔti Dawid kenye. Ala átɛku Salomo na 
ukyuli biala na Israel mmɔ únu-nwu litemi na ɔ́di-ni lɛlɔ. 

24Lɛga kadikɔ kammɔ benengu ku bekpone bammɔ ku Dawid bebi bakladi ƒui 
bénu-nwu litemi na ɔdi útalɛ-nwu kama. 

25Na Unwoti ɔ́bla Salomo na únwini ɔga ɔyikune geen na ɔ́bla kalɔ kammɔ lɛlɔ 
bekyuli ƒui kalɛ kadi na kalɛ na ɔ́ƒɔ lɛnyi lɛni ɔsu. Na geen ni, ɔga ɔdi ɔ́sɔ útaƒɔ 
lɛnyi na ɔkɛ ɔyikun ɔmmɔ udu na Israel ƒui kudii lɛnɔ. 

Dawid Úkpi 
26Yese ubidi Dawidi ɔ́di lɛga na Israel kalɔ lɛlɔ. 

27Na Dawid ɔ́di Israel lɛga akwa aavlene. Na akwa aavlene ammɔ kemmo ni, úlie 
Hebron akwa maatɛ. Na úlie Yerusalem akwa avlaatɛ-atɛ. 

28Dawid únwini ɔlakɛne ɔni na bekyuli baabu-nwu geen na úlie ɔ́bi lɛlɔ geen asa 
na úkpi. Na ɔmmɔ kama béti ubidi Salomo bése lɛga na nwuna kenye. 

29Na lɛla biala na Dawid ɔ́bla uwi ɔni na ɔdi ɔga ni, kenye bediene Samuel ku 
Natan ku Gad bénweni-nya bákya kasikɔ etemila ku ala alɛdi ɔku kemmo. 

30Bénweni kalɛ na ɔ́di lɛga ku ɔyikun ku ala ani nálɛku-nwu ku Israel ƒui ku kɔlɔ 
bamba lɛlɔ lɛnɔ bése. 

Ala Alɛdi 2 - 

Ala Alɛdi 2 - 1 

Unwoti Úte Salomo Lɛnunda 
1Ka Unwoti Katɔti úte Dawid ubidi Ɔga Salomo lɛnunda ɔsu ni, ɔ́ya na únwini ɔga 
ɔyikune geen, na nwuna ɔyikun ɔ́di nwuna lɛgakadikɔ kammɔ ƒui lɛlɔ. 

2Limeyi linwi ni, Salomo ɔ́su Israel kadi bekyuli ku bekpone benengu ku lɛku 
batine ku atɔƒi benengu ƒui kenye kadi. 

3Mmɔ na anwu ku nwuna kadi bekyuli ƒui bákɔ bésie Gibeon Kɔbi lili, ɔsika uwi 
ɔmmɔ kemmo ni, Katɔti Bunyimi Adaka ɔni na Unwoti kabla ɔblane ɔni ndi Mose 
ɔ́nwi na kalɔ kakwiidi kemmo mmɔ ni, mmɔ na únye. 

4Nsu na uwi ɔmmɔ lɛlɔ ni, Salomo ɔti Dawidi ɔ́ɔda Bunyimi Adaka ɔmmɔ ɔ́gyu 
kesii kani baalɔ banii Kiriat-Yearim mmɔ úbenyene kevo kani na anwu Dawid 
ɔ́tu úte Adaka ɔmɛni na Yerusalem. 

5Nsu abuala egyiedi lɛkpabi lɛni na Besaleel lɛnɔ ɔ́tu únyene Adaka ɔmɛni anumi 
lɛ́mu linye kɔbi lili mmɔ. Anwuɔsu mmɔ na Salomo ku nwuna kadi bekyuli bákɔ 
bésie bátábla akpala. Besaleel ɔmɛni ɔ́ti ndi Uri ɔni ɔti ndi Hur. 

6Na abuala egyiedi lɛkpabi lɛmmɔ kudɔ ni, Salomo ɔ́du bebuo apim unwi ɔ́bla 
akpala bɔkyula ƒui ɔdi úte Katɔti na mmɔ. 

7Na usien ɔmmɔ ni, Katɔti údie lɛlɔ ɔ́tina Salomo na ɔ́su-nwu ɔnini, “Salomo, vele-
mi lɛla biala na aayɔ́ na ndubuti-ni lite-ɔ.” 

8Mmɔ ni, Salomo údie kenye ɔnini, “Unwoti Katɔti, édie ƒula lɛƒɔndia bonwu átina 
mina ɔti Dawid uwi biala kemmo, na ami na ásɔ éti énwini Israelƒuɔ ƒui ɔga. 

9Ábla-mi na ndi bana ɔga, nsu nu kalɛ na bemomo aani kɔnwinimi kɔni nwi kalɔ. 
Anwuɔsu ni, sia anu na adi ƒula kenye kani na ése mina ɔti lɛlɔ 

10na aya na lɛda anu. Na ete-mi lɛlati lɛni námanku-mi aani ɔga kalɛ na meti 
mada ƒula kadi bekyuli bonwu bamɛni.” 

11Amu na Katɔti ɔ́su-nwu ɔnini, “Salomo, akana na nka eye-mi anii nte-ɔ lɛkɛ iye 
aƒɔ lɛnyi iye elie ngba gyɔlɔɔ iye ƒula bekisine bayii udu. Nsu na ala amɛni ƒui 
kenye ni, lɛnunda ku lɛlati na éye-mi kalɛ na eti atɔnku mina kadi bekyuli. 

12Anwuɔsu ndubɔya na ada anu geen na ati lɛla lɛnɔ. Na ɔmmɔ kama lɛnɔ ni, 
ndubɔya na enwini ɔlakɛne geen etulo baga bani ƒui néelie bábavi ku bani masia-
a kama ƒui lɛnɔ.” 

13Ɔmmɔ kama ni, Salomo ɔ́tɔlɔ Gibeon mmɔ únwini úbo Yerusalem Israel ɔma 
unengudi ɔmmɔ kemmo. 

14Na Salomo ɔ́sala bapɔnkɔ ku bapɔnkɔ kɛɛkɛ bumomo aani apim unwi ku eti 
maane (1,400) ku bapɔnkɔ mpim leevu-inyɔ (12,000) bani na úle ɔ́kya lɛma 
linengudi lɛdi kemmo ku Yerusalem. 

15Na Salomo lɛgadi uwi ni, ɔ́ya na sika ɔƒualadi ku ugyiedi ɔ́bu na Yerusalem aani 
atabi. Na ɔ́ya na bálɛ sida egyii na émomo geen aani kɔnwingyie egyii ani nábu 
akya Yuda abi kaƒɔna mmɔ. 

16Na kalɛkɛ kani na baalɔ banii Musri ku Kue ni, mmɔ na Salomo beyedine béye 
nwuna bapɔnkɔ ku bana kɛɛkɛ béboku-nwu. 

17Na beeye ɔpɔnkɔ kɛɛkɛ unwi taasiku Egyipte sika ɔƒualadi antabi akyami 
maatɛ unu. Na ɔpɔnkɔ unwi kuye kɔdi sika ɔƒualadi antabi lɛkyami linwi ku kakɛ 
unu. Na beyedine bammɔ basɔku-ma beye bete Hetiƒuɔ ku Siriaƒuɔ baga. 

Ala Alɛdi 2 - 2 

Salomo Úvele Hiram Ɔnii Ubunku Na Batu Katɔti Kakpakɔ 
1Salomo ɔ́lɛ ugyii ka ɔtu kakpakɔ kani na bataakpa Unwoti na ɔtu ɔga kesii lɛnɔ 
ute lɛlɔ. 

2Na úte nkyuli mpim liti ku aavlanyɔ kabla ka beteeti atula teeboku katukɔ mmɔ. 
Na nkyuli mpim liti ku avlaatɛ bataanwi atabi na kɔbi lɛlɔ. Na nkyuli mpim ɛtɛ 
ku eti leevu-anyɔ bataanu kabla kammɔ lɛlɔ. 

3Ɔmmɔ kama ni, Salomo ɔ́sia Hiram ɔni ndi Tiroƒuɔ ɔga kenye ɔnini, “Uwi ɔni na 
mina ɔti Dawid ɔɔtú nwuna ɔga kesii na akwa adi kama mɛni ni, awɔ na ɔ́ya na 
éboku-nwu ligyigba lɛbuni kpakplaa lɛni kabla na ɔ́bla. Adubɔsɔ akana na ete-
mi lɛdi ɔƒɛni? 

4Nnye mɔɔtú kakpakɔ lite Unwoti Katɔti kesii kani na bekyuli bataakpa-nwu. Na 
badubɔkyula oloƒui ƒɛƒɛɛ na mmɔ na beti bodobodo ɔni nse kedee lɛnɔ bete-nwu 
na mmɔ. Na bekyuli bani nébo babakpa-nwu badubuti bana akpala beboku-nwu 
na mmɔ ɔtanta biala ku useyi uwi biala ku Lɛnwunameyi biala ku kɔbuli biala 
limeyi lideedi lɛlɔ ku Katɔti emeyi buni aƒunadi biala bɔdi lɛlɔ. Na badubo ɔmɛni 
ƒui butaabla uwi ƒui aani kalɛ na Unwoti ɔda bubo bɔmmɔ bɔ́tina pɛpɛɛpɛ. 

5“Na kakpakɔ kamɛni kadubɔbla kakpakɔ kenengudi geen, ɔsika bula Katɔti 
úbomo utulo baƒiɔ lidu ƒui. 

6Ukyuli ɔdi ɔɔɔdubo bɔkana na ɔtu ɔtɔ bonwu ɔmmɔ udu ute Katɔti na ulie-nwu 
kemmo. Ɔ́si katɔ útédu katɔ kakaaka ƒui muedi kalakana-a bɔda. Na lɛla lɛni kani 
na mɔɔwia ka lɛbla ndi ka lɛtu kesii kani na buteeti bula akpala teete-nwu. 

7“Anwuɔsu mene-mi ukyuli ɔni na ɔɔɔdi kanwi kani na ɔgyi mmomu ɔni mɔɔkana 
na ɔɔbla sika ugyiedi ku ɔƒualadi ku abuala egyiedi ku kalɔ kemmo abuala ku adi 
ani muukeye geen lɛnɔ lɛlɔ kabla. Na ukyuli ɔmmɔ ɔdubɔbla kabla na Yerusalem 

mɛni ku Yuda ubunku bekyuli bani na mina ɔti ɔ́ƒɔ ka babla kabla na kayu kenye 
bete-nwu. 

8“Ngyi ka ebo kabla bablane bani na bagyi ligyii bukulo ku bɔbwɛ kabla kemmo 
kaduɛ geen na Lebanon. Anwuɔsu muuvele-ɔ nnii mene-mi ligyii kpakplaa lidu 
lidu lɛmmɔ. Na ndubuti mina kabla bablane limene na bebebunku-ma, 

9ɔsika mɔɔwia ligyii geen asa na makana kakpakɔ bonwu kani mɔɔdia bɔnu na 
keekeye mɛni udu bɔtu. 

10Na ƒula ligyii bekulone ni, ndubɔƒɔ-ma kakpa akyami mpim eti anyɔ ku 
aavlanyɔ-ɛlɔ ku atoti akyami ammɔ udu bɔkɔku kani ku ntɛ lɛsii ine bɔkɔku eti 
anyɔ ku leevu-ɛlɔ ku nnɔ lɛnɔ bɔkɔku bɔmmɔ lɛni kani.” 

11Amu na Hiram lɛnɔ ɔ́sɔku kenye ɔ́sia úmene Salomo ɔnini, “Ngyi ka Unwoti ubo 
bɔyɔ geen ute nwuna kadi bekyuli, ɔsika ɔ́ƒuna-a ka enwini bana ɔga. 

12Bekyuli ƒui bemwi Israel Unwoti Katɔti ɔni nédie katɔ ku kalɔ! Úte Dawid 
ɔnanabi ɔni na ɔ́da anu na ɔɔsia ala anu taabla-nya uwi lɛlɔ. Na ɔɔɔdi ɔmmɔ lɛti 
mmomu kasusu kásɔ kebo-nwu ka ɔtu kakpakɔ ute Unwoti na ɔtu ɔga kesii lɛnɔ 
ute lɛlɔ. 

13“Na líti Huram-Abi ɔni na anu ese-nwu nwaa mɛni muumene-ɔ. 

14Uni ɔdi uleku ɔni na ɔ́si Israelni ɔni baalɔ Dan kɔdua kemmo na ɔti ɔ́si Tiro. 
Huram ɔmɛni ɔgyi sika ugyiedi ku ɔƒualadi ku abuala egyiedi ku kalɔ kemmo 
abuala kpakplaa ku atabi ƒui lɛlɔ kabla kaduɛ na ɔɔɔdi ɔmmɔ lɛti mmomu ɔgyi 
adi budulo ku egyii kama evuo adi kabla lɛnɔ kaduɛ. Na ɔɔnwí ala geen taasiaku 
udu biala na átina-nwu lɛlɔ. Na ɔdubɔkana na ubunku ƒula kabla bablane ku 
bekyuli bani na ƒula ɔti Ɔga Dawid ɔ́ƒɔ ka bababla kabla na kayu kenye mmɔ 
kaduɛ. 

15“Anwuɔsu téti ƒula kakpa ku atoti ku nnɔ ku ntɛ bɔni na ése kenye ka adubuti 
aƒɔ mina kabla bablane kayu mene. 

16Ndubo-ma bɔsu na bese kalɔ ku ligyii lɛmmɔ bukulo na Lebanon. Na bekyuli 
bumomo bɔni na aawia na beti basia ntu anumi lɛlɔ bemene-ɔ na Yopa na ƒula 
kabla bablane bala-ni basiku mmɔ besienku Yerusalem.” 

Salomo Ɔ́ka Nwuna Kabla Bablane Bumomo 
17Salomo ɔ́ka baƒɔ bani ƒui nkya Israel kalɔ lɛlɔ aani kalɛ na ɔti Dawid ɔ́bla uwi 
ɔni na ɔdi ɔga na bana bumomo bɔdi nkyuli mpim eti atɛ ku ɛtɛ ku nkyuli eti 
leevu-anyɔ (153,600). 

18Na úte nkyuli mpim liti ku aavlanyɔ (70,000) kabla ka beteeti atula teeboku 
katukɔ mmɔ. Na nkyuli mpim liti ku avlaatɛ (80,000) bataanwi atabi na kɔbi lɛlɔ. 
Na ɔ́ƒuna nkyuli mpim ɛtɛ ku eti leevu-anyɔ (3,600) kabataanu kabla kammɔ lɛlɔ 
na banu ka báwɔlɔ kabla kammɔ bɔbla lɛnɔ kaduɛ. 

Ala Alɛdi 2 - 3 

Bátu Kakpakɔ Kammɔ Báwɔlɔ 
1-2Na Hebriƒuɔ kɔbuli kunyɔdi kɔni baalɔ banii Siw limeyi linyɔdi lɛlɔ ni, Salomo 
kabla bablane bése kalɔ ku kakpakɔ kammɔ bɔtu na Yerusalem akwa ene kama 
ka bése Salomo lɛga na Israel. Na bátu-nwu na Moria Kɔbi lili kesii kani na 
Unwoti údie lɛlɔ ɔ́tina Dawid na Yebusni ɔnana ɔni baalɔ Arauna kakpa kesii kani 
na úteewiile nwuna edula. 

3Kakpakɔ kammɔ kemmo bɔkɔku bɔdi lɛgba liti ku aavlene na bɔbɛbɛ bɔdi lɛgba 
avlaatɛ na bati kuuku bammɔ ala bɔkɔku kenye. 

4Na kakpakɔ kammɔ anumi ni, bátu lɛgbanya lɛdi bényene na ɔ́bɛbɛ ɔ́ƒɔ ɔtɔ mmɔ 
anumi ƒui. Na ɔ́kuku lɛgba avlaatɛ. Na bákwa nwuna awodu ani kemmo ku sika 
ugyiedi ntu. 

5Salomo ɔ́ya na bánwi ligyii bákana bámana kakpakɔ kammɔ keliekɔ geen 
kemmo awodu lɛlɔ ƒui asa na béti sika ugyiedi ntu bákwaa-ni lɛlɔ bávi ƒui. Na 
bánwi ala adi bényene aani ebo udu ku kɔgba béti bákya-nwu bɔdia bámana. 

6Na úti atabi ani náƒɔ kuye geen ɔ́kya ɔtɔ ɔmmɔ bɔdia na úti sika ugyiedi ɔni 
ɔ́kada ɔ́siku kalɔ kani baalɔ banii Parvaim 

7ɔ́klibi ɔtɔ ɔmmɔ kemmo lɛta lɛni nda lɛsa na eli ku kɔyakun ligyii ku lɛkpunu 
lɛmmɔ ƒui ku awodu lɛlɔ. Na ɔ́ya na ala banwine bánwi bebweyi badi udu ku avwi 
bákya awodu ammɔ kemmo. 

8Na kesii kani nse kedee ntulo ƒui na ɔ́ƒɔ kakpakɔ kammɔ lɛbɛbɛ ƒui bɔkɔku bɔdi 
lɛgba avlaatɛ ɔƒɛnyi biala. Na béti sika ugyiedi ɔni unu mabla aani anta aƒo eti 
aku unu bákwaa awodu ammɔ ƒui bámana. 

9Na kɔbuɛlɛ kɔmmɔ eli ni, anta akɔkɔ leevu sika ugyiedi unu na béti béwi-ku eli. 
Na lɛtɔ wɛlɛwɛlɛ lɛni kemmo na beesé ala lɛnɔ ni, bákwaa awodu ammɔ ƒui ku 
sika ugyiedi ntu. 

10Salomo ɔ́ya na bátu bebweyi ku avwi kavɔ inyɔ badi bényene kesii kani na nse 
kedee ntulo ƒui mmɔ, na ɔ́ya na béti sika ugyiedi bákwaa-ma lɛlɔ ƒui. 

11-13Bebweyi inyɔ bamɛni ɔdi biala ubo avwi anyɔ. Na ɔ́si kɔvwi kunwi kenye 
úsie kɔvwi kunyɔdi kenye ubo lɛgba leevu-ɛlɔ bɔbɛbɛ. Na ɔ́ya na bényene-ma 
bámanaku lɛlɔ na kesii kani nse kedee ntulo ƒui mmɔ na bana anumi aatina 
kayakun. Na bágyingya bana avwi benye na avwi ammɔ áƒɔ ɔtɔ lɛgba avlaatɛ 
ɔmmɔ lɛbɛbɛ lɛmmɔ ƒui. 

14Kakpakɔ bule kɔdi ni, kugyii kama evuo na béti bábla kɔdi kɔmmɔ na béti unwo 
ɔni náƒɔ kuye geen na bákya-nwu evogyii lidu lidu bédi-ku na báta bebuo ku avwi 
lidu bákya-ku kemmo béti bákya-ku bɔdia. 

Bátu Akpa Anyɔ Adi 

15Bátu akpa anyɔ adi bényene kayakun na ɔdi biala ɔ́kuku lɛgba liti ku inyɔ na 
kɔbwa kɔdi lɛnɔ kubi-ku eli na aku lɛnɔ kɔ́kuku lɛgba maatɛ ku kakɛ. 

16Na akpa amɛni eli ƒui ni, bábla ala adi báda aani kɔgba béti bákya akpa ammɔ 
bɔdia na bánwi egyiibi adi udu aani eti anyɔ lɛnɔ básia-nya lɛlɔ. 

17Salomo ɔ́ya na lɛkpa linwi linye kada kakɛ na baalɔ-ni banii Yakin. Na ɔ́ya na 
linwi linye katɔ kakɛ na baalɔ-ni banii Boas. 

Ala Alɛdi 2 - 4 

Bánwi Kakpakɔ Kemmo Ala Bése Kakpakɔ Mmɔ 
1Salomo ɔ́ya na béti abuala egyiedi bábla lɛkpabi lɛdi na lɛ́kuku lɛgba leevu-ɛlɔ 
na nina bɔbɛbɛ ku bune ƒui bɔdi bɔkɔku bunwi na ɔdi lɛgba avlaatɛ. 

2Amu na ɔ́nwamana lɛbuala lɛdi ɔ́bla ntu kewikɔ bonwu kunu kunu lɛdi na ɔ́si 
ɔvi unwi úsie ɔkladi ubo lɛgba bɔka leevu-ɛlɔ. Na nwuna bɔkuku bɔdi lɛgba bɔka 
maatɛ. Na nwuna bɔka bɔmana bɔdi lɛgba bɔka aavlene-ɛlɔ. 

3Ɔmantɛ bakɔ bavɔdi badi benye ntu kewikɔ kammɔ kalɔ bámana na lɛgaala inyɔ 
kemmo na lɛdanku lɛkyami lɛmmɔ na bebo leevu na lɛgba bɔka ine ku kakɛ bɔka 
biala kemmo. 

4Ɔ́vɔ ntu kewikɔ bonwu kamɛni ɔ́lɛ bakɔ bebuo bavɔdi leevu-inyɔ lɛlɔ. Na ɛtɛ 
baanu katɔ kakɛ na ɛtɛ baanu ɔƒɛ kanukɔ na ɛtɛ baanu kada kakɛ na ɛtɛ baanu 
ɔƒɛ katukɔ. Ntu kewikɔ bonwu kamɛni kalɛ bebuo bamɛni lɛlɔ na bebuo bamɛni 
ƒui lɛka líbasala ntu kewikɔ bonwu kamɛni kalɔ na ntɛntɛ. 

5Na ntu kewikɔ kamɛni bumini úbalɛ atu bɔbla aani lɛnimi bune. Na nwuna 
kenye kewi aani ɔɔƒɛɛ na use aani kugyii anwula ani nébimi. Ntu kewikɔ kammɔ 
kadubɔƒɔ aani ntu lɛsii bonwu mpim leevu-unwi ku eti leevu (11,500). 

6Amu na ɔ́sɔ ɔ́bla akyami wɛlɛ wɛlɛ leevu bamba na úti ɛlɔ únyene lɛkyami 
linengudi lɛmmɔ ɔƒɛnyi unwi na úti ɛlɔ únyene ɔƒɛni unyɔdi. Na akyami wɛlɛ 
wɛlɛ ammɔ kemmo na baakpila bebuo bani na baadú taakyula na lɛkpabi lɛmmɔ 
lɛlɔ aani akpala kalɛ. Na lɛkyami linengudi lɛmmɔ kemmo ntu na bakpane beedú 
taaƒɔ bana enu. 

7Na ɔ́bla sika ugyiedi asogya ligyii leevu na udu ɔni na bátina-nwu kenye. Na 
Salomo úti-ni únyene kakpakɔ kammɔ ɔtɔ unengudi ɔmmɔ kemmo. Na ɛlɔ bunye 
kakɛ kenwi na ɛlɔ lɛnɔ bunye kakɛ kakladi. 

8Na ɔ́nwi ala kasiakɔ leevu úse ɔtɔ unengudi ɔmmɔ kemmo. Na ɛlɔ bunye kakɛ 
kenwi na ɛlɔ lɛnɔ bunye kakɛ kanyɔdi. Na ɔ́bla sika ugyiedi ntu kuwikɔ kesii kani 
na beewi ntu taakuna teewi bekyuli lɛlɔ. 

9Salomo ɔ́ya na békulo kɔduli inyɔ, kenengudi kenwi ku kebliidi kenwi. Na 
bakpane kani muuduo kebliidi kammɔ kemmo. Na kɔyakun kɔmmɔ ƒui eli ni, 
abuala egyiedi na béti bébi-ku. 

10Na lɛkyami linengudi lɛni baalɔ banii ɛpu mmɔ ni, béti-ni bése kakpakɔ kammɔ 
kada kakɛ na ɔƒɛ katukɔ. 

11Na Huram ɔ́sɔ ɔ́bla ebui ku kɔlɛkɛ kɔni na beedie ogya ku akyami lidu ku kesii 
kani na beewi ntu taakuna. Anwuɔsu Huram ɔ́wɔlɔ Katɔti kakpakɔ kabla kani ƒui 
na Ɔga Salomo úte-nwu ka ɔbla. 

12Ɔ́bla akpa anyɔ ammɔ ku ligegu kubila inyɔ kɔni na ɔ́bla úbi akpa ammɔ eli. Na 
ɔ́bla abuala ani na ɔ́vili ku lɛlɔ kasala bun bun akpa anyɔ ani na úti ɔ́kya akpa 
ammɔ eli ligegu kubila kɔmmɔ bɔdia. 
13Ɔ́bla kugyii ebi udu eti maane (400) ani na ɔ́bla na lɛgaala inyɔ kemmo ɔ́ka 
ɔ́mana abuala ani na ɔ́vili ku lɛlɔ bun bun akpa anyɔ mmɔ úti ɔ́kya ligegu kubila 
kɔni mbi akpa ammɔ eli bɔdia, 

14ku ala kɔsiakɔ ku ana akyami. 

15Ɔ́bla ntu kewikɔ bonwu ku bakɔ leevu-inyɔ bani lɛlɔ na ntu kewikɔ kammɔ 
kenye, 
16akyami ani kemmo na beewi ogya ntɔ ku abuala kɔlɛkɛ ku abuala ani na baatu 
lɛna. Ala amɛni ƒui na Huram ɔ́bla ɔ́lɛku abuala ani na békuo na eekeye kemmo. 

17Na bɔnwamana na ɔɔnwamana abuala amɛni teewi ala ani na ɔ́vɔ únyene kesii 
kani baalɔ banii Sukot ku Sereda na Yordan Ketu kɔtu mmɔ lɛlɔ. 

18Na abuala egyiedi ala ani udu nse kakpakɔ mmɔ emomo geen ɔni na ukyuli ɔdi 
ɔsɔ uláti abuala egyiedi ani bumomo na béti bábla-nya. 

19Salomo úbo-ma ɔda ka básɔ bábla kakpakɔ ala bamba bése mmɔ. Sika ugyiedi 
lɛkpabi ku ala kasiakɔ kesii kani na baasia bodobodo ɔni muusé Unwoti anumi 

20ku sika ugyiedi asogya kasiakɔ ligyii kesii kani na baatu ogya taalɛ na Katɔti 
katɔma kedee kammɔ anumi kalɛ na bátina 

21ku egyii anwula bɔdia lidu lidu ku lɛsogya ku abuala ani na beedie ogya na asi 
kemmo ani na bábla ku sika ugyiedi 

22ku sika ugyiedi asogya kɔbuli linyenela ku ntu kuwikɔ kɔni kemmo na beewi 
ntu taakuna teewi bekyuli ku akyami ku oloƒui kewikɔ ku lɛvili ku ogya kewikɔ 
kɔlɛkɛ ku kɔyakun kɔni na baasia teeduo Katɔti katɔma kedee kemmo ku 
kakpakɔ keliekɔ kammɔ geen kemmo. 

Ala Alɛdi 2 - 5 

1Uwi ɔni na báwɔlɔ kakpakɔ kammɔ bɔtu ni, Salomo úti lɛla biala na ɔti Dawid 
údie úse sɛsɛɛ úte Katɔti úbunku sika ugyiedi ku ɔƒualadi ɔmmɔ ku akpala bɔbla 
lɛlɔ ala ƒui útése kakpakɔ kammɔ ala kesekɔ kemmo. 

Salomo Úti Bunyimi Adaka Ɔmmɔ Úboku Kakpakɔ Kemmo 
2-3Amu na bana ƒui bátása lisu na Salomo kudɔ na bana limeyi bɔdi uwi na kɔbuli 
maatɛdi kɔni baalɔ Etanim kemmo. 

4-5Na ɔmmɔ kama bakpane bammɔ ku Lewiƒuɔ bammɔ bágyu Adaka ɔmmɔ ku 
Katɔti kevo kammɔ ku ala ani na beeti taabla akpala mmɔ ƒui na béti béboku 
kakpakɔ kammɔ kemmo. 

6Salomo ku bekyuli lisu bonwu badi batɔ Adaka ɔmmɔ anumi. Na ka bakɛ ulu ni, 
bádu baƒonu ku ɔmantɛ bakɔ pii bákpa ɔni na balakana bɔka. 

7Amu na bakpane bammɔ béti adaka ɔmmɔ bétése Katɔti katɔma kedee kammɔ 
kemmo na kesii kani na bebweyi ku avwi bammɔ benye mmɔ kalɔ. 

8Na bana avwi ebi adaka ɔmmɔ lɛlɔ ku ligyii lɛni na béti bágyu adaka ɔmmɔ. 

9Na ligyii lɛmmɔ lɛ́kuku ɔni na akana na anu-ni si enye katɔma kammɔ anumi na 
ɔɔɔdi kesi kesii. Na mmɔ na ala ammɔ ese ɔ́si uwi ɔmmɔ lɛlɔ úbedu ɔmwi. 

10Na ala ani kani nkya adaka ɔmmɔ kemmo ndi atabi bɛbɛɛbɛ anyɔ ani na Mose 
úti ɔ́kya mmɔ uwi ɔni na Katɔti únyimiku Israel bekyuli bammɔ bunyimi bɔmɛni 
na Sinai Kɔbi lɛlɔ uwi ɔni na ɔ́kpanku-ma ɔ́lɛku Egyipte kalɔ lɛlɔ. 

11-13Na bakpane bammɔ na bana kasala kasala kemmo bábla lɛlɔ bɔbla sɛɛn ɔdi 
ɔmmɔ kalɛ na baƒɔ Katɔti anu. Na Lewiƒuɔ agyangba bagyane úbunku Asaƒ ku 
Heman ku Yedutun ku bana bebi ku lɛlɔ bekyuli bakya lɛwu gyɔlɔɔ lɛbuni lɛni 
nse kpɛtɛ kpɛtɛ. Na benye lɛkpabi lɛmmɔ ɔƒɛ katukɔ kakɛ na baagyá bana lɛkasaa 
ku lɛbentaa ku agyala bamba na bakpane eti anyɔ ku aavlanyɔ benye-ma kudɔ 
na baavwi kɔkpɛɛ. Na beemwi Katɔti ku bana agyala ku lɛnu budie taasu banii, 
“Ɔsika ɔdia na ɔɔyɔ́-bu uwi ndi uwi.” Amu na kɔnakunwi ni, liƒlukutu lɛdi líbaƒɔ 
kakpakɔ kammɔ ƒui kemmo uwi ɔni na bakpane bammɔ bálɛ bésela. 

14Na Katɔti uukeye na liƒlukutu lɛmmɔ kemmo geen. Na kalɛ na uukeye mmɔ 
ɔɔtu anumi, anwuɔsu bakpane bammɔ bátakana ɔtɔ kemmo mmɔ bunye bɔbla 
bana kabla. 

Ala Alɛdi 2 - 6 

Salomo Ɔ́kpali Katɔti 
1Salomo ɔ́su ɔnini, “Bula Unwoti, awɔ násu ka adubɔkya liƒlukutu suu kemmo. 

2Na ɔƒaani ni, lɛ́tu kakpakɔ kani muukeye kesii kani na adubɔkana na elie uwi 
ƒui.” 

Salomo Ɔ́tɛmi Úte Bekyuli Bammɔ 

3Salomo únwini lɛlɔ ɔ́tina bekyuli bani nnye mmɔ na úte-ma kusɛ kusɛ. 

4-6Na ɔ́su-ma ɔnini, “Bemwi Unwoti Israel Katɔti! Kuuku ƒui ni, anwu nákpanku 
nwuna bekyuli ɔ́lɛku Egyipte kalɔ lɛlɔ. Na nwuna kama ni, ɔ́di nwuna linyese lɛlɔ 
ka wabla mina ɔti Dawid Israelƒuɔ ɔga. Na úse-nwu kenye lɛnɔ ka Yerusalem 
ndubɔbla nwuna ɔma unengudi kesii kani na badubɔtu nwuna kakpakɔ benyene. 
Na ɔƒaani ni, linyese lɛmmɔ líbo líte lɛni sɔsɔ. 

7“Uwi ɔni na mina ɔti ɔ́wia ka ɔtu kakpakɔ ute Unwoti Israel Katɔti ni, 

8Unwoti ɔ́su-nwu ɔnini, ‘Ɔdia ka ábla kasusu ka atu kakpakɔ ete-mi na bekyuli 
bataakpa-mi na mmɔ. 

9Nsu ɔɔɔdi awɔ ndubo-ka bɔkana bɔtu mmomu ƒ'ubidi ndubo kakpakɔ kammɔ 
bɔtu bute-mi na bakyuli bete-mi ɔbu.’ 

10“Na Unwoti ɔ́di kenye kani na úse lɛlɔ na ami ndi Israelƒuɔ ɔga ɔƒaani. Na lɛ́tu 
kakpakɔ líte Unwoti bula Katɔti. 

11Líti Bunyimi Adaka ɔmmɔ lɛnɔ líse kakpakɔ kammɔ kemmo. Na adaka ɔmmɔ 
kemmo ni, atabi bɛbɛɛbɛ anyɔ ani lɛlɔ na Unwoti únweni lɛla lɛni na únyimiku 
bula bati kuuku ɔ́sia uwi ɔni na ɔ́kpanku-ma ɔ́lɛku Egyipte kalɔ lɛlɔ akya-nwu 
kemmo.” 

Salomo Ɔ́kpali Katɔti Na Kakpakɔ Kemmo Mmɔ 
12-13Amu na uwi ɔmmɔ kemmo ni, Salomo ɔ́ɔgyu ɔ́tɔ ɔ́ya na bábla kenyekɔ ubili 
ɔdi ku abuala egyiedi. Na kenyekɔ kamɛni kadi lɛgba maane maane lɛƒɛnyi ine 
bɔmmɔ ƒui na ɔ́kuku lɛgba ɛlɔ na kaduli kenengudi kammɔ ntɛntɛ na lɛkpabi 
lɛmmɔ kudɔ. Na Salomo ɔ́kɔ únye ubili ɔmmɔ lɛlɔ na úti nwuna anumi ɔ́tina 
lɛkpabi lɛmmɔ. Na bekyuli bakladi ƒui benye-nwu kama. Mmɔ na ɔ́kɔliku enu 
katɔ na ɔ́lɛ akɔnkɔ kalɔ, 

14na ɔ́kpali Katɔti ɔnini, “Unwoti Israel Katɔti, ɔyikune ƒui, ɔdi ɔsɔ uuubo na katɔ 
iye kalɔ lɛlɔ mɛni na use aani ƒula kalɛ! Átayiƒala lɛla lɛni na ényimi ku ƒula kadi 
bekyuli kudii. Na aasia ƒula litemi kama siin taadi-ni lɛlɔ teete ukyuli biala ɔni na 
mɔɔsia ƒula ala bɔtina kama siin taadi-ni lɛlɔ na ulalɛ-ɔ kama. 

15Mina ɔti Dawidi ɔ́bla ƒula kabla. Na ɔmwi ni, ádi ƒula kenye biala na ése-nwu 
lɛlɔ. 

16“Ése-nwu kenye ka nwuna ɔtɔ kemmo na ukyuli ɔdubɔsi uwi biala kemmo na 
ɔdi lɛga na Israel kalɔ lɛlɔ si bákya ɔkplu na bábla básia ƒula ɔda bubo lɛlɔ aani 
kalɛ na anwu lɛnɔ ɔ́bla. 

17Muuvele nnii sia anu kenye kani na ése ƒula kabla ɔblane Dawid mɛni kaduɛ 
lɛni kani. 



810 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

18“Nsu ni, bulie na Katɔti, ɔdubulie kayawi kamɛni kemmo geen geen? Ɔ́si katɔ 
útédu katɔ kakaaka ƒui muedi kalakana-a bɔda. Amu bátaka kakpakɔ kani na lɛ́tu 
lite-ɔ na kétedu lɛla lɛdi mɛni kemmo? 

19Nsu muuvele-ɔ ka enu-mi bɔkpali, na anu-mi kɔnyana, ƒula kabla ɔblane kalɛ. 

20Aanu ƒula kakpakɔ kani na áƒuna ka bekyuli bataakpa-a na kana kemmo. 
Muuvele nnii nu-ka lɛlɔ usien ku ɔƒɛ na enu-mi bɔkpali si uwi biala na línwini 
mɔɔnu-ka na lɛ́kpali-ɔ. 

21Ƒula kabla ɔblane na ndi na Israel kadi bekyuli bammɔ ƒui awɔ mbo-ma. 
Anwuɔsu uwi biala na bekyuli bamɛni akɔ ɔdi únwini ɔ́nu kakpakɔ kamɛni na 
ɔ́kpali-ɔ ni, na enu-nwu bɔkpali asiku katɔ kesii kani na eli mmɔ na eti bula 
alaekpidi akyiɛ-bu. 

22“Si banii ukyuli ɔdi ɔ́da ɔkpanadi kenye ka ɔ́bla likpidi bonwu lɛdi na úbo úte 
ka ukyuli ɔni kenye na báda mmɔ unye lɛkpabi lɛmɛni anumi na ƒula kakpakɔ 
kamɛni kemmo na ɔ́su ɔnii, ‘Lɛ́kanku ka lɛɛɛgyi lɛla lɛdi’ ni, 

23na enu-nwu bɔkpali asiku katɔ mmɔ na edie ukyuli ɔni náƒiɔ atina. Na ani 
ukyuli ɔni náƒiɔ mmɔ kɔtu na ukyuli ɔni nátaƒiɔ uteesie ƒaa. 

24“Na si ɔƒɛni kalɛ ƒula kadi bekyuli Israelƒuɔ báƒiɔ-ɔ, na bana bekisine bádi-ma 
lɛlɔ na bábla kasusu ka bebo bebevele-ɔ na eti bana ekpidi akyiɛ-ma ni, 

25si bébo na enu ete-ma asiku ƒula keliekɔ na katɔ mmɔ. Na eti bana ekpidi akyiɛ-
ma na asɔku-ma eboku kalɔ kani na éti éte bana bati kuuku mmɔ lɛlɔ. 

26“Ɔƒɛni kalɛ bakana na baƒiɔ-ɔ na ani-ma kɔtu na étile kayaa na ɔnantu ɔsɔ ulana. 
Nsu si báda bana ekpidi bɔbla báya na bénwini bánu kakpakɔ kamɛni na bévele-
ɔ lɛla lɛdi na ƒula lɛnyi kemmo ni, 

27na enu-ma bɔkpali asiku ƒula keliekɔ na katɔ mmɔ na eti akyiɛ-ma. Israel kadi 
bekyuli ƒui badi ƒula kabla bablane, anwuɔsu tina-ma kalɛ na belie ngba siin na 
ulu lɛlɔ. Na aya na ɔnantu ɔna uwi kalɔ kani na ese kenye ete bana bati kuuku 
lɛlɔ ka beti uwi ƒui mmɔ. 

28“Ɔkana na ubo ute uwi ɔdi ka baalɔlɔ bebile ala iye edula ammɔ ebu na kalɔ 
kemmo, Na ɔmmɔ ɔsu kɔka kubataada ƒula bekyuli, iye bekisine babaka kalɔ 
kammɔ ƒui bakya, iye ɔlɛ buɛ ubo kalɔ kammɔ bekyuli lɛlɔ na bese kalɔ beteekpi. 

29Muuvele nnii nu ukyuli biala ɔni ndubɔkpali-ɔ uvele buti taakyiɛ na údie enu 
ɔ́tina ƒula kakpakɔ kamɛni ka nwuna ekpidi éduo-nwu geen. 

30Agyi lɛla lɛni na lɛkya ukyuli biala kayi kemmo, anwuɔsu nu ɔdi biala buvele 
na abla ete-nwu ɔkɛnku nwuna ɔbladu ku lɛla lɛni nkya ukyuli ɔmmɔ kayi 
kemmo kenye asiku ƒula keliekɔ na katɔ mmɔ. 

31Na ƒula bekyuli badubo-ɔ bɔbu na benu-ɔ litemi uwi ɔni ƒui na béti belie kalɔ 
kani na éti éte bana bati kuuku mmɔ lɛlɔ. 

32“Baƒɔ badubo ƒula kɔku bunu na bati ƒula ɔyikun bonwu ɔni na ebo na bebelie 
abu ƒula kadi bekyuli Israelƒuɔ akɔ. Si bana ɔdi ɔɔnu kakpakɔ kamɛni na úvele-ɔ 
lɛla lɛdi ni, 

33na enu ete-nwu asiku ƒula keliekɔ na katɔ mmɔ na badubɔnu bati ka ami nátu 
kakpakɔ kamɛni líte ƒula lɛnyi bumwi ku bɔbu. 

34“Uwi ɔdi ni, adubɔsu ƒula kadi bekyuli kpakplaa ka bekpoku bana bekisine. Na 
ama lɛnɔ badubo bunwini na banu ƒula kakpakɔ kani na lɛ́tu líte-ɔ na ƒula ɔma 
unengudi ɔni na áƒuna mɛni kemmo na bakpali-ɔ. 

35Nu-ma bɔkpali siku katɔ kesii kani na eli mmɔ na aya na badi lɛlɔ. 

36“Ukyuli biala ɔɔbla likpidi. Nsu si banii ƒula kadi bekyuli báƒiɔ-ɔ akana na eti 
kɔnyi kpakplaa geen na akana na aya na bana bekisine beƒie-ma batɔlɔku. 

37-39Nsu si kama ƒui na bánu bana bɔƒiɔ báti na bénwini bánu kakpakɔ kamɛni na 
bévele-ɔ ni, na eti akyiɛ-ma asiku katɔ kesii kani na eli. Aka na lɛ́tu líte-ɔ na ƒula 
ɔma unegudi kemmo mɛni na kalɔ kani na éti éte bula bati kuuku mɛni kemmo. 

40“Unwoti Katɔti, nu-bu bɔkpali si buuvele-ɔ lɛla lɛdi taasiku kakpakɔ kamɛni 
kemmo. 

41“O Unwoti Katɔti, ta ku ƒula Bunyimi Adaka na atina ƒula ɔyikun. Na esie etélie 
ƒula keliekɔ. Unwoti Katɔti, ya na ƒula bakpane bataabla ala ani nse siin uwi biala. 
Na aya na ƒula bekyuli kedee lɛlɔ lɛyɔ na lɛla lɛni na ábla éte-ma lɛlɔ. 

42Na muuvele nnii taakali kalɛ na áyɔ ƒula kabla ɔblane Dawidi uwi biala, na teni 
ƒula ukyuli Ɔƒunadi ɔmmɔ.” 

Ala Alɛdi 2 - 7 

Salomo Údie Kakpakɔ Kammɔ Keyi 
1Uwi ɔni kani na Salomo ɔ́wɔlɔ Katɔti bɔkpali kani na ogya ɔ́bwɛ ɔ́si kayaa úbo 
úbakyula akpala ammɔ. Na Katɔti bukeye bɔni mɔɔtu anumi geen búbaƒɔ 
kakpakɔ kammɔ kemmo ƒui tɛtɛɛtɛ, 

2na bakpane bammɔ muedi bátakana na beduo ɔtɔ ɔmmɔ kemmo. 

3Amu na uwi ɔni na bekyuli lisu bani nnye mmɔ bánu ogya ku Katɔti bukeye 
bɔmmɔ ni, bana ƒui bálɛ akɔnkɔ na bákya lili kalɔ béte Katɔti na bákpali-nwu 
basu banini, “Ɔsika ɔdia na ɔɔyɔ́-bu uwi ndi uwi.” 

4-5Salomo ku bekyuli bammɔ bédie kakpakɔ kammɔ keyi na bádu ɔmantɛ bakɔ 
mpim aavlanyɔ-inyɔ ku baƒonu mpim eti anyɔ ku aavlanyɔ béti bése kakpakɔ 
kammɔ likpo béte Katɔti. 

6Na ɔdi ɔmmɔ bɔbla kemmo ni, ukyuli biala ɔ́ta únye. Na bakpane benye bana 
kenyekɔ kani na béte-ma na baavwi bana kɔkpɛɛ. Na Lewiƒuɔ lɛnɔ bana anumi 
aatina bakpane bammɔ kudɔ na baagyá bana lɛbentaa ku agyala ani na Dawidi 
ɔ́bla úte-ma ka bataagya si uwi ɔni na beemwi Katɔti na kalɛ na ɔɔyɔ́-bu uwi ndi 
uwi na uuubo kawɔkɔ ɔsu. 

7Na limeyi lɛmmɔ kani lɛlɔ ni, Salomo úse kakpakɔ kammɔ kaduli kani nwi 
kakpakɔ anumi mmɔ likpo úte ka bataabla-ka lɛlɔ kabla. Na ka abuala egyiedi 
lɛkpabi lɛni na ɔ́bla lise blii suɛ ɔsu ni, kaduli kammɔ kemmo na ɔ́bla akpala 
bɔkyula ƒui ɔdi ɔni mɔɔyɔ́ Katɔti kaƒɔ mmɔ úte-nwu ku antabi udu edula ku lɛmwi 
bamba akpala bɔkyula ɔni uyɔ nákɔ úsie Katɔti kudɔ ku ɔnyi ƒɛƒɛɛ. 

8Amu na emeyi maatɛ kemmo ni, Salomo ku bekyuli bammɔ bádi kevo kemmo 
bulie limeyi. Na bekyuli bási ɔgyu aani Egyipteƒuɔ lɛba ɔkwalɛ na kada kakɛ ku 
kesii kani baalɔ banii Hamat na katɔ kakɛ bébo. 

9Na kadi kegye ni, bana ƒui bébo bábasala kalɛ na bakpa Katɔti. Na emeyi ani ƒui 
na béti bábla ala amɛni adi emeyi leevu-ene. Emeyi maatɛ ute lɛkpabi lɛmmɔ 
keyi budie ku likpo buse bute nina kabla. Na emeyi maatɛ bamba lɛnɔ úte adi 
kevo kemmo bɔkya limeyi lɛmmɔ bɔdi. 

10Ɔmmɔ kama kɔbuli maatɛdi limeyi aavlanyɔ-lɛtɛdi lɛlɔ ni, Salomo údie ɔdi biala 
ulu na ɔ́sɔ únwini úsie nwuna ɔma. Na lɛlɔ lɛ́yɔ-ma geen uwi na bakɛ ulu bésela 
na ala abuni ani na Unwoti ɔ́bla úte Dawid ku Salomo ku nwuna kadi bekyuli 
Israelƒuɔ ƒui ɔsu. 

11Báwɔlɔ Unwoti kakpakɔ ku Salomo ɔga kesii kammɔ bɔtu ɔƒɛni amu. Na geen 
ni, lɛla biala na Salomo ɔ́lɛ ugyii ka ɔbla ni, lɛ́sa bɔbla na. 

12Amu na uwi ɔdi kama ni, Unwoti údie lɛlɔ ɔ́tina Salomo na kɔna kemmo na ɔ́su-
nwu ɔnini, “Línu ƒula bɔkpali na lɛ́ƒuna kakpakɔ kamɛni aani kesii kani na bekyuli 
badubo akpala butaakyula teete-mi. 

13“Ɔkana na ubo ute ka lítile kayaa na ɔnantu ɔ́sɔ ulana iye baalɔlɔ bébile edula 
ammɔ iye ɔlɛ buɛ ɔdi úbo bekyuli bammɔ. 

14Si ami ɔlati mina kadi bekyuli badubo lɛlɔ kalɔ buboku na bakpali-mi bevele 
na benwini bebo-mi kudɔ na bada ekpidi bɔbla baya ni, ndubunu bana buvele na 
liti bana ekpidi lɛkyiɛ-ma na lɛya na kalɔ kammɔ kasɔ kataadia edula. 

15Na ala ani ƒui na bɛdubo-mi bɔkpali buvele na kakpakɔ kamɛni kemmo ni, 
ndubunu na lɛbla lɛsia lɛni 

16ɔsika kakpakɔ kammɔ kadi mina kadi na mɛni na bekyuli badubo-mi butaakpa 
ɔ́si ɔƒɛni úsela uwi ƒui. Na lɛɛɛdubo-ka lɛlɔ bɔda bɔnu bɔya kudii. 

17“Salomo, ƒ'ɔti Dawid únu-mi litemi na ɔ́di-ni lɛlɔ. Awɔ lɛnɔ ɔlɛka abla lɛni kani. 
Bla siaku mina ɔda bubo ku ala ani na mɔɔtina lɛlɔ. 

18Na kenye kpakplaa kani na líse-nwu ka nwuna ɔtɔ kemmo na ukyuli ɔdubɔsi 
ɔdi lɛga na Israel kalɔ uwi biala ni, ndubɔdi-ka lɛlɔ lite-nwu. 

19“Nsu si awɔ iye Israel kadi bekyuli bammɔ akɔ ɔdi úse kalɔ ɔɔkpá baƒiɔ bani na 
kadi bamba bekyuli baakpá mmɔ ni, 

20ndubo-mii bɔbɔku budie kalɔ kani na líte-mii mɛni kemmo na aani kalɛ na 
baagyú lɛla lɛdi teedie nina kenyekɔ na lidie kakpakɔ kani na lɛ́su ka bekyuli 
badubo-mi butaakpa mmɔ atu na lɛda-ka liwi na bekyuli ƒui na kesi kesii beti 
kenye kammɔ babla aani lɛƒiankula na baataakya-ka lɛlɔ lɛma. 

21Kakpakɔ kamɛni kadi kesii kani na káƒɔ kuye geen na bekyuli baabu-ka ɔƒɛni. 
Nsu si ala ani ɔda na líbo-mii mɛni álɛ ni, ukyuli biala na ɔ́sia mɛni ɔɔví ni, ɔdubo-
nwu bɔbla kalɛ kadi na uye ɔnini, ‘Bi ɔsu na Unwoti ɔ́bla lɛla lɛni na libo ɔkplu 
lɛni?’ 

22Na ama badubudie kenye banini, ‘Ɔni na Israelƒuɔ béni Unwoti bana Katɔti ɔni 
nédie bana bati kuuku ɔ́lɛku Egyipteƒuɔ enu kemmo na bése kalɔ baakpá kadi 
bamba baƒiɔ ɔsu.’ ” 

Ala Alɛdi 2 - 8 

Salomo Ɔ́bla Ala Bamba 
1Akwa aavlanyɔ na béti bátu kakpakɔ ku Salomo ɔga kesii kammɔ. 

2Na ɔmmɔ kama ni, Salomo ɔ́ya na nwuna kabla bablane bátásɔku lɛma lɛni na 
Ɔga Hiram úte-nwu bátu. Na ɔ́ya na Israelƒuɔ bésie bétélie-ni kemmo. 

3Amu na Salomo úsie útékpo ɔma ɔni baalɔ Hamat-Soba na úƒie-nwu ɔ́ƒɔ. 

4Na ɔmmɔ kama ni, anwu ku nwuna kabla bablane bátu Tadmor ɔma ɔni na kalɔ 
kakwiidi kemmo ku lɛma lɛni na lɛkya Hamat kalɛkɛ kesii kani na ɔɔklibi nwuna 
ala adi bene buse. 

5Na ɔ́sɔku ɔma ɔni baalɔ Bet-Horon ɔni nkya katɔ kakɛ ku kada kakɛ ɔdi ƒui ɔ́tu 
ku awodu kpakplaa na ɔ́kya ɔban kɔlɛmikɔ kɔni na baabala. 

6Na lɛni kani na ɔ́bla ɔma ɔni ndi Baalat ku lɛma linengudi lɛni kemmo na ɔɔklibi 
ala buse ku nwuna bapɔnkɔ kɛɛkɛ ku bapɔnkɔ bammɔ alati. Salomo ɔ́ya na 
nwuna kabla bablane bátu lɛla biala na ɔɔwia bákya Yerusalem ku Lebanon ku 
kesii bamba biala lɛnɔ na ɔɔyɔ́ na nwuna lɛgakadikɔ kemmo. 

7-9Nsu ɔmɛni ƒui ni, Salomo útenye Israel kadi bekyuli lɛlɔ ka babla kabla kamɛni 
mmomu ɔ́bla-ma nwuna bekpone ku lɛku batine ku bekpone batɔnkune ku 
bekpone bapɔnkɔ beliene. Nsu úti Hitiƒuɔ ku Amoriƒuɔ ku Perisiƒuɔ ku Hiwiƒuɔ 
ku Yebusiƒuɔ bani nli Israel kalɔ lɛlɔ únwini nwuna kabla bablane. Na bekyuli 
bamɛni ndi baƒɔ bani na Israelƒuɔ bátadu bebi ku bawɔ bani nébu bakya kalɔ 
kammɔ kemmo na bénwini bana kabla bablane. 



814 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10Salomo ɔ́lɛ nkyuli eti alɔ animi úse ka benwini nwuna kabla bablane lɛlɔ 
banune. 

11Amu na Salomo ulekudi ɔni ndi Egyipteƒuɔ ɔga ubidi ulekubi ɔ́tɔlɔ Yerusalem 
kakɛ kani na baalɔ banii Dawidi ɔma unengudi úbo ɔga kesii kawɔdi kani na 
Salomo ɔ́tu mmɔ. Na nka Dawid ɔma unengudi kemmo mmɔ na Bunyimi Adaka 
ɔmmɔ use ɔsu mmɔ kadi kesii kani na kese kedee na Salomo ulekudi ulakana na 
wasɔ welie mmɔ lɛnɔ. 

12Ɔmmɔ kama ni, Salomo ɔ́kyula akpala úte Unwoti na lɛkpabi lɛni na ɔ́tu lɛlɔ na 
linye kaduli kemmo mmɔ na kakpakɔ kammɔ anumi. 

13Na ɔ́bla akpala amɛni ɔ́siaku kalɛ na Mose únweni úse ka babla ute akpala 
bɔkyula na lɛnwunameyi lɛlɔ ku kɔbuli biala limeyi lideedi lɛlɔ ku Bodobodo Ɔni 
Néteƒu Limeyi ku Edula Bɔƒɛ Limeyi bɔdi lɛlɔ ku Kevo Kemmo Bulie Emeyi bɔdi 
kemmo. 

14Amu na Salomo úti kabla ɔ́kya bakpane ku Lewiƒuɔ na kakpakɔ kammɔ kemmo. 
Na ɔ́bla ɔmɛni ƒui ɔ́siaku lɛla lɛni na ɔti Dawid ɔ́su-nwu lɛlɔ. Na Lewiƒuɔ bammɔ 
badi ɔlɛka batɔnku bekyuli na lɛnu budie kemmo na bebunku bakpane na bana 
kabla bɔbla kemmo na bakladi bataagyumana kakpakɔ kammɔ lɛban kɔyakun 
ƒui 

15ku lɛtɔ lɛni kemmo na beesé ala. Na bakpane ku Lewiƒuɔ bammɔ básia ala ani 
na bátina ka babla mɛni anu kaduɛ na baabla lɛni kani. 

16Na ɔƒaani ni, lɛla biala na Salomo ɔ́lɛ ugyii ka ɔbla lɛ́sa bɔbla ɔƒaamu ɔ́si ɔtɔ 
ɔmmɔ ɔka kalɔ bɔkya útédu nwuna bɔwɔlɔ. 

17Salomo úsie Edomƒuɔ lɛma inyɔ bɔdi kemmo kesii kani baalɔ banii Esion-Geber 
ku Elot na Ɛpugyie kalɛkɛ. 

18Ɔga Hiram úmene-nwu lɛkɔlɔ libendi ku lɛkɔlɔ lɛmmɔ bakane bani ngyi kabla 
kammɔ lɛlɔ geen. Na ama ku Salomo lɛkɔlɔ bakane ƒui bási bésie kesii kani baalɔ 
banii Oƒir na bététi sika ugyiedi antabi aƒo eti atɛ ku aavlanyɔ (170) béboku-nwu. 

Ala Alɛdi 2 - 9 

Seeba Kalɔ Beleku Ɔga Ɔ́vi Ɔgbami Úbanu Salomo 
1Seeba beleku ɔga únu kalɛ na Salomo ɔ́ƒɔ lɛnyi, anwuɔsu úsie Yerusalem ɔni 
utákɔku nwuna lɛnunda ɔnu na uye-nwu etemila kpakplaa adi. Na útiku nwuna 
bakutine pii badi ɔda na útile nwuna bebuo ala betine benengudi ku etela pii ani 
ndi kutu akyala ku asɛɛ ebi ani náƒɔ kuye ku sika ugyiedi lɛnɔ. Ka útéduo mmɔ 
ni, anwu ku Salomo bátɛmi atɛ pii geen básiku ala ani na nwuna kasusu kákana 
bukeyi lɛlɔ. 

2Na Salomo lɛnɔ údie ɔdi biala kenye ina dɛ na lɛla lɛmmɔ libo ɔkplu. 

3-4Na Salomo lɛnunda lɛmɛni lítakɔsi na lɛ́bla beleku ɔga ɔmɛni kalɛ kadi geen. 
Na bɔnwuna muedi bɔ́si-nwu ka ɔ́nu kakpakɔ ku ala ani na Salomo ɔ́tu ku adila 
ani na asia adila kadikɔ ku nwuna bakutine ku nwuna kabla bablane bana ƒui na 
bana lɛwu kemmo ku akpala ani udu na ɔ́bla na Unwoti kakpakɔ. 

5Mmɔ na ɔ́su ɔnini, “Salomo, ɔ́si mina kalɔ lɛlɔ ƒui na línu kalɛ na ebo lɛnunda 
geen ku ala ani udu na ábla. 

6Nsu ńtaƒɔ ńtadi úti úbedu uwi ɔni na ami ɔlati lɛ́nu ɔmɛni ku mina anumi! Na 
lɛ́nu ala bamba pii ani na etulo ani na línu asa na líbo mɛni. Na geen ni, etulo kalɛ 
na básu-mi muedi. 

7Kuli kɔdia ƒula bakutine ku kabla bablane ka bakya mɛni na beteenu ƒula 
lɛnunda etemila ani na aasu. 

8“Muumwi Unwoti ƒula Katɔti. Ƒula lɛlɔ lɛ́yɔ-nwu kaƒɔ na ɔ́bla-a Israelƒuɔ ɔga. Na 
Katɔti ɔɔyɔ́ kadi kamɛni bekyuli na uledie-ma atu lɛnɔ kudii, anwuɔsu na úte-ma 
ɔga ɔni ndubɔdi-ma lɛlɔ na ɔtɛ lɛla biala na ulu siin lɛlɔ.” 

9Seeba uleku ɔga ɔmɛni úte Salomo sika ugyiedi bumomo bɔni unu ndubɔbla 
antabi aƒo liti ku asɛɛ ebi ku kutu akyala abuni ƒui ani na ukyuli ɔ́ɔkana na úti 
anumi ɔ́nu dii. 

10-12Amu na Salomo lɛnɔ údie-nwu kasi ku etela ani udu na ɔɔwia ku ala pii ani 
na etulo ani na uleku ɔga ɔmmɔ úte-nwu. Na ɔmmɔ kama uleku ɔga ɔmmɔ ku 
nwuna bakutine básɔ bénwini bésie bana kalɔ lɛlɔ. 

Salomo Ɔ́kɛ Lɛkɛ Geen 

Na ɔmmɔ kama ni, Ɔga Hiram ɔkɔlɔ bakane béti sika ugyiedi ku egyii abuni 
kpakplaa udu ɔdi ku aseebi ani náƒɔ kuye geen básiku Oƒir béboku-nwu. Na 
Salomo úti ugyii ɔmmɔ na ɔ́bla lɛgba kasiakɔ ubili úte kakpakɔ ku ɔga kesii 
kammɔ. Na ɔ́nwi lɛbentaa ku agyala bamba lɛnɔ úte agyangba bagyane bammɔ. 
Na bátabla lɛla lɛmɛni udu na Yuda. 

13Na lɛkwa ndi lɛkwa ni, Salomo ɔɔƒɔ́ sika ugyiedi aani antabi aƒo eti alɔ unu 

14na balaka lɛla lɛni mɔɔsí beyedine ku bani mɔɔsíku ala limomo ɔlɔgyu teebeye 
kudɔ. Lɛni kani na Arabiaƒuɔ ɔga ku Israel aban bagadine lɛnɔ beeboku-nwu sika 
ugyiedi ku ɔƒualadi. 

15Amu na Salomo ɔ́bla kayi agyumanala eti ene ku sika ugyiedi na ɔdi biala udu 
ubo antabi lɛkyami linwi ku akɔkɔ anyɔ unu. 

16Na ɔ́sɔ ɔ́bla ani na ese blii suɛ etulo ammɔ udu eti aku na anya lɛnɔ ɔdi biala 
unu ubo antabi lɛkyami kakɛ unu na úti anya úse ɔtɔ bonwu ɔni baalɔ banii Lɛku 
Ɔtɔ kemmo na ɔga kesii mmɔ. 

17Na nwuna lɛgaboku ni, atu ɔtunkpɛ na béti bábla-ni na bákwaa-ni ku sika 
ugyiedi. 

18Na libo lɛgba kanyakɔ kani ndanku liboku lɛmmɔ kesii kani na baasia enu na 
sika ugyiedi na béti bábla-ka. Na bábla gyata kavɔ udu bálɛ lɛgaboku lɛmmɔ 
ɔƒɛnyi ɔni ku ɔni. 

19Na bagyata kavɔ udu bamba balɛ lɛgba kanyakɔ libili ɛku lɛni néti lɛ́kɔ lísie 
lɛgaboku lɛmmɔ kudɔ ɔƒɛnyi ɔni ku ɔni. Na bebo leevu-inyɔ. Na lɛgaboku lɛdi lɛsɔ 
liiibo kayawi kamɛni na lise aani Salomo lɛdi lɛmmɔ. 

20Salomo lɛɛƒɛɛ ku akyami ani nsi Lɛku Ɔtɔ ɔmmɔ kemmo, ɔsika na uwi ɔmmɔ 
kemmo ni, sika ɔƒualadi ɔɔɔdi lɛla lɛdi. 

21Na uwi ɔmmɔ kemmo ni, Salomo ubo lɛkɔlɔ libendi pii lɛni muusié ketu lɛlɔ 
teete-nwu. Na akwa atɛ biala kemmo ni, ɔɔtala na beeti-ni ku Ɔga Hiram lɛkɔlɔ 
na beesié ntu anumi na beesié teetéti sika ugyiedi ku sika ɔƒualadi ku atunkpɛ 
ku bagyii ku baasɛ bonwu badi muubimi lɛlɔ si beesié teeboku-nwu. 

22Na sɔsɔ ni, Salomo nádi ɔlakɛne ubendi ɔnundane unengudi ƒui utulo na 
kayawi. 

23-24Na lɛkwa ndi lɛkwa ni, baga bamba beebo teebenu lɛnunda etemila ani na 
Katɔti ute Salomo na nwuna kudɔ. Na beeboku-nwu etela aani sika ugyiedi ku 
ɔƒualadi ku adala ku ekpola ku kutu akyala ku bapɔnkɔ ku bebuo ala betine. 

25Salomo ubo bapɔnkɔ kɔkyakɔ ku bapɔnkɔ kɛɛkɛ mpim ine bani na bákya-nwu 
Yerusalem ku lɛma bamba lɛnɔ kemmo. 

26Amu na ɔ́di kayawi kemodi kammɔ lɛlɔ ɔ́si Euƒrate Ketu na kalɔ kammɔ katɔ 
kakɛ útédu Ƒilistia na kada kakɔ na Egyipteƒuɔ ɔmii lɛlɔ. 

27Na Salomo lɛgadi uwi ni, ɔ́ya na sika ɔƒualadi ɔ́bu na Yerusalem aani atabi. Na 
ɔ́ya na bálɛ sida egyii na émomo geen aani kɔnwingyie egyii ani nábu akya Yuda 
abi kaƒɔna mmɔ. 

28Na Salomo bapɔnkɔ bammɔ ni, nwuna beyedine néye-ma básiku Egyipte ku 
kɔlɔ bamba lɛlɔ. 

Salomo Úkpi 
29Na lɛla bamba biala na Salomo ɔ́bla ni, bénweni-mi bákya Kenye Udiene Natan 
ala alɛdi ɔku kemmo ku Ahiya ɔni na ɔ́si Silo ku Ido ɔni nénweni ala ɔ́siku 
Yeroboam ɔni nási Nebat. 

30Ka Salomo ɔ́di lɛga na Yerusalem akwa aavlene kama ni, 

31úbekpi na báva-nwu na Dawid ɔma unengudi kemmo. Na ubidi ɔnanabi ɔni 
baalɔ banii Rehoboam únwini ɔga. 

Ala Alɛdi 2 - 10 

Bekyuli Bammɔ Badi Báta Bénye Rehoboam Lɛlɔ 

1Rehoboam úsie Sekem kesii kani na Israelƒuɔ ƒui benye bagya-nwu ka bese-nwu 
lɛga na bebi-nwu gagabwa kammɔ. 

2Mmɔ ni, Nabat ubidi ɔnanabi ɔni baalɔ Yeroboam únu lɛla lɛni mɔɔlɛ́, anwuɔsu 
únwini ɔ́si Egyipte úbo ɔ́si kesii kani na nka úsie útábɛ Salomo. 

3Na Israelƒuɔ adua ani na akya kalɔ kammɔ katɔ kakɛ bátala na bátálɔ Yeroboam 
béboku. Amu na bana ƒui báta bésie Rehoboam kudɔ na bátásu-nwu banini, 

4“Ƒ'ɔti Salomo únye-bu lɛlɔ na bútaabla kabla kpakplaa. Nsu si awɔ áya na bula 
kabla kammɔ kákɔsi ɔkplu bɔyu lɛni ni, bɔdubo lili kalɔ bɔkya bute-ɔ na babla 
lɛla biala na adubɔsu-bu anii bɔbla bute-ɔ.” 

5Amu na Rehoboam úde kenye ɔnini, “Binwini bibo na emeyi atɛ kama na 
ndubudie lɛla lɛni na bíye-mi kenye lite-mii.” 

6Mmɔ na Rehoboam ɔ́tɔlɔ úsie bakutine benengudi ku batɔnkune badi kudɔ bani 
nádi benengu béte ɔti uwi ɔni na ɔ́kya na útéye-ma ɔnini, “Bi na ɔlɛka lɛsu bekyuli 
bamɛni?” 

7Amu na bédie kenye banini, “Si aayɔ́ anii bekyuli bamɛni bábla-a kabla na 
beteenu-ɔ litemi bɔdi ni, amu taabla lɛƒɔndia na ese-ma kenye ka adubɔya na 
bana kabla kasɔ kalayu ɔkplu mmomu kadubɔbla buɛɛ.” 

8Nsu Rehoboam úni na úteti bana kasusu kani na bákya-nwu. Mmomu ɔ́tɔlɔ úsie 
bakloƒu bakɔdi kudɔ bani ndi-nwu ligye na ɔƒaani badi nwuna bakutine kudɔ. 

9Ama na útéye ɔnini, “Bi na bɛɛkali ka lɛsu bekyuli bani mɔɔsu-mi mɛni banii 
mbla na bana kabla kabla-ma kpɛtɛ kpɛtɛ?” 

10Amu na nwuna kasusu bakyane bakɔdi bamɛni básu-nwu banini, “Lɛla lɛni na 
abu bɔ́kali ka asu-ma ndi ɔnini, ‘Si bíti mina ɔti bɛ́kɔku-mi ni, bɛdubɔnu bɔti ka 
mina ɔti ɔ́sɔ na mina kudɔ na mina kɔnu lɛnimi libliidi ƒui líbomo litulo mina ɔti 
kavobi. 

11Ɔ́ya na bɛ́bla kabla kpakplaa, nsu ami ndubɔya na bɛbla bitulo lɛni. Na si ɔdi 
ɔ́ƒiɔ ni, kugyiimi na uuti taaní ukyuli ɔmmɔ kɔtu, nsu ndubuti ebola ani na bábla 
ku abuala ani mbo ɔbi yayaaya bɔni bani maƒiɔ kɔtu!’ ” 
12Rehoboam ku anwu badi bammɔ bénwini bébo emeyi atɛ kama. 

13Na Rehoboam úni benengu bammɔ bɔlɛ na úteti-mu munu munu mmomu 
útemi ku ogya geen 

14na ɔ́su-ma kasusu kani na ɔ́ƒɔ ɔ́siku nwuna kasusu bakyane bakɔdi kudɔ ɔnini, 
“Mina ɔti ɔ́ya na bɛ́bla kabla kpakplaa, nsu ami ndubɔya na bɛbla kani na kebo 
ɔkplu ketulo kammɔ muedi. Na ɔ́ni bekyuli bani náƒiɔ kɔtu ku kugyiimi, nsu ebola 
ani na béti abuala ani na ebo yayaaya na ndubuti lɛni bani maƒiɔ kɔtu.” 

15-19Amu ka bekyuli bammɔ bánu báti ka Rehoboam ɔɔɔdubo-ma litemi bunu 
ɔsu ni, báva momoomo básu banini, “Bɔdubɔta bunye Dawid ɔtɔ kemmo bekyuli 
litemi lɛlɔ na utalɛka bunu-ma litemi na bɔdi-ni lɛlɔ. Bɔkana na butaabla lɛla lɛni 
na abu alati bɔɔyɔ́. Bula kadi bekyuli Israelƒuɔ, bibo na bɛya na buteesie bula 
ɔma! Na Rehoboam utaadi nwuna bekyuli lɛlɔ.” Amu na Rehoboam ɔ́tala 
Adoniram ɔni nnye kabla bɔbla kenye ɔnii utátɛmiku bekyuli bammɔ, nsu 
bekyuli bammɔ bébo-nwu atabi bádu. Mmɔ na Rehoboam úkeli úsie nwuna 
ɔpɔnkɔ kɛɛkɛ kudɔ na útéti-nwu na úkeli ɔ́tɔlɔ úsie Yerusalem. Na ɔmmɔ kama 
Israelƒuɔ adua ani na ási kalɔ kammɔ katɔ kakɛ ƒui bátɔlɔ bésie bana kalɔ lɛlɔ na 
bányonu Rehoboam na utaadi bani ndi Yudaƒuɔ kani lɛlɔ. Na ɔ́si limeyi lɛmmɔ 
lɛlɔ ni, Israelƒuɔ adua atɔdi ammɔ áta enye Dawid ku nwuna ɔtɔ kemmo bekyuli 
bani na Yuda kalɔ lɛlɔ lɛlɔ. 

Ala Alɛdi 2 - 11 

Kenye Udiene Semaia Ɔ́lɛ Rehoboam Kpakplaa 
1Uwi ɔni na Rehoboam únwini úsie Yerusalem kama ni, ɔ́bla kasusu ka útékpo 
Israel na ɔsɔ utaadi kalɛkɛ kemodi kammɔ ƒui lɛlɔ. Anwuɔsu ɔ́lɔ bekpone mpim 
eti atɛ ku avlaatɛ ɔ́siku Yuda ku Benyamin adua kemmo úbasala. 

2Nsu na uwi ɔmmɔ lɛlɔ ni, Unwoti ɔ́ɔtɛmiku Kenye Udiene Semaia 

3ɔnii ɔsu Rehoboam ku ukyuli biala na Yuda ku Benyamin adua kemmo ɔnini, 

4“Unwoti uubó-mii ɔda ɔnii bina ɔdi utata kekpo ku adua ani na akya katɔ kakɛ 
mmɔ ɔdi. Ɔsika bina lɛlɔ bekyuli kani na badi. Binwini biteesie ɔma! Ɔsika Unwoti 
ɔlati náya na ala amɛni ébo éte lɛni.” Rehoboam ku nwuna bekpone bénu Unwoti 
litemi na bétekpoku Yeroboam ku nwuna bekpone. 

Rehoboam Ɔ́tu Bɔgyumana Awodu Kpakplaa Ɔ́mana Yuda Lɛma Linengudi Ƒui 
5Yerusalem na Rehoboam úlie útaadi lɛga na Yuda kalɔ lɛlɔ na ubo lɛma 
linengudi pii lɛni na úti únwini kɔgyumanakɔ kpakplaa kesii kani na nwuna 
bekpone. Na lɛma lɛmmɔ lɛdi ndi 

6Betlehem ku Etam ku Tekoa, 

7ku Bet-Sur ku Soko ku Adulam ku 

8Gat ku Maresa ku Siƒ ku 

9Adoraim ku Lakis ku Aseka ku 

10Sora ku Aiyalon ku Hebron. Na uwi ɔni na ɔ́tu ɔmana lɛma lɛmɛni ɔ́wɔlɔ na 
Yuda ku Benyamin kalɛkɛ ni, 

11ɔ́wia bekpone ɔtɔnkune úte lɛma lɛmmɔ ɔdi biala bekpone na úti adila ku ntɛ 
ku nnɔ útése-ma kudɔ mmɔ. 

12Lɛni kani na úte-ma atula ku kekpo agyumanala. Na ekpo amɛni na nwuna 
ɔyikun ɔni na úti ɔda Yuda ku Benyamin adua ammɔ ɔ́sala ɔkya. 

Bakpane Ku Lewiƒuɔ Benye Rehoboam Kama 
13Na uwi ɔmɛni kemmo ƒui ni, bakpane ku Lewiƒuɔ bani na bakya adua atɔdi 
ammɔ kemmo ƒui ni, ama benye Ɔga Rehoboam kama. 

14Ɔƒɛni ka Yeroboam ku baga bamba bani násia-nwu kama bétenu kalɔ ka Lewini 
ɔdi ɔbla ɔkpane kabla na Israel kalɔ lɛlɔ ɔsu ni, Lewiƒuɔ pii bátɔlɔ na báda bana 
lɛma ku bebuo kɔdikɔ kɔlɔ kammɔ ƒui béwi na bátɔlɔ bésie Yerusalem ku Yuda 
lɛma bamba lɛnɔ kemmo. 

15Yeroboam ɔlati ɔ́ƒuna nwuna bakpane bani mɔɔkpá na kadi bamba baƒiɔ bani 
na bése béte lɛlɔ na abi eli mmɔ lɛlɔ na Israel kalɔ lɛlɔ na ekpo ani na ɔ́tu bese ku 
ɔmantɛ bakɔ bebi ayu ekpidi baƒiɔ ɔ́lɛ mmɔ. 

16Nsu Israelƒuɔ badi baayɔ́ ka bataakpa Unwoti Katɔti ɔni na bana bati kuuku 
bákpa mmɔ, anwuɔsu bekyuli bamɛni básiaku Lewiƒuɔ ku bakpane bammɔ 
bátɔlɔ bésie Yerusalem kesii kani na badubɔkana na babla akpala bete Unwoti. 

17Na akwa atɛ kemmo ƒui ni, na bákya Ɔga Rehoboam kalɔ na baadi nwuna litemi 
lɛlɔ na nwuna lɛgakadikɔ kemmo aani kalɛ na béteenu Dawid ku Salomo litemi 
na bátaadi-ni lɛlɔ. 

Rehoboam Údie Kaba 
18Amu na Rehoboam úti uleku ɔdi baalɔ banii Mahalat. Na ɔti ndi Dawid ubidi 
ɔnanabi ɔni baalɔ banii Yerimot. Na uleku ɔmɛni uni baalɔ banii Abihail ɔni ndi 
Yese ubidi ɔnanabi Eliab ubidi ulekubi. 

19Rehoboam ku Mahalat báwɔ bebi bananabi ɛtɛ na bana anyi ndi Yeus ku 
Semaria ku Saham. 

20Rehoboam úti uleku bamba ɔni baalɔ banii Maaka ɔni ndi Absalom ubidi 
ulekubi. Na bebi bananabi bani na báwɔ ndi Abiya ku Atai ku Sisa ku Selomit. 

21Beleku bani na Rehoboam úti bebo leevu-maane ku basɔnɔ bani lili na úvele, 
nsu útabla-ma tɔ elila liti ku leevu. Na ubo bebi bananabi aavlanyɔ-maane ku 
bebi belekubi liti ku leevu. Ɔƒɛni Rehoboam ɔɔyɔ́ ulekudi Mahalat teetulo beleku 
bani ƒui na úti. 

22Anwuɔsu anwu ku-nwu ubidi ɔnanabi udeedi ɔni baalɔ Abiya na ɔ́ɔƒuna úse ka 
ɔdi lɛga si uwi ɔni na anwu ɔsɔ uuubo. 

23Na Rehoboam ɔ́da anu geen ɔsu ni, nwuna bebi bananabi akɔ unwi unwi na úti 
únyene lɛma lɛni na bátu bése kalɔ kammɔ bɔgyumana kenye na nwuna 
lɛgakadikɔ. Na ɔ́wia ala ani ƒui na baawia úte ɔdi biala na ɔ́wia beleku lɛnɔ úte 
bana akɔ ɔdi biala na uti. 

Ala Alɛdi 2 - 12 

Egyipte Ɔga Sisak Útékpo Yuda 
1Uwi ɔni na Rehoboam ɔ́nu ka nwuna ɔyikun ɔ́di nwuna lɛgakadikɔ kammɔ ƒui 
lɛlɔ ɔ́wɔlɔ ni, uwi útetu asa na anwu ku nwuna bekyuli ƒui béni na básɔ belenu 
na baladi Unwoti litemi lɛlɔ. 

2Anwuɔsu na Rehoboam lɛga bɔdi lɛkwa lɛlɔndi kemmo ni, Unwoti ɔ́ni-ma kɔtu 
na ɔ́ya na Egyipteƒuɔ Ɔga Sisak úbekpo Yuda kalɔ kammɔ ƒui na kalɛ na basɔ 
baaasiaku-nwu siin mmomu bálɛ-nwu kama ɔsu. 

3Sisak ɔmɛni útiku nwuna bekpone ku kekpo kɛɛkɛ apim unwi ku eti ene ku 
bekpone bapɔnkɔ beliene liti ku leevu. Na ɔdanku Egyipteƒuɔ bekpone bani nkya 
Libia kalɔ kemmo ku Sukot ku Kus kalɔ lɛnɔ kemmo úboku. 

4Na bébeƒie bekyuli bani ƒui na bakya Yuda lɛma kɔgyumanakɔ kpakplaa kɔmmɔ 
kemmo ƒui asa na bábwɛ bétéduo Yerusalem. 

5Na uwi ɔmmɔ kemmo ni, Rehoboam ku Yudaƒuɔ benengu bammɔ békeli bésie 
Yerusalem batábɛ Sisak kekpo kammɔ. Mmɔ na Kenye Udiene Semaia ɔ́su-ma 
ɔnini, “Unwoti ɔnii ka bɛ́bla atuɔkplu na bítenu-nwu litemi ɔsu ni, anwu lɛnɔ úni-
mii na údie-mii atu. Na Unwoti ɔɔɔdubo-mii bubunku na Sisak kekpo kani na ɔ́ta-
mii lɛlɔ mɛni kemmo!” 

6Lɛla lɛni na Rehoboam ku batɔnkune bamɛni bábla líduo-ma na básu banini, 
“Unwoti ɔdi ɔ́tɛ. Abu nálɛ-nwu kama sɔsɔ.” 

7Amu ka Unwoti únu lɛni ni, ɔ́su Semaia ɔnini, “Lɛla lɛni na Yuda kadi bekyuli 
bábla ni, ekpidi ammɔ éduo-ma sɔsɔ. Anwuɔsu lɛɛɛdubo bɔya na Sisak ku nwuna 
bekpone badi-ma lɛlɔ na bayila-ma udu ƒui kede kede. Nsu kɔnyi kɔmmɔ kútayɔ-
mi tɔ ɔsu ni, 

8ɔdubo-ma lɛlɔ bɔdi na kekpo kamɛni kemmo na bakya-nwu kalɔ na utaadi-ma 
lɛlɔ. “Na mina bekyuli bada anu na ɔmɛni lɛlɔ na kavumana kani nkya ka bataabla 
baƒɔ ɔga ɔdi kabla ku ɔni na bataabla-mi kabla ntɛ.” 

9Sisak úsie útékpo Yerusalem sɔsɔ na úƒie bana ala ani náƒɔ-ma kuye na kakpakɔ 
ku ɔga kesii ubunku Salomo sika ugyiedi abuala kekpo agyumanala ƒui ɔ́ƒɔ 
ɔ́tɔlɔku. 

10Amu na Rehoboam ɔ́ya na bábla abuala egyiedi agyumanala bése sika ugyiedi 
adi ammɔ kenye na úbo bagyumanane bani nnye lɛma linengudi lɛmmɔ ɔban 
kenye ka bada-mi edu kaduɛ. 

11Na uwi ndi na Rehoboam úsie Unwoti kakpakɔ mmɔ ni, bagyumanane bammɔ 
beeti abuala egyiedi agyumanala ammɔ teesienku kakpakɔ mmɔ na basɔku-nwu 
beboku kesii kani na beli baagyumana mmɔ uwi biala na Rehoboam ɔ́wɔlɔ 
nwuna lɛkpa. 

12Rehoboam ɔ́sɔ únwini anumi úboku Unwoti lɛlɔ, anwuɔsu Unwoti útaya na 
bayila Yuda udu ƒui kede kede, anwuɔsu ala ásɔ ádianku-nwu. 

13Akwa aavlene-unwi na Rehoboam ɔ́ƒɔ asa na únwini ɔga. Na ɔ́di lɛga lɛmmɔ 
akwa leevu-maatɛ na Yerusalem ɔma unengudi mmɔ kesii kani na Unwoti ɔ́ƒuna 
ka bakpa-nwu. Na uni ɔni baalɔ Naama ni, ɔ́si Amon ɔma kemmo. Lɛga lɛ́yu 
Rehoboam na ɔ́lɛ ɔyikun lɛnɔ geen. 

14Nsu ɔ́bla likyulikpi, ka úni ɔnii ulasiaku Unwoti ulu lɛlɔ ɔsu. 

15Na ala ani ƒui na Rehoboam ɔ́bla ku nwuna kaduli bekyuli kɔtɛ ƒui ni, bénweni 
ala ammɔ bákya kenye bediene inyɔ badi lɛku kemmo bani ndi Semaia ku Ido. 
Na Ɔga Rehoboam lɛga bɔdi kemmo ni, anwu ku Israelƒuɔ Ɔga Yeroboam 
béteekpo bukpo bukpo. 

16Na uwi ɔni na Rehoboam úbekpi ni, báva-nwu na nwuna bati kuuku kudɔ na 
Yerusalem na ubidi ɔnanabi Abiya úbenwini ɔga. 

Ala Alɛdi 2 - 13 

Abiya Úbadi Lɛga Na Yuda 
1Ka Yeroboam ɔɔdi lɛga na Israel kalɛ lɛlɔ lɛkwa leevu-maanedi kemmo ni, Abiya 
lɛnɔ úbenwini ɔga na Yuda kalɔ lɛlɔ. 

2Na úlie Yerusalem akwa atɛ útaadi lɛga. Na uni baalɔ banii Mikaia ɔni ndi Uriel 
ɔni nási Gibea ubidi ulekubi. Amu na uwi ɔdi kama ni, Abiya ku Yeroboam báta 
lɛlɔ kekpo. 

3Na Abiya ubo bekpone mpim eti maane na Yeroboam bekpone bebo mpim eti 
leevu-ɛku. 

4Abiya ɔ́kɔ úsie Semaraim Kɔbi lili na Eƒraim abi kalɔ lɛlɔ na ɔ́va ɔ́su ɔnini, 
“Yeroboam ku amii Israel kadi bekyuli, bise atu na binu! 

5Unwoti Israel Katɔti úse kenye kpakplaa úse ka Israel ɔga biala ndubulie liboku 
lɛlɔ ni, Dawid ɔtɔ kemmo na ɔdubɔsi. 

6Nsu awɔ Yeroboam ni, Ɔga Salomo ɔkutine kani na adi asa na áta énye-nwu lɛlɔ. 

7Anwuɔsu ka Salomo ubidi Rehoboam únwini ɔga ni, awɔ ku ƒula bakantankpine 
bɛ́ta bínye na bíkpoku okloƒu ɔmɛni ɔni na útabi tɔ lɛlɔ na ɔti kalɛ na unye ɔsiaku-
mii na utile-mii kuƒi kɔmɛni ɔsu. 

8“Na mɔɔnu ka awɔ ku ƒula bekpone bayikune bani na aanu ka ebo mɛni bɛɛkali 
ka bɛdubɔkana na binye bɛsiaku lɛgakadikɔ kani na Unwoti úti úte Dawid ku 
nwuna ɔtɔ kemmo bawɔ. Lɛla lɛni kani na ebo ndi Yeroboam sika ugyiedi baƒiɔ 
bani na bávɔ béte-ɔ na ɔmantɛ bakɔ bebi udu kenye. 

9Na Aron bawɔ muedi beeenye-ɔ kama, ɔsika énye-ma lɛlɔ na ábɔku Unwoti 
bakpane ku Lewiƒuɔ ƒui álɛku kalɛ kammɔ kemmo. Na átáƒuna bekyuli keeke ka 

bataabla bakpane kabla bakpane kabla kammɔ aani kalɛ na kadi bamba bekyuli 
baabla. Na geen ni, ukyuli biala ɔni nákɛ ɔmantɛ akɔ ku baƒonu bagyani maatɛ 
béboku lɛkpabi lɛmmɔ kudɔ ɔkana na unwini ƒula ala ani na aanu aani baƒiɔ 
bayikune badi ɔkpane. 

10“Nsu abu ni, bútenwini kama bútakya bula Unwoti Katɔti! Aron bawɔ bammɔ 
kani mmu nnye baabla ɔkpane kabla kammɔ na abu bula akɔ na Lewiƒuɔ bammɔ 
ndi bana bebunkune. 

11Na limeyi biala ni, kunyɔ na baakyula akpala ku oloƒui teete Unwoti. Na ala 
kasiakɔ kani na bábla-ka na kese kedee lɛlɔ na beeti bodobodo ɔni nse kedee 
mmɔ taasia na batu asogya ɔni nsia sika ugyiedi ligyii lɛlɔ mmɔ bese limeyi biala 
useyi uwi si ɔƒɛ ɔ́nu. Na bɔsiaku Unwoti bula Katɔti ɔda bubo, nsu amii bíni-nwu! 

12Ɔmmɔ ɔsu na Katɔti unye-bu kama na ɔdubo-bu bɔtɔnku na kekpo kamɛni 
kemmo na bɔdubɔta bukpo-mii uwi ɔni na bula bakpane bávwi bana ese ammɔ 
na béte-bu kati. Israelƒuɔ, kɔsia kɔdi kuuubo-nwu kemmo kuuute-mii, ɔsika 
bɛdubo lili bute, ɔsika ulu biala uuubo na bɛdubɔkana Unwoti Katɔti ɔni na bina 
bati kuuku bátaakpa lɛlɔ bɔdi.” 

13Amu na uwi ɔni na Abiya unye ɔɔtɛmi mɛni ni, Yeroboam ɔ́ɔtala batu badi ka 
bátásia Abiya kama kakɛ na beyu-nwu batu bekpoku-nwu na bana bakladi 
bekpo-nwu basiku anumi mɛni. 

14Yudaƒuɔ bekpone bánu báti ka bana bekisine báaka-ma bákya, anwuɔsu 
bákpali Unwoti na bévele-nwu banii ubunku-ma. Mmɔ na bakpane bammɔ 
bávwi bana kekpo kati bute ese, 

15na bekpone bammɔ lɛnɔ bédie kekpo lɛdi, na Abiya ɔ́tɔnku-ma na Katɔti 
úbunku-ma, na bádi Yeroboam ku nwuna bekpone lɛlɔ. 

16-17Na Israelƒuɔ békeli bátɔlɔ na Katɔti úbunku Yudaƒuɔ bekpone bammɔ, na 
bádu bana bekisine kaduɛ bani mabla aani nkyuli mpim ɛlɔ. 

18Na Yudaƒuɔ bekpone bádi lɛlɔ, ɔsika béti bana anu ƒui básia bana bati kuuku 
Unwoti Katɔti lɛlɔ ɔsu. 

19Amu na Abiya ɔ́bi ɔsiaku-ma Yeroboam bekpone laa na útéƒie Israelƒuɔ lɛma 
lɛdi ɔ́ƒɔ lɛni ndi Betel ku Yesana ku Eƒron ku lɛma lɛni náka lɛ́mana ekutɛ mmɔ. 

20Na uwi ɔni kemmo na Abiya úti ɔ́di lɛga ƒui ni, Yeroboam ɔ́sɔ útakana na ɔkɛ 
ɔyikun ɔdi kudii. Ɔsika Unwoti ɔ́ni Yeroboam kɔtu na úbekpi, nsu Abiya anwu ni, 
nwuna ɔyikun ɔ́kɔ katɔ úbu. 

21Abiya beleku bani na úti ƒui bebo leevu-ine na ubo bebi bananabi aavlanyɔ-
unwi ku bebi belekubi leevu-ɛku. 

22Na ala ani ƒui na Ɔga Abiya ɔ́su na ɔ́bla lɛnɔ ni, bénweni-nya bákya Kenye 
Udiene Ido ɔku kemmo bése. 

Ala Alɛdi 2 - 14 

Asa Ɔ́di Lɛga Na Yuda 
1Abiya úbekpi na báva-nwu na Yerusalem na ubidi ɔnanabi ɔni baalɔ Asa 
úbenwini ɔga. Na akwa leevu kemmo ƒui ni, atu áyɔ Yudaƒuɔ ƒui na keyi buɛɛ 
kákya. 

2Asa ɔ́di Unwoti nwuna Katɔti litemi lɛlɔ na útaabla ala ulu lɛlɔ siin. 

3Úbo baƒiɔ ƒui ɔ́bwɛ ku bana abi ƒui. Na úkulo baƒiɔ ligyii lɛni na bálɛ béte Asera 
baƒiɔ bɔkpa mmɔ bene ƒui. Na ala ani na bávɔ ku atabi ani bánwi bábla báƒiɔ mmɔ 
ƒui ɔ́bwɛ-nya úwi kalɔ kpɛtɛ kpɛtɛ. 

4Na ɔmmɔ kama ɔ́su ukyuli biala na Yuda kalɔ lɛlɔ mmɔ ɔnii utaakpa Unwoti 
Katɔti kalɛ kani na bana bati kuuku bábla. Na ɔdi biala utaadi Unwoti ɔmmɔ ɔda 
bubo ku nwuna ala ani na ɔ́tina mmɔ lɛlɔ kaduɛ. 

5Baƒiɔ lɛtɔ lɛni ƒui na bátu ku oloƒui kakyulakɔ abi ƒui ɔ́bwɛ lɛla lɛdi biala na Yuda 
kalɔ lɛlɔ mmɔ. 

6Amu na Unwoti úte Yuda kusɛ kusɛ na atu bɔyɔ búbo uwi ɔni ƒui na Asa ɔɔdi 
lɛga mmɔ. Na ɔ́ya na bátu bámana lɛma pii na línwini kagyumanakɔ kpakplaa. 

7Ɔ́lɔ bekyuli bammɔ ɔ́sala na ɔ́su-ma ɔnini, “Bɛya na bɔtu awodu bɔmana lɛma 
lɛmmɔ na bɔtu kɔgyumanakɔ kpakplaa lɛnɔ na bɔbla lɛban lɛni na buti abuala 
kpakplaa butaabala-ni kenye. Ɔsika kalɔ kamɛni kamu kadi abu kadi, ɔsika bɔɔdi 
bula Unwoti Katɔti litemi lɛlɔ. Ɔ́ya na atu áyɔ-bu ásiku bula bekisine kudɔ.” Na 
bekyuli bammɔ lɛnɔ bénu lɛla lɛni na Ɔga Asa ɔ́su-ma na bábla básia lɛɛni. 

8Bekpone pii bani mbo kayi na bebo ogya bákya Asa. Na mpim eti aku bási Yuda 
kɔdua kemmo na bada kekpo agyumanala ku atula. Na mpim eti alɔ ku avlaatɛ 
bási Benyamin kɔdua kemmo na bada kɔtaminta ku kuna atula. 

Yuda Ɔ́di Kus Bekpone Lɛlɔ 
9Sera ɔni nási Kus kalɔ lɛlɔ ɔ́tɔnku bekpone mpim mpim akpa leevu úsienku 
kekpokɔ na ɔma ɔnii baalɔ banii Maresa na Yuda kalɔ lɛlɔ. Na ɔdanku kekpo 
kɛɛkɛ eti aku. 

10Asa úsie útásiaku-nwu na mmɔ na bana akpa anyɔ ƒui báklibi lɛlɔ béte kekpo 
na kɔwɛ kɔni na baalɔ banii Saƒata kemmo. 

11Amu na Asa ɔ́kpali úvele ɔnini, “Unwoti Katɔti awɔ kani ndubɔkana na ebunku 
bekpone bani neeebo ɔyikun na badi bani na bebo ɔyikun lɛlɔ. Anwuɔsu ƒula lɛlɔ 
na bula anu asia ka ebunku-bu. Na bɔdubo bekpone bani mbo ɔyikun geen mɛni 
bukpoku buti bute ƒula lɛnyi ɔbu. Na bɔgyi ka ulakana na wadi-ɔ lɛlɔ, ɔsika awɔ 
ndi Unwoti bula Katɔti.” 

12Unwoti úbunku Asa ku nwuna bekpone na bádi Kus bekpone bamɛni lɛlɔ. Na 
bana bekisine bekpone bamɛni békeli bátɔlɔ. 

13Nsu Asa ku nwuna bekpone bábɔku-ma laa útédu kesii kani baalɔ banii Gerar. 
Na bususu geen na bésusu-ma ɔni na Kusƒuɔ básɔ bátakana na benwini benye 
basiaku-ma! Amu na Yudaƒuɔ bekpone bammɔ béti lɛla biala na lɛdi Kusƒuɔ 
bamɛni lɛdi bénwini bana ɔdi. 

14Na bekyuli bani nkya Gerar ekutɛ mmɔ bénu lɛla lɛni nálɛ na béti bɔyia geen 
béte Unwoti. Anwuɔsu úse ɔ́bla Yudaƒuɔ kpɛtɛ kpɛtɛ geen ka badi bana bekisine 
bammɔ lɛlɔ na béti bana ala ani ƒui náƒɔ-na kuye bálɛku bana lɛma kemmo 
bátɔlɔku. 

15Na akpaklɔ ani na bana bebuo lɛlɔ banune bábla na baanu bebuo lɛlɔ ni, 
bétékpoku-ma na béti bana bese ku baƒonu pii bátɔlɔku. Na bénwini bésie 
Yerusalem. 

Ala Alɛdi 2 - 15 

Asa Ɔ́yila Baƒiɔ Bani Nkya Yuda Ƒui Udu 
1Na uwi ɔdi kama ni, Katɔti ɔ́tɛmiku Oded ubidi ɔnanabi ɔni baalɔ Asaria. Uwi ɔdi 
kama ni, Katɔti ɔtɛmiku Obed ubidi Asaria. 

2Mmɔ kani na Asaria ɔ́ta kɔnakunwi úsie Asa kudɔ na útásu-nwu ɔnini, “Awɔ Ɔga 
Asa ku Yuda ku Benyamin kadi bekyuli, binu! Uwi biala na bɛɛsia Unwoti ɔda 
bubo anu na bɛɛdi-mu lɛlɔ na bɛɛkpá-nwu ni, ɔdubulieku-mii na ubunku-mii na 
uledie-mii atu na uni-mii kudii. 

3“Ɔsika uwi gyɔlɔɔ ɔdi mɛni ni, Israelƒuɔ béni na basɔ balakpa Katɔti geen ɔmmɔ 
na iye benu bakpane bani na nka badubɔkana na batina-ma ala basiku Katɔti 
ɔmmɔ lɛlɔ. Na béni na baladi Unwoti ɔda bubo lɛlɔ. 

4Nsu uwi biala na ɔgbankpi ɔdi anwu úbo ni, beenwíni teebo Unwoti Katɔti kudɔ 
ka bakpa-nwu. 

5Ala ƒui éƒu ákya Israel na emeyi ammɔ kemmo ɔni na ɔdi ɔgbankpi ute ukyuli 
biala ka usie mmɔ kesii kadi. 

6Kɔlɔ kuukpóku lɛlɔ na lɛma na bekyuli baabwɛ lɛlɔ lɛma linengudi taayila-nu 
udu. Ɔsika Katɔti ɔ́ya na lɛbibo bɔnwuna takɛ bɔ́ƒɔ kesi kesii. 

7“Anwuɔsu ɔlɛka bise kayi. Na bitete lili! Katɔti ɔlati ɔdubɔbu-mii na ɔkɔliku-mii 
katɔ si bɛɛdi nwuna ɔda bubo lɛlɔ.” 

8Uwi ɔni kani na Ɔga Asa únu kenye udiene Asaria kenye kamɛni ni, mmɔ kani 
na úbo ɔda ɔnii bebo baƒiɔ biala babwɛ na Yuda ku Benyamin kalɔ kemmo mmɔ 
na bayila-ma udu. Na babwɛ bani ƒui na bakya lɛma lɛni na úkpo úƒie ɔ́ƒɔ na 

Eƒraim kalɛkɛ kemmo mmɔ lɛnɔ ƒui. Na ɔ́sɔku lɛkpabi lɛni nnye kakpakɔ 
lɛgbanya anumi mmɔ lɛnɔ ɔ́klibi. 

9Asa ɔ́ya na bálɔ Yuda ku Benyamin kalɔ bekyuli ƒui bábasala ku bekyuli bani na 
bakya Eƒraim kalɛkɛ kemmo mmɔ ƒui. Na bálɔ Manase ku Simeon kɔdua bekyuli 
bani nkya ɔƒɛ kanukɔ kakɛ na Yuda kalɔ kemmo. Ɔsika bekyuli bamɛni 
ketulodikɔ benye Ɔga Asa kama na baadi nwuna litemi lɛlɔ, ɔsika bánu báti ka 
Unwoti ɔsiaku-nwu geen. 

10Amu na Asa lɛga bɔdi lɛkwa leevu-lɛlɔndi kemmo ni, bana ƒui bása na 
Yerusalem. 

11Limeyi lɛmmɔ kani lɛlɔ na béƒie ɔmantɛ bakɔ eti leevu-ene ku baƒonu ku bese 
mpim maatɛ bálɛku bebuo bani na bákpanku básiku Gerar mmɔ akɔ na bádu-ma 
bákpala béte Unwoti. 

12Na bése kenye kpakplaa ka badubɔsiaku Unwoti Katɔti kama siin na basɔ 
balálɛ-nwu kama mmomu badubo butaakpa anwu ɔni nabana bati kuuku bákpa-
nwu lɛti pɛ. 

13Na ukyuli biala na úni ɔnii ulénu Unwoti Katɔti litemi na wadi-ni lɛlɔ ni, 
badubɔdu-nwu. 

14Na ukyuli biala úse kenye kpakplaa ka badubɔdi linyese lɛmɛni lɛlɔ bete 
Unwoti. Na bádi limeyi lɛmmɔ ku ebiti kɔvanu kɔkpɛɛ. 

15Lɛlɔ lɛ́yɔ ukyuli biala na kenye kpakplaa kani na bése mɛni ɔsu na ɔkɛnku 
ɔmmɔ ɔsu Unwoti lɛnɔ úte-ma kusɛ kusɛ ɔnii keyi kayɔku-ma na bakɛ bɔnwuna 
ɔsiku bana bekisine kudɔ. 

16Asa unieku ɔni baalɔ Maaka ɔ́tu baƒiɔ bonwu badi úte uleku Asera kɔwɔ baƒiɔ, 
anwuɔsu Asa ɔ́bwɛ-ma úwi kalɔ na ɔ́la bana lɛla biala útákyula na Kidron Kɔwɛ 
kemmo. Na ɔ́ya na bátu Maaka ɔmɛni beleku lɛga lɛni na ɔɔdi. 

17Na uwi ɔni ƒui na Asa úlie ni, útaadi Unwoti litemi lɛlɔ kaduɛ ina ka ɔɔɔdi baƒiɔ 
bani ƒui na nkya Israel kalɔ lɛlɔ na ɔ́bwɛ. 

18Na sika ɔƒualadi ku ugyiedi ala ani ƒui na bédie bése Unwoti ni, úti-nya útése 
kakpakɔ ɔtɔ kemmo. 

19Keyi buɛɛ kákya Yuda kalɔ lɛlɔ mmɔ na akwa avlaatɛ ani kemmo na Asa ɔ́di 
lɛga mmɔ kemmo. 

Ala Alɛdi 2 - 16 

Israel Ɔga Baasa Úkpo Yuda 
1Na Asa lɛga bɔdi lɛkwa avlaatɛ-lɛkundi kemmo ni, Israelƒuɔ Ɔga Basa útátu 
awodu ɔ́mana Rama kalɛ na busie teetenku lɛlɔ bɔdi bɔsɔ bulakya ama ku 
Yudaƒuɔ Ɔga Asa ku nwuna bekyuli ntɛ. 

2Ka Asa únu ɔmɛni ni, úti sika ɔƒualadi ku ugyiedi ɔ́siku nwuna lɛgakadikɔ ku 
Unwoti kakpakɔ na úti úmene Aram Ɔga Benhadad na Damasko ɔnii batásu-nwu 
kenye kamɛni banini, 

3“Mɔɔyɔ ka abu ku-ɔ bɔbla unwi aani kalɛ na ƒ'ɔti ku mina ɔti bábla unwi dii. Nu, 
líti sika ugyiedi ku ɔƒualadi ɔmɛni muumene-ɔ, na ekulo unwi bɔbla bɔni nkya 
awɔ ku Israelƒuɔ Ɔga Basa ntɛ, na ɔda nwuna bekpone udie mina ɔmii lɛlɔ.” 

4Benhadad ɔ́bla lɛla lɛni na Asa ɔ́su-nwu na úti Siriaƒuɔ bekpone úmene Israel 
kalɔ lɛlɔ na bétékpo Iyon ku Dan ku Abel-Maim ku Neƒtali lɛma lɛni kemmo na 
baaklibi ala buse ƒui na béƒie-ni báƒɔ. 

5Uwi ɔni na Ɔga Basa únu lɛla lɛni nálɛ ni, ɔ́da Rama bɔtu ɔ́ya na údie kabla 
kammɔ atu. 

6Amu na Asa údie lɛdi úte ukyuli biala na ɔkya Yuda kalɔ lɛlɔ mmɔ ɔnii beti atabi 
ku ligyii lɛni na Baasa ɔ́ya na béti bébewi Rama mmɔ ka batu bamana-nwu na 
ɔbla kagyumanakɔ kpakplaa mmɔ batɔlɔku mmɔ. Na ɔ́ya na béti atula ammɔ kani 
bátu bámana Geba ku Mispa. 

Kenye Udiene Hanani Ɔ́du Ɔga Asa Kɔtɔ 
7Na ala ammɔ bɔlɛ bɔwɔlɔ kama uwi klukwii ɔdi kama ni, Kenye Udiene Hanani 
úsie Asa kudɔ na útásu-nwu ɔnini, “Siriaƒuɔ ɔga lɛlɔ na éti ƒula anu ásia na ɔni na 
eti ƒula anu asia Unwoti ƒula Katɔti lɛlɔ? Ɔkɛnku ɔmmɔ ɔsu ni, aaadubo bɔkana 
na adi Siriaƒuɔ bekpone lɛlɔ kudii. 

8Nyimo Kus ku Libia bekpone kalɛ na bebo ɔkplu geen ku bana bapɔnkɔ kɛɛkɛ 
ku bekpone bapɔnkɔ beliene bammɔ! Nsu ka éti ƒula anu ásia Unwoti lɛlɔ ka 
ubunku-ɔ na uwi ɔmmɔ kemmo ɔsu ni, ákana-ma lɛlɔ bɔdi. 

9Unwoti ɔɔsia ukyuli biala anu uwi biala na uuti nwuna ɔyikun teete bani na béti 
bana anu básia-nwu lɛlɔ na basiaku-nwu kama siin uwi biala. Nsu kɔdɔlɔ lɛla na 
awɔ ábla mɛni. Na ɔmmɔ ɔsu keyi buɛɛ kasɔ kaaadubo ƒula lɛgakadikɔ kammɔ 
bɔkya uwi ɔdi lɛnɔ.” 

10Ka Asa únu lɛla lɛmɛni ni, úti kɔnyi geen na ɔ́ya na bákya Hanani aban ɔtɔ. Na 
lɛni kani na ɔ́bla anwu ɔlati nwuna bekyuli kalala. 

Asa Úkpi 
11Lɛla biala na Ɔga Asa ɔ́bla ni, bénweni-ni bákya Yudaƒuɔ ku Israelƒuɔ baga ala 
alɛdi ɔku kemmo. 

12Na nwuna lɛga bɔdi lɛkwa avlaatɛ-yaalenwidi kemmo ni, Asa úbakɛ ɔgba ɔdi 
na ɔlɛ ɔmmɔ ɔ́yu-nwu ɔkplu geen. Nsu nwuna anu ƒui ásia alakpi bablane lɛlɔ 
kani na ɔɔɔdi Unwoti ka ubunku-nwu. 

13Na akwa anyɔ kama ni, úbekpi. 

14Amu na asa na uwi ɔmɛni ubo lɛni ni, Ɔga Asa ɔ́ya na béku nwuna kaƒiɔtɔ bése 
na ɔdi atabi ubu ɔni na bédie na Yerusalem atakpɛ kɔbi kɔdi lɛlɔ. Anwuɔsu mmɔ 
na báva-nwu. Na béti kesudi ku ugyulo nnɔmii ƒɛƒɛɛ bɔdi béwi kɔƒiɔtɔ kammɔ 
kemmo ƒui tɛɛ. Na bákyula likpose ekyweni livongu bonwu lɛdi béte-nwu na 
mmɔ béti bákɔliku-nwu lɛnyi katɔ. 

Ala Alɛdi 2 - 17 

Yudaƒuɔ Ɔga Yehosaƒat Lɛlɔ Kɔtɛ 
1Ɔga Asa ubidi ɔnanabi ɔni baalɔ banii Yehosaƒat nébenwini Yudaƒuɔ ɔga na 
ɔ́sɔku nwuna lɛgakadikɔ ɔyikun ɔ́bla ɔwɔdi kalɛ na benye basiaku Israelƒuɔ 
bukpoku biala kenye. 

2Na úti bekpone úmene Yudaƒuɔ lɛma linengudi lɛni ndi bana kɔgyumanakɔ 
kpakplaa mmɔ kemmo ku lɛma bamba kemmo lɛnɔ úbunku lɛma lɛni nkya 
Eƒraim kalɛkɛ kani na ɔti Asa úkpo ɔƒɔ kemmo lɛnɔ. 

3-4Uwi ɔni na Yehosaƒat ɔti úse kalɔ ku lɛga bɔdi na Yuda kalɔ lɛlɔ ni, útaadi 
Unwoti litemi lɛlɔ kaduɛ na úni na útakpa Baal baƒiɔ aani kalɛ na baga bani nágyu 
bátɔ-nwu bábla kalɛ. Na Yehosaƒat lɛnɔ úse kalɔ ɔsiku ɔti ɔbladu kama. Na útaabu 
Unwoti geen na ɔɔkpá-nwu lɛnɔ. Anwuɔsu úte-nwu kusɛ kusɛ 

5na úbunku-nwu na ɔ́ya na ɔɔkana na ɔɔdi nwuna lɛgakadikɔ kammɔ lɛlɔ kaduɛ 
ku ɔyikun. Na Yuda kadi bekyuli bammɔ beeboku-nwu etela ɔni náya na 
úbenwini ɔlakɛne geen na beete-nwu ɔbu. 

6Ɔ́siaku Unwoti kama siin na ulu biala lɛlɔ na ɔ́sɔ útalɛ-nwu kama. Na kadi bamba 
baƒiɔ bani ƒui na bávɔ béte lɛlɔ na mmɔ ni, ɔ́ya na bábwɛ bana ƒui na Yuda mmɔ 
ku kesii kani na baakpá Asera baƒiɔ lɛnɔ. 

7Amu na lɛkwa lɛtɛdi lɛni kemmo na Yehosaƒat ɔɔdi lɛga mmɔ kemmo ni, ɔ́ƒuna 
bakutine ɛlɔ na úte-ma ɔda bubo bɔdi ɔnii batina Unwoti ɔda bubo bɔmmɔ na 
ɔma unengudi biala kemmo na Yuda kalɔ lɛlɔ mmɔ. Na bakutine bammɔ ndi 
Benhail ku Obadia ku Sekaria ku Netanel ku Mikaia. 

8Na bebo Lewiƒuɔ bebunkune yaalenwi badi bani ndi Semaia ku Netania ku 
Sebadia ku Asahel ku Semiramot ku Yehonatan ku Adonia ku Tobia ku Tob-
Adonia. Na Katɔti bakpane inyɔ badi lɛnɔ basiaku-ma bani na baalɔ banii Elisama 
ku Yehoram. 

9Na ɔni na bakɛ ulu ƒui ni, na bada Unwoti ɔda bubo ɔku ɔmmɔ na kesi kesii na 
bésela na nwuna kemmo na baatina bekyuli bammɔ ala taasiku. 

10Amu na kadi bekyuli bani ƒui náka bámana Yuda kalɔ mmɔ baayia Unwoti 
ɔyikun ɔni na ubo geen, anwuɔsu badi bátakana na bata bekpoku Yehosaƒat. 

11Na Ƒilistiƒuɔ béboku-nwu sika ɔƒualadi ku etela bamba kalɛ na keyi buɛɛ kakya 
ama ku Yehosaƒat. Na Arabiaƒuɔ lɛnɔ béboku-nwu baƒonu mpim maatɛ ku eti 
leevu-ine. Na bese lɛnɔ lɛni kani. 

12Ɔmmɔ ɔsu kalɛ na Yehosaƒat ɔɔkɛ́ ɔyikun teebu ni, lɛni kani na ɔɔtú 
kɔgyumanakɔ lɛma kpakplaa ku lɛma linengudi lɛnɔ 

13kesii kani na uusé ala. Na ɔ́ya na bekpone babuni geen bakya Yerusalem. 

14Na bási Yuda ku Benyamin adua kemmo. Na básala bekpone bammɔ na bana 
adua adua kenye. Amu na bábla Adna, na ɔdi bekpone bani nási Yuda ɔtɔnkune 
na bekpone mpim eti aku bakya-nwu kalɔ na ɔɔnu-ma lɛlɔ. 

15Na Yehoanan ndi nwuna ubunkune. Na bekpone mpim eti alɔ ku avlaatɛ lɛlɔ 
nkya nwuna kalɔ na ɔɔnu-ma lɛlɔ. 

16Na Sikri ubidi ɔnanabi ɔni baalɔ Amasia, na anwu ɔlati úti lɛlɔ úte ka utaabla 
Unwoti kabla, ɔdi ubunkune ɔtɛdi. Na bekpone mpim eti ene nkya-nwu kalɔ na 
ɔɔnu-ma lɛlɔ. 

17Elida ɔdi ukpone ɔni na ubo kayi ku ogya geen, na anwu ntɔnku bekpone mpim 
eti ene bani nási Benyamin kɔdua kemmo. Na bana akɔ ɔdi biala ɔda kataminta 
ku kekpo agyumanala. 

18Yehosabad ndi nwuna ubunkune na ɔdanku bekpone mpim eti alɔ ku avlaatɛ 
na bakya-nwu kalɔ. 

19Bekpone bamɛni ndi bekpone bani mɔɔgyumana ɔga ɔmmɔ na Yerusalem. Nsu 
bani na úte kabla na bakya kɔgyumanakɔ lɛma linengudi lɛmmɔ kemmo na kalɔ 
kammɔ ƒui lɛlɔ baaakɛ. 

Ala Alɛdi 2 - 18 

Mikaia Ɔ́lɛ Israel Ɔga Ahab Kpakplaa 
1Na uwi ɔmɛni kemmo ni, Yehosaƒat únwini ɔlakɛne geen na ɔ́ƒɔ lɛnyi lɛnɔ. Na 
anwu ku Israel Ɔga Ahab bényimi lɛla lɛdi ɔkɛnku ubidi ɔnanabi ku Ɔga Ahab 
ubidi ulekubi lɛlɔ buti lɛlɔ. Na bétu bunyimi bɔmmɔ kɔba na ɔ́kya kɔnu ɔku ɔmmɔ 
kalɔ. 

2Amu na limeyi linwi na ɔmmɔ kama ni, Yehosaƒat ɔ́vi ɔgbami úsie Ahab kudɔ na 
Samaria ɔma unengudi kesii kani na uli mmɔ. Na Ahab lɛnɔ ɔ́du baƒonu ku bebuo 
bamba na ɔ́di limeyi úte Yehosaƒat ku nwuna benengu bani na basiaku-nwu ƒui. 
Mmɔ na Ahab ɔ́tɛmi Yehosaƒat kɔtɛ ɔ́siku kalɛ na ɔɔyɔ́ ka ukpo Ramot ɔma na 
Gilead kalɔ kemmo. 

3Ahab úye Yehosaƒat ɔnini, “Adubo ebebunku-mi na butékpoku Ramot-Gilead?” 
Amu na Yehosaƒat údie Israelƒuɔ ɔga kenye ɔnini, “Nse aani ƒula kalɛ na mina 
bekyuli badi ƒula bekyuli na bɔdubunyeku-ɔ na kekpo kammɔ kemmo.” 

4Nsu Yehosaƒat ɔ́sɔ ɔ́su Israelƒuɔ ɔga ɔnini, “Mmomu, ka Unwoti kasusu bɔwia 
asa.” 

5Ɔmmɔ ɔsu Israelƒuɔ ɔga ɔ́lɔ kenye bediene eti maane (400) ɔ́sala na úye-ma 
ɔnini, “Nteesie Ramot-Gilead na ntékpoku-ma munuu ntesie?” Amu na kenye 
bediene bammɔ básu-nwu banini, “Teesie! Ɔsika Unwoti ɔdubo-ma buti bɔkya 
awɔ ɔga enu kemmo.” 

6Nsu Yehosaƒat úye Israelƒuɔ ɔga ɔnini, “Unwoti kenye udiene biala ɔ́sɔ uuubo 
mɛni na buye-nwu litemi lɛmɛni bunu?” 

7Amu na Israelƒuɔ ɔga údie Yehosaƒat kenye ɔnini, “Kenye udiene unwi ɔdi úbu 
ɔni na bɔkana buye-nwu Unwoti kasusu bunu nsu muukisi-nwu. Ɔsika uledie 
kenye kabuni biala na mina lɛlɔ. Na kenye biala wasu mina lɛlɔ kaaadia. Na anwu 
baalɔ Imla ubidi Mikaia.” Amu na Yehosaƒat ɔ́su Israelƒuɔ ɔga ɔnini, “Útalɛka asu 
lɛni.” 

8Ɔmmɔ ɔsu Israelƒuɔ ɔga ɔ́lɔ nwuna kabla ɔblane unwi na ɔ́su-nwu ɔnini, “Tiku 
Imla ubidi Mikaia boku mɛni ɔƒaani.” 

9Na Israelƒuɔ ɔga ku Yudaƒuɔ Ɔga Yehosaƒat bakya bana baga ala na beli bana 
baga eboku lɛlɔ. Na beli Samaria ulu lɛlɔ na kesii kani baakɔ́ ɔlaaƒɔ. Na kenye 
bediene bammɔ ƒui béli-ma kudɔ baasú ala na bana anumi. 

10Na Kenaana ubidi Sedekia úti lɛbuala na ɔ́bla bebuo ese anyɔ adi na ɔ́su ɔnini, 
“Lɛni na Unwoti ɔɔsu ɔnini, ‘Ése amɛni na adubuti akya Siriaƒuɔ ɔlɛ lɛlɔ útédu ka 
áyila-ma udu ƒui.’ ” 

11Na lɛni kani na kenye bediene bakladi ƒui lɛnɔ baasu banini, “Biteesie 
bitékpoku Ramot-Gilead na bɛdubɔdi-ma lɛlɔ, ɔsika Unwoti ɔdubuti-ma ɔkya ɔga 
enu kemmo.” 

12Na ɔtalane ɔni bátála ka útéti Mikaia uboku mmɔ ɔɔsu Mikaia ɔnini, “Nu, awɔ 
lɛti pɛ ndi kenye udiene ɔni nébu. Na kenye bediene bakladi baasu lɛla lɛni ndia 
teete ɔga. Anwuɔsu, ya ƒula etemila ku bani ngye adi abla unwi. Na asu lɛla lɛni 
ndubɔyɔ ɔga kaƒɔ.” 

13Nsu Mikaia údie kenye ɔnini, “Na Unwoti ɔni nli ngba lɛnyi kemmo ni, lɛla lɛni 
na mina Katɔti ɔ́su-mi kani ndubo bɔsu.” 

14Uwi ɔni na Mikaia úbeduo ni, ɔga úye-nwu ɔnini, “Nsie ntékpoku Ramot-Gilead 
munuu ntesie?” Amu na Mikaia údie kenye ɔnini, “Teesie na etékpoku-ma, na 
adubɔdi lɛlɔ ɔsika badubo-ma buti bɔkya-a enu enu kemmo.” 

15Mmɔ na ɔga ɔmmɔ úye Mikaia ɔnini, “Kɔlɛ na ɔlɛka lɛya-a na ese kenye ka alasu 
lɛla lɛdi eletulo lɛla lɛni ndi sɔsɔ geen litemi na Unwoti lɛnyi kemmo?” 

16Mmɔ na Mikaia údie kenye ɔnini, “Lɛ́nu ka Israelƒuɔ ƒui bégyingya bewi abi eli 
aani baƒonu bani na beeebo lɛlɔ ɔnune. Na Unwoti ɔ́su ɔnini, ‘Bekyuli bamɛni 

beeebo ɔtɔnkune, anwuɔsu ɔdi biala unwini uteesie nwuna kaduli ku atu bɔyɔ.’ 
” 

17Amu na Israelƒuɔ ɔga ɔ́su Yehosaƒat ɔnini, “Ńtasu-ɔ ka ukyuli ɔmɛni ulásu lɛla 
lɛbuni na mina lɛlɔ ntu likpidi kani?” 

18Amu na Mikaia úsie anumi ku nwuna kenye budie ɔnini, “Ɔmmɔ ɔsu binu 
Unwoti litemi. Lɛ́nu ka Unwoti úli nwuna liboku lɛlɔ na katɔ batu ƒui bénye-nwu 
kɔmii ku kɔdianu. 

19Na Unwoti úye-ma ɔnini, ‘Ɔma ndubɔkana na ɔtɔlɔ Ahab na usie Ramot kesii 
kani na badubo-nwu bɔdu mmɔ?’ “Na bani nása bénye mmɔ bátɛmi básiku ɔmɛni 
lɛlɔ uwi klukwii ɔdi. 

20Kawɔlɔkɔ ni, kɔyu kunwi kɔ́lɛ kúbenye Unwoti anumi na ɔ́su-nwu ɔnini, 
‘Ndubɔkana na ntátɔlɔ-nwu.’ “Mmɔ na Unwoti úye-ku ɔnini, ‘Dɛ na adubo bɔbla?’ 

21“Mmɔ na kɔyu kɔmmɔ kɔnini, ‘Ndubusie na liti ɔkɔ etemila lɛkya kenye bediene 
bammɔ ƒui kenye.’ “Amu na Unwoti ɔ́su-nwu ɔnini, ‘Adubɔkana-nwu bɔtɔlɔ sɔsɔ, 
anwuɔsu teesie na atábla lɛni.’ 

22“Anwuɔsu ni, Ahab, lɛla lɛni na mɔɔsu mɛni geen nálɛku-ɔ lɛni kani pɛpɛɛpɛ. 
Unwoti ɔ́ya na ƒula kenye bediene bányi ɔkɔ bátɔlɔ-ɔ na ɔgyi lɛnɔ ka blii kani 
nébu na badubo-ɔ udu bɔyila ƒui kede kede.” 

23Ɔmmɔ kama Kenaana ubidi Sedekia úsie na útáƒiɛmi Mikaia lɛtukpo. Na úye-
nwu ɔnini, “Ka Unwoti kɔyu kɔlɛ-mi kemmo ni, wɛ kakɛ na kɔ́vi kɔ́sia asa na 
kubetemiku-ɔ?” 

24Amu na Mikaia údie kenye ɔnini, “Limeyi lɛdi lɛdubo na adubo bɔnu ka ɔlɛka 
abɛla lɛlɔ na ɔtɔ ɔdi kama kesii kadi.” 

25Mmɔ na Ahab ɔ́va ku lɛdi momoomo ɔ́su ɔnini, “Biƒie Mikaia! Biti-nwu bisienku 
ɔga ubi Yosa ku Samaria aban ɔgadine Amon kudɔ. 

26Na asu-ma ka lɛni na ɔga ɔɔsu, ‘Biti okloƒu ɔmɛni bɛkya ɔtɔ. Na bitete-nwu lɛla 
biala na ɔdi, si ɔɔɔdi bodobodo ku ntu kani wetédu ka línwini ḿbeduo buɛɛ.’ ” 

27Amu na Mikaia údie kenye ɔnini, “Si énwini ébeduo buɛɛ ni, na agyi anii Unwoti 
útatɛmi útasiaku-mi lɛlɔ.” Amu na ɔ́su bekyuli bammɔ ɔnini, “Bise mina litemi 
lɛni lɛ́su mmɔ likpo!” 

Ahab Úkpi Na Ramot 
28Ɔmmɔ kama ni, Ahab ku Yehosaƒat bɔtɔnku bana bekpone na báyu ulu bésie 
Ramot na Gilead kalɔ lɛlɔ. 

29Na asa na badubusie kekpokɔ kammɔ ni, Ahab ɔ́su Yehosaƒat ɔnini, “Yehosaƒat, 
ndubo lɛlɔ udu bɔvumana, nsu awɔ kya ƒula agala.” Anwuɔsu Ahaba ɔ́vumana 
lɛlɔ udu na ɔ́tɔlɔ úsie kekpokɔ. 

30Na uwi ɔmmɔ kani lɛlɔ ni, Siriaƒuɔ ɔga úubo nwuna bapɔnkɔ kɛɛkɛ batɔnkune 
ka Ahab lɛti kani na ɔdi ka bekpoku kaduɛ. 

31Anwuɔsu ka bekpone bammɔ bánu Yehosaƒat na nwuna agala kemmo ni, bábu 
ka Ɔga Ahab ɔmmɔ na ɔdi mmɔ. Anwuɔsu bése kalɔ nka beteekpoku-nwu geen. 
Nsu Yehosaƒat ɔ́kpali Unwoti úvele-nwu kpakplaa na Unwoti lɛnɔ ɔ́ya na Siriaƒuɔ 
bekpone bammɔ báda báya. 

32Na ka bánu báti ka ɔɔɔdi Ahab na ɔdi mmɔ ɔsu ni, báda-nwu bukpoku báya na 
bágyu bátɔlɔ-nwu kudɔ na báda anwu lɛti bényene. 

33Na tabla tabla uwi ɔni na kekpo kammɔ kéti késela anumi ni, ukpone ɔdi úbo 
nwuna kataminta lɛtula lɛdi na lɛ́vi Ahab kekpo agyumanala anyɔ ani nda-nwu 
lɛlɔ mmɔ kuƒi blii kɔdi ntɛ na lɛ́tu-nwu, nsu ɔɔɔdi bɔsusu na ɔ́susu mmɔ asa na 
úbo lɛtula lɛmmɔ. Mmɔ kani na Ahab ɔ́va ɔ́kpali nwuna ɔpɔnkɔ kɛɛkɛ ɔkane 
ɔnini, “Babla na abada-mi edie likpo lɛmɛni, ɔsika ukpone ɔdi lɛtula lɛ́kɛ-mi!” 

34Kekpo kammɔ késie anumi limeyi limodi na bákada Ahab békpo nwuna kɛɛkɛ 
kemmo kalɛ na ɔkana na utaanu Siriaƒuɔ bekpone bammɔ teemene. Na úlie mmɔ 
laa útédu useyi uwi na uwi ɔni na ɔƒɛ utaanu kani na úkpi. 

Ala Alɛdi 2 - 19 

1Amu na Yehosaƒat anwu ɔ́sɔ únwini úbeduo Yerusalem buɛɛ na nwuna ɔga 
kesii. 

2Nsu Hanani ubidi ɔnanabi ɔni ndi Kenye Udiene Yuhu úbasiaku-nwu na ulu lɛlɔ 
na ɔ́su-nwu ɔnini, “Na kebunku kani na éte Ahab ɔlalane ɔmmɔ ɔsu ni, éti lɛlɔ 
énwini ukyuli ɔni muukisi Unwoti ɔkpana. Anwuɔsu Unwoti úti kɔnyi ɔ́kya-a! 

3Nsu ɔɔɔdi ala ƒui nébie na ƒula lɛlɔ. Awɔ náƒɛ Asera baƒiɔ lɛƒiɔgyii lɛni na bálɛ na 
baakpá-ma na lise-ma kedee ƒui na ɔmmɔ lɛti ɔɔtina ka aayɔ́ ka ataadi Unwoti 
litemi lɛlɔ.” 

Yehosaƒat Ɔ́ƒuna Litemi Batɛne Bani Ndubo Etemila Butaatɛ 
4Yerusalem na Yehosaƒat ɔ́kya, nsu ɔɔyɔ́ busie taatávi nwuna lɛgakadikɔ kammɔ 
kemmo ɔ́si Beerseba na kalɔ kammɔ kada kakɛ útédu Eƒraim abi lɛlɔ kalɔ kammɔ 
kawɔkɔ na katɔ kakɛ. Na ɔɔtɛmiku bekyuli bammɔ teedie ala kalɔ teete-ma kalɛ 
na basɔ benwini bebo Unwoti kudɔ na batakpa-nwu kalɛ kani na ɔni na bana bati 
kuuku bákpa kalɛ. 

5Na ɔmmɔ kama ɔ́ƒuna litemi batɛne úte kagyumakɔ lɛma linengudi lɛmmɔ ƒui 
na Yuda kalɔ kemmo 

6na ɔ́su-ma ɔnini, “Bɛnu lɛlɔ kemmo kaduɛ si uwi ɔni na bɛɛlɛ bina etemila adi 
ugyii na bina litemi katɛkɔ. Ɔsika Unwoti kadi bekyuli na badi mɛni. Na lɛla biala 
na bɛ́lɛ ugyii ni, lɛdi lɛɛɛdubo-nwu bɔbɛ. 

7Anwuɔsu bɛnu ka bɛ́bla bina kabla ƒui na bíti ɔbu bíte-nwu. Na bɛti lɛnɔ ka 
ɔɔɔdubo-mii kuƒi bute na bɛnu ukyuli ɔdi anumi bɛbla lɛla lɛdi iye bɛbɛ bɛƒɔ lɛla 
lɛdi bɛsiku ɔdi kudɔ bɛdi.” 

8Yehosaƒat ɔ́ƒuna Lewiƒuɔ badi lɛnɔ ku bakpane ku lɛtɔ benengu badi ka benwini 
litemi batɛne bamɛni na Yerusalem. 

9Na ɔ́su-ma ɔnini, “Bɛbla Unwoti kabla siin na bitalɛ-nwu kama! 

10Yudaƒuɔ kadi bekyuli badubo etemila lidu lidu buti buboku-mii kudɔ banii bɛtɛ 
bite-ma ku bekyuli bɔdu etemila muedi. Ɔdi ka bɛtɛ etemila amɛni udu ƒui na 
bibo bekyuli bammɔ ɔda ka bada ekpidi bɔbla bɔƒiɔ Unwoti baya kalɛ na uleti 
kɔnyi ulakya Yudaƒuɔ ƒui na ɔni-ma kɔtu. Na binyimo ka si bɛ́siaku ala ani kalɔ 
na muudie teete-mii mɛni lɛlɔ ni, Unwoti ɔɔɔdubo-mii bɔƒiɔ bɔdi budie na uubo 
ka bani-mii kɔtu kɔdi. 

11“Na lɛla biala na lɛdanku bɔƒɔtaadi ulu ɔdi lɛlɔ ni, ɔkpane unengudi ɔni ndi 
Amaria ni, anwu kani ndubo bɔkana na ɔlɛ ugyii. Na Ismael ubidi ɔnanabi ɔni ndi 
Sebadia na ɔdi Yudaƒuɔ ɔtɔnkune ni, anwu ndubɔkana na ɔlɛ etemila bamba anya 
ugyii. Na Lewiƒuɔ bakladi badubo-ɔ kebunku buteete. Nye kpakplaa na ndubo 
Unwoti buteevele teete-ɔ kalɛ na ubunku-ɔ na akana na ataabla lɛbuni lɛmmɔ 
uwi biala.” 

Ala Alɛdi 2 - 20 

Bekisine Bádi Moab Ku Amon Lɛlɔ 
1Na uwi ɔdi kama ni, Moab kadi bekyuli ku Amon kadi bekyuli básala lɛlɔ ku 
Meuniƒuɔ badi na báta bétékpo Yehosaƒat. 

2Na batu bábasu Yehosaƒat banini, “Bekisine bekpone lisu bonwu lɛdi lɛ́si Edom 
abi lɛlɔ kalɔ kemmo na Ɛpugyie ɔmmɔ ɔƒɛ katukɔ kakɛ bébo na bébekpo bula 
kalɔ na béedu kesii kani na baalɔ En Gedi.” 

3Amu na Yehosaƒat ɔ́kpali Unwoti na úvele-nwu ɔnii ɔtina-nwu lɛla lɛni na ɔlɛka 
ɔbla, ɔsika ɔ́yia geen. 

4Anwuɔsu kɔnakunwi ni, báyu ulu bésie Yerusalem kesii kani na bétevele-nwu 
ka ubunku-ma. 

5Amu na uwi ɔni na bekyuli bani na bási Yuda ku Yerusalem mmɔ bábasa na 
Unwoti kakpakɔ mmɔ báwɔlɔ ni, Yehosaƒat ɔ́ta únye kakpakɔ kaduli kawɔdi 
kammɔ anumi na bekyuli bammɔ ƒui anumi 

6na ɔ́kpali Unwoti úvele ɔnini, “Awɔ Unwoti ndi Katɔti ɔni na bula bati kuuku 
bákpa. Na eli katɔ kakaaka mmɔ na aadi kayawi kamɛni kadi biala bekyuli lɛlɔ. 
Na ebo ɔyikun geen ɔni na ukyuli ɔdi biala ulakana-a lɛlɔ bɔdi. 

7Bula Katɔti, awɔ nábɔku kadi bekyuli bani ƒui na nka beli mɛni kukuuku álɛku 
mɛni asa na ƒula kadi bekyuli bani ndi abu Israelƒuɔ búbelie mɛni. Na awɔ néti 

kalɔ kamɛni éte ƒula ɔkpana ɔni ndi Abraham bebi ku bawɔ ka kenwini bana 
kadikɔ uwi ƒui. 

8Mɛni na bula bati kukuuku béli na bátu kakpakɔ béte-ɔ kalɛ na bataakpa-a 
teete-ɔ ɔbu. 

9Na báƒɔ bádi ka uwi biala na kekpo iye ɔlɛ iye kɔka kúbo kalɔ kamɛni lɛlɔ ni, ƒula 
kadi bekyuli bamɛni bakana na beduo ƒula kakpakɔ kamɛni kemmo na bakpali-
ɔ na adubudie-ma. 

10“Aanu ka Amonƒuɔ ku Moabƒuɔ ku Edomƒuɔ bekpone benye beekpó-bu! Badi 
kɔlɔ kɔni bekyuli na nka awɔ Unwoti átatuna ka bula kadi bekyuli bekpo-ma uwi 
ɔni na bɔkɛ ulu bɔ́si Egyipte bɔdubo, anwuɔsu na bátayii udu. 

11Nsu ɔƒaani ni, aanu-ma nási badubo bebeƒie kalɔ kani na éte-bu baƒɔ-bu kudɔ 
benwini ama kadi. 

12Aaadubo-ma kɔtu bɔni? Buuubo kenyekɔ kadi na bekpone bamɛni udu anumi 
si banii beekpó-bu sɔsɔ. Bɔɔɔgyi lɛla lɛni na bɔbla, anwuɔsu kebunku kani na 
buuvele.” 

13Amu na uwi ɔni na Yudaƒuɔ banana ku beleku ku banamu bammɔ ƒui benye 
kakpakɔ anumi mmɔ ni, 

14Unwoti Kɔyu kútemiku Yahasiel ɔni ndi Lewini na ɔ́si Asaƒ kɔdua kemmo 
kɔnakunwi. 

15Mmɔ na Yahasiel ɔ́su ɔnini, “Ɔga Ɔbune ku ukyuli biala na ɔ́si Yuda ku 
Yerusalem, Unwoti ɔnii utalɛka bina ɔdi ɔyia iye bekpone bayikune bamɛni 
ɔbladu ɔdi ɔda-mii ɔƒɛ na enu aƒɛ-mii. Katɔti ɔdubo kekpo kammɔ bukpo bute-
mii! 

16Anwuɔsu binu lɛla lɛni na ɔlɛka bɛbla. Kɔnaadi ni, bekisine bekpone bammɔ 
badubo lɛlɔ bɔsiaku na babwɛ bavi kalɔ kakwiidi kani náka kámana Yeruel ɔma 
mmɔ. Amii lɛnɔ bisie na bitásiaku-ma na Sis ɔma kemmo si uwi ɔni na béti bákɔ 
baalɛ́ kɔwɛ kɔmmɔ kemmo. 

17Amii bitasu bɛnii biikpó-ma munu munu. Mmomu bɛwia kunyekɔ na binye 
bitaanu kalɛ na Unwoti ɔdubo-mii budie bɔlɛku-ma enu kemmo. Bitayia. Amii 
bɛbla bɛsiaku lɛla lɛni na bínu lɛlɔ. Na uwi ɔni na bɛdubo busie buteesie mmɔ 
kɔnaadi ƒui ni, Unwoti anwu ɔdubo bɔgyu bɔtɔ uténye mmɔ kukuuku.” 

18Amu na Yehosaƒat úboku lɛlɔ kalɔ buɛɛ na ɔ́kya lili kalɔ úte Unwoti na bakladi 
ƒui lɛnɔ bábla lɛni kani. 

19Ɔmmɔ kama ni, Lewiƒuɔ badi na bási Kohat ku Kora adua kemmo báta bénye 
na bédie bumwi lɛnu béte Unwoti Israel Katɔti. 

20Amu na kadi kegye ɔtanta tutuutu uwi ɔni na ukyuli biala ɔdaku lɛlɔ bɔklibi ka 
bayu ulu beteesie kakɔ kakwiidi kani nde Tekoa mmɔ ni, Yehosaƒat ɔ́ta únye na 

ɔ́su ɔnini, “Banwa, binu! Si bula ƒui búti bula kɔyi bɔ́sia Unwoti lɛlɔ na bɔ́ƒɔ lɛla 
lɛni na kenye bediene básu-bu mmɔ bɔ́di ni, Unwoti ɔdubo-bu bubunku na bɔdi 
lɛlɔ.” 

21Mmɔ na údie ulu ɔni lɛlɔ na badubo bɔsia busie mmɔ ɔ́tina-ma. Na ɔ́ƒuna 
bekyuli badi batɔ bakladi ƒui anumi na baatu lɛnu teemwi Unwoti taasu kalɛ na 
nwuna ɔyikun ɔni na ubo use kedee taasu banini, “Bɛgya Unwoti enu, ɔsika ɔdia 
na ɔɔyɔ́-bu uwi ndi uwi.” 

22Na ɔni kani na bése kalɔ beedie bumwi lɛnu lɛmɛni kani na Unwoti ɔ́ya na 
bekisine bammɔ bábla gyugyuugyu na bana kɔkyakɔ. 

23Anwuɔsu Amonƒuɔ ku Moabƒuɔ básala lɛlɔ na békpo Edomƒuɔ na bádu-ma ƒui. 
Na ɔmmɔ kama bana akpa anyɔ lɛnɔ bénwini bálɛku lɛlɔ na békpoku lɛlɔ na bádu 
lɛlɔ béwi bana kakyakɔ bewi kalɔ kede kede na asɔ alanu ukyuli ɔdi na bana nvo 
bɔmmɔ kemmo! 

24Amu na uwi ɔni na Yudaƒuɔ bédu ɔma kagyumanakɔ kani na si enye na aanu 
kalɔ kakwiidi kammɔ teemene ni, bánu ka bekisine bekpone bammɔ ƒui ɔdi biala 
ukpi ɔtɛ kalɔ na bana nvo bɔmmɔ kemmo. 

25Anwuɔsu Yehosaƒat ku nwuna bekpone béduo bésie bekisine bammɔ nvo 
kemmo mmɔ na bátála bana ala ani náƒɔ kuye na ana lɛlɔ ebo kɔsia ƒui bátɔlɔku. 
Na ala ani na bánu mmɔ adi ndi ɔmantɛ bebuo ku adi ku kabla lidu lɛlɔ kabla 
ablala ku ala abuni bamba pii lɛnɔ. Na emeyi atɛ na béti bála ala ammɔ na adi 
muedi ásɔ ébu ewi. 

26Amu na limeyi linedi lɛlɔ ni, ukyuli biala ɔ́lɛ úbo na bábasa na kɔwɛ kɔni na 
baalɔ banii Baraka Kɔwɛ kemmo. Na mmɔ na bédie lɛnu bémwi Unwoti. Na 
ɔmmɔ ɔsu na baalɔ mmɔ banii Bumwi Kɔwɛ. 

27-28Yehosaƒat ɔ́sɔ ɔ́tɔnku bekyuli bammɔ na bénwini bésie Yerusalem. Na bakɛ 
baagyá lɛbentaa na baavwi kɔkpɛɛ. Na lɛlɔ lɛ́yɔ-ma geen, ɔsika Unwoti ɔ́ya na 
bádi bana bekisine lɛlɔ. Na ka bébeduo ɔma kemmo ni, bávi bésie kakpakɔ 
kɔnakunwi. 

29Amu ka kadi bamba bekyuli bani na beli bede mmɔ bénu kalɛ na Unwoti úkpo 
Yuda bekisine úte-ma ni, liƒu bonwu líƒie-ma na báyia geen 

30kalɛ na ɔdi ɔsɔ ɔta ɔnii utékpo Yuda. Na Unwoti ɔ́ya na Yehosaƒat lɛgakadikɔ 
kákɛ keyi buɛɛ ku atu bɔyɔ. 

Yehosaƒat Úkpi 
31Akwa avlaatɛ-alɔ na Yehosaƒat ɔ́ƒɔ asa na únwini Yudaƒuɔ ɔga. Na úlie 
Yerusalem mmɔ ɔ́di lɛga akwa aavlanyɔ-alɔ. Na uni baalɔ Asuba na unieku baalɔ 
Silhi. 

32Yehosaƒat ɔ́di Unwoti litemi lɛlɔ aani kalɛ na ɔti ɔni baalɔ Asa lɛnɔ ɔ́bla. 

33Nsu anwu Yehosaƒat útabwɛ baƒiɔ bani na bekyuli bávɔ bése abi lɛlɔ bátaakpa 
mmɔ. Anwuɔsu bekyuli básiaku lɛƒiɔkpa ala bɔbla kama na ɔni na basiaku 
Unwoti kama siin aani kalɛ na bana bati kuuku bábla kalɛ. 

34Na lɛla biala na Yehosaƒat ɔ́bla uwi ɔni na ɔ́di lɛga ni, bénweni-mi bákya Yehu 
ɔni ndi Hanani ubidi ɔnanabi ala alɛdi Israel baga ablala ɔku kemmo. 

35Uwi ɔni na Yehosaƒat ɔ́di lɛga ni, anwu ku Israel ɔga ɔlalane ɔni baalɔ Ahasia 
bényimi unwi bɔbla lɛla lɛdi bése. 

36Na bénu kalɔ lɛnɔ ka banwi lɛkɔlɔ libendi lɛni ndubo ntu anumi buteesie ntu 
anumi. 

37Nsu Kenye Udiene Elieser ɔ́lɛ Yehosaƒat kpakplaa ɔnini, “Unwoti ɔdubo lɛkɔkɔ 
lɛmɛni udu bɔyila, ɔsika ébunku Ahasia.” Na sɔsɔ ni, lɛkɔlɔ lɛmɛni lɛ́bwɛ na 
lítasia ntu anumi lítabla kabla kadi. 

Ala Alɛdi 2 - 21 

1Yehosaƒat úbekpi na báva-nwu na kesii kani na nwuna bati kuuku bátɛ na 
Yerusalem na ubidi ɔnanabi ɔni baalɔ Yehoram ubenwini ɔga. 

Yehoram Úbenwini Yuda Ɔga 
2Bebi maatɛ na Ɔga Yehosaƒat ɔ́wɔ. Na ama ndi Yehoram ku Asaria ku Yehiel ku 
Sekaria ku Asariahu ku Mikael ku Seƒatia. 

3Yehosaƒat úte bana ɔdi biala sika ɔƒualadi ku ugyiedi ku ala bamba ani náƒɔ kuye 
geen. Na ɔmmɔ kama ɔ́ya na bénwini lɛlɔ badine na kɔgyumanakɔ lɛma linengudi 
lɛmmɔ kemmo na Yuda kalɔ lɛlɔ. Nsu ubidi udeedi anwu ni, ɔ́ƒuna-nwu ka unwini 
ɔga na nwuna kenye. 

4Uwi ɔni na Yehoram ɔ́nu ka nwuna ɔyikun ɔ́di Yuda ƒui lɛlɔ ɔ́wɔlɔ ni, ɔ́ya na bádu 
nwuna banwani bakladi ƒui ku Yuda kadi batɔnkune badi. 

5Akwa avlaatɛ-anyɔ na Yehoram ɔ́ƒɔ asa na únwini ɔga. Na akwa maane na úli 
Yerusalem ɔ́di lɛga. 

6Na uwi ɔmmɔ ni, Yehoram úti Ahab ubidi ulekubi na ɔ́siaku Ahab ku nwuna 
kaduli bekyuli ɔbladu ukpidi ku Israel baga bamba udunkpi ala bɔbla kama. Na 
úni Unwoti litemi bunu na ɔɔƒiɔ́-nwu mmomu. 

7Nsu ka Unwoti úse kenye ka Dawid bebi ku bawɔ akɔ na ukyuli ɔdubɔsi uwi 
biala na ɔdi lɛga na Yuda ɔsu ni, útayila Dawidi ɔtɔ kemmo bebi ku bɔwɔ udu. 

8Amu na uwi ɔni na Yehoram ɔɔdi lɛga mmɔ ni, Edom abi lɛlɔ kalɔ bekyuli báta 
bénye-nwu lɛlɔ na báƒuna bana ɔga. 

9Anwuɔsu Yehoram ku nwuna bakutine ku bapɔnkɔ beliene báta bésie Edom. Na 
mmɔ ni, Edom bekpone bábaka-ma bákya na anwu úkeli ku usien. 

10Nsu ɔ́bla bi ɔ́bla dɛ ni, Yuda ɔ́sɔ útakana Edomƒuɔ lɛlɔ bɔdi. Na Libna ɔma 
bekyuli muedi báta bénye Yehoram lɛlɔ uwi ɔmmɔ. Na ala amɛni ƒui álɛ lɛni, ɔsika 
Yehoram únwini kama ɔ́kya Unwoti ɔni ndi nwuna bati kuuku Katɔti. 

11Yehoram ɔ́tu baƒiɔ ɔ́lɛ abi eli na bekyuli béteesie taatákpa na ɔ́ya na bekyuli 
báƒiɔ Unwoti. 

12Amu na limeyi linwi lɛdi ni, Kenye Udiene Elia únweni ɔku ɔdi úte Yehoram na 
ɔdanku kenye kadi ɔnini, “Lɛ́ƒɔ linyesia lɛdi lɛ́siku Unwoti Katɔti ɔni na bula ɔti 
kuuku Dawid ɔ́kpa líboku-ɔ. Na kenye kammɔ ndi ka Unwoti ɔnii ɔgyi ka átasiaku 
ƒ'ɔti Yehosaƒat ɔbladu kama iye Nana Asa ɔbladu kama. 

13Mmomu elie ngba aani Israel baga bekpidi bammɔ kalɛ na ákya Yuda kadi 
bekyuli ka bada Unwoti bɔkpa baya kalɛ kani na Ahab ku nwuna ɔtɔ kemmo 
bekyuli bábla kalɛ. Na awɔ ɔlati ƒula banwani bani na nka badia betulo-ɔ ƒui 
muedi ádu-ma. 

14“Na alaekpidi bonwu ani na ábla mɛni ɔsu ni, Unwoti ɔdubo ƒula lɛgakadikɔ 
bekyuli ku ƒula ɔtɔ kemmo bekyuli kɔtu bɔni geen na ubile ala ani ƒui na ebo na 
ayii udu kede kede. 

15Na kaƒɔ ɔlɛ kpakplaa ɔdi ɔdubo-ɔ bubo na ɔlɛ ɔmmɔ na adubo buƒi ebo abi laa 
na eti ekpi.” 

16Na ɔmmɔ kama ni, Unwoti ɔ́ya na Ƒilistiƒuɔ ku Arabiaƒuɔ bani na beli bede Kus 
mmɔ béti kɔnyi bákya Yehoram. 

17Kadi kamɛni bekyuli bébo bébekpo Yuda na béyu-ma agala ƒui bátɔlɔku básiku 
ɔga kesii mmɔ. Na béƒie Yehoram ulekudi ku bebi ƒui bátɔlɔku aani batɔntɛne 
kalɛ. Na ubi unwi ɔni kani nébu ndi ɔnamudi ƒui ɔni baalɔ Ahasia. 

18Amu ka ala amɛni álɛ lɛni áwɔlɔ ni, Unwoti ɔ́ya na kaƒɔ ɔ́lɛ ɔdi úbo Yehoram ɔni 
na ukyuli biala ulakana bɔbwi. 

19Na ɔbla akwa anyɔ kama ni, Yehoram úbekpi na únu ɔlɛ geen. Na bátakyula 
likpose livongu lɛdi bétete-nwu ka úkpi ina ka lɛni na bekyuli bammɔ bábla béte 
nwuna bati kuuku. 

20Akwa avlaatɛ-anyɔ na Yehoram ɔ́ƒɔ asa na únwini ɔga. Na úlie Yerusalem mmɔ 
ɔ́di lɛga akwa maane. Na ukyuli ɔdi útewulo kɔnyana ka úkpi asa na badubuti-
nwu batáva na Yerusalem, nsu ɔɔɔdi kesii kani na baavá baga. 

Ala Alɛdi 2 - 22 

Ahasia Únwini Yudaƒuɔ Ɔga 
1Uwi ɔni na Arabiaƒuɔ báagyu bátɔ bébekpo Yuda asa na Ahasia ɔdubunwini ɔga 
ni, bádu nwuna banwani bananabi bana ƒui na Ahasia ɔmɛni kani nébu. Anwuɔsu 
na Yerusalemƒuɔ bése-nwu lɛga ka utaadi-ma lɛlɔ. 

2Akwa aavlanyɔ-anyɔ na ɔ́ƒɔ asa na únwini ɔga. Na lɛkwa linwi kani na ulie 
Yerusalem ɔ́di lɛga. Ahasia uni baalɔ Atalia na ɔdi Israelƒuɔ ɔga ɔni baalɔ banii 
Omri uwɔ. 

3Na anwu nébile ubidi ɔnanabi atu ɔnii ɔbla likpidi ɔƒiɔ Unwoti. Na ɔ́siaku Ɔga 
Ahab ku nwuna bebi ku bawɔ udu ukpidi kama. 

4Geen na ɔti kukpi kama ni, Ahasia ɔ́bla likpidi ɔ́ƒiɔ Unwoti na uwi ɔni na útáƒuna 
Ahab lɛlɔ bekyuli ka benwini-nwu kasusu bakyane. Na ɔkɛnku kasusu kani na 
baakya-nwu ɔsu na úbo kalɔ. 

5Bana litemi na únu ɔsu na úsie útásiaku Israel Ɔga Yoram na bétékpo Ɔga Hasael 
ku Siriaƒuɔ bekpone na Ramot ɔma kemmo na Gilead kalɔ lɛlɔ. Kekpo kammɔ 
kemmo na Ɔga Yoram ɔ́ƒɔ ɔlɛ kaduɛ 

6na ɔ́tɔlɔ úsie Yesreel ɔma utábwi lɛlɔ. Na Ahasia úsie mmɔ kama kama útánu-
nwu. 

7Na Ahasia mmɔ busie butánu Yoram kemmo na Katɔti ɔ́ya na úkpi. Amu na uwi 
na Ahasia útéduo Yesreel mmɔ ni, anwu ku Yoram bésie bátása ku Yehu ɔni ndi 
Nimsi uwɔ. Na uwi ɔmmɔ lɛlɔ ni, Unwoti ɔ́ɔsu Yehu ɔnii ɔdu ɔnanabi biala na 
Ahab ɔtɔ kemmo. 

8Na uwi ɔni na Yehu ɔdaku ɔmɛni bɔbla ni, ɔ́nu ka Yudaƒuɔ batɔnkune badi ku 
Ahasia ɔnwani bebi bananabi badi bani na ama ku Ahasia nébo ɔma mmɔ bébo 
mmɔ. Na mmɔ mmɔ kani na Yehu ɔ́du-ma 

9na ɔ́kya batu ɔnii batáwia Ahasia ɔmmɔ ɔlati beboku. Na Yehu batu bamɛni 
bátánu-nwu ka ɔ́bɛ ɔkya Samaria. Mmɔ na bákpanku Ahasia béboku Yehu na ɔ́du 
anwu lɛnɔ kɔnakunwi. Na ka baabu Yehosaƒat ɔsu ni, báva Ahasia ukyuli bɔva, 
ɔsika nwuna nana ndi Yehosaƒat ɔmɛni na anwu ɔ́sia ulu biala lɛlɔ ka ɔdi Unwoti 
litemi lɛlɔ. Na ɔmmɔ kama ni, ukyuli ɔdi ɔsɔ uuubo na Ahasia kaduli na bese-nwu 
Yudaƒuɔ lɛga. 

Yudaƒuɔ Beleku Ɔga Úti Kasusu Kekpidi 
10Amu na uwi ɔni kani na Atalia únu ka bádu ubidi ɔnanabi Ahasia ni, ɔ́bla kasusu 
ka ɔdu Ahasia lɛlɔ bekyuli bani ndi bagadine mmɔ ɔdi biala. Na ɔ́ɔkɛ kuƒi kɔmmɔ 
lɛnɔ, 

11nsu Yehoseba ɔni ndi Yehoram ubidi ulekubi na ɔdi Ahasia ɔtibi údie Yoas na 
ɔgbankpi ɔmɛni kemmo uwi ɔni kani lɛlɔ na nka báasala nwuna banwani bakladi 
na badubo-ma bɔdu. Yehoseba ɔmɛni ulieku ɔkpane ɔni baalɔ Yehoiada. 
Anwuɔsu ɔ́kana na útiku Ahasia ubidi ɔnanabi ɔnamu blii ɔni ndi Yoas ɔmɛni ku 
nwuna kabla ɔblane lɛlɔ ɔnune útábɛla ɔtɔ ɔtɛdi ɔdi kemmo na kakpakɔ mmɔ na 
úkeli Atalia kasusu kekpidi kani na ɔdanku mɛni. 

12Yoas ɔ́bɛ ɔ́kya kakpakɔ mɛni akwa aku uwi ɔni na Atalia ɔɔdi Yuda lɛlɔ aani 
uleku ɔga. 

Ala Alɛdi 2 - 23 

Yehoiada Úse Yoas Yudaƒuɔ Ɔga 
1Amu na uwi ɔni na Ahasia ubidi ɔnanabi Yoas ɔ́bɛla lɛlɔ na kakpakɔ kemmo 
mmɔ akwa aku kama ni, Yehoiada ɔni ndi ɔkpane mmɔ ɔ́nu ɔti ka ɔlɛka babla lɛla 
lɛdi. Anwuɔsu ɔ́sia ulu biala lɛlɔ na ɔ́nu ka bekpone benengu bammɔ ketulodikɔ 
benye-nwu kama. Na bana badi ndi Yehoram ubidi ɔnanabi ɔni baalɔ Asaria ku 
Yehonan ubidi ɔnanabi ɔni baalɔ Ismael ku Obed ubidi ɔnanabi ɔni baalɔ Asaria 
ku Adaia ubidi ɔnanabi ɔni baalɔ Maaseia ku Sikri ubidi ɔnanabi ɔni baalɔ 
Elisaƒat. 

2Nkyuli ɛlɔ bamɛni bésie Yuda lɛma kemmo na bátálɔ Lewiƒuɔ ku adua benengu 
bammɔ na bébo Yerusalem. 

3Na bábasala na kakpakɔ kesii kani na bénu kalɔ ka bebunku Yoas. Mmɔ na 
Yehoiada ɔ́su ɔnini, “Yoas ndubo bula Yudaƒuɔ ɔga bunwini. Ɔsika ɔ́si kukuuku 
ni, Unwoti ɔ́su úse ka Dawid ɔtɔ kemmo ubi na ɔga ɔdubɔsi ɔdi Yudaƒuɔ ɔga na 
uwi bilala kemmo. 

4Na ndubo-mii bɔtina lɛla lɛni na ɔdi bɔbla. Bakpane kasala esu atɛ ku Lewiƒuɔ 
badi badubunye kagyumana na Lɛnwunameyi lɛlɔ. Na lisu linwi lɛdubo kakpakɔ 
ɔban kenye butaagyumana. 

5Na lisu linwi litaagyumana ɔga kesii. Na lisu lɛkladi litaagyumana kakpakɔ ɔka 
ɔmmɔ ɔban ɔmmɔ kayakun. Na amii bekyuli bakladi ƒui binye kagyumana na 
kakpakɔ kɔduli kɔmmɔ kemmo. 

6Na bakpane ku Lewiƒuɔ bani mbo kabla limeyi lɛmmɔ lɛlɔ kani ndubɔkana na 
beduo kakpakɔ kammɔ kemmo. Ɔsika ama kani nábla lɛlɔ bɔbla sɛɛn ɔdi ɔni na 
baaka bɔbla asa na akana kakpakɔ kemmo buduo. Na ɔlɛka bakladi basɔ benye 
kakpakɔ kɔduli kɔmmɔ kemmo kalɛ kani na Unwoti ɔda bubo bɔɔtina kalɛ. 

7Na amii Lewiƒuɔ ni, ɔlɛka bɛgyumana Ɔga Yoas. Na bina anumi atatimi-nwu lɛlɔ! 
Na binye kagyumana ku bina kuwii na bɛdu ukyuli bamba biala mebo kakpakɔ 
kammɔ kemmo.” 

8Amu na Lewiƒuɔ ku bakpane bammɔ ƒui básiaku Yehoiada ulu ɔni na ɔ́tina ka 
babla ala basiaku mmɔ lɛlɔ. Na bagyumane bani na bana kabla káwɔlɔ muedi 
beeebo kuƒi ka batɔlɔ besie kɔduli. Anwuɔsu ɔtɔnkune biala ku nwuna kabla 
bablane bani náwɔlɔ kabla ku bɔwɔdi bani ndubo kabla kalɔ buse ƒui benye mmɔ 
bese. 

9Na Yehoiada úduo kakpakɔ na útédie kuwi ku kekpo agyumanala ani na ndi 
Dawid adi mmɔ ɔ́lɛku keyi na úle-nya úte batɔnkune bammɔ ƒui. 

10Ama lɛnɔ béle-nya béte bagyumane bammɔ na Yehoiada ɔ́nu ka ɔdi biala unye 
kagyumana na kesii kani na ɔ́tina ka benye bamana kakpakɔ kammɔ ku lɛkpabi 
lɛmmɔ kudɔ ƒui kalɛ na bagyumana ɔga ɔmmɔ na lɛƒɛnyi ƒui lɛlɔ. 

11Amu na ɔmmɔ kama ni, Yehoiada úsie útákpanku Yoas ɔ́lɛku úboku kesii kani 
na béti kagabwa bébi-nwu lili na úti kakunkɛ kani mɔɔtina ɔga kalɛ na ɔdi nwuna 
kadi bekyuli lɛlɔ bákya-nwu kɔnu. Na béwi-nwu lɛga buse nnomii lili béti bátina 
ka bése-nwu lɛga sɔsɔ. Mmɔ na kasalakɔ bekyuli bammɔ béte yiiduu ku kɔvanu 
básu banini, “Ɔga ulie ngba gyɔlɔɔ!” 

12Amu ka beleku Ɔga Atalia únu ka bekyuli bammɔ béte yiiduu ku kɔvanu lɛni ni, 
ɔ́ta kɔnakunwi úsie kakpakɔ mmɔ. 

13Na mmɔ na útánu ka Yoas unye lɛkpa lɛdi na lide kayakun kammɔ kudɔ kesii 
kani na kadi baga kenyekɔ mmɔ. Na bagyumanane batɔnkune ku kɔkpɛɛ 
bavwine benye-nwu kudɔ. Na bagyane ku lɛnu bediene batɔnku bekyuli bammɔ 
na baakɛ́ lɛlɔyɔ teedie lɛnu ku ebiti. Mmɔ na Atalia ɔ́ni nwuna lɛwu ɔ́bwɛ na kɔnyi 
kemmo na ɔ́va ɔ́su ɔnini, “Amii mina bekisine bɛ́lɛ-mi kama na bɛ́kya-mi kakya!” 

14Amu na Yehoiada údie lɛdi kɔnakunwi ɔ́su bagyumanane batɔnkune bɔmmɔ 
ɔnini, “Bitadu-nwu na Unwoti kakpakɔ kudɔ mmɔ. Bɛgyunku-nwu bɛlɛku 
bekpone bammɔ anumi na bɛnu ka bɛ́du nwuna kama basiakune lɛnɔ ƒui!” 

15Na ɔ́wia ulu ka nka ukeli, nsu batɔnkune bammɔ béƒie-nwu na bádu-nwu na 
ɔban kenye kesii kani na beeti bapɔnkɔ taasiaku teeduoku ɔga kesii mmɔ. 

16Amu na Yehoiada úvele Ɔga Yoas ku bekyuli bakladi bammɔ ƒui ka bablaku-
nwu unwi na basiaku Unwoti kama siin na basɔ balálɛ-nwu kama. Na bana ƒui 
bénu kalɔ 

17na bakɛ-nwu lisu kɔnakunwi békeli bésie bétébo Baal kakpakɔ ɔƒiɔtɔ bábwɛ 
béwi kalɔ. Na bábwɛ nwuna akpabi ammɔ ƒui ku ala ani na bávɔ bényene na bádu 
Baal ɔmmɔ ɔkpane ɔni baalɔ Matan na akpabi ammɔ anumi. 

18Amu na Yehoiada úle kabla úte bakpane ku Lewiƒuɔ bammɔ na kakpakɔ 
kemmo mmɔ kalɛ kani na Dawid ɔ́bla. Na mɔɔnu akpala bɔbla teete Unwoti ti 
kabla lɛlɔ aani kalɛ na Mose ɔda bubo bɔɔtina. Na ama kani na ɔlɛka batɔnku 
bɔkpa bɔmmɔ ablala ƒui ku lɛnɔ budie. 

19Na úbo bagyumanane bani nnye ɔban kɔyakun kɔmmɔ ƒui kenye ka babɔku 
ukyuli biala na neeese sɛɛn ka uduo kakpakɔ kammɔ batɔlɔku. 

20Kawɔlɔkɔ ni, Yehoiada ɔ́lɔ bagyumanane batɔnkune bammɔ ku Yuda kadi 
benengu belidi belidi ku bakutine bammɔ ɔ́sala ku aban bagadine benengu 
bammɔ. Na bekyuli lisu lɛkladi lɛmmɔ basiaku-ma kama uwi ɔni na bákpanku 
Ɔga Yoas básiaku kakpakɔ kammɔ kemmo na bátávi ɔban kayakun katɔdi 
kemmo bétéduoku ɔga kesii. Na mmɔ na útélie kalɔ na nwuna kesii aani Yudaƒuɔ 
ɔga. 

21Na ukyuli ɔ́tɔ ku ebiti, ɔsika bádu beleku Ɔga Atalia na keyii buɛɛ kásɔ kébo 
Yerusalem ɔƒaamu. 

Ala Alɛdi 2 - 24 

Yoas Únwini Yudaƒuɔ Ɔga 
1Akwa maatɛ kani na Yoas ɔ́ƒɔ asa na únwini Yudaƒuɔ ɔga. Na úlie Yerusalem ɔ́di 
lɛga lɛmmɔ akwa aavlene. Na uni ɔni baalɔ Sibia ni, ɔ́si Beerseba. 

2Na uwi ɔni na ɔkpane unengudi Yehoiada uli ngba ƒui ni, na Yoas útaayia Unwoti 
na útaadi nwuna litemi lɛlɔ na ɔɔbla ala ani na ese siin. 

3Na Yehoiada ɔ́wia beleku inyɔ muedi úte-nwu ɔnii uti-ma kalɛ na udie kaba. 

4Amu na uwi ɔdi kama ni, Yoas ɔ́bla kasusu ka uwi údu ka básɔku kakpakɔ 
kammɔ baklibi. 

5Anwuɔsu ɔ́lɔ bakpane ku Lewiƒuɔ bammɔ ɔ́sala na ɔ́su-ma ɔnini, “Biteesie Yuda 
kalɔ kesi kesii na bitáƒɔ lɛkwa kuyii bɛsiku bekyuli bammɔ kudɔ biboku. Na 
mɔɔwia ka bɛbla ɔmmɔ ɔƒɛni kani ɔni na uwi bubile buuubo, ɔsika ɔlɛka bɔsɔku 
kakpakɔ kammɔ bɔklibi.” Nsu ɔmmɔ ƒui kama ni, Lewiƒuɔ bammɔ bátababla na 
babla lɛla lɛni na ɔga ɔ́su-ma 

6Ɔkɛnku ɔmmɔ ɔsu na ɔga ɔmmɔ ɔ́ya na bátálɔ Yehoiada béboku na úye-nwu 
ɔnini, “Bi ɔsu na átatala Lewiƒuɔ bammɔ na besie batáƒɔ lɛkwa kuyii kɔmmɔ 
beboku? Unwoti kabla ɔblane Mose ku bekyuli bammɔ ƒui bénu kalɔ ɔ́si kukuuku 
ƒui ka beteete kuyi kɔmɛni na beti-ku bataanu Katɔti kevo kammɔ lɛlɔ. 

7Na ɔƒaani ni, bɔɔwia egulabi ammɔ kpakplaa na buti bɔklibi kakpakɔ kammɔ, 
ɔsika Atalia uleku ukpidi ɔmmɔ bebi bananabi bébeduo mɛni na bebile ala geen 
na mmɔ. Na béti ala ani na ese kedee muedi bátɔlɔku bésie baakpá Baal baƒiɔ.” 

8Ɔmmɔ kama ni, Yoas údie lɛdi úte nwuna kabla bablane ɔnii banwi ugyii adaka 
ɔdi bese keyi bedenku kakpakɔ kammɔ ɔban kayakun. 

9Na únweni ɔku úmene Yuda kalɔ kesi kesii ɔnii ukyuli biala ubo ubaƒɔ nwuna 
kuyi na kakpakɔ mmɔ kalɛ kani na Mose úbo bana bati kuuku ɔda ɔnii bataabala. 

10Amu na bekyuli bammɔ ku bana batɔnkune ƒui bénu kalɔ na béti bana kuyi 
béboku Yerusalem bábakya adaka ɔmmɔ kemmo. 

11Na limeyi ndi limeyi ni, Lewiƒuɔ bammɔ beeti adaka ɔmmɔ teeduoku kakpakɔ 
ɔtɔ kemmo na bewilimi egulabi ammɔ bewi ɔga ɔmmɔ ɔku unwenine ku ɔkpane 
ɔmmɔ ubunkune anumi na baka-nwu na basɔku adaka ɔmmɔ betése keyi na kesii 
kani na beesé-nwu mmɔ. Lɛni na bátaabla limeyi ndi limeyi na uwi útetu asa na 
bákɛ egulabi pii. 

12Na Yoas ku Yehoiada béti egulabi ammɔ béte bekyuli bani mɔɔnu kakpakɔ 
kammɔ bɔklibi ala lɛlɔ na béti báwia atabi banwine ku ligyii banwine ku abuala 
kpakplaa ku abuala egyiedi lɛlɔ kabla bablane babuni geen. 

13Amu na bése kakpakɔ kammɔ bɔklibi kalɔ na uwi ɔni na báwɔlɔ ni, kakpakɔ 
kammɔ kábla aani si kawɔdi na básɔku bátu. 

14Na ɔɔɔdi egulabi ammɔ ƒui na béti bábla kabla kammɔ, anwuɔsu egulabi ani 
nébu ni, béti-nya béte Yoas ku Yehoiada na ama lɛnɔ béti béte na bábla kakpakɔ 
sika ugyiedi ku ɔƒualadi akyami lidu lidu bese kakpakɔ kammɔ kemmo. Na uwi 
ɔni ƒui na ɔkpane Yehoiada úlie ngba ƒui ni, bátaabla ɔnyi ƒɛƒɛɛ ɔni mɔɔyɔ́ Katɔti 
kaƒɔ akpala bɔkyula ɔdi teete Unwoti limeyi ndi limeyi. 

15Na úlie ngba útu uwi geen na ɔ́ƒɔ akwa eti anyɔ ku avlaatɛ asa na úkpi. 

16Na báva-nwu na kɔƒiɔtɔ kɔni kemmo na baavá bagadine na Yerusalem, ɔsika 
ɔ́bla ɔdi úte Israelƒuɔ ku Katɔti ku kakpakɔ kammɔ ƒui. 

Yoas Únwini Kama Ɔ́kya Unwoti 
17Amu na uwi ɔni na Yehoiada úkpi ni, Yudaƒuɔ batɔnkune bammɔ bésie bátátɔlɔ 
Yoas mini mini na ɔ́tunaku-ma ka ɔbla lɛla lɛni na baawia. 

18Anwuɔsu bétebile uwi ɔdi munu munu asa na báda Unwoti Katɔti bɔkpa báya 
na nwuna kakpakɔ na bése kalɔ baakpa ala ani na bávɔ béte Asera baƒiɔ beledi 
bammɔ. Na ɔkɛnku ɔmɛni ɔsu Unwoti Katɔti úti kɔnyi kpakplaa ɔ́kya Yudaƒuɔ ku 
Yerusalemƒuɔ bammɔ ƒui. 

19Nsu ɔmmɔ ƒui kama ni, Unwoti ɔmu uumene-ma nwuna kenye bediene kalɛ na 
batálɛ-ma na benwini bebo-nwu kudɔ, nsu béni na bátaƒɔ-ma litemi. 

20Amu na Katɔti Kɔyu kútemiku Yehoiada ubidi ɔnanabi Sakaria na ɔ́sɔku ɔ́su 
ukyuli biala ka kɔyu kɔmmɔ kɔnini, “Bi ɔsu na bíni na bɛɛbla atuɔkplu na mina 
ɔda bubo lɛlɔ? Lɛtuni kani bɛɛni teewi bina lɛlɔ! Bídie-mi atu, anwuɔsu ami lɛnɔ 
ndubo-mii atu budie.” 

21-22Ɔga Yoas ɔ́ɔyiƒala ka Sakaria ɔmɛni ɔti Yehoiada ni, anwu ku-nwu bádi 
bɔkpana babuni geen. Anwuɔsu uwi ɔni na bekyuli bammɔ bátása lili likpidi 
Sakaria lɛlɔ ka badu-nwu ni, anwu lɛnɔ únu ku-ma kalɔ na udie lɛdi ka bebo-nwu 
atabi badu na kakpakɔ kaduli kemmo mmɔ. Amu na uwi ɔni na Sakaria ɔdaku 
bɔyula ni, ɔ́su ɔnini, “Muuvele Unwoti nnii ɔnu lɛla lɛni mɔɔlɛ́ mɛni na ɔni bina 
ƒui kɔtu.” 

Bádu Yoas 
23Amu na lɛkwa lɛni nsia ketudi uwi ni, Siriaƒuɔ báta bébekpo Yuda ku 
Yerusalem na bádu bana batɔnkune bammɔ ƒui. Na béti bana ala ani náƒɔ-ma 
kuye mmɔ ƒui bátɔlɔku bésienku bana ɔga na Damasko. 

24Siriaƒuɔ bekpone bammɔ beeemomo munu munu, nsu Unwoti ɔ́ya na bádi 
Yudaƒuɔ bekpone pii bammɔ lɛlɔ, ɔsika Yoas ku Yudaƒuɔ bammɔ geen na Unwoti 
ɔɔwia ɔni kɔtu na kalɛ na bénwini kama bákya-nwu ɔsu. 

25-26Amu na kekpo kammɔ kemmo ni, Yoas ɔ́ƒɔ ɔlɛ geen na uwi ɔni kani na 
Siriaƒuɔ bammɔ bátɔlɔ ni, nwuna bakutine inyɔ badi bani ndi Sabad ku 
Yehosabad bábla kasusu ka bedie Sakaria kukpi kasi. Anwuɔsu ka Yoas ɔdaku 
bɔnwanya na ɔtɛ limeyi linwi ni, bésie na bátádu-nwu. Na báva-nwu na 
Yerusalem, nsu ɔɔɔdi kɔni kemmo na baavá bana bagadine bammɔ. 

27Na baga bammɔ ablala ku bana uwi ala alɛdi ɔku kemmo ni, bénweni ala básiku 
nwuna bebi lɛlɔ ku ala ani na kenye bediene básu-nwu ku kalɛ na ɔ́klibi kakpakɔ 
kammɔ etemila bákya bébu. Na Yoas ubidi ɔnanabi ɔni baalɔ Amasia úbenwini 
ɔga na ɔti kukpi kama. 

Ala Alɛdi 2 - 25 

Bése Amasia Yudaƒuɔ Ɔga 
1Amasia ɔ́ƒɔ akwa aavlanyɔ-alɔ asa na bése-nwu lɛga. Na úlie Yerusalem ɔni ndi 
uni Yehoadin ɔma mmɔ ɔ́di lɛga akwa aavlanyɔ-yaalenwi. 

2Ina ka Amasia ɔ́bla lɛbuni na Katɔti anumi ni, útadi nwuna etemila ƒui lɛlɔ ku 
nwuna kayi ƒui kede kede. 

3Na ala ammɔ adi bene ndi ka uwi ɔni kani na nwuna lɛgadi lílie kalɔ na ɔ́kɛ 
ɔyikun na Yuda lɛlɔ ni, ɔ́ya na béƒie bakutine bani nádu ɔti mmɔ. Na anwu lɛnɔ 
ɔ́ya na bádu ama lɛnɔ. 

4Nsu bakutine bammɔ bebi ama ni, útaya na badu-ma, ɔsika nwuna anu asia 
Katɔti ɔda bubo bɔni nkya Mose ɔku kemmo ka bekyuli bani na báƒiɔ ni, ama alati 
na ɔdi ka bani kɔtu na ɔɔɔdi ka bani ubi ɔdi kɔtu na ɔti kenye iye bani ubi ɔti ɔdi 
kɔtu na ubidi kenye. 

Bádi Edom Lɛlɔ 
5Amu na Amasia ɔ́kya Yuda ku Benyamin adua bekyuli ɔtu na bálɔ banana bani 
ƒui náaƒɔ ɔ́si akwa aavlanyɔ ku ka kama ƒui básala. Bekyuli bamɛni ƒui bumomo 
bɔbla aani nkyuli mpim eti aku na báklibi lɛlɔ béte kekpo. Na badi bekyuli bani 
ndubɔkana na bada kekpo agyumanala ku atula na bekpo. Anwuɔsu Amasia lɛnɔ 
ɔ́sala-ma esu esu na bana adua kenye na úti-ma ɔ́kya nwuna bekpone batɔnkune 
kalɔ. 

6Amasia úsie útáƒɔ bekpone mpim eti anyɔ bamba ɔ́siku Israel kalɔ lɛlɔ na kayu 
kenye. Na ɔdubɔƒɔ kayu kani mabla aani sika ɔƒualadi antabi aƒo bonwu aavlene 
unu na bana lili. 

7Amu na Katɔti kenye bediene bammɔ akɔ unwi ɔ́su ɔnini, “Mina Ɔga Ɔbune, taya 
na Israelƒuɔ bekpone bamɛni besie basiaku-ɔ besie kekpokɔ, ɔsika bana 

lɛgakɔdikɔ kɔni na kɔkya katɔ kakɛ mmɔ ƒui ni, Katɔti úni ka ute bana akɔ ukyuli 
ɔdi kebunku. 

8Anwuɔsu si ina bi lɛnanabi na ádi na kekpokɔ muedi ni, ƒula bekisine badubo-ɔ 
lɛlɔ bɔdi. Katɔti mɔɔyá na ukyuli ɔɔdi lɛlɔ iye badi ukyuli ɔmmɔ lɛlɔ.” 

9Mmɔ na Amasia údie kenye na úye kenye udiene ɔmmɔ ɔnini, “Na dɛ na ndubo 
bɔbla asa na masɔ makɛ mina sika ɔƒualadi ɔni ƒui na líti lɛƒɔ kayu na Israelƒuɔ 
bekpone bammɔ lili?” Amu na Katɔti kenye udiene ɔmmɔ ɔ́su-nwu ɔnini, “Unwoti 
ɔdubɔkana na ɔsɔku sika ɔmmɔ ute-ɔ utulo ɔni na éti áƒɔ kayu kammɔ muedi.” 

10Ɔmmɔ ɔsu Amasia úbo Israelƒuɔ bekpone bammɔ ɔda ɔnii bátɔlɔ beteesie bana 
kalɔ lɛlɔ. Nsu uwi ɔni na báyu ulu bésela ni, béti kɔnyi bákya Yuda kadi bekyuli 
geen. 

11Amu na kama ƒui uwi ɔni na Amasia kayi kásɔ kénwini kélie-nwu kalɔ káwɔlɔ 
ni, ɔ́tɔnku nwuna bekpone na bésie kesii kani baalɔ banii Mma Kɔwɛ kemmo na 
bátádu Edomƒuɔ bekpone mpim leevu na kekpokɔ mmɔ. 

12Na úƒie bekpone bamba ngba ngba na bákpanku-ma bákɔliku kɔbi kɔdi lili 
bétényene lɛtakpɛ gegenge kɔdi lili. Mmɔ na bédi-ma bábaƒiɛmi atabi lɛlɔ na 
kɔwɛ voo kɔmmɔ kemmo na bábwɛ kpɛtɛ kpɛtɛ. 

13Na uwi ɔni na ala amɛni ƒui aalɛ́ ni, Israelƒuɔ bekpone bani na Ɔga Amasia údie 
ulu ka batɔlɔ mmɔ bésie bétékpoku Yuda lɛma lɛni Samaria ku Bet-Horon lɛma 
ntɛ. Na bádu nkyuli mpim leevu na béƒie-ma ala ƒui báƒɔ bátɔlɔku. 

14Uwi ɔni na Amasia úsie útádi Edomƒuɔ lɛlɔ na kekpokɔ ɔ́wɔlɔ ni, úti bana báƒiɔ 
ala anwidi ku avɔdi ɔ́tɔlɔku úboku Yerusalem. Mmɔ na úbese-ma na ɔɔkpá-ma 
na ɔɔkya lili kalɔ teete-ma. 

15Na ɔbladu ɔmɛni ɔ́ya na Katɔti ɔ́kɛ kɔnyi geen. Anwuɔsu ɔ́tala kenye udiene ɔdi 
ɔ́kya-nwu ɔnii utéye-nwu ɔnini, “Bi ɔsu na ɔdi ka eti kadi bamba baƒiɔ bani na 
bátakana na bekpo bete ama alati kadi bekyuli muedi ebese ataakpa?” 

16Nsu kenye udiene ɔmmɔ útawɔlɔ tɔ lɛla lɛni na uuye asa na Ɔga Amasia ɔ́tu-
nwu kenye ɔnini, “Aaadi mina kasusu bakyane akɔ ɔdi! Anwuɔsu si aaagyi na ásɔ 
ébimi kenye ásu lɛla lɛdi ɔƒɛni ni, ndubɔya na badu-ɔ.” Mmɔ kani na kenye udiene 
ɔmmɔ ɔ́da butemi ɔ́ya. Nsu ɔ́su ɔ́sia ɔnini, “Katɔti úse ka ɔyila-a udu geen! Ɔsika 
kudeedi ni, ábla likpidi na ásɔ éni mina bɔlɛ.” 

Israel Ɔ́di Yuda Lɛlɔ 
17Yudaƒuɔ Ɔga Amasia ku nwuna bakutine benengu bábla kelisa na ɔ́kya 
Israelƒuɔ Ɔga Yehoas ɔni ndi Yehu ubidi ɔnanabi ɔtu ɔnini, “Klibi lɛlɔ na ebo na 
ami ku-ɔ bɔsa anumi ku anumi na kekpokɔ!” 

18Mmɔ na Yehoas lɛnɔ ɔ́sɔku ɔtu ɔ́kya-nwu úmene ɔnini, “Dii ni, liyu alakpi adi 
na Lebanon ákya kugyii bonwu kpakplaa kɔdi na Lebanon mmɔ kani ɔtu ɔnii, 

‘Mɔɔwia ka eti ƒ'ubidi ulekubi ete-mi na lite mina ɔnanabi na uti.’ Nsu alakpi akɔ 
ebuo bonwu ɔdi úbo na úbanya liyu alakpi ammɔ úsusu ɔ́mana kalɔ kpɛtɛ kpɛtɛ. 

19Amasia, aanu lɛlɔ ka ebo ɔyikun geen ka ékpo ádi Edomƒuɔ lɛlɔ ɔsu. Sɔ lie ƒula 
ɔma na ataakɛ ƒula kubiti. Bi ɔsu na aawia lɛlɔ lɛsɛ na adubo bɔya na awɔ ku ƒula 
Yuda lɛgakadikɔ ƒui bɛyii ku udu?” 

20Nsu Katɔti ɔ́bla-nwu atu kpakplaa na Yehoas kenye kammɔ kátabla Ɔga Amasia 
kasusu kadi munu munu, ɔsika Katɔti úuse úse kalɛ na ɔdubuti ɔni-nwu kɔtu na 
Edomƒuɔ baƒiɔ bani na útéti úbese ɔɔkpá mɛni ɔsu. 

21Ɔmmɔ ɔsu Yehoas ɔ́tɔnku nwuna bekpone na anwu ku Amasia bekpone bása 
na Bet-Semes na Yuda kalɔ kemmo. 

22Na bésusu Yudaƒuɔ bekpone bammɔ kaduɛ na bábɔku-ma na békeli bénwini 
bésie ɔma ƒui kede kede 

23na Yehoas úƒie Amasia. Amu na uwi ɔni Yehoas úsie utábwɛ Yerusalem ni, 
ɔ́kpanku Amasia ɔni na úƒie na kekpokɔ ɔda. Na Yehoas ɔ́bwɛ awodu bonwu ani 
na bátu bámana ɔma unengudi ɔmmɔ ɔ́si kesii kani baalɔ Eƒraim ɔban kenye 
útédu kesii bamba kani baalɔ banii Okodo ɔban kenye. Na mmɔ bune ɔdubɔdi 
lɛgba eti leevu-anyɔ. 

24Na kesii kani geen na Obed-Edom kaba kemmo bebi beenye taagyumana mmɔ 
geen na ɔ́ya na béti sika ugyiedi ku ɔƒualadi ku ala bamba ani na áƒɔ kuye geen 
mmɔ na ese Katɔti kakpakɔ mmɔ bátalɔku ƒui kede kede. Na egulabi ani na ese 
Ɔga egulabi kesekɔ mmɔ ku ala bamba na úƒie bekyuli bamba lɛnɔ na ɔ́tɔlɔku-ma 
ƒui úsienku Samaria kalɔ lɛlɔ. 

25Ka Yehoas úkpi kama ni, Amasia ɔ́sɔ úlie akwa leevu-alɔ. 

26Na ala bamba ani ƒui na Amasia ɔ́sɔ ɔ́bla na nwuna lɛga bɔdi uwi ni, bénweni 
ana ƒui bákya Yudaƒuɔ baga ala alɛdi ɔku kemmo. 

27Amu na uwi ɔni kani na Amasia úse kalɔ ɔɔta teenye Katɔti litemi lɛlɔ ni, 
bekyuli badi na Yerusalem mmɔ bása lili na Amasia lɛlɔ. Nsu Amasia úbati na 
ɔ́wia kuƒi na úkeli úsie ɔma ɔni baalɔ Lakis kemmo, nsu kasala bamba báwia-
nwu kama ulu na bátánu-nwu béƒie na bádu-nwu na mmɔ. 

28Bágyu-nwu ukpine básia ɔpɔnkɔ lɛlɔ bésienku Yerusalem bátáva kesii kani na 
nwuna nana ati bene batɛ. 

Ala Alɛdi 2 - 26 

Usia Úbenwini Yuda Ɔga 
1Ka Ɔga Amasia úkpi ni, Yudaƒuɔ béƒie ubidi ɔni baalɔ banii Usia na basɔ baalɔ-
nwu lɛnɔ banii Asaria bése lɛga na ɔti kenyekɔ. 

2Anwu násɔku Elat ɔma ɔ́tu úte Yudaƒuɔ na ɔti bukpi kama. 

3Akwa leevu-aku na Usia ɔ́ƒɔ asa na bése-nwu lɛga. Na úlie liboku lɛlɔ akwa liti 
ku inyɔ. Uni na baalɔ banii Yekolia na ɔ́si Yerusalem. 

4Únu Katɔti litemi na ɔ́di-ni lɛlɔ na ɔɔbla ala ulu lɛlɔ aani kalɛ ɔti ɔ́bla. 

5Sakaria ndi ukyuli ɔni nátina Usia ala na ɔ́tina-nwu kalɛ na unu Katɔti litemi na 
ɔdi-ni lɛlɔ lɛnɔ. Anwuɔsu uwi ɔni kemmo na Sakaria úlie ngba ƒui ni, Usia útaadi 
Katɔti litemi lɛlɔ kaduɛ na Katɔti lɛnɔ ɔ́ya na ala átɛku-nwu. 

6Na Usia lɛga bɔdi uwi ni, útékpo Ƒilistiƒuɔ na ɔ́bwɛ bana lɛma lɛni ndi Gat ku 
Yabne ku Asdod lɛma awodu ani na bátu bámana-ni. Na ɔmmɔ kama ɔ́sɔku lɛma 
bamba ɔ́tu na Asdod amadɔ mmɔ ku ekpo bamba ka Ƒilistiƒuɔ kalɔ lɛlɔ mmɔ. 

7Katɔti úbunku-nwu na ɔ́di Ƒilistiƒuɔ ku Arabiaƒuɔ bani na bakya Gur-Baal ku 
Meunite mmɔ bene ƒui. 

8Na Amonƒuɔ muedi bátaaƒɔ lɛlɔ ɔdine kuyi teete Usia aani nwuna kalɔ bakyane 
kalɛ. Nwuna lɛnyi ku ɔyikun ɔni na ubo úsie ɔgyu geen ɔni na Egyipteƒuɔ bani na 
bakya ɔgyu kakaaka muedi bénu-nwu kɔku. 

9Usia ɔ́tu ɔma kɔgyumanakɔ kpakplaa únyene Yerusalem na Okodo ɔban kenye 
ku Kɔwɛ ɔban kenye ku kesii kani na bátu kowodu kɔmmɔ béduoku aani 
kekpokpo. 

10Na ɔ́tu kɔgyumanakɔ bamba únyene kalɔ kakwiidi kammɔ kemmo. Na ubo 
bebuo na bemomo-nwu geen na bakya abi ammɔ kaƒɔna ku kalɔ ƒiaa kani nwi 
mmɔ kemmo lɛnɔ. Ɔmmɔ ɔsu ɔ́ya na bátu abiɔ lɛnɔ na emomo kalɛ na utaaƒɔ ntu 
teete-ma uwi biala kemmo. Na ka ɔɔyɔ́ kemo busie ɔsu ni, ubo edula ku adingyii 
lidu mmo geen na abi lɛlɔ kesii kani na kalɔ kammɔ kadia geen ƒui na ɔ́ƒɔ bekyuli 
ɔ́kya mmɔ na baanu mmo bɔmmɔ lɛlɔ na ɔɔƒɔ-ma kayu. 

11Usia bekpone benye kagyumana bete kekpo uwi biala. Na Yeiel ku Maaseia ndi 
bakutine benengu bani mɔɔnu bekpone bammɔ bumomo bɔka lɛlɔ ala uwi biala. 
Na nkyuli inyɔ bamɛni lɛnɔ bakya Usia benengu akɔ unwi ɔni na baalɔ banii 
Hanania kalɔ. 

12Na atɔƒi benengu bani ndi bekpone bamɛni batɔnkune bumomo bɔdi nkyuli 
2,600. 

13Na bekpone bani na bátina-ma kekpo bukpo kɔkwɛ geen ama alati bebo 
307,500. 

14Usia úte bekpone bamɛni kayi agyumanala ku atula ku kekpo kɔbwa ku 
agyumanala bamba kɔtaminta ku kavwinvwi atabi. 

15Na nwuna bakywɛɛne babuni bani na ubo ku kabla lidu bamba bablane bani 
na bebo kasusu geen béti abuala bábla ekpola ani alati mɔɔkana na eebó atula 
ku atabi taasiaku bekisine. Na Usia úti abuala amɛni ɔ́lɛ Yerusalem na kesii kani 

bene na ɔ́tu ɔma kɔgyumanakɔ kpakplaa kɔmmɔ únyene mmɔ. Katɔti ɔ́ya na Usia 
ɔyikun ku lɛnyi lɛ́ku lísie ɔgyu geen na kɔlɔ ƒui bekyuli akɔ. 

16Amu na ɔyikun ɔni na úbakɛ mɛni ku kalɛ na nwuna lɛnyi lísie ɔgyu ɔsu ni, Usia 
úse kalɔ ɔɔkɔliku lɛlɔ katɔ na ɔmmɔ náya-nwu na úbo kalɔ. Limeyi linwi ni, Usia 
útenu Unwoti nwuna Katɔti litemi na ɔ́ta útéduo kakpakɔ na úsie útéti oloƒui ɔdi 
ɔɔkyula aani akpala ute-nwu. 

17Mmɔ na Asaria ɔni ndi ɔkpane ku bakpane liti ku avlaatɛ bamba bése kayi 
básia-nwu kama bétéduo-nwu kudɔ na kakpakɔ mmɔ. 

18Béye-nwu etemila geen na básu-nwu banini, “Ɔɔɔdi ulu ka ɔbla lɛla lɛni udu na 
aabla mɛni, ɔsika Aaron bebi bani na bése likpo aani bakpane kani na ɔlɛka babla 
bɔkyula ɔdi ɔmɛni udu. Anwuɔsu ɔlɛka avi alɛ mɛni! Ábla likpidi áƒiɔ Unwoti ɔni 
na nwuna kusɛ kusɛ ɔsɔ ɔɔɔdubo-ɔ bɔsiaku.” 

19Na uwi ɔmmɔ ni, Usia ɔda oloƒui libui lɛmmɔ unye ka use kalɔ ku oloƒui ɔmmɔ 
bɔkyula asa na Ɔkpane Asaria ɔɔdɔnku-nwu na ɔ́kɛ kɔnyi geen. Na uwi ɔni na 
kɔnyi kɔmmɔ kɔɔkɔ́-nwu lɛni ni, ɔlɛ buɛ ɔdi ɔ́lɛ-nwu atɛntɛ. 

20Na Asaria ku bakpane bakladi bánu ɔmɛni báti kɔnakunwi na básu banii ɔvi ɔlɛ 
kakpakɔ mmɔ. Usia ɔlati ɔ́nu ɔ́ti ka Unwoti náni-nwu kɔtu, anwuɔsu ɔ́babla ka 
ɔvi ɔlɛ mmɔ. 

21Na ɔlɛ buɛ ɔmɛni úbaƒɔ Usia lɛlɔ ƒui nwuna ngba emeyi akladi ƒui kemmo. 
Anwuɔsu básɔ bétete-nwu kuƒi ka uduo kakpakɔ mmɔ iye ɔga kesii mmɔ muedi 
mmomu úlie kesii bamba. Ɔmmɔ ɔsu na ubidi Yonatan na béti bése-nwu kenye 
aani ɔga kalɛ. 

22Na ala bamba ani ƒui na Usia ɔ́sɔ ɔ́bla na nwuna lɛga bɔdi uwi ni, bénweni-nya 
bákya Kenye Udiene Yesaia ɔni ndi Amos ubidi ala alɛdi ɔku kemmo. 

23Na ɔlɛ buɛ ɔni na Usia úƒi ɔsu ni, bátakana na bava-nwu na baga katɛnkɔ 
mmomu bátáva-nwu na bekyuli kavakɔ kalɔ bamba kani na baga bammɔ kani 
béye bése. Na ɔmmɔ kama ni, bése ubidi Yonatan lɛga. 

Ala Alɛdi 2 - 27 

Bese Yonatan Yuda Ɔga 
1Akwa aavlanyɔ-alɔ na Yonatan ɔ́ƒɔ asa na bése-nwu Yudaƒuɔ lɛga. Na úlie 
Yerusalem ɔdi lɛga akwa leevu-aku. Sadok ubidi ulekubi ɔni baalɔ banii Yerusa 
ndi uni. 

2Yonatan úlie ngba bɔbuni aani ɔti kalɛ, nsu anwu útetéduo kakpakɔ mmɔ kudii 
ɔnii ɔɔkyula oloƒui kalɛ na ɔti ɔ́bla dii mmɔ. Mmomu bekyuli bammɔ ala bana 
likyulikpi ala ani na baabla taata teenye Katɔti lɛlɔ kani nátakɔsi. 

3Yonatan ɔ́sia ulu biala lɛlɔ na ɔ́sɔku kakpakɔ ɔban kayakun kani nésie kɔtɔ kakɛ 
mmɔ ɔ́tu na ɔ́bla kabla bamba lidu na kowodu kakɛ kani nde kesii kani baalɔ 
banii Oƒel Kɔbi mmɔ. 

4Ɔ́tu lɛma lɛwɔdi ɔ́kya Yudaƒuɔ abi ammɔ lɛlɔ na ɔ́tu kɔgyumanakɔ kpakplaa lidu 
ɔ́kya aku ammɔ kemmo ƒui. 

5Na uwi ɔni na ɔɔdi lɛga ni, úkpo na ɔ́di Amonƒuɔ lɛlɔ. Na akwa atɛ kemmo ɔ́si 
ɔmmɔ kama ni, bátaaƒɔ ukyuli kalɔ bakya kuyi teete-nwu ɔni ndi sika ɔƒualadi 
antabi aƒo bonwu aavlene unu ku edula aani antabi akyami mpim liti ku leevu 
ku edula bamba lɛnɔ aani kakpa akyami mpim liti ku leevu. 

6Yonatan ɔ́siaku Unwoti Katɔti kama siin na úbenwini ɔga ɔyikune geen. 

7Na ala bamba ani ƒui na Yonatan ɔ́sɔ ɔ́bla ku kekpo kani ƒui na úkpo na nwuna 
lɛga bɔdi uwi ni, bénweni-nya bákya Israel ku Yudaƒuɔ baga alɛ alɛdi ɔku kemmo. 

8Yonatan ɔ́di lɛga akwa leevu-aku na úbekpi uwi ɔni na ɔ́ƒɔ akwa aavlene-unwi. 

9Báva-nwu na Yerusalem na ubidi Ahas nébenwini ɔga. 

Ala Alɛdi 2 - 28 

Bése Ahas Yudaƒuɔ Ɔga 
1Ahas ɔ́ƒɔ akwa aavlanyɔ asa na bése-nwu Yudaƒuɔ ɔga. Na úlie Yerusalem mmɔ 
ɔ́di lɛga akwa leevu-aku. Ahas ngba bulie bútasiaku nwuna nana ati Dawid bɔdi 
lɛlɔ na ulu biala lɛlɔ munu munu, ɔsika Ahas útasiku Unwoti kama siin. 

2Anwu lɛnɔ ɔ́bla likpidi aani Israel baga bamba kalɛ na ɔ́bla baƒiɔ na Baal udu 
kenye úse úte lɛlɔ. 

3Ɔ́bla akpala úte ala bamba na kesii kani baalɔ banii Ben-Hinom Kɔwɛ kemmo. 
Na ɔni na utulo ƒui ndi ɔni na ɔsiaku kadi bamba ɔbladu kama na úti ubidi 
ɔnanabi ɔ́kyula ɔ́kpa. Na ɔmmɔ ɔdi lɛla lɛni muusé Katɔti lɛlɔ geen. Anwuɔsu na 
ɔ́bɔku-ma ɔ́lɛku Israel kɔlɔ kemmo. 

4Ahas ɔ́kɛ ekpo ekpo ƒui ɔɔkyula oloƒui na aƒiodu ani nkya abi eli ku egyii 
enengudi ani mbo ɔyuli kalɔ. 

5Ahas ku Yuda kadi bekyuli ƒui bábla likpidi báƒiɔ Unwoti na bénwini kama bákya 
Katɔti ɔni na bana bati kuuku bákpa. Anwuɔsu na Katɔti úti-ma ɔ́kya Aram kadi 
bekyuli enu kemmo na bétiku nwuna bekyuli pii bátɔlɔku aani bekyuli biƒiedi 
bésienku Damasko. Na lɛni kani na Israelƒuɔ lɛnɔ bésusu-ma geen na kekpo 
kammɔ kéƒie bana bekyuli pii bátɔlɔku. 

6Limeyi linwi kemmo ni, Remalia ubidi Peka ɔ́du bekpone mpim eti anyɔ ku 
aavlanyɔ na Yuda ɔ́si ɔni na bédie Unwoti ɔni ndi bana bati Katɔti ɔsu. 

7Na kekpo kammɔ kemmo ni, Israelni ɔnana ɔni baalɔ banii Sikri ɔ́du Yudaƒuɔ 
banana ɛtɛ. Na ama ndi Maaseia ɔni ndi ɔga ubidi ku Asrikam ɔkutine ɔni mɔɔnu 
ɔga kesii kammɔ lɛlɔ. Na ukyuli ɔtɛdi ɔmmɔ ndi Elkana ɔni muunye ɔga kenye. 

8Na Israelƒuɔ bekpone bammɔ béƒie beleku ku banamu mpim eti ene bátɔlɔku 
bésienku Samaria ɔni ndi bana ɔma unengudi. Na bétiku ala bamba pii lɛnɔ 
bátɔlɔku ina ka bagyi ka Yudaƒuɔ bani bana lɛlɔ bekyuli. 

Kenye Udiene Oded Ɔ́du Israel Kɔtɔ 
9Samaria mmɔ na Oded ɔmɛni ɔ́kya na ɔdi Unwoti Katɔti kenye udiene. Uwi ɔni 
na Israelƒuɔ bási kekpokɔ na Yuda badubo ni, útásiaku-ma na ulu lɛlɔ na ɔ́su-ma 
ɔnini, “Unwoti bina bati kuuku Katɔti ɔ́ya na bɛ́di Yudaƒuɔ bekpone lɛlɔ, ɔsika úti 
kɔnyi ɔ́kya-ma. Nsu ɔɔɔdi lɛni ƒui na ɔdi ka bɛbla-ma ulikplu ala bitédu. 

10Na si bíti Yudaƒuɔ ku Yerusalemƒuɔ bínwini bina kabla bablane ni, amii lɛnɔ 
bɛ́bla likpidi aani kalɛ na ama bábla báƒiɔ Unwoti. 

11Bɛsɔku bekyuli beƒiedi bammɔ bimene bana ɔma, ɔsika bina lɛlɔ bekyuli kani 
na badi. Na si bítabla ɔmɛni ni, Unwoti ɔdubo-mii kɔtu bɔni ku kɔnyi geen.” 

12Uwi ɔni kani na benye baasu ɔmɛni ni, Israelƒuɔ batɔnkune ine badi báda 
bábalɛ. Na ama ndi Yohanan ubidi Asaria ku Mesilemot ubidi Berekia ku Salum 
ubidi Yehiskia ku Hadlai ubidi Amasa. Na ama lɛnɔ bénu kalɔ ka lɛla lɛni a 
Israelƒuɔ bekpone bammɔ bábla ni, lɛɛɛdia sɔsɔ. 

13Na básu lɛnɔ banini, “Si bíti bekyuli bamɛni bíboku Samaria ni, ɔmmɔ lɛnɔ 
ɔdubɔsɔ unwini likpidi bamba lɛni na bɔ́bla bɔ́ƒiɔ Unwoti. Ɔsika bɔ́ɔbla ala pii 
bɔ́ƒiɔ Unwoti na nwuna kɔnyi kɔsia-bu lɛlɔ.” 

14Anwuɔsu na bɔtɔnkune bammɔ ku bekyuli bakladi anumi ni, bekpone bammɔ 
bányonu beƒiene bammɔ ku ala ani ƒui na béti bátɔlɔku Yuda kalɔ lɛlɔ mmɔ. 

15Anwuɔsu batɔnkune bammɔ béti adi awɔdi ku lɛgbanvuo ku adila béte bekyuli 
bani mɔɔyaki adi na bényimi-ma lɛlɛ ku nnɔmii. Na bani na bábla kpɛtɛ kpɛtɛ ni, 
bágyu-ma básia bebuo ala betine lɛlɔ na bákpanku bana ƒui básɔku bésienku 
bana banwani kudɔ na Yeriko kesii kani na ebo akya geen. Ɔmmɔ kama na 
batɔnkune bammɔ bénwini bébo Samaria. 

16-20Amu na uwi ɔdi kama ni, Edomƒuɔ básɔ bésie bétékpo Yuda lɛma lɛni nkya 
katɔ kakɛ na béƒie bekyuli bátɔlɔku. Na Ƒilistiƒuɔ lɛnɔ bétékpo lɛma lɛni nkya ɔƒɛ 
kanukɔ na abi ammɔ kaƒɔna ku kalɔ kakwiidi kani na kewi késie kada kakɛ mmɔ 
kemmo lɛnɔ na uwi ɔmmɔ kani kemmo na bádi Bet-Semes ku Aiyalon ku Gederot 
ku Soko ku Timna ku Gimso ku akpaklɔ ani nkya amadɔ mmɔ. Ɔmmɔ kama na 
Ƒilistiƒuɔ badi bésie bétélie mmɔ. Ahas ɔ́kya Asiriaƒuɔ Ɔga Tiglat Pileser ɔtu na 
úvele-nwu ka ubebunku-nwu. 

21Na Ahas úti etela ɔ́siku Unwoti kakpakɔ ku ɔga kesii mmɔ ku Israelƒuɔ benengu 
bamba kɔduli úmene-nwu, nsu Asiriaƒuɔ ɔga ɔmɛni úni ka ubunku Ahas. 

Likpidi Likplodi Lɛni Na Ahas Ɔ́bla Ku Nwuna Kukpi 
22Ala enengudi ani nálɛku Ahas mɛni ƒui kama ni, ɔ́sɔ ɔ́bla alaekpidi enengudi ani 
nébie etulo kudeedi ƒui ɔ́ƒiɔ Unwoti. 

23Ɔ́su lɛlɔ ɔnini, “Use-mi aani Siriaƒuɔ baƒiɔ bamɛni nébunku-ma ɔsu na bákana-
mi lɛlɔ bɔdi. Anwuɔsu ɔƒɛni kalɛ si lɛ́bla akpala líte-ma ni, badubɔkana na 
bebunku-mi.” Ɔmmɔ ndi likpidi likplodi lɛni na Ahas ɔ́bla na lítiku-nwu lítákya 
kukpi kemmo ku Yuda bekyuli udu bɔyii. 
24Ala ani ƒui na bánwi bése kakpakɔ kammɔ kemmo ni, Ahas útiku-nya ɔ́lɛku na 
útáƒɛ-nya ekuku ekuku na ɔ́kalɛ kakpakɔ kammɔ únyene. Ɔmmɔ kama na úsie 
útátu akpabi ɔ́lɛ lilu ƒui lɛlɔ na Yerusalem úte kadi bamba baƒiɔ. 

25Na lɛma linengudi ku lɛma lɛkladi ƒui kemmo na Yuda kalɔ lɛlɔ ni, Ahas ɔ́tu 
baƒiɔ ɔ́mana kalɛ na bekyuli bataakpa. Na ala amɛni bene ƒui náya na Unwoti 
Katɔti ɔ́kɛ kɔnyi geen. 

26Na ala bamba ani ƒui na Ahas ɔ́sɔ ɔ́bla ni, bénweni-nya bákya Yudaƒuɔ ku 
Israelƒuɔ baga ala alɛdi ɔku kemmo. 

27Ahas úbekpi na báva na Yerusalem, nsu ɔɔɔdi baga kɔƒiɔtɔ kemmo. Na ɔmmɔ 
kama bése ubidi Hesekia lɛga na nwuna kenyekɔ. 

Ala Alɛdi 2 - 29 

Bése Hesekia Yudaƒuɔ Ɔga 
1Akwa aavlanyɔ-alɔ na Hesekia ɔ́ƒɔ asa na bése-nwu Yudaƒuɔ lɛga. Na úlie 
Yerusalem mmɔ ɔ́di lɛga akwa aavlanyɔ-yaalenwi. Na uni ndi Sekaria ubidi ɔni 
baalɔ Abiya. 

2Hesekia únu Unwoti litemi na ɔ́siaku-nwu kama siin aani nwuna nana ati Dawid 
kalɛ. 

Básɔku Kakpakɔ Kammɔ Bábla Kedee 
3Na nwuna lɛga bɔdi lɛkwa lideedi lɛmmɔ kɔbuli kudeedi kɔni baalɔ bani Abib 
iye Nisan kemmo ni, Hesekia ɔ́ya na bálɛmi Katɔti kakpakɔ kammɔ kɔyakun na 
bɔsɔku-ku báklibi. 

4Na ɔ́ya na bálɔ bakpane bammɔ ku lewiƒuɔ bammɔ usienku kakpakɔ kaduli kani 
na kewi késie ɔƒɛ katukɔ kakɛ. 

5Mmɔ na ɔ́su-ma ɔnini, “Uwi údu ka bɔsɔku bula bati kuuku Unwoti Katɔti 
kakpakɔ bɔbla kedee. Na amii Lewiƒuɔ na ɔdi ka bɛka lɛlɔ bɔbla kedee ɔdi ɔmmɔ 
bɔbla kalɛ na biduo kakpakɔ kammɔ kemmo na bitéti ala ani ƒui muusé lɛlɔ na 
Katɔti ulawia-nya ulanu mmɔ bɛlɛku. 

6Bula bati kuuku badi ɔbladu útadia bɔnu munu munu, ɔsika bátasiaku-nwu 
kama siin. Na ɔɔɔdi ɔmmɔ lɛti mmomu béni Katɔti kakpakɔ muedi ƒui kede kede. 

7Bákalɛ kakpakɔ kammɔ bényene na lɛsogya lɛmmɔ ƒui líni. Na basɔ balákyula 
oloƒui ɔdi iye babla akpala adi bete Katɔti lɛnɔ. 

8“Kɔnyi kpakplaa geen na Katɔti úti ɔ́kya Yuda kadi bekyuli ku Yerusalemƒuɔ. Na 
ala ani ƒui na ɔ́bla úti ɔ́ni-ma kɔtu adi liƒu ala geen ete bekyuli bani nánu ala amɛni 
kalɛkɔ. Na ɔɔɔdi 

9bukpi kani na bula bati kuuku békpi na kekpokɔ, mmomu béƒie abu alati bula 
bebi ku beleku lɛnɔ bátɔlɔku. 

10Anwuɔsu lɛ́lɛ ugyii geen ka bɔsɔku abu ku Israel Unwoti Katɔti ntɛ bunyimi 
bɔbla ɔwɔdi. Ɔƒɛni kalɛ si bɔ́bla ɔmɛni ni, nwuna kɔnyi na bula lɛlɔ kɔdubɔyɔ-
nwu. 

11Anwuɔsu ni, banwa, bitaya na bubile uwi. Amii na Unwoti ɔ́ƒuna ka bɛbla 
nwuna bakpane na biti akpala bite-nwu.” 

12-14Amu na uwi ɔni na Hesekia ɔ́wɔlɔ-ma bɔtɛmiku ni, Lewiƒuɔ batɔnkune bani 
nsia bésie mmɔ bése kabla kalɔ kɔnakunwi. Na bana anyi ndubo mɛni. Amasai 
ubidi Mahat ku Asaria ubidi Yoel bani nási Kohat kɔdua kemmo. Na Abdi ubidi 
Kis ku Yehalel ubidi Asaria ama lɛnɔ bási Merari kɔdua kemmo. Na Sima ubidi 
Yoa ku Yoa ubidi Eden ama lɛnɔ bási Gerson kɔdua kemmo. Na Simri ku Yeuel 
bási Elsaƒan kɔdua. Na Sekaria ku Matania ama bási Asaƒ kɔdua. Na Yehuel ku 
Simei bási Heman kɔdua. Na Semaia ku Usiel bási Yedutun kɔdua. 

15Batɔnkune bamɛni bátásala Lewiƒuɔ bakladi na bana ƒui bábla lɛlɔ bɔbla sɛɛn 
ɔdi ɔmmɔ kalɛ na bese sɛɛn. Na ɔmmɔ kama bése kalɔ baabla kakpakɔ kammɔ 
lɛnɔ kedee ɔkɛnku Unwoti ɔda bubo kenye aani kalɛ na Ɔga Hesekia úbo ɔda kalɛ. 

16Bakpane bammɔ béduo kakpakɔ kemmo na bátáda ala ani ƒui na muusé lɛlɔ 
mmɔ bédie bébewi kakpakɔ kaduli kemmo. Na ɔmmɔ kama Lewiƒuɔ bammɔ 
bála-nya bálɛku ɔmmɔ kemmo bétéwi kesii kani baalɔ banii Kidron Kɔwɛ 
kemmo. 

17Bakpane ku Lewiƒuɔ bammɔ bése kabla kamɛni kalɔ na kɔbuli kudeedi limeyi 
lideedi lɛlɔ. Na uyolu unwi na béti bábla kakpakɔ kaduli kamɛni sɛɛn. Na uyolu 
unyɔdi lɛnɔ na béti bábla kakpakɔ kammɔ ɔlati lɛnɔ sɛɛn. Anwuɔsu limeyi leevu-
lɛkundi lɛlɔ ni, 

18bénwini bésie Ɔga Hesekia kudɔ na bátásu-nwu banini, “Ɔga Ɔbune, bɔ́wɔlɔ 
bula kabla na kakpakɔ kammɔ ƒui kese sɛɛn. Na Katɔti lɛkpabi lɛmmɔ ku ebui ku 
akyami ammɔ ƒui ku bodobodo kedee ɔmmɔ kasiakɔ ka akyami ani kemmo na 
beeƒí-nwu mmɔ bene ƒui ese sɛɛn. 

19Ɔƒɛni ala ani ƒui na Ɔga Ahas uti ɔ́lɛku kakpakɔ kammɔ kemmo uwi ɔni na útadi 
nwuna litemi lɛlɔ mmɔ ni, bɔ́sɔku-nya búboku na bɔ́bla-nya sɛɛn na búti-nya 
búse ana kesekɔ na lɛkpabi lɛmmɔ anumi.” 

Bekyuli Bammɔ Bésie Kakpakɔ Bátábla Akpala 

20Mmɔ kani na Hesekia ɔ́lɔ Yerusalemƒuɔ bakutine bammɔ ɔ́sala na bɔ́tɔlɔ bésie 
kakpakɔ mmɔ. 

21Na badanku ɔmantɛ bɔkɔ maatɛ ku baƒonu bagyani maatɛ ku baƒonu bɔkɔdi 
maatɛ ku betukpa leevu bani na badubuti babla ekpidi lili buvele akpala na 
Hesekia ku nwuna kaduli bekyuli lili ku Yuda kadi bekyuli ƒui lili ku kakpakɔ 
kammɔ ƒui bɔbla kedee ɔsu. Anwuɔsu Hesekia ɔ́su bakpane bani ndi Aaron kaba 
kemmo bebi ɔnii beti bebuo bammɔ bakpa na Katɔti lɛkpabi lɛmmɔ lɛlɔ. 

22Amu na bakpane bammɔ lɛnɔ bádu ɔmantɛ bakɔ bammɔ ku baƒonu bagyani 
bammɔ na bákuna béwi lɛkpabi lɛmmɔ lɛlɔ. 

23Na béti bese bammɔ ama bésienku Hesekia ku bekyuli bani nébo kakpakɔ mmɔ 
na béti bana enu básia-ma eli. 

24Ɔmmɔ kama bakpane bammɔ bádu bese bammɔ na béti bana ubugya bákuna 
béwi lɛkpabi lɛmmɔ lɛlɔ aani ekpidi lili buvele akpala na Israelƒuɔ ƒui lili. 

25Amu na ɔmmɔ kama ni, Hesekia ɔ́ya na Lewiƒuɔ bammɔ bésie béténye bana 
kunyekɔ na bana kabla kenye na kakpakɔ kammɔ kemmo. Na úti enukpɛ agyala 
ku lɛbentaa ku agyala bamba ani na béti kɔbuli bábla úte-ma aani kalɛ na Unwoti 
úbo Ɔga Dawid ku kenye bediene bani ndi Gad ku Natan ɔda kalɛ. 

26Na Lewiƒuɔ báklibi lɛlɔ na benye kagyumana ka bagya agyala ani adi Ɔga 
Salomo adi mmɔ. Na bakpane bammɔ lɛnɔ báklibi na benye kagyumana ka bavwi 
kɔkpɛɛ kɔmmɔ. 

27Amu na uwi ɔni kani na Hesekia údie kɔnu ɔ́tina bekyuli bammɔ ka bese kalɔ 
ku akpala ammɔ bɔkyula na lɛkpabi lɛmmɔ lɛlɔ ni, bagyane bammɔ lɛnɔ bése 
kalɔ beedie bumwi lɛnu na baagyá bana agyala 

28na ukyuli biala ɔɔkya lili kalɔ teete Unwoti na bábu-nwu. Na ɔmmɔ lɛlɔ kani na 
bewi útédu ka bákyula lɛla biala báwɔlɔ. 

29Ɔmmɔ kama ni, Hesekia ku kasalakɔ bekyuli bammɔ ƒui bálɛ akɔnkɔ kalɔ na 
bákya lili kalɔ béte Unwoti. 

30Na Hesekia ku nwuna bakutine benengu bammɔ bébo Lewiƒuɔ bammɔ ɔda 
banii beteedie bumwi lɛnu lɛni na Ɔga Dawid ku Kenye Udiene Asaƒ bénweni 
bése mmɔ. Anwuɔsu béboku eli kalɔ na bédie bumwi lɛnɔ béte Unwoti ku lɛlɔyɔ. 

31Amu na Hesekia ɔ́su kasalakɔ bekyuli bammɔ ɔnini, “Ka bɔ́sɔku lɛlɔ bɔ́bla 
ɔwɔdi búte bula Unwoti ɔsu ni, biti bina etela ku akpala biboku na biti bibagya-
nwu enu.” Bekyuli bammɔ bábla lɛni na bádi muedi béti bebuo béboku ku kaƒɔ 
ƒaa banii badu-ma bakpa. 

32Na bebuo bammɔ bumomo bɔdi ɔmantɛ bakɔ liti ku aavlanyɔ ku baƒonu 
bagyani eti anyɔ ku baƒonu bakɔdi eti ene banii beti bakyula na babla akpala ani 
mɔɔyɔ́ Unwoti kaƒɔ. 

33Na bada ɔmantɛ bakɔ eti leevu-anyɔ ku baƒonu mpim ɛtɛ béboku banii bakyula 
na béti ɔmmɔ beevele Unwoti kusɛ kusɛ ka ɔsiaku-ma. 

34Nsu bakpane bammɔ beeemomo kalɛ na bakana bebuo bammɔ ƒui lɛku budie, 
ɔsika ɔɔɔdi bakpane bammɔ ƒui nákana lɛlɔ bɔbla sɛɛn ɔdi ɔmmɔ bɔbla kalɛ na 
babla kabla kammɔ. Nsu ka Lewiƒuɔ bammɔ ama bana ƒui bábla lɛlɔ sɛɛn ɔdi 
ɔmmɔ ɔsu ni, bébunku bakpane bammɔ útédu ka bédie ebuo ukplodi ɔku báwɔlɔ. 

35Na bebuo bani na bádu bákyula bábla akpala ammɔ kama ni, beti bana ƒui 
lɛmwi bábakyula kede aani unwi bɔbla akpala na béti ntɛ akpala ammɔ ƒui lɛnɔ 
béwi lɛkpabi lɛmmɔ lɛlɔ. Anwuɔsu kakpakɔ kammɔ kásɔ kénwini kébese aani 
kuuku kalɛ, na baakpá Unwoti na mmɔ. 

36Na Hesekia ku Yuda kadi bekyuli bammɔ bádi limeyi na lɛlɔ lɛ́yɔ-ma, ɔsika 
Unwoti úbunku-ma na bákana na bábla ɔmɛni kɔnakunwi. 

Ala Alɛdi 2 - 30 

Hesekia Ɔ́klibi Lɛlɔ Ka Ɔdi Kukpi Lili Bɔvi Limeyi 
1Hesekia ɔ́sia Israel ku Yuda kadi bekyuli kenye ka bebo Unwoti Katɔti kakpakɔ 
na Yerusalem na badi Kukpi Lili Bɔvia Limeyi. Na ɔ́sia Eƒraim ku Manase kalɛkɛ 
badi lɛnɔ ƒui kenye ka bebo. 

2Na Ɔga ku nwuna bakutine benengu ku kasalakɔ bekyuli bammɔ na Yerusalem 
bálɛ ugyii ka badi Kukpi Likpi Lili Bɔvia Limeyi lɛmmɔ na kɔbuli kunyɔdi kemmo. 

3Bátakana limeyi lɛmɛni bɔdi na kɔbuli kedeedi kemmo aani kalɛ na use use, 
ɔsika bakpane pii bátakana lɛlɔ bɔbla sɛɛn ɔdi ɔmmɔ bɔbla na baklibi lɛlɔ bete 
limeyi lɛmmɔ bɔdi. Na bekyuli pii lɛnɔ bátakana bubo bubasala na Yerusalem 
mmɔ. 

4Na Ɔga ku kasalakɔ bekyuli bammɔ ƒui bánu ka kasusu kammɔ kadia. 

5Anwuɔsu básia Israel kalɔ bekyuli bammɔ ƒui kenye ɔ́si Beerseba útédu Dan na 
bálɔ-ma ka bebo Yerusalem mmɔ na badi Kukpi Lili Bɔvia Limeyi bete Unwoti 
Israel Katɔti. Na benengu bammɔ alati baatina ka ɔ́si kuuku ƒui ni, bátasiaku 
bekyuli lisu lɛmɛni udu ka bebo limeyi lɛmɛni kadikɔ lɛni kudii. 

6Amu na Hesekia batu bani na ɔ́tala mmɔ báyu ulu linyesia ɔku ɔmɛni bésienku 
Israel kesii biala. Na ɔku ɔmmɔ kenye kaasu kanini, “Israel kadi bekyuli, ka kuli 
kɔ́dia-bu na bɔ́lɛ Asiria baga enu kemmo na kekpo kéteƒie-bu ƒui ni, bɛya na ɔƒɛni 
anwu bunwini bubo Unwoti Katɔti ɔni na bula bati kuuku Abraham ku Isak ku 
Yakob bákpa kudɔ. Na si bɛ́bla ɔmɛni ni, ɔdubɔda kɔnyi buti bɔkya-bu ɔya. 

7Bitasiaku bina bati kuuku ku Israelƒuɔ lɛlɔ bekyuli bani na bakya kalɔ kammɔ 
kɔtɔ kakɛ mmɔ. Bátasiaku Unwoti kama siin, anwuɔsu na ɔ́ni-ma kɔtu geen. 

8Na bitabla atuɔkplu aani bina bati kuuku bammɔ. Bɛlɛ ugyii geen ɔƒɛni ka 
bɛdubɔdi Unwoti bula Katɔti litemi lɛlɔ! Bibo Yerusalem na bibadi limeyi na 

bɛkpa-nwu na nwuna kakpakɔ kani ndubɔdi nwuna kadi uwi ƒui na ɔdubɔda 
kɔnyi buti bɔkya-bu ɔya. 

9“Na bekisine bani néƒie bina lɛlɔ bekyuli badi bátɔlɔku ni, badubɔya na basɔ 
benwini bebo ɔma. Unwoti Katɔti ubo lɛƒɔndia na ɔɔnu kɔnyana. Na si bínwini 
bíbo-nwu kudɔ ni, ɔsɔ ɔɔɔdubo nwuna kama bunwini bɔkya-mii kudii.” 

10Na sɔsɔ ni, batu bammɔ lɛnɔ bésie ɔma biala kemmo na Eƒraim kalɛkɛ ku 
Manase kalɛkɛ na ɔƒɛ kanukɔ kakɛ. Na béti bákɔ bésie katɔ ƒui bétédu Sebulon 
kalɛkɛ kemmo, nsu bɔma kani ukyuli biala ɔ́ma-ma na bédumi-ma. 

11Nkyuli ɛlɛɛ badi kani nási Aser ku Manase kakɛ kani nésie ɔƒɛ kanukɔ ku 
Sebulon adua kemmo béboku lɛlɔ kalɔ na bébo Yerusalem. 

12Na Katɔti ɔlati ɔ́ya na lɛlɔ kemmo kaatɔ́ ɔdi biala na Yuda ƒui ka babla lɛla lɛni 
na Hesekia ku nwuna benengu básu mmɔ. 

13Na kɔbuli kunyɔdi kemmo ni, bekyuli lisu bonwu lɛdi líbo líbasala na 
Yerusalem ka badi Bodobodo Ɔni Néteƒu Limeyi. 

14Na akpabi ani na bátu bálɛ Yerusalem béte kadi bamba baƒiɔ biala ku oloƒui 
kɔkyulakɔ ƒui ni, bágyu ala ammɔ bene ƒui bétébo béwi Kidron Kɔwɛ kemmo. 

15-17Amu na kɔbuli kunyɔdi kɔmmɔ kuna limeyi leevu-linedi lɛlɔ ni, Lewiƒuɔ 
bammɔ bése kalɔ ku baƒonu bakɔdi bɔdu úte Kukpi Lili Bɔvia Limeyi Bɔdi, ɔsika 
bekyuli bani nébo babakpa mmɔ pii beeese sɛɛn na ɔdi kenye na bétete-ma kuƒi 
ka badu bebuo bammɔ ama alati. Na lɛnɔ ni, bakpane ku Lewiƒuɔ badi lɛnɔ 
bátabla lɛlɔ sɛɛn bétese na ɔdi ɔmmɔ kenye na kɔƒa geen kuukpó-ma. Ɔmmɔ ɔsu 
usi na bakɛ na bábla ɔmmɔ kɔnakunwi na béduo kakpakɔ na bátákyula akpala 
ani mɔɔyɔ́ Unwoti kaƒɔ béte-nwu. Ɔmmɔ kama bakpane bammɔ ku Lewiƒuɔ 
bammɔ bésie béténye bana kunyekɔ aani kalɛ na Katɔti kabla ɔblane Mose ɔda 
bubo bɔmmɔ bɔ́tina. 

18-19Bekyuli bani na bási Eƒraim ku Manase ɔƒɛ kanukɔ kakɛ ku Isakar ku Sebulon 
bébo mmɔ akɔ pii bátakana lɛlɔ bɔbla sɛɛn ɔdi ɔmmɔ kemmo bɔvi, nsu bédie 
Katɔti ɔda bubo bɔmmɔ atu na ama lɛnɔ bádi Kukpi Lili Bɔvia adila ammɔ. 
Hesekia ɔ́nu ɔmmɔ ɔ́ti, anwuɔsu ɔ́kpali Katɔti na úvele-nwu ɔnini, “Unwoti Katɔti 
bekyuli bamɛni beeese sɛɛn na lɛlɔ bɔbla sɛɛn ɔdi ɔmmɔ kenye, nsu ama lɛnɔ 
benye baakya lili kalɔ teete-ɔ aani kalɛ na bana bati kuuku bábla, anwuɔsu 
muuvele-ɔ nu-ma kɔnyana na eti akyiɛ-ma.” 

20Na Unwoti lɛnɔ únu kalɛ na Hesekia ɔ́kpali-nwu úvele mmɔ na úti bana bɔƒiɔ 
bɔmmɔ ɔ́kyiɛ-ma sɔsɔ na útani-ma kɔtu. 

21Lɛlɔ lɛ́yɔ Israelƒuɔ bani nkya Yerusalem mmɔ geen na bádi Bodobodo Ɔni 
Néteƒu Limeyi emeyi maatɛ sɔɔn. Na Lewiƒuɔ ku bakpane bammɔ bédie lɛnu 
bémwi Unwoti limeyi ndi limeyi na baagyá bana agyala ammɔ ƒui. 

22Hesekia ɔ́gya Lewiƒuɔ bammɔ enu na kabla kabuni kani na bábla ɔsu ku kalɛ 
na bátɔnku lɛkpa na emeyi ammɔ bɔdi kemmo. Bekyuli bani nébo mmɔ bábakpa 
lɛnɔ bádi limeyi lɛmmɔ emeyi maatɛ sɔɔn na béteeboku etela ani na béti bákpa 
na baadi adila kedee na baagyá bana bati kuuku Unwoti Katɔti enu. 

23Limeyi bɔdi bɔmɛni bɔ́da ukyuli biala ebiti geen ɔni na bana ƒui bénu kalɔ besie 
anumi badi-ni emeyi maatɛ bamba bebu. 

24Ɔmmɔ ɔsu ni, Hesekia úte bekyuli bammɔ ɔmantɛ bakɔ apim unwi ku baƒonu 
mpim maatɛ ka beti bakpa na badi-nya lɛnɔ aani adila kedee. Na nwuna benengu 
ama béte ɔmantɛ bakɔ apim unwi ku baƒonu mpim leevu. Bakpane pii lɛnɔ bénu 
kalɔ ka babla lɛlɔ bɔbla sɛɛn ɔdi ɔmmɔ. 

25Lɛlɔ lɛ́yɔ ukyuli biala geen ku bani na bási Yuda ku Israel ku bakpane ku 
Lewiƒuɔ bammɔ ƒui ku baƒɔ bani na bakya Yuda ku Israel kalɔ lɛlɔ ƒui. 

26Na ka ɔ́si Dawid ubidi Ɔga Salomo uwi ƒui ni, limeyi lɛni ndi limeyi linengudi 
ƒui lɛmɛni udu, bátadi-ni kudii. 

27Bakpane ku Lewiƒuɔ bammɔ bévele Katɔti ka ɔya na nwuna kusɛ kusɛ ɔsiaku 
bekyuli bammɔ na sɔsɔ ni, únu-ma buvele ɔ́siku nwuna keliekɔ kedee kammɔ na 
katɔ ƒui. 

Ala Alɛdi 2 - 31 

Bábwɛ Kadi Bamba Baƒiɔ Biala Na Kalɔ Kammɔ 
1Ka bádi limeyi lɛmmɔ báwɔlɔ ni, bekyuli bammɔ bésie Yuda lɛma ƒui kemmo na 
bátábwɛ atabi baƒiɔ bani ƒui na bátu bálɛ lɛma lɛmmɔ kemmo. Na békulo lɛƒiɔgyii 
lɛni na bálɛ béte Asera baƒiɔ mmɔ ƒui béwi kalɔ. Na baƒiɔ lidu biala na bátu na abi 
eli ku bana akpabi ƒui ni, bábwɛ-ma na Yuda kalɔ lɛlɔ ƒui ku Benyamin ku Eƒraim 
ku Manase ɔƒɛ kanukɔ kakɛ ƒui béwi kalɔ na bátɔlɔ bésie bana kɔduli. 

Ɔlɛka Beboku Bakpane Ku Lewiƒuɔ Etela 
2Hesekia úle bakpane ku Lewiƒuɔ bammɔ ɔ́kya kasala esu esu kemmo ɔkɛnku 
bana kabla kenye. Na úti akpala bɔkyula ku unwi bɔbla akpala kabla ɔ́kya-ma 
enu kemmo. Na úte babambadi ka beteete kebunku na bataabla bekyuli kabla na 
kakpakɔ mmɔ. Na badi lɛnɔ beteedie bumwi lɛnu na kakpakɔ lɛban kenye. 

3Hesekia úte bebuo ɔ́siku nwuna bebuo akɔ bani na badubuti bataabla akpala na 
ɔtanta ku useyi uwi ku lɛnwunameyi biala ku emeyi buni bɔdi kemmo ku kɔbuli 
kɔwɔdi bɔlɛ limeyi bɔdi ku emeyi buni bamba ani na Katɔti ɔda bubo bɔmmɔ 
bɔɔtina kalɛ. 

4Hesekia ɔ́su Yerusalemƒuɔ bammɔ ka beboku etela ani na badubuti bete 
bakpane ku Lewiƒuɔ bammɔ kalɛ na bakɛ uwi babla Katɔti kabla na bana kabla 
kani kenye na benye kemmo. 

5Uwi ɔni kani na bekyuli bamɛni bénu lɛla lɛni na ɔga ɔɔwia ka babla mmɔ ni, 
béti bana akɛla lɛkpa leevudi béboku úbunku anta ku kamu udu edula ani na 
bebo ku nnɔ ku uwɔ ku edula bamba lɛnɔ. 

6Lɛni kani na bekyuli bani na bási Yuda lɛma bamba kemmo lɛnɔ béti bana 
bebuo bani na bebo lɛkpa leevudi ku ala ani ƒui na béti béte Katɔti na bábla-nya 
kedee mmɔ lɛkpa leevudi béboku. 

7Bekyuli bammɔ bése kalɔ beeti bana etela teeboku Yerusalem na kɔbuli kɔtɛdi 
kɔni na baalɔ banii Sivan kemmo. Na abuli ene kama asa na béboku etela akladi. 

8Ka Hesekia ku nwuna benengu bánu ala amɛni ni, bágya Unwoti ku bekyuli 
bammɔ enu. 

9Amu na Hesekia úye ɔkpane ku Lewiƒuɔ bammɔ kalɛ na etela esu ani na 
beeboku-ma mmɔ ese. 

10Na ɔkpane unengudi ɔni nákya uwi ɔmmɔ kemmo na baalɔ-nwu Asaria ɔni ndi 
Sadok kaba kemmo ubi ni, údie kenye ɔnini, “Ɔ́si uwi ɔni bekyuli bammɔ bése 
kalɔ ku ala amɛni buboku ni, bɔ́kɛ adila ku ala bamba na etulo kalɛ na bɔɔwia 
muedi. Na bɔ́nu bɔ́ti ka Unwoti kusɛ kusɛ ɔsiaku bula bekyuli sɔsɔ. Nu ala ani 
udu nébu!” 

11Amu na ɔga ɔ́ya na bátu ala kesekɔ na kakpakɔ kemmo mmɔ. Na ka báwɔlɔ-ka 
bɔtu ni, 

12-13etela bamba ani lɛlɔ kabla na baaadubo bɔbla kɔnakunwi kɔmmɔ ni, 
baaklibi-nya teese mmɔ. Na Ɔga Hesekia ku ɔkpane unengudi Asaria báƒuna 
Lewini ɔni baalɔ Konania na ɔɔnu ala ammɔ lɛlɔ. Na ɔnwani Simei ndi nwuna 
ubunkune ku Lewiƒuɔ bamba bani ndi Yehiel ku Asasia ku Natan ku Asahel ku 
Yerimot ku Yosabad ku Eliel ku Ismakia ku Mahat ku Benaia. 

14Na Imna ubidi Kore na báƒuna ka utaanu ɔban kenye kani nkya késie ɔƒɛ katukɔ 
kakɛ. Na anwu kani mɔɔƒɔ́ kaƒɔ ƒaa etela ani na bekyuli beeboku Katɔti na uule-
nya teete bakpane ku Lewiƒuɔ bammɔ. 

15-16Kore ɔmɛni ubo bebunkune ɛku bamba bani mɔɔnu ka ala ani na béle mɛni 
édu bakpane bakladi bani na bakya Yuda lɛma bamba ƒui kemmo. Na bana anyi 
ndi Eden ku Miniamin ku Yesua ku Semaia ku Amaria ku Sekania. Ɔƒɛni ɔkpane 
ku Lewini biala na ɔ́ɔƒɔ utulo akwa avlaatɛ na ɔɔbla kabla limeyi ndi limeyi na 
kakpakɔ kemmo mmɔ bebo kadikɔ na etela amɛni kemmo ɔkɛnku bana kabla 
kenye. 

17Bénweni bakpane bamɛni anyi bákya bakpane ɔku ɔni na ɔtɛ use na adua 
ammɔ kemmo. Na Lewiƒuɔ bani náaƒɔ akwa aavlanyɔ ku bani na betulo lɛni ni, 
bénweni-ma anyi na bana kabla kani na baabla kenye. 

18Na anyi bunweni lɛku lɛmɛni lɛdanku bana beleku ku bebi ƒui lɛnɔ, ɔsika ama 
lɛnɔ baadi litemi lɛmmɔ lɛlɔ na baabla lɛlɔ sɛɛn na báƒɔ Unwoti anu ka babla-
nwu kabla. 

19Hesekia ɔ́ƒuna bekyuli badi úse kalɛ na beti bakpane kadikɔ kamɛni besienku 
bakpane ku Lewiƒuɔ bani na bakya akpaklɔ na bebuo kadikɔ na Yuda lɛma ku 
amadɔ mmɔ ƒui. Nsu ɔlɛka bakpane bammɔ babla Aaron kaba kemmo bebi na 
Lewiƒuɔ bammɔ lɛnɔ ɔlɛka bana anyi akya Lewiƒuɔ lɛku lɛni na lɛtɛ lise kemmo. 

20-21Ala ani ƒui na Hesekia ɔ́bla uwi ɔni na ɔɔdi Yuda lɛga ku ala ani ƒui na ɔ́bla 
úse kakpakɔ kammɔ kemmo na Yerusalem ni, adia na ese siin. Nwuna lɛgadi lɛ́lɛ 
kɔsia, ɔsika ɔ́di Unwoti Katɔti litemi lɛlɔ ku nwuna kayi ƒui. 

Ala Alɛdi 2 - 32 

Asiria Ɔga Sanaherib Úkpo Yudaƒuɔ 
1Ka Ɔga Hesekia ɔ́di Unwoti litemi lɛlɔ na ɔ́bla ala amɛni ƒui ɔ́wɔlɔ lɛni ni, 
Asiriaƒuɔ Ɔga Sanaherib ɔ́bla kasusu ka usie utékpoku Yuda. Na útékpo lɛma 
linengudi lɛni na bátu awodu bonwu bámana mmɔ na ɔ́kali ka ɔdubɔkana-ni 
bɔbwɛ na uƒie-ma ɔtɔlɔku. 

2Uwi ɔni kemmo na Ɔga Hesekia ɔ́ti ka kasusu kamɛni udu na Sanaherib uuti na 
Yerusalem lɛlɔ ni, 

3-4anwu ku nwuna benengu bábla kasusu ka abiɔ ku ntu bɔni ƒui na bɔkya keyi 
na awodu ammɔ kama ni, beekúlo-mu kalɛ na si Asiriaƒuɔ bébo mmɔ ni, na 
balákɛ ntu bɔdi baláni. 

5Amu na Hesekia ɔ́ya na batune badi bátásɔku ɔma ɔmmɔ kowodu kesii kani 
nábwɛ mmɔ báklibi. Na ɔ́ya na bátu kɔgyumanakɔ, na bátu kowodu bamba kɔni 
nábwɛ mmɔ kama. Na awodu kugyikpo kɔni na bátu bédi Dawid ɔma unengudi 
ɔmmɔ awodu ani nésie ɔƒɛ katukɔ kakɛ lɛnɔ ni, básɔ báklibi-nya bɔtu kaduɛ. 
Ɔmmɔ kama ɔ́ya na bábla ekpola ku kekpo kayi agyumanala pii. 

6Na ɔ́ƒuna bekpone batɔnkune bani ndubɔtɔnku bekpone esu esu ammɔ. Amu na 
ɔ́lɔ bekpone esu esu ammɔ ɔ́sala kanwaadikɔ na ɔma unengudi ɔmmɔ anumi na 
ɔ́su-ma ɔnini, 

7“Bise kayi na bɛƒɔ lɛlɔ bɛdi! Naaanu lɛla lɛni ɔsu na ɔlɛka bɛyia Ɔga Sanaherib 
ku nwuna bekpone kpakplaa bammɔ. Abu bubo ɔyikun butulo-nwu ƒui. 

8Ɔsika Unwoti bula Katɔti muukpó bula kekpo teete-bu. Na Asiriaƒuɔ ama ni, 
bekyuli keeke ɔyikun lɛlɔ na bana anu asia.” Ka Yudaƒuɔ bekpone bammɔ bénu 
etemila amɛni ni, ákya-ma kayi ogya geen. 

9Amu na uwi ɔni na Ɔga Sanaherib ku nwuna bekpone bébo bábada keliekɔ na 
bakya Lakis ɔma ni, ɔ́kya Ɔga Hesekia ku Yerusalemƒuɔ ɔtu ɔdi ɔnini, 

10“Ami Siriaƒuɔ Ɔga Sanaherib mɔɔyá-a na ati ka lɛ́ɛka lɛ́mana Yerusalem na 
muuye-ɔ si aakali ka adubɔkana-mi kekpo kenye bunye na akɛ ngba? 

11Amii Yerusalemƒuɔ bina Ɔga Hesekia ɔɔsu-mii ka bina Unwoti Katɔti ɔdubo 
bukpo bute-mii na ɔƒɔ-mii ngba, nsu bɔtɔlɔ na ɔda-mii na bɛdubo mmɔ bɔkya na 
kɔka ku ntukwɛ ɔdu-mii. 

12Ɔɔɔdi Hesekia ɔlati ntɔnku-mii na úbo baƒiɔ akpabi ƒui ku ani na akya abi eli ƒui 
ɔ́bwɛ na ɔ́su amii Yuda ku Yerusalemƒuɔ ɔnini, ‘Lɛkpabi linwi pɛ lɛlɔ na ɔdi ka 
bɛkpa na bɛkyula oloƒui’? 

13“Bínu lɛla lɛni na ami ku mina bati kuuku bɔ́bla kadi bamba bekyuli ƒui. Bɔkana 
na bana baƒiɔ badi bákana kadi kadi bekyuli bɔƒɔ? 

14Mɔɔsu-mii ka baƒiɔ badi bátakana bana bekyuli ngba bɔƒɔ na bakɛ bɔnwuna na 
Siriaƒuɔ baga ɔdi enu kemmo. Na bɔkali geen na amii bɛda bɛnii bina Katɔti anwu 
ɔdubɔkana lɛla lɛdi bɔbla butulo baƒiɔ bamba bammɔ? 

15Bitaya na Hesekia use-mii lisusu lɛmmɔ udu! Baƒiɔ badi bátakana bunye 
bɔsiaku Asiria kudii na baƒɔ bana kadi bekyuli badi. Anwuɔsu bɛƒɔ-mi bɛdi ka 
bina Katɔti lɛnɔ ɔɔɔdubo-mii bɔkana bɔƒɔ!” 

16Asiriaƒuɔ benengu bammɔ bátɛmi enyekpi na bédumi Unwoti Katɔti ku nwuna 
kabla ɔblane Ɔga Hesekia. 

17Na ɔku ɔni na Sanaherib únweni kemmo ni, ɔ́kya Unwoti lɛlɔ lɛma na ɔ́su ɔnini, 
“Kadi bamba baƒiɔ bátakana bana kadi bekyuli bɔƒɔ bɔsiku Asiriaƒuɔ enu kemmo 
na Hesekia Katɔti ɔni na ɔɔkpá lɛnɔ ɔɔɔdubo lɛla lɛdi bɔkana bɔbla.” 

18Na ala amɛni ƒui ni, Yudaƒuɔ lɛdi kemmo na Asiria benengu bammɔ benye 
baasu-nya kalɛ na si Yerusalemƒuɔ bani na bakya ɔma unengudi ɔmmɔ kemmo 
na awodu ammɔ kemmo bénu ni, na bayia na bete lili. 

19Na geen ni, bɔtɛmi kani na benengu bammɔ benye baatɛmi Unwoti Katɔti lɛlɔ 
kɔtɛ aani baƒiɔ keeke badi iye ala ani na bekyuli keeke nábla-ma bése lɛlɔ. 

Ɔga Sanaherib Úkpi 
20Na uwi ɔmmɔ kemmo ni, Hesekia ku Amos ubidi Kenye Udiene Yesaia bévele 
Unwoti ka ubunku-ma. 

21Na Unwoti úmene nwuna ɔtu ɔdi na úbo na úbadu ukpone biala ku bana kekpo 
batɔnkune ƒui na Asiriaƒuɔ keliekɔ kani na báda na belie mmɔ kemmo. Amu na 
Sanaherib ɔ́sɔ únwini úsie Asiria ku kɔƒa geen. Na ɔmmɔ kama limeyi lɛdi ni, úsie 
nwuna koƒiodu na ɔƒiɔtɔ kemmo mmɔ na anwu ɔlati bebi bananabi bádu-nwu. 

22Unwoti údie Hesekia ku Yerusalemƒuɔ ƒui na Sanaherib enu ku bekisine bamba 
enu kemmo. 

23Bekyuli béti etela béboku Unwoti na Yerusalem na béboku Hesekia ala ani na 
áƒɔ kuye geen. Na ka ɔ́si limeyi lɛmmɔ lɛlɔ ni, kadi bamba bekyuli baabu Hesekia 
geen. 

24Uwi ɔmmɔ kemmo kani na ɔlɛ ɔdi úbebo Hesekia ɔni na ɔ́yu-nwu ɔkplu na ɔɔyɔ́ 
ukpi muedi. Mmɔ na ɔ́kpali Unwoti úvele-nwu na anwu lɛnɔ údie lɛla lɛdi ɔ́tina-
nwu ka ɔlɛ ɔmmɔ ɔdubɔba-nwu. 

25Nsu Hesekia úbo ɔɔtalaku lɛlɔ katɔ geen ɔni na ɔ́yiƒala Unwoti enu muedi 
bɔgya. Na ɔmɛni ɔdi lɛla lɛni néƒi Unwoti livo, anwuɔsu ɔ́ni Hesekia ku Yuda ku 
Yerusalemƒuɔ ƒui kɔtu. 

26Na kama ƒui ni, bekyuli bamɛni bánu ka báƒiɔ na békpi kɔtɔ na bévele Unwoti 
banii uti ɔkyiɛ-ma. Anwuɔsu Unwoti ɔ́sɔ útani-ma kɔtu uwi ɔni ƒui na Hesekia ɔ́sɔ 
úlie utaadi lɛga mmɔ. 

Hesekia Ɔ́kɛ Lɛkɛ Geen 
27Hesekia úbenwini ɔlakɛne geen na ukyuli biala ɔɔbu-nwu. Ɔ́tu egulabi kesiekɔ 
kesii kani na uusé nwuna sika ɔƒualadi ku ugyiedi ku atabi bamba ani na áƒɔ kuye 
ku kutu akyala ku kekpo kayi agyumanala ku ala lidu bamba ani lɛnɔ náƒɔ kuye 
geen. 

28Ɔ́tu kesii bamba na mmɔ na uusé nwuna edula aani kamu ku antabi udu ku nnɔ. 
Na ɔ́tu bebuo lidu lidu kɔkyakɔ lɛnɔ, ɔsika Unwoti úte-nwu lɛkɛ geen. 
29Katɔti úse ɔ́ya na kɔnu kemmo kadia Hesekia geen, anwuɔsu ɔ́sɔ úye bese ku 
baƒonu pii úbu ku ɔmantɛ bɔkɔ lɛnɔ. Na ɔ́da akpakɔlɔ pii ute-ma. 

30Na údie ubu ɔni kemmo na beeti ntu taasiaku ɔ́si Gihon libiɔ útéduoku 
Yerusalem ɔma unengudi ɔmmɔ kemmo. Na sɔsɔ ni, ala ani ƒui na Hesekia ɔ́bla 
ni, álɛ kɔsia na átɛ geen. 

31Na uwi ɔni na Babilonƒuɔ batɔnkune bátala batu badi banii betéye Hesekia na 
ɔ́su-ma ala adi ɔsiku akɔla budie taatina ani nálɛ na nwuna kalɔ kemmo mmɔ ni, 
Katɔti únye ɔ́nu Hesekia na anwu ɔlati udie kenye na anwu ɔlati kasusu kenye 
na ɔnu si ɔmu ɔsiaku-nwu kama siin. 

Hesekia Úkpi 
32Lɛla bamba biala na Hesekia ɔ́sɔ ɔ́bla uwi ɔni na ɔɔdi lɛga mmɔ ku kalɛ na 
ɔ́siaku Unwoti kama siin ni, bénweni-ni bákya Kenye Udiene Yesaia ala alɛdi ɔku 
kemmo. 

33Uwi ɔni na Hesekia úkpi ni, báva-nwu na kesii kani na bédie bése sɛsɛɛ ka 
bataava baga bani lɛlɔ mbo ɔbu geen. Na ukyuli biala na Yuda ku Yerusalem 
bábu-nwu. Ɔmmɔ kama na bébese ubidi Manase Yudaƒuɔ Ɔga. 

Ala Alɛdi 2 - 33 

Manase Ɔ́di Lɛga Na Yuda 

1Akwa leevu-anyɔ na Manase ɔ́ƒɔ asa na bése-nwu lɛga na Yuda. Na úlie 
Yerusalem mmɔ ɔ́di lɛga akwa liti ku ɛlɔ. 

2Manase útenu Unwoti litemi mmomu ɔsiaku kadi bamba bekyuli bani na ɔ́bɔku 
ɔ́lɛku bana kɔlɔ kemmo na Israelƒuɔ anumi mmɔ ɔdi ɔni muusé Unwoti lɛlɔ mmɔ 
kama. 

3Ɔ́sɔku kadi bamba bekyuli bammɔ aƒiodu ani na ɔti Hesekia ɔ́bwɛ mmɔ ɔ́tu. Na 
ɔ́tu lɛkpabi úte Baal baƒiɔ na ɔ́sɔku Asera baƒiɔ beledi lɛƒiɔgyii ɔ́lɛ. Na ɔsiaku ayabi 
kama ɔɔkpá-nya. 

4Na kakpakɔ geen kemmo muedi kesii kani na nka Unwoti lɛti kani na ɔlɛka 
bakpa ni, Manase ɔ́tu kadi bamba baƒiɔ akpabi ɔ́lɛ ku 

5akpabi bamba úse ka bataakpa ayabi lɛnɔ. Na ɔ́ya na bálɛ akpabi amɛni na 
Unwoti kakpakɔ kɔduli akpa anyɔ ammɔ kemmo. 

6Ɔ́kyula nwuna bebi bananabi ɔ́kpa na Ben Hinom Kɔwɛ kemmo. Na uubó like na 
ɔɔbla evo ala na ɔɔkpali bekpine ku ayu bamba na ɔ́bla ekpidi bonwu bonwu lidu 
lidu na Unwoti anumi na ɔ́ya na Unwoti úti kɔnyi geen. 

7Manase ɔ́nwi atabi baƒiɔ badi na úti útálɛ Unwoti kakpakɔ. Mmɔ na Unwoti ɔ́su 
Dawid ku ubidi Salomo ɔnini, “Kakpakɔ kamɛni kemmo ku Yerusalem ɔma ɔni 
na lɛ́ƒuna na Israel bekyuli ƒui akɔ ni, mmɔ na ndubɔsia mina lɛnyi ute uwi ƒui. 

8Si mina bekyuli badubɔsia anumi na badi ɔda bubo bɔni na mina kabla ɔblane 
Mose úte-ma ni, nsɔ lɛɛɛdubo-ma bɔbɔku bɔlɛku kalɔ kani na líti líte bana bati 
kuuku ka beti benwini bana ɔdi kemmo kudii. 

9Nsu Yuda ku Yerusalem bekyuli ƒui béni na bénu Manase litemi mmomu na 
bábla alaekpidi enengudi ani na etulo ani na kadi bamba bekyuli bani na lɛ́bɔku 
lɛ́lɛku-ma anumi muedi bábla.” 

10Unwoti ɔ́dɔnku Manase ku bekyuli bammɔ ƒui kɔlɛ kɔlɛ, nsu béni. 

11Anwuɔsu na ɔ́ya na Asiria bekpone benengu bébekpo Yuda na béƒie Manase na 
béti lɛbuala lɛdi bákya-nwu enwu na bébo-nwu kɔgba na béti-nwu bésienku 
Babilon. 

12Uwi ɔni na kekpo kéƒie Manase na úusie ɔkya mmɔ ni, úvele Unwoti Katɔti ɔnii 
uti nwuna ekpidi ɔkyiɛ-nwu na ubunku-nwu. 

13Unwoti únu-nwu buvele na ɔ́nu kalɛ na nwuna ekpidi éduo-nwu. Anwuɔsu ɔ́ya 
na ɔ́sɔ únwini úsie Yerusalem na ɔ́sɔ úsie ɔɔdi lɛga. Na ɔ́si uwi ɔmmɔ úsela ni, 
Manase ɔ́nu ɔ́ti ka Unwoti ndi Katɔti sɔsɔ. 

14Ɔmmɔ kama ni, Manase ɔ́sɔku Yerusalem kowodu kɔmadi kɔni nésie ɔƒɛ katukɔ 
kakɛ ɔ́tu na ɔ́ya na kɔ́kuku kúbu. Kowodu kakɛ kamɛni kási kesii kani baalɔ banii 
Gihon Kɔwɛ na ɔkɛ mmɔ na ɔ́kɔ úsie kesii kani baalɔ banii Kabɛ Ɔban kenye. Na 

ɔ́ka ɔ́mana ɔma kakɛ kani na baalɔ Oƒel Kɔbi. Na lɛma linengudi lɛni na bátu 
awodu bámana na Yuda ƒui ni, ɔ́ya na bekpone benengu baagyumana-ni. 

15Amu na kadi bamba baƒiɔ ku baƒiɔ lɛtabi lɛni na ɔ́tu únyene Katɔti kakpakɔ 
mmɔ ni, ɔ́ya na báda-nya ƒui bágyu bédie mmɔ. Na akpabi ammɔ ƒui ni, básala-
nya na bálɛku-nya bétéwiakun ɔma ɔmmɔ kama. 

16Na ɔ́sɔku Unwoti lɛkpabi ɔ́klibi na bábla unwi bɔbla akpala nwuna lɛlɔ na 
bágya Unwoti enu na bévele-nwu kusɛ kusɛ. Na úbo bani ƒui na bakya Yuda mmɔ 
ɔda ka ɔdi biala utaakpa Israel Unwoti Katɔti. 

17Bekyuli bammɔ bénu lɛla lɛni na Manase ɔ́su-ma, nsu ama alati bana aƒiodu na 
baakpá Unwoti. 

18Na lɛla biala na Manase ɔ́sɔ ɔ́bla uwi ɔni na ɔdi ɔga ku kalɛ na útaakpali Katɔti 
teevele ku kalɛ na kenye bediene bálɛ-nwu bávinku ƒui ni, bénweni bákya Israel 
ala alɛdi ɔku kemmo. 

19Kenye udiene Hosai únweni ala pii ɔ́siku Manase lɛlɔ úbunku kalɛ na útaakpali 
Katɔti ku kalɛ na Katɔti únu-nwu bɔkpali. Nsu ala ekpidi ani na ɔ́bla lɛnɔ asa na 
ɔdubɔsɔ unwini kayi ni, únweni ana ƒui. Na únweni ala ɔ́siku kesii kani bene na 
ɔ́tu kadi bamba baƒiɔ ku aƒiodu ɔ́lɛ ku kesii kani na ɔ́ya na bátaakpa Asera baƒiɔ 
beledi bammɔ. 

20Manase úbekpi na báva-nwu na baga kaduli kevomadɔ mmɔ na ubidi Amon 
úbenwini Ɔga. 

21Akwa aavlanyɔ-inyɔ na Amon ɔ́ƒɔ asa na úbenwini ɔga na Yuda. Na Yerusalem 
mmɔ na úlie ɔ́di lɛga akwa anyɔ. 

22Amon útenu Unwoti litemi kalɛ kani na ɔti Manase ɔ́bla na ɔ́kpa baƒiɔ bani na 
ɔti ɔ́tu. 

23Manase únwini kayi úbo Unwoti kudɔ, nsu ubidi Amon anwu úni na útabla 
ɔmɛni mmomu ekpidi enengudi na ɔ́bla ɔ́sia kama útulo ɔti ƒui. 

24Ɔmmɔ ɔsu Amon alati benengu badi bényimi-nwu lɛlɔ na bádu-nwu na baga 
kesii mmɔ kani. 

25Nsu Yudaƒuɔ lɛnɔ bádu Amon badune bammɔ na béti ubidi Yosia bése lɛga. 

Ala Alɛdi 2 - 34 

Yuda Ɔga Yosia Ɔ́klibi Ala 
1Akwa maane na Yosia ɔ́ƒɔ asa na úbenwini Yudaƒuɔ ɔga. Na úlie Yerusalem ɔ́di 
lɛga akwa avlaatɛ-unwi. 

2Na Yosia ɔ́bla lɛla lɛni mɔɔƒɔ́ Unwoti anu. Na ɔ́siaku ɔti kuuku Ɔga Dawid ɔbladu 
kama siin. Na ɔ́di Katɔti ɔda bubo ƒui lɛlɔ. 

Yosia Ɔ́ya Na Báda Kadi Bamba Baƒiɔ Bɔkpa Báya 
3Yosia úse kalɔ ku Katɔti bɔkpa uwi ɔni kani na ɔ́ƒɔ akwa leevu-aku aani nwuna 
nana Dawid kalɛ. Na akwa ene kama ni, ɔ́lɛ ugyii ka ɔ́yila kadi bamba baƒiɔ ku 
aƒiodu ani ƒui na akya Yuda ku Yerusalem ku lɛƒiɔgyii lɛni na bálɛ béte Asera baƒiɔ 
beledi ka bataakpa. 

4Na anwu ɔlati unye ɔɔnu asa na beebó Baal akpabi ammɔ ku abi ani lɛlɔ na 
baakyula oloƒui mmɔ taabwɛ ku Asera lɛƒiɔgyii ku baƒiɔ lidu lɛni ƒui na bátu mmɔ. 
Na béti ala abwɛdi ammɔ bégyingya béwi bekyuli bani nákpa baƒiɔ bammɔ 
kɔƒiɔtɔ lɛlɔ. 

5Ɔmmɔ kama Yosia ɔ́ya na bákyula babwɛlɛ bammɔ ekubi na bana akpabi ammɔ 
lɛlɔ. Na ɔmmɔ ɔɔtina ka akpabi ammɔ eesé lɛlɔ na ásɔ átamanku ka bakpa baƒiɔ 
badi na ana lɛlɔ. Ulu ɔmmɔ lɛlɔ na Yosia ɔ́sia na ɔ́da lɛƒiɔkpa údie Yuda ku 
Yerusalem. 

6Na lɛni kani na ɔ́bla na lɛma libliidi kemmo ƒui lɛnɔ na Manase ku Eƒraim ku 
Simon kɔlɛkɛ útédu Neƒtali ɔmii ku amadɔ mmɔ ƒui. 

7Na kesii biala na Israel lɛga kadikɔ kani na katɔ kakɛ ni, lɛni kani na Yosia ɔ́bwɛ 
baƒiɔ bammɔ ku ana akpabi ƒui ku Asera lɛƒiɔgyii lɛmmɔ ku oloƒui kɔkyulakɔ ƒui 
kpɛtɛ kpɛtɛ únwini ɔtumu. Ɔmmɔ kama ni, Yosia ɔ́sɔ únwini úsie Yerusalem. 

Hilkia Ɔ́nu Katɔti Ɔda Bubo Bunweni Kedee Ɔku 
8Na lɛkwa leevu-maanedi ka Yosia ɔɔdi lɛga na ɔɔwia ka ɔklibi kalɔ kammɔ na 
ɔbla Katɔti kakpakɔ kammɔ kedee ni, ɔ́tala nwuna benengu ɛtɛ badi ka batásɔku 
Katɔti kakpakɔ kammɔ baklibi. Na ama ndi Asalia ubidi Saƒan ku Yerusalem aban 
ɔgadine unengu Maaseia ku Yoahas ubidi Yoas bani mɔɔda aban ala alɛdi ɔku 
mmɔ. 

9Na nkyuli ɛtɛ bamɛni bésie ɔkpane unengudi Hilkia kudɔ na béti egulabi ani na 
Lewiƒuɔ bagyumanane báƒɔ básiku bekyuli bani nkya Manase ɔƒɛ katukɔ kakɛ ku 
Eƒraim kalɛkɛ ku Israel kakɛ kakladi ƒui kudɔ ku bani na beli Yuda ku Benyamin 
ku Yerusalem lɛnɔ béboku. 

10Na béti egulabi ammɔ béte bekyuli bani mɔɔnu kabla kammɔ lɛlɔ na béti adi 
báƒɔ kabla bablane kayu. 

11Na béti ɔkladi béte banwine ku batune na béti béye atabi ku ligyii lɛni na 
baawia na beti baklibi lɛtɔ bamba lɛni na Yuda baga bani néelie bábavi bátakana 
bɔklibi. 

12Kabla bablane bammɔ bádi bana litemi lɛlɔ siin na bana lɛlɔ banune ndi Yahat 
ku Obadia ɔni nási Lewiƒuɔ kɔdua kɔni ndi Merari ku Sekaria ku Mesulam bani 
nási Lewiƒuɔ kɔdua kɔni baalɔ banii Kohat kemmo. Na Lewiƒuɔ bamba bani na 
bagyi lɛnu budie kaduɛ ni, 

13ama muuti atula teesienku kabla bablane bammɔ na baanu kabla bablane 
bammɔ lɛlɔ. Na Lewiƒuɔ bamba benye baagyumana kakpakɔ kammɔ bámana. 

14Ɔƒɛni uwi ɔni na beeti egulabi ammɔ teete kabla lɛlɔ banune bammɔ ni, Hilkia 
úbanu Katɔti ɔda bubo ɔku ɔni na úte Mose. 

15Na Hilkia úti ɔku ɔmmɔ úte unengu Saƒan na ɔ́su-nwu ɔnini, “Nu! Lɛ́nu Ɔda 
Bubo Ɔku na Katɔti kakpakɔ.” 

16Amu na Saƒan ɔ́ƒɔ ɔku ɔmmɔ na úti úsienku Yoas na útásu-nwu ɔnini, “Ƒula 
benengu badaku kabla kammɔ kalɛ na aawia ka babla-ka. 

17Báƒɔ egulabi básiku kakpakɔ mmɔ na béti bésienku bekyuli bani mɔɔnu ekpo 
ammɔ bɔklibi kabla lɛlɔ. 

18Nsu ni, Ɔbune, lɛla bamba lɛnɔ lɛ́lɛ. Aanu ɔku ɔni na Ɔkpane Hilkia úti úte-mi.” 
Mmɔ ni, Saƒan ɔ́ka ɔku ɔmmɔ momoomo úte-nwu na únu. 

19Na ka Yosia únu ala ani na akya Katɔti Ɔda Bubo Ɔku ɔmmɔ kemmo ni, ɔ́ni 
nwuna awu ɔni na ɔkya ɔ́bwɛ ku kɔnyana. 

20Kɔnakunwi ni, ɔ́ya na bálɔ Hilkia ku Saƒan ku Saƒan ubidi Ahikam ku Mika ubidi 
Abdon na ɔ́ya na bálɔ Miaya ubidi Akbor lɛnɔ ku anwu ɔga ɔmmɔ ɔlati kabla 
ɔblane bábasala na ɔ́su-ma ɔnini, 

21“Mɔɔnu ka Katɔti úti kɔnyi ɔ́kya-mi ku ukyuli biala na ɔkya Israel ku Yuda kalɔ 
kammɔ ƒui lɛlɔ, ɔsika bula bati kuuku bátadi ɔda bubo bɔni nkya ɔku ɔmɛni 
kemmo lɛlɔ. Anwuɔsu bisie na bitáwia lɛla lɛni ka Katɔti ɔɔwia ka bɔbla.” 

22Amu na Hilkia ku nkyuli ine bakladi bani na ɔga ɔ́tala ni, bátɔlɔ mmɔ 
kɔnakunwi bésie uleku Kenye Udiene Hulda kudɔ batátɛmiku-nwu. Na Hulda 
ɔgyani ndi Salum. Na Salum ɔmɛni ni, Hasra ubidi ɔni na baalɔ Tokat náwɔ-nwu. 
Na Hasra mɔɔnu ɔga adala kesekɔ lɛlɔ. Hulda keliekɔ kakya Yerusalem katɔ kakɛ. 
Na uwi ɔni na bása na nwuna kaduli mmɔ ka batɛmi ni, 

23kenye udiene ɔmmɔ ɔ́su-ma ɔnini, “Ɔga Yosia nátala-mii. Na Unwoti Israel 
Katɔti ɔnini, 

24‘Yosia, ami ndi Unwoti! Na lɛ́lɛ ugyii ka lɛni ukyuli biala na ɔkya kalɔ kamɛni 
kemmo kɔtu kalɛ na ɔku ɔmɛni kemmo etemila aatina. 

25Yuda ku Israel bekyuli ƒui béni-mi. Na bábla akpala béte kadi bamba baƒiɔ ku 
ala ani na ama alati bávɔ béte lɛlɔ. Na nsɔ lɛɛɛdubo bɔkana bunye bɔnu ɔmɛni 
gyɔlɔɔ, ɔsika livo liiƒí-mi geen. 

26“ ‘Binwini na bitásu Yuda ɔga ɔni nátala-mii ɔnii bibeye kenye udiene binu lɛla 
lɛni na ami Israel Katɔti mɔɔkali ɔ́siku ala ani na únu ɔ́siku ɔku ɔmmɔ kemmo 
lɛlɔ. 

27Ka kayi kágyu-ɔ uwi ɔni na énu ala ani na lɛ́su ka mabla kalɔ kamɛni ku kana 
bekyuli ni, éboku lɛlɔ kalɔ na kayi kemmo na áni ƒula awu ábwɛ na éwulo na 
mina anumi. Na mɔɔsu-ɔ geen ka línu ƒula buvele. Anwuɔsu nu lɛla lɛni na ndubo 
bɔbla. 

28Ndubo-ɔ bɔkpanku bɔtɔlɔku busienku ƒula bati kudɔ na badubɔva-a ku keyi 
buɛɛ. Na ƒula anumi alanu ɔgbankpi ɔni ndubo bɔlɛku kalɔ kamɛni ku kana 
bekyuli lɛlɔ.’ ” Amu na bekyuli bammɔ bénwini bátásu Yosia ala ani na bénu 
básiku uleku Kenye Udiene Hulda kudɔ. 

Yosia Ɔ́ka Katɔti Ɔda Bubo Ɔku Ɔmmɔ 
29Mmɔ ni, Ɔga Yosia ɔ́lɔ Yuda ku Yerusalem benengu bammɔ ɔ́sala. 

30Na anwu ku Yuda ku Yerusalem bekyuli bɔmmɔ ƒui ku bakpane ku Lewiƒuɔ 
bétéduo kakpakɔ mmɔ. Amu na kawɔlɔ ƒui uwi ɔni na bana ƒui báasa buduo ni, 
ɔ́ka Katɔti ɔda bubo ɔku ɔni na bánu na kakpakɔ mmɔ kemmo etemila momoomo 
na bénu. 

31Na uwi ɔni na ɔ́ka ɔku ɔmmɔ ɔ́wɔlɔ ni, Yosia úsie úténye kesii kani na bédie 
bése sɛsɛɛ béte baga mmɔ. Na ɔ́lɔ Katɔti lɛnyi úse kenye ka ɔdubɔdi Unwoti ɔda 
bubo ku nwuna etemila ƒui lɛlɔ siin aani kalɛ na ɔkya ɔku ɔmmɔ kemmo. 

32Ɔmmɔ kama ni, ɔ́lɔ Yerusalemƒuɔ ku bani na bási Benyamin kɔdua kemmo 
mmɔ ƒui ka ama lɛnɔ bakpali Unwoti bese kenye kammɔ bete-nwu ka badubɔdi 
ɔda bubo ku etemila ani ƒui na Unwoti Katɔti ɔni bana bati kuuku bákpa mmɔ 
úte-ma lɛlɔ siin. Na bábla lɛni sɔsɔ. 

33Amu na Yosia ɔ́yila baƒiɔ bani ƒui na bakya Israel kalɛkɛ kammɔ lɛlɔ na úbo 
bana ƒui ɔda na Israel mmɔ ka bataakpa Unwoti Katɔti lɛti kani. Na básɔ 
bétenwini kama bátakya Unwoti Katɔti kudii na Yosia lɛga bɔdi uwi. 

Ala Alɛdi 2 - 35 

Bádi Kukpi Lili Bɔvia Limeyi 
1Na uwi ɔmmɔ ni, Yosia úbo ɔda ka badi Kukpi Lili Bɔvia Limeyi na Yerusalem 
na beti babu Unwoti. Anwuɔsu na kɔbuli kudeedi limeyi leevu-linedi lɛlɔ ni, bádu 
baƒonu bakɔdi béte limeyi lɛmmɔ bɔdi. 

2Amu na limeyi lɛmmɔ lɛlɔ ni, Yosia ɔ́sia bakpane bammɔ anu kaduɛ kalɛ na ɔdi 
biala ɔti lɛla lɛni na ɔdubo bɔbla na kakpakɔ mmɔ. 

3Na Lewiƒuɔ bani mɔɔbla Unwoti kabla na baatina bekyuli Unwoti ɔda bubo 
bɔmmɔ etemila ni, ɔ́lɔ-ma ɔ́sala na ɔ́su-ma ɔnini, “Bɛsɔ bɛɛɛdubo Katɔti Bunyimi 
Adaka ɔmmɔ buteeti taavinku ekpo ƒui ɔƒɛni amu. Mmomu ɔdubuse Katɔti 
kakpakɔ kani na Ɔga Salomo ɔni ndi Dawid ubidi ɔ́tu mɛni kemmo kesii kani na 
amii ku nwuna kadi bekyuli Israelƒuɔ bɛdubo nwuna kabla butaabla. 

4Anwuɔsu bɛklibi lɛlɔ na bitátaabla bina kabla kani na Ɔga Dawid ku Salomo 
béte-mii ka bitaabla ɔkɛnku bina adua ammɔ kenye. 

5“Bile lɛlɔ bɛkya kasala akpa akpa kemmo na binye kunyekɔ kɔni na bíle bíte lɛlɔ 
kalɛ na si atɔƒi ammɔ bekyuli bébo kakpakɔ na bana ɔdi biala ɔkɛ kebunku ɔsiku 
bina ɔdi kudɔ. 

6Na si uwi ɔni na bekyuli bammɔ béti bana lɛkpa koƒonu ubi béboku ni, na bɛdu-
ku na bɛwawa-ku bite ka bakpa bete Unwoti. Bɛnu kaduɛ kalɛ na bekyuli bammɔ 
badi limeyi lɛmmɔ basiaku ulu ɔni lɛlɔ na Unwoti úbo Mose ɔda. Na bɛbla lɛlɔ 
bɔbla sɛɛn ɔdi ɔmmɔ kalɛ na bilásɔ na Unwoti anumi na biteese-nwu lɛlɔ.” 

7Yosia úte bekyuli bammɔ baƒonu ku bese mpim avlaatɛ ku ɔmantɛ bakɔ mpim 
ɛtɛ ɔ́siku anwu ɔlati bebuo akɔ ka beti bakpa. 

8Yosia benengu bammɔ lɛnɔ béte bakpane ku Lewiƒuɔ bammɔ bebuo badi ku 
kaƒɔ ƒaa básiku bana bebuo akɔ ka beti bakpa. Na Hilkia ku Sekaria ku Yehiel bani 
ndi benengu bani mɔɔnu kakpakɔ kammɔ lɛlɔ lɛnɔ béte bakpane ku Lewiƒuɔ 
bammɔ baƒonu ku baƒonu bakɔdi mpim inyɔ ku eti leevu-anyɔ. Na béte ɔmantɛ 
bakɔ eti aku banii beti bakpa na Kukpi Lili Bɔvia Limeyi lɛmmɔ lɛlɔ. 

9Na Konania ku nwuna banwani inyɔ bani ndi Semaia ku Netanel ku Hasabia ku 
Yeiel ku Yosabad ni, ama ndi Lewiƒuɔ benengu. Na ama béte Lewiƒuɔ bakladi 
baƒonu ku bese mpim ɛlɔ ku ɔmantɛ bakɔ eti leevu ka beti babla akpala. 

10Amu ka uwi údu ka badi Kukpi Lili Bɔvia limeyi lɛmmɔ ni, bakpane ku Lewiƒuɔ 
bammɔ bésie béténye bana kunyekɔ aani kalɛ na Yosia ɔ́su-ma. 

11Na Lewiƒuɔ bammɔ bádu Lɛkpa baƒonubi bammɔ na bédie-ma lɛku na béti 
ubugya ɔmmɔ ɔdi béte bakpane bammɔ na bákuna béwi lɛkpabi lɛmmɔ lɛlɔ. 

12Lewiƒuɔ bammɔ bédie bebuo bammɔ kɔdikɔ kɔdikɔ kɔni na badubuti babla 
bɔkyula ƒui ɔdi aani kalɛ na Mose ɔda bubo bɔɔtina bése bekyuli bani néboku 
bebuo bammɔ. Na lɛni kani na bábla ku ɔmantɛ bakɔ bammɔ lɛnɔ. 

13Bákyula akpala ammɔ na lɛkpabi lɛmmɔ lɛlɔ, na béƒulo lɛna lɛkladi na ebui lidu 
lidu kemmo úte etela ɔdi bamba lɛnɔ bɔbla na bábabala béti lɛna lɛmmɔ béte 
bekyuli bammɔ kalɛ na bakun. 

14Anwuɔsu limeyi limodi lɛmmɔ ƒui ni, bakpane bammɔ bátakɛ kɔnu kɔdi, 
mmomu benye baabla akpala na baakyula bebuo bammɔ lɛmwi na lɛkpabi lɛlɔ. 
Na uwi ɔni na bekyuli bammɔ ƒui ɔdi biala ɔ́wɔlɔ ni, Lewiƒuɔ bánwa Kukpi Lili 
Bɔvia adila ammɔ béte lɛlɔ ku bakpane bammɔ. 

15Na uwi ɔni na baadi limeyi lɛmmɔ ni, Lewiƒuɔ badi bánwa adila ammɔ béte lɛnu 
bediene ku bagyumanane bammɔ kalɛ na Lewiƒuɔ lɛnu bediene bammɔ ɔdi 
ulágyu nwuna kenyekɔ kani na béte-nwu ka unye aani kalɛ na Dawid ku Asaƒ ku 
Heman ku Yedutum ɔni ndi kenye udiene ute ɔga ɔmmɔ bátina. Na bagyumanane 

bani na benye kakpakɔ kɔyakun lɛban kenye muedi ɔdi útalɛ ka ɔdi ɔgyu nwuna 
kenyekɔ. 

16Anwuɔsu na limeyi lɛmmɔ lɛlɔ ni, bádi kukpi Lili Bɔvia Limeyi lɛmmɔ béti 
bákɔliku Unwoti katɔ na bákyula akpala na lɛkpabi lɛlɔ béte-nwu aani kalɛ Yosia 
úbo ɔda. 

17Na bekyuli bani nébo kakpakɔ mmɔ bésie anumi na bádi Bodobodo Ɔni Néteƒu 
Limeyi bɔdi emeyi maatɛ. 

18Yerusalem ɔma ku lɛma lɛni na Yuda ku Israel kalɔ ƒui bekyuli bébo mmɔ. Na 
ka ɔ́si Kenye Udiene Samuel uwi ƒui ni, bátadi Kukpi Lili Bɔvia Limeyi lɛmɛni lɛni 
kudii. Na geen ni, ɔ́si uwi ɔni na bése kalɔ ku limeyi lɛmɛni bɔdi ni, ɔmɛni ndi 
limeyi linengudi ƒui lɛni na bádi dii na Israel! 

19Na ala amɛni ƒui álɛ na lɛkwa leevu-maanedi kemmo na Yosia Yuda lɛga bɔdi 
kemmo. 

Yosia Úkpi Na Kekpokɔ 
20Amu na uwi ɔdi kama ni, Egyipteƒuɔ Ɔga Neko ɔ́tɔnku nwuna bekpone úsienku 
Karkemis ɔma unengudi kemmo na Euƒrate Ketu kɔtu. Na Yosia lɛnɔ útiku 
nwuna bekpone útásiaku kalɔ kammɔ katɔ kakɛ kalɛ na utásiaku Egyipteƒuɔ 
bammɔ na kekpokɔ. 

21Mmɔ na Neko ɔ́kya Yosia ɔtu ɔnini, “Ɔɔɔdi awɔ Yuda Ɔga na líbo mbekpoku! Na 
ami ku awɔ bútakɛ lɛla lɛdi na buukpó. Katɔti násu-mi ɔnii mbekpoku mina 
ukisine na unye-mi kama lɛnɔ sɔsɔ. Anwuɔsu si awɔ ákali ka enye ada-mi ni, 
Unwoti ɔdubo-ɔ kɔtu bɔni.” 

22Nsu ɔmɛni ƒui ni, Yosia útenu Neko litemi ina ka Katɔti náya na ɔ́su-nwu kenye 
kammɔ! Mmomu úti ala adi na ɔ́bɛla nwuna anumi kalɛ na balanu-nwu baláti na 
úsie útásiaku-nwu ka bekpo na kesii kani baalɔ banii Medigo Ɔkwalɛ. 

23Ka benye kekpo kammɔ lɛlɔ ni, Egyipteni ukpone ɔdi úbo kataminta lɛtula ɔ́lɛ 
Yosia. Mmɔ kani na Yosia ɔ́su nwuna bekpone akɔ unwi ɔnini, “Babla na ada-mi 
edie mɛni, ɔsika lɛtula lɛdi lɛ́kɛ-mi.” 

24Anwuɔsu báda Yosia bédie kɛɛkɛ ɔmmɔ kemmo bátákya ɔbambadi ɔdi kemmo 
na béti-nwu bátɔlɔku mmɔ bésienku Yerusalem kesii kani na uwi ɔ́sɔ útetu asa 
na úkpi. Báva-nwu na kesii kani na nwuna bati kuuku batɛ na ukyuli biala na 
Yuda ku Yerusalem mmɔ úwulo-nwu geen. 

25Amu na Kenye Udiene Yeremia údie ɔkwanu ɔdi úti ɔ́kɔliku-nwu lɛnyi katɔ. Na 
ɔ́si uwi ɔmmɔ lɛlɔ ni, ukyuli biala muuwulo Yosia kukpi ni, uudie ɔkwanu ɔmmɔ. 
Na bénweni ɔnu ɔmmɔ bákya lɛkwanu ɔku kemmo. 

26Na lɛla bamba biala na Yosia ɔ́sɔ ɔ́bla na nwuna lɛgadi kemmo ku kalɛ na ɔ́siaku 
Unwoti kama siin ni, 



866 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

27bénweni-ni bákya Israel ku Yuda ala alɛdi ɔku kemmo. 

Ala Alɛdi 2 - 36 

Yehoahas Ɔ́di Lɛga Na Yuda 
1Ka Yosia úkpi kama ni, Yudaƒuɔ bése ubidi ɔnanabi Yehoahas Yudaƒuɔ ɔga na 
Yerusalem. 

2Na akwa aavlanyɔ-atɛ na ɔ́ƒɔ na uwi ɔmmɔ lɛlɔ. Na Yerusalem mmɔ na úlie ɔ́di 
lɛga abuli atɛ. 

3Egyipteƒuɔ Ɔga Neko úƒie Yehoahas na únye Yudaƒuɔ lɛlɔ na beeyi lɛlɔ bɔdi kayu 
kani ndi sika ɔƒualadi aani antabi aƒo bonwu aavlene unu ku sika ugyiedi antabi 
akyami aavlanyɔ-atɛ unu teete-nwu. 

4Na Ɔga Neko ɔ́ƒuna Yehoahas ɔnwani Eliakim úse lɛga na Yuda na ɔ́vumana-nwu 
lɛnyi ɔnii Yehoiakim. Na Yehoahas anwu ni, úti-nwu ɔ́tɔlɔku úsienku Egyipte 
aani ɔtɔntɛne kalɛ. 

Yehoiakim Ɔ́di Lɛga Na Yuda 
5Akwa aavlanyɔ-alɔ na Yehoiakim ɔ́ƒɔ asa na báƒuna-nwu ka ɔdi lɛga. Na úlie 
Yerusalem mmɔ ɔ́di lɛga akwa leevu-unwi. Yehoiakim útadi Unwoti nwuna 
Katɔti litemi lɛlɔ mmomu ɔ́bla atu ɔkplu na ɔ́bla ala ekpidi. 

6Uwi ɔni na Yehoiakim ɔɔdi lɛga ni, Babilon Ɔga Nebukadnesar úkpo Yuda na 
úƒie Yehoiakim na úbo-nwu kɔgba na úti-nwu úmene Babilon ɔma unengudi 
kemmo. 

7Nebukadnesar úti ala abuni bamba ani na áƒɔ kuye geen lɛnɔ na kakpakɔ kammɔ 
kemmo ɔ́tɔlɔku útése nwuna ɔga kesii na Babilon. 

8Na ala bamba ani na Yehoiakim ɔ́sɔ ɔ́bla uwi ɔni na ɔɔdi lɛga ku ala ekpidi ani 
na ɔ́bla ku ani muusé lɛlɔ ƒui ni, bénweni-nya bákya Israel ku Yudaƒuɔ ala alɛdi 
ɔku kemmo. Na ɔmmɔ kama bése ubidi Yekonia lɛga. 

Yekonia Ɔ́di Yuda Lɛga 
9Akwa leevu-maane na Yekonia ɔ́ƒɔ asa na bése-nwu Yudaƒuɔ ɔga. Na úlie 
Yerusalem mmɔ ɔ́di lɛga abuli atɛ ku emeyi leevu. Anwu lɛnɔ útadi Unwoti litemi 
lɛlɔ na ala ekpidi ani na ɔ́bla ɔsu. 

10Uwi ɔni na ketudi keesé kalɔ ni, Babilon Ɔga Nebukadnesar ɔ́ya na béƒie 
Yekonia na úti-nwu úsienku Babilon na ɔ́sɔ útiku ala abambadi ani lɛnɔ náƒɔ 
kuye geen ɔ́siku kakpakɔ kammɔ kemmo. Ɔmmɔ kama Nebukadnesar ɔ́ƒuna 
Sedekia ka unwini Yudaƒuɔ ɔga. 

Sedekia Ɔ́di Lɛga Na Yuda 
11Sedekia ɔ́kɛ akwa aavlanyɔ-unwi asa na ɔ́di lɛga. Na ɔ́di lɛga lɛmmɔ na 
Yerusalem akwa leevu-unwi. 

12Ɔ́bla likpidi na Unwoti nwuna Katɔti anumi na úni ka uboku lɛlɔ kalɔ ina ka 
Katɔti Kenye Udiene Yeremia ɔ́dɔnku-nwu geen. 
13Amu na Sedekia ɔ́ta únye Ɔga Nebukadnesar lɛlɔ ina ka ɔ́kpali Unwoti lɛnyi na 
úse ɔga ɔmmɔ kenye ka ɔdubɔdi nwuna litemi lɛlɔ siin. Nsu Sedekia ɔ́bla atu 
ɔkplu na úni ka ɔvumana kayi na unwini ubo Unwoti Israel Katɔti kudɔ. Na ɔ́ta 
únye Nebukadnesar lɛlɔ. 

14Yuda kadi bekyuli ku bana bakpane bani ndi bana batɔnkune ƒui muedi béni 
ka badi Unwoti litemi lɛlɔ siin. Na bakɛ basiaku kadi bekyuli bani ablala muusé 
Katɔti lɛlɔ mmɔ ɔbladu kama na báya na Unwoti kakpakɔ kedee kammɔ keesé 
lɛlɔ na kásɔ kátamanku ka bakpa na mmɔ. 

15Nsu Unwoti Katɔti kadi bekyuli bammɔ lɛlɔ lɛ́kywi-nwu kaƒɔ na ɔni na ɔkyula 
kakpakɔ kammɔ na kayii udu ni, bɔtala mmomu na ɔ́tala nwuna kenye bediene 
na bábadɔnku-ma kɔlɛ kɔlɛ na bana ekpidi ɔsu. 

16Nsu bɔma kani na bekyuli bamɛni báma kenye bediene bammɔ na bédumi-ma 
na béni ala ani ƒui na Katɔti ɔɔwia ka ɔsu-ma. Na ɔkɛnku ɔmɛni ɔsu kɔnyi kúbakɔ 
Unwoti Katɔti kɔ́vili útédu ka ɔni Yuda ku Yerusalem kɔtu. 

Bákyula Yerusalem 
17Unwoti ɔ́tala Babilon Ɔga Nebukadnesar ka utékpo Yerusalem. Na úsie útádu 
bakloƒu bani nkya kakpakɔ kammɔ kemmo na útanu ɔdi kɔnyana. Uleku o-o, 
ɔnana o-o, unengu o-o, ɔnamu o-o ni, Katɔti ɔ́ya na ɔ́du bana ƒui na ɔma unengudi 
ɔmmɔ kemmo. 

18Na úti Katɔti kakpakɔ kemmo ala enengudi ku ebliidi ani nse mmɔ ƒui ɔ́tɔlɔku 
úsienku Babilon ku ɔga ɔmmɔ ku nwuna benengu akɛla ani nse kakpakɔ mmɔ. 

19Ɔmmɔ kama bátu ogya bákya Katɔti kakpakɔ kammɔ na báƒɛ Yerusalem awodu 
ammɔ béwi kalɔ, na bákyula baga kesii kammɔ ƒui na bébile ala ani náƒɔ kuye 
mmɔ ƒui. 

20Bekyuli bani ƒui na bátadu na kuwii kenye ni, ɔga ɔmmɔ ɔ́ya na béƒie-ma 
bátɔlɔku, na bénwini anwu ku nwuna bebi kabla bablane úti útédu uwi ɔni na 
Persia lɛgakadikɔ kébo kaadi lɛlɔ. 

21Na uwi ɔni na ɔgbankpi ɔmɛni úbo kalɔ kammɔ ƒui lɛlɔ na basɔ balátuma-ka ni, 
kalɔ kammɔ kákɛ kana bɔnwuna lɛkwa aani lɛnwunameyi kalɛ útédu akwa liti 
ku aavlanyɔ ani na Unwoti ɔ́sia nwuna kenye údie Yeremia lɛlɔ ɔ́su úse. 

22Ɔmɛni kama na Persia kalɔ Ɔga Kores lɛga bɔdi lɛkwa lideedi kemmo ni, 
Unwoti úti ɔ́sia-nwu kayi ka ute bɔti bɔdi na nwuna kalɛkɛ lɛlɔ ƒui kalɛ na 
Yeremia kenye kani na ɔ́su kebo-nwu kemmo na ɔ́ya na bénweni lɛla lɛmɛni 
bése. 

23“Lɛni na ami Ɔga Kores mɔɔsu, “ ‘Unwoti Katɔti Ɔyikune úti kayawi lɛga kɔdikɔ 
ƒui ɔ́kya-mi kalɔ, na ɔ́ƒuna-mi ka lɛtu kakpakɔ lite-nwu na Yerusalem na Yuda 

kalɔ lɛlɔ. Anwuɔsu nwuna kadi bekyuli akɔ ɔdi biala na ɔkya-mii akɔ ni, nwuna 
Katɔti ɔsiaku-nwu na unwini usie mmɔ.’ ” 

Esra 

Esra 1 

Kores Úbunku Bekyuli Bani Kekpo Kéƒie-ma Na Bénwini Bébo Ɔma 
1Na Persia kalɔ Ɔga Kores lɛga bɔdi lɛkwa lideedi kemmo ni, Unwoti úti ɔ́sia-nwu 
kayi ka ute bɔti bɔdi na nwuna kalɛkɛ lɛlɔ ƒui kalɛ na Yeremia kenye kani na ɔ́su 
kebo-nwu kemmo na ɔ́ya na bénweni lɛla lɛmmɔ bése. 

2Na ɔda ɔni na úbo ndi ɔmɛni. Lɛni na ami Ɔga Kores mɔɔsu. Unwoti Katɔti 
Ɔyikune úti kayawi lɛga kɔdikɔ ƒui ɔ́kya-mi kalɔ na ɔ́ƒuna-mi ka lɛtu kakpakɔ lite-
nwu na Yerusalem na Yuda kalɔ lɛlɔ. 

3Nwuna kadi bekyuli akɔ ɔdi biala na ɔkya-mii akɔ ni, nwuna Katɔti ɔsiaku-nwu 
na unwini usie Yerusalem na utátu Unwoti ɔni ndi Israel Katɔti ɔni nli Yerusalem 
kakpakɔ kammɔ. 

4Na kalɔ biala kemmo na Katɔti kadi bekyuli bamɛni akɔ bani nébu ɔdi ɔkya ni, 
kalɔ kammɔ bekyuli bete-ma sika ɔƒualadi ku ugyiedi ku ala bamba ku bebuo ku 
kaƒɔ ƒaa etela ute Katɔti kakpakɔ kamɛni bɔtu na Yerusalem. 

5Amu na Yuda ku Benyamin adua batɔnkune ku bakpane ku Lewiƒuɔ ku bani ƒui 
na Katɔti útuku-ma kayi báklibi lɛlɔ ka basɔ benwini batátu Unwoti kakpakɔ na 
Yerusalem. 

6Na bana liku bekyuli béte-ma sika ɔƒualadi ku ugyiedi ku ala ku bebuo ku ala 
abuni abambadi úbunku kaƒɔ ƒaa etela ani na béte-ma. 

7Na Ɔga Kores ɔ́sɔku akyami ku lɛɛƒɛɛ lɛni na Ɔga Nebukadnesar úti ɔ́tɔlɔku 
Yerusalem kakpakɔ mmɔ, na úti-nya útése nwuna baƒiɔ kakpakɔ ɔtɔ mmɔ úte-
ma. 

8Na Persiaƒuɔ Ɔga Kores úti kabla kammɔ ƒui ɔ́kya Sesbasar ɔni ndi bana egulabi 
lɛlɔ ɔnune enu kemmo, na únweni ala ani ƒui béte-ma ɔ́kya ɔku kemmo. 

9Na anya ndi sika ugyiedi akyami 30 ku sika ɔƒualadi akyami 1,000 ku akyami 
bamba 29. 

10Sika ugyiedi akyami wɛlɛ wɛlɛ 30 ku sika ɔƒualadi akyami wɛlɛ wɛlɛ 410 ku 
kanwakɔ akyami bamba 1,000. 

11Na ala ammɔ bumomo ƒui adi ala 5,400. Na ala amɛni na Sesbasar úti ɔ́da uwi 
ɔni na anwu ku bekyuli bani kekpo kéƒie-ma bási Babilon bésie Yerusalem. 

Esra 2 

Bekyuli Bani Kekpo Kéƒie Básɔ Bénwini 

1Na bamɛni ndi bekyuli bani na Ɔga Nebukadnesar úƒie na kekpo kenye, úsienku 
Babilon, nsu básɔ bénwini bébo Yerusalem ku Yuda kalɛkɛ. Na ɔdi biala únwini 
úsie nwuna ɔma. 

2Na bana batɔnkune ndi Serubabel ku Yesua ku Nehemia ku Seraia ku Reelaia 
ku Mordekai ku Bilsan ku Mispar ku Bigwai ku Rehum ku Baana. Na Israelƒuɔ 
lɛtɔ ku bana bumomo bani nénwini bébo anyi ndubo mɛni. 

3Paros bebi 2,172, 

4Seƒatia bebi 372, 

5Arah bebi 775, 

6Pahat-Moab bebi ku Yesua ku Yoab bebi 2,812, 

7Elam bebi 1,254, 

8Satu bebi 945, 

9Sakai bebi 760, 

10Bani bebi 642, 

11Bebai bebi 623, 

12Asgad bebi 1,222, 

13Adonikam bebi 666, 

14Bigwai bebi 2,056, 

15Adin bebi 454, 

16Ater bebi ku Hesekia bebi badi 98, 

17Besai bebi 323, 

18Yora bebi 112, 

19Hasum bebi 223, 

20Gibar bebi 95, 

21Banana bani nkya Betlehem badi 123, 

22Netoƒa bebi 56, 

23Anatot bebi 128, 

24Asmawet bebi 42, 

25Kiriat-Yearim ku Keƒira ku Beerot bebi 743, 

26Rama ku Geba bebi 621, 

27Mikmas bebi 122, 

28bananabi bani nkya Betel ku Ai badi 223, 

29Nebo bebi 52, 

30Magbis bebi 156, 

31Elam ɔbambadi bebi 1,254, 

32Harim bebi 320, 

33Lod ku Hadid ku Ono bebi 725, 

34Yeriko bebi 345, 

35Senaa bebi 3,630. 

36Na bakpane bammɔ ndi bamɛni. Yedaia bebi bani nási Yesua kaduli 973, 

37Imer bebi 1,052, 

38Pashur bebi 1,247, 

39Harima bebi 1,017. 

40Na Lewiƒuɔ bebi bani nási Yesua ku Kadmiel ku Hodawia 74. 

41Lɛnu batune ndi Asaƒ bebi 128. 

42Kakpakɔ bagyumanane bebi bani nási Salum ku Ater ku Talmon ku Akub ku 
Hatita ku Sobai 139. 

43Kakpakɔ kabla bablane bani nédie kaba lɛnɔ ndi Siha ku Hasuƒa ku Tabaot 

44ku Keros ku Siaha ku Padon 

45ku Lebana ku Hagaba ku Akub 

46ku Hagaba ku Samlai ku Hanan 

47ku Gidel ku Gahar ku Reaia 

48ku Resin ku Nekoda ku Gasam 

49ku Usa ku Pasea ku Besai 

50ku Asna ku Meuniƒuɔ ku Neƒisiƒuɔ 

51ku Bakbuk ku Hakuƒa ku Harhur 

52ku Baslit ku Mehida ku Harsa 

53ku Barkos ku Sisera ku Tama 

54ku Nesia ku Hatiƒa. 

55Salomo kabla bablane bebi ndi bani nási Sotai ku Soƒeret ku Perdua 

56ku Yaala ku Darkon ku Gidel 

57ku Seƒatia ku Hatil ku Pokeret-Hasebaim ku Ami. 

58Kakpakɔ kabla bablane ku Salomo kabla bablane bebi badi 392. 

59Bani nási Tel-Mela ku Tel-Harsa ku Kerub ku Adan ku Imer lɛma ni, bátakana 
bana kasikɔ bɔ́tina na Israel. 

60Ama ndi Delaia bebi ku Tobia bebi ku Nekoda bebi. Na bana bumomo bɔdi 652. 

61Na bakpane badi bási Habaia ku Hakos ku Barsilai ɔni néti Gileadni Barsilai 
ulekubi na mmɔ ɔ́kɛ nwuna lɛnyi. 

62Na bamɛni báwia bana anyi na kaba kasikɔ anyi kemmo, nsu bátanu-nya. 
Ɔmmɔ ɔsu báda-ma bédie bakpane akɔ. Ɔsika bánu-ma aani bekyuli bani muusé 
lɛlɔ. 

63Na kalɔ lɛlɔ ɔnune úbo-ma ɔda ka ɔdi biala utadi adila ani nse kedee ntulo 
útédu ka bákɛ ɔkpane ɔni mɔɔbla kabla na ɔɔda ala ani baalɔ Urim ku Tumim. 

64Na bekyuli bammɔ ƒui bumomo bɔdi 42,360. 

65Na bana banana ku beleku kabla bablane bumomo bɔdi 7,337 bebunku bekyuli 
bumomo budeedi kemmo. Na bebo lɛnu batune banana ku beleku 200. 

66Na bebo bapɔnkɔ 736 ku bebuo ala betine benengudi 245. 

67Na bebo baƒlumu 435 ku bebuo ala betine beblidi 6,720. 

68Uwi ɔni na bekyuli bammɔ béduo Katɔti Kaduli na Yerusalem ni, lɛtɔ lɛmmɔ 
benengu badi béyi akpala ka badubuti ku kaƒɔ ƒaa bebunku Katɔti kaduli kammɔ 
bɔtu. 

69Na bekyuli bammɔ béyi ala kalɛ na badubɔkana na béti babla kabla kammɔ. Na 
ala ani na béyi bumomo bɔdi sika ugyiedi ebi 61,000 ku sika ɔƒualadi ebi 5,000 
ku bakpane lɛwu 100. 

70Na bakpane ku Lewiƒuɔ ku lɛnu batune ku kɔyakun bagyumanane ku kakpakɔ 
kabla bablane bétélie bana lɛma kemmo. Na bekyuli badi bene lɛnɔ bétélieku-
ma. Na Israelƒuɔ bakladi ni, ama lɛnɔ bétélie bana lɛma kemmo. 

Esra 3 

Básɔku Kakpakɔ Bátu 
1Uwi ɔni na kɔbuli maatɛdi kúdu na Israelni biala ɔ́ɔkɛ nwuna keliekɔ na nwuna 
ɔma ni, bana ƒui bábasala lisu aani kadi kenwi bekyuli na Yerusalem. 



873 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

2Amu na Yosadak ubidi Yesua ku nwuna bakpane ku Sealtiel ku nwuna bekyuli 
badi bése kalɔ baatú Israelƒuɔ Katɔti lɛkpabi lɛni lɛlɔ badubo akpala butaakyula 
aani kalɛ na bénweni bákya Mose ɔni ndi Katɔti ukyuli ɔda bubo ɔku kemmo. 

3Ina ka bákya bátaayia bekyuli bani nkya-ma amadɔ mmɔ ni, básɔku lɛkpabi 
lɛmmɔ bátu na nina ɔka ɔkukudi lɛlɔ, na baabla ɔtanta ku useyi uwi akpala teete 
Unwoti. 

4Na kalɛ na bénweni bákya ɔda bubo ɔku kemmo ni, bádi Kevo Kemmo Bulie 
Emeyi, na bábla bɔkyula akpala bumomo bɔni na bénweni bése béte limeyi biala. 

5Ɔmmɔ kama ni, bábla bɔkyula akpala ku kɔbuli kɔwɔdi akpala ku akpala ani na 
ese ete Unwoti emeyi bɔdi. Na básɔ bábla akpala bamba ani ndi kaƒɔ ƒaa etela ani 
na bekyuli bammɔ béboku. 

6Na limeyi lideedi na kɔbuli maatɛdi kɔmmɔ kemmo ni, bése kalɔ baabla bɔkyula 
akpala teete Unwoti. Ina ka béteseku kalɔ ku Unwoti kakpakɔ bɔtu tɔ. 

Béseku Unwoti Kakpakɔ Bɔtu Kalɔ 
7Ɔmmɔ kama béti egulabi adi béte lɛtɔ batune ku banwine badi. Na béti adila ku 
ntu ku nnɔ ka beti besienku Sidonƒuɔ ku Tiroƒuɔ kalɛ na beti sida kugyiikɛ basia 
ɛpu lɛlɔ basiku Lebanon beboku Yopa. Na Persiaƒuɔ Ɔga Kores úte kuƒi kɔmɛni. 

8Na kɔbuli kunyɔdi na lɛkwa linyɔdi kemmo ni, uwi ɔni na béduo Unwoti kaduli 
na Yerusalem kama ni, Sealtiel ubidi Serubabel ku Yosadak ubidi Yesua ku bana 
banwani bakladi ku bakpane ku Lewiƒuɔ ku bani kekpo kéƒie-ma na bénwini 
bébo Yerusalem bése kalɔ ku kabla. Na Lewiƒuɔ bani ƒui nákɛ akwa aavlanyɔ ku 
kama béti-ma bábla kabla kammɔ lɛlɔ banune. 

9Na Yesua ku nwuna bebi ku nwuna banwani Kadmiel ku nwuna bebi ku 
Hodawia kaba bebi ku Henadad bebi ku Lewiƒuɔ béti lɛlɔ básala na bakya baanu 
bekyuli bani nkya mɔɔtú Katɔti ɔtɔ ɔmmɔ lɛlɔ. 

10Na si batune bammɔ bákya atabi ani beeti teese Unwoti kakpakɔ ɔtɔ kalɔ bɔtu 
ni, na bakpane bammɔ bakya bana bakpane lɛwu na beti bana kɔkpɛɛ bada. Na 
Lewiƒuɔ bani nási Asaƒ kaba kemmo beti bana agyala na bemwi Unwoti aani kalɛ 
na Ɔga Dawid úbo-ma ɔda ɔ́vi. 

11Na beedie lɛnu teemwi Unwoti na baagyá-nwu enu banini, Unwoti ɔdia geen. 
Na nwuna bɔyɔ bɔni na ubo ute Israel buse búsela uwi ƒui. Na bekyuli bammɔ ƒui 
bébo kudu momoomo bémwi Unwoti ka bákya Unwoti kakpakɔ kowodu ɔka 
kalɔ ɔsu. 

12Nsu Lewiƒuɔ ku bakpane ku lɛtɔ benengu bani na badaku anumi busie pii na 
bánu kakpakɔ kedeedi bɔtu béwulo momoomo ka bánu ka bése kalɔ baatú 
kakpakɔ kammɔ. Na badi lɛnɔ beebó kudu ku lɛlɔyɔ. 

13Na ukyuli biala ɔdi ɔsɔ ulenu buwulo ku lɛlɔyɔ kudu kavumana kadi taati. Ɔsika 
kudu kɔmmɔ kɔ́kɔ katɔ geen na beenú-ku na ɔgyu kakaaka ƒui. 

Esra 4 

Bekyuli Bénye Bétile Kakpakɔ Kammɔ Bɔtu 
1Uwi ɔni na bekisine bani nási Yuda ku Benyamin bénu ka bekyuli bani kekpo 
kéƒie-ma bénwini bébo mmɔ bakya baatú kakpakɔ bete Unwoti ɔni ndi Israelƒuɔ 
Katɔti ni, 

2bésie Serubabel ku Israelƒuɔ lɛtɔ benengu kudɔ na básu-ma banini, “Bɛya na 
bubebunku-mii na bɔtu kakpakɔ kammɔ. Ɔsika Katɔti ɔni bɛɛbu ni, anwu kani na 
abu lɛnɔ bɔɔbu. Na búuse kalɔ bɔɔbla akpala teete-nwu ɔ́si uwi ɔni na Asiriaƒuɔ 
Ɔga Esarhadon ɔ́ya na bubo bɔ́kya-nwu kudɔ.” 

3Amu na Serubabel ku Yesua ku Israel lɛtɔ benengu bammɔ bédie kenye banini, 
“Biiibo kuƒi ka bibebunku-bu na ɔtɔ ɔni bɔɔtu bute bula Katɔti kemmo. Abu kani 
bɔdu bɔkana na bɔtu ɔtɔ ɔmmɔ bute Unwoti ɔni ndi Israelƒuɔ Katɔti aani kalɛ na 
Persiaƒuɔ Ɔga Kores úbo-bu ɔda.” 

4Ɔmmɔ kama bekyuli bani na belie bede-ma bákya ɔkplu ka baƒɛ Yudaƒuɔ enu. 
Na baya liƒu liduo-ma kemmo na bada ɔtɔ ɔmmɔ bɔtu baya. 

5Na báwia egulabi béte bekyuli badi kalɛ benye betile kabla kammɔ. Na bétile-
ma ulu lɛni laa ɔ́si Persiaƒuɔ Ɔga Kores lɛga bɔdi uwi útédu Ɔga Dario uwi. 

6Uwi ɔni na Ɔga Ahasweros úse kalɔ ɔɔdi lɛga ni, bekyuli badi bátáda Yudaƒuɔ ku 
Yerusalemƒuɔ kenye bátina-nwu. 

7Na ɔ́si uwi ɔni na Ɔga Artasasta ɔɔdi lɛga na Persia kalɔ lɛlɔ ni, Bislam ku 
Mitradat ku Tabeel ku nwuna bekyuli badi bénweni ɔku béte Artasasta. Na 
bénweni ɔku ɔmmɔ na Siria kunweni kemmo na bédie-nwu kalɔ na Siria lɛdi 
kemmo. 

8Na Rehum ɔni ndi bekpone ɔtɔnkune ku Simsai ɔni ndi unwenine bénweni ɔku 
bémene Artasasta na báda Yerusalem kenye banini, 

9“Ɔmɛni ɔ́si Rehum bekpone ɔtɔnkune ku Simsai ku bana bakpana ku litemi 
batɛne Dina ku Aƒarsatka ku Tarpela ku Aƒarsa ku Arkewa ku Babel ku Susan ku 
Deha ku Elam 

10ku bekyuli bani na Asnapar ɔni náƒɔ lɛnyi mmɔ ɔ́bɔku, na úti-ma útákya 
Samaria ku bakladi bani nkya ketu ɔvi kudɔ.” 

11Na ɔku ɔni na béti bémene Ɔga Artasasta kemmo etemila ndi amɛni. “Ɔ́si ƒula 
kabla bablane banana bani nkya ketu ɔvi kudɔ. 

12“Bɔɔyɔ́ ka ɔga ɔti ka Yudaƒuɔ bani nási ƒula kudɔ na bébo-bu kudɔ, bésie bákya 
Yerusalem na básɔku likyulikpi ku atuɔkplu ɔma unengudi ɔmmɔ baatú. Na 
básɔku nwuna awodu lɛnɔ baatú. Na benye baaklibi ekpo ekpo ani na ébie lɛnɔ. 

13“Na bɔɔyá na asɔ ati ka, si básɔku ɔma unengudi ɔmmɔ bátu ku nwuna awodu 
ni, bekyuli bammɔ basɔ baaadubo kuyii kɔni na ékulo éte-ma bɔƒɔ. Na ɔma 
kavumi kadubo bɔbwɛ. 

14“Ɔsika bula ƒui bubo kuƒi ka bɔnu ka ƒula lɛgadi liisié anumi. Na bulayɔ ka ala 
amɛni udu ataalɛ. Ɔmmɔ ɔsu bɔɔyɔ́ ka 

15ebo ɔda na bawia ƒula bati kuuku kɔkunkɛ kemmo banu. Si ábla lɛni ni, 
adubɔnu bɔti ka ɔma unengudi ɔmɛni ni, ɔdi atuɔkplu ɔma. Na ɔ́si kukuuku ƒui 
ni, ɔɔta teenye bagadine lɛlɔ. Na bekyuli bammɔ bɔda bubo ɔkplu. Na ɔmmɔ ɔsu 
ɔlɛka bayila ɔma ɔmmɔ udu. 

16“Anwuɔsu bɔɔnu ka si áya na básɔku ɔma unengudi ɔmmɔ ku ana awodu bátu 
ni, bula ɔga ɔbune, asɔ alakana ɔvi ɔmmɔ lɛlɔ bɔnu.” 

17Amu na ɔga ɔmmɔ údie kakunkɛ kani bénweni-nwu kenye na úti úmene ɔnii, 
“Rehum ɔni ndi bekpone unengu ku ɔku unwenine Simsai ku nwuna bekyuli 
bakladi bani nli Samaria ku ketu ɔvi ƒui bɔɔkya-mii kenye. 

18“Ɔku ɔni na bíti bímene-bu mmɔ ni, báka na bédie-nwu kalɔ na mina anumi. 

19Líbo ɔda na báwia bati kuuku kɔkunkɛ kemmo na bɔ́nu bɔ́ti ka ɔma unengudi 
ɔmɛni ɔ́si kuuku ƒui ni, bébo atuɔkplu na báata teenye bagadine lɛlɔ. 

20Na Yerusalem ɔdi kalɔ kani na baga bani na bebo ɔkplu báadi-ka lɛlɔ dii. Na 
bátaaƒɔ kuyii teete-ma. 

21“Anwuɔsu bibo bekyuli bammɔ ɔda na bada kabla kammɔ baya, kalɛ na basɔ 
balátu ɔma ɔmmɔ utédu ka básɔ béte kuƒi. 

22Na bɛnu kaduɛ kalɛ na beledie litemi lɛmɛni atu na likpidi lɛdi lilebo-mi lɛlɔ.” 

23Ka báka Ɔga Artasasta ɔku ɔmmɔ béte Rehum ku ɔku unwenine Simsai ku 
bakladi pɛ, kani na bésie Yudaƒuɔ bani nkya Yerusalem na bénye-ma lɛlɔ ka bada 
kabla kammɔ baya. 

24Ɔmmɔ ɔsu Katɔti kaduli bɔtu na Yerusalem údi únye útédu lɛkwa linyɔdi lɛni 
lɛlɔ na Ɔga Dario ulie liboku lɛlɔ. 

Esra 5 

Katɔti Kaduli Bɔtu Bɔ́sɔ Búse Kalɔ 
1Uwi ɔmmɔ kemmo ni, Kenye Udiene Hagai ku Sakaria ɔni ndi Ido ubidi bése kalɔ 
baatɛmi teete Yudaƒuɔ bani nli Yerusalem. 

2Amu na Sealtiel ubidi Serubabel ku Yosadak ubidi Yesua bénu bana etemila ani 
baasu mmɔ, na básɔ bése kalɔ báatu Unwoti kakpakɔ na Yerusalem. Na kenye 
bediene inyɔ bammɔ béte-ma kebunku. 

3Uwi ɔmmɔ kemmo kani ni, kalɔ lɛlɔ ɔdine Tatenai ɔni mɔɔnu ketu ɔvi bekyuli 
lɛlɔ ku Setar-Bosnai ku nwuna kabla bablane bébo Yerusalem na béye-ma 
banini, “Ɔma néte-mii kuƒi ka bɛtu kakpakɔ kamɛni ku nwuna awodu?” 

4Na béye-ma lɛnɔ bekyuli bani ƒui nkya muute-ma kebunku na kakpakɔ kammɔ 
bɔtu anyi. 

5Nsu Unwoti anumi asia Yudaƒuɔ benengu bammɔ lɛlɔ, na bátaya na bada bɔtu 
baya utédu ka béte Ɔga Dario bɔti. Na báƒɔ nwuna kenye budie na kakunkɛ lɛlɔ. 

6Na kenye kamɛni na kalɔ lɛlɔ ɔdine Tatenai ɔni mɔɔnu ketu ɔvi bekyuli lɛlɔ ku 
Setar-Bosnai ku nwuna kabla bablane béti bémene ɔga ɔmmɔ na kakunkɛ lɛlɔ. 

7“Ɔga Dario, keyi kayɔku-ɔ na ƒula lɛga lɛni na aadi kemmo. 

8“Bula ɔbune, bɔɔyɔ́ ka bute-ɔ bɔti ka bútésie bɔ́vi Yuda kalɛkɛ, na bɔ́nu ka 
básɔku Unwoti Ɔyikune kakpakɔ baatú. Na bákɔliku atabi ebendi ku kugyiikɛ 
básia awodu lɛlɔ. Na si ánu adubɔti ka baabla kabla kammɔ kaduɛ na keesíe 
anumi. 

9“Amu na búye batɔnkune bammɔ bɔnii basu-bu ukyuli ɔni néte-ma ɔyikun ka 
basɔku kakpakɔ kammɔ ku ana awodu batu. 

10Na bɔ́sɔ búye-ma bana anyi kalɛ na bɔkɛ benengu bammɔ anyi na buti anyi 
ammɔ bumene-ɔ. 

11“Amu na bédie kenye banini, ‘Bɔdi Katɔti ɔni nédie katɔ ku kalɔ kabla bablane. 
Na Unwoti kakpakɔ kani na Israelƒuɔ ɔga ɔdi ɔni mbo ɔyikun ɔ́tu dii ni, bɔ́sɔku ka 
bɔɔtú. 

12Nsu ka bula bati kuuku bákya Katɔti ɔni nédie katɔ ku kalɔ kɔnyi ɔsu ni, ɔ́ya na 
Ɔga Nebukadnesar ɔni ndi Babilonƒuɔ ɔga na ɔdi Kaldeani úbegyingya kakpakɔ 
kamɛni na ɔ́yila-ka udu. Na úti bula bekyuli útákya Babilonƒuɔ kalɔ. 

13“ ‘Nsu na lɛkwa lideedi lɛni na Ɔga Kores ɔɔdi lɛga na Babilon ni, Ɔga Kores 
ɔmɛni úte kakunkɛ na úbo ɔda ka bɔsɔku Katɔti kakpakɔ bɔtu. 

14Na ɔga ɔmɛni muedi ni, ɔ́mami sika ugyiedi ku ɔƒualadi ɔni béti bámana 
Babilonƒuɔ kakpakɔ ɔtɔ ka beti batu Katɔti kaduli. Na sika ugyiedi ku ɔƒualadi 
ɔmmɔ na Nebukadnesar úti ɔ́siku Yerusalem kakpakɔ na úti útése Babilonƒuɔ 
kakpakɔ. Na Ɔga Kores úti sika ala ammɔ úte ɔnana ɔni baalɔ bani Sesbasar. Ɔsika 
anwu na údie aban ɔgadine ka utaanu Yuda kalɔ kammɔ lɛlɔ. 

15Na Ɔga Kores ɔmmɔ ɔ́su-nwu ka ɔsɔku sika ala ammɔ utése Yerusalem kakpakɔ 
na ɔsɔku-ka ɔtu. Na kesii kani na bátu-ka kudeedi mmɔ. 

16Anwuɔsu Sesbasar ɔmmɔ úbo na úbeseku ɔtɔ ɔmmɔ kalɔ ku bɔtu. Na ɔ́si uwi 
ɔmmɔ úbedu ɔƒɛni ni, ɔtɔ ɔmmɔ kabla kammɔ kenye kpakplaa, nsu bútawɔlɔ tɔ 
bɔtu.’ 

17“Ɔƒɛni ni, Ɔga Ɔbune, ya na bekyuli beduo kɔkunkɛ kɔni nse ɔga kaduli na 
Babilon na bawia si Ɔga Kores úbo ɔda dii ka basɔku Yerusalem kakpakɔ kammɔ 
batu. Na ete-bu bɔti na aya bɔti ƒula kasusu lɛnɔ na litemi lɛmɛni lɛlɔ.” 

Esra 6 

Bánu Ɔga Kores Kakunkɛ Kani Na Únweni 
1Anwuɔsu Ɔga Dario úbo ɔda na báwia kuuku lɛku lɛbɛladi lɛni nse egulabi 
kesekɔ na Babilon mmɔ kemmo bánu. 

2Nsu ɔma kagyumanakɔ kpakplaa kani nkya ɔma unengudi ɔni baalɔ banii 
Ahmeta na Media kalɛkɛ na bátánu kakunkɛ kammɔ. Na bénweni bákya banini, 

3“Na Ɔga Kores lɛga bɔdi lɛkwa lideedi kemmo ni, úbo ɔda ka basɔku Yerusalem 
kakpakɔ batu aani kesii kani na bataabla akpala. “Na kakpakɔ kammɔ bɔkuku 
bɔdi lɛgba bɔka liti ku aavlene na nwuna bɔbɛbɛ lɛnɔ bɔbla lɛni kani. 

4Na nwuna awodu ni, beti ligyii basia atabi atɛ lɛlɔ. Na kayu biala na kadanku 
kabla kammɔ lɛlɔ ni, na bedie basiku ɔga kavumi kemmo. 

5Lɛnɔ ni, sika ugyiedi ku ɔƒualadi ɔni na Ɔga Nebukadnesar úti ɔ́siku Yerusalem 
kakpakɔ na úti úbese Babilon ni, basɔku besienku Yerusalem na beti bese kesii 
kani béti-nwu.” 

Ɔga Dario Úbo Ɔda Ka Kabla Kammɔ Kesie Anumi 
6Amu na Ɔga Dario úti kakunkɛ kamɛni úmene. “Amii Tatenai ketu ɔvi kalɔ lɛlɔ 
ɔnune ku Setar-Bosnai ku bina kabla benengu bani nkya ketu ɔvi, bɛtɔlɔ kakpakɔ 
kammɔ kudɔ biteesie. 

7Na bitebile kabla kammɔ anumi busie. Na bɛya na Yudaƒuɔ benengu basɔku 
Katɔti kakpakɔ batu na kesii kani na báka-ka bɔtu kudeedi. 

8“Na ɔƒɛni ni, muubó-mii ɔda na lɛla lɛni na ɔlɛka bɛbla bite Yudaƒuɔ benengu 
bamɛni na ɔtɔ ɔmɛni bɔtu kemmo. “Kayu kani ƒui na bekyuli bamɛni badubo 
bubo ni, ɔdi ka baƒɔ-ka basiku ɔga kavumi kani na bekyuli bani nkya ketu ɔvi 
béeyi taabakya-ka kemmo, kalɛ na kabla kammɔ kelédi kelenye. 

9Na lɛla biala na Yerusalem bakpane badubo bɔwia aani ɔmantɛ bakɔ iye edula 
ebi iye mma iye nnɔ iye ntɛ ka beteeti taabla limeyi ndi limeyi akpala na Katɔti 
ɔni nkya Katɔ kakpakɔ ni, na beteete-ma na beteni ɔdi bute. 

10Bɛbla ala amɛni kalɛ na babla akpala ani na maƒɔ Katɔti ɔni nkya katɔ anu, na 
bataakpali Katɔ teete ɔga ɔmmɔ ku bebi kadia. 

11“Na ɔni nsɔ nsia ni, muubó ɔda ka ukyuli biala na wavumana lɛla lɛni na lɛ́lɛ 
ugyii mɛni ni, nwuna lɛsa na badubo ɔta bɔni budie na baƒala-nwu ugyii ɔmmɔ 
lɛlɔ. Na likpidi lɛni na ɔ́bla ɔsu ni, badubɔgyingya nwuna ɔtɔ umodi ɔmmɔ balɛ 
lisu aani alakpi. 

12Na mɔɔkpali Katɔti ɔni náya na nwuna lɛnyi lɛ́kɛ keliekɔ na mmɔ ka ɔtu ɔga 
biala iye bekyuli bani mata menye lɛla lɛmɛni lɛlɔ iye bakali ka babwɛ kakpakɔ 
kammɔ na Yerusalem udie ntɛ bɔmmɔ. “Ami Dario nébo ɔda lɛni. Bɛnu ka bɛ́sia 
anu na bɛ́di-mu lɛlɔ ulu lɛlɔ siin.” 

Bátu Kakpakɔ Báwɔlɔ Na Béti-ka Bákya Katɔti Lɛkɔkɔ 
13Ɔmmɔ kama ni, Ɔga Dario ɔda bubo bɔni na úti úmene aban ɔgadine Tatenai 
ɔni mɔɔnu bani nkya Euƒrate Ketu ɔvi lɛlɔ ku Setar-Bosnai ku bana bebunkune 
ɔsu ni, básia anu na bábla lɛla biala ulu lɛlɔ. 

14Anwuɔsu Yudaƒuɔ benengu bésie anumi ku bana bɔtu kabla kammɔ na bálɛ lili 
geen ɔkɛnku kenye udiene Hagai ku Sakaria ɔni ndi Ido kaba kemmo ubi etemila 
kenye budie teete-ma ɔsu. Na báwɔlɔ kakpakɔ kammɔ bɔtu aani kalɛ na Israel 
Katɔti ɔ́tina ku Ɔga Kores ku Dario ku Artasasta bani ndi Persiaƒuɔ baga ɔda ɔni 
na bébo-ma ɔsu. 

15Báwɔlɔ kakpakɔ kammɔ bɔtu na Yudaƒuɔ kɔbuli kɔni baalɔ Ada kuna limeyi 
lɛtɛdi lɛlɔ na Ɔga Dario lɛga bɔdi lɛkwa lɛkundi kemmo. 

16Amu na Yudaƒuɔ ku bakpane ku Lewiƒuɔ bammɔ ƒui bádi kakpakɔ kammɔ buti 
taakya Katɔti lɛkɔkɔ limeyi ku lɛlɔyɔ. 

17Na kakpakɔ buti taakya Katɔti lɛkɔkɔ limeyi lɛmɛni bɔdi kemmo ni, béte 
ɔmantɛ bɔkɔ eti anyɔ ku baƒonu bagyani eti ene ku baƒonu bagyani bakɔdi eti 
maane ka beti babla likpidi buti taakyiɛ buvele akpala na Israel kadi bekyuli ƒui 
lili. Na béte betukpa leevu-inyɔ na Israelƒuɔ adua leevu-anyɔ ammɔ kenye. 

18Na báya na bakpane bammɔ ku Lewiƒuɔ bammɔ bénye bana kunyekɔ na bana 
esu esu kenye na Yerusalem ka babla kabla bete Katɔti aani kalɛ na bénweni 
bákya Mose Ɔku kemmo. 

Kukpi Lili Bɔvia Lɛlɔ Litemi 
19Na Yudaƒuɔ kɔbuli kudeedi limeyi leevu-linedi lɛlɔ ni, bekyuli bani na béƒie 
bátɔlɔku mmɔ bádi Kukpi Lili Bɔvia Limeyi. 

20Na bakpane ku Lewiƒuɔ bammɔ békisi lɛlɔ na bábla lɛlɔ bɔbla sɛɛn ɔdi ɔmmɔ. 
Na Lewiƒuɔ bammɔ bádu Kukpi Lili Bɔvia koƒonu ubi béte bekyuli beƒiedi bammɔ 
ƒui ku bana banwani ku bakpane ku ama alati lɛnɔ bana lɛlɔ. 

21Ɔmmɔ ɔsu bekyuli beƒiedi bani nénwini bébo mmɔ ƒui bádi, úbunku kadi 
bamba bekyuli bani náda lɛlɔ bámami bana banwani ku bana ablala ƒui lɛlɔ ka 
basiaku Israel Katɔti kama. 

22Na emeyi maatɛ na béti bádi Bodobodo Ɔni Néteƒu Limeyi ku lɛlɔyɔ, ɔsika 
Katɔti ɔ́ya na lɛlɔyɔ lɛ́ƒɔ-ma lɛlɔ kemmo ɔkɛnku kalɛ na ɔ́ya na Asiriaƒuɔ ɔga 
ɔ́vumana nwuna ɔbladu na úbunku na bátu Katɔti ɔtɔ ɔmmɔ béte Israel Katɔti 
ɔsu. 

Esra 7 

Esra Úsie Yerusalem 
1Na ala amɛni kama ni, uwi ɔni na Ɔga Artasasta ɔɔdi lɛga na Persia ni, okloƒu ɔdi 
ɔkya na baalɔ banii Esra. Na nwuna ɔti ndi Seraia ɔni ɔti ndi Asaria ɔni ɔti ndi 
Hilkia 

2ɔni ɔti ndi Salum ɔni ɔti ndi Sadok ɔni ɔti ndi Ahitub ɔni ɔti ndi 

3Amaria ɔni ɔti ndi Asaria ɔni ɔti ndi Meraiot 

4ɔni ɔti ndi Serahia ɔni ɔti ndi Usi ɔni ɔti ndi Buki 

5ɔni ɔti ndi Abisua ɔni ɔti ndi Pinehas ɔni ɔti Eleasar ɔni ɔti ndi Aaron ɔni ndi 
Ɔkpane Unengudi. 

6Na Esra ɔmɛni lɛnɔ ɔ́si Babilon úbo. Na ɔdi ala ɔtinane ɔni ngyi Mose ɔda bubo 
etemila ani Israelƒuɔ Katɔti úti úte-ma kaduɛ. Na lɛla biala na úye ɔga ɔmmɔ ni, 
uuti-ni teete-nwu, ɔsika nwuna Unwoti Katɔti ɔsiku-nwu geen. 

7Na Israelƒuɔ badi bani ndi bakpane ku Lewiƒuɔ ku lɛnu batune ku kayakun 
bagyumanane ku Kakpakɔ kabla bablane badi básiaku-nwu bébo Yerusalem 
mmɔ na lɛkwa maatɛdi lɛni na Ɔga Artasasta úlie liboku lɛlɔ mmɔ kemmo. 

8Na Esra úduo Yerusalem na kɔbuli kɔlɔndi na ɔga ɔmmɔ lɛga bɔdi lɛkwa 
maatɛdi kemmo. 

9Úse nwuna ulu busie kalɔ ɔ́siku Babilon na limeyi lideedi na kɔbuli kudeedi 
kemmo, na útéduo Yerusalem limeyi lideedi na kɔbuli kɔlɔndi kemmo, ɔsika 
nwuna Katɔti ndanku-nwu geen ɔkɛ ku nwuna lɛƒɔndia. 

10Ɔsika Esra úti lɛlɔ úte Unwoti ɔda bubo bɔtɛya ku kalɛ na badi-mu lɛlɔ, na 
ɔɔtina ala ammɔ na Israel. 

Ɔga Artasasta Únweni Ɔku Úte Esra 
11Na ɔku ɔni na Ɔga Artasasta únweni úte Esra ɔni ndi ala ɔtinane ku ɔkpane ku 
okloƒu ɔni ngyi Unwoti ɔda bubo ku ala ani ƒui na únyimi úte Israelƒuɔ kemmo 
kaduɛ na búdie mɛni. 

12Ɔmɛni ɔ́si baga ƒui Ɔga Artasasta kudɔ na líti muute Ɔkpane Esra ɔni ndi Katɔ 
ƒui Katɔti ɔda bubo ala ɔtinane. Mɔɔkya-a kenye. 

13Ɔƒɛni muubó ɔda ka Israelni biala na ulie mina kalɔ lɛlɔ ku bakpane ku Lewiƒuɔ 
lɛnɔ ka si ɔdi ɔɔyɔ́ ka ɔsiaku Esra uteesie Yerusalem ni, kuƒi kɔtɛ. 

14Ami ɔga ku mina benengu maatɛ mɔɔtala-a ka teesie Yerusalem ku Yuda na 
atávi mmɔ bene ƒui na anu kalɛ ƒula Katɔti ɔda bubo ɔku ɔni nkya-a enu kemmo 
lɛlɔ bɔdi buse na mmɔ. 

15Lɛnɔ ni, si ésela na eti sika ɔƒualadi ku ugyiedi ɔni na ɔga ku nwuna benengu 
béte-ɔ, na eti esienku Israelƒuɔ Katɔti ɔni keliekɔ ndi Yerusalem mmɔ. 

16Lɛnɔ ni, na eti sika ugyiedi ku ɔƒualadi ɔni ƒui na adubɔkɛ na Babilon kalɛkɛ ku 
kaƒɔ ƒaa etela ani ƒui na Israelƒuɔ ku bakpane bani nkya mmɔ badubute-ɔ ka eti 
etébunku bana Katɔti kakpakɔ kani nkya Yerusalem bɔtu. 

17Na ada egulabi ani búti búte-ɔ mmɔ kaduɛ. Na eti eye ɔmantɛ bakɔ ku bakɔ 
bakɔdi ku baƒonu bakɔdi ku kakpa ku ntɛ na eti abla akpala na Katɔti kakpakɔ 
lɛkpabi lɛni nkya Yerusalem mmɔ lɛlɔ. 

18Na sika ɔƒualadi ku ugyiedi ɔni mebu ni, akana na awɔ ku ƒula banwani biti 
bɛbla lɛla na biala bɛɛyɔ́ na lɛkɛnku ƒula Katɔti lɛƒɔyɔ lɛlɔ. 

19Na eti akyami ani búti búte-ɔ ka beti bataabla Kakpakɔ kammɔ ala ete Katɔti. 

20Na lɛla bamba biala na aawia ka abla na Kakpakɔ kammɔ lɛlɔ ni, na edie asiku 
ɔga egulabi kavumi kammɔ kemmo. 

21Ami Ɔga Artasasta muubó ketu ɔvi egulabi badane bammɔ ƒui ɔda ka lɛla biala 
na Ɔkpane Esra ɔni ndi Katɔti ɔda bubo ala ɔtinane ɔɔwia ɔsiku-mii kudɔ 

22ɔ́si sika ɔƒualadi antabi aƒo bonwu avlaatɛ unu ku kakpa akyami eti leevu ku 
ntɛ lɛsii eti leevu ku nnɔ lɛsii eti leevu ku mma bumomo kalɛ biala na ɔɔwia ni, 
bite-nwu. 
23Na bɛsia anu kaduɛ na bite lɛla biala na Unwoti ɔni nkya Katɔ ɔ́su úse ka beti 
babla nwuna kakpakɔ lɛlɔ kabla siin lɛni kani, kalɛ na ulákɛ kɔnyi ulakya-mi iye 
ukyuli ɔni melie-mi kenye. 

24Na mɔɔyá na bɛti ka ukyuli biala uuubo kenyekɔ kadi na ɔƒɔ kuyii ɔsiku 
bakpane iye Lewiƒuɔ iye kabla bablane iye ukyuli biala ɔni mɔɔbla kabla kadi na 
kakpakɔ kammɔ kemmo kudɔ. 

25Na awɔ, Esra, ti lɛnunda lɛni na ƒula Katɔti úte-ɔ na awia litemi batɛne bani 
ngyi ƒula Katɔti ɔda bubo bɔmmɔ lɛlɔ ala na bataatɛ ketu ɔvi badi bammɔ litemi. 
Na bani na baaagyi ɔda bubo bɔmmɔ lɛnɔ ni, na atina-ma ala. 

26Na ukyuli ɔni na uládi ƒula Katɔti ɔda bubo bɔmmɔ lɛlɔ iye ɔga ɔda bubo lɛlɔ ni, 
ɔlɛka badu-nwu iye babɔku-nwu balɛku kalɔ kammɔ lɛlɔ iye beti kɔnu basia 
nwuna akɛla ƒui lɛlɔ iye bakya-nwu ɔtɔ kɔnakunwi. 

27Amu na Esra úmwi Katɔti ɔnini, “Bemwi Unwoti bula bati kuuku Katɔti ɔni néti 
lɛla lɛmɛni ɔ́kya ɔga kayi kemmo kalɛ na ɔsia ulu ɔmɛni lɛlɔ na úti ɔbu úte Unwoti 
kakpakɔ na Yerusalem. 

28Na ɔ́bla-mi lɛƒɔndia na ɔga ɔmmɔ ku nwuna kasusu bakyane ku nwuna 
benengu bayikune bammɔ ƒui anumi. Na ɔkɛnku ɔmmɔ ɔsu na líse kayi na lítiku 
Israel batɔnkune na básiaku-mi na bɔ́kɔ búsie Yerusalem.” 

Esra 8 

Ɔtɔ Benengu Bamɛni Básiaku Esra 
1Bekyuli bani anyi ndubo mɛni ndi lɛtɔ benengu bani anyi na bénweni bébunku 
bani ƒui násiaku Esra bási Babilon bénwini bébo Yerusalem na Ɔga Artasasta lɛga 
bɔdi uwi. 

2Pinehas kaba ni, Gersom, Itamar kaba ni, Daniel, Dawid kaba ni, Hatus, 

3na ɔ́si Sekania kaba kemmo. Paros kaba ni, Sakaria, na bana banana bumomo 
bɔdi 150. 

4Pahat-Moab kaba ni, Serahia ubidi Eliehoenai, na bana banana 200 nsiaku-nwu. 

5Na Sekania kaba ni, Yahasiel ubidi, na bana banana 300 nsiaku-nwu. 

6Na Adin kaba ni, Yonatan ubidi Ebed, na bana banana 50 nsiaku-nwu. 

7Na Elam kaba ni, Atalia ubidi Yesaia, na banana 70 nsiaku-nwu. 

8Na Seƒatia kaba ni, Mikael ubidi Sebadia, na banana 80 nsiaku-nwu. 

9Na Yoab kaba ni, Yehiel ubidi Obadia, na bana banana 218 nsiaku-nwu. 

10Na Bani kaba ni, Yosiƒia ubidi Selomit na bana banana 160 nsiaku-nwu. 

11Na Bebai kaba ni, Bebai ubidi Sakaria, na bana banana 28 nsiaku-nwu. 

12Na Asgad kaba ni, Hakatan ubidi Yahona, na banana 110 nsiaku-nwu. 

13Na Adonikam kaba kekplodi ni, bana anyii mɛni, Eliƒelet ku Yeiel ku Semaia, na 
bana banana 60 nsiaku-ma. 

14Na Bigwai kaba ni, Utai ku Sabud, na bana banana 70 nsiaku-ma. 

Kalɛ Na Bénwini Bésie Yerusalem 
15Amu na ami Esra lɛ́ya na bekyuli bani ƒui nsiaku-mi mmɔ bédi bénye ketu kani 
mɔɔgbá taavi Ahawa ɔma kemmo mmɔ. Na bɔ́kya mmɔ emeyi atɛ sɔɔn. Na mmɔ 
na lɛ́nu ka bakpane bakya bekyuli bammɔ akɔ. Nsu Lewiƒuɔ beeebo-ma kemmo. 

16Amu na lɛ́tala na bátálɔ batɔnkune bani ndi Elieser ku Ariel ku Semaia ku 
Elnatan ku Yarib ku Elnatan ku Natan ku Sakaria ku Mesulam ku ala batinane 
inyɔ bani ndi Yoiarib ku Elnatan béboku-mi. 

17Na lɛ́tala-ma lɛ́kya Ido ɔni ndi Kasiƒia ɔtɔnkune kudɔ. Na lɛ́su-ma lɛla lɛni na 
badubusie batásu Ido ku nwuna banwani ku kakpakɔ kabla bablane bani nkya 

Kasiƒia ɔma kemmo mmɔ kalɛ na bawia bekyuli badi bemene-bu na bababla 
kabla na Katɔti kakpakɔ kammɔ lɛlɔ. 

18Na ka bula Katɔti kɔnu kɔsia-bu lɛlɔ ɔsu ni, bákpanku ɔbune Serebia ɔni na ɔ́si 
Lewi ubidi Mahli ɔni ɔti ndi Israel kaba kemmo ku nwuna banwani ku nwuna 
bebi leevu-maane béboku. 

19Na Hasabia ku Yesaia bani nási Merari kaba kemmo ku bana badi aavlanyɔ lɛnɔ 
básiaku-ma bébo. 

20Na úbunku bammɔ ni, bekyuli bani na Dawid ku nwuna benengu bédie bése ka 
bataabla kakpakɔ kammɔ kabla teebunku Lewiƒuɔ na bana bumomo bɔdi 220 ni, 
bákpanku ama lɛnɔ béboku. Na bénweni bana ƒui anyi bákya ɔku kemmo. 

21Amu uwi ɔni na búdu Ahawa Ketu kudɔ ni, mmɔ na líbo ɔda na ɔ́ya na búnyimi 
kenye kalɛ na buboku lɛlɔ kalɔ na Katɔti anumi na buvele-nwu ka ɔgyumana abu 
ku bula bebi ku bula ala ani ƒui na bɔdanku kalɛ na bula ulu busie bɔbla buɛɛ. 

22Kɔƒa kuukpó-mi ka lɛsu ɔga ɔmmɔ na ute-mi bekpone ku bapɔnkɔ beliene na 
bagyumana-bu balɛku bula bekisine enu kemmo, ɔsika lɛ́su ɔga ɔmmɔ nnini, 
“Bula Katɔti kɔnyana bɔnu ɔdanku ukyuli biala ɔni mɔɔsia-nwu anu. Na nwuna 
kɔnyi kɔɔsiaku ukyuli biala menwini kama makya-nwu.” 

23Anwuɔsu búnyimi kenye na búti etemila ammɔ bɔ́va Katɔti anumi na únu bula 
bɔkpali. 

24Amu na lídie bakpane benengu leevu-inyɔ na Serebia ku Hasabia bebunku-ma 
ku bana banwani leevu líbunku-ma lɛlɔ. 

25Na lɛ́kɔku sika ugyiedi ku ɔƒualadi ku akyami ani na ɔga ku nwuna kasusu 
bakyane ku benengu bamba ku Israelƒuɔ ƒui béyi ka béti bebunku Katɔti kakpakɔ 
kammɔ kabla. Na líti-nya líte bakpane bammɔ. 

26Na ala ani na líti líte-ma ndi sika ɔƒualadi ebi antabi aƒo bonwu 250 unu ku sika 
ɔƒualadi ala kɔlɛmii antabi aƒo avlaatɛ unu. 

27Na líte-ma sika ugyiedi antabi akyami bonwu aavlanyɔ ani kuye ndubɔbla sika 
ugyiedi ebi apim unwi. 

28Amu na lɛ́su-ma nnii, “Amii ku sika ugyiedi ku ɔƒualadi ɔmmɔ ƒui ni, bɛdi ala 
ani bédie bese sɛsɛɛ béte Unwoti. Na sika ɔƒualadi ku ugyiedi ɔmmɔ ni, adi kaƒɔ 
ƒaa etela akpala ete Katɔti ɔni ndi bina bati kuuku Katɔti. 

29Bɛgyumana ala ammɔ kaduɛ utédu ka bɛ́kɔku-nya na Unwoti kaduli kani nkya 
Yerusalem. Na bakpane benengu ku Lewiƒuɔ ku Israelƒuɔ lɛtɔ benengu bammɔ 
anumi.” 

30Mmɔ ni, bakpane ku Lewiƒuɔ bammɔ báƒɔ sika ugyiedi ku ɔƒualadi ɔni bákɔku 
bánu mmɔ ku ala akladi ani na ɔdi ka beti besienku Katɔti Kaduli na Yerusalem 
mmɔ. 

31Na limeyi leevu-linyɔdi na kɔbuli kudeedi kemmo ni, bɔ́ta bɔ́si Ahawa Ketudɔ 
na búti anumi bɔ́tina Yerusalem na Katɔti ɔdanku-bu. Na ɔ́gyumana-bu ɔ́lɛku 
bula bekisine ƒui enu kemmo na ulu lɛlɔ. 

32Ɔmmɔ ɔsu bútéduo Yerusalem na bɔ́nwuna emeyi atɛ na mmɔ. 

33Na limeyi linedi lɛlɔ ni, búti sika ɔƒualadi ku ugyiedi ɔni bɔ́kɔku ku ala akladi 
ƒui búsienku Katɔti kaduli na bútákɔku-nya búte Uria ubidi Meremot ɔni ndi 
ɔkpane ku Pinehas ubidi Eleasar ɔni muubunku-nwu. Na Lewiƒuɔ bani ndi Yesua 
ubidi Yosabad ku Binui ubidi Noadia lɛnɔ bénye mmɔ ɔdi. 

34Na bákɔku lɛla biala na nina bɔkɔku ku bumomo kenye na bénweni bákya ɔku 
kemmo bése uwi ɔmmɔ kemmo. 

35Na bekyuli bani ƒui na kekpo kéƒie na ami ku-ma búnwini búbo mmɔ ni, bábla 
bɔkyula akpala béte Israel Katɔti. Na bada ɔmantɛ bakɔ leevu-inyɔ ku baƒonu 
bagyani liti ku aavlene-ɛku ku baƒonu bagyani bakɔdi liti ku aavlanyɔ-maatɛ. Na 
béti betukpa leevu-inyɔ bábla likpidi butitakyiɛ buvele akpala. Na ala amɛni ƒui 
na básala bábla bɔkyula akpala ammɔ béte Katɔti. 

36Na béti ɔga kɔkunkɛ kɔni ndanku ɔda ɔni na úbo béte aban bagadine ku kɔlɛkɛ 
kɔni na Euƒrate Ketu ɔvi lɛlɔ badine benengu bammɔ na bénu kalɔ na béte 
kebunku na Katɔti ɔtɔ ɔmmɔ bɔtu kemmo. 

Esra 9 

Esra Ɔ́kpali Katɔti Na Yudaƒuɔ Ku Kadi Bamba Lɛlɔ Buti Lɛlɔ 
1Uwi ɔni na báwɔlɔ ala ammɔ ƒui bɔbla ni, Yudaƒuɔ benengu badi bábasu ami Esra 
banini, “Israelƒuɔ ku Lewiƒuɔ ku bakpane bani nli mɛni lɛnɔ bebunku bekyuli 
bani nátamami lɛlɔ bétedie bekyuli bani lɛma nkya bula amadɔ aani Kanaanƒuɔ 
ku Hitiƒuɔ ku Perisiƒuɔ ku Yebusiƒuɔ ku Amonƒuɔ ku Moabƒuɔ ku Egyipteƒuɔ ku 
Amoriƒuɔ ala bɔbla ani muusé lɛlɔ mmɔ kudɔ. 

2Na Yudaƒuɔ ku bani naaadi Yudaƒuɔ béeti lɛlɔ. Ɔmmɔ ɔsu Katɔti bekyuli kedee 
bénwini bekyuli bani néti lɛlɔ básala ku kadi bamba bekyuli. Na benengu bammɔ 
ku bakutine bammɔ geen ntɔnku udu buɛ ɔmmɔ bɔbla na bálɛ litemi geen lɛmmɔ 
kama.” 

3Amu ka línu ɔmɛni ni, lɛ́ni mina awu lɛ́bwɛ na lɛ́gyɔ mina lili linwini ku ukwi! 
Na lɛ́yu lílie kalɔ ku bɔyia geen ku kɔnyana. 

4Na bekyuli bani ƒui mbo bɔyia bete Israel Katɔti litemi báni béde-mi, na bekyuli 
bani kekpo kéƒie na báka bunwini bubo litemi lɛlɔ tadi ku ɔbladu buɛ ɔmɛni ɔsu. 

Kɔnyana ku bɔyia bɔmɛni kemmo na lɛ́ƒɔ mmɔ bulie útédu useyi akpala bɔbla 
uwi. 

5Uwi ɔni na useyi akpala bɔbla uwi údu ni, lɛ́ta na kesii kani na lɛ́yu líwi mmɔ. 
Nsu na mmu nkya lɛwu lɛni nábuɛ mmɔ. Na lɛ́lɛ akɔnkɔ na lɛ́talaku mina enu 
katɔ na lɛ́kpali Unwoti Katɔti. 

6Na lɛ́su-nwu nnini, “O mina Katɔti, kɔƒa kuukpó-mi ka lɛtalaku mina anumi katɔ 
muedi na ƒula anumi. Ɔsika bula ekpidi áakuku etulo-bu na ákuku laa na éedu 
katɔ. 

7Na ɔ́si bula bati kuuku uwi úbedu ɔƒɛni ni, abu bani ndi ƒula bekyuli bɔ́bla likpidi 
bonwu geen. Na ɔ́si bula ekpidi ɔsu ni, bula baga ku bula bakpane béduo baga 
babambadi enu kemmo. Na bádu badi na béƒie badi ala báƒɔ, na béƒie badi lɛnɔ 
bátɔlɔku, na búduo kɔƒa kubendi kemmo aani kalɛ bɔmu buse ɔmwi. 

8“Na ɔƒɛni uwi klukui kama mɛni ni, O Unwoti ɔni ndi bula Katɔti, ánu-bu 
kɔnyana na áya na bula ɛlɛɛ badi búbu, na bɔ́kɛ kakyakɔ kabuni aani ƒula kɔtɔma 
kedee. Awɔ náya na bula anumi ásɔ ékeye na bɔ́kɛ bɔnwuna bɔ́siku bekyuli 
bamba lɛlɔ bɔdi kalɔ. 

9Ina ka bɔdi bekyuli bamba kabla bablane ni, awɔ Katɔti átanyonu-bu átakya 
bekyuli bamba lɛlɔ bɔdi lɛbibo lɛmmɔ kemmo. Mmomu ánu-bu ku lɛƒɔndia na 
Persiaƒuɔ baga anumi na éte-bu ngba bɔwɔdi kalɛ na bɔsɔku Katɔti kakpakɔ bɔtu 
na bɔtalaku atɔnku ammɔ. Na awɔ nátu bɔgyumana awodu ɔ́mana-bu na Yuda 
ku Yerusalem. 

10“Nsu ɔƒɛni ni, O Katɔti, bi na bɔdubɔsu na ala ani ƒui nálɛ mɛni lɛlɔ? Bula ƒui 
bútabu ƒula ɔda bubo 

11bɔni na éti ásiaku ƒula kabla bablane bani ndi ƒula kenye bediene lɛlɔ anini, 
‘Kalɔ kani kemmo na bísela buduo na biti-ka binwini bina kadi mɛni ni, bekyuli 
bani nákya-ka kemmo bébile-ka ku bana likyulikpi ala bɔbla na ala ani muusé 
lɛlɔ áƒɔ-ka ƒui tɛɛ ɔ́si ɔvi unwi úsie ɔkladi. 

12Ɔmmɔ ɔsu biteti bina bebi belekubi bitete-ma na beti iye bɛya na bina bakloƒu 
beti bana belekubi. Na bitawia ulu ɔdi na amii ku ama bɛbla unwi na ulu ɔdi lɛlɔ. 
Na bɛdubɔkɛ ɔlɔkplu na bɛdi ala abuni ani nkya kalɔ kammɔ kemmo na bise bina 
bebi ku bawɔ kama úsela uwi ƒui.’ 

13“Ala ani nálɛku-bu ƒui ni, ɔkɛnku bula likyulikpi ku alaekpidi bonwu ani na 
bɔ́bla ɔsu na úbo-nwu kemmo lɛni. Nsu awɔ bula Katɔti átani-bu kɔtu kɔni 
námanku bula ekpidi na áya na bula akɔ badi búbu bulie ngba. 

14Na bi ɔsu na ɔlɛka bɔsɔ budie ƒula ɔda bubo atu lɛnɔ na abu ku bekyuli bekpidi 
bamɛni buteeti lɛlɔ? Si bɔ́bla lɛni ni, adubuti kɔnyi akya-bu geen na ayila-bu udu 
ƒui ɔni na ina ukyuli unwi pɛ ulelie ngba. 

15O Unwoti, Israel Katɔti, ese siin! Na ɔmmɔ ɔsu na bula ɛlɛɛ bamɛni búbu bɔkya 
ngba ɔmwi. Aanu-bu nnye ƒula anumi ku bula bɔsɔ ina ka nka bula akɔ ɔdi 
ulakana-a anumi bɔda bɔlɛ.” 

Esra 10 

Bekyuli Bammɔ Bévele Ekpidi Buti Taakyiɛ 
1Uwi ɔni Esra ɔkya uubó lɛlɔ taava kalɔ na uuwulo taakpali Katɔti na uudie bana 
alaekpidi kalɔ teevele buti taakyiɛ na Katɔti kaduli ni, bekyuli lisu pii bábaka 
bámana-nwu na badi beleku ku banana ku banamu na ama lɛnɔ bakya beewulo 
momoomo. 

2Amu na Yehiel ubidi Sekania ɔni nási Elam kaba kemmo ɔ́kpɛ úde Esra na ɔ́su-
nwu ɔnini, “Bɔ́lɛ bula Katɔti kama. Ɔsika búsie bɔkya buuti kadi bamba beleku 
bani nlie nde-bu. Nsu ɔmɛni kama ƒui ni, bɔmu bubo lɛnunsia bute Israelƒuɔ. 

3Ɔmmɔ ɔsu ni, ya na bunyimi lɛla lɛdi na Katɔti anumi na bɔbɔku beleku bamɛni 
ku bana bebi na batɔlɔ ɔkɛnku lɛla lɛni na awɔ ku bekyuli bani mɔɔbu Katɔti ɔda 
bubo bɛdubɔsu-bu. Na bɛnu ka bɔ́bla lɛla biala bɔ́siaku ɔda bubo bɔmmɔ lɛlɔ. 

4Ta, na abla lɛla lɛdi asiku litemi lɛmɛni lɛlɔ, na bɔdubunye-ɔ kama. Ɔmmɔ ɔsu 
kya kayi na esie lɛla lɛdi kalɔ.” 

5Ɔmmɔ ɔsu Esra ɔ́ta na ɔ́ya na bakpane ku Lewiƒuɔ benengu ku Israelƒuɔ bakladi 
bése kenye ka badubɔbla lɛla lɛni na Sekania ɔ́su mmɔ. 

6Na ɔmmɔ kama ɔ́ta ɔ́lɛ bekyuli bammɔ akɔ na Kakpakɔ anumi mmɔ, na útéduo 
Eliasib ubidi Yohanan kaduli na ɔtɛ mmɔ uuwulo usien umodi ɔni na útadi iye 
útani lɛla lɛdi na kalɛ na Israelƒuɔ bekyuli beƒiedi bani nénwini bébo mmɔ bálɛ 
Katɔti kama ɔsu. 

7Amu na bákɔ lɛsa na Yuda ku Yerusalem kalɔ lɛlɔ básu banini, “Bekyuli bani ƒui 
na kekpo kéƒie-ma na básɔ bénwini bébo mmɔ ni, babasala lisu na Yerusalem. 

8Na si awɔ ɔni na étebo emeyi atɛ kama ni, badubuti kɔnu basia ƒula akɛla ƒui lɛlɔ, 
aani kalɛ na benengu ku bakutine bényimi bése. Na badubɔda ukyuli ɔmmɔ 
bedie Israelƒuɔ bani kekpo kéƒie-ma akɔ.” 

9Na emeyi atɛ ammɔ kemmo ni, bekyuli bani ƒui nási Yuda ku Benyamin bábasala 
na Yerusalem. Na limeyi aavlanyɔdi lɛlɔ na kɔbuli yaalenwidi kemmo ni, na bana 
ƒui báasa beli Katɔti ɔtɔ anumi kaduli kemmo. Na ɔnantu ɔni nkya mɔɔna ku lɛla 
lɛni na limeyi lɛmmɔ ablala adanku ɔsu ni, kɔnyana ku kayi bɔkpulu bɔ́ƒɔ ukyuli 
biala lɛlɔ kemmo ƒui. 

10Mmɔ na ɔkpane Esra ɔ́ta únye na ɔ́su bekyuli bammɔ ɔnini, “Bɛ́lɛ Katɔti kama 
na bíti kadi bamba beleku na bɛ́bla likpidi bɛ́sia Israelƒuɔ ekpidi ani na bábla 
kama. 

11Anwuɔsu ɔƒaani ni, bidie bina ekpidi kalɔ bɛtina bina Unwoti ɔni ndi bina bati 
kuuku Katɔti na bivele-nwu. Na bɛbla lɛla lɛni mayɔ-nwu kaƒɔ. Na bɛda lɛlɔ 
bɛmami kadi bamba bekyuli bani na beli bámana-mii mmɔ lɛlɔ na bɛnyonu bana 
beleku bammɔ.” 

12Amu na bekyuli bammɔ ƒui bédie kenye ku kudu básu banini, “Lɛla lɛni na ásu 
lɛdi ulu! Na ɔdi ka bɔbla bɔsiaku lɛni. 

13Nsu bekyuli lisu lɛmɛni líbomo lɛ́gya na ɔnantu lɛnɔ ɔɔna momoomo na 
bulakana-nwu akɔ bɔsɔ bunye lɛni. Na ɔni nsɔ nsia ni, bulakana litemi lɛmɛni 
udu bɔdaku bɔwɔlɔ na limeyi linwi iye emeyi anyɔ kemmo. Ɔsika bɔƒiɔ geen na 
bɔdi-bu na lɛla lɛmɛni kemmo. 

14Na aya na bula bakutine basɔ bakya Yerusalem na beti kabla kamɛni basia lɛlɔ. 
Na ukyuli biala na uti kadi bamba uleku ni, bete-nwu uwi na ubo ubasiaku 
benengu ku litemi batɛne bani nási nwuna ɔma. Na bɔdubɔbla lɛni wetédu ka 
kaƒɔ káyɔ Katɔti na udie nwuna kɔnyi na litemi lɛmɛni lɛlɔ.” 

15Na ukyuli biala útata útenye kasusu kamɛni lɛlɔ ntu Asahel ubidi Yonatan ku 
Tikwa ubidi Yahasia, na Mesulam ku Sabetai ɔni ndi Lewini bénye-ma kama. 

16Anwuɔsu bekyuli bani na kekpo kéƒie-ma na bénwini bébo mmɔ báƒɔ kasusu 
kani badaku mmɔ. Na ɔkpane Esra údie banana ɔlɛku kaba benengu bammɔ akɔ 
na únweni bana anyi ɔ́kya ɔku kemmo. Na limeyi lideedi na kɔbuli leevudi 
kemmo ni, bekyuli bammɔ bése bana kabla kalɔ. 

17Na ɔni na uteedu kɔbuli kudeedi limeyi lideedi ni, báwɔlɔ ku bekyuli bani néti 
kadi bamba beleku mmɔ ƒui etemila kemmo buduo. 

Bálɛ Banana Bani Néti Kadi Bamba Beleku Anumi 
18Na banana bani néti kadi bamba beleku anyi ndi amɛni. Yosadak ubidi Yesua 
ku nwuna banwani ku Maaseia ku Elieser ku Yarib ku Gedalia. 

19Na bése kenye ka badubɔnyonu bana beleku, na béte ɔmantɛ akɔ ɔkɔdi na béti 
babla likpidi lili buvele akpala. 

20Na Imer kaba kemmo ni, ama ndi Hanani ku Sebadia 

21Na Harim kaba kemmo ni, Maaseia ku Elia ku Semaia ku Yehiel ku Usia. 

22Na Pashur kaba kemmo ni, ama ndi Eliehoenai ku Maaseia ku Ismael ku 
Netanel ku Yosabad ku Elasa. 

23Na Lewiƒuɔ akɔ ni, Yosabad ku Simei ku Kelaia ɔni ndi Kelita ku Petahia ku 
Yuda ku Elieser. 

24Na lɛnu batune akɔ ni, Eliasib. Na kɔyakun bagyumanane ni, Salum ku Telem 
ku Uri 

25Na Israelƒuɔ bamba lɛnɔ ndi bamɛni. Na Paros kaba kemmo ni, Ramia ku Yisia 
ku Malkiya ku Miyamin ku Eleasar ku Malkiya ku Benaia. 

26Na Elam kaba kemmo ni, Matania ku Sekaria ku Yehiel ku Abdi ku Yeremot ku 
Elia. 

27Na Satu kaba kemmo ni, Elieoenai ku Eliasib ku Matania ku Yeremot ku Sabad 
ku Asisa. 

28Na Bebai kaba kemmo ni, Yehohanan ku Hanania ku Sabai ku Atlai. 

29Na Bani kaba kemmo ni, Mesulam ku Maluk ku Adaia ku Yasub ku Seal ku 
Yeremot. 

30Na Pahat-Moab kaba kemmo ni, Adna ku Kelal ku Benaia ku Maaseia ku 
Matania ku Besaleel ku Binui ku Manase. 

31Na Harim kaba kemmo ni, Elieser ku Yisia ku Malkia ku Semaia ku Simeon 

32ku Benyamin ku Maluk ku Semaria. 

33Na Hasum kaba kemmo ni, Matenai ku Matata ku Sabad ku Eliƒelet ku Yeremai 
ku Manase ku Simei. 

34Na Bani kaba kemmo ni, Maadai ku Amram ku Uel 

35ku Benaia ku Bedeia ku Keluhi 

36ku Wania ku Meremot ku Eliasib 

37ku Matania ku Matenai ku Yaasu. 

38Na Binui kaba kemmo ni, Simei 

39ku Selemia ku Natan ku Adaia 

40ku Maknadebai ku Sasai ku Sarai 

41ku Asarel ku Selemia ku Semaria 

42ku Salum ku Amaria ku Yoseƒ. 

43Na Nebo kaba kemmo ni, Yeiel ku Matitia ku Sabad ku Sebina ku Yadai ku Yoel 
ku Benaia. 

44Bekyuli bamɛni ƒui néti kadi bamba beleku, na badi báwɔ bebi básiku beleku 
bammɔ kudɔ. 

Nehemia 

Nehemia 1 

Nehemia Ɔ́kpali Katɔti 
1Hakalia ubidi Nehemia etemila na adi mɛni. Na lɛkwa aavlanyɔdi kɔbuli leevu-
kunyɔdi kemmo ni, na lɛ́kya kagyumanakɔ kpakplaa kadi na ɔma unengudi ɔni 
baalɔ banii Susan kemmo. 

2Mina ɔnwani ɔni baalɔ Hanani ku bekyuli bamba badi bási Yuda bébo-mi kudɔ. 
Mmɔ na líye-ma Yerusalem ku Yudaƒuɔ bakladi bani béteƒie na kekpo kammɔ 
kemmo lɛlɔ. 

3Amu na bédie kenye ka bani nébu na bátakana-ma buƒie mmɔ bakya lɛbibo ku 
kɔƒa bonwu kɔdi kemmo geen. Ɔsika Yerusalem awodu ani na áka ámana ɔma 
ɔmmɔ ƒui áƒɛ éwi kalɔ. Na bákyula ana kɔyakun lɛnɔ. 

4Amu ka línu etemila amɛni ni, lílie kalɔ emeyi adi na líwulo kɔnyana na línyimi 
kenye na lívele Unwoti ɔni nkya katɔ na lɛ́kpali-nwu. 

5Na lɛ́su nnini, “O Unwoti Katɔti ɔni nkya katɔ, ébomo na ebo ɔyikun na ámanku 
ka bɔyia-a. Na adi Ati ɔni na eeti bɔyɔ taadi ƒula bunyimi lɛlɔ teete bekyuli bani 
na aayɔ́ ka baadi ƒula ɔda bubo lɛlɔ ɔsu. 

6Anwuɔsu buvele nda-a, se atu na ebimi anumi, na enu ami ƒula kabla ɔblane 
bɔkpali bɔni na mɔɔkpali-ɔ usien ku ɔƒɛ na ƒula kadi bekyuli Israelƒuɔ lili. Unwoti 
buvele muudie alaekpidi ani na ami ku mina kaduli bekyuli ku Israelƒuɔ ƒui bɔ́bla 
kalɔ ka eti-nya kyiɛ-bu. 

7Ɔsika bɔ́bla likyulikpi bɔ́kya-a. Na bútadi Mose ɔda bubo bɔni na éte-bu mmɔ 
lɛlɔ. 

8“Na enyimo ɔda ɔni na ébo ƒula kabla ɔblane Mose ásu anii, ‘Si bítabla ala 
bítasiaku ulu lɛlɔ ni, ndubo-mii bɔbɔku butákya kadi bamba bekyuli akɔ. 

9Nsu si bínwini bíbo-mi kudɔ na bɛɛdi mina ɔda bubo lɛlɔ ni, ina kekpo kéƒie bina 
bekyuli kátákya ɔgyu kakaaka muedi ni, ndubɔsɔku-ma mbasala. Na basɔ 
benwini bebo kesii kani na lɛ́ƒuna líse ka bataakpa-mi mɛni.’ 

10“Anwuɔsu muuvele-ɔ ka ƒula bekyuli ku kabla bablane na badi na awɔ néti ƒula 
ɔyikun bonwu ékpo áƒɔ-ma. 

11Ɔmɛni ɔsu, O Unwoti, se atu na enu ƒula kabla ɔblane ku ƒula kabla bablane bani 
mɔɔbu ƒula lɛnyi bɔkpali. Na ɔmwi kadi kamɛni ni, na ɔga ɔmmɔ ɔnu-mi kɔnyana 
na etemila ani ndubo bɔda bɔva-nwu anumi lɛlɔ.” Uwi ɔmmɔ kemmo ni, ami 
Nehemia nátaaƒɔ ntɛ teete ɔga ɔmmɔ. 

Nehemia 2 

Ɔga Artasasta Ɔ́tala Nehemia 
1Na kɔbuli kunedi kama na lɛkwa aavlanyɔdi lɛmmɔ kemmo kani ni, na Ɔga 
Artasasta ɔ́kya ɔɔdi, ka líti nwuna ntɛ lísienku-nwu ni, ɔga ɔmmɔ ɔ́nu ka mina 
anumi ábla kɔnyana geen. 

2Anwuɔsu úye-mi ɔnini, “Bi ɔsu na ábla anumi kɔnyana kɔnyana lɛni ɔni na ɔɔɔdi 
ɔlɛ ɔdi nda-a? Ɔmɛni ɔɔɔdanku lɛla lɛdi, mmomu kayi kemmo kɔnyana bɔdu 
muukpóku-ɔ kayi kemmo.” Liƒu pii lɛɛda-mi. 

3Nsu líse kayi na lɛ́su ɔga ɔmmɔ nnini, “Ƒula lɛgadi lise liteesie uwi ƒui! Bi ɔsu na 
utalɛka mina anumi adu kɔnyana? Ɔsika bula ɔma unengudi ɔni kemmo na báva 
mina bati kuuku awodu ani bátu bámana ƒui áƒɛ éwi kalɔ. Na bátu ogya bákya 
ana kɔyakun ƒui.” 

4Amu na ɔga ɔmmɔ ɔ́su ɔnini, “Bi na aayɔ́ ka lɛbla lite-ɔ?” Amu na lɛ́kpali Ati ɔni 
nkya katɔ 

5asa lídie ɔga ɔmmɔ kenye nnini, “Ɔga, si ƒula kabla ɔblane lɛlɔ lɛɛda-a kubiti na 
awɔ ɔlati lɛnɔ kaƒɔ kaayɔ́-ɔ ni, na atala-mi na lisie Yuda kesii kani na báva mina 
bati kuuku, na ntásɔku awodu ammɔ lɛtu.” 

6Amu na ɔga ɔmmɔ ku ɔga uleku ɔni muulie-nwu kudɔ béye-mi banini, “Emeyi 
alɛ na adubuti esie ƒula ulu? Na uwi ɔmani na adubɔsɔ bunwini bubo?” Na ka 
lɛ́nu ka kaƒɔ kaayɔ́ ɔga ɔmmɔ ka ɔtala-mi ɔsu ni, líte-nwu uwi. 

7Na lɛ́sɔ lɛ́su ɔga ɔmmɔ nnini, “Si kaƒɔ káyɔ-ɔ ni, na ete-mi kɔkunkɛ kɔni ndubuti 
bɔda na liti lɛtina bekyuli bani nli Eƒrata ɔmii lɛlɔ kalɛ na beti-mi baviaku buɛɛ 
wetédu ka liduo Yuda kalɔ lɛlɔ. 

8Na asɔ ete-mi kakunkɛ kabambadi lisienku Asaƒ ɔni mɔɔnu ɔga ɔmmɔ lɛku lɛlɔ 
teete-nwu, kalɛ na anwu lɛnɔ wete-mi kugyiikɛ kɔni ndubuti lɛnwi lɛpunu lɛkya 
kakpakɔ kɔyakun ku awodu kɔyakun ku kaduli kani kemmo ndubulie kayakun.” 
Na ɔga ɔmɛni úte-mi kɔkunkɛ kɔmɛni ƒui, ɔsika Unwoti ɔsiaku-mi ɔsu. 

9Anwuɔsu lísie bekyuli bani nli Eƒrata ɔmii lɛlɔ, na líti ɔga kɔkunkɛ kɔmmɔ líte-
ma. Na ɔma ɔmmɔ ɔga údie bekpone benengu ku bani muulie bapɔnkɔ kama badi 
na básiaku-mi. 

10Uwi ɔni na Horonni Sanbalat ku Tobia ɔni ɔdi Amonni kabla ɔblane ɔdi bénu 
etemila amɛni ni, ékpoku-ma geen. Ɔsika bénu ka ukyuli ɔdi úbo ka ɔsɔku Israel 
ɔklibi. 

Nehemia Ɔ́vi Ɔ́nu Yerusalem Awodu Ani Náƒɛ 
11Uwi ɔni na líduo Yerusalem limeyi lɛtɛdi kama ni, 

12líti-ku bekyuli blii badi, na búsie bɔ́vi ɔma ɔmmɔ kemmo usien ɔdi. Nsu ńtasu 
ukyuli ɔdi lɛla lɛni na Unwoti úti ɔ́sia-mi kayi ka mbla na Yerusalem. Na ebuo ɔdi 
biala muedi uuude-mi amu ntu ɔpɔnkɔ ɔni lɛlɔ kani nli. 

13Amu na lɛ́vi lɛ́lɛ Yerusalem na nkɛ kɔwɛ kayakun kani nkya ɔƒɛ kanukɔ kakɛ, 
na ńtásia kada kesii kani na ntu bɔdi bɔɔlɛ́ na nkɛ ńtáda lɛ́lɛ kayakun kani 
beewiakun alakpi. Uwi ɔni ƒui nkɛ mmɔ ni, na mɔɔtɛ anu taanu awodu ani náƒɛ 
éwi kalɔ ku kɔyakun lɛpunu lɛni bákyula. 

14Na kayakun kani késie ɔƒɛ kanukɔ kakɛ ni, nkɛ kayakun kani ntu bɔkya-ka ku 
ɔga ntu ligyu lɛni na ɔɔkpí ulu lɛlɔ. Na ka ɔpɔnkɔ ɔni lɛlɔ na nli ulakɛ ulu ƒelee 
ulavi ɔsu ni, 

15bɔ́yu bɔ́sia kɔwɛ kɔdi kemmo, na nkɛ mɔɔnu awodu ammɔ. Na lɛ́sɔ línwini lɛ́sia 
ulu ɔni lɛlɔ nkɛ na ńtéduo ɔma ɔmmɔ kemmo na kɔwɛ kayakun kɔmmɔ lɛlɔ kani. 

16Na ukyuli biala ɔɔɔgyi lɛla lɛni mɔɔbla ku kesii kani na lísie. Ɔsika ńtasu Yudani 
ɔdi iye Katɔti bakpane bammɔ badi iye kabla bablane bani mabla awodu bɔtu 
kabla kamɛni. 

17Nsu ɔƒɛni mɔɔsu-ma nnii, “Bɛɛnu lɛbibo lɛni kemmo na bɔkya? Yerusalem 
únwini atɔnku ɔma, na nwuna kɔyakun lɛpunu ƒui lɛnɔ bákyula-ni. Anwuɔsu 
bibo na bɔsɔ butásɔku Yerusalem awodu ammɔ bɔtu. Na bɔlɛ kɔƒa kemmo.” 

18Amu na lɛ́su-ma kalɛ na Katɔti ɔ́nu-mi kɔnyana ku lɛla lɛni na ɔga ɔmmɔ ɔ́su-
mi. Mmɔ na básu lɛlɔ banini, “Bɛya bɔta na bɔtu awodu ammɔ.” Na bákya ɔkplu 
béte kabla kabuni kammɔ bɔbla. 

19Nsu uwi ɔni na Horonni Sanbalat ku Tobia ɔni ɔdi Amonni kabla ɔblane ku 
Arabini Gesem bénu litemi lɛmɛni ni, báma-bu na bánu-bu anumi klukui. Na 
béye-bu banii, “Bi bɔdaku bɔbla mɛni? Bɔɔyɔ́ ka bɔta bunye ɔga lɛlɔ?” 

20Amu na lídie kenye na lɛ́su-ma nnini, “Unwoti ɔni nkya katɔ ndubɔya na 
bɔkana bɔbla. Anwuɔsu abu nwuna kabla bablane bɔdubo awodu ammɔ kalɔ 
buse butaatu. Nsu bɛɛɛdubo kadikɔ kadi bɔkɛ na mɛni iye Yerusalem, na 
bɛɛɛdubo bukpo bɔƒɔ lɛla lɛdi lɛnɔ. Na bina lɛnyi lɛnɔ lɛɛɛdubo kakunkɛ kemmo 
buduo kudii.” 

Nehemia 3 

Bése Kalɔ Baatú Awodu Ammɔ 
1Na ɔkpane unengudi ɔni baalɔ Eliasib ku nwuna bakpane bésie na bátátu 
kayakun kani baalɔ Baƒonu Kayakun, na bálɛmi-nwu kenye na béti bákya Unwoti 
enu kemmo. Na bátu katu taasia gyɔlɔɔ eti anyɔ na béti bákya Unwoti enu 
kemmo. Na bátu bétédu Hananel katu taasia gyɔlɔɔ lɛlɔ. 

2Na Yeriko banana bátu ɔƒɛnyi unwi. Na Imri ubidi Sakur lɛnɔ ɔ́tu ɔƒɛnyi ɔni ude-
ma. 

3Na Senaa ɔtɔ bebi bátu kayakun kani baalɔ banii Kakpaku Kayakun. Na bákya 
lɛpunu ku lɛla biala pɛpɛɛpɛ. 

4Na ɔƒɛnyi ɔni nsɔ nsia ni, Hakkos ubidi Uria ubidi Meremot nátu. Na ɔni nsɔ nsia 
ni, Mesesabel ubidi Berekia ubidi Mesulam nátu. Na ɔni nsɔ nsia ni, Baana ubidi 
Sadok nátu. 

5Na ɔni nsɔ nsia ni, Tekoa bakloƒu nátu. Nsu bana ɔma banana batɔnkune béni 
kabla kani bana lɛlɔ banune béte-ma ka babla. 

6Na kayakun kani baalɔ Yehana ni, Pasea ubidi Yoiada ku Besodeia ubidi nátu 
lɛla biala pɛpɛɛpɛ. 

7Na ɔni nsɔ nsia ni, Melatia ɔni ɔ́si Gibeon ku Yadon ɔni ɔ́si Merono ku banana 
bani nási Gibeon ku Mispa nátu. Na bátu bétédu aban lɛtɔ lɛni nlɛ Eƒrata ɔƒɛ 
kanukɔ kakɛ. 

8Na ɔni nsɔ nsia ni, Harhaia ubidi Usiel ɔni ɔdi sika ugyiedi ɔkywɛne nátu. Na ɔni 
nsɔ nsia ni, Hanania ɔni mɔɔbla ala ani muunwenyi ƒɛƒɛɛ nátu. Na ɔ́tu laa útédu 
lɛwoduku bonwu lɛmmɔ lɛlɔ. 

9Na ɔni nsɔ nsia ni, Hur ubidi Reƒaia ɔni mɔɔnu Yerusalem kalɛkɛ kakɛ lɛlɔ nátu. 

10Na ɔni nsɔ nsia ni, Harumaƒ ubidi Yedaia nátu lɛwoduku lɛni nde nwuna kaduli. 
Na ɔni nsɔ nsia ni, Hasabnia ubidi Hutus nátu. 

11Na ɔni nsɔ nsia ni, Harim ubidi Malkia ku Pahat-Moab ubidi Hasub nátu, na 
básɔ bátu katu taasia gyɔlɔɔ bodobodo ayu. 

12Na ɔni nsɔ nsia ni, Halohes ubidi Salum ɔni mɔɔnu Yerusalem kakɛ kakladi lɛlɔ 
nátu. Na nwuna bebi belekubi lɛnɔ bebunku-nwu kabla kammɔ. 

13Bekyuli bani élie Hanun ku Sanoa náklibi kɔwɛ kayakun kammɔ. Na básɔku-ka 
bátu, na bákya ɔpunu ku kɔbwɛlɛmii kɔni beeti taakalɛ. Na básɔ básɔku awodu 
bɔbla aani lɛgba budie eti leevu, na bátu laa bétédu alakpi kewiakunkɔ kayakun. 

14Na alakpi kewiakunkɔ kayakun ni, Rekab ubidi Malkia ɔni mɔɔnu Bet-Hakerem 
kalɛkɛ lɛlɔ násɔku kayakun kammɔ ɔ́tu. Na ɔ́kya-ka kɔbwɛlɛmii kɔni beeti 
taakalɛ. 

15Na kayakun kani kese kesii kani na ntu bɔɔlɛ taasiku ni, Kol-Hose ubidi Sulum 
ɔni mɔɔnu Mispa kalɛkɛ lɛlɔ násɔku-ka ɔ́tu. Na ɔ́kya ɔpunu ku kɔbwɛlɛmii ku lɛla 
biala pɛpɛɛpɛ. Na ɔ́sɔku lɛwoduku lɛni ntɛ ese Siloa Ligyu lɛni nde ɔga kevomadɔ 
kemo útédu Dawid ɔma kayakun ɔ́tu. 

16Na ɔni nsɔ nsia ni, Asbuk ubidi Nehemia ɔni mɔɔnu Bet-Sur kalɛkɛ lɛlɔ náklibi 
lɛwoduku lɛni nkya ɔ́si Dawid bekyuli kɔƒiɔtɔ útédu ligyu lɛni bekyuli béti enu 
béku ku kɔduli kɔni baalɔ-ku Lɛlɔ Bɔdi Kɔduli. 

Lewiƒuɔ Bani Nábla Kabla Na Awodu Ammɔ Lɛlɔ 

17Na ɔƒɛni ɔni nsɔ nsia ni, Lewini ɔni baalɔ banii Bani ubidi Rehum nátu kakɛ 
kenwi. Na ɔni nsɔ nsia ni, Hasabia ɔni mɔɔnu Keila kalɛkɛ lɛlɔ nátu. Na ɔ́tu-nwu 
na kalɛkɛ kammɔ lɛnyi kemmo. 

18Na ɔni nsɔ nsia ni, Henadad ubidi Bawai ɔni mɔɔnu Keila kalɛkɛ kakɛ kadi lɛlɔ 
nátu. 

19Na ɔni nsɔ nsia ni, Yesua ubidi Eser ɔni mɔɔdi Mispa lɛlɔ nátu ɔ́si bekpone ata 
kesekɔ ɔtɔ anumi útédu kesii kani na lɛwoduku lɛmmɔ lideyi. 

20Na ɔni nsɔ nsia ni, Sabai ubidi Baruk nátu laa útédu Ɔkpane unengudi Eliasib 
kayakun kenye. 

21Na ɔni nsɔ nsia ni, Hakos ubidi Uria ɔni ɔdi Meremot uwɔ nátu útédu Eliasib 
kaduli kawɔlɔkɔ. 

Bakpane Bani Nábla Kabla Na Awodu Ammɔ Lɛlɔ 
22Na ɔni nsɔ nsia ni, bakpane bamɛni lɛnɔ básɔ bátu awodu pii bébunku. 
Bakpane bani lɛnɔ nási amadɔ mmɔ ku Yerusalem bátu kakɛ kadi. 

23Na ɔni nsɔ nsia ni, Benyamin ku Hasub nátu awodu ani nkya-ma kɔduli anumi. 
Na ɔni nsɔ nsia ni, Anania ubidi Maaseia ɔni ɔdi Asaria uwɔ nátu awodu ani nkya 
nwuna kaduli anumi. 

24Na ɔni nsɔ nsia ni, Hanadad ubidi Binui nátu ɔ́siku Asaria kaduli kayakun kenye 
útédu lɛwoduku lɛmmɔ likpo. 

25Na Usai ubidi Palal nábla kabla na ɔga kaduli na kesii kani katutaasia gyɔlɔɔ ɔtɔ 
ɔlɛ. Na ɔni nsɔ nsia ni, Paros ubidi Pedaia lɛnɔ ɔ́tu. 

26Na kakpakɔ kabla bablane bani nli Oƒel Kɔbi lili lɛnɔ báklibi ekpo ekpo bétédu 
ɔƒɛnyi ɔni nkya ntu kayakun si éti ésela katutaasia ɔtɔ gyɔlɔɔ ɔni nlɛ úsie ɔƒɛ 
katukɔ. 

Bekyuli Bamba Bani Básɔ Bébunku Bɔtu 
27Na ɔni nsɔ nsia ni, bakloƒu bani bási Tekoa lɛnɔ bátu ɔdi. Na bése kalɔ básiku 
katutaasia ɔtɔ bonwu ɔmmɔ lɛlɔ bétédu Oƒel lɛwoduku lɛlɔ. 

28Na bapɔnkɔ kayakun katɔ kakɛ ni, ɔkpane biala ɔ́klibi nwuna kaduli anumi. 

29Na ɔni nsɔ nsia ni, Imer ubidi Sadok ɔ́klibi ɔƒɛnyi ɔni nkya ese nwuna kaduli 
kakɛ. Na ɔni nsɔ nsia ni, Sekania ubidi Semaia ɔni mɔɔgyumana kayakun kani 
kese ɔƒɛ katukɔ lɛnɔ ɔ́klibi ala adi. 

30Na ɔni nsɔ nsia ni, Selemia ubidi Hanania ku Hanun ɔni ɔdi Salaƒ ubidi ɔkundi 
lɛnɔ bábla kadi. Na ɔni nsɔ nsia ni, Berekia ubidi Mesulam náklibi ɔƒɛnyi ɔni nése 
nwuna kaduli kakɛ. 

31Na ɔni nsɔ nsia ni, Malkia ɔni ndi sika ugyiedi ɔkywɛne kemmo unwi ɔ́klibi ɔ́si 
kaduli kani kabla bablane ku kuye badine beli, na ɔ́sɔ ɔ́klibi ɔ́si kayakun kani 
baawia ala kemmo ɔƒɛnyi útédu ɔtɔ ɔtɔdi ɔni nkya lɛwoduku likpo. 

32Na ɔ́si ɔtɔ ɔtɔdi lɛwoduku likpo útédu baƒonu kayakun ni, sika ugyiedi 
bakywɛne ku kuye badine náklibi mmɔ. 

Nehemia 4 

Nehemia Ɔ́di Bekyuli Bani Báta Bénye Awodu Bɔtu Kabla Kammɔ Lɛlɔ 
1Uwi ɔni na Sanbalat únu ka abu Yudaƒuɔ bɔ́sɔku awodu ammɔ bɔɔtu ni, úti kɔnyi 
geen na ɔ́ma-bu. 

2Na ka unye nwuna bakpana ku Samariaƒuɔ bavinkpana anumi ni, úye lɛlɔ ɔnini, 
“Bi na Yudaƒuɔ bani lɛlɔ mɔɔdu kɔnyana mɛni baayɔ́ babla? Baayɔ́ ka basɔku 
Yerusalem awodu batu yoo?” Na ɔ́sɔ úye ɔnini, “Baabu ka si babla akpala adi 
bakana beti limeyi linwi pɛ babla kabla kammɔ yoo? Na bakali ka badubɔkɛ atabi 
ani baatu ɔtɔ basiku atabi ani alɛ esu esu na bákyula-nya kemmo?” 

3Amu na Amonni ɔni ndi Tobia na unye Sanbalat kama lɛnɔ ɔ́su ɔnini, “Awodu 
ani benye baatu mɛni ni, si kedu kákɔ kenye-nwu lɛlɔ muedi ni, ɔdubo bɔƒɛ. Ɔsika 
atabi lɛti lɛti na béti bátu-nya.” 

4Mmɔ na Nehemia ɔ́kpali katɔ na ɔ́su ɔnini, “O bula Katɔti, nu-bu bɔkpali. Ɔsika 
bɔkya bukpoku kemmo. Ya na edumi ani na beedumi-bu mɛni enwini ese-ma 
lɛlɔ. Na eti-ma ete bana bekisine. Na babla-ma kalala na kalɔ bamba lɛlɔ. 

5Teti bana ekpidi takyiɛ-ma. Ɔsika béwi bekyuli bani mɔɔtú ɔtɔ ɔmmɔ anumi 
kalɔ.” 

6Anwuɔsu bɔkana lɛwoduku lɛmmɔ bɔ́tu bútédu kakɛ. Ɔsika bekyuli bammɔ 
bédie kayi bábla kabla kaduɛ. 

7Nsu uwi ɔni na Sanbalat ku Tobia ku Arabiƒuɔ ku Amonƒuɔ ku Asdodƒuɔ bénu 
ka bátu Yerusalem awodu ammɔ bákɔliku katɔ kaduɛ na bakya beeyile eƒi ani 
nkya awodu ammɔ kemmo ntɛ ni, bákɛ kɔnyi geen. 

8Ɔmmɔ ɔsu bekyuli bamɛni béti kasusu kekpidi básala ka batákya-ku bekyuli 
bammɔ unyeƒi na bekpoku-ma na Yerusalem. 

9Nsu bɔ́kpali bula ɔti ɔni nkya katɔ na búti bagyumanane búsienku mmɔ na 
baanu mmɔ usien ku ɔƒɛ kalɛ bɔsɔ bulayia lɛnɔ. 

10Ɔmmɔ kama ni, bekyuli bani nkya Yuda básu banini, “Kabla bablane bammɔ 
ɔlɔkplu ɔdaku bɔsa. Na leti ku atabi ani nwi kalɔ emomo, na eléte-bu kuƒi ka 
bɔsɔku awodu ammɔ bɔtu bɔwɔlɔ.” 

11Na bula bekisine lɛnɔ básu banini, “Asa na utaabla-ma nwaa iye bataanu-bu 
bati ni, na bɔkya-ma akɔ mmɔ butádu-ma, na kabla kammɔ kawɔ mmɔ kani!” 

12Amu na Yudaƒuɔ bani nli nde-ma békeli bábasu-bu kɔlɛ kɔlɛ na útulo leevu 
muedi ka si kesi kesii bɔdubunye ni, badubo-bu bukpoku. 

13Amu lídie bekyuli badi na béténye kesii kani na lɛwoduku lɛmmɔ lɛ́kuku kalɛ 
na bekyuli baanu-ma. Na lɛ́ya bésie benye kɔduli kenye. Na báda bana kuwii ku 
kɔtaminta ku atula. 

14Amu na ami Nehemia lɛ́ta na ńtánu banamu bakɔdi ku benengu ku bekyuli 
bammɔ ƒui na lɛ́su-ma nnini, “Bitayia-ma. Bɛkali ka Katɔti ɔni nwuna lɛlɔ lɛɛda 
liƒu mmomu na ɔlɛka bɔyia. Na binye kpakplaa, na bikpo bite bina banwani ku 
bina beleku ku bina kɔduli.” 

15Uwi ɔni na bula bekisine bénu ka bana kasusu kani bada kálɛ keyi ni, Unwoti 
lɛnɔ ɔ́ya na enu áƒɛ-ma. Na bula ƒui bɔ́sɔ búnwini búse awodu ammɔ kudɔ, na ɔdi 
biala úse ɔɔbla nwuna kabla. 

16Na ɔ́si limeyi lɛmmɔ úsela ni, mina bekyuli kakɛ benye kabla lɛlɔ. Na kakɛ lɛnɔ 
báda bana ekpola ku bana kɔtaminta ku atula, na bekyuli bammɔ ƒui bénye 
Yudaƒuɔ 

17bani nkya mɔɔtu awodu ammɔ kama. Na bekyuli bani mɔɔda ala ani baatu 
awodu ammɔ bada kɔnu kunwi baatú na bana ekpola lɛnɔ akya-ma kɔnu kɔkladi 
kemmo. 

18Na ɔtune biala ɔ́kya nwuna ekpola ala na unye nwuna kabla lɛlɔ. Na kɔkpɛɛ 
bavwine ama basɔ bákya-mi kudɔ. 

19Amu na lɛ́su banamu bakɔdi ku benengu ku bekyuli bammɔ ƒui nnini, “Kabla 
kammɔ kese anumi na kégyingya na abu lɛnɔ bugyingya ku lɛlɔ. 

20Anwuɔsu kesi kesii na bɛdubunu kakpɛɛ kammɔ kɔkun ni, na bikeli bibo. Na 
bula Katɔti ɔdubukpo bula kekpo ute-bu.” 

21Anwuɔsu búsienku kabla kammɔ anumi na bekyuli kakɛ báda atula ɔsi lɛdigye 
útédu ka kɔyabi kɔɔlɛ usien. 

22Uwi ɔmmɔ kemmo ami lɛnɔ lɛ́su bekyuli bammɔ nnini, “Ɔdi biala ku nwuna 
kabla ɔblane úulie Yerusalem use dii, kalɛ na benwini bagyumanane bete-bu asa 
babla kabla si kadi kegye.” 

23Na ami iye mina banwani iye mina kabla bablane iye mina bagyumanane bani 
nkya-mi kudɔ, ɔdi biala útedie nwuna awu útewi na ɔdi biala lɛnɔ ɔ́da nwuna 
ekpola ina úsela ketu muedi. 

Nehemia 5 

Nehemia Úte Bawabane Kebunku 
1Amu na uwi ɔdi kama ni, banana ku beleku bésie kalɔ baakyaku bana banwani 
Yudaƒuɔ unyeƒi. 

2Na badi baasu banini, “Bubo bebi pii, ɔmmɔ ɔsu bɔɔwia edula ebi na butaanwa 
teete-ma na bataadi kalɛ na belekpi.” 

3Na badi lɛnɔ báasu banini, “Ɔlɛka buti bula kɔduli ku bula mmo ku bula adingyii 
mmo buti busie ɔkpa na bɔkɛ edula ebi kalɛ na kɔka kuládu-bu.” 

4Na badi lɛnɔ benye baasu banini, “Bútáwia kevonkɔ na búti bɔ́ƒɔ ɔga kuyi kɔni 
na ɔɔƒɔ́ na bula mmo ku adingyii mmo ɔsu. 

5Nsu ina ka abu ku Yudaƒuɔ benwi bɔdi na bula bebi lɛnɔ bese aani bana badi ni, 
búuti bula bebi badi búye búte-ma kalɛ na buti bɔƒɔ kayu kammɔ. Báƒɔ bula 
begblebi badi, na ɔƒɛni bɔsɔ bulati lɛla lɛni bɔbla. Ɔsika békpeli bula mmo ku 
adingyii mmo báƒɔ bula enu kemmo.” 

6Uwi ɔni ami Nehemia línu bana kɔvanu ku bana etemila ani báasu ni, líti kɔnyi 
geen. 

7Na líti etemila ammɔ kasusu kɔlɛ kɔlɛ. Mmɔ na líti kɔtɔ bɔdu líte mina bakutine 
ku mina benengu. Na lɛ́su-ma nnini, “Kuvonsia kɔni mɔɔlɛ́ mɛni kɔ́si-mii kudɔ!” 
Ɔmmɔ ɔsu lɛ́lɔ bekyuli bammɔ ƒui na búduo litemi lɛmmɔ kemmo. 

8Na lɛ́su-ma nnini, “Ama bani na béye-ma béte bekyuli bani naaadi Yudaƒuɔ ni, 
bɔ́bla kalɛ na bɔkana, na bɔ́ƒɔ-ma bɔ́siku bekyuli bammɔ kudɔ. Nsu amii binye 
bina banwani lɛlɔ kalɛ na beti lɛlɔ beye bete-mii, na amii lɛnɔ bɛsɔku-ma biye 
bite-bu.” Na benengu bammɔ bába lɛsɛ, ka beeebo kulɛla na basu ɔsu. 

9Amu na lísie anumi na lɛ́su-ma nnini, “Lɛla lɛni na bɛɛbla mmɔ lɛɛɛdia munu 
munu! Na dɛ ɔsu na útalɛka bɛbla ala na Katɔti ulu lɛlɔ, kalɛ na Unwoti ulanyonu-
bu ulakya bula bekisine bani naaadi Yudaƒuɔ enu kemmo? 

10“Anwuɔsu ami ku mina banwani bani búti egulabi ku edula ebi búvo búte-ma 
mmɔ ƒui ni, nsu ɔlɛka bɔda kevonsia bute bɔya. 

11“Anwuɔsu egulabi o-o iye edula ebi o-o iye nnɔmii o-o iye adingyii ntɛ bɔwɔdi 
ni, bɛsɔku kuvonsia kɔni na bíkulo bídie bite-ma. Na bɛsɔku ɔdi biala nwuna kalɔ 
iye adingyii mmo iye nnɔmii mmo iye kɔduli bite balati. Ɔmɛni ndi kenye kani 
mɔɔsu-mii ka bɛbla!” 

12Amu benengu bammɔ básu banini, “Bɔdubɔsɔku bana ala ƒui bute-ma. Bɔsɔ 
baláƒɔ lɛla biala bulásiku ɔdi biala kudɔ. Na lɛla biala ásu-bu ni, bɔdubɔdi-ni lɛlɔ.” 
Amu na ami Nehemia lɛ́lɔ mina bakpane ƒui ku mina bakutine ƒui, na lɛ́ya na 
bákpali Katɔti bése kenye kalɛ na badi bana linyese lɛlɔ. 

13Amu na lídie kɔdi kɔni nda-mi kavobi na lɛ́kuna-ku na lɛ́su nnini, “Lɛni na 
Katɔti ɔdubo bɔkuna bina akɔ ɔdi biala ɔni naaadi nwuna linyese lɛlɔ.” Na lɛ́sɔ 
lɛ́su nnini, “Katɔti ɔdubɔƒɔ bina kɔduli ku bina lɛla biala lise-mii ku lɛla lɛni nébu-
mii.” Na ukyuli biala ɔni nése mmɔ ɔ́su ɔnii, “Ɔsia lɛni!” Na bana ƒui bémwi 
Unwoti. Na bekyuli bammɔ bábla aani kalɛ na básu. 

14-15Na ɔ́si akwa leevu-anyɔ ani na lɛ́kya Ɔga Artasasta kudɔ na údie-mi ka 
ńtaanu Israelƒuɔ lɛlɔ úti úbedu nwuna akwa avlaatɛ-inyɔ lɛlɔ ni, ami iye mina 
banwani ɔdi biala útadi adila ani beete Yudaƒuɔ lɛlɔ ɔnune kudii. Nsu bekyuli 
bani bátɔ-mi na kabla kamɛni udu kenye ni, ama béti etila bonwu básia bekyuli 
bammɔ lɛlɔ, na baaƒɔ́ sika ɔƒualadi akyami aavlene ku adila ku ntɛ taasiku bekyuli 
bammɔ kudɔ. Na lɛni kani na bana kama basiakune lɛnɔ bataabla. Nsu na Katɔti 
bɔyia kemmo ni, ami ńtabla ɔbladu ɔmmɔ udu kudii. 

16Mmomu ami líti lɛlɔ líse líte awodu ammɔ bɔtu. Na mina bekyuli bani ƒui bábla 
kabla béte-mi ni, ami iye ama ɔdi biala útawia kalɔ útete lɛlɔ. 

17Na ɔni nsɔ nsia ni, limeyi ndi limeyi Yudaƒuɔ benengu eti atɛ ku kadi bamba 
bekyuli bani muubo-mi kudɔ baadi mina kaduli. 

18Na limeyi ndi limeyi ni, mɔɔdú ɔmantɛ akɔ unwi ku baƒonu bani nélie lɛmwi 
ɛku ku bakɔkɔ badi teeti taanwa. Na limeyi leevudi biala lɛlɔ ni, muute-ma ntɛ 
udu biala. Nsu ɔmɛni kama ƒui ni, ńtasu bekyuli bani mɔɔnu lɛlɔ kudii nnii bete-
mi adila ani ɔlɛka beteete Yudaƒuɔ lɛlɔ ɔnune. Ɔsika bemomo na ala ani baawia 
lɛnɔ émomo. 

19Amu na lɛ́kpali katɔ lɛ́su nnini, “O Unwoti Katɔti, nyimo-mi ku kɔnyana bɔnu 
na ala ani ƒui lɛ́bla líte bekyuli bamɛni ɔsu.” 

Nehemia 6 

Bekisine Básɔ Béti Nehemia Lɛlɔ Kasusu Kekpidi 
1Na uwi ɔni na Sanbalat ku Tobia ku Arabini ɔni baalɔ Gesem ku bula bekisine 
bakladi bénu ka lɛ́sɔku awodu ammɔ lɛ́tu ɔni na ńtada kuƒi kɔdi ńtakya ina ka 
uwi ɔmmɔ ńtakya tɔ kɔyakun kɔmmɔ lɛpunu ni, 

2Sanbalat ku Gesem béti kenye kamɛni bémene-mi. Na aka ndi ka ni, “Bo na abu 
ku-ɔ bɔsa na Ono akpaklɔ ani nwi ƒiaa mmɔ kemmo unwi.” Nsu lɛ́nu lɛ́ti ka lɛkwɛ 
likpidi na baakya. 

3Anwuɔsu ami Nehemia lɛ́tala batalane badi lɛ́kya bekyuli bammɔ ka batásu-ma 
banini, “Linye kabla kadi lɛlɔ kpakplaa, anwuɔsu naaakana bubo. Bi ɔsu na ɔlɛka 
lɛda kabla kamɛni bɔbla lɛya na lɛtɔlɔ libo-mii kudɔ?” 

4Na Sanbalat bene béti kenye kamɛni bémene-mi kune sɔɔn. Na uwi biala ni, 
kenye kenwi kani na ami lídie. 

5Na kɔlɔndi ni, Sanbalat ɔ́tala nwuna ukyuli ɔni mɔɔgyumana-nwu na ɔda 
kakunkɛ kani bátakalɛ-ka kenye 

6na etemila ani ńkya-ka kemmo anya ndi amɛni, “Búnu bɔ́siku kadi bekyuli pii 
ku Gasmu kudɔ ka aasu ani sɔsɔ ɔdi ka awɔ ku Yudaƒuɔ bɛɛyɔ́ ka bɛda Israel 
batɔnkune bidie liboku lɛlɔ na ásɔku Yerusalem awodu aatu. Na kalɛ buunú 
baayɔ́ beti-ɔ babla bana ɔga. 

7Ɔni na édie kenye bediene ka bátaakɔ litemi lɛmmɔ lɛsa na Yerusalem ka awɔ 
ndi Yudaƒuɔ ɔga. Ɔƒɛni litemi lɛmɛni lɛkana lidu Yudaƒuɔ ɔga kudɔ, anwuɔsu bo 
na buti kasusu bɔsala.” 

8Amu na líti kenye kamɛni límene-nwu nnini, “Ala ani ƒui na ásu mɛni eeese lɛni. 
Na mɔɔsu-ɔ ka awɔ ɔlati nábla lili kemmo kasusu asa na énweni ɔku ɔmɛni 
émene-mi.” 

9Na liƒu na baayɔ́ ka bakya-bu ku kasusu ka enu aƒɛ kabla bablane bammɔ, na 
kabla kammɔ kelebo kawɔlɔkɔ. Nsu ɔƒɛni lɛ́kpali Katɔti muuvele-nwu ka ɔkya-
mi ɔlɔkplu. 

10Amu na limeyi lɛdi lísie Semaia ɔni ndi Delaia ubidi na ɔdi Mehetabel uwɔ 
kaduli, na bákalɛ-nwu bákya nwuna ɔtɔ. Na ɔ́su-mi ɔnini, “Ya na busie Katɔti 
kakpakɔ bɔsala, na bɔkalɛ lɛlɔ bɔda nwuna ɔtɔ kemmo. Ɔsika báwia-a badu. Na 
usien ɔmɛni kani badubo na babadu-ɔ.” 

11Amu na lídie kenye nnini, “Lɛɛɛdi ɔnana ɔni udu mɔɔyia, na ukeli utabɛ. Munuu 
aakali ka si líkeli ńtábɛ Katɔti kakpakɔ na ndubɔƒɔ mina ngba? Lɛɛɛdubo bukeli 
kudii.” 

12Ka lílie líti litemi lɛmɛni kasusu ni, lɛ́nu lɛ́ti ka ɔɔɔdi Katɔti nétemi éte Semai, 
mmomu Sanbalat ku Tobia náwia egulabi adi éte-nwu. 

13Lɛla lɛdi geen na báwia béte ukyuli ɔmɛni ka úbayila-mi kalɛ na lɛbla likpidi. 
Si bunu na línu litemi lɛmɛni ni, nka badubo-mi lɛnyi bubile na baláƒɔ-mi baladi. 

14Amu na lɛ́kpali katɔ lɛ́su nnini, “O mina Katɔti, nyimo Tobia ku Sanbalat ɔ́si lɛla 
lɛni bábla mɛni ɔsu. Na enyimo Kenye Udiene Noadia ku Katɔti kenye bediene 
bakladi bani naayɔ́ ka baƒɔ-mi badi lɛnɔ.” 

Nehemia Ɔ́tu Awoduku Ammɔ Ɔ́wɔlɔ 
15Na bátu awodu ammɔ báwɔlɔ na kɔbuli limeyi aavlanyɔ-ɛlɔ lɛlɔ. Na emeyi liti 
ku inyɔ na béti bátu-nya. 

16Ka bula bekisine ƒui bénu etemila amɛni ni, liƒu lɛ́da ama ku kadi bamba 
bekyuli bani ƒui nde-bu. Na ama bani nánu báti ka bula Katɔti kɔnu kɔkya kabla 
kani bɔ́bla mmɔ kemmo ni, enu áƒɛ-ma. 

17Emeyi ammɔ kemmo lɛnɔ ni, bakutine pii bani nási Yuda kalɔ lɛlɔ béteenweni 
lɛku pii teemine Tobia. Na Tobia lɛnɔ úteenweni teemine-ma. 

18Ɔsika Yudaƒuɔ pii bése kenye béte-nwu. Na nwuna aasi ndi Arah ubidi Sekania. 
Na Tobia ɔmɛni ubidi ɔnanabi Yohanan úti Berekia ubidi Mesulam ubidi ulekubi. 

19Na lɛnɔ ni, bekyuli bése anumi baasu-mi kabla kabuni kani na Tobia ɔ́ɔbla, na 
báasu mina lɛlɔ etemila ku ala ani lɛ́su lɛnɔ taatina-nwu. Na Tobia anwu ni, 
únweni lɛku ka nka ubakya-mi liƒu. 

Nehemia 7 

1Amu na básɔku awodu ammɔ ku ana kɔyakun ƒui bátu. Na bákya kɔyakun 
kɔmmɔ ƒui lɛpunu ku kɔbwɛlɛmii kɔni beeti taakalɛ. Na bédie bekyuli bani 
ndubutaagyumana kɔyakun kɔmmɔ ku lɛnu batune ku Lewiƒuɔ. 

2Na líti mina ɔnwani ɔni baalɔ banii Hanani ku bana bekpone unengu Hanania 
ka bataanu Yerusalem lɛlɔ. Na Hanania ɔmmɔ ni, ɔdi ukyuli ɔni na ɔɔbla ala ulu 
lɛlɔ, na ɔɔyɔ́ Katɔti teetulo bekyuli bammɔ ketulodikɔ. 

3Na lɛ́su-ma nnii bataya-nwu balɛmi Yerusalem kɔyakun utédu ka ɔƒɛ kenye 
kayu ɔkplu asa. Na si uwi ɔni na kɔyakun bagyumanane bammɔ benye bana 
kabla lɛlɔ ni, na baya na bakalɛ kɔyakun kɔmmɔ ƒui na babala-ku. Na lɛnɔ ni, na 
bedie Yerusalemƒuɔ bammɔ badi na bataagyumana kɔyakun kɔmmɔ. Na baya na 
badi besie ɔgyu, na badi lɛnɔ bataagyumana bana kɔduli amadɔ mmɔ kani. 

Bekyuli Bani Kekpo Kéti Na Básɔ Bénwini Bébo Anyi Ndi Amɛni 
4Ɔƒɛni Yerusalem ɔma Unengudi ɔmɛni ubomo, nsu bekyuli bani nkya ɔma ɔmmɔ 
kemmo beeemomo. Lɛni ɔsu ni, bátasɔku kɔduli pii bátatu tɔ. 

5Anwuɔsu mina Katɔti úti ɔ́sia-mi kayi lɛlɔ ka lɛlɔ bakutine ku benengu ku 
bekyuli keeke kalɛ na bebo bebenweni bekyuli bani ƒui nénwini bébo mmɔ anyi. 

6Na bamɛni ndi bekyuli bani na Ɔga Nebukadnesar úƒie na kekpo kenye, nsu básɔ 
bénwini bébo Yerusalem ku Yuda kalɛkɛ. Na ɔdi biala únwini úse nwuna ɔma. 

7Na bani na Serubabel ɔ́tɔnku na bénwini bébo ndi Yesau ku Nehemia ku Asaria 
ku Raamia ku Nahamani ku Mordekai ku Bilsan ku Misperet ku Bigwai ku 
Nehum ku Baana. Na anyi amɛni ndi banana bani nási Israel na básɔ bénwini 
bébo. Bana bumomo na kaba kenye ndi amɛni. 

8Paros kaba kadi 2,172, 

9Seƒatia kaba kadi 372, 

10Arah kaba kadi 652, 

11Pahat-Moab kaba ku Yesua ku Yoab kaba kadi 2,818, 

12Elam kaba kadi 1,254, 

13Satu kaba kadi 845, 

14Sakai kaba kadi 760, 

15Binui kaba kadi 648, 

16Bebai kaba kadi 628, 

17Asgad kaba kadi 2,322, 

18Adonikam kaba kadi 667, 

19Bigwai kaba kadi 2,067, 

20Adin kaba kadi 655, 

21Ater kaba ku Hesekia kaba kadi 98, 

22Hasum kaba kadi 328, 

23Besai kaba kadi 324, 

24Hariƒ kaba kadi 112, 

25Gibeon kaba kadi 95, 

26Betlehem ku Netoƒa bebi bananabi badi 188, 

27Anatot bebi bananabi badi 128, 

28Bet-Asmawet bebi bananabi badi 42, 

29Kiriat-Yearim ku Keƒira ku Beerot bebi bananabi badi 743, 

30Rama ku Geba bebi bananabi badi 621, 

31Mikmas bebi bananabi badi 122, 

32Betel ku Ai bebi bananabi badi 123, 

33Nebo ɔkladi ɔmmɔ kaba kadi 52, 

34Elam ɔkladi ɔmmɔ kaba kadi 1,254, 

35Harima kaba kadi 320, 

36Yeriko kaba kadi 345, 

37Lod ku Hadid ku Ono kaba kadi 721, 

38Senaa kaba kadi 3,930. 

39Bakpane bammɔ kaba anyi ndi amɛni. Yedaia kaba ku Yesua kaba kadi 973, 

40Imer kaba kadi 1,052, 

41Pashur kaba kadi 1,247, 

42Harim kaba kadi 1,017. 

43Lewiƒuɔ kaba anyi ndi amɛni. Yesua kaba ku Kadmiel ku Hodewa kaba kadi 74, 

44Lɛnu batune bani nási Asaƒ kaba kemmo kadi 148, 

45Bagyumanane bani nási Salum kaba ku Ater kaba ku Talmon kaba ku Akub 
kaba ku Hatita kaba ku Sobai kaba kadi 138. 

46Kakpakɔ kabla bablane kaba anyi ndi amɛni. Siha kaba ku Hasuƒa kaba ku 
Tabaot kaba 

47ku Keros kaba ku Sia kaba ku Padon kaba 

48ku Lebana kaba ku Hagaba kaba ku Salmai kaba 

49ku Hanan kaba ku Gidel kaba ku Gahar kaba 

50ku Reaia kaba ku Resin kaba ku Nekoda kaba 

51ku Gasam kaba ku Usa kaba ku Pasea kaba 

52ku Besai kaba ku Meunim kaba ku Neƒusesim kaba 

53ku Bakbuk kaba ku Hakuƒa kaba ku Harhur kaba 

54ku Baslit kaba ku Mehida kaba ku Harsa kaba 

55ku Barkos kaba ku Sisera kaba ku Tema kaba 

56ku Nesia kaba ku Hatiƒa kaba. 

57Salomo kabla bablane anyi ndi amɛni. Sotai kaba ku Soƒeret kaba ku Perida 
kaba 

58ku Yala kaba ku Darkon kaba ku Gidel kaba 

59ku Seƒatia kaba ku Hatil kaba ku Pokeret-Hasebaim kaba ku Amon kaba. 

60Kaba kani mɔɔbla kakpakɔ kabla ku kaba kani kási Salomo kabla bablane bebi 
kaba kadi 392. 

61Na bamɛni ndi bani nási lɛma lɛmɛni. Tel-Mela ku Tel-Harsa ku Kerub ku Adon 
ku Imer bébo, nsu bátakana kaduli ku kaba kani kemmo bási na Israel budie 
bɔtina. 

62Kaba kamɛni ndi Delaia ku Tobia ku Nekoda na bana bumomo bɔdi 642. 

63Bani bási bakpane akɔ kaba ndi kamɛni. Habaia kaba ku Hakos kaba ku kaba 
kani nási Barsilai ɔni néti Gileadni Barsilai ubidi, na béti lɛnyi lɛmmɔ básia-nwu. 

64Bakpane bamɛni ndi bekyuli bani báwia bana anyi na kɔduli kɔkunkɛ kemmo, 
nsu bétenu bana anyi. Ɔmmɔ ɔsu bátabu-ma aani bakpane. Mmomu bánu-ma 
aani bekyuli bani beesé lɛlɔ. 

65Na ɔkɛnku ɔmmɔ ɔsu, Israelƒuɔ ɔtɔnkune úbo-ma ɔda ka batadi adila ani nse 
kedee ntulo utédu ka bakɛ ɔkpane ɔni mɔɔbla kabla na ɔɔda ala ani baalɔ Urim 
ku Tumim ɔni kalɔ ndi ɔnii Bukeye ku Litemi Geen. 

66Bekyuli bani ƒui bénwini bébo bumomo bɔdi 42,360. 

67Na bebo kabla bablane banana ku beleku bani bumomo bɔdi 7,337. Na ama lɛnɔ 
bebo lɛnu batune banana ku beleku bani bumomo bɔdi 245. 

68Na bebo bapɔnkɔ 736 ku bebuo ala betine bebendi 245 

69ku baƒlumu 435 ku bebuo ala betine bebliidi 6,720. 

70Na kɔduli benengu bammɔ badi béyi ala adi bébunku kabla kammɔ. Na aban 
ɔmmɔ úte bana egulabi ani ndi sika ugyiedi atabi 1,000 ku sika ɔƒualadi akyami 
50 ku bakpane lɛwu 530. 

71Na kɔduli benengu badi lɛnɔ béte sika ugyiedi atabi 20,000 ku sika ɔƒualadi 
atabi 2,200. 

72Na ka béti bekyuli bakladi ala ani béte básala ni, béyi sika ugyiedi atabi 20,000 
ku sika ɔƒualadi atabi 2,000 ku bakpane lɛwu 67. 

73Na bakpane ku Lewiƒuɔ ku kɔyakun lɛlɔ banune ku lɛnu batune ku kakpakɔ 
kabla bablane ku Israelƒuɔ bakladi ama ni, bésie bétélie bana lɛma kemmo. 

Nehemia 8 

Israel Ɔ́ka Ɔda Bubo Ɔku 
1-2Na ɔni na uteedu kɔbuli maatɛdi kawɔlɔkɔ ni, ɔdi biala ɔ́tɔlɔ úsie nwuna ɔma. 
Na limeyi lideedi na kɔbuli kɔmmɔ lɛlɔ ni, Israelƒuɔ ƒui bása na Yerusalem na 
kesii kani balɔ banii Ntu Kayakun. Na básu Ɔkpane Esra ɔni ndi ɔku unwenine ka 
udie Mose Ɔda Bubo Ɔku ɔni Unwoti úti úte Israelƒuɔ uboku. Anwuɔsu Esra úsie 
na útéti ɔda bubo ɔku ɔmmɔ úboku na kesii kani na básala béli. Na banana ku 
beleku ku banamu bani beenú ala kalɔ násala mmɔ. 

3Na kayakun kammɔ kenye ni, Esra ɔ́ka ɔku ɔmmɔ úte bekyuli bammɔ ɔ́si lɛdigye 
utédu ɔƒiiwi uwi. Na bekyuli bammɔ bése atu na bénu kaduɛ. 

4Na Esra ɔ́kɔ únye kugyiikɛ kɔni na bekyuli bammɔ bátu béte kasala kammɔ lɛlɔ. 
Na Matitia ku Sema ku Anaia ku Uria ku Hilkia ku Maaseia bénye-nwu kɔdianu. 
Na Pedaia ku Misae ku Malkia ku Hasum ku Hasbadana ku Sakaria ku Mesulam 
bénye-nwu kɔmii kakɛ. 

5Na bekyuli bammɔ ƒui ɔdi biala ɔɔnu-nwu, na kugyiikɛ kɔni lɛlɔ na ɔ́kɔ unye 
mmɔ ɔsu. Na uwi ɔni na úbimi ɔku ɔmmɔ kani bekyuli bammɔ ƒui báta bénye 
kɔnakunwi. 

6Amu na Esra ɔ́su ɔnini, “Bɛya na bumwi Unwoti Katɔti ɔni nébomo!” Amu na 
bekyuli bammɔ ƒui bátalaku bana enu katɔ na básu banini, “Ɔsia lɛni! Ɔsia lɛni!” 
Na bálɛ akɔnkɔ na béti anumi bébi kalɔ. 

7Amu na bekyuli bammɔ báta bénye. Na Yesua ku Bani ku Serebia ku Yamin ku 
Akub ku Sabetai ku Hodia ku Maaseia ku Kelita ku Asaria ku Yosabad ku Hanan 

ku Pelaia bani ndi Lewiƒuɔ báya na bekyuli bammɔ ƒui benu etemila ammɔ kalɔ. 
Na ɔdi biala unye nwuna kenyekɔ. 

8Na bédie Katɔti etemila ammɔ kalɔ kalɛ na benu-nya kalɔ kaduɛ bátina-ma. 

9Ka bekyuli bammɔ bénu ala ani na ɔda bubo bɔmmɔ bɔwia bɔsiku-ma kudɔ ni, 
ɔ́bla-ma kalɛ kadi na bése kalɔ beewulo. Ɔmmɔ ɔsu Israelƒuɔ ɔtɔnkune Nehemia 
ku Ɔkpane Esra ɔni ndi Ɔku Unwenine ku Lewiƒuɔ bani nkya muudie ɔda bubo 
etemila ani báka mmɔ kalɔ básu-ma banini, “Ɔmwi limeyi lɛmɛni lɛdi limeyi 
kedee lite Unwoti, bina Katɔti. Ɔmmɔ ɔsu bitewulo na bitadu kɔnyana.” 

10Na Nehemia ɔ́sɔ ɔ́su ɔnini, “Ɔlɛka biteesie kaduli, na bitánwa adila kaduɛ na 
bite ɔkpanadi ɔni neeebo ɔdi. Ɔsika ɔmwi limeyi lɛmɛni lɛdi limeyi kedee lite 
Unwoti. Bitadu kɔnyana, ɔsika Unwoti lɛlɔyɔ lɛdubute-mii lɛlɔkplu!” 

11Na Lewiƒuɔ bammɔ bákɛ bekyuli bammɔ lɛlɔ baasia-ma kɔnu ka betewulo 
limeyi kedee lɛmɛni udu lɛlɔ. 

12Anwuɔsu bekyuli bammɔ ƒui bátɔlɔ bésie kɔduli bátánwa, na bádi na báni na 
béte bakpanadi lɛnɔ. Ɔsika ɔda bubo etemila ani báka bátina-ma mmɔ ni, bénu-
nya kalɔ. 

Limeyi Kadikɔ Kevo Bɔtu 
13Na limeyi lɛni nsia ni, kɔduɔti biala ku bakpane ku Lewiƒuɔ bésie Esra kudɔ ka 
bátátɛya ɔda bubo etemila ammɔ. 

14Na mmɔ na bánu báti ka ɔda bubo etemila ani Unwoti úti ɔ́siaku Mose lɛlɔ ni, 
úbo Israel ƒui ɔda ka si baadi limeyi na kɔbuli maatɛdi kemmo ni, na bataatu nvuo 
betélie-nya kemmo. 

15Anwuɔsu béti ɔda bubo bɔmɛni béte-ma ka bataakɔ-ni lɛsa na Yerusalem ku 
lɛma libendi ku libliidi ƒui na basu-ma banii bakɔ besie abi lɛlɔ na batada like ku 
egyii kɔgba na beti babla nvuo aani kalɛ na ɔda bubo bɔmmɔ bɔɔsu. 

16Anwuɔsu bekyuli bammɔ báta na bátáwia egyii kɔgba na bátu nvuo adi bálɛ 
bana kɔduli lɛsa eli ku kɔduli amadɔ ku Katɔti kakpakɔ amadɔ ku kesii kani kadi 
beelie taasiaku Ntu Kayakun ku Eƒraim Kayakun amadɔ ƒui. 

17Na bekyuli bani ƒui na kekpo béƒie-ma na bénwini bébo ni, bátu nvuo amɛni na 
bélie-nya kemmo. Ɔmɛni ndi lɛla lideedi lɛni na bábla ɔ́si Nun ubidi Yosua uwi. 
Na ɔdi biala ɔ́kɛ kubiti geen. 

18Na ɔ́si limeyi lɛmmɔ bɔdi, limeyi lideedi útédu limeyi likplodi lɛlɔ bataaka 
Unwoti bubo etemila ammɔ adi kakɛ. Na bádi emeyi ammɔ emeyi maatɛ. Na 
limeyi maanedi lɛlɔ ni, básala na bádi limeyi lɛmmɔ báwɔlɔ aani kalɛ ɔda bubo 
bɔmmɔ bɔɔtina. 

Nehemia 9 

Israelƒuɔ Bévele Likpidi Buti Taakyiɛ 
1Na limeyi aavlanyɔ-ine na kɔbuli kɔmmɔ lɛlɔ kani kemmo ni, Israelƒuɔ básala 
lisu na bényimi kenye, na béti adikpi adi bényimi lɛlɔ, na béti ntɔ báwɛɛ bana eli. 

2Na Israelƒuɔ geen bámami lɛlɔ bédie báƒɔ bani nkya-ma akɔ kudɔ. Na béténye 
sɛsɛɛ, na bévele bana ekpidi ani bábla, na bévele béte bana bati kuuku likyulikpi 
lɛni bábla lɛnɔ. 

3Na bénye mmɔ kani báka Unwoti ɔda bubo ɔku ɔ́si lɛdɔ ɛtɛ sɔɔn. Na básɔ béti 
lɛdɔ ɛtɛ lɛnɔ beevele bana ekpidi, na baakɔliku bana Unwoti Katɔti lɛnyi katɔ. 

4Na Lewiƒuɔ ku Yesua ku Bani ku Kadmiel ku Sabania ku Buni ku Serebia ku Bani 
ku Kenani bákɔ bénye kugyiikɛ kɔni Israelƒuɔ bátu bálɛ mmɔ lɛlɔ. Na bákpali 
bana Unwoti Katɔti lɛnyi momoomo. 

5Na Lewiƒuɔ ku Yesua ku Kadmiel ku Bani ku Hasabnia ku Serebia ku Hodia ku 
Sebnia ku Petahia básu Israelƒuɔ ƒui banii, “Bɛta binye na bimwi bina Unwoti 
Katɔti ɔni nli ngba ɔ́si ɔƒɛni úsela ƒui! “Na buute ƒula lɛnyi bonwu lɛmmɔ kusɛ 
kusɛ. Na ƒula lɛnyi lɛ́kɔ litulo lɛnyi biala. 

6Awɔ lɛti ndi Unwoti. Na awɔ nédie katɔ ku katɔ katɔ ƒui muedi, ku ala ani nkya-
nya kemmo. Na awɔ kani nédie kalɔ ku ala ani ƒui nkya-ka ƒui kemmo ku ɛpu ku 
ala ani ƒui nkya-nwu kemmo. Na awɔ muute lɛla biala ngba, na ala ani nkya katɔ 
eeboku lili kalɔ teete-ɔ. 

7“Na awɔ ndi Unwoti Katɔti na áƒuna Abram na áda-nwu édie ɔma ɔni baalɔ banii 
Ur ɔni nkya Kaldea kalɛkɛ, na ásia-nwu lɛnyi anii Abraham. 

8Awɔ nánu ka nwuna kayi kése siin. Ɔmmɔ ɔsu ényimiku-nwu na éti Kanaanƒuɔ 
ku Hetiƒuɔ ku Girgasiƒuɔ kalɔ éte nwuna kaba bekyuli. Na ádi ƒula linyese lɛlɔ, 
ɔsika ese siin. 

9“Na ánu bula bati kuuku lɛbibo na énu bana kɔvanu na Ɛpugyie kɔtu. 

10Na ábla akɔla lidu lidu asiaku Ƒarao ku nwuna kabla bablane ku nwuna bekyuli 
bani ƒui nli-nwu kalɔ kemmo. Ɔsika ánu áti tati tati ɔni na Hetiƒuɔ béti bábla ƒula 
bekyuli kalala. Na awɔ nábla lɛnyi éte ƒula lɛlɔ. Na lɛnyi lɛmmɔ lise líbedu ɔmwi 
kadi. 

11Awɔ néle ɛpu kemmo inyɔ na bánu báti na básia-nwu kemmo bávi aani kalɔ 
kani nákwii. Nsu bani nábi ásiaku-ma ni, áya na ɛpu lɛmmɔ lɛ́nyina-ma aani kalɛ 
na lɛtabi lɛɛnyi ntu kalɔ. 

12Na si ƒula bekyuli bakɛ ɔƒiiwi ni, eeti liƒlukutu teetile ɔƒɛ. Na si bákɛ usien aayá 
na lɛgyavonku bonwu liite-ma bukeye na ɔɔtina-ma ulu. 

13“Na awɔ náyu ébelie Sinai Kɔbi lili, na étemi éte-ma. Na éte-ma ɔda bubo lidu 
lidu bɔni ndia na buse siin. 

14Na áya na báti ƒula ɔda bubo lidu lidu bɔni na éti ásiaku Mose lɛlɔ éte-ma. 

15Na ka kɔka kɔɔda-ma ni, éte-ma adila ásiku katɔ. Na ka ntukwɛ ɔɔda-ma ni, áya 
na ntu bɔ́bwɛ bɔlɛ lɛtakpɛ bonwu kemmo. Na ásu-ma ka béteesie bététi kalɔ kani 
átalaku kɔnu katɔ na ése kenye ka eeti-ka eete-ma. 

16“Nsu bula bati kuuku bamɛni béti tati tati ku atuɔkplu na bátadi ƒula ɔda bubo 
lɛlɔ. 

17Na béni ka benyimo ƒula akɔla lidu lidu ani na édie átina na bana akɔ. Na bana 
atuɔkplu ku bɔta bunye kemmo ni, bédie ɔtɔnkune ɔni nsɔ makpanku-ma 
matákya bana lɛbibo kabla kemmo. Nsu awɔ Katɔti aanu kɔnyana, na éyi ku bɔyɔ 
ku lɛƒɔndia, na éti bana ekpidi akyiɛ-ma. Ɔmmɔ ɔsu étenwini kama átakya-ma. 

18Ábla ala amɛni ina ka ama alati béti bana ala bávɔ ɔmantɛ akɔ bálɛ na básu 
banii, ‘Bina Katɔti ɔni nédie-mii na ɔ́kpanku-mii ɔlɛku Egyipte mɛni,’ iye ɔni na 
bétemi ɔkɔ etemila pii béwi-ɔ. 

19“Na ɔ́si ƒula kɔnyana bonwu kɔni na ébo ɔsu ni, étenwini kama átakya-ma na 
ketele kemmo mmɔ. Na si ƒula bekyuli bakɛ ɔƒiiwi ni, eeti liƒlukutu teetile-ma ɔƒɛ. 
Na si bákɛ usien aayá lɛgyavonku bonwu liite-ma bukeye na ɔɔtina-ma ulu. 

20Na éte-ma ƒula Kɔyu kɔbuni kɔmmɔ ka kɔ́da-ma. Na átada ƒula manna étedie-
ma kenye kemmo. Na éte-ma ntu na béti bádu bana ntukwɛ. 

21Na akwa aavlene sɔɔn áda-ma na ketele kemmo, na bátayaki kulɛla. Na bana 
adala lɛnɔ átabuɛ iye ɔdi lɛgba lɛ́ta líƒu. 

22“Na áya békpo bádi bagadine ku lɛma pii lɛlɔ ku kɔlɔ kɔni ani alati libo ɔmii. Na 
békpo bádi Ɔga Sihon ɔni mɔɔdi Hesbon kalɔ lɛlɔ. Na básɔ békpo bádi Ɔga Basan 
ɔni mɔɔdi Og kalɔ lɛlɔ. 

23Na áya bana bebi bananabi bemomo aani katɔ ayabi. Na ákpanku-ma éboku 
kalɔ kani na ásu bana bati ése ka adubuti ka ete-ma. 

24Na bana bebi bananabi béteti kalɔ kammɔ. Na ábɔku Kanaanƒuɔ bani nli kalɔ 
kammɔ. Na éti Kanaanƒuɔ bammɔ ákya-ma enu kemmo. Na békpo bádi bana 
baga ku bekyuli bani ƒui nli kalɔ kammɔ lɛlɔ. Na bábla-ma kalala kani námanku. 

25Na békpo bádi lɛma libendi ku kɔlɔ kɔni néyii ku lɛmwi. Na béti kɔduli kɔni ala 
abuni éyi-ku kemmo. Na béti abiɔ ani béku bése ku ntɛ mmo ku nnɔmii mmo ku 
adingyii mmo pii. Na bádi na bémo na béle lɛmwi. Na bákɛ ebiti na ƒula lɛbuni 
bonwu lɛni na ábla ɔsu. 

26“Nsu báyu atuɔkplu na báta bénye-ɔ lɛlɔ. Na béti ƒula ɔda bubo bábala bana 
kama. Na bádu ƒula kenye bediene bani bákya-ma ɔkplu ka nka benwini bebo-ɔ 
kudɔ. Na bétemi enyekpi ani mɔɔda lɛƒu béwi-ɔ. 

27Ɔmmɔ ɔsu éti-ma éte bana bekisine, na bábla-ma kalala. Nsu na bana lɛbibo 
kemmo ni, béwulo bákpali-ɔ na énu-ma bɔ́kpali na kesii kani akya na katɔ mmɔ. 

Na ƒula kɔnyana bonwu bɔnu kemmo ni, édie ukyuli ɔni ndubukpo bɔƒɔ-ma. Na 
úbekpo ɔ́ƒɔ-ma ɔ́lɛku bana bekisine enu kemmo. 

28“Nsu uwi ɔni na bákɛ bɔnwuna blii ni, basɔ bábla likpidi na ƒula anumi. Amu na 
awɔ lɛnɔ ányonu-ma éte bana bekisine kalɛ na badi-ma lɛlɔ. Amu ka básɔ béwulo 
bákpali-ɔ ni, énu-ma kɔvanu na kalɔ mmɔ. Na ƒula kɔnyana bɔnu kemmo ni, eedie 
ukyuli ɔni ndubukpo ɔƒɔ-ma si báƒiɔ-ɔ uwi ndi uwi. 

29“Na ébo-ma ɔda ka benwini bebo na babataadi ƒula ɔda bubo lɛlɔ. Nsu 
bátakpete-ɔ, na béni ƒula ɔda bubo na bábla likpidi básiaku ƒula ɔda bubo bɔni 
na si nka ukyuli ɔ́di-nwu lɛlɔ ni, ɔdubulie ngba. Nsu na bana kɔdɔlɔ kemmo ni, 
kama mmomu bénwini bákya-a, na báyu atuɔkplu na béni ka bénu-ɔ litemi. 

30Na ákɛku-ma kayi akwa pii. Na átala ƒula kɔyu ákya ƒula kenye bediene ka basu-
ma ɔkplu bɔkya etemila. Nsu ɔmɛni kama ƒui ni, bétenu ƒula litemi. Anwuɔsu 
ányonu-ma éte bana liku bekyuli. 

31Nsu na ƒula kɔnyana bɔnu bɔni ebo ɔsu, átaya na bádi-ma lɛlɔ iye étenwini 
kama átakya-ma. Ɔsika adi Katɔti ɔni mɔɔnu kɔnyana na ebo lɛƒɔndia. 

32“Ɔƒɛni, o bula Katɔti ɔni na edu na ebomo, na eeti bɔyɔ taadi bunyimi lɛlɔ ni, 
buvele bɔda-a bɔnii tabu lɛbibo lɛni mɔɔlɛ́ mɛni aani lɛla lɛni nse bliisuɛ na ƒula 
anumi. Na tabu lɛbibo lɛni mɔɔlɛ́ abu ku bula baga ku bula batɔnkune ku bula 
bakpane ku kenye bediene ku bula bati ku ƒula bekyuli ƒui lɛlɔ úti ɔ́si Asiriaƒuɔ 
baga uwi úbedu ɔmwi kadi aani lɛla blii. 

33Na ala amɛni ƒui bɔlɛ kemmo ni, édie atina ka aabla ala ulu lɛlɔ. Na abu mmomu 
ni, bula ɔdi naaadia. 

34Na bula baga ku bula batɔnkune ku bula bakpane ku bula bati ƒui ɔdi biala 
útasiaku ƒula ɔda bubo kama iye bese atu bete-nwu. 

35Ina ɔmwi ɔni bakya bana lɛgadi kemmo na baakɛ́ ƒula ebiti bonwu na kalɔ kani 
kewi ƒiaa na kélie lɛmwi na aka na éti éte-ma mmɔ lɛlɔ ni, bátasiaku-ɔ iye 
benwini kama bakya bana ekpidi. 

36“Nsu Unwoti, nu kalɛ na búnwini kabla bablane ɔmwi kadi na kalɔ kani na éti 
éte bula bati kuuku ka badi-ka adingyii ku edula bamba ani badubo bɔbla. 

37Ɔ́si bula ekpidi ɔsu ni, baga bamba bani na édie ka bataadi-bu lɛlɔ ni, ama mɔɔdi 
edula ammɔ. Na baga bammɔ mɔɔdi abu ku bula ɔmantɛ bakɔ lɛlɔ kalɛ biala 
baayɔ́. Na buuvele-ɔ ka bɔkya ɔgbankpi bonwu kemmo. 

Bekyuli Bammɔ Bényimi-ku Katɔti 
38“Ɔ́si ɔmɛni ɔsu ni, buunyimiku-ɔ na kakunkɛ lɛlɔ, na bula batɔnkune ku bula 
Lewiƒuɔ ku bula bakpane bakya kɔnu kalɔ.” 

Nehemia 10 

1Na bekyuli bani nákya bunyimi bɔmmɔ kɔnu kalɔ ndi bamɛni. Kalɔ lɛlɔ ɔnune 
Nehemia ku Hakalia ubidi Sedekia 

2ku Seraia ku Asaria ku Yeremia 

3ku Pashur ku Amaria ku Malakia 

4ku Hatus ku Sebania ku Maluk 

5ku Harim ku Meremot ku Obadia 

6ku Daniel ku Gineton ku Baruk 

7ku Mesulam ku Abia ku Miyamin 

8ku Maasia ku Bilga ku Semaia. Bamɛni ndi bakpane bani nákya kɔnu kalɔ. 

9Na Lewiƒuɔ ndi bamɛni. Asania ubidi Yesua ku Binui ɔni ɔdi Henadad ubidi unwi 
ku Kadmiel 

10ku bana banwani bani ndi Sebania ku Hodia ku Kelita ku Pelaia ku Hanan 

11ku Mika ku Rehob ku Hasabia 

12ku Sukur ku Serebia ku Sebania 

13ku Hodia ku Bani ku Beninu. 

14Bekyuli bammɔ batɔnkune ndi bamɛni. Paros ku Pahat-Moab ku Elam ku Satu 
ku Bani 

15ku Buni ku Asgad ku Bebai 

16ku Adonia ku Bigwai ku Adin 

17ku Ater ku Hesekia ku Asur 

18ku Hodia ku Hasum ku Besai 

19ku Hariƒ ku Anatot ku Nebai 

20ku Magpias ku Mesulam ku Hesir 

21ku Mesesabel ku Sadok ku Yadua 

22ku Pelatia ku Hanan ku Anaia 

23ku Hosea ku Hanania ku Hasub 

24ku Halohes ku Pilha ku Sobek 

25ku Rehum ku Hasabna ku Maaseia 

26ku Ahia ku Hanan ku Anan 

27ku Maluk ku Harim ku Baana. 

28Na bekyuli bani ndi bakpane ku Lewiƒuɔ ku kakpakɔ bagyumanane ku kakpakɔ 
lɛnu batune ku kakpakɔ kabla bablane ku bekyuli bamba bani mɔɔdi Katɔti ɔda 
bubo lɛlɔ na bámami lɛlɔ bédie baƒɔ bani nkya bula kalɔ lɛlɔ ku abu ku bula 
beleku ku bula bebi bani náada anu ni, 

29buse kenye bɔɔsála ku bula batɔnkune ka ewida asiaku-bu si bɔ́ta búnye ɔda 
bubo bɔmɛni lɛlɔ. Na bɔɔsu ka bɔdubɔdi Katɔti ɔda bubo bɔni na úti ɔ́siaku 
nwuna kabla ɔblane Mose lɛlɔ. Na lɛla biala na Unwoti ɔni ndi bula Katɔti úbo-
bu ɔda ni, bɔdubɔdi-nwu lɛlɔ kalɛ na Katɔti ɔɔwia. 

30Na buláya na bula bebi beetí iye belieku baƒɔ bani nkya-bu akɔ. 

31Na si bula ala beyene beti bana ala iye edula ebi bebeye bete-bu lɛnwuna 
limeyi iye limeyi kedee lɛdi lɛlɔ ni, buléye bulásiku-ma kudɔ. Na lɛkwa maatɛdi 
biala lɛlɔ ni, bulatuma kalɔ kammɔ lɛlɔ kalɛ na kakɛ bɔnwuna. Na kayu biala na 
báda-bu na uwi ɔmmɔ kemmo ni, bɔdubuti bɔkyiɛ. 

32Lɛkwa biala ni, ukyuli biala ɔdubuyi sika ɔƒualadi atabi na buti bubunku 
kakpakɔ lɛlɔ bɔnu. 

33Na bɔdubo buteete ala ani badubuti bakpa, na anya ndi bodobodo kedee ku 
edula ebi ani badubuti bataakpa limeyi ndi limeyi ku bebuo bani badubuti babla 
bɔkyula akpala limeyi ndi limeyi ku akpala ani badubutaawia lɛnwuna limeyi 
biala ku kɔbuli kɔwɔdi limeyi bɔdi ku emeyi adi mene bɔdi lɛnɔ. Na bɔdubuteete 
ala ani beetí baabla akpala kedee ku akpala ani meedie Israelƒuɔ ekpidi ku lɛla 
biala na kakpakɔ kammɔ kadubɔwia. 

34Na abu ku bakpane ku Lewiƒuɔ bɔdubutaatu egulabi teenwini lɛkwa biala teeti 
taawia kaba kani ɔlɛka bawia ekyweni ani badubuti bɔbla bɔkyula akpala teeti 
teete bula Unwoti Katɔti aani kalɛ na ɔda bubo bɔmmɔ bɔɔsu. 

35Na lɛkwa biala ni, bɔdubuteeti bula edula ebi edeedi ku bula adingyii ebi 
edeedi teesienku kakpakɔ mmɔ. 

36Na bula bebi bananabi bani na bula akɔ ɔdi biala ɔdubɔwɔ ni, bɔdubuti-nwu 
busienku ɔkpane ɔni nkya mmɔ na uti-nwu ɔkya Katɔti enu kemmo. Na lɛnɔ ni, 
bula ɔmantɛ bakɔ ku baƒonu ku bese ku bebuo bakladi bebi bedeedi bani 
badubɔwɔ ni, bɔdubuti-ma bɔkya Unwoti enu kemmo. 

37Na bɔdubuti bula ɔlaaƒɔ ɔni bɔ́kɛ bɔ́siku bula edula ebi ku adingyii ebi ku 
nnɔmii ku ntɛ bɔwɔdi busienku kakpakɔ ɔkpane ɔni nkya mmɔ lɛkwa biala na 
beti babla akpala. Na bɔdubuti bula ala lɛkpa leevudi busienku Lewini ɔni mɔɔví 
bula akpaklɔ taaƒɔ lɛkpa leevudi lɛmmɔ na likpo biala lɛni na bɔɔbla kabla. 

38Na bakpane bani nási Aaron kaba kemmo ku Lewiƒuɔ ɔlɛka basiaku lɛlɔ asa na 
bataaƒɔ bekyuli bammɔ lɛkpa leevudi. Na kakpakɔ kammɔ ala ni, Lewiƒuɔ 
badubuti ala buyi bɔmmɔ ana lɛkpa leevudi beteesienku Katɔti kakpakɔ kavumi 
kemmo. 

39Israelƒuɔ ku Lewiƒuɔ ndubo buteeti edula ebi ku ntɛ ku nnɔmii bɔni na bekyuli 
bammɔ béyi teesienku kakpakɔ kammɔ ala kesekɔ na kesii kani na kakpakɔ 
kammɔ akyami eesé. Mmɔ ndi kesii kani na kakpakɔ kammɔ bakpane ku 
bagyumanane ku lɛnu batune bani mɔɔbla kabla uwi ɔmmɔ belie. Na buléni bula 
Katɔti Kaduli bulése. 

Nehemia 11 

Bekyuli Bawɔdi Bani Nli Yerusalem 
1Batɔnkune bammɔ bétélie Yerusalem, na bekyuli bammɔ bátu egulabi bánu na 
bédie kaduli kenwi bekyuli bálɛku kɔduli leevu kemmo, na bétélie Yerusalem 
ɔma kedee ɔmmɔ kemmo. Na bekyuli bakladi bétélie lɛma lɛkladi kemmo. 

2Na bani nátuna ka badubusie betélie Yerusalem ni, bakladi bémwi-ma. 

3Na Yuda lɛma libendi ku libliidi lɛkladi kemmo ni, Israelƒuɔ bakpane ku Lewiƒuɔ 
ku kakpakɔ kabla bablane ku Salomo kabla bablane kaba bétéduo kɔduli kɔni na 
ama alati bátu na bana lɛma. 

4Na Yuda ku Benyamin adua bekyuli babambadi lɛnɔ bétélie Yerusalem. Na Yuda 
kaba ndi kamɛni. Ataia ɔni ndi Usia ubidi, ɔni ndi Sakaria ubidi, ɔni ndi Amaria 
ubidi, ɔni ndi Seƒatia ubidi, ɔni ndi Mahalalel ubidi ɔni nási Peres bebi kemmo 

5ku Maasela, ɔni ndi Baruk ubidi, ɔni ndi Kol-Hose ubidi, ɔni ndi Hasala ubidi, ɔni 
ndi Adaia ubidi, ɔni ndi Yoiarib ubidi, ɔni ndi Sakaria ubidi, ɔni ndi Siloni ubidi. 

6Na Peres bebi bani nélie Yerusalem ni, bana bumomo bɔdi 468, na badi bekyuli 
bani mbo kayi. 

7Na Benyamin kɔdua bebi ndi bamɛni. Saluku, ɔni ndi Mesulam ubidi, ɔni ndi 
Yoed ubidi, ɔni ndi Pedaia ubidi, ɔni ndi Kolaia ubidi, ɔni ndi Maasela ubidi, ɔni 
ndi Itiel ubidi, ɔni ndi Yesaia ubidi. 

8Na ama ku Yesaia kama basiakune bani ndi Gabai ku Salai ni, bana bumomo 
bɔdi 928. 

9Na Sikri ubidi Yoel ndi bana lɛlɔ ɔnune. Na Senua ubidi Yuda mɔɔnu ɔma ɔmmɔ 
kakɛ kanyɔdi lɛlɔ. 

10Na bani nási bakpane kemmo ndi bamɛni. Yedaia, ɔni ndi Yoiarib ubidi ku 
Yakin 

11ku Seraia ɔni ndi Hilkia ubidi, ɔni ndi Mesulam ubidi, ɔni ndi Sadok ubidi, ɔni 
ndi Meraiot ubidi, ɔni ndi Ahitub ɔni ndi Katɔti kakpakɔ lɛlɔ ɔnune unengu 

12ku bana banwani bani mɔɔbla kakpakɔ kammɔ lɛlɔ kabla. Na bana bumomo 
bɔdi 822. Na Adaia ɔni ndi Yeroham ubidi, ɔni ndi Pelalia ubidi, ɔni ndi Pashur 
ubidi, ɔni ndi Malkia ubidi 

13ku nwuna banwani banana bani ndi lɛtɔ benengu, bana bumomo ndi 242. Na 
Amasai ɔni ndi Asarel ubidi, ɔni ndi Ahsai ubidi, ɔni ndi Mesilimot ubidi, ɔni ndi 
Imer ubidi 

14ku nwuna banwani banana bani mbo kayi, bana bumomo bɔdi 128. Na bana 
lɛlɔ ɔnune ndi Hagedolim ubidi Sabdiel. 

15Na bani nási Lewiƒuɔ kemmo ndi bamɛni. Semaia ɔni ndi Hasub ubidi, ɔni ndi 
Asrikam ubidi, ɔni ndi Hasabia ubidi, ɔni ndi Buni ubidi 

16ku Sabetai ku Yosabad bani mɔɔnu Katɔti kakpakɔ keyi kakɛ kabla lɛlɔ. Na badi 
Lewiƒuɔ benengu 

17ku Matania ɔni ndi Mika ubidi, ɔni ndi Sabdi ubidi, ɔni ndi Asaƒ ubidi ɔni 
mɔɔtɔnku linugya lɛkpa ku Katɔti bɔkpali ku Bakbukia ɔni nsia unyɔdi na nwuna 
banwani kemmo ku Abda ɔni ndi Samua ubidi, ɔni ndi Gilai ubidi, ɔni ndi 
Yedutun ubidi. 

18Lewiƒuɔ bani nkya ɔma kedee ɔmmɔ kemmo bumomo bɔdi 284. 

19Na kɔyakun lɛlɔ banune ndi Akub ku Talmon ku bana banwani, na bana 
bumomo bɔdi 172. 

20Na Israelƒuɔ ku bakpane ku Lewiƒuɔ bakladi bétélie bana bati kɔlɔ lɛlɔ na lɛma 
libendi ku libliidi na Yuda kalɛkɛ kemmo. 

21Na kakpakɔ kabla kablane bélie Yerusalem na kesii kani baalɔ banii Oƒel, na 
bakya Siha ku Gispa kalɔ baabla Katɔti kabla. 

22Na unengu ɔni nkya mɔɔnu Lewiƒuɔ bani nkya Yerusalem lɛlɔ ni, baalɔ-nwu 
banii Usi na ɔti ndi Bani, na ɔdi Hasabia uwɔ, na nwuna kaba bekyuli badi ndi 
Matania ku Mika. Na ɔ́si Asaƒ kaba kemmo. Na kaba kamɛni mɔɔnu kakpakɔ lɛlɔ. 

23Na lɛnu batune ama ni, ɔga ɔmmɔ mɔɔtina kɔdua biala uwi ɔni na bana uwi údu 
ka batɔnku ɔnu bɔtu na Unwoti kakpakɔ limeyi biala. 

24Na Mesesabel ubidi Petahia ɔni nási Serah ɔtɔ na ɔ́si Yuda kaba kemmo ama 
mɔɔtɛ Israelƒuɔ bani nkya mmɔ etemila. 

25Na bekyuli pii bani nli lɛma lɛni nde bana mmo ndi bekyuli bani nási Yuda kaba 
kemmo. Na belie Kiriat-Arba ku Dibon ku Yekabseel ku akpaklɔ ani nde lɛma 
libendi lɛmmɔ. 

26Na basɔ belie Yesua ku Molada ku Bet-Pelet 

27ku Hasar-Sual ku Beer-Seba ku akpaklɔ ani náka ámana-ma. 

28Na belie lɛma lɛni baalɔ Siklag ku Mekonu ku akpaklɔ ani náka ámana-ma 

29ku En-Rimon ku Sora ku Yarmut 

30ku Sanoa ku Adulam ku akpaklɔ ani náka ámana-ma ku Lakis ku bana mmo 
bɔni nde-ma ku Aseka ku nwuna akpaklɔ. Na bekyuli bani nási Yuda belie Beer-
Seba ɔmii kada kakɛ útédu Hinom Kɔwɛ kakɛ. 

31Na Benyamin kaba bekyuli belie ɔ́si Geba katɔ kakɛ útédu Mikmas ku Aia ku 
Betel ku nwuna akpaklɔ ani náka ámana-ma 

32ku Anatot ku Nob ku Anania 

33ku Hasor ku Rama ku Gitaim 

34ku Hadia ku Seboim ku Nebalat 

35ku Lod ku Ono ku bekyuli bani mɔɔnwí ligyii. 

36Na Lewiƒuɔ bani nási Yuda kakɛ ni, bésie bétélie Benyamin kɔdua bekyuli akɔ. 

Nehemia 12 

Lewiƒuɔ Ku Bakpane Anyi 
1Na bakpane ku Lewiƒuɔ bani nénwini bébo ku Sealtiel ubidi Serubabel ku 
ɔkpane unengudi Yesua ama ndi bamɛni. Seraia ku Yeremia ku Esra 

2ku Amaria ku Maluk ku Hatus 

3ku Sekania ku Rehum ku Meremot 

4ku Ido ku Gineton ku Abia 

5ku Miamin ku Maadia ku Bilga 

6ku Semaia ku Yoiarib ku Yedaia 

7ku Salu ku Amok ku Hilkia ku Yedaia. Na ama ndi bakpane ƒui batɔnkune na 
Yesua uwi. 

8Na Lewiƒuɔ ndi bamɛni. Yesua ku Binui ku Kadmiel ku Serebia ku Yuda ku 
Matania ni, ama ku bana banwani mɔɔtɔnku linugya lɛnu bɔtu. 

9Na Bakbukia ku Una ku bana banwani muunye-ma anumi taaƒɔ lɛnu lɛni baatu 
teete-ma. 

Ɔkpane Unengudi Yesua Kaba Kemmo Bebi 
10Na Yesua ɔ́wɔ Yoiakim, na Yoiakim ɔ́wɔ Eliasib, na Eliasib ɔwɔ Yoiada, 

11na Yoiada ɔ́wɔ Yonatan, na Yonatan ɔ́wɔ Yadua. 

12Na Yoiakim uwi ni, bekyuli bamɛni ndi Lewiƒuɔ kɔduli benengu. Na Seraia 
kaduli ni, Meraia. Na Yeremia ni, Hanania. 

13Na Esra ni, Mesulam. Na Amaria ni, Yehohanan. 

14Na Maluki ni, Yonatan. Na Sebania ni, Yoseƒ. 

15Na Harim ni, Adna. Na Meraiot ni, Helkai. 

16Na Ido ni, Sakaria. Na Gineton ni, Mesulam. 

17Na Abia ni, Sikri. 

18Na Bilga ni, Samua. Na Semaia ni, Yehonatan. 

19Na Yoiarib ni, Matenai. Na Yedaia ni, Usi. 

20Na Salai ni, Kalai. Na Amok ni, Eber. 

21Na Hilkia ni, Hasabia. Na Yedaia ni, Netanel. 

22Na uwi ɔni na Eliasib ku Yoiada ku Yohanan ku Yadua badi Lewiƒuɔ kɔdua 
batɔnkune ni, bénweni ama ku bakpane anyi bákya ɔku kemmo uwi ɔni na 
Persiaƒuɔ Ɔga Dario ɔɔdi lɛga. 

23Na béteenweni adua batɔnkune ku Lewi kaba bekyuli anyi úti útédu Eliasib 
uwɔ Yohanan uwi. 

24Na Lewiƒuɔ batɔnkune ndi Haabia ku Serebia ku Kasmiel ubidi Yusua ku bana 
banwani bani muunye-ma anumi na beedie linugya lɛnu atɔ asia aani kalɛ na 
Katɔti ukyuli Dawid ɔ́tina. 

25Na Matania ku Bakbukia ku Obadia ku Mesulam ku Talmon ku Akub 
mɔɔgyumana kɔyakun. Na basɔ baagyumana ala kesekɔ kani nde kɔyakun 
kɔmmɔ. 

26Na bamɛni nábla kabla béte Yosadak ku ubidi Yesua ku ubidi Yoiakim. Na bábla 
kabla na uwi ɔni na Nehemia ɔdi kalɔ kammɔ lɛlɔ ɔnune, na Ɔkpane Esra ɔdi ɔku 
unwenine. 

Béti Yerusalem Awodu Bákya Katɔti Enu Kemmo 
27Uwi ɔni na badubo Yerusalem awodu ani bátu mmɔ buti bɔkya Katɔti enu 
kemmo ni, bávi bálɔ Lewiƒuɔ bani nli ekpo ekpo ƒui ka bebo Yerusalem. Báwia-
ma ka babadiku-ma limeyi lɛmmɔ ku ebiti, na batu linungya lɛnu na beti agyala 
beteedie lɛnu. 

28Lɛni kani bávi bálɔ lɛnu batune bani nkya Yerusalem amadɔ ƒui básiku 
Netoƒaƒuɔ akpaklɔ 

29ku Bet-Gilgal ku Geba ku Asmawet amadɔ ƒui. Ɔsika lɛnu batune bamɛni ni, 
báda akpaklɔ na belie-nya kemmo na Yerusalem amadɔ mmɔ. 

30Amu ka bakpane bammɔ ku Lewiƒuɔ bábla sɛɛn bɔbla ɔdi béte bana lɛlɔ ni, 
bábla lɛni kani béte bekyuli bammɔ ku kɔyakun kɔmmɔ ku awodu ammɔ. 

31Amu na ami Nehemia lɛ́ya na Yudaƒuɔ batɔnkune bákɔ bésie awodu ammɔ eli. 
Na lídie lɛnu bediene esu bonwu akpa anyɔ bani ndubo buteesie taamana 

Yerusalem awodu ammɔ na beteeti linugya teete Katɔti. Na lisu lideedi bésie 
kɔdianu kakɛ na béti anumi bátina Ruben Kayakun. 

32Na Hosaia ɔ́kpɛ lɛnu bediene bammɔ kama. Na Yuda benengu kakɛ lɛnɔ bákpɛ-
ma kama. 

33Na bakpane bamɛni bávwi kɔkpɛɛ bakpɛ bani ngye kama. Na ama ndi Asaria 
ku Esra ku Mesulam 

34ku Yuda ku Benyamin ku Semaia ku Yeremia 

35ku bakpane badi na bada kɔkpɛɛ ku Sakaria ɔni ndi Yonatan ubidi, ɔni ndi 
Semaia ubidi, ɔni ndi Matania ubidi, ɔni ndi Mikaia ubidi, ɔni ndi Sukur ubidi, ɔni 
ndi Asaƒ ubidi 

36ku banwani bani nási ɔtɔ ɔmmɔ kemmo. Na ama ndi Semaia ku Asarel ku 
Milalai ku Gilalai ku Maai ku Natanael ku Yuda ku Hanani. Bekyuli bamɛni nti 
agyala ani na Katɔti ukyuli Ɔga Dawid ɔ́tina ka bataagya. Na Ɔku Unwenine Esra 
ɔtɔ-ma anumi. 

37Na ka bédu Ntu Kalɛkɔ Kayakun ni, bátásia ulu ɔni ntɛ úsie Dawid Ɔma na bákɛ 
Dawid kaduli katɔ kakɛ, na bésie bétédu Ntu Kayakun na Yerusalem ɔƒɛ katukɔ 
kakɛ. 

38Na lɛnu bediene lɛkpa linyɔdi bákɛ awodu ammɔ kɔmii kakɛ. Na ami Nehemia 
ku bekyuli kakɛ bakladi bɔsiaku-ma. Na bɔ́kɛ Bodobodo Ayu Katutaasia kudɔ, na 
búbedu lɛwoduku lɛni nabɛbɛ lɛlɔ. 

39Na ka bɔ́si mmɔ ni, bútásia Eƒraim Kayakun ku Kayakun Kakukudi ku Kɔbɛ 
Kayakun ku Hananel Katutaasia ku Eti Anyɔ Katutaasia na bútédu Baƒonu 
Kayakun na búdi búnye na kakpakɔ mmɔ na bɔ́wɔlɔ. 

40Amu na esu akpa anyɔ ani nkya mɔɔgyá Katɔti enu mmɔ ni, bésie béténye bana 
kunyekɔ na kakpakɔ mmɔ. Na ami ku batɔnkune bammɔ kakɛ kadi búsie 
bútákya-ma kudɔ. 

41Na bakpane ndi bamɛni. Eliakim ku Maaseia ku Miniamin ku Mikaia ku 
Elioenai ku Sakaria ku Hanania. Na bada bana kɔkpɛɛ. 

42Na bakpane bakladi ndi Maaseia ku Semala ku Eleasar ku Usi ku Yehohanan 
ku Malkia ku Elam ku Eser. Na lɛnu bediene bani na Yisrahia ntɔnku-ma bákpɛ-
ma kama na beedie lɛnu momoomo. 

43Na limeyi lɛmmɔ ni, bábla akpala enengudi béte Katɔti. Na lɛlɔ lɛɛyɔ́-ma, ɔsika 
Katɔti ebiti áƒɔ-ma lɛlɔ kemmo geen! Na beleku ku bebi lɛnɔ béduo lɛlɔyɔ lɛmmɔ 
kemmo. Na kudu kɔni na bédie mmɔ ni, kúsie kútédu ɔgyu kakaaka. 

Kakpakɔ Kammɔ Etela Lɛlɔ Banune 
44Uwi ɔmmɔ kemmo ni, bédie bekyuli ka bátaanu kakpakɔ kammɔ etela kesekɔ 
lɛlɔ. Na etela ammɔ adi ndi etela lɛkpa leevudi ku edula ebi edeedi ku adingyii 

ebi edeedi. Na bekyuli bani na bédie mɛni mɔɔví taaƒɔ ala ammɔ na mmo bɔni 
nde lɛma libendi, na ama muudie bakpane ku Lewiƒuɔ ɔdi téteete-ma aani kalɛ 
na ɔda bubo bɔmmɔ bɔɔtina. Na bakpane ku Lewiƒuɔ bani nkya Yuda kalɛkɛ ƒui 
lɛlɔ lɛɛda bekyuli bammɔ ebiti. 

45Ɔsika baabla lɛlɔ bɔbla sɛɛn ɔdi ku ɔdi bamba ƒui aani kalɛ na Katɔti úbo-ma 
ɔda. Na kakpakɔ lɛnu batune ku bagyumanane lɛnɔ baabla bana kabla ulu lɛlɔ 
aani kalɛ na ɔda bubo bɔni na Dawid ku ubidi Salomo bénweni bése. 

46Na ɔ́si Dawid ku lɛnu ɔnwine Asaƒ uwi ni, bekyuli bákya bani mɔɔtɔnku lɛnu 
bediene na baatina-ma bumwi lɛnu ku linugya lɛnu lɛni beeti teemwi Katɔti. 

47Anwuɔsu ɔ́si Serubabel ku Nehemia uwi ni, Israelƒuɔ ƒui beete etela ani na beeti 
taanu kakpakɔ lɛnu batune ku bagyumanane lɛlɔ limeyi biala. Na beeti akpala 
adi teesienku Lewiƒuɔ bakladi lɛnɔ. Na Lewiƒuɔ lɛnɔ beedie Aaron kaba kemmo 
bebi kadikɔ teete-ma kalɛ na ɔ́manku. 

Nehemia 13 

Kabla Kekplodi 
1Uwi ɔmmɔ kemmo na báka Mose ɔda bubo ɔku momoomo, na ukyuli biala únu. 
Mmɔ na bánu ka bénweni bákya ka Amonni biala iye Moabni biala útalɛka baƒɔ-
nwu bakya Katɔti bekyuli akɔ. 

2Ɔsika bekyuli bammɔ béteti adila ku ntu bɔdi bátasiaku Israelƒuɔ. Mmomu buti 
béteti Bileam ka úbewida-ma. Nsu Bula Katɔti únwini ewida ammɔ ɔ́bla kusɛ 
kusɛ. 

3Na ka bekyuli bammɔ bénu ɔda bubo bɔmɛni ni, báda baƒɔ bani ƒui nkya-ma akɔ 
bédie bényine sɛsɛɛ. 

4Na asa na ɔmɛni ábalɛ ni, ɔkpane Eliasib béti bése ka utaanu Unwoti Katɔti ala 
kesekɔ ɔtɔ lɛlɔ. Na ɔ́si kukuuku ƒui ni, ɔkpane ɔmɛni ɔkpana ndi Tobia. 

5Anwuɔsu úte Tobia ɔtɔ ubendi ɔni na nka béteeti edula ebi akpala ku oloƒui ku 
kakpakɔ kabla ala ku etela lɛkpa leevudi lɛni na bekyuli bammɔ beeyi ku ntɛ ku 
nnɔ bɔni beete Lewiƒuɔ ku kakpakɔ lɛnu batune ku bagyumanane teese. 

6Nsu uwi ɔni na ala amɛni ƒui aalɛ́ ni, na ami Nehemia liiibo Yerusalem. Na lɛkwa 
avlaatɛ-linyɔdi lɛlɔ ɔni na Ɔga Artasasta ɔɔdi lɛga na Babilon ni, línwini lísie ɔga 
ɔmmɔ kudɔ. Na uwi ɔdi kemmo ni, nwuna kudɔ na lívele kuƒi, 

7na lɛ́tɔlɔ lísie Yerusalem. Mɛni na línu ɔbladu ukpidi ɔni na Eliasib ɔ́kya útaabla 
na údie ɔtɔ unwi úte Tobia na Unwoti Kaduli na uli-nwu kemmo. 

8Na ka ńtánu ni, livo líƒi-mi geen, na lɛ́la Tobia ala ƒui líbo líwi keyi. 

9Na mmɔ kani lɛ́ya na bábla ɔtɔ ɔmmɔ sɛɛn bɔbla ɔdi. Na lɛ́sɔku Katɔti Kaduli ala 
ƒui ku edula ebi akpala ku oloƒui ńtése Katɔti ɔtɔ ɔmmɔ kemmo. 

10Na lɛ́sɔ línu ka kadikɔ kani ɔlɛka beti bete Lewiƒuɔ béteti bétete-ma. Na 
Lewiƒuɔ ku kakpakɔ lɛnu batune bani kabla uwi nédu ni, básɔ bénwini bésie bana 
akpaklɔ. 

11Anwuɔsu lɛ́lɔ benengu bammɔ na lɛ́dɔnku-ma na líye-ma nnini, “Bi ɔsu ba béni 
Unwoti Kaduli bése lɛni?” Amu na lɛ́lɔ Lewiƒuɔ ku lɛnu batune bani nénwini 
bésie bana akpaklɔ na lɛ́su-ma nnii ɔdi biala ɔsɔ unwini usie uténye nwuna kabla 
kenye na kakpakɔ mmɔ. 

12Amu na Israelƒuɔ bése kalɔ beeti bana etela lɛkpa leevudi ku ntɛ bɔwɔdi ku nnɔ 
teesienku kakpakɔ ala kesekɔ. 

13Na lɛ́ya na bekyuli bamɛni baanu kakpakɔ ala kesekɔ kammɔ lɛlɔ. Na lɛ́ƒɔ lɛ́di 
ka bekyuli bamɛni badubo bɔbla bana kabla ulu lɛlɔ na beteete kabla bablane 
bammɔ ala kalɛ na ɔ́manku. Na bekyuli bammɔ ndi Ɔkpane Selemia ku Ɔku 
Unwenine Sadok ku Pedaia ɔni nási Lewiƒuɔ kaba kemmo. Na Hanan ɔni ndi 
Sakur ubidi na ɔdi Matania uwɔ ni, anwu ndi bana ubunkune. 

14Amu na ami Nehemia muuvele Katɔti nnii, “Mina Katɔti, nyimo-mi na kabla 
kabuni kani lɛ́bla na ƒula kaduli, na taya na kabla keeke.” 

15Uwi ɔmmɔ kemmo ni, lɛ́nu bekyuli ka baabla ntɛ na lɛnwunameyi lɛlɔ na Yuda. 
Na badi lɛnɔ bákya beeti bana edula ku ntɛ ku adingyii ebi ku ala bamba na 
bényimi básia bana bebuo ala betine kama. Na líbo-ma ɔda kpakplaa ka ɔdi úteti 
nwuna lɛla lɛdi utéye lɛnwunameyi lɛmmɔ lɛlɔ. 

16Na banana badi bási Tiro ɔma unengudi na belie Yerusalem na béti kɔkpaku 
ku ala eyedi lidu lidu pii béboku Yerusalem ka beti bebeye bete bula bekyuli na 
lɛnwunameyi lɛlɔ. 

17Amu na lɛ́dɔnku Yudaƒuɔ benengu bammɔ. Na lɛ́su-ma nnii, “Bi likyulikpi ala 
benye baabla mɛni? Na bɛɛyá na lɛnwunameyi lɛmɛni lɛɛlɛ́ ɔbu? 

18Lɛni kani na bina bati kuuku bábla ɔsu na Katɔti ɔ́ni-ma kɔtu. Na ɔ́ya na 
Yerusalem ɔma unengudi ɔmɛni ɔ́yii udu. Na bɛsɔ binye kpakplaa ka Katɔti kɔnyi 
kɔsɔ kɔyu kubo abu Israelƒuɔ lɛlɔ ɔkɛnku ɔbu ɔni na biléte lɛnwunameyi ɔsu.” 

19Ɔmɛni ɔsu líbo-ma ɔda ka bataakalɛ Yerusalem kɔyakun ƒui limeyi biala useyi 
ɔni na lɛnwunameyi liise kalɔ. Na batalɛmi-ku wetédu ka badi lɛnwunameyi 
lɛmmɔ bawɔlɔ. Na lídie mina bekyuli badi ka bataagyumana kɔyakun kɔmmɔ 
kalɛ na ukyuli ɔdi uleti lɛla lɛdi uleduoku ɔma ɔmmɔ kemmo lɛnwunameyi lɛlɔ. 

20Na kunwi iye kunyɔ ni, kuye badine beeti bana ala teeboku Yerusalem na baatɛ 
ɔma ɔmmɔ kɔyakun kama usien umodi ƒui. 

21Nsu líye-ma kpakplaa nnii, “Bi ɔsi na bíbo bíbatɛ awodu amɛni kudɔ usien 
ɔmɛni? Si lɛ́sɔ lɛ́nu-mii lɛni ndubuƒie-mii!” Na ɔ́si limeyi lɛmmɔ kama ni, kuye 
badine bammɔ básɔ bétebo mmɔ kudii na lɛnwunameyi lɛlɔ. 

22Mmɔ na líbo Lewiƒuɔ bammɔ ɔda ka ɔdi biala utábla lɛlɔ sɛɛn na beteesie 
batágyumana kɔyakun kɔmmɔ kalɛ beeti ɔbu beete lɛnwunameyi. Amu na lívele 
Katɔti nnii, “Mɛni lɛnɔ ni, nyimo-mi na anu-mi kɔnyana ɔ́si ƒula bɔyɔ bonwu bɔni 
ebo ɔsu.” 

23Na uwi ɔmmɔ kemmo lɛnɔ ni, lɛ́nu Yudaƒuɔ banana badi ka béti Asdod ku 
Amon ku Moab beleku. 

24Na bebi bani na báwɔ kakɛ beenú Asdod lɛdi ku lɛma lɛkladi adi. Nsu belenu 
Yudaƒuɔ lɛdi. 

25Mmɔ na lɛ́dɔnku-ma na líwida-ma, na líbo bananabi bammɔ badi na lɛ́ni-ma 
linwini. Na lɛ́ya na bése kenye na Unwoti lɛnyi kemmo banii, “Bɔsɔ buleti bula 
bebi belekubi bulete kadi bamba banana na beti-ma. Na bula bananabi lɛnɔ ni, 
beleti kadi bamba belekubi. Na abu lɛnɔ buleti ɔdi lɛnɔ. 

26“Na kadi bamba beleku buti bɔmɛni udu ɔsu na Ɔga Salomo ɔ́bla likpidi. Na ɔdi 
ɔga ɔni na nwuna lɛgadi lítulo kadi bamba bagadine ƒui. Na ɔdi ɔga ɔni na Katɔti 
ɔ́yɔ-nwu litemi, na ɔ́ya na ɔ́di Israel ƒui lɛlɔ. Nsu ɔ́bla likpidi lɛmɛni udu. 

27Na muuye-mii nnii ɔlɛka bɔsiaku lɛla lɛmɛni udu kama na bɔda bɔvia Katɔti 
litemi na buteeti kadi bamba beleku?” 

28Na ɔkpane Unengudi Eliasib ubidi Yoiada bebi bammɔ kemmo unwi úti 
Horonni Sanbalat ubidi ulekubi. Ɔmɛni ɔsu lɛ́bɔku-nwu lɛ́lɛku Yerusalem. 

29O mina Katɔti, nyimi-ma. Ɔsika bébile bana bakpane kabla ku bunyimi bɔni na 
bakpane ku Lewiƒuɔ bényimiku-ɔ. 

30Anwuɔsu lɛ́ya na Lewiƒuɔ ku bakpane ku bekyuli bammɔ ƒui bámami lɛlɔ bédie 
kadi bamba ɔdi ablala ƒui kudɔ. Na lɛ́bla ɔda bubo líte ɔdi biala kalɛ na ɔdi biala 
ɔnu nwuna kabla kani ɔlɛka ɔbla ɔti. 

31Na lɛ́ya béyi kugyiikɛ kɔni beeti taakyula akpala na béti béboku nwuna uwi 
lɛlɔ. Na básɔ béyi bana edula ebi edeedi ani na báƒɛ ku adingyii ebi edeedi ani 
béde na béti béboku bábabla akpala na uwi lɛlɔ. Amu na lívele Katɔti ka unyimo-
mi na nwuna kɔnyana bɔnu kemmo. 

Ester 

Ester 1 

Kalɛ Na Katɔti Úbunku Israelƒuɔ Na Persia 
1Na Persia Ɔga Ahasweros lɛga bɔdi uwi ni, ɔ́di kɔlɛkɛ eti anyɔ ku aavlanyɔ-
maatɛ lɛlɔ ɔ́si India útédu Etiopia. 

2Na ɔma unengudi ɔni baalɔ Susa mmɔ na úse nwuna lɛga kadikɔ liboku. 

3Na nwuna lɛga bɔdi lɛkwa lɛtɛdi kemmo ni, Ɔga Ahasweros ɔ́lɔ nwuna benengu 
pii badi ku lɛku batine úboku limeyi bɔdi adila kadikɔ bonwu kadi. Na ɔ́lɔ aban 
bagadine ku bana benengu bani nási kɔlɛkɛ kɔmmɔ kemmo lɛnɔ úboku. Na ɔ́lɔ 
Persia ku Midian bekpone benengu lɛnɔ ɔnii bebo. 

4Údie nwuna lɛlakɛ keyi na bekyuli bamɛni ƒui lɛlɔ bɔnu kemmo emeyi eti atɛ ku 
avlaatɛ, na ɔ́tina bekyuli bammɔ ƒui ka ubo lɛkɛ geen, na nwuna lɛgadi linye lɛgba 
lɛlɔ geen, na ubo ɔbu. 

5Uwi útetu na ɔmmɔ kama asa na Ɔga Ahasweros ɔ́sɔ ɔ́lɔ bekyuli ƒui úboku 
kadikɔ kammɔ udu na Susa ɔma kemmo. Na ɔmmɔ lɛnɔ ɔ́bla aani emeyi maatɛ 
ɔni na baadi na baaní na ɔga ɔmmɔ adingyii kemo egyii kalɔ, na ɔɔɔkɛ ukyuli ɔni 
udu na adi. 

6Na bákya kadikɔ kammɔ akya ku aduni abuni aƒualadi ku egyiedi. Na béti linwo 
lɛni náƒɔ kuye litulo ƒui bávili sika ɔƒualadi asikpɛɛ ani ndanku kesii kani bene na 
asɛɛ ebi ani náƒɔ kuye geen ada aduni ammɔ lɛlɔ. Na bése sika ugyiedi ku ɔƒualadi 
eboku bése kesii kani na bákya asɛɛ ebi ku ketu kemmo atabi aƒualadi ani 
muukeye kalɔ ku akya bun bun. 

7Na lɛɛƒɛɛ lɛni na benengu bammɔ bada baaní ntɛ ƒui ɔdi biala ku kalɛ na bábla-
nwu. Na bɔni kani na ɔga ɔmmɔ unye ɔɔní ala taalɛku teeboku kalɛ kalɛ. 

8Na ɔ́su-ma ɔnini, “Amii bitaani-mu kalɛ na bɛdubɔkana.” Na ɔ́su nwuna kabla 
bablane lɛnɔ ɔnini, “Biteeyile-ma lɛɛƒɛɛ ku atu.” 

9Ɔƒɛni uwi ɔni na unye ɔɔbla ɔmɛni teete banana bɔmmɔ ni, ulekudi beleku ɔga 
ɔni baalɔ Wasti lɛnɔ úse kadikɔ kammɔ udu kani úte beleku na ɔga kesii mmɔ. 

10Na limeyi maatɛdi lɛlɔ ni, ntɛ pii bɔmmɔ bɔ́ɔta bɔ́sia Ɔga Ahasweros anumi, na 
lɛlɔ lɛnɔ lɛɛyɔ́-nwu geen, anwuɔsu ɔ́tala nwuna kabla bablane maatɛ badi bani 
ndi Mehuman ku Bitsa ku Harbona ku Bigta ku Abagta ku Setar ku Karkas ɔnii 

11batálɔ ulekudi Beleku Ɔga Wasti beboku-nwu. Na ɔga ɔmmɔ ɔ́yɔ ka nka ulekudi 
uti nwuna beleku kagabwa ubi na ɔlɛ ubo, na nwuna bekyuli bani na ɔ́lɔ mmɔ 
banu kalɛ na ɔɔdia bɔnu. 

12Kabla bablane bammɔ bátásu ɔga uleku Wasti kenye kammɔ, nsu úni na 
útasiaku-ma na ubo kesii kani na ɔga ɔɔlɔ-nwu. Anwuɔsu Ɔga Ahasweros ɔ́kɛku 
ulekudi kɔnyi kpakplaa. 

13Ɔƒɛni si údu ala amɛni bene udu lɛlɔ lɛni ni, ɔdi ɔga ɔmmɔ udu ka ɔlɔ nwuna 
benengu ku lɛku batine benengudi ƒui, na uye-ma kaduɛ unu lɛla lɛni na ɔda 
bubo bɔmmɔ bɔɔtina ku kalɛ na ɔbla. 

14Na bani nde-nwu geen mmɔ ndi benengu maatɛ bani baalɔ Kasena ku Seta ku 
Admata ku Tarsis ku Meres ku Masena ku Memukan. Bekyuli bamɛni mɔɔdi 
kasusu na Persia ku Media kalɔ kammɔ ku kana lɛga kadikɔ ala lɛlɔ. 

15Anwuɔsu ɔga ɔmmɔ ɔ́lɔ-ma na ɔ́su-ma ɔnini, “Lɛni na lɛ́lɔ mina ulekudi Beleku 
Ɔga Wasti nnii ubo na úni. Bi na ɔda bubo bɔmmɔ bɔɔtina ka lɛbla-nwu?” 

16Mmɔ na Memukan ɔ́su ɔga ku benengu bakladi bammɔ ɔnini, “Ɔɔɔdi awɔ lɛti 
na ƒ'ulekudi Beleku Ɔga Wasti ɔmɛni ɔ́kya kɔƒa. Mmomu údumi ƒula lɛga kadikɔ 
benengu bani ƒui na álɔ ásiku kɔlɔ ekpo ekpo ƒui éboku mɛni lɛnɔ ku kɔlɛkɛ 
kɔmmɔ ƒui bekyuli. 

17Na beleku bammɔ ƒui badubunu ɔmɛni na bakɛ kenyekɔ. Ɔkɛnku ɔmmɔ ɔsu ni, 
uleku biala ɔdubuse kalɔ utaanu ɔgyani anumi. Na si ɔɔtɛmiku-nwu ɔdubɔsu-
nwu ɔnini, ‘Ɔga Ahasweros muedi ɔ́lɔ ulekudi Beleku Ɔga Wasti na úni útesie!’ 

18Na si bɛɛbu bɛnii ɔkɔ litemi mɔɔsu ni, bula benengu bani nása mɛni beleku 
badubunu lɛla lɛni na beleku ɔga ɔmɛni ɔ́bla, na bɛdubɔnu ka ama lɛnɔ 
badubuseku-bu udu ɔmɛni kalɔ asa na kadi kadubugye muedi. 

19“Anwuɔsu si ami ku-mii kasusu kadubɔbla unwi ni, na ɔga ɔya na bunyimi ɔda 
bubo kpakplaa bɔdi, na basɔ balavumana-mu lɛnɔ kudii. Na bakɔ-mu lɛsa bete 
kadi ƒui banii Beleku Ɔga Wasti ɔsɔ uuubo kuƒi na ɔsɔ ɔda ɔlɛ bula ɔga anumi 
kudii lɛnɔ ɔ́si ɔmwi limeyi lɛmɛni lɛlɔ. Na ɔga ɔƒɔ-nwu kenyekɔ kammɔ ute uleku 
bamba ɔni na ɔdia utulo-nwu ƒui. 

20Na si búte-ma bɔti bɔmɛni na kɔlɛkɛ kɔmmɔ ƒui kemmo bɔ́vi ni, beleku bammɔ 
badubo lɛlɔ kalɔ buteeboku teete bana bagya ɔ́si banamu lɛlɔ útédu benengudi 
lɛlɔ ina dɛ na kɔnu kemmo kadia uleku ɔmmɔ.” 

21Ɔga Ahasweros ku nwuna benengu bammɔ báƒɔ lɛla lɛmɛni enu anyɔ. 

22Ɔmɛni ɔsu ɔ́ya na bénweni ɔku ɔmmɔ na adi ani ƒui na akya kɔlɛkɛ kɔmmɔ lɛlɔ 
ƒui, na béti bémene-ma bákɔ lɛsa bávi ka kaduli biala kemmo ni, ɔnana ndi beleku 
bammɔ ku bebi ƒui lɛlɔ ɔdine. 

Ester 2 

1Kama ni, kɔnyi kúbayɔ Ɔga Ahasweros, nsu ɔ́mu ɔkya ɔɔbla kasusu na Beleku 
Ɔga Wasti lɛla lɛni na ɔ́bla mmɔ lɛlɔ. Na ɔ́kali lɛla lɛni na ɔ́ya na bákɔ lɛsa bávi na 
kɔlɛkɛ kɔmmɔ ƒui kemmo lɛlɔ ɔkɛnku anwu ɔsu. 

2Mmɔ na kabla bablane bani nkya Ɔga Ahasweros kaduli geen básu-nwu banini, 
“Ɔga ɔbune, ya na ƒula benengu basia kɔlɛkɛ kɔmmɔ ƒui anu na baƒuna beleku 
babuni bani mɔɔdia bɔnu geen bete-ɔ. 

3Akana na edie batɔnkune na kalɛkɛ biala kemmo na bakpanku beleku bammɔ 
beboku Hegai ƒula kabla ɔblane ɔni mɔɔnu ƒula beleku lɛlɔ teete-ɔ mmɔ, na basɔ 
bakya kesii kani na ƒula beleku baakya na Susa ɔma unengudi ɔmmɔ kemmo. 
Anwu ndubɔnu ka báklibi-ma kaduɛ na bákya-ma akya kalɛ na bataadia bɔnu 
geen ka ɔmmɔ kabla na ɔɔbla ɔsu. 

4Na awɔ ɔlati aƒuna bana akɔ ugblebi ɔni na aayɔ́, na eti-nwu abla beleku ɔga na 
Wasti kenye.” Na kenye kamɛni káda-nwu ebiti geen sɔsɔ. 

5Na Susa ɔma unengudi kemmo na ɔga kesii mmɔ ni, Yudani ɔdi baalɔ banii 
Mordekai ɔ́kya. Na ɔti baalɔ Yairo, na Yairo ɔti baalɔ Simei, na Simei ɔti baalɔ Kis, 
na ɔ́si Benyamin kɔdua kemmo. 

6Mordekai ɔmɛni lɛnɔ ubunku bekyuli bani na Ɔga Nebukadnesar úƒie ɔ́tɔlɔku 
Yerusalem úsienku Babilon uwi ɔni na úƒie Yudaƒuɔ Ɔga Yekonia. 

7Na Mordekai ubo ɔnwani ulekubi ɔni mɔɔdia bɔnu geen ɔdi na baalɔ-nwu 
Hadasa, na nwuna lɛnyi linyɔdi baalɔ Ester. Ulekubi ɔmɛni ɔdi Mordekai uni 
ɔnwani ɔnana ubidi, nsu anwu nánu-nwu lɛlɔ, ɔsika ulekubi ɔmmɔ bawɔne 
béyile bukpi, anwuɔsu únwini aani ubidi. 

8Uwi ɔni na Ɔga Ahasweros úte bɔti ka bavi baƒuna belekubi bani mɔɔdia bɔnu 
geen bésienku Susa ni, na Ester lɛnɔ ɔ́kya-ma akɔ. Na béti-nwu bésienku ɔga 
kesii na Hegai ɔɔnu-ma lɛlɔ na beleku kakyakɔ kammɔ. 

9Na ɔ́si limeyi lideedi lɛmmɔ lɛlɔ kani na Ester ala éƒie Hegai kayi, ɔsu úse kalɔ 
ɔɔklibi-nwu kɔnakunwi na ɔɔkya-nwu akya ani udu naaabɔ. Uute-nwu adila 
abuni geen na ɔɔdi, na Hegai ɔ́wia belekubi kabla bablane maatɛ úte-nwu, na úte-
ma lɛtɔ lɛni mɔɔdia bɔnu teetulo ƒui na ɔga kesii mmɔ na bakya. 

10Nsu Mordekai ɔ́ɔgyu ɔ́tɔ na ɔ́su Ester ɔnii utaya na bati banii Yudani na ɔdi kudi 
kudii. Na anwu lɛnɔ únu úte-nwu. 

11Mordekai ɔɔyɔ́ ɔti lɛla lɛni mɔɔlɛ́ku ubidi Ester ɔsu ni, limeyi ndi limeyi uusié 
taasɔ na beleku bammɔ kakyakɔ anumi mmɔ na ɔɔwia unu lɛla lɛni nsɔ ndubo 
bɔlɛ. 

12Lɛkwa limodi na beeti taaklibi beleku bammɔ asa na bada balɛ ɔga anumi ɔdi 
biala ku ƒula limeyi. Na abuli aku edeedi ni, nnɔmii bɔni mɔɔbla lɛlɔ suɛlɛ suɛlɛ 

na baalɔ-mu mira, na baawɛɛ-ma. Na abuli aku ani nsɔ nsia na bawɛɛ-ma ugyulo 
ƒɛƒɛɛ lidu lidu. 

13Si limeyi lɛni na údu ka uleku ɔdi usie ɔga kudɔ na nwuna kesii mmɔ ni, anwu 
ɔlati mɔɔsu lɛla lɛni na ɔɔyɔ́ ka uti ɔda asa na usie na badubuti-ni bete-nwu. 

14Useyi uwi na uleku ɔni na ƒula uwi údu ka esie ɔga kudɔ ésela na atákya mmɔ 
útálɛ kadi bugye ɔtanta. Na si ási mmɔ ni, badubɔkpanku-ɔ besienku ɔga basɔnɔ 
lɛlɔ ɔnune ɔni baalɔ Sasgas na atákya basɔnɔ bammɔ kakyakɔ mmɔ na aka kese 
bun. Na si ƒula lɛlɔ lɛ́da ɔga ebiti ni, anwu na ɔdubɔya na basɔ baalɔ-ɔ bete-nwu. 

15Ka uwi údu ka Ester ɔni na ɔdi Mordekai uni ɔnwani ɔnana Abihail ubidi usie 
ɔga kudɔ ni, úteye lɛla bamba lɛdi biala útetulo lɛla lɛni na nwuna lɛlɔ ɔnune 
Hegai ɔsu ɔnii uti. Na Ester ɔ́da ukyuli biala kayi sɔsɔ. 

16Anwuɔsu na Yudaƒuɔ abuli bɔka kɔbuli leevudi kɔni baalɔ Tebet na Ɔga 
Ahasweros lɛga bɔdi lɛkwa maatɛdi kemmo ni, bákpanku Ester béboku-nwu. 

17Ka Ahasweros ɔ́nu Ester ni, ɔ́da-nwu kayi geen útulo beleku bammɔ ƒui na 
nwuna kayi kásia-nwu lɛlɔ kɔnakunwi útulo begblebi bakladi ƒui. Anwuɔsu úti 
kagabwa kammɔ úbi-nwu lili na ɔ́bla-nwu beleku ɔga na Wasti kenye. 

18Ɔmmɔ kama ni, Ɔga Ahasweros ɔ́lɔ nwuna benengu ku lɛku batine ɔ́siku kɔlɛkɛ 
kɔmmɔ ƒui kemmo úboku limeyi bonwu lɛdi kadikɔ úti ɔ́kya Ester ebiti, na úte 
bekyuli ala geen, na ɔ́su lɛnɔ ka ɔdi utabla kabla kadi limeyi lɛmmɔ. 

19Na begblebi bammɔ bɔsɔ bɔsa kunyɔdi ni, na Mordekai ɔkya ɔga kabla bablane 
benengu akɔ na uunye ɔga kesii ɔban kayakun. 

20Na uwi ɔmmɔ ƒui ni, Ester útaya na ɔdi ɔti kesii kani na ɔ́si aani kalɛ na 
Mordekai ɔ́su-nwu kalɛ. Ɔsika ɔ́mu uunú-nwu litemi aani kalɛ kani na útaabla ɔ́si 
lɛnamu uwi. 

21Nkyuli inyɔ badi na baalɔ Bigtana ku Teres lɛnɔ bátaabla ɔga kabla na ama 
mɔɔgyumana ɔga kayakun. Nsu nkyuli inyɔ bamɛni bébeti kasusu kekpidi kadi 
na Ɔga Ahasweros lɛlɔ ka badu-nwu. 

22Na Mordekai úbanu ɔmɛni ɔ́ti, na ɔ́su Beleku Ɔga Ester ɔnii ɔya na ɔga ɔti. 

23Ka báwia litemi lɛmmɔ kalɔ laa na bánu ka sɔsɔ na ɔdi ni, ɔga ɔ́ya na bátákya-
ma abuli limɔ báƒala akpa lɛlɔ na békpi. Na ɔga ɔ́ya na bénweni ala ani nálɛ ƒui 
bákya nwuna ɔku ɔni kemmo na baakya ala alɛdi kemmo bése. 

Ester 3 

1Na ɔmmɔ kama ni, Ɔga Ahasweros ɔ́kɔliku Haman ɔni ndi Hamedata ubidi 
ɔnanabi kenyekɔ, na únwini nwuna benengu bani muubunku-nwu ƒui unengu na 
nwuna lɛga kadikɔ. Na Haman ɔmɛni ɔ́si Ɔga Agag kaba kemmo. 

2Na ɔga úbo ɔda ka bakladi bani na bakya-nwu kalɔ ƒui bataakya Haman lili kalɔ 
na balɛ akɔnkɔ lɛnɔ kalɔ si ɔ́si ɔɔví aani bana unengu kalɛ. Nsu Mordekai kani 
néni na ulábla lɛni si ɔ́nu-nwu. 

3Amu na benengu bakladi béye-nwu banini, “Bi ɔsu na awɔ aládi ɔga ɔda bubo 
lɛlɔ?” Mmɔ na údie kenye ɔnini, “Yudani na ndi, na naaakana malɛ akɔnkɔ kalɔ 
mete Haman.” 

4Limeyi ndi limeyi ni, baatɛmiku-nwu ka nka unwini kasusu, nsu útenu kalɔ. 
Anwuɔsu bésie bátásu Haman lɛla lɛni na Mordekai ɔɔbla na banu si dɛ na 
badubo-nwu bɔbla. 

5Haman úti kɔnyi kpakplaa ka únu kenye kamɛni ka Mordekai úni ɔnii ulalɛ 
akɔnkɔ kalɔ ulete-nwu ɔbu. 

6Ka únu lɛnɔ ka Yudani na Mordekai ɔdi ɔsu ni, ɔ́lɛ ugyii ka badu Yudaƒuɔ ƒui na 
ɔɔɔdi Mordekai kani, ɔsika ɔmmɔ ulálɛ kɔsia kɔdi na kɔlɔ kɔni ƒui lɛlɔ na Ɔga 
Ahasweros ɔɔdi mmɔ lɛlɔ. 

7Na uwi ɔmɛni kemmo ni, Ahasweros úuduo nwuna lɛkwa aavlanyɔdi kemmo 
ka ɔɔdi lɛga. Na bana kɔbuli kudeedi kɔni baalɔ Nisan kemmo ni, Benengu badi 
bábatu egulabi banu na Haman anumi na bati uwi ɔni na ɔ́manku ka badu 
Yudaƒuɔ bammɔ. Na egulabi ammɔ átina ka kɔbuli leevu-kunyɔdi kɔni baalɔ Ada 
na ɔlɛka babla lɛla lɛmmɔ. 

8Amu na Haman útásu Ɔga Ahasweros ɔnini, “Kadi bekyuli badi básala bakya ƒula 
kɔlɔ kɔni lɛlɔ na aadi bekyuli ƒui akɔ. Na bebo ɔdi ɔdi na baabla na ɔ́vumanaku 
bekyuli bakladi ƒui ɔdi, na baládi ƒula ɔda bubo lɛnɔ lɛlɔ. Na lɛla lɛmɛni 
lɛɛɛdububoku kɔsia biala na ƒula lɛga kadikɔ. Anwuɔsu ɔlɛka bɔyila-ma udu kalɛ 
na lɛga kadikɔ kammɔ kenye kaduɛ. 

9Mɔɔnu ka ɔdia ka ebo ɔda na bɔdu-ma. Na muusé kenye lite-ɔ ka si úbo úte lɛni 
ni, ndubɔkɛ sika ɔƒualadi pii lɛkya ƒula lɛga kadikɔ kavumi kemmo.” 

10Mmɔ ni, Ahasweros úti nwuna ɔyikun kakwɛnimi kani mɔɔtina ka ɔ́sia lɛla lɛdi 
kɔnu ka babla-ni úte Haman ɔni ndi Hamedata ubidi ɔni nási Ɔga Agag kaba 
kemmo, ɔni muukisi Yudaƒuɔ mmɔ. 

11Amu na Ɔga Ahasweros ɔ́su Haman ɔnini, “Bekyuli bammɔ ku bana sika ƒui 
ɔkya-a enu kemmo, anwuɔsu bla-ma lɛla lɛni na ánu ka lɛ́manku.” 

12Na bana kɔbuli kudeedi kɔni ndi Nisan limeyi leevu-lɛtɛdi lɛlɔ ni, Haman ɔ́lɔ 
ɔga lɛku benwenine ƒui, na úbo-ma ɔda ɔnii benweni lɛku na kɔlɛkɛ kɔmmɔ ƒui 
adi butemi ku bunweni kemmo. Anwuɔsu bénweni-ni na ɔga lɛnyi kemmo na 
bétu-ni kɔnu bɔsia likpose kakwɛnimi na béti bémene kɔlɛkɛ kɔmmɔ lɛlɔ badine 
ku aban bagadine benengu ƒui na Ahasweros lɛga kadikɔ ƒui. 

13Batu na bátala ku kɔnu kɔnu na bele lɛku lɛmmɔ bávi. Na ala ani nkya lɛku 
lɛmmɔ kemmo aatina ka ɔlɛka badu Yudaƒuɔ ƒui, banana ku beleku ku bana bebi 

ƒui banamu ku benengu, na bayila-ma udu na limeyi linwi pɛ lɛlɔ lɛni ndi kɔbuli 
leevu-kunyɔdi limeyi leevu-lɛtɛdi lɛlɔ, na beti-ma ala ƒui. 

14Na lɛku lɛmmɔ kemmo etemila ni, ɔlɛka baka-nya na kadi anumi na kalɛkɛ 
biala kemmo kalɛ na ɔdi biala ɔklibi lɛlɔ use ute limeyi lɛmmɔ. 

15Ɔga Ahasweros ɔ́ya na bákɔ litemi lɛmɛni lɛsa na kesii biala, na ɔ́lɛ lɛni na Susa 
ɔma unengudi kemmo lɛnɔ. Na ɔmmɔ kama ni, Ɔga Ahasweros ku Haman bétélie 
kalɔ na báni ntɛ. Nsu litemi lɛmɛni lɛ́bla Susa ɔma bekyuli dɛye dɛye, na lɛsɛ lɛ́ƒɔ-
nwu kemmo ƒui. 

Ester 4 

1Ka Mordekai únu ɔku ɔmmɔ kenye ni, ɔ́ni nwuna awu ɔni na ɔkya ɔ́bwɛ, na úti 
adikpi ɔ́sabla, na ɔ́kpi ntɔ anumi, na ɔkɛ uuwulo momoomo taavi na Susa ɔma 
ɔmmɔ ƒui kemmo. 

2Nsu útakana ɔga kesii buduo, ɔsika kuƒi kuuubo ka adala ammɔ udu eduoku 
mmɔ. Anwuɔsu kayakun kenye kani na ɔ́wɔ. 

3Na kalɛkɛ biala lɛlɔ na báka ɔku ɔmmɔ ni, Yudaƒuɔ bani nkya mmɔ keku kani na 
beewulo na baaƒɛ́ enu, na badi béti adikpi bényimi na báyu béwi ntɔ akɔ. 

4Uwi ɔni na Ester kabla bablane belekubi ku ɔga kabla ɔblane ɔni mɔɔnu Ester 
lɛlɔ básu-nwu kalɛ na Mordekai ɔɔbla ni, kayi kákpulu Ester, na lɛla lɛmmɔ 
líkpoku-nwu geen. Anwuɔsu ɔ́wia adala adi úte ɔnii besienku-nwu na ɔda, na 
ɔɔɔdi ammɔ udu kemmo na ɔlɛka ɔkya. Nsu Mordekai úni ɔnii uláƒɔ-nya. 

5Amu na Ester ɔ́lɔ Hatak ɔga beleku lɛlɔ banune akɔ unwi ɔni mɔɔnu-nwu lɛlɔ 
ɔnii usie na utéye unu lɛla lɛni geen mɔɔbla Mordekai, na ubasu-nwu. 

6Hatak úsie útásiaku Mordekai na ɔma kemmo kaduli kani nwi ɔga kesii anumi 
mmɔ. 

7Mmɔ na Mordekai ɔ́sɔku ɔ́su-nwu lɛla lɛni mɔɔlɛ́ ku kayu kani na Haman ɔnii 
ɔdubɔƒɔ akya ɔga kavumi kemmo si bákana na bádu Yudaƒuɔ ƒui bédie. 

8Mordekai údie ɔku ɔni na bénweni banii badu Yudaƒuɔ mmɔ ɔdi úte Hatak ɔnii 
uti usienku Ester, na udie lɛla biala kalɔ ute-nwu na ɔkya ɔkplu na usie ɔga 
anumi, na utévele na ama Yudaƒuɔ lili. 

9Anwuɔsu Hatak únwini úsie na útásu Ester lɛla lɛni na Mordekai ɔ́su-nwu. 

10Mmɔ na anwu lɛnɔ ɔ́sɔku-nwu ɔ́tala ɔnii utásu Mordekai ɔnini, 

11“Ɔga benengu bammɔ ƒui ku bagadine bani na bakya kɔlɛkɛ kɔmmɔ lɛlɔ ƒui 
bagyi ka ukyuli ɔni na adubɔda bɔlɛ-nwu lɛlɔ na ɔɔɔdi anwu násu ɔnii balɔ-ɔ 
beboku ni, ɔnana na adi o-o uleku na adi o-o ni, bɔdu na badubo-ɔ. Na si kuli 

kɔ́dia-a na úti nwuna sika ugyiedi ɔgagyii ɔ́kywɛ-ɔ ni, na anwu na adubulie ngba. 
Ɔƒɛni ni, ɔ́ɔbla aani emeyi avlaatɛ mɛni ka bálɔ-mi na lísie-nwu kudɔ.” 

12Ka Mordekai únu Ester kenye kamɛni ni, 

13ɔ́sɔku ɔtu ɔmmɔ kani ɔ́kya Ester ɔnini, “Takali anii ka akya ɔga kesii ɔsu ni, 
baaadubo awɔ lɛla lɛdi bɔbla na awɔ kani ndubɔlɛ ɔgbankpi ɔmɛni kemmo. 
14Na si átakana na abla lɛla lɛdi na uwi ɔmɛni udu kemmo ni, kebunku kadubɔsi 
kesii bamba kudɔ kete Yudaƒuɔ bammɔ ƒui na bakɛ bɔƒɔ, nsu awɔ ku ƒula bati ku 
bina ɔtɔ kemmo bɛdubo udu bɔyii ƒui. Ɔma ngyi lɛla lɛni ɔsu na ákɛ kuƒi ka éduo 
likpo lɛmɛni udu uwi ɔmɛni kemmo?” 

15Amu na Ester údie kenye ɔnii batásu Mordekai ɔnini, 

16“Sala Yudaƒuɔ bani ƒui nkya Susa ɔma kemmo lisu, na binyimi kenye emeyi atɛ 
usien ku ɔƒɛ na ami ɔsu, na ɔdi utadi lɛla lɛdi. Ami ku mina beleku kabla bablane 
bani mɔɔnu-mi lɛlɔ lɛnɔ bɔdubɔbla lɛni kani. Na si bɔ́wɔlɔ ɔmɛni ni, ndubusie ɔga 
kudɔ ina ka kuƒi kuuubo lɛni. Na si kukpi na ɔdi ka likpi lɛnɔ ni, na likpi ƒaa.” 

17Mordekai lɛnɔ úsie na útábla lɛni kani sɔsɔ. 

Ester 5 

1Na limeyi lɛtɛdi lɛlɔ ni, Ester ɔ́da nwuna beleku ɔga adala na úsie unye kaduli 
kemmo na ɔtɔ ɔni kemmo na ɔga uulie nwuna lɛgaboku lɛlɔ taanu keyi teemene 
anumi. 

2Uwi ɔni na ɔga ɔ́nu Uleku Ɔga Ester úmene ni, ɔ́da-nwu kayi kɔnakunwi, na 
únene nwuna sika ugyiedi ɔgagyii ɔ́tina-nwu. Anwuɔsu Ester úsie útétuku 
ɔgagyii ɔmmɔ lili. 

3Amu na úye-nwu ɔnini, “Mina Uleku Ɔga Ester, bi nébo? Su-mi lɛla lɛni na aawia, 
ina mina lɛga kadikɔ kakɛ kenwi na aawia muedi ndubute-ɔ.” 

4Mmɔ na Ester údie kenye ɔnini, “O mina ɔga ɔbune, si ɔdia ute-ɔ ni, mɔɔyɔ́ ka 
awɔ ku Haman bibo kadikɔ kani na lɛ́ɛklibi líse-mii ɔmwi limeyi lɛlɔ.” 

5Amu na ɔga ɔmmɔ ɔ́su ɔnii, “Ya na Haman ɔklibi lɛlɔ pla, kalɛ na bɔbla lɛla lɛni 
na Ester ɔɔwia!” Na anwu ku Haman bébo kadikɔ kani na Ester ɔ́klibi úse-ma. 

6Na ɔni na béboku ntɛ bɔdi na badaku bɔni ni, ɔga ɔ́sɔ úye-nwu ɔnini, “Bi ndi lɛla 
lɛni na ébo ebevele-mi. Su-mi lɛla lɛni na aawia, ina mina lɛga kadikɔ kakɛ kenwi 
na aawia muedi ndubute-ɔ.” 

7Mmɔ na Ester údie kenye ɔnini, “O mina ɔga ɔbune geen, si aayɔ́-mi, na mina ala 
ada-a kayi geen sɔsɔ ni, 

8mɔɔyɔ́ ka mbalɔ awɔ ku Haman na bibo kadikɔ bamba kani na ndubɔklibi lise-
mii kɔnaadi. Na si ɔdubɔyɔ-ɔ kaƒɔ ƒaa na mmɔ ni, ndubɔsu-ɔ lɛla lɛni na mɔɔwia.” 

9Ka Haman ɔ́ta ntɛ bɔmmɔ kanikɔ mmɔ ni, lɛlɔyɔ lɛkya-nwu lɛlɔ kemmo kaduɛ, 
ɔsika ntɛ bɔmmɔ bɔsia-nwu anumi. Nsu uwi ɔni na ɔ́nu Mordekai na ɔban 
kayakun ka ulie na ulábla lɛla lɛdi ulatina ka uute-nwu ɔbu ɔdi ɔsu ni, kɔnyi kɔ́kɔ-
nwu geen. 

10Nsu útasu lɛla lɛdi. Amu ka Haman útéduo kaduli ni, ɔ́lɔ nwuna bakpana ku 
ulekudi Sares ɔ́sala, 

11na úse kalɔ ɔɔkun lɛmɛnɛ na nwuna lɛkɛ pii lɛni na ubo lɛlɔ ku bebi bananabi 
lɛlɔ. Na ɔ́su-ma kesii kani na ɔga úti-nwu útése, na nwuna kenyekɔ kenye ku kalɛ 
na bakladi baakya-nwu lili kalɔ, na baalɛ akɔnkɔ kalɔ taabu-nwu. 

12Na ɔ́sɔ ɔ́su ɔ́sia ɔnini, “Ɔɔɔdi ɔmmɔ lɛti mmomu na bekyuli ƒui akɔ ni, ami kani 
na Beleku Ɔga Ester ɔ́lɛ lɛnimi úbunku ɔga ka bubo bubadiku-nwu. Na kɔnaadi 
kani na ɔdi. 

13Nsu ɔmɛni ƒui ulayɔ-mi tɔ kaƒɔ na uwi ɔni na Yudani Mordekai ɔmmɔ mmu 
muulie ɔga kayakun kammɔ kenye ɔsu.” 

14Haman ulekudi ku bakpana bákya-nwu kasusu banini, “Tu atabi akpa ku ɔta 
bonwu kangyaa ɔdi na ɔkuku lɛgba aavlanyɔ-inyɔ. Na kɔnaadi ɔtanta ni, na asu 
ɔga na bakya Mordekai ɔbuli limɔ baƒala mmɔ na ukpi. Nwuna kama asa na bisie 
kadikɔ kammɔ, na bitádi na bɛni na bɛkɛ ebiti.” Haman ɔ́ƒɔ litemi lɛmmɔ aani 
kasusu kabuni na béte-nwu. Anwuɔsu usi na ɔkɛ, na ɔ́ya na bátu akpa ku ɔta 
bonwu ɔmmɔ. 

Ester 6 

1Usien ɔmmɔ ni, Ɔga Ahasweros útakana bɔlɛɛ. Anwuɔsu ɔ́ya na bálɔ nwuna 
kabla ɔblane ɔdi béte-nwu, na unye ɔɔká ala ani ƒui náalɛ na nwuna lɛga bɔdi uwi 
na nwuna lɛga kadikɔ teete-nwu. 

2Na ka kabla ɔblane ɔmmɔ ɔ́ka kalɛ na Mordekai ɔ́bla asa na Bigtana ku Teres 
bátakana-nwu bɔdu ni, 

3úye-nwu ɔnini, “Bi ndi lɛla lɛni na bénweni ka ani na béti bágya Mordekai enu?” 
Amu na kabla ɔblane ɔmmɔ údie kenye ɔnini, “Mina Ɔbune, bátabla lɛla lɛdi.” 

4Uwi ɔmmɔ kemmo kani ni, Haman úbo ɔnii ubasu ɔga na ɔya na bakya Mordekai 
ɔbuli limɔ baƒala akpa ku ɔta bonwu ɔni na ɔ́tu únyene mmɔ lɛlɔ. Nsu ɔga ɔmmɔ 
ɔ́ɔnu-nwu úmene, anwuɔsu ɔ́kpali úye ɔnini, “Awɔ ɔma na ɔdi nnye mmɔ?” 

5Amu na kabla ɔblane ɔmmɔ údie kenye ka Haman na ɔdi. Mmɔ na ɔga ɔsu-nwu 
ɔnini, “Su-nwu anii ami nnii ubo.” 

6Ka Haman úduo-nwu kudɔ mmɔ ni, ɔga ɔmmɔ úye-nwu ɔnini, “Bi na ɔdi ka lɛbla 
lite ukyuli ɔni na mɔɔkali ka lɛkɔliku katɔ na lite-nwu ɔbu?” 

Ɔ́bla Haman kasusu ka ukyuli bamba ɔdi ɔsɔ uuubo na ɔga ɔmmɔ wakali ɔnii 
ɔɔkɔliku katɔ utulo anwu Haman. 

7Anwuɔsu údie kenye ɔnini, “Si aayɔ́ ka akɔliku ukyuli ɔdi katɔ bɔdi ni, 

8amu tala na betéti ƒula awu bonwu ɔbunidi ku ƒula ɔpɔnkɔ ku lɛduni lɛni na eebi 
lili na lɛ́ƒɔ kuye geen mmɔ beboku. 

9Na aya na ƒula kabla ɔblane ɔni na ubo kenyekɔ utulo ƒui uti awu ɔbunidi bonwu 
ɔmɛni ɔkya ukyuli ɔmmɔ, na ɔkɔ ulie ƒula ɔpɔnkɔ ɔmmɔ lɛlɔ, na batɔnku-nwu na 
ɔvi ɔma ɔmmɔ lɛblɔnu ƒui lɛlɔ ɔsa, na ukyuli ɔdi utaava taasu ɔnini, ‘Lɛni na 
baabla teete ukyuli ɔni na ɔga ɔ́kɔliku katɔ.’ ” 

10Mmɔ kani na ɔga ɔmmɔ údie kenye ɔnini, “Babla na atábla lɛla lɛni na ásu mɛni 
na tayiƒala lɛdi tese. Sie na atáƒɔ awu ɔmmɔ ku ɔpɔnkɔ ɔmmɔ na eti atákya Yudani 
Mordekai na ɔban kenye na abla-nwu ala ani ƒui na ásu mɛni!” 

11Haman úsie útáƒɔ ala amɛni ƒui úboku na úbakya Mordekai awu ɔbunidi ɔmmɔ, 
na ɔ́tɔnku Mordekai ɔ́siaku ulu biala lɛlɔ na ɔma ɔmmɔ kemmo, na ulie ɔpɔnkɔ 
ɔmmɔ lɛlɔ, na Haman ɔɔva taasu ɔnini, “Lɛni na baabla teete ukyuli ɔni na ɔga 
ɔ́kɔliku katɔ!” 

12Ɔmmɔ kama ni, Mordekai ɔ́sɔ únwini úsie nwuna kabla kablakɔ na ɔga kesii 
ɔban kenye mmɔ. Nsu Haman úkeli ɔ́tɔlɔ ku kɔƒa ku kɔƒa úsie kaduli. 

13Na útásɔku ala ani nálɛ mɛni ƒui ɔ́su ulekudi ku nwuna bakpana. Amu na 
nwuna bakpana ku ulekudi básu-nwu banini, “Si anii Yudani na Mordekai ɔdi 
bɔdi ni, na agyi anii adubo bɔnɔ geen! Na si étewi lɛlɔ adubɔyii udu muedi.” 

14Na bétedie tɔ kenye na lɛla lɛni na baasu kemmo asa ɔga ɔmmɔ ɔtu úbeduo, na 
ɔ́lɔ Haman ɔnii ɔga ɔnii ubo na beteesie kadikɔ kani na beleku ɔga ɔ́lɔ-ma mmɔ. 

Ester 7 

1Amu na ɔga ɔmmɔ ku Haman bésie na bátádi ku Beleku Ɔga Ester. 

2Na ka basɔ badaku ntɛ bɔni kunyɔdi ni, ɔga ɔmmɔ ɔ́sɔ úye Uleku Ɔga Ester ɔnini, 
“Bi na aawia ka lɛbla lite-ɔ. Su-mi na ndubute-ɔ útédu mina lɛga kadikɔ kakɛ 
kenwi muedi ƒaa.” 

3Mmɔ na ulekudi beleku ɔga údie kenye ɔnini, “Mina ɔbune, si ɔ́yɔ-ɔ kaƒɔ ƒaa ka 
abla lɛla lɛni na muuvele-ɔ ku lɛlɔ kalɔ buboku ete-mi ni, na anu-mi kɔnyana kalɛ 
na baládu-mi ku mina kadi bekyuli lɛnɔ. 

4Ɔsika béti ami ku mina kadi bekyuli ƒui béye kalɛ na badu-bu na bayila-bu udu 
ƒui kede kede. Na si nka buye na banii beeti-bu beye na bunwini kabla bablane 
kani ni, nka lɛɛɛdubo nnii mbete-ɔ lɛƒɛda lɛdi, ɔsika ɔmmɔ lɛti uláya na mbada 
lɛlɛ awɔ mina ɔga anumi.” 

5Kɔnakunwi ni, Ɔga Ahasweros úye Beleku Ɔga Ester ɔnini, “Ɔma nábla ɔtɔtɔ 
ɔmmɔ udu? Ntele ukyuli ɔmmɔ?” 

6Amu na Ester údie kenye ɔnini, “Ukisine ukpidi kati kati ɔmmɔ ndi Haman ɔni 
nli-ɔ kudɔ mɛni.” Mmɔ kani na liƒu bonwu líƒie Haman na Ɔga Ahasweros ku 
Beleku Ɔga Ester anumi mmɔ. 

7Mmɔ mmɔ ni, ɔga ɔ́ta nwuna keliekɔ ku kɔnyi na ɔ́tɔlɔ úsie nwuna kevoma kemo 
kani nkya kaduli mmɔ. Nsu ka Haman ɔ́nu ɔ́ti ka ɔga ɔ́ɔbla nwuna kasusu na lɛla 
lɛni na ɔdubo-nwu bɔbla lɛlɔ ɔsu ni, ɔ́ƒɔ lɛlɔ ulie kama ɔnii uukpi Uleku Ɔga Ester 
kɔtɔ kalɛ na ɔga uládu-nwu. 

8Na ɔni kani na Haman ɔɔyu ɔɔlɛ akɔnkɔ na liboku lɛni kemmo na beleku ɔga 
ɔmmɔ ukpo kudɔ kani na Ɔga Ahasweros ɔ́si úbeduo. Mmɔ kani na ɔga ɔmmɔ ɔ́va 
ku lɛdi momoomo ɔnini, “Buƒie muedi na asɔ adubo mina uleku buƒie na mina 
anumi mɛni na ami ɔlati kaduli?” Ɔga ɔmmɔ útawɔlɔ tɔ kenye kammɔ bɔsu asa 
na nwuna beleku lɛlɔ banune báka bámana Haman, na béti ala bébi-nwu lili. 

9Amu na Habona bana akɔ unwi úye ɔga ɔnini, “Atabi akpa ku ɔta kangyaa ɔdi 
unye Haman ɔmɛni kaduli na anwu kani nátu-nwu únyene mmɔ úte ka badu 
Mordekai ɔni nédie awɔ bula ɔga ngba na ɔgbankpi kemmo.” 

10Mmɔ kani na ɔga ɔmmɔ údie lɛdi úte-ma ɔnini, “Bɛgyunku-nwu na bitákya-
nwu ɔbuli limɔ bɛƒala mmɔ!” Anwuɔsu béti-nwu na bátaƒala-nwu na anwu ɔlati 
ugyii lɛlɔ. Na ɔga ɔmmɔ kɔnyi kɔ́yɔ-nwu na kaƒɔ lɛnɔ kába-nwu. 

Ester 8 

1Limeyi lɛmmɔ kani ni, Ɔga Ahasweros úti Haman Yudaƒuɔ ukisine ɔmmɔ kaduli 
ku ala ani na nse-nwu ƒui úte ulekudi Beleku Ɔga Ester. Na ka Ester ɔ́su ɔga ɔmmɔ 
ka nwuna lɛlɔ ukyuli na Mordekai ɔdi ɔsu ni, ɔga ɔmmɔ úti-nwu ɔ́bla nwuna 
unengu na nwuna kaduli. 

2Na ɔga ɔmmɔ údie nwuna kakwɛnimi kani na ɔ́ƒɔ ɔ́siku Haman kudɔ úte 
Mordekai. Ɔmmɔ kama ni, Ester úti Mordekai únyene Haman ala ƒui kenye. 

3Ester ɔ́sɔ úsie Ɔga Ahasweros kudɔ na ɔmmɔ kama, na útayu úwi-nwu lɛgba 
kalɔ ku keku na úvele-nwu ɔnini, “Buvele geen na nda-a mɔɔyɔ́ ka abla lɛla lɛdi 
asiku Haman, Ɔga Agag kaba kemmo ubi, ɔmmɔ kasusu kekpidi kani na úboku 
na Yudaƒuɔ kadi bekyuli lɛlɔ mmɔ lɛlɔ.” 

4Amu ka ɔga ɔmmɔ únene nwuna sika ugyiedi ɔgagyii ɔ́tina Ester ni, ɔ́ta úbenye-
nwu anumi. 

5Na ɔ́su-nwu ɔnini, “Ɔga ɔbune, si ɔɔyɔ́-ɔ kaƒɔ na aayɔ́-mi geen na ánu lɛnɔ ka ɔdia 
ni, na ete kati kpakplaa na etile kenye kani na Hamedata ubidi Haman ɔni ndi 
Ɔga Agag kaba kemmo ubi ɔ́su ɔ́siku Yudaƒuɔ lɛlɔ mmɔ, kalɛ na basɔ baladi litemi 
lɛmmɔ lɛlɔ na badu-ma na kɔlɛkɛ kɔmmɔ ƒui kemmo. 

6Ɔsika lɛɛɛdubo bɔkana bulie bɔnu na ɔgbankpi bonwu ɔmɛni udu ubo mina kadi 
bekyuli lɛlɔ na bakyula-ma ƒui.” 

7Amu na Ɔga Ahasweros ɔ́su Beleku Ɔga Ester ku Mordekai ɔni nnye mmɔ ɔnini, 
“Kasusu kekpidi kani na Haman úti na Yudaƒuɔ lɛlɔ ɔsu na lɛ́ya na bákya-nwu 
ɔbuli limɔ na báƒala-nwu, na líti nwuna kaduli ku ala ƒui líte Beleku Ɔga Ester. 

8Anwuɔsu nweni lɛla lɛni na ánu ka lɛ́manku Yudaƒuɔ na etu ɔku ɔmmɔ kɔnu ku 
mina kakwɛnimi kani mɔɔtina ka ami ɔga nákya ɔku ɔmmɔ kɔnu. Na ukyuli biala 
ulakana lɛla lɛni na nkya ɔku ɔmmɔ kemmo bɔvumana.” 

9Kɔnakunwi ni, Mordekai ɔ́lɔ kalɔ kammɔ lɛku benwenine benengu úboku na 
bénweni lɛku lɛmmɔ na kɔbuli kɔtɛdi kɔni na baalɔ Sivan limeyi aavlanyɔ lɛtɛdi 
lɛlɔ. Lɛku benwenine bammɔ bádi Mordekai litemi lɛlɔ na bénweni lɛku lɛmmɔ 
béte Yudaƒuɔ ku lɛlɔ badine ku aban bagadine benengu bammɔ ƒui na kɔlɛkɛ eti 
anyɔ ku aavlanyɔ maatɛ kɔmmɔ ƒui lɛlɔ ɔ́si India útédu Etiopia. Na ɔ́ya na 
bénweni lɛku lɛmmɔ na kɔlɛkɛ kɔmmɔ ƒui adi butemi ku bunweni kemmo. 

10Mordekai ɔ́ya na bénweni lɛku lɛmmɔ na Ɔga Ahasweros lɛnyi kemmo, na bétu 
ɔku ɔmmɔ ku nwuna kakwɛnimi. Na batu bani ngyi kalɛ na beelie bapɔnkɔ bani 
na bátumini béte ɔga, na beekeli usi momoomo geen na ɔ́ya na béti lɛku lɛmmɔ 
bésienku kɔlɛkɛ kɔmmɔ ƒui. 

11Na ɔku ɔni na bénweni mɛni uute Yudaƒuɔ ƒui kuƒi ku ɔyikun ka bekpo kadi 
biala bekyuli mata banii beekpó ama Yudaƒuɔ na kɔlɛkɛ kɔmmɔ ƒui kemmo, na 
bakyula kadi kammɔ bekyuli, na bayila-ma udu ku bana bebi ku beleku ƒui. 

12Na limeyi lɛni na bálɛ ugyii bése ka babla lɛla lɛmɛni ndi kɔbuli kɔtɛdi limeyi 
leevu-lɛtɛdi lɛlɔ. 

13Na ɔlɛka bete bɔti aani lɛla lɛni na bényimi na kɔlɛkɛ kɔmmɔ ƒui kemmo, na 
kadi biala bekyuli benu kalɛ na Yudaƒuɔ baklibi lɛlɔ bese bete lɛla lɛmɛni, na 
benye kagyumana bete lɛlɔ na bana bekisine ɔsu. 

14Batu bani béte ɔga bapɔnkɔ bani muukeli usi mmɔ, békeli momoomo bátɔlɔ ku 
lɛku lɛmmɔ ka ɔga údie lɛdi. Na Susa ɔma unengudi ɔmmɔ kemmo lɛnɔ béte bɔti 
bɔmmɔ. 

15Ɔmmɔ kama ni, Mordekai ɔ́da lɛlɔ na ɔ́vi ɔ́lɛ ɔ́si ɔga kesii mmɔ. Na ɔda agala ani 
ndi lɛwu lɛƒualadi ku ligyiedi, na ubi sika ugyiedi kagabwa lili na ɔkya awu 
ɔbunidi ɔni náƒɔ kuye geen. Na kudu kúwi na Susa ɔma unengudi ɔmmɔ ƒui 
kemmo. 

16Na kenye kani na Yudaƒuɔ bénu mmɔ únwini-ma lɛlɔyɔ ku ebiti geen aani si 
lɛlɔ na báadi muedi. 

17Na geen geen na kɔlɛkɛ kɔmmɔ lɛma linengudi ƒui kemmo ni, Yudaƒuɔ badi 
limeyi ku ebiti geen na kadi bamba bekyuli badi muedi béti lɛlɔ bénwini Yudaƒuɔ, 
ɔsika baayia-ma geen. 

Ester 9 

1Kɔbuli kɔtɛdi limeyi leevu-lɛtɛdi lɛni lɛlɔ na ɔlɛka ala amɛni alɛ lídu. Na nka 
Yudaƒuɔ bekisine bákali ka nka bekpo na badi Yudaƒuɔ bamɛni lɛlɔ na bakya-ma 
kalɔ. Nsu ala ammɔ ƒui ébo énwini na Yudaƒuɔ mmomu nádi bana bekisine lɛlɔ. 

2Na kɔlɛkɛ kɔmmɔ lɛma linengudi kemmo ƒui na Ɔga Ahasweros lɛga kadikɔ ni, 
Yudaƒuɔ bammɔ básala lɛlɔ na báklibi lɛlɔ benye bete bana ukisine biala na mata 
mebo ɔnii ubékpo-ma, nsu ɔdi útakana-ma bɔni bude na bana lɛlɔ liƒu bonwu lɛni 
náda bekyuli ɔsu. 

3Na geen ni, kɔlɛkɛ kɔmmɔ bakutine ku benengu ku bagadine ku batɔnkune ku 
aban kenye benyene ƒui ni, bénwini benye Mordekai kama, ɔsika baayia-nwu 
geen. 

4Mordekai únwini ukyuli unengudi geen na úbaƒɔ lɛnyi na kɔlɛkɛ kɔmmɔ ƒui 
kemmo ɔni na bɔkɔ kani na nwuna ɔyikun ɔɔkɔ́ katɔ uwi biala. 

5Anwuɔsu Yudaƒuɔ békpo bana bekisine na bádu-ma geen na báblaku bana 
bekisine kalɛ na baayɔ́. 

6Na Susa ɔma unengudi ɔmmɔ kemmo alati ni, Yudaƒuɔ bádu nkyuli eti leevu, na 
báyila-ma udu ƒui. 

7Na bana badi anyi ndi Parsandata ku Dalƒon ku Aspata 

8ku Porata ku Adalia ku Aridata 

9ku Parmasta ku Adrisai ku Aridai ku Waisata. 

10Banana bamɛni ƒui badi Hamedata ubidi Haman Yudaƒuɔ ukisine ɔmmɔ bebi 
bananabi bani na ɔ́wɔ. Nsu béteti-ma adala adi bétenwini bana adi. 

11Na bekyuli bani ƒui na bádu na Susa ɔma unengudi ɔmmɔ kemmo ƒui ni, bésie 
bátásu ɔga ɔmmɔ. 

12Mmɔ na ɔga ɔmmɔ ɔ́su Beleku Ɔga Ester ɔnini, “Na Susa ɔma unengudi kemmo 
ni, Yudaƒuɔ bammɔ bádu nkyuli eti leevu, na bádu Haman bebi bammɔ lɛnɔ ƒui. 
Na kalɛ na bábla na kɔlɛkɛ kɔmmɔ lɛma linengudi lɛkladi kemmo na lɛɛɛgyi. Bi 
lɛnɔ na asɔ aawia iye evele-mi na lɛbla lite-ɔ?” 

13Mmɔ na Ester údie kenye ɔnini, “Si ɔdi-ɔ lɛƒɔyɔ ni, na ete kuƒi na Yudaƒuɔ bani 
na bakya Susa bekpo kɔnaadi lɛnɔ aani kalɛ na békpo ɔmwi na aya na bakya 
Haman bebi leevu bammɔ ɔbuli limɔ baƒala akpa ku ɔta bonwu ɔmmɔ lɛlɔ.” 

14Anwuɔsu ɔga ɔmmɔ údie lɛdi ɔnii babla lɛni na ɔ́ya na bébo ɔda na Susa ɔma 
kemmo, na báƒala Haman bebi leevu bammɔ. 

15Ɔmmɔ ɔsu Yudaƒuɔ bani na Susa básɔ bása kɔbuli kɔtɛdi limeyi leevu-linedi lɛlɔ 
na bádu nkyuli eti aku na Susa mmɔ, nsu béteti lɛla bamba biala betenwini bana 
lɛdi. 

16Yudaƒuɔ bani na bakya ɔga ɔmmɔ kalɛkɛ kammɔ kemmo ekpo bamba ƒui lɛnɔ 
básala lɛlɔ na békpo bédie lɛlɔ na kɔbuli kɔtɛdi limeyi leevu-lɛtɛdi lɛmmɔ lɛlɔ ɔni 
na bádu nkyuli mpim liti ku aavlanyɔ-ɛlɔ bani ndi bana bekisine mmɔ, nsu ama 
lɛnɔ béteti lɛla lɛdi bétenwini bana lɛdi. 

17Kɔbuli kɔtɛdi limeyi leevu-lɛtɛdi lɛlɔ na ala amɛni álɛ. Na limeyi leevu-linedi 
lɛlɔ ni, bánwuna na bádi limeyi na ɔbla lɛlɔyɔ limeyi geen úte-ma. 

18Nsu Yudaƒuɔ bani na bakya Susa ɔma unengudi ɔmmɔ kemmo ama ni, békpo 
limeyi leevu-lɛtɛdi ku leevu-linedi na limeyi leevu-lɛlɔndi lɛlɔ, mmomu na 
bánwuna na bádi limeyi. 

19Ɔmɛni náya na Yudaƒuɔ lɛma libliidi kemmo ni, kɔbuli kɔtɛdi limeyi leevu-
linedi na ama baadi limeyi lɛmmɔ aani lɛlɔyɔ limeyi na beete bekyuli ala. 

20Na Mordekai únweni ala amɛni ƒui úse na úte Yudaƒuɔ bani na bakya Ɔga 
Ahasweros kalɛkɛ kammɔ ƒui lɛlɔ bɔti na ɔlɔgyu ku ekpo ani na ede ƒui ɔnii 

21bataadi kɔbuli kɔtɛdi limeyi leevu-linedi ku leevu-lɛlɔndi aani bɔnwuna limeyi 
lɛkwa biala 

22ku limeyi lɛni na Yudaƒuɔ békpo bana bekisine, na bákɛ bɔnwuna básiku-ma 
enu kemmo. Úte-ma bɔti ka badi limeyi lɛmmɔ ku ebiti na bete bana banwani 
etela ku adila, na batayiƒala bawabane. 

23Anwuɔsu bádi Mordekai litemi lɛmmɔ lɛlɔ na emeyi amɛni énwini limeyi bɔdi 
emeyi éte Yudaƒuɔ ƒui lɛkwa ndi lɛkwa. 

24Limeyi lɛmɛni lɛlɔ na Hamedata ubidi Haman ɔni ndi Ɔga Agag kaba kemmo 
ukyuli ɔni muukisi Yudaƒuɔ mmɔ únyimi ɔda bubo bɔdi ka badu Yudaƒuɔ ƒui. Na 
ɔ́tu egulabi adi na ɔ́nu ɔ́ti uwi ɔni na ɔlɛka badu Yudaƒuɔ bammɔ. 

25Nsu uwi ɔni na Yudaƒuɔ lɛlɔ kelisa kekpidi kamɛni litemi líbeduo Ɔga 
Ahasweros kɔtu kemmo ɔkɛnku Beleku Ɔga Ester lɛlɔ ni, ɔ́ya na bénweni ɔku 
bamba bébile Haman lɛla lɛni na únyimi kemmo, na likpidi lɛmmɔ línwini líbo 
Haman ku nwuna bebi lɛlɔ mmomu ɔni na bákya-ma ɔbuli limɔ anwu ku nwuna 
bebi na báƒala-ma. 

26Ɔmmɔ ɔsu na baalɔ emeyi amɛni bɔdi banii Egulabi Bɔtu Emeyi ɔ́si ɔku ɔni na 
Mordekai úbenweni ku ala ani nébo ábalɛ na ɔmmɔ kama ɔsu. 

27Na Yudaƒuɔ ƒui bálɛ-nwu ugyii ka ama Yudaƒuɔ ku bana kaba kemmo bebi ku 
bekyuli bani néti lɛlɔ bénwini Yudaƒuɔ bataadi emeyi amɛni na uwi ɔmmɔ lɛlɔ 
aani kalɛ na Mordekai úbo-ma ɔda. 

28Lɛla lɛmɛni línwini bunyimi búte Yudaƒuɔ ƒui ku bana kɔduli bekyuli úsela 
bana bawɔ bawɔ bani mebo kama ƒui na lɛma linengudi lɛmmɔ kemmo ku kɔlɛkɛ 
kɔmmɔ ƒui lɛlɔ ka bataadi Egulabi Bɔtu Emeyi amɛni. 

29Na Abihail ubidi ɔni ndi Beleku Ɔga Ester ku Mordekai ɔmɛni básala bénweni 
ɔku bamba básia ɔni na Mordekai ɔ́ka bunweni ɔ́siku emeyi amɛni bɔdi lɛlɔ, béti 
baatina ka Ester na nwuna kenyekɔ kenye ɔ́sia litemi lɛmmɔ kɔnu. 

30Na béti ɔku ɔmɛni bémene Yudaƒuɔ ƒui na kɔlɛkɛ eti anyɔ ku aavlanyɔ-maatɛ 
kɔmmɔ ƒui kemmo na Persia lɛga kɔdikɔ kɔmmɔ ƒui kemmo ka béti beete 
Yudaƒuɔ ƒui keyi buɛɛ ku bɔnwuna. 

31Na bátina kalɛ na ɔlɛka bataadi emeyi amɛni kalɛ kani na ama ku bana kaba 
kemmo bebi baadi emeyi bamba ku kenye bunyimi ku kɔnyana buwulo emeyi. 
Na ɔmɛni ɔdi lɛla lɛni na Ester ku Mordekai bébo Yudaƒuɔ ƒui ɔda. 

32Na bénweni Ester lɛla lɛni na únyimi mɛni bákya ɔku kemmo bése. 

Ester 10 

1Ɔga Ahasweros únyimi úte nwuna lɛga kadikɔ bekyuli bɔmmɔ ƒui ku bani na 
ɛpu ɔvi na baaƒɔ nwuna kalɔ kemmo bɔkya kayu kadi teete-nwu. 

2Na ala ebendi ani ƒui na Ɔga Ahasweros ɔ́bla ni, bénweni-nya bákya Media ku 
Persia bagadine lɛku kemmo bése. Na ala ani na bénweni bése mɛni lɛnɔ adi ɔbu 
ɔni na Ahasweros úte Mordekai ku kalɛ na ɔ́kɔliku-nwu katɔ. 

3Na ɔga ɔmmɔ kama ni, Mordekai kenyekɔ ndi kenengudi ƒui kani na kasɔ kasia 
na nwuna lɛga kadikɔ mmɔ. Na Mordekai ɔmɛni ɔdi Yudaƒuɔ ɔtɔnkune ɔni na ɔ́ƒɔ 
lɛnyi geen, ɔsika ɔ́da-ma geen na ɔɔtɛmi teete ɔga muedi na bana kenye si lɛla 
lɛdi líbo. 

Hiob 

Hiob 1 

Hiob Ku Nwuna Kaduli Lɛlɔ Kɔtɛ 
1Ɔnana ɔdi ɔ́kya Us kalɔ lɛlɔ na baalɔ-nwu Hiob. Útaayia Katɔti geen, anwuɔsu 
ɔ́da lɛlɔ siin ɔni na lɛla lɛdi lɛɛɛda-nwu na Katɔti anumi, ɔsika ɔɔdi nwuna etemila 
ƒui lɛlɔ kaduɛ. 

2Ɔnana ɔmɛni ubo bebi maatɛ, bananabi ine ku belekubi ɛtɛ. 

3Na ubo baƒonu mpim maatɛ ku bebuo ala betine ku keƒu mpim ɛtɛ ku ɔmantɛ 
bakɔ ku kɔgba kɔni baabala-ma eti leevu ku bebuo ala betine eti leevu ku kabla 
bablane pii badi. Na ɔdi unengu geen na bekyuli bani nkya ɔƒɛ katukɔ kakɛ mmɔ 
ƒui akɔ. 

4Nwuna bebi bammɔ béteesie lɛlɔ kudɔ taatádi emeyi na bana kɔduli. Na baalɔ 
bana banwani belekubi lɛnɔ na baasiaku-ma teesie emeyi amɛni udu kadikɔ 
taatáni na badi. 

5Uwi biala na bádi limeyi báwɔlɔ lɛni ni, Hiob ɔɔta ɔtanta tutuutu na ɔɔsia kama 
taalɔ-ma taasala, na babla lɛlɔ bɔbla sɛɛn ɔdi na ɔdi biala lili, ku kasusu ka ɔdi 
ɔdubɔƒiɔ Katɔti ɔsu. Na ɔmɛni únwini lɛla lɛni na ɔɔbla bɔbla bɔbla. 

Kayaa Bayikune Lidu Ku Satan Bébo Katɔti Anumi 
6Limeyi linwi ni, kayaa bayikune lidu ƒui bébo Katɔti anumi, na Satan lɛnɔ ɔkya-
ma akɔ. 

7Amu na Katɔti úye Satan ɔnini, “Wɛ na ási na ébo aalɛ́ mɛni?” Mmɔ na Satan údie 
kenye ɔnini, “Bɔkɛ kani na nkɛ mɔɔví kalɔ kammɔ lɛlɔ.” 

8Unwoti ɔ́sɔ úye-nwu ɔnini, “Na dɛ, ka ésie ni, ánu mina kabla ɔblane Hiob? 
Ukyuli biala uuubo nwuna kalɛ na kalɔ kammɔ ƒui lɛlɔ. Ɔdi ukyuli ɔni na ɔɔyia-
mi na ɔɔbu-mi lɛnɔ geen, anwuɔsu use siin, ɔsika ulayɔ ɔnii ɔɔbla lɛla lɛdi ɔƒiɔ-
mi.” 

9Ka Satan únu kenye kamɛni ni, údie kenye ɔnini, “Ɔɔɔdi keeke na Hiob ɔɔbu-ɔ 
na ɔɔyɔ́-ɔ lɛni nɔɔ? 

10Ɔɔɔdi awɔ nágyi ɔba ákya-nwu, na aagyumana nwuna bebi ku ala ani ƒui na 
ubo? Na ɔɔɔdi awɔ náya na kusɛ kusɛ ɔsiaku-nwu, na ala ani ƒui na ɔɔbla aatɛ 
teete-nwu, na bumomo kani na nwuna bebuo beemomo na báaƒɔ kalɔ lɛlɔ ƒui 
munuu? 

11Na si aawia-mi ɔkɔ ni, na ayila ala ani ƒui na ubo udu, na anu si ulata ulenye-ɔ 
anumi na utaakywɛ-ɔ animi teewida-a uwi biala.” 

12Mmɔ mmɔ ni, Katɔti ɔ́su Satan ɔnini, “Ɔdia, amu líte-ɔ kuƒi na nwuna ala ƒui lɛlɔ, 
mmomu ƒula lɛnimi litetuku-nwu ɔlɔna lɛlɔ kesii biala anii aabla-nwu lɛla lɛdi.” 
Amu na Satan ɔ́gyu Katɔti anumi mmɔ ɔ́tɔlɔ. 

Satan Úbile Hiob Akɛla Ku Bebi, Na Ɔ́yila-ma Udu 
13Limeyi linwi ni, Hiob bebi bananabi bammɔ ku bana banwani belekubi básɔ 
badaku limeyi lɛdi bɔdi na bana ɔnwani unengudi kesii. 

14Uwi ɔmmɔ kemmo ni, ɔtalane ɔdi úbo Hiob kudɔ na úbasu-nwu ɔnini, “Bɔ́bala 
ƒula ɔmantɛ bakɔ bana kɔgba na benye beegúlu kalɔ, na bebuo ala betine bammɔ 
benye baadi bana kudɔ mmɔ. 

15Nsu búdu bɔti ni, Sabaƒuɔ badi bábwɛ bálɛ na békpoku-bu, na bádu ƒula kabla 
bablane ƒui, na bála bebuo bammɔ ƒui békeliku bátɔlɔku. Na ami kani nébu na 
líbo nnii mbasu-ɔ!” 

16Kabla ɔblane ɔmɛni útawɔlɔ tɔ kenye kamɛni bɔsu asa na ɔbamba ɔ́da úbalɛ 
ɔnini, “Katɔti ɔ́ya na katɔ kábwɛ ogya na úbewi ƒula baƒonu ku bana badane lɛlɔ 
na bákywi ƒui na ami kani nébu na líbo nnii mbasu-ɔ!” 

17Lɛni kani na kabla ɔblane ɔmmɔ lɛnɔ útawɔlɔ tɔ asa na ɔbambadi ɔdi ɔ́da úbalɛ 
na ɔ́su-nwu ɔnini, “Kaldeaƒuɔ bekpone kasala akpa atɛ badi bébo na bébeyu-bu 
bátu, na békpoku-bu na bádu ƒula kabla bablane ƒui. Na bétiku ƒula bebuo ala 
betine ku keƒu bammɔ bátɔlɔku na ami kani nébu na líbo mbasu-ɔ.” 

18Kenye kamɛni bɔsu kemmo ni, kabla ɔblane unedi ɔ́da úbalɛ na ɔ́su-nwu ɔnini, 
“Ka ƒula bebi badaku bana limeyi bɔdi na bana ɔnwani unengudi kesii ni, 

19ɔƒɛƒɛɛ kpakplaa ɔdi úbekpo kɔnakunwi ɔ́si kalɔ kakwiidi kammɔ kakɛ, na 
ɔ́tuaku kaduli kammɔ lɛƒɛnyi ine bɔmmɔ ƒui. Na ɔ́ƒɛ ɔmmɔ úbi-ma lɛlɔ na bana ƒui 
békpi. Na ami kani nákana ɔgbankpi ɔmmɔ kemmo bɔlɛ na líbo mbasu-ɔ.” 

20Hiob ɔ́ta únye kɔnakunwi ka únu kenye kamɛni. Na ɔ́ni nwuna awu ɔ́bwɛ na 
úkpeyi lili, na ɔ́yu úbi kalɔ úmwi Unwoti. 

21Mmɔ na ɔ́su ɔnini, “Kasɔngya na mina uni ɔ́wɔ-mi ɔ́lɛku nwuna kaƒɔ kemmo, 
na kasɔngya kani na ndubɔsɔ linwini. Unwoti néte, na Unwoti násɔ ɔ́ƒɔ. Bemwi 
Unwoti lɛnyi!” 

22Na ɔmɛni ƒui kemmo ni, Hiob útasu lɛla lɛdi na ɔta unye Unwoti lɛlɔ iye ɔdu 
Unwoti kɔtɔ kɔdi. 

Hiob 2 

Satan Ɔ́sɔ Ɔ́kɔku Hiob Ɔ́nu Kunyɔdi 
1Limeyi lɛdi lɛ́sɔ lídu na kayaa bayikune lidu bammɔ básɔ bébo Unwoti kudɔ na 
Satan lɛnɔ ɔkya-ma akɔ. 

2Amu na Unwoti úye-nwu ɔnini, Wɛ na ási ébo aalɛ́ mɛni? Mmɔ na Satan údie 
kenye ɔnini, “Bɔkɛ kani na nkɛ mɔɔví kalɔ kammɔ lɛlɔ.” 

3Unwoti ɔ́sɔ úye-nwu ɔnini, “Na dɛ, ka ésie ni, ánu mina kabla ɔblane Hiob? 
Ukyuli biala uuubo nwuna kalɛ na kalɔ kammɔ ƒui lɛlɔ. Ɔdi ukyuli ɔni na ɔɔyia-
mi na ɔɔbu-mi lɛnɔ geen, anwuɔsu use siin, ɔsika ulayɔ ɔnii ɔɔbla lɛla lɛdi ɔƒiɔ-
mi. Na ina ka útabla lɛla lɛdi asa na énye-mi lɛlɔ anii nte-ɔ kuƒi na ekpoku-nwu 
muedi ni, ɔmu unye nwuna kenyekɔ na ɔɔdi mina litemi lɛlɔ.” 

4Amu na Satan ɔ́su ɔnini, “Lɛla lɛdi lileƒi ukyuli ɔlɛ teetulo si anwu ɔlati nwuna 
ɔlɔna uunú ɔlɛ. Anwuɔsu na ɔkana na uni lɛla biala na uti lɛla lɛni na lɛ́ƒɔ-nwu 
kuye geen muedi ɔvumana na ɔkɛ nwuna ngba. 

5Nsu si banii énene kɔnu ɔƒaani na ákya-nwu ɔlɔna ɔlɛ ɔdi ni, adubɔnu ka ɔdubo-
ɔ animi butaakywɛɛ na uteewida-a anumi ku anumi.” 

6Mmɔ na Unwoti ɔ́su Satan ɔnini, “Ɔdia lɛ́nyonu-nwu lɛ́kya-a lɛkɔkɔ akana na 
ekpoku-nwu ɔlɔna ku ɔlɛ biala kalɛ na aayɔ́, mmomu tadu-nwu.” 

7Anwuɔsu Satan ɔ́gyu lɛgba na ɔ́tɔlɔ Unwoti kudɔ mmɔ na útáya na ɔlɛ kpakplaa 
úbo Hiob ɔni na nwuna lɛlɔ ƒui línwini alɛbi sɔɔn ɔ́si lɛgba kalɔ útédu lili. 

8Ɔmmɔ ɔsu kebu na Hiob úsie ulie ku kɔnyana. Na ɔda kubuikɛ kɔdi uukuo 
nwuna alɛbi na ntɔ akɔ mmɔ. 

9Amu ka ulekudi ɔ́da úbalɛ ni, úye-nwu ɔnini, “Bi? Bɔsiaku na amu asiaku Unwoti 
kama? Wida-nwu na ekpi!” 

10Mmɔ na Hiob údie kenye ɔnini, “Bi ɔsu na aatɛmi aani uleku ɔdɔlɔdi? Uwi ɔni 
na Unwoti úte-bu ala abuni ni, bɔ́ƒɔ-nya. Na si ɔƒaani anwu úte-bu lɛbibo ni, 
útalɛka bɔƒɔ ɔmmɔ lɛnɔ?” Na ɔmɛni kemmo ƒui ni, Hiob útasu lɛla lɛdi na ɔƒiɔ 
Unwoti. 

Hiob Bakpana Ɛtɛ Bébo-nwu Kudɔ 
11Uwi ɔmɛni kemmo ni, Hiob bakpana ɛtɛ badi bénu ka Hiob uuƒi. Na bése limeyi 
ka babasa na Hiob kudɔ na bewuloku-nwu kɔnyana na basia-nwu kɔnu. Ama ndi 
Eliƒas ɔni nási Teman ku Bildad ɔni nási Suhi ku Soƒar ɔni nási Naama. 

12Ka bakɛ ɔgyu bésela na bánu-nwu bémene ni, béteyile-nwu bɔnu bɔti banii 
anwu na ɔdi mmɔ. Na litemi lɛmmɔ lɛ́bla-ma kɔnyana, anwuɔsu báni bana lɛwu 
bábwɛ na báma ɔtumu béwi eli na beewulo momoomo na anwu ɔsu. 

13Ɔni na bédu-nwu kudɔ ni, báyu béwi kalɔ mmɔ na bélie-nwu kudɔ emeyi maatɛ 
usien ku ɔƒɛ. Na ɔdi útasu-nwu lɛla lɛdi ka bánu kalɛ na uubó abi ɔsu. 

Hiob 3 

Lɛbibo Lítulo Hiob Na Ɔ́tɛmi 

1Kawɔlɔkɔ na emeyi ammɔ kama ni, Hiob ɔ́kpali Unwoti na úwida limeyi lɛni na 
báwɔ-nwu. 

2Na ɔ́su ɔnini, 

3“Unwoti, nine limeyi lɛni na báwɔ-mi die emeyi ƒui kemmo, ku usien ɔni na básu 
ka mina bawɔne báwɔ ɔnanabi. 

4Ya na limeyi lɛmmɔ linwini lɛbla suu. Na awɔ Unwoti ayiƒala-ni. Na limeyi 
lɛmmɔ lɛsɔ litanu bukeye bɔdi. 

5Ya na lɛdisa bonwu lɛƒɔ limeyi lɛmmɔ, na lɛbla suu geen na liƒlukutu lɛƒɔ-ni lɛlɔ 
ƒui. Na ɔƒɛ ɔdi ɔsɔ utatu na limeyi lɛmmɔ lɛnu bukeye bɔdi. 

6Liƒlukutu suu lɛƒɔ limeyi lɛmmɔ, na basɔ bataka-ni batakya lɛkwa emeyi 
kemmo, iye kɔbuli kɔdi emeyi akɔ. 

7Limeyi lɛmmɔ lɛsɔ litanu ubi ɔdi, iye bete mmo na bebo lɛlɔyɔ kudu kɔdi lɛnɔ 
kudii. 

8Ya na bevone ƒui bakanti bakya limeyi lɛmmɔ ku ewida. 

9Ayabi ani mɔɔtu limeyi lɛmmɔ ɔtanta ƒui abla suu, na lɛla lɛla litatina ka bukeye 
bɔdi bɔkya limeyi lɛmmɔ kemmo. 

10Ɔsika ani néti-mi líboku lɛbibo ngba bɔmɛni kemmo. 

11“Si bukpi na líkpi na kawɔkɔ mmɔ, iye kaƒɔ kemmo mmɔ muedi nka ɔdia utulo. 
Na lɛɛɛgyi lɛla lɛni ɔsu na bemonku-mi bɔwɔ bɔkya ngba bɔmɛni kemmo. 

12Bi ɔsu na bágyu-mi básia lɛgba na ɔɔbla ku ɔni na bete-mi lɛnyii? 

13Kesii kani na lídu ɔƒɛni amu ni, ndubo bɔyu butéduo kubiɔ na lɛtɛ kpoo 
ntaanwuna. 

14Na ndubusie ntátɛ baga ku bana benengu bani nátu baga kɔkyakɔ bonwu 
bonwu na kɔ́bwɛ kudɔ, 

15iye bagabi bani nákɛ sika ugyiedi na básala sika ɔƒualadi béyile bana lɛtɔ dii 
kudɔ. 

16Bi ɔsu na ńtekpi na ntu kemmo mmɔ uwi ɔni na báwɔ-mi, na nsɔ muumónku 
ngba bulie na lɛnu ɔƒɛ kadi bukeye? 

17Na kekpine mmɔ ni, balalane basɔ belekpoku bekyuli. Na bekyuli bani 
muususu lɛlɔ basɔ beletu lɛlɔ, na baakɛ́ bɔnwuna. 

18Na batɔntɛne muedi baakɛ́ atu bɔyɔ na basɔ belenu bekyuli bɔbɔku kɔvanu. 

19Mmɔ kadi ukyuli biala kesiekɔ na bekyuli babune bani kabla na baabla ku bani 
mɔɔbla-ma kabla ƒui baakɛ́ bɔnwuna. 

20“Bi ɔsu na muulie ntaanu bukeye na mina lɛbibo kemmo, na use aani si ngba 
ala abuni eebo teete bani naaadaku ngba lɛda? 

21Na nli mɔɔwia kukpi aani kalɛ na ukyuli ɔɔwia lɛkɛ taanɔ na kúbulo kɔnii 
kulebo na kubeeti-mi? 

22Ɔsika lɛla biala lɛsɔ liiibo na lɛdubute-mi lɛlɔyɔ butulo kaƒiɔtɔ kemmo. 

23Mina ngba bɔsɔ bulie ɔƒɛni kalɔ ndi bi, ka Unwoti ɔ́ya na ala áka-mi ákya na nsɔ 
naaanu ulu nwaa ɔdi lɛlɔ naaasia? 

24Edumo ku lɛnwuna bubo sɔɔn nénwini-mi adila ɔƒɛni amu. 

25Na lɛla lɛni geen na mɔɔyia nálɛku-mi. Na lɛla lɛni mɔɔgyú-mi ɔtɔtɔ ni, ani 
nébo-mi lɛlɔ. 

26Liiibo atu bɔyɔ iye lɛlɔ buwi bɔdi. Na lɛbibo ku lɛƒɛda kani náƒɔ-mi keliela 
kemmo uwi ƒui.” 

Hiob 4 

Eliƒas Ɔ́kya Hiob Litemi Kenye 
1Eliƒas ɔni nási Teman ɔ́kya Hiob litemi kenye ɔnini, 

2“Hiob, kɛ kayi na enu lɛla lɛni na ndubo-ɔ bɔsu, ɔsika kesii kani na éedu ni, 
ukyuli ɔdi uuubo na wakana bɔsɔ bulie kpoo. 

3Kali nu bɔlɛ bɔni na álɛ bekyuli pii bani na ala ékpoku ku bani na enu áƒɛ-ma. 

4Na bani náya ulu bɔyii ƒui ni, ƒula etemila áya na bénwini bébo ulu geen ɔmmɔ 
lɛlɔ. Na bani akɔnkɔ mɔɔtɔ́ lɛnɔ lɛgba lɛ́yu ɔkplu. 

5Na ɔƒɛni amu awɔ ɔlati na ala ammɔ udu aalɛ́ku, amu na alákana ɔkplu bɔkya na 
áyila lɛnunsia lɛni? 

6Kalɛ na aayia Unwoti, na aabla ala ulu lɛlɔ siin ni, utalɛka aya na ɔmmɔ lɛti ute-
ɔ lɛnunsia lɛdi? 

7“Sɔku kasusu bla na anu si eenyimo ka ukyuli ɔni na use siin na lɛla lɛdi lɛɛɛda-
nwu úkpi ɔ́yii udu lɛni dii? 

8Ami lɛ́ɛnu dii, kalɛ na bekyuli bani muunye likyulikpi ala bɔbla lɛlɔ aani kalɛ na 
ɔtumane uugúlu kalɔ taava edula ni, beedé bana likpidi ebi ani na báva. 

9Unwoti kɔnyi kuubo-ma lɛlɔ aani kalɛ na ɔƒɛƒɛɛ kpakplaa uukpó taayila lɛla lɛdi 
udu. 

10Balalane baakwanyi na beebó adi aani bagyata, nsu Unwoti ɔɔƒɛ-ma anyi ƒui. 

11Ɔmmɔ ɔsu beekpi ka basɔ beeebo lɛla lɛni na beƒie, anwuɔsu na bana bebi 
beegyingya. 

12“Mina kɔtu kúnu lɛbɛla litemi lɛdi, na kabɛnsɛ butemi bɔdi kemmo. 

13Uwi ɔni na nka lɛlɛɛ líiti-mi líselaku ɔgyu ƒui ni, kɔna kemmo liƒu ala bɔnu 
bɔmɛni bɔ́gyila-mi. 

14Liƒu lɛdi udu líƒie-mi, na mina lɛlɔ ƒui lɛɛtɔ́ útálɛku mina ekubi kemmo muedi. 

15Na ɔ́bla aani kɔyu kɔdi návi-mi anumi, ɔni na mina lɛlɔ linwini ƒui lɛ́ta línye-mi 
lɛlɔ. 

16Lɛla lɛmmɔ lísie lítédi línye-mi anumi geen, nsu naaanu lɛla lɛni na lɛdi taati. 
Ɔ́bla blii kani na línu butemi bɔdi lɛ́siku kesii kani na nka kese diin mmɔ ɔnini, 

17‘Bɔbla na ukyuli ɔyawine ɔdubɔbla siin bɔwɔlɔ na Katɔti anumi? Munuu buse 
na ɔdubɔkana na use sɛɛn ɔwɔlɔ na nwuna Udiene ɔmmɔ anumi? 

18Unwoti ulánu nwuna batu bani na bakya-nwu kudɔ na katɔ mmɔ muedi ka 
bese sɛɛn. Mmomu uudie-ma bɔƒiɔ. 

19Na dɛ na ɔdubo buse bute ukyuli ɔni na lɛti na béti bávɔ-nwu na ɔtumu kani na 
ɔdi? Bakana na banya-nwu babwɛ aani agyangbaala! 

20Na ɔ́si usien utátaalɛ kadi bugye ni, baanya-ma taabwɛ. Na baaadaku-ma lɛda 
na báyii udu ƒui. 

21Buse aani kevo kani na bálɛ na básɔ báda-ka bágyu ku kana akpa bédie kana 
kenyekɔ. Nsu bɔɔɔdubo Unwoti kasusu kalɔ bunu.’ ” 

Hiob 5 

1“Si aayɔ́ na akpali emene ɔƒaani na anu si ukyuli ɔdi ɔdubɔƒɔ ute-ɔ. Kayaa 
ɔyikune ɔmani na adubɔkpali ɔƒaani? 

2Lɛnungyie ku kogyulo kɔnyi buti bɔɔdú ukyuli. 

3Lɛ́ɛnu dii kalɛ na badɔlɔdi beedie lidu, nsu si Unwoti úti kɔnyi ni, ɔɔgyú-ma 
teedie bana kenyekɔ kɔnakunwi. 

4Na nwuna bebi basɔ balákɛ ukyuli ɔni medie-ma kenye na litemi katɛkɔ. 

5Na edula kemo kani lɛnɔ na úsie ni, bekyuli bamba bani na kɔka kɔɔda ndubo 
bebeti-nya badi. Na bede-nya bedie kesii kani bene nábla liyu akɔ muedi ƒui. 

6Ɔgbankpi ulakwɛ taasi kalɔ kemmo aani livo. Na lɛbibo lɛnɔ liláta taalɛ ɔtumu 
akɔ aani ligyiitu. 

7Mmomu sɔsɔ na ɔdi ka bɔwɔ na báwɔ ukyuli ku lɛbibo aani kalɛ na ogya etenku 
adanku agyakpabi. 

8“Na si ami ndi awɔ ni, nka ndubunwini anumi lɛsia Unwoti lɛlɔ mmomu. Na lɛda 
mina litemi lɛva-nwu anumi. 

9Ɔsika ɔɔbla akɔla ala budie taatina ani kalɔ na bulakana bunu iye bɔti-nya bɔka 
muedi. 

10Ɔɔyá na ɔnantu ɔɔna na edula mmo bɔɔƒɔ́ ntu. 

11Unwoti ɔɔtalaku bekyuli bani néboku lɛlɔ kalɔ katɔ na ɔɔyá lɛlɔ lɛɛyɔ́ bekyuli 
bani muuwulo kɔnyana. 

12Na kɔkwɛ kukpidi kɔni na bekyuli baakya ƒui ni, uubile-ku kemmo. 

13Bana kayawi lɛnunda ƒui lɛɛwɔ́ ulu. Na bana ablala eenwíni kɔkpagyuɛ na 
kuudie-ma. 

14Na bakɛ ku kadi nwaa, nsu ɔƒɛ ɔɔsá taakya-ma. Na bakɛ beebó enu na ulu lɛlɔ 
aani si usien na ɔdi. 

15Unwoti uudie bani mɔɔyaki ala na belikplune kuwii kenye na ɔɔƒɔ́-ma taasiku 
belikplune bayikune bammɔ enu kemmo. 

16Anwuɔsu bawabane baakɛ́ lɛnunsia. Na etemila ani na balatɛ teete-ma ulu lɛlɔ 
siin kenye keekúlo. 

17“Lɛlɔ lɛdubɔyɔ ukyuli ɔni na Unwoti ɔɔní kɔtu na uleni nwuna bɔdɔnku, ka úti-
nwu ɔɔsiaku ulu ɔbuni lɛlɔ ɔsu. 

18Ɔsika si ina ɔ́ya na ɔ́ƒɔ ɔlɛ ni, anwu kani ndubo-nwu bɔmana. 

19“Ɔdubudie-ɔ na ɔgbankpi biala kemmo ina dɛ na lɛɛlɛ́ku-ɔ taasia kama. 

20Na si kɔka nébo o-o, iye kekpo kadi o-o ni, Unwoti ɔdubudie-ɔ na ɔna ƒui 
kemmo. 

21Na ɔdubudie-ɔ na ɔkɔ banyine linyemi lɛni na bada beebó bekyuli, na baakya-
ma ɔlɛ kudɔ ɔni na asɔ alayia ɔgbankpi ɔdi si úbo. 

22Adubunye na ama si uwi ɔni na kɔka iye kekpo kébo. Na asɔ alayia beƒiebuo 
badi. 

23Ɔɔɔdi atakpɛ akɔ na asɔ adubo bɔtuma. Na beƒiebuo lɛnɔ basɔ belékpoku-ɔ. 

24Adubulie ku atu bɔyɔ, na lɛla likpidi lɛdi lɛsɔ liláni liléde ƒula kevo. Na ƒula 
baƒonu badubɔkya kaduɛ na lɛla lɛdi lɛsɔ lilékpoku-ma. 

25Ƒula bebi ku bawɔ badubumomo geen betulo livo lɛni muuwi kalɔ. 

26Adubulie abi lɛlɔ geen ku ɔyikun aani kalɛ edula eenye kemo taabi teegyie asa 
na baƒɛ-nya. 

27“Hiob, bɔ́ɔnu ala amɛni ƒui bɔ́ti, na bɔgyi ka litemi geen na lɛdi. Anwuɔsu nu 
lɛla lɛni mɔɔsu-ɔ, na eti ete lɛlɔ kasusu.” 

Hiob 6 

Hiob Údie Kenye Na Eliƒas Lɛla Lɛni Na Ɔ́su Lɛlɔ 
1Mmɔ na Hiob údie kenye ɔnini, 

2“Uuuse kpɛtɛ kpɛtɛ ka akɔku mina lɛbibo ku ɔlɛ ɔni na muunú anu. 

3Ɔsika ubo unu utulo ɛpu kɔnwinimi. Na ɔmmɔ geen náya na mɔɔtɛmi aani si 
kasusu na ńteti. 

4Unwoti úbo nwuna atula ɔ́lɛ-mi, na ugyulo ɔmmɔ ɔkɛ ɔ́vi-mi lɛlɔ kemmo ƒui. Na 
nwuna liƒu akɔla budie taatina bonwu enye-mi anumi aani bekpone. 

5Ebuo ala utine ulénye taava ukpludi si ɔ́kɛ livo ɔɔkun, iye ɔmantɛ akɔ si unye 
ɔɔkun livo. 

6Ukyuli ulati adila ekpludi emini si mma buuubo. Lɛni kani na lɛvala lɛna 
lɛƒualadi liláyu emini. 

7Lɛni na mina adila ƒui ani mɔɔdi ese-mi. Na liiibo ɔkwɛ emini liiite adila biala. 

8“Nsu si mina lɛƒɔyɔ ku lɛla lɛni lɛlɔ na lívele-nwu na ɔbla ute-mi ka nwuna lɛlɔ 
na mina anu asia ɔsu nka ɔdia-mi. 

9Na ani ndi ka udie-mi ulu na likpi kani na ɔsa! 

10Na si bɔbla na ɔbla ɔmɛni ute-mi ni, nka ndubɔƒulu ku ebiti ina ka muunú ɔlɛ 
na mina lɛlɔ kemmo. Ɔsika ngyi ka Unwoti use kedee, na ńtata ńtenye nwuna 
litemi lɛdi lɛlɔ kudii. 

11“Ɔyikun ɛlɛ nsɔ nkya-mi na muulie ntaasia anu ka melie ngba? Na si nlie ngba 
lɛnɔ ni, bi ndi mina lɛnunsia? 

12Lɛtabi na mina ɔlɔna ɔdi? Munuu lɛbualagyie? 

13Bubo na mbo ɔyikun ɔdi na ndubɔkana lɛlɔ bubunku ka lɛbuni biala líkeli-mi, 
na lɛla lɛla lɛsɔ lilátɛ-mi mɛni? 

14“Na lɛbibo lɛmɛni udu kemmo ni, amii mina bakpana na ɔlɛka bibunku-mi, ina 
úbo úte ka nnye Unwoti anumi mɔɔtɛmi ku kayi. 

15Mina banwa, naaanu-mii kebunku kadi munu munu. Bise aani utukwalɛ ɔni 
kemmo na ntu bɔ́kwii. 

16Bise aani utukwalɛ ɔni mɔɔƒɔ́ ntu taagba ku kudu. 

17Nsu si kaƒɛndi kédu ni, ntu bɔmmɔ bɔɔkwii ƒui kɔnakunwi. 

18Na kaatɔ́lɔ beyedine bani nkɛ ku bana kɛɛkɛ ku etila, na baada ulu taava 
taatáwia ntu taayi udu. 

19Beyedine bani ndanku etila ku kɛɛkɛ ɔmɛni básiku Seeba ku Tema lɛma 
kemmo ni, baakɛ taawia ntu bɔni na bani. 

20Nsu bana lɛnunsia ƒui lɛɛyii na utukwalɛ ɔmɛni ɔsu, ɔsika nka basia anu ka 
badubɔkɛ ntu bani asa na ɔ́kwii. 

21Lɛni geen na bise bite-mi aani utukwalɛ ɔni nákwii mɛni, na ɔ́tɔlɔ beyedine 
bammɔ útákya kalɔ kakwiidi kammɔ kemmo na báyii udu. 

22Buvele na lívele bina ɔdi lɛla lɛdi nnii bite-mi bɛsiku bina lɛlakɛ kemmo, iye 
bite ɔdi lɛla lɛdi na ami ɔsu? 

23Munuu bɔsu na lɛ́su-mii nnii, bikpo bɛƒɔ-mi na mina ukisine ɔdi lɛkɔkɔ? 

24“Ɔdia, ndububile kenye kpoo na bɛtina-mi lɛla lɛdi, na bidie mina bɔƒiɔ bɛtina-
mi. 

25Litemi geen ani lɛɛtu ukyuli kayi uwi biala kemmo. Nsu amii bina unyeƒi ɔni na 
bɛɛkya ƒui ni, lɛla likpludi na lɛdi. 

26Bɔkali na bɛɛkali ka bɛklibi-mi na mina bɔtɛmi kemmo ka lɛ́yila lɛnunsia na 
enu áƒɛ-mi ɔsu, na bɛɛnu bɛnii etemila keeke na mɔɔtɛmi? 

27Mɔɔnu ka bɛdubɔkana na bɛtu egulabi na ukpinebi lili, na bɛsɔ bɛdi-nwu kuye, 
ina ka ɔdi bina ɔkpana ubidi! 

28“Na ɔƒaani ni, binwini bitaanu-mi ligeen, ɔsika lɛɛɛdubo ɔkɔ bɔnyi bɔtɔlɔ-mii. 

29Bɛda-mi kalala kɔtɔ bɔdu bɛya, ɔsika mina kenyekɔ ku lɛnyi lɛni na lɛ́ƒɔ ƒui 
mɔɔyii udu mɛni. 

30Bɔnu na bɛɛnu bɛnii ɔkɔ na mɔɔnyi, iye lɛɛɛgyi lɛbuni ku likpidi kavumana? 

Hiob 7 

1“Geen ni, ukyuli kabla kaaatɛ kalɔ na kayawi kamɛni kemmo. Na nwuna emeyi 
ƒui ese aani ukyuli ɔni nnye ɔɔbla ukyuli bamba kabla na kayu kenye. 

2Na útavumanaku kabla ɔblane ɔni na unye ɔgya useyi uwi ɔyuli, iye ɔtumane ɔni 
na unye ɔgya nwuna lɛyuƒɔla. 

3Nsɔ lɛɛɛgyi lili ku lɛgba liiite mina emeyi, na usien lɛnɔ lɛbibo ku kɔnyana 
buwulo sɔɔn kani na bɔdi-mi. 

4Si líduo lɛ́tɛ ni, ndubukpoku lɛlɔ laa asa na kadi kegye, na usien ɔmmɔ úne-mi 
na kadi kelegye-mi pla. 

5Mina ɔlɔna úbie na beklubi báƒɔ-nwu ƒui, na únwini alɛbi alɛbi sɔɔn ku eƒula ani 
mɔɔlɛ́ ntu uwi biala. 

6“Na bɔsa kani mina ngba bɔda aani kalɛ na uleku ɔɔtu unwo ku kedetila. 

7O Unwoti, tayiƒala ka mina ngba buse aanii kalɛ na banwuna ɔƒɛƒɛɛ ukplodi. Na 
mina anumi asɔ aaadubo ebiti adi bɔnu kudii. 

8Ndubo bɔyii bɔkya, na awɔ iye ukyuli ɔdi ɔsɔ ɔɔɔdubo-mi bɔnu lɛnɔ kudii. 

9Kalɛ na liƒlukutu lɛɛyii taakya ni, lɛni kani na ndubo kubiɔ buduo na nsɔ 
lɛɛɛdubo bunwini bubo. 

10Nsɔ lɛɛɛdubo mina kaduli bunwini bubo, na uwi ɔsɔ uletu asa na bekyuli 
badubo-mi bɔyiƒala. 

11“Anwuɔsu na lɛɛɛdubo kenye bubile bɔsɔ bulie kpoo, mmomu ndubo-ɔ bɔkpali 
na lɛsu-ɔ ala ani muukpóku-mi. 

12Unwoti, ɛpu ɔni na ásia ubili iye liƒu kebweyi kani na ébo lɛkpu ése na ndi ɔsu 
na ábala-mi ƒui lɛni yoo? 

13Usien na mɔɔkali ka nka si lɛ́yu lɛ́tɛ ni, na lɛkɛ bɔnwuna lɛsiku mina lɛbibo 
bonwu lɛmɛni kemmo. 

14Nsu uwi ɔmmɔ na eedie liƒu ala taatina-mi na kɔna kemmo, na ulaya na 
mɔɔkana bɔlɛɛ. 

15Na nka mɔɔwia ka mina ɔƒɛƒɛɛ ɔsa-mi kɔnakunwi na likpi, utulo si nli ngba 
muunú ɔlɛ ɔmɛni. 

16Ngyi ka lɛɛɛdubo bulie buteesie uwi ƒui. Na ngba bumodi bɔmmɔ búkpi-mi 
ɔkwɛ na líni-mu. Anwuɔsu te-mi bɔnwuna na edie-mi ulu na lɛtɔlɔ ngba bɔmɛni 
kemmo, ɔsika bɔsɔ buuubo-mi kɔsia kɔdi. 

17“Bi ɔsu na bekyuli lɛlɔ lɛ́ƒɔ-ɔ kuye na aasia bana ablala anu lɛni? 

18Na bi ɔsu na enye aakɔ́ku-bu taanu ɔ́si ɔtanta útálɛ useyi lɛni? 

19Bi ɔsu na ƒula anumi alɛ-mi lɛlɔ uwi biala, na anii elédie anumi na ina lisuo 
muedi na ɔdia-mi bubweli? 

20Si bɔƒiɔ bɔdi na lɛ́ƒiɔ-ɔ ni, bi ndi bɔƒiɔ bɔmmɔ, na elédie alatina-mi ka aanu 
ukyuli ablala kemmo uwi ndi uwi. Bi ɔsu na édie ami lɛti ése na ƒula anumi alɛ-
mi lɛlɔ lɛni aani si etila ebendi na línwini líte-ɔ? 

21Na bi ɔsu na eléti mina alaekpidi alakyiɛ-mi na anu-mi kɔnyana? Úbu blii kani 
na badubo-mi lɛti bubi ɔni na adubɔwia-mi anɔ na asɔ alanu-mi.” 

Hiob 8 

Bildad Údie Hiob Kenye 
1Ɔmmɔ kama ni, Bildad ɔni ndi Suhini mmɔ úye Hiob ɔnini, 

2“Áawɔlɔ ƒula ala ekpludi ani na enye aaká gyɔlɔɔ mmɔ? 

3Bɔbu na aabu anii Unwoti ɔɔnu litemi geen taatu-ni teenwini na uƒu lɛla lɛbuni 
lɛdi ɔkya? 

4Alaekpidi ani na ƒula bebi bábla ni, nwuna kɔtu na ɔ́ni-ma. 

5Anwuɔsu bunwini na ɔlɛka enwini, na ekpi Unwoti Ɔyikune Ƒui kɔtɔ. 

6Na si adi ukyuli ɔni na nse siin sɔsɔ na lɛla lɛdi lɛɛɛda-a ni, ɔƒɛni muedi Unwoti 
ɔdubɔta na ubebunku-ɔ na ɔya na asɔ enwini eténye ƒula kenyekɔ kani mbo ɔbu 
mmɔ. 

7Na akɛla ani ƒui na ákɛ ábavi ni, aaadubo-nya bɔbu, ɔsika Unwoti ɔdubute-ɔ ala 
ani ntulo ammɔ ƒui uwi ɔni mebo. 

8“Ye nu ɔ́si bula bati kuuku uwi ƒui na ati lɛla lɛni na bátɛya, 

9ɔsika abu bútetu tɔ uwi ɔdi, na kamaaku mɛni kani na báwɔ-bu na bɔɔɔgyi lɛla 
lɛdi. Bula ngba emeyi ƒui ese aani ɔyuli ɔni mɔɔyii taakya. 

10Na bula bati kuuku bammɔ ama bebo lɛlati na badubɔkana na batina-a lɛla. 

11Ketudɔ alakpi alakwɛ kesii kani naaadi lɛba taalɛ lili. 

12Lɛni kani na si lɛba lɛ́kwii ni, alakpi ani muunye mmɔ aaka livo bamba bukpi 
taayii udu. 

13Bekyuli bani mɔɔyiƒala Unwoti Katɔti na beedie-nwu atu ni, lɛni na bana 
kawɔlɔkɔ kaabla ka báyila bana lɛnunsia ɔsu. 

14Na lɛla bamba biala lɛlɔ na ukyuli úti anu ɔ́sia ni, nina ɔkplu útedu anasi kɔgbu 
na Unwoti anumi. 

15Anwuɔsu si ukyuli ébo áda lɛla lɛmɛni udu lɛlɔ ni, bubuli kani na adubo bubuli. 

16Na bekyuli bamɛni udu bese aani kugyii kɔni nákɛ ntu ku ɔƒɛ. Kúdie evete na 
kúgyingya kɔ́ƒɔ kemo kammɔ kesi kesii. 

17Na kuubó kuna ligyiitu taabala atakpɛ ani nkya mmɔ taamana. 

18Nsu si bámami-ku na mmɔ ni, asɔ alanu mmɔ aláti anii kugyii kɔdi kúnye mmɔ 
dii muedi. 

19Bekyuli bekpidi ebiti ƒui kawɔlɔkɔ na kadi mmɔ, na bekyuli bamba mɔɔƒɔ́-ma 
kunyekɔ. 

20“Nsu Unwoti ulédie bekyuli bani mɔɔdi nwuna litemi lɛlɔ siin atu kudii. Na lɛni 
kani na ɔɔɔdubo bekyuli bekpidi lɛnɔ kebunku kadi bute kudii. 

21Anwuɔsu Unwoti ɔdubɔya na asɔ ama ku ebiti, na ebo lɛlɔyɔ kudu momoomo 
ete-nwu. 

22Na ɔdubɔya na kɔƒa kukpo ƒula bekisine, na balalane kɔduli ƒui kɔyii udu, na 
basɔ balanu bana ɔdi.” 

Hiob 9 

Hiob Údie Bildad Kenye 
1Hiob údie Bildad litemi kenye ɔnini, 

2“Sɔsɔ litemi na ásu ka ukyuli ɔyawine ɔdi ɔɔɔdubo bɔkana na use siin na Unwoti 
anumi kudii. 

3Si ina litemi na banii batɛ ni, ukyuli ɔyawine ulakana Unwoti litemi linwi kenye 
budie na etemila apim kemmo. 

4Nwuna lɛnunda kemmo kágyu, na nwuna ɔyikun uuubo bɔka. Ɔma náta únye 
Unwoti lɛlɔ dii na úse-nwu buɛɛ? 

5“Nwuna kɔnyi kulákada teese asa na ɔɔgyú abi enengudi ana kenyekɔ na ɔyila-
nya udu. 

6Ɔɔkana na ɔkunku kalɔ kammɔ ƒui na kanyonu lɛlɔ útálɛ kana ɔka lɛlɔ muedi. 

7Na ɔɔbɔku ɔƒɛ na uledie nwuna bukeye, na ɔɔbala ayabi bukeye kenye. 

8Anwu lɛti nédie katɔ na úbimi-ka ɔ́ƒala kayaa, na ɔ́kɔliku nwuna ɔgba ɔ́nya ɛpu 
ɔni mɔɔnwanɛ lɛlɔ mmɔ lɛlɔ. 

9Anwu nédie ayabi esu esu ani nkya kayaa, ɔgbini ku akpewe, akɔkɔ ku bebi, ku 
esu esu ani násala na kada kakɛ. 

10Ukyuli ɔdi ɔɔɔdubo Unwoti ablala kalɔ bunu. Na ɔdi lɛnɔ ulakana nwuna akɔla 
budie taatina bɔka. 

11Unwoti uusié taavi-mi kudɔ suɛlɛ suɛlɛ, na ɔɔtɔ-mi anumi nsu naaanu-nwu. 

12Si úkpeli lɛla lɛdi ɔ́ƒɔ na ukyuli enu kemmo ni, ɔma ndubo bɔnwanɛku-nwu, iye 
uye-nwu ɔnii, ‘Bi na aabla?’ 

13Si Unwoti údie nwuna kɔnyi keyi ni, ɔsɔ ulanu kama. Na Rahab ku nwuna batu 
muedi ƒui béboku bana eli kalɔ na báyu bátɛ-nwu lɛgba kalɔ. 

14“Na dɛ na ndubɔkana na lɛkyaku Unwoti unyeƒi. Bi na ndubo bɔkana bɔsu? 

15Ina ka ngyi ka ńtaƒiɔ ni, kɔtɔ kani na ɔlɛka likpi mina litemi ɔtɛne na ɔnu-mi 
kɔnyana. 

16Ina lɛ́lɔ-nwu katɛ na úbo litemi katɛkɔ mmɔ ni, Unwoti ɔɔɔdubo-mi litemi 
bunu. 

17Ɔƒɛƒɛɛ kpakplaa na ɔdubo bɔya na uteebo-mi taavinku. Na ɔya na lɛsɔ lɛƒɔ lɛlɛ 
lidu lɛsia lɛlɔ ƒui, ina ka ńtaƒiɔ-nwu. 

18Ɔɔɔdubo-mi bɔnwuna bɔdi bute, mmomu lɛbibo lɛdubɔƒɔ-mi ngba ƒui ku ɔdu. 

19Si banii nkpoku-nwu ku ɔyikun ni, ubo ɔyikun utulo-mi ƒui. Na si litemi bɔtɛ na 
bɔdi ni, ɔma ndubɔlɔ-nwu katɛ? 

20Si ina ńtaƒiɔ ni, mina kenye etemila ndubo-mi budie bute na adu-mi kɔtɔ. 

21“Mɔɔnu ka lɛla lɛdi lɛɛɛda-mi, na lɛɛɛdaku-ni ku lɛla lɛni mɔɔlɛ́ku-mi, ɔsika 
mina ngba bumodi bɔmmɔ bɔ́bɔ-mi. 

22Kavumana kadi keeebo-nwu kemmo ka likpidi bablane o-o lɛbuni bablane o-o 
ni, Unwoti ɔdubo bana ƒui udu bɔyila. 

23Si ɔgbankpi ɔdi úyu ukyuli ɔbuni ɔdi ɔ́tu na úkpi kɔnakunwi ni, bɔma kani na 
Unwoti ɔɔmá. 

24Na Unwoti ɔmmɔ kani mɔɔyá na litemi batɛne baatɛ litemi likpidi. Na ɔɔyá na 
belikplune mmomu baaƒɔ́ lɛla biala teebo kayi na baadi lɛlɔ. Na si ɔɔɔdi anwu ni, 
na ɔma nábla ɔmɛni? 

25“Usi kani na mina ngba bɔkɛ búsela, ɔni na ebiti ina blii suɛ eeebo-mu kemmo. 

26Lɛni na bɔkɛ aani kalɛ na ntu buuti livete taatɔlɔku, iye aani kalɛ na kasangbii 
kaatu taayu teebeƒie lɛla lɛdi. 

27Mɔɔkya ɔkplu nnii mɔɔyiƒala mina lɛbibo ku ɔlɛ bunu, na lɛda ala bɔka lɛya na 
ntaama. 

28Nsu mina lɛbibo lɛɛkya-mi liƒu, ɔsika ngyi ka aaadubo-mi ubo bute. 

29Na ka áadu-mi kɔtɔ kuuku ni, bi bukpo na nsɔ nteekpo lɛnɔ? 

30Ina lɛ́kpi na lɛ́ƒɔ mina enu na eekeye dɛ ni, 

31adubo-mi buƒwimi butákya ubu ɔni kemmo na alakpi eesé lɛlɔ geen kemmo, 
ɔni na mina adala muedi aláyɔ ka asɔ ama-mi lɛlɔ. 

32“Unwoti ɔɔɔdi ukyuli mina kalɛ na busie litemi katɛkɔ na ami ku-nwu butáni 
lɛla lɛdi bunene. 

33Na nka mɔɔwia ka ukyuli ɔdi uduo-bu ntɛ na ɔsia-bu kɔnu, 

34na ɔƒɔ kegyiimi kani na ɔda uubó-mi, kalɛ na nwuna lɛlɔ liƒu lɛsɔ lilakya-mi 
kemmo. 

35Mmɔ na nka lɛ́yɔ ka lɛsu-nwu lɛla lɛni na mɔɔyɔ́ ka naaayia-nwu ɔsu. Nsu kalɛ 
na use ɔƒaani ni, naaakana bɔbla.” 

Hiob 10 

Hiob Ngba Bútu-nwu Lɛlɔ 
1“Unwoti, lɛ́ɛnɔ ku mina ngba ɔƒɛni amu. Anwuɔsu na mɔɔkpali-ɔ taasiku mina 
kayi kemmo ƒui, ɔsika lɛ́yila lɛnunsia biala. 

2Katɔti, buvele, tadu-mi kɔtɔ. Mmomu su-mi lɛla lɛni na lɛ́bla-a na eedie-mi bɔƒiɔ. 

3Bɔyɔ na ɔɔyɔ́-ɔ kaƒɔ kalɛ na ala étulo ami ƒula ukyuli ɔni nsiaku-ɔ mɛni, na 
aatuna ku balalane kɔkwɛ kɔni na baakya ku bana ablala? 

4Kalɛ na abu bekyuli bayawine bɔɔnu ala ni, lɛni kani na awɔ lɛnɔ aanu-nya? 

5Buse na ƒula ngba buse aani ukyuli ɔyawine bɔdi kalɛ? 

6Na bi ɔsu na use-mi aani enye eenweni mina alaekpidi teese atɔ asia lɛni, na ƒula 
anu asia mina bɔƒiɔ biala lɛlɔ lɛni? 

7Agyi ka ńtaƒiɔ-ɔ, na ukyuli ɔdi lɛnɔ uuubo na wakana-mi budie bɔsiku ƒula enu 
kemmo. 

8“Awɔ ɔlati néti ƒula enu ávɔ-mi. Bunwini na adubo bunwini na ayila-mi ngba 
ɔƒɛni? 

9Kali nu ka awɔ návɔ-mi aani kalɛ na beeti lɛvɔti taavɔ lɛla lɛdi. Na butu na 
adubɔsɔ etu-mi abwɛ na linwini lɛti? 

10Kalɛ na baasála ɔlaaƒɔ ku ntu na uunwíni kana ni, lɛni na ɔkɛnku mina ɔti lɛlɔ 
na ávɔ-mi ákya mina uni kaƒɔ kemmo. 

11Awɔ návɔ-mi ekubi ku kɔbuli, na éte-mi ɔlɔna ku ɔku ɔni mma-mi lɛlɔ. 

12Éte-mi ngba, na lɛƒɔndia lɛni na aabla-mi uwi ndi uwi lilávumana. Na aanu-mi 
lɛlɔ na aagyumana-mi kɔyu. 

13“Nsu ábɛla ala ani mɔɔlɛ́ku-mi mɛni ákya ƒula lili kemmo na lɛɛɛgyi. 

14Si lɛ́bla lɛla lɛdi lɛ́ƒiɔ-ɔ ni, agyi ana ƒui, na aaadubo-mi atu budie lɛni, mmomu 
adubɔni-mi kɔtu. 

15Si lɛ́ƒiɔ-ɔ ni, bɔbuɛ na beete-mi. Na ina ńtaƒiɔ-ɔ muedi ni, uládia na lɛkɔliku 
mina lili katɔ na ala ani mɔɔlɛ́ku-mi kɔƒa ɔsu. Na ɔlɛ bunu bɔ́ƒɔ-mi lɛlɔ kemmo ƒui. 

16Na uwi biala na lɛ́bla kasusu nnii mɔɔtalaku lɛlɔ blii ni, na eebó-mi taava kalɔ 
ku ƒula ɔyikun ala bɔbla aani kalɛ na gyata ɔɔtú ebuo teeƒie. 

17Enye aadá-mi kenye uwi ndi uwi, na eedie-mi bɔƒiɔ. Katɔ kani na ƒula kɔnyi 
kɔɔkɔ́ na mina lɛlɔ. Na ƒula bekpone beenye taasiaku-mi aani kalɛ na ketu keeti 
ukyuli, na keebó-nwu teenwini. 

18“O Katɔti, bi ɔsu geen na áya na báwɔ-mi, na átaya na likpi asa na ukyuli ɔdi uti 
nwuna lɛnumi muedi ɔnu-mi? 

19Nka kawɔkɔ mmɔ kani na aya na bagyu-mi batákya kaƒiɔtɔ na ukyuli ɔdi uláti 
ɔnii lɛ́kya dii. 

20Emeyi alɛɛ nébu-mi, anwuɔsu ya na lɛkɛ bɔnwuna na ebiti blii adi ada-mi, 

21asa na linwini nteesie kasuudikɔ kesii kani na nsɔ lɛɛɛdubo bɔsɔ bunwini bubo 
kama. 

22Mmɔ kese aani usien lɛdibantɛ. Na si ina bi ogya na bátu muedi ni, ulékeye na 
anu lɛla ati. Kekuma ala bɔbla ku liƒu kani nkya mmɔ.” 

Hiob 11 

Soƒar Lɛnɔ Úbakya Hiob Litemi Kenye 
1Amu na Soƒar ɔni nási Naama ɔ́kya Hiob litemi kenye na úye ɔnini, 

2“Etemila pii amɛni ƒui ni, budie na ɔdi ulakana-nya kenye budie? Bunye na bɔɔsɔ 
bunye butaanu na utaatɛmi atɛ keeke lɛni? 

3Aabu ka ala ani na enye aaká mɛni adubɔya na bekyuli bebile kenye? Na 
baladɔnku-ɔ banii aatɛmi enyekpi yoo? 

4Ákana na ásu Katɔti anini, ‘Bɔƒiɔ bɔdi buuubo-mi kayi kemmo, na nse siin na 
ƒula anumi.’ 

5O, si nka Unwoti ɔmmɔ ɔlati ubimi kenye na udie-ɔ lɛla lɛmɛni kenye ni, nka 
ɔdia-mi. 

6Na ɔsu-ɔ ka lɛnunda lɛɛɛdi unwi, na abɛla lɛnɔ akya-nwu kemmo. Ɔlɛka ɔbla-a 
nwaa ka bɔyiƒala muedi na Unwoti ɔ́yiƒala ƒula ekpidi adi bene. 

7“Bɔkana na adubɔkana Unwoti Ɔyikune Ƒui akɔla ala budie taatina bɔkɔku bɔnu, 
na awia-nya kalɔ ati etédu ana kawɔkɔ? 

8Nwuna lɛnunda lɛ́kuku líbo lɛ́vi katɔ ƒui. Na lɛnunda lɛmmɔ kemmo lɛnɔ kágyu 
ketulo kekpine ƒui. Na bi na adubɔkana na ati na amɛni ƒui lɛlɔ? 

9Lɛnunda lɛmɛni líne líbo lɛ́vi kalɔ kammɔ ƒui, na lɛ́bɛbɛ litulo ɛpu ƒui. 

10“Si banii Katɔti ɔ́ya na bákya-a ɔtɔ iye úti-ɔ úsienku litemi lɛdi katɛkɔ ni, ɔma 
ndubɔkana na ɔta unye-nwu lɛlɔ? 

11Geen geen ni, Unwoti ɔɔnu bekyuli bekpidi taati, na ulénye likpidi kama, 
mmomu uudie-ni keyi. 

12Use kpɛtɛ kpɛtɛ ka atumini ebuo ala utine na unu litemi ukyuli kalɛ, utulo ka 
atina ɔdɔlɔdi ala na unwini ɔnundane. 

13“Nyonu ƒula lɛlɔ ƒui te Unwoti, na akpali-nwu evele ala ani muukpóku-ɔ. 

14Na edie ƒula alaekpidi ƒui atu, ku ani na ábla na bɔbɛ kemmo ƒui. 

15Na ɔmmɔ ɔdubɔya na kɔƒa kɔsɔ kulékpo-ɔ, na kayi kelie-ɔ kalɔ na enye 
kpakplaa na asɔ alayia lɛnɔ. 

16Na ala ani muukpóku-ɔ ƒui ni, adubo-nya bɔyiƒala aani ntu nágba bɔ́tɔlɔ. 

17Na ƒula ngba emeyi kemmo adubukeye butulo ɔƒiiwi. Na kasuudikɔ kammɔ 
kabla nwaa aani ɔtanta kadi bugye. 

18Adubulie kalɔ kpi ku lɛnunsia na anu aka amana lɛlɔ na akɛ bɔnwuna ƒaa. 

19Adubo bɔtɛ bɔlɛɛ na lɛla lɛdi lɛsɔ lilakya-a liƒu. Na bekyuli pii badububo 
bebeye-ɔ kebunku. 

20Nsu balalane ama badubɔnu ulu banɔ, na balákɛ kebunku ku kekelikɔ kadi. Na 
lɛla linwi lɛni kani na badubɔsia anu ndi ka kukpi kubeti-ma.” 

Hiob 12 

Hiob Údie Soƒar Litemi Kenye 
1Hiob údie kenye ɔnini, 

2“Sɔsɔ na ɔdi, bɛɛnu ka amii kani ndi amii. Na si bíkpi ni, bíti lɛnunda bɛ́tɔlɔku! 

3Nsu ni, ami lɛnɔ mbo kasusu aani bina kalɛ, na ńtasɔ liiitulo-mii. Ɔma naaagyi 
ala ani na bɛɛsu mɛni ƒui? 

4“Ɔƒɛni amu lɛ́ta línwini lɛmala líte mina bakpana, ina ka lɛ́kpali Unwoti na únu 
úte-mi. Ndi lɛmala, ina ka nda lɛlɔ siin na bɔƒiɔ buuubo-mi lɛlɔ. 

5Bekyuli bani nli ƒaa ni, ama mɔɔpii lilikpi ala. Na baanu bani muugyile teebuli 
aani lɛla lɛni na ama báƒɔ béboku. 

6Kasusu kelekpoku beyune ku bakantankpine na bana kakyakɔ. Na bani mɔɔkya 
Unwoti kɔnyi ni, bɔyia bɔdi buuubo-ma kemmo, ɔsika bada bana baƒiɔ enu 
kemmo kɔkɔɔkɔ. 

7“Nsu si aawia lɛla ati ni, na esie lɛku kemmo bebuo ku kayaa baasɛ kudɔ, na 
badubɔtina-a ala. 

8Iye ni, sia anu na anu kalɔ lɛlɔ ala ƒui kaduɛ iye ɛpu bebweyi lidu ƒui na 
badubɔtina-a lɛla lɛdi. 

9Bana ƒui bagyi ka Unwoti Katɔti nábla ala amɛni ƒui. 

10Na Unwoti lɛkɔkɔ kemmo na lɛla lidiedi biala lɛkya. Na anwu muute ɔyawine 
biala ngba ɔƒɛƒɛɛ ɔni na ɔɔnwuna. 

11Atu na buuti teenu, na unyemi na buuti taati adila emini. 

12Benengu bani néelie bétu uwi kudɔ na bɔɔkɛ́ lɛnunda, na bana ala bɔtina mɔɔyá 
na buunú ala kalɔ. 

13“Nsu ɔna ƒui kawɔlɔkɔ ni, Katɔti ndi lɛnunda ku ɔyikun ƒui kasikɔ. Na anwu 
mɔɔtina-bu kasiakɔ ku ala kalɔ bunu. 

14Na lɛla lɛni na Unwoti úbile ni, ukyuli ɔdi uuubo na wasɔku-ni waklibi. Lɛni 
kani na si úbo badi lɛkpu ɔ́kya kesii kadi ni, na ɔdi ulakana-ma budie. 

15Katɔti ɔkana na ɔya na ɔnantu ɔda na kalɔ kakwii. Na anwu kani mɔɔyá na 
kayaa kaalɛmi na ɔnantu ɔna utulo ku lɛlɔ. 

16Katɔti ubo ɔyikun na ɔɔdi bekyuli ƒui lɛlɔ. Ɔɔdi ɔkɔ banyine bani mɔɔtɔ́lɔ 
bekyuli ku bani na baatɔ́lɔ ƒui lɛlɔ. 

17“Unwoti ɔɔyila kadi benengu kasusu betene udu, na ɔɔyá na bana etemila 
batɛne beenwíni badɔlɔdi. 

18Na ɔɔƒɔ́ ɔyikun taalɛku baga enu kemmo, na beenwíni bekyuli bamba kabla 
bablane. 

19Ɔɔbɔku bakpane teedie bana kunyekɔ. Na bayikune bani náƒɔ lɛnyi ni, uukpeli-
ma taava kalɔ. 

20Na ɔɔƒɛ bani mbo kenye ogya linyemi, na basɔ balati bɔtɛmi. Na ɔɔyá na 
banundane baayila bana lɛnunda. 

21Uudie ɔbu na bagadine lɛlɔ, na bekyuli basɔ balánu-ma taakya lɛla lɛdi kemmo. 
Na ɔɔƒɔ́ bana lɛlɔ bɔdi ɔyikun bana kudɔ. 

22“Ɔɔyá na alaekpidi ani nábɛ akya kasuudikɔ ina kekpine muedi ni, aadá taalɛ 
keyi, na bukeye bɔƒɔ lɛla biala. 

23Ɔɔyá na kadi bekyuli badi balɛ lili na bakɛ ɔyikun, asa na uboku-ma kalɔ. Na 
ɔɔyá na badi bemomo asa ugyingya-ma ɔkya. 

24Ɔɔbla na bana bɔtɔnkune benwini badɔlɔdi na babla susuusu, na bayii lɛla biala 
bɔbla ulu. 

25Bekyuli bammɔ baakɛ teebo enu ɔni na baaada asogya ɔdi na kasuudikɔ mmɔ, 
na baagbánta aani bekyuli bani nékpi ntɛ.” 

Hiob 13 

Hiob Úsie Anumi Na Ɔ́tɛmiku Nwuna Bakpana 
1“Ala ani ƒui na bɛ́ka mɛni ni, adi átabɛ-mi. Lɛ́ɛnu, na línu-nya ƒui, na ngyi-nya 
kalɔ lɛnɔ. 

2Na ala ani na bɛgyi ni, ami lɛnɔ ngyi-nya, na bitakali bɛnii lɛ́sɔ na bina kudɔ. 

3Nsu mɔɔwia ka ami ku Katɔti Ɔyikune Ƒui ɔmmɔ bɔtɛmi, na ami ku-nwu bɔni 
litemi lɛmmɔ bɔnu. 

4Ɔkɔ ɔlɛ babwine na bina ƒui bɛdi. Na ɔkɔ etemila ani neeebo kɔsia kani na binye 
bɛɛká taasu-mi. 

5Si bíbile kenye bilie kpoo muedi ni, bekyuli badubɔnu-mii aani banundane 
mmomu! 

6“Bise atu na binu mina unyeƒi ɔni na mɔɔkya. 

7Bɔnyi na bɛdubo ɔkɔ bɔnyi bɛnii Katɔti kenye na biidie? 

8Bɔkana na bɛdubɔkana na bɛtu-nwu litemi binwini na bɛsu ka nwuna litemi 
geen kenye na biidie na litemi katɛkɔ? 

9Na si banii ɔlɔ-mii katɛ ni, bɛdubɔkana anwu lɛnɔ bɔtɔlɔ kalɛ na bɛɛtɔ́lɔ bekyuli 
bamba? 

10Ina dɛ na bɛɛnu bekyuli anumi taabla ala ni, ɔdubo bɔnu bɔti na ɔdɔnku-mii. 

11Nwuna bukeye ku nwuna lɛlɔ liƒu bulákya-mii bɔyia? 

12Bina lɛnunda ku agba ani na biibó ƒui adi ɔtumu, na uuubo kɔsia kɔdi, ɔsika 
unyeƒi ukpludi kani na ɔdi. 

13“Bibile kenye kpoo na binu lɛla lɛni na mɔɔsu. Ɔmmɔ kama na bitaasu lɛla lɛni 
na amii lɛnɔ bɛgyi. 

14Lɛ́tuna ka liti mina ngba lɛkpa ƒaa. 

15Ina bɔdu na ɔnii wadu-mi muedi ni, nwuna lɛlɔ kani na mina anu asia. Na anwu 
na ndubudie ala ani muukpóku-mi lɛsu. 

16Na ɔƒɛni kalɛ mina kayi buse bɔmmɔ ndubunwini mina ngba bɔƒɔ, ɔsika ukyuli 
ukpidi ɔdi uuubo na ɔdubuse kayi ɔda ɔlɛ Unwoti anumi ku lɛla lɛdi. 

17Binu-mi etemila kalɔ kaduɛ, na binu lɛla lɛni kalɔ na muudie. 

18Lɛ́klibi lɛlɔ líte mina litemi kaduɛ, na ngyi ka mbo ubo. 

19Na si úbo úte ka mina likpidi lɛ́lɛ keyi ka lɛ́ƒiɔ na ńtati bɔbla ni, ndububile kenye 
kpoo na likpi ƒaa. 

20“Mmomu ni, O Unwoti, alakpa anyɔ adi kani na muuvele-ɔ na abla-nya ete-mi 
asa na mbenye-ɔ anumi. 

21Da-mi kɔtu kɔmɛni udu bɔni ya, na edie liƒu biala lɛnɔ na mina kemmo. 

22Ɔmmɔ kama na alɔ-mi katɛ na lidie kenye, iye na aya na liye-ɔ mina litemi na 
edie kenye. 

23Buvele, die mina alaekpidi ani na lɛ́bla keyi. Na atina-mi bɔƒiɔ bɔmmɔ na lɛnu 
lɛti. 

24Bi ɔsu na énwini kama ákya-mi, na bi ɔsu na éti-mi énwini ukisine? 

25Bɔyɔ na ɔɔyɔ́-ɔ kaƒɔ ka eteebo-mi taavinku aani kalɛ na ɔƒɛƒɛɛ uubó livete 
lɛnudi? 

26Mɔɔnu ka enye aadú-mi kɔtɔ geen ku kɔnyi na aadá-mi kenye ku ekpidi ani na 
lɛ́bla ɔ́si mina lɛnamu uwi ƒui. 

27Na ébo-mi lɛkpu ése, na aanu mina kɔnyakɔ ƒui teese likpo. 

28“Na mina ngba bɔyii udu aani kalɛ na lɛla lɛdi liibun, iye kalɛ na kubweyi 
kuubile adala.” 

Hiob 14 

Ngba Bulie Bɔdanku Lɛbibo 
1“Ngba buse klukui bute ɔyawine biala, na nwuna ngba bɔmmɔ lɛnɔ bɔdanku 
lɛbibo. 

2Uubimi aani kugyii anwula, na ɔɔnú na ɔmmɔ kama. Na use lɛnɔ aani ɔyuli ɔni 
mɔɔyii taakya. 

3Anwuɔsu na líye Katɔti si ami ɔmɛni udu na ɔlɛka uti anumi ɔlɛ na ɔtɛku-mi 
litemi kpakplaa lɛmɛni. 

4Ukyuli ɔɔɔdubo ulu ɔdi lɛlɔ bɔkana bɔsia na ɔbla lɛlɔ kedee ƒui ɔwɔlɔ. 

5Áakɔku bula ngba emeyi bumomo ése, na agyi abuli bumomo ani na bɔdubo 
bulie, ɔni na ɔdi ulébo ulávi kesii kani na éte-nwu áwɔ. 

6Anwuɔsu, da atu die ukyuli lɛlɔ, kalɛ na ɔdi lɛla lɛni na ɔdubɔkɛ aani kabla 
ɔblane kalɛ. 

7“Kugyii muedi si báda-ku ni, kubo lɛnunsia ka kɔdubo bɔsɔ bɔta ɔwɔdi. 

8Ina ka ligyukui lɛmmɔ lɛɛkwii na ligyiitu lɛmmɔ liitu uwi ni, 

9uwi ɔni na ɔnantu ɔ́nya úbo kebi úwi-nwu lɛlɔ ni, ɔɔta kɔgba kɔwɔdi. 

10Nsu bayawine ama ni, beeese lɛni. Si bɔnwuna bukplodi bɔ́lɛ-ma kemmo ni, na 
bana ɔdi ɔ́sa. 

11Na baasɔ taatɛ ukpludi aani ketu iye lɛba lɛni na ntu bɔ́kwii-ni kemmo. 

12Si bekyuli ama bánya bálɛɛ kukpi lɛlɛɛ linwi lɛmɛni ni, ɔ́sa. Bɔta bɔsɔ buuubo-
ma lɛlɔ wetédu ka kayaa muedi kayii kákya. 

13“Anwuɔsu ni, O Unwoti, bɛla-mi kya kaƒiɔtɔ kemmo na ese uwi ɔni na adubɔsɔ 
enyimo-mi si ƒula kɔnyi kɔ́yɔ-ɔ. 

14Bulie na bekyuli badubɔsɔ benwini bebelie ngba sɔsɔ? Ndubunye nteebo abi 
na linye kabla kamɛni lɛlɔ ƒaa wetédu uwi ɔni na adubɔvumana-mi. 

15Unwoti, ngyi ka adubo-mi bɔwia aani ƒula ubi. Adubɔkpali-mi, na lɛtuna-a. 

16Na uwi ɔmmɔ ni, ngyi ka adubo-mi lɛlɔ bɔnu, na asɔ alasia mina alaekpidi anu. 

17Adubuti ala ebi mina ekpidi na etile-nya kenye. Na adubuti mina bɔƒiɔ akya 
koƒo kemmo na enyimi-mu kenye. 

18“Nsu kalɛ na abi ku atakpɛ muedi aakunku na aayii udu na ana kenyekɔ, 

19na ntu bɔɔyu teewi lɛtabi lɛlɔ na lɛɛtu ubu, na ntu bɔmmɔ buukú kalɔ ni, lɛni 
geen na eete kuƒi ka ukyuli lɛnunsia ƒui lɛɛyii udu! 

20Ƒula ɔyikun ɔɔdi-nwu lɛlɔ na nwuna enu aaƒɛ. Aayá na nwuna udu ɔɔvumana 
na ɔɔtɔlɔ-ɔ kudɔ. 

21Na ulélie taanu si anyi buni na nwuna bebi baaƒɔ́ iye kɔƒa na baadi. 

22Anwu ɔlati lɛbibo ku kɔnyana kɔni na uuwulo kani na ɔgyi, na lɛla bamba lɛsɔ 
lɛɛɛkɛ-nwu.” 

Hiob 15 

Eliƒas Ɔ́sɔ Útemiku Hiob Kunyɔdi 
1Eliƒas ɔni nási Teman mmɔ ɔ́sɔ ɔ́su ɔnini, 

2“Ɔnundane ɔdi ulátɛmi lɛni aani kalɛ na enye aatɛmi kɔtɛ keeke mɛni. 

3Etemila ani neeebo kalɔ kani na enye aaká. 

4Geen ni, ala ani mɔɔlɛ́-ɔ kenye ni, bɔsu na ada bekyuli anii basɔ batabu Unwoti 
na bakya-nwu lili kalɔ. 

5Na ƒula ekpidi pii ani na aabla ni, anya náya na éti kasusu kani ɔsu na aasu kenye 
kamɛni udu. 

6Awɔ ɔlati ƒula kenye mɔɔdú-ɔ kɔtɔ, na ɔɔɔdi mina kadi. Na ƒula unyemi muudie-
ɔ keyi. 

7“Awɔ ndi ukyuli udeedi ɔni na báka bɔwɔ? Munuu awɔ ntɔ abi ani nnye mɛni na 
bɔɔnu? 

8Éenye Katɔti kasusu kadi ketikɔ dii, munuu aanu lɛlɔ aani ɔnundane unengudi 
utulo ƒui na bekyuli akɔ? 

9Bɔbu na aabu anii agyi lɛla lɛdi na abu bɔɔɔgyi-ni? Na bi na áanu dii na abu 
bútanu tɔ? 

10Benengu eli ƒuala geen bakya-bu akɔ bani mɔɔkya-bu kasusu, na bábi lɛlɔ 
betulo ƒ'ɔti ƒui. 

11Bi ɔsu na Unwoti litemi lilaƒɔ-ɔ anu na kaƒɔ kayɔ-ɔ, ka ani na búti bɔɔsia-a kɔnu? 

12Bi ɔsu na ƒula kayi kaatɔ́lɔ-ɔ, na éƒu eli ku kɔnyi, 

13na livo liiƒí-ɔ na Katɔti lɛlɔ, na aatɛmiku-nwu kalɛ kalɛ na aayɔ́? 

14“Bi na aabu anii ukyuli ɔdi na ɔdubɔkana na use kedee ɔwɔlɔ? Munuu aabu anii 
nwuna ablala adubɔbla siin bɔwɔlɔ? 

15Katɔti batu muedi beeese sɛɛn na Unwoti anumi na katɔ kesii kani na bakya 
mmɔ. 

16Na dɛ na ukyuli anwu ɔdubɔbla sɛɛn? Likpidi lɛ́ƒɔ-nwu lɛlɔ kemmo, na lɛɛda-
nwu ɔkwɛ aani utukwɛ kalɛ. 

17“Hiob, se atu na enu lɛla lɛni na lɛ́ɛnu na línu lɛnɔ dii. 

18Na enu sɔsɔ etemila ani na banundane bátɛmi. Ala ani na bénu básiku bati 
kuuku kudɔ na bátabɛla ɔdi. 

19Baƒɔ badi bátakya-ma akɔ, anwuɔsu ukyuli ɔdi uuubo na ɔdubunwini-ma 
kasusu na Katɔti lɛlɔ. 

20Balalane bani mɔɔbla bana bakpana ulikplu ni, abi kani na beelie teebo bana 
ngba emeyi ƒui kemmo. 

21Badubo kɔku kɔni mɔɔda liƒu buteenu uwi ndi uwi na bataayia. Na uwi ɔni na 
baakali banii lɛla biala lise kaduɛ ni, uwi ɔmmɔ geen na beyune badubo bebéyu-
ma batu. 

22Na liƒu kemmo sɔɔn na beeti teelie ngba na beeebo lɛnunsia lɛdi, ɔsika use-ma 
aani ɔgbankpi ɔdi ɔ́bɛ unye kasuudikɔ, na balakana bukeli. 

23Na baasia kesi kesii taavi taawia bana lɛdila na beeye lɛlɔ kesii kani na 
badubɔkɛ-nya. Na begbini ndubo-ma ɔlɔna bɔkun si békpi. 

24Ɔgbankpi ɔ́bɛla lɛlɔ unye ɔgya-ma, na liƒu bonwu líƒie-ma aani ɔga ɔyikune ɔdi 
ndubo ubekpoku-ma. 

25Na bekyuli bani muunene enu taakya Katɔti na baadi lɛmɛnɛ taakya-nwu ni, 
lɛni na ɔɔbla-ma. 

26Báta ku usi ku lɛla tabu, na béti agyumanala ka betékpoku Katɔti. 

27“Ina dɛ na bebo akɛla na bélie lɛmwi muedi ni, 

28lɛtɔ ɔgbɔnɔ kemmo na badubo bebelie na lɛma lɛni nábwɛ kemmo. 

29Na bana akɛla adububo kalɔ na ayii udu. 

30Ɔƒɛ ɔdubɔsa ɔkya-ma, na ogya ɔdubɔkyula-ma. Na ɔƒɛƒɛɛ ɔni mɔɔlɛ́ taasi Katɔti 
kenye kemmo ɔdubɔkpala-ma ɔtɔlɔku. 

31Na si bana kɔdɔlɔ kɔ́ya na béti anu básia ala keeke lɛlɔ ni, lɛla lɛni neeebo kɔsia 
na badubo bɔkɛ. 

32Baaadubo bulie budu bana uwi asa na badubɔƒɔ bana lɛyuƒɔla, ɔsika badubo 
bɔyɛyɛ aani kugyii evete kalɛ. 

33Badubo bɔbla aani egyii ani néwiile ana ebi ekuni na étegyie asa na ánu. 
Badubo buse aani anwula ani na átakya ebi asa na ánu. 

34Bekyuli bekpidi bamɛni udu ni, bedinkɔ kani na badubo bunwini. Na ogya 
ndubo-ma kɔduli bɔkyula. 

35Ɔsika likpidi kasusu kani na beelie teeti, na likpidi lɛmmɔ kani na badubo bɔwɔ 
ka nina kaƒɔ na bada ɔsu.” 

Hiob 16 

Hiob Údie Eliƒas Kenye 
1Hiob ɔnini, 

2“Líinu ala ani na bɛɛsu mɛni udu pii, nsu kɔnu kɔni na bɛnii bɛɛsia-mi ni, ɔlɛ 
mmomu na bɛɛyá na muunú na mina kayi kemmo! 

3Bi ɔsu na binye bɛɛká ala ekpludi gyɔlɔɔ amɛni? Bi ndi lɛla lɛni muukpóku-mii 
ɔsu na binye bɛɛkyaku-mi unyeƒi? 

4Si banii bɔ́vumana kunyekɔ na bise aani kalɛ na nse mɛni ni, nka ndubɔsu litulo-
mii na lɛkunku lili lɛkya-mii. 

5Nsu mina etemila ni, adubɔkya-mii ɔkplu, na ala ani na ndubɔsu aya na kaƒɔ 
kaba-mii buɛɛ. 

6“Na bi na lɛ́su o-o, bi na ńtasu o-o ni, mina ɔlɛ bunu buláƒana. 

7O Unwoti, áya na mina ɔyikun ɔ́sa na lɛ́bla kpɛtɛ kpɛtɛ, na áyila mina kaduli 
bekyuli ƒui udu. 

8Áya na mina ɔlɔna ɔ́kwii ɔma-mi ekubi lɛlɔ, na ébo-mi lɛkpu aani ƒula ɔtɔntɛne. 

9Unwoti úti kɔnyi ɔ́kya-mi na ɔ́duli-mi ɔ́va kalɔ. Na unye ɔɔnu-mi ɔnusɛ aani 
nwuna ukisine kalɛ. 

10Na bekyuli bébimi kenye baanu-mi taapii-mi. Na básala baatu etemila taalɛ-mi 
na baaƒiɛmi-mi kɔnu utugya. 

11Katɔti údie-mi atu na ɔ́nyonu-mi ɔ́kya bekyuli bekpidi enu kemmo. 

12Nka lɛla lɛdi lilekpoku-mi, nsu Katɔti ɔ́da-mi na ɔ́mana-mi ɔkwɛ na ɔ́kunku-mi 
na úbo-mi útáva. Na úti anumi ɔ́lɛ-mi ka ɔdu-mi. 

13Uubó nwuna atula taalɛ-mi taasiku lɛƒɛnyi ƒui lɛlɔ. Na ɔ́ƒuala-mi ɔƒɛnyi na 
ubugya ɔɔyu teewi kalɔ. 

14Katɔti útada-mi bukpoku útaya uwi ɔdi. 

15“Anwuɔsu na líti kɔnyana ala lɛ́da na mina lɛbibo ku lɛƒɛda kemmo, na líbo nli 
ɔtumu akɔ na mɛni. 

16Líwulo laa na mina anumi egyie na éƒu. 

17Nsu ngyi nwaa ka ńteti mina enu ńtabla likpidi lɛdi iye lɛta linye ɔdi lɛlɔ, 
mmomu mɔɔkpali Katɔti ku kayi sɛɛn uwi ndi uwi. 

18“Muuvele geen nnii si úbo úte ka líkpi ni, kalɔ ketebi mina ubugya ku kɔvanu 
lɛti! 

19Ngyi nwaa ka ukyuli ɔni ndubudie-mi kenye ɔkya katɔ, na anwu ndi-mi 
ubunkune. 

20Mina ɔkpana ndi ukyuli ɔni muuvele teete-mi uwi ɔni na muuwulo taakpali 
Katɔti. 

21Na uudie taatina Katɔti ka ńtabla lɛla lɛdi aani kalɛ na ukyuli uuvele teete 
nwuna ɔkpana. 

22“Ɔsika akwa alɛɛ kani nébu-mi na likpi, na nsɔ lɛɛɛdubo bunwini bubo lɛnɔ.” 

Hiob 17 

Hiob Ɔ́nu Ka Nwuna Uwi Ɔ́sa 
1“Lɛlɔ lítu mina kɔyu. Na mina emeyi lɛnɔ áda liku. Kaƒiɔtɔ kani nébu-mi ɔƒaani, 
na nsɔ liiibo lɛnunsia lɛdi. 

2Bekyuli benye bámana-mi baamá-mi. Na mina anumi aanu-ma ƒui. 

3“Unwoti, si awɔ átanu-mi kɔnyana na ebunku-mi ni, ɔma ndubɔkana na ɔƒɔ kayu 
kadi na mina lili na udie-mi? 

4Awɔ náya na bana kasusu kékpi na bébulo ala kalɔ bunu. Anwuɔsu adubo-ma 
likpidi keyi budie na bekyuli banu kalɛ na báƒiɔ. 

5Ukyuli ɔni mɔɔví nwuna ɔkpana kalɔ kalɛ na ɔkɛ bɔdi ni, nwuna bebi anumi 
adubɔbwɛ. 

6“Unwoti, awɔ geen ɔsu na línwini ukyuli ɔni na beedumi taama, na beetuo lisuo 
lɛnɔ teewi-mi. 

7Mina kɔnyana buwulo bɔ́ya na anumi ábla-mi ƒluƒlu, na ami ukyuli umodi ɔmmɔ 
ƒui nkɛ aani kɔyu kɔyu. 

8Nsu bekyuli bani nse siin bánu ɔmɛni na bana kayi kékpoku-ma, na bátatuna ku 
bani ɔbladu neeebo kɔsia kɔdi mɛni. 

9Bekyuli bani nse siin beenye bana ala siin bɔbla lɛlɔ, na bana ɔyikun ɔɔkɔ́ katɔ 
teebu uwi biala. 

10“Nsu mina bakpana, amii bilátina ka bina kasusu kese nwaa lɛni. 

11Mina ngba búudu kawɔlɔkɔ, na lɛ́yila lɛnunsia biala na kasusu kani na nda ku 
mina kayi lɛyɔla biala lɛlɔ. 

12Na kayi kekpludi kani na bagyi ukyuli buse, na si bánu usien ni, banii kadi 
bugye bɔdi. 

13Ami mina lɛnunsia ƒui ɔƒaani ni, ani ndi kekpine kesii kani na ndubusie ntátɛ 
kpoo na kasuudikɔ mmɔ. 

14Ndubuti kaƒiɔtɔ linwini mina ɔti, na liti beklubi bammɔ linwini mina uni ku 
banwani belekubi. 

15Wɛ na mina lɛnunsia lɛdi lɛsɔ lɛkya? Na ɔma mbo lɛnunsia lɛdi ute-mi na ɔmɛni 
kama? 

16Na lɛnunsia lɛmmɔ lɛdubo-mi bɔsiaku na bɔdubusie butéduo kekpine kesii 
kani na lísela mmɔ?” 

Hiob 18 

Bildad Ɔ́dɔnku Hiob Ɔnii Ɔɔtɛmi Taagya 
1Amu na Bildad ɔni nási Suhi mmɔ údie Hiob kenye ɔnini, 

2“Uwi ɛlɛ sɔɔn na adubunye ataaka ala ani udu na aaká mɛni butálɛ? Ɛbɔ ka ásɔku 
kasusu ábla na bɔ́bla kasusu bɔ́sala. 

3Na tabu anii abu bani nlie-ɔ kudɔ mɛni ni, buse aani bebuo bani neeebo kasusu. 

4Nu kalɛ na éti kɔnyi, na aayɔ́ ka ani lɛlɔ abwɛ. Bɔgyu na kalɔ kamɛni kadubo 
bɔgyu kesii kani na kenye? Munuu atakpɛ ndubo bɔta kesii kani na alɛ na ala ani 
mɔɔlɛ́ku-ɔ mɛni ɔsu? 

5“Bunine na Unwoti uunine balalane asogya ɔni na bátu bada, na ɔsɔ ulédie 
unyemi na ukeye. 

6Lɛdisa lɛɛƒɔ́-nwu kaduli, na nwuna kevo kemmo kaabla suu. 

7Na lɛgba lɛni na nka úteetu kalɔ ni, ɔƒɛni amu akɔnkɔ ammɔ áyɔ. Na kɔkwɛ kɔni 
na anwu ɔlati ɔ́kya úse ni, aku na ɔdubo butulo bubuli. 

8Na anwu ɔlati ɔɔnya teetéduo kakpagyuɛ kemmo. 

9Keedie-nwu na kebo-nwu lɛkpu na lɛlɔ bunwini bɔdi bɔsɔ bulakya-nwu. 

10Ɔsika kɔkpagyuɛ kɔmmɔ kɔ́bɛ kɔkya-nwu ulu lɛlɔ na ulánu-ku. 

11“Na ulákɛ bɔnwuna na liƒu ala ani ndubo-nwu butaayila na ataabɔku-nwu lɛnɔ 
ɔsu. 

12Kɔka kɔdubo-nwu butaada uwi ndi uwi, na ɔgbankpi ɔni na unye ɔgya-nwu 
kemmo kani na ɔdubukeli butéduo. 

13Kukpi kɔdubo-nwu buteeti buɛɛ buɛɛ na ɔlɛ ɔni ndubo-nwu bubo ɔsu, na 
nwuna ɔlɔna ɔyii udu aani kalɛ na lɛla lɛɛduli ukyuli ɔlɔna taakun. 

14Na badubo-nwu bɔkpɛ bɔlɛku nwuna kevo kani kemmo na nka uli ƒaa kudeedi 
mmɔ, na betiku-nwu na utásiaku kukpi liƒu ala ƒui unengu. 

15“Ɔmmɔ kama na bakyula nwuna kevo ku ala ani ƒui na ɔ́da úse mmɔ, na enwini 
ntɔ. 

16Ɔdubukpi ku lidu ku lidu, na ɔkwii unye aani kugyii kɔkwiidi ku kɔgba. 

17Na nwuna lɛnyi lɛdubɔyii ƒui, na ɔdi ɔsɔ ulenyimo-ni munu munu na kalɔ 
kammɔ lɛlɔ. 

18Badubo-nwu bɔbɔku bɔlɛku bukeye kemmo butákya kasuudikɔ, na bayila-nwu 
udu kede kede na kayawi. 

19Na ubi iye uwɔ ɔdi ulakya-nwu kama na wakɔliku nwuna lɛnyi katɔ. 

20Lɛla lɛni ndubo bɔlɛku ukyuli ɔmɛni ni, lɛdubɔbla liƒu ku bɔyia geen ute bekyuli 
bani nkya ɔƒɛ katukɔ ku kanukɔ. 

21Na ukyuli ɔni na naaayia Katɔti ni, kakyakɔ kammɔ ndu kani námanku-nwu.” 

Hiob 19 

Hiob Ɔ́su Ka Nwuna Bakpana Beekpóku-nwu Ku Bana Kalala Atɛ 
1Hiob údie kenye ɔnini, 

2“Bi ɔsu na biikpóku-mi na bɛɛkya-mi ɔlɛ lɛlɔ ku bina atɛ lɛni? 

3Leevudi mɛni ka binye bɛɛdú-mi kɔtɔ taasia kama, na biidumi-mi teewi-mi 
anumi kalɔ. 

4Na si sɔsɔ na ɔdi ka ami náƒiɔ ni, mina litemi na lɛdi. 

5Bitakali bɛnii amii bɛdia bitulo-mi bɛ́gya ɔsu na bɛɛnu bɛnii mina ekpidi ɔsu na 
muubó abi. 

6Mɔɔyá na bɛti ka Katɔti mmomu náƒiɔ-mi na ɔɔní-mi kɔtu ɔnii lɛ́bla likpidi. 

7“Ina ka muuwulo ni, ami na báƒiɔ. Na ka mɔɔkpali lɛnɔ ni, Katɔti úni, na ulátɛ 
mina litemi ulu lɛlɔ ulete-mi. 

8Katɔti ɔ́bala-mi ulu na naaakɛ́ kasiakɔ. Na ɔ́ya na mina ulu ɔ́bla suu. 

9Údie ɔbu biala na mina lɛlɔ, na úbimi-mi kagabwa lɛnɔ na mina lili. 

10Úbo-mi kalɔ na ulu biala lɛlɔ na lɛ́yii udu. Na ɔ́gyu mina lɛnunsia biala údie aani 
kalɛ na baagyú kugyii na kuna kenyekɔ. 

11Úti kɔnyi ɔ́kya-mi kati kati, na ɔɔká-mi takya nwuna bekisine akɔ. 

12Ɔ́ya na nwuna bekpone báta bebekpoku-mi. Na báka bámana mina kevo. 
13“Katɔti ɔ́ya na mina lɛlɔ bekyuli ƒui béni-mi, na línwini ɔƒɔ líte mina bekyuli 
batidi lɛnɔ. 

14Na banwa ku bakpana bammɔ ƒui báda-mi bése. 

15Bekyuli bani na lɛ́ƒɔ na mina kaduli ku mina kaduli belekubi kabla bablane ƒui 
báyiƒala-mi, na baanu-mi aani ɔƒɔ. 

16Na ɔmwi si lɛ́kpali mina kabla ɔblane iye lívele-nwu dɛ muedi ni, ulákpete-mi. 

17Mina ɔƒɛƒɛɛ ɔni mɔɔlɛ́-mi kenye muedi uunwenyi mina uleku, na muusé mina 
banwani bananabi lɛlɔ. 

18Na ku banamu wɛlɛwɛlɛ muedi baanu-mi taama, na beekeli-mi si bánu-mi. 

19Mina bakpana geen ƒui muedi ku mina bayɔne béni-mi, na baláwia-mi balanu 
kunyɔ. 

20Ukyuli ekubi ekubi kani na ndi nkɛ, na ɔɔɔdi ngba na basɔ baalɔ ɔmɛni. 

21“Bɛkɛ bɛnu-mi kɔnyana blii o-o, mina bakpana! Katɔti néti nwuna anumi ɔ́lɛ-
mi na úbo-mi útáva lɛni. 

22Bi ɔsu na amii lɛnɔ bɛsiaku-mi biikpóku-mi aani Katɔti kalɛ? Bɛnyonu-mi! 

23“Si bunweni na badubunweni mina etemila bakya ɔku ɔdi kemmo bese ni, nka 
ɔdia! 

24Iye si lɛbuala lɛdi na badubuti na bebeyi-nya basia lɛtakpɛ lɛdi lɛlɔ na utaasia 
uwi ƒui ni, nka ɔdia. 

25Ngyi ka mina Udiene ɔkya ɔni na kawɔlɔkɔ ni, ɔdubo ubenye kalɔ kamɛni lɛlɔ. 

26Na ina dɛ na ɔlɛ ɔmɛni úsusu-mi ɔlɔna ɔku úbile ni, ɔlɔna ɔmɛni kemmo kani 
na ndubo Katɔti bɔnu anumi ku anumi. 

27Ami ɔmɛni ɔlati ndubo-nwu bɔnu ku mina anumi na ɔɔɔdi ukyuli bamba. Na 
nnye ngya uwi ɔmmɔ lɛnɔ. 

28“Ngyi ka binye bɛɛwia ulu ɔni lɛlɔ na bɛsia na bikpoku-mi, ɔsika bɛɛsu bɛnii ala 
amɛni ƒui kakwɛkɔ kási ami ɔlati. 

29Nsu ni, mɔɔsu-mii nnii ɔlɛka bɛyia kewii kani na Unwoti ɔdubuti ɔda uboku 
ubani bekyuli kɔtu. Na mmɔ na bɛdubɔti ka litemi bɔtɛ geen bɔkya.” 

Hiob 20 

Soƒar Ɔ́dɔnku Hiob Na Nwuna Etemila Bɔsu Ɔsu 
1Soƒar ɔni nási Naama mmɔ ɔ́su Hiob ɔnini, 

2“Ƒula etemila aatu-mi kayi, anwuɔsu ɔlɛka lɛkya-a kenye. 

3Átɛmi édumi-mi na aadú-mi kɔtɔ lɛnɔ, na ɔlɛka lidie kenye na enu. 

4“Ɔ́si kayawi kalɔ kesekɔ ƒui ni, ukyuli biala ɔgyi ka 

5alaekpidi ɔblane biala ni, uwi klukwii ɔdi kani na ɔɔkɛ́ ebiti teetédu. 

6Ina dɛ na bana lɛmɛnɛ bɔkun ku bana ɔyikun ɔɔkɔ́ teesie kayaa ni, 

7bɔyii na bana kawɔlɔkɔ kayii taakya aani ɔtumu na ama ɔdi ɔsa. Na ɔdubɔbla 
bekyuli bani na báti-ma dii dɛye dɛye kalɛ na ɔ́bla na bana kawɔlɔkɔ kébo lɛni. 

8Bekyuli badubɔyiƒala-ma aani kalɛ na ukyuli ɔɔyiƒala kɔna kɔni na úgye. 

9Na bana lɛlɔ bekyuli ku bakpana lɛnɔ basɔ balanu-ma. 

10Na ala ani na béƒie báƒɔ na bawabane kudɔ ni, bana bebi badubɔƒɔ kɔyu kɔmmɔ 
ƒui. 

11Geen geen ni, balalane badubo bukpi na batátɛ bana kɔƒiɔtɔ kemmo ku bana 
lɛkloƒu ɔyikun ƒui. 

12“Use ka alaekpidi bɔbla bɔɔyu alaekpidi bablane emini. Na use-ma aani kalɛ na 
baadu lɛla lɛni na libo emini taanwanta taata akpu. 

13Na lɛɛkya-ma kenye na baatu-ni teenwini. 

14Nsu adila ammɔ adubunwini ɔdu ku likpila na bana kaƒɔ kemmo aani kɔlakpi 
ugyulo na ɔkya-ma ɔlɛ lɛlɔ. 

15Na Katɔti ɔdubɔya na badala lɛkɛ lɛni na bánwanɛ báƒɔ bekyuli kudɔ bému 
bébweli mmɔ. 

16Na ala ammɔ adubunwini aani kɔlakpi ugyulo na bana kaƒɔ kemmo na ɔdu-ma. 

17Na baaadubo bulie na bakɛ Katɔti kusɛ kusɛ ku ala abuni ani na ɔdubute 
bekyuli. 

18Na katuma kani na bábla kpakplaa ƒui ni, baaadubo bulie bɔdi kana ebi. 

19Ɔsika bawabane na bánya bákya bákɛ lɛkɛ lɛmmɔ, na béƒie lɛtɔ lɛni na ɔɔɔdi 
ama nátu-ni báƒɔ bekyuli bammɔ kudɔ. 

20“Na ka ala elemo-ma ɔsu ni, baaadubo-nya bɔda bɔwia bɔya. Na balakana-nya 
bɔklibi buse lɛnɔ. 

21Ɔƒɛni ka bɔnwanɛ na baanwanɛ teemu taadi ɔsu ni, si ala ani na bánwanɛ mmɔ 
ása ni, na beenwíni bekyuli bekpludi. 

22Na ala pii ani na bánwanɛ kama ni, lɛbibo ku ɔgbankpi muubó-ma taaƒiɛmi 
kalɔ. 

23Si uwi ɔni na bádi na bémo báwɔlɔ ni, uwi ɔmmɔ na Katɔti uubó-ma taaƒiɛmi 
kalɔ ku kɔnyi na ɔya na nwuna lɛbibo ku lɛtuni limo-ma aani kalɛ na baanina 
ukyuli na ubweli lɛla biala. 

24Na si beekeli kɔtaminta kɔbuɛlɛmii atula ni, atula ani mbo ɔkplu etulo edeedi 
ndubo-ma bɔtu. 

25Na ana nnye bɔni mbo ɔkplu mmɔ ndubo-ma ɔlɔna bɔtu bɔƒuaala. Na liƒu 
bonwu lɛdubuƒie-ma. 

26Na ala ani na baayɔ́ na anya mɔɔda-ma kubiti geen mmɔ adubɔyii akya uyɔ 
kemmo. Na Katɔti ɔdubɔya na ogya ɔdi ɔsi ubakyula-ma na bana nvo kemmo ku 
bana akɛla ƒui. 

27Katɔ ku kalɔ ƒui badubo-ma keyi budie na badu-ma kɔtɔ. 

28Na Unwoti ɔdubɔya na beti-ma ala batɔlɔku si uwi ɔni na ɔ́kɛ kɔnyi na ɔɔtɛku-
ma litemi, aani kalɛ na ketu keeyi taagbala ala taatɔlɔku. 

29Lɛla lɛmɛni na Katɔti ɔ́lɛ ugyii úse úte bekyuli bekpidi.” 

Hiob 21 

Hiob Ɔ́sɔ Ɔ́kya Soƒar Kenye 
1Hiob ɔ́su Soƒar ɔnini, 

2“Si kɔnu na anii aasia-mi bɔdi ni, amu se atu na enu lɛla lɛni na mɔɔsu-ɔ awɔlɔ. 

3Na si lɛ́tɛmi lɛ́wɔlɔ ni, akana na asɔ ese ƒula edumi kalɔ ƒaa. 

4“Katɔti na líti mina litemi muute, nsu naaakɛ kebunku kani mɔɔwia! 

5Na mina bɔnukplu muedi ni, kaƒɔ kadubɔdu-ɔ na ebimi kenye ewi. 

6Na si mɔɔbla kasusu taasiku lɛla lɛni nálɛku-mi mɛni lɛlɔ ni, na mɔɔyia na lɛlɔ 
ƒui lɛɛtɔ́-mi. 

7Bi ɔsu na bekyuli bekpidi beelie teetu uwi na baakɛ́ ɔyikun lɛni? 

8Bi ɔsu na beelie taanu bana bebi na babi lɛlɔ? 

9Lɛla lɛdi lilekpoku-ma na bana kɔduli, na Katɔti ulani-ma kɔtu kɔdi. 

10Bana ɔmantɛ bakɔ baawɔ bebi na beemomo na bana ɔdi ulékpi. 

11Lɛlɔ lɛɛyɔ́ bana bebi na ama lɛti baatɔ́ taavi ku ebiti. 

12Baatɔ́ taasia lɛbentaa ku atoloyii ku akasaa kɔku lɛlɔ ku lɛlɔyɔ. 

13Beelie taadi ngba ku ebiti kalɛ na baayɔ́ asa na bekpi besie kekpine ku keyi 
buɛɛ. 

14Nsu baasu Katɔti banini, ‘Nyonu-bu! Buláwia ƒula lilu lɛdi bɔnii bɔɔnu bɔti. 

15Ɔma ndi Ɔyikune Ƒui ɔmmɔ na butaabla-nwu kabla? Na bi na bɔdubo bɔkɛ na 
butaakya lili kalɔ taakpali-nwu? 

16Ala ani ƒui na bubo ni, abu alati néti bula ɔyikun kemmo bɔ́kɛ-nya.’ Na bana ala 
bɔsu bɔmɛni ɔsu ni, lɛ́da lɛlɔ lɛ́mami ama ku bana kɔkwɛ kɔni na baakya lɛlɔ. 

17“Áanu dii ka Katɔti ɔ́ni bekyuli bamɛni udu kɔtu? Na kɔlɛ na ɔɔyá na ɔgbankpi 
uubo-ma lɛlɔ na nwuna kɔnyi ɔsu? Kudii! 

18Kɔlɛ na ɔɔní-ma kɔtu aani kalɛ na ɔƒɛƒɛɛ uuduo keti kemmo teebo-ka 
teegyingya? 

19Na aasu-mi ɔƒɛni anini, ‘Katɔti ɔɔní alaekpidi bablane bammɔ bebi kɔtu na bana 
bawɔne kenye.’ Bɔsu na ami nda nnini, ‘Ɔlɛka ɔni alaekpidi bablane bammɔ kɔtu 
ama alati utédu kesii kani na wayu-ma ɔlɛ kaduɛ.’ 

20Na Katɔti Ɔyikune Ƒui ɔmmɔ unye-ma lɛlɔ na bani ama alati ekpidi lɛbibo lɛtuni 
lɛni na ɔdubute-ma na nwuna kɔnyi kemmo aani kalɛ na baaní lɛla lɛdi teedie 
ɔɔƒɛɛ kemmo. 

21Ɔsika si békpi ni, basɔ baaagyi lɛla lɛni mɔɔlɛ́ku bana bebi na bana kama. 

22“Ɔma ndubɔtina Katɔti lɛla lɛni na ɔlɛka ɔbla? Anwu mɔɔtɛku lɛlɔ badine 
bayikune ƒui litemi. 

23Bekyuli beelie ƒaa kalɛ na baayɔ́ asa na bekpi. 

24Na beelie lɛmwi ɔni na adubɔnu ati ka bádi lɛla lɛni na baayɔ́. Anwuɔsu bana 
lɛlɔ ekpo ku ekubi ƒui ása-ma, na bana ɔlɔna ɔɔdia bɔnu. 

25Na badi ama beekpi ku lɛbibo na kɔwaba kemmo. 

26Nsu bula ƒui kukpi kunwi kɔmmɔ kani na buukpi, na beklubi baatu taada-bu 
aani kɔdi na bébi-bu lɛlɔ. 

27“Ngyi lili likpidi lɛni udu na bɛɛsa na mina lɛlɔ na biti bibile-mi. 

28Anwuɔsu na biiye bɛnini, ‘Wɛ na ukyuli unengudi ɔni náƒɔ lɛnyi, nsu alaekpidi 
kani na úlie útaabla mmɔ kaduli kávi tɔ?’ 

29Bítenu kudii ka bekyuli bani na ɔlɔgyu ku bani na bede ƒui baasu banii, 

30si ɔgbankpi ɔdi ɔ́lɛ ni, bekyuli bekpidi mmomu na lɛla lɛdi lilábla? 

31Ukyuli biala ulátɛmi taasiku bana ekpidi lɛlɔ iye bani-ma kɔtu muedi. 

32Na bana kekwa mɔɔyu, na bekyuli beemwi-ma. 

33Bana kavakɔ na baaklibi kaduɛ na bekyuli lisu bonwu muutiku-ma taatáva. 

34“Nsu kenyekplu etemila ani neeebo kɔsia kɔdi mmomu na amii bɛda bɛɛsia-mi 
kɔnu.” 

Hiob 22 

Hiob Ku Nwuna Bakpana Bákya Unyeƒi 
1Eliƒas ɔni nási Teman ɔmmɔ ɔ́kya Hiob kenye na úye-nwu ɔnini, 

2“Bi kɔsia geen na abu bekyuli bubo bute Katɔti ku abu bani ƒui mɔɔnu lɛlɔ 
banundane? 

3Na ina likpidi lɛdi lɛɛɛma-a lɛlɔ munu munu muedi ni, bi na aabu anii ɔmmɔ 
ɔdubɔbla Katɔti? 

4“Aabu anii ƒula bɔdia bɔvili ɔsu na Katɔti ɔɔní-ɔ kɔtu na lɛbibo lɛmɛni udu 
lɛɛsiáku-ɔ? 

5Oowo! Mmomu ƒula likyulikpi ku ekpidi lidu lɛni na enye aabla ɔsu na úbo úte 
lɛni. 

6Áƒɔ bekyuli bamba ku bawabane ala ése ɔkpa na kayu kani na bada-a kenye na 
éƒie-ma adala áƒɔ na bakɛ kasɔngya. 

7Na bani na kɔka ku utukwɛ ɔɔda ni, éni-ma adila ku ntu bute, 

8ina ka ɔyikune na adi na ebo ala pii, na bekyuli lɛnɔ baabu-ɔ. 

9Na ɔɔɔdi buni kani na éni bekpinele bubunku, mmomu ábla bekpinebi lɛnɔ 
ulikplu na éƒie-ma ala áƒɔ. 

10Anwuɔsu na aanu ka liƒu ala sɔɔn náka ámana-a na ƒula ngba bɔni na eli ɔƒɛni 
kemmo. 

11Na akya lɛdisa kemmo na use aani kalɛ na ketu keeti ukyuli. 

12“Katɔ ƒui na Katɔti uli na úbo ɔ́vi ayabi ƒui, na ɔɔnu lɛla biala taasiku mmɔ. 

13Nsu aatina anini, ‘Bi na Katɔti ɔdubo bɔnu bɔti bɔsiku liƒlukutu bonwu lɛni 
nábala anwu ku bekyuli ntɛ mmɔ kemmo? Na ɔkana-bu litemi bɔtɛku? 

14Liƒlukutu bonwu lɛmmɔ lítile Katɔti anumi uwi ɔni na ɔkɛ kayaa ɔɔví na kalɔ 
kammɔ katɔ.’ 

15Da kasusu kani nákya bati kukuuku alaekpidi bablane taƒɔ tadi mmɔ die ƒula 
ngba kemmo. 

16Báyii udu aani kalɛ na ntu buuti lɛla lɛdi kɔnakunwi taatɔlɔku, na baaagyi 
beeese ɔni na nka bana uwi útedu tɔ. 

17Bekyuli bammɔ néni Katɔti Ɔyikune Ƒui na bákali banii uuubo ɔyikun ɔdi bana 
lɛlɔ. 

18Nsu ina amu ni, Katɔti ɔmmɔ náya na bákɛ akɛla pii. Na bana kasusu kekpidi 
kamɛni ɔsu na lɛ́mami-ma lɛlɔ na ami ku-ma bulábla kasusu taasala. 

19“Bekyuli bani nse siin bánu bana kawɔlɔkɔ, na lɛlɔ lɛ́yɔ-ma na báma-ma básu 
banini, 

20‘Bula bekisine báyii udu, na ogya ɔ́kyula bana ala ani na bebo ƒui.’ 



960 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

21“Hiob, boku lɛlɔ kalɔ te Katɔti Ɔyikune Ƒui na awɔ ku-nwu biwi kenye ntu na 
akɛ keyi buɛɛ. Ɔsika lɛni na adubɔbla asa na ala adianku-ɔ. 

22Nu-nwu ala bɔtina na eti-nya akya kayi. 

23Geen ni, sɔku lɛlɔ te Katɔti ku lɛlɔ kalɔ buboku na ƒula keyi kayɔ na ala adianku-
ɔ. Die ƒula lɛlɔ ƒui atu. 

24Na sika ugyiedi ɔni náƒɔ-ɔ kuye utulo ƒui mmɔ ni, die-nwu atu aani kalɛ na 
beebó ala teewiakun ɔtumu ɔkɔ na utukwalɛ. 

25Na aya na Katɔti Ɔyikune Ƒui unwini ƒula sika ugyiedi ku ɔƒualadi ɔni náƒɔ kuye 
geen ute-ɔ. 

26Na ebiti ku lɛlɔyɔ lɛdubɔƒɔ-ɔ lɛlɔ kemmo ƒui ka aabla-nwu kabla ɔsu, na eti ƒula 
anu ƒui asia-nwu lɛlɔ. 

27Na si ákpali-nwu ni, ɔdubunu ute-ɔ na ɔbla ƒula lɛyɔla. Na kenye kani na ése-
nwu lɛnɔ ni, adubɔdi-ka lɛlɔ. 

28Adubɔnu ulu nwaa asia na ƒula ngba kemmo. Na lɛla biala na ásu-nwu anii ɔbla 
ni, Katɔti ɔdubɔbla-ni lɛni kani. 

29Lɛlɔ katɔ bɔkɔliku ɔsu na Katɔti uuboku ukyuli kalɔ. Na anwu Katɔti ɔmmɔ kani 
mɔɔkɔliku ukyuli katɔ si úboku lɛlɔ kalɔ na ɔ́kpali-nwu. 

30Katɔti uudie alaekpidi bablane na bakɛ bɔƒɔ si ɔ́nu ka báda ekpidi ammɔ bɔbla 
báya na baabla ala siin.” 

Hiob 23 

Hiob Ɔ́dɔ Kpakplaa Na Lɛla Lɛni Mɔɔkpulu-nwu Kayi Lɛlɔ 
1Ɔmmɔ kama ni, Hiob údie kenye ɔnini, 

2“Ɔmwi lɛnɔ ni, nsɔ ndubo bɔdɔ geen, ɔsika Katɔti unye ɔɔní-mi kɔtu kpakplaa 
geen ina ɔni na muudumo momoomo mɛni. 

3Si bɔti na nka lɛti kesii kani na ɔkya na lɛkana-nwu kudɔ busie ni, nka ndubusie, 

4na liti litemi lɛmɛni lɛva-nwu anumi, na ami ku-nwu bɔtɛ-ni. 

5Mmɔ na ndubɔti lɛla lɛni geen na ɔ́yɔ ka ɔsu-mi. 

6Bɔbɔku na ɔdubo-mi na nwuna ɔyikun ɔsu na lɛgyu lɛtɔlɔ? Ńtaƒɔ ńtadi, mmomu 
ɔdubuwiku-mi lɛlɔ na unu kenye kani na ndanku. 

7Ɔsika nse siin na ɔdubɔsu-mi ɔnini, ‘Líwi-ɔ uƒi, teesie ƒaa, ɔsika álɛ litemi 
kemmo.’ 

8“Naaanu Katɔti kesii biala na mina anumi ku kama ƒui, 

9iye mina kɔdianu ku kɔmiinu lɛnɔ. Nsu unye ɔɔbla nwuna kabla uwi biala ina ka 
naaanu-nwu uwi ɔdi. 

10Nsu ɔgyi lɛla biala na mɔɔbla, na si banii ɔ́kɔku-mi ɔ́nu ni, ndubo buse sɛɛn aani 
sika ugyiedi ɔni ndia utulo ƒui. 

11Nsiaku-nwu kama siin ɔni na ńtedeyi ńtatásia kesii bamba kadi. 

12Na ńtalɛ nwuna ɔda bubo bɔdi lɛnɔ kama. Mmomu bɔ́ƒɔ-mi kuye geen, na 
nsiaku-mu kama lɛnɔ siin. 

13“Nsu anwu lɛti pɛ kani ndi Katɔti na ulávumana, na ukyuli ɔdi ulakana-nwu lɛlɔ 
bɔta bunye lɛnɔ. 

14Na nwuna kasusu kadanku ala abɛdi pii. Na lɛla lɛni na ɔɔyɔ́ ni, ani kani na 
ɔdubo-mi bɔbla. 

15Ɔmmɔ ɔsu na nnye-nwu anumi ku liƒu. Na si mɔɔkali ala amɛni taanu ni, na lɛlɔ 
lɛɛtɔ́-mi kpakpaakpa. 

16Katɔti Ɔyikune Ƒui ɔ́ya na ɔtɔtɔ ɔɔgyú-mi si mɔɔkali-nwu ablala taanu. 

17Katɔti ɔ́ya na ɔƒɛ ɔ́sa ɔ́kya-mi, nsu ina use-mi suu lɛni aani ɔnumbwɛne ni, 
neeebile mina kenye na lɛsɔ lilie kpoo.” 

Hiob 24 

Hiob Úvele Ka Katɔti Ɔtɛ Litemi 
1“Bi ɔsu na Katɔti ulese litemi bɔtɛ limeyi ulete bekyuli? Na bi ɔsu na ɔ́ya na 
nwuna bekyuli benye baanu-nwu anumi taanɔ ka ubatɛ bana litemi ute-ma? 

2Alaekpidi bablane benye baavumana lɛmingyii, na béyu bekyuli baƒonu bada 
baanyuɛ. 

3Na béƒie bekpinebi ku bekpinele bebuo ala betine ku ɔmantɛ bakɔ bagyani báƒɔ 
na kayu kenye. 

4Na baanya bawabane taakya, na baabɔku-ma taalɛku bana kɔlɔ kemmo. 

5Na bawabane bamɛni baakɛ taavi kalɔ kakwiidi kammɔ kemmo taawia ama ku 
bana bebi lɛdila aani bebuo ala betine bani mɔɔkɛ taavi kalɛ kalɛ. 

6Na si uwi ɔni na útulo-ma ni, belikplune bamɛni mmo na beesié taatála amukɔ 
ku egyiibi asa na bakɛ lɛla lɛni na badi. 

7Kɔyɔ lɛlɔ na baatɛ, ɔsika beeebo adala ani na bebi lɛlɔ. 

8Na si ɔƒɛƒɛɛ kpakplaa ku ɔnantu ɔɔna ni, atakpɛ abi kaƒɔna ku libu kemmo na 
beesié taatábɛ. 

9Bebi bani na bana bati békpi ni, beeyé-ma taasiku bana beni kudɔ na bana bati 
kayu kenye. 

10Ina kɔka kɔɔda-ma ni, beenye-ma lɛlɔ ka batuma. Na bakɛ kasɔngya ɔsika 
beeebo adala. 

11Ama mɔɔmana egyiibi teedie-nya ntu teete bana benwoti. Nsu bakɛ ku utukwɛ. 

12Na ɔma unengudi ɔmmɔ kesii biala ni, adubɔnu bekyuli bani na ala étulo na 
baayɔ́ bekpi mɛni ka batɛ beedumo. Na beevele ka ɔdi ubebunku-ma, nsu Katɔti 
ulákpete na ɔbla lɛla lɛdi. 

13“Bekyuli badi bakya bani náta bénye Katɔti ulu lɛlɔ, ɔsika ɔdi lɛla lɛni na bekisi. 
Anwuɔsu na balábla bana ala na bukeye kemmo. 

14Ɔƒɛ bɔnu kani na benye bagya, na badu bawabane ku bani ƒui mɔɔyaki ala. Na 
usien ɔmmɔ kani na beeyú ala lɛnɔ. 

15Na basɔnɔdine lɛnɔ benye bagya usien, kalɛ na besie ukyuli bamba uleku iye 
ɔgya kudɔ na batátɛ, na baakali ka ukyuli ɔdi ulanu-ma. 

16Alánu beyune kadi nwaa, nsu ya na ɔƒɛ ɔsa, badubɔbwɛ beduo bekyuli lɛtɔ na 
beyu ala, ɔsika balayɔ bukeye. 

17Baayɔ́ usien teetulo ɔƒiiwi kadi nwaa. Ɔsika likyulikpi ku liƒu ala bɔbla ndi bana 
bakpana. 

18“Bese aani ntu avlɔvɔ ani muusé lɛlɔ na asia ntu anumi. Na bana ablala ɔsu 
Katɔti úwida bana mmo ku kɔlɔ, na kɔsɔ kuládia edula adi. 

19Na kalɛ na kaƒɛndi etubankɛ aayii taakya na liwulu ɔsu ni, lɛni kani na kalɔ 
keebweli bekyuli bekpidi bamɛni udu. 

20Si bana ɔyikun ɔ́sa na kalɔ kamɛni lɛlɔ na bekyuli báyiƒala-ma ni, beklubi baakɛ́ 
adila ani na ebo-ma emini na kalɔ kemmo. 

21Alaekpidi bablane baakɛ́ kɔsia na bekpinele ku bedinkɔ bani neeebo kablakɔ 
kadi lɛlɔ. 

22Si ina bekyuli bekpidi bamɛni belie ngba na uwi uutu na ala aatɛ-ma muedi ni, 
Katɔti ɔɔda-ma teedie na baayii udu ɔkɛnku nwuna ɔyikun lɛlɔ. 

23Katɔti ɔkana na unye ɔnu-ma, na ɔbla-ma aani lɛla biala lɛ́ɛtɛ lɛ́wɔlɔ, nsu ɔɔɔdi 
ɔni na basu banii ulánu-ma ɔsu. 

24Beelie taaƒɔ lɛnyi uwi klukwii ɔdi kemmo, na si békpi ni, ɔ́sa ƒui kede kede! Use 
aani kalɛ na baamɛnɛ livo teewi kalɔ na lɛyɛyɛ likpi lɛyii udu. 

25“Na si mɔɔnyi ɔkɔ na lɛla lɛni na lɛ́su mɛni kemmo ni, na edie-mi bɔƒiɔ.” 

Hiob 25 

Katɔti Ndi Ukyuli Ɔni Na Ɔlɛka Bɔyia 
1Bildad ɔni nási Suhi ɔ́su Hiob ɔnini, 

2“Katɔti na ɔlɛka bekyuli bayia, ɔsika anwu nli katɔ uubó ɔda na ɔɔdi lɛla biala 
lɛlɔ. 

3Ɔma ndubɔkana na ɔka nwuna bekpone esu esu ani nkya katɔ? Na ɔma lɛlɔ na 
Katɔti bukeye bulátu teewi? 

4Ɔma ndubɔkana na ɔlɛ sɛɛn na Katɔti anumi, na likpidi lɛdi lilama-nwu lɛlɔ? 

5Katɔti ulánu kɔbuli ku ayabi ƒui muedi ɔnii eekeye. 

6Amu na dɛ na bɔdubɔsu ka ukyuli ɔyawine uukeye ɔni na liklubi kani na ɔdi 
mɛni?” 

Hiob 26 

Hiob Ɔ́pii Bildad Ku Nwuna Kebunku 
1Hiob ɔ́su Bildad ɔnini, 

2“Lɛ́nu kalɛ na agyi ukyuli ɔni na lɛla lɛdi lítulo-nwu na ɔ́nɔ bubunku geen, na 
ɔ́lɛ-mi kɔsia sɔsɔ. 

3Na ƒula kasusu kenengudi ku lɛnunda lɛni na éte ami ɔni nse aani ɔdɔlɔdi ni, 
lɛ́nu-ka lɛ́ti geen! 

4Wɛ na ákɛ lɛlati lɛmɛni ásiku? Na ɔma néte-ɔ kasusu bonwu kamɛni udu? 

5“Nsu tayiƒala ɔlɛ bunu ku lɛlɔ lɛni mɔɔtɔ́ bekyuli bani ntɛ kekpine ku ɛpu kalɔ. 

6Lɛla biala lítabɛ Katɔti na mmɔ, kesii kani na ala ƒui aayii udu. 

7Anwu nli nwuna keliekɔ kakaaka na úbimi kayaa ɔ́ƒala katɔ, na ɔ́ya na kalɔ 
kammɔ ƒui lɛnɔ kaƒa na lɛla lɛdi lɛɛɛda-ka. 

8Katɔti ɔ́sala ntu ɔ́kya liƒlukutu kemmo aani obo, nsu bulábwɛ na buwiakun. 

9Na ɔ́bɛla kɔbuli ɔ́kya liƒlukutu lɛmmɔ kama. 

10Ɔ́sia ɔmii na ɛpu kawɔkɔ úte usien ku kadi nwaa kasakɔ. 
11Na si údie lɛdi ni, kayaa ala ƒui aakunku. 

12Nwuna ɔyikun ɔɔtu ɛpu teenwini ku liƒu kebweyi kekpidi kani nkya-mu 
kemmo. 

13Ɔƒɛƒɛɛ ɔni mɔɔlɛ́-nwu enwu kemmo mɔɔyá na kayawi kammɔ ƒui keekeye 
nwaa. Na anwu ɔlati néti nwuna kɔnu úƒie kɔlakpi bonwu kɔni muukeli mmɔ. 

14Katɔti ɔyikun ɔni na údie keyi mɛni ƒui ni, buse kani na use aani kalɛ na ɔƒɛƒɛɛ 
ɔɔnwuna. Na si uwi ɔni na údie nwuna ɔyikun bonwu keyi ku katɔ budu ni, ɔma 
ndubo-nwu kalɔ bunu?” 

Hiob 27 

Hiob Údie Lɛla Lɛni Muukpóku-nwu Ɔ́su 
1Hiob úsie anumi na ɔ́su ɔnini, 

2“Ndubunye Katɔti ɔni nli uwi ƒui anumi na lɛtɛmi lɛlɛku. Ɔyikune Ƒui ɔni néni 
ɔnii ulábla lɛla lɛni ndi ulu ulete-mi, na ɔ́ya na nnye muubó abi ku ɔdu. 

3Na uwi ɔni na útaƒɔ tɔ mina ngba, na nwuna kɔyu kɔkya-mi lɛlɔ kemmo ni, 

4ndubo mina kenye bubimi bɔsu litemi geen lɛni na lɛ́nu, na lɛɛɛdubo ɔkɔ ɔdi 
bɔnyi. 

5Lɛɛɛdubo bɔtuna kudi kudii nnii lɛla lɛni na ábla lɛdia wetédu mina kukpi 
limeyi. Na lɛɛɛdubo mina litemi geen lɛni na mɔɔsu mɛni lɛnɔ bɔda bɔsu bɔya. 

6Ndubunye mina ala bɔbla ulu siin lɛlɔ uwi biala, na lɛɛɛdubo kama bunwini 
bɔkya-mu. Na mina kayi lɛnɔ kaládu-mi kɔtɔ na mina ngba bulie kemmo. 

7“Muuvele nnii bekyuli bani ƒui mɔɔta teenye-mi lɛlɔ na beekpóku-mi ni, Katɔti 
ɔni-ma kɔtu aani bekyuli bekpidi bamba kalɛ. 

8Ɔsika bekyuli bammɔ beeebo kɔsia kɔdi. Anwuɔsu na Katɔti ɔdubo-ma bɔda 
budie ngba bɔmmɔ kemmo, na bana ngba bɔda liku. 

9Na ɔɔɔdubo-ma bɔkpete ina beekpi-nwu kɔtɔ banii ɔnu-ma kɔnyana. 

10Na lɛni geen na ɔlɛka Katɔti ɔbla, ɔsika bekyuli bammɔ balayɔ-nwu na 
bátakpali-nwu bétevele lɛla lɛdi kudii. 

11“Ɔƒaani ni, ndubo kalɔ budie búte-mii nwaa lɛla lɛni na Katɔti Ɔyikune Ƒui 
ɔɔbla, ku kalɛ na nwuna ɔyikun úbomo. 

12Na bina ƒui bɛ́ɛnu ala amɛni bɛ́ti, anwuɔsu biiibo kenye kadi na biidie. 

13“Binu kalɛ na Katɔti Ɔyikune Ƒui ɔɔbla belikplune ku balalane. 

14Badubɔkana na bawɔ bebi pii, nsu kɔka sɔɔn ndubo-ma butaada. Na ogya ogya 
kukpi ndubo bana pii bɔdu. 

15Na ɔlɛ na badi lɛnɔ badubo buƒi bukpi, na bana bekpinele muedi belewulo-ma. 

16Ina bi akɛla na bákɛ na bátɛ sika ɔƒualadi ku adala pii bése béte lɛlɔ aani kalɛ 
na beekú lɛti taalɛ lisu ni, 

17bekyuli bani nse siin na bátabla likpidi lɛdi ndubo-ma ala ammɔ bule bɔdi. 

18Na kɔduli kɔni na békulo ƒui kuuubo udu bɔyii aani anasi ɔkpaala, iye nvo bɔni 
na bagyumane bálɛ na bábɛ-nwu kalɔ. 

19Balalane bamɛni badubɔnu ala ani nse-ma aani balakɛne asa na bayu batɛ. Nsu 
badubɔta na banu ka ala ammɔ ƒui áyii-ma anumi kɔnakunwi, na benwini 
bawabane. 

20Ɔgbankpi ɔdubɔsiaku-ma aani kalɛ na ketu keeƒie ukyuli, iye ɔƒɛƒɛɛ kpakplaa 
uukpó teeti ala taatɔlɔku usien. 

21Ɔƒɛƒɛɛ ɔdubɔsi ɔƒɛ katukɔ na ubékpo na ɔkpala-ma udie bana kɔkyakɔ ƒui 
ɔtɔlɔku, na bana ɔdi ɔsa. 

22Na ɔɔɔdubo-ma buse buɛɛ, ina dɛ na bákali banii beekeli ɔƒɛƒɛɛ ɔmmɔ kenye, 
ɔsika ɔdubuti-ma ku ɔƒɛɛlɛ ɔtɔlɔku. 

23Na ɔƒɛƒɛɛ ɔmmɔ kudu ku kɔku kɔdubɔtina kalɛ na ɔ́gya enukpɛ ɔ́bɔku-ma.” 

Hiob 28 

Lɛnunda Lɛ́ƒɔ Kuye Litulo Sika Ugyiedi Ku Ɔƒualadi 
1“Geen ni, sika ɔƒualadi ku ugyiedi kekukɔ kakya, na kesii kani na baaƒɔ ɔna ƒui 
na uukeye lɛnɔ kakya. 

2Lɛni kani na beekú abuala kpakplaa, na beedie abuala egyiedi taalɛku atabi 
kpakplaa ammɔ kemmo. 

3Bekyuli baada asogya teeduoku kalɔ kemmo ɔgyu ɔgyu kesii kani nse suu geen, 
Mmɔ na baawia abuala ammɔ na lɛkɔkɔ lɛmmɔ ƒui kemmo taavi. 

4Baatu libu taasiku kalɔ kani lɛlɔ na bekyuli beli taayulaku kalɔ kalɔ kesii kani na 
ukyuli ulakana lɛgba buti buduo. Na baatu taada kɔbuli kɔdi lɛlɔ na bayu besie 
mmɔ. 

5Na kalɔ kani lɛlɔ na bekyuli beli baatuma edula taadi ni, kana kemmo kani na 
bekyuli baatu ogya taakya kalɛ na ukeye na banu atabi ammɔ. 

6Na mmɔ na baakɛ́ bana abuala ku sika ugyiedi teedie. 

7Na basangbii ku baasɛ bamba bani ƒui muuƒie ala badi lɛnumi lítanu mmɔ kudii. 

8Lɛni kani na bagyata bani mɔɔnya kalɔ taavi ku ɔyikun ɔdi ɔgba útanya mmɔ 
kudii. 

9Bekyuli beeti bana enu taani atabi yayaaya taakpa. Na beekú abi enengudi kalɔ 
ƒui kede kede. 

10Baatu libu na bakɛ kavikɔ na atakpɛ ammɔ kemmo. Mmɔ na baanu atabi ani 
kemmo na sika ɔni náƒɔ-ma kuye mmɔ ɔkya ƒui teedie. 

11Na beesié teetédu ntukpa kɔlɛkɔ ƒui. Na ala ani nkya mmɔ ni, beedie-nya keyi. 

12“Nsu ni, wɛ na ukyuli ɔɔkɛ́ lɛnunda ku ala kalɔ bunu? 

13Ka ukyuli ɔɔɔgyi kalɛ na lɛnunda ku ala kalɔ bunu bɔ́ƒɔ kuye ɔsu ni, balánu-mu 
kakyakɔ taati na bekyuli bayawine akɔ. 

14Bɔgyi ka ubu gbion ku ɛpu kemmo ɔɔɔdi kesii kani na lɛnunda ku ala kalɔ bunu 
bɔkya. 

15Sika ugyiedi ku ɔƒualadi ɔni na beekú taalɛku kalɔ kemmo uleye lɛnunda 
lɛmɛni. 

16Lɛnunda lɛ́ƒɔ kuye litulo sika ugyiedi ku asɛɛ ebi ani muukeye. 

17Na alakana ala amɛni ɔdi buti bɔmanku lɛnunda iye eti eye-ni lɛnɔ. 

18Lɛnunda lɛ́ƒɔ kuye litulo atabi ani baalɔ Yaspa ku Koral ku ana lidu biala. 

19Kus kalɔ kemmo atabi ani baalɔ Topas ku sika ugyiedi ɔni muukeye teetulo 
muedi ni, beleti-nwu beleye lɛnunda. 

20“Na wɛ na lɛnunda lɛmmɔ lɛkya nɔɔ? 

21Béti-mu bábɛla ɔyawine ku lɛla biala na libo ngba. Na baasɛ bani nkɛ kayaa na 
baanu ɔgyu kakaaka muedi ni, lɛ́bɛ-ma. 

22Kekpine kesii kani na ala aayii udu mmɔ muedi ni, búnu banii bénu lɛnunda 
kɔku atu atu. 

23Katɔti lɛti pɛ kani ngyi ulu ku kesii kani na lɛnunda lɛkya. 

24Ɔsika anwu kani mɔɔnu kayawi kamɛni ƒui kesii biala teetédu kawɔlɔkɔ, ɔ́si 
katɔ ƒui kesii kani na uli mmɔ. 

25Anwu néte ɔƒɛƒɛɛ unu ku ɔyikun ɔni na uti utaabla ala. Na ɔ́sia ubili úte ɛpu 
kesii kani na uyi ɔwɔ. 

26Anwu nébo ɔda úte ɔnantu bɔna, na ɔ́tina kesii kani na ɔnantu ku ɔƒɛƒɛɛ 
kpakplaa ukpo ɔvi. 

27Na uwi ɔni na ɔɔbla ala amɛni ƒui ni, uwi ɔmmɔ kani na údie lɛnunda keyi. Na 
ɔ́lɛ ugyii ka litemi geen lɛni na lɛnunda lɛdanku lɛdia geen. 

28Na ɔ́su ukyuli ɔyawine ɔnini, ‘Awɔ ɔni mɔɔyia Katɔti na aabu-nwu ni, aadá anu. 
Na awɔ ɔni muukeli likpidi ni, aakɛ́ ala kalɔ bunu.’ ” 

Hiob 29 

Hiob Ɔ́wia Ka Uwi Ɔni Návi Ɔsɔ Unwini Ubo-nwu 
1Hiob ɔ́mu ɔdaku nwuna kɔtɛ ɔnini, 

2“Muunyimo uwi ɔni na Katɔti ɔ́da-mi kaduɛ mmɔ, na mɔɔwia ka nka emeyi 
ammɔ asɔ enwini ebo-mi. 

3Uwi ɔmmɔ ni, nwuna bukeye búteewi-mi na mɔɔnu taavi kesii kani na kese suu! 

4Uwi ɔmmɔ na ala ádianku-mi na ami ku Katɔti keliela kése kaduɛ, na 
útaagyumana-mi ku mina kaduli bekyuli ƒui geen. 

5Uwi ɔmmɔ na Katɔti ɔmu úlieku-mi, na mina bebi ƒui báka bámana-mi. 

6Uwi ɔmmɔ na mbo ala geen, na bebuo bákya-mi kaduɛ. Na mbo nnɔ ntulo kalɛ 
na mɔɔwia muedi. 

7“Na uwi ɔmmɔ ni, ńtalɛ teetélie ɔma ɔban kenye na ɔma kasakɔ. 

8Na si lísie kasakɔ mmɔ ni, na bakloƒu besie kama na benengu bamba bata benye 
asa lílie kalɔ na ɔbu kenye. 

9Si ina bi unengu na adi na ńtéduo mmɔ ni, ɔlɛka ada ɔtɛmi aya na ebile kenye 
kpoo. 

10Si lɛ́tɛmi na uwi ɔmmɔ ni, na ukyuli biala ku benengu bammɔ ƒui unyemi ubo-
ma likpo na ɔdi ɔsɔ ulasu lɛla bamba lɛdi. 

11Si énu-mi butemi na uwi ɔmmɔ ni, adubɔti ka ukyuli mɔɔtɛmi. Na si ánu-mi 
lɛnɔ ni, adubɔti ka ásiaku ukyuli ɔdi, na mina litemi kani na bekyuli beeti. 

12Na baabla ɔmɛni ɔsika muudie bawabane ku bekpinebi bani muuwulo kɔnyana 
ka baawia kebunku na beeebo katamikukɔ kadi ɔsu. 

13Na bekyuli bani na ala étulo na nka bukpi na bada muedi ni, lídie-ma na beete-
mi kusɛ kusɛ. Na bekpinele kayi káyɔ-ma ƒaa na bédie lɛlɔyɔ lɛnu. 

14“Kɔnyana bɔnu ku ala bɔbla ulu lɛlɔ siin teete bekyuli ndi mina ngba bɔni na 
lílie. 

15Na utulo ka mina anumi na banumbwɛne bada baanu teesie. Na mina lɛgba na 
bani na báƒɛ bewi kalɔ bada beesié. 

16Na línwini ɔti líte bani ƒui mɔɔyaki ala. Na baƒɔ muedi mɔɔƒɔ́-ma etemila taasia 
lɛlɔ na litemi katɛkɔ si lɛla lɛdi líbo-ma lɛlɔ. 

17Lɛ́ƒɛ balalane avwi, na líƒie bekyuli bani na baayɔ́ ka nka babla kalala lɛ́ƒɔ-ma 
enu kemmo na bákɛ bɔnwuna. 

18“Na nka lɛ́sia anu ka ndubulie ngba gyɔlɔɔ na baláti-mi emeyi muedi baláka, 
asa na likpi buɛɛ na mina kaduli. 

19Uwi ɔmmɔ ni, na nka línye kpakplaa aani kugyii kɔni mɔɔkɛ́ ntu uwi biala, na 
amii muedi alákwii kuna evete lɛlɔ usien umodi ƒui. 

20Líkeye na bekyuli anumi ku ɔyikun ɔni naaayii udu, na línye kagyumana uwi 
biala kemmo. 

21“Bekyuli bése atu bénu-mi butemi uwi biala, na báwia ka benu mina bɔlɛ lɛnɔ. 

22Na sɔsɔ si lɛ́su-ma lɛla lɛdi ni, basɔ balákya unyeƒi ɔdi, mmomu baaƒɔ́-ni kpoo. 

23Bátaaƒɔ-mi etemila aani kalɛ na baawia ketudi ɔnantu. 

24Na si bánu-mi ka mɔɔmɔsi ni, lɛlɔyɔ sɔɔn mɔɔƒɔ́-ma lɛlɔ kemmo, na beesé kayi 
ku lɛnunsia. 

25Líti lɛ́sia lɛlɔ aani bana ɔtɔnkune kalɛ na ńtaatina-ma kasiakɔ kabuni aani kalɛ 
na bekpone unengu ɔɔtɔnku nwuna bekpone. Na mɔɔyala-ma kɔƒɔ na mɔɔkya-
ma ogya si enu áƒɛ-ma.” 

Hiob 30 

Bekyuli Bani Na Hiob Úbunku Bebi Bédumi-nwu 
1“Ɔmwi ni, bakloƒu bákɛ-mi benye beedumi ɔni na nka bana bati muedi ni, 
bátamanku mina bakpewe bani mɔɔnu-mi baƒonu lɛlɔ na babla kabla basala. 

2Na bekyuli bani muudumi-mi mmɔ alati beeebo kablakɔ kadi. 

3Kɔka geen mɔɔda-ma lɛla lɛdi tadi tadi, na si uwi ɔni na útulo-ma lɛni ni, na bakɛ 
usien umodi baakun egyii ligyiitu lɛni na beegyeli teedie na kalɔ kakwiidi kammɔ 
kemmo. 

4Alakpi ani na ukyuli ulati-nya emini na beekpeli taakun na ana ligyiitu na 
baasala ogya taakɛ liwulu na kɔyɔ uwi. 

5Na baabɔku-ma taalɛku lɛma kemmo aani beyune ku ayoli. 

6Awɛ ku lɛbonka kemmo na bábla bana kuliekɔ na atakpɛ akɔ. 

7Na baabla kudu mmɔ aani bebuo ala betine nánu livo lɛni baakun. 

8Na si bátásala lisu ni, baabɔku-ma taatɔlɔku mmɔ aani bebuo ala betine bani 
neeebo kasusu. 

9“Nsu ɔmwi ni, ami mmomu nénwini ɔkungyii líte bekyuli bamɛni udu, na bada-
mi lɛnyi baatu ɔnu taavinku kesi kesii. 

10Muusé-ma lɛlɔ, na beenye taabwɛ lisuo muedi teewi-mi 

11Na ka Katɔti ɔ́yila-mi udu na nsɔ liiibo kablakɔ kadi ɔsu ni, baakana na babla 
lɛla lɛni na baayɔ́ ƒaa na ɔɔɔkɛ-ma. 

12Nse aani ukyuli ɔni na bébo lɛkpu na ulakana bukeli muedi. Bekyuli bekpidi 
bani néti kɔnyi bákya-mi kati kati mɛni baláda-mi bukpoku baláya, na liiibo 
ukyuli ɔni naƒɔ-mi. 

13Báda-mi ulu na báka-mi bákya lɛƒɛnyi ƒui lɛlɔ kalɛ na bayila-mi udu, na ukyuli 
ɔdi uuubo na ɔbala-ma. 

14Kesi kesii kani na nka lɛsia lɛlɛ ni, mmɔ na bakɛ badubo bebéwi-mi lɛlɔ na 
besusu-mi kpɛtɛ kpɛtɛ. 

15Liƒu sɔɔn náka lɛ́mana-mi ɔƒɛni amu. Na mina lɛkɛ o-o, mina lɛnyi lɛni na lɛ́ƒɔ 
o-o, ana ƒui áyii ákya-mi, aani kalɛ na liƒlukutu lɛɛyii taakya kayaa. 

16“Na bɔsa kani na mina ngba bɔ́sa búsela, ɔsika mina lɛbibo liiibo kawɔkɔ kadi. 

17Usien ni, ekubi aadu-mi. Na kalɛ na muunú ɔlɛ ni, uláƒana uwi ɔdi na ɔbla ka 
lɛ́kɛ bɔnwuna blii. 

18Katɔti úsusu-mi ɔlɔna aani kalɛ na baaƒɛ kɔdi. Únyimi-mi limɔ na mɔɔyɔ́ likpi 
muedi. 

19Na úbo-mi útákya aba kemmo ɔni na ami ɔlati ɔmmɔ utulo ka aba ammɔ na 
línwini. 

20“O Unwoti, lɛ́kpali-ɔ, nsu éni na átakpete-mi. Na lɛ́ta línye, nsu ébulo na bunye 
kani na enye aanu-mi ɔnusɛ. 

21Ɔƒaani ulikplu ala geen na enye aabla-mi. 

22Na édie ɔƒɛƒɛɛ kpakplaa ákya-mi na uubó-mi taavinku. 

23Ngyi nwaa ka kekpine kammɔ na éti-mi éselaku, ɔsika kesiekɔ na kadi kete 
ukyuli ɔyawine biala. 

24“Nsu ni, nka ukyuli ɔni na ala étulo na uuvele kebunku ni, basɔ belekpoku-nwu. 

25Buwulo na ami ɔlati ɔmɛni ńtewulo ńtete bawabane ku bekyuli bani ƒui na ala 
eekpóku? Munuu bunu na ńtenu ɔlɛ pii na mina kɔyu kemmo na ama ɔsu? 

26Nsu ka ami muuvele kebunku na lɛkɛ bɔnwuna ni, ɔgbankpi kani na lɛ́siaku na 
ɔƒɛ ɔ́sa ɔ́kya-mi na mina ulu lɛlɔ. 

27Lɛƒɛda lɛ́ƒɔ-mi lɛlɔ kemmo ƒui na nnye muususu lɛlɔ uwi ndi uwi. Na lɛbibo kani 
náƒɔ-mi ngba emeyi ƒui kemmo. 

28Lɛbibo línwini aani ɔƒɛ na ɔ́kyula-mi ɔlɔna ɔ́bla tonwu tonwu. Na bekyuli 
kasakɔ na muunye taakpali-ɔ teevele nnii bo bebunku-mi. 

29Na muuwulo kɔnyana keku aani beƒukutu iye bekuku. 

30Mina ɔlɔna ɔ́kywi ɔ́bla tonwu na ɔɔvumi. Na lɛlɔ kemmo kaadu-mi teetéduoku-
mi ekubi kemmo kemmo. 

31Na lɛbentaa ku atoloyii ani lɛnu mini mini na ńteenu ni, ɔƒɛni amu línwini 
kɔnyana ku keku buwulo sɔɔn. 

Hiob 31 

Hiob Úse Kenye Kadi Úte Lɛlɔ 
1“Líse kenye ka lɛɛɛdubo ugblebi ɔdi ɔnusɛ bɔnu na ɔda-mi ɔkwɛ. 

2Unwoti Katɔti ulátunaku bekyuli bammɔ udu, mmomu ɔɔní-ma kɔtu. 

3Geen ni, Unwoti ɔɔyá na ɔgbankpi ɔɔsiáku bekyuli bani mɔɔbla ekpidi. 

4Na Katɔti ɔgyi mina kasiakɔ ƒui ku kalɛ na mɔɔbla ala taavinku. 

5“Na ɔgyi ka mɔɔdi nwuna etemila ƒui lɛlɔ na naaanyi ɔkɔ. 

6Ya na Katɔti ɔlati ɔkɔku-mi ɔnu na unu lɛkɔkula lɛbuni geen lɛlɔ, na ɔnu si lɛ́bla-
nwu likpidi lɛdi. 

7Na si lɛ́bla atuɔkplu na línwini kama lɛ́kya-nwu iye lɛ́bla kasusu muedi na 
likpidi lɛdi lɛlɔ ni, 

8na ɔya na bekyuli bamba beti mina kabla kani na lɛ́bla ƒui benwini bana ɔdi, na 
baƒɛ-mi edula ƒui, na beku ani nkya mina kalɔ lɛnɔ bedie. 

9“Si ukyuli bamba uleku ɔdi úgyie-mi anumi na lɛ́wia nnii mɔɔƒɔ́-nwu linwini 
mina ɔdi ni, 

10na ukyuli bamba uƒie mina uleku lɛnɔ ɔƒɔ-mi kudɔ. 

11Ɔsika si líƒie ukyuli ɔdi uleku lɛ́ƒɔ ni, agyi anii ɔdi-mi likpidi bonwu geen lɛni 
ndanku kɔtu bɔni. 

12Na ɔmmɔ ɔdi ogya ɔni mɔɔkyula ala na kekpine na ɔɔkyula ukyuli ala ƒui taatálɛ 
kalɔ kemmo edula lɛnɔ lɛlɔ. 

13“Si mina kabla ɔblane ɔnanabi iye ulekubi ɔdi úti lɛla lɛni muukpóku-nwu 
úboku-mi ni, mɔɔtɛ-ni teete-nwu ulu lɛlɔ na naaanyi ɔkɔ. 

14Na si ńtabla ɔmɛni ni, bi na ndubo bɔsu si banii Unwoti ɔ́ta ɔnii ubawia ala kalɔ 
ɔnu? Na si ɔnii ɔɔtɛ litemi lɛmmɔ ni, dɛ na ndubo kenye budie? 

15Ɔdi litemi geen ka Katɔti néte bula ƒui ngba asa na badubɔwɔ-bu beboku 
kayawi kamɛni kemmo. 

16“Na ńtanya bekpinele ńtakya iye bani mɔɔyaki lɛla lɛdi na belie beteebo abi. 

17Na líle mina adila líte bani na kɔka kɔɔda ku bekpinebi. 

18Ɔ́si-mi lɛnamu uwi ƒui na muubunku bekpinebi ku bekpinele. 
19Muute bawabane adala, 

20ɔni na béteemwi-mi kalɛ na ńteete-ma lɛkuntu na baabɛ́ kɔyɔ ɔsu. 

21Na ńtasia ulu ɔdi lɛlɔ na lɛyila ukpenebi ɔdi iye lɛnya-nwu lɛkya, ka mbo ɔyikun 
iye kenyekɔ ɔsu na litemi katɛkɔ. 

22Na si lɛ́bla ala amɛni ɔdi ni, na baya na bekulo mina enu bedie mina amangba 
lɛlɔ. 

23Ka mɔɔyia Katɔti kɔtu kɔni na ɔdubɔni-mi si lɛ́bla lɛla lɛmmɔ udu ku kalɛ na 
uukeye ɔsu ni, naaabla kasusu muedi na lɛla lɛni na lise lɛni lɛlɔ. 

24“Ńteti mina anu biala ńtasia lɛkɛ udu ɔdi lɛlɔ aani mina kama kekpokɔ. 

25Na ńtakun lɛmɛnɛ lɛnɔ na lɛkɛ lɛmmɔ lɛdi lɛlɔ. 

26Na ńtanu ɔƒɛ iye kɔbuli bukeye na lɛkya lili kalɔ lite ɔdi. 

27Na ńtabɛ na liti lɛla lɛdi ńtákpa lite ɔdi. 

28Ɔsika ɔmmɔ lɛnɔ ɔdi likpidi lɛni na Katɔti ɔdubɔni-mi kɔtu geen ka ńteti nwuna 
ɔbu ńtete-nwu na lɛ́kya lili kalɔ líte ala bamba ɔsu. 

29“Lɛlɔ lítayɔ-mi kudii si lɛ́nu ka mina ukisine ɔdi uubó abi iye úduo ɔgbankpi ɔdi 
kemmo. 

30Na ńtevele Katɔti kudii lɛnɔ nnii ɔya na ɔgbankpi iye ewida adi asiaku-ma na 
bekpi. 

31Na ńteni mina kaduli bekyuli ku kabla bablane ɔdi adila ku lɛna bute kudii. 

32Na ɔƒɔ biala néduo-mi ni, mɔɔƒɔ́-nwu na ɔkɛ keduokɔ na mina kudɔ. 

33N ́teti mina ekpidi adi ńtabɛla bekyuli kalɛ na badi baabɛla bana ekpidi taakya 
kayi kemmo banii ɔdi utati. 
34Na lɛɛɛdaku lɛla lɛni na bekyuli badubɔsu basiku-mi lɛlɔ iye bana edumi. Na 
ńtabɛla lɛlɔ ńtakya kaduli na mina ɔbladu ɔdi ɔsu. 

35“Mɔɔwia geen ka ukyuli ɔdi unu lɛla lɛni na mɔɔsu mɛni! Ɔsika lɛla biala na 
mɔɔsu lɛdi litemi geen. Na mɔɔwia ka Katɔti Ɔyikune Ƒui udie lɛla lɛmɛni kenye 
na linu. Na ukyuli ɔni muudie-mi bɔƒiɔ na litemi lɛmɛni lɛlɔ ni, ɔlɛka unweni bɔƒiɔ 
bɔmmɔ ɔsia kakunkɛ lɛlɔ na bɔnu! 

36Na ndubuti bɔƒiɔ bɔmmɔ lɛsia lɛmangba na liti libi lili aani kagabwa na ukyuli 
biala ɔnu-mu nwaa. 

37Na lɛla biala na lɛ́bla ni, ndubuse anumi na linye Katɔti anumi na lɛsu-nwu ana 
ƒui kede kede aani ɔga ubi kalɛ. 

38“Na mina kalɔ kani lɛlɔ na mɔɔtuma ni, keléwulo taakya-mi ka buƒie na líƒie-ka 
lɛ́ƒɔ ukyuli ɔdi kudɔ. 

39Na ńtedie kana edula lɛnɔ ńtadi kalɛ na mina kabla bablane bani geen nátuma-
ka bakɛ ku kɔka. 

40Mmomu si lɛ́bla ala amɛni ɔdi ni, na aya na antabi ku kakpa ku edula ani ƒui na 
lɛ́kya ayii akya, na liyu ku alakpi ekpidi aƒɔ kemmo kammɔ ƒui.” 

Hiob 32 

Elihu, Hiob Bakpana Bammɔ Ɔnamudi, Ɔ́kɛku Bana Ƒui Kɔnyi 
1Na ala amɛni ƒui kawɔlɔkɔ ni, Hiob bakpana ɛtɛ bammɔ báda unyeƒi bɔkya ku 
Hiob báya, ɔsika úni ɔnii ulenu kalɔ ɔnii anwu nábla lɛla likpidi lɛdi. 

2Nsu Barakel ubidi Elihu ɔni ndi Busini na ɔ́si Ram ɔtɔ kemmo mɛni úti kɔnyi 
ɔ́kya Hiob geen na ɔni na uni ɔnii ulaƒɔ enu ka ɔ́ƒiɔ, na Katɔti mmomu na ɔɔdú 
kɔtɔ ɔsu. 

3Na ɔ́kɛku nwuna bakpana bakladi lɛnɔ kɔnyi ka bátakana na bati lɛla lɛdi basu 
Hiob na ɔnu ɔti ka ɔ́ƒiɔ. Nsu kɔtɔ kani na benye baadú-nwu banii útati bɔbla. 

4Elihu ndi Hiob bakpana bammɔ akɔ ɔnamudi ƒui, anwuɔsu úte kuƒi na nwuna 
batɔnkune báka bɔtɛmi. 

5Nsu uwi ɔni na ɔ́nu ka nwuna batɔnkune bátakana na bedie batina Hiob ka 
anwu náƒiɔ Katɔti ni, ɔ́kɛku-ma kɔnyi. 

6Anwuɔsu Barakel ubidi Elihu ɔni na ɔdi Busini mɛni údie kenye na ɔ́su ɔnini, 
“Ami ndi bina ƒui ɔnamu. Na ka ngyi ka bɛtɔ-mi ɔsu ni, líbile kenye kpoo nli 
mɔɔnu-mii, na ńtayɔ ka lɛtina-mii ka ami lɛnɔ ngyi lɛla lɛdi. 

7Na lɛ́su mina lɛlɔ nnii muute-mii kuƒi na amii bani ndi mina batɔnkune bɛtɛmi 
bina lɛnunda kɔtɛ. 

8Nsu ɔƒaani ni, lɛ́nu lɛ́ti ka lɛnunda ni, Katɔti muuti-ni teete ukyuli. 

9Na ɔɔɔdi benengu bani nábi lɛlɔ kani mɔɔdá anu kalɛ na benu ala kalɔ na banu 
lɛla lɛbuni bati. 

10“Ɔmmɔ ɔsu na mɔɔsu-mii nnii bise atu na ami lɛnɔ lɛsu-mii lɛla lɛni na ngyi. 

11Líse atu na línu ala ani ƒui na binye bɛɛsu. Na lɛ́kɛku-mii kayi uwi ɔni na binye 
bɛɛwia lɛla lɛni na bɛsu. 

12Na ɔni na lɛ́nu ala ani na bɛ́su mmɔ kemmo ƒui ni, bina ɔdi útakana na udie 
Hiob bɔƒiɔ ɔtina-nwu nwaa na unyeƒi ɔni na bɛɛkya kemmo. 

13Útalɛka bɛsu-nwu bɛnii amii bɛgyi lɛla lɛni ndia. Mmomu ɔlɛka bɛya na Katɔti 
ɔlati udie Hiob lɛla lɛni na ɔ́su kenye. Mmɔ na mɔɔnu ka bɛ́bla, na ɔɔɔdia. 

14“Hiob útasu lɛla lɛdi na ɔta unye-mi lɛlɔ iye ɔtu-mi kenye kadi. Na lɛnɔ ni, 
lɛɛɛdubo bina unyeƒi ɔni na bɛɛkya mmɔ etemila buti budie-nwu lɛla lɛdi kenye. 

15“Hiob, bana kenye kékpi na basɔ baaagyi lɛla lɛni na basu-ɔ, ɔsika etemila ása-
ma kenye. 

16Na bunye na ami lɛnɔ mɔsɔ linye ntaanu na naaasu lɛla lɛdi, ka bana etemila 
ása-ma kenye na basɔ balati lɛla lɛni na basu-ɔ ɔsu? 

17Oowo! Ami lɛnɔ ndubudie lɛla lɛni na ásu mmɔ kenye kalɛ na mina kasusu 
kátina-mi. 

18Etemila emomo-mi kenye na lɛsu, na Katɔti Kɔyu néti ala amɛni ɔ́kya-mi kenye. 
Na unye-mi lɛlɔ uudí-mi ka lɛsu-nya lɛlɛku. 



973 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

19Aanu, ami ukyuli umodi ɔmmɔ nse aani ntɛ ku ɔsii ɔni na bétile-nwu kenye na 
úƒu na ɔɔyɔ́ utulo ɔbwɛ. 

20Na ɔlɛka lɛtɛmi lɛlɛku na lidie lɛla lɛmɛni kenye na lɛkɛ bɔnwuna. 

21Na lɛɛɛdubo ɔdi anumi bɔnu bɔnyi ɔkɔ bɔtɔlɔ-mii. 

22Ɔsika lɛɛɛdi ɔkɔ ɔnyine na lɛɛɛgyi kalɛ na baatɔ́lɔ ukyuli lɛnɔ. Si lɛni na nse ni, 
nka Katɔti ɔ́ɔni-mi kɔtu kukuuku.” 

Hiob 33 

Elihu Ɔ́kpali Hiob Ɔnii Use Atu 
1“Na ɔƒaani ni, Hiob, se atu kaduɛ na enu lɛla lɛni na ndubo-ɔ bɔsu. 

2Nu, ndubo mina kenye bubimi na enu etemila, ɔsika asia-mi unyemi lɛlɔ. 

3Mina etemila adi ulu na ɔkɔ biala uuubo-nya kemmo. Na ala ani ndubo mina 
kenye bubimi bɔsu mɛni adi ala ani na ngyi na adi sɔsɔ lɛnɔ. 

4Katɔti Kɔyu návɔ-mi na kúte-mi ngba ku ɔƒɛƒɛɛ ɔni na ɔkya-mi lɛlɔ kemmo. 

5Anwuɔsu die lɛla lɛni na ndubuye-ɔ mɛni kenye si adubɔkana. Klibi ƒula etemila 
pii ammɔ se na eteedie ala ani na ndubo-ɔ buye mɛni kenye. 

6Lɛti na béti bávɔ bula ƒui, na Katɔti ulánu ukyuli ɔdi anumi taabla lɛla lɛdi. 

7Anwuɔsu tayia-mi iye lɛla lɛni na ndubo bɔbla. 

8“Línu unyeƒi ɔni ƒui na enye aakya. 

9Aasu anii awɔ ni, lɛla lɛdi lɛɛɛda-a na átaƒiɔ lɛnɔ, na átabla likpidi lɛdi. 

10Na aasu taatina ka Unwoti Katɔti úti-ɔ únwini nwuna ukisine. 

11Na úbo kɔgba ɔ́bala-a lɛgba, na unye ɔɔtú-ɔ na ƒula kasiakɔ ƒui. 

12“Nsu mɔɔsu-ɔ geen nnii ƒula litemi liiibo ubo, ɔsika Katɔti utulo ukyuli biala. 

13Na bi ɔsu na aakyaku-nwu unyeƒi anii ulákpete-ɔ, na ulédie lɛla lɛni na eeye-
nwu kenye ulete-ɔ? 

14Katɔti uudie lɛla biala kenye teete ukyuli na lilu pii lɛlɔ. Ɔɔkana na ɔɔsia ulu 
ɔmɛni lɛlɔ ɔmwi, na ɔsia ulu ɔbambadi lɛlɔ uwi bamba kemmo. Na ukyuli 
ɔyawine mmomu naaanu taati na unu kalɔ. 

15Usien uwi ɔni na ukyuli ɔtɛ ɔlɛɛ momoomo na úusie ɔgyu ni, ɔɔyá na uugyé ana 
na uudie ayiala bonwu taatina-nwu. 

16Uwi ɔmmɔ kemmo na ɔɔlɛmi bekyuli atu na ɔɔlɛ-ma kpakplaa lɛnɔ kalɛ na bati 
lɛlɔ bɔda. 

17“Ɔɔwia ka bekyuli benwini na bada bana udu ukpidi ku lɛlɔ katɔ bɔkɔliku baya. 

18Na ɔɔwia ka bakɛ ngba bɔƒɔ kalɛ na balayii udu ƒui asa na betéduo kekpine. 

19Na uwi bamba lɛnɔ ni, Katɔti ɔɔyá na ɔlɛ kpakplaa ubo ukyuli, na lɛlɔ ekpo ku 
kɔsakɔ ƒui kɔɔdu-nwu momoomo. Na ɔɔsia ulu ɔmɛni lɛnɔ lɛlɔ na ɔbla ukyuli sɛɛn 
kede kede ƒui. 

20Na ɔlɛ ɔmɛni udu ɔɔdu ukyuli teetédu ka uni adila muedi. Na lɛla lɛni mɔɔda-
nwu kubiti geen ni, ɔsɔ ulayɔ-ni. 

21Na ɔlɔgyii ɔni nátaadia bɔnu dii mmɔ ɔsa ɔyii udu, na anu ka ekubi ekubi kani 
nébu. 

22Na kukpi kɔɔní teede-nwu, na kaƒiɔtɔ kenye kagyumana ka keƒie-nwu kebweli. 

23“Nsu Katɔti batu pii bammɔ akɔ unwi ɔdubo na ubedie ɔtina-nwu lɛla lɛni ndi 
lɛbuni lɛni na ɔlɛka ɔbla. 

24Na ɔtu ɔmmɔ ɔɔnu ukyuli ɔmmɔ ku lɛƒɔndia na ɔbɔku kukpi ku kaƒiɔtɔ kammɔ 
ƒui ɔnii betebo-nwu lɛkpu, ɔsika báaƒɔ kayu biala na nwuna lili. 

25Ɔmmɔ kama nwuna ɔlɔna ɔɔsɔ teenwini taabla ɔwɔdi aani ubiwɔ ɔdi, na ɔsɔ 
ɔkɛ nwuna lɛkloƒu bɔdia bɔmmɔ. 

26Mmɔ na ɔɔkpali Katɔti, na ɔɔnu-nwu kɔnyana. Na ka ɔɔnu Katɔti anumi ɔsu ni, 
uubó lɛlɔyɔ kudu. Na Katɔti ɔɔsɔku ukyuli ɔmmɔ teenyene nwuna kenyekɔ kani 
nse siin. 

27Na si úbo ute lɛni ni, ɔɔsu na kadi ƒui anumi ɔnini, ‘Lɛ́bla likpidi na mina ɔdi 
útatɛ. Nsu Katɔti útani-mi kɔtu kɔni na nka ɔ́manku ka ɔni-mi. 

28Údie-mi ɔ́siku kukpi enu kemmo na ńteduo kekpine. Mmomu ɔ́ya na nsɔ nlie 
ngba.’ 

29“Katɔti ɔɔbla ɔmɛni teete ukyuli kunyɔ ku kɔtɛ taasia kama. 

30Ɔɔwia ka udie-nwu kɔyu na kukpi kemmo ƒui uduoku bukeye bɔni ndubɔya na 
ulie ngba ku lɛlɔyɔ kemmo. 

31“Anwuɔsu ni, Hiob, se atu kpoo, na enu lɛla lɛni na mɔɔsu-ɔ, na teƒu-mi kɔtɛ, 

32ina ka ndubɔyɔ ka linu ala ani ƒui na ebo na asu atina ka átaƒiɔ. 

33Na si eeebo lɛla lɛdi na asu ni, amu bile kenye kpoo na enu lɛnunda etemila ani 
na ndubo-ɔ bɔsu.” 

Hiob 34 

Elihu Úye Nwuna Banwani Si Báda Anu 
1Elihu úsie anumi na ɔ́su ɔnini, 

2“Bise atu na binu-mi litemi, amii banundane ku bakutine benengudi. 

3Ɔsika atu na beeti teenu etemila taati-nya unu aani kalɛ na unyemi uutú adila 
kenye taati-nya emini. 

4Ɔmmɔ ɔdubɔya na buduo etemila ammɔ kemmo bɔnu kaduɛ asa na budie lɛni 
ndia litulo. 

5“Hiob ɔɔsu ɔnini, ‘Mbo ubo, ɔsika ńtaƒiɔ. Nsu Katɔti ulátɛ-mi litemi na ulu lɛlɔ. 

6Na ina ka nse siin ni, Katɔti úti-mi únwini ɔkɔ ɔnyine, na ɔ́ya na muunú ɔlɛ geen 
na mina lɛlɔ kemmo ɔni na ńtabla lɛla lɛdi.’ 

7Nsu geen ni, ami ńtanu tɔ ukyuli ɔni nse aani Hiob, ɔsika uláƒalɛ Katɔti munu 
munu, na etemila aalɛ́-nwu kenye aani kalɛ na baaní ntu. 

8Na úti lɛlɔ ɔ́bla alaekpidi bablane ɔkpana, ɔsika ɔ́su lɛnɔ ɔnini, 

9‘Kɔsia kɔdi kuuubo-nwu kemmo ka ukyuli unye utaabla Katɔti lɛƒɔyɔ.’ 

10“Ɔmmɔ ɔsu, amii banwa bani mbo kasusu na biinú ala kalɔ ni, bise atu. Katɔti 
ulábla lɛla lɛdi na lɛdi likpidi! 

11Ɔsika lɛla biala na ukyuli ɔ́bla ni, Katɔti ɔɔƒɔ-nwu kayu kani námanku-nwu na 
nwuna ɔbladu ɔmmɔ kenye. 

12Katɔti ulábla ukyuli ɔdi ulikplu, na uƒu ala ɔkya kalɛ kalɛ. 

13Ɔ́si lɛla biala kalɔ kesekɔ ƒui ni, Katɔti kani mɔɔdi kayawi kamɛni ƒui lɛlɔ. 
14Ɔƒɛƒɛɛ ɔni na Katɔti ɔ́nwuna ɔ́kya-bu lɛlɔ kemmo ni, si ɔ́sɔ ɔ́ƒɔ nwuna ala ɔ́lɛku-
bu lɛlɔ kemmo ni, 

15bukpi kani na bula ƒui bɔdubo na bɔsɔ bunwini lɛti. 

16“Anwuɔsu bɛda anu na bise atu na binu! 

17Katɔti ɔni ntulo lɛla biala mɔɔtɛ litemi biala siin kalɛ na ɔ́manku, nsu anwu na 
awɔ enye aadú kɔtɔ ɔƒaani. 

18Geen ni, lɛlɔ badine bani na balábla ala ulu lɛlɔ ni, Katɔti mɔɔdú-ma kɔtɔ. 

19Na Katɔti nédie abu bekyuli ƒui. Ɔlakɛne na adi o-o, ɔwabane na adi o-o ni, 
ulánu bana ɔdi anumi taabla lɛla lɛdi. 

20Kukpi kuuyú bekyuli taatu usien ntɛ ɔni na baaagyi beeese na bekpi. Na lɛlɔ 
badine bayikune ngba bɔɔdá liku, na ɔmmɔ uuubo Katɔti ɔkplu munu munu. 

21“Ɔsika ɔɔnu bekyuli ƒui ablala na lɛla lɛdi lítabɛ-nwu. 

22Na ukyuli ukpidi ɔdi ulakana bɔbɛ bɔkya kasuudikɔ kani na Katɔti ulakana-
nwu bɔnu. 

23Anwuɔsu na Katɔti ulése limeyi ulete bekyuli ka beténye litemi katɛkɔ na kesii 
kadi. 

24Katɔti uléye ukyuli ɔdi kasusu asa na ɔɔbɔku lɛlɔ badine bayikune teedie bana 
kunyekɔ, na uuti bekyuli bamba teenyene mmɔ. 

25Ɔsika ɔgyi-ma ɔbladu biala, anwuɔsu usien unwi kani na ɔɔyila-ma udu ƒui 
kede kede. 

26Na kadi ƒui anumi na Katɔti ɔɔní alaekpidi bablane kɔtu. 

27Ɔsika bénwini kama bákya-nwu banii basɔ balábla Katɔti lɛyɔla na basɔ 
balábu-nwu munu munu ku nwuna ɔda bubo ƒui. 

28Na báya na bawabane kɔvanu kúbedu Katɔti kudɔ na ulikplu ala ani na baabla-
ma ɔsu, na ɔ́bla bana lɛƒɔyɔ úte-ma. 

29Na ina bunye na únye ɔ́nu na útakpete-ma muedi ni, kadi bekyuli bamani, 
munuu ɔma ndubɔkana na udie Katɔti bɔƒiɔ bɔdi? Na si bɔbɛla na ɔ́bɛla nwuna 
anumi ni, ɔma ndubɔnu-nwu? Anwu kani mɔɔdi bekyuli ku kadi ƒui lɛlɔ. 

30Na bekyuli baaadubo lɛla lɛdi bɔkana bɔbla, na belikplune bada-ma lɛlɔ bɔdi 
baya. 

31“Hiob, bɔsu na ɔlɛka asu Katɔti anii áƒiɔ, na eekpi-nwu kɔtɔ. Na ɔmɛni kama ni, 
adubo lɛla lɛni mayɔ-nwu kaƒɔ butaabla. 

32Na ɔlɛka evele-nwu na udie ƒula bɔƒiɔ ɔtina-a, kalɛ na asɔ alabla lɛla lɛmɛni 
alasia kama. 

33Awɔ muute ɔda bubo, munuu Katɔti? Awɔ ɔlati die lɛmmɔ kenye, na ɔɔɔdi ami 
masu mete-ɔ. Anwuɔsu die ƒula kasusu tina. 

34“Hiob, ukyuli ɔni mbo kasusu na uunú ala kalɔ ku banundane bani muunú-mi 
etemila amɛni ni, badubɔsu banini, 

35‘Hiob ulábla kasusu na ɔnu ala kemmo siin asa na ɔtɛmi, anwuɔsu na kɔdɔlɔ 
kɔ́ƒɔ-nwu atɛ kemmo.’ 

36Anwuɔsu ndubɔyɔ ka ebo abi ammɔ etédu kesii kani na ɔ́manku, ɔsika aatɛmi 
enyekpi aani alaekpidi ɔblane. 

37Ƒula ɔbladu ƒui ɔ́ta únye Katɔti lɛlɔ. Na ɔmmɔ kama muedi budumi na asɔ 
eedumi-nwu.” 

Hiob 35 

Elihu Úye Hiob Si Ɔmu Ɔɔnu Lɛlɔ Aani Ukyuli Ɔbuni 
1Elihu úye Hiob ɔnini, 

2“Hiob, aabu anii ese siin áwɔlɔ na Katɔti anumi, na lɛla lɛdi lɛɛɛda-a? 

3Na eeye anii bi kɔsia geen na ákɛ ɔni na ádi Katɔti ɔda bubo bɔmmɔ lɛlɔ. 

4“Ya na lidie litemi lɛmmɔ kenye lite-ɔ, na ƒula bakpana lɛnɔ benu. 

5Nwini nu liƒlukutu lɛni nƒa-a eli katɔ katɔ mmɔ kaduɛ. 

6Si ábla likpidi lɛdi ni, bi na aabu anii ébile na ala ani na aanu mɛni lɛlɔ? Na ina 
dɛ na ƒula ekpidi ammɔ emomo ni, bi na ɔmmɔ ɔ́bla Katɔti? 

7Na si bɔda na áda lɛlɔ siin na átabla likpidi lɛdi lɛnɔ ni, bi na éte Katɔti iye bi 
kɔsia na ɔ́kɛ ɔ́siku-ɔ kudɔ? 

8Ƒula ekpidi ku abuni ani na aabla ni, bekyuli kani na adanku. 

9“Ulikplu ala ani na bekyuli baabla bekyuli ni, anya mɔɔyá na bekyuli beewulo 
teevele ka Katɔti unu-ma bɔkpali, na udie-ma na bana lɛbibo kemmo ku balalane 
bammɔ lɛlɔ bɔdi kalɔ. 

10Nsu si uwi ɔni na Katɔti údie-ma ɔ́lɛku bana lɛbibo lɛmmɔ kemmo ɔ́wɔlɔ ni, 
basɔ belényimo teeye banii wɛ na bana Udiene ɔmmɔ ɔkya, 

11ina ka anwu nábla-bu na bɔ́da anu butulo bebuo iye baasɛ. 

12Katɔti ulákpete bekyuli bani mɔɔta teenye-nwu lɛlɔ, na bebo ulikplu na 
baatalaku lɛlɔ katɔ. 

13Kekeeke na beenye taakpali Katɔti, ɔsika ɔɔɔdubo-ma bɔkpete ku bana 
kenyekplu etemila ammɔ. 

14Na awɔ anii alánu Katɔti ɔmmɔ, nsu ƒula litemi lɛkya-nwu kudɔ na bɛdubo 
bunye bɔtɛ. Ɔɔɔdubo-ɔ bɔkpete, na bɛdubɔsa na litemi katɛkɔ. 

15Hiob, kenye kani na ásu anii Katɔti ulani likpidi kɔtu ni, naaabu nnii ɔdi sɔsɔ. 

16Anwuɔsu ala ani ƒui na ásu adi atɛ keeke.” 

Hiob 36 

Elihu Úsie Anumi Ku Butemi 
1Elihu ɔnini, 

2“Kɛku-mi kayi blii bu, ɔsika mbo lɛla lɛdi na lɛsu lidie Katɔti kenye. 

3Katɔti ɔɔbla ala kaduɛ uwi biala. Na Katɔti ɔmmɔ kudɔ kani na lɛ́ti ɔmɛni lɛ́siku. 

4Na akana na aƒɔ adi geen ka lɛla lɛni na mɔɔsu mɛni lɛdi sɔsɔ. 

5“Na ina ka Katɔti ɔdi Ɔyikune Ƒui ni, uleni ukyuli ɔdi, mmomu ɔɔnu lɛla biala 
kemmo kaduɛ. 

6Ulaya na balalane beelie teetu uwi, na ɔɔtɛ bawabane etemila teete-ma ulu lɛlɔ 
siin. 

7Na bekyuli babuni ama ni, Katɔti ɔɔnu-ma lɛlɔ kaduɛ, na uuti-ma teenyene kesii 
kani na káƒɔ kuye, na baakɛ́ ɔyikun taadi bekyuli lɛlɔ uwi ƒui. 

8Nsu si lɛbibo ku lɛlɔ ɔlɛ bunu búnyimi bekyuli aani batɔntɛne na bana ɔbladu 
ɔsu ni, 

9Katɔti uudie bana ekpidi ku ablala ani mɔɔta teenye-nwu lɛlɔ taatina-ma. 

10Na ɔɔyá na beenú-nwu bɔlɛ, na bana ekpidi eduo-ma, na benwini kama bakya-
nya. 

11Na si bádi Katɔti litemi lɛlɔ na baabla-nwu kabla na bana uwi ɔkladi kemmo ni, 
keyi kaayɔ́ku-ma, na ala aatɛ-ma na beelie ƒaa. 

12Nsu si béni na bétenu-nwu litemi ni, badubo bukpi na kuwii kenye, na bayii 
udu ɔni na baaagyi beeese. 

13“Bekyuli bani na baaagyi Katɔti ni, beeti kɔnyi kukpidi taavili. Na baaagyi kalɛ 
na bevele Katɔti na ubunku-ma si uwi ɔni na ɔɔní-ma kɔtu. 

14Anwuɔsu na balábi lɛlɔ asa na beekpi ku kɔƒa. 

15Ulu ɔni lɛlɔ na Katɔti uuti taalɔ ukyuli ka ɔsiaku-nwu kama ndi uwi ɔni na ala 
ényimi-nwu na ɔgbankpi ku ala bamba eekpóku-nwu! 

16“Na uwi ɔmɛni lɛlɔ geen na Katɔti ɔɔwia ka ɔda-a udie lɛbibo lɛmɛni kemmo na 
use-ɔ adila kadikɔ ku ala abuni geen ani mɔɔyɔ́-ɔ kaƒɔ. 

17Nsu ɔƒaani ni, unye ɔɔní-ɔ kɔtu kɔni námanku-ɔ na ƒula ekpidi ani na ábla ɔsu. 

18Sia lɛlɔ anu, na taya na lɛkɛ iye ala bɔbɛ teete ukyuli bɔtɔlɔ-ɔ na ayila ulu geen 
ɔmmɔ. 

19Ƒula kenyekɔ ku lɛkɛ iye lɛnyi lɛni na ebo lilakana-a bɔƒɔ na alɛ lɛbibo lɛmɛni 
kemmo. 

20Na tasia anu ka adubɔkɛ bɔnwuna bɔdi na limeyi lɛni na lɛdisa lɛdubɔƒɔ kayawi 
ƒui, na bayila bekyuli ƒui udu mmɔ lɛnɔ. 

21Sia lɛlɔ anu na enye kagyumana, na eleti ƒula lɛlɔ alatákya likpidi bɔbla kemmo 
anii aasia mmɔ na ekeli alɛ lɛbibo lɛmɛni kemmo. 

22“Katɔti ɔyikun uuubo kawɔkɔ, ɔsika ɔgyi ulu ɔni lɛlɔ na ɔdubɔsia ɔtina-a lɛla. 
Na ukyuli ɔdi uuuse nwuna kalɛ. 

23Ukyuli ɔyawine ɔmani na ɔnii anwu mɔɔtina Katɔti lɛla lɛni na ɔlɛka ɔbla? 
Munuu ɔmani ndubɔkana na ɔsu Katɔti ɔnii ɔ́bla lɛla lɛdi na lɛɛɛdi ulu lɛlɔ? 

24Awɔ lɛnɔ se likpo na ebunku bekyuli bamba bani nánu ala ani na Katɔti ɔ́bla 
ɔsu na beedie lɛnu teemwi-nwu, na awɔ lɛnɔ emwi-nwu. 

25Bekyuli ƒui bánu ɔmɛni báti básiku ɔgyu kakaaka kesii kani na benye baanu 
teemene. 

26Katɔti úbomo utulo bula bekyuli bayawine kasusu ala kalɔ bunu! Lɛni kani na 
bula ɔdi ulakana-nwu akwa bɔka. 

27“Katɔti mɔɔyá na kayaa liƒlukutu lɛɛƒɔ́ ntu, na uunwíni ɔnantu. 

28Na ɔɔyá na ɔnantu ɔmmɔ ɔɔna teete abu bekyuli na amii lɛnɔ aayu. 

29Ukyuli biala ulakana kalɔ bunu kalɛ na Katɔti uutiku liƒlukutu taavinku kayaa. 
Lɛni kani na ukyuli ɔdi ulakana na wati kalɛ na kayaa kaabwɛ ogya na katɔ keedu 
taasi kesii kani na Katɔti uli. 

30Katɔti ɔɔyá na katɔ kaabwɛ ogya na kayaa ƒui kekeye, nsu ɔɔbala ɛpu na nwuna 
kalɔ kemmo ƒui kabla suu. 

31Ulu ɔmɛni kani udu lɛlɔ na Katɔti ɔɔsia, na ɔɔnu kayawi bekyuli ƒui lɛlɔ na baakɛ́ 
taadi teemo. 

32Na kayaa kani mɔɔbwɛ ogya kese aani atula ani nkya Katɔti kɔnu, na uubó taalɛ 
lɛva lɛni lɛlɔ na ɔ́lɛ lɛnumi. 

33Katɔ budu bɔɔtina ɔnantu ku ɔƒɛƒɛɛ kpakplaa ɔni nsia ulu ɔdubo, na bekyuli ku 
bebuo ƒui baanu ɔmɛni taati.” 

Hiob 37 

Elihu Ɔ́su Ka Katɔti Lɛlɔ Libo Liƒu 
1“Liƒu líƒie-mi na lɛlɔ ƒui lɛɛtɔ́-mi, 

2uwi ɔni na línu Katɔti lɛdi kalɛ na ɔɔkwanyi na katɔ budu bɔmmɔ kemmo. 

3Nwuna bukeye bɔ́bwɛ ogya bɔ́vi kayaa kammɔ ƒui. 

4Ɔmmɔ ƒui kama ni, línu-nwu lɛdi kalɛ na ɔɔkwanyi, na nwuna lɛdi lɛni mbo ogya 
lɛɛbla kudu momoomo. Na lɛni kani na kayaa kaabwɛ ogya. 

5Na akɔla budie taatina lidu lidu lɛɛlɛ́ na kayaa, ɔni na bula ɔdi ulakana-nya kalɔ 
bunu. 

6“Ɔɔyá na etubankɛ bonwu bonwu ku ɔƒɛƒɛɛ ku ɔnantu kpakplaa ɔɔna teewi kalɔ. 

7Ɔmmɔ ɔsu ukyuli biala ɔsɔ ulakana nwuna kabla kadi bɔbla. Mmomu uunye 
teeti kasusu taasiku ɔyikun bonwu ɔni na Katɔti ubo lɛlɔ. 

8Bebuo ƒui lɛnɔ baabɛ́ taakya bana libu kemmo ku kɔkyakɔ. 

9Na ɔƒɛƒɛɛ ɔni ndanku kɔyɔ kpakplaa uubo teebekpo, na ɔɔkya ligede uwi biala. 

10Na Katɔti ɔƒɛƒɛɛ ɔni na ɔɔnwuna teewi ntukpa bonwu lɛlɔ ni, ɔɔyá na ntu 
bɔmmɔ buunwíni etubankɛ. 

11Ɔɔyá na liƒlukutu lɛɛdanku ntu na lɛɛbwɛ ogya na kayaa kammɔ ƒui. 

12Katɔti ɔɔyá na liƒlukutu lɛmmɔ lɛɛkɛ taavi kayawi kemodi kammɔ lɛlɔ ƒui taabla 
lɛla lɛni na úbo-nwu ɔda ɔnii ɔbla. 

13Na ɔɔyá na ɔnantu ɔɔna na uuti taaní bekyuli kɔtu na bana ablala ɔsu, iye ɔya 
na ɔna uwi kalɔ kalɛ na edula adia. 

14“Hiob, wi lɛlɔ buɛɛ na asɔku kasusu abla asiku Katɔti akɔla ala budie taatina 
lɛlɔ. 

15Bɔgyi na agyi kalɛ na Katɔti ɔɔdanku liƒlukutu taavinku kayaa, na ɔɔyá na kayaa 
kaabwɛ ogya? 

16Na bɔgyi na agyi kalɛ Katɔti ɔni ngyi ala ƒui ɔ́bla liƒlukutu lɛmmɔ na lɛƒa kayaa 
ɔsu na lilanu? 

17Si liwulu ɔƒɛƒɛɛ ɔ́si kalɔ kakwiidi lɛlɔ úbo na lɛƒɔ kayawi ni, kayaa kégyie aani 
abuala egyiedi na use aani bɔyɛɛlɛ na ukyuli ɔdubo. 

18Bɔkana na adubɔkana na ebunku Katɔti na bibimi kayaa bɛƒala katɔ aani 
lɛbuala ligyiedi kɔɔlɛ kɔni békuo kede kede na kuukeye aani asogya? 

19“Tina-bu lɛla lɛni na bɔdubɔsu Katɔti, ɔsika bula kasusu kese-bu suu, na 
bɔɔɔgyi lɛla lɛni na bɔsu bɔsiku lɛla lɛmɛni lɛlɔ. 

20Buti na muuti mina ngba lɛtu ugyii na lise kayi lɛsu Katɔti nnii mɔɔyɔ́ lɛtɛmiku-
nwu na mina ngba bɔyii udu? 

21Ukyuli ɔdi ulakana ɔƒɛ bɔnu ku anumi nwaa si ɔƒɛƒɛɛ úbo liƒlukutu lɛmmɔ ƒui 
ɔ́timi-nwu anumi na uukeye. 

22Na Katɔti bukeye bɔni muudie lɛlɔ taasiku kalɔ kammɔ katɔ kakɛ na buuwi lɛla 
biala lɛlɔ ni, buukeye teetulo ɔƒɛ bukeye ƒui. 

23Bulakana Katɔti bɔnu, nsu nwuna ɔyikun úbomo geen, na ɔɔbla ala ulu lɛlɔ 
kaduɛ uwi biala. 

24Ɔmmɔ ɔsu na abu bekyuli bɔɔyia Katɔti, ɔsika bekyuli bani mɔɔtalaku lɛlɔ katɔ 
na baakali ka báda anu ni, Katɔti ulánu-ma ɔnii badi lɛla lɛdi na nwuna anumi.” 

Hiob 38 

Katɔti Ɔ́tɛmi Ɔ́siku Ɔƒɛƒɛɛ Kpakplaa Kemmo 
1Katɔti ɔ́tɛmiku Hiob ɔ́siku ɔƒɛƒɛɛ kpakplaa kemmo ɔnini, 

2“Bi ɔsu na aatɛmi pii lɛni ka ɔɔɔdi lɛla lɛdi na agyi? 

3Ɔƒaani ni, klibi lɛlɔ na ami ku-ɔ bɔsa! Áƒɔ ádi ka adubɔkana ala ani na ndubo-ɔ 
buye kenye budie? 

4“Dɛ na lɛ́kya kayawi awodu ɔka kalɔ? Na wɛ na akya uwi ɔmmɔ? 

5Ngyi ka agyi ukyuli ɔni nákɔku kayawi kammɔ bɔbɛbɛ ku bune na ati asu-mi! 

6Kayawi kammɔ kalɔ ɔka ni, akpa amani nda-nwu? Na ɔma nékpo awodu ammɔ 
atu, 

7asa na únwini lɛlɔyɔ lɛnu na ɔtanta lɛyabi ku katɔ batu beete yiiduu? 

8“Uwi ɔni na ɛpu ɔ́bwɛ ɔ́lɛ kalɔ kemmo ni, ɔma nágyi ɔban ɔ́kya-nwu na ɔ́bala-
nwu kayakun use liku linwi? 

9Ɔma néti liƒlukutu bonwu lɛni nse aani kuntu ɔtondi ɔ́ka ɔ́mana-nwu? 

10Ɔma násia ubili úte-nwu aani kalɛ na baakalɛ lɛla lɛdi taakya ɔban kemmo? 

11Ɔma nátina-nwu kesii kani na uyi ɔwɔ, na ɔ́su-nwu ɔnii nwuna ɔvɔlɔvɔ ani 
mɔɔta teebo atavia mmɔ? 

12“Hiob, na ƒula ngba emeyi kemmo ni, éebo ɔda éte limeyi lɛdi dii anii kadi kegye 
na ɔƒɛ ɔtu? 

13Na áaya na bukeye bɔmmɔ búsie bútéwi kayawi kammɔ ekpo ƒui, na ábɔku 
bekyuli bekpidi bani naaawia bukeye na békeli bátɔlɔ? 

14Kadi nwaa bukeye bɔɔyá na abi ƒui lɛlɔ aatina ku ala ani nkya-nya lɛlɔ. 

15Na ka balalane balayɔ bukeye bɔmmɔ ɔsu ni, basɔ balakana na bataabla bana 
likyulikpi ala. 

16“Éeduo ésie ɛpu kalɔ ntukpa bɔni muute-nwu ntu kemmo dii? Na éeduo ésie 
ɛpu kalɔ kesii kani nágyu na kábɛ mmɔ dii? 

17Ɔban kayakun kani nákalɛ kekpine ni, ukyuli ɔdi ɔ́ɔtina-a kayakun kammɔ dii? 

18Agyi kalɛ na kayawi kammɔ kébomo, na asu-mi? 

19“Agyi bukeye kaduli, na agyi kesii kani na lɛdisa lɛnɔ lilie? 

20Adubɔti-ma kɔkyakɔ na akpanku-ma etése? 

21Lɛ́ƒɔ lɛ́di ka adubɔti ɔmɛni ƒui asu-mi, ɔsika báwɔ-ɔ uwi útu, na áabi lɛlɔ geen, 
na akya muedi asa na bédie kayawi kammɔ. 

22“Éesie kesii kani na lɛ́klibi etubankɛ atunkuli ku ani mɔɔna na ɔnantu kemmo 
líse? 

23Lɛ́da-nya líse mmɔ líte ɔgbankpi limeyi kalɛ na liti lɛni bekyuli kɔtu na 
kekpokɔ. 

24Agyi kesii kani na ɔƒɛ bukeye bɔɔsí asa na buugyingya teesie kayawi ekpo ƒui? 
Na agyi kesii kani na ɔƒɛƒɛɛ ɔni mɔɔsí ɔƒɛ katukɔ uli, asa na uubo teebekpo na kalɔ 
kammɔ ƒui lɛlɔ? 

25Ɔma námɛnɛ kuƒi úse úte ɔnantu ɔni mɔɔna ku ɔƒɛƒɛɛ kpakplaa ɔni muukpó ku 
kudu, 

26na uubo teebewi kalɔ kakwiidi kani lɛlɔ na ukyuli ɔdi uuulie lɛlɔ? 

27Na ɔma muute kalɔ kammɔ udu ntu na kaayɔ́ lɛlɔ, na livo lɛɛsɔ taakwɛ? 

28Bubo na ɔnantu ku amii ani mɔɔna bebo ɔti ɔni mɔɔtɔnku-ma? 

29Ɔma ndi ubi uni ɔni mɔɔwɔ kɔyɔ uwi ntu bɔni mɔɔba taavili na ɔɔbla etubankɛ, 

30na ɔɔyá na ntukpa ku ɛpu ntu ƒui buunyími taabla atabi atabi? 

31“Ayabi esu esu ani na akya kayaa ni, adubɔkana na akya-nya ɔbuli na ebo-nya 
lɛkpu? Munuu ani na use aani bunyimi na bényimi-nya básala na adubɔkana 
bɔƒɛnimi? 

32Na adubɔkana na atɔnku ayabi esu ku ani mɔɔtina aani akɔkɔ ku bebi na alɛ 
ana uwi lɛlɔ? 

33Ɔda bubo bɔni ndanku kayaa katɔ ala ni, adubɔkana na eti ɔda bubo bɔmmɔ 
eboku na badi-mu lɛlɔ na kalɔ kamɛni lɛlɔ? 

34“Adubɔkana na ebo liƒlukutu ɔda anii uboku ɔnantu na aya na ɔna? 

35Munuu kayaa na adubɔkana bɔya na kabwɛ ogya si édie lɛdi ákya-ka? 

36Na awɔ ndubo baasɛ bɔtina uwi ɔni na ketudi kadubo iye ntukpa bɔdubo buyi? 

37Adubɔkana na ati liƒlukutu bumomo na ada-ni aani ntu libui na ewilimi ntu 
bɔmmɔ 

38ewi kalɔ kani nákwii na kaƒɔ ntu? 

39“Awɔ muubunku bagyata na baabwi teeƒie bebuo taakun? Munuu awɔ muute 
bagyata bebi adila ani na baawia na badi bemo, 

40uwi ɔni na batɛ bana atakpɛ libu kemmo iye bebi baatú lɛla lɛdi beƒie? 

41Na baasɛ bani nkɛ kayaa mɔɔví ni, awɔ muute-ma bebi adila si beewulo kɔka 
taakya-mi?” 

Hiob 39 

Katɔti Úsie Anumi Ku Nwuna Etemila Buye 
1“Adubɔti asu uwi ɔni na alakpi akɔ bese bani na abi lɛlɔ ku bakwa baawɔ? Na 
éenye ánu-ma kawɔkɔ dii? 

2Agyi abuli ani na beeti taada kaƒɔ? 

3Na si bana ɔwɔwi údu ni, adubɔnu ati? 

4Uwi ulétu asa na bebi bammɔ baabi lɛlɔ, na anu ka ama alati bakɛ baaví. 

5“Ɔma náya na bebuo ala betine bebo bana kuƒi na bakɛ kesi kesii baaví? 

6Ami néte-ma bana kakyakɔ na kalɔ kakwiidi kemmo kesii kani na kadi mma 
kalɔ. 

7Balátuna ka belie bede lɛma linengudi, kesii kani na lɛsɛ lɛkya. Na balátuna ka 
batumini-ma. 

8Mmomu baakɛ taavi abi ƒui lɛlɔ taawia livo lɛni na bakun. 

9“Bunu na akɔ ɔgyani ɔni na alakpi akɔ na ɔ́si ɔdubunu kalɔ ɔkya-a lɛyu kemmo 
na unye utaabla kabla kadi teete-ɔ? 

10Adubunye-nwu lɛlɔ na abala-nwu kɔgba anii ugulu kalɔ iye ugyingya lɛti uwi 
kesii kadi ute-ɔ? 

11Áƒɔ ádi ka ɔdi ebuo ɔni na asia lɛnu anii ɔdubuti nwuna ɔyikun unengudi ɔmmɔ 
na ɔbla kabla kpakplaa kadi ute-ɔ? 

12Na adubɔsia-nwu anu ka uti kamu ubewi-ɔ kakpa na ebo, na ɔni-ka ku kɛɛkɛ 
utése-ɔ unwu kudɔ? 

13“Aasɛ bonwu ɔdi ɔkya ɔni neeeveyi na nwuna unu ɔsu. Uubimi nwuna avwi na 
lɛlɔtina kani ɔsu. Nsu beleti-nwu balákɔku kasangbii. 

14Aasɛ bonwu ɔmmɔ uudie nwuna avala atu taakya lɛti akɔ na kalɔ kabla 
gugungu kada-nya. 

15Na ɔɔɔdaku si ebuo ɔdi ɔdububo ubanya-nya ɔbwɛ. 

16Ɔɔbla nwuna avala aani si ɔɔɔdi anwu ɔlati náva-nya. Na ulábla-nwu aani 
nwuna lɛbibo lɛdubɔbla ukpludi. 

17Ami ɔlati nábla-nwu na ɔ́dɔlɔ lɛni, na uuubo kasusu kadi. 

18Nsu si ánu ka úse kalɔ ku usi bukeli ni, ukyuli ɔni na uli ɔpɔnkɔ ɔni muukeli 
teetulo muedi ni, bɔma na ɔɔmá-nwu. 

19“Awɔ néte bapɔnkɔ ɔyikun ɔni na bebo ku bana amɔ linwini gyɔlɔɔ lɛni nwi-ma 
amɔ lɛ́ka lɛ́mana? 

20Awɔ náya na baakana bɔƒulu aani bakpɔtilikpɔ, na beekpeyi enwu momoomo 
ku kudu kɔni mɔɔyila bekyuli? 

21Asa na bapɔnkɔ bammɔ badubukeli bátásiaku bekisine bammɔ ni, beetú lɛgba 
kalɔ taatina bana ɔyikun. 

22Na liƒu biala lilakya-ma kemmo, mmomu bɔma na baamá liƒula biala, na baatu 
lili taakya kekpokɔ mmɔ ku usi. 

23Na uwi ɔmmɔ na bekpone bani nli-ma lɛlɔ mmɔ beeƒwimi bana kuwii ku atula 
taavinku kayaa, na kuukeye na ɔƒɛ kemmo. 

24Balakana na benye liku linwi si bénu ka bávwi kekpo lise, mmomu bɔbla na 
baabla gyegyengye. 

25Kekpo kammɔ ɔnyi ɔɔkya-ma ogya lɛlɔ kemmo si bénu-ka kɔku kakaaka 
muedi, na beekpeyi enwu kemmo ku kudu teedie kekpo ese ani na baavwi kenye. 

26“Si kɔyɔ uwi ɔdubo ni, awɔ mɔɔtina basangbii kalɛ na beveyi bakɔ katɔ katɔ na 
batɔlɔ beteesie kɔlɔ kɔni nkya kada kakɛ? 

27Na kɔdigbo aasɛ nɔɔ? Awɔ muubó-nwu ɔda asa na ɔɔbla nwuna kakyakɔ na abi 
kangyaa eli na katɔ katɔ? 

28Abi ammɔ eli ndi-nwu kama kekpokɔ kpakplaa kani na ɔɔkya. 

29Mmɔ na uunye taanu nwuna lɛdila teemene ɔgyu kakaaka, na ɔɔsia-nya kama. 

30Nwuna bebi baakun lɛna ku ubugya. Na kesii kani na lɛla lɛdi líkpi lɛtɛ ni, mmɔ 
na ɔɔkya.” 

Hiob 40 

Unwoti Ɔ́tɛmiku Hiob 
1Unwoti ɔ́su Hiob ɔnini, 

2“Ami ndi Unwoti Ɔyikune Ƒui, nsu ákyaku-mi unyeƒi anii lɛla lɛni na ábla ndi 
lɛbuni. Na ɔƒaani ni, bo na ebedie kenye na linu.” 

3Mmɔ na Hiob údie kenye ɔnini, 

4“Ami ndi ɔma na muudie mina litemi kenye? 

5Lɛ́ɛtɛmi lɛsia kama kɔlɛ kɔlɛ na nsɔ liiibo lɛla lɛdi na mɔɔsu.” 

6Amu na Katɔti ɔ́tɛmiku Hiob ɔ́siku ɔƒɛƒɛɛ kpakplaa ɔmmɔ kemmo ɔnini, 

7“Ya na ami ku-ɔ butaanu lɛlɔ anumi, na edie etemila ani na ndubo-ɔ buye mɛni 
kenye! 

8“Bɔtina na ada-mi kalɛ na ese siin, na ami mmomu naaatɛ etemila siin na ulu 
lɛlɔ? 

9Bɔbla na ƒula kɔnu kɔɔbla ɔyikun ala, na ƒula lɛdi lɛnɔ libo ogya mina kalɛ? 

10Si lɛni na aasu bɔdi ni, ya na bukeye bɔni mɔɔtina ƒula lɛgadi bɔka bɔmana-a! 

11Die ƒula kɔnyi keyi, na eboku bekyuli bani mɔɔtalaku lɛlɔ katɔ kalɔ. 

12Sia bana ƒui anumi, na ayila balalane bammɔ ƒui udu. 

13Ya na benyimi-ma ku bekpine kɔvadi, na bava-ma basala na ɔtumu akɔ. 

14Bla ɔmɛni na lɛnu lɛti ka sɔsɔ ákyaku-mi unyeƒi na ádi ubo. 



985 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

15“Ami nédie awɔ ku ketu kemmo atu ɔni baalɔ etuntu, na ɔɔkun livo aani ɔmantɛ 
akɔ. 

16Na ubo ɔyikun geen ɔ́si nwuna lɛgba útédu nwuna kaƒɔna. 

17Nwuna ɔka ɔɔkunku aani kugyii kagba. Na nwuna ebuli lɛnɔ émini geen. 

18Na nwuna lɛgba ekubi ese aani abuala. 

19Lɛ́bla-nwu na ubo ɔkplu geen utulo bebuo bamba, nsu ami ɔni nédie-nwu kani 
ndubɔkana na lɛni lide-nwu ku mina kewii. 

20Abi lɛlɔ na nwuna livo lɛkundi lɛkya, na uunye taadi mmɔ, na beƒiebuo bamba 
baaƒia taavi-nwu amadɔ na baabu-nwu. 

21Ketudɔ alakpi kalɔ ku lɛba livo lɛmmɔ akɔ na ɔɔbɛ́ taakya. 

22Na egyii ani nnye ketudɔ mmɔ mɔɔkya-nwu ɔyuli ka áka amana-nwu ɔsu. 

23Si ina dɛ na Yordan Ketu kammɔ kéyi na kaagbá taasiaku-nwu na ɔ́kɔ úbedu-
nwu anumi muedi ni, ɔtɔtɔ biala ulagyu-nwu. 

24Na alakana ulu ɔdi lɛlɔ bɔsia na eƒie etuntu ku kakpagyuɛ na akya-nwu 
kakwɛnimi enwu na akpanku-nwu.” 

Hiob 41 

Alakana Ɛpu Kemmo Odenge Buƒie 
1“Adubɔkana odenge ubendi buƒie ku ɔdaliwa, munuu kabuli na adubuti enyimi-
nwu kenye na akalɛ-ka? 

2Adubɔkya-nwu kakwɛnimi enwu iye akya-nwu unungla kabuli na ada-nwu 
ataavinku? 

3Na áƒɔ ádi ka ɔdubuvele-ɔ ɔnii nu-nwu kɔnyana? 

4Ɔdubɔnyonu lɛlɔ ute-ɔ lɛni aani ƒula kabla ɔblane úsela uwi ƒui? 

5Adubɔkana-nwu lɛgba bunyimi aani kaduli ebuo ɔdi ete belekubi anii 
bataaƒianku aani aasɛ kalɛ? 

6Ebuo ɔni na badubɔkana badi-nwu kuye na ɔdi? Bɔdu na badubɔdu-nwu na 
bekulo-nwu lɛna basia kalɛkɛ lɛlɔ beteeye? 

7Atula biala udu ɔdi ulabla nwuna ɔlɔna ɔku iye lili lɛla lɛdi. 

8Na si aaagyi na ébo kɔnu áda-nwu na ɔ́kunku-ɔ ni, asɔ alasu anii aabla anu kudii! 

9Ɔtɔtɔ ɔni lɛti ndubo-ɔ bɔgyu si éti lɛnumi ánu-nwu muedi ni, alasu anii eeƒie-
nwu ataanyuɛ. 

10Na si ebuo ɔmɛni lɛlɔ libo liƒu ɔni na ukyuli ɔdi ulakana bɔsu ɔnii utékpoku-
nwu ni, ɔma geen ndubɔkana bɔsu ɔnii uunye ɔsiaku ami? 

11Ami mɔɔdi kayawi kemodi kammɔ ƒui lɛlɔ kalɛ na mɔɔyɔ́, na ɔdi uuubo kayu 
kadi na uuye-mi. 

12“Nu ɔyikun ɔni udu na liƒu kebweyi kamɛni kebo na nwuna lɛgba ku ɔlɔna ɔsu! 

13Na ɔma ndubɔkana na unye ɔsiaku-nwu na ɔdi ɔyikun ɔmɛni udu lɛlɔ, iye ubo-
nwu lɛkpu ɔkya kɔgba kɔdi kemmo? 

14Ɔma ndubuse kayi ubimi-nwu kenye na ɔnu-nwu kenye kemmo anyi ani 
mɔɔda liƒu mmɔ? 

15Nwuna kama kémini, na kese ekpobi ekpobi aani lɛgyumanala. 

16Na ɔƒɛƒɛɛ muedi ulakana kasakɔ mmɔ ntɛ bɔvi. 

17Na ka budi na bédi ekpobi ammɔ ɔsu ni, ulámamiku lɛlɔ. 

18“Si liƒu kebweyi kammɔ kékpeyi enwu ni, ogya ɔɔbwɛ taalɛ, na nwuna anumi 
eekeye aani kadi négye kadubo. 

19Na agyakpabi ku ogya aalɛ́-nwu kenye kemmo. 

20Na uyɔ ɔɔlɛ́-nwu enwu kemmo aani kalɛ na liwulu lɛɛlɛ́ libui lɛni nsia ogya 
kemmo. 

21Na ɔɔnwuna ɔƒɛƒɛɛ ɔni náƒɔ ogya geen, na uukeyi lɛla biala na nwuna anumi na 
lɛɛyɛyɛ. 

22“Nwuna limɔ límini geen na ɔɔda ukyuli biala liƒu. 

23Nwuna lɛlɔ kɔsakɔ kɔni na adubɔnu ka kuse kpɛtɛ kpɛtɛ ƒui ni, kubo ɔkplu 
kutulo abuala. 

24Na nwuna kayi kebo ɔkplu ketulo lɛtakpɛ. 

25Na si uwi ɔni na liƒu kebweyi kani mbo kudu mɛni káda kálɛ ni, bayikune geen 
muedi beenwíni kama taatɔlɔ ku liƒu. 

26Kewii iye lɛtula lɛdi liiibo na wakana-nwu lɛla lɛdi bɔbla. 

27Na atula ani na béti abuala geen ku abuala egyiedi bétu ƒui ni, aaadi lɛla lɛdi na 
nwuna kudɔ, mmomu buse na ese aani ligyii lɛni nébun. 

28Na buse na atabi ani na béƒwimi na kavwinvwi kemmo bálɛ-nwu ese aani kamu 
ligyɔ. Na kebweyi kammɔ geen ni, kalayia lɛtula biala. 

29Si ɔ́nu lɛtula ni, bɔma na ɔɔmá. Na si ugyii lɛnɔ na béti báƒiɛmi-nwu ni, buse na 
use-nwu aani livete na lɛdi. 

30Si ɔ́kpɛ aba kemmo úsela ni, nwuna lɛlɔ ɔku ɔni nse yayaaya mmɔ ɔɔbwɛ kalɔ 
teegyingya-ka teewi. 

31“Na si ɔ́tu úduo ntu kalɔ ni, ntu bɔmmɔ ƒui bɔɔnwanɛ lɛlɔ aani nnɔ bɔni 
muuƒuƒuo. 

32Na kesii kani na ɔ́sia úsela ƒui kaabla ƒututuu ku avlɔvɔ. 

33Kebweyi bamba kadi kasɔ keeebo kalɔ lɛlɔ na kaada liƒu lɛni. 

34Anwuɔsu ɔsɔ ulánu kebweyi bamba ɔnii kadi lɛla lɛdi na nwuna anumi.” 

Hiob 42 

Ukyuli Biala Ulenye Ulásiaku Unwoti 
1Hiob ɔ́su ɔnini, 

2“Ukyuli biala ulakana na wata wenye-ɔ lɛlɔ, ɔsika awɔ mbo ɔyikun na akana na 
abla lɛla biala na aayɔ́. 

3Éye-mi anini, ‘Ɔma mɔɔtɛmi taasiku ala ani na lɛ́lɛ ugyii lɛlɔ lɛni na lɛla tati 
kemmo?’ Na sɔsɔ ni, lɛ́tɛmi lɛ́siku ala ani na mina kasusu kétenu kalɔ lɛlɔ. Na ana 
lɛlɔ ala ku kalɔ bunu ese-mi kalɛ kadi. 

4“Na ásu-mi anii nse atu na lidie ala ani na adubuye-mi kenye. 

5Bekyuli kenye na línu ƒula lɛlɔ litemi. Nsu ɔƒaani ni, ami ɔlati lɛ́nu-ɔ ku mina 
anumi. 

6Ɔmmɔ ɔsu na mina lɛlɔ lɛ́bɔ-mi na líbo nli ɔtumu ku ntɔ akɔ mɛni. Na mɔɔtina 
kalɛ na mina lɛlɔ libo kɔnyana.” 

Katɔti Ɔ́tɛmi Úte Hiob Bakpana 
7Ɔmmɔ kama ni, Katɔti ɔ́su Eliƒas ɔnini, “Livo liiƒí-mi na awɔ ku ƒula bakpana inyɔ 
bakladi lɛlɔ, ɔsika bítasu litemi geen na mina lɛlɔ aani kalɛ na mina kabla ɔblane 
Hiob ɔ́su ɔ́siku-mi lɛlɔ. 

8Anwuɔsu biti ɔmantɛ bakɔ maatɛ ku baƒonu maatɛ na bisie Hiob kudɔ na 
bitákyula akpala na lɛkpabi lɛlɔ na bina lili. Na ɔmmɔ kama ni, Hiob ɔdubɔkpali-
mi uvele, na ndubuti bina ekpidi lɛkyiɛ-mii, na nsɔ lɛɛɛdubo-mii kɔtu bɔni na 
bina adɔlɔla bɔbla ɔsu.” 

9Eliƒas ku Bildad ku Soƒar bádi litemi lɛmmɔ lɛlɔ na Katɔti únu Hiob buvele. 

10Ka Hiob ɔ́kpali Katɔti na úvele úte nwuna bakpana ɔ́wɔlɔ lɛni ni, Katɔti ɔ́sɔ ɔ́bla 
na Hiob únwini ɔlakɛne na ɔ́kɛ ala ani nése-nwu akpa anyɔ. 

11Ɔmmɔ kama ni, Hiob ɔ́ya na bánwa adila na ɔ́lɔ nwuna banwani bananabi ku 
belekubi ku nwuna bakpana na bádi limeyi. Na nwuna bakpana béwulo-nwu 

kɔnyana na lɛbibo lɛni na Katɔti ɔ́ya na líbo-nwu lɛlɔ ɔsu. Na bana akɔ ɔdi biala 
úte-nwu sika ɔƒualadi ku ugyiedi kɔkwɛnimi. 

12Na Katɔti úte Hiob kusɛ kusɛ útulo kudeedi ƒui. Na ɔ́ya na ɔ́kɛ baƒonu mpim 
leevu-ine ku bebuo ala betine benengudi mpim ɛku ku ɔmantɛ bakɔ mpim inyɔ 
ku bebuo ala betine apim unwi. 

13Hiob ɔ́sɔ ɔ́wɔ bebi bananabi maatɛ ku belekubi ɛtɛ. 

14Na belekubi bammɔ anyi ndi Yemima ku Kesia ku Keren Hapuk. 

15Belekubi bammɔ mɔɔdia bɔnu teetulo na kalɔ kammɔ ƒui lɛlɔ, na Hiob úte-ma 
kadikɔ aani kalɛ na úte bananabi bammɔ lɛnɔ. 

16Hiob ɔ́sɔ úlie ngba akwa eti anyɔ ku aavlene ɔni na úlie ɔ́nu nwuna bawɔ bawɔ. 

17Anwuɔsu Hiob ɔ́bi geen na ngba búmo-nwu asa na úkpi. 

Kɔgya 

Kɔgya 1 

1Katɔti ɔdubɔya na lɛlɔ lɛyɔ bekyuli bani naaabla taasiaku bekyuli bekpidi 
kasusu kani na baakya bekyuli lɛlɔ. Na balásiaku alaekpidi bablane ɔbladu kama. 
Na baládiku-ma kɔkpana na bataama anwu Katɔti lɛnɔ. 

2Mmomu lɛlɔ lɛɛyɔ́-ma ka bataadi Unwoti ɔda bubo lɛlɔ. Na beteeduo ɔda bubo 
litemi lɛmmɔ kemmo usien ku ɔƒɛ. 

3Bekyuli bammɔ udu bese aani egyii ani nnye ketudɔ. Na aanwu ebi na uwi lɛlɔ. 
Na egyii ammɔ eléwiile evete. Na bana ablala ƒui aatɛ teete-ma. 

4Nsu bekyuli bekpidi ama ni, uuuse uuute-ma lɛni. Buse bese aani aƒaaƒa ani na 
ɔƒɛƒɛɛ uubó taavinku uwi ndi uwi. 

5Alaekpidi bablane beeebo kenye kadi na bedie na limeyi lɛni na Katɔti 
ɔdubɔtɛku-ma litemi lɛlɔ. Na ɔdubudie-ma use lɛti bɔsiku nwuna bekyuli kudɔ. 

6Unwoti anu asia bekyuli bani mɔɔsia nwuna ulu lɛlɔ siin, na ɔɔgyumana-ma. Nsu 
bekyuli bani naaasia nwuna ulu lɛlɔ ni, badubɔyii udu. 

Kɔgya 2 

1Bi ɔsu na bayawine beenyimi ala, na bekyuli baasa lili keeke? 

2Kayawi baga bábla unwi na benye beekpóku awɔ ku ƒula Ukyuli Ɔƒunadi. 

3Na baasu banini, “Bɛya buni-ma na bukulo bana kɔbuli kɔni nda-bu ƒui budie 
lɛlɔ na bɔlɛ bana lɛlɔ bɔdi kalɔ.” 

4Nsu Unwoti ɔni nli nwuna lɛgaboku lɛlɔ na katɔ kaaka 

ɔ́ma bana kakali. 

5Amu na livo líƒi Unwoti na ɔ́dɔnku-ma. Na ɔ́kya-ma liƒu geen. Na ɔ́su na nwuna 
kɔnyi kemmo ɔnini, 

6“Sion Kɔbi kedee lɛlɔ na líse mina Ɔga Ɔƒunadi líse.” 

7Ɔmmɔ kama ni, Ɔga Ɔƒunadi ɔmɛni ɔ́su ɔnini, “Ndubɔkɔ lɛsa na Unwoti lɛla lɛni 
na úse kenye úte-mi lɛlɔ ɔnini, ‘Awɔ ndi mina ubi. Na ɔmwi ni, línwini-ɔ ɔti. 

8Awɔ, vele-mi na ndubuti kayawi kadi bekyuli ƒui lite-ɔ na eti kayawi ƒui abla ƒula 
kadikɔ. 

9Na adubuti lɛbuala ɔgagyii adi-ma lɛlɔ ku ɔyikun kpakplaa na abwɛ-ma ewi kalɔ 
kpɛtɛ kpɛtɛ aani ebwi kalɛ.’ ” 

10Ɔmɛni ɔsu ni, amii kalɔ kamɛni lɛlɔ badine bani mɔɔdi kayawi lɛlɔ ni, binu bɔlɛ 
bɔmɛni kaduɛ na bɛda anu na litemi lɛmɛni lɛlɔ! 

11Na bitaakpa Unwoti ku ɔbu geen ku lɛlɔyɔ. 

12Na biboku eli kalɔ bite-nwu. Na si ɔɔɔdi lɛni ni, Unwoti ɔdubɔkɛku-mii kɔnyi 
geen na ɔyila-mii udu kɔnakunwi. Nsu lɛlɔ litaayɔ bekyuli bani muukeli teesie-
nwu kudɔ ka ɔgyumana-ma. 

Kɔgya 3 

1O Unwoti, agyi kalɛ na mina bekisine bemomo na bana ƒui báta beekpóku-mi. 

2Na baasu banini, “Katɔti ulakana-nwu bukpo bɔƒɔ.” 

3Nsu ni, Unwoti Katɔti, awɔ mɔɔgyumana-mi uwi ndi uwi na ɔgbankpi kemmo. 
Na awɔ mɔɔyá na mɔɔdi mina bekisine lɛlɔ na mɔɔsɔ teese kayi na mɔɔƒɔ́ lɛnyi. 

4Mɔɔkpali awɔ Unwoti teevele nnii nu-mi bɔkpali na ebebunku-mi ɔ́si ƒula kɔbi 
kedee lɛlɔ mmɔ. 

5Mɔɔtɛ taalɛɛ usien umodi ƒui. Na aayá na mɔɔta ku ɔlɔkplu. 

6Na liƒu biala lítada-mi na bekisine mpim liti bani náka bámana-mi ɔsu. 

7Unwoti mina Katɔti, bo na abaƒɔ-mi! Ƒɛ mina bekisine ƒui anyi ku linungla kalɛ 
na basɔ balákɛ ɔyikun ɔdi mina lɛlɔ. 

8Unwoti, awɔ mɔɔyá na ukyuli ɔɔdi nwuna bekisine lɛlɔ. Na awɔ kani mɔɔbla-
nwu lɛƒɔndia. 

Kɔgya 4 

1Mina Unwoti Katɔti ɔni muunye-mi kama, si mɔɔkpali-ɔ ni, nu te-mi! Uwi ɔni na 
ala ékpoku-mi ni, awɔ nédie-mi. Bla-mi lɛƒɔndia na enu ala ani muuvele-ɔ! 

2Amii bekyuli, uwi ɛlɛ sɔɔn na bɛdubo-mi lɛnyi bubile butálɛ? Na uwi ɛlɛ na 
bɛdubɔyɔ adɔlɔla ku ala ani neeebo kɔsia? 

3Bitayiƒala ka Unwoti Katɔti ɔɔda bekyuli bani nsiaku-nwu kama siin aani anwu 
badi. Uunú-mi bɔkpali si muuvele-nwu lɛla lɛdi. 

4Si bíti kɔnyi ni, bitaya na bina kɔnyi kɔya na bɛbla likpidi. Na si bɛ́yu bɛ́tɛ ni, na 
biduo lɛlɔ ku ala amɛni kemmo bɛnu kaduɛ na bɛbla kpoo. 

5Bɛbla akpala ani na Unwoti Katɔti ɔɔyɔ́ bite-nwu. Na biti bina kayi bɛsia-nwu 
lɛlɔ. 

6Bekyuli pii bakya baasu banini, “Bɔɔyɔ́ ka ukyuli ɔdi ɔbla-bu lɛbuni lɛdi. Unwoti, 
ya na ƒula lɛƒɔndia limomo-bu lɛlɔ libu!” 

7Áya na mina kayi kéyi ku ebiti geen útulo bana ebiti ani baakɛ́ si bákɛ edula pii 
aani antabi ku egyiibi ntɛ bɔwɔdi. 

8Si lɛ́yu lɛ́tɛ ni, mɔɔlɛɛ ƒaa, ɔsika awɔ kani ndi mina Unwoti ɔni mɔɔgyumana-mi. 

Kɔgya 5 

1Unwoti Katɔti, se atu na enu lɛla lɛni na muuvele-ɔ! Na enu-mi lɛnwuna lɛni na 
muubó taakpali-ɔ. 

2Mina Ɔga ku Katɔti, nu-mi keku kani muuwulo na mɔɔkpali-ɔ nnii bunku-mi. 

3Mina Unwoti, ɔtanta tutuutu biala ni, mɔɔda mina etemila taava-a anumi na 
muuti mina lɛlɔ ku ala ani muuvele-ɔ taakya-a enu kemmo kalɛ na abla-nya ete-
mi. 

4Ɔsika adi Unwoti Katɔti ɔni na alayɔ likpidi. Na alátuna ka alaekpidi bablane 
benye-ɔ anumi bevele-ɔ lɛla lɛdi. 

5Na bekyuli bani mɔɔkun lɛmɛnɛ ni, alawia-ma alanu. Na ekisi bekyuli bani 
mɔɔbla likpidi. 

6Na ɔkɔ banyine ƒui ni, adubo-ma udu bɔyila. Na bani muuwi ubugya kalɔ ku bani 
muudie bekyuli teete ni, ekisi-ma. 

7Nsu ami ni, Ati, ɔ́si bɔyɔ bɔni na aayɔ́-mi geen ɔsu ni, ndubɔkana na liduo lisie 
ƒula ɔtɔ kemmo na liboku lɛlɔ kalɔ lite-ɔ ku ɔbu. Na ndubɔkana na lɛ́kpa-a na ƒula 
kakpakɔ kedee mmɔ. 

8Unwoti Katɔti, tɔnku-mi vinku ƒula lilu lɛni nse siin lɛlɔ ɔsi mina bekisine pii 
ɔsu! Na aya na lɛnu ƒula ulu lɛti nwaa. 

9Mina bekisine balásu litemi geen lɛni lɛlɔ na ukyuli uti anu ɔsia. Na bana kayi 
kemmo geen ni, baayɔ́ ka batɔlɔ bekyuli batákya ɔgbankpi kemmo na bekpi. 
Bana inye buse aani kɔƒiɔtɔ kɔni nálɛmi kuwi. 

10Unwoti Katɔti, du-ma kɔtɔ na ani-ma kɔtu! Na aya na bana likpidi lɛni baakali 
linwini kakpagyuɛ na udie ama alati. Bɔku-ma na bekeli ƒula anumi na ekpidi pii 
ani na baabla ɔsu ku kalɛ na baata teenye-ɔ lɛlɔ ɔsu. 

11Bekyuli bani néti-ɔ bénwini katamikukɔ ni, lɛlɔ lɛdubɔyɔ-ma na beteedie ebiti 
lɛnu uwi ƒui. Gyumana bekyuli bani ƒui mɔɔyɔ́-ɔ, ɔsika awɔ ɔsu na bana ebiti eedú 
taawɔlɔ. 

12Unwoti, bekyuli bani mɔɔsiaku-ɔ kama siin ni, eete-ma kusɛ kusɛ. Gyumana-
ma ku ƒula lɛƒɔndia aani kalɛ na kekpo lɛgyumanala lɛɛgyumana ukyuli. 

Kɔgya 6 

1Unwoti Katɔti, teti kɔnyi na adɔnku-mi! Na tani-mi kɔtu si livo liiƒí-ɔ! 

2Unwoti, nu-mi kɔnyana! Kya-mi ɔkplu, ɔsika ɔyikun ina blii suɛ ɔdi ɔsɔ uuubo-
mi. 

3Muunú ɔlɛ geen na mina lɛlɔ ƒui kemmo. Unwoti, buvele tetu uwi. Bo na ababwi-
mi. 

4Unwoti, bo na ebedie-mi! Na ƒula lɛƒɔndia ɔsu ni, nu-mi kɔnyana na edie-mi na 
kukpi kemmo! 

5Ɔsika bekyuli baayiƒala-a si békpi. Na kekpine mmɔ ni, basɔ baaadubo-ɔ bɔkpali 
bumwi. 

6Líiwulo kɔnyana laa na lɛ́yii udu. Na mina atɛla ku lɛla lɛni na mɔɔsia lili ƒui aaƒɔ́ 
mmii usien biala na mina keku kani muuwulo ɔsu. 

7Ɔkplu kemmo na mɔɔkana bɔnu, ɔsika mina anumi éƒu kede kede. Na mina 
bekisine keku kani na baakya-mi ɔsu. 

8Amii alaekpidi bablane, bɛkpɛ bɛlɛ-mi lɛlɔ! Unwoti Katɔti uunú-mi buwulo. 

9Uunú ka muuwulo taakpali-nwu nnii ubunku-mi. Na ɔdubɔbla ute-mi lɛni kani. 

10Kɔƒa kɔdubo mina bekisine ƒui bukpo, na liƒu lɛda-ma geen, na benwini bekeli 
batɔlɔ. 

Kɔgya 7 

1O Unwoti, mina Katɔti, awɔ na líkeli líbo ḿbatamiku. Die-mi lɛku bekyuli bani 
nsiaku-mi na baawia ka bayila-mi ngba enu kemmo. 

2Si ɔɔɔdi lɛni ni, badubo-mi buƒie bɔtɔlɔku aani gyata kalɛ na baduli-mi kɔkɛ 
kɔkɛ. 

3O Unwoti, mina Katɔti, aanu-mi enu sɛɛn na katɔ, ńtaƒiɔ ɔdi! 

4Mina ɔkpana ɔmani na lídie líte iye mina ukisine ɔmani lɛlɔ na lɛ́ta línye na ulu 
ukpidi ɔdi lɛlɔ? 

5Na si lɛ́bla ala amɛni adi ni, na aya na mina bekisine babi basiaku-mi na beƒie-
mi, na banya-mi badu bava kalɔ. 

6O Unwoti, ta ku kɔnyi na enye ada mina bekisine bani nsiaku-mi ku kɔnyi geen! 
Ta na ebunku-mi! Ɔsika awɔ mɔɔtɛ litemi ulu lɛlɔ. 

7Anwuɔsu sala kadi bekyuli ƒui lisu na elie ƒula lɛgaboku lɛlɔ na katɔ na adi-ma 
lɛlɔ. 

8Awɔ ndi bayawine ƒui litemi ɔtɛne. Unwoti Katɔti, tɛ litemi lɛmɛni te-mi na lɛdi 
ubo. Ɔsika agyi ka ala amɛni ƒui adi aaada-mi. 

9Awɔ ndi Unwoti Katɔti ɔni nse siin na agyi bula lili kemmo kakali ku bula kayi 
kemmo ayɔla ƒui. Nye tile alaekpidi bablane ala bɔbla ulu! Na ada bekyuli bani 
nsiaku-ɔ kama siin na benye kpakplaa. 

10Unwoti Katɔti mɔɔgyumana-mi. Na bekyuli bani ƒui muunú-nwu litemi ni, ɔɔƒɔ́-
ma ngba. 

11Unwoti Katɔti ɔɔtɛ litemi siin na ɔɔdú bekyuli bekpidi kɔtɔ limeyi ndi limeyi. 

12Si bekyuli bekpidi bátavumana udu ni, Katɔti ɔdubo nwuna kewii bɔdɔ buse 
bute-ma. 

Ɔ́ɔni nwuna kataminta úse unye kagyumana. 

13Ɔ́klibi nwuna ekpola ɔda unye. Na ɔda nwuna atula ani mɔɔda ogya unye ka 
ɔkyula-ma. 
14Bekyuli bekpidi baada likpidi kaƒɔ. Na baawɔ ɔkɔ bɔnyi ku lɛsɛ bɔkya ku kalala 
bɔbla. 

15Nsu kɔkpagyuɛ kɔni na baakywɛ bekyuli bammɔ ni, aku kani muudie-ma. 

16Ɔmmɔ ɔsu ni, ama alati bana ekpidi ndubo-ma kɔtu bɔni. Na bana likyulikpi 
kasusu keenwíni teebo-ma lɛlɔ. 

17Mɔɔgyá Unwoti Katɔti enu ka ɔɔtɛ litemi siin ɔsu. Na mɔɔtu enugya lɛnu teete 
Unwoti Katɔti ɔni ntulo ƒui. 

Kɔgya 8 

1O Unwoti ɔni ndi bula Katɔti, kayawi bekyuli ƒui baanu ƒula lɛgadi bukeye na 
kesii biala. Na aayá na ƒula bukeye buugyingya teetédu katɔ kakaaka ƒui. 

2Ábla banamu ku bebiwɔ anii beti bumwi bɔni náƒɔ kuye geen bete-ɔ. Elie kalɔ 
kpi ɔni na ƒula ukisine ɔdi ulakana-a bɔni bude kudii. Na bekyuli bani mɔɔta 
teenye-ɔ lɛlɔ ƒui aayila-ma udu. 

3Si mɔɔnu kalɛ na édie kayaa na mɔɔnu kɔbuli ku ayabi ani na áya na enye ana 
kunyenkɔ ni, 

4na muuye lɛlɔ nnii bi na ukyuli ɔdi, ɔsu na aasia-nwu anu lɛni? Na bi na Ukyuli 
Ɔyawine Ubi ɔdi, ɔsu na aanu-nwu lɛlɔ lɛni? 

5Na áya na úbo úbenye kenyekɔ kani náyu kalɔ blii kétulo na awɔ kadi kudɔ. Na 
áya na uukeye na bekyuli baabu-nwu. 

6Na áya na ɔɔdi ala ani ƒui na édie lɛlɔ. Na éti ala ammɔ ƒui ákya-nwu lɛgba kalɔ. 

7Baƒonu ku ɔmantɛ bakɔ ku lɛku kemmo bebuo ƒui lɛnɔ bakya-nwu kalɔ. 

8Na ɔɔdi baasɛ ku kɔbɛ ku bebweyi bani nkya ɛpu kemmo ƒui lɛlɔ. 

9O Unwoti Katɔti, kayawi ala ƒui aanu ƒula lɛgadi bukeye. 

Kɔgya 9 

1Unwoti, ndubo-ɔ enu butaagya na limwi-ɔ uwi biala ku mina kayi ƒui. Na 
ndubɔsu akɔla budie taatina ala ani ƒui na ábla. 

2Ndubɔtu lɛlɔyɔ kɔgya na awɔ ɔsu. O Katɔti ɔni ntulo ƒui, ndubɔtu kɔgya limwi-ɔ 
lɛnyi. 

3Mina bekisine beekeli si áda álɛ. Na balákana-a bunye bɔsiaku, mmomu baayii 
udu. 

4Eli ƒula lɛgaboku lɛlɔ na aatɛ etemila siin. Na ékulo mina litemi kemmo ka mina 
litemi libo ubo. 

5Ádu kadi bamba bekyuli ƒui kɔtɔ na áyila bani na bebo kalala udu. Na áya na 
bana anyi álɛ bekyuli ƒui kasusu kemmo úsela uwi ƒui. 

6Bekisine bammɔ béduo ɔgbankpi ɔni kemmo na basɔ balakana bɔlɛ kudii. Na 
ábwɛ-ma kuliekɔ ƒui. Na ukyuli ɔdi ɔsɔ ulakali ɔnii bákya mmɔ dii muedi. 

7Unwoti mɔɔdi kayawi ku ala ani ƒui na údie lɛlɔ úsela uwi ƒui. Na úse nwuna lɛga 
kadikɔ úse kpakplaa na uli nwuna lɛgaboku lɛlɔ ka ɔtɛ litemi. 

8Na ɔdubɔtɛku kayawi bekyuli ƒui litemi na ulu siin lɛlɔ. Na ɔdubɔdi-ma lɛlɔ na 
ulu ɔbuni lɛlɔ. 

9Unwoti ɔdi katamikukɔ ute bekyuli bani lɛlɔ na bekyuli bamba baadi kpakplaa. 
Na anwu ndi kama kekpokɔ ute bani na ala eekpóku. 

10Na bani ngyi kalɛ na ƒula lɛnyi libo ɔyikun badubo bana anu buti bɔsia-a lɛlɔ. 
Ɔsika bútenu kudii ka ɔdi ɔ́kpali-ɔ ɔnii bunku-nwu na átakpete-nwu. 

11Bidie lɛnu bimwi Unwoti ɔni nli mɔɔdi lɛga na Sion. Na bibo nwuna ala ani na 
ɔ́bla kudu na kadi ƒui bekyuli akɔ. 

12Ɔsika Katɔti ulayiƒala kalɛ na ɔni bekyuli bani néwi bekyuli ubugya kalɔ kɔtu. 
Na uleni bekyuli bani muuwulo taakpali-nwu keku na kalɛ na beekpóku-ma ɔsu. 

13O Unwoti, nu kalɛ na mina bekisine benye beekpóku-mi! Nu-mi kɔnyana na 
aƒɔ-mi ngba alɛku kekpine kayakun kani na líidu lɛ́wɔlɔ mmɔ kemmo. 

14Ya lɛ́sɔ línwini ḿbedu Sion ɔba kenye na lidie lɛnu limwi-ɔ. Na lɛlɔ lɛyɔ-mi na 
kalɛ na áƒɔ-mi ngba ɔsu. 

15Kadi bamba bekyuli bani néku-mi ubu ka lɛnu-nwu kemmo ni, ama alati bánu 
ubu ɔmmɔ. Na kakpagyuɛ kani na bábɛ bákywɛ-mi ni, kédie ama alati. 

16Unwoti, bekyuli ƒui bagyi-ɔ ka aabla ala ulu geen ɔmmɔ lɛlɔ. Nsu balalane ni, 
bana ablala eenwíni kakpagyuɛ teedie-ma. 

17Kaƒiɔtɔ kemmo na balalane beenwíni teetéduo ama ku kadi bekyuli bani 
mɔɔyiƒala ka Unwoti ɔkya. 

18Nsu bani mɔɔyaki ala ni, Unwoti ɔɔɔdubo-ma bɔyiƒala ƒui. Na bani na ala 
eekpóku nsu bana anu asia Unwoti lɛlɔ ka ɔƒɔ-ma ngba ni, bana lɛnunsia 
lɛɛɛdubo udu bɔyii. 

19O Unwoti, ta na edie lɛlɔ. Na taya na kadi bamba bekyuli badi lɛlɔ. Mmomu ya 
na bekyuli bamɛni ƒui bada balɛ-ɔ anumi na atɛku-ma litemi. 

20O mina Unwoti, ya na liƒu ala bonwu ada alɛ-ma lɛlɔ. Na bati nwaa ka kayawi 
bekyuli keeke kani na badi. 

Kɔgya 10 

1O Unwoti, bi ɔsu na ágyunku-bu lɛni, na si uwi ɔni na ala eekpóku-bu ni, na eeti 
ƒula lɛlɔ taabɛla-bu? 

2Bekyuli bekpidi baatalaku lɛlɔ katɔ na beekpóku bawabane. Anwuɔsu ya na 
ama alati kɔkpagyuɛ kɔni bákywɛ kudie-ma. 

3Ukyuli ukpidi ɔɔkun lɛmɛnɛ na ala ani na ɔɔwia lɛlɔ. Na ukyuli ɔni muugyele 
anumi taasia lilu likpidi lɛlɔ taaƒɔ bekyuli ala ni, uuwida Unwoti na uuní-nwu. 

4Ukyuli ukpidi ɔɔɔdaku Unwoti lɛda na ɔɔkali ka Unwoti uuubo kenyekɔ kadi na 
nwuna keliela kemmo. 

5Ukyuli ukpidi ablala biala aalɛ́-nwu kɔsia uwi ƒui, nsu ɔɔɔgyi ulu ɔni lɛlɔ na 
Unwoti ɔɔsia taatɛku bekyuli litemi. Na ɔɔmá nwuna bekisine muedi. 

6Na ɔɔsu lɛlɔ ɔnini, “Lɛla biala lilakana-mi bukpoku. Na lɛɛɛdubo buduo 
ɔgbankpi ɔdi kemmo lɛnɔ.” 

7Ewida ku ɔkɔ ku likyulikpi etemila sɔɔn néyi-nwu kemmo. Na likpidi ku kalala 
etemila amɛni kani na ɔɔsu. 

8Ɔɔbɛ́ teebi akpaklɔ ulu lɛlɔ na ɔɔtú bekyuli bani naaadubo bɔkana na bekpo baƒɔ 
lɛlɔ na ɔdu-ma. 

9Na ɔɔsɔ teebi nwuna kabɛkɔ mmɔ kpoo aani kalɛ na gyata ɔni na kɔka kɔɔda 
ɔɔbla. Na ɔɔtú bawabane. Na uƒie-ma kɔnakunwi na ɔkpɛ-ma ɔtɔlɔku aani ebuo 
ɔni nánu kakpagyuɛ. 

10Na bekyuli bani béƒie mmɔ bese aani bebuo bani neeebo kekelikɔ kadi na 
ɔyikune ɔmmɔ aƒiɔ akɔ. 

11Ukyuli ukpidi ɔɔsu lɛlɔ ɔnini, “Unwoti ɔɔɔdaku-ni. Úbile nwuna anumi ɔ́kya-mi 
ɔsu ulanu-mi.” 

12O Unwoti, kali nu bekyuli bani nnye muubó abi na ani bekyuli bekpidi bamɛni 
kɔtu. 

13Bi ɔsu na ɔlɛka ukyuli ukpidi uni Katɔti na ɔsu ɔnini, “Katɔti uláni-mi kɔtu kɔdi.” 

14Nsu geen geen ni, awɔ Katɔti aanu na agyi kɔnyana ku abi ani na ƒula bekyuli 
beebó. Na agyi kalɛ na eekpó teete-ma. Na ka ɔwabane uuubo lɛla lɛdi na ɔɔbla 
ɔsu ni, uuti lɛlɔ teete-ɔ. Na eebunku-nwu aani kalɛ na eebunku bekpinebi. 

15Balalane ku ekpidi lidu bamba bablane ni, yila bana ɔyikun. Na ani-ma kɔtu na 
alaekpidi ani na bábla kenye úti útédu ka báda-nya bɔbla báya. 

16Unwoti ndi ɔga ɔ́si ɔƒɛni úsela uwi ƒui. Na kadi bamba bekyuli badubɔyii ƒui 
kede kede na nwuna kalɔ lɛlɔ. 

17O Unwoti, bekyuli bani muuboku lɛlɔ kalɔ na beevele-ɔ bana kayi lɛyɔla ni, 
eenú-ma bɔkpali na aakya-ma kayi ogya, na eenú-ma lɛdi lɛnɔ si baakpali-ɔ. 

18Na bekpinebi ku bani na baanya taakya ni, adubɔtɛ bana litemi ete-ma na badi 
ubo kalɛ na likpidi bablane basɔ balákɛ ɔyikun ɔdi na bataabla-ma kalala na 
bataayila-ma lɛnɔ. 

Kɔgya 11 

1Unwoti ndi mina katamikukɔ. Bi ɔsu na aasu-mi anii nkeli nteesie abi lɛlɔ ntábɛ 
aani aasɛ kalɛ? 

2Ɔsika balalane bákɔliku bana kɔtaminta ku atula bálɛ bekyuli bani nsia Unwoti 
kama siin banii beebó-ma basiku kasuudikɔ. 

3Si ɔda bubo bɔni na kadi bálɛ ugyii ka bataadi-mu lɛlɔ na bekyuli ƒui bédie atu 
lɛni ni, bi na bekyuli bani nsiaku Unwoti kama siin badubɔkana bɔbla? 

4Nsu Unwoti uli lɛgaboku lɛlɔ na nwuna kakpakɔ kedee kemmo na Katɔ Ɔga Ɔma. 
Na nwuna anumi aanu ala ani ƒui na bekyuli baabla na kesi kesii. 

5Unwoti ɔɔkɔ́ku bekyuli bani nsiaku-nwu kama siin taanu bana ablala kemmo. 
Na uukisi bakantankpine ku bani mɔɔta teenye nwuna ɔda bubo lɛlɔ. 

6Na Unwoti ɔdubɔya na aƒɛ ku ogya ku ɔnyi kpatii ɔdi ɔna aani ɔnantu uwi 
balalane bammɔ lɛlɔ. Na ɔdubɔya na ɔƒɛƒɛɛ ɔni na ɔ́ƒɔ ogya geen uteekpo teebile 
bana ala uwi biala. 

7Ɔsika Unwoti use siin na ɔɔbla ala ulu lɛlɔ. Na bani nsiaku-nwu kama siin 
ndubɔkana na benye-nwu anumi. 

Kɔgya 12 

1Unwoti, buvele bɔda-a, bunku-bu, ɔsika ukyuli ɔbuni ɔdi ɔsɔ uuubo. Na bekyuli 
bani mɔɔdi ƒula ɔda bubo lɛlɔ lɛnɔ bása na kayawi. 

2Na ɔkɔ kani na ɔdi biala ɔɔnyi taatɔlɔ ɔnwani. Na ɔkɔ ku kɔtɛ keeke kɔmmɔ udu 
kani néyi-ma inye. 

3O Unwoti, kalɛ-ma kenye na bada lɛmɛnɛ bɔkun baya. 

4Ɔsika baasu ka ama ni, bana kenye ogya na badubuti bakɛ lɛla biala. Na lɛla biala 
na baayɔ́ ni, badubɔsu-ni ƒaa, ɔsika baasu banii ukyuli biala ulakana-ma lɛla lɛdi 
bɔbla. 

5Nsu Unwoti ɔnini, “Ɔƒɛni amu ndubɔta lɛda lɛlɛ bekyuli bamɛni lɛlɔ, ɔsika 
bawabane beebó abi. Na bekyuli bani na baanya taakya lɛnɔ beedumo. Na 
ndubute-ma kagyumana kani na baasia anu.” 

6Unwoti litemi lise sɛɛn aani sika ɔƒualadi ɔni bákya ogya kemmo báƒɔ-nwu 
maatɛ na uukeye geen. 

7Unwoti, buuvele-ɔ bɔnii gyumana-bu na ada-bu edie kaba buɛ kamɛni akɔ uwi 
ƒui. 

8Bekyuli bekpidi bakɛ kesi kesii beesié taasɔ, na ukyuli biala ɔɔkya bana 
likyulikpi lɛmmɔ ogya. 

Kɔgya 13 

1Unwoti Katɔti, uwi ɛlɛ na adubo-mi atu budie butálɛ? Bi ɔsu na ábɛla-mi ƒula 
lɛlɔ? 

2Úti útédu uwi ɔmani lɛlɔ asa na mina kasusu kadubɔbla-mi nwaa? Mina kayi 
keenú ɔlɛ limeyi ndi limeyi. Na mina bekisine baanya-mi taakya. 

3O mina Unwoti Katɔti, nwini nu-mi na akya-mi ɔyikun kalɛ na neeekpi. 

4Si ɔɔɔdi lɛni ni, mina bekisine bɔdubɔsu banini, “Bɔ́nya-nwu bɔ́kya!” Na 
badubɔkɛ lɛlɔyɔ ka bádi-mi lɛlɔ. 

5Nsu ƒula lɛlɔ kani na mina anu asia, ɔsika ƒula bɔyɔ buuubo kawɔlɔkɔ. Na mina 
kayi lɛnɔ kákɛ lɛlɔyɔ ka áƒɔ-mi ɔsu. 

6Mina Unwoti, ndubudie lɛnu limwi-ɔ, ɔsika aabla-mi lɛƒɔndia uwi ndi uwi. 

Kɔgya 14 

1Ɔdɔlɔdi mɔɔsu na nwuna kayi kemmo ɔnini, “Katɔti uuubo.” Likyulikpi lɛ́ƒɔ-ma 
keliela kemmo ɔsu balábla lɛbuni lɛdi. 

2Katɔti ɔ́sia bayawine ƒui anu ɔ́siku katɔ si ɔdi kasusu kálɛmi na ɔɔyɔ́ ka ɔsiaku-
nwu kama. 

3Nsu bana ƒui bédeyi na bálɛ ulu geen ɔmmɔ lɛlɔ, na likyulikpi lɛ́ƒɔ-ma keliela 
kemmo ƒui. Ukyuli ɔdi uuubo ɔni mɔɔbla lɛbuni. Ina unwi pɛ muedi! 

4Amii alaekpidi bablane bamɛni, bíni bɛnii bɛɛɛdubo lɛla lɛdi bɔtɛya! Bi ɔsu na 
bɛ́yila mina bekyuli udu aani kalɛ na baadi adila, na bíni bɛnii bilakpali Unwoti 
lɛnyi? 

5Liƒu bonwu lɛdubo-mii bɔda. Nsu bani nse siin ni, Unwoti uliku-ma. 

6Alaekpidi bablane bénye bétile bawabane lɛbuni lɛni na baayɔ́ ka babla. Nsu 
Unwoti ndi bana ɔgyumanane. 

7Muuvele kpakplaa nnii Unwoti ɔya na bɔƒɔ bɔsi Sion bubo bute Israel. Na si 
ɔ́sɔku nwuna bekyuli lɛkɛ úte-ma ni, lɛlɔ lɛdubɔyɔ-ma geen. 

Kɔgya 15 

1Unwoti Katɔti, ɔma ndubɔkɛ kuƒi na ɔkɔ ubo ƒula Sion Kɔbi kedee lɛlɔ na uduo 
ƒula kakpakɔ? 

2Ukyuli ɔni mɔɔdi Katɔti etemila ƒui lɛlɔ na nwuna ablala lɛnɔ ese siin ni, anwu 
kani ndubɔkɛ kuƒi kɔmmɔ. Nwuna etemila adi sɔsɔ na ɔkɔ ɔdi uuubo-nya kemmo. 

3Ukyuli ɔmmɔ ulalɔ bekyuli anyikpi. Na ulabla nwuna ɔkpana likpidi lɛdi. Na 
ulewi-nwu anumi kalɔ na kadi akɔ. 

4Bekyuli bani na Katɔti ɔɔnu ka badi alaekpidi bablane ni, ɔɔɔdaku-ma lɛda. 
Mmomu bani mɔɔyia Unwoti na baadi nwuna litemi lɛlɔ ni, ɔɔbu-ma. Ukyuli 
ɔmmɔ udu ɔɔdi lɛla biala na ɔ́su úse lɛlɔ ina dɛ na lɛla lɛmmɔ liikpóku-nwu. 

5Uuvó egulabi teete bekyuli na ulaƒɔ kuvonsia. Na ulabɛ taaƒɔ egulabi na ɔdu 
ukyuli ɔni na útabla likpidi lɛdi kɔtɔ. Ukyuli ɔni na ɔɔsia ala amɛni anu taabla 
taasiaku-nya lɛlɔ ni, ɔtɔtɔ ɔɔɔdubo-nwu bɔgyu kudii. 

Kɔgya 16 

1O Katɔti, gyumana-mi! Ɔsika awɔ ndubudie-mi na ɔgbankpi kemmo. 

2Na mɔɔsu nwaa nnini, “Awɔ lɛti ndi mina Unwoti. Na ala abuni ani ƒui na mbo 
ni, awɔ néte-mi ala ammɔ.” 

3Bekyuli bani na Katɔti ɔ́ƒuna úte lɛlɔ na basiaku-nwu kama siin na kalɔ lɛlɔ mɛni 
ni, beekeye na baayɔ́-mi kaƒɔ geen. Ƒula bekyuli kedee ndi mina bayikune, na 
bana lɛlɔ na mɔɔkɛ́ ebiti. 

4Na bani nsiaku ala bamba kama aani bana unwoti kalɛ ni, badubo abi bubo geen. 
Na lɛɛɛdubo ubugya buti bɔbla lɛkpa lɛdi bute ala ammɔ. Na lɛɛɛdubo-ma anyi 
bɔlɔ muedi! 

5Awɔ kani némo-mi, ɔsika awɔ ndi mina kadikɔ. Na eete-mi kusɛ kusɛ na eete-
mi ala ani mɔɔwia na aada-mi kɔkɔɔkɔ. 

6Kadikɔ kani nédu-mi ƒui kadi kabuni. Sɔsɔ na ɔdi ka lɛ́kɛ kese kabuni. 

7Ndubɔkɔliku mina Unwoti lɛnyi katɔ, ɔsika anwu nákya-mi kasusu. Na si ntɛ 
usien muedi ni, nwuna litemi lɛ́ƒɔ mina kasusu kemmo. 

8Nnye mɔɔnu-nwu anumi uwi ƒui. Na ka unye-mi kɔdianu aani mina lɛkpa kalɛ 
ɔsu ni, lɛɛɛdubo bɔgbanta. 

9Ɔmɛni ɔsu ni, mina kayi kemmo kéyi ku lɛlɔyɔ, na ndubuti kenye nteemwi-ɔ uwi 
ƒui! Ina ka ɔlɔna ndi muedi ni, adubɔda-mi kɔkɔɔkɔ. 

10Na alanyonu mina kɔyu alakya kekpine. Na lɛnɔ ni, alaya ƒula Ubi Kedee ɔlɔna 
webu. 

11Átina-mi ƒula ngba ulu, na ƒula kudɔ bɔkya bɔ́ya na mɔɔkɛ́ ebiti geen ku lɛlɔyɔ 
úsela uwi ƒui. 

Kɔgya 17 

1Unwoti, nu-mi buvele na atɛ mina litemi siin. Nu-mi keku kani na muuwulo 
taakpali-ɔ, ɔsika ɔkɔ etemila eeebo-mi kenye kemmo. 

2Awɔ ndubɔtɛ-mi litemi na ete-mi ubo. Ɔsika awɔ kani ngyi litemi geen lɛmmɔ. 

3Agyi kalɛ mina kayi kemmo kese sɛɛn. Ɔsika ébo-mi kudɔ usien na ákɔku-mi lɛlɔ 
kemmo ƒui ánu ka ntabla likpidi. Na lɛ́lɛ ugyii ka lɛɛɛdubo mina kenye bubimi 
bɔsu lɛla likpidi lɛdi. 

4Liiise aani bekyuli bamba, ami mɔɔdi ƒula litemi lɛlɔ uwi ndi uwi. Na lɛɛɛkɛ 
bekyuli bani mbo lɛkantakpi kavinkɔ. 

5Mɔɔsiaku-ɔ kama siin uwi ndi uwi kalɛ neeedeyi kesii bamba. 

6O mina Unwoti, awɔ na mɔɔkpali! Buvele se atu na enu-mi bɔkpali. 

7Bla-mi ƒula lɛƒɔndia lɛni neeebo lɛkala. Awɔ muudie bekyuli bani nékeli 
bábatamiku-ɔ na bana bekisine enu kemmo ɔkɛnku ƒula ɔyikun bonwu lɛlɔ. 

8Da-mi kɔkɔɔkɔ aani ƒula lɛnumi kalɛ, na abɛla-mi aani kalɛ na akɔkɔ ɔɔbɛla 
nwuna bebi na avwi akɔ. 

9Die-mi lɛku mina bekisine bani náka-mi bákya ka bayila-mi ngba enu kemmo. 

10Ɔsika bekyuli bammɔ udu balanu bekyuli kɔnyana, mmomu baatɛmi taakun 
lɛmɛnɛ. 

11Béti anumi bálɛ-mi lɛlɔ na báka-mi bákya kalɛ na bebo-mi bava kalɔ. 

12Na bese aani gyata ɔni na ɔkwɛ ɔ́du-nwu ƒui na ebuo ɔni na ɔɔwia uƒie na ɔduli-
nwu lɛlɔ. Iye gyata ubi ɔni nábɛ ubi ɔɔbwi ebuo ɔni na ɔta utéƒie lɛlɔ. Na ɔɔkɛ 
taatu-nwu kesi kesii. 

13O Unwoti, muuvele-ɔ, ta kɔnakunwi na enye asiaku-ma. Na eti ƒula kewii na 
aƒɔ-mi alɛku balalane bamɛni enu kemmo. 

14O Unwoti, ƒɔ-mi na bekyuli bekpidi bani kasusu ndi ka basala kayawi ala bese 
bete lɛlɔ mɛni enu kemmo. Awɔ muute bekyuli bani na aayɔ́ adila na baadi. Na 
bana bebi baakɛ́ taadi teemo. Bana bawɔ baakɛ́ ala teetulo kalɛ na baawia. 

15Nsu ami ndubɔnu-ɔ anumi, ɔsika ntabla lɛla likpidi lɛdi. Na si lɛ́ta mina kalɛɛkɔ 
ni, ndubɔnu kalɛ na ese na lɛlɔ lɛyɔ-mi. 

Kɔgya 18 

1O Unwoti Katɔti, mɔɔyɔ́-ɔ, ɔsika awɔ muute-mi ɔyikun. 

2Unwoti unye ute-mi aani lɛtakpɛ ku katamikukɔ kani lɛlɔ na líkpo kama. 
Ɔɔgyumana-mi aani ukyuli ɔni muunye teetile-mi na ɔɔƒɔ́-mi na ɔɔyá na mɔɔkɛ́ 
ɔyikun. 

3Unwoti Katɔti, awɔ námanku bumwi. Lɛ́kpali-ɔ na édie-mi álɛku mina bekisine 
enu kemmo. 

4Kukpi kabuli kényimi-mi. Na útiku-mi úselaku aani kalɛ ketu kani néyi 
keeminime. 

5Kukpi abuli ényimi-mi. Na kunye-mi anumi kɔɔkya-mi liƒu uwi ndi uwi. 

6Na mina lɛbibo lɛmɛni kemmo ni, lɛ́kpali mina Unwoti Katɔti na líwulo lɛ́kya-
nwu nnii ubunku-mi. Na únu-mi lɛdi ɔ́siku nwuna kakpakɔ na úbunku-mi. 

7Kalɔ kemodi kaagyú taawɔ na kaatɔ́ kpakpaakpa. Na abi ƒui ákunku, ɔsika 
Unwoti úti kɔnyi. 

8Uyɔ ɔ́lɛ-nwu enwu kemmo, na ogya lɛnɔ ɔ́lɛ-nwu kenye kemmo ɔ́kyula ala. Na 
ogya agyabi ani náƒɔ ogya geen sɔsɔ aasí taabayu. 

9Na ɔ́lɛmi katɔ na ɔ́yu úbo kalɔ na liƒlukutu lɛ́ƒɔ-nwu lɛgba kalɔ ƒui na ɔ́bla suu. 

10Na ulie ɔtu udu ɔdi mbo avwi na baalɔ-nwu Kerub lɛlɔ na úveyi ɔ́yu úbo. 

11Na lɛdisa libi-nwu lɛlɔ aani awu. Na liƒlukutu lɛni némini na lise suu lɛ́ka 
lɛ́mana-nwu na lɛ́bɛla-nwu. 

12Nwuna bɔda bɔlɛ ku bukeye bɔni nédie lɛlɔ na liƒlukutu lɛni ntɔ-nwu anumi 
mmɔ kemmo 

ɔ́ya na etubankɛ aana teebewi kalɔ na kayaa kaabwɛ ogya. 

13Na Unwoti uudie lɛdi ku kudu bonwu na kayaa aani kalɛ na katɔ keedu. Na 
anwu ɔni ntulo ƒui mmɔ lɛdi lɛɛku taasi katɔ katɔ ƒui teebewi kalɔ. 

14Unwoti úbo atula ɔ́kya nwuna bekisine bammɔ akɔ na úgyingya-ma. Na ɔ́ya na 
ogya ɔni mɔɔbwɛ taalɛ 

ɔ́bɔku-ma na békeli bátɔlɔ. 

15Ɔ́bɔku ɛpu na ɔƒɛƒɛɛ ɔni mɔɔlɛ́-nwu enwu ɔ́ya na ɛpu ɔmmɔ kalɔ kátina nwaa 
na kalɔ kemmo atabi ɔka údie lɛlɔ. 
16Ɔkɛnku nwuna ɔyikun lɛlɔ na úbedie-mi 

ɔ́lɛku ligyu ntu bɔmmɔ kemmo. 

17Údie-mi ɔ́lɛku mina bekisine kpakplaa bani muukisi-mi enu kemmo na ɔ́ƒɔ-mi 
na bani nábi básiaku-mi na bebo ɔkplu betulo-mi kudɔ. 

18Mina bekisine bénye báda-mi ka nkya ɔgbankpi kemmo ɔsu. Nsu Unwoti údie-
mi, ɔsika nwuna lɛlɔ na líkpo kama. 

19Údie-mi bana akɔ únyene kanwaadikɔ na lɛ́kɛ bɔnwuna, ɔsika mina lɛlɔ lɛɛda-
nwu ebiti. 

20Unwoti ɔ́bla-mi lɛƒɔndia, ɔsika nsiaku-nwu kama siin na úse-mi kɔdɛ, ɔsika 
likpidi lɛdi lɛɛɛda-mi. 

21Mɔɔdi Unwoti ɔda bubo lɛlɔ. Na ńtedeyi ńtalɛ nwuna ulu lɛlɔ na lɛ́ƒiɔ-nwu. 

22Ngyi nwuna ɔda bubo ƒui na ńtedie ɔdi atu. 

23Ɔgyi kalɛ na nda lɛlɔ siin na ńtabla likpidi lɛdi. 

24Unwoti úse-mi kɔdɛ, ɔsika mɔɔbla ala siin na ɔgyi ka likpidi liiibo-mi kayi. 

25Bekyuli bani mɔɔbla ala ulu lɛlɔ ni, awɔ lɛnɔ aabla-nya ulu lɛlɔ teete-ma. Na 
bani mɔɔdi ƒula litemi lɛlɔ ni, aabla-ma lɛƒɔndia uwi ndi uwi. 

26Na bani mɔɔsia bana ablala anu ni, awɔ lɛnɔ aasia ala anu teete-ma. Na bani na 
balásia bana ablala anu ni, aaní-ma kɔtu na bana ablala kenye. 

27Aaƒɔ́ bekyuli bani muuboku lɛlɔ kalɔ. Na eeboku bekyuli bani mɔɔtalaku lɛlɔ 
katɔ kalɔ. 

28O Blɔti, awɔ nda-mi ukpo na uléni. Na kesii kani nse-mi suu ƒui kékeye. 

29Awɔ muute-mi ɔlɔkplu na muunye taasiaku bekpone kasala lidu lidu. Na aayá 
na mɔɔdi lɛma pii lɛlɔ teeƒie-ni taaƒɔ. 

30Katɔti lilu ƒui lise kede kede. Na ɔkɔ biala uuubo-nwu kemmo. Ɔdi lɛgyumanala 
ute bekyuli bani nátamiku-nwu. 

31Na ɔma lɛnɔ ndi Katɔti ɔmmɔ si ɔɔɔdi Blɔti? Ɔsika anwu kani ndi lɛtakpɛ lɛni 
lɛlɔ na bula kama kekpo. 

32Unwoti Katɔti mɔɔtu-mi akpagya ɔkɛnku nwuna ɔyikun lɛlɔ. Na ɔɔmɛnɛ kuƒi 
siin teete-bu. 

33Ɔ́ya na mina lɛgba lɛ́yu ɔkplu aani akwa. Na ɔɔtɔnku-mi taavinku ulu siin lɛlɔ. 
34Na anwu mɔɔtina-mi kekpo kɔkwɛ ƒui kalɛ lɛkana lɛda kataminta kani mbo 
ɔkplu geen. 

35O Unwoti, awɔ mɔɔgyumana-mi na aaƒɔ́-mi ngba. Na kalɛ na eebo teebebunku-
mi ɔsu ni, áya na lɛ́ƒɔ lɛnyi ɔkɛnku ƒula ɔyikun bonwu lɛlɔ. 

36Ábwɛ mina kasiakɔ éte-mi na kábɛbɛ na ńtagbanta ńteduo mina bekisine enu. 

37Lɛ́bi lɛ́siaku-ma kama úti útédu ka lɛ́siaku-ma. Na ńtenwini kama útédu uwi 
ɔni na lɛ́yila-ma udu. 

38Líbo-ma líwi kalɔ ɔni na basɔ balákana bɔta na kesii kani na batɛ na mina lɛgba 
akɔ mmɔ. 

39Átu-mi akpagya ku ƒula ɔyikun na lísie kekpokɔ. Na áya na lɛ́di mina bekisine 
ƒui lɛlɔ. 

40Na áya na lɛ́bɔku mina bekisine na békeli bátɔlɔ. Na bekyuli bani muukisi-mi 
ƒui áya na lɛ́yila-ma udu. 

41Báva bákpali ka ukyuli ɔdi ubaƒɔ-ma, nsu ɔdi uuubo na ɔƒɔ-ma. Na bákpali 
Unwoti muedi, nsu útakpete-ma. 

42Mmɔ na lɛ́kɔ-ma lɛ́bla kpɛtɛ kpɛtɛ aani ɔtumu ɔni na ɔƒɛƒɛɛ uuti taatɔlɔku. Na 
lɛ́tu-ma lídie aani aba ntéwi ulu lɛlɔ. 

43Áƒɔ-mi álɛku batuɔkplune enu kemmo. Na áya na línwini kadi bekyuli ƒui 
ɔtɔnkune. Na kadi bekyuli bani na lɛɛɛgyi kudii mɛni muedi ni, awɔ Unwoti áya 
na bakya-mi kalɔ. 

44Si lídie lɛdi ni, baabla taasiaku mina etemila lɛlɔ. Na baƒɔ bammɔ ƒui beebo na 
baakya lili kalɔ teete-mi. 

45Na bálɛ bási bana kɔbɛkɔ bébo ku liƒu, ɔsika básɔ beeebo lɛnunsia lɛdi. 

46Bɛya bumwi Unwoti ɔni nli uwi ndi uwi. Anwu ndi mina lɛtakpɛ lɛni lɛlɔ na 
nkpo. Ndubo-nwu lɛnyi katɔ bɔkɔliku, ɔsika anwu mɔɔƒɔ́-mi. 

47Anwu muudie mina bekisine kasi teete-mi. Na anwu mɔɔyá na kadi bamba 
bekyuli baakya eli kalɔ teete-mi. 

48Unwoti udie-mi ɔ́lɛku mina bekisine enu kemmo. Na úti-ma ɔ́kya-mi lɛgba kalɔ. 
Na ɔ́gyumana-mi ɔ́siku bakantankpine kudɔ. 

49Ɔmɛni ɔsu ni, O mina Unwoti, ndubumwi-ɔ lɛnyi na kadi bekyuli ƒui akɔ. Na 
ndubudie agya lɛkɔliku-ɔ lɛnyi katɔ. 

50Awɔ náya na Dawid ƒula ɔga ɔƒunadi ɔɔdi nwuna bekisine lɛlɔ geen. Na éti ƒula 
bɔyɔ bɔni naaavumana kudii éte anwu ɔni na ése likpo mmɔ ku nwuna bawɔ 
úsela uwi ƒui. 

Kɔgya 19 

1Si bɔ́nu kayaa na bɔ́nu ala ani na Katɔti ɔ́bla ni, bɔɔnu kalɛ na úbomo. 

2Usien ku ɔƒɛ ƒui ni, kayaa ala amɛni aatina kalɛ na Unwoti lɛlati kemmo kágyu 

3ina ka balakana bɔtɛmi. 

4Bénu-ma kɔku na kayawi ekpo ƒui, na bana etemila égyingya ésie kayawi 
kawɔlɔkɔ ƒui. Na kayaa mmɔ na Unwoti ɔ́bla kakyakɔ úte ɔƒɛ aani adi kevo kalɛ. 

5Na ɔƒɛ use aani ɔnana ɔni na bévele uleku béte na ɔ́si ɔɔlɛ́ nwuna ɔtɔ. Na ɔsɔ use 
aani okloƒu ɔyikune ɔni nésela usi kekelikɔ ku lɛlɔyɔ. 

6Ɔɔtu taasi kayaa ɔvi unwi teesie taatánu ɔvi ɔkladi. Na nwuna liwulu liiwi lɛla 
biala lɛlɔ. 

7Unwoti ɔda bubo bɔdia ƒui bɔ́wɔlɔ na ɔɔyá na bɔɔkɛ́ ɔlɔkplu ɔwɔdi. Na ala ani na 
úbo ɔda ka bɔbla adi ani buti anu bɔsia geen. Na nwuna ɔda bubo bɔdi etemila 
aani baaƒɔ́ taadi sɔsɔ. Na ɔɔyá na ukyuli ɔni mɔɔyáki lɛnunda ɔɔkɛ́-ni. 

8Ɔda bubo bɔmmɔ buse kede kede na ɔɔbla ukyuli lili kemmo nwaa na ɔɔtí 
Unwoti lɛƒɔyɔ. 

9Ɔdia ka bekyuli beti ɔbu bete Unwoti na badubo butaabla lɛni uwi ndi uwi. Na 
kalɛ na Unwoti ɔɔtɛ etemila ni, use siin. 

10Ɔlɛka bɔwia nwuna ɔda bubo butulo sika ugyiedi ɔni nse sɛɛn utulo ƒui iye uwɔ 
ɔni na bátasa ntu. 

11Na ɔkɛnku ƒula ala bɔtina bɔmɛni lɛlɔ ni, aalɛ-mi, ƒula kabla ɔblane kpakplaa, 
na mɔɔkɛ́ kɔsia na litemi lɛmmɔ lɛlɔ bɔdi ɔsu. 

12Ukyuli ulánu anwu ɔlati ekpidi ƒui taati. Unwoti, die-mi lɛku ala ani na lɛ́bla na 
lɛɛɛgyi ka bɔƒiɔ na bɔdi kemmo. 

13Na ada-mi edie ekpidi ani ngyi ka adi bɔƒiɔ asa na mɔɔbla lɛnɔ kemmo. Taya na 
ekpidi ammɔ adi-mi lɛlɔ kalɛ na kɔtɔ bɔdu bɔdi bulakya-mi lɛlɔ na lɛbla siin. 

14O Unwoti, awɔ ndi mina Lɛtakpɛ lɛni lɛlɔ na nkpo ku mina Udiene. Ya na mina 
kenye etemila ku mina kayi kemmo kakali kaƒɔ-ɔ anu. 

Kɔgya 20 

1Unwoti Katɔti ɔni na bula nana Yakob ɔ́kpa unu ƒula bɔkpali na ɔgbankpi limeyi 
na ɔgyumana-a. 

2Na ubunku-ɔ na ute-ɔ ɔyikun ɔsiku nwuna kakpakɔ na Sion Kɔbi lɛlɔ. 

3Na unyimo akpala ani na ábla éte-nwu ku ala ani na ákyula éte-nwu na aƒɔ-nwu 
anu. 

4Na ɔbla ƒula kayi lɛyɔla ute-ɔ. Na ɔya na ƒula kasusu kani na éti kebo kete lɛni. 

5Na bɔdububo kudu ku lɛlɔyɔ ka ádi lɛlɔ. Na nwuna lɛnyi kemmo na 
bɔdubɔkɔliku bula aƒlaga katɔ katɔ. Unwoti Katɔti ɔbla ala ani na eevele-nwu ƒui 
ute-ɔ. 

6Ɔƒɛni na ɔ́bla-mi nwaa ka Unwoti uubunku nwuna Ɔga Ɔƒunadi. Na uunú-nwu 
bɔkpali taasiku nwuna keliekɔ kedee na katɔ. Na ɔɔƒɔ́-nwu ɔkɛnku nwuna ɔyikun 
bonwu lɛlɔ. 

7Na kekpokɔ ni, badi béti bana anu básia bapɔnkɔ ku bapɔnkɔ kɛɛkɛ ɔyikun lɛlɔ. 
Nsu abu búti bula anu bɔ́sia Unwoti Katɔti lɛlɔ. 

8Bani anumi nsia ala ammɔ lɛlɔ ni, badubo kalɔ bubo na bebuli. Nsu abu ni, 
Unwoti Katɔti ɔdubo-bu katɔ bɔkɔliku na bunye kpakplaa. 

9Unwoti, ya na ƒula Ɔga ɔdi lɛlɔ. Na si bɔ́kpali-ɔ ni, na enu ete-bu. 

Kɔgya 21 

1O Unwoti, lɛlɔ lɛɛyɔ́ ƒula ɔga na ƒula ɔyikun ala ani na aabla ɔsu. Na aayá na ebiti 
aada-nwu geen kalɛ na aayá na ɔɔdi lɛlɔ ɔsu. 

2Awɔ nábla nwuna kayi lɛyɔla éte-nwu na éte-nwu ala ani na úvele-ɔ. 

3Awɔ nébete-nwu kusɛ kusɛ pii. Na ébi-nwu sika ugyiedi kagabwa. 

4Úvele-ɔ ngba, na éte-nwu ngba bɔni nsɔ naaadubo bɔsa kudii. 

5Ka áya na ɔ́di lɛlɔ ɔsu ni, nwuna ɔbu ɔ́kɔ katɔ geen. Na ɔ́ƒɔ lɛnyi na nwuna lɛgadi 
lɛ́kɛ ɔyikun na liikeye. 

6Ƒula kusɛ kusɛ ɔsiaku-nwu uwi ƒui. Na áya na lɛlɔ lɛɛyɔ́-nwu geen na ƒula anumi. 

7Unwoti Katɔti Ɔyikune lɛlɔ na bula ɔga ɔsia anu. Na ɔkɛnku Unwoti bɔyɔ bɔni 
naaavumana ɔsu ɔɔɔdubo bɔgbanta kudii. 

8Ɔga ɔmmɔ ɔdubɔka nwuna bekisine ƒui ɔkya. Na ɔkɛnku nwuna ɔyikun lɛlɔ na 
uƒie ama bani muukisi-nwu mmɔ ƒui. 

9Si uwi ɔni na Unwoti ɔ́da ɔ́lɛ ku kɔnyi ni, ɔdubɔyila-ma udu aani kalɛ na 
lɛgyavonku lɛɛkyula ala. 

10Ɔdubo-ma kaba kemmo bebi udu bɔyila na ɔdu-ma udie kede kede na ɔdi ɔsɔ 
ulébu. 

11Ina béti kasusu ka babla-a likpidi ni, ulebo-nwu kemmo ulete-ma lɛni. 

12Badubɔtu kama benwini na bekeli si áda álɛ-ma anumi ku ƒula kataminta ku 
atula ka ebo alɛ-ma. 

13Unwoti, buumwi-ɔ na ƒula ɔyikun bonwu ɔsu. Na bɔdubɔtu kɔgya budie ƒula 
ablala keyi. 

Kɔgya 22 

1Mina Unwoti, mina Unwoti, bi ɔsu na áda-mi ányonu? Bi ɔsu na ágyunku-mi na 
elébo na ebedie-mi? Ina mɔɔva momoomo muedi neeenu kɔku kɔdi taasiku-ɔ 
kudɔ. 

2O mina Unwoti Katɔti, mɔɔva laa limeyi limodi nsu alakpete-mi. Usien lɛnɔ 
muuwulo taalɔ-ɔ na liiibo bɔnwuna nsu neeenu kɔku kɔdi. 

3Nsu awɔ ɔnii nse kedee eli ƒula lɛgaboku lɛlɔ aadi lɛlɔ. Na awɔ na Israel bebi ƒui 
baakpali teemwi. 

4Awɔ na bula bati kuuku báƒɔ bádi, ɔsika bana anu ƒui ásia-a lɛlɔ na áƒɔ-ma sɔsɔ. 

5Bákpali-ɔ na édie-ma álɛku bana ɔgbankpi kemmo. Ɔsika ƒula lɛlɔ na bana anu 
asia ɔsu kɔƒa kulékpo-ma. 

6Nsu ami ni, liklubi na ndi. Nsɔ lɛɛɛdi ukyuli muedi. Na ukyuli biala ulayɔ-mi, 
baatɛmi enyekpi na mina lɛlɔ. 

7Na bani ƒui mɔɔnu-mi baamá-mi. Na baamɔsi taakunku bana eli taasu banini, 

8“Ka ɔnii nwuna lɛlɔ lɛɛda Unwoti Katɔti kubiti na ɔ́ƒɔ ɔ́di ka wedie-nwu ni, 
Unwoti udie-nwu na bɔnu.” 

9Nsu awɔ náƒɔ mina uni kɔwɔ uwi ɔni baawɔ-mi. Na ɔ́si uwi ɔni na mmu ndi 
ubiwɔ na mɔɔnyimi lɛnyii ni, étedie-mi atu. 

10Ɔ́si limeyi lɛni na báwɔ-mi kani na mina lɛlɔ bɔnu bɔkya-a enu kemmo. Na awɔ 
kani ndi mina Katɔti úti úbedu ɔƒɛni. 
11Anwuɔsu tagyunku-mi, ɔsika ɔgbankpi ɔdubo-mi lɛlɔ na ɔdi uuubo na ubunku-
mi. 

12Bekisine pii benye kesi kesii bámana-mi aani bakɔ. Na bebo ɔkplu geen aani 
bakɔ bani nási Basan kalɔ lɛlɔ. 

13Mina bekisine bébimi bana inye voo aani gyata ɔni muubó lɛdi ka babaduli-mi 
kɔkɛ kɔkɛ aani kalɛ na gyata ɔɔduli ebuo ɔni na úƒie. 

14Mina ekubi ányonu lɛlɔ. Mina ɔlɔkplu ɔ́tɔlɔ na línwini aani kalɛ na beewilimi 
ntu teewi kalɔ. Na mina utu ɔɔyɛlɛ aani banwɛnwɛ lɛyu. 

15Mina ɔyikun ɔ́sa aani libui lɛni nábwɛ kɔkɛ kɔkɛ. Na mina unyemi ɔ́du ɔ́ma-mi 
kenye kemmo. Na áya na bébi-mi kukpi ɔtumu. 

16Na bekyuli bekpidi lisu badi bábla lɛlɔ aani bakpewe báka bámana-mi na bádu-
mi enu ku lɛgba. 

17Mina ekubi álɛ ewi keyi na mina bekisine bédie ɔnusɛ baanu-mi. 

18Beele-mi lɛlɔ ala teete lɛlɔ. Na baatu egulabi na mina awu lɛlɔ. 

19O mina Unwoti, awɔ mɔɔkya-mi ɔyikun. Tagyunku-mi bo na ebebunku-mi. 

20Die-mi ngba siku bekisine bani nse aani bakpewe bani mɔɔwia-mi badu kudɔ. 

21Mina Unwoti Katɔti, die-mi lɛku mina bekisine bani nse aani bagyata mɛni enu 
kemmo aani kalɛ na édie-mi na bakɔ bani mbo ɔkplu mmɔ ese kenye. 

22Ndubo ƒula lɛnyi kudu bubo bute mina banwa. Na ndubumwi-ɔ lɛnyi kedee na 
baƒɔtaadine lɛkpa ƒui akɔ. 

23Amii bani mɔɔyia Unwoti ƒui, bimwi-nwu lɛnyi. Na amii Yakob bebi ku bawɔ 
ƒui, bɛbu Unwoti Katɔti. Na amii Israel bebi ku bawɔ ƒui, bɛkya-nwu eli kalɔ. 

24Unwoti ulenwini kama taakya bawabane iye bani muubó abi. Mmomu uunú si 
bákpali-nwu bévele-nwu kebunku. 

25Ndubumwi-ɔ na kadi kasalakɔ na lɛla lɛni na ábla ɔsu. Na lɛla lɛni na líse kenye 
ka makpa mete-ɔ ni, ndubute-ni na bani mɔɔyia-a kasalakɔ anumi. 

26Bawabane badubo bɔdi bumo. Na bani mɔɔwia Unwoti Katɔti ni, badubo-nwu 
buteemwi uwi ndi uwi na ɔdubɔtɛ ute-ma uwi ƒui. 

27Kayawi kadi bekyuli ƒui badubo bunyimo na benwini batásiaku Unwoti. Na 
kayawi bekyuli ƒui badubo-nwu bɔkpa. 

28Ɔsika lɛga kadikɔ ƒui kadi Unwoti kadi. Na anwu mɔɔdi kadi bekyuli ƒui lɛlɔ. 

29Balakɛne bani mɔɔdi taani kalɛ kalɛ ƒui badubɔkya lili kalɔ bete Unwoti. Na 
bani ƒui nkɛ na baayɔ́ bekpi na basɔ balákana lɛla lɛla bɔbla bute lɛlɔ ƒui 
badubɔkya lili kalɔ bete-nwu. 

30Bekyuli ƒui badubo Unwoti bɔbu. Na kaba bekyuli bani masia ƒui badubo 
Unwoti lɛlɔ kɔtɛ bɔtɛmi bute-ma. 

31Na bani na bátawɔ tɔ muedi badubo-nwu lɛlɔ litemi bunu ka Unwoti ɔ́ƒɔ nwuna 
bekyuli ngba. 

Kɔgya 23 

1Unwoti ndi mina lɛlɔ ɔnune aani baƒonu ɔdane. Anwuɔsu naaayaki lɛla lɛdi. 

2Ɔɔkpanku-mi aani koƒonu teesienku kesii kani na livo lɛwɔdi lɛkya na lɛkun. Na 
ɔɔtɔnku-mi teesienku kesii kani abiɔ abuni ani ntu nába bɔkya na lɛni. 

3Ɔɔyá na mɔɔkɛ́ ɔyikun ɔwɔdi. Na ɔɔkpanku-mi na lɛsiaku-nwu kama siin kalɛ na 
babu-nwu. 

4Si ina nkɛ ntédu kasuudikɔ kani nse aani kekpine muedi ni, naaayia ɔgbankpi 
ɔdi. Ɔsika ngyi ka awɔ na nsiaku. Na ƒula ɔgagyii ku ugyii ɔdadi muusé-mi kayi. 

5Aayá muuwi lɛlɔ buɛɛ taadi adila abuni teemo uwi ɔni na mina bekisine benye 
baanu. Eewi-mi nnɔmii lili na aanu-mi lɛlɔ geen aani kalɛ na baabla lɛƒɔ teete 
ɔbune. Na áya na mina ɔɔƒɛɛ úyi ku atu. 

6Na ndubɔnu lɛti kalɛ na ƒula lɛƒɔndia ku lɛbuni ku ƒula bɔyɔ bɔdubɔsiaku-mi na 
mina ngba emeyi ƒui kemmo, na ndubulie-ɔ kaduli uwi ƒui. 

Kɔgya 24 

1Kalɔ ku kana ala ani nkya-nya kemmo ƒui ni, adi Unwoti adi. Na kalɔ lɛlɔ bekyuli 
ƒui badi anwu badi. 

2Ɛpu bonwu ku ntukpa bɔni nkya kalɔ kemmo mmɔ lɛlɔ na ɔ́tu kayawi kammɔ 
ɔ́sia. 

3Ɔma mbo kuƒi kɔni na ɔdubɔkana na ɔkɔ usie Unwoti kɔbi lɛlɔ na uduo nwuna 
kakpakɔ mmɔ? 

4Bekyuli bammɔ udu ndi bani enu ku kayi kemmo nse sɛɛn na béteti bana anu 
bátasia lɛƒiɔkpa lɛlɔ iye bataanyi ɔkɔ taakpali ala. 

5Unwoti ɔdubute-ma kusɛ kusɛ na ɔƒɔ-ma na ute-ma ubo ka likpidi lɛdi lɛɛɛma-
ma lɛlɔ. 

6Bana udu mɔɔwia ulu ka bakpɛ bede Katɔti ɔni na bula Nana Yakob ɔ́kpa. 

7Bidi kuuku uwi kɔyakun kɔmmɔ bɛlɛmi biwi na Ɔga Unengudi ɔni muukeye 
mmɔ ubeduo. 

8Na ɔma ndi Ɔga Unengudi ɔni muukeye mmɔ? Anwu ndi Unwoti ɔyikune ɔni 
mɔɔdi nwuna bekisine ƒui lɛlɔ na kekpokɔ. 

9Bidi kuuku uwi kɔyakun kɔmmɔ bɛlɛmi biwi na Ɔga Unengudi ɔni muukeye 
mmɔ ubeduo. 

10Na ɔma ndi Ɔga Unengudi ɔni muukeye mmɔ? Unwoti Katɔti Ɔyikune Ƒui ndi 
Ɔga Unengudi ɔmmɔ. 

Kɔgya 25 

1Unwoti, líti mina lɛlɔ ƒui muute-ɔ bɔda. 

2O mina Katɔti, awɔ kani ndi mina lɛnunsia. Bunku-mi kalɛ na lɛlɔ liláyɔ mina 
bekisine ka bádi-mi lɛlɔ na kɔƒa kukpo-mi. 

3Bekyuli bani lɛnɔ na bana anu asia-a lɛlɔ ni, kɔƒa kɔɔɔdubo-ma bukpo kudii. Nsu 
bani mɔɔta teenye-ɔ lɛlɔ, nsu balánu bɔƒiɔ bɔdi na ƒula lɛlɔ ama ni, anumi 
adubuwi-ma kalɔ. 

4Unwoti, tina-mi ƒula ulu na lɛti kalɛ na lɛsiaku-ɔ kama na ɔyɔ-ɔ kaƒɔ. 

5Tɔnku-mi na atina-mi ƒula litemi geen lɛmmɔ. Ɔsika awɔ ndi mina Unwoti ɔni 
mɔɔƒɔ́-mi ngba, na ƒula lɛlɔ na mina anu asia uwi ndi uwi. 

6O Unwoti, kali nu ƒula lɛƒɔndia ku bɔyɔ bɔni naaavumana kudii. Ɔsika lɛni na 
aabla teete-mi ɔ́si kukuuku. 

7Na takali tánu mina lɛkloƒu uwi ekpidi ani na lɛ́bla. Mmomu kali nu ƒula lɛƒɔndia 
ku bɔyɔ bɔni na átina-mi. 

8Ka Unwoti use siin na ɔdia ɔsu ni, ɔɔtina alaekpidi bablane ulu ɔni lɛlɔ na ɔlɛka 
basia. 

9Na ɔɔtɔnku bekyuli bani muuboku lɛlɔ kalɔ taasiaku ulu geen ɔmmɔ lɛlɔ na 
ɔɔtina-ma kalɛ na babla nwuna lɛƒɔyɔ. 

10Unwoti ɔɔdi nwuna litemi lɛlɔ na ɔɔyɔ́ bekyuli bani mɔɔdi nwuna ɔda bubo lɛlɔ 
na baasia nwuna bunyimi anu. 

11Unwoti, ɔkɛnku ƒula lɛnyi ɔsu ni, ti mina bɔƒiɔ ƒui kyiɛ-mi ina ka bumomo na 
babu-ɔ. 

12Bekyuli bani mɔɔyia Unwoti ni, ama na ɔɔtina ulu ɔni lɛlɔ na badubɔsia. 

13Na badubo ngba bulie ku keyi buɛɛ. Na bana kaba kemmo bebi badubɔdi 
kayawi kamɛni lɛlɔ ala. 

14Katɔti ɔɔdiku bekyuli bani mɔɔbu-nwu kɔkpana na uunyimene-ma bunyimi 
bɔni nkya anwu ku-ma ntɛ. 

15Ndubunye ntaanu Unwoti ulu uwi ndi uwi. Ɔsika anwu ndubɔtɔnku-mi kalɛ na 
neeeduo ɔgbankpi ɔdi kemmo. 

16Unwoti, lisienti lɛɛdu-mi na mɔɔkywí kaƒɔ na ala étulo-mi. Anwuɔsu nwini nu-
mi na anu-mi kɔnyana, ɔsika ɔyikun ɔ́sa-mi. 

17Ala ani muukpóku-mi kayi emomo etulo-mi. Anwuɔsu die-mi lɛku kɔnyana 
bonwu kɔmɛni kemmo. 

18Nu ala ani muukpóku-mi ku kalɛ na muunú ɔlɛ na mina lɛlɔ kemmo, na eti mina 
alaekpidi akyiɛ-mi. 

19Kali nu kalɛ na mina bekisine beemomo na bana anumi égyie-mi lɛlɔ geen ku 
bukisi. 

20Gyumana-mi na edie-mi na ɔgbankpi kemmo. Na taya na kɔƒa kukpo-mi. Ɔsika 
ƒula lɛlɔ kani na mina anu asia. 

21Unwoti agyi ka mɔɔbla lɛbuni na nsiaku-ɔ kama siin. Anwuɔsu muuvele-ɔ, bo 
na ebedie-mi, ɔsika mɔɔnu-ɔ ulu. 

22Unwoti, muuvele-ɔ nnii die Israel lɛku nwuna lɛbibo ƒui kemmo. 

Kɔgya 26 

1Unwoti, tina ka lɛla lɛdi lɛɛɛda-mi na ete-mi ubo. Ɔsika lɛ́da lɛlɔ lídie likpidi ulu 
biala lɛlɔ na nsiku-ɔ kama siin na ntedeyi kesii bamba. 

2Unwoti, duo-mi kayi ku kasusu kemmo nu, na akɔku-mi anu kalɛ na nse. 

3Ngyi ka ebo bɔyɔ bɔni na bulavumana na aadi ƒula litemi lɛlɔ uwi ndi uwi, 
anwuɔsu na nsiaku-ɔ kama. 

4Naaadiku ɔkɔ banyine ku anumi lɛlɔ bekyuli kɔkpana. 

5Nkisi alaekpidi bablane ku balalane na neeese liboku bana kudɔ. 

6Lídie mina enu katɔ mɔɔtina ka nse sɛɛn na mɔɔkpá-a taaka taamana ƒula 
lɛkpabi. 

7Na mɔɔtu linugya lɛnu teebo-ɔ kudu na mɔɔsu akɔla lidu lidu lɛni na eedie 
taatina. 

8O Unwoti, mɔɔyɔ́ ƒula kakpakɔ kamɛni geen, ɔsika mmɔ na ƒula ɔbu ku bukeye 
bɔkya. 

9Na uwi ɔni na adubɔyila alaekpidi bablane ku bekyuli badune udu ni, teti-mi 
tasalaku-ma. 

10Bebo kalala kɔkwɛ na baabɛ́ taaƒɔ sika taadi. 

11Nsu ami ni, mɔɔbla ala ani na ese siin. Nu-mi kɔnyana na edie-mi na ɔgbankpi 
biala kemmo. 

12Ɔƒaani ni, nnye kenyekɔ kabuni kani na lɛɛɛdubo bɔgbanta. Na uwi ɔni na ƒula 
bekyuli bása ni, ndubo-ɔ lɛnyi kudu bubo. 

Kɔgya 27 

1Unwoti ndi mina bukeye na anwu muudie-mi lɛbibo biala kemmo. Ɔdi mina 
katamikukɔ kani muukeli teesie na ɔɔgyumana-mi ɔsu naaayia. 

2Si balalane ku mina bekisine báta banii babadu-mi muedi ni, badubo butulo na 
bebuli. 

3Si ina bekpone otogyi ɔdi náka bana-mi muedi ni, ɔtɔtɔ biala ɔɔɔdubo-mi bɔgyu. 
Ina kekpo na báta-mi lɛlɔ muedi ni, ndubuti mina anu bɔsia Unwoti lɛlɔ. 

4Mmomu lɛla linwi pɛ kani na muuvele mina Unwoti kpakplaa nnii ɔya na lɛkɛ 
keliekɔ na nwuna ɔtɔ kemmo. Na lɛsɔ lilie mmɔ mina ngba emeyi ƒui kemmo na 
ntaanu Unwoti bɔdia na nteevele-nwu kasusu taasiku nwuna kakpakɔ mmɔ. 

5Na ɔgbankpi limeyi ni, ɔdubo-mi bɔgyumana na mmɔ. Na uti-mi utábɛla na 
lɛtakpɛ lɛni nákuku lili na kesii kani na ulie. 

6Na ka ɔ́ya na lɛ́di mina bekisine bani náka báma-mi lɛlɔ ɔsu ni, ndubuti mina 
akpala liboku-nwu na libo kudu ku lɛlɔyɔ na lidie lɛnu limwi-nwu. 

7Si énu-mi lɛdi ka mɔɔva taakpali-ɔ ni, O mina Unwoti, tetile atu. Mmomu nu-mi 
kɔnyana na enu mina bɔkpali na ebunku-mi. 

8Unwoti, mina kayi kaasu-mi ka lɛni lide-ɔ. Anwuɔsu na líbo-ɔ kudɔ. 

9Ɔmmɔ ɔsu ni, O mina Unwoti Katɔti, awɔ lɛnɔ tada ƒula anumi tedie-mi lɛlɔ. Na 
teti kɔnyi takya ƒula kabla ɔblane na abɔku-nwu. Ɔsika awɔ ndi mina ɔƒɔne ɔni 
muubunku-mi. 

10Si ina mina bawɔne béni-mi muedi ni, ngyi ka awɔ adubɔnu-mi lɛlɔ. 

11Tina-mi kalɛ na lɛbla ƒula lɛyɔla. Da-mi kɔkɔɔkɔ siaku ulu ɔbuni lɛlɔ na mina 
bekisine ɔsu. 

12Tanyonu-mi takya mina bekisine enu kemmo. Ɔsika ɔkɔ banyine báta ku 
lɛnungyie kemmo na baanyi ɔkɔ taasia-mi na baawia ka badu-mi. 

13Mmu muusé kayi ka ndubulie ngba na kalɔ kamɛni lɛlɔ na lɛnu lɛti kalɛ na 
Unwoti lɛƒɔndia lɛsiaku-mi. 

14Kya ɔkplu na ataanu Unwoti ulu. Enu ataƒɛ-ɔ taanu-nwu anumi. 

Kɔgya 28 

1Unwoti, awɔ ndi mina lɛtakpɛ lɛni lɛlɔ na lɛ́kada líkpo ɔsu na mɔɔkpali-ɔ. Nu 
mina kɔvanu! Si ɔɔɔdi lɛni ni, agyi anii ami lɛnɔ ndubukpi ntéduo bekpine akɔ. 

2Unwoti, mɔɔva taakpali-ɔ. Lɛ́kɔliku mina enu katɔ mɔɔtina ƒula kakpakɔ kedee 
kesii kani na elie, na muuvele-ɔ nnii bunku-mi. 

3Taka-mi takya alaekpidi bablane akɔ na ani-bu esienku litemi katɛkɔ. Badi 
bekyuli bani muute bana bakpana keyi buɛɛ, nsu likpidi sɔɔn nkya-ma kayi 
kemmo. 

4Ƒɔ-ma kayu kani námanku-ma na eti ani-ma na ekpidi ani na bábla kenye. 

5Balábu ala ani na Unwoti údie ku ani na ɔ́bla. Anwuɔsu ɔdubɔni-ma kɔtu na 
ɔyila-ma udu uwi ƒui. 

6Bɛya bumwi Unwoti, ɔsika únu mina kɔvanu na úbunku-mi. 

7Unwoti mɔɔgyumana-mi na uute-mi ɔyikun. Nwuna lɛlɔ na mina kayi kasia na 
úbunku-mi sɔsɔ. Ɔmmɔ ɔsu na kayi kaayɔ́-mi geen. Na ndubɔtu enugya ɔnu lite-
nwu. 

8Unwoti muute nwuna bekyuli ɔyikun na ɔdi katamikukɔ ute Ɔga Ɔƒunadi. 

9Unwoti, gyumana bekyuli bani na áƒuna na badi awɔ badi na eete-ma kusɛ kusɛ 
na ada-ma aani kalɛ na baƒonu ɔdane ɔɔda nwuna baƒonu 

ɔ́si ɔƒɛni úsela uwi ƒui. 

Kɔgya 29 

1Amii Katɔti batu ƒui bimwi Unwoti Katɔti, na bɛtina kalɛ na uukeye na ubo 
ɔyikun. 

2Bimwi Unwoti ɔni nse kedee ƒui na biboku eli kalɔ bite-nwu. Ubo ɔyikun na 
nwuna lɛgadi liikeye. 

3Unwoti uukeye na uudie lɛdi momoomo aani kalɛ na katɔ keedu. Na nwuna lɛdi 
kɔku kɔ́ƒɔ ɛpu ntu bɔmmɔ ƒui lɛlɔ. 

4Unwoti lɛdi libo ogya geen na lɛɛtina nwuna lɛgadi ɔyikun. 

5Na egyii enengudi ani mbo ɔkplu na enye Lebanon abi lɛlɔ ni, Unwoti lɛdi lɛɛƒɛ-
nya ƒui kpɛtɛ kpɛtɛ. 

6Ɔɔyá na Lebanon abi aaƒulu aani ɔmantɛ bakɔ bebi. Na ɔɔyá na Hermon Kɔbi 
kɔɔƒulu aani lɛku kemmo akɔ ubi. 

7Na Unwoti lɛdi lɛɛyá na kayaa kaabwɛ ogya. 

8Na Kades kalɔ kakwiidi kemodi ƒui kaakunku na kaakya ɔƒɛɛlɛ. 

9Unwoti lɛdi lɛɛyá egyii enengudi ammɔ eelii lɛlɔ na evete eewile-nya eli ƒui na 
lɛku lɛ́bla ƒue. Na bani ƒui nkya nwuna ɔtɔ mmɔ beemwi kalɛ na úbomo na 
uukeye. 

10Unwoti uli kalɔ kpli ɔɔdi ɛpu ɔmmɔ lɛlɔ. Na ɔɔdi ala ƒui muedi lɛlɔ úsela uwi ƒui. 

11Unwoti Katɔti uute nwuna kadi bekyuli ɔyikun. Na uute-ma kusɛ kusɛ na keyi 
kaayɔ́ku-ma. 

Kɔgya 30 

1O mina Unwoti, muubó-ɔ kudu na mɔɔkɔliku-ɔ lɛnyi katɔ, ɔsika awɔ nédie-mi 
na átaya na mina bekisine badi-mi lɛlɔ na bakɛ ebiti. 

2Ka líwulo lɛ́kpali-ɔ ni, énu-mi bɔkpali na ébebunku-mi na ábwi-mi. 

3O mina Unwoti, édie-mi na kaƒiɔtɔ kemmo na línwini líbo nli ngba. 

4Amii bani nsiaku Unwoti kama siin ni, bidie lɛnu bimwi-nwu na bitaakali kalɛ 
na use kedee. 

5Uléti kɔnyi taakya ukyuli uwi gyɔlɔɔ. Mmomu nwuna lɛƒɔndia lise lísela uwi ƒui. 
Si ina keku sɔɔn na buuwulo usien umodi ni, lɛlɔ lɛdubɔyɔ-bu ɔtanta. 

6Uwi ɔni na ala átɛnku-mi ni, lɛ́kali na lɛ́su nnii, “Lɛla biala lɛsɔ lilékpoku-mi ɔƒɛni 
amu.” 

7O Unwoti, uwi ɔni na ábla-mi lɛƒɔndia ni, mina kenyekɔ káda kalɔ kpakplaa aani 
kɔbi. Nsu uwi ɔni na édie ƒula anumi na mina lɛlɔ blii ni, lɛ́yia geen. 

8O Unwoti, líwulo lɛ́kpali-ɔ nnii bunku-mi. 

9Lɛ́nu lɛ́ti ka aaadubo kɔsia kɔdi bɔkɛ si líkpi. Ɔsika si línwini lɛti ni, dɛ na 
ndubɔkana na limwi-ɔ iye libo-ɔ kudu na ƒula lɛƒɔndia lɛni naaavumana kudii 
lɛlɔ? 

10Unwoti, nu-mi bɔkpali na anu-mi kɔnyana na ebunku-mi. 

11Áya na mina kɔnyana kúnwini ebiti katɔ. Na use aani kalɛ na baalɛ́ adi 
atonwudi kemmo na beenyimi aƒualadi. 

12Uwi ɔni na nkya kɔnyana kemmo ni, ntakana na limwi-ɔ. Nsu ɔƒɛni ni, lɛɛɛdubo 
mina kenye bubile mmomu ndubo-ɔ enu butaagya uwi ndi uwi. 

Kɔgya 31 

1Unwoti, awɔ na líkeli ḿbatamiku. Taya na kɔƒa kukpo-mi. Muuvele-ɔ nnii die-
mi, ɔsika ese siin. 

2Nu-mi bɔkpali na ebo pla ebedie-mi. Na enwini katamikukɔ lɛtakpɛ bonwu ete-
mi na lɛgyumana-mi. 

3Ka awɔ ndi mina lɛtakpɛ ku katamikukɔ ɔsu ni, tɔnku-mi na bete-ɔ lɛnyi ɔbu. 

4Die-mi lɛku kakpagyuɛ kani na mina bekisine bákywɛ-mi kemmo. Ɔsika awɔ ndi 
mina kama kekpokɔ. 

5Unwoti Katɔti, líti mina kɔyu lɛ́kya-a enu kemmo. Anwuɔsu die-mi, ɔsika aadi 
ƒula litemi lɛlɔ uwi ndi uwi. 

6Bekyuli bani mɔɔkpá baƒiɔ ku ala keeke ni, nkisi-ma. Na ami ni, awɔ Unwoti lɛlɔ 
na líti mina anu ƒui lɛ́sia. 

7Ebiti adubɔda-mi na lɛlɔ lɛyɔ-mi na ƒula lɛƒɔndia ɔsu. Ɔsika ánu ala ani 
muukpóku-mi áti ku abi ani muubó. 

8Átanyonu-mi átakya mina bekisine enu kemmo, mmomu édie-mi bana ntɛ 
étényene kalɔ ƒiaa lɛlɔ na lɛ́kɛ bɔnwuna. 

9Nu-mi kɔnyana, O Unwoti, ɔsika ala eekpóku-mi geen. Líwulo kɔnyana laa, na 
mina anumi muedi asɔ alánu kaduɛ. Na ami ukyuli umodi ɔmmɔ ƒui muunú lɛlɔ 
ɔlɛ. 

10Mina ngba ƒui bɔdi ɔlɛ bunu sɔɔn ku kɔnyana uwi ɔni ƒui. Na mina ɔlɔna lɛnɔ 
ɔ́bla kpɛtɛ kpɛtɛ na mina ekpidi ɔsu. Na mina ekubi áyɔ lɛlɔ na asɔ alákana-mi 
bɔda. 

11Mina bekisine báya na mina badukɛne muedi baanu-mi anumi taalɔ-mi 
anyikpi. Na línwini liƒu lɛla líte bekyuli na beekeli-mi si bánu-mi na ulu lɛlɔ. 

12Báyiƒala-mi aani kalɛ na baayiƒala ukpine. Na lɛ́ta línwini aani kubuikɛ kɔni na 
bébo béwiakun. 

13Baalɔ-mi anyikpi na anumi ani na baakywɛ-mi lɛƒɛnyi ƒui aakya-mi liƒu. Na 
baasa lili kalɛ na babla na badu-mi. 

14Nsu awɔ Unwoti lɛlɔ kani na mina anu asia, ɔsika lɛ́lɛ ugyii ka awɔ ndi mina 
Katɔti. 

15Mina ngba ƒui bɔkya-a enu kemmo. Anwuɔsu die-mi na mina bekisine enu 
kemmo ku bekyuli bani nábi basiaku-mi beekpóku-mi kudɔ. 

16Ƒɛnimi anumi kya ami ƒula kabla ɔblane na aƒɔ-mi, ɔsika ƒula bɔyɔ bulávumana. 

17O mina Unwoti, taya na kɔƒa kukpo-mi, ɔsika ƒula lɛnyi kani mɔɔlɔ. Nsu balalane 
ama ni, ya na kɔƒa kukpo-ma na batátɛ kaƒiɔtɔ kemmo kpoo. 

18Bala ɔkɔ banyine bammɔ ƒui kenye, ɔsika baakun lɛmɛnɛ na baatalaku lɛlɔ katɔ. 
Na baalɔ bekyuli bani nsiaku-ɔ kama siin anyikpi. 

19Áklibi ala abuni geen ése bekyuli bani mɔɔbu-ɔ na békeli bábatamiku-ɔ. Na 
adubuti-nya ete-ma na bekyuli ƒui anumi. 

20Aabɛla-ma na ƒula kudɔ kalɛ na ukyuli ɔdi ulakana-ma kakpagyuɛ kadi bɔkywɛ. 
Adubɔkya-ma ƒula lɛgbanya kemmo kalɛ na bana bekisine basɔ balanu ɔdi 
beledumi. 

21Bimwi Unwoti, ɔsika údie nwuna lɛƒɔndia bonwu ɔ́tina-mi uwi ɔni na mina 
bekisine báka bámana-mi aani kalɛ na baaka ɔma taakya. 

22Ɔsika uwi ɔni na ala étulo-mi ni, lɛ́su ka asɔ aaadaku-mi lɛda. Nsu énu-mi 
kɔnyana buwulo uwi ɔni na lɛ́kpali-ɔ nnii bunku-mi. 

23Amii bekyuli bani mɔɔdi Unwoti litemi lɛlɔ ƒui bɛyɔ-nwu. Ɔsika ɔɔgyumana 
nwuna badi bani mɔɔdi nwuna etemila lɛlɔ kpakplaa. Na bani mɔɔkɔliku lɛlɔ katɔ 
ni, Unwoti ɔɔƒɔ-ma kayu kani néduku-ma. 

24Ɔmmɔ ɔsu amii bani ƒui néti anu bɛ́sia Unwoti lɛlɔ ni, bise kayi na bɛkya ɔkplu. 

Kɔgya 32 

1Lɛlɔ lɛdubɔyɔ ukyuli ɔni na Katɔti úti nwuna bɔƒiɔ 

ɔ́kyiɛ-nwu na údie ekpidi nwuna lɛlɔ. 

2Na lɛlɔ lɛdubɔyɔ ukyuli ɔni ekpidi na Blɔti ulábu teese-nwu na ɔkɔ ala bɔbla bɔdi 
buuubo-nwu lɛlɔ kemmo. 

3Uwi ɔni na ntedie tɔ mina ekpidi kalɔ ni, mina kayi kemmo kémii na muuwulo 
momoomo limeyi limodi ɔsu mina ekubi átɔ na ɔlɔna kemmo. 

4Unwoti, usien ku ɔƒɛ ƒui ni, aaní-mi kɔtu na mina ɔyikun ɔ́sa na lɛ́ta lɛ́bla aani 
kalɛ na ntu bɔ́kwii taasa kaƒɛndi uwi kalɔ. 

5Amu na lɛ́nu mina alaekpidi lɛ́ti na lɛ́su nnini, “Ndubudie mina bɔƒiɔ ƒui kalɔ lite 
awɔ Unwoti.” Lídie-nya kalɔ líte-ɔ sɔsɔ na nteti ɔdi ntabɛla-a. Anwuɔsu awɔ lɛnɔ 
ti kyiɛ-mi. 

6Anwuɔsu ukyuli biala mɔɔdi ƒula etemila lɛlɔ ɔsia anu na ɔkpali-ɔ uwi ndi uwi 
na adubunu ete-nwu. Na si ina ɔgbankpi ɔdi na ɔdi aani ketu néyi na kaanwanɛ 
lɛlɔ kalɛ kalɛ muedi, ntu bɔmmɔ bɔɔɔdubo bɔni bude-nwu na buƒie-nwu kudii. 

7Awɔ ndi mina kabɛkɔ. Na adubɔgyumana-mi na ɔgbankpi uwi. Na ndubudie 
lɛnu lɛtina kalɛ na éti áƒɔ-mi. 

8Unwoti ɔnini, “Ndubɔtina-a kesii kani ɔlɛka asia ku lɛla lɛni na ɔlɛka abla. Na 
ami ɔlati ndubutaanu-ɔ lɛlɔ.” 

9Bitabla aani bapɔnkɔ iye bebuo ala betine kalɛ. Ɔsika kabuli na baabala-ma 
kenye taatina-ma bana kavinkɔ ka beeebo kasusu ɔsu. 

10Balalane badubo abi bubo geen. Nsu bekyuli bani meti bana anu masia Unwoti 
lɛlɔ ni, nwuna bɔyɔ bɔni naaavumana kudii bɔdubɔka bɔmana-ma. 

11Ebiti ada-mii na lɛlɔ lɛyɔ-mii na Unwoti lɛlɔ, amii bani nsiaku-nwu kama siin 
na bina kayi ayɔla akɛ ulu ɔbuni lɛlɔ. Bɛva momoomo na bidie lɛnu ku ebiti. 

Kɔgya 33 

1Amii bani nsiaku-nwu kama siin bibo lɛlɔyɔ kudu na bɛsu lɛla lɛni na Unwoti 
ɔ́bla úte-mii. Na amii bani muunú-nwu litemi ni, bimwi-nwu lɛnyi. 

2Bimwi Unwoti ku bina lɛbentaa. Na bɛgya asiwa na bidie lɛnu bimwi Unwoti. 

3Bidie ɔnu ɔwɔdi bite-nwu, na bina enu ata na bina agyala lɛlɔ na bibo lɛlɔyɔ 
kudu momoomo. 

4Ɔsika Unwoti Katɔti litemi lise siin. Na nwuna ablala ƒui adi ulu geen ɔmmɔ. 

5Ɔɔtɛ litemi ulu lɛlɔ na ɔɔyɔ́ lɛla biala lɛni nse siin. Na nwuna bɔyɔ bɔni 
naaavumana bɔ́ƒɔ kayawi ƒui. 

6Unwoti Katɔti údie lɛdi. Na ɔkɛnku nwuna kenye butemi lɛlɔ údie katɔ ku ɔƒɛ ku 
kɔbuli ku ayabi. 

7Ɔ́sala ɛpu ntu bɔmmɔ ƒui úse liku linwi. Na ɔ́ya na buwi ubu bonwu ɔdi kemmo 
aani kalɛ na baasála ala teewi ala kesekɔ. 

8Amii kayawi ala ƒui, bɛyia Unwoti Katɔti. Na amii bekyuli bani nkya kayawi 
kammɔ kemmo ni, bɛbu-nwu. 

9Ɔsika ka údie lɛdi ni, lɛla biala lɛ́da lɛ́lɛ. Na ɔkɛnku nwuna kenye butemi kemmo 
na lɛla biala linye nina kenyekɔ. 

10Unwoti úbile kadi bekyuli kasusu ku kɔkwɛ biala na baakya kemmo. Na ɔɔyá 
na kulalɛ ɔbuni. 

11Nsu nwuna kasusu aka kalávumana na nwuna kayi lɛyɔla kani ndubunye ute 
kaba bekyuli ƒui. 

12Lɛlɔ lɛdubɔyɔ kadi bekyuli bani mɔɔbu Unwoti kani, ama bani na ɔ́ƒuna aani 
nwuna bebi! 

13Unwoti ɔɔnu bayawine ƒui taasiku katɔ. 

14Ɔɔnu-ma taasiku kesii kani na ulie ɔɔdi lɛlɔ mmɔ. 

15Anwu návɔ bana ƒui kɔyi. Na ɔgyi bana ablala ƒui ɔni na lɛla lɛdi lilábɛ-nwu. 

16Ɔga ɔdi uládi lɛlɔ na nwuna bekpone bumomo ɔyikun ɔsu. Lɛni kani na ukpone 
lɛnɔ uládi lɛlɔ, ɔsika ubo ɔyikun unengudi ɔdi ɔsu. 

17Kekpo bapɔnkɔ baaadi lɛla lɛni na basia anu bete kekpo lɛlɔ bɔdi. Na bana 
ɔyikun bonwu ɔmmɔ lɛnɔ ulakana na waƒɔ-nwu na kekpokɔ. 

18Nsu Unwoti anumi asia bekyuli bani ƒui mɔɔbu-nwu na bana anu asia nwuna 
bɔyɔ bɔni naaavumana kudii lɛlɔ. 

19Uudie-ma taalɛku kukpi kemmo na uute-ma adila na kɔka uwi. 

20Abu ni, Unwoti lɛlɔ na bula anu asia. Na ɔdi bula ɔgyumanane ku bula 
ubunkune. 

21Ɔsika nwuna lɛlɔ na bula kayi kaakɛ́ ebiti. Na nwuna lɛnyi kedee lɛlɔ kani na 
bula anu asia. 

22O Unwoti, ya na ƒula bɔyɔ bɔni naaavumana kudii bɔsiaku-bu, ɔsika ƒula lɛlɔ 
kani na bɔsia anu. 

Kɔgya 34 

1Ndubuteemwi Unwoti uwi biala kemmo. Na lɛɛɛdubo-nwu enu bɔda bɔgya 
bɔya kudii. 

2Na mina lɛlɔ kemmo ƒui kadubuyi ku lɛlɔyɔ na nwuna lɛlɔ. Bekyuli bani na ala 
eekpóku benu ɔmɛni na lɛlɔ lɛyɔ-ma. 

3Bibunku-mi na bumwi Unwoti lɛnyi na bɔkɔli-nwu lɛnyi katɔ bɔsala. 

4Lɛ́kpali Unwoti na únu úte-mi na údie-mi ɔ́lɛku ala ani ƒui mɔɔkya-mi liƒu 
kemmo. 

5Bani ƒui na bana anu asia Unwoti lɛlɔ ni, bana anumi adubukeye na kɔƒa 
kulékpo-ma. 

6Bekyuli bani nánu báti ka básɔ ni, bákpali-nwu na únu úte-ma na údie-ma 
lɛbibo ƒui kemmo. 

7Unwoti ɔtu ɔɔnu taamana bekyuli bani mɔɔyia Unwoti na uudie-ma. 

8Bɛni bide Unwoti na bɛnu kalɛ na ɔdia. Ukyuli ɔni néti Unwoti ɔ́bla nwuna 
katamikukɔ ni, lɛlɔ lɛdubo-nwu bɔyɔ. 

9Bɛyia Unwoti amii bekyuli bani mɔɔdi nwuna litemi lɛlɔ. Ɔsika bani ƒui mɔɔyia-
nwu ni, baláyaki lɛla lɛbuni lɛdi. 

10Bagyata ɔyikun ɔɔyii udu na baayaki lɛdila na baatɛ kɔka. Nsu bekyuli bani ƒui 
mɔɔwia Unwoti kama ulu ni, balayaki lɛla lɛbuni lɛdi kudii. 

11Amii mina bebi, bibo na binu lɛla lɛni na mɔɔsu-mii. Ndubɔtina-mii kalɛ na 
baayia Unwoti. 

12Si ukyuli ɔdi ɔɔwia ka ulie ngba gyɔlɔɔ na keyi kayɔku-nwu ni, 

13ɔlɛka ɔda nwuna unyemi kaduɛ na ulatɛmi enyekpi iye utaanyi ɔkɔ lɛnɔ. 

14Ɔda likpidi bɔbla ɔya na utaabla lɛbuni, na ɔsia ulu biala lɛlɔ na nwuna kayi 
kabla ƒaa ku bekyuli ƒui. 

15Unwoti ɔɔnu bekyuli bani nse siin lɛlɔ, na uunú bana bɔkpali. 

16Nsu bekyuli bekpidi ni, Unwoti uléti anumi abuni taanu-ma. Mmomu si békpi 
ni, bana anyi ayii. 

17Na Unwoti bekyuli bani nsiaku-nwu siin ama ni, baava taalɔ-nwu na uunú 
teete-ma kɔnakunwi. Na uudie-ma na ala ani nda-ma kemmo. 

18Unwoti ude bani na enu áƒɛ-ma na ala étulo-ma. Na ɔɔƒɔ́ bani na bana lɛnunsia 
ƒui lɛ́sa. 

19Ukyuli ɔni nsiaku-nwu siin ni, ala lidu lidu akana na ekpoku-nwu nsu Unwoti 
ɔdubudie-nwu kede kede. 

20Ɔdubo-nwu bɔgyumana ɔni na nwuna kesii kadi kaláƒɔ ɔlɛ. 

21Alaekpidi ani na ukyuli ɔɔbla ni, anya kani ndubo-nwu bɔdu. Na ukyuli ɔni 
muukisi ukyuli ɔni nsiaku Unwoti kama siin ni, Unwoti ɔdubɔdu-nwu kɔtɔ. 

22Unwoti uudie nwuna kabla bablane ngba na ɔgbankpi kemmo. Na bani ƒui 
muukeli taatamiku-nwu ni, uládu-ma kɔtɔ. 

Kɔgya 35 

1Unwoti, muuvele-ɔ geen nnii bekyuli bani muunye teetile-mi ni, awɔ lɛnɔ nye 
tile-ma. Na bani nsiaku-mi muukpóku-mi ni, awɔ lɛnɔ kpoku-ma. 

2Ti ƒula likpola ku lɛgyumanala na enye ete-mi. 

3Na edie ƒula atula gyɔlɔɔ keyi na enye etile bani ƒui nékeli badubo-mi lɛlɔ. Na 
ese-mi kayi ka adubɔƒɔ-mi na ekpo ete-mi. 

4Ya na kɔƒa kukpo bekyuli bani na bana anumi égyie na mina lɛlɔ. Na aya na bani 
nábla kɔkwɛ ƒui na mina lɛlɔ kasusu keƒu. 

5Ya na benwini aƒaƒaa ani na ɔƒɛƒɛɛ uubó taavinku. Na ƒula ɔtu ubabɔku-ma 
usienku kama. 

6Ya na bana kɔvinkɔ ƒui kɔbla suu na kuteegyiile uwi ɔni na ƒula batu beekpóku-
ma na baabɔku-ma. 

7Ńtabla-ma lɛla lɛdi, nsu baabɛ́ taakywɛ-mi kɔkpagyuɛ ka bedie-mi. Na béku libu 
bonwu bonwu bése-mi ka lɛnu liduo-ni kemmo. 

8Ya na ɔgbankpi uyu-ma ɔtu ɔni na baaagyi beeese. Na aya na kɔkpagyuɛ kɔni na 
bákywɛ-mi kudie-ma. Na banu beduo libu lɛni na ama alati béku bése-mi kemmo 
na bayii udu na mmɔ. 

9Na mina lɛlɔ kemmo ƒui kayɔ ku ebiti na mina Unwoti Katɔti lɛlɔ ka ɔ́ƒɔ-mi ɔsu. 

10Na ndubɔsu ku mina kayi ƒui nnini, “Ukyuli ɔdi uuuse aani Unwoti kalɛ.” Ɔsika 
anwu muudie bekyuli bani nse kpɛtɛ kpɛtɛ taalɛku bayikune bani ntulo-ma enu 
kemmo. Na uudie bawabane taalɛku bayikune bani ntulo-ma na baanya-ma 
taakya enu kemmo. 

11Ɔkɔ banyine báta na bánwi etemila ani lɛlɔ na lɛɛɛgyi básia-mi ka ami nábla-
nya. 

12Na béti likpidi báƒɔ-mi na lɛbuni lɛni na lɛ́bla kayu kalɛ na bedie-mi lɛti ku 
kɔnyana. 

13Nsu uwi ɔni na ama beeƒi ni, línyimi kenye na líti kɔnyana adala lɛ́da na lɛ́kpali 
katɔ lívele líte-ma. Nsu mina buvele ƒui bɔ́sɔ búnwini búbo-mi lɛgba akɔ. 

14Kaƒɔ kákywi-mi aani si mina ɔnwani iye ɔkpana geen ɔdi nékpi. Na nkɛ mɔɔví 
ku kɔnyana kemmo teewulo aani si mina uni nékpi. 

15Nsu ka líduo ɔgbankpi kemmo ni, lɛlɔ mɔɔyɔ́-ma. Na bása lili mina lɛlɔ na 
baabla-mi kalala ɔni na lɛɛɛgyi-ma muedi. 

16Na anumi lɛlɔ bekyuli béese kalɔ baakun lɛmɛnɛ na baadu anyi na ami ɔsu 
teedumi-mi. 

17Unwoti Katɔti, buvele tenye tanu ɔmɛni gyɔlɔɔ. Die-mi lɛku bekyuli bani 
nsiaku-mi beekpóku-mi kpakplaa aani bagyata mɛni enu kemmo. 

18Ndubɔgya-a enu uwi ɔni na ƒula kadi bekyuli bása. Na limwi-ɔ lɛnyi na bana 
anumi. 

19Unwoti Katɔti, taya na bekyuli bani muukisi-mi keeke mɛni bakɛ ebiti na mina 
lɛbibo ɔsu. Na taya na bataamana bana anumi taakya-mi ka bákɛ lɛla lɛni na 
baawia ɔsu. Nsu ɔɔɔdi lɛla lɛdi na lɛ́bla-ma. 

20Ɔsika bekyuli bamɛni balátina keyi buɛɛ lɛla lɛdi na bana atɛ kemmo. Mmomu 
ɔkɔ ala kani na baanwí taasia bekyuli bani nse buɛɛ na kalɔ kammɔ kemmo. 

21Na baadú-mi kɔtɔ teebo kɔnu kenye taasu banini, “Abu alati bɔ́nu lɛla lɛni na 
ɔ́bla.” 

22O Unwoti, ala amɛni ƒui adi biala átabɛ-ɔ. Anwuɔsu buvele tagyunku-mi na asɔ 
elie kpoo ataanu. 

23Mina Unwoti Katɔti, buvele ta na ekpo aƒɔ-mi. 

24Ka ese sin ɔsu ni, tɛ litemi lɛmɛni na ete-mi ubo. Na taya na bakɛ ebiti ekpludi 
adi na mina lɛlɔ. 

25Taya na basu na bana kayi kemmo banini, “Lɛni geen na bɔɔwia ka ɔlɛku-nwu. 
Na ɔƒɛni amu bɔ́wɔlɔ-nwu.” 

26Mmomu ya na kɔƒa kukpo bani ƒui mɔɔkun lɛmɛnɛ na mina lɛlɔ na mina 
ɔgbankpi ɔsu. Na aya beƒu na bana ablala kemmo. Na kɔƒa kunwini awu na bakya 
na bana anumi ewi kalɔ. 

27Bekyuli bani ƒui na lɛlɔ lɛɛyɔ́ ka éte-mi ubo ni, bava momoomo ku ebiti. Na 
bataasu uwi biala banini, “Unwoti Katɔti ɔni mɔɔwia nwuna kabla ɔblane kadia 
ni, nwuna lɛnyi lɛkɔ katɔ kesii biala.” 

28Na ndububo-ɔ kudu na nteemwi-ɔ limeyi limodi 

ɔ́si kalɛ na ese siin ɔsu. 

Kɔgya 36 

1Alaekpidi bablane ɔbladu ulátina ka baayia Katɔti. Mɔɔnu ka likyulikpi kasusu 
kani na beeti. 

2Na kalɛ na baanu lɛlɔ katɔ katɔ ɔsu ni, bana likyulikpi líse-ma lisusu na balánu 
alaekpidi ani na baabla taati na beni-nya. 

3Alaekpidi ku ɔkɔ ala sɔɔn na baatɛmi. Na bédeyi bálɛ lɛnunda ulu lɛlɔ na basɔ 
balábla lɛbuni lɛdi. 

4Balásia lɛbuni bɔbla ulu biala lɛlɔ. Na si batɛ bana atɛla lɛlɔ muedi likpidi lɛlɔ 
kasusu kani na baatɛ teeti. Anwuɔsu lɛnɔ na béni ka bada bana alaekpidi bɔbla 
baya. 

5Unwoti, ƒula bɔyɔ bɔni naaavumana kudii ku kalɛ na aadi ƒula litemi lɛlɔ ulu lɛlɔ 
úbomo geen aani kalɛ na bɔɔnu kalɛ na kayaa kébomo. 

6Kalɛ na ese siin ɔ́da lidu kalɔ utulo abi ani nnye na bɔɔnu. Na kalɛ na aatɛ litemi 
taasiaku ulu lɛlɔ utulo kalɛ na ɛpu kemmo kágyu. Na awɔ kani mɔɔnu bekyuli ku 
bebuo ƒui lɛlɔ. 

7Ƒula bɔyɔ bɔni naaavumana kudii bɔ́ƒɔ kuye butulo lɛla biala. Na ƒula avwi akɔ 
na bekyuli ƒui baakɛ́ kabɛkɔ. 

8Eete-bu adila taasiku ala pii ani néyi-ɔ kaduli mmɔ na bɔɔdi teemo. Na áya na 
bɔɔní ntu taasiku ƒula ketu kani ntu mɔɔyu kayi buɛɛ kemmo. 

9Awɔ muute lɛla biala ngba. Na ƒula bukeye mɔɔyá na bɔɔnu nwaa. 

10Unwoti, buuvele-ɔ bɔnii taatina bekyuli bani ngyi-ɔ ƒula bɔyɔ bɔni naaavumana 
kudii mmɔ. Na eteete bani ƒui mɔɔbla ƒula lɛƒɔyɔ ku kayi sɛɛn ala abuni. 

11Taya na ukyuli ɔni mɔɔtalaku lɛlɔ katɔ ɔdi ubekpoku-mi. Na ukyuli ukpidi ɔdi 
utabɔku-mi. 

12Aanu kesii kani na alaekpidi bablane bébuli batɛ ɔni na basɔ balakana bɔta! 

Kɔgya 37 

1Kayi ketekpoku-ɔ si ala aatɛku ukyuli ukpidi. Na anumi étegyie-ɔ na nwuna 
kabla lɛlɔ. 

2Ɔsika uwi klukui ɔdi kama ni, Unwoti Katɔti ɔdubɔya na bamɛnɛ-ma bewi kalɔ 
aani livo na bakwii aani alakpi. 

3Ti ƒula anu sia Unwoti lɛlɔ na ataabla lɛbuni na adubulie ngba ku kubiti na kalɔ 
lɛlɔ na lɛla lɛdi lilékpoku-ɔ. 

4Ya na ebiti ataada-a na Unwoti lɛlɔ na ɔdubɔbla ƒula kayi ayɔla ute-ɔ. 

5Ti ƒula ala ƒui siaku Unwoti Katɔti lɛlɔ na aƒɔ-nwu adi, na ɔdubɔbla lɛla lɛni 
námanku ute-ɔ. 

6Ɔdubɔya na ƒula ala ani na aabla siin eteekeye aani lɛdigye. Na ɔtɛ ƒula litemi na 
ɔbla nwaa aani ɔƒiiwi. 

7Kɛ bɔnwuna na Unwoti lɛlɔ na akɛ kayi na enye ataanu-nwu anumi. Kayi 
ketekpoku-ɔ na ala ani mɔɔtɛku ukyuli ɔdi ɔsu, iye ka ukyuli ukpidi kɔkwɛ kɔni 
na ɔɔkya kɔɔtɛ-nwu ɔsu. 

8Da kɔnyi buti ya. Na ada livoƒi ala aya. Taya na anumi egyie-ɔ. Si ɔɔɔdi lɛni ni, 
ɔdubuti-ɔ butákya likpidi bɔbla kemmo. 

9Ɔsika likpidi bablane ƒui ni, Unwoti Katɔti ɔdubo-ma ngba udu bɔyila. Nsu 
bekyuli bani néti bana anu básia Unwoti lɛlɔ ni, ama ndubo kalɔ kammɔ ala bɔdi. 

10Kébu blii kani na balalane udu ɔdubo bɔyii. Na adubɔsia-ma anu na bekyuli 
akɔ, nsu asɔ alanu-ma. 

11Nsu bekyuli bani néboku lɛlɔ kalɔ ama badubɔdi kalɔ kammɔ lɛlɔ ala na bana 
keyi kayɔ buɛɛ. 

12Bekyuli bekpidi beeti kasusu kekpidi na bekyuli babuni lɛlɔ na baadu anyi 
kpakplaa na bana lɛlɔ. 

13Nsu Unwoti Katɔti ɔɔmá bekyuli bekpidi bammɔ. Ɔsika ɔgyi ka bana emeyi asia 
ulu adubo na badubo-ma udu bɔyila. 

14Balalane bédie bana kuwii bada na báni bana kɔtaminta benye ka bebo 
bawabane ku bani mɔɔyaki ala ku bani ƒui na bana lilu lise siin badu. 

15Nsu ama alati bana kuwii na badubuti badu-ma na bana kɔtaminta lɛnɔ kɔƒɛ 
kuwi kalɔ. 

16Lɛla blii suɛ lɛni na ukyuli ɔni nse siin ubo ni, ɔdia utulo balalane akɛla pii ani 
na bebo. 

17Ɔsika Unwoti ɔdubɔya na balalane ɔyikun ɔyii udu. Na bekyuli bani nse siin 
bakɛ ɔyikun. 

18Bekyuli bani na lɛla lɛdi lɛɛɛda-ma ni, Unwoti Katɔti ɔdubɔnu-ma lɛlɔ bana 
ngba emeyi ƒui. Na bana kadikɔ kadubuse úsela uwi ƒui. 

19Si uwi ɔni na ɔgbankpi ɔdi úbo ni, ɔtɔtɔ ɔɔɔdubo-ma bɔgyu. Lɛni kani na si kɔka 
lɛnɔ kúbo ni, ama badubɔkɛ badi na bemo. 

20Na bekyuli bekpidi ama ni, badi Unwoti Katɔti bekisine. Anwuɔsu badubɔyii 
aani kalɛ kugyii anwula aanu taayii udu. Na badubɔyii ku udu aani kalɛ uyɔ ɔyii 
takya kayaa kemmo. 

21Balalane beevó ala na balásɔku teesienku. Nsu bekyuli bani nse siin baanu 
kɔnyana na beete taasia kama. 

22Ɔsika bekyuli bani na Unwoti Katɔti úte kusɛ kusɛ ni, ama badubɔdi kalɔ 
kammɔ lɛlɔ ala. Na bani na úwida ama ni, ɔdubɔyila-ma udu na ngba bɔmmɔ 
kemmo. 

23Ukyuli ɔni mɔɔbla Unwoti Katɔti lɛyɔla ni, Unwoti ɔɔtina-nwu nwuna kanyakɔ 
na nwuna ablala ƒui aayɔ́-nwu kaƒɔ. 

24Na si ɔ́gbanta ni, ulebuli, ɔsika Unwoti ɔdubɔda-nwu na unye ligeen. 

25Ɔ́si mina lɛnamu uwi úti úbedu ɔni na lɛ́ɛbi lɛlɔ mɛni ni, 
ńtanu ka Unwoti Katɔti údie ukyuli ɔni nse siin ɔdi atu kudii. Na ńtanu ka nwuna 
bebi bakɛ beteevele asa na badi. 

26Ukyuli ɔmmɔ ɔɔnu kɔnyana uwi biala. Uute ala lɛnɔ na uuvó teete bekyuli na 
kusɛ kusɛ ɔɔsiaku nwuna bebi. 

27Keli likpidi bɔbla na ataabla lɛbuni na ƒula bawɔ badubulie kalɔ kammɔ lɛlɔ uwi 
ƒui. 

28Unwoti ɔɔyɔ́ ala ani na baabla ulu lɛlɔ. Na ulalɛ bekyuli bani mɔɔbla taasiaku 
nwuna litemi lɛlɔ kama kudii. Mmomu ɔɔgyumana-ma uwi ndi uwi. Nsu bekyuli 
bekpidi bebi ama ni, badubɔyii udu. 

29Bekyuli bani nsiaku Unwoti kama siin badubulie kalɔ lɛlɔ na badi-ka ala uwi 
ƒui. 

30Ukyuli ɔni nsiaku Unwoti kama siin ɔɔtɛmi lɛnunda ku etemila ani nse sɔsɔ. 

31Uunyimo Katɔti ɔda bubo bɔni náƒɔ-nwu kayi mmɔ uwi ndi uwi kalɛ na 
ulegyiile. 

32Ukyuli ukpidi ɔɔtú ukyuli ɔni nsiaku Unwoti kama siin taawia ulu biala kalɛ na 
ɔdu-nwu. 

33Nsu Unwoti Katɔti ɔɔɔdubo-nwu bɔnyonu bɔkya-nwu enu kemmo na ɔɔɔdubo 
ukyuli ɔbuni ɔmmɔ lɛnɔ kɔtɔ bɔdu si ɔɔtɛku-nwu litemi. 

34Taanu Unwoti anumi uwi ndi uwi na asia nwuna ulu lɛlɔ. Ɔdubɔkɔliku-ɔ katɔ 
na adi kalɔ kammɔ ala. Na uwi ɔni na baayila bekyuli bekpidi udu ni, adubunye 
anu. 

35Lɛ́ɛnu dii kalɛ na ukyuli ukpidi ɔni mbo kalala ɔ́kɛ lɛlɔ aani kugyii kɔni nákɛ 
kenyekɔ buni na kalɔ buni lɛlɔ na kuudie kɔgba. 

36Nsu uwi útetu asa na úkpi. Na báyiƒala-nwu. Ka lɛ́wia nnii mɔɔnu ukyuli ɔmɛni 
ni, nwuna lɛla ndi lɛla lítebu. 

37Se ukyuli ɔbuni ɔni ablala nkɛ ulu lɛlɔ likpo kaduɛ. Ukyuli ɔmɛni keyi kadanku 
lɛlɔyɔ ku keyi buɛɛ. 

38Nsu alaekpidi bablane badubɔyii udu, na bana keyi kadubɔda liku. 

39Bekyuli bani nsiaku Unwoti kama siin ni, Unwoti Katɔti ɔlati mɔɔgyumana-ma 
na anwu kani na baatámiku si ala eekpóku-ma. 

40Na Unwoti ɔdubo-ma bubunku na udie-ma na balɛ ukyuli ukpidi enu kemmo 
na bakɛ bɔnwuna. Ɔsika Unwoti ndi bana katamikukɔ. 

Kɔgya 38 

1O Unwoti, tadɔnku-mi na ƒula kɔnyi kemmo. 

2Ɔsika ɔlɔna kemmo kaadu-mi aani si ƒula atula na ébo álɛ-mi. Na ƒula enusɛ lɛnɔ 
aayu-mi ɔlɛ geen. 

3Naaakɛ bɔnwuna bɔdi na mina ɔlɔna kemmo na ƒula kɔnyi ɔsu. Na muunú ɔlɛ 
teetéduo mina ekubi kemmo ɔ́si mina ekpidi ɔsu. 

4Ɔsika mina ekpidi énwini etila asia-mi lili. Na ebo-mi unu geen na étulo-mi 
muedi. 

5Na ɔkɛnku mina kɔdɔlɔ ɔsu ni, mina alɛbi ébun na eenwenyi. 

6Lɛ́goglo nkɛ na muunú ɔlɛ geen na muuwulo kɔnyana limeyi limodi ƒui. 

7Ɔlɛ ukpidi ɔ́ƒɔ-mi ɔlɔna kemmo ƒui na lɛlɔ kemmo káƒɔ-mi ogya. 

8Lɛ́bla kpɛtɛ kpɛtɛ aani ukyuli ɔni náƒɛ uwi kalɔ na edumo kani nda, na muubó 
abi na mina kayi kemmo. 

9Unwoti Katɔti, lɛla lɛni mɔɔwia lítabɛ-ɔ na eenú lɛnɔ kalɛ na muudumo. 

10Mina bɔnwuna buláyu-mi. Na ɔlɔkplu ɔdi ɔsɔ uuubo-mi. Na mina anumi asɔ 
alánu nwaa. 

11Mina bakpana ku badukɛne ƒui békeli-mi na mina alɛbi ɔsu. Na bédie-mi atu. 

12Bani mɔɔwia-mi ngba bayila lɛnɔ baakywɛ bana kɔkpagyuɛ uwi ndi uwi. Na 
bani mɔɔwia ka babla-mi kalala lɛnɔ benye kagyumana baasa lili likpidi mina 
lɛlɔ. 

13Nse aani ukyuli ɔni na atu éti-nwu ƒui na neeenu. Na unyemi lɛnɔ ɔ́ƒɛ ɔ́kya-nwu 
kenye kemmo na naaakana bɔtɛmi. 

14Atu ése éti-mi kpa na kenye lɛnɔ naaakana bubimi bɔsu lɛla lɛdi. 

15O mina Unwoti, ƒula lɛlɔ kani na mina anu asia. Na awɔ kani ndubunu ete-mi. 

16Ɔsika lívele-ɔ nnini, “Taya na mina bekisine bama-mi na bakun lɛmɛnɛ ka 
lígyile nnii muubuli ɔsu.” 

17Ɔsika ɔlɛ bunu bɔmmɔ bútulo-mi na buláƒana na mɔɔyɔ́ libuli. 

18Lídie mina alaekpidi kalɔ, ɔsika éduo-mi. 

19Nsu mina bekisine bákɛ lɛlɔ na bebo ɔyikun lɛnɔ. Na ama bani muukisi-mi 
kekeeke mmɔ bemomo. 

20Beeti likpidi taaƒɔ-mi lɛbuni kayu na báta bénye-mi lɛlɔ ka mɔɔsia lɛbuni bɔbla 
kama ɔsu. 

21Unwoti, tada-mi tese. Mina Katɔti, tenwini kama takya-mi. 

22O mina Unwoti ku Ɔƒɔne, yile bubo na ebebunku-mi! 

Kɔgya 39 

1Líbo lɛlɔ ɔda lɛ́su nnini, “Ndubɔnu kaduɛ na lɛda mina unyemi na enyekpi adi 
alálɛ-mi kenye. Na lɛɛɛdubo bɔtɛmi lɛnɔ uwi ɔni na bekyuli bekpidi báka 
bámana-mi mɛni.” 

2Nsu ina ka líbo limu na naaatɛmi ina lɛbuni na lɛ́nu muedi ni, mina ɔlɛ ɔni 
muunú ni, katɔ kani na ɔɔkɔ́. 

3Kayi kaakpulu-mi geen. Na si nli mɔɔbla kasusu ni, na mina kayi keekpóku-mi. 
Anwuɔsu na lɛ́su na kawɔlɔkɔ nnini, 

4“O Unwoti, ya na lɛti mina emeyi ani nébu-mi. Na lɛti kalɛ na mina ngba búkeli 
búsela kawɔlɔkɔ. 

5Ati, ábla na mina ngba emeyi ese klukui. Na mina akwa ƒui aaadi lɛla lɛdi na ƒula 
anumi. Na ukyuli ɔyawine biala ngba buse aani ɔƒɛƒɛɛ ɔni mɔɔlɛ́ ukyuli enwu. 

6Geen ni, ukyuli ngba buuubo bɔyii taakya aani ukyuli kɔyu kɔni muuwi kalɔ. Na 
keeke na uutú lɛlɔ ɔnii ɔɔsála ala ute lɛlɔ. Nsu ɔɔɔgyi ukyuli ɔni ndubo ala ammɔ 
bɔdi. 

7“Unwoti, bi lɛnɔ na nsɔ nsia anu ɔƒɛni? Ƒula lɛlɔ kani na mina anu asia. 

8Die-mi na mina alaekpidi ƒui kemmo. Na taya na linwini ukyuli ɔni na badɔlɔdi 
bánu báwɔlɔ na bada-nwu lɛnyi. 

9Lɛ́bla kpoo na neeebimi kenye, ɔsika awɔ náya na úbo úte lɛni. 

10Muuvele-ɔ, da-mi kɔtu bɔni ya, ɔsika lɛlɔ líitu-mi lɛ́vili na kɔtu bɔni bɔmmɔ ɔsu. 

11Aaní-bu kɔtu kpakplaa na bula ekpidi ɔsu. Na ala ani na bɔɔsia anu geen eebie 
aani kalɛ na kubweyi kuubile bula akɛla ani na áƒɔ kuye. Na sɔsɔ ukyuli use kpɛtɛ 
kpɛtɛ aani ɔƒɛƒɛɛ ɔni mɔɔlɛ́ ukyuli enwu kemmo. 

12“Nu-mi buvele, O Unwoti, na abla ete-mi na keku kani muuwulo taakya-a ɔsu. 
Tetile atu na mina mmii pii bɔmɛni kama. Ɔsika nse aani ƒula ɔƒɔ ɔni nálɛlɛ-ɔ aani 
mina bati kuuku kalɛ kani. 

13Da kɔnyi buti na mina lɛlɔ ya, na aya na lɛsɔ lɛkɛ ebiti asa likpi lɛlɛ kayawi 
kamɛni kemmo.” 

Kɔgya 40 

1Lɛ́kɛ kayi na nnye mɔɔnu mina Unwoti Katɔti anumi. Na únu-mi bɔkpali na 
únwini úbanu-mi. 

2Ɔ́nu-mi na lɛba ubu bonwu ɔni kemmo na ami lɛti nkya. Na údie-mi úbenyene 
lɛtakpɛ lɛlɔ kesii kani na lɛɛɛdubo bɔgbanta. Na lɛ́kɛ bɔnwuna. 

3Na ɔ́tina-mi kɔgya kɔwɔdi kɔni lidie limwi-nwu. Bekyuli pii badubunu ɔmɛni na 
bayia, na baƒɔ-nwu badi. 

4Lɛlɔ lɛdubɔyɔ bekyuli bani néti bana anu básia Unwoti lɛlɔ. Na belesie baƒiɔ ku 
ala bamba adi kudɔ iye ama ku bani mɔɔkpá baƒiɔ ku ala ammɔ baládi kɔkpana. 

5O Unwoti Katɔti, ábla ala ebendi pii geen. Na ebo kasusu buni geen ete-bu. 
Ukyuli ɔdi uuubo ƒula kalɛ. Na naaakana ƒula ablala bɔka bɔtina, ɔsika emomo! 

6Akpala ku etela alaƒɔ-ɔ anu. Na aláwia anii bekyuli beboku akpala ani bákyula 
ku ekpidi lili buvele akpala. Mmomu anii nse atu na linu ƒula litemi. 

7Mmɔ na lɛ́su nnini, “Ati, aanu-mi. Líbo nnii mbabla ƒula lɛƒɔyɔ aani kalɛ na 
bénweni básiku-mi lɛlɔ na Bunweni Kedee Ɔku kemmo. 

8O mina Unwoti Katɔti, ƒula ɔda bubo bɔkya-mi kayi kemmo.” 

9Unwoti, lɛ́kɔ ƒula litemi lɛsa líte ƒula kadi bekyuli na bana kasalakɔ ɔ́si kalɛ na 
ese siin na ebo lɛƒɔndia. Na ntebile mina kenye uwi ɔdi aani kalɛ na awɔ ɔlati 
agyi. 

10Na kalɛ na aaƒɔ́-bu ngba lɛnɔ ni, nteti ntabɛla na mina kayi kemmo. Na kalɛ na 
ebo bɔyɔ na aadi ƒula etemila lɛlɔ na eebunku-bu ƒui lɛ́ya na báti ɔmɛni na ƒula 
kadi bekyuli kasalakɔ mmɔ. 

11Unwoti, taya na ƒula lɛƒɔndia kenye kekulo na mina lɛlɔ. Ya na ƒula bɔyɔ ku 
litemi geen lɛmmɔ lɛgyumana-mi uwi biala. 

12Ɔsika ɔgbankpi lidu lidu pii ku mina alaekpidi áka ámana-mi na nsɔ naaanu 
kesii kani na lɛsia. Emomo etulo mina lili linwini ɔmmɔ ɔsu na enu áƒɛ-mi ƒui. 

13O Unwoti Katɔti, ya na kaƒɔ kayɔ-ɔ na edie-mi. O Unwoti, yile bubo na ekpo ete-
mi. 

14Bekyuli bani mɔɔwia-mi ngba bebile ni, ya na beƒu. Na bekyuli bani mɔɔwia-mi 
badu ni, kɔƒa kukpo-ma na babla susuusu. Na bani ƒui mɔɔwia ka babla-mi kalala 
ni, bɔku-ma na benwini-mi kama. 

15Na bani mɔɔsu-mi banii útakɛ-mi na mina ɔgbankpi kemmo ni, liƒu bonwu líƒie-
ma na kɔƒa kɔni muukpó-ma ɔsu. 

16Na bekyuli bani mɔɔwia-a kama ulu ni, lɛlɔ lɛdubɔyɔ-ma si bánu-ɔ na ebiti ada-
ma. Na bani mɔɔyɔ́ ƒula ngba bɔƒɔ basu uwi ndi uwi banini, “Bɛya na Unwoti lɛnyi 
lɛkɔ katɔ.” 

17Na ami amu ni, ɔwabane na ndi na mɔɔyáki ala pii. Anwuɔsu ya na ƒula anu 
asia-mi lɛlɔ. Awɔ muubunku-mi na aaƒɔ́-mi. O Katɔti, tetu uwi. 

Kɔgya 41 

1Lɛlɔ lɛdubɔyɔ ukyuli ɔni muulie taabla kasusu na bekyuli bani nse kpɛtɛ kpɛtɛ 
lɛlɔ ka ubunku-ma. Unwoti Katɔti ɔdubudie-nwu si úduo lɛbibo lɛdi kemmo. 

2Unwoti ɔdubo-nwu bɔgyumana na ɔda-nwu ngba kɔkɔɔkɔ. Kusɛ kusɛ 
ɔdubɔsiaku-nwu na kalɔ kamɛni lɛlɔ. Na Unwoti uleti-nwu ulakya nwuna 
bekisine enu kemmo. 

3Na si ɔtɛ ɔlɛ kemmo lɛnɔ ni, ɔdubɔkya-nwu ɔyikun na ɔbwi-nwu. 

4O Unwoti Katɔti, lívele-ɔ nnini, “Nu-mi kɔnyana na abwi-mi, ɔsika lɛ́bla likpidi 
lɛ́ƒiɔ-ɔ.” 

5Mina bekisine baatɛmi enyekpi na mina lɛlɔ na beeye lɛlɔ banini, “Lɛmameyi na 
ɔdubukpi na bɔyiƒala-nwu?” 

6Na si ɔdi úbo úbanu-mi ni, kasusu kekpidi na uuti na mina lɛlɔ na baagyingya 
ɔkɔ etemila taavi. 

7Kabɛnsɛ sɔɔn na mina bekisine baatɛmi na mina lɛlɔ na baawia ka likpidi lɛlɛku-
mi. 

8Baasu banini, “Ɔlɛ ɔni nébo-nwu ɔ́va kalɔ ni, 

ɔ́ɔnyi-nwu útédu kesii kani na ɔsɔ ulata lɛnɔ.” 

9Mina ɔtɔ kemmo ɔkpana geen ɔni lɛ́ƒɔ lɛ́di na ami ku-nwu bɔɔdi na lɛkyami linwi 
kemmo muedi ni, anwu nénwini únye-mi lɛlɔ. 

10Nsu awɔ ni, mina Unwoti, nu-mi kɔnyana na aya na lɛta ɔlɛ ɔmɛni kemmo na 
lɛƒɔ mina bekisine kayu. 

11Na baládi-mi lɛlɔ mmomu na manu mati ka aabla-mi lɛƒɔndia sɔsɔ. 

12Na ami ni, awɔ kani ndubo-mi bubunku. Na éti-mi enyene ƒula anumi uwi ƒui, 
ɔsika ánu ka lɛla lɛdi lɛɛɛda-mi. 

13Bɛya na bumwi Unwoti ɔni ndi Israel Katɔti. Bɛya na bumwi-nwu ɔ́si ɔƒɛni 
úsela ƒui. Ɔsia lɛni na ɔsɔ ɔsia lɛni. 

Kɔgya 42 

1Kalɛ na anumi eegyie akwa ɔni na utukwɛ ɔɔda na ɔkɛ gyoli gyoli ɔɔwia abiɔ ani 
kemmo na ɔni ntu ni, lɛni kani na mina kɔyu kɔɔwia Katɔti. 

2Unwoti Katɔti ɔni nlie ngba uwi ƒui, ƒula tanu kɔka kɔɔda-mi. Lɛmameyi na 
ndububo mbada lɛlɛ-ɔ anumi na lɛnu-ɔ? 

3Keku kani nénwini aani adila úte-mi usien ku ɔƒɛ. Na mina bekisine benye 
beeye-mi uwi ndi uwi banini, “Wɛ na nwuna Katɔti ɔmmɔ ɔkya?” 

4Si muunyimo ala adi bene ni, kayi kaakpulu-mi geen. Muunyimo uwi ɔni na 
ntaatɔnku ƒula bekyuli lisu na bútaasala teesie ƒula kakpakɔ taatátu lɛnu teemwi-
ɔ ku lɛlɔyɔ. 

5Bi ɔsu na naaakɛ́ bɔnwuna na mina lɛlɔ ƒui kemmo na enu áƒɛ-mi lɛni? Líti mina 
anu lɛ́sia-a lɛlɔ. Na ngyi ka nsɔ ndubo awɔ mina Ɔƒɔne ku mina Katɔti bumwi 
lɛnɔ, ɔsika awɔ muubunku-mi. 

6Enu áƒɛ-mi si mɔɔkali taanu ƒula lɛƒɔndia na Yordan Ketu kalɛkɔ na Hermon ku 
Misar abi lɛlɔ mmɔ. 

7Ƒula kɔnyi kúbo-mi lɛlɔ aani ketu kani néyi na use aani ɛpu ɔni mɔɔnwanɛ lɛlɔ 
na ɔ́bwɛ ɔ́vi-mi lɛlɔ. 

8Nsu muuvele nnii Unwoti ɔbla-mi lɛƒɔndia limeyi limodi kemmo kalɛ na usien 
ni, lɛtu kɔgya lite-nwu. Na anwu na ndubɔkɔliku mina enu katɔ lɛkpali, ɔsika 
anwu muute-mi ngba. 

9Ndubɔkpali mina Unwoti Katɔti ɔni nse aani lɛtakpɛ lɛni mɔɔgyumana-mi. Na 
ndubuye-nwu nnini, “Bi ɔsu na áyiƒala-mi na áya na nkɛ muuwulo kɔnyana, na 
mina bekisine benye beekpóku-mi lɛni?” 

10Edumi ani udu na beedumi-mi etulo si kewii na bada baatu-mi ɔƒɛnyi bétédu 
ku ekubi kemmo. Na beeye-mi limeyi ndi limeyi banini, “Wɛ na ƒula Unwoti 
Katɔti ɔmmɔ ɔkya geen?” 

11Bi ɔsu na naaakɛ́ bɔnwuna na mina lɛlɔ ƒui kemmo na enu-mi lɛni? Ndubuti 
mina anu lɛsia Katɔti lɛlɔ na lɛsɔ limwi-nwu, ɔsika anwu ndi mina Ɔƒɔne ku mina 
Katɔti. 

Kɔgya 43 

1Unwoti Katɔti, tɛ ami ku kadi kani bekyuli naaagyi-ɔ mɛni ntɛ litemi na ete-mi 
ubo. Na edie-mi alɛku ɔkɔ banyine ku balalane bamɛni akɔ. 

2Ɔsika awɔ Katɔti ndi mina katamikukɔ. Bi ɔsu na édie-mi atu na nkɛ muuwulo 
kɔnyana uwi ndi uwi lɛni na mina bekisine bukpoku ɔsu? 

3Unwoti Katɔti, ya na ƒula bukeye bubewi-mi lɛlɔ na ƒula litemi geen lɛmmɔ 
lɛtɔnku-mi na bɔkpanku-mi bubedu ƒula kɔbi kedee lɛlɔ na kesii kani na elie. 

4Ndubusie ƒula lɛkpabi kudɔ mmɔ ntákpa-a, ɔsika awɔ mɔɔyá na lɛlɔ lɛɛyɔ́-mi. Na 
ndubuti ɔbentaa na lɛgya lidie kɔgya limwi-ɔ, O mina Katɔti. 

5Bi ɔsu na naaakɛ́ bɔnwuna na mina lɛlɔ ƒui kemmo na enu áƒɛ-mi lɛni? Ndubuti 
mina anu lɛsia Katɔti lɛlɔ, ɔsika ɔdubɔya na lɛsɔ limwi-nwu aani mina Katɔti ku 
mina Ɔƒɔne kalɛ. 

Kɔgya 44 

1O Katɔti, bula bati básu-bu na búnu ku bula atu ala ani udu na ábla na bana 
kuuku uwi. 

2Ékpoku kadi bamba bekyuli ku ƒula ɔyikun na ábɔku-ma édie bana kalɔ lɛlɔ na 
áyila-ma udu. Áya na bula bati bétélie mmɔ na ala átɛ éte-ma. 

3Na ɔɔɔdi bula bati bamɛni nékpo ku bana kuwii asa báƒɔ kalɔ kamɛni bése iye 
bana enu kabla kadi na béti badi-ma lɛlɔ. Mmomu awɔ nnye mmɔ na ábla ala 
ebendi ku ƒula ɔyikun na átina ka aayɔ́-ma. 

4Awɔ ndi mina Katɔti ku mina ɔga ɔni mɔɔyá na ƒula bekyuli baadi lɛlɔ. 

5Ƒula lɛlɔ na bɔ́sia na búdi bula bekisine búsienku kama. Na ɔkɛnku ƒula lɛnyi 
lɛlɔ na buususu-ma taakya bula lɛgba kalɔ. 

6Ɔsika neeeti mina anu taasia mina kataminta lɛlɔ. Na ɔɔɔdi mina kewii lɛnɔ 
muukpó teete-mi na mɔɔdi lɛlɔ. 

7Nsu awɔ mɔɔyá na bɔɔdi bula bekisine lɛlɔ. Na áya na kɔƒa kúkpo ama bani ƒui 
muukisi-bu kpakplaa mmɔ. 

8Bula Unwoti Katɔti lɛlɔ na bɔɔkun lɛmɛnɛ limeyi limodi na bɔdubumwi-nwu 
lɛnyi uwi ƒui. 

9Nsu ɔƒɛni ni, éni-bu na ákya-bu kɔƒa. Na asɔ alásiaku bula bekpone na kekpokɔ. 

10Na áya na abu mmomu násɔ búnwini buukeli bula bekisine. Na ama bani 
muukisi-bu mmomu néƒie-bu ala báƒɔ. 

11Na ányonu-bu éte-ma aani baƒonu na báduli-bu kɔkɛ kɔkɛ bébweli. Na 
búgyingya bɔkya kadi bamba bekyuli akɔ. 

12Na éti-bu éye éte bekyuli bamba ku kuye blii kani na átakɛ kɔsia kɔdi na kuye 
bɔdi bɔmmɔ kemmo. 

13Áya na bula liku bekyuli baatɛmi teewi-bu na beedumi-bu lɛnɔ ɔni na bɔ́sɔ 
bútaƒɔ kuye kɔdi na bana anumi. 

14Búnwini lɛmala búte baƒɔ na bapii-bu. 

15Ɔmɛni ɔsu kɔƒa kɔsiaku-mi uwi biala na kɔƒa kúnwini lɛdiku libi-mi anumi. 

16Na mina bekisine beedumi-mi na béti-mi bénwini lɛmala aani kalɛ beedie 
ukyuli kasi. 

17Ala amɛni ƒui ébo-bu lɛlɔ lɛni ina ka bútayiƒala-a iye búnwini ƒula bunyimi 
kama. 

18Bútalɛ-ɔ kama. Na bula kanyakɔ lɛnɔ kasia ƒula ulu lɛlɔ. 

19Nsu áya na búbo kalɔ na búduo lɛdisa bonwu kemmo na kesii kani na beƒiebuo 
bakya. 

20Na si bɔ́yiƒala bula Katɔti lɛnyi iye búnwini kama búsie bɔɔkpá kadi bamba 
baƒiɔ badi ni, 

21awɔ Katɔti adubɔnu ati. Ɔsika agyi abɛla ani nkya bekyuli kayi kemmo. 

22Sɔsɔ na awɔ ɔsu ni, bɔkya kukpi ɔgbankpi kemmo limeyi ndi limeyi. Na baabla-
bu aani kalɛ na baabla baƒonu bani na béti-ma bésela batádu. 

23Unwoti, buuvele-ɔ, ta na ebo ebebunku-bu. Tedie-bu atu ƒui lɛni. 

24Bi ɔsu na áda anumi édie-bu lɛlɔ lɛni na ƒula kasusu kálɛ bula lɛbibo ku budumo 
bɔni kemmo bɔkya lɛlɔ? 

25Bɔ́ƒɛ buwi kalɔ ɔni na bɔtɛ ɔtumu akɔ. 

26Buvele ta pla na ebebunku-bu na edie-bu, ɔsika ƒula bɔyɔ bulávumana kudii. 

Kɔgya 45 

1Etemila abuni sɔɔn néyi-mi lili kemmo na ndubudie keyi na lɛtu kɔgya lite ɔga 
ɔmmɔ. Na mina unyemi na ndubuti lɛbla aani unwenigyii ɔni na ɔkutine ɔbuni 
ɔdi ɔda uunweni ala teese. 

2Awɔ mɔɔdia bɔnu teetulo bayawine bebi ƒui akɔ. Na lɛƒɔndia etemila akya-a 
kenye kemmo geen, anwuɔsu na Unwoti Katɔti úte-ɔ kusɛ kusɛ úsela uwi ƒui 
kemmo. 

3O Ɔga ɔni ntulo ƒui, ti ƒula kewii bala ƒula kavobi. Na ada agala ani muukeye. 

4Tu akpagya na esie asɔ lɛlɔ ɔdine kalɛ. Gyumana litemi geen lɛmmɔ ku bekyuli 
bani muuboku lɛlɔ kalɔ. Na bekyuli bataabla ala ulu lɛlɔ. Ti ƒula kɔdianu na abla 
ala enengudi na bani lɛlɔ na ádi anumi. 

5Na aya na ƒula atula ani nse yayaaya geen mmɔ atu ƒula bekisine kayi. Na kadi 
bekyuli ƒui bayu batɛ ƒula lɛgba kalɔ. 

6Ati, awɔ ni, ƒula lɛga kadikɔ kadubo buse uwi ƒui. Na adubɔdi ƒula bekyuli lɛlɔ na 
litemi bɔtɛ ulu lɛlɔ. 

7Aayɔ́ lɛla lɛni nse siin, na eekisi ala ani naaakɛ ulu lɛlɔ. Anwuɔsu ni, ami ƒula 
Katɔti lɛ́ƒuna awɔ, Ati, ka akɛ kenyekɔ etulo na bakladi ƒui akɔ. Na lɛ́ya-a na ákɛ 
lɛlɔyɔ na uwi ɔni na líti nnɔmii líwi-ɔ aani likposela. 

8Ƒula awu ɔni na akya ni, ugyulo ƒɛƒɛɛ lidu lidu ɔnyi ɔ́ƒɔ-nwu kemmo. Na ɔtunkpɛ 
sɔɔn na béti bákya ƒula lɛgbanya lɛmmɔ bɔdia. Na lɛbentaa na baagyá taakya-a 
lɛga ebiti. 

9Beleku baƒunadi bani mɔɔkpanku-ɔ ni, baga bebi belekubi bakya-ma akɔ. Na 
ƒula kɔdianu kakɛ ni, ƒula uleku ɔga unye na ɔda sika ugyiedi adala abuni ƒui. 

10O Ɔga ule ɔbuni, se atu kaduɛ na enu litemi lɛmɛni. Yiƒala ƒula lɛlɔ bekyuli ƒui 
ku ƒ'ɔti kaduli bekyuli ƒui. 

11Na aya na ƒula bɔdia ƒui bɔda ɔga ebiti. Ɔsika anwu ndi ƒula Unwoti. Boku lɛlɔ 
kalɔ na ete-nwu ɔbu. 

12Tire kadi bekyuli badubo bebete-ɔ ala abuni. Na balakɛne pii badubɔwia ka 
ayɔ-ma litemi. 

13Bula kadi, bɛnu kalɛ na ɔga ule ɔni nkya nwuna ɔtɔ kemmo mmɔ ɔɔdia bɔnu! 
Awu ɔni na ɔkya ni, sika ugyiedi kabuli na béti báka-nwu. 

14Na únyimi kɔdi kɔni mɔɔdia bɔnu kalɛ na bakpanku anwu ku nwuna bakpana 
ku begblebi beboku-ɔ. 

15Na ebiti ku lɛlɔyɔ kemmo na badubuti bebeduo ɔga lɛgbanya mmɔ. 

16O Ɔga, ƒula bebi bananabi ndubunye ƒula bati kuuku kenyekɔ. Na adubɔbla-ma 
baga na kɔlɔ bamba ƒui lɛlɔ. 

17Ndubuteebo ƒula lɛnyi kudu 

ɔ́si kaba úsie kaba bekyuli akɔ, na badubuteemwi-ɔ uwi ƒui. 

Kɔgya 46 

1Unwoti ndi bula katamikukɔ na anwu muute-bu ɔyikun. Unye-bu kudɔ 
uubunku-bu uwi ndi uwi na ala ani muukpóku-bu ƒui kemmo. 

2Anwuɔsu na bɔɔɔdubo bɔyia. Si kalɔ kákunku na abi ágyu ana kenyekɔ étéduo 
ɛpu kemmo muedi ni, abu bɔɔɔdubo bɔyia. 

3Ina ɛpu ɔmmɔ ƒui mɔɔnwanɛ lɛlɔ na ɔɔta teebo na ɔɔkunku abi ammɔ dɛ muedi 
ni, liƒu lɛɛɛdubo-bu bɔda 

4Ketu kadi katɛ Katɔti ɔma. Na lɛlɔ lɛɛyɔ́ Katɔti Ɔga ɔma bekyuli bani nlieku-nwu 
na mmɔ. 

5Katɔti ɔlati ulie ɔma ɔmmɔ ntɛntɛ, ɔni na lɛla lɛdi lilakana ɔma ɔmmɔ bubile. 
Katɔti ɔdubo-nwu bubunku limeyi lɛni na lɛla lɛdi lɛdubɔlɛ. 

6Liƒu lɛɛda kadi bekyuli ƒui. Na baga ku bana lɛga kɔdikɔ kɔɔbwɛ. Katɔti údie lɛdi 
na kayawi ƒui kaakunku. 

7Unwoti Katɔti Ɔyikune Ƒui ɔsiaku-bu. Anwu ɔni na bula Nana Yakob ɔ́kpa ndi 
bula katamikukɔ. 

8Bibo na bibanu Unwoti ablala na bɛnu kalɛ na úgyingya lɛla biala na úbile 
kayawi kemodi kammɔ ƒui. 

9Ɔɔyá na kekpo biala kenye kaayɔ́ na kayawi kesii biala. Na ɔɔƒɛ kɔtaminta 
kɔmmɔ ku atula ƒui na ɔɔkyula ala ani ƒui na beeti teesienku kekpokɔ 
taatágyumana lɛlɔ. 

10“Bɛbla kpoo na bɛnu bɛti ka ami ndi Katɔti. Badubo-mi lɛnyi katɔ bakɔliku na 
kalɔ lɛlɔ mɛni na kadi bekyuli ƒui akɔ. Na lɛni kani na mina lɛnyi lɛdubo katɔ bɔkɔ 
na kayawi ƒui.” 

11Unwoti Katɔti Ɔyikune Ƒui ɔkya-bu akɔ. Yakob Unwoti Katɔti ɔni na ɔ́kpa ndi 
bula katamikukɔ. 

Kɔgya 47 

1Amii kadi bekyuli ƒui, bɛgya enukpɛ ku lɛlɔyɔ. Na bɛva ku adi momoomo biti 
bimwi Katɔti. 

2Ɔsika Unwoti ɔni ntulo ƒui lɛlɔ libo liƒu. Na anwu mɔɔdi kayawi ƒui lɛlɔ. 

3Ɔ́ya na bɔ́di kadi bekyuli ƒui lɛlɔ na bakya-bu lɛgba kalɔ. 

4Na anwu náƒuna kalɔ kani lɛlɔ bulie mɛni úte abu Yakob kaba kemmo bebi bani 
na ɔɔyɔ́. 

5Katɔti ɔ́kɔ úsie uli nwuna lɛgaboku lɛlɔ na katɔ na lɛlɔyɔ kɔvanu kɔda 
momoomo. Na kɔkpɛɛ lɛnɔ kɔda ka ɔ́kɔ úsela katɔ. 

6Bidie lɛnu bimwi bula Ɔga ku Katɔti. 

7Katɔti mɔɔdi kayawi ƒui lɛlɔ. Anwuɔsu bidie lɛnu bimwi-nwu. 

8Katɔti ulie nwuna lɛgaboku lɛni nse kedee lɛlɔ. Na ɔɔdi kadi bekyuli ƒui lɛlɔ. 

9Kayawi bagadine ƒui ku bana benengu básala ku Abraham bekyuli, na Katɔti ɔdi 
bana ɔga. Na báda ekpola béwi na bédie kekpo atu kalɛ na bakɔli Unwoti katɔ na 
bemwi-nwu. 

Kɔgya 48 

1Bula Unwoti Katɔti úbomo geen. Anwuɔsu ɔlɛka bɔkɔliku-nwu lɛnyi katɔ na 
nwuna ɔma unengudi kemmo na nwuna kɔbi kedee lɛlɔ. 

2Sion Kɔbi kɔdi bula Katɔti kɔbi kɔni lɛlɔ na uli. Na kɔbi kɔmmɔ kɔ́kuku na kɔɔdia 
bɔnu sɔsɔ. Na ɔdi bula ɔga ɔma unengudi. Kesii kamɛni mɔɔyɔ́ kayawi bekyuli ƒui 
kaƒɔ. 

3Katɔti ɔ́tina ka nwuna kaduli kadi katamikɔ kabuni geen kesii kani na 
ɔdubɔgyumana-bu. 

4Baga badi básala lɛlɔ banii betékpoku Sion Kɔbi kɔmmɔ. 

5Nsu ka béduo mmɔ ni, ɔ́bla-ma kalɛ kadi na liƒu lɛ́da-ma amu na békeli batɔlɔ. 

6Na lɛlɔ lɛɛtɔ́-ma aani uleku ɔni ntɛ kɔwɔ. 

7Iye aani Tarsis lɛkɔlɔ libendi lɛni nábwɛ na ɛpu anumi ɔni na ɔƒɛƒɛɛ kpakplaa 
ɔ́si ɔƒɛ katukɔ úbekpo na mmɔ. 

8Lɛla lɛni na búnu ni, ani kani na bɔ́nu ku bula anumi na bula Katɔti ɔni ndi 
Unwoti Katɔti Ɔyikune Ƒui ɔma ɔni ntulo kemmo. Na ɔdubɔgyumana ɔma ɔmɛni 
uwi ƒui. 

9O Unwoti Katɔti, bɔɔkali taanu ƒula bɔyɔ bɔni naaavumana kudii na ƒula kakpakɔ 
mɛni. 

10Na kalɛ na ƒula lɛnyi líbomo ni, lɛni kani na buumwi-ɔ na kayawi kesi kesii. 
Édie ƒula kɔdianu kɔnu na ábla ɔyikun ala ala ani nse siin. 

11Amii bani nkya Sion Kɔbi bɛya ebiti ada-mii. Na lɛlɔ lɛyɔ amii bani nkya Yuda 
lɛma. Ɔsika Katɔti ɔɔtɛ litemi ulu lɛlɔ geen. 

12Bɛka bɛmana Sion ɔma ɔmmɔ na bɛka nwuna kɔgyumanakɔ kɔmmɔ. 

13Na bɛsia ɔma ɔmmɔ anu na bɛnu awodu kpakplaa ani náka ámana-nwu ku katu 
taasia lɛtɔ kpakplaa bonwu lɛni na bátu bényene. Na bɛnu kɔgyumanakɔ kɔmmɔ 
kalɛ bɛti lɛla lɛni na bɛdubɔsu bina kaba kemmo bebi bani nkpɛ badubo. 

14Ɔsika Unwoti Katɔti ɔmɛni ndi bula Unwoti ɔsi ɔƒɛni úsela ƒui. Na anwu 
ndubɔtɔnku-bu uwi biala. 

Kɔgya 49 

1Amii bayawine ƒui bise atu na binu. 

2Amii bani nnye kunyekɔ kunengudi ku kɔnamudi ku balakɛne ku bawabane 
bina ƒui na nda. 

3Lɛnunda etemila na ndubo-mii bɔsu. Na ala ani ndubɔsi mina kayi kemmo mmɔ 
ebo kalɔ bunu. 

4Agba na adi na ndubo bubo. Na ɔbentaa na ndubo bɔgya budie-nya kalɔ. 

5Bi ɔsu na ɔlɛka lɛyia si uwi ukpidi ɔdi ɔ́siaku-mi iye balalane ku belikplune báka-
mi bákya? 

6Kayawi lɛkɛ lɛlɔ na bana anu asia na baakun lɛmɛnɛ na ala pii ani na bebo ɔsu. 

7Nsu ɔdi biala ulakana ɔnwani ngba bɔƒɔ iye ɔƒɔ-nwu lili kayu kadi ute Katɔti na 
udie-nwu. 

8Ukyuli ngba bɔƒɔ lili kayu ɔdi lɛla lɛni na lɛ́ƒɔ kuye geen. Na ukyuli ɔdi ulakana 
kayu kammɔ bɔƒɔ na kedu 

9na ulie ngba uwi ƒui ɔni na ɔsɔ ulekpi kudii. 

10Bɔɔnu kalɛ na banundane beekpi na badɔlɔdi ku besusu lɛnɔ beekpi taada bana 
lɛkɛ teese na linwini bekyuli bamba lɛdi. 

11Kɔƒiɔtɔ ndubunwini bana kɔduli uteesie uwi ƒui. Na mmɔ na badubɔkya ɔ́si 
kaba útédu kaba ina béti bana anyi básia kɔlɔ kɔdi na baalɔ-ku taamana-ma. 

12Ina dɛ na ukyuli ɔ́kɛ lɛkɛ na ɔ́ƒɔ lɛnyi ni, ɔɔɔdubo bulie uwi ƒui. Ɔdubukpi aani 
kalɛ na bebuo beekpi. 

13Bekyuli bani néti anu básia bana lɛkɛ ku bekyuli bani mɔɔkya-ma ablala ogya 
lɛlɔ ni, bɛsia-ma kawɔlɔkɔ anu. 

14Bese aani baƒonu bani na kukpi ndanku-ma utádu ɔkya kaƒiɔtɔ kemmo. Na 
benwini adila bete-nwu. Na bekyuli bani nse siin badubo busie bɔvi-ma lɛlɔ. Na 
bana bɔdia bɔyii udu na kaƒiɔtɔ kemmo na bana kɔduli bonwu bonwu kɔmmɔ 
kɔsɔ kuwi ukpludi. 

15Nsu Katɔti ɔdubudie ami na kaƒiɔtɔ kemmo na ɔƒɔ-mi utése lɛlɔ. 

16Kayi ketekpoku-ɔ si ɔdi lɛkɛ liimomo teebu na ɔɔkɛ́ kayawi kamɛni ngba ebiti. 

17Ɔsika si úkpi ni, uleti ala ammɔ adi ulatɔlɔku. Na ala ani muukeye mmɔ lɛnɔ 
beleti-nya balakya-nwu. 

18Ina dɛ na akɛla aakɔ́ ukyuli katɔ na ala aatɛku-nwu na beemwi-nwu ni, 

19ɔdubunwini utákya nwuna bati kuuku kudɔ na kekpine na kesii kani nse suu 
uwi ƒui na ɔsɔ ulanu bukeye. 

20Ɔlakɛne ɔni neeebo ala kalɔ bunu lɛkɛ lɛyii udu na uukpi taayii udu aani 
eƒiebuo kalɛ. 

Kɔgya 50 

1Katɔti Ɔyikune Ƒui ɔni ndi Unwoti mɔɔlɔ lɛla biala lɛni nkya kayawi ƒui 

ɔ́si ɔƒɛ katukɔ útédu kanukɔ ɔnii babasala na benu. 

2Katɔti uukeye taasiku Sion ɔma unengudi ɔni ndia ntulo ƒui mmɔ kemmo. 

3Bula Katɔti ɔdubo ubabla lɛla lɛdi na ɔɔɔdubo buse buɛɛ. Ɔkɛ ku kudu ku ogya 
ku ɔƒɛƒɛɛ kpakplaa na ɔɔka taamana-nwu. 

4Údie lɛdi na ɔ́lɔ katɔ ku kalɔ ala ƒui ka bebo na ɔtɛku nwuna bekyuli litemi. 

5Na ɔ́su ɔnini, “Bɛsala mina bekyuli bani mɔɔbla ala ulu lɛlɔ bite-mi. Bákyula 
akpala béte-mi na búnyimi bunyimi bɔdi.” 

6Kayaa ƒui ala aatina kalɛ na Katɔti use siin. Ɔsika anwu ɔlati ndi litemi ɔtɛne 
ɔmmɔ. 

7Mina kadi bekyuli Israelƒuɔ, binu. Ami ndi Katɔti bina Unwoti na ndubo-mii 
litemi bɔtɛku na lidie bina ala ani bɛ́bla bɛ́ƒiɔ ƒui lɛtina. 

8Naaadɔnku-mii na bina etela ku akpala ani bɛɛkyula uwi ndi uwi na mina anumi 
ɔsu. 

9Na naaawia nnii biƒie ɔmantɛ akɔ ɔkɔdi ɔdi iye betukpa bɛsiku bina ayu kemmo 
biboku-mi. 

10Ɔsika lɛku kemmo kebweyi biala kadi ami ɔdi. Na bakɔ bani na nkya abi mpim 
mpim lɛlɔ ƒui badi ami badi. 

11Ngyi baasɛ lidu lidu bani nkya abi lɛlɔ mmɔ ƒui ku beƒiebuo bammɔ ƒui 
bumomo. Na beƒiebuo bammɔ ƒui ni, ami mbo-ma. 

12Si kɔka kɔɔda-mi ni, ɔɔɔdi amii na ndubuye lɛdila. Ɔsika ami mbo kayawi ƒui ku 
ala ani nkya-nya kemmo. 

13Naaakun bakɔ lɛna. Na naaani bese ubugya lɛnɔ. 

14Ami ndi bina Unwoti Katɔti Ɔyikune Ƒui anwuɔsu biti enugya binwini aani 
akpala bite-mi. Na ala ani na bíse kenye ka bɛdubɔbla ni, bɛbla bɛsiaku-nya lɛlɔ 
lɛni bite-mi. 

15Na si bɛ́bla ɔmɛni na bɛ́kpali-mi na ɔgbankpi ɔdi uwi ni, ndubɔtuna bute-mii, 
na bɛya na mina lɛnyi lɛƒɔ kuye. 

16Na amii bekyuli bekpidi ni, Katɔti ɔnini, “Biiibo kuƒi kɔni na bɛkɔ-mi ɔda bubo 
lɛsa bite bekyuli. Na bɛda bɔsu bɛya bɛnii bɛɛdi mina bunyimi lɛlɔ.” 

17Bikisi ka lidie-mii bɔƒiɔ na bɛda bɛya. Na bíni mina etemila. 

18Si bɛ́nu uyune ni, na amii ku-nwu bɛbla unwi. Na amii ku basɔnɔdine mɔɔví 
taabla ala taasala. 

19Atɛ ekpidi sɔɔn néyi-mii kenye na bina linyemi lɛɛta na ɔkɔ ala lɛlɔ. 

20Na bɛɛtɛmi enyekpi na bina banwani lɛlɔ. Na bɛɛlɔ bina benibi muedi anyikpi. 

21Ala amɛni udu na bɛɛbla, nsu ntebimi tɔ kenye úbalɛ ɔƒɛni. Anwuɔsu na bɛɛkali 
bɛnii nse aani bina kalɛ. Nsu ndubudie bina bɔƒiɔ lɛtina-mii na lɛtɛku-mii litemi. 

22Bɛkali ala amɛni lɛlɔ bɛnu kaduɛ amii bani náyiƒala-mi. Si ɔɔɔdi lɛni ni, ndubo-
mii udu bɔyila ɔni na ɔdi ulakana-mii bɔƒɔ. 

23Ukyuli ɔni muuti enugya teenwini akpala teete-mi ni, uuti ɔbu teete-mi na 
ndubɔƒɔ-nwu ngba. 

Kɔgya 51 

1O Katɔti, nu-mi kɔnyana, ɔsika ƒula bɔyɔ bulávumana. Na ƒula kɔnyana pii kɔni 
na aanu abu bekyuli ɔsu ni, ƒɔ mina ekpidi ƒui die-mi lɛlɔ. 

2Kpila-mi kede kede na mina ekpidi ɔsu na lɛlɛ sɛɛn na mina bɔƒiɔ ƒui kudɔ. 

3Ɔsika lɛ́nu mina alaekpidi lɛ́ti. Na ekpidi ammɔ eeduo-mi uwi biala. 

4Awɔ kani na lɛ́bla alaekpidi amɛni lɛ́ƒiɔ. Lɛla biala lɛɛtina ka ƒula kenye etemila 
adi litemi geen. Na aatɛku bekyuli ƒui litemi ulu siin lɛlɔ 

5Na sɔsɔ ni, likpidi udu ɔkya-mi lɛlɔ kemmo 

ɔ́si uwi ɔni na mina uni ɔ́da-mi kaƒɔ. Na mɔɔbla-nya ɔ́si ɔni na ɔ́wɔ-mi. 

6Nsu geen ni, aawia ka lɛsiaku litemi geen lɛmmɔ kama uwi biala. Anwuɔsu ti 
ƒula lɛnunda lɛni kemmo nágyu mmɔ te-mi. 

7Kpila-mi na edie ekpidi ƒui mina lɛlɔ sɛɛn na nteekeye teetulo etubankɛ. 

8Na kalɛ na áƒɛ-mi na nwi kalɔ ni, na asɔ atala-mi enyene ku lɛlɔyɔ. 

9Veli mina alaekpidi ƒui die-mi lɛlɔ na edie-nya atu. 

10Katɔti, bla-mi ukyuli ɔwɔdi na linye kpakplaa uwi ndi uwi na ntaabla ala siin. 

11Tabɔku-mi tatɔlɔku na ƒula anumi. Na taya na ƒula Kɔyu ɔyikun ɔlɛ-mi lɛlɔ 
kemmo. 

12Mmomu na asɔku mina ngba bɔƒɔ lɛlɔyɔ lɛni na éte-mi mmɔ akya-mi lɛlɔ 
kemmo. Na aya na lɛkana bunye kpakplaa na ntaadi ƒula litemi lɛlɔ. 

13Ndubɔtina alaekpidi bablane ƒula lilu kalɛ na basɔ benwini bebo-ɔ kudɔ. 

14O Katɔti, die-mi na ubugya kalɔ buwi lɛtuni kemmo. Na ndubɔsu kalɛ na aaƒɔ́ 
bekyuli ngba. 

15O Katɔti, ya libimi kenye na lɛtu lɛnu limwi-ɔ na bekyuli akɔ. 



1035 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

16Ɔsika ɔɔɔdi akpala na aawia nka ndubuti adi liboku-ɔ. Na ala ani bɔɔkyula 
teete-ɔ lɛnɔ alaƒɔ-ɔ anu. 

17Mmomu akpala ani mɔɔƒɔ́-ɔ anu ndi ka ukyuli ekpidi eduo-nwu geen na nwuna 
kayi kemmo, na eleni ɔmɛni. 

18O Katɔti, ya na kaƒɔ kayɔ-ɔ na abla Sion lɛƒɔndia na asɔku Yerusalem ɔma ɔmmɔ 
awodu atu. 

19Na ɔmmɔ kama akpala siin ani na bɔdubɔkyula bute-ɔ ƒui adubɔda-a ebiti. Na 
bɔdubuti ɔmantɛ bakɔ bakɔdi bɔkpa bute-ɔ na ƒula lɛkpabi lɛlɔ. 

Kɔgya 52 

1Bakantankpine benengudi, bilie bɛɛkun lɛmɛnɛ na likpidi lɛlɔ. Nsu Katɔti ɔda 
nwuna bekyuli ɔkɛnku nwuna bɔyɔ bɔni naaavumana kudii lɛlɔ. 

2Ɔkɔ ɔnyine, éti ƒula unyemi énwini aani kewii yayaaya blii suɛ eebile ala na ada 
aakya likpidi kɔkwɛ. 

3Na aayɔ́ likpidi teetulo lɛbuni. Na aayɔ́ ɔkɔ teetulo ka asu ala ani nse sɔsɔ. 

4Awɔ ɔkɔ ɔnyine! Aayɔ́ etemila ani muubile ukyuli na ɔɔyá na ɔyii udu. 

5Katɔti ɔdubo-ɔ bɔda na ɔkpɛ-ɔ ɔlɛku ƒula keliekɔ na ɔyila-a udu ƒui kede kede. 
Ɔdubo-ɔ bɔgyu budie ku ligyiitu aani kugyii na ekpi alɛ bayawine akɔ na kalɔ 
kamɛni lɛlɔ. 

6Bekyuli bani nse siin badubo ɔmɛni bɔnu na bayia. Na badubo-ɔ bɔma na basu 
banini, 

7“Aanu lɛla lɛni nálɛku-ɔ ka éni anii alasia Unwoti anu na aakun lɛmɛnɛ na ƒula 
akɛla lɛlɔ na ákɛ ɔyikun elie aabla likpidi.” 

8Nsu ami ni, nse aani kɔdingyii kɔni evete neeewile kudii na nnye Katɔti kaduli. 
Na mina anu asia-nwu bɔyɔ bɔni naaavumana kudii lɛlɔ. 

9Ndubumwi-ɔ uwi biala ɔ́si lɛla lɛni na ábla ɔsu. Ƒula lɛlɔ mina anu adubɔsia uwi 
ƒui. Ɔsika bekyuli baalɔ-ɔ lɛnyi buni. Na ndubumwi-ɔ na kesi kesii na ƒula bekyuli 
akɔ. 

Kɔgya 53 

1Ɔdɔlɔdi mɔɔsu na nwuna kayi kemmo ɔnini, “Katɔti uuubo.” Likyulikpi lɛ́ƒɔ-ma 
keliela kemmo ɔsu balábla lɛbuni lɛdi. 

2Katɔti ɔ́sia bayawine ƒui anu ɔ́siku katɔ si ɔdi kasusu kálɛmi na ɔɔyɔ́ ka ɔsiaku-
nwu kama. 

3Nsu bana ƒui ɔdi uláwia-mi kama ulu 

ɔ́si bana ekpidi ɔsu. Ukyuli ɔdi uuubo ɔni mɔɔbla lɛbuni. Ina unwi pɛ muedi! 

4Amii alaekpidi bablane bamɛni, bíni bɛnii bɛɛɛdubo lɛla lɛdi bɔtɛya! Bi ɔsu na 
bɛ́yila mina bekyuli udu aani kalɛ na baadi adila, na bíni bɛnii bilakpali Unwoti 
lɛnyi? 

5Liƒu bonwu líbo-mii lɛlɔ lɛni udu nétebo tɔ kudii. Ɔsika Katɔti úbo amii mina 
bekisine ekubi úgyingya. Na kɔƒa kúkpo geen, ɔsika Katɔti úni-mii. 

6Muuvele kpakplaa nnii Katɔti ɔya na bɔƒɔ bɔsi Sion bubo bute Israel. Na si Katɔti 
ɔ́sɔku nwuna bekyuli lɛkɛ úte-ma ni, lɛlɔ lɛdubɔyɔ-ma geen. 

Kɔgya 54 

1Katɔti, ƒɔ-mi ngba ɔkɛnku ƒula ɔyikun lɛlɔ na atina ka lɛla lɛdi lɛɛɛda-mi. 

2Nu mina bɔkpali ku lɛla lɛni na muuvele-ɔ. 

3Baƒɔ bekpidi bani mbo ulikplu báta beekpóku-mi na baawia-mi badu. Na badi 
bekyuli bani naaadaku-ɔ lɛda. 

4Unwoti Katɔti, awɔ ndubo-mi bubunku kalɛ na neeebuli. 

5Adubo mina bekisine kɔtu bɔni na bana ablala ɔsu. Na adubɔdi ƒula litemi lɛlɔ 
ete-mi na ayila-ma udu. 

6Unwoti ndubuti kaƒɔ ƒaa etela liboku-ɔ. Na ndubunwi-ɔ lɛnyi, ɔsika adia geen. 

7Awɔ nédie-mi na mina ɔgbankpi ƒui kemmo. Na áya lɛ́nu kalɛ na ébo mina 
bekisine kalɔ. 

Kɔgya 55 

1Katɔti, buvele se atu na enu mina bɔkpali. Na teni ala ani muuvele-ɔ. 

2Nu-mi bɔkpali, ɔsika etemila pii eekpóku-mi na lɛ́ta líƒu 

3na mina bekisine kɔvanu ku kalɛ na baabla-mi kalala ɔsu. Na béti kɔnyi bákya-
mi kati kati. 

4Kayi kaakpulu-mi na muunú ɔlɛ geen na use aani bukpi muedi na ndubo. 

5Liƒu ku bɔyia bonwu búƒie-mi na lɛlɔ lɛɛtɔ́-mi kpakpaakpa. 

6Na lɛ́su nnii si avwi na nka mbo aani abloduma ni, nka ndubuveyi lɛtɔlɔ ntélie 
kesii kadi ntaanwuna. 

7Ndubusie na ntélie kalɔ kakwiidi kemmo na ɔgyu kakaaka. 

8Ndubo bɔbabla na lɛwia kabɛkɔ na ɔƒɛƒɛɛ kpakplaa ku ɔnantu ɔni mɔɔna ɔsu. 

9Unwoti, ya na mina bekisine bammɔ beƒu. Na ebile bana kɔkwɛ kɔni na baakya 
kemmo ku kadɔ ku kekpo ku bekyuli ala bubile bɔni na mɔɔnu na ɔma ɔmmɔ 
kemmo. 

10Bakɛ ɔma ɔmmɔ kemmo baaví usien ku ɔƒɛ. Na bakɛ awodu ammɔ lɛlɔ aani 
bagyumanane. Na baabla udunkpi ala amɛni. 

11Na ɔkɔ banyine ku ala bebilene ku bani mɔɔta teenye bekyuli lɛlɔ ɔkplu bɔdi 
báƒɔ-nwu lɛblɔnu lɛlɔ ƒui. 

12Si nka mina bekisine muudumi-mi muedi na báta bénye-mi lɛlɔ ni, nka naaasu 
lɛla lɛdi na ndubɔbɛ mmomu. 

13Nsu mina ɔvinkpana geen ɔni lɛ́ƒɔ lɛ́di lítulo mɔɔbla-mi ɔmɛni udu. 

14Ami ku-nwu bɔ́vi ku kubiti aani bakpana na bɔ́sala lɛlɔ ku bekyuli bamba na 
bútákpa na Katɔti kakpakɔ. 

15Unwoti, bekyuli bani ƒui na báta bénye-mi lɛlɔ ni, ya na kukpi kuyu-ma kɔtu na 
bayu kekpine ulu kɔnakunwi. Ɔsika kalala bɔbla bɔ́ƒɔ-ma kaduli ku bana kɔyi 
kemmo. 

16Nsu ami amu ni, Unwoti Katɔti, mɔɔkpali-ɔ nnii ƒɔ-mi, na adubɔƒɔ-mi sɔsɔ! 

17Ɔtanta ku ɔƒiiwi ku usien ƒui ndubɔkpali Katɔti, na liwulo lɛkya-nwu na ala ani 
muukpóku-mi ɔsu. Na ɔdubunu ute-mi. 

18Na ɔdubɔƒɔ-mi na kekpo kani na ami ku mina bekisine bani na mina lɛƒɛnyi ƒui 
buukpó, na naaaƒɔ ɔlɛ ɔdi. 

19Unwoti Katɔti ɔni mɔɔdi lɛla biala lɛlɔ úsela uwi ƒui ni, ɔdubunu-mi bɔkpali na 
ɔni-ma kɔtu. Ɔsika baláyia Katɔti na béni lɛnɔ banii balavumana kudi kudii na 
bataabu-nwu. 

20Mina ɔvinkpana ɔ́ta únye-mi lɛlɔ ɔmmɔ ɔsu úbile ami ku-nwu kɔkpana. 

21Nwuna kenye kemmo etemila ebo emini aani nnɔ eku. Nsu kekpo kasusu nkya-
nwu kayi. Na nwuna etemila ese ƒɛƒɛɛ aani nnɔmii. Nsu eekúlo aani kewii. 

22Ti ƒula ala ani muukpóku-ɔ kya Unwoti enu kemmo. Na ɔdubo-ɔ bubunku na 
ɔda-a kpakplaa, ɔsika ulaya na bekyuli bani nsiaku-nwu kama siin baasɔ taakya 
lɛbibo kemmo. 

23Nsu ni, O Katɔti, adubɔya na bekyuli badune ku ɔkɔ banyine bamɛni bekpi na 
bakya-ma kaƒiɔtɔ kemmo na bayii udu ɔni na bana ngba bulene. Nsu ami ni, mina 
anu ƒui adubɔsia-a lɛlɔ. 

Kɔgya 56 

1O Katɔti, nu-mi kɔnyana, ɔsika bekisine basiaku-mi beekpóku-mi geen. Na mina 
bekisine baanya-mi taakya uwi ndi uwi. 

2Básala lɛlɔ otogyi na basiaku-mi beekpóku-mi ƒui. 

3O Unwoti Katɔti, si uwi ɔni na liƒu lítulo-mi muedi ni, ƒula lɛlɔ kani na mina anu 
asia. 

4Katɔti ƒula lɛlɔ na mina anu asia, anwuɔsu na naaayia. Na muumwi-ɔ na ƒula 
kenye kani na ásu ése ɔsu. Ukyuli ɔyawine ulakana-mi lɛla lɛdi bɔbla. 

5Mina bekisine baayɔ́ ka bataada-mi kenye banii lɛ́bla likpidi na beeti-mi lɛlɔ 
kasusu uwi ndi uwi kalɛ na babla-mi kalala. 

6Baasa lili na mina lɛlɔ uwi biala na baabɛ́ taatu-mi kasiakɔ uwi biala kalɛ na 
bakɛ-mi badu. 

7Anwuɔsu ni, taya na bekeli bana kɔtu bɔni na ɔbladu ɔmɛni ɔsu. O Katɔti, sie na 
átáyila-ma udu na ƒula kɔnyi kemmo. 

8Agyi abi ani udu na muubó. Na agyi mina mmii kalɛ na bumomo. 

9Na limeyi lɛni na makpali-ɔ ni, na abɔku mina bekisine na badubusie kama. 
Ɔsika ngyi ka Unwoti unyeku-mi. 

10Na muumwi-nwu lɛnyi na lɛla lɛni na ɔ́su úse ɔsu. 

11Nwuna lɛlɔ na líkpo kama na naaayia lɛla lɛdi, ɔsika ukyuli ɔdi ulakana-mi lɛla 
lɛdi bɔbla. 

12O Katɔti, ala ani na líse kenye ka ndubɔbla lite-ɔ ni, ndubɔnu ka lɛ́bla-nya ƒui 
na liti mina enugya etela liboku-ɔ. 

13Ɔsika awɔ nédie-mi kɔyu ásiku kukpi kemmo. Na ƒula bukeye bɔɔtina-mi 
kanyankɔ na ƒula anumi na ntagbanta. 

Kɔgya 57 

1Nu-mi kɔnyana, O Katɔti, nu-mi kɔnyana, ɔsika awɔ na líkeli lɛ́tamiku. Na ƒula 
avwi ɔyuli kalɔ na ndubɔkɛ kabɛkɔ úti útédu uwi ɔni na ɔgbankpi kpakplaa ɔni 
mɔɔlɛ́ mmɔ kenye kadubɔvi. 

2Katɔti ɔni ntulo ƒui na mɔɔkpali teevele. Ɔsika awɔ mɔɔbla lɛla biala teete-mi. 

3Na adubo-mi bubunku bɔsiku katɔ mmɔ. Na adubo bekyuli bani nábi basiaku-
mi beekpóku-mi mmɔ bɔbɔku. Na atina ka aadi ƒula litemi lɛlɔ na aayɔ́-mi. 

4Mina bekisine báka bámana-mi aani bagyata bani muuƒie bekyuli taaduli-ma 
teebweli. Na bana anyi ese aani abuala ku ligyii atula. Na bana linyemi libo ɔbi 
aani kuwii. 

5O Katɔti, ya na bekyuli ƒui bakɔliku ƒula lɛnyi katɔ besienku ɔgyu kakaaka. Na 
banu kalɛ na eekeye na kesi kesii na kalɔ lɛlɔ. 

6Mina bekisine bákywɛ-mi kɔkpagyuɛ na bédie libu béwi-mi kalɛ na lɛnu liduo 
na mina ngba bɔkya ɔgbankpi kemmo, nsu ama alati bánu béduo-ni kemmo. 

7Mina kayi kélie-mi kalɔ na awɔ ɔsu, O Katɔti, na ndubudie kɔgya ku lɛdi mini 
mini limwi-ɔ. 

8Ndubɔta ku mina kayi ƒui na liti ɔbentaa ku agyala ɔtanta tutuutu ntágyila ɔƒɛ. 

9Unwoti, ndubɔgya-a enu na bekyuli ƒui benu. Na ndubudie lɛnu limwi-ɔ na kadi 
biala bekyuli akɔ. 

10Unwoti, kalɛ na aayɔ́ bekyuli uwi biala ku kalɛ na aadi ƒula litemi lɛlɔ úbomo 
geen aani kalɛ na bɔɔnu ka kayaa kébomo. 

11O Katɔti, ya na bekyuli ƒui bakɔliku ƒula lɛnyi katɔ besienku ɔgyu kakaaka. Na 
banu kalɛ na eekeye na kesi kesii na kalɔ lɛlɔ. 

Kɔgya 58 

1Amii kalɔ lɛlɔ bayikune, bɛɛtɛmi taasiaku ulu geen ɔmmɔ lɛlɔ? Na bɛɛtɛ bekyuli 
etemila na ulu siin lɛlɔ? 

2Kudii uuuse lɛni, mmomu kalɛ na binwini ala kekuma kasusu kani na biilie teeti 
uwi biala. Na bina enu aata pla pla kalɛ na bɛbla kalala na bayawine akɔ. 

3Bekyuli bekpidi ni, likpidi kani na beelie taabla uwi biala. Na baanyi ɔkɔ lɛnɔ ɔ́si 
bana bɔwɔ uwi ƒui. 

4Ugyulo ukpidi ɔkya-ma kenye aani balakpi kalɛ. Na atu éti-ma aani kalɛ na avan 
atu eeti. 

5Na use-ma aani kalɛ na avan ulenu si bekyuli bani mɔɔkanti taakya balakpi 
baakanti taakya-nwu. Na ulenu si beedie bana bɔkanti lɛnu lɛnɔ. 

6O Katɔti, mina bekisine bese aani bagyata bani na bana anumi égyie anwuɔsu 
na muuvele-ɔ nnii ƒɛ-ma anyi. 

7Ya na bana uwi ɔvi aani kalɛ na ntu bɔɔgbá taatɔlɔ. Na bayii udu aani livo lɛni 
na banya lɛgba bávi-ni lɛlɔ na lɛ́yɛyɛ. 

8Ya na babla aani ɔkɔɔkɔ evuo ani kemmo na lɛna liiibo. Na babla aani kaƒɔ kani 
nébie na kelenwini ubi ɔni muulie ngba taanu ɔƒɛ. 

9Na kalɛ na libui lɛni na básia liyu ogya lɛlɔ liiibo ogya bɔƒɔ ni, Katɔti ɔyila-ma 
udu na ɔbabla utulo lɛni. 

10Na lɛlɔ lɛdubɔyɔ bekyuli bani nse siin si bánu kalɛ na baaní belikplune bamɛni 
kɔtu. Na bana ubugya ɔni nwi kalɔ ɔɔgbá ni, bekyuli babuni badubɔkya lɛgba 
bavi-nwu kemmo. 

11Na bekyuli badubɔsu banini, “Sɔsɔ ni, báƒɔ bekyuli babuni kayu. Ɔsika Katɔti 
ɔni mɔɔtɛ litemi ulu lɛlɔ mɔɔdi kayawi lɛlɔ.” 

Kɔgya 59 

1O Katɔti, die-mi na mina bekisine enu kemmo. Na agyumana-mi asiku bekyuli 
bani náta benye beekpóku-mi kudɔ. 

2Na edie-mi na bekyuli bani nli beeti-mi likpidi kasusu uwi biala ka badu-mi enu 
kemmo. 

3Ɔsika ni, Ati, bábɛ belie-mi ulu lɛlɔ ka badu-mi. Na bayikune bála lɛlɔ básala 
baawia-mi ngba bebile. Nsu ntabla-ma lɛla likpidi lɛdi. 

4Ɔɔɔdi mina likpidi lɛdi ɔsu na bakɛ beekeli taada-mi. O Katɔti, nu lɛla lɛni mɔɔlɛ́ 
na ata ku kɔnyi na ebo ebedie-mi. 

5Unwoti Katɔti Ɔyikune Ƒui, awɔ ndi Israel Katɔti. Ta na ani kadi bamba bekyuli 
ƒui kɔtu. Na tada bani muulie taakya bekyuli kakya tese. 

6Na useyi uwi biala ni, mina bekisine beenwíni teebo na beebó adi aani bakpewe 
na baakɛ ɔma ɔmmɔ kemmo ƒui baaví. 

7Eenú-ma enyekpi ku edumi. Na bana linyemi lise aani kuwii na bana inye 
kemmo. Nsu baakali banii ukyuli ɔdi ulenu lɛla lɛni na baasu. 

8Nsu awɔ Unwoti, agyi ka kadi bamba bekyuli ƒui ni, badi-ɔ lɛmala. 

9O mina Unwoti, ƒula kudɔ na mɔɔkɛ́ mina ɔyikun taasiku. Na awɔ Katɔti ndi mina 
lɛtakpɛ lɛni lɛlɔ na líkpo kama. 

10Mina Katɔti, ngyi ka adubo ebebunku-mi, ɔsika aayɔ́-mi uwi biala. Na adubɔya 
na lɛnu mina bekisine kebulikɔ. 

11O Unwoti, taya na bekpi na bekyuli bayiƒala lɛla lɛni na ábla! Mmomu ƒɛ-ma 
avwi na bakɛ bataavi taakya kani, ɔsika awɔ mɔɔgyumana-bu. 

12Na bana enyekpi ku edumi ku ewida ku ɔkɔ ala ani na básu ƒui enwini 
kɔkpagyuɛ kudie-ma na kalɛ na baatina lɛlɔ ɔsu. 

13Ya na ƒula kɔnyi kɔkyula-ma aani ogya na bayii udu kede kede. Na ɔmmɔ 
adubɔya na kayawi bekyuli bati ka awɔ Katɔti mɔɔdi lɛlɔ na Israel kalɔ lɛlɔ ku 
kayawi kesi kesii. Na ƒula lɛlɔ bɔdi bɔmɛni bɔ́ƒɔ kalɔ lɛlɔ ƒui. 

14Na useyi uwi biala ni, mina bekisine beenwíni teebo na beebó adi aani 
bakpewe na bakɛ ɔma ɔmmɔ kemmo ƒui baaví. 

15Baawia lɛla lɛni na badi. Na si bátakɛ lɛla lɛdi ni, livo liiƒí-ma na beesié taatátɛ 
ku kɔka na beebó adi. 

16Nsu ami ndubudie ɔnu na libo kudu ka ebo ɔyikun geen. Na ɔtanta biala ni, 
ndubudie ɔnu na limwi-ɔ, ɔsika ƒula bɔyɔ bulávumana na awɔ ndi mina kabɛkɔ 
kesii kani na aagyumana-mi na ɔgbankpi uwi. 

17O mina Unwoti, ndubudie ɔnu limwi-ɔ, ɔsika awɔ mɔɔkya-mi ɔyikun na awɔ 
ndi mina kama kekpokɔ na aayɔ́-mi uwi biala. 

Kɔgya 60 

1O Katɔti, éni-bu na ábwɛ ɔban ɔni na ágyi ákya-bu. Éti kɔnyi geen ákya-bu, nsu 
sɔku-bu nyene ƒula anumi 

2Awɔ náya na kalɔ kákunku na kábwɛ ntɛ. Nsu buuvele-ɔ bɔnii tile kɔka kɔmmɔ 
kalɛ na kalɔ kammɔ kelébo kalánu. 

3Áya na ƒula bekyuli beebó abi ani naaadia bɔnu. Na lɛla lɛni mɔɔlɛ́ku-bu únwini 
aani si ntɛ kpakplaa na éte-bu na bɔ́ni na bɔɔda-bu. 

4Álɛ aƒlaga éte bekyuli bani mɔɔbu-ɔ kalɛ na ɔtina-ma uwi ɔni na bana bekisine 
badubo. 

5Unwoti awɔ ɔlati ti ƒula kɔdianu kɔnu na ekpo ete-bu ku ƒula ɔyikun kalɛ na ƒula 
bekyuli bani na aayɔ́ mmɔ bakɛ bɔƒɔ. 

6Katɔti ɔ́tɛmi ɔsiku nwuna kakpakɔ Katɔma kedee kemmo ɔnini, “Lɛlɔ lɛɛyɔ́-mi 
ka lile Sekem ɔma ku Sukot Ɔkwalɛ ɔmmɔ lite mina bekyuli. 

7Ami mbo Gilead ku Manase. Nda Eƒraim aani mina kagabwa. Na nda Yuda aani 
mina ɔgagyii. 

8Na Moab use aani lɛkyami lɛni kemmo na mɔɔƒɔ mina enu. Na Edom lɛlɔ na 
mɔɔnya lɛgba. Na Ƒilistia na muunye teebo kudu ka lɛ́di lɛlɔ.” 

9Na Ukyuli bamba ɔdi uuubo ɔni ndubɔtɔnku-bu na busie butékpo lɛma 
linengudi lɛni na bátu awodu kpakplaa bámana mmɔ. Na ɔdi lɛnɔ uuubo na 
ɔtɔnku-bu na butékpo Edom kalɔ lɛlɔ bekyuli. 

10O Katɔti, geen geen na anii éni-bu na aaadubo-bu bɔtɔnku na kekpokɔ na ekpo 
bula bekisine ete-bu? 

11Buvele, kpo-ma te-bu, ɔsika ukyuli ɔyawine kebunku keeebo kɔsia kɔdi. 

12Na ɔkɛnku Katɔti lɛlɔ ni, bɔdubɔdi lɛlɔ. Ɔsika anwu ndubɔnya bula bekisine 
ususu kalɔ. 

Kɔgya 61 

1Katɔti, buvele, nu-mi kɔvanu na abla ete-mi kalɛ na muuvele-ɔ. 

2Ina ka nsɔ liiibo lɛnunsia ni, mɔɔkpali-ɔ lɛsiku ɔgyu kakaaka kalɔ lɛlɔ mɛni. 
Kpanku-mi na libo-ɔ kudɔ, ɔsika awɔ ndi mina lɛtakpɛ lɛni na lɛ́kuku. 

3Adi mina kabɛkɔ na ese aani katu taasia kagyumanakɔ ɔtɔ kpakplaa éte-mi, kesii 
kani na muunye taanu mina bekisine eli. 

4Na aya na lɛsɔ lɛkya-a kudɔ úsela uwi ƒui. Na ƒula avwi ebi-mi lɛlɔ. 

5Énu ala ani lɛ́kpali-ɔ líse kenye ka mabla, O Unwoti. Na kadikɔ kani na eete 
bekyuli bani mɔɔyia-a ni, aka na éte ami lɛnɔ. 

6Na aya na ɔga emeyi emomo ebu na nwuna lɛgadi litu uwi. 

7Unwoti, siaku-nwu na nwuna lɛga bɔdi uwi ƒui. Na aya na ƒula bɔyɔ bɔni 
naaavumana ku ƒula litemi geen lɛgyumana-nwu. 

8Na ndubɔtu ɔnu limwi-ɔ lɛnyi uwi biala. Na ala ani lɛ́kpali-ɔ líse kenye ka mabla 
ni, ndubɔbla-nya limeyi ndi limeyi. 

Kɔgya 62 

1Katɔti ƒula anumi kani na nnye mɔɔnu kpoo ka linu lɛla lɛdi. Na mɔɔnu ulu ka 
aƒɔ-mi. 

2Awɔ lɛti ndi mina lɛtakpɛ lɛni lɛlɔ na nkpo kalɛ na lɛkɛ bɔƒɔ. Na awɔ ndi mina 
katamikukɔ kpakplaa ɔsu ɔdi biala uladi-mi lɛlɔ kudii. 

3Kɔlɛ sɔɔn na amii mina bekisine bɛdubɔta bibekpoku-mi na bɛkya-mi ɔlɛ lɛlɔ, 
ɔsika nse aani ɔban ɔni nsɔ neeebo ɔkplu iye kowodu kɔni mɔɔnyonu lɛlɔ? 

4Baawia ka batu-mi bedie mina kenyekɔ na bayila-mi lɛnyi lɛni na lɛ́ƒɔ. Ɔkɔ bɔnyi 
bɔɔda-ma kubiti. Na baatɛmi minimini nsu ɔdu ukpidi sɔɔn náƒɔ-ma kayi kemmo. 

5Katɔti lɛti pɛ kani ndi mina kakyakɔ. Ami nnye mɔɔnu ulu teete, ɔsika nwuna 
lɛlɔ na mina anu ƒui asia. 

6Anwu lɛti pɛ kani ndi mina lɛtakpɛ lɛni lɛlɔ na líkpo kama ka ɔdubɔƒɔ-mi. Na 
anwu ndi mina katamikukɔ kpakplaa, anwuɔsu lɛla lɛdi liladi-mi lɛlɔ. 

7Katɔti kani ndubudie-mi ɔgbankpi biala kemmo. Na anwu kani mɔɔyá na mɔɔƒɔ́ 
lɛnyi. Anwu ndi lɛtakpɛ lɛni lɛlɔ na líkpo kama, na ɔdi mina katamikukɔ. 

8Amii bekyuli ƒui, biti bina kayi ƒui bɛsia Katɔti lɛlɔ uwi biala. Na biteevele-nwu 
ala ani ƒui na bɛɛyaki. Ɔsika Katɔti ɔdi katamikukɔ. 

9Ukyuli ɔɔɔdi ku lɛla. Na use aani ɔƒɛƒɛɛ ɔni nékpo ɔ́vi kani. Bani mɔɔnu ka bebo 
kenyekɔ ku bani nkya-ma kalɔ ƒui lɛkooƒo bana ƒui badi. Baakali ka bebo unu si 
bákɔku-ma bánu. Nsu ɔƒɛƒɛɛ muedi ubo unu utulo-ma. 

10Bitatɛya ɔdikplu iye bekyuli buyu taakɛ lɛkɛ. Si lɛkɛ lɛɛkɔ́-mii katɔ ni, biteti 
bina kayi bitasia ɔmmɔ lɛlɔ. 

11Líinu ɔbla kunyɔ ka Katɔti ɔɔsu ɔnini, “Ami Katɔti kani mbo ɔyikun. 

12Na ami kani mɔɔyɔ́ ukyuli uwi ndi uwi. Na mɔɔƒɔ kayu kani námanku ukyuli 
biala na nwuna kabla kenye teete-nwu.” 

Kɔgya 63 

1O Katɔti, awɔ ndi mina Katɔti ɔni kama ulu na mɔɔwia kpakplaa aani kalɛ na 
utukwɛ ɔɔda ukyuli na kalɔ kakwiidi lɛlɔ. 

2Ɔmmɔ ɔsu ya na mina anumi anu-ɔ na ƒula kakpakɔ na lɛnu kalɛ na ebo ɔyikun 
na eekeye. 

3Kalɛ na aayɔ́-mi uwi ndi uwi ni, ɔɔyu-mi kayi teetulo ngba bɔni alati na nli. 
Ɔmɛni ɔsu na ndubumwi-ɔ. 

4Na ndubo-ɔ enu butaagya uwi biala na nli ngba. Na ndubɔtala enu katɔ na 
lɛkpali-ɔ. 

5Ndubudie lɛnu ku ebiti limwi-ɔ na kayi kayɔ-mi buɛɛ aani ukyuli ɔni na bálɔ 
bésienku limeyi kadikɔ na ɔ́kɛ ala abuni ƒui ɔ́di na émo-nwu kaduɛ. 

6Na si ntɛ mina lɛtɛla lɛlɔ ni, naaayiƒala-a mmomu mɔɔkali taanu-ɔ usien umodi. 

7Ɔsika awɔ kani muubunku-mi uwi biala na ƒula avwi ɔyuli kalɔ na muudie ɔnu 
na lɛlɔ lɛɛyɔ́-mi. 

8Awɔ na líƒie nda kpakplaa, na awɔ lɛnɔ ada-mi kpakplaa ku ƒula kɔdianu kɔni 
mɔɔtina ƒula ɔyikun. 

9Nsu bekyuli bani mɔɔwia-mi ngba bayila ni, ama ndubo kaƒiɔtɔ kemmo buduo. 

10Kekpo kadubo-ma buƒie. Na kuwii kenye na badubo bɔtɛ. Na beƒiebuo ndubo-
ma ɔlɔna bɔkun. 

11Nsu lɛlɔ lɛdubɔyɔ ɔga ɔni na Katɔti ɔ́ya na ɔ́di lɛlɔ. Na bani ƒui nése kenye 
ɔkɛnku Katɔti lɛnyi lɛlɔ ni, badubo-nwu lɛnyi bumwi. Nsu ɔkɔ banyine ama 
balakana kenye bubimi. 

Kɔgya 64 

1O Katɔti, muuvele-ɔ nnii nwini nu-mi na anu lɛla lɛni muukpóku-mi. Na enye 
etile mina bekisine bani mɔɔkya-mi liƒu. 

2Gyumana-mi kalɛ na mina bekisine lili lɛni baasa na mina lɛlɔ lilebo-nwu 
kemmo lilete-ma. Na balalane bani náta ku otogyi baládi-mi lɛlɔ. 

3Bádɔ bana linyemi aani kuwii na bana kenye ɔdu etemila na baatu taalɛ-mi aani 
kataminta atula. 

4Bábɛ bakya kalɔ kalɔ beebó atula taalɛ bekyuli bani na bátabla lɛla lɛdi na 
baláyia. 

5Na likyulikpi lɛmɛni lɛlɔ kani na benye kpakplaa na baasu ka badubɔbɛ bakywɛ-
mi kɔkpagyuɛ na baasu banini, “Ukyuɛdi ulanu-bu.” 

6Beeti kasusu kekpidi na baasu banini, “Bɔdubɔbla likpidi lɛmɛni na ukyuli ɔdi 
ulanu-bu kasusu uláti.” 

7Nsu Katɔti ɔdubo nwuna atula bubo bɔlɛ-ma na baƒɔ lɛlɛ kɔnakunwi. 

8Bana enyekpi ɔsu ni, ɔdubo bana ƒui udu bɔyila. Na ukyuli biala manu-ma ɔdubo 
lili buƒwimi na ɔpii-ma. 

9Na liƒu lɛdubɔda bekyuli ƒui na basu lɛla lɛni na Unwoti ɔ́bla. Na ɔmmɔ 
ɔdubɔlɛmi-ma kasusu na bati lɛlɔ bɔda. 

10Amii bani nsiaku Unwoti kama siin ni, lɛlɔ lɛyɔ-mii na Unwoti lɛlɔ na bikeli 
bɛtamiku-nwu na bimwi-nwu. 

Kɔgya 65 

1O Katɔti, ɔ́manku ka bekyuli ƒui bemwi-ɔ na Sion. Na babla basia kenye kani na 
bése béte-ɔ ƒui lɛlɔ na mmɔ. 

2Ati, awɔ muunú bekyuli ƒui bɔkpali si beevele-ɔ ala anwuɔsu na ukyuli biala 
ɔdubo kenye budie na nwuna alaekpidi lɛlɔ. 

3Na si uwi ɔni na bula alaekpidi aayu-bu unu taagya ni, awɔ muuti-nya taakyie-
bu. 

4Lɛlɔ lɛdubɔyɔ bekyuli bani na awɔ ɔlati áƒuna ka bebelie-ɔ kudɔ na ƒula kakpakɔ 
kedee kaduli. Na badubɔkɛ ebiti geen na ƒula kudɔ bulie kemmo na mmɔ. 

5O Katɔti, bula ɔƒɔne, eenú-bu bɔkpali na eebunku-bu ɔkɛnku ƒula akɔla budie 
taatina lɛlɔ. Kayawi bekyuli ƒui anu asia-a lɛlɔ ku bani na beli ɛpu ɔvi. 

6Ebo ɔyikun, na ƒula ɔyikun ɔmmɔ lɛlɔ na áya na abi ƒui enye ana kenyekɔ. 

7Kalɛ na eeboku ɛpu ɔni mɔɔnwanɛ lɛlɔ na uubó ku kudu kalɔ buɛɛ ni, lɛni kani 
na eeboku kadi bekyuli lɛsɛ lɛni na baakya kalɔ. 

8Na bekyuli bani nli ɔgyu kalɔ bénu ƒula akɔla budie taatina ammɔ na baayia. Na 
bekyuli beebó ƒula ablala amɛni kudu ku lɛlɔyɔ 

ɔ́si ɔtanta útédu ku useyi uwi. 

9Aanu kalɔ kammɔ lɛlɔ kaduɛ. Na aaya na ɔnantu ɔɔna teewi-ka lɛlɔ na kaadia 
edula. Na ntukpa buubo ntu na aayá na edula lidu lidu aalɛ́. 

10Aayá na bula mmo bɔɔƒɔ́ ntu na kalɔ kaayɔ́ teete alakpi ku egyii lidu na aalɛ́ lili. 

11Lɛkwa lɛɛdianku bekyuli na baaƒɛ edula pii. Na bekyuli baalɛ́ku-nya taasiku 
lɛƒɛnyi ƒui lɛlɔ. 

12Bebuo kadikɔ ƒui kálɛ livo lɛbuni na abi ammɔ aatina aani lɛlɔ mɔɔyɔ́-nya. 

13Baƒonu báƒɔ abi lɛlɔ ƒui. Na anta ku edula bamba áƒɔ ɔkwalɛ ɔmmɔ lɛnɔ na use 
aani ebiti mɔɔda lɛla biala na beebó kudu ku lɛlɔyɔ. 

Kɔgya 66 

1Amii kayawi bekyuli ƒui, bibo Katɔti kudu ku lɛlɔyɔ. 

2Na bidie lɛnu bimwi nwuna lɛnyi na bɛtina kalɛ na uukeye. 

3Bɛsu Katɔti bɛnini, “Ƒula ablala adi akɔla budie taatina. Na ƒula ɔyikun bonwu 
ɔni na ebo ɔsu ni, ƒula bekisine béboku lɛlɔ kalɔ béte-ɔ ku bɔyia. 

4Kayawi bekyuli ƒui beeboku lɛlɔ kalɔ teete-ɔ na beedie lɛnu teemwi-ɔ.” 

5Bibo na bibanu akɔla budie taatina ani na Katɔti ɔ́bla na bekyuli akɔ. 

6Ɔ́ya na bula nana bene bábwɛ bávi Ɛpugyie ntɛ na bakɛ lɛgba básia kalɔkplu 
bávia. Bibo na bɔkɛ ebiti na lɛla lɛni na ɔ́bla ɔsu. 

7Nwuna ɔyikun unengudi kemmo na ɔɔdi kayawi bekyuli ƒui lɛlɔ úsela uwi ƒui 
kemmo. Na nwuna anumi aanu kadi ƒui bekyuli ablala na lɛdi lítabɛ-nwu. Kayi 
katatɔlɔ batuɔkplune na bata benye-nwu lɛlɔ kudii. 

8Amii kadi bekyuli ƒui, bimwi Katɔti ku kudu momoomo. 

9Anwu nda-bu na bɔmu buli ngba na bunye bute-nwu na bútebuli. 

10Katɔti, ákɔku-bu ánu aani kalɛ na baakya sika ɔƒualadi ɔgya kemmo taabla-nwu 
sɛɛn kalɛ na ɔdia bɔnu. 

11Áya na búduo lɛbibo kemmo aani kalɛ baanú kakpagyuɛ. Na bɔ́nɔ aani kalɛ na 
beeti etila ku unu bonwu ɔdi. 

12Áya na bekisine bákɔ bánya-bu lili na use aani ntukpa bɔni néyi kemmo ku 
ogya kemmo na bɔkɛ. Nsu kawɔlɔkɔ ni, bɔ́da bɔ́lɛ kalɔ kani lɛlɔ na ala abuni pii 
akya. 

13Ndubuti akpala liboku mbakyula lite-ɔ na ƒula kakpakɔ. Na ndubuti ala ani 
kenye na líse liboku-ɔ. 

14Ala ani na líbimi mina kenye lɛ́su na líse kenye uwi ɔni na nkya lɛbibo kemmo 
ni, ndubuti-nya liboku. 

15Ndubɔkyula bebuo bani nélie lɛmwi aani akpala lite-ɔ. Na baƒonu bagyani bani 
makyula mmɔ uyɔ ɔkɔ ubo-ɔ kudɔ. Ndubuti ɔmantɛ bakɔ ku bese lɛnɔ lɛkpa-a. 

16Bibo na bibenu, amii bani mɔɔyia Katɔti, na ndubɔsu-mii ala ani na ɔ́bla úte-
mi. 

17Lɛ́kpali-nwu momoomo nnii ubunku-mi. Na lɛni kani na muumwi-nwu lɛnyi 
kedee. 

18Na si likpidi nkya-mi kayi iye kasusu kemmo ni, nka Unwoti útakpete-mi. 

19Nsu geen geen ni, Katɔti únu-mi bɔkpali na ɔ́bla lɛla lɛni na muuvele-nwu úte-
mi. 

20Muumwi Katɔti, ɔsika úteni ɔnii ɔsɔ ulabla-mi lɛƒɔndia aani kalɛ kani na ɔɔbla 
teete-mi uwi biala ka lɛ́kpali-nwu. 

Kɔgya 67 

1Katɔti, nu-bu kɔnyana na ete-bu kusɛ kusɛ. Bla-bu lɛƒɔndia na ekeye na bula akɔ. 

2Na aya na bekyuli ƒui banu ƒula lɛƒɔyɔ bati. Na banu bati lɛnɔ kalɛ na aaƒɔ́ teete 
bekyuli na kayawi ƒui. 

3Amii bekyuli ƒui, bimwi Unwoti! O Katɔti, ya na bekyuli ƒui bemwi-ɔ. 

4Ya na lɛlɔ lɛyɔ kadi bekyuli ƒui na bedie ebiti lɛnu. Ɔsika awɔ mɔɔtɛku bayawine 
ƒui litemi na ulu siin lɛlɔ. Na awɔ mɔɔtɔnku kadi bekyuli ƒui na kalɔ lɛlɔ. 

5Ya na bekyuli bakpali-ɔ lɛnyi bemwi. O Katɔti, ya na kadi ƒui bemwi-ɔ. 

6Na kalɔ kete kuƒi na bekyuli báƒɛ edula geen. Unwoti ɔni ndi bula Katɔti 
ndubute-bu kusɛ kusɛ lɛni. 

7Buuvele bɔnii Katɔti ute-bu kusɛ kusɛ ubu na ukyuli biala ɔbu-nwu na kalɔ 
kamɛni lɛlɔ. 

Kɔgya 68 

1Katɔti, ta na ƒula bekisine begyingya. Na bekyuli bani muukisi-ɔ bekeli batɔlɔ 
ƒula anumi. 

2Bɔku-ma lɛku ƒula anumi aani kalɛ na uyɔ ɔɔyii taakya. Ya na belikplune bayii 
ku udu aani kalɛ na kɔma kɔɔnani na ogya lɛlɔ si áda álɛ-ma lɛlɔ. 

3Nsu bekyuli bani nse siin ama ni, lɛlɔ lɛyɔ-ma. Na aya na balɛ lili na awɔ Katɔti 
anumi na ebiti aƒɔ-ma lɛlɔ kemmo ƒui. 

4Bidie lɛnu bite Katɔti, na bidie bumwi lɛnu bɛkɔliku-nwu lɛnyi katɔ. Bidie 
bumwi lɛnu momoomo bite anwu ɔni nli katɔ liƒlukutu lɛlɔ ɔɔví. Nwuna lɛnyi ndi 
Unwoti. Bɛkɛ lɛlɔyɔ na nwuna anumi! 

5Awɔ Katɔti, bekpinebi ɔti, awɔ mɔɔnu bekpinele lɛlɔ 

ɔ́si ƒula keliekɔ kedee kesii kani na elie. 

6Katɔti ɔɔyá na bekyuli bani na bédie lɛti basɔ baasála ku bana bekyuli. Na bani 
na bákya aban ɔtɔ ni, ɔ́ya na bédie-ma ku lɛnu budie na bánwuna. Nsu bani náta 
bénye nwuna litemi lɛlɔ ni, kalɔ kakwiidi kani na káƒɔ ogya kemmo na bɔdubo 
bɔkya. 

7Lɛni kani na átɔnku bula nana bene na kukuuku uwi ɔmmɔ na básia kalɔ 
kakwiidi kammɔ kemmo bálɛ na bánwuna. 

8Uwi ɔmmɔ kemmo ni, kalɔ kákunku na kayaa kálɛmi na ɔnantu ɔ́na, ɔsika Sinai 
kɔbi Katɔti ɔdubo. Na anwu ndi Israel Katɔti. 

9Áya na ɔnantu úwi na kalɔ kani nákwii mmɔ kásɔ kábla ɔwɔdi. 

10Na ƒula bekyuli bákɛ keliekɔ. Na ɔkɛnku ƒula lɛƒɔndia ɔsu ni, bani ƒui mɔɔyáki 
ala bémo. 

11Katɔti údie lɛdi, na beleku pii badi básu lɛla lɛni nálɛ mmɔ na bégyingya-ni, 
banini, 

12“Baga ku bana bekpone békeli bátalɔ na Israelƒuɔ beleku béle ala ani báda béwi 
ka kekpo kéƒie-ma.” 

13Na beleku bani na nka bakya baƒonu akɔ baanu-ma lɛlɔ na bétesie kekpo ni, 
bákɛ sika ɔƒualadi ku ugyiedi ɔni na bánwamana bámana babloduma bani na 
bánwi avi lɛlɔ na eekeye na ɔƒɛ kemmo mmɔ. 

14Na uwi ɔni na Katɔti Ɔyikune Ƒui ɔ́bɔku baga bammɔ lɛni ni, etubankɛ atakpɛ 
bonwu bonwu adi áyu éwi Salmon Kɔbi lɛlɔ. 

15Basa Kɔbi, adi kɔbi kunengudi kɔni mɔɔdia bɔnu na ƒula eli ébo ánu na ákɔ álɛ 
kangyaa. 

16Bi ɔsu na anumi asɔ eegyie-ɔ na Sion Kɔbi kɔni na ami Katɔti lɛ́ƒuna ka lilie lɛlɔ 
úsela uwi ƒui lɛlɔ? 

17Uwi ɔni na Katɔti ɔ́yu úbo nwuna bekyuli kudɔ na Sinai kɔbi lɛlɔ ni, ɔkɛ ku 
nwuna bapɔnkɔ kɛɛkɛ linengudi mpim mpim lɛlɔ. 

18Uwi ɔni na ákɔ ésie katɔ ƒui ni, éti bekyuli bani na ékpo áƒɔ ƒui átɔlɔku. Na éte-
ma etela. Na ƒula bekisine bani naaayɔ ka elie mmɔ muedi lɛnɔ béte-ɔ ala. 

19Bɛya bumwi Katɔti, ɔsika anwu muubunku-bu limeyi ndi limeyi. Na anwu ndi 
bula Katɔti ɔni mɔɔƒɔ́-bu ngba. 

20Unwoti ɔni ntulo ƒui ndi bula Katɔti ɔni muubunku-bu na uudie-bu kukpi 
kemmo. 

21Katɔti ɔdubɔbwɛ nwuna bekisine bani nnye likpidi bɔbla lɛlɔ uwi ƒui eli. 

22Unwoti ɔ́su ɔnini, “Ndubunwini ku bina bekisine liboku-mii lɛsiku Basan kalɔ 
lɛlɔ ku ɛpu kalɔ kemmo kesii kani na bábɛ bakya. 

23Na bɛdubusie bɛvi bana ubugya ɔni bɛdubuwi kalɔ kemmo. Na bina bakpewɛ 
lɛnɔ badubɔyalɛ-ma ubugya.” 

24O bula ɔga ku Katɔti, bɔ́nu kalɛ na bekyuli lisu bonwu lɛdi bakɛ badubo 
babasiaku-ɔ na ƒula kakpakɔ kedee. 

25Na lɛnu bediene batɔ anumi, na bagyane bakpɛ kama. Na belekubi bani nda 
akasaa bakya-ma ntɛ. 

26Amii kasalakɔ kammɔ bekyuli ƒui, bimwi Katɔti. Na amii Yakobo kɔdua kemmo 
bebi ƒui, bimwi Unwoti lɛnyi! 

27Na Benyamin kɔdua kɔni nse blii suɛ ntulo ƒui ntɔ-ma anumi. Na Yuda ku 
nwuna benengu basia. Na bani nsia ndi Sebulon ku Neƒtali benengu. 

28O Katɔti, die ƒula ɔyikun keyi tina ƒula bekisine bammɔ. Ɔyikun ɔni kani na éti 
ékpo éte-bu. 

29Na édie-nwu keyi ásiku ƒula kakpakɔ kedee, kesii kani na baga beeti etela 
teeboku-ɔ. 

30Bɔku bula bekisine bani nse aani beƒiebuo na ketudɔ alakpi akɔ. Bese aani bakɔ 
ku bebi. Bɔku-ma tédu ka béboku lɛlɔ kalɔ na béti bana sika ɔƒualadi béboku-ɔ. 
Na egyingya bekyuli bani na kekpo ogya kani na beli baakya. 

31Bagabi badubɔsi Egyipte bebo. Na Etiopia kadi bekyuli badubo enu katɔ 
bɔkɔliku na bakpali awɔ Katɔti. 

32Amii kayawi lɛga kadikɔ ƒui bekyuli, bidie lɛnu bimwi Katɔti bula Unwoti. 

33Anwu nli kayaa liƒlukutu lɛlɔ ɔɔví na katɔ ɔ́si kukuuku. Mmɔ na uudie nwuna 
lɛdi lɛni mbo ogya taasiku. 

34Bibo Katɔti ɔyikun kudu, ɔsika nwuna lɛgadi lɛka lɛ́mana Israel kalɔ ƒui. Na 
nwuna ɔyikun uudie lɛlɔ taatina nwaa na kayaa. 

35Katɔti lɛlɔ libo líƒu na nwuna keliekɔ kedee kemmo. Na anwu ndi Israel Katɔti. 
Anwu muute nwuna bekyuli ɔyikun na ɔ́ya na bebo kenyekɔ. Bimwi Katɔti! 

Kɔgya 69 

1O Katɔti, die-mi, ɔsika ala eekpóku-mi aani si ketu néyi kábadanku-mi limɔ. 

2Na lɛba lɛɛyɔ́ liƒie-mi, ɔsika mina lɛgba lilakɛ kenyekɔ. Ligyu kemmo na ḿbedu 
na ntu bɔni mɔɔgbá momoomo mmɔ bɔɔyɔ́ butiku-mi. 

3Lɛ́ɛkpali lɛ́nɔ na ɔkwɛ ɔ́kwii-mi. Na anumi aanwú-mi ɔni na líinye mɔɔnu-ɔ 
anumi taanɔ. 

4Na mina bekisine bani muukisi-mi keeke bemomo betulo mina lili linwini. Na 
bani mɔɔwia-mi ngba bayila lɛnɔ bebo ɔkplu, na ɔkɔ ala sɔɔn na baasu taasiku-
mi lɛlɔ. Na béƒie-mi ala ani na ɔɔɔdi buyu na líyu-nya baƒɔ-mi kudɔ. 

5O Katɔti, agyi alaekpidi ani na lɛ́bla na kɔdɔlɔ kemmo lɛ́ƒiɔ-ɔ, na átabɛ-ɔ. 

6O Israelƒuɔ Katɔti Ɔyikune Ƒui, taya na kɔƒa kukpo bekyuli bani na bana anu 
asia-a lɛlɔ na ami ɔsu. 

7Ɔsika awɔ ɔsu na bekyuli beedumi-mi na kɔƒa kɔ́ƒɔ-mi anumi. 

8Línwini ɔƒɔ na ami ɔlati bekyuli akɔ. Na mina benibi baanu-mi sɛsɛɛ. 

9Ƒula ɔtɔ lɛlɔ bɔnu anumi adubo-mi bugyie aani ogya ɔni mɔɔda na mina lɛlɔ 
kemmo. Na edumi ani na bekyuli bédumi-ɔ ni, ana ƒui ébo ábasia-mi lɛlɔ. 

10Uwi ɔni na línyimi kenye na muuwulo na líboku lɛlɔ kalɔ líte-ɔ ni, bekyuli bákɛ-
mi lɛlɔ edumi. 

11Na ka líni mina ɔlɔna adala abuni na línyimi adikpi ni, línwini lɛmala líte-ma. 

12Mina lɛlɔ litemi kani na litemi batɛne ku benengu bada baasu. 

13Nsu ami ni, awɔ kani mɔɔkpali teevele, O Unwoti. Na uwi ɔni na awɔ ɔlati ánu 
ka ɔ́manku ni, enu-mi bɔkpali na ƒula lɛƒɔndia bonwu kemmo. Na ka aadi ƒula 
litemi lɛlɔ na eebunku ukyuli ɔsu ni, 

14die-mi ngba lɛku lɛba bonwu lɛmɛni kemmo. Na edie-mi na mina bekisine enu 
kemmo na ketu keleƒie-mi. 

15Taya na ketu keyi kavi-mi lili na ligyu lɛmmɔ lɛnyina-mi, iye liduo kaƒiɔtɔ 
kemmo. 

16O mina Unwoti, nu-mi bɔkpali na kalɛ na aayɔ́ bekyuli uwi ndi uwi na aanu 
kɔnyana pii lɛnɔ ɔsu. 

17Teti ƒula lɛlɔ tabɛla ami ƒula kabla ɔblane, ɔsika nkya lɛbibo bonwu kemmo. 
Anwuɔsu yile-mi bubebunku. 

18Ni de-mi, na aƒɔ ete-mi na lɛkɛ bɔnwuna lɛsiku mina bekisine enu kemmo! 

19Awɔ ɔlati agyi kalɛ na beedumi-mi na baakya-mi kɔƒa na nsɔ ntaƒɔ kuye kɔdi 
na bekyuli anumi. Na agyi mina bekisine ƒui. 

20Edumi émo-mi na kayi kaakpulu-mi, na nsɔ liiibo lɛnunsia lɛdi. Lɛ́nu ulu ka 
ukyuli ɔdi wabanu-mi kɔnyana, nsu keeke. Na lɛ́nu ulu ka ukyuli ɔdi ubasia-mi 
kɔnu, nsu anwu lɛnɔ keeke. 

21Béti likpila béte-mi banii adila. Na béti ntɛ bɔnani béte-mi banii ndu utukwɛ. 

22Ya na bana limeyi kadikɔ kani báklibi bése kenwini kubu kubi-ma lɛlɔ na 
betulo na bebuli beduo ɔgbankpi kemmo. 

23Na aya na bana anumi abwɛ na batanu lɛla lɛdi batati, na aya na bana lɛbibo 
linwini etila asia-ma lɛlɔ uwi biala. 

24Ya na ƒula kɔnyi kubo-ma lɛlɔ. Na bebo abi na kalɛ na éti kɔnyi ákya-ma kenye. 

25Bɛsia bana liku kɔnu bise, na ɔdi biala utelie mmɔ. 

26Ɔsika ukyuli ɔni na áani kɔtu ni, ama basɔ benye beekpóku-nwu. Na alɛbi ani 
na ɔ́ƒɔ ku ɔlɛ ɔni na uunú únwini-ma agyolo na baatu taama. 

27Ya na bebo abi basia kama, na batakɛ ƒula bɔƒɔ bɔdi. 

28Nine bana anyi die ƒula ngba ɔku kemmo. Na taƒɔ-ma takya ƒula bekyuli babuni 
akɔ. 

29O Katɔti, kɔliku-mi tényene kesii kani na lɛkɛ bɔnwuna na aƒɔ-mi, ɔsika muubó 
abi na lɛ́yila lɛnunsia ƒui. 

30Ndubudie ɔnu limwi Katɔti, na lɛgya-nwu enu, na libo-nwu kudu lite kadi ƒui 
kalɛ na ubo ɔyikun. 

31Na ɔmɛni ɔdubɔƒɔ-nwu anu utulo ka liti bebuo iye akɔ ku ese kangya lɛkpa lite-
nwu. 

32Na si bekyuli bani muubó abi na bekyuli enu kemmo bánu ɔmɛni ni, kubiti 
kɔdubɔda-ma. 

33Ɔsika Katɔti uunú bawabane bɔkpali na ulédie nwuna badi atu na basɔ bakya 
lɛbibo kemmo. 

34Katɔ ku kalɔ ala ƒui bimwi Katɔti, ku ɛpu ku ala ani ƒui nkya-nwu kemmo. 

35Ɔsika Katɔti ɔdubɔƒɔ Sion na ɔsɔku Yuda lɛma linengudi lɛmmɔ ƒui ɔtu. Na 
nwuna kabla bablane ƒui badubɔkya mmɔ na beti mmɔ benwini bana ɔdi. 

36Nwuna kabla bablane bebi ndubo mmɔ buti bɔbla bana ɔdi. Na bani mɔɔyɔ́-
nwu lɛnyi ƒui badubulie ɔma ɔmmɔ kemmo. 

Kɔgya 70 

1Katɔti, tetu uwi buvele bo bedie-mi, O Unwoti, yile bubo na ekpo ete-mi. 



1051 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

2Na bekyuli bani mɔɔwia-mi badu ni, kɔƒa kukpo-ma na babla susuusu. Na bani 
ƒui mɔɔwia ka babla-mi kalala ni, bɔku-ma na benwini-mi kama. 

3Na bani mɔɔsu banii útakɛ-mi ni, ya na kɔƒa kɔdi-ma lɛlɔ na babla gyugyuugyu. 

4Na bekyuli bani mɔɔwia-a kama ulu ni, lɛlɔ lɛdubɔyɔ-ma si bánu-ɔ na ebiti ada-
ma. Na bani mɔɔyɔ́ ƒula ngba bɔƒɔ basu uwi ndi uwi banini, “Bemwi Katɔti Lɛnyi.” 

5Na ami amu ni, ɔwabane na ndi na mɔɔyáki ala pii. Anwuɔsu yile-mi kudɔ bubo, 
O Katɔti! Awɔ muubunku-mi na aaƒɔ́-mi. Unwoti, tetu uwi! 

Kɔgya 71 

1Unwoti, awɔ na líkeli ḿbatamiku. Taya na linwini ku kɔƒa uwi ƒui! 

2Ka ese siin ɔsu ni, die-mi na enu-mi buvele na aƒɔ-mi. 

3Nwini mina katamikukɔ lɛtakpɛ bonwu lɛni lɛlɔ na ndubukpo kama. Na aƒɔ-mi, 
ɔsika enye kpakplaa uwi ndi uwi ka aƒɔ-mi. 

4O Katɔti, die-mi na balalane ku belikplune ku bani na baládi ƒula ɔda bubo lɛlɔ 
enu kemmo. 

5Ɔsika ɔ́si mina lɛnamu uwi ƒui ni, Unwoti, ƒula lɛlɔ na mina anu asia na líti mina 
ala ƒui lɛ́kya-a enu kemmo. 

6Ɔ́si ɔni na báwɔ-mi ni, ƒula lɛlɔ na lɛ́kada líkpo. Na awɔ nédie-mi álɛku mina uni 
kaƒɔ kemmo. Na awɔ na ndubo buteemwi uwi ndi uwi. 

7Lɛ́ta línwini ukyuli ɔni na bekyuli pii baanu teedie lili nsu awɔ mɔɔgyumana-mi. 

8Muumwi-ɔ na mɔɔkɔliku-ɔ katɔ taatina kalɛ na ƒula lɛgadi liikeye. 

9Tedie-mi atu si uwi ɔni na lɛ́bi lɛlɔ. Na si mina ɔyikun ɔɔsá ni, tanyonu-mi. 

10Ɔsika mina lɛlɔ litemi kani na mina bekisine bada uwi ndi uwi. Na baasa lili na 
mina lɛlɔ ka badu-mi. 

11Na baasu banini, “Katɔti údie-nwu atu, anwuɔsu bɛya bɔbi bɔsiaku-nwu na 
buƒie-nwu, ɔsika ɔsɔ uuubo ukyuli ɔdi na waƒɔ-nwu.” 

12O Katɔti, tagyunku-mi, mmomu yile-mi bubebunku. 

13Bekyuli bani mɔɔwia-mi babla kalala na badu-mi ni, kɔƒa kukpo-ma na babla 
susuusu. 

14Nsu ami ni, ƒula lɛlɔ kani na ndubɔsia anu uwi ndi uwi. Na ndubumwi-ɔ libu ƒui. 

15Ndubɔka lɛsu bekyuli mina ngba emeyi kemmo ƒui kalɛ na aabla ala siin na aaƒɔ́ 
bekyuli na lɛƒɔndia lɛmmɔ liiibo lɛkala. 

16Unwoti Katɔti, ndubumwi-ɔ na ƒula ablala enengudi ɔsu. Na lɛsu bekyuli kalɛ 
na aabla-bu lɛƒɔndia lɛni udu nsɔ neeebo kesii bamba. 

17O Katɔti, awɔ mɔɔtina-mi ala ɔ́si lɛnamu uwi ƒui. Na ńtada ƒula akɔla ala budie 
taatina kudu bubo ńtaya. 

18Ina lɛ́bi na lili lɛ́ƒuala-mi muedi ni, tedie-mi atu wetédu ka lɛ́ya na kaba bekyuli 
bani mebo kama báti ɔyikun ala ani na ábla. 

19Na banu bati kalɛ na ébomo na ese siin aani kalɛ na baanu ka kayaa kébomo 
kalɛ. Ábla ala ebendi, na ɔdi ɔsɔ uuubo ƒula kalɛ. 

20Aya na líbo abi geen na ala ékpoku-mi, nsu awɔ kani ndubudie-mi na lɛlɛ kesii 
kani nkya aani ubu kemmo na naaasɔ naaakya mmɔ. Mmomu adubɔya na lɛsɔ 
lɛlɛ libo mbelie kanwaadikɔ na lɛsɔ lɛkɛ ɔyikun. 

21Na adubɔya na lɛsɔ lɛƒɔ lɛnyi litulo kudeedi na ayala-mi kaƒɔ lɛnɔ. 

22O Katɔti, ndubɔgya ɔbentaa limwi-ɔ, ɔsika aabla ala ƒui ulu lɛlɔ. Na lidie bumwi 
lɛnu lite awɔ, Israel Katɔti Kedee. 

23Awɔ nédie-mi, anwuɔsu ndububo kudu ku lɛlɔyɔ na lidie ɔnu ku mina kaƒɔ ƒui 
limwi-ɔ. 

24Na ndubɔsu uwi ndi uwi kalɛ na ese siin na édie-mi ku ƒula ɔyikun. Ɔsika 
bekyuli bani ƒui nákali ka babla-mi kalala ni, éboku-ma kalɔ na kɔƒa kúkpo-ma. 

Kɔgya 72 

1O Katɔti, tina ƒula ɔga kalɛ na ɔtɛ litemi ɔsiaku ƒula ulu siin lɛlɔ kalɛ kani na awɔ 
aabla. 

2Na ɔtɛ ƒula kadi bekyuli etemila na ulu siin lɛlɔ. Na ɔdi litemi geen lɛmmɔ lɛlɔ 
ute bekyuli bani nse kpɛtɛ kpɛtɛ. 

3Ya na kalɔ kammɔ ƒui ku abi ammɔ adia edula ete ƒula kadi bekyuli na ɔtina kalɛ 
na ƒula ɔga ku bekyuli bammɔ baabla ala siin. 

4Na unye kpakplaa ute bawabane na ubunku bani mɔɔyaki ala na ɔyila bani 
mɔɔnya bekyuli taakya ulikplu kemmo udu! 

5Kɔlɛ kɔlɛ kɔni na ɔƒɛ ku kɔbuli kɔɔtu teekeye ni, ƒula ɔga lɛgadi lise liteesie ɔ́si 
kaba úsie kaba úsela uwi ƒui kemmo. 

6Na aya na ƒula ɔga bekyuli bɔtɔnku bɔbla aani kalɛ na ɔnantu ɔɔna teewi kemmo 
edula lɛlɔ iye uuwi na kalɔ kaayɔ́. 

7Ya na ala bɔbla siin bɔƒɔ kalɔ kammɔ ƒui lɛlɔ na nwuna lɛga bɔdi butu uwi. Na 
atu bɔyɔ ku keyi buɛɛ kaƒɔ-bu akɔ wetédu ka kɔbuli kɔ́da bɔtu teewi-bu lɛlɔ kɔ́ya. 

8Ɔdi lɛlɔ ɔsi ɛpu ɔvi unwi útédu ɔkladi. Na ɔsi Euƒrate Ketu bonwu kɔtu útédu 
kalɔ kesii biala. 

9Bekyuli bani nli kalɔ kakwiidi lɛlɔ ƒui badubo babakya lili kalɔ bete-nwu na ɔdi-
ma lɛlɔ. Na nwuna bekisine ƒui bayu bebi kalɔ na ɔtumu akɔ na nwuna anumi. 

10Tarsis ɔga ku ntuntɛ kɔlɔ baga ƒui bataaƒɔ lɛlɔ bɔdi kayu teete ƒula ɔga. Na Sieba 
ku Seba baga lɛnɔ beti etela beboku ɔga ɔmmɔ. 

11Na baga ƒui bakya lili kalɔ bete-nwu. Na kadi ƒui babla-nwu kabla. 

12Ɔsika uudie bekyuli bani ƒui mɔɔyaki lɛla lɛdi na bana lɛbibo kemmo ku bani 
nse kpɛtɛ kpɛtɛ ku bani neeebo bebunkune. 

13Ɔɔnu bani nse kpɛtɛ kpɛtɛ kɔnyana na uudie bana ngba na ɔgbankpi kemmo. 

14Na bani na beekpóku na baanya-ma taakya ni, uudie bana ngba na lɛbibo ku 
kukpi kemmo. 

15Ya na Ɔga ulie ngba gyɔlɔɔ na beti sika ugyiedi basiku Seba beboku-nwu. Na 
bekyuli bataakpali Katɔti uwi ndi uwi na nwuna lili. Na beteete-nwu kusɛ kusɛ 
limeyi ndi limeyi. 

16Ya na kalɔ kammɔ kadia edula pii. Na edula ammɔ aƒɔ abi lɛlɔ. Na adingyii 
ammɔ alɛ lili abla aani Lebanon lɛku egyii. Na bekyuli bemomo na lɛma linengudi 
lɛmmɔ kemmo aani kalɛ na livo lɛɛƒɔ́ kemo. 

17Ya na ƒula ɔga ɔƒɔ lɛnyi na lisie ɔgyu lɛkya bekyuli akɔ uwi ƒui kalɛ kani na ɔƒɛ 
ɔɔtu teekeye. Ala atɛnku kadi ƒui bekyuli na beteete ɔga kusɛ kusɛ. 

18Bimwi Unwoti Israel Katɔti, ɔsika anwu kani mɔɔbla akɔla ala budie taatina 
amɛni udu. 

19Bemwi-nwu lɛnyi lɛni muukeye úsela uwi ƒui. Na nwuna bukeye bɔƒɔ kalɔ lɛlɔ 
ƒui. Ɔsia lɛni! Na ɔsɔ ɔsia lɛni! 

20Lɛni na Yese ubidi Ɔga Dawid ɔ́wɔlɔ Katɔti bɔkpali. 

Kɔgya 73 

1Geen geen ni, Katɔti ubo lɛƒɔndia ute Israel kadi bekyuli bani nse sɛɛn na bana 
kayi kemmo. 

2Nsu ami ni, lɛ́ya bugyiile bubuli. 

3Ɔsika anumi égyie-mi na bekyuli bani mɔɔtalaku lɛlɔ katɔ ku bani na bebo kalala 
lɛlɔ ka ala aatɛku-ma ɔsu. 

4Belebo abi adi, anwuɔsu bebo ɔlɔkplu na lɛla lɛdi lilekpoku-ma. 

5Ɔgbankpi ɔdi ulasiaku-ma aani bekyuli bamba. 

6Ɔmmɔ ɔsu baakun lɛmɛnɛ na baatina lɛlɔ. Na kalɛ baatú bekyuli na baanu-ma 
anumi únwini awu na bakya. 

7Anumi élie-ma lɛmwi na alaekpidi kabla ku kasusu káƒɔ-ma kayi kemmo. Na 
likpidi kɔkwɛ sɔɔn na baakya. 

8Baamá bekyuli na baanu-ma kalɔ kalɔ na baanya-ma taakya. 

9Baatɛmi enyekpi na Katɔti lɛlɔ na baabɔku bekyuli taavinku kalɛ kalɛ na kalɔ 
lɛlɔ. 

10Na ɔmmɔ ɔsu Katɔti bekyuli bammɔ lɛnɔ beenwíni teewi na balánu bana bɔƒiɔ 
taati mmomu baaƒɔ́ lɛla lɛni na básu mmɔ aani litemi geen. 

11Na baabla ɔtɔtɔ ukpidi taasu ka Katɔti ɔɔɔdubo ala ani baabla bɔnu bɔti. 

12Na lɛni geen na belikplune bamɛni bese. Bebo ala pii, nsu bétemo tɔ na baawia 
abambadi teebu. 

13Na kalɛ mɔɔkya ɔkplu nnii mɔɔbla lɛlɔ sɛɛn kalɛ na naaabla likpidi ni, keeke na 
ami mɔɔbla ɔmɛni. 

14O Katɔti, enye aanu na muubó abi limeyi limodi. Na aaní-mi kɔtu ɔtanta biala. 

15Si enyekpi ammɔ udu na mɔɔtɛmi ni, na naaabla ala aani ƒula bekyuli akɔ unwi. 

16Na muuti kasusu na lɛla lɛmɛni lɛlɔ uwi ndi uwi, nsu neeenu-ni kalɔ 

17úti útédu ka líduo ƒula kakpakɔ kedee kemmo. Mmɔ na ntánu lɛ́ti lɛla lɛni 
ndubo balalane bammɔ bɔbla. 

18Adubo-ma buti buse kesii kani na kegyiile na begyiile betéduo kesii kani na 
badubɔyii udu. 

19Liƒu ala bonwu aadá taalɛ bekyuli bammɔ udu lɛlɔ na baayii kɔnakunwi. 

20Na bana uwi use aani kalɛ na ukyuli ɔɔtɛ teegye kɔna na si ɔ́ta ni, ɔ́sa lɛla biala 
lɛ́vi. 

21Uwi ɔni návi ni, ntaanu ala amɛni na éteekpoku-mi na aatu-mi kayi. 

22Nsu kɔdɔlɔ ku lɛla tati ala na lɛ́bla. Na lílieku ebuo na ƒula anumi. 

23Nsu ina amu ni, nsiaku-ɔ kama uwi ndi uwi na ada-mi kɔnu lɛnɔ. 

24Awɔ mɔɔtɔnku-mi ɔkɛnku kasusu kani na aakya-mi kemmo. Na kawɔlɔkɔ ni, 
adubɔƒɔ-mi na liduo ƒula bukeye kemmo. 

25Liiibo ukyuli bamba ɔdi na katɔ liiitulo awɔ. Na lɛla lɛdi lɛnɔ liiibo kalɔ kamɛni 
lɛlɔ na mɔɔwia teetulo awɔ. 

26Mina kasusu ku ɔlɔna ɔdubɔyuɛ, nsu Katɔti ndi mina ɔyikun na anwu kani ndi 
lɛla lɛni na mɔɔwia uwi ƒui. 

27Na bekyuli bani mɔɔlɛ́-ɔ kama ni, ɔkɔ uuubo-nwu kemmo ka badubo bɔyii ku 
udu. 

28Nsu ami ni, ɔdia ute-mi geen ka lɛ́ni líde Katɔti. Na ndubɔkɛ katamikukɔ na 
Ɔyikune Ƒui Katɔti kudɔ. Na libo ala ani ƒui na ɔ́bla kudu lite bekyuli. 

Kɔgya 74 

1O Katɔti, bi ɔsu na éni-bu ƒui lɛni? Na éti ƒula kɔnyi ákya abu bani na ada aani 
baƒonu lɛni? 

2Tayiƒala ƒula kadi bekyuli bani na awɔ ɔlati áƒuna na édie-ma ése aani kaba 
bekyuli bani ndubɔdi ƒula ala. Kali nu Sion Kɔbi kesii kani na ábla na ɔdi ƒula 
keliekɔ dii. 

3Bo na abanu ala ani ƒui na bekisine bébile na áyii udu na ƒula kakpakɔ. 

4Bekisine béduo ƒula keliekɔ kedee na benye mmɔ baayoli momoomo. Na bábla 
ekposela bényene mmɔ baatina ka bádi lɛlɔ. 

5Na benye beebile ala aani egyii ɔdane ɔni nda kadadi ɔɔƒɛ egyii teewi kalɔ. 

6Na bébo ala ani bánwi bákya ƒula keliekɔ kedee mmɔ ƒui bábwɛ. Na béti bana 
kɔdadi ku abuala bamba ani na bada na báƒɛ akladi béwi kalɔ. 

7Na bákyula ƒula kakpakɔ kammɔ ƒui. Na bébile kesii kani na eelie mmɔ ekisila. 

8Básu lɛnɔ ka badubo-bu bususu kpɛtɛ kpɛtɛ na bɔyii udu. Na kesii kani na 
aasála-bu na ƒula anumi ni, bákyula mmɔ bene ƒui na kalɔ kammɔ lɛlɔ. 

9Na bɔsɔ bulánu akɔla ala budie taatina adi, na ƒula kenye bediene badi lɛnɔ basɔ 
beeebo. Na bula akɔ ɔdi ɔɔɔgyi uwi ɛlɛ ɔni na ɔmɛni ɔdubuse lɛni utédu. 

10Katɔti, adubunye ataanu na bula bekisine bataama-a na beteebile-ɔ lɛnyi uwi 
ƒui? 

11Bi ɔsu na éni anii alani-ma kɔtu na éti enu ákya lɛgba akɔ. 

12Katɔti, awɔ ndi bula ɔga ɔ́si kukuuku ƒui na awɔ kani mɔɔƒɔ́ teete-bu uwi ndi 
uwi na kalɔ mɛni kesi kesii. 

13Awɔ náya na ɛpu úle lɛlɔ akpa anyɔ ku ƒula ɔyikun. Na ketu kemmo beƒiebuo 
bammɔ ƒui ábwɛ-ma eli. 

14Na liƒu kebweyi kani nkya ɛpu kemmo na ubo kɔlakpi udu mmɔ ni, ábwɛ-nwu 
lili na éti nwuna lɛna éte bebuo bamba bani nkya kalɔ kakwiidi kemmo aani bana 
lɛdila. 

15Áya na abiɔ ku ntukpa ƒui bɔ́ƒɔ ntu na bɔɔgbá. Na ntukpa bonwu bɔ́kwii. 

16Awɔ nédie usien ku ɔƒɛ. Na áya na ɔƒɛ ku kɔbuli benye bana kunyekɔ. 

17Na ásia kalɔ kammɔ ƒui lɛmii. Na ábla ewulu ku kɔyɔ uwi. 

18O Unwoti, kali nu kalɛ na bekisine badɔlɔdi bamɛni baama-a na baalɔ-ɔ 
lɛnyikpi. 

19Tanyonu ƒula kadi bekyuli bani na ada aani abloduma ɔni na aláƒianku takya 
bekisine enu kemmo na bunwini adila bute-ma baduli aani beƒiebuo. 

20Tayiƒala bunyimi bɔni na ényimiku-bu. Ɔsika balalane bábɛ bákya kesi kesii ka 
bekpoku-bu. 

21Taya na kɔƒa kukpo bekyuli bani na baanya taakya ku lɛbibo. Mmomu ya na 
bawabane bammɔ ku bani mɔɔyáki ala mmɔ bemwi-ɔ. 

22O Katɔti, ta na edie lɛlɔ kenye na bekyuli benu. Na tayiƒala kalɛ na badɔlɔdi 
bamɛni baamá-a uwi ndi uwi. 

23Nwini nu kalɛ na ƒula bekisine baakwanyi ku kɔnyi na bana kudu kɔda 
momoomo ƒui. 

Kɔgya 75 

1Bɔɔgyá-a enu, O Katɔti, na buumwi-ɔ, ɔsika ede-bu! Na bɔɔká ƒula akɔla ala 
budie taatina taasu bekyuli. 

2Ásu-bu anini, “Líse uwi ɔni ndubɔtɛku bekyuli litemi líse. Na ami ndi ukyuli ɔni 
mɔɔtɛ litemi ulu siin lɛlɔ. 

3Ina dɛ na lɛlɔ lɛɛtɔ́ kayawi ala ediedi ƒui na kalɔ kemodi kammɔ kaakunku dɛ ni, 
ndubɔda-ka linyene kana ɔka lɛlɔ na kalɔ kemmo lɛtabi kpakplaa lɛlɔ. 

4Na ndubɔsu bani mɔɔtalaku lɛlɔ katɔ mmɔ ka bada bana lɛmɛnɛ bɔkun baya. 

5Na lɛya na bada lɛlɔ katɔ bɔkɔliku baya.” 

6Litemi ɔtɛne ɔdi ɔɔɔdubo bɔsi ɔƒɛ katukɔ iye kanukɔ. Na ɔdi lɛnɔ ulási kalɔ 
kakwiidi lɛlɔ ulebo. 

7Mmomu Katɔti ɔmmɔ ɔlati ndubɔtɛ litemi na ɔkɔliku badi katɔ na uboku badi 
kalɔ. 

8Ɔsika Katɔti ɔdubɔda ntɛ bɔni na básala ku ala bamba ɔɔƒɛɛ keyile bɔni na 
nwuna kɔnyi kɔ́ya na buuƒuƒuo. Na Katɔti ɔdubo ntɛ bɔmmɔ buwilimi bute 
balalane na kayawi ƒui na bani utédu eku. 

9Nsu ami ni, lɛɛɛdubo ebiti bɔda bɔkɛ bɔya. Mmomu ndubudie bumwi lɛnu lite 
Katɔti ɔni na bula nana Yakob ɔ́kpa. 

10Na ɔdububile balalane ɔyikun ƒui. Na bekyuli bani na bese siin ni, bana ɔyikun 
ɔdubɔkɔ katɔ uwi ƒui. 

Kɔgya 76 

1Yudaƒuɔ bagyi Katɔti geen na bana kalɔ. Na Israelƒuɔ baasu kalɛ na Katɔti ubo 
ɔyikun. 

2Ɔ́bla nwuna keliekɔ na Yerusalem na Sion Kɔbi lili. 

3Mmɔ na ɔ́ƒɛ bekisine bammɔ atula ku abuala kɔlɛkɛ ku kuwii ku bana ekpola ƒui. 

4O Katɔti, eekeye geen. Na ƒula ɔyikun ku bukeye butulo abi ani lɛlɔ na bebuo ku 
ala abuni áƒɔ mmɔ. 

5Éƒie bekpone bayikune ekpola aƒɔ. Na bekpone bammɔ alati békpi ƒui ɔni na 
basɔ balakana lɛla lɛdi bɔbla. 

6Katɔti ɔni na bula nana Yakob ɔ́kpa, uwi ɔni na ákwanyiku-ma ni, bekpone 
bammɔ ku bana bapɔnkɔ ku kɛɛkɛ ƒui bébuli na bágyini batɛ kpoo. 

7Unwoti, ƒula lɛlɔ kani mbo liƒu na ɔdi ulakana-a anumi bunye si éti kɔnyi. 

8Ébo ƒula litemi bɔtɛ kudu ásiku ƒula keliekɔ na katɔ. Na liƒu lɛ́da kalɔ lɛlɔ bekyuli 
na bébile kenye kpoo 

9uwi ɔni na awɔ Katɔti áta anii aatɛ litemi na edie bani na ala eekpóku. 

10Geen geen ni, kɔnyi kati kati kɔni na bekyuli bákɛ kɔdubunwini enugya ku 
bumwi ute-ɔ. Na si éti kɔnyi muedi ákya-ma ni, badubumwi-ɔ. 

11Bise Katɔti kenye, na bɛbla bɛsiaku lɛni kani. Na amii kadi bekyuli bani na 
amadɔ ƒui biti bina etela biboku Katɔti ɔni kani na ɔlɛka bayia ku ɔbu. 

12Uuboku bagabi bani mɔɔkɔliku lɛlɔ katɔ kalɔ. Na ɔɔyá na baga benengudi ƒui 
baayia-nwu. 

Kɔgya 77 

1Líwulo lɛ́kpali Katɔti momoomo kalɛ na ubunku-mi. 

2Uwi ɔni na muubó abi ni, lɛ́kpali-nwu. Na usien umodi ƒui lɛ́kɔliku enu katɔ na 
mɔɔkpali-nwu, na neeete kuƒi kɔdi. 

3Mina kasusu kasia Katɔti lɛlɔ na muudumo taakpali-nwu na mɔɔva momoomo 
ɔni na mina ɔyikun ɔ́sa na lɛ́bla kpɛtɛ kpɛtɛ. 

4Áya na mina anumi ewi usien umodi na naaakana bɔlɛɛ. Na kayi kaakpulu-mi 
geen ɔni na naaakana na lɛtɛmi muedi. 

5Mɔɔkali taanu kuuku uwi akwa akwa ani návi mmɔ ƒui. 

6Kasusu kani na muulie teeti usien umodi. Na muuye lɛlɔ ala pii nnini, 

7“Buni na Katɔti úni-bu uwi ƒui na kaƒɔ kasɔ kaaadubo-nwu bɔyɔ na bula lɛlɔ? 

8Na kalɛ na ɔɔyɔ́-bu uwi ndi uwi mmɔ lɛnɔ kenye kékulo? Munuu nwuna kenye 
kani na úse lɛnɔ kása? 

9Bɔyiƒala na Katɔti ɔ́yiƒala kalɛ na ɔnu-bu kɔnyana na nwuna kɔnyi kɔ́ƒɔ nwuna 
lɛƒɔndia kenye? 

10Lɛla lɛni muuduo-mi ƒui ndi ka Katɔti ɔsɔ uuunye uuute-bu.” 

11Ndubɔkali Unwoti ablala lɛnu. Na geen geen ni, ndubunyimo ƒula akɔla budie 
taatina ani na ábla kuuku uwi ɔmmɔ. 

12Mina kasusu kadubɔsia ƒula ablala lɛlɔ na nteeduo ala ebendi ani na ábla 
kemmo taanu. 

13Katɔti, ƒula kasiakɔ ƒui kese kedee. Na beleti baƒiɔ badi balákɔku-ɔ. 

14Katɔti ɔni mɔɔbla akɔla ala budie taatina na adi. Na édie ƒula ɔyikun keyi átina 
na bekyuli bammɔ bánu. 

15Na awɔ ɔlati néti ƒula kɔnu na édie abu ƒula kadi bekyuli bani ndi Yakob ku 
Yoseƒ bebi. 

16Uwi ɔni na áda álɛ ni, ntu bɔmmɔ bɔ́nwanɛ lɛlɔ ku liƒu útálɛ ligyu kemmo ƒui. 

17Na ntu bɔɔyu taasi ulɔyɔ ɔni nkya kayaa mmɔ kemmo. Na kayaa keedu na 
kaabwɛ ogya na uudie atula teesienku lɛƒɛnyi ƒui lɛlɔ. 

18Kayaa budu bɔmmɔ bɔɔlɛ́ taasi ɔƒɛƒɛɛ kpakplaa ɔni mɔɔkya ligede kemmo. Na 
kalɛ na kayaa kaabwɛ ogya ni, uukeye teewi kayawi ƒui. Na kalɔ kemodi 
kaakunku momoomo. 

19Édie ulu ávinku ɛpu kemmo na ƒula kasiakɔ kakɛ ketu bonwu kammɔ kemmo 
kalɛ. Nsu ɔmmɔ ƒui ni, ukyuli ɔyawine útanu-ɔ lɛgba kanyakɔ. 

20Áƒuna Mose ku Aaron na bátɔnku ƒula kadi bekyuli aani baƒonu ɔdane kalɛ 
ɔkɛnku ƒula ɔyikun lɛlɔ. 

Kɔgya 78 

1Bise atu na binu ala ani mɔɔtina-mii, bula kadi bekyuli. 

2Agba kemmo na ndubuti lidie ala abɛdi ani nébo ábavi kalɔ lite-mii. 

3Ala ammɔ adi ala ani na bínu na bɔgyi lɛnɔ. Na adi ala ani na bula bati básu-bu. 

4Bɔɔɔdubo-nya buti bɔbɛla bana bebi. Mmomu bɔdubudie Katɔti ablala ani 
muukeye ku kalɛ na ubo ɔyikun keyi bute kaba kemmo bebi bani ndubo. Na 
bɔsu-ma akɔla ala budie taatina ani na ɔ́bla. 

5Úti ɔda bubo úte Yakob kaba kemmo bebi Israel bekyuli. Na ɔ́su bula bati kuuku 
ɔnii beti batina bana bebi. 

6Ɔmmɔ ɔdubɔya na kaba biala bebi bani mebo na bátawɔ-ma tɔ lɛnɔ bati ɔda 
bubo bɔmmɔ. Na si ama lɛnɔ bábi lɛlɔ ni, na beti batina bana bebi bani na badubo 
bɔwɔ. 

7Si bábla ɔmɛni ni, badubuti bana anu ƒui basia Katɔti lɛlɔ na balayiƒala ala ani na 
ɔ́bla, mmomu na badi nwuna ɔda bubo lɛlɔ kaduɛ. 

8Baaadubo buse aani bana bati bani náta bénye Katɔti lɛlɔ. Ama bábla atuɔkplu 
ɔsu na bénwini kaba kani nátadi Katɔti ɔda bubo lɛlɔ. Bana kayi kátasia Katɔti 
lɛlɔ uwi ndi uwi. Na bátadi nwuna etemila lɛlɔ lɛnɔ. 

9Eƒraim kadi bekpone bátu akpagya báwɔlɔ na bada bana kɔtaminta ku atula, 
nsu bénwini kama na békeli kekpo na bana bekisine kudɔ. 

10Bátadi lɛla lɛni na Katɔti únyimiku-ma lɛlɔ. Na bétenu kalɔ ka basia ulu ɔni na 
Katɔti ɔda bubo bɔ́tina-ma lɛlɔ. 

11Ala ani na Katɔti ɔ́bla ku nwuna akɔla ala budie taatina ni, báyiƒala-nya. 

12Nsu bana bati kuuku anumi geen na Katɔti ɔ́bla akɔla ala budie taatina amɛni 
na Saan kalɛkɛ lɛlɔ na Egyipte kalɔ kemmo. 

13Úle ɛpu ɔmmɔ kemmo na ɔ́ya nwuna bekyuli básia bálɛ uwi ɔni na ntu bɔmmɔ 
bunye aani kɔbi na ɔvi ɔni ku ɔni. 

14Kadi nwaa ni, ɔ́ya na ulɔyɔ lisu bonwu lɛ́tɔnku-ma. Na usien ni, ogya unyemi 
bukeye bonwu bɔdi nátɔnku-ma. 

15Ɔ́ya na ntu bɔ́bwɛ bɔlɛ atakpɛ kemmo na kalɔ kakwiidi kemmo mmɔ na báni na 
údu-ma ɔkwɛ aani si abiɔ na adi. 
16Ɔ́ya na ntukpa bɔ́lɛ bɔ́si atakpɛ kemmo na bɔɔgbá aani ketu geen. 
17Nsu ɔmmɔ ƒui kama ni, bɔƒiɔ kani na báƒiɔ Katɔti bébu. Na báta bénye Katɔti 
Ɔyikune ƒui lɛlɔ na kalɔ kakwiidi kemmo mmɔ. 

18Békpoku Katɔti lilu pii lɛlɔ na béye-nwu banii ute-ma adila ani na ama baayɔ́. 

19Bátɛmi enyenkpi bákya Katɔti na béye muedi banini, “Katɔti ɔdubɔkana na ute-
bu adila na bɔdi na kalɔ kakwiidi kemmo mɛni?” 

20Nsu sɔsɔ ni, ɔ́ya na báƒiɛmi lɛtakpɛ ugyii na ntu bɔɔtu taalɛ na bɔɔgbá aani ketu. 
Ɔmɛni ƒui kama ni, básɔ béye banini, “Na adila nɔɔ? Ɔdubɔkana-bu adi bute ku 
lɛna?” 

21Ala amɛni ƒui áya na livo líƒi Katɔti ka únu-nya. Anwuɔsu ɔ́ya na ogya úbo 
úbakyula-ma na katɔ kani na nwuna kɔnyi kɔɔkɔ́ teebu na bana lɛlɔ. 

22Na ɔmɛni úbo lɛni, ɔsika bátaƒɔ-nwu bátadi na béteti kayi bátasia-nwu lɛlɔ lɛnɔ 
ka ɔdubɔkana na ɔƒɔ-ma ɔsu. 

23Nsu ɔmmɔ ƒui ni, Katɔti údie lɛdi na kayaa kálɛmi aani kayakun kalɛ. 

24Na úte-ma manna na bádi. Na manna ɔmɛni ɔdi katɔ adila ani na Katɔti ɔ́ya na 
ána aani ɔnantu úte-ma. 

25Ɔmɛni ɔsu ni, Katɔti batu adila na Katɔti úmene-ma pii na bádi bemo. 

26Ɔkɛnku nwuna ɔyikun lɛlɔ ni, ɔ́ya na ɔƒɛƒɛɛ ɔ́si katɔ na úkpo ɔ́si ɔƒɛ katukɔ ku 
kada kakɛ. 

27Na ɔ́ya na baasɛ yuu badi aani ɔtumu kalɛ 

ɔ́na úbewi kalɔ aani ɛpu kɔnwinimi. 

28Na baasɛ bammɔ báyu na bana kɔduli geen na kesii kani báda keliekɔ na beli 
mmɔ. 

29Bádi adila ammɔ na bémo, ɔsika lɛla lɛni geen na baawia na ɔ́bla úte-ma. 

30Nsu uwi ɔni na bamu beli baadi adila ani báwia kpakplaa mmɔ ni, 

31Katɔti úti kɔnyi ɔ́kya-ma geen na ɔ́ya bádu bana bakloƒu bayikune. 

32Na ala amɛni ƒui kama ni, katɔ kani na alaekpidi ani baabla aakɔ́ teebu. Na akɔla 
ala budie taatina ani baanu ka Katɔti ɔɔbla ƒui átaya na baƒɔ-nwu badi. 

33Ɔmmɔ ɔsu na ɔ́ya na ɔgbankpi úbo-ma lɛlɔ na bana ngba bɔ́da liku na búbo 
kawɔlɔkɔ kɔnakunwi. 

34Na uwi biala na ɔ́ya na badi békpi lɛni ni, bakladi baata ku usi na babawia-nwu 
kama ulu, Na benwini bebo-nwu kudɔ ku bana kayi ƒui. 

35Bényimo ka Katɔti ndi bana katamikukɔ lɛtakpɛ. Na Katɔti Ɔni Ntulo Ƒui ndi 
bana Ɔƒɔne. 

36Nsu baabla kenyemini uwi ndi uwi taanyi ɔkɔ taatɔlɔ Katɔti. 

37Balásiaku-nwu kama siin uwi ndi uwi na badi nwuna bunyimi lɛlɔ. 

38Ina amu ni, ɔ́nu-ma kɔnyana na úti bana alaekpidi 

ɔ́kyiɛ-ma na útayila bana ƒui udu. Katɔti uuƒie nwuna kɔnyi kenye pla pla na 
ulábla ala teetédu kalɛ na úti kɔnyi kenye. 

39Katɔti ɔ́kali ɔ́nu ka bekyuli keeke kani na bayawine badi na bana uwi use aani 
ɔƒɛƒɛɛ ɔni muukpó taabavi mɔɔnwuna taavi na ɔsɔ ulenwini teebo. 

40Bekyuli bamɛni báta bénye-nwu lɛlɔ kɔlɛ kɔlɛ na kalɔ kakwiidi kemmo mmɔ, 
na báya na kayi kaakpulu-nwu geen. 

41Bákɔku-nwu bánu kɔlɛ kɔlɛ na bákya anwu Israel Katɔti ɔni nse kedee ƒui 
kɔnyi. 

42Bétenyimo Katɔti ɔyikun ɔni na ubo lɛlɔ iye limeyi lɛni na údie-ma 

ɔ́lɛku bana bekisine enu kemmo lɛlɔ. 

43Na bétenyimo akɔla ala budie taatina ani na ɔ́bla na Saan kalɛkɛ lɛlɔ na Egyipte 
kalɔ kemmo. 

44Ɔ́ya na bana ntukpa búnwini ubugya ɔni na ntu bɔmmɔ bɔsɔ buládia bɔni. 
45Ɔ́ya na kubweyi kɔni muuveyi lidu pii bébekpoku-ma geen ku bapɔtɔlɔ na 
bébile-ma ala. 
46Na úte kuƒi na baalɔlɔ ku kubweyi kɔni muubile edula bébebile bana edula ƒui. 

47Ɔ́ya na etubankɛ ku ɔnantu ɔ́na abɔ abɔ na úbile bana adingyii mmo ƒui. 
48Ɔ́ya na katɔ kábwɛ ogya na etubankɛ ána ébewi bana ɔmantɛ bakɔ ku baƒonu 
ku bese lɛlɔ na békpi báyii udu. 
49Katɔti ɔ́ya nwuna kɔnyi kúbo Egyipte kadi bekyuli lɛlɔ kpakplaa ɔkɛnku nwuna 
batu bani na údie ulu ka bani bekyuli kɔtu kɔmɛni udu. 

50Katɔti útekulo nwuna kɔnyi kenye iye ɔnu-ma kɔnyana kɔdi na ulu biala lɛlɔ. 
Mmomu ɔ́ya na ɔgbankpi ɔmmɔ úsusu-ma geen útédu ka báyila bana ngba 
muedi. 

51Ɔ́ya bana kaƒɔ bebi bananabi bedeedi ƒui békpi na kaduli biala kemmo na 
Egyipte kalɔ lɛlɔ mmɔ. 
52Ɔmmɔ kama ni, Katɔti ɔ́kpanku nwuna kadi bekyuli 

ɔ́lɛku mmɔ na ɔ́tɔnku-ma aani baƒonu ɔdane kalɛ 

ɔ́siaku kalɔ kakwiidi kammɔ kemmo. 

53Na ɔ́tɔnku-ma ɔni na lɛla lɛdi lítabla-ma na liƒu lɛdi lɛnɔ lítada-ma. Na bana 
bekisine ama ni, ɛpu ɔmmɔ ɔ́nyina-ma ƒui. 

54Anwuɔsu úti-ma úboku nwuna kalɔ kedee kemmo na kɔbi kɔni lɛlɔ na ɔ́di mmɔ 
lɛlɔ. 

55Ɔ́bɔku kadi bamba bekyuli ɔ́lɛku bana anumi. Na úti bana kɔlɔ ku kuliekɔ úle 
úte-ma aani bana kadikɔ na bélie mmɔ. 
56Nsu ɔmɛni ƒui kama ni, bákɔku Ɔyikune Ƒui bánu na báta bénye-nwu lɛlɔ na 
bátadi nwuna litemi lɛlɔ. 

57Mmomu bálɛ-nwu kama aani bana bati kani na bese aani kataminta kani nélii. 

58Ɔsika bákya-nwu kɔnyi geen na baƒiɔ akpabi ani na bátu bényene abi eli ɔsu. 
Na báya na uukpó kogyulo ka baakpá-ma. 

59Na lɛla lɛni na Katɔti ɔ́nu mɛni 

ɔ́ya na úni nwuna kadi bekyuli Israelƒuɔ kede kede ƒui na kɔnyi kpakplaa kemmo. 

60Na ka úni Silo kevo kani kemmo na uli na bula akɔ ni, 

61Katɔti ɔ́ya na bekisine béti Bunyimi Adaka ɔni muudie nwuna ɔyikun ku kalɛ 
na uukeye keyi bátɔlɔku. 

62Na ɔkɛnku kɔnyi kpakplaa kɔni na úti ɔ́kya-ma mmɔ ɔsu ni, 

ɔ́ya na bekisine bammɔ bádu nwuna kadi bekyuli baƒunadi bammɔ ku kuwii. 

63Ogya ɔ́kyula bana bakloƒu ɔni na bana belekubi basɔ bátakɛ agya na belie. 

64Lɛni kani na bana bakpane lɛnɔ ni, kuwii kenye na békpi ɔni na bétete bana 
bekpinele kuƒi na bewulo-ma. 

65Ɔmmɔ kama ni, Unwoti úbata únye aani kalɛ na ukyuli ɔɔta na kalɛɛkɔ. Na ɔ́bla 
aani kalɛ na ntɛ bɔɔyá na ɔyikune ɔdi ɔɔta taabla ala. 

66Na ɔ́bɔku nwuna bekisine ɔ́lɛku nwuna anumi. Na ɔ́di-ma lɛlɔ na kɔƒa kúkpo-
ma uwi ƒui. 

67Nsu Yoseƒ kaba kemmo bebi ni, Katɔti úni-ma. Na útaƒuna Eƒraim kaba lɛnɔ. 

68Mmomu Yuda kaba na ɔ́ƒuna ku Sion Kɔbi kɔni lɛlɔ mɔɔda-nwu ebiti geen. 

69Mmɔ na ɔ́tu nwuna kakpakɔ kede únyene na kákuku aani abi. Na ɔ́tu-ka na 
kenye kalɔ kpi aani kayawi kamɛni kalɛ. Na kadubunye uwi ƒui. 

70Katɔti ɔƒuna Ɔga Dawid ka unwini nwuna kabla ɔblane na ɔda baƒonu lɛlɔ bɔnu 
ɔya, 

71na ubataanu Yakob kaba bebi bani ndi Israel nwuna bekyuli baƒunadi lɛlɔ. 

72Ɔga Dawid úti nwuna kayi ku ɔyikun ƒui 

ɔ́tɔnku bekyuli bammɔ 

ɔ́siaku ulu siin lɛlɔ na lɛnunda ku lɛlati kemmo. 

Kɔgya 79 

1O Katɔti, kadi bamba bekyuli bébo bébeduo ƒula kalɔ kemmo. Na bébile ƒula 
kakpakɔ kedee kammɔ ekisila na bábwɛ Yerusalem ɔma. 

2Na báda ƒula kadi bekyuli ɔlɔna béwi na begbini ku beƒiebuo bamba lɛnɔ baaduli 
teebweli. 

3Na bana ubugya ɔni na beewiakun aani ntu mmɔ 

ɔ́ƒɔ Yerusalem ɔma ku amadɔ mmɔ ƒui. Na ɔdi ɔsɔ uuubo na ɔva bekpine bammɔ. 

4Ɔmmɔ ɔsu kadi bamba bekyuli bani na bula amadɔ ƒui balánu-bu taakya lɛla lɛdi 
kemmo na beedumi-bu na baamá-bu. 

5O Unwoti, adubuti kɔnyi akya-bu ƒui na ɔ́sa? Na eteekpo-bu lɛlɔ kogyulo lɛni? 

6Ya na ƒula kɔnyi kunwini kusie kadi bamba bekyuli bani naagyi-ɔ ku baga bani 
naaakpali-ɔ lɛnyi lɛlɔ. 

7Ɔsika bádu ƒula kadi bekyuli na báyila kalɔ kammɔ udu. 

8Teti bula bati kuuku ekpidi tani-bu kɔtu. Mmomu bo pla na abanu-bu kɔnyana, 
ɔsika bɔsɔ buuubo lɛnunsia lɛdi na bɔɔɔgyi lɛla lɛni na bɔbla. 

9O Katɔti, bula Ɔƒɔne, bunku-bu. Die-bu ɔgbankpi kemmo. Na eti bula bɔƒiɔ ƒui 
akyiɛ-bu na ƒula lɛnyi likeye. 

10Bi ɔsu na kadi bamba bekyuli beeye-bu banini, “Wɛ na bina Katɔti ɔkya?” 
Buuvele-ɔ bɔnii die-ma kasi na kalɛ na béwi ƒula kadi bekyuli ubugya kalɔ kalala 
kemmo kenye na abu ku bekyuli ƒui bɔnu. 

11Nu batɔntɛne edumo. Na edie bani na báadu-ma kukpi kɔtɔ na ɔgbankpi ɔmmɔ 
kemmo ɔkɛnku ƒula ɔyikun bonwu ɔni na ebo lɛlɔ. 

12Unwoti, die kadi bekyuli bamɛni kasi akpa maatɛ na kalɛ na beedumi-ɔ kenye. 

13Na abu ƒula kadi bekyuli bani nse aani ƒula baƒonu na kadikɔ ni, bɔdubɔgya-a 
enu uwi ndi uwi ɔ́si kaba úsie kaba. 

Kɔgya 80 

1O baƒonu ɔdane, awɔ ɔni mɔɔtɔnku Israel Yoseƒ kaba kemmo bebi aani baƒonu 
kalɛ. Eli ƒula lɛgaboku lɛlɔ na ƒula batu bani mbo avwi na baalɔ-ma Kerub eli. 
Buuvele-ɔ, ya na bɔnu kalɛ na eekeye. 

2Bo abalɛmi Eƒraim ku Benyamin ku Manase adua kemmo bebi anumi, na atina-
bu ƒula ɔyikun na aƒɔ-bu. 

3Sɔku-bu bése bula uwi ɔbuni ɔmmɔ kemmo. Na aƒɛnimi anumi akya-bu na bɔkɛ 
bɔƒɔ. 

4O Unwoti, kadi ƒui Katɔti, uwi ɛlɛ na adubuti kɔnyi akya-bu na eni-bu bɔkpali 
etédu? 

5Keku ndi adila ani na éte-bu. Na mmii ndi ntu bɔni na éte-bu na bɔ́ni na údu-bu 
ɔkwɛ. 

6Áya na búnwini bekyuli bani muuboku lɛsɛ na bula liku bekyuli akɔ na basɔ 
balánu-bu taakya lɛla lɛdi kemmo. Anwuɔsu bɔ́ta búnwini bana lɛmala. 

7O Ɔyikune Ƒui Katɔti, sɔku-bu bese bula uwi ɔbuni ɔmmɔ kemmo. Na aƒɛnimi 
anumi akya-bu na bɔkɛ bɔƒɔ. 

8Buse aani kɔdingyii kɔni na ágyu ásiku Egyipte kalɔ lɛlɔ. Na ábɔku kadi bamba 
bekyuli álɛku kalɔ kani nwi-bu anumi na éti-bu atálɛ bana kalɔ kammɔ kemmo. 

9Átuma kɔdingyii kɔmɛni kalɔ kalɛ na kɔbi lɛlɔ. Kuna ligyiitu líduo kalɔ kemmo 
lísie ɔgyu kakaaka na kúdie kɔgba kɔ́ƒɔ kalɔ lɛlɔ ƒui. 

10Na kɔdingyii kɔmmɔ ɔyuli ɔ́ƒɔ abi ammɔ lɛlɔ ƒui. Na kúbimi kúbi egyii enengudi 
kpakplaa bamba ƒui lɛlɔ. 

11Kɔ́ta evete na kúdie kɔgba kútédu Mediterenia Ɛpu ku Euƒrate Ketu. 

12Na bi ɔsu na ɔban ɔni na ágyi ámana-ku ni, ábwɛ-nwu, na ukyuli ndi ukyuli ɔni 
mɔɔsia mɛni uudie kɔnu na ude egyiibi ammɔ. 

13Na babɔtɔ ku beƒiebuo bamba lidu beebo teebesusu egyiibi kemmo kammɔ na 
baakun ebi ammɔ? 

14O kadi ƒui Katɔti, sɔ nwini nu-bu, siku ƒula keliekɔ kedee na katɔ mmɔ na anu 
ƒula kugyii kɔmɛni ku lɛƒɔndia. 

15Awɔ ɔlati éti ƒula kɔnu álɛ kugyii kɔmmɔ, na ánu-ku lɛlɔ na kɔ́lɛ lili. 

16Bekisine bámɛnɛ kugyii kɔmɛni béwi kalɔ na bátu ogya bákya-ku. Nsu 
buuvele-ɔ bɔnii kwanyiku-ma na ƒula kɔnyi kemmo na bayii udu. 

17Buuvele-ɔ bɔnii gyumana kadi bekyuli bani na áƒuna éte lɛlɔ na áya na bebo 
ɔyikun. 

18Bɔsɔ bulénwini kama bulakya-a lɛnɔ kudii. Ya na bulie ngba na butaakpa-a. 

19O Unwoti Katɔti Ɔyikune Ƒui, sɔku-bu beese bula uwi ɔbuni ɔmmɔ kemmo. Na 
aƒɛnimi anumi akya-bu na bɔkɛ bɔƒɔ. 

Kɔgya 81 

1Bidie lɛnu bimwi Katɔti, ɔni na bula nana Yakob ɔ́kpa. Ɔsika anwu mɔɔyá na 
bɔɔkɛ́ ɔyikun. 

2Bina adi akɔ katɔ. Na bɛgya bina lɛbentaa ku agyala lidu ƒui momoomo bite 
Katɔti. 

3Bɛvwi lise na bɛdi limeyi ka kɔbuli kɔwɔdi kɔ́lɛ. Na bɛbla lɛni kani si kɔbuli kúdi 
libi. 

4Ɔsika Katɔti nébo ɔda ɔmɛni úte Israel kadi bekyuli na ɔdi lɛla lɛni na ɔlɛka 
Yakob kaba bebi basia anu na bataabla. 

5Ɔdi ɔda bubo úte Yoseƒ kadi bekyuli uwi ɔni na ɔ́kpanku-ma ɔ́lɛku Egyipteƒuɔ 
kalɔ lɛlɔ. Na línu na lɛdi bamba kemmo ka baasu banini, 

6“Lɛ́ya na etila átimi-mii lɛlɔ na bina enu ánwuna ásiku kabla kpakplaa kani na 
bítaabla kemmo. 

7Ka biibó abi na bɛ́kpali-mi ni, línu líte-mii na lɛ́si kesii kani nábɛ-mii na liƒlukutu 
ku katɔ budu kemmo na líbo ḿbedie-mii. Na lɛ́kɔku-mii lɛ́nu na Meriba kesii kani 
na ntu bɔ́lɛ. 

8“O mina kadi bekyuli Israelƒuɔ, binu mina bɔlɛ. O Israel kadi bekyuli, mɔɔyɔ́ ka 
binu-mi litemi. 

9Bitetétiku baƒiɔ badi bitasiku kesii kadi betebese lɛlɔ bɛnii bitaakpa. 

10Ami ndi bina Unwoti Katɔti ɔni nákpanku-mii 

ɔ́siku Egyipte kalɔ lɛlɔ. Ndubɔya na bimo ku ala abuni ƒui si bɛ́nyonu lɛlɔ ƒui bíte-
mi. 

11“Nsu mina kadi bekyuli béni ɔmɛni na balaƒɔ-mi litemi na badi-ni lɛlɔ. 

12Ɔmmɔ ɔsu lídie-ma atu na baabla bana likyulikpi ala ani baayɔ́. 

13“Na si bunu na amii Israel bekyuli bínu-mi litemi na bɛbla bɛsiaku-ni lɛlɔ ni, 
nka ɔdia. 

14Na ndububoku bina bekisine kalɔ na uwi klukui kemmo na lɛni-ma kɔtu. 

15Na bani muukisi-mi ƒui badubɔkya lili kalɔ bete-mi na bataayia-mi na bana 
kɔtu bɔni lɛnɔ buse bute-ma uwi ƒui. 

16Nsu amii ni, ndubute-mii adila ani ndia ntulo ƒui ku alakpi akɔ uwɔ na bɛdi 
bimo.” 

Kɔgya 82 

1Unwoti Katɔti ɔ́yu úlie kayaa bayikune ntɛ na ɔ́tɛku-ma litemi na katɔ mmɔ 
ɔnini, 

2“Bi ɔsu na bilásia ulu lɛlɔ taatɛ litemi na biinye likpidi kama taaƒɔ́ balalane? 

3Bikpo bite bani neeebo kablakɔ kadi ku bekpinebi. Na bɛbla ala ulu lɛlɔ bite bani 
muubó abi na baayaki ala. 

4Bibunku bani neeebo kablakɔ kadi ku bani mɔɔyaki ala, na bidie-ma na balalane 
enu kemmo. 

5“Balalane bamɛni baaagyi lɛla lɛni na baabla na belenu lɛla lɛdi lɛnɔ kalɔ. Lɛdisa 
kemmo kani na bakɛ bésela. Na lɛlɔ lɛɛtɔ́ kalɔ kemodi kammɔ. 

6“Lɛ́ɛsu-mii nnini, ‘Bise aani Katɔti na bina ƒui bɛdi ami Ɔyikune Ƒui bebi.’ 

7Nsu amii lɛnɔ bɛdubo bukpi aani bekyuli bayawine kalɛ na bina kenyekɔ 
kadubo bɔvumana aani bana kalɛ ina bi kenyekɔ na ɔdi enye.” 

8Unwoti Katɔti, ta na atɛku kalɔ kammɔ ƒui litemi, ɔsika kadi bekyuli bammɔ ƒui 
ndi awɔ ɔdi. 

Kɔgya 83 

1O Katɔti, tedie-bu atu na asɔ enye ataanu-bu lɛni na alasu iye abla lɛla lɛdi. 

2Nu kalɛ na ƒula bekisine bani náta bénye-ɔ lɛlɔ mmɔ báta yuu ku lɛsɛ badubo. 

3Na básala ku bekyuli bamba na baakya kɔkwɛ kukpidi na ƒula bekyuli bani na 
ada aanu lɛlɔ geen mmɔ lɛlɔ. 

4Na baasu lɛlɔ banini, “Bibo na bɔyila kadi bamɛni budie mɛni, na ɔdi ɔsɔ 
ulenyimo ka baalɔ kadi badi banii Israelƒuɔ.” 

5Sɔsɔ geen na ɔdi ka lɛni na bábla kasusu kenwi na bényimi kpakplaa na ƒula lɛlɔ. 

6Na kadi bani násala bábla ɔmɛni ndi Edom ku Ismael kadi bekyuli ku Moab ku 
Nagrit ku 

7Gebal ku Amon ku Amalek ku Ƒilistia ku Tire kadi bekyuli. 

8Na Asiria kadi bekyuli lɛnɔ bétébunku-ma. Na ama ndi bekpone kpakplaa bani 
násala bábla unwi ku Moab ku Amon bani ndi Lot kaba kemmo bebi. 

9Ɔmɛni ɔsu na buuvele-ɔ ka ani-ma kɔtu kalɛ na áni Midian kadi bekyuli kɔtu na 
ádu Gisera ku Ɔga Yabin lɛnɔ na Kisai Ketu kɔtu 

10kesii kani nde ɔma ɔni baalɔ Endor na bana ɔlɔna úbun únwini lɛti na mmɔ. 

11Bla bana batɔnkune aani kalɛ na ábla Oreb ku Seeb. Na abla bana bagadine aani 
kalɛ na ábla Seba ku Salmuna. 

12Bekyuli bamɛni násu banini, “Bɛya na bukpoku kadi bamɛni na buti bana kalɔ 
kabuni kani ndi Katɔti kalɔ mmɔ bunwini abu kadi.” 

13O Katɔti, bla-ma aani ɔtumu ku aƒaaƒa ani na ɔƒɛƒɛɛ uubó taavinku. 

14Na aya na bayii udu aani kalɛ na ogya ɔɔkyula lɛku na abi lɛlɔ. 

15Anwuɔsu ni, Katɔti, bɔku-ma na akya-ma liƒu geen ku ƒula ɔƒɛƒɛɛ kpakplaa ɔni 
muubile ala. 

16Ya na kɔƒa kukpo-ma geen utédu ka bánu-ɔ báti na benwini babataakpa-a. 

17Ya na kɔƒa kukpo-ma na babla gyugyuugyu na bekpi na kɔƒa kɔmmɔ kemmo. 

18Ya na bati ka awɔ ɔni ndi Unwoti ni, awɔ kani ndi Ɔyikune Ƒui ɔni mɔɔdi kayawi 
ƒui lɛlɔ. 

Kɔgya 84 

1O Katɔti Ɔyikune Ƒui, ƒula kakpakɔ kaadia bɔnu geen. 

2Na mɔɔwia geen ka lɛkya ƒula kaduli mmɔ. Na muudie ebiti lɛnu ku mina kayi 
ƒui teete awɔ Katɔti ɔni nli ngba uwi ƒui. 

3O kadi ƒui Unwoti, mina Ɔga ku Katɔti, baasɛ wɛlɛ wɛlɛ muedi bebo kakyakɔ ku 
ayu ani kemmo na baatɛ na ede ƒula akpabi kesii kani na baatumini bana bebi. 

4Adubɔya na lɛlɔ lɛyɔ bekyuli bani nli ƒula kakpakɔ na beedie lɛnu teemwi-ɔ uwi 
ndi uwi. 

5Lɛlɔ lɛdubɔyɔ bekyuli bani mɔɔƒɔ́ bana ɔyikun taasiku-ɔ kudɔ na baawia na bana 
kayi kemmo geen ka besie ƒula kakpakɔ. 

6Na ɔni bakɛ Baka Obonka ɔmmɔ kemmo bésela ni, abiɔ álɛ. Na ɔnantu udeedi 
ɔni mɔɔna únye ekpo ekpo ɔ́bla egyu. 

7Na baakɛ́ ɔyikun teebu limeyi ndi limeyi. Na badubɔnu benwoti ƒui Unwoti ɔni 
ndi Katɔti na Sion Kɔbi lɛlɔ. 

8O Unwoti Ɔyikune Ƒui, ɔni na bula nana Yakob ɔ́kpa, muuvele-ɔ, kywɛ-mi atu na 
enu-mi bɔkpali. 

9O Katɔti, awɔ ɔni mɔɔgyumana-bu, nwini nu ami ƒula ukyuli ɔƒunadi na aƒɛnimi 
anumi akya-mi. 

10Ɔsika ƒula kudɔ bulie limeyi linwi na ƒula kakpakɔ ɔdia utulo ka ukyuli ulie kesii 
bamba emeyi apim unwi. Na ndubɔyɔ ka lɛbla Katɔti kayakun kenye unyene 
litulo ka liduo lilie ɔlalane ɔdi kevo kemmo. 

11Ɔsika Unwoti Katɔti uukeye aani ɔƒɛ na anwu mɔɔgyumana-bu. Anwuɔsu na 
uute-bu kusɛ kusɛ na ɔɔbla-bu lɛƒɔndia na ɔɔyá na bɔɔƒɔ́ lɛnyi na ulaya na bekyuli 
bani nse siin baayaki lɛla lɛbuni lɛdi uwi ɔdi. 

12O Unwoti Ɔyikune Ƒui, ukyuli ɔni mbo lɛnunsia na ƒula lɛlɔ ni, anwu na lɛlɔ 
lɛdubo bɔyɔ. 

Kɔgya 85 

1Unwoti, ábla-bu lɛƒɔndia na ánu abu Yakob kaba bebi bani ndi kalɔ kamɛni 
bekyuli kɔnyana. Na ala ásɔ atɛnku-bu. 

2Éti ƒula bekyuli ekpidi ákyiɛ-ma na ásɔ elényimo-nya. 

3Áya na ƒula kɔnyi kenye kékulo na kaƒɔ kába-a. 

4O Katɔti, awɔ ndi bula ngba bɔƒɔ. Buuvele-ɔ ka ada-bu kɔnyi buti bɔkya aya na 
asɔku-bu eboku bula uwi ɔbuni kemmo. 

5Munuu adubuti kɔnyi akya-bu uwi ƒui, na kɔnyi kɔmmɔ kɔvi bula kaba bekyuli 
ƒui lɛlɔ? 

6Aaadubo ngba bɔwɔdi bɔsɔku bute-bu na ƒula kadi bekyuli basɔ bakɛ lɛlɔyɔ na 
ƒula lɛlɔ? 

7O Katɔti, tina-bu kalɛ na aayɔ́-bu uwi biala na aƒɔ-bu ngba. 

8Ndubuse atu na linu lɛla lɛni na Unwoti Katɔti ubo na wasu-mi. Ɔsika ɔ́su úse ka 
ɔdubute nwuna kadi bekyuli keyi buɛɛ si bátasɔ bétenwini bétesie bana kɔdɔlɔ 
ngba bulie kemmo. 

9Geen ni, unye ka ɔƒɔ bekyuli bani ƒui mɔɔkpá-nwu kalɛ na ukeye na bula akɔ na 
kalɔ lɛlɔ mɛni. 

10Nwuna bɔyɔ bɔni neeebo kawɔkɔ ku kalɛ na ulalɛ nwuna litemi kama uwi ɔdi 
ɔdubɔsala ɔbla unwi. Na kalɛ na Unwoti ɔɔbla ala siin na uute keyi buɛɛ lɛnɔ 
ɔdubɔkya lɛlɔ kɔgbu. 

11Na ɔmɛni ɔdubɔya na bekyuli basiaku Unwoti etemila kama siin na kalɔ lɛlɔ na 
Unwoti ɔbla ala siin ute bekyuli 

ɔ́siku nwuna keliekɔ na katɔ mmɔ. 

12Sɔsɔ na ɔdi ka Katɔti ɔdubute-bu ala abuni na ɔya na kalɔ kammɔ kadia edula 
pii kete-bu. 

13Ala bɔbla siin ndi bukeye bɔni ntɔ Katɔti anumi na nwuna kavinkɔ ƒui. 

Kɔgya 86 

1Unwoti, buvele se atu na enu mina bɔkpali, ɔsika kɔwaba kɔda-mi na naaakana 
lɛla lɛdi bɔbla bute lɛlɔ. 

2Gyumana-mi na aƒɔ-mi ngba, ɔsika awɔ ndi mina Katɔti ɔni lɛlɔ na mina anu asia 
na nsiaku kama siin ƒula kabla ɔblane kalɛ. 

3Nu-mi kɔnyana, ɔsika awɔ na muuwulo taakpali uwi ndi uwi. 

4Ya-mi lɛkɛ lɛlɔyɔ, ɔsika ƒula kabla na mɔɔbla na mɔɔkpali-ɔ ku mina kayi ƒui. 

5Aabla-bu lɛƒɔndia, na eeti ekpidi taakyiɛ na bani ƒui mɔɔkpali-ɔ ni, aayɔ́-ma uwi 
ndi uwi geen. 

6Unwoti, buvele se atu na enu kalɛ na mɔɔkpali-ɔ ku keku nnii bunku-mi. 

7Ɔsika uwi biala na ala eekpóku-mi ni, awɔ na mɔɔkpali na eebunku-mi. 

8Beleti baƒiɔ badi balákɔku-ɔ, ɔsika awɔ kani mɔɔkana na aabla akɔla ala budie 
taatina. Ɔsika ɔdi ulákana ala enengudi ani na aabla bɔbla. 

9Kadi bekyuli bani ƒui na édie badubo babalɛ akɔnkɔ kalɔ bakpa-a batina kalɛ na 
eekeye. 

10Ɔsika awɔ lɛti kani ndi Katɔti na ébomo na aabla akɔla ala budie taatina. 

11Unwoti, tina-mi ƒula ulu geen ɔmmɔ na lɛsia-nwu lɛlɔ, kalɛ na naaalɛ-ɔ kama. 
Na aya na ntaayɔ-ɔ geen ku mina kayi ƒui. 

12Ndubɔgya-a enu ku mina kayi ƒui na nteemwi-ɔ lɛnyi lɛni muukeye uwi ƒui. 

13Ɔsika aayɔ́-mi geen na édie-mi na ntekpi. 

14O Katɔti, bekyuli bani mɔɔkun lɛmɛnɛ ku balalane bani naaanu ukyuli kɔnyana 
badubo bebekpoku-mi na badu-mi. 

15Nsu awɔ ni, Katɔti ɔni mɔɔnu kɔnyana na aayɔ́-bu geen na adi. Eléti kɔnyi buti 
buti mmomu aayɔ́-bu uwi ndi uwi na alalɛ ƒula litemi kama lɛnɔ. 

16Nwini nu-mi na anu-mi kɔnyana ƒula kabla ɔblane kalɛ. Na ete-mi ɔyikun na 
aƒɔ-mi aani ƒula kabla ɔblane ubidi. 

17Bla lɛla lɛdi te-mi na bekyuli banu. Na si mina bekisine bánu na kɔƒa kukpo-
ma. Ɔsika badubɔnu ka ébunku-mi na áyala-mi kaƒɔ. 

Kɔgya 87 

1Unwoti ɔ́da nwuna ɔma unengudi 

ɔ́sia Sion Kɔbi kedee lɛlɔ. 

2Na ɔɔyɔ́ ɔma unengudi ɔmɛni teetulo kesi kesii na Israel kalɔ lɛlɔ. 

3Katɔti ɔ́su ala abuni ɔ́siku awɔ Sion ɔni ndi nwuna ɔma lɛlɔ ɔnini, 

4“Ndubɔka Egyipte ku Babilon libunku kadi bekyuli bani nánu-mi báti akɔ. Na 
Ƒilistia kalɔ ku Tiro ɔma ku Etiopia kalɔ lɛnɔ bebunku. Na badubɔsu banini, ‘Sion 
na báwɔ-bu.’ ” 

5Unwoti Ɔyikune Ƒui ɔdubɔkya ɔma ɔmmɔ bekyuli ɔyikun. Na ɔdi biala ɔdubɔsu 
ɔnii, “Mɛni na báwɔ abu lɛnɔ.” 

6Unwoti Ɔyikune Ƒui ɔlati ndubo bekyuli bani ƒui na báwɔ na Sion mmɔ anyi 
bunweni bɔkya nwuna ɔku kemmo. 

7Na bekyuli bammɔ badubo lɛnu buteedie na bataatɔ taasu ka Sion na bula 
kasikɔ kákwɛ kási. 

Kɔgya 88 

1O Unwoti Katɔti ɔni mɔɔƒɔ́-mi ngba, ƒula anumi na muunye taakpali usien ku ɔƒɛ. 

2Ya na mina kɔvanu kudu-ɔ kudɔ na enu lɛla lɛni na muuvele-ɔ. 

3Ɔsika ala eekpóku-mi ɔni na mina ngba bɔ́sɔ bútagyunku kekpine. 

4Na baaká-mi taakya bani ngba néedu kaƒiɔtɔ kɔtu akɔ, ɔsika ɔyikun ɔdi ɔsɔ 
uuubo-mi lɛlɔ kemmo. 



1070 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Na nse aani ukyuli ɔni na bédie atu ka úkpi na ubunku bani na bádu-ma béwi 
kaƒiɔtɔ kemmo. Na áyiƒala-mi na asɔ elébunku-mi. 

6Éti-mi ákya kalɔ kemmo kesii kani nse suu na kágyu voo mmɔ. 

7Éti kɔnyi ákya-mi kpakplaa aani kalɛ na ketu keeyi teeƒie ukyuli. 

8Na áya mina bakpana bágyunku-mi na bédie-mi atu lɛnɔ. Na línwini liƒu lɛla lɛni 
bébo lɛkpu na kekelikɔ kadi keeebo-mi. 

9Mina bɔnu buse-mi ƒluƒlu na kalɛ na ɔƒɛ ɔɔdá-mi ɔsu. Na enu kani na lɛ́kɔliku 
katɔ nnye mɔɔkpali-ɔ uwi ndi uwi. 

10Bekpine na adubo ƒula akɔla ala budie bɔtina? Munuu bekpine bammɔ ndubo 
bɔta na bemwi-ɔ? 

11Na kalɛ na aayɔ́-bu uwi ndi uwi ni, bekpine bammɔ ndubo-ɔ kudu bubo munuu 
kesii kani na ngba bɔdi bɔsɔ buuubo mmɔ na badubo bɔsu kalɛ na aasia ƒula 
litemi kama siin? 

12Bamanvine bammɔ ndubo ƒula akɔla ala budie taatina bɔnu bɔti? Munuu ama 
bani na báyiƒala na kasuudikɔ mmɔ ndubo bɔsu kalɛ na aaƒɔ́ bekyuli ngba? 

13Nsu ni, Unwoti, mɔɔkpali-ɔ teevele ɔtanta biala ka ebunku-mi. 

14O Unwoti, bi ɔsu na éni-mi na ábɛla-mi ƒula anumi lɛni? 

15Ɔ́si-mi lɛnamu uwi ƒui na ala eekpóku-mi na ukpiwi muedi néedu-mi. Ƒula 
kɔnyi kɔɔda-mi liƒu na lɛ́yii udu. 
16Ƒula livoƒi lɛ́ka-mi lɛ́kya. Na kɔtu kɔni na aaní-mi kɔdaku-mi bɔyila ku udu. 

17Ala amɛni náka ámana-mi limeyi ndi limeyi na lɛƒɛnyi ƒui na adubo ebetiku-mi 
aani kalɛ na ketu kani néyi keeti ukyuli. 

18Áya na mina bakpana ku bayɔne ƒui bédie-mi atu. Na ami ku kadi suu mɔɔdi 
kɔkpana. 

Kɔgya 89 

1O Unwoti, ndubudie ɔnu libo kudu kalɛ na aayɔ́-bu uwi ndi uwi. Na kaba bekyuli 
ƒui badububo bebenu lɛsa bɔkɔ bɔmɛni kalɛ na asia ƒula litemi kama geen. 

2Ndububo kudu ka ƒula bɔyɔ bɔmmɔ ku kalɛ na aasia ƒula litemi kama use úsela 
uwi ƒui kalɛ kani na bɔɔnu ka kayaa kese na uuubo kawɔlɔkɔ. 

3Awɔ násu anini, “Línyimi lɛla lɛdi ku mina ukyuli ɔƒunadi. Na líse kenye líte mina 
kabla ɔblane Ɔga Dawid nnini, 

4‘Ndubɔnu ka ƒula kaba kemmo ubi mɔɔdi lɛga uwi ndi uwi. Na lɛgadi lɛmmɔ 
lilása mmɔ kudii.’ ” 

5O Unwoti, ƒula kayaa ala ediedi ƒui beedie ɔnu na beebó kudu ƒula akɔla ala 
budie taatina. Na kayaa bayikune kedee bammɔ beedie ɔnu taasu kalɛ na aadi 
ƒula litemi lɛlɔ siin. 

6Ɔsika kayaa ɔyikune ɔdi uuubo na beti bakɔku-ɔ. Na ɔyikune ɔdi lɛnɔ uuubo 
mmɔ na use aani ƒula kalɛ. 

7Adi Katɔti ɔni na kayaa bayikune kede bammɔ ƒui baayia uwi ɔni na bɛ́sa. Ɔsika 
ébomo na ebo ɔyikun étulo bani náka bámana-a. 

8Awɔ ndi Unwoti Katɔti Ɔyikune Ƒui, na ɔdi uuubo ɔyikun na ɔɔsia nwuna litemi 
kama ƒula kalɛ. 

9Awɔ muuboku ɛpu bonwu ku nwuna lɛlɔ bɔnwanɛ ƒui kalɔ. Na aayala nwuna 
avlɔvɔ ammɔ buɛɛ. 

10Áyila ɛpu kemmo liƒu kebweyi kani ndi Rahab udu. Na édie ƒula kɔnu na ábla 
ɔyikun ala na égyingya ƒula bekisine. 

11Kayaa ku kalɔ ƒui kadi awɔ kadi, na kayawi ku kana ala ƒui ni, awɔ nédie-nya. 

12Kayawi kemodi ɔ́si ɔƒɛnyi unwi útédu ɔkladi ƒui awɔ nédie-ka. Lɛlɔ lɛɛyɔ́ Tabor 
ku Hermon abi na eedie ƒula bumwi keyi. 

13Ebo ɔyikun geen na ƒula ɔyikun use kpakplaa etulo lɛla biala. 

14Ƒula bɔyɔ bɔni na aayɔ́-bu uwi ndi uwi ku kalɛ na asia ƒula litemi kama ntɔ-ɔ 
anumi na uudie-ɔ keyi ka ƒula lɛgadi lɛmmɔ ƒui linye kpakplaa lite ala bɔbla siin 
ku litemi bɔtɛ na ulu lɛlɔ. 

15Lɛlɔ lɛdubɔyɔ bekyuli bani nánu-ɔ báti lɛni na beedie lɛnu teemwi-ɔ O Unwoti, 
ɔsika kalɛ na eekeye na bula akɔ mɔɔyá baanu teesie. 

16Baakɛ́ lɛlɔyɔ na awɔ ɔsu na beemwi-ɔ na ƒula lɛƒɔndia ɔsu. 

17Ɔsika awɔ mɔɔyá na beekeye na baakɛ́ ɔyikun. Na ƒula lɛƒɔndia ɔsu na bɔɔdi 
lɛlɔ. 

18Awɔ Unwoti Israel Katɔti Kedee ndi bula ɔga ku lɛgyumanala éte-bu. 

19Kuuku ni, édie átina ƒula kabla ɔblane na kɔyu kemmo na ásu anini, “Liti ɔyikun 
líte ukpone ɔdi. Na lɛ́ƒuna-nwu lɛ́siku bina akɔ na líse-nwu likpo ka ɔdi lɛga. 

20Lɛ́ƒuna mina kabla ɔblane Dawid na líse-nwu likpo ku nnɔmii kedee bɔni na 
líwi-nwu lili. 

21Na ndubo-nwu buteebunku na lɛkya-nwu ɔyikun. 

22Na nwuna ukisine ɔdi uletulo-nwu na ulu ɔdi lɛlɔ. Na balalane badi lɛnɔ baladi-
nwu lɛlɔ. 

23Nwuna bekisine bani ƒui muukpóku-nwu kpakplaa mmɔ ni, ndubo-ma bubo 
bɔƒiɛmi kalɔ. 

24Ndubɔyɔ-nwu uwi biala na naaalɛ-nwu kama. Na ndubɔya na ɔkɛ ɔyikun na ɔdi 
nwuna bekisine ƒui lɛlɔ. 

25Ndubɔya na ɔdi kɔlɔ kɔmmɔ lɛlɔ 

ɔ́si ɛpu ɔmmɔ utédu Euƒrate Ketu. 

26Ɔdubɔkpali-mi na ɔsu ɔnini, ‘Awɔ ndi mina Ati ku Katɔti, ɔni ndi mina lɛtakpɛ 
lɛni mɔɔyá na mɔɔkɛ́ ngba bɔƒɔ.’ 

27Na ndubɔbla-nwu mina ubi ɔnanabi udeedi ɔni ndubɔbla baga ƒui ɔga na 
kayawi ƒui. 

28Na kenye kani na líse ka ndubo-nwu butaayɔ uwi ndi uwi use úsela uwi ƒui. Na 
lɛla lɛni na línyimiku-nwu ni, ɔdi ulebile-ni. 

29Na nwuna kaba kemmo ubi ndubo lɛga butaadi uwi ƒui aani kalɛ na kayaa kese 
késela uwi ƒui. 

30“Nsu si nwuna kaba kemmo bebi béni mina ɔda bubo, 

31na balásiaku mina ala bɔtina kama ni, 

32ndubo-ma kɔtu bɔni na bana ekpidi ɔsu. 

33Nsu lɛɛɛdubo-ma bɔda bɔyɔ bɔya na lɛɛɛdubo mina litemi kama bɔlɛ lɛnɔ kudii. 

34Lɛɛɛdubo bɔta bunye ami ɔlati lɛla lɛni na línyimi lɛlɔ iye lɛvumana lɛla lɛdi na 
litemi lɛni na ami ɔlati lɛ́su líse mmɔ kemmo kudii. 

35Ka nse kedee ɔsu ni, líse kenye ka naaakana Dawid bɔtɔlɔ. 

36Na nwuna kaba kemmo bebi lɛgadi lɛdubuse úsela uwi ƒui. Na kalɛ kani na ɔƒɛ 
ɔɔtu ni, lɛni kani na nwuna lɛga kadikɔ kammɔ kadubunye na mina anumi. 

37Na kadubuse aani kalɛ kani na kɔbuli kɔɔtu na kayaa.” 

38Nsu ɔƒɛni ni, Unwoti Katɔti, éti kɔnyi geen ákya ɔga ɔni na awɔ ɔlati áƒuna na 
éni-nwu. 

39Ébile lɛla lɛni na ényimiku-nwu na átu-nwu lɛga lɛmmɔ na ɔsɔ uuubo ɔyikun 
ɔdi na ƒula anumi. 

40Na áƒɛ ɔban awodu ani náka ámana ɔ́ma ɔmmɔ ku nwuna kagyumanakɔ ƒui éwi 
kalɔ kpɛtɛ kpɛtɛ. 

41Na belusiene bani mɔɔsia mmɔ taavi béyu ala lidu lidu bátɔlɔku. Na ntɛ mmɔ 
bekyuli bammɔ baamá-nwu. 

42Áya na nwuna bekisine mmomu enu náta katɔ na lɛlɔ lɛɛyɔ́-ma 

43Áya na nwuna ekpola ƒui énwini kekuma na útakana na unye ɔsiaku nwuna 
bekisine. 

44Ékpeli-nwu ɔgagyii áƒɔ na édi-nwu ébo nwuna lɛgaboku lɛlɔ. 

45Áya na ɔ́bi lɛlɔ kɔnakunwi na ɔ́yila nwuna lɛkloƒu bɔdia na kɔƒa kuukpó-nwu. 

46O Unwoti, uwi ɛlɛ na adubudie-mi atu atálɛ na aya na ƒula kɔnyi kutaakɔ katɔ 
na bula lɛlɔ lɛni aani kalɛ na ogya ɔɔda taakyula ala? 

47O Unwoti, kali nu ka mina ngba emeyi étedu ku lɛla na mmomu édie-bu na bɔdi 
bayawine ku ɔlɔna ɔni muukpi. 

48Lɛla lɛdi lilélie ngba uwi ƒui na lilekpi. Lɛni kani na ukyuli ɔdi uuubo na 
ɔdubɔkana na udie nwuna lɛlɔ na kukpi kulébo-nwu lɛkpu kulakya kaƒiɔtɔ. 

49Unwoti, wɛ na bɔyɔ bɔni na aayɔ́-bu uwi ndi uwi 

ɔ́si kukuuku mmɔ bɔ́vi? Bɔyɔ bɔni kenye na ése Dawid ka alálɛ ƒula litemi kama 
mmɔ nɔɔ? 

50O Unwoti, kali nu kalɛ na baamá ƒula kabla ɔblane ku edumi ani udu na 
baakpila-mi. 

51Ƒula bekisine beedumi-mi kesi kesii na nkɛ, Ami ƒula kabla ɔblane ɔni ndi ɔga 
ɔni na áƒuna. 

52Bete Unwoti Katɔti kusɛ kusɛ ubo-nwu kemmo lɛni. Na ɔsia lɛni. 

Kɔgya 90 

1O Unwoti, ƒula kudɔ ndi bula kaba bekyuli keliekɔ 

ɔ́si kukuuku ƒui. 

2Asa na adubudie abi ku kayawi kammɔ ala ƒui ni, awɔ ndi Katɔti ɔni nli uwi ƒui 
ɔ́si kukuuku. 

3Awɔ mɔɔyá na ukyuli uukpi na aasu anii ɔsɔ unwini lɛti. 

4Ɔsika akwa apim unwi use awɔ aani kaama kadi kani návi iye uwi klukui na 
usien kemmo. 

5Aayá na bula ngba uwi ɔɔví na kalɔ kamɛni lɛlɔ aani kalɛ na kɔna bugye buse. 
Na búlieku kalɛ na ɔtanta livo lise. 

6Aalɛ́ wɔwɔɔwɔ na eebimi. Na useyi uwi ni, aayɛyɛ na aayii udu. 

7Ɔsika ƒula kɔnyi kpakplaa kɔɔyá na liƒu bonwu lɛɛda-bu na bɔyii udu. 

8Na bula alaekpidi ku ala ani na bɔ́bla bɔ́bɛ ƒui ni, agyi-nya kede kede. 

9Bula ngba emeyi aadá liku na ƒula kɔnyi ɔsu aani kalɛ na ukyuli uubó lɛnwuna 
kani na ɔyula. 

10Na bula ngba emeyi ƒui adubɔbla aani akwa liti ku aavlanyɔ kani. Na si ɔlɔkplu 
ɔkya ukyuli ɔdi ni, na ɔdubulie utédu akwa liti ku avlaatɛ. Na ɔmmɔ muedi aatí 
ka bɔnɔ ku lɛbibo lɛti kani na ɔdi-nwu. Ngba buuubo bɔsa na abu ɔdi ɔvi. 

11Ɔma ngyi kalɛ udu na awɔ Katɔti áani ukyuli kɔtu teetédu si éti kɔnyi? Lɛni ɔsu 
na liƒu bonwu lɛɛda-bu si livo liiƒí-ɔ. 

12Ya na bɔti ka bula uwi útene na kalɔ lɛlɔ mɛni na bɔda anu na bɔbla-a kabla. 

13O Unwoti, buuvele-ɔ bɔnii kaƒɔ kayɔ-ɔ. Buuvele na anu ƒula kabla bablane 
kɔnyana. 

14Buuvele bɔnii ya na bɔnu bɔti kalɛ na aayɔ́-bu uwi ndi uwi, kadi biala négye na 
budie lɛnu ku lɛlɔyɔ na bɔkɛ ebiti bula ngba emeyi ƒui. 

15Na aya na ebiti ada-bu na kɔnyana kɔni néƒie-bu kúbavi kenye. 

16Ya na abu ƒula kabla bablane bɔnu ƒula akɔla ala budie taatina na bula akɔ. Na 
bula bawɔ banu kalɛ na ebo ɔyikun na eekeye. 

17Unwoti Katɔti, ya na ƒula kusɛ kusɛ ɔsiaku-bu na aya na ala ani na bɔɔbla ƒui 
alɛ-bu kɔsia. 

Kɔgya 91 

1Ukyuli ɔni nli Katɔti Ɔyikune Ƒui kudɔ na ɔɔgyumana-nwu na Unwoti Ɔyikune 
Ƒui ɔmmɔ ɔ́kya-nwu ɔyuli ni, 

2anwu ndubɔsu Unwoti ɔnini, “Awɔ ndi mina kagyumanakɔ kpakplaa kesii kani 
na mɔɔbɛ́. Na adi-mi Katɔti ɔni lɛlɔ na mina anu asia.” 

3Ɔsika ɔdubɔtɔnku-ɔ na eleduo kɔkpagyuɛ kɔni na bekyuli bábɛ bákywɛ-ɔ 
kemmo. Na lɛlɛ buɛ lɛni mɔɔví lɛnɔ ɔdi ulébo-ɔ. 

4Ɔdububi-ɔ ala aani kalɛ na akɔkɔ uubi nwuna bebi avwi na akɛ kabɛkɔ. Na kalɛ 
na ɔɔsia nwuna litemi kama siin ɔsu ni, ɔdubo-ɔ bɔgyumana na ukpo ute-ɔ. 

5Aaadubo ɔgbankpi ɔdi bɔyia na usien iye ekpola adi na limeyi kemmo. 

6Na alayia lɛlɛ lɛni muubó ukyuli usien iye ɔgbankpi ɔni muubo ukyuli lɛlɔ 
kɔnakunwi na ɔƒiiwi. 

7Nkyuli mpim mpim badubo bukpi bamana-a nsu ɔgbankpi ɔmmɔ uláni uléde-ɔ. 

8Ƒula anumi nwaa na adubo bɔnu kalɛ na Unwoti ɔdubo balalane kɔtu bɔni. 

9Ka ƒula anu asia Unwoti lɛlɔ na eli-nwu kudɔ na áya na ɔ́bɛla-a ɔsu ni, 

10ɔgbankpi iye likpidi bamba lɛdi lɛɛɛdubo-ɔ bɔlɛku na ƒula kaduli. 

11Ɔsika ɔdubɔtala nwuna batu na bagyumana-a na ƒula kasiakɔ ƒui 

12Badubɔgyu-ɔ bada enu kemmo ɔni na ƒula ɔgba muedi uletulo atabi adi. 

13Adubɔdi bagyata ku balakpi bekpidi ƒui lɛlɔ na balakana-a lɛla lɛdi bɔbla. 

14Katɔti ɔnini, “Ukyuli ɔni mɔɔyɔ́-mi na ɔ́nu-mi ɔ́ti ni, ndubɔgyumana-nwu na 
lɛƒɔ-nwu ngba. 

15Na si lɛla lɛdi liikpóku-nwu na ɔ́kpali-mi ni, ndubunu na lidie-nwu na lɛya na 
ɔƒɔ lɛnyi. 

16Ndubɔya-nwu na ulie ngba gyɔlɔɔ na udu-nwu ɔkwɛ na lɛƒɔ-nwu ngba.” 

Kɔgya 92 

1Ɔdia ka butaagya awɔ Katɔti enu na budie lɛnu bumwi awɔ Unwoti Ɔyikune Ƒui. 

2Na ɔdia ka buteebo-ɔ kudu ɔtanta biala, kalɛ na aayɔ́-bu uwi ndi uwi. Na usien 
ni, bɔkɔ lɛsa lɛnɔ kalɛ na asia ƒula litemi kama. 

3Na bumwi-ɔ ku bula lɛbentaa ku agyala abambadi. 

4O Unwoti, áya na lɛlɔ lɛɛyɔ́-mi na ƒula ablala ebendi ɔsu. Na anya ɔsu na muudie 
ebiti lɛnu. 

5Unwoti, ƒula ablala ébomo na ƒula kasusu kemmo kágyu. 

6Ususu ɔdi ulakana-ka bɔnu bɔti na ɔdɔlɔdi lɛnɔ ulénu-ka kalɔ. 

7Ɔmɛni ɔsu na si balalane ku ekpidi bablane bálɛ lili aani livo wɔwɔɔwɔ dɛ ni, 
badubo udu bɔyii ƒui kede kede. 

8Ɔsika awɔ Unwoti ƒula lɛnyi lɛ́kɔ katɔ úsela uwi ƒui. 

9Na geen ni, bani muukisi-ɔ kpakplaa mmɔ ƒui badubo udu bɔyii. Na likyulikpi 
ala bablane lɛnɔ adubo-ma bɔbɔku na egyingya-ma. 

10Awɔ náya na mbo ɔyikun aani akɔ ɔgyani. Na áƒuna-mi na ndi awɔ ɔdi. 

11Na ami ɔlati lɛ́nu na línu kalɛ na ádi mina bekisine balalane lɛlɔ. 

12Bekyuli bani nse siin beebimi aani kubo na baalɛ́ lili aani Lebanon kalɔ egyii 
enengudi. 

13Bese aani egyii ani bálɛ na Katɔti kaduli na baalɛ́ lili na mmɔ. 

14Na ina ábi lɛlɔ muedi adubo butaanwu, ɔsika ebo ntu na eedie evete wɔwɔɔwɔ. 

15Ɔmɛni ɔɔtina ka Katɔti ndi mina katamikukɔ lɛtakpɛ lɛni nse siin na ulábla 
likpidi lɛdi. 

Kɔgya 93 

1Unwoti Katɔti ndi ɔga ɔni mɔɔdi kayawi ƒui lɛlɔ. Na ɔda ala aani ɔga na ubo 
ɔyikun na ɔ́ƒɔ lɛnyi geen. Na lɛla lɛdi lilakana ka bɔkunku. 

2Anwu mɔɔdi lɛga uwi ƒui na uuubo kalɔ kesekɔ iye kawɔlɔkɔ. 

3O Unwoti, ɛpu ɔmmɔ ɔɔnwanɛ lɛlɔ ɔ́si nwuna ligyu kemmo na uubó taabla kudu 
geen. 

4Nsu awɔ Unwoti Ɔyikune Ƒui mɔɔdi ala ƒui lɛlɔ na ébomo etulo ɛpu bɔnwanɛ 
bɔmmɔ ku avlɔvɔ ani na uubó mmɔ ƒui. 

5Ƒula ɔda bubo bunye ligeen kpakplaa. Na ƒula kakpakɔ kadubo butaadia bɔnu 
na kese kedee uwi ƒui. 

Kɔgya 94 

1O Unwoti Katɔti, awɔ ani muudie alaekpidi bablane kasi, ta na ani-ma kɔtu. 

2Awɔ mɔɔtɛku bayawine ƒui litemi. Bo na ebedie bekyuli bani mɔɔkɔliku lɛlɔ katɔ 
kasi kani námanku-ma. 

3Uwi ɛlɛ na balalane bamɛni badubulie bataakun lɛmɛnɛ ku lɛlɔyɔ betédu? 

4Enyekpi kani na baatɛmi uwi ndi uwi na baakun lɛmɛnɛ na bana likyulikpi ala 
ani na baabla lɛlɔ. 

5Baanya ƒula bekyuli baƒunadi taakya na beekpóku-ma. 

6Baadú bekpinele ku baƒɔ ku bekpinebi lɛnɔ. 

7Na baasu banini, “Unwoti Katɔti na bula nana Yakob ɔ́kpa ɔɔɔgyi na ulánu ala 
amɛni.” 

8Amii badɔlɔdi, uwi ɔmani geen na bɛdubo anu bɔda? 

9Unwoti ɔni námana ukyuli kɔtu na úte-nwu anumi ni, uunú na ɔɔnu kede kede. 

10Katɔti dɔnku kadi bekyuli ƒui Lɛni kani na ɔdubɔni-ba kɔtu. Na ubo lɛnunda na 
ɔɔtina bekyuli ala. 

11Katɔti ɔgyi ukyuli ɔyawine ka nwuna kasusu kaaadi lɛla lɛdi. 

12Unwoti, lɛlɔ lɛdubɔyɔ ukyuli ɔni na áni kɔtu na édie ƒula ɔda bubo átina-nwu. 

13Na adubɔya na bakɛ bɔnwuna bɔsiku bana bekisine kudɔ si beekpóku-ma 
wetédu uwi ɔni na bekisine bammɔ békpi. 

14Ɔsika Unwoti ɔɔɔdubo kama bunwini bɔkya nwuna bekyuli baƒunadi. 

15Na ɔdubɔya na litemi batɛne basɔ bataatɛ etemila ulu siin lɛlɔ na bani nse siin 
ƒui basia-ma kama. 

16Ɔma ndubo-mi bubunku na ukpo balalane bammɔ ute-mi? 

17Si ɔɔɔdi Unwoti nébunku-mi ni, nka líkpi na ami ɔdi ɔ́sa. 

18Uwi ɔni na lɛ́nu lɛ́ti ka nsɔ liiinye mina lɛgba lɛlɔ na muubuli ni, awɔ Unwoti 
ɔni mɔɔyɔ́-mi uwi ndi uwi náda-mi. 

19Uwi ɔni na ala étulo-mi na kayi kaakpulu-mi ni, awɔ násia-mi kɔnu na mina 
kayi kákɛ ebiti. 

20Belikplune bani mɔɔdi lɛlɔ ni, awɔ ku-ma biiibo kɔna kɔdi, ɔsika béti ala ani na 
balábla siin bénwini ɔda bubo bényimi bekyuli. 

21Na baasa lili na bekyuli bani nse siin lɛlɔ. Na bani na bátaƒiɔ muedi ni, baadú-
ma kɔtɔ ka badu-ma. 

22Nsu Unwoti ndi mina kagyumanakɔ kpakplaa ku lɛtakpɛ lɛni kudɔ na mɔɔbɛ́. 

23Na ɔdubudie mina bekisine kasi ute-mi na ɔyila-ma udu. 

Kɔgya 95 

1Bibo na budie lɛlɔyɔ lɛnu bute Unwoti. Na bubo-nwu kudu, ɔsika anwu ndi bula 
lɛtakpɛ ku ngba bɔƒɔ. 

2Bɛya na bɔgya-nwu enu na bumwi-nwu ku ebiti lɛnu momoomo. 

3Ɔsika Unwoti ɔdi Katɔti ɔni na úbomo, na ɔdi ɔga unengudi ɔni na utulo baƒiɔ 
ƒui. 

4Anwu mɔɔdi kalɔ kammɔ ƒui lɛlɔ. Na ɔ́si kalɔ kemmo ɔgyu ƒui útédu abi ammɔ 
eli ƒui ɔyikun ɔkya-nwu lɛkɔkɔ. 

5Anwu nédie ɛpu na ɔɔdi-nwu lɛlɔ. Na anwu néti nwuna enu ɔ́bla kalɔ kammɔ 
ƒui. 

6Bibo na bɔkya lili kalɔ bɔkpa Unwoti. Na bɔlɛ-nwu akɔnkɔ kalɔ, ɔsika anwu ndi 
bula Unwoti na anwu nédie-bu. 

7Anwu ndi bula Katɔti, na abu ndi nwuna kadi bekyuli bani na ɔɔnu lɛlɔ. Buse 
aani nwuna baƒonu bani na ɔɔkpanku teesienku kadikɔ. Si bínu Katɔti lɛdi ɔmwi 
ni, 

8bitabla atuɔkplu aani kalɛ na badi bábla na Meriba ku Masa kalɔ kakwiidi 
kammɔ lɛlɔ limeyi lɛmmɔ. 

9Mmɔ na bina bati kuuku bákɔku-mi bánu banii baanu ɔyikun ɔni na mbo na ala 
ebendi ani na lɛ́bla na bánu kama. 

10Na ɔmmɔ ɔsu akwa aavlene sɔɔn na líti kɔnyi lɛ́kya-ma geen na lɛ́su nnini, 
“Badi likyulikpi ala bablane bani naaasia mina ulu lɛlɔ.” 

11Anwuɔsu na lɛ́kpali lɛlɔ lɛ́su na mina kɔnyi kemmo nnii, “Baláni beléde-mi na 
bakɛ bɔnwuna kudii.” 

Kɔgya 96 

1Amii kadi ƒui bekyuli, bɛtu ɔnu ɔwɔdi bite Unwoti. 

2Bidie ɔnu bimwi-nwu na bɛsu bekyuli limeyi ndi limeyi kalɛ na ɔ́ƒɔ-bu ngba. 

3Bɛkɔ lɛsa bite bekyuli kalɛ na uukeye na kadi ƒui akɔ. Na bɛsu akɔla ala budie 
taatina ani na ɔ́bla na bekyuli ƒui akɔ. 

4Ɔsika bula Unwoti úbomo na nwuna lɛnyi lɛ́kɔ katɔ, anwuɔsu na ɔlɛka bumwi-
nwu na bɔyia-nwu butulo baƒiɔ ƒui. 

5Ɔsika baƒiɔ bani mɔɔdi kadi bamba bekyuli ƒui lɛlɔ badi ala avɔdi ku anwidi sɔɔn 
ani naaadi ku lɛla. Nsu Unwoti nédie kayaa ala ƒui. 

6Unwoti úbomo geen na nwuna bukeye bɔ́ka bɔ́mana-nwu. Na nwuna ɔyikun 
uudie lɛlɔ keyi kalɛ na ɔɔdia bɔnu na nwuna kakpakɔ 

7Amii kadi ƒui bekyuli, bidie Unwoti kenyekɔ kani muukeye bɛtina ku kalɛ na 
ubo ɔyikun. 

8Bimwi Unwoti lɛnyi lɛni muukeye! Na biti etela biboku-nwu na nwuna kakpakɔ. 

9Amii kalɔ lɛlɔ bekyuli ƒui biboku eli kalɔ na bimwi Unwoti ɔni nébomo na use 
kedee. Na lɛlɔ litaatɔ-mii ku liƒu na nwuna anumi. 

10Na bɛsu na kadi ƒui bekyuli akɔ bɛnini, “Unwoti Katɔti mɔɔdi lɛga.” Na kalɔ 
kemodi kammɔ kenye kana lɛgba lɛlɔ kpi na kalákunku kudii. Ɔdubɔtɛku bekyuli 
ƒui litemi na ulu siin lɛlɔ. 

11Na ebiti ataada awɔ, kalɔ ku kana ala ƒui. Na ɛpu ɔmmɔ uteedie lɛdi momoomo 
ku ala ani ƒui nkya-nwu kemmo. 

12Na egyii ku livo ku mmo bɔmmɔ ƒui, bidie lɛnu ku lɛlɔyɔ bite yiiduu ku ala ani 
nkya aku ammɔ kemmo ƒui. 

13Bidie lɛnu na bibo kudu na Unwoti ɔni ndubo anumi. Ɔsika ɔdubo ubatɛku 
kayawi bekyuli litemi na ulu siin lɛlɔ. Na ɔdubɔsia nwuna litemi geen lɛmmɔ lɛlɔ 
ɔtɛ litemi lɛmmɔ. 

Kɔgya 97 

1Unwoti ɔɔdi lɛga! Amii kayawi bekyuli ƒui, lɛlɔ lɛyɔ-mii. Na amii bani nli ntuntɛ 
kɔlɔ ƒui, lɛlɔ lɛyɔ-mii. 

2Ulɔyɔ litigbli suu lɛdi lɛ́ka lɛ́mana-nwu. Na nwuna lɛga kadikɔ kenye kete ka 
ɔbla ala siin, na ɔtɛ litemi ulu lɛlɔ. 

3Ogya bonwu ɔdi ɔtɔ-nwu anumi na ɔɔkyula nwuna bekisine ƒui taamana-nwu. 

4Na nwuna kɔnyi kɔ́ya na kayaa kaabwɛ ogya teewi kayawi, na liƒu bonwu líƒie 
bayawine. 

5Na abi ammɔ aabwɛ na Unwoti anumi aani kalɛ na kɔma kɔɔnani. Na Unwoti 
ɔni mɔɔdi kayawi ƒui lɛlɔ anumi na ala ammɔ aalɛ́. 

6Kayaa ku kana ala eebó kudu na kalɛ na Katɔti use siin lɛlɔ. Na bayawine ƒui 
baanu kalɛ na uukeye. 

7Ɔ́ya na kɔƒa kuukpó bani ƒui mɔɔkun lɛmɛnɛ na baakpá baƒiɔ. Amii baƒiɔ bammɔ 
ƒui, bɛkya lili kalɔ bite Unwoti. 

8Bekyuli bani nkya Sion ku Yuda lɛma ƒui bénu ka Unwoti ɔ́tɛ litemi ulu lɛlɔ na 
lɛlɔ lɛ́yɔ-ma. 

9Unwoti Katɔti, awɔ mɔɔdi kayawi ƒui lɛlɔ na ƒula lɛnyi lɛ́kɔ katɔ litulo baƒiɔ ƒui. 

10Unwoti ɔɔyɔ́ bekyuli bani nkisi likpidi. Na ɔɔgyumana bekyuli bani nsiaku-nwu 
kama siin. Na uudie-ma taalɛku balalane enu kemmo. 

11Bekyuli bani mɔɔdi Katɔti litemi lɛlɔ na baabla ala ulu siin lɛlɔ ni bana kasiakɔ 
keekeye na lɛlɔ lɛɛyɔ́-ma. 

12Amii bani mɔɔbla ala ulu lɛlɔ ni, lɛlɔ lɛyɔ-mii na Unwoti ɔni nse kedee lɛlɔ na 
bɛgya-nwu enu. 

Kɔgya 98 

1Bidie ɔnu ɔwɔdi bite Unwoti ɔsika ɔ́bla akɔla ala budie taatina. Na anwu ɔni nse 
kedee údie nwuna kɔnu na ɔ́bla ɔyikun ala na ɔ́di nwuna bekisine lɛlɔ. 

2Unwoti údie ɔ́tina bekyuli ƒui ka ubo ɔyikun na ɔƒɔ bekyuli ngba na ɔtɛ litemi 
ulu siin lɛlɔ. 

3Ɔ́sia nwuna litemi kama siin úte Israel kadi bekyuli na ɔɔyɔ́-ma uwi ndi uwi. Na 
kayawi bekyuli ƒui bánu na kesi kesii kalɛ ubo ɔyikun na ɔɔƒɔ́ bekyuli. 

4Amii bekyuli ƒui bedie lɛlɔyɔ ku kudu momoomo, ku ebiti bimwi Unwoti. 

5Bɛgya bina lɛbentaa ku agyala bamba na bidie lɛnu ku kɔku minimini bite 
Unwoti. 

6Bɛvwi kɔkpɛɛ ku ese momoomo ku lɛlɔyɔ na Unwoti ɔni ndi bula ɔga anumi. 

7Bidie lɛdi bite, ɛpu ku ala ani ƒui nkya-nwu kemmo na bebo kudu momoomo. 
Na kayawi ku kana ala ediedi ƒui bɛkɛ lɛlɔyɔ ku kɔvanu. 



1080 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

8Na ntukpa ƒui bɔbla kɔku aani enukpɛ bɔgya. Na kɔku kɔsi abi ƒui lɛlɔ aani lɛlɔyɔ 
lɛnu ubasala na Unwoti anumi. 

9Bidie lɛnu na bibo kudu na Unwoti ɔni ndubo anumi. Ɔsika ɔdubo ubatɛku 
kayawi bekyuli litemi na ulu siin lɛlɔ. Na ɔdubɔsia nwuna litemi geen lɛlɔ ɔtɛ 
litemi lɛmmɔ. 

Kɔgya 99 

1Unwoti ɔɔdi lɛga, liƒu litaada kadi bekyuli. Uli nwuna lɛgaboku lɛlɔ na batu udu 
bani mbo avwi na baalɔ-ma kerub ntɛ na kayawi kemodi kammɔ ƒui kaakunku. 

2Unwoti, awɔ ntulo ƒui na Sion na ƒula lɛnyi lɛ́kɔ katɔ na kadi bekyuli ƒui akɔ. 

3Bɛya na ɔdi biala umwi Unwoti lɛnyi lɛni ntulo na lɛɛda liƒu mmɔ, ɔsika anwu 
kani nse kedee. 

4Awɔ ndi bula ɔga unengudi ɔni mɔɔyɔ́ ala bɔbla siin. Áya na litemi bɔtɛ ulu lɛlɔ 
siin unye kpakplaa na Israel kadi bekyuli akɔ. 

5Bimwi Unwoti bula Katɔti! Bibo na bibakya-nwu lili kalɔ na nwuna lɛgaboku 
anumi, ɔsika anwu kani nse kedee. 

6Bula bati kuuku Mose ku Aaron bakya Katɔti bakpane akɔ. Na bula Nana Samuel 
lɛnɔ ubunku-ma na bákpali Unwoti na úbunku-ma. 

7Unwoti ɔ́tɛmiku-ma ɔ́siku liƒlukutu bonwu aani lɛkpa lɛdi kemmo. Na ama bénu 
na bádi nwuna ɔda bubo lɛlɔ. 

8O Unwoti, bula Katɔti, uwi ɔni na ƒula kadi bekyuli bábla likpidi ni, áni-ma kɔtu 
nsu ka bákpali-ɔ ni, énu na éti bana ekpidi ákyiɛ-ma. 

9Bimwi Unwoti bula Katɔti na bɛkpa-nwu na nwuna kɔbi kedee lɛlɔ, ɔsika 
Unwoti, bula Katɔti, use kedee. 

Kɔgya 100 

1Amii kayawi bekyuli ƒui, bɛtu kɔgya bimwi Unwoti. 

2Bitiku ebiti lɛnu na bɛda bɛlɛ Unwoti anumi ku lɛlɔyɔ. 

3Bɛnu bɛti ka Unwoti ndi Katɔti! Anwu nábla-bu na bɔdi nwuna badi bani na 
ɔɔnu lɛlɔ aani nwuna baƒonu kalɛ na kadikɔ. 

4Bɛsia kakpakɔ kayakun na biduo Unwoti kudɔ ku linugya ku bumwi lɛnu. 

5Ɔsika Unwoti ɔdia, na ɔɔyɔ́-bu uwi ndi uwi. Ɔɔsia nwuna litemi kama ulu siin 
lɛlɔ úsela uwi ƒui. 

Kɔgya 101 

1O Unwoti! Ndubudie ɔnu limwi-ɔ na kalɛ na aayɔ́-bu uwi ndi uwi na aatɛ litemi 
ulu siin lɛlɔ ɔsu. 

2Bo na ebebunku-mi. Mmɔ na ndubɔkana lɛlɔ bɔda kaduɛ ntaabla lɛbuni kalɛ na 
naaaƒiɔ-ɔ na mina kaduli. 

3Na lɛɛɛdubo bɔtunaku likpidi udu biala ɔdi, ɔsika naaayɔ nnii mina anumi aanu 
ɔmmɔ udu iye lɛsala ku bekyuli bekpidi badi. Na ami ni, ntaabla ala na anumi 
kemmo. 

4Na lɛɛɛdubo bɔtuna ku kenwini ku ɔkɔ ala bɔbla bɔdi. 

5Ukyuli ɔni mɔɔbɛla lɛlɔ taalɔ bekyuli anyikpi ni, ndubɔyila-nwu udu. Na ukyuli 
ɔni mɔɔtina lɛlɔ na ɔɔkun lɛmɛnɛ ni, lɛɛɛdubo bɔtunaku-nwu. 

6Ndubɔsia anu na bekyuli bani mɔɔdi Katɔti litemi lɛlɔ na kalɔ kamɛni lɛlɔ na ami 
ku-ma bulie. Na bekyuli bani mɔɔbla ala ulu geen lɛlɔ ni, ama ndubɔbla-mi kabla. 

7Bekyuli bani na ɔkɔ ala bɔbla bɔkya-ma ngba kemmo ni, baaadubo-mi kaduli 
bulie. Na bekyuli bani mɔɔbla ala anumi lɛlɔ lɛnɔ baaadubo-mi anumi bunye. 

8Limeyi ndi limeyi ndubɔyila balalane udu ƒui na kalɔ kamɛni lɛlɔ. Na 
ndubɔbɔku-ma lidie Unwoti ɔma unengudi ɔmmɔ kemmo. 

Kɔgya 102 

1Nu-mi bɔkpali, O Unwoti, na aya na mina kɔvanu kudu-ɔ kudɔ na ebebunku-mi. 

2Tabɛla-mi ƒula anumi si líduo ɔgbankpi kemmo. Mmomu se atu na enu-mi 
bɔkpali. Na ababla na ebo ebebunku-mi. 

3Ɔsika mina emeyi áasa áwɔlɔ aani kalɛ na uyɔ ɔɔyii taakya. Na mina ɔlɔna lɛnɔ 
ɔɔkywí aani lɛgyavonku. 

4Utu ɔɔyɔ́ lɛlɔ na mina kayi kemmo aani kalɛ livo lɛɛyɛyɛ. Na adila bɔdi muedi 
búkpi-mi ɔkwɛ. 

5Ɔ́si kalɛ na muudumo ɔsu ni, mina ɔlɔna ɔ́kwii na ekubi ekubi na aanu. 

6Lɛ́ta lɛ́bla aani aasɛ ɔni nkɛ anwu lɛti na lɛku kemmo. Na bédie-mi atu aani 
likuku nkya kalɔ kakwiidi kemmo. 

7Naaatɛ taalɛɛ uwi ɔdi, na lɛ́ta lɛ́bla aani aasɛ ɔni nlie lɛsa lili anwu lɛti. 

8Lɛnyinkpi kani na mina bekisine baalɔ-mi usien ku ɔƒɛ teewida bekyuli ka 
ɔdubɔlɛku-ma aani ami. 

9Ntɔ bɔni kemmo muulie búnwini mina adila ani mɔɔdi. Na mina mmii lɛnɔ 
búnwini ntu bɔni mɔɔní. 

10Ɔkɛnku ƒula livoƒi ku kɔnyi kɔni na éti akya-mi ɔsu ni, ágyu-mi ébo évaakun. 

11Mina ngba emeyi aasá aani kalɛ lɛdisa lɛɛƒɔ́ limeyi bukeye. Na buse aani livo 
lɛni mɔɔyɛyɛ. 

12Nsu ni, O Unwoti, awɔ adi ɔga úsela uwi ƒui. Na adubɔƒɔ lɛnyi na bekyuli ƒui akɔ 
ɔ́si kaba útédu kaba. 

13Adubɔnu Sion kɔnyana ɔƒɛni amu. Ɔsika uwi ɔmmɔ údu na anwu na ɔdi mɛni. 

14Atabi ammɔ muedi áƒɔ abu ƒula kabla bablane kuye nsu kalɛ na bébo-nya 
bábwɛ bébile na ɔtumu ɔ́ƒɔ-nya lɛlɔ ɔɔdu-bu kaƒɔ. 

15Na ɔmmɔ ɔsu ni, kadi bekyuli badubo Unwoti lɛnyi butaayia. Na kalɔ lɛlɔ baga 
ƒui badubo-nwu butaabu na banu kalɛ na uukeye. 

16Ɔsika Unwoti ɔdubɔsɔku Sion ɔma ɔtu na bekyuli banu kalɛ na uukeye. 

17Na ɔdubunu bawabane ƒui bɔkpali na ɔbla ala ani beevele-nwu ute-ma. 

18Binweni ɔmɛni bise kaba bekyuli bani na bátawɔ-ma tɔ, ɔsika ɔlɛka ama lɛnɔ 
bebemwi Unwoti. 

19Unwoti ɔ́nu ɔ́siku nwuna keliekɔ kedee kani na ulie mmɔ. Na ɔ́nu kalɔ kammɔ 
ƒui. 

20Na únu bekyuli bani na bákya ɔtɔ budumo ku bani na bádu-ma kukpi kɔtɔ ƒui 
kalɛ na udie-ma. 

21Mmɔ na bekyuli badubo Unwoti lɛnyi kudu bubo na Sion, na bemwi-nwu lɛnyi 
na Yerusalem. 

22Na uwi ɔmmɔ ni, baga ku lɛga kɔdikɔ ƒui badubɔsa lisu na bakya Unwoti lili 
kalɔ. 

23Unwoti ɔ́ya na mina ɔyikun ɔ́yuɛ uwi ɔni na lɛ́si mɔɔkɔ́ na ɔ́ya mina ngba emeyi 
lɛnɔ áƒana. 

24Mmɔ na lɛ́su Unwoti nnini, “Awɔ eli ngba úsela uwi ƒui, tada-mi ngba likuku na 
uwi ɔni na mina emeyi étedu tɔ. 

25Na kalɔ kesekɔ ni, awɔ nédie kayawi kamɛni ƒui, na éti ƒula enu ábla kayaa. 

26Ala amɛni ƒui adubɔyii udu. Nsu awɔ ni, adubulie uwi ƒui. Ala ammɔ ƒui adubɔtɔ 
aani adala kuuku kalɛ. Na adubo-nya budie buwi aani kalɛ na baavumana ala 
kuuku teedie-nya atu. 

27Nsu kalɛ kani na awɔ ese ni, lɛni na adubo buse. Na ƒula akwa alása kudii. 

28Ƒula bekyuli bani mɔɔbla ƒula kabla ulu lɛlɔ ni, bana bebi badubulie-ɔ anumi. 
Na agyumana bana kaba bebi lɛnɔ.” 

Kɔgya 103 

1O Katɔti, ndubumwi-ɔ lɛnyi kedee ku mina kayi ƒui. 

2Ndubumwi Unwoti! Na naaayiƒala ala abuni ani na ɔ́bla úte-mi. 

3Anwu muuti mina alaekpidi ƒui taakyiɛ-mi. Na ɔɔbwi-mi lɛlɛ lɛni ƒui na muuƒi. 

4Anwu muudie-mi ngba na kukpi kemmo, na ɔɔyɔ́-mi, na ɔɔnu-mi kɔnyana uwi 
ndi uwi. 

5Uute-mi ala abuni ani mɔɔwia na mina ngba emeyi kemmo na eedú-mi. Na ɔɔyá 
na mina ɔyikun ɔɔbla ɔwɔdi aani kɔdigbo aasɛ kalɛ. 

6Unwoti ɔɔtɛ litemi na ulu lɛlɔ siin teete bekyuli bani na balalane baanya taakya. 

7Údie nwuna kasusu ɔ́tina Mose. Na ɔ́ya Israelƒuɔ bánu nwuna ala ebendi ani na 
ɔ́bla. 

8Unwoti ɔɔnu kɔnyana na ɔɔbla lɛƒɔndia. Uléti kɔnyi pla pla na ɔɔyɔ́ bekyuli geen. 

9Uládɔnku ukyuli uwi ndi uwi na uléti kɔnyi taakya ukyuli uwi ƒui. 

10Ulani-bu kɔtu aani kalɛ bula ekpidi ese iye ɔƒɔ-bu kayu kani námanku bula 
ɔbladu. 

11Na kalɛ na kayaa kágyunku kalɔ ni, lɛni kani na nwuna bɔyɔ bɔni neeebo 
kawɔkɔ búbomo búte bekyuli buni bani mɔɔyia-nwu ku ɔbu. 

12Na kalɛ na ɔƒɛ katukɔ kágyunku ɔƒɛ kanukɔ ni, lɛni na ɔɔda-bu ekpidi teedie 
teevaakun na bula lɛlɔ. 

13Kalɛ na bebi lɛlɔ lɛɛbla bana bawɔne kɔnyana ni, lɛni na Unwoti lɛnɔ bekyuli 
bani mɔɔyia-nwu lɛlɔ lɛɛbla-nwu kɔnyana. 

14Ɔsika ɔgyi ka lɛti na úti ɔvɔ-bu na lɛti kani na bɔdubɔsɔ bunwini. 

15Ukyuli ɔyawine anwu ni, nwuna ngba emeyi ese aani livo. Na aalɛ́ lili taabla 
anwula na alakpi akɔ. 

16Na si ɔƒɛƒɛɛ úkpo ɔ́vi-nya eli kani na anu ewiakun. Na ɔdi ɔsɔ uláti-nya kalɛkɔ 
muedi. 

17Nsu bekyuli bani mɔɔyia Unwoti ni, ama na ɔɔyɔ́ úsela uwi ƒui. Na nwuna 
lɛƒɔndia ku ala bɔbla ulu lɛlɔ siin use ute bana bawɔ bawɔ 

18bani ƒui mɔɔbla taasiaku nwuna bunyimi lɛlɔ na baadi nwuna ɔda bubo lɛlɔ. 

19Unwoti ɔlati nése nwuna lɛgaboku úse katɔ. Na nwuna lɛga kadikɔ mɔɔdi 
kayawi ƒui lɛlɔ. 

20Amii Katɔti batu bayikune ƒui bani muunú-nwu litemi bibo na bibemwi 
Unwoti. 

21Amii nwuna katɔ kabla bablane lisu bani mɔɔbla-nwu kabla, bimwi-nwu. 

22Amii ala ediedi ƒui ku bani lɛlɔ na ɔɔdi, biti bumwi bite Unwoti. Ami ndubumwi 
Unwoti ku mina kayi ƒui. 

Kɔgya 104 

1O Katɔti, ndubumwi-ɔ ku mina kayi ƒui, ɔsika ébomo geen na eekeye ku ɔbu. Na 
bukeye bɔmmɔ bɔ́ka bɔ́mana-a aani kɔdi kalɛ. 

2Na kalɛ na eekeye use aani awu na akya. Na ébimi katɔ áƒala kayaa aani kevo 
kɔdi kpakplaa kalɛ. 

3Na átu ƒula keliekɔ ásia ntu bɔni nƒa katɔ mmɔ lɛlɔ. Na ábla liƒlukutu na ɔdi kɛɛkɛ 
ɔni lɛlɔ na eelie. Na ɔƒɛƒɛɛ avwi lɛlɔ na eelie taavi. 

4Na éti ɔƒɛƒɛɛ ábla ƒula batalane. Na éti ogya linyemi ƒula kabla bablane. 

5Awɔ nákya kalɔ kamɛni ƒui awodu ɔka kalɔ ɔni na lɛla biala likana-ka bɔkunku. 

6Áya na ntu buwi-ka anumi aani kɔdi, na abi muedi alátina. 

7Nsu ka édie lɛdi momoomo ni, ntu bɔmmɔ búse kalɔ bɔɔgbá 

8taayu abi ammɔ lɛlɔ na bútéduo kɔwɛ kemmo kesii kani na áƒuna éte-mu. 

9Ásia ubili éte-mu kesii kani na bulakana buyi bɔvia. Na bɔsɔ buláƒɔ kalɔ ƒui lɛlɔ 
kudii. 

10Aayá na ntukpa wɛlɛ wɛlɛ bɔni mɔɔlɛ́ kalɔ kemmo bɔɔgbá taavi ɔkwalɛ kemmo 
ku abi ntɛ awɛ kemmo. 

11Mmɔ na aayá na bebuo ala betine ku bakumbweyi bamba ƒui baaní ntu na 
baadú bana utukwɛ. 

12Na baasɛ ƒui baatú bana ayu taakya egyii ani nlɛ ntukpa bɔmɛni amadɔ kemmo 
na beelie teedie lɛnu taasiku kɔgba kɔmmɔ akɔ. 

13Aayá na ɔnantu ɔɔna teewi abi lɛlɔ. Na kalɔ kaaƒɔ́ ntu. 

14Na aayá na livo lɛɛkwɛ́ teete bebuo kalɛ na bakun. Na edula aakwɛ́ teete 
bekyuli kalɛ bakɛ adila. 

15Ɔɔkɛ́ ntɛ bɔni mɔɔkya-nwu kayi ebiti ku nnɔmii bɔni mɔɔyá nwuna anumi 
ekeye ku adila ani muute-nwu ɔlɔkplu. 

16Na egyii enengudi kpakplaa ani na Katɔti ɔ́lɛ na Lebanon abi lɛlɔ aakɛ́ ntu uwi 
ndi uwi. 

17Na egyii amɛni lili na baasɛ baabla bana ayu. Na baasɛ benengudi ama baabla 
bana ayu na egyii akɔdi bamba ani nde mmɔ lɛlɔ. 

18Abi enengudi ani nákuku adi kabɛkɔ kete alakpi akɔ bese. Na atakpɛ akɔ adi 
besi ku betukpɛɛ ku atakpɛ akɔ bebweyi bamba keliekɔ. 

19Awɔ nédie kɔbuli ka kutaatina abuli bɔka. Na ɔƒɛ lɛnɔ ɔgyi uwi ɔni na ɔɔnú. 

20Awɔ nábla lɛdisa kalɛ na beƒiebuo butaalɛ taatáwia bana lɛdila usien. 

21Bagyata baakwanyi si baawia bebuo badi beƒie. Na baanu Unwoti anumi ka 
ute-ma lɛla lɛmi badi. 

22Na si ɔƒɛ ɔ́tu ni, beenwíni teesie teetéduo bana kɔbɛkɔ. 

23Na bekyuli lɛnɔ baayu ulu teesie bana kabla lidu akɔ na beenye bana kabla 
kammɔ lɛlɔ teetédu useyi uwi. 

24O Unwoti ábla ala pii ɔkɛnku ƒula lɛnunda lɛlɔ. Na áya na ƒula ala ediedi áƒɔ kalɔ 
kammɔ ƒui lɛlɔ. 

25Édie ɛpu na ɔ́bɛbɛ uwi bonwu na kubweyi kunengudi ku kubliidi ƒui lidu lidu 
pii kɔ́ƒɔ-nwu kemmo. 

26Mmɔ na lɛkɔlɔ libendi lɛɛsia taavi. Na liƒu bebweyi bebendi lɛnɔ bakya-nwu 
kemmo beesié taasɔ. 

27Ƒula anumi kani na ala amɛni ƒui aanu ka ete-nya bana lɛdila na uwi lɛlɔ. 

28Na lɛla lɛni na éte-ma ni, ani kani na baadi teemo. 

29Si áda anumi édie-ma lɛlɔ blii ni, liƒu lɛɛda-ma. Na si áda ƒula ɔƒɛƒɛɛ édie-ma 
lɛlɔ kemmo ni, beekpi na basɔ benwini lɛti. 

30Édie ala ƒui ɔkɛnku ƒula Kɔyu lɛlɔ. Na aasɔku kalɔ kemodi taabla ɔwɔdi. 

31Buuvele bɔnii Unwoti uteekeye uwi ƒui. Na lɛlɔ lɛyɔ-nwu na ala ani ƒui na údie 
lɛlɔ. 

32Unwoti úti nwuna anumi ɔ́nu kayawi na kaakunku. Na úti kɔnu útuku abi lɛnɔ, 
na aalɛ́ uyɔ. 

33Uwi ɔni na mmu nli ngba mɛni ni, ndubo lɛnu buteedie teemwi Unwoti. 

34Mbo lɛnunsia ka mina kasusu kani muuti kadubɔƒɔ-nwu anu. Ɔsika Unwoti 
mɔɔyá na mɔɔkɛ́ lɛlɔyɔ. 

35Buuvele ka ayila alaekpidi bablane udu na kalɔ ƒui lɛlɔ. Na bana udu ɔsɔ utalɛ 
kudii. O Katɔti, ndubumwi-ɔ ku mina kayi ƒui. Bɛya na bumwi Unwoti. 

Kɔgya 105 

1Bɛgya Unwoti enu. Na bitaakpali-nwu lɛnyi. Bɛsu kadi bekyuli ƒui ala ani na 
ɔ́bla. 

2Bidie bumwi lɛnu bite-nwu, na bibo nwuna akɔla ala budie taatina kudu. 

3Amii bani ƒui mɔɔwia Unwoti ni, lɛlɔ lɛyɔ-mii na bimwi-nwu lɛnyi kedee na 
bɛkɔliku-nwu katɔ. 

4Biti bina anu bɛsia Unwoti ku nwuna ɔyikun lɛlɔ na bitaanu-nwu anumi uwi 
biala. 

5Binyimo nwuna akɔla ala budie taatina ani na ɔ́bla ku kalɛ na ɔ́tɛ litemi na ulu 
siin lɛlɔ. 

6Nwuna kabla ɔblane Abraham kaba bebi na bɛdi. Na bɛdi-nwu bekyuli baƒunadi 
bani ndi Yakob bebi. 

7Unwoti ndi bula Katɔti. Na anwu mɔɔtɛku kayawi ƒui litemi. 

8Nwuna anu asia lɛla lɛni na únyimi lɛlɔ uwi ƒui. Na nwuna linyese lise lite kaba 
mpim mpim bekyuli. 

9Bunyimi bɔmmɔ na únyimiku Abraham na úse kenye ɔnii bɔdubɔkya anwu ku 
Isak lɛnɔ ntɛ. 

10Bunyimi bɔmɛni kani na ɔ́lɛ ugyii úte Yakob ka amu ndi ɔda bubo ute anwu ku 
Israel kadi bekyuli úsela uwi ƒui kemmo. 

11Ɔ́su ɔnini, “Amii na ndubuti Kanaan kalɔ ƒui lite na kana ƒui kenwini bina 
kadikɔ.” 
12Na uwi ɔmmɔ kemmo ni, beeemomo. Na lɛnɔ ni, baƒɔ na badi na kalɔ kammɔ 
kemmo. 

13Na busie kani bakɛ beesié taavi kadi bamba bekyuli akɔ 

ɔ́si lɛga kadikɔ úsie lɛga kadikɔ. 

14Na ɔ́gyumana-ma ɔni na ukyuli ina unwi útanya-ma útakya. Mmomu ɔ́tɛmiku 
baga baga bammɔ kpakplaa na ama ɔsu. 

15Na ɔ́su-ma ɔnini, “Ɔdi biala utetuku mina kadi bekyuli bani na lɛ́ƒuna. Na ɔdi 
utabla mina kenye bediene badi likpidi lɛdi.” 

16Na ɔ́ya na kɔka kúbo Kanaan kalɔ kammɔ ƒui lɛlɔ na adila ása-ma ƒui. 

17Nsu ɔ́tala ukyuli na ɔtɔ-ma anumi na Egyipte. Na anwu ndi Yoseƒ ɔni béti béye 
ka unwini bekyuli bamba kabla ɔblane. 

18Bebo-nwu kɔgba na bákya-nwu abuala lɛgba ku limɔ. 

19Ɔ́kya kɔgba kɔmmɔ kemmo útédu ka Egyipteƒuɔ Ɔga Ƒarao kɔna kɔni kalɔ na 
údie úbo-nwu kemmo. 
20Egyipteƒuɔ ɔga ɔmmɔ ɔ́ya na bédie-nwu abuala ammɔ na ɔ́ya bányonu-nwu na 
ɔ́kɛ bɔnwuna. 

21Ɔga ɔmmɔ úti Yoseƒ ɔ́bla ukyuli ɔni mɔɔnu nwuna akɛla ƒui ku kalɔ kammɔ ƒui 
lɛlɔ. 

22Na úte-nwu ɔyikun ka ɔdi batɔnkune bammɔ lɛlɔ na ɔtina benengu bammɔ 
lɛnunda ala. 

23Na Yakob útélie Egyipte kalɔ lɛlɔ mmɔ aani ɔƒɔ kalɛ na kalɛkɛ kani baalɔ banii 
Ham. 

24Na mmɔ ni, Unwoti ɔ́ya na Israelƒuɔ báwɔ na bémomo geen na bákɛ ɔyikun 
kaduɛ bétulo bana bekisine. 

25Ɔ́ya Egyipteƒuɔ beekisi nwuna kadi bekyuli. Na bákya kɔkwɛ kukpidi bana lɛlɔ. 
26Ɔmmɔ ɔsu Unwoti ɔ́tala Mose nwuna kabla ɔblane ku Aaron ɔni na ɔ́ƒuna. 

27Na bábla Katɔti akɔla ala budie taatina lidu lidu bátina-ma na Egyipte kalɔ lɛlɔ 
mmɔ. 

28Katɔti ɔ́ya na lɛdisa lɛ́ƒɔ kalɔ kammɔ ƒui. Nsu Egyipteƒuɔ bétenu-nwu litemi. 

29Ɔ́ya na ntukpa bɔni nkya mmɔ ƒui búnwini ubugya, na kɔbɛ kɔmmɔ ƒui lɛnɔ 
kúkpi. 
30Na bapɔtɔlɔ báƒɔ kalɔ kammɔ ƒui lɛlɔ. Na Egyipte ɔga kaduli muedi bapɔtɔlɔ 
báƒɔ-ka kemmo ku nwuna katɛnkɔ ƒui. 

31Unwoti údie lɛdi na bebweyi lidu lidu bani muuveyi na baata báƒɔ bana kalɔ ƒui 
lɛlɔ. 

32Na ɔnantu bɔna kenye ni, Unwoti ɔ́ya na etubankɛ aayu aani ɔnantu. Na kayaa 
kaabwɛ ogya teebewi kalɔ kammɔ ƒui lɛlɔ. 

33Na ɔ́ya na bana adingyii mmo bɔni bése ƒui búbie na egyii bamba ƒui lɛnɔ áƒɛ 
éwi kalɔ. 

34Na Unwoti údie lɛdi na ɔ́ya na baalɔlɔ báyu esu esu na bébile bana edula. 

35Na bebweyi bamɛni báyalɛ evete ƒui na bébile edula ani ƒui nkya kalɔ kammɔ 
kemmo. 

36Na ɔ́ya na Egyipteƒuɔ bebi bananabi bedeedi bani ƒui nkya kalɔ kammɔ lɛlɔ ƒui 
békpi. 

37Na ɔ́kpanku Israelƒuɔ ɔ́lɛku kalɔ kammɔ lɛlɔ, Na béti Egyipteƒuɔ sika ugyiedi ku 
ɔƒualadi ƒui bátɔlɔku. Na ɔlɛne ɔdi uuubo-ma akɔ. 

38Ebiti áda Egyipteƒuɔ geen ka Israelƒuɔ bátɔlɔ-ma kalɔ lɛlɔ. Ɔsika bana lɛlɔ lɛ́da-
ma liƒu. 

39Katɔti ɔ́ya ulɔyɔ liƒlukutu bonwu lɛdi lɛ́ka lɛ́mana-ma ka bakɛ. Na ogya bonwu 
ɔdi lɛnɔ ɔɔda usien na anwu na baanu teesie. 

40Belusiene bamɛni béye Unwoti adila na úte-ma baasɛ ku bodobodo ɔ́siku katɔ 
na bádi bémo. 

41Ɔ́ya na atakpɛ ébimi na ntu bɔ́lɛ-nwu kemmo na báni. Na ntu bɔmmɔ bɔɔgbá 
aani ketu na káƒɔ kalɔ kakwiidi kammɔ kemmo. 
42Ɔsika únyimo linyese kedee lɛni na úse úte Abraham ɔni ndi nwuna kabla 
ɔblane. 

43Ɔmmɔ ɔsu na ɔ́tɔnku nwuna bekyuli baƒunadi 

ɔ́lɛku kalɔ kammɔ kemmo na beedie lɛlɔyɔ lɛnu ka bakɛ ulu. 

44Na úti bekyuli bamba kɔlɔ úte-ma. Na mmo bɔni kadi bamba bekyuli bése ku 
bana akɛla ƒui énwini bana ɔdi. 

45Ɔ́bla ɔmɛni úte-ma kalɛ na basia anu na badi nwuna etemila ku ɔda bubo lɛlɔ. 
Bɛya na bumwi Unwoti. 

Kɔgya 106 

1Bɛya na bumwi Unwoti. Bɛgya Unwoti enu, ɔsika ɔdia na ɔɔyɔ́-bu uwi ndi uwi. 

2Ukyuli ɔdi ulakana na wedie kenye na Unwoti ala enengudi ani na ɔ́bla lɛlɔ. Na 
ɔdi lɛnɔ ulakana na wemwi-nwu lɛnɔ na wedu wawɔlɔ. 

3Lɛlɔ lɛdubɔyɔ bekyuli bani mɔɔbla ala ulu lɛlɔ. Na baabla ala ani nse siin uwi 
biala kemmo. 

4Unwoti, tayiƒala-mi uwi ɔni na adubɔbla lɛbuni ete bekyuli bani na áƒuna. 
Nyimo-mi uwi ɔni na adubɔƒɔ-ma. 

5Ya na ami lɛnɔ makɛ ebiti na kɔsia kɔni na ƒula badi bani na áƒuna badubɔkɛ 
kemmo. Na lɛlɔ lɛni ndubɔyɔ ƒula kadi bekyuli ni, ami lɛnɔ lɛlɔ lɛmmɔ lɛyɔ-mi. 

6Bɔ́bla alaekpidi bɔ́ƒiɔ-ɔ aani kalɛ na bula bati kuuku báƒiɔ-ɔ kalɛ kani. Bɔ́bla 
likyulikpi ku kalala. 

7Uwi ɔni na bula bati kuuku bákya Egyipte kalɔ lɛlɔ ni, bétenu ƒula akɔla ala budie 
taatina kalɔ. Na bétenyimo ƒula lɛƒɔndia pii lɛni na ábla-ma lɛnɔ. Mmomu báta 
bénye-ɔ lɛlɔ na Ɛpugyie ɔmmɔ kudɔ. 

8Nsu na ƒula lɛnyi ɔsu ni, áƒɔ-ma ngba kalɛ na bekyuli banu ƒula ɔyikun bati. 

9Údie lɛdi na Ɛpugyie ɔmmɔ ɔ́kwii kɔnakunwi. Na ɔkpanku-ma na bávi-nwu 
kemmo aani kalɔ kakwiidi lɛlɔ na bakɛ. 

10Na údie-ma ɔ́lɛku bana bekisine enu kemmo. Na bekisine bammɔ bátadi-ma 
lɛlɔ. 

11Na ntu bɔmmɔ bɔ́sɔ búbasala na búti bana bekisine bani nsiaku-ma mmɔ ƒui. 
Na bana akɔ ina unwi muedi útalɛ-nwu kemmo. 

12Mmɔ na báƒɔ linyese lɛni na Unwoti úse-ma úse mmɔ bádi. Na bémwi-nwu. 

13Nsu útaƒɔ uwi ɔdi asa na báyiƒala ala ani na Unwoti ɔ́bla. Na bétenye bátanu-
nwu anumi na banu lɛla lɛni na ɔdubo-ma bɔsu. 

14Mmomu ala ani mɔɔda-ma ɔkwɛ kama kani na basia na kalɔ kakwiidi kemmo 
mmɔ. Na mmɔ kani na bákɔku Katɔti bánu. 

15Anwuɔsu úte-ma lɛla lɛni na béye-nwu. Nsu ɔ́ya na ɔlɛ ukpidi ɔdi úbeduo-ma 
akɔ. 

16Na kalɔ kakwiidi kemmo kesii kani na báda bana keliekɔ mmɔ ni, bekyuli 
bammɔ béti lɛnungyie likpidi básiaku Mose ku Aaron bani na Unwoti ɔ́ƒuna sɛsɛɛ 
úse úte nwuna kabla kedee. 

17Kalɔ kébimi na kébweli Datan ku Abiram ku nwuna kaduli bekyuli lɛnɔ. 

18Ogya ɔ́bwɛ úbayu bekyuli bani ƒui nsiaku Abiram kama na ɔ́kyula balalane 
bammɔ ƒui. 

19Na béti sika ugyiedi ɔdi bábla ɔmantɛ akɔ ubi ɔdi udu na Sinai kɔbi kaƒɔna na 
baakpá-nwu. 

20Na kalɛ na ɔlɛka bakpa Unwoti ɔni muukeye ni, bávumana nwuna bukeye 
bɔmmɔ béte ɔmantɛ akɔ ɔni mɔɔkun livo. 

21Na báyiƒala Katɔti ɔni nédie-ma 

22ku ɔyikun kpakplaa ɔ́lɛku Egyipte kalɔ lɛlɔ ku akɔla ala budie taatina enengudi 
ani na ɔ́bla na mmɔ ku Ɛpugyie kudɔ. 

23Anwuɔsu uwi ɔni na ɔ́bla kasusu ka ɔyila-nwuna bekyuli udu ni, Mose ɔni ndi 
nwuna kabla ɔblane ɔƒunadi unye ɔda-ma na úvele Katɔti ka nwuna kɔnyi kɔyɔ-
nwu na ɔda-ma bɔkyula ɔya. 

24Ka bátaƒɔ Katɔti linyese bátadi ɔsu ni, kalɔ kammɔ kátada-ma ebiti. 

25Na bakya bana adi nvo kemmo baabla unyeƒi na ɔmɛni lɛlɔ ɔni na bétenu 
Unwoti lɛdi na badi-ni lɛlɔ. 

26Ɔmmɔ ɔsu Unwoti úbo-ma lɛnimi enwu na ɔsu-ma ka si bátanu kaduɛ ni, 
ɔdubɔyila-ma udu ƒui na kalɔ kakwiidi kemmo mmɔ. 

27Na ɔdubo bana kaba bebi bugyingya bɔkya kadi bamba bekyuli akɔ. Na bekpi 
na kalɔ kammɔ kemmo. 

28Na Peor mmɔ ni, muna kadi bekyuli béti bana lɛlɔ bátámana baƒiɔ bani baalɔ 
banii Baal lɛlɔ. Na baadú bebuo taakpa lɛla lɛni neeebo ngba. 

29Na bákya Unwoti kɔnyi na bana ɔbladu ɔmɛni ɔsu. Na ɔmmɔ ɔsu ɔlɛ buɛ ɔdi 
ubeduo-ma akɔ. 

30Nsu Pinehas ɔ́ta na ɔ́ni bani nábla udu ukpidi ɔmmɔ kɔtu. Na ɔlɛ buɛ ɔmmɔ 
kenye káyɔ. 

31Na Pinehas kayi buse bɔmɛni bɔdi lɛla lɛni na Israel kadi bekyuli beenyimo uwi 
biala ka ɔdi lɛbuni geen. Na ɔdi lɛla lɛni naaadubo bɔyii kudii. 

32Na Meriba kɔtu mmɔ na Israel kadi bekyuli bákya Unwoti kɔnyi. Na ɔkɛnku 
ɔmmɔ ɔsu na Mose ɔ́kɛ nwuna ɔgbankpi. 

33Israelƒuɔ ala ani na bábla áya na livo líƒi Mose na ɔ́su lɛla lɛni na útalɛka ɔsu na 
Unwoti lɛlɔ. 

34Israelƒuɔ bétékpo kadi kadi bekyuli nsu béni na bátayila-ma udu aani kalɛ na 
Katɔti ɔ́su-ma. 

35Mmomu básalaku-ma na basiaku bana ɔbladu kama na baabla lɛla linwi. 

36Na Katɔti bekyuli bébenwini baƒiɔ bakpane. Na ɔmmɔ geen náya na Katɔti 
ɔ́yila-ma udu. 

37Na beeƒie ama alati bebi bananabi ku belekubi muedi taadu teeti taakpa 
Kanaan baƒiɔ. 

38Bebi bani naaagyi lɛla lɛdi ubugya na beewi kalɔ. Na báya na kalɔ kammɔ ƒui 
keesé lɛlɔ. 

39Na bana ɔbladu ɔmmɔ ɔsu ama alati lɛnɔ beesé lɛlɔ. Na ɔmɛni ɔ́tina ka bálɛ 
Katɔti kama. 

40Ɔmɛni ɔ́ya na Unwoti Katɔti kɔnyi kɔ́kɔ katɔ kúbu na nwuna bekyuli lɛlɔ na 
bana lɛlɔ lɛsɔ liláda-nwu kubiti. 

41Na Katɔti údie-ma atu na kadi bamba bekyuli bada-ma beesusu kalɛ biala na 
baayɔ́. Na bana bekisine mmomu mɔɔdi-ma lɛlɔ. 

42Bana bekisine bamɛni baanya-ma taakya uwi biala kemmo ɔni na beeebo lɛla 
lɛdi na babla. 

43Unwoti uudie nwuna bekyuli bamɛni kɔlɛ kɔlɛ. Nsu bɔta kani baata teenye-
nwu lɛlɔ. Na ekpidi ammɔ áya na badaku udu bɔyii ƒui. 

44Nsu Unwoti uunú-ma keku si ala étulo-ma na baakpali-nwu. 

45Ɔ́si nwuna lɛƒɔndia ɔsu ni, na kaƒɔ kasɔ kaakywí-nwu. Na únyimo bunyimi bɔni 
na únyimiku-ma. 
46Na ɔ́ya na bana bekisine baanu-ma kɔnyana. 

47Bula Unwoti Katɔti, ƒɔ-bu ngba! Na asiku-bu kɔlɔ bamba lɛlɔ asɔku abásala. Ya 
na lɛlɔ lɛyɔ-bu na bumwi ƒula lɛnyi kedee ku kudu. 

48Bimwi Unwoti ɔni ndi Israelƒuɔ Katɔti lɛnyi. Bimwi-nwu ɔsi ɔƒɛni úsela uwi ƒui. 
Bɛya na ukyuli biala ɔsu ɔnini, “Ɔsia lɛni!” Bimwi Unwoti. 

Kɔgya 107 

1Bɛgya Unwoti enu, ɔsika ɔdia na ɔɔyɔ́-bu uwi ndi uwi. 

2Na amii bani ƒui na ɔ́ƒɔ-mii ngba na údie-mii ɔ́lɛku bina bekisine enu kemmo ni, 
biti bumwi bite-nwu. 

3Ɔsika anwu násɔku-mii úbasala na bina kalɔ lɛlɔ 

ɔ́siku kaƒɔ na ɔƒɛ katukɔ ku kanukɔ. Na ɔ́si katɔ kakɛ úsie kada kakɛ lɛnɔ ƒui. 

4Badi bábwɛ béduo kalɔ kakwiidi kemmo bakɛ baaví na baaagyi kesii kani na 
basia beduo ɔma unengudi ɔdi kemmo na belie mmɔ. 

5Kɔka ku utukwɛ kani mɔɔda-ma ɔni na basɔ beeebo lɛnunsia lɛdi ka badubo 
ngba bulie. 

6Mmɔ na báva bákpali Unwoti na bana lɛbibo kemmo. Na údie-ma sɔsɔ. 

7Unwoti ɔ́tɔnku-ma ɔ́siaku ulu ligeen lɛlɔ útéduoku ɔma ɔni kemmo na bákɛ 
keliekɔ. 

8Ɔdi ka bekyuli bamɛni ƒui bágya Unwoti enu, ɔsika ɔ́yɔ-ma na ɔ́bla ala ebendi 
úte-ma. 

9Bani na utukwɛ ɔɔda ni, uute-ma ntu na baaní. Na bani na kɔka mɔɔda-ma ni, 
uute ama lɛnɔ adila abuni na baadi teemo. 

10Kasuudikɔ na badi beli na lɛla biala lise-ma suu. Na badi lɛnɔ ni, béƒie-ma bákya 
ɔtɔ na beebó abi na batɛ kɔgba kemmo. 

11Ɔsika báta bénye Katɔti Ɔyikune Ƒui lɛlɔ na béni nwuna bɔlɛ. 

12Lɛlɔ lítu-ma na kabla kpakplaa kani na baabla ɔsu. Na badubo bubuli ɔni na ɔdi 
uuubo na webunku-ma muedi. 

13Mmɔ na báva bákpali Unwoti na bana lɛbibo kemmo. Na údie-ma sɔsɔ. 

14Ɔ́ya na bálɛ kasuudikɔ bonwu kani kemmo na bakya mmɔ. Na bana kɔgba kɔ́ƒɛ 
kpɛtɛ kpɛtɛ. 
15Ɔdi ka bekyuli bamɛni ƒui bágya Unwoti enu, ɔsika ɔ́yɔ-ma na ɔ́bla ala ebendi 
úte-ma. 

16Kɔyakun kɔni bákalɛ ku abuala lidu ku kɔbuɛlɛ ni, 

ɔ́ƒɛ-ku ƒui kede kede. 

17Badi badi badɔlɔdi ɔ́si bana likyulikpi ala bɔbla ɔsu. Na badi lɛnɔ bana ekpidi 
ani baabla ɔsu beebó abi pii. 

18Adila adi asɔ aláda-ma ɔkwɛ na básɔ bátagyunku kaƒiɔtɔ. 

19Mmɔ na báva bákpali Unwoti na lɛbibo kemmo na údie-ma. 

20Ɔ́bɔku ɔlɛ ɔmmɔ na ɔ́ba-ma na básɔ bétekpi. 
21Ɔdi ka bekyuli bamɛni ƒui bágya Unwoti enu, ɔsika ɔ́yɔ-ma na ɔ́bla ala ebendi 
úte-ma. 

22Ɔlɛka babla enugya akpala bete-nwu. Na bedie lɛlɔyɔ lɛnu bebo ala ebendi ani 
na ɔ́bla kudu batina kadi ƒui. 

23Badi bábla kabla na lɛkɔlɔ libendi kemmo na ɛpu anumi. Na ɔmmɔ kemmo na 
bákɛ bana limeyi lɛdila. 

24Bánu Unwoti ablala ebendi lidu lidu lɛni na ɔ́bla na ntu bɔmmɔ anumi. 

25Ɔsika uudie lɛdi na ntu bɔmmɔ bɔɔnwanɛ lɛlɔ na bɔɔta ku avlɔvɔ bonwu taakɔ 
katɔ. 

26Lɛkɔlɔ lɛmɛni lɛɛkɔ́ avlɔvɔ bonwu amɛni lɛlɔ aani abi bonwu teesie katɔ katɔ. 
Na lɛɛsɔ taabayu teeduo kalɔ kalɔ aani kɔwɛ kemmo. Na liƒu bonwu lɛni mɔɔda-
ma 

ɔ́ya na báyila bana lɛnunsia biala na ɔgbankpi ɔni kemmo béduo ɔsu. 

27Na ɔƒɛƒɛɛ uubó-ma taavinku na baagbánta aani ntɛ bekpine ɔni na bana kɔkwɛ 
ƒui kɔ́sa. 

28Mmɔ na báva bákpali Unwoti na bana lɛbibo kemmo na údie-ma sɔsɔ. 

29Na ɔ́ya na ɔƒɛƒɛɛ kpakplaa ɔmmɔ ɔ́da búkpo ɔ́ya na avlɔvɔ ku lɛla biala lɛ́bla 
buɛɛ. 

30Mmɔ ni, lɛlɔ lɛ́yɔ-ma ka lɛla biala lɛ́bla buɛɛ ɔsu. Na ɔ́kpanku-ma úbeduo 
kalɛlɛkɔ buɛɛ na kesii kani baayɔ́. 

31Ɔdi ka bekyuli bamɛni ƒui bágya Unwoti enu, ɔsika ɔ́yɔ-ma na ɔ́bla ala ebendi 
úte-ma. 

32Bɛya na bemwi-nwu na bakɔliku-nwu lɛnyi bonwu lɛmmɔ katɔ na batɔnkune 
ƒui ku bekyuli ƒui akɔ. 

33Unwoti ɔɔbla na ntukpa bɔɔkwii teenwini kalɔ kakwiidi. Na ɔɔbla na abiɔ 
aakwii na kalɔ kammɔ kaayaki ntu. 

34Na ɔɔbla kalɔ kani mɔɔdia adila lɛnɔ na keenwíni kalɔ kagyani kani mbo mma 
na kaládia edula. Ɔsika kalɔ kammɔ bekyuli badi bekyuli bekpidi. 

35Lɛni kani na Unwoti ɔɔkana na kalɔ kakwiidi keenwíni ntu kalɔ. Na kalɔ kani 
mɔɔyaki ntu lɛnɔ ɔɔbla na abiɔ aalɛ́ mmɔ. 

36Na ɔɔyá na bekyuli bani na kɔka kɔɔda baadá bana kuliekɔ na mmɔ na beelie 
taakɛ lɛlɔyɔ. 

37Na baatuma mmo na baalɛ adingyii na baakɛ́ edula pii na mmɔ. 

38Na uute nwuna badi kusɛ kusɛ na baawɔ taasia kama. Na bana bebuo lɛnɔ 
baláƒana kudii. 

39Bekisine baakana na beekpóku Katɔti bekyuli na banya-ma bakya lɛbibo 
kemmo. 

40Nsu Unwoti uuti kɔnyi taakya-ma na lɛla lɛni baabla ɔsu. Na ɔɔbɔku-ma 
taatákya kalɔ kakwiidi kemmo na bakɛ baaví ɔni na baaagyi kesii kani bésela. 

41Nsu bani muubó abi na baayaki ala ni, uudie-ma taalɛku bana lɛbibo kemmo 
na baasɔ taawɔ teeyile bana kɔduli aani baƒonu kalɛ. 

42Na bekyuli babuni ƒui baanu ɔmɛni na ebiti aada-ma. Na balalane ama kɔƒa 
ndubo-ma bukpo. 

43Ukyuli biala na ɔ́da anu ni, use atu na unu etemila amɛni. Na ɔnu ɔti kalɛ na 
Unwoti ɔɔyɔ́ bekyuli uwi biala. 

Kɔgya 108 

1Mina kayi kélie-mi kalɔ na awɔ ɔsu, O Katɔti, na ndubudie kɔgya ku lɛdi mini 
mini limwi-ɔ. 

2Ndubɔta ɔtanta tutuutu ku mina kayi ƒui na liti ɔbentaa ku agyala ntágyila ɔƒɛ. 

3Unwoti, ndubɔgya-a enu na bekyuli ƒui benu. Na ndubudie lɛnu limwi-ɔ na kadi 
biala bekyuli akɔ. 

4Unwoti, kalɛ na aayɔ́ bekyuli uwi biala ku kalɛ na aadi ƒula litemi lɛlɔ úbomo 
geen aani kalɛ na bɔɔnu kalɛ na kayaa kébomo. 

5O Katɔti, ya na bekyuli ƒui bakɔliku ƒula lɛnyi katɔ besienku ɔgyu kakaaka. Na 
banu kalɛ na eekeye na kesi kesii na kalɔ lɛlɔ. 

6Unwoti, awɔ ɔlati ti ƒula kɔdianu na ekpo ete-bu ku ƒula ɔyikun kalɛ na ƒula 
bekyuli bani na aayɔ́ mmɔ bakɛ bɔƒɔ. 

7Katɔti úse kenye ɔsiku nwuna kakpakɔ Katɔma kede kemmo ɔnini, “Lɛlɔ lɛɛyɔ́-
mi ka lile Sekem ɔma ku Sukot Ɔkwalɛ ɔmmɔ lite mina bekyuli. 

8Ami mbo Gilead ku Manase. Nda Eƒraim aani mina kagabwa. Na nda Yuda aani 
mina ɔgagyii. 

9Na Moab use aani lɛkyami lɛni kemmo na mɔɔƒɔ mina enu. Na Edom lɛlɔ na 
mɔɔnya lɛgba. Na Ƒilistia na muunye teebo kudu ka lɛ́di lɛlɔ.” 



1094 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10Na Ukyuli bamba ɔdi uuubo ɔni ndubɔtɔnku-bu na busie butékpo lɛma 
linengudi lɛni na bátu awodu kpakplaa bámana mmɔ. Na ɔdi lɛnɔ uuubo na 
ɔtɔnku-bu na butékpo Edom kalɔ lɛlɔ bekyuli. 

11O Katɔti, geen geen na anii éni-bu na aaadubo-bu bɔtɔnku na kekpokɔ na ekpo 
bula bekisine ete-bu? 

12Buvele kpo-ma te-bu, ɔsika ukyuli ɔyawine kebunku keeebo kɔsia kɔdi. 

13Na ɔkɛnku Katɔti lɛlɔ ni, bɔdubɔdi lɛlɔ. Ɔsika anwu ndubɔnya bula bekisine 
ususu kalɔ. 

Kɔgya 109 

1Katɔti, mɔɔkɔliku-ɔ lɛnyi katɔ, anwuɔsu tetile atu na alakpete-mi. 

2Ɔsika balalane ku ɔkɔ banyine báta bénye-mi lɛlɔ. Na baasu ɔkɔ ala na mina lɛlɔ. 

3Báda-mi ulu ku bana enyekpi na beekpóku-mi ɔni na ńtabla-ma lɛla lɛdi. 

4Mɔɔyɔ́-ma ku kaƒɔ nwaa na mɔɔkpali katɔ na bana lili ina ka baláwia-mi kadia. 

5Na ɔmɛni ƒui kama ni, likpidi na béti bágya-mi enu na lɛbuni lɛni lɛ́bla-ma 
kenye. Na bukisi lɛnɔ béti básiaku-mi na mina bɔyɔ kenye. 

6Na baasu muedi banini, “Ya na bekyuli bekpidi badi bada-nwu kenye ka ɔɔbla 
likpidi. Na bana ɔdi ɔni-nwu uboku litemi katɛkɔ. 

7Na si bátɛku-nwu litemi ni, na badu-nwu kɔtɔ. Na bedie batina-nwu ka nwuna 
katɔ bɔkpali bɔdi likpidi. 

8Bɛya na ukyuli bamba unye nwuna kalabla kenye na nwuna ngba bɔda liku. 

9Na nwuna bebi benwini bekpinebi na ulekudi lɛnɔ unwini ukpinele. 

10Na nwuna bebi benwini ala bevelene bani mɔɔví teevele ala. Na bagya-ma 
balɛku atɔnku ani kemmo na béte-ma na bakya kemmo. 

11Na bekyuli bani na ɔda kayu ƒui beƒie lɛla biala na ubo baƒɔ. Na baƒɔ bekpeli 
kabla biala na ɔ́bla úse baƒɔ. 

12Na ukyuli biala utabla-nwu lɛƒɔndia lɛdi iye ɔdi ɔnu nwuna bebi bani nénwini 
bekpinebi mmɔ kɔnyana. 

13Na nwuna kaba kani na údie ƒui bekpi basa. Na ɔdi ɔsɔ utenyimo nwuna lɛnyi 
na kaba bekyuli bani ndubɔsia kama kemmo. 

14Unwoti unyimo nwuna bati kuuku ekpidi na uteti uni ekpidi utakyiɛ-nwu. 

15Ɔya na beteebo abi uwi ƒui na bana udu ɔyii ƒui na kalɔ kamɛni lɛlɔ. Na ɔdi ɔsɔ 
uleti-ma lɛlɔ kasusu. 

16“Ɔsika ukyuli ɔmɛni útabla ukyuli ɔdi lɛƒɔndia lɛdi kudii. Mmomu ɔ́bla 
bawabane ku bani na ala eekpóku kalala úti útédu ka békpi muedi. 

17Ewida etemila sɔɔn nátaalɛ-nwu kenye. Anwuɔsu ewida ammɔ ebo anwu lɛnɔ 
lɛlɔ. Na ɔɔɔgyi kalɛ na beete ukyuli kusɛ kusɛ. Anwuɔsu kusɛ kusɛ utasiaku anwu 
lɛnɔ. 

18Bekyuli buwida bɔdi-nwu udu na ɔkya aani awu. Ɔmmɔ ɔsu anwu ɔlati ewida 
eteekpoku-nwu aani kalɛ na ntu bɔɔƒɔ́ ukyuli adala ƒui. Na uduo-nwu ekubi 
kemmo aani kalɛ na nnɔmii buuduo ukyuli ɔlɔna kemmo. 

19Na ewida ammɔ enwini enyimi-nwu aani kɔdi kalɛ na ada-nwu aani kabuli kani 
ndubɔda-nwu kavobi úselaku ƒui.” 

20O Unwoti, ya na ala ani ƒui na mina bekisine baawia mɛni ebo-ma lɛlɔ lɛni kani 
ku bani ƒui mɔɔsu ala ammɔ bene udu na mina lɛlɔ. 

21Nsu ni, Unwoti Katɔti, ɔkɛnku ƒula lɛnyi kedee ɔsu ni, kpo te-mi, ɔsika aayɔ́ 
bekyuli uwi biala. 

22Ɔwabane ɔni mɔɔyaki ala uwi biala kemmo na ndi. Na nsɔ liiibo lɛnunsia lɛdi 
na mina kayi kemmo. 

23Na kalɛ na kɔyu kɔɔyii taakya si kadi kaayu ni, lɛni na ami ukyuli umodi ɔmmɔ 
mɔɔyii taakya. Na nse aani kebweyi blii kani na ɔƒɛƒɛɛ úbo útáva kɔmadɔ. 

24Lílie kɔka laa na mina akɔnkɔ aatɔ́-mi, na mina ɔlɔna ɔ́kwii útálɛ ku ekubi. 

25Na si bekyuli bánu-mi na baamá-mi. Na uwi biala na bánu-mi ni, lili kani na 
baakunku taama. 

26O Unwoti, mina Katɔti, bunku-mi na edie-mi ɔkɛnku ƒula bɔyɔ ɔsu. 

27Ya na mina bekisine banu bati geen ka awɔ ɔlati néti ƒula enu edie-mi. 

28Si ina beewida-mi ni, lɛɛɛdubo bɔkpete. Na si báta bénye-mi lɛlɔ ni, na aya na 
kɔƒa kukpo-ma. Nsu ya na lɛlɔ lɛyɔ ƒula kabla ɔblane. 

29Ya na kɔƒa kukpo mina bekisine, na kɔƒa kɔmmɔ kɔbla aani kɔdi kɔni na 
benyimi. 

30Ndubɔgya Unwoti enu ku kudu. Na ndubo-nwu bumwi na nwuna kadi bekyuli 
akɔ. 

31Ɔsika úkpo úte ɔwabane na údie-nwu ɔ́lɛku bekyuli bani nádu-nwu kukpi kɔtɔ 
enu kemmo. 

Kɔgya 110 

1Unwoti ɔ́su mina Unwoti ɔnini, “Sɔ lie-mi kɔdianu wetédu uwi ɔni na meti ƒula 
bekisine makya-a lɛgba kalɔ.” 

2Unwoti ɔdubɔya na adi lɛga asi Sion avia ƒula bekisine kalɔ lɛlɔ muedi. 

3Na uwi ɔmmɔ ni, adubulie ƒula lɛgaboku lɛlɔ na ada ƒula agala. Na ama bani na 
ásɔku ábla ɔwɔdi aani ɔtanta amii ƒui badubɔda balɛ ƒula keliekɔ kedee mmɔ. 

4Unwoti úse kenye na uláda ulavia kenye kammɔ. 

Ɔ́su ɔnini, “Adi ɔkpane úsela uwi ƒui na Melkisedek ɔkpane bɔdi ulu lɛlɔ.” 

5Unwoti unye-ɔ kɔdianu kakɛ, na limeyi lɛni na ɔdubɔkɛ kɔnyi ni, ɔdubɔyila baga 
udu. 

6Na ɔdubɔtɛku kayawi bekyuli ƒui litemi. Na ɔdu kayawi lɛlɔ badine ƒui. Na 
bekpine sɔɔn ndubɔƒɔ kalɔ lɛlɔ ƒui. 

7Na ɔdubɔni ntu na ntukpa biala kemmo na ɔɔyɔ́ uwi ɔni na uukpó taadi lɛlɔ. 

Kɔgya 111 

1Bɛya na bumwi Unwoti. Amii kadi ƒui bekyuli, bimwi Unwoti lɛnyi. Ami 
ndubɔgya-nwu enu lɛsiku mina kayi kemmo ƒui na kesii kani na nwuna bekyuli 
bása beli. 

2Unwoti ablala ébomo geen. Na bekyuli bani nwuna ablala ammɔ aayɔ́-ma kaƒɔ 
ni, baawia-nya kalɔ benu. 

3Nwuna lɛla biala na ɔɔbla liikeye na uudie nwuna lɛgadi keyi. Na nwuna ala 
bɔbla buse siin úsela uwi ƒui. 

4Na kalɛ na nwuna ablala ammɔ ébomo ɔsu ni, 

ɔ́ya na bulayiƒala-nya kudii. Unwoti ubo lɛƒɔndia na ɔɔnu kɔnyana lɛnɔ. 

5Bekyuli bani mɔɔkpali-nwu na baabu-nwu ni, uute-ma bana lɛdila uwi biala. Na 
ulayiƒala nwuna bunyimi bɔni na únyimi. 

6Unwoti údie ɔ́tina nwuna bekyuli kalɛ na ubo ɔyikun na ala ani na ɔ́bla úte-bu 
ɔsu. Ɔsi kalɛ na ɔ́ya na kadi bamba bekyuli kɔlɔ ƒui kúnwini abu kɔdi ɔsu. 

7Na lɛla biala na ɔ́bla ni, bɔƒiɔ bɔdi buuubo-nwu kemmo. Na nwuna ɔda bubo 
bɔdi kama kekpokɔ. 

8Bɔdi litemi geen lɛni ndubunye siin bute uwi ƒui. 

9Unwoti uukpó taaƒɔ nwuna bekyuli. Na ulalɛ bunyimi bɔni na únyimi ku nwuna 
bekyuli kama kudii. Use kedee na ɔlɛka bɔyia-nwu. 

10Ukyuli ɔni mɔɔyia Unwoti uusé kalɔ taada anu. Na bani ƒui mɔɔsia nwuna ɔda 
bubo anu ni, beenú ala abuni kalɔ. Ɔmɛni ɔsu na ɔlɛka buteemwi-nwu uwi biala 
kemmo. 

Kɔgya 112 

1Bɛya na bumwi Unwoti. Lɛlɔ lɛdubɔyɔ ukyuli ɔni mɔɔyia Unwoti na ɔɔdi nwuna 
ɔda bubo etemila ƒui lɛlɔ. 

2Nwuna bawɔ badubɔkɛ ɔyikun geen na bana kadi bekyuli akɔ. Na kaba kani 
bekyuli nse siin na Katɔti anumi ni, lɛlɔ lɛdubɔyɔ-ma geen. 

3Na badubumo ku akɛla lidu lidu na bana kaduli. Na kalɛ baabla ala siin ɔsu 
badubulie kpi uwi biala. 

4Na bani ƒui mɔɔbla ala ulu lɛlɔ ni, badubɔnu bukeye na kesii kani na lɛdisa lɛkya. 
Ɔsika baabla lɛƒɔndia na baanu bekyuli kɔnyana na bese siin. 

5Lɛlɔ lɛdubɔyɔ ukyuli ɔni muuvó ala teete bekyuli ku kaƒɔ ƒaa na ɔɔbla nwuna ala 
ƒui ulu lɛlɔ. 

6Ukyuli ɔni na use siin ulébo kalɔ kudii. Mmomu bekyuli badubo-nwu butaakali 
uwi biala. 

7Na ɔtɔtɔ ɔdi lɛnɔ ulágyu-nwu ina bi mɔɔlɛ́. Ɔsika nwuna bɔƒɔtaadi bubo ɔkplu 
na Unwoti lɛlɔ. 

8Kayi biala kelékpoku-nwu iye liƒu lɛdi lilada-nwu, ɔsika ɔ́ƒɔ ɔ́di ka nwuna 
bekisine ƒui badubɔkya-nwu lili kalɔ. 

9Uute bekyuli bani mɔɔyaki ala ku kaƒɔ ƒaa, na uláda lɛbuni bɔbla taaya kudii. Na 
bekyuli badububo-nwu kudu ka ubo ɔyikun sɔsɔ. 

10Na balalane badubɔnu ɔmɛni na ɔƒɛ ɔda-ma. Badubɔdu anyi bada na babla lɛla 
biala. Nsu kɔnu kulétuku-ma lɛla lɛni baawia kudii. 

Kɔgya 113 

1Bɛya na bumwi Unwoti. Amii Unwoti kabla bablane ƒui, bimwi-nwu lɛnyi. 

2Bimwi Unwoti 

ɔ́si ɔƒɛni úsela uwi ƒui kemmo. 

3Na ɔ́si ɔƒɛ katukɔ útédu kanukɔ ni, bibo Unwoti lɛnyi kudu bimwi-nwu. 

4Unwoti mɔɔdi kadi ƒui bekyuli lɛlɔ. Na nwuna bukeye bɔ́kɔ bɔ́via kayaa ƒui. 

5Ɔma nse aani bula Unwoti Katɔti ɔni nli nwuna lɛgaboku lɛlɔ na katɔ katɔ ƒui? 

6Uli mmɔ ɔɔnu katɔ ku kalɔ ala ƒui lɛlɔ. 

7Anwu mɔɔda bawabane teedie bana kɔwaba kemmo. Na bani mɔɔyaki ala ƒui 
ɔɔda-ma teedie bana ala kevelekɔ. 

8Na ɔɔyá na ama ku lɛlɔ badine ku bekyuli bani náƒɔ lɛnyi ƒui baabla unwi. 

9Ɔɔyá na bedinkɔ baawɔ na lɛlɔyɔ lɛɛkya kaduli kemmo. Bɛya na bumwi Unwoti. 

Kɔgya 114 

1Uwi ɔni na Israel kadi bekyuli bávi bálɛ Egyipte kalɔ lɛlɔ kesii kani na ama 
Yakob kaba kemmo bebi badi baƒɔ ni, 

2Katɔti ɔ́bla Yuda nwuna kakpakɔ kedee na ɔɔdi Israelƒuɔ ƒui lɛlɔ. 

3Ɛpugyie ɔ́nu ɔmɛni na ɔ́bwɛ lɛlɔ ntɛ. Na Yordan Ketu kédi kénye na kasɔ 
kalagba. 

4Liƒu lɛ́ƒɔ abi ammɔ ƒui lɛlɔ na aata taawɔ aani kalɛ na bese baaƒulu na abinkpo 
lɛnɔ aaƒulu aani baƒonubi. 

5O Ɛpugyie, bi mɔɔlɛ́ku-ɔ na ábwɛ lɛlɔ ntɛ lɛni? Na Yordan, bi ɔsu na édi énye 
kɔnakunwi lɛni, na ásɔ alagba? 

6Na amii abi nɔɔ, bi ɔsu na bina ɔbladu use aani kalɛ na bese baaƒulu? Na amii 
abinkpo bise aani kalɛ na baƒonubi baaƒulu. 

7O amii kalɔ ku kana lɛlɔ ala, lɛlɔ litaatɔ-mii ku bɔyia ka Unwoti ɔni ndi Yakob 
Katɔti ɔ́da ɔ́lɛ ɔsu. 

8Anwu mɔɔyá na ntu bɔɔbwɛ taalɛ atakpɛ kemmo. Na agyasu eenwíni abiɔ ani 
mɔɔyu. 

Kɔgya 115 

1O Unwoti, awɔ na ɔdi ka bumwi, na ɔɔɔdi abu. Awɔ kani na ɔ́manku ka buti 
bumwi bute, ɔsika aayɔ́-bu uwi ndi uwi na asia ƒula litemi kama lɛnɔ. 

2Bi ɔsu na ɔlɛka kadi bamba bekyuli beye-bu banii, “Wɛ na bina Katɔti ɔkya?” 

3Bula Katɔti ɔkya katɔ na ɔɔbla lɛla lɛni mɔɔyɔ́-nwu kaƒɔ. 

4Ala ani na kadi bamba bekyuli baakpá ni, adi ala ani béti sika ugyiedi ku ɔƒualadi 
bávɔ na ammɔ ƒui adi bekyuli enu kabla. 

5Bávɔ-nya na ebo kenye, nsu belétemi. Na bebo anumi, nsu balanu. 

6Bebo atu, nsu belenu. Bebo enwu, nsu balaƒɔ ala ɔnyi. 

7Bebo enu, nsu beletuku lɛla lɛdi taanu. Bebo lɛgba, nsu belesie. Na belédie lɛdi 
taasiku ɔkwɛ kemmo. 

8Na bekyuli bani návɔ ala ammɔ udu bélieku ala ani na bávɔ mmɔ pɛpɛɛpɛ. Na 
lɛni kani na bani néti bana anu basia-nya na báƒɔ-nya bádi mmɔ lɛnɔ bese. 

9O Israel kadi, bise kayi na Unwoti lɛlɔ. Anwu muubunku-mii na ɔɔgyumana-mii. 

10Aaron ku bakpane kasala, bise kayi na Unwoti lɛlɔ. Anwu muubunku-mii na 
ɔɔgyumana-mii. 

11Amii bani mɔɔkya lili kalɔ teete Unwoti ƒui bise kayi na Unwoti lɛlɔ. Anwu 
muubunku-mii na ɔɔgyumana-mii. 

12Unwoti uuti-bu lɛlɔ kasusu uwi ndi uwi na ɔdubute-bu kusɛ kusɛ. Ɔdubute 
Israel kaba bebi kusɛ kusɛ. Na ɔdubute Aaron ku nwuna bakpane kasala kusɛ 
kusɛ. 

13Na bani ƒui na beeti ɔbu teete Unwoti ni, Unwoti ɔdubute-ma kusɛ kusɛ ama 
bani mbo kenyekɔ ku bani neeebo kenyekɔ na bekyuli akɔ ƒui. 

14Unwoti ɔya na bɛwɔ na bimomo amii ku bina bebi ƒui. 

15Unwoti ɔni nédie katɔ ku kalɔ ute-mii kusɛ kusɛ! 

16Unwoti mɔɔdi lɛlɔ na katɔ kakaaka ƒui. Na úti kalɔ kammɔ ɔ́kya bayawine lɛlɔ 
bɔnu kalɔ. 

17Bekpine belemwi Unwoti. Ama bani ƒui na bébi ala na kalɔ kemmo mmɔ 
belémwi Unwoti. 

18Nsu abu amu bɔdubumwi Unwoti ka ɔsi ɔƒɛni úsela uwi ƒui. Bɛya na bumwi 
Unwoti. 

Kɔgya 116 

1Mɔɔyɔ́ Unwoti, ɔsika únu-mi lɛla lɛni na muuwulo teevele-nwu. 

2Na ka uusé atu na uunú-mi bɔkpali ɔsu ni, ndubo-nwu butaakpali uwi ndi uwi. 

3Kukpi ɔgbankpi abuli ényimi-mi. Na kekpine kénwini aani liƒu kakpagyuɛ kani 
ndubo-mi budie. 

4Mmɔ na lɛ́kpali Unwoti lɛnyi nnii, “O Unwoti, die-mi!” 

5Unwoti ɔɔnu kɔnyana na use siin. Bula Katɔti ɔɔnu kɔnyana. 

6Bekyuli bani neeebo kablakɔ kadi ni, Unwoti ɔɔda-ma kɔkɔɔkɔ. Na uwi ɔni na 
líduo ɔgbankpi kemmo ni, anwu nédie-mi. 

7Ndubɔkɛ kayi na lilie ƒaa, ɔsika Unwoti ɔ́bla-mi lɛƒɔndia lɛni ƒui na mɔɔwia. 

8Ɔsika awɔ Unwoti édie-mi ásiku kukpi kemmo. Na áya na lɛ́da buwulo lɛ́ya. Na 
áda-mi na ńtebuli. 

9Na nli mɔɔdi ƒula etemila lɛlɔ geen na bayawine akɔ. 

10Lɛ́ƒɔ Katɔti lɛ́di, anwuɔsu na mɔɔsu ka ala eekpóku-mi na mɔɔyɔ́ likpi muedi. 

11Ina uwi ɔni na kayi kaakpulu-mi na ɔ́bla-mi dɛye dɛye ni, lɛ́su nnini, “Ɔkɔ 
banyine kani na bekyuli ƒui badi.” 

12Bi na ndubɔkana na lite Unwoti na ala abuni ani ƒui na ɔ́bla úte-mi ɔsu? 

13Ndubuti ɔɔƒɛɛ ku ntɛ minimini etela mbakpa lite Unwoti na lɛgya-nwu enu ka 
ɔ́ƒɔ-mi ngba ɔsu. 

14Na ala ani kenye na líse ka meboku Unwoti ni, ndubuti-nya liboku na kadi ƒui 
anumi. 

15Kaƒɔ kalayɔ-ɔ ka lɛla lɛdi lɛya na ƒula ukyuli kedee ɔdi ukpi. 

16O Unwoti, ƒula kabla ɔblane na ndi na mɔɔbla kabla aani mina uni kalɛ. Áƒɛ 
kɔgba kɔni nda-mi. 

17Ndubuti linugya etela mbakpa lite-ɔ. 

18Na ala ani kenye na líse-ɔ ni, ndubuti-nya liboku-ɔ na kadi bekyuli anumi. 

19Unwoti kaduli na ndubuti-nya liboku na awɔ Yerusalem bekyuli anumi. Bɛya 
na bumwi Unwoti. 

Kɔgya 117 

1Amii kadi ƒui bekyuli, bimwi Unwoti lɛnyi. Amii bekyuli ƒui, bimwi-nwu. 

2Ɔsika ɔɔbla-bu lɛƒɔndia, na ɔɔdi nwuna litemi lɛlɔ teete nwuna bekyuli uwi ƒui. 
Bɛya na bumwi Unwoti. 

Kɔgya 118 

1Bɛgya Unwoti enu, ɔsika ɔdia na ɔɔyɔ́-bu uwi ndi uwi. 

2Israel kadi bekyuli ƒui bɛsu bɛnii “Unwoti ɔɔyɔ́-bu uwi ndi uwi.” 

3Bɛya na Aaron ku nwuna bakpane kasala basu banini “Unwoti ɔɔyɔ́-bu uwi ndi 
uwi.” 

4Na bekyuli bani ƒui mɔɔyia Unwoti basu banini, “Unwoti ɔɔyɔ́-bu uwi ndi uwi.” 

5Uwi ɔni na ala eekpóku-mi geen ni, lɛ́kpali Unwoti na únu úte-mi na údie-mi na 
mina lɛbibo kemmo. 

6Unwoti unyeku-mi, anwuɔsu lɛɛɛdubo bɔyia. Bi na ukyuli ɔdubɔkana-mi bɔbla? 

7Unwoti unye-mi kama ka ubunku-mi anwuɔsu bekyuli bani muukisi-mi ƒui ni, 
mɔɔnu-ma aani bekyuli bani lɛlɔ na lɛ́ɛdi. 

8Ɔdia ka ukyuli ukeli utátamiku Unwoti utulo ka asia ukyuli ɔdi lɛnu. 

9Ɔdia ka ekeli atátamiku Unwoti utulo ka asia ɔyikune ɔdi lɛnu. 

10Kadi ƒui bekyuli bani muukisi-mi báka bámana-mi nsu lɛ́bɔku-ma ƒui na 
Unwoti lɛnyi kemmo! 

11Báka bámana-mi ƒui na benye lɛƒɛnyi ƒui lɛlɔ, nsu lɛ́bɔku-ma ƒui na Unwoti lɛnyi 
kemmo. 

12Báka bámana-mi aani banwɛnwɛ na bana anumi égyie na mina lɛlɔ aani kalɛ 
na lɛnyɛ ogya ɔɔda. Nsu lɛ́bɔku-ma ƒui na Unwoti lɛnyi kemmo. 

13Bénye-mi lɛlɔ kpakplaa ɔni na kébu blii na badi-mi lɛlɔ. Nsu Unwoti úbunku-
mi. 

14Katɔti mɔɔkya-mi ɔyikun, na nwuna lɛnyi kani ndi mina kekpo ɔnu ɔni muudie. 
Na anwu kani náƒɔ-mi ngba. 

15Binu lɛlɔyɔ lɛnu lɛni nda na Katɔti bekyuli bani nse siin mmɔ nvo kemmo ka 
Unwoti ɔ́ya na bádi lɛlɔ ɔsu. Baava banini, “Katɔti kɔnu kɔni mbo ɔyikun geen 
mmɔ nádi lɛnanabi! 

16Unwoti nédie nwuna kɔnu na ɔ́tina nwuna ɔyikun geen mmɔ na ɔ́di lɛlɔ. Unwoti 
ɔmmɔ ndi ɔyikune!” 

17Lɛɛɛdubo bukpi, mmomu ndubulie ngba na lɛka Unwoti ablala lɛsu bekyuli. 

18Unwoti ɔ́ni-mi kɔtu kpakplaa, nsu útaya na likpi. 

19Lɛmi ƒula kakpakɔ kayakun kani na áklibi ése éte bekyuli bani nse siin, na lɛsia-
ka kemmo liduo mbagya-a enu. 

20Aanu Unwoti kakpakɔ ɔban kayakun kani kemmo na bekyuli bani nse siin 
badubɔsia beduo. 

21Mɔɔgyá-a enu ka énu-mi bɔkpali na áya na lɛ́di mina bekisine lɛlɔ. 

22Lɛtabi lɛni na batune béni báva ni, ani nébenwini lɛtabi lɛni náƒɔ kuye lítulo na 
atabi ƒui akɔ. 

23Unwoti nábla lɛla bonwu lɛmɛni. Na lɛ́ƒɔ-bu anu geen. 

24Limeyi lɛmɛni na Unwoti údie úte-bu ka bɔdi lɛlɔ. Bɛya bɔkɛ lɛlɔyɔ na ebiti ada-
bu na limeyi lɛmmɔ ɔsu. 

25Ƒɔ-bu ngba, O Unwoti, buvele bɔda-a! Ya na bula kabla ƒui katɛ kete-bu. 

26Bimwi anwu ɔni ndubo na Unwoti lɛnyi kemmo. Kusɛ kusɛ ɔsiaku-ɔ ɔsiku 
Unwoti kakpakɔ mɛni. 

27Unwoti ndi Katɔti ɔni náya na bula anumi ékeye ka bɔ́di lɛlɔ. Bɛƒɛ kugyii kɔgba 
ku evete bɛda na bɛkɛ lisu ku ɔbu na bɛka bɛmana lɛkpabi lɛmmɔ bitédu kesii 
kani nse kedee mmɔ. 

28Awɔ ndi mina Katɔti na ndubɔgya-a enu. Na ndubɔkɔliku-ɔ lɛnyi katɔ, ɔsika 
awɔ ndi mina Katɔti. 

29Bɛgya Unwoti enu, ɔsika ɔdia na ɔɔyɔ́-bu uwi ndi uwi. 

Kɔgya 119 

1Lɛlɔ lɛdubɔyɔ bekyuli bani na likpidi bɔbla buuubo-ma keliela kemmo. Mmomu 
beelie ngba na Unwoti ɔda bubo kenye. 

2Na lɛlɔ lɛdubɔyɔ bani ƒui mɔɔsia nwuna ɔda bubo anu na baadi-mu lɛlɔ ku bana 
kayi ƒui. 

3Na balábla likpidi lɛdi, mmomu baasia Unwoti kama uwi biala. 

4Unwoti, awɔ néti ƒula ɔda bubo éte-bu na ásu-bu ka bɔdi-mu lɛlɔ kaduɛ. 

5Mɔɔwia kpakplaa geen ka lɛdi ƒula ɔda bubo lɛlɔ kaduɛ. 

6Na si lɛ́kana na lɛ́di ƒula ɔda bubo lɛlɔ ƒui kaduɛ ni, kɔƒa kulékpo-mi. 

7Ndubɔtɛya kalɛ na ƒula litemi lɛɛnu ala kemmo siin. Na limwi-ɔ ku kayi kani nse 
sɛɛn. 

8Ndubɔdi ƒula ɔda bubo lɛlɔ geen na lɛɛɛdubo-mu kama bɔlɛ kudii. 

9Na ulu ɔmani lɛlɔ na okloƒu ɔdi ɔdubɔkana na ɔsia na ɔda nwuna ngba sɛɛn? 
Amu ntu ƒula ɔda bubo lɛlɔ bɔdi kani. 

10Mɔɔkya ɔkplu ka liti mina ɔyikun ƒui lɛbla ƒula kabla. Anwuɔsu gyumana-mi 
kalɛ na neeenwini kama naaakya ƒula ɔda bubo kudii. 

11Lɛ́klibi ƒula litemi lɛ́kya mina kayi kemmo kalɛ na naaabla likpidi lɛdi naaaƒiɔ-
ɔ. 

12Unwoti, muumwi ƒula lɛnyi. Tina-mi ƒula ɔda bubo. 

13Na ɔda bubo bɔni na éte-bu ni, ndubɔkɔ-mu lɛsa lite bekyuli ƒui. 

14Na ndubɔsia ƒula ɔda bubo kama ku ebiti litulo kalɛ na ukyuli ɔɔsiaku lɛkɛ 
bonwu kama ku ebiti. 

15Ndubo-mu kemmo buteeduo, na mina anumi adubɔsia-mu lɛlɔ uwi biala. 

16Lɛlɔ lɛdubo-mi butaayɔ na ɔda bubo bɔmɛni lɛlɔ. Na lɛɛɛdubo ƒula etemila 
amɛni bɔyiƒala kudii. 

17Da-mi kɔkɔɔkɔ ƒula kabla ɔblane kalɛ na lɛdi ƒula ɔda bubo lɛlɔ kaduɛ. 

18Ya na mina anumi ebimi na lɛnu etemila geen ani nkya ƒula ɔda bubo bɔmmɔ 
kemmo lɛti. 

19Ɔƒɔ na ndi na ntebo kayawi bulie gyɔlɔɔ. Ɔmɛni ɔsu tabɛla-mi ƒula ɔda bubo. 

20Mina kayi kaada ogya uwi biala ka mɔɔwia lɛti ƒula ɔda bubo ɔsu. 

21Aadɔnku bekyuli bekpidi bani naaadaku ƒula ɔda bubo lɛda. Na ewida aasiaku 
bekyuli bani naaadi ƒula ɔda bubo lɛlɔ. 

22Da-mi die bana kavinkɔ kalɛ na beléteedumi-mi na bataakya-mi lɛlɔ lɛma. 
Ɔsika nsia ƒula ɔda bubo anu uwi biala. 

23Ina ka bagadine baasa lili na mina lɛlɔ ni, lɛɛɛdubo ƒula etemila kemmo buduo 
bɔda bɔya. 

24Ƒula ala ani na aatina-mi mɔɔyɔ́-mi kaƒɔ. Na anya mɔɔlɛ-mi lɛnɔ. 

25Aanu kalɛ na líbuli ntɛ kalɔ ɔtumu akɔ na nsɔ liiibo ngba geen bɔdi. Ya na ƒula 
litemi lɛsɔku-mi liboku ngba. 

26Ka lídie mina alaekpidi kalɔ ni, ánu-mi kɔnyana. Anwuɔsu tina-mi ƒula ulu. 

27Na aya na linu ƒula ɔda bubo bɔmmɔ kalɔ. Na ndubuduo kasusu kemmo ɔ́si ala 
ani na átina-mi lɛlɔ. 

28Líduo kɔnyana geen. Kya-mi ɔkplu aani kalɛ na ásu-mi ése kpakplaa ka 
adubɔbla. 

29Na ada-mi kɔkɔɔkɔ kalɛ na naaasia ulu ukpidi ɔdi lɛlɔ. Bla-mi lɛƒɔndia na atina-
mi ƒula ɔda bubo bɔmmɔ. 

30Lɛ́ƒuna ka lɛdi ƒula ɔda bubo lɛlɔ. Na ɔmmɔ ntɔ-mi anumi na mɔɔnu. 

31Mina Unwoti, ƒula ala ani na átina-mi kama na nsia kpakplaa. Ɔmmɔ ɔsu taya 
na kɔƒa kukpo-mi. 

32Ndubugyele anumi lɛsia ƒula ɔda bubo kama, ɔsika adubɔya na linu ala kalɔ 
libu. 

33Anwuɔsu ni, Unwoti, tina-mi ƒula ɔda bubo bɔmmɔ. Na ndubɔdi-mu lɛlɔ uwi 
biala. 

34Die-mu kalɔ te-mi na lɛsiaku-mu kama. Na madi-mu lɛlɔ lɛnɔ ku mina kayi ƒui. 

35Tɔnku-mi siaku ɔda bubo bɔmmɔ lɛlɔ. Ɔsika amu ndubɔya na lɛkɛ ebiti. 

36Ya na ƒula ɔda bubo lɛlɔ bɔdi butaada-mi ɔkwɛ teetulo kalɛ na lɛkɛ lɛkɛ. 

37Da-mi na lɛda atu lidie ala keeke ani neeebo kɔsia kɔdi lɛlɔ. Na aya na lilie ngba 
lɛsiaku ƒula ulu lɛlɔ. 

38Muuvele nnii di ƒula linyese lɛlɔ te-mi aani kalɛ na aabla teete ƒula kabla ɔblane 
biala ɔni mɔɔbu-ɔ ku bɔyia. 

39Taya na mina bekisine bakɛ-mi bedumi ku bana enyekpi. Ɔsika adubɔtɛ ami 
ku-ma litemi na ulu lɛlɔ. 

40Mɔɔwia kpakplaa ka lɛdi ƒula ɔda bubo lɛlɔ. Anwuɔsu ya-mi na lilie ngba 
bɔwɔdi ɔkɛnku kalɛ na ese siin lɛlɔ. 

41O Unwoti, tina-mi ka aayɔ́-mi geen uwi biala. Na aƒɔ-mi aani kalɛ na ése-mi 
kenye. 

42Na lɛkɛ lɛla lɛdi lɛsu bekyuli bani mɔɔtu-mi akpɛlɛ. Ɔsika ƒula litemi lɛlɔ kani 
na mina anu asia. 

43Ya na ntaatɛmi ƒula etemila geen uwi biala. Ɔsika ƒula litemi bɔtɛ kani na nnye 
mɔɔnu ulu teete. 

44Na ndubɔdi ƒula ɔda bubo lɛlɔ úsela uwi ƒui. 

45Na ndubulie ku kayi ƒaa, ɔsika mɔɔkya ɔkplu ka lɛdi ƒula ɔda bubo lɛlɔ kaduɛ. 

46Ndubunye baga anumi na lidie ƒula ɔda bubo keyi lɛtina-ma na kɔƒa kulékpo-
mi. 

47Ɔsika mɔɔyɔ́ ƒula litemi na si mɔɔdi-ni lɛlɔ ni, lɛlɔ lɛɛyɔ́-mi. 

48Mɔɔyɔ́ ƒula ɔda bubo na mɔɔbu-mu lɛnɔ. Na ndubuduo ƒula ala ani na ɔda bubo 
bɔmmɔ bɔɔtina-mi kemmo uwi biala. 

49Tayiƒala ƒula kenye kani na ásu ami ƒula kabla ɔblane ése, ɔsika kana lɛlɔ na 
mbo lɛnunsia. 

50Na ɔmmɔ ɔɔsia-mi kɔnu si ina lɛla lɛdi liikpóku-mi. Ɔsika ƒula linyese lɛmmɔ 
lɛɛsɔku-mi ngba taabla ɔwɔdi. 

51Bekyuli bani na baláyia-a beenye teedumi-mi. Nsu ɔmmɔ útaya-mi na linwini 
na ƒula ulu lɛlɔ. 

52Unwoti, si línyimo kalɛ na aatɛ etemila ɔ́si kukuuku ƒui ni, na mina kayi keelie 
kalɔ. 

53Livo geen liiƒí-mi si mɔɔnu kalɛ na belikplune baládi ƒula ɔda bubo lɛlɔ. 

54Na uwi klukui ɔni na líbo ngba bulie mɛni kemmo ni, lɛ́nwi lɛnu lɛ́siku ƒula ɔda 
bubo etemila lɛlɔ. 

55Unwoti, muunyimo-ɔ usien. Na muuduo mina kasusu kemmo taanu 

ɔ́siku ƒula etemila lɛlɔ. 

56Na ebiti aada-mi si mɔɔdi ƒula ɔda bubo lɛlɔ. 

57Unwoti, awɔ ndi mina kese. Na mɔɔsu kpakplaa ka ndubɔdi ƒula litemi lɛlɔ. 

58Na muuvele-ɔ ku mina kayi ƒui ka abla ƒula linyese lɛlɔ ete-mi na abla-mi 
lɛƒɔndia. 

59Líduo mina ngba kemmo lɛ́nu laa na lɛ́lɛ ugyii ka ndubɔsiaku ƒula ala ani na 
aatina-mi kama. 

60Nsɔ naaakpɛ kama, mmomu ndubɔbabla na lɛdi ƒula etemila lɛlɔ. 

61Bekisine baakywɛ-mi kɔkpagyuɛ nsu lɛɛɛdubo ƒula ɔda bubo bɔyiƒala kudii. 

62Usientɛ muedi mɔɔta teemwi-ɔ, ɔsika aatɛ litemi ulu siin lɛlɔ. 

63Na bekyuli bani na baabu-ɔ na baadi ƒula ɔda bubo lɛlɔ ni, ama na mɔɔdiku 
kɔkpana. 

64Unwoti, aayɔ́ kayawi bekyuli ƒui ku kaƒɔ nwaa uwi biala kemmo. Tina-mi ƒula 
ɔda bubo. 

65O Unwoti, ádi ƒula litemi lɛlɔ na ábla ami ƒula kabla ɔblane lɛƒɔndia. 

66Ya-mi na lɛda anu na lɛti lɛla, ɔsika ƒula ɔda bubo lɛlɔ kani na líkpo kama. 

67Lídeyi ƒula ɔda bubo ulu lɛlɔ, anwuɔsu na áni-mi kɔtu. Na ɔƒaani ni, nda ƒula ɔda 
bubo bɔmmɔ kpakplaa. 

68Awɔ ndi Unwoti buni na aabla lɛƒɔndia uwi biala. Tina-mi ƒula ɔda bubo. 

69Bekyuli bani mɔɔtina lɛlɔ bakɛ baasu ɔkɔ etemila na mina lɛlɔ taavi. Nsu ami 
líti mina kayi ƒui mɔɔdi ƒula etemila lɛlɔ. 

70Bana kasusu kaalɛɛ aani ebuo lɛmwi na belenu lɛla lɛdi kalɔ. Nsu ami ni, lɛlɔ 
lɛɛyɔ́-mi geen na ƒula ɔda bubo lɛlɔ. 

71Na kɔtu kɔni na áni-mi ɔ́ya na lili lɛ́dia-mi geen, ɔsika ɔ́ya na muuduo ƒula 
etemila kemmo kaduɛ. 

72Na ƒula ɔda bubo bubo-mi kɔsia utulo lɛla biala ku sika ugyiedi ku ɔƒualadi ƒui. 

73Awɔ néti ƒula enu ávɔ-mi na ada-mi lɛnɔ. Ya na nteenu ala kalɔ na lɛtɛya ƒula 
ɔda bubo bɔmmɔ kaduɛ. 

74Na bekyuli bani ƒui mɔɔbu-ɔ ni, lɛlɔ lɛdubɔyɔ-ma si bánu-mi. Ɔsika ƒula ɔda 
bubo lɛlɔ kani na mina ánu asia. 

75Ngyi ka ƒula litemi bɔtɛ buse siin. Na ɔkɛnku kalɛ na asia ƒula litemi kama ɔsu 
na áni-mi kɔtu. 

76Ya na mina kayi kabla buɛɛ na kalɛ na aayɔ́-mi ɔsu, aani kalɛ na ásu ami ƒula 
kabla ɔblane ése. 

77Nu-mi kɔnyana na aya na lilie ngba. Ɔsika ƒula ɔda bubo bɔ́ya na mɔɔkɛ lɛlɔyɔ 
geen. 

78Na bekyuli bani ƒui na balábu-ɔ ni, ya na kɔƒa kukpo-ma. Ama mɔɔtina lɛlɔ na 
baadá-mi kenye keeke. Na ami amu ni, mina kasusu kadubo butaasia ƒula ɔda 
bubo lɛlɔ. 

79Na bekyuli bani mɔɔyia-a na baabu-ɔ ni, bana anu enwini asia-mi lɛlɔ ku ama 
bani mɔɔdi ƒula etemila lɛlɔ. 

80Ya na mina kayi kasia ulu siin lɛlɔ na ntasia ƒula litemi kama kalɛ na kɔƒa 
kulékpo-mi. 

81Nnye mɔɔnu ulu taanɔ kpakplaa ka ebo abaƒɔ-mi, nsu mina anu asia ƒula litemi 
lɛlɔ. 

82Mina anumi ákpa atu na nnye mɔɔnu ulu lite ƒula linyese. Na ɔmmɔ ɔsu na líye 
muedi nnini, “Uwi ɔmani na adubo-mi kɔnu bɔsia?” 

83Mina ngba bɔɔyii udu aani ntɛ lɛbo lɛni na liyɔda líƒie. Ina amu ni, nnye mɔɔnu 
ulu na ńtayiƒala ƒula ɔda bubo. 

84Uwi ɛlɛ na ndubunye ntaanu ulu ntédu. Na lɛmameyi na adubɔtɛku bekyuli 
bani muukpóku-mi litemi na ani-ma kɔtu? 

85Bekyuli bani mɔɔtina lɛlɔ na baládi ƒula etemila lɛlɔ benye beekú-mi kalɔ uwi 
biala taakywɛ-mi kɔkpagyuɛ. 

86Ƒula ɔda bubo etemila ƒui adi ani lɛlɔ na ukyuli ukpo kama. Anwuɔsu bunku-
mi na ɔkɔ banyine bani muukpóku-mi keeke ɔsu. 

87Benye-mi lɛlɔ kpakplaa na kébu blii kani na badu-mi. Nsu ɔmɛni ƒui kama 
ńtenwini kama ńtakya ƒula ɔda bubo. 

88Ɔkɛnku ƒula bɔyɔ bɔni naaayii udu ɔsu ni, ƒɔ-mi ngba na lilie ntaadi ƒula ɔda 
bubo lɛlɔ. 

89Unwoti, ƒula litemi lɛdi litemi geen lɛni nnye kpakplaa na Katɔ Ɔga Ɔma uwi 
ƒui. 

90Na aadi ƒula litemi lɛlɔ siin teete kaba bekyuli ƒui. Édie kayawi na kenye kana 
kenyekɔ kpakplaa. 

91Ƒula ala ediedi ƒui akya ábalɛ ku ɔmwi limeyi, ɔsika ana ƒui aabla ƒula kabla. 

92Na si ɔɔɔdi ɔni na ƒula ɔda bubo bɔdi mina lɛlɔyɔ ɔsu ni, nka lɛ́ɛyii udu na kalɛ 
na mina ala eekpóku-mi ɔsu. 

93Lɛɛɛdubo ƒula ɔda bubo bɔda bɔnyonu kudii, ɔsika ɔkɛnku-mu lɛlɔ na éti ada-
mi na mmu nli ngba. 

94Ƒɔ-mi ngba, ɔsika awɔdi na ndi na mɔɔsia ƒula ɔda bubo kama uwi biala. 

95Belikplune benye baatú-mi uwi biala ka bebile-mi ngba. Nsu ƒula etemila lɛlɔ 
kani na mɔɔbla mina kasusu uwi biala. 

96Na lɛ́nu ka lɛla biala ina dɛ na lɛɛdia bɔnu ni, libo kawɔlɔkɔ. Nsu ƒula litemi ani 
lise lísela ƒui na liiibo kawɔlɔkɔ. 

97Nu kalɛ sɔɔn na mɔɔyɔ́ ƒula litemi. Na mɔɔbla kasusu taasiku-ni lɛlɔ uwi biala. 

98Ƒula ɔda bubo nkɛnku-mi uwi biala na bɔɔyá na mɔɔdá anu teetulo mina 
bekisine. 

99Na muunú-mu kalɔ teetulo bani mɔɔtina-mi ala ammɔ muedi. Ɔsika muuduo-
mu kemmo uwi biala. 

100Na ngyi enengula ntulo benengu geen bammɔ alati, ɔsika nda ƒula ɔda bubo 
bɔmmɔ geen. 

101Na muunwíni na ekpidi lilu biala kama kalɛ na liti ƒula etemila lɛda. 

102Na ala ani na ényimi ni, naaada-nya taava ɔƒɛnyi, ɔsika lɛni na átina-mi na ɔda 
bubo bɔmmɔ kemmo. 

103Ƒula etemila aayu-mi geen teetulo kalɛ na uwɔ ɔɔyu kenye emini. 

104Ɔkɛnku ƒula ɔda bubo lɛlɔ ɔsu na mina kasusu kese nwaa. Na ɔmmɔ ɔsu na 
nkisi likpidi ulu biala. 

105Ƒula litemi lɛdi asogya ute mina lɛgba. Na uukeye teewi mina kasiakɔ. 

106Líse kenye na lɛ́su ka ndubɔdi ƒula ɔda bubo bɔni nse siin lɛlɔ ƒui. 

107Ala benye eekpóku-mi kpakplaa, anwuɔsu die-mi O Unwoti, ɔkɛnku ƒula 
linyese lɛlɔ. 

108Unwoti, ƒɔ mina enu ani na mɔɔgyá-a ku mina kayi ƒui na atina-mi ƒula ɔda 
bubo. 

109Mina ngba bɔtu ugyii kenye uwi biala na bekisine bammɔ ɔsu. Nsu naaayiƒala 
ƒula ɔda bubo bɔmmɔ. 

110Belikplune bákywɛ-mi kakpagyuɛ. Nsu ńtedeyi ƒula ɔda bubo lɛlɔ. 

111Ƒula ɔda bubo bɔɔyɔ́-mi kaƒɔ na bɔdi mina kese uwi ƒui. 

112Lɛ́lɛ ugyii ku mina kaƒɔ nwaa ka ndubɔbla lɛsiaku ƒula ɔda bubo lɛlɔ uwi ƒui 
utédu kawɔlɔkɔ. 

113Na bekyuli bani na bana kasusu kese inyɔ inyɔ na ƒula lɛlɔ ni, nkisi-ma. Na ami 
ni, mɔɔyɔ́ ƒula ɔda bubo. 

114Awɔ ndi mina katamikukɔ ku ukyuli ɔni na ɔɔgyumana-mi. Na ƒula linyese lɛlɔ 
kani na mbo lɛnunsia. 

115Bɛgyu lɛgba bɛtɔlɔ-mi kudɔ amii alaekpidi bablane. Mina Katɔti ɔda bubo lɛlɔ 
kani na ndubɔdi. 

116Da-mi kɔkɔɔkɔ ɔkɛnku ƒula linyese lɛlɔ na lilie ngba. Na taya na kɔƒa kukpo-
mi na mina lɛnunsia ƒui kama! 

117Da-mi, na makɛ bɔƒɔ! Na ntaadi ƒula ɔda bubo lɛlɔ uwi biala kemmo. 

118Awɔ muuní bekyuli bani ƒui na baládi ƒula ɔda bubo lɛlɔ. Na bana ɔkɔ ala bɔbla 
ƒui bɔdi kɔkwɛ kukpludi kɔni neeebo kɔsia. 

119Na belikplune bammɔ ni, aanu-ma aani kebu alakpi. Na ɔmmɔ ɔsu na ami 
mɔɔyɔ́ ƒula ɔda bubo. 

120Ɔsika mɔɔyia-a. Na mɔɔyia kalɛ na aatɛ litemi taasiaku. 

121Lɛ́bla lɛla lɛni ndia na lɛdi ulu lɛlɔ lɛnɔ. Anwuɔsu tanyonu-mi ete mina 
bekisine. 

122Su-mi se kpakplaa ka adubo-mi bubunku aani ƒula kabla ɔblane kalɛ. Na taya 
na bekyuli bani mɔɔtina lɛlɔ banya-mi bakya. 

123Bɔkpa na mina anumi ada ɔni na nnye mɔɔnu ulu ka abaƒɔ-mi ngba, na ƒula 
linyese lɛnɔ libo-nwu kemmo. 

124Da-mi kɔkɔɔkɔ aani ƒula kabla ɔblane ɔkɛnku kalɛ na aayɔ́-mi uwi ƒui ɔsu, na 
atina-mi ƒula ɔda bubo. 

125Ƒula kabla ɔblane na ndi, ya na nteenu ala kalɔ na lɛti ƒula ɔda bubo. 

126Unwoti, uwi údu ka abla lɛla lɛdi ɔsi kalɛ na bekyuli baládi ƒula ɔda bubo lɛlɔ 
ɔsu. 

127Ami mɔɔyɔ́ ƒula ɔda bubo teetulo sika ugyiedi. 

128Ɔmmɔ ɔsu nkɛnku ƒula litemi lɛlɔ na mɔɔnu mina kanyakɔ, na naaayɔ ka lɛsia 
ulu ukpidi ɔdi lɛlɔ. 

129Ƒula ɔda bubo ƒui bɔdia kaduɛ ɔmɔ ɔsu na mina kɔyu lɛnɔ kunye-mu lɛlɔ geen. 

130Ala ani kalɔ na ƒula etemila eedie adi bukeye, na ɔɔyá na bekyuli bani naaagyi 
lɛla lɛdi baadá anu. 

131Líbimi kenye líwi aani ukyuli ɔni na ɔƒɛ ɔɔdá-nwu na kalɛ mɔɔwia ƒula litemi 
ɔsu. 

132Nwini nu-mi na abla-mi lɛƒɔndia aani kalɛ na aabla teete bekyuli bani mɔɔyɔ́-
ɔ. 

133Da-mi kalɛ na neeebuli aani kalɛ na ásu ése. Na taya na likpidi lɛdi-mi lɛlɔ. 

134Die-mi na bekyuli bani mɔɔnyá-mi taakya enu kemmo, na lɛkana ƒula ɔda 
bubo lɛlɔ bɔdi. 

135Die ƒula bɔyɔ tina ami ƒula kabla ɔblane. Na atina-mi ƒula ɔda bubo. 

136Naaada buwulo taaya uwi ɔdi na ɔni na bekyuli baládi ƒula ɔda bubo lɛlɔ ɔsu. 

137Unwoti, awɔ nse siin na aatɛ litemi ulu lɛlɔ. 

138Na ƒula ɔda bubo bɔni na éte lɛnɔ bɔdi ulu na buse siin. 

139Anumi eegyie-mi, ɔsika mina bekisine baládi ƒula ɔda bubo lɛlɔ. 

140Ami ƒula kabla ɔblane líduo ƒula linyese kemmo na lɛ́kɔku-mu lɛ́nu na mɔɔyɔ́-
mu geen. 

141Ndi ukyuli ɔni neeebo kenyekɔ kadi. Béni-mi bése, nsu ƒula ɔda bubo amu 
naaada-mu teese. 

142Kalɛ na aabla ala ulu lɛlɔ use siin úsela ƒui. Na ƒula ɔda bubo bɔdi litemi geen 
lɛmmɔ uwi ƒui. 

143Bukpoku ku bɔnɔ bɔ́ƒɔ-mi lɛlɔ ƒui. Nsu ƒula ɔda bubo bɔɔyá na mɔɔkɛ́ lɛlɔyɔ. 

144Ƒula etemila ese siin uwi biala. Ya-mi na nteenu ala kalɔ na melie ngba. 

145Unwoti, nu-mi bɔkpali, ɔsika mina kayi kemmo ɔkwalɛ ƒui na muuwulo 
taasiku. Ndubɔdi ƒula ɔda bubo lɛlɔ. 

146Awɔ na muuwulo taakpali! Ƒɔ-mi kalɛ na makana ƒula ɔda bubo lɛlɔ bɔdi. 

147Mɔɔta ɔtanta tutuutu asa na ɔƒɛ ɔɔtu. Na muuwulo teevele-ɔ nnii bunku-mi, 
ɔsika ƒula litemi lɛlɔ na mina anu asia. 

148Mina anumi ewi aanu nwaa usien umodi na muuti kasusu na ƒula etemila lɛlɔ. 

149Nu-mi bɔkpali, ɔsika aayɔ́-mi uwi biala. O Unwoti, da-mi ngba kɔkɔɔkɔ, ɔsika 
asia ƒula litemi kama 

150Bekyuli bani muukpóku-mi baaní teede-mi ku bana kasusu kekpidi. Na 
bágyunku ƒula ɔda bubo bɔmmɔ. 

151Nsu ni, Unwoti, awɔ ede-mi. Na ƒula ɔda bubo ƒui bɔdi etemila geen. 

152Ɔ́si kukuuku ni, ngyi ƒula etemila ka awɔ nése-nya ése éte uwi ƒui. 

153Nu kalɛ na muubó abi na edie-mi. Ɔsika naaayiƒala ƒula ɔda bubo. 

154Kpo na edie-mi kenye, na aƒɔ ete-mi aani kalɛ na ásu ése. 

155Belikplune beeebo bɔƒɔ bɔdi. Bɔ́gyunku-ma geen. Ɔsika baláwia ka badi ƒula 
ɔda bubo lɛlɔ uwi ɔdi. 

156Kɔnyana kɔni na aanu-bu kúbomo O Unwoti. Na ka asia ƒula litemi kama ɔsu 
ni, te-mi ngba. 

157Mina bekisine ku bekyuli bani muukpóku-mi bemomo. Nsu neeedeyi ƒula ɔda 
bubo bɔmmɔ lɛlɔ. 

158Na bekyuli bani naaadi ƒula ɔda bubo lɛlɔ ni, bana lɛlɔ liiƒí-mi livo. 

159Kali nu kalɛ na mɔɔyɔ́ ƒula ɔda bubo. Na ada-mi ngba kɔkɔɔkɔ, ɔsika aayɔ́-mi 
uwi biala. 

160Ƒula ɔda bubo bɔdi litemi geen lɛni nse siin na bunye bute uwi ƒui. 

161Bagadine benye beekpóku-mi uwi biala keeke. Nsu ami ni, ƒula litemi bɔtɛ 
kani na mɔɔbu taanu mina kayi kemmo. 

162Lɛlɔ lɛɛyɔ́-mi na ƒula etemila lɛlɔ aani ukyuli ɔni na ɔ́kɛ lɛkɛ libendi lɛdi. 

163Nkisi na líni ɔkɔ ala bɔbla. Nsu mɔɔyɔ́ ƒula ɔda bubo. 

164Maatɛ sɔɔn na mɔɔkpali-ɔ teemwi na limeyi linwi kemmo na ƒula ɔda bubo 
bɔni nse siin ɔsu. 

165Na bekyuli bani ƒui mɔɔyɔ́ ƒula ɔda bubo ni, baakɛ́ keyi buɛɛ. Na lɛla lɛdi 
lɛɛɛdubo bɔya na bagbanta. 

166Unwoti, mina anu asia ka aƒɔ-mi, na mɔɔdi ƒula etemila lɛlɔ. 

167Mina kɔyu kɔda ƒula ɔda bubo bɔni na éte-mi, ɔsika mɔɔyɔ́-mu teetulo lɛla 
biala. 

168Mɔɔdi ƒula ɔda bubo ku etemila ƒui lɛlɔ, ɔsika mina kasiakɔ ƒui ni, awɔ Unwoti 
agyi-mu. 

169Unwoti, ya na mina keku kedu-ɔ kudɔ. Na aya na nteenu ala kalɔ ɔkɛnku ƒula 
litemi lɛlɔ! 

170Na aya na mina kɔtɔ bukpi budu-ɔ kudɔ. Na edie-mi ɔkɛnku ƒula litemi lɛlɔ. 

171Ndubo mina kenye bubimi na limwi-ɔ, ka awɔ nátina-mi ƒula ɔda bubo ɔsu. 

172Na ndububimi kenye na lidie ɔnu na lɛka ƒula litemi ku ɔda bubo ƒui lɛtina ka 
bɔdia. 

173Tani tesie kama, mmomu die ƒula kɔnu na ebunku-mi, ɔsika ƒula ɔda bubo na 
lɛ́ƒuna. 

174Unwoti, nnye ngya-a ka abáƒɔ-mi. Ɔsika ƒula ɔda bubo mɔɔyɔ́-mi kaƒɔ. 

175Ya na lilie ngba na memwi-ɔ. Na aya na ƒula ɔda bubo bubunku-mi. 

176Lɛ́yii ulu aani koƒonu kɔni náyii. Wia-mi ƒula kabla ɔblane kama ulu, ɔsika 
ntayiƒala ƒula ɔda bubo. 

Kɔgya 120 

1Uwi ɔni na ala étulo-mi ni, líwulo lɛ́kpali Unwoti Katɔti na únu úte-mi. 

2Unwoti Katɔti, die-mi na ɔkɔ banyine ku bekyuli bani mɔɔtɔ́lɔ bekyuli kudɔ. 

3Bɛnu kaduɛ na lɛla lɛni na Katɔti ɔdubo-mii bɔbla lɛlɔ, ɔsika ɔɔɔdubo-mii buse 
buɛɛ. 

4Ukpone atula ani mbo ɔbi yayaaya ndubo-mii bɔtu. Na ɔgya ku agyabi 
gbagbangba ndubo-mii bɔkyula na bɛyii udu. 

5Bɔbuɛ na ɔdi ka bete-mi ka líbo nli-mi akɔ na Mesek na buuduo Kedar nvo 
kemmo taalɛ. 

6Bekyuli bani naaayɔ keyi buɛɛ akɔ na líti mina lɛlɔ ḿbakya. 

7Mɔɔyɔ́ ka atu ayɔ-mi nsu si lítemi banii lɛ́tɛ kekpo lɛbɛɛ. 

Kɔgya 121 

1Nnye mɔɔnu abi lɛlɔ teemene. Wɛ na bɔƒɔ bɔdubɔsi bubo-mi? 

2Katɔti ɔni nábla katɔ ku kalɔ ni, anwu ndububo ubaƒɔ ute-mi. 

3Anwu ɔni mɔɔgyumana ukyuli ni, ulenye ulanu-ɔ na ayii kanyankɔ. Ɔsika ɔda-a 
ngba, na lɛlɛɛ liléti-nwu. 

4Israel, nu! Unwoti Katɔti ɔni mɔɔgyumana-a ni, lɛlɛɛ liléti-nwu iye ɔtɛ ɔlɛɛ uwi 
ɔdi. 

5Anwu mɔɔnu-ɔ lɛlɔ na ɔkɛ-ɔ kɔdianu kakɛ uute-ɔ ɔyuli. 

6Ɔƒɛ uléƒi-ɔ na limeyi kemmo, na kɔbuli lɛnɔ kulékpoku-ɔ si kɔsia. 

7Unwoti Katɔti ɔdubɔgyumana-a na udie-ɔ kɔyu na ɔgbankpi biala kemmo. 

8Na ƒula busie teebo ƒui ni, Unwoti Katɔti ɔdubɔnu-ɔ lɛlɔ ɔ́si ɔƒɛni úsela uwi ƒui 
kemmo. 

Kɔgya 122 

1Lɛlɔ lɛ́yɔ-mi ka básu-mi banii, “Ya na buteesie Unwoti kaduli.” 

2Na mmɔ na búubo búbedu mɛni, O Yerusalem, bula lɛgba lɛ́kɔ líduo ƒula 
kayakun kenye. 

3Na adi ɔma unengudi ɔni básɔku-nwu bátu na ɔ́sala ɔdanku lɛlɔ na ɔɔdia bɔnu 
geen. 

4Mɛni na Israel atɔƒi bekyuli bammɔ ƒui bási. Bébo ka beti enugya bete Unwoti 
aani kalɛ na úbo-ma ɔda. 

5Mɛni na Dawid kaba kemmo baga básala na baatɛku bana bekyuli litemi. 

6Bivele Unwoti bɛnii keyi buɛɛ kebo Yerusalem ɔma kemmo. Na bekyuli bani ƒui 
mɔɔyɔ́-ɔ ni, enu ku akɔkɔ eyi-ma. 

7O Yerusalem, atu bɔyɔ bɔkya awodu ani na áka ámana-a ƒui kemmo. Na keyi 
katɛku ƒula baga na bana lɛgbanya kemmo. 

8Na nnye mina bakpana ku banwa ƒui kenye muuvele nnii, “Keyi buɛɛ kaƒɔ 
Yerusalem.” 

9Na bula Unwoti Katɔti kaduli ɔsu ni, muuvele nnii anumi busie bubo ɔkɛnku ƒula 
lɛlɔ. 

Kɔgya 123 

1Unwoti Katɔti, awɔ na lɛ́kɔliku anumi katɔ mɔɔnu ulu teete na ƒula lɛgaboku lɛlɔ 
na katɔ mmɔ. 

2Mɔɔnu ulu aani kalɛ na kabla bablane beenye taanu bana ɔtɔlati anumi ka bakɛ 
lɛla lɛdi. Na aani kalɛ belekubi kabla bablane lɛnɔ beenye taanu bana beni anumi 
ni, lɛni kani na abu lɛnɔ bunye bɔɔnu Unwoti anumi wetédu ka ɔ́nu-bu kɔnyana. 

3Nu-bu kɔnyana, O Unwoti, nu-bu kɔnyana, ɔsika ala ani muukpóku-bu édu-bu 
ɔkwɛ ɔƒɛni amu. 

4Bɔma bɔni na lɛlɔ bakɛne baamá-bu búmomo bɔ́gya. Na lɛni kani na bani 
mɔɔnya-bu taamana lɛnɔ ablala étulo-bu kayi. 

Kɔgya 124 

1Unwoti, si ɔɔɔdi awɔ nnye éte-bu ni, nka dɛ na ɔdubo buse? Israelƒuɔ, bɛsu 
bɛnini, 

2“Si ɔɔɔdi Unwoti nnye úte-bu uwi ɔni na beekpóku-bu ni, 

3nka uwi ɔni na bekisine báta ku kɔnyi mmɔ ni, bébweli-bu ngba ngba. 

4Nka ketu káda-bu kákya na kéti-bu kátɔlɔku. 

5Nka ketu kani náƒɔ ntu mmɔ na kaatu teenwini kéti-bu ƒui kede kede. 

6“Bɛya bumwi Unwoti ɔni nátanyonu-bu útete na baduli-bu bakun. 

7Búkeli aani kalɛ na aasɛ uukeli taalɛ kakpagyuɛ kani na bákywɛ-nwu kemmo. 
Kakpagyuɛ kammɔ kébie na bɔ́lɛ-ka kemmo. 

8“Unwoti ɔni nédie katɔ ku kalɔ ni, anwu nédie-bu.” 

Kɔgya 125 

1Bekyuli bani néti bana anu básia Unwoti lɛlɔ ni, bese aani Sion Kɔbi kɔni 
naadubo bɔta kesii kani na kɔlɛ kudii. Ɔsika mmɔ kani na kɔdubɔlɛ uwi biala 
kemmo. 

2Kalɛ na abi áka ámana Yerusalem ɔma ni, lɛni na Unwoti lɛnɔ ɔ́ka ɔ́mana nwuna 
bekyuli 

ɔ́si ɔƒɛni úsela uwi ƒui. 

3Katɔti uláya na bekyuli bekpidi badi nwuna bekyuli kedee lɛlɔ. Si ɔɔɔdi lɛni ni, 
badubɔya na Katɔti bekyuli babla likpidi. 

4O Unwoti, bla lɛbuni te bekyuli babuni ku bani kayi kemmo ablala nkɛ ulu siin 
lɛlɔ. 

5Nsu bani nénwini básia ulu gontii lɛlɔ ni, Unwoti ɔdubuti-ma utásalaku 
alaekpidi bablane na ɔni-ma kɔtu. Nsu Israel anwu ni, ɔkɛ atu bɔyɔ ku keyi buɛɛ. 

Kɔgya 126 

1Uwi ɔni na Unwoti ɔ́sɔku nwuna bekyuli úboku Yerusalem ni, 

ɔ́bla-bu aani kɔna na buugyé. 

2Na lɛma ku bumwi lɛnu sɔɔn néyi-bu akpu na buudie. Mmɔ na kadi bamba 
bekyuli básu banini, “Unwoti ɔ́bla ala bonwu úte-ma.” 

3Sɔsɔ na ɔdi ka Unwoti ɔ́bla ala bonwu úte-bu, ɔmmɔ ɔsu na lɛlɔ lɛɛyɔ́-bu. 

4Unwoti, bla-bu na ɔsɔ ɔtɛ ute-bu ubu aani kalɛ na ɔkwalɛ ɔni nákwii ɔɔsɔ taaƒɔ́ 
ntu. 

5Ɔsika bekyuli bani nákya edula ku lɛbibo ku keku ni, ama mɔɔƒɛ ku ebiti ku lɛma. 

6Bekyuli bani nda keku baakya edula adi ni, badubo bunwini ku ebiti ku lɛnu 
bɔtu uwi ɔni beti bana edula ani báƒɛ badububoku kaduli. 

Kɔgya 127 

1Si Unwoti Katɔti kɔnu kɔɔɔkya ɔtɔ ɔni na batune benye baatú kemmo ni, 
kekeeke na beebó abi. Na si Unwoti Katɔti útagyumana ɔma ɔni na bagyumanane 
benye baanu ni, kekeeke na belie benye baagyumana. 

2Ina éyile bɔta na ékpoku lɛlɔ ába kadi ka aawia lɛla lɛdi adi ni, aaadubo-ɔ budu 
na adi na edu-ɔ ɔkwɛ. Ɔsika bekyuli bani néti lɛlɔ béte Unwoti Katɔti ni, Unwoti 
uute-ma ala uwi ɔni na batɛ balɛɛ muedi. 

3Nu! Unwoti Katɔti muute bebi na baawɔ. Na bani mɔɔlɛ́ taasi uwele kaƒɔ kemmo 
ni, ɔdi nwuna lɛƒɔndia. 

4Kalɛ na kɔtaminta atula ani nkya ɔyikune ɔdi koƒo kemmo ese ete ukyuli ɔmmɔ 
ni, lɛni kani na bebi lɛnɔ beekpó teete bana bawɔne. 

5Anwuɔsu lɛlɔ lɛdubɔyɔ ukyuli ɔni mbo-ma na bemomo. Ɔsika ɔdubɔkana na 
unye ɔsiaku ukisine biala udu na ɔban kenye ɔni na kɔƒa kulékpo-nwu. 

Kɔgya 128 

1Ukyuli biala ɔni mɔɔyia Unwoti Katɔti ni, lɛlɔ lɛdubɔyɔ-nwu ka ɔɔsia ulu geen 
ɔmmɔ lɛlɔ ɔsu. 

2Ɔsika ɔdubɔdi nwuna enu kemmo kabla na ɔdubɔbla-nwu lɛlɔyɔ sɔsɔ ka keyi 
kadubɔyɔku-nwu ɔsu. 

3Ulekudi ɔdubɔkya-nwu kaduli aani kɔdingyii kɔni mɔɔnwu ebi geen. Na nwuna 
bebi badubo bɔdia bɔnu geen na baka bamana-nwu kadikɔ aani nnɔ egyii akɔdi 
kalɛ. 

4Bɛnu bɛti geen ka ɔmɛni ndi lɛƒɔndia lɛni na Unwoti Katɔti ɔdubɔbla ukyuli ɔni 
mɔɔyia-nwu. 

5Unwoti Katɔti ɔdubute-mii kusɛ kusɛ bɔsiku Sion. Na Yerusalem ɔdubo bɔdia 
na amii alati bɛnu na bina ngba emeyi kemmo. 

6Sɔsɔ geen ni, bɛdubɔnu bina bebi ku bawɔ. Na atu ayɔ-mii ƒui na Yerusalem. 

Kɔgya 129 

1“Kadi bamba bekyuli békpoku-mi 

ɔ́si mina lɛkloƒu uwi.” Mɔɔwia ka amii Israel kadi bɛsu ɔmɛni bɛnini, 

2“Ina ka kadi bamba bekyuli békpoku-mi ɔ́si mina lɛkloƒu uwi ni, bátakana na 
badi-mi lɛlɔ. 

3Béku-mi aani kalɛ na beeti lɛnwami taatu kalɔ teenwini, nsu batakana-mi.” 

4Unwoti Katɔti use siin ɔsu ni, kɔbuli kɔni na balalane bammɔ béti banii 
beenyimi-mi ni, úkulo-ku ƒui úwi kalɔ. 

5Bani ƒui na muukisi Sion ni, anumi éwi-ma kalɔ na bénwini-mi kama. 

6Na bábla aani kamu kani nákwɛ lɛsa lili na káyuɛ ka kátakɛ ntu ɔsu. 

7Ɔmmɔ ɔsu ukyuli ɔni mɔɔnwa-ka ni, ulékulo-ka na kedu ɔmukɔ. Na ɔni 
muunyimi-ka lɛnɔ ulenyimi-ka na kedu ketila, 

8kalɛ na bele-nwu adaku, banii, “Katɔti kusɛ kusɛ ɔsiaku-ɔ.” 

Kɔgya 130 

1Unwoti, mina kaƒɔ kemmo ƒui na muuwulo taakpali-ɔ. 

2Nu-mi lɛdi na ese atu na enu mina keku kani muuwulo teevele kebunku. 

3Si ásia ukyuli alaekpidi kama ni, Unwoti, ɔma ndubɔkana ƒula litemi bɔtɛ kenye 
bunye? 

4Nsu ni, awɔ muuti alaekpidi taakyiɛ-bu, anwuɔsu na ɔlɛka bɔyia-a na bɔbu-ɔ. 

5Awɔ Unwoti anumi kani na nnye mɔɔnu. Na mina anu ƒui ku kayi kasia-a lɛlɔ. 

6Nnye mɔɔnu-ɔ ulu kpakplaa geen teetulo kalɛ na bekyuli bani nnye 
baagyumana usien baanu ulu teete ka kadi kegye kukuuku ƒui. 

7Israel kadi bekyuli ƒui, biti bina anu bɛsia Unwoti lɛlɔ. Ɔsika Unwoti kani mbo 
lɛƒɔndia uwi ndi uwi, na ɔɔƒɔ́ ukyuli ngba. 

8Na anwu ɔlati ɔdubɔƒɔ Israel ɔlɛku bana ekpidi ani ƒui na baabla kemmo. 

Kɔgya 131 

1Unwoti Katɔti, likyulikpi ala bɔbla buuubo-mi kayi kemmo. Na mina anumi lɛnɔ 
alánu ala teetuloku lɛlɔ. Na lɛɛɛsiaku ala enengudi iye ala ani na etulo-mi kama. 

2Sɔsɔ ni, nda lɛlɔ aani ubi ɔni na uni ɔ́nyuɛ-nwu na nwuna lɛgba lɛlɔ. Na mina 
kayi kese buɛɛ na mɔɔsia ala ammɔ anu. 

3Lɛni na muuvele ka Israel kadi bekyuli ƒui beti bana anu ƒui basia Unwoti Katɔti 
lɛlɔ ka ɔ́si ɔƒɛni úsela uwi ƒui kemmo. 

Kɔgya 132 

1Unwoti, nyimo Dawid lɛbibo lɛni kenye na unye kpakplaa. 

2Na ɔ́kpali Katɔti úse kenye úte Unwoti ɔni ndi Yakob Katɔti Ɔyikune Ƒui ɔnini, 

3“Lɛɛɛdubo mina ɔtɔ buduo. Na lɛɛɛdubo busie butátɛ lɛnɔ. 

4Na lɛɛɛdubo mina anumi bubile nnii mɔɔlɛɛ iye libo mina anumi muedi, 

5úti útédu ka lɛ́ka kesii kadi bɔwia bute mina Unwoti ɔni ndi Yakob Katɔti 
Ɔyikune Ƒui.” 

6Búnu ka nwuna Bunyimi Adaka ɔkya Eƒrata na bɔ́nu-nwu na Yearim alakpi akɔ. 

7Na bɔ́su bɔnii bɛya na buteesie Unwoti kakpakɔ butákpa-nwu na katɔma kedee 
kammɔ kemmo na nwuna lɛgba akɔ. 

8O Unwoti, ta ku ƒula Bunyimi Adaka na atina ƒula ɔyikun. Na esie etélie ƒula 
keliekɔ. 

9Ya na ƒula bakpane bataabla ala ani nse siin uwi biala. Na aya na ƒula bekyuli 
kedee bebo kudu ku lɛlɔyɔ. 

10Ɔ́si ƒula kenye kani nése éte ƒula kabla ɔblane Dawid ɔsu ni, teni ƒula Ukyuli 
Ɔƒunadi ɔmmɔ. 
11Ɔsika Unwoti úse kenye úte Dawid, na ulénwini kama ulakya nwuna linyese 
lɛmmɔ kudii. 

Ɔ́su-nwu ɔnini, “Ƒula kaba kemmo ubi ɔdi na ndubɔya na ɔdi lɛga na ƒula lɛga 
kadikɔ. 

12Si ƒula bebi básia mina ɔda bubo anu kpakplaa na bábla básia ɔda ɔni líbo-ma 
lɛlɔ ni, bana bebi lɛnɔ badubo butaadi lɛga lɛmmɔ uwi biala.” 

13Ɔsika Unwoti ɔ́ƒuna Sion na ɔdi-nwu lɛyɔla ka uti mmɔ ɔbla nwuna keliekɔ. 

14Mɛni na ndubulie ntaadi lɛga ɔsi ɔƒɛni úsela ƒui. Na mɛni na ndubo bulie uwi 
ƒui, ɔsika mɛni kadia-mi. 

15Ndubute Sion lɛla biala baawia kaduɛ. Na ndubɔya na nwuna bawabane badi 
bemo. 

16Na ndubɔya nwuna bakpane bataabla ala ani nse siin uwi biala, na lɛya nwuna 
bekyuli kedee bebo kudu ku lɛlɔyɔ. 

17“Mɛni na ndubuse Dawid kaba kemmo ubi likpo na ɔdi lɛga linengudi. Na mina 
Ukyuli Ɔƒunadi ɔmɛni ni, lɛ́ɛklibi-nwu líse aani bukeye ute mina bekyuli. 

18Na nwuna bekisine ƒui ni, kɔƒa kɔdubɔƒɔ-ma lɛlɔ ƒui aani awu. Nsu anwu nwuna 
lɛga kadikɔ kagabwa kadubukeye busie ɔgyu.” 

Kɔgya 133 

1Bɛnu kalɛ na ɔɔdia bɔnu si banwani bábla unwi na bása beli liku linwi. 

2Use aani nnɔmii ƒɛƒɛɛ bɔni na béti béwi Ɔkpane Aaron lili, na ɔɔsia teeduo 
nwuna ukwi kemmo ku nwuna awu atu ƒui kemmo. 

3Use aani amii ani mɔɔyu taasi Hermon abi lɛlɔ teewi Sion abi lɛlɔ. Ɔsika mmɔ na 
Unwoti ɔ́su úse ka wete kusɛ kusɛ ɔmmɔ, na ɔdanku ngba bɔni naaadubo bɔsa 
kudii. 

Kɔgya 134 

1Amii Unwoti kabla bablane, bɛtu kɔgya bimwi Unwoti. Na amii bani mɔɔkpá-
nwu na nwuna ɔtɔ kemmo usien ni, 

2bɛkɔliku bina enu katɔ na nwuna kakpakɔ na bimwi Unwoti Katɔti. 

3Na anwu Unwoti ɔni nédie katɔ ku kalɔ ni, ute-mii kusɛ kusɛ ɔ́siku Sion. 

Kɔgya 135 

1Bɛya na bumwi Unwoti. Amii Unwoti kabla bablane ƒui, bimwi Blɔti! Bɛkɔliku-
nwu lɛnyi katɔ na bimwi-nwu lɛnyi kedee. 

2Amii bani muuduo nwuna ɔtɔ kemmo ku bani muunye nwuna kaduli ƒui. 

3Bimwi Unwoti, ɔsika ɔdia. Bidie lɛnu bimwi-nwu lɛnyi, ɔsika ubo lɛƒɔndia. 

4Unwoti Katɔti ɔlati náƒuna Yakob úte lɛlɔ. Na ɔ́ƒuna Israel kadi ka babla nwuna 
bekyuli. 

5Na ngyi ka bula Unwoti úbomo na ɔ́ƒɔ lɛnyi útulo kalɔ benwoti bamba ƒui. 

6Lɛla lɛni mɔɔyɔ́-nwu kaƒɔ ni, ani na Unwoti Katɔti ɔɔbla na katɔ mmɔ ku kalɔ 
lɛlɔ ku ɛpu kemmo ku kalɔ kemmo ƒui. 

7Ɔɔyá na liƒlukutu lɛɛsí kalɔ ekpo ƒui taakɔ katɔ. Na ɔɔyá na katɔ kaabwɛ ogya na 
ɔnantu ɔɔna. Na ɔƒɛƒɛɛ ɔɔsí kesii kani na ɔ́bala-nwu ɔ́kya na uubo teebekpo. 

8Anwu naya na Egyipte bebi bedeedi bani na bekyuli ku bebuo ƒui báwɔ ƒui 
békpi. 

9Anwu nábla akɔla ala budie taatina lidu lidu ku ala bamba na bɛ́nu na Egyipte 
na Ɔga Ƒarao ku nwuna kabla bablane ƒui anumi. 

10Na ɔ́yila kadi bamba bekyuli pii bani náƒɔ kuye ku baga benengudi udu. 

11Ama badi ndi Amoriƒuɔ ɔga ɔni baalɔ Sihon ku Basan ɔga ɔni baalɔ Og ku 
Kanaanƒuɔ baga ƒui. 

Ɔ́yila-ma udu. 

12Na bana kalɔ kénwini Israelƒuɔ bani na ɔ́ƒuna úte lɛlɔ kadi. 

13O Unwoti, ƒula lɛnyi liláyi kudii. Na kadi ƒui bekyuli badubo butaakali ƒula ala 
ani na ábla uwi biala. 

14Ɔsika Unwoti ɔdubɔtɛku nwuna bekyuli litemi. Na ka bekyuli baakywí-nwu 
kaƒɔ ɔsu ni, ɔdubɔƒɔ-ma ngba. 

15Ala ani na kadi bamba bekyuli baakpá ni, adi ala ani béti sika ugyiedi ku 
ɔƒualadi bávɔ na ammɔ ƒui adi bekyuli enu kabla. 

16Bávɔ-nya na ebo kenye, nsu belétemi. Na bebo anumi, nsu balánu. 

17Bebo atu, nsu belenu, na balánwuna lɛnɔ. 

18Na bekyuli bani návɔ ala ammɔ udu bélieku ala ani na bávɔ mmɔ pɛpɛɛpɛ. Na 
lɛni kani na bani néti bana anu basia-nya na báƒɔ-nya bádi mmɔ lɛnɔ bese. 

19O Israel kɔduli bekyuli ƒui, bimwi Unwoti! Na amii Aaron kaduli bekyuli ƒui 
lɛnɔ, bimwi Unwoti! 

20Lewi kaduli bekyuli ƒui, bimwi Unwoti. Na amii bani ƒui mɔɔyia Unwoti, bimwi-
nwu! 

21Bimwi Unwoti ɔ́siku Sion. Na bimwi-nwu amii bani nkya Yerusalem kesii kani 
ndi Unwoti keliekɔ. Bɛya na bumwi Unwoti. 

Kɔgya 136 

1Bɛgya Unwoti enu, ɔsika ɔdia. Ɔsika ɔɔyɔ́-bu uwi ndi uwi. 

2Bɛgya benwoti ƒui Unwoti enu. Ɔsika ɔɔyɔ́-bu uwi ndi uwi. 

3Bɛgya Unwoti ɔni ntulo ƒui enu. Ɔsika ɔɔyɔ́-bu uwi ndi uwi. 

4Bɛgya anwu ɔni mɔɔbla akɔla ala budie taatina enu. Ɔsika ɔɔyɔ́-bu uwi ndi uwi. 

5Bɛgya anwu ɔni nkɛnku nwuna lɛnunda bonwu kemmo na údie katɔ ku kana 
ala ƒui enu. Ɔsika ɔɔyɔ́-bu uwi ndi uwi. 

6Bɛgya anwu ɔni násala ntu bɔni náƒɔ kalɔ lɛlɔ ƒui na kénwini kalɔ kakwiidi enu. 
Ɔsika ɔɔyɔ́-bu uwi ndi uwi. 

7Bɛgya anwu ɔni nédie ala ani muukeye ƒui ɔ́kya katɔ enu. Ɔsika ɔɔyɔ́-bu uwi ndi 
uwi. 

8Bɛgya anwu ɔni náya na ɔƒɛ ɔɔdi limeyi lɛlɔ enu. Ɔsika ɔɔyɔ́-bu uwi ndi uwi. 

9Bɛgya anwu ɔni náya na kɔbuli ku ayabi aadi usien lɛlɔ enu. Ɔsika ɔɔyɔ́-bu uwi 
ndi uwi. 

10Bɛgya anwu ɔni náya na bebi bedeedi bani na Egyipteƒuɔ báwɔ ku bana bebuo 
bebi bedeedi ƒui békpi enu. Ɔsika ɔɔyɔ́-bu uwi ndi uwi. 

11Ɔ́ya na Israel kadi bekyuli ƒui bávi bálɛ Egyipte kalɔ kammɔ kemmo. Ɔsika ɔɔyɔ́-
bu uwi ndi uwi. 
12Údie nwuna kɔnu na ɔ́bla ɔyikun ala úte-bu. Ɔsika ɔɔyɔ́-bu uwi ndi uwi. 

13Bɛgya anwu ɔni náya na Ɛpugyie ntu bɔ́bwɛ ntɛ enu. Ɔsika ɔɔyɔ́-bu uwi ndi uwi. 

14Ɔ́ya na Israel kadi bekyuli básia ntu bɔmmɔ ntɛ. Ɔsika ɔɔyɔ́-bu uwi ndi uwi. 
15Nsu ɔ́nyina Ƒarao ku nwuna badi ƒui ama ɔ́kya ntu bɔmmɔ kemmo. Ɔsika ɔɔyɔ́-
bu uwi ndi uwi. 

16Bɛgya anwu ɔni nátɔnku nwuna kadi bekyuli ɔ́siaku kalɔ kakwiidi kemmo enu. 
Ɔsika ɔɔyɔ́-bu uwi ndi uwi. 

17Bɛgya anwu ɔni náya na búkpo bɔ́di baga bayikune lɛlɔ enu. Ɔsika ɔɔyɔ́-bu uwi 
ndi uwi. 

18Ɔ́ya na baga bani náƒɔ lɛnyi békpi. Ɔsika ɔɔyɔ́-bu uwi ndi uwi. 
19Baga bammɔ akɔ ɔdi ndi Sihon ɔni ndi Amoriƒuɔ ɔga. Ɔsika ɔɔyɔ́-bu uwi ndi uwi. 

20Ɔbambadi lɛnɔ ndi Basan ɔga ɔni ndi Og. Ɔsika ɔɔyɔ́-bu uwi ndi uwi. 

21Na bana kɔlɔ ni, ɔ́ya na kúnwini bula kese. Ɔsika ɔɔyɔ́-bu uwi ndi uwi. 

22Ɔdi kese ute Israel, nwuna kabla ɔblane. Ɔsika ɔɔyɔ́-bu uwi ndi uwi. 

23Únyimo-bu uwi ɔni bɔkya lɛbibo kemmo. Ɔsika ɔɔyɔ́-bu uwi ndi uwi. 

24Na údie-bu ɔ́lɛku bula bekisine enu kemmo. Ɔsika ɔɔyɔ́-bu uwi ndi uwi. 

25Na uute nwuna ala ediedi ƒui adila na baadi. Ɔsika ɔɔyɔ́-bu uwi ndi uwi. 

26Bɛgya Katɔti ɔni nkya katɔ enu. Ɔsika ɔɔyɔ́-bu uwi ndi uwi. 

Kɔgya 137 

1Uwi ɔni na búlie Babilon etukpa atu na búnyimo Sion ni, mmɔ na búlie búwulo 
keku. 

2Na egyii ammɔ akɔ na búti bula lɛbentaa bɔ́ƒala. 

3Mmɔ na bekyuli bani néƒie-bu bátɔlɔku básu-bu ka budie bula lɛnu lɛdi bute-
ma. Bula kalala bablane baasu-bu banii “Bidie lɛlɔyɔ lɛnu lɛni bɛɛyɔ́ bɔtu na Sion 
mmɔ biti bɛkya-bu ebiti!” 

4Mmɔ na bɔ́su-ma ka bulakana bula Unwoti ɔnu ɔdi budie na kesii kani naaadi 
bula kalɔ mɛni. 

5O Yerusalem si lɛyiƒala-a ni, mina kɔdianu kɔnu kɔsɔ kutata-mi na kabla kɔkwɛ 
kɔni na kɔgyi lɛlɔ. 

6Na si lɛ́yiƒala-a iye ńteti awɔ Yerusalem 

ńtenwini mina lɛla lideedi lɛni mɔɔyá mɔɔkɛ́ lɛlɔyɔ ni, unyemi ɔsɔ utata-mi na 
mina kenye kemmo. 

7O Unwoti, nyimo lɛla lɛni na Edomƒuɔ bábla na limeyi lɛni na Yerusalem ɔ́yu 
kalɔ. Báva básu banini, “Bigyingya ɔma ɔmmɔ! Bɛƒɛ lɛtɔ lɛmmɔ ku ana atabi ani 
bakya kalɔ ƒui kede kede!” 

8Awɔ Babilon, ámanku ka bayila-a udu. Lɛlɔ lɛdubɔyɔ ukyuli ɔni medie-ɔ kasi 
aani kalɛ na éti ábla-bu. 

9Na lɛlɔ lɛdubɔyɔ ukyuli ɔni mada ƒula bebi lɛgba na waƒiɛmi-ma atabi lɛlɔ ni. 

Kɔgya 138 

1O mina Unwoti, ndubɔgya-a enu na limwi-ɔ ku mina kayi ƒui na lɛlɔ badine ku 
bayikune bamba bani náka bámana-a anumi. 

2Ndububoku lɛlɔ kalɔ na liti mina anumi lɛtina ƒula kakpakɔ kedee na limwi-ɔ 
lɛnyi, ɔsika aayɔ́-bu uwi ndi uwi na asia ƒula litemi kama. Na édie átina ka ƒula 
lɛnyi ku ƒula ɔda bubo bɔ́kɔ katɔ ƒui butulo lɛla ndi lɛla. 

3Limeyi lɛni na líwulo lɛkpali-ɔ ni, énu-mi bɔkpali na ákya-mi kayi na áya na 
mina kɔyu kɔ́kɛ ɔyikun. 

4Kalɔ lɛlɔ baga ƒui badubumwi-ɔ lɛnyi, O Unwoti, ɔsika bénu ƒula kenye etemila. 

5Na badubudie lɛnu bete-ɔ na ala ani na ábla ɔsu. Ɔsika eekeye geen. 

6Unwoti, ina ka eli katɔ katɔ mmɔ muedi ni, aanu bani muuboku lɛlɔ kalɔ 
kɔnyana. Na bani mɔɔkɔliku lɛlɔ katɔ ni, bana ablala lɛnɔ átabɛ-ɔ. 

7Ina ka ala ani muukpóku-mi áka ámana-mi ni, amu ada mina ngba. Na adubudie 
ƒula kɔnu atina mina bekisine ƒui. Na ƒula kɔdianu kɔnu kɔdubɔƒɔ-mi ngba. 

8Na ngyi ka kasusu kani na Unwoti ubo ute-mi kadubo-nwu kemmo lɛni. Ɔsika 
aayɔ́-bu uwi ndi uwi. Na buuvele ka awɔlɔ ƒula kabla kani kalɔ na ése na bula akɔ. 

Kɔgya 139 

1Unwoti, éduo-mi kayi ku lɛlɔ kemmo ánu ƒui na agyi kalɛ na nse. 

2Na agyi-mi ablala ku kɔvinkɔ ƒui. Na mina lili kemmo kakali ƒui kátabɛ-ɔ na kesii 
kani na eli mmɔ. 

3Ákɔku mina busie taavi ku mina bɔtɛ ánu. Na agyi mina ablala kemmo ƒui kede 
kede. 

4O Unwoti, asa litemi lɛdi lɛdubɔlɛ-mi kenye kemmo ni, agyi lɛla lɛni na ndubo 
bɔsu kukuuku. 

5Áaka ámana-mi kesi kesii na ƒula kɔnu mɔɔgyumana-mi. 

6Kalɛ na éti agyi-mi kemmo kágyu geen ɔni utulo ami ɔlati kalɔ bunu. 

7Lɛɛɛdubo bɔkana bukeli ƒula anumi busie kesii kadi. Na naaakana lɛlɔ bɔbala 
ƒula anumi lɛnɔ bɔkya kesii kadi. 

8Si lɛ́kɔ lísie katɔ ni, akya mmɔ. Si ubu kemmo na líduo ńtátɛ lɛnɔ akya mmɔ. 

9Si lɛ́kwɛ avwi na líveyi lísie ɔgyu kakaaka na ɛpu ɔvi ngye muedi ni, 

10mmɔ geen ƒula kɔnu kɔdubo-mi bɔkpanku. Na ƒula kɔdianu kɔdubɔtɔnku-mi na 
ebunku-mi. 

11Na si masu nnii lɛdisa lɛdubɔbala-mi na ɔƒiiwi unwini usien ute-mi muedi ni, 

12ɔɔɔdubo bɔtɛ, ɔsika lɛdisa lɛdi bukeye na ƒula anumi. Na lɛdisa ku bukeye bɔdi 
unwi na ƒula kudɔ. 

13Ɔsika awɔ návɔ-mi lɛlɔ ekpo ƒui na ásala-nya ákya mina uni kaƒɔ kemmo. 

14Ndubumwi-ɔ, ɔsika kalɛ na éti ávɔ-mi ni, ubo liƒu. Na ƒula ablala ébomo na mina 
kayi kagyi ɔmɛni nwaa. 

15Uwi ɔni na ákya aavɔ́ mina ekubi na aasála-nya na mina uni kaƒɔ kemmo na 
mɔɔlɛ lili na bɔbɛ kemmo ni, awɔ ágyi ka nkya mmɔ. 

16Mina bɔvɔ kesii kadi kátabɛ-ɔ asa na báwɔ-mi. Na énweni mina ngba bulie 
emeyi bumomo ése na ƒula ɔku kemmo asa na mina lɛlɔ kakɛ kadi kadubuse kalɔ 
na kaƒɔ kemmo. 

17Unwoti Katɔti, ƒula kakali káƒɔ kuye geen na kana kemmo lɛnɔ kágyu geen na 
kemomo. 

18Na si banii baka ƒula kasusu ni, ketulo ɛpu kɔnwinimi. Na si lɛ́gyinya na nkɛ ni, 
ƒula kudɔ kani na nli. 

19Sɔsɔ ni, O Katɔti Kedee, ɔdubɔda-mi kubiti si banii ádu balalane. Ya na bekyuli 
bani mbo likyulikpi banyonu-mi! 

20Bekyuli bammɔ baatɛmi ala ekpidi taasiku-ɔ lɛlɔ, na bada ƒula lɛnyi lɛnɔ na ulu 
ɔni nátamanaku lɛlɔ. 

21O Unwoti, bekyuli bani muukisi-ɔ ni, ami lɛnɔ muukisi-ma. Na bani ƒui mɔɔta 
tenye-ɔ lɛlɔ ni, uukpóku-mi na muukisi-ma geen. 

22Naaanu-ma bɔdia munu munu, ɔsika mɔɔnu-ma aani-mina bekisine. 

23O Katɔti, awɔ ɔlati kɔku-mi na ati kalɛ na nse. 

24Sia-mi anu na si nkɛ ulu ukpidi ɔdi lɛlɔ na eti-mi asiaku ngba ƒui ulu lɛlɔ. 

Kɔgya 140 

1O Unwoti, die-mi na bekyuli bekpidi enu kemmo. Na agyumana-mi na lɛlɛ kalala 
bablane enu kemmo. 

2Likpidi bɔbla kakali kani na bekyuli bammɔ beeti. Na baakya kekpo uwi ndi uwi. 

3Bágyu bana inye beti yayaaya aani balakpi. Na bana inye bɔɔdú bekyuli aani 
kɔlakpi bɔdu kalɛ. 

4O Unwoti, da-mi die bekyuli bekpidi bamɛni enu kemmo. Na agyumana-mi na 
lɛlɛ balalane bani mɔɔwia ka bekpeli-mi lɛgba na bayila-mi udu mɛni kudɔ. 



1122 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Ɔsika bekyuli bekpidi bákywɛ-mi kɔkpagyuɛ bése. Na béwi bana lɛsawu lɛnɔ 
bése-mi kɔvinkɔ. 

6O Unwoti, mɔɔkpali-ɔ, awɔ ndi mina Katɔti. Nu-mi bɔkpali. 

7O Unwoti Ɔyikune Ƒui, awɔ ndi mina ɔƒɔne ɔni mɔɔgyumana-mi kpakplaa. Na 
awɔ nékpo éte-mi na kekpokɔ. 

8O Unwoti, taya na kakali kani na mina bekisine bábla mina lɛlɔ ubo-nwu 
kemmo. Amu badubɔkɛ-mi lɛlɔ ɔyikun na benye beteekpoku-mi uwi ƒui. 

9Taya na bani náka-mi bákya na baawia-mi likpidi badi-mi lɛlɔ. Ya na ɔgbankpi 
ɔni baawia ka ubo-mi lɛlɔ unwini usie-ma kudɔ. 

10Na aya na agyabi ani náƒɔ ogya ewi-ma lɛlɔ. Na ebo-ma atákya lɛgyavonku 
kemmo na ubu voo kemmo kalɛ na basɔ balálɛ kudii! 

11Taya na ukyuli ɔni muubile bekyuli anyi ɔkɛ bɔnwuna bɔdi na kalɔ kamɛni lɛlɔ. 
Ya na lɛbibo lɛsiaku bekyuli bani muuti kalala kasusu. 

12Unwoti, ngyi nwaa ka eekpó teete bawabane na ɔgbankpi kemmo. Na aanu 
bani mɔɔyaki ala lɛlɔ. 

13Sɔsɔ geen ni, bekyuli bani nse siin badubo-ɔ enu bɔgya, ɔsika badubo bulie na 
ƒula anumi uwi biala. 

Kɔgya 141 

1Unwoti Katɔti, awɔ na muuwulo taakpali. Se atu na enu-mi bɔkpali na ebo pla. 

2Ya na mina katɔ bɔkpali bunwini aani oloƒui ƒɛƒɛɛ ɔni baakyula na ƒula anumi. 
Na si lɛ́kɔliku mina enu katɔ ni, na ɔbla aani useyi uwi akpala ani na baabla teete-
ɔ. 

3O Unwoti, ya na lɛti mina kenye bɔda na lɛkɔsi bɔtɛmi! 

4Taya na mina kayi kasia likpidi lɛdi bɔbla lɛlɔ. Na taya na liti lɛlɔ lɛkya bekyuli 
bekpidi ablala kemmo. Na taya na bana adila adi ada-mi ɔkwɛ. 

5Taya na lini ka ukyuli ɔni nse siin ɔni-mi kɔtu iye ɔdɔnku-mi. Ɔsika ɔmmɔ 
ɔdubunwini lɛƒɔndia mmomu ute-mi. Taya na lɛƒɔ bumwi bɔdi lɛsiku bekyuli 
bekpidi kudɔ aani kalɛ na beewi ukyuli lili nnɔmii, ɔsika mɔɔkpali katɔ uwi biala 
nnii utatɛ utete bekyuli bani mbo likyulikpi. 

6Si uwi ɔni na béƒwimi bana lɛlɔ badine básiku atakpɛ eli bátáva kalɔ ni, uwi 
ɔmmɔ na bekyuli bammɔ badubɔnu bɔti ka mina etemila adi sɔsɔ. 

7Na badubo bana ekubi bugyingya buwi kɔƒiɔtɔ atu aani atakpɛ kɔkɛ, kalɛ kalɛ. 

8Nsu mina anu asia awɔ mina Unwoti Katɔti lɛlɔ kani. Gyumana-mi na lɛkɛ 
kabɛkɔ na ƒula kudɔ kalɛ na neeeduo ɔgbankpi ɔdi kemmo. 

9Kɔkpagyuɛ kɔni na mina bekisine bákywɛ-mi ƒui ni, da-mi die-ku kemmo. 

10Na aya na balalane banu beduo ama alati bana kɔkpagyuɛ kɔmmɔ kemmo uwi 
ɔni na áya-mi na lɛ́lɛ sɛɛn na bana enu kemmo. 

Kɔgya 142 

1Líwulo keku lɛ́kya mina Unwoti. Na lɛ́talaku mina lɛdi katɔ lívele-nwu ka ɔnu-
mi kɔnyana. 

2Lɛ́ka mina etemila ƒui lɛ́tina-nwu. Na lɛ́da ala ani muukpóku-mi ƒui lɛ́va-nwu 
anumi. 

3Si uwi ɔni na enu áƒɛ-mi na lɛ́yila lɛnunsia ni, awɔ agyi ulu ɔni lɛlɔ na eti-mi 
asiaku. Bekisine bábɛ bákywɛ-mi kakpagyuɛ na mina kɔvinkɔ. 

4Si lɛ́nu lɛ́mana ni, mɔɔnu ka ukyuli ɔdi uuubo na ute-mi kebunku kadi. Ɔmmɔ 
ɔsu ńtakɛ katamikukɔ kadi. Na ukyuli ɔdi lɛnɔ ɔɔɔdaku mina ngba lɛda. 

5Lɛ́kpali awɔ, mina Unwoti Katɔti, na lɛ́su-ɔ nnini, “Awɔ ndi mina katamikukɔ. 
Na awɔ kani mɔɔwia na mina ngba ƒui kemmo. 

6Nu-mi bɔkpali, ɔsika nkya ɔgbankpi bonwu kemmo. Die-mi na mina bekisine 
enu kemmo ama bani nsiaku-mi beekpóku-mi kpakplaa mɛni ɔsika bebo ɔkplu 
betulo-mi! 

7Die-mi lɛku ɔgbankpi bonwu ɔni kemmo na nkya aani ɔtɔntɛne kalɛ na lɛkɛ 
bɔnwuna. “Na ndubumwi-ɔ lɛnyi na ƒula bekyuli kedee kasalakɔ ɔkɛnku lɛƒɔndia 
lɛni na ábla-mi ɔsu.” 

Kɔgya 143 

1Unwoti Katɔti, ka ese siin na asia ƒula litemi kama ɔsu ni, se atu na enu mina 
bɔkpali ku mina buvele. Na aya na linu lɛla lɛdi lɛsiku-ɔ kudɔ. 

2Na tatɛku ami ƒula kabla ɔblane litemi. Ɔsika ukyuli ɔyawine biala na uli ngba 
na kalɔ kamɛni lɛlɔ uuuse siin na ƒula anumi. 

3Mina ukisine ɔbi ɔsiaku-mi na uukpóku-mi. Úbo-mi ɔ́va kalɔ na ɔ́di-mi lɛlɔ. Na 
úti-mi ɔ́kya lɛdisa kemmo aani ukyuli ɔni nékpi kukuuku. 

4Ɔmmɔ ɔsu enu adaku-mi bɔƒɛ na nsɔ liiibo lɛnunsia lɛdi. 

5Lɛ́kali lɛ́nu uwi ɔni návi na líduo lɛlɔ kemmo lísie ɔgyu na lɛ́nu akɔla ala budie 
taatina ani na ƒula enu ábla. 

6Lɛ́kɔliku mina enu katɔ mɔɔkpali-ɔ aani kalɔ kani lɛlɔ na ntu bɔ́kwii bɔ́sa ƒui. 

7Unwoti, nu-mi bɔkpali. Mina lɛnunsia lɛ́sa. Na téti lɛlɔ tabɛla-mi, si ɔɔɔdi lɛni ni, 
ndubo bukpi aani bamanvine bani ntɔ kalɛ. 

8Teenyimene-mi ɔtanta biala ka aayɔ́-mi uwi ndi uwi. Ɔsika ƒula lɛlɔ kani na mina 
anu asia. Tina-mi mina kasiakɔ, ɔsika awɔ kani na mɔɔkpali ku mina kɔyu ƒui. 

9Die-mi lɛku mina bekisine enu kemmo O Unwoti. Ɔsika awɔ na líkeli 
ḿbatamiku. 

10Tina-mi kalɛ na lɛbla ƒula lɛƒɔyɔ, ɔsika awɔ ndi mina Katɔti. Na aya na ƒula 
lɛƒɔndia lɛtɔnku-mi na lɛsia ngba ulu geen ɔmmɔ lɛlɔ. 

11O Unwoti, die-mi lɛku mina lɛbibo kemmo ɔkɛnku ƒula lɛnyi kedee lɛlɔ ku ƒula 
ɔyikun ɔsu na lɛkɛ ngba bɔƒɔ. 

12Ɔkɛnku kalɛ na aayɔ́-mi uwi biala ɔsu ni, yila mina bekisine ƒui udu. Ɔsika ƒula 
kabla ɔblane na ndi. 

Kɔgya 144 

1Muute Unwoti kusɛ kusɛ. Anwu ndi mina Lɛtakpɛ. Ɔsika anwu mɔɔtina-mi kalɛ 
na liti mina enu likpo kekpo. Na anwu mɔɔyá na mina animi aata na mina ekpola 
lɛlɔ. 

2Awɔ ndi mina lɛtakpɛ ku katamikukɔ kesii kani mɔɔkɛ́ bɔƒɔ. Ƒula lɛlɔ na mina 
anu asia, ɔsika adi mina ɔgyumanane ɔni muuboku mina bekisine eli kalɔ teete-
mi na mɔɔdi-ma lɛlɔ. 

3O Unwoti, bi na abu bekyuli bayawine bɔdi bute-ɔ ɔsu na bɔ́ƒɔ-ɔ kuye lɛni? Na 
bi ɔsu na eeti-bu lɛlɔ kasusu uwi ndi uwi lɛni? 

4Buse aani ɔƒɛƒɛɛ. Na bula emeyi ese aani ɔƒɛ ɔyuli ɔni mɔɔyii taakya kani na ɔ́sa. 

5O Unwoti, bwɛ kayaa na ebeduo-bu lɛlɔ mɛni. Na etuku abi ammɔ na uyɔ utaalɛ-
nya kemmo. 

6Na aya na kayaa kataabwɛ ogya na ugyingya ƒula bekisine bammɔ ƒui. Bo ƒula 
atula lɛ-ma na ayila-ma udu. 

7Die ƒula kɔnu si katɔ na ada-mi edie-ma akɔ, na lɛlɛ ketu bonwu kani náka-mi 
kákya mɛni kemmo na kadi bamba bekyuli bamɛni enu akɔ. 

8Ɔkɔ ala sɔɔn na bagyi bɔsu na bana ablala ƒui ɔkɔ na adi. 

9Ndubɔtu ɔnu ɔwɔdi lite-ɔ na mina ɔbentaa lɛlɔ liti limwi 

10awɔ ɔni mɔɔyá baga baadi kekpo lɛlɔ. Awɔ muukpó teete ƒula kabla ɔblane 
Dawid na aaƒɔ́-nwu na nwuna bekisine ekpola aladi-nwu lɛlɔ. 

11Die-mi lɛku kadi bamba bekyuli bani mɔɔnyi ɔkɔ uwi biala ku ala bɔkpali 
muedi mɛni akɔ. 



1125 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

12Ya na bula bebi bakɔdi babla aani egyii ani mbo ɔkplu. Na bula belekubi 
beteekeye aani atabi ani na béti bátu ɔga lɛgbanya na bákwaa-nya na eekeye 
kalɛ. 

13Ya na bula linwu liyi ku edula lidu lidu na bula baƒonu lɛnɔ bawɔ na bemomo 
mpim mpim. 

14Na bebuo bani mɔɔtuma teete-bu bataawɔ pii na betebile kaƒɔ na aya kukpi 
kusie kama. Na taya keku iye kɔnu kenye kɔdi kɔlɛ bula lɛblɔnu lɛlɔ! 

15Na bekyuli bani na bana Unwoti ndi Katɔti ni, lɛlɔ lɛdubɔyɔ-ma, ɔsika ama na 
kusɛ kusɛ ɔmɛni udu ɔɔsiaku. 

Kɔgya 145 

1Ndububo-ɔ lɛnyi kudu lɛkɔliku-ɔ katɔ. Na nteemwi-ɔ lɛnyi kedee úti úsela uwi 
ƒui. 

2Limeyi ndi limeyi ndubumwi-ɔ lɛnyi na lɛtalaku ƒula lɛnyi katɔ uwi ndi uwi. 

3Unwoti Katɔti úbomo geen, na ɔ́manku bumwi. Na nwuna ɔyikun ni, ukyuli ɔdi 
ulénu-nwu kalɔ kudii. 

4Ƒula ablala ɔsu ni, badubo-ɔ bumwi ɔ́si kaba útédu kaba. Na badubo ƒula ala 
enengudi lidu lidu ani na ábla lɛsa bɔkɔ. 

5Badubɔsu kalɛ na ƒula lɛgadi liikeye, na ndubulie kalɔ na liduo lɛlɔ kemmo lɛnu 
ƒula akɔla ala budie taatina lidu lidu lɛni na aabla. 

6Na bekyuli badubɔsu ala enengudi ani na ábla, na lidie ƒula ɔyikun bonwu keyi 
lɛtina. 

7Badubo lɛbuni bonwu lɛni na ábla-bu butaasu ku lɛlɔyɔ, na bedie agya basu kalɛ 
na ese siin na ebo lɛƒɔndia. 

8Unwoti ubo lɛƒɔndia na ɔɔnu kɔnyana na uléti kɔnyi pla pla, na ɔɔyɔ́ bekyuli uwi 
ndi uwi. 

9Unwoti Katɔti ɔdia ute ukyuli biala. Na ala ani ƒui na údie ni, ɔɔnu ana ƒui 
kɔnyana. 

10O Unwoti, ala ani ƒui na édie adubumwi ƒula lɛnyi. Na ƒula bekyuli kedee ƒui 
badubo-ɔ lɛnyi katɔ bɔtalaku. 

11Badubɔsu kalɛ na ƒula lɛga kadikɔ keekeye ku kalɛ na ebo ɔyikun. 

12Na ɔmɛni ɔdubɔya na ukyuli biala ɔnu ƒula ablala bonwu ɔti ku kalɛ na ƒula Katɔ 
Ɔga Ɔma lɛgadi liikeye. 

13Na ƒula lɛga kadikɔ kammɔ keeebo kawɔlɔkɔ na awɔ kani ndubɔdi lɛga buteesie 
uwi ƒui. Unwoti ɔɔdi nwuna linyese lɛlɔ na ubo lɛƒɔndia na nwuna ablala ƒui 
kemmo. 

14Na bekyuli bani ƒui mɔɔbla kpɛtɛ kpɛtɛ ni, Unwoti ɔɔda-ma na ɔɔkya-ma 
ɔyikun. Na bani na bakya lɛbibo kemmo ni, uukpó teete-ma. 

15Ƒula ala ediedi ƒui aanu-ɔ anumi. Na awɔ muute-ma bana lɛdila na uwi lɛlɔ. 

16Awɔ muubimi ƒula enu na lɛla biala nli ngba lɛɛkɛ́ nina lɛla lɛni na ɔɔwia. 

17Unwoti use siin na ulu biala lɛlɔ, na ubo lɛƒɔndia na nwuna ablala ƒui kemmo. 

18Unwoti ude bekyuli bani mɔɔkpali-nwu ulu lɛlɔ ku ɔbu geen. 

19Bekyuli bani ƒui mɔɔyia-nwu ku ɔbu ni, ɔɔbla bana lɛyɔla teete-ma. Na uunú 
bana kɔvanu na uubo taabaƒɔ-ma si bévele-nwu. 

20Na bani ƒui mɔɔyɔ́-nwu ni, ɔɔgyumana-ma. Nsu balalane ama ni, ɔdubɔyila-ma 
udu. 

21Ndubumwi Unwoti uwi biala. Amii nwuna ala ediedi ƒui bimwi-nwu lɛnyi 
kedee 

ɔ́si ɔƒɛni úsela uwi ƒui. 

Kɔgya 146 

1Bɛya na bumwi Unwoti. O Unwoti, ndubɔkpali-ɔ limwi ku mina kɔyu ƒui! 

2Uwi ɔni na mmu nli ngba mɛni ku mina ɔlɔna ni, ndubumwi Unwoti Katɔti. 

3Biteti anu bitasia bagadine lɛlɔ iye bayawine bebi badi lɛlɔ, ɔsika ɔdi ulakana-
mi bubunku. 

4Si ɔdi ɔ́yula ni, ɔ́sa únwini lɛla likpine na bɔva na badubo-nwu. Na nwuna 
kasusu ku kakwɛ kawɔlɔkɔ kadi mmɔ. 

5Lɛlɔ lɛdubɔyɔ ukyuli ɔni néti nwuna anu 

ɔ́sia Yakob Unwoti Katɔti lɛlɔ ka ubunku-nwu, ɔsika úti Unwoti ɔ́bla nwuna 
Katɔti. 

6Anwu nédie kalɔ kammɔ ƒui ku ɛpu ku ala ani ƒui nkya-nya kemmo, na ɔɔdi 
nwuna litemi lɛlɔ uwi biala. 

7Anwu mɔɔtɛ litemi teete bekyuli bani na beekpóku. Na bani na kɔka kɔɔda ni, 
uute-ma adila. Na bani na bákya-ma ɔtɔ lɛnɔ ni, uudie-ma na baakɛ́ bɔnwuna. 

8Unwoti Katɔti uubimi banumbwɛne anumi. Na bani na bekyuli béboku-ma kalɔ 
ni, ɔɔkɔliku-ma katɔ, na ɔɔyɔ́ bekyuli bani na bese siin. 

9Ɔɔnu baƒɔ lɛlɔ, na uudie bekpinebi ku bekpinele. Nsu balalane ama ni, Unwoti 
Katɔti uubile bana ablala ku kɔkwɛ ƒui. 

10Unwoti Katɔti ɔdubo lɛga bɔdi uwi ƒui. O Sion, ƒula Unwoti ɔdubɔdi lɛga na kaba 
bekyuli ƒui lɛlɔ. Bɛya na bumwi Unwoti. 

Kɔgya 147 

1Bɛya na bumwi Unwoti! Ɔsika ɔdia ka bumwi bula Katɔti. Ɔdi lɛla lɛbuni, na 
ɔ́manku lɛnɔ. 

2Unwoti Katɔti ɔ́sɔku Yerusalem ɔ́tu, na ɔ́sala bani na béƒie bátɔlɔku ƒui 

ɔ́sɔku-ma úboku ɔma. 

3Bani na bana enu áƒɛ ni, 

ɔ́ya na bákɛ lɛnunsia lɛwɔdi. Na ɔ́mana-ma alɛbi ƒui na ása. 

4Ɔgyi ayabi ani ƒui na udie kalɛ na emomo. Na ubo ɔ́di biala ku nwuna lɛnyi. 

5Bula Unwoti Katɔti úbomo na ubo ɔyikun geen. Nwuna lɛnunda lɛni na ɔda ɔɔnu 
ala kemmo kágyu geen, na uuubo kawɔlɔkɔ. 

6Unwoti Katɔti ɔɔkɔliku bekyuli bani muubo-ku lɛlɔ kalɔ katɔ. Na bekyuli bani 
mɔɔkɔliku lɛlɔ katɔ ni, uuboku-ma kalɔ. 

7Bidie enugya lɛnu bimwi Unwoti. Na bɛgya lɛbentaa bidie bumwi lɛnu bite bula 
Katɔti. 

8Anwu náya na ulɔyɔ ɔ́ƒɔ kayaa ƒui. Na ɔɔyá na ɔnantu ɔɔna teewi kalɔ, na livo 
lɛɛkwɛ́ abi lɛlɔ. 

9Uute beƒiebuo adila na baadi, na ɔɔnyuɛ baasɛ bebi bani muuwulo kɔka lɛnɔ. 

10Bekyuli bani néti bana anu básia bapɔnkɔ ɔyikun iye bekpone bani nkɛ lɛgba 
lɛlɔ ka wedie-ma, balayɔ Unwoti Katɔti kaƒɔ. 

11Na bani mɔɔyia Katɔti na benye baanu ulu teete nwuna bɔyɔ bɔni naaasa kudii 
ni, bana lɛlɔ mɔɔda Katɔti kubiti. 

12Amii Yerusalem kadi bekyuli ƒui, bimwi Unwoti Katɔti na bɛkɔliku-nwu lɛnyi 
katɔ, 

13ɔsika abuala na úti ɔ́kalɛ bina ɔba kenye kpakplaa. Na úte ƒula ɔma kemmo bebi 
kusɛ kusɛ. 

14Ɔ́ya bɛ́kɛ atu bɔyɔ ɔ́ka ɔ́mana ƒula ntɛ mmɔ. Na anta ku kamu káƒɔ ɔma ɔmmɔ 
kemmo. 
15Na lɛla biala na Unwoti ɔ́su ni, liigyingya teesie kesi kesii kɔnakunwi. 

16Ɔɔyá na etubankɛ aayu taaƒɔ kalɔ ƒui na eekeye ƒututuu aani bebuo linwini. Na 
nwuna kɔkɛ wɛlɛ wɛlɛ kɔɔƒɔ́ kalɔ ƒui aani ntɔ kalɛ. 

17Na ɔdi ɔɔyu aani abanta bonwu bonwu. Na ɔdi biala ulakana kɔyɔ kɔmmɔ 
kenye bunye. 

18Ɔɔyɛɛlɛ abanta amɛni ƒui si údie lɛdi, na eenwíni ketu taagba si ɔƒɛƒɛɛ úkpo ɔ́vi-
nya lɛlɔ. 

19Unwoti úti nwuna ɔda bubo ku ala bɔtina ƒui úte Yakob kaba kemmo bebi bani 
ndi Israelƒuɔ. 

20Útabla ɔmɛni útete kadi bamba bekyuli badi kudii. Na baaagyi kalɛ na ɔɔtɛ 
litemi lɛnɔ. Bɛya na bumwi Unwoti. 

Kɔgya 148 

1Bɛya na bumwi Unwoti. Bimwi Unwoti Katɔti na bibo-nwu kudu bɛsiku katɔ ku 
kayaa kakaaka ƒui! 

2Amii Katɔti batu ku amii nwuna kabla bablane lisu ƒui, bimwi-nwu! 

3Ɔƒɛ ku kɔbuli ku ayabi ku ala ani ƒui muukeye na kayaa ƒui, bimwi-nwu. 

4Amii kayaa ala ku ntu bɔni nƒa katɔ kakaaka ƒui, bimwi Unwoti Katɔti. 

5Bimwi-nwu, ɔsika Unwoti Katɔti údie lɛdi na údie lɛla biala ku nwuna kenye 
litemi. 

6Ɔ́ya na ala ammɔ enye ana kunyekɔ úti úsela uwi ƒui. Na lɛla lɛdi lilakana ala ani 
na ɔ́bla úse mɛni bɔvumana uwi ɔdi kudii. 

7Amii ala ani ƒui na údie ɔ́kya kalɔ lɛlɔ ƒui, bimwi-nwu lɛnyi! Na amii bani ƒui nkya 
ɛpu kemmo lɛnɔ bimwi-nwu lɛnyi! 

8Ogya ku etubankɛ ku ulɔyɔ ku ɔƒɛƒɛɛ kpakplaa ɔni muukpó na biinú-nwu lɛdi 
ƒui bimwi-nwu. 

9Abi ku abinkpo ku adingyii ku egyii enengudi ƒui 

10ku beƒiebuo ku bebuo bamba ƒui na aku kemmo bani mɔɔkpɛ́ kaƒɔ lɛlɔ ku kayaa 
baasɛ bani muunú-nwu litemi ƒui, bimwi-nwu. 

11Kalɔ lɛlɔ baga ku bekyuli ƒui ku lɛlɔ badine ku kalɔ lɛlɔ litemi batɛne 

12ku bakloƒu ku begblebi, banana ku beleku ku banamu ƒui, bimwi Unwoti Katɔti 
lɛnyi. 

13Bina ƒui bɛya na bemwi Blɔti, ɔsika anwu lɛti kani nse kede kede ƒui. Na nwuna 
bukeye bɔ́ƒɔ kayawi ƒui, na bɔ́kɔ búbo bɔ́vi kalɔ ƒui. 

14Ɔ́ya na nwuna kadi bekyuli Israelƒuɔ bani mma-nwu lɛlɔ bálɛ lili, ɔsika 
ɔɔgyumana-ma kpakplaa aani akɔ ɔni mbo ɔyikun ku ese kangyaa. Bɛya na 
bumwi Unwoti. 

Kɔgya 149 

1Bɛya na bumwi Unwoti. Bidie ɔnu ɔwɔdi bite-nwu. Na bimwi-nwu na bekyuli 
kedee ƒui akɔ. 

2Israel, lɛlɔ lɛyɔ-mii, amii bani na Unwoti Katɔti údie. Na amii Sion bebi ku bawɔ 
ni, lɛlɔ lɛyɔ-mii na bina ɔga lɛlɔ. 

3Bɛtɔ katɔ na biti bimwi-nwu lɛnyi. Na biti enukpɛ agyala ku lɛbentaa bidie lɛnu 
bimwi-nwu. 

4Ɔsika lɛlɔ lɛɛyɔ́ Unwoti Katɔti na nwuna bekyuli lɛlɔ. Na ɔdubɔya na bani nse 
buɛɛ ƒui balɛ lili, ɔsika ɔdubɔƒɔ-ma. 

5Bɛya na bekyuli kedee ƒui bakɛ lɛlɔyɔ na bekeye na bana kɔtɛnkɔ. Na bedie lɛnu 
momoomo! 

6Bɛya na buteenu bana bumwi lɛnu kɔku na bana inye kemmo. Na beti kuwii 
kɔni bádɔ-ku lɛvi inyɔ bada. 

7Na beti bedie baƒiɔkpane kasi na bani bekyuli kɔtu. 

8Na bana baga ku batɔnkune ni, bebo-ma kɔgba. 

9Na batɛku-ma litemi na badu-ma kɔtɔ aani kalɛ na bénweni bése. Kenyekɔ ku 
ɔbu ɔmmɔ udu na béti béte bekyuli kedee bamɛni. Bɛya na bumwi Unwoti. 

Kɔgya 150 

1Bɛya na bumwi Unwoti. Amii kadi bekyuli ƒui, bimwi Unwoti Katɔti na nwuna 
kakpakɔ kedee kemmo! Bimwi anwu ɔni nédie kayaa na uli-ka lɛlɔ mmɔ ku 
ɔyikun. 

2Bimwi-nwu na nwuna ala ebendi ani na ɔ́bla ɔsu. Na nwuna bumwi bɔkɔ katɔ 
butédu kalɛ na ɔ́bla ala abuni útédu kenye. 

3Bɛvwi kɔkpɛɛ biti bimwi-nwu. Na bɛgya agyangba ku lɛbentaa biti bimwi-nwu. 

4Bɛgya agyala ani mɔɔku na bɛtɔ biti bimwi-nwu. Biti agyala ani na bédi ku 
kɔbuli bimwi-nwu ku atoloyii. 

5Bimwi-nwu ku enukpɛ agyala ani mɔɔku ku agyala ani muusié ɔgyu. 

6Bɛya na Unwoti Katɔti ala ediedi ani ƒui mbo ngba emwi-nwu. Bɛya na bumwi 
Unwoti. 

Agba 

Agba 1 

Agba Adanku Kasusu Kadi 
1Agba amɛni na Dawid ubidi Salomo ɔni ndi Israelƒuɔ Ɔga úbo. 

2Na lɛla lɛni na agba amɛni adanku ndi ka atina bekyuli na bakana badi lɛlɔ lɛlɔ 
na benu asugba kalɔ. 

3Na bekyuli batɛya kalɛ na bada lɛlɔ kaduɛ na belie ngba buni, na babla ala na 
ulu lɛlɔ siin na adia lɛnɔ. 

4Agba amɛni ndubɔya na bani na bana kasusu kásɔ bati lɛla. Na begblebi ku 
bakloƒu bati lɛla na babla kasusu na bana keliela lɛlɔ. 

5Na bani na báda anu ni, bana lɛnunda lɛɛkɔ́ katɔ teebu. Na bani mɔɔnu ala 
kemmo taati lɛnɔ bati bana kasiakɔ. 

6Na benu agba ku kenwini etemila kalɔ na benu banundane agyolo ku kekuma 
atɛ kalɔ. 

7Unwoti bɔyia ndi ukyuli lɛlati kalɔ kesekɔ. Nsu badɔlɔdi beení lɛnunda etemila 
ku kalɛ na badi lɛlɔ lɛlɔ kaduɛ. 

Da Anu Ɔkɛnku Kalɛ Na Ƒ'ɔti Ɔɔlɛ-ɔ Kpakplaa Lɛlɔ 
8Ubi, se atu na enu ƒ'ɔti ɔda bubo. Na teni ƒ'ini lɛla lɛni na ɔɔtina-a. 

9Lɛla lɛni na átɛya bana kudɔ ɔdubunwini kagabwa kebi-ɔ lili. Na unwini asɛɛ 
abuni akya-a limɔ. 

10Mina ubi, si bekyuli bekpidi baadɔ́dɔ-ɔ ni, nwini kama kya-ma! 

11Badubɔkana na basu-ɔ banini, “Bo, basiaku-bu. Na aya na bɔbɛ na bɔdu ukyuli 
ɔdi! Na bubi kesii kadi butaatu bekyuli bani nátabla-bu lɛla lɛdi. 

12Ya na bubweli-ma ngba ngba aani kaƒiɔtɔ, na bɔyila-ma udu ƒui aani bekyuli 
bani nánu béduo ubu kemmo. 

13Na bana ala abuni ani na búƒie bɔ́ƒɔ ni, bɔdubuyile bula lɛtɔ ku-nya! 

14Bo na ebenyeku-bu kpakplaa, na abu ku-ɔ bɔdubule ala ani na búƒie bɔ́ƒɔ mmɔ.” 

15Ubi, tesie ku bekyuli bammɔ udu! Tani tede bana kɔvinkɔ munu munu! 

16Baababla ku usi taatábla ekpidi. Na baababla teewi ubugya kalɔ. 

17Keeke na aakywɛɛ kakpagyuɛ si baasɛ benye baanu! 

18Nsu uuuse lɛni ku bekyuli bammɔ udu. Ama alati lɛlɔ na bebi baatú, na kubu 
na baasia ama alati lɛlɔ. 

19Bekyuli bani ƒui na anumi eegyie-ma na lɛkɛ likpidi lɛlɔ ni, lɛni na bana 
kawɔlɔkɔ kaabla. 

Bɔlɛ Ute Bekyuli Bani Muuní Lɛnunda 
20Lɛnunda lise aani ukyuli ɔni muubó kudu na lilu lɛlɔ. Na uute kenye na kɔsalakɔ 
ƒui. 

21Na ɔɔkpali bani ƒui nkɛ ulu unengudi ɔni lɛlɔ baaní lɛsɛ, na uubó kudu taasiku 
awodu eli. Na ɔɔsu nwuna kenye na ɔma unengudi ɔmmɔ awoduku kɔyakun 
kenye. 

22Lɛnunda ɔ́kpali ɔnini, “Amii bani na bina kasusu kásɔ ni, uwi ɛlɛ na bɛdubusie 
anumi ku bina ngba bɔni násɔ bulie bitédu? Uwi ɛlɛ na amii bani mɔɔmá litemi 
geen lɛmmɔ bɛdubɔbla lɛni bitédu? Na amii badɔlɔdi bikisi lɛlati? 

23Si bunu na bínu-mi bɔdɔnku ni, nka ala ani ƒui nkya-mi kayi kemmo na 
ndubudie lɛsu-mii, na lɛya na bɛti mina lili kemmo kakali ƒui. 

24“Nsu bítakpete-mi uwi ɔni na lɛ́kpali-mii. Na uwi ɔni na lídie enu nnii mɔɔƒɔ́-
mii ni, ɔdi útenwini útanu-mi. 

25Na ka bíni mina bɔlɛ na bilátuna bɛnii ndɔnku-mii ɔsu ni, 

26Ami lɛnɔ ndubo-mii bɔma si uwi ɔni na ɔgbankpi úbo-mii lɛlɔ. Na lɛpii-mii si 
uwi ɔni na lilikpi ala eekpóku-mii, 

27na ese aani ɔƒɛƒɛɛ kpakplaa uwi ɔni na ɔgbankpi ɔda-mii ɔɔvínku aani ɔƒɛƒɛɛ ɔni 
mɔɔkya ligede na ala ani nétulo-mii áya na kayi kaakpulu-mii. 

28“Uwi ɔmmɔ ni, bɛdubɔkpali ami Lɛnunda, nsu naaakpete-mii. Na bɛdubɔwia-
mi na bilanu-mi. 

29Ɔsika bíkisi lɛlati na bítaƒuna ka bitaayia Unwoti ku ɔbu. 

30Bíni mina bɔlɛ na bíveli atu na mina bɔdɔnku ɔsu 

31na ngba bɔni udu na bilie ni, nwuna ebi na bɛdubo bɔdi. Na ulu ɔni na bɛ́ƒuna 
ka bɛsia ni, nwuna ala emo-mii. 

32Ɔsika bekyuli bani na bana kasusu kásɔ ni, ngba bukpidi bɔni na belie ndubo-
ma bɔdu. Na ala ani na badɔlɔdi baakali ka átɛ áwɔlɔ ƒui ndubo bɔya na bayii ku 
udu. 

33Nsu bani ƒui muunú-mi litemi ni, badubulie ngba na atu bɔyɔ kemmo, na lɛla 
lɛdi lilékpoku-ma na balayia ka ukpidi ɔdi walɛku-ma lɛnɔ.” 

Agba 2 

Lɛnunda Libo Kɔsia 
1Mina ubi, si áƒɔ mina etemila, na áklibi mina ɔda bubo ése éte lɛlɔ, 

2na ƒula kɔtu kɔsia lɛnunda etemila lɛlɔ na áya na ƒula kayi kasia ala kalɔ bunu 
lɛlɔ 

3na eevele ala kemmo bɔnu taati na eevele ala kalɔ bunu kpakplaa 

4na aawia-nya aani kalɛ baawia sika ɔƒualadi na asia-nya kama aani akɛla abɛladi 
ni, 

5na ɔdubɔya na enu kalɛ na baayia Unwoti kalɔ na ati-nwu lɛnɔ. 

6Ɔsika Unwoti muute lɛnunda! Na nwuna etemila aayá na ukyuli ɔɔtí lɛla na ɔɔdá 
anu. 

7Bekyuli bani nse siin ni, uusé-ma kama ka badi lɛlɔ. Na ɔdi lɛgyumanala ute 
bekyuli bani na lɛla lɛdi lɛɛɛda-ma na bana kasiakɔ. 

8Na bekyuli bani mɔɔdi nwuna litemi lɛlɔ siin ni, ɔɔgyumana-ma na bana kasiakɔ. 
Na ɔɔda bani nsiaku-nwu kama siin taasiaku bana kɔvinkɔ. 

9Na adubunu lɛla lɛni ndia na lɛdi ulu lɛlɔ siin kalɔ na ulu buni biala lɛlɔ. 

10Ɔsika lɛnunda lɛdubuduo-ɔ kayi kemmo na lɛlati lɛƒɔ-ɔ kɔyu kemmo ku ebiti. 

11Na ala anu bɔsia taabla-nya ulu lɛlɔ ɔdubɔgyumana-a na ala kalɔ bunu bɔda-a 
kɔkɔɔkɔ. 

12Lɛnunda lɛmmɔ lɛdubɔƒɔ-ɔ lɛsiku bekyuli bekpidi kasiakɔ, na alásala lɛlɔ ku 
bani mɔɔtɛmi enyekpi. 

13Bekyuli bamɛni udu baada ulu geen ɔmmɔ taava na beeti ulu ukpidi ɔni néti-
ma úselaku kasuudikɔ. 

14Na ebiti aada-ma ka bataabla likpidi na lɛlɔ lɛɛyɔ́-ma na bana likyulikpi ala 
bɔbla lɛlɔ. 

15Bana ala bɔbla ƒui buse gontii na bana ablala adi likyulikpi sɔɔn. 

16Lɛnunda lɛdubɔda-a lidie uleku ɔsɔnɔdine unyemi kudɔ, uleku ɔmmɔ ɔdi ɔgya 
uliene ɔni mɔɔlɛ́ ɔgyani kama katɔlɔ. 

17Ɔ́lɛ nwuna ligblebi uwi kɔgya kɔni na úlie na údie lɛla lɛni na únyimiku-nwu na 
Unwoti anumi atu. 
18Nwuna ɔtɔ kemmo buduo ɔdi ulu ɔni néti úsela kekpine, na nwuna kavinkɔ ƒui 
kadi bekpine kakyakɔ ulu. 

19Ɔdi uleduo-nwu kudɔ taasɔ teenwini iye ɔsɔ ɔnu ngba ulu geen ɔmmɔ ɔsia. 

20Sia bekyuli babuni kasiakɔ mmomu, na asia bekyuli bani nse siin kavinkɔ. 

21Ɔsika bekyuli bani kayi kemmo ablala nse siin kani ndubulie ngba na kalɔ 
kammɔ lɛlɔ. Na bani na lɛla lɛdi lɛɛɛda-ma kani ndubɔkya-ka kemmo. 

22Nsu belikplune ama ni, Unwoti ɔdubɔda-ma udie kalɔ kammɔ lɛlɔ. Na bani 
mɔɔlɛ́-nwu kama ni, na ɔkpɛ-ma ɔlɛku-ka kemmo. 

Agba 3 

Ti Ƒula Anu Sia Unwoti Lɛlɔ 
1Mina ubi, tayiƒala ala ani na lɛ́tina-a. Mmomu da mina ɔda bubo kya ƒula kayi 
kemmo. 

2Ɔsika ɔmmɔ ndubɔya na elie ngba gyɔlɔɔ na ala adianku-ɔ na keyi kayɔku-ɔ. 

3Tanyonu lɛƒɔndia bɔbla ku litemi kama bɔsiaku siin. Ti ala amɛni bo bala ƒula 
limɔ na aya na akɛ keliekɔ na ƒula kayi kemmo. 

4Ɔmɛni ɔdubɔya na aƒɔ lɛnyi na adia na Unwoti ku bekyuli ƒui anumi. 

5Ti ƒula anu ku kayi ƒui sia Unwoti lɛlɔ. Na teti anu tasia awɔ ɔlati ƒula ala kalɔ 
bunu lɛlɔ. 

6Nu-nwu ti na ƒula lilu ƒui lɛlɔ, na ɔdubɔtɔnku-ɔ na ƒula kasiakɔ ƒui. 

7Ƒula anumi atatɔlɔ-ɔ na anu lɛlɔ ɔnundane. Mmomu yia Unwoti na enwini kama 
akya likpidi. 

8Ɔmɛni ɔdubɔya na akɛ ɔlɔkplu na ɔlɔna kemmo na lɛlɔ ekubi asa-a kpakplaa. 

9Ti ƒula lɛkɛ teemwi Unwoti. Na eti ƒula edula biala ebi edeedi ete-nwu. 

10Ɔdubɔya na ƒula linwu liyi ku edula abuni na akpambui lɛnɔ eyi ku ntɛ mini 
mini. 

11Mina ubi, teni si Unwoti ɔɔní-ɔ kɔtu ka ɔklibi-ɔ. Na utekpoku-ɔ si ɔɔdɔnku-ɔ 
lɛnɔ. 

12Ɔsika bekyuli bani na Unwoti ɔɔyɔ́ ni, ama na ɔɔlɛ kpakplaa aani kalɛ na ubi ɔti 
ɔdi ɔɔní ubidi ɔni na ɔɔyɔ́ kɔtu. 

13Lɛlɔ lɛdubɔyɔ ukyuli ɔni nákɛ lɛnunda na uunú ala kalɔ. 

14Ɔsika ubo kɔsia utulo sika ɔƒualadi. Na nwuna lɛkɛ litulo sika ugyiedi. 

15Lɛnunda lɛ́ƒɔ kuye litulo asɛɛ ebi ani náƒɔ kuye geen muedi. Na lɛla bamba lɛni 
na ukyuli ɔɔwia lɛdi lítaƒɔ kuye liiitulo ɔmɛni. 

16Lɛnunda lɛdanku ngba gyɔlɔɔ na nwuna kɔdianu. Na nwuna kɔmiinu lɛnɔ 
kɔdanku lɛkɛ ku ɔbu. 

17Nwuna lilu lɛdi kasiakɔ kabuni. Na lɛdi keyi buɛɛ lilu. 

18Ngba kugyii ndi lɛnunda ute bani nda-nwu kpakplaa. Lɛlɔ lɛdubɔyɔ bani nébo 
enu báda-nwu. 

19Lɛnunda na Unwoti úti ɔ́kya kalɔ kammɔ ɔka kalɔ. Na ala kalɔ bunu na úti údie 
katɔ ɔ́ƒala kayaa. 

20Na ɔkɛnku nwuna lɛlati lɛlɔ na úle ntu bonwu bɔmmɔ akpa akpa. Na ɔɔyá na 
liƒlukutu lɛnɔ lɛɛyu amii. 

21Mina ubi, sia ala bɔnu taati anu ku etemila kemmo bɔƒuna kaduɛ na tada ɔdi 
tava. 

22Ɔsika ɔmmɔ ndi ƒula ngba. Na ɔdubunwini aani sika asɛɛ na ƒula limɔ ani 
ndubɔkya-a bɔdia. 

23Na adubusie ƒula ngba ulu kɔkɔɔkɔ. Na ƒula ɔgba uletulo iye agbanta. 

24Si áyu átɛ ni, liƒu biala lilada-a, mmomu adubɔlɛɛ na lɛlɛɛ lɛyu-ɔ. 

25Tayia ɔgbankpi ɔni muuyú bekyuli taatu iye ala ani muubieku balalane. 

26Ɔsika Unwoti lɛlɔ na ése kayi na anwu ndubudie-ɔ na alakya kakpagyuɛ kadi 
ɔgba. 

27Teni lɛbuni bɔbla bute ukyuli ɔni mɔɔwia-a kebunku si ánu ka ébo ɔyikun 
ɔmmɔ. 

28Tasu ƒula ukyulikpana anini, “Teesie, kɔnaadi na ebo abaƒɔ,” si lɛla lɛni na 
uuvele-ɔ lise-ɔ ɔmwi. 

29Awɔ ku ukyuli ɔdi bitasa lili likpidi na ƒula liku ɔkpana lɛlɔ, ka bilie bide ku 
ebiti. 

30Tada ƒula ɔkpana kenye kekeeke si útabla-a lɛla lɛdi. 

31Anumi etegyie-ɔ na bekyuli bekpidi bani mɔɔkya lɛsɛ lɛlɔ. Na tasiaku bana 
ɔbladu kama. 

32Bekyuli bekpidi bammɔ ala eesé Unwoti lɛlɔ geen. Nsu bekyuli bani nse siin ni, 
ulábɛla-ma nwuna kasusu. 

33Unwoti uuwida bekyuli bekpidi kɔduli. Nsu nwuna kusɛ kusɛ ɔɔsiaku bekyuli 
bani nse siin. 

34Na ɔɔpii bekyuli bani mɔɔpii bekyuli ka baatalaku lɛlɔ katɔ ɔsu. Mmomu 
uubunku bani muuboku lɛlɔ kalɔ. 

35Banundane baakɛ́ ɔbu kese. Nsu badɔlɔdi ama ni, kɔƒa na beli bete. 

Agba 4 

Lɛnunda Lɛ́ƒɔ Kuye Litulo Lɛla Biala 
1Mina bebi, bise atu na binu ami bina ɔti ɔda bubo. Bise atu na bɛkɛ ala kalɔ bunu. 

2Ala ani ndi etemila geen na áƒɔ kuye na mɔɔtina-mii. Anwuɔsu bitenwini kama 
bitakya-nya. 

3Uwi ɔni na ndi ɔnamu na lɛ́kya mina ɔti kaduli, na ami kani ndi mina uni ubi 
ɔnanabi ni, 

4Ɔ́tina-mi ala na ɔ́su-mi ɔnini, “Ƒie mina etemila da kpakplaa ku ƒula kayi ƒui. Di 
mina ɔda bubo lɛlɔ na adubulie ngba. 

5Nu ka ebo lɛnunda ku ala kalɔ bunu. Na tayiƒala mina etemila iye edeyi-nya kudɔ 
esie kesii bamba. 

6Tenwini kama takya lɛnunda, na lɛdubo-ɔ bɔgyumana. Yɔ lɛnunda na lɛdubo-ɔ 
lɛlɔ bɔnu. 

7Lɛla linengudi ƒui lɛni na ɔlɛka awia ndi lɛnunda. Ina ka ɔdanku ƒula lɛla biala 
ni, nu ka ebo ala kalɔ bunu na lɛla biala na aabla kemmo. 

8Ya lɛnunda lɛ́ƒɔ-ɔ kuye geen na lɛdubɔkɔliku-ɔ katɔ. Kya-nwu kɔgbu na ɔbu 
ɔdubɔkya-a lɛlɔ. 

9Ɔdubudi lɛka lɛni mɔɔdia bɔnu ɔsia-a lili na akɛ kagabwa kani muukeye.” 

10Ubi, nu-mi litemi na aƒɔ lɛla lɛni na mɔɔsu-ɔ. Ɔmmɔ ɔdubɔya na elie ngba na 
akwa emomo-ɔ. 

11Lɛnunda lilu na mɔɔtina-a. Na lɛtɔnku-ɔ lɛsiaku lilu lɛbuni lɛlɔ. 

12Na si akɛ eesié ni, elekpuulo. Na si usi lɛnɔ na akɛ eekeli ni, alatutu. 

13Da mina ala ani na lɛ́tina-a na tanyonu-mu Da-mu kaduɛ, ɔsika ala ammɔ ndi 
ƒula ngba. 

14Tasiaku balalane lɛgba kanyakɔ. Na tasia lilu lɛni na bekyuli bekpidi bakɛ. 

15Die-ma kasiakɔ ƒui atu na tasia mmɔ munu munu Sɔ bana lilu ƒui lɛlɔ na enwini 
asia ƒula kasiakɔ bamba. 

16Ɔsika bekyuli bekpidi balátuna bɔtɛ talɛɛ útédu ka bábla likpidi. Likyulikpi 
bɔbla liiyú-ma lɛlɛlɛ wetédu ka bebile ukyuli ɔdi ngba. 

17Ulikplu bɔbla búnwini-ma adila, na kalala bɔbla ndi bana ntu bɔni na baaní! 

18Ukyuli ɔni nse siin kavinkɔ keekeye aani ɔtanta kadi kani négye kadubo na 
keekeye teebu utédu ka ɔbla nwaa ƒui. 

19Nsu bekyuli bekpidi kavinkɔ aka kese aani ubu ɔni nse suu geen. Na balati lɛla 
lɛni mɔɔyá na beetulo taagbanta. 

20Ubi, nu lɛla lɛni mɔɔsu-ɔ kaduɛ. Na ƒula kasusu kasia litemi biala lɛlɔ geen. 

21Taya na mina etemila avi-ɔ anu. Mmomu ya na eduo-ɔ kayi kemmo geen. 

22Ɔsika adi ngba ete ukyuli ɔni nákɛ-nya, na aayá na awɔ ukyuli umodi ɔmmɔ 
aakɛ́ ɔlɔkplu. 

23Na lɛla lɛni ntulo ƒui ni, da ƒula kayi kemodi kammɔ kaduɛ, ɔsika ngba libiɔ lɛni 
mɔɔyu ntu kadi. 

24Ya na kɔyalɛtɛ kusie kama ƒui na ƒula kudɔ Na etemila ani muusé lɛlɔ ƒui atalɛ-
ɔ kenye. 

25Taanu ƒula anumi ligeen uwi biala si akɛ, na ƒula anumi asia kesii kani na ésela 
kani. 

26Sia ƒula kasiakɔ anu kaduɛ ka kese-ɔ siin asa na ánya ésela. Nu ka ɔdi ulu 
kpakplaa na ulegyiileku-ɔ. 

27Tedeyi tesie kɔmii iye kɔdianu. Na edie ƒula ɔgba na likpidi bɔbla kemmo. 

Agba 5 

Bɔlɛ Na Lɛsɔnɔdi Lɛlɔ 
1Ubi, nu mina lɛnunda etemila kaduɛ. Na enu-mi lɛlati etemila ani mɔɔsu-ɔ. 

2Mmɔ na adubɔtɛya kalɛ na baabla ala ulu lɛlɔ, na ƒula enyekuli aklibi lɛlati ala 
ese lɛlɔ. 

3Uleku ɔsɔnɔ ɔdine ni, nwuna enyekuli aatɛmi ala mini mini aani uwɔ. Na etemila 
ani mɔɔlɛ́-nwu kenye aayu kayi buɛɛ aani nnɔmii. 

4Nsu lɛla lɛni mɔɔsia kama teebo lɛɛyu ɔdu kati kati na use yayaaya aani kewii 
kani bádɔ-ka lɛvi inyɔ. 

5Kekpine ulu na nwuna lɛgba lɛtɔ lísela. Na kaƒiɔtɔ kemmo kani na ɔdubo buduo. 

6Ɔsika ɔɔɔda ngba lɛda munu munu. Lilu gonti lɛlɔ kani na ɔkɛ úsela na anwu 
ɔlati ɔɔɔgyi. 

7Ɔƒaani ni, mina bebi, bise atu na binu. Na lɛla lɛni na ndubo-mii bɔsu mɛni ni, 
ɔdi utedeyi utesie kesii bamba. 

8Sia ulu ɔni nse sɛsɛɛ na ɔ́gyunku uleku ɔmɛni udu kakyakɔ. Na tani tede nwuna 
ɔtɔ kayakun, 

9si ɔɔɔdi lɛni ni, adubɔda ƒula ɔyikun ala abuni ƒui ewi bekyuli bamba. Na ɔlalane 
ɔdi enu kemmo na ƒula ngba bɔdubɔwɔlɔ. 

10Na baƒɔ ndubo ƒula lɛkɛ bɔƒɔ bunwini bana lɛdi. Na ƒula lɛbibo ƒui ebi enwini 
bekyuli bamba kaduli lɛkɛ kese. 

11Na ɔmɛni ƒui kama ni, ɔlɛ kemmo na adubo bɔtɛ buteedumo uwi ɔni na éesusu 
ƒula ɔlɔna ku ɔlɔgyii ɔmmɔ ébile áwɔlɔ. 

12Mmɔ na awɔ ɔlati adubɔsu lɛlɔ anini, “Ńtenu bɔlɛ! Na líni na mina kayi kemmo 
ka lɛƒɔ bɔklibi bɔni na baaklibi-mi. 

13N ́tadi mina ala batinane litemi lɛlɔ. Na ńtaƒɔ bekyuli bani mɔɔtina-mi ulu buni 
bɔlɛ. 
14Líibo ḿbedu ubu kɔtu kesii kani na mina ngba bɔyii udu ƒui, na kadi bekyuli ƒui 
anumi.” 

15Du ntu na awɔ ɔlati ƒula libiɔ kemmo ni, ntu buni bɔni mɔɔgbá taasi ƒula libiɔ 
kemmo. 

16Bɔda na aada ƒula libiɔ ntu buni ese na buyi bɔgba butéwi lilu lɛlɔ? Na aya na 
ƒula ntukpa buni ntu bamamba bɔgba butéwi ɔma kemmo kadi ƒui kasakɔ? 

17Ya na ala amɛni ƒui ese ete awɔ lɛti kani. Na tele-nya tete baƒɔ. 

18Ya na ƒ'ulekudi unwini libiɔ lɛni ndanku kusɛ kusɛ. Na lɛlɔ lɛyɔ-ɔ na uleku ɔni 
ndi-ɔ lɛkloƒu uwi uleku ɔni na éti mmɔ lɛlɔ. 

19Use aani akwa ubi ɔkɔdi ɔni mɔɔdia bɔnu ku lɛlɔyɔ. Ya na nwuna anyii ani nlɛ-
nwu kayi emo-ɔ uwi ndi uwi. Na nwuna bɔyɔ butaada-a kayi uwi ƒui. 

20Mina ubi, bi ɔsu na ɔyalɛ mmomu ala na ɔlɛka ada-a kayi, na ataaƒuƒuɛ ukyuli 
bamba uleku anyii? 

21Ɔsika Unwoti ɔɔnu ukyuli biala lɛla lɛni na ɔɔbla, na ɔɔkɔ́ku nwuna kasiakɔ 
biala taanu. 

22Ukyuli ukpidi ni, nwuna ekpidi lɛlɔ na baasia teeƒie-nwu. Na nwuna ablala 
muunwíni kɔbuli kɔni muudie-nwu. 

23Na nwuna lɛlɔ lɛlɔ takana bɔdi ɔsu na ɔdubo bukpi. Na nwuna kɔdɔlɔ pii ɔsu na 
ɔdubo bɔyii. 

Agba 6 

Tɛya Lɛla Lɛdi Limeyi Ndi Limeyi 
1Mina ubi, si ákya ɔku ɔdi kɔnu éte ƒula ɔkpana iye enye-nwu kama na nwuna 
kayu kadi ɔsu, nsu aaagyi-nwu kaduɛ, 

2iye si ényimi lɛlɔ ku linyese lɛdi na ánu áti ka ábala lɛlɔ na lɛla lɛni na ásu ɔsu 
ni, 

3babla na awia ulu na edie lɛlɔ! Use aani ka éti lɛlɔ ése ɔkpa éte-nwu. Anwuɔsu 
sie-nwu kudɔ na etéboku lɛlɔ kalɔ na evele ƒula ɔkpana ɔmmɔ kpakplaa! 

4Tatɛ litemi lɛmmɔ lɛlɔ talɛɛ na lɛlɛɛ biala litasia-a anumi. 

5Keli ɔgbankpi aani kalɛ na akwa uukeli ɔgbini iye aasɛ uukeli kakpagyuɛ kani 
na bákywɛ-nwu. 



1138 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

6Amii bakɔsɔne bɛnu balalɛ na bɛtɛya lɛla. Bɛnu bana ablala na bɛda anu! 

7Beeebo ukyuli ɔni muudie lɛdi taasu-ma lɛla lɛni babla, na beeebo ukyuli ɔni 
mɔɔví taanu-ma lɛlɔ iye lɛlɔ ɔdine ɔdi. 

8Nsu baaklibi edula buse kaƒɛndi uwi, na baasála-nya na edula ɔƒɛwi. 

9Na amii bakɔsɔne ni, uwi ɛlɛ sɔɔn na bɛdubɔtɛ butaalɛɛ butédu? Na uwi ɔmani 
na bɛdubɔta bina kalɛɛkɔ? 

10Si ánu ka átɛ ávili, iye eli aalɛɛ teesie taasɔ, iye eti enu ényimi kayi eli aanwuna 
ukpludi ni, 

11kɔwaba kɔdubo-ɔ buyu bɔtu aani uyune kalɛ. Na ayaki adubo-ɔ bukpoku aani 
kekpo ukpone kalɛ. 

12Ukyuli ukpidi ku ɔlalane ni, bɔkɛ kani na ɔɔkɛ taavi uwi ƒui ku ɔkɔ etemila. 

13Anumi na baamana bekyuli. Na lɛgba na baata ala taasia kalɔ teeti taatina 
bekyuli ala. Na animi na beedie kayaa teeti taatɛmi. 

14Bana kayi kemmo kasusu kekpidi kaayá na likpidi kɔkwɛ kani na baakya. Na 
baakya lɛsɛ uwi ndi uwi. 

15Nsu ɔgbankpi ɔdubɔsiaku-ma kɔnakunwi. Na badubɔyii udu ɔni na baaagyi 
beeese, na kakwɛ kadi keeebo. 

16Alakpa aku adi akya na Unwoti ukisi geen. Na maatɛ adi eesé-nwu lɛlɔ, 

17ɔnusɛ ukpidi ukyuli bɔnu, ku unyemi ɔni mɔɔnyi ɔkɔ, ku enu ani mɔɔta pla pla 
taadu bekyuli bani nátabla lɛla lɛdi, 

18ku kayi kani muulie taakya likpidi kakwɛ, ku lɛgba lɛni mɔɔta pla pla na likpidi 
lɛlɔ, 

19ɔkɔ kenye litemi bediene bani mɔɔnyi ɔkɔ taaka ala. Ukyuli ɔni mɔɔkya bekyuli 
ntɛ taabla ala ani na ubile banwani ntɛ. 

Bɔlɛ Na Lɛsɔnɔdi Lɛlɔ 
20Mina ubi, da ami ƒ'ɔti ɔda bubo kaduɛ, na teni ala ani na ƒ'ini ɔɔtina-a. 

21Bo-nya da ƒula kayi lɛlɔ uwi ƒui. Na ebo-nya ada ƒula limɔ. 

22Na ala ammɔ adubɔtina-a ulu kesi kesii na akɛ. Si atɛ alɛɛ ni, adubɔgyumana-a. 
Na si áta katɛnkɔ ni, adubɔtɛmiku-ɔ. 

23Ɔsika ɔda bubo bɔmɛni bɔdi asogya, na ala bɔtina bɔmɛni bɔdi-ɔ bukeye. Na 
kalɛ na etemila amɛni aaklibi-ɔ na ati lɛlɔ bɔda ni, adi ulu ɔni lɛlɔ na adubɔsia na 
akɛ ngba. 

24Ɔdubɔda-a udie uleku ɔyalɛ enu kemmo ku uleku ɔsɔnɔdine kenyemini etemila 
kudɔ. 

25Ƒula kayi ketenwini katasia nwuna bɔdia lɛlɔ na ɔda-a limɔ. Taya na uti nwuna 
anumi ani na uusé ɔtɔlɔ-ɔ na uƒu-ɔ kasusu. 

26Ɔsika ɔyalɛ ɔdubɔyila-a udu butédu ƒula limeyi bodobodo muedi. Na ngba 
bumodi bɔmmɔ geen na uleku ɔsɔnɔdine ɔɔtú-ɔ uƒie aani eƒiebuo. 

27Si ukyuli édie ogya ku agyabi ásia lɛlɔ ni, webulo-ɔ bɔkyula ku ƒula adala? 

28Na si ésie ávi ogya ku agyabi lɛlɔ ni, lɛgba lɛdubo bubulo-ɔ bɔnani? 

29Lɛni geen na use ute ukyuli ɔni matɛ nwuna ɔkpana ulekudi kudɔ. Na ukyuli 
ɔni makya ɔkpana uleku kɔgbu ni, badubɔni-nwu kɔtu. 

30Bekyuli beleni uyune si úyu ɔsika kɔka mɔɔdú-nwu ɔsu na úyu ɔnii ɔɔdi umo. 

31Nsu si béƒie-nwu ni, ɔdubɔƒɔ eyula ammɔ kayu akpa maatɛ ina nwuna ɔtɔ 
kemmo ala ƒui na ɔdi ka uti uye asa waƒɔ kayu kammɔ. 

32Na ɔnana ɔni nádi kɔsɔnɔ ni, ɔdɔlɔdi geen na ɔdi, ɔsika ɔɔyila nwuna lɛlɔ udu 
ƒui. 

33Anwu ku alɛlɛbi ku kɔƒa. Na kɔƒa kɔmmɔ kulása-nwu lɛlɔ kudii. 

34Ɔsika uleku ɔmmɔ ɔgyani kogyulo kɔdubɔya na kɔnyi kutaakɔ-nwu. Anwuɔsu 
ɔɔɔdubo kɔnyana bɔnu si uudie-nwu kasi. 

35Na kɔnu bɔsia ku etela biala aaadubo-nwu kaƒɔ bɔyɔ si ina dɛ na etela ammɔ 
emomo. 

Agba 7 

Bɔlɛ Na Beleku Basɔnɔdine Lɛlɔ 
1Ubi, ƒie mina ɔda bubo da kaduɛ, na aklibi-mu ese na bɔƒɔ-ɔ lɛlɔ kemmo. 

2Da-mu kaduɛ na adubulie ngba. Gyumana-mu aani kalɛ na adubɔgyumana ƒula 
lɛnumi. 

3Nyimi-mu da ƒula animi lɛlɔ, Na enweni-mu akya ƒula kayi kemmo. 

4Su lɛnunda anini, “Awɔ ndi mina ɔnwani ulekubi.” Na alɔ ala kalɔ bunu anii ƒula 
lɛlɔ ukyuli. 

5Na ala amɛni adubudie-ɔ na uleku ɔsɔnɔdine enu kemmo. Na edie-ɔ na uleku 
ɔni mɔɔlɛ́ ɔgyani kama asɔnɔtɛ ani mɔɔní ukyuli taatákya likpidi kemmo kudɔ. 

6Nnye mina ƒansili kudɔ dii, na lɛ́nu lɛ́vinku kalɛmikɔ liƒi lɛdi. 

7Na lɛ́nu bani na bana kasusu kásɔ mmɔ. Badi bakloƒu bani nási baakɔ́ mɛni akɔ 
unwi. Na ɔɔɔgyi lɛbuni ku likpidi kavumana. 

8Okloƒu ɔmɛni ɔ́sia ɔblɔnu ɔdi lɛlɔ ɔɔyu úsela okodo ɔdi. Na ulu ɔmmɔ ɔkɛ ɔ́vi 
uleku ɔmɛni ɔtɔ kudɔ. 

9Na ɔ́ɔbla kadi buɛɛ na use susuusu uwi ɔni na keyi kadaku buti. 

10Uleku ɔdi ɔ́lɛ úbasiaku-nwu na ɔ́da lɛlɔ aani ɔyalɛ kalɛ na ɔda ɔnana ɔkwɛ. 

11Ɔsika uleku ɔni mbo kudu na kɔƒa kulekpo na ɔdi. Na ulélie kaduli uwi ɔdi. 

12Ɔgbami ku eyeya kani na adubɔnu-nwu Na ɔkɛ amadɔ amadɔ ɔɔƒulu taavi. 

13Uleku ɔmɛni ɔ́kya okloƒu ɔmmɔ kɔgbu na ɔ́ƒiɔ-nwu kenye. Na úƒi anumi ɔ́kun 
na ɔ́su-nwu ɔnini, 

14“Lɛ́bla mina unwi bɔbla akpala. Na ɔmwi lɛ́wɔlɔ lɛla biala ɔkɛnku kenye kani 
na líse lɛlɔ. 

15Anwuɔsu na lɛ́lɛ líbo mbasiaku-ɔ Lɛ́sia-a anu geen na ḿbanu-ɔ sɔsɔ! 

16Lɛ́ɛva mina atɛla líse. Adi kpɛtɛ kpɛtɛ abuni ani nási Egyipte kalɔ lɛlɔ ku 
kunweni lidu na adi. 

17Na lɛ́ya na ɔnyi ƒɛƒɛɛ ɔ́ƒɔ mina atɛla ammɔ. Nnɔmii bɔni baalɔ mira ku lidu 
bamba na lɛ́kuna líwi-nya lɛlɔ. 

18Bo, na butátɛ na bunu lɛlɔ emini usien umodi wetédu kadi bugye. Na bɔƒuƒuɛ 
lɛlɔ kaduɛ ku bɔyɔ! 

19Mina ɔgyani uuubo kaduli. Úsie ulugyuɔ ɔdi. 

20Úyile nwuna egulabi kavumi ku egulabi na úti ɔda ulu. Na ɔɔɔdubo tɔ wetédu 
kɔbuli kumodi ƒui!” 

21Ɔmmɔ ɔsu uleku ɔmmɔ ɔ́tɔlɔ-nwu útásiaku ulu bamba lɛlɔ ku nwuna atɛ mini 
mini ammɔ. Na nwuna katɔlɔ ɔsu úƒie-nwu kayi. 

22Na únwini ɔ́siaku-nwu kɔnakunwi aani ebuo ɔni bésela batádu iye akwa ɔni 
nánu kakpagyuɛ, 

23na unye ɔgya ka lɛtula lɛƒuala-nwu kayi. Na útavumanaku aasɛ ɔni muuveyi 
taatánu kamia na ɔɔɔgyi ɔnii ɔgbankpi kemmo na úsela. 

24Mina bebi, binu ala ani mɔɔsu-mii Na bise atu na ala ani mɔɔsu eduo-nya 
kemmo kaduɛ. 

25Bitaya na bina kayi katɔlɔ-mii na bɛsiaku-nwu kama. Na bitayii ulu na bɛsiaku 
ulu ukpidi ɔni lɛlɔ na úti-mii ɔɔsiaku lɛlɔ. 

26Ɔsika anwuɔsu na banana pii báyii udu, na bani na ɔ́ɔdu lɛnɔ bemomo. 

27Uleku ɔmɛni ɔtɔ ni, kaƒiɔtɔ ulu unengudi na ɔdi. Na ɔtɛ úsie kekpine ubu kalɔ 
kemmo lɛtɔ lɛmmɔ kemmo. 

Agba 8 

Lɛnunda Lɛɛkpali Ka Bekyuli Benu-nwu Ala Bɔtina 

1Ɔɔɔdi bɔkpali na lɛnunda lɛda bekyuli? Na ɔɔɔdi ala kalɔ bunu muubó kudu 
momoomo mmɔ? 

2Unye lilu lɛlɔ na kesii kani nákuku ƒui. Na uudí teenye elukpo ƒui lɛlɔ. 

3Unye lɛban lɛni ƒui na baasia teeduo ɔma unengudi ɔmmɔ kemmo kenye na ɔɔkɔ́ 
lɛsa na kɔyakun kɔmmɔ ƒui ɔnini, 

4“O amii bekyuli na mɔɔkpali. Amii kadi ƒui bekyuli na mɔɔtalaku lɛdi katɔ kalɛ 
na binu. 

5Bina kasusu kásɔ bibo na lite-mii lɛnunda. Bɛ́dɔlɔ bibo na lite-mii ala kalɔ bunu. 

6Bise atu na binu! Ɔsika ndanku ala abuni geen na ndubo-mii bɔsu. Ala ani ndi 
ulu na muubimi mina kenye taatɛmi. 

7Na lɛla lɛni ndi litemi geen lɛmmɔ na mina kenye kaasu. Na mina enyekuli ekisi 
ulikplu ala. 

8Mina kenye etemila adi etemila geen. Na lɛla biala líteƒu lítakya iye lɛbla gontii 
na etemila ammɔ kemmo. 

9Mina etemila ese nwaa ete ukyuli ɔni muunú ala kalɔ. Na bani na bagyi lɛla 
badubɔnu ka bɔƒiɔ bɔdi buuubo-nya kemmo. 

10Ƒuna mina ala bɔtina utulo sika ɔƒualadi. Na aƒuna lɛlati etulo sika ugyiedi. 

11Ɔsika lɛnunda lɛ́ƒɔ kuye litulo sika asɛɛ ani náƒɔ kuye geen. Na lɛla lɛdi liiibo na 
ukyuli ɔɔwia na kalɔ kamɛni lɛlɔ na bakana-ni buti bɔkɔku lɛnunda. 

12“Ami ndi lɛnunda, na nli na unwi bɔbla kemmo ku litemi bɔtɛ na ulu geen ɔmmɔ 
lɛlɔ. Mbo lɛlati ku ala kemmo bɔnu taati. 

13Unwoti bɔyia ndi likpidi bukisi. Nkisi lɛlɔ katɔ bɔtalaku ku bekyuli lɛlɔ bɔta 
teenye. Na nkisi likyulikpi ala bɔbla ku enyekpi bɔtɛmi. 

14Ami mɔɔlɛ ukyuli na mɔɔtɛ etemila siin. Ami mbo ɔyikun na muunú ala kemmo 
nwaa. 

15Mina lɛlɔ na baga baasia taadi bekyuli lɛlɔ. Na lɛlɔ badine beeti ɔda bubo 
bɔbuni teete bekyuli. 

16Ɔkɛnku-mi lɛlɔ na bagadine baadi bekyuli lɛlɔ ku babune bani mɔɔtɔnku 
bekyuli ulu lɛlɔ siin. 

17“Bekyuli bani ƒui mɔɔyɔ́-mi ni, ami lɛnɔ mɔɔyɔ́-ma. Na bani mɔɔwia-mi kama 
ulu baanu-mi. 

18Mina kudɔ na lɛkɛ ku ɔbu ɔɔsí. Na ɔdi lɛkɛ lɛni muutu uwi na ala aatɛku ukyuli. 

19Na ala ani muute mmɔ eekeye teetulo sika ugyiedi. Na kayu kani mɔɔƒɔ bekyuli 
ɔdia utulo sika ɔƒualadi buni ƒui. 

20Ulu ɔni nse siin lɛlɔ na mɔɔsia, na mɔɔbla ala ulu lɛlɔ. 

21Bekyuli bani ƒui mɔɔyɔ́-mi ni, lɛkɛ na muusé-ma kama, na muuyile bana 
egulabi kɔvumi. 

22“Ami na Unwoti ɔdanku asa na ɔdubuse kalɔ ku lɛla biala budie ku kuuku ala 
ani ƒui nákya. 

23Únyene-mi mina kenyekɔ asa na lɛla biala lɛdubuse kalɔ. Na nli asa na 
ɔdubudie kayawi. 

24Báawɔ-mi asa na Unwoti údie ɛpu, na nli uwi ɔni na abiɔ ku ntukpa ƒui bútebo 
tɔ. 

25Asa na abi adubɔkɛ kenyekɔ na abinkpo akɔ alɛ ni, báawɔ-mi kukuuku. 

26Asa na Unwoti wedie kalɔ kamɛni ku egyii ku livo iye lɛti lɛni lɛlɔ na ákwɛ enye 
ni, nkya kukuuku. 

27“Nnye mɔɔnu asa na údie kayaa na ɔ́bla-ka aani ligegu útébi ɛpu lɛlɔ. 

28Na nnye mɔɔnu asa na ɔ́bla ulɔyɔ ɔ́ƒala kayaa ku uwi ɔni na ɔ́bla ntukpa bonwu 
bɔni nágyu voo mmɔ ɔ́kya kalɔ lɛlɔ. 

29Na mɔɔnu asa na ɔ́sia kalɔ ubili aani ɔmii úte ɛpu ɔmmɔ ƒui kalɛ na uleyi ulavia 
mmɔ. Na kalɛ na úse kalɔ kammɔ ɔka kalɔ ni, nnye mɔɔnu. 

30Geen ni, ami ndi-nwu kabla kammɔ kakwɛ ɔkyane na nwuna kɔmadɔ. Na 
mɔɔkɛ́ ebiti limeyi ndi limeyi na lɛlɔ lɛɛyɔ́-mi na nwuna anumi uwi ndi uwi. 

31Na ami lɛnɔ ni, lɛlɔ lɛ́yɔ-mi na kayawi kammɔ ƒui ɔsu na ebiti áƒɔ-mi lɛlɔ kemmo 
ƒui na kadi ƒui bekyuli bammɔ lɛlɔ. 

32“Ɔmɛni ɔsu ni, mina bebi, binu-mi litemi, ɔsika lɛlɔ lɛdubɔyɔ bekyuli bani ƒui 
mɔɔsia-mi kasiakɔ. 

33Binu mina ala bɔtina na bɛda anu na biteni-mu. 

34“Lɛlɔ lɛdubɔyɔ bekyuli bani muunú-mi litemi na baanu-mi ulu limeyi ndi 
limeyi na benye bagya-mi na mina kayakun kenye. 

35Ɔsika ukyuli biala nánu-mi ɔti ni, ɔ́kɛ ngba, na nwuna lɛlɔ lɛdubɔda Unwoti 
ebiti. 

36Nsu bekyuli bani na báyii ulu na bátanu-mi ni, bábla lɛlɔ kalala. Na bani 
muukisi-mi ni, bati ka kukpi na baayɔ́.” 

Agba 9 

Lɛnunda Ku Kɔdɔlɔ Baalɔ Bekyuli 
1Lɛnunda lɛ́tu ɔtɔ, na nwuna kemmo kéwi. Na ɔtɔ ntɛ akpa maatɛ ada-nwu. 

2Ɔ́nwa adila na úse kadikɔ bonwu ku ntɛ lidu lidu úse ka bekyuli babadi. 

3Na ɔ́tala nwuna kabla bablane ka batálɔ bekyuli ƒui bavi na bebo. Unye kesii 
kani nákuku na ɔɔnu ɔma unengudi ɔmmɔ ƒui. 

4Mmɔ na ɔ́kpali ɔ́su bani na bana kasusu kásɔ na baaagyi bana kɔmii iye kɔdianu 
ɔnini, 

5“Bibo na bibadi mina adila na bɛni mina ntɛ bɔni na lɛ́sala líse. 

6Na bɛda bina adɔlɔla bɔbla bɛya na bise kalɔ ku ngba geen bulie na bɛda anu 
lɛnɔ.” 

7Awɔ ɔni madɔnku ukyuli ɔni na bekyuli anyikpi kani na ɔɔlɔ ni, kenye na ɔdubo-
ɔ bɔtu. Na ukyuli ɔni madɔnku ukyuli ukpidi ni, kalala na ɔdubo-ɔ bɔbla. 

8Anwuɔsu tekpoku lɛlɔ ka adɔnku ukyuli ɔmmɔ udu. Si ɔɔɔdi lɛni ni, badubo-ɔ 
bukisi. Nsu si ádɔnku banundane ama ni, badubo-ɔ bɔyɔ bubu. 

9Tina banundane ala na badubɔda anu bebu. Na atina ama bani nlie siin ala na 
badubɔti ala bebu. 

10Si aayia Unwoti ni, ese kalɔ aadá anu. Na si ánu Unwoti Kedee ɔmmɔ áti ni, agyi 
anii ése kalɔ adubo lɛla bɔti. 

11Lɛnunda lɛdubɔya na ƒula emeyi emomo ebu. Na akwa asia-a akwa lɛlɔ. 

12Na si áda anu ni, awɔ ndubɔkɛ kɔsia. Na si apii lɛnunda ni, awɔ ndubo abi bubo. 

13Uleku ɔni básia lɛnyi banii Kɔdɔlɔ ni, ubo lɛsɛ na uláƒalɛ. Ɔɔɔgyi lɛla lɛdi, nsu 
anwu ɔlati ɔɔɔgyi lɛni. 

14Uulie nwuna kayakun na kesii kani náta kákɔ, na ɔɔnu ɔma unengudi ɔmmɔ 
taamana. 

15Ɔɔkpali banana bani nkɛ bésela bana kabla kadi akɔ unwi unwi teemene ɔnini, 

16“Bo-mi kudɔ na abanu lɛla lɛdi na mina kaduli!” Na bani neeebo kasusu ni, 
ɔɔsu-ma ɔnini, 

17“Ntu bɔni na éyu kesii kadi áni ni, amu mɔɔyu kayi geen. Na adila ani na ábɛ 
átádi ni, anya mɔɔyu emini geen!” 

18Nsu ɔmɛni ƒui ni, banana bammɔ baaagyi ka bana bani na uleku ɔmɛni ɔ́ɔka 
bɔkpali lɛni na bésie ni, kaƒiɔtɔ kemmo na bátáwɔlɔ. 

Agba 10 

Salomo Úbo Agba Adi 
1Salomo agba bamba ndi amɛni. Lɛlɔ lɛdubɔyɔ bawɔne bani bebi mɔɔdá anu. Nsu 
ubi ɔdɔlɔdi bawɔne ni, badubuwulo ku kɔnyana. 

2Lɛkɛ lɛni na ukyuli ɔ́sia ulu ukpidi ɔdi lɛlɔ ɔ́kɛ ni, liiibo kɔsia. Nsu si elie ngba na 
ulu ɔbuni lɛlɔ ni, adubɔkɛ ngba bɔƒɔ. 

3Unwoti ɔɔɔdubo bɔya na kɔka kɔdu nwuna ukyuli ɔni mɔɔbla nwuna lɛƒɔyɔ. Na 
bekyuli bekpidi ama ni, Unwoti ulenu-ma ala ani na beevele-nwu. 

4Bakɔsɔne beeebo bawabane bunwini. Mmomu bagyoklone mɔɔkɛ́ lɛkɛ. 

5Okloƒu ɔni na ɔ́da anu ni, uunye kabla lɛlɔ kpakplaa ɔtumawi ƒui. Na okloƒu ɔni 
mɔɔtɛ taalɛɛ uwi ɔni na nka katuma kuƒi kɔ́lɛmi-nwu ni, kɔƒa na uuboku kaduli. 

6Kusɛ kusɛ ɔɔsiaku bekyuli bani mɔɔbu Unwoti. Na bekyuli bekpidi baabɛla bana 
kasusu kekpidi kɔkwɛ. 

7Bekyuli kasusu kaasia bekyuli babuni lɛlɔ, nsu balalane anyi muedi aayii kede 
kede. 

8Ebiti aada banundane si baalɛ-ma. Nsu katɛ batɛne badɔlɔdi ni, beebuli teeti 
anumi teebi kalɔ. 

9Na bekyuli bani mɔɔdi litemi lɛlɔ ulu lɛlɔ ni, balánya teegyiile. Nsu bani kasiakɔ 
nse gontii ni, badubo bugyiile bubuli. 

10Bekyuli bani mɔɔnu likpidi taamana bekyuli lɛnumi ni, baakya lɛsɛ. Nsu si 
átanu ukyuli anumi na ádɔnku-nwu mmomu na likpidi lɛdi ɔsu ni, eeboku keyi 
buɛɛ. 

11Bekyuli babuni etemila aakpanku ukyuli teesienku ngba kemmo. Nsu bekyuli 
bekpidi beeti ala teebi bana kasusu kekpidi. 

12Ukyuli bukisi bɔɔkya kadɔ ɔgya. Nsu bɔyɔ bɔsɔ bulánu likpidi na ukyuli lɛlɔ. 

13Bekyuli bani muunú ala kalɔ ni, baatɛmi lɛnunda etemila. Nsu badɔlɔdi ama ni, 
kegyiimi na badubuti bani-ma kɔtu. 

14Lɛlati lɛ́ƒɔ banundane kuye, nsu badɔlɔdi adɔlɔtɛ eeboku lɛlɔ bukpoku. 

15Balakɛne baanu bana lɛlakɛ aani kɔbi bonwu kɔni na ukyuli ɔdi ulakana 
bɔƒuaala. Na bawabane kɔwaba ndi bana ɔgbankpi. 

16Bekyuli babuni lɛyuƒɔla muubunku bana keliela. Nsu bekyuli bekpidi ama ni, 
likyulikpi ala bɔbla lɛlɔ beewiakun bana egulabi. 

17Bekyuli bani mɔɔtuna na baalɛ-ma ni, baasia ngba ulu lɛlɔ. Nsu bani muuní 
ɔmɛni ni, baakpanku bekyuli bamba lɛnɔ taatáyila. 

18Ukyuli ɔni muukisi ukyuli na ɔɔbɛla-mu ɔdi ɔkɔ ɔnyine. Na ukyuli ɔni mɔɔlɔ 
bekyuli anyikpi ɔdi ɔdɔlɔdi. 

19Sɔ tatɛmi pii, ɔsika atɛ pii aadanku likpidi. Da anu na akɔsi atɛ bumomo! 

20Bekyuli babuni etemila ese aani sika ɔƒualadi ɔni bekyuli bánu ka ɔdia. Nsu 
ukyuli ukpidi kayi kemmo ni, kɔsia kɔdi kulalɛ. 

21Bekyuli babuni baalɛ ukyuli ulu ɔbuni lɛlɔ. Nsu bekyuli bekpidi ama baayii udu 
na bana lɛla tati ɔsu. 

22Unwoti kusɛ kusɛ mɔɔyá na ukyuli uunwíni ɔlakɛne, na kɔnyana kɔdi kulásia 
ɔmmɔ lɛlɔ. 

23Badɔlɔdi ebiti ndi ka belie bataabla likpidi. Nsu banundane ebiti ndi ka bada 
udu buɛɛ na babla ala lɛnunda kemmo. 

24Ala ani na balalane baayia ka atalɛku-ma ni, anya geen ndubɔlɛku-ma. Na lɛni 
kani na bekyuli babuni ala ani lɛlɔ na bebo lɛnunsia adububo ete-ma. 

25Ɔgbankpi uubo bekyuli bekpidi lɛlɔ aani ɔƒɛƒɛɛ ɔni mɔɔkya ligede, na uuti-ma 
ƒui. Nsu bekyuli babuni kɔwodu kalɔ ɔka ɔni bákya uunye teetu uwi. 

26Bakɔsɔne baakya bekyuli bani kabla na baabla ɔlɛ. Na bese aani uyɔ ɔni 
muuduo ukyuli anumi iye ntɛ bɔnani bɔni mɔɔyá na kenye anyi aanyi. 

27Si aayia Unwoti ni, ngba buune-ɔ. Nsu balalane ngba bɔɔdá likuku. 

28Bekyuli babuni lɛnunsia liiboku ebiti, nsu ala ani na bekyuli bekpidi baasia anu 
eenwíni lɛƒua. 

29Unwoti ɔɔgyumana bekyuli bani nse siin, na ɔɔyila balalane udu. 

30Lɛla biala lɛɛɛdubo bekyuli babuni bukpoku. Nsu balalane ni, badubudie-ma 
bana kunyekɔ na kalɔ kamɛni lɛlɔ. 

31Kasusu buni na ukyuli ɔbuni uute ukyuli. Nsu unyemi ɔnii mɔɔnyi ɔkɔ badubo-
nwu bukulo budie. 

32Etemila ani mebunku ukyuli na ukyuli ɔbuni ɔɔtɛmi. Nsu etemila ani muusé 
lɛlɔ na balalane baatɛmi. 

Agba 11 

1Unwoti ukisi uyedine mɔɔnya ukyuli akya. Nsu lɛlɔ lɛɛyɔ́-nwu si ɔɔkɔ́ku ala 
teete-ma. 

2Si aatalaku lɛlɔ katɔ ni, kɔƒa bɔdi nsia. Nsu si eeboku lɛlɔ kalɔ ni, na aadá anu. 

3Bekyuli babuni ni, bana litemi lɛni lɛlɔ baadi ulu lɛlɔ mɔɔtina-ma kasiakɔ. Na 
balalane ama ni, bana litemi lɛlɔ tadi mɔɔyila-ma udu. 

4Ukyuli lɛkɛ lɛɛɛdubo-nwu bubunku Unwoti litemi bɔtɛ limeyi. Nsu ngba buni 
bulie muudie ukyuli na kukpi kemmo. 

5Bekyuli babuni ni, bana litemi lɛlɔ bɔdi ulu lɛlɔ mɔɔtina-ma kasiakɔ. Na balalane 
ama ni, bana ekpidi unu mɔɔsia-ma lɛlɔ. 

6Ngba buni bɔni na bekyuli babuni belie muudie-ma ɔgbankpi kemmo. Na lɛla 
lɛni lɛlɔ na balalane anumi eegyie ni, ani muunwíni kakpagyuɛ teedie-ma. 

7Si balalane békpi ni, ama ku bana lɛnunsia ƒui lɛ́yii udu, ɔsika bana ɔyikun ɔni 
neeenye ligeen lɛlɔ kani na basia anu. 

8Unwoti uudie bekyuli babuni na ɔgbankpi kemmo. Na balalane ama uunye 
taanu na beesié taatátua ɔgbankpi ɔmmɔ. 

9Enyekpi aayila ukyuli ɔkpana udu. Na ala bɔnu bɔti na lɛnunda kemmo uudie 
bekyuli babuni. 

10Si ala aatɛ teete ukyuli ɔbuni ni, ɔma ɔmmɔ bekyuli baakɛ́ lɛlɔyɔ. Lɛni kani si 
ukyuli ukpidi úkpi ni, kaƒɔ kaayɔ́-ma. 

11Bekyuli bani nse siin beete ɔma kusɛ kusɛ na ɔɔlɛ́ lili. Nsu balalane etemila eele 
bekyuli ntɛ na balakana bɔsala. 

12Si eedie ukyuli kalɔ ni, kɔdɔlɔ kɔdi. Na ukyuli ɔni na ɔ́da anu ni, uubile nwuna 
kenye kpoo. 

13Katɛ ɔtɛne keeke mɔɔví teebo abɛla kudu. Nsu ukyuli ɔni báƒɔ bádi ka ulátɛmi 
kalɛ kalɛ ni, baasu-nwu kɔbɛtɛ. 

14Si kadi badi bekyuli beeebo ɔtɔnkune ɔnundane ni, ɔma ulábla ɔma. Nsu si 
bébo kasusu betine pii ni, ɔma ɔmmɔ uusié kaduɛ. 

15Aawia ɔgbankpi teete lɛlɔ si éténye ɔƒɔ ɔdi kama na nwuna kayu ɔsu. Si ébulo 
ni, ɔdia utulo ka ebeteebo abi adi kama. 

16Beleku bani mbo lɛƒɔndia baakɛ́ ɔbu teetulo banana bani mbo ulikplu na baakɛ́ 
egulabi. 

17Si aabla lɛƒɔndia ni, awɔ ɔlati ƒula kɔyu mɔɔlɛ́ lili. Nsu si aabla kalala ni, aayila 
lɛlɔ udu. 

18Bekyuli bekpidi ni, uwi klukui kani na bana lɛkɛ liilie. Nsu bekyuli babuni akɛla 
ni, eetu uwi. 

19Bekyuli babuni baakɛ́ ngba. Na bekyuli bekpidi baasiáku kukpi. 

20Unwoti ukisi bekyuli bani na bana kayi kaaakɛ ulu unwi. Nsu bani mɔɔdi 
nwuna litemi lɛlɔ ulu lɛlɔ baayɔ́-nwu kaƒɔ. 

21Ɔbla-a nwaa ka Unwoti ɔdubɔni bekyuli bekpidi kɔtu. Nsu bekyuli babuni bebi 
ni, badubɔlɛ sɛɛn ɔni na lɛla lɛdi lilabla-ma. 

22Uleku ɔni mɔɔdia bɔnu na ɔɔɔgyi lɛbuni ku likpidi kavumana ni, nwuna ablala 
ese aani sika kakwɛnimi kani nda ɔplakuo enwu kemmo. 

23Bekyuli babuni mɔɔsia anu ka badubɔkɛ ebiti. Na bekyuli bekpidi ama ni, kɔtu 
bɔni kani na badubɔnu ulu bete. 

24Bekyuli badi bakya na beete bekyuli ala ku kaƒɔ, nsu bana lɛkɛ limomo teebu. 
Nsu babambadi lɛnɔ baabla lɛnumi, nsu baayila lɛla biala na bebo. 

25Bekyuli bani muute bekyuli ala ƒaa ni, ala aadianku-ma na eedú-ma ɔkwɛ. Lɛni 
kani na bekyuli bani muubunku bekyuli kalɛ na belie ku kayi ƒaa ni, ama alati 
lɛnɔ badubulie ku kayi ƒaa. 

26Beyedine bani mɔɔbɛla ala teese na basɔku beye kuye kpakplaa ni, bekyuli 
beewida-ma. Na bani muuyé ala teete-ma uwi ɔni na baayaki ala ammɔ ni, 
bekyuli beete-ma kusɛ kusɛ. 

27Si aawia lɛbuni teete bekyuli ni, bekyuli badubɔnu-ɔ kɔnyana. Nsu si aawia-ma 
likpidi ni, ɔgbankpi ndubo-ɔ bɔsiaku. 

28Si éti anu ásia ƒula egulabi lɛlɔ ni, adubo bɔyii udu! Nsu bekyuli babuni 
badubɔlɛ lili aani ketudi evete wɔwɔɔwɔ. 

29Bekyuli bani mɔɔkya lɛsɛ na beeti kayu teeboku kaduli ni, lɛƒua na beesé-ma 
kama. Na badɔlɔdi ni, ama muunwíni banundane kabla bablane. 

30Bekyuli babuni bese aani egyii ani mɔɔnwu ebi buni ani baadi teelie ngba. Na 
bani muudie bekyuli na ɔgbankpi kemmo ni, báda anu. 

31Si ɔdubɔyu bekyuli babuni muedi ɔkplu na kalɔ kamɛni kemmo ni, bi malɛku 
ala ekpidi bablane ama? 

Agba 12 

1Si aayɔ́ atɛya ala ni, ɔlɛka atuna na batumini-ɔ. Kɔdɔlɔ kɔdi-ɔ si alayɔ anii bedie-
ɔ bɔƒiɔ. 

2Lɛlɔ lɛɛyɔ́ Unwoti na bekyuli babuni lɛlɔ. Nsu ulátunaku balalane kɔkwɛ kukpidi 
kɔni na baakya. 

3Ulikplu ala bɔbla buléboku keliela buni ku atu bɔyɔ. Mmomu bekyuli babuni 
muudie lidu teesie ɔgyu. 

4Uleku ɔbuni ɔni lɛlɔ basia kayi ni, anwu ndi ɔgyani lɛlɔyɔ na use aani kagabwa 
na kebi ɔnana ɔmmɔ lili. Nsu uleku ɔni mɔɔbla kɔƒa ala ni, ɔɔƒɛ ɔgyani enu, na 
ɔyikun ɔɔsá-nwu. 

5Kɔkwɛ kɔni na ukyuli ɔbuni ɔɔkya kɔɔsia ulu lɛlɔ. Nsu ɔlalane bɔlɛ bɔdanku 
ɔgbankpi. 

6Ɔlalane etemila ese aani kalɛ na ebuo ukpidi ɔɔbɛ́ taatɛ kuludɔ kalɛ na uƒie lɛla 
lɛdi. Nsu ukyuli ɔbuni etemila aaƒɔ́ ukyuli ngba. 

7Bekyuli bekpidi beekpi taayii udu ƒui, nsu bekyuli babuni bebi ama beenye 
kpakplaa uwi biala. 

8Ukyuli ɔni na ubo kasusu kabuni lɛlɔ lɛɛda bekyuli ƒui ebiti, na beení bani nsiaku 
kalala ulu. 

9Si bekyuli balanu-ɔ banii adi ukyuli nsu ebo kabla bablane ni, ɔdia utulo ukyuli 
ɔni mɔɔkɔliku lɛlɔ katɔ ɔnii ɔƒɔ kuye, nsu uuubo lɛla lɛni na ɔdi muedi. 

10Bekyuli babuni ni, baawia bana bebuo bani na baatumini muedi bɔdia. Nsu 
lɛƒɔndia lɛni na ulikplune ɔɔbla ukyuli ni, lɛdanku kasusu kekpidi. 

11Bekyuli bani mɔɔbla kabla kpakplaa bebo adila pii na badi bemo. Nsu si éni 
kabla na akɛ eebile uwi taavi ni, ɔdi kɔdɔlɔ. 

12Beyune ni, bana lɛlɔ ala ani na buyu na bétéyu-nya muedi eegyie bana lɛlɔ 
anumi. Nsu bekyuli babuni ni, ama alati mɔɔnwu bana ebi. 

13Bekyuli bekpidi ni, bana kenye etemila muudie-ma teete. Nsu bekyuli babuni 
ama baalɛ́ ɔgbankpi ɔmmɔ kemmo. 

14Bekyuli baakana na baasia bana kenye etemila lɛlɔ na baakɛ́ ala pii. Lɛni kani 
na bana enu kabla lɛnɔ kaayá na baakɛ́ kɔsia pii. 

15Badɔlɔdi mɔɔkali banii baláwia ka ukyuli ɔdi ɔkya-ma kasusu. Nsu banundane 
beesé atu teenu bekyuli bamba bɔlɛ. 

16Ɔdɔlɔdi uuubo kɔnyi buti. Nsu ukyuli ɔni náda anu ni, si ina bédumi-nwu muedi 
ɔɔkɛ́ kayi buɛɛ. 

17Ukyuli ɔni muudie lɛla lɛni na ɔ́nu kenye ulu lɛlɔ ni, ɔɔsu litemi geen lɛmmɔ. 
Nsu ukyuli ɔni muudie lɛla lɛni na útanu kenye ni, ɔdi ɔkɔ ɔnyine. 

18Bekyuli badi beedie ala taalɛ bekyuli na aatu kayi. Nsu banundane etemila 
aabwi bekyuli bani kayi muunú ɔlɛ. 

19Litemi geen liláyii udu uwi ɔdi kudii. Na likpidi lɛnɔ liiibo keyi bɔlɛ. 

20Ɔkɔ etemila aaƒɔ́ bekyuli bani muuti likpidi kasusu kayi kemmo ƒui. Na bani 
lɛnɔ na keyi buɛɛ kasusu na beeti ni, lɛlɔyɔ mɔɔkya-ma kayi kemmo. 

21Ɔgbankpi kpakplaa ɔdi ulébo bekyuli babuni lɛlɔ. Nsu balalane ni, ɔgbankpi 
ulalɛ-ma ɔtɔ kemmo. 

22Unwoti ukisi bekyuli bani naaadi bana linyese lɛlɔ. Na bani mɔɔbla taasiaku-
mu lɛlɔ baayɔ́-nwu kaƒɔ. 

23Banundane belebo bana lɛlati kudu. Nsu badɔlɔdi ama beedie bana kɔdɔlɔ keyi. 

24Si aabla kabla kpakplaa ni, adubɔtɔnku bekyuli. Na si aabla kɔkɔsɔ ni, 
adubunwini kabla ɔblane ete bekyuli bamba. 

25Ukyuli ulalɛ lili si kasusu keekpóku-nwu. Na etemila ani muusé kayi aayá na 
lɛlɔ lɛɛƒɛnimi-nwu. 

26Bekyuli babuni baakya bana bakpana kasusu kabuni. Nsu bekyuli bekpidi ama 
baatɔ́lɔ bana bakpana taatáyila. 

27Kɔkɔsɔ kɔɔdi bekyuli lɛlɔ ɔni na ebuo ɔni bádu muedi ukyuli bamba muuƒulo-
nwu teete-ma. Nsu bani mɔɔsia bana kabla anu ni, baada-ka kaduɛ. 

28Bekyuli babuni kasiakɔ kaakpanku-ma teesienku ngba kemmo, na ɔɔɔdi 
kekpine. 

Agba 13 

1Ubi ɔni na ɔ́da anu ni, ɔɔtuna na nwuna bawɔne baatumini-nwu kalɛ na ɔ́manku. 
Na ɔnamu ɔni muuti lɛla biala taakya bɔƒia ni, ulenu litemi. 

2Bekyuli babuni baadi kɔsia kɔni na kɔ́lɛ kɔ́si kasusu kabuni kani bákya bekyuli 
kemmo. Nsu bekyuli bekpidi ni, ama kadɔ ku unyeƒi kani baanu ulu teete. 

3Bekyuli bani ngyi kalɛ baada bana unyemi ni, beelie ngba gyɔlɔɔ. Na kenye bɔtu 
bɔlɛ ukyuli ɔɔkana na uubile lɛla biala. 

4Bakɔsɔne baawia ala pii, nsu ɛlɛɛ muutúku-ma kɔnu. Nsu bekyuli bani mɔɔbla 
kabla kpakplaa ni, bana kabla kadubɔtɛ na badi bemo. 

5Bekyuli babuni bekisi ɔkɔ ala. Na balalane ama ni, kɔƒa muubo-ma lɛlɔ na anumi 
eewi-ma kalɔ. 

6Ngba buni bulie buubunku ukyuli nwuna ngba emeyi kemmo ƒui. Nsu bekyuli 
bekpidi ama ni, bana kalala ndubɔya na bayii udu. 

7Bawabane badi baabla lɛlɔ aani balakɛne. Na babambadi bani ndi balakɛne lɛnɔ 
baabla lɛlɔ aani bawabane. 

8Balakɛne baakana na baƒɔ kayu biala na beti baƒɔ bana lili ngba. Nsu bawabane 
ama ni, bana lɛlɔ lilégyie anumi na beduo ɔgbankpi ɔmmɔ udu kemmo muedi. 

9Bekyuli babuni ni, lɛlɔ lɛɛyɔ́-ma na bana keliela keekeye uwi ndi uwi. Nsu ɔƒɛ 
ɔɔsá taakya alaekpidi bablane na ɔɔbla-ma suu. 

10Bekyuli bani mɔɔtalaku lɛlɔ katɔ baakya unyeƒi pii. Na bekyuli bani muunú bɔlɛ 
baadá anu. 

11Lɛkɛ lɛni baasia ulu gontii lɛlɔ taakɛ liiibo bɔyii. Nsu lɛla lɛni na aakɛ́ blii blii 
na ulu lɛlɔ lɛɛwɔ teebu. 

12Si ukyuli ɔ́yila lɛnunsia ni, kayi keekpóku-nwu. Nsu si ƒula ala ani na eegyé kɔna 
taanu aasia-a ni, eenú ngba emini na lɛlɔ lɛnɔ lɛɛyɔ́-ɔ. 

13Bekyuli bani muuní ka bekyuli balɛ-ma ni, ɔgbankpi kemmo kani na badubo 
buduo. Na bani mɔɔbu bekyuli bɔlɛ ni, badubo bukpo bɔlɛ. 

14Banundane bɔlɛ buse aani libiɔ lɛni mɔɔyu ntu na baaní teelie ngba ute-ɔ. Na 
ɔɔyá na ekeli liƒu lɛni na kukpi kɔɔkya-bu. 

15Ukyuli ɔni mɔɔbla kasusu buni na ala lɛlɔ ni, bekyuli baabu-nwu. Na ukyuli 
ukpidi anwu ni, nwuna kasiakɔ atakpɛ lɛlɔ na kaasia. 

16Banundane baaka kasusu bɔbla asa na baabla ala. Uuuse lɛni ku badɔlɔdi, na 
baakun lɛmɛnɛ lɛnɔ taasia ɔmmɔ kama. 

17Ɔtalane ɔni naaagyi kalɛ beesié lɛtu ni, uuti lɛlɔ taatákya ɔgbankpi kemmo. Nsu 
ɔtalane ɔni ngyi kalɛ na baasu kenye ni, ɔɔyá na kayi kaayɔ́ bekyuli. 

18Ukyuli ɔni na alayɔ ka bedie-ɔ bɔƒiɔ ni, kɔwaba ku kɔƒa ndubo-ɔ buƒie. Nsu si 
átuna anii bédie-ɔ bɔƒiɔ ni, bekyuli ƒui badubo-ɔ bɔbu. 

19Ebiti aada ukyuli si ƒula ayɔla ani na aawia ébo-nwu kemmo lɛni. Nsu badɔlɔdi 
belenu kalɔ teenwini bana ekpidi kama kalɛ na ubo-nwu kemmo ute-ma lɛni. 

20Ukyuli ɔni mɔɔdiku banundane kɔkpana ni, anwu lɛnɔ ɔɔdá anu. Lɛni kani na 
ukyuli ɔni na badɔlɔdi na ɔɔdiku kɔkpana ni, anwu lɛnɔ ɔɔdɔlɔ. 

21Alaekpidi bablane ni, ɔgbankpi mɔɔbi taasiaku-ma. Na kusɛ kusɛ ɔɔsia bekyuli 
babuni kama uwi ndi uwi. 

22Bekyuli babuni ni, ama muusé bana bebi ku bawɔ kama. Nsu bekyuli bekpidi 
lɛkɛ ni, liinwíni bekyuli babuni lɛdi. 

23Ina ɔwabane ɔ́kya edula pii ni, ama bani naaabla ala ulu lɛlɔ baakana na baƒɔ 
kɔsia kɔmmɔ baatɔlɔku. 

24Si éni na átatumini ƒula bebi ni, ɔɔtina ka alayɔ-ma. Na si aayɔ́-ma bɔdi ni, ɔlɛka 
enye kpakplaa na ada-ma kalɛ na ɔ́manku. 

25Bekyuli babuni ni, ala ani bebo eemó-ma. Nsu bekyuli bekpidi ni, bana ala 
elemo-ma. 

Agba 14 

1Uleku ɔnundane ɔgyi kalɛ na baada ɔtɔ na uunye. Nsu uleku ɔdɔlɔdi anwu ɔlati 
mɔɔbwɛ nwuna ɔtɔ. 

2Bekyuli bani mɔɔsia ulu ɔbuni lɛlɔ ni, baayia Unwoti. Na bani mɔɔsia ulu ukpidi 
lɛlɔ beení Unwoti. 

3Badɔlɔdi enyekpi muunwíni kugyiimi kɔni mɔɔsia-ma kama. Nsu banundane 
ala ani na baasu ni, eedie-ma na ɔgbankpi kemmo. 

4Bebuo lɛyu lɛni kemmo na ebuo ɔdi uuubo ni, liisé sɛɛn. Nsu kɔsia kɔdi kulasi 
lɛyu likpludi lɛmmɔ kemmo. 

5Ukyuli ɔni nánu lɛla lɛdi na uudie litemi geen lɛmmɔ kenye ni, ulanyi ɔkɔ. Nsu 
ukyuli ɔni na útanu lɛla lɛmmɔ ɔɔnyi ɔkɔ. 

6Ukyuli ɔni na uuti lɛla biala taakya bɔƒia ni, si ina ɔɔwia lɛnunda muedi ulákɛ-
ni. Nsu bekyuli bani muunú ala kalɔ ni, baatí lɛla. 

7Da lɛlɔ mami badɔlɔdi lɛlɔ, ɔsika aaadubo lɛla lɛdi bɔti bana kudɔ. 

8Banundane ni, baanu uwi ɔni ntɔ anumi ɔdubo ƒui taati lɛla lɛni ndubo libalɛ. 
Nsu badɔlɔdi ama bana lɛlɔ kani na baatɔ́lɔ. 

9Badɔlɔdi beeti bana bɔƒiɔ taabla lɛmala. Nsu bekyuli babuni baanu bana bɔƒiɔ 
taati na beevele ka basɔ babla unwi ku ukyuli ɔni na báƒiɔ. 

10Ukyuli biala ku kalɛ na lɛla lɛdi liikpóku-nwu kayi. Na ukyuli uláti kalɛ geen na 
lɛlɔ lɛɛyɔ́ ukyuli bamba na nwuna kayi kemmo. 

11Balalane kaduli kadubo bɔbwɛ. Nsu ukyuli ɔbuni kevo kadubɔlɛ lili na 
bemomo. 

12Ukyuli biala ɔɔnu kasiakɔ kadi na nwuna ngba kemmo ka nka kadia, nsu nwuna 
kawɔlɔkɔ ni, kekpine kani na ɔɔdá taalɛ. 

13Lɛma lɛɛyá na ɔɔbla aani si lɛla lɛni muukpóku ukyuli lɛ́sa. Nsu si lɛma lɛmmɔ 
lɛ́vi ni, lɛla lɛni muukpóku ukyuli ɔmmɔ lɛ́sɔ línwini keku. 

14Bekyuli bani muunwíni ulu ɔbuni ɔmmɔ lɛlɔ ni, baakɛ́ bana lɛyuƒɔla. Na bekyuli 
babuni baakɛ bana lɛbuni kɔsia. 

15Bekyuli bani kasusu násɔ ni, ama mɔɔƒɔ́ lɛla biala taadi. Nsu bani mɔɔsia lɛlɔ 
anu kaduɛ ni, baabu lɛla biala lɛlɔ taanu asa na beedie ɔgba. 

16Banundane baatí lɛlɔ kalɛ na beekeli ɔgbankpi. Badɔlɔdi ama baatu lili taakya 
lɛla biala kemmo ku kayi kekpidi. 

17Bekyuli bani muuti kɔnyi pla pla ni, baabla adɔlɔla. Na bekyuli bani mɔɔbɛ́ 
taabla ala kalɔ kalɔ ni, bekyuli beekisi-ma. 

18Bekyuli bani kasusu násɔ ni, utulo ka kɔdɔlɔ awu bakya. Na banundane ni, lɛlati 
línwini aani kagabwa kebi-ma lili. 

19Bekyuli bekpidi badubɔkya lili kalɔ bete bekyuli bani mɔɔbla ala ulu lɛlɔ. Na 
balalane badubɔkya lili kalɔ bete bekyuli babuni na bana ɔba kenye. 



1152 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

20Bawabane ni, ama alati bana bekyuli muedi balánu-ma taakya lɛla lɛdi akɔ. Nsu 
balakɛne ama ni, balakana-ma bakpana bɔka. 

21Si eekisi ƒula ɔkpana ni, likpidi lɛdi-ɔ. Kusɛ kusɛ ɔdubɔsiaku bekyuli bani 
muubunku bawabane. 

22Si aawia ukyuli likpidi ni, adubo bɔyii. Nsu si lɛbuni na aawia ukyuli ni, Unwoti 
ɔdubɔyɔ-ɔ uwi ndi uwi na ɔdi nwuna litemi lɛlɔ ute-ɔ. 

23Kabla keeboku kɔsia. Nsu atɛ keeke adanku kɔwaba. 

24Lɛlakɛ lɛdi kagabwa kete banundane. Na badɔlɔdi kogyoklo ƒui ni, adɔlɔla ebi 
na aanwu. 

25Ukyuli ɔni mɔɔnu litemi geen teedie-ni kenye ɔɔƒɔ́ bekyuli ngba. Nsu ukyuli ɔni 
mɔɔnyi ɔkɔ teedie litemi kenye ni, uudie bekyuli teete. 

26Lɛla lɛdi lilekpoku bekyuli bani mɔɔyia Unwoti. Ɔsika Unwoti ɔdi katamikukɔ 
ute bana bebi. 

27Si aayia Unwoti ni, ɔdi libiɔ lɛni mɔɔyu ntu baaní teelie ngba ute-ɔ. Na ɔɔyá na 
ekeli liƒu lɛni na kukpi kɔɔkya-bu. 

28Si kadi kadi bekyuli beemomo ni, lɛlɔ lɛɛyɔ́ ɔga ɔmmɔ. Nsu si baasá ni, baayii 
udu. 

29Bekyuli bani mɔɔkana bana kɔnyi bɔbala ni, bebo lɛlati. Na bani muuti kɔnyi 
pla pla ni, badubo bɔƒiɔ. 

30Si áda kayi áva kalɔ buɛɛ ni, ngba buune-ɔ. Nsu kogyulo lɛnungyie lɛɛdú ukyuli. 

31Bekyuli bani muukpóku bawabane ni, beedumi Unwoti. Nsu bani muubunku-
ma ni, baabu Unwoti. 

32Bekyuli bekpidi ni, bana alaekpidi mɔɔyila-ma udu. Nsu bekyuli babuni bebo 
katamikukɔ si békpi. 

33Ukyuli ɔni muunú ala kalɔ ni, ubo lɛnunda na lɛ́ƒɔ-nwu kuye geen na nwuna 
kayi kemmo. Nsu badɔlɔdi balánu lɛnunda kɔsia. 

34Kadi bani mɔɔyia Unwoti ni, baalɛ́ lili ku ɔyikun. Nsu likpidi lɛdi kɔƒa ala ute 
kadi biala. 

35Lɛlɔ lɛɛyɔ́ ɔga na kabla bablane bani ngyi bana kabla na baabla-ka ulu lɛlɔ lɛlɔ. 
Na bani na lɛsɛ kani na baakya na balásia kabla anu ni, ɔɔkɛ́ku-ma kɔnyi. 

Agba 15 

1Kɔnyi kulakɔ ukyuli si éboku lɛlɔ kalɔ na édie litemi kenye buɛɛ. Nsu etemila 
bɔtu taalɛ ukyuli ɔɔyá kɔnyi kuubo. 

2Ɔnundane ni, ala bɔtɛya bɔdi-nwu ebiti. Na badɔlɔdi ni, bágyu kenye beti beedie 
kɔdɔlɔ keyi. 

3Unwoti ɔɔnu kesi kesii, na nwuna lɛnumi lɛsia bekyuli bekpidi ku babuni lɛlɔ. 

4Etemila ani mɔɔyu buɛɛ aayá na ukyuli uulie ngba na ɔɔkɛ́ ɔyikun. Na unyemi 
ɔni mɔɔnyi ɔkɔ ɔɔdú ukyuli kɔyu. 

5Ɔdɔlɔdi kani muuní ka nwuna bawɔne batumini-nwu. Ukyuli biala ɔni matɛya 
lɛla lɛdi wasiku bɔƒiɔ bɔni bédie-nwu lɛlɔ ni, 

ɔ́da anu. 

6Lɛlakɛ lɛbuni liisé bekyuli babuni kesii. Nsu bekyuli bekpidi ala ani na baakɛ́ 
adanku ɔgbankpi. 

7Banundane kani mɔɔkana na baakya ukyuli kasusu buni. Na badɔlɔdi balakana 
ɔmɛni bɔbla. 

8Bekyuli bekpidi akpala ni, Unwoti ukisi-nya. Nsu lɛlɔ lɛɛyɔ́-nwu si bekyuli bani 
nse siin baakpali-nwu. 

9Bekyuli bekpidi kɔsiakɔ ƒui kulayɔ Unwoti kaƒɔ. Nsu bekyuli bani mɔɔwia 
kpakplaa ka belie ngba bɔbuni ni, Unwoti ɔɔyɔ́-ma. 

10Ukyuli biala na únwini kama ɔ́kya ulu geen ɔmmɔ ni, Unwoti ɔdubɔni-nwu kɔtu 
kpakplaa. Na ukyuli ɔni nkisi ka bedie-nwu bɔƒiɔ ni, ɔdubo bukpi. 

11Unwoti ɔgyi kukpi kalɔ ku kalɛ na ukyuli ɔɔkywí taayii udu. Anwuɔsu ukyuli 
kayi kemmo lɛla lɛdi lilábɛ-nwu! 

12Bekyuli bani muuti lɛla biala taabla lɛmala ni, balayɔ bekyuli bani mɔɔdɔnku-
ma. Anwuɔsu na balani teede banundane. 

13Kayi kani kemmo na lɛlɔyɔ lɛkya ni, kana anumi muukeye ku lɛma. Nsu ukyuli 
ɔni náyila lɛnunsia ni, enu aaƒɛ-nwu. 

14Ɔnundane ni, litemi geen kama bɔsia kɔka mɔɔda-nwu. Na ɔdɔlɔdi ni, ala ani 
neeebo kɔsia lɛlɔ na ɔɔkɛ́ ebiti. 

15Ɔwabane ni, limeyi biala ala eekpóku-nwu. Nsu bani na lɛlɔ lɛɛyɔ́ ni, ngba 
bumodi bɔdi limeyi bɔdi bute-ma. 

16Ɔdia si aayia Unwoti ina eeebo ala pii utulo si ebo lɛlakɛ na bɔnwuna buuubo-
ɔ kaduli. 

17Si awɔ ku ƒula ɔkpana ɔdi bɛ́sa na kutukplu lɛkyami kalɔ ni, ɔdia utulo si awɔ 
ku ƒula ukisine bɛ́sa na ɔkyimu kalɔ. 

18Ukyuli ɔni na uuubo kayi buɛɛ ɔɔkya kekpo. Nsu ukyuli ɔni na ɔ́da kayi ɔ́va kalɔ 
buɛɛ ni, ɔɔyala kekpo kammɔ. 

19Ɔkɔsɔne ni, ala aláda-nwu bukpoku taaya nwuna ngba kemmo ƒui. Nsu ukyuli 
ɔni mɔɔsia nwuna kabla anu ni, nwuna keyi kaabla kpɛtɛ kpɛtɛ. 

20Bebi bani kasusu nse nwaa baayá lɛlɔ lɛɛyɔ́ bana ɔti. Na bebi badɔlɔdi muuní 
bana uni. 

21Badɔlɔdi ni, ama na kubiti kɔɔda si baanu adɔlɔla. Na ɔnundane ɔɔsia ulu ɔbuni 
lɛlɔ uwi ndi uwi. 

22Ukyuli kabla kɔkwɛ kɔni na ɔɔkya kuubie-nwu si ulaƒɔ kasusu na bekyuli kudɔ. 
Nsu si eeye bekyuli pii kasusu ni, ƒula ala aatɛ. 

23Lɛlɔ lɛɛyɔ́ ukyuli ɔni muudie lɛla lɛdi kenye teete ɔnwani ulu lɛlɔ nwaa. Ɔdi lɛla 
lɛni mɔɔyu kayi si ásu lɛla lɛdi na uwi ɔni na basu-ni lɛlɔ. 

24Ɔnundane kasiakɔ kási mɛni késela ngba ƒui kemmo na katɔ, ɔsika kaƒiɔtɔ 
kelénwini-ma keliekɔ uwi ƒui. 

25Bekyuli bani mɔɔkɔli lɛlɔ katɔ ni, Unwoti ɔɔbwɛ-ma kɔduli na baayii udu. Nsu 
ɔɔgyumana bekpinele ala ani na bebo. 

26Unwoti ulayɔ bekyuli bekpidi kasusu kani beeti. Nsu lɛlɔ lɛɛyɔ́-nwu si bekyuli 
baatɛmi etemila ani mɔɔdia bunu. 

27Lɛlakɛ lɛni naaakɛ ulu ɔbuni lɛlɔ líduo lɛkɔkɔ ni, Unwoti ɔɔyá na lɛbibo liiduo 
ɔtɔ ɔmmɔ ƒui kemmo. Nsu ama bani naaabɛ taaƒɔ ala bekyuli kudɔ taadi ni, ama 
ndubulie ku keyi buɛɛ. 

28Bekyuli babuni baaka kasusu buti asa na baasu lɛla lɛdi. Nsu bekyuli bekpidi 
ama bɔtu kani na baatu etemila teebewi. 

29Unwoti ɔ́gyunku bekyuli bekpidi kudɔ ƒui. Nsu uunú bekyuli babuni kenye si 
baakpali-nwu. 

30Si áƒɛnimi anumi ákya ukyuli ni, kayi kaayɔ́-nwu. Na si énu kenye buni ni, ɔɔkya 
ɔlɔna ɔkplu. 

31Si ukyuli údie-ɔ bɔƒiɔ na ɔ́tina-a kasiakɔ ni, adubɔkɛ kelie na banundane akɔ. 

32Si éni anii ukyuli utedie-ɔ bɔƒiɔ ni, awɔ ɔlati lɛlɔ na aabla kalala. Nsu si áda lɛlɔ 
na bédie ƒula bɔƒiɔ bátina-a ni, adubɔkɛ lɛlati na eteenu ala kalɔ. 

33Si aayia Unwoti ni, ɔɔtina kalɛ na áda anu. Na lɛlɔ kalɔ buboku mɔɔtɔ asa na 
ɔbu ɔɔsia. 

Agba 16 

1Bɔɔkana bɔɔsála kasusu lidu lidu, nsu Unwoti mɔɔtina lɛla lɛni geen ndi litemi 
geen lɛmmɔ. 

2Bekyuli baanu ka bana ablala akɛ ulu ɔbuni lɛlɔ. Nsu Unwoti mɔɔkɔ́ku lɛla biala 
taanu kalɛ na lɛdia. 

3Ti ƒula kabla biala kya Unwoti kɔnu na kadubɔtɛ-ɔ. 

4Unwoti nábla lɛla biala ɔkɛnku nwuna kasusu kani kenye na ɔɔwia lɛla lɛmmɔ. 
Na bekyuli bekpidi muedi benye bete ka bani-ma kɔtu. 

5Unwoti ukisi ka ukyuli ɔtalaku lɛlɔ katɔ. Anwuɔsu ɔbla ukyuli biala nwaa ka bani 
mɔɔtalaku lɛlɔ katɔ ni, Unwoti ɔdubɔni-ma kɔtu. 

6Bɔyɔ bɔni neeebo kawɔkɔ ku litemi lɛlɔ bɔdi uwi ndi uwi uuti ala teebi likpidi. 
Na si aayia Unwoti ni, eekeli likpidi. 

7Si bekyuli ablala aayɔ́ Unwoti kaƒɔ ni, ɔɔyá na ama ku bana bekisine muedi 
beelie na atu bɔyɔ kemmo. 

8Si adi ɔwabane na aabu Unwoti ni, ɔdia utulo si ebo lɛlakɛ na aládi litemi geen 
lɛmmɔ lɛlɔ. 

9Bɔɔkana na bɔɔbla kasusu ku kɔkwɛ na lɛla lɛdi lɛlɔ, nsu Unwoti mɔɔtina bula 
kasiakɔ. 

10Ɔga ɔɔtɛmi lɛnunda etemila ku Unwoti ɔyikun, na utalɛka ɔnu anumi ɔtɛ litemi. 

11Unwoti ɔɔwia ka bɔbla lɛla biala siin na liyedi kemmo, na ɔ́tina ulu ɔni lɛlɔ na 
ɔlɛka bɔsia lɛnɔ úse. 

12Ɔga ɔdi ulayɔ likyulikpi ala bɔbla, ɔsika litemi geen lɛlɔ bɔdi lɛlɔ na ɔɔsia taadi 
bekyuli lɛlɔ. 

13Bekyuli bani enyekuli mɔɔtɛmi ala ani nse siin mɔɔyɔ́ ɔga kaƒɔ. Na ɔɔyɔ́ bani 
mɔɔsu litemi geen lɛni nkɛ ulu lɛlɔ mmɔ. 

14Ɔga kɔnyi kenye kelenu bunye kuubile ala. Na banundane baasia ulu biala lɛlɔ 
ka bayala-nwu kaƒɔ. 

15Si ɔga ɔɔmɔsi ni, agyi anii bibo ngba, na nwuna lɛƒɔndia lise aani ɔnantu ɔni 
mɔɔna na lɛla biala lɛɛsɔ taabla ɔwɔdi. 

16Ɔdia geen si ukyuli ebo lɛnunda utulo ka akɛ sika ugyiedi. Na si ebo lɛlati lɛni 
mɔɔyá na ukyuli uunú ala kalɔ ni, ɔdia utulo sika ɔƒualadi. 

17Ukyuli ɔni mɔɔsia nwuna ablala anu kaduɛ ni, nwuna ulu ulásia likpidi kavinkɔ. 
Na ukyuli biala nda nwuna ngba lɛni ni, ubo bɔƒɔ. 

18Lɛlɔ katɔ bɔtalaku mɔɔgyú taatɔ asa na ukyuli ɔɔyii udu. Na kayi kekpidi buse 
taabla ala mɔɔyá na ukyuli uubuli. 

19Ɔdia si awɔ ku bawabane bilie na bɛɛdi lɛla lɛni na bɛ́kɛ utulo si awɔ ku 
belikplune bilie na bɛɛdi ala ani na béƒie báƒɔ bekyuli kudɔ. 

20Bekyuli bani muunú bɔlɛ ni, ala adubɔtɛku-ma. Na bekyuli bani na bana anu 
asia Unwoti lɛlɔ ni, lɛlɔ lɛdubɔyɔ-ma. 

21Banundane ni, baanu-ma taati ɔkɛnku kalɛ na beenú ala kalɔ kenye. Si ásia ulu 
ɔbuni lɛlɔ átina ukyuli ala ni, anwu mɔɔyá na ɔɔƒɔ́-ɔ litemi ku ebiti. 

22Lɛla bɔti bɔbla ulu ɔbuni lɛlɔ ni, ɔdi libiɔ ute bekyuli bani mɔɔbla lɛni na baaní 
ntu bɔmmɔ teelie ngba. Nsu si átina badɔlɔdi ulu ɔmmɔ ni, keeke na eebó abi, 
ɔsika balakpete-ɔ. 

23Ɔnundane ni, lɛnunda etemila na ɔɔtɛmi. Na nwuna etemila aatu ukyuli 
teenwini. 

24Etemila ani mɔɔyu kayi ni, ese aani uwɔ. Aayu kɔyu emini na ɔlɔna ɔɔkɛ́ ɔlɔkplu. 

25Ukyuli biala ɔɔnu kasiakɔ kadi na nwuna ngba kemmo ka nka kadia. Nsu ulu 
ɔmmɔ kawɔlɔkɔ ni, kekpine kani na ɔɔdá taalɛ. 

26Útebie si adila adi ɔkwɛ ɔɔda kabla ɔblane. Kaƒɔkplu kaayá na ukyuli ɔɔbla 
kabla kpakplaa na ɔkɛ ɔdi. 

27Balalane beenye taawia kuƒi kɔni na babla likyulikpi, na bana etemila adi ogya 
bonwu ɔni mɔɔkywí teebile ala. 

28Ukyuli ɔni mɔɔwia ka bekyuli beteekpoku lɛlɔ ni, lɛsɛ ogya na ɔɔkya bekyuli 
akɔ. Na bekyuli anyikpi bɔlɔ ni, uugyingya bakpana babuni muedi ntɛ. 

29Likyulikpi ala bablane baatɔ́lɔ bana bakpana na baasia ulu ukpidi lɛlɔ teetéduo 
ɔgbankpi kemmo. 

30Bébile anumi, nsu baanu taavi ukyuli kalɔ. Belébimi kenye taatɛmi, nsu baabla 
bana likyulikpi kɔkwɛ. 

31Liliƒuala lɛdi kagabwa kani muukeye. Na Unwoti uuti-ka teete bekyuli bani 
muulie ngba buni. 

32Kayi buɛɛ kadia ketulo kenyekɔ ɔyikun. Si aakana ƒula lɛlɔ lɛlɔ bɔdi ni, ɔdia 
utulo si ékpo ádi ɔma unengudi ɔdi lɛlɔ. 

33Adubɔkana na ebo egulabi akɔliku katɔ, nsu Unwoti mɔɔtina ɔƒɛnyi ɔni lɛlɔ na 
ɔdubo bɔyu. 

Agba 17 

1Si ákɛ lɛla lɛni uwi utu-ni lɛlɔ ádi ku kayi ƒaa ni, ɔdia utulo si ésie kadikɔ bonwu 
ku ala lidu lidu na kadɔ kakya mmɔ. 

2Kabla ɔblane ɔni na ɔ́da anu ni, ɔɔdi ɔtɔlati bebi bani mɔɔbla kɔƒa ala lɛlɔ, na 
anwu ku bebi bammɔ muule bana ɔti ala. 

3Ogya kemmo baakya sika ugyiedi ku ɔƒualadi taanu-nwu bɔdia. Nsu Unwoti ni, 
ukyuli kayi na ɔɔkɔ́ku taanu-nwu bɔdia. 

4Alaekpidi bablane ni, likyulikpi atɛ na beesé atu teenu. Na ɔkɔ banyine ni, beesé 
atu teenu atɛ ani muubile ala. 

5Bekyuli bani muudumi bawabane taama ni, bana Unwoti ɔni nédie-ma na 
beedumi. Na bani mɔɔmá bekyuli na bana ɔgbankpi kemmo ni, Unwoti ɔdubo-
ma kɔtu bɔni. 

6Bawɔ bani na ukyuli ɔ́bi lɛlɔ ɔ́ƒɔ ni, ama ndi-nwu kagabwa kani muukeye. Na 
bebi bani mbo bawɔne babune ni, kɔƒa kulekpo-ma na bekyuli akɔ. 

7Kɔtɛ bɔtɛmi pii ni, útamanku ɔdɔlɔdi. Na ukyuli ɔni mɔɔdi bekyuli lɛlɔ lɛnɔ ni, 
ɔkɔ bɔnyi bútamanku-nwu. 

8Ala ani beete ukyuli na bɔbɛ kemmo ni, etulo kuvo ete bani mɔɔbla udu ɔmmɔ. 
Baasia ɔmmɔ lɛlɔ na ala aatɛ teete-ma. 

9Si alásia ukyuli bamba alaekpidi anu ni, bɔyɔ buláyii udu. Na si aaká ukyuli 
bamba ekpidi taasu bekyuli ni, eegyingya bakpana babuni muedi ntɛ. 

10Si ádɔnku ukyuli ɔni muunú ala kalɔ kunwi pɛ ni, uubunku-nwu teetulo si ébo 
ɔdɔlɔdi kugyiimi eti anyɔ. 

11Bekyuli bekpidi baawia bata benye lɛlɔ badine lɛlɔ, nsu badubo-ma kɔtu bɔni 
geen. 

12Si awɔ ku ebuo ukpidi ɔni na lɛla lɛdi líƒie-nwu bebi bɛ́sa ni, ebo bɔƒɔ utulo ka 
enwini ɔdɔlɔdi kasusu na nwuna kɔdɔlɔ ulu lɛlɔ. 

13Si éti likpidi áƒɔ lɛbuni lɛni na ukyuli ɔdi ɔ́bla-a kayu ni, ɔgbankpi ulása-a kaduli 
kudii. 

14Si ése kadɔ kalɔ ni, use aani kalɛ na baalɛmi kuƒi teete ketu kani báda-ka 
kavinkɔ ulu na kéyi. 

15Unwoti ulayɔ bekyuli bani mɔɔyá na baanyonu bekyuli bani litemi neeebo ubo 
na baadú bekyuli babuni kɔtɔ. 

16Si ɔdɔlɔdi ulásia lɛnunda ulu ni, ɔɔɔdi kasusu buni ka ebile egulabi anii ɔtɛya 
lɛla lɛdi. 

17Ɔkpana buni ɔɔdi nwuna litemi lɛlɔ uwi ndi uwi. Na ukyuli ɔnwani ni, bɔwɔ na 
báwɔ-nwu ka ute kebunku uwi ɔni na ɔnwani ɔɔwia lɛla lɛdi. 

18Si átákya kɔnu ɔku kemmo éte ƒula ɔkpana anii eenye-nwu kayu kenye ni, 
kasusu kammɔ kétedu-ɔ. 

19Ukyuli biala mɔɔyɔ́ kadɔ ni, ɔɔyɔ́ likpidi. Na ukyuli biala mɔɔtɛmi taakun 
lɛmɛnɛ ni, ɔgbankpi na ɔɔwia. 

20Kayi kani naaasia ulu unwi lɛlɔ ni, ala alátɛku-nwu. Na unyemi ɔni mɔɔtu ala 
teenwini ni, ukyuli ɔmmɔ ɔɔbla gyoli gyoli teetéduo lɛbibo kemmo. 

21Si áwɔ ɔdɔlɔdi ni, ɔdi lɛla lɛni muukpóku ukyuli. Na lɛlɔ lilayɔ ubi ɔti ɔni ubi 
mɔɔta teenye bekyuli lɛlɔ. 

22Ebiti bɔkɛ na kayi kemmo ɔdi kuvo ute ukyuli ɔmmɔ. Nsu kɔyu kɔni nsɔ neeebo 
lɛnunsia ɔɔyá na ɔyikun ɔɔsá ukyuli ɔmmɔ. 

23Bekyuli bekpidi baabɛ́ taaƒɔ ala bekyuli kudɔ kalɛ na batu litemi benwini. 

24Bekyuli bani mɔɔbla kasusu buni ni, bana anu aasia lɛnunda lɛlɔ uwi ndi uwi. 
Nsu badɔlɔdi ni, bana kasusu kelélie liku linwi, mmomu kakɛ ala ƒui lɛlɔ ɔɔwia 
lɛla lɛni na ɔɔɔdubo bɔkɛ. 

25Ubi ɔdɔlɔdi ni, ɔɔyá na ɔti uunú ɔlɛ na kayi kemmo. Na ngba bɔɔyu uni ɔdu. 

26Ɔɔɔdia munu munu ka ebo ukyuli ɔbuni kayu ka ɔsiaku lɛbuni ɔsu, iye ani 
ɔyikune kɔtu ka ɔ́di nwuna litemi lɛlɔ geen ɔsu! 

27Ukyuli ɔni náda anu geen ni, ɔɔkɔ́si bɔtɛmi. Na ukyuli ɔni mbo lɛlati na uunú 
ala kalɔ ni, nwuna kɔnyi kuse buɛɛ. 

28Badɔlɔdi muedi baatina-ma kalɛ na bada anu si bába lɛsɛ. Na si báda bana inye 
ni, baatina aani si bebo kasusu. 

Agba 18 

1Ukyuli ɔni muudie lɛlɔ lɛti ni, nwuna lɛla biala lɛ́ƒɔ-nwu anu. Na ngba ulu buni 
bamba biala kasusu na baakya-nwu ni, ulátunaku-mu munu munu! 

2Ala kalɔ bunu ogya ɔdi ulákya badɔlɔdi kudi kudii! Ama bana kasusu kani na 
beebó kudu. 

3Kesii kani na bekyuli bekpidi báda bálɛ ni, ukyuli tabu ku kɔƒa ala ku anumi kalɔ 
buwi ala kani mɔɔsia-ma kama. 

4Ukyuli etemila akana na enwini ntu bɔnidi bɔni nete ukyuli ngba. Na lɛnunda 
etemila aayu kayi buɛɛ aani libiɔ ntu bamamba bɔni mɔɔyu. 

5Ɔɔɔdia ka litemi ɔtɛne unye ukyuli ɔni na nwuna litemi liiibo ubo kama iye ɔdu 
ukyuli ɔbuni kɔtɔ. 

6Badɔlɔdi beeebo kadɔ bɔdɔ, na bana kama ku ugyii. 

7Badɔlɔdi kenye muubó-ma kalɔ, na bana enyekpi mɔɔkya-ma lɛbibo kemmo. 

8Ɔkɔ etemila ani nse aani lɛna wɛlɛ wɛlɛ ebo emini na anya mɔɔyu teduo ukyuli 
kayi kemmo. 

9Ɔkɔsɔne ɔdi ukyuli ukpidi aani ukyuli ɔni muubile bekyuli ala. 

10Unwoti lɛnyi lɛdi lɛtakpɛ bonwu lɛni na ukyuli ukpo kama. Na nwuna kudɔ na 
bekyuli babuni beekeli teesie na baakɛ́ bɔƒɔ. 

11Balakɛne baanu bana lɛlakɛ aani kɔbi bonwu kɔni na ukyuli ɔdi ulakana 
bɔƒuaala. Baanu-ni aani kowodu kangyaa kɔni na kɔ́da ama ku bekyuli ntɛ na 
balakana-ma. 

12Lɛlɔ bɔtina ku ukyuli tabu mɔɔgyú taatɔ asa na ukyuli ɔɔyii udu. Na lɛlɔ kalɔ 
buboku mɔɔtɔ asa na ɔbu ɔɔsia. 

13Baláka ukyuli bɔlɛ asa na enu lɛla lɛni nébo, amu kɔƒa kɔdubo-ɔ bukpo na abla 
lɛlɔ ɔdɔlɔdi. 

14Ukyuli kɔyu kɔɔkya ɔlɔna ɔni muuƒi kemmo. Nsu ni, ɔma na si nwuna kɔyu kɔ́yii 
udu na nwuna ɔlɔna ɔdubɔkana bunye? 

15Banundane baawia kpakplaa ka baƒɔ bekyuli bamba kasusu. Na sɔsɔ na ɔdi ka 
baawia ka bekyuli bete-ma kasusu. 

16Ukyuli ala bute bɔdanku ala enengudi. Ɔkana na uti-ɔ usienku benengu bani 
mbo kenyekɔ geen anumi. 

17Kenye biala na ukyuli ɔsu ni, bekyuli beenú-ka aani litemi geen, wetédu uwi 
ɔni na lɛla lɛni geen nálɛ ni, básɔku-ni básu kaduɛ. 

18Baakana na baatu egulabi taanu na bayikune inyɔ bani mɔɔkya unyeƒi ɔdi lɛlɔ 
na unyeƒi ɔsa. 

19Si bɔƒiɔ búduo awɔ ku ƒula ɔkpana ntɛ ni, ubo ɔkplu ka abla lɛla lɛdi ete-nwu 
na bɛsɔ bɛbla unwi utulo kalɛ na ekpo adi ɔma unengudi ɔni na bátu bámana lɛlɔ. 
Unyeƒi kpakplaa uule bakpana inyɔ ntɛ aani kalɛ na baakalɛ ɔban kenye na 
babala. 

20Etemila aayá na kɔyu kuumó aani kalɛ na adila aayá na kaƒɔ keemó. Lɛni na 
etemila ani mɔɔlɛ́ ukyuli kenye na uwi ɔni na ɔ́manku lɛlɔ eemó ukyuli. 

21Bekyuli bani na atɛ aayu emini ku lɛla lɛni mɔɔsiáku akpanabi, ɔsika unyemi 
ɔɔkana na ɔdu ukyuli iye ubunku ukyuli ulu ɔbuni lɛlɔ. 

22Ukyuli ɔni nákɛ uleku ɔ́kɛ lɛlakɛ, na lɛƒɔndia lɛmmɔ lɛ́si Unwoti kudɔ. 

23Ɔwabane muuvele ka banu-nwu kɔnyana, na ɔlakɛne uudie kenye ku edumi. 

24Bakpana badi bakya bani ɔbladu mɔɔyila lɛlɔ udu. Nsu badi beebó taada lɛlɔ 
geen utulo banwa muedi. 

Agba 19 

1Ɔdia si adi ɔwabane na aadi litemi geen lɛlɔ utulo si adi ɔdɔlɔdi na aanyi ɔkɔ. 

2Si anumi égyie-ɔ kabla lɛlɔ na eeebo lɛlati ni, ɔɔɔdia. Na si eesié pla pla taagya 
ni, adubɔkana na ayii ulu. 

3Bekyuli beebile bana ngba na bana kɔdɔlɔ ɔsu, na beeti kɔnyi taakya Unwoti. 

4Lɛlakɛ liiboku bakpana pii, nsu kɔwaba kɔɔgyá-ma. 

5Ukyuli ɔni mɔɔnyi ɔkɔ teedie etemila kenye ni, ulékeli kɔtu bɔni. Na ɔkɔ ɔnyine 
ɔdi ulakana na wekeli. 

6Bekyuli pii beevele ɔga ubi ka ɔbla-ma lɛƒɔndia lɛdi. Lɛni kani na ukyuli biala 
uudie ukyuli ɔni muute bekyuli ala kɔkpana. 

7Si ɔwabane lɛlɔ bekyuli beení-nwu ni, bi ɔsu na nwuna bakpana beléni-nwu? 
Ɔwabane ɔmmɔ ɔdubo bɔkpali-ma, nsu bana ƒui badubukeli-nwu. 

8Si ákɛ lɛnunda ni, ɔɔtina ka aayɔ́ lɛlɔ. Na bekyuli bani muunye kpakplaa ka bakɛ 
lɛlati na beteenu ala kalɔ ni, enu ku akɔkɔ adubuyi-ma. 

9Ukyuli ɔni mɔɔnyi ɔkɔ teedie etemila kenye ni, ulékeli kɔtu bɔni. Na ɔkɔ ɔnyine 
ni, badubo-nwu bɔyila ku udu. 

10Utalɛ ka ɔdɔlɔdi ulie kesii kani muukeye na utaadi ngba iye kabla ɔblane ɔdi 
utaadi baga bebi lɛlɔ. 

11Bekyuli bani mbo kasusu buni baabala bana kɔnyi. Na bekyuli badubo-ma 
bɔbu na baƒɔ lɛnyi si bédie bekyuli ekpidi atu. 

12Si ɔga úti kɔnyi ni, use aani kalɛ na gyata uubó lɛdi. Nsu nwuna lɛƒɔndia lise 
aani amii na livo lɛlɔ. 

13Ubi ɔdɔlɔdi ɔdi ɔgbankpi ute ɔti. Na uleku ɔni mɔɔkya unyeƒi use aani ɔtɔ ɔni 
muudú. 

14Lɛlakɛ ku kaduli kani na bawɔne badubɔkana na bese bana bebi kama. Nsu 
uleku ɔbuni ɔni muunú ala kalɔ bɔkɛ buti ni, Unwoti kudɔ na ɔɔsí. 

15Ɔkɔsɔne mɔɔtɛ teesie ɔgyu, na anwu lɛnɔ kɔka kɔɔda. 

16Si ádi Unwoti ɔda bubo lɛlɔ ni, adubɔkɛ ngba. Nsu si éni-mu ni, adubo bukpi. 

17Si ébunku bawabane ni, Unwoti na eevó ala teete, na ɔdubɔƒɔ kayu kammɔ 
ɔsɔku ute-ɔ. 

18Tumini ƒula bebi kpakplaa na uwi ɔni amu ebo-ma lɛlɔ ɔyikun. Si ɔɔɔdi lɛni ni, 
adubo-ma ngba bubile. 

19Bekyuli bani muuti kɔnyi pla pla ni, badubɔƒɔ ama alati lɛtuni kayu. Si áƒɔ-ma 
kunwi ni, agyi anii asɔ adubo-ma bɔƒɔ kunyɔdi. 

20Bɔlɛ ku ala ani ƒui na badubɔtina-a ni, ƒɔ-mu kalɛ na adubɔkana, na adubɔda 
anu ƒula ngba emeyi akladi ƒui. 

21Adubɔkana na eti kasusu kɔkwɛ pii, nsu Unwoti lɛƒɔyɔ kani ndubo bunye. 

22Ukyuli lɛlɔ lɛɛda kubiti si aadi ƒula linyese lɛlɔ. Si adi ɔwabane ni, ɔdia utulo ka 
ataatuala na ataasu inye inyɔ inyɔ. 

23Si aayia Unwoti ni, ɔɔyá na eelie ngba na ɔɔgyumana-a kalɛ na ɔgbankpi 
ulálɛku-ɔ. 

24Kɔkɔsɔ kɔɔdi ɔkɔsɔne lɛlɔ geen ɔni na kalɛ na ɔmini adila ɔkya kenye muedi 
ɔɔda-nwu kɔkɔsɔ. 

25Ukyuli ɔni muudumi bekyuli taakya-ma lɛlɔ lɛma, si áni-nwu kɔtu ni, bekyuli 
bani na bana kasusu kásɔ badubɔtɛya lɛla lɛdi. Na si ádɔnku ɔnundane ni, ɔdubo 
anu bɔda bubu. 

26Bebi bani mɔɔbla bana bati ulikplu iye benwini benye bana beni lɛlɔ ni, kɔƒa 
kɔdi-ma kadi anumi na bénwini lɛla lɛni mɔɔdu bekyuli lili. 

27Ubi, si éni anii ukyuli utatina-a lɛla ni, énwini kama ákya lɛlati. 

28Ukyuli ɔni mɔɔnyi ɔkɔ teedie litemi kenye ni, uudumi na ɔɔmá litemi bɔtɛ ulu 
ɔni ntɛ nse. Na balalane baaƒɔ́ likpidi teebweli aani adila. 

29Bekyuli bani muudumi bekyuli taama ni, Unwoti ɔdubo-ma kɔtu bɔni. Na 
badɔlɔdi kama kadubo kugyiimi butaaƒɔ. 

Agba 20 

1Ntɛ muuboku budumi taama. Na muna bɔda lɛnɔ muuboku kekpo. Anwuɔsu si 
ukyuli ɔ́ya na ntɛ bɔ́di-nwu lɛlɔ ni, ɔɔɔdubo anu bɔda. 

2Ɔga kɔnyi kuse aani gyata bɔkwanyi. Si ákya-nwu kɔnyi ni, ƒula ngba na ákya 
ɔgbankpi kemmo. 

3Ukyuli ɔni mɔɔda kekpo ni, ɔbu likpose lɛdi nsia-nwu lɛlɔ. Badɔlɔdi kani mɔɔkya 
ka ogya. 

4Si kɔkɔsɔ kɔ́da-a kɔ́gya na átakana na aƒɔ ɔƒɔwi ni, aaadubo edula adi bɔkɛ na 
edula ɔƒɛwi. 

5Etemila buni ani beeti taalɛ ukyuli ni, kayi ɔkwalɛ kemmo na ábɛ akya, nsu 
banundane baaní-nya taalɛku mmɔ. 

6Bakpana pii baasu ka badi bakpana buni bani naaalɛ bana bakpana kama, nsu 
ɛlɛɛ na badubɔnu na bana akɔ ka baadi bana litemi lɛlɔ sɔsɔ. 

7Bekyuli babuni beedie lɛgba lɛni mɔɔtina ka baadi bana litemi lɛlɔ geen. Na 
bana bebi bani nsia-ma kama ni, bekyuli badubute-ma kusɛ kusɛ. 

8Si ɔga ɔdi ɔ́tɛ litemi na uukulo-ni ni, ɔɔkali kenye kani ƒui na bekyuli bédie na 
litemi lɛmmɔ lɛlɔ taanu, na ɔƒuna ala ƒui kemmo ɔnu asa na ukulo litemi lɛmmɔ. 

9Ɔma ndubɔkana bɔsu ɔnini, “Ɔƒɛni amu lɛ́bla mina kayi sɛɛn, na nse kedee ɔsu 
likpidi lɛdi lɛsɔ lɛɛɛma-mi lɛlɔ?” 

10Unwoti ukisi beyedine bani mɔɔkɔ́ku ala ulu biala lɛlɔ taanya bekyuli taakya. 

11Lɛnamu uwi ƒui na baanu bebi taati si udu ɔbuni iye ukpidi ndubo-ma bɔkya 
na bana udu ɔni na béti baakɔ́ kenye. 

12Atu ani na beenú ku anumi ani na baanu ni, etela na adi na ási Unwoti kudɔ. 

13Ukyuli ɔni na aayɔ́ lɛlɛɛ ni, kɔwaba ndubo-ɔ bɔda. Nu nwaa na abla lɛla lɛdi na 
adubɔkɛ adila pii na adi emo. 

14Ukyuli ɔni mɔɔwia lɛla lɛdi uye ni, ɔɔní kuye kɔmmɔ kpakplaa, na ɔɔsu ɔnini, 
“Lɛla lɛmmɔ kuye kútedu mmɔ.” Na anwu mɔɔtina kalɛ na basɔku kuye badi. Na 
uunwini taakun lɛmɛnɛ ɔɔtina lɛlɔ. 

15Lɛnunda etemila aaabɔ na áƒɔ kuye lɛnɔ etulo sika ugyiedi ku asɛɛ ani náƒɔ 
kuye geen. 

16Nu ka áƒɔ lɛla lɛdi ényene kama ásiku ukyuli ɔni muunye ɔƒɔ kama na nwuna 
kayu ɔsu. Ya na baka kayu kadi bɔƒɔ bute-ɔ na ɔƒɔ ɔni kayu kenye na ɔdi uunye 
lɛlɔ. 

17Bodobodo uyudi ɔɔyu emini geen si étu-nwu kenye, nsu uunwíni atabi si uwi 
ɔni na adaku bɔnwanta. 

18Ukyuli kɔkwɛ kɔni na ɔɔkya kabla kadi lɛlɔ kaatɛ si úye kasusu. Tata kekpo si 
bátaka-a kasusu bute. 

19Kɔtɛ keeke ɔtɛmine uugyingya kɔbɛtɛ. Anwuɔsu tadiku ukyuli ɔmmɔ udu 
kɔkpana. 

20Ukyuli ɔni muuwida ɔti iye uni ni, nwuna ngba ogya uuni. 

21Si ɔnamu úyile nwuna kadikɔ kani na ɔti úse-nwu bɔƒɔ ni, kusɛ kusɛ ulásiaku-
nwu taatáwɔlɔ. 

22Tasu ukyuli ɔdi anini, “Ndubɔƒɔ-ɔ likpidi lɛni na ábla-mi kayu.” Ya na Unwoti 
ɔtɛ-ni ute-ɔ. 

23Ukyuli ɔni na ulakɔku lɛla liyedi ulu lɛlɔ ni, Unwoti ulayɔ-nwu litemi. Na 
lɛkɔkula lɛni beeti taanya ukyuli taakya ni, liiƒí Unwoti livo. 

24Unwoti mɔɔtɔnku bekyuli na bana ngba ulu busie kemmo. Na ukyuli ulakana 
nwuna ngba ulu ɔni na uusié kalɔ bunu bɔwɔlɔ. 

25Si átaka lɛla lɛdi lɛlɔ bɔbu bɔnu ni, tababla tese Unwoti kenye kadi. Ɔsika si 
átakana-ni bɔbla ni, ɔgbankpi ɔkya-nwu kemmo. 

26Si ɔga ɔnundane ɔdi kɔnu kútuku belikplune ni, uuti-ma teewi kukɔ lɛlɔ aani 
antabi na uuti lɛklɔyi taakɔ-ma kpɛtɛ kpɛtɛ. 

27Bukeye bɔni na Unwoti uuti taanu ukyuli kalɛ na use ni, uukeye teeduo-nwu 
kɔyu kemmo na uudie abɛla ƒui na kagyudikɔ keyi. 

28Kalɛ na ɔga ɔɔyɔ́ bekyuli uwi ndi uwi na ɔɔdi nwuna etemila lɛlɔ lɛnɔ 
ɔɔgyumana-nwu na ɔɔyá na nwuna lɛga kadikɔ keenye kpakplaa na bɔyɔ bɔmmɔ 
ɔsu. 

29Bakloƒu ɔyikun ndi bana bukeye. Na benengu liliƒuala mɔɔtina bana lɛnunda 
bukeye na ala ani bánu dii ɔsu. 

30Ɔlɔna kɔtu bɔni buudie likpidi na ukyuli lɛlɔ. Na kɔtu bɔni bɔmmɔ bɔɔyá na 
ukyuli kayi kaabla sɛɛn. 

Agba 21 

1Ɔga ɔni mɔɔdi lɛlɔ kayi kese aani ketu kani mɔɔgbá. Na Unwoti mɔɔtɔnku-ka na 
kaagbá taavi kesii kani na ɔɔyɔ́. 

2Ukyuli ɔɔnu ka ulu ɔni lɛlɔ na ɔkɛ ɔdia geen, nsu Unwoti mɔɔnu-nwu kayi 
kemmo taati kalɛ na kese. 

3Lɛlɔ lɛɛyɔ́ Unwoti si bɔɔbla ala ani mɔɔyɔ́-nwu kaƒɔ teetulo si búti akpala 
búboku-nwu. 

4Anumi ani mɔɔnu ɔnusɛ ku kayi kani mɔɔtalaku lɛlɔ katɔ ku likyulikpi ala bɔbla 
ƒui adi likpidi. 

5Kabla lɛlɔ bɔbu bɔnu na enye-ka lɛlɔ kpakplaa uute kɔsia. Nsu ulu klukui lɛlɔ 
bɔsia anii aakɛ́ lɛkɛ ɔɔyá na kɔwaba kuuƒie ukyuli. 

6Lɛkɛ lɛni na ukyuli ɔ́sia ɔkɔ ulu lɛlɔ ɔ́kɛ ni, lɛɛyii taakya aani ulɔyɔ na lɛdi 
kakpagyuɛ kekpidi kani muudie ukyuli. 

7Ka belikplune balayɔ ka babla ala ulu lɛlɔ ɔsu ni, bana likyulikpi ala adubo-ma 
buyu bɔtu na ayila-ma udu. 

8Bekyuli bani na bana kayi kaadú-ma kɔtɔ na bana ablala ɔsu ni, lilu lɛni neeese 
siin lɛlɔ na baaví. Na bani na lɛla lɛdi lɛɛɛda-ma ni, baasia lilu siin lɛlɔ. 

9Si awɔ lɛti elie ƒula lɛyu lɛdi kemmo kpoo ni, ɔdia-a utulo ka awɔ ku uleku ɔni 
mɔɔyɔ́ ɔgyani kenye ɔdi bɛkya lɛgbanya lɛdi kemmo. 

10Balalane ebiti ndi ka babla bana bakpana kalala. Na bekyuli beeebo bɔnwuna 
bɔdi na bana enu kemmo. 

11Si uwi ɔni na baaní bekyuli bani muuti lɛla biala taabla lɛmala kɔtu ni, uwi 
ɔmmɔ na bekyuli bani na bana kasusu kásɔ baatɛya lɛla. Nsu banundane ni, si 
bálɛ-ma lɛla lɛdi lɛlɔ ni, baatí lɛlɔ bɔda. 

12Bekyuli bani nse siin baatí ala ani mɔɔlɛ́ku bekyuli bekpidi na bana kɔduli. Na 
belikplune bammɔ badubɔsiaku ɔgbankpi. 

13Bekyuli bani muutile atu si bawabane beewulo kɔnyana ni, ama lɛnɔ belénu 
belete-ma si baayaki lɛla lɛdi. 

14Etela ani baabɛla teete ukyuli aayá na kɔnyi kɔɔyɔ́ ukyuli. Na etela ammɔ udu 
aayala kayi. 

15Ala bɔbla ulu lɛlɔ bɔɔyɔ́ bekyuli bani mɔɔyia Unwoti kaƒɔ. Na ɔɔyá na liƒu lɛɛda 
alaekpidi bablane. 

16Ukyuli ɔni naaasiaku kasusu kabuni kani na baakya-nwu lɛlɔ ni, anwu ku 
bekpine ndubo kɔkpana bɔdi. 

17Bekyuli bani na ebiti keeke kama bɔsiaku bɔdia-ma ni, bawabane na beenwíni. 
Ntɛ ku adikpi lɛlɔyɔ alaya na ukyuli ɔɔkɛ́ lɛkɛ. 

18Uwi ɔdi ɔkya na baaní balalane kɔtu kalɛ na bekyuli bani mɔɔyia Unwoti 
banwuna. Lɛni kani baabla belikplune na bekyuli bani nse siin ɔsu. 

19Ɔdia si awɔ lɛti akya ketele ntɛ utulo awɔ ku uleku ɔni mɔɔyɔ́ ɔgyani kenye. 

20Banundane bebo lɛkɛ ku ala ani mɔɔdia bɔnu. Nsu badɔlɔdi baadi lɛla ndi lɛla 
teedie ku udu. 

21Ukyuli ɔni anumi muugyie na Unwoti lɛƒɔyɔ bɔbla lɛlɔ na Unwoti utaayɔ-nwu 
ni, ɔdubulie ngba ku udu buni, na bekyuli badubo-nwu butaabu. 

22Banundane baadi bayikune lɛlɔ na beeƒie bana ala taaƒɔ, na baaƒɛ-ma awodu 
ani lɛlɔ na békpo kama ƒui teewi kalɔ. 

23Si áti ƒula kenye bɔda kpoo ni, eleti lɛlɔ alatákya litemi lɛdi kemmo. 

24Bekyuli bani mɔɔkun lɛmɛnɛ na baatalaku lɛlɔ katɔ na baanu ka ama kani ntulo 
ni, baata teenye bekyuli lɛlɔ uwi biala. 

25Lɛla lɛni kani na bakɔsɔne badubɔsia anu ndi ka badubɔyii ku udu, ɔsika béni 
banii balabla kabla kadi. 

26Ama belemo kudii. Mmomu kalɛ na bakɛ bebu ni, nwuna kasusu kani na beeti. 
Nsu bani mɔɔyia Unwoti ni, ama beete ala ku kaƒɔ ƒaa. 

27Unwoti ukisi ukyuli ukpidi akpala. Na ɔni nsɔ ntulo ƒui ndi ka ute-nya ku 
kasusu kekpidi ka ɔkɛ nwuna lɛla lɛdi ɔsu. 

28Ukyuli ɔni mɔɔnyi ɔkɔ teedie litemi kenye ni, badubutile-nwu kuƒi. Na ukyuli 
ɔni mɔɔsu lɛla lɛni nálɛ geen ni, anwu na badubɔya na udie ala kenye. 

29Ulikplune ɔɔƒwɛ anumi momoomo. Nsu ukyuli ɔni mɔɔbla ala siin ni, ɔɔnu 
kaduɛ na nwuna ablala lɛlɔ. 

30Kɔkwɛ kɔni na bekyuli baakya ƒui si ina dɛ na béti lɛnunda kemmo bákya-ku 
ni, kulakana Unwoti lɛlɔ bɔdi kudii. 

31Si ina dɛ báklibi bapɔnkɔ béte kekpo ni, Unwoti kani mɔɔyá na baadi lɛlɔ. 

Agba 22 

1Si élie ngba buni na bekyuli baalɔ-ɔ lɛnyi buni ni, ɔdia utulo lɛlakɛ linengudi. 
Ɔsika si bekyuli bényene-ɔ keliekɔ kenengudi na ƒula lɛnyi ɔsu ni, ɔdia utulo ka 
akɛ sika ɔƒualadi ku ugyiedi ƒui. 

2Balakɛne ku bawabane ƒui badi likeke na ulu unwi lɛlɔ, na anwu ndi ka Unwoti 
nédie bana inyɔ. 

3Ukyuli ɔbuni ɔni mɔɔsia nwuna lɛlɔ anu ni, ɔɔnu ɔgbankpi ɔni mebo taatualaku 
anumi na uunye lɛlɔ kagyumana. Na bani na bana kasusu kásɔ ni, bɔkɛ kani na 
baakɛ gyoli gyoli teetéduo ɔgbankpi ku lɛbibo kemmo. 

4Lɛlɔ kalɔ buboku ku Unwoti bɔyia ulu geen lɛlɔ ɔɔyá na lɛlakɛ ku ɔbu ku ngba 
buumomo ukyuli. 

5Ɔkɔ banyine ni, liyu ku ɔgbankpi mɔɔkya-ma ulu lɛlɔ. Na ukyuli ɔni na ngba bɔ́ƒɔ-
nwu kuye ni, uláda udu ɔmmɔ. 

6Tina ƒula bebi kasiakɔ kabuni na si bábi lɛlɔ ni, na balasia kesii bamba. 

7Kalɛ na balakɛne baadi bawabane lɛlɔ ni, lɛni na bekyuli bani muuvó ala bekyuli 
kudɔ beenwíni kabla bablane teete-ma. 

8Bekyuli bani na litemi lɛlɔ tadi ulu lɛlɔ ebi na baavá na bekyuli akɔ ni, ɔgbankpi 
ebi na badubo bɔƒɛ. Na bana liƒu lɛni baakya bekyuli na baadi-ma lɛlɔ kenye 
kadubo buklo. 

9Bekyuli bani mbo lɛƒɔndia na beete bawabane ala ni, kusɛ kusɛ ɔdubɔsiaku-ma. 

10Bɛbɔku bekyuli bani muudumi bekyuli taama bɛlɛku bina akɔ, na kekpo ku 
kadɔ ku bekyuli budumi bɔdubɔyii ƒui. 

11Ukyuli ɔni mɔɔwia ka nwuna kayi kemmo kese sɛɛn na ɔɔtɛmi lɛƒɔndia etemila 
ni, ɔdi ɔga ɔkpana. 

12Unwoti ɔɔgyumana ukyuli ɔni mbo lɛlati, na uubile ɔkɔ ɔnyine kɔkwɛ kɔni na 
ɔɔkya. 

13Ɔkɔsɔne ubo kɔkɔsɔ kɔkwɛ pii na uuti teete lɛlɔ kuƒi na ɔɔsu ɔnini, “Ɔƒɛni kalɛ 
si lɛ́lɛ lísie ntábla lɛla lɛdi ni, ndubo gyata bɔsiaku na ulu lɛlɔ na ɔdu-mi!” 

14Uleku ɔyalɛ kenye kemmo kágyu voo aani ubu bonwu ɔdi. Na bekyuli bani 
naaabla Unwoti lɛyɔla ni, ama ndubo bɔnu buduo ubu ɔmmɔ kemmo. 

15Ɔnamu ɔni na ɔƒɛni na ɔ́si ɔɔkɔ́ ni, adɔlɔla éyi-nwu lɛlɔ kemmo tɛɛ. Nsu si 
átumini-nwu kaduɛ ni, ɔmmɔ ƒui ɔɔlɛ́-nwu lɛlɔ. 

16Ukyuli ɔni na bawabane na ɔɔnya taakya asa na ɔɔkɛ́ taadi iye balakɛne na uute 
ala kalɛ na ɔkɛ lɛla lɛdi bana kudɔ ni, kɔwaba ndubo-ma buƒie. 

Banundane Básu Ala Avlaatɛ Adi 
17Se atu na enu banundane butemi. Ya na ƒula kayi kasia mina ala ani mɔɔtina-a 
lɛlɔ. 

18Ɔsika ɔdia geen ka aya na etemila amɛni eduo-ɔ kayi kemmo ƒui na asia-a 
unyemi lɛlɔ. 

19Mɔɔtina-a ala ɔmwi. Geen ni, awɔ mɔɔtina lɛla lɛdi kalɛ na ƒula anu ƒui asia 
Unwoti lɛlɔ. 

20Línweni ala avlaatɛ adi líte-ɔ, na bɔlɛ ku lɛlati ala sɔɔn na adi. 

21Na ulu ɔmɛni lɛlɔ na adubɔsia na ati litemi geen lɛmmɔ. Na adubɔkana na edie 
lɛla biala kenye ulu lɛlɔ atɔ asia ete bekyuli bani nákya-a kabla kadi kɔnu. 

– 1 – 
22Tasia ulu ɔdi lɛlɔ na eyu bawabane anii kɔwaba kɔda-ma ɔsu. Na tasia ulu 
ukpidi ɔdi lɛlɔ na akɛ bekyuli bani mɔɔyaki lɛla lɛdi lɛlɔ kɔsia na litemi katɛkɔ. 

23Ɔsika Unwoti uukpó teete-ma. Na ukyuli ɔni makya-ma ɔlɛ ni, Unwoti lɛnɔ 
ɔdubɔkya-nwu ɔlɛ. 

– 2 – 
24Da lɛlɔ mami na bekyuli bani muuti kɔnyi pla pla lɛlɔ. 

25Na si ɔɔɔdi lɛni ni, awɔ lɛnɔ adubɔtɛya-ma na eti ƒula kɔyu akya ɔgbankpi 
kemmo. 

– 3 – 
26Tatákyaku ukyuli ɔdi ɔku kɔnu anii eenye-nwu kama na kayu kadi ɔsu. 

27Si átakana kayu kammɔ bɔƒɔ ni, ƒula atɛla muedi badubɔni-nya bedie-ɔ kalɔ. 

– 4 – 
28Teyu ƒula ɔdɔsane ɔdi lɛlakɛ anii aavumana ɔmii ugyii ɔnii na ati bene bálɛ 
kenyekɔ. 

– 5 – 

29Bekyuli bani na ánu ka bebo kogyoklo geen ni, baga kabla na baabla na ɔɔɔdi 
bekyuli keeke. 

Agba 23 

– 6 – 
1Si awɔ ku lɛlɔ ɔdine bɛ́sala bɛɛdi ni, taanu kaduɛ na lɛla lɛni na uusé-ɔ anumi 
lɛlɔ. 

2Na si aayɔ́ bɔdi pii ni, na akɔsi bɔdi! 

3Na ala mini mini ani na ɔɔla teebese-ɔ anumi akɔsi-ɔ ɔkwɛ bɔda. Ɔsika ɔƒɛni kalɛ 
katɔlɔ lɛkwɛ lɛdi lɛkya-nwu kemmo. 

– 7 – 
4Tetu lɛlɔ anii eenwíni ɔlakɛne. Bi ɔsu na ɔlɛka eteebile lɛlɔ uwi? 

5Ɔsika lɛlakɛ lɛɛyii na ukyuli anumi, na lɛɛtɔlɔ aani kalɛ na aasɛ uuveyi taatɔlɔ! 

– 8 – 
6Bekyuli bani na bebo lɛnumi ni, awɔ ku-ma bitelie bitadi. Na bana adila mini 
mini atada-a ɔkwɛ. 

7Badubɔsu-ɔ banini, “Di na ani,” nsu ɔɔɔdi ku bana kaƒɔ ƒaa. Benye baabu ala ani 
na aadi akunta kalɛ na édu. 

8Na adubo ala abuni ani na béte-ɔ mmɔ ƒui bɔdala budie. Na adubɔyɔ ka nka 
átagya-ma enu na lɛƒɔndia lɛni na banii bábla-a mmɔ ɔsu. 

– 9 – 
9Tebile ƒula uwi na badɔlɔdi lɛlɔ anii aalɛ-ma, ɔsika lɛnunda litemi lɛdi biala 
lɛɛɛdubo-ma anu bɔƒɔ. 

– 10 – 
10Tagyu bati ɔmii ugyii ɔdi na eƒie bekpinebi kalɔ aƒɔ anii beeebo ubunkune ɔdi 
ɔsu. 

11Ɔsika bana Ɔƒɔne ubo ɔyikun geen. Na anwu ɔmmɔ ɔlati ndubɔwia-a litemi. 

– 11 – 
12Nu ka ábla ásiaku ala ani na bátina-a lɛlɔ. Na aklibi atu ese na enu lɛlati ala. 

– 12 – 
13Tada ƒula bebi bɔtɛmiku kalɛ na badia taya. Baaadubo bukpi si ébo-ma 
kugyiimi. 

14Si áni-ma kɔtu ɔlɔna lɛlɔ ni, ɔkana udie-ma na kukpi kemmo. 

– 13 – 
15Mina ubi, lɛlɔ lɛdubɔyɔ-mi geen si nka ebenwini ɔnundane. 

16Sɔsɔ ni, mina kayi kadubɔma si línu ka aatɛmi etemila geen ani nkɛ ulu lɛlɔ. 

– 14 – 
17Alaekpidi bablane lɛlɔ litegyie-ɔ anumi. Mmomu taayia Unwoti uwi ndi uwi. 

18Ɔsika ƒula ngba emeyi ani ndubo adubɔyɔku-ɔ, na alasia lɛla lɛdi anu alanɔ. 

– 15 – 
19Ubi, se kɔtu na enu litemi na ada anu. Na aya ƒula kayi kasia ulu ɔbuni lɛlɔ. 

20Tasiaku ntɛ bekpine ku adikpi badine ɔbladu kama! 

21Ɔsika kɔwaba ulu lɛlɔ na bakɛ bésela. Lɛlɛɛ bɔlɛɛ pii mɔɔyá na beenyimi adikpi. 

– 16 – 
22Ƒ'ɔti ɔni néte-ɔ ngba na ébo kayawi kamɛni kemmo ni, nu-nwu litemi. Na si ƒ'ini 
ɔ́bi lɛlɔ na uli ɔtɔ ni, teni lɛla lɛni na wasu wasiku lɛla lɛni na ɔ́nu dii lɛlɔ. 

23Ƒɔ litemi geen bɛla se lɛlɔ, na teti-ni teye. Na ada anu na aya batumini-ɔ kalɛ na 
anu ala ati kaduɛ. 

24Ubi ɔti ɔni mbo bebi babuni ni, ɔɔnu lɛla lɛni ɔsu na ɔlɛka ebiti ataada-nwu. Bi 
nsɔ ntulo bɔdia si ebo bebi bani na báda anu. 

25Anwuɔsu ni, bebi, bɛya lɛlɔ lɛyɔ bina bawɔne. Na bɛya na ebiti ada uleku ɔni 
náwɔ-ɔ. 

– 17 – 
26O mina ubi, ti ƒula kayi te-mi. Na ƒula anu asia lɛnunda ulu ɔni mɔɔtina-a lɛlɔ. 

27Uleku ɔyalɛ ni, ubu voo na ɔdi. Na uleku ɔsɔnɔdine ni, ɔgbankpi na ɔdanku. 

28Bɔbɛ na ɔɔbɛ́ teenye taagya bekyuli aani uyune. Na ɔɔnu ulu teete ɔnana ɔni 
malɛ ulekudi kama. 

– 18 – 
29Ukyuli ɔmani udu na kayi kaakpulu? Na ɔmani muukpóku lɛlɔ na ɔkɛ ɔɔdɔ 
anwu lɛti uwi biala? Na ɔma mɔɔƒɔ́ lɛlɛ lidu lidu na anumi égyie-nwu kɔɔ? 

30Ukyuli ɔmmɔ ulata ntɛ bɔdi kalɔ kudii, ɔsika bɔdi biala bɔdia-nwu. 

31Taya na kalɛ na ntɛ avlɔvɔ eeƒuƒuo na aadia bɔnu na bɔɔyu emini lɛnɔ atɔlɔ-ɔ. 

32Ɔsika kawɔlɔkɔ ni, bɔdubo-ɔ lɛlɔ bɔdu aani si kɔlakpi nádu-ɔ, na utulo kɔlakpi 
kɔni ugyulo kenye mbo ɔkplu geen! 

33Adubo ana buteegye taanu liƒu ala, na ataatɛmi aani ubuokpine. 

34Na adubo butaagbanta aani ukyuli ɔni nnye ɔkɔlɔ kemmo na ɛpu anumi, na úƒie 
ɔkɔlɔ kemmo lɛbuli lɛmmɔ ɔda. 

35Na adubo bɔsu anini, “Báƒiɛmi-mi ugyii, nsu útabla-mi lɛla lɛdi. Na uwi ɔni 
beebó-mi muedi ńtati. Uwi ɔmani na ndubɔta na lɛsɔ ntáni bɔdi?” 

Agba 24 

– 19 – 
1Bekyuli bekpidi lɛlɔ litegyie-ɔ anumi. Na tawia anii aakya-ma kasala kemmo 
lɛnɔ. 

2Ɔsika bekyuli kalɔ bɔvi na bebile-ma ngba na bataakya kekpo ku etemila ani 
mɔɔkya lɛsɛ ogya kasusu kani na beelie taabla. 

– 20 – 
3Lɛnunda na beeti taatu ɔtɔ. Na kasusu kabuni lɛlɔ na uunye kpakplaa. 

4Na ɔkɛnku lɛnunda lɛlɔ na adubɔkana na eyile lɛtɔ lɛmmɔ ku ala abuni lidu lidu 
ku akɛla lɛnɔ. 

– 21 – 
5Ɔnundane ubo ɔyikun utulo ukyuli ɔni mbo ɔlɔkplu. Na ukyuli ɔni mbo lɛlati ni, 
nwuna ɔyikun uusié ɔgyu teetulo ukyuli ɔni mbo ɔlɔkplu. 

6Anwuɔsu tata kekpo si átaƒɔ kasusu na banundane kudɔ. Asa na adubɔdi lɛlɔ ni, 
ɔ́si kasusu bakyane pii bani na ebo ɔsu. 

– 22 – 
7Ɔdɔlɔdi ɔɔnu lɛnunda kakaaka. Na si batɔnkune bása beli ni, ɔdɔlɔdi ulakɛ lɛla 
lɛni na ɔsu. 

– 23 – 
8Ukyuli ɔni muulie taabla likpidi kasusu ni, lɛsɛ ɔkyane lɛnyi na ɔɔƒɔ́. 

9Na ɔdɔlɔdi kɔkwɛ ni, ekpidi sɔɔn na adi. Na ukyuli ɔni muudumi bekyuli taama 
ni, ɔdi balayɔ-nwu. 

– 24 – 
10Si ánu ka átakana lɛla lɛdi bɔbla na bukpoku bɔdi ɔsu ni, agyi anii ƒula ɔyikun 
ɔmmɔ lɛnɔ ɔ́sɔ. 

– 25 – 
11Nye na aƒɔ bekyuli bani na bátɛku litemi na bádu-ma kukpi kɔtɔ na ulu ɔni 
naaadia lɛlɔ. Na tenye tanu na badu-ma. 

12Tekeli kabla kadi na akya kakwɛ anii átati anii awɔ na ɔlɛka abla-ka. Ɔsika 
Unwoti ɔgyi ukyuli biala kayi kemmo na ɔɔnu awɔ lɛnɔ. Anwu mɔɔnu ƒula kɔyu 
lɛlɔ na ɔgyi ka áti kabla kammɔ lɛlɔ litemi. Na ɔdubɔtɛku bekyuli ƒui litemi na lɛla 
lɛni na bábla lɛlɔ. 

– 26 – 
13Mina ubi, uwɔ ɔdi lɛla lɛni mbo emini, si ákɛ na adi. Na uwɔ kɔtakɛ lɛnɔ si 
étuku-ku unyemi ánu ni, kubo emini. 

14Lɛni kani na lɛnunda libo ƒula kɔyu emini. Anwuɔsu si ákɛ lɛnunda ni, ƒula ngba 
emeyi ani ndubo adubo bukeye. Na ala ani na asia anu iye aanu ulu teete ni, 
aláwɔ ulu. 

– 27 – 
15Tatábɛ tebi bekyuli babuni badi kaduli ulu aani ukyuli ukpidi. Na tetéyu-ma 
tatu ekpoku-ma na eti-ma ala lɛnɔ! 

16Ɔsika si ina bébuli maatɛ muedi badubɔsɔ bata. Nsu si ɔgbankpi ɔ́siaku bekyuli 
bekpidi ama ni, ɔɔyila-ma ku udu kɔnakunwi. 

– 28 – 
17Lɛlɔ litayɔ-ɔ si ánu ka ƒula bekisine bébuli. Na ebiti atada-a na kayi kemmo si 
bétulo. 

18Ɔsika ɔmmɔ udu uláyɔ Unwoti kaƒɔ, na ɔdubɔda-ma kɔtu bɔni ɔya. 

– 29 – 
19Tekpoku lɛlɔ ulu biala lɛlɔ na alaekpidi bablane lilidia lɛdi lɛlɔ. Na balalane lɛlɔ 
litegyie-ɔ anumi. 

20Ɔsika bekyuli bekpidi beeebo lɛnunsia na ngba bɔni ndubo kemmo, ɔsika bana 
asogya ɔdubo buni. 

– 30 – 
21Ubi, yia Unwoti ku ɔga ɔni mɔɔdi-mii lɛlɔ. Na bekyuli bani náta bénye lɛlɔ 
badine lɛlɔ ni, tadiku-ma kɔkpana. 

22Si ɔɔɔdi lɛni ni, awɔ ku-ma ƒui ndubo ɔgbankpi kemmo bɔyu butéduo, na bɛyii 
udu ƒui. 

Banundane Básu Ala Bébu 
23Binu ala bamba ani na banundane básɔ básu. Ɔɔɔdia ka banu ukyuli anumi batɛ 
litemi na batu litemi geen lɛmmɔ benwini. 

24Na ukyuli ɔni masu alaekpidi ɔblane ɔdi ɔnini, “Adi ukyuli ɔni nse siin” ni, 
bekyuli badubo-ɔ buwida na kadi bekyuli ƒui badubukisi-ɔ. 

25Nsu bani mɔɔdú bani litemi neeebo ubo kɔtɔ belikplune na bana ablala ɔsu ni, 
bana lɛlɔ lɛɛda bekyuli ebiti na kusɛ kusɛ lɛnɔ ɔdubɔsiaku-ma. 

26Si bédie litemi lɛdi kenye béte-ɔ ulu lɛlɔ ni, ɔbu na béte-ɔ. 

27Nu ka ƒula kabla kélie kalɔ asa na atu ɔtɔ. 

28Tanyi ɔkɔ tedie kenye ada ƒula ukyulikpana ɔni nátabla lɛla lɛdi kenye. 

29Na tasu anini, “Lɛ́kɛ kasiakɔ na lɛbla lɛla lɛni na bábla-mi dii lɛsia-ma!” 

30Dii ni, nkɛ lɛ́vi ɔkɔsɔne ɔdi kemo. 

31Lɛ́nu ka liyu lɛ́kwɛ lɛ́ƒɔ-ka ƒui. Livo bamba lɛnɔ limomo na awodu ammɔ lɛnɔ 
ábwɛ éwi kalɔ. 

32Na ka lɛ́nu-ka na lɛ́bla kasusu ni, lɛ́tɛya lɛla lɛdi. 

33Na ani ndi ka si álɛɛ ávili na átɛ lɛnɔ ágya anii aanwuna blii ni, 

34kɔwaba kɔdubo-ɔ buyu bɔtu aani uyune kalɛ. Na ayaki adubo-ɔ bukpoku aani 
kekpo ukpone kalɛ. 

Agba 25 

Salomo Ɔ́sɔ Úbo Agba Bamba Adi 
1Salomo ɔ́sɔ úbo agba bamba, na Ɔga Hesekia kasusu bakyane bani nkya Yuda 
kalɔ lɛlɔ bénweni-nya bése. 

2Unwoti ala ani na ɔ́bɛla bekyuli ni, anya mɔɔtina kalɛ na úbomo na uukeye. Na 
ɔga ɔni mɔɔwia-nya kalɔ taati ni, ɔɔƒɔ́ lɛnyi na baabu-nwu. 

3Ukyuli ɔdi ɔɔɔgyi kalɛ na katɔ kákuku kétédu, iye kesii kani na kalɔ lɛnɔ kágyu 
kétédu, iye ɔti lɛla lɛni nkya ɔga ɔdi kasusu kemmo. 

4Si ákya sika ɔƒualadi ogya na kɔtakɛ kɔni nányi kɔ́kpi mmɔ kɔ́lɛ-nwu lɛlɔ ni, ugyii 
ɔni na ukyuli biala ɔɔnu ka ɔ́ƒɔ kuye mmɔ únwini kabla lɛblala teete ɔkywɛne 
ɔmmɔ. 

5Lɛni kani na si bekyuli bekpidi bálɛ ɔga ɔdi lɛga kadikɔ ni, nwuna lɛga kadikɔ 
kadubuse kaduɛ na bataabla ala siin na ulu lɛlɔ. 

6Takpali ɔga tasu anii uteenu lɛla lɛni na adubo bɔsu iye anwanɛ lɛlɔ anii aakɔ́ 
esie kesii kani na benengu bani ntulo-ɔ beli. 

7Nye na bakpali-ɔ bene banii, “Ni de kenengudikɔ mɛni,” utulo ka babɔku-ɔ 
batɔlɔku keliekɔ kenengudi kani na aanwanɛ ka elie ku kɔƒa. Tanu lɛla biala, 

8na eti litemi lɛmmɔ esienku litemi katɛkɔ, ɔsika kɔƒa kɔdubo-ɔ bukpo si útádi-ɔ 
ubo. 

9Si ƒula ɔkpana ɔ́ƒiɔ-ɔ ni, awɔ ku-nwu bɛsu-ni kani na ɔwɔ mmɔ. Tatásu ukyuli 
bamba na edie lɛbɛla lɛmmɔ keyi. 

10Si ɔɔɔdi lɛni ni, awɔ ɔmmɔ ɔlati adubo ebenwini lɛmala na bekyuli anumi, na 
adubɔnu ka bada atɛ ammɔ baatɛmi uwi ndi uwi. 

11Kasusu kani beete ukyuli na uwi ɔbuni lɛlɔ use aani adingyii ebi ani négyie 
kaduɛ na bátɛ-nya bákya sika ɔƒualadi lɛkyami kemmo. 

12Si édie ukyuli bɔƒiɔ na éti-nwu ásia ulu ɔbuni lɛlɔ ni, ɔdi lɛla lɛbuni geen ute 
ukyuli ɔni muunú bɔlɛ bɔmmɔ aani asɛɛ abuni ani na béti sika ugyiedi bábla. 

13Ukyuli ɔni muusié bɔtala taatábla kalɛ kani na básu-nwu ni, nwuna ala aayu 
kayi buɛɛ aani kalɛ na etubankɛ aabla kadi kani na káƒɔ ogya buɛɛ. Bekyuli 
bammɔ udu baayá na bekyuli bani bɔtala na beesié mmɔ ayu aakɛ́ lɛlɔyɔ. 

14Ukyuli ɔni muusé kenye kekpludi na ulábla taasia lɛni ni, use aani ulɔyɔ ku 
ɔƒɛƒɛɛ ɔni naaakana ɔnantu bɔna. 

15Kayi buɛɛ kadubɔkana na kenwini ɔgabi ɔdi kasusu. Na lɛdi buɛɛ butemi 
bɔdubɔkana na bɔdi ukyuli ɔni mɔɔkyaku-ɔ unyeƒi lɛlɔ. 

16Si ákɛ uwɔ ni, tadi-nwu taavili amu ɔdububo-ɔ ɔlɛ. 

17Si eesié ƒula ɔkpana kudɔ busie busie ni, ɔsɔ ɔɔɔdubo bɔdia na bete-ɔ éduo. 

18Ɔkɔ bɔnyi taasia bekyuli uuduo teetulo ka eti kadadi iye kewii iye lɛtula atu 
ukyuli. 

19Si éti ƒula kayi ásia ukyuli ɔni na balaƒɔ taadi lɛlɔ ni, use aani si lɛnyi lɛɛkunku-
ɔ na ada-ni aanwánta iye akɛ eesié ɔgba ɔni násɔ-ɔ lɛlɔ. 

20Si ukyuli ɔkya kɔnyana kemmo na eedie ebiti lɛnu taakya-nwu atu ni, ɔɔdu lɛlɔ 
teetulo si éƒie kɔyɔ awu áƒɔ ukyuli kudɔ na kɔyɔ uwi iye akɔ mma akya-nwu ɔlɛ 
kemmo. 

21Si kɔka kɔɔda ƒula ukisine ni, te-nwu adila na ɔdi. Si utukwɛ mɔɔda-nwu ni, te-
nwu ntu na ɔni. 

22Ɔsika si ábla lɛni ni, édie ogya ku agyabi éwi-nwu lili. Na Unwoti ɔdubɔƒɔ-ɔ 
kayu. 

23Kalɛ na ɔƒɛƒɛɛ ɔni muukpó taasi katɔ taayu uuboku ɔnantu ni, lɛni kani na katɛ 
ɔtɛne keeke ɔɔkya ukyuli kɔnyi. 

24Si awɔ lɛti elie ƒula lɛyu lɛdi kemmo kpoo ni, ɔdia-a utulo ka awɔ ku uleku ɔni 
mɔɔyɔ́ ɔgyani kenye ɔdi bɛkya lɛgbanya lɛdi kemmo. 

25Kenye buni kani mɔɔsí ɔgyu teebo ukyuli kese aani ntu bamamba bɔni mɔɔdú 
utukwɛ. 

26Si bekyuli babuni ku bekpidi básala lɛlɔ na ɔbladu buɛ ɔdi lɛlɔ ni, use aani kalɛ 
na beebwiiile ntu bɔdi iye beti aba taakya libiɔ lɛdi kemmo. 

27Si uwɔ ɔɔɔdia bɔdi bɔvili ina ka ubo emini ni, lɛni kani na ɔɔɔdia ka ukyuli elie 
ataakali lɛla lɛni na ɔlɛka bete-ɔ na ƒula kenyekɔ kenye. 

28Ukyuli ɔni na ulakana lɛlɔ lɛlɔ bɔdi ni, use aani ɔma ɔni na awodu ani 
mɔɔgyumana-nwu ábwɛ. 

Agba 26 

1Ɔbu ɔdi ulásiaku badɔlɔdi kalɛ kani na etubankɛ aláyu kaƒɛndi iye ɔnantu ɔna 
edula ɔƒɛwi. 

2Kalɛ na lɛsɛɛmɛɛ liibó avwi na lɛkpaƒɛɛlɛ liiveyi taatɔlɔ ni, lɛni na si éwida 
ukyuli kekeeke, nsu útabla lɛla lɛdi na eewida ammɔ eeveyi taatɔlɔ-nwu kudɔ. 

3Uƒiɔ na beeti taatina ɔpɔnkɔ kesii kani na ɔsia. Na kabuli na baakya ebuo ala 
utine kenye taani na batina-nwu kasiakɔ. Na ɔdɔlɔdi ni, kugyiimi na beebó-nwu 
kama. 

4Si awɔ ku badɔlɔdi bɛɛkya unyeƒi ni, tedie bana kɔdɔlɔ ala ani beeye-ɔ kenye 
amu awɔ lɛnɔ adubɔbla ala kɔdɔlɔ kemmo aani bana kalɛ. 

5Si awɔ ku badɔlɔdi bɛɛní lɛla lɛdi teenene ni, die bana ala ani na beeye-ɔ kenye 
na aya basɔ bakya bana kɔdɔlɔ kemmo. 

6Si áƒɔ ɔdɔlɔdi ádi anii watásu kenye kalɛ na ásia-ka ni, ɔdi kɔdɔlɔ kakali kani nse 
aani kalɛ na ekulo awɔ ɔlati ɔgba edie iye ani kuvo kukpidi. 

7Si ɔdɔlɔdi ɔnii uubó lɛgba ni, úlieku aani kalɛ na ɔgba uukpi ukyuli gbinigbini. 

8Si émwi ɔdɔlɔdi na ákɔliku-nwu lɛnyi katɔ ni, use aani kalɛ na baabala lɛtabi 
taakya kavwinvwi kemmo kalɛ na lilálɛ. 

9Ɔdɔlɔdi lɛgba bubo buse aani kalɛ na ntɛ ukpine ɔɔgyú liyu kagba taada kɔnu 
teeƒwimi. 

10Ukyuli ɔni mbo kabla na úti-ka ɔ́kya ɔdɔlɔdi lɛkɔkɔ ni, use aani ukyuli ɔni 
muubó kataminta taakya kayaa lɛla lɛdi tanu tanu. 

11Kalɛ na akpewe ɔsɔ uuti nwuna kɔdala ni, lɛni na ɔdɔlɔdi ɔɔsɔ teenwini teesie 
nwuna kɔdɔlɔ ala bɔbla kudɔ. 

12Badɔlɔdi lɛnunsia na ala lɛlɔ ni, ɔdia utulo bekyuli bani mɔɔkali ka báda anu, 
nsu bátada anu. 

13Ɔkɔsɔne ubo kɔkwɛ pii kɔni na uuti taawia kuƒi teete lɛlɔ na ɔɔsu ɔnini, “Ɔƒɛni 
kalɛ gyata unye-mi ulu na ɔdubuƒie-mi si lɛ́lɛ lísie ntábla lɛla lɛdi. Sɔsɔ ngyi ka 
gyata ɔdi unye mmɔ!” 

14Kalɛ na ɔpunu ɔɔlɛmi teesie teebo ni, lɛni na ɔkɔsɔne ɔɔtɛ nwuna atɛla lɛlɔ 
teebo teeminime. 

15Kɔkɔsɔ kɔɔdi ɔkɔsɔne lɛlɔ geen ɔni na kalɛ na ɔmini adila ɔkya kenye muedi 
ɔɔda-nwu kɔkɔsɔ. 

16Bakɔsɔne baanu lɛlɔ ka ama mmomu náda anu betulo banundane kasusu 
betine maatɛ. 

17Si ákya ukyuli kɔtɛ kenye na aaagyi-ku lɛlɔ lɛla lɛdi ni, ɔdi kɔdɔlɔ ala bɔbla. Na 
use aani si áda akpewe ɔni na aaagyi kɔtu aaní. 

18Kalɛ na si ubuokpine ɔda lɛtula lɛni mɔɔkana na liibile ala na ɔɔda liƒu ni, 

19lɛni kani na si ukyuli ɔdi ɔ́nyi ɔkɔ ɔ́su nwuna ɔkpana lɛla lɛdi na ɔ́ƒɔ-ni ku kayi 
asa kama na ɔnini, “Bɔƒia kani na nda” ni, ubo liƒu. 

20Si ekyweni aakywí laa na ása ni, buni na ogya uuni. Lɛni kani na si kɔtɛ keeke 
kɔ́sa bɔtɛmi ni, kadɔ lɛnɔ kása. 

21Ukyuli ɔni mɔɔyɔ́ kadɔ uuubo kekpo bɔkya aani kalɛ kani na ogya egyiiku 
akukudi eeebo ogya bɔƒɔ iye agyabi aayá na aƒɛ aaƒɔ́ ogya. 

22Ɔkɔ etemila ani nse aani lɛna wɛlɛ wɛlɛ ebo emini na anya mɔɔyu teduo ukyuli 
kayi kemmo. 

23Kɔtɛ kɔni baakya emini aabɛla kasusu kekpidi kani nkya ukyuli ɔdi kayi 
kemmo aani kalɛ baanwamana sika ugyiedi ntu taakwaa libui. 

24Bekyuli bani na bekyuli litemi lɛkya-ma kayi ni, uwi ɔdi baatina ka badia geen, 
nsu taƒɔ-ma tadi. 

25Ina ka bekyuli bamɛni baabla lɛlɔ aani bebo lɛƒɔndia ni, likpidi lɛ́ƒɔ-ma kayi 
kemmo tɛɛ. 

26Ina ka badubɔkya lɛkwɛ na babɛla lɛla lɛmmɔ ni, ɔdubo ubalɛ keyi na bekyuli 
ƒui banu. 

27Si ákywɛ ƒula ɔkpana kakpagyuɛ ni, awɔ ɔlati ndubo-ka kemmo bɔnu buduo. 
Na si éminime lɛtakpɛ bonwu lɛdi anii litásia bekyuli lɛlɔ ni, lɛdubɔsɔ linwini 
libasia-a. 

28Unyemi ɔni mɔɔnyi ɔkɔ taasia ukyuli ni, uláwia ukyuli ɔmmɔ bɔdia. Na katɔlɔ 
kaadú ukyuli. 

Agba 27 

1Takun lɛmɛnɛ na kɔnaadi kadi kani mebo lɛlɔ, ɔsika aaagyi lɛla lɛni mebo 
kɔnaadi. 

2Temwi lɛlɔ. Ya na bekyuli bemwi-ɔ mmomu. 

3Lɛtabi libo unu na kɔnwinimi kuse gbɛn, nsu kayi kemmo ɔlɛ ɔni na ɔdɔlɔdi 
ɔɔkya ukyuli kayi ni, ubo unu utulo alakpa anyɔ ammɔ ƒui. 

4Kɔnyi kɔdanku ulikplu na livoƒi lise aani ketu buyi. Nsu ala ani na kogyulo 
kuubile ni, ɔdi ulakana-ku kenye bunye. 

5Si édie lɛla lɛdi álɛ ukyuli kɔnakunwi ni, ɔdia utulo si anii aayɔ́ ukyuli na bɔbɛ 
kemmo. 

6Si ƒula ɔkpana ɔ́kya-a ɔlɛ lɛlɔ ni, ɔdia utulo ɔni na ƒula ukisine úbakya-a kɔgbu 
ɔnii bɔƒianku na ɔda-a. 

7Si ukyuli úmo ni, uwɔ muedi ɔsɔ ulati-nwu emini. Nsu ukyuli ɔni na kɔka kɔɔda 
momoomo ni, ina dɛ na lɛla lɛdi libo ɔdu muedi ni, lɛɛyu-nwu emini. 

8Ukyuli ɔni náyii ɔtɔ ulu ni, use aani aasɛ ɔni náyii nwuna lɛyu ulu. 

9Bɔlɛ bɔni na ƒula ɔkpana ɔ́lɛ-ɔ na bɔ́ƒɔ-ɔ anu ni, buse aani ugyulo ƒɛƒɛɛ ɔni 
baakyula iye nnɔmii ƒɛƒɛɛ bɔni baawɛɛ. 

10Tenwini kama takya ƒula bakpana ku ƒ'ɔti bakpana na adubɔkɛ bebunkune uwi 
ɔni na ala étulo-ɔ, na elésie ƒula ɔtɔ kemmo bekyuli kudɔ. Ɔsika ɔdia ka esie ƒula 
ɔkpana ɔni nde-ɔ kudɔ utulo ka esie ƒula ɔtɔ kemmo ukyuli ɔni nkya ɔgyu kudɔ. 

11Ubi, ɔɔɔdi ebiti blii ndubo-mi bɔda si ákana na énwini ɔnundane. Ɔmmɔ 
ɔdubɔya na lɛkana linye lɛsiaku bekyuli bani mɔɔtu-mi kenye na beedie-mi bɔƒiɔ. 

12Ukyuli ɔbuni ɔni mɔɔsia lɛlɔ anu ni, ɔɔkana na ɔɔnu ɔgbankpi ɔni ndubo ubalɛ 
teemene na ɔɔgyumana lɛlɔ. Nsu bekyuli bani na bana kasusu kásɔ ni, baakɛ 
gyoli gyoli teetéduo ɔgbankpi ɔmmɔ kemmo. 

13Sia anumi na aƒɔ lɛla lɛdi enyene kama asiku ukyuli ɔni muunye ɔƒɔ ɔdi kayu 
kenye kudɔ. Na si uleku ɔsɔnɔdine kayu kenye na ukyuli ɔdi ɔnii uunye ni, ya na 
ɔka kayu kadi bɔƒɔ buse. 

14Si áta ɔtanta tutuutu na aakpali ƒula ɔdukɛne na aava teegyele-nwu ni, ɔdubuti-
nwu kɔnyi mmomu. 

15Uleku unyeyɔne lɛlɔ liiƒí livo teetulo ɔnantu wɛɛwɛɛ ɔni náƒɔ kadi limeyi 
limodi. 

16Na si anii aabala-nwu ni, ubo ɔkplu utulo ka abala ɔƒɛƒɛɛ na ɔda bukpo ɔya, iye 
eti kɔnu edu nnɔ ada. 

17Kalɛ na lɛbuala lɛɛdɔ́ lɛbuala ni, lɛni kani na ɔkpana ɔɔklibi ɔkpana. 

18Kabla bablane bani mɔɔnu kɔdingyii kɔdi lɛlɔ bebo kuƒi ka badi-ku ebi. Lɛni 
kani na kabla bablane bani mɔɔgyumana kabla ɔlati ɔdi kabla ka katɛ ni, badubo 
lɛyuƒɔla bɔƒɔ. 

19Kalɛ na ukyuli ɔkana na ɔnu nwuna anumi na ntu kemmo ni, lɛni kani na ukyuli 
kayi keedie ukyuli umodi ɔmmɔ udu taatina. 

20Kukpi ku lɛla lɛni mɔɔyila lɛla lɛdi udu belemo. Lɛni kani na kayawi ala ani 
mɔɔda ukyuli ɔkwɛ elemo-nwu. 

21Ogya kemmo baakya sika ugyiedi ku ɔƒualadi taanu-nwu bɔdia. Lɛni kani na 
ukyuli bumwi buudie nwuna udu taatina. 

22Si éti badɔlɔdi éwi kaawɛ kemmo na égyuo-ma muedi ni, alakana bana kɔdɔlɔ 
bule bɔsiku bana kɔdɔlɔ kudɔ. 

23Sia ƒula bebuo anumi kaduɛ na eti ƒula kayi ƒui anu-ma lɛlɔ. 

24Ɔsika lɛlakɛ lilese uwi ƒui. Na kagabwa lɛnɔ kelébi ukyuli lili taasi kaba útédu 
kaba. 

25Si ékulo bebuo livo aklibi ese kama ni, anwu asa adubɔkɛ adila ete-ma, 

26na ƒula baƒonu badubɔbla linwini yuu na bedi adi. Na adubuye ƒula bese lɛnɔ 
na eti eye katumalɔ. 

27Na bese bammɔ badubɔyu anyi ntu pii bete awɔ ku ƒula kaduli bekyuli ku kabla 
bablane. 

Agba 28 

1Ukyuli ɔdi ulábɔku bekyuli bekpidi asa na ama alati beekeli. Nsu bekyuli babuni 
baakya kayi aani bagyata. 

2Si ala bɔbla kalɛ kalɛ bɔ́ƒɔ kalɔ kadi aban lɛgadi kemmo ni, baavumana lɛlɔ 
badine uwi ndi uwi. Nsu batɔnkune bani náda anu na bebo lɛlati ni, baayá na lɛla 
biala lɛɛbla siin. 

3Lɛlɔ ɔdine ɔni mɔɔnya bawabane taakya ni, use aani ɔnantu ɔni mɔɔna taavili 
na uubile edula. 

4Bekyuli bani muuní ɔda bubo ni, ama muumwi bekyuli bekpidi. Nsu bekyuli 
bani mɔɔdi ɔda bubo lɛlɔ balátunaku-ma. 

5Bekyuli bekpidi belenu ala bɔbla ulu lɛlɔ kalɔ. Nsu bani mɔɔsiaku Unwoti kama 
geen ni, beenú ɔmɛni kalɔ nwaa. 

6Ɔdia si adi ɔwabane na aabla ala ulu lɛlɔ siin, utulo si adi ɔlakɛne na udunkpi 
ɔ́ƒɔ-ɔ keliela kemmo. 

7Ukyuli ɔni mɔɔdi ɔda bubo lɛlɔ ɔdi ubi ɔni mɔɔdá anu. Nsu ubi ɔni mɔɔdiku 
bakpana bekpidi ku badivone kɔkpana ni, ɔɔkya ɔti kɔƒa. 

8Ukyuli ɔni mɔɔbla egulabi na bekyuli bamba lɛlɔ ɔkɛnku kuvonsia bonwu ɔsu 
ni, lɛkɛ lɛmmɔ lɛdubɔyii-nwu kɔnu lisie ukyuli ɔni mbo lɛƒɔndia ute bawabane 
kudɔ. 

9Unwoti ulenu bekyuli bani naaadi ɔda bubo bɔmmɔ lɛlɔ ina baakpali-nwu. 

10Bekyuli bani mɔɔtɔ́lɔ bekyuli bani nse siin taatákya likpidi kemmo ni, ama alati 
bana kakpagyuɛ ndubo-ma budie. 

11Balakɛne baanu lɛlɔ aani banundane kalɛ, nsu bawabane baanu bana ayaki 
taati nwaa. 

12Si ala aadianku bekyuli babuni ni, lɛlɔ lɛɛyɔ́ ukyuli biala. Nsu si bekyuli bekpidi 
benye ala kenye ni, ukyuli biala ɔɔbɛ́. 

13Bekyuli bani muuti ala teebi bana ekpidi ni, ala aládianku-ma. Nsu si bédie-nya 
kalɔ na béni-nya ni, Unwoti ɔdubɔnu-ma kɔnyana. 

14Kusɛ kusɛ ɔsiaku bekyuli bani na bana kasusu kese siin. Nsu belikplune bésela 
betéduo ɔgbankpi bonwu kemmo. 

15Ukyuli ukpidi ɔni mɔɔdi bekyuli lɛlɔ ni, ɔdanku ɔgbankpi bonwu ute bawabane 
aani kalɛ na ebuo ukpidi uuƒie bekyuli. 

16Ɔgadine ɔni na ɔ́dɔlɔ kani mɔɔnya nwuna bekyuli taakya. Nsu ɔga ɔni na ukisi 
si ukyuli uládi litemi geen lɛlɔ iye ɔɔbɛ́ taaƒɔ ala bekyuli kudɔ ni, uulie ngba 
gyɔlɔɔ. 

17Bekyuli ɔdune ɔni kasusu muukpóku-nwu ni, kaakpanku-nwu teetéduo kaƒiɔtɔ 
kemmo. Tada-nwu ulu! 

18Bekyuli babuni ni, Unwoti ɔdubudie-ma, na lɛla lɛdi lilabla-ma. Nsu bani na 
bana kasiakɔ kese gontii ni, Unwoti ɔdubɔyila-ma udu. 

19Bekyuli bani mɔɔbla kabla kpakplaa bebo adila pii na badi bemo. Nsu si éni 
kabla na akɛ eebile uwi taavi ni, ayaki adubɔda-a. 

20Ukyuli ɔni mɔɔsia ala anu taabla-nya ulu lɛlɔ ni, ɔdubɔkɛ lɛyuƒɔla bonwu. Nsu 
ukyuli ɔni mɔɔwia ka unwini ɔlakɛne kɔnakunwi ni, ɔdubuduo ɔgbankpi kemmo. 

21Bekyuli anumi bɔnu taatu ala teenwini ɔɔɔdia munu munu. Nsu badi 
baaadaku-ni ka baƒɔ bodobodo kakɛ blii suɛ na batuna babla likpidi. 

22Ukyuli ɔni mbo sika lɛnungyie mɔɔwia ka ɔkɛ lɛkɛ pla, nsu ɔɔɔgyi ka kɔwaba 
kemmo na úsela utéduo. 

23Na lɛla biala kawɔlɔkɔ ni, bekyuli baayɔ́ lɛla bɔsu bɔlɛku nwaa utulo katɔlɔ 
bumwi. 

24Bawɔne buyu na asu anini, “Ɔmmɔ útebile lɛla lɛdi” ni, use aani ukyuli bɔdu. 

25Sika lɛnungyie muuboku kekpo. Na anu buti bɔsia Unwoti lɛlɔ mɔɔyá na keyi 
kaadianku ukyuli. 

26Kɔdɔlɔ kɔdi ukyuli ɔni mɔɔkali ɔnii uláwia bɔlɛ. Nsu bani mɔɔda lɛlɔ na lɛnunda 
kemmo ni, keliela kaatɛ-ma. 

27Ukyuli ɔni muute bawabane ala ulayaki lɛla lɛdi. Nsu ewida adubɔsiaku 
bekyuli bani mɔɔnu bawabane teedie lili. 

28Si belikplune baadi bekyuli lɛlɔ ni, bɔbɛ na bekyuli baabɛ́. Nsu si belikplune 
básiaku ɔgbankpi ni, bekyuli bani nse siin beemomo. 

Agba 29 

1Ukyuli ɔni mɔɔbla atuɔkplu na úni ɔnii ukyuli ɔdi utedie-nwu bɔƒiɔ ni, ɔdubo lɛlɔ 
udu bɔyila na ɔdi ɔsɔ ulakana-nwu bɔbwi. 

2Si ala aatɛku bekyuli babuni ni, bekyuli baakɛ́ lɛlɔyɔ. Nsu si bekyuli bekpidi 
mɔɔdi bekyuli lɛlɔ ni, bekyuli beedumo. 

3Ukyuli ɔni mɔɔyɔ́ lɛnunda ni, lɛlɔ lɛɛyɔ́ ɔti. Nsu si anwu ku beleku bayalɛ mɔɔví 
ni, nwuna lɛlakɛ lilélie. 

4Ɔga ɔni mɔɔdi bekyuli lɛlɔ ulu lɛlɔ siin ni, ɔɔyá nwuna kalɔ keesé kpoo na baakɛ́ 
atu bɔyɔ. Nsu ukyuli ɔni mɔɔwia ka utaaƒɔ ala bekyuli kudɔ na bɔbɛ kemmo taadi 
uwi ndi uwi ni, uubile kalɔ kammɔ. 

5Ukyuli ɔni mɔɔnyi ɔkɔ teemwi ukyuli ni, kakpagyuɛ na ɔɔkywɛ-nwu ka ɔnu-ka 
kemmo. 

6Bekyuli bekpidi ni, bana likpidi kakpagyuɛ muudie-ma. Nsu bekyuli bani nse 
siin ni, baakɛ́ lɛlɔyɔ ku kudu. 

7Bekyuli babuni baasia anu ka babla ala ulu lɛlɔ siin bete bawabane, nsu bekyuli 
bekpidi baaadaku ɔmmɔ. 

8Bekyuli bani muudumi bekyuli taama baakya ɔma lɛsɛ. Nsu banundane ama ni, 
baayila kɔnyi ala ƒui. 

9Si ɔnundane úti ɔdɔlɔdi úsienku litemi katɛkɔ ni, kɔvanu kukpludi ku kɔdɔlɔ ala 
kani na mɔɔlɛ́ ɔdɔlɔdi ɔmmɔ kenye na uléboku keyi buɛɛ. 

10Bekyuli bani mɔɔwia ka bewi ubugya kalɔ bekisi bekyuli bani mɔɔdi litemi 
geen lɛmmɔ lɛlɔ. Na baawia ka badu bekyuli bani nse siin. 

11Ɔdɔlɔdi uuti kɔnyi taayila kalɔ na ulanu kama. Nsu ɔnundane anwu ɔɔda lɛlɔ 
na ɔɔbɛla nwuna kɔnyi. 

12Si lɛlɔ ɔdine ɔdi ɔɔbu ɔkɔ banyine ni, nwuna kasusu bakyane ƒui badubunwini 
belikplune. 

13Bawabane ku bekyuli bani mɔɔnya-ma taakya ƒui ni, badanku lɛla linwi lɛdi 
lɛni ndi ka Unwoti úti anumi ani mɔɔnu bukeye úte bana inyɔ. 

14Ɔga ɔni mɔɔtɛ bawabane litemi ulu siin lɛlɔ ni, nwuna lɛgadi liinye kpakplaa 
teetu uwi. 

15Si ada kegyimi aatumini ubi na aadɔnku-nwu kpakplaa ni, ɔɔdá anu. Nsu ubi 
ɔni na bédie atu na ulie úte nwuna lɛlɔ ni, ɔɔyá na kɔƒa kuukpó uni. 

16Si bekyuli bekpidi baalɛ́ lili ni, lɛni kani na likpidi bɔbla bɔɔkɔ́ katɔ. Nsu bekyuli 
bani nse siin badubulie na banu kalɛ na belikplune bammɔ beebó kalɔ. 

17Tumini ƒula bebi kaduɛ na badubɔya na akɛ atu bɔyɔ. Na badubɔya ƒula kɔyu 
lɛlɔyɔ. 

18Si bekyuli bátanu budie bɔtina bɔdi ni, beení ka bunyimi bɔdi bɔdi-ma lɛlɔ. Nsu 
ukyuli ɔni mɔɔdi ɔda bubo bɔmmɔ lɛlɔ ni, lɛlɔ lɛɛyɔ́-nwu. 

19Kabla ɔblane ni, ɔɔɔdi kenye etemila kani na beeti taaklibi-nwu, ɔsika ina ka 
uunú-nya kalɔ ni, ulábla taasiaku lɛni. 

20Áasia anu ánu kenye ɔkplu ukyuli ɔdi dii? Baakana na baasia ɔdɔlɔdi muedi 
lɛnu teetulo ukyuli ɔmmɔ udu. 

21Si ákya kabla ɔblane ásiku lɛnamu uwi ni, ɔdubo ubaya na kɔnyana kuƒie-ɔ 
kama. 

22Ukyuli ɔni muuti kɔnyi pla pla ni, ɔɔkya kekpo. Na kɔnyi kɔmmɔ kɔɔyá na ɔɔbla 
ekpidi lidu lidu. 

23Ukyuli lɛlɔ katɔ bɔkɔliku muuboku nwuna kalɔ bubo. Na si éboku lɛlɔ kalɔ ni, 
bekyuli badubɔbu-ɔ na aƒɔ lɛnyi. 

24Ukyuli ɔni nébunku uyune ni, anwu ɔlati muukisi lɛlɔ. Ɔsika ulakana kenye 
buse na ɔsu lɛla lɛni nálɛ. 

25Si ada lɛlɔ na bekyuli lɛlɔ liƒu ɔsu ni, akya ɔgbankpi bonwu ɔdi kemmo. Nsu 
ukyuli ɔni néti anu ásia Unwoti lɛlɔ ni, lɛla biala lilékpoku-nwu 

26Bekyuli pii baawia ka bada bana litemi bava lɛlɔ ɔdine ɔdi anumi. Nsu litemi 
bɔtɛ ulu siin lɛlɔ ni, Unwoti kudɔ na ɔɔsí. 

27Bekyuli babuni balayɔ bekyuli bekpidi. Na bekyuli bekpidi lɛnɔ balayɔ bekyuli 
babuni. 

Agba 30 

Agur Úbo Agba 
1Yake ubidi Agur ɔ́su kenye kadi úse. Ɔ́su Itiel lɛla lɛdi. Na ɔ́su Itiel ku Ukal ɔnini, 
“Lɛlɔ lítu-mi, O Katɔti, na lɛ́bla kpɛtɛ kpɛtɛ. 

2“Ami ndi bekyuli ƒui akɔ ukyuli ɔni na ɔɔɔgyi lɛla lɛdi. Na liiibo ala kalɔ bunu 
bɔni na bekyuli bebo. 

3Ńtatɛya lɛnunda lɛla lɛdi, iye lɛlati lɛdi na anwu ɔni nse kedee mmɔ lɛlɔ. 

4Ɔma nákɔ úsie katɔ na ɔ́sɔ únwini úbo? Na ɔma násala ɔƒɛƒɛɛ ɔ́kya nwuna lɛkɔkɔ 
kemmo? Ɔma násala ntu ƒui ɔ́kya nwuna awu bonwu ɔni mbi-nwu lɛlɔ kemmo? 
Na ɔma nátu kalɔ kammɔ lɛvi ƒui únyene kalɔ útédu kana kawɔlɔkɔ? Dɛ na baalɔ 
anwu ku ubidi? Su-mi si agyi! 

5“Lɛla biala na Unwoti ɔ́su ni, ɔkɔ uuubo-nwu kemmo. Ɔdi lɛgyumanala ute bani 
nátamiku-nwu. 

6Teti lɛla bamba lɛdi tebunku nwuna etemila lɛlɔ. Si ɔɔɔdi lɛni ni, ɔdubɔdɔnku-ɔ 
na enwini ɔkɔ ɔnyine. 

7“O Unwoti, alakpa anyɔ adi kani na muuvele-ɔ. Na teni-mi ala ammɔ bute asa 
likpi. 

8Die katuala ku ɔkɔ bɔnyi mina lɛlɔ ƒui. Tete-mi kɔwaba, na tete-mi lɛkɛ lɛnɔ. 
Mmomu te-mi mina limeyi adila kani. 

9Ɔsika ɔƒɛni kalɛ lɛ́kɛ lɛmmɔ lɛdubumo-mi lɛvili na lini-ɔ, na ndubuye nnini, ‘Ɔma 
ndi Unwoti?’ Na si kɔwaba lɛnɔ nda-mi kɔ́vili ni, ɔƒɛni kalɛ ndubo buyu na bekyuli 
balabu mina Katɔti lɛnyi kedee. 

10“Tebile kabla ɔblane ɔdi tete nwuna ɔtɔlati. Si ábla lɛni ni, ukyuli ɔmmɔ ɔdubo-
ɔ buwida na adubɔƒɔ lɛla lɛmmɔ kayu. 

11“Bekyuli badi beewida bana bati, na belete bana beni kusɛ kusɛ. 

12Baanu lɛlɔ ka badia bagya nsu geen ni, beesé lɛlɔ geen na bátalɛ bɔkpi. 

13Baakɔliku lɛlɔ katɔ teetuloku lɛlɔ na baanu lɛla biala tapii. 

14Bana kenye anyi etulo kuwii, na lɛsika blii yayaaya nlɛ-ma linungla, kalɛ na 
baduli bawabane bebweli balɛku kalɔ kammɔ lɛlɔ. Na bayila bani ƒui mɔɔyaki ala 
balɛku bayawine akɔ. 

15“Ntu kebweyi kadi kakya na kebo bebi belekubi inyɔ. Ama bana keku kani ndi 
‘Te-mi! Te-mi!’ “Alakpa atɛ adi akya na elemo kudii. Na ene adi aaagyi bɔsu anii, 
‘Ɔ́bɔ!’ 

16Kaƒiɔtɔ ku udinkɔ ku kalɔ kani na ntu bulaƒɔ-ka kudii ku ogya ɔni mɔɔkywí 
teebile ala na ulásu ɔnii, ‘Ɔ́bɔ!’ 

17“Anumi ani mɔɔnu ɔti ɔnusɛ teedumi na ulánu ɔnii ɔ́manku ka unu uni litemi 
ni, baasɛ bekpidi bani nkya kɔwɛ kemmo ndubo bebedie-ma anumi na livuo 
kemmo na begbini baduli-ma bebweli ƒui. 

18“Na alakpa atɛ adi akya na ana lɛlɔ lɛɛbla-mi dɛye dɛye. Na ene adi anya 
neeenu-nya kalɔ. 

19Kalɛ na kɔdigbo aasɛ uuveyi taavi kayaa, ku kalɛ na kɔlakpi kuusié taavi 
lɛtakpɛ lɛlɔ, ku kalɛ na ɔkɔlɔ bonwu ɔɔkɛ́ kasiakɔ na ntu anumi, ku kalɛ na ɔnana 
kayi kaayɔ́ uleku. 

20“Na ɔni nsɔ mɔɔbla-mi yaa ndi kalɛ na uleku ɔsɔnɔdine ɔɔbla ala. Kalɛ na ɔɔdi 
teeni kenye na ɔsu ɔnii, ‘Ńtabla lɛla likpidi lɛdi.’ 

21“Alakpa atɛ adi aakya kalɔ liƒu kpakpaakpa, na ene kalɔ na ulakana lɛlɔ budie. 

22Ukyuli ɔdi kabla ɔblane ɔni nénwini kadi ɔga ku ɔdɔlɔdi ɔni mbo adila pii geen 

23Kalɛ na uleku ɔni na bekyuli balayɔ ɔɔkɛ́ kɔgya. Kalɛ na ulekubi kabla ɔblane 
ɔɔƒɔ́ nwuna kɔduni ɔgya teelieku. 

24“Alakpa ene adi akya kayawi na ese blii suɛ, nsu ana lɛnunda lísie ɔgyu geen. 

25Balalɛ badi bebuo bani neeebo ɔlɔkplu, nsu baaklibi adila teese lɛlɔ na kaƒɛndi. 

26Besi udu bebuo badi bakya na beeebo ɔyikun, nsu beedie libu na atakpɛ 
kemmo na baakɛ́ keliekɔ. 

27Baalɔlɔ beeebo ɔga, nsu baakɛ otogyi buni kemmo atɔ asia. 

28Basamuda belede buƒie, nsu adubɔnu-ma na baga lɛgbanya. 

29“Na alakpa atɛ adi akya kayawi na bana bɔnya bɔɔtina lɛgadi. Na ene mɔɔkɛ na 
lɛgadi kemmo. 

30Gyata, bebuo ƒui ɔga ɔni na lɛla biala lilagyila-nwu ɔtɔtɔ na usie kama. 

31Akɔkɔ ɔgyani ku ketukpa ku ɔga ɔni na nwuna bekpone báka bámana-nwu. 

32“Si ábla adɔlɔla na ákun lɛmɛnɛ iye eeti likpidi kasusu ni, tebo kɔnu kayi! Ti 
enu bi kenye ku kɔƒa. 

33Kalɛ na si eebó akɔ lɛnyi ntu na uumi taayu ɔkplu, na si lɛla lɛdi lɛ́wɔ-ɔ enwu 
na ɔɔdá ni, lɛni kani na kɔnyi kuuboku kadɔ.” 

Agba 31 

Ɔga Lemuel Ɔ́tɛmi Asugba 
1Ala ani bɔdubo bunu mɛni ndi lɛsuse na Masa Ɔga Lemuel lɛlɔ lɛni na uni ɔ́tina-
nwu. 

2“O mina ubi, mina kaƒɔ ubi, ubi ɔni lɛlɔ na líse kenye, 

3tebile ƒula ɔyikun na beleku lɛlɔ na ayila ƒula ɔlɔkplu na ama bani muubó baga 
muedi kalɔ lɛlɔ. 

4“Lɛla lɛdi lɛkya na lɛɛɛdia liiite baga. Lemuel, ɔɔɔdia uuute baga ka bataani ntɛ. 
Útalɛka ntɛ butaada batɔnkune ɔkwɛ. 

5Ɔsika si báni ntɛ ni, ɔƒɛni kalɛ badubɔyiƒala lɛla lɛni na ɔda bubo bɔmmɔ bɔɔtina 
na balakana litemi bɔtɛ budie bani na baanya taakya na bakɛ bana kuƒi kadikɔ. 

6Nyonu ntɛ te bani néedu kaƒiɔtɔ kɔtu, ama mɔɔní ntɛ ku bani na kayi kaakpulu-
ma geen. 

7Ya na bekyuli bammɔ udu bani ntɛ na bayiƒala bana kɔwaba na basɔ 
beléteenyimo ala ani muukpóku-ma. 

8“Nye bani naaakana bɔtɛmi kenye na atɛmi ete-ma. Na bawabane bani neeebo 
lɛla lɛdi bɔbla bakɛ bana kuƒi ƒaa. 

9Geen ni, tɛmi na atɛ litemi na ulu siin lɛlɔ, na edie bawabane ku bani neeebo 
bebunkune.” 

Uleku Ɔni Mbo Udu Buni Mɔɔbla Uleku Ɔbuni 
10Ɔma ndubɔkɛ uleku ɔbuni? Uleku ɔmmɔ udu ɔ́ƒɔ kuye utulo sika asɛɛ ani náƒɔ 
kuye geen. 

11Ɔgyani ɔdubuti nwuna anu ƒui ɔsia-nwu lɛlɔ. Na ɔnana ɔmmɔ ulayaki lɛla 
lɛbuni lɛdi. 

12Ɔdubɔya na ɔgyani ɔkɛ lɛbuni na ulabla-nwu ukpidi ɔdi nwuna ngba uwi ƒui. 

13Ɔɔƒuna bebuo linwini ku unwo ɔbuni na nwuna enu alanɔ ala budi uwi ɔdi. 

14Use aani beyedine ɔkɔlɔ ɔni mɔɔsíku edula ɔgyu teeboku kaduli. 

15Ɔɔta ɔtanta tutuutu uwi ɔni na kadi kátada tɔ na ɔɔbla lɛdila teete nwuna kaduli 
bekyuli, na uute nwuna kaduli kabla bablane belekubi bana limeyi kabla. 

16Uusié taatávi taanu mmo na uye bɔni ndia. Na kɔsia bamba kɔni na ɔɔkɛ́ ni, 
uuti-ku teese kemo. 

17Uusé nwuna kabla kalɔ ku ogya, na lɛlɔ lɛ́sa-nwu na ubo ɔlɔkplu ute nwuna 
kabla. 

18Ɔɔsia nwuna kabla kani mete-nwu kɔsia anu kaduɛ. Na nwuna asogya uleni 
usien uwi ɔdi. 

19Nwuna enu eeebo bɔnwuna na unwo bɔta lɛlɔ, na nwuna animi aatu kedetila 
uwi ndi uwi. 

20Ɔɔnu bawabane kɔnyana na bekyuli bani mɔɔyaki lɛla lɛdi ni, uute-ma ala. 

21Liƒu liláda-nwu si kɔyɔ uwi ɔdubo, ɔsika ubo kɔyɔ adala ute nwuna kaduli 
bekyuli. 

22Uudí ala ani na ɔɔvá nwuna katɛnkɔ. Na ɔɔda lɛlɔ ku adi ani na áƒɔ kuye geen. 

23Bekyuli baabu ɔgyani kaduɛ na ɔma unengudi ɔmmɔ ɔban kenye kesii kani na 
baasa, ɔsika ɔdi ukyuli ɔni mɔɔkya kadi benengu kasusu bakyane akɔ. 

24Na ulekudi uudí lɛwu gyɔlɔɔ lɛbuni lɛni na bákya-ni bɔdia kaduɛ teeye ku lɛwu 
lidu lidu bamba teete beyedine lɛnɔ. 

25Si ánu uleku ɔmmɔ ni, aanu ka ubo ɔbu ku ɔyikun. Ɔƒɛni si ɔɔmá ni, aatí ka liƒu 
lɛdi liiibo-nwu lɛlɔ kemmo na uwi ɔni mebo lɛlɔ. 

26Ɔɔtɛmi lɛnunda etemila, na ɔɔlɛ ukyuli ku lɛƒɔndia na ulu geen ɔmmɔ lɛlɔ. 

27Na ɔɔsia lɛla biala mɔɔlɛ́ na nwuna kaduli anu kaduɛ, na ulákya enu lɛgba akɔ 
taakɛ nwuna lɛdila. 

28Nwuna bebi baalɔ-nwu lɛnyi teete kusɛ kusɛ. Lɛni kani na ɔgyani ɔɔtɛmi-nwu 
lɛlɔ kɔtɛ na uumwi-nwu ɔnini, 

29“Beleku babuni bakya kayawi na baada kaduli, nsu awɔ ƒula udu ɔɔɔbɔ!” 

30Ala ani mɔɔda kayi aatɔ́lɔ ukyuli. Na uleku bɔdia bɔnu bulétu uwi. Nsu uleku 
ɔni mɔɔyia Unwoti ni, ɔlɛka bemwi-nwu. 

31Ƒɔ uleku ɔmmɔ udu kayu na ala ani na ɔ́bla kenye. Na nwuna kabla alati kebo-
nwu kudu na ɔma bekyuli ƒui akɔ. 

Etemila 

Etemila 1 

1Ala ɔtinane ɔni ndi Ɔga Dawid ubidi ɔni nádi lɛga na Yerusalem etemila ani na 
ɔ́su ndi ani na bɔdubo bunu mɛni. 

Lɛla Biala Liiibo Na Ukyuli Adubɔkana-ni Kalɔ Budie Geen Bɔwɔlɔ 
2Ala ɔtinane ɔmɛni ɔɔsu ɔnini, “Lɛla biala liiibo kalɔ budie geen bɔdi, mmomu ala 
ƒui ese-bu suu geen!” 

3Bi ndi ukyuli kɔsia na nwuna lɛbibo kanaa kama? 

4Kaba kaba béebo bátɔlɔ, nsu alanu lɛla lɛdi bɔvumana geen lɛni. 

5Ɔƒɛ ɔɔtu taatánu na ɔsɔ ɔɔsí taabatu lɛnɔ. 

6Na ɔƒɛƒɛɛ uukpó teesie katɔ ku kada ku ɔƒɛnyi ɔni ku ɔni, na ɔɔkya ligede teesie 
teebo nsu ulesie kesii kadi. 

7Ntukpa bɔɔgbá teetéduo ɛpu kemmo nsu ɛpu uleyi kudii. Ɔmmɔ kama ntu 
bɔmmɔ bɔsɔ buunwíni teesie taatágba taasi ntukpa bɔni kemmo na bɔ́si 
teebeduo ɛpu kemmo. 

8Lɛla biala ni, bɔnɔ ku lɛlɔ butu kani na bɔdi! Ina bi na bɔ́nu ni, uledu bula anumi 
ɔkwɛ. Na ina bi etemila na búnu lɛnɔ ni, bula atu eléyii na bɔnɔ bunu. 

9Ánu dii etemila ni, ala kama bɔsia kani na bɔdi. Ana ƒui áalɛ dii. Lɛla lɛwɔdi lɛdi 
liiibo ɔƒɛ kalɔ kesii kadi na lɛdi lɛla lɛni na lítebo tɔ kudii. 

10Lɛla lɛdi lɛkya na ukyuli ɔdi ɔdubɔkana na ɔsu ɔnini, “Bɛnu! Aanu lɛla lɛwɔdi 
mɛni?” Lɛkya ɔ́si kukuuku, na líitu uwi asa na bula uwi úbo. 

11Bula ɔdi ɔsɔ ulenyimo kuuku uwi ala ani nébo ábavi. Lɛni kani na bula bawɔ 
bawɔ bani mebo dii limeyi lɛdi basɔ belenyimo bula ala ani na bɔ́bla. 

Ukyuli Lɛnunda Lɛ́sɔ Na Lítedu Lítawɔlɔ 
12Ami ndi ala ɔtinane ɔni nélie Yerusalem, na lɛ́di lɛga na Israel ƒui lɛlɔ. 

13Líti mina uwi líte ka lɛwia ala kalɔ linu na liti lɛnunda kemmo liduo ala ani 
mɔɔlɛ́ kayawi kamɛni kemmo ƒui lɛti. Ńtesie ɔgyu asa na lɛ́nu lɛ́ti ka bɔnɔ etila 
lɛka na Katɔti údi ɔ́sia bayawine kaba bekyuli ƒui lili. 

14Lɛla biala na lɛkya ɔƒɛ ɔmɛni kalɔ liiibo ukyuli kalɔ budie geen bɔdi. Buse na 
use aani kalɛ na ukyuli ɔɔbi taasiaku ɔƒɛƒɛɛ. 

15Lɛla lɛni na líbie ni, ukyuli ulakana-ni bɔklibi. Na lɛla lɛni na lɛ́yii lɛ́kya-nwu 
lɛnɔ ni, ɔsɔ ulanu-ni. 

16Lɛ́kali ala adi lɛ́nu na lɛ́su lɛlɔ nnini, “Nu, mbo lɛnunda ntulo ɔga bamba biala 
nélie Yerusalem asa na líbo. Lɛ́da anu na ngyi lɛla ntulo bana ƒui. 

17Ɔmmɔ ɔsu líkpoku lɛlɔ nnii muudie kavumana kani nkya lɛnunda ku kɔdɔlɔ ntɛ 
keyi. Nsu ɔƒɛni mɔɔnu taati ka ɔmmɔ lɛnɔ úlieku ka ɔƒɛƒɛɛ kani na lɛ́bi nsiaku.” 

18Ɔsika kalɛ mɔɔnu ka mina lɛnunda líisie ɔgyu ni, lɛni kani na mina bɔnɔ lɛnɔ 
bɔɔkɔ́ katɔ. Na si ukyuli ɔnii ɔ́da anu ni, kɔnyana ku lɛbibo mɔɔkɔ́ katɔ teebu. 

Etemila 2 

Kayawi Ablala Ásɔ Na Étedu Átawɔlɔ 
1Lɛ́kali na lɛ́su lɛlɔ nnii ɔƒɛni amu mɔɔta lɛsia kayawi ebiti kama blii lɛnu. Na 
lɛwia kayawi kamɛni kemmo ngba ala abuni. Nsu ɔmmɔ lɛnɔ uuubo kalɔ budie 
bɔdi. 

2Kaƒɛgya na kadi ka ukyuli elie ataama uwi ndi uwi. Lɛbuni lɛmani na ukyuli 
adubɔkɛ si enye aawia ebiti sɔɔn? 

3Lɛ́bla kasusu laa na lɛ́kali ka muuti ntɛ lɛkya lɛlɔ ebiti blii. Nsu na mina lɛnunda 
lɛni na ndanku ƒui ni, kɔdɔlɔ lɛlɔ na ńtálɛ. Na lɛ́kali ka mɔɔsia ulu ɔmɛni lɛlɔ na 
lɛti lɛbuni lɛni geen nse nte ukyuli, na uwi klukui ɔni na úbo kalɔ kamɛni kemmo 
bulie na nwuna ngba kemmo. 

4Lɛ́tu lɛtɔ bonwu líte lɛlɔ nnii mɔɔnu lɛlɔyɔ lɛni ndubɔkya-nwu kemmo ute-mi. 
Na líse adingyii mmo bɔbuni. 

5Na lɛ́bla kevoma mmo ku lɛlɔ ebiti kɔkyakɔ kɔbuni ku adingyii abuni lidu lidu. 

6Lɛ́tu ntu kewikɔ bonwu na ńtaaƒɔ ɔnantu ntu teewi edula mmo ku egyii bamba 
mmo bɔmmɔ na bɔ́lɛ lili kaduɛ. 

7Líye banana ku beleku kabla bablane, na báwɔ bebi bamba udu lɛnɔ bákya-mi 
kaduli. Na mbo bebuo pii geen, ntulo baga bani náka-mi bulie ƒui akɔ ɔdi biala na 
Yerusalem. 

8Na lɛ́ƒɔ sika ugyiedi ku ɔƒualadi pii lɛ́siku baga ku bana kɔlɛkɛ egulabi kɔvumi 
kemmo. Na lɛ́ƒɔ banana ku beleku lɛnu bediene babuni ɔkpa. Na mbo basɔnɔ pii 
bani mɔɔdia bɔnu geen. Na lɛla biala na lɛkana lɛda ɔnana ɔkwɛ ni, líse-mi. 

9Ɔmmɔ ɔsu lɛ́ƒɔ lɛnyi lítulo ɔga biala ɔni nélie Yerusalem ɔ́di lɛga asa na líbo. Nsu 
ala amɛni ƒui kemmo ni, mina anu ese nwaa kalɛ na lɛnu ala amɛni ƒui kemmo 
kavumana ku bɔdia ku tadia lɛti. 

10Lɛla biala mɔɔwia ni, kɔnu kani muunene liti-ni. Na ńteni mina ɔlɔna lɛla lɛni 
mɔɔda-nwu ɔkwɛ lɛdi. Nsu ka lɛ́sia anu lɛ́nu ala ani ƒui na líkpoku lɛlɔ nnii 
mɔɔwia-nya kalɔ linu mɛni ni, lɛ́nu ka ana ƒui eeebo-mi kalɔ budie bɔdi. 

11Na lɛ́nu ka úlieku kalɛ na ukyuli ɔɔbi taasiaku ɔƒɛƒɛɛ ɔnii uuƒie-nwu. Na geen 
ni, lɛla lɛdi lɛɛɛdi lɛla geen lɛni nnye kaduɛ. 

Kavumana Keeebo Lɛnunda Ku Kɔdɔlɔ Ntɛ 

12Lɛ́bla kasusu ka liti lɛnunda ku kɔdɔlɔ lɛ́kɔku lɛlɔ, na mɔɔkali ka lɛla linwi pɛ 
kani na ukyuli biala ɔdubɔsu aani mina kalɛ. 

13Lɛnunda lɛ́ƒɔ kuye ƒui litulo kɔdɔlɔ kalɛ kani na bukeye bɔdia butulo lɛdisa. 

14Na ɔnundane ɔɔnu nwaa, nsu ɔdɔlɔdi anwu ɔɔnya-nwu taakya gyuma gyuma 
lɛnumbwɛ kemmo. Nsu lɛ́nu lɛ́ti ka banundane ku badɔlɔdi ƒui ni, kawɔlɔkɔ 
kenwi kani nse nte bana ƒui. 

15Bana inyɔ ƒui beekpi. Na kalɛ kani na ɔdɔlɔdi ɔdubo bukpi ni, lɛni na ami lɛnɔ 
ndubo bukpi. Na bi ndi mina lɛnunda kɔsia? Ɔmmɔ ɔsu na lɛ́su lɛlɔ nnini, “Ɔmɛni 
ƒui uuubo kalɔ budie bɔdi!” 

16Ɔsika ɔnundane o-o, ɔdɔlɔdi o-o ni, bana inyɔ ƒui beekpi na uwi ɔdubo na 
bekyuli badubo bana inyɔ ƒui bɔyiƒala. 

Lɛlɔ Butu Buuubo Kalɔ Budie 
17Anwuɔsu muukisi ngba bumodi bɔmmɔ, ɔsika lɛlɔ lɛni na ukyuli uutú na ɔƒɛ 
kemmo bɔdi etila geen. Na ɔmɛni ƒui uuubo kalɔ budie. Mmomu use aani kalɛ na 
beekeli taasiaku ɔƒɛƒɛɛ. 

18Ala ani ƒui na lítu lɛlɔ na ɔƒɛ kemmo na lɛ́kɛ ni, álɛ-mi kayi na naaayɔ-nya, ɔsika 
ndubo-nya bɔda búwi ukyuli bamba ɔni masia-mi kama. 

19Na ɔma ngyi si ɔnundane na ukyuli ɔmmɔ wabla iye ɔdɔlɔdi? Nsu ala ani ƒui na 
lítu lɛlɔ ku mina lɛlati ku lɛnunda na lɛ́bla ku lɛbibo na ɔƒɛ kemmo ni, anwu 
ndubo-nya lɛlɔ ɔyikun bɔkɛ. Na uuubo kalɔ budie bɔdi. 

20Ɔmɛni ɔsu na kayi kaakpulu-mi na mina lɛlɔtu ɔsu. 

21Bi ɔsu na nka ukyuli uti nwuna lɛlati ku lɛnunda ku ɔyikun ɔbla kabla na 
ɔnyonu nwuna lɛlakɛ lɛmmɔ use ukyuli bamba ɔni na útetu lɛlɔ lɛdi? Alánu ka 
uuubo kalɔ kadi? 

22Na bi kɔsia geen na ukyuli ubo na lɛbibo kanaa bɔmɛni kama. 

23Uuubo bɔnwuna bɔdi limeyi kemmo. Nwuna emeyi ƒui adi lɛlɔ bususu ku ɔlɛ 
bunu na lɛlɔ lɛɛdu-nwu. Na si ɔtɛ usien lɛnɔ uláda kasusu buti taaya. Nsu ɔmɛni 
ƒui uuubo kalɔ budie bɔdi. 

24Lɛla lɛni mɔɔnu ka ukyuli ɔkana bɔbla ndi ka unye nwuna kabla lɛlɔ, na ɔdi 
adila na ɔni na ɔkya lɛlɔ kubiti aani lɛla lɛni na Katɔti úte-bu. 

25Ɔsika si anwu ulete-bu lɛla lɛdi ni, ɔma ndubɔkɛ adila ɔdi iye ɔkɛ lɛlɔyɔ? 

26Ukyuli ɔni mɔɔbla Katɔti lɛƒɔyɔ ni, anwu na Katɔti ɔɔyá na ɔɔdá anu na uunú 
ala kalɔ na ɔɔyá na lɛlɔ lɛɛyɔ́ ukyuli ɔmmɔ. Nsu si bɔɔbla likpidi ni, bɔdubo lɛlɔ 
bususu geen bute bula lɛdila, nsu Katɔti ɔdubɔƒɔ bula akɛla ute ukyuli ɔni 
mɔɔbla-nwu lɛƒɔyɔ. Na nwuna kalɔ budie bɔbambadi bɔdi buuubo buuutulo ka 
ɔƒɛƒɛɛ kama bɔbi taasiaku kani na ɔdi. 

Etemila 3 

Lɛla Biala Libo Nina Uwi 
1Lɛla biala libo nina uwi na kabla biala lɛnɔ kebo kana uwi. 

2Uwi ɔni na bawɔ ubi ɔkya, na uwi ɔni na ukyuli ukpi lɛnɔ ɔkya. Edula ɔkyawi 
ɔkya, na ana ɔƒɛwi lɛnɔ ɔkya. 

3Uwi ɔni baadú lɛla lɛdi ɔkya, na uwi ɔni na baabwi lɛnɔ ɔkya. Na uwi ɔni na 
baabwɛ lɛnɔ ɔkya, na uwi ɔni na baatú lɛnɔ ɔkya. 

4Uwi ɔni na beewulo ɔkya, na uwi ɔni na baamá lɛnɔ ɔkya. Na uwi ɔni na beewulo 
kɔnyana ɔkya, na uwi ɔni na baatɔ́ lɛnɔ ɔkya. 

5Uwi ɔni na beegyingya atabi ɔkya, na uwi ɔni na baasála-nya lɛnɔ ɔkya. Na uwi 
ɔni na baakya lɛlɔ kɔgbu ɔkya, na uwi ɔni na beegyingyaku lɛlɔ lɛnɔ ɔkya. 

6Uwi ɔni na baawia lɛla lɛdi ɔkya, na uwi ɔni beedie-ni atu lɛnɔ ɔkya. Na uwi ɔni 
na baada lɛla teese lɛlɔ ɔkya, na uwi ɔni na beevakun-ni lɛnɔ ɔkya. 

7Uwi ɔni na baaní lɛla taabwɛ ɔkya, na uwi ɔni na baaka-ni taasala lɛnɔ ɔkya. Na 
uwi ɔni na beebile kenye kpoo ɔkya, na uwi ɔni na baatɛmi lɛnɔ ɔkya. 

8Uwi ɔni na baayɔ́ lɛlɔ ɔkya, na uwi ɔni na beekisi lɛlɔ lɛnɔ ɔkya. Na uwi ɔni na 
beekpó kekpo ɔkya, na uwi ɔni na beewi kenye ntu taabla unwi lɛnɔ ɔkya. 

9Bi kɔsia na ukyuli ɔni na unye nwuna kabla lɛlɔ ɔɔkɛ́ taasiku nwuna lɛlɔ bususu 
kemmo? 

10Lɛ́nu etila ani na Katɔti úti ɔ́sia bekyuli lili. 

11Katɔti ɔɔyá na lɛla biala lɛɛlɛ́ na uwi lɛlɔ pɛpɛɛpɛ. Nsu bula ɔdi biala ulenu ala 
ani ƒui na ɔ́bla kalɔ taawɔlɔ geen. Na ɔɔyá na bula kasusu keekpóku-bu, na buuye 
lɛlɔ ala ɔ́siku ala ani na Katɔti ɔ́bla, ɔ́si uwi ɔni náavi úti úsela uwi ɔni ndubo lɛlɔ. 

12Anwuɔsu lɛla lɛbuni ƒui lɛni na ɔlɛka bɔbla ndi ka ɔdi biala unye nwuna kabla 
lɛlɔ ku kubiti, na utaabla lɛbuni na nwuna ngba kemmo. 

13Ɔsika lɛla lɛni na Katɔti úte-bu ndi ka bunye bula kabla lɛlɔ na bɔkɛ adila bɔdi, 
na bɔni, na lɛlɔ lɛyɔ-bu. 

14Ngyi nwaa ka lɛla lɛni na Katɔti ɔ́bla ni, ani kani ndubo bunye uwi ƒui. Na ɔdi 
ulakana lɛla lɛdi buti bubunku iye ɔda ɔdi udie. Na Katɔti ɔ́bla ɔmɛni kalɛ na 
bekyuli beti ɔbu ku bɔyia bete-nwu. 

15Ala ani ƒui mɔɔlɛ́ ɔƒɛni ni, áalɛ ábavi. Na ani ndubo abálɛ lɛnɔ áakya dii. Katɔti 
ɔɔyá na ala ani náalɛ dii aasɔ teebo taabalɛ. 

16Na lɛ́nu lɛla bamba lɛnɔ ka na kesi kesii. Kekpo ku ala tabla ulu lɛlɔ siin kani 
nkya na lɛbuni kenye mmomu. 

17Anwuɔsu mina kasusu kátina-mi ka Katɔti ɔdubɔtɛku bekyuli babuni ku 
bekpidi ƒui litemi, ɔsika uwi ɔdubo ute lɛla biala na ukyuli ɔ́bla na kesii biala. 

18Na lɛ́nu lɛ́ti ka bɔkɔku na Katɔti ɔɔkɔ́ku abu bekyuli bayawine ƒui taanu na bɔnu 
bɔti ka bútavumanaku bebuo. 

19Ukyuli ngba bulie ku nwuna kawɔlɔkɔ kátavumanaku ebuo ɔdi. Ɔƒɛƒɛɛ unwi na 
bɔɔnwuna aani bana kalɛ. Anwuɔsu ukyuli uuubo kenyekɔ kadi na kadia ketulo 
ebuo kadi. 

20Ala ani na Katɔti údie na ebo ngba ni, likpo linwi na bana ƒui baasɔ teenwini 
teesie. Ɔsika lɛti kemmo na bédie bula ƒui bálɛku na lɛti kani na bɔdubɔsɔ 
bunwini. 

21Ɔma geen ngyi si ukyuli kɔyu aku katɔ na kɔɔkɔ́ teesie, na ebuo kɔyu aku kalɔ 
kemmo na kɔɔyu teeduo? 

22Anwuɔsu lɛla bamba lɛdi liiibo liiite ukyuli uuutulo ka lɛlɔ lɛyɔ-nwu na nwuna 
kabla lɛlɔ, ɔsika ɔɔɔdubo lɛla lɛni malɛ bɔti na nwuna kama. 

Etemila 4 

1Lɛ́nu lɛla bamba lɛnɔ lɛ́ka lɛ́mana na lɛ́nu ulikplu ku kalala kani udu na bekyuli 
baabla bekyuli na kalɔ lɛlɔ. Na keku buwulo sɔɔn kani nda, nsu kɔnu ɔsiane ɔdi 
uuubo. Na bani mɔɔbla udu ɔmɛni lɛnɔ bebo ɔkplu geen. 

2Ɔmmɔ ɔsu na lɛ́su kɔnakunwi nnini, “Bekpine bebo bɔnwuna betulo bayawine. 

3Na bani na bétemonku-ma bɔwɔ ni, bana ɔdi ɔsɔ ɔdia utulo ƒui, ɔsika ama bátanu 
likyulikpi ala ani mɔɔlɛ́ na kayawi mɛni kudii.” 

4Na lɛ́nu kabla kani lɛlɔ na bekyuli benye ku ala enengudi ani na baabla na bɔɔnu 
ƒui kási lɛlɔ kogyulo bukpo ku lɛnungyie lɛni nkya bekyuli ɔsu. Na ɔmmɔ ƒui 
uuubo kalɔ kadi, ɔsika use aani kalɛ na baabi taasiaku ɔƒɛƒɛɛ. 

5Ɔdɔlɔdi muuti enu taasia nwuna kayi na anu ka ɔkɛ ɔɔví, na anwuɔsu lɛnɔ na 
kɔka kɔɔdú-nwu. 

6Lɛdilabɔ blii lɛni na ákɛ ádi ku atu bɔyɔ ni, ɔdia utulo si étésusu lɛlɔ na ému-nya 
ada na use aani kalɛ na baabi taasiaku ɔƒɛƒɛɛ. 

7Lɛ́nu lɛla bamba lɛnɔ na liiibo kalɔ bunu bɔdi na kalɔ lɛlɔ. 

8Ukyuli ɔdi ɔ́kya ɔni na uuubo ubi ɔnanabi iye ɔnwani ɔdi, nsu ulada lɛlɔ butu 
taaya, na nwuna akɛla ani na ubo lɛnɔ elemo-nwu. Amu na úye lɛlɔ ɔnini, “Ɔma 
geen ɔsu na muubó abi, na líni lɛla lɛbuni biala líte lɛlɔ ku kalɛ na lɛkya lɛlɔ ebiti 
muedi?” Bi keyi udu na kadi mɛni na ukyuli ulenu lɛla lɛdi kalɔ? 

9Nkyuli inyɔ kelie kadia ketulo ukyuli unwi. Ɔsika lɛlɔ lɛdubɔyɔ-ma si bása baadi 
lɛla lɛni na bákɛ. 

10Ɔƒɛni si ɔdi nébuli ni, ɔkpanadi ɔdubo-nwu bubunku na ɔta. Nsu si anwu lɛti 
kani na ɔdi ni, nwuna bɔta bɔdubo-nwu bude. 

11Na si badi inyɔ na báyu bátɛ ni, bana lɛlɔ ogya ɔdubɔƒɔ ɔda-ma gugungu. Nsu si 
awɔ ukyuli unwi na ɔdi ntɛ ni, dɛ na adubɔƒɔ ogya ada lɛlɔ gugungu? 

12Baakana na badi ukyuli unwi lɛlɔ si biikpó. Nsu si bibo inyɔ ni, bɛdubɔsala na 
bɛdi lɛlɔ. Anwuɔsu baasu banii kabuli kani na bámii básala ɛtɛ ni, kalatuna 
bukulo pla. 

13Si adi okloƒu ɔwabane na áda anu ni, ɔdia ƒui utulo ɔga ɔdɔlɔdi ɔni na ulie na 
ulaƒɔ bekyuli kasusu. 

14Na okloƒu ɔmmɔ udu ni, ina aban ɔtɔ katɛkɔ na ɔ́si úbo iye bawabane kaduli na 
báwɔ-nwu bákya na baaadi baga liku bekyuli muedi ni, ɔkana na unwini ɔga. 

15Lɛ́ɛnu dii ka kayawi bekyuli ƒui básiaku okloƒu ɔmmɔ udu na ɔga ɔdi kukpi 
kama. 

16Na ɔdi ulakana nwuna basiakune bɔka. Nsu na uwi ɛlɛɛ kama ni, bekyuli bani 
na bébebo kama ɔdi ulayɔ-nwu litemi. Na ɔmɛni ƒui úlieku ɔƒɛƒɛɛ kama bukeli 
taasia. 

Etemila 5 

Sia Lɛlɔ Anu Kaduɛ Na Katɔti Kakpakɔ 
1Ti lɛlɔ bɔda si éduo Katɔti kakpakɔ. Na esie atábla kpoo na ese atu enu ala na 
tababla asu ka atábla akpala aani ɔdɔlɔdi kalɛ na alati anii adaku Katɔti bɔƒiɔ. 

2Da ƒula kenye na ati bɔtɛmi na Katɔti anumi. Na tese-nwu kenye kadi asa na abla 
kasusu asiku lɛla lɛmmɔ lɛlɔ. Ɔsika katɔ na Katɔti ulie na awɔ akya kalɔ mɛni 
anwuɔsu na akɔsi bɔtɛmi. 

3Si lɛla lɛdi lɛkya-a kasusu uwi ndi uwi ni, eeti-ni teegye kɔna. Lɛni kani na si 
ɔdɔlɔdi ɔɔtɛmi uwi ndi uwi na ɔɔƒiɔ́. 

4Si ánu ka ése Katɔti kenye kadi ni, taya na uwi utu-ka lɛlɔ. Babla na abla linyese 
lɛmmɔ lɛlɔ ete-nwu, ɔsika kaƒɔ kalayɔ-nwu na kɔdɔlɔ ala bɔbla lɛlɔ. 

5Ɔdia si étese Katɔti kenye kadi utulo ka ese-nwu kenye na aladi-ka lɛlɔ. 

6Taya na ƒula kenye keti-ɔ katákya likpidi kemmo. Na tasu ukyuli ɔni mɔɔnu 
lɛkpa lɛmmɔ lɛlɔ anii kenye kani na ése ni, ɔɔɔdi litemi geen na ada na bɔsu kani 
na ásu. Ɔsika Katɔti ɔkana na ubile ƒula kabla ƒui na kayii udu. Anwuɔsu tabla lɛla 
lɛni makya-nwu kɔnyi. 

7Taayia Katɔti ku ɔbu na tataabla kasusu na ala ani na étulo-ɔ lɛlɔ si ɔɔɔdi lɛni ni, 
adɔlɔtɛ kani na adubo butaatɛmi. 

8Si ánu ka baanya bekyuli bani na bese kpɛtɛ taakya na ƒula kalɔ lɛlɔ, na ala tabla 
ulu lɛlɔ búti ala bɔbla siin kenye ni, utabla-a dɛye dɛye, ɔsika bekyuli bani nkya 
lɛlɔ badine kalɔ ni, ɔlɛka benu bana batɔnkune litemi. 

9Na ka ɔga ndi ukyuli ɔni na utulo ƒui na kalɔ kammɔ lɛlɔ ɔsu ni, kalɔ kammɔ kuyii 
kɔni na báda béte bekyuli na baaƒɔ ni, anwu ndubɔdi kenengudikɔ. 

10Ukyuli ɔni mbo egulabi ku akɛla bɔyɔ ni, sika ulemo-nwu na akɛla lɛnɔ alabɔ-
nwu. Nsu ɔmɛni ƒui use aani kalɛ na baabi taasiaku ɔƒɛƒɛɛ. 

11Si akɛla eemomo ukyuli ni, lɛni kani na badine lɛnɔ beemomo. Na akɛla ammɔ 
elebunku-ɔ úti útulo ka enye aanu na bekyuli badi-nya bete-ɔ. 

12Ukyuli bamba kabla ɔblane ni, lɛlɛɛ lɛɛyu-nwu ina útakɛ lɛla bonwu lɛdi útadi. 
Nsu ɔlakɛne ala pii ani na ubo ɔsu ni, lɛlɛɛ línwini-nwu etila. 

13Lɛ́ɛnu likyulikpi ala enengudi geen na kalɔ kamɛni lɛlɔ ɔni na akɛla ani na 
ɔlakɛne ɔ́tɛ úse lɛlɔ énwini-nwu ɔgbankpi. 

14Na lɛ́nu kalɛ na akɛla ammɔ udu lɛnɔ aayii ɔkɛnku lilikpi lɛla lɛni nálɛ ɔsu. Na 
si ukyuli ɔmmɔ ubo ubi ɔnanabi ni, na lɛla biala lɛ́sɔ lítebu liiise-nwu. 

15Kasɔngya na ukyuli ɔɔlɛ́ taasi uni kaƒɔ kemmo. Na kalɛ na ɔkɛ úbo ni, lɛni kani 
na ɔdubɔsɔ unwini ɔtɔlɔ. Na ɔɔɔdubo lɛla lɛdi buti bɔda bɔtɔlɔku. 

16Ɔmɛni ɔdi kɔnyana litemi lɛni naaadia bɔnu na ɔdi ɔƒɛƒɛɛ bɔbi taasiaku. 

17Na nwuna ngba emeyi ƒui ni, ulátuna bulie taadi nwaa ku ebiti mmomu úmii 
na nwuna kayi ku kasusu kemmo ku ɔdu kati kati. 

18Lɛla lɛni kani na mɔɔnu ka ukyuli ɔlɛka ɔbla ndi ka bɔdi adila na bɔni lɛnɔ na 
ebiti ataada-bu na bula kabla lɛlɔ. Ɔmmɔ kani ndi lɛla lɛni na Katɔti ɔɔwia ka 
butaabla. 

19Ɔƒɛni si ukyuli ɔdi ubo lɛlakɛ na limomo-nwu, na ɔɔdi na ɔɔní taakɛ lɛlɔyɔ ni, 
unye nwuna kabla lɛlɔ ku ebiti, ɔsika Katɔti néte-nwu-ni. 

20Na Katɔti ɔmmɔ ɔdubɔda-nwu na nwuna kayi kayɔ ɔni na ulenye uléteekpoku 
lɛlɔ kasusu na nwuna ngba emeyi lɛlɔ. 

Etemila 6 

Teti Anu Tasia Lɛkɛ Lɛlɔ 
1Lɛla bamba lɛnɔ lɛkya na lɛɛɛdia munu munu lɛni na muukpóku bekyuli kasusu. 

2Katɔti uute ukyuli egulabi ku lɛlakɛ bonwu na ɔɔyá na ukyuli ɔmmɔ ɔƒɔ lɛnyi ɔni 
na ɔsɔ uláyaki lɛla lɛdi mmomu kayi kaayɔ́-nwu buɛɛ. Nsu Katɔti ulaya na uulie 
taadi ala ammɔ mmomu ɔƒɔ muubo taabadi-nya. Na ɔdi kɔnyana litemi lɛni ndi 
ɔgbankpi na uuubo kalɔ bunu. 



1191 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

3Ukyuli ɔkana na ulie ngba ɔƒɔ akwa pii na ɔwɔ bebi ina eti anyɔ muedi. Nsu si 
lɛlɔ lítayɔ-nwu na nwuna ngba kemmo na uwi ɔmmɔ lɛnɔ ukpi na bátava-nwu 
kaduɛ ni, ubi ɔni nékpi na ntu kemmo muedi ɔ́ƒɔ kuye utulo-nwu. 

4Ukyuli ɔdi ɔɔɔgyi ubi ɔmmɔ udu bɔwɔ kalɔ. Mmomu ɔɔsɔ teenwini aani kalɛ na 
lɛdisa lɛɛyila lɛla lɛdi taakya. Na útebo na ɔdia lɛnyi lɛdi muedi bɔsia. 

5Ina ka útanu ɔƒɛ iye ɔti lɛla lɛdi ni, ubi ɔmmɔ ubo bɔnwuna utulo bebi pii ɔti ɔni 
nélie útu uwi mmɔ. 

6Anwuɔsu si ina akwa mpim inyɔ na úlie na lɛlɔ lítayɔ-nwu na nwuna ngba bulie 
ku kabla kani na ɔ́bla lɛlɔ ni, bi na ɔ́kɛ ka likpo linwi kani na bana inyɔ ƒui bátáyii 
bákya? 

7Kenye bɔdi kani na ukyuli ulie uususu lɛlɔ teete nsu ala eledu-nwu ɔkwɛ kudii. 

8Kenyekɔ kamani na ɔnundane ubo utulo ɔdɔlɔdi? Na ɔwabane lɛnɔ ni, dɛ na 
ɔdubɔkana ngba bulie na ɔti lɛlɔ bɔda utulo bakladi na ayaki ani nda-nwu 
kemmo? 

9Si bɔ́di lɛla lɛni nse-bu ku kubiti ni, ɔdia utulo ka butaasia lɛla bamba anu. Ɔsika 
uuubo kalɔ bunu bɔdi na buse kani na use aani kalɛ na baabi taasiaku ɔƒɛƒɛɛ. 

10Lɛla biala mɔɔlɛ́ ni, lɛdi lɛla lɛni na Katɔti 

ɔ́ɔlɛ ugyii úse kukuuku. Na abu bekyuli bɔgyi kalɛ na buse ɔsu ni, buuubo unyeƒi 
ɔdi na bɔɔkyaku Katɔti, ɔsika ubo ɔyikun utulo-bu ƒui. 

11Si bɔnii butaatɛmi pii ni, lɛni kani na bɔdubo kɔdɔlɔ keyi buteedie. Anwuɔsu 
kɔsia kɔdi kuuubo-nwu kemmo ka bunye butaaka ala. 

12Ngba buse klukui geen na buuubo kalɔ bunu bɔdi. Na bɔɔyii taakya aani ɔƒɛ 
kɔyu. Ɔma ndubɔti lɛla lɛni ndia lite-bu utulo ƒui? Na ɔma ndubɔti lɛla lɛni ndubo 
bɔlɛ uwi ɔni na abu bɔsɔ buuubo? 

Etemila 7 

Ukyuli Ɔdi Ɔɔɔgyi Lɛla Ku Uwi Ɔni Mebo 
1Lɛnyi buni bɔƒɔ bɔdia butulo nnɔmii ku ɔnyi ƒɛƒɛɛ. Na likpimeyi lɛdia litulo 
lɛwɔmeyi. 

2Na kekwa kalɔ busie bɔdia butulo ka esie limeyi buni kadikɔ. Ɔsika kukpi ndi 
ukyuli biala kawɔlɔkɔ ku kesiekɔ. 

3Kɔnyana kɔdia kutulo lɛma. Ɔsika anumi ani muuwulo kɔnyana aayá na ukyuli 
kayi kemmo ablala eeboku ukyuli kubiti. 

4Ɔnundane kayi kaasia ala ani mɔɔlɛ́ na kɔnyana kewulokɔ lɛlɔ. Nsu ɔdɔlɔdi uuti 
nwuna kayi taasia ebiti kakɛkɔ ala lɛlɔ. 

5Ukyuli bɔdɔnku kpakplaa bɔdia butulo si badɔlɔdi beedie lɛnu teemwi-ɔ. 

6Ɔdɔlɔdi lɛma ni, buse na use aani kalɛ na liyu alakpi eetulo na ogya kemmo na 
libui kalɔ. Na ɔmmɔ lɛlɔ uuubo kalɔ bunu bɔdi. 

7Ala buƒu taakya ɔɔyá na ɔnundane uunwíni ɔdɔlɔdi. Na ala bɔbɛ taaƒɔ taadi ulaya 
na ukyuli kayi keeti-nwu taasiaku ala bɔbla ulu lɛlɔ siin. 

8Litemi kawɔlɔkɔ kadia ketulo litemi kalɔ kesekɔ. Na kayi buɛɛ kadia ketulo lɛlɔ 
bɔtina. 

9Tataababla ku kɔnyi buti na ƒula lɛlɔ kemmo. Ɔsika badɔlɔdi lɛgba akɔ na kúti-ɔ 
kúsela kutálɛlɛ. 

10Teye anii bi ɔsu kuuku uwi ɔdia utulo uwi ɔni kemmo na bɔkya mɛni. Ɔsika 
kɔdɔlɔ litemi na lɛdi. 

11Si ukyuli ebo lɛnunda ni, ɔdia utulo kese bamba biala ƒui. 

12Ɔsika lɛnunda lɛdubudie-ɔ na lɛla biala kemmo aani egulabi. Na lɛlati ku 
kasusu buni kadubo-ɔ bɔgyumana ngba uwi ƒui. 

13Bla kasusu na Katɔti ala ani ƒui na ɔ́bla lɛlɔ na anu anii adubɔkana lɛdi bunyene 
si ánu ka lɛdi lɛ́bu? 

14Si ala aatɛku ukyuli ɔdi ni, lɛlɔ lɛyɔ-nwu. Na si bubie na ala eebieku-nwu ni, na 
ulie kalɔ na uye lɛlɔ lɛla lɛni kudɔ na ɔ́si. Ɔsika Katɔti nábla alakpa anyɔ ammɔ 
kalɛ na ukyuli ɔsia lɛlɔ anu ka ɔɔɔgyi lɛla lɛni nsɔ ndubo bɔlɛ ɔsu. 

15Na mina ngba bɔni neeebo-mi kalɔ mɛni kemmo ni, lɛ́nu kalɛ na ukyuli ɔni 
nsiaku Katɔti kama siin ɔɔkana na uukpi taayii udu. Na lɛ́nu kalɛ na ukyuli ukpidi 
lɛnɔ ɔɔkana na uulie ngba taabi lɛlɔ geen na nwuna likyulikpi ala bɔbla kemmo. 

16Anwuɔsu tabla lɛlɔ aani ukyuli kedee tagya, na tabla lɛlɔ ukyuli ɔni na ɔ́da anu 
ɔ́gya lɛnɔ. 

17Telie tabla ulikplu tavili na ekulo ƒula ngba liku iye tadɔlɔ, na ƒula kɔdɔlɔ kɔya 
na ƒula ngba bɔda liku. 

18Nu ka akɛ ulu ntɛntɛ na étedeyi étésie kakɛ kadi átavili. Na ɔmɛni bɔbla ulayu-
ɔ ɔkplu ulavili si aabu Katɔti. 

19Lɛnunda lɛɛyá na ukyuli unwi ɔɔkɛ́ ɔyikun teetulo lɛlɔ badine leevu na ɔma 
unengudi ɔdi kemmo. 

20Ukyuli ɔdi uuubo na banii anwu use siin na ɔɔbla lɛla biala kaduɛ ɔsu na ulábla 
likpidi lɛdi na kalɔ kamɛni lɛlɔ. 

21Tese atu anii eenú lɛla biala na ukyuli ɔɔsu, si ɔɔɔdi lɛni ni, ésela eténu ka ƒula 
kabla ɔblane unye uudumi teewida-a. 

22Ɔsika awɔ ɔlati agyi nwaa ka áabla lɛni kɔlɛ kɔlɛ. 

23Ala amɛni ƒui na lɛ́nu laa kpoo na lɛ́su ka ndubɔda anu na lɛnu lɛla lɛni ɔsu na 
ala amɛni ese lɛni lɛti, nsu útulo-mi. 

24Ina bi anu na ukyuli ɔ́da ni, litemi geen lɛmmɔ lɛ́gyunku-bu na nina kemmo 
bunu bɔ́gyu geen ɔni na ɔdi ulakana kalɔ bunu bɔwɔlɔ. 

25Anwuɔsu na lɛ́bla kasusu nnii mɔɔtɛya lɛla biala na makana kalɛ na lɛda anu 
na lɛti lɛla lɛni na ngba bumodi bɔmmɔ bɔdanku. Na lɛti kɔdɔlɔ ku libuokpi lɛni 
udu nkya likyulikpi bulie taabla lɛnɔ kemmo. 

26Lɛ́nu lɛ́ti ka uleku ukpidi ubo ɔdu utulo kukpi. Na úbimi enu ku kayi ƒui úse 
aani kakpagyuɛ ka uƒie ukyuli. Na ɔnana ɔni mɔɔdi Katɔti litemi lɛlɔ ni, ɔkana na 
ukeli-nwu. Nsu ukyuli ɔni na uládi-ni lɛlɔ ni, ɔdubo-nwu buƒie aani kakpagyuɛ 
na ɔyii udu kede kede. 

27Ala ɔtinane ɔnini, “Lɛ́sia mina lɛnunda lɛni ƒui na mbo lɛlɔ nnii mɔɔnu kalɛ na 
ala amɛni ámanku lɛlɔ. 

28Nsu lítuku laa lɛ́nɔ. Mmomu lɛ́nu ka na nkyuli apim unwi kemmo ni, bakana na 
bakɛ ɔnana ɔbuni unwi nsu beleku ama lítuku lɛ́nɔ na ńtakɛ ɔdi na bɔka bɔmɛni 
kemmo. 

29Lɛla linwi nábla-mi nwaa ƒui ndi ka Katɔti ɔ́bla-bu na nka bɔdi bekyuli siin, nsu 
búbavumana kasusu bɔ́sia ala bamba pii lɛlɔ na búƒu bula kasusu.” 

Etemila 8 

1Ɔma mbo lɛlati lɛni na ɔkana lɛla biala kalɔ budie? Lɛnunda lɛɛbla ukyuli anumi 
nwaa na anumi aaƒɛnimi-nwu. 

2Si énye Katɔti anumi ése kenye ka adubɔdi ɔga ɔda bubo lɛlɔ ni, amu mɔɔsu-ɔ 
kpakplaa nnii di ƒula linyese lɛmmɔ lɛlɔ. 

3Tababla na akyaku ɔga unyeƒi si ɔ́ɔlɛ nwuna lɛla lɛdi ugyii iye ata enye-nwu lɛlɔ. 

4Ɔga litemi lɛdi ɔda bubo na ɔdi ɔɔɔdubo bɔta kalɛ kalɛ na uye-nwu ɔnii bi ɔsu na 
ɔɔbla lɛla lɛdi na ulu ɔdi lɛlɔ. 

5Si aabu ɔga ni, eleduo ɔgbankpi kemmo. Anwuɔsu sia anu na ati lɛla lɛni na abla 
ku uwi ɔni na abla-ni. 

6Ngba bulie bubo ukyuli ɔkplu geen nsu lɛla biala bɔbla bubo kalɛ na abla-ni 
asiaku ku uwi ku kesii kani na babla-ni, 

7ina ka ukyuli ɔdi ɔɔɔgyi lɛla lɛni mebo uwi ɔni ndubo. 

8Ukyuli ɔdi ulakana ɔƒɛƒɛɛ ulu bɔtina iye ɔti nwuna likpimeyi. Na kama busie lɛnɔ 
buuubo si kekpo kálɛ. Lɛni kani na ɔdi ulakana na wabɛ na nwuna likpidi lɛni na 
ɔ́bla kama. 

9Lɛ́nu ɔmɛni ƒui lɛ́ti na líti-nwu kasusu kpakplaa na ala ani mɔɔlɛ́ kayawi kamɛni 
kemmo lɛlɔ. Dɛ na ɔ́bla na ukyuli ɔdi anwu ɔɔkɛ́ ɔyikun ɔdi utulo bakladi na anu 
ka ɔɔbla kalala? 

10Lɛnɔ ni, lɛ́nu kalɛ na baavá bekyuli bekpidi ku ɔbu, nsu Katɔti bekyuli bávi bálɛ 
ɔma kedee ɔmmɔ kemmo na báyiƒala-ma. Na ɔmɛni lɛnɔ uuubo kalɔ bunu bɔdi. 

11Si bɔ́nu kalɛ na bekyuli bekpidi benye baabla likyulikpi ala taasia kama na 
balakɛ lɛtuni lɛdi ni, na ɔɔbla-bu aani abu lɛnɔ buse kalɔ buteelie ngba bɔmmɔ 
udu. 

12Bɔɔnu kalɛ na bekyuli bekpidi bani muulie taabla ekpidi liti liti taasia kama 
beelie ngba na uwi uutu ina ka nka básu banii bekyuli bani mɔɔsiaku Katɔti kama 
siin na baabu-nwu na ala adubo bɔtɛku. 

13Na ɔɔɔdi bani muuní-nwu na baabla ekpidi na ala adubo bɔtɛku. 

14Lɛla bamba lɛnɔ lɛkya lɛni neeebo kalɔ budie bɔdi. Bekyuli babuni na baabla 
kalala aani bekyuli bekpidi. Na bekpidi mmomu na baatu lili aani bekyuli babuni. 

15Anwuɔsu na mɔɔtí nwaa ka lɛla bamba lɛdi liiibo liiite ukyuli na ɔbla utulo ka 
ɔdi adila na ɔni na ebiti ada-nwu asa na ɔkana kayawi kemmo bɔsia bɔlɛ aani lɛla 
lɛni na Katɔti úte-bu. 

16Mɔɔtɛ usien ku ɔƒɛ lɛlɛɛ talɛɛ talɛɛ na muuti kasusu taasiku ala ani ƒui mɔɔlɛ́ na 
kalɔ kamɛni kemmo lɛlɔ. 

17Lɛ́nu ala ani ƒui na Katɔti ɔ́bla na lɛ́nu lɛ́ti ka ukyuli biala uuubo na wakana-
nya kalɔ bunu iye ɔnu lɛla lɛni na ɔ́bla ɔti nwaa kudi kudii ina dɛ na ɔnii ɔ́da anu. 

Etemila 9 

Kawɔlɔkɔ Kenwi Nse Nte Ala Ƒui 
1Ka lɛ́bla kasusu lɛ́siku ala amɛni ƒui lɛlɔ ni, línu kalɔ ka Katɔti ubo ɔyikun na 
ukyuli biala lɛlɔ, ku abu bani náda anu na bɔsiaku-nwu kama siin lɛnɔ lɛlɔ. Lɛla 
biala udu lɛkana na lɛlɛku bula akɔ ɔdi biala. Na bulakana bɔti si ngba 
bɔdubɔtɛku-bu iye bɔdububieku-bu. 

2Lɛlakpa linwi lɛmmɔ kani udu ndubo bɔlɛku bula ƒui na kawɔlɔkɔ. Bɔsiaku na 
bɔsiaku-nwu kama siin na bɔɔbu-nwu o-o, bɔbu na bulabu-nwu o-o ni, kawɔlɔkɔ 
kenwi kammɔ kani nse nte-bu. Akpala na bɔɔkyula teete-nwu o-o, bɔkyula na 
bulakyula adi teete-nwu o-o, si bɔɔdi bula linyese lɛlɔ o-o, buladi-ni lɛlɔ o-o ni, 
kawɔlɔkɔ kammɔ kani na kadi. 

3Nka ubo ɔkplu na ɔɔɔdia ka kɔnyana litemi lɛmɛni udu lɛlɛku bekyuli babuni ku 
bekpidi ɔsala. Bula ngba uliewi ƒui ni, bɔdi bekyuli bani na bɔ́sɔ na bɔ́dɔlɔ lɛnɔ. 
Ɔmɛni kemmo kani na bɔɔkya laa na buti bukpi. 

4Nsu si bulie ngba bɔdi ni, bɔdubo anumi butaanu ka lɛbuni lɛdi lɛdububo. Ɔsika 
si ina akpewe ɔni nkya ngba ɔdia utulo gyata ukpine! 

5Bayawine bagyi ka badubo bukpi nsu bekpine ama basɔ balasia lɛla lɛdi anu, 
ɔsika basɔ baaagyi lɛla lɛdi. Na basɔ beeebo lɛyuƒɔla lɛdi lɛnɔ. Na ukyuli ɔdi ɔsɔ 
ulényimo-ma muedi. 

6Bana bekyuli bɔyɔ ku bekyuli bukisi ku bana lɛnungyie ƒui ni, békpi bátɔlɔku-ni 
ɔni bana kɔnu kɔsɔ kulakya kayawi kamɛni lɛla lɛdi bɔbla kemmo. 

7Di adila na ani na akya lɛlɔ kubiti, ɔsika Katɔti nése ɔmɛni úse úte ukyuli ɔ́si 
kukuuku. 

8Tada lɛlɔ tese kalɛ kalɛ mmomu da lɛlɔ na egyeli lili na aklibi lɛlɔ kaduɛ. 

9Ngba bútene, na ka aayɔ́ ƒ'ulekudi ɔsu ni, bitesie bitaya lɛlɔ. Ɔmɛni na ɔ́lɛka 
bɛbla na uwi ɔni kemmo na bɛkya kayawi kamɛni kemmo biisusu lɛlɔ. 

10Kabla biala na ɔdi aabla ni, nye-ka lɛlɔ kpakplaa. Ɔsika uwi uletu asa na adubo-
ka bɔda búwi na atɔlɔ etéduo kekpine, kesii kani na ukyuli ɔdi ɔsɔ ulabla kabla 
kadi iye ulie uteeti kasusu kadi iye ɔti lɛla lɛdi muedi. 

11Lɛ́nu lɛla bamba lɛnɔ lɛ́ti na kayawi. Ɔɔɔdi bekyuli bani ngyi usi bukeli kaduɛ 
kani muukeli taadi lɛlɔ. Na ɔɔɔdi bekpone bani ngyi kekpo lɛlɔ ala kani muukpó 
taadi lɛlɔ. Lɛni kani na ɔɔɔdi banundane kani mɔɔkɛ́ adila abuni taadi. Na ɔɔɔdi 
bani kasusu kemmo nse nwaa kani muunwíni balakɛne iye bani ngyi bana kabla 
kadi lɛlɔ ala mɔɔƒɔ́ lɛnyi. Mmomu uwi ku lilidia kuƒi kubunku. 

12Na lɛnɔ ni, ukyuli ɔdi ɔɔɔgyi uwi ɔni na nwuna uwi ɔdubo ubedu. Kalɛ na kabɛ 
keeduo agyakuo kemmo iye aasɛ ɔɔnú kamia ni, lɛni na uwi ukpidi uubo 
taabasiaku bekyuli aani kalɛ na baanú kakpagyuɛ. 

13Na kayawi mɛni ni, lɛ́nu lɛnunda udu bamba ɔdi lɛnɔ lɛ́ti ɔni néte-mi kasusu 
geen. 

14Úbebo úte uwi ɔdi kemmo, ka ɔma unengudi ɔdi na nkyuli ɛlɛɛ badi kani nkya-
nwu kemmo ni, ɔga ɔdi ɔ́ta ka ubekpo ɔma ɔmmɔ. Anwuɔsu nwuna bekpone 
bábaka bámana-nwu na bábla kunyekɔ ƒui bése ku kɔbɛkɔ kunengudi kesii kani 
na badubunye na bekpo badi ɔma ɔmmɔ lɛlɔ. 

15Na ɔma ɔmmɔ kemmo ni, ɔwabane ɔdi ɔ́kya na ɔ́da anu geen. Na anwu náƒɔ 
ɔma ɔmmɔ úse na nwuna lɛnunda ɔsu. Nsu útaƒɔ uwi asa na báyiƒala ɔnana 
ɔmɛni. 

16Anwuɔsu lɛ́su nnini, “Lɛnunda lɛdia litulo ɔyikun.” 

17Banundane kabɛnsɛ kani baatɛmi ni, kadia kétulo badɔlɔdi batɔnkune kɔvanu. 

18Si ukyuli ubo lɛnunda ni, ɔdia utulo si ada ekpola. Nsu ukyuli ukpidi unwi 
ɔɔkana na ubile ala abuni pii. 

Etemila 10 

1Kalɛ na si balɔlɔ békpi bákya nnɔmii ƒɛƒɛɛ kemmo na ɔɔyá na nnɔmii bɔmmɔ 
ɔnyi ɔɔbla buɛ buɛ ni, lɛni na kɔdɔlɔ kɔɔyá na lɛnunda ku ɔbu ɔɔyii udu. 

2Banundane kayi kaatɔnku-ma na baabla ala abuni. Lɛni kani na badɔlɔdi kayi 
kaatɔnku-ma na baabla likpidi. 

3Si ina ɔgbami na ɔdɔlɔdi ɔkɛ muedi ni, nwuna busie lɛti lɛti bɔɔtina-a kalɛ na 
ɔ́dɔlɔ. 

4Si ƒula ɔtɔnkune ɔ́kɛ kɔnyi ɔ́kya-a ni, teni ƒula kabla na ada-ka ewi. Ɔsika lɛlɔ kalɔ 
buboku buɛɛ uutile na uuboku kɔnyi ku ala pii kalɔ. 

5Lɛ́nu likpidi bamba bɔbla na kalɔ kamɛni lɛlɔ. Na batɔnkune bani mɔɔdi bekyuli 
lɛlɔ mɔɔbla likpidi lɛmɛni. 

6Na ama muuti badɔlɔdi teenyene kunyekɔ kɔni mbo ɔbu na balakɛne mmomu 
na beeboku kalɔ. 

7Lɛ́nu ka bekyuli bani nkya bekyuli kudɔ baabla-ma kabla mmomu nlie bapɔnkɔ 
kama na bagabi bakɛ lɛgba aani ama mmomu ndi kabla bablane. 

8Bekyuli bani muukú libu teese bana bakpana ni, ama alati mɔɔnú-ni kemmo. 
Lɛni kani na bekyuli bani mɔɔbwɛ kɔwodu taawia kasiakɔ ni, balakpi mɔɔdu-ma. 

9Ukyuli ɔni na atabi na aabwɛ ni, akana na aƒɔ ɔlɛ na ana bɔbwɛ kemmo. Na si 
egyii lɛnɔ na aabwɛ ni, ɔgbankpi ɔkana na ɔsiaku-ɔ. 

10Oloma ɔni neeebo ɔbi ni, amu ntu ébeyi ku ɔyikun momoomo. Nsu si agyi-nwu 
kemmo ni, adubɔbwɛ lɛla lɛni na aayɔ́ abwɛ. 

11Si kɔlakpi kɔ́ɔdu ukyuli kɔ́wɔlɔ asa na ukyuli ɔni ngyi bɔkanti ɔnii ɔɔbala-ku 
bɔdu ni, kekeeke na ɔdi. 

12Ɔnundane etemila ani mɔɔlɛ́-nwu kenye aatina lɛƒɔndia. Nsu ɔdɔlɔdi etemila 
mɔɔyila-nwu udu. 

13Badɔlɔdi balabla kasusu si baatɛmi. Na ɔmmɔ muuboku-ma ɔgbankpi na 
kawɔlɔkɔ. 

14Na badɔlɔdi bammɔ beemomo atɛ nsu bula ɔdi ɔɔɔgyi lɛla lɛni masia. Lɛni kani 
na bɔɔɔgyi lɛla lɛni ndubo kama. 

15Ɔdɔlɔdi kabla ni, lɛlɔ butu bukpludi na bɔdi, ɔsika ɔɔɔgyi ulu ɔni na ɔsia uduo 
ɔma. 

16Kalɔ kani ɔtɔnkune mɔɔbla anamula na bɔdi ku bɔni emeyi bɔdi kani na nwuna 
benengu belie bete ni, bɔbuɛ na beete kalɔ kammɔ. 

17Nsu kalɔ kani ɔtɔnkune ndi ukyuli ɔni náni ɔ́kɔ na nwuna benengu baládi taani 
kani ni, kalɔ kammɔ keesié anumi. 

18Kɔkɔsɔ kuutulo bekyuli geen ɔni na si ɔtɔ ɔni kemmo beli muedi uudú ni, 
balakana na betile liƒi lɛmmɔ. Na beenye taanu na ɔtɔ umodi ɔmmɔ ɔƒɛ uwi kalɔ. 

19Bɔdi ku bɔni bɔɔyá na lɛlɔ lɛɛyɔ́ ukyuli geen nsu egulabi mɔɔbla lɛla biala. 

20Tabɛ takya ƒula ɔtɔ kemmo na ataalɔ ɔga iye ɔlakɛne ɔdi lɛnyi eteedumi na 
eteewida-nwu. Ɔƒɛni kalɛ aasɛ blii ɔdi úveyi ɔɔví eli na ɔdubuti-ɔ litemi utásu-
ma. 

Etemila 11 

Kogyoklo Bɔbla Kɔdia 
1Taabla lɛƒɔndia na adubɔkɛ ƒula lɛyuƒɔla limeyi lɛdi. 

2Le lɛla lɛni na ákɛ te nkyuli maatɛ ku maane ƒaa, ɔsika aaagyi limeyi lɛni na ayaki 
adi adububo ebeyu-ɔ atu. 

3Si ɔnantu ava bonwu bonwu asia kayaa ni, aana ɔnantu. Na kesii biala na kugyii 
kɔ́ƒɛ kúsie ni, mmɔ kani na kɔɔtɛ. 

4Si áyia ɔƒɛƒɛɛ ɔni muukpó ni, alakana edula bɔkya, lɛni kani na si ánu ɔnantu ava 
na alakana edula bɔƒɛ. 

5Kalɛ na ukyuli ɔɔɔgyi kesii kani na ɔƒɛƒɛɛ uukpó teesie iye kalɛ na kaƒɔ keenwíni 
ubi na uleku kaƒɔ kemmo ni, lɛni kani na ukyuli ɔdi ulakana Katɔti kalɔ bunu kalɛ 
na ɔɔbla ala. Anwu nábla ala ƒui. 

6Nye kabla lɛlɔ kpakplaa na akya edula lɛdigye ku useyi uwi ka aaagyi ani geen 
ndubo bɔdia iye si ana ƒui madia. 

7Lɛla lɛdi liládia bɔnu teetulo ɔtanta ɔƒɛ ɔni nátu ɔdubo. 

8Ina dɛ na élie ábi lɛlɔ ni, ya na lɛlɔ lɛyɔ-ɔ na ƒula ngba emeyi ƒui kemmo. Ɔsika 
ɔƒɛ ɔdubo ubasa ɔkya-a na asɔ akya lɛdisa lɛmmɔ kemmo na uwi utu. Na kalɔ 
bunu bɔdi buuubo ɔmɛni kemmo. 

Bɔlɛ Úte Bakloƒu 
9Lɛlɔ lɛyɔ-ɔ na ƒula lɛkloƒu uwi na enu ngba emini. Na teni lɛbuni biala na ánu iye 
ƒula kayi kaayɔ́ tete lɛlɔ. Nsu tayiƒala ka Katɔti ɔdubɔtɛku-ɔ litemi na lɛla biala 
lɛni na ábla lɛlɔ. 

10Taya na kasusu kekpoku-ɔ na ulu biala lɛlɔ na akya lɛlɔ ɔlɛ, ɔsika lɛkloƒu uwi 
ala abuni ammɔ adubo abavi ɔƒɛni kani. 

Etemila 12 

1Taakali ƒula udiene lɛlɔ taanu uwi biala na ƒula lɛkloƒu uwi! Ɔsika uwi ɔdubo ɔni 
na kayawi ala adubukpi-ɔ ɔkwɛ na etila ani nsia-a lɛlɔ ɔsu. 

2Uwi ɔdubo ɔni na ɔƒɛ ku kɔbuli ku ayabi bukeye ƒui bɔdubɔbla-a suu. Na kayaa 
kadubɔbla-a aani ɔnantu kadi na ƒula eli. 

3Ƒula lɛlɔ ekpo adubɔyɔ na abla kpɛtɛ kpɛtɛ. Na ƒula kenye anyi ese kalɔ atayii 
udu. Na ƒula anumi asɔ alanu nwaa. 

4Ƒula atu asɔ aaadubo buteenu kaduɛ na ina kukɔ mɔɔkɔ́ ala muedi asɔ elénu. 
Nsu aasɛ ɔnu budie muedi bɔdubɔya na ekeyi lɛlɔ agyinya. 

5Adubo butaayia ina lɛbinkpo na aakɔ́ iye bɔyu na ada ulu ɔni nénwini ɔ́yu. Ƒula 
lili linwini lɛdubɔta lɛƒuala aani kɔdingyii anwula ƒuala ƒuala. Na adubɔkɛ 
ataakpɛ lɛgba kalɔ aani kɔɔgyu kɔni náabi na ɔɔyɔ́ ɔvumana livuo. Bula ƒui 
bɔdubɔsɔ bunwini busie bula kasikɔ na bekyuli bani muuwulo-bu baƒɔ lɛblɔnu 
lɛmmɔ ƒui lɛlɔ. 

6Nyimo ƒula Udiene asa na lɛkun lɛni nda-a aani ɔkun mmɔ ukulo iye sika ugyiedi 
lɛkyami lɛni náƒɔ-ɔ kuye mmɔ lɛbwɛ, iye ƒula ketubui kabwɛ iye ɔbuli ɔni na eeti 
taani ntu taalɛku libiɔ kemmo mmɔ ukulo. 

7Lɛni na bula ɔlɔna ɔɔsɔ teenwini teesie kalɔ kemmo na ɔƒɛƒɛɛ ɔni nkya-bu lɛlɔ 
kemmo uute-bu ngba mmɔ ɔsɔ uunwíni teesie Katɔti kudɔ. 

8Ami lɛ́ɛnu lɛ́ti ka lɛla lɛdi liiibo kalɔ bunu bɔdi. 

9Ndi ala ɔtinane ɔni muunú ala kalɔ geen na lɛ́da anu na lɛ́sala agba adi na líduo 
mu kemmo kaduɛ. 

10Ɔmmɔ kama lɛ́kya ɔkplu na lídie-mu kalɔ pɛpɛɛpɛ kalɛ na ɔ́manku. 

11Lɛnunda etemila ese aani ugyii ɔni na umonsene uuti taakpanku nwuna bebuo. 
Asugba amɛni ási Katɔti ɔlati kudɔ na ese kɔbuɛlɛ ani na beeti taakana ligyii 
taadanku lɛlɔ. 

12Ubi, mɔɔlɛ-ɔ kpakplaa nnii die ala bɔtina bamba biala atu na eti bɔmɛni kani. 
Lɛku liiibo kawɔlɔkɔ. Na ala ƒui bulie taatɛya lɛnɔ ɔɔyá na ukyuli ɔɔyii udu. 

13Ala ani ƒui na bátina-a ni, akana na asala-nya akya etemila klo klo amɛni 
kemmo anini, “Di Katɔti litemi lɛlɔ na abu-nwu. Lɛla lɛni ƒui na ngba bumodi 
bɔmmɔ bɔdanku kani na lɛdi mmɔ.” 

14Katɔti ɔdubɔtɛku-bu litemi na lɛla biala na ukyuli ɔ́bla lɛlɔ ina bɔbɛ na ábɛ ábla-
nya na adi likpidi iye lɛbuni. 

Lɛnu Ƒui Ɔnu 

Lɛnu Ƒui Ɔnu 1 

Ɔnu Ute Ɔyɔne 
1Salomo lɛnu ƒui ɔnu ɔni na ɔ́nwi na bɔdubo bunu mɛni. 

2Bo na abakya-mi kɔgbu na ada-mi amana lɛlɔ. Ɔsika ƒula bɔyɔ bɔɔyɔ́ kayi teetulo 
ntɛ. 

3Ebo ɔnyi ƒɛƒɛɛ ɔdi ɔni na si línu ka ɔdi ɔ́kpali-ɔ lɛnyi ni, na ɔnyi ɔmmɔ kani na 
muunú. Na unyeƒi ɔdi uuubo-nwu kemmo ka ɔmmɔ ɔsu geen na begblebi ƒui 
baayɔ́-ɔ! 

4Kpanku-mi da na bɔtɔlɔ pla! Na awɔ ɔga eti-mi eduoku ƒula kɔtɔma. Lɛlɔ lɛɛyɔ́-
bu na ƒula lɛlɔ. Na kalɛ na aayɔ́ bekyuli ubo emini utulo ntɛ mini mini. Ɔdia geen 
ka bemwi-ɔ. 

5Yerusalem beleku, ɔlɔgyii otondi na ɔdi-mi, nsu mɔɔdia bɔnu geen. Na nse aani 
kevo kani na bátu bényene Kedar ketele kalɔ kakwiidi kemmo iye Salomo 
kayakun aduni abuni ammɔ adi. 

6Bitanu-mi ɔnusɛ bɛnii lɛ́sɔ ka ɔƒɛ ɔ́ya na mina ɔlɔgyii ɔdi otondi ɔsu. Mina benibi 
bananabi béti kɔnyi bákya-mi na báya na mɔɔbla kabla na adingyii kemo na lídie 
mina ɔlɔna atu na nsɔ lɛɛɛdaku-nwu lɛda. 

7Ɔyɔne, su-mi kesii kani na adubuti ƒula bebuo esienku na batádi ku kesii kani 
na badubɔtɛ banwuna ɔƒiiwi. 

8Beleku babuni ƒui ɔbuni, bɔsu na ada anii aaagyi kesii kammɔ? Amu ni, Ɔyɔne, 
siaku baƒonu bammɔ agyobi kanyakɔ na etiku ƒula bese na batádi na baƒonu 
badane nvo anumi. 

9Aanya kalɔ ligblebi kemmo aani ɔpɔnkɔ ɔni mɔɔní Ɔga Ƒarao kɛɛkɛ. 

10Asɛɛ ebi ani nkya-a atu ku kɔsɛɛ kɔni na akya ɔkwɛ áya na ƒula litugya liikeye 
na aadia bɔnu geen. 

11Nsu bɔdubɔvɔ sika ugyiedi asɛɛ ebi ani na akya atu bute-ɔ na bɔkya-nwu bɔdia 
ku sika ɔƒualadi. 

12Mina ɔga, uwi ɔni na elie kadikɔ na ƒula liboku kemmo ni, mina ugyulo ƒɛƒɛɛ 
ɔmmɔ ɔnyi ɔ́ƒɔ ntɛ mmɔ ƒui. 

13Mina ɔyɔne use ute-mi aani ugyulo ɔni baalɔ nard ɔsii na ɔtɛ-mi anyii lɛlɔ. 

14Na úlieku egyii anwula abuni ani muudie ɔnyi ƒɛƒɛɛ taasiku egyiibi kemo na 
kesii kani baalɔ En-Gedi. 

15Ɔbuni, ése álɛ ligblebi na aadia bɔnu geen. Na ƒula anumi eekeyi aani lɛmangbɛ. 

16Ɔyɔne, lɛni na álɛ lɛkloƒu geen ɔni na balásu. Livo lɛwɔdi lɛni mɔɔlɛ́ wɔwɔɔwɔ, 
mmɔ ndubɔbla bula katɛnkɔ si búti lɛlɔ. 

17Kesii kani na bɔkya ni, egyii enengudi ani nnye mmɔ ákya ɔyuli. 

Lɛnu Ƒui Ɔnu 2 

1Buse na mina ligblebi lise aani eveteli ku anwula gyie gyie ani nálɛ enye sɛsɛɛ 
na Saron kalɔ lɛlɔ, na nsɔ nse aani eveteli ku anwula ƒuala ƒuala na ɔkwalɛ ɔdi 
kemmo. 

2Ɔbuni, si banii beti-ɔ bakɔku begblebi bamba ni, ese aani eveteli ku anwula ƒuala 
ƒuala ani nédie lɛlɔ sɛsɛɛ na liyu alakpi akɔ. 

3Na awɔ ni, mina Ɔyɔne, lɛni na álɛ salalaa aani kɔdingyii na lɛku kemmo egyii 
akɔ si béti-ɔ bákɔku banana bamba. Na ƒula ɔyuli ɔni na ákya-mi ɔ́ya na lɛ́nwuna 
buɛɛ. Na ƒula ebi ani na éte-mi na lɛ́di áyu-mi emini geen. 

4Átɔnku-mi éduoku ƒula ɔtɔ bonwu ɔni kemmo na aadi ƒula limeyi bɔdi adila. Na 
mmɔ nédie ƒula bɔyɔ átina-mi. 

5Te-mi ƒula egyiibi buni lidu lidu lɛmmɔ na asɔku-mi abla ɔwɔdi na lɛkɛ ɔyikun 
ɔwɔdi, ɔsika ƒula bɔyɔ kɔka kɔɔda-mi na lɛ́bla kpɛtɛ kpɛtɛ. 

6Ti ƒula kɔmiinu kɔnu kya-mi lili kalɔ na eti ƒula kɔdianu kɔnu abala-mi kayi. 

7Yerusalem begblebi, muubó-mii ɔda ɔkɛnku bakwa ku bete ɔyikun lɛlɔ, na bise-
mi kenye ka bɛɛɛdubo busie butágyila tɔ bɔyɔ wetédu ka uwi údu ka ulu ɔ́lɛmi 
úte bɔyɔ bɔmmɔ alati. 

8Muunú mina ɔyɔne kɔku ka ɔ́si ɔdubo na ɔkɛ ɔɔba agyu taavia abi ku abinkpo. 

9Ɔkɛ aani akwa iye kete ɔdubo. Na ɔƒaani ni, unye kowodu kama na ɔɔnu 
taavinku ƒansili. 

10Na ɔɔtɛmiku-mi ɔnini, “Ɔbuni, ta na asiaku-mi. 

11Nu, ɔƒɛƒɛɛ ku ɔnantu uwi ɔ́ɔvi, 

12na egyii anwula lidu áƒɔ kayawi ƒui, na ɔdi lɛlɔyɔ uwi ute ala ƒui ku lɛnu budie. 
Na beenú bamangbɛ kudu bɔbla na aku kemmo. 

13Anwingyie eesé kalɔ ku bɔnwu na egyiibi anwula ɔnyi ɔmmɔ ɔɔƒɔ́ kayaa ƒui aani 
ugyulo ƒɛƒɛɛ. Ɔbuni, mɔɔyɔ́-ɔ geen! Anwuɔsu ya na bula inyɔ bɔtɔlɔ.” 

14Ese ete-mi aani mina lɛmangbɛ lɛni nábɛla lɛlɔ ɔkya atabi ubu kemmo na 
lɛtakpɛ bonwu lɛni nƒa kemmo. Nwini na aya na lɛsɔ lɛnu ƒula bɔdia! Na aya na 
linu ƒula lɛdi mini mini lɛmmɔ. 

15Bula adingyii ebi kemo kani na búse éwi anwula, anwuɔsu ɔlɛka buƒie beƒukutu 
bani nkya muubile kemo kammɔ edula. 

16Mina Ɔyɔne, awɔ ɔni mɔɔnyuɛ ƒula baƒonu na eveteli ani nédie anwula akɔ, awɔ 
mbo-mi na ami lɛnɔ mbo-ɔ. 

17Bla lɛlɔ aani akwa ɔkɔdi ɔni nnye abi lɛlɔ ɔɔƒulu ku lɛlɔyɔ úti útédu uwi ɔni na 
kadi kadubugye na ala ɔyuli ɔ́yii ɔkya. 

Lɛnu Ƒui Ɔnu 3 

1Uwi ɔni na bɔtɛ usien ni, lísienku kɔnu nnii muutúku mina ɔyɔne ɔni na mɔɔyɔ́ 
ku mina kayi ku kɔyu ƒui. Nsu ɔɔɔtɛ, anwuɔsu líbo kɔnu lɛ́nɔ na ńtanu-nwu. 

2Anwuɔsu lɛ́ta ńtávi ɔma kemmo lɛ́wia-nwu na lɛblɔnu ƒui lɛlɔ, nsu ńtanu-nwu. 

3Líye bagyumane bani nkɛ mɔɔkɔ́ taayu na ɔma ɔmmɔ kemmo muedi nnini, 
“Bɛ́nu ukyuli ɔni na mɔɔyɔ́ ku mina kayi ku kɔyu ƒui mmɔ?” 

4Nsu mina mmɔ bɔgyu ku tagyu kani na lɛ́nu-nwu na lɛ́tu lɛ́da-nwu, na 
ńtanyonu-nwu úti útédu uwi ɔni na lɛ́kpanku-nwu lísienku mina uni kaduli, na 
búduo ɔtɔ ɔni kemmo na báwɔ-mi. 

5Yerusalem begblebi, muubó-mii ɔda ɔkɛnku bakwa ku bete ɔyikun lɛlɔ, na bise-
mi kenye ka bɛɛɛdubo busie butágyila tɔ bɔyɔ wetédu ka uwi údu ka ulu ɔ́lɛmi 
úte bɔyɔ bɔmmɔ alati. 

6Ukyuli ɔmani na bɔɔnu ka ɔ́si kalɔ kakwiidi lɛlɔ ɔdubo mɛni aani liƒlukutu uyɔ 
ɔdi udu? Uyɔ ɔmmɔ ɔdanku nard ugyulo ku oloƒui ku kutu akyala ƒɛƒɛɛ ɔnyi. 

7Bɛnu! Salomo na ɔdi na badanku badububoku na uli nwuna lɛgaboku lɛlɔ, na 
Israelƒuɔ bekpone benengudi ƒui liti ku leevu báka bámana-nwu. 

8Kewii kama ɔdi biala ligu. Na badi bekyuli bani na kekpo káma-ma enu ɔni na 
usien muedi benye kagyumana bete lɛla biala. 

9Lebanon egyii na béti bánwi lɛga boku lɛmmɔ. 

10Liboku lɛmmɔ lɛgba lɛdi sika ɔƒualadi na nina kama kekpokɔ kadi sika ugyiedi. 
Na liboku lɛmmɔ alati egu keliekɔ geen ni, kɔdi kugyiedi kɔni náƒɔ kuye geen na 
béti bébi keliekɔ kammɔ. Na kalɛ na ayu eduo liboku lɛmmɔ kemmo alati na elie 
kalɔ ni, Yerusalemƒuɔ beleku bése béwi lɛlɔ buɛɛ geen bákya-ni bɔdia. 

11Bɛlɛ bibo amii Sion belekubi na bibanu kagabwa kani na Salomo uni úte-nwu 
na nwuna uleku buti limeyi bɔdi lɛlɔ. 

Lɛnu Ƒui Ɔnu 4 

1Ɔbuni, ése álɛ ligblebi geen si mɔɔnu-ɔ taavinku ƒula lɛduni lɛni mbi-ɔ anumi 
mmɔ kemmo. Ƒula anumi eekeye aani lɛmangbɛ. Na ƒula linwini liibó ɔƒɛƒɛɛ aani 
kalɛ na bese pii baasí taayu Gilead abi. 

2Na ƒula kenye anyi ása-a kenye kemmo na eekeye ƒututuu aani koƒonu kɔni na 
bákpila-ku ntu ɔƒɛni kani. 

3Ƒula kenye kemodi kammɔ kese munu munu. Na enyekuli egyiedi ani na ese 
aani adi abuni ƒui aduni gyie wɛlɛ wɛlɛ anyɔ ékulo-nwu kemmo. Na lɛduni lɛni 
na libi-ɔ anumi ni, ƒula akpu munu munu suɛlɛ suɛlɛ ani mɔɔtu ubu aatina ana 
bɔdia. 

4Ƒula limɔ lɛ́lɛ sɛsɛɛ ku aka ku bɔdia aani Salomo katutaasia kagyumanakɔ kani 
na ɔ́tu. Na agyumanala ani mɔɔgyumana bekpone mpim mpim ada-a limɔ. 

5Ƒula anyii ani nnye-ɔ kayi ése aadia bɔnu aani bakwa bakɔdi inyɔ bani na benye 
baadi na eveteli ku anwula ƒualaƒuala akɔ. 

6Ndubɔbabla lɛkɔ lisie abi ani lɛlɔ na kutu akyala ɔnyi ƒɛƒɛɛ 

ɔ́ƒɔ mmɔ ƒui asa na kadi kada kebewi nwaa. 

7Ɔbuni, álɛ ligblebi na ulu biala lɛlɔ. 

8Mina uleku uveledi, ami ku awɔ ƒui bɔdubo bɔtɔlɔ Lebanon mɛni! Na 
bɔdubuƒwimi enu na bɔsu Amana ku Senir ku Hermon abi kesii kani bagyata ku 
bebuoƒuala bakya atakpɛ ubu kemmo bɔnii bɔ́tɔlɔ. 

9Ami ɔlati mina uleku uveledi, ƒula anumi ani na ánu-mi lɛti pɛ áda-mi kayi geen! 
Na sika asɛɛ ani na akya ɔkwɛ bukeye bɔ́ya na mina kayi kénwini kasia-a lɛlɔ. 

10Ƒula bɔyɔ bɔɔyu kayi teetulo ntɛ. Na ƒula ugyulo ƒɛƒɛɛ ɔni na áwɛɛ ɔnyi utulo 
kutu akyala ɔnyi ƒɛƒɛɛ ɔni na uudie. 

11Ƒula enyekuli ese aani uwɔ kɔtakɛ, na bebuo anyii ntu ku uwɔ mɔɔyu taasi ƒula 
unyemi lɛlɔ. Na ƒula adala eedie ɔnyi ƒɛƒɛɛ aani Lebanon egyii ani muudie ɔnyi 
ƒɛƒɛɛ. 

12Ami ɔlati mina uleku uveledi, ese aani kevoma kemo iye libiɔ lɛgyumanadi lɛni 
na ukyuli bamba ɔdi ulakana bɔta budu kalɛ kalɛ. 

13Na aanwu egyiibi mini mini ku kutu akyala ku ugyulo ebi pii ani baabla ugyulo 
ɔni baalɔ hena ku nard, 

14ku oloƒui ku mira ku ana lidu ku kutu akyala ani udu adi ndi ɔyii ku keyeeyi ku 
abintolobi ku lidu bamba pii lɛnɔ. 

15Libiɔ lɛni mɔɔyu ntu buni geen na adi na kevoma kemo kammɔ kemmo. Na álɛ 
ási Lebanon abi lɛlɔ na adi ntu bɔni mɔɔyu kayi geen. 

16Ɔƒɛƒɛɛ ukpo ɔsi katɔ ku kada kakɛ ƒui na ugyingya mina ɔnyi ƒɛƒɛɛ ɔni muudie 
taasiku mina kemo kammɔ kemmo na ɔƒɔ kesi kesii. Na mina ɔyɔne uduo-mi lɛlɔ 
aani kemo kalɛ na utu egyiibi mini mini ammɔ unyemi ɔnu kalɛ na mbo emini 
sɔsɔ. 

Lɛnu Ƒui Ɔnu 5 

1Ami ɔlati mina uleku uveledi, líbo-ɔ kudɔ aani ami ɔlati mina kemo na mbadi ala 
mini mini ammɔ. Ndubɔƒiɔ mina uwɔ kɔtakɛ na lɛni uwɔ ɔmmɔ. Ndubɔni mina 
ntɛ ku mina bebuo anyii ntu bɔmmɔ. Mina bakpana, bɛdi na bɛni utédu uwi ɔni 
na bɔyɔ bɔmmɔ búmo-mii. 

2Ntɛ mɔɔlɛɛ, nsu mina kayi kenye kagyumana, na muugyé kɔna ka mina ɔyɔne 
úbo únye kayakun uubó-mi kɔnu taasu-mi ɔnini, “Mina kayi ku ɔyɔne, mina 
lɛmangbɛ ɔni na lɛla lɛdi lítebie-nwu lɛlɔ, lɛmi kayakun te-mi! Amii ani náyu 
usien umodi ɔmmɔ áƒɔ-mi lili.” 

3Nka lɛ́ɛƒɔ lɛgba na lídie mina adala ƒui líse. Buti na nsɔ ndubo mina adala buti 
bɔkya, na aba asɔ etuku-mi lɛgba? 

4Mmɔ kani na lɛ́ti ka mina ɔyɔne ɔ́kya kɔnu kegbuta kama na údie ugyii ɔni na 
líti lɛ́bala kayakun mmɔ, na ɔ́bla-mi aani mina utu ɔ́da bubo ɔ́ya. 

5Uwi ɔni na lɛ́ta lɛ́da kayakun kalɛmikɔ kammɔ nnii mɔɔlɛmi ɔtɔ lite mina ɔyɔne 
ni, ugyulo nnɔmii ƒɛƒɛɛ kani mɔɔyu-mi kɔnu ku animi lɛlɔ. 

6Na ka unye ɔɔtɛmiku-mi ni, ɔ́bla-mi aani mina utu ɔ́da bubo ɔ́ya. Nsu ka lɛ́lɛmi 
ɔtɔ ni, mina ɔyɔne ɔ́yii-mi anumi kɔnakunwi na lɛ́sɔ ńtanu-nwu. Lɛni na ɔ́bla aani 
mina utu bɔnu na ɔ́nu úduo-mi kaƒɔ ɔni na lɛ́wia-nwu laa na mɔɔva taakpali-nwu 
taanɔ. 

7Mmɔ na usien bagyumanane bani nkɛ mɔɔkɔ́ taayu ɔma unengudi ɔmmɔ 
kemmo bénu-mi kɔku. Na béƒie-mi na bébo-mi na bákya-mi ɔlɛ lɛlɔ na bédie-mi 
kɔdi kɔni na mbi-mi lɛlɔ. 

8Yerusalem begblebi, mɔɔsu-mii kpakplaa nnii si bɛ́nu mina ɔyɔne ni, bɛsu-nwu 
bɛnii nwuna bɔyɔ bɔɔda-mi na lɛ́bla kpɛtɛ kpɛtɛ. 

9O begblebi ƒui ugblebi, bi ɔsu na ƒula ɔyɔne lɛlɔ libo-ɔ kubiti lɛni utulo ukyuli 
bamba biala? Na bi ɔsu na aatala-bu akya-nwu anii bɔsu-nwu kalɛ na ƒula kayi 
kaabla-a na nwuna lɛlɔ? 

10Na nkyuli mpim leevu akɔ ni, anwu nálɛ-mi lɛkloƒu utulo na ɔɔdia bɔnu na ubo 
ɔlɔkplu geen. 

11Nwuna lili lɛ́ƒɔ-mi kuye litulo sika ugyiedi ɔni ndia utulo ƒui. Na linwini ƒuku 
ƒuku liwi-nwu lili na lise totonto aani aasɛ otondi. 

12Na uukeye aani lɛmangbɛ lɛni nákpi ntu, na unye libiɔ kɔtu aani sika ugyiedi 
asɛɛ, na béti báklibi-nwu, na nwuna anumi ebi eekeye aani bebuo anyi ntu. 

13Na nwuna litugya ƒui lise aani kevoma kemo kani kemmo na kutu akyala 
egyiibi ƒɛƒɛɛ áƒɔ ƒui. Nu-nwu enyekuli aani ugyulo egyii anwula ani na nwuna ɔnyi 
ƒɛƒɛɛ ɔni na uudie únwini aani oloƒui ntu na bɔɔyu-nwu lɛlɔ. 

14Na nwuna enu ese aani kugyii kɔgba kɔni na béti sika ugyiedi bákya-nwu bɔdia 
ku asɛɛ ani na áƒɔ kuye. Na nwuna ɔlɔgyii umodi use aani atu ɔtunkpɛ. 

15Na nwuna lɛgba lise aani ɔtɔ akpa ani lɛlɔ na bámana atabi ani náƒɔ kuye na 
eekeye geen na enye sika ugyiedi atabi lɛlɔ. Na unye lɛgadi kemmo aani Lebanon 
Kɔbi ku kuna egyii kpakplaa ani nálɛ lili enye bonwu bonwu. 

16Kalɛ na ɔɔkya-mi kɔgbu ɔɔyu-mi kayi geen, na mɔɔwia-nwu lɛni uwi biala 
kemmo! 

Lɛnu Ƒui Ɔnu 6 

1Begblebi ƒui ugblebi, su-bu kesii kani na ƒula ɔyɔne úsie, na bɔsia-nwu kama 
bute-ɔ. 

2Mina ɔyɔne úsie nwuna kutu akyala ƒɛƒɛɛ kevoma kemo. Mmɔ na úsie útéte 
nwuna baƒonu adila na ɔƒɛ egyii anwula ƒɛƒɛɛ ƒuala ƒuala adi lɛnɔ. 

3Anwu ɔdi na ndi na anwu lɛnɔ ɔdi mina ɔdi uwi ɔni na ɔkya mmɔ ƒui. 

4Mina kayi, Tirsa ku Yerusalem lɛma linengudi ƒui liládia bɔnu aani awɔ. Na kalɛ 
na ƒula bɔdia bɔɔda-mi kayi utulo ayabi ani nkya katɔ ƒui bukeye. 

5Na si áda ƒula anumi édie-mi lɛlɔ uwi klukwii ɔdi kani na use-mi aani ogya lɛlɔ 
na básia-mi na mɔɔyɛlɛ. Ƒula lili linwini liibó ɔƒɛƒɛɛ ku lɛlɔyɔ aani bese pii badi 
náyu bási Gilead kɔbi lɛlɔ badubo ku ebiti. 

6Ƒula kenye anyi ása-a kenye na eekeye aani koƒonu kɔni na bákpila-ku ntu ɔƒɛni 
kani. 

7Mɔɔnu kalɛ na ƒula akpu munu munu ani na ábɛla ákya lɛduni lɛni mbi-ɔ anumi 
mmɔ kemmo eekeye. 

8Ina beleku baga liti ku leevu iye basɔnɔ liti ku avlaatɛ iye begblebi bani na 
balakana-ma bɔka nébo benye-mi anumi muedi ni, neeeti bana ɔdi naaakɔku-ɔ! 

9Awɔ kani na ndubo bɔƒuna. Awɔ ndi mina lɛmangbɛ lɛni na lɛla lɛdi lítebie-ɔ 
kesii kadi. Ƒula uwele ɔ́ƒuna-a ɔ́wɔ geen. Ƒula bɔdia búnwini ɔnu na begblebi ku 
beleku baga ku bakladi ƒui beedie teemwi kalɛ na ese. 

10Ése álɛ ligblebi ku bukeye aani kalɛ na ɔtanta kayaa kese. Na eekeye aani 
kɔbuli. Na aatu anumi aani ɔƒɛ bukeye! Na ƒula bɔdia bɔɔda kayi teetulo ayabi ani 
nkya kayaa ƒui. 

11Líse adingyii kemo kadi na ɔkwalɛ nnii ntánu si egyii ammɔ aata evete iye adi 
adaku anwula buwi. 

12Nsu kawɔlɔkɔ ni, mina kasusu kéti-mi kátɔlɔku késienku ɔgyu, na ɔ́bla aani si 
bapɔnkɔ kɛɛkɛ ɔni muukeye ɔdi kemmo na nlie. 

13Begblebi ƒui ugblebi, awɔ ɔni nási Sulam, bimi lɛlɔ na atɔ atina-bu na bɔnu! Bi 
ɔsu na bɛɛyɔ́ bɛnu ami Sulam uleku bɔtɔ na bakpana akɔ? 

Lɛnu Ƒui Ɔnu 7 

1Uleku ɔga ubi na adi, na ƒula lɛgba lɛɛdia bɔnu na ƒula lɛgbanvuo kemmo. Na 
ƒula ebuli aadia bɔnu aani si ɔvɔne ɔdi néti sika ugyiedi na ɔ́nwi-nya ɔ́lɛku-nwu 
kemmo. 

2Ƒula lɛkun lise aani ntɛ ɔɔƒɛɛ ɔni na béyile ku ntɛ. Na ƒula ɔlɔgyii úyi ɔ́lɛ munu 
munu na use salalaa aani ɔmukɔ ɔni na bényimi ku anwula ƒuala ƒuala limu lɛdi. 

3Na ƒula anyii ani nnye-ɔ kayi ese aani bakwa inyɔ bani nnye básala kesii kadi. 

4Na ƒula limɔ lise aani atu ɔtunkpɛ. Na ƒula anumi ebi eekeye aani Hesbon libiɔ 
ntu na Bat-Rabin ɔma ɔban kenye. Na ƒula enwu aadia bɔnu aani Lebanon Kɔbi 
kɔni nákɔ kɔ́lɛ na Damasko ɔma unengudi. 

5Ƒula lili linye ligeen katɔ katɔ aani Karmel Kɔbi. Na ƒula lili linwini lɛɛdia bɔnu 
geen, na ɔmmɔ lɛti muedi ɔkana na uƒie ɔga umodi unwini ƒula kabla ɔblane. 

6Ése álɛ ligblebi na aadia bɔnu na aada ukyuli biala ɔkwɛ! 

7Ákuku na ese salalaa aani kubo, na ƒula kayi anyii ani nlɛ-ɔ kayi éyi álɛ munu 
munu. 

8Ndubɔkɔ kugyii kɔmmɔ na ntébo lɛda nwuna kɔgba kɔmmɔ. Na liƒie anyii ammɔ 
lɛda na lɛnu kalɛ na ese aani akutu lɛboyo. Na ƒula ɔƒɛƒɛɛ ɔni na aanwuna taalɛku 
enwu kemmo ɔnyi use ƒɛƒɛɛ aani adingyii ebi abuni ɔƒɛƒɛɛ ɔni na eedie. 

9Si ukyuli ɔ́kya-a kɔgbu ni, ɔɔyu kayi teetulo si áni ntɛ bɔni ndia ntulo ƒui. Bi nsɔ 
nse mini mini na ɔdia lɛni? 

10Mina Ɔyɔne, awɔ ɔdi na ndi, na mɔɔnu kalɛ na mɔɔda-a ɔkwɛ geen. 

11Ya na bɔvi ɔgbami busie kemo na butátɛ akpaklɔ ammɔ kemmo. 

12Na aya na buyile bɔlɛ ɔtanta tutuutu butánu si adingyii ammɔ éewi anwula. Na 
si uwi ɔni na búdu mmɔ ni, ndubudie mina kayi bɔyɔ lɛtina-a na mmɔ. 

13Egyii anwula ani ɔnyi ƒɛƒɛɛ mɔɔda ukyuli enwu aani kuvo áƒɔ kayaa ƒui. Ɔyɔne, 
lɛ́ɛsala adingyii ebi abuni lidu lidu líse bula ɔtɔ kayakun líse-ɔ. 

Lɛnu Ƒui Ɔnu 8 

1Si banii mina ɔnwani ɔnanabi na adi ni, nka ndubɔkana na lɛkya-a kɔgbu uwi 
biala na ukyuli ɔdi ulasu ɔnii lɛ́ƒiɔ. 

2Na ndubɔkana na lɛkpanku-ɔ lisienku mina uni ɔni nátina-mi lɛla biala lɛni na 
ngyi kesii. Na ndubute-ɔ ntɛ bɔni mbo emini geen ku adingyii ebi ntu lɛnɔ na ani. 

3Ti ƒula kɔmii kɔnu kya-mi lili kalɔ na eti ƒula kɔdianu kɔnu abala-mi kayi. 

4Yerusalem begblebi, muubó-mii ɔda ɔkɛnku bakwa ku bete ɔ yikun lɛlɔ, na bise-
mi kenye ka bɛɛɛdubo busie butágyila tɔ bɔyɔ wetédu ka uwi údu ka ulu ɔ́lɛmi 
úte bɔyɔ bɔmmɔ alati. 

5Ukyuli ɔmani ndi uleku ɔni nási kalɔ kakwiidi lɛlɔ ɔdubo mɛni na ɔ́kada úkpo 
nwuna ɔyɔne lɛmangba lɛlɔ lɛni? Lɛ́gyila mina bɔyɔ na kɔdingyii kɔni kalɔ na 
báda-a kaƒɔ na báwɔ-ɔ mmɔ. 

6Mɔɔwia ka ami kani mina lɛlɔ litemi lɛkya-a kayi kemmo uwi ndi uwi, na akya 
kakwɛnimi kamɛni kɔnu na eti eteenyimo-mi. Bɔyɔ kogyulo bukpo kɔni mɔɔda 
ogya kubo ɔkplu kutulo kukpi na kutulo kaƒiɔtɔ. 

7Ɛpu muedi iye ketu kadi buyi bulakana bɔyɔ buƒie na wanyina-mu wakya ntu 
kalɔ na ɔɔɔdi lɛla lɛni na beye lɛnɔ si ina bi kayu na ukyuli ɔdi ɔnii waƒɔ. 

8Bubo ɔnwani ulekubi ɔni anyibɛɛ nátalɛ tɔ. Na si ukyuli ɔdi ɔnii ɔɔwia-nwu uti 
ni, bi na ɔlɛka bɔbla? 

9Si banii kowodu na kɔdi ni, nka badubɔtu sika ɔƒualadi kɔgyumanakɔ bunyene-
nwu lɛlɔ. Na si kayakun na kadi lɛnɔ ni, nka sida kugyii kpakplaa na bɔdubɔnwi 
bɔbala-ka. 

10Nse aani kowodu na lɛ́ka lɛ́mana ɔma unengudi. Na mina kayi anyii adi 
kagumanakɔ kete-nwu. Na mina bɔnu kplu kplu muedi búdu-nwu ɔkwɛ. 

11Salomo ubo adingyii kemo kadi na kesii kani baalɔ banii Baal-Hamon. Na uusé-
ka ɔkpa teete bekyuli taaƒɔ sika ɔƒualadi ebi apim unwi taasiku ukyuli biala kudɔ. 

12Nsu mina adingyii kemo ni, ami lɛti kadi na kadi. O Salomo, nwuna sika ɔƒualadi 
apim unwi ɔdi ƒula ɔdi. Na bani mɔɔnu-ka lɛlɔ ni, bana ɔdi ndi sika ɔƒualadi koƒo 
kunwi. 

13Mina kayi, awɔ ku ƒula bakpana nkya adingyii kemo kammɔ kemmo, ya na lɛsɔ 
linu-ɔ lɛdi! 

14Ɔyɔne, babla na ebo-mi kudɔ mɛni! Keli momoomo tulo kalɛ na akwa uukeli bo 
kɔbi lɛlɔ kesii kani na kutu akyala ƒɛƒɛɛ akya mɛni. 

Yesaia 

Yesaia 1 

1Yesaia ɔni ndi Amos ubidi ɔ́nu kɔyu kemmo ala budie taatina adi na adanku 
Yuda ku Yerusalem. Útaanu ala amɛni na uwi ɔni na Usia ku Yutan ku Ahas ku 
Hesekia bélie bádi lɛga na ɔdi biala uwi kemmo na Yuda kalɔ lɛlɔ. 

Katɔti Ɔ́su Yudaƒuɔ Batuɔkplune Kenye Kadi 
2Binu, amii bani nkya katɔ ƒui! Na bise atu, amii kalɔ lɛlɔ bekyuli! Ɔsika Unwoti 
ɔ́su kenye kadi ɔnini, “Lɛ́tumini bebi na lɛ́da-ma na bábi lɛlɔ, nsu báta bénye-mi 
lɛlɔ. 

3Ɔmantɛ akɔ ɔgyani ɔgyi nwuna ɔtɔlati. Na ebuo ala utine ɔgyi kalɛkɛ kani 
kemmo na nwuna ɔtɔlati uuwi-nwu adila. Nsu mina kadi bekyuli Israelƒuɔ ni, 
ama beeese lɛni. Na belenu tɔ lɛla lɛdi kalɔ úti úbedu ɔƒɛni.” 

4O kadi bekyuli bekpidi, bana ekpidi énwini etila na aayu-ma unu. Badi alaekpidi 
bablane kasala, bebi bekpidi bani muusé lɛlɔ! Béni na bédie Unwoti atu, na béni 
Israel Ɔlatidi Kedee ɔmmɔ, na bénwini kama bákya-nwu. 

5Bi ɔsu na binye bɛɛwia lɛbibo teete lɛlɔ lɛni? Bi ɔsi na bɛdubɔta binye-mi lɛlɔ 
lɛni biteesie uwi ƒui? Bilánu ka bise aani bekyuli bani na bébo-ma eli bábwɛ na 
biinú ɔlɛ na bina kayi kemmo. 

6Ɔ́si bina lɛgba kalɔ útédu lili ni, ɔlɛ ɔda-mii na bɛ́ƒɔ alɛbi ƒui, na akpanabi asia-
mii lɛlɔ, na bina alɛbi eenwenyi, na biiibo evogyii na binyimi-ni. 

7Bina kɔlɔ ƒui kɔ́yii udu na kuwi ukpludi. Na bákyula-mii lɛma linengudi ƒui. Na 
binye bɛɛnu baƒɔ bammɔ na béti-mii mmo ku lɛla biala bénwini bana lɛdi na 
bébile lɛla biala. 

8Sion, lídie-ɔ atu aani kevo kani na bányonu bákya eƒu akɔ. Na útavumana ku 
ɔma unengudi ɔni bekpone báka bákya. 

9Si Blɔti Ɔyikune Ƒui útebu bula ɛlɛɛ badi útese kama ni, bɔdubo udu bɔyii aani 
kalɛ na Sodom ku Gomora lɛma lɛ́yii udu. 

10Amii bani nse aani Sodom batɔnkune, bise atu na binu Unwoti lɛla lɛni na ɔɔsu, 
binu bula Katɔti ɔda bubo, amii bani nse aani Gomora kadi bekyuli! 

11Unwoti ɔnini, “Bina akpala pii ani na biiboku-mi alaƒɔ-mi anu. Límo-nya na 
aaba-mi ɔkwɛ! Bi mɔɔka-nya? Na bina baƒonu ku bebuo bamba ƒui lɛmwi ni, 
naaawia-ni naaanu. Bina ɔmantɛ bakɔ ku baƒonu ku bese bammɔ ubugya uusé-
mi lɛlɔ na naaawia-nwu naaanu. 

12Si bɛ́da bɛ́lɛ-mi anumi ku ala ammɔ na bɛnii mina kakpakɔ na bíbo ni, ɔma 
névele-mii ɔnii biboku-nwu ala ammɔ, na bɛɛkɔ́-mi kaduli taayu? 

13Bɛsɔ biteboku-mi akpala ani neeebo kɔsia kɔdi! Bina oloƒui ɔni bɛɛkyula ƒui 
uusé-mi. Na bina emeyi buni ani bɛɛdi ƒui átamanku-mi. Kɔbuli kɔwɔdi bɔlɛ ku 
lɛnwunameyi ku emeyi aƒunadi ani na biilie kɔka ku bina emeyi buni ani bɛɛsála 
lɛlɔ taadi ƒui adi likpidi ku ɔkɔ ala sɔɔn. Nsɔ naaawia-mii naaablaku lɛla lɛdi. 

14Muukisi kɔbuli kɔwɔdi bɔlɛ ku bina emeyi buni ani bɛɛdi ku bina akpala ƒui na 
naaawia-nya naaanu, ɔsika énwini-mi etila na lɛ́ɛnɔ-nya buti. 

15Na ɔ́si ɔƒɛni úsela ni, si bɛ́kɔliku bina enu katɔ bɛɛkpali-mi muedi ni, lɛɛɛdubo-
mii bunwini bɔnu. Na si ina binye bɛɛkpali-mi na uwi útu muedi ni, lɛɛɛdubo-mii 
bɔkpete. Ɔsika bekyuli bani nátabla-mii lɛla lɛdi asa na bɛ́du-ma ubugya ɔ́ƒɔ-mii 
enu ƒui. 

16Bɛkpi ntu na bɛbla lɛlɔ sɛɛn. Na bɛsɔ bitaya na ntaanu bina alaekpidi ani na 
bɛ́bla mmɔ. Na bɛda bina udunkpi ala bɔbla bɛya. 

17Bɛtɛya lɛbuni bɔbla. Na bɛbla ala ulu lɛlɔ siin. Bibunku bekyuli bani na 
beekpóku, na bikpo bite bekpinebi, na bɛya na bekpinele bakɛ bana kadikɔ.” 

18Unwoti ɔnini, “Bibo na bɔdi kasusu bɔsala, na bɔwia ala kemmo bɔnu. Ina dɛ 
na bina alaekpidi áya na bɛ́nwu aani aƒɛ muedi ni, ndubɔkana na lidie-nya bina 
lɛlɔ. Na lɛya biteekeye aani etubankɛ. Na si ina dɛ na ekpidi ammɔ áya na bígyie 
dɛ muedi ni, ndubɔƒɔ-mii lɛlɔ na bɛƒuala aani unwo. 

19Ɔƒɛni si bɛdubunu-mi litemi na binu kalɔ na libunku-mii ni, bɛdubɔkɛ ala pii 
bɛdi. 

20Nsu si bɛ́ta bínye-mi lɛlɔ ni, bina bekisine badubo-mii bɔyila ku udu. 

Yerusalem Kadi Bekyuli Béni Ka Badi Unwoti Litemi Lɛlɔ 
21“Bɛnu kalɛ na Yerusalem ɔma ɔni kemmo na balawia ala basa basa balanu ɔƒɛni 
amu úbenwini aani ɔyalɛ ɔni kudɔ banana lidu lidu beeduo taalɛ. Ɔma ɔni kemmo 
na nka bátaadi mina etemila lɛlɔ ulu lɛlɔ ku ala bɔbla siin ni, ɔƒɛni amu bekyuli 
badune néyi-nwu kemmo tɛɛ. 

22Ɔma ɔni néteekeye aani sika ɔƒualadi dii ɔƒɛni amu únwini lɛbuala libi. Awɔ ɔni 
nése sɛɛn aani ntɛ bɔwɔdi ni, ɔƒɛni amu ese aani ntɛ bɔni béwi ntu. 

23Na ɔma umodi ɔmmɔ batɔnkune bénwini bekyuli bani mɔɔta teenye-mi lɛlɔ, na 
baadiku beyune kɔkpana, na baaƒɔ́ ala na bɔbɛ kemmo taasiku bekyuli kudɔ. Béni 
ka bekpo bete bekpinebi. Na bekpinele litemi ani lɛɛɛkɛ-ma munu munu. 

24Ɔmmɔ ɔsu Unwoti Ɔyikune Ƒui, ɔni ndi Israelƒuɔ lɛlɔ ɔdine Ɔyikune ɔ́su ɔnini, 
‘Ndubo-mii atu budie aani mina bekisine na mina livoƒi libo-mii lɛlɔ. 

25Ndubo-mii bina likpidi kasi budie geen na ndubo-mii bɔnwamana na lidie eku 
ana ƒui bina lɛlɔ ku bina bɔsɔ ƒui kaduɛ. 

26Na ɔmmɔ kama ni, ndubute-mii litemi batɛne babuni ku kasusu betine aani 
bani nákya-mii akɔ kuuku. Na bekyuli badubɔsɔ balɔ Yerusalem banii Ɔma 

unengudi ɔni kemmo baatɛ litemi geen ku Ɔma unengudi ɔni bekyuli mɔɔdi 
etemila lɛlɔ.’ ” 

27Ka Unwoti Katɔti ɔɔtɛ litemi ulu lɛlɔ na use siin ɔsu ni, alaekpidi bablane bani 
nkya Sion na bana ekpidi éduo-ma na bénwini kayi, badubɔkɛ bɔƒɔ. 

28Na bani na ekpidi kani na beli baabla ni, ɔdubo-ma udu bɔyila ƒui, ɔsika béni na 
banii belebo Unwoti kudɔ. 

29“Kɔƒa ndubo-mii bukpo geen si bɛ́kali bɛ́nu uwi ɔni na bítaakpa ala teete baƒiɔ 
na egyii enengudi ani bɛ́da bínyene sɛsɛɛ na bina akunkpo ammɔ kemmo. Na 
bilákɛ anumi kesekɔ si bínyimo alaekpidi lidu lɛni na bɛ́bla na bina nvoma mmo 
bɔni na bɛ́da bíse bíte lɛƒiɔkpa mmɔ kemmo. 

30Na bɛdubo bɔyuɛ na biwiile evete aani kemo kani egyii nátakɛ ntu. 

31Na bina bayikune ƒui badubɔyii aani kalɛ na keti kaakywí na ɔdi ulakana 
bunine.” 

Yesaia 2 

Unwoti Kɔbi Lɛlɔ Kɔtɛ 
1Ala ani ndubo mɛni na Amos ubidi Yesaia ɔ́nu ɔkɛnku Yuda ku Yerusalem lɛlɔ. 

2Na uwi ukplodi kemmo ni, kɔbi kɔni lɛlɔ na Katɔti kakpakɔ kenye ndubɔbla kɔbi 
kɔni náƒɔ kuye kutulo abi ƒui akɔ. Kɔdubɔkuku kɔvia abi ƒui eli, na kadi bekyuli 
ƒui badubukeli besie mmɔ. 

3Bekyuli badubɔsi kɔlɔ pii lɛlɔ bebo na babasu banini, “Bɛya na bɔkɔ busie 
Unwoti Katɔti kɔbi lili na Yakob Katɔti kakpakɔ, na ɔtina-bu nwuna lilu na bɔsia-
ni lɛlɔ.” Ɔsika Sion mmɔ na badubɔtina-bu ala, na bunu Unwoti litemi bɔsiku 
Yerusalem. 

4Na Unwoti ɔdubɔtɛ litemi na ɔklibi kadi ku kadi unyeƒi ɔni nkya-ma ntɛ. Na bana 
kuwii ƒui ni, ama alati badubuti-ku bakywɛ anwami bonwu ani muunwíni kalɔ. 
Na beti bana atula bakywɛ asaaka. Na kadi ku kadi basɔ balata kekpo, na basɔ 
balatumini bekyuli belete kekpo lɛnɔ. 

5Israel kadi bekyuli, bibo na bɔsia Unwoti bukeye kemmo. 

Katɔti Ɔ́su Bekyuli Úse Ka Ɔdubɔtɛku-ma Litemi 
6Unwoti úni Israel kadi bekyuli, ɔsika bábla unwi ku ɔƒɛ katukɔ kadi bamba 
bekyuli bani na evo ala bɔbla bɔ́ƒɔ-ma lɛlɔ kemmo, na beebó like aani Ƒilistiƒuɔ 
kalɛ. Na baakya kadi bamba bekyuli lɛnɔ kɔgbu. 

7Na Israelƒuɔ bebo akɛla lidu lidu aani sika ɔƒualadi ku ugyiedi ku bapɔnkɔ ku 
bana kɛɛkɛ pii. 

8Baƒiɔ béyi kalɔ kammɔ lɛlɔ. Na bekyuli bammɔ baakya eli kalɔ taakpa ala ani na 
béti bana enu bábla béte lɛlɔ. 

9Ɔmmɔ ɔsu Unwoti ɔdububoku bekyuli ƒui kalɔ. Na ukyuli biala ɔyila nwuna 
kenyekɔ. Teti takyiɛ-ma! 

10Bikeli bitéduo atakpɛ libu. Na bɛbɛla bina lɛlɔ bɛsiku Unwoti ɔni mɔɔda liƒu, na 
nwuna lɛgadi liikeye kudɔ. 

11Limeyi lɛmmɔ ni, bekyuli bekpidi bani mɔɔnu bekyuli ɔnusɛ bɔdubɔkya lili 
kalɔ, na lɛlɔ katɔ bɔkɔliku biala bɔdububo kalɔ. 

12Unwoti ubo nwuna limeyi na lɛsia ulu lɛdubo lite bani mɔɔkun lɛmɛnɛ na 
baanu lɛlɔ katɔ katɔ. Na ɔdububoku lɛlɔ katɔ bɔkɔli biala kalɔ limeyi lɛmmɔ. 

13Na Lebanon egyii kpakplaa enengudi ammɔ ƒui ɔdubukulo-nya uwi kalɔ ku 
Basan adi kpakplaa ammɔ. 

14Na ɔdubɔbwɛ abi ku abinkpo ƒui uwi kalɔ. 

15Na bagyumane kɔgyumanakɔ kpakplaa biala ni, ɔdubɔƒɛ-ku ku awodu ƒui uwi 
kalɔ. 

16Na ɔbwɛ beyedine lɛkɔlɔ libendi ƒui ku lɛkɔlɔ libliidi lɛni nnye lɛkɔlɔ kalɛlɛkɔ. 

17Na bekyuli atuɔkplu ku lɛlɔ katɔ bɔkɔliku ƒui ɔdububoku-mu kalɔ. Na Unwoti 
lɛnyi kani ndubɔkɔ katɔ limeyi lɛmmɔ. 

18Na Unwoti ɔdubɔyila baƒiɔ biala udu. 

19Na uwi ɔni na Katɔti ɔdubɔta unye ɔnii ɔɔkunku kalɔ kammɔ ni, nwuna 
bekisine badubɔkpɛ na bekeli beduo ubu. Na babɛ na libu kemmo na atakpɛ akɔ, 
na Unwoti bɔyia ku kalɛ na uukeye ɔsu. 

20Na limeyi lɛmmɔ ni, sika ɔƒualadi ku ugyiedi baƒiɔ bani na bávɔ bése lɛlɔ baakpá 
ni, badububo-nwu bewi baƒiamu ku bagyina. 

21Badubo bukeli butéduo atabi libu bonwu kemmo, na batábɛ atabi yayaaya 
ammɔ kɔka, na bekeli Unwoti kɔnyi limeyi lɛmmɔ ku nwuna lɛgadi lɛni muukeye 
na limeyi lɛni na ɔdubɔta unye ɔnii ɔɔkunku kayawi. 

22Bɛsɔ bitasia ukyuli ɔyawine anu ka ɔƒɛƒɛɛ kani na nkya-nwu enwu. Bi kɔsia na 
ɔdubɔlɛ ute-mii? 

Yesaia 3 

Unwoti Ɔdubɔtɛku Yuda Ku Yerusalem Litemi 
1Unwoti ɔni ndi Unwoti Ɔyikune Ƒui ɔdubutile kebunku biala kuƒi, na ɔdubɔya 
na adila ku ntu bɔsɔ bulédu Yerusalem ku Yuda bekyuli, 

2kadi bayikune ku bekpone, litemi batɛne ku kenye bediene, ku bani muubó like 
ku benengu ƒui, 

3ku bekpone esu batɔnkune ku bekyuli babune ku kasusu bakyane ku enu kabla 
lidu bablane ku bani mɔɔkanti taakya ala. 

4Na bakloƒu na ɔdubɔya na bataanu-ma lɛlɔ, na ɔya na banamu keeke bataadi-
ma lɛlɔ. 

5Na bekyuli badubo lɛlɔ butaanya taakya, na banwani ku bakpana beteekpoku 
lɛlɔ. Bakɔdi badubɔta benye benengu lɛlɔ, na bani na nka balábu-ma kadi akɔ 
badubɔta benye bekyuli babune lɛlɔ. 

6Na uwi ɔmmɔ ni, ɔnwa ɔdubɔta na ɔsu ɔnwani na ɔti kaduli ɔnini, “Ka awɔ ebo 
ala adadi ɔsu ni, awɔ nwini bula ɔtɔnkune na anu kalɛ na aklibi ala ani nébie 
mɛni!” 

7Nsu ɔdubudie kenye ɔnini, “Oowo! Lɛɛɛdubo bɔkana kebunku kadi bute, ɔsika 
liiibo adila iye adala adi na mina kaduli, anwuɔsu tabla-mi ɔtɔnkune tete bekyuli 
bammɔ.” 

8Yerusalem ku Yuda lɛma ƒui lɛdubo bubie na ala ƒui eƒu akya, ɔsika bana etemila 
áta énye Unwoti lɛlɔ, na béni ka babu anwu ɔni muukeye na bana akɔ. 

9Na bana anumi lɛlɔ muedi adubɔnu bana bɔƒiɔ ati. Na anumi ku anumi na baabla 
ekpidi ammɔ, aani Sodom kadi bekyuli kalɛ na balábɛla-nya muedi. Bɔbuɛ ute-
ma! Ama alati néti bana ɔgbankpi kɔtu bɔni béboku lɛlɔ. 

10Su bekyuli bani nse siin anii, ɔdubɔtɛ ute-ma ɔsika badubɔdi bana kabla ebi. 

11Bɔbuɛ ute likyulikpi ala bablane! Ɔgbankpi ɔ́ɔda ɔ́lɛ-ma lɛlɔ! Bana enu kabla 
lɛyuƒɔla badubo bɔƒɔ. 

12Bekyuli bani ablala nse aani banamu mɔɔnya mina bekyuli taakya, na beleku 
baadi-ma lɛlɔ. O mina kadi bekyuli, bina batɔnkune bákpanku-mii bésela 
batáyila. Bákpanku-mii bálɛku ulu geen ɔmmɔ lɛlɔ. 

13Katɔti úusie ulie kalɔ na litemi katɛkɔ, na ɔdubo bekyuli ƒui litemi bɔtɛku. 

14Ɔdubɔtɛku nwuna kadi benengu ku batɔnkune litemi ɔnini, “Amii nébile 
Yerusalem ɔni nse aani mina adingyii ebi kemo. Na bíyile bina kɔduli ku ala ani 
na bíƒie bɛ́ƒɔ bawabane kudɔ.” 

15Unwoti Ɔyikune Ƒui ɔnini, “Ulu ɔmani udu na bɛ́kɛ, na bɛɛkɔ́ mina bekyuli 
bawabane kpɛtɛ kpɛtɛ lɛni binwini ɔtumu?” 

Katɔti Ɔ́lɛ Yerusalem Beleku Kpakplaa 
16Unwoti ɔnini, “Yerusalem beleku balábu. Bákpa bana amɔ bakɛ beesé anumi 
teete banana, na bana enwu eti kayaa, na ala ani nda-ma akɔnkɔ ku anikpo aabla 
kɔku na beebó lɛlɔ kudu. Katɔti ɔdubɔni-ma kɔtu. 

17Unwoti ɔdubɔya na bana eli alɛ alɛlɛbi na bana eli apa na linwini lɛsɔ lilákwɛ.” 

18Limeyi lɛmmɔ ni, Unwoti ɔdubɔda bana ala abuni ani na beeti taaklibi lɛlɔ udie-
ma lɛlɔ. Ala ammɔ adi ndi asɛɛ ani na baakya amɔ ku ani mɔɔƒa bana lɛduuku lɛlɔ 
ku duuku ɔmmɔ alati 

19ku asɛɛ ani baakya atu ku usɔ ku aduni ani baabala amɔ. 

20Na ɔdubudie bana dukuu ku asɛɛ ebi ani nda-ma anikpo, ku kedi kani baabala 
agblinti, ku ligyulo ku ala ani na beeti teeƒie bakyuli kayi. 

21Na ɔdubudie bana asikpɛɛ ku sika ugyiedi ala, 

22ku limeyi kadikɔ adala ku lɛwu gyɔlɔɔ ku bana sika ugyiedi ala ani náƒɔ kuye 
ku egulabi kɔvumi wɛlɛ wɛlɛ kɔmmɔ ƒui 

23ku bana kɔnu kɔni baanu lɛlɔ ku lɛwu kpɛtɛ kpɛtɛ gyɔlɔɔ ku ala ani beeti taakya 
bana eli bɔdia ku aduni ani beebi eli ku amangba mmɔ ƒui ɔdubo-nya budie. 

24Na bana ugyulo ɔnyi ƒɛƒɛɛ ɔmmɔ ɔdububie. Na bana agblinti aduni buni enwini 
lɛbuli lɛbuli. Na bana eli linwini lɛni báklibi ƒui lɛdubɔyii udu. Na benyimi adikpi 
na lɛwu buni gyɔlɔɔ lɛmmɔ kenye. Na bayila bana bɔdia ƒui, na beti kɔƒa kani 
bataavi. 

25Bana banana badubukpi kekpokɔ na kuwii kenye, na bekpone batɛ kekpo. 

26Na Yerusalem lɛban kenye ƒui lɛdubuse aani bekyuli bani néduo kɔnyana, na 
beewulo bani nékpi. Na ɔma umodi ɔmmɔ ɔdubɔbla aani uleku ɔni náyu uwi 
kalɔkplu na ɔsɔ uuubo lɛla lɛla. 

Yesaia 4 

1Na emeyi ammɔ kemmo ni, beleku maatɛ ndubo ɔnana unwi bɔnwanɛ, na basu-
nwu banini, “Ya na bulieku-ɔ, abu alati bɔdubɔwia bula lɛdila ku adala, na 
bekyuli badubɔnu-bu bamana-a aani ƒula beleku na baláma-bu aani bakinsi. Die 
kɔƒa kɔmmɔ lɛti lɛti na bula lɛlɔ.” 

Unwoti Kugyii Kagba 
2Nsu na uwi ɔni mebo kemmo ni, bekyuli bani na Unwoti ɔdubɔya na balɛ sɛɛn 
babla aani kugyii kagba kawɔdi kani mɔɔdia bɔnu na keekeye na kana ebi 
ndubɔya na Israelƒuɔ bani nébu mmɔ baƒɔ lɛnyi na beteekeye. 

3Na bani ƒui nébu na Sion na bése-ma likpo na Yerusalem mmɔ ka belie ngba ni, 
badubɔlɔ-ma bekyuli kedee. 

4Na Unwoti ɔdubɔkpila Yerusalem beleku bammɔ ƒui sɛɛn na bana ekpidi ɔsu. 
Na udie ubugya ɔni na ɔ́dɔli Yerusalem ƒui na nwuna lɛlɔ, ku kɔyu kɔni mɔɔtɛ 
litemi siin na kuse aani ogya ɔni mɔɔkyula ala. 

5Na ɔmmɔ kama ni, Unwoti ɔdubɔya na liƒlukutu bonwu lɛdi lɛƒɔ Yerusalem ku 
bani ƒui na básala lɛlɔ na mmɔ na limeyi kemmo. Na usien ni, na ogya bonwu ɔdi 
utaada teekeye teewi kalɔ kammɔ ƒui lɛlɔ. Na Unwoti bukeye bubi-ma eli aani 
lɛkpɔtɔ. 

6Na ɔdubɔbla kabɛkɔ ute-ma na limeyi liwulu ɔsu ku ɔƒɛƒɛɛ ku ɔnantu lɛnɔ kudɔ. 

Yesaia 5 

Bátu Ɔnu Ɔdi Na Unwoti Adingyii Kemo Lɛlɔ 
1Ndubudie ɔnu lite mina ɔyɔne ɔsiku nwuna adingyii kemo lɛlɔ. Mina ɔyɔne ubo 
adingyii kemo kadi na kɔbi kaƒɔna kalɔ buni lɛlɔ. 

2Ɔ́tu kalɔ kammɔ únwini na údie atabi ammɔ ƒui. Na ɔ́va adingyii ebi abuni ani 
ndia geen. Na ɔ́tu bagyumanane kenyekɔ únyene-ka ntɛ. Na údie egyiibi ammɔ 
ntu kewikɔ ubu. Na unye ɔgya egyiibi ammɔ bugyie na bede. Nsu ebi ani na 
adingyii ammɔ ánwu ni, ana ntu ese nyanyaanya na aaadia. 

3“Na ɔƒɛni ni, amii Yerusalem ku Yudaƒuɔ, bɛtɛ ami ku mina kemo ntɛ litemi 
lɛmɛni na bɔnu. 

4Bi na nka ɔlɛka lɛsɔ lɛbla na mina kemo kamɛni lɛlɔ litulo kalɛ na lɛ́bla mɛni? 
Ka nka ebi buni na mɔɔsia anu ka lide ni, bi ɔsu na ebi ani nse nyanyaanya sɔɔn 
na kánwu? 

5“Bɛya na lɛsu-mii lɛla lɛni na ndubo mina adingyii kemo bɔbla. Ndububile ɔban 
ɔni na lɛ́gyi lɛ́kya-ka na kayii udu. Na ndubɔƒɛ awodu ammɔ ƒui liwi kalɔ na 
bataanya-ka teesusu. 

6Ndubo-ka atu budie na uyi ɔbla lɛku. Na nsɔ neeedie adingyii ammɔ kɔgba akɔ 
iye lidie livo kana kemmo. Liyu ku alakpi bamba ndubɔƒɔ-ka kemmo. Ndubutile 
liƒlukutu kuƒi na ɔnantu ɔsɔ ulana ulewi-ka.” 

7Unwoti Ɔyikune Ƒui adingyii kemo ndi nwuna bekyuli Israelƒuɔ, na Yudaƒuɔ 
badi nwuna kevomadɔ kemo kani mɔɔyɔ́-nwu kaƒɔ. Ɔsia anu ka batɛ bekyuli 
etemila ulu lɛlɔ siin Nsu ubugya kani na beewi kalɔ. Na ɔɔwia ka bekyuli babla 
ala siin. Nsu bekyuli keku kani na uunú ka ala étulo-ma na baanya-ma taakya 
ɔsu. 

Yuda Kadi Bekyuli Báƒiɔ Na Unwoti Ɔ́ni-ma Kɔtu 
8Bɔbuɛ ute amii bani muuyé lɛtɔ taasia kama na bɛ́bɛbɛ bina kɔlɔ kuyedi bísela 
anumi ƒui. Bekyuli bamba basɔ beeebo keliekɔ kana kemmo mmomu kénwini 
amii lɛti keliekɔ. 

9Unwoti Ɔyikune Ƒui ɔ́su na ami ɔlati línu ku mina atu ɔnini, “Lɛtɔ pii ku katu 
taasia lɛtɔ buni lɛmmɔ lɛdubo buse ukpludi ɔni na basɔ balákɛ bekyuli bani 
nelie-ni kemmo. 



1214 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10Adingyii kemo kɔbuli eti atɛ ku leevu muedi uledie ntɛ abo aku. Na edula ani 
báƒɛ bálɛku kemo kani na bákya edula akyami leevu aaadubo ebi bɔlɛ na edu 
lɛkyami linwi.” 

11Na amii bani mɔɔta ɔtanta tutuutu teelie ntɛ bɔni lɛlɔ teetédu usien lɛdiba ni, 
Unwoti uwi úudu ka ɔkyula-mii. 

12Biiti lɛnu lɛni mɔɔdia bunu ku ntɛ bɔbuni teesienku bina emeyi kadikɔ ku 
lɛbentaa ku ese ku atoloyii ku kɔkpɛɛ lidu lidu. Nsu bina kasusu kadi biala kelesie 
Unwoti ku nwuna ablala lɛlɔ. 

13Ɔmɛni ɔsu ndubɔya na mina bekyuli benwini bekeline na lɛma bamba ala kalɔ 
tenu ɔsu. Benengu bani nnye kunyekɔ kunengudi ku babune ƒui kɔka kɔdubo-ma 
bɔdu. Na utukwɛ ɔdu bekyuli lisu bakladi. 

14Kaƒiɔtɔ kadaku akpu bɔta na adila abuni ani na ɔdubɔkɛ bɔsiku Yerusalem lɛlɔ 
ɔsu. Babune ku bekyuli keeke ƒui badubo-ma bubweli ku bana ntɛ bekpine ƒui. 

15Limeyi lɛmmɔ lɛlɔ na bani mɔɔtalaku lɛlɔ katɔ ƒui badubo bubuli bɔkpi ɔtumu. 
Na bani mɔɔnu lɛlɔ katɔ katɔ ƒui beboku-ma kalɔ. 

16Na Katɔti lɛnyi likeye na lɛkɔ katɔ ka ɔɔtɛ litemi siin ɔsu. Na banu kalɛ na 
Unwoti use kedee, na kalɛ na ɔɔbla ala siin ɔsu. 

17Na kesii kani na Unwoti úbile ala mmɔ ni, mmɔ na baƒonu badubo bɔdi. Na 
baƒonubi ku besebi ƒui badubɔkɛ kadikɔ. 

18Bɔbuɛ ute amii bani nda ɔkɔ etemila na bɛ́ni ekpidi bɛdanku bɛkɛ aani kɔbuli, 
na bina ulikplu ala bɔbla ese aani kɔbuli kɔni mɔɔní kɛɛkɛ taavinku. 

19Amii bani mɔɔpii Israel Unwoti Kedee bɛnini, “Babla na abla lɛla lɛdi bɔnu! Bo 
lɛlɔ na atina-bu lɛla lɛni na adubɔkana bɔbla.” 

20Bɔbuɛ beete bekyuli bani mɔɔnu likpidi banii lɛbuni na lɛbuni banii likpidi lɛdi, 
ku bani mɔɔnu lɛla suu banii bukeye, na si bánu bukeye banii lise suu, ku bani 
mɔɔnu ɔdu banii emini na si bánu emini banii ɔdu na ɔdi. 

21Bɔbuɛ beete bekyuli bani mɔɔnu lɛlɔ banundane na baakali ka bagyi lɛla lɛdi. 

22Bɔbuɛ beete bani na ntɛ kanikɔ na badi bayikune na ama ntulo ƒui ka baasála-
mu lidu lidu taani ɔsu. 

23Bekyuli bani mɔɔbɛ́ taaƒɔ ala, na beete balalane ubo ka bekeli bana kɔtu bɔni, 
na baaní bekyuli babuni mmomu kɔtu ni, bɔbuɛ beete-ma. 

24Anwuɔsu bana ƒui badubo bɔkywi bɔyii udu aani kalɛ na ogya ɔɔkyula livo ku 
keti. Bana ligyiitu lɛdubo bubun na bana anwula awiɛ. Ɔsika bekyuli bamɛni béni 
Unwoti Ɔyikune Ƒui ɔda bubo. Na béni banii belenu Israel Unwoti Kedee litemi. 

25Ɔmmɔ ɔsu na Unwoti uuti kɔnyi kpakplaa taakya nwuna bekyuli. Na ɔ́talaku 
kɔnu katɔ ka ɔƒiɛmi-ma ɔva kalɔ. Abi ƒui ákunku, na bani nékpi ƒui ɔlɔna uwi lilu 
lɛlɔ aani alakpi. Nsu ɔmmɔ ƒui útayɔ tɔ Unwoti kaƒɔ. Ɔsika ɔ́mu ɔ́tala kɔnu unye. 

26Ɔ́kɔliku aƒlaga úte kadi bani na ɔgyu kakaaka. Na ɔ́vwi uƒiomu ɔ́kpali bani na 
kayawi kawɔlɔkɔ ƒui. Aanu-ma ka bakɛ ku usi badubo. 
27Na lɛlɔ liletu ɔdi iye ɔgbanta lɛnɔ. Lɛlɛɛ liléti ɔdi iye ɔtɛ ɔlɛɛ lɛnɔ. Bana akɔ ɔdi 
kadii iye lɛgbanvuo kabuli kaláƒɛnimi. 

28Bana atula inye bubo ɔbi yayaaya, na báni bana kɔtaminta benye bete kekpo. 
Na bana bapɔnkɔ lɛgbanvuo libo ɔkplu litulo abuala na bana kɛɛkɛ kagba 
kuunwíni teetulo ɔƒɛƒɛɛ ɔni mɔɔkya ligede. 

29Na baakwanyi aani bagyata, na beebó adi si béƒie lɛla lɛdi, na beti-ni batɔlɔku 
ɔni na ukyuli ɔdi uuubo na ɔkana-ni bɔƒɔ na bana kudɔ. 

30Na limeyi lɛmmɔ ni, badubɔnwini bakya-ma, aani kalɛ na ɛpu ɔɔnwini. Na 
liƒlukutu suu lɛdi ku kɔnyana kɔdubɔƒɔ Israel ƒui, na ɔkɛnku ɔmmɔ ɔsu basɔ 
balanu bukeye bɔdi. 

Yesaia 6 

Katɔti Ɔ́lɔ Yesaia Na Ɔ́bla-nwu Sɛɛn 
1Lɛkwa lɛni kemmo na Ɔga Usia úkpi na lɛ́nu Unwoti. Na uli lɛgaboku kangyaa 
lɛdi lɛlɔ. Na nwuna awu gyɔlɔɔ bonwu ɔni na ɔkya atu áƒɔ Katɔti kakpakɔ mmɔ 
ƒui. 

2Na Katɔti batu benengudi badi muukeye na bebo avwi aku aku na baalɔ-ma 
Seraƒim benye bámana-nwu. Ɔdi biala avwi anyɔ ebi-nwu anumi na anyɔ ebi-
nwu lɛgba asa na ɔda anyɔ akladi uuveyi. 

3Na bana ƒui baatu kɔgya ku lɛdi linwi momoomo banini, “Unwoti Katɔti, ese 
kedee, kedee, kedee! Katɔ ku kalɔ kéyi ku ƒula lɛlɔyɔ tɛɛ!” 

4Na ebiti lɛnu lɛni na beedie lɛ́kunku Katɔti kakpakɔ kammɔ útéduoku kalɔ 
kemmo ƒui na uyɔ ɔ́ƒɔ Katɔti kakpakɔ kammɔ ƒui. 

5Amu na lɛ́su nnini, “Mina bɔkywi uwi údu, ɔsika alaekpidi ɔblane na ndi na 
alaekpidi bablane kaba kemmo na lɛ́si, nsu mina anumi ánu Ɔga ɔni ndi Unwoti 
Katɔti Ɔyikune Ƒui!” 

6Batu bamɛni akɔ unwi úveyi ɔ́vi lɛkpabi lɛmmɔ eli na údie lɛgyabi gaganga lɛdi 
ku lɛbuala lɛdi ɔ́siku ogya kemmo. 

7Na úti útuku-mi enyekuli na ɔ́su-mi ɔnini, “Nu, líti ogya lɛƒɛ lɛmɛni lítuku-ɔ 
enyekuli lɛlɔ. Na ɔƒɛni ni, Katɔti údie ekpidi ƒui na ƒula lɛlɔ.” 

8Amu na línu ka Unwoti uuye ɔnini, “Ɔma na ndubɔtala aani mina ɔtu kalɛ lɛkya 
mina bekyuli na ɔma ndubusie ute-bu?” Mmɔ na lɛ́su nnini, “Ami ndubo busie! 
Tala-mi!” 

9Na ɔ́su ɔnini, “Ɛɛn, awɔ sie! Tásu mina bekyuli anini, “ ‘Bɛdubunu mina etemila, 
nsu bɛɛɛdubo-nya kalɔ bunu. Na bɛdubɔnu ala ani mɔɔbla nsu bɛɛɛdubo-nya 
bɔnu bɔti na binu kalɔ.’ 

10Geen ni, bana kɔyi kútili na bana atu áyu ɔkplu na bana anumi lɛnɔ ábwɛ. Si 
ɔɔɔdi lɛni ni, nka bana anumi adubɔnu nwaa na bana atu lɛnɔ adubunu na benu 
kalɔ na benwini bebo-mi kudɔ na lɛbwi-ma.” 

11Mmɔ na líye Unwoti Katɔti nnini, “Uwi ɛlɛ kemmo na ndubuti lɛbla lɛla 
lɛmɛni?” Amu na údie kenye ɔnini, “Úti útédu uwi ɔni na ndubɔya na lɛma 
linengudi ƒui lɛbwɛ lɛyii udu, na bekyuli basɔ balakya-ni kemmo, na lɛtɔ lɛsɔ 
linye ukpludi, na kalɔ kemodi kammɔ ƒui kebie. 

12Na ndubo bekyuli ƒui bɔbɔku budie kalɔ kammɔ kemmo na libile kalɔ kammɔ. 

13Na ina bekyuli bammɔ lɛkpa leevudi kani nébu ni, ama lɛnɔ ndubɔyila-ma udu. 
Nsu kalɛ na egyukwii eebú teenye si báda egyii báwɔlɔ ni, lɛni na mina badi bani 
na lɛ́ƒuna badi badubo bubu bulie kama.” 

Yesaia 7 

Likposela Úte Katɔti Ubidi Bɔwɔ 
1Uwi ɔni na Ahas ɔni ɔti ndi Yotam, na ɔdi Usia uwɔ, ɔɔdi lɛga na Yuda ni, Aramƒuɔ 
Ɔga Resin ku Ramalia ubidi ɔni baalɔ Peka na ɔɔdi lɛga na Israel kalɔ lɛlɔ báta 
banii bebékpo Yerusalem, nsu bátakana na badi Yerusalem lɛlɔ. 

2Kenye kébedu Ahas kudɔ banini, “Ɔga Resin ku Ɔga Peka bása lili na ama ku 
bana bekyuli báta ka bebékpo-bu.” Ɔmmɔ ɔsu ɔtɔtɔ ɔ́gyu Ɔga Ahas ku nwuna 
bekyuli na baatɔ́ kpakpaakpa aani kalɛ na ɔƒɛƒɛɛ uukpó taavi egyii akɔ. 

3Amu na Unwoti ɔ́su Yesaia ɔnini, “Awɔ ku ƒ'ubidi Sea-Yasub, ɔni kalɔ ndi Badi 
Badubo Bubu, bisie na bitásiaku Ɔga Ahas na ketu kammɔ kawɔlɔkɔ kesii kani 
muuduo ligyu kemmo mmɔ. Mmɔ kedenku ulu ɔni néti úsela kesii kani na baakya 
adi kuvo mmɔ. 

4Na asu-nwu anii, ‘Da kayi bukpoku ya, na utalɛka ayia Ɔga Resin ku Ɔga Peka, 
ku bana bekpone kɔnyi momoomo kɔni na béti. Ɔsika bese aani ogya egyukwii 
ani mɔɔkywí na adubo bɔsa. 

5Sɔsɔ na ɔdi ka Aram ku Israel kalɔ baga bamɛni báta ka bebékpo-ɔ na baasu 
banini, 

6“Bɛya na bukpoku Yuda na bɔgyingya ɔma ɔmmɔ na bule-nwu bɔkya lɛlɔ. Na 
bɔdubɔbwɛ buduo Yerusalem na buti Tabeel ubidi buse lɛga aani Yudaƒuɔ ɔga.” 

7Nsu ami Unwoti Ɔyikune Ƒui mɔɔsu nnii, “ ‘Ulebo ulete lɛni, na balakana-mii lɛlɔ 
bɔdi kudii, 

8ɔsika Damasko ndi ɔma unengudi ƒui na Aram kalɔ lɛlɔ na Damasko ɔmmɔ lɛlɔ 
ɔdine kani ndi Resin. Ɔƒɛni Israel kalɔ aka ni, na akwa liti ku leevu-ɛlɔ kemmo ni, 
badubo ɔma ɔmmɔ bɔbwɛ na bayila-nwu udu ƒui. 

9Israel ɔma unengudi ƒui ndi Samaria. Na ɔma ɔmmɔ lɛlɔ ɔdine kani ndi Ramalia 
ubidi Peka. Na si eeenye mina bɔƒɔtaadi kemmo kpakplaa ni, agyi anii eeebo 
kenyekɔ kadi.’ ” 

10Unwoti ɔ́sɔ ɔsu Ahas ɔnini, 

11“Vele ami Unwoti ƒula Katɔti na lɛtina-a likposela lɛdi ɔ́si kalɔ kemmo ƒui útédu 
katɔ kakaaka.” 

12Nsu Ahas úbulo na ɔ́su ɔnini, “Oowo, lɛɛɛdubo mina Unwoti bɔkɔku bɔnu.” 

13Amu na Yesaia ɔ́su ɔnini, “Binu kaduɛ, amii Dawid kaba bebi! Kalɛ na biléte 
bekyuli lɛlɔ buwi útabɔ? Ɔlɛka biti ɔmɛni bɛlɛku Katɔti lɛnɔ? 

14Ɔmmɔ ɔsu ni, Unwoti ɔlati ɔdubute-mii likposela lɛdi. Bɛnu! Adagyaa ɔdi 
ɔdubɔda kaƒɔ na ɔwɔ ubi ɔnanabi. Na badubɔlɔ-nwu banii Imanuel. 

15Na uwi ɔni kemmo na ubi ɔmɛni ɔdubɔti bebuo lɛnyi ntu ku uwɔ bɔdi ni, 
ɔdubɔti lɛla kanaalɛ na ɔƒuna lɛla lɛni ndia na uni lɛla likpidi. 

16Nsu asa na ɔdubɔti likpidi ku lɛbuni kavumana ni, baga inyɔ bani na aayia geen 
na badi Israel ku Aram baga mmɔ béekpi bábavi. 

17Unwoti ɔdubɔya na uwi kpakplaa ɔni nétebo tɔ dii ɔ́si uwi ɔni na béle Salomo 
lɛga kadikɔ na kénwini Yuda ku Israel ubasiaku-mii, awɔ ku ƒula kadi bekyuli ku 
ƒula ɔtɔ kemmo bekyuli ƒui lɛlɔ, na ɔya na Asiria ɔga ubo ubekpoku-mii.” 

18Na limeyi lɛmmɔ lɛlɔ ni, Unwoti ɔdubɔvwi lise ɔkpali bekpone ɔkya-mii, na 
bana bumomo bɔdubɔbla aani baalɔlɔ ku banwɛnwɛ ɔsiku Egyipte ntukpa ɔvi na 
katɔ kakɛ ƒui ku Asiria kalɔ lɛlɔ. 

19Badububo na babaƒɔ bina awɛ ƒui kemmo ku atakpɛ libu ku ana kɔka ƒui 
kemmo ku liyu akunkpo ku abiɔ ƒui kemmo. 

20Na Unwoti ɔdubɔya na Asiria ɔga ku anwu badi bekpeyi-mii eli ku bina lɛlɔ 
linwini ku bina likwi lɛnɔ na bakya-mii kɔƒa. 

21Na bebuo bani na badubuƒie bebu akɔ ni, ɔmantɛ akɔ ɔkɔdi ku koƒonu kɔkɔdi 
ku ese ɔkɔdi unwi unwi ɔdubo bubu kaduli biala. 

22Na lɛnyi ntu pii lɛni na bebuo bammɔ badubo butaayu ɔsu ni, nkyuli ɛlɛɛ bani 
ndubo bubu mmɔ badubɔkɛ lɛnyi ntu pii na udu-ma bɔni. 

23Na bina adingyii mmo bɔni na bíse na bɔdubɔƒɔ kuye sika ɔƒualadi mpim ɛlɛ ɛlɛ 
ni, bɔdububie bunwini liyu likpidi yayaaya aku sɔɔn. 

24Na bina atula ku kɔtaminta na bɛdubuteeti teesie taatábui na mmɔ ka mmɔ 
kasɔ kaaadia bɔtuma ɔsu. 

25Kalɔ kani na nka bɛ́kya-ka anwami bɛ́tuma dii ni, kadubunwini liyu yayaaya 
aku ani nsɔ naaadubo bɔdia bɔmɛnɛ buduo na bɛtuma. Mmomu ɔdubunwini 
kesii kani na bina bebuo badubuteesie taatávi taawia bana alakpi ani na bakun. 

Yesaia 8 

Unwoti Úti Asiriaƒuɔ Ɔ́bla Kabla 
1Na uwi ɔdi kama ni, Unwoti ɔ́sɔ ɔ́su-mi ɔnini, “Ti ebuo ɔku kakunkɛ na eti 
unwenigyii na enweni lɛnyi lɛni kalɔ ndi Békpo-ma Béƒie-ma Ala Báƒɔ asia-nwu 
lɛlɔ. 

2Na ndubɔlɔ ɔkpane Uria ku Yeberekia ubidi ɔnanabi ɔni baalɔ Sakaria bani 
muudie-mi litemi kenye ulu lɛlɔ geen na bebo.” 

3Amu na lísie mina uleku kudɔ na ɔ́da kaƒɔ na úbawɔ ɔnanabi. Na Unwoti ɔ́su-mi 
ɔnini, “Sia-nwu lɛnyi anii Békpo-ma Béƒie-ma Ala Báƒɔ. 

4Na asa na ubi ɔmmɔ ɔdubɔti bɔsu ɔnii, ‘Mina Ati’ iye ‘Nna’ ni, Asiriaƒuɔ ɔga úuti 
Damasko lɛlakɛ ku ala ani na ɔdubuƒie ɔƒɔ na Samaria ɔ́tɔlɔku uwi ɔmmɔ.” 

5Na Unwoti ɔ́sɔ ɔ́su-mi na uwi bamba ɔdi ɔnini, 

6“Ka kadi kamɛni béni kalɛ na nda-ma aani Siloa Ketu kani mɔɔgbá buɛɛ, na 
Resin lɛlɔ mɔɔyɔ́-ma kaƒɔ mmomu ku Remalia ubidi ɔnanabi ɔsu ni, 

7Ami bana Unwoti Katɔti ndubɔya na Asiria ɔga ku nwuna bekpone balɛ na bana 
limomo ku ɔyikun kemmo bebo aani Euƒrate Ketu kani néyi ku atu, na kagbala-
ma kavia utubli ɔmmɔ lɛlɔ ƒui. 

8Na kadubɔgbala ala laa ketédu Yuda, na kabuala kavi na keyi kadanku-ma amɔ. 
Na kana avwi ani na úgyingya adubo bɔbɛbɛ bubi ƒula kalɔ kammɔ ƒui, O 
Imanuel!” 

9Bibo kekpo kudu amii kadi bekyuli, na bibile ala kalɛ na bɛkana na bɛdubo bɔyii 
udu! Binu amii ɔlɔgyu kadi ƒui bekyuli. Bɛklibi lɛlɔ bite kekpo, nsu bɛdubo bukpi! 

10Bisie kelisa na bɛkya bina kekpo kɔkwɛ ƒui, na bɛtaa kasiakɔ biala bite lɛlɔ, nsu 
ɔmmɔ ƒui ɔdubɔbla keeke, ɔsika Unwoti Katɔti ulieku-bu. 

Bɛyia Katɔti 
11Katɔti ɔyikun ɔ́ƒɔ-mi lɛlɔ kemmo na ɔ́su-mi kpakplaa ka ntasiaku bekyuli 
bɔmmɔ ɔbladu kama ɔnini, 

12“Lɛla lɛni na badubɔlɔ kelisa kekpidi ni, tasiaku-ma anii kelisa kekpidi kadi. Na 
uwi ɔni badubɔlɔ unwi bɔbla kasala ni, tenuku-ma kalɔ na asiaku-ma lɛni. Tayia 
lɛla lɛni na baayia, na liƒu lɛnɔ litada-a. 

13Unwoti Katɔti ndi ukyuli ɔni kani na ɔdi ka anu ka use kedee, na anwu kani na 
ɔdi ka ayia, na nwuna lɛlɔ liƒu lɛkya-a kemmo, 

14na ɔdubɔbla katamikukɔ nsu na Israel lɛgakɔdikɔ inyɔ bɔmmɔ ƒui akɔ ni, 
ɔdubunwini lɛtabi lɛni na bekyuli badubutulo, na ani kani na ndubɔya na 
begyiile bebuli. Na Yerusalem kadi bekyuli ama ni, ɔdubunwini kakpagyuɛ ku 
kamia ute-ma. 

15Bana akɔ pii badubo butulo na bebuli baƒɔ lɛlɛ, na kamia kadubo bɔta na kedie-
ma.” 

16Kono bunyimi ku ɔda bubo bɔmmɔ na abala-mu kenye ku kɔma ese mina 
basiakune. 

17Ndubunye ntaanu mina Unwoti anumi, ɔni nábɛla nwuna anumi ɔ́siku Yakob 
kaduli bebi kudɔ. Ndubuti mina anu ƒui lɛsia Katɔti lɛlɔ. 

18Aanu ami ku bebi bani na Unwoti úti úte-mi. Abu ndi bɔnu bɔti ku likposela na 
Israel bani nási Unwoti Ɔyikune ɔni nli Sion Kɔbi lɛlɔ kudɔ. 

19Si bekyuli baasu-mii banii bitébo like na biye bekpine ku ayu ani mɔɔtɛmi 
kabɛnsɛ na baatɛmi linwubwɛ ala binu ni, ɔɔɔdi Katɔti mmomu na biye ala kalɔ 
binu? Bi ɔsu na bekpine na biiye ala binu bɛsiku bayawine lɛlɔ? 

20Bɛnu bɛti ka si bana ala aaakɛnku mina litemi lɛni ndanku ɔda bubo ku 
bunyimi bɔmɛni ni, na bukeye bɔdi buuubo-ma kemmo. 

21Ala adubo-ma bukpoku na kɔka lɛnɔ kutaada-ma na bakɛ bataavi kalɔ kammɔ 
ƒui lɛlɔ. Na si kɔka kɔmmɔ kútulo-ma ni, badubo kɔnyi buti geen na bataanu katɔ 
teewida bana ɔga ku bana Katɔti. 

22Na si báyula anumi kalɔ lɛnɔ ni, lɛƒɛda lɛmmɔ kani na badubo bɔnu na ɔbla-ma 
suu na liƒu geen lɛƒɔ-ma lɛlɔ kemmo ƒui na basɔ bakya lɛdisa suu lɛmmɔ kemmo. 

Yesaia 9 

Báwɔ Ubi Béte-bu 
1Nsu kalɛ na báyila lɛnunsia na beli lɛdisa kemmo mmɔ ni, ulése lɛni uwi ƒui. Uwi 
ɔni návi ni, bátabu Sebulon ku Naƒtali bátakya lɛla lɛdi kemmo. Nsu uwi ɔdi 
ɔdubo ɔni na Katɔti ɔdubuti bukeye ute kadi bamba bekyuli bani nlie Galilea na 
Yordan Ketu ulu lɛlɔ úti útédu ɛpu kɔtu. 

2Bekyuli bani na nka beli baabla ala na lɛdisa kemmo badubɔnu bukeye. Na bani 
na belie kukpi ɔgbankpi kemmo ni, Katɔti bukeye bɔdubuwi-ma lɛlɔ. 

3Na Israel kadi badubɔsɔ balɛ lili na baƒɔ lɛnyi na lɛlɔ lɛyɔ-ma aani kalɛ na lɛlɔ 
lɛɛyɔ́ bekyuli si báƒɛ edula awɔdi. Na badubo kudu bubo geen ku lɛlɔyɔ aani 
bekpone muule ala ani na béƒie báƒɔ bana bekisine kudɔ. 

4Ɔsika lɛbibo ku ukyuli kalala bɔbla bɔni nénwini lɛbibo kɔgba na kɔda ƒula 
bekyuli ni, adubo-ku bɔƒɛ ƒui, aani kalɛ na áyila Midianƒuɔ bekpone udu ƒui. 

5Na bekpone adala ku agbanvuo ani nákpi ubugya na kekpo ni, ala ammɔ bene 
ƒui adubunwini ala ani na badubo ogya bɔkya. 

6Ɔsika báwɔ ubi ɔnanabi béte-bu. Na bekyuli ƒui lɛlɔ bɔdi lɛdubɔsia-nwu lɛlɔ. Na 
badubɔlɔ-nwu banii Kasusu Buni Ɔkyane ku Katɔti Ɔyikune ku Ati Ɔni Nli Uwi 
Ƒui ku Keyi Buɛɛ Ɔga Ubi. 

7Na nwuna lɛga kadikɔ kadubo katɔ butaakɔ ku keyi buɛɛ, na kaaadubo ulu bɔwɔ 
kudii. Na ɔdubulie Dawid lɛgaboku lɛlɔ utaadi lɛga lɛmmɔ, na nwuna lɛgadi 
lɛdubunye uwi ƒui. Na ɔdubɔtɛ litemi ulu lɛlɔ, na nwuna ablala ƒui adubuse siin. 
Na Katɔti ɔdubɔya na ɔmɛni ubo-nwu kemmo ɔkɛnku nwuna ɔyikun lɛlɔ! 

8Unwoti ɔdanku linyesia kpakplaa ute Yakob kaduli bekyuli, na lɛla lɛmmɔ 
lɛdubo Israel lɛlɔ. 

9Na bekyuli ƒui badubo-ni bɔnu bɔti, Eƒraim ku Samaria kalɔ lɛlɔ bekyuli ƒui. Ama 
mɔɔkun lɛmɛnɛ na baakɔliku lɛkɔ katɔ taasu banii, 

10“Unwoti ɔkɛnku bula bekisine lɛlɔ na ɔ́ya na báƒɛ bula awodu atimbɔ lɛtɔ ƒui 
béwi kalɔ, nsu bɔdubo lɛni ndia ntulo lɛmmɔ bɔtu ku atabi abwɛdi ani na bánwi 
kaduɛ. Na báƒɛ ɔtɔ ɔmmɔ ligyii ka liiibo ɔkplu ɔsu, nsu bɔdubɔvumana-ni ku ligyii 
kpakplaa geen.” 

11Nsu bana lɛlɔ katɔ bɔkɔliku bɔmɛni ɔsu ni, Unwoti ɔdubɔya na bana bekisine 
bani ndi Resin ku Asiria bekpone basala bata babasiaku-ma. 

12Na Siriaƒuɔ badubɔsi ɔƒɛ katukɔ, na Ƒilistiƒuɔ basi ɔƒɛ kanukɔ na bebebweli-ma 
aani eƒiebuo kalɛ. Nsu ina ɔmmɔ ƒui ni, Unwoti kɔnyi kútayɔ tɔ, mmomu ɔ́mu 
únene kɔnu unye ka ɔƒiɛmi-ma. 

13Nsu bekyuli bamɛni belenu kalɔ ka benwini bebo ukyuli ɔni mɔɔní-ma kɔtu 
kudɔ, bana Unwoti Ɔyikune Ƒui kudɔ. 

14Anwuɔsu limeyi linwi kani na Unwoti ɔdubɔyila Israel kadi bekyuli udu 

ɔ́si lili útédu lɛgba, aani kalɛ baamɛnɛ kubo kɔɔƒɛkɛ ku livo alakpi ƒui teewi kalɔ 
limeyi linwi. 

15Ɔma benengu ku batɔnkune ndi lili. Na ɔkɔ kenye bediene ndi lɛgba lɛmmɔ. 

16Batɔnkune bamɛni baatɔnku-ma taatáyila, na bani batɔnku mmɔ lɛnɔ baayii 
ulu. 

17Anwuɔsu na lɛlɔ lilayɔ Unwoti Katɔti na bana bakɔdi lɛlɔ munu munu, na 
bekpinebi ku bekpinele basɔ baládu-nwu kaƒɔ, ɔsika bana ƒui basɔ balábla 
Unwoti lɛyɔla, na baabla kalala na baanyi ɔkɔ. Nsu ina ɔmmɔ ƒui Unwoti kɔnyi 
kútayɔ tɔ, mmomu ɔ́mu únene kɔnu unye ka ɔƒiɛmi-ma. 

18Geen ni, kalala bɔbla buse aani lɛku kemmo ogya. Ɔɔkyula liyu ku alakpi 
bamba, na lɛku limodi lɛmmɔ lɛɛkywí, na uudie uyɔ litigbli taakɔliku kayaa. 

19Unwoti Ɔyikune Ƒui kɔnyi kpakplaa ɔsu ni, kalɔ kammɔ kadubɔkula lɛlɔ geen, 
na bekyuli bénwini ekyweni bete ogya ɔmmɔ, na ɔkpanadi kɔnyana bɔnu 
buuubo. 

20Benye kesi kesii beemú taadi, nsu belemo na kɔka kɔsa. Ama alati bebi na 
badubo bɔkun ɔƒɛni amu. 

21Manase ɔdubo Eƒraim badi bɔkun, na Eƒraim ɔ́kun Manase badi aani beƒiebuo 
kalɛ. Na bana inyɔ benwini benye Yuda lɛlɔ. Nsu ina ɔmmɔ ƒui Unwoti kɔnyi 
kútayɔ tɔ, mmomu ɔ́mu únene kɔnu unye ka ɔƒiɛmi-ma. 

Yesaia 10 

1Bɔbuɛ beete bekyuli, ama bani muunyimi ɔda bubo bukpidi kalɛ na bataanya 
bekyuli taakya. 

2Na balátɛ litemi ulu lɛlɔ teete bawabane ku bekpinele ku bekpinebi kalɛ kɔnu 
kutuku-ma bana ala lɛlɔ. 

3Bi na bɛdubo bɔbla ɔgbankpi uwi, uwi ɔni na ndubɔya na ɔsi kalɔ kakaaka ubo 
ubalɛ-mii lɛlɔ? Ɔma na bɛdubo bukeli bɔtamiku? Na ɔma na bɛdubo bina akɛla 
bɔda buse? 

4Badubɔni-mii batɔlɔku na abuli kemmo ku bekyuli beƒiedi bakladi na biiibo lɛla 
lɛdi bɔbla, iye badu-mii bebunku bani na báadu béwi. Nsu ɔmmɔ ƒui Katɔti kɔnyi 
kɔɔɔdubo-nwu bɔyɔ tɔ. 

Katɔti Ɔ́tɛku Asiriaƒuɔ Litemi 
5“Bɔbuɛ beete Asiria, mina ugyii ɔni nda ku kɔnyi. Bana enu kemmo na mina 
kɔnyi ligyiiku lɛkya! 

6Na mɔɔtala-ma ka betékpoku mina bekyuli bani naaadi mina etemila lɛlɔ. Lídie-
ma ulu nnii betékpo mina kadi bekyuli, bekyuli bani mɔɔkya-mi kɔnyi, na beƒie-
ma ala baƒɔ na besusu-ma kpɛtɛ kpɛtɛ. 

7Nsu Asiriaƒuɔ baaagyi banii ami nda-ma mɔɔbla lɛla lɛni mɔɔyɔ́. Ama bana 
kasusu ndi ka ama alati nda bana ɔyikun ka bekpo na badi kɔlɔ pii lɛlɔ na bayila-
ma udu. 

8Anwuɔsu na Asiria ɔga ɔɔkun lɛmɛnɛ ɔnini, ‘Mina kekpo batɔnkune ƒui badi 
baga. 

9Na bádi Kalno ɔma lɛlɔ aani kalɛ na bádi Karkemis ku Hamat ku Arpad ku 
Samaria ku Damasko lɛnɔ lɛlɔ. 

10Geen ni, líkpo lɛ́di kɔlɔ kɔni baƒiɔ nákuku lɛlɔ, na kúbomo kútulo Yerusalem ku 
Samaria badi. 

11Na lɛni kani na ndubo bukpo na lɛdi Yerusalem ku nwuna baƒiɔ ƒui lɛlɔ.’ ” 

12Ɔƒɛni si lebo lɛni na Unwoti Katɔti ɔ́sia Asiriaƒuɔ lɛlɔ ɔ́wɔlɔ lɛla lɛni na ɔɔwia ka 
ɔbla na Yerusalem ku Sion ni, ɔdubunwini na ɔsu ɔnini, “Ndubɔni Asiriaƒuɔ ɔga 
ku nwuna kadi bekyuli kɔtu, ɔsika uutú kɔnu kayi na ɔɔkun lɛmɛnɛ na ɔɔnu 
bekyuli bani lɛlɔ na ɔ́di ɔnusɛ. 

13Ɔɔtina lɛlɔ ku enyekpi taasu ɔnini, “ ‘Ami ɔlati mina ɔyikun ku lɛlati ku lɛnunda 
kemmo na líkpo bekyuli bamɛni na lɛ́di-ma lɛlɔ na líƒie kɔlɔ pii ku bana akɛla lɛ́ƒɔ 
na lɛ́di baga bammɔ lɛlɔ na lɛ́yila-ma udu ƒui. 

14Kalɛ na ukyuli ɔɔkya kɔnu nwuna bebuo lɛyu teeƒie ebuo ɔni na ɔɔyɔ́ ni, lɛni na 
lɛ́kya kɔnu kadi bamba kalɔ kemmo na lɛ́kpala-ma akɛla ƒui lɛ́tɔlɔku. Kalɛ na 
ukyuli ɔɔla avala na lɛyu kemmo ni, lɛni na lɛ́sala kalɔ lɛlɔ baga ku bana bekyuli 
ɔni na ɔdi útebimi kenye iye unene kɔvwi muedi.’ ” 

15Bɔkana na kadadi kadubɔkana lɛlɔ katɔ bɔkɔli butulo ukyuli ɔni nda-ka? 
Munuu lɛbuala lɛni bada baabwɛ kugyii ndubɔkana kayi butu bɔkya ukyuli ɔni 
nda-nwu? Aani si lɛbuala mɔɔgyú ukyuli teeƒwimi iye ligyiiku mɔɔda ukyuli 
taaƒiɛmi lɛla lɛdi. 

16Anwuɔsu Unwoti Ɔyikune Ƒui, ɔdubɔya na ɔlɛ kpakplaa ubo Asiria ɔga ku 
nwuna bekpone bani mɔɔtina lɛlɔ lɛlɔ, na bana ɔlɔna kemmo keteenu ɔlɛ aani 
ogya mɔɔkyula-ma. 

17Unwoti ɔni ndi Israel bukeye ɔdubunwini ogya na udie ogya unyemi na ɔkyula-
ma limeyi linwi pɛ na bakywi aani liyu ku alakpigya kalɛ. 

18Na bana akumiɔ ani nábi ku kɔlɔ kɔni nélie lɛmwi mmɔ ƒui ndubo-ku bɔkyula 
na kɔyii udu aani kalɛ na ɔlɛne uuƒi taayii udu. 

19Na egyii alɛɛ geen ndubo bubu na ɔnamu blii muedi adubɔka-nya! 

Israelƒuɔ Ɛlɛɛ Badi Badubo Bubu 
20Na uwi ɔmmɔ ni, Israelƒuɔ ɛlɛɛ bani mebu na badi Yakob kaba kemmo bebi ni, 
basɔ beleti bana anu balasia bekyuli bani nékpo-ma na bádi-ma lɛlɔ banii ama 
ndubo-ma bubunku. Mmomu Unwoti Israel Katɔti Kedee na badubuti bana kayi 
ƒui basia. 

21Yakob kaba kemmo nkyuli ɛlɛɛ badubunwini bebo Katɔti Ɔyikune Ƒui kudɔ. 



1223 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

22O Israel, ina ka bina kadi bekyuli bemomo aani ɛpu kɔnwinimi muedi ni, bina 
ɛlɛɛ kani ndubunwini bibo kama. Katɔti ɔ́lɛ ugyii na nwuna ulu siin lɛlɔ úse ka 
ɔkyula-mii na ɔyila-mii udu. 

23Na Unwoti ɔni ndi Ɔyikune Ƒui ɔdubo kalɔ kammɔ ƒui kɔtu kɔmɛni bɔni sɔsɔ. 

24Anwuɔsu binu lɛla lɛni na Unwoti Ɔyikune Ƒui ɔmmɔ ɔ́su, “Mina kadi bekyuli 
bani nkya Yerusalem, bise kayi na bitayia Asiriaƒuɔ si beekpóku-mii na baanya-
mii taakya aani kalɛ kani na Egyipte kadi bekyuli bábla kuuku dii bábavi. 

25Bana bukpoku bɔmmɔ buletu uwi. Na uwi klukwii kemmo ni, kɔnyi kɔni na líti 
lɛ́kya-mii kɔdubo-mi bɔyɔ na bana lɛlɔ mmomu na kɔnyi kɔdubo-mi bɔkɔ kalɛ na 
lɛkyula-ma.” 

26Unwoti Katɔti Ɔyikune Ƒui ɔdubo-ma bubo bɔƒiɛmi kalɔ na ebola eduo-ma lɛlɔ 
aani kalɛ na ɔkɛnku Gideon lɛlɔ, na ɔ́di Midian kadi bekyuli lɛlɔ na kesii kani 
baalɔ banii Oreb lɛtakpɛ. Iye uwi ɔni na Mose ɔ́talaku Unwoti ugyii katɔ na ɛpu 
úle ntɛ na ɔ́nyina Egyipteƒuɔ bekpone bammɔ ƒui na ntu kemmo. 

27Limeyi lɛmmɔ lɛlɔ na Unwoti ɔdubɔya na kalɛ na nwuna kadi bekyuli bakya 
bekyuli bamba kalɔ baabla-ma kabla ɔdubɔwɔ. Na ɔƒɛ bana lɛlɔ bɔdi kɔgba kɔni 
nda-mii amɔ ku amangba udie-mii lɛlɔ. 

28Bɛnu! Báasi bébedu Aiat ɔma, na básia bálɛ Migron ɔma kemmo. Na baaklibi 
bana ala buse na Mikmas. 

29Bávia ketu na utukwalɛ bonwu ɔdi, na bátáƒɔ lɛlɔ bátɛ Geba ɔma kemmo. Na 
liƒu lɛ́ya na lɛlɔ lɛɛtɔ́ Rama ɔma bekyuli. Na Saul ɔma Gibea kadi bekyuli beekeli 
ka baƒɔ bana lili ngba. 

30Amii Galim ɔma bekyuli, bibo kɔnu kenye! Na amii Laisa ɔma bekyuli, binu 
kudu kɔni nda O Anatos ɔma bekyuli, bíduo kɔnyana. 

31Madmena ɔma bekyuli bakɛ usi baawia kabɛkɔ. Na Gebim kadi bekyuli bábɛ 
beeduo ala kalɔ. 

32Ɔmwi ni, bekisine bammɔ badubɔƒɔ lɛlɔ bakya Nob ɔma na bataadu anyi 
teekene lɛvu taayila Sion teemene kɔbi kɔmmɔ na Yerusalem. 

33Nsu bɛnu! Unwoti Ɔyikune Ƒui ɔdubo kugyii bonwu ku kuna kɔgba bonwu 
bɔmɛnɛ buwi kalɔ ku nwuna ɔyikun bonwu. Egyii enengudi ani nákuku mmɔ na 
ɔdubo bɔƒɛ na uboku-nya kalɔ. 

34Ɔdubɔda lɛkumiɔ egyii ammɔ ku kadadi. Na Lebanon egyii mmɔ ewi kalɔ na 
nwuna anumi na ayii udu. 

Yesaia 11 

Yese Kugyii Kagba Lɛlɔ Kɔtɛ 

1Yese kaba kemmo ligyukui lɛdi lɛdubɔta, na nwuna ugyitu ɔdubudie kagba na 
kanwu ebi. 

2Na Katɔti Kɔyu kɔdubɔƒɔ-nwu lɛlɔ kemmo ƒui, kɔyu kɔni ndanku lɛnunda ku ala 
kalɔ bunu kakwɛ ku ɔyikun ku lɛlati ku Katɔti bɔyia. 

3Nwuna lɛƒɔyɔ ndi ka bekyuli ƒui beti ɔbu ku bɔyia bete Unwoti. Na ɔɔɔdubo 
anumi bɔnu bɔtɛ litemi, iye unu bekyuli litemi ɔtɛ lɛla lɛdi. 

4Mmomu ɔdubɔtɛ litemi siin bute bawabane na ukulo litemi kemmo ulu geen 
ɔmmɔ lɛlɔ ute kalɔ kamɛni lɛlɔ bawabane. Nwuna kenye litemi na ɔdubuti ɔni 
bekyuli kɔtu aani lɛbuala na ɔyila-ma udu. 

5Na ala bɔbla siin ndi kadii kani ndubɔda-nwu kavobi, na litemi geen lɛlɔ bɔdi 
ndubɔdi lɛduni lɛni nda-nwu lɛmana. 

6Na limeyi lɛmmɔ lɛlɔ ni, kegidi ku koƒonu badubɔtɛ liku linwi, na ebuoƒuala ku 
ese besie bavi kpɛtɛ kpɛtɛ. Na ɔmantɛ bakɔ bebi ku bebuo bamba bani bebi 
nétedu tɔ lɛkwa linwi badubusie bavi bagyata ntɛ. Na ɔnamu blii kani 
ndubɔtɔnku bana ƒui. 

7Na ɔmantɛ bakɔ bebi badubɔdi na begidi akɔ, na bebuo inyɔ bammɔ batɛ liku 
linwi basala, na gyata ɔkun livo aani ɔmantɛ akɔ kalɛ. 

8Ubiwɔ ɔni na anyi ntu amu akya-nwu akpu ɔdubɔƒia na balakpi bani mbo ugyulo 
ukpidi libu kenye, na ɔkya-ma kɔnu libu, nsu lɛla lɛdi lilabla-nwu. 

9Ɔdi ɔsɔ ulabla ɔkpanadi kalala, na basɔ baládu lɛlɔ lɛnɔ na mina kɔbi kedee lɛlɔ 
na Sion mmɔ, ɔsika kayawi bekyuli badubɔƒɔ-mi na bati ami bana Unwoti geen 
aani kalɛ na ntu bɔɔƒɔ́ ɛpu kemmo tɛtɛɛtɛ. 

10Na limeyi lɛmmɔ lɛlɔ ni, Yese kugyii ugyiitu ɔdubɔlɛ unye aani ngba bɔƒɔ aƒlaga 
ute kayawi bekyuli ƒui. Na kadi ƒui bekyuli badubukeli bebo-nwu kudɔ na kesii 
kani na uli, ɔsika mmɔ kadubɔbla kesii kani muukeye na bekyuli baakɛ́ bɔnwuna. 

11Ɔƒɛni na limeyi lɛni na Unwoti ɔlati úse úse lɛlɔ ni, ɔdubɔsɔ ɔkɔliku aƒlaga katɔ 
ute-ma na ɔsɔku nwuna kadi nkyuli ɛlɛɛ bani mebu ubasala ɔsiku Asiria ku 
Egyipte ku Patros ku Elam lɛnɔ. 

12Ɔdubo bunyene aƒlaga ɔdi ute kadi ƒui bekyuli, na ɔkpanku Israel kadi bekyuli 
bani na béƒie bésienku kɔlɔ bamba ku Yudaƒuɔ bani na bégyingya bakya ƒui ɔsiku 
kayawi lɛƒɛnyi ine bɔmmɔ ƒui ubasala. 

13Eƒraim ɔsɔ ulékpo kogyulo, na bekisine Yudaƒuɔ bukpoku kenye kadubo buklo. 
Na Yuda kadi bekyuli lɛnɔ basɔ belékpoku Eƒraim. 

14Mmomu badubɔsala lɛlɔ na babwɛ bayu Ƒilistiƒuɔ besie ɔƒɛ kanukɔ. Na basi 
mmɔ betékpoku kadi kani bekyuli nkya bésie ɔƒɛ katukɔ. 

15Na Unwoti ɔdubɔya na Ɛpugyie kaviakɔ kani nédie utukwalɛ aani lɛba mmɔ 
kakwii. Na ɔtalaku nwuna kɔnu ɔsia Euƒrate Ketu na utiku ɔƒɛƒɛɛ ɔni mɔɔkula ala 
na ukpo ɔvi-ka anumi na ule-ka ɔbla ntukpa wɛlɛ wɛlɛ maatɛ na ɔdia bɔvia ku 
lɛgba. 

16Na Unwoti ɔdubɔya na ulu bɛbɛɛbɛ ɔdi ɔsia mmɔ ɔvi ute nwuna kadi bekyuli 
bani na bébu bakya Asiria, aani kalɛ na ɔ́bla úte-ma uwi ɔni na bávi baalɛ́ Egyipte 
kalɔ lɛlɔ. 

Yesaia 12 

Batu Bumwi Ɔnu 
1Na Unwoti limeyi lɛmmɔ lɛlɔ ni, bɛdubo ɔnu budie bɛnini, “Bemwi-ɔ, O Unwoti! 
Ina ka éti kɔnyi ákya-bu ni, kɔnyi kɔmmɔ kɔ́yɔ-ɔ na ásɔ énwini aayala-bu kaƒɔ 
mmomu. 

2Sɔsɔ geen na ɔdi ka Unwoti úbo ɔnii ubaƒɔ-mi ngba. Ndubuti mina anu ƒui bɔsia-
nwu lɛlɔ na lɛɛɛdubo bɔyia. Unwoti Katɔti ndi ukyuli ɔni mɔɔkya-mi ɔyikun, na 
anwu ndi ɔnu ɔni ndubɔkya-mi kenye uwi ƒui ka anwu ndi-mi ngba bɔƒɔ.” 

3Ebiti kemmo na bɛdubo ntu budu bɔni bɔsiku ngba bɔƒɔ libiɔ lɛmɛni kemmo. 

4Na Unwoti limeyi lɛmmɔ lɛlɔ ni, bɛdubɔsu bɛnii, “Bimwi Unwoti lɛnyi na 
bɛkpali-nwu lɛnyi bivele ala. Na bibo nwuna ala ebendi ani na ɔ́bla kudu bite 
kadi ƒui, na bati ka Unwoti lɛnyi lɛ́kɔ katɔ katɔ ƒui. 

5Bidie ɔnu bimwi Unwoti, ɔsika ɔ́bla ala ebendi ani muukeye. Bɛya na kayawi 
bekyuli ƒui bati kalɛ na biimwi-nwu. 

6Amii bani nkya Sion ƒui bidie ɔnu ku kudu momoomo, ɔsika Israel Unwoti Kedee 
úbomo na bina akɔ.” 

Yesaia 13 

Básu Kenye Kadi Bése Na Babel Lɛlɔ 
1Amos ubidi Yesaia ɔ́nu budie taatina bɔdi na Babel kalɔ bɔkyula lɛlɔ. 

2Unwoti ɔnini, “Tálɛ aƒlaga ɔdi na kɔbi goolo kɔdi ɔtantɛ kesii kani badubɔnu-
nwaa, na akpali-ma emene momoomo na ebo-ma kɔnu anii bavi ɔma ɔban ɔmmɔ 
kenye na beduo bayikune bammɔ lɛlɔ na mmɔ. 

3Ami nébo ɔda líte bani na lɛ́ƒuna líse sɛsɛɛ, bekpone bani lɛ́tala ka babla mina 
kɔnyi kabla, ama ndi bekyuli bani mɔɔyɔ́ ka bakɔliku-mi katɔ. 

4“Binu kɔku kɔni nda na abi lɛlɔ aani bekyuli lisu bonwu lɛdi! Na binu kalɛ na 
kadi ƒui bekyuli lɛga kɔdikɔ bála lɛlɔ bébo baasála na beedie adi. Kadi bekyuli ƒui 
Unwoti mɔɔsála-ma ka bebo babasala babla bekpone lisu linwi. 



1226 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Bási ɔgyu bun bun nsu badi Unwoti ekpola, na badanku nwuna kɔnyi kɔni na 
ɔdubuti ɔkyula kalɔ kana ƒui. 

6“Biwulo momoomo ku kɔnyana, ɔsika Unwoti Ɔyikune Ƒui limeyi lɛni na ɔdubo 
bekyuli bɔkyula lɛsia ulu líibo líbedu suɛlɛ suɛlɛ. 

7Ɔmmɔ ɔsu enu adubɔƒɛ ukyuli biala na ɔtɔtɔ buɛ ɔ́gyu bana ƒui 

8na liƒu bonwu lɛdubuƒie-ma. Ɔsika badubuduo kɔnyana ku ɔlɛ bunu kemmo 
aani uleku ɔni ntɛ kɔwɔ uukpóku lɛlɔ. Na ɔdubɔbwɛ ogya uwi-ma anumi, na bana 
ƒui benye bataanu lɛlɔ kalɛ kadi. 

9“Bɛnu! Unwoti limeyi lɛmmɔ lɛsia ulu, nwuna kɔnyi limeyi likpidi lɛmmɔ ku ɔdu 
kati kati ka ubakyula kayawi ku kana alaekpidi bablane bammɔ ɔni na kalɔ 
kammɔ kasɔ kalabla keliekɔ kabuni. 

10Na kayaa ayabi lidu ƒui asɔ elekeye. Na ɔƒɛ ɔni nátu ɔdubo lɛnɔ adubɔbla suu. 
Lɛni kani na kɔbuli lɛnɔ kɔsɔ kɔɔɔdubo bukeye. 

11Ndubɔni bayawine kɔtu na bana likyulikpi ɔsu, na lɛni balalane kɔtu na bana 
ekpidi ɔsu. Na bani mɔɔnu lɛlɔ katɔ katɔ ni, ndubɔya na bana lɛla tabu kenye 
kekulo, na liboku bani mɔɔtalaku lɛlɔ katɔ kalɔ. 

12Ndubɔya na bekyuli basa na kebu ɛlɛɛ geen utulo kalɛ na Oƒir sika ugyiedi 
ɔbuni ƒui use ɛlɛɛ. 

13Anwuɔsu ndubɔya na katɔ ku kalɔ ƒui kakunku geen na kana kenyekɔ, na ami 
Unwoti Ɔyikune Ƒui kɔnyi ɔsu. 

14“Kalɛ na akwa uukeli ɔgbini si ɔsiaku-nwu iye baƒonu bani neeebo ɔdane 
baagyingya ni, ukyuli biala ɔdubo bunwini na ukeli usie nwuna ɔma na nwuna 
badi kudɔ. 

15Na bani ƒui béƒie badubɔtu-ma baƒuaala, na batɛ kuwii kenye. 

16Bana anumi lɛlɔ na badubɔƒiɛmi bana bebi atakpɛ lɛlɔ babwɛ kpɛtɛ kpɛtɛ. Na 
badubɔla-ma ɔtɔ kemmo ala ƒui batɔlɔku. Na beƒie bana beleku batɛnku-ma 
ɔkplu kemmo. 

17“Ndubo Medes kadi bekyuli budie bɔkya-mii Na bilátɔlɔ-ma ku sika ugyiedi iye 
ɔƒualadi ɔni na baaadaku lɛda. 

18Na bekpone bani ndubo-mii bukpo badubo bina bakloƒu atula bubo bɔdu. Na 
balanu bebi bani naaagyi lɛla lɛdi muedi kɔnyana.” 

19Babel lɛgakadikɔ, lɛkɛ lɛni muukeye ƒui kesekɔ, kesii kani lɛlɔ lɛmɛnɛ baakun, 
Unwoti ɔdubo-nwu bunwini bubi na ɔyila-nwu udu aani Sodom ku Gomora. 

20Ɔsɔ ɔɔɔdubo bekyuli keliekɔ bunwini úsela kaba kaba kemmo ƒui. Belusiene 
ɔdi kevo kasɔ kelenye mmɔ, na baƒonu ɔdane ɔdi ɔsɔ ulawia nwuna bebuo 
katɛnkɔ na mmɔ. 

21Bakumbuo kani ndubɔƒɔ mmɔ belie ku bekuku ku baasɛ bonwu lidu. 

22Na bebuoƒuala ndubo adi buteebo na bana ala abuni kesekɔ, na beƒukutu 
bataatɛ bana kuliekɔ kɔbuni kɔni baaƒɔ́ baƒɔ. Na uwi ɔmmɔ úude geen, na ɔsɔ 
ulésie kama lɛnɔ. 

Yesaia 14 

1Unwoti ɔdubo Israelƒuɔ kɔnyana bɔnu, na ɔsɔ ɔƒuna-ma, na ɔsɔku-ma utésie 
bana keliekɔ na bana kalɔ lɛlɔ. Baƒɔ badubɔsalaku-ma na bablaku Israelƒuɔ unwi. 

2Na kadi bamba bekyuli ndubo-ma butiku na beti-ma besienku bana kalɔ lɛlɔ. Na 
Israelƒuɔ beti-ma benwini bana banana ku beleku kabla bablane na Unwoti kalɔ 
kammɔ lɛlɔ. Na kadi bani néƒie-ma bátɔlɔku na bénye-ma lɛlɔ na baabla bana 
kabla ni, Israelƒuɔ mmomu badubo bunwini bunye-ma lɛlɔ na bataabla-ma 
kabla. 

3Na limeyi lɛni na Unwoti ɔdubɔya na bɛlɛ bina lɛbibo ku lɛlɔ bukpoku ku kalɛ 
na benye-mii lɛlɔ na bɛɛbla bekyuli bamba kabla kemmo ni, 

4bɛdubo ɔnu bɔnwi bɔsia Babel ɔga na bɛsu bɛnini, “Báyila ɔyikune ɔmmɔ udu! 
Na nwuna kɔnyi kpakplaa ku lɛlɔ bɔtina bɔmmɔ kenye kékulo! 

5Unwoti ɔ́ƒɛ balalane ɔgagyii, lɛlɔ badine bammɔ likposela, 

6lɛni na bada baadú bekyuli ku kɔnyi, na baláda baláya uwi ɔdi. Na ɔmmɔ udu na 
béti baadi kɔlɔ ƒui lɛlɔ, na balásɔ bana likyulikpi kama. 

7Kayawi ƒui kábla buɛɛ na ukyuli biala atu áyɔ na békeyi lɛnu na benye beedie. 

8Egyii enengudi gyɛnglɛɛ ammɔ muedi, lɛlɔ lɛɛyɔ́-nya na Lebanon kalɔ banini, 
‘Ɔni na bébo-ɔ kalɔ ɔƒɛni amu ni, ala ɔnwine ɔdi ɔsɔ ulebo ulabada-bu uláva kalɔ.’ 
” 

9Kekpine muedi owogyo úwi, na lɛlɔ badine bani lɛnɔ néesie kekpine mmɔ báta 
babasiaku-ɔ ka bánu-ɔ ka ási adubo. 

10Na baasu ku lɛdi linwi banini, “Abu ku-ɔ búlie, ɔsika kablakɔ kása awɔ lɛnɔ aani 
abu.” 

11Ƒula kenyekɔ ku ɔyikun ɔ́sa, ɔsika báva awɔ ku ƒula lɛbentaa ku lɛnu ƒui, na atɛ 
beklubi lɛlɔ, na bani bewi-ɔ lɛlɔ. 

12O ukyuli ɔni muukeye aani ɔtanta lɛyabi na ese aani ɔtanta kadi bugye! Nu kalɛ 
báya-a na ánu ási katɔ katɔ kesii kani na élie ábayu kalɔ lɛlɔ mɛni, Awɔ ɔni na 
nka ákɔ kayawi ƒui bekyuli ásɔ! 

13Awɔ mɔɔsu na ƒula kayi kemmo anii, “Ndubɔkɔ lisie katɔ katɔ ntése mina liboku 
na mmɔ na keliekɔ kammɔ kebo kavi Katɔti ayabi, na ndubulie kɔbi kedee 
kɔmmɔ lɛlɔ katɔ ƒui, ntaadi katɔ bayikune bani ƒui mɔɔsála mmɔ lɛlɔ. 

14Na ndubɔkɔ lisie katɔ katɔ ƒui, na ami ku Unwoti Ɔyikune Ƒui bɔdubɔbla 
likeke.” 

15Nsu aanu-ɔ mɛni na báayula kalɔ na ébeduo kekpine na ubu kemmo mɛni. 

16Na bekyuli ƒui bágyu anumi bálɛ-ɔ baanu-ɔ kaduɛ, na béye banini, “Awɔ ndi 
nkyuli ɔni nágyu kayawi éti átaatanyi-ka dii mmɔ? 

17Na awɔ nésusu kayawi kammɔ na kénwini kalɔ kakwiidi, na ábwɛ lɛma 
linengudi na étete kuƒi ka bekyuli bani na éƒie basɔ benwini besie bana lɛma?” 

18Baga bani na békpi mmɔ ƒui batɛ bana kɔƒiɔtɔ kemmo ku bana agala. 

19Nsu aanu-ɔ na béƒwimi bábava mɛni aani kalɛ na baavá kaƒɔ kebiledi, na 
bekyuli bani na áya na bátu kuwii bádu ubugya ɔ́ƒɔ-ɔ lɛlɔ ƒui. 

20Na baaadubo-ɔ bɔva bubunku bakladi kalɛ na báva ama, ɔsika ébile ƒula kalɔ 
na ádu ƒula bekyuli. Ukyuli ukpidi bebi ni, basɔ baaadubo-ma anyi bɔkpali kudii. 

21Bɛklibi kesii kadi na bɛdu alaekpidi ɔblane ɔmɛni bebi, na bana bati ekpidi ɔsu. 
Na ɔdi ɔsɔ utakɔ utetédu ka ɔɔkɛ́ ɔyikun na ɔsɔ utaadi kayawi lɛlɔ, na ɔtu lɛma 
linengudi uyile kalɔ lɛlɔ. 

22Unwoti Ɔyikune Ƒui ɔnini, “Ndubunye litile Babelƒuɔ kuƒi, na bana lɛnyi lɛmmɔ 
lɛyii udu. Na bana ɛlɛɛ bani mebu ku bana bawɔ ƒui ndubo-ma bɔkyula. 

23Ndubɔya na mmɔ kenwini bekuku keliekɔ ku ntu ku lɛba sɔɔn. Ndubɔyila-ma 
ƒui na lɛkpala-ma aani uƒiɔ kalɛ lɛkyula.” 

Básu Kenye Kadi Na Asiria Lɛlɔ 
24Unwoti Ɔyikune Ƒui úse kenye ɔnini, “Kasusu biala na lɛ́bla líse ni, ndubɔya na 
kebo-nwu kemmo lɛni kani na mina bɔyɔ kenye. 

25Ndubo Asiriaƒuɔ udu bɔyila na mina kalɔ, na lɛkɔ-ma lɛbwɛ kpɛtɛ kpɛtɛ na 
mina kɔbi lɛlɔ, ama bani nákɔ belie mina bekyuli lɛlɔ, na lidie bana lɛbibo kɔgba 
kɔni nda Israelƒuɔ, na bana etila atimi mina bekyuli lɛlɔ.” 

26Unwoti ɔ́bla kasusu kadi úse úte kayawi kemodi kammɔ ƒui, ɔsika nwuna 
ɔyikun unengudi ɔmmɔ 

ɔ́ƒɔ kayawi kammɔ kesii biala, 

27na úudie kɔnu úse na kɔnyi kemmo ka ɔni kayawi kɔtu na ɔdi uletile-nwu kuƒi. 

Básu Kenye Kadi Na Ƒilistiƒuɔ Lɛlɔ 
28Lɛkwa lɛni na Ɔga Ahas úkpi ni, anwu na Unwoti úti kenye kamɛni úte-mi. 

29Ɔƒɛni amii Ƒilistiƒuɔ ni, lɛlɔ litayɔ-mii tɔ bɛnii bina ugyii ɔdadi ɔni ndi ɔga ɔmmɔ 
ɔ́ƒɛ. Ɔsika kɔlakpi kukpidi ubi ni, use aani kugyii ugyiitu ukpidi bɔta. Kuna ebi adi 
avan ɔni mɔɔtu ku ugyulo ukpidi. 

30Ndubute bawabane geen ƒui na badi aani baƒonu ɔdane buni kalɛ na bani 
mɔɔyaki ƒui batɛ ku banwuna. Nsu amii ni, ndubɔya na kɔka kɔdu-mii ƒui na bɛyii 
udu ku ligyiitu. 

31O amii Ƒilistiƒuɔ! Biteewulo na biteedumo, na bina lɛma linengudi lɛmmɔ 
kemmo ku bina lɛma ɔban kenye, na bɛyu biwi kalɔ ku bɔyia, na bɛnu bina 
bekisine uyɔ ka ɔ́si katɔ kakɛ ɔ́yu ɔdubo, na bɛnu bekpone bammɔ kalɛ na básala 
lɛlɔ badubo gbini gbini. 

32Bi kenye na bɔdubudie bute bekisine bammɔ si banii bana batu badi bébeye 
lɛla lɛdi? Bɔdubɔsu-ma bɔnini, “Unwoti úse katamikukɔ úse Sion, na nwuna 
bekyuli bani ƒui na baanya taakya badubɔkɛ katamikukɔ.” 

Yesaia 15 

Yesaia Ɔ́su Kenye Kadi Ɔ́siku Moab Kalɔ Lɛlɔ 
1Kenye kamɛni kaatina lɛla lɛdi na Ar ku Kir Moab lɛma linengudi lɛlɔ. Usien 
unwi kani na bábwɛ lɛma lɛmmɔ na lɛ́yii udu ƒui! 

2Dibon ɔma bekyuli bákɔ bésie kɔbi lɛlɔ, na bana baƒiɔ kɔdu, na Moab kalɔ 
bekyuli ƒui béwulo na Medeba ɔma lili. Békpeyi bana eli ku kuduo ƒui. 

3Na bakɛ bana ɔma kemmo lilu lɛlɔ ƒui, na benyimi adikpi, ani mɔɔtina ka 
beewulo kɔnyana. Na benye kadi kasakɔ ku lɛsa eli na keku kada ƒioƒiooƒio na 
báyu bewi kalɔ. 

4Na kɔvanu ku keku kani nda momoomo na Hesbon ku Eleale lɛma linengudi 
kemmo, na kɔku kɔmmɔ kuusié ɔgyu teetédu Yahas ɔma kemmo. Ɔkɛnku ɔmmɔ 
ɔsu liƒu líƒie Moab kalɔ bekpone bammɔ na ama lɛnɔ bése kalɔ baava na ɔƒɛƒɛɛ 
ɔ́sa-ma. 

5Mina kayi keenú ɔlɛ teete Moab kadi bekyuli, ka bana bekyuli beekeli kekpo béti 
bésela Soa ku Eglat-Selesia lɛma kakaaka ƒui. Béti Luhit ɔma ulu na bákɔ bésela 
na beewulo. Na bakɛ baaká bana ɔgbankpi ala ku kɔnyana na Horonaim ɔma ulu 
lɛlɔ. 

6Nimrim ntukpa bɔ́kwii! Na ɔƒɛ ɔ́du utubili livo lɛmmɔ ƒui, na livo lɛdi lɛsɔ liiide 
mmɔ. 

7Anwuɔsu akɛla ani na bábla na báklibi bese lɛlɔ ni, béti-nya na bávia utukwalɛ 
ketudɔ egyii gyɛnglɛɛ ammɔ kemmo bátɔlɔku. 



1230 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

8Na kɔku kɔni na Moab kalɔ lɛlɔ bekyuli baabla ni, kɔvanu kɔmmɔ ku kɔnyana 
etemila aaku teetéwi Eglaim na ɔkɛ mmɔ útédu Ber-Elim na kalɔ kammɔ ɔmii 
lɛlɔ muedi. 

9Dibon ketu ntu bɔ́ƒɔ ubugya, nsu ubugya ɔni nsɔ ndubo kama uuuse buɛɛ. Na 
Moabƒuɔ bani na banii bukeli na bada ni, gyata na ndubo budie bɔkya-ma ku 
bana ɛlɛɛ bani nébu ƒui. 

Yesaia 16 

1Moabƒuɔ, biti baƒonu bɛsiku Sela ɔma aani lɛlɔ bɔdi kayu bitéte kalɔ kammɔ lɛlɔ 
ɔdine na bɛsia kalɔ kakwiidi kammɔ bisie Sion Kɔbi lɛlɔ. 

2Moabƒuɔ beleku bese aani baasɛ bani na bábɔku bálɛku ayu kemmo na batɛ 
Arnon Ketu kaviakɔ mmɔ. 

3“Bɛbla kasusu kabuni kadi bɛsiku-bu lɛlɔ, na bɛlɛ ugyii ka bɛdubɔgyumana-bu 
bula bekisine ɔsu aani kugyii ɔyuli ɔni nse aani usien si kadi kábi yayaaya, na 
bɛbɛla abu bani na baabɔku. 

4Bɛya na abu Moabƒuɔ bekeline bɔkɛ kakyakɔ na bina kudɔ, na binwini 
katamikukɔ bite-bu na bula bekisine ɔsu.” Bekyuli bekpidi uwi ɔdubo bɔsa, na 
bekyuli udu bɔyila bɔwɔ ulu. Na bekyuli bani nkɛ mɔɔbɔku bekyuli bamba na 
baayila-ma udu uwi ku ɔyikun ɔsa, na bayii udu na kalɔ kammɔ ƒui lɛlɔ. 

5Ɔmmɔ kama ni, badubuse lɛga kadikɔ kadi bese, na kadanku bɔyɔ ute bekyuli 
ƒui. Na ukyuli ɔni mɔɔdi litemi lɛlɔ ulu lɛlɔ ndubo lɛga lɛmmɔ bɔdi. Na ɔ́si Dawid 
ɔtɔ kemmo. Na anwu mɔɔtɛ litemi na ulu geen ɔmmɔ lɛlɔ. Na ɔɔbabla taasia anu 
taabla lɛla biala siin. 

6Mmɔ na ama básu banini, “Búnu Moab kadi bekyuli lɛlɔtina. Na bɔ́ti kalɛ na 
beekú lɛlɔ na balábu, ku kalɛ na baakɔliku lɛlɔ katɔ ukpludi.” 

7Anwuɔsu bɛya na Moab kadi bekyuli bakɛ beteewulo kɔnyana taavi, na bana 
lɛlɔ lɛni mɔɔkywí-ma ɔsu. Na badubo buwulo na emini ani bádi ɔsu, na bana ɔma 
unengudi na Kirhaset. 

8Edula mmo bɔni na Hesbon bɔ́yɛyɛ, na adingyii mmo bɔni na Sibma lɛnɔ bɔ́yɛyɛ. 
Na egyiibi ani lɛbuli nébimi lísie Yaser muedi kalɔ kammɔ lɛlɔ badine bésusu-ku 
bébile. 

9Ɔmmɔ ɔsu na muuwulo ku Yaser, na egyiibi ani náyii udu na Sibma ɔsu. O 
Hesbon, muuwulo teete awɔ ku Eleale ƒui. Ɔsika bɛsɔ bɛɛɛdubo egyiibi bɔkɛ bude 
ana udewi na ebiti ada-mii ku lɛlɔyɔ. 

10Egyiibi mmo bɔmmɔ bɔsɔ buláda kubiti, na elénu ka ɔdi ɔɔtu ɔnu ɔdi iye lɛlɔyɔ 
kɔvanu kɔdi, na ɔdi uuubo ntɛ kebulokɔ uláka egyiibi adi ntu, ɔsika lɛlɔyɔ ƒui 
kenye kékulo. 

11Mina kayi keewulo ku Moabƒuɔ kɔnyana aani si ɔbentaa na nda muudie 
kɔnyana lɛnu, na Kirhaset litemi liikpóku-mii geen. 

12Moabƒuɔ béetu lɛlɔ bésie bana baƒiɔ kɔdu na bátákpali na abi lɛlɔ, nsu kekeeke. 

13Geen ni, ala amɛni udu na Unwoti ɔ́su úse na Moab kadi bekyuli lɛlɔ úbavi 
kukuuku. 

14Nsu ɔƒɛni ni, Unwoti ɔnini, “Na akwa atɛ kemmo pɛpɛɛpɛ aani kalɛ na kabla 
ɔblane ɔɔká nwuna emeyi ani nébu na nwuna ɔtɔlati kudɔ na ɔbla-nwu kabla ni, 
Moab kalɔ kemodi ku nwuna akɛla ku nwuna bumomo ku lɛnyi lɛni na ɔ́ƒɔ na 
uukeye mmɔ lɛdubo bɔyii ku udu. Na bana ɛlɛɛ kani mebu na basɔ balákɛ ɔyikun 
ɔdi lɛnɔ.” 

Yesaia 17 

Unwoti Údie Lɛla Kpakplaa Ɔ́tina Na Damasko Lɛlɔ 
1Damasko lɛlɔ kɔtɛ. “Bɛnu! Damasko ɔma unengudi ɔdubɔyii udu na ɔƒaamu 
ɔdubunwini alakpi kebu bonwu kadi. 

2Na lɛma linengudi lɛni na nwuna amadɔ ƒui lɛdubunwini baƒonu katɛnkɔ, na 
ukyuli ɔdi ulabɔku-ma. 

3Eƒraim ɔma unengudi, ɔni na awodu bonwu aagyumana ɔdubɔyii udu na ɔsɔ 
ulakya, na Damasko lɛga kadikɔ kabwɛ ƒui, na Aram kadi nkyuli ɛlɛɛ bani mebu 
badubɔyila bana bukeye aani Israelƒuɔ.” Lɛni na Unwoti Ɔyikune Ƒui ɔ́su. 

4“Na limeyi lɛmmɔ lɛlɔ ni, ala ani ƒui na Israel ubo ɔsu na uukeye adubɔyii udu, 
ɔsika ayaki adubo kalɔ kammɔ bɔda geen. 

5Na kalɔ kammɔ kadubɔbla aani kemo kani na umonsene údie atu, uwi ɔni na 
báaƒɛ edula abunidi ƒui, ani nnye ku ebi sɛɛn bédie-ka kemmo. Lɛni geen na 
ɔdubuse aani Raƒaƒuɔ Kɔwɛ kemo kani kemmo na bávi bála lɛmuyɔ ƒui. 

6Nsu bana ɛlɛɛ badi badubo bubu aani kalɛ na beeti ugyii ku asɔsɔ teede 
kɔdingyii ebi ƒui na kebu ɛlɛɛ na kayɔlɔ kɔgba akɔ. Lɛni na Unwoti Israel Katɔti 
ɔ́su.” 

7Uwi ɔmmɔ ni, bekyuli badubunwini banu bana Udiene Israel Katɔti ɔni nse 
kedee. 

8Na basɔ belésie bana akpabi ani na béti bana enu bávɔ béte lɛlɔ kudɔ, na basɔ 
beleti anu balasia Asera ɔƒiɔgyii ku nwuna lɛlɔ ala ku oloƒui bɔkyula akpabi ani 
na ama alati bátu mmɔ. 

9Na uwi ɔmmɔ kemmo ni, bana lɛma lɛni na baagyumana kpakplaa na Israelƒuɔ 
bábɔku-ma bédie mmɔ lɛdubo bɔbwɛ na línwini aku. 

10Bɛ́yiƒala bina Katɔti ɔni mɔɔƒɔ́-mii ngba, na bítenyimo bina kagyumanakɔ 
kpakplaa kani ndi lɛtakpɛ lɛni lɛlɔ na bíkpo kama. Ɔkɛnku ɔmmɔ ɔsu ni, ina ka 
bɛ́lɛ egyii abuni, na bíye adingyii abuni bɛ́siku kaƒɔ bíbalɛ, 

11na bɛ́nu-nya lɛlɔ ɔ́si ɔnta na áta álɛ lili kaduɛ ni, bilákɛ-nya biléde ɔsika 
bɛdubuduo lɛbibo ku bɔnɔ geen kemmo na nwuna kenye kelékulo. 

12Binu bekyuli lisu kɔnyi kɔku kɔni ndubo, kɔku kɔni nse aani ɛpu ɔni mɔɔnwanɛ 
lɛlɔ, na uubó teebewi utubili! Binu kalɛ na badubo ku kudu ku kɔnyi. 

13Nsu ina ka bábla kudu ku kɔnyi badubo lɛni ni, Unwoti ɔdubo-ma bɔbɔku 
busienku kama, aani kalɛ na ɔƒɛƒɛɛ uuƒwi aƒata taayulaku abi, iye kalɛ na ɔƒɛƒɛɛ 
uuduo kɔnwinimi kemmo taakya ligede. 

14Bekisine bákya-bu liƒu ku bɔyia geen useyi uwi, nsu kadi bugye ni, bana ƒui 
báyii bákya. Bekyuli bani muukpóku-bu lɛyuƒɔla lɛdi mmɔ. 

Yesaia 18 

Básu Kenye Kadi Básiku Kus Lɛlɔ 
1Bɔbuɛ beete kɔlɔ kɔni lɛlɔ na baalɔlɔ bani avwi mɔɔbla kɔku mɛni bakya, na Kus 
kalɔ kemmo ntukpa adɔ, 

2ama bani nátala batu na bakɛ ɛpu lɛlɔ badubo, na beli lɛkɔlɔ lɛni bánwi ku ketu 
kemmo ligyii kemmo. Biti usi momoomo na bisie kalɔ kani bekyuli nákuku na 
bana ɔlɔgyii use suɛlɛ suɛlɛ na ɔɔdia bɔnu kudɔ. Bekyuli bebo-ma lɛlɔ liƒu úsie 
ɔgyu ɔ́mana na bana kɔnyi ku kalala kani na baabla bekyuli ɔsu, bekyuli bani na 
ntukpa búle-ma kalɔ kemmo ƒui bɔ́vi. 

3Amii bayawine ƒui, ku amii bani na bilie kalɔ lɛlɔ mɛni, bɛdubo bɔnu aƒlaga ɔdi 
si bákɔliku-nwu katɔ na abi lɛlɔ, na binu kakpɛɛ kadi kɔku si bávwi-ka. 

4Lɛni na Katɔti ɔ́su-mi ɔnini, “Ndubulie mina keliekɔ ntaanu kpoo, aani kalɛ na 
ɔƒɛ ɔɔyá na kadi kaabi, iye edula ɔƒɛwi liwulu lɛɛyá na amii aayu.” 

5Ɔsika asa na badubɔƒɛ edula ammɔ, kugyii kɔni anwula nénwini ebi na égyie na 
édu bɔƒɛ mmɔ ni, Katɔti ɔdubuti kewii na udie kɔgba wɛlɛ wɛlɛ kɔmmɔ, na ɔmɛnɛ 
kɔgba kunengudi kɔmmɔ uwi kalɔ. 

6Lɛni na bekpone bammɔ ɔlɔna ɔdubuwi ɔmana ute baasɛ bani muuƒie na abi lɛlɔ 
ku bakumbuo, na baasɛ bammɔ babaduli-ma kaƒɛndi na bakumbuo bammɔ 
bɔduli-ma kɔyɔ uwi ƒui. 

7Na uwi ɔmmɔ kemmo ni, bekyuli bani nákuku ku ɔlɔna suɛlɛ suɛlɛ mɛni, na bana 
lɛlɔ libo liƒu úsie ɔgyu ɔ́mana mmɔ, na bana kɔnyi ku kalala kani na baabla 
bekyuli ɔsu, na ntukpa búle-ma kalɔ kemmo bɔ́vi ƒui, badubuti etela beboku 
Unwoti Ɔyikune Ƒui. Na etela ammɔ adubuse Sion Kɔbi lɛlɔ kesii kani na baakpá 
Unwoti Ɔyikune Ƒui. 

Yesaia 19 

Katɔti Ɔ́su Kenye Kadi Ɔ́siku Egyipte Lɛlɔ 
1Linyesia lɛmɛni lɛdanku Egyipte kalɔ lɛlɔ. Bɛnu! Unwoti uli liƒlukutu bonwu lɛdi 
lɛlɔ, na ɔkɛ ku usi momoomo úsela Egyipte kalɔ lɛlɔ, na lɛlɔ lɛɛtɔ́ Egyipteƒuɔ baƒiɔ 
ku liƒu bonwu. Na Egyipteƒuɔ bammɔ alati báyɛyɛ, na enu áƒɛ-ma na bɔyia ɔsu. 

2Ɔsika Unwoti ɔnini, “Ndubɔtu-ma lɛkya ama alati lɛlɔ lɛlɔ, na ama Egyipteƒuɔ 
lɛti lɛti bekpoku lɛlɔ. Ɔnwa ɔnanabi ɔdubukpoku ɔnwani ɔnanabi, na ɔkpana 
ukpoku ɔkpana, na ɔma ɔta na ukpoku ɔma na kalɛkɛ kata kekpoku kalɛkɛ. 

3Na enu adubɔƒɛ Egyipteƒuɔ. Na libile bana kɔkwɛ ƒui, na beye kasiakɔ basiku 
bana baƒiɔ ku bekpine, ku bekebone ku bevone kudɔ banɔ. 

4Na ndubuti Egyipteƒuɔ lɛkya ɔga lɛlɔ ɔdine ulikplune kalɔ, na ɔlalane ɔdi-ma 
lɛlɔ.” 

5Nil Ketu kadubo bɔkwii kede kede, na ntu bɔdi bɔsɔ bulakya-ka kemmo, na kana 
kavikɔ kenwini kalɔkplu. 

6Ntukpa bɔni nákya kenye Nil kemmo ƒui bɔdubo bɔda na buteenwenyi buɛ buɛ. 
Na Egyipte ntukpa bɔmmɔ butaakpɛ na bɔkwii ƒui, na ketu kemmo egyii mmɔ ƒui 
ekpi ayii udu na akwii enye, 

7Na mmo bɔni na bése mmɔ ƒui bɔyii udu ku ketu kenye ku amadɔ egyii ammɔ 
ƒui. 

8Kɔbɛ bediene badubo kɔnyana buteewulo, na bani mɔɔtu lɛdaa ku lɛsawu 
bewine ƒui badubo enu butaaƒɛ ku kɔnyana. 

9Lɛbuli lidu adi bedine badubɔyila lɛnunsia, na bani mɔɔbla adi kpɛtɛ kpɛtɛ basɔ 
baláti kalɛ babla. 

10Kayi kadubo bedine butaakpulu na kayu kenye kabla bablane beƒu. 

11Kɔdɔlɔ kútulo amii Soan ɔma kasusu betine, na amii bani ndi Ƒarao kelisa 
benengu kasusu kasɔ kalalɛ bekyuli kɔsia kɔdi. Dɛ na ɔdi ɔdubɔkana na ɔsu Ƒarao 
ɔnii, “Ami ndi banundane bammɔ akɔ unwi na kuuku baga bammɔ kudɔ na lɛ́tɛya 
ala?” 

12Wɛ na bina banundane bammɔ bávi ɔƒɛni amu? Bɛya na basu-mii na binu 
kasusu kani na Unwoti ubo na Egyipte lɛlɔ. 

13Soan ɔma kasusu betine bénwini badɔlɔdi. Na Memƒis ɔma benengu béƒu ku 
ɔkɔ etemila, na bekyuli bani lɛlɔ na Egyipte úkpo kama bákpanku-ma bésela 
batáyila. 

14Unwoti ɔ́ya na lɛlɛɛ kɔyu kɔni mɔɔbla ukyuli gyuma gyuma mɔɔdi Egyipteƒuɔ 
lɛlɔ. Anwuɔsu na baagbánta na bana lɛla biala na baabla kemmo, aani kalɛ na 
ntɛkpine ɔɔdada na nwuna kɔdala akɔ. 

15Egyipteƒuɔ basɔ beeebo lɛla lɛdi bɔbla, bati o-o, beni o-o, bebi o-o, ɔdi ɔsɔ 
uuubo lɛla lɛdi bɔbla lɛnɔ. 

16Na limeyi lɛmmɔ lɛlɔ ni, Egyipteƒuɔ badubɔta babla aani beleku, na lɛlɔ litaatɔ-
ma geen ku bɔyia na Unwoti Katɔti kɔnu kɔni na ɔ́talaku katɔ ɔnii ɔɔƒiɛmi-ma ɔsu. 

17Na si bénu ka ukyuli ɔdi ɔ́lɔ Israel lɛnyi muedi ni, liƒu lɛdubuƒie-ma na kayi 
kemmo na lɛla lɛni na Unwoti ɔ́ɔklibi lɛlɔ úse ka ɔbla Egyipteƒuɔ ɔsu. 

18Ɔmmɔ kama ni, Egyipteƒuɔ lɛma linengudi ɛlɔ badubɔtɛmi Kanaan lɛdi na 
badubuse kenye ka béti lɛlɔ béte Unwoti Katɔti kadi ƒui Unwoti. Na lɛma lɛmmɔ 
akɔ unwi baalɔ banii Ɔƒɛ ɔma unengudi. 

19Na batu lɛkpabi na Egyipte kalɔ kemmo ntɛntɛ, na balɛ likpose lɛkpa lɛdi na 
lɛkpabi lɛmmɔ kɔmadɔ na ɔmii lɛlɔ. 

20Likposela lɛmɛni muudie kenye ka Unwoti Katɔti ɔdubo butaanu na Egyipte 
kalɔ kammɔ lɛlɔ na si báva bákpali-nwu na bekisine bukpoku ɔsu ni, na Katɔti 
uti ɔƒɔne ɔdi umene-ma na ubebunku-ma na bakɛ bɔƒɔ. 

21Na mmɔ na Egyipteƒuɔ badubɔnu bɔti ukyuli ɔni na Unwoti ɔdi na bataakpa-
nwu na bataakyula akpala ku etela bamba lɛnɔ teete-nwu. Badubuse kenye bete-
nwu na badi linyese lɛmmɔ lɛlɔ lɛnɔ. 

22Unwoti ɔdubo Egyipteƒuɔ bubo bɔkya ɔlɛ, nsu anwu kani ndubo-ma lɛlɛ lɛmmɔ 
bunyimi na ɔbwi-ma. Ɔsika ɔdububo-ma kalɛ na benwini bebo-nwu kudɔ, na si 
békpi-nwu kɔtɔ ni, na unu-ma buvele na ɔbla lɛla lɛni na bévele-nwu ute-ma na 
ɔbwi-ma. 

23Uwi ɔmmɔ ni, ulu unengudi ɔdi ɔdubo bɔtɛ bɔsi Egyipte usie Asiria na Asiria 
ku Egyipte kadi bekyuli besie basɔ betenku lɛlɔ. Na kalɔ akpa anyɔ amɛni bekyuli 
bakpa Unwoti basala. 

24Na uwi ɔmmɔ kemmo ni, Israel ku Egyipte ku Asiria kalɔ bekyuli badubɔbla 
kadi akpa atɛ bani ndubo bɔsala na benwini kusɛ kusɛ bete bayawine ƒui. 

25Unwoti Katɔti ɔdubute-ma kusɛ kusɛ na ɔ́su ɔnini, “Kusɛ kusɛ ɔdubɔsiaku 
Egyipte mina kadi bekyuli ku Asiriaƒuɔ bani ndi mina enu kabla ku badi mina 
bekyuli na Asiria kadi bekyuli ku Israel kadi bani bekyuli na lɛ́ƒuna líte lɛlɔ.” 

Yesaia 20 

Básu Kenye Kadi Bése Na Egyipte Ku Kus Lɛlɔ 
1Na uwi ɔni kemmo na Asiria Ɔga Sagon ɔ́tala nwuna bekpone ɔtɔnkune ƒui 
kekpo ka usie útékpo na ɔ́ƒɔ Ƒilistiƒuɔ ɔma unengudi ɔni baalɔ Asdod ni, 

2uwi ɔmmɔ kemmo na Unwoti Katɔti ɔ́su Amos ubidi Yesaia kenye kadi ɔnini, 
“Da ƒula lɛgbanvuo ku lɛla lɛni na asabla die.” Na Yesaia lɛnɔ ɔ́bla lɛni ɔni na ɔsɔ 
ɔɔɔkya lɛgbanvuo iye adala adi. 

3Amu na Unwoti ɔ́sɔ ɔ́su ɔnini, “Kalɛ na mina kabla ɔblane Yesaia úsie ɔ́vi akwa 
atɛ na ɔɔɔda lɛla lɛdi na ɔɔɔkya lɛgbanvuo lɛnɔ úti ɔ́tina lɛla lɛni ndubo bɔlɛku 
Egyipte ku Kus lɛlɔ ni, 

4lɛni na Asiriaƒuɔ ɔga ɔdubo Egyipteƒuɔ ku Kusƒuɔ benengu ku banamu ƒui buƒie 
bɔtɔlɔku ku kasɔngya na balada adala iye bakya lɛgbanvuo lɛdi, na ɔdubɔbla 
Egyipteƒuɔ kɔƒa geen. 

5Kadi bani mɔɔsia Kusƒuɔ anu na baakun lɛmɛnɛ na Egyipte lɛlɔ ni, badubɔnu 
ɔmɛni na bayia geen na kɔƒa lɛnɔ kukpo-ma. 

6Na uwi ɔmmɔ kemmo ni, kadi bani nli Ƒilistia ɛpu kɔtɔ badubɔsu banii, ‘Bɛnu 
lɛla lɛni nálɛku kadi bani bekyuli na bɔɔkali ka bukeli butátamiku na bebunku-
bu na bɔlɛ Asiriaƒuɔ enu kemmo. Bi na badubo bɔbla ɔƒɛni? Na wɛ na bɔdubɔsɔ 
bukeli busie?’ ” 

Yesaia 21 

Katɔti Ɔ́su Kenye Kadi Úse Na Babel Lɛlɔ 
1Unwoti údie lɛla lɛdi ɔ́tina na ɔdanku Babel. Kalɔ kakwiidi kani nwi ɛpu kɔmadɔ 
mmɔ lɛlɔ aani ɔƒɛƒɛɛ kpakplaa ɔni mɔɔkya ligede na uukpó na kalɔ kakwiidi kani 
na kada kakɛ mmɔ lɛlɔ, ala ubilene ɔdi ɔ́si kalɔ kakwiidi ɔni kani mɔɔda liƒu mmɔ 
lɛlɔ ɔdubo, lɛni na lɛla lɛni ndubo libebile ala na Babel lɛ́ɛsi kalɔ kakwiidi kani 
bekyuli lɛlɔ mbo liƒu mmɔ lɛlɔ lɛdububo. 

2Katɔti údie liƒu lɛla bonwu lɛdi ɔ́tina-mi. Na lɛ́nu ulikplu ku kalala ala bɔbla ani 
na aládia bɔnu, bekyuli beedie bana bakpana teete, na babambadi beeƒie bekyuli 
ala taaƒɔ. Na kɔvanu kɔda, Elamƒuɔ bikpo-ma! Na amii Mediaƒuɔ, bɛka lɛma 
linengudi lɛmmɔ bɛkya! Na keku ku kɔnyana buwulo bɔni na ɔ́kya bekyuli 
ndubukulo-nwu kenye. 

3Lɛla lɛmɛni lɛ́ya na mina kaƒɔna kádu-mi momoomo aani uleku ɔni ntɛ kɔwɔ, na 
ɔ́bla-mi aani bɔyila na nda ka línu lɛla lɛni na Katɔti ɔɔwia ka ɔbla. Lɛni na anumi 
ábla-mi suu na ɔ́bla-mi dɛye dɛye. 

4Mina kasusu kéƒu, na mina kayi kaagyú taawɔ na bɔyia ɔsu. Na useyi uwi ɔni 
mɔɔwia ku udu na lɛnwuna ni, liƒu ala ani na mɔɔnu ɔsu naaakana lɛnumi bubile. 

5Báklibi kadikɔ ku kuliekɔ kabuni bése, na badubo bɔdi na bani! Amii batɔnkune 
bammɔ, bɛta kɔnakunwi biti bina agyumanala na bísusu-ku nnɔmii! 

6Lɛla bamba lɛni na Katɔti ɔ́su-mi ndi ɔnini, “Wia ɔgyumanane ɔdi nyene kesii 
kadi, na utaanu ala ani mɔɔlɛ́ taasu-ɔ. 

7Na si ɔ́nu bekyuli bani nlie bapɔnkɔ lɛlɔ, ku bani nlie bebuo ala betine geen ku 
benengudi bani mbo keƒu lɛlɔ ni, ɔsia-ma anu kaduɛ na ɔsu-ɔ lɛla biala.” 

8Na ɔgyumanane ɔmɛni ɔdubɔkpali ɔsu ɔnini, “O Unwoti, nnye mina 
bagyumanane ɔsangya na katɔ mɛni, kesii kani na ése-mi usien ku ɔƒɛ umodi ƒui, 
limeyi ndi limeyi. 

9Bɛnu! Aanu kɛɛkɛ ku ukyuli ɔdi na bapɔnkɔ báni badububoku na bekpone lisu 
lɛdi belie bapɔnkɔ lɛlɔ na báda baalɛ́! Mmɔ ni, ukyuli ɔmmɔ údie lɛdi na ɔɔsu 
ɔnini, ‘Úbuli o-o, Babel úbuli na nwuna baƒiɔ bani na ɔ́nwi ku bani na ɔ́vɔ ƒui ni, 
bábwɛ-ma béwi kalɔ!’ ” 

10O amii, mina bekyuli, bésusu-mii aani kalɛ na beewiile edula ebi teewi kakpa, 
na mɔɔsu-mii lɛla lɛni na Unwoti Ɔyikune Ƒui, Israel Katɔti, ɔ́su-mi ɔnii mbasu-
mii. 

Yesaia Ɔ́tɛmi Ɔ́siku Edom Ku Duma Lɛlɔ 
11Unwoti údie lɛla lɛdi ɔ́tina na Duma kalɔ lɛlɔ. Na línu ka ukyuli ɔdi ɔ́kpali-mi 
ɔ́siku Seir abi lɛlɔ ɔnini, “Ɔgyumanane, usien uwi ɔmani kemmo na bɔkya mɛni? 
Na uwi ɛlɛ asa na kadi kadubugye?” 

12Mmɔ na ɔgyumanane ɔmmɔ údie kenye ɔnini, “Kadi aka kéegye káwɔlɔ, nsu ɔƒɛ 
ɔsɔ ɔdubo bɔsa. Na si aayɔ́ enu lɛla lɛmɛni kalɔ ebu ni, na asɔ enwini ebo ebeye-
mi kaduɛ.” 

13Unwoti údie lɛla lɛdi ɔ́tina Arabia kalɔ lɛlɔ. O amii bekyuli lisu bonwu bani 
nékeli bɛ́si Dedan kalɔ lɛlɔ na bíbo bíbawia kabɛkɔ na Arabia kalɔ alakpi akɔ, 

14amii Tema ɔma bekyuli, biti adila ku ntu biboku baƒɔ bani na utukwɛ ɔɔda, baƒɔ 
bani nékeli bana ɔma mɛni. 

15Kuwii ku kɔtaminta atula yayaaya kenye na békeli bási, na kekpo kani nányi 
anyi mmɔ kemmo. 

16Unwoti ɔ́sɔ ɔ́su ala bamba lɛnɔ ɔnini, “Na lɛkwa linwi kemmo pɛpɛɛpɛ kalɛ kani 
na ukyuli ɔni na bése ɔkpa ɔɔká nwuna emeyi ani na ɔdubɔbla kabla ute nwuna 
ɔtɔlati ni, Kedar kadi bekyuli badubɔyila bana ala ani ƒui na bebo ɔsu na bebo 
ɔyikun na báƒɔ lɛnyi. 

17Na bayikune pii bani náƒɔ lɛnyi na Kedar bekpone akɔ bani mɔɔní kɔtaminta 
teebo atula teetulo ni, bana ɛlɛɛ kani mebu. Ami, Unwoti Israel Katɔti, násu!” 

Yesaia 22 

Básu Kenye Kadi Básiku Yerusalem Lɛlɔ 
1Unwoti údie lɛla lɛdi ɔ́tina na Ala Bɔnu Kɔwɛ kemmo lɛlɔ. Bi mɔɔlɛ́ku-mii ɔsu na 
bina ƒui bíkeli bɛ́kɔ lɛtɔ eli na owogyo ɔda lɛni? 

2Lɛlɔyɔ kudu kani nda ɔma umodi ɔmmɔ ƒui ku lɛsɛ. Na bani na békpi ni, ɔɔɔdi 
kuwii kenye na békpi, na ɔɔɔdi kekpokɔ lɛnɔ na bésie. 

3Bina batɔnkune ƒui básala na békeli, nsu béƒie-ma enu ku enu na ɔɔɔdi kuwii 
kenye, ina ka béesie ɔgyu kakaaka. Na bani ƒui na béƒie bénwini batɔntɛne. 

4Ɔmmɔ ɔsu na lɛ́su nnini, “Bɛkpɛ bɛlɛ-mi lɛlɔ na liwulo, na ɔdi utasia-mi kɔnu na 
mina bekyuli bani náyii udu ɔsu.” 

5Unwoti Ɔyikune Ƒui limeyi lɛni na liƒu bonwu lɛdubuƒie bekyuli na bakɛ beteetu 
lɛgba kalɔ taakɔ taayu ku bɔyia geen na baaagyi lɛla lɛni na baabla ni, ani na 
bɔɔnu na Ala Bɔnu Kɔwɔ kɔmɛni kemmo. Na badubɔƒɛ awodu bewi kalɔ na 
bekyuli bataava taakpali abi ka bebebunku-ma. 

6Elam kadi bekyuli bálɛku bana atula aƒo keyi, na bani nlie bapɔnkɔ kɛɛkɛ 
kemmo ku bani nlie bapɔnkɔ lɛlɔ lɛnɔ báda bálɛ. Na Kir kadi bekyuli bédie kayi 
bɔgyumana abuala keyi. 

7Bekpone bani nlie bapɔnkɔ kɛɛkɛ kemmo ku bani nlie bapɔnkɔ lɛlɔ báƒɔ ɔkwalɛ 
ɔmmɔ ƒui. Na bapɔnkɔ beliene bammɔ benye kagyumana na bina ɔma lɛban 
kenye. 

8Báƒɛ ɔban ɔni na bágyi bákya Yuda kalɔ ƒui mmɔ béwi kalɔ. Na bina anu ásia 
ekpola ani nse kesii kani na baalɔ Baga Kesii Lɛku mmɔ lɛlɔ. 

9Bɛ́nu Yerusalem, Dawid ɔma unengudi ɔmmɔ awodu kalɛ na áƒuaala ábla eƒi eƒi. 
Ɔmmɔ ɔsu na bɛ́ƒɔ ntu bíwi libiɔ lɛni na kada kakɛ mmɔ kemmo. 

10Na bɛ́sia lɛtɔ lɛdi anu na bɛ́bwɛ-ni bíwi kalɔ kalɛ na biti atabi ammɔ bɛsɔku 
bɛtu awodu ani náaƒɛ áwɔlɔ ƒui mmɔ na asɔ enye kpakplaa. 

11Bɛ́bla ntu kaƒɔkɔ aani akpambui bɛ́kya kalɔ kemmo na ɔban awodu ammɔ ntɛ 
kalɛ na bitaaƒɔ libiɔ lɛkukudi lɛmmɔ ntu teewi, nsu bɛ́yiƒala Katɔti ɔni nábla lɛla 
lɛmɛni iye anwu ɔni nákya kasusu kammɔ úse ɔ́si kukuuku ƒui. 

12Uwi ɔmmɔ ni, Unwoti Katɔti Ɔyikune Ƒui ɔ́lɔ-mii ɔnii biwulo keku ku kɔnyana 
geen, na bikpeyi bina eli na biti adikpi binyimi, 

13Nsu bɛɛnu ka lɛlɔ mmomu mɔɔyɔ́-mii, na bɛɛtɔ́ taaƒia taadi limeyi, na bɛɛdú 
bebuo taakun na bɛɛdi na bɛɛní ntɛ! Na bɛɛsu bɛnini, “Bɛya bɔdi na bɔni, ɔsika 
kɔnaadi bɔdubo bukpi.” 

14Nsu Unwoti Ɔyikune Ƒui ɔ́su-mi ku mina atu nwaa ɔnini, “Bɛdubo likpidi 
lɛmɛni kayu butaaƒɔ laa útédu bina likpimeyi, na lɛɛɛdubo kɔtu bɔni bɔmmɔ 
budie bina lɛlɔ.” 

15Unwoti Ɔyikune Ƒui ɔ́tala-mi ɔ́kya Sebna ɔga kesii lɛlɔ ɔnune ɔnii ntéye-nwu 
ɔnini, 

16“Sebna, bi na aabla mɛni? Na ɔma néte-ɔ kuƒi ɔsu na aanwí kaƒiɔtɔ ete lɛlɔ, na 
aakya-ka bɔdia lɛni na katɔ mmɔ na lɛtakpɛ lɛmmɔ kemmo? 

17“Nu kaduɛ, ɔsika Unwoti ɔdubo ubada-a kpakplaa na uƒuimi-ɔ utáva kalɔ 
momoomo ina ɔni na aanu lɛlɔ ka ebo ɔyikun mɛni! 

18Na ɔdubo-ɔ bɔmana bɔkono kunu kunu na ubo-ɔ utáva kalɔ bɛbɛɛbɛ kadi lɛlɔ 
na eminime esié etékpi na mmɔ. Na bapɔnkɔ kɛɛkɛ buni ɔni kemmo na éteelie 
ɔsu na áƒɔ lɛnyi ni, nwuna kawɔlɔkɔ kadi mmɔ. Na ɔga ɔni kesii lɛlɔ na átaanu 
mmɔ anumi ewi kalɔ. 

19Ndubukpeli-ɔ libo ƒula kabla kablakɔ, na lɛƒɔ ƒula kenyekɔ lɛlɛku-ɔ enu kemmo. 

20“Na limeyi lɛmmɔ ni, ndubɔlɔ mina kabla ɔblane Eliakim ɔni ndi Hilkia ubidi ka 
ubenye ƒula kenyekɔ. 

21Ndubuti ƒula awu gyɔlɔɔ lɛkya-nwu, na liti ƒula kadii lɛbala-nwu kavobi, na liti 
ƒula lɛlɔ bɔdi ɔyikun ugyii lɛkya-nwu lɛkɔkɔ. Na anwu ndubunwini Yerusalem 
kadi bekyuli ku Yuda ɔtɔ kemmo bekyuli ƒui ɔti. 

22Na ndubuti ɔtɔ lɛlɛmila ɔyikun likposela lɛsia-nwu lɛmangba, na ɔdubuti-ni 
ɔlɛmi Dawid lɛga kadikɔ kammɔ ɔtɔ biala. Na si ɔ́lɛmi ni, ukyuli biala ulakana 
bɔkalɛ. Na si ɔ́kalɛ lɛnɔ ni, ukyuli biala ulakana bɔlɛmi. 

23Na ndubo-nwu bubo bɔlɛ kalɔ kpakplaa aani liwele. Na use aani lɛgaboku lɛni 
mbo lɛnyi ku ɔbu ute ɔti kaduli. 

24Na anwu ndubɔya na nwuna ɔtɔ kemmo bekyuli ƒui bekeye ɔ́si bebi útédu bawɔ 
aani kalɛ na baaklibi kanwakɔ ala ƒui teese sɛɛn, ɔ́si ani na baaƒuƒwɛ útédu ani 
náƒɔ kuye lɛlɔ. 

25“Ɔƒɛni si limeyi lɛni na lɛ́su líse mmɔ lídu ni, liwele lɛni na líbo lɛ́lɛ kalɔ mmɔ 
lɛdubo bɔkpa na ala ani nda-nwu lɛlɔ ku kɔbuli mmɔ adubukulo alɛ-nwu lɛlɔ. 
Unwoti násu.” 

Yesaia 23 

Yesaia Ɔ́su Lɛla Lɛni Na Ɔ́nu Na Tiro Lɛlɔ 
1Unwoti údie lɛla lɛdi ɔ́tina na Tiro lɛlɔ. Amii Tarsis beyedine bani mɔɔsia ntu 
anumi ku lɛkɔlɔ na bɛɛdi kuye teesie Tiro, biteewulo kɔnyana, ɔsika bákyula 
Tiro, na ɔtɔ iye kabɛkɔ iye lɛkɔlɔ kalɛlɛkɔ kadi kasɔ keeebo. Beyedine bammɔ 
bénu kenye kamɛni uwi ɔni na báyu bébedu ntuntɛ kalɔ kani baalɔ Kipro. 

2Bɛbla kpoo ku kɔnyana, amii bani nli ɛpu kalɔ ƒiaa lɛlɔ, ku amii Sidon beyedine 
lɛnɔ ƒui, na lɛla lɛni nébo ɔsu. Bina batalane bávia ɛpu anumi ekpo ekpo 

3na bakɛ ntukpa lidu lidu lɛlɔ. Bésie bétédu Sihor ku Nil ntukpa bonwu lɛlɔ, na 
beeyé edula lidu lidu ebi teeboku-mii. Na Tiro mmɔ kénwini kuye kadikɔ bonwu 
kéte bayawine ƒui. 

4Kɔƒa kukpo-mii, amii Sidon beyedine bani náƒɔ ɛpu ɔmmɔ ƒui anumi bilie-nwu 
lɛlɔ kpi, nsu kɔsia kɔdi kútalɛ-nwu kemmo, ɔsika ɛpu ɔmmɔ ɔlati mɔɔsu taatina 
ɔnini, “Nse aani ukyuli ɔni na kawɔƒɔ kátadu-nwu kudii iye útawɔ kudii. Na ńtada 
bakloƒu iye begblebi lɛnɔ dii.” 

5Na si kenye kamɛni kétédu Egyipte ka lɛni nébo Tiro lɛlɔ ni, kɔnyana kɔdubo-
ma buƒie. 

6Bikeli beteesie Tarsis, na amii ntuntɛ kalɔ bekyuli beteewulo! 

7Lɛlɔyɔ ku emeyi bɔdi ɔma ɔkukudi ɔmmɔ na ɔdi mɛni? Ɔma ɔni bekyuli návi 
bésie ɔgyu geen náyii udu lɛni? 

8Ɔyikune ɔmani kakwɛ ku kasusu náya na ɔmɛni úbo Tiro lɛlɔ? Ɔma ɔni kemmo 
na nka adubɔkɛ lɛla lɛla na ukyuli ɔɔwia náta únwini lɛni? Ɔma ɔni beyedine na 
bekyuli baabu aani bekyuli batɔnkune ku lɛlɔ badine na ɔdi mɛni? 

9Unwoti Katɔti Ɔyikune Ƒui nábla lɛla lɛmɛni udu, kalɛ na ala ani lɛlɔ lɛmɛne 
bekyuli baakun ka eekeye ayii udu. Na bani na báƒɔ lɛnyi na kalɔ lɛnɔ mɛni 
uboku-ma kalɔ. 

10Amii Tarsis kadi bekyuli bɛtuma bina kalɔ kalɛ biala na bɛdubɔkana ina Nil 
bune, ɔsika ásɔ eeebo beyedine lɛkɔlɔ kalɛlɛkɔ. 

11Katɔti údie kɔnu na ɔ́tina nwuna ɔyikun ɔni mɔɔdi ɛpu lɛlɔ, na ɔɔkunku kayawi 
lɛga kɔdikɔ ƒui. Úbo ɔda ɔnii bekisine babwɛ Tiro ɔma kɔgyumanakɔ kpakplaa 
ƒui. 

12Na ɔ́sɔ ɔ́su ɔnini, “Ƒula lɛlɔyɔ ku emeyi bɔdi kenye kékulo. Awɔ Sidon ɔma ɔbuni 
ɔni nse aani adagyaa, ɔƒɛni amu áyii udu! “Bɛta na bɛvia bisie Kipro, nsu mmɔ 
muedi bɛɛɛdubo bɔkɛ bɔnwuna bɔdi.” 

13Amii binwini bɛnu Babel. Mmɔ kasɔ kaaadi keliekɔ buni kadi Asiriaƒuɔ békpo-
ma, na mmɔ kénwini bakumbweyi keliekɔ. Bátu kunyekɔ bámana awodu ammɔ 
na bénye báƒɛ bana kɔgyumanakɔ kɔmmɔ ku awodu ammɔ ƒui, na báyila lɛla 
biala udu na mmɔ. 

14Na amii Tarsis lɛkɔlɔ beyedine biteewulo keku ku kɔnyana, ɔsika bábwɛ bina 
kɔgyumanakɔ kpakplaa kɔmmɔ na kɔ́yii udu! 

15Na uwi ɔni kemmo na ala amɛni adubɔlɛ lɛni ni, bekyuli badubɔyiƒala Tiro 
akwa liti ku aavlanyɔ uwi ɔni na ɔga ɔkana na ulie ngba ɔdi lɛga. Nsu na akwa liti 
ku aavlanyɔ amɛni kama ni, bekyuli badubudie ɔnu bɔsia Tiro aani ɔyalɛ kalɛ. 

16Na batu kɔgya banini, “Ɔyalɛ ɔni nákɔ ligblebi dii, sɔ ti ƒula ɔbentaa na asɔ atu 
ƒula lɛnu mini mini lɛmmɔ avi ɔma, na bekyuli kayi kasɔ kenwini kasia-a lɛlɔ aani 
kalɛ na úse kuuku.” 

17Na akwa liti ku aavlanyɔ ammɔ kama ni, Katɔti ɔdubɔbla ku Tiro lɛla lɛni na 
ɔɔyɔ́ na ɔya na basɔ benwini besie bana kabla kuuku kudɔ, na badi ku kayawi 
bekyuli ƒui kuye. 

18Nsu na kawɔlɔkɔ ni, kɔsia kɔni na Tiro kadi bekyuli bamɛni bákɛ na bana kuye 
bɔdi kemmo ni, belému-nya belése lɛlɔ kani. Mmomu badubudie-ku bese sɛsɛɛ 
bete Unwoti na beti babla kabla na beye adala ku adila abuni bete bekyuli bani 
mɔɔbla Katɔti kabla. 

Yesaia 24 

Unwoti Úbile Kalɔ Kammɔ 
1Bɛnu, Katɔti ɔdubo kalɔ kammɔ ƒui bubile na kana anumi kasɔ kaladia lɛla lɛla. 
Na ɔdubɔbɔku bekyuli bammɔ ƒui ɔkya kalɔ kammɔ ekpo ekpo. 

2Na lɛla udu unwi ndubɔlɛku Katɔti bakpane ku bekyuli bani na baatɔnku ƒui, 
batɔlati ku bani mɔɔbla-ma kabla, belekubi kabla bablane ku bana baduni, ukyuli 
ɔni nti lɛla lɛdi uuyé ku ukyuli ɔni néye-ni, ukyuli ɔni muuvó lɛla teete ukyuli ku 
anwu ɔni névo-ni, ukyuli ɔni bada kayu ku awɔ ɔni nda kayu kammɔ ƒui lɛla linwi 
kani ndubo bana ƒui bɔlɛku. 

3Kayawi kemodi kammɔ kadubo bubie ƒui kede kede na lɛla lɛla lɛsɔ lilésie siin. 
Lɛni na Unwoti Katɔti ɔ́su. 

4Kalɔ kammɔ kadubɔkwii na lɛla biala lɛyɛyɛ, na kɔnyana kuƒie lɛla biala na lɛyii 
udu. 

5Bekyuli bébile kayawi kammɔ na keesé lɛlɔ. Bátadi ɔda bubo bɔmmɔ lɛlɔ, na 
báta bénye litemi lɛmmɔ lɛlɔ, na bébile Katɔti bunyimi bɔni nnye nte uwi ƒui 
mmɔ. 

6Ɔkɛnku ɔmmɔ ɔsu ni, ewida ádi bekyuli ku kayawi ƒui lɛla biala lɛlɔ na ɔdi biala 
ɔlɛka ubo abi na nwuna likpidi lili na bekyuli bayawine bákywi ƒui na bana ɛlɛɛ 
kani nébu. 

7Kɔbuli kɔni ebi muudie ntɛ kɔ́yɛyɛ na bekyuli basɔ bebo ntɛ. Ɔmmɔ ɔsu na bani 
na lɛlɔ lɛɛyɔ́ ƒui béduo kɔnyana na beedumo. 

8Agyala kɔku kúkulo na lɛlɔyɔ kudu kɔ́ba diin. 

9Ntɛ kalɔ lɛnu lɛsɔ liiibo na beedie, ɔsika butudi bɔni na banine baakya lɛlɔ ogya 
bubo ɔdu butulo lɛla biala. 

10Na bábwɛ ɔma ɔni kemmo na ala bɔbla basa basa bɔ́ƒɔ-nwu mmɔ ƒui, na bákalɛ 
kaduli biala kayakun na bábala-ka bényene. 

11Na kɔnyana keku ku kɔvanu kani nda na ɔma kemmo lilu lɛlɔ ƒui ka ntɛ bɔni na 
basɔ bani bataakɛ lɛlɔyɔ bɔsɔ buuubo ɔsu. Na kayawi ebiti biala áyii ákya kede 
kede. 

12Na lɛla biala líbie lɛ́yii udu na ɔma umodi ɔmmɔ kemmo na bétu kɔyakun 
kɔmmɔ ƒui bégyingya na bébile ala ƒui. 

13Lɛni udu ndubɔƒɔ kayawi kemodi ku kadi ƒui bekyuli akɔ aani kalɛ na edula 
udewi ɔɔví na baƒiɛmi adingyii ammɔ ligyii kalɛ na ebi ani nábɛ akya kɔgba akɔ 
lɛnɔ anu ewi kalɔ na bala. 

14Na nkyuli ɛlɛɛ bani nébu mmɔ báva momoomo ku lɛlɔyɔ básiku ɔƒɛ kanukɔ na 
bédie Unwoti Katɔti lɛgadi ɔyikun keyi. 

15Anwuɔsu bɛkɔliku Unwoti lɛnyi katɔ, na bimwi-nwu bɛsiku ɔƒɛ katukɔ ku ɛpu 
ntuntɛ kɔlɔ ƒui. Bibo Israel Unwoti Katɔti kudu. 

16Binu bumwi lɛnu lɛni nda 

ɔ́siku kayawi kawɔlɔkɔ ekpo ekpo ƒui, úte Unwoti ɔni muukeye na use siin. Nsu 
bɔbuɛ muute lɛlɔ, ɔsika lɛlɔ kemmo kaanwá-mi ku kɔnyana, na bani na bátaƒɔ 
bátadi bana taƒɔ tadi ku ulikplu ala bɔbla ɔsu. 

17Liƒu ala adubo-mii lɛlɔ bɔda bɔlɛ, na bɛnu biduo libu kemmo na kɔkpagyuɛ lɛnɔ 
kudie amii kalɔ lɛlɔ bekyuli ƒui. 

18Na ukyuli ɔni menu liƒu lɛla lɛdi kɔku na ɔnii uukeli ɔdubɔnu uduo ubu kemmo. 
Na si ɔnii ɔɔkɔ́ ɔlɛ ubu ɔmmɔ kemmo lɛnɔ kakpagyuɛ kadubo-nwu budie. Kayaa 
kálɛmi kɔnakunwi ku ntu yoo aani kalɛ na baalɛmi ntu kayakun na kalɔ kammɔ 
ɔka ɔni nkya-nwu kalɔ ɔ́kunku. 

19Kayawi kammɔ kábwɛ na kéle ntɛ eku eku na kégyingya kéwi kalɔ na ɔni na 
bákunku-ka kpakplaa geen ɔsu. 

20Kayawi kemodi kammɔ ƒui kágbanta késela aani ntɛ ukpine. Na use aani kabwa 
kani na ɔƒɛƒɛɛ ɔdanku ɔɔvínku, na nwuna atuɔkplu ku litemi lɛlɔ tadi únwini etila 
asia-nwu lɛlɔ, na ánya-nwu ámana na ɔsɔ ɔɔɔdubo bɔkana bɔta. 

21Na limeyi lɛmmɔ lɛlɔ ni, Unwoti ɔdubɔni kayaa bayikune kɔtu na katɔ mmɔ, na 
ɔni kalɔ lɛlɔ baga lɛnɔ kɔtu na kalɔ lɛlɔ mɛni. 

22Na badubuƒie batuɔkplune bammɔ ƒui na bakya-ma ɔtɔ na bebo-ma lɛkpu bese 
na ubu kemmo utédu ka bátɛku-ma litemi na bani-ma kɔtu na emeyi pii adi 
kama. 

23Na kadi ƒui Unwoti ɔdubɔdi lɛga na Sion Kɔbi lɛlɔ ku Yerusalem ku bana 
benengu ƒui anumi na udie nwuna lɛgadi bukeye keyi. Na nwuna bukeye bɔya na 
kɔbuli ku ɔƒɛ bukeye bɔbla suu aani kalɛ na kɔƒa kuukpó ukyuli. 

Yesaia 25 

Bemwi Unwoti 

1O Unwoti, awɔ ndi mina Katɔti, ndubumwi-ɔ na lɛkɔliku ƒula lɛnyi katɔ, ɔsika 
ádi ƒula etemila lɛlɔ na ábla ala ebendi geen ani ndi ulu ɔni na áta ése ɔ́si 
kukuuku. 

2Na awɔ nábwɛ ɔma unengudi ɔni na bátu awodu bámana mmɔ na ásala-nwu 
lisu álɛ aani kebu. Ɔma ɔni na kemmo na báƒɔ béyi-nwu mmɔ ni, awɔ nábwɛ-nwu 
na ɔsɔ ɔɔɔdi ɔma na ɔdi ɔnu ɔti ka ɔ́kya dii. Na basɔ balakana-nwu bɔsɔku bɔtu 
lɛnɔ kudii. 

3Ɔmmɔ ɔsu kadi kani bekyuli mbo ɔyikun badubuti ɔbu bete-ɔ. Na bani lɛnɔ 
mɔɔdi bekyuli lɛlɔ na baanya-ma taakya badubo-ɔ lili kalɔ butaakya na ƒula 
ɔyikun bonwu ɔsu. 

4Katamikukɔ kpakplaa na adi ete bawabane ku bani mɔɔyaki ala na baanya-ma 
taakya. Na adi kabɛkɔ ku ɔyuli ete-ma si kadi kaabi éte bani na ala eekpóku-ma 
geen. Ɔsika balalane bammɔ kɔnyi kuse aani kalɛ na ɔƒɛƒɛɛ kpakplaa uuƒwimi ala 
taatáƒiɛni kowodu lɛlɔ. 

5Na úlie ku kɔnwinimi kalɔ kakwiidi lɛlɔ liwulu. Na baƒɔ bani ndi Israelƒuɔ 
bekisine mmɔ ni, aabala-ma bɔkwanyi ku lɛsɛ lɛni na baakya aani kalɛ na 
liƒlukutu ɔyuli ɔɔyala liwulu biala kenye na babla kpoo. 

6Na Sion Kɔbi kɔmɛni lɛlɔ ni, Unwoti Ɔyikune Ƒui ɔdubɔlɔ bekyuli ƒui limeyi buni 
kadikɔ. Na use adila abuni geen ute-ma ku lɛna ku ntɛ bɔbuni ƒui geen. 

7Na kɔbi kɔmɛni lɛlɔ ni, na ala ani béti bákwa bekyuli ƒui lɛlɔ aani ukpine kɔvadi 
bébo báda-ma lɛlɔ ni, Unwoti ɔdubo-nya bɔmami budie ku aduni ani nda-ma lɛlɔ 
ƒui. 

8Ɔdubɔyila kukpi aani kalɛ na beebweli lɛla lɛdi na kɔsɔ kulakya lɛnɔ kudii. 
Unwoti Katɔti ɔdubuni imii udie ukyuli biala anumi na kɔƒa kɔni muukpó nwuna 
bekyuli kɔdubukeli ƒui kede kede na kayawi kemodi kammɔ kemmo, ɔsika 
Unwoti ɔlati násu ɔmɛni úse. 

9Na limeyi lɛmmɔ lɛlɔ na bekyuli ƒui badubɔsu banini, “Sɔsɔ geen ni, bula Unwoti 
Katɔti ɔmmɔ na ɔdi mɛni. Anwu na bunye bɔɔnu ulu teete ka ubaƒɔ-bu. Bɛɛnu 
Unwoti ɔmmɔ, bɛya na lɛlɔ litaayɔ-bu na bɔkɛ ebiti geen na kalɛ na úbo ubaƒɔ 
ɔsu.” 

10Unwoti ɔlati kɔnu kɔdubɔgyumana kɔbi kɔmɛni. Nsu badubɔnya Moab kadi 
bekyuli ama bakya aani kalɛ na bebuo baanya keti taakya libi akɔ. 

11Na beteebo enu ka balɛ mmɔ aani kalɛ na ukyuli ɔni muubumo ketu uubó enu. 
Nsu ina bi na bana enu aata ala lɛlɔ na bebo kɔkwɛ muedi ni, Unwoti ɔdubo-ma 
bɔyila na bana lɛlɔtina ku ulikplu ala bɔbla ɔsu. 

12Na ɔdubɔƒɔ bana awodu ani na bátu bámana bana kalɔ na atɛ kalɔ na utu-nya 

ɔ́bwɛ kpɛtɛ kpɛtɛ unwini ɔtumu. 

Yesaia 26 

Bátu Bumwi Ɔnu 
11Na limeyi lɛmmɔ lɛlɔ ni, badubɔtu kɔgya kɔmɛni na Yuda badubɔtu ɔnu bedie 
banini, “Ɔƒɛni amu bɔ́kɛ kagyumanakɔ ɔma unengudi kpakplaa. Na Katɔti ɔ́ya na 
awodu ku awodu akpa ani náka ámana-nwu adi ngba bɔƒɔ. 

2Bɛlɛmi ɔban kɔyakun kɔmmɔ, na kadi bani bekyuli nse siin beduo. Ama bani 
náƒɔ bádi na bada bɔƒɔtaadi bɔmmɔ. 

3Ukyuli ɔni na nwuna anu ku kasusu kasia-a lɛlɔ kpakplaa ni, adubɔda-nwu 
kɔkɔɔkɔ na uulie na atu bɔyɔ kemmo, ɔsika ƒula lɛlɔ na úkpo kama. 

4Ti ƒula anu ƒui sia Unwoti lɛlɔ uwi ƒui, ɔsika anwu ndi kama kekpokɔ lɛtakpɛ lɛni 
nnye uwi ƒui. 

5Na bekyuli bani mɔɔkɔliku lɛlɔ katɔ ni, uuboku-ma kalɔ. Na lɛma linengudi lɛni 
bekyuli mɔɔnu lɛlɔ katɔ katɔ ni, uutú-ni teegyingya na lɛɛbla kpɛtɛ kpɛtɛ 
teenwini ɔtumu. 

6Lɛgba na badubɔnya mmɔ bavi na bawabane ku bekyuli bani mmomu na 
baanya taakya ndubɔkɔ-ma lɛlɔ bavi.” 

7O Ati ɔni nse kedee, bekyuli bani ablala nse siin ni, bana kasiakɔ biala kaatɛ kalɔ 
ƒiaa. Na bana kɔvinkɔ ni, aayá na kɔɔbla suɛlɛ suɛlɛ. 

8Unwoti, ka aatɛ litemi siin ɔsu ni, bunye bɔɔnu-ɔ ulu, ɔsika bɔɔwia ka buteemwi-
ɔ lɛnyi kedee na butaabla-a lɛyɔla uwi ndi uwi. 

9Mɔɔwia-a kpakplaa usien umodi, na ɔtanta ni, ƒula kɔka kɔɔda mina kɔyu. Ɔsika 
si átɛku bayawine litemi ni, kayawi bekyuli baatɛya kalɛ na babla ƒula lɛyɔla. 

10Si ina bi lɛƒɔndia na ábla belikplune ni, baaadubo bɔti kalɛ na baabla ala siin. 
Kesii kani na siin bɔbla bɔkya muedi ni, ama likpidi bɔbla lilu lɛlɔ kani na baasia 
uwi ndi uwi na balánu kalɛ na Unwoti úbomo na uukeye lɛnɔ taati. 

11O Unwoti, áakɔliku ƒula kɔnu ése ka ebo-ma na ani-ma kɔtu, nsu balánu taati. 
Unwoti, ya na bekyuli bamɛni banu bati kalɛ na anumi égyie-ɔ ka agyumana ƒula 
kadi bekyuli na kɔƒa kukpo-ma. Na aya na ogya ɔni na áklibi ése ka ɔkyula ƒula 
bekisine ubakyula-ma. 

12O Unwoti ya na bulie na atu bɔyɔ kemmo, ɔsika ɔkɛnku ƒula ɔyikun kemmo na 
bɔ́kana na bɔ́bla ala ani na bɔ́bla. 

13O Unwoti bula Katɔti, benwoti bamba báadi-bu lɛlɔ na ƒula kama nsu awɔ ƒula 
lɛnyi kani na buudie kenye teemwi. 

14Na bekyuli bani kabla na bɔ́bla ƒui béekpi báyii udu na basɔ baaadubo bɔta 
bubo mɛni! Awɔ nékpo-ma na áyila-ma udu ƒui na bekyuli báyiƒala-ma. 

15Nsu abu ni, Unwoti, áya na búmomo búbu na ƒula lɛnyi líkeye. Bula kalɔ lɛmii 
lísie kama líbu na bula kalɔ kábɛbɛ kébu. 

16Unwoti, uwi ɔni na lɛbibo lɛ́siaku-bu na bɔ́ɔnɔ na bula lɛtuni kemmo ni, bɔ́wia-
a kama ulu. 

17Búse aani uleku ɔni na ɔtɛ kɔwɔ na uubó adi ka kawɔƒɔ kaadu-nwu. Na lɛni na 
bɔ́da bɔ́lɛ awɔ Unwoti anumi. 

18Bɔ́kali bɔnii bula lɛbibo lɛdubɔlɛ-bu kɔsia aani kalɛ na ɔƒɔndane ɔni na ɔtɛ kɔwɔ 
ɔɔwɔ ubi, nsu únwini lɛƒua. Bútakana na bukpo bɔƒɔ kalɔ na bekisine kudɔ. Na 
bútakana kayawi kadi bekyuli bammɔ lɛnɔ lɛlɔ bɔdi. 

19Nsu bani na badi awɔ badi ina ka békpi ni, badubɔsɔ bata ku bana ɔlɔna na 
belie ngba. O amii bani nkya kaƒiɔtɔ kemmo, bɛta na bidie lɛnu ku lɛlɔyɔ! Ɔsika 
ɔtanta amii na adi muuwi-mii lɛlɔ. Na kalɔ kammɔ kadubo kana bekpine bammɔ 
bɔwɔ bɔlɛku mmɔ. 

20Mina bekyuli, bɛgyu lɛgba na bitákalɛ lɛlɔ bɛkya lɛtɔ wetédu ka Unwoti kɔnyi 
kɔni ala na ɔdubo bina bekisine bɔbla kɔ́vi. 

21Ɔsika Unwoti ɔ́si ɔdubo na ubani kayawi bekyuli ƒui kɔtu na bana ekpidi ɔsu. 
Na kalɔ kammɔ kadubɔsu ubugya ɔni na bekyuli bádu béwi-ka lɛlɔ. Na ɔsɔ 
ulakana ɔdi bɔbɛla lɛnɔ. 

Yesaia 27 

Katɔti Údie Israel Kadi Bekyuli 
1Na kɔnyi limeyi lɛmmɔ lɛlɔ ni, Unwoti ɔdubo ku nwuna kewii bonwu kani mbo 
ɔkplu na kebo ɔbi yayaaya, na ɔni bayikune bani ntulo ƒui mmɔ kɔtu. Ada bonwu 
ɔni muukeli, na ɔɔkono lɛlɔ taatu teetéwi, ku liƒu kebweyi bonwu kani na ɛpu 
kemmo, na badi bayikune mmɔ na ɔdubo bɔdu ƒui. 

2Na limeyi lɛmmɔ lɛlɔ ni, Unwoti ɔdubɔsu ɔnini, “Bidie ɔnu na egyiibi kemo kani 
mɔɔnwu kaduɛ mɛni lɛlɔ. 

3Bɛsu ka ami Unwoti mɔɔnu kemo kammɔ lɛlɔ. Na muuwi-ka ntu uwi ndi uwi na 
mɔɔgyumana-ka lɛnɔ usien ku ɔƒɛ kalɛ na ukyuli ɔdi ulésie uletébile-ka. 

4Ńtakɛ kɔnyi na kemo kammɔ lɛlɔ. Ɔsika si bekisine badi-mi aani liyu ku 
alakpigya ni, nka ndubuduo-ma lɛlɔ mmɔ na lɛkyula-ma ƒui. 

5Na si use lɛni na békeli bébekpi-mi kɔtɔ na báwia ka buwi kenye ntu na bɔbla 
unwi ni, ɔdia-ma utulo.” 

6Uwi ɔdubo ɔni mina kadi bekyuli badubo ligyiitu budie na Israel kadi bamɛni 
badubo bɔta na bedie evete na banwu ebi pii beyile kayawi. 

7Bɔni na Unwoti ɔ́ni Israelƒuɔ kɔtu kalɛ na ɔ́ni bana bekisine kɔtu? Munuu ɔ́du-
ma kalɛ na ɔ́du bekyuli bani nádu Israelƒuɔ? 

8Kekpo ku bana bɔbɔku taatákya kɔlɔ bamba kemmo ndi lɛla lɛni na éti ékpoku-
ma aani ɔƒɛƒɛɛ kpakplaa ɔni muukpó taasi ɔƒɛ katukɔ na uubó ala taatɔlɔku. 

9Na ɔkɛnku ɔmɛni lɛlɔ na ndubudie kɔtu bɔni bana lɛlɔ na bana ekpidi ammɔ alɛ-
ma lɛlɔ ƒui. Na lɛnɔ ni, ntu bábwɛ akpabi ani na bátu ku atabi mmɔ kpɛtɛ kpɛtɛ. 
Na babwɛ Asera baƒiɔ na bagyu-ma ku lɛƒiɔgyii lɛmmɔ na abi lɛlɔ kesii kani na 
baakyula oloƒui teete-ma mmɔ ƒui na basɔ balanu ka ɔdi unye. 

10Na Israel lɛma linengudi lɛni na bátu bámana mmɔ ƒui asɔ elénu kɔku kɔdi nina 
kemmo, ɔsika badubɔda lɛma ku kɔduli kɔmmɔ bewi na kɔkwɛ livo ɔbla aani kalɔ 
kakwiidi kesii kani na bebuo baaví na beekpeli egyii evete taakun taatɛ mmɔ na 
evete asa kɔgba kɔmmɔ lɛlɔ. 

11Na si egyii ammɔ kɔgba kɔ́kwii ni, kɔɔƒɛ na beleku babayɔ-ku basala ogya. Ɔsika 
lɛni na Israel kadi bekyuli bamɛni bese na belenu na balanu ala taati. Anwuɔsu 
na bana udiene lɛnɔ ɔɔɔdubo-ma kɔnyana bɔnu. 

12Nsu ni, uwi ɔdi ɔdubo ɔni na Unwoti ɔdubo-mii bubo kedenkɛ lɛlɔ na ɔla-mii 
unwi unwi ɔsiku Euƒrate Ketu kɔtu na ɔƒɛ katukɔ útédu Egyipte utukwalɛ kalɔ na 
ɔƒɛ kanukɔ aani kalɛ na beebó kamu na kedenkɛ lɛlɔ teewiile-ka ebi. 

13Na badubɔvwi lise bete bani na báyii bakya Asiria kalɔ lɛlɔ ku bani na bábɔku 
bálɛku Egyipte kalɔ lɛlɔ na limeyi lɛmmɔ lɛlɔ na bebo bebemwi Unwoti na kɔbi 
kedee kɔmmɔ lɛlɔ na Yerusalem. 

Yesaia 28 

Eƒraim Lɛbibo 
1Bɔbuɛ beete Eƒraim ntɛ banine bani nti lɛlɔtina lɛka aani kagabwa, na lɛkɛ ku 
ala abuni ani na baanu ka Israel ubo ɔsu. Baasíku ala amɛni na ɔkwalɛ ɔni nélie 
lɛmwi na kesii kani na baabla-nya mmɔ, na baaní ntɛ bɔmmɔ teekpi. Nsu ala 
ammɔ aayii udu, aani kalɛ na egyii anwula aayɛyɛ kalɛ. 

2Bɛnu, Unwoti ɔdanku ukyuli ɔni na úbomo, na ubo ɔyikun ku ɔlɔkplu, aani 
etubankɛ ku ɔnantu ku ɔƒɛƒɛɛ kpakplaa ɔni muubile ala, na ɔdubo ubetiku-ma ku 
kɔnyi. 

3Na lɛlɔtina lɛka kagabwa kani na beti ni, bekyuli badubɔkɔ banya-ka lɛlɔ bavi. 

4Na nwuna bɔdia bɔni muukeye nsu uuubo bɔyɛyɛ na ɔkwalɛ ɔni nélie lɛmwi 
mmɔ ni, útavumana ku kɔnwingyie ebi ani mɔɔka bugyie. Na si ukyuli ɔdi ɔ́nu-
nya na ɔɔkpɔɔlɔ-nya ɔdi udie kɔnakunwi. 

5Si uwi ɔni na ala amɛni álɛ lɛni áwɔlɔ ni, Unwoti ɔni ndi kadi ƒui Unwoti 
ɔdubunwini kagabwa kani muukeye ku lɛka lɛni bédi na lɛɛdia bɔnu na nwuna 
nkyuli ɛlɛɛ bani mebu lili. 

6Na ɔdubunwini kɔyu kɔni mɔɔtɛ litemi siin ute bani mɔɔtɛ bekyuli etemila. Na 
anwu ɔmmɔ ndubɔbla ɔlɔkplu ku ɔyikun ute bani nnye ɔban kenye ka babɔku 
kekpo biala. 

7Na Katɔti bakpane ku Katɔti kenye bediene ƒui benye baabla ntɛ ekpila na ntɛ 
kpakplaa bɔni ɔsu. Na baagbánta si baanu kɔyu kemmo ala iye baadi kasusu 
kpakplaa kadi na lɛla lɛdi lɛlɔ. Na ntɛ bɔ́ya na béƒu bakɛ. 

8Bana ala kasiakɔ ƒui kɔdala sɔɔn náƒɔ-ku na kesii kadi kétebu na kɔbɔ ala ani 
muusé lɛlɔ átaƒɔ mmɔ. 

9“Na ɔma bene na ɔdubo ala bɔtina? Na ɔma bene na uudie ala kalɔ taatina? Bani 
mɔɔnyimi lɛnyii munuu bani na basia lɛgba? 

10Unye ɔɔká ɔda bubo bɔmmɔ taasia kama egyu egyu kɔlɛ kɔlɛ.” 

11Na ka banii belénu litemi ɔsu ni, kadi bamba bekyuli na Unwoti ɔdubɔya na 
babatɛmi bete-ma. 

12Ɔsika anwu ɔlati ɔ́su-ma ka bekyuli bani ƒui na lɛla lɛdi liikpóku ni, bebo-nwu 
kudɔ na badubɔkɛ bɔnwuna, nsu béni na belenu. 

13Ɔmmɔ ɔsu béti Unwoti ɔda bubo aani litemi keeke ku ala bɔka taasia kama egyu 
egyu banii bla lɛmɛni ku lɛni ngyie kani. 

14Anwuɔsu binu, amii bani mɔɔdi bekyuli lɛlɔ, na bɛda Katɔti litemi bɛɛƒianku na 
Yerusalem. 

15Bɛɛkun lɛmɛnɛ taasu bɛnini, “Abu ku kukpi bínyimi ka kɔsɔ kuládu-bu, na bɔsɔ 
buleduo kaƒiɔtɔ kemmo iye si lɛbibo ku kawɔlɔkɔ lɛbibo kpakplaa lɛmmɔ lídu ni, 
ɔdubɔvia-bu lili, ɔsika búti ɔkɔ bɔ́nyi búnwini katamikukɔ na búti katuala bɔ́bla 
kabɛkɔ.” 

16Unwoti ɔnini, “Binu! Lɛ́ƒuna lɛtabi lɛni náƒɔ kuye na Sion, na ɔdi lɛtabi kpakplaa 
lɛni mabala kowodu likpo. Na ukyuli biala ɔni maƒɔ madi ni, enu alaƒɛ-nwu kudii. 

17Na aani ɔtune kalɛ ni, litemi bɔtɛ ulu lɛlɔ ndubɔdi mina kabuli kani na ndubuti 
lɛkɔku kowodu kɔmmɔ bunye. Na ugyii ɔni mɔɔtina kowodu kavikɔ ligeen 
ndubɔtina kalɛ na mɔɔbla ala siin. Na ɔƒɛƒɛɛ ku ɔnantu ku etubankɛ na ndubɔya 
na ana na agbala bina ɔkɔ ala bɔbla ƒui bɔni ndi bina katamikukɔ ku kabɛkɔ mmɔ 
na ɔyila lɛla biala. 

18Na lɛla lɛni na bínyimi ku kukpi ku kaƒiɔtɔ mmɔ ƒui ɔbla kekeeke. Na si 
kawɔlɔkɔ lɛbibo kpakplaa lɛmmɔ lídu ni, lɛdubo-mii bubo bɔva kalɔ. 

19Na kɔlɛ kɔlɛ kɔni na lɛbibo lɛmɛni lɛdububo ni, lɛni kani na lɛdubo-mii 
buteetiku lɛdigye ku ɔƒiiwi ku usien lɛnɔ.” Na si uwi ɔni na bɛdubunu kenye 
kamɛni kalɔ ni, ɔdubɔya na liƒu libendi lɛda-mii geen. 

20Na bina kɔtɛnkɔ kɔsɔ kuléduku-mii na binene lɛlɔ bɛtɛ. Na bina kɔyɔ adi asɔ 
alábɛbɛ na bɛni bibi lɛlɔ. 

21Ɔsika Unwoti ɔdubɔta kɔnakunwi ku kɔnyi aani kalɛ na ɔ́bla dii na Persim Kɔbi 
lɛlɔ ɔni na úsie Gibeon Kɔwɛ kemmo. Na ɔdububo ubabla nwuna kabla, na bɛgyi 
ka kaaatɛ kalɔ! Na bɛgyi lɛnɔ ka nwuna ablala udu bamba uuubo. 

22Anwuɔsu bɛda bina edumi ku lɛma bɛya si ɔɔɔdi lɛni ni, bina lɛbuli lɛni 
nényimi-mii lɛdubo bɔbi bubu, ɔsika línu kadi ƒui Unwoti Katɔti lɛla lɛni na 
únyimi úse 

ɔ́si kalɛ na ɔdubɔkyula kalɔ kana ƒui lɛlɔ. 

23Bise atu na binu lɛla lɛni na mɔɔsu-mii, na bɛƒɔ mina etemila ani ndanku nte-
mii. 

24Edula ɔkyane ɔni nnye uugúlu kalɔ ka ɔkya edula ni, bunye kani na uunye 
teegulu kalɔ kammɔ na ulakya edula ammɔ? Munuu si unye ɔɔtu kalɔ kammɔ 
teenwini kani na ɔ́sa? 

25Si ɔ́klibi kalɔ ɔ́wɔlɔ ni, ɔɔɔdi edula lidu lidu ku kutu akyala edula lidu na ɔɔkya 
adi biala ku ana kakyakɔ? 

26Unwoti nátina umonsene ulu ɔbuni ɔni lɛlɔ na ɔkya edula. 

27Na edula biala ku ulu ɔni lɛlɔ na baasia teedie-nya. Kutu akyala ƒɛƒɛɛ ebi ni, 
belebo-nya kedenkɛ lɛlɔ teedie-nya ebi. Na kɛɛkɛ bonwu ulavi-nya lɛlɔ teewiile-
nya. Mmomu ugyii iye lɛbuala na beebó-nya teedie ebi ammɔ. 

28Bɔkɔ na baakɔ́ edula ebi ɔlaaƒɔ taabla bodobodo Anwuɔsu belebo-nya kedenkɛ 
lɛlɔ taabwɛ na ɔbla ɔlaaƒɔ na kewiilekɔ mmɔ. 

29Ala ɔtinane unengudi geen na Unwoti Ɔyikune Ƒui ɔdi na úti lɛnunda bonwu 
úte umonsene. 

Yesaia 29 

Ɔgbankpi Ɔ́lɛku Dawid Ɔma Unengudi 
1Bɔbuɛ beete awɔ Dawid ɔma unengudi, kesii kani básia lɛnyi banii Ariel, ɔsika 
eeti ƒula akpala teeboku lɛkwa ndi lɛkwa taabakpa. 

2Nsu ina amu ndubɔya na ɔgbankpi ɔsiaku-ɔ na adubo keku ku kɔnyana buwulo. 
Na Yerusalem ɔdubo ubese aani Ariel ɔni kalɔ ndi lɛkpabi lɛni na ubugya ɔ́ƒɔ-ni 
lɛlɔ ƒui. 

3Ndubɔya na baka-a bakya lɛƒɛnyi ƒui lɛlɔ na lɛya na batu kɔgyumanakɔ kɔni 
nákuku bamana-a na lɛbla kunyekɔ kesii kani na badubunye bayila ɔma ɔmmɔ 
udu. 

4Na kaƒiɔtɔ kani kemmo na badubo-ɔ bɔva ni, mmɔ na adubo kabɛnsɛ butaatɛmi 
taasiku aani ukpine kɔyu na kalɔ kemmo mmɔ na ɔtumu akɔ. 

5Nsu ɔƒɛƒɛɛ kpakplaa ɔdubo ƒula bekisine bubo bɔtɔlɔku kɔnakunwi aani ɔtumu 
ku aƒaƒaa. 

6Na Unwoti Ɔyikune Ƒui ɔdububo, na bɛdubunu ka katɔ keedu momoomo, na 
kalɔ kaakunku, na ɔƒɛƒɛɛ kpakplaa uukpó, na ogya ɔni mɔɔkyula ala uudie 
unyemi. 

7Na kadi balalane bani ƒui muukpó Yerusalem na baayá na uubó abi ni, badubo 
bɔyii udu aani kalɛ na baatɛ teegye kɔna na kɔyi-ɔ si kadi kégye. 

8Kɔka ku utukwɛ ɔdubo kadi bekyuli bani ndubo bɔta bukpo Yerusalem bɔda 
geen. Na badubugye kɔna na ɔbla-ma aani bɔdi na bada nsu badubɔta na banu 
ka kɔna kani na bégye na kɔka ku utukwɛ ɔmmɔ ɔdubɔkɔ katɔ ubu. 

9Amii bibulo bɔƒɔdi na bibile bina anumi na bibulo bɔnu. Na bɛkɛ bitaagbanta 
ina ka ɔɔɔdi ntɛ na bɛ́ni! Na bɛdubɔnu liƒu lɛla lɛni ndubo libalɛ-mii lɛlɔ. 

10Unwoti ɔ́ya na lɛlɛɛ lɛ́ƒɔ-mii anumi susuusu na bɛ́lɛɛ bísie ɔgyu. Na úti ala úbi 
bina lili ku anumi amii bani ndi nwuna kenye bediene ku bekyuli bani mɔɔnu ala 
taasu bekyuli. 

11Na kenye kani na budie taatina bɔmɛni bɔdanku ƒui bɔdi lɛbɛla lɛni na Katɔti 
útile-mu kenye. Na si ɔdi ɔgyi bɔka muedi ni, ɔdubɔsu ɔnini, “Bétile bunweni 
bɔmmɔ kenye ɔsu bulakana bɔka.” 

12Na bani na baaagyi bɔka lɛnɔ badubɔsu banini, “Bɔɔɔdubo bɔkana bɔka.” 

13Unwoti ɔ́su ɔnini, “Bekyuli bamɛni bada bana kenye kani baabu-mi, nsu 
balayɔ-mi na bana kayi kemmo. Keeke kani na baabla-mi kabla. Baatina kayawi 
lɛlɔ ala aani si mina ɔda bubo bɔdi. 

14Anwuɔsu nsɔ ndubo-ma buyu bɔtu ku liƒu ala ani ndubɔbla-ma kalɛ kadi. 
Ndubo banundane lɛnunda udu bɔyila. Na lídie lɛ́tina ka bakutine lɛnunda lɛɛɛdi 
lɛla lɛdi.” 

15Bɔbuɛ beete bekyuli bani mɔɔbla ala bɔbɛ kemmo na baakali ka Unwoti ɔɔɔgyi, 
na baabla ala lɛdisa kemmo na beeye banini, “Ɔma mɔɔnu-bu? Na ɔma ndubo 
bɔti?” 

16Bínwini ala bɛ́lɛ kekuma, aani si lɛvɔti náƒɔ kuye litulo ɔvɔne, munuu lɛkyami 
lɛni na bávɔ mmɔ lɛdubɔkana na lɛsu ɔvɔne ɔnii, “Ɔɔɔdi awɔ návɔ-mi?” 

17Na uwi klukwii ɔdi kama ni, Lebanon akumiɔ ƒui adubunwini edula mmo, na 
edula ammɔ adubɔlɛ enye kemo na ana bɔdia adubɔbla aani lɛku na nnye. 

18Na uwi ɔmmɔ kemmo ni, batutine muedi badubo buteenu ala ani na baaká 
teete-ma taasiku ɔku ɔdi kemmo. Na ɔbla banumbwɛne nwaa ɔni na ɔsɔ ulése-
ma suu aani lɛdisa kemmo na bakya. 

19Na bawabane ku bani mɔɔyaki ala ƒui ni, badubɔdi limeyi ku kɔvanu na bebo 
kudu momoomo na Israel Unwoti Katɔti ɔni nse kedee ɔsu. 

20Na balalane ku belikplune ƒui badubo udu bɔyii. Na bani mɔɔsa lili likpidi na 
lɛsɛ ala bɔbla lɛlɔ badubo bɔyii kɔnakunwi. 

21Na ɔkɔ kenye bediene bani mɔɔnyi ɔkɔ teedie ala kenye kalɛ na badu bekyuli 
bani na nka bátaƒiɔ kɔtɔ lɛ́nɔ badubo bɔyii ƒui. 

22Anwuɔsu na Unwoti ɔni nédie Abraham ɔ́su Israel kadi bekyuli ɔnini, “Liƒu lɛsɔ 
lɛɛɛdubo mina kadi bekyuli bɔda na kɔƒa lɛnɔ kɔsɔ kulékpo-ma. 

23Ɔsika si bánu bana bebi pii bani na bebo ku kalɛ na líte-ma kusɛ kusɛ na bákɛ 
ala pii ni, badubo ami Israel Katɔti kedee butaabu na beteemwi-mi. 

24Na ukyuli biala ɔni na ɔ́yii ulu, ɔsu na ɔɔƒiɔ́ na kɔyu kemmo ni, ɔdubunu ala kalɔ 
na ɔbla-nwu nwaa. Na bani na mɔɔkya unyeƒi lɛnɔ ni, badubunu mina ala ani na 
mɔɔtina-ma kalɔ na badi-mu lɛlɔ.” 

Yesaia 30 

Bitasia Egyipte Anu 
1Unwoti ɔnini, “Bɔbuɛ ute mina bekyuli bani mɔɔta teenye-mi lɛlɔ. Ama bani 
mɔɔkya kɔkwɛ na ulu ɔni lɛlɔ na basia babla ala na ɔɔɔdi mina ulu. Biinyimi ala 
teete lɛlɔ kalɛ na bitaadi-nya lɛlɔ na uwi ɔni na bíteye-mi bítenu. Anwuɔsu na ala 
ekpidi kani na bili bɛɛbla. 

2Na bíti bina anu ƒui bɛ́sia Egyipteƒuɔ lɛlɔ ka ama ndubɔgyumana-mii. Ɔmmɔ ɔsu 
na bíni mina bɔlɛ na Egyipte mmomu na bɛ́tala batu bɛ́kya bɛnii bete-mii 
kebunku. Na Ƒarao na bíti bina kayi bɛ́sia. 

3Anwuɔsu anumi adubo-mii kalɔ buwi na kɔƒa kukpo-mii geen na ɔni na bɛ́kali 
ka Egyipteƒuɔ Ɔga Ƒarao na mebunku-mii na bɛkɛ kabɛkɔ na nwuna nvo kemmo 
ɔsu. 

4Ƒarao ubo ɔyikun na ɔɔdi lɛlɔ 

ɔ́si Soan ɔma unengudi na kalɔ kammɔ katɔ kakɛ útédu Hanes ɔma unengudi na 
kada kakɛ. 

5Nsu Egyipteƒuɔ baaadubo-mii bɔkana bubunku anwuɔsu kɔsia kɔdi kuuubo-
nwu kemmo ka biti bina anu bɛsia-ma lɛlɔ.” 

6Unwoti údie lɛla lɛdi ɔ́tina na kalɔ kakwiidi bebuo lɛlɔ ɔnini, “Kalɔ kani kemmo 
na bɔnɔ ku lɛbibo lɛkya, na bagyata bagyani ku beledi ku balakpi bekpidi baakya, 
na bebuo ala betine bebliidi ku benengudi bani mbo keƒu beti batu bammɔ akɛla 
na bésela kalɔ kani neeebo kɔsia kɔdi kuuute-ma kemmo. 

7Bésela Egyipteƒuɔ kudɔ bani kebunku naaadubo-ma kɔsia kɔdi bɔlɛ anwuɔsu 
mɔɔlɔ-ma Rahab, kebweyi kani neeebo kɔsia.” 

8Unwoti úsie anumi ɔnini, “Sie na eténweni kenye kadi asia lɛtabi lɛlɔ ete-ma ku 
bebuo lɛku lɛlɔ na unwini likposela kenye budie use ute-ma uwi ƒui.” 

9Báta bénye Unwoti lɛlɔ na bénwini kama bákya-nwu ku ɔkɔ ala bɔbla. Anwuɔsu 
baaadi bekyuli bani na muunú-nwu bɔlɛ. 

10Amii mɔɔsu Katɔti kenye bediene ku nwuna batalane bɛnii, “Bitakɔ litemi buni 
lɛdi lɛsa bitete-bu, na bitasu-bu kenye kabuni kadi kani na Unwoti úbo-mii ɔda 
ɔnii bɛsu-bu lɛnɔ. Mmomu bɛsu-bu bula kayi lɛyɔla ku ala abuni ani ana na 
buugyé. 

11Na bɛda-bu bɛnyonu na bɛwia kasiakɔ. Ɔsika bɔsɔ buláwia ka bunu lɛla lɛdi 
bɔsiku Israel Katɔti Kedee ɔmmɔ lɛlɔ lɛnɔ!” 

12Ɔmmɔ ɔsu Israel Unwoti Kedee ɔnini, “Ka bíni mina litemi na likyulikpi ala 
bɔbla ku ɔkɔ ala mmomu mɔɔda-mii kubiti ɔsu ni, 

13likpidi lɛmɛni línwini aani kowodu kɔka kɔni muubimi wetédu ka kowodu 
kɔmmɔ kɔ́lɛ kúbayu kalɔ. 

14Anwuɔsu na bɛdubo bɔbwɛ aani ebui kɔkɛ kpɛtɛ kpɛtɛ ɔni na kakɛ kadi muedi 
kaladia ina ogya buti butédie bɔsiku asi bamba kemmo.” 

15Israel Unwoti Kedee Ɔyikune Ƒui ɔnini, “Ndubudie-mii na bina ɔgbankpi biala 
kemmo si bíti bina anu ku kayi ƒui bɛ́sia-mii lɛlɔ na bínwini bíbo-mi kudɔ na 
bíboku lɛlɔ kalɔ kpoo. 

16Nsu bíni na bɛ́su bɛnini, ‘Oowo! Bɔdubo bukeli ku bula bapɔnkɔ na bɔtɔlɔ bula 
bekisine kudɔ.’ Na bɛdubo bukeli sɔsɔ! Nsu bina bekisine bammɔ mmomu ndubo 
bukeli butulo-mii. 

17Na ukisine unwi ɔdubo bina nkyuli eti leevu bɔbɔku. Na bana ɛlɔ muedi 
badubɔbɔku bina ƒui batɔlɔku. Na kawɔlɔkɔ ni, bina ɛlɛɛ kani ndubo bubu na 
bɛbla kɔnyana aani kalɛ na beekú lɛkpa linwi pɛ teenyene kɔbi kɔdi lili.” 

Katɔti Ɔdubɔnu Nwuna Kadi Bekyuli Kɔnyana 
18Unwoti Katɔti ɔɔyɔ́ geen ka ɔnu-mi kɔnyana ku lɛƒɔndia, ɔsika Unwoti ɔdi 
Katɔti ɔni mɔɔtɛ litemi na ulu siin lɛlɔ. Na bekyuli bani ƒui muunye taanu-nwu 
anumi ni, uute-ma kusɛ kusɛ. 

19O amii Sion kadi bekyuli bani nli Yerusalem ɔma, útalɛ ka bɛsɔ bilie biteewulo. 
Unwoti ubo lɛƒɔndia geen na si bɛ́va bɛ́kpali-nwu ɔdubunu na nanu-mii kɔnyana. 

20Ina ka Unwoti úte-mii lɛbibo adila na bɛ́di na úte-mii bukpoku ntu na bɛ́ni ni, 
ɔdubɔya na bɛnu-nwu aani bina Unwoti ku ala ɔtinane na ɔtɔnku-mii. 

21Na si kɔdianu na bídeyi bésie o-o, kɔmii na bídeyi bísie o-o ni, bɛdubunu ka lɛdi 
lɛdi lɛɛtɛmiku-mii na kama lɛnini, “Aanu kasiakɔ mɛni! Bo na abasia-nwu lɛlɔ.” 

22Na uwi ɔmmɔ ni, bɛdubɔnu bina baƒiɔ bani na bɛ́vɔ, ku bani na bɛ́nwi na 
bɛ́kwaa-nya ku sika ugyiedi aani kebu alakpi ani muusé lɛlɔ na bibo-nya 
biwiakun. 

23Na ɔdubɔya na ɔnantu ɔna uwi ɔbuni lɛlɔ na bina edula ani na bɛ́va adia na 
emomo geen. Na bina bebuo lɛnɔ bakɛ kadikɔ kabuni na kalɔ ƒiaa lɛlɔ. 

24Na bebuo bani na bíbo anwami kɔgba bɛ́da na benye beegúlu kalɔ teete-mii 
muedi bɛdubute-ma antabi abuni ani na bígyuo bídie akpa na bakun. 

25Na uwi ɔmmɔ ni, bekyuli bɔdu bɔdubo bumomo, na lɛtɔ libendi lɛƒɛ liwi kalɔ, 
na Katɔti ɔdubɔya na ntukpa bɔlɛ abi enengudi ku ani na ákuku mmɔ eli na 
ataagba taayu ɔkwalɛ. 

26Kɔbuli kɔdubo buteekeye nwaa aani ɔƒɛ, na ɔƒɛ bukeye bɔdubo katɔ bɔkɔ geen 
akpa maatɛ aani emeyi maatɛ ɔƒɛ bukeye na básala. Katɔti ɔdubɔmana nwuna 
bekyuli alɛbi ani na báƒɔ na ekpi, na udie ɔgbankpi ɔmmɔ bana lɛlɔ. 

27Bɛɛnu ka Unwoti Katɔti ɔ́si ɔdubo agyu kakaaka na ɔkɛ ku kɔnyi kɔni nse aani 
ogya ku uyɔ ɔni mɔɔda na ɔ́kɔ úsela katɔ ƒui. Na etemila ani na mɔɔlɛ́-nwu kenye 
kemmo ese aani ogya unyemi ɔni mɔɔkyula ala. 

28Nwuna kɔnyi kuse aani ketu kani néyi kábada ukyuli limɔ na ɔɔtanyi kadi 
bekyuli ƒui taaƒuna-ma akɔ na ɔɔkyula bani na útaƒuna. 

29Na Unwoti bekyuli badubo ɔnu budie aani kalɛ na beedie ɔnu si baadi limeyi 
kedee na usien. Unwoti ndi lɛtakpɛ lɛni lɛlɔ na Israel kadi bekyuli békpo bana 
kama. Na lɛlɔ lɛdubɔyɔ nwuna kadi bekyuli geen aani kalɛ na baakɛ lisu ku 
atoloyii bɔvwi si bákɔ bésela abi lɛlɔ kesii kani na beesié taatákpa-nwu mmɔ. 

30Na Katɔti ɔdubo kɔnyi buti geen na benu-nwu lɛdi lɛni mɔɔda liƒu na nwuna 
livoƒi ɔsu. Na ogya ɔni ndubo butaada ku ɔƒɛƒɛɛ kpakplaa ɔni muukpó ku ɔnantu 
ku etubankɛ ani mɔɔna ndubɔtina ka Katɔti nédie nwuna kɔnu ka ubile ala. 

31Na si Asiriaƒuɔ bénu Katɔti lɛdi ku ala ani na ɔdubo nwuna kɔnu budie na ɔbla 
mɛni ni, liƒu bonwu lɛdubo-ma bɔda. 

32Na lɛtuni biala nébo-ma lɛlɔ aani ebola ani na Katɔti ɔɔyula-ma kalɛ ni, nwuna 
kadi bekyuli badubo kɔku ku agyala lidu butaagya taasiaku-nwu lɛlɔ ku lɛnu 
budie. 

33Na ɔ́si kukuuku ni, Katɔti ɔ́ɔklibi kesii kadi úse úte Asiriaƒuɔ baƒiɔ bani na baatu 
lili aani ɔga ɔni ndubo bukpi. Na ogya ɔmɛni kasalakɔ kadi ubu voo ɔni na nwuna 
kemmo kábɛbɛ na bátɛ ekyweni bése béte-nwu. Na ogya agyabi ku ɔnyi ɔni na 
Katɔti ɔdubɔnwuna ɔlɛku nwuna lɛlɔ kemmo na ɔdubuti ɔtu ɔkya ekyweni 
ammɔ. 

Yesaia 31 

Katɔti Ɔyikun Kani Ndubɔƒɔ Ute Ukyuli 
1Bɔbuɛ ute amii bani muusié Egyipteƒuɔ kudɔ ka bebunku-mii. Amii muuti bina 
anu taasia bana bapɔnkɔ beliene lɛlɔ ku bana bapɔnkɔ kɛɛkɛ lɛlɔ ka bemomo na 
bebo ɔyikun ɔsu. Bɛnu bɛti ka Israel Katɔti Kedee mmomu lɛlɔ na ɔlɛka biti bina 
anumi bɛsia. 

2Unwoti útadɔlɔ! Ɔɔdi kenye kani na úse lɛlɔ. Na ɔɔkana na ɔya na kɔtu bɔni bubo 
ukyuli lɛlɔ na ɔyii udu. Na ama ndi balalane ku bani muunye teebunku likyulikpi 
ala bablane 

3Bekyuli bayawine kani na Egyipteƒuɔ badi, ama bani na bɛɛkali ka badubo-mii 
bubunku, na ɔɔɔdi ama ndi Katɔti. Na bana bapɔnkɔ lɛnɔ ni, bebuo ku ɔlɔna kani 
na badi na baaadi kɔyu kemmo lɛla lɛni muulie uwi ƒui. Si Unwoti Katɔti údie 
nwuna ɔyikun keyi ni, ɔdubɔyila Egyipteƒuɔ ƒui udu ku bani ƒui na béti bana anu 
básia-ma lɛlɔ na bakywi basa. 

4Lɛni na Unwoti Ɔyikune Ƒui 

ɔ́su ɔnini, “Ndubo bɔkwanyi na libo lɛdi aani gyata ɔni na ulayia lɛla ndi lɛla, na 
lɛtu ntébi kebweyi kani na mɔɔwia liƒie lɛlɔ. Na baƒonu badane kɔvanu kɔdi 
kulakana-mi bɔbɔku bɔtɔlɔku na neeeƒie lɛla lɛni na mɔɔwia. Udu ɔmmɔ ɔnwa na 
ndubuti libo mbekpo na Sion Kɔbi lɛlɔ. 

5Kalɛ na aasɛ uuveyi taaka taamana nwuna lɛyu taagyumana nwuna bebi ni, lɛni 
kani na ami Unwoti Ɔyikune Ƒui ndubo Yerusalem bɔgyumana na lidie-nwu.” 

6Na Unwoti ɔ́sɔ ɔ́su ɔnini, “Amii Israelƒuɔ, bɛsɔ binwini bibo ami ɔni lɛlɔ na bɛ́ta 
bínye kpakplaa mmɔ kudɔ. 

7Ɔsika limeyi lɛdi lɛdubo lɛni na bɛdubuti bina sika ugyiedi ku ɔƒualadi baƒiɔ bani 
na bíti bina enu ani likpidi bɔbla bɔ́ƒɔ na bɛ́vɔ mmɔ ƒui biwiakun. 

8“Na badubɔyila Asiriaƒuɔ ƒui udu na kewii kenye, ɔni na ɔɔɔdi ukyuli ndubo-ma 
bɔdu. Na bana bakloƒu badubɔwia ulu ka bekeli nsu badubuƒie-ma ƒui, na bani 
néƒie-ma mmɔ benye-ma lɛlɔ na bataabla-ma kabla. 

9Bana kɔgyumanakɔ kpakplaa kɔni na bátu bényene mmɔ ƒui kɔdubɔƒɛ kuwi 
kalɔ, uwi ɔni na ɔgbankpi ɔmmɔ ɔdubɔda ɔlɛ-ma lɛlɔ ɔni na baaagyi beeese. Na 
bana bekpone benengu ƒui badubɔyia na bekeli na kekpokɔ mmɔ.” Lɛni na 
Unwoti ɔni násala lɛgyavonku lɛyu bonwu ɔ́lɛ Sion Kɔbi lɛlɔ ɔ́su. 

Yesaia 32 

Lɛgakadikɔ Kani Mɔɔbla Ala Siin 
1Ɔga ɔdi ɔdubo ubadi bekyuli lɛlɔ ulu siin lɛlɔ, na lɛlɔ badine batɛ etemila na ulu 
geen ɔmmɔ lɛlɔ. 

2Na badubunwini kabɛkɔ bete bekyuli si uwi ɔni na ɔƒɛƒɛɛ kpakplaa uukpó. Na 
badubunwini libiɔ bete bekyuli na kalɔ kakwiidi kemmo ku lɛtakpɛ lɛni 
ndubɔkya bekyuli ɔyuli si ɔƒɛ ɔɔbi. 

3Na ukyuli biala na ubo anumi ɔdubo-nya bubimi na ɔnu, na bani na bebo atu 
lɛnɔ badubuse atu na benu. 

4Na bekyuli bani na beeebo lɛlɔ buwi na bana lɛlɔ kemmo lɛnɔ badubɔkɛ kayi na 
babla kasusu. Na bani mɔɔtɛmi taawalɛ lɛnɔ badubɔtɛmi siin. 

5Basɔ balakya lili kalɔ belete badɔlɔdi ɔƒɛni amu. Na bekyuli bekpidi basɔ balákɛ 
kenyekɔ kadi na bekyuli akɔ aani babune. 

6Adɔlɔtɛ na badɔlɔdi baatɛmi, na likpidi bɔbla kɔkwɛ kani na baakya. Na baasu 
ɔkɔ ala teedumi Unwoti na baayá na kɔka ku utukwɛ ɔɔdú bekyuli na beekpi. 

7Balalane ni, ɔkɔ na baanyi taasu ala, na baabla likyulikpi ala na baakya likpidi 
kɔkwɛ kalɛ na badu bekyuli bani nse kpɛtɛ kpɛtɛ na baayaki ala na belenu-ma 
buvele ina dɛ na beekpi-ma kɔtɔ banii banu-ma kɔnyana. 

8Na bekyuli babuni ama baawia ulu ɔni lɛlɔ na basia beteebunku bekyuli. Na 
ɔmmɔ ɔsu na badubɔkɛ kusɛsɛ na benye kpakplaa uwi ƒui. 

9Amii beleku bani nédie lɛlɔ atu na bɛɛɛdaku lɛla biala lɛda ni, bise atu na binu 
lɛla lɛni na ndubo-mii bɔsu! 

10Lɛla lɛdi lɛɛɛdubo-mii tɔ bukpoku ɔƒɛni nsu asa na lɛkwa liteedu ni, bɛdubɔti 
kalɛ na use. Akutu udewi ɔɔɔdubo kɔtɛ bɔbla, na mmɔ na lɛlɔ lɛdubo-mii bɔtɔ. 

11Amii beleku bani na bulie kani na bilie na bilábla kasusu taasiku lɛla lɛdi lɛlɔ 
ni, bɛya na lɛlɔ litaatɔ-mii kpakpaakpa ku liƒu! Bidie bina adala bise na binyimi 
ala ani mɔɔtina ka biiwulo kɔnyana. 

12Biti enu biwi kayi ku kɔnyana na ala ani ndubo bɔlɛku bina adingyii mmo ku 
mmo bamba lɛnɔ ƒui ɔsu, ku ala ani ndubɔlɛku Yerusalem lɛnɔ ɔsu. 

13Mina kadi bekyuli kalɔ ƒui kadubunwini liyu kalɔ sɔɔn. 

14Baga kesii kadubɔƒɔ lɛlɔ kese ukpludi na ɔma ɔni kemmo na nka bekyuli báƒɔ-
nwu kemmo tɛtɛɛtɛ dii ɔdubɔsa ɔbla ukpludi. Na bekpone kɔgyumakɔ kpakplaa 
ku lɛma kɔgyumanakɔ ƒui kɔdubunwini alakpi akɔ bebuo kaƒiakɔ na kunwini 
baƒonu kadikɔ. 

15Uwi ɔni na Unwoti ɔdubɔsɔku nwuna kɔyu ute-bu ɔsiku katɔ ni, kɔlɔ kɔkwiidi 
ƒui kɔdubunwini adingyii mmo bɔni adingyii ndubɔlɛ lili abla aani aku, na kalɔ 
kammɔ kadia geen. 

16Na litemi lɛlɔ bɔdi ku ala bɔbla ulu lɛlɔ siin ndubɔkya mmɔ. 

17Na ka ukyuli biala ɔdubɔbla ala ulu lɛlɔ siin ɔsu ni, keyi buɛɛ ku atu bɔyɔ 
bɔdubɔkya na ukyuli biala ɔƒɔ ɔkpana ɔdi. 

18Amii Unwoti bekyuli bɛdubulie kpoo ku keyi buɛɛ na atu ayɔ-mii na bina 
kɔkyakɔ ƒui. 

19Na si ina ɔƒɛƒɛɛ ku ɔnantu ku etubankɛ aana teebile ala, na lɛma lɛɛbwɛ muedi 
ni, 

20Unwoti ɔdubute-mii kusɛ kusɛ uwi ɔni na bɛɛvá bina edula na ketu kɔtu na 
bina bebuo ala betine ku bebuo bamba badubusie bavi ƒaa na lɛla lɛdi lilabla-ma. 

Yesaia 33 

1Bɔbuɛ ute awɔ ala ubilene, nsu ɔdi útebile-ɔ lɛla lɛdi kudii! Bɔbuɛ ute awɔ ɔni 
mɔɔví bekyuli kalɔ, nsu ɔdi útavi-ɔ kalɔ kudii! Si uwi ɔni na áda bekyuli ala bubile 
áya ni, badububile awɔ adi lɛnɔ. Na si uwi ɔni na áda bekyuli kalɔ bɔvi áya ni, 
badubɔvi-ɔ kalɔ awɔ lɛnɔ. 

2Unwoti, buvele na bɔda-a, tina-bu ƒula lɛƒɔndia! Ƒula lɛlɔ na bɔsia anu. Ya na 
bɔkɛ ɔyikun ɔtanta biala, na ebo na ebedie-bu si uwi ɔni na búduo ɔgbankpi 
kemmo. 

3Kadi bekyuli beegyingya si édie lɛdi na átina kalɛ na ébomo. 

4Buukpóku bula bekisine aani baalɔlɔ, na buuƒie bana ala ƒui taaƒɔ. 

5Awɔ Unwoti eli katɔ na etulo ukyuli biala. Áya na litemi lɛlɔ bɔdi ulu lɛlɔ ku ala 
bɔbla siin bɔ́ƒɔ Yerusalem. 

6Awɔ ndi kowodu kalɔ ɔka ɔni lɛlɔ na bunye ɔmwi. Ɔsika aaƒɔ́-bu ngba uwi biala 
na eete-bu lɛnunda ku lɛlati. Na lɛla bamba biala lɛ́sɔ lítaƒɔ-bu kuye lítetulo ka 
butaadi ƒula litemi lɛlɔ. 

7Bɛnu! Bukeli na bula bekpone benengudi ƒui bakɛ beekeli na lɛblɔnu ƒui lɛlɔ 
taakpali banii bebebunku-ma. Na bula batu bani nésie betéwi kenye ntu na 
beboku keyi buɛɛ bénwini bébo ɔma ku keku. 

8Ɔdi ɔsɔ ulakana ulu bɔyu busie kesii kadi anwuɔsu alanu ukyuli ɔdi na ulu ɔdi 
lɛlɔ. Bébile ala ani na búnyimi búse. Na si ina ɔdi anii ataadi linyese lɛdi lɛlɔ 
muedi ukyuli ɔdi ɔsɔ ulábu-ɔ. 

9Mmo bɔ́kywi bunye na lɛla lɛla liiibo-mu kemmo. Na Lebanon lɛku lɛ́yɛyɛ linye 
aani ukyuli ɔni na kɔƒa kúƒie. Na Saron Ɔkwalɛ únwini kalɔ kakwiidi. Na Basan 
ku Karmel aku ƒui éwiile evete. 

10Nsu Unwoti ɔnini, “Ɔƒɛni na ndubo lɛla lɛdi bɔbla na bekyuli banu na bemwi-
mi geen. 

11Bina ablala ƒui ese aani keti kani na amii alati bina ɔƒɛƒɛɛ ɔni na bɛɛnwuna na 
bɛdubuti bɛkya ablala ammɔ ogya. 

12Bɛdubo bɔkywi bunwini ntɔ aani liyu alakpi na bákya ogya. 

13“Amii bani nde ku bani nási ɔlɔgyu ƒui, bɛlɛ bibo na bibanu lɛla lɛni na lɛ́bla, na 
bɛnu ɔyikun bonwu ɔni na mbo!” 

14Liƒu líƒie alaekpidi bablane benengudi bani nkya Sion Kɔbi lɛlɔ na lɛlɔ lɛɛtɔ́-ma 
kpakpaakpa na béye banini, “Dɛ na bɔdubɔkana kesii kani na ogya ɔni mɔɔkywí 
teebile ala uwi ƒui na uléni mɛni bulie?” 

15Nsu bekyuli bani nli ngba siin na baasu litemi geen lɛmmɔ ni, badubo bana 
lɛyuƒɔla bɔƒɔ ku bani na balayɔ ka baƒɔ egulabi adi na bɔbɛ kemmo iye benye 
ukyuli ɔdi lɛlɔ na beƒie-nwu lɛla lɛdi baƒɔ ku bani nkisi ka bewi ukyuli ubugya 
kalɔ na balayɔ lɛsɛ ku udunkpi bamba ƒui lɛnɔ ni, 

16badubulie bekpone kagyumakɔ kpakplaa kemmo na lɛtakpɛ lili na bakɛ adila 
badi kaduɛ na bani lɛnɔ kaduɛ. 

17Amii alati bɛdubɔnu Ɔga ɔni muukeye mmɔ, ku kalɛ na nwuna lɛga kadikɔ 
kadubo bɔbɛbɛ busie amadɔ ku ɔgyu kakaaka. 

18Mmɔ na amii alati bɛdubuye bɛnini, “Wɛ na benengu bani muunye-bu lɛlɔ na 
baayila-bu banii buteete kuyii bonwu bonwu mmɔ bávi?” 

19Na bɛsɔ bɛɛɛdubo baƒɔ bani mɔɔtalaku lɛlɔ katɔ, bani lɛdi na bilenu na bilatɛmi 
mmɔ bɔnu na bina akɔ. 

20Bɛkɔliku anumi bɛnu Sion Kɔbi kesii kani na bɔɔdi bula emeyi buni. Bɛdubɔnu 
kalɛ na Yerusalem unye kalɔ kpi aani kevo kani na bédi kpakplaa na nwuna 
kɔbuli kpakplaa kɔda ewele na alɛ kalɔ na lɛla lɛdi lilakana-ka bɔgyu. 

21Bula Unwoti Ɔyikune ɔni muukeye ɔdubɔsiaku-bu, na ntukpa bɔni nábɛbɛ na 
bɔ́gyu bɔdubɔka bɔmana-bu, na bekisine lɛkɔlɔ libendi lɛdi lilakana-mu lɛlɔ 
bɔsia bɔvi. 

22Unwoti ndubɔtɛ bula litemi ute-bu, na ɔdi-bu lɛlɔ. Unwoti ndi bula ɔga ɔni 
ndubɔda-bu, na lɛla lɛdi lilékpoku-bu. 

23Nsu ƒula kadi bekyuli ni, bese aani ɔkɔlɔ ubendi ɔni na nwuna lɛta ku adi ƒui 
adaku bugyingya na bátakɔliku adi ani mɔɔƒɔ́ ɔƒɛƒɛɛ na uutiku ɔkɔlɔ ɔmmɔ. 

Limeyi lɛdubo ɔni na bina bekyuli bani náƒɛ bewi kalɔ muedi badubɔkɛ kekpo 
ala ani na beƒie báƒɔ bekisine kudɔ mmɔ adi. 

24Unwoti ɔdubuti bina ekpidi ɔkyiɛ-mii, na ɔdi ulasu ɔnii uuƒi. 

Yesaia 34 

Unwoti Ɔ́tɛku Kadi Bekyuli Ƒui Litemi 
1Bɛlɛ bibo, amii kadi ƒui bekyuli, na amii bayawine ku kalɔ lɛlɔ ala ediedi ƒui, bɛni 
bide, na bise atu, na binu kenye kadi! 

2Unwoti úti kɔnyi kpakplaa 

ɔ́kya kadi bekyuli ƒui geen, na ɔ́ɔdu-ma kɔtɔ ka bakyula-ma na bayii udu. 

3Na baaadubo ɔdi bɔva, mmomu bekpine bammɔ badubuwi mmɔ na bebun 
beteenwenyi, na bana ubugya ɔdubɔƒɔ abi lɛlɔ ƒui. 

4Ayabi ƒui adubɔyii akya, na kayaa kemodi kammɔ kakono aani kalɛ na baakono 
ɔku. Na ɔƒɛ ku kɔbuli kɔdubɔnu aani kalɛ na evete ku egyiibi aanú egyii lɛlɔ ƒui. 

5Na si uwi ɔni na Unwoti úti nwuna kewii na ɔ́bla lɛla lɛni na ɔɔyɔ́ 

ɔ́wɔlɔ ni, ɔdubɔyu uduo Edom kadi bekyuli bani na ɔ́ɔdu kɔtɔ úse ka ɔkyula lɛnɔ 
lɛlɔ. 

6Na Unwoti kewii lɛlɔ ƒui kadubɔƒɔ ubugya ku lɛmwi, na kalɛ na ɔ́tu-ma aani 
baƒonu ku bese bammɔ útálɛ bana akabi lɛlɔ ɔsu. Ɔsika Unwoti ɔdubo akpala 
bɔbla na Bosra ɔma unengudi ɔmmɔ kemmo, na ɔdu bekyuli pii geen na Edom. 

7Edom bekyuli bese aani ɔmantɛ ku lɛku kemmo bakɔ bagyani bani na bebo 
ɔkplu geen sɔsɔ, nsu ama lɛnɔ badubo bukpi aani bakladi kani. Na kalɔ kemodi 
kammɔ kadubɔƒɔ bekyuli ubugya na bana lɛmwi lɛsala ku lɛti lɛmmɔ. 

8Unwoti ɔlati ɔ́ɔƒuna uwi ku lɛkwa lɛni na ɔdububo ubedie bekyuli kasi ute Sion. 

9Na Edom ntukpa ƒui bɔdubunwini nnɔ tonwu bɔni na beewi ulu lɛlɔ, na kalɔ 
kammɔ lɛti lɛta linwini kɔnu aƒɛ. Na kalɔ kammɔ kaƒɔ ogya na kataada. 

10Na ogya ɔmmɔ ɔdubo butaada usien ku ɔƒɛ na ulada uyɔ bɔlɛ uláya uwi ɔdi. 
Edom kalɔ kammɔ ƒui kadubɔkywi na kɔsa kaladi lɛla lɛdi bɔbla 

ɔ́si kaba útédu kaba. Na ukyuli ɔdi ɔɔɔdubo bɔkana na usie ulu ɔdi na ɔsia kalɔ 
kammɔ kemmo ɔlɛ. 

11Bekuku ku basangbii ku lɛku kemmo bebuo bamba badubuti mmɔ babla bana 
kuliekɔ. Na Katɔti ɔdubɔkɔku kalɔ kammɔ ƒui ɔnu ka bubile kani na ɔdi ka bebile-
ka na bayila bekyuli bammɔ ƒui udu. 

12Na bekyuli badubɔlɔ mmɔ bani lɛga kadikɔ kani na lɛƒua liiibo na kalɔ kammɔ 
lɛlɔ badine lɛnɔ beeebo kenyekɔ kadi. 

13Baga kesii ku kɔgyumanakɔ kɔni na bátu bényene ƒui kɔdubunwini liyu alakpi 
sɔɔn ɔni na beƒukutu ku bekuku ndubo mmɔ bulie. 

14Na kalɔ kakwiidi kemmo bebweyi ku bebuoƒuala ndubo butaadi taasa na mmɔ. 
Na alakpi akɔ bese badubo butaava taalɔ lɛlɔ. Na usien bebweyi lɛnɔ badubɔƒɔ 
mmɔ ƒui. 

15Bekuku badubo bana ayu bɔbla na mmɔ, na bava bevuo banyuɛ bana bebi na 
bana avwi kalɔ. Na basangbii badubo ɔƒɛɛlɛ butaakya na kayaa mmɔ ɔdi biala ku 
ɔgyani. 

16Na Unwoti bunweni kedee ɔku kemmo ni, bénweni ka Unwoti ɔ́su ɔnini, “Ami 
násala bebweyi bamɛni ƒui ɔkɛnku mina Kɔyu ɔyikun lɛlɔ, na bana akɔ ina unwi 
ɔɔɔdubo bɔyii, na ɔdi lɛnɔ ulayila ɔgyani iye uledi.” 

17Unwoti ɔlati nálɛ ugyii úse úte bana keliekɔ na mmɔ, na badubo bulie uwi ƒui 
ɔ́si kaba úsie kaba. 

Yesaia 35 

1Lɛlɔ lɛdubɔyɔ kalɔ kakwiidi kani mɔɔwia ntu na kaládia lɛla lɛdi, ɔsika egyiibi 
lidu lɛdubɔlɛ linye-ka lɛlɔ ƒui na alɛ anwula ku ebiti. 

2Kalɔ kakwiidi kammɔ ala ƒui adubɔlɛ anwula ani mɔɔtina ka lɛlɔ lɛɛyɔ́-ka, na 
beteebo kudu ku lɛlɔyɔ kɔvanu. Na kalɔ kammɔ ala ƒui adubɔlɛ enye ataanwami 
aani Lebanon abi akumiɔ. Na eteekeye aani Karmel Kɔbi iye Saron Ɔkwalɛ. Na 
banu kalɛ na Unwoti Katɔti lɛgadi liikeye. 

3Bɛkya bekyuli bani na enu áƒɛ-ma na bábla kpɛtɛ kpɛtɛ ogya, na bani na bana 
akɔnkɔ áyɔ na aatɔ́ ayu ɔkplu. 

4Na bɛsu bani na ɔtɔtɔ ɔɔgyú-ma bɛnini, “Bise kayi na bɛda bɔyia bɛya, ɔsika bina 
Katɔti ɔdubo na ubedie-mii na udie bina bekisine kasi ute-mii.” 

5Na mmɔ ni, banumbwɛne badubɔnu na batutine benu. 

6Na bani na báƒɛ bewi kalɔ badubɔta na baƒulu ku lɛlɔyɔ aani bakwa. Na bamumu 
linyemi kɔbuli kɔƒɛnimi na bebo kudu ku lɛlɔyɔ. Na ntukpa bɔlɛ bɔsia bɔvi kalɔ 
kakwiidi kammɔ kemmo. 

7Kɔnwinimi kɔni náƒɔ ogya mmɔ kɔdubunwini lɛba na abiɔ alɛ kalɔ kakwiidi 
kammɔ kemmo ekpo ekpo. Na kesii kani na beƒukutu bátaatɛ kadubunwini kesii 
kani na livo ku ketudɔ alakpi lidu lɛdubɔkwɛ. 

8Ulu unengudi ɔdubɔsia kalɔ kammɔ kemmo, na badubɔlɔ-nwu banii Ulu Kedee. 
Na bekyuli bani neeese sɛɛn baaadubo ulu ɔmmɔ lɛlɔ basia. Na badɔlɔdi ku 
belikplune balasia-nwu lɛlɔ. 

9Gyata ɔdi ɔɔɔdubo mmɔ bɔkya na eƒiebuo ɔdi lɛnɔ ulasia mmɔ. Mmomu bekyuli 
bani kani na Unwoti ɔ́ya na bákɛ bɔƒɔ kani ndubɔsia mmɔ betéduo ɔma. 

10Na bani na Unwoti ɔ́ƒɔ mmɔ kani ndubɔsia mmɔ na beteedie lɛnu na betéduo 
Yerusalem. Na lɛlɔyɔ ebiti ndubɔbla bana kagabwa kani na badububi lili. Na 
badubɔdi limeyi na bakɛ lɛlɔyɔ, ɔsika ala ani muukpóku-ma ku ɔlɛ bunu biala 
kenye kadubukulo. 

Yesaia 36 

1Na lɛkwa leevu-linedi kemmo ɔni na Hesekia ɔɔdi lɛga ni, Asiriaƒuɔ Ɔga 
Sanaherib útékpoku Yuda lɛma linengudi lɛni na bátu awodu bámana ƒui na úƒie-
ni ɔ́ƒɔ. 

2Ɔmmɔ kama ni, Asiria ɔga ɔ́tala nwuna bekpone unengu ɔ́kya Ɔga Hesekia na 
Yerusalem, na ɔdanku bekpone pii badi na bási Lakis ɔma kemmo. Ɔnii utásu 
Hesekia na ute lili ka ɔ́di-nwu lɛlɔ. Amu ka bakɛ ulu ni, batásia ulu ɔdi na ude adi 
bablane badi kabla kablakɔ na bébedu kesii kani na békulo ketu kadi ntu kasiakɔ 
na kási katɔ kakɛ bábla lɛba bonwu lɛdi na ude kemo kadi. 

3Mmɔ ni, ɔga kesii kabla bablane benengu ɛtɛ bábasiaku ukpone unengu ɔmmɔ. 
Na unwi ndi Hilkia ubidi Eliakim, ɔni ndi aban unengu kenye unyene, ku nwuna 
ubunkune ɔni ndi Sebna. Na ɔtɛdi ndi Asaƒ ubidi Yoa, ɔku unwenine unengudi na 
ɔga kesii mmɔ. 

4Amu na ukpone unengu ɔmmɔ ɔ́su-ma ɔnini, “Asiria ɔga ɔyikune nátala-mi ɔnii 
mbeye Hesekia nnini, “ ‘Bi ndi lɛla lɛni lɛlɔ na ƒula anu asia ɔsu na eesé lɛlɔ kayi 
lɛni? 

5Kekpo ɔyikun ku kɔkwɛ ni, ɔɔɔdi banii kenye kani na kadi. Na ɔma na aanu ɔsu 
na aawia ata enye Asiria ɔga ɔyikune lɛlɔ? 

6Nu! Mɔɔsu-ɔ ka Egyipteƒuɔ lɛlɔ na ékpo kama. Nsu mɔɔyá-a na ati ka ugyii kakɛ 
kani ndubo bɔƒɛ bɔtu-ɔ kɔnu si éti ƒula unu ƒui ásia-nwu lɛlɔ na ɔdi! Ɔyikun ɔmmɔ 
udu na Ƒarao Egyipteƒuɔ ɔga ubo ute bani ƒui néti bana anu básia-nwu lɛlɔ. 

7Na si bɔsu na ada-mi lɛnɔ anii, “Bula Unwoti Katɔti lɛlɔ na búkpo kama” ni, ɔɔɔdi 
Unwoti ɔmɛni na Hesekia ɔ́ya báƒɛ nwuna akpabi. Na ɔ́su Israelƒuɔ ku Yudaƒuɔ 
ka bataakpa Unwoti ɔmmɔ na lɛkpabi lɛni nlɛ Yerusalem lɛlɔ kani? 

8“ ‘Bo na awɔ ku mina unengu Asiriaƒuɔ ɔga binyimi lɛla lɛdi. Na ndubute-ɔ 
bapɔnkɔ mpim inyɔ si adubɔkɛ bekyuli bani melie-ma lɛlɔ. 

9Na mɔɔsu-ɔ ka alakana Asiriani ukpone ɔnamudi ƒui muedi lɛlɔ bɔdi ina ka éti 
anu ásia Egyipteƒuɔ bapɔnkɔ beliene ku bana bapɔnkɔ kɛɛkɛ lɛlɔ. 

10Munuu aakali ka bɔta kani na lɛ́ta mbekpoku-mii keeke ɔni na ɔɔɔdi Unwoti 
násu-mi lɛla lɛdi? Mɔɔsu-mii nwa ka ni, Unwoti ɔlati násu-mi ka mbekpoku kalɔ 
kamɛni ƒui na lɛyila-mii udu.’ ” 

11Amu na Eliakim ku Sebna ku Yoa básu bekpone unengu ɔmmɔ banini, “Awɔ ku 
ƒula bekpone bammɔ bɛtɛmiku-bu na Asiria lɛdi kemmo na bɔdubunu kalɔ. Na 
bitatɛmi Yuda lɛdi bitete-bu. Ɔsika bekyuli bani ƒui bákɔ bénye awodu amɛni lɛlɔ 
ni, bákya beenú ɔdi.” 

12Amu na bekpone benengu bammɔ bédie kenye banini, “Bɛɛkali ka ami ku ɔga 
ɔmmɔ kani na bula ɔga ɔ́tala-bu ɔ́kya ka búbasu-mii etemila amɛni? Oowo! 
Bekyuli bani na bákɔ benye awodu lɛlɔ lɛnɔ badubunu ɔdi. Ɔsika ama lɛnɔ 
badubɔdi bana kuvodɔ na bani bana kɔnɔ aani bina kalɛ.” 

13Amu na unengu ɔmmɔ ɔ́ta únye na údie lɛdi momoomo na Yudaƒuɔ lɛdi 
kemmo, lɛni baalɔ Hebri, na ɔ́su ɔ́nini, 

14“Binu ɔga ɔyikune kenye. Asiriaƒuɔ ɔga ɔnini, 

15‘Bitaya na Hesekia ɔ́tɔlɔ-mii ɔɔɔdubo bɔkana na ɔƒɔ-mii ɔlɛku mina enu 
kemmo. Na bitaya na Hesekia ɔdɔdɔ-mii na uƒu-mii kasusu na biti bina anu bɛsia 
bɛnii, “Unwoti ɔdubudie-bu na ulu biala lɛlɔ na ɔɔɔdubo ɔma unengudi ɔmɛni 
bɔnyonu bɔkya Asiriaƒɔ ɔga enu kemmo.” ’ 

16“Bitenu lɛla lɛni na Hesekia ɔ́su mmɔ. Mmomu bɔsu na Asiriaƒuɔ ɔga ɔyikune 
ɔda ɔnini, ‘Bɛbabla na bibo bibablaku-mi unwi na buwi kenye ntu. Na bɛdubɔkɛ 
bɔnwuna na ɔdi biala ɔdi nwuna kemo edula ku egyiibi, na udu ntu na nwuna 
libiɔ kemmo ɔni, 

17uti utédu ka bula ɔga ɔmmɔ ɔ́wia-mii kɔkyakɔ kɔni nse aani amii alati kɔdi. Na 
kesii kani bɛdubɔkɛ edula ku ntɛ bɔbuni na bɛkɛ adila ku adingyii abuni ku nnɔ 
egyii ku uwɔ.’ 

18“Bitenu Hesekia litemi ɔsika bɔkpanku na ɔda-mii utáyila si ɔɔsu ɔnii, ‘Unwoti 
ɔdubo-mii budie.’ Bíinu dii ka kalɔ kadi baƒiɔ báaƒɔ bana bekyuli básiku Asiriaƒuɔ 
ɔga enu kemmo? 

19Wɛ na Hamat ku Arpad ku Seƒarwaim baƒiɔ bakya? Na wɛ na Hamat ku Arpad 
baƒiɔ bakya? Na wɛ lɛnɔ na Seƒarwaim ku Hera ku Iwa baƒiɔ bakya? Na ɔdi úukpo 
ɔ́ƒɔ Samaria ɔ́lɛku-mi enu dii? 

20Na kalɔ kamani geen baƒiɔ néekpo bɔƒɔ bana kalɔ bekyuli básiku-mi enu 
kemmo? Na dɛ na Unwoti anwu ɔdubɔkana na ɔƒɔ Yerusalem na mina enu 
kemmo?” 

21Nsu bekyuli bammɔ ƒui bábla kpoo aani kalɛ na Ɔga Hesekia ɔ́su-ma úse ɔnini, 
“Bitedie-nwu lɛla biala kenye.” 

22Ɔmmɔ kama Hilkia ubidi Eliakim ɔni ndi ɔga kesii lɛlɔ ɔnune ku ɔku unwenine 
Sebna ku Asaƒ ubidi Yoa ekposela ala unwenine báni bana lɛwu bábwɛ na 
bénwini bésie Ɔga Hesekia kudɔ na bátásɔku ala ani na básu-ma ƒui básu-nwu. 

Yesaia 37 

1Uwi ɔni na Hesekia ɔnya únu bekyuli bammɔ kenye kani na ɔ́ni nwuna adala 
ɔ́duli na lɛƒɛda kemmo, na úti adikpi ɔ́da lɛlɔ na ɔ́tɔlɔ úsie Unwoti kakpakɔ. 

2Na ɔ́tala Eliakim ɔni mɔɔnu ɔga kaduli lɛlɔ ku Sebna ɔni ndi ɔku unwenine ku 
bakpane benengudi ɔ́kya Amos ubidi Kenye Udiene Yesaia na bana ƒui benyimi 
adikpi. 

3Na kenye kani na Hesekia ɔ́su-ma ɔnii batásu-nwu ndi ɔnini, “Ɔmwi limeyi 
lɛmɛni lɛdi kɔnyana limeyi geen ɔni na bédumi-bu na béwi-bu anumi kalɔ. Na 
buunú ɔlɛ aani uwi ɔni na kawɔƒɔ ubi údu bɔwɔ, nsu ɔyikun ɔ́sa ɔƒɔndane ɔmmɔ 
na ukyuli ɔni na ɔƒɔ ute-nwu uuubo. 

4Na ɔƒɛni kalɛ Unwoti ƒula Katɔti únu ala ani na Asiriaƒuɔ ɔga ɔ́tala nwuna 
bekpone benengu na bábasu-bu na bédumi Katɔti ɔni na uli ngba. Na muuvele 
nnii ƒula Unwoti Katɔti unu edumi ammɔ na ɔni bani nédumi-nwu mmɔ kɔtu. 
Anwuɔsu kpali Katɔti na evele ete bula bekyuli ku abu bani nli ngba.” 

5Uwi ɔni na Yesaia únu Ɔga Hesekia kenye kammɔ ni, 

6Yesaia ɔ́su-ma ɔnini, “Bitásu bina ɔtɔlati ɔga bɛnini, ‘Unwoti ɔnii bitakpete 
edumi ani na Asiriani kebii kammɔ kátala nwuna benengu na bábasu-mii úti 
údumi-mi. 

7Unwoti ɔdubɔya Asiriaƒuɔ ɔga ɔmmɔ unu etemila adi ɔsiku nwuna ɔma na ɔmmɔ 
ɔdubɔya na unwini usie nwuna ɔma. Na si útéduo ni, Unwoti ɔdubɔya na badu-
nwu na mmɔ.’ ” 

8Uwi ɔni na Asiriaƒuɔ unengu ɔmmɔ únu ka bana ɔga ɔ́tɔlɔ Lakis na úsie ɔ́kya 
Libna amadɔ uukpó ni, úsie mmɔ na útánu-nwu. 

9Na uwi ɔmmɔ kemmo ni, kenye kédu Asiriaƒuɔ Ɔga Sanaherib ka Egyipteƒuɔ 
bekpone báklibi lɛlɔ na bana Ɔga Tirhaka ɔ́tɔnku-ma ka bébekpoku-ma. 
Anwuɔsu ɔ́sɔ ɔ́tala batu ɔ́kya Yudaƒuɔ Ɔga Hesekia ɔnini, 

10“Kayi katatɔlɔ-ɔ na aƒɔ ƒula baƒiɔ bani na aakpá adi anii ɔ́su-ɔ ɔnii, ‘Asiriaƒuɔ ɔga 
ulakana Yerusalem ɔma lɛlɔ bɔdi.’ 

11Ngyi nwaa ka énu kalɛ na Asiriaƒuɔ ɔga ɔ́bla kɔlɔ kɔni na amadɔ ƒui ku kalɛ na 
ɔ́yila-ku udu kede kede. Na aabu ka awɔ adubɔkana na alɛ-mi enu kemmo? 

12Na mina bati kuuku báyila Gosan ku Haran ku Reseƒ na báyila bana lɛma udu. 
Na bádu bekyuli bani nli Eden na Telasar. Nsu bana baƒiɔ badi biala bátakana-
ma bukpo bɔ́ƒɔ. 

13Na wɛ na Hamat ku Arpad ku Seƒarwaim ku Hena ku Iwa baga bakya ɔmwi?” 

Hesekia Ɔ́kpali Katɔti 
14Ka Ɔga Hesekia ɔ́ƒɔ ɔku ɔmɛni ɔ́siku batu bammɔ kudɔ na ɔ́ka ni, úti ɔku ɔmmɔ 
úsienku Katɔti kakpakɔ na útébi-nwu úwi Unwoti anumi. 

15Na ɔ́kpali Katɔti ɔ́su ɔnini, 

16“O Unwoti ɔni ndi Israelƒuɔ Katɔti, awɔ nli ƒula lɛgaboku lɛlɔ na katɔ katɔ na 
kesii kani na Kerub ngba bebweyi bammɔ begyingya bana avwi bámana. Na awɔ 
lɛti ndi Katɔti ɔni mɔɔdi kayawi kamɛni lɛgakɔdikɔ ƒui lɛlɔ. Na awɔ nédie katɔ ku 
kalɔ. 

17O Unwoti, se atu na enu, na ebimi anumi na anu. Nu etemila ani na Sanaherib 
ɔku ɔni na úti úmene, na uudumi awɔ Katɔti ɔni nli ngba ɔdanku. 

18“Unwoti, ɔdi litemi geen ka Asiriaƒuɔ baga béekpo kadi bekyuli bamɛni ƒui na 
bébile bana kɔlɔ. 

19Na bébo bana baƒiɔ bákya ogya kemmo na báyii udu, ɔsika baaadi bayikune 
badi, mmomu ligyii lɛnwidi ku atabi ani na bekyuli béti bana enu bábla bése lɛlɔ 
na badi. 

20Na ɔƒɛni ni, O Unwoti, buvele na bɔda-a bɔnii die-bu na nwuna enu kemmo, 
kalɛ na kayawi lɛga kɔdikɔ ƒui bekyuli banu bati ka awɔ kani ndi Unwoti ku Katɔti 
ɔmmɔ.” 

21Amu na Amos ubidi Yesaia ɔ́sia Hesekia kenye ɔnini, “Lɛni na Unwoti ɔni ndi 
Israel Katɔti ɔɔsu ɔnini, “ ‘Ka ami na ákpali átɛmiku ɔkɛnku Asiria Ɔga Sanaherib 
kenye kani na ɔ́su ɔsu ni, 

22ami Unwoti lɛ́ya na Yerusalem ɔni ndi ugblebi adagyaa ɔ́pii Sanaherib, na 
ɔɔmá-nwu, na bukeli bɔni na ɔdubo bukeli ɔsu. 

23Ɔma na akya eedumi taama? Na ɔma na aakwanyi taakya ku lɛdi momoomo? 
Na ɔma na aanu ɔnusɛ ku bɔpii? Ɔɔɔdi Israel Katɔti Kedee ɔmmɔ! 

24Átala bekyuli ákya Unwoti, na bákpila-nwu edumi. Na ásu anini, “Nkɛnku mina 
bapɔnkɔ kɛɛkɛ lɛlɔ na lɛ́ɛkɔ abi ani na ákuku ƒui eli lɛ́vi ku Lebanon kesii kani 
bene na kákuku ketulo ƒui. Na egyii kpakplaa ammɔ ƒui líkulo-nya líwi kalɔ, ku 
egyii abuni ani nálɛ enye salaa ƒui. Na kesii kani na kadi kabɛkɔ ƒui líduo mmɔ 
bene lɛ́lɛ, kesii kani na kadi lɛkumiɔ geen. 

25Na líku abiɔ lɛ́kya kesii kani na kadi baƒɔ kɔlɔ kemmo, na lɛ́ni ntu na mmɔ. Mina 
lɛgba kalɔ geen na líti lɛ́nya Egyipte ntukpa bɔni nákwii mmɔ.” ’ 

26“ ‘Bunu na étenu ɔmɛni kudii? Ami nábla ala amɛni líse kukuuku. Na lɛ́tina kalɛ 
na adubo buse na uwi ɔni návi ƒui kemmo. Na ɔƒɛni lɛ́ya na ébo-nwu kemmo. Na 

ákana na énwini lɛma linengudi lɛni na bátu bámana ábla aani atabi ani na bála 
básala lisu. 

27Ami náya na kadi bani bekyuli nli mmɔ ɔyikun ɔ́sa na bese aani livo lɛni mɔɔlɛ́ 
ɔwɔdi na bɛ́kana-ma lɛlɔ bɔdi na bɛ́kya-ma kɔƒa. Na bénwini aani lɛsa katɔ livo 
lɛni na ɔƒɛ ɔ́kyula asa na lɛdubɔlɛ lili. 

28“ ‘Nsu ngyi kesii kani na elie, ku uwi ɔni na eebo taatɔlɔ, ku kalɛ na aata ku 
kɔnyi taasiaku-mi. 

29Na ka áta ásiaku-mi ku kɔnyi, ku ƒula ukyuli tabu bɔni na línu ku mina atu ɔsu 
ni, ndubɔkya-a ɔdaliwa enwu, na liti kenye kabuli lɛbala-a kenye, na lɛya na 
enwini asia ulu ɔni lɛlɔ na ásia ébo. 

30“ ‘O Hesekia, ɔmɛni ndubɔbla ƒula likposela. “ ‘Na lɛkwa lɛmɛni kemmo ni, 
edula ani na anya alati nákwɛ na adubo bɔdi. Na lɛkwa bamba ni, edula akukudi 
ani násɔ áta ebi na adubo bɔdi. Nsu lɛkwa lɛtɛdi ni, awɔ ɔlati kya edula na aƒɛ-
nya, na ese adingyii mmo na ede ebi ammɔ adi. 

31Na Yudaƒuɔ ɛlɛɛ bani nébu badubɔsɔ bedie ligyiitu aani kugyii kalɛ besie kalɔ 
kemmo ɔgyu na banwu ebi na kayaa. 

32Ɔsika ukyuli ɔdi ɔdubɔlɛ ɔsi Yerusalem. Na bani ndubɔkɛ ngba lɛnɔ basi Sion 
Kɔbi. Ɔsika kalɛ na anumi égyie ɔsu ɔdubɔya na ɔmɛni ubo-nwu kemmo lɛni.’ 

33“Anwuɔsu lɛni na Unwoti ɔɔsu taasiku Asiriaƒuɔ ɔga lɛlɔ ɔnii, “ ‘Ɔɔɔdubo ɔma 
unengudi ɔmmɔ kemmo buduo iye ubo nwuna kataminta kunwi muedi na mɛni. 
Na ulebo mmɔ ku lɛgyumanala, iye ubatu kesii kani na ɔdubunye ukpoku ɔma 
ɔmmɔ ɔmana. 

34Na ulu ɔni lɛlɔ na ɔkɛ úbo na ɔdubɔsɔ ɔsia ɔtɔlɔ. Ɔɔɔdubo ɔma ɔmmɔ kemmo 
buduo. Lɛni na Unwoti ɔ́su. 

35“ ‘Na ndubɔgyumana na likpo lɛƒɔ ɔma ɔmmɔ, na mina lɛnyi ku mina kabla 
ɔblane Dawid ɔsu.’ ” 

36Na usien ɔmmɔ ni, Unwoti ɔtu ɔdi ɔda úduo Asiriaƒuɔ bekpone kakyakɔ na ɔ́du 
bekpone mpim eti atɛ ku avlaatɛ-ɛlɔ (185,000). Na ka kadi kegye ni, békpi batɛ 
mmɔ. 

37Ɔmmɔ Asiriaƒuɔ Ɔga Sanaherib ɔ́ya na báta mmɔ na bénwini bésie Niniwe na 
bétélie mmɔ. 

38Limeyi lɛdi ni, ka Asiriaƒuɔ ɔga ɔkya ɔɔkpá nwuna baƒiɔ Nisrok na nwuna 
kakpakɔ ni, ɔga ɔmmɔ bebi inyɔ bani ndi Adramelek ku Sareser béti bana kuwii 
na bétébeyi-nwu bádu na békeli bésie Ararat kalɔ lɛlɔ. Na ubidi bamba ɔni baalɔ 
bani Esarhadon úti-nwu keliekɔ aani ɔga kalɛ. 

Yesaia 38 

Hesekia Ɔ́nu Ɔlɛ 
1Uwi ɔmmɔ kemmo ni, Ɔga Hesekia úbo uuƒi ɔlɛ kpakplaa ɔdi ɔni na ubu bli na 
ukpi. Amu na Amos ubidi Kenye Udiene Yesaia úsie utánu-nwu, na ɔ́su-nwu 
ɔnini, “Unwoti ɔnii klibi ƒula kaduli ala ƒui se, ɔsika adubo bukpi na aaadubo bɔta 
ɔlɛ ɔni na eeƒi.” 

2Mmɔ na Hesekia úti nwuna anumi ɔ́tina kowodu na ɔ́kpali Katɔti ɔ́su ɔnini, 

3“Unwoti, nyimo ka lɛ́bla ala siin na ulu lɛlɔ na ƒula anumi. Na líti mina kayi lɛnɔ 
lɛ́sia awɔ lɛti lɛlɔ. Na lɛ́kya ɔkplu ka lɛ́bla lɛla lɛni na aayɔ́.” Ɔmmɔ kama úsie kalɔ 
uuwulo momoomo. 

4Ɔmmɔ kama linyesia lɛdi lɛ́si Unwoti kudɔ líbo Yesaia kudɔ ɔnini, 

5“Sie na atásu Hesekia anini, ‘Lɛni na Unwoti ɔni ndi ƒula ɔti Dawid Katɔti ɔɔsu. 
Línu ƒula bɔkpali ku keku kani na éwulo ku imii. Na ndubuti akwa leevu-alɔ 
libunku ƒula ngba emeyi. 

6Na ndubukpo lɛƒɔ awɔ ku Yerusalem ɔma unengudi ɔmɛni lɛlɛku Asiriaƒuɔ ɔga 
enu kemmo.’ 

7“Na likposela lɛni na adubuti anu ati ka Unwoti ɔdubo lɛla lɛni na ɔ́su bɔbla ni, 
ani ndi lɛla lɛni na ɔ́su ɔnini, 

8“ ‘Ɔyuli ɔni na ɔƒɛ ɔmmɔ bulii buuboku na Ɔga Ahas kakɔkɔ ubili ɔni na ɔ́tu mmɔ 
lɛlɔ ni, ndubɔya na ɔyuli ɔmmɔ udi usie kama lɛgba leevu.’ ” Na mmɔ mmɔ ni, 
ɔyuli ɔmmɔ údi úsie kama lɛgba leevu lɛmmɔ. 

9Uwi ɔni na Ɔga Hesekia ɔ́ta nwuna ɔlɛ ɔni na uuƒi ni, únweni bumwi etemila adi 
ɔnini, 

10“Lɛ́kali ka uwi ɔni na mina ngba búle ntɛ ni, líduo kekpine lɛ́wɔlɔ na nsɔ 
lɛɛɛdubo mina ngba emeyi akladi bɔnu. 

11Na lɛ́su nnii nsɔ lɛɛɛdubo Unwoti ɔni nli ngba bɔnu na bayawine bani nli ngba 
akɔ. Na nsɔ lɛɛɛdubo bekyuli bayawine badi lɛnɔ bɔnu, ɔsika nsɔ lɛɛɛdubo-ma 
akɔ bɔkya na kayawi kamɛni kemmo. 

12Lɛ́nu ka mina ngba bɔdubo liku bɔda aani kevo kani na báda bágyu na báƒɛ 
kevo adi ammɔ, iye aani kɔdi kɔni na békulo bédie bedine kevo. Na ɔ́bla-mi aani 
Unwoti bɔwɔlɔ na ɔdaku-mi. 

13Líwulo usien umodi na muunú ɔlɛ aani gyata mɔɔbwɛ-mi lɛlɔ ekubi. Na ɔ́bla-
mi aani Unwoti náda-mi ngba uudie. 

14Mina lɛdi lɛ́sani, na lɛsɔ lilalɛ aani lɛsɛɛmɛɛ mɔɔva, na muudumo aani 
abloduma. Mina anumi asɔ alanu kaduɛ, anwuɔsu lɛ́kɔliku anumi mɔɔnu katɔ. 
Ala eekpóku-mi, O Unwoti, bo na ebebunku-mi. 

15Bi na mbo na masu ka Unwoti ɔlati nábla ɔmɛni. Bɔkɛ kani na ndubɔkɛ 
nteekpuulo ku ɔlɛ bunu wetédu mina kawɔlɔkɔ, na mina kɔnyana kɔmɛni ɔsu. 

16O Unwoti, ƒula ablala ku kenye litemi kemmo na ukyuli ɔɔkɛ́ ngba. Na mmɔ kani 
na ami lɛnɔ ndubɔkɛ mina kɔyu kemmo ngba. Anwuɔsu muuvele-ɔ nnii bwi-mi 
na ásɔku ɔlɔkplu éte-mi. 

17Geen ni, ami mina bɔdia ɔsu na lɛbibo lɛmɛni líbo-mi lɛlɔ. Nsu na ƒula lɛƒɔndia 
ɔsu ni, ánu-mi lɛlɔ, na áda-mi édie kaƒiɔtɔ kani mɔɔyila ukyuli udu kemmo. Na 
énwini kama ákya mina alaekpidi. 

18Ɔsika ukyuli ɔdi ulakana kaƒiɔtɔ kemmo bɔkya na wemwi-ɔ. Na baaadubo 
kekpine mmɔ bɔkya na bakɛ lɛnunsia lɛdi na kalɛ na aadi ƒula litemi lɛlɔ teete 
bekyuli lɛlɔ. 

19Bayawine kani ndubɔkana-a bumwi aani kalɛ na ndaku bɔbla ɔƒɛni. Na bebi 
bati mɔɔsu bana bebi kalɛ na aadi ƒula litemi lɛlɔ teete bekyuli. 

20“Awɔ Unwoti ndubudie-mi, na bɔdubo-ɔ buteemwi limeyi ndi limeyi lɛni na 
buli ngba na ƒula kakpakɔ kedee ku lɛbentaa.” 

21Amu na Yesaia ɔ́su Ɔga Hesekia kabla bablane ɔnini, “Biti kɔnwingyie ebi 
bodobodo ɔdi na bɛnwu bɛsia-nwu liƒula lɛmmɔ lɛlɔ na ɔdubɔba-nwu.” 

22Mmɔ ni, Hesekia úye ɔnini, “Bi ndi likposela lɛni na ndubɔtina ka ndubɔkana 
na lisie Katɔti kakpakɔ?” 

Yesaia 39 

1Na uwi ɔmmɔ kani kemmo ni, Babilonƒuɔ ɔga ɔni ndi Baladan ubidi Merodak-
Baladan únu ka Ɔga Hesekia úƒi na ɔ́ta ɔlɛ ɔmmɔ. Anwuɔsu ɔ́tala bekyuli na úti 
kakunkɛ ku etela adi úte-ma ka béti béteesienku-nwu. 

2Hesekia ɔ́ƒɔ baƒɔ bammɔ ku ebiti na úti-ma ɔ́vinku nwuna ɔtɔ ɔni kemmo na 
uusé nwuna ala. Na ɔ́tina-ma nwuna akɛla ƒui ku nwuna sika ɔƒualadi ku ugyiedi 
ku nwuna kutu akyala ku awɛɛla ani muunwenyi ƒɛƒɛɛ ku nwuna ekpola ƒui na 
lɛla biala lítebu ɔni na úteti útatina-ma. 

3Ɔmmɔ kama kenye udiene Yesaia úsie Ɔga Hesekia kudɔ na úye-nwu ɔnini, “Wɛ 
na bekyuli bamɛni bási na bi na básu-ɔ?” Na Hesekia údie kenye ɔnini, “Bekyuli 
bammɔ bási ɔgyu kakaaka na Babilon kalɔ lɛlɔ.” 

4Na Yesaia úye Hesekia ɔnii, “Bi na bekyuli bammɔ bánu na ɔga kaduli mmɔ?” 
Amu na Ɔga Hesekia údie kenye ɔnini, “Lɛ́ya bekyuli bammɔ bánu lɛla biala. Na 
lɛla lɛdi lítebu na ala kesekɔ ɔtɔ ɔmmɔ kemmo ɔni na ńtaya na banu.” 

5Amu na Yesaia ɔ́su Hesekia ɔnini, “Se atu na enu lɛla lɛni na Unwoti Ɔyikune Ƒui 
ɔnii mbasu-ɔ. 

6‘Uwi ɔdi ɔdubo ɔni na lɛla biala lɛni nse ɔga kaduli mmɔ ku ala ani na ƒula baga 
bani na bélie bávi báwia bése úbedu ɔmwi kadi badubo-nya buti busienku 
Babilon kalɔ lɛlɔ ɔni na belébu lɛla lɛdi belése. 

7Na badubo awɔ ɔlati bawɔ badi buti bɔtɔlɔku busienku Babilon na bedie-ma 
agobɛɛ. Na badubunwini Babilonƒuɔ ɔga kabla bablane.’ ” 

8Na Hesekia únu kalɔ ka ɔdubo atu bɔyɔ bɔkɛ na ɔkɛ Unwoti kagyumana na 
nwuna ngba uwi ƒui. Anwuɔsu údie kenye ɔnini, “Kenye kani nási Unwoti kudɔ 
kébo-mi kudɔ mɛni kadia.” 

Yesaia 40 

Badubɔsia Katɔti Bekyuli Kɔnu 
1Katɔti ɔnini, “Sia mina bekyuli kɔnu. 

2Na atɛmiku Yerusalem ku lɛdi buɛɛ ku bɔyɔ, na aya na bati ka bana kabla ku 
lɛbibo lɛ́sa. Na báƒɔ bana ekpidi lili kayu, ɔsika Unwoti ɔ́ni-ma kɔtu ɔ́sia kama 
kunyɔ kunyɔ na bana ekpidi ɔsu. 

3Ukyuli ɔdi ɔkɛ ɔɔva na ketele kalɔ kakwiidi kemmo ɔnini, ‘Bɛklibi ulu bise bite 
Blɔti, na binyene ulu ɔmmɔ na kalɔ kakwiidi kammɔ kemmo, na bɛbla ulu 
unengudi bite Katɔti. 

4Biyile lɛbonka na bɛbwɛ abinkpo ƒui na atɛ kalɔ. Na kesii kani nse kpukplo 
kpukplo ni, bɛbla na ɔbla suɛlɛ suɛlɛ. 

5Na Unwoti ɔni muukeye ni, ɔdubɔda ɔlɛ kayaa na ukyuli biala ɔdubɔnu-nwu 
nwaa.’ ” Lɛni na Unwoti ɔlati ɔ́su! 

6Lɛdi lɛdi lɛ́su-mi lɛnini, “Va momoomo na atɛmi.” Amu na líye nnini, “Bi na nva 
nsu?” Lɛdi lɛmmɔ lɛ́su lɛnini, “Su anii, ‘Bekyuli ƒui bese aani lɛku kemmo alakpi, 
na ukyuli bɔdia buse aani alakpi anwula. 

7Alakpi aayɛyɛ na anwula aanú. Ɔsika Unwoti ɔ́ya na ɔƒɛƒɛɛ úkpo ɔ́vi-ni lɛlɔ. 

8Livo lɛɛyɛyɛ na anwula aanú, nsu Katɔti litemi ani lise lite uwi ƒui.’ ” 

9Awɔ ɔni nda litemi buni éboku Sion ni, kɔ sie abi kangyaa ammɔ eli. Na awɔ ɔni 
nda litemi buni éboku Yerusalem ni, kɔliku ƒula lɛdi katɔ momoomo. Va 
momoomo, na tayia! Su Yuda lɛma lɛmmɔ anini, “Aanu ƒula Katɔti!” 

10Bɛnu, Unwoti Ɔyikune Ƒui ɔ́si ɔdubo ubadi bekyuli lɛlɔ ku nwuna ɔyikun 
bonwu. Bɛnu, ɔdanku lɛyuƒɔla ku kɔnu bɔsia etela úboku bekyuli. 

11Ɔɔtɔnku nwuna badi aani baƒonu ɔdane buni, na ɔɔgyu baƒonubi bammɔ taada 
enu. Na ɔɔda-ma taamana nwuna kayi. Na bani nda bebi ni, ɔɔkpanku-ma buɛɛ. 

12Ɔma ndubɔkana na ɔkɔku ɛpu ntu bumomo ku bɔgyu na nwuna lɛkɔkɔ iye 
unene kayaa ku nwuna enu na ɔti kana bune? Ɔma ndubɔkana na ɔsala kalɔ 

kamɛni lɛti uwi kagyigyɛ kemmo? Na ɔma ndubɔkana na uti abi ku abinkpo ɔsia 
unu lɛkɔkula lɛlɔ, na ɔti-nya unu? 

13Ɔma nénu Unwoti kasusu kalɔ dii iye ɔma ndi nwuna kasusu utene ɔni nákya-
nwu kakwɛ? 

14Ɔma na Unwoti úye ɔnii ɔtina-nwu lɛla lɛdi asa na ɔ́ti. Na ɔma nátina-nwu kesii 
kani na ɔsia? Ɔma néte-nwu lɛlati iye ɔ́tina-nwu ulu ɔni na ɔsia unu ala kalɔ? 

15Geen ni, bekyuli bayawine baaadi lɛla lɛdi na Unwoti anumi. Mmomu buse 
bese aani kalɛ na ntu buudú teebo lɛkpibui kemmo kani iye aani ɔtumu na unu 
lɛnila lɛlɔ. Na ɔɔnu ntuntɛkɔlɔ ƒui aani ɔtumu na nwuna lɛkɔkɔ. 

16Lebanon egyii ƒui étedu ka basala-nya ogya babla lɛkpa. Na bebuo bani nkya 
Lebanon abi lɛlɔ mmɔ ƒui bétedu ka beti-ma bakyula babla akpala bete Unwoti. 

17Kayawi kadi bekyuli ƒui baaadi Unwoti lɛla lɛdi na ulánu-ma taakya lɛla lɛdi 
kemmo munu munu. 

18Na si use lɛni ni, ɔma na ukyuli ɔdi ɔdubuti Katɔti bɔkɔku, iye bi udu na ukyuli 
ɔdubɔnwi uti ɔtina kalɛ na Katɔti use? 

19Katɔti uuuse aani lɛla lɛni na bakywɛɛne bánwamana sika ugyiedi bámana na 
béti sika ɔƒualadi asɛɛ bákya-nwu bɔdia. 

20Na bekyuli beeti ugyii kpakplaa ɔni na bánu ka ulebun. Na bawia ɔnwine ɔni 
ndubɔnwi lɛla lɛmmɔ unyene na ulálɛ ulébo. 

21Bɔgyi na bɛɛɛgyi tɔ ukyuli ɔni na Katɔti ɔdi? Munuu bítenu tɔ? Na ɔdi lɛnɔ 
útasu-mii tɔ ɔ́si kalɔ kesekɔ? Bítenu tɔ ɔmɛni kalɔ ɔ́si ɔni na údie kayawi? 

22Anwu ɔni nédie kayawi ni, uli nwuna lɛgaboku lɛlɔ na ɔɔdi kayawi bekyuli ƒui 
lɛlɔ ɔ́ka ɔ́mana 

ɔ́si kayaa katɔ katɔ ƒui. Údie kayaa kammɔ na kebi bekyuli lɛlɔ na bakya-nwu 
kemmo aani kɔdi kevo bonwu, na ɔɔnu-ma teemene aani bakpɔtilikpɔ. 

23Uuboku bagabi kalɔ na ɔɔyá na kayawi lɛlɔ badine ƒui baayii udu na basɔ baaadi 
lɛla lɛdi na bekyuli anumi. 

24Bese aani egyiibi akɔdi ani na bágyu bátálɛ, na uwi útetu tɔ ana lɛlɔ na bedie 
ligyiitu, asa na Unwoti ɔ́ya na ɔƒɛƒɛɛ úkpo ɔ́vi-nya lɛlɔ, na áyɛyɛ na ákwii ábla 
aani lɛtɔ lɛni na ɔƒɛƒɛɛ uuti taavinku. 

25Ɔma na bɛdubuti Unwoti Kedee bɔkɔku? Buse na ukyuli ɔdi use aani nwuna 
kalɛ? 

26Bɛkɔliku bina anumi katɔ na bɛnu kayaa, na biye lɛlɔ bɛnii ɔma nédie ala ammɔ 
ƒui? Anwu mɔɔlɛ́ku ayabi keyi unwi unwi na ɔ́sia ɔdi biala lɛnyi. Na ɔkɛnku 
nwuna ɔyikun bonwu ɔsu ni, lɛyabi lɛdi liláyii nina kenyekɔ. 

27O Israel, bi ala na bɛɛká taasu ka Unwoti ulánu bina ala ani muukpóku-mii 
taati, na ɔɔɔdaku-mii lɛda lɛnɔ? 

28Bɛɛɛgyi na bítenu dii lɛnɔ ka Unwoti ndi Katɔti ɔni nli usela uwi ƒui, na anwu 
nédie kayawi ku kana kemmo ala ƒui? Lɛlɔ liletu-nwu kudii na ukyuli ɔdi lɛnɔ 
ulakana-nwu kasusu bɔkɔku bɔnu kalɛ na kese. 

29Anwu mɔɔsɔku ɔlɔkplu teete bekyuli bani na lɛlɔ lítu na bese kpɛtɛ kpɛtɛ. 

30Bakloƒu ku begblebi muedi lɛlɔ liitú-ma na baabla kpɛtɛ kpɛtɛ na baagbánta 
teebuli. 

31Nsu bani néti bana anu básia Unwoti lɛlɔ ni, bana ɔyikun ɔdubɔsɔ ɔbla ɔwɔdi. 
Na bana ɔyikun ɔdubuse aani kalɛ na kɔdigbo aasɛ uuveyi taavi kayaa. Na 
badubo usi bukeli na balanɔ bukeli. Na badubusie lɛgba na lɛgba lilakpulu-ma. 

Yesaia 41 

Israel Kadi Ubunkune 
1“Amii ntuntɛ kɔlɔ ƒui bɛbla kpoo na mina anumi! Bise kayi na bɛni bide-mi ku 
bina etemila amii kadi kadi bekyuli ƒui. Na bɛya na bɔsa na litemi katɛkɔ. 

2“Ɔma náƒuna lɛlɔ ɔdine ɔmɛni ɔ́siku ɔƒɛ katukɔ ɔnii ubabla-nwu kabla na ulu siin 
ɔmɛni lɛlɔ? Na ɔma náya na ɔɔdi kadi bekyuli ƒui ku baga baga lɛlɔ na uuboku-
ma kalɔ? Na nwuna kewii ku atula eesusu-ma na beenwíni ɔtumu ɔni na ɔƒɛƒɛɛ 
uubó taavinku? 

3Ɔɔbɔku-ma ku usi ɔni na alati si nwuna lɛgba muedi lɛsɔ liitúku kalɔ. Na lɛla lɛdi 
lɛnɔ lilatu-nwu na ɔƒɔ ɔlɛ ɔdi. 

4Ɔma mɔɔyá na ala amɛni aalɛ́ na ɔɔnu ana bɔlɛ lɛlɔ na kaba kaba bekyuli akɔ 

ɔ́si kalɔ kesekɔ útédu kawɔlɔkɔ? Ami Unwoti na ɔdi! Ami nli asa na lɛla biala 
lɛdubuse kalɔ na ndubo bulie na lɛla biala libo kawɔlɔkɔ.” 

5Ntuntɛ kɔlɔ bekyuli ƒui útédu kalɔ kammɔ kawɔlɔkɔ bánu lɛla lɛni na lɛ́bla na 
liƒu líƒie-ma na baatɔ́ kpakpaakpa ɔni na bási badubo. 

6Na ɔdi biala uubunku ɔkpanadi na beesé lɛlɔ kayi taasu banini, “Bitaya na ɔmmɔ 
ukpoku-mii, binye momoomo!” 

7Na banwine ku bakywɛne ku baƒiɔ bammɔ kabla bablane bamba bákya lɛlɔ ogya 
na béte lɛlɔ adaku ka ama ndaku kabla. Na béku baƒiɔ bani na bávɔ mmɔ bálɛ 
kalɔ kalɛ na balálɛ belébo. 

8“Nsu awɔ Israel, Yakob kaba, adi mina kabla ɔblane. Lɛ́ƒuna-mii na bɛdi mina 
ɔkpana Abraham kaba kemmo bebi. 

9Lɛ́kpanku-mii lɛ́siku kalɔ ɔgyu na kana kɔkunɔ ƒui líboku mɛni na lɛ́su-mii nnini, 
‘Amii ndi mina kabla bablane baƒunadi na ńteni-mii.’ 

10Bitayia, nliku-mii. Liƒu lɛsɔ litada-mi na bitaatɔ kpakpaakpa. Ami ndi bina 
Katɔti. Ndubɔya na bɛkɛ ɔyikun, na libunku-mii. Ndubɔtalaku-mii katɔ ku mina 
ɔyikun ablala ani nse siin. 

11“Ukyuli biala na uukisi-mii na ɔ́ta unye-mii lɛlɔ ka ukpo-mii ni, kɔƒa kɔdubo-
nwu bukpo na ɔyii udu. 

12Na bɛsɔ bilanu bina bekisine badi na kesii kadi, ɔsika badubɔyii udu ƒui na basa 
na kalɔ kammɔ lɛlɔ. 

13Ami ndi bina Unwoti Katɔti ɔni nda-mii kɔnu anwuɔsu bitayia, ɔsika nnye-mii 
kudɔ ka libunku-mii. 

14Amii Israel kadi bekyuli, bɛda lɛlɔ bukpoku bɛya ina bekyuli baanu-mii aani 
liklubi iye biiimomo na bɛɛɛdi lɛla lɛdi. Amii ndi Israel Katɔti kedee ɔni 
mɔɔgyumana-mii na mɔɔƒɔ́-mii ngba. 

15Bɛnu! Ndubo-mii bɔbla aani kukɔ kɔni anyi mbo ɔbi kaduɛ na bɛdubɔkɔ bɛvi 
abi ƒui lɛlɔ bɔbla kpɛtɛ kpɛtɛ aani ɔtumu. 

16Na bibo-nya bitéwi aani kalɛ na baaƒɛ́ lɛla lɛdi, na ɔƒɛƒɛɛ uti lɛla biala ɔtɔlɔku. 
Nsu amii ni, lɛlɔ lɛdubo-mii bɔyɔ na bimwi ami bina Unwoti Israel Katɔti kedee. 

17“Uwi ɔni na bawabane ku bani na bese kpɛtɛ kpɛtɛ beekpi utukwɛ na balakɛ 
ntu na bani ni, ami Unwoti Israel Katɔti ndubo na mbedie-ma na naaayiƒala-ma 
kudii. 

18Ndubɔya na ntukpa bɔlɛ bɔsi abi eli na bɔgba butéyi ɔkwalɛ ɔmmɔ ƒui. Na kalɔ 
kakwiidi kani na kaládia lɛla lɛdi kadubɔlɛ abiɔ na unwini lɛba muedi. 

19Na ndubɔya na egyii enengudi ani na ebo ɔkplu lidu lidu aƒɔ ketele kalɔ 
kakwiidi kammɔ kemmo ƒui aani Sida ku akasia ku abambadi udu. 

20Na bekyuli ƒui badubɔnu ɔmɛni na bati na ɔbla-ma nwaa ka ami Israel Unwoti 
Katɔti kedee nédie ala amɛni ƒui.” 

21Ɔmmɔ kama ni, Unwoti 

ɔ́sɔ ɔ́su-ma ɔnini, “Ami ndi Unwoti Israel Ɔga! Biti bina litemi biboku na bɔtɛ 
bɔnu na bidie lɛlɔ kenye. 

22Na bɛlɛku bina baƒiɔ biboku na basu ala ani nálɛ ábavi ɔ́si kukuuku na bunu. 
Na basu ala ani ndubo abálɛ uwi ɔni mebo lɛnɔ na bɔti-nya buse ku uwi ɔni lɛnɔ 
na adubo bɔlɛ. 

23Na bɛsu-bu lɛla lɛni na uwi ɔni mebo mmɔ ɔdanku ɔduboku, na bɔti ka bɛdi 
baƒiɔ bayikune. Bɛbla akɔla budie taatina bɔdi na bɔnu, likpidi lɛdi o-o, lɛbuni 
lɛdi o-o ni, na bɔnu bɔyia ku liƒu, na bina ala abla-bu yaa. 

24Nsu amii ku bina ablala ƒui bɛdi lɛƒua na biiibo kɔsia kɔdi. Lɛni kani na ukyuli 
ɔni maƒuna-mii ɔnii bɛdi-nwu lɛla lɛdi ɔdi ukyuli ɔni muusé lɛlɔ geen. 

25“Líitiku ukyuli ɔni ndubo ubadi-ɔ lɛlɔ lɛ́siku katɔ kakɛ na ɔdubɔsia ɔƒɛ katukɔ 
uteebo kalɛ na ubeti ɔbu ute mina lɛnyi. Na ɔɔkɔ́ taavi lɛlɔ badine lɛlɔ aani kalɛ 
na baawɔ́ lɛvɔti na kaawɛ kemmo. 

26Bina akɔ ɔmani násu lɛla lɛmɛni udu úse na bekyuli bati batualaku lɛtɔtɔ na 
básu lɛnɔ ka lɛla lɛni na ɔ́su lɛdi sɔsɔ? Baƒiɔ badi bátasu ɔmɛni bétese dii. Na 
ukyuli ɔdi lɛnɔ uuubo na ɔsu ɔnii únu kenye kammɔ udu kudii. 

27Ami náka Yerusalem kadi bekyuli lɛla lɛni mɔɔlɛ́ mɛni bɔsu. Na ami néti litemi 
buni lɛmmɔ lɛ́kya ɔtu ɔdi kenye. 

28Baƒiɔ bamɛni akɔ ɔdi uuubo na uute kasusu iye udie lɛla lɛdi kenye si líye-nwu 
lɛla lɛdi. 

29Baaadi lɛla lɛdi na balákana lɛla lɛdi lɛnɔ bɔbla. Mmomu buse na bese aani 
ɔƒɛƒɛɛ ɔni mɔɔnwuna taavi kani.” 

Yesaia 42 

Unwoti Kabla Ɔblane 
1Unwoti ɔnini, “Aanu mina kabla ɔblane ɔni na lɛ́ƒuna, mɔɔyɔ́-nwu geen na nnye-
nwu kama kpakplaa lɛnɔ. Líti mina Kɔyu lɛ́kya-nwu lɛlɔ kemmo, na ɔdubuti ala 
bɔbla ulu lɛlɔ siin buboku kayawi kadi bekyuli ƒui. 

2Ulakyaku ukyuli ɔdi unyeƒi iye bɔva. Na ɔdi ulénu-nwu lɛdi na kuyeya ulu lɛlɔ. 

3Ugyii ɔni na ɔ́bu unye ni, ulaƒɛ-nwu uledie. Na ogya ɔni mɔɔyuɛ ni, ulenine-nwu 
uledie. Mmomu ɔdubɔdi litemi lɛlɔ, na uti ala bɔbla ulu lɛlɔ siin uboku bekyuli 
akɔ uwi ƒui. 

4Ulayila nwuna lɛnunsia, na enu lɛnɔ alaƒɛ-nwu úti útédu uwi ɔni na ɔ́ya na ala 
bɔbla ulu lɛlɔ siin bɔ́ƒɔ kalɔ ƒui lɛlɔ. Na kadi bamba kɔlɔ bekyuli ƒui báƒɔ nwuna 
ala ani na ɔɔtina. 

5“Ami ndi Unwoti Katɔti ɔni nédie katɔ lɛ́ƒala kayaa. Na ami nédie kalɔ ku ala ani 
na akya-ka kemmo ƒui. Na bekyuli bani ƒui nli kalɔ lɛlɔ ni, ami muute-ma ngba ku 
ɔƒɛƒɛɛ ɔni na baanwuna. 

6Lɛ́ƒuna-a ka eti ala bɔbla ulu siin lɛlɔ eboku bekyuli akɔ. Na anwuɔsu na nnye-ɔ 
kudɔ. Lɛ́ƒuna-a na lɛ́tala-a ka enwini bukeye ku mina bunyimi kenye kani na líse 
ete kayawi kadi bekyuli. 

7Na adubɔya na banumbwɛne basɔ bataanu na aya na bekyuli bani na likpidi 
líbo-ma lɛkpu na bakya kasuudikɔ aani batɔntɛne bakɛ bɔnwuna na balɛ bana 
ekpidi kemmo. 

8“Ami ndi Unwoti na lɛɛɛdubo bunye bɔnu na baƒiɔ iye ukyuli ɔyawine ɔdi ɔta 
unye ɔnii ami ku-nwu buule mina bukeye ku bumwi bɔni na ɔlɛka bekyuli beti 
bete-mi. 

9Bɛnu! Ala ani ƒui na lɛ́su ka adubo abálɛ ni, álɛ lɛni sɔsɔ kalɛ kani na lɛ́su. Na 
ɔƒɛni ni, ndubo-mii ala ani nsɔ ndubo abálɛ bɔsu. 

10“Bɛsu kayawi ƒui na bedie ɔnu ɔwɔdi bete ami Unwoti. Na bɛsu bani ƒui nkɛ ɛpu 
anumi baaví ku bani nli kalɔ ɔgyu kakaaka ƒui bɛnii basalaku-mii na beti bumwi 
bete-mi. 

11Bɛsu adua ani bekyuli nli kalɔ kakwiidi lɛlɔ ku bani na abi lɛlɔ ƒui bɛnii batɔ na 
badi limeyi na bedie lɛnu. 

12Na bebo kudu kenye kani na ɔ́su úse na kesi kesii. 

13Unwoti ɔ́nya kalɔ ɔɔví aani ukpone, na uudie lɛdi ku kɔnyi momoomo uwi ɔni 
na uubó nwuna bekisine teewi kalɔ.” 

14Mmɔ na ɔ́su ɔnini, “Nnye mɔɔnu-mii kpoo, na naaakpete-mii uwi gyɔlɔɔ mɛni. 
Nsu ɔƒɛni amu ni, ndubo bɔva na nteedumo aani uleku ɔni ntɛ kɔwɔ. 

15Ndubo bɔya na abi ku abinkpo ƒui ayii udu, na livo ku lɛku kemmo egyii ammɔ 
ƒui akwii. Na lɛya na ntukpa ku abiɔ ƒui akwii. 

16Na ndubɔtɔnku mina banumbwɛne bɔsiaku ulu ɔni na baaagyi kudii lɛlɔ. Na 
lɛkpanku-ma lɛsiaku ulu ɔni lɛlɔ na bátasia kudii lɛlɔ. Na ndubɔya na kasuudikɔ 
kani na bakya kenwini bukeye. Na kesii kani na kese kpukplo kpukplo kabla 
suɛlɛ suɛlɛ. Na ndubo ala amɛni bɔbla ɔni na lɛɛɛdubo-nya bɔda buse. 

17Nsu bekyuli bani na baƒiɔ bani na bekyuli bávɔ na basia anu na baalɔ-ma baƒiɔ 
bayikune ni, badubo bunwini ku kɔƒa. 

18“Amii batutine binu, na amii banumbwɛne bɛnu! 

19Ɔma bene ndi banumbwɛne ku batutine bammɔ si ɔɔɔdi amii mina kabla 
bablane bani na lɛ́ƒuna na bɛdi mina batu? 

20Bɛ́ɛnu mina ala bɔbla, nsu bɛɛdaku-ni, na bina atu ewi, nsu bɛnii bilénu lɛla 
lɛdi kalɔ.” 

21Ka Katɔti use siin na ɔɔbla lɛla biala kaduɛ ɔsu ni, ɔdi-nwu lɛƒɔyɔ ka bekyuli 
banu kalɛ na nwuna ɔda bubo buukeye na bemwi-nwu. 

22Nsu nwuna bekyuli bamɛni na béƒie bátɔlɔku na bákya-ma lɛtɔ ku libu kemmo 
na ukyuli ɔdi uuubo na udie-ma. Na béƒie bana akɛla ƒui báƒɔ na bekyuli bammɔ 
belenu kalɔ ka basɔku-nya bete-ma. 

23Bi ɔsu na bekyuli bamɛni balatɛya kalɛ beenú litemi? 

24Israelƒuɔ bábla likpidi na béni banii belenu Unwoti litemi iye basiaku nwuna 
ala bɔtina kama. Ɔmmɔ ɔsu na Unwoti ɔ́ya na béƒie-ma ala ƒui báƒɔ. 

25Úti kɔnyi ɔ́kya-ma, anwuɔsu na ɔ́ni-ma kɔtu na kekpo kénwini ogya na ɔɔda na 
bana kɔlɔ lɛlɔ. Nsu ɔmɛni ƒui útabla-ma lɛla lɛdi na benu-nwu litemi. Na 
baaadaku-ni ina dɛ na ogya ɔmmɔ ɔ́ka ɔ́mana-ma na uuƒí-ma muedi. 

Yesaia 43 

Israel Kadi Ɔƒɔne 
1Unwoti ɔnini, “Ami nédie amii Yakob kaba kemmo bebi na lɛ́bla-mii na bɛdi 
Israel kadi. Bɛda bɔyia bɛya, ɔsika ami nédie-mii. Lɛ́sia-mii lɛnyi lɛni na mɔɔlɔ-
mii na ɔƒaani bɛdi mina badi. 

2Na si bɛɛvia ketu bonwu kani nágyu dɛ muedi ni, nliku-mii na bilánu-ka. Na si 
ogya kemmo na bɛkɛ muedi ulakyula-mii. Na ogya unyemi ɔmmɔ lɛnɔ ulekeyi-
mii. 

3Ami ndi bina Unwoti Israel Katɔti Kedee ɔni mɔɔƒɔ́-mii ngba. Na kalɛ na amii 
bɛkɛ bɔnwuna ɔsu ni, lídie Egyipte ku Kus ku Seeba kadi bekyuli ƒui atu. 

4Bɛ́ƒɔ-mi kuye geen na mɔɔyɔ́-mii. Anwuɔsu na lídie kɔlɔ bamba ku bana bekyuli 
atu kalɛ na lɛƒɔ-mii. 

5Bitayia, ɔsika nliku-mii. Na ndubɔsala-mii lɛsiku ɔƒɛ katukɔ ku kanukɔ ƒui liboku 
liku linwi. 

6Na ndubɔsu kɔlɔ kɔni na katɔ ku kada kakɛ bekyuli nnini, ‘Bɛnyonu mina bebi 
bananabi ku belekubi na benwini basi kalɔ ɔgyu ɔgyu mmɔ bebo. 

7Ɔsika mina bekyuli na badi, na lídie-ma kalɛ na beti ɔbu bete mina lɛnyi.’ 

8Bɛsala mina bekyuli bite-mi. Bebo anumi ku atu, nsu belenu na balanu. 

9Bɛsala lisu amii kadi ƒui bekyuli. Bina ɔdi biala ulakana kɔnu kayi bubo bɔsu ɔnii 
lɛla lɛni na bina akɔ ɔdi ɔ́su nébo líte mɛni. Na si ɔdi ɔkya-mii akɔ na wakana bɔsu 
ɔnii bina ɔdi ɔ́su lɛla lɛdi úse na líbo lɛni sɔsɔ ni, na ubedie kenye na bunu. 

10Mina bekyuli, amii ndi mina kabla bablane ku litemi lɛmɛni kenye bediene. Na 
mɔɔwia ka bɛti-mi na biti bina kayi bɛsia-mi lɛlɔ na binu kalɔ ka ami lɛti ndi 
Katɔti. Ami kani nákya uwi ɔni návi na ami kani ndubo bɔkya uwi ɔni lɛnɔ mebo, 
ɔsika ɔdi ɔsɔ uuubo mina kalɛ. 

11Ami lɛti kani ndi Unwoti ɔmmɔ, na ami ndubɔƒɔ-mii ngba. 

12Lɛ́su-mii líse ka ndubudie-mii, na lɛ́di mina linyese lɛlɔ sɔsɔ. Amii ndi mina 
kenye bediene ka ɔdi ɔ́sɔ útabla ɔmɛni udu kudii. Na bɛti ka ami Unwoti mɔɔtɛmi. 

13Ami ndi Katɔti ɔƒɛni ku uwi ɔni mebo lɛnɔ úsela ƒui. Ukyuli ɔdi ulakana-mii 
buƒie bɔƒɔ mina kudɔ na ɔdi lɛnɔ ulakana bunye bɔda-mi ulu lɛlɔ. 

14“Ami ndi Unwoti Israel Katɔti Kedee. Na mɔɔwia ka binu kenye kani na muusé-
mii. Na amii ɔsu ni, ndubɔtala bekpone badi na Babel kalɔ lɛlɔ na batákpɛ-ma 
balɛku mmɔ ku keku uwi ɔni na baatɔlɔ. 

15Ami ndi Unwoti bina Katɔti Kedee ɔni nédie Israel na ndi-nwu ɔga. 

16“Ami nékulo kuƒi lɛ́va ɛpu bonwu ɔmmɔ kemmo. 

17Ami kani nédie bekpone badi ulu na báta básia-mii kama na belie bapɔnkɔ lɛlɔ 
ku kɛɛkɛ kemmo. Nsu ɔƒaani ni, bana ƒui békpi ɔni na bɔsɔ bɔta buuubo ɔdi lɛlɔ. 
Na bélieku asogya ɔni kabuli mɔɔda na báni-ka bédie-nwu kemmo kɔnakunwi. 

18Bɛyiƒala uwi ɔni návi, na bɛda kuuku uwi etemila bidie kasusu, na ɔdi ɔsɔ uteti 
ɔmmɔ utada. 

19Bɛnu, lɛla lɛwɔdi na muudie keyi ɔƒɛni! Munuu bina anumi alanu ka lɛ́kɔ lɛɛlɛ́? 
Lídie lilu lɛ́siaku kalɔ kakwiidi kemmo na ntukpa bɔ́lɛ kalɔ kakwiidi kani mɔɔwia 
ntu geen kemmo. 

20Beƒiebuo ƒui baabu-mi ku bekuku ku beƒukutu na ntu bɔni na líte mina kadi 
bekyuli baƒunadi ka bani na kalɔ kakwiidi kemmo ɔsu. 

21Lɛ́bla-ma na badi mina kadi bekyuli kalɛ na beti ɔbu bete-mi. 

22“Ami Unwoti lɛ́su amii Israelƒuɔ nnii bíitu lɛlɔ geen, nsu ɔɔɔdi ami na bɛɛkpali. 

23Ɔsika bíteti baƒonu badi bítabakpa bítete-mi. Na bileti bina akpala adi teeboku 
teebete-mi ɔbu. Ami lɛnɔ ńtenye-mii lɛlɔ nnii biti etela adi biboku-mi aani antabi 
ku kakpa udu ɔdi lɛnɔ iye bebuo bamba badi. Na ńteye-mii akpala adi muedi iye 
lɛsu-mii nnii bɛkyula oloƒui iye ugyulo ku ɔnyi ƒɛƒɛɛ ɔdi bite-mi. 

24Bíteboku-mi kutu akyala ƒɛƒɛɛ adi iye bɛƒuna bina bebuo bani na bɛ́du 
kabunikɔ ƒui biboku-mi. Mmomu ami na binye biikpóku ku bina ekpidi bonwu 
bonwu pii ani na bɛɛbla. 

25“Nsu na ukyuli ɔni na ndi ɔsu ni, mɔɔƒɔ bina ekpidi teedie-mii lɛlɔ uwi biala. 
Anwuɔsu ndubo bina ekpidi ani ƒui na bɛ́bla bɛ́ƒiɔ-mi bɔyiƒala. 

26Bibo bibasiaku-mi na litemi katɛkɔ na bidie lɛlɔ kenye ka amii ɔdi ɔ́tɛ na bítaƒiɔ. 

27Bina bati kuuku ku bina batɔnkune ƒui báta bénye-mi lɛlɔ. 

28Ɔmmɔ ɔsu nsɔ ńtete kuƒi ka bina bakpane babla-mi kabla. Mmomu lɛ́ya na 
bákyula Israel kadi na bákya bina bekyuli kɔƒa.” 

Yesaia 44 

1“Israelƒuɔ, binu, ami náƒuna-mii aani mina kabla bablane. 

2Ami ndi bina Udiene. Na ami návɔ-mii na kaƒɔ kemmo na ami kani ndubo-mii 
lɛlɔ bɔnu. Liƒu litada-mii, mina kabla bablane baƒunadi na bɛdi na mina kayi 
kasia-mii lɛlɔ geen. 

3Ndubɔya na ɔnantu ɔna uwi kalɔ kani mɔɔwia ntu na ntukpa bɔlɛ kalɔ kakwiidi 
kammɔ kemmo. Na ndubuti mina Kɔyu lite bina bawɔ na mina kusɛ kusɛ ɔsiaku 
bina kaba kemmo bebi. 

4Na badubɔlɛ lili aani livo ku ketudɔ egyii ani mɔɔlɛ́ lili gyɛnglɛɛ. 

5Na badubɔkun lɛmɛnɛ na ɔdi ɔsu ɔnii, ‘Unwoti ɔdi na ndi.’ Na ɔbambadi ɔsu ka 
‘Yakob kaba ubi na ndi.’ Na ɔbambadi unweni ɔsia nwuna kɔnu lɛlɔ ɔnii, ‘Unwoti 
mbo-mi.’ Na bana ƒui badubɔsu ka Israelƒuɔ na badi na Unwoti mbo-ma na ɔɔɔdi 
baƒiɔ. 

6“Ami ndi Unwoti Ɔyikune Ƒui, udeedi ku ukplodi, Israel Katɔti unwi ɔni kani 
nkya, na ndi bina Ɔga ɔni náƒɔ-mii ngba. 

7Ɔma na ɔnii anwu use aani mina kalɛ? Ukyuli ɔmmɔ ɔlɛ ubo na ubedie lɛlɔ 
kenye. Ɔda ɔlɛ-mi anumi na ɔsu ala ani ƒui na lɛ́su líse 

ɔ́si mina kuuku uwi bekyuli lɛlɔ ku ani nsɔ masia ɔmmɔ kama, na ubimi ana ƒui 
kemmo na bunu. 

8Lɛ́ɛsu-mii ɔ́si kukuuku nnii, bɛsɔ bitayia na bitaatɔ kpakpaakpa ku liƒu munu 
munu na bítenu? Ami lɛti kani ndi Katɔti na ɔdi ɔsɔ ɔɔɔdi katamikukɔ kpakplaa 
aani lɛtakpɛ bonwu mina kalɛ.” 

9Bekyuli bani ƒui mɔɔnwí ala na baavɔ́ ala teete lɛlɔ aani baƒiɔ, baaadi bekyuli 
badi ama alati, na ala ani na bánwi mmɔ na béti anu básia-nya lɛlɔ lɛnɔ aaadi lɛla 
lɛdi. Baƒiɔ bakpane ƒui badi banumbwɛne bani naaagyi lɛla lɛdi. Na bana lɛla tati 
bɔmmɔ ndubo bɔya na anumi ewi-ma kalɔ geen. 

10Dɛ na baanwí lɛla iye baavɔ́ lɛla teese lɛlɔ anii ataakpa nsu kɔsia kuuubo-nwu 
kemmo ka ulakana lɛla lɛdi bɔbla ɔsu? 

11Bekyuli bani mɔɔnwí baƒiɔ bamɛni ku bani mɔɔkpá-ma badi bekyuli keeke bani 
na bana kawɔlɔkɔ kadubɔbla kɔnyana geen. Nnye ngya-ma na litemi katɛkɔ na 
badubo babasiaku-mi na ulése-ma buɛɛ. 

12Ala ɔkywɛne ni, ogya liwulu ku lɛbuala lɛni na uuti teebo ala na uuti taakywɛ 
baƒiɔ bamɛni. Ɔyikun ɔni nkya-nwu kɔnu na uuti teetu lɛbuala bamba na 
ɔɔkywɛɛ baƒiɔ bammɔ udu ɔni na ɔɔyɔ́. Nsu si kɔka ku utukwɛ use kalɔ ɔɔda-nwu 
ni, ɔyikun ɔmmɔ ɔɔsá na lɛlɔ lɛɛbla-nwu kpɛtɛ kpɛtɛ. 

13Na ligyii ɔnwine ni, ugyii likuku na ɔɔkɔ́ku na ɔta ukyuli ɔni udu na ɔɔwia ɔnwi 
ɔsia-nwu lɛlɔ. Ɔmmɔ kama na ubeyi ugyii ɔmmɔ na ɔnwi ukyuli udu ɔni na ɔɔwia 
na beti-nwu batálɛ bana kakpakɔ na ɔƒiɔtɔ. 

14Na lɛku kemmo egyii kpakplaa lidu kemmo na ɔnwine ɔɔƒuna teeti taanwi ala 
ammɔ udu. Na uwi pii banwine bammɔ alati baalɛ egyii ammɔ na ɔnantu ɔna 
ubo-nya asa na abi lɛlɔ na ɔdia bɔnwi. 

15Egyii ammɔ kakɛ kadi na beeti taakya ogya na eete liwulu iye baanwá adila. Na 
likuku lɛkladi na ɔnwine uuti taanwi baƒiɔ bani na ɔɔkya lili kalɔ teete ɔnii ɔɔbu. 

16Kugyii kɔmmɔ kakɛ kadi nkya ogya ɔɔda, na uute ukyuli ɔmmɔ liwulu na lɛlɔ 
lɛɛbla-nwu gugungu. Na agyabi ammɔ lɛlɔ na úƒi lɛna ɔɔkun na lɛɛyu-nwu emini. 

17Ɔmɛni ƒui kama ni, na ukyuli ɔmmɔ ɔlɛ akɔnkɔ ute ligyiiku lɛkladi lɛni na ɔ́nwi 
ɔnii ɔɔbu taasu ɔnini, “Gyumana-mi! Awɔ ndi mina baƒiɔ bayikune.” 

18Bekyuli bani ƒui mɔɔbu baƒiɔ ni, anumi ábwɛ-ma na balánu na kasusu lɛnɔ 
kékpi-ma na belenu lɛla lɛdi kalɔ. 

19Beeebo kasusu kani na bati beye lɛlɔ banini, “Ligyiiku lɛmɛni kakɛ kani na líti 
lɛ́kya ogya líƒulo adila ku lɛna na kakɛ kakladi na líti lɛ́nwi lɛla lɛni neeebo kalɔ 
na lɛɛɛdi lɛla lɛdi mɛni. Bi ɔsu na ɔlɛka ntaabu ligyiiku?” 

20Bi ɔsu na ɔlɛka ukyuli ɔdɔlɔ laa lɛni utédu ka unye utaabu lɛla lɛni na bakana 
bakyula benwini ntɔ na ulanu taati ka ɔkɔ ala bɔbla na adi mmɔ, na ɔmmɔ uláƒɔ-
ma ngba ka baaadi baƒiɔ bayikune ɔsu? 

21O Israel kadi bekyuli, bitaakali ala amɛni taanu, ɔsika mina kabla bablane na 
bɛdi, na budie na lídie-mii nnii bitaabla mina kabla. Anwuɔsu lɛɛɛdubo-mii 
bɔyiƒala kudii. 

22Binwini bibo-mi kudɔ, ɔsika lɛ́ƒɔ-mii ngba na lídie bina ekpidi ƒui bina lɛlɔ aani 
kalɛ na liƒlukutu lɛɛyii takya kayaa. 

23Bidie lɛnu ku ebiti, amii bani nkya katɔ ƒui ku bani nkya kalɔ lɛlɔ, ɔsika Unwoti 
nábla ala amɛni. Na abi ku lɛku kemmo egyii ƒui asalaku-mii na lɛlɔyɔ lɛnu lɛmɛni 
kemmo. Unwoti údie nwuna kadi bekyuli Israelƒuɔ, na ɔ́tina kalɛ na uukeye na 
badubo-nwu bɔbu. 

24“Israel, bɛnu bɛti ka ami ndi Unwoti, na mina kudɔ na ngba ƒui bɔɔlɛ́ taasi. “Ami 
náƒɔ-mii ngba, na ami nédie lɛla biala na lɛkya katɔ úbalɛ kalɔ lɛlɔ ƒui. 

25“Ami muubile ɔkɔ kenye bediene ala bɔsu na mɔɔyá na bekebone baadɔlɔ na 
banundane lɛlati liinwíni kɔdɔlɔ lɛla lɛni kemmo na kasusu keeebo. 

26Ndubɔya na mina kenye bediene ala ani básu banini, ‘Bekyuli badubo bumomo 
na baƒɔ Yerusalem ƒui na Unwoti ɔsɔku ɔma ɔmmɔ ɔda ubo-nwu kemmo.’ 

27“Ami muudie lɛdi taakya ɛpu ku ntukpa ƒui na bɔɔkwii. 

28Ami násu nnii, ‘Kores ndubɔtɔnku mina bekyuli aani baƒonu ɔdane kalɛ na 
babla lɛla lɛni mɔɔyɔ́-mi kaƒɔ. Na badubɔsɔku Yerusalem ku kakpakɔ kammɔ 
batu.’ ” 

Yesaia 45 

1Unwoti ɔ́su nwuna ukyuli ɔƒunadi Kores ɔnini, “Ami nda-a kɔdianu kɔnu kalɛ na 
libunku-ɔ na adi kadi bekyuli pii lɛlɔ. Na abɔku baga pii alɛku bana lɛga kadikɔ. 
Badubɔlɛmi lɛma linengudi lɛban kenye bewi-ɔ na balakalɛ ɔdi belenyene. 

2Ɔni na ntɔnku-ɔ mɛni ni, ndubo abi ƒui bɔbwɛ na ebo kalɔ. Na ndubɔƒɛ abuala 
ani na béti bábala abuala kɔyakun kɔlɛmikɔ na lɛma linengudi lɛban ƒui kenye. 

3Ndubuti akɛla ani nkya kabɛkɔ ku kasuudikɔ ƒui lite-ɔ. Na adubɔnu ati ka ami 
Unwoti Israel Katɔti nákpali-ɔ na ébo-mi kudɔ ku lɛnyi lɛni na lɛ́sia-a. 

4Kores, ina ka aaagyi-mi ni, lɛ́kpali-ɔ ku lɛnyi lɛni na lɛ́sia-a na líti ɔbu líte-ɔ geen 
na mina kadi bekyuli Israelƒuɔ bani na lɛ́ƒuna na badi mina kabla bablane ɔsu. 

5Ami lɛti kani ndi Unwoti! Na ɔbambadi ɔdi ɔsɔ uuubo mina kalɛ. Ami nábla-mii 
na bibo ɔyikun ina ka bɛɛɛgyi-mi. 

6Na ɔƒaani ni, ukyuli biala ɔ́si ɔƒɛ katukɔ útédu ɔƒɛ kanukɔ ɔdubɔti ka ami ndi 
Unwoti ɔmmɔ na baƒiɔ badi beeebo na badi lɛla lɛdi geen mina kalɛ. 

7Ami nédie bukeye ku lɛdisa, na ami muute kusɛ kusɛ na ɔgbankpi lɛnɔ ɔɔsiáku 
ukyuli. Ami Unwoti mɔɔbla ɔmɛni ƒui. 

8“Ndubɔya na ala bɔbla siin bɔsi katɔ na liƒlukutu kemmo bubo aani kalɛ na 
ɔnantu ɔɔna. Na ngba bɔƒɔ ku ala bɔbla siin bɔkwɛ aani livo na bɔƒɔ kalɔ kammɔ 
lɛlɔ ƒui kalɛ na ami Unwoti lídie-ka nnii use kalɛ. 

9“Libui lɛvɔdi lilákyaku nwuna ɔvɔne unyeƒi. Anwuɔsu ni, Israel, eeebo kuƒi kɔdi 
ka awɔ ku ƒula Udiene bɛkya unyeƒi ɔdi, ɔsika lɛvɔbui kani na adi na ɔvɔne ɔ́vɔ-ɔ 
kalɛ na ɔɔyɔ́. Na lɛvɔbui liléye nwuna ɔvɔne ɔnini, ‘Bi ɔsu na ávɔ-mi lɛni iye átati-
mi bɔvɔ na átabla-mi lɛmɛni ku lɛni ngye?’ 

10Bebi beeebo kuƒi ka beye bana bawɔne banini, ‘Dɛ na bɛ́bla na bɛ́wɔ-bu na bɔdi 
bekyuli bani na bɔdi?’ ” 

11Unwoti Israel Katɔti Kedee ɔni ndi bana Udiene ɔnini, “Buye na ukyuli ɔdi 
ɔdubɔkana na use kayi uye-mi lɛla lɛdi ɔ́siku mina kadi bekyuli lɛlɔ iye lɛla lɛni 
ndubo libalɛ uwi ɔni mebo lɛlɔ? 

12Ami nédie kayawi na lɛ́bla ukyuli lɛ́kya-ka kemmo. Ami ɔlati néti mina enu na 
línene kayaa lɛ́ƒala katɔ ku ala ekeyedi ani ƒui nkya kayaa mmɔ. 

13Ndubɔya na Kores únwini ɔyikune ɔni mɔɔdi lɛlɔ na ulu siin lɛlɔ. Na ndubɔya 
na nwuna kasiakɔ ƒui kabla-nwu kpɛtɛ kpɛtɛ. Ami ndi Unwoti Ɔyikune Ƒui! Na 
Kores na lɛ́ya na ɔdubɔsɔku Yerusalem mina ɔma unengudi bɔtu na ɔya na mina 
bekyuli bakɛ bɔnwuna na belie ku atu bɔyɔ. Nsu ɔɔɔdi lɛyuƒɔla lɛdi kenye. Lɛla 
lɛni na ami Unwoti lɛ́su na lɛdi mmɔ. 

14“Egyipteƒuɔ ku Kusƒuɔ ku Sebaƒuɔ bani nákuku kangya kangya mmɔ akɛla 
adubunwini amii adi. Na badubunwini bina kabla bablane na bibo-ma kɔgba 
bɛda bitaavinku na basiaku-mii kama. Badubɔkya lili kalɔ bete-mii na bevele-mii 
basu banini, ‘Sɔsɔ na ɔdi ka Katɔti ɔsiaku-mii na anwu lɛti lɛnɔ ndi Katɔti ɔmmɔ.’ 
” 

15Awɔ ɔni mɔɔƒɔ́ Israelƒuɔ ngba ni, sɔsɔ na ɔdi ka adi Katɔti ɔni mɔɔbɛla lɛlɔ. 

16Bekyuli bani ƒui mɔɔvɔ́ baƒiɔ ni, badubo-ma kɔƒa bɔkya na anumi ewi-ma kalɔ. 

17Nsu Unwoti ɔdubudie Israel na bakɛ ngba uwi ƒui ɔni na kɔƒa kulékpo-ma iye 
anumi ewi-ma kalɔ kudii. 

18Unwoti lɛti kani ndi Katɔti! Anwu nédie katɔ ku kalɔ kesii kani na bekyuli 
bakana bulie, utulo ka udie ketele kalɔ kakwiidi sɔɔn kani kemmo na lɛla lɛdi 
liiibo. Unwoti lɛti kani ndi Katɔti, na ɔbambadi ɔdi ɔsɔ uuubo. 

19Unwoti útatɛmi útasiku kasuudikɔ iye ɔsu Yakob kaba kemmo bebi ɔnii bawia-
nwu kama ulu kekeeke. Mmomu litemi geen na Unwoti ɔɔsu ɔnini, 

20“Bɛsala-mi kudɔ amii bani nébu na kadi biala bekyuli akɔ na kɔlɔ kɔmmɔ 
kemmo! Na bɛnu bɛti kalɛ na ɔdi kɔdɔlɔ ka binye bitaabu baƒiɔ iye ala anwidi na 
bitaakpali-ma bɛnii ama mebunku-mii aani bina Unwoti, nsu balakana-mii bɔƒɔ. 

21Bɛta na bɔsa na litemi katɛkɔ, munuu ńtasu-mii ɔ́si kukuuku lɛla lɛni ndubo 
libalɛ? Ami lɛti kani ndi Katɔti ɔmmɔ! Na ɔdi ɔsɔ uuubunku-mi. Ami kani mɔɔƒɔ́ 
bekyuli ngba na ami kani mɔɔbla ala ulu siin lɛlɔ. 

22“Bɛlɔ kayawi bekyuli ƒui na bebo-mi kudɔ na bakɛ ngba bɔƒɔ. Ami lɛti kani ndi 
Katɔti! Na badi baasɔ baaadi lɛla geen lɛdi. 

23Líse kenye kpakplaa kani na kalavumana kudii, na ukyuli biala ɔdubo lili kalɔ 
bɔkya bɔbu-mi. 

24Na bana ƒui badubɔtuna ka sɔsɔ na ɔdi ka ami lɛti kani mɔɔbla ala ulu siin lɛlɔ. 
Na ɔdi biala na úti kɔnyi 

ɔ́kya-mi ni, kɔƒa kɔdubo-nwu bukpo geen na unwini ubo-mi kudɔ. 

25Ami Unwoti ndubo bɔya na Israelƒuɔ badi lɛlɔ na lɛya na baƒɔ lɛnyi geen.” 

Yesaia 46 

Babelƒuɔ Baƒiɔ Lɛlɔ Kɔtɛ 
1Babelƒuɔ baƒiɔ bani ndi Bel ku Nebo ɔdi ɔ́sa. Bana baƒiɔ egyiiku na bála básia 
bebuo ala betine lɛlɔ bésela. Na ɔdi etila úte bebuo bani náanɔ geen mmɔ. 

2Aanu baƒiɔ bammɔ enu ku akɔnkɔ nlɛ kalɔ, na bátakana na báƒɔ bekyuli bammɔ 
ngba na bana ɔgbankpi kemmo. Nsu básɔ bágyu-ma béti baatɔlɔku, ɔni na kekpo 
kéƒie-ma na bésela kalɔ bamba lɛlɔ. 

3“Amii bani nébu na Israel kalɔ lɛlɔ binu ami Unwoti lɛdi. Ɔsika ɔ́si limeyi lɛni na 
báwɔ-mii kani na líse kalɔ mɔɔnu-mii lɛlɔ, na nda-mii mɔɔvínku. 

4Na ami ni, kalɛ nse lɛni kani na ndubo buse uwi ɔni na amii bɛ́ɛbi lɛlɔ na eli 
áƒuala-mii, na ami ndi ukyuli ɔni nda-mii mɔɔnu lɛlɔ. Ami nédie-mii na ami kani 
ndubo-mii lɛlɔ butaanu na lidie-mii na lɛda-mii kɔkɔɔkɔ. 

5“Ukyuli ɔdi ɔɔɔdi-mi ligye na ɔdi lɛnɔ ulakana na weti lɛlɔ wakɔku-mi. 

6Bekyuli badi beesié taatáƒɔ ala bakywɛne na kayu kenye, na bete-ma sika 
ugyiedi ku ɔƒualadi, na betu-nwu babla baƒiɔ bete-ma na bataakpa. 

7Baagyú baƒiɔ bammɔ taasia lɛmangba taatáwia-ma kesekɔ, nsu ama alati 
balákana busie. Na si uwi ɔni na lɛla lɛdi lítulo bekyuli bammɔ ni, na besie 
batákpali-ma banii baƒiɔ bammɔ bebunku-ma nsu balákpete-ma na bedie kenye 
kadi na balákana-ma bubunku lɛnɔ. 

8“Ɔƒaani ni, mɔɔyɔ́ ka biƒie ɔmɛni bɛkya lili, amii alaekpidi bablane na bɛsɔ 
bitayiƒala. 

9Bɛbla kasusu bɛsiku ala ani nálɛ akwa pii ábavi lɛlɔ. Ami lɛti kani ndi Katɔti! Na 
ɔbambadi ɔdi ɔsɔ uuubo uuubunku-mi mina kalɛ. 

10Lɛla biala kalɔ kesekɔ ƒui na lɛ́su líse ala ani ndubo abálɛ asa na aalɛ́ ɔmwi na 
bɛɛnu. Na ɔɔtina ka lɛ́di mina litemi lɛlɔ. 

11Lɛ́kpaku ukyuli ɔdi lɛ́siku kalɔ na ɔgyu ƒui, na úbo úbabla lɛla lɛni na mɔɔwia 
ka ɔbla ute-mi. Úkpo bekyuli ɔ́si ɔƒɛ katukɔ aani kalɛ na kasangbii kaatu taayu 
teeƒie lɛla lɛdi. Na ɔƒaani ni, ndubo mina litemi lɛlɔ bɔdi na lɛbla lɛla lɛni na lɛ́su 
líse. 

12Bise atu na binu, bina atu ebo ɔkplu geen, na kalɛ na bɛkana na bilie ƒaa ku atu 
bɔyɔ bɔ́gyunku-mii. 

13Ndubo mbaƒɔ-mii, na uwi ɔsɔ uletu. 

Ńtagyunku-mii, ɔsu lɛɛɛdubo uwi ɔdi bubile. Ndubo Yerusalem budie na mina 
lɛnyi likeye na Israel.” 

Yesaia 47 

Babel Úbuli 
1“Babel, awɔ ɔni nse aani ugblebi adagyaa, ta ƒula lɛgadi liboku lɛlɔ, na etélie 
ɔtumu akɔ, ɔsika ukyuli ɔdi ɔsɔ ɔɔɔdubo-ɔ bɔlɔ ɔnii ukyuli ɔni náƒɔ kuye na 
baabu-nwu. 

2Teesie na atálɛ akɔnkɔ na kukɔ lɛlɔ na ataakɔ ɔlaaƒɔ. Na ada ƒula lɛdiku lɛni na 
eetile anumi ebimi. Na ani ƒula awu gyɔlɔɔ ɔmmɔ akɔliku katɔ na edie ƒula lɛgba 
ku ebuli ewi na akya ntu lɛgba avia ketu kammɔ. 

3Bekyuli badubo-ɔ kasɔngya bɔnu na kɔƒa kukpo-ɔ, ɔsika adubo bɔvi ku 
kasɔngya. Na ndubo kasi budie na ɔdi ulébu iye ukeli. 

4Ami ndi Unwoti Ɔyikune Ƒui, Israel Katɔti, Kedee. Na ami mɔɔƒɔ́-ma ngba. 

5“Babel, bile kenye kpoo na asɔ elie kasuudikɔ mmɔ, ɔsika kadi kadi bekyuli basɔ 
baaadubo-ɔ bɔnu aani bana uleku ɔga. 

6Kɔnyi na líti lɛ́kya mina bekyuli anwuɔsu na lɛ́ya na bíƒie-ma kalɔ bɛ́ƒɔ, na bɛ́ya 
na kɔƒa kúkpo-ma na anumi éwi-ma kalɔ. Bítanu-ma kɔnyana munu munu, 
mmomu bɛ́bla-ma kalala útédu bana benengu ƒui lɛlɔ. 

7Ɔ́bla-mii aani bɛdubo lɛga lɛmmɔ bɔdi buteesie uwi ƒui. Na bɛ́sɔ bítabu ala ani 
na bɛɛbla lɛlɔ bítanu, na ubo-mii kasusu kemmo ka lɛla lɛdi lɛdubo amii lɛnɔ 
bɔbla. 

8“Bɛ́bu bɛnii amii kani ndi bayikune ntulo ƒui, na amii bilénwini bekpinele, na 
bina bebi lɛnɔ belekpi. Mmomu lɛla lɛni kani lɛlɔ na bina anu asia ndi, bɔdi ku 
bɔni ngba emini. Nsu binu lɛla lɛni na mɔɔsu-mii ɔƒɛni. 

9Bina evo ku bɔkanti ƒui kenye kadubo bukulo na binwini bekpinele, na bina bebi 
lɛnɔ bekpi kɔnakunwi ɔni na kama bɔnu buuubo. 

10Bɛ́bɛ binye bina ekpidi pii ani na bɛɛbla kama aani kekpo lɛgyumanala na bíse 
kayi bɛɛsu bɛnini, ‘Ukyuli ɔdi ulanu-bu!’ Nsu bina lɛlati ku lɛnunda líse-mii 
lisusu, na bɛ́kali ka amii kani ndi bayikune bani mɔɔdi lɛlɔ. 

11Nsu na bina tati tese kemmo ni, ɔgbankpi ɔdubo-mii bɔlɛku, na bina evo ammɔ 
ƒui aaadubo-mii bubunku munu munu. 

12“Amii binye bitaabla bina evo, na bitaakanti kalɛ kani na bítaabla, ɔƒɛni kalɛ 
bina evo ammɔ adubɔkya ukyuli ɔdi liƒu! Bɛya na buti-nwu lɛni. 

13Bíitu lɛlɔ bɛ́vi bɛɛwia kasusu na bekebone ku bani mɔɔnu kɔbuli taasu-mii ala 
kudɔ uwi gyɔlɔɔ mɛni. Bɛsɔ binwini bisie na bitéye-ma ala ani ndubo bɔlɛ ku kalɛ 
na bɛdubɔkɛ bɔƒɔ. 

14Bekyuli bani néti bana anu básia bekyuli bani mɔɔnu ayabi taasu-ma ala lɛlɔ 
ni, bana lɛlɔ libo kɔnyana geen utulo lɛtɔ lɛni na bákya ogya kemmo na lɛɛkywí. 
Na ukyuli biala ɔni mɔɔwa-a ogya ɔmmɔ udu muedi lɛlɔ lilábla gugungu. 

15Bekyuli bani na bɛ́bi bɛsiaku usien ku ɔƒɛ bina ngba emeyi ƒui ni, ɔmmɔ ndi 
bana kawɔlɔkɔ kebunku kani na bakana-mii bute, na ama alati baaagyi kesii kani 
na bésela na balakana-mii bɔƒɔ lɛnɔ.” 

Yesaia 48 

1“Israelƒuɔ, Yakob ɔtɔ kemmo bebi na bɛdi na bɛ́si Yuda kɔdua. Bɛɛsu taatina 
bɛnii ami Unwoti Israel Katɔti na bɛɛbu, nsu ɔmmɔ ƒui ɔkɔ na ɔdi. 

2Bɛnii Yerusalem ndi bina ɔma na bina anu ƒui asia ami Unwoti Ɔyikune Ƒui, 
Israel Katɔti, lɛlɔ. 

3Lɛ́su-mii ala ani ndubo abálɛ ɔ́si kukuuku na lɛ́kɔ-nya lɛsa líte-mii ku mina 
kenye na lɛ́bla lɛni sɔsɔ kɔnakunwi na ébo éte lɛni. 

4Ngyi ka bibo atu ɔkplu ku lili ɔkplu. 

5Na lɛ́su-mii ɔmɛni ƒui líse kalɛ na si uwi ɔni na ébo aalɛ́ ni, na bilasu bɛnini, ‘Baƒiɔ 
bani na bɔɔkpá nábla ala ammɔ.’ 

6Bínu ala ani na lɛ́su na bɛ́nu kalɛ na álɛ lɛnɔ. Na amii na ɔdi ka bɛsu ka sɔsɔ na 
ɔdi. “Na ɔ́si ɔƒɛni ni, ndubudie abɛla ani na bɛɛɛgyi tɔ kudii lɛtina-mii 

7Na adi ala awɔdi ani na átakya kuuku aani ɔmwi ɔdi ɔni na biinú-nya kɔku mɛni. 
Anwuɔsu ɔdi ulakana bɔsu ɔnii ‘Ngyi-nya na líinu-nya kɔku dii.’ 

8Ɔ́si kukuuku ƒui bina atu étebimi tɔ na binu lɛla lɛdi kalɔ. Na ɔ́si uwi ɔni na báwɔ-
mii ni, ngyi-mii kalɛ na bɛ́lɛ-mi kama na bɛ́ta binye-mii lɛlɔ. 

9Na ukyuli ɔni na ndi ku kalɛ na bekyuli bemwi-mi ku ɔbu ɔsu ni, muuwi lɛlɔ ku 
mina kɔnyi ablala kalɛ na naaayila bekyuli udu. 

10Lɛ́kɔku-mii lɛ́nu na lɛbibo kemmo aani kalɛ na baakya sika ɔƒualadi ogya 
kemmo taabla-nwu kede kede. 

11Na lɛ́bla ɔmɛni na ami ɔlati lɛƒɔyɔ kenye ku ukyuli ɔni na ndi ɔsu. Ɔsika 
lɛɛɛdubo bɔtuna na mina lɛnyi lɛyii udu, iye ukyuli ɔdi ule mina ɔbu ku bukeye 
bɔni na bekyuli beete-mi. 

12“Israel, mina kadi bekyuli baƒunadi, bise atu na binu. Ami lɛti kani ndi Unwoti 
udeedi ku ukplodi. 

13Ami ɔlati néti mina enu na lídie kalɔ na líbimi kayaa lɛ́ƒala katɔ na beenú-mi 
lɛdi uwi biala na lɛ́kpali-ma. 

14Bina ƒui bɛsala lɛlɔ na bibo-mi kudɔ, na binu lɛla lɛni na mɔɔsu. Bina baƒiɔ badi 
básu banii ala amɛni adi adubɔlɛ? Munuu básu-mii na bínu si ukyuli ɔdi ɔdubɔbla 
lɛla lɛmɛni udu ku Babelƒuɔ? 

15Ami náƒuna-nwu na lɛ́ɛtɔnku-nwu 

ḿbedu kesii kani na bɛɛnu mɛni. Na ɔdubo lɛlɔ bɔdi lɛnɔ. 

16“Bɛni bide-mi bibu na binu! “Ala ani ƒui na lɛ́ɛka bɔsu ni, ńtasu-nya ńtabɛ na 
ɔdi útenu-nya. Na uwi ɔni na ala ammɔ aalɛ́ lɛnɔ ni, nli mmɔ.” Unwoti Katɔti 
ɔkɛnku nwuna Kɔyu ɔyikun lɛlɔ na ɔ́tala-mi. 

17Unwoti ɔnini, “Israel kadi bekyuli, ami ndi Unwoti Katɔti ɔni muudie-mii. Na 
kalɛ na ɔdianku-mii ɔsu na mɔɔtina-mii ala, na mɔɔkpanku-mii taasiaku ulu geen 
ɔmmɔ lɛlɔ. 

18Si bunu na nka bínu-mi litemi ni, nka bíilie kalɔ kpi ku atu bɔyɔ aani kalɛ na 
ketu kaatɛ taagba buɛɛ na bɛbla siin aani kalɛ na ɛpu ntu bɔɔta ku bukeye. 

19Na bekyuli bemomo bina kalɔ lɛlɔ utulo ɛpu kɔnwinimi. Na nka lɛɛɛdubo bɔya 
na kadi badi badi-mii lɛlɔ na bayila-mii udu.” 

20Anwuɔsu ɔƒaani ni, bɛtɔlɔ Babel! Na si bɛ́yu ulu bísela ni, na biteedie lɛnu taatɔ 
ku ebiti. Na lɛlɔ lɛyɔ-mii na biteebo kudu na ukyuli biala unu-mii kɔku bɛnini, 
“Unwoti údie nwuna kabla ɔblane Yakob.” 

21Ɔ́kpanku-bu ɔ́sia kalɔ kakwiidi kemmo na ɔ́ya na ntu bɔ́bwɛ bɔ́lɛ lɛtakpɛ 
kemmo na bɔ́ni na bɔ́du bula utukwɛ. 
22Nsu Unwoti úse kenye ɔnii, “Ukyuli ukpidi biala ulákɛ atu bɔyɔ.” 

Yesaia 49 

1Ukyuli biala use kɔtu na unu, amii ɔgyu kadi bamba bekyuli ƒui bani nkya ɛpu 
ɔvi. Unwoti ɔ́ƒuna-mi na ɔ́sia-mi lɛnyi asa na báwɔ-mi. 

2Ɔ́ya na mina kenye etemila aatu bekyuli aani kewii kani mbo ɔbi geen iye lɛtula 
lɛni kenye nse ƒiolu ƒiolu na use yayaaya na atula koƒo kemmo. Ɔda-mi kɔkɔɔkɔ 
na ɔ́bɛla-mi na nwuna lɛkɔkɔ kemmo. 

3Na ɔ́su-mi ɔnini, “Israel, awɔ ndi mina kabla ɔblane ɔni lɛlɔ na ɔkɛnku na bekyuli 
badubo-mi bumwi.” 

4Nsu lɛ́su nnini, “Lɛ́bla kabla lítu lɛlɔ na ńtanu kɔsia kɔdi. Na líbile mina ɔyikun 
lɛnɔ keeke na ńtanu lɛla lɛdi. Nsu lɛla lɛni ndi mina lɛdi ni, Unwoti lɛkɔkɔ na 
lɛkya. Ɔsika anwu ndubo-mi kayu bɔƒɔ na lɛla lɛni na lɛ́bla kenye.” 

5Na Unwoti ɔni návɔ-mi na mina uni kaƒɔ kemmo ɔnii nnwini-nwu kabla ɔblane 
asa na badubɔwɔ-mi ni, anwu nátala-mi ɔnii nkpanku Yakob ku nwuna kadi 
bekyuli Israelƒuɔ mboku-nwu kudɔ, ɔsika Unwoti ɔɔbu-mi geen na anwu kani 
mɔɔkya-mi ɔyikun asa na mɔɔbla lɛla biala. 

6Unwoti ɔ́su-mi ɔnini, “Ndubo-ɔ kabla kenengudi kɔnu bɔkya butulo ka akpanku 
Yakob adua ammɔ ƒui ku Israelƒuɔ bani nébu eboku-mi kani. Mmomu ndubɔbla-
a na enwini bukeye ete kadi bamba bekyuli ƒui kalɛ na bayawine ƒui bakɛ ngba 
bɔƒɔ.” 

7Ɔmmɔ kama ni, Unwoti ɔni ndi Israel Katɔti Kedee ɔni lɛnɔ ndi bana ngba ɔƒɔne 

ɔ́su nwuna kabla ɔblane ɔni na bekyuli béni na beekisi-nwu kpakplaa ɔsu na 
únwini ɔɔbla-ma kabla ɔnini, “Baga badubɔnu-ɔ na bata benye na bagabi 
badubɔnu-ɔ na bakya-a lili kalɔ, ɔsika ami Israel Unwoti Kede ɔni náƒuna-a mɔɔdi 
mina litemi lɛlɔ. 

8“Si mina uwi údu ka lɛƒɔ-mii ngba ni, ndubunu bina bɔkpali na libunku-mii. Na 
ndubɔgyumana-mii na lɛda-mii kɔkɔɔkɔ. Na ɔkɛnku amii ɔsu ni, ndubo 

bunyimiku kadi bekyuli ƒui bunyimi bɔdi. Na ndubɔya na bɛsɔ bilie kalɔ kpi na 
bina kalɔ kani nwi na lɛla biala líbie-ka kemmo ɔƒɛni mɛni kemmo. 

9Na ndubɔsu bani na béƒie bátɔlɔku nnii ‘Bɛlɛ-ma lɛlɔ bɔdi kalɔ na bɛkɛ bɔnwuna. 
Na amii bani nkya kasuudikɔ ni, bɛlɛ bibo bukeye kemmo!’ “Na badubɔbla aani 
baƒonu bani nnye kɔbi lɛlɔ baakun livo. 

10Na kɔka iye utukwɛ ulada-ma. Na ɔƒɛ ku kalɔ kakwiidi liwulu lilekeyi-ma. 
Mmomu anwu ɔni mɔɔnu-ma kɔnyana na ɔɔgyumana-ma ɔdubɔtɔnku-ma 
usienku kesii kani na abiɔ ntu bɔbuni bɔkya. 

11Ndubɔbwɛ abi ammɔ na lidie ulu unengudi lɛva-ma kalɛ na basia-nwu lɛlɔ. 

12Mina kadi bekyuli badubɔsi ɔlɔgyu na katɔ kakɛ ku ɔƒɛ kanukɔ bebo na basi 
Siniƒuɔ kalɛkɛ lɛlɔ lɛnɔ bebo.” 

13Bɛsu katɔ ku kalɔ bɛnii beteedie lɛnu na bataatɔ ku ebiti. Na bibo ɔda bite abi 
ammɔ lɛnɔ ƒui bɛnii ama lɛnɔ bebunku na beteedie lɛnu. Ɔsika Unwoti bekyuli 
bébo abi nsu ɔƒɛni amu ɔ́nu-ma kɔnyana na ɔ́yala-ma kɔƒɔ. 

14Sion kadi bekyuli básu banini, “Unwoti únwini kama ɔ́kya-bu na ɔ́yiƒala-bu.” 

15Nsu Unwoti údie kenye ɔnini, “Ubi uni ɔdi ɔdubɔkana na ɔyiƒala ubi ɔni 
nányimi-nwu lɛnyii? Munuu ɔdubuni na uláyɔ ubi ɔni nálɛ ɔ́si-nwu lɛlɔ kemmo? 
Ina ubi uni ɔdi ɔdubɔbla lɛni ni, ami lɛɛɛdubo-mii bɔyiƒala kudii. 

16Lɛ́ta-mii lɛ́sia mina lɛkɔkɔ na bina ala akya-mi kasusu kemmo uwi ndi uwi. 

17Bina bebi badubo ɔma ɔmmɔ bɔsɔku bɔtu kɔnakunwi butulo kalɛ na béti 
bébile-nwu. Na bina bekisine bammɔ badubɔlɛ-nwu kemmo batɔlɔ ƒui. 

18Kɔliku anumi katɔ na anu amana, na anu ka ƒula bebi básala lɛlɔ na basi 
badubo. Na ka ami Unwoti ɔni nli uwi ƒui na ɔdi ɔsu ni, muusé-ɔ kenye nnii ƒula 
ɔma unengudi ɔmɛni ku nwuna bekyuli ƒui badubɔlɛ lili na badia bɔnu aani uleku 
ɔni na báwɛɛ-nwu ku sika ugyiedi asɛɛ abuni.” 

19Ɔƒaani ni, buse na Yerusalem use aani ɔma ɔni na ɔ́bwɛ na lɛla lɛdi lɛsɔ liiibo-
nwu kemmo. Nsu badubɔsɔku-nwu batu na bekyuli baƒɔ ɔma ɔmmɔ kemmo 
tɛtɛɛtɛ. Na bekisine balalane bani nkya ɔma ɔmmɔ lɛlɔ ama badubusie ɔgyu 
kakaaka na ɔma ɔmmɔ kudɔ. 

20Yerusalem use aani uleku ukpinele ɔni nsɔ naaanu nwuna bebi ɔsu únwini 
udinkɔ na uuwulo kɔnyana ka ɔ́yila nwuna bebi ku ɔgyani ɔsu. Nsu nwuna bebi 
bammɔ kani ndubo babasu-nwu banini, “Búmi na kesii kani na bɔkya na bɔɔwia 
ka abla keliekɔ bamba ete-bu na ɔma unengudi ɔni na bekyuli báƒɔ-nwu kemmo 
mmɔ.” 

21Mmɔ na Yerusalem aani uleku ɔmmɔ kalɛ ɔdubuye ɔnini, “Ɔma náwɔ bebi 
bamɛni ama. Lɛ́yila mina bebi na nsɔ naaanu-ma. Wɛ na bamɛni bási? Béti-mi 

bésienku kaƒɔ na liiibo ɔma nanyuɛ bebi bamɛni? Ami lɛti kani nebu nli. Na wɛ 
na bebi bamɛni bási?” 

22Lɛla lɛmɛni geen na Unwoti ɔ́su nwuna bekyuli ɔnini, “Líbo kadi bamba bekyuli 
kɔnu na ndubɔkɔliku mina aƒlaga katɔ lɛtina bekyuli bammɔ ƒui. Na 
badubɔkpanku ƒula bebi bananabi bada kɔnu, na bagyu ƒula belekubi basia 
amangba beboku-ɔ. 

23Na kadi bani akɔ na bákya mmɔ baga ku beleku baga badububo babataanu-mii 
lɛlɔ aani bina kabla bablane bani nnye bati ku beni kenyekɔ bete-mii. Na 
badubɔkya lili kalɔ bete-mii. Na bɛdubɔnu bɔti ka ami ndi Unwoti ɔmmɔ. Na 
anumi elewi-mii kalɔ si bíti bina anu bɛ́sia-mi lɛlɔ.” 

24Uuuse kpɛtɛ kpɛtɛ ka esie na etékpo aƒɔ ukyuli ɔdi na ɔlalane ɔni na ubo ɔkplu 
geen enu kemmo. 

25Nsu Unwoti úse-bu kenye ka ɔdubukpo ute-bu na ɔƒɔ bula bebi ɔsiku bekyuli 
bekpidi bani ndi bula bekisine bayikune bani mbo kalala mmɔ enu kemmo. 

26Na ɔdubɔya na bekyuli bekpidi bammɔ bakun ama alati bana ɔlɔna aani lɛna 
na bani bana ubugya bekpi aani kalɛ na baaní ntɛ teekpi. “Na ukyuli biala 
ɔdubɔnu ɔti ka ami ndi Unwoti Israel Katɔti Ɔyikune Ƒui ɔni mɔɔƒɔ́-mii ngba na 
ɔɔyá na bɛɛkɛ́ bɔnwuna.” 

Yesaia 50 

1Ɔmmɔ kama ni, Unwoti úye nwuna kadi bekyuli ɔnini, “Bi mɔɔtina ka lɛ́nyonu-
mii aani kalɛ na ɔnana ɔɔnyonu ulekudi? Munuu bɛɛkali ka buti na líti-mii líye 
aani kalɛ beeti bebi teeye banii beténwini ukyuli ɔdi kabla bablane na kayu kadi 
kenye? Oowo, mmomu bina likyulikpi ku alaekpidi ɔsu na béƒie-mii bátɔlɔku 
bésienku kaƒɔ. 

2Líbo ḿbawia-mii na ńtanu ɔdi, na lɛ́kpali-mii, nsu ńtenu bina ɔdi kɔku lɛnɔ. 
Bɛɛbu bɛnii mina ɔyikun ɔni na liti lɛƒɔ-mii ɔ́sa iye ɔ́yii udu na naaakana na maƒɔ-
mii ngba? Ami muudie lɛdi na ɛpu ku ntukpa ƒui bɔɔkwii teenwini kalɔ kakwiidi 
na kɔkpaku kuukpi na kuubun teenwenyi ka básɔ bátakɛ ntu ɔsu. 

3Ami mɔɔyá na kayaa kaabla suu aani kalɛ na ukyuli ɔɔda kekwa uwi kɔnyana 
adala si uuwulo kɔnyana.” 

4Unwoti Ɔyikune Ƒui ɔ́tina-mi lɛla lɛni na libimi kenye lɛsu na lɛkya ukyuli ɔni 
na lɛlɔ lɛ́bla-nwu kpɛtɛ kpɛtɛ ogya. Ɔɔgyila-mi ɔtanta biala na ɔɔlɛmi-mi atu na 
muunú ala ani na ɔɔtina-mi. 

5Ɔ́ya na muusé atu teenu-nwu litemi na naaabla atu ɔkplu iye linwini kama lɛkya-
nwu. 

6Mɔɔda mina kama teese na beebó kugyiimi na baagyɔ-mi keduo linwini. Na ina 
ka bédumi-mi na bétuo lisuo béwi-mi anumi muedi ni, 

ńtedeyi ńtesie kɔmadɔ kesii bamba kadi. 

7Nsu ɔmɛni ƒui ni, Unwoti ɔɔɔdubo bɔya na mina anumi ewi kalɔ, anwuɔsu na 
ami lɛnɔ nnii lɛɛɛdubo lɛlɔ atu budie, ɔsika ngyi nnii Unwoti ɔɔɔdubo-mi 
bɔnyonu bɔkya-ma enu kemmo na kɔƒa kukpo-mi. 

8Mina ɔgyumanane unye-mi kudɔ mɛni, anwuɔsu ɔdi ɔɔɔdubo-mi kudɔ bubo 
bubadu-mi likpidi lɛdi kɔtɔ. 

9Unwoti ɔdubo-mi bubunku na udie ɔtina ka lɛla lɛdi lɛɛɛda-mi. Na bani ƒui 
mɔɔdá-mi kenye badubo udu bɔyii aani kalɛ na kubweyi kɔɔkun adi teebile. 

10Bina ɔdi biala ulábu Unwoti litemi, na bilenu nwuna kabla ɔblane litemi lɛnɔ. 
Na lɛdisa akɔ ala bɔbla na bɛɛyɔ́ teetulo ka bɛvi na bukeye kemmo. Na bítaƒɔ 
Unwoti bina Katɔti litemi lɛnɔ bítadi. 

11Ukpo ɔni na amii alati bɛ́tu bɛda ni, bɛda-nwu na uteekeye teete-mii, na 
bitaanu teesie. Nsu bɛti nwaa ka Unwoti ɔlati ndubo nwuna kɔnu budie bɔni-mii 
kɔtu na bibo abi geen. 

Yesaia 51 

1Si bɛɛyɔ́ ka bitaabla ala siin na biteenu Unwoti litemi ni, na bilie ngba na bɛlɛ 
lɛtakpɛ lɛni lɛlɔ na bámami-mii básiku. 

2Abraham ku Sara na Katɔti ɔ́ƒuna ka babla bina nana ati bene. Na Unwoti úte 
Abraham ɔmɛni kusɛ kusɛ na ɔkɛnku anwu ɔnana unwi pɛ ɔmmɔ lɛlɔ na kaba 
bekyuli lidu lidu báƒɔ kayawi. 

3Ina ka bébile Sion na lɛla biala lɛsɔ liiise kaduɛ na ɔma ɔmmɔ kemmo ɔƒɛni ni, 
Unwoti ɔdubɔya na kaƒɔ bɔyala ku ebiti ebo ɔma unengudi ɔmmɔ kemmo, na ɔsɔ 
ɔdia bɔnu aani Eden ɔban ɔni na Unwoti ɔ́bla. Na mmɔ na lɛlɔ lɛdubɔyɔ Sion na 
udie lɛnu na ɔtɔ ku ebiti uti ɔgya Unwoti enu. 

4Unwoti ɔnini, “Amii ndi mina kadi bekyuli, anwuɔsu binu-mi litemi. Na ala ani 
na mɔɔtina kadi ƒui bekyuli ɔdubɔya na mina ɔda bubo buti ala bɔbla ulu siin lɛlɔ 
uboku-ma na unwini bukeye ute-ma na bana keliela kemmo. 

5Uwi ɔsɔ uletu asa na ndubɔda bɔlɛ na bɛnu kalɛ na nse siin. Ɔsika mina bekyuli 
bɔƒɔ uwi údu na ndubɔtɛku bekyuli ƒui litemi. Kadi bekyuli bani na ketu ɔvi ƒui 
benye baanu-mi ulu ka libo mbedie-ma. 

6Bɛkɔliku anumi katɔ na bɛnu kayaa, na binwini bɛnu kalɔ lɛnɔ. Kayaa kammɔ 
kadubɔyii kakya aani kalɛ na uyɔ ɔɔyii taakya, na kalɔ lɛnɔ kayii udu aani kalɛ na 
kɔdi kɔɔtɔ taayii udu. Na ukyuli biala na kayawi kammɔ kemmo ɔdubukpi aani 

balɔlɔ. Nsu mina ngba bɔƒɔ bulebo kawɔlɔkɔ kudii na mina ala bɔbla siin lɛnɔ 
bulayii udu. 

7“Anwuɔsu amii bani ngyi lɛbuni lɛni na ɔdi ka bɛbla na bɛda mina ɔda bubo ku 
kayi ƒui ni, bise atu. Enu ataƒɛ-mii si bekyuli beedumi-mii na baatɛmi enyekpi na 
bina lɛlɔ. 

8Badubo udu bɔyii aani kalɛ na kubweyi kɔɔkun adala teebile. Nsu mina ngba 
bɔƒɔ ku ala bɔbla ulu lɛlɔ siin ute bekyuli ƒui bulebo kawɔlɔkɔ kudii.” 

9Unwoti, buvele ta! Ta na ada alɛ ku ƒula ɔyikun na edie kɔnu na abla ɔyikun ala 
aani kalɛ kani na ábla dii na kuuku uwi ɔni na bula bati kuuku bélie. Bɔgyi ka awɔ 
nádu Rahab, ɛpu kemmo liƒu kebweyi bonwu kammɔ ékulo eku eku. 

10Na awɔ kani náya na ɛpu ntu bɔ́kwii na kalɔ kekpludi kálɛ na ƒula kadi bekyuli 
bani na édie bákɛ ulu básia mmɔ bálɛ. 

11Unwoti, ƒula bekyuli bani ngba na áƒɔ badubɔsɔ benwini na besie Yerusalem 
ku bumwi lɛnu si bakɛ ulu bésela. Na ebiti adubunwini aani kagabwa kebi-ma 
lili, ɔni na lɛbibo ku bukpoku bɔdi bɔsɔ bulebo-ma lɛlɔ, na beduo kɔnyana 
kemmo kudii. 

12“Ami ndi Unwoti ɔni nése-mii kayi Na bi na bekyuli keeke badi? Bekyuli bani 
nse aani livo lɛni mɔɔyɛyɛ na ɔlɛka bitaayia-ma? 

13Ami nébimi kayaa lɛ́ƒala katɔ na lɛ́kya kowodu kalɔ ɔka líte kalɔ kammɔ ƒui. 
Nsu amii bɛ́yiƒala ami bina Unwoti ku Udiene, na bekyuli bani néti kɔnyi bákya-
mii na baawia ka badumi-mii mmomu na bilie bɛɛyia uwi ndi uwi, nsu wɛ na 
bakya ɔƒɛni? 

14Ukyuli biala na béƒie, na ulie uuwulo keku na uunú ɔlɛ ɔƒaani ni, uwi uletu 
ɔdubɔkɛ bɔnwuna, na lidie-nwu na kukpi abuli ani nda-nwu mmɔ kemmo na ɔsɔ 
ulénu kɔka kɔdi lɛnɔ. 

15Ndubo bana ƒui bubunku, ɔsika ami ndi bina Unwoti Katɔti Ɔyikune Ƒui. Na ami 
mɔɔyá na ɛpu uubó lɛdi ku kɔku. 

16Lɛ́tina-mii lɛla lɛni na bɛsu na nda-mii na mina lɛkɔkɔ kemmo kɔkɔɔ. Ami 
nébimi kayaa lɛ́ƒala katɔ na lɛ́kya kowodu kalɔ ɔka líte kalɔ kammɔ ƒui. Na mɔɔsu 
ɔƒaani nnini, ‘Yerusalem bekyuli ni, ami ɔdi na badi.’ ” 

17Yerusalem kadi bekyuli, bɛta! Bɛta binye, ɔsika Unwoti lɛtuni lɛni na úte-mii 
na bɛ́ni aani ntu na ɔɔƒɛɛ kemmo límo-mii lɛ́vili ɔƒaamu. Bɛ́ni lɛla biala útédu eku 
ekplodi na bɛsɔ bilakana na bisie ligeen. 

18Na bina bebi pii bani na bɛ́wɔ mmɔ ɔdi uuubo na ɔtɔnku-mii iye udie kɔnu ɔda-
mii lɛnɔ. 

19Kɔka ku kekpo kɔ́du-mii ƒui. Na nsɔ naaakana-mii kɔnu kɔdi bɔsia lɛnɔ. 

20Bina Unwoti Katɔti úti kɔnyi ɔ́kya-mii, na ɔkɛ ɔmmɔ ɔsu bina bebi ƒui bewi lilu 
lɛlɔ bávi kesii biala na kablakɔ kadi kasɔ keeebo-ma aani akwa ɔni na kakpagyuɛ 
kéƒie na ɔsɔ ulakana lɛlɔ bunene na abuli ammɔ kemmo. 

21Bɛkya ɔgbankpi kemmo na ɔgbankpi ɔmmɔ ɔɔda-mii nsu ɔɔɔdi ntɛ na bɛ́ni, 
anwuɔsu bise atu na binu kaduɛ. 

22Bina Unwoti Katɔti ɔni muubunku-mii na ɔɔgyumana-mii ɔnini, “Lɛ́ƒɔ mina 
kɔnyi kɔni nse aani ntɛ ɔɔƒɛɛ ɔni kemmo na bɛ́ni lɛbibo bíkpi aani ntɛ mmɔ. Na 
basɔ belenye-mii lɛlɔ banii bɛni lɛbibo lɛmmɔ udu lɛnɔ. 

23Mmomu ɔdubunwini usie bina bekisine bani nésusu-mii bákya bana lɛgba kalɔ 
aani ɔtumu kudɔ.” 

Yesaia 52 

1Yerusalem, ta nye! Sion ɔma kedee, nye lɛgba lɛlɔ kpakplaa na ada lɛlɔ ku ƒula 
adala abuni ƒui. Ɔsika baƒɔ bani nébo bébebile ɔma kedee ɔmmɔ kemmo basɔ 
baaadubo keliekɔ kadi bɔkɛ na ƒula kemmo ɔƒɛni amu. 

2Sion, ta na ɔtumu akɔ kesii kani na elie! Na ada ukyuli kalɔ bɔkya kabuli kani 
nda-a ɔkwɛ mmɔ edie. 

3Unwoti ɔnini, “Béye mina bekyuli, nsu ɔɔɔdi egulabi kenye. 

4Kuuku ni, bísie bítélie Egyipte kalɔ lɛlɔ aani baƒɔ. Mmɔ na Asiriaƒuɔ bábla-mii 
kalala ku ulikplu ala. 

5“Na kadi bamba béƒie-mii bátɔlɔku ɔni na nka bítabla lɛla lɛdi. Bina batɔnkune 
bédumo geen na ɔlɛ bunu ɔsu. Na limeyi ndi limeyi ni, baakpali-mi lɛnyi teewida. 

6Mina kadi bekyuli, bɛdubo-mi bɔnu bɔti ukyuli ɔni udu na ndi ku ami ɔni 
mɔɔtɛmiku-mii ɔni na nkya-mii akɔ mɛni.” 

7Bi mɔɔdia bɔnu lɛni! Bɛnu abi lɛlɔ na binu bekyuli bani ndubo babakɔ litemi 
buni lɛmmɔ lɛsa kalɛ na bana bubo kɔku kɔɔda kubiti. Baakɔ́ keyi buɛɛ ku ngba 
bɔƒɔ lɛsa banini, “O Sion, ɔƒɛni amu ƒula Katɔti ndi bina ɔga.” 

8Bise atu na binu ka bina bagyumanane beedie ebiti lɛnu ku lɛlɔyɔ. Na badubɔnu 
ku bana anumi uwi ɔni na Unwoti únwini ɔdubo Sion. 

9Yerusalem, awɔ ɔni na bábwɛ béwi kalɔ, ta na awɔ lɛnɔ atu kɔgya ku ebiti, ɔsika 
Unwoti ɔ́yala nwuna bekyuli kaƒɔ na úbo ɔnii ubedie Yerusalem. 

10Unwoti údie nwuna ɔyikun bonwu keyi 

ɔ́tina kadi bekyuli ƒui. Na ɔƒaani ni, ukyuli biala ɔdubɔnu ɔti bula Unwoti Katɔti 
ɔni mɔɔƒɔ́ ukyuli ngba. 

11Bɛda Babel ɔma unengudi ɔmmɔ biwi na bɛlɛ-nwu kemmo! Na bitetuku lɛla 
lɛni muusé lɛlɔ lɛdi. Na bɛƒɔ bina adala ƒui amii bani nti Unwoti lɛlɔ ala ani nse 
kedee. 

12Bitasu bɛnii biikeli, ɔsika ukyuli ɔdi ɔɔɔdubo-mii kama bɔsia. Israel Unwoti 
Katɔti ɔlati ɔdubo-mii bɔtɔnku na ɔgyumana-mii anumi ku kama ƒui ɔsiku bina 
bekisine bukpoku biala kudɔ. 

13Unwoti ɔ́su ɔnini, “Mina kabla ɔblane ɔdubo lɛlɔ bɔdi! Na bekyuli badubo-nwu 
bumwi ku ɔbu unengudi ƒui. 

14Liƒu bonwu lɛ́da bekyuli pii na lɛla lɛni nálɛku-nwu ɔsu. Na bani ƒui nánu-nwu 
ni, liƒu lɛ́da-ma lítulo, ɔsika úbo abi na nwuna bɔnu bɔsɔ bulátina aani si ukyuli 
na ɔsɔ ɔdi muedi. 

15Mina kabla ɔblane ɔmɛni ndubɔya na kadi bekyuli bamanku kalɛ na bakpa-mi. 
Na ɔdubɔbla baga kalɛ kadi na babla kpoo, na beboku eli kalɔ. Na lɛla lɛni na 
bétenu iye banu kudii ni, badubɔbla kasusu basiku-nya lɛlɔ na ɔbla-ma nwaa.” 

Yesaia 53 

1Ɔma náƒɔ-bu ɔ́di? Na ɔma bene na Blɔti údie nwuna ɔyikun ɔ́tina? 

2Unwoti kabla ɔblane ɔmɛni ɔɔlɛ́ lili na Unwoti anumi aani kugyii kebi kani 
nákwɛ na keedie evete iye kugyii ugyitu ɔni muutulo taalɛ kalɔ kakwiidi kemmo. 
Na ɔɔɔdi ɔga ɔni mɔɔdia bekyuli bɔnu. Nwuna lɛla lɛdi liiise ɔni basu banii ani 
mɔɔda bekyuli kayi. 

3Bekyuli békisi-nwu na béni-nwu ɔni na nwuna ngba ƒui bɔdi kɔnyana ku lɛbibo 
sɔɔn. Ukyuli ɔdi uláwia-nwu ulánu na búdie-nwu atu na bɔɔɔdaku-nwu lɛda! 

4Anwu ɔlati ɔ́bwi-bu lɛlɛ na únu ɔlɛ pii na abu ɔsu. Na kawɔlɔkɔ ni, bɔsu na bɔ́su 
bɔnii anwu ɔlati ekpidi ɔsu na Katɔti ɔ́ni-nwu kɔtu lɛni. 

5Nsu ɔkɛnku bula ekpidi ɔsu na bébo-nwu ulikplu kemmo bákya-nwu ɔlɛ lɛlɔ na 
báƒɛ-nwu lɛlɔ ekpo ƒui kpɛtɛ kpɛtɛ. Na lɛbibo lɛmɛni kemmo na ɔ́sia na ɔ́ƒɔ ngba 
úte abu na bɔ́kɛ bɔnwuna. 

6Bula ƒui buse na buse aani baƒonu bani náyii ulu, na ɔdi biala úti nwuna ulu úsela 
kesii kani na ɔɔyɔ́. Na lɛtuni lɛni na nka ɔlɛka bɔƒɔ ni, ani na Unwoti úti úte-nwu 
na bula lili. 

7Bekyuli bédumi-nwu na básupa-nwu ɔni na nka ɔɔɔdi anwu na babla lɛni, nsu 
útakpete na ɔsu lɛla lɛdi. Mmomu úbile kenye kpoo na bada-nwu béselaku aani 
koƒonu kɔni béti batádu. Na ɔkɛ aani koƒonu kɔni naaadaku-ni si beekúlo-nwu 
linwini na útebimi kenye. 

8Bákya-nwu kɔƒa na útakɛ ukyuli ɔni náƒɔ-nwu kenye. Údie kaba kadi? Bi na ɔ́bla 
úse asa baadú-nwu na kayawi kamɛni kemmo? Alaekpidi ani na mina bekyuli 
bábla ɔsu na bádu-nwu lɛni. 

9Útanyi ɔkɔ ɔdi iye ɔta unye ukyuli ɔdi lɛlɔ, nsu báva-nwu básalaku balakɛne ku 
bekyuli bekpidi. 

10Nsu Unwoti ɔlati nése ɔmɛni úse lɛni ɔnii nwuna kabla ɔblane ubo abi amɛni 
udu na badu-nwu, na ɔƒɔ kayu na bekyuli ƒui lili na bana ekpidi ɔsu. Na ina ka 
úbo lɛni muedi ni, ɔdubulie na ɔnu nwuna bawɔ bawɔ. Na ɔkɛnku nwuna lɛlɔ ni, 
lɛla lɛni na Unwoti ɔ́lɛ ugyii úse lɛdububo-nwu kemmo. 

11Ɔdubɔnu lɛla lɛni ndubɔlɛ lɛsi kɔyu kemmo abi ani na úbo, na kaƒɔ kaba-nwu. 
Ka mina kabla ɔblane ɔni nse siin ɔgyi mina lɛyɔla ɔsu ni, ɔdubɔya na bekyuli pii 
ku Unwoti ntɛ bɔdia. Na anwu ɔlati ɔdubɔƒɔ-ma ekpidi uti. 

12Unwoti ɔdubɔƒɔ kayu kabuni bute-nwu na ute-nwu kenyekɔ kenengudi ku 
ɔyikun na kalɛ na úbo abi útédu ku kukpi kemmo na ɔ́ƒɔ kayu na bekyuli ƒui lili 
ɔsu. Báka-nwu bákya bekyuli bekpidi akɔ. Ɔsika bekyuli pii ekpidi na ɔ́ƒɔ ɔ́sia lɛlɔ, 
na úti lɛlɔ ɔ́kpa na bana lili, na ɔ́ƒɔ-ma ngba. 

Yesaia 54 

1“Die lɛnu ku kɔvanu momoomo, awɔ udinkɔ, ina ka átawɔ kudii, ɔsika uleku ɔni 
na ɔgyani údie-nwu atu ni, anwu ndubo bɔwɔ butulo. 

2Bɛtu bina nvo na bubomo bubu. Na bisienku kevo akpa ammɔ kama bibu, na 
bɛni kɔbuli ewele ammɔ bisienku kama na bibo-nya bɛlɛ kalɔ kpakplaa. 

3Amii ku bina bawɔ ndubɔƒɔ kadi bamba bekyuli bammɔ kɔlɔ, na kunwini bina 
kɔdi. Na bana lɛma lɛni nábwɛ mmɔ linwini bina kuliekɔ. 

4“Bitayia, na kɔƒa lɛnɔ kutekpo-mii, na enu lɛnɔ ataƒɛ-mii, ɔsika lɛɛɛdubo-mii 
kɔƒa bɔkya. Bɛyiƒala bina lɛnamu uwi ekpidi ani na bɛ́bla. Na kalɛ na bɛ́ƒɔ lɛlɔ 
bɛkya aani bekpinele lɛnɔ ɔsɔ utekpo-mii kɔƒa. 

5“Unwoti Ɔyikune Ƒui, Israel Katɔti, mɔɔdi kayawi ƒui lɛlɔ. Anwu ndi bina Udiene 
ku bina ɔgya na ɔdubudie-mii. 

6Bina ala álɛ uleku ɔkɔdi ɔni na ɔgyani údie ɔda na úduo kɔnyana, na uuwulo 
keku ka úni-nwu ɔsu. Nsu Unwoti bina Katɔti ɔnii ndubɔya na bɛsɔ binwini bibo! 

7Uwi klukwii ɔdi kani na lídie-mii ɔda, nsu ndubɔsɔ lɛƒɔ-mii na lɛkya-mii kɔgbu 
ku bɔyɔ geen. 

8Uwi klukwii ɔdi kani na línwini kama lɛ́kya-mii ku kɔnyi kati kati. Nsu ɔ́si ɔƒɛni 
úsela uwi ƒui ni, ndubɔnu-mii kɔnyana! Ami ɔni ndi bina ɔgyumanane ku Unwoti 
muusé-mii kenye kamɛni. 

9“Líse Noa kenye kamɛni udu dii nnii, nsɔ lɛɛɛdubo ntu buti bɔkyula kayawi 
kudii. Na ɔƒaani ni, líse kenye ka nsɔ lɛɛɛdubo-mii kɔnyi buti bɔkya na lɛni-mii 
kɔtu kudii. 

10Abi ku abinkpo ƒui adubɔkana na ayii nsu ami ndubo-mii kɔnya butaanu uwi 
ƒui na lɛbla-mii lɛƒɔndia. Na kenye kani na líse ka ndubɔya na keyi buɛɛ kebo bina 
kalɔ lɛlɔ ni, neeebile linyese lɛmmɔ kudii. 

11“Yerusalem, mɔɔnu ka eewulo kɔnyana na enu áƒɛ-ɔ, na ɔƒɛƒɛɛ ɔɔda-a uubó 
taavinku. Nsu ami Unwoti ndubɔsɔku ɔma unengudi ɔmmɔ lɛtu ku atabi ani na 
áƒɔ kuye geen. Na sika atabi kpakplaa ani náƒɔ kuye na baalɔ-nya Saƒir na ndubuti 
lɛkya ɔma ɔmmɔ kowodu ɔka kalɔ. 

12Na ɔma ɔmmɔ kɔgyumanakɔ ni, atabi udu adi náƒɔ kuye na égyie na badubuti 
batu-ku na sika asɛɛ ebi ani na baakya ala bɔdia na badubuti babla kɔyakun 
kɔmmɔ na beti atabi kpakplaa ani na áƒɔ kuye batu awodu ammɔ lɛnɔ. 

13Ndubɔtina bina bebi ala na bakɔ katɔ ku keyi buɛɛ. 

14Ndubɔya na bɛbla bekyuli bani nse siin, na baabla lɛla biala taasiaku ulu lɛlɔ, 
na bilie kalɔ kpi ɔni na bɛsɔ biláyia lɛla lɛdi, na ala ani muukpóku-mii ƒui 
adubusie kama ƒui na bina kudɔ. 

15Nsɔ lɛɛɛdubo bɔya na bekyuli badi bebekpoku-mii. Na bani mabla lɛni muedi 
ni, bɛdubuƒie-ma binwini bina kabla bablane. 

16“Na bitayiƒala ka ami nédie bakywɛne bani muuti abuala taakywɛ ekpola na 
aƒɛ agyabi lɛlɔ. Na bekpone bani mɔɔkana na baabwɛ lɛma na beebile ala ni, ami 
nédie ama lɛnɔ. 

17Ekpola ani na bákywɛɛ ka beti bekpo-mii aladi-mii lɛlɔ. Na enyekpi ani na 
bekyuli badubɔsu basiku-mii lɛlɔ alabla-mii lɛla lɛdi. Yerusalem ɔdi bina ɔdi na 
ndubute-mii kusɛ kusɛ na bɛdi lɛlɔ. Ami Unwoti násu.” 

Yesaia 55 

1“Amii bani ƒui na utukwɛ ɔɔda ni, bibo na bibani ntu! Na amii bani na kɔka kɔɔda 
na biiibo egulabi adi ni, bibo na bibeye bɛdi ƒaa kayu taƒɔ taƒɔ! Bɛni ntɛ bɔbuni 
ku anyi ntu ƒaa nsu bitaƒɔ kayu kadi. 

2Bi ɔsu na biibile egulabi na lɛla lɛni naaadi adila geen lɛlɔ na binye biitú lɛlɔ na 
lɛla lɛni neeemo ukyuli lɛlɔ? Bise atu na binu-mi litemi kaduɛ, na bɛdubɔdi emini 
biala na bɛɛyɔ́, na bɛkɛ adila abuni ƒui bɛdi bimo. 

3“Bise atu kaduɛ na bibo-mi kudɔ, na bɛkɛ ngba bilie. Na kenye kani na lɛ́su 
Dawid líse ni, ndubuse amii lɛnɔ kenye kammɔ, na lɛyɔ-mii uwi ƒui na bɛnu kalɛ 
na mɔɔdi mina litemi lɛlɔ uwi ndi uwi. 

4Lɛ́bla-nwu na ɔdi kadi bekyuli ƒui ɔtɔnkune na anwu nádi mina kenye udiene 
úte-ma. 

5Na kadi bekyuli bani na nka bɛɛɛgyi-ma dii iye ama bati-mii ni, bɛdubɔlɔ-ma 
biboku bina kudɔ na benu kalɔ na bɛnu ka bakɛ ku usi. Na ami Unwoti bina Katɔti 
ndubo ɔmɛni bɔbla, ɔsika línyene-mii kenyekɔ kenengudi na biikeye.” 

6Bɛwia Unwoti ɔƒɛni, ɔsika bɛdubɔkana na bɛnu-nwu. Na bɛkpali-nwu, ɔsika 
ude-mii na ɔdubunu-mii bɔkpali. 

7Bɛda bina kalala ku likyulikpi ala bɔbla bɛya, na binwini kama bɛkya-nya na 
Unwoti ɔdubuti-nya ƒui ɔkyiɛ-mii. 

8Unwoti ɔlati násu ɔnini, “Mina kasusu ku kasiakɔ ƒui kávumana ku amii bɔdi. 

9Na kalɛ na kayaa kágyunku kalɔ kakaaka ni, lɛni na mina kasusu kágyu kakaaka 
kásiku bina ɔdi kudɔ. 

10Ɔnantu ku etubankɛ aana taasi kayaa taayu kalɔ. Na ɔdi ulásɔ teenwini taakɔ 
katɔ na ulete kalɔ kammɔ bɔba na ɔya na bɛkɛ edula ebi pii ani na bɛkya na bɛkɛ 
adila bɛdi bimo. 

11Lɛni na mina etemila ese na si lɛ́su lɛla lɛdi ni, etemila ammɔ alásɔ teenwini 
teebo-mi kudɔ na lɛla lɛmmɔ lilebo-nwu kemmo kalɛ na lɛ́su-ni. 

12Na bɛdubɔkɛ ebiti na bɛdi limeyi na binwini bisie ɔma ku keyi buɛɛ. Na bina 
lɛlɔyɔ lɛdubɔya na ɔbla aani abi ku abinkpo ammɔ muudie ɔnu si bɛɛví, na ɔbla 
aani enukpɛ na egyii ammɔ aagyá. 

13Na egyii abuni enengudi ani mɔɔdia ala buti taabla adubɔkwɛ enye kesii kani 
na nka liyu alakpi nákya mmɔ. Na egyii ammɔ ndubunye mmɔ uwi ƒui, na atina 
kalɛ na Unwoti uukeye na ubo ɔbu.” 

Yesaia 56 

1“Bɛbla ala bɛsiaku ulu geen ɔmmɔ lɛlɔ, ɔsika ndubo uwi klukwii mbaƒɔ-mii ngba. 
Na bekyuli ƒui badubɔnu mina ɔyikun ɔni na mbo na lɛƒɔ ukyuli ngba na kalɔ 
kamɛni lɛlɔ kesi kesii. 

2Ukyuli biala na ɔɔbu lɛnwunameyi lɛmmɔ na uláwia ka ɔbla likpidi ni, ndubute-
nwu kusɛ kusɛ. 

3“Na kadi bamba bekyuli bani ƒui mɔɔbu-mi na baakya-mi lili kalɔ ni, batasu 
banini, ‘Unwoti ɔɔɔdubo-bu buti bubunku nwuna bekyuli lɛlɔ.’ Na banana bani 
nsɔ naaadubo bɔkana bɔwɔ ni, basɔ batasu banini, ‘Abu búnwini ekyweni 
akwiidi bunye.’ ” 

4Unwoti ɔnini, “Amii bɛdi lɛnwunameyi lɛmmɔ lɛlɔ ku mina litemi lɛlɔ kaduɛ 
kani, na bɛsia mina bunyimi bɔmmɔ anu. 

5Na ndubɔtu likpose atabi bɔlɛ mina kakpakɔ na linweni bina anyi lɛsia-nya lɛlɔ. 
Na ɔmmɔ lɛti ɔdia utulo si bɛ́wɔ bebi, ɔsika atabi ammɔ adubunye mmɔ uwi ƒui. 

6Kadi bamba bekyuli badubɔsiaku-mi kama na bayɔ-mi na bakpa na mina lɛnyi 
lɛlɔ. Badubɔbu mina lɛnwunameyi na badi mina bunyimi lɛlɔ. 

7Na ndubo-ma bɔkpanku buboku mina kɔbi kedee lɛlɔ na badubɔkɛ lɛlɔyɔ na 
mina kaduli kani kemmo na baakpali-mi kemmo. Na bana etela ku akpala ani na 
badubuti beboku-mi na mina lɛkpabi lɛlɔ adubɔƒɔ-mi anu. Badubɔlɔ mina kesii 
banii kaduli kani kemmo na bayawine ƒui baakpali katɔ.” 

8Unwoti ɔni mɔɔkpanku nwuna kadi bekyuli beƒiedi taabasala úse kenye kadi 
ɔnini, “Ndubɔkpanku mina bekyuli bani na béƒie bátɔlɔku lɛsiku kesii biala na 
béti-ma bésienku, na babasala ku bana banwani.” 

Katɔti Ɔ́tɛku Balane Litemi 
9Amii beƒiebuo ƒui bɛlɛ bibo na bibaduli bina bebuo beƒiedi bibweli. 

10Amii Israel kadi benengu, amii na nka ɔlɛka binye bitaagyumana mina bekyuli 
aani bakpewe bani mɔɔgyumana kaduli. Nsu biiinye bilasia lɛla biala anu na 
bilebo-ma ɔda ɔdi lɛnɔ. Mmomu bulie kani na bilie biisié taasɔ na bɛɛlɛɛ. 

11Batɔnkune badɔlɔdi, bítavumanaku bakpewe bani na bɔdi kani na bagyi na lɛla 
lɛla lilemo-ma kudii. Baƒonu badane bekpidi bani muulie taabla bana bebuo 
ulikplu na bɛdi, na amii lɛti bɔdia kani na bilie bite. 

12Na bɔsu kani na bɛɛsu lɛlɔ bɛnini, “Bɛya na bɔni-mu na bukpi-mu! Na kɔnaadi 
lɛnɔ ɔsia-nwu lɛlɔ lɛni kani, na bɔkya lɛlɔ ebiti.” 

Yesaia 57 

1Bekyuli beenye taanu na beetiku bekyuli babuni taatádu ɔni na balasu lɛla lɛdi. 

2Nsu si ina bekyuli siin bamɛni békpi ni, baatɛ kekpine mmɔ buɛɛ na bana keyi 
kaayɔ́ na kalɛ na bénu Unwoti litemi ɔsu. 

3“Nsu amii ni, bilenu litemi munu munu. Bɛkɛ bekebone ku baƒiɔkpane lɛlɔ bɛɛkɔ́ 
taayu. Na ɔƒaani ni, bise atu na binu! 

4Ɔma lɛlɔ na bɛɛkya lɛma na bɛɛpii-nwu? Bɛnu kalɛ na bina ekpidi ése-mii lisusu 
na bɛ́dɔlɔ. 

5Lɛyalɛ ala ku lɛlɔ kudɔ bɔtɛ na baƒiɔ bani na bɛɛkpá mmɔ anumi na egyii 
enengudi ammɔ kalɔ. Na biiti bina bebi taakpa na akpabi ani na bɛ́tu bínyene 
ɔkwalɛ na atakpɛ ani nƒa mmɔ kalɔ. 

6Bɛɛkali ka kaƒɔ kadubɔyɔ-mi ka bɛ́ƒuna ka bitaakpa atabi suɛlɛ suɛlɛ ani na 
bɛ́sala bɛlɛ esu mmɔ aani baƒiɔ ku bina lɛla biala, na biiti akpala ku ntɛ ku antabi 
etela teetéte-nya? 

7Biiti bina akpala teesienku abi ani nákuku eli taatákpa teete bina baƒiɔ. Na mmɔ 
na bɛɛvá atɛla teesie lɛlɔ kudɔ ɔnana ku uleku kalɛ. 

8Na bina kɔduli kesi kesii ni, bɛ́ta baƒiɔ bammɔ udu bɛ́sia kɔyakun ku bina 
kɔtɛnkɔ bonwu bonwu kɔni bɛ́lɛ mmɔ ƒui lɛlɔ. Na bíni ami, na bíti lɛlɔ bíte ama. 
Na bɛɛkɔ́ taatátɛ ku bina bayɔne bammɔ na bidie lɛlɔ kasɔngya ƒui, na bɛɛɛdaku-
ni útédu uwi ɔni na údu-mii ɔkwɛ. 

9Bɛɛkpí taawɛɛ ligyulo ƒɛƒɛɛ lidu lidu na biisié taatákpa Molek baƒiɔ. Na bɛɛtala 
batu na ɔlɔgyu na beesié taatálɔ ku bekpine ayu muedi teeye ala teenu. 

10Bíitu lɛlɔ kalɛ na bɛdubɔkana, nsu bítanu tɔ bítati bɛnii kɔsia kuuubo ɔmɛni ƒui 
kemmo na bɛda bɛya. Nwuna lɛlɔ kani binye, na bíkeli bɛkɛ bɛsia-ma kama na 
kesi kesii, ka bana ala akya-mii kayi kemmo kpakplaa ɔsu. 

11“Bi ndi baƒiɔ bani kama na bɛsiaku, na ama na bɛɛyia teetulo ami ɔsu na 
bɛ́yiƒala-mi ku mina ala ani na lɛ́bla, na bɛsɔ binyimo adi na bina kayi kemmo? 
Munuu ɔni na líbile kenye mɔɔnu-mii kpoo ɔsu na mina lɛlɔ liƒu lɛsɔ liiibo-mii 
lɛlɔ kemmo? 

12Bɛɛkali ka bɛdaku lɛla lɛbuni lɛdi bɔbla taagya, nsu ndubo-mii keyi budie ku 
bina ablala na bɛnu bina kenyekɔ bɛti. 

13Na si uwi ɔni na lɛla lɛdi lítulo-mii na bɛɛwia ubunkune ni, na bɛkpali bina baƒiɔ 
lidu lidu lɛni nkya-mii na bebunku-mi. Nsu bitayiƒala ka ɔƒɛƒɛɛ ndubo ubébo-ma 
ugyingya mmɔ. Na ɔƒɛƒɛɛ ɔni mɔɔlɛ́ enwu kemmo kani ndubo-ma udu bɔyila. Na 
si bíbo-mi kudɔ ka lɛgyumana-mii ni, kalɔ kamɛni ku mina kɔbi kedee kɔmmɔ ƒui 
kɔdubunwini bina ɔdi uteesie uwi ƒui.” 

14Na Unwoti ɔdubɔsu ɔnini, “Bɛbwɛ lilu ƒui bise kaduɛ bite mina kadi bekyuli na 
babasia-nwu lɛlɔ!” 

15Bula Katɔti ɔni nse kedee uli katɔ kakaaka ƒui úsela uwi ƒui, na anwu mɔɔsu 
ɔnini, “Ina ka katɔ kakaaka kesii kani nse kedee na nli ni, nkya-mii akɔ mɛni ka 
libunku bani ƒui néboku lɛlɔ kalɔ na béti bana anu ƒui básia-mi lɛlɔ na baanu-mi 
anumi. 

16Mina kadi bekyuli, lɛɛɛdubo kɔnyi buti bɔsɔ bulie butaadu-mii kɔtɔ kani. 

Ɔ́bla bi ɔ́bla dɛ ni, ami nédie-mii líboku kayawi. Anwuɔsu lɛɛɛdubo bɔya na enu 
aƒɛ-mii na bɛyila lɛnunsia ƒui. 

17Bina ɔdivo náya na líti kɔnyi lɛ́kya-mii na lɛ́ni-mii kɔtu na lɛ́bɛla-mii mina lɛlɔ 
na bɛsɔ bilanu-mi. Nsu ɔmɛni ƒui ni, bɛmu bibo atu ɔkplu na binye bina alaekpidi 
bɔbla lɛlɔ ku ɔƒɛni. 

18Ngyi-mii kalɛ na bise! Nsu ndubo-mi ɔlɛ ɔmmɔ bɔbwi ƒui na lɛtɔnku-mii na lɛya 
na kaƒɔ kayɔ-mii ku bani ƒui muuwulo kɔnyana. 

19Na lɛya na bese kalɔ beteedie lɛnu teemwi-mi. Na mɔɔsu kpakplaa nnii wɛ na 
ɔdi ulie iye wɛ na uuulie ni, ami Unwoti ndubɔbwi ɔdi biala na ɔkɛ keyi buɛɛ. 

20Bekyuli bekpidi bese aani ɛpu ɔni mɔɔnwanɛ lɛlɔ na ɔɔtala nwuna kalɔ eku ku 
aba uwi biala. 

21Nsu ami Unwoti líse kenye nnii ukyuli ukpidi biala ɔdi ɔɔɔdubo bulie ku keyi 
buɛɛ.” 

Yesaia 58 

1“Kɔ litemi lɛmmɔ lɛsa na tebile kenye tasɔ telie. Na asu mina kadi bekyuli 
Israelƒuɔ bana ekpidi ku kalɛ na báta bénye-mi lɛlɔ. 

2Baakɔ́ taayu limeyi ndi limeyi banii ami na baasiaku. Na beekpóku lɛlɔ aani si 
mina litemi na baawia batɛya. Na baatina lɛlɔ aani kadi bani bekyuli mɔɔwia ka 
babla lɛbuni na baadi mina ɔda bubo lɛlɔ. Baawia ka lɛni lide-ma suɛlɛ suɛlɛ na 
lɛtɛ litemi na ulu lɛlɔ siin lite-ma, na baasu ka lɛlɔ lɛɛyɔ́-ma ka bataasiaku-mi. 

3Beeye banii, ‘Bi ɔsu na búnyimi kenye na átakpete-bu? Na búboku lɛlɔ kalɔ na 
átanu átati?’ “Nsu uwi ɔni na bɛnii kenye na biinyimi mmɔ ni, na binye bina ala 
ani mɔɔyɔ́-mii kaƒɔ bɔbla lɛlɔ na bɛɛwia amii lɛti bɔdia na bɛɛnya bina kabla 
bablane ama taakya. 

4Bɛɛkɛ́ ku kɔnyi muedi na binye kagyumana ka bikpo. Nsu utabla-mii dɛye dɛye, 
ɔsika Unwoti ulakana na wenu-mii bɔkpali na ɔbladu ɔmɛni kemmo! 

5Bɔkali na bɛɛkali bɛnii kalɛ na binyimi kenye, na bini adila bite lɛlɔ, na bɛkya lili 
kalɔ buɛɛ bite Unwoti aani livo lɛni na ɔƒɛƒɛɛ ku ɔnantu ntu búbo bɔ́kya kalɔ 
mɔɔda-nwu ebiti? Munuu kalɛ na bɛda kɔnyana ala, na bɛkpi ntɔ na bɛɛlɔ kenye 
bunyimi bɔni ndi Unwoti limeyi lɛni mɔɔda-nwu kubiti? 

6“Kudii, mmomu lɛla lɛni mɔɔyɔ́ Unwoti kaƒɔ ndi kalɛ na bɛya na bekyuli bani na 
baanya taakya bakɛ bɔnwuna na belie bete lɛlɔ. Na kalɛ na bekyuli baládi litemi 
lɛlɔ siin teete bekyuli na únwini aani kɔgba na kɔda bekyuli ɔkwɛ ni, bidie-ku 
bana ɔkwɛ na bikulo kɔbuli kɔmmɔ ƒui bana lɛlɔ. 

7Na bile bina adila bite ukyuli biala na kɔka kɔɔda. Na bɛya na bawabane ku bani 
neeebo kuduokɔ bakɛ kuduokɔ bina kudɔ na bakɛ kɔtɛnkɔ. Na bani mɔɔyaki 
adala lɛnɔ na bite-ma adala na babɛ kɔyɔ. Na bilénwini kama bilakya bina lɛlɔ 
bekyuli. 

8Si bɛ́bla ɔmɛni ni, bɛdubɔnu kalɛ na muukeye na ɔya na bɛkɛ ɔlɛ bɔbwi. Na bina 
ala bɔbla siin bɔmɛni bɔdubɔgyumana-mii na bina keliela kemmo na Unwoti 
bukeye bɔgyumana-mii bɔsiku bina kama. 



1293 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

9Na si bɛ́kpali Unwoti ni, ɔdubɔtuna ute-mii kɔnakunwi ɔnini, ‘Bɛɛnu-mi nnye-
mii kudɔ mɛni!’ “Bitabla bina bakpana kalala na bitanyi ɔkɔ na bɛdu-ma kɔtɔ iye 
bɛda litemi bɛsia-ma lɛlɔ lɛnɔ. 

10Bile bina adila bite bani na kɔka kɔɔda na bɛƒɔ bani neeebo kuduokɔ na bakɛ 
kuduokɔ na bina kudɔ na bɛnu-ma lɛlɔ. Na ɔmmɔ ɔdubɔya na bina ablala ekeye 
na kesii kani na kese suu. Na si amii lɛnɔ bíduo ɔgbankpi ɔdi kemmo na use aani 
kalɛ na beeduo lɛdisa kemmo ni, na unwini aani ɔƒiiwi kadi nwaa ute-mii. 

11Unwoti ɔdubɔtɔnku-mii na ute-mii ala ani ƒui námanku-mii na kalɔ kakwiidi 
kammɔ kemmo na ute-mii ɔlɔkplu. Na bɛdubɔbla aani kevoma kemo kani edula 
mɔɔkɛ́ ntu uwi biala iye ketu kani ntu naaakwii uwi ɔdi. 

12Bɛdubɔsɔku bina atɔnku ani nábwɛ uwi gyɔlɔɔ aani akwa akwa mɛni bɔtu. Na 
ɔkɛnku ɔmmɔ ɔsu bekyuli badubɔlɔ-mii banii bekyuli bani mɔɔsɔku atɔnku ku 
lɛma linengudi awodu taatala na basɔku lɛblɔnu bedie. 

13“Nsu ɔlɛka bɛka mina Lɛnwunameyi bɔbu aani lɛlɔyɔ lɛkpa limeyi na bɛda 
enyekpi bɔtɛmi kalɛ kalɛ bɛya ku ala basa basa bɔbla bɛya na limeyi linengudi 
lɛmɛni lɛlɔ. 

14Na bɛdubɔnu lɛlɔyɔ lɛni nkya mina bɔsiaku kemmo na lɛya na ɔbu ɔkya-mii 
lɛlɔ na kayawi kadi bekyuli ƒui anumi na bɛdi-ma lɛlɔ útédu abi eli ƒui. Na Unwoti 
ɔdubute-mii kusɛ kusɛ na bile bɛdi bina nana ati Yakob kalɔ kammɔ uwi ƒui.” 
Lɛni na Unwoti ɔlati ɔ́su! 

Yesaia 59 

1Bitakali bɛnii Unwoti ɔyikun ɔ́sɔ na ulakana kɔnu bunene bɔƒɔ-mii iye atu éti-
nwu na ulakana na wenu bina bɔkpali. 

2Mmomu bina alaekpidi náda-mii ntɛ ɔsu na údie anumi bina lɛlɔ na ɔsɔ ulenu-
mii bɔkpali. 

3Bina ɔkɔ bɔnyi ku bekyuli bɔdu ku bekyuli lɛlɔ bɔta teenye 

ɔ́ya na bɛ́dɔli ku ekpidi ammɔ na Unwoti anumi. 

4Biiti lɛlɔ teesienku litemi katɛkɔ nsu bilátɛ etemila ulu siin lɛlɔ. Mmomu unyeƒi 
ukpludi ku kenye ogya ku ɔkɔ ala sɔɔn na bɛɛsu. Na biilie taabla kasusu kekpidi 
uwi biala anwuɔsu lɛnɔ na bɛɛwɔ likpidi. 

5Bina ablala eevuo balakpi bekpidi avala, na ɔdi biala makun bina avala ammɔ 
ɔdubo bukpi. Na kakwɛ biala na bɛdubudie keyi aani avala akladi ani nébu buvuo 
ni, balakpi bekpidi bammɔ kani ndubo bɔlɛ pii. 

6Anasi kɔgbu na biidí, na ɔɔɔdi adi ani na bebi lɛlɔ. Likyulikpi bɔbla ku kalala 
bɔ́ƒɔ-mii enu ƒui. 

7Bɛkɛ usi uwi biala ka bitábla likpidi, na bɛdu bekyuli bani na bátabla-mii lɛla 
lɛdi, ku ekpidi bamba lidu lɛnɔ. Likpidi kasusu kani na biilie taabla uwi biala na 
ala bubile kani na baanu na bina kasiakɔ ƒui. 

8Bina ablala aaadanku keyi buɛɛ kadi, anwuɔsu bekyuli bani nsiaku-mii kama ƒui 
beeebo bɔnwuna bɔdi biala ku keyi buɛɛ kadi. 

9Ka bénu ala amɛni ni, básu banini, “Ukyuli biala útebo ɔnii ubekpo ute-bu iye 
ubatɛ bula etemila ute-bu na ulu siin lɛlɔ. Nka bula anu asia bukeye nwaa lɛlɔ, 
nsu lɛdisa kemmo na bɔkɛ susuusu. 

10Na enu kani na bɔkɛ buubó aani banumbwɛne. Na ɔƒiiwi nwaa muedi bɔkɛ 
buutulo aani si usien na bɔkɛ iye kekpine na bɔkya. 

11Buubó adi aani eƒiebuo na buudumo aani babloduma teewulo kɔnyana. Bɔɔwia 
ka batɛ-bu litemi siin na bɔdi lɛlɔ, nsu ɔmɛni ƒui ɔ́vi-bu lɛgya.” 

12O Unwoti Katɔti, bɔ́ɔƒiɔ-ɔ kɔlɛ kɔlɛ, na bɔ́ta búnye-ɔ lɛlɔ. Na bula ekpidi aadú-
bu kɔtɔ ka bɔ́bla likpidi! 

13Bɔ́ta búnye-ɔ lɛlɔ na búni bɔnii bulasiaku-ɔ kama. Ɔkɔ etemila sɔɔn néyi-bu 
kayi kemmo anwuɔsu na ɔkɔ ɔmmɔ kani na bɔɔnyi na bɔɔnya bula bakpana 
taakya. 

14Ɔkɔ etemila bɔtɛ kani náƒɔ kesii biala. Na ala bɔbla siin bɔdi bɔsɔ buuubo, na 
litemi geen ani lɛ́sa ƒui aani kalɛ na baabɔku lɛla lɛdi teedie kesii kadi. 

15Litemi lɛlɔ bɔdi siin bɔdi bɔsɔ buuubo anwuɔsu ukyuli ɔni muuní likpidi bɔbla 
ni, bekyuli beeti anumi taalɛ-nwu ɔni na kawɔlɔkɔ bɔdu kani na baadú-nwu 
teedie. Na ka Unwoti ɔ́nu litemi tatɛ ulu lɛlɔ bɔmɛni ni, kaƒɔ kátayɔ-nwu. 

16Ɔ́nu ka ukyuli ina unwi pɛ muedi uuubo ɔni mɔɔwia ka litemi bɔtɛ ulu siin lɛlɔ 
bɔmɛni bɔƒɔ bekyuli akɔ, anwuɔsu anwu ɔlati údie nwuna kɔnu na ɔ́bla ɔyikun 
ala na ɔ́ya na nwuna litemi geen lɛmmɔ lɛ́di lɛlɔ. 
17Siin bɔbla ndi awu na Unwoti ɔkya aani kekpo lɛgyumanala na nwuna bɔƒɔ 
ɔyikun ɔdi kekpo kabwa kebi-nwu lili na nwuna kɔnyi kɔni na ɔdubuti udie 
likpidi bablane kasi ku lɛnungyie ndi nwuna awu gyɔlɔɔ. 

18Unwoti ɔdubo kɔnyi buti geen na udie nwuna bekisine kasi, bekisine bani nde 
ku bani nkya ɔlɔgyu ƒui, na udie kasi na ekpidi ani na bábla kenye. 

19Na ɔ́si ɔƒɛ katukɔ útédu kanukɔ ƒui bekyuli badubo butaayia-nwu na bemwi-
nwu kalɛ na uukeye. Ɔsika ɔdubɔda ɔlɛ-ma lɛlɔ aani ketu kani néyi na kadanku 
ɔƒɛƒɛɛ kpakplaa na ɔbɔku-ma ƒui. 

20Unwoti ɔnini, “Udiene ɔdubo Sion na udie Yakob kaba kemmo bebi bani 
ndubunwini kama bakya bana ekpidi. 



1295 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

21“Líse-ma kenye ka ndubuti mina Kɔyu ku linyesia lite-ma. Na ɔmɛni ndi mina 
etela ani na ndubuti lite-ma ku bina kɔduli bekyuli úsela uwi ƒui.” Lɛni na Unwoti 
ɔ́su. 

Yesaia 60 

Sion Ɔdubukeye 
1“Yerusalem kadi bekyuli, bɛta na bikeye! Ɔsika Unwoti bukeye bɔ́tu aani ɔƒɛ na 
buuwi-mii lɛlɔ. 

2Kalɔ lɛlɔ ƒui ku kana kadi bekyuli ƒui báƒɔ lɛlɔ bakya lɛdisa kemmo, nsu amii ni, 
Unwoti úbo-mii kudɔ, na nwuna bukeye búbewi-mii lɛlɔ. 

3Na kalɔ kadi bekyuli ku bana baga badubo-ɔ kudɔ babanu ƒula bukeye kadi 
kawɔdi kani négye-ɔ. 

4“Bibimi bina anumi na bɛnu! Bɛnu bɛmana na bɛnu bekyuli lisu bonwu bani 
nási badubo-mii kudɔ. Bina bebi bananabi basia ulu bási ɔlɔgyu, na bakwɛni bina 
bebi belekubi badububoku aani banamu. 

5Na si bɛ́nu ɔmɛni ni, bina anumi adubukeye, na kayi lɛnɔ kata-mii na bɛtalaku 
lɛlɔ katɔ ku lɛmɛnɛ. Na badubɔsiku ala abuni ku lɛkɛ lɛni na lɛ́si ketu ɔvi ku kadi 
bamba bekyuli akɔ ƒui beboku-mii. 

6Na bina kalɔ ƒui kadubuyi ku kɛɛkɛ lɛni na bebuo ala betine bani bási Midia ku 
Eƒa ku ala abuni pii bebeyile ɔma ɔmmɔ. Na Seeba kadi bekyuli badubɔsiku bana 
sika ugyiedi ku oloƒui beboku na adubunu ka beemwi Unwoti lɛnyi. 

7Kedar baƒonu ƒui badubo-ɔ kudɔ. Na Nebaot baƒonu bagyani bammɔ ƒui lɛnɔ 
benwini awɔ badi. Ndubɔƒɔ-ma aani etela na bekyuli beti ɔbu bete mina kakpakɔ 
kammɔ. 

8“Bi nkɛ kayaa mɔɔví mmɔ aani liƒlukutu? Na use aani babloduma néveyi bésela 
bana kakyakɔ? 

9Ƒula bekyuli benye bagya ami Unwoti na ntuntɛ kɔlɔ kɔni nkya ɔgyu kakaaka 
mmɔ. Na ɛpu lɛkɔlɔ bonwu lɛmmɔ lɛ́ɛgyu lɛtɔ kalɛ na litéti-ma liboku ɔma, ku 
bana sika ugyiedi ku ɔƒualadi ƒui. Ami Unwoti nábla ɔmɛni líte ƒula bekyuli kalɛ 
na bekyuli beti ɔbu bete ami bina Unwoti Israel Katɔti Kedee na bataanu kalɛ na 
biikeye. 

10“Yerusalem, ƒula ɔma unengudi awodu ani náka ámana-nwu ni, baƒɔ ndubo-
nya bɔsɔku bɔtu. Na bana baga benwini bina kabla bablane. Lɛ́ni-mii kɔtu na 
mina livoƒi kemmo nsu ɔƒɛni amu ndubɔnu-mii kɔnyana ku mina lɛƒɔndia. 

11Bɛdubɔlɛmi bina lɛban kayakun kenye biwi usien ku ɔƒɛ na kadi bamba 
batɔnkune bakpanku bana bekyuli beboku-mii ku bana akɛla ani na bebo ƒui. 

12Na lɛga kadikɔ iye kadi bani néni banii balakya-mii kalɔ na babla-mii kabla ni, 
badubɔyii udu na ɔdi ɔsɔ ulénu-ma kɔku. 

13“Na Lebanon egyii kpakplaa enengudi lidu lɛni nkya-ma ƒui ni, badubɔlɛku-ni 
beboku. Na badubuti-ni banwi ala beti bakya mina kakpakɔ bɔdia kesii kani na 
mina lɛgba lɛɛnya. 

14Na bekisine bani nékpoku-mii ni, bana bawɔ badubɔlɛ akɔnkɔ kalɔ na bina 
lɛgba akɔ na basu-mii banii, ‘Sion ɔdi Unwoti Israel Katɔti Kedee ɔma unengudi.’ 

15“Bekyuli békisi-mii na béni-mii uwi ɔni návi nsu ndubɔbla-a ɔma unengudi ɔni 
mɔɔdia bɔnu geen na bataakun lɛmɛnɛ na ƒula lɛlɔ úsela uwi ƒui. 

16Na adubɔkpala kadi bamba ku bana baga akɛla asiku-ma kudɔ ƒui kede kede 
na bɛnu bɛti ka ami Unwoti Israel Katɔti nédie-mii na lɛ́ƒɔ-mii ngba. 

17Na ndububoku-mii sika ugyiedi na abualagyie kenye, na liboku-mii sika 
ɔƒualadi na kalɔ kemmo abuala kpakplaa kenye. Na liboku-mii abualagyie na 
ligyii kenye na liboku-mii abuala kpakplaa na atabi kenye Na keyi buɛɛ ku litemi 
bɔtɛ ulu siin lɛlɔ na ndubɔya na utaadi-mii lɛlɔ aani bina batɔnkune kalɛ. 

18Na basɔ belénu kekpo ku ala bubile kɔku na ƒula liku. Na ndubo-mii bɔgyumana 
aani kalɛ na awodu aaka taamana lɛla lɛdi na bimwi-mi ka lɛ́ƒɔ-mii ngba ɔsu. 

19Na bɛ́sɔ bilawia ɔƒɛ iye kɔbuli bukeye bɔdi na ɔƒiiwi iye usien, ɔsika ami Unwoti 
ɔlati bukeye ndubo-mii buteewi úsela uwi ƒui. 

20Bina ɔƒɛ iye kɔbuli kɔsɔ kɔɔɔdubo bɔnu kudii. Ɔsika ami bina Unwoti 
ndubunwini bina bukeye uwi ƒui. Na bina keku ku kɔnyana buwulo emeyi ƒui 
adububo kawɔlɔkɔ. 

21Bina kadi bekyuli badubulie siin na kalɔ kammɔ kabla bana ɔdi. Bese aani egyii 
ani na lɛ́lɛ na áta kalɛ na bedie mina bukeye keyi. 

22Kaduli kani bekyuli nse blii suɛ ƒui muedi badubunwini kadi bekyuli bani mbo 
ɔyikun geen. Ami ndi Unwoti na ndubo ala amɛni ƒui bɔbla kɔnakunwi si uwi na 
ana ɔblawi údu.” 

Yesaia 61 

1Unwoti Ɔyikune Ƒui Kɔyu kɔ́ƒɔ-mi lɛlɔ kemmo! Ɔsika ɔ́tala-mi ɔnii nkɔ litemi 
buni lɛsa nte bawabane. Na lɛbwi bani muunú ɔlɛ na bana kayi kemmo na basɔ 
beeebo lɛnunsia, na libo kudu lite bani na béƒie na bébo-ma lɛkpu ka badubɔkɛ 
bɔnwuna na balɛ kasuudikɔ mmɔ. 

2Lɛkwa lɛmɛni na Unwoti Katɔti úse ka wabla-bu lɛƒɔndia, na ɔni bula bekisine 
kɔtu, na lɛsia bani muuwulo kɔnyana kɔnu. 

3Na lɛƒɔ lite bani nkya Yerusalem, na lɛya na bana anumi eteekeye ku lɛlɔyɔ ku 
lɛma na bana kɔnyana buwulo kenye. Na beteedie bumwi lɛnu, na kɔnyana lɛnu 
kenye. Na babla aani egyii ani na Unwoti ɔlati ɔ́lɛ, na aalɛ́ lili siin, na batina kalɛ 
na Unwoti uukeye. 

4Mmɔ na badubɔsɔku lɛma lɛkukudi lɛni nábwɛ ku kuliekɔ kɔni na báda béwi ƒui 
batu. 

5Na badubɔƒɔ kadi bamba bekyuli na banu bana baƒonu lɛlɔ ku bana adingyii 
mmo bete-ma na kayu kenye. 

6Nsu ama alati ama badubunwini bakpane ku kabla bablane bete bula Unwoti. 
Kadi bamba bekyuli akɛla ƒui adubunwini bana ɔdi na baƒɔ lɛnyi. 

7Na bana kɔƒa kenye ni, mina kadi bekyuli akɛla adubɔkɔ katɔ akpa anyɔ. Na kalɛ 
na béwi-ma anumi kalɔ kenye ni, lɛlɔ lɛdubɔyɔ-ma, na bana kadikɔ kani ndubo-
ma budu ɔsu, na lɛlɔyɔ lɛmmɔ lɛdubuse buteesie uwi ƒui. 

8“Ɔsika ami Unwoti ni, litemi bɔtɛ ulu siin lɛlɔ na mɔɔyɔ́. Na nkisi kuyu ku ɔkɔ 
etemila bɔtɛ ku ekpidi lidu bamba ƒui. Na kalɛ na mɔɔdi mina litemi lɛlɔ ɔsu ni, 
ndubɔƒɔ-ma kayu na linyimiku-ma bunyimi bɔni ndubɔkya ami ku-ma ntɛ uwi 
ƒui. 

9Badubɔƒɔ lɛnyi na kadi bekyuli ƒui akɔ na ukyuli biala ɔni nánu-ma ɔnu ɔti ka 
badi kadi bani na Unwoti úte-ma kusɛ kusɛ.” 

10Lɛlɔ lɛɛyɔ́-mi na Unwoti lɛlɔ na ebiti aada mina kɔyu na lɛla lɛni na mina Katɔti 
ɔ́bla úte-mi ɔsu. Kalɛ na ɔ́ƒɔ-mi ngba use aani kalɛ na baaklibi uleku teesienku 
kawɛɛkɔ. Na lɛduni lɛni mɔɔtina ka ɔ́bla-mi siin lɛma-mi lili aani ɔkpane lɛduni 
lɛni na uubi lili. 

11Kalɛ na edula ebi aakwɛ́ taalɛ kalɔ kemmo na aalɛ́ lili ni, lɛni na Unwoti Ɔyikune 
Ƒui ɔdubɔya na kadi bekyuli ƒui balɛ lili na babla siin na beti bumwi bete-nwu. 

Yesaia 62 

1Yerusalem, ndubɔtɛmi lidie-ɔ kenye, na ƒula bɔdia ɔsu na lɛɛɛdubo kenye bubile 
bɔsɔ bulie kpoo wetédu uwi ɔni na lɛ́ƒɔ-ɔ na élie kalɔ na ebo bɔnwuna na eekeye 
aani ogya unyemi. 

2Na kadi ƒui bekyuli ku bana baga badubɔnu kalɛ na ádi lɛlɔ na Unwoti muedi 
ɔdubute-ɔ lɛnyi lɛwɔdi. 

3Na adubɔbla aani kagabwa kani muukeye na ƒula Unwoti Katɔti lɛkɔkɔ. 

4Na bekyuli basɔ baaadubo ƒula kalɔ kammɔ lɛnyi bɔsia banii, “Udinkɔ ɔni na 
béni bése.” Mmomu badubɔlɔ-ka banii, “Uleku ɔni na báwɛɛ-nwu kaduɛ.” Ɔsika 
ƒula lɛlɔ lɛdubɔda Unwoti ebiti na ɔdubɔbla aani uleku ogya ute-ɔ. 

5Kalɛ na ebiti aada okloƒu ɔni néti adagyaa na lɛlɔ lɛɛyɔ́-nwu na ɔɔda-nwu ni, lɛni 
na ƒula bebi badubɔda-kalɔ kammɔ. Na kalɛ na uleku ɔgya ku ulekudi beelie ku 
ebiti ni, lɛni na ebiti adubɔda Unwoti na ƒula lɛlɔ. 

6Yerusalem ƒula ɔma awodu lɛlɔ na ndubunyene bagyumanane bani ndubo-mi 
buteenyimene usien ku ɔƒɛ na belebile kenye 

7ka lɛbla na Yerusalem ɔkɛ ɔlɔkplu na ɔƒɔ lɛnyi na kesi kesii. 

8Unwoti úse kenye kpakplaa ɔnini, “Nsɔ lɛɛɛdubo bina edula buti bute bina 
bekisine na badi. Na kadi bamba bekyuli basɔ baaadubo bina ntɛ bɔwɔdi bɔni 
lɛnɔ na bíbo abi bídie bɔni kudii. 

9Uwi ɔni na amii alati néti bina enu bɛ́bla bina edula mmo ni, bɛdubo bina adila 
bɔdi ku lɛlɔyɔ. Na ntɛ bɔni na bídie ni, bɛdubɔni-mu na mina kaduli ku ebiti na 
bɛgya-mi enu na mina kakpakɔ.” 

10Yerusalem kadi bekyuli, bɛlɛ na bitábwɛ ulu kaduɛ bibeduoku ɔma ɔmmɔ 
kemmo bite bina bekyuli bani nási badubo na bidie atabi ƒui na ulu lɛlɔ. Bɛlɛ 
aƒlaga bite kadi bekyuli na banu. 

11Na bati ka Unwoti muute-ma bɔti ɔnini, “Yerusalem bebi bɛnu, bina Ɔƒɔne ɔ́si 
ɔdubo! Na ɔda lɛyuƒɔla ɔduboku-mii. 

12Na ɔmmɔ kama badubɔlɔ-mii banii, ‘Unwoti ɔlati bekyuli bani na ɔ́ƒɔ ɔ́lɛku 
bubie kemmo!’ Na bekyuli badubɔtɛmi bɔsiku ƒula ɔma ɔmmɔ lɛlɔ banii kesii 
kabuni kani na bekyuli bilie ku ɔma ɔni na bekyuli báƒɔ-nwu kemmo geen.” 

Yesaia 63 

1Ɔma na ɔdi nási Bosra na Edom kalɛkɛ ɔdubo ku awu ugyiedi na mɔɔnu mɛni? 
Lɛlɔ ɔdine ɔmani nánya kalɔ ɔdubo ku ɔyikun ku adala ani muukeye lɛni? “Ami 
Unwoti na ɔdi! Lɛ́di lɛlɔ na kekpokɔ na ndubɔkana-mii bɔƒɔ!” 

2Bi nébo ɔ́kya ƒula adala kemmo lɛni na use aani lɛla lɛdi néduo-ɔ awu ɔni na 
akya kemmo asa na aakɔ́ kadi kammɔ bekyuli taabwɛ aani kalɛ na beebulo 
egyiibi na ntɛ kablakɔ? 

3“Ami lɛti nákɔ-ma ƒui lɛ́bwɛ lɛni aani egyiibi na mina kɔnyi kemmo! Kadi badi 
bétebunku-mi. Na mmɔ na bana ubugya úduo-mi awu. 

4Na kasi na mɔɔwia lidie-ma ɔsu na lɛ́bla lɛni, ɔsika uwi údu ka lidie mina kadi 
bekyuli. 

5Ukyuli ɔdi uuubo mmɔ na ubunku-mi nsu na kɔnyi kɔni na lɛ́kɛ ɔsu ni, lídie mina 
kɔnu na lɛ́bla ɔyikun ala útédu ka lɛ́di lɛlɔ. 

6Na mina kɔnyi kemmo ni, lítu kadi bekyuli lɛ́bwɛ na lɛ́ya na báni bana ubugya 
ɔni néwi kalɔ na ɔɔgbá na kalɔ lɛlɔ kesi kesii mmɔ.” 

7Ndubɔsu lɛƒɔndia ala ani na Unwoti ɔ́bla, ɔsika ala ammɔ ámanku ka bemwi-
nwu! Unwoti ɔ́nu nwuna kadi bekyuli Israelƒuɔ kɔnyana na ɔɔbla-ma lɛƒɔndia 
uwi ndi uwi na ɔɔtina kalɛ na ɔdia. 

8Anwu nédie-ma ɔ́lɛku bana bubie kemmo na ɔ́su ɔnini, “Ami mbo-ma na 
baaadubo-mi kama bɔlɛ.” 

9Na si ɔ́nu ka béduo lɛbibo lɛdi kemmo ni, uukpóku Unwoti geen na ɔɔyá na 
nwuna katɔ ɔtu uusié taatáƒɔ teete-ma. Unwoti ɔ́nu kɔnyana geen anwuɔsu na 
údie nwuna bekyuli 

ɔ́lɛku bana bubie kemmo. 

Ɔ́nu-ma lɛlɔ akwa ammɔ kemmo ƒui na use aani bɔgyu na ɔ́gyu-ma ɔda nwuna 
enu kemmo. 

10Nsu ina amu béni na báta bénye nwuna Kɔyu Kedee lɛlɔ ka kɔdi-ma lɛlɔ. 
Anwuɔsu na ɔ́sɔ-ma kama na únwini bana ukisine na anwu ɔlati úkpoku-ma 
geen. 

11Mmɔ ni, nwuna bekyuli bammɔ bákali bánu kuuku uwi ɔni na Mose ɔ́tɔnku 
nwuna bekyuli. Na béye lɛlɔ banii wɛ na ukyuli ɔni nétiku-ma ɔ́siaku ɛpu kemmo 
mmɔ ku bana lɛlɔ ɔnune aani baƒonu ɔdane buni mmɔ bávi? Na ukyuli ɔni náya 
na nwuna Kɔyu Kedee kuli-ma akɔ nɔɔ, wɛ na ɔ́vi? 

12Ɔma muudie kɔnu taabla ɔyikun ala ani muukeye si Mose ɔ́talaku kɔnu katɔ, na 
úle ɛpu kemmo inyɔ na bana anumi, na nwuna lɛnyi lise lísela uwi ƒui? 

13Wɛ na ukyuli ɔni nétiku-ma 

ɔ́siaku ɛpu kalɔ kalɔ ƒui mmɔ ɔkya? Básia mmɔ bálɛ aani kalɛ na ɔpɔnkɔ ɔɔkɛ ku 
usi taasia kalɔ ƒiaa lɛlɔ na bétetulo iye bagbanta. 

14Kalɛ na bebuo baayu teesie ɔkwalɛ kesii kani nse-ma kpoo ni, lɛni na Unwoti 
ɔ́ya na bákɛ bɔnwuna ɔkɛnku nwuna Kɔyu kɔni mɔɔtɔnku-ma lɛlɔ na ɔ́ƒɔ lɛnyi 
lɛni muukeye geen. 

15Unwoti, nwini anumi na anu-bu na kalɔ mɛni asiku ƒula keliekɔ kedee na katɔ 
kakaaka kesii kani muukeye mmɔ. Wɛ na ƒula bɔyɔ ku ɔyikun ala ani na aabla 
teete-bu mmɔ bɔ́vi? Éni na asɔ aaada-bu kɔkɔɔkɔ ku kɔnyana bɔnu. 

16Nsu awɔ ndi-bu Katɔti, ina ka Abraham ku Yakob ƒui basɔ baaagyi-bu aani bana 
bebi ni, awɔ Unwoti ndi bula ɔti, na Udiene na adi ete-bu ɔ́si kukuuku. 

17Unwoti, bi ɔsu na áya na bɔɔyii ƒula ulu, na áya na bula kɔyi kɔ́bla na bubo atu 
ɔkplu na bulabu-ɔ? Sɔ nwini bo na abu ƒula kabla bablane ɔsu, abu bani ndi ƒula 
bekyuli bani na áƒuna ése éte lɛlɔ. 

18Keliekɔ kedee kani na éte-bu ni, uwi klukwii ɔdi kani na búlie mmɔ asa na 
bekisine bébebile mmɔ báyila-ka udu. 

19Awɔ badi na bɔdi ɔ́si kukuuku, nsu ɔƒaani buse aani ɔɔɔdi awɔ mɔɔdi-bu lɛlɔ, 
na use lɛnɔ aani si ɔɔɔdi ƒula lɛnyi na bɔɔdi. 

Yesaia 64 

1O Unwoti, bɔɔyɔ́ ka aya na kayaa kabwɛ kemmo na ayu ebo kalɔ. Na abi ƒui 
ataakunku na ƒula anumi! 

2Na lɛla biala lɛbla aani kalɛ na baatu ogya taakya alakpi na aada. Na aya na ntu 
ƒui buteeƒuƒuo. Yu bo na aya na ƒula bekisine ƒui banu kalɛ na ƒula lɛnyi lɛɛda liƒu. 
Na aya na kadi bekyuli ƒui bayia-a, na benye-ɔ anumi bataatɔ kpakpaakpa! 

3Ɔsika uwi ɔni na ábla liƒu ala ani na bɔɔɔsia anu muedi ni, bɔyu na áyu ébo na 
abi ammɔ ƒui ákunku na ƒula anumi. 

4Na ɔ́si bati kuuku uwi ƒui ni, ukyuli biala útenu ku nwuna kɔtu iye ɔnu ku nwuna 
lɛnumi ka Unwoti bamba ɔdi ɔkya aani ƒula kalɛ na uukpó teete bekyuli bani na 
béti bana anu ƒui básia-nwu lɛlɔ lɛni. 

5Bekyuli bani ƒui na béti bana kayi ƒaa baabla lɛbuni na beenyimo taasia ƒula lilu 
lɛlɔ ni, aayu teebo teebebunku-ma. Nsu uwi ɔni na búsie anumi na bɔɔbla 
alaekpidi na bɔɔta teenye ƒula lilu lɛlɔ ni, éti kɔnyi ákya-bu. Na dɛ na bɔdubɔsɔ 
bɔbla na bɔkɛ bɔƒɔ? 

6Bula ƒui bɔ́ƒiɔ na buuuse sɛɛn. Na lɛla lɛbuni lɛni na bɔɔnu ka bɔɔbla muedi ni, 
lɛ́dɔli aani adikpi ani muusé lɛlɔ. Bula ƒui bɔ́yɛyɛ aani livete lɛnudi. Na bula 
alaekpidi énwini aani ɔƒɛƒɛɛ na ada-bu eebó taavinku. 

7Ukyuli ndi ukyuli ɔsɔ ulákpali-ɔ lɛnyi iye unye kpakplaa ute-ɔ, ɔsika ábɛla-bu 
ƒula anumi. Na bubie kani náƒɔ-bu keliela ƒui na bɔɔyii udu na bula alaekpidi 
ammɔ ɔsu. 

8Nsu ni, Unwoti awɔ ndi bula ɔti. Lɛvɔti na abu bɔdi na awɔ ndi ɔvɔne ɔmmɔ. 
Ɔsika bula ƒui ƒula enu kabla na bɔdi. 

9Unwoti, teti kɔnyi takya-bu tetulo kalɛ na ɔ́manku. Na sɔ tenyimo bula ekpidi 
eteesienku ƒui. Mmomu ni, Ati, bɔɔkpali-ɔ ka anu-bu kɔnyana, ɔsika awɔ ɔdi kani 
na bula ƒui bɔdi. 

10Ƒula lɛma linengudi lɛni na áƒuna ése sɛsɛɛ ƒui línwini ketele kalɔ kakwiidi. 
Sion únwini kalɔ kakwiidi na Yerusalem ɔsɔ ɔɔɔdi kesii kani madia lɛla lɛdi bɔbla. 

11Na bula kakpakɔ kedee kani muukeye na bula bati kuuku bátaakpa-a ni, bákya-
ka ogya bákyula. Na ala ani náƒɔ-bu kuye geen ƒui áyii udu atɛ kalɔ na asɔ eeebo 
lɛblakula. 

12Ati, ala ani ƒui na awɔ ɔlati aanu mɛni kama ni, bulie na adubɔsɔ elie kpoo 
ataanu na alakya-bu kenye? Na ani-bu kɔtu mmomu avili? 

Yesaia 65 

1“Lídie lɛlɔ lɛ́tina bekyuli bani na béteye-mi lili. Na bekyuli bani na bátawia-mi 
kama ulu bánu-mi. Na kadi bani bekyuli nátakpali-mi lɛnyi kudii ni, lɛ́su-ma 
nnini, ‘Bɛɛnu-mi mɛni, nnye mɛni.’ 

2Lídie mina enu nnye limeyi limodi ngya bekyuli bani na báta bénye mina lilu 
lɛlɔ na bakɛ ulu ukpidi lɛlɔ bésela na basia bana kasusu kama kani. 

3Na baakya-mi kɔnyi uwi ndi uwi anumi ku anumi. Na bakɛ mmo ku atabi akpabi 
lidu lidu ƒui lɛlɔ baakyula akpala ku oloƒui. 

4Bakɛ bekpine kɔvakɔ na kɔƒiɔtɔ akɔ usien umodi lɛlɛɛ talɛɛ talɛɛ banii baakpali 
ala. Na baadú baplakuo taakun na béƒulo lɛna lidu lɛni muusé lɛlɔ béyile kutu 
lɛtata. 

5Bekyuli bamɛni mɔɔsu bekyuli bamba banii batani betede-ma, ɔsika ama bese 
sɛɛn na belese lɛlɔ aani bana bakpana. Nsu geen ni, bekyuli bamɛni bese aani uyɔ 
na mina enwu kemmo na bese aani ogya ɔni mɔɔda limeyi limodi. 

6Bɛnu, mɔɔnu bunweni bɔdi na mina anumi bɔni na Unwoti ɔɔsu ɔnini, 
‘Lɛɛɛdubo mina kenye bubile bɔsɔ bulie kpoo mmomu ndubɔƒɔ kayu keyile bute 
ɔdi biala. 

7Bana ekpidi ani na bábla ku bana bati ekpidi lɛnɔ. Ɔsika bákyula akpala na abi 
lɛlɔ na bése kayi báta bénye-mi lɛlɔ na abi lɛlɔ mmɔ. Anwuɔsu ndubo bana 
lɛyuƒɔla keyile kani námanku bana ablala ani návi ƒui bɔƒɔ bute-ma.’ ” 

8Unwoti ɔnini, “Kalɛ na si kutu ɛlɛɛ úbu ɔsia kugyii lili na ubo ntu na ɔdia bɔdi na 
bekyuli baasu banii batada kugyii kɔmmɔ, ɔsika kutu ɔbuni ɔdi úbu ɔsia kugyii 
lɛlɔ ni, lɛni na ndubo bɔbla bute mina kabla bablane bani mɔɔdi mina litemi lɛlɔ 
na lɛɛɛdubo bekyuli bammɔ ƒui udu bɔyila bɔsalaku-ma. 

9Ndubo Yakob kaba kemmo bawɔ bɔƒuna ku Yuda lɛnɔ. Na ama na ndubɔya na 
beti mina abi ammɔ ƒui benwini bana ɔdi. Na mina bekyuli baƒunadi bamɛni na 
ndubɔya na beti bana kalɔ kammɔ na belie-ka lɛlɔ. 

10Na Saron ɔdubunwini bebuo kadikɔ kabuni ute bana bebuo. Na Akor Ɔkwalɛ 
bonwu ɔmmɔ ɔdubunwini kesii kani na bebuo bammɔ badubo butaatɛ taanwuna 
ute mina bekyuli bani mɔɔwia-mi kama ulu. 

11“Nsu amii bani néni ami Unwoti na bɛ́yiƒala mina kɔbi kedee kɔmmɔ na biisé 
kadikɔ na bɛɛsála ntɛ na bɛɛdi taani teemwi baƒiɔ bɛnii ama mɔɔyá na lili lɛɛdia-
mii na ama mɔɔgyumana-mii kasikɔ ni, 

12ndubo-mii bɔnyonu bute na bɛkya eli kalɔ na bina bekisine badu-mii ƒui. Ɔsika 
lɛ́kpali-mii na bítatuna bítete-mi. Na lɛ́tɛmiku-mii na bítenu. Mmomu bɛ́bla 
likpidi na mina anumi na ala ani na alayɔ-mi kaƒɔ mmomu na bɛ́ƒuna ka bitaabla. 

13“Binu! Ami Unwoti Ɔyikune Ƒui mɔɔsu-mii nwaa ka mina kabla bablane 
badubo bɔdi, nsu kɔka kɔdubo amii alaekpidi bablane butaada uwi biala. Na 
badubo bɔni, nsu ntukwɛ ɔdubo-mii butaada uwi ndi uwi. Na lɛlɔ lɛdubo-ma 
bɔyɔ, nsu kɔƒa kɔdubo-mii bukpo. 

14Mina kabla bablane badubo lɛnu budie ku kubiti bɔsiku bana kayi kemmo nsu 
amii bɛdubo kɔnyana buwulo na kayi kakpulu-mii na bɛyila lɛnunsia biala. 

15Mina kabla bablane bammɔ badubɔkpali bina anyi bewida bekyuli banii 
badubɔnuku-ni aani bina kalɛ. Nsu ama ni, ndubute-ma anyi awɔdi. 

16Ami kani ndi Katɔti ɔni lɛlɔ na ukyuli ɔdubɔkana na ɔsia lɛnu. Ala ani na 
ékpoku-mii dii ƒui ávi ni, ami nsɔ neeeti-nya lɛlɔ kasusu. Si biivele kusɛ kusɛ teete 
ukyuli ɔdi iye biisé kenye kadi ni, bɛbla lɛla biala na mina lɛnyi kemmo. Ami lɛti 
kani ndi Katɔti ɔni kani na ukyuli ɔsia lɛnu. 

17“Ndubo katɔ kawɔdi ku kalɔ kawɔdi budie na bekyuli bayiƒala ala ani na ávi ƒui. 

18Bɛdi limeyi ku ebiti na lɛlɔ litaayɔ-mii uselaku uwi ƒui! Muudie Yerusalem 
ɔwɔdi ɔni kemmo na lɛlɔyɔ bekyuli sɔɔn ndubɔƒɔ-nwu kemmo. 

19Na ndubɔdiku Yerusalem bekyuli bammɔ ƒui limeyi ɔni na kɔnyana buwulo iye 
keku kadi kasɔ kalakya ɔma unengudi ɔmmɔ kemmo. 

20“Na ubi ɔdi ɔsɔ ulekpi lɛnamu uwi mmomu badubulie babi lɛlɔ babla benengu 
geen. Na ukyuli biala na ɔ́ƒɔ akwa eti anyɔ ni, badubɔnu-nwu ɔnamu ɔni na si 
úkpi na útaƒɔ tɔ akwa eti anyɔ ni, na ewida na adi-nwu. 

21Mina bekyuli badubulie lɛtɔ lɛni na ama alati bátu kemmo. Na badubɔdi egyiibi 
mmo bɔni na bése ebi. 

22Ukyuli ɔdi uláƒɔ bana lɛtɔ lɛni bátu iye bana mmo bɔni na bése. Na mina kadi 
bekyuli baƒunadi bamɛni badubulie babi lɛlɔ aani egyii na badi ala ani na ama 
alati béti bana enu bábla. 

23Bana kabla kalayii udu na ɔlɛ ukpidi ɔdi uládu bana bebi mmomu ndubute 
bana bebi ku bawɔ lɛnɔ kusɛ kusɛ. 

24Ndubute-ma lɛla lɛni baawia asa na bakpali-mi muedi nsu si baakpali lɛnɔ ni, 
ndubunu lɛla lɛni na beevele-mi. 

25Begidi ku baƒonubi badubɔdi basala na bagyata ku bakɔ ƒui badubɔkun keti. Na 
balakpi badubɔkun lɛti kani! Na baladu iye babla ɔdi lɛla lɛdi na mina kɔbi kedee 
lɛlɔ mmɔ. Lɛni na ami Unwoti mɔɔsu!” 

Yesaia 66 

1Unwoti ɔnini, “Katɔ na líse mina lɛgaboku. Na kalɔ lɛlɔ mina lɛgba lɛnya. Na ɔtɔ 
ɔmani udu na bɛdubɔtu bite-mi? Na wɛ na ndubulie lɛnwuna? 

2Mina kɔnu nábla ani bɛɛnu mɛni ƒui na ébo éte kalɛ na ese. Ami Unwoti násu. 
“Bekyuli bani mɔɔyɔ́-mi kaƒɔ ni, ama ndi bani muuboku lɛlɔ kalɔ na bana ekpidi 
eeduo-ma, na lɛlɔ lɛɛtɔ́-ma ku bɔyia si bénu-mi lɛdi, na mina lɛlɔ kani na bana 
anu asia. 

3Nsu ukyuli biala nádu ɔmantɛ akɔ ka ɔkpa ute-mi ni, use aani ukyuli ɔni nádu 
nwuna ukyuli ɔkpana. Na ɔdi biala nádu koƒonubi ka ɔkpa ute-mi ni, use aani 
ukyuli ɔni náƒɛ akpewe limɔ. Na ɔdi biala néti kakpa edula ebi ka ubakpa ute-mi 
ni, use aani ukyuli ɔni néti ɔplakuo ubugya uboku-mi. Na ɔdi biala makyula oloƒui 
mete-mi use aani ukyuli ɔni mɔɔkpá baƒiɔ. Amii alati bɛ́ƒuna ala ani na bɛɛyɔ́ bíte 
lɛlɔ na binye bɛɛbla ala ani muusé lɛlɔ mɛni, ka anya mɔɔda-mii kubiti ɔsu. 

4Bíni bɛnii bilákpete-mii ɔni na mɔɔkpali-mii na bilásia mina ala ani na mɔɔtina-
mi kama. Mmomu ala ani na nkisi ni, anya na binye bɛɛbla, nsu bɛgyi nwaa ka 
bɛɛƒiɔ́-mi. Anwuɔsu lɛtuni lɛni na bɛɛyia geen na ndubɔya na libo-mii lɛlɔ.” 

5Amii bani mɔɔyia Katɔti na bɛɛbu-nwu si ɔɔtɛmi ni, binu-nwu litemi. “Na bina 
banwa bani muudie-mii lɛti na beekisi-mii na mina lɛnyi ɔsu baasu banii, 
‘Unwoti udie nwuna ɔyikun keyi na bɔnu! Na udie-mii na lɛlɔ lɛyɔ-mii bɔnu.’ Nsu 
bani ƒui mɔɔsu ala amɛni udu ni, badubo bunwini ku kɔƒa kɔni naaadia bɔnu.” 

6Bise atu na binu kɔku ku kudu kɔni nda na ɔma unengudi ɔmmɔ kemmo ku 
kakpakɔ kammɔ kemmo. Unwoti ablala na adi. Anwu mɔɔƒɔ nwuna bekisine 
kayu kani ƒui námanku-ma. 

7“Bíinu dii ka nka uleku ɔwɔ asa na kawɔƒɔ kadu-nwu? 

8Ɔma na ɔnii anwu únu lɛni dii iye ɔbla kasusu ka ɔlɛ lɛni? Baawɔ kadi ƒui bekyuli 
limeyi linwi iye anumi bubo kunwi kemmo? Nsu Yerusalem anwu ni, útenu tɔ 
kawɔƒɔ bɔdu asa na ɔ́wɔ nwuna bebi. 

9Ami Unwoti lɛɛɛdubo bɔya na kaƒɔ kedu bɔwɔ na balawɔ-ka. Na neeetile kawɔƒɔ 
kenye si ubi údu bɔwɔ. 

10Bɛkɛ lɛlɔyɔ ku Yerusalem na ebiti ada amii bani mɔɔyɔ́-nwu. Bibo lɛlɔyɔ kudu 
momoomo amii bani néwulo-nwu kɔnyana. 

11Ɔsika bɛdubo bɔdi bumo bɔsia kama na lɛlɔ lɛyɔ-mii aani kalɛ na bebiwɔ 
baanyimi anyii ntu teemo na bana bawɔne lɛgba lɛlɔ na baada-ma taamana kayi 
na lɛlɔ lɛɛyɔ́-ma.” 

12Unwoti úse kenye úse ɔnini, “Ndubɔya na keyi buɛɛ kaƒɔ Yerusalem ɔma 
unengudi ɔmmɔ ƒui na akɛla pii asi kadi kadi bekyuli kɔlɔ lɛlɔ ebo na abábu na 
Yerusalem aani ketu kani mɔɔgbá na kalákwii. Na ɔdubɔbla aani ubi ɔni na uni 
ɔɔgyú taada nwuna enu kemmo na ɔɔƒianku-nwu ku ebiti. 

13Ndubɔyala-a kaƒɔ, Yerusalem, aani kalɛ na ubi uni ɔɔbla ubidi.” 

14Uwi ɔni na bɛdubɔnu ka ala amɛni aalɛ́ lɛni ni, bina kayi kadubɔyɔ buɛɛ na bɛlɛ 
lili aani kalɛ na livo lɛɛlɛ́ lili. Na bɛdubɔnu kalɛ na Unwoti ɔɔƒɛnimi kɔnu taakya 
nwuna kabla bablane bani mɔɔbu-nwu. Nsu nwuna bekisine bani mɔɔta teenye-
nwu lɛlɔ ama ni, nwuna kɔnyi muubo-ma lɛlɔ. 

15Bɛnu! Unwoti uli nwuna kɛɛkɛ kemmo ɔdubo ku ogya na use aani ɔƒɛƒɛɛ ɔni 
mɔɔkya ligede. Ɔkɛnku kɔnyi kati kati ɔdubo na ɔdubo bekyuli bɔbɔku ku ogya 
unyemi ɔni mɔɔda gaganga. 

16Ɔsika ogya ku kewii na Unwoti ɔda ɔdubo ubatɛku bekyuli litemi na Unwoti 
kewii kammɔ kadubo bekyuli pii bɔdu. 

17Unwoti ɔnini, “Bekyuli banii muukisi lɛlɔ na baasiaku lɛlɔ lisu teesie alakpi akɔ 
taatákpa baƒiɔ na baakun baplakuo ku besi ku bayikpɛ ku ala bamba ani muusé 
lɛlɔ ni, bana ƒui badubɔnuku-ni na bana kɔwɔlɔkɔ kamɛni. 

18“Ngyi bina ablala ku kakali ƒui. Na uwi údu ka libo na ndubɔsala kadi ƒui bekyuli 
ku adi lidu batɛmine ƒui na lɛya na banu kalɛ na muukeye. 

19“Ndubo akɔla budie taatina ala bɔbla na lɛtina-ma mina ɔyikun ɔni na mbo na 
bani nébu beli na bana akɔ ni, ndubuti-ma limene Tarsis ku Pul ku Lud ku Mesek 
ku Tubal ku Yavan ku ntuntɛ kalɔ na ɔgyu kakaaka na lɛya na besie batákɔ lɛsa 
bete kadi bani bekyuli nétenu-mi tɔ kɔku kalɛ na muukeye. 

20Na badubɔlɛku bina banwani bɔsiku kadi bekyuli ƒui kɔlɔ lɛlɔ beboku ami 
Unwoti aani akpala kalɛ na Yerusalem. Na badubulie bapɔnkɔ ku bebuo ala 
betine ku kɛɛkɛ lidu lidu ku bebuo ala betine ku keƒu lɛlɔ bebo. Badubo-ma 
bɔkpanku buboku aani kalɛ na Israelƒuɔ beeti bana kakpa edula etela taakya 
akyami ani na bédie bése sɛsɛɛ úte emeyi amɛni udu kemmo teeboku-mi na 
mina kakpakɔ. 

21Na bana akɔ na ndubɔƒuna badi na benwini bakpane ku Lewiƒuɔ. 

22“Kalɛ na katɔ kawɔdi ku kalɔ kawɔdi kani na ndubɔbla kadubɔkya uwi ƒui ni, 
lɛni kani na ndubɔya na ƒula lɛnyi ku bɔwɔ basɔ balása kudii. 

23Na lɛla lɛni na ami Unwoti mɔɔyá na bɛti ni, limeyi lideedi biala na kɔbuli 
kemmo ku lɛnwunameyi biala lɛlɔ ni, ɔdi biala ubo na ubakya-mi lili kalɔ. 

24Mina bekyuli badubusie na batánu bekyuli bani náta bénye-mi lɛlɔ kalɛ na 
beklubi baakun-ma ɔlɔna na beklubi bammɔ belekpi kudii. Na ogya ɔni 
mɔɔkyula-ma mmɔ lɛnɔ uleni kudii na lɛla lɛni na badubɔnu mmɔ ɔdi lɛla lɛni 
muusé lɛlɔ.” 

Yeremia 

Yeremia 1 

1Hilkia ubidi Yeremia ɔni ndi Katɔti bakpane akɔ unwi na ɔ́si Anatos ɔma kemmo 
na Benyamin kalɛkɛ lɛlɔ etemila na adi mɛni. 

2Na ɔ́ƒɔ Unwoti linyesia lɛmɛni uwi ɔni na Amon ubidi Yosaia ɔɔdi lɛga na Yuda 
kalɔ lɛlɔ lɛkwa leevu-lɛtɛdi kemmo. 

3Na linyesia lɛmɛni lɛdanku lɛla lɛni útálɛku uwi ɔni na Yosaia ubidi ɔnanabi 
Yehoiakim lɛnɔ úbo ɔɔdi lɛga laa útálɛ Sedekaia ɔni ndi Yuda Ɔga Yosaia ubidi 
ɔnanabi lɛga bɔdi uwi lɛkwa leevu-linwidi kemmo. Uwi ɔmmɔ na békpo bádi 
Yerusalemƒuɔ lɛlɔ na béƒie-ma bátɔlɔku na lɛkwa lɛmmɔ kɔbuli kɔlɔndi kemmo. 

Unwoti Ɔ́ƒuna Yeremia 
4Uwi ɔmmɔ ni, Unwoti ɔ́su-mi ɔnini, 

5“Yeremia, asa na ndubɔvɔ-ɔ lɛkya kaƒɔ kemmo na bawɔ-ɔ ni, lɛ́ƒuna-a líse ka ebo 
ebenwini kenye udiene ete kadi bekyuli ƒui.” 

6Mmɔ na lídie kenye nnini, “Unwoti Ɔyikune Ƒui, lɛɛɛgyi bɔtɛmi na ńtabi lɛlɔ 
lɛnɔ.” 

7Amu na Unwoti ɔ́su-mi ɔnini, “Tasu anini, ‘Ńtabi lɛlɔ.’ Mmomu si lɛ́tala-a nnii 
tásu ukyuli ɔdi lɛla lɛdi ni, sie! Na asu-nwu lɛla lɛni na líbo-ɔ ɔda mmɔ. 

8Tayia-ma, ɔsika ndubulieku-ɔ na lɛgyumana-a kpakplaa.” 

9Amu na Unwoti údie nwuna kɔnu na útuku-mi kenye na ɔ́su ɔnini, “Líti etemila 
ani na adubo bɔsu mɔɔkya-a kenye. 

10Nu, líti ɔyikun muute-ɔ ɔmwi na kadi bekyuli ku lɛgakɔdikɔ ƒui lɛlɔ. Na ekpeli-
ma ebo na ebile-ma ɔyikun. Na ayila-ma udu na adi-ma lɛlɔ. Na asɔku kɔbamba 
atu enyene.” 

11Ɔmmɔ kama ni, Unwoti údie lɛla lɛdi ɔ́tina-mi na úye-mi ɔnini, “Yeremia, bi na 
aanu?” Amu na lidie kenye nnini, “Mɔɔnu kɔdingyii kagba kadi.” 

12Mmɔ na Unwoti ɔnini, “Ásu na ɔ́tɛ, na lɛni na nnye mɔɔsia mina litemi anu 
kpakplaa ka lɛya na libo-nwu kemmo kalɛ na lɛ́su.” 

13Ɔmmɔ kama ni, Unwoti ɔ́sɔ údie lɛla bamba lɛdi ɔ́tina-mi na úye-mi ɔnini, “Bi 
na aanu?” Amu na lídie kenye nnini, “Mɔɔnu libui lɛdi ku ntu bɔni muuƒuƒuo na 
katɔ kakɛ na bɔɔyɔ́ buwiakun bubo-bu kudɔ.” 

14Amu na Unwoti ɔ́su-mi ɔnini, “Ndubo bɔya na ɔgbankpi ɔsi kɔlɔ kɔni na katɔ 
kakɛ ubo bekyuli bani nli kalɔ kamɛni ƒui lɛlɔ. 

15Na badubo bebese bana agaboku na Yerusalem ɔban kenye na benye bamana 
awodu ammɔ ƒui ku Yuda lɛma linengudi bamba lɛnɔ ƒui. 

16Na ndubo mina bekyuli ƒui litemi bɔtɛku na lɛdu-ma kɔtɔ, ɔsika béni-mi na 
bénwini kama bákya-mi na baakyula oloƒui teete baƒiɔ bamba. 

17“Yeremia, klibi lɛlɔ se! Sie na atásu bekyuli bammɔ lɛla lɛni na líti mɔɔkya-a 
kɔnu mɛni. Taya na bana lɛlɔ lɛbla-a liƒu si ɔɔɔdi lɛni ni, ndubɔya na liƒu ala adi 
abla-a na lɛya na ama benye bataanu-ɔ. 

18Ɔmwi ni, lɛ́gyi ɔban lɛ́kya-a aani ɔma unengudi kagyumanakɔ kpakplaa. Na 
lɛ́bla-a aani lɛbuala lɛkpa ku abuala egyiedi kowodu kalɛ na enye asiaku Yudaƒuɔ 
ku bana baga ku batɔnkune ku bakpane ku bekyuli bammɔ ƒui. 

19Badubo bunwini bunye banii beekpóku-ɔ, nsu balakana-a lɛlɔ bɔdi. Ɔsika ami 
Unwoti muusé-ɔ kenye ka lɛɛɛdubo bɔya na babla-a likpidi lɛdi.” 

Yeremia 2 

Israelƒuɔ Bálɛ Unwoti Kama 
1Unwoti ɔ́su-mi ɔnii 

2nsie Yerusalem na ntákɔ lɛsa nte ukyuli biala na mmɔ ka anwu Unwoti násu 
ɔnini, “Uwi ɔni na adi uleku ɔni na líti ɔwɔdi ni, áyɔ-mi na ásiaku-mi kama siin, 
na bɔkɛ kalɔ kakwiidi kani naaadia edula mmɔ kemmo ɔni na átalɛ-mi kama. 

3Israel, ami lɛti pɛ ɔdi na ádi aani mina edula edeedi ani na lɛ́ƒɛ lɛ́siku mina kemo. 
Na ukyuli biala ɔni nákali ɔnii ɔɔƒɛ-ɔ ɔdi ni, ɔgbankpi ɔ́siaku-nwu. 

4“Yakob ɔtɔ bebi, bise atu na binu, amii Israel adua bekyuli ƒui. 

5Lɛni na ami Unwoti muuye-mii nnini, “Bi likpidi na bina bati kuuku bánu-mi lɛlɔ 
ɔsu na bénwini-mi kama na bésie basiaku ala bamba ani neeebo kɔsia ɔsu na 
ama alati lɛnɔ básɔ beeebo-mi kɔsia kɔdi? 

6Bátakana na beye banii, ‘Nte Unwoti ɔni nákpanku-bu ɔ́lɛku Egyipte kalɔ lɛlɔ, 
na ɔ́tɔnku-bu ɔ́siaku ketele kemmo kalɔ kakwiidi kani kemmo na libu lɛ́ƒɔ tɛɛ 
mmɔ, kalɔ kani kemmo na ntu buuubo na kese suu geen, na ukyuli ɔdi ulásia 
mmɔ taavi kudii, na ukyuli ɔdi uuulie mmɔ lɛnɔ?’ 

7Lɛ́kpanku-mii líboku kalɔ kani na ala abuni áƒɔ-ka pii mɛni lɛlɔ, kesii kani na 
egyiibi abuni ku ala abuni akya na bɛkɛ bɛdi, nsu bɛ́bla na kalɔ kammɔ keesé lɛlɔ 
na bina ekpidi bɔbla ɔsu. 

8Bakpane béteye banii, ‘Nte Unwoti?’ Ama bani mɔɔtina ɔda bubo ala bátanu-mi 
bátati. Lɛlɔ badine aani baƒonu badane kalɛ báta bénye-mi lɛlɔ. Kenye bediene 
básu ala bése na Baal baƒiɔ lɛnyi kemmo, na bakɛ basiaku ala bamba aani neeebo 
kɔsia kama. 

9“Anwuɔsu nsɔ ndubo-mii kɔtɔ bɔdu. Lɛni na ami Unwoti mɔɔsu. Na ndubɔdu 
bina bawɔ bawɔ lɛnɔ kɔtɔ. 

10Bɛvia bisie Kitiƒuɔ ketu kɔtu na bitánu, na bɛtala bekyuli na Kedar na bátásia 
anu kaduɛ, na banu si lɛla lɛmɛni udu lɛ́ɛlɛ dii. 

11Kadi bekyuli badi bávumana bana baƒiɔ dii ina ka baƒiɔ badi beeebo ɔyikun? 
Nsu mina kadi bekyuli bávumana mina bukeye ku ɔbu béte ala keeke ani neeebo 
kɔsia. 

12Lɛlɔ litaatɔ kayaa ala ƒui, na liƒu bonwu litaada-mii! Lɛni na ami Unwoti mɔɔsu. 

13“Mina bekyuli, bɛ́ƒiɔ-mi na lilu inyɔ lɛlɔ. Bíni ami ɔni ndi libiɔ lɛni mɔɔyu ntu 
buni, na biidú ntu teewi abiɔ ani na bíku na bɛ́tu bɛ́kya kalɔ kemmo na ásia kɔka 
na ntu bulakana-nya kemmo buwi. 

14“Israel kadi bekyuli, nka bátawɔ-mii na bɛdi bekyuli bamba kabla bablane nɔɔ? 
Bi ɔsu na bina bekisine békpo-mii na béƒie-mii bátɔlɔku lɛni? 

15Bina bekisine baakwanyi aani bagyata, na báyila-mii udu, na bébile-mii kalɔ, 
na bákyula lɛma béwi ukpludi na bekyuli basɔ beeebo-ni kemmo. 

16Na ɔni na utulo ndi ka Memƒis ku Taƒanes lɛma bekyuli békpeyi-mii eli útálɛ 
opokuo. 

17Na amii alati kudɔ na ɔmɛni ƒui ɔ́si! Anwuɔsu na ɔdi ka bɛdu lɛlɔ kɔtɔ. Ɔsika 
bɛ́da ami Unwoti ɔni ndi bina Katɔti kama bɔsiaku bɛ́ya. 

18Bi na bɛ́kɛ na Egyipte ka bɛnii nwuna Nil Ketu bɛdubo bɔni? Munuu bi na bɛ́kɛ 
na Asiria ka bɛnii nwuna Euƒrate Ketu na bɛdubo bɔni? 

19Bina likyulikpi ndubo bunwini bina lɛtuni. Na kalɛ na bɛ́ta bínye-mi lɛlɔ na 
bíni-mi mɔɔdú-mii kɔtɔ. Ɔdi likpidi ku kɔtɔ bɔdu kati kati ka eni ami Unwoti 
Katɔti ɔsika ɔɔtina ka biláyia-mi munu munu. Ami Unwoti kadi ƒui Katɔti násu. 

20“Na kuuku uwi ɔni návi kemmo ni, bídie-mi atu na bíni ka lɛdi-mii lɛlɔ, na bɛnii 
bɛsɔ bilabla-mi kabla. Na ɔƒaani ni, baƒiɔ bammɔ na bɛɛkpá na biisié lɛlɔ kudɔ 
ɔnana ku uleku na egyii bonwu ammɔ ɔyuli kalɔ na abi eli. 

21Na nka bɔƒuna na lɛ́ƒuna-mii lɛ́lɛ aani kɔdingyii kɔni na naaaƒianku nsu ɔƒɛni 
amu bíbulo ebi buni bɔnwu. 

Israel Ekpidi Ádɔli-ma Na Aadú-ma Kɔtɔ 
22“Bina ekpidi áya na bɛ́dɔli geen na ina bi ɔkwayɛ na bíti bɛ́kpi bikuo lɛlɔ kalɛ 
kalɛ muedi ni, bɔdɔli bɔmmɔ bulálɛ-mii lɛlɔ na mina anumi. Lɛni na ami Unwoti 
Katɔti mɔɔsu. 

23“Dɛ na bɛdubɔkana na bɛsu bɛnini, ‘Bulese lɛlɔ na bútakpa Baal baƒiɔ lɛnɔ’? 
Amii alati bɛnu ala ani na bɛ́bla na Hinom Kɔwɛ kemmo, kalɛ na bɛkɛ biikeli 
teesie taasɔ aani baƒlumu bakɔdi bani náƒɛ kɔnu. 

24Bise aani bebuo ala betine beledi bani nkɛ kalɔ kakwiidi kemmo ƒaa, na bana 
enwu eti kayaa beenwenyi ɔƒɛƒɛɛ teenu, na bani mɔɔwia-ma bakɔ belebo abi asa 
baanu-ma. 

25Bina lɛgbanvuo lɛni bɛkya lɛ́ɛsa lɛ́wɔlɔ, na bina ɔkwɛ kemmo kákwii ɔni na 
bɛkɛ bɛɛkɔ́ taayu aƒiodu. Lɛ́va lɛ́kpali-mii nnini, ‘Bɛsɔ binwini.’ Nsu bídie kenye 
bɛnini, ‘Oowo! Bɔɔyɔ́ baƒiɔ taagya.’ 

26“Kalɛ na kɔƒa kuukpó uyune si béƒie-nwu ni, lɛni na kɔƒa kɔdubo Israelƒuɔ 
bukpo, amii ku bina baga ku bakpane ku kenye bediene ƒui. 

27Amii bani mɔɔsu egyii bɛnii, ‘Amii ndi bula bati,’ na bɛɛsu atabi bɛnii, ‘Amii 
náwɔ-bu.’ Ɔsika bina kama na bínwini bɛɛtina-mi na ɔɔɔdi bina anumi. Nsu ka 
ala eekpóku-mii ni, bɛ́kpali bɛnini, ‘Bo na ebebunku-bu!’ 

28Biteesie bitéwulo bɛkya baƒiɔ bani na bɛ́bla bíte lɛlɔ mmɔ si badubɔkana-mii 
bubunku. Bémomo aani kalɛ kani na bina lɛma limomo. 

Israel Ɔ́ta Únye Unwoti Lɛlɔ 
29“Bi ɔsu na bɛɛdú-mi kɔtɔ ka bina ƒui bɛ́ta bínye-mi lɛlɔ? Lɛni na ami Unwoti 
mɔɔsu. 

30Lɛ́du bina bebi líti lɛ́ni-mii kɔtu nsu bíni na bítenwini bítebo-mii kudɔ. Bina 
kuwii na amii alati bíti bɛ́du bina kenye bediene aani bagyata bani néti kɔnyi. 

31“Bise atu na binu lɛla lɛni na mɔɔsu. Budie na lídie-mii atu na kalɔ kakwiidi 
kammɔ kemmo na bɛ́sɔ bɛkya lɛdisa kemmo? Mina bekyuli na bɛdi, nsu bɛ́kana 
na bɛ́su-mi bɛnini, ‘Lɛla lɛni na abu bɔɔyɔ́ na bɔdubo bɔbla, na bɔɔɔdubo-ɔ lili 
kalɔ bɔkya.’ 

32Uleku utidi uláyiƒala nwuna asɛɛ bɔkya si uwi ɔni na bésela-nwu kawɛɛkɔ. Nsu 
amii bɛɛyiƒala-mi limeyi ndi limeyi. 

33Bɛgyi ulu biala lɛlɔ na bɛkana na bɛsia na bɛkɛ bayɔne ɔni na bɛsɔ bɛɛtina 
beleku bekpidi bammɔ lɛla lɛdi. 

34Bɛ́du bekyuli bani nátabla-mii lɛla lɛdi kekeeke. Na ina ka bana ubugya ɔ́ƒɔ-mii 
adala lɛlɔ muedi ni, 

35bɛ́mu binye bɛɛsu kpakplaa ka likpidi lɛdi lɛɛɛma-mii lɛlɔ. Na bɛɛwia ka lɛda 
kɔnyi buti taakya-mii lɛya. Anwuɔsu ami ku-mii bɔdubo litemi katɛkɔ bulie na 
bɔnu ukyuli ɔni ɔdi nátɛ. 

36Uwi ɔni na Asiriaƒuɔ bákya-mii kakya na bátakana-mii bubunku ni, bíkeli bísie 
Egyipte. Nsu bɛɛɛdubo kebunku kadi bɔkɛ na mmɔ lɛnɔ. 

37Na bɛdubo lɛlɔ bɔƒɔ bɔkya kɔnyana bonwu kɔdi kemmo, ɔsika lɛɛɛdubo bɔya 
na bɛkɛ katamikukɔ kadi na bana kudɔ kesii kani na bina anu asia mmɔ.” 

Yeremia 3 

Likpidi Lɛdanku Kɔƒa 
1“Si ɔnana ɔdi ɔ́nyonu ulekudi na uleku ɔmmɔ úsie útélie kɔgya bamba ni, buti 
na ɔgyani udeedi ɔmmɔ ɔdubɔsɔ ɔkana-nwu buti? Oowo, ɔsika ɔmmɔ ɔdububile 
kalɔ kammɔ. Nsu bise aani bayalɛ na bibo basɔnɔ bayɔne pii na bɔlɛ na ɔ́lɛ ka 
bɛsɔ binwini bibo-mi kudɔ ɔƒɛni amu? Lɛni na Unwoti ɔ́su. 

2“Bɛkya ɔkplu na bɛtina kɔbi kɔnii lili na bítesie tɔ bítatákpa tɔ baƒiɔ badi na bɛtɛ 
lɛlɔ kudɔ ɔnana ku uleku kalɛ na mmɔ? Biinye ulu amadɔ taakywɛ bekyuli bani 
na biti lɛlɔ bite, na bɛbla bina lɛsɔnɔdi ala aani beyune bani mɔɔbɛ́ teenye kuludɔ 
taatu bekyuli. Ekpidi ani udu na bɛɛlɛ́-mi kama taabla úubile kalɔ kemodi 
kammɔ ƒui. 

3Anwuɔsu na ami Unwoti lítile kayaa na ketudi ɔnantu úbulo bɔna bute-mii. Nsu 
ɔmɛni ƒui muedi kɔƒa kulekpo-mii na bina ɔbladu ɔsu aani kalɛ na kɔƒa kulekpo 
ɔyalɛ na nwuna lɛsɔnɔdi ablala lɛlɔ. 

4Bɛɛlɔ-mi bina ɔti na bɛɛtina ka 

ɔ́si bina lɛnamu uwi ƒui na bɛɛyɔ́-mi. 

5Na biivele-mi bɛnii nda kɔnyi buti taakya-mi lɛya, nsu bíni bɛnii bilada bina 
ekpidi anya bɔbla biláya.” 

Unwoti Ɔ́su Israel Kadi Bekyuli Ka Benwini Bebo-nwu Kudɔ 
6Uwi ɔni na Yosaia ɔdi ɔga ni, Unwoti ɔ́su ɔnini, “Yeremia, Israel lɛga kadikɔ ƒui 
káta kénye-mi lɛlɔ aani uleku utidi ɔni nálɛ ɔgyani kama na únwini ɔyalɛ na ɔkɛ 
abi ƒui eli ku egyii enengudi ɔyuli kalɔ ɔɔtɛ taavi. 

7-8Lɛ́nu ɔmɛni lɛ́ti ka Israel lɛga kadikɔ kammɔ ƒui bálɛ-mi kama na bábla ekpidi 
pii, nsu ina amu mina anu asia ka badubunwini na bana ɔbladu buɛ kama bebo-
mi kudɔ na bébulo, anwuɔsu ami lɛnɔ lɛ́nyonu-nwu na lídie-nwu ulu na ɔ́lɛ-mi 
kesii. “Na ɔnwani ulekubi Yuda lɛnɔ ɔ́nu ɔmɛni, nsu útabla-nwu lɛla lɛdi iye 
ukpoku-nwu muedi. Mmomu mɔɔnu ka anwu lɛnɔ úse kalɔ uulie ngba bukpidi 
bɔmɛni na ɔɔlɛ́-mi kama. 

9Útekpoku Yuda lɛga kadikɔ munu munu ka úti lɛlɔ únwini ɔyalɛ. Na úbile lɛlɔ 
ku kalɔ kammɔ ƒui, na beesé lɛlɔ na lɛƒiɔkpa kpakplaa lɛni kemmo na béti lɛlɔ 
bákya na baakpá atabi ku egyii ɔsu. 

10Na ɔni násɔ úbie útulo ƒui ndi ɔni na Yuda ɔ́nyi ɔkɔ ɔ́bla lɛlɔ aani si bunwini na 
ɔ́sɔ únwini úbo-mi kudɔ. 

11“Ɛbɔ Israel kadi bekyuli ɔdi, ɔsika ama básɔ bátanyi ɔkɔ bamba ɔdi banii beesé-
mi lisusu lɛdi. 

12Yeremia, nwini kenye sienku kalɔ kammɔ katɔ kakɛ na ebo kudu momoomo 
anini, ‘Israel, ami ndi bina Unwoti binwini bibo-mi kudɔ! Bɛ́lɛ-mi kama na bɛkya-
mi kɔnyi geen. Nsu mɔɔnu kɔnyana ɔsu ni, ndubuti lɛkyiɛ-mii. 

13Bɛtuna ka bɛ́ta bínye-mi lɛlɔ, na bɛkpa baƒiɔ bamba na egyii enengudi ƒui kalɔ 
na kesi kesii. 

14“ ‘Bɛdi bebi bani naaasiaku-mi kama siin, nsu ami mbo-mii. Binwini bibo ɔma! 
Ndubuti bina akɔ unwi iye inyɔ bɔsiku bina lɛma ɔdi biala kemmo ku adua ammɔ 
kemmo buboku Sion. 

15Na ndubɔƒuna batɔnkune bani náda anu na baabu-mii lite-mii na banu-mii lɛlɔ 
aani baƒonu badane babuni kalɛ. 

16Bɛdubo bɔwɔ na bimomo na ɔ́sɔ útalɛka bitaakali Bunyimi Adaka ɔmmɔ lɛnɔ 
iye bɛsu bɛnii bɛɛnwí ɔwɔdi ɔdi. 

17Yerusalem ɔma ɔmmɔ ɔdubunwini mina lɛga kadikɔ liboku lɛni lɛlɔ na nlie. Na 
kadi bekyuli ƒui badubo-mi butaabu. Na basɔ balasiaku bana likyulikpi ɔbladu 
ɔni na bana kɔyi kɔɔtina-ma kama. 

18Na Yudaƒuɔ ku Israelƒuɔ badubɔsɔ basala babla unwi na kalɔ kani lɛlɔ na bésie 
bakya na katɔ kakɛ mmɔ. Na basiaku lɛlɔ benwini bebo kalɔ kani líti líte bana 
bati kuuku mmɔ lɛlɔ.’ 

19“Ami ɔlati násu nnini, ‘Lɛ́yɔ ka lɛbla-mii mina bebi na lite-mii kalɔ kabunidikɔ 
ƒui kani mɔɔdia bɔnu teetulo na kalɔ kammɔ ƒui lɛlɔ.’ Na lɛ́yɔ ka bɛnu-mi bɛti na 
bɛlɔ-mii bɛnii Ati, na bɛsɔ bilatɔlɔ-mi kudɔ. 

20Nsu bɛ́bla lɛlɔ aani uleku utidi ɔni néni lɛla lɛni na únyimi ku ɔgyani na anwu 
ku-nwu békulo. Ami Unwoti násu ka bɛ́lɛ-mi kama.” 

Israelƒuɔ Bédie Bana Alaekpidi Kalɔ 
21Unwoti ɔnini, “Binu lɛsɛ lɛni nda na abi ammɔ eli! Israelƒuɔ na badi na 
muuwulo taakpali-mii banii nnu-ma bɔkpali. Báyiƒala-mi na béti ulu ukpidi. 

22“Ndubo-ma bɔsu nnini, ‘Binwini bibo na lɛbwi-mii, na kalɛ na bɛ́lɛ-mii kama 
ɔsu.’ “Na mmɔ na badubɔsu banini, ‘Bɔdubunwini bubo, ɔsika awɔ ndi Unwoti 
bula Katɔti. 

23Bɔ́kpa baƒiɔ na abi ammɔ eli ku kɔvanu momoomo, nsu ɔmmɔ ƒui ukpludi na 
ɔdi, ɔsika awɔ lɛti kani ndubɔkana ka aƒɔ-bu ngba. 

24Na ɔ́si bula bati kuuku uwi ɔni na bɔmu bɔdi banamu ni, Baal baƒiɔ bani na 
bɔ́kpa na ɔdi kɔƒa ala bɔbla áya na bula edula áyii udu ku bebuo ku bebi bananabi 
ku belekubi ƒui. 

25Bɔ́ta búnye-ɔ lɛlɔ aani bula bati kuuku kalɛ kani. Na bula alaekpidi eekpó-bu 
kɔƒa.’ ” 

Yeremia 4 

Unwoti Ɔ́tina Israelƒuɔ Kalɛ Na Benwini Bebo-nwu Kudɔ 
1Unwoti ɔnini, “Israel kadi bekyuli, si bɛɛyɔ́ ka bɛsɔ binwini bibo-mi kudɔ ni, 
bɛda atu bidie baƒiɔ bani muusé lɛlɔ mmɔ lɛlɔ na bibo ala ammɔ biwiakun. 

2Na bise kenye biala na mina lɛnyi kemmo! Na bɛdi lɛla lɛni kenye na bíse lɛnɔ 
lɛlɔ! Na kadi bekyuli ƒui badubo-mii buteemwi na lite-mii kusɛ kusɛ. 

3“Amii Yerusalem ku Yuda kadi bekyuli ƒui, bɛda atu ɔkplu ani udu na bɛɛbla 
mmɔ bɛ́ya! Bina atu kpakplakpa ammɔ áya na bina kayi lɛnɔ kábla kpakplakpa 
aani kalɔ kani na bétegulu-ka kudii na liyu alakpi sɔɔn áƒɔ mmɔ. 

4Biti bina kayi ƒui biƒie lɛla lɛna na línyimiku-mii ƒui bɛda. Nsu si bítada bina 
atuɔkplu bítaya na bɛmu binye bɛɛbla ekpidi ni, mina kɔnyi kɔdubo-mii lɛlɔ aani 
kalɛ na ogya ɔɔkyula lɛla lɛdi na balakana-nwu bunine.” 

Ɔgbankpi Ɔsia Ulu Ɔdubo 
5Unwoti ɔ́su ɔnini, “Bɛvwi ese na bɛkɔ lɛsa momoomo na Yuda ku Yerusalem ƒui 
na bɛsu-ma bɛnini, ‘Bikeli bisie lɛma linengudi lɛni na bátu bámana kemmo na 
bɛkɛ bɔƒɔ!’ 

6Biti anumi bɛtina Yerusalem iye ɔma bamba ɔni na bátu bámana-nwu kemmo! 
Yeremia, aya na bati ka ndubɔya na ɔgbankpi ɔsi kalɔ kammɔ katɔ kakɛ ubo-ma 
lɛlɔ. 

7“Bekpone badi badubɔda babalɛ-mii lɛlɔ aani gyata ɔni nási ɔ́lɛ nwuna lɛtabi 
ubu kemmo na babakyula kadi bekyuli pii na ɔbwɛ bina lɛma na lɛsɔ liwi 
ukpludi. 

8Na Israelƒuɔ ama ni, lɛ́su-ma nnini, ‘Biti kɔnyana ala bɛda! Na biteewulo 
kanyana ku keku momoomo.’ Ami mɔɔnu ka Unwoti ɔ́mu úti kɔnyi ɔ́kya-bu 
geen.” 

9Ɔmmɔ kama ni, Unwoti ɔ́su ɔnini, “Si uwi ɔni na ala amɛni ƒui álɛ lɛni ni, ɔga ku 
nwuna bakutine ku kenye bediene ku bakpana ƒui badubo butaayia ku liƒu 
bonwu geen.” 

10Mmɔ na lɛ́su nnini, “Awɔ ndi Unwoti Katɔti. Na bi ɔsu na ése ukyuli biala lisusu, 
na ɔni ntulo ƒui ndi ƒula kadi bekyuli Israelƒuɔ lɛnɔ lɛni? Bi ɔsu na ése-bu kenye 
ka bɔdubɔkɛ keyi buɛɛ na uwi ɔni na kewii nsia-bu ɔkwɛ na badubo-bu bukulo?” 

Unwoti Ɔ́su Ɔgbankpi Ɔni Ndubo Bɔlɛ 
11-12Uwi ɔni na ɔgbankpi ɔmmɔ ɔdubo bɔlɛ ni, Unwoti ɔdubɔsu amii 
Yerusalemƒuɔ ɔnini, “Ndubɔya na ɔƒɛƒɛɛ kpakplaa ukpo ɔsi kalɔ kakwiidi lɛlɔ na 
ɔɔɔdi ƒɛƒɛɛ buɛɛ ɔni muuƒwi aƒata teedie bina kamu kemmo na kakpa. Mmomu 
ɔdubɔkpala-mii ɔtɔlɔku aani kɔtu bɔni na bina ekpidi ɔsu. 

13Bɛnu! Aanu bina bekisine bekpone ka bási baayu aani kalɛ na kɔdigbo kɔɔtu 
taayu lɛla lɛni na uƒie lɛlɔ. Bana bapɔnkɔ ku kɛɛkɛ uukeli usi momoomo teetulo 
kalɛ na ɔƒɛƒɛɛ kpakplaa uuminime liƒlukutu na kayaa. Na mmɔ na bɛdubɔsu ku 
kɔnyana bɛnini, ‘Abu ɔdi ɔ́sa!’ 

14Nsu ni, Yerusalem, uwi ɔmu ɔkya-mii ka bɛkɛ bɔƒɔ. Bɛƒɔ bina ekpidi ƒui bidie 
lɛlɔ ku kayi kemmo na bɛda likpidi kakwɛ biala bɔkya bɛya, 

15asa na ɔgbankpi ɔdi kɔku kɔsi Eƒraim abi lɛlɔ ku Dan ɔma ubeduo-mii atu 
kemmo.” 

16-17Amu na Unwoti ɔ́su ɔnini, “Su kalɔ lɛlɔ bekyuli ka mina kadi bekyuli báta 
bénye-mi lɛlɔ. Anwuɔsu ndubo bɔya na bekpone basi ɔgyu kakaaka babaka 
bamana Yerusalem ku Yuda lɛma lɛmmɔ. Ami Unwoti násu. 

18“Na amii Yudaƒuɔ ni, bɛdubo ɔlɛ bunu geen na kayi kataakpulu-mii, nsu amii 
alati na ɔ́si ɔsu na badubo-mii kɔtu bɔni lɛni.” 

19Naaakana lɛbibo lɛmɛni kenye bunye! Mina utu uubó momoomo geen, na 
muususu lɛlɔ ku kɔnyana bonwu. Muunú ka bekisine bekpone baavwi kekpo kati 
bute lise na naaakana kenye bubile bɔsɔ bulie kpoo. 

20Na mɔɔnu teemene kalɛ na bekisine baadi-bu lɛlɔ taasia kama na beebile lɛla 
biala. Na mina kaduli muedi bébo-ka bábwɛ ɔni na útaƒɔ uwi ɔdi. 

21Uwi ɛlɛ sɔɔn na ndubunye ntaanu bekisi aƒlaga ku bana ese ani na bada 
baavwi? 

22Línu ka Unwoti ɔɔsu ɔnini, “Mina bekyuli béni-mi. Bebi badɔlɔdi na badi na 
baaagyi banii kɔtu bɔni bɔdubo-ma lɛlɔ. Lɛla lɛni kani na bagyi ndi ka belie 
bataabla ekpidi.” 

23Ɔmɛni kama ni, lɛ́nu lɛ́mana kalɔ kammɔ ƒui lɛlɔ na lɛ́nu ka kese ƒue, na alanu 
ngba lɛla lɛdi na kesii kadi. Ɔƒɛ ku kɔbuli ku ayabi ƒui áyii. 

24Abi ammɔ aakunku na eesié taasɔ. 

25Na alánu bekyuli badi na kesii kadi. Na baasɛ bammɔ lɛnɔ ƒui béveyi bátɔlɔ. 

26Katumalɔ ƒui kénwini kalɔ kakwiidi na lɛma ƒui líbie liwi ukpludi. Kɔnyi 
kpakplaa kɔni na Unwoti úti ɔsu na ɔmɛni ƒui ɔ́lɛ lɛni. 

Unwoti Ɔ́ya Na Bádu Yerusalemƒuɔ 
27-28Unwoti ɔnini, “Lɛ́ɛbla mina kasusu lɛ́wɔlɔ na nsɔ lɛɛɛdubo-ka bɔvumana. 
Kalɔ kamɛni kadubo udu bɔyii, nsu lɛɛɛdubo-ka udu bɔyila ƒui kede kede. Kayaa 
kadubo bɔbla suu na kalɔ kammɔ ƒui kabla kɔnyana na ɔmmɔ ɔsu.” 

29Bekisine bekpone bani muulie bapɔnkɔ ku bani muubó atula beedie bana 
kekpo lɛnu na bekyuli beekeli taatábɛ na egyii ku atakpɛ kalɔ na báda lɛma béwi 
ukpludi. 

30Yerusalem, bákpala lɛla biala bédie ƒula kalɔ lɛlɔ, nsu bɔkɛ kani na akɛ aaví 
taabla ala aani ɔyalɛ na aawia ka ƒula basɔnɔ kuuku bani muukisi-ɔ ɔƒaamu basɔ 
benwini bebo-ɔ kudɔ. Lɛwu ligyiedi ku sika asɛɛ ani na akya ku ala ani na áwɛɛ 
anumi mmɔ ƒui ɔkyiɛdi na ɔdi. Bɔdu geen na ƒula bayɔne bammɔ bébo-ɔ bɔdu! 

31Muunú aani si ukyuli muudumo ku keku. Uleku ɔdi ntɛ kɔkwalawɔ? Oowo, 
Yerusalem na ɔdi mɔɔnwuna taanɔ na ɔtɛ uuvele ka banu-nwu kɔnyana na ɔɔsu 
ɔnini, “Bukpi na nda! Bádu-mi.” 

Yeremia 5 

Ukyuli Biala Ulásu Litemi Geen Na Ɔsiaku-mi Kama Siin 
1Unwoti ɔ́su-mi ɔnini, “Sie na atáwia Yerusalem ƒui na anu si bekyuli badi bakya 
na baasu litemi geen na baawia ka basiaku-mi kama siin. Na si ákana na ákɛ 
ukyuli ina unwi ni, ndubuti kɔtu bɔni bɔmmɔ lɛkyiɛ ɔma umodi ɔmmɔ. 

2Ukyuli biala nése kenye kadi na mina lɛnyi kemmo ni, uládi-ka lɛlɔ.” 

3Mmɔ na lɛ́su nnini, “Geen ni, ngyi ka awɔ Unwoti aawia ka butaasu litemi geen. 
Na ɔkɔ bɔnyi bɔmmɔ ɔsu na áni ƒula bekyuli kɔtu, nsu ɔmɛni ƒui atu ɔkplu kani 
na baabla teebu na bébulo ka bani bede-ɔ.” 

4Na lɛ́bla kasusu nnini, “Bekyuli keeke bani mɔɔyaki ala na bádɔlɔ badi. Na 
balanu lɛla lɛni na bana Unwoti Katɔti ɔɔwia taasiku-ma kudɔ bati. 

5Ndubusie ntátɛmiku batɔnkune bammɔ, ɔsika ama bagyi lɛla lɛni na Unwoti 
ɔɔwia ka babla, nsu ama muedi béni na bálɛ ugyii ka belénu Unwoti litemi. 

6Bekyuli bammɔ báta bénye Unwoti lɛlɔ na béni-nwu kɔlɛ kɔlɛ na ɔ́ɔvi ntu. 
Anwuɔsu bekisine badubo bebekpo-ma aani bagyata bani nálɛ bási lɛku kemmo 
iye beƒukutu bani nási kalɔ kakwiidi kemmo. Bekisine bammɔ badubunye 
bataasia Yuda lɛma lɛmmɔ anu na ɔdi biala masu ɔnii ɔɔlɛ́ usie kesii kadi ni, na 
bani-nwu babwɛ aani bebuoƒuala.” 

Bekisine Badubo Yuda Kɔtu Bɔni 
7Unwoti ɔnini, “Amii Yudaƒuɔ, dɛ na ndubɔkana na liti bina kɔtu bɔni lɛkyie-mii? 
Líte-mii lɛla biala na bɛɛwia, nsu bíni-mi na bísie bɛɛkpá baƒiɔ. Amii banana bɛ́lɛ 
bina beleku kama na bísie bɛsiaku bayalɛ. 

8Bítavumana ku bebuo, ɔsika lɛlɔ bɔtɛnku bɔmmɔ kani kasusu nkya-mii na biisié 
bekyuli bamba beleku kudɔ. 

9Bi ɔsu na útalɛka lɛni Yuda kadi bekyuli kɔtu? 

10“Ndubo bana bekisine bɔsu nnini, ‘Bisie mina adingyii kemo kammɔ kemmo 
na bikulo kɔgba kɔmmɔ ƒui biwi kalɔ mmomu bitadu kugyii kɔmmɔ ɔlati, ɔsika 
kɔgba kɔmmɔ ndi bekyuli bani naaadi mina badi. 

11Yuda ku Israel bálɛ-mi kama ulu biala lɛlɔ.’ 

12“Bana kenye bediene baanyi ɔkɔ taasu banini, ‘Unwoti ɔɔɔdubo-bu kɔtu bɔni. 
Na bɔdubo bulie na atu bɔyɔ kemmo na bulayaki adila lɛnɔ.’ 

13Ɔkɔ ɔmɛni udu na baanyi taatɔlɔ bekyuli na mina lɛnyi kemmo. Anwuɔsu 
ɔƒaamu badubo bukpi na kekpokɔ iye kɔka kɔdu-ma. 

14“Yeremia, ami ndi Unwoti Katɔti Ɔyikune Ƒui, na lɛla lɛni geen na mɔɔwia ka 
asu ni, ndubo-ɔ lɛla lɛmmɔ bɔsu. Ƒula etemila adubo buse aani ogya kalɛ na Yuda 
ku Israel badubo buse aani ekyweni. 

15Binu amii Israel kadi bekyuli, lɛ́ɛbla mina kasusu líse. Na bekpone badubo bɔsi 
kalɔ ɔgyu kakaaka bebo na bebekpo-mii. Na bekyuli bammɔ badi bekyuli bani 
lɛdi na bilenu na bakya ɔ́si kukuuku. 

16Bekpone na bana ƒui badi na bana atula adanku kukpi. 

17Bina edula na kadi bekyuli bamɛni badubo bɔdi na bakun bina bebuo. Na 
adingyii ebi adi elébu na bina adingyii mmo. Na ina ka bɛɛkali bɛnii bɛ́kɛ kakyakɔ 
na bina awodu kpakplaa ani na bɛ́tu bɛ́mana bina ɔma ɔmmɔ kama ni, badubo-
mii lɛma bubo bɔbwɛ na badu bina bebi.” 

Israel Kadi Bekyuli Béni Ka Bakpa Unwoti 
18Unwoti ɔ́su ɔnini, “Yeremia, bekisine bekpone bammɔ baaadubo ukyuli biala 
bɔdu na Yuda. 

19Na bani ndubo bubu bulie ngba badubuye banini, ‘Bi ɔsu na Unwoti, bula 
Katɔti, ɔ́bla lɛla linengudi lɛni muukpóku-bu mɛni udu?’ Na adubudie-mi kenye 
asu anini, ‘Ami ndi Unwoti, nsu bíni-mi na bísie bítétiku baƒiɔ bamba bíbo bɛɛkpá 
na amii alati bina kalɔ. Anwuɔsu badubo-mii buƒie bɔtɔlɔku na biténwini bekyuli 
bamba kabla bablane na kaƒɔ.’ 

20“Amii Yudaƒuɔ bani ɔti kuuku ndi Yakob bibo ɔmɛni kudu bite lɛlɔ na ukyuli 
biala unu. 

21Bi ɔsu na bilenu ala kalɔ si mɔɔtɛmiku-mii, amii badɔlɔdi? 

22Bi ɔsu na útalɛka lɛlɔ litaatɔ-mii na bitaayia-mi ku ɔbu? Ami násia ubili líte ɛpu 
na ɔ́bala ntu bɔmmɔ. Ntu bɔmmɔ buubó taababwɛ teewi ubili kowodu kɔmmɔ, 
nsu bulávia teebo kama teetulo kesii kani na lɛ́sia-mu ɔmii. 

23Amii batuɔkplune bɛ́ta bínye-mi lɛlɔ na bínwini kama bɛ́kya-mi. 

24Bíbulo bɔsu bɛnini, ‘Bɛya na bɔbu Unwoti! Anwu ndi ukyuli ɔni mɔɔyá na 
ketudi ɔnantu ku kaƒɛndi ɔnantu ɔɔna teete-bu. Na ɔɔyá na edula aadia-bu na 
bɔƒɛ.’ 

25Anwuɔsu na naaakana na mete-mii kusɛ kusɛ. 

26“Ɔgbini ɔɔkywɛɛ kamia teeƒie aasɛ taakya lɛyu kemmo. Nsu bina badi ni, 
bekyuli na bɛɛkywɛɛ kɔkpagyuɛ na biiƒie-ma teenwini bina kabla bablane. 

27Bibo likyulikpi na bɛɛnyi ɔkɔ na bɛɛnya bekyuli taakya kalɛ na amii binwini 
balakɛne na bɛɛdi-ma lɛlɔ ku ɔyikun 

28na ala adianku-mii, nsu bíni na bilébunku bekyuli bamba. Na bɛɛbla bawabane 
lɛla lɛni na bɛɛkali ka lɛ́manku-ma. 

29Ɔlɛka bani-mii kɔtu, anwuɔsu ndubo-mii kasi budie. 

30“Ɔƒɛ ɔɔdá-mi na likyulikpi ala bonwu bonwu ani udu na binye bɛɛbla na kalɔ 
kammɔ lɛlɔ na eekpóku bekyuli ɔsu. 

31Kenye bediene baakɔ́ bana etemila lɛsa na baƒiɔ lɛnyi kemmo. Na mina 
bakpane baláwia ka babla-mi kabla. Na amii mina kadi bekyuli lɛnɔ bɛɛyɔ́-nwu 
lɛni! Na ɔgbankpi limeyi ni, ɔma na bɛdubo bukeli bɔtamiku bɛnii ubunku-mii?” 

Yeremia 6 

Unwoti Ɔ́lɛ Yerusalemƒuɔ Kpakplaa 
1Unwoti ɔ́su ɔnini, “Amii Benyamin kɔdua bekyuli, bikeli bɛlɛ Yerusalem na bɛƒɔ 
bina ngba. Na bɛvwi lise na Tekoa ɔma kemmo na bɛsala ogya ɔni madi kati bute 
ogya na Bet-Hakerem. Uwi ɔsɔ uletu asa na ɔgbankpi ɔdubɔsi kalɔ kammɔ katɔ 
kakɛ ubeyu-mii ɔtu. 

2Yerusalem ɔdi bebuo kadikɔ kabuni, nsu baƒonu badane badubɔka bamana-
nwu na bele kalɔ kammɔ ƒui bete lɛlɔ, 

3na bana baƒonu bakun livo bedie-ka lɛlɔ ƒui. 

4“Na baga bammɔ badubɔsu bana bekpone banini, ‘Si búduo Yerusalem ɔtanta 
ni, na ɔƒiiwi na bɔdubo-ma bukpo. Na si bɔ́kpɛ kama asa na bútéduo ni, 

5na kadi kadubuti kawɔlɔ ƒui asa na buse kalɔ beteekpo-ma na bɔbwɛ bana 
kɔgyumanakɔ kpakplaa kɔni na bátu mmɔ.’ 

6“Ami ndi Unwoti Ɔyikune Ƒui na ndubo lɛdi budie bute bekpone bammɔ na bada 
egyii bava kalɔ na benyimi ligyii lɛmmɔ babla kakɔkɔ bamana Yerusalem awodu 
ammɔ ƒui kesii kani na badubunye bekpo ɔma ɔmmɔ. Ndubo amii Yerusalemƒuɔ 
kɔtu bɔni na bina etemila tatɛ ulu siin lɛlɔ ɔsu. 

7Ekpidi bɔbla bɔ́yu búnye ɔma ɔmmɔ aani kalɛ na libiɔ ntu bɔɔyu teenye libiɔ 
kemmo. Kalala bɔbla ndi kɔku kɔni mɔɔlɛ́ taasi awodu ani na bɛ́tu bɛ́mana mmɔ 
kemmo. Na bekyuli bani na bɛɛbla ala amɛni badi békpi bewi na bani lɛnɔ báƒɔ 
lɛlɛ batɛ kesi kesii. 

8Amii Yerusalem ku Yudaƒuɔ, bise atu na binu, ndubo-mii atu budie na bina kalɔ 
kenwini kalɔ kakwiidi na kasɔ kewi ukpludi. 

9“Ndubo bina bekisine bɔsu na bekpeli bina lɛla biala baƒɔ aani kalɛ na beedé 
egyiibi teedie kugyii lili ƒui kede kede. Ami Unwoti Ɔyikune Ƒui násu. 

Yeremia Ɔ́kɛ Kɔnyi 
10“Ami Unwoti lɛ́ɛsu bekyuli bamɛni ka ndubo-ma kɔtu bɔni, nsu bɔma kani na 
baamá-mi, na bébulo banii belenu-mi litemi na badi-ni lɛlɔ. 

11Ƒula kɔnyi kɔni na ákɛku Yudaƒuɔ ɔ́ya na mina lɛlɔ kemmo kaada aani ogya, na 
nsɔ naaakana ɔkplu bɔkya, na ɔmmɔ ɔsɔ ɔkya-mi lɛlɔ kemmo lɛni.” 

Unwoti Kɔnyi Kɔdubo Ukyuli Biala Lɛlɔ 

Unwoti ɔnini, “Tetile-mi kɔnyi ulu! Ya na kubo bekyuli ƒui lɛlɔ, banamu bani nli 
kaƒiakɔ ku benengu ku bakɔdi ƒui lɛlɔ. 

12Ndubo Yudaƒuɔ kɔtu bɔni na liti bana kɔduli ku mmo lite bekyuli bamba ku 
bana beleku ƒui. Ami Unwoti násu. 

13“Bawabane ku balakɛne ƒui ɔdivo bɔdi ku litemi geen tasu kani náƒɔ bana ƒui 
lɛlɔ kemmo. Na kenye bediene ku bakpane muedi baaadi bekyuli bani na basɔ 
beti kayi basia. 

14Na kayi kekpludi kani na beesé mina bekyuli bani muunú ɔlɛ geen ka keyi 
kadubɔyɔku-ma. 

15Ɔlɛka kɔƒa kuteekpo-ma na bana ekpidi ani muusé lɛlɔ mmɔ ɔsu. Nsu bana 
anumi aláƒalɛ lɛla lɛdi munu munu. Anwuɔsu si nnii mɔɔní Yudaƒuɔ kɔtu ni, bana 
kɔwɔlɔkɔ ndi kukpi na bana ƒui badubo bubuli bɔtɛ kalɔ na bekpi ƒui aani bekyuli 
bamba kalɛ. Ami Unwoti násu.” 

Yudaƒuɔ Béni Katɔti Ulu Ɔni Na Ɔɔtina 
16Unwoti ɔ́su ɔnini, “Uwi ɔni na bísie bítédu elukpo ni, lɛ́su-mii nnii, ‘Bɛsia ulu 
ɔni lɛlɔ na bina bati kuuku básia na bɛdubulie ku keyi buɛɛ.’ Nsu bíni. 

17Na lɛnɔ ni, lɛ́tala kenye bediene lɛ́kya-mii nnii babalɛ-mii kpakplaa na 
ɔgbankpi ɔni ndububo-mii lɛlɔ lɛlɔ. Nsu uwi ɔni na beebó kudu ka binu-ma kenye 
kani na badanku ni, bítese atu. 

18Anwuɔsu lɛ́su kadi bekyuli ƒui nnini, ‘Bitaanu lɛla lɛni na ndubo bɔbla! 

19Mina bekyuli bédie-mi atu na béni mina ɔda bubo. Bábla kasusu ka bataabla 
likpidi. Na ɔƒaani ni, likpidi kɔkwɛ ala ani na bábla ala ndubo-ma bɔlɛku. 

20Amii Yudaƒuɔ, bɛda oloƒui bɛ́siku Seeba kalɔ lɛlɔ bíboku-mi ku kutu akyala 
ƒɛƒɛɛ ani na bɛ́siku kalɔ ɔgyu kakaaka bíboku-mi. Na bɛɛbla akpala lidu lidu lɛnɔ. 
Nsu bi ɔsu na binye biikpóku lɛlɔ lɛni? Bina etela ammɔ ƒui adi ala ani muusé-mi 
lɛlɔ na muukisi-nya geen! 

21“ ‘Anwuɔsu ndubo ala buti bɔda-mii ulu lɛlɔ. Na ukyuli biala ɔdubo bukpi amii 
bawɔne ku bebi ƒui ku badukɛne ku bakpana ƒui.’ ” 

Bekpone Bási Kalɔ Kammɔ Katɔ Kakɛ Bébo 
22Unwoti ɔnini, “Ɔ́si ɔgyu kakaaka na kalɔ kammɔ katɔ kakɛ ni, kadi bekyuli 
bayikune badi báata bátu akpagya na benye kagyumana ka bebekpo. 

23Bátu akpagya kaduɛ na bebo kalala na balánu kɔnyana. Na bana bapɔnkɔ bani 
mɔɔƒulu kɔku kuse aani kalɛ na ɛpu uubó ku kɔku teebewi utubli. Yerusalem 
ɔbuni, bekpone bamɛni badubo-ɔ bukpoku.” 

24Mmɔ na bekyuli bammɔ básu banini, “Ɔni na búnu-ma kɔku kani na bula lɛlɔ 
kemmo kése kalɔ kaatɔ́ ku liƒu na bunye buuliiku lɛlɔ aani uleku ɔni ntɛ kɔwɔ.” 

25Unwoti ɔnini, “Bitesie bina mmo bɛnii bitátuma iye bɛkɛ ulu lɛlɔ bitaavi muedi, 
amu bɛdubuduo ɔgbankpi kemmo ɔƒɛni kani. Bina bekisine bátu akpagya geen 
bakɛ kesi kesii. 

26Beeyú bekyuli teekpoku-ma ɔni na baaagyi beeese. Anwuɔsu ni, mina bekyuli, 
bise kalɔ biteewulo kɔnyana ku keku aani si bina ubi unwi pɛ ɔdi nékpi. Na bɛda 
lɛlɔ ku ala ani mɔɔtina ka biiwulo kɔnyana na bɛtɛ biteebo teeminime ntɔ akɔ.” 

Unwoti Ɔdubɔkɔku Nwuna Bekyuli Ɔnu 
27Unwoti ɔnini, “Yeremia, tákɔku mina bekyuli nu aani kalɛ na baanu lɛbuala 
bɔdia. 

28Na adubɔnu ka bebo ɔkplu geen aani abuala egyiedi ku atonwudi. Na badi 
bekyuli bani mɔɔta teenye-mi lɛlɔ na ɔkɔ kani na baanyi uwi ndi uwi. 

29Bakana na baƒɔ sika ɔƒualadi na ɔbla sɛɛn na ogya lɛyu kemmo. 

30Nsu mina bekyuli bebo kalala geen ɔni na basɔ balakana bɔbla sɛɛn. Anwuɔsu 
líni-ma.” 

Yeremia 7 

Yeremia Ɔ́tɛmi Na Katɔti Kakpakɔ 
1-3Unwoti ɔ́su-mi ɔnii nsɔ nnye nwuna kakpakɔ kayakun kenye na lɛsu bekyuli 
bani muuduo ɔtɔ ɔmmɔ kemmo ka anwu Unwoti Ɔyikune Ƒui Israel Katɔti ɔnini, 
“Bise atu na binu, amii Yudaƒuɔ! Bɛvumana bina ulu ɔni lɛlɔ na bɛɛsia taabla ala. 
Na bise kalɔ biteelie ngba bɔbuni. Ɔmmɔ ndubɔya-mi na lɛya bɛsɔ bilie bina kalɔ 
kamɛni lɛlɔ biteesie. 

4Bitese lɛlɔ lisusu! Ina ka Yerusalem mɛni na mina ɔtɔ unye ni, ɔɔɔdi ɔmmɔ ɔsu 
na bitaakali bɛnii ndubo-mii bɔgyumana. 

5Ndubɔya na bɛkɛ bɔƒɔ si bɛvumana udu na bɛɛnu bina lɛlɔ kɔnyana na bɛɛbla 
ala ulu lɛlɔ siin na bɛɛtɛmi litemi geen. 

6Bɛda kasiakɔ bɔkɛ na baƒɔ ku bekpinebi ku bekpinele lɛlɔ bɛya. Na bɛda bekyuli 
bani na bátabla-mii lɛla lɛdi bɔdu bɛya. Na bɛda baƒiɔ bɔkpa bɛya. 

7Na ndubɔya na bilie ngba gyɔlɔɔ na kalɔ na líti líte bina bati kuuku mɛni lɛlɔ. 

8Nsu amii alati bɛnu lɛla lɛni mɔɔlɛ́ ɔƒɛni! Bíti bina kayi ƒui bɛ́sia ɔkɔ bɔnyi ku ala 
ani neeebo kɔsia kɔdi lɛlɔ. 

9“Biiyú ala na bɛɛdú bekyuli na bɛɛnyi ɔkɔ na litemi katɛkɔ na bɛɛlɛ́ lɛlɔ kama na 
bina kɔgya ku ule ngba kemmo. Bɛɛkpá Baal baƒiɔ na bɛɛkyula oloƒui teete-nwu 
na uwi ɔni na baƒiɔ bamɛni ɔdi útabla lɛla lɛdi útete-mii kudii. 

10Na nwuna kama na bɛsɔ bibeduo mina kakpakɔ kemmo bɛnii ami na bíbo 
bibakpa! Bɛɛkali ndubo-mii bɔgyumana na binye bitaabla ekpidi amɛni udu? 

11Beyu na bɛdi na bíti mina kakpakɔ bínwini bina kabɛkɔ. Nsu lɛ́nu ala ani ƒui na 
bɛ́bla. 

12“Bisie Silo kesii kani na mina Adi Kevo kedee kénye dii na bɛsia ala ani na lɛ́bla 
mmɔ anu. Mina kadi bekyuli Israelƒuɔ báƒiɔ-mi, anwuɔsu lɛ́kyula Silo ɔma ɔmmɔ 
ƒui! 

13“Uwi ɔni ƒui na bɛ́kya bitaabla ekpidi ni, mɔɔsia ulu biala lɛlɔ taatɛmiku-mii. 
Nsu bíni na bítenu-mi litemi. 

14Bitakali bɛnii kakpakɔ kamɛni kadubo-mii bɔgyumana. Bina bati kuuku uwi ƒui 
na lɛ́su-ma nnii batu-ka na bataakpa-mi na mɛni. Nsu ɔƒaani ni, lɛ́bla kasusu ka 
lɛbwɛ kakpakɔ kammɔ na kayii udu aani kalɔ na lɛ́yila Silo ɔma udu. 

15Na amii Yudaƒuɔ amii ni, ndubo-mii bɔbɔku bɔlɛku mina kalɔ lɛlɔ aani kalɛ na 
lɛ́bɔku Eƒraim kɔdua bekyuli ku adua bamba ani na akya kalɔ kammɔ katɔ kakɛ 
mmɔ. 

Báni Israel Ku Yuda Kɔtu Na Lɛƒiɔkpa Ɔsu 
16“Yeremia, takpali-mi tevele na bekyuli bamɛni lili! Ami Unwoti lɛɛɛdubo bunu. 

17Alánu ala ani na Yudaƒuɔ baabla na bana lɛma kemmo ku Yerusalem lɛblɔnu 
lɛlɔ? 

18Bebi baayɔ́ ekyweni na bana bati baasala ogya na bana beni baanwu ɔlaaƒɔ ɔni 
na beeti teeƒi bodobodo ɔni na beeti taatákpa bana baƒiɔ beledi bani na baalɔ 
bani Katɔ Uleku Ɔga. Na beeti ntɛ taatákpa baƒiɔ bamba lɛnɔ kalɛ kani na beti 
bedumi-mi. 

19Nsu ɔɔɔdi ami lɛti na beedumi mmomu beedumi ama alati lɛlɔ lɛnɔ na kɔƒa ala 
ani na baabla mɛni ɔsu. 

20“Na ɔƒaani ni, ami Unwoti Ɔyikune Ƒui ndubɔya na mina kɔnyi kubo-ma lɛlɔ 
aani kalɛ na ketu keeyi teedie ukyuli útédu uwi ɔni na bekyuli o-o, bebuo o-o, 
egyii o-o, edula o-o ni, lɛla biala lɛsɔ lilébu lilakya kalɔ kammɔ lɛlɔ.” 

Kɔsia Kuuubo Akpala Bɔbla Kemmo 
21Unwoti ɔ́su-mi ɔnii ntásu Yudaƒuɔ ɔnini, “Ami ndi Unwoti Ɔyikune Ƒui, Israel 
Katɔti, nsu lɛɛɛdubo akpala adi bɔƒɔ bɔsiku-mii kudɔ. Anwuɔsu bitekpoku lɛlɔ 
muedi bɛnii biiti adi biboku-mi. Amii alati biƒulo bina lɛna bɛkun. 

22“Uwi ɔni na lɛ́kpanku bina bati kuuku lɛ́lɛku Egyipte kalɔ lɛlɔ ni, ńtebo-ma ɔda 
ɔdi nnii babla akpala adi bete-mi lɛti. 

23Mmomu bɔsu na lɛ́su-ma lɛnɔ ndi, ‘Si bínu-mi litemi na bɛ́bla bɛ́siaku ala ani 
na lɛ́su-mii lɛlɔ ni, ndubɔbla bina Katɔti na amii bɛbla mina bekyuli, na lɛla biala 
lɛdubɔtɛ lite-mii.’ 

24Nsu bina bati kuuku béni na bétenu-mi litemi. Bábla atuɔkplu. Na si ami líti-
ma mɔɔsiaku ulu ɔdi ni, na ama beti ɔbambadi. 

25Ɔ́si uwi ɔni ƒui na bina bati kuuku bátɔlɔ Egyipte ni, uwi ɔmmɔ kani lɛlɔ na 
mɔɔtala mina kabla bablane kenye bediene taakya-ma nnii babatɛmiku-ma. 
26Nsu béni-mi na bébenwini batuɔkplune ku ekpidi bablane bétulo bana bati 
kuuku bammɔ muedi!” 

Bekyuli Badubo Bukpi Buwi Kɔwɛ Kemmo 
27Unwoti ɔnini, “Yeremia, ina bi na ábla ni, bekyuli bammɔ baaadubo litemi 
bunu. 

28Anwuɔsu su-ma anini, ‘Yuda kadi bekyuli, ami ndi Unwoti bina Katɔti, nsu bíni 
na bítadi mina litemi lɛlɔ. Na ɔni na lɛ́ni-mii kɔtu muedi bíbulo na bítavumana 
udu. Na bilábla taatina na anumi kemmo muedi ka bɛsiaku-mi kama siin. 

29Bikpeyi bina eli ƒui na bibo linwini lɛmmɔ biwiakun. Na bɛkɔ bisie abi ani nwi 
ukpludi mmɔ eli ɔtantɛ ƒui na biteedie lɛkwanu. Ɔsika bɛ́kya-mi kɔnyi na líni-mii 
ƒui. 

30“ ‘Bítadi mina litemi lɛlɔ na uwi ɔni na bíti bina baƒiɔ bani muusé lɛlɔ mmɔ 
bíbese-mi kakpakɔ na bɛ́ya na kakpakɔ kemodi kammɔ keesé-mi lɛlɔ. 

31Bɛ́tu akpabi bɛ́lɛ Toƒet na Hinom Kɔwɛ kemmo kesii kani na bɛɛdú bina bebi 
taakyula taabla akpala teete baƒiɔ. Na ami lɛɛɛdubo kasusu bɔbla nnii mɔɔsu-mii 
na bɛbla lɛla lɛmɛni udu. 

32Anwuɔsu binye kagyumana na bitaanu ulu ka Limeyi lɛdi lɛdubo ɔni na bɛsɔ 
bɛɛɛdubo mmɔ bɔlɔ bɛnii Toƒet iye Ben-Hinom Kɔwɛ mmomu Bekpine Kɔwɛ. 
Ɔsika bɛdubo bina bekpine bɔva mmɔ laa butédu ka kesii kani na bɛkɛ bɛva 
bekyuli bakladi muedi bɛsɔ bilákɛ. 

33Na buwi kani na bekpine badubo buwi kalɔkplu bɔka bɔmana. Na baasɛ ku 
beƒiebuo badubo babakun bana lɛna lɛmmɔ na ukyuli biala ulenye mmɔ na 
ɔbɔku-ma ɔtɔlɔku. 

34Na si uwi ɔni na lɛ́wɔlɔku bina kalɔ lɛni lɛ́wɔlɔ ni, mmɔ kadubo bɔba mana 
mana aani kekpine na kesii kani na líbile lɛla biala na Yerusalem mmɔ ku Yuda 
lɛma lɛmmɔ ƒui kemmo. Na lɛlɔyɔ kɔku kɔdi kɔsɔ kulakya mmɔ iye limeyi bɔdi 
ku beleku buti ablala adi lɛnɔ asɔ alakya mmɔ.’ ” 

Yeremia 8 

1“Na uwi ɔmmɔ kemmo ni, badubuku Yudaƒuɔ baga ekubi ku bana lɛku batine 
ku bakpane ku kenye bediene bedie kalɔ kemmo mmɔ ku bekyuli bamba ƒui bani 
nkya Yerusalem. 

2Na badubugyingya bana ekubi ammɔ bewi kalɔ mmɔ bamana na kesii kani na 
ɔƒɛ ku kɔbuli ku ayabi ammɔ ataalɛ teewi-nya, ɔsika anya na bátaakpa. 

3“Amii Yudaƒuɔ kadi bekyuli badi bɛdubo bubu bulie ngba, nsu ndubunye-mii 
lɛlɔ na beƒie-mii besienku baƒɔ kalɔ lɛlɔ. Na ami Unwoti Ɔyikune Ƒui násu kenye 
kamɛni.” 

Bekyuli Bammɔ Basia Ulu Ukpidi Lɛlɔ 
4Unwoti ɔnini, “Amii Yerusalemƒuɔ, si ukyuli útulo na úbuli ni, bɔta na ɔsɔ ɔɔta. 
Na si ulu ukpidi lɛlɔ na ɔ́sia úsela ni, bunwini na uunwíni kama. 

5Na bi ɔsu na amii bíni bɛnii bilasɔ bilénwini bilebo-mi kudɔ? Na bɛmu bɛsiaku 
bina baƒiɔ kpakplaa lɛni? 

6Mɔɔsia-mii atu geen na ɔdi biala ulaƒɔ enu ɔnii bɛ́bla likpidi. Na bɛ́sɔ bítabla 
kasusu biala bítasia kama asa na bínwini bɛ́sia ulu ukpidi ɔmmɔ lɛlɔ bísela aani 
bekpone bani nlie ɔpɔnkɔ lɛlɔ na bábi basiaku bana bekisine na kekpokɔ. 

7Betusɛ ku babloduma ku bakpaƒɛɛlɛ ku baasɛ bamba bagyi uwi ɔni na beeveyi 
taatɔlɔ na beekeli kɔyɔ uwi ku uwi na bɔsɔ benwini bebo. Nsu amii mina bekyuli 
bɛɛɛgyi lɛla lɛni mɔɔwia ka bɛbla. 

8“Bɛɛsu bɛnini, ‘Bɔ́da anu, ɔsika bula enu kemmo na Unwoti ala ani na ɔɔtina ku 
nwuna ɔda bubo ƒui bɔkya.’ Nsu mɔɔyá na bɛti ka bina ala batinane ƒui bátu mina 
etemila bénwini ɔkɔ ala! 

9Bina banundane béni mina etemila ani na lɛ́su, anwuɔsu basɔ beeebo lɛnunda 
lɛdi. Na ala ényimi-ma na kɔƒa kuukpó-ma na basɔ baaagyi lɛla lɛni na babla. 

10Ndubo bana beleku ku mmo ƒui buti bute baƒɔ. Balakɛne ku bawabane, na 
kenye bediene ku bakpane ƒui basɔ baaadi bekyuli bani lɛlɔ na beti anumi basia. 
Bana ƒui bénwini badivone ku ɔkɔ banyine. 

11Lɛla lɛni kani na baakana mina bekyuli bani na ala eekpóku bɔsu ndi ka bese-
ma kayi kekpludi ka badubɔkɛ keyi buɛɛ. 

12Ɔlɛka nka kɔƒa kukpo-ma na bana alaekpidi ani muusé lɛlɔ mmɔ ɔsu, nsu bana 
anumi aláƒalɛ muedi. Anwuɔsu si lɛ́ni Yuda kɔtu ama ɔdi ɔdubo bɔsa na bekpi 
aani kalɛ na bekyuli bamba lɛnɔ beekpi na beduo kubiɔ. 

13“Ndubo-ma udu bɔyila budie kalɔ kammɔ lɛlɔ ƒui. Ɔsika bese aani egyiibi kɔbuli 
kɔni lɛlɔ na egyiibi aaasia iye kɔnwingyie kɔni lɛlɔ na ebi iye evete aaasia. Na ala 
ani na lɛ́su-ma ƒui bátabla ɔdi! Ami Unwoti násu lɛni.” 

Unwoti Ɔ́ni Bekyuli Bammɔ Kɔtu 
14Yudaƒuɔ básu lɛlɔ banini, “Bi ɔsu na bɔ́sɔ bunye bɔɔnu? Bɛya na bukeli buteesie 
lɛma lɛni na bátu bámana-ni kemmo na butékpi na mmɔ. Bɔ́ta búnye Unwoti lɛlɔ 
na bádu-bu kɔtɔ banii bɔni ugyulo ukpidi na bukpi. 

15Bula anu asia ka bɔdubɔkɛ keyi buɛɛ na bɔnwanya bɔsiku lɛlɛ lɛni na buuƒi 
kudɔ. Nsu liƒu ku agyala kani mɔɔsiáku-bu. 

16Bula bekisine béedu ɔma ɔnii baalɔ Dan na kalɔ kammɔ katɔ kakɛ na buunú 
kalɛ na bana bapɔnkɔ beeƒwi ala taalɛku bana enwu kemmo ku kɔnyi na baayá 
na bɔɔyia geen. Bekisine bammɔ badubo Yerusalem bɔbwɛ na bebile kalɔ 
kammɔ ƒui na ɔdi ɔsɔ ulébu ulelie ngba.” 

17Unwoti ɔnini, “Binye kagyumana, ɔsika ndubo bɔya na balakpi bekpidi bebo 
babadu-mii na ɔdi ulakana-ma kuƒi butile.” 

Yeremia Úwulo Kɔnyana Na Nwuna Bekyuli Lili 
18Kayi kaakpulu-mi geen aani ala na nti mɔɔnɔ na mɔɔyɔ́ lite lili. 

19Mina bekyuli bakya kaƒɔ lɛma beewulo keku. Nu kalɛ na beewulo teeye banini, 
“Buni na Unwoti úni Sion na ɔsɔ ɔɔɔdi nwuna ɔga?” Na muunú ka Unwoti uudie 
kenye ɔnini, “Bi ɔsu na bɛ́kya-mi kɔnyi na uwi na bina baƒiɔ bani neeebo kɔsia 
bɔkpa ɔsu?” 

20Bekyuli bamɛni baadɔ taasu banini, “Edula ɔkyawi ku liwulu uwi úubo úbavi, 
na Unwoti útedie-bu.” 

21Mina bekyuli lɛnunsia ƒui líbie. Na lɛni kani na use ami lɛnɔ na mina kayi 
kemmo. Na liƒu líduo-mi na muuwulo kɔnyana. 

22Bi ɔsu na balábwi mina bekyuli si evogyii ku ana bablane bakya Gilead? 

Yeremia 9 

1Si bunwini na mina anumi enwini imii ku libiɔ na nteewulo usien ku ɔƒɛ na mina 
bekyuli bani na bádu ɔsu nka ɔdia-mi. 

2Na si busie na ndubɔkana na lisie kalɔ kakwiidi lɛlɔ ntábɛ, na lɛlɛ bekyuli 
bekpidi bamɛni akɔ ɔkɔ banyine bani naaasiaku Katɔti kama siin kudɔ nka 
ndubɔyɔ. 

Unwoti Údie Yeremia Lɛla Lɛni Na Ɔ́su Kenye 
3Unwoti ɔnini, “Ɔkɔ etemila aalɛ́ mina bekyuli kenye aani kalɛ na beebó atula 
taalɛku kataminta kemmo. Na ɔkɔ ala bɔbla ɔyikun kani mɔɔkɔ́-ma katɔ na ɔdi 
ulaƒɔ enu taasu ɔnii ami ndi Katɔti. 

4“Yeremia, ɔkɔ etemila kani na ƒula bakpana ku lɛlɔ bekyuli ƒui baasu taasiku-ɔ 
lɛlɔ. Anwuɔsu teti ƒula anu tasia-ma lɛlɔ. 

5Lɛlɔ kani na bakɛ beetú taavi uwi ƒui taawia ulu bamba ɔni lɛlɔ na basia banya 
bana bakpana bakya. 

6Ukyuli biala ɔɔwia ka ɔkɛ ɔkpanadi lɛlɔ kɔsia. Na ɔdi biala uláwia ka ɔƒɔ enu ɔnii 
ami ndi Unwoti. 

7“Anwuɔsu ndubo mina bekyuli kɔnyi bukpo na lɛƒɔ-ku lɛbla sɛɛn aani kalɛ na 
baakya sika ugyiedi ogya kemmo taaƒɔ-nwu na ɔɔbla sɛɛn. Nsɔ liiibo ulu bamba 
ɔdi lɛlɔ na ndubo bɔsia. 

8Bani baawia keyi buɛɛ, nsu bana ɔkɔ ɔni na baanyi kenye kebo ɔbi na ɔɔdú 
ukyuli teetulo lɛtula lɛni na beebó taalɛ ukyuli na ɔɔɔgyi uuuse. 

9Lɛ lɛla lɛdi lɛnumi te-mi na ɔdi kasusu kabuni kani ɔsu na bekyuli bamɛni 
bátamanku kɔtu bɔni? Ami Unwoti Ɔyikune Ƒui nátɛmi. 

Yeremia Úwulo Na Nwuna Bekyuli Lili 
10“Muuwulo teete bebuo kadikɔ kani na kakya abi lɛlɔ. Likpo lɛmmɔ lɛ́kwii na 
livo lɛbuni lɛdi lɛsɔ liiibo mmɔ, ɔsika ɔƒɛ ɔ́kyula lɛla biala na belusiene muedi 
basɔ balásia mmɔ. Na Ɔmantɛ bebuo ku alakpi akɔ bebuo ku baasɛ ƒui báyii na 
badi basɔ beeebo mmɔ.” 

11Línu ka Unwoti uudie kenye ɔnini, “Si uwi ɔni na lɛ́wɔlɔ ku Yerusalem ku Yuda 
lɛma ƒui ni, mmɔ kadubɔsɔ kewi ukpludi aani alakpi lisu kesii kani na beƒukutu 
kani ndubo mmɔ bulie.” 

Unwoti Ɔ́kyula Nwuna Kadi Bekyuli Kalɔ Na Bana Ekpidi Ɔsu 
12Lɛ́su Unwoti nnini, “Bula ɔdi ulénu kalɔ lɛla lɛni ɔsu na kalɔ kammɔ kénwini 
kesii kani na ukyuli ɔdi ɔsɔ ulásia taavi lɛnɔ. Ɔdubɔkana na edie kalɔ ete-bu?” 

13Mmɔ na Unwoti ɔnini, “Líbile kalɔ kammɔ na káyii udu, ɔsika bekyuli bammɔ 
bátadi mina litemi lɛlɔ na béni mina ɔda bubo ku ala ani na mɔɔtina-ma. 

14Bábla atuɔkplu na bakya baakpá Baal baƒiɔ aani kalɛ na bana bati kuuku bábla. 

15Ɔmmɔ ɔsu na ami, Unwoti Ɔyikune Ƒui, Israel Katɔti, líse kenye ka ndubo-a 
ugyulo ukpidi bute na bani na libile adila lite-ma na badi likpila. 

16Na ndubo-ma bugyingya bɔkya na lɛbɔku-ma ntákya kaƒɔ kakaaka kesii kani 
kɔku na ama ku bana bati kuuku bétenu kudii. Na kawɔlɔkɔ ni, ndubo bɔya na 
bana bekisine bekpone bebo babadu bana bekplodi ɛlɛɛ bani mebu.” 

Beleku Badi Benye Bete Kekwa Kalɔ Keku Buwulone Na Baƒɔ-ma Kayu 
17Unwoti Ɔyikune Ƒui ɔnini, “Bɛtala na betétiku beleku bani mɔɔtu lɛkwanu 
teewulo keku na baƒɔ-ma kayu na bebo. Na bɛwia bani geen na ngyi-nwu kemmo 
kaduɛ mmɔ. 

18Na bekyuli bammɔ lɛnɔ bátuna kɔnakunwi banini, ‘Bɛya na beyile bubo na 
bebewulo bete-bu utédu uwi ɔni na abu lɛnɔ bula anumi adubɔƒɔ imii.’ 

19Bɛya na abu bani nkya Sion buteewulo momoomo na bɔsu bɔnii, ‘Bɔ́yii udu 
ɔƒaamu! Na bulakana kɔƒa kɔmɛni udu kenye bunye. Ɔsika bábwɛ-bu kɔduli ƒui 
na bábɔku-bu bálɛku bula kalɔ lɛlɔ.’ ” 

20Na buuvele amii beleku bani muudie lɛnu lɛmmɔ bɔnii bɛsia lɛla lɛni na Unwoti 
ɔ́su anu kaduɛ. Na bɔdubɔtina-mii ɔkwanu ɔni na bɛdubuti bɛtina bina bebi 
belekubi ku bakpana. 

21Bɔkya bula kɔgyumanakɔ kpakplaa kɔni na bɔ́tu kemmo, nsu kukpi kúyu kɔ́sia 
kúduo-bu lɛlɔ na kɔ́du bula banamu bani nli mɔɔƒia muedi ku bula bakloƒu bani 
mbo ɔyikun betulo ƒui. 

22Unwoti ɔ́su-bu ka bula bekyuli badubo bukpi buwi kalɔ ƒui bɔka bɔmana aani 
kalɛ na kamu kaayɛɛlɛ teewi kalɔ na bátanwa-ka iye alakpi ani na bébo béwi kalɔ 
na ute-ka lɛmwi. 

Ɔlɛka Bekyuli Babla Lɛla Lɛni Na Unwoti Ɔɔyɔ́ Teetulo 
23Unwoti ɔnini, “Ɔdi biala utakun lɛmɛnɛ na nwuna lɛnunda iye ɔyikun iye lɛkɛ 
lɛlɔ. 

24Na ukyuli ɔni mɔɔkun lɛmɛnɛ ni, ɔnu ka nwuna kasusu kese-nwu nwaa na 
ɔsiaku ami Unwoti. Na lɛla lɛni na mɔɔyɔ́ teetulo ƒui ndi lɛƒɔndia bɔbla ku etemila 
bɔtɛ siin ku bekyuli kɔnyana bɔnu na kalɔ kammɔ ƒui lɛlɔ. 

25-26“Limeyi lɛdubo na ndubo Egyipteƒuɔ ku Edomƒuɔ ku Amonƒuɔ ku Moabƒuɔ 
kɔtu bɔni ku adua ani bekyuli nkya abi lɛlɔ mmɔ ƒui. Bekyuli bamɛni ƒui békulo 
ago, nsu ɔɔɔdi ami na baasiaku. Na lɛni kani na use amii Yudaƒuɔ lɛnɔ. Bina ɔlɔna 
kani na bíkulo na ɔɔɔdi bina kɔyi na bíti bíte-mi na bɛ́vumana udu na bɛsiaku-mi 
kama siin.” 

Yeremia 10 

1Amii Israel kadi bekyuli, bise atu na binu lɛla lɛni na Unwoti ɔɔsu. 

2“Bitasiaku kadi bani bekyuli na liƒu lɛɛda si bánu ka lɛla lɛni na bátanu kudii lɛdi 
lɛɛlɛ́ na kayaa. 

3Bana bɔƒɔtaadi ulu uuubo kɔsia kɔdi. Kugyii na baadá taava kalɔ na banwi-ku 
babla baƒiɔ. 

4Na beti sika ɔƒualadi ku ugyiedi bakwa-nwu lɛlɔ na bakana-nwu bada kalɔ kalɛ 
na ulebuli ulatáyu kalɔ. 

5Baƒiɔ bani na bánwi bátavumanaku ala ani na baabla taalɛ kemo taagya baasɛ 
ku bebweyi bamba bani muubile edula. Lɛla lɛnwidi lɛmɛni lilátɛmi na lilákana 
busie lɛnɔ, anwuɔsu bɔgyu na baagyú-ni teeti teetése mmɔ. Na bi ɔsu na ɔlɛka 
ukyuli ataayia baƒiɔ bani naaadubo-ɔ kebunku kadi bɔkana bute na balakana-a 
lɛla lɛdi lɛnɔ bɔbla?” 

Yeremia Úmwi Unwoti 
6Bula Unwoti ɔni nébomo na ebo ɔyikun geen, awɔ lɛti kani ndi Katɔti. 

7Awɔ ndi kadi bekyuli ƒui ɔga. Na awɔ na ɔlɛka ukyuli biala ɔbu. Ɔsika ukyuli 
ɔyawine ɔdi uuubo kalɔ kamɛni lɛlɔ kesii kadi na ɔ́da anu utulo-ɔ. 

8Ala ani na bánwi iye bávɔ bábla baƒiɔ baaadi lɛla lɛdi. Na ukyuli biala ɔni 
mɔɔkpá-ma ɔdi ɔdɔlɔdi! 

9Bekyuli nánwi na bávɔ ala amɛni bábla baƒiɔ. Ligyii banwine baanwí ligyii na 
udu ɔdi kenye. Na abuala betune lɛnɔ baakywɛɛ ala ku sika ugyiedi ɔni na béku 
básiku Uƒas ku sika ɔƒualadi ɔni nási Tarsis na benyimi-nwu adala ani náƒɔ kuye 
geen. 

10Awɔ Unwoti kani ndi Katɔti geen ɔni nli ngba. Na aadi lɛlɔ uwi ƒui. Na si éti 
kɔnyi ni, kalɔ kaakunku na kadi bekyuli baayii udu. 

11Awɔ násu-mi anii nsu-ma ka ɔɔɔdi baƒiɔ nédie kalɔ kammɔ na adubo baƒiɔ ƒui 
udu bɔyila. 

12Ƒula lɛnunda ku ɔyikun na éti édie kalɔ ku kayaa ala ƒui. 

13Eedie lɛdi teete ntu bɔni na áya na bɔƒa kayaa na buudu ku kɔku bonwu. Na 
liƒlukutu lɛɛdá taalɛ kayaa. Aayá na ɔƒɛƒɛɛ ɔɔsí ƒula kesii kani na áklibi ala ése 
teebekpo. Na kayaa kemodi kaabwɛ ogya si ɔnantu ɔɔna. 

14Bekyuli bani mɔɔnwí na baavɔ́ ala teese lɛlɔ aani baƒiɔ bádɔlɔ! Badubo bana 
lɛnunsia bɔyila na enu aƒɛ-ma, ɔsika bana ɔkɔ bɔnyi baƒiɔ bammɔ balakana 
bɔnwuna. 

15Baƒiɔ badi aƒiankula ku amala na si uwi ɔbuni úbo úbedu ni, badubo-ma udu 
bɔyila ƒui. 

16Nsu awɔ Israel Katɔti ni, eeese lɛni, awɔ nédie ala ƒui na áƒuna Israel kadi 
bekyuli na badi awɔ badi geen. Ƒula lɛnyi ndi Unwoti Ɔyikune Ƒui. 

Unwoti Ɔdubo Yuda Bɔbɔku Bɔlɛku Nwuna Kalɔ Lɛlɔ 
17Lɛ́su Yudaƒuɔ nnini, “Bɛsala bina ala, ɔsika báaka bámana-mii. 

18Unwoti ɔnii lɛbibo lɛmɛni ndubo bɔgyu bɔtɔ bina buƒie na bɛlɛ bina kalɔ lɛlɔ na 
bɛda-ka biwi. Ɔsika ndubo-mii bɔbɔku budie kalɔ kammɔ lɛlɔ aani kalɛ na 
beeƒwimi lɛtabi taalɛku kavwinvwi kemmo.” 

19Mmɔ na bekyuli bammɔ básu banini, “Bɔ́ƒɔ ɔlɛ na bukpi kani na bɔdubo bukpi. 
Bi náya na bɔ́su bɔnii bɔdubɔkana lɛbibo lɛmmɔ kenye bunye? 

20Bábwɛ-bu kɔduli na bádu-bu bebi. Na ukyuli ɔdi ɔ́sɔ útebu na ubunku-bu na 
bɔkɛ kesii kani na bulie.” 

21Nsu lɛ́su-ma nnini, “Bula batɔnkune badi badɔlɔdi bani nátakana lɛla lɛdi 
bɔbla, ɔsika béni na bétenu Unwoti litemi. Anwuɔsu na bégyingya-bu aani 
baƒonu kalɛ. 

22Buunú lɛsɛ lɛni ndanku ala bubile kɔku ɔ́siku kalɔ kammɔ katɔ kakɛ aani kayaa 
budu na ɔgyu kakaaka. Na blii nébu ɔƒɛni na bababwɛ-bu lɛma na bula kuliekɔ 
kunwini beƒukutu kuliekɔ.” 

Yeremia Ɔ́kpali Katɔti Na Úvele-nwu 
23Unwoti, ngyi ka ɔɔɔdi abu bekyuli alati nda bula ngba. 

24Unwoti, ti-mi siaku ulu ɔbuni lɛlɔ kalɛ na ɔ́manku, nsu ɔɔɔdi ƒula kɔnyi kemmo. 
Si ɔɔɔdi lɛni ni, ndubo bukpi. 

25Bula bekisine béni na balátuna banii awɔ ndi Katɔti na babu-ɔ. Bábɔku bula 
bekyuli bálɛku bula ɔma na ɔma ɔmmɔ ɔƒɔ lɛlɔ uwi ukpludi aani alakpi. Anwuɔsu 
ti kɔnyi kya-ma na abɔku ama lɛnɔ atɔlɔku! 

Yeremia 11 

Yuda Úbile Unwoti Bunyimi Bɔmmɔ 
1-3Unwoti ɔ́su-mi ɔnii nte Yudaƒuɔ ku Yerusalemƒuɔ bɔti ɔnini, “Ami Unwoti 
mɔɔsu-mii kpakplaa ka ndubɔya na ewida asiaku ukyuli ɔni ndubuni na uláda 
mina bunyimi bɔni na línyimiku Israel. Anwuɔsu bise atu kaduɛɛ na binu lɛla lɛni 
na bunyimi bɔmmɔ bɔɔsu. 

4Mina ɔda bubo bútavumana kudii ɔ́si uwi ɔni na lɛ́kpanku bina bati kuuku lɛ́siku 
Egyipte kalɔ lɛlɔ. Kadi bani bekyuli nse aani lɛyu ogya ɔni mɔɔda bonwu na 
nwuna kemmo na baanwamana abuala. Ama na lɛ́su nnii si bádi mina ɔda bubo 
lɛlɔ ni, ndubɔbla bana Katɔti na ama babla mina kadi bekyuli. 

5Ami lɛ́di mina lɛsuse lɛlɔ, anwuɔsu na líti kalɔ kani kana egyiibi ntu bɔɔyu emini 
aani uwɔ na kana lɛlɔ bebuo baayu anyi ntu pii na bilie-ka lɛlɔ mɛni líte-ma.” 
Amu na lídie kenye nnini, “Sɔsɔ na ɔdi Unwoti.” 

6Ɔmmɔ kama ni, Unwoti ɔ́su-mi ɔnii nte ukyuli biala bɔti na Yerusalem lɛblɔnu 
lɛlɔ ku Yuda lɛma kemmo ɔnini, “Ɔda bubo bɔni nkya bunyimi bɔni na línyimiku-
mii kemmo ni, bɛdi-mu lɛlɔ. 

7Lɛ́siku-mii bɔtɛmiku ɔ́si uwi ɔni na lɛ́kpanku bina bati kuuku lɛ́siku Egyipte kalɔ 
lɛlɔ nnii bɛdi mina ɔda bubo lɛlɔ. Nsu amii ku bina bati kuuku ƒui, 

8atuɔkplu kani na binye bɛɛbla uwi ndi uwi na bíni bɛnii bilenu lɛla lɛni na 
mɔɔsu-mii. Na lɛla lɛni na bina likyulikpi kayi kani nkya-mii ni, kana bɔlɛ ku 
lɛyɔla na biinú taabla ala mmomu. Bítadi lɛla lɛni na búnyimi ɔdi lɛlɔ. Anwuɔsu 
ndubo bɔya na ewida asiaku-mii na bibo abi biala na ámanku-mii na bina ɔbladu 
kenye.” 

9Unwoti ɔ́su-mi ɔnini, “Yeremia, Yudaƒuɔ ku Yerusalem kadi bekyuli bakya 
baabla kasusu kekpidi na mina lɛlɔ. 

10Ekpidi ani na bana bati kuuku bábla ni, ana lɛlɔ kani na ama lɛnɔ benye 
kpakplaa na ɔni na béni-mi na bésie baakpá baƒiɔ ɔsu. Lɛga kadikɔ kani nkya katɔ 
kakɛ na Israel kalɔ lɛlɔ ni, bébile bunyimi bɔni na línyimiku bina bati kuuku. Na 
ɔmmɔ lɛlɔ kani na Yuda lɛga kadikɔ kani na kalɔ kammɔ kada kakɛ badaku ɔƒɛni. 

11Ndubo bɔya na Yuda ku Yerusalem kadi bekyuli bebo abi geen ɔni na ɔdi 
ulakana na wekeli lɛbibo lɛmmɔ. Lɛla lɛni na lɛ́lɛ ugyii ɔƒɛni na lɛdi mmɔ. Na 
badubuvele-mi banii mbunku-ma, nsu lɛɛɛdubo bunu bute-ma. 

12-13Na bakana na beti bana akpala bete bana baƒiɔ bani na baakpali na bebunku-
ma. Ɔsika ɔkɔ ɔdi uuubo-nwu kemmo ka Yudaƒuɔ bebo bɔƒiɔ na bemomo betulo 
lɛma lɛni na lɛkya Yuda kalɔ kemodi kammɔ lɛlɔ. Na bátu akpabi béte Baal baƒiɔ 
na emomo etulo lɛblɔnu lɛni nkya Yerusalem ɔma kemmo, nsu bana ƒui 
baaadubo bɔkana na bedie-ma na ɔgbankpi ɔdi kemmo. 

14“Yeremia, takpali tevele na bekyuli bamɛni lili iye asu-mi anii ndie-ma. Ɔsika 
lɛɛɛdubo bunu ina ákpali-mi na lɛɛɛdubo bana buvele lɛnɔ bunu!” 

15Unwoti ɔ́sɔ ɔ́su-mi ɔnii nte Yudaƒuɔ bɔti ɔnini, “Amii ndi mina kadi bekyuli, nsu 
biiibo kuƒi ka biduo mina kakpakɔ bitaabla ala ani muukpóku-mi kayi mɛni udu. 
Na akpala ani na bɛɛbla teete-mi mɛni aaadubo-mii bɔgyumana bɔsiku ɔgbankpi 
ɔdi kemmo. Anwuɔsu bɛda lɛlɔyɔ lɛmmɔ bɛya. 

16“Uwi ɔdi kemmo ni, nka bise aani kɔdingyii kɔni na egyiibi áƒɔ-ku kemmo 
kaduɛ. Nsu ni, uwi ɔsɔ uletu asa ndubo bɔya na bekyuli lisu bonwu badi ku lɛsɛ 
bebo babaƒɛ ƒula kɔgba kɔmmɔ ƒui na batu ogya bakya-a. 

17Ami ndi Unwoti Ɔyikune Ƒui. Na amii Yudaƒuɔ bise aani kugyii kɔni na ami ɔlati 
lɛ́lɛ. Nsu bɛ́kya-mi kɔnyi na akpala ani na bɛɛbla teete Baal baƒiɔ aani kalɛ na lɛga 
kadikɔ kani nkya katɔ kakɛ baabla ɔsu. Na ɔƒaani ni, ndubo-mii bɔgyu budie bina 
kenyekɔ ku ligyiitu.” 

Bása Lili Ka Badu Yeremia 
18Bekyuli badi bása lili ka badu-mi. Na aani kalɛ na baakpanku koƒonu teesienku 
kadukɔ ni, lɛni na badanku-mi na lɛɛɛgyi bana kasusu. 

19Nsu Unwoti údie bana kasusu ɔ́tina-mi ka lɛni na baawia badu-mi aani kalɛ na 
baadá kugyii taakyula ku ligyiitu ku ebi ƒui kalɛ na ukyuli ɔdi ɔsɔ ulenyimo-mi 
kudii lɛnɔ. 

20Lɛ́kpali Unwoti na lívele-nwu nnini, “Unwoti Ɔyikune Ƒui, lɛla lɛni na ndia na 
aabla uwi ndi uwi na agyi ukyuli biala kasusu lɛnɔ. Anwuɔsu bunku-mi na edie 
bekyuli bamɛni kasi.” 

21Unwoti ɔnini, “Yeremia, bekyuli badi bási ƒula ɔma Anatos bani násu ka 
badubo-ɔ bɔdu si amu enye eedie-mi kenye. 

22Nsu ndubo-ma kɔtu bɔni na lɛya na bana bakloƒu bekpi na kekpokɔ. Na kɔka 
kɔdubo bana bebi bɔdu na bekpi. 

23Na si uwi ɔni na lɛ́wɔlɔ lɛla lɛni na mɔɔbla ni, ukyuli ɔdi ɔsɔ ulébu ulelie ngba 
na bana atɔƒi kemmo.” 

Yeremia 12 

Yeremia Ɔ́su Unwoti Ala Ani Muukpóku-nwu 
1Unwoti, uwi biala na lɛ́su-ɔ ala ani muukpóku-mi ni, eenú na aabla lɛla biala na 
ulu siin lɛlɔ. Nsu ɔƒaani ni, mbo ala adi na liye-ɔ ɔ́siku kalɛ na aatɛ etemila lɛlɔ. Bi 
ɔsu na mɔɔnu aani ka ngba buse buɛɛ bute alaekpidi bablane? Na bi ɔsu na bana 
ala ƒui aatɛ teete-ma? 

2Eenyene-ma kunyekɔ kɔbuni aani egyii ani na álɛ na aalɛ́ lili kaduɛ taanwu ebi. 
Na si ina beemwi-ɔ lɛnɔ ni, aanu taati ka ɔɔɔdi ku bana kaƒɔ nwaa na baabla 
ɔmmɔ. 

3Nsu ni, Unwoti agyi kalɛ na nsiaku-ɔ kama na ńtalɛ-ɔ kama kudii iye mina 
kasusu muedi katimi ƒula lɛlɔ. Anwuɔsu ni, bekisine bamɛni lɛku na ebeyi-ma 
adu aani baƒonu kalɛ. 

4Uwi ɛlɛ na adubɔya na kalɔ kamɛni kayaku ntu na kakwii lɛni ketédu? Na uwi 
ɛlɛ na livo lɛdubɔyɛyɛ linye bebuo kadikɔ lɛni utédu? Bebuo ku baasɛ bammɔ ƒui 
békpi na ɔdi ɔsɔ uuubo. Na bekyuli bamɛni alaekpidi ani na baabla ɔsu na ala 
amɛni ƒui aalɛ́ lɛni. Nsu bamu benye baakun lɛmɛnɛ taasu banini, “Katɔti ulánu 
alaekpidi ani na bɔɔbla.” 

Unwoti Údie Yeremia Litemi Kenye 
5Unwoti ɔnini, “Yeremia, si anii eekeli ada bekyuli na lɛlɔ líitu-ɔ lɛni ni, dɛ na 
aakali ka adubɔkana bukeli bɔda bapɔnkɔ? Na si kalɔ ntɛ nwaa mɛni na adaku 
bubuli ni, bi ndubo bɔlɛ na lɛku kemmo na Yordan Ketu kɔtu? 

6Awɔ ɔlati ƒula lɛlɔ bekyuli muedi báta bénye-ɔ lɛlɔ. Baabla ala anumi kemmo 
aani bɔyɔ na bada-a, nsu tanyonu lɛlɔ tete-ma lo. Ulu na baawia kalɛ na bakɛ-ɔ 
aani kalɛ kani na bekyuli bamba benye baawia kuƒi kɔmmɔ. 

Unwoti Úti Kɔnyi Kpakplaa Ɔ́kya Nwuna Bekyuli 
7“Lɛ́yɔ mina bekyuli na lɛ́ƒuna-ma línwini mina badi geen. Nsu ɔƒɛni ni, ndubo-
ma buni na liti-ma lɛkya bana bekisine enu kemmo. 

8Mina bekyuli báta bénye-mi lɛlɔ na baakwanyiku-mi aani bagyata, anwuɔsu na 
muukisi-ma. 

9Mina bekyuli bese aani aasɛ ɔni na basangbii básala beebó na lɛƒɛnyi ƒui lɛlɔ. 
Bɛsu beƒiebuo bammɔ na bebo na babakun na badi bemo. 

10“Mina kalɔ kabuni kammɔ kébie aani kalɛ na baƒonu badane baakpanku bana 
bebuo na besusu kemo kadi ku kana edula ƒui na asɔ alanu lɛdila lɛdi. 

11Na kadubɔƒɔ lɛlɔ katɛ ukpludi na mina anumi, na kasɔ kaladia lɛla lɛdi bɔbla 
ɔsika ukyuli ɔdi ɔɔɔdaku-ka lɛda. 

12Bekpone bani muubile ala badanku lɛlɔ badubo na kalɔ kakwiidi ulu lɛlɔ na 
beekpó kesi kesii. Na ama ndi mina kewii kekpidi kani nda muukpó na ɔdi biala 
uuubo bɔnwuna iye ɔkɛ bɔƒɔ bɔdi na bana enu kemmo. 

13Mina bekyuli, kamu na bɛ́kya, nsu ka líti kɔnyi lɛ́kya-mii ɔsu ni, livo kani na 
lɛya na lɛ́kwɛ. Anwuɔsu bíbo abi ekpludi na bítakɛ ku lɛla!” 

Unwoti Ɔdubɔnu Kadi Bamba Bekyuli Kɔnyana 
14Unwoti ɔnini, “Mina bekyuli Israelƒuɔ na líti kalɔ kamɛni líte. Nsu bekisine bani 
náka bámana-ka bekpo na béyu-ka ƒui. Ɔmmɔ ɔsu ndubo-ma bɔgyu budie bana 
kɔlɔ lɛlɔ aani kalɛ na ndubo Yuda bɔgyu budie nwuna kalɔ lɛlɔ. 

15Nsu kama ƒui ni, ndubo kɔlɔ kɔmɛni bekyuli kɔnyana bɔnu na lɛsɔku-ma liboku 
bana kɔlɔ lɛlɔ. 

16Ama nátina mina bekyuli kalɛ na baakpá Baal baƒiɔ uwi ɔdi návi kemmo. Nsu 
si bánu-mi báti ka ami lɛti kani ndi Katɔti geen ɔmmɔ na bátuna na mina bekyuli 
bátina-ma kalɛ na bakpa-mi ni, ndubɔƒɔ ama lɛnɔ na babla mina bekyuli. 

17Mmomu si bétenu-mi litemi ni, ndubo-ma bɔgyu budie bana kalɔ lɛlɔ na lɛyila-
ma udu ƒui kede kede.” 

Yeremia 13 

Yeremia Ɔ́kya Lɛwuku Kpɛtɛ Kpɛtɛ Lɛdi 
1Unwoti ɔ́su-mi ɔnini, “Sie na etéye lɛwuku kpɛtɛ kpɛtɛ lɛdi na akya-ni uwi 
klukwii ɔdi, nsu taƒɔ-ni.” 

2Anwuɔsu lísie ntéye lɛwuku lɛmmɔ lɛ́kya kalɛ na ɔ́su-mi. 

3Nwuna kama ni, Unwoti ɔ́su-mi ɔnini, 

4“Die lɛwuku lɛmmɔ na esie Euƒrate Ketu na eti-ni atábɛla mmɔ na atakpɛ bonwu 
kɔka kɔdi kemmo.” 

5Na ami lɛnɔ lísie ńtábla lɛni kani. 

6Ka uwi klukwii ɔdi úbavi ni, Unwoti ɔ́sɔ ɔ́su-mi ɔnini, “Sɔ nwini sie na etéti 
lɛwuku lɛmmɔ.” 

7Línwini lísie na ńtéku lɛwuku lɛmmɔ lídie kesii kani na líti-ni lɛ́kya mmɔ. Nsu 
kɔdi kɔmmɔ kɔ́tɔ na lɛwuku lɛmmɔ líkulo. 

8Amu na Unwoti ɔ́su-mi ɔnini, 

9“Yeremia, ndubo Babilonƒuɔ butiku na bayila Yuda ku Yerusalemƒuɔ lɛlɔ katɔ 
bɔtalaku. 

10Yuda kadi bekyuli badi bekyuli bekpidi na bebo atuɔkplu na belenu litemi. Na 
baabla lɛla biala na ama baayɔ́ na baakpá baƒiɔ na mina litemi bunu kenye. Na si 
uwi ɔni na lɛ́wɔlɔ lɛla lɛni na nnii mɔɔblaku-ma ni, basɔ baaadubo lɛla lɛdi bɔdia 
bɔbla, ɔsika lɛni na badubo buse aani kalɛ na lɛwuku lɛmmɔ lise na aanu. 

11Uwi ɔni na átaakya lɛwuku lɛmɛni ni, líƒie-ɔ na lɛ́da-a kavobi kaduɛ. Lɛni kani 
na lɛ́da Israel ku Yuda lɛga kɔdikɔ kɔmmɔ. Lɛ́da-ma lɛ́kya kpakplaa na lɛ́yɔ ka 
lɛbla-ma mina kadi bekyuli na baƒɔ lɛnyi kalɛ na kadi bekyuli bamba bataabu-mi 
na bemwi-mi lɛnyi, nsu béni banii belénu-mi litemi.” 

Bɛdubuyile Bina Nte Ebui Ku Ntɛ Bɔbuni 
12Unwoti ɔ́su-mi ɔnini, “Yeremia, su Yudaƒuɔ anini, ‘Unwoti, Israel Katɔti, údie 
lɛdi úte-mii ɔnii biyile bina ntɛ ebui ku ntɛ.’ Na ama badubudie kenye banini, 
‘Buuyile bula ntɛ ebui ku ntɛ! Na bi ɔsu na awɔ nsɔ mɔɔsu-bu lɛla lɛni na bɔgyi 
buse na bɔɔbla?’ 

13Si básu lɛni ni, na edie kenye anini, ‘Ami ndi Unwoti na lɛla lɛni na ndubo bɔbla 
lɛdubo bɔya na ukyuli biala na Yuda ku Yerusalem babla aani ntɛ na báni bémo. 
Na bani ɔdi ndubo butulo ndi baga bani nási Dawid ɔtɔ kemmo ku bakpane ku 
kenye bediene. 

14Na ndubo-ma buti bubonku lɛlɔ aani ebui ammɔ kalɛ. Na lɛɛɛdubo bakloƒu ku 
begblebi ku benengu bammɔ ƒui kɔnyana bɔnu, mmomu ndubo bana ƒui udu 
bɔyila. Ami Unwoti násu.’ ” 

Badubo Yuda Kadi Bekyuli Buti Bɔtɔlɔku 
15Amii Yudaƒuɔ, bitatalaku lɛlɔ katɔ lɛni bitetuloku ka binu lɛla lɛni na Unwoti 
ɔ́su. 

16Binye bɛɛsia bukeye anu, nsu lɛdisa na Unwoti úti uumene-mii. Bɛɛnu ka ɔyuli 
kɔyu kɔ́ɔƒɔ abi ammɔ lɛlɔ suu ɔdubo. Anwuɔsu binwini bibo Katɔti kudɔ na bidie 
bina alaekpidi kalɔ bite-nwu asa na bigyiile bibuli. 

17Na si bɛ́talaku lɛlɔ katɔ na bítenu-nwu litemi ni, ami lɛti ndubo buwulo uwi ɔni 
na badubuti Katɔti bekyuli batɔlɔku aani bekyuli batɔntɛne. 

18Unwoti ɔnii nsu-mii ka ɔga ɔmmɔ ku uni ƒui badubɔta bana kuliekɔ na bebimi 
bana kɔgabwa. 

19Báaka bámana lɛma linengudi lɛni nkya kalɔ kakwiidi kemmo na kada kakɛ. 
Na ukyuli ɔdi ulakana na weduo iye ɔdi ɔkana bɔlɛ lɛnɔ. Na badubuti ukyuli biala 
na Yuda batɔlɔku. 

20Yerusalem, awɔ nátaatalaku lɛlɔ katɔ ka aadi Yudaƒuɔ lɛlɔ ɔsu. Nsu wɛ na bakya 
ɔƒɛni? Nwini nu katɔ kakɛ na adubɔnu ƒula bekisine ka badubo. 

21Ama bana lɛlɔ na éti anu ási dii ka badubo-ɔ bubunku. Nsu ɔƒaani ndubɔya na 
badi-ɔ lɛlɔ. Bi ndi-ɔ kasusu na ɔmmɔ lɛlɔ? Adubo lɛbibo kemmo bɔkya aani uleku 
ɔni ntɛ kɔwɔ na uunú ɔlɛ. 

22Agyi lɛla lɛni ɔsu na ƒula adala ábwɛ-ɔ lɛlɔ na bekyuli beedumi-ɔ? Ɔkɛnku ƒula 
ekpidi bonwu bonwu ani na aabla ɔsu. 

23Aakali ka adubɔvumana na ataabla lɛla lɛni na lɛdia ɔƒaamu? 

24“Ndubo-mii bubo bugyingya aani kalɛ na ɔƒɛƒɛɛ ɔni muukpó na kalɔ kakwiidi 
lɛlɔ uubo aƒaaƒa teedie kamu ebi kemmo si baaƒɛ́-nya. 

25Ami Unwoti násu lɛni na lɛɛɛdubo mina kasusu bɔvumana. Ɔsika bíni-mi na 
bísie bɛɛkpá baƒiɔ bani naaasu litemi geen. 

26Búlie aani ɔgya ku ule, nsu bɛ́lɛ-mi kama na bítasiaku-mi kama siin. Na bínwini 
bayalɛ muedi na uwi ɔni na bɛkɛ abi eli ku mmo ƒui bɛɛkpá baƒiɔ bani muusé lɛlɔ 
mmɔ ɔsu. 

27Anwuɔsu ndubo bina adala bɔni budie-mii lɛlɔ na bɛsɔ bɛkɛ kasɔngya ku kɔƒa 
kɔƒa na ukyuli biala utaanu-mii. Amii ɔdi ɔ́sa na bɛ́yii udu! Bɛɛƒɔ́ taadi ka 
bɛdubɔsɔ bɛbla bekyuli bani mamanku ka bɛsɔ bɛkpali-mi?” 

Yeremia 14 

Kalɔ Kammɔ Ƒui Kákwii Na Ntu Bɔsɔ Buuubo-ka Lɛlɔ 
1Uwi ɔni na ɔ́ɔƒɔ uwi gyɔlɔɔ na ɔnantu ɔsɔ ulána ni, Unwoti ɔ́su-mi ɔnii nsu 
bekyuli bammɔ nnini, 

2“Yuda ku Yerusalem, biteewulo na kalɔ kammɔ bɔkwii ɔsu. 

3Lɛlɔ badine baatala bana kabla bablane banii besie kesii kani na báƒɔ ntu bewi 
bése na betédu ntu. Na ka ntu litemi líbo lɛɛyu ɔkplu ɔsu ni, atakpɛ kemmo na 
beedie libu lɛni baalɛ atabi abiɔ kalɛ na baƒɔ ɔnantu ntu bewi bese. Nsu bátakɛ 
ntu na básɔ bénwini ku linuƒɛ na bada bana ala ekpludi. 

4Na ɔnantu tana tana ɔmɛni únwini ɔlɛ na bemonsene beeƒi ka baanu kalɛ na kalɔ 
kammɔ kaasia kɔka taabwɛ na kana bɔkwii ɔsu. 

5Akwa ɔɔwɔ ubi na ɔda-nwu ɔva alakpi akɔ mmɔ na utátaavi taawia livo lɛni na 
ɔkun. 

6Bebuo ala betine anumi ábwɛ na bakɛ baaví na kɔka ɔsu. Na abi ani na lili na 
livo liiibo eli na beenye teenwenyi kayaa teenu aani beƒukutu si badubɔƒɔ livo 
lɛwɔdi ɔnyi na kesii kadi.” 

Katɔti Bekyuli Bákpali Katɔti Bévele 
7Ɔdi litemi geen ka bula alaekpidi bonwu ani bɔɔbla adubɔkana na aya na ani-bu 
kɔtu. Nsu si édie-bu ni, Unwoti, ukyuli biala ɔdubo bɔnu kalɛ na ébo. 

8Awɔ kani ndi bula lɛnunsia na awɔ kani ndubɔkana na aƒɔ-bu ngba ɔƒɛni. 
Ébunku-bu uwi ɔdi na uwi bamba áda-bu ése. 

9Bɔsu na ada anii aaagyi eeese asa na ɔgbankpi ɔmɛni ɔ́lɛku-bu? Munuu ukpone 
ɔni na bényimi-nwu enu na adi? Awɔ náƒuna-bu na ƒula kakpakɔ kakya-bu kudɔ 
mɛni, anwuɔsu teni-bu! 

Unwoti Údie Kenye Kadi 
10“Mina bekyuli, bɛɛyɔ́ ka bitaagyú lɛgba taatɔlɔ-mi kudɔ uwi ndi uwi na bilakya 
ɔkplu ka bɛni bide-mi. Anwuɔsu ɔƒɛni ni, ami lɛnɔ ndubo-mii atu budie. Na lɛni-
mii kɔtu na bina ekpidi ani na bɛ́bla ɔsu. Ami Unwoti násu.” 

Ɔkɔ Kenye Bediene 
11Unwoti ɔ́su-mi ɔnini, “Yeremia, tevele-mi anii nnu bekyuli bamɛni kɔnyana. 

12Bakana na bakɛ bataavi ku kɔka na bakyula akpala bayala-mi kaƒɔ na beti edula 
akpala babagya-mi enu. Nsu si béwulo bákpali-mi ni, lɛɛɛdubo-ma bɔkpete na 
lɛɛɛdubo-ma akpala ammɔ lɛnɔ bɔƒɔ. Mmomu ndubɔya na kekpo ku kɔka ku lɛlɛ 
lidu libadu-ma na lɛyila-ma udu ƒui.” 

13Amu na lídie kenye nnini, “Ƒula kenye bediene bamba bakya baasu-ma banini, 
‘Aaadubo bɔya na kɔka iye kekpo kebo-bu lɛlɔ mmomu adubute-bu keyi buɛɛ.’ ” 

14Mmɔ na Unwoti údie kenye ɔnini, “Ama alati mɔɔsu taatina ka ami mina kenye 
na beedie, nsu ɔkɔ na baanyi! Ɔsika ńtasu-ma lɛla lɛdi muedi útédu ka mɔɔƒuna-
ma nnii benwini mina kenye bediene. Kenye kani baasu kási ana ekpludi ani na 
beegyé ku like lɛni na beebó ku ama alati ala ani na baakali taanu kemmo. 

15Ɔkɔ kenye bediene bammɔ baasu taatina ka bekyuli badubɔkɛ keyi buɛɛ na 
bakɛ adila pii lɛnɔ. Nsu ami mɔɔsu ka kekpo ku kɔka ndubo kenye bediene 
bammɔ alati bɔdu. 

16Na bekyuli bani ƒui mɔɔƒɔ́-ma litemi aani litemi geen ni, badubo bukpi kalɛ na 
ɔ́manku úte-ma. Na badubo bana ɔlɔna bubo butáva Yerusalem lɛblɔnu lɛlɔ, 
ɔsika bana lɛlɔ bekyuli lɛnɔ badubo bukpi na ɔdi ɔsɔ ulakya na wava-ma. 

17“Yeremia, sie na atásu-ma ala amɛni ƒui ku kalɛ na ƒula lɛlɔ kemmo kaabla-a 
taasiku ala amɛni lɛlɔ.” Anwuɔsu lɛ́su-ma nnini, “Imii bɔdubɔƒɔ-mi anumi usien 
ku ɔƒɛ, ɔsika mina kadi bekyuli badubo ɔlɛ ukpidi bɔƒɔ ɔni ndubo-ma bɔdu. 

18Mɔɔnu kalɛ na bani bádu na kekpokɔ bewi alakpi akɔ. Na mɔɔnu kalɛ na kɔka 
kɔɔdú bekyuli lisu bani nkya lɛma kemmo lɛnɔ. Nsu ɔmɛni ƒui kenye bediene 
bammɔ ku bakpane bewi bana kabla lɛlɔ na belenu lɛla lɛdi kalɔ ɔ́si lɛla lɛni 
mɔɔlɛ́ lɛlɔ.” 

Yeremia Ɔ́kpali Katɔti 
19Unwoti, buni na éni Yuda? Na eekisi Yerusalem? Bi ɔsu na ébo Yuda áva kalɔ 
na áya na ɔ́ƒɔ ɔlɛ bonwu lɛni? Bula lɛnunsia ndi ka badubɔkɛ keyi buɛɛ na abwi-
bu, nsu liƒu bonwu lɛmɛni na áya na líbo-bu lɛlɔ. 

20Abu ku bula bati kuuku ƒui bɔ́ƒiɔ-ɔ na ɔni na bɔ́ta búnye-ɔ lɛlɔ ɔsu. 

21Nsu si áƒɔ-bu ngba ni, ɔdubɔtina kalɛ na ébomo. Taya na bula bekisine bakya 
ƒula kakpakɔ kani mɔɔdia bɔnu na eli aadi lɛga kɔƒa. Na tayiƒala lɛnɔ ka ese-bu 
kenye ka adubudie-bu. 

22Baƒiɔ belete-bu ɔnantu na baya na amii lɛnɔ ayu anya alati. Awɔ lɛti pɛ kani nda 
ɔnantu ɔmmɔ na aadi-nwu lɛlɔ. Anwuɔsu na búti bula anu bɔ́sia-a lɛlɔ, bula 
Unwoti ku Katɔti. 

Yeremia 15 

Yuda Kadi Bekyuli Badubo Bukpi 
1Unwoti ɔ́su-mi ɔnini, “Ina Mose ku Samuel nnye mɛni bebunku-ɔ na bɛɛkpali-
mi teevele ni, lɛɛɛdubo bunu, anwuɔsu ya na Yudaƒuɔ bammɔ benwini batɔlɔ. 

2Na si béye-ɔ banii wɛ na bésela ni, na asu-ma anii ami Unwoti násu nnini, ‘Ɔlɛ 
ukpidi ɔdubo bina badi bubo na bikpi. Na babambadi ni, kekpokɔ iye kɔka 
ndubo-mii bɔdu. Na bakladi ni, badubo-mii bɔkpanku bɔtɔlɔku busienku kaƒɔ.’ 

3“Ndubo-mi kɔtu bɔni na lilu ine bun bun lɛlɔ. Badubo-mii bɔdu na kekpokɔ na 
bakpewe bani bina ɔlɔna ukpine batɔlɔku. Na baasɛ baduli-mii lɛna bebweli. Na 
bakumbweyi bababwɛ-mii ekubi. 

4Na ndubo-mii kɔtu kɔmmɔ bɔni na ala ekpidi bonwu ani udu na bina Ɔga 
Hesekia ubidi Manase ɔ́bla ɔsu. Na kɔtu bɔni bɔmmɔ bɔdubɔya na liƒu bonwu 
lɛda kalɔ lɛlɔ bekyuli ƒui. 

5“Ɔma na amii Yerusalemƒuɔ lɛlɔ lɛdubo kɔnyana bɔbla? Ukyuli ɔdubuti ɔsia lɛlɔ 
na uye unu si dɛ na use-mii? 

6Amii mina bekyuli bíni-mi na bɛ́gyu bɛ́tɔlɔ-mi kudɔ. Lɛ́ɛnɔ-mii kɔnyana bɔnu, 
anwuɔsu na ndubo-mii udu bɔyila 

7na uwi ɔni na ndubo-mii bugyingya aani keti kani na ɔƒɛƒɛɛ uubó taavinku. 
Ndubo-mii kɔtu bɔni na kɔnyana kuƒie-mii na bikpi lɛnɔ ɔsika bíni bɛnii 
bɛɛɛdubo bunwini na ulu ɔni lɛlɔ na bɛsia. 

8Bekpinele badubo bumomo na Yuda butulo kalɛ na ɛpu kɔnwinimi kuse na ɛpu 
kɔtu. Bekisine badubo-mii buyu bɔtu na bekpo-mii na ɔƒiiwi na bebi beni 
beteewulo bana bebi. 

9Enu áƒɛ ubi uni ɔni na nwuna bebi maatɛ békpi na ɔƒɛ ɔɔdá-nwu momoomo, 
ɔsika kadi nwaa kani na ɔɔnu kénwini-nwu lɛdisa. Na ndubɔdu ukyuli biala ɔni 
nébu uli ngba. Ami Unwoti násu.” 

Yeremia Ɔ́su Ala Ani Muukpóku-nwu 
10Si bɔwɔ na bátawɔ-mii muedi nka mɔɔyɔ́ ɔmmɔ teetulo ƒui! Lɛsɛ lɛkya ami ku 
ukyuli biala ntɛ na Yuda na nkya lɛbibo kemmo uwi ndi uwi. Neeevo sika ukyuli 
ɔdi kudɔ iye ami livo sika lite ukyuli ɔdi. Nsu ewida enwi pɛ kani, na ukyuli biala 
uuwida-mi. 

11Amu na Unwoti údie kenye ɔnini, “Líse kenye ka ndubo-ɔ bɔgyumana. Na si 
ɔgbankpi ɔdi ɔ́lɛ muedi ni, ƒula bekisine muedi badubo-ɔ buvele banii bunku-ma. 

Bilakana Bekisine Bammɔ Lɛlɔ Bɔdi 
12“Kalɛ na bilakana lɛbuala lɛtondi ku ligyiedi lɛni na básala bɔƒɛ ni, lɛni kani na 
amii Yudaƒuɔ bɛɛɛdubo bɔkana bina bekisine bani ndubo bɔsi kalɔ kammɔ katɔ 
kakɛ bebekpo-mii lɛlɔ bɔdi. 

13Ala ani ƒui na bibo ni, ndubɔƒɔ-nya lite-ma, ɔsika bɛ́bla alaekpidi na kalɔ kammɔ 
kesi kesii. 

14Kɔnyi kɔni na líti lɛ́kya-mii kuse aani ogya ɔni na balakana bunine. Anwuɔsu 
ndubuti-mii lite bina bekisine na beti-mii benwini bana kabla bablane na kaƒɔ 
kalɔ lɛlɔ kesii kani na bɛɛɛgyi.” 

Yeremia Ɔ́sɔ Ɔ́su Ala Ani Muukpóku-nwu 
15Unwoti, eenú kalɛ na bekyuli benye beedumi-mi taasia kama na awɔ ɔsu. 
Anwuɔsu takɛ kayi ku mina bekisine lɛni. Die bana ƒui kasi asa na bakɛ-mi badu. 

16Uwi ɔni na átɛmiku-mi ni, ebiti áda-mi geen ka lɛbla lɛsiaku lɛni kani, ɔsika awɔ 
Unwoti Ɔyikune Ƒui ɔdi na ndi. 

17Neeesie emeyi kadikɔ taatádi taaní ku lɛlɔyɔ. Mmomu ami lɛti kani muulie, 
ɔsika kɔnyi kɔni na ákɛ kɔdi-mi etila. 

18Úbile ala mina lɛlɔ na ɔ́ya na kayi kaakpulu-mi uwi biala. Adubo bɔya na mina 
lɛnunsia lɛyii aani ketu kani mɔɔkwii si kaƒɛndi kédu na liwulu sɔɔn nkya? 

Unwoti Údie Litemi Lɛmmɔ Kenye 
19Mmɔ na Unwoti ɔ́su-mi ɔnini, “Da bɔtɛmi aani ɔdɔlɔdi lɛni ya! Si ƒula kasusu 
kénwini kébo-mi kudɔ na ákɔ mina litemi lɛsa ni, ndubɔya na asɔ ataabla mina 
kenye udiene kabla. Na mɔɔnu ulu ka Yudaƒuɔ baƒɔ kenye kani na aasu-ma. Nsu 
tabu anii baaadubo-ɔ butaayila na bataakya-a liƒu. 

20Ndubo bɔya na ayu ɔkplu aani kowodu kɔni na béti lɛbuala ligyiedi bátu 
bényene. Bebo likyulikpi na bebo kalala, nsu si bébo bebekpoku-ɔ ni, 

21ndubunye-ɔ kudɔ na lɛgyumana-a, ɔsika mɔɔkya-a ɔyikun.” 

Yeremia 16 

Ɔlɛka Yeremia Ulie Ngba Ɔsiaku Nwuna Kenye Bɔsu Lɛlɔ 
1Unwoti ɔ́su-mi ɔnini, 

2“Yeremia, teti uleku na bɛwɔ bebi, ɔsika Yuda kalɔ lɛlɔ kaaadi kesii kani na bawɔ 
bebi bɔnyuɛ. 

3Na lɛla lɛni ndubo bawɔne bammɔ ku bebi bammɔ bɔbla ni, ndubo-ɔ bɔsu. 

4Ɔlɛ ukpidi ɔdubo-ma bubo na bekpi. Na kekpo kadubo-ma bukpo na kɔka kɔda-
ma geen. Ukyuli biala ɔɔɔdubo bɔkya na ɔva-ma iye ɔbla-ma kekwa. Mmomu 
bana ɔlɔna ɔdubunwini adila ute baasɛ ku bebuo. Na lɛla lɛni mebu lɛdubunwini 
adila lɛkya kalɔ kammɔ lɛmwi. 

5“Si ukyuli ɔdi úkpi ni, sɔ tesie anii atákya-ma kenye na ewuloku-ma kɔnyana. 
Nsɔ lɛɛɛdubo Yudaƒuɔ bɔyɔ iye lite-ma kusɛ kusɛ na nsɔ lɛɛɛdubo-ma kɔnyana 
lɛnɔ bɔnu. 

6Balakɛne ku bawabane ƒui badubukpi bewi na ɔdi uláva-ma. Na ɔdi ulewulo-ma 
keku iye kɔnyana na ukulo lɛlɔ kesii kadi iye ukpeyi kuli. 

7Ukyuli ɔdi uleti adila iye ntɛ bɔdi uleboku ulabasia kekwa bablane badi kɔnu na 
bana ɔti iye uni ɔdi kukpi kemmo. 

8“Na kesii kani na bekyuli belie baadi iye baaní taakɛ ebiti adi ni, ƒula ɔgba utanya 
mmɔ. 

9Bo Yudaƒuɔ ɔda kpakplaa se anii ami, Unwoti Ɔyikune Ƒui, ndubo bɔya na bana 
ebiti emeyi bɔdi ku uleku buti lɛlɔyɔ ƒui kenye kekulo. 

10“Na badubuye banini, ‘Bi ɔsu na Unwoti ɔ́kya-bu ngba liƒu lɛni ku ɔgbankpi pii 
ɔmɛni udu? Likpidi iye lɛla lɛdi na bɔ́bla-nwu?’ 

11“Mmɔ ni, na asu-ma anini, ‘Amii Yuda kadi bekyuli, bina bati kuuku bénwini 
kama bákya-mi na béni mina ɔda bubo ku mina ala ani na mɔɔtina-ma na bése 
kalɔ baakpá baƒiɔ. 

12Na bɛ́bla ala ani na ásɔ ébie etulo amɛni! Bɛɛbla atuɔkplu kpakplakpa na ɔni 
na binu-mi litemi na bedi-ni lɛlɔ ni, ala ekpidi ani nébo-mii kasusu kani na 
bɛɛbla. 

13Anwuɔsu ndubo-mii bɔbɔku butákya kalɔ kani kemmo na amii ku bina bati 
kuuku ƒui bɛɛɛgyi. Kesii kani na bɛdubutaakpa bina baƒiɔ lidu usien ku ɔƒɛ na 
naaakpete-mii na bina lɛla biala lɛsɔ lilékpoku-mi ina blii suɛ lɛnɔ.’ 

14“Uwi ɔdubo ɔni na bɛdubɔsɔ bibo bibakya-mi lili kalɔ, nsu bɛsɔ bilalɔ-mi bɛnii 
Ngba Ƒui Katɔti ɔni nédie Israel ɔ́lɛku Egyipte kalɔ lɛlɔ. 

15Mmomu bɛdubɔlɔ-mi bɛnii Ngba Ƒui Katɔti ɔni nédie-bu ɔlɛku kalɔ kani na katɔ 
kakɛ kesii kani na lɛ́bɔku-mii ńtákya mmɔ bekyuli enu kemmo. Na ndubɔsɔku-
mii liboku kalɔ kani na líte bina bati kuuku mɛni kemmo dii limeyi lɛdi. 

16“Nsu ɔƒaani ni, ndubuti bekisine bani ndubo-mii buƒie limene-mii na beƒie-mii 
aani kɔbɛ na ketu na babwi-mii na badu-mii aani alakpi akɔ bebuo na abi eli ku 
atakpɛ libu kemmo. 

17Mɔɔkana taanu lɛla biala lɛni na bɛɛbla ina dɛ na bɛnii bɛɛbɛla-mi bina ekpidi 
ani na bɛɛbla. 

18Ndubo-mii kɔtu bɔni bɔsia kama kunyɔ kunyɔ na bina ekpidi ɔsu, ɔsika bɛ́ya na 
mina kalɔ kammɔ keesé lɛlɔ. Na bítágyu ala ani neeebo ngba bíbalɛ bɛnii baƒiɔ 
na si mɔɔnu-nya ni, buse na bese-mi aani bekpine.” 

Unwoti Muute Ɔyikun 
19Lɛ́kpali Katɔti lívele nnini, “Bula Ɔti, awɔ ndi ukyuli ɔni muute-mi ɔyikun na 
aagyumana-mi kpakplaa si líduo lɛbibo kemmo. Bekyuli badubɔsi ɔlɔgyu bebo-
ɔ kudɔ na babasu-ɔ banini, ‘Bula bati kuuku bákpa baƒiɔ bani neeebo kɔsia kɔdi 
na balásu litemi geen lɛdi lɛnɔ, 

20baƒiɔ bekpludi bani na bekyuli béti enu bábla.’ ” 

21Mmɔ na Unwoti údie kenye ɔnini, “Ɔmmɔ ɔsu geen na ndubo-ma lɛnunda 
bɔtina na banu kalɛ na mbo ɔyikun. Na badubɔnu bati ka sɔsɔ ni, ami ndi Katɔti 
geen ɔmmɔ.” 

Yeremia 17 

Unwoti Ɔdubo Yuda Kɔtu Bɔni 
1Unwoti ɔnini, “Ukyuli ɔdi ulakana amii Yuda kadi bekyuli bina ekpidi ani na 
bɛ́bla bunine budie. Bénweni-nya básia bina kɔyi lɛlɔ aani kalɛ na beebeyi lɛtabi 
teenweni lɛla lɛdi taasia-ni lɛlɔ iye ala ani na bɛɛnwí taasia bebuo ese ani nlɛ 
bina akpabi lɛlɔ na akpabi ammɔ ekpo ammɔ. 

2Ɔsika kaba biala atɔ asia bina ƒui bɛ́lɛ baƒiɔ akpabi bíte lɛlɔ na bɛɛkpá Asera baƒiɔ 
beledi bammɔ na bina kalɔ kesii biala na abi ku abinkpo lɛlɔ ku egyii enengudi 
kalɔ. 

3Anwuɔsu ndubo bina ala ani ƒui na bibo ku bina akpabi ammɔ ƒui bɔƒɔ bute bina 
bekisine. 

4Bina kalɔ kani na líte-mii kadubɔlɛ-mii enu na líti-mii lɛbla bekyuli bamba kabla 
bablane na kaƒɔ, ɔsika bɛ́ya na mina kɔnyi kɔ́kɔ geen aani kalɛ na ogya ɔɔda na 
ukyuli ɔdi ulakana bunine. 



1336 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Biti Bina Kayi Ƒui Bɛsia Unwoti Lɛlɔ 
5“Bekyuli bani ƒui nénwini kama bákya-mi na béti bana anu básia bekyuli 
bayawine ɔyikun lɛlɔ ni, ami Unwoti líwida-ma. 

6Badubo bɔkwii bunye aani lɛku kemmo alakpi aani kalɔ kakwiidi kalɔ kani na 
mma bɔ́ƒɔ-ka lɛlɔ na lɛla biala lilakana bɔkwɛ na lɛlɛ lili na mmɔ. 

7“Na bani néti bana anu básia-mi lɛlɔ ni, ndubute-ma kusɛ kusɛ. 

8Na badubɔbla aani egyii ani nákwɛ enye kutudɔ na ana ligyiitu líduo lísie kalɔ 
ƒui na lɛɛkɛ́ ntu na evete asia-ku lili bili bili uwi biala. Egyii ani nákwɛ enye 
ketudɔ ina ɔnantu ulána muedi baaadaku-ni. 

9“Bibo ɔkɔ geen, amii Yuda kadi bekyuli, na bɛɛtɔ́lɔ amii alati bina lɛlɔ muedi, na 
bilakana bɔvumana. 

10Nsu ngyi bina ablala ku kasusu ƒui, na ndubo bɔnu ka bɛ́kɛ lɛla lɛni na lɛ́manku-
mii. 

11Bɛ́nya bina bakpana bɛ́kya, nsu ala ani ƒui na bɛ́kɛ na ese-mii ni, adubo bɔtɔlɔ-
mii kudɔ aani baasɛ avala ani na béyu bákya aasɛ bamba kalɔ na évuo. Na mmɔ 
na bɛdubɔnu bɔti badɔlɔdi bani udu na bɛdi.” 

Yeremia Ɔ́kpali Katɔti Úvele-nwu 
12Bula Unwoti, ƒula kakpakɔ kani na ƒula lɛgadi keliekɔ kani muukeye. Na 
ényene-ka kɔbi lili ɔ́si ala kalɔ kesekɔ ƒui. 

13Ese aani libiɔ lɛni mɔɔyu na eete Israelƒuɔ ngba na bebo lɛnunsia na ƒula lɛlɔ. 
Nsu si bekyuli bammɔ béni lɛla lɛni na ásu-mi ni, adubo-ma bɔkpala bɔtɔlɔ aani 
lɛla lɛni na bénweni básia ɔtumu akɔ. 

14Awɔ Unwoti kani na muumwi. Anwuɔsu bwi-mi na edie-mi! Na ndubɔkɛ 
ɔlɔkplu na lɛkɛ bɔƒɔ. 

15Yudaƒuɔ baamá-mi taasu-mi banini, “Yeremia, aasu-bu anii Unwoti nákya-a 
litemi kenye na aasu-bu. Bi ɔsu na ala ani ƒui na aasu elebo-nwu kemmo?” 

16Unwoti, awɔ náƒuna-mi anii ntaanu ƒula bekyuli lɛlɔ na ɔmmɔ na nnye mɔɔbla. 
Na lɛla biala na lɛ́su ni, agyi-ni. Na ńtasu-ɔ ina limeyi lɛdi nnii ni-ma kɔtu kɔdi dii. 

17Mina kayi ƒui kasia-a lɛlɔ ka adubudie-mi na ɔgbankpi uwi. Anwuɔsu sɔ takya-
mi bɔyia. 

18Die-mi na lɛla lɛdi takana bɔbla ku kɔƒa kudɔ. Na aya na mina bekisine mmomu 
batakana lɛla lɛdi bɔbla na kɔƒa kukpo-ma. Ya na ɔgbankpi ɔlɛku-ma na ala ani 
na baayia teetulo alɛku-ma. 

Bɛnwuna Na Lɛnwunameyi Lɛlɔ 

19-20Unwoti ɔ́su ɔnini, “Yeremia, sie ténye Yerusalem ɔban kayakun biala kenye 
ku kani na ɔga ɔɔsia mmɔ kenye na atɛmiku ɔga ɔmmɔ ku bekyuli bammɔ ƒui anii 
ami ndi Unwoti, anwuɔsu bise atu na binu. 

21-24Si bɛɛwia bina ngba na bɔ́ƒɔ-mii kuye ni, amu bitabla kabla kadi na 
Lɛnwunameyi lɛlɔ. Na biteti lɛla lɛdi bɛsia lili na bɛsia bɛlɛ ɔban kayakun kadi 
kenye iye bina kɔduli kayakun iye kesii bamba kadi. “Bɛbla Lɛnwunameyi kedee 
na bɛda-ni kaduɛ! Ɔda ɔmɛni kani na líbo bina bati kuuku, nsu béni na bátadi-
mu lɛlɔ na bétenu kalɔ lɛnɔ banii ukyuli ɔdi ɔlɛ-ma na bada baya. Nsu si amii 
bɛdubunu na bɛdi ɔda bubo bɔmɛni lɛlɔ ni, 

25Dawid ɔtɔ kemmo na ukyuli ɔdubɔsi uwi biala kemmo na ɔdi lɛga na Yuda ku 
Yerusalem ƒui. Na ɔga ɔmmɔ ku nwuna lɛku batine ƒui badubulie bapɔnkɔ ku 
bapɔnkɔ kɛɛkɛ na basia beduo lɛban lɛmmɔ kɔyakun na Yuda ku Yerusalem kadi 
bekyuli lɛnɔ badubɔsiaku-ma. Bekyuli badubɔkya mmɔ tɛɛ uwi biala kemmo. 

26Na bekyuli badubɔsi abi lɛlɔ ku abi kaƒɔna lɛma wɛlɛ wɛlɛ bamba lɛni na amadɔ 
na Yuda ku Benyamin kalɛkɛ lɛlɔ úti úsie ɔƒɛ kanukɔ bebo. Na beti akpala ku 
edula etela ku oloƒui beboku-ma babagya-mi enu na bakɔ-mi adɛ. 

27Nsu si bɛɛgyú ala teeti taasia kɔyakun kɔmɛni taalɛ na Lɛnwunameyi lɛlɔ na 
bɛɛla ala nina lɛlɔ aani limeyi keeke bamba biala ni, ndubo ogya bɔtu bɔkya 
kɔyakun kɔmmɔ na lɛkyula ɔma unengudi ɔmmɔ ƒui ku kɔgyumanakɔ kɔmmɔ 
ƒui.” 

Yeremia 18 

Yeremia Úsie Kesii Kani Na Baavɔ́ Ala 
1Unwoti ɔ́su-mi ɔnini, 

2“Sie kesii kani na baavɔ́ ala. Na si édu mmɔ ni, ndubɔsu-ɔ lɛla lɛni na adubɔsu 
bekyuli bammɔ.” 

3Amu na lísie mmɔ na ńtánu ka ala ɔvɔne ɔdi ka unye ɔɔvɔ́ ebui na nwuna kavɔ 
kalɛkɛ lɛlɔ. 

4Na uwi biala na ɔ́nu ka kavɔ kammɔ kalátɛ-nwu kalɛ na ɔɔwia ni, na ɔvumana 
kɔnu na ute libui lɛmmɔ udu bamba. 

5Ɔmmɔ kama ni, Unwoti ɔ́su-mi ɔnii nsu-ma nnini, 

6“Amii Israel kadi bekyuli, ami Unwoti mbo ɔyikun na bina lɛlɔ aani kalɛ na ala 
ɔvɔne ɔmɛni ubo ɔyikun na nwuna lɛvɔti lɛlɔ. 

7Si lɛ́kya-mii ngba liƒu ka ndubɔyila kadi bekyuli bani na bebo likyulikpi udu badi 

8na kadi kammɔ bekyuli bávumana bana udu na baabla lɛbuni ni, ndubɔvumana 
mina kasusu na kɔtu kɔni na nnii mɔɔní-ma lɛlɔ. 

9“Si líse kenye ka mabla kadi bekyuli badi na bakɛ ɔyikun 

10nsu bekyuli bammɔ bése kalɔ baabla atu ɔkplu ku likyulikpi ala na belenu-mi 
litemi ni, ndubɔvumana mina kasusu na nsɔ lɛɛɛdubo-ma bubunku munu munu. 

11Anwuɔsu na mɔɔsu amii Yudaƒuɔ ku Yerusalemƒuɔ nnii binu-mi lɛdi! Lɛ́ɛbla 
kasusu ka lɛya na ɔgbankpi ɔdi ɔsiaku-mii momoomo na nsɔ lɛɛɛdubo mina 
kasusu bunwini amu ntu bínwini bina kasusu na bíse kalɔ bɛɛbla ala abuni. 

12“Nsu ngyi ka bɛɛɛdubo ɔmɛni bunu na bɛvumana. Na bɛdubɔkana na bɛsu 
muedi bɛnini, ‘Ala ani na aasu ƒui ni, lɛdi lɛɛɛkɛ-bu. Bɔ́ɔbla bula kasusu ka 
butaabla atu ɔkplu ammɔ na lɛla lɛni na bɔɔyɔ́ na bɔdubo bɔbla.’ 

13“Anwuɔsu na ami Unwoti lídie-mii lɛdi nnii biye kadi bekyuli bammɔ ƒui binu 
si badi báabla likpidi bonwu lɛni udu na bɛ́bla mɛni na bínu dii. 

14Ɔnantu kɔtakɛ ƒuala ƒuala kɔni mɔɔna teewi Lebanon abi lɛlɔ ni, alanyi taasa. 
Na ntukpa wɛlɛ wɛlɛ bɔni na bɔkya amadɔ mmɔ lɛnɔ ni, ntu bulákwii-nya kemmo 
kudii. 

15Nsu amii mina bekyuli bínwini kama bɛ́kya-mi na bísie bɛɛkyula oloƒui teete 
baƒiɔ bani neeebo kɔsia kɔdi. Na bɛ́da ulu kuuku ɔni lɛlɔ na bɛkɛ bɛ́va na bítéti 
ulu ɔwɔdi ɔni na bɛɛɛgyi na bɛkɛ biitulo baƒiɔ lidu lidu. 

16Bina kalɔ kemodi ƒui kadubo udu bɔyii na belusiene bani mɔɔsia mmɔ 
badubɔnu na liƒu lɛda-ma na bataapii-mii ku edumi. 

17Si bina bekisine báta beekpó-mii ni, ndubo-mii bugyingya bɔkya aani ɔtumu 
ɔni na ɔƒɛƒɛɛ ɔni nási ɔƒɛ katukɔ uubó taavinku. Na ɔgbankpi limeyi lɛmmɔ lɛlɔ 
ni, ndubunwini kama lɛkya-mii.” 

Bása Lili Likpidi Na Yeremia Lɛlɔ 
18Bekyuli bammɔ badi básu banini, “Bɛya na bɔyila Yeremia udu! Na bakpane 
badubɔkya-bu kudɔ uwi ndi uwi na batina-bu Unwoti ɔda bubo. Na bɔdubɔkɛ 
banundane na balɛ-bu. Na bɔkɛ kenye bediene bani ndubɔsu-bu Unwoti kenye 
kani na ubo ute-bu. Anwuɔsu si ɔni na bɔsɔ buteenu Yeremia etemila bɔsu ɔsu 
ni, bɛya na bɔda-nwu kenye ka ɔ́bla likpidi bonwu lɛdi.” 

Yeremia Ɔ́kpali Katɔti Úvele Nwuna Bekisine Lili 
19Unwoti, buvele nda-a nu-mi bɔkpali na aya na mina bekisine bada-mi kɔtɔ 
bɔdu baya banii lɛ́bla likpidi lɛdi. 

20Lɛ́sia ulu biala lɛlɔ ka libunku-ma, nsu kayu kani na ama baaƒɔ-mi ndi ka bakɛ 
beekú-mi kalɔ ka lɛnu liduo bana kakpagyuɛ ubu ɔni na béku báva-mi kemmo. 
Na lívele-ɔ muedi nnii tani-ma kɔtu. 

21Nsu ɔƒaani anwu útulo-mi na muuvele-ɔ nnii ya na kɔka kɔdu bana bebi na 
bekpi iye badu-ma na kekpokɔ. Na aya na banana bekpi na bana beleku kudɔ na 
ɔlɛ ɔdu bana bebi na babla-ma kalala na bekpi. 

22Unwoti bekyuli bamɛni bédie libu bákya mina kavikɔ na bákywɛ-mi 
kɔkpagyuɛ. Ya na liƒu ala alɛku-ma na beteebo kɔnu kenye uwi ɔni na adubuti 
bana bekisine emene-ma na betékpo-ma na bana kɔduli kemmo ƒui. 

23Agyi ka bábla kasusu ka badu-mi. Anwuɔsu ti kɔnyi kya-ma na ani-ma kɔtu! Na 
teti bɔƒiɔ bonwu bɔmɛni takyiɛ-ma kudii. 

Yeremia 19 

Yeremia Ku Libui Lɛvɔdi Lɛlɔ Litemi 
1Unwoti ɔnini, “Yeremia, sie ebui ɔvɔne ala kavɔkɔ na etéye libui lɛdi. Na 
akpanku ɔma ɔmmɔ bakutine ku bakpane benengu ada. 

2Na bisie Hinom Kɔwɛ kemmo na kesii kani baalɔ banii kavɔ abwɛdi ɔban kenye 
na asu bekyuli bammɔ anii ami nnini, 

3‘Ami ndi Unwoti Ɔyikune Ƒui, Israel Katɔti, na mɔɔyá na amii Yudaƒuɔ baga ku 
Yerusalem bekyuli ƒui bɛti ka ɔlɛka bise atu na binu lɛla lɛni mɔɔsu-mii na ɔdia-
mii utulo. Ɔsika ndubo bɔya na ɔgbankpi bonwu lidu lidu libo libalɛ na kɔwɛ 
kɔmɛni kemmo ɔni na ukyuli biala menu kɔku kɔmmɔ ɔdubo bɔyia geen. 

4-5Yuda kadi bekyuli béni na basɔ balakpa-mi na béti kɔwɛ kɔmɛni kemmo 
bénwini Baal baƒiɔ ku baƒiɔ lidu bamba bani nétebunku ama ku bana bati kuuku 
iye bana baga badi kudii kakpakɔ. Na bádu bekyuli na mɛni na baakyula bana 
bebi bani naaagyi lɛla lɛdi na bátabla lɛla lɛdi lɛnɔ teeti taakpa baƒiɔ bammɔ. Na 
ami ńtakali kudii nnii mɔɔsu-mii na bɛbla lɛla lɛmɛni udu bite-mi. 

6Anwuɔsu binye kagyumana! Limeyi lɛdi lɛdubo ɔni na basɔ baaadubo mɛni bɔlɔ 
banii Toƒet iye Hinom Kɔwɛ. Mmomu badubɔlɔ mɛni banii Bekyuli Kadukɔ Kɔwɛ! 

7“ ‘Amii Yuda ku Yerusalemƒuɔ bɛdubɔbla kasusu bɛsiku ala enengudi lɛlɔ, nsu 
mɛni na ndubo kɔsusu kɔmmɔ ƒui kemmo bubile na lɛya na bina bekisine badu-
mii na baasɛ baduli-mii ɔlɔna bebweli ƒui kede kede. 

8Ndubɔya na ɔma unengudi ɔmmɔ únwini aani kebu alakpi ku lɛmala na ɔbla 
bekyuli bammɔ kalɛ kadi na ukyuli biala ɔni násia mmɔ ɔɔví ɔpii-mii na udumi-
mii lɛnɔ na bina ɔgbankpi ɔsu. 

9Na uwi ɔni kani na bina bekisine badubɔbwɛ beduo-mii lɛlɔ na beteekpoku-mii 
mmɔ lɛlɔ kani na bina adila adubo bɔsa ƒui. Na kɔka kɔdubo-mii bɔda ɔni na 
bɛdubo bina bakpana ku bebi muedi ɔlɔna bɔkun aani lɛna.’ 

10“Na si uwi ɔni na ásu ɔmɛni ni, Yeremia, na ebo libui lɛmmɔ abwɛ na bekyuli 
bammɔ anumi mmɔ kani. 

11Na asu-ma ka lɛ́su lɛnɔ nnini, ‘Ami ndi Unwoti Ɔyikune Ƒui na mɔɔsu-mii 
kpakplaa ka ndubo Yuda ku Yerusalem kadi ku kalɔ kammɔ bɔbwɛ aani kalɛ na 
libui lɛmɛni lɛ́bwɛ na bɔsa bɔsɔ buuubo-ni lɛlɔ. Na Toƒet mɛni na bɛdubo bina 

bekpine bɔva. Na bina akɔ pii bɛdubo bukpi ɔni na kalɔ kasɔ kaaadubo bɔkya na 
bava bina ƒui. 

12-13Ndubo bɔya na Yerusalem uteese lɛlɔ aani Toƒet kalɛ na uwi ɔni na bekpine 
badubɔƒɔ ɔma ɔmmɔ kemmo ƒui ɔsu. Na lɛla lɛni ɔsu na ndubo ɔmɛni bɔbla ndi 
ka bɛ́kɔ bísie bina lɛtɔ eli na lɛsa na bítákyula oloƒui bíte ayabi ani nƒa kayaa aani 
baƒiɔ kalɛ na bíti ntɛ bɛ́bla akpala bíte kadi bamba baƒiɔ.’ ” 

Yeremia Únye Kakpakɔ Kaduli Kemmo Na Ɔ́tɛmi 
14Ɔmmɔ kama ni, lɛ́gyu lísie Toƒet kesii kani na ńtásu bekyuli bammɔ lɛla lɛni na 
Unwoti ɔ́su. Na lɛ́vi lísie kakpakɔ kaduli kemmo na ńtákɔ lɛsa líte bekyuli bammɔ 
nnini, 

15“Bina ɔdi biala use kɔtu na unu! Uwi ɔdi návi kemmo ni, Unwoti Ɔyikune Ƒui, 
Israel Katɔti, ɔ́su-mii kpakplaa ka ɔdubɔya na ɔgbankpi ubo Yerusalem lɛlɔ ku 
lɛma lɛni na amadɔ mmɔ ƒui. Nsu bɛbla atuɔkplu na bíbulo-nwu litemi bunu. Na 
ɔƒaani ni, Unwoti ɔdubo bɔya na ɔgbankpi ɔmmɔ ɔlɛ aani kalɛ na úse kenye úse.” 

Yeremia 20 

Pasur Úƒie Yeremia 
1Amu na Immer ubidi Pasur ɔni ndi ɔkpane ku kakpakɔ bagyumanane unengu 
únu lɛla lɛni na lɛ́su mmɔ. 

2Na ɔ́ya na bébo-mi kaduɛ na ɔ́ya na béƒie-mi na bebo-mi kɔgba bákya kakpakɔ 
ɔtɔ kemmo na kesii kani na baalɔ Benyamin ɔban kayakun. 

3Kadi kegye uwi ɔni na Pasur ɔ́nyonu-mi na mɔɔtɔlɔ mmɔ ni, lɛ́su-nwu nnini, 
“Unwoti ɔnii, ‘Nsɔ lɛɛɛdubo-ɔ bɔlɔ nnii Pasur, mmomu ndubɔlɔ-ɔ nnii Uƒuluƒuluti. 

4Liƒu kani ndubo-ɔ butaada na adubuti liƒu lɛmmɔ akya ƒula bekyuli lɛlɔ. Na 
adubɔnu kalɛ na bekisine badubo-ma bɔdu na kekpokɔ. Na ndubɔya na Babilon 
ɔga uƒie ukyuli biala na Yuda kalɔ lɛlɔ ɔtɔlɔku na binwini-nwu bekyuli beƒiedi na 
ɔdu badi. 

5Na ɔdubugyingya lɛla biala na ubo-ni unwini na ɔga kesii egulabi kavumi kesekɔ 
mmɔ na uti lɛla biala na lɛ́ƒɔ kuye na mmɔ ɔtɔlɔku Yerusalem. 

6Pasur, áƒiɔ-mi na uwi ɔni na enye aanyi ɔkɔ, nsu aasu taatina ka ami mina kenye 
na aasu bekyuli. Na ɔmmɔ ɔsu na ndubɔya na Babilonƒuɔ betiku-ɔ ku ƒula kaduli 
bekyuli ku bakpana ƒui batɔlɔku aani bekyuli beƒiedi besienku Babilon kalɔ lɛlɔ 
kesii kani na bɛdubo bukpi na bava-mii mmɔ.’ ” 

Yeremia Ɔ́kyaku Unwoti Unyeƒi 
7Unwoti átɔlɔ-mi na ábu-mi kɔdɔlɔ. Na ebo ɔyikun etulo-mi ɔsu ádi-mi lɛlɔ. Na 
bekyuli benye beedumi-mi uwi ndi uwi na baapii-mi. 

8Ala bubile ku kukpi lɛsa kani na áya na mɔɔkɔ́ teete bekyuli bammɔ. Na ƒula 
kenye kani na mɔɔsu mmɔ káya na edumi ku lɛbibo kani na mɔɔsiáku uwi ƒui. 

9Na ɔɔbla-mi uwi ɔdi aani nda ƒula lɛlɔ kasusu buti iye ƒula lɛnyi muedi bɔlɔ nnya. 
Nsu ƒula litemi lɛɛdu-mi lɛlɔ kemmo aani ogya na naaakana na libile kenye lɛsɔ 
lilie kpoo. 

10Muunú ka bekyuli bammɔ baatɛmi kabɛnsɛ banini, “Ukyuli biala ɔɔyia na uwi 
ɔmɛni geen na ɔlɛka budie Yeremia bɔƒiɔ na bɔdu-nwu kɔtɔ!” Na bekyuli bani ƒui 
na mɔɔlɔ nnii mina bakpana ƒui benye kagyumana ka banu mina likpidi lɛdi na 
bakɛ kasiakɔ. Na baasu banini, “Ɔƒɛni kalɛ Yeremia ɔdubɔƒiɔ ɔbla lɛla lɛdi na ɔnu-
bu kakpagyuɛ na bɔsia ɔmmɔ lɛlɔ bɔkɛ-nwu.” 

11Nsu ni, awɔ Unwoti, adi mina ukpone ɔyikune ɔni na enye-mi kama ɔsu ni, 
bekyuli bani mɔɔwia bakya-ma lɛsɛ mmɔ ƒui badubo bubuli na balakana-mi 
mmomu anumi adubuwi-ma kalɔ na beƒu na kɔƒa kukpo-ma uwi ƒui. 

12Unwoti awɔ mɔɔkɔ́ku bekyuli bani mɔɔbla lɛbuni ƒui taanu na agyi ukyuli biala 
kayi ku kasusu kemmo ƒui. Lɛ́su-ɔ ala ani muukpóku-mi. Anwuɔsu ya na lɛnu 
kalɛ na adubudie mina bekisine kasi. 

13Unwoti muudie lɛnu teemwi-ɔ, ɔsika awɔ muudie bekyuli bani na baanya 
taakya taalɛku balalane enu kemmo. 

14Taya na kusɛ ɔsiaku limeyi lɛni néti-mi líboku kayawi. Na taya na kuse kusɛ 
ɔsiaku mina uni lɛnɔ! 

15Na ɔnana ɔni nésie útásu mina ɔti ɔnini, “Mbo! Ákɛ ɔnanabi” ni, kusɛ kusɛ 
utasiaku-nwu. 

16Ukyuli ɔmmɔ keyi kabla aani lɛma lɛni na ábwɛ na átanu-ni kɔnyana mmɔ. Na 
aya na uteenu kɔnu kenye ɔtanta biala ku kekpo kɔku na ɔƒiiwi. 

17Ɔlɛka nka bukpi na anwu lɛnɔ ukpi na ɔni na úni na útadu-mi asa na lɛlɛ mbewi 
kalɔ banii ubi na báwɔ ɔsu. Nka mina uni kaƒɔ kemmo ndubunwini mina kaƒiɔtɔ. 

18Bi geen ɔsu na ɔlɛka bawɔ-mi? Lɛbibo lɛmɛni kani ɔsu na likpi ku kɔƒa? 

Yeremia 21 

Unwoti Ɔdubukpo Yerusalemƒuɔ 
1Ɔga Sedekia, Yudaƒuɔ Ɔga, ɔ́tala ɔnii batálɔ Malkia ubidi ɔnanabi ɔni baalɔ banii 
Pasur ku ɔkpane ɔni baalɔ banii Seƒania na ɔdi Maseya ubidi beboku. Mmɔ na 
ɔ́su-ma ɔnini, “Bɛtɛmiku Yeremia bite-mi.” Amu na bébo-mi kudɔ na bábasu-mi 
banini, 

2“Babilonƒuɔ ɔga ɔni baalɔ banii Nebukadnesar úbo uukpóku Yuda, anwuɔsu 
vele Unwoti na ɔbla akɔla budie taatina adi ute bula bekyuli aani kalɛ na ɔ́bla 
úte-bu kuuku uwi ɔni návi kemmo na Nebukadnesar ɔda-bu ɔnyonu.” 

3-7Mmɔ na lɛ́su bekyuli bammɔ ka Unwoti Israel Katɔti ɔ́su-mi ɔnii nya na Ɔga 
Sedekia ɔti ɔnini, “Babilonƒuɔ báka bámana Yerusalem ɔma ɔmmɔ na baawia ka 

badu-ɔ ku ƒula kadi bekyuli ƒui. Na ɔƒaani eevele-mi anii nƒɔ-mii, nsu bɛ́kya-mi 
kɔnyi geen. Anwuɔsu ami ɔlati ndubo-mii bukpo. Ƒula bekpone bada atula ku 
kuwii beekpó Babilonƒuɔ, nsu ndubɔya na amii alati bina ekpola enwini ekpo-
mii. Na lɛya na lɛlɛ likpidi libo-mii lɛlɔ na amii ku bina bebuo pii bekpi na 
Yerusalem. Na lɛdila biala lɛdi lɛsɔ lilébu-mii. Na kawɔlɔkɔ ni, ndubɔya na Ɔga 
Nebukadnesar ku nwuna bekpone bekpo-mii batálɛ Yerusalem ɔma ntɛntɛ na 
beƒie awɔ ku ƒula lɛku batine ku bani ƒui nébu na bétekpi batɔlɔku. Nsu 
Nebukadnesar ɔɔɔdubo-ɔ kɔnyana bɔnu iye kɔƒɔ muedi kakywi-nwu mmomu 
ɔdubo-ɔ bɔdu. Ami Unwoti násu.” 

8Ɔmmɔ kama ni, lɛ́su-ma ka Unwoti ɔ́su ɔnini, “Amii Yerusalem bekyuli, ami 
Unwoti líti kukpi ku ngba lɛ́va-mii anumi nnii bɛƒuna ɔni na bɛɛyɔ́. 

9Babilonƒuɔ bekpone báka bámana Yerusalem ɔma ɔmmɔ. Anwuɔsu si bɛɛyɔ́ ka 
bilie ngba bɔdi ni, ɔlɛka bɛlɛ bisie na bitákya-ma lili kalɔ. Na mmomu si bɛɛyɔ́ ka 
bikpi bɔdi na kɔka ku ɔlɛ ku kekpo ɔsu bɔdi ni, na bɛsɔ bilie ɔma ɔmmɔ kemmo. 

10Lɛ́ɛbla mina kasusu ka lɛɛɛdubo Israelƒuɔ kebunku kadi bute nnii muudie-ma, 
mmomu ndubɔya Babilonƒuɔ ɔga ɔkyula ɔma ɔmmɔ ƒui uwi kalɔ kede kede. Ami 
Unwoti násu.” 

Unwoti Úte Yudaƒuɔ Bɔti Kpakplaa 
11Ɔmmɔ kama ni, lɛ́su bekyuli bani nási Ɔga Dawid ɔtɔ kemmo na belie ɔga kesii 
ka Unwoti ɔ́su ɔnini, 

12“Bɛnu ka kadi kawɔdi biala négye ni, bɛ́tɛ etemila siin bɛ́siaku ulu geen ɔmmɔ 
lɛlɔ na bɛ́ƒɔ bani ƒui na bekyuli beeyú-ma. Na si ɔɔɔdi lɛni ni, ndubo kɔnyi 
kpakplaa bɔkɛ bɔkya-mii na libile ala aani ogya ɔni mɔɔda na uléni. 

13Yerusalem, eenye ƒula kɔbi eli taanu teemene ɔkwalɛ na aanu lɛlɔ aani si lɛla 
lɛdi lilakana awɔ bukpoku. Nsu ami Unwoti líti kɔnyi lɛ́kaya-a geen. 

14Na ndubo-ɔ kɔtu bɔni kaduɛ kalɛ na ámanku éte. Na lɛtu ogya lɛkya ƒula ɔga 
lɛgbanya kesii kani baalɔ lɛku mmɔ na uyɔ ɔmmɔ ɔkɔ usie katɔ.” 

Yeremia 22 

Unwoti Ɔdubo Yuda Ɔga Kɔtu Bɔni 
1-2Unwoti ɔ́tala-mi na lísie Yuda ɔga kesii ńtátɛmiku ɔga ɔmmɔ ku nwuna 
benengu ku bekyuli bani ƒui nkya mmɔ. 

3Na Unwoti ɔnii nsu-ma nnini, “Ami ndi Unwoti, anwuɔsu bise atu na binu! Amii 
ni, bitete kuƒi na bekyuli bataanya bekpinebi ku bekpinele taakya na beteeyu-
ma. Na bitaya na bakɛ kasiakɔ na baƒɔ bani nkya-mii kudɔ lɛlɔ. Na bekyuli bani 
nátabla likpidi lɛdi iye baaakɛ ku lɛla lɛnɔ ni, bɛgyumana-ma na bitaya na 
bekyuli bata benye na bekpoku-ma iye badu-ma muedi. Muubó-mii ɔda nnii 



1343 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

bɛbla ala ulu lɛlɔ, na bɛnu ka bɛɛtɛ etemila siin. Na bidie bani na bánu anumi 
bátɛ-ma etemila na ulu ukpidi lɛlɔ. 

4“Na si bɛ́di mina etemila lɛlɔ ni, bekyuli badubɔsi Dawid ɔtɔ kemmo na belie ɔga 
kesii kamɛni bataadi lɛga uwi biala. Na baga bammɔ ku bana benengu badubo 
bapɔnkɔ lɛlɔ buteelie teesie teebo na bapɔnkɔ kɛɛkɛ kemmo uwi ndi uwi. 

5Nsu si bíni na bɛnii bilénu-mi litemi bɔdi ni, na muusé-mii kenye ɔkɛnku mina 
lɛnyi lɛlɔ ka ndubɔya na babwɛ ɔma ɔmɛni kpɛtɛ kpɛtɛ bewi kalɔ. 

6“Binu kasusu kani na lɛ́bla. Yuda ɔga kesii kammɔ keekeye aani Gilead iye 
Lebanon abi kangya eli katɔ katɔ ƒui. Nsu mmɔ kadubo buwi aani ɔma ɔni na 
ukyuli ɔdi uuubo si uwi ɔni na lɛ́wɔlɔ lɛla lɛni na nnii mɔɔblaku-nwu. 

7Ndubɔya na bekpone bebo bababwɛ mmɔ ƒui na beti lɛtalagyii kpakplaa lɛni na 
básia awodu eli mmɔ ƒui benwini ekyweni bakya ogya bakyula. 

8“Na kadi bamba bekyuli pii badubɔsia mmɔ na beye banini, ‘Bi ɔsu na Unwoti 
ɔ́bla lɛla bonwu lɛmɛni udu ku Yerusalem ɔma unengudi ɔmɛni?’ 

9Na babambadi badubudie kenye banini, ‘Baƒiɔ bamba bani na bekyuli bammɔ 
baakya lili kalɔ ɔsu.’ ” 

10Unwoti ɔnini, “Bitewulo Ɔga Yosia ɔni nékpi kɔnyana iye keku. Mmomu biwulo 
ubidi Ɔga Yehoahas ɔni na béƒie bátɔlɔku bésienku kaƒɔ na ɔsɔ ɔɔɔdubo bunwini 
bubo. 

11-12“Ɔga Yehoahas ɔni lɛnɔ basɔ baalɔ Salum úbenwini ɔga na ɔti Ɔga Yehoiakim 
ɔni nékpi kenye. Nsu bébeƒie-nwu bátɔlɔku bésienku kaƒɔ. Na ɔƒaani ni, ami 
Unwoti líse kenye ka ɔdubukpi na mmɔ ɔni na ɔsɔ ulanu nwuna ɔma kudii.” 

Ɔga Yehoiakim Lɛlɔ Kɔtɛ 
13Unwoti ɔnini, “Ɔga Yehoiakim, bɔbuɛ muute-ɔ awɔdi ɔ́sa! Átu ɔga kesii katu 
taasia lɛtɔ bonwu bonwu na lɛsia katɔ. 

14Édie lɛƒansili bonwu bonwu na ákya kɔyakun kɔlɛmikɔ kɔmmɔ akya ku ligyii 
kpakplaa. Na ákwaa-ni ku ɔyikwaa kɔba kugyiedi. Nsu átabla ala siin étete 
batune ku kabla kammɔ bablane na aƒɔ-ma bana kayu. 

15“Egyii kpakplaa buni pii ani na éti átu ƒula kaduli kammɔ kátaya na aƒɔ lɛnyi 
etulo ƒ'ɔti Yosia. Ɔsika anwu ɔ́bla lɛla biala ulu lɛlɔ siin úte bawabane na ɔɔsu 
litemi geen lɛmmɔ uwi ndi uwi. 

16Na lɛla lɛni mɔɔtina geen ka ukyuli ɔgyi-mi na lɛdi mmɔ. Ɔmmɔ ɔsu na úlie ngba 
ku atu bɔyɔ na ubo ala na édu-nwu na ɔdi na ɔni lɛnɔ uwi biala. 

17Nsu awɔ ƒula kasusu kani ndi kalɛ na abla na anya bekyuli akya iye akɛ-ma lɛlɔ 
kɔsia kɔdi iye adu bekyuli bani na bátabla-a lɛla lɛdi. 

18“Yehoiakim, ukyuli biala ɔɔɔdubo buwulo na ƒula kukpi kalɔ. Na baaadubo 
bunwini na beye lɛlɔ muedi banini, ‘Bi ɔsu na ɔga ɔbune ɔmɛni úkpi?’ 

19Bɔva kani na badubo-ɔ aani kalɛ na ɔ́manku ebuo ala utine ɔni nékpi. Ɔsika 
bɔkpɛ na badubo ƒula ɔlɔna basiku ɔma kemmo balɛku ɔma ɔban kenye bebo 
batáva alakpi akɔ na kebu. Ami Unwoti násu.” 

Ɔga Yehoiakim Ku Yerusalem Kadi Bekyuli Lɛlɔ Kɔtɔ 
20Unwoti ɔnini, “Amii Yerusalemƒuɔ, kadi bani bekyuli lɛlɔ na bíti anu bɛ́sia ni, 
bana lɛma na bábwɛ mɛni. Bisie Lebanon na bitéwulo kɔnyana na bisie Basan 
kalɔ lɛlɔ na Moabƒuɔ kalɛkɛ lɛlɔ bitéwulo keku. 

21Uwi ɔni na ala adianku-mii ni, lɛ́lɛ-mii lɛ́nɔ na bítenu na bíni aani kalɛ kani na 
bɛ́bla ɔ́si uwi ɔni na bítalɛ tɔ lili. 

22Na ɔƒaani ni, kɔƒa kɔdubo-mii bukpo na bina ekpidi ɔsu. Na ɔƒɛƒɛɛ ɔdubo butiku 
bina batɔnkune batɔlɔku ƒui. Na kadi bani bekyuli lɛlɔ na bíti bina anu bɛ́sia ni, 
badubo-ma buƒie bɔtɔlɔku ƒui busienku kalɔ bamba na kaƒɔ. 

23Amii bani nli baga kesii kani na béti Lebanon egyii kpakplaa bábla lɛtalagyii na 
béti ligyii lɛmmɔ bákya kayakun kɔlɛmikɔ kɔmmɔ ƒui akya ni, bɛdubo 
buteedumo na biteewulo kɔnyana aani uleku ɔni ntɛ kɔwɔ. 

24“Ɔga Yekonia, Yudaƒuɔ Ɔga Yehoiakim ubidi, ina awɔ ndi kakwɛnimi kani nkya-
mi kɔnu aani likposela úte mina lɛgadi ɔyikun muedi ni, ndubɔni-ka lidie mina 
kɔnu. 

25Na ndubuti-ɔ lɛkya Ɔga Nebukadnesar ku nwuna bekpone bani mɔɔwia-a badu 
na badi ƒula bekisine bani na aayia enu kemmo. 

26Awɔ ku ƒ'ini ƒui nka Yuda na báwɔ-mii, nsu ndubo-mii bɔbɔku butákya baƒɔ 
kalɔ lɛlɔ kesii kani na bɛdubusie bitékpi, 

27ina ka ɔma bubo bɔdubɔda-mii ɔkwɛ. 

28“Yekonia, ukyuli biala údie-ɔ atu na basɔ balayɔ-ɔ aani libui lɛni nábwɛ. 
Anwuɔsu awɔ ku ƒula bebi ƒui na badubo bɔbɔku butákya kalɔ kani na bɛɛɛgyi-
ka lɛlɔ lɛla lɛdi lɛlɔ. 

29Na awɔ Yuda kalɔ kemodi kammɔ ƒui ni, se kɔtu na enu lɛla lɛni na ami Unwoti 
mɔɔsu! 

30Nine Yekonia ku nwuna bebi ƒui die bagadine ɔku ɔmmɔ kemmo, ɔsika anwu 
úse úbo kalɔ ƒui na útakana lɛla lɛla bɔbla. Anwuɔsu nwuna bebi ɔkɔ ɔdi biala 
uladi lɛga kudii. Ami Unwoti násu.” 

Yeremia 23 

Unwoti Ɔ́su Nwuna Kadi Bekyuli Lɛnunsia Kenye Kadi 

1“Amii bani ntɔnku mina kadi bekyuli bise aani baƒonu badane bani mɔɔdú 
baƒonu bammɔ na beegyingya-ma. 

2Amii na nka ɔlɛka bɛnu mina bekyuli lɛlɔ, nsu bunwini na bínwini bɛ́bi bɛsiaku-
ma na bɛɛbɔku-ma taatɔlɔku mmomu. Anwuɔsu ami ɔlati ndubo-mii bɔda ɔƒɛni 
amu na mɔɔsu-mii geen ka bɛdubo bina ekpidi biala kayu bɔƒɔ! 

3“Ndubɔkpanku mina kadi bekyuli bakladi bani nébu bɔsiku kɔlɔ kɔni na 
lígyingya-ma lɛ́kya buboku ɔma na basɔ benwini kadi bekyuli bayikune bonwu. 

4Na muusé kenye ka ndubɔƒuna batɔnkune bani manu-ma lɛlɔ kaduɛ aani baƒonu 
badane babuni lite-ma. Na mina bekyuli bammɔ badubɔsa belie mmɔ na basɔ 
balayia lɛla lɛdi. 

5Na limeyi lɛdi ni, ndubɔƒuna ɔga ɔni mɔɔsu litemi geen lɛsiku Dawid kaduli. Na 
ɔdubɔbla ɔga ɔni náda anu na ɔdubɔdi bekyuli lɛlɔ na ɔtɛ litemi na ulu siin ɔmmɔ 
lɛlɔ. 

6Na uwi ɔni ƒui na ɔdubulie ɔdi lɛga lɛmmɔ ni, Israel ɔdubulie ku keyi buɛɛ. Na 
lɛla biala lise kpoo na Yuda kalɔ lɛlɔ. Na lɛnyi lɛni na ɔga ɔmmɔ ɔdubɔdi ndi 
Unwoti Uute Litemi Bɔtɛ Ulu Siin Lɛlɔ. 

7“Uwi ɔdubo ɔni na bɛsɔ bɛdubo-mi bɔkpa, nsu bɛsɔ bɛɛɛdubo-mi bɔlɔ bɛnii 
Ngba ƒui Katɔti ɔni nédie-bu ɔ́lɛku Egyipteƒuɔ kalɔ lɛlɔ. 

8Mmomu bɛdubɔlɔ-mi bɛnii Ngba ƒui Katɔti ɔni nédie-bu ɔ́lɛku kalɔ kani nkya 
katɔ kakɛ bekyuli enu kemmo ku kɔlɔ kɔni lɛlɔ na ɔ́bɔku-bu útákya enu kemmo. 
Na bɛdubɔsɔ bibelie amii alati kalɔ lɛlɔ.” 

Yeremia Ɔ́bla Kasusu Ɔ́siku Ɔkɔ Kenye Bediene Lɛlɔ 
9Si lɛ́kali kenye bediene bamɛni litemi lɛ́nu ni, kayi keesé taakpulu-mi geen na 
anu ka lɛlɔ lɛɛtɔ́-mi aani ukyuli ɔni na úkpi ntɛ na Unwoti ku nwuna etemila ani 
nse kedee ɔsu. 

10Bekyuli bani nálɛ Unwoti kama na kalɔ kammɔ lɛlɔ bemomo geen na ɔkɛnku 
bana ngba bukpidi bɔni na belie ku kalɛ na baabla ɔyikun ɔni na bebo lɛlɔ kabla 
kalɛ kalɛ na kalɔ kammɔ ƒui lɛlɔ ɔsu Unwoti úwida kalɔ kammɔ na ɔ́ya na bebuo 
kadikɔ kammɔ kénwini kalɔ kakwiidi na kasɔ kaládia lɛla lɛla bɔbla. 

Unwoti Ɔdubɔni Kenye Bediene Bani Nálɛ-nwu Kama 
11Unwoti ɔnini, “Amii kenye bediene ku bakpane bɛsɔ bilábla kasusu gyɔlɔɔ kadi 
taasiku-mi lɛlɔ. Ɔmɛni ɔsu na bɛɛkana na bɛɛbla likpidi na mina anumi na ami 
ɔlati kakpakɔ kemmo muedi! 

12Na ɔƒaani ni, ndubo-mii kɔtu bɔni ku ɔgbankpi ɔdi. Na bɛdubo bugyiile na bibuli 
na kasuudikɔ. Ami Unwoti násu. 

13“Samariaƒuɔ kenye bediene beesé-mi lɛlɔ, ɔsika Baal baƒiɔ etemila kenye na 
beedie. Na bátɔnku mina kadi bekyuli na báya na báyii ulu. 



1346 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

14Na amii kenye bediene bani nkya Yerusalem ɔdi ɔsɔ utulo bana ɔdi ƒui. Bɛɛlɛ́-
mi kama taatásiaku ala bamba kama na bilásu litemi geen lɛdi. Na bɛɛtɔnku 
bekyuli bamba muedi na baabla likpidi na uwi ɔni na nka bibunku-ma na 
benwini na bana ekpidi kama na bebo-mi kudɔ. Amii ku Yerusalemƒuɔ ƒui bɛdi 
bekyuli bekpidi aani Sodom ku Gomora kadi bekyuli. 

15“Amii kenye bediene bani nkya Yerusalem bɛ́ɛgyingya likpidi bɛ́kya kesi kesii. 
Anwuɔsu na ami Unwoti líse kenye ka ndubute-mii likpila na bɛdi na bɛni.” 

Unwoti Ɔ́lɛ Bekyuli Bammɔ Kpakplaa 
16Unwoti ɔ́su bekyuli bammɔ ɔnini, “Amii Yudaƒuɔ! Bitenu ɔkɔ kenye bediene 
bamɛni ɔkɔ etemila ani na baasu. Ɔsika ama alati bana kasusu kani na belie beeti 
etemila na adi na ɔɔɔdi ami Unwoti Ɔyikune Ƒui kudɔ na ási. 

17Kenye bediene bamɛni beesié batuɔkplune bani néni banii balabla-mi kabla na 
benye baabla ala ani na baayɔ́ kudɔ. Na beesié taatásu-ma banini, ‘Unwoti ɔ́su 
úse ka lɛla biala lɛdubo bɔtɛ ɔsu lɛla lɛdi liiibo.’ 

18Nsu ami Unwoti mɔɔyá na bɛti ka ami ku kenye bediene bamɛni akɔ ɔdi bútelie 
bútadi kasusu na ami ku mina kɔtɔ kabla bablane badi kelisa kadi kemmo kudii 
iye benu ka bɔɔsu lɛla lɛdi kudii. 

19Bekyuli bekpidi na badi! Na ndubo-ma bubo bɔƒiɛmi kalɔ aani kalɛ na ɔƒɛƒɛɛ 
uubó ala teewi kalɔ. 

20“Na mina kɔnyi kɔɔɔdubo-mi bɔyɔ wetédu uwi ɔni na lɛ́bla lɛla lɛni na lɛ́lɛ ugyii 
ka mabla lɛ́wɔlɔ. Na limeyi lɛdubo lɛni na bɛdubunu lɛla lɛni geen na mɔɔsu mɛni 
kalɔ. 

21Ńtatala kenye bediene bamɛni na ńtasu-ma lɛla lɛdi lɛnɔ, nsu bakɛ usi bébo-
mii kudɔ bébo baakɔ́ ama alati bana etemila lɛsa teete-mii. 

22Si bɔkya na bákya katɔ mmɔ na mina kelisa kasusu betine akɔ ni, nka badubɔsu 
amii Yudaƒuɔ na binwini kama bɛkya bina ekpidi na binwini bibo-mi kudɔ. 

23Ami nkya kesi kesii na kagyudikɔ ku kani nátagyu ƒui. 

24Na abɛla iye kabɛkɔ kadi keeebo katɔ ku kalɔ kesii kadi na bina lɛla lɛdi 
lɛdubɔbɛ-mi. 

25“Kenye bediene bani nálɛ-mii kama mɛni baasu taatina ka ami náya na bégye 
ana iye ami nédie lɛla lɛdi lɛ́tina-ma na kɔyu kemmo na benye-mi lɛnyi lɛlɔ 
baanyi ɔkɔ. 

26Nsu ala ani ƒui na baasu ási bana kasusu kani néƒu na bénwini ala bálɛ kemmo. 
Na uwi ɛlɛ na badubunye bataabla lɛla lɛmɛni udu? 

27Baasu lɛlɔ ana ani na bégye na baada bekyuli kasusu teedie-mi lɛlɔ kalɛ na 
beni-mi aani kalɛ kani na bana bati kuuku béni-mi na bésie baakpá Baal baƒiɔ. 

28Kavumana bonwu kakya bana ana ani na bégye ku mina litemi geen ntɛ aani 
kamu ku keti. Anwuɔsu si kenye udiene ɔdi úsie utásu mina kenye bɔdi ni, ɔlɛka 
ɔsu litemi geen lɛni na lɛ́su mmɔ kani. 

29Mina etemila ebo ɔyikun aani ogya. Na ese aani lɛbuala bonwu lɛni na beeti 
teebo atakpɛ teegyingya. 

30-32“Kenye bediene bani nálɛ-mi kama mɛni baasu taatina ka ami náya na bégye 
ana, nsu ɔmmɔ ɔɔɔdi litemi geen. Ɔsika ami ńtaƒuna-ma nnii babla mina kenye 
bediene, nsu bakɛ baaká ala taavi na mina lɛnyi kemmo taasia kama na beeyú 
bana bakpana etemila taasɔku taasu bekyuli. Na si mina bekyuli bénu ɔkɔ 
etemila amɛni lɛnɔ ni, elébunku-ma ulu biala lɛlɔ mmomu bɔda na aada-ma 
kasusu teedie-mi lɛlɔ mmomu na baayii ulu. Anwuɔsu mɔɔsu-mii kpakplaa ɔƒɛni 
ka línwini kenye bediene bamɛni ukisine. Ami Unwoti násu.” 

Linyesia Na Ala Ani Muukpóku Unwoti Lɛla 
33Unwoti ɔnini, “Yeremia, si kenye udiene ɔdi iye ɔkpane ɔdi iye ukyuli bamba 
ɔdi biala úbo na úbeye-ɔ ɔnini, ‘Bi kenye na Unwoti ubo ute-bu ni?’ na asu-ma 
anini, ‘Bɛdi bekyuli bani lɛlɔ mɔɔdá Unwoti ɔƒɛ geen na, anwuɔsu na ɔdubo-mii 
udu bɔyila.’ 

34“Na si bina akɔ ɔdi ɔsɔku litemi lɛmɛni utásu ukyuli ɔdi ɔnii ami Unwoti násu-
nwu nnii ɔkɔ lɛsa ute ukyuli ɔdi ni, ndubo ukyuli ɔmmɔ ku nwuna kaduli bekyuli 
ƒui bɔdu ina kenye udiene na ɔnii ɔdi iye ɔkpane na ɔdi. 

35Mmomu buye na ɔdi ka biye lɛlɔ ku bina bakpana binu bɛnini, ‘Bi kenye na 
Unwoti údie? Iye dɛ na ɔ́su?’ 

36Use aani ka bina akɔ ɔdi biala ubo lɛla lɛni na ɔsu! Anwuɔsu si bɛsɔ bɛɛlɔ-mi 
lɛnyi taasu lɛla lɛdi bɛnii lɛni na ami Unwoti mɔɔsu ni, na bɛɛtu-mi etemila 
teenwini ɔkɔ. Na binyimo ka ami ndi bina Unwoti Katɔti Ɔyikune Ƒui. 

37“Si ɔdi ése kenye udiene kudɔ ni, ɔdia si éye-nwu anini, ‘Bi kenye na Unwoti 
údie iye bi na ɔ́su ɔ́siku litemi lɛni na búye-nwu lɛlɔ?’ 

38Nsu si bítenu ɔmɛni na ɔdi ɔ́ta ɔnii lɛsa na utátaakɔ ka ami nátala-nwu ni, 

39ndubo ukyuli ɔmmɔ bɔbɔku budie mina anumi ƒui kede kede busienku ɔgyu 
kakaaka. Na lini Yerusalem ɔma unengudi ɔni na líti líte bina bati kuuku mɛni 
ƒui. 

40Na bina anumi adubuwi kalɔ na kɔƒa kɔmmɔ kulálɛ-mii lɛlɔ kudii.” 

Yeremia 24 

Unwoti Údie Egyiibi Kɔgyigyɛ Ɛtɛ Ɔ́tina Yeremia Ala Na Kɔyu Kemmo 
1Unwoti ɔ́tɛmiku-mi na kɔyu kemmo uwi na Babilonƒuɔ ɔga ɔni baalɔ 
Nebukadnesar úbo Yuda kalɔ lɛlɔ kama. Ɔga ɔmɛni úbo úbekpo na úƒie Yuda Ɔga 
Yehoiakim ubidi ɔni baalɔ Yekonia ku nwuna lɛku batine ku kabla bablane bani 

mbo kasusu geen ɔ́tɔlɔku úsienku Babilon kalɔ lɛlɔ. Na kɔyu kemmo ala bɔnu 
bɔmɛni kemmo ni, lɛ́nu kɔgyigyɛ inyɔ ku egyiibi tɛtɛɛtɛ ka alɛ Katɔti kakpakɔ 
kammɔ anumi. 

2Na kagyigyɛ kenwi kemmo ni, egyiibi ani négyie kaduɛ na adia bɔdi néyi-ka 
kemmo. Na kanyɔdi aka ni, egyiibi ebudi ani naaadi bɔdi sɔɔn néyi-ka kemmo. 

3Unwoti ɔ́kpali-mi úye ɔnini, “Yeremia, bi na aanu?” Amu na lɛ́su nnini, “Mɔɔnu 
egyiibi adi na adi adia bɔdi geen, nsu akladi anya ébun na aaadia bɔdi.” 

4Amu na Unwoti ɔ́su-mi ɔnii nsu-ma nnini, 

5“Yuda kadi bekyuli, egyiibi abuni ammɔ enye ete bina akɔ bekyuli babuni bani 
na lɛ́ya na béƒie bátɔlɔku bésienku Babilon kalɔ lɛlɔ. 

6Na mmɔ na mɔɔnu-ma lɛlɔ. Na limeyi lɛdi ni, ndubɔsɔku-ma liboku kalɔ kamɛni 
lɛlɔ mbalɛ aani kugyii kalɛ na lɛɛɛdubo-ma bɔgyu budie. Ndubɔya na balɛ lili na 
naaada-ma neeewi kalɔ nnii bayii udu. 

7Ndubuti mina lɛlɔ ebiti bɔkya-ma kayi kemmo na bati-mi na benwini mina kadi 
bekyuli. Na badubɔwia ka lɛbla bana Katɔti na benwini bebo-mi kudɔ ku bana 
kayi ƒui. 

8“Na egyiibi ebudi akladi ni, enye ete Yuda ɔga ɔni baalɔ Sedekaia ku nwuna lɛku 
batine ku bakladi bani ƒui na béteƒie bátatɔlɔku bétesienku Babilon kalɔ lɛlɔ na 
báƒɔ lɛlɔ bakya mɛni iye bátɔlɔ bésie Egyipte kalɔ lɛlɔ. 

9Ndubo bɔya na ɔgbankpi bonwu ɔdi ubo-ma lɛlɔ na liti lɛni-ma kɔtu. Na lɛlɔ 
litaatɔ ukyuli biala menu lɛla lɛmmɔ ku lɛlɔ bɔtɔ ku bɔyia geen. Na ndubo 
Yudaƒuɔ lɛlɔ bunye na batɔlɔ beteesie kalɔ bamba lɛlɔ na kaƒɔ kesii kani na 
badubo-ma buteeyuda na beteedumi-ma lɛlɔ. 

10Kekpo ku kɔka ku lɛlɛ lidu lidu lɛdubo-ma lɛlɔ buti butédu ka bayii udu ƒui na 
kalɔ kani na líti líte ama ku bana bati kuuku ƒui lɛlɔ.” 

Yeremia 25 

Yudaƒuɔ Bábla Bekyuli Bamba Kabla Akwa Liti Ku Aavlanyɔ 
1-2Na lɛkwa linedi kemmo uwi ɔni na Ɔga Yehoiakim ɔɔdi lɛga na Yuda kalɔ lɛlɔ 
ni, Ɔga Nebukadnesar lɛnɔ úse kalɔ ɔɔdi lɛga lɛkwa lideedi na Babilon kalɔ lɛlɔ. 
Na uwi ɔmmɔ kemmo na Unwoti ɔ́su-mi ɔnii nkɔ lɛsa nte Yuda kadi bekyuli ku 
Yerusalemƒuɔ. Anwuɔsu lɛ́su-ma nnini, 

3“Akwani ndi lɛkwa aavlanyɔ-lɛtɛdi ka líse kalɔ mɔɔsu-mii lɛla lɛni na Unwoti 
ɔnii nsu-mii ɔ́si Ɔga Yosaia lɛga bɔdi lɛkwa leevu-lɛtɛdi kemmo, nsu bíni na 
bítenu. 

4Unwoti ɔ́tala kenye bediene ɔ́kya-mii kɔlɛ kɔlɛ, nsu bíni na bítenu-nwu litemi. 

5Básu-mii ka Unwoti ɔsu ɔnini, ‘Bɛvumana bina ngba uliedu! Na si bɛ́bla lɛni na 
bɛda likyulikpi ala bɔbla bɛ́ya ni, ndubɔya na bilie kalɔ kani na líti líte bina bati 
kuuku mɛni lɛlɔ uwi ƒui. 

6Naaayɔ nnii mɔɔbla-mii likpidi lɛdi. Anwuɔsu bitakya-mi kɔnyi na bina baƒiɔ ku 
ala bamba adi bɔkpa ɔsu.’ 

7“Nsu bíbulo ɔmɛni ƒui na bítenu mina kenye bediene etemila ani na básu-mii. 
Anwuɔsu ami Unwoti lɛ́su ka bɛ́kya-mi kɔnyi na ɔni na bɛkya bɛɛkpá baƒiɔ ɔsu 
na amii náƒɔ ɔlɛ na bina ɔbladu ɔsu. 

8Bíbulo na bítenu-mi litemi. 

9Na ɔƒaani ni, ndubo bɔya na kadi bekyuli bani nási kalɔ kammɔ katɔ kakɛ 
bebékpo-mii na ɔni ntulo ƒui ndi mina kabla ɔblane Nebukadnesar ɔni ndi 
Babilonƒuɔ ɔga. Amii ku bina liku bekyuli kɔlɔ lɛlɔ bekyuli ƒui bɛdubo bukpi na 
bina lɛma ku kɔlɔ ƒui kɔdubɔsɔ kuwi ukpludi na lɛla biala lɛyii udu. Na ɔtɔtɔ 
bonwu ɔdubɔgyu ukyuli biala manu ɔmɛni, nsu ɔmmɔ ƒui kama bɔma kani na 
badubo-mii na beteedumi-mii. 

10Ndubɔya na bina emeyi bɔdi ku beleku bɔwɛɛ ƒui kenye kekulo. Na ɔdi ɔsɔ 
ɔɔɔdubo ɔlaaƒɔ bɔkɔ na mɛni iye ɔkya mɛni na ɔtu lɛsogya lɛdi usien. 

11Kalɔ kamɛni ƒui kadubɔta kenwini aani kɔnwinimi kalɔ kakwiidi, ɔsika 
ndubɔya na bina ƒui binwini Babilonƒuɔ Ɔga Nebukadnesar kabla bablane akwa 
liti ku aavlanyɔ sɔɔn. 

12“Na si bɛ́kya mmɔ na uwi ɔmmɔ údu ɔ́wɔlɔ ni, ndubɔni Babilonƒuɔ ɔga ku 
nwuna bekyuli ƒui kɔtu na ala ƒui na badubɔbla na aaakɛnku ulu ɔbuni ɔmmɔ lɛlɔ 
ɔsu na lɛya na bana kalɔ kammɔ kenwini kalɔ kani nsɔ naaadubo bɔdia lɛla lɛdi 
bɔbla kudii. 

13Mina kabla ɔblane Yeremia ɔ́ɔsu-mii lɛla lɛni na lɛ́su ka mabla Babilonƒuɔ ku 
kɔlɔ bamba ƒui. Na únweni ala ammɔ ƒui ɔ́kya ɔku ɔmɛni kemmo úse. Liƒu lɛla 
biala na lɛ́su-ma líse ka mabla-ma ni, ndubo-ni bɔbla. 

14Likpidi biala na Babilonƒuɔ bábla ni, ndubo-ma lɛla lɛmmɔ kayu bɔƒɔ. Na baga 
bayikune badubɔsi kɔlɔ pii lɛlɔ bebo babadi Babilonƒuɔ lɛlɔ na benye-ma lɛlɔ na 
benwini bana kabla bablane.” 

Yeremia Ɔ́nu Ɔƒɛɛ Ɔni Na Katɔti Kɔnyi Kúyi Aani Ntɛ 
15Unwoti Israel Katɔti údie lɛla lɛdi ɔ́tina-mi na kɔyu kemmo na ɔ́su-mi ɔnini, 
“Yeremia, aanu ɔɔƒɛɛ ɔdi mɛni ɔni kemmo na ntɛ bɔni nnye nte mina kɔnyi kúyi 
tɛtɛɛtɛ. Ƒɔ na aya na kadi biala bekyuli bani bɔdi. 

16Badubo bɔdala na bataabla gyegyengye na kekpo kani na ɔɔƒɛɛ ɔmɛni ɔdanku 
ɔduboku-ma lɛlɔ ɔsu.” 

17Amu na lɛ́ƒɔ ɔɔƒɛɛ ɔmmɔ lɛ́siku Unwoti kɔnu kemmo na lɛ́tɔlɔ lísie kadi baga 
bammɔ kudɔ na lɛ́ya na ɔdi biala ɔ́ni bɔdi. 

18Na líse kalɔ lɛ́si Yerusalem lɛlɔ ku lɛma lɛni na Yuda kalɔ lɛlɔ. Na sɔsɔ békpeli 
baga bammɔ ku bana lɛku batine ƒui bébo kalɔ ɔ́siku bana kunyekɔ ku agaboku 
lɛlɔ ku kɔƒa. Na ukyuli biala ɔda-ma lɛnyi ku lɛma na kesi kesii na beeti-ma anyi 
teewida bekyuli ka bana ɔgbankpi ɔmmɔ udu ɔdubɔlɛku bekyuli bani na 
beeyuda mmɔ. 

19Kesii kanyɔdi kani na lísie ndi Egyipte kalɔ lɛlɔ. Na mmɔ ni, lɛ́ya na ukyuli biala 
ɔ́ni ntɛ ku ɔɔƒɛɛ ɔmmɔ. Baga ku bana bakutine ku aban ɔmmɔ kabla bablane 
bamba ƒui ku bekyuli bammɔ ƒui báni-mu. 

20Lɛni kani na baƒɔ bani ƒui nkya kalɔ kammɔ kemmo lɛnɔ báni-mu. Ɔmmɔ kama 
ni, lísie Us ɔma ɔga kudɔ ku Ƒilistiƒuɔ baga ine bani mɔɔdi Askelon ku Gasa ku 
Ekron ku ɛlɛɛ bani nébu na Asdod lɛlɔ mmɔ lɛnɔ kudɔ. 

21Na lísie Edom ku Moab ku Amonƒuɔ baga lɛnɔ kudɔ. 

22Lísie Tiro ku Sidon ku baga kudɔ ku bana kɔlɛkɛ bamba kɔni nkya-ma kalɔ ka 
baanu-ku lɛlɔ si ávia ɛpu lɛnɔ kudɔ. 

23-24Ɔmmɔ kama ni, lísie Dedan ku Tema ku Bus adua ani bekyuli nási Arabia 
kalɔ kakwiidi kemmo baga kudɔ ku 

25Simri ku Elam ku Media. 

26Na lísie kɔlɔ kɔni nde na kɔkya katɔ kakɛ ku ɔgyu ƒui kemmo. Nkɛ lɛ́vi kayawi 
kɔlɔ kɔmmɔ lɛlɔ ƒui atɔ asia na ntédu Babilon na kɔwɔlɔkɔ. 

27Unwoti ɔ́su-mi ɔnii nsu bekyuli bammɔ nnini, “Unwoti Ɔyikune Ƒui, Israel 
Katɔti, uubó-mii ɔda ɔnii ɔga biala ɔni ntɛ ku ɔɔƒɛɛ keyile bɔmɛni bɔni nnye nte 
nwuna kɔnyi mɛni. Na bɔdubo-mii bɔda butédu ka bɛdubɔdala muedi. Na si uwi 
ɔni na Unwoti ɔ́ya na kekpo kébo-mii lɛlɔ ni, badubɔdi-mii lɛlɔ ƒui kede kede.” 

28Unwoti ɔ́su-mi ɔnii si ukyuli ɔdi úni ɔnii uláni na ɔɔƒɛɛ ɔmmɔ kemmo ni, na 
lɛsu-nwu nnini, “Ami Unwoti Ɔyikune Ƒui muudie lɛdi teete-ɔ nnii ni ntɛ bɔmmɔ! 

29Ukyuli biala ɔdubo abi bubo na kekpo kani ndubo mmɔ ɔsu na ɔdubuse kalɔ 
ɔsi mina kadi bekyuli lɛlɔ na Yerusalem. Anwuɔsu lɛɛɛdubo bɔya na ɔdi ɔkɛ kuƒi 
kɔdi ukeli na lɛbibo lɛmɛni kenye na lɛla lɛdi lilákɛku-nwu.” 

30Unwoti ɔsɔ ɔ́su-mi ɔnii nsu bekyuli bammɔ ɔnini, “Ndubo bɔkwanyi momoomo 
aani kalɛ na katɔ keedu bɔsiku mina kakpakɔ kedee kemmo uwi ɔni na ndubo-
ma butaanya teesusu aani kalɛ na baamana kutu. 

31Na bekyuli ƒui badubunu-mi lɛdi na kalɔ kammɔ lɛlɔ kesi kesii ka mɔɔdu-ma 
kɔtɔ na bana likyulikpi ala bɔbla ɔsu. Na ndubɔdu badi kukpi kɔtɔ muedi ka badu-
ma.” 

Ɔgbankpi Ɔdubo Bekyuli Lɛlɔ 
32Unwoti Ɔyikune Ƒui ɔ́sɔ ɔ́su ɔnini, “Bɛdubɔnu ka ɔgbankpi ɔmmɔ úse kakɔ 
uugyingya ɔ́si kalɔ kammɔ lɛlɔ na ɔgyu kakaaka ɔ́si kalɔ úsie kalɔ aani kalɛ na 
ɔƒɛƒɛɛ kpakplaa ɔdi uukpó. 

33“Uwi ɔni na ala amɛni adubuse kalɔ ataalɛ ni, ndubo bekyuli pii bɔdu buwi kalɛ 
aani kalɛ na beebó alakpi teewi kalɔ na kakya kalɔ kammɔ lɛmwi. Na ukyuli ɔdi 
ɔsɔ ulébu na wava ɔkpanadi iye uwulo-nwu lɛnɔ.” 

Unwoti Ɔdubɔni Yudaƒuɔ Batɔnkune Kɔtu 
34Unwoti bekyuli bese bete-nwu aani nwuna baƒonu kalɛ na amii bana 
batɔnkune nádi nwuna baƒonu bammɔ lɛlɔ banune. Nsu ɔƒaani ni, bina lɛlɔ na 
údu ka bebeyi-mii badu aani baƒonu bammɔ kalɛ. Na bɛdubo bɔbwɛ bugyingya 
aani kalɛ na lɛkyami lɛbwɛdi lɛni mɔɔdia bɔnu lɛɛlɛ́ teebo teegyingya kɔkɛ kɔkɛ. 
Anwuɔsu bɛyu bɛtɛ kalɔ na biteewulo na biteebo teeminime na lɛti akɔ. 

35Biiibo kesii kadi na bɛdubo bukeli busie iye bitábɛ. 

36Teenu kalɛ na baƒonu badane bammɔ baava 

37uwi ɔni na Unwoti kɔnyi kɔ́ya na bekisine beekpó teebile ala na kalɔ kammɔ 
káta keenwíni kalɔ kakwiidi kani nsɔ naaadubo lɛla lɛdi bɔdia bɔbla. 

38Unwoti úni nwuna bekyuli na báda bana kɔduli béwi aani kalɛ na gyata ɔɔlɛ́ 
nwuna lɛtabi ubu taatɔlɔ na ɔda ubu ɔmmɔ uwi. 

Yeremia 26 

Yeremia Úsie Útásu Kenye Kadi Na Katɔti Kakpakɔ 
1Ka bése Yehoiakim lɛga na Yuda uwi klukwii ɔdi kama ni, Unwoti ɔ́su ɔnini, 

2“Yeremia, mbo litemi lɛdi nte ukyuli biala ɔni mɔɔsí Yuda lɛma kemmo teebo 
taabakpa na mina kakpakɔ. Anwuɔsu sie mina kakpakɔ kaduli kemmo mmɔ na 
atásu-ma litemi biala na ndubɔsu-ɔ. 

3Ɔƒɛni kalɛ badubunu ɔƒaamu. Na si báda ekpidi bɔbla báya ni, ndubɔvumana 
mina kasusu na nsɔ lɛɛɛdubo-ma kɔtu bɔni. 

4Su-ma anii ami násu nnini, ‘Bíni bɛnii bilenu-mi litemi na ala ani mɔɔtina-mii ku 
mina ɔda bubo ƒui bíni na biladi-nya lɛlɔ. 

5Lɛ́sia kama lɛ́tala mina kenye bediene bani mɔɔbla-mi kabla lɛ́kya-mii kɔlɛ kɔlɛ 
ka babakɔ lɛsa bete-mii, nsu bíni ama lɛnɔ. Na ɔƒaani ni, mɔɔlɛ-mii kpakplaa ka 
si bítavumana udu na bise kalɔ bitaadi mina etemila lɛlɔ ɔƒaani ni, 

6ndubo kakpakɔ kamɛni bɔbwɛ aani kalɛ na lɛ́bwɛ Siloa ɔma. Mmɔ mina kevo 
kedee kénye dii. Na Yerusalem ɔdubunwini kesii kani na ukyuli biala ɔdubɔkpali 
uwida ɔnii ɔdubɔlɛku-ɔ aani Yerusalem.’ ” 

Yerusalem Kadi Bekyuli Bíkpoku Yeremia 

7Kenye bediene ku bakpane ku bekyuli bani ƒui nkya kakpakɔ mmɔ bénu lɛla lɛni 
na lɛ́su. 

8-9Anwuɔsu ɔni na lɛ́wɔlɔ butemi kani na bana ƒui báta bébewi-mi lɛlɔ na baava 
teeye-mi banini, “Bi ɔsu na ákɔ lɛsa ásu anii Unwoti ɔdubo kakpakɔ kamɛni 
bɔbwɛ aani kalɛ na Siloa? Ɔlɛka badu-ɔ na kenye kani na ásu mɛni ɔsu.” Anwuɔsu 
báya na béƒie-mi. 

10Ɔga kesii bakutine bénu lɛla lɛni nálɛ na bási ɔga kesii mmɔ bébo kakpakɔ ɔban 
kayakun kawɔdi kammɔ kenye aani bekyuli bani ndubukulo litemi lɛni na 
baatɛku-mi na mmɔ kemmo. 

11Uwi ɔni na bekyuli bása na beli beenú ni, bakpane ku kenye bediene bammɔ 
básu kasalakɔ bekyuli bammɔ banini, “Bina ƒui bínu ka Yeremia ɔ́su úse ka 
badubɔbwɛ Yerusalem. Na ɔmɛni ɔsu ɔlɛka badu-nwu aani nwuna kɔtu bɔni.” 

12-13Ɔmmɔ ɔsu ni, lɛ́su litemi batɛne bammɔ ku ukyuli biala ɔni na ɔkya mmɔ nnii, 
“Unwoti ɔlati nátala-mi ɔnii mbasu-mii agyala ani na ɔdubo-mii bɔbla ku 
Yerusalem ku kakpakɔ kammɔ ƒui. Nsu si bɛ́vumana udu na biinú Unwoti litemi 
ni, ɔdubɔvumana nwuna kasusu. 

14Amii alati bɛlɛ ugyii lɛla lɛni na bɛdubo-mi bɔbla. Na mɔɔsu-mii nnii bɛbla lɛla 
lɛni na amii bɛ́nu ka lɛdia-mii. 

15Nsu si bɛ́du-mi ni, bɛti ka bina akɔ ɔdi biala na Yerusalem ɔ́bla likpidi na bɛ́du 
ukyuli ɔni na útabla lɛla lɛdi. Ɔsika lɛla biala na mɔɔsu ni, Unwoti kudɔ na lɛ́si.” 

16Litemi batɛne ku bekyuli bakladi bammɔ ƒui básu kenye bediene bammɔ 
banini, “Ka Unwoti bula Katɔti kenye kani na ɔ́su Yeremia kani na anwu lɛnɔ 
ɔ́sɔku úbasu-bu ni, utalɛka ka bɔbla kasusu bɔnii lɛla lɛni námanku-nwu ndi 
kukpi.” 

17Amu na benengu bani nási lɛma bamba bébo mmɔ badi bálɛ bébo anumi na 
básu kasalakɔ bekyuli bammɔ banini, 

18“Kuuku uwi ɔni kemmo na Hesekia útaadi lɛga na Yuda kalɔ lɛlɔ ni, Katɔti 
kenye udiene ɔdi baalɔ banii Mika ɔ́kya na ɔ́si ɔma ɔnii baalɔ banii Moreset 
kemmo. Anwu násu ɔnini, ‘Ami Unwoti Katɔti Ɔyikune Ƒui mɔɔsu ka bekisine 
badubo Yerusalem bɔtu bunwini bubi aani kalɛ na beeti anwami teegulu kalɔ na 
ɔma ɔmmɔ ubie ɔyii udu. Na liyu alakpi kani ndubo bɔkwɛ bɔƒɔ abi ammɔ lɛlɔ 
kesii kani na kakpakɔ kammɔ kenye ɔƒɛni.’ ” 

19Amu na benengu bammɔ bésie anumi banini, “Ukyuli ɔdi útadu Mika na lɛla 
lɛmmɔ bɔsu ɔsu. Mmomu Ɔga Hesekia ɔ́kpali Katɔti ku bɔyia na lɛlɔ lɛnɔ lɛɛtɔ́-
nwu na úvele-nwu ɔnii ɔnu-ma kɔnyana. Ɔmmɔ ɔsu Unwoti ɔ́bla kasusu ka ɔsɔ 
ulayila Yerusalem ɔma ɔmmɔ udu ina ka lɛni na nka ɔ́ɔsu ka wabla. Ɔmmɔ ɔsu ni, 
Yudaƒuɔ kadi bekyuli, bɔdubuti ɔgbankpi bonwu buboku lɛlɔ si bɔ́du Yeremia.” 

20-24Ka benengu bamɛni báwɔlɔ bɔtɛmi lɛni ni, unengu ɔdi na baabu-nwu geen 
na baalɔ-nwu banii Ahikam ɔni na ɔdi Saƒan ubidi ɔnanabi lɛnɔ ɔ́tɛmi údie-mi 
kenye. Anwuɔsu béteti-mi bétete kasalakɔ bekyuli bammɔ na badu-mi. 

Kenye Udiene Uria Lɛlɔ Kɔtɛ 

Uwi ɔni kemmo na Yehoiakim ɔmu ɔɔdi lɛga na Yuda kalɔ lɛlɔ ni, Semaia ubidi 
ɔnanabi ɔni baalɔ banii Uria ɔ́tɔlɔ nwuna ɔma ɔni baalɔ Kiriat-Yearim úbo 
Yerusalem. Na Uria ɔmɛni ɔdi Katɔti Kenye bediene akɔ unwi. Na lɛla lɛni na 
mɔɔsu mɛni ni, lɛla linwi pɛ lɛmmɔ kani na anwu lɛnɔ útaasu taasiku Yerusalem 
ku Yuda lɛlɔ. Na uwi ɔni na Yehoiakim ku nwuna bakutine benengu bénu lɛla lɛni 
na Uria ɔ́su ni, báyɔ ka beƒie-nwu, nsu úkeli ɔ́tɔlɔ-ma kudɔ úsie Egyipte kalɔ lɛlɔ. 
Anwuɔsu Yehoiakim ɔ́tala Akbor ubidi ɔnanabi ɔni baalɔ Elnatan ku banana 
bamba badi ɔnii basia Uria kama. Na ama lɛnɔ bététiku-nwu béboku. Na Ɔga 
Yehoiakim ɔ́ya na bádu Uria na bébo-nwu bátákya ubu ɔni kemmo na baavá 
bekpine bamba lɛnɔ ƒui. 

Yeremia 27 

Nebukadnesar Kabla Bablane Lɛlɔ Kɔtɛ 
1-2Ka Sedekaia úbenwini Yudaƒuɔ ɔga uwi gyɔlɔɔ ɔdi na nwuna kama ƒui ni, 
Unwoti ɔ́kpali-mi ɔ́su-mi ɔnini, “Yeremia, bla bebuo kɔbuli kɔdi da ɔmantɛ bakɔ 
amɔ abalala ani beegúlu kalɔ mmɔ na eti abala awɔ ɔlati ƒula limɔ. 

3Ɔmmɔ kama na akya Edom ku Moab ku Amon ku Tiro ku Sidom baga ɔtu. Kɔlɔ 
kɔmɛni benengu bakya Yerusalem baabla kelisa kadi ku Ɔga Sedekaia. 

4Anwuɔsu sia-ma lɛlɔ na ama bete bana kɔlɔ baga bɔti anii ami ndi Israel Katɔti 
Unwoti Ɔyikune Ƒui. 

5Na ami nédie kalɔ ku kana bekyuli ku bebuo bammɔ ƒui ɔkɛnku mina ɔyikun 
lɛlɔ. Na ami mɔɔtina ukyuli ɔni madi kalɔ kammɔ lɛlɔ. 

6-7Na ami náƒuna mina kabla ɔblane Ɔga Nebukadnesar ka ɔdi kadi bekyuli kɔlɔ 
kɔmmɔ ƒui lɛlɔ ku amii kadi lɛnɔ. Na ndubo bɔya na ɔdi lɛku kemmo bebuo 
bammɔ ƒui lɛnɔ lɛlɔ. Na kadi bekyuli ƒui badubunwini kabla bablane bete Ɔga 
Nebukadnesar ku ubibidi ku nwuna uwɔ lɛnɔ útédu uwi ɔni na bana uwi wedu 
na kadi bamba baga basala lɛlɔ na bakɛ ɔyikun na badi Babilon kalɔ lɛlɔ na ama 
lɛnɔ benwini bana kabla bablane. 

8“Limɔ abalala amɛni enye ete Ɔga Nebukadnesar ɔyikun ɔni na ɔdubo bɔkɛ. Na 
ndubɔyila kalɔ kani bekyuli naaadubo-nwu litemi bunu. Ɔga Nebukadnesar 
ɔdubo-ma bukpo na ɔdu bekyuli pii iye kɔka ku ɔlɛ ɔdu-ma. 

9Ɔƒɛni kalɛ bibo bekyuli badi na bina lɛga kɔdikɔ bani mɔɔsu ka ama baanu taati 
ala ani ndububo abalɛ na bana evo ɔsu iye ka baakpali bekpine iye beegyé ana 
adi iye baƒiɔ badi baatɛmiku-ma ɔsu. Nsu si bana ɔdi ɔɔsu-mii ɔnii bitenu 
Nebukadnesar litemi ni, bitakpete-ma. 

10Ɔsika si bínu bana ɔkɔ etemila ammɔ udu ni, ndubɔya na bakpɛ-mii kalɔ 
batɔlɔku bina kalɔ lɛlɔ besienku ɔgyu kaaka na batádu-mii na mmɔ. 

11Nsu si amii ku bina kadi bekyuli bɛdubunu kalɔ na binu Ɔga Nebukadnesar 
litemi ni, ndubɔya na bɛsɔ bɛkya bina kalɔ na bina kadi bekyuli bataatuma ama 
alati bana mmo.” 

12Kama ɔni na lɛ́tɛmiku benengu bani nási amadɔ mmɔ lɛ́wɔlɔ ni, lɛ́tɔlɔ lísie Ɔga 
Sedekaia kudɔ na ńtásɔku lɛla lɛmmɔ kani lɛ́su-nwu anwu lɛnɔ nnini, “Sedekaia, 
si awɔ ku Yudaƒuɔ ƒui bɛɛwia ka bilie ngba ni, binu Ɔga Nebukadnesar ku 
Babilonƒuɔ litemi. 

13Nsu si bíni bɔdi ni, na awɔ ku ƒula kadi bekyuli ƒui bɛdubo bukpi na kekpokɔ 
na kɔka lɛnɔ kɔdu-mii ku lɛlɛ lidu lidu ƒui kalɛ kani na Unwoti úte-mii bɔti úse. 

14Bina kenye bediene básu-mii banii utalɛka binu Nebukadnesar litemi, nsu 
bitenu bana ɔkɔ ala kenye budie bɔmmɔ. 

15Kenye bediene bammɔ baatina ka Unwoti nátala-ma na anwu nwuna etemila 
kenye na beedie, nsu Unwoti útatala-ma. Ɔkɔ na baanyi! Anwuɔsu si bínu-ma 
kenye kammɔ ni, ndubɔya na bani amii ku-ma ƒui batɔlɔku besienku kaƒɔ kalɔ 
ɔgyu kakaaka na badu-mii. Unwoti násu.” 

16Uwi ɔni na lɛ́wɔlɔ ɔga ɔmmɔ bɔtɛmiku ni, lɛ́tɔlɔ mmɔ lísie bakpane bammɔ lɛnɔ 
kudɔ na ńtásu-ma ka Unwoti ɔnini, “Bitenu kenye bediene bammɔ ala ani kenye 
na beedie taasu-mii banii uwi ɔsɔ uletu asa na Babilonƒuɔ badubo ala ani na béti 
bátɔlɔku mina kakpakɔ mmɔ bɔnyonu bute-mii. Ɔkɔ na baanyi! 

17Na si bɛ́tunaku lɛlɔ ka binu Babilonƒuɔ ɔga litemi ni, bɛdubɔkɛ bina ngba bilie. 
Nsu si kenye bediene bammɔ mmomu litemi na bíti bɔdi ni, ɔma unengudi ɔmmɔ 
ƒui ɔdubunwini kebu alakpi litili bonwu. 

18Ɔsika si ami geen nátɛmiku-ma nka ɔlɛka bati lɛla lɛni na lɛ́lɛ ugyii ka ndubo 
bɔbla. Na bataakpali-mi teevele kalɛ na lɛya na Babilonƒuɔ basɔ beleti lɛla lɛdi 
balálɛku mina kakpakɔ iye ɔga kesii ku Yerusalem ɔma ƒui kemmo. 

19-21“Na ala ani ƒui nálɛ na uwi ɔni na Nebukadnesar úƒie Yuda Ɔga Yehoiakim 
ubidi Yekonia ɔ́tɔlɔku úsienku Babilon kalɔ lɛlɔ ni, Nebukadnesar úteti lɛla lɛni 
na lɛ́ƒɔ kuye lɛdi útatɔlɔku Yerusalem. Ɔ́nyonu abuala egyiedi akpa ku abuala 
egyiedi akyami bonwu ani baalɔ banii ɛpu mmɔ béwi. Na báda abuala egyiedi 
ligyii ala kɔsiakɔ kɔni nse kakpakɔ mmɔ ƒui úse ku ala bamba pii ani na áƒɔ kuye 
mmɔ lɛnɔ úse ɔga kesii ku Yerusalem ɔma umodi ɔmmɔ kemmo. Nsu ɔƒaani ni, 
ami Unwoti Ɔyikune Ƒui, Israel Katɔti, mɔɔsu nnii ala amɛni ƒui ni, 

22badubo-nya buti bɔtɔlɔku busienku Babilon kalɔ lɛlɔ. Ami Unwoti násu.” 

Yeremia 28 

Yeremia Údie Hanania Bɔƒiɔ Ka Ɔdi Ɔkɔ Kenye Udiene 

1Lɛkwa linedi kuna kɔbuli kɔlɔndi kemmo ka Sedekaia ɔɔdi lɛga ni, Asur ubidi 
Hanania ɔni ndi kenye udiene na ɔ́si Gibeon úbo-mi kudɔ na Katɔti kakpakɔ na 
úbasu kenye kadi lɛbo lɛni na bakpane ku bekyuli bamba ƒui benye beenú. 

2Na ɔ́su-mi ka Unwoti násu ɔnini, “Ami ndi Unwoti Ɔyikune Ƒui, Israel Katɔti, na 
ndubo lɛbibo etila ani na Nebukadnesar ɔ́ya na ada kadi bekyuli ammɔ mmɔ aani 
kɔgba kalɛ na uti-ma unwini nwuna kabla bablane bɔƒɛ budie-ma lɛlɔ. 

3Na lɛya na basɔku ala ani na béti básiku Yerusalem bátɔlɔku bésienku Babilon 
kalɔ lɛlɔ beboku na akwa anyɔ kemmo. 

4Na Ɔga Yekonia ku bekyuli bani ƒui na béƒie bátɔlɔku lɛnɔ badubo-ma bɔnyonu 
na benwini bebo. Na ala amɛni ƒui adubɔlɛ lɛni, ɔsika ndububile Babilonƒuɔ ɔga 
ɔyikun ɔni na ubo na bayii udu!” 

5Na bakpane ku bekyuli bammɔ ƒui bamu benye mmɔ uwi ɔmmɔ asa na lɛ́su 
nnini, 

6“Hanania, nka ɔdi-mi lɛnunsia ka Unwoti ɔbla lɛla lɛni na ásu mɛni lɛni kani. Na 
ɔya na basɔku lɛla biala na béti kakpakɔ mɛni bátɔlɔku beboku na bekyuli bani 
na béƒie lɛnɔ benwini bebo ɔma. 

7Nsu ya na linyimene awɔ ku bekyuli bani nnye mɛni ƒui nnii, 

8kuuku uwi ɔni návi asa na badubɔwɔ ami ku-ɔ ni, kenye bediene ƒui baasu 
taatina ka lɛga kɔdikɔ kunengudi kɔni mbo ɔyiku bonwu ƒui badubo-ku bɔbwɛ 
na kekpo ku ɔgbankpi bamba lidu ku lɛlɛ ɔsu. 

9Na ɔƒaani awɔ aasu ka bɔdubɔkɛ keyii buɛɛ. Anwuɔsu bunye na bɔdubunye 
butaanu ulu si sɔsɔ na Unwoti násu kenye kamɛni.” 

10Amu na Hanania ɔ́ni ligyii kɔgba kɔni nda-mi limɔ mmɔ údie na úbo-ku ɔ́ƒɛ. 

11Na ɔ́su ɔnini, “Unwoti ɔnii ulu ɔmɛni lɛlɔ na ndubo Nebukadnesar ɔyikun ɔni 
na ɔda ɔɔdi kadi bekyuli lɛlɔ udu bɔyila. Na ɔɔɔdubo akwa anyɔ budu bɔwɔlɔ asa 
na webo-nwu kemmo lɛni.” Amu na Yeremia ɔ́vi ɔ́lɛ kakpakɔ mmɔ. 

12Na uwi klukui ɔdi kama ni, Unwoti ɔ́su-nwu ɔnini, 

13-14“Sɔ nwini sie na atásu Hanania kenye kadi nnii ami ndi Unwoti Ɔyikune Ƒui, 
Israel Katɔti. Áƒɛ ligyii kɔgba, nsu ndubɔsɔku abuala kɔdi lɛkya kadi bekyuli ƒui 
ɔkuɛ. Na ɔlɛka babla lɛla lɛni na Ɔga Nebukadnesar ɔ́su-ma. Na ndubɔya na ɔdi 
lɛku kemmo bebuo ƒui lɛnɔ lɛlɔ. 

15-16Na ńtatala awɔ Hanania uwi ɔdi nnii tédie-mi litemi lɛdi kenye. Nsu éesie 
átábla kenyemini na átɔlɔ mina bekyuli na báƒɔ-ɔ ɔkɔ kenye budie bádi na baata 
teenye-mi lɛlɔ. Anwuɔsu ndubɔda-a lidie kalɔ kammɔ lɛlɔ ƒui kula kula na ekpi 
asa na lɛkwa lɛmɛni lɛsa.” 

17Abuli anyɔ kama ni, Hanania úkpi. 

Yeremia 29 

Yeremia Únweni Ɔku Úte Yudaƒuɔ Bani Nkya Babilon Kalɔ Lɛlɔ 
1-2Bébu ami bákya Yerusalem uwi ɔni na Ɔga Nebukadnesar úƒie Ɔga Yekonia ku 
Yerusalemƒuɔ ku Yudaƒuɔ ɔ́tɔlɔku úsienku Babilon kalɔ lɛlɔ. Na úƒie Yekonia uni 
ku nwuna bakutine ku ala bakywɛne bani na ala lidu lidu bɔbla bɔ́ma-ma enu 
geen bátɔlɔku. Ɔmɛni ɔsu línweni ɔku ɔdi límene bula kenye bediene ku bakpane 
ku bula batɔnkune ku Yerusalemƒuɔ bakladi ƒui bani nkya Babilon mmɔ. 

3Na líti ɔku ɔmmɔ líte Saƒan ubidi ɔnanabi ɔni baalɔ Elasa ku Hilkia ubidi ɔnanabi 
ɔni baalɔ banii Gemaria. Nkyuli inyɔ bamɛni na Yudaƒuɔ Ɔga Sedekia ɔ́tala ɔnii 
besie Babilon na batátɛmiku Nebukadnesar. Na ɔku ɔmmɔ ɔdanku kenye kadi 
ka, 

4Unwoti Ɔyikune Ƒui, Israel Katɔti, ɔnini, “Lɛ́ya na béti-mii bátɔlɔku Yerusalem 
bésienku Babilon kalɔ lɛlɔ. Na ɔƒaani ni, mɔɔsu-mii nnii 

5bilie mmɔ na bɛtu lɛtɔ na bisie mmo na bɛdi lɛla lɛni bɛ́tuma na mmo bɔmmɔ 
kemmo. 

6Biti lɛlɔ na bɛwɔ na bɛwia beleku ku bagya bite bina bebi kalɛ na ama lɛnɔ bawɔ. 
Ɔsika naaawia ka bɛsa mmomu kalɛ na bimomo. 

7“Bɛkpali katɔ ka keyi kayɔku Babilon mmɔ, na bɛda bina kabla kaduɛ kalɛ na 
káyu. Ɔsika si ala átɛku bekyuli na kalɔ kammɔ kemmo ni, lɛlɔ lɛdubɔyɔku-mii 
na mmɔ lɛnɔ. 

8-9“Bina bekyuli badi bakya Babilon mmɔ na badi like bebone na bɛ́ɛsu-ma ka 
bebo like na basu-mii lɛla lɛni ndubo libalɛ uwi ɔni mebo kemmo. Nsu bɔkpanku 
kani na badubo-mii bɔkpanku butáyila. Na bina kenye bediene bammɔ lɛnɔ ni, 
bitaya na bese-mii lisusu. Ɔsika ina ka beedie ala kenye teete-mii na mina lɛnyi 
kemmo ni, ɔkɔ banyine na badi ɔsiku ńtasu-ma lɛla lɛdi. 

10“Na si uwi ɔni na Babilonƒuɔ bábla bana ɔyikun ala ka badi betulone na kadi 
bekyuli ƒui ɔsu báwɔlɔ akwa liti ku aavlanyɔ kama ni, ndubɔbla-mii lɛƒɔndia na 
lɛya na bɛsɔ binwini bibo Yerusalem kalɛ kani na líse-mii kenye líse. 

11Lɛ́lɛ ugyii ka ndubute-mii kusɛ kusɛ bitaasia ala abuni anu na bina ngba bɔni 
na bɛdubulie uwi ɔni mebo kemmo ƒui na ala adianku-mii, na lɛbibo lɛdi lɛsɔ 
lilebo-mii lɛlɔ. 

12Na bɛdubo bunwini kama bubo-mi kudɔ na bivele-mi bɛnii mbunku-mii na 
ndubunu-mii bɔkpali biala na lɛbla lɛla lɛni na bɛɛwia lite-mii. 

13Bɛdubɔkya-mi lili kalɔ bɛkpa-mi ku bina kayi ƒui. Na ami lɛnɔ ndubɔsiaku-mii. 

14Bina bɔkpa bɔdubɔyɔ-mi kaƒɔ, na ndubɔsala-mii ƒui lɛsiku lɛkɔkɔ lɛni kemmo 
na bɛkya na kadi bekyuli bani akɔ na lɛ́bɔku-mii ńtákya lɛsɔku liboku Yerusalem. 

15“Bɛɛnu bɛnii bilie kpli na lɛla lɛdi lɛɛɛda-mii, ɔsika bɛɛkali bɛnii ami néti kenye 
bediene badi límene-mi kalɛ na bebedie-mi kenye na Babilon mmɔ. 

16-19“Nsu ni, ɔ́si kukuuku ni, mɔɔtala kenye bediene na Yudaƒuɔ akɔ ku Dawidi 
ɔtɔ kemmo ɔga ɔni na uli liboku ku Yerusalem ku Yuda bekyuli ƒui, nsu béni na 
belenu-mi litemi. Anwuɔsu ami Unwoti Ɔyikune Ƒui ndubo bɔya na kekpo ku 
kɔka ku lɛlɔ lidu lidu liteekpoku-ma wetédu uwi ɔni na báyii udu aani egyiibi ani 
nébu ewi kalɔ. Ndubo-ma lɛlɔ bunye na lɛbɔku-ma lɛlɛku kalɔ kammɔ kemmo na 
kadi bekyuli bani manu-ma ƒui bana lɛlɔ lɛdubɔbɔ-ma na liƒu bonwu lɛnɔ lɛda-
ma lɛnɔ na lɛla lɛni ndubɔlɛku-ma ɔsu. Na badubo-ma budumi na bama-ma lɛnɔ. 
Na badubo bekyuli buwida basu banii ɔdubɔlɛku-ɔ aani Yerusalem ku Yuda. “Na 
sɔsɔ béni na belenu-mi litemi. 

20“Lɛ́ya na bákpanku-mii bátɔlɔku Yerusalem bésienku Babilon kalɔ lɛlɔ na si 
bɛ́vumana na biinú-mi mmomu ɔ́si ɔƒɛni ni, ɔdia-mii utulo. 

21-23Bɛɛkali ka Kolia ubidi Ahab ku Manase ubidi Sedekia badi-mi kenye bediene 
ka baasu ka ami mina kenye na beedie ɔsu. Nsu ɔkɔ na baanyi! Ńtasu-ma lɛla lɛdi. 
Na benye baabla ekpidi bonwu bonwu abambadi adi aani bana bakpana beleku 
bɔtɛnku. Anwuɔsu ndubo-ma budie bute Ɔga Nebukadnesar ɔni ndubo-ma bɔdu 
na bakladi benye bataanu. Na si uwi ɔdi úbebo na ɔdi uuwida ɔdi ni, na basu 
banini, ‘Unwoti ɔkyula-a aani kalɛ na Babilonƒuɔ ɔga ɔ́kyula Ahab ku Sedekia!’ ” 

Unwoti Ɔ́ya Na Básu Semia Kenye Kadi 
24-25Unwoti Ɔyikune Ƒui, Israel Katɔti, ɔ́su-mi lɛla lɛni ndubo Semaia ɔni nási ɔma 
ɔni baalɔ Nehelam bɔbla. Anwu lɛnɔ ɔdi bula kadi bekyuli akɔ unwi na ɔ́kya 
Babilon mmɔ. Na uwi ɔni na mina ɔku útuku-ma lɛkɔkɔ na Babilon mmɔ ni, 
Semaia ɔmɛni únweni ɔku úmene Yerusalemƒuɔ ku Ɔkpane Seƒania ɔni na ɔdi 
Manase ubidi úbunku bakpane bamba lɛnɔ. Na ɔku ɔmmɔ kenye kaatina ɔnini, 

26“Na ɔkpane Yehoiada kukpi kama ni, Unwoti ɔ́ƒuna-a aani ɔkpane ɔni ndubo 
nwuna kakpakɔ bagyumanane lɛlɔ butaanu. Na agyi lɛnɔ ka si ukyuli ɔdi úbo 
ɔɔbla libuokpi ala na ɔɔtina lɛlɔ ka Katɔti kenye udiene na ɔdi ni, ɔlɛka beƒie 
ukyuli ɔmmɔ na bebo-nwu kɔgba. 

27Na Yeremia ɔni nási Anatos ɔma kemmo ɔkya ɔɔbla udu ɔdi na ɔɔtina lɛlɔ na 
Yerusalem mmɔ aani kenye udiene ɔdi. Na lɛɛɛgyi lɛla lɛni ɔsu na átakana tɔ na 
ani-nwu kɔtu kɔdi. 

28Únweni ɔku ɔdi muedi úmene bula kadi bekyuli bani na bɔkya Babilon mɛni 
na ɔɔsu ka bɔdubo mɛni bɔkya na uwi utu. Na ɔɔsu-bu ku bɔsu ɔnii bɔtu lɛtɔ na 
busie mmo bɔni kemmo na bɔdubo bula lɛdila butaakɛ.” 

29Uwi ɔni na Seƒania ɔ́ƒɔ Semaia ɔkɔ ɔmɛni ni, ɔ́ka-nwu úte-mi. 

30Na Unwoti ɔ́su-mi lɛla lɛni na linweni na mina ɔku unyɔdi kemmo 

31liti lite Yuda kadi bekyuli bani na béƒie bátɔlɔku bésienku Babilon. Na ɔku 
ɔmɛni kemmo ni, línweni ka Unwoti ɔnini, “Ami Unwoti ńtaƒuna Semaia ka 
unwini mina kenye bediene akɔ ɔdi. Na ɔ́kpanku-mii útáyila na nwuna ɔkɔ ala 
ani na ɔɔsu ɔsu ɔnii mina kenye na uudie. 

32Na ala ani na ɔ́ɔsu-mii bɔsu bɔsu ɔsu bínwini batuɔkplune na bɛsɔ bilenu-mi 
litemi. Anwuɔsu ndubo-nwu kɔtu bɔni geen na anwu ku nwuna bawɔ ɔdi biala 
ɔɔɔdubo ngba bulie bɔnu lɛbuni lɛni na ndubo bɔbla bute mina kadi bekyuli.” 

Yeremia 30 

Unwoti Ɔdubudie Israel Ku Yuda Na Bakɛ Bɔnwuna 
1-2Unwoti, Israel Katɔti, ɔ́su-mi ɔnini, “Yeremia, ti kugyii akpa ɔku kakunkɛ iye 
bebuo ɔku kakunkɛ ɔni lɛlɔ na beenweni ala taasia na enweni ala ani ƒui na lɛ́su-
ɔ asia-nwu lɛlɔ. 

3Limeyi lɛdi lɛdubo na ndubɔya na Israel ku Yuda ƒui basɔ babasala na kalɔ kani 
na líti líte bana bati kuuku mmɔ lɛlɔ.” 

4-5Unwoti ɔ́tala-mi ɔ́kya Israelƒuɔ ku Yudaƒuɔ ɔnini, “Ami Unwoti muunú kɔvanu 
kɔni ndanku ayiala na ɔɔɔdi keyi buɛɛ kɔvanu. 

6Bɔkana na banana badubɔkana na bawɔ? Na bi ɔsu na mɔɔnu-ma ƒuƒuu lɛni na 
bada bana nƒɔ beesusu ani beleku bani na kawɔƒɔ kaadu? 

7Mina kadi bekyuli, blii kani nébu na bɛdubo abi bubo geen butulo ala ani 
náalɛku-mii ábavi. Nsu ndubo-mii budie ƒui. 

8“Ɔƒaani ni, bɛdi bekyuli bani mɔɔbla kadi bamba bekyuli kabla. Nsu ndubo ala 
nda-mii mmɔ ƒui bɔƒɛ budie-mii lɛlɔ. Na ndubɔƒɛ katuma kɔgba kɔni nda-mii 
mmɔ ɔsu na binye bɛɛbla bekyuli bamba kabla budie-mii lɛlɔ. 

9Na ɔmmɔ kama na binwini mina kabla bablane na lɛƒuna ɔga lite-mii lɛsiku 
Dawid ɔtɔ kemmo. 

10“Amii, mina bekyuli bani nkya katɔ ku kada ƒui, bɛsɔ bitayia. Ami ɔdi na bɛdi 
bɛ́manku ka lɛni-mii kɔtu, anwuɔsu na lígyingya-mii lɛ́kya kadi bamba bekyuli 
akɔ na ɔlɔgyu kakaaka. Nsu nsiaku-mii na ndubɔyila kadi bamba bakyuli bammɔ 
udu. 

11Na ndubɔsɔku-mii ku bina bawɔ liboku bina kalɔ kani lɛlɔ na mɔɔgyumana-mii 
na mɔɔnu-mii lɛlɔ na mɔɔyá na keyi kaayɔ́ku-mii lɛlɔ. Na liƒu biala lɛsɔ lilakya-
mii kemmo. Ami Unwoti násu.” 

Unwoti Ɔdubɔbwi Israel Ku Yuda Bekyuli Bana Lɛlɛ Lɛni Na Beeƒi 
12Unwoti ɔnini, “Mina kadi bekyuli, bɛ́ƒɔ ɔlɛ na bɛɛyɔ́ bikpi. 

13Bádu-mii likpidi bonwu lɛdi kɔtɔ na ukyuli ɔdi uuubo ukpo ute-mii. Na alɛbi 
lɛnɔ áƒɔ-mii lɛlɔ kesii biala ɔni na kuvo kɔdi kuuubo na kɔbwi-mii. 

14Na bina bakpana lɛnɔ báyiƒala-mii na basɔ baaadaku-mii lɛda lɛnɔ. Na ami 
muedi mina ɔbladu ɔ́tina ka línwini-mii ukisine. Na ka bina ekpidi ébomo na 
emomo ɔsu ni, ndubo-mii ulikplu bɔbla si mɔɔní-mii kɔtu. 

15Anwuɔsu ɔdia-mii utulo ka bíbile kenye kpoo na bɛ́sɔ bítewulo bɛnii ɔdi ubaƒɔ-
mii na bina ɔlɛ bunu kemmo. 

16“Nsu si bina bekisine bákɛ kenyekɔ na banii bɛɛyú-mii iye bayila-mii udu ni, 
ami lɛnɔ ndubo-ma buyu iye lɛyila-ma udu. Na badubuƒie ama lɛnɔ besienku kaƒɔ 
ɔlɔgyu. 

17Ukyuli biala ulawia ka udie-ɔ kakpana na ɔɔɔdaku-ɔ lɛda lɛnɔ si lɛla lɛdi 
mɔɔlɛ́ku-ɔ. Nsu ndubo-mii bɔbwi ƒui bɔsiku bina lɛlɛ lɛni nda-mii kudɔ na lɛlɔ 
lɛsɔ lɛbla-mii sɛɛn na bɛsɔ bɛkɛ bina ɔlɔkplu.” 

Unwoti Ɔdubudie Israel Ku Yuda 
18Unwoti ɔnini, “Israel ndubo-ɔ kɔnyana bɔnu na asɔ enwini ebo ɔma. 
Yerusalem, ɔƒaani ni, ɔma ɔmmɔ ɔ́bwɛ na uwi aani kebu, nsu badubo-ɔ bɔsɔku 
bɔtu ƒui kede kede ku baga kesii kawɔdi na bina kɔduli kɔdubunye kesii kani 
kúnye dii kúbavi. 

19Kadi bamba bekyuli badubo-mii bɔnu bɔƒalɛ na babu-mii. Na bebi badubɔƒɔ-
mii kɔduli kemmo pii geen. Na bɛdubo limeyi bɔdi na bɛkɛ ebiti na bimwi-mi ku 
lɛlɔyɔ lɛnu. 

20Na ɔdubuse aani kuuku kalɛ kani pɛpɛɛpɛ. Bina kadi bekyuli badubo-mi bɔkpa. 
Na ndubɔni ukyuli biala medumi-mii kɔtu. 

21Na bina akɔ kani na bɛdubɔkɛ bina ɔtɔnkune bɛsiku. Na si lɛ́lɔ-nwu nnii ubo-
mi kudɔ na mina kakpakɔ ni, ɔdubɔni ude-mi na mina lɛkpabi lɛlɔ. Ɔsika ɔdi 
ulakana-mi bɔni bude si ɔɔɔdi bɔlɔ na lɛ́lɔ-nwu. 

22Bɛdubo mina bekyuli bunwini na ami lɛnɔ linwini bina Katɔti. Ami Unwoti 
násu. 

23“Líti kɔnyi geen aani ɔƒɛƒɛɛ ɔni kenye mbo ɔkplu na ndubo bekyuli bani mɔɔbla 
likpidi butiku. 

24Na mina kɔnyi kenye kaaadubo bɔyɔ wetédu uwi ɔni na lɛ́bla lɛni mɔɔyɔ́ lɛ́wɔlɔ. 
Na limeyi lɛdi ni, bɛdubunu lɛla lɛni na ndanku mɛni kalɔ.” 

Yeremia 31 

Israelƒuɔ Badubunwini Bebo Katɔti Kudɔ 
1Unwoti ɔnini, “Israel, líse kenye ka Limeyi lɛdi lɛdubo ni, ƒula adua ƒui bekyuli 
badubɔsɔ benwini mina badi na ami lɛdi bina Katɔti. 

2“Na ketele kalɔ kakwiidi kemmo ni, lɛ́bla bani ka kukpi kútadu lɛƒɔndia. Na lɛ́ya 
na bákɛ keyi buɛɛ. Na si uwi ɔmmɔ údu ni, ndubɔbla lɛni kani lite amii lɛnɔ. Ami 
Unwoti násu lɛni.” 

Unwoti Ɔdubɔsɔku Israel Ɔtu 
3Uwi ɔdi návi ni, Unwoti údie lɛlɔ ɔ́tina-mi na ɔ́su ɔnini, “Israel, ndubo butaayɔ-
ɔ uwi ndi uwi, anwuɔsu na lɛ́kɛku-ɔ kayi buɛɛ na muuwiku-ɔ lɛlɔ ku kɔnyana 
bɔnu. 

4Bɛ́ƒɔ-mi uye geen. Anwuɔsu ndubɔsɔku bina kalɔ lɛtu. Na bɛdubo bɔsɔ bɔtɔ ku 
ebiti na bɛgya bina lɛbentaa. 

5Bɛdubusie adingyii mmo na Samaria abi lɛlɔ. Na bɛdubɔdi egyiibi ammɔ ku 
lɛlɔyɔ. 

6Na uwi ɔdubo ɔni na bagyumane bani mɔɔnu Eƒraim abi kalɔ lɛlɔ badubo kudu 
bubo momoomo na basu banini, ‘Bɛya na buteesie Sion na butákpa Unwoti bula 
Katɔti na mmɔ.’ ” 

Israel Ɔdubɔsɔ Unwini Usie Anwu Ɔlati Nwuna Kalɔ Lɛlɔ 
7Unwoti ɔnini, “Amii kadi bekyuli bani náƒɔ kuye bitulo ƒui, lɛlɔ lɛyɔ-mii na bɛtɔ 
ku ebiti. Bibo kudu ku bina bumwi akpala na bɛsu bɛnini, ‘Unwoti bo, na ebedie 
ƒula kadi bekyuli Israelƒuɔ bani nébu!’ 

8Ami Unwoti ndubɔsɔku mina bekyuli lɛsiku Babilon ku kalɔ kadi bekyuli ƒui akɔ 
liboku ɔma. Na banumbwɛne ku bekpulone ƒui badubɔkya mmɔ. Na baƒɔndane 
ku bani na uwi úudu-ma ka bawɔ ƒui badubɔkya kasala kammɔ kemmo. 

9Badubo buteewulo na baatákpali-mi teevele uwi ɔni na bakɛ ulu badubo ɔma. 
Na ndubo-ma bɔkpanku busienku abiɔ ani kemmo na ntu bɔbuni bɔkya na bani. 
Na badubɔsia ulu ɔni ntɛ kalɔ ƒiaa lɛlɔ na beletulo iye bagbanta. Ɔti na ndi nte 
Eƒraim mina kaƒɔ ubi udeedi ku nwuna badi. 

10“Amii kadi bekyuli ƒui binu, amii bani na amadɔ ku bani na ɛpu ɔvi ƒui. 
Lígyingya Israel kadi bekyuli lɛ́kya. Nsu nsɔ ndubo-ma bɔsala ƒui. Na ndububo-
ma bɔgyumana aani kalɛ na baƒonu ɔdane ɔɔgyumana nwuna baƒonu. 

11Ndubo-ma budie bɔsiku bana bekisine bani ndubɔkana na badi-ma lɛlɔ enu 
kemmo. 

12Mina bekyuli badubo-mi kudɔ na Sion Kɔbi lɛlɔ na babadi limeyi na bana anumi 
ekeye, ɔsika ndubute-ma kusɛ kusɛ. Na ndubute-ma antabi ku egyiibi ku nnɔ. Na 
lite-ma baƒonu ku ɔmantɛ bakɔ. Ala adubo-ma bɔdianku na balɛ lili aani kemo 
kani edula nákɛ ntu kaduɛ. 

13Na bakloƒu ku begblebi ku benengu ƒui lɛlɔ lɛdubɔyɔ-ma na batɔ ku ebiti. Ɔsika 
ndubɔsia-ma kɔnu na lɛya na bana kɔnyana buwulo bunwini ebiti. 

14Ndubute mina bekyuli kusɛ kusɛ na lɛya na bakɛ edula pii betulo kalɛ na 
baawia muedi. Na bakpane badubɔkɛ bebuo bani na badubɔdu kɔdikɔ kɔbuni. 
Ami Unwoti násu. 

Unwoti Ɔ́ya Na Bekyuli Bákɛ Lɛnunsia 
15“Bekyuli bénu kɔku kɔdi na Rama ka beewulo momoomo. Rahel bawɔ beewulo 
bana bebi. Na belenu kɔnu bɔsia, ɔsika bebi bammɔ békpi. 

16“Nsu ami Unwoti mɔɔsu-mii nnii bini bina imii biala na bina anumi. Ɔsika uwi 
ɔdubo ɔni na bina bebi badubɔsi bana bekisine kɔlɔ lɛlɔ bebo ɔma. Na ala ani na 
bɛ́bla bíte-ma ƒui ni, bɛdubɔkɛ-nya lɛlɔ kɔsia. 

17Anwuɔsu bitayila lɛnunsia. Ami Unwoti násu. 

18“Eƒraim úwulo ɔ́kpali-mi ku kɔnyana ɔnini, ‘Unwoti buse aani alakpi akɔ bakɔ 
bani na átina lɛnunda na kalɛ na ésusu-bu ɔsu na bɔ́tɛya kalɛ na bunu-ɔ litemi. 
Awɔ ndi bula Katɔti. Buvele na bɔda-a. Ya na bunwini bubo ɔma. 

19Uwi ɔni na bɔmu bɔdi banamu ni, bɔ́yii ulu na bɔ́bla likpidi bɔ́ƒiɔ-ɔ. Nsu bɔ́nu 
lɛla lɛni na bɔ́bla-a mɛni bɔ́ti. Kɔƒa kuukpó-bu na bɔɔwia ku bunwini bubo-ɔ 
kudɔ.’ 

20Israel kadi bekyuli, ami ɔlati mina bebi bani mɔɔyɔ́ geen na bɛdi. Ɔɔɔdi ami na 
mɔɔyɔ́ teetulo ƒui na kadi bekyuli akɔ yoo? Ina ka muubó-mii lɛnimi enwu ku 
kɔnyi taasu ka ndubo-mii bɔtina ni, bɔyɔ na mɔɔyɔ́ ka bɛni bide-mi na lɛnu-mii 
kɔnyana. Ami Unwoti násu. 

21“Bɛsala atabi bɛlɛ esu esu na ulu lɛlɔ ku likpose kɔlɛkɛ na biti bɛnu bina kasiakɔ 
bɛti si bɛdubo ɔma. Ulu ɔmmɔ kani lɛla na bɛ́sia bɛ́tɔlɔ. 

22Bɛɛbla kasusu ka bɛvumana na binwini bɛsiaku-mi kama siin na bɛsɔ bilálɛ-
mi kama? Limeyi lɛdi lɛdubo ni, ndubɔnu ka lɛ́vumana ala lɛ́siaku ulu bamba lɛlɔ 
aani kalɛ na uleku uunwíni taawia ɔnana.” 

23Unwoti Ɔyikune Ƒui, Israel Katɔti, ɔ́su ɔnini, “Líse kenye ka ndubɔya na 
Yudaƒuɔ bakɛ bɔnwuna na lɛtɔnku-ma liboku bana lɛma. Na si uwi ɔni na lɛ́bla 
ɔmɛni ni, badubɔsɔ basu banini, ‘Buuvele Unwoti bɔnii ute nwuna ɔma ɔni ndi 
Yerusalem Kɔbi kedee lili kesii kani na nwuna kakpakɔ kenye mmɔ kusɛ kusɛ.’ 

24Bekyuli bammɔ badubɔkya Yerusalem ku Yuda lɛma bamba kemmo. Na badi 
badubɔbla bemonsene na badi badi bebuo badane. 

25Bani na lɛlɔ lítu-ma na bábla kpɛtɛ kpɛtɛ ni, badubo ɔyikun ku ngba ɔwɔdi 
bɔkɛ. 

26Na si bátɛ bálɛɛ ni, badubɔgyinya ku ɔlɔkplu ɔwɔdi. 

27“Uwi ɔdubo ɔni na Israel ku Yuda ƒui badubo bunwini mina kemo kesii kani na 
mina bekyuli badubulie babi lɛlɔ ku bana bebuo ƒui. 

28Uwi ɔni návi kemmo ni, lɛ́sia ulu biala lɛlɔ nnii mɔɔgyú-ma lidie ku ligyiitu na 
lɛbwɛ-ma na lɛyila-ma udu ƒui. Nsu si uwi ɔmmɔ úbedu ni, ndubo anu bɔsia na 
lɛlɛ-ma aani kugyii na balɛ lili. 

29“Na ɔ́si uwi ɔmmɔ úsela ni, ɔdi ɔsɔ ulakana bɔsu ɔnini, ‘Kugyii ebi nyanyaanya 
ani na bawɔne badi ni, bana bebi kenye kemmo na ɔdu ɔmmɔ úbaƒɔ lɛlɔ ɔkya.’ 

30Ɔsika si limeyi lɛmmɔ lídu sɔsɔ ni, ama bani nádi egyiibi nyanyaanya ni, ama 
kani bana inye na ɔdu ɔmmɔ ɔdubo bɔkya. Na bani lɛnɔ nábla ekpidi ama kani 
na badubo bɔdu.” 

Katɔti Únyimiku Israel Ku Yuda Bunyimi Bɔwɔdi Bɔdi 
31Unwoti ɔnini, “Ami Unwoti mɔɔsu ka ni, uwi ɔdubo ɔni na ndubo lɛla lɛwɔdi 
bunyimiku Israel kadi bekyuli ku Yuda kadi bekyuli. 

32Na ulése aani kalɛ na línyimiku bana bati kuuku na uwi ɔni na lɛ́da-ma kɔnu 
kɔnu na lɛ́tɔnku-ma lɛ́lɛku Egyipte kalɔ lɛlɔ. Na ina ami ndi bana Katɔti muedi ni, 
bátadi bunyimi bɔmmɔ lɛlɔ. 

33“Bunyimi bɔni na ami Katɔti mɔɔsu ka ndubo bunyimiku-ma na uwi ɔni ndubo 
kemmo ndi ɔmɛni. Ndubuti mina ɔda bubo lɛkya-ma kayi kemmo. Na 
ndubunweni-mu lɛsia-ma kasusu lɛlɔ Ndubɔbla bana Katɔti na ama lɛnɔ babla 
mina bekyuli. 

34“Na ɔ́si ɔƒɛni ni, ukyuli ɔdi ɔsɔ ulatina ɔkpanadi iye ɔnwani ka ɔti Blɔti. Ɔsika 
bana ƒui badubo-mi bɔti ɔ́si ubliidi ƒui útálɛ unengudi lɛlɔ. Na ɔ́si ɔƒɛni ni, ukyuli 
ɔdi ɔsɔ ulatina ɔkpanadi iye ɔnwani ka ɔti Blɔti. Ɔsika bana ƒui badubo-mi bɔti ɔ́si 
ubliidi ƒui útálɛ unengudi lɛlɔ. Na ndubuti bana alaekpidi ani ƒui bábla lɛkyiɛ-ma. 
Na nsɔ lɛɛɛdubo bana ekpidi bunyimo kudii. 

35Ami ndi Unwoti Ɔyikune Ƒui na ami nédie lɛdi líte ɔƒɛ ka uteete bukeye limeyi 
ndi limeyi. Na kɔbuli ku ayabi lɛnɔ eteekeye usien na ɛpu avlɔvɔ eteeto taabla 
kudu. 

36Naaayiƒala ɔdi lɛdi lɛmmɔ budie bute uwi ɔdi. Lɛni kani na naaada Israel kadi 
bɔda bɔnyonu nnii basɔ betenwini kadi bekyuli kudii. Ami Unwoti násu. 

37“Ɔdi ɔdubɔka kayaa bɔkɔku bɔnu? Na kalɔ nɔɔ ɔdi ɔdubɔkana ka ɔkɔku-ka 
bɔgyu ɔnu? Lɛni na ubo-mi ɔkplu ka lɛda Israel bekyuli lɛnyonu uwi ƒui ina ka 
bábla likpidi. Ami Unwoti násu.” 

Badubɔsɔku Yerusalem Batu 
38Unwoti ɔnini, “Limeyi lɛdi lɛdubo ɔni Yerusalem ɔdubunwini ami ɔdi geen 
geen. Badubo-nwu bɔsɔku bɔtu na nwuna ɔmii ɔsia ɔsi Hananel Kagyumanakɔ 
kpakplaa utédu kesii kani baalɔ banii Ɔkodo Ɔban Kayakun. 

39Na ɔmii ɔmmɔ ɔdubɔsia mmɔ ligeen usie Gareb kɔbi lili. Na unwini ɔyu usie 
Goa. 

40Na Hinmn Kɔwɛ kesii kani muusé lɛlɔ mmɔ muedi ɔdubo bunwini kesii kani 
ndubɔbla kedee ute-mi. Na ɔdanku kesii kani baalɔ Bapɔnkɔ Ɔban Kenye na ɔƒɛ 
katukɔ kakɛ ɔ́yu útéduo Kidron Kɔwɛ kemmo. Na basɔ baaadubo Yerusalem 
bɔbwɛ lɛnɔ kudii.” 

Yeremia 32 

Yeremia Úye Kalɔ Kadi 
1Na lɛkwa leevudi kemmo uwi ɔni na Sedekia ɔɔdi lɛga na Yuda kalɔ lɛlɔ ni, 
Unwoti údie lɛla lɛdi ɔ́tina-mi. 

2Uwi ɔmmɔ ni, Babilonƒuɔ bekpone báka bámana Yerusalem. Na ami lɛnɔ ntɛ 
aban ɔtɔ na ɔga kesii kaduli bagyumane enu kemmo na Yerusalem mmɔ. 

3Sedekia údie lɛdi ɔnii bebo-mi lɛkpu bakya mmɔ, ɔsika lɛ́su ukyuli biala ka 
Unwoti ɔ́su ɔnini, “Ami ndi Unwoti, na ndubo bɔya na Babilon ɔga ɔdi Yerusalem 
lɛlɔ. 

4Na badubuƒie Ɔga Sedekia batɔlɔku besienku Ɔga Nebukadnesar na ɔtɛmiku-
nwu anumi ku anumi. 

5Na bakpanku-nwu na utákya Babilon kalɔ lɛlɔ wetédu uwi ɔni na mawɔlɔ lɛla 
lɛni na nnii mɔɔblaku-nwu. Anwuɔsu si amii Yudaƒuɔ bɛ́kali ka binye bɛsiaku 
Babilonƒuɔ na kekpokɔ ni, badubo-mii lɛlɔ bɔdi. Ami Unwoti násu.” 

6Kama ƒui uwi ɔni na ntɛ aban ɔtɔ ni, Unwoti ɔ́su-mi ɔnini, 

7“Yeremia, ƒ'ɔnwani Hanamel ɔni na ɔdi ƒ'ɔti ɔnwani Salum ubidi, ɔdubo ubawia-
a ɔnu. Úbebo úte ka uti nwuna kalɔ kadi na kewi kede Anatos ɔma mmɔ uye. Na 
kalɛ na bina kɔna kuse ɔsu ni, awɔ ebo kuƒi ka eye-ka na kataakya bina ɔtɔ 
kemmo.” 

8Hanamel úbo aani kalɛ kani na Unwoti úse kenye na úbasu ɔnini, “Buvele, ye 
mina kalɔ kani na kewi kede Anatos na Benyamin kalɛkɛ kemmo na kadubɔsɔ 
kakya bula ɔtɔ kemmo si ákana-ka buye ɔsi awɔ mbo kuƒi kɔmmɔ.” Unwoti ɔ́su-
mi ɔnii nye kalɔ kammɔ 

9nsiku Hanamel kudɔ, anwuɔsu líye-ka. Na kalɔ kammɔ kuye ndi sika ɔƒualadi 
ebi leevu-maatɛ na bɔ́kɔku unu ɔmmɔ pɛpɛɛpɛ unu lɛkɔkula lɛlɔ. 

10-11Na ɔku kakunkɛ kani mɔɔtina ka kalɔ kammɔ kadi keyedi ni, lɛ́ya na bédie-
ka kunweni kɔkunkɛ inyɔ na kadi biala kadanku bunyimi bɔni nkɛnku kalɔ 
kammɔ buye lɛlɔ. Na ami ku bamanyene bɔ́kya ɔku kakunkɛ kedeedi kɔnu. Na 
bákono-ka na béti kɔma ku ogya bábala-ka kenye asa na líti sika ɔƒualadi ɔmmɔ 
líte Hanamel. 

12Na uwi ɔni na anwu Hanamel ku bamanyene ku Yudaƒuɔ babambadi bani nli 
kasakɔ kaduli mmɔ bamu benye baanu ni, líti lɛku inyɔ bɔmmɔ lɛ́kya Baruk ɔni 
ndi Neria ubidi kɔnu kemmo. 

13-14Amu na lɛ́su Baruk ka Unwoti násu ɔnini, “Ƒɔ kɔkunkɛ inyɔ bɔni ndanku kalɔ 
kamɛni buye bunyimi lɛlɔ. Bábala unwi kenye ku kɔma na ɔkladi use ukpludi na 
eti akya kavɔ ɔsii kemmo kalɛ na wetu uwi. 

15Ami ndi Unwoti Ɔyikune Ƒui, Israel Katɔti, na muusé-mii kenye ka bekyuli 
badubo lɛtɔ ku edula mmo ku adingyii mmo bɔsɔ buye na kalɔ kamɛni lɛlɔ.” 

Yeremia Úye Unwoti Kenye Kadi Únu 
16Mmɔ na lɛ́kpali Katɔti lívele nnini, 

17“Unwoti Katɔti, awɔ nédie ƒula kɔnu kɔni na eeti taabla ɔyiku ala na édie katɔ 
ku kalɔ. Na aakana na aabla lɛla biala. 

18Aanu kaba bekyuli mpim mpim kɔnyana. Na lɛni kani na aaní bekyuli kɔtu na 
bana bawɔne ekpidi ani na bábla ɔsu. Awɔ ndi Unwoti Ɔyikune Ƒui. 

19Aata ala ani na aayɔ́ abla kɔkwɛ teese ɔkɛnku ƒula lɛnunda bonwu lɛlɔ. Na lɛla 
bula lɛla biala lɛni na bɔɔbla lɛdi lítabɛ-ɔ. 

20“Áƒɔ lɛnyi na akɔla budie taatina ani na ábla na Egyipte ɔsu. Amu enye aabla 
akɔla budie taatina ammɔ na Israelƒuɔ akɔ ku kayawi ekpo ƒui lɛnɔ. 

21Na ábla akɔla budie taatina amɛni éti ákya Egyipteƒuɔ liƒu geen. Na awɔ ɔlati 
édie ƒula kɔnu na ábla ɔyikun ala na édie ƒula kadi bekyuli Israelƒuɔ na Egyipteƒuɔ 
enu kemmo. 

22Na éti kalɔ kani egyiibi ntu mɔɔyu emini aani uwɔ na kana lɛlɔ bebuo baayu 
anyi ntu pii mɛni éte bula bati kuuku aani kalɛ kani na ése-ma kenye ése. 

23“Nsu ka kalɔ kamɛni kétuku bula bati kuuku lɛkɔkɔ ni, bétenu ƒula litemi na 
badi-ni lɛlɔ. Na ɔƒaani ni, áni Israel kalɔ kemodi kammɔ kɔtu ku ɔgbankpi lidu. 

24Na bekisine báta beekpóku Yerusalem na kɔka kɔɔdú-bu na buuƒi lɛlɛ lidu lidu. 

25“Na bi ɔsu na aasu-mi anii nti mina sika ɔƒualadi na liye kalɔ na lɛkɛ bamanyene 
ka Yerusalem ɔmmɔ na Babilonƒuɔ baayɔ́ beeƒie baƒɔ?” 

Unwoti Údie Kalɔ Keyedi Kammɔ Litemi Kalɔ 
26Unwoti údie kalɔ ɔnini, 

27“Yeremia, ami ndi Unwoti Katɔti. Na ami mɔɔdi kayawi ƒui lɛlɔ na lɛkana na 
lɛbla lɛla biala na mɔɔyɔ́! 

28“Sɔsɔ geen na ɔdi ka ndubɔya na Babilonƒuɔ Ɔga Nebukadnesar uƒie Yerusalem 
ɔƒɔ. 

29Na Babilonƒuɔ bekpone báata kekpo sɔsɔ na badubo ɔma ɔmmɔ bɔbwɛ na batu 
ogya bakya-nwu. Yerusalemƒuɔ bákya-mi kɔnyi geen na uwi ɔni na bákɔ bésie 
bana asa eli bátakyula oloƒui béte Baal baƒiɔ na beewi ntɛ kalɔ teete baƒiɔ bamba. 
Ndubo bɔya na bakyula lɛtɔ lɛmmɔ bewi kalɔ ɔƒaani! 

30-33“Baga ku bana bakutine ku bakpane ku kenye bediene ku bekyuli bammɔ ƒui 
bénwini kama bákya-mi bésie baakpá baƒiɔ na bákya-mi kɔnyi. Lɛ́ɛtina-ma kɔlɛ 
kɔlɛ, nsu bébulo banii ntenwini-ma na benu-mi litemi na bataadi-ni lɛlɔ. “Ndubo 
Yerusalem udu bɔyila ƒui, ɔsika bekyuli bammɔ balabla lɛbuni lɛdi teetulo 
likyulikpi ala bɔbla. 

34Bávɔ baƒiɔ lidu lɛni muusé lɛlɔ bálɛ-mi kakpakɔ na mmɔ kásɔ kátamanku ka 
babla lɛkpa lɛdi bete-mi. 

35Na báya na Yuda lɛnɔ únwini alaekpidi ɔblane, ɔsika bátu ekpo ekpo bálɛ Ben-
Hinom Kɔwɛ kemmo ka bataakpa Baal baƒiɔ. Na béti mmɔ bénwini kesii kani na 
baadú bana bebi bananabi ku belekubi taakyula taakpa Molek baƒiɔ. Na ami 
ńtabla kasusu kamɛni udu kudii muedi ka babla ɔmɛni udu bete-mi. 

36“Yeremia, lɛla lɛni na ásu mɛni ndi litemi geen. Yerusalem bekyuli bebo abi ku 
ɔlɛ bunu. Na kɔka kɔɔda-ma. Ulu ɔdi use ute Babilon Ɔga ka ubeƒie-ma. 

37“Líti kɔnyi geen lɛ́kya Yerusalemƒuɔ na ndubɔya na begyingya-ma bakya kaƒɔ 
kɔlɔ lɛlɔ. Nsu ndubo-ma bɔsɔku buboku mɛni limeyi lɛdi na belie ku keyi buɛɛ 
na lɛla lɛdi lɛsɔ lilékpoku-ma. 

38Badubɔbla mina bekyuli na ami lɛbla bana Katɔti. 

39-41Na ndubo bɔbla na bana kayi ayɔla ku bana kasusu kemmo kabla sɛɛn. Na 
badubo bɔnu bɔti ka na bana bɔdia ku bana bebi bɔdia ɔsu ni, ami lɛti pɛ kani na 
ɔlɛka bakpa. Na liƒu muedi lɛdubo-ma bɔda ka basɔ benwini kama bakya-mi. Na 
ndubo bunyimi bɔdi bunyimiku-ma na buuubo kawɔlɔkɔ kadi kudii. Na lɛɛɛdubo 
lɛbuni lɛnɔ bɔda bɔbla bute-ma bɔya kudii. Na muusé kenye ku mina kayi ƒui ka 
ndubo bɔya na basɔ benwini bebelie kalɔ kamɛni lɛlɔ kpi. 

42“Ina ka lɛ́ya na ɔgbankpi ɔ́siaku-ma ni, limeyi lɛdi lɛdubo lɛni na ndubo ala 
abuni amɛni ƒui bɔbla bute-ma. 

43“Yeremia, uwi ɔni na éye kalɔ kammɔ ni, ɔ́tina ka limeyi lɛdi lɛdubo ɔni na basɔ 
badubɔkana na beye kɔlɔ bete lɛlɔ. Aasu anii bádi kalɔ kamɛni lɛlɔ na bekyuli ku 
bebuo ƒui bása-ka lɛlɔ na kenwini ketele kalɔ kakwiidi. 

44Nsu limeyi lɛdi ni, bekyuli badubo bana sika ɔƒualadi buti buboku bubeye kɔlɔ 
na mɛni kesii biala na Benyamin kalɛkɛ ku Yerusalem kalɔ ku Yuda lɛma kemmo 
ƒui ku abi ammɔ lɛlɔ. Na beye abi kɔƒɔna mmɔ bene úti úsie ɔƒɛ kanukɔ ku kalɔ 
kakwiidi kani na kada kakɛ. Na kalɔ balati ku beyene ƒui badubɔbla lɛku basia 
kɔlɔ kuyedi kɔmmɔ lɛlɔ na bamanyene bakya kɔnu na lɛla lɛni na bényi na kɔlɔ 

kɔmmɔ buye lɛlɔ na benyimi lɛku lɛmmɔ kenye ku ekposela. Na ɔdubo bɔlɛ lɛni, 
ɔsika ndubɔsɔ kalɔ kamɛni lite mina bekyuli. Ami Unwoti násu.” 

Yeremia 33 

Unwoti Úse Kenye Ka Ɔdubɔsɔku Kalɔ Ute Nwuna Bekyuli 
1-2Bagyumanane bammɔ bámu bábala-mi bákya ɔga kaduli mmɔ aani ɔtɔntɛne 
kalɛ asa na Unwoti ɔ́su-mi ɔnini, “Ami ndi Unwoti, na ami nédie kayawi kemodi 
kammɔ ƒui. 

3Ala ani na aaagyi ƒui ku ani kalɔ na alakana bɔwia bɔti ni, ye-mi na lɛsu-ɔ nya. 

4-5“Yerusalem lɛtɔ pii lɛ́kya ku baga kesii muedi lɛni na bébo báƒɛ na béti báklibi 
awodu bonwu ani na bátu bámana Yerusalem kalɛ na Babilonƒuɔ bekpone 
balakana buduo bubile ala. Anwuɔsu kesii kani na lɛtɔ lɛmɛni línye únwini kalɔ 
kekpludi na kewi. Nsu lɛ́kɛ kɔnyi lɛ́kya Yerusalem geen na bekyuli bani na ndubo 
bɔya na badu ni, badubɔƒɔ mmɔ ƒui. Yerusalemƒuɔ badubo buwulo bakpali-mi 
bevele, nsu lɛɛɛdubo-ma bɔkpete na bana likyulikpi ɔsu, ɔsika ndubudie-ma atu. 

6“Kama ƒui na limeyi lɛdi lɛlɔ ni, ndubo mɛni bɔklibi na lɛbwi bekyuli bammɔ ƒui 
na lɛya na belie ku keyi buɛɛ kani neeebo kawɔlɔkɔ. 

7Ndubɔsɔku kalɔ kamɛni lite Israel ku Yuda na lɛya na basɔ bakɛ ɔyikun ɔni 
nákya-ma kudeedi. 

8Bábla alaekpidi na báta bénye-mi lɛlɔ, nsu ndubuti lɛkyiɛ-ma na lidie bana bɔƒiɔ 
ƒui bana lɛlɔ. 

9Na si uwi ɔni na ala amɛni álɛ lɛni ni, kalɔ lɛlɔ kadi bekyuli ƒui badububo ala 
abuni ani na lɛ́bla líte Yerusalem bɔnu ku kalɛ na lɛ́ya na ɔ́kɛ keyi buɛɛ geen. Na 
lɛlɔ lɛdubɔyɔ-ma na batɔ ku ebiti na bemwi-mi na bataabu-mi lɛnɔ. Nsu liƒu 
bonwu lɛdubo-ma bɔda na lɛlɔ litaatɔ-ma. 

10“Yeremia, aasu anii kalɔ kamɛni kadi ketele kalɔ kakwiidi na bekyuli ku bebuo 
ƒui basɔ beeebo-ka lɛlɔ. Sɔsɔ na ásu na use lɛni ɔƒɛni. Yuda lɛma ku Yerusalem 
lɛblɔnu ƒui liwi ukpludi na bekyuli ku bebuo badi basɔ beeebo kesii kadi na anu. 
Nsu limeyi lɛdi ni, adubunu 

11lɛlɔyɔ kɔvanu ku ebiti kasala lidu lidu. Na adubunu ka beeti beleku taawɛɛ-ma 
ku ebiti katɔ. Na si bekyuli bébo-mi kudɔ na mina kakpakɔ banii beeti etela 
babakpa bete-mi ni, adubunu ka baasu banini, “ ‘Buumwi-ɔ, Unwoti Ɔyikune Ƒui! 
Bɛgya Unwoti enu, ɔsika ɔdia na ɔɔyɔ́-bu uwi ndi uwi.’ Na kalɔ kammɔ kadubɔsɔ 
kadia edula. 

12-13“Ɔƒaani ni, kewi ukpludi na bekyuli iye bebuo badi beeebo-ka lɛlɔ. Nsu si uwi 
ɔmmɔ úbedu ni, baƒonu badane ku bana baƒonu badubɔƒɔ lɛma lɛmmɔ ƒui adɔ na 
abi kalɔ kammɔ lɛlɔ na benye bataanu-ma lɛlɔ na kadikɔ mmɔ. Na badubɔƒɔ abi 
kɔƒɔna mmɔ bene ƒui úti úsie ɔƒɛ kanukɔ na ketele kalɔ kakwiidi kani na kada 

kakɛ na Benyamin kɔdua kalɔ kemmo ku Yerusalem amadɔ ku Yuda lɛma amadɔ 
ƒui. Ami Unwoti násu.” 

14Unwoti ɔnini, “Líse Israel ku Yuda kenye kabuni kadi. Na uwi ɔdi ɔdubo ɔni na 
ndubɔdi linyese lɛmmɔ lɛlɔ. 

15Líse kenye ka ndubɔƒuna ɔga ɔdi lɛsiku Dawid ɔtɔ kemmo si uwi ɔdi úbedu. Na 
ɔga ɔmmɔ ɔdubɔsu litemi geen na ɔdi bekyuli lɛlɔ na ɔtɛ litemi ulu siin lɛlɔ. 

16Na uwi ɔmmɔ kemmo ni, Yuda ɔdubulie ƒaa na lɛla lɛdi lɛɛɛdubo-nwu bukpoku. 
Na Yerusalem ɔdubulie ku keyi buɛɛ na bekyuli badubɔsia-nwu lɛnyi banii 
‘Unwoti ɔɔtɛ litemi siin.’ 

17“Na uwi biala ni, Israel ɔga ɔdubɔsi Dawid bawɔ kemmo. 

18Na uwi biala kemmo ni, bakpane badubɔsi Lewi kɔdua kemmo na benye 
bataabla kabla bete-mi na mina lɛkpabi lɛlɔ na bataakyula akpala ani ndubɔyɔ-
mi kaƒɔ teete-mi beti bataagya-mi enu.” 

19Ɔmmɔ kama ni, Unwoti ɔ́su-mi ɔnini, 

20“Ami Unwoti línyimi lɛla lɛdi líse líte usien ku ɔƒɛ na ɔɔlɛ́ lɛni na uwi lɛlɔ 
pɛpɛɛpɛ uwi ndi uwi. Na ɔdi ulakana na webile lɛla lɛni na línyimi líte-ma mmɔ. 

21Na lɛla lɛni na línyimiku Dawid ɔtɔ bekyuli ku Lewi kɔdua bekyuli bani mɔɔkpá 
na mina lɛkpabi lɛlɔ ni, ɔdi ulakana na webile-mu. Dawid bawɔ akɔ na ukyuli 
ɔdubɔsi utaadi Israel lɛga uwi biala. 

22Na Dawid ku bakpane bani nási Lewi kɔdua kemmo badubɔkɛ bawɔ pii betulo 
kayaa ayabi iye ɛpu kɔnwinimi.” 

23Unwoti ɔnini, 

24“Baƒɔ benye beedumi mina kadi bekyuli taasu banini, ‘Unwoti ɔ́ƒuna Israel ku 
Yuda aani nwuna bekyuli, nsu ɔƒɛni amu úni-ma na basɔ beenye aani kadi 
bekyuli.’ 

25“Yeremia, lɛɛɛdubo lɛla lɛni na línyimi líte usien ku ɔƒɛ kama bɔlɛ na libile-mu 
kudii iye lɛya na kalɔ ku kayaa bada-mi ɔda ɔni na líbo-ma lɛlɔ bɔdi baya kudii. 

26Lɛni kani na lɛɛɛdubo Abraham ku Isak ku Yakob bawɔ buni iye libile kenye 
kani na líse-ma ka nwuna bawɔ ndubo lɛga butaadi uwi biala kudii. Ndubo mina 
kadi bekyuli Israelƒuɔ lɛƒɔndia lɛdi bɔbla na ala asɔ adianku-ma.” 

Yeremia 34 

Yeremia Ɔ́lɛ Sedekia Kpakplaa 
1Nebukadnesar ubo bekpone lisu bonwu lɛdi na bakya nwuna lɛga kadikɔ. Na 
ɔ́ƒuna-ma ɔ́siku kɔlɛkɛ kɔni lɛga kɔdikɔ nkya-nwu kalɔ kemmo. Anwu ku nwuna 

bekpone bamɛni bakya beekpóku Yerusalem ku kɔlɔ kɔni na amadɔ mmɔ asa na 
Unwoti ɔ́su-mi ɔnii 

2ntásu Ɔga Sedekia ɔnini, “Ami ndi Unwoti na ndubo bɔya na Nebukadnesar ɔka 
ɔma ɔmɛni ɔkya na ɔkyula-nwu. 

3Kekpo kadubo-ɔ buƒie na beti-ɔ bete Nebukadnesar na bɛtɛmi anumi ku anumi. 
Na ɔmmɔ kama na beti-ɔ besienku Babilon kalɔ lɛlɔ. 

4“Sedekia, líse kenye ka baaadubo-ɔ bɔdu na kekpokɔ. 

5Awɔ ɔlati adubo bukpi buɛɛ na bekyuli bewulo-ɔ na ƒula kukpi kalɔ. Na badubo 
agyavonku bɔsala beti bete ƒula lɛnyi ɔbu aani kalɛ na bábla bete ƒula bati kuuku 
bani nádi lɛga asa na úbedu-ɔ.” 

6Amu na lísie Sedekia kudɔ na ńtásɔku ala ani ƒui na Unwoti ɔ́su-mi mɛni lɛ́su-
nwu. 

7Na uwi ɔmɛni kemmo ƒui ni, na Babilon ɔga unye momoomo ɔɔwia kuƒi kɔni na 
ɔbwɛ Lakis ku Aseka ku Yerusalem lɛma awodu na uduo-ma lɛlɔ. Na lɛma ɛtɛ 
lɛmɛni kani ndi Yudaƒuɔ lɛma lɛni nébu na útabwɛ tɔ. 

Ɔga Sedekia Ku Anwu Badi Bátadi Bana Linyese Lɛlɔ 
8-10Ɔga Sedekia ku nwuna bakutine benengu ku Yerusalemƒuɔ bammɔ ƒui 
bényimi bunyimi bɔdi ka badubute bana Hebriƒuɔ banwani bani mɔɔbla bekyuli 
bamba kabla bɔnwuna. 

11Nsu batɔlati bani mbo kabla bablane bamɛni bávumana bana kasusu na básɔ 
béténye-ma lɛlɔ na bénwini bébo baabla-ma kabla. 

12Mmɔ na Unwoti ɔ́su-mi ɔnii nsu bekyuli bammɔ ɔnini, 

13“Ami ndi Unwoti, Israel Katɔti, na línyimi bunyimi bɔdi ku bina bati kuuku uwi 
ɔni na lɛ́kpanku-mii lɛ́siku Egyipte kalɔ lɛlɔ kesii kani na nka badi bekyuli bamba 
kabla bablane. 

14Na aani bunyimi bɔmɛni kakɛ kadi ni, ɔlɛka amii lɛnɔ bɛya na Hebrini ɔnwa ɔni 
na ɔdi ƒula kabla ɔblane ni, ete-nwu bɔnwuna na ulie ute lɛlɔ na akwa aku kama. 
“Bina bati kuuku betenu-mi litemi na badi-ni lɛlɔ. 

15-16Nsu amii bɛ́lɛ ugyii ka bɛdubunu-mi litemi na bɛbla lɛla lɛni na lɛ́manku bite 
bina banwani bammɔ na bite-ma bɔnwuna ƒui kede kede. Na ɔɔɔdi kesii bamba 
kadi na bínye bɛ́su ɔmɛni mmomu mina kakpakɔ kemmo geen na bíduo bísie 
bítálɛ ɔmɛni ugyii na mina lɛnyi lɛlɔ. Nsu bítabu-mi lɛnyi munu munu mmomu 
bíbile bunyimi bɔmmɔ na bɛ́sɔ bísie bítenye bina kabla bablane bammɔ lɛlɔ na 
básɔ bénwini bébo baabla-mii kabla. 

17“Ka bítete bina kabla bablane bɔnwuna ɔsu ni, bítadi mina litemi lɛlɔ. Anwuɔsu 
ami ndubute-mii bɔnwuna ƒaa na bɛƒuna ka bikpi na kekpokɔ iye ɔlɛ ukpidi ubo-

mii iye kɔka kɔdu-mii. Na ndubɔya na binwini lɛla lɛni muusé lɛlɔ na kadi bekyuli 
ƒui anumi na kalɔ lɛlɔ mɛni. 

18“Na bunyimi bɔmɛni ɔdi bɔbla kemmo ni, bɛ́du ɔmantɛ akɔ ubi na bɛ́bwɛ-nwu 
kemmo akpa anyɔ. Na bisie bɛ́vi kɔkɛ kɔmmɔ ntɛ na bɛ́su bɛnii ami nnye bina 
bunyimi bɔmɛni kama ka bɛdubute bina banwani bɔnwuna. Nsu amii 
Yerusalemƒuɔ bíni na bítadi bunyimi bɔmɛni iye ami bɔdi bɔni na línyimiku 
Israel lɛlɔ. Anwuɔsu lɛla lɛni na bɛ́bla ɔmantɛ akɔ ubi ɔmɛni ni, ani kani na 
ndubo-mii bɔbla. 

19-20Ndubo bɔya na bina bekisine beƒie-mii ƒui batɔlɔku. Amii Yudaƒuɔ batɔnkune 
bammɔ ku baga kesii bakutine ku bakpane ku bekyuli bammɔ ƒui bani nésie bávi 
ɔmantɛ akɔ ubi kɔkɛ kɔmmɔ ntɛ. Bina bekisine bamɛni badubo-mii bɔdu na 
bada-mii bewi kalɔ ntɛ ute baasɛ ku alakpi akɔ bebuo na bakun. 

21-22“Na bekisine bamɛni ndi Ɔga Nebukadnesar ku nwuna bekpone bani nási 
Babilon. Báada Yerusalem bukpoku baya na baawia Ɔga Sedekia ku nwuna 
bakutine kani badu. Nsu ndubo lɛdi budie bute-ma na basɔ benwini bebekpoku 
Yerusalem. Na ɔƒaani ni, badubɔka Yerusalem ɔma ɔmmɔ bakya na badi-nwu lɛlɔ 
na bakyula lɛla biala. Na beƒie Ɔga Sedekia ku nwuna bakutine bammɔ. Na 
ndubɔya na babwɛ Yuda lɛma lɛmmɔ ƒui na ɔdi ɔsɔ ulelie mmɔ.” 

Yeremia 35 

Bɛtɛya Lɛla Lɛdi Bɛsiku Rekabiƒuɔ Lɛla Lɛni Nálɛku-ma Lɛlɔ 
1Uwi ɔni na Ɔga Yehoiakim ɔdi ɔga na Yuda ni, Unwoti ɔ́su-mi ɔnini, 

2“Sie na atásu Rekabiƒuɔ kɔdua bekyuli anii bebo na bɛsa na kakpakɔ lɛtɔ lɛni na 
ɔƒɛnyi mmɔ ɔdi kemmo. Na si bébo ni, na ete-ma ntɛ bɔdi na bani.” 

3Anwuɔsu lísie kɔdua kɔmmɔ unengu ɔni baalɔ banii Yaasania kudɔ na ńtálɔ-
nwu ku nwuna kɔdua kɔmmɔ banana ƒui. 

4Lɛ́kpanku-ma líboku kakpakɔ kaduli kemmo na lítiku-ma lísienku ɔtɔ ɔni mma 
batɛyane bani nsiaku Igdalia ubidi Kenye Udiene Hana ɔdi lɛlɔ. Ɔtɔ ɔmɛni ɔdi 
katu taasia ɔtɔ ɔni nsia kakpakɔ kammɔ bakpane benengu akɔ unwi ɔni baalɔ 
Maaseia ɔdi lɛlɔ. 

5Amu na lɛ́gyu ntɛ ku lɛkyami bonwu lɛdi lɛ́lɛ-ma anumi na liti lɛɛƒɛɛ lɛnɔ líse-
mu kudɔ na lɛ́su Rekabiƒuɔ bammɔ nnini, “Bɛni ntɛ bɔmmɔ bɔdi.” 

6Mmɔ na bédie kenye banini, “Oowo! Bula kɔdua ɔti kuuku ɔni ndi Rekab ubidi 
Yonadab úbo-bu ɔda ɔdi ɔnini, ‘Ɔdi utani ntɛ bɔdi kudii,’ na ɔdi ka bɔdi-mu lɛlɔ. 

7Na ɔ́su-bu lɛnɔ ɔnini, ‘Bitatu lɛtɔ na bitesie adingyii mmo bɔdi lɛnɔ. Mmomu 
biteelie taata ɔ́si likpo linwi úsie likpo bamba. Na si bɛ́di ɔmɛni lɛlɔ ni, bɛdubulie 
ngba gyɔlɔɔ.’ 

8-10Na bula kɔdua bɔɔdi Yonadab ɔda bubo bɔmɛni lɛlɔ uwi biala. Na úti úbalɛ 
ɔmwi limeyi lɛmɛni lɛlɔ ni, abu ku bula beleku ku bebi bananabi ku belekubi ƒui 
bulani ntɛ na bulatu lɛtɔ lɛnɔ teelie-ni kemmo na bulesie adingyii mmo lɛnɔ. Na 
adi kevo kemmo kani na buulie uwi ndi uwi. 

11Na uwi ɔmɛni kemmo kani na úbebo úte ka bulie Yerusalem, ɔsika Ɔga 
Nebukadnesar ku nwuna bekpone béƒie aku kalɔ kani náka kámana ƒui báƒɔ.” 

12-13Amu na Unwoti ɔ́su-mi ɔnii nsu Yudaƒuɔ ku Yerusalemƒuɔ ɔnini, “Ami 
Unwoti Ɔyikune Ƒui, Israel Katɔti, mɔɔwia ka bɛtɛya lɛla lɛdi 

14bɛsiku Rekabiƒuɔ kɔdua bekyuli lɛlɔ. Bana ɔti kuuku Yonadab ɔ́su nwuna bawɔ 
ɔnii batani ntɛ bɔdi kudii. Na úti úbalɛ ɔmwi limeyi lɛmɛni lɛlɔ ni, baadi ɔda bubo 
bɔmmɔ lɛlɔ. Nsu amii amu ni, lɛ́ɛtɛmiku-mii kɔlɛ kɔlɛ, nsu bíni bɛnii bilenu na 
bɛdi mina etemila lɛlɔ! 

15Bíni bɛnii bilenu mina kenye bediene bani mɔɔsu-mii uwi ndi uwi banini, ‘Bɛda 
alaekpidi bɔbla bɛya na bɛda baƒiɔ lɛnɔ bɔkpa bɛya! Na bise kalɔ biteenu Unwoti 
litemi na bitaadi-ni lɛlɔ na ɔdubɔya na bilie kalɔ kani na úti úte bina bati kuuku 
mɛni lɛlɔ.’ 

16Rekabiƒuɔ bénu bana ɔti kuuku Yonadab ɔda ɔni na úbo-ma na baadi-nwu lɛlɔ. 
Nsu amii bítenu mina litemi na bɛdi-ni lɛlɔ. 

17Ami ndi bina Unwoti Katɔti Ɔyikune Ƒui, na mɔɔsu-mii kpakplaa ka si bítenu-
mi litemi na binwini kayi ni, ɔgbankpi bonwu ɔdi ɔdubo-mii lɛlɔ. Na ka bíni-mi 
ɔsu ni, ɔgbankpi ɔmmɔ ɔdubo-mii buyu bɔtu. Ami Unwoti násu.” 

Unwoti Úse Rekabiƒuɔ Kenye Kadi 
18Ɔmmɔ kama ni, Unwoti ɔ́su-mi ɔnii nsu Rekabiƒuɔ kɔdua bekyuli ɔnini, “Ami 
ndi Unwoti Ɔyikune Ƒui, Israel Katɔti. Ka bínu bina ɔti Yonadab litemi na bɛ́di-ni 
lɛlɔ ɔsu ni, 

19líse-mii kenye ka bina kɔdua bekyuli badubo mina kabla bablane bunwini na 
bilekpi bilása kudii.” 

Yeremia 36 

Ɔga Yehoiakim Ɔ́kyula Yeremia Ɔku Kakunkɛ Kedeedi 
1Lɛkwa linedi kemmo ka Yosia ubidi Yehoiakim ɔɔdi lɛga na Yuda ni, Unwoti ɔ́su-
mi ɔnini, “Yeremia, 

2uwi ɔni na Yosia ɔɔdi lɛga ƒui na líse kalɔ mɔɔsu-ɔ ala taasiku Israel ku Yuda ku 
kadi bamba bekyuli lɛlɔ. Ɔƒaani ni, wia ɔku kakunkɛ na enweni ala ani ƒui na lɛ́su-
ɔ ese. 

3Na aka ala ammɔ ƒui atina Yudaƒuɔ. Ɔƒɛni kalɛ si bénu ɔgbankpi ɔni na lɛ́su ka 
ɔdubɔlɛku-ma si betenwini kayi ni, ɔdubɔya na bada alaekpidi bɔbla baya na si 
bénwini bébo-mi kudɔ ni, ndubuti lɛkyiɛ-ma.” 

4Amu na lɛ́ya na bátálɔ Neria ubidi Baruk béte-mi na lívele-nwu nnii ubunku-mi 
na bunweni ala ammɔ ƒui buse. Anwuɔsu lɛ́sɔku ala ani na Unwoti ɔ́su-mi ƒui lɛ́ka 
na Baruk únweni-nya ƒui ɔ́sia ɔku kakunkɛ lɛlɔ úse. 

5Mmɔ na lɛ́lɔ-nwu nnini, “Baruk, benengu bammɔ béni banii nteduo Unwoti 
kakpakɔ mmɔ. 

6Anwuɔsu awɔ mmomu teesie. Nsu ya na udu limeyi bamba lɛni lɛlɔ na Yudaƒuɔ 
beesié taatákpali katɔ na beenyimi kenye. Na eti ɔku kakunkɛ kamɛni na esie 
atáka ala amɛni ƒui momoomo na ɔdi biala unu. 

7Ɔƒɛni kalɛ si bénu lɛla lɛni na Unwoti ɔ́su ka wabla-ma na bana ekpidi ɔsu ni, 
badubo bunwini na bevele Unwoti banii uti bana bɔƒiɔ ɔkyiɛ-ma, ɔsika úti kɔnyi 
geen.” 

8-10Na Ɔga Yehoiakim lɛga bɔdi lɛkwa lɛlɔndi kemmo na kɔbuli yaalenwidi kɔni 
baalɔ Kislev na Hebriƒuɔ abuli bɔka kenye ni, Yudaƒuɔ batɔnkune bása na bálɛ 
limeyi lɛdi ugyii bése ka bekyuli bani ƒui nkya Yerusalem ku bani na ɔgbami na 
bávi bébo mmɔ ƒui ɔlɛka benyimi kenye na bakpali Katɔti. Anwuɔsu Baruk úti 
ɔku kakunkɛ kammɔ na úsie kakpakɔ kaduli kemmo mmɔ kesii kani baalɔ banii 
Ɔban Kayakun Kawɔdi kenye na úténye mmɔ ɔ́ka ɔku ɔmmɔ kemmo etemila ƒui 
momoomo úte bekyuli bammɔ. Likpo lɛmɛni lɛdi kesii kani na bébi na báklibi 
bése kaduɛ na ɔdi unengu ɔni baalɔ Gemaria kadi na ɔdi Seƒan ubidi. 

11Gemaria ɔmɛni ubidi ɔni baalɔ Mikaia lɛnɔ ɔ́kya mmɔ na únu ka Baruk ɔ́ka lɛla 
lɛni na Unwoti ɔ́su. 

12Uwi ɔni na Baruk ɔ́ka ala amɛni ɔ́wɔlɔ ni, Gemaria únwini úsie ɔga lɛgbanya 
mmɔ na útásiaku ɔti Gemaria ku bakutine bamba na bana ɔku unwenine ɔtɔ ka 
anwu ku ɔga bakutine bakladi beli baabla kelisa kadi, na bana akɔ bani ndi 
Elisama ku Delaia ku Elnatan ku Sedekaia. 

13Mikaia ɔ́sɔku ala ani na únu ka Baruk ɔ́ka úte bekyuli bammɔ ƒui mmɔ ɔ́su-ma. 

14Mmɔ na benengu bammɔ bátala Yehudi ku Selemia bákya Baruk banii batásu-
ma banini, “Ti ɔku kakunkɛ kani na áka mmɔ boku-bu.” Amu uwi ɔni na Baruk 
úti ɔku kakunkɛ kammɔ úboku ni, 

15benengu bammɔ básu-nwu banini, “Buvele, lie kalɔ na aka ɔku ɔmmɔ ete-bu.” 
Na anwu lɛnɔ ɔ́ka-nwu úte-ma sɔsɔ. 

16Ɔku ɔmmɔ kenye kékpoku-ma ka bénu ala ani na ɔ́ka mmɔ. Anwuɔsu básu lɛlɔ 
banini, “Ɔlɛka bula ɔga lɛnɔ unu ɔku ɔmɛni kenye!” Na bénwini bésie Baruk kudɔ 
na béye-nwu banini, 

17“Ukyuli ɔdi násu-ɔ lɛla lɛni na enweni akya ɔku ɔmɛni kemmo?” 

18Amu na Baruk údie kenye ɔnini, “Ɛɛn, Yeremia násu-mi lɛla lɛmmɔ. Na lɛla lɛni 
kani na ɔ́su-mi na línweni.” 

19Amu na benengu bammɔ básu Baruk banini, “Ɔdi ka awɔ ku Yeremia ƒui bikeli 
bitábɛ na kesii kadi na ukyuli biala ɔsɔ utanu-mii iye ɔdi ɔti kesii kani na bɛkya.” 

20-22Ɔmmɔ kama benengu bammɔ beti ɔku kakunkɛ kammɔ bétése Elisama ɔtɔ 
kemmo na bátɔlɔ bésie ɔga kudɔ na lɛtɔ lɛmmɔ akɔ unwi kemmo. Kesii kammɔ 
na ɔɔkya taabla kabla na kɔyɔ uwi na ɔdi kɔbuli yaalenwidi kemmo, anwuɔsu 
básala ogya bákya lɛyu lɛdi kemmo bálɛ mmɔ na ɔga ɔmmɔ ulie ɔɔwaa. Ka 
bakutine bammɔ básu-nwu ɔku kakunkɛ kammɔ lɛlɔ kɔtɛ báwɔlɔ ni, ɔga mmɔ 
ɔ́tala Yehudi ɔnii utéti-ka uboku. Anwu lɛnɔ útéti-ka úboku na úbo uli ɔɔká-ka 
etemila teete ɔga ku nwuna benengu bammɔ. 

23-25Nsu uwi biala na Yehudi ɔ́wɔlɔ bɔka likuku lɛdi ɔ́wɔlɔ ni, na ɔga ɔsu-nwu ɔnii 
uti nwuna kewii blii kani na ɔda na ukulo mmɔ udie na uti ubo ɔkya ogya kemmo. 
Na Elnatan ku Delaia ku Gemaria bévele ɔga banii ɔda kakunkɛ kammɔ bɔkyula 
lɛni ɔya, nsu útaƒɔ-ma kasusu kani na baakya-nwu mmɔ. Anwuɔsu kawɔlɔkɔ ni, 
kakunkɛ kammɔ lɛla lɛdi lɛ́sɔ lítebu na ukyuli ɔnu. 

26Amu na ɔga ɔmmɔ ɔ́su ubidi Yeramel ɔnii ɔkpanku Seraia ku Selemia ɔda na 
bebeƒie ami ku Baruk beboku. Nsu Unwoti útaya na banu-bu. 

Yeremia Únweni Ɔku Kakunkɛ Kanyɔdi 
27Baruk na lɛ́su lɛla lɛni na únweni ɔsia ɔku kakunkɛ kedeedi lɛlɔ. Nsu Unwoti 
ɔ́su-mi ɔnii 

28nwia ɔku kakunkɛ bamba na linweni ala ani ƒui na nsia ɔku kakunkɛ kedeedi 
lɛlɔ mmɔ nsia kanyɔdi kamɛni lɛlɔ. 

29Na ɔ́su-mi ɔnii nsu Ɔga Yehoiakim ɔnini, “Ɔɔɔdi ɔku kakunkɛ kammɔ lɛti kani 
na ákyula, mmomu ése kayi na éye anini, ‘Bi ɔsu na Yeremia únweni ɔnii 
Babilonƒuɔ ɔga ɔdubo ubekpo ɔma ɔmɛni na ubile ala na ɔdu bekyuli ku bebuo 
bamɛni ƒui?’ 

30Anwuɔsu ami Unwoti muusé kenye ka badubo-ɔ bɔdu na bebo-ɔ ɔlɔna batáva 
kalɔ. Na ɔƒɛ ɔdubuƒi-nwu ɔƒiiwi na amii ayu wi-nwu lɛlɔ usien. Na ƒula ɔtɔ kemmo 
ku bawɔ ɔdi biala ɔsɔ uladi lɛga na Yuda kudii. 

31Awɔ ku ƒula bebi ku ƒula kabla bablane ƒui bibo likyulikpi. Anwuɔsu ndubo bina 
ƒui kɔtu bɔni. Lɛ́lɛ awɔ ku Yudaƒuɔ ku Yerusalemƒuɔ ƒui kpakplaa ka ɔgbankpi 
ɔdubo-mii lɛlɔ, nsu ɔdi útabu-mi litemi. Anwuɔsu ɔƒaani, amii ɔdi ɔ́sa!” 

32Ɔmmɔ kama ka Unwoti ɔ́wɔlɔ-mi bɔtɛmiku ni, líti ɔku kakunkɛ bamba líte 
Baruk, na lɛ́su-nwu lɛla lɛni na unweni ɔsia-ka lɛlɔ. Na ala ammɔ étulo ani nákya 
ɔku udeedi ɔni na Ɔga Yehoiakim ɔ́kyula kemmo muedi. 

Yeremia 37 

Ɔga Sedekia Úvele Yeremia Ɔnii Ɔkpali Katɔti 
1Babilonƒuɔ Ɔga Nebukadnesar ɔ́bɔku Yehoiakim ubidi Yekonia ɔni ndi Yudaƒuɔ 
ɔga ɔ́talaku liboku lɛlɔ na úti Yosia ubidi Sedekia únwini Yudaƒuɔ ɔga. 

2Nsu Sedekia ɔmɛni ku nwuna benengu ƒui bétenu Unwoti ala ani ƒui na ɔ́su-mi 
mɛni. 

3-5Kama kama ni, Babilonƒuɔ bekpone bébekpo Yerusalem, nsu bébenwini kama 
ka bénu ka Egyipteƒuɔ ɔga ɔni baalɔ Apres na basɔ baalɔ-nwu Hopra ɔ́tɔnku 
Egyipteƒuɔ bekpone na béti básia kakɛ kammɔ bésela ɔsu. Limeyi lɛdi ni, Sedekia 
ɔ́tala Selemia ubidi ɔnanabi ɔni baalɔ Yehukal ku Maaseia ubidi ɔnanabi ɔni baalɔ 
Seƒania na ɔdi ɔkpane ɔnii bebo na ami ku-ma bɔtɛmi. Na uwi ɔmmɔ kemmo ni, 
na mbo bɔnwuna, ɔsika bátakya-mi tɔ ɔtɔ na lɛkana na lisie kesii biala na mɔɔyɔ́. 
Mmɔ na Yukal ku Seƒania bábasu-mi banini, “Yeremia, buvele, kpali Unwoti bula 
Katɔti na bula lili.” 

6-7Amu na Unwoti ɔ́su-mi ɔnii nsɔku-ma nnwiniku ku kenye kamɛni ɔnini, 
“Sedekia, aawia ka Yeremia uvele ami Unwoti Israel Katɔti na lɛsu-mii lɛla ndubo 
bɔlɛ. Anwuɔsu ndubo-mii bɔsu. Egyipteƒuɔ ɔga ku nwuna bekpone bébo bábaƒɔ-
mii ngba. Nsu uwi uletu badubɔsɔ benwini besie bana kalɔ lɛlɔ. 

8Ɔmmɔ kama ni, Babilonƒuɔ badubɔsɔ benwini bebo na bebekpo Yerusalem. Na 
ɔƒaani ni, badubo ɔma ɔmmɔ bɔka bɔkya na batu ogya bakya lɛla biala. 

9Utabla-mii aani Babilonƒuɔ bammɔ badubɔsɔ benwini aani kudeedi kalɛ na bise 
lɛlɔ lisusu. 

10Ina bɛ́di-ma lɛlɔ muedi ni, bekpone bani náƒɔ ɔlɛ, nsu bétekpi mmɔ badubo na 
bɔsi bana adi nvo kemmo bebo na batu ogya Yerusalem ɔma umodi ɔmmɔ.” 

Béƒie Yeremia Bákya Ɔtɔ 
11Ka Egyipteƒuɔ bébo banii bebebunku-bu na bekpo bete-bu ɔsu ni, Babilonƒuɔ 
básɔ bénwini. 

12Ɔmmɔ ɔsu lɛ́bla kasusu ka mɔɔtɔlɔ Yerusalem linwini lisie Benyamin kɔdua 
kalɛkɛ lɛlɔ na ami lɛnɔ ntáƒɔ mina ɔtɔ kemmo kalɔ kadikɔ kani medu-mi. 

13Ulu ɔmmɔ na ndaku bɔyu ɔ́si Yerusalem na nkɛ kesii kani baalɔ Benyamin Ɔban 
Kenye uwi ɔni na Selemia ubidi ɔnanabi ɔni baalɔ Iriya na ɔdi Hanania uwɔ na 
ɔsɔ ɔdi ɔban ɔmmɔ bagyumane lɛlɔ ɔnune údi-mi únyene. Mmɔ na ɔ́su-mi ɔnini, 
“Yeremia, mɔɔyá-a na ati ka búƒie-ɔ, ɔsika ábla unwi ku Babilonƒuɔ na ésela 
atásiaku-ma.” 

14Amu na lídie kenye nnini, “Ɔɔɔdi bana kudɔ na lísela ntáblaku-ma unwi!” Nsu 
Iriya útete-mi kuƒi kɔdi munu munu, mmomu úti-mi úsienku ɔga benengu 
bammɔ. 

15-16Mmɔ na bédie lɛdi béte bekpone bammɔ na bébo-mi, ɔsika béti kɔnyi bákya-
mi. Ɔmmɔ kama béti-mi bésienku ɔga benengu bammɔ akɔ unwi ɔni baalɔ banii 
Yonatan kesii, ɔsika nwuna kaduli na béti bénwini bekyuli ɔtɔ kakyakɔ. Na béti-
mi bákya ɔtɔ ɔdi na kalɔ kemmo. Uwi ɔni na bákya-mi ɔtɔ mmɔ na ɔ́ɔƒɔ uwi gyɔlɔɔ 
ni, 

17Ɔga Sedekia ɔ́ya na bábɛ bédie-mi béboku-nwu kudɔ na úye-mi buɛɛ ɔnini, 
“Adanku kenye kadi ásiku Unwoti kudɔ ete-bu?” Amu na lídie kenye nnini, “Bula 
ɔga ɔbune, ɛɛn, ndanku kenye kadi. Unwoti ɔdubo bɔya na Babilonƒuɔ ɔga uƒie-ɔ 
ɔtɔlɔku.” 

18Ɔmmɔ kama ni, líye-nwu nnini, “Ɔga ɔbune, bi na lɛ́bla ɔsu na áya na bákya-mi 
ɔtɔ? Bɔbla na lɛ́bla likpidi bonwu lɛdi lɛ́ta línye-ɔ lɛlɔ iye ƒula benengu bammɔ 
ɔdi lɛlɔ iye kalɔ kammɔ ɔda bubo bɔdi lɛlɔ? 

19Na ɔkɔ kenye bediene bani nátɔlɔ-ɔ banii Babilonƒuɔ baaadubo Yerusalem 
bukpo kudii ni, ákya bana ɔdi ɔtɔ? 

20Buvele nda-a, tasɔku-mi tatákya ɔtɔ na Yonatan kesii mmɔ. Si ɔɔɔdi lɛni ni, 
ndubo bukpi.” 

21Ɔmmɔ ɔsu Ɔga Sedekia ɔ́ya na béti-mi bátákya ɔtɔ na ɔga kesii kaduli 
bagyumanane bammɔ enu kemmo, na ɔ́su bekpone bammɔ ɔnii bataasíku 
bodobodo na bodobodo keƒikɔ mmɔ teeboku-mi limeyi ndi limeyi wetédu ka 
adila ása ɔma bonwu ɔmmɔ kemmo. 

Yeremia 38 

Béti Yeremia Bátákya Libiɔ Lɛni Nákwii Kemmo Ɔtɔntɛne Kalɛ 
1Limeyi lɛdi ni, Matan ubidi Seƒatia ku Pasur ubidi Gedalia ku Selemia ubidi 
Yehukal ku Milkiya ubidi ɔni baalɔ Pasur bénu ka mɔɔsu Yudaƒuɔ ka 

2-3Unwoti násu ɔnini, “Kekpo kadubo-mii buƒie si bɛ́sɔ bɛkya Yerusalem mɛni iye 
kɔka kɔdu-mii iye lɛlɛ likpidi libo-mii na bikpi. Na Babilonƒuɔ badubo-mii bɔka 
bɔkya na beti ɔma ɔmmɔ ku lɛla biala benwini bana ɔdi. Nsu si bíboku lɛlɔ kalɔ 
bíte-ma na bɛ́nyonu lɛlɔ bíte-ma ni, badubɔya na bilie ngba.” 

4Anwuɔsu bana ine bammɔ bésie ɔga kudɔ na bátásu-nwu banini, “Ɔdi ka adu 
Yeremia, ɔsika ɔɔkya bekpone bammɔ ku bekyuli ƒui liƒu, na ɔ́ya na baayia ɔni na 
basɔ beeebo lɛnunsia lɛdi munu munu. Ulebunku bula kadi bekyuli na ulu biala 
lɛlɔ, mmomu uubile-ma na ɔɔkya-ma ɔlɛ lɛlɔ.” 

5Amu na Sedekia ɔ́su-ma ɔnini, “Bɛbla-nwu lɛla lɛni na bɛɛyɔ́, ɔsika lɛɛɛdubo-mii 
bɔkana bɔbala.” 

6Amu na básɔku-mi bésienku ɔga kesii kaduli kemmo kesii kani na 
bagyumanane bammɔ bakya mmɔ, na báyula-mi bákya libiɔ lɛdi kemmo ku 

kɔbuli, na libiɔ lɛmmɔ lɛdi ɔga ɔmmɔ ubidi ɔni baalɔ Milkiya libiɔ. Nsu ntu bɔdi 
buuubo-ni kemmo. 

7-8Uwi ɔmmɔ ni, benengu bammɔ akɔ unwi ɔ́kya ɔga kesii mmɔ ɔni nási Kus kalɔ 
lɛlɔ na baalɔ-nwu Ebedmelek. Ɔnana ɔmɛni nésie Ɔga Sedekia kudɔ uwi ɔni na 
uli Benyamin Ɔban Kenye mmɔ ɔɔbla nwuna kabla na útásu-nwu lɛla lɛni na 
bekyuli bamɛni bábla-mi. 

9Ebedmelek ɔ́su-nwu ɔnini, “Ɔga Ɔbune, kenye udiene na Yeremia ɔdi, na kalɛ na 
bekyuli bammɔ béti-nwu bátákya libiɔ kemmo mmɔ ɔɔɔdi munu munu báƒiɔ. 
Ɔƒɛni si adila ása na Yerusalem ni, agyi anii Yeremia ɔdubo bukpi na mmɔ.” 

10Mmɔ na Sedekia údie lɛdi ɔnini, “Tákpanku mina bekpone avlaatɛ na bisie na 
etédie Yeremia alɛku mmɔ. Na bitenye bitanu na ukpi na mmɔ.” 

11Ebedmelek ku bekpone bammɔ bésie ɔga kesii kaduli mmɔ na bátáwia adikpi 
adi na egulabi kesekɔ ɔtɔ ɔlɔndi kemmo na úbo kabuli ɔ́da-nya lɛlɔ na ɔ́yula ɔ́kya 
libiɔ lɛmmɔ kemmo. 

12Amu na ɔ́su-mi ɔnini, “Ti adikpi amɛni kya ƒula kanwa kalɛ na kɔbuli kɔmɛni 
kulamana-a.” Anwuɔsu ka lɛ́bla lɛni lɛ́wɔlɔ ni, 

13bekpone bammɔ báni-mi bálɛku libiɔ lɛmɛni kemmo. Na ka ɔ́si uwi ɔmmɔ lɛlɔ 
ni, báda-mi bákya ɔga kesii kaduli kemmo mmɔ na bagyumanane bammɔ akɔ. 

Ɔga Sedekia Úye Yeremia Ala Adi Únu 
14Ɔga Sedekia ɔ́ya na bákpanku-mi béboku-nwu kudɔ na kakpakɔ ɔkɛ nwuna 
kayakun kani nábɛ mmɔ kemmo na ɔ́su-mi ɔnini, “Mɔɔwia ka liye-ɔ ala adi na lɛti 
litemi geen lɛmmɔ.” 

15Amu na lídie kenye nnini, “Bi na aawia ati? Ngyi ka si lɛ́su-ɔ muedi ni, aaadubo 
bunu na bɔwia na adubɔwia ka badu-mi mmomu!” 

16Mmɔ na úse kenye ɔnini, “Lɛ́kpali Unwoti, ala ƒui Udiene ɔni nli ngba uwi ƒui, 
ka lɛɛɛdubo bɔya na badu-ɔ, na ɔdi biala lɛnɔ ulénu lɛla lɛni na bɔɔsu na ɔdi lɛnɔ 
uládu-ɔ.” 

17Amu na lɛ́su-nwu nnii Unwoti ɔnini, “Sedekia, ami ndi Unwoti Ɔyikune Ƒui, 
Israel Katɔti. Na muusé kenye ka si bɛ́kya lili kalɔ bíte Ɔga Nebukadnesar na 
bɛ́nyonu lɛlɔ bíte nwuna benengu ni, baaadubo awɔ ku ƒula kaduli bekyuli ƒui ɔdi 
biala bɔdu. Na balakyula Yerusalem lɛnɔ. 

18Nsu si bíni na bɛnii bilakya-ma lili kalɔ bɔdi ni, ndubo bɔya na Babilonƒuɔ 
bekpone baka ɔma ɔmmɔ bakya na beti lɛla biala benwini bana lɛdi. Na beƒie-mii 
lɛnɔ na binwini-ma batɔntɛne.” 

19Mmɔ na Sedekia údie kenye ɔnini, “Naaakana lili kalɔ bɔkya bute Babilonƒuɔ 
bani na ama ku Yudaƒuɔ báabla benwi mɛni na beleti-mi belete-ma na babla-mi 

kalala, ɔsika Yudaƒuɔ bammɔ lɛlɔ libo-mi liƒu geen na mɔɔyia ka badubo-mi 
bususu kalɛ udu naaadia bɔnu.” 

20Amu na lɛ́su-nwu nnini, “Lɛ́su-ɔ ka si adubunu Unwoti litemi ni, Babilonƒuɔ 
baaadubo-ɔ buti bɔkya Yudaƒuɔ enu kemmo, mmomu adubulie ƒaa na ala 
adianku-ɔ kaduɛ. 

21Nsu Unwoti údie ɔ́tina-mi ka si ébulo na étenu-nwu litemi bɔdi ni, 

22badubo ƒula beleku bani na ɔga kesii mmɔ ƒui buƒie na benwini batɔntɛne bete 
Nebukadnesar benengu. Na beleku bammɔ badubɔsu-ɔ banini, ‘Bakpana bani 
lɛlɔ na asia anu ni, ama nákpanku-ɔ bátáyila aanu-ɔ náaƒɔ lɛlɔ akya aba kemmo 
na bakpana bammɔ bénwini na báda-a bese.’ 

23Babilonƒuɔ bekpone badubo ƒula beleku ku bebi ƒui buti bunwini bekyuli 
beƒiedi na beti-ɔ benwini ɔtɔntɛne bete Ɔga Nebukadnesar. Na bakyula 
Yerusalem bewi kalɔ kputu kputu.” 

24Amu na Sedekia ɔnini, “Yeremia, si ánu ka ásɔku lɛla lɛni na ami ku-ɔ bɔsu mɛni 
asu ukyuli ɔni ni, bakana na badu-ɔ. 

25Na ngyi nwaa ka si mina benengu bammɔ báti bula kelisa kamɛni lɛlɔ litemi ni, 
badubo-ɔ buye lɛla lɛni na ami ku-ɔ bɔ́su. Na ɔƒɛni kalɛ badubɔwia ulu ka badu-
ɔ muedi si átasu-ma lɛla lɛmmɔ. 

26Anwuɔsu si béye-ɔ ni, na asu-ma ka buvele na ada-mi anii nsɔ ntasɔku-ɔ 
ntesienku Yonatan kaduli, ɔsika si ásɔ énwini ésie mmɔ ni, adubukpi.” 

27Na sɔsɔ ni, benengu bammɔ bánya bébo bébeye-mi bɔsa bɔni na ami ku ɔga 
bɔsa mmɔ kalɔ bénu. Na lɛ́su-ma lɛla lɛni kani na ɔga ɔ́su-mi mmɔ kani pɛpɛɛpɛ. 
Anwuɔsu ɔdi ɔ́sɔ úteye-mi lɛla lɛdi útasiku bula bɔsa bɔmmɔ lɛlɔ kudii lɛnɔ ka 
ɔdi útenu-bu kɔtɔ kɔmmɔ ɔsu. 

28Amu na bábala-mi bákya ɔga kesii kaduli bagyumanane bammɔ kudɔ mmɔ 
útédu limeyi lɛni na kekpo kéƒie Yerusalem. 

Yeremia 39 

Babilonƒuɔ Béƒie Yerusalem Ɔma Báƒɔ 
1Ulu ɔmɛni lɛlɔ na básia báƒɔ Yerusalem. Na lɛkwa yaalenwidi kɔbuli leevudi 
kuna limeyi leevudi ka Sedekia ɔɔdi lɛga ni, Babilon Ɔga Nebukadnesar ɔ́tɔnku 
nwuna bekpone ƒui ka betékpo Yerusalem. Na báka ɔma ɔmmɔ bákya. 

2Na kɔbuli kunedi limeyi yaalenwidi na lɛkwa leevu-unwidi kemmo ka Sedekia 
ɔɔdi lɛga ni, bábwɛ awodu ammɔ na báda bálɛ-ma lɛlɔ. 

3Uwi ɔni na kekpo kéƒie Yerusalem káwɔlɔ ni, Nebukadnesar benengu bani ntulo 
ƒui mmɔ ku Nebo Sarsekim ku Nergal-Saresa bani nási Simigar bábaƒɔ kalɔ beli 

na kesii kani baalɔ banii Ɔmantɛ Ɔban Kenye mmɔ beti batina ka ama mɔɔdi ɔma 
ɔmmɔ lɛlɔ ɔƒaamu. 

4Uwi ɔni na Ɔga Sedekia ku nwuna bekpone bánu ka kekpo kéƒie Yerusalem ƒui 
ni, báwia ka bekeli balɛ ɔma ɔmmɔ kemmo usien ɔmmɔ kani. Na bésie ɔga 
kevoma kemo kesii kani na bátábɛ básia ɔban ɔni nkya ɔma ɔmmɔ awodu anyɔ 
kɔsa mmɔ na béti eli bátina Yordan Ketu kɔwɛ kemmo. 

5Nsu Babilonƒuɔ bekpone bábi básiaku-ma na bétéƒie-ma na Yeriko ɔma kudɔ na 
bákpanku Ɔga Sedekia bésienku ɔma ɔnii baalɔ Ribla na Hamat kalɛkɛ kemmo. 
Mmɔ na Nebukadnesar ɔ́tɛku-nwu litemi na ɔ́du-nwu kɔtɔ ka nwuna litemi 
lɛɛɛdia. 

6Na Ribla mmɔ ni, bádu Sedekia bebi bananabi ku nwuna benengu uwi ɔni na 
anwu ɔlati unye ɔɔnu. 

7Na bátu-nwu anumi bédie evuo kemmo na bákya-nwu ɔbuli báni-nwu bésienku 
Babilon. 

8Na uwi ɔmmɔ kemmo ƒui ni, na Babilonƒuɔ bekpone báakyula kɔduli kɔni nkya 
Yerusalem ƒui úbunku ɔga kesii lɛtɔ lɛmmɔ ƒui. Na báƒɛ ɔma unengudi awodu 
ammɔ ƒui béwi kalɔ. 

9Babilonƒuɔ bagyumanane lɛlɔ ɔnune unengu ƒui ɔni baalɔ Nebusaradan ɔ́ya na 
bákpanku bekyuli bani ƒui nébu bakya Yerusalem mmɔ ku bani néeti lɛlɔ béte-
nwu ƒui bátɔlɔku aani bekyuli beƒiedi kalɛ úsienku Babilon kalɔ lɛlɔ. 

10Na bekyuli bani ndi bawabane geen na beeebo lɛla lɛla kani nébu bakya Yuda 
kalɔ lɛlɔ mmɔ. Na Nebusaradan ɔmɛni úte-ma kɔlɔ ku mmo bɔdi. 

11Amu na Nebukadnesar úbo Nebusaradan ɔda ɔmɛni ɔnini, 

12“Wia Yeremia na agyumana-nwu kɔkɔɔkɔ na abla lɛla biala na weye-ɔ ete-
nwu.” 

13Ɔmmɔ kama ni, Nebusaradan ku Nebusasban ku Nergal-Saresa ku Ɔga 
Nebukadnesar benengu bamba ƒui 

14bémene bana bekpone badi banii babakpanku-mi basiku ɔga kesii 
bagyumanane kaduli kesii kani na nka nkya mmɔ beboku. Na béti-mi bákya 
Ahikam ubidi Gedalia ɔni ndi Saƒan uwɔ kɔnu banii uti-mi usienku mina kaduli. 
Na béte-mi kuƒi ka lɛ́sɔ nkya bekyuli bani nébu kudɔ na Yuda kalɔ lɛlɔ mmɔ. 

Unwoti Úse Kenye Ka Ɔdubo Ebedmelek Bɔgyumana 
15Uwi ɔni na ndi ɔtɔntɛne na nkya ɔga kesii bagyumane kaduli mmɔ ni, Unwoti 
ɔ́su-mi ɔni nsu 

16Ebedmelek ɔni ndi Kusni ɔmmɔ ɔnini, “Ami ndi Unwoti Ɔyikune Ƒui, Israel 
Katɔti. Na mɔɔlɛ ɔdi biala kpakplaa ka ndubo bɔya na ɔgbankpi ubo ɔma ɔmɛni 

lɛlɔ na ɔɔɔdi keyi kayɔdi ku kubiti. Na ɔƒaani ni, uwi ɔsɔ uletu ndubo lɛla lɛni na 
lɛ́su bɔbla na ɔdi biala ɔnu ka lɛ́lɛ sɔsɔ. 

17-18Nsu ka áƒɔ-mi ádi na ƒula anu asia-mi lɛlɔ ɔsu ni, ndubo-ɔ bɔgyumana bɔsiku 
Yudaƒuɔ benengu enu kemmo. Na si uwi ɔni na ɔgbankpi ɔ́bwɛ úwi Yuda lɛlɔ ni, 
ndubudie-ɔ na lɛya na elie ngba. Ami Unwoti násu.” 

Yeremia 40 

Bédie Yeremia Na Ɔ́kɛ Bɔnwuna 
1Ami ku bekyuli bani nási Yuda ku Yerusalem ƒui na bébo kɔgba na bákpanku 
baatɔlɔku béselaku Babilon. Na Nebusaradan ndi unengu ɔni mɔɔnu 
bagyumanane bani ndanku-bu mmɔ lɛlɔ. Ka bédi-bu bényene Rama ni, Unwoti 
ɔ́ya na bédie-mi kɔgba kemmo na béte-mi bɔnwuna. 

2Mmɔ na Nebusaradan ɔ́su-mi ɔnini, “Yeremia, Unwoti, ƒula Katɔti, ɔ́lɛ ƒula kadi 
bekyuli kpakplaa ɔ́siku ɔgbankpi ɔni na ɔdubo bɔya na ɔlɛku-ma lɛlɔ. 

3Nsu beni na benye baabla ala ani mɔɔta teenye-nwu lɛlɔ uwi biala. Na ɔƒaani ni, 
ɔ́ni-ma kɔtu aani kalɛ na ubo-ma lɛnimi enwu úse. 

4Ɔmwi ni, lɛ́da kɔgba kɔmɛni muudie-ɔ enu taatina ka líte-ɔ bɔnwuna! Si aayɔ́ ni, 
akana na asiaku-mi na busie Babilon na ndubɔnu ka bánu-ɔ lɛlɔ kaduɛ kalɛ na 
ɔ́manku. Na si mɛni lɛnɔ na anii aasɔ akya ni, ebo kuƒi ka esie kesii biala na aayɔ́. 

5Gedalia na Ɔga Nebukadnesar ɔ́ƒuna ka utaadi Yuda kalɔ kammɔ lɛlɔ. Akana na 
elie ede-nwu na ɔdubute-ɔ lɛla biala lɛni na adubɔwia iye akana na elie kesii biala 
na aayɔ́.” Amu na Nebusaradan úte-mi adila ku ala ani ƒui na ndubɔyaki, na 
ɔ́nyonu-mi na lɛ́tɔlɔ. 

6Na lɛ́bla kasusu ka ndubɔsɔ lɛkya mina kadi bekyuli kudɔ na Yuda kalɔ lɛlɔ 
mmɔ, na lilie Mispa ɔma kemmo na lilie lide Gedalia. 

Báƒɛ Edula Básiku Mmo Béboku 
7-8Netania ubidi ɔni baalɔ Ismael ku Karea bebi bananabi inyɔ bani ndi Yonatan 
ku Yohanan ni, ama nádi Yudaƒuɔ bekpone benengu. Na lɛni kani na Tanhumet 
ubidi Seraia ku Netoƒani ɔni baalɔ Eƒai bebi bananabi ku Yasania ɔni nási Maaka. 
Ama ku bana bekpone ni, bana kakyakɔ keeebo Yerusalem ɔma kemmo, 
anwuɔsu kekpo kéteƒie ama. Na bénu ka Gedalia ndi ukyuli ɔni na báƒuna ka 
utaadi Yuda lɛlɔ na bawabane bani mɔɔyaki ala teetulo ƒui banana ku beleku ku 
banamu ama béteti-ma bátatɔlɔku bétesienku Babilon. Anwuɔsu bésie Mispa 
mmɔ banii batánu bana lɛlɔ ɔdine ɔwɔdi. 

9Amu na Gedalia ɔ́su-ma ɔnini, “Liti mina litemi muute-mii ɔni na utalɛka bɛyia 
Babilonƒuɔ kabla bablane bammɔ. Mmomu bɛsɔ bɛkya kalɔ kamɛni lɛlɔ na 
bɛsiaku Babilonƒuɔ Ɔga Nebukadnesar na lɛla biala lɛdubuse kaduɛ lite-mii. 

10Ami ndubulie mɛni na ntaaƒɔ Babilonƒuɔ benengu bani ndubo mɛni buteebo. 
Nsu amii ni, bɛsɔ binwini bisie bina lɛma kemmo na bitaƒɛ edula biboku na bɛbla 
ntɛ na bidie nnɔ bɔdi lɛnɔ biboku na buse lɛlɛ kama.” 

11-12Uwi ɔni na Babilonƒuɔ báka Yuda bukpo ni, Yudaƒuɔ pii békeli bésie Moab ku 
Amon ku Edom abi lɛlɔ ku kɔlɔ bamba pii lɛnɔ kemmo. Nsu Yudaƒuɔ bamɛni bénu 
ka Gedalia na Babilonƒuɔ ɔga ɔ́ƒuna úse ka utaadi Yuda kalɔ ƒui lɛlɔ, nsu nkyuli 
ɛlɛɛ kani nébu bakya kalɔ kammɔ lɛlɔ. Ɔmmɔ ɔsu bekyuli bamɛni bénwini bébo 
banii bebebunku na bede egyiibi ani nánwu kaduɛ mmɔ na lɛkwa lɛmmɔ kemmo 
utulo akwa bamba ƒui. 

Bekyuli Badi Bádu Gedalia 
13Limeyi lɛdi ni, Yohanan ɔ́sala banana bamba bani na anwu ku-ma ƒui nádi Yuda 
kalɔ bekpone benengu na bébo Gedalia kudɔ na Mispa ɔma kemmo. 

14Mmɔ na básu-nwu banini, “Gedalia, búbo bubete-ɔ kati na enye kagyumana ka 
Amon Ɔga Baalis útétiku Ismael na kayu kenye ɔnii ubadu-ɔ!” Nsu Gedalia útaƒɔ-
ma kenye kammɔ útadi. 

15Anwuɔsu Yohanan ɔ́bɛ úbo Gedalia kudɔ na ɔ́su-nwu ɔnini, “Ya na lɛdu Ismael 
lɛbɛla na ukyuli ɔdi ɔɔɔdubo bɔti ukyuli ɔni nádu-nwu. Ɔsika nkyuli ɛlɛɛ bani 
nébu na Yuda kalɔ lɛlɔ mɛni beeemomo na ƒula lɛlɔ kani na bana lɛlɔ bɔnu bɔsia. 
Na si banii bádu-ɔ ɔƒɛni ni, badubo-ma bɔbɔku bugyingya ƒui iye badu-ma 
muedi.” 

16Amu na Gedalia údie kenye ɔnini, “Tadu Ismael! Ɔsika lɛla lɛni na ásu ásiku-
nwu lɛlɔ lilakana na wabla litemi geen.” 

Yeremia 41 

1Nsu na kɔbuli maatɛdi kemmo ni, Netania ubidi Ismael ɔni ndi Elisama uwɔ úbo 
Mispa ɔma kemmo na ɔdanku nwuna bekpone leevu badi. Ismael ɔmɛni ɔdi ɔga 
kesii ukyuli na ɔ́di ɔga lɛlɔ benengu akɔ unwi. Na básiaku anwu ku nwuna 
bekpone bammɔ ka babadiku Gedalia na nwuna kesii. 

2Kadikɔ mmɔ na Ismael ku nwuna bekpone bammɔ bádu Gedalia ɔni na nka 
Babilon ɔga ɔ́ƒuna ka utaanu Yuda kalɔ lɛlɔ mmɔ. 

3Na bádu Yudaƒuɔ bani nkya Gedalia kudɔ mmɔ ku Babilonƒuɔ bekpone bani lɛnɔ 
nkya mmɔ. 

4Na úti útédu ɔni na kadi kégye ƒui ni, bátakana tɔ na banu bekyuli bani nádu 
bekyuli bamɛni iye kesii kani na bakya. 

5Uwi ɔmmɔ kemmo ni, nkyuli liti ku avlaatɛ badi básia Mispa ɔma ulu ɔmmɔ lɛlɔ 
badubo ɔ́si Sekem ku Silo ku Samaria lɛma banii beeti bana etela bebeti Unwoti 
na nwuna kakpakɔ ani ndi antabi ku oloƒui. Na békpeyi bana kuduo kalɔ linwini 

ƒui na báni bana adala bábwɛ na békulo bana lɛlɔ ekpo ekpo béti baatina ka 
beewulo kɔnyana. 

6Amu na Ismael ɔ́sia ɔ́lɛ ɔma ɔban kenye útásiaku-ma na ɔ́bla lɛlɔ aani si buwulo 
na ɔda na ɔ́su bekyuli bamɛni ɔnii basia Mispa ɔma kemmo na badu Gedalia ɔni 
mɔɔnu Yuda kalɔ kammɔ lɛlɔ. 

7Nsu ɔni na béduo Mispa ɔma ɔmmɔ kemmo kani na ɔ́ya na nwuna bekpone 
bammɔ bádu-ma na bebo-ma bákya abiɔ kemmo. 

8Na bana akɔ leevu badi ama ni, utaya na badu-ma, ɔsika básu-nwu banii bebo 
antabi edula ebi lidu lidu ku uwɔ ku nnɔ bɔni na bábɛla bákya alakpi akɔ kesii 
kadi na badubuti bete-nwu ɔsu. 

9Na abiɔ ani kemmo na úbo bekpine bamɛni ɔ́kya ni, Yudaƒuɔ Ɔga ɔni baalɔ Asa 
néku-nya kalɛ na bataaƒɔ ɔnantu ntu teewi-mu kemmo, ɔsika ɔɔyia Israelƒuɔ Ɔga 
Baasa ɔdubɔka Mispa ɔma ɔmmɔ ɔkya limeyi na basɔ balákɛ ntu kedukɔ na 
nwuna ɔma bekyuli balákɛ ntu bɔni na bani. 

10Ɔga Nebukadnesar bagyumanane unengu ɔni ndi Nebusaradan ɔ́da Ɔga 
Sedekia ku nwuna bebi belekubi ku bekyuli bamba pii ɔ́ka Mispa ɔnii Gedalia 
utaanu-ma lɛlɔ. Nsu bekyuli bamɛni na Ismael ɔ́kpanku ɔ́tɔlɔku úselaku Amon 
na Yordan Ketu ɔvi aani nwuna bekyuli beƒiedi. 

11Kama ƒui ni, Yohanan ku bekpone benengu bamba bénu lɛla lɛni na Ismael ɔ́bla. 

12Anwuɔsu ama ku bana bekpone báta básia Ismael kama na bátásiaku-nwu na 
ubu bonwu ɔdi kɔtu kesii kani baalɔ Gibeon. 

13Uwi ɔni na bekyuli bani na Ismael úƒie ɔɔtɔlɔku mmɔ bénwini bánu ka Yohanan 
ku bekpone benengu bamba bammɔ ka badubo ni, lɛlɔ lɛ́yɔ-ma geen, 

14na bénwini békeli badubo Yohanan ku nwuna badi kudɔ. 

15Nsu Ismael ku nwuna badi maane békeli na bátɔlɔ bésie Amon. 

Yohanan Ɔ́bla Kasusu Ka Utiku Bekyuli Bammɔ Usienku Egyipte 
16Yohanan ku bekpone benengu bakladi bédie beleku ku banamu bammɔ ku ɔga 
kesii benengu bani ƒui na nka béƒie baatɔlɔku mmɔ na Gedalia bɔdu kama. Na 
Yohanan ɔ́sɔku-ma únwiniku ɔ́siku Gibeon mmɔ. 

17-18Na béti bésela Egyipte kakɛ. Na báyɔ ka besie mmɔ, ɔsika baayia na baaagyi 
lɛla lɛni na Babilonƒuɔ badubɔsu banii baabla si bénu ka Ismael ɔ́du Gedalia ɔni 
na Ɔga Nebukadnesar ɔ́ƒuna ka utaanu Yuda kalɔ lɛlɔ mmɔ. Uwi ɔni na bɔkɛ ulu 
búsela Egyipte ni, búdi búnye Gerut Kimham, ɔma ɔni nde Betlehem mmɔ. 

Yeremia 42 

Bekyuli Bammɔ Bévele Yeremia Banii Ɔkpali Katɔti Bana Lili 

1Mmɔ na Karea ubidi Yohanan ku Hosaia ubidi Yesenia ku bekpone bamba 
bakladi ƒui na kasala kammɔ kemmo bébo-mi kudɔ, 

2na básu-mi banini, “Buvele, kpali Unwoti, ƒula Katɔti, na bula lili te-bu. Agyi ka 
nka bekyuli bakya Yuda kalɔ mɛni kuuku, nsu bula ɛlɛɛ kani nébu ɔƒɛni aani kalɛ 
na awɔ ɔla aanu. 

3Anwuɔsu ye Unwoti kesii kani na ɔɔwia ka buteesie ku lɛla lɛni na ɔɔyɔ́ ka 
bɔbla.” 

4Amu na lídie kenye nnini, “Ɔdia, ndubo Unwoti bina Katɔti bɔkpali na livele, na 
lɛla biala na ɔ́su-mi ni, ndubɔya na bɛti.” 

5Mmɔ na ama lɛnɔ báƒɔ banini, “Unwoti ɔlati ndubo-bu kenye budie ka búse 
kenye ka lɛla biala na ɔ́su-bu ni, bɔdubɔbla bɔsiaku lɛni kani. 

6Ina ɔɔɔdi bula lɛƒɔyɔ muedi ni, bɔdubunu-nwu litemi na bɔdi-ni lɛlɔ kalɛ na ala 
asɔ adianku-bu.” 

7Emeyi leevu kama ni, Unwoti úte-mi bɔti na lɛla lɛni na 

8lɛsu Yohanan ku bekpone benengu ku bekyuli bakladi bammɔ ƒui lɛlɔ. Anwuɔsu 
lɛ́lɔ-ma ƒui lɛ́sala, 

9na lɛ́su-ma ka Unwoti, Israel Katɔti ɔnini, “Bɛ́su Yeremia bɛnii ɔkpali-mi na uye-
mi lɛla lɛni na ɔlɛka bɛbla. 

10Nsu muute-mii bɔbuɛ, ɔsika bina ɔbladu náya na ɔdi ka lɛni-mii kɔtu kɔmmɔ 
udu. Na mɔɔsu-mii ɔƒaani nnii bɛsɔ bilie Yuda mɛni kani na ndubɔsɔku-mii lɛlɛ 
aani kalɛ na baalɛ lɛla lɛdi na lɛnu-mii lɛlɔ na bɛbi lɛlɔ. Na ɔɔɔdi ɔni na lɛgyingya-
mii iye lɛgyu-mii lidie bina kenyekɔ ku ligyiitu. 

11Bitayia Babilon ɔga, ɔsika ndububo-mii bɔgyumana bɔsiku nwuna bukpoku 
kudɔ. 

12Na ndububo-nwu lɛlɔ bunye muedi na ɔsɔku bina mmo ute-mii. 

13“Ɔƒɛni kalɛ ɔdubo-mii bɔbla kalɛ kadi na bɛsu bɛnini, ‘Bɔɔɔdubo Unwoti bula 
Katɔti litemi lɛmɛni bunu na bɔsɔ bɔkya Yuda mɛni. 

14Bɔ́tɔlɔ búsela Egyipte kesii kani na adila akya kaduɛ na kekpo ɔgbankpi ɔdi 
uuubo.’ 

15Yuda kadi bekyuli, uwi ɔni na kekpo kamɛni kébo na bina bekisine békpo-mii 
ni, bítekpi bilie ngba. Na ɔƒɛni amu binye bɛɛbla kasusu ka biteesie Egyipte. Na 
mɔɔyá na bɛti lɛla lɛni ndubo-mii bɔlɛku si bísie mmɔ. 

16-17Kekpo ku kɔka ku lɛlɛ na bɛɛyia na Yuda kalɔ lɛlɔ mɛni, nsu ala amɛni adubo-
mii bɔsiaku buteesie Egyipte mmɔ na abadu-mii. Na ɔgbankpi ɔni na ndubɔya na 
ubo-mii lɛlɔ na mmɔ ni, ɔdi biala ɔɔɔdubo-nwu kemmo bɔlɛ. 

18“Ami Unwoti néti kɔnyi lɛ́kya Yerusalemƒuɔ na lɛ́ni-ma kɔtu. Na si bísie Egyipte 
kalɔ lɛlɔ ni, ndubo kɔnyi buti bɔkya-mii na lɛni-mii kɔtu lɛni kani na bɛsɔ 
bɛɛɛdubo bina ɔma bɔnu limeyi lɛdi. Liƒu bonwu lɛdubo bekyuli bɔda na lɛla lɛni 
lɛ́bla ɔsu. Na badubo bina lɛnyi bɔlɔ aani ewida bakya bekyuli.” 

Yeremia Úbo Bekyuli Bammɔ Ɔda Kpakplaa 
19Lɛ́su bekyuli bammɔ nnini, “Amii bíkeli ɔgbankpi ɔni nálɛku Yuda, nsu ɔƒɛni 
amu ni, Unwoti uubó-mii ɔda ɔnii bitanya Egyipte ɔgba. 

20Bɛ́su-mi bɛnii nkpali Unwoti bula Katɔti na livele-nwu na ɔtina-mii lɛla lɛni na 
ɔlɛka bɛbla na bíse kenye ka bɛdubɔdi nwuna litemi lɛlɔ. Nsu ɔmmɔ ɔdi-mii bɔƒiɔ 
bubendi. 

21Ɔsika ɔni na lɛ́su-mii lɛla lɛni na Unwoti ɔɔwia ka bɛbla ni, bíni na bɛnii bilenu-
nwu litemi. 

22Anwuɔsu na kekpo ku kɔka ku ɔlɛ ɔdubo-mii bɔdu na Egyipte kalɔ lɛlɔ.” 

Yeremia 43 

Bekyuli Bammɔ Bátɔlɔ Bésie Egyipte 
1Lɛ́su bekyuli bammɔ lɛla biala na Unwoti ɔ́su-mi. 

2Nsu Hosaia ubidi Asaria ku Karea ubidi Yohanan ku batuɔkplune bamba básu-
mi banini, “Ɔkɔ na aanyi! Unwoti ɔdi útasu-ɔ ɔnii su-bu anii butesie Egyipte. 

3Bɔgyi Neria ubidi Baruk násu-ɔ ɔnii su-bu lɛni, ɔsika ɔɔwia ka Babilonƒuɔ 
bebeƒie-bu kalɛ na bakpanku-bu besienku Babilon iye badu-bu muedi.” 

4Yohanan ku bekpone benengu bamba ku bekyuli bakladi ƒui béni ka basɔ bakya 
Yuda ina ka Unwoti úbo-ma ɔda. 

5Anwuɔsu Yohanan ku benengu bammɔ bátɔnku-bu na buti bɔ́yu ulu bésela 
Egyipte. Na bekyuli bani ƒui náyu ulu ɔmmɔ ndi bekyuli bani negyingya bakya 
kɔlɔ ƒui lɛlɔ na básɔ bénwini bébo ka nka bebelie Yuda. 

6Ami ku Baruk nkɛ ku bekyuli bamba bani na nka bulie Gekalia kudɔ ɔni na 
Nebusaradan, Babilonƒuɔ bagyumanane unengu ɔmmɔ, ɔ́su-nwu kpakplaa ka 
utaanu abu ku ɔga bebi belekubi bammɔ ku banana ɛlɛɛ badi ku beleku ku 
banamu bammɔ lɛlɔ. 

7Bekyuli bammɔ bétenu Unwoti litemi na bátɔlɔ bésie Egyipte na bétéli kesii 
kani baalɔ banii Taƒanes. 

8Mmɔ na Unwoti ɔ́su-mi ɔnini, 

9“Yeremia, ti atabi adi sienku aban ɔgadine ɔmmɔ kaduli kayakun na Taƒanes 
mmɔ na eku-nya akya atimbɔ aƒidi ani na béti bákya ulu mmɔ kalɔ na Yudaƒuɔ 
bammɔ anumi. 



1383 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10Ɔmmɔ kama na asu-ma ka ami Unwoti Ɔyikune Ƒui, Israel Katɔti, nátala nnii 
balɔ mina kabla ɔblane Nebukadnesar ɔni nási Babilon. Ndubo-nwu bɔkpanku 
buboku mɛni na ubatu nwuna lɛga kadikɔ na use nwuna lɛgaboku mɛni na ɔdi 
lɛlɔ na kesii kani na éku atabi ani na lɛsu-ɔ mɛni ákya kalɔ mmɔ. 

11Ɔdubo ubekpo Egyipte na ɔdu bekyuli pii na ɔlɛ ɔdu bana akɔ badi iye bakya-
ma lɛbuli batɔlɔku aani bekyuli beƒiedi. 

12-13Ndubo bɔya na ɔtu ogya ɔkya Egyipteƒuɔ baƒiɔ akpabi na ɔkyula iye uti baƒiɔ 
bavɔdi ku anwidi ammɔ ɔtɔlɔku. Na lɛya na ubile bana ekpo ani bábla na ese-ma 
kedee ute bana ɔƒɛ baƒiɔ mmɔ. “Ɔmmɔ kama ni, Nebukadnesar ɔdubo kalɔ 
kemodi kammɔ bɔgyu buɛɛ bɔtɔlɔku aani kalɛ na baami kebweyi na adala lɛlɔ na 
lɛla lɛdi lilabla-nwu.” 

Yeremia 44 

Unwoti Ɔdubo Yudaƒuɔ Udu Bɔyila 
1Unwoti ɔ́su-mi ɔnii ntɛmiku Yudaƒuɔ bani nkya Migdol ku Taƒanes ku Memƒis 
lɛma kemmo na Egyipte kalɔ katɔ kakɛ ku bani na bakya kalɔ kammɔ kada kakɛ 
na lɛsu-ma nnini, 

2“Ami ndi Unwoti Ɔyikune Ƒui, Israel Katɔti. Na bɛ́nu kalɛ na lɛ́yila Yerusalem 
udu ku lɛma lɛni nkya Yuda kalɔ lɛlɔ. Na ɔmwi ni, lɛma lɛmmɔ lɛ́bwɛ na liwi 
ukpludi, 

3ɔsika Yudaƒuɔ bákya-mi kɔnyi na ɔni na bakya baakpá baƒiɔ bani nétebunku 
bana bati kuuku badi kudii ɔsu. 

4Mɔɔyá na mina kabla bablane kenye bedie beebo taabatɛmiku-ma taasia kama 
uwi ndi uwi kalɛ na nkisi bana ablala ani muusé lɛlɔ mmɔ. Na bébo-ma ɔda 
kpakplaa ka bada bana alaekpidi bɔbla baya. 

5Nsu béni na bétenu na banii balada bana baƒiɔ bɔkpa lɛnɔ baláya. 

6Kawɔlɔkɔ ni, mina kɔnyi kɔ́bwɛ kúwi-ma lɛlɔ aani kalɛ na ketu keeyi taabwɛ na 
keeƒie bekyuli. Na ɔmwi ni, Yerusalem ku Yuda lɛma liwi ukpludi aani kebu 
alakpi. 

7“Na ɔƒaani ni, bi ɔsu na binye kpakplaa bɛnii bɛsɔ biiti lɛlɔ bitákya ɔgbankpi 
ɔbambadi kemmo? Ɔgbankpi ɔni na ɔɔɔdi amii lɛti ndubo-nwu kemmo buduo 
mmomu ku bina beleku ku bebi ku banamu ƒui? 

8Bina baƒiɔ bani na bɛɛkpá ku kalɛ na bɛɛkyula oloƒui teete baƒiɔ bamba ɔ́si ɔni 
na bɛ́si Egyipte bíbo mɛni ɔ́ya na lɛ́kɛ kɔnyi geen. Na bɛdubo kukpi kɔni muusé 
lɛlɔ bukpi. Na kadi bamba bekyuli badubo-mii lɛnyi bɔlɔ bewida bekyuli banii 
ɔlɛku-ma kalɛ na ɔ́lɛku-mii. 

9Uwi ɔni kemmo na bilie Yerusalem ku Yuda ni, bɛ́siaku bina bati kuuku ɔbladu 
kama na bɛɛbla likpidi aani bina baga ku beleku baga kalɛ. 

10Na úti úbedu ku ɔƒɛni muedi ni, bina lɛlɔ katɔ bɔkɔliku ɔsu bilakana na biti ɔbu 
bite-mi na bitaadi ɔda bubo ku ala ani na lɛtina bina bati kuuku lɛlɔ. 

11“Ami Unwoti Ɔyikune Ƒui lɛ́lɛ ugyii ka ndubɔya na ɔgbankpi lidu libo-mii lɛlɔ 
na lɛyila-mii lidie ƒui. 

12Bina ɛlɛɛ bani kani nébu na Yuda na bɛ́lɛ ugyii ka biteesie Egyipte kalɔ lɛlɔ. Nsu 
ogya ogya kukpi na bɛdubo bukpi na kekpokɔ na kɔka lɛnɔ kɔdu-mii. Na bina 
lɛnyi na kɔlɔ bamba bekyuli badubo bɔkpali buwida bɔkya bekyuli. 

13Kekpo ku kɔka ku lɛlɛ lidu na líti lɛ́ni Yerusalemƒuɔ kɔtu na lɛni kani na ndubo 
amii lɛnɔ bɔbla. 

14Bina ɔdi ɔɔɔdubo bubu bulie ngba. Bɛdubɔbla kasusu ka bɛdubɔsɔ binwini 
bisie Yuda kalɔ limeyi lɛdi, nsu bina ɛlɛɛ bani ndubo kukpi bukeli kani 
ndubɔkana na benwini besie mmɔ.” 

Bekyuli Bammɔ Béni Ka Bakpa Unwoti 
15Yudaƒuɔ lisu bonwu lɛdi bani nákya Egyipte kalɔ kammɔ katɔ ku kada kakɛ ƒui 
benye beenú asa na mɔɔsu ala ani na Unwoti ɔ́su-mi. Na banana bammɔ 
ketulodikɔ na kasalakɔ kammɔ bagyi ka bana beleku baakyula oloƒui teete baƒiɔ 
bamba. Anwuɔsu ama ku bana beleku ƒui báva ku lɛdi momoomo banini, 

16“Yeremia, bi nkɛ-bu si Unwoti lɛnyi kemmo na enye aatɛmi? Buni geen na búni 
bɔnii bulenu-ɔ litemi! 

17Astarot ɔni ndi kayaa uleku ɔga baƒiɔ na abu búse kenye ka bɔdubɔkpa. Na 
ɔmmɔ geen na bɔdubo bɔbla. Bɔdubo oloƒui bɔkyula bute-nwu na buwi ntɛ kalɔ 
bɔkpa-nwu kalɛ kani na bula bati kuuku ku baga ku bula batɔnkune bábla uwi 
ɔni na bɔ́kya Yerusalem ku Yuda lɛma bamba kemmo. Lɛni na bɔ́bla na adila 
ákya-bu kaduɛ uwi ɔmmɔ na ala ádianku-bu na likpidi lɛdi lítalɛku-bu kudii. 

18Nsu uwi ɔni kani na bɔ́da oloƒui bɔkyula teete-nwu bɔ́ya na bɔ́da ntɛ kalɔ buwi 
teete-nwu lɛnɔ bɔ́ya kani na búse kakɔ buukpi na kekpokɔ na kɔka lɛnɔ kɔɔdú-
bu.” 

19Amu na beleku bammɔ lɛnɔ básu banini, “Bɔ́kya Yuda na bútaakpa Kayaa 
Uleku Ɔga na buteeti ntɛ ku bodobodo sɛsɛɛ ɔdi udu na béƒi-nwu na nwuna udu 
kenye taakpa teete-nwu. Na bula bagya lɛnɔ bagyi ɔmɛni na bátunaku-bu lɛnɔ.” 

20Mmɔ na lɛ́su kasalakɔ kammɔ nnini, 

21“Bilakali ka Unwoti ɔ́ti ka lɛni na amii ku bina bati kuuku ku bina batɔnkune 
ku baga ku bekyuli bakladi ƒui bítaakyula oloƒui teete baƒiɔ bamba na Yerusalem 
ku Yuda kesii biala? 

22Na uwi ɔni na útulo-nwu na ɔ́nɔ bɔnu ni, úwida bina kalɔ na káta kénwini 
ketele kalɔ kakwiidi kalɛ udu na kese ɔmwi na bɛɛnu mɛni. 

23Ɔgbankpi ɔmɛni úbo-mii lɛlɔ, ɔsika bɛ́kpa baƒiɔ bamba na bɛ́ta bínye Unwoti 
lɛlɔ na bíni bɛnii bilenu-nwu litemi na bɛsiaku nwuna ɔda bubo ku ala ani na 
ɔɔtina lɛlɔ ɔsu.” 

24-25Amu na lɛ́su banana bammɔ ku bana beleku ka Unwoti Ɔyikune Ƒui ɔnini, 
“Na Egyipte mɛni lɛnɔ ni, bɛmu binye bina linyese lɛlɔ ka bɛdubo bina lɛla lɛni 
na bɛɛlɔ bɛnii Kayaa Uleku Ɔga bɔkpa na bɛkyula oloƒui ku ntɛ akpala bite-nwu. 

26Bɛdi bina linyese lɛmmɔ lɛlɔ! Nsu mɔɔyá na bɛti lɛla lɛni ndubo-mii bɔlɛku. Ka 
ami ndi Unwoti Katɔti ɔsu ni, líse kenye ka kenye biala kadi kasɔ keeebo na 
bɛdubuse na mina lɛnyi kemmo na menu mete-mii. 

27Na ɔni na ntaanu-mii lɛlɔ kenye ni, ndubɔwia ulu ɔni lɛlɔ na masia mani-mii 
kɔtu mmomu. Na bina badi bɛdubo bukpi na kekpokɔ na kɔka lɛnɔ kɔdu badi. 

28Bina ɛlɛɛ kani ndubɔlɛ ɔgbankpi ɔmɛni kemmo na basɔ benwini besie Yuda 
kalɔ lɛlɔ. Ɔmɛni ɔdubɔya na amii bani ƒui nésie Egyipte kalɔ lɛlɔ bɛti ka si ami 
lɛ́su nnii lɛla lɛdi lɛdubo bɔlɛ ni, ɔ́bla bi ɔ́bla dɛ ni, lɛla lɛmmɔ lɛdubɔlɛ lɛni kani. 
Ina bi na amii bɛ́su. 

29Na ɔmɛni na bɛdubuti bɛnu bɛti ka ngba liƒu akyala ani na mɔɔsu ka adubɔlɛku-
mii na Egyipte kalɔ lɛlɔ mɛni adubo bɔlɛ lɛni sɔsɔ. 

30Ndubo Egyipteƒuɔ Ɔga Hoƒre bɔnyonu bute nwuna bekisine na badu-nwu aani 
kalɛ na lɛ́nyonu Ɔga Sedekia líte Babilonƒuɔ Ɔga Nebukadnesar na ɔ́du-nwu.” 

Yeremia 45 

Unwoti Ɔɔɔdubo Bɔya Na Badu Baruk 
1Na Ɔga Yehoiakim lɛga bɔdi na Yuda lɛkwa linedi kemmo ni, Baruk únweni lɛla 
biala na lɛ́su-nwu. 

2Ɔmmɔ kama ni, Unwoti ɔ́su-mi ɔnii nsu Baruk ɔnini, 

3“Enye eewulo kɔnyana na aadú ami Unwoti kɔtɔ na ƒula lɛbibo ku kɔnyana kɔni 
kemmo na akya ɔsu, ku kalɛ na lɛlɔ lítu-ɔ na alakɛ bɔnwuna bɔdi. 

4Nsu na kayawi kamɛni kemmo ni, ndaku bɔbuɛ lɛtɔ lɛni ƒui na lɛ́tu, na mɔɔgyú 
ala ani ƒui na lɛ́lɛ. 

5Ndubo bɔya na ɔgbankpi utaalɛ kesii biala. Anwuɔsu tabla kasusu na ala ebendi 
adi bɔbla lɛlɔ ete lɛlɔ. Nsu muusé kenye ka ndubo-ɔ bɔgyumana na elekpi na 
ɔmɛni kemmo. Ami Unwoti násu.” 

Yeremia 46 

Unwoti Ɔ́tɛmi Ɔ́siku Kadi Bekyuli Ƒui Lɛlɔ 

1Unwoti ɔɔsu-mi ala ani na lɛsu kadi bamba bekyuli bakladi lɛlɔ bɔsu bɔsu. 

Unwoti Ɔ́su Lɛla Lɛdi Ɔ́siku Egyipte Lɛlɔ 
2Uwi ɔni na Yehoiakim ɔɔdi lɛga na Yuda lɛkwa linedi kemmo ni, Babilonƒuɔ Ɔga 
Nebukadnesar ɔ́di Egyipteƒuɔ ɔga ɔni baalɔ Neko lɛlɔ na kekpokɔ na ɔma 
unengudi ɔni baalɔ Karkemis na mmɔ ude Euƒrate Ketu. Na lɛla lɛni na Unwoti 
ɔ́su-mi ɔnii nsu nsiku Egyipteƒuɔ bekpone lɛlɔ na bɛdubo bunu mɛni. 

3“Uwi údu ka bɛta kekpo, anwuɔsu bikeyi bina agyumanala, 

4na bɛbala bina bapɔnkɔ ekpola, na bisusu bina atula nnɔ. Biti bina kekpo kɔbwa 
bibi eli na bɛda kekpo adala bamba lɛnɔ ƒui na biténye bina kɔgyumanakɔ. 

5Ami ndaku kekpo kammɔ bɔnu kalɛ na kaaví na báadi-mii lɛlɔ kuuku na bíkeli 
bɛɛtɔlɔ na kama bunwini bɔnu buuubo ina kunwi. Liƒu bonwu lɛ́ka lɛ́mana-mii 
lɛƒɛnyi ƒui lɛlɔ. 

6Bibo lɛlɔ ɔkplu na beekeli usi momoomo, nsu bilakana bukeli bɔtɔlɔ bina 
bekisine kudɔ. Kekpo kéƒie-mii na Euƒrate Ketu kɔtu. 

7“Kadi kamani bekyuli nákɔ badubo mɛni lɛni aani kalɛ na Nil Ketu keeyi taavia 
nwuna utubili? 

8Egyipte na ɔdi mɔɔkɔ́ lɛni aani kalɛ na ketu keeyi ku kɔku momoomo na ɔɔsu 
ɔnini, ‘Ndubuyi na lɛƒɔ kalɔ lɛlɔ ƒui na lɛbwɛ lɛma linengudi na lɛdu bekyuli bani 
ƒui nkya-ni kemmo.’ 

9“Egyipte, awɔ sie anumi na asu ƒula bekpone ku bana lɛkɛɛkɛ lɛni bada ƒui anii 
bikpo-ma kpakplaa. Na edie lɛdi ete ƒula bekpone akpa ammɔ anii babwɛ balɛ ku 
Kus bekpone ku Libia badi lɛnɔ bani nda agyumanala ku Lida bekpone bani nda 
kɔtaminta ku atula ƒui. 

10Nsu Unwoti Ɔyikune Ƒui ɔdubo lɛlɔ bɔdi na kekpo kamɛni kemmo na udie 
nwuna bekisine kasi. Nwuna kewii kadubɔkɛ bɔdi na ɔni ubugya umo kaduɛ. 
Badubɔdu bekyuli bammɔ na kalɔ kammɔ katɔ kakɛ na Euƒrate Ketu kudɔ aani 
akpala bete Unwoti. 

11“Egyipte, kuvo kɔdi kɔɔɔdubo-ɔ bɔkana bɔbwi, na Gilead nnɔmii bɔni mɔɔyala 
ɔlɔna buɛɛ mmɔ muedi bɔɔɔdubo-ɔ kebunku kadi bute. 

12Kadi bekyuli ƒui badubo ƒula keku kani na eewulo bunu. Ɔsika bagyi ka ádi kɔƒa. 
Ƒula bekpone ƒui bebi kalɔ ɔni na beebuli teebo bana bakpana lɛlɔ.” 

Bébo Egyipte Ɔda Kpakplaa Ɔdi 
13-14Uwi ɔni na Babilonƒuɔ Ɔga Nebukadnesar ɔkɛ ulu ka ubekpo Egyipteƒuɔ ni, 
Unwoti úbo-mi ɔda kpakplaa ɔdi ɔkɛnku Egyipte ɔma biala lɛlɔ, na bani ɔdi ntulo 
ƒui ndi Migdol ku Mimƒie ku Taƒanes lɛma lɛlɔ. Na ɔ́su-mi ɔnii nsu-ma ɔnini, 
“Bɛklibi lɛlɔ na binye kagyumana bite lɛlɔ! Bukpi kani na bekyuli beekpi na bina 
kalɔ kammɔ lɛlɔ kesii biala na kekpokɔ. 

15Bina baƒiɔ benengudi bani ndi Apis ni, líibo-ma lɛ́ƒiɛmi kalɔ na lɛ́bɔku-nwu na 
úkeli ɔ́tɔlɔ. 

16Na ƒula bekpone ni, bubuli kani na beebuli teebo bana bakpana lɛlɔ na baasu 
lɛlɔ banini, ‘Ta nye! Amu ntu bukeli na bukele búsie bula kalɔ lɛlɔ amu bekisine 
badubo-bu bɔdu.’ 

17Sia Egyipteƒuɔ ɔga lɛnyi lɛwɔdi lɛmɛni anini, ‘Kenye Kétulo-nwu na Ulakana 
Lɛla Lɛla.’ 

18“Egyipte, ami Unwoti Ɔyikune Ƒui ndi Ɔga geen. Na ɔni na nli ngba mɛni bɔdi 
ni, bekisine bani muukpó-mii badubo-mii lɛlɔ bɔdi na bakuku betulo-mii aani 
kalɛ na Tabor Kɔbi kɔ́kuku kútulo abi ani náka ámana-nwu ƒui, iye kalɛ na 
Karmel Kɔbi kunye kangyaa na ɛpu kɔtu. 

19Badubo-ɔ bɔkpanku bɔtɔlɔku aani ukyuli uƒiedi, anwuɔsu bo ala alɛɛ ani na 
adubuti ada ulu obo. Ƒula ɔma unengudi Memƒis ɔdubo buwi ukpludi ka ɔ́bwɛ 
úbie ɔsu. 

20“Egyipte ɔbuni, ukisine ɔdi ɔdubɔsi katɔ kakɛ ubekpo-ɔ aani kalɛ na alɔlɔ ɔɔdu 
ɔmantɛ akɔ. 

21Na baƒɔ bekpone bani na átáƒɔ kayu kenye badubo bunwini na bekeli batɔlɔ. 
Nsu ama ɔdi lɛnɔ ɔ́sa aani ɔmantɛ bakɔ bebi bani na bányuɛ-ma na bélie lɛmwi 
na bákpanku-ma béselaku kadukɔ. 

22Bekisine bekpone lisu bonwu lɛdi badubɔgyu batɔ aani baalɔlɔ kalɛ. Na bina 
bekpone badubo bɔnu ka beeebo kablakɔ kadi na bana bekisine bammɔ kudɔ 
aani kalɛ na kɔlakpi kɔɔkya lɛku kemmo. 

23Na si egyii badane ku bana kɔdadi bése kalɔ baaƒɛ egyii ammɔ teewi kalɔ ni, 
uƒiomu kani na baavwi na baawia kasiakɔ. 

24Kɔƒa kɔdubo bina bekyuli bukpo na bana bekisine bani nási katɔ kakɛ mmɔ 
beƒie-ma. 

25“Ami ndi Unwoti Ɔyikune Ƒui, Israel Katɔti. Na uwi ɔsɔ uletu asa na ndubɔni 
Tebes baƒiɔ bani baalɔ Amon ku Egyipte baƒiɔ bamba biala na bakya kɔtu. Na 
ndubɔni Egyipteƒuɔ baga ku bana bekyuli bammɔ ƒui ku bani ƒui néti bana anu 
básia Egyipteƒuɔ ɔyikun lɛlɔ kɔtu. 

26Na ndubo-ma bɔnyonu bɔ́kya Ɔga Nebukadnesar ku nwuna bekpone enu 
kemmo. Nsu muusé kenye lɛnɔ ka limeyi lɛdi ni, Egyipte ɔdubo bekyuli bɔsɔ bɔkɛ 
na belie mɛni aani kalɛ na bákya kuuku. Ami Unwoti násu. 

Unwoti Ɔdubo Israel Bɔkpanku Buboku Ɔma 
27“Limeyi lɛdi ni, ndubo-mii bɔkpanku bɔsiku baƒɔ kɔlɔ kɔni lɛlɔ na bɛkya 
búboku ɔma. Na amii ku bina bebi ku bawɔ ƒui bilie na atu bɔyɔ kemmo ɔni na 
bɛsɔ bilayia lɛla lɛdi. 

28Anwuɔsu bɛsɔ bitayia ina bɛ́manku ka bani-mii kɔtɔ na bégyingya-mii bákya 
baƒɔ kɔlɔ lɛnɔ lɛlɔ ɔƒɛni. Nsu si uwi ɔni na lɛ́yila-ma udu ni, ndubo-mii 
bɔgyumana. Ami Unwoti násu.” 

Yeremia 47 

Unwoti Ɔ́su Lɛla Lɛdi Na Ƒilistiƒuɔ Lɛlɔ 
1Asa na Egyipteƒuɔ ɔga ɔdubukpo Gasa ɔma ni, Unwoti ɔ́su-mi ɔnii nsu Ƒilistiƒuɔ 
ɔnini, 

2“Ami Unwoti mɔɔsu-mii nnii bekisine bekpone badubɔsi katɔ kakɛ na babaƒɔ 
bina kalɔ lɛlɔ ƒui. Na badubo bina lɛma bɔbwɛ na bakpala-mii batɔlɔku na anu ka 
keku ku kɔvanu kɔda. 

3Si uwi ɔni na bínu ka bapɔnkɔ ku kɛɛkɛ kɔku kɔ́bwɛ kɔdubo ni, bina ɔtɔtɔ 
ɔdubɔgyu-mii na bawɔne badubɔda ama alati bana bebi bewi. 

4Na amii baƒɔ bekeline bani nási Kreta, bina uwi údu na ndubo-mii udu bɔyila. 
Na bina akɔ ɔdi ɔsɔ ulébu na uteebunku Tiro ku Sidon lɛma linengudi lɛmmɔ. 

5Na bablani bani na baalɔ-ma Anakƒuɔ bani nébu belie ngba na Gasa ku Askelon 
ni, badubo bana eli bukpeyi na basɔ belie kpoo beteewulo-mii kɔnyana. 

6“Biiye bɛnii uwi ɛlɛ na ndubo-mii bukpo butálɛ ku mina kewii na bɛdubɔsu-mi 
bɛnii nsɔku-ka nkya livuo kemmo na lite-mii bɔnwuna. 

7Nsu dɛ na mina kewii kadubo bɔnwuna si lídie lɛdi líte-ka ka ukpo Askelonƒuɔ 
ku bani ƒui nli ɛpu kɔtu?” 

Yeremia 48 

Unwoti Ɔ́su Lɛla Lɛdi Ɔ́siku Moabƒuɔ Lɛlɔ 
1Unwoti Ɔyikune Ƒui, Israel Katɔti, ɔ́su-mi ɔnii nsu Moab kadi bekyuli ɔnini, 
“Nebo ɔma ɔdi ɔ́sa. Na badubo Kiriataim buƒie bɔƒɔ na bakya-nwu kɔƒa. Na nwuna 
awodu bonwu ani mɔɔgyumana ɔma ɔmmɔ muedi adubo bɔbwɛ. 

2Ukyuli ɔdi ɔ́sɔ ulabu awɔ Moab lɛnɔ. Na bekisine benye baabla kakwɛ na Hesbon 
ɔma kemmo kalɛ na babla na bada-a ngba liku. Mina kewii kabla kadubo bɔya na 
basia ƒula ɔma lɛnyi banii ‘Bɔba Diin.’ 

3Horonaim kadi bekyuli badubo butaava ku keku ka bebebunku-ma uwi ɔnii na 
beekpóku ɔma ɔmmɔ na bakyula-nwu. 

4Badubo Moab butu bugyingya! Na ƒula bebi badubo buteewulo. 

5Na badubo buteewulo si bakɛ ulu bákɔ bésela Lihuti. Na bataatɛmi taasiku 
ɔgbankpi ɔni nálɛku-ma lɛlɔ si báyu bésela Horonaim. 

6Bikeli bɛlɛ na bɛƒɔ bina lili ngba! Na biti bina anumi bɛtina ketele kalɔ kakwiidi 
kammɔ kemmo aani alakpi akɔ ebuo ala utine. 

7Bɛ́bu bɛnii bina lɛkɛ ku ɔyikun ɔni na bibo ɔdubɔkana na ɔƒɔ-mii ngba, nsu 
badubo-mii buƒie ƒui ku bina Kemos baƒiɔ bammɔ ku bana bakpane ku nwuna 
benengu bammɔ ƒui. 

8“Bina ɔma ɔdi biala ɔɔɔdubo bubu na balabwɛ-nwu. Ɔsika lɛ́su bina bekisine 
nnini, ‘Bɛkpala Moab Kɔwɛ kɔmmɔ kemmo ku kalɔ ƒiaa kammɔ ƒui bekyuli bidie-
ka lɛlɔ.’ 

9Na bɛgyingya mma biwi kalɔ kammɔ ƒui lɛla na edula ammɔ ƒui ekpi. Na bɛbwɛ 
lɛma lɛmmɔ ƒui biwi kakɔ kpɛtɛ kpɛtɛ na ɔdi ɔsɔ utebu utelie mmɔ. 

10“Mɔɔwia ka bɛdu Moabƒuɔ ƒui. Na si bɛ́ya na bana ɔdi úkeli ni, ndubo-mii 
buwida. 

11“Moab lɛni bise aani ntɛ bɔni na báda bése na búlie kalɔ, ɔsika belewilimi-mu 
taasia kama, anwuɔsu na bina ablala aakɔ́-mi katɔ uwi ndi uwi. 

12Nsu ɔƒaani ni, ndubuti bekisine limene-mii na bewilimi ntɛ bɔɔmɔ na babwɛ 
kutubui kɔmmɔ! 

13Mmɔ na kɔƒa kɔdubo-mii bukpo, ɔsika bina Kemos baƒiɔ baaadu-mii bɔkana 
bɔƒɔ aani kalɛ na Betel útakana na ɔƒɔ Israelƒuɔ. 

14“Bɛɛsu ka bina bekpone bebo ɔkplu na bebo kayi lɛnɔ. 

15Nsu ami ndi Unwoti Ɔga Ɔyikune Ƒui na muusé kenye ka bina bekisine badubo-
mii lɛlɔ bɔdi. Na bina bekpone bani ndia ntulo ƒui badubukpi na kekpokɔ. 

16Uwi ɔsɔ uletu asa na ɔgbankpi ɔdubɔlɛku Moab! 

17Ndubo lɛdi budie bute kɔlɔ kɔni na amadɔ na bewulo-mii kɔnyana basu banini, 
‘Ɔɔɔdi kɔnyana litemi na lɛdi mɛni ka Moab ɔni na nka ɔ́di bekyuli bamba lɛlɔ ni, 
nsu ɔƒɛni amu nwuna ɔyikun ɔni muukeye mmɔ ƒui ɔ́yii udu.’ 

18“Amii bekyuli bani nkya Moab ɔma unengudi ɔni baalɔ Dibon, bekyuli basɔ 
baaadubo-mii bɔbu. Anwuɔsu bɛɛnu bina liboku na lɛti akɔ mmɔ. Bina bekisine 
badubo bina awodu bubo bɔƒɛ si uwi ɔni na beekpóku-mii. 

19Na amii Aroer ɔma bekyuli bisie na biténye ulu kɔtu na biye baƒɔ bekeline si 
uwi ɔni na baaví bɛnini, ‘Bi nálɛku-mii asa na bɛkɛ ku usi lɛni?’ 

20“Na badubudie kenye banini, ‘Moab lɛlɔ na bekisine bádi! Anwuɔsu 
biteewuloku-bu bula kɔƒa keku. Na bɛsu bekyuli bani ƒui na bakya Arnon Ketu 
ka bákyula Moab na ɔ́yii udu.’ 

21Ɔma biala na ɔdi Moab ɔma ni, ndubo-nwu kɔtu bɔni. Nsu bani ɔdi utulo ƒui ndi 
Holon ku Yasa ku Meƒat ku 



1390 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

22Dibon ku Nebo ku Bet-Diblataim, 

23ku Kiriataim ku Bet Gamul ku Bet-Meon. Kiriataim ku Bet-Gamul, ku Bet-Meon 

24ku Keriot ku Bosra. 

25Lɛla lɛni na ami lɛ́lɛ ugyii kani ndubɔbla likplodi ƒui. Na ani ndi ka badubo bina 
bekpone lɛlɔ bɔdi. Na bábwɛ-mii ɔyikun na bɛyii udu ƒui. 

26Moab kadi bekyuli, bɛɛsu taatina ka bibo ɔyikun bitulo-mi. Nsu ɔƒɛni ni, ndubo 
kadi bamba bekyuli bɔsu na bete-mii ntɛ na bɛni bikpi. Na bataama-mi si uwi ɔni 
na ntɛ bɔmmɔ bútulo-mii na biibuli taatɛ amii alati bina kɔdala kemmo. 

27Lɛni na bɛ́kya mina bekyuli lɛlɔ lɛma na bɛɛbla-ma aani bakantankpine bani 
na béƒie na bana likyulikpi lɛdi bɔbla kemmo. 

28Ɔƒaani ni, bɛdubo bina lɛma bɔda buwi na bitábla kɔkyakɔ na atakpɛ lɛkɔkɔ ku 
kɔka kemmo na bitélie mmɔ aani babloduma. 

29“Ngyi kalɛ na bɛɛtalaku lɛlɔ katɔ na bígyingya enu bɛɛkun lɛmɛnɛ taavi. 

30Nsu ami lɛnɔ ngyi ka kɔnu kayi butu taakun lɛmɛnɛ likpludi ulaƒɔ-mii. 

31Anwuɔsu ndubo keku ku kɔnyana buwulo bute Moab ku nwuna Kir-Heres 
ɔma. 

32Amii Sibma kadi bekyuli, bíse aani adingyii mmo bɔni egyiibi nánwu kpasa 
kpasa. Na adingyii ammɔ édie kɔgba gyɔlɔɔ gyɔlɔɔ ésie kalɔ kammɔ katɔ kakɛ 
kútédu Yasar. Na kúsie ɔƒɛ kanukɔ lɛnɔ kútédu Ɛpugyie ɔmmɔ. Nsu ɔƒaamu 
báyila-mii udu, anwuɔsu ndubo-mii buwulo aani kalɛ na Yasar kadi bekyuli 
béwulo bana adingyii mmo. 

33Edula bɔƒɛ taasiku mmo emeyi bɔdi bɔ́sa na Moab kalɔ lɛlɔ ɔƒaamu na lɛlɔyɔ 
kɔku bɔbla na ntɛ kediekɔ lɛnɔ kenye kékulo. 

34“Na beenú Hesbon keku buwulo na ɔgyu kakaaka útédu Eleale ku Yahas. Na 
kɔvanu kɔɔsí Soar ɔma kemmo na beenú na Horonaim ku Eglat-Selesia. Na 
Nimrim Ketu muedi kákwii. 

35Na ukyuli biala ɔni mɔɔkyula oloƒui teete Moab baƒiɔ badi iye uti akpala adi 
úsie utákpa na nwuna ɔƒiɔtɔ ɔdi ni, ndubo-nwu udu bɔyila. Ami Unwoti násu. 

36“Muunú ɔlɛ geen teete Moabƒuɔ na mina kayi kemmo aani kalɛ na ɔɔbla ukyuli 
si beedie ɔkwanu na lɛtoloyii lɛlɔ. Na muuwulo Kir-Heres kɔnyana, ɔsika nwuna 
lɛkɔ ƒui lɛ́yii udu. 

37Moabƒuɔ benye asa katɔ ku lilu lɛlɔ beewulo kɔnyana. Na banana békpeyi bana 
likwi na bekyuli békpeyi bana eli na békulo lɛlɔ ekpo muedi na bada adala ani 
mɔɔtina ka beewulo kɔnyana. 

38Na ɔmɛni ƒui ɔ́si ɔni na ami Unwoti líbo Moab lɛ́bwɛ aani libui lɛni na ukyuli 
ɔ́sɔ uláwia iye bekyuli baláka-ni. 

39Aanu Moab nábwɛ uwi kalɔ! Na nwuna bekyuli keku kada ɔni na básɔ beenwíni 
ku kɔƒa. Liƒu bonwu líƒie bekyuli ka bánu ɔmɛni, nsu ina amu benye baamá-ma. 

40“Moab, aanu ka ukisine ɔdi úveyi ɔɔví kayaa na ɔ́tu ɔdubo aani kɔdigbo aasɛ na 
úgyingya avwi úbi ƒula kalɔ kammɔ lɛlɔ. 

41Badubo ƒula ɔma ku awodu ani mɔɔgyumana-a buƒie bɔƒɔ na ƒula kudɔ na liƒu 
liƒie ƒula bekpone. 

42Amii ɔdi ɔ́sa aani kadi bekyuli kalɛ, ɔsika bɛ́wia bɛnii bɛɛta binye bɛsiaku-mi 
ami Unwoti. 

43Agyala ku libu bonwu ku kɔkpagyuɛ kunye kɔgya-mii na bina kasiakɔ. 

44“Si liƒu lɛ́da-mii na bɛnii biikeli, bɛdubɔnu biduo ubu. Na si bɛ́kpɛ buɛɛ buɛɛ 
bɛnii bɛɛlɛ́ ubu ɔmmɔ kemmo lɛnɔ ni, kɔkpagyuɛ kɔdubo-mii budie. Uwi ɔmmɔ 
nédu ka bani-mii kɔtu. 

45“Na Hesbon ɔma unengudi ɔmmɔ kɔmadɔ kesii kani na Sihon ɔ́di lɛlɔ dii ni, baƒɔ 
bekeline bani na lɛlɔ lítu-ma benye kasuudikɔ kesii kani na ogya ɔni mɔɔkyula 
bana ɔma unengudi ɔmmɔ bukeye bɔ́kya ɔyuli. Na uwi uletu asa na bekyuli bani 
nli abi bamba eli na badi bekpone mmɔ lɛnɔ lɛma lɛdubuse kalɔ ku bɔkywi. 

46“Moab kadi bekyuli, bɛ́siaku bina Kemos baƒiɔ. Nsu ɔƒaani ni, bɛ́wɔlɔ, amii ɔdi 
ɔ́sa na bina bebi bénwini bekyuli beƒiedi na kadi bamba bekyuli kɔlɔ kemmo. 

47“Nsu limeyi lɛdi ni, ndubɔsɔku ƒula bekyuli liboku ɔma. Ami Unwoti násu.” 

Yeremia 49 

Unwoti Ɔ́su Lɛla Lɛdi Ɔ́siku Amon Lɛlɔ 
1Unwoti ɔ́su ɔ́siku Amon lɛlɔ ɔnini, “Israel kadi bekyuli bebo bebi ku bawɔ bani 
nádi nwuna kalɔ. Na bi ɔsu na amii bani mɔɔkpá Molek baƒiɔ néti Gad kɔdua lɛma 
ku kɔlɔ kɔmmɔ bínwini amii kɔdi? 

2Ndubo bekpone badi buti bumene-mii limeyi lɛdi na bebekpo-mii na bina ɔma 
unengudi ɔni ndi Raba na babwɛ-nwu ƒui kede kede. Na badubo lɛma lɛkladi lɛni 
na amadɔ bɔkyula bunwini ntɔ. Bɛ́ƒɔ Israelƒuɔ kalɔ kadi, nsu limeyi lɛmmɔ lɛlɔ ni, 
Israel ɔdubɔƒɔ awɔ kadi! 

3“Amii Hesbon bekyuli, biteewulo! Bina ɔma ɔdubunwini kebu alakpi, ɔsika 
bábwɛ Ai na ɔ́yii udu. Bɛdubo buteekeli taaka taamana bɛnii bɛɛwia katamikukɔ, 
nsu ala adubo-mii bɔbala na lɛƒɛnyi ƒui lɛlɔ. Bɛdubo bunwini, ɔsika bina kɔsiakɔ 
ƒui kɔdubo buti na bilákɛ kasiakɔ kadi. Na amii Rabaƒuɔ, biti kɔnyana ala bɛda na 
biteewulo kɔnyana, ɔsika badubo bina baƒiɔ Milkom bani na bɛɛkpá buti 

bɔtɔlɔku busienku ɔlɔgyu kakaaka na kaƒɔ. Na betiku bina bakpane ku bina 
benengu bammɔ ƒui. 

4Amii batuɔkplune Amonƒuɔ bani mɔɔta teenye-mi lɛlɔ. Bina lɛkɛ lɛlɔ kani na 
bɛsia anu na biiye bɛnini, ‘Ɔma ndubo bɔkana na ukpoku-bu?’ Nsu ami mɔɔlɛ-
mii kpakplaa nnii bɛda lɛlɔ katɔ bɔtalaku bɛya. Ɔsika uwi ɔni na bina ɔyikun 
ɔdubuse kalɔ uteebo kalɔ ni, 

5ami, Unwoti Ɔyikune Ƒui, ndubɔya na kadi bekyuli bani na bina adɔ badububo 
na bebekpo-mii geen ku ogya na ɔɔɔdubo-mii buse buɛɛ. Mmomu badubo-mii 
bugyingya kalɛ kalɛ na bɛɛɛdubo ukyuli ɔdi bɔkɛ na ɔnu-mii lɛlɔ iye ubunku bina 
baƒɔ bekeline. 

6“Nsu limeyi lɛdi ni, ndubɔsɔku-mii liboku bina ɔma. Ami Unwoti násu.” 

Unwoti Ɔ́su Lɛla Lɛdi Ɔ́siku Edomƒuɔ Lɛlɔ 
7-8Unwoti Ɔyikune Ƒui ɔ́su ɔ́siku Edomƒuɔ lɛlɔ ɔnini, “Lɛnunda ku kasusu kása na 
Teman ɔma kemmo. Na ndubo bɔya na ɔgbankpi ubo-mii lɛlɔ liti lɛni amii Esau 
bebi ku bawɔ kɔtu. Anwuɔsu ɔdi biala nási Dedan ɔma ɔsɔ unwini na ukeli ɔtɔlɔ 
uteesie ɔma mmomu. 

9Si beyune bábwɛ béduo kaduli kadi usien ni, lɛla lɛni na baawia kani na beeti. 
Na si bekyuli béde egyiibi adi ni, ana ƒui alasa bɔla na egyii kalɔ. 

10Nsu ami ndubo lɛla biala na lɛdi Edomƒuɔ lɛdi bɔda buti na libimi-mii ala na 
kesi kesii na bɛdubɔkali bɛnii bɛɛbɛ́ bɛkya. Na bɛdubo bukpi ƒui ku bina lɛlɔ 
bekyuli ku badukɛne ƒui. 

11Nsu bɛƒɔ-mi bɛdi ka ndubɔnu bina bekpinebi ku bekpinele ƒui lɛlɔ. 

12“Na kadi bani bekyuli na útalɛka nka bani-ma kɔtu muedi ni, badubo mina 
kɔnyi bɔni aani kalɛ na baaní lɛla lɛdi na ɔɔƒɛɛ kemmo na bebo abi. Anwuɔsu bina 
ɔdi ulakana bulekeli. 

13Ami Unwoti nnye mina lɛnyi kenye muusé kenye ka bina ɔma unengudi ɔni 
baalɔ Bosra ku bina lɛma lɛkladi ƒui badubo ɔgbankpi kpakplaa ɔmɛni kemmo 
buduo, na badubo lɛma lɛmmɔ ƒui bɔbwɛ búwi kalɔ kpɛtɛ kpɛtɛ. Na badubuti-
mii lɛnyi muedi bewida bekyuli banii ɔdubɔlɛku-ma aani bina kalɛ kani. 

14Lɛ́ɛtala ɔtu ɔdi nnii ute kadi bekyuli bammɔ bɔti na baklibi lɛlɔ na bebekpo 
amii Edomƒuɔ. 

15“Ndubo-mii bɔbla na bɛsɔ na kadi ƒui akɔ na balabu-mii balakya lɛla lɛdi akɔ. 

16Bina lɛlɔ katɔ bɔtalaku mɔɔtɔ́lɔ-mii bɔnii kadi bekyuli bamba ƒui baanu-mii ku 
bɔyia. Bilie atakpɛ ku abi eli aani kɔdigbo baasɛ kalɛ, nsu ami Unwoti ndubo-mii 
kalɔ buboku ƒui. 

17Ndubɔya na Edom únwini aani kebu alakpi ku liƒu lɛla na ɔbla bekyuli bammɔ 
kalɛ kadi na ukyuli biala ɔni násia mmɔ ɔɔví ɔpii-mii na udumi-mii lɛnɔ na bina 
ɔgbankpi ɔsu. 

18Lɛ́kyula Sodom ku Gomora ku lɛma lɛni na lide-ma ƒui. Na lɛni kani na ndubo 
Babilon lɛnɔ bɔkyula kede kede. Na ukyuli biala ɔdi ɔsɔ ɔɔɔdubo mmɔ bulie. 

19“Ndubo awɔ Edom bukpoku aani kalɛ na gyata ɔɔsí lɛku kemmo teebekpoku 
baƒonu bani nnye kadikɔ na Yordan kɔtu. Na ulaƒɔ uwi ɔdi asa na baƒonu bammɔ 
beekeli taatɔlɔ na bada kalɔ kammɔ bese ukpludi. Ɔma na ndubo bɔƒuna na 
ukpoku-ɔ? Ami ɔlati ndubo-ɔ bukpoku! Ɔsika ɔdi ulakana-mi bunye bɔsiaku na 
kekpokɔ iye ɔbɔku-mi na likeli lɛtɔlɔ. 

20“Bise atu na binu lɛla lɛni na lɛ́ɛlɛ ugyii líse na amii Edom bekyuli lɛlɔ. Badubo 
bina bebi ɔbuli bɔkya bɔni bɔtɔlɔku na babwɛ bina kalɔ kemodi kammɔ ƒui. 

21Na ala ani na badubo bubile mmɔ kɔku kɔdubusie kutédu Ɛpugyie kɔtu ƒui. Na 
kɔku kɔmmɔ kɔdubɔya na kalɔ kammɔ kakunku. 

22Ukisine ɔdi ɔdubɔtu ɔsi kayaa ubebi-mii lɛlɔ na ukpoku-mii aani kɔdigbo aasɛ 
na ɔdubugyingya nwuna avwi ubi Bosra ɔma na utaaka taamana-nwu. Na liƒu 
bonwu lɛdubuƒie ƒula bekpone ƒui.” 

Unwoti Ɔ́su Lɛla Lɛdi Ɔ́siku Damasko Lɛlɔ 
23Unwoti ɔ́su ɔ́siku Damasko lɛlɔ ɔnini, “Hama ku Aprad lɛma linengudi lɛmmɔ 
línu ƒula kenye kekpidi kani nébo-ɔ mmɔ na báyila bana lɛnunsia ƒui na lɛƒɛda 
lɛ́ƒɔ-ma lɛlɔ kemmo ƒui aani kalɛ na ɛpu avlɔvɔ eebi lɛla lɛdi lɛlɔ ƒui. 

24Ɔtɔtɔ ɔ́gyu amii Damaskoƒuɔ na bínwini ku liƒu bíkeli bɛɛtɔlɔ. Na bɔyia ku ɔlɛ 
bunu sɔɔn kemmo. 

25Uwi ɔdi návi kemmo ni, na nka lɛlɔ lɛ́yɔ-mi na bina ɔma unengudi ɔni náƒɔ lɛnyi 
mmɔ lɛlɔ. Nsu ɔƒɛni amu ni, mɔɔlɛ-mii kpakplaa nnii bikeli uwi ɔni na bɛmu bibo 
kuƒi kɔdi mɛni! 

26Ɔsika uwi ɔsɔ uletu asa na bina bekpone babuni ƒui muedi badubɔdu-ma bewi 
lɛblɔnu lɛmmɔ lɛlɔ. Ami Unwoti Ɔyikune Ƒui násu kenye kamɛni. 

27Ndubo ogya bɔtu bɔkya bina awodu na lɛkyula bina kɔgyumanakɔ kpakplaa 
kɔni na Ɔga Benhadad ɔ́tu mmɔ.” 

Nebukadnesar Ku Ketele Kalɔ Kakwiidi Bekyuli Lɛlɔ Kɔtɛ 
28Binu lɛla lɛni na Unwoti ɔ́su ɔ́siku Kedar kɔdua bekyuli ku akpaklɔ lɛma lɛni 
na ketele kalɔ kakwiidi kammɔ lɛlɔ na Babilon kalɔ lɛlɔ. “Amii Kedarƒuɔ, ku adua 
bamba ani na akya kalɔ kakwiidi kani néti kése ɔƒɛ katukɔ mmɔ binu. Lɛ́ɛsu 
Nebukadnesar nnii ukpoku-mii na ɔyila-mii udu ƒui. 

29Nwuna bekpone bani lɛlɔ mbo liƒu geen mmɔ badubo-mii bɔka bɔkya. Na 
badubo bina adi nvo ku bina ala ƒui buƒie bɔƒɔ ku bina baƒonu ka bebuo ala betine 
bani mbo keƒu mmɔ. 

30Amii kalɔ kakwiidi akpaklɔ lɛma kemmo bekyuli ƒui, bikeli bitábɛ! 
Nebukadnesar ɔdanku kasusu bonwu kadi udu na bina lɛlɔ. 

31Biiibo awodu ani mɔɔgyumana-mii na biiibo badukɛne bebunkune badi lɛnɔ. 
Nsu use-mii aani bibo bɔƒɔ bɔdi, anwuɔsu lɛ́su-nwu nnii ukpo-mii. 

32Na mmɔ na bɛdubɔyila bina bebuo ala betine ku bebuo bamba pii badubo-mii 
enu bɔlɛ na lɛla lɛdi lɛsɔ lilabla bina ɔdi. Amii bani na Arabia kalɔ kakwiidi 
kemmo mmɔ ƒui ɔgbankpi ɔdubo-mii lɛlɔ ɔ́si lɛƒɛnyi ƒui lɛlɔ, na badubo-mii 
bugyingya bɔkya kalɔ kammɔ ƒui lɛlɔ. 

33Na kesii kani na bina akpaklɔ ammɔ ákya ƒui adubunwini beƒukutu keliekɔ. 
Ami Unwoti násu.” 

34-35Ka Ɔga Sedekia úbelie liboku lɛlɔ aani Yudaƒuɔ ɔga ni, uwi útetu ɔdi asa na 
Unwoti ɔ́su-mi kenye kadi ɔnii nsu Elamƒuɔ ɔnini, “Elam kadi bekyuli, ami 
Unwoti Ɔyikune Ƒui ndubo ƒula kɔtaminta bebone bani ɔsu na ƒula bekpone bebo 
ɔyikun mmɔ bɔdu. 

36Na bekisine badubo-ɔ bukpoku bɔsiku lɛƒɛnyi ƒui lɛlɔ na kekpo keƒie-ɔ na 
bakpanku ƒula bekyuli batakya kalɔ kadi ƒui bekyuli akɔ. 

37Na bekpone bammɔ badubo-mii bususu na badu-mii ƒui. Na bɛdubɔsiaku 
ɔgbankpi ɔni na mina kɔnyi kɔdanku ƒui. 

38Na ƒula ɔga ku nwuna benengu ƒui badubo bukpi. Na lilie ntaadi lɛlɔ na bana 
kenye. Ami Unwoti násu. 

39“Nsu líse kenye ka limeyi lɛdi ni, ndubo-mii bɔsɔku buboku bina ɔma.” 

Yeremia 50 

Badubo Babilon Buƒie Enu Enu 
1Unwoti ɔ́su-mi ɔnii nsu Babilonƒuɔ bammɔ nnini, “Su-ma lɛla lɛni ndubo bɔlɛ na 
tada lɛdi tedie-nwu kemmo. 

2Lɛ kati bute aƒlaga na ava momoomo kalɛ na kadi bekyuli ƒui benu anini, 
‘Badubo Babilon buƒie enu enu! Na kɔƒa kɔdubo bana Marduk baƒiɔ bammɔ 
bukpo na liƒu liƒie-nwu geen na bebo ala ani na bávɔ béte-nwu bɔbwɛ buwi kalɔ 
ƒui. 

3Na Babilonƒuɔ bukpoku bɔmmɔ bɔdubɔsi katɔ kakɛ. Na ama ku bana bebuo ƒui 
badubo bukeli bɔtɔlɔ na bada ɔma ɔmmɔ bewi ukpludi.’ ” 

Israel Ku Yordan Badubɔsɔ Benwini Besie Bana Kalɔ Lɛlɔ 

4Unwoti ɔnini, “Amii Israel ku Yuda kadi bekyuli, uwi ɔni na ala amɛni adubɔlɛ 
ni, bɛdubo buwulo na bɛsɔ binwini bisie kalɔ lɛlɔ na bɛkpa-mi bina Unwoti ku 
Katɔti. 

5Bɛdubo Sion ɔma ulu buye na bibo bibasalaku-mi na bunyimi lɛla lɛwɔdi lɛni na 
bɛsɔ bilayiƒala. 

6Mina kadi bekyuli, bise aani baƒonu bani na bana lɛlɔ banune bányonu bákya 
abi lɛlɔ. Na kesii kani na bɛɛtɛ taanwuna muedi bɛ́yiƒala mmɔ. 

7Ndi bebuo kadikɔ kabuni nte-mii kani na bina bati kuuku básia anu. Nsu bíni-
mi, anwuɔsu bina bekisine lɛnɔ bákɛ-mii béƒie aani kalɛ na baaduli ebuo 
teebweli na bana kayi kátadu-ma kɔtɔ kɔdi. 

8“Mina kadi bekyuli, bikeli Babilonƒuɔ na bɛlɛ bana kalɔ kemmo! Bitenye bitagya 
ukyuli ɔdi. 

9Ndubɔsala kadi bayikune lɛsiku kalɔ kammɔ katɔ kakɛ liboku na bebekpoku 
Babilonƒuɔ na beƒie-ma enu enu. Kalɛ na beebó kɔtaminta use aani bekpone 
babuni ƒui kɔtaminta bubo kalɛ na belebo taaƒiɔ. 

10Badubo Babilon lɛlɔ bɔdi na nwuna bekisine beti lɛla biala na baawia 
batɔlɔku.” 

Kɔƒa Kɔdubo Babilon Bukpo 
11Unwoti ɔnini, “Lɛlɔ lɛ́yɔ-mii ka bíyu mina bekyuli. Bítuku lɛlɔ ku kudu 
momoomo aani bapɔnkɔ na bɛɛƒulu taavi ɔmantɛ bakɔ bakɔdi bani muuwila 
edula ebi. 

12Ƒula ɔma unengudi ɔni na aayɔ́ aani ƒula uwele ɔdubo kɔƒa bɔdi na unwini aani 
kalɔ kakwiidi kani nsɔ neeebo lɛblakula. 

13Mina kɔnyi kɔdubo Babilon bɔkyula na ukyuli ɔdi ɔsɔ ulelie mmɔ. Na liƒu 
lɛdubɔda ukyuli biala ɔni ndubɔsia mmɔ ɔvi na lɛla lɛni ndubɔlɛ mmɔ ɔsu. 

14Babilon ɔ́ta únye-mi lɛlɔ. Anwuɔsu atula bebone binye bina kunyekɔ kpakplaa 
na bibo bina atula bibo bina kɔtaminta bɛlɛ Babilon. 

15Bikpo-ma na lɛƒɛnyi lɛlɔ! Babilon úte lili! Bekisine bammɔ báƒɛ-ma awodu ƒui 
béwi kalɔ ku bana kɔgyumanakɔ kɔmmɔ ƒui. Lɛla lɛni na Babilonƒuɔ bábla lɛma 
linengudi bamba ni, ami lɛnɔ muudie-ma kasi kammɔ. 

16Ukyuli ɔdi ɔsɔ uuubo Babilon kalɔ lɛlɔ na ɔkya edula adi iye ɔƒɛ adi lɛnɔ. Na baƒɔ 
bani ƒui nkya mmɔ bátɔlɔ bésie bana lɛma na bekisine bammɔ bɔyia ɔsu. 

17Israelƒuɔ bese aani baƒonu lisu lɛni na bagyata bani na kɔka kɔɔda bábɔku 
bégyingya. Na Asiria ɔga náka-ma bɔduli kɔkɛ kɔkɛ lɛni asa na Babilon Ɔga 
Nebukadnesar úbabwɛ-ma ku ekubi ƒui. 

18“Ami Unwoti Ɔyikune Ƒui, Israel Katɔti, lɛ́ni Asiria kɔtu na ndubo Babilon lɛnɔ 
kɔtu bɔni. 

19Nsu ndubɔsɔku Israel liboku nwuna kalɔ lɛlɔ. Na badubuse aani baƒonu bani 
ndubunye badi bemo na Karmel Kɔbi lɛlɔ na Basan kalɛkɛ kani nkya Eƒraim ku 
Gilead abi lɛlɔ kalɔ kemmo. 

20Ndubudie Israelƒuɔ ku Yudaƒuɔ nkyuli ɛlɛɛ badi na ndubuti bana ekpidi lɛkyiɛ-
ma ɔni na ɔdi ɔsɔ ulanu ekpidi bɔƒiɔ biala bɔdi ka bɔkya-ma lɛlɔ.” 

Unwoti Údie Lɛdi Úte Babilon Bekisine 
21Unwoti ɔnini, “Lɛ́ɛsu Babilonƒuɔ bekisine nnini, ‘Bikpoku Merataim ku Pekod 
kadi bekyuli. Bɛdu bana ƒui! Na bibile bana ala ani nse-ma ƒui!’ 

22Bɛdubunu ka kekpo ku ala bubile kudu kɔda. 

23Babilon nse aani lɛbuala lɛni na bada baawɔ́ kɔlɔ ƒui bekyuli. Nsu ɔƒɛni amu 
lɛbuala lɛmmɔ lɛ́ƒɛ. Na nwuna kalɔ bubo bɔmɛni bɔ́bla kalɔ kemodi kammɔ ƒui 
kalɛ kadi! 

24Babilon ɔ́kyaku ami Unwoti Ɔyikune Ƒui unyeƒi. Nsu kalɔ lɛlɔ bekyuli bammɔ 
baaagyi banii ɔ́ɔnu mina kakpagyuɛ kani na lɛ́kywɛ-nwu. 

25Lídie mina ekpola keyi na anya na ndubuti lɛbla na ewida asiaku Babilon. 

26Amii Babilon bekisine bɛsi ɔlɔgyu kakaaka ƒui bibo! Na bɛsala bana antabi 
edula udu ƒui bɛsiku bana linwu kemmo na bɛkyula-nya ku ala bamba biala na 
bebo ƒui. 

27Uwi údu ka bani Babilon bekpone bammɔ kɔtu, anwuɔsu bɛdu-ma ƒui. 

28Babilonƒuɔ nébile mina kakpakɔ, nsu uwi ɔsɔ uletu asa na ndubudie-ma kasi. 
Na bekeline bani nási Babilon mmɔ bésie Sion alati ndubo kenye budie na litemi 
lɛmɛni lɛlɔ. 

29“Bikpoku Babilon amii nwuna bekisine atula bebone. Na bɛbla kakyakɔ 
bɛmana ɔma unengudi ɔmmɔ. Na bitaya na ɔdi biala ukeli ɔtɔlɔ. Babilon ɔ́ta na 
únye ɔ́siaku ami Katɔti kedee. Anwuɔsu ala ani na ɔ́bla lɛma linengudi bamba ni, 
amii lɛnɔ bɛbla-nwu lɛni kani. 

Babilon Ɔdubo Kalɔ Bubo Na Nwuna Lɛlɔ Katɔ Bɔtalaku Ɔsu 
30“Ami Unwoti nése kenye ka amii Babilonƒuɔ bekpone babuni ƒui muedi badubo 
bukpi buwi bina lɛblɔnu lɛlɔ. 

31Babilon, ɔlɛka basia-a lɛnyi banii, ‘Lɛlɔ Katɔ Ɔtalane.’ Nsu uwi údu na ami 
Unwoti Ɔyikune Ƒui lɛni-ɔ kɔtu. 

32Aatalaku lɛlɔ katɔ, nsu adubo butulo na ebuli na ɔdi biala ɔɔɔdubo-ɔ bubunku 
na ata. Na ndubɔya na batu ogya bakya ƒula akpaklɔ lɛma ƒui. Na lɛla biala náka 
lɛ́mana-a lɛdubo butaada ogya. 

33“Babilonƒuɔ bábla Israel ku Yuda kalala. Bɛ́kpanku-ma bɛ́tɔlɔku aani bekyuli 
beƒiedi na bíni bɛnii bɛɛɛdubo-ma kuƒi bute na benwini batɔlɔ. 

34Nsu ami Unwoti Ɔyikune Ƒui ndubo-ma budie na lɛya na bakɛ keyi buɛɛ na 
bana kalɔ kemmo na bukpoku bubo amii lɛlɔ mmomu. 

35“Líte ulu ka kekpo kekpo amii ku bina benengu ku bina kasusu bakyane ƒui. 

36Na kekpo kamɛni ndubɔya na bɛti ka bina kenye bediene badi ɔkɔ banyine ku 
badɔlɔdi. Na kekpo kammɔ kadubo bina bekpone liƒu bɔda geen. 

37Na bina bapɔnkɔ bani mɔɔní bina kɛɛkɛ ku baƒɔ bani na bakya bina bekpone 
akɔ badubuni na belésie kekpokɔ. Na bekisine badubuti bina akɛla biala na bibo 
batɔlɔku. 

38Na bina ntukpa ku ntu bɔni na bɛ́bwɛ ulu bíte ka butaavi ƒui bɔdubo bɔkwii. Na 
ala amɛni ƒui adubɔlɛ lɛni na baƒiɔ ala ani náƒɔ bina kalɔ kammɔ lɛlɔ ƒui na ábla-
mii bɔdɔlɔdi ɔsu. 

39“Na ka ɔ́si ɔƒɛni úsela ni, bekyuli basɔ baaadubo ƒula kalɔ lɛlɔ bulie, amu ntu 
beƒukutu ku ketele kakɔ kakwiidi bebuo ku baasɛ bani muusé lɛlɔ kani. 

40Lɛ́kyula Sodom ku Gomora ku lɛma lɛni na lide-ma ƒui. Na lɛni kani na ndubo 
Babilon lɛnɔ bɔkyula kede kede. Na ukyuli biala ɔdi ɔsɔ ɔɔɔdubo mmɔ bulie. 

Békpo Babilon Na Bádi-nwu Lɛlɔ 
41“Bɛnu! Ɔ́si ɔgyu kakaaka na kalɔ kammɔ katɔ kakɛ ni, kadi bekyuli bayikune 
badi ku baga pii báata bátu akpagya na benye kagyumana ka bebekpo. 

42Bada kɔtaminta ku atula ku kuwii. Na bekpone bammɔ bebo kalala na balanu 
kɔnyana lɛnɔ. Na bana bapɔnkɔ bɔnya kɔku kɔda momoomo aani kalɔ na ɛpu 
uubó teebewi ketudɔ. Bekpone bammɔ benye sininii badubo bebekpoku 
Babilonƒuɔ! 

43Na ɔ́si ɔni na bina ɔga únu kekpo kamɛni kɔku kani na kɔyɔ ku liƒu líƒie-nwu. 
Na uususu lɛlɔ na uulii lɛlɔ aani ɔƒɔndane ɔni ntɛ kɔwɔ. 

44Ndubo awɔ Babilon bukpoku aani kalɛ na gyata ɔɔsí lɛku kemmo teebekpoku 
baƒonu bani nnye kadikɔ na Yordan kɔtu. Na ulaƒɔ uwi ɔdi asa na baƒonu bammɔ 
beekeli taatɔlɔ na bada kalɔ kammɔ bese ukpludi. Ɔma na ndubo bɔƒuna na 
ukpoku-ɔ? Ami ɔlati ndubo-ɔ bukpoku! Ɔsika ɔdi ulakana-mi bunye bɔsiaku na 
kekpokɔ iye ɔbɔku-mi na likeli lɛtɔlɔ. 

45Bise atu na binu lɛla lɛni na lɛ́ɛlɛ ugyii líse na amii Babilon bekyuli lɛlɔ. Badubo 
bina bebi ɔbuli bɔkya bɔni bɔtɔlɔku na babwɛ bina kalɔ kemodi kammɔ ƒui. 

46Na bekyuli badubunu kɔku na kadi bekyuli ƒui akɔ na kalɔ kammɔ kakunku.” 

Yeremia 51 

Badubɔyila Babilon Udu 
1“Ami Unwoti ndubuti kɔyu kɔni muubile ala aani ɔƒɛƒɛɛ limene na ubayila amii 
Babilonƒuɔ udu ku bina ɔma unengudi ɔmmɔ. 

2Bekpone bani na badi baƒɔ badubɔsi lɛƒɛnyi ƒui lɛlɔ bebo. Na si uwi ɔni na 
ɔgbankpi ɔmmɔ kenye kávi ni, Babilon ɔdubɔsɔ uwi ukpludi ɔni na ɔsɔ uuubo 
lɛla lɛdi bɔbla lɛnɔ. 

3Na ndubɔsu bekpone bammɔ nnini, ‘Bikpo-ma kɔnakunwi asa na Babilonƒuɔ 
bataabu bana kɔtaminta iye bakya bana ekpola. Na bɛdu bana bekpone babuni 
bammɔ ƒui!’ 

4Bana bekpone lisu lɛmmɔ ƒui badubo bubuli bubi Babilon lɛblɔnu lɛmmɔ lɛlɔ na 
baƒɔ lɛlɛ ƒui. 

5Ukyuli biala na Israel ku Yuda ƒui bábla ekpidi na báƒiɔ, nsu ami bana Unwoti 
Ɔyikune Ƒui lɛɛɛdubo-ma buni. 

6Bɛvi bɛlɛ Babilon! Na bɛƒɔ bina lili ngba! Nsu si bɛ́ƒɔ lɛlɔ bɛkya mɛni bɔdi ni, 
bɛdubo bukpi si uwi ɔni na muudie ɔma ɔmmɔ kasi na mɔɔní-nwu kɔtu na nwuna 
ekpidi ani na ɔ́bla ɔsu. 

7Babilon úse úte-mi aani sika ugyiedi ɔɔƒɛɛ ɔni kemmo na mina kɔnyi kúyi 
tɛtɛɛtɛ. Na kalɔ lɛlɔ ƒui kadi bekyuli báni ntɛ bɔmmɔ békpi na basɔ beleti kasusu 
kadi. 

8Nsu uwi uletu asa na Babilon ɔdubo bubuli na ɔyii udu. Ami Unwoti násu baƒɔ 
bani nkya mmɔ nnini, ‘Biwulo bite ɔma ɔmɛni! Na bɛƒɔ kuvo bɛsia-ma alɛbi ani 
nsia-ma lɛlɔ. Ɔƒɛni kalɛ lɛdubɔsa-ma.’ 

9“Baƒɔ bammɔ bédie kenye banini, ‘Bɔ́ɔsia-ma alɛbi ammɔ kuvo, nsu ébulo bɔsa. 
Bibo na bula ƒui bɔtɔlɔ buteesie bula ɔma. Lɛla biala lɛsɔ liiibo Babilon. Ala ana 
ƒui áyii udu.’ 

10“Mmɔ na Israel kadi bekyuli básu banini, ‘Bɛsu ukyuli biala na Sion ka Unwoti 
údie Babilon lɛla lɛni na ɔ́bla-bu kasi.’ 

Unwoti Ɔɔwia Ka Bayila Babilon Udu 
11“Ami Unwoti mɔɔwia ka bayila Babilon udu, ɔsika nwuna bekpone báyila mina 
kadi bekyuli udu. Na bébile mina kakpakɔ. Anwuɔsu amii Media baga bɛdɔ bina 
atula na bɛgyu bina agyumanala bɛda. 

12Na bɛkɔliku bina kati bute aƒlaga katɔ na bitaaƒɛ ɔma unengudi ɔmmɔ awodu. 
Bimene bagyumane bibu. Na bɛya na bekpone bataanu ɔma unengudi ɔmmɔ lɛlɔ. 
Na bɛbla kɔbɛkɔ kesii kani na bɛdubunye bitaatu ɔma ɔmmɔ. Ami lɛ́ɛbla kasusu 
ka ndubo ɔma ɔmmɔ udu bɔyila na lɛla lɛdi lɛsɔ liletile-mi kuƒi. 

13Amii Babilon bekyuli, amii nli Euƒrate Ketu amadɔ na ntu bɔni na bɛ́bwɛ ulu 
bíte bɔ́ka bɔ́mana-mii. Na bibo lɛkɛ, nsu ɔƒaamu bina uwi údu ka bikpi. 

14Ami Unwoti Ɔyikune Ƒui nkɛnku ami ɔlati mina lɛlɔ líse kenye ka bekisine 
bekpone badubɔƒɔ ƒula lɛblɔnu lɛlɔ aani baalɔlɔ. Na badubo kudu buteebo taakɛ 
lɛlɔyɔ ka bádi-mii lɛlɔ ɔsu.” 

Linugya Ɔnu Bɔtu 
15Katɔti úti nwuna lɛnunda ku ɔyikun na údie kalɔ ku kayaa ala ƒui. 

16Eedie lɛdi teete ntu bɔni na áya na bɔƒa kayaa na buudu ku kɔku bonwu. Na 
liƒlukutu lɛɛdá taalɛ kayaa. Aayá na ɔƒɛƒɛɛ ɔɔsí ƒula kesii kani na áklibi ala ése 
teebekpo. Na kayaa kemodi kaabwɛ ogya si ɔnantu ɔɔna. 

17Bekyuli bani mɔɔnwí na baavɔ́ ala teese lɛlɔ aani baƒiɔ bádɔlɔ! Badubo bana 
lɛnunsia bɔyila na enu aƒɛ-ma, ɔsika bana ɔkɔ bɔnyi baƒiɔ bammɔ balakana 
bɔnwuna. 

18Baƒiɔ badi aƒiankula ku amala na si uwi ɔbuni úbo ubedu ni, badubo-ma udu 
bɔyila ƒui. 

19Nsu awɔ Israel Katɔti ni, eeese lɛni. Awɔ nédie ala ƒui na áƒuna Israel kadi 
bekyuli na badi awɔ badi geen. Ƒula lɛnyi ndi Unwoti Ɔyikune Ƒui. 

Katɔti Lɛbuala Lɛni Na Uubó Ala 
20Unwoti ɔnini, “Babilon, awɔ na lɛ́da aani lɛbuala lɛni na muubó ala, na awɔ na 
líti ńtaawɔ kadi ƒui bekyuli na lɛ́bwɛ lɛga kɔdikɔ. 

21Na lítu bekpone bani nkɛ lɛgba ku bani ndanku kɛɛkɛ lɛ́bwɛ. 

22Na banana ku beleku banamu ku benengu ƒui lɛni kani na lɛ́bla-ma. 

23Baƒonu badane ku bana bebuo lɛnɔ ku bemonsene ku bana bebuo bani 
mɔɔtuma teete-ma lɛnɔ bátalɛ-nwu kemmo ku aban bagadine ku bana benengu 
ƒui. 

24“Nsu ɔƒaani ni, mina bekyuli badubunye banu uwi ɔni na muudie-mii kasi na 
kalɛ na bɛ́bla Sion kenye. 

25Bɛ́yila kadi bekyuli pii udu na kalɛ na bɛɛnu lɛlɔ ka bibo ɔyikun aani kɔbi ɔsu. 
Nsu ami nénwini bina ukisine ɔƒaamu. Na lɛkana na liƒie-mii na libo-mii lɛsiku 
atakpɛ lili mbaƒiɛmi kalɔ. Na si uwi ɔni na lɛ́wɔlɔ ala ani ƒui na nnii mɔɔbla ni, 
bɛdubunwini aani atimbɔ ani na bébo béwi na ɔƒɛ úƒi-nya. 

26Na bina atabi ani na bɛ́nwi bíse mmɔ ni, ɔdi ɔsɔ uleti-nwu ulenyimi kowodu 
likpo iye beti bakya kowodu ɔka kalɔ. Na muusé kenye ka ɔ́si ɔƒɛni úsela uwi ƒui 
ni, bɛdubunwini aani kalɔ kakwiidi. Ami Unwoti násu.” 

Kadi Bekyuli Badubo Babilon Bukpoku 
27Unwoti ɔnini, “Bite kalɔ bekyuli bɔti na benye kagyumana kalɛ na betékpo. Na 
bɛkɔliku kati bute aƒlaga katɔ na bɛvwi lise. Na bɛtala na betétiku bekpone 
basiku Ararat ku Mini ku Askenas. Na bɛƒuna bekpone ɔtɔnkune na bɛya na 
bekpone bani nkɛ lɛgba batɔ kekpo aani baalɔlɔ lisu bonwu kalɛ. 

28Bɛsu baga ku aban bagadine bammɔ ku batɔnkune ku Medes lɛga kɔdikɔ 
bekyuli bammɔ ƒui bɛnii baklibi lɛlɔ bete kekpo! 

29Kalɔ kemodi kammɔ kakya lɛbibo kemmo na kenye kelii na keesusu lɛlɔ. Ɔsika 
lɛ́ɛlɛ ugyii ka lɛya na Babilon unwini kalɔ kakwiidi kesii kani na ukyuli biala ɔsɔ 
ulakana bulie na nsɔ lɛɛɛdubo mina kasusu bɔvumana. 

30Babilonƒuɔ bekpone báyila bana ɔyikun ku ɔtɔtɔ na báƒɔ lɛlɔ bakya bana 
kagyumanakɔ lɛtɔ kemmo na balakana na bekpo uwi ɔni na bana bekisine 
baabwɛ bana ɔma awodu taasia ɔban kenye teeduo-ma lɛlɔ na baatu ogya taakya 
bana kɔduli. 

31Na batu basiaku lɛlɔ atɔ asia na beete kati ka bádi Babilon lɛlɔ na béƒie-nwu 
báƒɔ! 

32Na kesii kani ndi ketu kaviakɔ mmɔ ni, bekisine mɔɔdi mmɔ lɛlɔ! Na bátu ogya 
bákya ketu alakpi kangyaa ani nse na ƒula bekpone bágyini benye. 

33“Ami ndi Unwoti Ɔyikune Ƒui, Israel Katɔti, na ami muusé kenye kamɛni nnii 
uwi ɔsɔ uletu asa na badubutu Babilon babwɛ bewi kalɔ kpɛtɛ kpɛtɛ na mmɔ 
kabla tataata aani kakpa kesii kani na beewiile kamu teewi. 

Babilon Ɔdubo Kayu Bɔƒɔ! 
34“Yerusalem, bɛsu bɛnini, ‘Ɔga Nebukadnesar ɔ́ya na bɔ́gyini. Liƒu kebweyi 
kammɔ kéti-bu ku bula akɛla kése lɛlɔ lɛmwi na abu bɔ́sɔ bɔkya ukpludi. Úti-bu 
ala ani na ɔɔwia úbweli na útuo akladi úwi. 

35Na Babilonƒuɔ bákya abu badi ɔlɛ na bádu bakladi. Na ɔƒɛni ni, Unwoti ɔ́ya na 
báƒɔ kayu kammɔ!’ 

Unwoti Ɔdubo Babilon Kasi Budie 
36“Mina kadi bekyuli, nnye nte-mii na bina kakɛ na ndubo Babilon kasi budie. 
Ndubo-ma kuƒi butile na basɔ balákɛ ntu kedukɔ, ɔsika bana ketu kadubo bɔkwii. 

37Babilon ɔdubunwini kebu alakpi ɔlɛ lisu kesii kani na beƒukutu kani ndubo 
mmɔ bulie. Bekyuli badubo-ma bɔma, nsu badubo bɔyia lɛnɔ ka besie bavi kebu 
alakpi ammɔ kemmo. 

38Babilonƒuɔ badubo butaakwanyi na beteebo adi aani bagyata bebi. 

39Na ka kɔka mɔɔda-ma ɔsu ni, ndubute-ma na badi na bakɛ lɛlɔyɔ na ɔmmɔ 
kama na lɛya na balɛɛ lɛlɛɛ linwi na basɔ balata! 

40Ndubo-ma bɔtɔnku na betékpi aani baƒonu ku bese bani na béti béselaku 
bekyuli bani mɔɔdú-ma teeye. 

41“Ɔƒaamu kadi bekyuli ƒui bimwi Babilon. Nsu si uwi ɔni na béƒie-nwu báwɔlɔ 
ni, liƒu lɛdubo kadi bekyuli bammɔ kani bɔda geen. 

42Na Babilonƒuɔ bekisine badubo bɔta aani ɛpu avlɔvɔ na baƒɔ ɔma unengudi 
ɔmmɔ kemmo ƒui. 

43Na ala bubile kpakplaa bɔdubuse kalɔ na lɛma lɛni na adɔ kemmo. Na kalɔ 
kammɔ ƒui kadubo bunwini kalɔ kakwiidi kesii kani na ukyuli ɔdi ulakana bulie 
iye besie bavi kemmo muedi. 

44Na ndubo Babilonƒuɔ baƒiɔ bani baalɔ Marduk kɔtu bɔni geen na lɛya na ɔdala 
lɛla biala na ɔ́ƒɔ úbweli. Na kadi bekyuli badi basɔ beleboku-nwu etela adi. Na 
Babilon awodu adubo bɔƒɛ búwi kalɔ. 

Unwoti Ɔ́ya Na Nwuna Kadi Bekyuli Bákɛ Lɛnunsia 
45“Mina kadi bekyuli, bɛvi bɛlɛ Babilon ɔma kemmo na bɛƒɔ bina lili ngba asa na 
lise kalɔ ntaabwɛ ɔma unengudi ɔmmɔ na mina kɔnyi kemmo! 

46Bɛsɔ bitayia na bɛyila lɛnunsia lɛnɔ ina ka atɛ keeke ada lɛkwa ndi lɛkwa banii 
bɔtɔnkune baata teenye teekpoku lɛlɔ na ɔni madi lɛlɔ na Babilon ɔsu. 

47Uwi ɔdubo ɔni na ndubo ɔkɔ baƒiɔ bani nkya Babilon kɔtu bɔni. Na ukyuli biala 
ɔni na ɔkya mmɔ ɔdubo bukpi na kɔƒa kukpo ɔma umodi ɔmmɔ. 

48Uwi ɔni na bekpone badubɔta basi katɔ kakɛ bebebile ala ni, katɔ ku kalɔ ku 
ana ala ani nkya-nya kemmo ƒui badubɔkɛ lɛlɔyɔ. 

49“Ɔlɛka bekpeli Babilon bebo, ɔsika ɔ́du Israel ku kadi bamba bekyuli pii. 

50Mina kadi bekyuli, bíkeli kukpi uwi ɔni na Yerusalem úbuli. Na ɔƒaani ni, 
bɛdubɔkya ɔgyu kakaaka bɔsiku bina ɔma, nsu bɛƒɔ-mi bɛdi na bina kasusu kasia 
Yerusalem lɛlɔ. Bɛtɔlɔ Babilon! Na bitakya mmɔ! 

51“Kɔƒa kuukpó-mii na bɛɛnu bɛnii bina anumi éwi kalɔ ka baƒɔ béduo mina 
kakpakɔ kedee ɔsu. 

52Uwi ɔsɔ uletu asa na ndubɔya na kekpo kekpo Babilon na liti lɛni nwuna baƒiɔ 
bani na bábla bete lɛlɔ kɔtu na lɛya na bana bekyuli bani náƒɔ lɛlɛ basɔ batɛ 
beteedumo na kesi kesii. 

53Ina ka bátu Babilon awodu bákɔliku katɔ katɔ kakaaka muedi ni, bekpone bani 
na ndubo bumene badubo ɔma unengudi ɔmmɔ bɔbwɛ ƒui. Ami Unwoti násu.” 

54Unwoti ɔnini, “Binu kɔvanu kɔni nda Babilon kesii biala na beevele ka bekyuli 
bebunku-ma ka baabwɛ ɔma unengudi ɔmmɔ. 

55Nsu bekisine bammɔ bɔkwanyi bɔni nse aani kalɛ na ɛpu uubó momoomo 
ɔdubɔyila Babilonƒuɔ buvele kɔvanu kɔmmɔ uwi ɔni baabwɛ ɔma unengudi 
ɔmmɔ teewi kalɔ kpɛtɛ kpɛtɛ. 

56Ukisine ɔdi ɔdubo ubekpo Babilon na ɔyila-nwu udu. Na badubuƒie nwuna 
bekpone na baƒɛ bana ekpola, ɔsika ami ndi Katɔti ɔni muudie kadi biala bekyuli 
kasi na ala ani na bábla ɔsu. 

57Ami Unwoti Ɔyikune Ƒui ɔni ndi Ɔga geen ɔmmɔ, muusé kenye ka Babilon 
benengu ku bana kasusu bakyane ku aban bagadine ku batɔnkune bammɔ ƒui 
badubo bɔlɛɛ aani ntɛ mɔɔda-ma na basɔ baaadubo bɔtɔ kudii. 

58“Na badubɔƒɛ bana awodu bonwu bonwu ammɔ ƒui bewi kalɔ na batu ogya 
bakya lɛban kɔyakun kɔmmɔ. Na ala ani ƒui na bábla kabla ku lɛnungyie bákɛ ƒui 
badubo-nya bɔkyula na uyɔ utaakɔ ka teesie katɔ.” 

Yeremia Úti Ebuo Ɔku Kakunkɛ Kadi Úte Seraia 
59Na lɛkwa linedi kemmo uwi ɔni na Sedekia ɔɔdi lɛga na Yuda ni, úsie Babilon 
anwu ku Baruk ɔnwani Seraia ɔni ndi Neria ubidi na ɔdi Maseya uwɔ ɔni Yeremia 
ɔ́su ka ubunku na ɔnu ɔga keduokɔ ala lɛlɔ. 

60Asa na badubɔyu ulu ni, línweni ɔgbankpi ala ani ndubɔlɛku Babilon lɛ́sia 
kakunkɛ kadi lɛlɔ. 

61Na líti-ka líte Seraia na lɛ́su-nwu nnini, “Si bíduo Babilon ni, na aka ɔku ɔmɛni 
momoomo ete bekyuli bammɔ na benu. 

62Na akpali Unwoti evele anini, ‘Bula Unwoti, ése kenye ka adubɔkyula likpo 
lɛmɛni na ɔ́ta unwini kalɔ kakwiidi kani lɛlɔ na ukyuli ɔdi iye bebuo lɛnɔ basɔ 
belelie kudii.’ 

63Si áwɔlɔ Katɔti bɔkpali lɛni ni, na ebo ɔku ɔmmɔ ada lɛtakpɛ lɛdi lɛlɔ na ebo 
atákya Euƒrate Ketu kemmo na asu anini, 

64‘Lɛni na Babilon ɔdubo bɔnyi busie kalɔ kalɔ si uwi ɔni Unwoti ɔdubo kalɔ 
kammɔ bɔkyula. Na ukyuli biala na ɔma unengudi ɔmmɔ kemmo ɔdubo bukpi 
balákɛ ɔyikun ɔni na basɔ benwini bebo ngba.’ ” Yeremia ala ani na únweni ni, 
édu kawɔlɔkɔ. 

Yeremia 52 

Bádi Yerusalem Lɛlɔ 
1Na Sedekia ɔ́kɛ akwa aavlanyɔ-unwi asa na ɔ́di lɛga na Yuda. Na ɔ́di lɛga lɛmmɔ 
na Yerusalem akwa leevu-unwi. Na uni ndi Yeremia ɔni nási Libna ubidi ulekubi 
ɔni baalɔ banii Hamutal. 

2Na Ɔga Sedekia ɔ́bla likpidi na Unwoti anumi aani kalɛ na Ɔga Yehoiakim ɔ́bla 
kalɛ. 

3Na Unwoti úti kɔnyi ɔ́kya Yerusalemƒuɔ ku Yudaƒuɔ kaduɛ na ɔ́ya na ala amɛni 
ƒui álɛ lɛni. Na kawɔlɔkɔ ni, ɔ́bɔku-ma údie nwuna anumi. Na ɔƒɛni ni, Sedekia ɔ́ta 
únye Babilonƒuɔ ɔga lɛlɔ. 

4Amu na lɛkwa yaalenwidi kɔbuli leevudi kuna limeyi leevudi ka Sedekia ɔɔdi 
lɛga ni, Babilon Ɔga Nebukadnesar ɔ́tɔnku nwuna bekpone ƒui ka betékpo 

Yerusalem. Bekpone bammɔ bábla kakyakɔ na kesii kadi asa na adubuduo ɔma 
unengudi ɔmmɔ kemmo. Na bábla bekpone kunyekɔ bámana awodu ammɔ ƒui. 

5Báka ɔma unengudi ɔmmɔ bákya útédu lɛkwa leevu-unwidi ka Sedekia ɔɔdi lɛga 
na Yerusalem. 

6Na kɔbuli kunedi limeyi yaalenwi kemmo ni, uwi ɔmmɔ na kɔka kɔmmɔ kenye 
kébo kaayu ɔkplu geen ute bekyuli bammɔ kalɛ bakɛ lɛla lɛdi muedi badi. 

7Ɔmmɔ ɔsu bekpone bammɔ báƒɛ awodu ammɔ na bana ƒui báwia kasiakɔ na 
békeli bátɔlɔ usien ɔmmɔ. Na ina ka Babilonƒuɔ báka bámana ɔma ɔmmɔ ni, bakɛ 
bagadine ɔƒɛƒɛɛ kaƒɔkɔ na bátásia kayakun kani na awodu anyɔ ammɔ ása na 
bakɛ mmɔ báda bálɛ Yordan Ketu kɔwɛ kemmo. 

8Nsu Babilonƒuɔ bekpone básia-ma kama na bétéƒie-ma na Yeriko na béƒie 
Sedekia na nwuna bekpone ama békeli bégyingya amadɔ mmɔ bene bátɔlɔ. 

9Béti Sedekia bésienku ɔma ɔni baalɔ banii Ribla na Hamat kalɔ lɛlɔ kesii kani na 
Nebukadnesar ɔ́tɛku-nwu litemi na ɔ́du-nwu kɔtɔ. 

10Na Ribla mmɔ ni, bádu Sedekia bebi bananabi ku nwuna benengu uwi ɔni na 
anwu ɔlati unye ɔɔnu. 

11Na bátu-nwu anumi bédie evuo kemmo na bákya-nwu ɔbuli báni-nwu 
bésienku Babilon bátákya-nwu ɔtɔ útédu uwi ɔni na úkpi. 

12Na lɛkwa leevu-yaalenwi na kɔbuli kɔlɔndi na limeyi leevudi na Babilonƒuɔ Ɔga 
Nebukadnesar lɛga bɔdi kemmo ni, Nebusaradan ɔni ndi Ɔga Nebukadnesar 
kasusu ɔkyane ku bekpone ɔtɔnkune útéduo Yerusalem. 

13Unengu ɔmɛni ɔ́kyula Katɔti kakpakɔ kammɔ na ɔ́kyula ɔga kesii ku lɛtɔ 
linengudi lɛni náƒɔ lɛnyi mmɔ ƒui ku bekyuli kɔduli lɛnɔ. 

14Na Nebusaradan ɔmɛni ɔ́kpanku Babilonƒuɔ bekpone ƒui na bátáƒɛ Yerusalem 
awodu ɔba. 

15Ɔmmɔ kama bekpone unengu ɔmɛni úti bekyuli bani nébu na ɔma ɔmmɔ 
kemmo ku bakladi bani ngyi enu kabla kɔkwɛ ku bani na bátuna ka babla 
Babilonƒuɔ Ɔga kabla ɔ́tɔlɔku úsienku Babilon. 

16Na bawabane bani na ayaki ada geen kani na bébu bákya na bataanu egyiibi 
mmo ku mmo geen bɔmmɔ lɛlɔ. 

17Na Babilonƒuɔ bábwɛ bédie abuala egyiedi ani na bátɛ na kakpakɔ mmɔ ku ala 
kasiakɔ ku abuala egyiedi ntu kewikɔ kani bátu bálɛ kakpakɔ mmɔ. Na bábuma 
abuala egyiedi ani ƒui nse kakpakɔ mmɔ bésienku Babilon. 

18Na béti ebui ku lɛsoƒi ku lɛsogya kɔbuli linyenela ku akyami ku abualagyie ala 
ani ƒui lɛlɔ kabla na baabla ka kakpakɔ mmɔ bátɔlɔku. 

19Bekpone unengu bagadine ɔgyumanane ɔmmɔ úti oloƒui ebui ammɔ ku ntu 
akyami gbion ani na bábla ku sika ugyiedi ku ɔƒualadi ƒui ɔ́tɔlɔku. 

20Bekpone bammɔ béti lɛla biala na béti abuala egyiedi bábla na ese kakpakɔ 
mmɔ ku abuala egyiedi ammɔ lɛta inyɔ bɔdi nlɛ ɔtɔ ɔmmɔ anumi mmɔ lɛnɔ ku 
lɛkyami bonwu lɛni baalɔ ɛpu na bábla-ni básia ɔmantɛ bakɔ udu leevu-inyɔ badi 
lɛlɔ. Na ala amɛni ƒui enye lɛgba lɛni náya na bakana ala ammɔ ƒui bɔni busienku 
kesii bamba lɛlɔ. Bekpone bamɛni bébo ala amɛni ƒui bábwɛ kpɛtɛ kpɛtɛ kalɛ na 
bakana-nya buti bɔtɔlɔku busienku Babilon. Na abuala ammɔ emomo ɔni na 
balakana-nya unu bɔti. 

21Na adi biala bɔkuku bɔdi lɛgba bɔka aavlanyɔ-maatɛ. Na nina bɔka bɔmana 
bɔdi lɛgba yaalenwi. Ubu ɔ́tɛ-ni kemmo ɔ́lɛ, nsu nina litigbli ɔdubɔbla aani animi 
kukolo ɛtɛ. 

22Na béti abuala egyiedi bewi-nwu eli. Na nwuna bɔkuku bɔdi lɛgba bɔka ine ku 
kakɛ. Na béti abuala egyiedi báka bámana ɔdi biala. Na béti bábla anwula 
bámana ɔdi biala lɛlɔ. 

23Na egyiibi amɛni bumomo bɔbla aani eti anyɔ ani na béle básia abuala kadii 
kammɔ lɛlɔ likeke na liti ku aavlene-yaalenwi kani na aanu nwaa. 

24Ɔni mbuku ni, bekpone unengu ɔmmɔ úƒie ɔkpane unengu Seraia ku nwuna 
ɔmansiane Seƒania ku kakpakɔ kabla bablane bani náƒɔ lɛnyii ɔ́tɔlɔku. 

25Na ɔma ɔmmɔ kemmo ni, úti ukpone ɔni mɔɔnu bekpone lɛlɔ ku ɔga ɔmmɔ 
kasusu bakyane maatɛ ku bekpone unengu ɔmansiane ɔni mɔɔnu bekpone 
kɔkunkɛ lɛlɔ ku bekyuli bani baƒɔ lɛnyii nkyuli liti ku leevu lɛnɔ ɔ́tɔlɔku. 

26-27Na bekpone unengu Nebusaradan úti bekyuli bammɔ úsienku Babilonƒuɔ 
ɔga na Ribla. 

Yudaƒuɔ Bénwini Bekyuli Beƒiedi 
28-30Na bekyuli bani na Nebukadnesar úƒie ɔ́tɔlɔku úsienku Babilon bumomo na 
bɔdi mɛni. Na nwuna lɛga bɔdi lɛkwa maatɛdi kemmo ni, úƒie nkyuli 3,023. Na 
lɛkwa leevu-maanedi kemmo ni, úƒie nkyuli 832 ɔ́siku Yerusalem. Na lɛkwa 
aavlanyɔ-lɛtɛdi kemmo ni, úƒie nkyuli 745. Anwuɔsu bekyuli bani ƒui na 
Nebukadnesar úƒie ɔ́tɔlɔku Yuda kalɔ lɛlɔ úsienku Babilon bumomo ƒui 
bɔdubɔbla nkyuli 4,600. 

31Na lɛkwa lɛni na Ewil-Merodak ɔ́bla Babilonƒuɔ ɔga ni, údie kɔnyana bɔnu ɔ́tina 
Yudaƒuɔ Ɔga Yekonia. Na ɔ́da-nwu údie aban ɔtɔ ɔni ɔtɛ kemmo. Ɔmɛni ɔ́lɛ na 
lɛkwa avlaatɛ-maatɛdi kɔbuli leevu-kunyɔdi limeyi aavlanyɔ-lɛlɔndi kama uwi 
ɔni béti Ɔga Yekonia bátákya ɔtɔ. 

32Ewil-Merodak ɔ́nu ɔga ɔmmɔ kɔnyana na úte-nwu kenyekɔ kani nákɔ na kebo 
ɔbu ketulo baga bakladi bani béƒie bátakya Babilon mmɔ kadi. 

33Anwuɔsu béte Yekonia kuƒi ka ɔ́vumana nwuna batɔntɛne adala. Na utaadiku 
Babilonƒuɔ ɔga ɔmmɔ na kadikɔ kenwi utédu uwi ɔni ukpi. 

34Na limeyi ndi limeyi ni, beete Ɔga Yekonia egulabi adi na uuti teeye ala ani na 
ɔɔwia. Na bábla ɔmɛni na nwuna ngba bulie kemmo ƒui. 

Kɔnyana Buwulo 

Kɔnyana Buwulo 1 

Yerusalem Uwi Ukpludi 
1Aanu kalɛ na ɔma unengudi ɔmmɔ ɔ́ƒɔ lɛlɔ uwi ukpludi. Ɔma ɔni na nka bekyuli 
báƒɔ-nwu kemmo pii dii, ɔƒɛni amu ɔ́ta ɔ́bla aani ukpinele. Nka anwu náƒɔ lɛnyi 
dii na kadi bekyuli akɔ. Anwu ɔni na nka úse aani beleku ɔga na kɔlɔ kɔni na 
amadɔ mmɔ ƒui akɔ ɔƒɛni amu únwini bekyuli bamba kabla ɔblane. 

2Keku kani nda usien umodi. Na imii bɔɔgbá-nwu anumi ƒui. Na útakɛ ukyuli ɔni 
na ɔsia-nwu kɔnu na nwuna bayɔne ƒui akɔ. Mmomu bénwini-nwu bekisine 
ɔƒaamu. 

3Kekpo kéƒie Yuda kátɔlɔku késinku kalɔ bamba, na únwini bekyuli bamba kabla 
ɔblane ku lɛbibo. Kadi bamba bekyuli akɔ na ɔkya na útakɛ kanwunakɔ kadi. Na 
bekyuli bani nsia beekpóku-nwu báavi báda-nwu na kesii kani na úmii ɔkya. 

4Lilu lɛni ntɛ lísela Sion ƒui lɛtɛ kɔka ku kɔnyana ɔsika ukyuli ɔdi ɔsɔ ulásia-ni 
lɛlɔ na besie batádi bana emeyi buni adi. Nwuna ɔma unegudi lɛban kɔyakun ƒui 
kuse ukpludi. Na bakpane bammɔ beewulo teedumo. Banana bamba beebo 
teebeƒie-nwu badagyaa taatɔlɔku. Na kɔnyana ku ɔdu kati kati náƒɔ ɔma ɔmmɔ. 

5Nwuna bekisine nénwini ɔma ɔmmɔ lɛlɔ badine, na bekisine bammɔ belie-nwu 
ƒaa. Ekpidi bonwu ani na ɔɔbla ɔsu na Unwoti ɔ́ya na lɛbibo lɛmmɔ udu líbo-nwu 
lɛlɔ, na ɔ́ya na bekisine béƒie nwuna bebi bátɔlɔku na béténwini bana bekisine 
kalɔ bakyane. 

6Kalɛ na Sion uukeye ɔ́yii udu, na nwuna batɔnkune báta bábla aani bakwa bani 
nsɔ naaakɛ́ taadi, anwuɔsu basɔ beeebo ɔyikun na bekeli na bagbini bammɔ 
kudɔ. 

7Na nwuna lɛbibo ku ala ani muukpóku-nwu kemmo ni, Yerusalem ɔɔkali taanu 
akɛla ani nése-nwu na uwi ɔni nábavi dii kemmo, na ɔƒɛni amu ɔkɛ kɔlɔ ƒui lɛlɔ 
ɔɔví. Uwi ɔni na úduo nwuna bekisine enu ni, útakɛ ukyuli ɔni nebunku-nwu na 
bekisine bammɔ benye baanu-nwu na beedumi-nwu taama na nwuna ɔgbankpi 
ɔsu. 

8Ekpidi bonwu ani na Yerusalem ɔ́bla ɔsu bekyuli béti ɔma ɔmmɔ bénwini 
lɛmala. Na bekyuli bani na nka baabu ɔma ɔmmɔ beekisi-nwu ɔƒaamu, ɔsika údie 
lɛlɔ kasɔngya na únwini anumi ku kɔƒa ku keku ku edumo. 

9Nwuna ekpidi énwini ala éduo-nwu adala na uleti kasusu lɛla lɛni ndubo-nwu 
bɔlɛku na uwi ɔni ntɔ-nwu anumi adubo lɛlɔ. Anwuɔsu Yerusalem kalɔ bubo bɔdi 
kɔnyana litemi bonwu, na ukyuli ɔdi uuubo na ɔsia-nwu kɔnu uwi ɔni na ɔ́su 
ɔnini, “Unwoti, nu kalɛ na mina bekisine bádi-mi lɛlɔ na muubó abi na anu-mi 
kɔnyana.” 

10Béyu Sion akɛla ƒui békeliku, na unye ɔɔnu uwi ɔni na kadi bamba bekyuli 
béduo nwuna kakpakɔ ina ka ɔdi ekisila bubile ka bekyuli bani naaadi Yudaƒuɔ 
beduo mmɔ. 

11“Budumo sɔɔn na mina bekyuli beedumo taawia bana limeyi lɛdila. Na beeti 
bana ala ani náƒɔ-ma kuye teeye, na basɔku beye lɛla blii lɛni kani na badi belie 
ngba.” 

Yerusalem Ɔ́tɛmiku Unwoti 

Yerusalem ɔ́kpali Unwoti ɔnini, “Buvele, nwini nu-mi na anu kalɛ na lɛ́yii udu.” 

12“Amii bani mɔɔví, bɛɛɛdaku-ni? Bɛnu si ɔdi ɔsɔ uubó bula abi amɛni udu. 
Lɛbibo lɛni kemmo na Unwoti ɔ́ya na líduo na nwuna kɔnyi kpakplaa ɔsu. 

13“Áya na ogya ɔ́si katɔ úbo na ɔɔkyula-mi teeduo-mi ekubi kemmo. Ákywɛ-mi 
kakpagyuɛ, na nsɔ naaakɛ́ kavikɔ. Na áya na ɔtɔtɔ ɔɔgyú-mi limeyi limodi na ɔlɛ 
ɔni na muunú uwi biala ɔsu. 

14“Ébo mina ekpidi áda-mi ɔkwɛ, na aayu-mi unu, na mina ɔyikun ɔ́sa. Áya na 
mina bekisine bákɛ ɔyikun na mina lɛlɔ, na bákɔ-mi básɔ ɔni na bebo ɔyikun 
bétulo-mi. 

15“Awɔ Unwoti, éni mina bekpone na édie bekpone bamba ákya-mi ka babayila 
mina bakloƒu bekpone udu. Yuda use aani uleku ɔni na nka bétetuku-nwu kudii, 
nsu anwu nénwini ukyuli ɔni na baanya teesusu aani kalɛ na baamana egyiibi 
ntu teewi ntɛ kewikɔ. 

16“Ɔmɛni ɔsu kɔnyana kani na muuwulo, na imii bɔ́ƒɔ-mi anumi uwi ƒui. Na ukyuli 
ɔdi uuubo na ɔsia-mi kɔnu iye ɔkya-mi ogya lɛnɔ. Kekpo kádi-mi lɛlɔ na mina 
bekyuli beebó abi.” 

Kenye Udiene Údie Kenye Kadi 
17Sion údie enu na ɔɔwia ubunkune nsu útakɛ kɔnu ɔsiane. Unwoti ɔ́ya na kadi 
bekyuli bani náka bámana Sion báta bénye Yakob bebi ku bawɔ ƒui lɛlɔ. 
Yerusalem únwini aani lɛla lɛni muusé lɛlɔ na nwuna liku bekyuli ƒui anumi. 

Yerusalem Ɔ́tɛmiku Unwoti 
18“Unwoti ablala ƒui ese siin. Na ami mmomu, néni na neeenu-nwu litemi. Na 
ɔƒaani ni, mɔɔsu-mii nnii binwini bɛnu abi ani na muubó. Béƒie-mi bakloƒu ku 
begblebi ƒui bátɔlɔku bésienku kaƒɔ. 

19“Lɛ́lɔ mina bebunkune bakpana nsu bákya-mi kakya. Mina bakpane ku kadi 
batɔnkune békpi uwi ɔni na bakya baawia adila ani na badi. 

20“Unwoti, elenwini alanu kalɛ na lɛla lɛmɛni liikpóku-mi? Kaƒɔ kébo-mi likpo na 
kayi kaakpulu-bu, ɔsika lɛ́lɛ-ɔ kama na ńtenu ƒula litemi. Bádu bekyuli na lɛblɔnu 
lɛlɔ ku kɔduli kemmo lɛnɔ ƒui. 

21“Ukyuli biala únu kalɛ na muudumo, nsu ukyuli biala uuubo na ɔsia-mi kɔnu. 
Na mina bekisine lɛnɔ bánu lɛbibo lɛni kemmo na éti-mi ákya báti. Na ɔmɛni ɔ́ya 

na baakɛ́ ebiti na mina lɛlɔ geen. Buvele, babla na ebo abáni-ma kɔtu na kenye 
kani na ése-mi ése kenye. 

22“Taya na bana ekpidi ani baabla avi-ɔ anumi. Mmomu ni-ma kɔtu kpakplaa 
geen aani kalɛ kani na áni ami lɛnɔ kɔtu na mina ekpidi ɔsu. Lɛ́yila lɛnunsia biala, 
na naaada budumo taaya lɛnɔ.” 

Kɔnyana Buwulo 2 

Unwoti Únwini Aani Ukisine 
1Unwoti úti kɔnyi! Anwuɔsu na ɔ́kya Sion kɔƒa. Na nwuna kɔnyi kemmo ni, úbo 
Sion ɔni ndi Israel bukeye ɔ́va kalɔ. Na ɔ́sɔ úteti mmɔ ka ɔdi nwuna lɛgba 
kanyakɔ. 

2Unwoti útanu Israel lɛma lɛmmɔ kɔnyana munu munu, mmomu ɔ́bwɛ-ni na 
ɔ́yila kɔgyumanakɔ kpakplaa kɔmmɔ ƒui udu. Na úboku bagadine ku lɛgakadikɔ 
kɔmmɔ ƒui kalɔ ɔkɛnku nwuna kɔnyi ɔsu. 

3Unwoti úti kɔnyi kpakplaa geen ɔ́kya Israel na ɔ́yila nwuna ɔyikun na bekisine 
bammɔ bésusu-nwu na ɔ́sɔ útekpo útete-nwu Mmomu únwini aani ogya ɔni 
muubile ala, na ɔ́kyula Israel kaba kemmo bebi bammɔ ƒui. 

4Úbo nwuna kɔtaminta atula ɔ́lɛ-nwu aani ukisine kalɛ. Na ɔ́du nwuna bayɔne, 
na ɔ́kyula kɔduli kɔni ƒui nkya Sion Kɔbi lɛlɔ. 

5Unwoti ɔ́bla lɛlɔ aani ukisine, na ɔ́da Israel úwi aani ɔma ɔni nábwɛ, na nwuna 
baga lɛgbanya ku ɔma kɔgyumanakɔ kpakplaa ƒui kɔ́bwɛ. Na ukyuli biala uuwulo 
keku na Yuda kalɔ ƒui lɛlɔ ku kɔnyana. 

6Ɔ́ya na bábwɛ Katɔti kakpakɔ kammɔ béwi kalɔ aani kalɛ na kevoma kemo ɔban 
ɔɔbwɛ teewi kalɔ. Na úbile lɛla biala na kesii kani na uubo taabasiaku-bu mmɔ. 
Na ɔ́ya na bɔ́da emeyi buni ku Lɛnwunameyi bɔdi bɔ́ya na Sion ɔma kemmo. 
Ɔkɛnku nwuna kɔnyi kpakplaa kɔmmɔ ɔsu ni, úni bula baga ku bakpane ƒui. 

7Unwoti údie nwuna lɛkpabi ku kakpakɔ kammɔ ƒui atu, na ɔ́ya na Sion bekisine 
bábaƒɛ awodu ku libili lɛmmɔ ƒui. Lɛsɛ ku kɔvanu kɔku kani na eenú yoo taasiku 
kakpakɔ kammɔ kemmo aani si limeyi lɛdi na baadi. 

8Unwoti ɔ́lɛ ugyii ka ɔƒɛ Sion awodu uwi kalɔ kpɛtɛ kpɛtɛ ɔni na lɛtabi lɛdi lɛsɔ 
lilasia ɔkpanadi lɛlɔ, na úubo kabuli úte kabla kammɔ kalɔ buse ɔni na lɛla lɛdi 
lɛsɔ liletile kuƒi kɔmmɔ. Na awodu ammɔ ku libili lɛmmɔ ƒui lɛɛƒɛ teewi kalɔ ku 
kɔnyana aani kalɛ na ukyuli uuwulo kɔnyana na lɛlɔ lɛɛtɔ́-nwu. 

9Sion lɛban kɔyakun ƒui kɔ́ƒɛ kúbi anumi kalɔ, na abuala ani mɔɔbala kɔyakun 
kɔmmɔ kenye ƒui kɔ́ƒɛ eku eku. Na nwuna baga ku bagadine bammɔ ƒui bénwini 
bekyuli beƒiedi na bakya kɔlɔ bamba kemmo. Nwuna bakpane basɔ balátina ala, 
na nwuna kenye bediene bammɔ lɛnɔ basɔ balakɛ linyesia lɛdi taasiku Unwoti 
kudɔ. 

10Sion batɔnkune ƒui bába lɛsɛ kpoo, na beli kalɔ kplu beebó ɔtumu teewi lɛlɔ, na 
benyimi adikpi. Na nwuna begblebi basɔ beeebo lɛla lɛdi, na babla utulo ka 
benye bataanu kalɔ kpoo. 

11Mina anumi asɔ alanu na keku ɔsu, na mina kaƒɔ kébo-mi likpo na ɔ́ya na mina 
lɛlɔ ekpo ƒui aadu-mi. Ɔdu ɔ́ƒɔ-mi lɛlɔ kemmo ƒui, ɔsika mina bekyuli báyii udu 
na bebi ku bebiwɔ báƒɔ lɛlɔ bewi ɔma unengudi ɔmmɔ lɛblɔnu ƒui lɛlɔ beekpi ku 
kɔnyana ɔni na lɛblala liiibo. 

12Bebi beewulo kɔka teeye bana beni adila, na ɔmmɔ kama na bayuɛ aani 
bekpone bani na báƒɔ ɔlɛ batɛ lɛblɔnu lɛlɔ, na baayula na bana beni enu kemmo. 

13Sion, dɛ na ndubɔkana-a kɔnu bɔsia na ƒula lɛbibo bonwu lɛmɛni kemmo? O 
Yerusalem, ɔma unengudi ɔbuni, bi na ndubɔkana na lɛsu lɛsiku-ɔ lɛlɔ? Na dɛ na 
ndubɔkana-a budie bɔlɛku kesii kani gbion aani ɛpu mɛni kemmo? 

14Ƒula kenye bediene bátɔlɔ-ɔ ku ɔkɔ kɔyu kemmo ala bɔnu ku linyesia lɛni 
naaadi litemi geen. Bétedie ƒula bɔƒiɔ bátatina-a, na enwini ƒula ekpidi kama na 
akɛ bɔƒɔ. Mmomu bányi ɔkɔ na bátɔlɔ-ɔ bátáyila. 

15Belusiene bani mɔɔsia mmɔ taavi baakunku eli na bapii, na beedumi-ɔ taama-
a banini, “Ɔma ɔbuni ɔni na bátaalɔ banii bɔdia ku bɔdia na adi kadi ƒui lɛlɔyɔ na 
ɔdi mɛni ɔƒɛni?” 

16Sion, ƒula bekisine beedumi-ɔ taama banii “Útakɛ-ɔ kaduɛ, lɛni geen na bɔɔwia 
ɔ́si kukuuku ka bubile-ɔ na bɔyila-a udu. Na ɔmwi limeyi lɛmɛni na bɔ́kɛ-ɔ sɔsɔ.” 

17Lɛla lɛni na Unwoti ɔ́su úse kuuku ka wabla ni, 

ɔ́bla-ni lɛni kani, na ɔ́yila-a udu ɔni na útanu-ɔ kanyana, na ɔ́ya na ƒula bekisine 
baakun lɛmɛnɛ ka bana ɔyikun udu ɔdi ɔsɔ uuubo. 

18Sion, wulo keku momoomo na ákpali Unwoti. Biwulo imii usien ku ɔƒɛ na bɔgba 
bɔvia bina awodu muedi. Na enu ataƒɛ-mii na bitada buwulo lɛnɔ bitaya. 

19Bɛta bilie usien umodi, na biteevele Unwoti bɛnii ubunku-mii. Na bidie bina 
ala ani muukpóku-mii ƒui bɛva-nwu anumi aani kalɛ na beewilimi ntu teedie lɛbo 
kemmo. Bivele-nwu na udie bina bekyuli bani nwi lɛblɔnu ƒui lɛlɔ na kɔka kɔɔdú-
ma na baayɔ́ bekpi. 

Yerusalem Údie Lɛlɔ Kenye 
20Unwoti! Awɔ ɔlati, bu ɔmɛni nu anii áabla bekyuli badi ulikplu ɔmɛni udu dii! 
Na ɔdia ka bebi beni beƒie ama alati bebi bataakun? Munuu bɔdia na ɔdia ka badu 
ƒula bakpane ku kenye bediene na ƒula kakpakɔ ɔtɔ kemmo? 

21Benengu ku banamu ƒui békpi bewi lɛblɔnu lɛlɔ ɔni na badi mina bekyuli. Na 
ɔkɛnku ƒula kɔnyi ɔsu ni, bekisine bébeyi mina bakloƒu ku begblebi ƒui bádu 
kalala kemmo. 

22Unwoti kɔnyi kɔni na ákɛ ɔ́kya-bu 

ɔ́ya na ásɔku mina bekisine mmomu éboku ƒula kadikɔ aani ƒula bekyuli babune 
kalɛ. Na bekisine bamɛni bádu mina bebi benengudi ku bebliidi ƒui, na bana ɔdi 
útebu limeyi lɛmmɔ lɛlɔ. 

Kɔnyana Buwulo 3 

Lɛnunsia Lɛdi Líbu 
1Ɔkɛnku kɔnyi kɔni na Katɔti úti ɔsu, líbo abi geen. 

2Na ɔ́bɔku-mi útákya kesii kani na bukeye bɔdi bulakana buduo. 

3Na limeyi ndi limeyi ni, ami lɛti kani na unye ɔɔní kɔtu taasia kama. 

4Katɔti ɔ́ya na mina ɔlɔna 

ɔ́yii udu, na mina ekubi ese aani bɔbwɛ na ada kɔkɛ kɔkɛ. 

5Ɔ́ta únye-mi lɛlɔ, na ɔ́ya na ɔgbankpi ku lɛbibo lɛ́ka lɛ́mana-mi. 

6Ɔ́ya na lɛ́sɔ nli kasuudikɔ mmɔ aani ukyuli ɔni na úkpi kukuuku ƒui. 

7Katɔti ɔ́gyi ɔban ɔ́kya-mi ɔni na naaakana bɔkɔ bɔvia-nwu, na úbo-mi kɔgba úse 
liku linwi. 

8Na ina uwi ɔni na mɔɔva taakpali-nwu nnii ubunku-mi muedi ni, úni na 
útakpete-mi. 

9Katɔti úti atakpɛ bonwu bonwu ɔ́bala-mi ulu lɛlɔ, na mina kasiakɔ kábla gontii. 

10Na ɔɔtú-mi aani kalɛ na gyata uubi ulu lɛlɔ taatu ebuo ɔni na uƒie. 

11Na ɔ́tu úbada-mi, na ɔ́ni-mi ɔtɔlɔku ulu lɛlɔ útáduli-mi kɔkɛ kɔkɛ. 

12Katɔti ɔ́nu mina ligeen, na úbo nwuna atula úbalɛ-mi, 

13na áƒuaala-mi kayi álɛ. 

14Lɛ́ta línwini lɛƒiankula líte ukyuli biala, na baláda-mi lɛlɔ lɛma bɔkya taaya. 

15Katɔti ɔ́ya na mina ngba búnwini ɔdu ɔdu búte-mi. 

16Ɔ́bla aani si ɔtumu lɛ́kpi nkɛ, na atabi na úte-mi ɔnii ntaanwanta na ɔƒɛ-mi anyi. 
17Liiibo bɔnwuna bɔdi na mina lɛlɔ kemmo na nsɔ neeenyimo ebiti adi lɛnɔ. 

18Anwuɔsu lɛ́su mina lɛlɔ nnini, “Ɔƒaamu ami ɔdi ɔ́sa! Nsɔ lɛɛɛdubo ulu bɔnu nnii 
Unwoti ɔdubɔbla lɛla lɛdi ute-mi.” 

19Na si nnye mɔɔbla kasusu taasiku mina lɛbibo ku kalɛ na ami lɛti nkɛ mɔɔka 
taamana ni, ɔɔyá na mina lɛlɔ lɛɛbla-mi kɔnyana geen. 

20Ɔmmɔ lɛlɔ kani na mina kasusu kasia uwi ndi uwi na ɔɔyá na kayi kaakpulu-mi 
geen. 

21Nsu muunyimo lɛla linwi lɛni mɔɔyá na nsɔ mɔɔkɛ́ kayi. 

22Unwoti uleni lɛƒɔndia bɔbla kudii! Ɔsika si ɔɔɔdi nwuna kɔnyana kɔni na ɔ́nu-
bu ɔsu ni, nka bɔ́yii ku udu. 

23Unwoti ɔdi ukyuli ɔni lɛlɔ na basia anu ka ɔdubɔnu-bu kɔnyana ɔtanta biala. 

24Na mina kayi ɔkwalɛ kemmo ƒui ni, mɔɔsu lɛlɔ geen nnini, “Unwoti kani ndi 
ukyuli ɔni mɔɔwia. Na nwuna lɛlɔ kani na ndubukpo kama!” 

25Ukyuli biala ɔni néti nwuna anu ɔ́sia Unwoti lɛlɔ na uunú-nwu litemi ni, Unwoti 
ɔɔbla-nwu lɛƒɔndia. 

26Ɔdia geen ka bɔkɛ kayi na bunye butaanu Unwoti anumi na udie-bu. 

27Ɔdia ka bɔbla kagyoklo kaduɛ uwi ɔni na bɔ́si bɔɔkɔ́. 

28Na si etila ammɔ aayu-bu unu muedi ni, na budie lɛlɔ lɛti, na bɔsɔ bulie kpoo 
butaabla lɛla lɛmmɔ kasusu si lɛni na Unwoti ɔ́tuna ka ubo-bu lɛlɔ. 

29Si éboku lɛlɔ kalɔ buɛɛ ni, adubɔkɛ lɛla lɛni na asia anu. 

30Lɛni kani na adubɔtɛya ala si bekyuli beedumi-ɔ na bana ebola éduo-ɔ lɛlɔ. 

31Unwoti ɔɔɔdubo-bu buni uwi ƒui! 

32Ɔɔyá na buubó abi geen, nsu lɛni kani na ɔɔnu kɔnyana, ɔsika ubo bɔyɔ ute-bu 
uwi ndi uwi. 

33Lɛlɔ lilayɔ Unwoti ka ɔya na buteebo abi na buteenu ɔlɛ lɛnɔ. 

34Bɛsɔ bitataakɔ taanya batɔntɛne eli teesusu. 

35Na bitebulo ukyuli kuƒi bute ka ɔbla ala ulu lɛlɔ. Katɔti Ɔyikune Ƒui ɔɔnu lɛla 
biala. 

36Na ɔgyi uwi ɔni na ɔdi úni ka ɔtɛ ukyuli ɔbambadi litemi siin. 

37Ukyuli ɔdi ulakana lɛla lɛdi bɔbla si Unwoti útete-nwu kuƒi kɔmmɔ. 

38Lɛbuni lɛdi o-o likpidi lɛdi o-o ni, Katɔti Ɔyikune Ƒui muudie lɛdi asa na uubo-
nwu kemmo lɛni. 

39Ka bɔmu bulie ngba ɔsu ni, utalɛ ka buteeni lɛla lɛdi si báni-bu kɔtu na bula 
ekpidi ɔsu. 

40Mmomu ɔlɛka bɔsia anu kalɛ na bɔti ngba bulie bɔmmɔ, na bunwini bubo 
Unwoti kudɔ. 

41Na si bɔ́kɔliku enu katɔ bɔɔkpali Katɔti ni, ɔlɛka buti bula kayi lɛnɔ bute-nwu 
na bɔsu bɔnini, 

42“Bɔ́bla alaekpidi bɔ́ƒiɔ, na bɔ́ta búnye-ɔ lɛlɔ, na éteti tɔ átakyiɛ-bu! 

43“Kɔnyi kɔ́ƒɔ-ɔ lɛlɔ kemmo ƒui na asiaku-bu aadú-bu ɔni na kɔnyana bɔnu bɔdi 
buuubo. 

44Ábɛla lɛlɔ ákya liƒlukutu lɛdi kama, na liitile ulu ka bula bɔkpali budu-ɔ kudɔ. 

45Áya na kadi bamba bekyuli bada-bu beebó teewi aani kebu alakpi. 

46“Na bula bekisine beewida-bu. 

47Bákywɛ-bu kɔkpagyuɛ na liƒu bonwu kemmo kani na bulie, na báka-bu bákya 
beesusu, na bayila-bu udu.” 

48Báyila mina bekyuli udu! Na imii sɔɔn nda-mi anumi. 

49Na balada baláya lɛnɔ úti útédu 

50uwi ɔni na Unwoti únwini ɔ́nu-bu 

ɔ́siku katɔ mmɔ na úbunku-bu. 

51Ɔtɔtɔ ukpidi ɔɔgyú-mi si lɛ́nu ala ani udu na bekisine bábla bula ɔma unengudi 
ɔmmɔ begblebi. 

52N ́tabla lɛla lɛni na ukyuli ɔdi ɔsu ɔnii anwuɔsu na ɔlɛka ukisi-mi. Nsu basiaku-
mi baabwi-mi aani aasɛ ka badu-mi. 
53Na baawia lɛnɔ ka bedi-mi bakya libiɔ kemmo na bebo-mi atabi na likpi. 

54Ntu búyi bɔ́via-mi lili, na lɛ́bu nnii mina kawɔlɔkɔ na kadi mmɔ. 

55Nsu ubu kemmo mmɔ nkya na lɛ́kpali awɔ mina Unwoti. 

56Lívele-ɔ nnii enu-mi bɔkpali na ebunku-mi ku kɔvanu na lɛ́su nnini, “Bunku-
mi! Ƒɔ-mi!” Na énu éte-mi sɔsɔ. 

57Ébo uwi ɔni geen lɛlɔ na mɔɔwia-a kebunku, na ásu-mi anini, “Da bɔyia ya!” 

58Édie-mi na áƒɔ-mi ngba. 

59Unwoti, ánu ala ani udu na mina bekisine bábla-mi, anwuɔsu tɛ litemi lɛmmɔ 
na edie lɛla biala atina siin. 

60Agyi likpidi lɛni lili na bása na mina lɛlɔ. 

61Sɔsɔ na ɔdi ka agyi kalɛ na beedumi-mi ku kɔkwɛ kukpidi kɔni na baakya-mi 
lɛlɔ. 

62Baatɛmiku lɛlɔ kabɛnsɛ, na bada kenye etemila beekpóku-mi limeyi limodi. 

63Bebo uwi ina bi kabla lɛlɔ na benye ka bedumi na bataakya-mi lɛlɔ lɛma. 

64Unwoti, ƒɔ-ma lɛla biala na bábla-mi kayu! 

65Ya na ƒula ewida asiaku-ma na aya na bebo abi geen. 

66Bɔku-ma die kalɔ kammɔ ƒui lɛlɔ kede kede na ƒula kɔnyi kemmo útédu ka basɔ 
balanu bana ɔdi. 

Kɔnyana Buwulo 4 

Unwoti Ɔ́ni Yerusalem Kɔtu 
1Bébile sika ugyiedi ɔni náƒɔ kuye útulo ƒui na ɔsɔ ulékeye kalɛ na uukeye. Na 
bégyingya Katɔti kakpakɔ asɛɛ ebi ani náƒɔ kuye mmɔ béwi kuyeya na lɛblɔnu 
lɛlɔ. 

2Na Sion bebi bani na nka báƒɔ kuye betulo sika ugyiedi ni, bekyuli baanu-ma 
aani lɛvɔti akyami ani naaadi ku lɛla. 

3Beƒiebuo muedi baanyuɛ bana bebi, nsu mina bekyuli bese aani aasɛ bonwu ɔdi 
ɔni muudie nwuna bebi atu. 

4Utukwɛ ɔ́du bebiwɔ ɔni na bana linyemi lɛ́du lɛ́ma bana kenye kemmo. Na 
banamu bakɛ beevele adila, nsu ukyuli ɔdi ulete-ma. 

5Na bani mɔɔdi balakɛne adila ku lɛmwi ku lɛmwi muedi ni, batɛ beekpi ku kɔka 
na lɛblɔnu lɛlɔ. Na bani nási bákɔ na kɔduli kɔbuni kemmo na baaagyi ayaki adi 
ni, ɔƒɛni amu beli kɔwaba kemmo. 

6Unwoti ɔ́ni mina kalɔ bekyuli kɔtu útulo kalɛ na ɔ́ni Sodom ɔma unengudi ɔmmɔ 
bekyuli kɔtu, na ɔ́ya na bábwɛ-ma ɔma uwi klukwii ɔdi kemmo kani, na ɔdi 
uuubo na ubunku-nwu. 

7Yerusalem batɔnkune bétebie na beekeye aani etubankɛ iye aani si nnɔmii 
báwɛɛ. Na bebo ɔlɔkplu na baadia bɔnu aani asɛɛ ebi ani náƒɔ kuye na aatu 
anumi. 

8Nsu ɔƒaani ni, bana ɔlɔgyii 

ɔ́nwu tonto aani kɔma nnɔ batondi bɔni na beewi ulu. Na ukyuli biala ulánu-ma 
taati. Ɔsika bana ɔlɔna ɔ́kwii ɔma-ma ekubi lɛlɔ, na ɔ́kwii útulo kekyweni. 

9Si bádu ukyuli ku kewii ni, ɔdia utulo ka kɔka kutaada-a na ukpi. 

10Ngba bulie na ɔma unegudi kemmo bubo ɔkplu geen, na ɔni na bebi beni béƒulo 
ama alati bebi bákun. 

11Unwoti úti kɔnyi kpakplaa ɔ́kya Sion geen ɔni na ɔ́ya na bekisine bákyula ɔma 
ɔmmɔ béwi kalɔ kpɛtɛ kpɛtɛ. 

12Na ɔga ɔdi uuubo kalɔ kamɛni lɛlɔ iye kadi badi bátati banii bekisine badi 
badubɔkana na babwɛ beduo ɔma ɔmɛni lɛban kayakun kemmo kudii. 

13Yerusalem Katɔti kenye bediene ku bakpane bábla ekpidi bonwu bonwu geen 
ɔni náya na bekyuli bani nátabla lɛla lɛdi muedi békpi, anwuɔsu na Unwoti ɔ́ni 
ɔma ɔmmɔ kɔtu lɛni. 

14Sɔsɔ geen na ɔdi ka bekyuli ubugya ɔ́ƒɔ kenye bediene bammɔ ku bakpane 
bammɔ enu. Na ukyuli biala ɔsɔ ulayɔ ka ɔni ude-ma uwi ɔni na bakɛ beesié taasɔ 
na lɛblɔnu ƒui lɛlɔ. 

15Mmomu bekyuli ƒui baava taabɔku-ma banini, “Bɛgyu-bu lɛlɔ mɛni biteesie, na 
bitetuku-bu! Ɔsika biisé lɛlɔ, na bítamanku ka amii lɛnɔ bɛbla Katɔti bekyuli akɔ 
badi.” Ɔmmɔ ɔsu ɔlɛka batɔlɔ mmɔ na beténwini baƒɔ na kalɔ bamba. Nsu mmɔ 
lɛnɔ ni, kalɔ kammɔ bekyuli básu-ma banini, “Bilakana bula kalɔ mɛni lɛnɔ 
bulie!” 

16Unwoti ɔlati nábɔku úgyingya-ma lɛni, na ɔ́da-ma údie nwuna kasusu. Na 
ukyuli ɔdi ɔsɔ uleboku lili kalɔ ulete-ma na babla bakpane ku kenye bediene 
bammɔ lɛƒɔndia lɛdi. 

17Anumi kani mɔɔkpulu-bu ka bɔ́ɔnu ulu bɔ́nɔ ka nka kadi kadi kebebunku-bu 
na bekpo bula bekisine ku-bu, nsu bétebo. 

18Bekisine báka-bu bákya na lɛblɔnu linengudi ƒui lɛlɔ, na bɔsɔ buuubo kasiakɔ. 
Bula uwi údu ka bɔyii udu. 

19Bátu bási bébo-bu lɛlɔ ku usi ɔni ntulo kalɛ na kɔdigbo aasɛ ɔɔyu teebo kalɔ. 
Na bábwi-bu bási abi lɛlɔ, na bákywɛ-bu kɔkpagyuɛ bése ka beƒie-bu na kalɔ 
kakwiidi kemmo. 

20Ɔtɔnkune ɔni na Unwoti ɔ́ƒuna úte-bu kani nsɔ ndi-bu lɛnunsia ka anwu 
ndubɔƒɔ ute-bu na bɔkɛ keliekɔ kadi na kadi bamba bekyuli bammɔ akɔ, nsu 
anwu muedi bana kɔkpagyuɛ kɔmmɔ kɔdi kani nédie anwu lɛnɔ. 

21Amii Edomƒuɔ, bɛkana na bɛdi limeyi na bɛkɛ ebiti ɔƒɛni amu ƒaa. Nsu amii lɛnɔ 
bɛdubo bibebo abi na bɛkɛ bitaagbanta taavi ku kasɔngya. 

22Sion kadi bekyuli báaƒɔ bana ekpidi ani na bábla kayu, na badubo bɔsɔ bunwini 
buteesie bana ɔma. Nsu amii Edomƒuɔ ni, Unwoti ɔdubo-mii kɔtu bɔni na udie 
bina alaekpidi keyi. 

Kɔnyana Buwulo 5 

Yerusalemƒuɔ Bákpali Unwoti Bévele Kɔnyana Bɔnu 
1O bula Unwoti, tayiƒala bula lɛbibo ku kalɛ na béwi-bu anumi kalɔ. 

2Baƒɔ bébeti-bu kɔlɔ ku bula kɔduli bénwini bana ɔdi. 

3Na búnwini aani bekpinebi, na bula beni bénwini bekpinele. 

4Na ntu bɔni na bɔni ku ekyweni ani na bɔsala ɔgya muedi áƒɔ kuye geen ɔni ntulo 
bɔsu. 

5Na baabla-bu kalala taasia kama ɔni na bula ɔyikun ɔ́sa, na buuubo bɔnwuna 
bɔdi. 

6Ɔlɛka bɔkya lili kalɔ na bɔblaku Egyipteƒuɔ ku Asiriaƒuɔ unwi asa na bɔkɛ lɛla 
lɛni na bɔdi na kɔka ɔsu. 

7Bula bati bene nábla likpidi na ama béekpi, nsu abu nnye mɔɔƒɔ bana ekpidi 
ammɔ kayu. 

8Na bekyuli bani mɔɔbla bula bekisine kabla mmomu mɔɔdi-bu lɛlɔ ɔƒaani, na 
ukyuli ɔdi uuubo na ɔƒɔ-bu na bɔkɛ bɔnwuna. 

9Bɔkya ɔgbankpi kemmo na balalane bani nkya kalɔ kakwiidi kemmo mmɔ ɔsu. 
Na kalɛ na busie butáƒɛ bula edula buboku ɔma muedi litemi lɛdi na bana lɛkɔkɔ. 

10Kɔka ku lɛlɔ ogya bɔƒɔ bɔ́ya na bula ɔlɔna ɔ́ta ɔ́bla aani kalɛ na lɛla lɛdi liikeyi 
ogya. 

11Bekisine bekpone bammɔ béƒie-bu beleku ku begblebi báyɔ na Yerusalem ku 
Yuda lɛma lɛmmɔ kemmo ƒui. 

12Béƒie bula batɔnkune bényimi, na bábla bula benengu kɔƒa ala na kadi anumi. 

13Na bénye bakloƒu lɛlɔ na baabla-ma kabla. Na bananabi bammɔ beeti egyuku 
bonwu bonwu. 

14Na básɔ bétete kuƒi na bula litemi batɛne basu litemi lɛdi litemi katɛkɔ. Na 
bakloƒu basɔ beeebo kuƒi na bataagya agyala adi teedie lɛnu. 

15Kɔnyana kɔ́ƒɔ-bu kayi kemmo ƒui. Na ɔni na buteedie lɛnu taatɔ ni, kɔnyana 
mmomu na bulie buuwulo. 

16Yerusalem ɔ́yila nwuna bukeye! Na abu ɔdi ɔ́sa, na bɔ́yii udu na bula ekpidi ɔsu. 

17Búnwini aani balɛne bɔkɛ na bɔsɔ bulánu ligeen muedi. 

18Bula ɔma ɔ́bwɛ na lɛku kemmo begidi sɔɔn náƒɔ-nwu kemmo beli. 

19Awɔ Unwoti kani ndubo lɛlɔ bɔdi úsela uwi ƒui! Awɔ ndi Ɔga uwi ƒui. 

20Bi ɔsu na áyiƒala-bu uwi gyɔlɔɔ lɛni? 

21Sɔku-bu boku ƒula kudɔ! Na aya na lɛla biala lɛsɔ lise kalɔ ɔwɔdi. 

22Munuu, buni na éni-bu ƒui lɛni na asɔ aláwia-bu ka bubo-ɔ kudɔ? 

Esekiel 

Esekiel 1 

Esekiel Ɔ́nu Kalɛ Na Unwoti Uukeye 
1-3Ami ndi Esekiel, Busi ubidi, na ndi ɔkpane. Uwi ɔni na béƒie Ɔga Yekonia 
bátɔlɔku bésienku Babilon aani bana ɔtɔntɛne kalɛ úbunku abu bakladi, ɔbla 
akwa alɔ kama ni, lɛ́kya kesii kadi na kede ketu kani baalɔ banii Keba. Na ami ku 
bani na béti bátɔlɔku mmɔ nkya mmɔ. Amu na kɔbuli kunedi limeyi lɛlɔndi lɛlɔ 
na lɛkwa leevu-lɛtɛdi kemmo ni, kayaa kálɛmi kɔnakunwi. Na Unwoti úti nwuna 
enu ɔ́sia-mi lɛlɔ na údie kɔyu kemmo ala adi ɔ́tina-mi. 

4Amu na lɛ́nu ka ɔƒɛƒɛɛ kpakplaa ɔdi úse kalɔ úkpo kpakplaa ɔ́si katɔ kakɛ ɔdubo. 
Na kayaa kaabwɛ ogya taasi liƒlukutu bonwu lɛdi kemmo na kayaa kana ƒui 
keekeye na ɔɔtu anumi. Na liƒlukutu lɛmmɔ ntɛ kesii kani na ogya ɔmɛni ɔɔbwɛ 
taasi ni, use aani lɛbuala lɛni na békuo-ni suɛlɛ suɛlɛ na uukeye geen. 

5Na ntɛ mmɔ na lɛ́nu aani si bebuo ine badi ku ngba ku ngba benye. Na bana 
bɔnu bɔɔtina lɛnɔ aani bekyuli 

6si ɔɔɔdi ɔni na bana ƒui ɔdi biala ubo anumi akpa ene ku avwi ene ɔsu. 

7Bana lɛgba líne na línye ligeen, nsu bana kɔnitɔ kuse aani ɔmantɛ bakɔ 
lɛgbanvuo na liikeye aani abuala egyiedi. 

8Na bana avwi amɛni ɔdi biala kemmo ni, bebo anumi aani bekyuli anumi kalɛ. 

9Bebweyi ine bamɛni bénwini kama bákya lɛlɔ na bana avwi eli eetúku lɛlɔ. Na 
bana ƒui beesié taamana lɛƒɛnyi ƒui lɛlɔ, nsu alanu ka beenwíni lɛlɔ lɛnɔ. 

10Kebweyi biala kebo ukyuli ɔyawine anumi na lɛtɔtɔ, na ubo gyata anumi na 
kɔdianu kakɛ, na ubo akɔ anumi na kɔmiinu, na ubo kɔdigbo aasɛ anumi na 
kama. 

11Na ɔdi biala úbimi nwuna avwi anyɔ úwi na eetúku bakladi adi. Na ɔ́ƒɛ anyɔ 
akladi ɔ́mana lɛlɔ. 

12Na kesii biala na bebweyi bamɛni bésela ni, beesié taasala na belenwini bana 
lɛlɔ, ɔsika ɔdi biala ɔɔnu nwuna anumi ligeen. 

13Bebweyi bamɛni baatina liwulu ogya ɔdi aani ogya agyabi. Na lɛla lɛdi lɛkya-
ma ntɛ na lɛɛda teesie taasɔ aani ukpo. Na uwi biala na ukpo ɔmɛni údie ogya 
unyemi ni, na lɛla lɛdi lɛbwɛ ogya aani kalɛ na kayaa kaabwɛ ogya. 

14Na bebweyi bamɛni alati busie bɔɔbabla aani kalɛ na lɛgyakpabi liitulo taalɛ 
ogya kemmo. 

15Mmɔ na lɛ́nu lɛ́ti ka na bebweyi bamɛni ɔdi biala lɛgba kalɔ na kɔmadɔ ni, lɛla 
lɛdi lɛtɛ aani kɛɛkɛ libi. 

16Na use aani liseebi lɛni náƒɔ kuye geen na libo evete awɔdi bukeye na baalɔ-ni 
Krisolit. Na kɛɛkɛ ebi amɛni bubomo ku udu bɔdi unwi na kɛɛkɛ libi libliidi 
bamba lɛdi lɛnɔ lɛkya ɔdi biala ntɛ. 

17Anwuɔsu baakana na besie kesii biala ɔni na belénwini lɛlɔ. 

18Abuala ani nkya ebi amɛni ntɛ na ana lɛlɔ na ebi ammɔ ada ni, ébomo na ebo 
anumi kemmo ku kama. 

19-21Bebweyi bamɛni ndanku ebi amɛni si bakɛ. Na si uwi ɔni na bebweyi bamɛni 
bédi bénye ni, na ebi ammɔ lɛnɔ édi énye. Na si ina buveyi na bada ni, ebi amɛni 
lɛnɔ akɛnku-ma na kayaa mmɔ. 

22-23Na bebweyi bamɛni eli ni, lɛ́nu ka lɛla lɛdi libi aani ligegu na nwuna kemmo 
keekeye aani ntu bɔni nába búnwini atabi. Na bebweyi bamɛni bénene bana 
avwi anyɔ anyɔ bákywɛ lɛlɔ na lɛƒɛnyi ƒui lɛlɔ asa na ɔdi biala avwi anyɔ akladi 
ebi-nwu ɔlɔna lɛlɔ. 

24Si uwi ɔni na bebweyi bamɛni beeveyi ni, bana avwi aabla kɔku bonwu aani 
kalɛ na ɛpu ɔɔbla kɔku iye aani bekpone lisu bonwu lɛdi iye aani Unwoti Ɔyikune 
Ƒui muudie lɛdi. Na si uwi ɔni na bédi bénye na báda buveyi báya ni, na baƒɛ bana 
avwi bébi bana ɔlɔna lɛlɔ. 

25Na uwi ɔni na basɔ belebo bana avwi ni, línu kɔku kɔdi lɛ́siku lɛla lɛni mbi-ma 
eli aani ligegu mmɔ katɔ. 

26Na ɔmmɔ kama lɛ́nu lɛla lɛdi aani lɛgaboku lɛni nse aani liseebi buni lɛni náƒɔ 
kuye na liikeye aani ɛpu ntu na baalɔ-ni Saƒira, na lɛ́nu aani si ukyuli na ɔdi nli-
ni lɛlɔ. 

27Na ɔ́si ukyuli ɔmmɔ kavobi úti ɔ́kɔ úsie-nwu lili kakɛ keekeye aani lɛbuala lɛni 
na bákya ogya lɛyu kemmo na lígyie muaa. Na ɔ́si kavobi mmɔ ɔ́yu ubo nwuna 
lɛgba kakɛ ni, ɔɔda aani ogya unyemi. Na ogya bukeye bonwu bɔ́ka bɔ́mana 
ukyuli umodi ɔmmɔ ƒui 

28na uudie kunweni lidu lidu aani kalɛ na kɔdigye kɔɔlɛ́ na ɔƒɛƒɛɛ ɔdi bukpo 
kama. Na lɛ́nu lɛ́ti ka Unwoti bukeye ɔsu na mɔɔnu mmɔ nwaa ƒui lɛni! Ɔmmɔ 
ɔsu líboku lɛlɔ kalɔ buɛɛ lɛ́yu líbi anumi kalɔ. Na kɔnakunwi ni, línu ka lɛdi lɛdi 
lɛɛtɛmiku-mi. 

Esekiel 2 

Unwoti Ɔ́ƒuna Esekiel 
1Na lɛdi lɛmmɔ lɛ́kpali-mi lɛnini, “Esekiel, ɔyawine ubi, ta nye na ese atu na enu.” 

2Ka ɔ́su lɛni ɔ́wɔlɔ ni, nwuna Kɔyu kɔ́ƒɔ-mi lɛlɔ kemmo na kɔ́tala-mi kúnyene 
mina lɛgba lɛlɔ na línu ka kɔɔtɛmiku-mi. 

3Na ɔ́su-mi ɔnini, “Esekiel, mɔɔtala-a na Israelƒuɔ kadi bekyuli kudɔ. Kadi 
batuɔkplune bani na ama ku bana bati kuuku bani náta bénye-mi lɛlɔ na béni 
banii belénwini kayi úbedu ku ɔmwi kadi kamɛni lɛlɔ. 

4Bebo atuɔkplu na kayi kebo-ma ɔkplu. Nsu ami Unwoti Katɔti lɛ́ƒuna-a ka esie 
atásu-ma lɛla lɛni na masu-ɔ. 

5Na si batuɔkplune bammɔ bénu iye bétenu ni, badubɔnu bati ka kenye udiene 
ɔdi úbo úbatɛmi úte-ma. 

6Tayia-ma iye lɛla lɛni na badubo-ɔ bɔsu. Ɔdubo-ɔ bɔbla aani si lɛnyɛ livongu 
kemmo na báyula-a bákya iye batamlukpa akɔ na atɛ. Nsu se kayi ina ka 
batuɔkplune na badi. 

7Ɔdi ka asu-ma mina kenye si ina baayɔ́ ka benu iye balayɔ ɔsika batuɔkplune na 
badi. 

8Nsu awɔ ɔyawine ubi ni, tata tenye-mi lɛlɔ aani batuɔkplune bɔmmɔ kalɛ. 
Mmomu nu-mi litemi biala na masu-ɔ. Na ɔƒaani ni, Esekiel, bimi kenye na aƒɔ 
lɛla lɛni na mete-ɔ mɛni ákun.” 

9Mmɔ mmɔ ni, lɛ́nu ka kɔnu kɔdi kúnene kɔ́kywɛ-mi anumi na ɔda ebuo ɔku 
kakunkɛ kadi. 

10Kɔnu kɔmmɔ kúbimi kakunkɛ kammɔ na kana kemmo ku kama ƒui kadanku 
kɔnyana ku buwulo ku kayi bɔkpulu etemila sɔɔn. 

Esekiel 3 

1Amu na Unwoti ɔ́su ɔnini, “Esekiel, ɔyawine ubi, si ákun kakunkɛ kamɛni áwɔlɔ 
ni, na esie na atátɛmiku Israel bekyuli.” 

2-3Úti kakunkɛ kammɔ úte-mi na ɔ́su-mi ɔnini, “Kun kakunkɛ kamɛni na emo.” 
Na ami lɛnɔ lɛ́kun-ka na káyu-mi emini na kenye kemmo aani uwɔ. 

4Unwoti ɔ́nini, “Esekiel, awɔ ɔlati ƒula bekyuli kudɔ na mɔɔtala-a. 

5-6Na Israelƒuɔ na badi. Baaadi baƒɔ bani mɔɔtɛmi lɛdi bamba lɛni na alakana 
bunu. Si baƒɔ kudɔ na lɛ́tala-a ni, nka badubunu-ɔ litemi. 

7Nsu Israel kadi bekyuli badubo buni na belénu litemi, ɔsika béni na bétenu-mi 
litemi. Bana ƒui bebo atuɔkplu na kayi kétitili-ma, 

8anwuɔsu ndubo bɔya na awɔ lɛnɔ abla atuɔkplu akya-ma na kayi ketitili-ɔ bana 
kalɛ. 

9Anumi adubo-ɔ bugyie geen ka asu mina litemi ɔni na lɛla lɛdi lilakana-a ulu 
butile. Ndubo bɔya na ayu ɔkplu kpakplaa aani sika lɛtabi kpakplaa lɛni 
muukeye. Batuɔkplune bammɔ lɛla lɛdi biala lilakana-a liƒu bɔkya na ataayia-ma. 



1419 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

10“Se atu na enu lɛla biala na ndubo-ɔ bɔsu kaduɛ na abla kasusu asiku-nya lɛlɔ. 

11Ɔmmɔ kana na esie bekyuli bani na awɔ ku-ma na béti béboku Babilon mɛni 
kudɔ na asu-ma ka adanku linyesia lɛdi ásiku ami Unwoti Katɔti kudɔ éboku-ma. 
Beenú o-o, belenu o-o ni, awɔ bla kalɛ na lɛ́su-ɔ.” 

12Amu na Kɔyu kɔmmɔ kúti-mi uwi ɔni kani na Unwoti bukeye bɔmmɔ búse kalɔ 
bɔɔyii taakya-mi anumi na línu lɛdi bonwu lɛdi na mina kama ku budu 
momoomo. 

13Na kɔku kɔmmɔ kɔdi bebweyi ine bammɔ avwi ani muukuo lɛlɔ ku kɛɛkɛ ebi 
ammɔ bunwini. 

14Ɔmmɔ kama Kɔyu kɔmmɔ kúti-mi kɔ́tɔlɔku. Na Unwoti ɔyikun ɔ́ƒɔ-mi lɛlɔ 
kemmo ƒui na líti kɔnyi na livo lɛnɔ liiƒí-mi geen. 

15Uwi ɔni na línwini líbo mina badi bani nli kɔbi kɔni baalɔ banii Abib na ude 
Keba Ketu kudɔ mmɔ ni, lɛ́kya-ma kudɔ mmɔ emeyi maatɛ na mina kasusu kábla-
mi kalɛ kadi ku liƒu na lɛla lɛni nálɛku-mi mmɔ ɔsu. 

Unwoti Údie Esekiel Úse Ka Utaasia Ala Anu 
16Ka lɛ́nu Unwoti Bukeye emeyi maatɛ kama ni, Unwoti ɔ́su-mi ɔnini, 

17“Esekiel, ɔyawine ubi, lídie-ɔ líse ka ataasia Israelƒuɔ anu. Anwuɔsu se atu na 
enu lɛla lɛni na mɔɔsu-ɔ na alɛ-ma kpakplaa ete-mi. 

18Si lɛ́su balalane nnii badubo bukpi na bana ekpidi ɔsu ni, ɔlɛka alɛ-ma kpakplaa 
anii bada bana ekpidi bɔbla baya na benwini kayi kalɛ na baláni-ma kɔtu. Na si 
éni na átabla lɛni ni, bana kukpi kɔkɛ-ɔ. 

19Nsu si álɛ-ma na bamu benye baabla bana ekpidi bɔdi ni, badubo bukpi na 
ekpidi ammɔ ɔsu, nsu awɔ édie lɛlɔ na lɛla lɛdi lɛɛɛda-a. 

20“Ɔƒɛni si bekyuli babuni lɛnɔ bése kalɔ baabla ekpidi na lɛ́ya na ala aabala-ma 
na bana ngba keliela ulu lɛlɔ na ala asɔ alátɛku-ma ni, bámanku ka bekpi. 
Anwuɔsu si ébulo na átalɛ-ma ni, ndubo bɔyiƒala uwi ɔni na básiaku-mi kama 
siin na bekpi, nsu bana kukpi kɔsia-a lɛlɔ. 

21Nsu si álɛ-ma na bénu na bénwini kayi ni, ndubɔya na belie ngba. Na lɛla lɛdi 
lɛɛɛda awɔ lɛnɔ.” 

Unyemi Kabuli Káƒɛ Esekiel Na Ulakana Butemi 
22Unwoti ɔyikun ɔ́ƒɔ-mi lɛlɔ kemmo na ɔ́su-mi ɔnini, “Ta nye! Teesie kɔwɛ 
kemmo ngye na ndubo-ɔ bɔtɛmiku na mmɔ.” 

23Amu na lɛ́ta lísie kɔwɛ kemmo mmɔ kɔnakunwi kesii kani na ńtánu Unwoti 
bukeye aani kalɛ na lɛ́nu ḿbavi na Keba Ketu kɔtu mmɔ na lɛ́yu líbi anumi kalɔ. 

24Nwuna Kɔyu kɔ́ƒɔ-mi lɛlɔ kemmo na kɔ́tala-mi kúnyene mina lɛgba lɛlɔ. Mmɔ 
na Unwoti ɔ́su-mi ɔnini, “Nwini sie na atákalɛ lɛlɔ akya ƒula ɔtɔ kemmo! 

25Badubo-ɔ bunyimi kalɛ na asɔ akya mmɔ na alálɛ. 

26Na ndubo bɔya na alakana bɔtɛmi iye alɛ bekyuli bani náta benye-mi lɛlɔ mmɔ. 

27Nsu uwi ɔdi ɔdubo ɔni na ndubɔtina-a lɛla lɛni na adubo bɔsu na adubo bɔkana 
na asɔ atɛmi na uwi ɔmmɔ lɛlɔ na asu bekyuli bammɔ mina litemi. Badi badubo 
bunu na badi lɛnɔ beni na belénu.” 

Esekiel 4 

Esekiel Ɔ́tina Kalɛ Na Badubo Yerusalem Bukpo 
1“Ɔƒɛni ni, Esekiel, ɔyawine ubi, wia lɛtabi lɛni lɛlɔ na beenweni ala taasia na ata 
Yerusalem asia-ni lɛlɔ. 

2Ɔmmɔ kama na aklibi lɛlɔ aani bukpoku na adubo lɛtabi lɛmmɔ aani si ɔma geen 
na ɔdi. Na asia ubili aka amana lɛtabi lɛmmɔ ku bekpone kunyekɔ kɔliku sia lɛlɔ 
amana lɛtabi lɛmmɔ. Na abla bekisine kɔkyakɔ lɛnɔ aka amana lɛtabi lɛmmɔ. Na 
awia lɛtalagyii bonwu bonwu ekpo kakɛ biala aani si bubo na adubo ɔban 
kayakun kammɔ abwɛ eduoku ɔma ɔmmɔ kemmo. 

3Ti lɛbuala libui lɛdi se awɔ ku lɛtimbɔ lɛmmɔ ntɛ na ɔbla aani kowodu. Na 
ɔdubɔbla aani bɔlɛ kpakplaa ute Israel kadi bekyuli. 

4-5“Na ɔmmɔ kama ni, na asɔ atɛ ƒula kɔmiinu ɔƒɛnyi unwi mmɔ laa útédu emeyi 
eti maatɛ ku aavlene (390) ɔni mɔɔtina abi ani na badubo bubo limeyi linwi biala 
lɛkwa linwi. 

6“Na atu enwini na atɛ kɔdianu ɔƒɛnyi lɛnɔ emeyi 40 na ɔmmɔ lɛnɔ ɔtina kalɛ na 
Yuda ɔdubo abi bubo limeyi linwi biala lɛkwa linwi. 

7Lɛtabi lɛmmɔ lílieku Yerusalem, anwuɔsu taanu-ni ɔnusɛ asa na alɛ-nwu 
kpakplaa anii, 

8‘Ndubo-ɔ bunyimi buse liku linwi na alakana mmɔ bɔtɔlɔ útédu uwi ɔni na ƒula 
lɛtuni lɛ́sa.’ 

9“Wia lɛkyami bonwu lɛdi na eti edula lidu ɔlaaƒɔ aani kakpa ebi ku ana lidu 
bamba pii ɔlaaƒɔ asala na abla bodobodo. Na anwu na adubo bɔdi emeyi eti 
maatɛ ku aavlene (390) ani na adubo kalɔ mmɔ bɔtɛ. 

10Na kakɛ blii kadi kani na adubo bɔdi limeyi biala. 

11Na ani ntu lɛɛƒɛɛ bonwu inyɔ kani. 

12Na eti ukyuli kuvodɔ kɔni nákwii asala ogya na eƒi bodobodo ɔmmɔ nwuna lɛlɔ 
na bekyuli bammɔ anumi na eti akun. 

13Uwi ɔni na ndububo Israel kadi bekyuli bugyingya bɔ́kya kadi bamba bekyuli 
akɔ ni, lɛni kani na ama lɛnɔ badubo adila ani muusé lɛlɔ bɔdi aani kalɛ na ábla 
mɛni na bánu.” 

14Mmɔ na lɛ́su nnini, “Unwoti Katɔti, buvele kemmo, taya na lɛbla ɔmmɔ udu! 
Ɔsika ńtabla lɛla lɛni na lise lɛni kudii na mina ngba kemmo na lɛdi lɛla lɛni 
ndubɔya na nteese-ɔ lɛlɔ. Na ńtadi lɛla lɛni nékpi ani ɔlati iye ebuo ɔni na eƒiebuo 
ɔdi ɔ́du ɔ́va iye lɛla lɛni na ásu ka liisé lɛlɔ lɛnɔ.” 

15Mmɔ na Unwoti údie kenye ɔnini, “Na ukyuli kuvodɔ kɔkwiidi kenye ni, 
ndubɔya na eƒi bodobodo ɔmmɔ na ɔmantɛ akɔ kuvodɔ kɔkwiidi lɛlɔ mmomu. 

16“Esekiel, Yerusalem bekyuli badubo kɔka bukpi. Adila blii kani na ndubo-ma 
buse, anwuɔsu badubo bɔyia geen na bata babla bekyuli bani lɛlɔ nsɔ neeebo 
kɔsia kɔdi. 

17Ɔtɔtɔ ukpidi ɔdubo ukyuli biala bɔgyu na lɛla lɛni mɔɔlɛ́ ɔsu. Na badubo 
buteekpi lɛnɔ buɛɛ na bana ekpidi ɔsu.” 

Esekiel 5 

Yerusalem Udu Bɔyii Bɔsia Ulu 
1“Esekiel, ɔyawine ubi, wia kewii kani na kebo ɔbi kaduɛ na ekulo ƒula lili linwini 
lɛmmɔ na ekpeyi ƒula keduo kalɔ linwini lɛmmɔ ƒui. Ti linwini lɛmmɔ na átákɔku-
ni unu anu na ele-ni kemmo akpa atɛ likeke. 

2Na si uwi ɔni na ékpoku lɛtabi lɛni nnye nte Yerusalem mmɔ áwɔlɔ ni, na akyula 
linwini lɛmmɔ lɛkpa linwi na lɛtabi lɛmmɔ lɛlɔ. Na eti lɛkpa linyɔdi na ekulo-ni 
wɛlɛ wɛlɛ ewi aka amana lɛtabi lɛmmɔ lɛlɔ. Na lɛkpa lɛtɛdi ni, bo-ni kɔliku kayaa 
na ɔƒɛƒɛɛ kemmo na ami ndubo-ni bukulo ku mina kewii. 

3Bu linwini lɛmmɔ blii lɛdi se na eti ebo likpo akya ƒula awu kɔtu. 

4Ɔmmɔ kama na ada lɛdi edie na ebo akya ogya kemmo na lɛkywi. Na ogya ɔmɛni 
ɔdubo bɔkywi usie amadɔ kama kama ƒui na ɔkyula ukyuli biala na Israel. 

5“Ami ndi Unwoti Katɔti na lɛ́bla na Yerusalem ɔdi ɔma ɔni na ɔ́ƒɔ kuye geen utulo 
ƒui na kayawi ku kadi bamba kɔlɔ ƒui akɔ na ɔɔda bekyuli kubiti. 

6Nsu Yerusalemƒuɔ báta bénye-mi lɛlɔ na banii belenu-mi litemi. Béni mina ɔda 
bubo na bénwini alaekpidi bablane bonwu betulo kadi bamba bekyuli bani náka 
bámana-ma muedi. 

7“Anwuɔsu na mɔɔsu Yerusalemƒuɔ nnini, ‘Ami ndi Unwoti Katɔti! Na bíni na 
biládi mina litemi ku ɔda bubo lɛlɔ. Mmomu kadi bamba bekyuli bani na bina 
amadɔ ɔda bubo lɛlɔ na bɛɛdi na bɛ́ta bínye-mi lɛlɔ na bɛɛbla alaekpidi ani na 
etulo ama adi ƒui!’ 

8“Na ɔƒaani ni, kadi bekyuli bammɔ badubunye banu kalɛ na mɔɔní-mii kɔtu 

9na bina alaekpidi ɔsu. Na bina kɔtu bɔni bɔmmɔ bɔdubo ɔkplu bɔyu geen na 
butulo lɛla biala na lɛ́ɛbla ḿbavi iye lɛni na nsɔ mabla lɛnɔ uwi ɔni mebo ƒui 
kemmo na uladia bɔnu. 

10Lɛdila lɛni na bamini bakya kenye muedi ɔdubo ubenwini lɛnungyiela geen lite 
bebi bati ku bebi beni ɔni na badubuti ama alati bebi muedi bakun. Na bebi lɛnɔ 
bakun bana bawɔne. Na bekyuli bani ndubɔlɛ ɔgbankpi ku liƒu ala ani ndubɔlɛ 
mɛni kemmo muedi badubo-ma bɔbɔku bugyingya bɔkya ekpo ekpo na lɛƒɛnyi 
ƒui lɛlɔ. 

11Bina alaekpidi ani na bɛɛbla na eesé lɛlɔ mmɔ áya na mina kakpakɔ kasɔ kaaadi 
kesii kani námanku ka bakpa-mi. Anwuɔsu na lɛ́kpali lɛlɔ líse kenye ka ndubo 
kama bunwini bɔkya-mii na nsɔ lɛɛɛdubo-mii kɔnyana kɔdi bɔnu lɛnɔ. 

12Bina kadi ƒui lɛkpa lɛtɛdi bekyuli badubo bukpi na Yerusalem mɛni na kɔka iye 
ɔlɛ ɔsu. Na lɛkpa lɛtɛdi bamba lɛnɔ bekpi na kekpokɔ. Na lɛbɔku lɛkpa lɛtɛdi 
lɛkladi lɛkya kadi bamba bekyuli ƒui akɔ lɛmana. Na badubɔsia-mii anumi na 
bedie-mii balɛku na badu-mii ƒui. 

13“Bɛdubo mina kɔnyi kpakplaa kɔni na líti lɛ́kya-mii ablala ɔlɛ bunu kaduɛ geen 
butédu uwi ɔni na medie-mii kasi mawɔlɔ. Na bɛdubo bɔnu bɔti ka kɔnyi kukpidi 
kɔ́kɔ ami Unwoti na bina litemi tenu ɔsu. 

14“Ukyuli biala ndubɔsi mmɔ ɔlɛ ɔdubo-mii bɔma na kalɛ na lɛ́yila-mii udu ɔsu. 
Na kadi bamba bekyuli 

15badubo-mii budumi na bakya-mii lɛlɔ lɛma, nsu liƒu lɛnɔ lɛdubo-ma bɔda geen 
na ala ani na lɛ́bla-mii ɔsu. 

16Ndubo-mii edula bubile butédu ka kɔka kɔ́du-mii na ɔgbankpi lidu lɛnɔ lɛdubo-
mii butaalɛku aani kalɛ na beebó atula taalɛ ukyuli. 

17Kɔka ku beƒiebuo ndubo bina bebi bɔdu. Na ndubo-mii kɔtu bɔni ku lɛlɛ likpidi 
na bina bekisine lɛnɔ bekpo-mii na badu-mii ku bana kuwii. Ami Unwoti násu.” 

Esekiel 6 

Israel Ɔdi Ɔ́sa 
1Unwoti Katɔti ɔnini, 

2“Esekiel, ɔyawine ubi, nwini anumi tina Israel abi lɛlɔ na asu-ma anii, 

3amii abi ku ana kɔka ku awɛ ƒui binu! Ndubo bunwini bunye bɔsiaku-mii na 
lɛgyingya ekpo ani ƒui na bɛ́tu kadi bamba baƒiɔ biala bɛ́lɛ na baakpá. 

4Ndubo lɛbi biala bɔbwɛ na lɛdu bekyuli bani mɔɔkpá baƒiɔ na baƒiɔ bani na bávɔ 
iye bánwi bése baakpá mmɔ anumi. 

5Na bekpine ku bana ekubi adubuwi aka amana baƒiɔ bammɔ ku bana abi ammɔ 
ƒui amadɔ mmɔ. 

6Na Israel lɛma ƒui lɛdubo bɔbwɛ na lɛnu ka bana baƒiɔ bammɔ ku baƒiɔ lɛtɔ ku 
abi ammɔ ku ala avɔdi ku anwidi ammɔ ƒui áyii udu. 

7Bina bekyuli ƒui badubo bukpi na kalɔ kammɔ ƒui lɛlɔ. Na bani mebu badubo 
bɔnu bɔti ka ami Unwoti nábla ala amɛni udu. 

8“Ndubo bɔya na bekyuli badi belie banu kɔtu bɔni bɔmɛni ƒui bɔlɛ atɔ asia 
bétédu kawɔlɔkɔ. Nsu ndubo-ma bugyingya bɔkya kadi bamba bekyuli akɔ 

9na beténwini batɔntɛne bete-ma na mmɔ. Na si bábla kasusu básiku-mi lɛnɔ ni, 
badubo bunyimo ka bákya-mi kɔƒa na báta bénye-mi lɛlɔ na baƒiɔ bani na bákpa 
ɔsu. Na badubɔyɔ ka beni bana lɛlɔ na alaekpidi ani na bábla ɔsu. 

10Na badubɔti lɛnɔ ka ami ndi Unwoti na ɔlɛka bekyuli benu mina bɔlɛ bɔni na 
mɔɔlɛ-ma kpakplaa mmɔ na badi-mu lɛlɔ lɛnɔ.” 

11Amu na Unwoti Katɔti ɔ́sɔ ɔ́su ɔnini, “Esekiel, gya enukpɛ na etu ɔgba kalɔ 
momoomo ku lɛƒɛda! Wulo kɔnyana geen, ɔsika Israelƒuɔ bábla ala ani muusé 
lɛlɔ na ɔlɛka bekpi na bana bekisine bekpone lɛkɔkɔ iye kɔka ku ɔlɛ ɔdu-ma. 

12Bekyuli bani na bakya ɔgyu ni, ɔlɛ ukpidi ɔdubo-ma bubo na bekpi na bani na 
bede ni, badubukpi na kekpokɔ. Na bani mebu lɛnɔ ni, kɔka kɔdubo-ma bɔdu. 
Kalɛ na líti kɔnyi ńtédu ni, lɛni kani na ndubo-ma kɔnyi kɔmmɔ ala bɔbla butédu! 

13Oloƒui na bekyuli bamɛni bátaakyula na abinkpo ku abi enengudi eli teete baƒiɔ 
bani abi na bátu bényene mmɔ na egyii enengudi kpakplaa amɔ kalɔ. Nsu si uwi 
ɔni na bánu ka bekpine bewi báka bámana mmɔ bene ƒui ni, badubɔnu bati ka 
ami ndi Unwoti. 

14Ndubo bɔya na bana kalɔ ƒui kenwini kakɔ kagyani kani nsɔ naaadubo lɛla lɛdi 
bɔdia bɔbla ɔ́si kɔnwinimi kalɔ kakwiidi kani na kada kakɛ útédu ɔma ɔni baalɔ 
Dibla na katɔ kakɛ. Na badubo bɔnu bɔti ka ami Unwoti nábla ala amɛni.” 

Esekiel 7 

Kawɔlɔkɔ Kammɔ Kédu 
1Unwoti ɔnini, 

2“Esekiel, ɔyawine ubi, su Israelƒuɔ anii ami násu nnini, úwi ɔsɔ uletu asa na 
Israelƒuɔ ɔdi ɔdubo bɔsa na bawɔlɔ! Ɔsika badubo kalɔ kammɔ ƒui bɔbwɛ na uwi 
klukwii ɔdi kemmo 

3aani lɛtuni ute bina ekpidi ani na bɛɛbla na eesé lɛlɔ ɔsu. Ami Unwoti líti kɔnyi 
geen 

4ɔni na nsɔ lɛɛɛdubo ɔdi kɔnyana kɔdi bɔnu lɛnɔ. Ndubo-mii kɔtu bɔni na likpidi 
lɛni na bɛ́bla ɔsu na bɛnu bɛti ka ami ndi Unwoti. 

5“Lɛla lɛdi lítalɛ tɔ kudii aani ɔgbankpi ɔni udu nsia ulu ɔdubo mɛni kalɛ. 

6Na si úbeduo lɛnɔ ni, bina ngba amu bɔ́sa. 

7Amii Israelƒuɔ ɔdi ɔ́sa! Kébu blii na bɛdubɔnu liƒu ala na abi lɛlɔ na bɛbla gyuma 
gyuma mmomu na ɔɔɔdi limeyi bɔdi ku lɛlɔyɔ. 

8Ndubo mina kɔnyi ala bɔbla ƒui na lɛni-mii kɔtu kɔni námanku-mii na bina 
likyulikpi ala bɔbla kenye. 

9Bina ekpidi ávi ntu na etulo bɔsu, anwuɔsu nsɔ lɛɛɛdubo-mii kɔnyana kɔdi bɔnu 
lɛnɔ. Na bɛdubo bɔnu bɔti ka sɔsɔ ami Unwoti náni-mii kɔtɔ lɛni. 

10Ɔgbankpi úude! Litemi tatɛ ulu siin lɛlɔ ku lɛlɔ katɔ bɔtalaku bɔ́ƒɔ kesi kesii. 

11Na balalane bakantankpine baalɛ́ enu na balábla-ma lɛla lɛdi. Anwuɔsu ɔdi 
ɔɔɔdubo bɔlɛ ɔgbankpi ɔmɛni kemmo. Na bina ala ani na bibo ƒui na áƒɔ-mii kuye 
geen mmɔ badubo-nya bubile. 

12Uwi ɔdubo ɔni na ukyuli biala ɔdubo udu bɔyii. Na liyedi teete lɛlɔ kenye 
kadubo buklo. 

13Na bekyuli bani néti bana nlɔ ku kese kadi béye lɛnɔ ni, balasɔku ala ammɔ 
belete-ma. Ɔsika ɔlɛka bani bina ƒui kɔtu na bina alaekpidi ɔsu. 

14Bávwi lise béte-mii bɔti ka báaklibi ekpola bése béte kekpo. Nsu bina ɔdi 
ɔɔɔdubo kekpo kammɔ busie ɔsika lɛ́kɛku Israelƒuɔ ƒui kɔnyi. 

15“Kekpo ku lɛlɛ ku kɔka kɔ́ƒɔ kesi kesii! Na badubo bekyuli bani nkya akpaklɔ 
bɔdu na kekpokɔ. Na bani nli lɛma kemmo badubo bukpi na kɔka ɔsu iye lɛlɛ 
likpidi ɔsu. 

16Na bani na ndubo bubu bulie ngba lɛnɔ badubo bukeli busie abi lɛlɔ aani 
babloduma bani mɔɔtɔlɔ kɔwɛ kemmo taatáwia kabɛkɔ kesii kani na bakɛ bɔƒɔ. 
“Na bina ƒui bɛdubo kɔnyana buwulo na bina ekpidi ɔsu. 

17Bina enu adubo butaatɔ na bina akɔnkɔ ayɔ. 

18Na kɔnyana adala na bɛdubo butaada biti bɛtina kalɛ na bɛkya lɛƒɛda kemmo. 
Nsu liƒu ala sɔɔn ndubɔƒɔ-mii keliela kemmo. Na kɔƒa ala lɛnɔ sɔɔn bekyuli 
badubo butaanu taati na bina anumi lɛlɔ na bɛdubukpeyi bina kuduo linwini ƒui 
ka bɛ́yila lɛnunsia biala ɔsu. 

19Bɛdubo bina sika ugyiedi ku ɔƒualadi ƒui bubo buwi kuyeya aani kebu alakpi, 
ɔsika ɔmmɔ ndi alakpa anyɔ ani nákpanku-mii átákya likpidi kemmo na asɔ 
alakana-mii bɔƒɔ ɔƒɛni bɔsiku mina kɔnyi kudɔ. Na ala ammɔ asɔ eeebo kuye kɔni 
na akana na eye bina lɛdila lɛdi muedi. 

20Bɛ́talaku lɛlɔ katɔ laa na bíti bina sika asɛɛ ebi ani náƒɔ kuye geen bɛ́bɔ kadi 
bamba baƒiɔ bani muusé lɛlɔ bíte lɛlɔ. Anwuɔsu ndubo bɔya na sika asɛɛ ebi 
ammɔ asɔ alálɛ kuye lɛla lɛdi. 

21Kadi bamba bekyuli bani ndi baƒɔ badubo bebeyu-mii na bakya-mii kɔƒa. 



1425 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

22Badubo bɔbwɛ búduo mina kakpakɔ kemmo na babla-ka kesii kani muusé lɛlɔ 
na kasɔ kalamanku ka bakpa-mi na mmɔ. Nsu ndubɔda anumi lidie na ubo ute 
lɛni. 

23“Ala ƒui adubo buƒu na kalɔ kammɔ ƒui kemmo. Na bekyuli bɔdu ku kalala bɔbla 
bɔdubɔƒɔ Israel ƒui. 

24Anwuɔsu ndubo ɔmii ɔni bekyuli mbo kalala geen bɔsu na bebo bebeti bina 
kɔduli ƒui benwini bana ɔdi. Na lɛmɛnɛ lɛni na bɛɛkun na bina bekpone kpakplaa 
bani na bibo lɛlɔ ni, nwuna kenye kekulo. Na badubɔbla bina kɔkpakɔ ƒui na 
kuteese lɛlɔ na kɔsɔ kulamanku bɔkpa bɔdi. 

25Badubo-mii liƒu bɔkya ɔni na bɛdubuti lɛnungyie kemmo bɛwia keyi kayɔdi, 
nsu bilákɛ bɔdi. 

26Ɔgbankpi ɔdubo butaalɛ taasia kama na biteenu kenye kekpidi uwi ndi uwi. Na 
bekyuli badubusie kenye bediene kudɔ betéye-ma si mbo kenye kadi ntɛ-ma. 
Bakpane badubo mina ɔda bubo bɔtina bɔda bɔya. Na batɔnkune basɔ baaadubo 
kasusu kadi bɔkɛ butaakya bekyuli. 

27Na bina baga ku bana benengu muedi badubo buteewulo ka basɔ beeebo 
lɛnunsia lɛdi ɔsu. Na bina enu ataatɔ kpakpaakpa ku liƒu bonwu. Ndubo-mii kɔtu 
bɔni na lɛbla-mii aani kalɛ na amii lɛnɔ bɛ́bla bekyuli bamba. Na bɛdubɔnu bɔti 
ka ami ndi Unwoti.” 

Esekiel 8 

Esekiel Ɔ́nu Lɛƒiɔkpa Na Kakpakɔ Kemmo 
1Uwi ɔni na béti Ɔga Yehoiakim ku abu bakladi bésienku Babilon kalɔ lɛlɔ kama 
akwa aku ni, Yudaƒuɔ batɔnkune béteebo-mi kudɔ na mina kesii taabasiaku-mi 
na mmɔ. Na kɔbuli kɔkundi limeyi lɛlɔndi lɛlɔ ni, Unwoti Katɔti Ɔyikun ɔ́ƒɔ-mi lɛlɔ 
kemmo ƒui 

2na lɛ́nu lɛla lɛdi aani ukyuli ɔyawine. Na ɔ́si nwuna kavobi mmɔ ɔ́yu ubo nwuna 
lɛgba kakɛ ni, use aani ogya. Na ɔ́si-nwu kavobi úti ɔ́kɔ úsie nwuna lili kakɛ use 
aani lɛbuala lɛni na békuo-ni kede kede na liikeye geen. 

3Na lɛ́nu aani si kɔnu na údie na ɔ́da-mi linwini. Na mina kɔyu kemmo ala bɔnu 
bɔmmɔ kemmo ni, Unwoti Kɔyu kútiku-mi kúsienku kayaa na úti-mi úsienku 
Yerusalem. Kɔyu kɔmmɔ kúti-mi kúsienku kakpakɔ kaduli geen kemmo na ɔban 
kayakun kani nkya kɔtɔ kakɛ mmɔ. Na lɛ́nu ka bávɔ baƒiɔ badi bálɛ bani muusé 
Unwoti lɛlɔ na ɔ́ya na úti kɔnyi kpakplaa geen. 

4Ɔmmɔ kama ni, lɛ́nu ka Israel Katɔti bukeye bɔ́ƒɔ mmɔ aani kalɛ na lɛ́nu na Keba 
Ketu kɔtu. 

5Unwoti ɔ́su-mi ɔnini, “Esekiel, ɔyawine ubi, nwini nu katɔ kakɛ.” Amu ka línwini 
lɛ́nu ni, lɛ́nu baƒiɔ bani muusé lɛlɔ mmɔ ka balɛ bede lɛkpabi lɛni nlɛ katɔ kakɛ 
mmɔ kudɔ. 

6Amu na Unwoti ɔ́su-mi ɔnini, “Ánu kɔbɔ ala ani muusé lɛlɔ ani na Israelƒuɔ 
baabla? Bana alaekpidi amɛni aayá na mina kakpakɔ keesé lɛlɔ na mmɔ kasɔ 
kaaadia keeete ka bakpa-mi. Na adubo ala ani nébie étulo amɛni muedi bɔnu.” 

7Ɔmmɔ kama ni, béti-mi bésienku kaduli kammɔ ɔban kenye na lɛ́nu ka báƒuaala 
liƒi lɛdi na kowodu kɔmmɔ kemmo. 

8Amu na Katɔti ɔ́su-mi ɔnini, “Bla liƒi lɛmmɔ na libomo libu.” Na ka lɛ́bla lɛni ni, 
lɛ́nu ka kayakun na kadi. 

9Mmɔ na Unwoti ɔ́su-mi ɔnini, “Sia duo mmɔ na anu kɔbɔ ala ku alaekpidi ani 
udu na bekyuli baabla mmɔ.” 

10Na ka líduo ni, lɛ́nu ka bátaa ala lidu lɛni mɔɔkpɛ́ kaƒɔ kalɔ ku bebuo babambadi 
bani neeese sɛɛn na beesé lɛlɔ lɛnɔ básia awodu ammɔ lɛlɔ mmɔ. Na bátaa baƒiɔ 
bamba bani na Israelƒuɔ baakpá lɛnɔ básia mmɔ. 

11Ɔnana ɔni baalɔ Yaasania na ɔdi Saƒan ubidi ɔnanabi ku Israelƒuɔ batɔnkune 
bamba bani ndubɔbla nkyuli liti ku aavlanyɔ benye mmɔ na ɔdi biala ɔda oloƒui 
bɔkyula kɔlɛkɛ unye na ɔnyi ɔmmɔ ɔ́ƒɔ ɔtɔ ɔmmɔ kemmo ƒui. 

12Amu na Katɔti ɔ́su-mi ɔnini, “Esekiel, aanu kɔbɔ alaekpidi ani udu na Israel kadi 
batɔnkune bɔmmɔ benye baabla taabɛ? Bávɔ baƒiɔ béyile bana lɛtɔ kemmo bálɛ 
na baasu banii lɛɛɛdubo-ma bɔnu, ɔsika baakali banii líidie Israel atu kukuuku. 

13Nsu nsɔ ndubo-ɔ lɛla lɛni návi ntu litulo amɛni bɔtina.” 

14Ɔ́kpanku-mi úsienku ɔban kayakun kani na katɔ kakɛ na ńtanu ka beleku badi 
belie beewulo Tamus baƒiɔ. 
15Katɔti úye-mi ɔnini, “Áƒɔ adi anii Israel beleku ndubɔbla lɛmɛni udu? Nsu awɔ 
bo na abanu ani násɔ ébie étulo ɔmmɔ.” 

16Ɔmmɔ kama bákpanku-mi bésienku kakpakɔ kaduli geen kebliidi kemmo kesii 
kani na lɛ́nu ka banana aavlanyɔ-ɛlɔ benye bede kayakun kammɔ na lɛkpabi 
lɛmmɔ ku ɔtɔ ɔmmɔ keyi ɔƒɛƒɛɛ kaƒɔkɔ ntɛ na bénwini kama bákya Unwoti 
kakpakɔ kammɔ na benye beebó kalɔ teete ɔƒɛ ɔni nátu ɔdubo mmɔ. 

17Mmɔ na Katɔti ɔ́su-mi ɔnini, “Ɔdi likpidi geen ka Yuda kadi bekyuli benye 
baabla ala ani muuƒí livo mɛni udu. Na ɔɔɔdi amɛni lɛti mmomu etemila tatɛ ulu 
lɛlɔ ku kalala káaƒɔ Israel kalɔ kemodi kammɔ lɛlɔ ƒui kesi kesii na bákya-mi 
kɔnyi geen. Na ulu ukpidi ƒui ɔni lɛlɔ na badubɔsia na bakya-mi kɔƒa na bedumi-
mi na ɔdi mɛni. 

18Anwuɔsu ami lɛnɔ kɔnyi kpakplaa kemmo na ndubo-ma kɔtu bɔni na 
lɛɛɛdubo-ma kɔnyana bɔnu munu munu. Na si ina baava taakpali-mi teevele 
muedi lɛɛɛdubo bunu bute-ma.” 

Esekiel 9 

Bádu Baƒiɔ Bakpane 
1Na ala amɛni kama ni, línu ka Unwoti údie lɛdi momoomo ɔnini, “Amii bani na 
báƒuna bése ka bɛkyula ɔma unengudi ɔmɛni ni, bibo Yerusalem mɛni ku bina 
ekpola!” 

2Amu na lɛ́nu banana ɛku badi ka bási kayakun katɔdi kammɔ bálɛ na bada 
ekpola ekpidi. Na ukyuli maatɛdi ɔdi ɔsiaku-ma na ɔkya awu ƒuala ƒuala gyɔlɔɔ 
na ɔda ala ani na ɔkana na uti unweni ala. Na bekyuli bammɔ béduo bésie 
kakpakɔ kemmo na béténye lɛbuala ligyiedi lɛbi lɛmmɔ kudɔ. 

3Ɔmmɔ kama ni, Katɔti bukeye bɔmmɔ bɔ́ta bebweyi bani na bávɔ bényene 
kakpakɔ mmɔ na bebo avwi mmɔ lɛlɔ. Na búnwini búsie kayakun mmɔ. Na 
Unwoti ɔ́su ukyuli ɔni na ɔkya awu gyɔlɔɔ mmɔ ɔnini, 

4“Sie vi ɔma Yerusalem ɔmmɔ ƒui kemmo na abla likposela asia ukyuli biala geen 
na alaekpidi ani na baabla na ɔma ɔmɛni kemmo aadá-nwu ɔƒɛ lɛtɛntɛ.” 

5-6Amu na únwini na ɔ́su nkyuli ɛku bakladi ɔnini, “Bɛsiaku-nwu kama na bɛdu 
ukyuli biala na uuubo likposela lɛmmɔ na nwuna lɛtɛntɛ. Na bitanu ɔdi biala 
kɔnyana! Bɛdu banana ku beleku ku bawɔne ku bana bebi. Bise kalɔ bɛsiku mina 
kakpakɔ kemmo mɛni, nsu bɛsia anumi kaduɛ na biládu ukyuli ɔni na ubo 
likposela lɛmmɔ na nwuna lɛtɛntɛ.” Kɔnakunwi ni, banana bammɔ bádu 
batɔnkune bani nnye kakpakɔ ɔtɔ kemmo mmɔ. 

7Ɔmmɔ kama ni, Unwoti ɔ́su-ma ɔnini, “Bibile kakpakɔ kammɔ ekisila na bɛla 
bekpine bammɔ bɛsiaku lɛlɔ na kakpakɔ kaduli geen kammɔ kemmo mmɔ. Bɛsɔ 
bitebile uwi ɔdi bise kabla kalɔ!” Bátɔlɔ mmɔ na bése kalɔ baadú Yerusalemƒuɔ 
bammɔ. 

8Na ami lɛti nébu mmɔ na uwi ɔmmɔ kemmo, anwuɔsu líbo kalɔ na lívele Unwoti 
nnini, “Bi ɔsu na aabla ala amɛni udu? Bubo na ƒula kɔnyi kúbo kɔ́vi kútédu kesii 
kani na ɔya na Yerusalemƒuɔ ƒui bekpi?” 

9Amu na Unwoti údie kenye ɔnini, “Israel ku Yuda kadi bekyuli bábla ekpidi ani 
ndi ekisila geen. Na bekyuli badune béyii kalɔ kammɔ kemmo na Yerusalem alati 
ni, kalala kábɔ mmɔ geen na baakali ka lídie-ma atu ɔsu naaanu ala ani na baabla. 

10Anwuɔsu lɛɛɛdubo-ma kɔnyana bɔnu iye liti lɛkyiɛ-ma lɛnɔ. Ndubo-ma kɔtu 
bɔni na ala ani na bábla kenye.” 

11Uwi útetu asa na ukyuli ɔni nkya awu gyɔlɔɔ mmɔ únwini úbo na úbasu ɔnini, 
“Lɛ́bla lɛla lɛni na ásu-mi anii mbla.” 

Esekiel 10 

Unwoti Bukeye Bɔ́tɔlɔ Kakpakɔ Kammɔ Kemmo 
1Na uwi ɔmmɔ ni, lɛ́nu lɛla lɛni mbi bebweyi ine ku ngba ku ngba bammɔ eli. Na 
lɛla lɛni na nse aani lɛgaboku lɛni nse aani Saƒira lɛtabi lɛni muukeye mmɔ lɛlɛ. 

2Mmɔ na Unwoti ɔ́su ukyuli ɔni na ɔkya awu gyɔlɔɔ mmɔ ɔnini, “Sie vi kɛɛkɛ ebi 
ene ani nkya bebweyi bammɔ kalɔ mmɔ akɔ na edie ogya agyabi ani na 
adubɔkana bɔda. Na egyingya-nwu ewi Yerusalem ɔma enengudi ɔmmɔ ƒui.” Na 
nnye mɔɔnu kalɛ na ɔɔbla lɛla lɛni na Unwoti ɔ́tina-nwu ɔnii ɔbla mmɔ. 

3Na uwi ɔmmɔ ni, bebweyi bani mbo avwi mmɔ benye kakpakɔ kammɔ kada 
kakɛ ka asa na ukyuli ɔmmɔ úsie ɔ́vi-ma ntɛ. Na ulɔyɔ ɔdi ɔ́ƒɔ kakpakɔ kaduli geen 
kebliidi kammɔ kemmo mmɔ ƒui. 

4Na Unwoti bukeye bɔni mɔɔtu anumi mmɔ bɔ́ta bebweyi bammɔ lɛlɔ na bútédi 
búnye kakpakɔ kammɔ kayakun. Na kakpakɔ kammɔ ƒui keekeye na bukeye bɔni 
mɔɔtu anumi mmɔ bɔ́ƒɔ kaduli kammɔ kemmo ƒui. 

5Na kɔku kɔni na bebweyi bammɔ avwi aabla aaku momoomo aani Unwoti 
Ɔyikune Ƒui lɛdi, na kɔɔku teesie kaduli kamaadi kemmo muedi. 

6Na ukyuli ɔni na nkya awu gyɔlɔɔ mmɔ úubo úbedi unye kɛɛkɛ libi lɛdi kudɔ. 

7Na bebweyi ine bammɔ akɔ unwi únene kɔnu na usienku ogya ɔni nnye mɔɔda 
na kɛɛkɛ ebi ammɔ ntɛ na údie ogya agyabi adi úte ukyuli ɔmmɔ na ɔ́tɔlɔ. 

8Mmɔ na lɛ́nu lɛti ka bebweyi ine bani mbo avwi mmɔ ɔdi biala ubo enu aani 
bekyuli adi kalɛ na bana avwi ammɔ kalɔ. 

9Na lɛ́nu ebi ammɔ lɛnɔ ka ede bebweyi bammɔ. Na ebi amɛni eekeye aani sika 
atabi bamba ani baalɔ Krisolit. 

10Ebi ammɔ ƒui udu élieku lɛlɔ asa na ebi bamba éƒie ammɔ ntɛ ékulo na ɔdi biala 
ntɛ. 

11Anwuɔsu aakana na eesié lɛƒɛnyi ƒui lɛlɔ, nsu balatu teenwini. Na ebi ammɔ ƒui 
eesié ku lɛlɔ uwi biala na bebweyi bammɔ beeveyi. 

12Lɛ́nu lɛnɔ ka ebi ammɔ ku bebweyi bammɔ ɔlɔna kesii biala ku bana kama ku 
enu ku avwi ƒui ni, anumi áka ámana. 

13Na línu ka lɛdi lɛdi lɛɛkpali taasu lɛnini, “Ebi ani muunwíni lɛlɔ.” 

14Bebweyi ine bammɔ ɔdi biala ubo anumi na lɛƒɛnyi ine bɔmmɔ ƒui lɛlɔ. Ɔmantɛ 
akɔ anumi ku ukyuli anumi ku gyata anumi ku kɔdigbo aasɛ anumi. 

15-17Na bebweyi bamɛni badi bani kani na lɛ́nu ka Kedar Ketu kudɔ mmɔ. Na 
anya mɔɔtina ebi ammɔ uwi ku kesii kani na ɔlɛka esie. Na si bebweyi bammɔ 

báta ni, ama ku ebi ammɔ mɔɔkɛ na si édi énye lɛnɔ na edi enye. Lɛni kani na si 
kayaa na béveyi baaví lɛnɔ na ebi ammɔ asiaku-ma. 

18Amu na nnye mɔɔnu uwi ɔni na Unwoti bukeye bɔmmɔ bɔ́sɔ bɔ́gyu kakpakɔ 
kayakun mmɔ bɔ́tɔlɔ búsie bútédi búnye bebweyi ine bammɔ eli. 

19Na bénene bana avwi na béveyi bésie kayaa na ebi ammɔ akɛ-ma kɔmadɔ. 
Bétédi bénye kakpakɔ kammɔ ɔƒɛ katukɔ kakɛ. Na Unwoti bukeye bɔmmɔ bɔkɛ-
ma eli. 

20Na ɔ́bla-mi nwaa ka bebweyi bamɛni kani na lɛ́nu na Kedar Ketu kɔmadɔ ka 
Unwoti bukeye bɔsiaku-ma na bana eli mmɔ. 

21-22Bana ɔdi biala ubo avwi ene na bekyuli enu akya-nya kalɔ na bebo na anumi 
ene na lɛƒɛnyi ine bɔmmɔ aani bani na ketu kɔtu mmɔ. Na ɔdi biala ɔɔtɔ nwuna 
anumi siin na ulenwiniku lɛlɔ. 

Esekiel 11 

Esekiel Ɔ́du Yerusalemƒuɔ Batɔnkune Kɔtɔ 
1Unwoti Kɔyu kɔmmɔ kútiku-mi kúsienku kakpakɔ kammɔ kayakun na ɔƒɛ 
katukɔ kakɛ kesii kani na lɛ́nu banana aavlanyɔ-ɛlɔ úbunku Yaasania ku Asur ku 
Benaia ubidi ɔnanabi ɔni baalɔ banii Pealatia. 

2Mmɔ na Unwoti ɔ́su-mi ɔnini, “Esekiel, ɔyawine ubi, bekyuli bamɛni bakya beeti 
kasusu kekpidi na baakya Yerusalemƒuɔ kasusu kekpidi kammɔ. 

3Na ala ani bene na baasu adi ndi ɔnini, ‘Bɛya na bɔtu lɛtɔ na limomo libu. Bula 
ɔma unengudi ɔmɛni use aani libui lɛni nsia ogya. Na abu ndi lɛna lɛni nkya libui 
lɛmmɔ kemmo ɔni na libui lɛmmɔ liitile ogya ɔmmɔ kuƒi ka ɔkyula-bu.’ 

4Anwuɔsu ni, Esekiel, du-ma kukpi kɔtɔ!” 

5Unwoti Kɔyu kɔ́ƒɔ-mi lɛlɔ kemmo na ɔ́su-mi ɔnii nsu batɔnkune bammɔ, “Ami 
Unwoti ngyi ala ani na amii batɔnkune bammɔ bɛɛsu. 

6Bɛ́ɛdu bekyuli pii ɔni na bekpine báƒɔ ɔma unengudi ɔmmɔ ƒui! 

7“Sɔsɔ na ɔdi ka ɔma unengudi ɔmɛni ɔdi libui, nsu bekyuli bani na bɛ́du ɔlɔna 
ndi lɛna lɛmmɔ. Anwuɔsu ndubo-mii lɛlɔ bunye na lɛbɔku-mii lɛlɛku Yerusalem. 

8Na ndubuti bekpone kasala limene na bekpo-mii kalɛ kani na amii alati bíise 
kalɔ bɛɛyia kukuuku mmɔ. 

9Na kadi bamba bekpone badubo-mii buƒie na bani-mii kɔtu. 

10Badubo-mii bɔdu na amii alati bina kalɔ lɛlɔ, nsu ndubo bɔya na bɛnu bɛti ka 
ami Unwoti nábla ala amɛni nwaa asa na badu-mii. 

11Amii batɔnkune bammɔ bɛɛsu taatina ka lɛna na bɛdi bɛkya libui lɛmmɔ 
kemmo, nsu ɔma unengudi ɔmɛni ɔɔɔdubo-mii bɔgyumana. Kudii, bɛdubo bukpi 
na Israel ɔmii lɛlɔ. 

12Bɛdubo bɔnu bɔti ka uwi ɔni na bɛsiaku kadi bamba bekyuli bani nde-mii mmɔ 
ɔda bubo kama mmɔ ni, bíni ami bɔdi ku ala ani na mɔɔtina. Nsu ami ndi Unwoti!” 

13Uwi ɔni na ntaawɔlɔ bɔtɛmi kani na Petalia úbuli úbi kalɔ na úkpi. Líboku lɛlɔ 
kalɔ na lɛ́va ku lɛdi momoomo lɛ́su nnini, “Unwoti buvele bekyuli bani nébu 
bakya Israel ni, tadu bana ƒui.” 

Linyese Lɛni Ndanku Lɛnunsia 
14Amu na Unwoti údie kenye ɔnini, 

15“Esekiel, ɔyawine ubi, bekyuli bani nkya Yerusalem baasu ka awɔ ku bekyuli 
bani ƒui na béƒie béboku Babilon mɛni bɛ́gyu kakyakɔ bɛ́gya, anwuɔsu bilakana-
mi bɔkpa. Ɔƒɛni lɛnɔ ni, Israel kalɔ kénwini ama lɛti ɔdi. 

16“Nsu se atu na enu lɛla lɛni na mɔɔwia ka lɛsu Israelƒuɔ bani na nkya Babilon. 
Sɔsɔ na ɔdi ka ami Unwoti Katɔti nábɔku-mii lɛ́lɛku amii alati bina kalɔ lɛlɔ nnii 
bitélie kadi bamba bekyuli akɔ. Nsu ɔƒaani ndubulieku-mii kesii biala na bɛkya 
kalɛ bɛkana na bɛkpa-mi. 

17“Na limeyi lɛdi ni, ndubo-mii bɔsala bɔsiku kɔlɔ kɔni lɛlɔ na bígyingya bɛkya na 
lɛya na bɛsɔ bibelie Israel kalɔ lɛlɔ. 

18“Na si uwi ɔni na ala amɛni álɛ ni, ndubɔyɔ ka ada baƒiɔ ala ani muusé lɛlɔ mmɔ 
ƒui edie kalɔ kammɔ lɛlɔ. 

19Na ndubɔda bina atuɔkplu bɔbla ƒui lidie-mii lɛlɔ na lɛya na anumi eteegyie-
mii kalɛ na bɛsiaku-mii kama siin na biteenu-mi litemi 

20na bitaadi mina ɔda bubo ku mina ala ani mɔɔtina-mii lɛlɔ. Na bɛdubɔbla mina 
kadi bekyuli na ami lɛbla bina Katɔti. 

21Nsu bekyuli bani mɔɔkpá baƒiɔ ni, ndubo-ma kɔtɔ kɔni námanku-ma bɔni. Ami 
Unwoti Katɔti násu.” 

Katɔti Bukeye Bɔ́tɔlɔ Yerusalem 
22Amu ka Unwoti ɔ́wɔlɔ bɔtɛmi ni, bebweyi ine bammɔ bégyingya bana avwi na 
béveyi bésie kayaa na kɛɛkɛ ebi ammɔ akɛ-ma kɔmadɔ na Unwoti bukeye bɔkɛ-
ma katɔ. 

23Na bɔ́tɔlɔ Yerusalem búsie bútédi búnye abi adi eli na unengudi ɔmmɔ ɔƒɛ 
katukɔ kakɛ. 

24Na mina kɔyu kemmo ala bɔnu uwi ɔmmɔ kemmo ni, Katɔti Kɔyu kútiku-mi na 
kɔ́sɔku-mi kúboku Babilon na mina bakpana bakladi bani na abu ku-ma na béƒie 
mmɔ kudɔ. Na ɔmmɔ kama ni, ala bɔnu bɔmmɔ bɔ́yii bɔ́kya. 

25Na lɛ́sɔku ala ani ƒui na Unwoti údie ɔ́tina-mi ƒui lɛ́su-ma. 

Esekiel 12 

Esekiel Ɔ́tina Israelƒuɔ Kalɛ Na Badubo-ma Buƒie Bɔtɔlɔku 
1Unwoti ɔnini, 

2“Esekiel, ɔyawine ubi, bekyuli bani mɔɔkya lɛsɛ akɔ na akya. Bebo anumi, nsu 
béni banii balanu baláti. Na bebo atu, nsu béni banii belese atu na benu. 

3“Anwuɔsu asa na ɔƒɛ wasa ni, si atu na enu lɛla lɛni na mɔɔyɔ́ ka abla. Bo ƒula ala 
alɛɛ ani obo aani si buti bada-a batɔlɔku aani ɔtɔntɛne kalɛ. Na alɛ eténye kesii 
kani na ukyuli biala wanu-ɔ kaduɛ na akɛ eteesie taavi. Ɔƒɛni kalɛ si benye baanu 
lɛla lɛni na aabla ni, badubo bɔnu bɔti lɛsɛ bakyane bani udu na badi. 

4Si uwi ɔni na ábla ɔmɛni áwɔlɔ ni, na enwini esie ƒula kaduli. Na ɔmmɔ kama si 
uwi ɔni na ɔ́bla usien ni, na avi alɛ kaduli aani si buƒie na béƒie-ɔ bátɔlɔku 
béselaku kalɔ bamba kadi lɛlɔ. 

5Ya na ukyuli biala unye utaanu-ɔ asa na edie liƒi na ƒula ɔtɔ kowodu kɔdi kemmo 
na eti ƒula obo ada na akpɛ alɛ kowodu liƒi lɛmmɔ kemmo. 

6Gyu ƒula obo ɔmmɔ sia ƒula amangba na eti lɛla lɛdi ebi anumi na alɛ eduo lɛdisa 
lɛmmɔ kemmo kalɛ na alanu ɔmii ɔni kemmo na ésela aláti. Na ala amɛni ƒui 
enwini Israelƒuɔ kati bute kpakplaa.” 

7Amu na lɛ́bla ala ani ƒui na Unwoti ɔ́su-mi ɔnii mbla mmɔ. Lɛ́sala ala alɛɛ adi. Na 
uwi ɔni na ɔƒɛ úsela bɔni ni, na ukyuli biala lɛnɔ unye ɔɔnu-mi ni, lídie liƒi lɛdi na 
mina ɔtɔ kowodu kemmo. Na lɛ́ni mina obo lɛ́lɛku lɛ́sia mina lɛmangba na liduo 
kadi suu kammɔ kemmo. 

8Kadi kegye ɔtanta ni, Unwoti 

9únyimene-mi ka lɛsɛ bakyane bammɔ ɔdi biala utakana na uye lɛla lɛni na 
mɔɔbla mmɔ kalɔ. 

10Anwuɔsu ɔ́sɔku-mi ɔ́tala ɔnii ntásu-ma ɔnini, “Unwoti ubo kenye kadi na ɔsu 
Yerusalem ɔtɔnkune ku bani na ɔtɔnku mmɔ ƒui! 

11Lɛ́bla ala amɛni lɛ́tina-ma kalɛ na banu bati ala ani ndubo-ma bɔlɛku uwi ɔni 
na badubuti-ma batɔlɔku aani bekyuli beƒiedi kalɛ. 

12Na Yerusalem ɔtɔnkune ɔdubuti nwuna obo ɔsia lɛmangba useyi uwi na ɔsia 
kowodu liƒi lɛni na bekyuli bamba bédie na nwuna ɔtɔ awodu kemmo. Na 
ɔdubuti lɛla lɛdi ubi nwuna anumi na uláti ɔmii ɔni lɛlɔ na úsela. 

13Unwoti ɔla ndubo nwuna asawu bubo na udie-nwu uwi ɔni na ɔ́si ɔɔlɛ́ 
Yerusalem ɔma kemmo. Na ɔmmɔ kama na bakpanku-nwu besienku Babilon, 
nsu ɔɔɔdubo mmɔ bɔnu ku nwuna anumi kudii. 

14Na badubo nwuna benengu alati ku nwuna bekpone bɔgyingya bɔkya kesii 
biala na Unwoti ɔdubo-ma budie ƒui bute unwi unwi na badu. 

15“Na Unwoti ɔdubo bekyuli bani nébu bakya Yerusalem lɛlɔ bunye na babɔku-
ma batákya kadi bamba bekyuli akɔ kesii kani na badubusie batánu bati ka ami 
nábla ala amɛni ƒui. 

16Badi badubɔlɛ kekpo ku kɔka ku lɛlɛ likpidi enu kemmo. Na ama ndubo baƒɔ 
bammɔ bɔsu kalɛ na bábla ekpidi ani ndi ekisila bonwu bonwu ɔsu na Unwoti 
ɔ́ni-ma kɔtu lɛni.” 

17Unwoti ɔnini, 

18“Esekiel, ɔyawine ubi, ya na lɛlɔ litaatɔ-ɔ na kadikɔ ku liƒu na ƒula enu eteeboku 
lɛlɔ si aaní ntu. 

19Su Israel kadi bekyuli anii ami Unwoti násu nnii limeyi lɛdi lɛdubo ɔni na lɛlɔ 
lɛdubo-ma butaatɔ si baadi na bana enu eteeboku lɛlɔ di baaní ntu. Na badubo 
kalɔ kammɔ ƒui udu bɔyila na ɔsɔ uwi ukpludi, ɔsika bábla ulikplu ku kalala geen. 

20Badubo ɔma biala bubo bɔbwɛ na lɛla biala lɛsɔ liladia na ɔma ɔmmɔ kemmo, 
ɔsika kalɔ kammɔ kadubunwini kɔnwinimi kalɔ kakwiidi. Na badubo bɔti ka ami 
ndi Unwoti.” 

Unwoti Etemila Adubudie Lɛlɔ Atina Ka Adi Etemila Geen 
21Unwoti ɔnini, 

22“Esekiel, ɔyawine ubi, eenú ka bekyuli beebó lɛgba lɛmɛni na Israel bubo bubo 
banini, ‘Lɛla biala uwi ɔɔví, na kenye bediene ala ani baanu muedi asɔ alalɛ kalɛ 
na básu.’ 

23Na ɔƒaani ni, ya na kadi bekyuli bammɔ bati ka ni, ami Unwoti ndubo-ma ɔkɔ 
bɔsia ka lɛsugba lɛmmɔ lɛɛɛdi litemi geen na ɔsɔ ɔɔɔdubo bunwini lɛla lɛni na 
bataasu na Israel. Ɔsika uwi klukwii kemmo ni, mina etemila ani ƒui na lɛ́su 
adubo ete lɛni! 

24Bekyuli bammɔ basɔ baaadubo etemila keeke ku ɔkɔ bɔlɛ bɔdi bunu. 

25Ndubute-ma mina linyesia na ala ani na masu adubo bɔlɛ lɛni kani. Tɛmiku lɛsɛ 
bakyane bammɔ kpakplaa ka uwi údu ka bani-ma kɔtu. Ami Unwoti muusé 
kenye kamɛni. 

26-27“Esekiel, Israel kadi bekyuli baasu lɛnɔ banii ƒula etemila ku kɔyu kemmo 
ala bɔnu ƒui bɔdanku uwi ɔni mebo kama kama. 

28“Anwuɔsu su-ma anii mina etemila amɛni adubo-nwu kemmo lɛni uwi klukwii 
ɔmɛni kemmo kani aani kalɛ na lɛ́su-ma kpakplaa líse. Ami Unwoti násu.” 

Esekiel 13 

Bádu Ɔkɔ Kenye Bediene Kɔtɔ 
1Unwoti ɔnini, 

2“Esekiel, ɔyawine ubi, du Israel kenye bediene kɔtɔ. Bekyuli bani na banii mina 
kenye na beedie na baasu ala na mina lɛnyi kemmo, nsu ama alati ala ani na 
baakali taanu ku kasusu etemila kudu na beebó. Na asu-ma ku uwi údu ka benu-
mi litemi. 

3“Ami Unwoti Katɔti mɔɔsu ka ɔkɔ kenye bediene bammɔ ɔdi ɔ́sa ɔƒaamu. Ɔsika 
ɔɔɔdi mina kɔyu kemmo ala na baanu mmomu bana kasusu kemmo ala kenye na 
beedie! 

4Israel kenye bediene bátavumanaku beƒukutu bani mɔɔkɛ taawia adila na ɔma 
ɔni nábwɛ únwini aani kebu alakpi akɔ. 

5Balálɛ bekyuli bammɔ kpakplaa taasu-ma ɔgbankpi ɔni ndubo-ma lɛlɔ iye 
lɛbibo lɛni na ekpidi ani na baabla taaƒiɔ-mi adanku. 

6Kenye bediene bammɔ baanyi ɔkɔ taasu ka mina lɛnyi kemmo na baasu etemila, 
nsu ɔɔɔdi ami náƒuna-ma muedi. Na baakali ka bana etemila ammɔ adububo-
nwu kemmo ete-ma kalɛ na básu. 

7Baasu ka mina etemila lɛsa na baakɔ́, nsu ɔkɔ etemila sɔɔn na adi na ɔɔɔdi ami 
mɔɔsu-ma lɛla lɛdi! 

8“Anwuɔsu ndubo ɔkɔ kenye bediene bammɔ kɔtu bɔni, ɔsika baatɔ́lɔ Israel kadi 
bekyuli bammɔ ku ɔkɔ etemila. 

9Ndubɔta linye-ma lɛlɔ na nsɔ lɛɛɛdubo bɔya na babla mina bekyuli lɛnɔ. Na basɔ 
baaadubo lɛnyi bɔdi muedi banii Israelƒuɔ lɛnɔ iye bakya kalɔ kammɔ lɛlɔ muedi. 
Na badubɔnu bati ka ami ndi Unwoti Katɔti. 

10“Kenye bediene bammɔ béni banii balasu litemi geen lɛdi. Na baasu mina 
bekyuli ka badubɔkɛ keyi buɛɛ ina ka balanu keyi lɛla lɛdi na bana akɔ. Bese aani 
kabla bablane bani mɔɔkali banii si béti kɔba bákwaa kowodu kɔni ndaku bɔƒɛ 
ni, na kɔwodu kɔmmɔ kɔdubo bunye kpakplaa. 

11Nsu si uwi ɔni na lɛ́ya na ɔnantu ku ɔƒɛƒɛɛ ku etubankɛ ku ɔƒɛƒɛɛ kpakplaa úbo 
uukpó ni, ɔ́bla bi ɔ́bla dɛ ni, ɔtɔ ɔmmɔ ɔdubo bɔƒɛ. 

12Mmɔ na bekyuli badubo buye lɛla lɛni ɔsu na kɔba kɔmmɔ kútakana kowodu 
kɔmmɔ bɔda buse na kulabwɛ. 

13“Kowodu kɔmmɔ ndi Yerusalem, na ami Unwoti Katɔti ndubo ɔƒɛƒɛɛ ku ɔnantu 
ku etubankɛ ku ɔƒɛƒɛɛ kpakplaa bumene na ubaƒɛ kowodu kɔmmɔ ubi kalɔ kpɛtɛ 
kpɛtɛ. 

14Ɔkɔ kenye bediene bammɔ baakya ɔkplu ka beti ala bebi ekpidi ani nkya 
Yerusalem, nsu ndubo ɔma ɔmmɔ bubo bɔbwɛ butálɛ ɔka ɔni a bákya ɔma ɔmmɔ 

kalɔ muedi. Na si uwi ɔni na ɔma ɔmmɔ ɔ́bwɛ ɔ́wɔlɔ ni, kenye bediene bammɔ 
bekyuli ƒui badubɔti ka ami nábla ala ammɔ. 

15“Yerusalem ɔma unengudi ɔmmɔ ku nwuna ɔkɔ kenye bediene bammɔ ƒui 
badubo mina kɔnyi ala bɔbla bɔnu. Na lɛkɔ lɛsa lite bekyuli ƒui ka Yerusalem ɔdi 
ɔ́sa na nwuna kenye bediene lɛnɔ békpi. 

16Ɔsika bése keyi buɛɛ kenye béte mina bekyuli na uwi ɔni na beeebo keyi buɛɛ 
kadi. Ami Unwoti násu. 

17“Esekiel, ɔyawine ubi, du Israel beleku kɔtɔ. Ama bani mɔɔkɔ́ lɛsa na ala ani na 
ama alati bana kasusu kátina-ma lɛlɔ. 

18Ya na bati anii ama ɔdi ɔ́sa! Baakya evo ala na kavobi na baamána lɛduku eli 
lɛni lɛlɔ na evo ala ada. Na baatɔ́lɔ bekyuli na baaƒɔ́ taadi ka badubɔkana na basu 
ala ani ndubo bɔlɛ uwi ɔni mebo. Nsu baaadubo ɔkɔ ɔmɛni ƒui bɔnyi na balɛ sɛɛn 
na lɛla lɛdi lilálɛku-ma. 

19Baayá na mina bekyuli beete-ma antabi ku bodobodo blii ɔdi kani na beedumi-
mi na bana linyesia lɛni na bebo kemmo. Na baasia ɔkɔ etemila ammɔ lɛlɔ na 
baadú bekyuli bani na nka bátabla lɛla lɛdi na beebunku bekyuli bani na nka 
báƒiɔ na baatɔlɔ kɔtu tani tani. Na mina bekyuli baaƒɔ́-ma taadi. 

20“Nkisi evo ala ani na baabla teeti taatɔlɔ bekyuli na baaƒɔ́ bana ɔkɔ etemila 
taadi. Ndubo lɛbuli lɛni nda-ma kuvobi mmɔ bukulo budie-ma egu na lɛya na 
bekyuli bani na bana evo ala éƒie aani baasɛ na kɔkpagyuɛ kemmo bakɛ 
bɔnwuna. 

21Ndubudie ala ani na beeti teebile-ma anumi, na lidie bana ɔyikun ɔmmɔ na 
bekyuli bani na béƒie lɛlɔ kalɛ na ɔsɔ uladi-ma lɛlɔ. Mmɔ na badubɔti ka ami 
Unwoti nábla ala amɛni. 

22“Baabla ala ani na ami lɛɛɛdubo bɔbla kudi kudii. Baatɔ́lɔ bekyuli babuni na 
baakya-ma ogya ka babla likpidi na baayá na kayi keelie bekyuli bekpidi kalɔ ka 
bataabla bana ekpidi na bayila bana ngba bumodi bɔmmɔ ƒui. 

23Nsɔ lɛɛɛdubo bɔya na beleku bamɛni bataasu bana ɔkɔ kenye kadi. Na lɛya na 
mina bekyuli balɛ bana lɛlɔ bɔdi kalɔ. Na badubɔti ka ami Unwoti nábla ala 
amɛni.” 

Esekiel 14 

Esekiel Ɔ́kya Bekyuli Bammɔ Ogya Ka Basɔku Lɛlɔ Bete Unwoti 
1Limeyi linwi ni, Israel kadi batɔnkune badi bébo-mi kudɔ bébeye-mi si Unwoti 
ubo kenye kadi ute-ma. 

2Na uwi ɔni na bakya-mi kudɔ mmɔ ni, Unwoti ɔ́su-mi ɔnini, 

3“Esekiel, ɔyawine ubi, bekyuli bamɛni béese kalɔ baakpá baƒiɔ ina ka bagyi 
nwaa ka ɔmmɔ adubɔya na beduo ekpidi pii bamba bɔbla kemmo. Anwuɔsu líni 
nnii lɛɛɛdubo-ma kenye kadi bɔkya! 

4Su Israel kadi bekyuli anini, ‘Si baaƒiɔ́-mi na bana baƒiɔ bɔkpa kemmo asa na 
básɔ báta bésie kenye udiene ɔdi kudɔ banii betéye-nwu si mbo kenye kadi nte-
ma ni, ndubo-ma kenye kani na bana ekpidi ani na bábla bɔ́manku búte. 

5Na si bénu-mi kenye kamɛni ni, ɔƒɛni kalɛ badubo kasusu bɔsɔku bɔbla na bada 
baƒiɔ bammɔ bɔkpa baya na benwini bebo-mi kudɔ.’ 

6“Ɔƒɛni ni, Esekiel, su Israelni biala anini, ‘Ami ndi Unwoti Katɔti. Bɛda bina baƒiɔ 
bani muusé-mi lɛlɔ mmɔ bɔkpa bɛya. 

7“ ‘Si amii Israelƒuɔ iye baƒɔ bani na bakya-mii kudɔ ɔdi úni-mi na úse kalɔ ɔɔkpá 
baƒiɔ ɔmmɔ kama na ɔ́sɔ úsie kenye udiene ɔdi kudɔ ɔnii mina kenye kadi na 
ɔɔwia unu ni, kenye kani na ndubo-nwu budie ndi ka 

8ndubo bunwini bunye bɔsiaku-nwu na liti-nwu linwi lɛla lɛni na bakladi bani 
makali banii ama lɛnɔ baabla lɛni banu batɛya. Na ukyuli ɔmmɔ ɔsɔ ulabla mina 
kadi bekyuli akɔ unwi. Na ɔdubɔnu ɔti ka ami ndi Unwoti Katɔti na ɔ́bla likpidi 
ɔ́ƒiɔ-mi sɔsɔ. 

9“ ‘Si kenye udiene ɔdi ɔ́su ɔkɔ kenye kadi ni, ami náya na ɔ́nyi ɔkɔ. Nsu ina amu 
ni, ndubuni-nwu na likulo kɔna kɔni nkya anwu ku mina kadi bekyuli ntɛ. 

10Na ukyuli biala ɔni mesie kenye udiene ɔmmɔ kudɔ ɔnii utáƒɔ mina linyesia lɛdi 
lɛnɔ ni, ndubo-nwu kɔtu kɔmmɔ udu kani bɔni. 

11Ɔsika mɔɔwia ka binwini bibo-mi kudɔ na bɛsɔ bilayila lɛlɔ udu na ekpidi ani 
muusé-mi lɛlɔ mɛni bɔbla kemmo. Anwuɔsu binwini bibo-mi kudɔ! Na lɛbla bina 
Katɔti na amii bɛbla mina kadi bekyuli. Ami Unwoti Katɔti muusé-mii kenye 
kamɛni.’ ” 

Unwoti Ɔ́tɛku Kadi Bani Mɔɔbla Likpidi Kɔtu 
12Unwoti ɔnini, 

13“Esekiel, ɔyawine ubi, si úbo úte ka kadi ƒui bekyuli badi báƒiɔ-mi ni, ndubo-ma 
kɔtu bɔni na bana edula áyii udu na lɛ́ya na kɔka kɔ́du bekyuli bammɔ ku bana 
bebuo ƒui. 

14Ina Noa ku Daniel ku Hiob bakya kalɔ kammɔ kemmo ni, kalɛ na basiaku-mi 
kama siin ɔɔɔdubo kalɔ kammɔ bɔƒɔ, mmomu ama alati kani ndubɔkɛ bɔƒɔ. 

15“Na lɛnɔ ni, ndubɔkana na lɛni kadi bekyuli badi kɔtu si báƒiɔ-mi na lɛya na 
beƒiebuo beduo-ma lɛlɔ na bakun-ma na babɔku belusiene bani ƒui nkɛ mmɔ kalɛ 
na kalɔ kammɔ ƒui kenwini kalɔ kakwiidi kani kemmo lɛla lɛdi liiibo. 

16Na muusé kenye ka ɔni na ami Unwoti nli uwi ƒui mɛni ni, ina nkyuli ɛtɛ bani 
na lɛ́su mɛni bakya mmɔ ni, bana babi muedi balákɛ bɔƒɔ. Na nkyuli ɛtɛ bammɔ 
ama badubulie ngba, nsu kalɔ kammɔ aka kadubɔyii udu kenwini kalɔ kakwiidi. 

17“Na lɛkana na limene bekisine bekpone na bebekpo ɔmii ɔni bekyuli mɔɔbla 
ekpidi mmɔ na badu bekyuli bammɔ ku bana bebuo ƒui. 

18Na si nkyuli ɛtɛ bamɛni bakya mmɔ ni, bana bebi muedi ɔdi ulálɛ-nwu kemmo, 
mmomu ama alati kani. 

19“Na kɔnyi kɔkana na kɔkɔ-mi na lɛya na ɔlɛ ukpidi ɔkyula kadi bani náƒiɔ-mi 
mmɔ bekyuli ku bebuo ƒui. 

20Na lɛni kani na si Noa ku Daniel ku Hiob bakya mmɔ ni, ami Unwoti muusé 
kenye ka bana bebi muedi badubo bukpi na balákɛ bɔƒɔ. 

21“Ami ndi Unwoti Katɔti na muusé kenye ka ndubo Yerusalem kɔtɔ bɔni geen. 
Ndubo bɔya na kekpo ku kɔka ku lɛlɛ likpidi ku beƒiebuo bebo babadu bekyuli 
ku bebuo bammɔ ƒui. 

22Na bani na bétekpi na ɔgbankpi ɔmmɔ kemmo ni, ndubo bɔya na bakpanku-
ma batɔlɔku mmɔ aani bekyuli beƒiedi beboku Babilon kalɔ lɛlɔ mɛni. Na awɔ 
Esekiel ɔlati adubɔnu ati lɛla lɛni ɔsu na lɛ́bla Yerusalem ala amɛni ƒui si banii 
ánu alaekpidi ani udu na baabla taaƒiɔ-mi. 

23Na ɔdubo-ɔ bɔbla nwaa na atunaku-mi ka lɛla lɛni na ami Unwoti Katɔti lɛ́bla 
lɛdi ulu lɛlɔ.” 

Esekiel 15 

Yerusalem Ɔdi Kɔdingyii Kukpidi Kɔni Neeebo Kɔsia 
1Na uwi ɔdi kama ni, Unwoti ɔ́su-mi ɔnini, 

2“Esekiel, ɔyawine ubi, bi mɔɔlɛ́ku atoo kabuli si béde ebi bédie-ka lɛlɔ ƒui 
báwɔlɔ? Kabuli kammɔ keeese aani lɛku kemmo egyii bamba. 

3Ɔsika kabuli kammɔ kaaadi kugyii kɔni na kubo ɔkplu na ɔdia lɛla lɛdi bɔbla. Na 
nwuna kɔgba lɛnɔ kuladia bukulo bɔbla ewele na bebo balɛ kesii kadi na baƒala 
ala. 

4Bɔmɛnɛ kani na bakana bamɛnɛ-ku bakya ogya. Na si ekuku ammɔ ákywi áwɔlɔ 
na énwini ntɔ ni, ɔsɔ uuubo kɔsia kɔdi. 

5Kabuli kammɔ keeebo kɔsia kɔdi asa na badubo bɔkyula-ka muedi. Na si 
bákyula-ka báwɔlɔ lɛnɔ ni, ɔsɔ uuubo lɛblakula lɛdi munu munu. 

6“Ami Unwoti Katɔti muusé kenye nnii kalɛ na baakyula atoo kabuli aani 
ekyweni kalɛ ni, 

7lɛni na ndubo ogya buti bɔkyula Yerusalem bekyuli. Na si uwi ɔni na ala amɛni 
álɛ ni, awɔ Esekiel adubɔnu ati ka ami ndi Unwoti. 

8Ndubo bɔya na bana kalɔ kenwini kalɔ kekpludi kani neeebo kɔsia kɔdi, ɔsika 
kaladia lɛla lɛdi bɔbla na ɔni na baládi litemi geen lɛlɔ teete-mi ɔsu. Ami Unwoti 
Katɔti násu.” 

Esekiel 16 

Yerusalem Ɔɔɔsiaku-mi Kama Siin 
1Unwoti ɔnini, 

2“Esekiel, ɔyawine ubi, nyimene Yerusalemƒuɔ bana ekpidi ani na baabla na 
eesé-mi lɛlɔ mmɔ. 

3Na asu-ma anii ami Unwoti Katɔti mɔɔsu nnini, “ ‘Yerusalem, ɔmii ɔni kemmo 
na Kanaanƒuɔ bélie ni, mmɔ na báwɔ-ɔ. Na Amorini na ƒ'ɔti ɔdi, na ƒ'ini ɔdi Hitini. 

4Uwi ɔni na báwɔ-ɔ ni, ukyuli ɔdi útekulo ƒula lɛkun kabuli útada-a útamami ƒ'ini 
lɛlɔ iye ɔkpila-a ntu bɔdi. Na ɔdi lɛnɔ úteti mma iye nnɔ útesusu-ɔ ɔlɔna na uti-ɔ 
ɔkya adi bonwu ani nábɛla-a kɔyɔ kemmo. 

5Na ukyuli ɔdi útatina-a bɔyɔ bɔni udu náya na ɔbla ala amɛni ɔdi ute-ɔ. Na ɔdi 
muedi útanu ƒula kɔnyana na unuku-ɔ ɔlɛ ɔdi. Mmomu béni-ɔ na bébo-ɔ bátákya 
alakpi akɔ na báyiƒala-a. 

6“ ‘Lɛ́nu uwi ɔni na atɛ ƒula ubugya kemmo eebó teeminime na ńtakana na linye 
lɛnu na ekpi. 

7Lɛ́nu-ɔ lɛlɔ aani kalɛ na baanu kugyii blii kɔdi lɛlɔ na kɔɔlɛ́ lili. Na ébenwini 
ugblebi ɔkɔdi ɔni nákɔ anyii na ubo lili linwini gyɔlɔɔ, nsu kasɔngya kani na amu 
akɛ aaví. 

8“ ‘Na uwi ɔni na lɛsɔ lɛnu-ɔ na ɔmmɔ kama ni, na éedu kalɛ na ati ɔnana. Ɔmmɔ 
ɔsu líti mina awu gyɔlɔɔ ɔmmɔ kakɛ kadi líbi-ɔ lɛlɔ na lɛ́bɛla-a kasɔngya líti 
lɛ́tina-a ka ndubo-ɔ bɔgyumana. Na líse-ɔ kenye kpakplaa na búnyimi ka enwini 
Unwoti Katɔti ami ɔdi na ntaanu-ɔ lɛlɔ. 

9“ ‘Lɛ́ƒɔ ubugya ɔmmɔ lídie-ɔ lɛlɔ na líti nnɔmii lɛ́wɛɛ-ɔ. 

10Líte-ɔ adi abuni ku lɛwu lɛbuni lɛni náƒɔ kuye litulo ku lɛgbanvuo lɛni na béti 
ebuo ɔku ɔbuni ƒui bábla. 

11Na líte-ɔ limɔ asɛɛ abuni lidu lidu. 

12Na líte-ɔ asikpɛɛ abuni ani na akya enwu ku atu ku kagabwa kabuni geen. 

13Na ƒula asɛɛ ebi adi sika ugyiedi ku ɔƒualadi sɔɔn. Na linwo lɛbunidi ƒui na béti 
bédi ƒula adala na béti adi kpɛtɛ kpɛtɛ ani muukeye na adia geen bekpo-nya atu. 

Ɔlaaƒɔ ɔbuni ƒui na béti béƒi ƒula bodobodo. Na uwɔ ku nnɔ ala na aadi na aadia 
bɔnu geen aani uleku ɔga. 

14Na ukyuli biala na ulie kalɔ kamɛni lɛlɔ ɔgyi ɔmɛni. Na ami Unwoti Katɔti 
nébunku-ɔ na énwini ugblebi ɔkɔdi ɔbuni ɔmɛni udu. 

15“ ‘Amu na ebo ábanu áti ka aadia bɔnu na akana na akɛ ɔnana biala na aayɔ́, 
anwuɔsu na éti lɛlɔ éte ulusiene biala nási ɔɔví. 

16Átu kuliekɔ kɔni nse-ɔ kedee éte lɛlɔ na éti ƒula adi abuni ammɔ ákya-nya akya. 
Na mmɔ na eeti ƒula bayɔne bani muubo-ɔ kudɔ teeduoku na biisié taatáyɔ lɛlɔ. 
Na ala amɛni udu átalɛ ka alɛ lɛni kudii! 

17Sika ugyiedi ku ɔƒualadi asɛɛ ebi ani na líte-ɔ na éti ávɔ baƒiɔ ése éte lɛlɔ na 
aakpá na ɔdi likpidi na aabla taaƒiɔ-mi. 

18Na adala ani na líte-ɔ ni, anya na ada aakya-ma. Na nnɔ ku oloƒui ɔni na líte-ɔ 
ni, anya na eeti teete-nya. 

19Líte-ɔ ɔlaaƒɔ ɔbuni ku nnɔ ku uwɔ, nsu ala amɛni ƒui na eeti taakpa teete baƒiɔ 
bammɔ taakya-ma ebiti. Ami Unwoti Katɔti nnye mɔɔnu uwi ɔni na aabla ala 
amɛni ƒui. 

20“ ‘Nsu ásɔ ábla lɛla lɛni na líbie litulo amɛni ƒui. Na éti ƒula kɔƒɔ bebi muedi ákpa 
éte baƒiɔ bamɛni! 

21Ádu mina bebi kalɛ na eti-ma abla akpala. 

22Ɔƒɛni amu asɔ eeebo kɔnu na likpidi bɔbla lɛlɔ kani na enye na éti lɛlɔ énwini 
ɔyalɛ. Na asɔ alabla kasusu taasiku uwi ɔni na adi ɔnamu na atɛ ubugya kemmo 
ku kasɔngya eebó teeminime. 

23“ ‘Na ɔƒaani ni, ami Unwoti Katɔti mɔɔsu-ɔ nnii awɔ ɔdi ɔ́sa, áyii udu! Na ɔɔɔdi 
ekpidi amɛni kani na ábla, 

24mmomu ásɔ átu bamba ákya lɛblɔnu lɛmmɔ ƒui ɔkɔkɔ biala lɛlɔ. 

25Na mmɔ na aabla kɔƒa ala na ɔni na awɔ ku ukyuli biala nási ɔɔví bɛɛtɛnku lɛlɔ. 
Na aabla ɔmɛni kɔlɛ kɔlɛ limeyi ndi limeyi! 

26Na kalɛ na akya-mi kɔnyi ɔsu ni, éti lɛlɔ éte Egyipteƒuɔ bani nnye kagyumana 
ka awɔ ku-ma bɛtɛ. 

27Ɔmmɔ ɔsu na lɛ́ni-ɔ kɔtu na ɔni na lɛ́ya na Ƒilistiƒuɔ bekisine badivone bammɔ 
bébeƒie ƒula kalɛkɛ kadi báƒɔ. Nsu ama muedi ni, bina ala adi bene bɔbla bɔdi lɛla 
lɛni muusé-ma lɛlɔ. 

28Bina bɔtɛ taavi bɔmɛni bútedu-mii ɔkwɛ, anwuɔsu bɛ́sɔ bɛ́ta bɛsiaku Asiriaƒuɔ 
na bísie bɛɛtɛ-ma kudɔ. Nsu ɔmmɔ lɛnɔ útemo-mii. 

29Anwuɔsu ɔƒaamu bɛnii Babilonƒuɔ. Nsu beyedine bammɔ lɛnɔ bana ablala 
átakana na edu-mii ɔkwɛ. 

30“ ‘Ami Unwoti Katɔti mɔɔsu ka biisé lɛlɔ geen ɔni bɛɛkana na bɛɛsia ulu biala 
lɛlɔ na bɛkɛ lɛla lɛni na bɛɛwia. 

31Amii ku bana bɛ́tɛ ɔblɔnu ɔkɔkɔ biala lɛlɔ. Nsu ka bɛ́wɔlɔ ni, bíni egulabi adi 
bɔƒɔ. Na ɔmmɔ úbie utulo ɔyalɛ ɔni mɔɔtɛ banana kudɔ taaƒɔ egulabi adi! 

32“ ‘Bítavumana ku uleku ɔni mɔɔlɛ́ ɔgyani kama taatátɛ baƒɔ kudɔ utulo ɔni na 
ɔtɛ ɔgyani kama. 

33Bayalɛ ni, bɔtɛ na baatɛ banana kudɔ taaƒɔ́-ma egulabi adi. Nsu amii ni, amii 
mmomu muuti bina ala taatálɔ banana na bɔbɛ kemmo na beebo taabatɛnku-
mii. 

34Biiise aani bayalɛ bamba. Ɔsika ɔɔɔdi banana bammɔ muubo teebeye-mii banii 
amii ku-ma bɛɛtɛ. Amii mmomu mɔɔƒɔ-ma kayu kadi ka bebo babatɛnku-mii! 

Ɔlɛka Bani Yerusalem Kɔtu 
35“ ‘Yerusalem, ɔyalɛ ubendi, se kɔtu na enu. 

36Awɔ nábi asiaku ƒula bayɔne na áda kɔdi édie na bátɛnku-ɔ. Na ákpa baƒiɔ bani 
muusé lɛlɔ na ádu ƒula kɔƒɔ bebi muedi éte-ma. 

37Anwuɔsu ami Unwoti Katɔti ndubo ƒula bayɔne bammɔ bɔsala bani na aayɔ́ ku 
bani na ekisi ƒui na babasala asa na lidie-ɔ kasɔngya na bana anumi na benye 
bataanu-ɔ kasɔngya kammɔ. 

38Ndubo-ɔ kɔtɔ bɔdu aani uleku ɔni na ulasiaku ɔgyani kama siin na ɔdi ukyuli 
ɔdune. Na ndubɔdu-ɔ kukpi kɔtɔ na mina kɔnyi kemmo! 

39Na liti-ɔ lite ƒula bayɔne na ama ndubo ekpo ani na átu na bítaatɛnku lɛlɔ mmɔ 
bubo bɔbwɛ. Na beti ƒula adala ku asɛɛ ebi abuni ammɔ na bada-a bava kasɔngya 
ku enukplu. 

40Ƒula bayɔne ku kasalakɔ bekyuli bani ndubuti kɔnyi bakya-a mmɔ ndubo-ɔ 
atabi bubo bɔdu na bebeyi ƒula ɔlɔna ukpine ɔmmɔ bewi kɔkɛ kɔkɛ 

41na bakyula ƒula kaduli ƒui. Beleku bamba badubunye banu lɛla likpidi lɛni 
ndubɔlɛku-ɔ mɛni. Na muusé kenye ka ndubutile-ɔ kuƒi ka asɔ abla ɔyalɛ na asɔ 
ataaƒɔ ƒula bayɔne kayu kadi anii babatɛnku-ɔ. 

42Uwi ɔmmɔ asa na mina kayi kadubɔyɔ na lɛda kɔnyi ku kogyulo bukpo lɛya. 

43“ ‘Ákya-mi kɔnyi geen na ala ani na ábla na eesé lɛlɔ mɛni ɔsu ku kalɛ na áyiƒala 
kalɛ na lɛ́nu-ɔ lɛlɔ uwi ɔni na ɔdi ɔnamu. Ɔmmɔ kama asa na ébenwini ɔyalɛ na 
ƒula ala bɔbla kemmo. Ɔlɛka akɛ ƒula kɔtu bɔni! Ami Unwoti Katɔti násu. 

44“ ‘Ɔmmɔ ɔsu ni, lɛsugba lɛmɛni ndubɔkya bekyuli kenye na awɔ Yerusalem lɛlɔ 
banini, “Kalɛ na ubi uni use ni, lɛni kani na ubidi ulekubi lɛnɔ ɔdubuse.” 

45Ƒ'ini ɔni nékisi ɔgyani ku anwu ɔlati kaƒɔ bebi ni, anwu nálɛ. Na átavumanaku 
ƒula banwani belekubi bani lɛnɔ nékisi bana bagya ku bana bebi. Amorini na ƒ'ɔti 
ɔ́di na ƒ'ini lɛnɔ Hitini na ɔ́di. 

46Ƒula ɔnwani ulekubi unengudi ndi Samaria ɔma unengudi ɔni na ƒula katɔ kakɛ 
ka akpaklɔ lɛma lɛni náka lɛ́mana-nwu. Na ƒula ɔnwani ulekubi ɔnamudi ndi 
Sodom ɔma unengudi ɔni nkya úsie kada kakɛ ku akpaklɔ lɛma lɛmmɔ ƒui. 

47Bana ngba uliedu kama na ásia ku bana kalala ɔdi ala bɔbla kama, anwuɔsu na 
uwi útetu asa na ƒula bubie búbetulo na eesé lɛlɔ geen teetulo-ma muedi. 

48Ɔni na ami Unwoti Katɔti nli ngba uwi ƒui mɛni ni, mɔɔsu ka Sodom ku lɛma 
lɛni na nwuna amadɔ mmɔ muedi bana ekpidi étedu awɔ ɔdi ɔmɛni udu. 

49“ ‘Bátaatalaku lɛlɔ katɔ na bébile lɛlɔ. Na ala ƒui ása-ma, nsu ina amu béni na 
bétebunku bawabane ku bani na balakana na bebunku lɛlɔ na ulu ɔdi lɛlɔ. 

50Bákali ka bádia betulo ukyuli biala na baabla ala ani na nkisi. Anwuɔsu na 
lɛ́yila-ma udu. 

51“ ‘Amii Yerusalemƒuɔ bɛ́bla ekpidi ani na etulo Samariaƒuɔ adi kunyɔ. Na bina 
alaekpidi ani udu na bɛ́bla ni, ɔ́ya na mɔɔnu Samaria ku Sodom aani si lɛla lɛdi 
lɛɛɛda-ma na bátabla ekpidi adi munu munu. 

52Anwuɔsu bana kɔtu bɔni bɔdubo-ma bɔbla ƒaa ƒaa butulo amii adi ƒui. Kɔƒa 
kɔdubo-mii bukpo na anumi ewi-mii kalɔ, ɔsika bina ablala eesé lɛlɔ geen. 

Kɔƒa Kɔdubo Yerusalem Bukpo 
53“ ‘Limeyi lɛdi lɛdubo lɛni na ndubute Sodom ku Samaria ku bana lɛma lɛni na 
amadɔ kusɛ kusɛ. Na awɔ Yerusalem lɛnɔ ndubute-ɔ kusɛ kusɛ. 

54Na kɔƒa kɔdubo-ɔ bukpo na ala ani na ábla ɔsu. Na Sodom ku Samaria lɛnɔ ni, 
bana kayi kadubɔyɔ na banu ka bátabla alaekpidi ani udu na awɔ Yerusalem ábla. 

55Si uwi ɔni limeyi lɛmmɔ lídu ni, awɔ ku Sodom ku Samaria ƒui ni, ala adubɔsɔ 
adianku-mii ku akpaklɔ lɛma lɛni na amadɔ ƒui na bɛsɔ binwini bibese kalɛ na 
bíse kukuuku. 

56Yerusalem átalaku lɛlɔ katɔ kakaaka ɔni na átaapii Sodom muedi. 

57Nsu ɔƒaani ni, ukyuli biala ɔ́nu ɔ́ti kalɛ udu na ebo kalala. Siria ku Ƒilistia ku 
ƒula liku bekyuli ƒui balálɔ-ɔ lɛnyi lɛbuni lɛdi. 

58Anwuɔsu na ala ekpidi bonwu ku ekisila ani na ébile ƒui ɔlɛka aƒɔ-nya kayu. 
Ami Unwoti násu. 

59“ ‘Yerusalem, ámanku kɔtu bɔni, ɔsika ébila mina linyese ku ala ani na 
línyimiku-ɔ. 

60Nsu mina anumi asia lɛla lɛni na línyimiku-ɔ uwi ɔni na átabi tɔ lɛlɔ mmɔ. 
Anwuɔsu ndubo-ɔ kenye kadi buse kani ndubuse kete uwi ƒui. 

61Na si ákali ánu ala ani na ábla ábavi ni, na kɔƒa kukpo-ɔ. Na ɔni ntulo ƒui ndi si 
uwi ɔni na lɛ́sɔku ƒula banwani bani ndi Sodom ku Samaria líboku-ɔ aani ƒula 
bebi kalɛ ina ka ɔmmɔ ɔɔɔdi lɛla lɛni na línyimiku-ɔ. 

62Ndubɔsia linyese lɛmɛni anu geen, ɔsika kese-mi kedee, na adubɔnu ati ka ami 
ndi Unwoti. 

63Ndubuti lɛla biala lɛkyiɛ-ɔ, nsu adubɔkali ala ani na ábla anu na kɔƒa kukpo-ɔ 
kɔvili ka asu lɛla lɛdi muedi. Ami Unwoti násu.’ ” 

Esekiel 17 

Kɔdigbo Baasɛ Inyɔ Ku Kɔdingyii Kabuli Kadi Lɛlɔ Kɔtɛ 
1Unwoti ɔnini, 

2“Esekiel, ɔyawine ubi, ti litemi lɛmɛni tásu Israel kadi bekyuli 

3kalɛ na benu lɛla lɛni na mɔɔsu kalɔ. Kɔdigbo aasɛ ɔdi na avwi ebo-nwu ɔkplu 
geen na nwuna kɔgya kɔɔdia bɔnu ni, úveyi limeyi lɛdi úsie Lebanon. Na ɔ́ƒɛ 
kugyii kpakplaa kɔdi kagba katɔdi. 

4Na úti-ka úsienku kalɔ kadi lɛlɔ bekyuli mɔɔdi kuye mmɔ na ɔ́da-ka ɔ́va bana 
ɔma unengudi unwi kemmo. 

5“Aasɛ ɔmɛni úti kugyii kebi kadi na kuna kugyii kɔɔbla ntu pii ɔ́siku Israel kalɔ 
lɛlɔ na úti-ka útáva kalɔ kabuni kadi lɛlɔ na ketu kadi kɔtu. 

6Kebi kamɛni kákwɛ na kábla kugyii kabuli na kébimi na kéde kégyingya kéwi 
kalɔ lɛlɔ. Kubo evete pii ku ligyiitu kpakplaa na kuna kɔgba kɔ́kɔ kúsie kɔdigbo 
aasɛ ɔmmɔ kudɔ. 

7“Na ɔmmɔ kama ni, kɔdigbo aasɛ ɔbambadi ɔdi ɔkya na nwuna avwi ebo ɔkplu 
geen na nwuna lɛgya lɛnɔ lítigbli. Anwuɔsu kugyii kabuli kamɛni kénwiniku lɛlɔ 
ku ligyiitu ƒui lísienku kási ɔmii ɔni kemmo na báva-nwu úsienku aasɛ ɔmɛni 
kudɔ ku kasusu ka ɔdubɔkɛ ntu bɔsiku-nwu kudɔ utulo kesii kani na báva-nwu 
mmɔ. 

8Nsu nka kesii kani na unye mmɔ kadi kalɔ kabuni kani na kebo lɛmwi ku ntu pii 
na ɔkana na udie evete kaduɛ na ɔnwu ebi bonwu bonwu. 

9“Na ɔƒɛni ni, Esekiel, su-mi ƒula kasusu. Aabu ka kugyii kabuli kamɛni kadubo 
ngba bulie? Munuu kɔdigbo aasɛ udeedi ɔmmɔ ɔdubo-ku bɔgyu budie mmɔ na 
ude ebi ammɔ udie-ku lɛlɔ na evete ani ƒui na ɔdaku budie mmɔ ayɛyɛ? Ɔsika 

kɔdigbo aasɛ ɔmmɔ ɔdubɔkana na ɔdu-ku kpɛtɛ kpɛtɛ ɔni na ɔɔɔdi bekpone pii 
badi na ɔdubo busie butétiku. 

10Kugyii kabuli kammɔ kebo ɔkplu na kálɛ lili kaduɛ, nsu uwi ɔni na ɔƒɛƒɛɛ ɔni 
mɔɔkula ala ɔdubuse kalɔ uteekpo ɔ́si kakɔ kakwiidi lɛlɔ kani ni, ɔdubo bɔyɛyɛ 
na ukpi.” 

Unwoti Údie Litemi Lɛmmɔ Kalɔ 
11Unwoti ɔnini, 

12“Esekiel, ye Israelƒuɔ lɛsɛ bakyane bammɔ si bagyi lɛla lɛni na litemi lɛmɛni 
lɛdanku. Su-ma anii Babilon ɔga úbo Yerusalem na úbeƒie Yuda ɔga ɔ́tɔlɔku ku 
nwuna benengu lɛnɔ aani batɔntɛne kalɛ. 

13Na ɔ́ƒuna ukyuli ɔdi ɔ́siku Yuda ɔga kaduli bekyuli akɔ na bényi lɛla lɛdi anwu 
ku-nwu 

14kalɛ na Yudaƒuɔ bakladi ƒui bataabu ukyuli ɔmɛni kani na ama alati beeebo kalɔ 
kammɔ lɛlɔ ɔyikun ɔni na bataadi-ka lɛlɔ. 

15“Nsu ukyuli ɔni na bése lɛga mɛni ɔ́ta únye Babilon lɛlɔ na ɔ́tala nwuna 
benengu bamba ɔnii besie Egyipte kalɔ lɛlɔ na betétiku bapɔnkɔ ku bekpone 
basiku mmɔ beboku. Aabu anii ɔga ɔmɛni kasusu kani na ɔ́bla mɛni kadubo-nwu 
bɔsia na ɔkana na ɔbwɛ lɛla lɛni na bényimiku Babilon mɛni bubile? Munuu kɔtu 
na badubo-nwu bɔni na lɛla lɛni na ɔ́bla ɔsu? 

16“Ɔni na ami ndi Unwoti Katɔti ɔni na uli ngba uwi ƒui mɛni ni, muusé kenye ka 
Yuda ɔga ɔdubo bukpi na Babilon kalɔ lɛlɔ. Ɔsika úbile lɛla lɛni na anwu ku 
Babilonƒuɔ ɔga ɔni náƒuna-nwu úse mmɔ bényimi. 

17Na Egyipteƒuɔ ɔga ku nwuna bekpone kpakplaa bani na Yudaƒuɔ bamɛni 
bététiku muedi baaadubo kɔsia kɔdi bɔlɛ bute Yudaƒuɔ si uwi ɔni na Babilonƒuɔ 
bábasi libili bámana Yuda lɛma linengudi ka benye bekpo lɛma linengudi lɛmmɔ 
na badu bekyuli bammɔ. 

18Yudaƒuɔ ɔga útadi nwuna linyese lɛlɔ na útabu lɛla lɛni na únyimiku 
Babilonƒuɔ. Anwuɔsu badubo-nwu kɔtu bɔni! 

19“Úse kenye na mina lɛnyi kemmo na ɔ́kpali-mi lɛnɔ ɔ́su ka ɔdubɔdi-ka lɛlɔ. Nsu 
úbile linyese lɛmmɔ na útadi-ka lɛlɔ. Na ɔ́kpali-mi lɛnyi keeke na úwi-mi anumi 
kalɔ. Anwuɔsu ɔlɛka bani-nwu kɔtu na lɛla lɛni na ɔ́bla ɔsu. 

20Ndubo-nwu kakpagyuɛ kadi bɔkywɛɛ na lidie-nwu. Na ndubɔni-nwu lisienku 
Babilon na bani-nwu kɔtu, ɔsika ɔ́lɛmi kama na útasiaku-mi kama siin. 

21Badubo nwuna bekpone babuni ƒui bɔdu na kekpokɔ na babɔku bani nébu ƒui 
begyingya bakya lɛƒɛnyi ƒui lɛlɔ. Ami Unwoti násu. 

22“Limeyi lɛdi ni, ami Unwoti ndubo kugyii kpakplaa kɔni kagba mɔɔlɛ́ ɔwɔdi 
bukulo na liti-ku lɛlɛ Israel Kɔbi kɔni nákuku kutulo ƒui lili. Na kɔdubunye mmɔ 
kɔbi lɛlɔ kunwini kugyii bonwu kpakplaa na kɔnwu ebi bonwu bonwu lɛnɔ. 

23Baasɛ lidu ƒui badubɔkɛ kabɛkɔ na kugyii kɔmmɔ kemmo. Na badubɔkya-ku 
kɔgba akɔ bakɛ bɔnwuna ku ɔyuli. 

24Na lɛku kemmo kugyii biala kɔdubɔti ka ami Unwoti ndubɔkana na liboku egyii 
kangyaa ƒui kalɔ na lɛya na ani na átakuku alɛ lili. Na mɔɔyá na egyii ɔwɔdi 
eenwíni akwiidi Na mɔɔyá na ani na ákwii lɛnɔ eenwíni awɔdi. Ami Unwoti násu 
na ndubo mina litemi lɛlɔ bɔdi.” 

Esekiel 18 

Bekyuli Bani Muulie Taabla Ekpidi Badubo Bukpi 
1Unwoti ɔnini, 

2“Esekiel, muunú Israelƒuɔ lɛsugba kukuuku lɛdi lɛni na ɔdi biala ɔɔsu ɔnini, ‘Ebi 
ekpidi ani na bawɔne bádi ni, nyana ɔdu mɔɔƒɔ́ lɛlɔ taakya bana bebi nnye 
kemmo.’ 

3“Nsu su-ma ɔƒaani anii ami ndi Unwoti Katɔti na ɔni na ami nli ngba uwi ƒui mɛni 
ni, lɛsugba lɛmmɔ kenye kadubo bukulo na basɔ baaadubo-ni butaasu na Israel. 

4Ɔsika ngba bɔni na bawɔne ku bebi bammɔ ƒui belie ni, ami na belie-mu bete. 
Na bani nábla likpidi lɛdi kani ndubo bukpi. 

5“Ɔƒɛni kalɛ ukyuli ɔbuni ɔdi ɔkya ɔni na use siin na lɛbuni kani na ɔɔbla. 

6Na úni ka ɔkun lɛna lɛni na béti bákpa béte kadi bamba baƒiɔ na ɔƒiɔtɔ kesii kani 
na Israelƒuɔ báƒɔ-ma bábakya mmɔ kemmo. Na úni lɛnɔ ka ɔkpa Israel baƒiɔ badi. 
Na ulesie bekyuli bamba beleku kudɔ iye beleku bani nánu kɔbuli lɛnɔ kudɔ. 

7Na ulanya ukyuli taakya iye uyu ɔdi lɛnɔ. Na lɛla biala na ukyuli ɔdi úti úse lɛlɔ 
kama úte-nwu asa na úvo lɛla lɛdi ni, ɔɔsɔku-ni teete-nwu. Na uleyu bekyuli. Na 
uute bawabane adila. Na bani nkɛ ku kasɔngya ni, uute-ma adala. 

8Ulevo ala teete bekyuli na ɔƒɔ-ma lɛla lɛdi uye, iye ɔƒɔ kuvonsia kunengudi kɔdi. 
Na ulayɔ ka ɔbla ukyuli ɔdi likpidi lɛdi. Na si litemi líbo badi ntɛ ni, ɔɔtɛ-ma ntɛ 
litemi ulu siin lɛlɔ. 

9Na ulalɛ mina ɔda bubo ku etemila kama. Mmomu ɔɔsia-mu kama siin. Ukyuli 
ɔmɛni udu ɔdi ukyuli ɔbuni. Na muusé kenye ka ɔdubulie ngba. 

10“Nsu ɔƒɛni kalɛ ukyuli ɔmɛni ubo ubi ukpidi ɔni mɔɔdú bekyuli na ɔɔbla ekpidi 
bamba, 

11ina ka ɔti útabla ala ammɔ udu kudii. “Na ɔkɛ aƒiodu ɔɔkun lɛna, na ɔɔtɛnku 
bekyuli beleku. 

12Na ɔɔnya bawabane taakya, na uuyú bekyuli. Ɔƒɛni lɛnɔ ni, ala ani na bekyuli 
béti bése lɛlɔ kama béte-nwu ni, ulásɔku teete-ma. Na ɔɔkpá baƒiɔ, na ɔɔbla ala 
ani muusé lɛlɔ. 

13Na uuvó ala teete bekyuli na ɔɔƒɔ́-ma ala teeye na ɔɔƒɔ́ kuvonsia pii lɛnɔ. Ukyuli 
ukpidi ɔni na use lɛni ni, ulakana na welie ngba bukpi kani na ɔdubo bukpi na 
anwu ɔlati ɔdubuti nwuna etila. 

14“Nsu ɔƒɛni kalɛ ukyuli ukpidi ɔdi lɛnɔ ubo ubi ɔni mɔɔnu ka ɔti ɔɔbla udu ɔmɛni 
na anwu úni na ulabla lɛni. 

15“Ɔɔɔkɛ ulakun lɛna taavi na aƒiodu. Na ulakpa Israel baƒiɔ badi lɛnɔ. Na 
ulatɛnku bekyuli bamba beleku. 

16Ulanya bekyuli taakya. Na ulaƒɔ lɛla lɛdi teese kama si bévo-nwu lɛla lɛdi. Uleyu 
bekyuli. Uute bawabane adila. Na bani nkɛ ku kasɔngya ni, uute-ma adala. 

17Na ulevo ala teete bekyuli na ɔƒɔ-ma ala uye, iye ɔƒɔ-ma kuvonsia kunengudi 
kɔdi. Ɔɔdi mina litemi ku ɔda bubo lɛlɔ siin. Ukyuli ɔmɛni udu ulekpi na ɔti likpidi 
ɔsu, mmomu ɔdubulie ngba. 

18Nsu ɔti ɔmmɔ ndubo bukpi na bekyuli bɔnya taakya ku kuyu ku likyulikpi ala 
bɔbla ɔsu. 

19“Ngyi ka lɛla lɛni ɔsu na balani ubi kɔtu na ɔti alaekpidi lili ɔdi lɛla lɛni ndubo-
ɔ bɔbla kalɛ kadi. Na ani ndi ka ubi ɔmmɔ ɔɔbla lɛla lɛni ndi ulu na ɔɔdi mina ɔda 
bubo lɛlɔ. 

20Bekyuli bani muulie taabla likpidi kani na badubo bɔdu. Bebi baaadubo abi adi 
bubo na bana bawɔne ablala ɔsu. Na lɛni kani na bawɔne lɛnɔ baaadubo abi bubo 
na bana bebi ablala kenye. Mmomu bekyuli bani nábla likpidi kani na badubo 
bɔdu. Bebi baaadubo abi bubo na bana bati ekpidi ɔsu. Na bawɔne lɛnɔ baaadubo 
abi bubo na bana bebi ekpidi ɔsu. Na badubo kayu kabuni bɔƒɔ bute bekyuli 
babuni na ala ani na bábla ɔsu. 

21“Na si bekyuli bekpidi báda bana ekpidi bɔbla báya na bése kalɔ baabla lɛbuni 
na baadi mina ɔda bubo lɛlɔ ni, baaadubo-ma bɔdu. 

22Badubuti bana ekpidi ƒui bakyiɛ-ma na belie ngba, ɔsika bábla lɛbuni. 

23Ami Unwoti Katɔti naaayɔ ka lɛnu ka ukyuli ukpidi ukpi. Mmomu ɔɔda-mi 
kubiti ka lɛnu ka únwini kama ɔ́kya nwuna ekpidi bɔbla na ulie ngba. 

24“Nsu si bekyuli bekpidi bése kalɔ ku ngba bukpidi bulie na baabla ala ani 
muusé lɛlɔ ni, ɔmmɔ ɔdubɔya na belie ngba? Oowo! Mmomu bana lɛbuni lɛni na 
bábla bávi ƒui lɛdubo bɔyii na bayiƒala-nya. Na ɔmmɔ ɔsu badubo-ma bɔdu na 
bana ekpidi ɔsu. 

25“Amii Israelƒuɔ bɛɛdú-mi kɔtɔ ka naaatɛ litemi ulu siin lɛlɔ! Nsu ni, binu, ɔɔɔdi 
lɛni na use! 

26Si bekyuli babuni bese likpidi bɔbla kalɔ ni, ɔlɛka badu-ma, ɔsika bábla likpidi. 

27Na si alaekpidi bablane bése kalɔ ku lɛbuni bɔbla ni, badubudie lɛlɔ kɔtu bɔni 
kemmo. 

28Badubo bana alaekpidi ani na bábla bávi bɔkali bɔnu na bada-nya bɔbla baya 
kalɛ na baládu-ma. 

29Nsu ɔmɛni ƒui kama bɛmu binye bɛɛsu bɛnii naaatɛ litemi ulu siin lɛlɔ. Nsu ami 
mmomu nábla likpidi na bina ablala eeese siin! 

30“Ndubo ɔdi biala litemi bɔtɛku na lɛla lɛni na ɔ́bla kenye. Anwuɔsu bɛda likpidi 
bɔbla bɛya. Si ɔɔɔdi lɛni ni, ɔ́bla bi ndubo-mii kɔtɔ bɔni. 

31Bini bina alaekpidi lilu lɛni ƒui lɛlɔ na bɛsia na bise kalɔ bitaabla kasusu kabuni 
na bɛsiaku-mi kama siin! Munuu bɔyɔ geen na bɛɛyɔ́ ka badu-mii na bina ekpidi 
bɔbla ɔsu? 

32Ami Unwoti Katɔti naaayɔ ka lɛmmɔ udu lɛlɛku bina akɔ ɔdi. Anwuɔsu bɛda 
ekpidi bɔbla bɛya na bilie ngba!” 

Esekiel 19 

Bédie Ɔkwanu Béte Israel Batɔnkune 
1“Esekiel, die ɔkwanu ɔkɛnku Israel bagabi lɛlɔ 

2na asu anini, “ ‘Ƒ'ini ɔdi gyata uni ɔdi udu. Na ɔ́kya bagyata bamba akɔ! Ɔɔyu 
taatɛ bagyatabi bammɔ akɔ na ɔɔnyuɛ nwuna bebi. 

3Na ɔ́tina bana akɔ unwi kabui na ɔdi gyata ɔni na ubo ogya geen. Na ɔ́tɛya kalɛ 
na ɔsiaku ebuo na uƒie-nwu ɔduli. Na ɔɔduli bekyuli teebweli. 

4Kadi bekyuli ƒui bénu-nwu kɔku kɔmɛni. Na béku ubu bonwu ɔdi bákywɛ-nwu 
kakpagyuɛ na úbanu-ka. Na bábala-nwu abuala na báni-nwu bésienku Egyipte 
kalɔ lɛlɔ. 

5“ ‘Uni únye utaanu-nwu ulu ka unwini ubo, nsu únye ɔ́nɔ. Ka ɔ́yila lɛnunsia ɔsu 
ni, 

ɔ́ƒuna nwuna ubi bamba na ɔ́nyuɛ-nwu na ɔɔbla ogya geen. 

6Anwu lɛnɔ ɔ́kya útaabwi na bagyata bamba akɔ na ɔdi gyata ɔni na ubo ogya 
geen. 

Ɔ́tɛya kalɛ na baasia ebuo teeƒie-nwu. Na útaaduli bekyuli taakun teebweli. 

7Ɔ́bwɛ lɛma kɔgyumanakɔ kɔni na bátu bényene mmɔ úwi kalɔ, na úbile ala na 
lɛma kemmo na lɛ́ƒɔ lɛlɔ liwi ukpludi. Na kalɔ kemodi kammɔ ku bekyuli bani ƒui 
nkya-ka kemmo ni, liƒu geen liiƒie-ma si ɔɔkwanyi. 

8Kadi ƒui bekyuli bábata bénye-nwu lɛlɔ. Na bási kɔlɛkɛ bonwu bonwu kɔni na 
amadɔ mmɔ ƒui kemmo bébo bébeku ubu bákywɛ-nwu kakpagyuɛ. Na 
kakpagyuɛ kammɔ kédie-nwu. 

9Bábala-nwu abuala adi na báni-nwu bákya lɛyu lɛdi kemmo na béti-nwu 
bésienku Babilonƒuɔ ɔga kudɔ. Mmɔ na bátábala-nwu bákya ɔtɔ katɛnkɔ kadi. 
Anwuɔsu ukyuli ɔdi ɔsɔ ulenu-nwu bɔkwanyi na Israel abi lɛlɔ mmɔ bene ƒui. 

10“ ‘Ƒ'ini ɔdi kɔdingyii kabuli kani na kenye ketu kɔtu. Na ka kɔɔƒɔ́ ntu pii na mmɔ 
ɔsu ni, kúdie kɔgba ku ligyiitu pii. 

11Nwuna kɔgba kpakplaa kɔmmɔ kunye kute kenyekɔ ɔyikun na kɔ́kuku kutulo 
egyii ƒui. Na kalɛ na kɔ́lɛ lili na kubo ɔkplu ni, ukyuli biala ɔɔnu taati. 

12Nsu na kɔnyi ɔsu ni, lɛ́gyu-ku lídie mmɔ ku lidu ku lidu lɛ́va kalɔ na ɔƒɛƒɛɛ ɔni 
mɔɔkula ala 

ɔ́si kalɔ kakwiidi lɛlɔ úbo úbakula-ku ku ebi ani na asia-ku lɛlɔ ƒui na kɔ́yɛyɛ. 

13Ɔmmɔ kama béti-ku bátálɛ kalɔ kakwiidi kani náƒɔ ogya lɛlɔ. 

14Na mmɔ ni, kugyii kɔmmɔ ntɛ kɔ́ƒɔ ogya na ɔ́da úsie kuna kɔgba akɔ na kɔ́kyula-
ku ku ebi ammɔ ƒui na kagba kadi kásɔ kétebu ɔni na kugyii kɔmmɔ kɔ́sɔ kunye 
salalaa.’ “Ɔkwanu ɔmɛni ni, budie na ɔlɛka bedie-nwu ku kɔnyana.” 

Esekiel 20 

Israelƒuɔ Bámu Benye Baata Teenye Unwoti Lɛlɔ 
1Na akwa maatɛ kama ka béƒie Ɔga Yekonia ku abu bakladi aani batɔntɛne kalɛ 
bésienku Babilon ni, Israelƒuɔ batɔnkune badi bébo-mi kudɔ na kɔbuli kɔlɔndi 
limeyi leevudi kemmo. Bébelie kalɔ na béye-mi bénu si Unwoti ubo linyesia lɛdi 
ute-ma. 

2Mmɔ kani na Unwoti ɔ́su-mi ɔnini, 

3“Esekiel, ɔyawine ubi, batɔnkune bamɛni bébo banii bebenu si mbo lɛla lɛdi na 
masu-ma, nsu ɔni na nli uwi ƒui mɛni ni, lɛɛɛdubo-ma kenye biala udu budie bute. 

4“Esekiel, énu kalɔ ka esie atálɛ-ma kpakplaa? Amu ya na benyimo bana bati 
kukuuku ekpidi ani na bábla na eesé-mi lɛlɔ mmɔ. 

5“Na asu-ma ka ami Unwoti Katɔti náƒuna Israel ɔ́si kukuuku ka benwini mina 
kadi bekyuli. Na lídie lɛlɔ lɛ́tina bana bati kuuku na Egyipte kalɔ lɛlɔ na líse kenye 
kpakplaa líte-ma ka ami ndubɔdi bana ama ku bana bawɔ lɛnɔ Katɔti. 

6Na líse kenye ka ndubudie-ma lɛlɛku Egyipte kalɔ lɛlɔ na lɛtɔnku-ma lisienku 
ɔmii ɔni na lɛ́ɛƒuna líse lɛlɔ. Na kalɔ kammɔ kadi kalɔ kani egyiibi ntu mɔɔyu 
emini aani uwɔ na kana lɛlɔ bebuo baayu anyi ntu pii teetulo kɔlɔ kɔkladi ƒui. 

7Lɛ́su-ma nnii bebo baƒiɔ bani na bada baavínku na beesé lɛlɔ mmɔ bevaakun na 
bada Egyipteƒuɔ baƒiɔ bammɔ bene bɔkpa baya. Na línyimene-ma lɛnɔ ka ami ndi 
Unwoti Katɔti ɔni kani nátɔnku-ma mmɔ. 

8Nsu ɔmmɔ ƒui kama ni, bámu báta bénye-mi lɛlɔ. Na béni banii baaadubo-mi 
litemi bunu na kadi bamba ala anwidi ku avɔdi baƒiɔ bɔkpa bɔmmɔ lɛlɔ kani na 
benye. “Ɔmmɔ ɔsu na lɛ́kɛku-ma kɔnyi geen na lɛ́lɛ ugyii ka nka mɔɔní-ma kɔtu 
na Egyipte kalɔ lɛlɔ mmɔ. 

9Nsu lɛ́nu ka si lɛ́bla lɛni ni, ɔmmɔ ɔdubɔtina aani si ɔkɔ ɔnyine na ndi, ɔsika bana 
anumi na líse kenye ka ndubo-ma bɔkpanku bɔlɛku Egyipte kalɔ lɛlɔ. 

10Anwuɔsu na lɛ́ya na bálɛ mmɔ na lɛ́tɔnku-ma lísienku kalɔ kakwiidi kammɔ 
kemmo. 

11Lɛ́tina-ma mina ɔda bubo kalɛ na bati kalɛ na belie ngba ulu lɛlɔ siin. 

12Na lɛ́su-ma kpakplaa nnii bataadi Lɛnwunameyi lɛmmɔ kaduɛ kalɛ na batina 
lɛlɔ ka bese kedee na ami badi na badi. 

13Nsu Israelƒuɔ báta bénye-mi lɛlɔ na ketele kalɔ kakwiidi kemmo mmɔ. Na béni 
banii baaadubo-mi litemi bunu na badi mina ɔda bubo ku ala ani mɔɔtina-ma 
mmɔ lɛlɔ. Na baabla Lɛnwunameyi lɛmmɔ kalɛ kalɛ aani limeyi keeke bamba 
biala kalɛ. “Mmɔ na lɛ́lɛ ugyii ka nka mɔɔyila Israelƒuɔ bammɔ ƒui udu na kalɔ 
kakwiidi kemmo mmɔ kɔnakunwi kani na ɔsa. 

14Nsu ɔmmɔ lɛnɔ ami ɔla kɔƒa na kɔdi. Ɔsika kadi bamba bekyuli pii bánu ka ami 
nákpanku Israelƒuɔ lɛ́lɛku Egyipte kalɔ kemmo. 

15Na ɔmmɔ ɔsu ni, lɛ́su-ma na kalɔ kakwiidi kemmo mmɔ nnii lɛɛɛdubo-ma 
bɔtɔnku busienku kalɔ kani kenye na líse-ma mmɔ lɛlɔ, kalɔ kani egyiibi ntu 
mɔɔyu emini aani uwɔ na kana lɛlɔ bebuo baayu anyi ntu pii mmɔ. 

16Na ɔɔɔdi ɔni na béni na baládi mina ala ani na lɛ́tina-ma ku mina ɔda bubo lɛnɔ 
lɛti pɛ ɔsu. Mmomu ka bákya mina Lɛnwunameyi kɔƒa na baakpá baƒiɔ ɔsu. 

17“Nsu bana lɛlɔ lɛ́sɔ lɛ́bla-mi kɔnyana ka lɛya na bekpi na kalɔ kakwiidi kammɔ 
kemmo lɛni. 

18Anwuɔsu na lɛ́lɛ bana bebi bammɔ kpakplaa nnii ama batalɛ bana bati na 
basiaku bana ɔbladu buɛ ɔmmɔ kama iye bakpa baƒiɔ lɛnɔ. 

19Línyimene-ma ka ami kani ndi bana Unwoti Katɔti ɔni ndanku-ma mmɔ na ɔdi 
ka benu-mi ala bɔtina na badi mina ɔda bubo lɛlɔ. 

20Lɛ́su nnii bataabu mina Lɛnwunameyi na ɔtina ka badi mina bekyuli ɔ́si kuuku 
na ami lɛnɔ ndi-ma Unwoti Katɔti ɔ́si kukuuku. 

21Nsu bana bebi lɛnɔ báta bénye-mi lɛlɔ. Na béni banii belenu mina ala bɔtina ku 
ɔda bubo lɛlɔ na badi-mu lɛlɔ. Na baabla mina Lɛnwunameyi kalɛ kalɛ aani 
limeyi keeke biala kalɛ. “Amu na ḿbeti kɔnyi geen na lɛ́su kpakplaa nnii ndubo-
ma kɔtu bɔni na kalɔ kakwiidi kammɔ kemmo mmɔ. 

22Nsu ńtabla ńtasiaku lɛni. Ɔsika nka ɔmmɔ ɔdubɔbla-mi kɔƒa na kadi bekyuli 
bani nánu-mi ka lɛ́kpanku Israelƒuɔ lɛ́lɛku Egyipte kalɔ kemmo. 

23Anwuɔsu na lɛ́kanku mina lɛlɔ kpakplaa ka ndubo Israelƒuɔ bugyingya bɔkya 
kadi bamba bekyuli akɔ na kalɔ kammɔ ƒui lɛlɔ, 

24ɔsika béni na bátadi mina ɔda bubo ku ala bɔtina lɛlɔ na bákya mina 
Lɛnwunameyi kɔƒa na bakya baakpá kadi bamba baƒiɔ bani na bávɔ mmɔ. 

25Líte-ma ɔda bubo kpakplaa bɔni ndanku kɔtu bɔni na lɛla lɛni nebunku-ma na 
bakɛ ngba kenye. 

26Na lɛ́ya na baabla akpala ani nátamanku na beeti bana bebi bananabi bedeedi 
muedi taakpa. Nsu lɛ́bla-ma ala amɛni kalɛ na liƒu lɛƒɔ bana keliela ƒui kemmo na 
bati lɛnɔ ka ami Unwoti mɔɔní-ma kɔtu. 

27“Esekiel, su Israelƒuɔ anii lɛni na bana bati kuuku lɛnɔ béni-mi na bédumi-mi 

28na uwi ɔni na béteeti akpala ku oloƒui ku ntɛ teete baƒiɔ lidu na abi ammɔ lɛlɔ 
na egyii enengudi ammɔ kalɔ. Na lɛ́kɛ kɔnyi geen, ɔsika ɔmii ɔni na líti líte-ma 
lɛlɔ na baabla ala amɛni udu! 

29Mmɔ na líye-ma línu kesii kani na bátákpa baƒiɔ bammɔ na bédie kenye banini, 
‘Baƒiɔ kɔdu.’ Na bamu baalɔ kesii kani na baakpá baƒiɔ bamɛni banii aƒiodu. 

30“Ɔmmɔ kama ni, ye Israelƒuɔ lɛla lɛni ɔsu na basiaku bana bati kuuku ulikplu 
ɔbladu ɔmmɔ kama, 

31na baakpá baƒiɔ na beeti ama alati bana bebi taabla akpala teete baƒiɔ bammɔ. 
Ala ekpidi amɛni udu na benye baabla na basɔ baakali ka bebenu-mi kenye kadi. 
Nsu ɔni na ndi Unwoti Katɔti na nli uwi ƒui mɛni ni, lɛɛɛdubo-ma kenye kadi 
budie bute. 

32Baakali ka badubuti lɛlɔ benwini aani kadi bamba bekyuli na bataakpa ala ani 
na béti ligyii ku atabi bánwi na balɛ-mi enu sɛɛn na balákɛ kɔtu bɔni. Nsu ɔkɔ na 
ɔdi batatɔlɔ lɛlɔ! 

Unwoti Úse Kenye Ka Ɔdubɔya Na Israel Ɔsɔ Ubese Kalɛ Na Úse 
33“Ɔni na ami ndi Unwoti Katɔti ɔni na nli ngba uwi ƒui ɔsu ni, ndubo-mii lɛlɔ bɔdi 
ku ɔyikun kpakplaa. Na bɛdubo mina kɔnyi ala bɔbla bɔnu. 



1449 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

34Na bɛdubo mina ɔyikun lɛnɔ bɔnu bɔti si uwi ɔni na lɛ́sala-mii lɛ́siku kesii biala 
na bígyingya bɛkya. 

35Na ndubo-mii bɔkpanku busienku kalɔ kakwiidi lɛlɔ kesii kani na kadi bamba 
bekyuli lidu lidu badubɔka bamana-mii. Na ami ku-mii bɔdubɔsa anumi ku 
anumi. Na nwuna kama na lɛtɛku-mii litemi na lɛdu-mii kɔtɔ. 

36Na ndubo-mii kɔtu bɔni kalɛ kani na lɛ́ni bina bati kuuku kɔtu na kalɔ kakwiidi 
kemmo kesii kani nde Egyipte kalɔ. 

37Ndubo-mii lɛlɔ bunye kpakplaa na bɛdi ɔda bubo bɔni nkɛnku lɛla kedee lɛni 
na búnyimi lɛlɔ. 

38Ndubo bekyuli bekpidi bani mɔɔta teenye bekyuli lɛlɔ bule bɔsiku bina bakladi 
kudɔ. Nsu ina ka ndubo-ma bɔkpanku bɔsiku kesii kani na bákpanku-mii 
bésienku aani bekyuli beƒiedi kalɛ muedi ni, lɛɛɛdubo bɔya na beduo Israel kalɔ 
lɛlɔ. Na mmɔ na bɛdubo-mi bɔnu bɔti ka ami ndi Unwoti. 

39“Amii Israelƒuɔ bɛsɔ binye bina baƒiɔ bɔkpa lɛlɔ kani, ɔsika lɛɛɛdubo bɔya na 
binye biteedie-mi lɛlɔ ɔbu na biteeti etela teete baƒiɔ bammɔ lɛni, ɔsika biiibo 
lɛla bamba lɛdi na bɛƒuna bite lɛlɔ utulo ka binu-mi litemi! 

40Na si limeyi lɛmmɔ lídu ni, ukyuli biala na Israel ɔdubo-mi bɔkpa na Sion Kɔbi 
kedee kɔmmɔ lɛlɔ na Yerusalem. Na ndubɔsɔ lɛlɔ-mii mina kadi bekyuli na 
ndubɔƒɔ bina akpala ku etela ani ndubɔbla kedee mmɔ. 

41Na uwi ɔni na ndubo-mii bɔkpanku bɔsiku kesii kani na bígyingya bɛkya liboku 
ɔma ni, bina ala adubɔda-mi kubiti na bina ala ani na bɛdubo bɔkyula bute-mi 
ɔnyi lɛnɔ ɔdubɔbla-mi ƒɛƒɛɛ. Na kadi biala bekyuli badubɔnu ka nsi kedee. 

42Amii lɛnɔ bɛdubo bɔnu bɔti ka ami ndi Unwoti ɔni nákpanku-mii úboku Israel 
ɔmii ɔni kenye na lɛ́su bina bati kuuku líse. 

43Mmɔ na bɛdubo bina alaekpidi ku kalala kani na bɛ́bla bunyimo na bina lɛlɔ 
lɛdubo-mii lɛlɔ buse na kɔbɔ ala ani na bɛ́bla na aladia bɔnu munu munu ɔsu. Na 
ɔmmɔ ɔsu na bítamanku ka lɛƒɔ-mii, 

44anwuɔsu na bɛ́manku kɔtu bɔni. Nsu ndubo-mii buti bɔsiaku ulu ɔdi lɛlɔ kalɛ 
na ɔkɛnku ɔmmɔ ɔsu na bekyuli beti ɔbu bete-mi. Na ɔmmɔ ɔdubɔya na bɛti ka 
ami ndi Unwoti Katɔti.” 

Katɔti Ɔdubɔya Na Ogya Ubebile Ala 
45Unwoti ɔnini, 

46“Esekiel, ɔyawine ubi, nwini anumi tina kada kakɛ na ete aku ani nwi mmɔ bɔti 
kpakplaa 

47anii ami Unwoti Katɔti ndubo ogya ɔdi bɔtu bɔkya lɛku lɛmmɔ na ɔkyula kugyii 
kɔwɔdi ku kɔkwiidi biala. Na lɛla lɛdi lɛɛɛdubo ogya ɔmmɔ bɔkana bunine. Na 

ɔdubo bɔkywi busie katɔ kakɛ na ɔkyula lɛla biala na kesii kani na ɔ́sia úsela 
mmɔ. 

48Ukyuli biala ɔdubo bɔnu bɔti ka ami náya na ogya ɔmmɔ ɔɔda lɛni na ɔdi biala 
ulakana-nwu kenye bukulo.” 

49Nsu lɛ́kya unyeƒi na lɛ́su nnini, “Unwoti Katɔti, naaayɔ ka lɛbla lɛla lɛmmɔ udu! 
Bekyuli ƒui baasu ɔ́si kukuuku banii muuƒú-ma taakya ku mina linyesia lɛni na 
muuti teeboku-ma.” 

Esekiel 21 

Katɔti Ɔdubo Yerusalem Kɔtu Bɔni 
1Unwoti ɔnini, 

2“Esekiel, ɔyawine ubi, tɛmiku Israelƒuɔ ƒui kpakplaa na adu-ma kukpi kɔtɔ ka 
ekpo ani ƒui na bekyuli baakpá na Yerusalem kátamanku. 

3Na ndubo-ma kɔtu bɔni. Ndubo mina kewii bɔni bɔkpa na lɛdu ukyuli biala 
babuni ku bekpidi ƒui. 

4Na bekyuli badubo bukpi bɔsi kada kakɛ butédu katɔ kakɛ 

5na nsɔ lɛɛɛdubo-ka bɔsɔku bɔkya livuo kemmo. 

6“Esekiel, teedumo ku kɔnyana geen na bekyuli ƒui benu-ɔ kɔku. 

7Na si béye-ɔ lɛla lɛni ɔsu na eedumo lɛni ni, su-ma anii énu kenye kekpidi kani 
mɔɔda liƒu geen na kadubɔya na ukyuli biala nénu-ka ɔtɔtɔ ɔgyu-nwu na utaatɔ 
ku liƒu kpakpaakpa. Na uwi ɔsɔ uletu asa na ala amɛni adubo bɔlɛ. Ami Unwoti 
muusé kenye kamɛni!” 

Bádɔ Kewii Kadi Bése Ka Badu Israelƒuɔ 
8Unwoti ɔnini, 

9-10“Esekiel, ɔyawine ubi, ya na Yerusalemƒuɔ bati anini, ‘Lɛ́ɛdɔ mina kewii kani 
na ndubo buti bɔdu-mii líse kese yayaaya na keekeye na kadubo-ma akɔ bɔvi 
aani kalɛ ka katɔ kaabwɛ ogya! Kɔtu bɔni ndubo, anwuɔsu bɛsɔ bitadi limeyi lɛdi, 
ɔsika bina akɔ ɔdi biala úni mina bɔlɛ. 

11Bésusu mina kewii nnɔmii kaduɛ na kebo ɔbi na kenye kagyumana lɛnɔ ka uwi 
ubugya kalɔ. 

12Esekiel, teedumo ku kɔnyana momoomo, ɔsika báani kewii kammɔ bákpa béte 
mina kadi bekyuli ku bana batɔnkune bammɔ bɔdu. Na badubo bukpi sɔsɔ, 
anwuɔsu sɔ tasia lɛla lɛdi anu. 

13“ ‘Nnye mɔɔkɔ́ku mina bekyuli taanu na baaadubo lɛla lɛdi bɔkana bɔbla na 
babala-mi. Ami Unwoti násu.’ 

14“Esekiel, tɛmiku mina bekyuli kpakplaa na lɛlɔ lɛyɔ-ɔ na agya enukpɛ ka lɛ́di 
lɛlɔ ɔsu. Mina kewii kani muubile ala kadubo bekyuli bɔdu buwi kalɔ bɔsia kama 
kalɛ kani na mɔɔmɛnɛ na kayaa mmɔ. 

15Ɔtɔtɔ ƒui ɔdubo-ma bɔgyu na beteebuli ku liƒu bonwu. Na mina kewii kadubo 
bunye butaakywɛɛ-ma na ɔban kayakun biala kenye. Na kadubo ogya buteedie 
na kenye kagyumana ka kadu bekyuli. 

16Kadubo butaamɛnɛ teesie kɔmii ku kɔdianu na kesii kani na ɔ́tina. 

17Na ɔmmɔ kama mina kɔnyi kɔdubɔyɔ-mi na lɛgya enukpɛ ka lɛ́di lɛlɔ. Ami 
Unwoti násu.” 

Babilon Ɔga Ɔdanku Nwuna Kewii 
18Unwoti ɔnini, 

19“Esekiel, ɔyawine ubi, die kuƒi siaku lilu inyɔ lɛlɔ na atina Babilon Ɔga kesii kani 
na ɔdubo bɔsia si úbeduo ku nwuna kewii. Na lilu lɛmmɔ lise kalɔ lɛsi likpo linwi, 
nsu sia anumi na alɛ likpose kɔlɛkɛ na kesii kani na lilu lɛmmɔ líle lɛlɔ lɛ́tina 
lɛƒɛnyi bamba. 

20Na atina-nwu nwaa kesii kani na lilu lɛmmɔ líti lísela. Unwi úsela Raba ɔni ndi 
Amon kalɛkɛ ɔma unengudi. Na unyɔdi úsela Yerusalem, Yudaƒuɔ ɔma unengudi 
ɔni na bátu kɔgyumanakɔ bámana. 

21Na si uwi ɔni na Babilonƒuɔ ɔga úbedu mmɔ ni, anwu ɔlati ɔdubɔlɛ ugyii kesii 
kani na ɔdubo bɔsia si ɔ́kunku nwuna atula iye unye ɔ́nu ebuo ɔni na bádu bákpa 
bete bana baƒiɔ ɔni ndi ulu ɔni lɛlɔ na baasia teebo like teeye bana baƒiɔ ala teenu. 

22Nwuna kɔdianu kɔnu kɔdubo lɛtula lɛni lɛlɔ na bénweni básia banii Yerusalem 
bɔni bɔlɛku. Na mmɔ ni, ɔdubo kati bute na bavwi kekpo lise na basia ubili 
bakɔliku ɔma ɔmmɔ awodu etédu ana lili na benye mmɔ babwɛ awodu ammɔ 
bewi kalɔ ku ɔban kɔyakun kɔmmɔ kɔni na bánwi ku akpa bonwu ani na ebo 
ɔkplu geen mmɔ na badu bekyuli bammɔ ƒui. 

23Ukyuli biala na ɔkya Yerusalem úse kenye ka ɔdubɔdi Babilonƒuɔ ɔga litemi 
lɛlɔ, anwuɔsu bana ɔdi ɔsɔ ɔɔɔsia lɛnu ka lɛla lɛmɛni udu lɛdubɔlɛku-ma. Nsu 
Babilon ɔga ɔdubo-ma bunyimene ekpidi bɔbla ngba bɔni na belie na ɔlɛ-ma use 
kpakplaa kalɛ na badubo-ma buƒie bɔtɔlɔku. 

24“Esekiel, su Yerusalemƒuɔ ku bana ɔtɔnkune anii ami Unwoti Katɔti mɔɔsu nnii, 
‘Bina ala ani ƒui na bɛɛbla adi kalala ala bɔbla na eedie-mii taatina kalɛ na bibo 
likyulikpi. Bɛ́ƒiɔ na ɔmmɔ ɔsu na badubo-mii bɔkpanku bɔtɔlɔku aani batɔntɛne. 

25Na awɔ Israel ɔtɔnkune ni, ƒula ekpidi ku kalala ala bɔbla ɔsu ni, ƒula limeyi 
líidu lɛ́wɔlɔ ka akɛ ƒula kɔtu bɔni. 

26Ami Unwoti Katɔti muudie lɛdi taakya-a ka edie ƒula ɔyikun lɛduni lɛni nda-a 
lɛlɔ ku ƒula kagabwa ƒui ese, ɔsika lɛla biala lɛdubo bɔvumana ɔ́si ɔƒɛni. Na bani 

ƒui na beeebo ɔyikun kenyekɔ kadi kuuku ni, ama ndubo kunyekɔ kɔmmɔ bunye 
ɔƒaamu. Na bani na nka baadi lɛlɔ mmɔ ni, badubo bekyuli keeke bani lɛlɔ neeebo 
kɔsia bunwini. 

27Ndubo bɔya na Yerusalem ɔbwɛ unwini atɔnku ɔma uwi ɔni na mina kabla 
ɔblane ɔni na lɛ́ƒuna ɔdubo bɔda bɔlɛ na ubani ɔma unengudi ɔmmɔ kɔtu.’ ” 

Amonƒuɔ Kɔtɔ Bɔdu 
28Unwoti Katɔti ɔ́nini, “Esekiel, ɔyawine ubi, Amonƒuɔ bédumi Israelƒuɔ, 
anwuɔsu du-ma kukpi kɔtɔ na asu-ma anini, ‘Báni kewii bákpa livuo kemmo 
bada benye ka bewi ubugya kalɔ. Bésusu-ka nnɔmii na keekeye kaduɛ ka kenye 
kagyumana ka ɔdu bekyuli aani kalɛ na katɔ kaava taayu bekyuli na beekpi. 

29Amonƒuɔ balalane, ɔkɔ kɔyu kemmo ala na bɛɛnu na ɔkɔ kenye na bɛɛƒɔ́ taadi. 
Nsu bina kɔtu bɔni limeyi líide suɛlɛ suɛlɛ na mina kewii kadubo-mii bɔdu ƒui! 

30Uwi ɔni na amii mɔɔní bekyuli bamba kɔtu ɔ́vi, anwuɔsu bɛbɛla bina kuwii. 

31Mina kɔnyi kpakplaa kɔdubo-mii buƒi aani ogya. Na ndubo-mii buti bɔkya 
balalane bani na bagyi bekyuli bɔdu kabla kaduɛ enu kemmo. 

32Badubo-mii bɔkyula ƒui na bikpi na amii alati bina kalɔ lɛlɔ. Na bekyuli badubo-
mii bɔyiƒala ƒui. Ami Unwoti násu.’ ” 

Esekiel 22 

Bádu Yerusalem Kɔtɔ 
1Uwi ɔdi kama ƒui ni, Unwoti ɔ́su ɔnini, 

2“Esekiel, ɔyawine ubi, enye kagyumana ka esie atádu Yerusalemƒuɔ kɔtɔ? 
Bekyuli badune sɔɔn néyi ɔma ɔmmɔ kemmo, anwuɔsu tényimene-ma bana 
likyulikpi ala ani na baabla 

3na asu-ma anii ami násu nnini, ‘Yerusalem, awɔ nádu bekyuli pii na ákpa baƒiɔ. 
Kébu blii na badubo-ɔ kɔtu bɔni! 

4Ekpidi ammɔ áya na áƒiɔ baadú-ɔ kɔtɔ. Na baƒiɔ bammɔ lɛnɔ báya na asɔ 
átamanku ka bada-a bakya-a lɛlɔ. Anwuɔsu na ɔlɛka bani-ɔ kɔtu na kawɔlɔkɔ 
kamɛni. Kadi bamba bekyuli badubo-ɔ bɔma na bataalɔ-ɔ anyikpi. 

5Na ƒula liku bekyuli ku bani nási ɔlɔgyu ƒui badubuti ƒula ɔgbankpi benwini 
lɛmala na bataama-a. 

6“ ‘Bina batɔnkune béti bana kenyekɔ ɔyikun ɔni na bebo baadú bekyuli. 

7Bina akɔ ɔdi biala ulabu nwuna bawɔne. Na bɛɛnya bekyuli bani ndi baƒɔ lɛnɔ 
taakyaku bekpinebi ku bekpinele. 

8Na kesii kani bene na nka bédie bése sɛsɛɛ ka use kedee ute-mi ni, biládi mmɔ 
lɛlɔ lɛni. Na mina Lɛnwunameyi lɛnɔ bɛɛbla-ni aani limeyi keeke bamba biala 
kalɛ. 

9Bina badi baanyi ɔkɔ taada bana bakpana kenye kalɛ na badu-ma. Na badi lɛnɔ 
baakun lɛna lɛni na béti bákpa béte baƒiɔ na aƒiodu lidu lidu. Na badi lɛnɔ bana 
ɔlɔna ɔkwɛ adala ekpidi kama kani na basia baabla ƒui. 

10Na badi baatɛnku bana bati ku beleku bani náƒɛ kɔnu. 

11Na baatɛnku bana bakpana beleku na bani lɛnɔ baatɛnku bebi bele iye batibi 
muedi. 

12Bina badi bɛɛƒɔ́ egulabi ka bɛdu ukyuli. Na biivó egulabi teete bina Israelƒuɔ 
banwani taaƒɔ́ kuvonsia bonwu na bɛɛsia ɔmmɔ lɛlɔ taawia lɛkɛ teese lɛlɔ. Na ɔni 
nébie utulo ƒui ndi ka bɛ́yiƒala ami Unwoti Katɔti. 

13“ ‘Ndubo mina ɔvu ɔni na líkene buƒwimi bɔkya kayaa bɔtina kalɛ na líti kɔnyi 
lɛ́kya bina kalala ala ani na bɛɛbla ɔsu. 

14Na si uwi ɔni na lɛ́wɔlɔ lɛla lɛni na mɔɔyɔ́ lɛbla ni, bina ɔtɔtɔ ɔni na bibo ƒui 
ɔdubɔyii ɔkya na bɛbla kpɛtɛ kpɛtɛ ɔni na kɔnu muedi bɛsɔ bilakana-ku katɔ 
bɔkɔliku. Ami Unwoti násu na nsɔ lɛɛɛdubo lɛla lɛdi bɔvumana. 

15Ndubo-mii bugyingya bɔkya kadi bamba bekyuli kɔlɔ ƒui lɛlɔ na kalɔ lɛlɔ mɛni, 
lɛya na bɛda bina alaekpidi bɔbla ngba bɔni udu na bilie mmɔ bɛya. 

16Bɛdubo udu bɔyii ƒui na bekyuli anumi. Na bɛdubɔnu bɔti ka ami Unwoti Katɔti 
nábla lɛla lɛmmɔ.’ ” 

Ndubo Likpidi Biala Budie Yerusalem Lɛlɔ Na Ɔbla Sɛɛn 
17Unwoti ɔnini, 

18“Esekiel, ɔyawine ubi, mɔɔnu Israelƒuɔ aani bekyuli bani lɛlɔ neeebo kɔsia kɔdi 
aani abuala ekuku ani muubú teewi lɛyu kemmo si uwi ɔni bákya sika ɔƒualadi 
ogya kemmo na báƒɔ-nwu báwɔlɔ. 

19Anwuɔsu ndubo-ma bɔkpanku bubasala na Yerusalem. 

20-21Na ndubɔbla aani abuala lɛlɔ kabla ɔblane ɔni mɔɔla abuala ekuku ani na 
lɛyu kemmo na ntánwamana abuala ammɔ lise. Ndubo Israelƒuɔ bɔsala na liti 
mina kɔnyi kɔni nse aani ogya lɛnwamana-ma. Na badubo bɔyɛɛlɛ ƒui bewi kalɔ 
na Yerusalem ɔma unengudi ɔmmɔ kemmo 

22aani sika ɔƒualadi na lɛyu kemmo. Na badubɔti ka ami Unwoti náni-ma kɔtu 
lɛni na mina kɔnyi kemmo.” 

Ukyuli Biala Na Yerusalem Ɔ́ƒiɔ 
23Unwoti ɔnini, 

24“Esekiel, ɔyawine ubi, su Israelƒuɔ anii ekpidi bɔbla búyi bana kalɛ kemodi 
kammɔ, anwuɔsu ami Unwoti líti kɔnyi lɛ́kya-ma geen! 

25Bana batɔnkune bese aani bagyata bani mɔɔkwanyi na baaduli ebuo ɔni béƒie 
teegyingya kɔkɛ kɔkɛ. Baadú bekyuli. Na beeyú ala ani na bánu ka áƒɔ kuye na 
bekyuli kudɔ. Na baadu beleku bagya na bana beleku baaƒɔ́ lɛlɔ teelie aani 
bekpinele. 

26“Israel bakpane bédie mina ɔda bubo atu! Na ɔɔɔdi buni kani na béni na balábu 
mina ala ani na ese kedee mmomu béni na balátina bekyuli bammɔ kavumana 
kani na kakya ala ani na ese kedee mmɔ ku ala keeke ntɛ iye ala ani nse sɛɛn ku 
ani neeese sɛɛn ntɛ. Na baabla mina Lɛnwunameyi kalɛ kalɛ aani limeyi keeke 
biala kalɛ kani na ɔkɛnku ɔmmɔ ɔsu mina kadi bekyuli basɔ balabu-mi. 

27“Israel kadi benengu bese aani beƒukutu bani anumi négyie na ebuo ɔni na 
beƒie lɛlɔ na baaduli-nwu teegyingya si báda-nwu. Na beelie ngba ngba bukpidi 
taakya bekyuli ɔlɛ na baadú-ma. 

28“Na ɔmmɔ kama ni, Israelƒuɔ kenye bediene lɛnɔ beeti ala teebi bekyuli bamɛni 
ekpidi ani na bábla mɛni. Na baasu ɔkɔ ala ani na banii ami násu-ma. 

29Na bekyuli bammɔ beeyu ama alati bana lɛlɔ na baanya bekyuli taakya. Na 
beedumi bawabane na baanya bawabane ku baƒɔ taakya taakɛ-ma lɛlɔ kɔsia. 

30“Lɛ́sia anu nnii makɛ ukyuli ɔni medie ɔma unengudi ɔmɛni na ɔgyumana-nwu 
kalɛ na naaakyula-nwu na mina kɔnyi ɔsu. Nsu ńtakɛ ukyuli ɔdi. 

31Anwuɔsu líti kɔnyi kpakplaa lɛ́kya Israelƒuɔ na ala ani na bábla ɔsu na ndubo-
ma kɔtu bɔni geen na bati ka livo geen muuƒí-mi. Ami Unwoti násu.” 

Esekiel 23 

Ekpidi Bɔbla Bɔ́ƒɔ Banwani Beleku Inyɔ Badi Lɛlɔ Kemmo Geen 
1Unwoti ɔnini, 

2“Esekiel, ɔyawine ubi, se atu na enu banwani beleku inyɔ badi lɛlɔ litemi. 

3Uwi ɔni na bétedu tɔ begblebi na bákya Egyipte kalɔ lɛlɔ ni, bénwini bayalɛ. 

4Unengudi baalɔ Ohola na unye ute Samaria na ɔnamudi baalɔ Oholibama na 
anwu lɛnɔ unye ute Yerusalem. Beleku inyɔ bamɛni ƒui bébenwini mina beleku 
na báwɔ bebi béte-mi. 

5“Na ina ka Ohola ɔdi mina uleku muedi ni, ɔmu ɔkya ɔɔdi kɔsɔnɔ taabla nwuna 
lɛyalɛ ala. Na ɔkɛ ɔsiaku nwuna Asiriaƒuɔ basɔnɔ kama. 

6Na ɔda lɛlɔ uute bekpone bani na bakya lɛwu lɛni náƒɔ kuye geen mmɔ ku 
bekpone bani na benye kunyekɔ kunengudi na baadia bɔnu mmɔ ku bani muusé 
lɛgba mmɔ lɛnɔ. 

7Ɔ́tɛ bekpone bani náƒɔ lɛnyi mmɔ ƒui kudɔ na ɔsia ɔɔkpá bana baƒiɔ bani muusé 
lɛlɔ mmɔ lɛnɔ. 

8Ɔ́si ɔni kani na úse lɛla lɛmɛni kalɔ na Egyipte ni, anwu kani na ɔmu unye-nwu 
lɛlɔ mɛni na útada útaya tɔ kudii. Banana bátɛnku-nwu kalɛ kalɛ, nsu ɔmmɔ ƒui 
útedu-nwu ɔkwɛ na ɔmu unye ɔɔnu ulu teete bamamba uwi ndi uwi. 

9Anwuɔsu lídie Ohola atu líte nwuna Asiriaƒuɔ bayɔne bani na ɔɔyɔ́ geen mmɔ. 

10Na bédie-nwu lɛlɔ ala na béƒie-nwu bebi na bádu anwu ɔlati. Na beleku bani 
nkya kesii biala bátɛmi Ohola lɛlɔ ala ani nálɛ mɛni. 

11“Oholiba ɔ́nu ala amɛni ƒui, nsu ɔƒɛni mmomu na nwuna ekpidi bɔbla bɔ́kɔ katɔ 
búbu na banana kudɔ bɔtɛ bɔɔda-nwu ɔkwɛ teetulo ɔnwani Ohola ɔdi ɔni na ɔ́bla 
muedi ƒui. 

12Anwu lɛnɔ ɔkɛ ɔsiaku Asiriaƒuɔ bekpone bani mbo kunyekɔ kunengudi geen 
na baadia bɔnu mmɔ bani mɔɔkya bekpone lɛwu ku bani muulie bapɔnkɔ lɛlɔ 
teekpo mmɔ. 

13Na alaekpidi bonwu bonwu ani udu na ɔnwani ɔ́bla kani lɛlɔ na anwu lɛnɔ 
unye. 

14“Nsu si aani geen ni, anwu adi muedi asɔ etulo ɔnwani Ohola adi. Oholiba ɔ́nu 
Babilonƒuɔ banana bani na bébeyi kowodu na báta-ma bákya awodu ammɔ 
kemmo na béti kɔba kugyiedi bákwa-ma 

15Adi ada-ma kuvobi na aduni bonwu bonwu ada-ma eli, na ɔmmɔ únyimene-
nwu Babilonƒuɔ bekpone bani muulie bapɔnkɔ lɛlɔ mmɔ. 

16Uwi ɔni kani na ɔ́nu-ma mmɔ kani na use-nwu aani ɔlɛka anwu ku-ma batɛ. 
Anwuɔsu ɔ́tala batu badi ɔnii batálɔ-ma beboku-nwu. 

17Banana badi bási Babilon bébo na bábatɛnku-nwu kɔlɛ kɔlɔ útédu ka bana lɛlɔ 
lɛ́bɔ-nwu muedi. 

18Ɔ́ya na bana ɔdia biala ɔ́nu-nwu kasɔngya na ɔɔɔdaku-ni si baanu aani ɔyalɛ 
muedi. Ɔmɛni ɔsu na lídie-nwu atu aani kalɛ na lɛ́bla ɔnwani unengudi. 
19“Oholiba ekpidi bɔbla bútawɔ mmɔ. Mmomu búbie búbu na ɔɔbla aani kalɛ na 
útaabla na Egyipte kalɔ lɛlɔ. 

20Ɔ́yɔ ka uteesie Egyipteƒuɔ kudɔ bani mbo beleku bɔyɔ ɔkwɛ geen aani bebuo 
ala betine mmɔ. 
21Na ɔ́yɔ lɛnɔ ka nka ɔsɔ unwini ugblebi uwi ɔni na ɔ́kya útaabla nwuna lɛyalɛ 
kpakplaa ammɔ na útaada banana ɔkwɛ geen mmɔ.” 

Unwoti Ɔdubo Oholiba Kɔtu Bɔni 
22Unwoti Katɔti ɔnini, “Oholiba, ina ka asɔ alayɔ ka ataakya ƒula bayɔne lɛlɔ ni, 
ami ndubo bɔya na bata benye-ɔ lɛlɔ na benye bamana-a aani bekisine kalɛ. 

23Ndubo bakutine bakloƒu bani ndi bapɔnkɔ beliene bani mɔɔdia bɔnu na bebo 
kunyekɔ kɔni náƒɔ kuye geen bɔsala bɔsiku Babilon ku Asiria ku Kaldea kɔdua 
bekyuli bani nási Pekod ku Soa ku Koa. 

24Bana bekpone yuu bammɔ badubɔsi kalɔ kammɔ katɔ kakɛ ku bana bapɔnkɔ 
kɛɛkɛ lidu ku ekpola. Na badubɔkya bana kekpo adala ku kɔbwa kɔni 
mɔɔgyumana-ma na babaka bamana-a na batɛku-ɔ litemi na badu-ɔ kɔtɔ ɔkɛnku 
bana ɔda bubo lɛlɔ. 

25Lɛ́kɛ kɔnyi na bina lɛlɔ geen, anwuɔsu ndubo bɔya na babla-mii kalala na 
bekulo bina enwu ku atu. Na badubo ƒula bebi bɔdu na badu ƒula kaduli bekyuli 
bani ƒui nébu belie ngba. 

26Ƒula adala ku sika ugyiedi asɛɛ ƒui badubo-nya bɔni budie-ɔ lɛlɔ. 

27Na bina ulikplu ku lɛyalɛ ala bɔbla bɔni kalɔ na bíse na Egyipte mmɔ ƒui ni, 
ndubukulo-mu kenye. Na bɛsɔ biláyɔ ka biti ala ammɔ lɛlɔ kasusu muedi na 
biteenyimo emeyi ammɔ muedi. 

28“Ami Unwoti Katɔti nnye kagyumana ka lidie-mii lite bina bekisine bani na 
biikisi kpakplaa na bana ala eesé-mii lɛlɔ mmɔ. 

29Ala ani ƒui na bɛ́bla bíse lɛnɔ ni, badubo-nya buƒie bɔƒɔ kalala kemmo batɔlɔku 
na bɛsɔ bɛkɛ kasɔngya. Na mmɔ na ukyuli biala ɔdubo-mii bɔnu bɔti bayalɛ bani 
udu geen na bɛdi bɔti. Na bina ekpidi bonwu ani na bɛɛbla ndubo-mii budie bute 
lɛni, 

30na ala amɛni udu alɛku-mii. Amii alati nálɛ ugyii ka bitaatɛ ku banana bani na 
badi baƒɔ na bitaakpa bana baƒiɔ. 

31Ƒula ablala aaadia eeetulo ƒ'ɔnwani ulekubi ɔdi, anwuɔsu ndubo bɔya na mina 
kɔnyi kubo-ɔ lɛlɔ aani kalɛ na beeyile lɛla lɛdi ɔɔƒɛɛ kemmo teete ukyuli banii 
ɔni. 

32“Lɛni na ami Unwoti Katɔti lɛ́ya na mina kɔnyi kúbo ƒ'ɔnwani ulekubi lɛlɔ aani 
lɛla lɛdi kalaku keyile na ɔ́ni. Na si lɛ́ya-a na áni na ɔɔƒɛɛ ɔmmɔ udu kemmo ni, 
bekyuli badubo-ɔ buteedumi taama. 

33Na lɛla lɛni na adubo bɔni na mmɔ ɔdubɔya na ekpi-mu aani ntɛ na ayii udu ƒui 
kede kede na asɔ aláti ƒula lili ku lɛgba na liƒu ku udu bɔyii ala ani na ɔɔƒɛɛ ɔmmɔ 
ɔdanku ɔsu. 

34Nsu ɔlɛka ani-mu lɛnɔ utédu eku muedi na ɔdi ulébu! Na adubo ɔɔƒɛɛ ɔmmɔ 
bubo bɔbwɛ na eti kɔƒɛɛkɛ kɔmmɔ eteekulo lɛlɔ na kɔnyana kemmo. Ami Unwoti 
násu. 

35“Buse geen na ése éni-mi ƒui kede kede, anwuɔsu na ami lɛnɔ líse kenye ka 
adubɔkɛ ƒula lɛtuni na ala ani na ábla aani ɔyalɛ na eesé lɛlɔ mmɔ ɔsu.” 

Bádu Banwu Beleku Inyɔ Kɔtɔ 

36Unwoti ɔnini, “Esekiel, ɔyawine ubi, uwi údu ka aya na Ohola ku Oholiba bati 
ka báƒiɔ na enyimene-ma bana ngba bukpidi bɔni na belie! 

37Bálɛ-mi kama na baakpá baƒiɔ. Na bádu bekyuli na uwi ɔni na béti bana bebi 
bani na báwɔ béte-mi bákpa béte baƒiɔ bammɔ ɔsu. 

38-39Ɔmmɔ kama básɔ bénwini bébeduo mina kakpakɔ limeyi lɛmmɔ kani lɛlɔ na 
bébile-ka likisi na kásɔ kátamanku ka bákpa-mi na mmɔ. Na béni na basɔ baládi 
mina Lɛnwunameyi lɛmmɔ lɛnɔ. 

40“Bátala batu na bététiku banana básiku kɔƒɔ ɔlɔgyu béboku. Na ka bánu banana 
bammɔ kani na báta bákpi ntu na bákya ala anumi ku sika asɛɛ. 

41Na bésie belie eboku mɔmɔɔmɔ kemmo na béti ugyulo nnɔmii ƒɛƒɛɛ ku oloƒui 
ɔni na nka ɔdi ami ɔdi básia ala kasiakɔ na bana anumi. 

42Na lɛsɛ lɛ́ƒɔ-ma lɛtɔ kemmo ku ntɛ ekpila bɔbla bɔni na bekyuli bani na bététiku 
básiku kalɔ kakwiidi lɛlɔ mmɔ baabla. Na banana bamɛni beete beleku bammɔ 
asɛɛ abuni ani na baakya ɔkwɛ ku baga kɔbwa kɔni mɔɔdia bɔnu geen. 

43Na mɔɔnu ka beleku bammɔ baada banana bammɔ ɔkwɛ geen ka ama ku-ma 
batɛ. 

44Na sɔsɔ ni, banana bammɔ báyɔ Ohola ku Oholiba banwani beleku inyɔ bekpidi 
bamɛni básia kama kɔlɛ kɔlɛ. 

45Nsu ni, banana babuni badubo banwa inyɔ bammɔ kɔtɔ bɔdu ka badi bekyuli 
badune ku bekyuli bani mɔɔlɛ bana bagya kama, ɔsika ɔkɔ uuubo-nwu kemmo 
ka báƒiɔ sɔsɔ. 

46“Anwuɔsu ami Unwoti Katɔti mɔɔsu banwa beleku inyɔ bamɛni nnii ndubo 
bekyuli lisu lɛdi bɔsala ku kɔnyi na bebedumi-ma na beƒie-ma ala baƒɔ. 

47Badubo-ma atabi bubo bɔdu na bebeyi-mii kɔkɛ. Na badubo bina bebi bɔdu na 
bakyula bina lɛtɔ ƒui bewi kalɔ. 

48Na ndubɔya na lɛsɔnɔdi likpidi lɛmmɔ udu kenye kekulo na kalɔ kammɔ ƒui 
lɛlɔ. Na beleku bammɔ ƒui batɛya lɛla lɛdi basiku ɔmɛni kemmo na basɔ balabla 
udu ɔni na bɛ́bla mɛni. 

49Badubo-mii kɔtu bɔni geen na bina lɛsɔnɔdi ɔsu ku kalɛ na bɛɛkpá baƒiɔ ɔsu. 
Na bɛdubɔnu bɔti ka ami ndi Unwoti Katɔti.” 

Esekiel 24 

Libui Lɛnwandi Lɛdi Lɛlɔ Kɔtɛ 
1Na akwa yaalenwi kama ɔni na béƒie Ɔga Yekonia ku abu bakladi bésienku 
Babilon kalɔ lɛlɔ ni, Unwoti ɔ́tɛmiku-mi na kɔbuli leevudi limeyi leevudi lɛlɔ. Na 
ɔ́su-mi ɔnini, 

2“Esekiel, ɔyawine ubi, nweni ɔmwi kɔbuli limeyi lɛmɛni se, ɔsika ɔƒɛni kani na 
Babilon ɔga úse kalɔ uukpóku Yerusalem na limeyi lɛmɛni lɛlɔ. 

3Na asu mina batuɔkplune bani mɔɔta teenye-mi lɛlɔ anini, ‘Bidu ntu biwi 
lɛnwabui kemmo na biti bɛsia ogya lɛlɔ. 

4Na biti baƒonu babuni ƒui ebuli ku anu bɛkya libui lɛmmɔ kemmo ubunku ekubi 
ani mbo lɛmwi na ese kpɛtɛ kpɛtɛ. 

5Bɛtɛ ekyweni bɛkya ogya ɔmmɔ kemmo kaduɛ na ogya ɔmmɔ ɔbi lɛna lɛmmɔ 
lɛlɔ na bɛya na lɛbi kaduɛ. 

6“ ‘Etemila amɛni kalɔ aatina ka Yerusalem ɔ́yii udu na anwu ɔdi ɔsa! Bekyuli 
badune béyi ɔma ɔmmɔ kemmo tɛɛ. Na ɔma ɔmmɔ ƒui use aani libui lɛkukudi lɛni 
nétili. Báda lɛna lɛmmɔ bédie unwi unwi na lɛ́sa na libui lɛmmɔ kemmo na ɔdi 
ɔsɔ ɔɔɔdaku-ni lɛla lɛni mɔɔlɛ́ku libui lɛmmɔ. 

7“ ‘Yerusalem ɔma bekyuli bádu bekyuli bani nli ɔma ɔmmɔ kemmo na útabla 
aani beku lɛti bewi ubugya ɔni néwi kalɔ kakwiidi kammɔ lɛlɔ muedi. 

8Nsu lɛ́nu ubugya ɔmmɔ na ɔɔva taasu-mi ɔnii ndie bana badune bammɔ kasi. 

9“ ‘Ami Unwoti Katɔti ndubo ɔma unengudi ɔmmɔ kɔtu bɔni na bana kalala ala 
bɔbla ɔsu. Na ndubo egyuku bonwu bonwu lɛgyavonku bɔsala. 

10Anwuɔsu boku ekyweni na emomo ebu na asala ogya. Na eƒula lɛnɔ lɛmmɔ ku 
ekubi na akya-nya ala na lɛbi lɛyɔ kaduɛ. 

11Na eti libui likpludi lɛmmɔ asia ogya na lɛbi ligyie kaduɛ kalɛ na butili bɔmmɔ 
bɔlɛ-nwu lɛlɔ ƒui. 

12Lɛ́ɛsia ulu bamba biala lɛlɔ na butili bɔmmɔ bútalɛ. 

13“ ‘Ekpidi ku likyulikpi lɛ́bɔ Yerusalem lɛlɔ ɔni na líidie-mii ala amɛni lɛ́nɔ na 
ulu biala lɛlɔ na bɛnii bíni. Anwuɔsu likpidi lɛmmɔ kemmo na bɛdubo bɔkya 
wetédu ka lɛ́ya na mina kɔnyi ablala ébo-mii lɛlɔ kalɛ na ɔ́manku. 

14Uwi ɔmmɔ ɔdubo ɔ́bla bi ɔ́bla dɛ! Na si úbo lɛnɔ ni, lɛɛɛdubo ɔdi biala kɔnyana 
kɔdi bɔnu iye lɛvumana mina kasusu lɛnɔ. Ɔdi biala ɔdubɔkɛ nwuna kɔtu bɔni na 
nwuna ablala kenye. Ami Unwoti Katɔti násu lɛla lɛmɛni.’ ” 

Esekiel Ulekudi Úkpi 
15Unwoti ɔ́su ɔnini, 

16“Esekiel, ɔyawine ubi, ukyuli ɔni na aayɔ́ geen ni, ndubo-nwu ngba bɔƒɔ bɔsiku-
nwu kudɔ. Nsu naaawia ka ewulo ku kɔnyana ala bɔka. 

17Wulo kɔnyana na ƒula kayi kemmo kani na tabla tatina na bekyuli banu ɔmɛni 
bati na ƒula anumi lɛlɔ ka eewulo kɔnyana kɔdi. Tada ƒula lɛduni lɛni mma-a lili 
tamana iye edie ƒula lɛgbanvuo lɛni na akya na akɛ lɛgbakplu. Na teti lɛla lɛni 

lɛnɔ tebi ƒula anumi atina ka lɛla lɛdi lɛɛbla-a. Na tadi adila ani na kɔnyana 
bewulone lɛnɔ baadi aani kalɛ na ɔtɛ use na bekyuli baabla.” 

18Limeyi linwi ni, nnye mɔɔtɛmiku bekyuli bammɔ ɔtanta ɔdi aani kalɛ kani na 
mɔɔyɔ́ bɔbla. Amu na limeyi lɛmmɔ useyi uwi ni, mina uleku úbile kenye. Na kadi 
kegye ni, lɛ́bla ala ani na Unwoti úbo-mi ɔda ɔnii mbla. 

19Anwuɔsu ka bekyuli bammɔ bánu-mi lɛni ni, béye-mii banini, “Bi ɔsu na 
elewulo ƒ'ulekudi ɔni nékpi?” 

20Amu na lídie kenye nnini, “Unwoti Katɔti ɔ́su ɔnii, 

21‘Kakpakɔ kani lɛlɔ na bɛɛkun lɛmɛni na bɛɛkali ka bibo bɔnwuna na lɛla biala 
lɛɛɛdubo-mii bɔbla mmɔ ni, unye kagyumana ka ɔkyula kakpakɔ kammɔ na kayii 
udu. Na badu bina bebi bani na belie Yerusalem ɔmwi. 

22Na mmɔ ni, bɛdubo lɛla lɛni na bɛ́nu ka mɔɔbla mɛni bɔbla amii lɛnɔ. Na 
bɛɛɛdubo lɛla lɛdi buti bubi bina anumi na bini na biladi adila ani na kɔnyana 
bewulone baadi lɛnɔ bɔdi. 

23Na bɛɛɛdubo bina aduni bɔda bɔmami bina eli na biledie bina lɛgbanvuo lɛnɔ 
lɛgba na bɛsɔ bɛkɛ lɛgbakplu. Nsu bɛdubo bɔkɛ buteewulo kɔnyana na bina 
ekpidi ɔsu limeyi limodi. 

24Mina ablala ndi bina bɔlɛ likposela ute-mii ka amii lɛnɔ bɛdubo ɔmɛni bɔbla 
lɛni kani. Na bɛdubo bɔnu bɔti ka Unwoti Katɔti náya na ala amɛni aalɛ́ lɛni.’ ” 

25Amu na Unwoti ɔ́su-mi ɔnini, “Esekiel, kébu blii kani na ndubo kakpakɔ kani 
lɛlɔ na bekyuli bése kayi ka bebo bɔnwuna bɔkyula na liti bana bebi lɛnɔ libunku. 

26Na limeyi lɛmmɔ kani lɛlɔ ni, ukyuli ɔdi adubo bukeli bɔsi ɔma unengudi ɔmmɔ 
kemmo bubo bubasu-ɔ ala ani nálɛ na mmɔ. 

27Na mmɔ ni, adubo-ma bɔsɔ bɔkana bɔtɛmiku. Na enwini bɔlɛ likposela ete-ma 
na bati lɛnɔ ka ami ndi Unwoti.” 

Esekiel 25 

Unwoti Ɔ́tɛku Amon Litemi 
1Unwoti ɔ́su ɔnini, 

2“Esekiel, ɔyawine ubi, du Amonƒuɔ kɔtɔ 

3na asu-ma anini, ‘Lɛlɔ lɛ́yɔ-mii na bɛ́kɛ ebiti uwi ɔni na bábwɛ mina kakpakɔ ku 
uwi na bádi Israelƒuɔ lɛlɔ na béti-ma bátɔlɔku aani bekyuli beƒiedi kalɛ. 

4Anwuɔsu ɔƒɛni ni, ndubo bɔya na adua bamba bekyuli bani nási ɔƒɛ katukɔ kalɔ 
kakwiidi kemmo bebo na badi-mii lɛlɔ. Na badubɔbla kuliekɔ na bina kalɔ 
kemmo na badi bina egyiibi na bani bina bebuo anyi ntu. 

5Bina Rama ɔma unengudi ɔmmɔ ni, ɔdubo udu bɔyii na livo sɔɔn ndubo mmɔ 
bɔkwɛ bunwini bebuo ala betine adila kadikɔ. Na kalɔ kakladi ƒui kenwini baƒonu 
adila kadikɔ. Na bɛdubo bɔnu bɔti ka ami ndi Unwoti Katɔti. 

6Biikisi Israelƒuɔ ɔni ɔsu na enukpɛ kani na bɛ́gya na bɛ́va ku lɛlɔyɔ na lɛla lɛni 
nálɛku-ma ɔsu. 

7Anwuɔsu ndubo-mii buti bute bina bekisine bani ndubo-mii ala ƒui buƒie bɔƒɔ 
na bayila-mii udu ƒui. Na bina kadi bekyuli badubɔsa ɔni na bɛsɔ bɛɛɛdubo lɛla 
lɛdi budu na balɔ-mii banii kadi. Na bɛdubɔti ka ami Unwoti nábla ɔmɛni.’ ” 

Unwoti Ɔ́tɛku Moab Litemi 
8Unwoti Katɔti ɔ́su ɔnini, “Moab kadi bekyuli bákali ka Yudaƒuɔ bátavumana ku 
kadi bamba bekyuli. 

9Anwuɔsu ndubɔya na bekpo Moabƒuɔ lɛma lɛni na nnye ɔmii lɛlɔ na bátu 
kɔgyumanakɔ bámana ƒui úbunku Bet Yesimot ku Baal-Meon ku Kiriataim. 

10Ɔƒɛ katukɔ kalɔ kakwiidi kani bekyuli nékpo Amonƒuɔ ni, ama kani ndubo amii 
Moabƒuɔ lɛnɔ bukpo. Na bayiƒala amii lɛlɔ kede kede ƒui aani kalɛ na bekyuli 
báyiƒala Amonƒuɔ. 

11Ndubɔya na bani Moabƒuɔ kɔtu geen na bekyuli bani nkya mmɔ bati ka ami ndi 
Unwoti.” 

Unwoti Ɔ́tɛku Edomƒuɔ Litemi 
12Amu na ɔmmɔ kama ni, Unwoti Katɔti ɔ́su ɔnini, “Edom kadi bekyuli báƒiɔ na 
bedie Yudaƒuɔ kasi kadi. 

13Anwuɔsu ndubo Edom kɔtu bɔni na lɛdu bana bekyuli ku bebuo ƒui. Na ɔ́si 
Teman ɔma útédu Dedan ɔmii ɔni nwi mmɔ ƒui kadubɔbla kalɔ kekpludi kani 
kemmo na lɛla lɛdi lɛsɔ lilakya. 

14Ndubo ami ɔlati mina kadi bekyuli bɔtala bɔkya-ma na betédie-ma kasi kalɛ na 
Edomƒuɔ banu mina kɔnyi kpakplaa ablala bati na bana akɔ. Na badubɔnu bati 
ka ami ndi Unwoti Katɔti si lɛ́ni-ma kɔtu lɛni.” 

Unwoti Ɔ́ni Ƒilistiƒuɔ Kɔtu 
15Unwoti ɔnini, “Ƒilistiƒuɔ balalane bamɛni béedie bana bekisine kasi básia kama 
kɔlɛ kɔlɛ na báwia ka bayila bana bekisine bammɔ udu kede kede. 

16Na ɔƒaani ni, uwi údu ka ami lɛnɔ liti Ƒilistiƒuɔ aani mina bekisine kalɛ na lɛdu 
bana ɔdi biala na bana lɛma lɛni nwi ɛpu kɔtu mmɔ bene ƒui. 

17Ndubo-ma kasi budie na mina kɔnyi kpakplaa kemmo na uwi ɔmmɔ na 
badubɔnu bɔti ka ami ndi Unwoti.” 

Esekiel 26 

Unwoti Ɔ́tɛku Tiro Ɔma Unengudi Ɔmmɔ Litemi 

1Ka béƒie abu ku Ɔga Yekonia bátɔlɔku bésienku Babilon kalɔ lɛlɔ akwa leevu-
unwi kama kɔbuli kudeedi limeyi lideedi lɛlɔ ni, Unwoti ɔ́tɛmiku-mi na ɔ́su-mi 
ɔnini, 

2“Esekiel, ɔyawine ubi, Tiro ɔma unengudi bekyuli bátɔ ku lɛlɔyɔ lɛnu budie ka 
bekisine békpo Yerusalem na badi-nwu lɛlɔ na baasu banini, ‘Yerusalem úbuli! 
Uwi ɔni návi ni, badi kadi bekyuli bani na bebo ɔkplu geen na mmɔ kadi kuye 
kadikɔ kenengudi geen lɛnɔ. Na ɔƒaani ni, ɔmmɔ ɔ́yii udu na úbo kalɔ. Na abu 
ndubo-ma kenye bɔƒɔ ɔƒaamu.’ 

3“Na ɔnu ɔni na Tiroƒuɔ bédie mɛni ɔsu ni, mɔɔlɛ-ma kpakplaa nnini, ‘Ami ndi 
Unwoti Katɔti na ɔƒaani línwini bina ukisine! Na ndubɔya na kadi bamba bekyuli 
bunbun bebo na bebekpo-mii aani kalɛ na ɛpu uubó teebewi utubli. 

4Na badubo bina awodu ani na bɛ́tu bɛ́mana bina lɛma bubo bɔbwɛ na baƒɛ bina 
kɔgyumakɔ kɔni na bɛ́tu bínyene ƒui bewi kalɔ. Na ndubo bɔya na ɔƒɛƒɛɛ ɔkpala 
lɛla biala ɔtɔlɔku ɔma ɔmmɔ kemmo na kebu atakpɛ ani kani ndubo butaatina. 

5Na mmɔ na lɛsawu bewine badubo bana lɛsawu ɔƒɛ buteewi na ɛpu kɔtu kɔtu 
mmɔ. Na líse kenye ka badubo-mii ala ƒui buƒie bɔƒɔ bɔtɔlɔku. 

6Na bekyuli bani nkya bina lɛma lɛni Mma Ɛpu kɔtu kemmo ƒui ni, badubo-ma 
bɔdu. Na mmɔ na bɛdubo bɔnu bɔti ka ami ndi Unwoti.’ 

7“Babilonƒuɔ Ɔga Nebukadnesar ndi ɔga ɔni mbo ɔyikun utulo ƒui na kayawi. Na 
anwu kani mbo bapɔnkɔ ku bapɔnkɔ kɛɛkɛ ku bekpone bapɔnkɔ beliene utulo 
ƒui. 

8Ɔdubo bina lɛma lɛni nkya ɛpu kɔtu kɔtu bɔka bukpoku na ɔdu bekyuli bani nli 
mmɔ bene ƒui. Na ɔmmɔ kama na ɔsia kenyekɔ ubili ku kagyumanakɔ kpakplaa 
na ɔkuku utédu awodu ammɔ eli ɔka ɔmana-mii. 

9Na ɔdubudie lɛdi ute nwuna bekpone badi na beti egyiiku ku abuala eku na 
baƒɛ-mii awodu ammɔ ku kɔgyumanakɔ kpakplaa kɔmmɔ ƒui bewi kalɔ. 

10Na ɔtumu ɔni ndubo butaata taakɔ katɔ na bapɔnkɔ bammɔ bumomo ku bana 
lɛgba lɛni na beetú kalɔ ɔsu ɔdubɔbla aani kalɛ na liƒlukutu bonwu lɛɛƒɔ́ kayaa. 
Na bapɔnkɔ kɛɛkɛ ku bapɔnkɔ beliene bammɔ kɔku kɔni na badubo butaabla si 
báni beedé ɔma ɔdubɔya na awodu ammɔ muedi ataakunku. Na ɔni ntulo ƒui ndi 
uwi ɔni na ɔga ɔmmɔ ɔlati uuduo ɔma ɔni na bábwɛ béwi kalɔ mmɔ ku lɛmɛnɛ 
bɔkun. 

11Nwuna bekpone badubo ɔma ɔmmɔ bɔkɔ bɔyu na bataadu bekyuli teewi kalɔ 
na kɔmii ku kɔdianu ƒui na baƒɛ awodu ani eli na bínyimi kpakplaa mmɔ ƒui bewi 
kalɔ. 

12“Bekpone bammɔ badubo bina ala ani náƒɔ-mii kuye mmɔ ƒui buyu bɔtɔlɔku. 
Na bebo-mii lɛtɔ lɛbuni lɛmmɔ ƒui babwɛ. Na egyiiku ku atabi ani nébu ewi kalɔ 
mmɔ ƒui badubo-nya bubo buwi ɛpu kemmo. 

13Na bɛsɔ bɛɛɛdubo lɛla lɛdi bɔnu na ɔdia na biteedie lɛnu na bitaagya lɛbentaa 
ku agyala adi lɛnɔ. 

14Ɔsika ndubo-mii udu bɔyila na bɛbla aani lɛtakpɛ lɛni lɛlɔ na asawu bewine 
beewi bana lɛsawu ɔƒɛ. Na bɛsɔ bɛɛɛdubo bɔkana na bɛsɔku bina ɔma unengudi 
ɔmmɔ bɛtu lɛnɔ. Ami Unwoti nése kenye lɛni. 

15“Na lɛlɔ lɛdubo bekyuli bani nkya ɛpu ɔmmɔ katɔ kakɛ ku kada kakɛ ƒui butaatɔ 
ku liƒu si beenú bina kɔvanu ku edumo ku kalɛ na badubo bina kukpi kɔku 
buteenu. 

16Baga badubo bɔta bana agaboku lɛlɔ na bedie bana agala abuni lidu lɛmmɔ 
bewi na bayu belie ɔtuma akɔ na bataatɔ kpakpaakpa ku liƒu. Na ɔtɔtɔ ukpidi 
geen ɔdubɔgyu-ma si bénu kalɛ na ƒula bekisine badi-ɔ lɛlɔ. 

17Na badubudie ɔkwanu bete-ɔ banini, ‘Bábwɛ ɛpu kɔtu ɔma bonwu ɔmmɔ! Nka 
nwuna bekyuli nádi ɛpu kɔtu mmɔ bekyuli ƒui lɛlɔ dii ɔni na bana lɛlɔ libo ukyuli 
biala liƒu geen. 

18Nsu ɔƒaani ni, Tiro ɔma unengudi ɔmmɔ ɔ́bwɛ ƒui kede kede na ɛpu kɔtɔ bekyuli 
baanu-nwu teemene ku liƒu ku bɔyia na bana lɛlɔ lɛɛtɔ́ sɛsɛɛsɛ.’ 

19“Ami Unwoti ndubo ɔma ɔmmɔ bɔbla aani kalɛ na ukpine kɔyu kuse. Na lɛya 
na ɛpu ɔmmɔ ɔyila-a ɔkya nwuna ɔkwalɛ ɔni nágyu geen kemmo 

20na bɛyii bɛkya kekpine kesii kani na bati kuuku bani lɛma na bábwɛ bésie 
bákya ɔ́si kukuuku uwi ƒui. Mmɔ na bɛdubo bɔkya na bɛsɔ bilabla ɔma bonwu 
ɔni na bekyuli badubɔƒɔ-nwu kemmo pii kudii. 

21Kukpi buɛ na bɛdubo bukpi! Na bekyuli badubɔsi bebo babataawia bina ɔma 
ɔmmɔ, nsu baaadubo-nwu bɔnu. Ami Unwoti násu.” 

Esekiel 27 

Bédie Ɔkwanu Béte Tiro Ɔmmɔ 
1Unwoti ɔnini, 

2“Esekiel, ɔyawine ubi, die ɔkwanu na Tiro lili. 

3Ɔdi ɔma unengudi ɔni na nka uwi ɛpu kɔtu na útaadiku kadi bekyuli bamba bani 
na ɛpu kɔtu mmɔ kuye. Na aya na bati anii kenye kamɛni kási-mi kudɔ nnini, 
‘Tiro aakun lɛmɛnɛ na ƒula bɔdia bɔni na aanu ka adia geen ɔsu. 

4Na ɛpu ɔmmɔ ɔkya-a kalɔ na aadi-nwu lɛlɔ. Na ese aani ɔkɔlɔ bonwu ɔni na 
bánwi na ɔdia geen. 

5Ƒula banwine béti egyii abuni kpakplaa ani na básiku Hermon Kɔbi lɛlɔ bánwi 
ƒula kɔnyakɔ kugyikɛ na béti egyii ani na básiku Lebanon bábla eƒulo ligyii 
kangyaa lɛni mɔɔƒɔ́ ɔƒɛƒɛɛ teete-ɔ. 

6Na béti egyii kpakplaa udu bamba básiku Basan abi lɛlɔ bánwi ɔkɔlɔ likuni 
bonwu lɛni na beeti taaka-a. Na básiku ligyii lɛni nálɛ ƒia ƒia na Kipro kalɔ lɛlɔ 
basia-a ɔtɔ kalɔ ubili kuliekɔ kuliekɔ na béti ɔtunkpɛ básia kukulo kukulo bákya-
a akya abuni. 

7Ƒula banwine béti adi kpɛtɛ kpɛtɛ ani náƒɔ kuye geen básiku Egyipte kalɔ lɛlɔ 
bédi ƒula eƒulo ammɔ kalɛ na bekyuli banu-ɔ ɔsiku ɔgyu kakaaka ƒui. Adi ani náƒɔ 
kuye geen ku kunweni lidu lidu na básiku Kipro na béti bébi kuliekɔ kɔni na bási 
ubili mɛni kevo na ɔ́kya-nwu ɔyuli. 

8“ ‘Na banana bani nási Sidon ku Arvad mɔɔka ɔkɔlɔ ku likuni bonwu bonwu 
lɛmɛni. Na benengu bani mɔɔnu kabla bablane bamɛni lɛlɔ ndi ƒula banwine bani 
nánwi-ɔ kaduɛ mɛni. 

9Na bekyuli bani ngyi ɔkɔlɔ lɛlɔ ala kabla kaduɛ na bási Biblos ni, ama mɔɔklibi-
ɔ si lɛla lɛdi líbie-ɔ lɛlɔ. Na beyedine baasí ekpo ekpo teebo teebeye ƒula eyedila 
na ƒula kalɛlɛkɔ. 

10“ ‘Bekpone bani mbo kayi geen na bási Persia ku Lidia ku Libia mɔɔbla kabla 
aani ƒula ketu lɛlɔ bekpone na baagyumana-a ku kekpo agyumanala ku kekpo 
kɔbwa na báya na aaƒɔ́ lɛnyi teesie ɔgyu sɔsɔ. 

11Ƒula bagyumanane bamɛni bási Arvad ku Kilikia. Na bekyuli bani na bási 
Gamad muunye ƒula kɔgyumanakɔ kpakplaa kɔmmɔ taasia anu na béti bana 
ekpola báƒala ƒula awodu lɛlɔ na ƒula bɔdia búdu bɔ́wɔlɔ. 

12“ ‘Beyedine bani nási Tarsis baadi sika ɔƒualadi ku abuala kpakplaa ku abuala 
ani baanwamana kuye teete-ɔ kalɛ na eti-nya abla kabla lidu. 

13“ ‘Na Grikiƒuɔ ku Tubal ku Mesek bekyuli beeyé bekyuli teeboku-ɔ ku abuala 
egyiedi. 

14“ ‘Na bekyuli bani nási Bet-Togarma baadiku-ɔ kuye teeboku-ɔ bapɔnkɔ bani 
mɔɔtuma ku bani muusié kekpokɔ ku bebuo ala betine. 

15“ ‘Awɔ ku Dedanƒuɔ bɛɛdi kuye taasala. Na kadi bekyuli bani nli ɛpu kɔtu mmɔ 
bene ƒui bɛɛdi kuye na beeyé batu ɔtunkpɛ teete-ɔ ku egyii atonwudi kpakplaa 
adi udu teeti taavumanaku ala ani na awɔ ebo. 

16“ ‘Na Edomƒuɔ béti atabi ani na áƒɔ kuye ku kunweni lidu lidu béboku ku adi 
ani na áƒɔ kuye geen ku ani na ese kpɛtɛ kpɛtɛ bábadiku-ɔ kuye. 

17“ ‘Na Yuda ku Israelƒuɔ béti kakpa edula ku egyiibi lidu béboku-ɔ ku uwɔ ku 
nnɔ ku kutu akyala lidu bábavumanaku ƒula eyedila. 

18“ ‘Na ka Damaskoƒuɔ bánu ala ani na ebo ɔsu ni, ama lɛnɔ béti ntɛ bɔni na bɔ́si 
Helbon ku bebuo linwini lɛni na básiku Saha béboku-ɔ. 

19“ ‘Na Vedan ku Yavan bani nde Usal béboku-ɔ abuala ku kutu akyala. 

20“ ‘Dedanƒuɔ béti kuntu ɔni na baasia bapɔnkɔ lɛlɔ teelie-nwu lɛlɔ mmɔ béboku-
ɔ. 

21“ ‘Na Arabiaƒuɔ ku Kedar lɛlɔ badine béboku-ɔ baƒonubi ku baƒonu ku bese. 

22“ ‘Beyedine bani na bási Seeba ku Raama béti kutu akyala abuni geen ku atabi 
ani na áƒɔ kuye geen ku sika ugyiedi bábavumana ku ƒula eyedila ani na ebo. 

23“ ‘Lɛni kani na awɔ ku bekyuli bani na bási lɛma linengudi lɛni ndi Haran ku 
Kane ku Eden ku Seeba ku Asur ku Kilmad bɛ́di kuye bɛ́sala. 

24Na ama béte-ɔ adi ani na áƒɔ kuye geen na bédi-nya atu bákya akya lidu lidu ku 
ani muukeye ku lɛbuli lɛnɔ. 

25“ ‘Lɛkɔlɔ libendi geen muuti-ɔ ala kesii biala na lɛɛyɔ́ ka lisie. Na awɔ ɔlati 
ɔmmɔ ese aani ɔkɔlɔ ɔni na bétile-nwu ala pii geen, 

26na asia ntu anumi ésela na ɔƒɛƒɛɛ kpakplaa úbebo-ɔ ɔ́bwɛ. 

27Na ala ani ƒui na eti áyii udu ku ani náƒɔ kuye geen mmɔ ƒui. Ƒula lɛkɔlɔ bakane 
ku ligyii banwine ƒui báyii ku udu úbunku ƒula beyedine ku bekpone ƒui. 

28Bekyuli bénu kɔvanu kɔni na bekyuli bani nkya-a kemmo baabla ka ketu keeti-
ma na ɛpu utubli ƒui. 

29Lɛkɔlɔ bamba bakane ku bani na bakya-ni kemmo ku lɛkɔlɔ lɛmmɔ lɛlɔ banune 
ƒui bálɛ bana lɛkɔlɔ kemmo bésie benye utubli, 

30na beewulo teete-ɔ ku kɔnyana na ƒula ɔgbankpi ɔsu na baakpí ɔtumu teebo 
lɛti teewi lili taatina kalɛ na lɛla lɛni mɔɔlɛ́ku-ɔ liikpóku-ma. 

31Békpeyi bana eli na bada kɔnyana buwulo adala na beewulo ku kɔnyana ka 
basɔ beeebo lɛnunsia lɛdi ɔsu. 

32“ ‘Na bana kɔnyana kemmo ni, bédie ɔkwanu béte-ɔ banini, “Tiro, nka awɔ náƒɔ 
lɛnyi étulo lɛma linengudi lɛkladi ƒui. Nsu ɔƒɛni amu ni, ƒula kenye kába mana 
mana na atɛ ɛpu kalɔ ƒui.” 

33Ebiti átaada kadi bani bekyuli nákɛ ƒula eyedila béye. Na baga ƒui na kesi kesii 
bénwini balakɛne na ƒula ala ani náƒɔ bekyuli kuye geen ɔsu. 

34Nsu ɔƒaani ni, aanu-ɔ nábwɛ ewi ɛpu kalɔ na ƒula eyedila ku kabla lidu bablane 
ƒui bégyingya bakya kesi kesii na ɛpu ɔmmɔ lɛlɔ. 

35Ɔtɔtɔ buɛ ɔ́gyu bekyuli bani ƒui na beli ɛpu ɔmmɔ kɔtu mmɔ na liƒu líƒie-ma na 
ɔɔtina na bana anumi lɛnɔ kɔnakunwi. 

36Kayawi beyedine ƒui balakana na bɔƒɔ lɛla lɛni udu nálɛku-mii mɛni udu badi. 
Ƒula kukpi litemi lɛdi lɛyiala geen. Na awɔ ɔdi ɔ́sa ƒui kede kede.’ ” 

Esekiel 28 

Unwoti Ɔ́tɛku Tiro Ɔga Litemi 
1Unwoti Katɔti ɔnini, 

2“Esekiel, ɔyawine ubi, su Tiro ɔga anini, ‘Aatalaku lɛlɔ katɔ taavili na aawia ka 
bekyuli banu-ɔ aani kayaa ɔyikune ɔdi na adi na Tiro ɔma unengudi ɔmmɔ ɔdi 
ƒula lɛga kadikɔ, nsu ukyuli keeke kani na adi. 

3Aabu ka áda anu etulo Daniel na agyi lɛla biala. 

4Sɔsɔ ƒula lɛnunda lɛ́ya na énwini ɔlakɛne, ɔsika ebo sika ugyiedi ku ɔƒualadi 
geen na ƒula egulabi kesekɔ. 

5Agyi egulabi bɔbla kɔkwɛ lilu geen sɔsɔ na ala lɛnɔ emomo-ɔ geen, nsu ƒula akɛla 
áya na aatina lɛlɔ na asɔ alabu lɛla lɛdi! 

6“ ‘Éti lɛlɔ aakɔ́ku kayaa ɔyikune ɔdi, anwuɔsu ɔƒaani ni, ami Unwoti Katɔti 

7ndubo-ɔ buti bɔkya bekisine balalane enu kemmo na bayila-a udu ku ƒula akɛla 
ani na ƒui na ábla kabla kpakplaa ákɛ mmɔ ƒui. 

8Ƒula bekisine badubo-ɔ bɔdu kalala kemmo na ɛpu kalɔ ndubunwini ƒula 
kaƒiɔtɔ. 

9Na si uwi ɔni na úbo úte ka enye asiaku ƒula bekisine adubɔsɔ asu anii kayaa 
ɔyikune ɔdi na adi? Badubo-ɔ bukpoku na ebo abi aani ukyuli ɔyawine bamba 
kalɛ. 

10Baƒɔ ndubo bebekpoku na badu-ɔ na adubukpi aani bekyuli bani naaakya liili 
kalɔ teete-mi kalɛ. Ami Unwoti násu.’ ” 

Bédie Ɔkwanu Béte Tiro Ɔga 
11Unwoti ɔnini, 

12“Esekiel, ɔyawine ubi, die ɔkwanu te Tiro ɔga na asu-nwu anii ami nnini, ‘Na 
uwi ɔdi návi kemmo ni, na adia geen áwɔlɔ na ebo kasusu geen na aadia bɔnu 
lɛnɔ. 

13Na Eden Ɔban kemmo na ákya na áda sika ugyiedi adala ani na béti sika ugyiedi 
atabi ani mbo bukeye lidu lidu bábla na aadia bɔnu geen. Na ala amɛni ƒui ese 
ete-ɔ ɔ́si limeyi lɛni na báwɔ-ɔ lɛlɔ. 

14Na lɛ́ya na ngba kebweyi kadi mbo avwi ɔɔgyumana-a kaduli na mina kɔbi 
kedee lɛlɔ kesii kani na eesié atabi ani muukeye aani sika ugyiedi na aatu anumi 
akɔ. 

15“ ‘Na ɔ́si uwi ɔni na báwɔ-ɔ mmɔ ni, átaabla ala ƒui ulu lɛlɔ, nsu nwuna kama ni, 
ése kalɔ aabla ulikplu ala. 

16Átaadiku kadi bamba bekyuli kuye na énwini ɔlalane na likyulikpi lɛ́ƒɔ lɛlɔ 
kemmo ƒui. Anwuɔsu línye-ɔ lɛlɔ na lɛ́bɔku-ɔ lɛ́lɛ mina kɔbi kedee lɛlɔ mmɔ. Na 
ngba kebweyi kani na nka kátaagyumana-a mmɔ ɔlati nábɔku-ɔ ɔ́lɛku sika atabi 
ani náƒɔ kuye akɔ mmɔ. 

17Ƒula bɔdia bɔni na aadia bɔnu nátɔlɔ na énwini ukyuli ɔni na asɔ alábu lɛla lɛdi 
na aatina lɛlɔ. Na ka ƒula lɛnyi lísie ɔgyu ɔsu ni, ese kalɔ aabla adɔlɔla. Anwuɔsu 
na líkpeli-ɔ lɛ́va kalɔ na baga babambadi baamá-a. 

18Ánya beyedine bamba ákya ɔni náya na bina kɔkpakɔ kɔmmɔ ƒui kuusé lɛlɔ. 
Anwuɔsu na lɛ́kya ƒula ɔma unengudi ɔmmɔ ogya na ntɔ sɔɔn kani na ukyuli biala 
ɔɔnu na kesii kani na nka ƒula ɔma unengudi ɔmmɔ uwi mmɔ. 

19Kadi bamba bekyuli bánu ɔmɛni na liƒu bonwu líƒie-ma. Ƒula kɔtu bɔbi bɔɔtɛ 
kalɔ munu munu na awɔ áyii udu ƒui kede kede.’ ” 

Unwoti Ɔ́tɛku Sidon Litemi Na Israel Ɔ́kɛ Atu Bɔyɔ 
20Unwoti ɔnini, 

21“Esekiel, ɔyawine ubi, du Sidon ɔma unengudi ɔmmɔ bekyuli kɔtɔ 

22na asu-ma anini, ‘Ami Unwoti Katɔti línwini bina ukisine! Na bekyuli badubo-
mi bumwi si lɛ́ni-mii kɔtu na banu-mi bati kalɛ na nse kedee. 

23Ndubo bɔya na lɛlɛ likpidi libo-mii na lɛkyula-mii. Na lɛya na bekisine 
bebekpo-mii na baka bamana-mii na badu-mii na bɛnu bɛti ka sɔsɔ ami ndi 
Unwoti. 

24Na su uwi ɔni na ala amɛni álɛ ni, Israel badukɛne basɔ balabla bekyuli bekpidi 
bani ndubukpoku-ma na ɔbla-ma aani si liyu alakpi akɔ na bakya. Na Israelƒuɔ 
badubo bɔnu bɔti ka ami Unwoti Katɔti nábla ala amɛni.’ ” 

Unwoti Úte Israel Kusɛ Kusɛ 
25Unwoti Katɔti ɔnini, “Limeyi lɛdi ni, ndubo Israel bekyuli bɔsala bɔsiku kadi 
bamba bekyuli akɔ kesii kani na bégyingya bakya ɔƒɛni na kadi biala bekyuli 
banu kalɛ na nse kedee. Na Israelƒuɔ badubɔsɔ bebelie ɔmii ɔni na líti líte mina 
kabla ɔblane Yakob kemmo. 

26Badubo bulie ku keyi buɛɛ na atu ayɔ-ma na ama alati batu bana lɛtɔ na besie 
bana adingyii mmo. Basɔ baaadubo ɔgbankpi kemmo bɔkya, ɔsika ndubo bana 
bekisine kpakplaa bammɔ kɔtu bɔni. Na Israelƒuɔ badubo bɔnu bɔti ka ami ndi 
Unwoti bana Katɔti.” 

Esekiel 29 

Unwoti Ɔ́tɛku Egyipteƒuɔ Ɔga Litemi 

1Na uwi ɔni na béti Ɔga Yekonia ku abu bakladi bátɔlɔku bésienku Babilon kalɔ 
lɛlɔ aani batɔntɛne kalɛ akwa leevu kama ni, Unwoti ɔ́tɛmiku-mi na kɔbuli 
leevudi limeyi leevu-linyɔdi lɛlɔ na ɔ́su-mi ɔnini, 

2“Esekiel, ɔyawine ubi, du Egyipteƒuɔ ɔga kɔtɔ na asu anwu ku nwuna bekyuli 
anii 

3ami nnini, ‘Awɔ Egyipte ɔga, ábla lɛlɔ aani odenge bonwu ɔdi na ɔtɛ ketu 
kemmo. Na átaabla lɛlɔ aani si Nil Ketu bonwu kammɔ ƒui ɔwɔ kadi na kadi na 
awɔ nábla-ka éte lɛlɔ. Nsu ɔƒaani ni, ami Unwoti Katɔti línwini ƒula ukisine! 

4Ndubo ɔdaliwa bubo bɔda-a kenye na lɛni-ɔ lidie ntu bɔmmɔ kemmo na ƒula 
bebunkune bani lɛnɔ nse aani kɔbɛ mmɔ ƒui badu bada-a ɔlɔna ku akpa ammɔ 
lɛlɔ. 

5Na ndububo awɔ ku kɔbɛ kɔmmɔ ƒui liwi kalɔ kakwiidi kpakplaa lɛlɔ na bɛƒɔ lɛlɔ 
bɛtɛ mmɔ ɔni na ukyuli biala ɔɔɔdubo-ɔ bɔva, mmomu bebuo ku baasɛ ndubo-ɔ 
ɔlɔna bɔkun. 

6Na ukyuli biala na Egyipte kalɔ lɛlɔ mmɔ ɔdubo bɔnu bɔti ka ami ndi Unwoti. “ 
‘Awɔ ku ƒula kadi bekyuli bíni bɛnii bilebunku Israelƒuɔ, mmomu buse bise aani 
ugyii ɔni nábwɛ únwini kegyiikɛ. 

7Uwi ɔni na bébo kɔnu báda-mii ka nka bibunku-ma ni, bɔƒɛ na bɛ́ƒɛ kemmo inyɔ 
na kakɛ kammɔ kátu-ma kɔnu na bálɛ bétébo na bébuli. 

8Anwuɔsu ami Unwoti Katɔti ndubo bekpone buti bumene na bebekpo awɔ 
Egyipte ɔga. Na badubo ƒula bekyuli ku bebuo bɔdu 

9utédu uwi ɔni na ƒula kalɔ kadubunwini kalɔ kekpludi kani nákwii na kasɔ 
kaladia lɛla lɛdi bɔbla. Mmɔ na adubɔti ka ami nábla ala amɛni. “ ‘Aasu taatina 
aani ka awɔ nábla Nil Ketu kammɔ na awɔ mɔɔdi-ka lɛlɔ. 

10Na ɔƒaani ni, lɛ́ta muunye awɔ ku ƒula ketu kammɔ ƒui lɛlɔ. Na ƒula kalɔ kammɔ 
ƒui kadubunwini kalɔ kekpludi kani lɛlɔ nsɔ neeebo kɔsia kɔdi ɔ́si Migdol ɔma na 
kɔtɔ kakɛ útédu Aswan na kada kakɛ ɔ́vi útédu Kus ɔmii lɛlɔ. 

11Na ukyuli ɔyawine iye ebuo ɔdi muedi ulése kayi ɔnii ɔɔsia Egyipte kalɔ kemmo 
mmɔ ɔlɛ, ɔsika na akwa aavlene kemmo ƒui ni, lɛla lɛdi lɛɛɛdubo bɔtina aani si 
ngba lɛla lɛdi lɛkya kalɔ kammɔ kemmo. 

12Kalɔ kammɔ ndubɔbla kalɔ kekpludi ƒui utulo na kayawi ɔni na lɛla lɛla 
lɛɛɛdubo bɔdi na kana kemmo. Na ɔma unengudi biala na Egyipte kalɔ kammɔ 
ƒui kemmo ɔdubo bɔbwɛ na ɔyii udu akwa aavlene sɔɔn. 

13“ ‘Na si uwi ɔni na akwa aavlene ammɔ ávi áwɔlɔ ni, ndubɔsɔku bina bekyuli 
lɛsiku kesii kani na lígyingya-ma lɛ́kya ƒui liboku mbasala. 

14Badubɔsɔ bebelie liku linwi na Egyipte bana kalɔ kammɔ kemmo na kada kakɛ, 
nsu lɛga kadikɔ kammɔ kasɔ kaaadubo ɔyikun bɔkɛ geen lɛni. 

15Na basɔ baaadubo bekyuli lɛlɔ bɔdi aani kalɛ na bátaabla uwi ɔni návi kemmo. 

16Mina kadi bekyuli Israelƒuɔ basɔ baaadubo-mii anu bɔsia na beti lɛlɔ bekpo-
mii lɛlɔ. Na geen si banii Israelƒuɔ bammɔ benyimo lɛla lɛni nábla amii 
Egyipteƒuɔ ni, nka ama alati badubo bɔnu bɔti bɔƒiɔ bɔni na báaƒiɔ si bénwini 
bébo-mii kudɔ banii baawia kebunku kadi basiku-mii kudɔ. Na Israelƒuɔ badubo 
bɔnu bɔti ka ami Unwoti Katɔti nábla ala amɛni.’ ” 

Babilonƒuɔ Ɔga Nebukadnesar Ɔdubɔdi Egyipte Kalɔ Lɛlɔ 
17Ka béti Ɔga Yekonia ku abu bakladi bátɔlɔku bésienku Babilon kalɔ lɛlɔ aani 
batɔntɛne akwa aavlanyɔ-maatɛ kama ni, Unwoti ɔ́tɛmiku-mi na kɔbuli kudeedi 
limeyi lideedi lɛlɔ. Unwoti ɔ́su-mi ɔnini, 

18“Babilonƒuɔ Ɔga Nebukadnesar úkpo Tiro ɔma unengudi ɔmmɔ. Na únye 
bekpone bammɔ lɛlɔ na béti etila bonwu pii ani náya na bana eli ápa na bana lɛlɔ 
lɛ́ƒɔ ɔlɛ geen na amangba ku ekpo bamba pii lɛnɔ. Nsu Ɔga Nebukadnesar ku 
nwuna bekpone bátakana na beƒie Tiro ɔma unengudi ɔmmɔ baƒɔ. 

19Anwuɔsu ɔƒaani ni, ndubuti Egyipte kalɔ kammɔ ƒui lɛkya-nwu enu na beti 
bana akɛla ani náƒɔ-ma kuye geen mmɔ ƒui batɔlɔku na uti ɔƒɔ nwuna bekpone 
bammɔ kayu. 

20Egyipte kalɔ kammɔ na ndubuti lɛƒɔ-nwu kayu, ɔsika anwu ku nwuna bekpone 
bákya bátaabla-mi kabla na baadi mina litemi lɛlɔ. Ami Unwoti Katɔti násu. 

21“Esekiel, si uwi ɔni na lɛ́ya na bádi Egyipte kalɔ lɛlɔ báwɔlɔ ni, ndubɔya na 
Israelƒuɔ bakɛ ɔyikun na lɛya na ndubute-ɔ ɔyikun ɔni na atɛmi ete-ma. Na ɔmmɔ 
ɔdubɔya na bati ka ami Unwoti nábla ala amɛni.” 

Esekiel 30 

Egyipte Kalɔ Kadubunwini Kalɔ Kakwiidi Kekpludi 
1Unwoti ɔnini, 

2“Esekiel, ɔyawine ubi, su Egyipteƒuɔ anii ami nnini, ‘Biteewulo kɔnyana ka bɛsɔ 
biiibo lɛnunsia lɛdi ɔsu, 

3ɔsika bɛdubo bina kɔtu bɔni bɔƒɔ uwi klukui kemmo! Na uwi ɔmmɔ ɔdubɔbla 
lɛdisa bonwu ku udu bɔyii ute kadi bekyuli ƒui. 

4Na bekyuli badubo bina Egyipte kalɔ kammɔ alati bukpoku na Kus ɔdubo abi 
bubo. Na badubo-mii bɔdi na kekpokɔ. Na badubudie ala abuni ƒui balɛku bina 
kalɔ kemmo na kasɔ kewi ukpludi na kebie lɛnɔ. 

5Na bekpone bani na bɛ́ƒɔ bɛ́siku Kus ku Libia ku Lidia ku Arabia kalɔ lɛlɔ na 
kayu kenye ku Israel badi ƒui badubo bukpi na kekpo kammɔ. 

6Badubo bina kadi bamba bekpone bani nnye nte-mii bɔdu na bina ɔyikun ɔni 
na bibo ƒui kenye kekulo na bɛyii udu. Na bekyuli badubo bukpi ɔ́si Migdol na 
katɔ kakɛ útédu Aswan na kada kakɛ ami Unwoti násu. 

7“ ‘Bina Egyipte kalɔ ndubo bunwini ɔmii ɔni na bekyuli badubuni bese ƒui na 
kalɔ lɛlɔ na lɛma linengudi lɛmmɔ ƒui lɛsɔ liwi ukpludi ɔni na lɛla lɛla lɛsɔ lilakya-
ni kemmo. 

8Ndubo ogya bɔtu bɔkya bina kalɔ kemodi kammɔ ƒui na ukyuli biala ɔni menye 
ɔnii uukpó ute kalɔ kammɔ ɔdubo bukpi. Na bɛdubo bɔnu bɔti ka ami ndi Unwoti. 

9“ ‘Na limeyi lɛni kani lɛlɔ na ndubo Egyipte kalɔ bɔkyula ni, limeyi lɛmmɔ kani 
lɛlɔ na ndubɔtala ukyuli lɛkya Kus kalɔ lɛlɔ bekyuli na batákɔ lɛsa bete-ma ka 
ama lɛnɔ bana bɔkywi bɔsia ulu bɔdubo. Baakali ka ama belie-nwu ƒaa, nsu liƒu 
ala adubɔlɛku-ma. 

10“ ‘Bina Egyipteƒuɔ bekpone bebo ɔkplu geen, nsu ndubo Babilon Ɔga 
Nebukadnesar bɔtala bɔkya-mii na ubo ubadi-mii lɛlɔ ƒui kede kede. 

11Anwu ku nwuna bekpone balalane badubo bebekpo-mii na bayila-mii udu na 
beƒie-mii ala ƒui baƒɔ na bina bekyuli bekpi bewi lisu na kesi kesii. 

12“ ‘Ndubo bɔya na Nil Ketu bonwu kammɔ kakwii na liti kalɔ kammɔ liye lite 
bekyuli bekpidi badi. Na ndubɔya na bekyuli basi kaƒɔ bebo bababla na kalɔ 
kemodi kammɔ kenwini kalɔ kakwiidi kani kemmo na lɛla lɛdi lɛsɔ liladia. Ami 
Unwoti násu.’ ” 

Egyipteƒuɔ Lɛma Linengudi Lɛni Lɛlɔ Na Baakun Lɛmɛnɛ Lɛdubo Bubie 
13“ ‘Baƒiɔ ku ala ani ƒui amii Egyipteƒuɔ bɛ́bla bíse bíte lɛlɔ bɛɛkpá na Memƒis ɔma 
unengudi ɔmmɔ kemmo ni, badubo-nya bubo bɔbwɛ. Na bana akɔ ɔdi ɔsɔ ulebu 
na utaadi kalɔ kammɔ lɛlɔ. Na liƒu bonwu lɛdubɔƒɔ kalɔ kammɔ kemmo. 

14Na Patros ɔma unengudi ɔmmɔ ɔdubo bubie na ɔsɔ uwi ukpludi. Na badubo 
Soan ɔma ɔmmɔ ƒui bɔkyula buwi kalɔ. Na bina ɔma unengudi Tebes lɛnɔ 
badubo-nwu bɔbwɛ! 

15Mine kɔnyi ablala kpakplaa adubo bɔlɛku Pelusum ɔma unengudi ɔni na bátu 
awodu bámana mmɔ. Na badubo bekpone bani ƒui nnye Tebes mmɔ 
baagyumana bɔdu. 

16“ ‘Ndubo ogya bɔtu bɔkya Egyipte kalɔ kemodi kammɔ ƒui! Na Pelusum ɔma 
unengudi ɔmmɔ ɔdubo buteedumo ku kɔnyana. Tebes ɔdubo bubuli na liƒu 
bonwu liƒie Memƒis kadi bekyuli na bataabla gyuma gyuma uwi biala. 

17Bekpone bakɔdi bani ƒui nkya Heliopoli ku Bubastis ƒui badubo bukpi na 
kekpokɔ na beƒie bekyuli bakladi batɔlɔku aani batɔntɛne. 

18Ɔyikun ɔni na bina kalɔ kebo ni, anwuɔsu na bɛɛkun lɛmɛnɛ na bɛɛkɔliku lɛlɔ 
katɔ lɛni. Nsu si uwi ɔni na líbile-nwu bubile na líkulo bina lɛmɛnɛ bɔkun kenye 

ni, Taƒanes ɔma unengudi ɔmmɔ ƒui ɔdubo bɔbla suu. Na liƒlukutu suu lɛdi 
lɛdubɔƒɔ kalɔ kammɔ ƒui lɛlɔ ku kɔnyana uwi ɔni na bákpanku-mii baalɛ́ku aani 
bekyuli beƒiedi kalɛ. 

19Na si uwi ɔni na lɛ́wɔlɔ Egyipteƒuɔ kɔtu kɔmɛni udu bɔni bɔwɔlɔ lɛni ni, 
bɛdubɔnu bɔti ka ami ndi Unwoti.’ ” 

Ɔyiku Ɔ́lɛ Egyipteƒuɔ Ɔga Lɛkɔkɔ 
20Na akwa leevu-unwi kama uwi ɔni na béƒie Ɔga Yekonia ku abu bakladi 
bátɔlɔku bésienku Babilon kalɔ lɛlɔ aani batɔntɛne kalɛ ni, Unwoti ɔ́tɛmiku-mi 
na kɔbuli kudeedi limeyi maatɛdi lɛlɔ ɔnini, 

21“Esekiel, ɔyawine ubi, ami Unwoti lɛ́di Egyipteƒuɔ ɔga lɛlɔ! Lɛ́ƒɛ-nwu kɔnu ɔni 
na ukyuli biala útenyimi-ku iye bakya-nwu kɔnu kɔmmɔ lɛdiku lɛdi kalɛ na 
kuyile-nwu bɔsa na kɔsɔ kɔyu-nwu ɔkplu na ɔkana kewii kadi bɔda. 

22Anwuɔsu su-nwu anii línwini-nwu ukisine unengudi ƒui. Na ndubo-nwu enu 
ananyɔ ammɔ kɔbuni ku kukpidi ƒui bɔƒɛ! Na nwuna kewii kadubo bɔlɛ-nwu enu 
bubo kalɔ úsela uwi ƒui. 

23Na ndubo Egyipteƒuɔ bugyingya bɔkya kayawi kemodi lɛlɔ. 

24-25“ ‘Na ndubo Babilonƒuɔ ɔga ɔyikun bɔkya bubu na liti mina kewii lite-nwu na 
uti-ka ukpo Egyipteƒuɔ. Na lɛya na Egyipteƒuɔ ɔga ɔyikun ɔyii udu na uteedumo 
na lɛlɛ lɛni na ɔ́ƒɔ ɔsu. Na ɔdubunu ɔlɛ geen útédu ka ukpi na Babilonƒuɔ ɔga 
anumi. Na kalɔ lɛlɔ bekyuli ƒui badubɔnu ka ami ndi Unwoti. 

26Ndubo Egyipteƒuɔ lɛlɔ bunye na bakya bekyuli bamba kalɔ aani bekyuli beƒiedi 
na baƒɔ kalɔ lɛlɔ na banu bati ka ami Unwoti náni-ma kɔtu.’ ” 

Esekiel 31 

Badubo Egyipteƒuɔ Ɔga Bɔda Bɔva Kalɔ Aani Kugyii Kpakplaa 
1Na akwa leevu-unwi kama uwi ɔni na béƒie Ɔga Yekonia ku abu bakladi bátɔlɔku 
bésienku Babilon kalɔ lɛlɔ aani batɔntɛne kalɛ ni, Unwoti ɔ́tɛmiku-mi na kɔbuli 
kɔtɛdi limeyi lideedi lɛlɔ ɔnini, 

2“Esekiel, ɔyawine ubi, su Egyipteƒuɔ ɔga ku nwuna bekyuli anini, ‘Bibo ɔyikun 
bitulo ukyuli bamba biala ka kalɔ lɛlɔ. Na ɔƒaani ni, bise atu na binu. 

3Dii uwi ɔdi návi kemmo ni, kugyii kpakplaa kɔdi kúnye Lebanon kalɔ. Na kubo 
kɔgba kunengudi kpakplaa kɔni nálɛ kúsie kayaa ƒui. 

4Na kugyii kɔmɛni kubo ntu pii geen ɔni náya na kɔɔlɛ́ lili kaduɛ. Na ntukpa bɔni 
amadɔ muute lɛku kemmo egyii akladi anya ntu asa na aalɛ́ lili. 

5Nsu kugyii kunengudi kɔmɛni aku kɔ́lɛ lili kangyaa ƒui kutulo akladi na kuna 
kɔgba kúbo na kúne lɛnɔ. 



1471 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

6Baasɛ bábla ayu bákya-ku kɔgba akɔ. Na bebuo bamba lɛnɔ beebo taabawɔ kuna 
kalɔ. Na kadi bekyuli beelie kuna ɔyuli kalɔ. 

7Kuna kɔgba kɔɔdia bɔnu geen na kuna ligyiitu lɛnɔ líduo lísie kalɔ kemmo ɔgyu 
na kɔɔkɛ́ ntu kaduɛ na lɛti lɛti lɛmmɔ kemmo. 

8Na egyii kpakplaa ani ƒui nákya mina ɔban kemmo na Eden muedi kɔdi kuládia 
bɔnu lɛni. Na kugyii kɔdi udu uuubo na kuna kɔgba kúne aani kugyii kɔmɛni ɔdi. 

9Ami Unwoti nábla na kugyii kɔmɛni kɔdia bɔnu lɛni. Na ami kani mɔɔyá na kuna 
kɔgba kɔɔlɛ́ lili lɛni na egyii bamba ani na ɔban ɔmmɔ kemmo aakɔ́ku-ku kalɛ na 
anya lɛnɔ alɛ kugyii kɔmɛni. 

10“ ‘Na awɔ Egyipte ɔga, se kɔtu na enu lɛla lɛni na ami Unwoti Katɔti mɔɔsu-ɔ. 
Kugyii kɔmmɔ kɔ́kuku ɔni na kuna kɔgba kúsie kayaa geen, anwuɔsu kɔɔkun 
lɛmɛnɛ na kɔɔtina lɛlɔ. 

11Anwuɔsu ami Unwoti Katɔti ndubo kugyii kɔmmɔ buni na liti-ku lɛkya ɔƒɔ lɛlɔ 
ɔdine ɔdi kalɔ na ɔni-ku kɔtu na kuna kalala ala bɔbla ɔsu. 

12Baƒɔ balalane badubo-ku bɔda bɔva kalɔ na kɔsɔ kɔtɛ kesii kani na kɔ́yu mmɔ 
kani. Na kuna kugyigba eku ku ntɛ bɔni náƒɛ-ku kɔdubo bugyingya buwi kɔbi 
kɔmmɔ ƒui lɛlɔ ku kɔwɛ kɔmmɔ kemmo. Na bekyuli bani ƒui na nka belie-ku ɔyuli 
kalɔ badubo bɔtɔlɔ busie kesii bamba. 

13Na baasɛ badubɔbla kɔkyakɔ na ugyiigba ɔmmɔ kemmo, na bebuo bamba 
bataanya taavi-ku kɔgba akɔ. 

14Na kugyii kɔdi kɔsɔ kɔɔɔdubo lili bɔlɛ na kɔkuku aani kugyii kɔmɛni udu kudii 
ina bi ntu nkya-ku. Kugyii biala kɔdubo bukpi aani kalɛ kani na ukyuli uukpi na 
kuduo kalɔ kemmo na kekpine. 

15“ ‘Limeyi lɛni na Asiria úbo kalɔ lɛni ni, ami Unwoti Katɔti lɛ́su ntukpa 
bunengudi ku bubliidi ƒui na béwulo-nwu. Anwuɔsu ntukpa ku abiɔ ani nkya kalɔ 
kemmo ƒui áda bɔgba áya. Na Lebanon abi lɛlɔ ƒui ábla suu na átina kalɛ na 
kɔnyana kɔda-ma. Na lɛku kemmo egyii ƒui éwiile evete. 

16Kugyii kɔmɛni kɔ́ƒɛ kúwi kalɔ na kúduo kekpine. Na bekyuli ƒui bánu na lɛlɔ 
lɛ́tɔ-ma. Na ɔban kemmo egyii ku Lebanon egyii aƒunadi abuni ani nkya kekpine 
mmɔ ánu ɔmɛni na lɛlɔ lɛ́yɔ-nya na kugyii kɔmɛni bukpi ɔsu. 

17Na bekyuli bani ƒui nákɛ katamikukɔ na kuna kalɔ lɛnɔ béduo kekpine na 
bátáblaku-ma unwi na mmɔ. 

18“ ‘Ala amɛni ƒui adubo awɔ Egyipte ɔga ku ƒula bekyuli bɔbla! Bise aani egyii 
amɛni, na bɛ́kuku na bibo ɔkplu lɛnɔ geen na kalɔ lɛlɔ. Nsu ɔƒaani ni, badubo-mii 
bɔda bɔva kalɔ aani kalɛ kani na ɔ́lɛku ɔban kemmo egyii ammɔ na ékpi. Na 
bɛdubo kekpine buduo na bitáblaku bani nkya kekpine mmɔ unwi. Ama bábla 

ulikplu na bátayia Unwoti na batábu lɛla lɛdi lɛnɔ. Anwuɔsu békpi kukpi buɛ 
kɔmmɔ udu. Ami Unwoti Katɔti násu.’ ” 

Esekiel 32 

Bédie Ɔkwanu Béte Egyipteƒuɔ 
1Na akwa leevu-anyɔ kama uwi ɔni na béƒie Ɔga Yekonia ku abu bakladi bátɔlɔku 
bésienku Babilon kalɔ lɛlɔ aani batɔntɛne kalɛ ni, Unwoti ɔ́tɛmiku-mi na kɔbuli 
leevu-kunyɔdi kuna limeyi lideedi lɛlɔ ɔnini, 

2“Esekiel, ɔyawine ubi, du Egyipteƒuɔ ɔga kɔtɔ na asu-nwu anii ami nnini, ‘Aabla 
ala aani gyata ɔni nkɛ mɔɔví kalɔ kammɔ lɛlɔ. Nsu buse kani na ese odenge na 
ketu kemmo ɔni muubwile aba ntu ku nwuna lɛgba na bɔɔbla avlɔvɔ taakɔliku 
katɔ. 

3Egyipteƒuɔ ɔga, se kɔtu na enu lɛla lɛni na mɔɔsu-ɔ. Ami Unwoti Katɔti ndubo-ɔ 
buƒie bɔkya mina asawu kemmo na lɛya na baƒɔ lisu lɛdi bani-ɔ bebewi utuvi. 

4Ndubo-mii bubo butáva kalɔ kekpludi lɛlɔ na baasɛ ku bebuo babaduli bina 
ɔlɔna bakun. 

5Na lɛgyingya bina ɔlɔna ɔni ndubo buteebu mmɔ lɛkya abi ammɔ ƒui lɛlɔ ku 
kɔwɛ kɔmmɔ lɛnɔ kemmo. 

6Na bina ubugya ɔdubo bɔgba butéyile ntukpa bɔmmɔ ƒui kemmo. 

7Ndubo bɔya na liƒlukutu litile kayaa kammɔ ku ayabi ƒui anumi kalɛ na ɔƒɛ ku 
kɔbuli ƒui kɔsɔ kulekeye. 

8Kayaa ƒui kadubo bɔbla tonwu tonwu. Na bina kalɔ kemodi kammɔ kabla suu. 
Ami Unwoti násu. 

9“ ‘Na ɔƒɛ ɔdubo baƒɔ bani kɔku na bítenu kudii bɔda si lɛ́su-ma kalɛ na líti 
lɛ́kyula-mii. 

10Badubo bɔyia geen si uwi ɔni na lɛ́di-mii lɛlɔ lɛ́wɔlɔ na muuƒwimi mina kewii 
taavinku kayaa taatina kalɛ na líti lɛ́du-mii. Na liƒu bonwu litaada-ma na lɛlɔ lɛnɔ 
litaatɔ-ma ka baaagyi lɛla lɛni ndubo-ma bɔlɛku ɔsu. 

11“ ‘Babilon ɔga ɔdubo ubekpo awɔ Egyipteƒuɔ ɔga! 

12Na bekpone bani mbo kalala betulo ƒui na kayawi kamɛni kemmo ndubo 
babadu ƒula bekpone na bayila-mii udu ƒui ku ala ani lɛlɔ na bɛɛkun lɛmɛnɛ mmɔ. 

13Na lɛdu bina bebuo bani ƒui muunye ketudɔ mmɔ taadi di. Na bekyuli ku bebuo 
ƒui ɔdi ɔsɔ ɔɔɔdubo bubu na bataabla aba taakya ntu bɔmmɔ kemmo. 

14Etudɔ mmɔ adubɔbla kpoo na ntu bɔmmɔ bɔtɛ kede kede. 

15“ ‘Egyipte kalɔ kadubo bubie na kasɔ katɛ ukpludi ɔni na lɛla lɛdi lɛsɔ lilakya 
ngba na kana kemmo. Na awɔ ku ƒula bekyuli ƒui bɛdubɔnu bɛti ka ami ndi 
Unwoti.’ 

16“Ɔmɛni ndi bɔlɛ kpakplaa bɔni na muute-mii. Na amu ndi ɔkwanu ɔni na 
badubo budie bute bina bekpine. Ami Unwoti Katɔti násu.” 

Egyipte Ngba Bɔ́wɔlɔ Ku Kɔnyana 
17Kɔbuli kɔmmɔ kani limeyi lɛlɔndi ni, Unwoti ɔ́su-mi ɔnini, 

18“Esekiel, ɔyawine ubi, teewulo kɔnyana na Egyipteƒuɔ ɔsu. Na adu-ma kukpi 
kɔtɔ na edie-ma atu na betéduo kekpine kesii kani na badubɔva ama lɛnɔ 
bebunku kadi bamba bekyuli bani lɛnɔ mbo ɔyikun ɔmmɔ udu. 

19Na asu-ma anii, ‘Bɛkana na bɛdia bitulo bekyuli bamba, nsu amii lɛnɔ bɛdubo 
kekpine mmɔ buduo butébunku bani ƒui naaabu Unwoti mmɔ. 

20Bilakana ɔmɛni bukeli! Ɔsika ukisine kewii kenye kagya-mii kukuuku ka katu 
bina ɔdi biala kadu. 

21Bekpone bani na bebo kayi geen asa na bádu-ma na bakya kekpine mmɔ 
badubo-mii eduo bute na baƒɔ-mii ku ebiti.’ 

22-23“Asiriaƒuɔ kɔƒiɔtɔ kɔkya mmɔ. Ama nákya bekyuli liƒu dii, nsu bádu-ma na 
kekpokɔ na batɛ kekpine mmɔ na kɔƒiɔtɔ kalɔ kalɔ ƒui kesii kani mɔɔyila ukyuli 
ɔbu biala mmɔ. 

24-25“Elamƒuɔ bekpone kɔƒiɔtɔ lɛnɔ kakya mmɔ. Bekpone bani kɔƒiɔtɔ na bánu 
mmɔ lɛti ɔ́ya na bágyini. Nka bekpone bamɛni nákya bekyuli bɔyia geen dii na 
bátataayia Unwoti lɛnɔ. Ɔƒɛni amu batɛ kekpine kpoo bebunku babambadi bani 
lɛnɔ na bádu na kekpokɔ na bana anumi éwi kalɔ na kɔƒa kuukpó-ma. 

26“Bekpone bani nási Mesek ku Tubal kɔƒiɔtɔ lɛnɔ kɔkya mmɔ. Bekyuli bamɛni 
ƒui bátataabu Unwoti na bákya bekyuli liƒu geen lɛnɔ, nsu békpi na kekpokɔ. 

27Na bátava-ma na bakɔliku-ma lɛnyi katɔ aani bekyuli bani nékpo na ɔma lili na 
báƒɔ lɛnyi kalɛ na báva-ma ku bana ekpola. 

28“Badubo amii Egyipteƒuɔ lɛlɔ bɔdi buɛ buɛ na badubo amii lɛnɔ bava bubunku 
bekyuli bani nékpi na kekpokɔ na udu ɔmɛni kemmo. 

29“Edomƒuɔ baga ku bana batɔnkune kɔƒiɔtɔ kɔkya mmɔ. Bekyuli bamɛni lɛnɔ 
bákɛ ɔyikun dii úbavi. Na ɔƒaani ni, batɛ kekpine bebunku bekpone babambadi 
bani lɛnɔ nátaabu Unwoti na békpi na kekpokɔ. 

30“Batɔnkune bani nási kalɔ kammɔ katɔ kakɛ ku Sidonƒuɔ ƒui kɔƒiɔtɔ kɔkya mmɔ. 
Bana bekpone kpakplaa bani nákya bádi liƒu lɛla béte bana bekisine dii, nsu ɔƒɛni 
amu batɛ kekpine ku kɔƒa bebunku bani na bádu na kekpokɔ mmɔ. 

31“Unwoti Katɔti ɔnii si bina Egyipteƒuɔ ɔga ɔ́nu kɔƒiɔtɔ kɔmɛni ni, kubiti 
kɔdubɔda anwu ku nwuna bekpone ka ɔɔɔdi ama lɛti muubó abi amɛni udu. 

32Ami nátala-nwu nnii usie na utákya kayawi ƒui liƒu, nsu anwu ku nwuna 
bekpone ƒui badubo bukpi na bava ama lɛnɔ bebunku bani ƒui na balayia Unwoti 
na batɛ kekpine mmɔ. Ami Unwoti Katɔti násu.” 

Esekiel 33 

Unwoti Ɔ́ƒuna Esekiel Ka Unye Kagyumana Ute Lɛla Biala 
1Unwoti ɔnini, 

2“Esekiel, ɔyawine ubi, tɛmiku ƒula bekyuli kpakplaa na asu-ma anini, ‘Ɔkana na 
ubo ute ka ami Unwoti lɛ́tala bekisine badi limeyi lɛdi ka bebekpo kalɔ kadi. Na 
kadi bekyuli bammɔ lɛnɔ báƒuna ukyuli ɔdi banii unye-ma kagyumana na utaanu 
ala taasu-ma. 

3Na ute-ma bɔti si uwi ɔni na ɔ́nu ka ɔgbankpi ɔdi ɔdubo na bana bekisine ɔsu na 
ɔlɛ-ma lɛƒiɔ. 

4-5Si banii ukyuli ɔmmɔ úte bekyuli bamɛni bɔti na béni na bátadi-mu lɛlɔ ni, 
badubo-ma bɔdu na kekpokɔ. Nsu ɔdi ama alati bɔƒiɔ, ɔsika nka bakana na bekeli 
ɔgbankpi ɔmmɔ si bunu na nka bénu bɔlɛ bɔmmɔ. 

6Nsu si ukyuli ɔni mɔɔnu ala taasu-ma mmɔ lɛnɔ néni na útete-ma bɔti ni, 
bekisine badubo bebekpo na badu alaekpidi bablane badi na kalɔ kammɔ 
kemmo, na ami Unwoti ndubuti bekyuli bammɔ kukpi etila lɛsia ukyuli ɔmmɔ 
lɛlɔ.’ 

7“Esekiel, ami náƒuna-a nnii enye Israel kadi bekyuli kagyumana na ataanu ala 
taasu-ma. Anwuɔsu nu lɛla lɛni mɔɔsu-ɔ kaduɛ na alɛ-ma kpakplaa ete-mi. 

8Si lɛ́su balalane nnii badubo bukpi na bana ekpidi ɔsu ni, ɔlɛka atɛmiku-ma 
kpakplaa anii benwini kama bakya bana ekpidi. Nsu si ébulo na átasu-ma ɔmɛni 
ni, bana kukpi kɔsia-a lili. 

9Na si álɛ-ma kpakplaa na ɔmɛni lɛlɔ na bámu benye ekpidi ammɔ bɔbla lɛlɔ ni, 
badubo bukpi na bana ekpidi ɔsu, nsu awɔ édie lɛlɔ na lɛla lɛdi lɛɛɛda-a.” 

10Unwoti ɔnini, “Esekiel, ɔyawine ubi, Israelƒuɔ bakya baakya unyeƒi banii bana 
ekpidi ani na bábla kɔtu kɔni na ɔlɛka lɛni-ma ni, kútulo-ma buti. Na basɔ beeebo 
lɛnunsia lɛdi ka badubɔsɔ bakana ngba bulie lɛnɔ. Na ami mmomu na baadú kɔtɔ. 

11Su-ma anii kede kede nwaa ni, ami Unwoti Katɔti ɔni na nli ngba uwi ƒui mɛni 
ni, naaawia ukyuli ukpidi kukpi. Mmomu lɛlɔ mɔɔyɔ́-mi ka lɛnu ka ɔvumana udu 
na ɔ́da likpidi bɔbla ɔ́ya. Anwuɔsu si Israelƒuɔ baayɔ́ ka belie ngba bɔdi ni, ɔlɛka 
bada ekpidi bɔbla baya na benwini bebo-mi kudɔ. 

12“Na asu-ma anii si ukyuli ɔbuni use kalɔ ku likpidi bɔbla ni, ala abuni ani ƒui na 
ɔ́ɔbla úbavi alakana-nwu bɔƒɔ na ulákɛ kɔtu bɔni. Na aya na bati anii lɛni kani na 
si ukyuli ukpidi ɔ́da alaekpidi bɔbla ɔ́ya na ɔɔbla lɛbuni ni, ndubuti alaekpidi ani 
ƒui na ɔ́bla úbavi lɛkyiɛ-nwu kede kede. Na nsɔ lɛɛɛdubo-nwu kɔtu bɔni. 

13“Biti-nwu bɛnii líse bekyuli babuni kenye ka ndubɔya na belie ngba na ɔmmɔ 
kama na bése kalɔ baabla alaekpidi na bebo lɛnunsia ka lɛbuni lɛni na bábla 
bábavi ɔsu ni, badubɔkɛ bɔƒɔ. Mɔɔsu-mii nwaa ka ɔ́bla bi ɔ́bla dɛ ni, bekyuli 
bamɛni badubo bukpi na bana ekpidi ɔsu. Na bekyuli bayiƒala lɛbuni lɛni na 
bábla bábavi. 

14“Biti-nwu bɛnii líbo balalane ɔda ka badubo bukpi na bana ekpidi ani na baabla 
ɔsu na báda-nya bɔbla báya na baabla lɛbuni. 

15Bɛya buti-nwu bɔnii bánu báti ka basɔku ala ani na báƒɔ bekyuli kudɔ bényene 
kama na lɛla lɛni na bévo básiku-ma kudɔ ɔsu béte balati iye básɔku bekyuli ala 
ani na béyu bétése balati. Ɔmmɔ kama báda udunkpi biala báya na baadi mina 
litemi lɛlɔ na baabla lɛbuni ni, badubulie ngba. 

16Ndubuti alaekpidi ani ƒui na bábla bábavi lɛkyiɛ-ma. Na ka bábla lɛbuni ɔsu ni, 
badubulie ngba. 

17“Esekiel, ƒula kadi bekyuli baadú-mi kɔtɔ ka naaabla ala teete-ma ulu lɛlɔ. Nsu 
ama mmomu naaabla ala ulu lɛlɔ. 

18Si bekyuli babuni bése kalɔ baabla alaekpidi ni, badubo bukpi na ekpidi ammɔ 
ɔsu. 

19Na si bekyuli bekpidi bése kalɔ baabla lɛbuni ni, badubɔƒɔ bana ngba balɛku 
kɔtu bɔni kemmo. 

20Nsu ɔmɛni ƒui kama ni, Israelƒuɔ ama baanu ka ami naaabla ala teete-ma na ulu 
lɛlɔ. Anwuɔsu su-ma kpakplaa anii ndubo-ma kɔtu bɔni na bana ekpidi ani na 
bábla ɔsu.” 

Básu Ka Yerusalem Ɔdubo Bubuli 
21Na akwa leevu-anyɔ kama uwi ɔni na béƒie Ɔga Yekonia ku abu bakladi aani 
batɔntɛne kalɛ bésienku Babilon kalɔ lɛlɔ ni, bekyuli bani muukeli kekpo akɔ 
unwi ɔ́si Yerusalem úbo-mi kudɔ na kɔbuli leevudi limeyi lɛlɔndi lɛlɔ. Úbasu-mi 
ka Yerusalem úbuli. 

22Limeyi lɛni useyi uwi asa na ukyuli ɔmɛni ɔdububo-mi kudɔ ni, Unwoti ɔyikun 
ɔ́ƒɔ-mi lɛlɔ kemmo ƒui. Anwuɔsu asa na kadi keteegye uwi ɔni na ɔnana ɔmɛni 
úubo ɔkya ni, Unwoti ɔ́ya na lɛ́sɔ lɛ́kana na mɔɔtɛmi taasu nwuna ala. 

Israelƒuɔ Béye Lɛla Lɛni Ndubɔlɛku Bekyuli Bani Nébu Na Israel 
23Ɔmmɔ kama ni, Unwoti ɔ́su ɔnini, 

24“Esekiel, ɔyawine ubi, bekyuli bani nébu bakya lɛma lɛni bábwɛ na Israel kalɔ 
lɛlɔ beeye banini, ‘Ukyuli unwi kani na Abraham ɔdi asa na Unwoti úti Israel kalɔ 
kamɛni ƒui úte-nwu. Na abu bumomo, anwuɔsu ɔlɛka kalɔ kammɔ kenwini abu 
kadi.’ 

25“Anwuɔsu ni, Esekiel, su-ma anii ami nnini, ‘Bi ɔsu na bɛɛkali ka kalɔ kamu kadi 
amii kadi ka bɛɛkun lɛna lɛni kemmo na ubugya ɔmu ɔkya na bɛɛkpá baƒiɔ na 
bɛɛdú bekyuli? 

26Na kalala ala bɔbla bɔ́ƒɔ kalɔ kammɔ ƒui kemmo na bagya ku bele baalɛ́ lɛlɔ 
kama muedi. Nsu ɔmɛni ƒui kama biitú kɔnu kayi bɛnii kalɔ kammɔ kadi amii 
kadi! 

27“ ‘Na ɔni na ami ndi Unwoti Katɔti na nli ngba uwi ƒui mɛni ni, amii bani nébu 
bɛkya lɛma lɛni na bábwɛ kemmo mɛni ni, bɛdubo bukpi na kekpokɔ. Na amii 
bani nkya akpaklɔ ni, beƒiebuo badubo-mii buƒie. Na bani nábɛ bakya atakpɛ libu 
kemmo ku bani nli atakpɛ eli ƒui ni, ɔlɛ buɛ ndubo-mii bɔdu. 

28Ndubo bɔya na lɛla biala lɛyii udu na kalɔ kammɔ ƒui kemmo ka kalɔ kammɔ 
kasɔ kewi ukpludi na libile ɔyikun ɔni na bɛɛnu ka bibo ɔsu na bɛɛkun lɛmɛnɛ. 
Abi lɛlɔ muedi livo lilenye na ɔdi ulabla kasusu ɔnii ɔɔsia mmɔ ɔlɛ usie kesii kadi. 

29Ndubo-mii kɔtu bɔni na bina ekpidi ani na bɛɛbla ɔsu, na lɛya bina kalɔ kammɔ 
ƒui kenweni kalɔ kakwiidi kani nsɔ naaadia lɛla lɛdi. Na mmɔ na bɛdubɔnu bɛti 
ka ami ndi Unwoti.’ 

Israelƒuɔ Beenú Nsu Balavumana Udu 
30“Esekiel, ɔyawine ubi, bekyuli bani nkya-a kudɔ na Babilon mmɔ ni, baatɛmi-ɔ 
lɛlɔ kɔtɛ si bása na ɔma ɔmmɔ awodu ani bátu bámana-nwu kudɔ iye bana lɛtɔ 
kɔyakun. Na baasu banini, ‘Bɛya na buye Esekiel bunu lɛla lɛni na Unwoti ubo 
ute-bu ɔmwi.’ 

31Anwuɔsu bana ƒui beebo teebenu lɛla lɛni na adubɔsu, nsu béni na balabla 
taasiaku kalɛ na ásu-ma. Ama baasu ka basiaku-mi kama siin, nsu baanya bana 
bakpana taakya na beeyu bana egulabi. 

32Bɔnu kani na baanu-ɔ aani ukyuli ɔni muudie bɔyɔ lɛnu taagya ala. Na beenú, 
nsu balabla lɛla lɛla taasiaku lɛla lɛni na aasu-ma lɛlɔ. 

33“Na uwi ɔsɔ uletu asa na ndubo-ma kɔtɔ bɔni aani kalɛ na ásu-ma ése, na 
badubɔnu bati ka kenye udiene ɔdi ɔ́kya-ma akɔ.” 

Esekiel 34 

Israel Batɔnkune Badi Baƒonu Badane Bani Neeebo Kɔsia 
1Unwoti Katɔti ɔnini, 

2“Esekiel, ɔyawine ubi, Israel batɔnkune bese aani baƒonu badane bani mɔɔnu 
mina baƒonu bani ndi Israel kadi bekyuli lɛlɔ. Nsu mɔɔwia ka lɛdu bɔtɔnkune 

bamɛni kɔtɔ na lɛsu-ma nnini, ‘Ami Unwoti Katɔti mɔɔsu amii Israel baƒonu 
badane nnii bɛdubo udu bɔyii na amii ɔdi ɔsa! Bɛɛnu amii alati lɛlɔ na bíni mina 
baƒonu lɛlɔ bɔnu. 

3Bɛɛní bana anyi ntu na biiti bana linwini teedi adi teete lɛlɔ. Na bɛɛdú babuni 
bani nélie lɛmwi taakun, nsu bíni na bilanu baƒonu lisu lɛmmɔ lɛlɔ! 

4Bíni bani nse kpɛtɛ kpɛtɛ bɔgyumana na bɛbwi bani muuƒi iye binyimi-ma lɛlɛ 
lɛni na báƒɔ. Biidie-ma atu na baakɛ taavi kalɛ kalɛ na bilasia bani náyii ulu kama. 
Bɛɛbla-ma ulikplu na bɛɛɛdaku-ma lɛda. 

5Báyii ulu bakɛ kesi kesii na ka bátakɛ ɔdane ɔdi ɔsu ni, beƒiebuo békpoku-ma na 
béƒie-ma taakun. 

6Anwuɔsu mina baƒonu bégyingya bakya kalɔ lɛlɔ kesii biala. Bakɛ abi lɛlɔ ku 
abinkpo ƒui lɛlɔ na bátakɛ ukyuli ɔni nawia-ma kama ulu. 

7-8“ ‘Na ɔƒaani ni, binu lɛla lɛni na ami Unwoti Katɔti mɔɔsu amii baƒonu badane 
bammɔ. Beƒiebuo békpoku mina baƒonu na béƒie-ma bákun, ɔsika bíni-ma lɛlɔ 
bɔnu. Na bítatásia bani na báyii lɛnɔ kama kudii. Na amii bɛɛdi teemo, nsu bítete 
mina baƒonu ama adila. 

9-10Anwuɔsu ami Unwoti ndubo-mii kɔtu bɔni! Na likpo lɛƒɔ-ma ƒui na bina enu 
kemmo, na nsɔ lɛɛɛdubo bɔya na bɛbla bana badane ɔƒaamu iye bɛdu ɔdi lɛnɔ 
bɛkun. Ami Unwoti násu.’ ” 

Unwoti Ndi Baƒonu Ɔdane Buni 
11Ɔmmɔ kama ni, Unwoti ɔ́sɔ ɔ́su ɔnini, “ ‘Ndubo mina baƒonu kama bɔsia na ami 
ɔlati lɛnu-ma lɛlɔ 

12aani kalɛ na baƒonu ɔdane ɔɔsia baƒonu bani náyii kama. Ɔ́si kɔnyana limeyi 
suu lɛni kani na bégyingya-ma bákya kalɔ lɛlɔ kadi bekyuli akɔ ni, uwi ɔmmɔ kani 
lɛlɔ na mina baƒonu báyii. Nsu ndubo bukpo bɔƒɔ-ma ƒui 

13na lɛkpanku-ma lɛsiku baƒɔ kɔlɔ kɔni lɛlɔ na bégyingya bakya ƒui lɛsɔku liboku. 
Ami ndubɔbla bana ɔdane na lɛya na badi na Israelƒuɔ abi ku awɛ kemmo kesii 
kani na kadi kalɔ kabuni lɛlɔ. 

14Badubo bɔdi bɔvi ƒaa na lɛla lɛdi lilékpoku-ma na kesii kani na kadi adila abuni 
kakyakɔ. 

15Líse kenye ka ndubo-ma lɛlɔ bɔnu na lɛda-ma kɔkɔɔkɔ. 

16Na ndubɔsia bani náyii ku bani négyingya bakya lɛnɔ kama na linyimi bani náƒɔ 
lɛlɔ alɛbi na bani lɛgyumana bani nse kpɛtɛ kpɛtɛ. Na bani nélie lɛmwi na bebo 
ɔlɔkplu ni, ndubɔdu ama, ɔsika lɛla lɛni ndi lɛbuni na mɔɔbla uwi biala.’ ” 

Katɔti Ɔdubɔdu Bekyuli Bekpidi Kɔtɔ 

17Unwoti Katɔti ɔ́su Israelƒuɔ bani nse aani nwuna baƒonu ɔnini, “Ndubo-mii anu 
bɔsia geen unwi unwi na lɛnu bani ndi baƒonu bani mbo ɔlɔkplu ku bani nse 
kpɛtɛ kpɛtɛ. 

18Bina badi bɛɛkun livo lɛbuni geen na bɛɛnya taavi lɛkladi lɛlɔ si uwi ɔni na 
bɛ́wɔlɔ. Na bina badi bɛɛní ntu bɔbuni, na si bɛ́wɔlɔ na bɛkya bɔkladi lɛgba na 
bɔbla aba aba. 

19Na ɔmmɔ ɔɔtina ka mina baƒonu bakladi ama balakɛ ntu bɔbuni taani. 

20“Anwuɔsu ami Unwoti Katɔti ndubo-mii kemmo bule na bani mbo ɔlɔkplu 
bakya bunwu, na bani nse kpɛtɛ kpɛtɛ lɛnɔ bakya bunwu. 

21Ɔsika amii bani lɛlɔ mbo ɔkplu bɛɛtu bani nse kpɛtɛ kpɛtɛ ku bina ese kpakplaa 
kalɛ na adila edu amii lɛti. 

22Nsu ndubo bukpo bɔƒɔ-ma ƒui kalɛ na bilátaabla-ma lɛla lɛni naaadia. Na 
ndubɔƒuna-ma lɛsiku-mii kudɔ na lɛdu-mii kɔtɔ. 

23“Na ɔmmɔ kama ni, ndubute-mii baƒonu ɔdane buni ɔni ndubɔsi mina kabla 
ɔblane ɔni ndi Ɔga Dawid ɔtɔ kemmo na bina ƒui bani mbo ɔlɔkplu ku bani na 
bese kpɛtɛ kpɛtɛ ƒui bakɛ ɔdane unwi pɛ na ɔnu-mii lɛlɔ kaduɛ. 

24Anwu ndubɔbla bina ɔtɔnkune na ami lɛbla bina Katɔti. Ami Unwoti násu. 

Uwi Ɔbuni Ɔdubo Ute Unwoti Baƒonu 
25“Israel kadi bekyuli ndi mina baƒonu. Na líse kenye kpakplaa ka badubuli na 
atu bɔyɔ kemmo. Na ndubo eƒiebuo biala bɔbɔku bɔtɔlɔku kalɔ kakwiidi ku lɛku 
lɛmmɔ kemmo na basɔ baaadubo bɔyia. 

26Badubulie bamana mina kɔbi kedee lɛlɔ. Na ndubo-ma kusɛ kusɛ bute na 
ɔnantu ɔna ute-ma utulo kalɛ na baawia muedi. 

27Na bana adingyii adubo bɔnwu kaduɛ na edula lɛnɔ adia-ma. Ndubo bɔya na 
bakɛ bɔnwuna ƒaa na belie bana kalɔ lɛlɔ ku atu bɔyɔ na basɔ balabla ukyuli 
bamba kabla. Na badubɔnu bati ka ami ndi Unwoti. 

28Kadi bamba bekyuli basɔ baaadubo-ma buyu. Na beƒiebuo lɛnɔ basɔ beleƒie-
ma balakun. Na basɔ baaadubo lɛla lɛdi lɛnɔ bɔyia. 

29Ndubo bɔya na baƒɛ edula abuni geen balɛku bana mmo kalɛ na kɔka kɔsɔ 
kulada-ma iye baƒɔ bani na bana adɔ basɔ baláma-ma. 

30Na ukyuli biala ɔdubɔnu ka mɔɔgyumana mina kadi bekyuli Israelƒuɔ. Ami 
Unwoti nése kenye kamɛni. 

31Mina baƒonu na badi na ami ndi bana Katɔti. Na mɔɔnu-ma lɛlɔ.” 

Esekiel 35 

Edom Kalɔ Kadubo Udu Bɔyii 

1Unwoti ɔnini, 

2“Esekiel, ɔyawine ubi, du Edom kadi bekyuli kukpi kɔtɔ 

3na asu-ma anini, ‘Ami Unwoti Katɔti ɔƒɛni amu línwini-mii ukisine! Na ndububo 
bina kalɔ bunwini bɔbla kalɔ kebiedi kani kemmo na lɛla lɛdi lɛsɔ lilakya. 

4Na bina lɛma lɛbwɛ liwi ukpludi na mmɔ kenwini kalɔ kakwiidi. Na bɛdubɔnu 
bɛti ka ami ndi Unwoti. 

5“ ‘Amii Edom kadi bekyuli ni, ɔɔɔdi bekisine kani na bɛdi bite Israelƒuɔ ɔ́si 
kukuuku, mmomu lɛlɔ lɛ́yɔ-mii na bínye bɛ́nu uwi ɔni na ɔgbankpi úbo-ma lɛlɔ 
na baadú-ma ƒui ku kuwii teewi kalɔ aani bana lɛtuni na ekpidi ani na bábla ɔsu. 

6Anwuɔsu geen ni, muudie-mii bɔƒiɔ ka bɛ́du ukyuli na ɔlɛka badu amii lɛnɔ. 

7Ndubo bina kalɔ bubile na kayii udu na badu ukyuli biala ɔni masia-ka kemmo 
lɛnɔ malɛ. 

8Bekpine badubɔƒɔ bina abi lɛlɔ ku awɛ kemmo ƒui tɛɛ. 

9Na bina kɔlɔ kɔdubɔsɔ kuwi ukpludi uwi ƒui. Na ukyuli biala ɔdi usɔ ulakya bina 
lɛma lɛmmɔ kemmo kudii. Na bɛdubɔnu bɔti ka ami ndi Unwoti. 

10“ ‘Bɛ́bu bɛnii Yuda ku Israel kadi bekyuli kɔlɔ kúnwini amii kɔdi na bɛkana biti 
bana kɔlɛkɛ kɔmmɔ binwini amii ɔdi uwi biala kemmo. Nsu ami ndi bana Katɔti. 

11Na mɔɔsu-mii geen nnii ɔni na nli uwi ƒui mɛni ni, ndubɔnu ka lɛ́ni-mii kɔtu na 
kalɛ na bɛ́bla-ma na kɔnyi kemmo na bíkisi-ma lɛnɔ ɔsu. Na badubɔnu ka ami 
mɔɔní-mii kɔtu lɛni. 

12Na amii alati bɛdubo bɔnu bɔti ka línu kalɛ na binye bɛɛlɛ́-ma uwi ɔni na bana 
ɔgbankpi úbo-ma lɛlɔ na bɛɛsu ka bana kɔlɔ kɔdubunwini amii kɔdi na biti-ku. 

13Na bidumi ami ɔlati muedi na línu ɔnaƒui kede kede. 

14“ ‘Lɛlɔ lɛdubo ukyuli biala bɔyɔ si uwi ɔni na lɛ́yila-mii udu lɛ́wɔlɔ 

15kalɛ kani na lɛlɔ lɛ́yɔ-mii uwi ɔni na báyila Israel udu. Na bina Edom kalɔ ƒui 
kadubo bubie na kasɔ kewi ukpludi lɛla biala tadia tadia. Na ukyuli biala 
ɔdubɔnu ɔti ka ami ndi Unwoti.’ ” 

Esekiel 36 

Kenye Kadi Kási Israel Abi Lɛlɔ Kébo 
1Unwoti ɔnini, “Esekiel, ɔyawine ubi, kɔ lɛsa te Israel abi lɛlɔ badi ƒui anii 

2ami Unwoti Katɔti mɔɔsu-ma nnini, ‘Ƒula bekisine bápii-ɔ, na básu ka ƒula abi 
ammɔ ƒui adi ama adi. 

3Bébile-mii na békpo-mii bádi-mii lɛlɔ ɔ́si lɛƒɛnyi ƒui lɛlɔ. Na kadi bamba bekyuli 
bani ndi baƒɔ béƒie-mii na baamá-mii. 

4Anwuɔsu amii abi ammɔ ƒui ku abinkpo ku ntukpa ku awɛ ammɔ ƒui, binu lɛla 
lɛni na ndubo bɔbla. Bekyuli bakana na bataama amii lɛma lɛni nabwɛ liwi 
ukpludi ɔƒɛni na beteedumi-mii. 

5Nsu ndubo kadi bekyuli bammɔ lɛlɔ bɔta bunye ku kɔnyi kpakplaa geen, na bani 
ɔdi ntulo ndi Edomƒuɔ, ɔsika ama náma-mii bétulo ƒui na báda-mii bebuo kadikɔ 
kɔlɔ lɛnɔ béti. 

6Bíibo abi na uwi útu geen na ami Unwoti Katɔti lɛ́kɛ kɔnyi geen! Na kadi bamba 
bekyuli lɛnɔ bédumi-mii. 

7Anwuɔsu ami lɛnɔ líse kenye kpakplaa ka ndubo-ma budu-mi na lɛkya-ma kɔƒa. 

8“ ‘Egyii adubɔkwɛ abi ammɔ lɛlɔ na anwu ebi kaduɛ ete mina kadi bekyuli na 
bakɛ badi, ɔsika badubo ɔma uwi klukwii kemmo. 

9Ndubo bɔya na bɛtu kalɔ kabuni kani nwi káyu abi ɔkwalɛ mmɔ binwini ƒui na 
bɛkya edula na liti lɛnu-mii lɛlɔ. 

10Israel kadi bekyuli badubɔsɔ benwini bebo na bɛsɔku bina lɛma lɛni nábwɛ 
bɛda na bilie-mi kemmo. 

11Bɛdubɔwɔ bebi na bina bebuo lɛnɔ bawɔ. Na nsɔ lɛɛɛdubo-mii atu budie aani 
kalɛ na use ɔƒɛni. Mmomu bɛdubo bumomo geen na lɛda-mii kaduɛ litulo 
kudeedi ƒui na bɛnu bɛti ka ami ndi Unwoti. 

12“ ‘Ndubɔkpanku mina kadi bekyuli Israelƒuɔ liboku ɔma na bebelie bana abi 
ani ndi bana adi lɛlɔ. Na badubɔtuma na kɔlɔ kɔbuni kɔni néti kɔ́yu ɔkwalɛ ɔmmɔ 
lɛlɔ, na kɔka kɔsɔ kuládu-ma kudii. 

13Sɔsɔ na ɔdi ka Israelƒuɔ baakya unyeƒi taasu ka adila aladia-mii lɛlɔ na kɔka 
kɔɔdú-ma na beekpi. 

14-15Nsu ami Unwoti muusé kenye ka adila adubɔdia na amii abi amɛni lɛlɔ 
ɔƒaamu ɔ́si ɔƒɛni úsela uwi ƒui. Na kadi bamba bekyuli akɔ ɔdi ɔsɔ ulasu ulásiku-
mii lɛlɔ ɔnii biládia adila na bataapii taama. Mmomu bɛdubo adila butaadia geen 
na Israel kadi bekyuli bakɛ-nya adila pii geen. Ami Unwoti Katɔti násu.’ ” 

Bekyuli Badubo Unwoti Bɔbu 
16Unwoti ɔnini, 

17“Esekiel, ɔyawine ubi, uwi ɔni na Israelƒuɔ beli ama alati kalɔ lɛlɔ ni, bébile kalɔ 
kammɔ ekisila na kasɔ keeese sɛɛn na bana ala ɔbladu ɔsu kalɛ kani na si uleku 
ɔ́lɛ ɔtɔ na uubile ekisila pii na ɔsɔ uuuse sɛɛn kalɛ. 

18Bádu bekyuli na bákpa baƒiɔ na ɔ́ya na kalɔ kammɔ kásɔ kébie kétulo ƒui. 
Anwuɔsu líti kɔnyi geen na lɛ́ni mina kadi bekyuli kɔtu, 

19na lɛ́ya na bégyingya bakya kadi bamba bekyuli kɔlɔ ƒui lɛlɔ kalɛ kani na 
ɔ́manku ka lɛbla-ma. 

20Kesi kesii na bakɛ ni, mina lɛnyi kani na baakya kɔƒa. Ɔsika baƒɔ bani na badi 
kadi bamba bekyuli beedumi-ma taasu ka ami nábɔku mina kadi bekyuli lɛ́lɛku 
bana kalɔ lɛlɔ. 

21“Mɔɔbla kasusu na ala ani na baƒɔ bammɔ baasu taasiku-mi lɛlɔ lɛlɔ. 

22Anwuɔsu su Israelƒuɔ lɛla lɛni na mɔɔsu-ɔ mɛni anini, ‘Bɛ́kya-mi lɛnyi lɛni 
muukeye kɔƒa na kadi bamba bekyuli bani akɔ na bili mɛni akɔ. Anwuɔsu 
bítamanku lɛla lɛni na mɔɔwia ka lɛbla lite-mii mɛni munu munu. Ndubo-mii 
bɔkpanku busienku ɔma na bekyuli babu-mi lɛnyi. 

23Na kadi bamba bekyuli banu kalɛ na mina lɛnyi liikeye. Na bɛnu bɛti ka ami 
ndi Unwoti Katɔti. Ami násu. 

24“ ‘Ndubo-mii bɔkpanku bɔsiku kadi bamba bekyuli akɔ na lɛsala-mii liboku 
bina ɔma. 

25Ndubo ntu bɔni nse sɛɛn bɔkuna buwi-mii lɛlɔ na bina lɛlɔ lɛbla sɛɛn na lɛƒɔ-
mii. Ndubo-mii ntu bɔkpila na bɛlɛ sɛɛn bɛsiku lɛla biala náya na biisé lɛlɔ kudɔ 
ku baƒiɔ ala anu ƒui muusé lɛlɔ mmɔ kudɔ. 

26Ndubɔda bina kayi kani neeenu litemi mmɔ lidie-mii lɛlɔ kemmo na lite-mii 
kayi kawɔdi ku udu ɔni mɔɔtina ka bɛsɔ bilálɛ-mi kama. Na kasusu kabuni sɔɔn 
na bɛdubo buteeti ɔƒaamu. 

27Ɔsika ndubuti mina kɔyu lite-mii na lɛya na mina litemi lɛlɔ bɔdi ku ala ani 
mɔɔtina-mii kama bɔsia kɔka kutaada-mii. 

28Na bɛdubɔsɔ binwini bibelie ɔmii ɔni na líte bina bati lɛlɔ na binwini mina kadi 
bekyuli na ami lɛbla bina Katɔti. 

29Na ndubo-mii bɔgyumana bɔsiku ala ani ƒui mɔɔyá na biisé lɛlɔ kudɔ. Na bina 
mmo bɔdubɔdi edula pii na kɔka kɔsɔ kuládu ɔdi. 

30Bina adingyii adubɔnwu ebi pii na bina edula ani na bɛ́kya lɛnɔ adia geen, na 
kɔƒa kɔsɔ kɔɔɔdubo-mii bukpo kudii ka biiibo adila ani bɛdi ɔsu. 

31Bɛdubo bina ngba bukpidi bɔni na bílie bíbavi bunyimo na kɔƒa kukpo-mii 
geen na ala ani na bɛ́bla lɛlɔ. 

32Israel kadi bekyuli, ɔɔɔdi amii ɔsu na mɔɔbla ala amɛni, ɔsika bɛ́bla alaekpidi 
bítuloku lɛlɔ. Na ɔlɛka nka bina anumi ewi kalɔ na kɔƒa kukpo-mii lɛnɔ geen na 
ala ani na bɛ́bla ɔsu. Ami Unwoti násu.’ 

33“Na su-ma anini, ‘Uwi ɔni na lɛ́bla-mii sɛɛn lɛ́wɔlɔ ni, ndubɔya na bɛsɔku bina 
lɛma lɛni nábwɛ bɛtu na bilie-ni kemmo. 

34Bɛsɔ bɛdubo bina kalɔ bɔtuma na ɔdi ulakana bɔnu bɔti ka nka kébie dii na 
kasɔ kaládi lɛla lɛdi. 

35Mmomu bɔsu na badubo banii kaadia bɔnu aani kalɛ na Eden ɔban kemmo 
kése dii. Na bekyuli balanu ka lɛma lɛmmɔ lɛ́bwɛ liwi, mmomu badubɔnu lɛma 
lɛni bátu bényene kpakplaa na bekyuli báƒɔ-mi kemmo tɛɛ. 

36Na kadi bamba bekyuli bani nébu beli na bina amadɔ badubɔnu ka ami násɔku 
lɛma lɛmmɔ lɛ́tu na lɛ́sɔku mmo bɔni nébie na buládia lɛla lɛdi mmɔ lɛnɔ lɛ́bla 
bɔwɔdi na bɔɔdia edula. Ami Unwoti nése kenye kamɛni. 

37“ ‘Ndubɔsɔ linu-mii bɔkpali ɔƒaamu na lɛbla lɛla lɛni na bɛdubuvele-mi lite-mii 
na bina kadi bekyuli basɔ bemomo aani baƒonu lisu bonwu kalɛ. 

38Na lɛma lɛni ƒui náyii udu na lɛ́bwɛ liwi kalɔ ɔƒɛni ni, bekyuli badubɔƒɔ-ni 
kemmo aani kalɛ na Yerusalem úse dii uwi ɔni na bebuo báƒɔ-nwu kemmo tɛɛ 
úte akpala bɔbla na limeyi kadikɔ.’ ” 

Esekiel 37 

Bekyuli Ekubi Ani Nátɔ Ásɔ Énwini Ébo Ngba 
1Na uwi ɔdi kama ni, lɛ́nu lɛ́ti ka Unwoti ɔyikun ɔ́ƒɔ-mi lɛlɔ kemmo ƒui na nwuna 
Kɔyu kúti-mi kúsienku kɔwɛ kɔdi kemmo na kesii kadi na bekyuli ekubi éyii 
tɛtɛɛtɛ mmɔ. 

2Unwoti úti-mi ɔ́vinku mmɔ bene ƒui. Na ka lɛ́sia anumi lɛ́nu ni, lɛ́nu ka bekyuli 
ekubi akwiidi áƒɔ kesi kesii. 

3Na úye-mi ɔnini, “Esekiel, ɔyawine ubi, ekubi amɛni adubɔsɔ akana na enwini 
ebo ngba?” Mmɔ na lídie kenye nnini, “Unwoti Katɔti, awɔ lɛti kani ndubɔkana 
lɛmɛni ani kenye budie.” 

4Amu na ɔ́su-mi ɔnini, “Su ekubi akwiidi ammɔ anii, ‘Binu lɛla lɛni na Unwoti 
ɔɔsu-mii! 

5Ami Unwoti Katɔti ndubuti ɔƒɛƒɛɛ lɛkya-mii kemmo na bɛsɔ bibelie ngba. 

6Na ndubɔya na ɔlɔna ku nti ɔsɔ ubama-mii lɛlɔ na lɛnwuna ngba ɔƒɛƒɛɛ lɛnya-
mii lɛlɔ kemmo. Na bɛdubɔnu bɔti ka ami ndi Unwoti.’ ” 

7Lɛ́bla lɛla lɛni na Unwoti ɔ́su-mi. Na asa na ndubɔwɔlɔ ni, líse kalɔ muunú kɔku 
kɔdi aani kalɛ na ala adi eekuonku lɛlɔ. Na lɛ́nu ka ekubi ammɔ aasála lɛlɔ! 

8Na lɛ́nu ka ɔlɔna ku nti ɔɔma ekubi ammɔ lɛlɔ. Nsu ngba buuubo-ma tɔ kemmo. 

9Amu na Unwoti ɔ́su ɔnini, “Esekiel, ɔƒaani ni, su ɔƒɛƒɛɛ anini, ‘Unwoti uudie lɛdi 
teete-ɔ ɔnii kpo si lɛƒɛnyi ƒui lɛlɔ na anwuna ngba ɔƒɛƒɛɛ akya bekpine bamɛni 
kemmo kalɛ na basɔ benwini bebelie ngba.’ ” 

10Mmɔ kani ka lɛ́su lɛni lɛ́wɔlɔ ni, ɔƒɛ úkpo ɔ́vi bekyuli bamɛni kemmo na 
bénwini bébo ngba! Na bana ƒui báta bénye na bemomo geen kalɛ na babla 
bekpone lisu bonwu lɛdi. 

11Ɔmmɔ kama Unwoti ɔ́su ɔnini, “Esekiel, Israel kadi bekyuli bese aani bekpine. 
Baadɔ taasu banii bákwii bakɛ aadi bekpine ekubi na basɔ beeebo ngba lɛnunsia 
lɛdi bete uwi ɔni ndubo. 

12Anwuɔsu su-ma anini, ‘Ami Unwoti Katɔti muusé kenye ka ndubɔlɛmi bina 
kɔƒiɔtɔ na lite-mii bɔnwuna. Na ndubɔsɔku-mii liboku Israel kalɔ lɛlɔ. 

13Na si uwi ɔni na ɔmɛni ɔ́lɛ lɛni ni, na bɛnu bɛti ka ami ndi Unwoti. 

14Mina Kɔyu kɔdubɔya na ɔƒɛƒɛɛ ɔsɔ uduo-mii lɛlɔ kemmo na bɛsɔ bibelie ngba. 
Ami Unwoti násu. Ndubɔsɔku-mii liboku bina ɔma na bɛti ka lɛ́di mina linyese 
lɛlɔ. Ami Unwoti násu.’ ” 

Yuda Ku Israel Básɔ Básala 
15Unwoti ɔnini, 

16“Esekiel, ɔyawine ubi, wia ugyii ɔdi na enweni asia-nwu lɛlɔ anini, ‘Yuda lɛga 
kadikɔ.’ Na asɔ awia ugyii bamba na enweni asia-nwu lɛlɔ anini, ‘Israel lɛga 
kadikɔ.’ 

17Ti ligyii inyɔ bɔmɛni eli danku lɛlɔ na ɔbla aani ugyii unwi. 

18Na si ƒula bekyuli béye-ɔ lɛla lɛmɛni kalɔ ni, 

19na asu-ma anii, ‘Ami Unwoti ndubo Israel ku Yuda ligyii inyɔ bɔmɛni bɔsala 
bɔda mina kɔnu kemmo na bana inyɔ benwini bekyuli benwi.’ 

20“Da ligyii inyɔ bɔmɛni na kesii kani na ukyuli biala ɔnu-ni 

21na asu-ma anii, ‘Ami Unwoti Katɔti ndubo Israel bekyuli bɔsala na lɛkpanku-
ma baƒɔ kɔlɔ lɛlɔ kesii kani na belie ɔƒɛni liboku ɔma. 

22Ndubo-ma bɔbla na benwini kalɔ kenwi kadi bekyuli na belie Israel kalɔ lɛlɔ. 
Na ɔga unwi kani ndubo-ma lɛlɔ bɔdi na bɔsɔ baaadubo lɛlɔ kemmo bule bɔbla 
kɔlɔ akpa anyɔ kudii. 

23Basɔ baaadubo baƒiɔ bɔkpa na bataabla ala ani ndubɔya na naaakana-ma bɔƒɔ 
aani mina bekyuli. Ndubɔƒɔ bana ekpidi lidie-ma lɛlɔ ƒui na babla sɛɛn. Na ndubo-
ma bɔgyumana bɔsiku lɛla biala na mɔɔyá na beesé-mi lɛlɔ kudɔ. Na benwini 
mina bekyuli na ami lɛnɔ linwini bana Katɔti. 

24-25“ ‘Na ɔga biala na badubɔƒuna ɔdubɔsi mina kabla ɔblane Dawid ɔtɔ kemmo, 
na ɔdubo-ma lɛlɔ bɔnu aani baƒonu ɔdane buni kalɛ. Israel kadi bekyuli badubɔdi 
mina litemi lɛlɔ siin na basɔ balálɛ-mi kama. Na ama ku bana bawɔ bawɔ 
badubulie ɔmii ɔni na líte mina kabla ɔblane Yakob kemmo aani kalɛ kani na 
bana banana bábla. 

26Na líse kenye kpakplaa ka ndubute Israel kusɛ kusɛ na belie ku keyi buɛɛ kani 
udu nsɔ naaadubo bɔsa lɛnɔ kudii. Ndubo-ma bɔgyumana na lɛya na babla kadi 
bekyuli bani ndubɔkɛ ɔyikun geen. Na mina kakpakɔ kadubunye Israel uwi ndi 
uwi. 

27Ndubulie mina kadi bekyuli akɔ na lɛbla bana Katɔti. 

28“ ‘Kalɔ lɛlɔ kadi biala bekyuli badubɔnu ka mina kakpakɔ kenye Israel, na ami 
náƒuna-ma ka babla mina kadi bekyuli.’ ” 

Esekiel 38 

Gog Úkpo Israel 
1Unwoti ɔnini, 

2“Esekiel, ɔyawine ubi, Ɔga Gog ɔlalane ɔni mɔɔdi Mesek ku Tubal lɛga kadikɔ 
kani nkya Magog kalɔ lɛlɔ mmɔ ni, du-nwu kukpi kɔtɔ. Na asu-nwu anini, 

3‘Ami Unwoti Katɔti ndi-ɔ ukisine. 

4Na ndubo ƒula ɔyikun ƒui udu bɔyila na liti ɔdaliwa lɛkya-a ɔnungla na lɛni awɔ 
ku ƒula bekpone lisu bonwu lɛmmɔ. Awɔ muudie lɛdi teete bekpone bapɔnkɔ 
beliene bani nkya ekpola bonwu bonwu na bada kekpo agyumanala ku kuwii na 
bana enu kemmo. 

5Na ebo bekpone ásiku Persia ku Kus ku Libia kɔlɔ kemmo. 

6Na badi lɛnɔ bási Goma ku Bet-Togarma na kalɔ kammɔ katɔ kakɛ ɔni na sɔsɔ 
ƒula bekpone bemomo geen. 

7“ ‘Anwuɔsu bunku ƒula bekpone na baklibi lɛlɔ na bekpo. 

8Ɔsika na akwa alɛɛ adi kama ni, ndubo lɛdi budie bute-ɔ na etékpo Israel kadi 
bekyuli bani na kekpo kábwɛ-ma lɛma ƒui. Báyii udu na bekyuli bédie-ma atu 
uwi gyɔlɔɔ ɔdi mɛni. Nsu bekyuli bammɔ bási baƒɔ kɔlɔ kɔni lɛlɔ na bélie dii mmɔ 
bénwini bébo ɔma bébo beli bana kalɔ lɛlɔ. Beli ku keyi buɛɛ na ama alati bana 
kalɔ kemmo na abi lɛlɔ. 

9Nsu awɔ ku ƒula bekpone lisu bonwu lɛmmɔ bɛdubo-ma bukpo aani kalɛ na 
ɔƒɛƒɛɛ kpakplaa ɔɔkya ligede na bɛka bɛmana-ma aani liƒlukutu bonwu lɛdi. 

10“ ‘Si limeyi lɛmmɔ lídu ni, ngyi ka bɛdubo kasusu kekpidi bɔbla 

11bɛnii bɛdubɔkɛ kadi bani bekyuli nse kpɛtɛ kpɛtɛ na beli ku atu bɔyɔ mmɔ lɛlɔ 
kɔsia. Ɔsika beli lɛma lɛni na bátatu awodu bátamana-ni na bakya-ni ɔban 
kɔyakun bonwu na babala-ni. 

12Na bɛdubo bekyuli bani na bábwɛ-ma lɛma béwi aani kebu alakpi dii mmɔ 
buyu. Bekyuli bamɛni bélie kaƒɔ aani batɔntɛne kalɛ, nsu básɔ bénwini bébo 

Israel kalɔ lɛlɔ kesii kani náƒɔ kuye ketulo na kalɔ ƒui lɛlɔ, na bebo bebuo ku akɛla 
bamba lɛnɔ. 

13Na Seeba ku Dedan kadi bekyuli ku beyedine bani nási akpaklɔ ani nde mmɔ 
badubo-mii kama bunye na bebunku-mii. Ɔsika badubɔyɔ ka ama lɛnɔ bakɛ sika 
ɔƒualadi ku ugyiedi ku bebuo ku bana akɛla bamba ani na bebo na bekpone 
bamɛni badubo buƒie bɔƒɔ Israelƒuɔ kudɔ ɔsu. 

14“ ‘Ami Unwoti Katɔti ngyi ka si uwi ɔni na ánu mina bekyuli bamɛni ka beli ku 
keyi buɛɛ lɛni ni, adubo ƒula bekpone bapɔnkɔ beliene bɔtɔnku katɔ mmɔ na ƒula 
lɛga kadikɔ mmɔ eboku. 

15Na awɔ ndubo ƒula bekpone kpakplaa bamɛni bɔtɔnku bɔsiku ƒula lɛga kadikɔ 
na katɔ mmɔ buboku. 

16Na adubo mina bekyuli bukpo aani liƒlukutu ku ɔƒɛƒɛɛ bonwu ɔni muutile 
kayaa. Na ndubo kuƒi bute na ekpo mina kadi bekyuli Israelƒuɔ kalɛ na kadi ƒui 
bekyuli na kalɔ lɛlɔ banu bati ka ami Unwoti nse kedee.’ ” 

Unwoti Ɔ́tɛku Ɔga Gog Litemi 
17“Unwoti ɔ́su Ɔga Gog ɔnini, “ ‘Kukuuku ni, mbo kenye bediene pii bani na lɛ́ya 
na básu mina kadi bekyuli Israelƒuɔ kpakplaa ka limeyi lɛdi ni, ndubo ukisine ɔdi 
budie bɔkya-ma. Na awɔ Gog ndi ukisine ɔmmɔ. Na limeyi lɛmmɔ lɛnɔ lɛ́ɛsi 
lɛdubo. 

18Si uwi ɔni na ékpo Israelƒuɔ bammɔ áwɔlɔ ni, ndubo kɔnyi bɔkɛ geen. 

19Na ndubo bɔya na kalɔ bɔkunku kpakplaa bɔdi bubo na bubakunku Israel kalɔ 
kammɔ na mina kɔnyi kɔmmɔ kemmo. 

20Na lɛlɔ lɛdubo ngba lɛla biala nkya kalɔ kammɔ lɛlɔ bɔtɔ ku bɔyia geen na ami 
ɔsu, kɔbɛ ku baasɛ ku alakpi akɔ bebuo ku bebuo bani mɔɔkpɛ́ kaƒɔ kalɔ ku 
bekyuli bayawine ƒui. Abi adubo butaabwɛ teegyingya na atakpɛ ataamami na 
lɛma linengudi ala ataaƒɛ teewi kalɔ. 

21Ami Unwoti ndubɔya na Israel abi aƒɛ ebi-ɔ lɛlɔ. Na liƒu lɛni ndubo ƒula bekpone 
bɔda ɔsu badubo bunwini bunye bana lɛlɔ lɛlɔ beteekpoku bana bakpana ku 
kuwii. 

22Ndubo bɔya na ɔlɛ buɛ ubo-mii na kukpi na ndubuti lɛni-mii kɔtu. Na ɔnantu 
ku ɔƒɛƒɛɛ kpakplaa ku etubankɛ ku ogya aƒɛ ku ɔnyi gbagbangba ndubo butaayu-
mii lɛlɔ aani kalɛ na baawɛ́ lɛla lɛdi. 

23Ndubo ɔmɛni bɔbla liti lɛtina kayawi ƒui ka ami Unwoti nse kedee.’ ” 

Esekiel 39 

Bádi Ɔga Gog Lɛlɔ 

1Unwoti ɔnini, “Esekiel, ɔyawine ubi, du Ɔga Gog kukpi kɔtɔ na asu-nwu anini, “ 
‘Awɔ mɔɔdi Mesek ku Tubal lɛlɔ, nsu ami Unwoti ndi-ɔ ukisine! 

2Ndubo-mii bɔtɔnku kama kama na lɛkpɛ-mii lɛsiku katɔ mmɔ liboku Israel abi 
kudɔ. 

3Ndubo ƒula kataminta bubo bɔlɛku-ɔ kɔmiinu kɔnu kemmo na libo atula ammɔ 
lɛnɔ lɛlɛku ƒula kɔdianu kɔnu kemmo. 

4Na awɔ ku ƒula bekpone ƒui bɛdubo bukpi na abi ammɔ lɛlɔ. Na baasɛ bakun 
bina bekpine 

5bani ndubo bukpi buwi alakpi akɔ kesi kesii mmɔ. Ami Unwoti násu. 

6“ ‘Ndubɔya na batu ogya bakya Magog ku kadi bani nli ɛpu kɔtu na baakali ka 
beli ƒaa na lɛla lɛdi lɛɛɛda-ma mmɔ. Na badubɔti ka ami ndi Unwoti. 

7“ ‘Mina kadi bekyuli badubo-mi bɔti na basɔ balakya-mi lɛnyi kɔƒa. Na badubɔti 
ka ami ndi Israelƒuɔ Ukyuli Kedee. 

8Limeyi lɛsia ulu lɛdubo lɛni na ala amɛni adubo bɔlɛ kalɛ kani na líse kenye. 

9“ ‘Na si limeyi lɛmmɔ lídu ni, Israelƒuɔ badubo bana bekisine bani nebekpi-ma 
kudɔ mmɔ ekpola bɔla na bana lɛma lɛni kemmo na beli mmɔ. Na kɔtaminta ku 
atula lidu ku kekpo agyumanala ani bada mmɔ ku bana ligyii buti butaakya ogya. 
Na ɔmmɔ ɔdubɔbla bana ekyweni akwa maatɛ sɔɔn. 

10Ekpola amɛni na badubo butaakyula na egyii ani na ɔlɛka bada iye ekyweni ani 
na bawia bavi kenye. Lɛni na Israelƒuɔ badubo bekyuli bani néyu-ma na bédumi-
ma bábla-ma kalala udu biala kasi budie. Ami Unwoti násu. 

Báva Ɔga Gog 
11“ ‘Si báyila Ɔga Gog udu báwɔlɔ ni, ndubɔya na bava-nwu na nwuna bekpone 
akɔ na Israel mmɔ na kesii kani baalɔ banii Belusiene Kɔwɛ si éti ésela Ɛpugyie 
ɔƒɛ katukɔ kakɛ. Na bekyuli kavakɔ kammɔ kadubo bubomo ɔni na kadubutile 
ukyuli biala masu ɔnii ɔɔsia mmɔ ɔvi ulu. Anwuɔsu na badubɔlɔ mmɔ ɔmmɔ 
kama banii Gog ku nwuna bekpone kɔwɛ. 

12“ ‘Abuli maatɛ na Israelƒuɔ badubo buti bɔva bekpine bammɔ na babla bana 
kalɔ kammɔ sɛɛn. 

13Na kalɔ kammɔ ukyuli biala ɔdubo bubunku na bekyuli bammɔ bɔva kemmo. 
Na limeyi lɛni na badubɔnu mina bukeye ni, ɔdubɔbla limeyi lɛni na ɔdi biala 
ɔdubɔkɛ ɔbu. 

14“ ‘Si abuli maatɛ ammɔ ávi áwɔlɔ ni, mina kadi bekyuli bammɔ badubo bekyuli 
badi bɔƒuna na bavi banu si bekpine badi básɔ bébu bakya kesii kadi na bátava 
ama. Na badubɔbla ɔmɛni abuli maatɛ bamba kalɛ na bati nwaa ka ukpine ɔdi 
útaƒɔ lɛlɔ ɔɔɔtɛ kesii kadi na ubile ekisila adi na kalɔ kammɔ kalabla sɛɛn. 

15Na kesii biala na bánu ukyuli likubi ni, badubɔbla likposela bese mmɔ. Na 
ɔmmɔ kama na beyitaƒu bebeti-nwu batáva na Belusiene Kɔwɛ kemmo mmɔ 

16na ude kesii kani na badubo lɛnyi bɔsia banii Gog Bekpone Ɔma. Na kalɔ 
kammɔ kadubɔsɔ kabla sɛɛn na ɔmmɔ kama.’ ” 

17“Esekiel, ɔyawine ubi, ndubo limeyi bɔdi na Israel abi lɛlɔ na lɛbla akpala na 
mmɔ. Anwuɔsu ya na baasɛ ku bebuo ku alakpi akɔ bebuo na basi lɛƒɛnyi ƒui bebo 
na babakun akpala lɛna na bani ubugya lɛnɔ. 

18Badubo bekpone ku baƒɔ lɛlɔ badine lɛna bɔkun. Bekyuli bammɔ na ndubo 
bɔdu bɔbla akpala aani kalɛ na baadú baƒonu ku bese ku ɔmantɛ bakɔ taabla 
akpala. 

19Mɔɔwia ka baasɛ bammɔ bakun lɛna bemo na bani ubugya lɛnɔ na udu-ma 
ɔkwɛ aani kalɛ na baaní ntɛ teekpi. 

20Badubo babadi mina kadikɔ na bakun bapɔnkɔ lɛna ku bekpone lidu lidu lɛna 
beyile eƒi. Ami Unwoti násu.” 

Israel Ɔdubɔsɔ Unwini Ubenye Nwuna Kenyekɔ Kuuku 
21Unwoti ɔnini, “Si lɛ́ni kalɔ lɛlɔ kadi bekyuli kɔtu ni, badubɔnu kalɛ na muukeye. 

22Na ɔ́si uwi ɔmmɔ lɛlɔ lɛnɔ ni, Israelƒuɔ badubɔnu bɔti ka ami ndi Unwoti, bana 
Katɔti. 

23Na baƒɔ lɛnɔ badubɔnu bati ka bunye na bénye Israelƒuɔ lɛlɔ na bábɔku-ma 
bálɛku bana kalɔ lɛlɔ ka bábla ekpidi báƒiɔ-mi ɔsu. Línwini kama lɛ́kya-ma na 
bana bekisine békpoku-ma na bádu-ma. 

24Ulikplu ku bubie lidu lidu lɛ́ƒɔ-ma keliela kemmo, anwuɔsu na bámanku ka 
lɛni-ma kɔtu. 

25“Ɔƒaani ni, ndubo Israelƒuɔ kɔnyana bɔnu na lɛkpanku-ma lɛsiku baƒɔ lɛma lɛni 
kemmo na bákya mmɔ lɛsɔku liboku bana kalɔ lɛlɔ. Ɔsika Yakob bebi ku bawɔ na 
badi, anwuɔsu ndubute-ma kusɛ kusɛ na lɛtina-ma ka nse kedee. 

26Na badubo bulie ku keyi buɛɛ na ama alati kalɔ lɛlɔ. Na kɔƒa kukpo-ma si 
bényimo alaekpidi ani na bábla bábavi na bákya-mi kɔƒa. 

27Kadi bamba bekyuli bani ndi baƒɔ badubunye banu kalɛ na ndubɔƒɔ Israelƒuɔ 
lɛlɛku bana bekisine enu kemmo lɛsɔku liboku bana ɔma. Na kadi bammɔ 
bekyuli badubɔnu ka nse kedee. 

28“Mina bekyuli badubɔnu bati ka ami Unwoti, bana Katɔti, nábɔku-ma lɛ́lɛku 
bana kalɔ lɛlɔ aani batɔntɛne kalɛ. Na ɔƒaani ndubɔsɔku-ma liboku ama alati 
bana kalɔ lɛlɔ. 

29Nsɔ lɛɛɛdubo kama bunwini bɔkya mina kadi bekyuli Israelƒuɔ kudii, na mina 
Kɔyu kɔdubo bulieku-ma. Ami Unwoti násu.” 

Esekiel 40 

Esekiel Ɔ́nu Kakpakɔ Kani Mebo Na Yerusalem 
1-2Akwa aavlanyɔ kama ɔni na béƒie Ɔga Yekonia ku abu bakladi bésienku 
Babilon kalɔ lɛlɔ aani batɔntɛne kalɛ ni, Unwoti ɔyikun ɔ́ƒɔ-mi lɛlɔ kemmo ƒui na 
kɔbuli kudeedi limeyi leevudi lɛlɔ. Na ɔdi akwa leevu-ene ɔni na béƒie Yerusalem 
báƒɔ. Unwoti údie kɔyu kemmo ala adi ɔ́tina-mi na uwi ɔni na ɔ́ya na béti-mi 
bésienku kɔbi kangyaa kɔdi lili na Yerusalem. Na ka línwini lɛ́nu kada kakɛ ni, 
lɛ́nu aani si ɔma ɔdi nwi na lɛtɔ lɛ́ƒɔ-nwu kemmo tɛɛ. 

3Na mina ala bɔnu bɔmmɔ kemmo ni, Unwoti ɔ́ya na lɛ́ni líde suɛlɛ suɛlɛ geen na 
lɛ́nu ɔnana ɔdi na unye na uukeye aani lɛbuala ligyiedi lɛni na békuo na liikeye 
taatu anumi geen. Na unye ɔban kayakun kenwi kadi kenye na ɔda kadii ku ugyii 
ɔni na baakɔ́ku ala na kɔnu kɔni ku kɔni. 

4Na ukyuli ɔmmɔ ɔ́su ɔnini, “Esekiel, ɔyawine ubi, sia anu kaduɛ na anu ala ani 
na ndubo-ɔ bɔtina mɛni, ɔsika anya ɔsu na béti-ɔ béboku mɛni. Se atu kaduɛ, 
ɔsika ala ani ƒui na ánu ni, adubo-nya bɔsɔku bɔsu Israelƒuɔ.” 

Ɔban Kayakun Kani Nésie Ɔƒɛ Katukɔ Litemi 
5Lɛla lideedi lɛni na lɛ́nu ndi kowodu kɔni nkɛ kama kakɛ na kɔ́ka kɔ́mana 
kakpakɔ kaduli geen kammɔ ƒui. Ɔnana ɔmmɔ úti nwuna ugyii lɛkɔkula lɛni 
nákuku lɛgba leevu na úgbigbli lɛgba leevu na ɔ́kɔku kowodu kɔmmɔ na kuna 
bɔkuku ubo lɛgba leevu na kuna bugbigbli lɛnɔ ubo lɛgba leevu. 

6-7Ɔmmɔ kama úsie ɔban ɔni nkya ɔƒɛ katukɔ na ɔ́kɔ libili lɛdi útédu ulu ɔdi na 
ɔtɛ úsela anumi ƒui. Na ulu ɔmɛni kɔmii ku kɔdianu ni, bátu lɛtɔ ɛtɛ ɛtɛ lɛni 
kemmo na beenye taagyumana bényene. Na lɛtɔ lɛmmɔ bunene ku bɔbɛbɛ ƒui 
bubo lɛgba leevu leevu. Na awodu ani bugbigbli ntulo lɛgba maane líle lɛtɔ 
lɛmɛni lɛ́siku ɔkpanadi kudɔ. Ɔnana ɔmɛni ɔ́kɔku kalɛ na bagyumanane ɔtɔ 
udeedi ɔ́gyunku ɔban ɔmmɔ kenye na ubo lɛgba leevu. Na bɔgyunku bɔmmɔ 
búlieku kowodu kɔmadi kɔmmɔ bugbigbli bɔni ndi lɛgba leevu. Amu na ulu 
ɔmmɔ kawɔlɔkɔ na kama kama ƒui ni, lɛ́nu ɔtɔ ɔdi kayakun ka kéti anumi kéboku 
kakpakɔ kammɔ ɔlati kaduli. Na bagyumane ɔtɔ ukplodi ku ɔtɔ kayakun kamɛni 
ntɛ bɔgyu lɛnɔ bɔdi lɛgba leevu 

8-9na ulu ɔmɛni kawɔlɔkɔ mmɔ. Ɔnana ɔmɛni ɔ́kɔku ɔtɔ ɔmmɔ lɛnɔ, na ɔ́si nwuna 
kayakun úsie kowodu kɔni na ɔvi unyɔdi ntɛ ɔdi lɛgba leevu-ɛtɛ. Na ɔ́si kayakun 
kammɔ útédu awodu anyɔ ani na nwuna lɛƒɛnyi inyɔ lɛmmɔ ɔdi lɛgba ɛtɛ ɛtɛ. 

10Bagyumane lɛtɔ ɛtɛ ɛtɛ lɛni na linye ulu ɔmɛni lɛvi inyɔ bɔmmɔ bɔkɔku ku udu 
ɔdi unwi. Na awodu ani néle lɛtɔ lɛmmɔ lɛ́siku ɔkpanadi kudɔ lɛnɔ bɔdi bugbigbli 
bunwi pɛ. 

11Kama ni, ɔnana ɔmɛni ɔ́kɔku ulu ɔmmɔ lɛnɔ lɛbɛbɛ na ubo lɛgba aavlanyɔ-inyɔ, 
nsu ɔban kɔyaku inyɔ kɔmmɔ ƒui bɔbɛbɛ bɔdi lɛgba leevu-ɛku kani. 

12Na kɔgyumanakɔ lɛtɔ lɛni mbo lɛgba leevu leevu bɔbɛbɛ ku bune mmɔ anumi 
ni, awodu klukwii klukwii adi enye na ana bɔkuku ku bugbigbli bubo akɔkɔ 
kemmo bɔbɛbɛ ɛlɔ ɛlɔ. 

13Ɔnana ɔmmɔ ɔ́kɔku ɔ́si bagyumanane ɔtɔ ɔmmɔ kowodu kɔmadi ɔ́via ulu úsie 
ɔtɔ ɔni na ulu ɔvi unyɔdi kowodu kɔmadi na ubo lɛgba aavlene-inyɔ. 

14Na ɔtɔ ɔni na ulu ɔmmɔ kawɔlɔkɔ kammɔ ni, ɔ́kɔku anwu lɛnɔ na ubo lɛgba 
avlaatɛ-ine bɔbɛbɛ. 

15Kawɔlɔkɔ ni, ɔ́kɔku ulu ɔmmɔ ƒui bune ɔ́si kowodu kɔmadi kɔmmɔ útédu ɔtɔ 
ɔni kayakun néti anumi kéboku kakpakɔ kaduli geen mmɔ, na ulu ɔmmɔ ubo 
lɛgba liti ku avlaatɛ-ɛlɔ. 

16Bédie ƒansili na bagyumanane lɛtɔ lɛmmɔ awodu ƒui kemmo ku awodu ani 
nkya lɛtɔ lɛmmɔ ntɛ kemmo aani kalɛ na use na ɔtɔ ɔni nnye ulu ɔmmɔ kawɔlɔkɔ 
mmɔ kemmo kalɛ. Na bánwi ala na ebo udu kenye béti bákya awodu ani na ulu 
ɔmmɔ lɛvi inyɔ bɔmmɔ akya. 

Búsie Kaduli Kedeedi Kemmo 
17Ɔnana ɔmmɔ ɔ́tɔnku-mi na bɔ́sia ulu ɔmmɔ lɛlɔ bútéduo kakpakɔ kaduli geen 
kedeedi kemmo, na lɛ́nu ka bátu lɛtɔ avlaatɛ bámana kaduli kammɔ. Na bátu lɛtɔ 
lɛmɛni bámana kaduli kammɔ awodu ani náka ámana kudɔ kudɔ na kama kakɛ 
na lɛgba kasiakɔ kadi kakɛ lɛtɔ lɛmmɔ anumi ɔ́ka ɔmana kaduli kammɔ. 

18Na mmɔ ndi ɔkwalɛ lɛgba kasiakɔ ka mmɔ kébo kánu ɔsu. Na nwuna bɔbɛbɛ 
ɔdi lɛgba liti ku avlaatɛ-ɛlɔ. 

19Lɛ́nu kayakun kɔni na baasia teeduo kakpakɔ kaduli geen geen kemmo. Na 
lɛ́nu ka aku kɔ́kuku kutulo kɔyakun kɔni na baasia teeduo kaduli kedeedi 
kemmo. Ɔnana ɔmɛni ɔ́kɔku ɔ́si kaduli kedeedi kɔyakun kenye útédu kaduli 
kebliidi kayakun kenye na ubo lɛgba eti atɛ ku aavlanyɔ. 

Bákɔku Kayakun Kani Nkya Katɔ Kakɛ 
20Na ɔmmɔ kama ni, ɔnana ɔmmɔ ɔ́kɔku kayakun kani nkya katɔ kakɛ. 

21Kayakun kamɛni lɛnɔ kebo bagyumane lɛtɔ ɛtɛ na ulu ɔni ntɛ úsela lɛlɔ. Lɛtɔ 
lɛmɛni bɔkɔku ku awodu ani nkya lɛtɔ lɛmmɔ ntɛ ku ɔban kayakun kani nkya ulu 
ɔmmɔ kawɔlɔkɔ ƒui lɛnɔ use aani kalɛ kani na use na ɔƒɛ katukɔ ɔban kayakun. 
Na ulu ɔni ntɛ úsie ɔban kayakun kani na katɔ kakɛ mmɔ lɛnɔ ɔdi lɛgba liti ku 
avlaatɛ bune ku lɛgba aavlene-inyɔ bɔbɛbɛ. 

22Na lɛƒansili ku ɔban awodu ku ala ani na bánwi na ebo udu kenye béti bákya 
awodu ammɔ bɔdia ni, ese aani kalɛ na use na ɔƒɛ katukɔ ɔban kayakun mmɔ 
kemmo kalɛ. Kɔnyakɔ libili maatɛ na adubɔkɔ etédu ɔban ɔmɛni kenye na ɔtɔ ɔni 
kemmo na adubɔsia eduo unye kakpakɔ kaduli geen kammɔ. 

23Na ulu ɔtɛ ɔ́si mmɔ úsie kakpakɔ kaduli geen geen kemmo kɔnakunwi aani kalɛ 
na ɔtɛ ɔ́si ɔƒɛ katukɔ ɔban kayakun úsie mmɔ. Ɔnana ɔmɛni ɔ́kɔku kayakun kani 
na anumi mɛni úti úsie kayakun kamaadi na lɛgba eti atɛ ku aavlanyɔ. 

Búsie Kayakun Kadani 
24Ɔnana ɔmmɔ ɔ́kpanku-mi na búsie na kayakun kani ka kada kakɛ. Na ɔ́kɔku 
awodu ku ɔtɔ ɔmmɔ kayakun úlieku kɔyakun kudeedi kɔni na ɔ́ka bɔkɔku 
pɛpɛɛpɛ. 

25Na lɛƒansili lɛkya bagyumanane lɛtɔ lɛni ɔban ɔmɛni kemmo ku ɔtɔ ɔni kemmo 
na adubɔsia eduo ɔban ɔmɛni kayakun kemmo. Na ɔban ɔmɛni lɛnɔ bune bɔdi 
lɛgba liti ku avlaatɛ na bɔbɛbɛ bɔdi lɛgba aavlene-inyɔ. 

26Kɔnyakɔ libili maatɛ na adubɔkɔ etédu ɔban ɔmɛni kenye na ɔtɔ ɔni kemmo na 
adubɔsia eduo unye ulu ɔmmɔ kawɔlɔkɔ lili ƒui. Na ɔtɔ anumi aatina kakpakɔ 
kaduli geen kammɔ. Na bánwi ala na ebo udu kenye béti bákya awodu ammɔ 
akya na ulu ɔmmɔ lɛlɔ. 

27Na si ánu ávia kaduli kedeedi kamɛni úsie kakpakɔ kaduli geen kani nkya 
kemmo kada kakɛ ni, ɔban kayakun kadi kenye. Na ɔnana ɔmɛni ɔ́kɔku kuƒi kɔni 
nkya ɔban kayakun kani na anumi mɛni ku kani kemmo ntɛ na ubo lɛgba eti atɛ 
ku aavlanyɔ. 

Kasiakɔ Katɛ Lɛban Lɛmmɔ Kenye Líduo Kakpakɔ Kaduli Geen 
28Ɔmmɔ kama ni, bɔ́sia ɔban kayakun kani na kakpakɔ kada kakɛ mmɔ bútéduo 
kaduli kani na kemmo. Na ɔnana ɔmmɔ ɔ́kɔku ɔban kayakun kammɔ na kélie ku 
kɔni na kaduli kedeedi awodu kemmo. 

29-30Na geen ni, lɛla biala na lɛkya ulu lɛlɔ lílieku ekpo edeedi adi. Na bagyumane 
lɛtɔ ku awodu ani nkya lɛtɔ lɛmmɔ ntɛ ku ɔtɔ ɔni nnye ulu ɔmmɔ kawɔlɔkɔ na 
adubɔvia-nwu eduo ɔban ɔmmɔ kemmo ku lɛƒansili ƒui lise aani lideedi lɛdi kalɛ. 
Na ɔban ɔmmɔ ɔlati bune bubo lɛgba liti ku avlaatɛ-ɛlɔ, na bɔbɛbɛ lɛnɔ bubo 
lɛgba aavlene-inyɔ. 

31Na ɔtɔ ɔni kemmo na adubɔsia mɛni eduo ɔban ɔmmɔ kemmo anumi aatina 
kaduli kedeedi kammɔ na ala ani na bánwi aani ebo udu na béti bákya kasiakɔ 
kammɔ ulu akya. Na libili maane násia úsie ɔban ɔmmɔ kenye. 

32Ka bɔ́si mmɔ ni, bɔ́sia ɔƒɛ katukɔ ɔban kemmo bútéduo kaduli kani na kemmo 
mmɔ kemmo na ɔnana ɔmɛni ɔ́kɔku mmɔ lɛnɔ. Na mɛni lɛnɔ úlieku kudeedi. 

33Bagyumanane lɛtɔ ku awodu ani nkya lɛtɔ lɛmmɔ ntɛ ku ɔtɔ ɔni kemmo na 
adubɔsia eduo ƒui bɔkɔku bɔdi unwi aani budeedi kalɛ. Na lɛƒansili lɛkya lɛtɔ 
lɛmmɔ ƒui kemmo. Na ɔban ɔmmɔ bune bɔdi lɛgba liti ku avlaatɛ-ɛlɔ. Na nwuna 
bɔbɛbɛ bubo lɛgba aavlene-inyɔ. 

34Na ɔtɔ ɔni kemmo na adubɔsia eduo mmɔ anumi aatina kaduli kedeedi kammɔ. 
Na bánwi ala na ebo udu kenye bákya awodu ani na ulu lɛlɔ. Na libili maatɛ násia 
úsie ɔban ɔmmɔ kenye. 

35Ɔnana ɔmmɔ ɔ́kpanku-mi úsienku ɔban ɔni na katɔ kakɛ. Na ɔ́kɔku ɔban ɔmmɔ 
na bɔkɔku bunwi pɛ kani na ɔdi ku lɛkladi. 

36Bagyumane lɛtɔ ku awodu ani nkya lɛtɔ lɛmmɔ ntɛ ku ɔtɔ ɔni kemmo na baasia 
teeduo mmɔ ƒui ni, lɛƒansili lɛkya ɔna ƒui lɛlɔ. Nwuna bune bɔdi lɛgba liti ku 
avlaatɛ-ɛlɔ. Na nwuna bɔbɛbɛ bɔdi lɛgba aavlene-inyɔ. 

37Na ɔban ɔmɛni lɛnɔ aani lɛni nkya kaduli kani na kemmo mmɔ kalɛ ni, nwuna 
anumi aatina kaduli kedeedi na bánwi ala aani ebo udu bákya awodu ani na ulu 
lɛlɔ mmɔ akya. Libili maane nsia útédu ɔban ɔmmɔ kenye. 

Lɛ́nu Ɔtɔ Ɔni Kemmo Na Baadú Bebuo Taakpa 
38-39Na ɔtɔ ɔni kemmo na adubɔsia eduo ɔban ɔmmɔ kemmo na katɔ kakɛ mmɔ 
ni, lɛ́nu ka ala kasiakɔ ine bɔlɛ. Inyɔ na ɔƒɛnyi unwi na inyɔ lɛnɔ na ɔƒɛnyi ɔkladi. 
Na nwuna lɛlɔ na baadú bebuo bani na baakyula taabla akpala. Na ɔtɔ ɔmmɔ 
kamadɔ ni, ɔtɔ blii ɔdi unye ɔni kemmo na baakpila bebuo bamɛni asa na badu-
ma bakyula ƒui bete Unwoti na ɔƒɔ-nwu anu iye bakpa babla ekpidi lili buvele 
akpala. 

40Ala kɔsiakɔ ine bamba linye kaduli kedeedi kammɔ libili lɛni násia lísie ɔtɔ ɔni 
kemmo na baasia teeduo mmɔ. 

41Anwuɔsu ala kɔsiakɔ kɔmmɔ ƒui kubo maane. Ine na keyi na ine lɛnɔ na ɔtɔ 
kemmo kesii kani na baadú bebuo mmɔ 

42-43ku kesii kani na baasia-ni asa na beti bakyula na lɛkpabi lɛlɔ. Na kɔsiakɔ kɔni 
nlɛ ɔtɔ kemmo kɔmadɔ ni, atabi ala kɔsiakɔ kɔdi kɔlɛ na kɔ́kuku aani animi ntɛ 
kukolo aavlanyɔ na bɔbɛbɛ ku bune ƒui bɔdi aani animi kukolo avlaatɛ avlaatɛ. 
Na ana lɛlɔ na baasia ala ani na beeti taadu bebuo. Na bébo ewele aani bune ndi 
animi kukolo ɛtɛ ɛtɛ bálɛ awodu ammɔ lɛlɔ bámana. 

Ɔtɔ Ɔni Kemmo Na Bakpane Baakya 
44Ɔnana ɔmmɔ ɔ́kpanku-mi na bútéduo kaduli kani nkya kemmo mmɔ kemmo. 
Mmɔ ni, lɛ́nu lɛtɔ inyɔ na unwi unye ɔban ɔni na kaduli kani na kemmo mmɔ katɔ 
kakɛ, na ɔkladi unye kaduli kani na kemmo mmɔ kada kakɛ. 

45Amu na ɔ́su-mi ɔnini, “Ɔtɔ ɔni na aanu ka unye ɔban ɔni na katɔ kakɛ mmɔ 
kɔmadɔ ni, anwu ndi bakpane bani mɔɔbla kabla na kakpakɔ ɔdi. 

46Na ɔni nnye ɔban ɔni kada kakɛ mmɔ kamadɔ ni, mmɔ ndi bekyuli bani 
muubunku kabla na lɛkpabi lɛlɔ lɛnɔ ɔdi. Na bana ƒui Sadok bebi ku bawɔ bani 
ndi Lewiƒuɔ bani kani na Unwoti úte kuƒi ka babla Unwoti bakpane.” 

Lɛ́nu Kakpakɔ Kaduli Geen Ku Kakpakɔ Kammɔ 

47Ɔmmɔ kama ni, ɔnana ɔmmɔ ɔ́kɔku kaduli kani kemmo mmɔ na kana bune bɔdi 
lɛgba eti atɛ ku aavlanyɔ na bɔbɛbɛ lɛnɔ lɛni kani. Na lɛ́nu lɛkpabi lɛdi na 
kakpakɔ kammɔ anumi. 

48Búsie bútédu kakpakɔ lɛgbanya kemmo na ɔnana ɔmmɔ ɔ́kɔku kayakun 
kammɔ na nwuna bune bɔdi lɛgba aavlanyɔ-ine. Na bɔbɛbɛ bɔdi lɛgba maane. Na 
ɔ́si kayakun mmɔ úsie kowodu kɔmmɔ kudɔ ubo lɛgba ɛlɔ ɛlɔ ɔvi ɔni ku ɔni. 

49Na lɛgbanya mmɔ geen anwu ubo lɛgba avlaatɛ-ine bune na bɔbɛbɛ bɔdi lɛgba 
aavlanyɔ. Na básia libili bétédu mmɔ. Na atabi akpa anyɔ enye libili lɛmɛni ɔdi 
biala ɔvi ɔni ku ɔni. 

Esekiel 41 

1Ɔmmɔ kama bútéduo kakpakɔ ɔtɔ geen kemmo na ɔnana ɔmɛni ɔ́kɔku ɔtɔ ɔmmɔ 
kayakun. Na bɔbɛbɛ bɔdi lɛgba leevu, 

2na bɔkuku bɔdi lɛgba leevu-maatɛ. Na ɔtɔ ɔmmɔ ɔlati ɔdi lɛgba liti ku leevu-
maane. Na ɔ́si kayakun mmɔ úsie kowodu kudɔ ubo lɛgba maane ɔvi ɔni ku ɔni. 

3-4Ɔnana ɔmɛni úsie útédu ɔtɔ ɔmmɔ kawɔlɔkɔ ƒui na ɔ́su-mi ɔnini, “Si ávia 
kayakun kamɛni ni, ésela kesii kani ndi kakpakɔ katɔma kedee.” Ɔ́ka kayakun 
kammɔ bɔkɔku na bɔbɛbɛ bɔdi lɛgba lɛgba ɛtɛ na bɔkuku bɔdi lɛgba leevu. Na ɔ́si 
kayakun mmɔ úse kowodu kudɔ ɔvi ɔni ku ɔni ubo lɛgba leevu-inyɔ. Ɔmmɔ kama 
ɔ́kɔku katɔma kedee kammɔ na ubo lɛgba avlaatɛ-ine ɔƒɛni unwi ɔkladi lɛnɔ lɛni 
kani. 

Lɛ́nu Kakpakɔ Ala Kesekɔ 
5Ɔnana ɔmmɔ ɔ́kɔku kakpakɔ kowodu kɔmmɔ na nwuna bugbigbli bɔdi lɛgba 
leevu. Na bátu ala kesekɔ bámana kowodu kɔmadi lɛlɔ na nwuna bɔbɛbɛ ubo 
lɛgba maatɛ. 

6Katu taamana kɔtɛ na ɔdi. Na bɔmana biala bɔda lɛtɔ avlaatɛ. Na bátu lɛtɔ wɛlɛ 
lɛmɛni básia atabi kɔlɛkɛ kɔni ndanku awodu ammɔ lɛlɔ na bátatu ala kusekɔ 
kɔmɛni bátakya awodu ammɔ kemmo. 

7Kakpakɔ awodu ammɔ égbigbli na kalɔ kakɛ utulo katɔ kakɛ, anwuɔsu ala 
kusekɔ kɔni nkya katɔ kemmo kúwi kutulo kɔni nkya kada kakɛ. Na ubo kɔnyakɔ 
kanyakɔ ɔ́si bamana budeedi ku unyɔdi útédu ɔtɛdi lɛlɔ. 

8Kakpakɔ kammɔ ɔlati kenye atabi ɔka ɔni nákuku lɛgba leevu lɛlɔ. Na ɔmmɔ kani 
ndi ɔka ute ala kusekɔ lɛtɔ lɛmmɔ lɛnɔ. 

9Ala kusekɔ lɛtɔ lɛmmɔ awodu amadi égbigbli lɛgba maane na lɛla lɛdi liiibo 
awodu ammɔ ntɛ. 

10Na ɔtɔ ɔni nákpɛ úde kakpakɔ kamɛni bɔgyu bɔdi lɛgba avlaatɛ-ine. 

11Kayakun kenwi kani na adubɔsia étéduo ala kusekɔ kɔni nkya kusie kakpakɔ 
kammɔ katɔ kakɛ kemmo. Na kabambadi lɛnɔ kakya késie ala kusekɔ kɔni nkya 
kakpakɔ kammɔ kada kakɛ kemmo. Na lɛtabi ɔka ɔni lɛlɔ na kakpakɔ kammɔ 
kenye kábɛbɛ kávia késie kama lɛgba maane úbo ɔ́vi ala kusekɔ awodu amadi 
ammɔ. 

12Ɔmmɔ kama ni, lɛ́nu ɔtɔ bamba ɔdi ka unye na nwuna anumi aatina kakpakɔ 
kammɔ ɔƒɛ kanukɔ kakɛ. Nwuna bɔbɛbɛ ubo lɛgba eti anyɔ ku leevu-maatɛ na 
úne lɛgba eti atɛ na awodu ammɔ butigbli ɔdi lɛgba maane. 

13Ɔnana ɔmmɔ ɔ́kɔku kakpakɔ kammɔ na nwuna bune ubo lɛgba eti atɛ ku 
aavlanyɔ. Amu na úsie útákɔku kakpakɔ kammɔ kowodu kɔmadi ɔ́vi kaduli kani 
nwi kakpakɔ kama mmɔ úsie útédu ɔtɔ ɔni nnye ɔƒɛ mmɔ kowodu kama na ubo 
lɛgba eti atɛ ku aavlanyɔ. 

14Kalɔ ƒiaa kani nwi kakpakɔ kaduli geen kammɔ anumi ku lɛƒɛnyi ƒui bɔkɔku 
lɛnɔ bubo lɛgba eti atɛ ku aavlanyɔ. 

15Kawɔlɔkɔ ni, ɔnana ɔmmɔ ɔ́kɔku ɔtɔ ɔni nnye ɔƒɛ kanukɔ mmɔ bune ku lɛtɔ lɛni 
na mma lɛƒɛnyi inyɔ bɔmmɔ na ɔmmɔ lɛnɔ ubo lɛgba eti atɛ ku aavlanyɔ. 

Kalɛ Na Bábla Kakpakɔ Kemmo 

Kakpakɔ kammɔ lɛgbanya kemmo awodu ku kesii kani ndi ɔtɔ keliekɔ geen ni, 

16ligyii sɔɔn na bákana bámana awodu ammɔ lɛlɔ ku kalɔ ƒui útédu ƒansili. Na 
kayakun ku lɛƒansili wɛlɛ wɛlɛ lɛmmɔ ku lɛtɔ lɛni na lɛƒɛnyi ni, baakana na beebi-
ni ligyii lɛmmɔ. 

17Na kalɛ na béti ligyii bákana bámana awodu ammɔ lɛlɔ ni, kayakun katɔ kani 
na ɔ́wɔ. Na bákya awodu ammɔ akya geen 

18-20ku ala ani na bánwi na bebweyi badi mbo avwi udu kenye na bánwi ebo udu 
bényene-ma ntɛ. Na bebweyi bani mbo avwi mɛni bebo anumi lɛtɔtɔ ku kama. 
Ukyuli anumi aanu ebo ani bényene mmɔ kakɛ kenwi na gyata anumi lɛnɔ aanu 
ebo ani nnye ɔvi unyɔdi. Na bánwi ala amɛni bákya ligyii lɛkanadi lɛmmɔ kemmo 
na awodu ammɔ lɛlɔ ɔ́ka ɔ́ma lɛtɔ inyɔ lɛmmɔ kemmo. 

21Na kakpakɔ kammɔ kayakun ugyii ɔni bákya kesii kani geen ndi ɔtɔ keliekɔ ni, 
nwuna bɔnu kemmo use aani adaka gyɔlɔɔ ɔni mbo lɛƒɛnyi ine. 

Bábla Ugyii Lɛkpabi 

Na kayakun kani néti késela kakpakɔ katɔma kedee kemmo ni, lɛla lɛdi linye na 
ɔɔtina aani 

22ugyii lɛkpabi. Ɔ́kuku lɛgba ɛlɔ na nwuna bune ku bɔbɛbɛ ƒui bɔdi lɛgba ine ine. 
Na akpa ani nda nwuna lɛƒɛnyi ine bɔmmɔ na ɔda kalɔ aani ɔka ni, ligyii na béti 
bábla-ni. Mmɔ na ɔnana ɔmmɔ ɔ́su-mi ɔnini, “Ɔmɛni mɔɔtina ka Unwoti ɔɔsia 
nwuna kakpakɔ kammɔ anu uwi ndi uwi.” 

Kakpakɔ Kɔkalɛkɔ 

23Kakpakɔ ɔtɔ geen ɔmmɔ ku kakpakɔ katɔma kedee ƒui ni, ubo kɔlɛmikɔ lɛvi 
inyɔ. 

24Na kɔlɛmikɔ kɔmɛni kubo ntɛ bule ɔni na bakana na báƒɛ-nwu basia ɔkpanadi 
lɛlɔ. 

25Na ɔtɔ keliekɔ geen kammɔ kɔlɛmikɔ kɔmmɔ lɛlɔ ni, bánwi bebweyi ku avwi 
ku ebo udu básia aani kalɛ na bábla na awodu ammɔ lɛlɔ na ɔtɔ kemmo. Na asa 
na adubuduo ɔtɔ kemmo kayakun anumi kesii kani ndi lɛgbanya mɛni ni, ligyii 
na béti bébi mmɔ. 

26Na lɛgbanya awodu ammɔ ni, lɛƒansili lɛkya na bánwi bebweyi ku avwi bammɔ 
ku ebo udu bákya ani lɛnɔ akya. 

Esekiel 42 

Bakpane Ɔtɔ Ɔni Bédie Bése Sɛsɛɛ 
1-2Kama ƒui uwi ɔni na bɔ́tɔlɔ kakpakɔ kesii mmɔ búnwini búbo kaduli kedeedi 
kammɔ kemmo ni, ɔnana ɔmmɔ ɔ́tina-mi lɛtɔ lɛdi nnye lisu na ɔtɔ ɔni nnye ɔƒɛ 
kanukɔ kudɔ katɔ kakɛ, na lɛtɔ lɛmmɔ bune ɔdi lɛgba eti atɛ ku aavlanyɔ na 
bɔbɛbɛ bɔdi lɛgba liti ku avlaatɛ-ɛlɔ. 

3Na lɛtɔ lɛmmɔ ɔƒɛnyi unwi ni, kalɔ ƒiaa kewi na kana bɔkɔku ɔdi lɛgba avlaatɛ-
ine ɔdanku kakpakɔ kammɔ. Na ɔƒɛnyi ɔkladi ɔdi lɛgba kasiakɔ kani náka kámana 
kaduli kedeedi kammɔ. Na bátu lɛtɔ lɛmmɔ básiaku lɛlɔ esu ntɛ bule kɔtɛ. 

4Na bálɛmi lɛtɔ lɛmmɔ kɔyakun béwi úti úsie katɔ kakɛ na lɛgba kasiakɔ katɛ 
kɔyakun kɔmmɔ anumi na kábɛbɛ lɛgba leevu-maatɛ na úne lɛgba eti atɛ ku 
aavlanyɔ. 

5Lɛtɔ lɛtɔdi kemmo lise blii suɛ litulo lɛni nkya ntɛntɛ. Na lɛni ntɛntɛ mmɔ lɛdi 
lɛnɔ lɛsɔ lise blii suɛ litulo lɛni na kalɔ. 

6Lɛtɔ lɛni nkya kalɔ nda lɛni nkya ntɛ ku katɔ lɛdi ƒui, anwuɔsu akpa abambadi 
adi asɔ aaada lɛtɔ lɛmmɔ aani kalɛ na use lɛtɔ lɛbambadi lɛni nnye kaduli kemmo 
mmɔ. 

7-8Na katɔ kakɛ ƒui ɔtɔ ɔdi údie lɛlɔ na úne lɛgba liti ku avlaatɛ. 

9-10Na ɔtɔ ɔmɛni ɔƒɛ katukɔ kakɛ ni, kayakun kadi kakya na ulu ɔtɛ ɔ́si kaduli 
kamɛni kemmo útéduo lɛtɔ lɛmmɔ kemmo. Na lɛtɔ lisu lɛdi lɛnɔ lɛkya ɔtɔ ɔni 
nnye ɔƒɛ kanukɔ mmɔ kada kakɛ. 

11Lɛtɔ lɛmɛni lise aani lɛni nkya katɔ kakɛ mmɔ udu na ani lɛnɔ libo lɛgba kasiakɔ 
na nina anumi. 

12Na kayakun kani na baasia teesie lɛtɔ lɛmɛni kemmo ɔkya ɔtɔ nnye anumi mmɔ 
na nwuna kowodu kúti kúsie ɔƒɛ katukɔ kalɛ mmɔ. 

13Mmɔ na ɔnana ɔmɛni ɔ́su-mi ɔnini, “Lɛtɔ lɛni na nkya kakpakɔ kammɔ katɔ 
kakɛ ku kada kakɛ ni, ani bédie bése sɛsɛɛ béte Unwoti bakpane badubɔdi akpala 
ani nse kedee etulo ƒui mmɔ. Na akpala amɛni ndi antabi udu akpala ku ekpidi 
lili buvele akpala ku unwi bɔbla akpala. 

14Si uwi ɔni na bakpane báklibi lɛlɔ ka balɛ kakpakɔ kammɔ kemmo ni, lɛtɔ 
lɛmɛni kemmo na ɔlɛka basia asa na benwini besie kaduli kammɔ kemmo. Na 
bana adala ani na bábla bése sɛsɛɛ ute kabla kammɔ ni, mɛni na ɔlɛka bedie adala 
ammɔ bese na beti adala bamba bada asa na ama ku bekyuli bamba bataasala ku 
lɛlɔ.” 

Bánu Kakpakɔ Kaduli Geen Bubomo 
15Uwi ɔni na ɔnana ɔmɛni ɔ́wɔlɔ lɛtɔ lɛni nkya kakpakɔ kaduli geen mmɔ bɔkɔku 
ni, ɔ́kpanku-mi na bɔ́sɔ bútásia ɔban kayaku kani nkya ɔƒɛ katukɔ mmɔ na 
útákɔku kowodu kɔni náka kɔ́mana mɛni. 

16Na úti nwuna ugyii lɛkɔkula na ɔ́kɔku kowodu kɔmɛni kakɛ kani nésie ɔƒɛ 
kanukɔ kakɛ na kúne lɛgba eti maane ku aavlene. 

17-19Lɛni kani na ɔ́kɔku katɔ kakɛ ku kada kakɛ ku ɔƒɛ kanukɔ kakɛ, na ekpo 
amɛni ƒui ɔdi biala bune bɔdi lɛgba eti maane ku aavlene. 

20Anwuɔsu kakpakɔ kaduli geen kammɔ katɛ lɛƒɛnyi ine bɔmmɔ ƒui lɛlɔ. Na 
kowodu kɔni náka kɔ́mana mɛni ɔɔtina ka béle ala ani na bédie bése sɛsɛɛ bete 
Unwoti ku ala aƒuƒuɛdi ntɛ. 

Esekiel 43 

Unwoti Bukeye Búnwini Búbo Kakpakɔ Kammɔ Lɛlɔ 
1Ɔnana ɔmmɔ útiku-mi na bɔ́sɔ búnwini búsie kakpakɔ kammɔ ɔƒɛ katukɔ kakɛ. 

2Mmɔ na lɛ́nu Israel Unwoti Katɔti bukeye ka bɔ́si ɔƒɛ katukɔ bɔdubo. Na línu 
kɔku kɔdi aani kalɛ na ɛpu ɔɔbla kɔku bonwu, na Unwoti bukeye bɔmɛni bɔ́ya na 
lɛla biala nkya amadɔ liikeye taatu anumi. 

3Kɔyu kemmo ala bɔnu bɔmɛni búlieku bɔni na lɛ́nu uwi ɔni na Katɔti úbo 
úbakyula Yerusalem na ɔyila-nwu udu ku uwi ɔni na lɛ́nu na Keba Ketu kudɔ. 

4Katɔti bukeye bɔmɛni bɔ́sia kakpakɔ ɔban kayakun na ɔƒɛ katukɔ mmɔ na 
búbeduo kakpakɔ kammɔ kemmo. 

5Katɔti Kɔyu kɔ́ya na lɛ́ta línye mina lɛgba lɛlɔ na kútiku-mi kúsienku kakpakɔ 
kaduli geen kani nkya kemmo ƒui na mmɔ, na lɛ́nu ka Unwoti bukeye bɔ́ƒɔ 
kakpakɔ kemmo mmɔ ƒui. 

6Ɔnana ɔmmɔ unye-mi ɔƒɛnyi na línu ka Unwoti ɔ́tɛmi ɔ́siku kakpakɔ kammɔ 
kemmo ɔnini, 

7“Esekiel, ɔyawine ubi, kakpakɔ kamɛni ndi mina lɛgaboku lɛni lɛlɔ na nli na kalɔ 
lɛlɔ mɛni. Na mɛni na ndubo bulie na mina kadi bekyuli Israelƒuɔ akɔ úti úsela 
uwi ƒui. Na ama ku bana baga basɔ balakya-mi kɔƒa na basɔ batátaakpa baƒiɔ 
badi. 

8Israel baga bátu bana lɛtɔ na lide mina kakpakɔ suɛlɛ suɛlɛ ɔni na kowodu kani 
nkya ntɛ. Nsu baga bamɛni bákya-ma kɔƒa na bana likyulikpi ala bɔbla ɔsu. 
Anwuɔsu na líti kɔnyi lɛ́kya-ma geen na lɛ́yila-ma udu. 

9Nsu si bekyuli bamɛni báda baƒiɔ bɔkpa báya na bábwɛ ala ani na bávɔ na bánwi 
bése baanu mmɔ ni, ndubulieku-ma uwi ƒui. 

10Ɔlɛka kɔƒa kukpo Israelƒuɔ na bebo abi na bana ekpidi ani na bábla ɔsu. 
Anwuɔsu tɛmiku-ma siku mina kakpakɔ lɛlɔ. 

11Na si bana ekpidi éduo-ma sɔsɔ ni, na asɔku lɛla biala na ánu na kakpakɔ 
kammɔ lɛlɔ ku lɛban lɛmmɔ ku kalɛ na bákɔku lɛla biala ku kalɛ na bényene lɛtɔ 
lɛmmɔ. Na edie ɔda bubo bɔni ndanku kalɛ na ɔlɛka bakpa na mmɔ na enweni 
lɛla biala ese kalɛ na batɛya kaduɛ na badi ala ammɔ ƒui lɛlɔ. 

12“Na mina kakpakɔ kaduli geen kani na kɔbi lɛlɔ mmɔ ni, ɔlɛka bada mmɔ edu 
aani lɛla lɛni na bédie bése sɛsɛɛ béte-mi! Ɔmɛni ndi ɔda bubo bɔni náƒɛ kuye 
butulo ƒui ɔ́siku mina kakpakɔ lɛlɔ. 

Kalɛ Na Unwoti Lɛkpabi Lise 
13“Aani kalɛ na Unwoti ɔlati ɔ́lɛ ugyii úse ni, lɛkpabi lɛni nnye kakpakɔ kemmo 
ni, ubo bɔkɔku bɔdi. Na lɛkpabi lɛmmɔ kalɔ kakɛ ni, bédie ɔvile ɔdi báka bámana-
nwu na nwuna bɔbɛbɛ bɔdi akɔkɔ ene bɔbɛbɛ ku bɔgyu lɛnɔ akɔkɔ ene. Na ɔvile 
ɔmmɔ kɔtu kɔtu na keyi kakɛ ni, béti atabi kɔlɛkɛ akɔkɔ anyɔ bɔbɛbɛ bálɛ 
bamana. 

14-17Lɛkpabi lɛmmɔ lɛlɛ ɔka ɔdi lɛlɔ na ubo bule akpa atɛ. Na ɔdi biala lɛƒɛnyi ine 
bɔmmɔ bɔkɔku búlieku lɛlɔ. Bule budeedi bɔkɔku ndi lɛgba aavlanyɔ-maatɛ bune 
ku bɔbɛbɛ ƒui lɛni kani na nwuna bɔkuku bɔdi lɛgba ɛtɛ. Na ntɛntɛ ubo lɛgba 
aavlanyɔ-ine bune ku bɔbɛbɛ ƒui lɛni kani na bɔkuku bɔdi lɛgba maatɛ. Na atabi 
kɔlɛkɛ akɔkɔ anyɔ bɔbɛbɛ bɔ́ka bɔ́mana-nwu kalɔ na atu atu. Na bule bɔtɛdi 
bɔkɔku bɔdi lɛgba aavlanyɔ bune ku bɔbɛbɛ ƒui lɛni kani na bɔkuku bɔdi lɛgba 
maatɛ na nwuna katɔ na baakyula akpala. Na nwuna ekpo ene ammɔ ni, ala adi 
alɛ aani akɔ ese. Ɔƒɛni ubili kakɔkɔ kani na básia bétédu lɛkpabi lɛmmɔ kudɔ ɔkya 
ɔƒɛ katukɔ kakɛ.” 

Bédie Lɛkpabi Lɛmmɔ Sɛsɛɛ Básɔku Bákya Katɔti Lɛkɔkɔ 
18Unwoti Katɔti ɔnini, “Esekiel, ɔyawine ubi, si uwi ɔni na bátu lɛkpabi lɛmmɔ 
báwɔlɔ ni, ɔlɛka bakyula akpala nwuna lɛlɔ na bewi-ni ubugya na bedie-ni sɛsɛɛ 
basɔku bakya-mi lɛkɔkɔ. Na ndubɔtina-a ulu ɔni lɛlɔ na adubo ala ammɔ bɔbla. 

19Ɔnana ɔni baalɔ Sadok bebi ku bawɔ bani nási Lewi kɔdua kemmo ni, ama kani 
na ɔlɛka babla kabla na mina kakpakɔ aani kalɛ na mina ɔda bubo bɔɔtina. 

Anwuɔsu ti ɔmantɛ akɔ ɔkɔdi te-ma na badu bakyula babla alaekpidi lili buvele 
akpala. 

20Na eti ubugya ɔmmɔ ɔdi ákwaa lɛkpabi lɛmmɔ ekpo ene ammɔ. Na aya na 
ubugya ɔmmɔ ɔdi ususu lɛkpabi lɛmmɔ bule bɔni ntɛntɛ mmɔ ekpo ammɔ. Na 
ɔdi lɛnɔ ususu atabi kɔlɛkɛ kɔni na bátu bámana mmɔ. Ɔmmɔ ndubɔya na lɛkpabi 
lɛmmɔ lɛbla sɛɛn kalɛ na bataabla akpala nwuna lɛlɔ teete-mi. 

21Ɔmmɔ kama na beti ebuo ɔmmɔ balɛku kakpakɔ kaduli geen mmɔ na 
batákyula-nwu na kesii kani na báƒuna bése. 

22“Kadi kegye ni, na beti ketukpa kani na kátasɔ kesii kadi na ɔ́manku batádu 
babla ekpidi lili buvele akpala. Na beti nwuna ubugya bakwaa lɛkpabi lɛmmɔ 
babla-ni sɛɛn aani kalɛ na bábla akɔ ɔkɔdi ɔmmɔ ɔdi. 

23Ɔmmɔ kama na báƒuna akɔ ɔkɔdi ku koƒonu kɔgyani kɔkɔdi bani na bátasɔ kesi 
kesii 

24na biti-ma biboku mina kakpakɔ. Ɔkpane ɔdubuti mma ɔkuna uwi-ma lɛlɔ na 
beti-ma babla kɔnu bɔsia akpala bete-mi na ɔyɔ-mi kaƒɔ. 

25“Emeyi maatɛ ani nsia kadi biala megye ni, ɔlɛka bɛdu ese ku akɔ ku koƒonu 
bete-mi aani alaekpidi lili buvele akpala. Na ɔlɛka bɛnu ka bátasɔ kesii kadi. 

26Emeyi ammɔ kemmo ni, ɔkpane ɔdubo lɛkpabi lɛmmɔ bɔbla sɛɛn kalɛ na 
ɔmanku ute ka bakpa na nwuna lɛlɔ bete-mi. 

27Na ɔ́si ɔmmɔ kama ni, ɔkpane ɔdubo akpala butaabla na lɛkpabi lɛmɛni lɛlɔ na 
ɔyɔ-ni kaƒɔ na uvele kusɛ kusɛ ɔsiku-mi kudɔ ɔni ndi unwi bɔbla akpala. Ami 
Unwoti násu.” 

Esekiel 44 

Ɔlɛka Bakalɛ Ɔƒɛ Katukɔ Ɔban Kayakun Benyene 
1Ɔnana ɔmmɔ ɔsɔku-mi úboku kaduli kedeedi kesii kani nde kakpakɔ kammɔ ɔƒɛ 
katukɔ kakɛ. Na lɛ́nu ka bákalɛ ɔban ɔmɛni kɔyakun kɔlɛmikɔ ƒui bényene. 

2Unwoti ɔnini, “Ɔban ɔmɛni kayakun na ami Unwoti Israel Katɔti lɛ́sia líbo. 
Anwuɔsu ɔlɛka bakalɛ-nwu benyene usela uwi ƒui! Na ukyuli ɔni ɔsɔ utasia mmɔ 
uteduo iye ɔlɛ lɛnɔ. 

3Ukyuli ɔni mɔɔdi Israel lɛlɔ ɔkana na ɔsia ɔban ɔmɛni kemmo ɔtɔ kayakun uduo 
ubadi akpala ani na bábla béte-mi adila kedee na mmɔ kani na ɔdubɔkana na 
ɔsia.” 

Bétete Bekyuli Badi Kuƒi Ka Beduo Kakpakɔ Kemmo 
4Ɔmmɔ kama ni, ɔnana ɔmmɔ útiku-mi na bútásia ɔban kayakun kani na katɔ 
kakɛ na kakpakɔ anumi mmɔ. Na lɛ́nu kalɛ na Unwoti uukeye na bukeye bɔmmɔ 
bɔ́ƒɔ kakpakɔ mmɔ ƒui. Kɔnakunwi ni, líbo kalɔ na líti mina anumi líbi kalɔ. 

5Unwoti ɔnini, “Esekiel, ɔyawine ubi, ndubo-ɔ ɔda bubo bɔni ndanku mina 
kakpakɔ bute. Anwuɔsu nu kaduɛ na ati bekyuli bani udu líte kuƒi ka beduo 
kakpakɔ kammɔ kemmo ku bani na ńtete kuƒi. Ami Unwoti Katɔti muubó-mii ɔda 
kpakplaa ka bɛda bina likyulikpi ngba bulie bɛya. 

6Su Israel kadi bekyuli bani náta bénye-mi lɛlɔ mmɔ anii ami Unwoti Katɔti 
muubó-ma ɔda ka bada bana likyulikpi ala bɔbla baya. 

7Bɛ́kya mina kakpakɔ kammɔ kɔƒa na uwi ɔni na bɛ́ya na baƒɔ bani na balabu-mi 
na bebo atuɔkplu bébeduo mmɔ uwi ɔni na baabla akpala teete-mi. Bɛ́ƒiɔ-mi na 
bíbile lɛla kedee lɛni na línyimiku-mii. 

8Uwi ɔni na ɔlɛka bɛsia ulu ɔbuni lɛlɔ bɛkpa-mi ni, baƒɔ mmomu na bíti bínyene 
kenye ka bataanu lɛkpa lɛmmɔ lɛlɛ na mina kakpakɔ. 

9Anwuɔsu na ami Unwoti Katɔti mɔɔsu nnii naaawia ɔƒɔ biala na ulábu-mi na ɔdi 
mina ɔda bubo lɛlɔ ka uduo mina kakpakɔ. Na ɔmɛni ɔdanku baƒɔ bani nli Israel 
kalɔ lɛlɔ.” 

Unwoti Ɔ́ni Lewiƒuɔ Kɔtu 
10Unwoti ɔnini, “Lewiƒuɔ bani bénwini kama bákya-mi na basiaku bana kadi 
bekyuli badi na baakpá baƒiɔ. Anwuɔsu ɔdi ka bani Lewiƒuɔ bamɛni kɔtu! 

11Ndubɔsɔ lite-ma kuƒi na bataabla kabla teete-mi na mina kakpakɔ aani 
kayakun bɔgyumana ku bebuo bani na badubuti bakpa-mi bɔdu na beteebunku 
bakpane bammɔ. 

12Nsu ka Lewiƒuɔ bamɛni bébunku Israelƒuɔ na bákpa baƒiɔ ɔsu ni, ami Unwoti 
Katɔti líse kenye kpakplaa ka bani Lewiƒuɔ kɔtu, ɔsika bátabala Israelƒuɔ na 
benwini na baƒiɔ bɔkpa kama. 

13Ka ɔ́si ɔƒɛni ni, nsɔ lɛɛɛdubo bɔya na Lewiƒuɔ badi mina bakpane iye bani bede 
mina ala ani nse kedee muedi. Ɔsika ɔdi ka kɔƒa kukpo-ma na anumi ewi-ma kalɔ 
na bebo abi lɛnɔ na ekpidi ani na bábla na eesé lɛlɔ mmɔ ɔsu. 

14Na kabla kpakplaa biala na ɔlɛka babla na kakpakɔ kammɔ kemmo ni, ama 
ndubo-ka bɔbla.” 

Béte Bakpane Bammɔ Ɔda Bubo Bɔdi 
15Unwoti ɔnini, “Lewi kɔdua bebi bani ndi bakpane na bási Sadok ɔtɔ kemmo ni, 
bátalɛmi kama uwi ɔni na Israelƒuɔ bénwini kama bákya-mi. Anwuɔsu ama kani 
ndubo bakpane kabla butaabla teete-mi. Na ama ndubo bebuo ubugya ku lɛmwi 
buteeti taakpa-mi. 

16Ama ndubuduo mina kakpakɔ na babla akpala bete-mi na batɔnku bakladi na 
lɛkpa lɛmmɔ kemmo. 

17“Si uwi ɔni na bébeduo mina kakpakɔ kaduli geen kani nkya kemmo ƒui ni, ɔdi 
ka banu ka bada ɔkpane adala ani ndi kugyii evuo awu kpɛtɛ kpɛtɛ mmɔ. Útalɛ 

ka mina ɔkpane ɔdi ɔkya awu ɔni béti unwo iye bebuo linwini bábla uwi ɔni na 
unye mina kabla kadi lɛlɔ na kaduli kamɛni kemmo iye kakpakɔ kemmo. 

18Bana lɛdiku lɛni na beebi lili ku awu ɔlɔndi ɔni nda-ma kavobi muedi ɔlɛka ɔbla 
awu kpɛtɛ kpɛtɛ ɔmmɔ udu kalɛ ewulu asɔ alatuku-ma si baabla kabla. 

19Na asa na badubɔlɛ kakpakɔ mmɔ lɛnɔ ni, ɔdi bedie ɔkpane adala ammɔ bese 
likpo kedee lɛni na báklibi bése na lɛtɔ lɛmmɔ kemmo na beti ama alati adala 
bada asa na basɔ batásalaku bana bekyuli na kaduli kemmo mmɔ. Si bábla lɛni 
ni, ukyuli bamba ɔdi ulétuku adala ammɔ na weboku ɔgbankpi nwuna lɛlɔ. 

20“Ɔɔɔdi ka bakpane bekpeyi bana lili linwini si beewulo kɔnyana. Nsu ɔlɛka 
bada bana linwini edu na lileyi lilagya. 

21Útalɛ ka bani ntɛ asa na besie kakpakɔ kaduli geen kemmo mmɔ. 

22“Útalɛ ka ɔkpane uti uleku ɔni na ukyuli ɔdi úuti ɔ́nyonu. Adagyaa kani na ɔdi 
uti ɔsiku Israel kadi bekyuli akɔ iye ɔkpane bamba ukpinele. 

23“Ɔdi ka bakpane bammɔ batina bekyuli kavumana kani nkya ala ani nse kedee 
ku ala keeke ntɛ. Na batina-ma ala ani nse sɛɛn ku ani neeese sɛɛn ntɛ. 

24Na badubɔbla kabla aani litemi batɛne na baklibi unyeƒi biala basiaku mina 
bunyimi lɛlɔ. Na ama alati badubɔbla basiaku mina litemi lɛmɛni lɛlɔ na batɔnku 
bekyuli na mina emeyi buni bɔdi lɛlɔ, na babla mina lɛnwunameyi lɛnɔ kedee. 

25“Si ukyuli ɔdi útuku ukpine ni, úbile lɛlɔ likisi na ɔsɔ uuuse sɛɛn. Anwuɔsu utalɛ 
ka bakpane bani bede bekpine si ɔɔɔdi nwuna bawɔne iye bebi iye banwani 
bananabi iye belekubi bani neeelie kɔgya kani. 

26Si ɔkpane ɔdi útuku ukpine ni, úbile lɛlɔ likisi na ɔsɔ uuuse sɛɛn. Na ɔlɛka ɔbla 
lɛlɔ bɔbla sɛɛn ɔdi. Na emeyi maatɛ kama ni, 

27ɔdi ka usie kakpakɔ kaduli geen kani nkya kemmo ƒui na utábla likpidi lili 
buvele akpala. Na ɔmmɔ kama asa na ɔsɔ ɔkana na utaabla mina kabla aani 
ɔkpane kalɛ. Ami Unwoti Katɔti násu. 

28“Ami ɔlati ndubo mina bakpane lɛlɔ butaanu, anwuɔsu beeebo kadikɔ kalɔ kadi 
bele bete-ma. 

29Na lɛla lɛni na badubule bete-ma kenye ni, antabi udu etela ani na bekyuli 
badubuti babakpa bete-mi ku ekpidi lili buvele akpala ani na bekyuli badubɔbla 
unwi bɔbla akpala ni, badubɔƒɔ ana kakɛ kadi. Na lɛla biala na Israel kalɔ lɛlɔ na 
bábla-ni kedee bése sɛsɛɛ béte-mi ni, ɔdi bana lɛdi. 

30Na edula edeedi biala na báƒɛ lɛnɔ adi bakpane bammɔ. Na ala ani na ukyuli ɔdi 
úse kenye na adi etela ni, ama lɛnɔ badubɔkɛ kakɛ kadi. Lɛni kani si bodobodo 
na mina kadi bekyuli akɔ ɔdi úƒi ni, na uti udeedi uboku bakpane bammɔ, na 

ndubute ukyuli ɔmmɔ kusɛ kusɛ anwu ku nwuna kaduli bekyuli ƒui si bábla 
ɔmɛni. 

31“Bakpane beeebo kuƒi ka bakun aasɛ iye ebuo ɔni na anwu alati nékpi nwuna 
kukpi iye eƒiebuo.” 

Esekiel 45 

Bédie Kalɔ Sɛsɛɛ Bése Unwoti 
1Unwoti ɔnini, “Si uwi ɔni na béti Israel kalɔ kammɔ béle béte adua leevu-anyɔ 
ammɔ ni, ɔlɛka bidie kesii kadi bise sɛsɛɛ bite-mi. Na likpo kedee lɛmɛni bune 
ɔlɛka bɔbla lɛma inyɔ ntɛ eluku bɔkɔku maane na nwuna bɔbɛbɛ ɔbla eluku aku. 

2Mmɔ na mina kakpakɔ kadubunye. Kalɔ kamɛni ntɛ ni, badubɔkɔku lɛgba eti 
leevu-maatɛ ku lɛgba aavlanyɔ-ɛlɔ. Bɔbɛbɛ ku bune ƒui likeke. Na kalɔ kani kana 
bɔkɔku bɔdi lɛgba liti ku avlaatɛ-maatɛ ɔ́mana kakpakɔ kalɔ kammɔ ni, 
kadubuwi ukpludi. 

3-4“Na ndubukulo kalɔ kani na bídie bíse sɛsɛɛ mɛni kakɛ kadi kani bune ndi 
eluku maane úsie eluku atɛ bɔbɛbɛ lite mina bakpane bani mɔɔbla-mi kabla. Na 
kesii kani nse kedee mɛni ni, badubɔtu bana lɛtɔ benyene ku mina kakpakɔ. 

5“Na liti kakɛ kakladi lite Lewiƒuɔ bani muubunku kabla na mina kakpakɔ na 
mmɔ kani na badubɔkɛ lɛma lɛni kemmo na badubulie. 

6“Ɔƒɛni kalɔ kani na bídie bíse sɛsɛɛ mɛni kudɔ ni, bɛda kalɔ bamba kani bune 
ndi eluku maane úsie eluku anyɔ bɔbɛbɛ biwi mmɔ. Na mɛni kadubɔbla kesii 
kani na Israelƒuɔ ƒui bakana belie.” 

Badubute Israel Lɛlɔ Ɔdine Kalɔ Kadi 
7-8Unwoti ɔnini, “Ɔmii ɔni nwi mina ɔmii ɔni na bídie bíse sɛsɛɛ mmɔ ɔƒɛ katukɔ 
ku ɔƒɛ kanukɔ ku Yerusalem ƒui ɔdubɔbla Israel lɛlɔ ɔdine ɔdi. Na ɔ́si mina kalɔ 
kawɔlɔkɔ na ɔƒɛ kanukɔ kakɛ útédu Mediterenia Ɛpu ntɛ ku ɔmii ɔni nwi ɔ́si mina 
kalɔ kammɔ kawɔlɔkɔ na ɔƒɛ katukɔ kakɛ útédu Yordan Ketu ntɛ ƒui ɔdubɔbla 
anwu ɔdi. Na ɔɔtina ka kalɔ kammɔ bune ɔdubɔbla aani kesii kani na béte adua 
ammɔ ƒui. “Na kese kamɛni kadubɔbla lɛlɔ ɔdine biala ɔni melie madi Israel lɛlɔ 
ɔdi.” 

Ɔlɛka Israel Lɛlɔ Badine Basu Litemi Geen Lɛmmɔ 
9Unwoti Katɔti ɔnini, “Amii Israel batɔnkune, bíiyu na bɛ́nya mina kadi bekyuli 
bɛ́kya uwi útu! Na mɔɔwia ka bɛda ekpidi bɔbla bɛya na bise kalɔ bitaabla ala 
siin taasiaku ulu lɛlɔ. Na ɔ́sɔ útalɛka binye mina bekyuli lɛlɔ na bɛbɔku-ma na 
bavi balɛ bana kalɔ lɛlɔ. Ami Unwoti násu. 

10“Anwuɔsu ɔ́si ɔƒɛni úsela ni, biti unu ku bumomo akɔkula abuni bitaakɔku ala 
teete bekyuli. 

11Na biti anta lɛkyami bɔkɔku binwini lɛla lɛni biti bitaakɔku edula ebi teete 
bekyuli. Na ɔsii keyile kenwini lɛla lɛni na biti bitaakɔku nnɔ ku ala ani na beedú 
taakɔku ala ammɔ udu teete bekyuli. Na ala amɛni ƒui akana na akɔ etédu kangyi 
keyile. 

12“Limeyi lɛyuƒɔla sika ɔƒualadi ubi ɔdubunye ute unu lɛkɔkula. Na sika ɔƒualadi 
ubi unwi ɔmɛni ɔdubunye egulabi aavlanyɔ kenye. Na sika ɔƒualadi ebi liti ku 
leevu ndi koƒo kunwi. 

13“Israelƒuɔ batɔnkune, bɛya na bekyuli bammɔ bele bana anta ani na bákɛ akpa 
liti ku leevu na beti lɛkpa linwi beboku-mi aani bana etela. 

14Na bele nnɔ bɔni na bákɛ lɛnɔ akpa eti anyɔ na beti lɛkpa linwi beboku-mi. Na 
nnɔ ɔsii unengudi ɔni na baakɔ́ku ala na badubuti bakɔku bumomo bɔmɛni 
beboku-mi. 

15Kawɔlɔkɔ ni, ukyuli biala na ubo baƒonu eti ene ni, ɔlɛka uti unwi uboku-mi. 
“Na etela amɛni ni, adubunwini adila bɔsia lɛkpabi lɛlɔ teete-mi kalɛ na kaƒɔ 
kayɔ-mi na bevele kusɛ kusɛ basiku-mi kudɔ. Na akpala amɛni adubɔyɔ ami 
Unwoti kaƒɔ na liti mina bekyuli ekpidi lɛkyiɛ-ma. 

16“Israel kadi bekyuli ndubuti etela amɛni beboku-ɔ. 

17Nsu kɔbuli kɔwɔdi bɔlɛ emeyi bɔdi ku Lɛnwunameyi ku emeyi kedee bamba 
bɔdi ni, amii batɔnkune bammɔ na ɔlɛka bite bebuo bani na badubuti babla 
akpala ammɔ. Na amii kani ndubute kamu ku antabi udu biala ku ntɛ bɔni na 
badubuti babla akpala ammɔ. Na ala amɛni ƒui na badubuti babla adila bɔsia 
lɛkpabi lɛlɔ teete-mi ku ekpidi lili buvele ku unwi bɔbla akpala ku kalɛ na bevele 
kusɛ kusɛ basiku-mi kudɔ. Na ɔmɛni ɔdubɔyɔ-mi kaƒɔ na liti mina bekyuli ekpidi 
lɛkyiɛ-ma.” 

Kalɛ Na Ɔlɛka Badi Emeyi Buni 
18Unwoti ɔnini, “Na kɔbuli kudeedi kɔni baalɔ Abib iye Nisan na Hebri lɛdi 
kemmo limeyi lideedi lɛlɔ ni, ɔlɛka beti ɔmantɛ akɔ ɔkɔdi ɔni na útasɔ kesii kadi 
badu babla akpala na babla kakpakɔ kammɔ sɛɛn. 

19Na ɔkpane ɔmmɔ uti ebuo ɔmmɔ ubugya ɔdi ɔkwaa kakpakɔ kammɔ kɔyakun 
ligyii lɛmmɔ lɛlɔ ku lɛkpabi lɛmmɔ lɛƒɛnyi ine bɔmmɔ ƒui. Na ɔkwaa ɔban 
kɔyakun kɔni na baasia teeduo kakpakɔ kaduli geen kani nkya-ka kemmo mmɔ 
ligyii lɛlɔ. 

20“Na ɔdi ka babla limeyi bɔdi ablala amɛni na kɔbuli kɔmmɔ limeyi maatɛdi lɛnɔ 
lɛlɔ. Ɔmmɔ ɔdubɔya na si ukyuli ɔdi ɔ́bla likpidi lɛdi na tati tati kemmo iye likpidi 
lɛmmɔ líyu-nwu lɛ́tu ni, na liti lɛkyiɛ-nwu kalɛ na kakpakɔ kammɔ kedee. 

21“Na ɔ́si kɔbuli kudeedi kɔmɛni limeyi leevu-linedi lɛlɔ ni, ɔlɛka ukyuli biala use 
kalɔ ku Kukpi Lili Bɔvia limeyi bɔdi utálɛ limeyi maatɛdi lɛlɔ. Na bodobodo ɔni 
kemmo na bátakya bɔnyii na ukyuli biala ɔdubɔdi. 

22Na limeyi lideedi lɛlɔ ni, ɔtɔnkune ɔmmɔ ɔdubuti ɔmantɛ akɔ uboku na bakpa 
aani anwu ɔlati ekpidi lili buvele ku bekyuli bammɔ ƒui ekpidi lili buvele. 

23Na limeyi biala na emeyi amɛni bɔdi kemmo ni, ɔdi ka uboku ɔmantɛ bakɔ 
maatɛ ku baƒonu maatɛ na beti babla akpala ani ndubɔyɔ-mi kaƒɔ. Na uboku ese 
lɛnɔ na beti-nwu babla ekpidi lili buvele akpala. Na ɔdi ka banu ka bebuo bamɛni 
ƒui ɔdi útasɔ na kesii kadi. 

24Na ɔdi ka uboku edula ebi ɔlaaƒɔ akyami aani leevu ku nnɔ lɛsii ine na beti 
bakpa ku ɔmantɛ akɔ unwi ku koƒonu kunwi biala. 

25“Nvo kemmo bɔkya emeyi bɔdi bɔdubuse kalɔ na kɔbuli maatɛdi kɔni baalɔ na 
Hebri kemmo banii Tisri iye Etanim limeyi leevu-lɛlɔndi lɛlɔ. Na badubɔdi limeyi 
lɛmmɔ lɛni laa emeyi maatɛ. Na bebuo bani kani na úboku ku atabi ku ɔlaaƒɔ ku 
nnɔ bumomo bɔmmɔ kani na ɔdi ka uboku na beti babla akpala ammɔ.” 

Esekiel 46 

Unwoti Úte Batɔnkune Ku Bekyuli Bammɔ Ɔda Bubo Lidu 
1Unwoti ɔnini, “Na emeyi aku ani na bekyuli badubuti babla bana kabla na uyolu 
unwi kemmo ƒui ni, ɔdi ka bakalɛ kakpakɔ geen ɔban kayakun kani nésie ɔƒɛ 
katukɔ kakɛ. Nsu na Lɛnwunameyi ku limeyi lideedi na kɔbuli kemmo ni, ɔdi ka 
bakɛmi-ka bewi. 

2Na Israel ɔtɔnkune ɔdubɔsi kaduli kedeedi kemmo na ɔsia uduo ɔtɔ ɔni kemmo 
na baasia teeduo ɔban ɔmɛni kemmo. Na ubenye kayakun na uwi ɔni na ɔkpane 
unye ɔɔbla akpala teevele mina kusɛ kusɛ ku unwi bɔbla ute bekyuli bammɔ. Uwi 
ɔmmɔ ni, ɔtɔnkune ɔmmɔ ɔdubɔyu ubi anumi kalɔ ɔtina kalɛ na ɔɔkya lili kalɔ 
teete-mi, na ɔmmɔ kama na ɔtɔlɔ mmɔ na kayakun kammɔ kasɔ kewi lɛni utédu 
useyi uwi. 

3“Na Lɛnwunameyi biala lɛlɔ ku kɔbuli biala limeyi lideedi lɛlɔ ni, ɔdi ka Israel 
kadi bekyuli bebo ɔƒɛ katukɔ ɔban kenye mmɔ na babakya lili kalɔ bete-mi na 
mmɔ. 

4Na Lɛnwunameyi lɛlɔ ni, ɔtɔnkune ɔdi ka uboku baƒonu bakɔdi ɛku ku koƒonu 
kɔgyani na beti babla akpala ani ndubɔyɔ-mi kaƒɔ bete-mi. Na bebuo bammɔ 
batasɔ na kesii kadi. 

5Na ɔdi uti antabi akyami aani leevu ubunku koƒonu kɔgyani kɔmmɔ. Na baƒonu 
bakɔdi bammɔ ama ni, ɔkana na uboku kalɛ na anwu ɔlati ɔɔyɔ́. 

6“Ɔƒɛni si kɔbuli kɔwɔdi kɔ́sia ni, ɔdi ka ɔtɔnkune ɔmmɔ uboku baƒonu bakɔdi ɛku 
ku ɔmantɛ akɔ ku koƒonu kɔgyani na beti babla limeyi bɔdi akpala ammɔ. Na 
bebuo bammɔ batasɔ na kesii kadi. 

7Na ɔmantɛ akɔ iye koƒonu kɔgyani ni, ɔdi ka uti antabi akyami leevu ɔsia ku lɛlɔ 
uboku-mi. Na baƒonu bakɔdi ama ni, ɔkana na uboku kalɛ na ɔɔyɔ́. Na ɔdi ka uti 
nnɔ lɛsii ine ubunku antabi akyami leevu biala lɛlɔ. 

8“Si ɔga úbo ubakpa-mi ni, ɔban kayakun kani na ɔ́sia úduo ni, mmɔ kani na 
ɔdubɔsia ɔlɛ. 

9Nsu si mina kadi bekyuli bébo bábakpa-mi na limeyi bɔdi biala kemmo ni, ɔdi 
ka basia kayakun bamba batɔlɔ na ɔɔɔdi kani na básia béduo. Anwuɔsu si 
kayakun katɔdi na ásia éduo ni, ɔdi ka asia kadani alɛ. Na si kadani lɛnɔ na ásia 
éduo ni, ɔdi ka asia katɔdi alɛ. 

10Na uwi ɔni kani na bekyuli bammɔ ƒui beeduo ni, uwi ɔmmɔ kani na bana 
ɔtɔnkune lɛnɔ uduo. Lɛni kani na ɔlɛka basiaku lɛlɔ balɛ uwi unwi. 

11“Na emeyi bamba biala bɔdi kemmo ni, ɔdi ka antabi akyami leevu na beti 
bebunku ɔmantɛ akɔ ɔmmɔ. Na beti akyami leevu ammɔ kani bebunku koƒonu 
kɔgyani akpala lɛnɔ. Nsu bekyuli bani nébo bababla akpala ammɔ bakana na beti 
antabi akyami ani na baayɔ́ bebunku baƒonu bakɔdi bammɔ ɔdi biala anwu lɛlɔ. 
Na beti nnɔ lɛsii ine bebunku antabi akyami leevu biala lɛlɔ. 

12“Na si kaƒɔ ƒaa etela na ɔtɔnkune ɔmmɔ úti úboku ɔnii ubabla unwi bɔbla akpala 
iye uvele-mi na lite-nwu kusɛ kusɛ ni, badubɔlɛmi kakpakɔ geen kaduli ɔban 
kayakun kani na ɔƒɛ katukɔ kakɛ bete-nwu. Na ɔdubɔbla nwuna akpala aani kalɛ 
kani na ɔɔbla na Lɛnwunameyi biala lɛlɔ. Na si ɔ́tɔlɔ ni, na bakalɛ kayakun 
kammɔ. 

13“Na ɔtanta biala ni, koƒonu kɔkɔdi kɔni na kútasɔ na ɔdi ka beti bakpa bete-mi 
na kaƒɔ kayɔ-mi. 

14Na ɔdi ka beti ɔlaaƒɔ akɔkɔ leevu bebunku nnɔ ɔsii unwi. Na ɔda bubo bɔmmɔ 
bulavumana úti úsela uwi ƒui. 

15Na koƒonu kɔkɔdi ku ɔlaaƒɔ ku nnɔ na bɛdubo buti butaakpa-mi uwi ƒui.” 

Unwoti Úte Ɔda Bubo Na Batɔnkune Kalɔ Lɛlɔ 
16Unwoti Katɔti ɔnini, “Si Israel ɔtɔnkune ɔdi úti nwuna kalɔ kakɛ kadi úte ubidi 
ɔdi ni, kalɔ kammɔ kadubunwini ubidi kadi na kabla ɔtɔ ɔmmɔ kemmo kese. 

17Nsu si ɔtɔnkune ɔmmɔ úti nwuna kalɔ kakɛ kadi úte nwuna kabla ɔblane ni, 
kadubunwini kabla ɔblane ɔmmɔ kadi butédu uwi ɔni na baadi bɔnwuna bɔkɛ 
lɛkwa limeyi, na kalɔ kammɔ kadubɔsɔ kenwini kesie ɔlati ɔtɔnkune ɔmmɔ kudɔ. 
Ɔsika ɔtɔnkune ɔmmɔ ubidi geen kani na mbo kuƒi ka uti ɔmii ɔni na béte-nwu 
unwini anwu ɔdi ƒui. 

18“Ɔtɔnkune ɔdi utetile mina bekyuli bana kalɔ lɛlati bɔdi kuƒi na uƒie-ma kalɔ 
ɔƒɔ. Na kalɔ biala na ɔdubute ubidi ni, ɔti nwaa ka anwu ɔlati kadi na kadi ɔ́si 
kukuuku.” 

Bátina-mi Akpala Kanwakɔ Kedee 
19Ɔnana ɔni mɔɔtina-mi kakpakɔ ala mɛni ni, ɔ́sɔ ɔ́kpanku-mi úsienku kakpakɔ 
kaduli geen kemmo. Na búti bɔ́sia kaduli kammɔ kada kakɛ na bútédi búnye lɛtɔ 
lɛni na bédie bése sɛsɛɛ béte bakpane mmɔ kayakun. Mmɔ na ɔ́tina-mi lɛtɔ pii 
úbu na kakpakɔ kaduli kammɔ ɔƒɛ kanukɔ kakɛ 

20na ɔ́su-mi ɔnini, “Mɛni ndi kanwakɔ kesii kani na ɔdi ka bakpane bammɔ beƒulo 
lɛna lɛni na beeti taabla unwi bɔbla akpala ku ekpidi lili buvele akpala. Na mɛni 
kani na baagyi antabi ani na beeti taabla akpala mmɔ. Ɔsika útalɛka beti akpala 
amɛni balɛku mɛni batásia kaduli kedeedi kemmo kesii kani na ɔƒɛni kalɛ ukyuli 
ɔdubutuku-nya na ɔsiaku ɔgbankpi ɔdi.” 

21Ɔmmɔ kama búnwini búsie kaduli kedeedi kemmo na bɔ́sia bɔvi lɛƒɛnyi ine 
bɔmmɔ ƒui. 

22Na ɔkɔkɔ biala na lɛƒɛnyi ine bɔmmɔ ƒui ni, lɛ́nu kaduli blii bamba kadi kani 
bune ndi lɛgba liti ku leevu-maane na bɔbɛbɛ bɔdi lɛgba liti. 

23Na béti atabi bátu kowodu klukwii kɔdi bámana kɔduli kɔmɛni ɔdi biala 
kɔmadɔ kɔmadɔ. Na bálɛ asi bámana awodu amɛni lɛlɔ kudɔ kudɔ. 

24Amu na ɔnana ɔmɛni ɔ́su-mi ɔnini, “Mmɔ na kakpakɔ kabla bebunkune beeƒulo 
lɛna lɛni na bekyuli bani nébo babakpa Katɔti béboku.” 

Esekiel 47 

Lɛ́nu Ketu Blii Kadi Ka Kaagbá Taasi Kakpakɔ Mmɔ 
1Ɔnana ɔmmɔ ɔ́sɔ ɔ́kpanku-mi na búnwini búsie kakpakɔ kemmo mmɔ. Na mmɔ 
na lɛ́nu ketu blii kadi ka kaagbá taasi kayakun kammɔ kalɔ. Kése kalɔ kási 
kakpakɔ kammɔ kada kakɛ na ɔ́gba ɔkɛ lɛkpabi lɛmmɔ kudɔ na ɔ́gba ɔkɛ kaduli 
kammɔ kemmo úsela ɔƒɛ kanukɔ kakɛ. 

2Bɔ́gyu bɔ́tɔlɔ kakpakɔ amadɔ mmɔ na bɔkɛ bútávi ɔban kayakun katɔdi kudɔ na 
bɔ́ka bɔ́mana bútédu ɔban kayakun kani na ɔƒɛ katukɔ. Na lɛ́nu ka ketu blii 
kammɔ kágba késela ɔƒɛ kanukɔ ɔ́si ɔban kayakun kani na kada kakɛ mmɔ kudɔ. 

3Ɔnana ɔmmɔ úti úsie ɔƒɛ katukɔ kakɛ na lɛ́nu ka údie nwuna ugyii lɛkɔkula na 
ɔ́kɔku lɛgba budie eti leevu ku liti ku leevu ɔ́yula kada kalɛ na ketu kammɔ kéti 
késela mmɔ. Na ɔ́su-mi ɔnii nkya ketu kammɔ lɛgba nteebo. Na ntu bɔmmɔ 
búbedu-mi anikpo. 

4Ɔ́sɔ ɔ́kɔku lɛgba budie eti leevu ku liti ku leevu ɔ́yula na ɔ́su-mi ɔnii nkya lɛgba 
na ntu bɔmmɔ búbedu-mi kavobi. 

5Ɔ́sɔ ɔ́kɔku lɛgba budie eti leevu ku liti ku leevu ɔ́yula na ketu kammɔ kasɔ 
kaladia lɛgba bɔkya ntu bɔkpi na ákpi. 

6Amu na ɔ́su-mi ɔnini, “Esekiel, ɔyawine ubi, se atu na enu lɛla lɛdi asiku ala ani 
na ánu lɛlɔ.” Bɔ́sia búsie ketu kammɔ kɔtu. 

7Na ntánu egyii pii ka enye ketu ɔvi ɔnanyɔ. 

8Na ɔnana ɔmmɔ ɔ́su ɔnini, “Ntu bɔmɛni bɔ́gba bɔkɛ ɔƒɛ kanukɔ mɛni búsela 
Yordan Ketu ɔkwalɛ kemmo na bɔdubo kenye buti butákya Ɛpugyie kemmo kesii 
kani na ɔdubo mma ntu bɔmmɔ bunwini bɔbla ntu bɔbuni mamaama bɔni 
mɔɔdia bɔni. 

9Na kesi kesii na ntu bɔmɛni bɔ́gba bɔkɛ ni, ketu kemmo lɛna ku kɔbɛ lidu lidu 
badubo mmɔ bɔkya. Ɔsika ɔdubo ngba ku ntu bɔbuni bɔni mɔɔdia bɔni buti 
buboku Ɛpugyie kemmo. 

10Na ɔ́si ɔma ɔni baalɔ banii Engedi útédu Eneglaim ɔma bekyuli badubo kɔbɛ 
buteedie na mmɔ na bakula bana lɛsawu na ɛpu kɔtu mmɔ. Na kɔbɛ lidu pii 
kɔdubɔkya Ɛpugyie kemmo aani kalɛ na kɔkya Mediterenia Ɛpu kemmo. 

11Nsu lɛba lɛni ndubɔkya ɛpu amadɔ mmɔ ani ni, mma bɔdubɔkya-ni kemmo 
kalɛ na bekyuli bakɛ-mu bedie. 

12Adingyii pii adubɔkwɛ ketu kamɛni kɔtu na ataanwu ebi kɔbuli biala. Na evete 
ammɔ aaadubo bɔkwii bɔnu kudii, ɔsika adubo ntu butaakɛ uwi biala taasiku 
ketu kani mɔɔgbá taasi kakpakɔ kudɔ mmɔ na bekyuli badubuti evete ammɔ 
babwi bekyuli.” 

Básia Kalɔ Kammɔ Lɛmii 
13-14Unwoti Katɔti ɔ́su Israel kadi bekyuli ɔnini, “Si uwi ɔni na béle kalɔ kammɔ 
béte Israel adua leevu-anyɔ ammɔ ni, Yoseƒ kɔdua bekyuli badubɔƒɔ bule akpa 
anyɔ. Na ka éle kalɔ kammɔ likeke, ɔsika ami nése ƒula bati kukuuku kenye ka 
ndubuti kalɔ kamɛni lite bana. Na ndubɔtina-a kalɔ kammɔ lɛmii. 

15“Ɔmii ɔni na katɔ kakɛ ɔdubuse kalɔ ɔsi Mediterenia Ɛpu kudɔ na uti usie ɔƒɛ 
katukɔ utédu Hetlon ɔma. Na ɔkɛ Lebo Hamat ɔ́via Sedad. 

16Na ɔkɛ Berota ku Sibraim lɛma lɛni nwi Damasko ku Hamat lɛgakadikɔ kalɔ 
ɔmii lɛlɔ. Na utáwɔlɔ na Hasa-Hatikon ɔni nkya Hauran ɔmii lɛlɔ. 

17Anwuɔsu ɔmii ɔni na katɔ kakɛ ɔmii ɔdubɔvi Mediterenia Ɛpu ku Hasar-Enan 
ɔni nkya Damasko ku Hamat ɔmii lɛlɔ ntɛ. 

18“Na ɔmii ɔni na ɔƒɛ katukɔ kakɛ ɔmii ɔdubuse kalɔ ɔsi ɔmii ɔni nkya Damasko 
ku Hauran lɛga kadikɔ kalɔ ɔmii lɛlɔ. Na ɔdubuti ɔyu kada kakɛ na ɔkɛ Yordan 
Ketu kani néle Gilead ku Israel kɔlɛkɛ. Na ɔdubusie útáwɔlɔ na Ɛpugyie na kesii 
kani nde Tama ɔma. 

19“Na ɔmii ɔni na kada kakɛ ɔdubuse kalɔ ɔsi Tama na ɔkɛ kada kada na ɔƒɛ 
kanukɔ kakɛ útédu abiɔ ani na Meriba-Kades. Na ɔdubɔsia Egyipteƒuɔ ɔmii lɛlɔ 
utédu Mediterenia Ɛpu. 

20“Na ɔmii ɔni na ɔƒɛ kanukɔ ɔdubuse kalɔ ɔsi Mediterenia Ɛpu utédu kesii kani 
mma Hamat na ɔƒɛ kanukɔ kakɛ. 

21“Kalɔ kani nkya ntɛ bɔmɛni na badubo bule bute Israel adua ammɔ. 

22Kadubo Israelƒuɔ kadi bunwini ku baƒɔ bani ƒui nkya-ma kudɔ na báwɔ béte 
Israelƒuɔ. Ɔdi ka banu baƒɔ bamɛni aani Israelƒuɔ bebi na bada-ma lɛni kani na 
bele kalɔ kammɔ 

23kakɛ kadi bete-ma na kɔdua kɔni kemmo na bakya. Ami Unwoti Katɔti násu.” 

Esekiel 48 

Béle Kalɔ Kammɔ Béte Adua Ani Nkya Katɔ Kakɛ 
1-7Unwoti ɔnini, “Kalɔ kani nwi kási Israel kalɔ ɔmii ɔni ntɛ ɔƒɛ katukɔ kakɛ ɔ́yu 
útédu Mediterenia Ɛpu na ɔƒɛ kanukɔ ni, kɔdua biala bekyuli badubo kalɔ kammɔ 
bule lɛkpa lɛdi bɔkɛ. Na ɔmii ɔni ntɛ katɔ kakɛ ɔdubɔsia Hetlon ku Hamat lɛma 
na útáwɔlɔ na Hasar-Enan ɔni nkya Damasko ku Hamat lɛga kadikɔ kalɔ ntɛ ɔmii 
lɛlɔ. Na ndubɔtina-a ulu ɔni lɛlɔ na badubo kalɔ kammɔ bule bute adua ammɔ, 
Dan ku Aser ku Naƒtali ku Manase ku Eƒraim ku Ruben ku Yuda. Na ɔdubɔsi katɔ 
útédu kada.” 

Bédie Kalɔ Kadi Bése Sɛsɛɛ 
8Unwoti ɔnini, “Na Yuda kalɛkɛ kada kakɛ ni, mmɔ na mina kalɔ kani badubudie 
bese sɛsɛɛ kadubo bɔkya. Na kana bune ɔdi lɛma ntɛ eluku bɔkɔku maane. Na 
nwuna bɔbɛbɛ ɔdubɔsi Israel ɔmii ɔni nkya ɔƒɛ katukɔ kakɛ úsie ɔƒɛ kanukɔ kakɛ 
útédu Mediterenia Ɛpu. Na mmɔ lɛnɔ na badubo mina kakpakɔ bɔtu. 

9“Kesii kadi na kalɔ kamɛni ntɛntɛ kadubɔbla mina ɔdi. Na kadubo bune eluku 
maane na kabɛbɛ eluku aku. 

10“Ami Unwoti ndubo mina kalɔ kani na bédie bése sɛsɛɛ mɛni kakɛ buti bute 
bakpane. Na bana kakɛ kani medu-ma kadubune eluku maane úsie eluku atɛ 
bɔbɛbɛ. Na mina kakpakɔ kadubo ntɛntɛ bunye. 

11Na bakpane bani nási Sadok ɔtɔ kemmo lɛti pɛ ndubo kadikɔ bɔkɛ na kalɔ 
kamɛni bule kemmo. Ɔsika ama kani násiaku-mi kama siin na bátalɛ-mi kama 
uwi ɔni na Lewiƒuɔ ku Israelƒuɔ bakladi bése kalɔ baabla ekpidi. 

12Na bakpane kalɔ kamɛni kadubɔbla kedee ketulo ƒui na kadubɔkya Lewiƒuɔ 
kalɔ kada kakɛ. 

13“Mina kalɔ kakɛ kakladi kani na bédie bése sɛsɛɛ mɛni ni, ndubuti-ka lite 
Lewiƒuɔ. Na kana bune bɔdi eluku maane na bɔbɛbɛ bɔdi eluku atɛ. 

14Na útalɛka beti kakɛ kadi beye iye beti-ka badi kuye. Ɔsika kalɔ kammɔ ndi kalɔ 
kabuni ƒui, na kadi mina kadi. 

15“Na mina kalɔ kada kakɛ mmɔ lɛnɔ ɔdubɔbla eluku maane úsie eluku anyɔ 
bɔbɛbɛ ɔdubɔbla Israelƒuɔ ƒui ɔdi, na mmɔ na Yerusalem ɔma unengudi ɔdubo 
bɔkya ku bebuo kadikɔ ku bana lɛtɔ ƒui, nsu mmɔ ɔɔɔdi kesii kani na bédie bése 
sɛsɛɛ mɛni. 

16Ɔma unengudi ɔmmɔ lɛƒɛnyi ine bɔmmɔ ƒui bɔkɔku bɔdubo bulie. Na ɔƒɛnyi 
biala ɔdubo bɔbla liluku linwi ku kakɛ. 

17Na kalɔ kadi kadubo bɔka bɔmana ɔma ɔmɛni na kana bɔkɔku bɔdi lɛgba eti 
maane ku lɛgba aavlanyɔ ɔ́ka ɔmana. 

18Na kalɔ kani nwi ɔƒɛ katukɔ kakɛ ku ɔƒɛ kanukɔ kakɛ ɔ́si ɔma unengudi ɔmmɔ 
ɔmii lɛlɔ ɔdubo bunwini katumakɔ ute Yerusalem kadi bekyuli. 

19Bekyuli bani nkya ɔma unengudi ɔmɛni kemmo ɔdi biala ɔkana na ɔtuma kalɔ 
kamɛni lɛlɔ na ɔɔɔda kɔdua kɔni ukyuli na ɔdi. 

20“Na kalɔ kamɛni ntɛntɛ na mina kalɔ kani bédie bése-mi sɛsɛɛ mmɔ kakya. Na 
kadi ɔma unengudi ɔmmɔ kadi ku kese. Na kana bune ku bɔbɛbɛ ƒui bɔdubɔbla 
unwi ɔni ndi eluku maane ɔƒɛnyi biala. 

21“Na kalɔ kani nwi ntɛ bɔmɛni kama kakɛ úsie ɔƒɛ katukɔ ku kanukɔ kadi Israel 
ɔtɔnkune kalɔ. Na nwuna kadikɔ kamɛni kakɛ késie ɔƒɛ katukɔ kakɛ útédu 
Yordan Ketu. Na ɔkɛ útédu Mediterenia na ɔƒɛ kanukɔ kakɛ. Na nwuna kalɔ 
kamɛni ntɛntɛ na mina kalɔ kani na bédie bése sɛsɛɛ mmɔ ku mina kakpakɔ 
kakya. 

22Na kadanku kesii kani ndi Lewiƒuɔ kadi ku kesii kani na Yerusalem ɔma 
unengudi ɔmmɔ uwi. Na Israel lɛlɔ ɔdine ɔmɛni kalɔ ɔmii ɔni nkya katɔ kakɛ ni, 
mmɔ ndi Yuda kalɔ. Na nwuna ɔmii ɔni nkya kada kakɛ ni, mmɔ ndi Benyamin 
kalɔ.” 

Béle Kalɔ Béte Adua Ani Nka Kad Kakɛ 
23-27Unwoti Katɔti ɔnini, “Kalɔ kamɛni kada kakɛ ni, mmɔ ndi kalɔ kani na béti 
béte Israelƒuɔ adua akladi. Na kɔdua biala ɔdubɔƒɔ kalɔ kani nási ɔmii ɔni ntɛ ɔƒɛ 
katukɔ ɔ́yu úsie ɔƒɔ kanukɔ útédu Mediterenia Ɛpu. Na ndubɔtina-a kalɛ na 
badubule kalɔ kammɔ ɔ́si katɔ útédu kada. Na ulu ɔmɛni lɛlɔ na badubo kalɔ 
kammɔ bɔƒɔ, Benyamin ku Simeon ku Isakar ku Sebulon ku Gad. 

28“Na Gad kalɔ ɔmii na kada kakɛ kani ndi Israel kalɔ kawɔlɔkɔ ɔmii. Na ɔdubuse 
kalɔ ɔsi Tama ɔma na ɔkɛ kada kada na ɔƒɛ kanukɔ útédu abiɔ ani nka Meriba-
Kades. Na ɔkɛ útásia Egyipteƒuɔ ɔmii lɛlɔ na útáwɔlɔ na Mediterenia Ɛpu. 

29“Lɛni na badubo kalɔ kammɔ bule bute Israelƒuɔ adua leevu-anyɔ ammɔ. Ami 
Unwoti Katɔti násu.” 

Yerusalem Ubo Ɔban Kɔyakun 
30-35Unwoti ɔnini, “Ɔban kɔyakun leevu-inyɔ ndubo Yerusalem ɔma awodu ani 
na bátu bámana mmɔ lɛlɔ bɔkya. Na kɔyakun ɛtɛ ɛtɛ ndubo lɛƒɛnyi ine bɔmmɔ 

bɔkya. Na badubɔsia-ku anyi ɔkɛnku adua leevu-anyɔ ammɔ anyi lɛlɔ. Na katɔ 
kakɛ na Ruben ku Yuda ku Lewi ɔban kɔyakun kɔdubɔkya. Na ɔƒɛ katukɔ kakɛ ni, 
Yoseƒ ku Benyamin ku Dan ɔban kɔyakun kɔdubɔkya. Na kada kakɛ ni, Simeon 
ku Isakar ku Sebulon ɔban kɔyakun kɔdubɔkya. Na ɔƒɛ kanukɔ ni, Gad ku Aser ku 
Naƒtali ɔban kɔyakun kɔdubɔkya. Na ɔƒɛnyi biala kowodu bune bɔdi liluku linwi 
ku kakɛ. Anwuɔsu lɛƒɛnyi ine bɔmmɔ ƒui kowodu bune bɔdi eluku aku. Na lɛnyi 
lɛwɔdi lɛni na badubo ɔma unengudi ɔmmɔ bɔlɔ ndi Unwoti Uli Mɛni!” 

Daniel 

Daniel 1 

Daniel Ku Nwuna Bakpana 
1Na lɛkwa lɛtɛdi lɛni kemmo na Yehoiakim ɔɔdi lɛga na Yuda kalɔ lɛlɔ ni, 
Babilonƒuɔ Ɔga Nebukadnesar úsie útékpo Yerusalem. 

2Unwoti ɔ́ya na ɔ́di lɛlɔ na úƒie Yehoiakim ɔ́tɔlɔku, na úti ala adi bene ani beeti 
taabla kabla na Katɔti kakpakɔ lɛnɔ ɔ́tɔlɔku. Na uwi ɔni na Babilon ɔga ɔmmɔ ɔ́sɔ 
únwini úsie Babilon ni, úti ala ammɔ útése ɔtɔ na nwuna baƒiɔ kakpakɔ. 

3Limeyi lɛdi ni, ɔga ɔmɛni údie lɛdi úte nwuna kesii benengu ƒui ɔtɔnkune ɔni 
baalɔ banii Aspenas ɔnii ɔƒuna bakloƒu badi ɔsiku Israel bagadine ɔtɔ ku Yudaƒuɔ 
benengu bammɔ lɛnɔ akɔ. 

4Na ɔga ɔmmɔ ɔ́sɔ ɔ́su-nwu ɔnini, “Nu ka bekyuli bammɔ bebo ɔlɔkplu kaduɛ na 
baadia bɔnu, na báda anu na bebo ababla, na badi bakutine lɛnɔ na bámanku ka 
babla kabla na ɔga kesii. Na atina-ma kalɛ na baatɛmi bula lɛdi ku bunweni lɛnɔ. 

5Na eteete-ma adila ku ntɛ bɔni kani na beete-mi. Na atumini-ma akwa atɛ kalɛ 
na bakana na benwini litemi katɛkɔ kabla bablane.” 

6Amu na báƒuna Yudaƒuɔ bakloƒu badi bani ndi Daniel ku Hanania ku Misael ku 
Asaria. Na bana ƒui bási Yuda kɔdua kemmo. 

7Na unengu ɔmmɔ ɔ́sia-ma Babilonƒuɔ anyi. Na Daniel únwini Beltesasar, na 
Hanania únwini Sadrak, na Misael únwini Mesak, na Asaria únwini Abednego. 

8Nsu Daniel ɔ́bla kasusu ka lɛla lɛni kani na Katɔti úte kuƒi ka nwuna kadi bekyuli 
badi ni, ani kani na anwu ɔdubo bɔdi. Anwuɔsu úvele unengu ɔmmɔ kuƒi ka 
betete-nwu adila ku ntɛ bɔni na beete bekyuli bani nkya ɔga kesii mmɔ na baadi. 

9Katɔti lɛnɔ ɔ́ya na ukyuli ɔmɛni ɔ́bla buɛɛ ɔkya Daniel aani ɔkpana kalɛ na ɔ́bla-
nwu lɛƒɔndia. 

10Nsu unengu ɔmmɔ ɔ́ya na Daniel ɔ́ti ɔnini, “Ɔga ɔmmɔ ɔlati nálɛ ugyii lɛla lɛni 
na ɔdi ka beteete-mii na bitaadi na bitaani lɛnɔ úse. Anwuɔsu mɔɔyia ka ɔdubɔya 
na badu-mi si ɔƒɛni kalɛ amii bilakɛ lɛlɔ aani bina bakpana bakladi kalɛ na ala ani 
na ɔ́su mmɔ tadi tadi ɔsu.” 

11Ɔga ɔtalane unengu ɔmɛni ɔ́wia bagyumane úte Daniel ku nwuna bakpana ɛtɛ 
bakladi bammɔ. Anwuɔsu Daniel ɔ́su ɔgyumanane ɔmmɔ ɔnini, 

12“Na emeyi leevu ani ndubo kemmo mɛni ni, kɔku-bu nu. Si údu ɔdiwi ni, ya na 
beteete-bu lɛkpuna ku nwuna lɛlɔ akyala na butaadi, na butaani ntu. 

13Na si uwi ɔni na emeyi leevu ammɔ édu ni, na eti-bu akɔku bakloƒu bakladi, na 
awɔ ɔlati anu kalɛ na adubɔbla-bu.” 

14Ɔgyumanane ɔmɛni únu lɛla lɛni na Daniel ɔ́su, na ɔbla bana lɛƒɔyɔ úte-ma na 
emeyi leevu ammɔ kemmo. 

15Emeyi leevu kama ni, Daniel ku nwuna bakpana bákɛ lɛlɔ na baadia bɔnu 
teetulo bakloƒu bakladi bani na beete adila ani na beete ɔga kesii bekyuli bammɔ. 

16Na ɔ́si ɔmmɔ kama ni, lɛkpuna ala ammɔ kani na ɔ́ya na Daniel ku nwuna 
bakpana baadi, na adila abuni ku ntɛ bɔni na beete bakladi kenye. 

17Katɔti ɔ́ya na bakloƒu ine bamɛni báda anu na bebo ababla sɔsɔ. Báka lɛku pii 
na bénwini bakutine geen. Na Daniel anwu ɔɔkana na uudie ana kalɔ muedi ku 
kɔyu kemmo ala bɔnu taati ku ana kalɔ budie. 

18Amu ka uwi údu ka ɔga kabla ɔblane unengu ɔmɛni ɔ́kpanku bakloƒu bammɔ 
ƒui úboku ɔga anumi ni, úti-ma útényene Ɔga Nebukadnesar anumi. 

19Na ɔga ɔmmɔ úye-ma kenye kemmo etemila únu, na ɔ́nu ɔ́ti ka ɔdi uuubo kenye 
ogya aani Daniel ku Hanania ku Misael ku Asaria. Anwuɔsu béte-ma kabla na ɔga 
litemi katɛkɔ. 

20Na ɔ́si uwi ɔmmɔ úsela ni, si ɔga ɔmmɔ ɔɔwia kasusu na lɛla lɛdi lɛlɔ ni, nwuna 
bevone ku kasusu betine ƒui ɔdi ɔsɔ uledu bakloƒu ine bamɛni ɔdi munu munu! 

21Na Daniel ɔ́bla kabla na mmɔ úti útédu Ɔga Kores lɛga bɔdi uwi lɛkwa lideedi 
kemmo. 

Daniel 2 

Nebukadnesar Úgye Kɔna Kɔdi 
1Na Nebukadnesar lɛga bɔdi lɛkwa linyɔdi kemmo ni, úteegye ana ani mɔɔda liƒu 
geen na ulákana bɔlɛɛ. 

2Anwuɔsu ɔ́lɔ nwuna kasusu bakyane ku bevone ku kelisa benengu ku 
banundane ƒui ɔ́sala. 

3Na ɔ́su-ma ɔnini, “Kayi keekpóku-mi geen na kɔna kɔni lígye, na neeenu-ku kalɔ. 
Anwuɔsu mɔɔwia ka bidie-ku kalɔ bite-mi.” 

4Amu na bédie kenye na Siria lɛdi kemmo banini, “Bula Ɔga Ɔbune, bɔɔwia ka 
elie ngba uwi ƒui! Ƒula kabla bablane na bɔdi, anwuɔsu su-bu ƒula kɔna kɔni na 
égye na budie kuna kalɔ bute-ɔ.” 

5Nsu ɔga ɔmmɔ údie kenye ɔnini, “Oowo! Lɛ́ɛbla mina kasusu líse ka si bítasu-mi 
kɔna kɔni na lígye ku kuna kalɔ budie ni, ndubɔya na bekulo-mii eku eku bewi 
kalɔ na babwɛ-mii kɔduli lɛnɔ ƒui. 

6Mmomu si bɛ́kana na bɛ́su-mi kɔna kɔmmɔ ku kuna kalɔ budie ni, bɛdubo 
lɛyuƒɔla bonwu bɔkɛ na bekyuli bete-mii ɔbu geen. Anwuɔsu ɔƒaani ni, bɛsu-mi 
kɔna kɔmmɔ ku kuna kalɔ budie.” 

7Mmɔ na bákpali ɔga ɔmmɔ banini, “Bula Ɔga Ɔbune, si banii bɔsu na adubɔsu-
bu kɔna kɔni na égye ni, nka bɔdubo-ku kalɔ budie bute-ɔ.” 

8-9Amu na ɔga ɔmmɔ ɔ́su-ma ɔnini, “Ngyi ka lɛkwɛ kani na binye bɛɛkya na bɛkɛ 
kuƒi kɔdi. Ɔsika bɛgyi geen ka lɛla lɛni na lɛ́su ni, lɛ́lɛ ugyii ka ndubo-ni bɔbla si 
bítakana kenye kabuni kadi budie bɔsiku lɛla lɛni na lɛ́su-mii lɛlɔ. Bɛ́ɛsa lili ka 
bɛnyi ɔkɔ bonwu ɔdi bɛtina-mi ku kasusu ka ndubo mina kasusu bɔvumana. 
Bɛsu-mi mina kɔna kɔni na lígye ku kuna kalɔ budie ɔƒaani.” 

10Amu na nwuna kasusu bakyane bédie kalɔ banini, “Bula Ɔga Ɔbune, aawia lɛla 
lɛni na libo ɔkplu litulo kalɛ na ukyuli ɔkana bɔbla taasiku-bu kudɔ! Ɔga ɔdi 
uuubo ina dɛ na ɔ́ƒɔ lɛnyi na ubo ɔyikun geen muedi na udie lɛdi ɔsu nwuna 
kasusu bakyane iye bevone ku banundane ɔdi ɔnii ɔbla lɛmɛni udu. 

11Ɔmɛni ulatɛ bɔbla amu ntu baƒiɔ bayikune bani nkya kayaa, na beeelie-bu kudɔ 
na kalɔ lɛlɔ mɛni.” 

12-13Lɛla lɛmɛni lɛ́bla ɔga ɔmmɔ kɔnyi geen na údie lɛdi ɔnii badu banundane ƒui 
na Babilon kalɔ kammɔ ƒui lɛlɔ. Anwuɔsu bátala badi ka betétiku Daniel ku 
nwuna bakpana ɛtɛ bakladi bammɔ lɛnɔ batádu. 

Katɔti Ɔ́su Daniel Kɔna Kɔni Na Nebukadnesar Úgye 
14Na Ariok ndi ɔga ɔmmɔ lɛlɔ bagyumanane ɔtɔnkune ɔni nnye bekyuli bammɔ 
bɔdu kabla kenye. Na nka úuti ala ɔdaku ulu bɔyu utánu ka babla kabla kamɛni 
sɔsɔ, asa na Daniel ɔ́tɛmiku-nwu na lɛnunda kemmo. 

15Na úye-nwu ɔnini, “Bi ɔsu na ɔga úte kalala ɔda bubo bɔmɛni udu?” Na ka Ariok 
údie lɛla lɛni nálɛ kalɔ ɔ́wɔlɔ ni, 

16Daniel ɔ́babla úsie ɔga ɔmmɔ kudɔ na útasu-nwu ɔnini, “Si nka adubute-mi uwi 
klukui ɔdi ni, ndubudie ƒula kɔna kalɔ lite-ɔ.” 

17Mmɔ na Daniel únwini úsie kaduli na útásu nwuna bakpana ɛtɛ bammɔ lɛla 
lɛni mɔɔlɛ́. 

18Na ɔ́su-ma ɔnini, “Bivele na Katɔti ɔni mɔɔdi lɛlɔ ɔ́si katɔ kakaaka udie abɛla 
amɛni keyi kalɛ na baládu-bu ku bekyuli bakladi.” 

19Usien ɔmmɔ ni, Katɔti údie ɔga ɔmɛni kɔna kɔmmɔ ɔ́tina Daniel na kɔyu kemmo 
ala bɔnu kemmo ku kuna kalɔ budie. Anwuɔsu úmwi Katɔti ɔni nli mɔɔdi lɛlɔ ɔ́si 
katɔ kakaaka ƒui ɔ́su ɔnini, 

20“Bula Katɔti, bemwi ƒula lɛnyi kedee 

ɔ́si ɔƒɛni úsela ƒui. Awɔ ndi ɔyikune ƒui na agyi lɛla biala. 

21Awɔ mɔɔdi bayawine ablala ƒui lɛlɔ na eete lɛlɔ badine ɔyikun na aasɔ taaƒɔ-
nwu bana kudɔ. Na awɔ ndi lɛnunda ku lɛlati biala kasikɔ. 

22Awɔ muudie abɛla ani kemmo nágyu kalɔ, ɔsika kesii kani nse suu ƒui muedi 
ni, ɔdi bukeye ute awɔ. 

23Awɔ ndi Katɔti ɔni na mina bati kukuuku bákpa. Ɔƒɛni ni, mɔɔgyá-a enu, na 
muumwi-ɔ. Ɔsika ábla-mi ɔnundane geen na ásu-mi kɔna kɔni na ɔga úgye ku 
kuna kalɔ budie.” 

Daniel Údie Kɔna Kɔmmɔ Kalɔ 
24Amu na Daniel úsie Ariok ɔni ndi unengu ɔni na nka ɔdubɔnu na badu 
banundane bammɔ kudɔ, na ɔ́su-nwu ɔnini, “Tadu bekyuli bammɔ! Kpanku-mi 
sienku ɔga ɔmmɔ kudɔ. Na ndubɔsu-nwu nwuna kɔna kɔmmɔ ku kuna kalɔ.” 

25Usi usi na Ariok ɔkɛnku Daniel úsienku ɔga ɔmmɔ kudɔ na útébo kudu ɔnini, 
“Bula Ɔga Ɔbune, ḿbakɛ Yudaƒuɔ bani na bákpanku béboku mɛni akɔ unwi ka 
ɔdubɔkana na udie ƒula kɔna kɔmmɔ kalɔ.” 

26Ɔga ɔmmɔ úye Daniel ɔni basɔ baalɔ banii Beltesasar ɔnini, “Adubɔkana-mi 
kɔna kɔni na lígye bɔsu na edie-ku kalɔ lɛnɔ ete-mi?” 

27Amu na Daniel údie kenye ɔnini, “Ɔga Ɔbune, ɔnundane unengudi ƒui na kalɔ 
kamɛni lɛlɔ muedi ulakana lɛla lɛni na aawia mɛni bɔbla. 

28-29Nsu Katɔti ɔni nli mɔɔdi ala ƒui lɛlɔ ɔ́siku katɔ kakaaka ɔdubɔkana na udie 
abɛla amɛni keyi. Na uwi ɔni na atɛ alɛɛ ni, ɔ́tina-a ala ani ndubo abalɛ uwi ɔni 
ndubo. 

30Na mɔɔyɔ́ ka anu ati ka ɔɔɔdi ɔni na ami náda anu ntulo bekyuli bakladi ƒui ɔsu 
na údie ala amɛni ɔ́tina-mi. Mmomu ɔ́bla ɔmɛni kalɛ na enu ala ani na ánu kalɔ. 

31“Ɔga Ɔbune, lɛla lɛni na ánu ka linye-ɔ anumi ni, ɔdi ukyuli ɔvɔdi bonwu ɔni 
mɔɔda liƒu na uukeye. 

32Na nwuna lili lɛdi sika ugyiedi na nwuna kayi ku enu adi sika ɔƒualadi. Na ɔ́si 
nwuna kavobi ɔ́yu úbo akɔnkɔ ɔdi abuala egyiedi. 

33Na ɔ́sɔ ɔ́si mmɔ úbo nwuna anikpo ni, ɔdi abuala kpakplaa sɔɔn na nwuna ɔgba 
ɔkladi ku kanintɔ ƒui kadi abuala kpakplaa ku lɛti kasala. 

34“Ɔƒɛni uwi ɔni na enye aanu ni, ánu ka lɛtabi lɛdi na bánwi básiku abi lɛlɔ, na 
ɔɔɔdi ukyuli ɔyawine nánwi-ni lɛ́si líbayu ukyuli ɔvɔdi ɔmɛni lɛgba na úbo abuala 
ku lɛti lɛmmɔ úgyingya. 

35Na mmɔ ni, abuala kpakplaa ammɔ ku lɛti ku abuala egyiedi ku sika ɔƒualadi 
ku sika ugyiedi ɔmmɔ ƒui ni, ɔƒɛƒɛɛ úƒwi-nya ɔ́tɔlɔku ƒui kede kede ɔni na asɔ 
alanu nwuna kesii kadi aani kalɛ na beeƒi kamu aƒata teedie kamu ebi kemmo 
taatɔlɔku na kakpa. Nsu lɛtabi lɛmmɔ ani libenwini kɔbi bonwu kɔdi na kɔ́ƒɔ kalɔ 
ƒui lɛlɔ. 

36“Kɔna kɔni na égye kɔdi mmɔ, na ɔƒɛni na ndubo-ku kalɔ budie bute-ɔ. 



1513 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

37Ɔga Ɔbune, awɔ ndi ɔga unengudi ƒui ɔmmɔ na Katɔti úte-ɔ ɔyikun sɔsɔ, na ɔ́ya 
na bekyuli baabu-ɔ. 

38Na aadi bekyuli ku bebuo ku baasɛ ƒui lɛlɔ. Na awɔ ndi sika ugyiedi lili lɛmmɔ. 

39Na si uwi ɔni na ƒula uwi ɔ́sa ni, lɛga kadikɔ bamba kadubo-ɔ kama bɔsia, nsu 
lɛga kadikɔ kammɔ kaaadubo ɔkplu bɔyu aani ƒula kadi. Na ɔmmɔ kama ni, lɛga 
kadikɔ bamba lɛnɔ kasɔ kadubo kani ndi abuala egyiedi kadi, na ɔdubo kayawi 
ƒui lɛlɔ bɔdi. 

40Na kawɔlɔkɔ ni, lɛga kadikɔ kani ndi abuala kpakplaa kadi kadubo na ubetu 
kayawi kammɔ ɔbwɛ na ugyingya lɛla biala. 

41-42“Lɛga kadikɔ kenedi kamɛni kadubo lɛlɔ bule akpa akpa, na badi bayu ɔkplu, 
na badi lɛnɔ babla kpɛtɛ kpɛtɛ aani kalɛ kani na ánu ka lɛgba ku lɛgba animi 
ammɔ adi lɛti ku abuala kasala. 

43Na lɛga kadikɔ kamɛni kadubuse lɛni na beleku ku banana lɛlɔ buti taasiku lɛga 
kɔdikɔ bamba ɔsu, na kadubo bɔbwɛ kalɛ kani na lɛti ku abuala alasala taada lɛlɔ 
ɔsu. 

44-45Na uwi ɔni na baga bammɔ badubo bekyuli lɛlɔ butaadi ni, Katɔti ɔni mɔɔdi 
lɛla biala lɛlɔ ɔ́siku katɔ kakaaka mmɔ ɔdubudie lɛga kadikɔ bamba kadi use kani 
ndubunye kete uwi ƒui na kelebo kawɔlɔkɔ kudii. Na kadubɔbla aani lɛtabi lɛni 
na bánwi básiku kɔbi lɛlɔ mmɔ, na ɔɔɔdi ukyuli nánwi-ni. Lɛtabi lɛmɛni nábwɛ 
abuala kpakplaa ku abuala egyiedi ku lɛti ku sika ɔƒualadi ku sika ugyiedi ɔmmɔ 
ƒui. Ɔga Ɔbune, na ƒula kɔna kemmo ni, Katɔti Ɔyikune Ƒui ɔ́su-ɔ lɛla lɛni ndubo 
libalɛ na ɔdi ka aƒɔ kalɔ budie bɔmɛni adi.” 

Ɔga Ɔmmɔ Ɔ́kɔli Daniel Kenyekɔ Katɔ 
46Amu na Ɔga Nebukadnesar úboku lɛlɔ kalɔ na ɔ́kya Daniel lili kalɔ, na úmwi-
nwu na údie lɛdi úte nwuna kabla bablane ɔnii beti oloƒui beboku na bakyula, na 
babla edula ebi etela lɛkpa beti bete Daniel ɔbu. 

47Na ɔga ɔmmɔ ɔ́su ɔnini, “Ɔƒɛni na lɛ́ti ka ƒula Katɔti utulo baƒiɔ bayikune bani 
ƒui nkya. Ɔsika anwu néte-ɔ ɔyikun na édie abɛla amɛni kalɔ.” 

48Ɔmmɔ kama ni, ɔga ɔmmɔ úte Daniel ala pii na ɔ́kɔliku-nwu kenyekɔ, na únwini 
aban ɔgadine unengu na Babilon kalɔ kammɔ lɛlɔ, na úti-nwu únwini banundane 
bakladi ƒui lɛlɔ ɔnune. 

49Na Daniel úye kuƒi na ɔga ɔmmɔ ɔ́kɔliku Daniel bakpana ɛtɛ bani ndi Sadrak ku 
Mesak ku Abednego lɛnɔ kunyekɔ útése kunyekɔ kunengudi na Babilon kalɛkɛ 
kammɔ kemmo. Na Daniel anwu ni, únwini ɔga kesii unengu geen. 

Daniel 3 

Ɔga Nebukadnesar Ɔ́ya Na Bávɔ Sika Ugyiedi Baƒiɔ Lɛtabi 

1Ɔga Nebukadnesar údie lɛdi ɔnii batu sika ugyiedi baƒiɔ lɛtabi lɛdi na nina 
bɔkuku bɔdi lɛgba bɔka liti ku aavlene na nina bɔbɛbɛ bɔdi lɛgba bɔka yaalenwi. 
Na ɔ́ya na béti-ni bálɛ kesii kani baalɔ banii Dura Kɔwɛ na mmɔ ude Babilon ɔma 
unengudi ɔmmɔ kudɔ. 

2Na ɔ́lɔ nwuna kadi benengu ƒui ɔ́siku nwuna lɛga kadikɔ kesii biala úbasala. Na 
ama ndi aban bagadine benengu ku nwuna kasusu bakyane ku egulabi lɛlɔ 
banune ku litemi batɛne ku nwuna bakutine benengu ɔnii bebedie lɛtabi lɛmɛni 
keyi batina kadi ƒui. 

3Anwuɔsu bana ƒui bébo na bébenye lɛtabi lɛmmɔ anumi. 

4Amu na ɔkutine unengu ɔdi ɔ́ta únye na úte bɔti ɔnii, “Amii bani nási kadi ƒui 
akɔ ku adi ƒui batɛmine bíbo mɛni, binu ɔda bubo bɔni na bula ɔga úte ka badi-
mu lɛlɔ! 

5Kɔkpɛɛ ku atoloyii ku lɛbentaa lidu lɛdubo kalɔ buse ku bɔku uwi klukwii 
kemmo. Na si uwi ɔni na ala amɛni ése kalɔ ni, ɔlɛka ɔdi biala ɔkya lili kalɔ na 
umwi sika ugyiedi baƒiɔ lɛtabi lɛni na bula Ɔga Nebukadnesar ɔ́ya na bátu 
bényene mmɔ. 

6Ukyuli biala ɔni meni lili kalɔ bɔkya bute-nwu ni, badubo-nwu buƒwimi bɔkya 
lɛgyavonku kemmo.” 

7Anwuɔsu uwi ɔni kani na bekyuli bamɛni bénu lɛnu ku agyala ammɔ kani na 
bana ƒui bákya lili kalɔ na beemwi lɛtabi lɛmmɔ. 

8Babilonƒuɔ badi bákɛ kasiakɔ na ɔmɛni lɛlɔ ka badu Yudaƒuɔ bamɛni kɔtɔ bete 
Ɔga Nebukadnesar. 

9Na básu-nwu banini, “Bula Ɔga Ɔbune, bɔɔwia ka elie ngba uwi ƒui! 

10Ébo-bu ɔda anii ukyuli biala ɔkya lili kalɔ ute ƒula sika ugyiedi baƒiɔ lɛtabi 
lɛmɛni si uwi ɔni na agyala amɛni ése kalɔ aaku. 

11Na ásu lɛnɔ ka ukyuli biala néni na útabla lɛni ni, badubo-nwu bubo bɔkya 
lɛgyavonku kemmo. 

12Ati, áƒuna nkyuli ɛtɛ badi na kesii kani na káƒɔ kuye sɔsɔ na Babilonƒuɔ kalɛkɛ 
kani lɛlɔ na aadi. Ama ndi Sadrak ku Mesak ku Abednego. Nsu ni, bédie atu na 
ƒula litemi lɛlɔ, na balákya lili kalɔ teete ƒula baƒiɔ iye ƒula sika ugyiedi lɛtabi lɛni 
na bátu bényene mmɔ.” 

13Ɔmɛni ɔsu Ɔga Nebukadnesar ɔ́kɛ kɔnyi geen, na ɔ́ya na bététiku-ma béboku. 

14Na ɔ́su-ma ɔnini, “Línu ka bíni na bítakya lili kalɔ bítete mina baƒiɔ iye sika 
ugyiedi lɛtabi lɛni na lɛ́ya na bátu bényene mmɔ. 

15Ɔƒaani ni, ndubɔya na bedie lɛnu na bagya agyala bete-mii. Na si bɛ́kya lili kalɔ 
bímwi mina lɛtabi lɛni na lɛ́tu ni, lɛla biala lɛdubo buse buɛɛ bute-mii na ɔsa. Nsu 

si bíni na bítabla lɛni ni, badubo-mii bubo bɔkya lɛgyavonku kemmo, na baƒiɔ 
badi baaadubo-mii bɔkana bɔƒɔ bɔsiku mina enu kemmo.” 

16Amu na Sadrak ku Mesak ku Abednego bédie kenye banini, “Ɔga Ɔbune, abu 
bulawia ka bukpo budie lɛlɔ na litemi lɛmɛni kemmo. 

17Katɔti ɔni na abu bɔɔkya lili kalɔ teete ni, ɔkana na ɔƒɔ-bu ɔsiku ƒula lɛgyavonku 
lɛmmɔ kemmo. 

18Nsu si ina útabla lɛni muedi ni, abu bɔmu bunye kpakplaa ka bulakya lili kalɔ 
bulete ƒula baƒiɔ sika ugyiedi lɛtabi lɛni na átu ényene mmɔ.” 

19Amu ka básu lɛni ni, Nebukadnesar ɔ́nyina anumi geen ku kɔnyi ɔ́kya nkyuli 
ɛtɛ bamɛni. Na ɔ́su nwuna kabla bablane ɔnii basɔ babla lɛgyavonku lɛmmɔ na 
lɛƒɔ ogya libu akpa maatɛ. 

20Na ɔmmɔ kama údie lɛdi úte nwuna bekpone bayikune geen ɔnii benyimi-ma 
kpakplaa na bebo-ma bakya ogya ɔmmɔ kemmo. 

21-23Na ka ɔ́yɔ ka babla lɛni kɔnakunwi ɔsu ni, mmɔ kani na bekpone bammɔ 
bényimi Sadrak ku Mesak ku Abednego na bébo-ma bákya lɛgyavonku lɛmmɔ 
kemmo ku bana adala ani na bada ku aduni ani na beebi eli ƒui. Na ogya ɔmmɔ 
bɔbi ɔsu ni, liwulu likpidi líkeyi bekpone bammɔ na békpi. 

24Mmɔ na ɔga ɔmmɔ ɔ́ƒulu na ɔ́va ku lɛdi momoomo ɔnini, “Ɔɔɔdi nkyuli ɛtɛ kani 
na bébo bákya lɛgyavonku lɛmmɔ kemmo, iye?” Na bekyuli bammɔ lɛnɔ bédie 
kenye banini, “Ɛɛn, Ɔga Ɔbune.” 

25Na ɔga ɔmmɔ ɔ́sɔ ɔ́su ɔnini, “Nsu nkyuli ine na mɔɔnu ka bakɛ beesié taavi na 
ogya ɔmmɔ kemmo, na bétenyimi bana ɔdi. Ɔdi lɛnɔ ulátina ka ogya ɔmmɔ 
ɔ́kyula-nwu na ɔ́ƒɔ ɔlɛ. Na si aanu ukyuli unedi ɔmmɔ ni, ɔ́lɛ aani kayaa ɔtu na 
ɔdi.” 

26Amu na Nebukadnesar ɔ́ni úde ogya ɔmmɔ na ɔ́va ɔ́kpali bakloƒu ɛtɛ bammɔ 
ɔnini, “Sadrak ku Mesak ku Abednego, amii Unwoti Katɔti Ɔyikune Ƒui kabla 
bablane, bɛvi bɛlɛ mmɔ bibo ɔƒaani!” Amu na bana ɛtɛ bammɔ bávi bálɛ ogya 
ɔmmɔ kemmo, 

27na ɔga bakutine bammɔ ku aban bagadine benengu ku ɔga kasusu bakyane 
bammɔ ƒui bábasa lisu na bana kudɔ mmɔ. Na bánu ka nkyuli ɛtɛ bammɔ kesii 
kadi kátakywi iye ogya útekeyi bana lili linwini na belénwenyi uyɔ lɛnɔ. 

28Amu na Ɔga Nebukadnesar ɔ́su ɔnini, “Bemwi bakloƒu bamɛni Katɔti ka úmene 
nwuna katɔ batu na bébedie nwuna kabla bablane! Báƒɔ bana Katɔti bádi, na béni 
ka badi mina ɔda bubo lɛlɔ. Sɔsɔ ni, báƒuna ka bekpi betulo ka bemwi iye bakya 
lili kalɔ bete baƒiɔ badi amu ntu bana Katɔti lɛti. 

29Na mɔɔsu geen ka lɛɛɛdubo kuƒi bute na bekyuli bani nási kadi ƒui akɔ ku adi 
ƒui batɛmine akɔ ɔdi ɔsu lɛla lɛdi iye ɔtɛmi uwi-ma. Si ɔdi ɔ́bla lɛni ni, ndubɔya 

na bekulo-nwu eku eku na babwɛ-nwu kaduli kɔkɛ kɔkɛ. Ɔsika baƒiɔ bayikune 
badi beeebo ɔyikun ɔni na baƒɔ ukyuli ɔdi ngba lɛni.” 

30Na ala amɛni bɔlɛ bɔwɔlɔ kama ni, ɔga ɔ́sɔ ɔ́ƒuna Sadrak ku Mesak ku Abednego 
útényene kesii kani na kásɔ kákuku ketulo ƒui na Babilon lɛga kadikɔ kalɛkɛ 
kammɔ lɛlɔ. 

Daniel 4 

Ɔga Nebukadnesar Únweni Ɔku Ɔ́siku Nwuna Kɔna Kunyɔdi Lɛlɔ 
1Ɔmɛni ɔ́si Ɔga Nebukadnesar kudɔ. Úte kadi ƒui bekyuli ku adi ƒui batɛmine bani 
nli kayawi kammɔ kemmo. Muugyele amii bekyuli ƒui ku kusɛ kusɛ ka ala ƒui atɛ 
ete-mii! 

2Na ɔdi-mi lɛlɔyɔ pii ka lɛsu-mii ala ebendi ani na Katɔti Ɔyikune Ƒui ɔ́bla úte-mi. 

3Nwuna akɔla budie taatina ébomo geen, Na nwuna ablala etulo bɔsu! Nwuna 
lɛgakadikɔ kese késela uwi ƒui Na ɔdubo lɛlɔ butaadi ɔ́si kaba úsie kaba. 

4Nka nlie-nwu ƒaa ku atu bɔyɔ na lɛla lɛdi lɛnɔ lilekpoku-mi. 

5Lígye kɔna kɔdi na kɔɔda liƒu geen ku kɔyu kemmo ala adi bene bɔnu. 

6Anwuɔsu lɛ́lɔ banundane bani nkya Babilon kalɔ lɛlɔ ƒui nnii bebo mina kesii na 
bebedie kɔna kɔmɛni kalɔ bete-mi. 

7Uwi ɔni na bevone ku bekebone ku ayabi kemmo ala banune ku bani mɔɔkanti 
mmɔ bébeduo ni, lɛ́sɔku mina kɔna lɛ́su-ma, nsu ɔdi útakana na udie-ku kalɔ ute-
mi. 

8Kawɔlɔkɔ ni, okloƒu ɔdi na baalɔ banii Daniel ɔni na lɛ́sia mina baƒiɔ lɛnyi nnii 
Beltesasar úbo úbeduo na lɛ́sɔku kɔna kɔmɛni lɛ́su-nwu. Na baƒiɔ bayikune bani 
nse kedee ɔyikun ɔsiaku-nwu. 

9Amu na lɛ́su-nwu nnini, “Beltesasar, ɔɔɔdi anu kani na áda etulo mina kasusu 
bakyane ku kelisa benengu bammɔ, mmomu baƒiɔ bayikune kedee bammɔ béte-
ɔ ɔyikun sɛsɛɛ ɔni na aakana na eeti taakɛ ala ani na ebo ɔkplu geen muedi 
kakwɛ, na aakana-nya, na eedie akɔla ala budie taatina abɛdi muedi kalɔ. 
Anwuɔsu se kɔtu na enu mina kɔna kɔni na lígye na edie-ku kalɔ ete-mi. 

10Na mina kɔna bugye kemmo ni, lɛ́nu kugyii kangyaa kɔdi ka kunye kayawi 
kammɔ ntɛntɛ. 

11Kɔ́kuku na kubo ɔkplu geen kutulo egyii ƒui, na kútétuku kayaa katɔ katɔ ƒui, 
na ukyuli biala ɔɔkana-ku bɔnu na kayawi ƒui. 

12Evete áƒɔ-ku lili na kɔ́nwu ebi bonwu bonwu lɛnɔ pii na adubudu kayawi 
bekyuli ƒui bɔdi. Na alakpi akɔ bebweyi bákɛ ɔyuli na kuna kalɔ na baasɛ lɛnɔ 
bábla ayu bákya-ku kɔgba akɔ. Na kuna ebi ammɔ na kayawi ala ediedi ƒui aadi. 

13“Na uwi ɔni na ntɛ muugyé kɔna kɔmɛni ni, Katɔti ɔtu kedee ɔdi na lɛ́nu ka ɔ́yu 
ɔ́si katɔ ɔdubo. 

14Na ɔ́va ku lɛdi momoomo ɔ́su ɔnini, ‘Da kugyii kɔmmɔ va kalɔ na ekulo-ku 
kɔgba ƒui na ekpeli-ku evete na egyingya kuna ebi ammɔ akya. Na aya na bebuo 
bammɔ batɔlɔ-ku kalɔ. Na baasɛ bammɔ beveyi batɔlɔ kuna kɔgba akɔ. 

15Nsu ya na ligyukui lɛmmɔ lɛsɔ linye na kuna ligyiitu lɛda kalɔ na lɛku kemmo 
alakpi akɔ mmɔ. Ti abuala kpakplaa ku abuala egyiedi na ebo-nwu lɛkpu. “ ‘Sia 
anu na ɔnantu ku amii aƒɔ-nwu lɛlɔ ƒui na ulie ngba aani bebuo bamba kalɛ na 
alakpi akɔ mmɔ. 

16Na ete-nwu alakpi akɔ bebuo kasusu na ɔkya udu ɔmmɔ kemmo akwa maatɛ. 

17“ ‘Na Katɔti batu kedee bammɔ nédie lɛdi asa na lɛtuni lɛmmɔ líbo ukyuli ɔmmɔ 
lɛlɔ. Na ɔmmɔ ɔdubunwini ala bɔtɛya ute bekyuli bani ƒui nli ngba ka Unwoti 
Katɔti Ɔni Ntulo Ƒui mɔɔdi lɛga kadikɔ biala lɛlɔ, na anwu kani mɔɔƒuna ɔtɔnkune 
ɔni na uuubo kenyekɔ bonwu kadi na bekyuli anumi na uunwíni ɔga.’ 

18“Kɔna kɔmɛni ndi kɔni na ami Ɔga Nebukadnesar lígye, na banundane bammɔ 
ɔdi útakana-ku kalɔ budie. Nsu lɛ́ƒɔ lɛ́di ka baƒiɔ kedee béte awɔ, Beltesasar, 
ɔyikun sɛsɛɛ, na adubɔkana na edie kɔna kɔmɛni kalɔ.” 

Daniel Údie Kɔna Kɔmmɔ Kalɔ 
19Amu na uwi klukui ɔdi kemmo ni, Daniel kasusu kéƒu-nwu na kayi lɛnɔ 
kákpulu-nwu na kasusu kani na ɔɔbla taasiku kɔna kɔmɛni lɛlɔ ɔsu. Nsu Ɔga ɔ́su-
nwu ɔnini, “Beltesasar kasusu ketekpoku-ɔ, na kayi lɛnɔ katakpulu-ɔ na kɔna 
kɔmɛni ɔsu, iye lɛla lɛni na kuna kalɔ budie bɔdanku lɛlɔ.” Mmɔ na Daniel údie 
kenye ɔnini, “Ɔga Ɔbune, si nka ƒula bekisine lɛlɔ na égye kɔna kɔmɛni udu ni, 
nka kaƒɔ kadubɔyɔ-mi! 

20Ánu kugyii kɔni na kúbomo na kɔ́kuku kútédu kayaa katɔ ƒui na ukyuli biala 
ɔɔkana-ku bɔnu na kayawi ƒui. 

21Na kuna evete lɛnɔ aadia bɔnu na kɔ́nwu ebi pii na adubudu kayawi ala ediedi 
ƒui bɔdi. Na bebuo baatɛ-ku ɔyuli kalɔ na baasɛ lɛnɔ bábla ayu bákya-ku kɔgba 
akɔ. 

22Ɔga Ɔbune, awɔ ndi kugyii kɔmmɔ. Na kalɛ na áƒɔ lɛnyi ni, ákɔ ésie katɔ katɔ 
ƒui, na ƒula lɛga kadikɔ káƒɔ kalɔ ƒui lɛlɔ. 

23“Na ɔmmɔ kama ánu Katɔti ɔtu kedee ɔdi ka ɔ́yu ɔ́si katɔ úbo na ɔ́su ɔnini, ‘Bɛda 
kugyii kɔmmɔ bɛva kalɔ na bɛyila-ku udu! Nsu kuna ligyukui ani liteenye na 
nwuna ligyiitu lɛda kalɔ. Na beti abuala kpakplaa ku abuala egyiedi bebo-nwu 
lɛkpu na lɛku kemmo alakpi akɔ mmɔ. Na ɔ́sɔ unye mmɔ akwa maatɛ ku alakpi 
akɔ bebuo bamba na kayaa amii aƒɔ-nwu lɛlɔ ƒui.’ 

24“Ɔga Ɔbune, Katɔti Ɔni Ntulo Ƒui néti linyesia lɛmɛni úmene-ɔ ɔkɛnku kɔna 
kɔni na égye lɛlɔ, na kuna kalɔ budie ndi ɔmɛni. 

25Badubo-ɔ bɔbɔku budie bekyuli bayawine akɔ, na awɔ ku alakpi akɔ bebuo 
bɛsala bilie liku linwi. Na adubo livo bɔkun aani bebuo bammɔ kalɛ. Na ɔnantu 
ku amii eteewi-ɔ akwa maatɛ úti útédu uwi ɔni na adubɔnu ati ka Katɔti Ɔni Ntulo 
Ƒui mɔɔdi kayawi lɛga kadikɔ biala lɛlɔ, na uuti-ka teete ukyuli ɔni na ɔɔyɔ́. 

26Nsu úbo ɔda ɔnii batabla ligyukui lɛmmɔ iye ligyiitu lɛmmɔ lɛla lɛdi biala. 
Ɔmɛni ɔɔtina ka adubɔsɔ enwini abadi lɛlɔ aani ɔga kalɛ si uwi ɔni na ánu áti ka 
Katɔti mɔɔdi lɛla biala lɛlɔ taasiku katɔ kesii kani na ulie mmɔ. 

27Anwuɔsu, Ɔga Ɔbune, buvele, nu kalɔ na abla lɛla lɛni na ndubo-ɔ bɔsu mɛni. 
Da ƒula ekpidi ani na aabla ya na enwini kama akya-nya na ataabla lɛbuni. Na 
ataanu bekyuli bani na ala eekpóku kɔnyana, na ɔƒaalɛ lɛla biala lɛdubɔtɛ lite-ɔ.” 

Nebukadnesar Kɔna Kunyɔdi Kúbo Kúte Lɛni 
28-30Ɔbla aani abuli leevu-anyɔ kama ni, Ɔga Nebukadnesar ɔkɛ uusié taavi na 
nwuna lɛsa katɔ na ɔɔnu Babilon ɔma unengudi ɔmmɔ bɔdia asa na ala amɛni 
ése kalɔ aalɛ́ku-nwu. Na ɔ́su lɛlɔ ɔnini, “Bɛnu, ɔma unengudi ɔmɛni ɔɔdia bɔnu 
ku ala enengudi ani na ami ɔlati líti mina ɔyikun lɛ́tu kalɛ na mina lɛnyi 
liteekeye!” 

31Nsu asa na útaawɔlɔ ala amɛni bɔsu ni, lɛdi lɛdi lɛ́si katɔ na líkulo-nwu kenye 
lɛnini, “Ɔga Nebukadnesar, lɛga kadikɔ kammɔ kasɔ kaaadi awɔ kadi. 

32Badubo-ɔ bɔbɔku na eteesie atákya alakpi akɔ ku bebuo bammɔ na alɛ bekyuli 
akɔ. Na livo na adubo bɔkun akwa maatɛ aani ɔmantɛ akɔ úti útédu uwi ɔni na 
adubɔnu ati ka Katɔti Ɔni Ntulo Ƒui mɔɔdi kayawi lɛga kadikɔ biala lɛlɔ, na anwu 
mɔɔƒuna bana lɛlɔ ɔdine lɛnɔ.” 

33Na lɛdi lɛmmɔ kenye kamɛni kátawɔlɔ tɔ asa na bábɔku-nwu bálɛku na úse 
kalɔ ɔɔkun livo na ɔkɛ amii lɛlɔ ɔɔví aani alakpi akɔ bebuo kalɛ. Na kalɛ na emeyi 
ammɔ eebo ni, lɛni kani na nwuna linwini liine aani kɔdigbo aasɛ agya, na nwuna 
aƒiɔ lɛnɔ eene gyɔlɔɔ aani aasɛ lɛgba aƒiɔ. 

34Na uwi ɔni bése kawɔlɔkɔ ni, lɛ́kpali Katɔti lívele-nwu na mina kasusu kásɔ 
kénwini kébo-mi na ɔ́bla-mi nwaa. Mmɔ na lɛ́su nnini, “Muumwi Katɔti Ɔni Ntulo 
Ƒui, na mɔɔbu-nwu. Anwu nli ngba uwi ƒui.” Nwuna lɛga kadikɔ kese késela uwi 
ƒui. Na kadubuse ɔ́si kaba úsie kaba. 

35Kalɔ lɛlɔ kadi bekyuli ƒui baaadi lɛla lɛdi na nwuna anumi. Lɛla lɛni mɔɔyɔ́-nwu 
kaƒɔ na ɔɔbla Ɔɔdi ayabi ku kayaa kammɔ ƒui lɛlɔ. Na ɔɔdi ukyuli biala lɛlɔ na kalɔ 
lɛlɔ. Na si Katɔti ɔ́bla lɛla lɛdi ni, bulakana-nwu bɔbala iye buye bɔnii, “Bi ndi lɛla 
lɛni na ábla mɛni?” 

36Uwi ɔni kemmo kani na mina kasusu kásɔ kénwini kébo-mi nwaa ni, bekyuli 
bése kalɔ baabu-mi na muukeye kalɛ na mina lɛgakadikɔ lɛnɔ kekeye. Na ɔmɛni 

kama ni, mina kasusu bakyane ku kelisa benengu ƒui básɔ bénwini bábasia-mi 
kama, na básɔku-mi bése liboku lɛlɔ mina ɔyikun ku kenyekɔ kásɔ kákɔ katɔ 
kétulo kudeedi ƒui. 

37Ɔmmɔ ɔsu na lɛ́su nnii bemwi Katɔti ɔni nli mɔɔdi lɛlɔ ɔ́si katɔ ƒui ku ɔbu! Ɔsika 
lɛla biala na ɔ́bla lɛdia na lɛkɛ ulu lɛlɔ siin, na bani ƒui mɔɔkɔliku lɛlɔ katɔ ni, 
uuboku-ma kalɔ. 

Daniel 5 

Ɔga Belsasar Úse Adila Kadikɔ Úte Bekyuli 
1Limeyi lɛdi useyi uwi ni, Ɔga Belsasar use adila kadikɔ bonwu kadi úte nwuna 
bakutine benengu mpim mpim, na anwu ku-ma báni ntɛ básala. 

2Ntɛ búbo bɔɔda-nwu na ɔ́tala nwuna kabla bablane ɔnii besie na betéti sika 
ugyiedi ku ɔƒualadi lɛɛƒɛɛ lɛni na ɔti Nebukadnesar ɔ́da úti na Katɔti kakpakɔ na 
Yerusalem mmɔ beboku. Na ɔɔwia lɛɛƒɛɛ lɛmmɔ kalɛ na anwu ku nwuna beleku 
ku benengu bani na ɔ́lɔ úboku kadikɔ mmɔ bani ntɛ na nina kemmo. 

3-4Amu ka béti lɛɛƒɛɛ lɛmmɔ béboku ni, ukyuli biala ɔni nkya adila ammɔ kadikɔ 
mmɔ ɔ́ni ntɛ na lɛɛƒɛɛ lɛmmɔ kemmo na beemwi baƒiɔ bani na béti sika ugyiedi 
ku ɔƒualadi ku abuala egyiedi ku atabi ku egyiiku bávɔ iye bánwi mmɔ. 

5Mmɔ kani ni, ukyuli lɛnuku lɛdi lɛ́da lɛ́lɛ na bánu ka uunweni ala adi taasia 
kɔwodu kɔmmɔ lɛlɔ. 

6Ɔga ɔmɛni ɔ́yia geen na nwuna anumi ávumana ábla aani ɔlɛne kukuuku ɔdi, na 
akɔnkɔ aatɔ́-nwu, na nwuna lɛgba ƒui lɛ́bla kpɛtɛ kpɛtɛ. 

7Amu na ɔga ɔmmɔ ɔ́kpali nwuna bevone bani mɔɔtɛmiku bekpine ayu ku ama 
bani mɔɔnu ayabi na beebó like ɔnii bebo. Na ɔ́su banundane bamɛni ɔnini, 
“Ukyuli ɔni ndubɔkana ala amɛni bɔka na udie-nya kalɔ ute-mi ni, ɔdubunwini 
ukyuli ɔtɛdi ɔni ndubɔkɛ kenyekɔ ku ɔyikun butulo ƒui na mina lɛga kadikɔ. Na 
ɔdubo awu ɔni náƒɔ kuye geen butaakya na ɔkya sika ugyiedi kɔsɛɛ ɔkwɛ.” 

8Ɔga Belsasar banundane bammɔ ƒui bébo, nsu ɔdi útakana na udie lɛla lɛni na 
lɛnuku lɛmmɔ línweni mmɔ kalɔ iye ɔkana bɔka muedi. 

9Na lɛla lɛmmɔ líkpoku-ma na béƒu benye, anwuɔsu ɔga ɔmmɔ ɔ́sɔ ɔ́yia úbu na 
nwuna anumi ábla aani ukpine anumi. 

10Amu uwi ɔni na nwuna uleku ɔga únu lɛla lɛni na ɔga ɔmmɔ ku nwuna 
banundane badaku ni, úbo úbeduo-ma kudɔ mmɔ na ɔ́su ɔnini, “Ɔga Ɔbune, 
mɔɔwia ka elie ngba uwi ƒui! Na tayia na ƒula anumi abla ƒuƒuu lɛni. 

11Ukyuli ɔdi ɔkya ƒula lɛga kadikɔ kemmo na baƒiɔ kedee béte-nwu ɔyikun sɛsɛɛ 
ɔdi. Uwi ɔni na ƒ'ɔti Nebukadnesar ɔdi ɔga ni, uwi ɔmmɔ ƒui na bagyi ka ukyuli 
ɔmɛni ɔdi ɔnundane na ɔgyi lɛla, na ɔɔnu ala taati pla pla geen aani baƒiɔ bammɔ 

alati kani. Anwuɔsu na ƒ'ɔti úti-nwu únyene bevone bani mɔɔtɛmiku bekpine ayu 
ku ama bani mɔɔnu ayabi na beebó like mmɔ ƒui kenye. 

12Na ɔ́vumana-nwu lɛnyi lɛnɔ ɔ́sia ɔnii Beltesasar. Na ɔɔɔdi anu kani na ɔ́da na 
ɔgyi lɛla, mmomu ɔɔkana na uudie ana ku agyolo lɛnɔ kalɔ, na lɛla biala na libo 
ɔkplu dɛ ni, ɔɔkɛ́-ni kakwɛ. Anwuɔsu tala na batálɔ Daniel beboku na ɔdubudie 
ala bunweni bɔmmɔ kalɔ.” 

13Amu ka bátákpanku Daniel béboku ni, ɔga ɔmmɔ ɔ́su ɔnini, “Básu-mi ka awɔ 
ndi Daniel ɔni nkya bekyuli beƒiedi bani na mina ɔti ɔ́kpanku ɔ́siku Yuda kalɔ lɛlɔ 
úboku mɛni akɔ! 

14Muunú ka baƒiɔ béte-ɔ ɔyikun sɛsɛɛ ɔdi ɔni náya na áda anu na agyi lɛla geen. 

15Mina banundane ku bekyuli bani mɔɔtɛmiku bekpine ayu ɔdi útakana na udie 
ala ani na bénweni básia mɛni bɔka iye ana kalɔ budie búte-mi. 

16Nsu básu-mi ka awɔ agyi lɛla biala na aakɛ́ ala ani na ebo ɔkplu geen muedi 
kasusu. Na ɔƒɛni ni, si ákana na áka ala amɛni na édie-nya kalɔ lɛnɔ éte-mi ni, 
adubo bunwini ukyuli ɔtɛdi ɔni ndubunye kenyekɔ kenengudi na ubo ɔyikun 
geen lɛnɔ na mina lɛga kadikɔ. Na adubo awu ɔni náƒɔ kuye geen butaakya na 
akya sika ugyiedi kɔsɛɛ ɔkwɛ.” 

17Amu na Daniel údie kenye ɔnini, “Ɔga Ɔbune, ndubɔka ala ani na bénweni básia 
mmɔ na lidie-nya kalɔ lɛnɔ, nsu ƒula etela ni, eteese-ɔ iye ti-nya te ukyuli bamba 
ɔni na aayɔ́. 

18“Ati, Katɔti Ɔni Ntulo Ƒui ɔ́bla na ƒ'ɔti únwini ɔyikune geen na ɔ́ƒɔ lɛnyi na ɔ́ya 
na bekyuli baabu-nwu na uukeye lɛnɔ. 

19Ala enengudi ammɔ udu na Katɔti ɔ́bla úte-nwu na ɔ́bla kayawi adi lidu 
batɛmine ƒui dɛye dɛye, na lɛlɔ lɛ́tɔ-ma ku bɔyia geen. Ƒ'ɔti ɔ́kɛ ɔyikun geen na 
ukyuli biala lɛlɔ ɔni na ɔkana na ɔya na elie ngba iye ɔya na badu-ɔ muedi, na 
ɔkana na ɔkɔliku-ɔ katɔ iye ɔyila-a udu kalɛ biala na ɔ́su na ɔdi-nwu lɛƒɔyɔ. 

20Nsu ka úbo ɔɔbla atuɔkplu na ɔɔtalaku lɛlɔ katɔ na ɔsɔ ulabu Katɔti ni, úkpeli 
nwuna lɛgadi lɛmmɔ ɔ́lɛku-nwu lɛkɔkɔ. 

21Nwuna kasusu kénwini ebuo kadi, na bábɔku-nwu na ɔ́lɛ bekyuli akɔ úsie uliku 
alakpi akɔ bebuo na ɔ́kun livo aani ɔmantɛ bakɔ. Na alakpi akɔ mmɔ kani na ɔɔtɛ, 
na amii eewi-nwu. Bénye-nwu lɛlɔ na ɔ́bla ɔmɛni úti útédu uwi ɔni na ɔ́nu ɔ́ti ka 
Katɔti Ɔni Ntulo Ƒui mɔɔdi kayawi lɛga kɔdikɔ ƒui lɛlɔ. Na anwu kani muudie lɛlɔ 
badine bani na ɔ́ƒuna ka badi lɛga. 

22“Ɔga Belsasar, agyi ala amɛni ƒui na adi átabɛ-ɔ, nsu ébulo anii eleboku lɛlɔ kalɔ. 

23Mmomu áta énye Unwoti ɔni nli mɔɔdi lɛlɔ ɔ́siku katɔ ƒui lɛlɔ, na áya na bététi 
lɛɛƒɛɛ lɛni nse nwuna kakpakɔ béboku mɛni. Na awɔ ku ƒula beleku ku bakutine 
benengu bɛ́ni ntɛ na nina kemmo. Na binye biimwi baƒiɔ bani na béti sika ugyiedi 

ku ɔƒualadi ku abuala egyiedi ku atabi ku egyiiku bávɔ iye bánwi, ina ka ala amɛni 
elenu na alanu iye alákana kasusu buti muedi. Ébulo anii alakya lili kalɔ elete 
Katɔti ɔni muute-ɔ ɔƒɛƒɛɛ ɔni na aanwuna na ɔɔdi ƒula lɛla biala na aabla lɛlɔ. 

24Anwuɔsu na ɔ́tala kɔnu kɔmɛni ɔnii uti kenye kamɛni uboku-ɔ na únweni lɛla 
lɛmɛni ɔ́sia-a kowodu lɛlɔ. 

25“Na etemila ani na bénweni básia mmɔ ndi MENE, MENE, TEKEL, PARSIN 

26-28“Na Mene ni, nwuna kalɔ ndi báka ƒula emeyi bumomo. “Tekel ni, bánu-nya 
unu. “Parsin ni, ásɔ na béle-nya kemmo. “Na ɔɔtina ka Katɔti ɔ́ka ƒula lɛga kadikɔ 
kammɔ emeyi na asɔ eeemomo, na ɔ́ya na ébo kawɔlɔkɔ. Na ɔ́kɔku ƒula unu lɛnɔ 
na nwuna unu lɛkɔkula lɛlɔ, na étedu kalɛ na akana na adi lɛga. Anwuɔsu Katɔti 
úle ƒula lɛga kadikɔ kammɔ kemmo úte Mediaƒuɔ ku Persiaƒuɔ.” 

29Mmɔ kani ni, Belsasar údie lɛdi ɔnii beti Daniel benyene ɔyikun kenye katɛdi 
lɛlɔ na nwuna lɛga kadikɔ na beti awu ɔni náƒɔ kuye geen mmɔ bakya-nwu na 
bakya-nwu sika ugyiedi kɔsɛɛ ɔkwɛ. 

30Amu na usien ɔmmɔ kani lɛlɔ ni, bádu ɔga ɔmmɔ. 

31Na Mediani ɔni baalɔ banii Dario úti nwuna lɛga kadikɔ kammɔ. Na Dario 
ɔmɛni ni, ɔ́ɔƒɔ akwa liti ku leevu-inyɔ na uwi ɔmmɔ kemmo. 

Daniel 6 

Béti Daniel Bákya Bagyata Ubu Kemmo 
1Dario úle lɛga kadikɔ kammɔ akpa eti anyɔ ku aavlanyɔ, na ɔ́wia aban bagadine 
únyene kalɛkɛ biala kenye. 

2Na kalɛ na ɔnu ka lɛla biala liisié siin na nwuna aban ɔmmɔ kemmo ɔsu ni, Dario 
ɔ́sɔ ɔ́ƒuna bakutine ɛtɛ bamba únyene kunyekɔ kɔdi ka bataanu aban bagadine 
bamɛni lɛlɔ. Na bakutine bamɛni akɔ unwi ndi Daniel. 

3Na Daniel ɔ́bla nwuna kabla kaduɛ geen útulo bagadine bammɔ ku bakutine 
bani na benye-ma kenye mmɔ lɛnɔ. Anwuɔsu ɔga ɔmmɔ ɔ́bla kasusu ka Daniel 
utaadi lɛga kadikɔ kemodi kammɔ ƒui lɛlɔ. 

4Amu na bekyuli bakladi bammɔ ƒui báwia ulu ɔni lɛlɔ na bedie Daniel bɔƒiɔ na 
nwuna kabla bɔbla kemmo, nsu bátakana, ɔsika Daniel ɔɔsu litemi geen na ulalɛ 
ɔga ɔmmɔ kama taabla lɛla bamba lɛdi. 

5Kawɔlɔkɔ ni, ama alati básu banini, “Bɔɔɔdubo Daniel bɔkɛ na ulu bamba ɔdi 
lɛlɔ butulo lɛla lɛni ndanku nwuna bɔƒɔtaadi ulu.” 

6Amu na bésie ɔga ɔmmɔ kudɔ na bátásu-nwu banini, “Ɔga Ɔbune, bɔɔwia ka elie 
ngba uwi ƒui! 

7Anwuɔsu ƒula bakutine ku benengu ku kasusu bakyane ku ƒula aban bagadine 
ƒui búnu kalɔ ka enyimi ɔda bubo bɔni muutile ukyuli biala kuƒi ka ɔkya lili kalɔ 

ute baƒiɔ badi iye lɛla bamba utulo awɔ kani emeyi avlaatɛ ani ndubo mɛni 
kemmo. Na ukyuli biala ɔni meni ɔmɛni bɔbla ni, ɔlɛka bebo-nwu bakya ƒula 
bagyata ubu kemmo. 

8Die lɛdi na benweni ɔmɛni, na akya ƒula kɔnu bunweni bɔmmɔ kalɔ kalɛ na 
balakana ɔmɛni bɔvumana kudii aani kalɛ kani na balavumana Mediaƒuɔ iye 
Persiaƒuɔ ɔda bubo bɔdi kalɛ.” 

9Ɔmmɔ ɔsu Ɔga Dario únyimi ɔda bubo bɔmɛni na ɔ́ya na bénweni-mu bése. 

10Daniel únu ɔda bubo bɔni na bényimi, nsu ka úsie kaduli ɔ́kɔ úsie ɔtɔ ɔtɔdi 
kemmo ni, úténye ƒansili ɔni néti anumi ɔ́tina Yerusalem na ɔ́lɛ akɔnkɔ ɔ́kpali 
Katɔti kalɛ kani na ɔɔyɔ́ bɔbla limeyi ndi limeyi, ɔsika kɔtɛ na ɔɔkpali Katɔti 
limeyi biala kemmo taagya-nwu enu. 

11Na bekyuli bani nátákya ɔga kasusu kamɛni ni, baasia Daniel anu kpakplaa na 
bánu uwi ɔni na útálɛ akɔnkɔ uuvele nwuna Katɔti kebunku. 

12Anwuɔsu bénwini bésie ɔga kudɔ na bátásu-nwu banini, “Ɔɔɔdi bubo na ébo-
bu ɔda anii ukyuli biala uuubo kuƒi ka ɔkya lili kalɔ ute baƒiɔ iye lɛla bamba lɛdi 
utulo awɔ kani na emeyi avlaatɛ ani ndubo mɛni kemmo? Na ɔɔɔdi bɔsu na ɔda 
bubo bɔmmɔ bɔ́su bɔ́tina ka ukyuli biala ɔni náta únye ɔmɛni lɛlɔ ni, ɔlɛka bebo-
nwu bakya bagyata ubu kemmo?” Amu na ɔga ɔmmɔ údie kenye ɔnii “Lɛni na 
use pɛpɛɛpɛ na balakana-mu bɔvumana aani kalɛ kani na balavumana Mediaƒuɔ 
iye Persiaƒuɔ ɔda bubo bɔdi kalɛ.” 

13Mmɔ na bekyuli bammɔ básu-nwu banini, “Yudani ɔni baalɔ Daniel mmɔ na ɔdi 
ukyuli uƒiedi ɔni na bákpanku béboku mɛni ni, úni na uládi ƒula ɔda bubo bɔni na 
éte na bénweni bése mmɔ lɛlɔ, na ulábu awɔ ɔlati muedi. Na ɔ́mu ɔɔkpali nwuna 
Katɔti teevele kɔtɛ limeyi ndi limeyi.” 

14Lɛla lɛmɛni lɛ́bla ɔga ɔmmɔ kɔnyana geen ka únu lɛni. Na limeyi limodi lɛmmɔ 
ni, ɔkya ɔɔbla kasusu ulu ɔni lɛlɔ na ɔsia na udie Daniel na ɔgbankpi ɔmɛni 
kemmo. 

15Amu na ɔni na ɔƒɛ úsela bɔnu ni, bekyuli bammɔ básɔ bébo ɔga ɔmmɔ kudɔ na 
básu-nwu banini, “Ɔga Ɔbune, tayiƒala ka ɔda bubo bɔdi buuubo na bénweni bése 
na Media ku Persia kalɔ lɛlɔ, na bakana-mu bɔvumana kudii. Na ɔga muedi 
ulakana na wabla ɔmɛni.” 

16Ɔmmɔ ɔsu Dario údie lɛdi ɔnii balɛku Daniel beboku na bebo-nwu bakya 
bagyata ubu ɔmmɔ kemmo. Nsu ɔ́su Daniel ɔnini, “Lɛ́nu ka ásiaku ƒula Katɔti 
kama siin na átalɛ-nwu kama. Anwuɔsu muuvele ƒula Katɔti ɔmmɔ nnii udie-ɔ.” 

17Amu na béminime lɛtabi lɛdi bébi ubu ɔmmɔ kenye na bábala-nwu kenye. Na 
Dario útu likpose kɔnu kabalakɔ kammɔ lɛlɔ úti ɔ́tina ka ukyuli biala uuubo kuƒi 
ka ɔya na Daniel ɔlɛ ubu ɔmmɔ kemmo. 

18Na usien umodi ɔmmɔ ƒui ni, ɔga ɔmmɔ útakana bɔlɛɛ. Na útadi lɛla lɛdi lɛnɔ 
iye ute kuƒi na ukyuli ɔdi uduo-nwu kudɔ mmɔ ɔnii ɔɔkya-nwu ebiti adi na lɛlɔ 
lɛyɔ-nwu. 

19Amu ka kadi kegye ɔtanta ni, ɔga ɔmmɔ ɔ́ta na úkeli úsie ubu kenye mmɔ. 

20Lɛlɔ lɛɛtɔ́-nwu na ɔ́va ɔ́kpali ɔnini, “Daniel, ásiaku ƒula Katɔti kama siin, na 
ákya-nwu lili kalɔ uwi biala ɔni na átalɛ-nwu kama. Ɔ́kana-a budie na bagyata 
bammɔ enu kemmo?” 

21Mmɔ na Daniel údie kenye ɔ́siku ubu kemmo ɔnini, “Mina Ɔga Ɔbune, muuvele 
nnii Katɔti ɔya na elie ngba uwi ƒui! 

22Mina Katɔti ɔgyi ka ńtaƒiɔ, anwuɔsu ɔ́tala nwuna batu na bábala bagyata 
bammɔ kenye na bátakun-mi. Na ńtabla lɛla lɛdi ńtaƒiɔ-ɔ iye liti likpoku awɔ 
mina Ɔga Ɔbune kudii.” 

23Ɔga ɔmmɔ ɔ́nwuna ɔ́yula na kayi kélie-nwu kalɔ ka únu Daniel lɛdi, na údie lɛdi 
kɔnakunwi ɔnii bedie-nwu balɛku ubu ɔmmɔ kemmo. Ɔsika Daniel bɔƒɔtaadi na 
nwuna Katɔti lɛlɔ ɔ́ya na bagyata bammɔ bátakana-nwu lɛla lɛdi bɔbla. 

24Na bekyuli bani néti Daniel litemi béboku ɔga ɔmmɔ banii babakya-nwu kakya 
ni, ɔ́ya na béti ama mmomu bátákya bagyata ubu ɔmmɔ kemmo ku bana beleku 
ku bebi ƒui. Na bétetuku tɔ ubu ɔmmɔ kalɔ bátawɔlɔ muedi asa na bagyata 
bammɔ bégyingya-ma kɔkɛ kɔkɛ. 

25Ɔmmɔ kama ni, Ɔga Dario úti linyesia lɛmɛni úmene bani nási kadi ƒui akɔ ku 
adi ƒui batɛmine bani nkya kalɔ lɛlɔ ƒui ɔnini, “Muugyele amii kadi bekyuli 
bammɔ ƒui! 

26“Muute amii bani nkya mina lɛga kadikɔ kemmo bɔti ka ɔdi biala utaakya lili 
kalɔ teete Daniel Katɔti, na uteeti ɔbu teete-nwu. “Ɔsika anwu ndi Katɔti ɔni nli 
ngba na nwuna uwi use úsela ƒui na nwuna lɛga kadikɔ kalayii udu na kalɛ na 
ɔɔdi ala ƒui lɛlɔ ku ɔyiku ɔɔɔdubo bɔsa kudii. 

27Uudie bekyuli taalɛku ɔgbankpi kemmo na baakɛ́ bɔnwuna. Ɔɔbla akɔla ala 
budie taatina geen na katɔ ku kalɔ lɛlɔ ƒui. Daniel Katɔti údie-nwu, na ɔ́lɛ bagyata 
enu kemmo.” 

28Lɛla biala lɛ́tɛ siin líte Daniel uwi ɔni na Ɔga Dario ɔɔdi lɛga ku uwi ɔni na Persia 
Ɔga Kores útaadi Persia lɛlɔ. 

Daniel 7 

Daniel Ɔ́nu Liƒu Bebweyi Ine Badi 
1-2Daniel únweni ɔku ɔdi ɔnini, Uwi ɔni na Belsasar ɔɔdi lɛga na Babilon lɛkwa 
lideedi kemmo ni, lígye kɔna na lɛ́nu kɔyu kemmo ala budie taatina bɔdi na mina 

lɛlɛɛ kemmo usien ɔdi, na línweni líse. Lɛ́nu ka ɔƒɛƒɛɛ ɔni nási kayawi lɛƒɛnyi ine 
bɔmmɔ ƒui uukpó, na ɛpu bonwu ɔmmɔ ɔɔnwanɛ lɛlɔ geen. 

3Na kɔnakunwi ni, lɛ́nu ka bebweyi bayikune ine badi bávi bálɛ ɛpu ɔmmɔ 
kemmo na bávumanaku lɛlɔ. 

4Udeedi use aani gyata na ubo avwi aani kɔdigbo aasɛ kalɛ. Na ɔni na nnye mɔɔnu 
ni, bákpɔlɔ-nwu avwi ammɔ bédie, na báya na ɔ́ta únye ligeen na nwuna lɛgba 
lɛmadi inyɔ bɔmmɔ lɛlɔ aani ukyuli ɔyawine kalɛ. Na béte-nwu ukyuli ɔyawine 
kasusu. 

5Na kebweyi kanyɔdi kálɛ kegidi na káta kenye nwuna lɛgba lɛmadi lɛlɔ ligeen. 
Na ɔ́du aƒɛnyikubi atɛ ɔda na nwuna anyi kemmo na básu-nwu banini, “Ta na 
ekpoku-nwu, na akun nwuna ɔlɔna ɔni ƒui na aayɔ́.” 

6Na kebweyi katɛdi kese aani ebuoƒuala. Na ubo avwi ene na nwuna kama aani 
aasɛ kalɛ, na eli atɛ alɛ-nwu. Na béte-nwu kenyekɔ ɔyikun ka ɔdi lɛlɔ. 

7Na kebweyi kenedi aka kasɔ kebo ɔkplu ketulo bedeedi ƒui na kaada liƒu lɛnɔ 
teetulo-ma. Na abuala na béti bábla nwuna anyi bonwu bonwu ani nlɛ-nwu 
kenye kemmo. Na si lɛla lɛni na úteti nwuna anyi útadu ni, nwuna lɛgba na uuti 
teetu-ni taabwɛ. Úse ɔ́vumanaku bakladi ƒui. Na ese leevu nlɛ-nwu lili lɛlɔ. 

8Uwi ɔni na nnye mɔɔbla kasusu taasiku ese amɛni lɛlɔ kani na lise blii lɛdi lɛ́kɔ 
lɛ́lɛ. Na kɔnakunwi ni, ese atɛ ágyu álɛ ana kunyekɔ na éte libliidi lɛmɛni kuƒi. Na 
bekyuli anumi alɛ lise blii lɛmɛni lɛlɔ ku kenye kani muutemi ku lɛmɛnɛ bɔkun 
pii geen. 

Katɔti Ɔ́tɛ Litemi Na Daniel Únweni 
9Nnye mɔɔnu, na bése agaboku adi. Na Katɔti ɔni nli uwi ƒui úsie útélie kalɔ. Na 
nwuna adala áƒuala ƒututuu aani etubankɛ. Na nwuna lili linwini lise ƒuala ƒuala 
aani unwo. Na nwuna lɛgaboku lɛmmɔ lɛɛbwɛ ogya. Na lɛgba lɛni nkya liboku 
lɛmmɔ kalɔ, liidie ogya unyemi. 

10Na ogya uudie linyemi ɔdubo aani ketu bɔgba taasi nwuna lɛƒɛnyi ƒui lɛlɔ taaka 
taamana-nwu. Na bekyuli bani na balakana-ma bumomo bɔka benye bámana-
nwu baabla-nwu kabla. Na mpim leevu leevu benye-nwu anumi. Litemi bɔtɛ uwi 
údu. Na bébimi lɛku lɛni kemmo na bénweni bekyuli lɛlɔ ala bákya béwi. 

11Amu na nnye mɔɔnu kpakplaa lɛla lɛni ndubo bɔlɛku lise libliidi lɛni na lɛ́nu ka 
lɛ́da lɛ́lɛ kebweyi kammɔ lili mmɔ na lɛmɛnɛ bɔkun etemila ani na ɔ́kya útaasu 
ɔsu. Kɔnakunwi na mina anumi lɛlɔ mmɔ ni, kebweyi kenedi kammɔ kékpi na 
ogya ɔ́kyula-ka ƒui. 

12Na bebweyi ɛtɛ bakladi ama ni, béƒie bana kenyekɔ ɔyikun ɔni na nka béte-ma 
mmɔ báƒɔ, nsu béte kuƒi ka basɔ belie uwi klukui ɔdi bebu. 

13Ntɛ mɔɔnu ala ani ƒui mɔɔlɛ́ usien ɔmmɔ, na lɛ́nu ukyuli ɔdi ɔni nse aani 
ɔyawine ubi na ɔ́si ɔdubo na ulɔyɔ kemmo na kayaa. Na bébeti-nwu bétényene 
Katɔti ɔni nli uwi ƒui anumi. 

14Na bébi-nwu kagabwa bése-nwu lɛga, na béte-nwu ɔyikun na uukeye. Na bani 
nási kadi ƒui akɔ ku adi ƒui batɛmine na kalɔ biala lɛlɔ bákya-nwu lili kalɔ. Ɔdubo 
lɛga bɔdi uwi ƒui, na nwuna lɛga kadikɔ kalása kudii, na ɔdi lɛnɔ ulakana-ka lɛlɔ 
bɔdi. 

15Ala amɛni bɔnu bɔ́ya na liƒu lɛ́da ami Daniel geen, na nsɔ lɛɛɛgyi lɛla lɛni na 
mina kasusu kaatina-mi. 

16Anwuɔsu líye bekyuli bani nnye mmɔ akɔ unwi lɛla lɛni mɔɔlɛ́. Mmɔ na údie 
ala ammɔ kalɔ ku etemila amɛni ɔnini, 

17“Bebweyi ine bani na ánu ni, ama ndi lɛga kɔdikɔ ine kɔni nkya kalɔ lɛlɔ. 

18Nsu Katɔti ɔni ntulo ƒui ɔdubo nwuna lɛga kadikɔ buti bute bekyuli bani na 
ɔ́ƒuna na kenwini ama kadi úsela uwi ƒui.” 

19Nsu ɔmmɔ kama ni, nsɔ mɔɔwia lɛti lɛla lɛni nálɛku kebweyi kenedi kammɔ. 
Ɔsika anwu úse ɔ́vumana geen na bakladi kudɔ, na kana lɛlɔ lɛnɔ kebo liƒu geen. 
Na abuala anyi ani nkya-nwu kenye ku nwuna lɛgba aƒiɔ ani ndi abuala egyiedi 
ku lɛgba lɛni na uuti taabwɛ lɛla lɛni na nwuna anyi átakana bɔdu bɔbwɛ ni, bi 
na ala amɛni adanku na nwuna kalɔ budie ndi bi? 

20Na lɛnɔ ni, mɔɔwia ka lɛti lɛla lɛni na ese leevu ammɔ enye ete. Na ɔni na utulo 
ƒui ndi lise libliidi lɛni nábaƒɔ ese atɛ amɛni kunyekɔ ku anumi ani nlɛ-ni lɛlɔ ku 
lɛla lɛni ɔsu na ɔɔtɛmi ku lɛmɛnɛ bɔkun lɛni aani si butulo na utulo bakladi ƒui. 

21Mina anumi lɛlɔ na lise lɛmɛni líse kalɔ liikpóku Katɔti bekyuli baƒunadi, na 
ɔdaku-ma lɛlɔ bɔdi sɔsɔ. 

22Amu na Unwoti ɔni ntulo ƒui na ɔdi Katɔti ɔni nli uwi ƒui mɛni úbo na úbatɛ 
litemi na úte nwuna bekyuli baƒunadi bamɛni ubo, ɔsika uwi ɔni na beti lɛga 
kadikɔ kammɔ bete-ma údu. 

23Mmɔ na ukyuli ɔni nnye mmɔ ɔ́su-mi ɔnini, “Kebweyi kenedi kammɔ ndi lɛga 
kadikɔ kenedi kani ndubo kalɔ kammɔ lɛlɔ bɔkya na ɔdubo bɔvumana ku lɛga 
kɔdikɔ kɔni néebo kúbavi ƒui. Anwu ɔdubo busie bɔvi kalɔ kammɔ ƒui lɛlɔ na utu-
ka ugyingya kpɛtɛ kpɛtɛ. 

24Na ese leevu ammɔ ƒui adi baga bani ndubɔsi lɛga kadikɔ kamɛni kemmo. Na 
ɔga ɔbambadi lɛnɔ ɔdubɔsia-ma kama. Na lise lɛmɛni lɛdubo bɔvumana ku 
akladi, na ɔdubɔdi baga ɛtɛ bammɔ lɛlɔ. 

25Na ɔga ɔmɛni ɔdubo Katɔti ɔni ntulo ƒui budumi na ɔlɔ-nwu anyikpi. Na ɔdubo 
Katɔti bekyuli baƒunadi bammɔ kalala bɔbla. Na ɔdubo ulu biala bɔwia ka 
ɔvumana Katɔti ɔda bubo bɔmmɔ ku emeyi buni bɔdi uwi ɔni bése bése mmɔ. Na 

ɔdubɔkana na ɔbla ɔmɛni uwi klukui ɔdi aani lɛkwa linwi iye anyɔ ku kakɛ 
kemmo. 

26“Nsu kawɔlɔkɔ ni, Katɔti ɔdubɔtɛku-nwu litemi na nwuna lɛga kadikɔ kammɔ 
kabwɛ kayii udu. 

27Ɔmmɔ kama ni, lɛga kadikɔ kani ndi kenengudi ƒui kadububo kete Katɔti ɔni 
ntulo ƒui bekyuli baƒunadi. Na nwuna lɛga kadikɔ kammɔ kadubuse keteesie uwi 
ƒui, na bakladi ƒui badubo-nwu lili kalɔ bɔkya na benu-nwu litemi na babla-nwu 
kabla.” 

28Ala ani na lɛ́nu na línu lɛnɔ kawɔlɔkɔ mɛni. Na ɔ́bla-mi dɛye dɛye ku liƒu, na 
ɔkya-mi kasusu kemmo kpoo. 

Daniel 8 

Daniel Ɔ́nu Koƒonu Kɔgyani Ku Ketukpa Kadi 
1Uwi ɔni na Ɔga Belsasar ɔɔdi lɛga na Babilon kalɔ lɛlɔ lɛkwa lɛtɛdi kemmo ni, 

2na ami Daniel nkya Babilon kalɛkɛ kani baalɔ Elam kemmo na bana ɔma 
unengudi ɔni baalɔ banii Susa kemmo. Na mmɔ kede Ulai Ketu. 

3Mmɔ ka lɛ́talaku anumi lɛ́nu katɔ kakɛ ni, lɛ́nu koƒonu kɔgyani ka kunye na kubo 
ese gyɔlɔɔ gyɔlɔɔ anyɔ, nsu linwi líne lítulo linwi. 

4Koƒonu kɔmɛni kɔ́sɔku usi kɔ́kya, na kusie ɔƒɛ kanukɔ, na kusie kada kakɛ, na 
kusie katɔ kakɛ lɛnɔ. Na ebuo ɔyikune bamba ɔdi uuubo na unye ɔsiaku-nwu. Na 
lɛla lɛdi lɛnɔ liiibo na ɔƒɔ ute bebuo bamɛni. Anwuɔsu kútuku lɛlɔ laa kalɛ na 
kɔɔyɔ́ na ɔyikun kani na kɔ́sɔ kɔ́kɛ kúbu. 

5Lɛ́sɔ nnye mɔɔnu útédu uwi ɔni na lɛ́nu ka ketukpa kadi lɛnɔ kétuku lɛlɔ ɔ́si ɔƒɛ 
kanukɔ na kásia kalɔ kammɔ lɛlɔ ƒui kábavi na kana lɛgba muedi liletuku kalɔ. 
Na kebo lise lɛni mbo ogya geen na kana anumi ntɛ. 

6Na lɛ́nu ka ketukpa kamɛni kétuku lɛlɔ késela koƒonu kɔni na lɛ́nu na ketu kɔtu 
mmɔ kudɔ ku kɔnyi kpakplaa geen. 

7Ketukpa kammɔ kakɛ-nwu ku kɔnyi geen na ɔni na kátu kásiaku koƒonu kɔmmɔ 
ni, káƒɛ koƒonu kɔmmɔ ese anyɔ ammɔ ƒui, na koƒonu kɔmmɔ ɔyikun ɔ́yuɛ na kɔsɔ 
kulakana lɛla lɛla bɔbla. Ketukpa kammɔ kátu-nwu lɛgba késusu-nwu kaduɛ na 
lɛla lɛdi lɛnɔ liiibo na ɔƒɔ ute koƒonu kɔmmɔ. 

8Ɔmmɔ kama ni, Ketukpa kammɔ kásɔ kákɛ ɔyikun kébu. Nsu uwi ɔni na kɔnyi 
kɔmmɔ kɔ́kɔ-nwu katɔ geen ni, Ketukpa kammɔ lise lɛni mbo ogya mmɔ lɛ́ƒɛ na 
ene bamba ákwɛ na lideedi lɛmmɔ kenye, na ɔdi biala ɔɔtina unwi na lɛƒɛnyi ine 
bɔmmɔ kemmo. 

9Amu na lise linwi lɛlɔ ni, lise blii lɛdi lɛ́sɔ lɛ́kwɛ na nwuna ɔyikun ɔ́di kayawi 
kammɔ kada kakɛ ku ɔƒɛ kanukɔ ku Israel kalɔ kedee kammɔ muedi lɛlɔ. 

10Na ɔ́kɛ ɔyikun geen ɔni na úkpoku ayabi ani ndi kayaa bekpone ƒui lɛnɔ, na úti-
ma pii úbewi kalɔ lɛlɔ, na ɔ́kɔ ɔ́nya-ma lɛlɔ úsusu ɔ́vi. 

11-12Úwi kayaa bekpone bammɔ anumi kalɔ, na údie ɔbu ƒui na bana ɔtɔnkune 
ɔgabi ɔmmɔ lɛlɔ, na úwi-nwu anumi kalɔ na uwi ɔni na útile-nwu kuƒi na nwuna 
limeyi ndi limeyi akpala bɔbla lɛlɔ. Na geen ni, lɛla lɛmɛni kanukɔ kátadia bɔnu 
munu munu. Na úbile kakpakɔ kammɔ ekisila ƒui, na kásɔ kátamanku ka bataabla 
lɛkpa geen lɛmmɔ, na ɔ́kɛ kuƒi na ɔ́bla lɛla biala na ɔɔyɔ́ na mmɔ. 

13Amu na Katɔti batu kedee bammɔ akɔ unwi úye nwuna ɔkpana ɔnini, “Limeyi 
lɛmani na kuƒi kɔdubɔsɔ kɔtɛ na bataabla limeyi ndi limeyi akpala ammɔ? Na kalɛ 
na kebweyi kamɛni káta kénye ayabi amɛni lɛlɔ kpakplaa na ɔɔda liƒu mɛni ni, 
uwi ɔmani na kadubɔda-ma lɛlɔ bɔkɔ taanya teesusu-ma lɛgba taakya lɛti akɔ 
bɔya?” 

14Mmɔ na ɔtu unyɔdi ɔmmɔ údie kenye ɔnini, “Ɔdubɔbla useyi uwi ku kadi bugye 
emeyi mpim inyɔ ku emeyi eti aku, asa na badubɔbla kakpakɔ kammɔ kedee 
bɔsɔku bute Katɔti, asa na ɔdia na basɔ bataabla lɛla lɛdi na nwuna kemmo.” 

Gabriel Údie Kɔyu Kemmo Ala Bɔnu Bɔmmɔ Kalɔ 
15Ami Daniel nnye muukpóku lɛlɔ ka linu ala bɔnu bɔmmɔ kalɔ asa na ukyuli ɔdi 
ɔ́da ɔ́lɛ-mi kamadɔ mmɔ. 

16Na lɛdi lɛdi lɛ́si Ulai Ketu kɔtu mmɔ aani ukyuli lɛdi na lɛ́su lɛnini, “Gabriel, 
bunku-nwu na edie ala bɔnu bɔmmɔ kalɔ atina-nwu.” 

17Amu na Gabriel ɔ́ni úde-mi na lɛ́yu líbi kalɔ ku bɔyia geen. Na ɔ́su-mi ɔnini, 
“Ukyuli ɔyawine adi, nsu ɔdi ka enu ala bɔnu bɔmɛni kalɔ ka adanku kayawi 
kawɔlɔkɔ kammɔ.” 

18Uwi ɔni na ɔdaku bɔtɛmi ni, lɛ́yu lɛ́tɛ líbi anumi kalɔ, na líduo lɛlɛɛ kemmo lísie 
ɔgyu geen. Nsu Katɔti ɔtu Gabriel ɔmɛni ɔ́da-mi ɔ́tala unyene mina lɛgba lɛlɔ. 

19Na ɔ́su ɔnini, “Se kɔtu na enu, na ndubɔsu-ɔ lɛla lɛni ndubo libalɛ na kayawi 
kawɔlɔkɔ kani na Katɔti ɔ́ƒuna úse ka udie nwuna kɔnyi keyi. 

20Koƒonu kɔgyani kɔmmɔ ese anyɔ ani nlɛ-ku lɛlɔ ni, anya ndi Media ku Persia 
baga. 

21Na ketukpa kammɔ ndi Grikiƒuɔ lɛga kadikɔ. Na lise lɛni nlɛ-nwu anumi ntɛ na 
libo ɔyikun mmɔ ndi ɔga udeedi na nwuna baga bammɔ akɔ. 

22Na uwi ɔni na lise lɛmɛni lɛ́ƒɛ ni, lɛga kɔdikɔ ine bamba badubo, nsu ama 
baaadubo ɔyikun bɔkɛ aani udeedi kalɛ. 

23“Na uwi ɔni na baga bamɛni likyulikpi ala bɔbla bɔ́kɔ katɔ geen bútédu kesii 
kani na ɔlɛka bɔwɔ ni, bana ɔyiku kenye kadubo bukulo na ɔga ukpidi ɔdi 
ubenye-ma kenye ɔni na bekyuli beleti bana anu balasia-nwu lɛlɔ munu munu. 

24Ɔdubo ɔyikun bɔkɛ geen, nsu ɔɔɔdi anwu ɔlati ɔyikun na ɔdi. Na ɔdubo ala 
bubile geen. Na ɔdubo batɔnkune bayikune udu bɔyila na kalɔ kammɔ lɛlɔ 
úbunku Katɔti bekyuli muedi. 

25Na ɔkɔ ɔni na ɔdubo butaanyi taatɔlɔ bekyuli ɔdubɔya na ɔdi lɛlɔ na ɔƒɔ lɛnyi 
geen. Ɔdubo bekyuli pii bɔdu kɔnakunwi na ukpoku Katɔti kayawi ƒui lɛlɔ ɔdine 
utulone ƒui. Nsu Katɔti ɔdubo-nwu lɛlɔ bɔdi na ususu-nwu ɔbla kpɛtɛ kpɛtɛ. 

26“Lɛla lɛni na ánu ásiku lɛdigye ku useyi uwi lɛlɔ ni, sɔsɔ na ɔdi. Nsu ala ammɔ 
aaadubo buyile bɔlɛ, anwuɔsu tasɔku-nya tasu bekyuli.” 

27Amu na ala amɛni ƒui kama ni, lɛlɔ líse lítu-mi geen na lɛ́bla kpɛtɛ kpɛtɛ ɔni na 
bɔtɛ kani na mɔɔtɛ na ńsɔ ńtakana mina ɔga ɔmmɔ kabla kadi bɔta bɔbla uwi 
gyɔlɔɔ ɔdi kemmo. Na ala ani na lɛ́nu mmɔ ékpoku-mi geen, nsu eeebo-mi kalɔ 
bunu bɔdi nwaa lɛni. 

Daniel 9 

Daniel Ɔ́kpali Katɔti Úte Bekyuli Bammɔ 
1Amu na akwa adi kama ni, Mediani Dario ɔni ndi Ahasweros ubidi ɔnanabi 
úbenwini Babilonƒuɔ ɔga. 

2Na nwuna lɛga bɔdi lɛkwa lideedi kemmo ni, líbo ḿbanu lɛ́ti na kenye bediene 
ala ani na bénweni bése bɔka kemmo ka Unwoti ɔ́su Kenye Udiene Yeremia úse 
ɔnini, “Bekisine badubo Yerusalem bɔbwɛ na ɔsɔ uwi ukpludi akwa liti ku 
aavlanyɔ.” 

3Na kalɛ na lɛla lɛmɛni líkpoku-mi ɔsu ni, línyimi kenye na nda ala ani mɔɔtina 
ka muuwulo kɔnyana. Na lɛ́yu lɛ́tɛ ntɔ akɔ, na lídie mina alaekpidi kalɔ. 

4Na lɛ́kpali Unwoti mina Katɔti kpakplaa geen lɛ́su nnini, “Bula Unwoti, adi 
Katɔti ɔni na ébomo na ƒula lɛlɔ libo liƒu geen. Na bekyuli bani na baayɔ́-ɔ na 
beenú ƒula litemi ni, alalɛ ƒula linyese lɛni na ényimiku-ma kama kudii. 

5Nsu bɔ́bla alaekpidi bonwu na bɔ́ƒiɔ-ɔ geen na bɔ́ta búnye-ɔ lɛlɔ, na búni ƒula 
ɔda bubo ku ala ani na átina-bu. 

6Na bútenu ala ani na ƒula kenye bediene bani ndi ƒula kabla bablane básu bula 
baga ku batɔnkune ku bula bati kuuku ku bula kadi bekyuli ƒui, na búdie-ni atu. 

7“Bula Unwoti, lɛla biala na ábla lɛdia, nsu bula anumi eewi kalɔ na bekyuli ƒui 
anumi, ɔsika bɔ́lɛ ƒula litemi kama na bɔ́bla alaekpidi. Na abu Yudaƒuɔ ku 
Yerusalemƒuɔ ku Israelƒuɔ ƒui bani nde mɛni ku bani na bakya kaƒɔ ɔlɔgyu ƒui 
nábla ala amɛni udu. Na bani lɛnɔ na áya na bákpanku bátɔlɔku bésienku kɔlɔ 
bamba kemmo lɛnɔ bábla ala amɛni. 

8Bula baga ku bakutine benengu ku bula bati ƒui bebunku. 

9Unwoti Katɔti, aanu kɔnyana na eeti likpidi taakyiɛ ina ka bɔ́bla alaekpidi na 
bɔ́ƒiɔ-ɔ, 

10na búni ƒula ala ani na átina-bu ɔkɛnku ƒula kabla bablane bani ndi ƒula kenye 
bediene lɛlɔ. 

11“Ukyuli biala na Israel úni ƒula ɔda bubo na atuɔkplu bɔbla kemmo na buládi-
mu lɛlɔ, anwuɔsu na ewida ani na ƒula kabla ɔblane Mose únweni úse ébo-bu lɛlɔ. 

12Álɛ abu ku bula batɔnkune ése kpakplaa ka ɔgbankpi ɔni udu nétebo tɔ kudii 
ɔdubo Yerusalem bɔlɛku. Na lɛla lɛni bɔlɛ na álɛ-bu ese kpakplaa mmɔ geen, na 
áya na lɛɛlɛ́ku-bu ɔƒaani. 

13Na bula ɔdi útakana na ɔlɛ ewida ala ani na Mose únweni úse mmɔ ɔdi kemmo. 
Nsu búni na bulévele-ɔ ka anu-bu kɔnyana na bunwini kama bɔkya bula ekpidi 
bɔbla, ɔsika awɔ aadi ƒula etemila lɛlɔ siin na alalɛ-nya kama kudii. 

14Na ka éti ɔgbankpi ɔmɛni éboku-bu lɛlɔ ni, ábla ala ulu lɛlɔ, ɔsika bɔ́manku ka 
áni-bu kɔtu kɔmɛni udu. 

15“Unwoti bula Katɔti, awɔ ɔlati ƒula kɔnu kɔni na eeti taabla ɔyikun ala na éti 
édie-bu ásiku Egyipteƒuɔ enu kemmo, na áya na ƒula lɛnyi lísie ɔgyu úti úbedu 
ɔmwi limeyi lɛmɛni lɛlɔ, nsu alaekpidi bonwu bonwu bɔbla lɛlɔ kani na bɔmu 
bunye. 

16Uwi ɔni návi kemmo ni, ábla-bu lɛƒɔndia geen lɛni náya na bɔɔnu taati na 
buuvele-ɔ ɔmwi ka ada kɔnyi kpakplaa kɔni na éti ákya Yerusalem mɛni buti 
taakya-bu aya. Ɔsika ina bi na abu ku bula bati kuuku bɔ́bla na bula anumi éwi 
kalɔ na kadi ƒui anumi muedi ni, ƒula ɔma ɔni na áƒuna na áya na bátu-nwu bálɛ 
ƒula kɔbi kedee lili lɛnɔ na ɔdi. 

17“Unwoti Katɔti, ƒula kabla ɔblane na ndi. Nu-mi buvele ku kɔtɔ kɔni na muukpi-
ɔ, na enwini anu ƒula kakpakɔ kani na bábwɛ béwi kalɔ, na aya na bɔsɔ bɔtalaku-
ka, na ƒula lɛnyi likeye. 

18Buvele, nu ƒula ɔma ɔƒunadi ɔmɛni kɔnyana ɔɔɔdi ɔni na abu bɔ́manku ɔsu 
mmomu na ƒula lɛƒɔndia bonwu lɛni ebo ete bekyuli ɔsu. 

19Ti bula bɔƒiɔ kyiɛ-bu! Yile bubo na ababla lɛla lɛdi na ɔɔɔdi ƒula ɔma ɔmmɔ kani 
iye abu ƒula bekyuli baƒunadi lɛti ɔsu, mmomu kalɛ na aya na ƒula lɛnyi likeye 
ɔsu.” 

Ala Adi Álɛ Na Kwasida Liti Ku Aavlanyɔ Kemmo 
20Mmu nnye muudie mina alaekpidi kalɔ ku Israel adi ƒui teete Unwoti Katɔti, na 
muuvele kalɛ na lɛla biala lɛtɛ lite Yerusalem, 

21asa na Katɔti ɔtu Gabriel ɔ́yu úbeduo uwi ɔni na baabla useyi uwi akpala mmɔ. 
Na anwu kani na lɛ́nu ḿbavi na mina kɔyu kemmo ala bɔnu kemmo mmɔ. 

22Na údie ala kalɔ ɔ́su ɔnini, “Daniel, bubo na líbo mɛni mbebunku-ɔ na enu kɔyu 
kemmo ala ani na ánu mɛni kalɔ. 

23Katɔti uuti-ɔ lɛlɔ kasusu geen, anwuɔsu uwi ɔni kani na ése kalɔ aakpali-nwu 
kani na ɔ́tala-mi ka libo mbedie ala ammɔ kalɔ lite-ɔ. 

24Katɔti ɔ́ɔlɛ ugyii na uwi ɔdi úse ka uwi ɔmmɔ liti ku aavlanyɔ akpa maatɛ budu 
kemmo ni, bina ɔma kedee ɔmmɔ ku nina bekyuli ƒui badubo abi bubo bɔƒɔ bana 
ekpidi bɔbla lili kayu. Na ɔmmɔ kama ni, likpidi udu biala bɔbla bɔdubo bɔyii na 
litemi bɔtɛ siin bɔƒɔ lɛla biala kenye uteesie uwi ƒui. Na ala ani na ánu ku kenye 
bediene etemila ani na básu ebo-nwu kemmo lɛni na bedie kesii kani ndubuse 
kedee ƒui keyi bete kadi ƒui. 

25“Na ɔlɛka anu ati ka uwi ɔni na bébo ɔda ka basɔku Yerusalem batu úti útédu 
uwi ɔni na Ukyuli Ɔƒunadi ɔmmɔ webo ni, ɔdubɔbla akwa maatɛ ku liti ku leevu-
inyɔ akpa maatɛ. Badubo lɛblɔnu budie bɔvinku Yerusalem ɔma ɔmmɔ kemmo, 
na babla kenyekɔ kani na benye bagyumana ɔma ɔmmɔ bamana-nwu, nsu uwi 
ɔmmɔ ɔdubɔbla uwi kpakplaa geen. 

26Na uwi ɔmɛni kawɔlɔkɔ ni, badubo Ukyuli Ɔƒunadi ɔmɛni bɔdu na nwuna lɛla 
biala lilébu. Kadi bamba lɛlɔ ɔdine ɔni ndi ɔƒɔ ɔdi ku nwuna bekpone badubo 
babasia mmɔ bavi aani kalɛ na ketu keeyi taagba taavi kesii kadi na babwɛ ɔma 
ɔmmɔ ku kakpakɔ kammɔ na kekpo ku ala bubile bɔmmɔ bɔdubusie anumi 
utédu kawɔlɔkɔ aani kalɛ na Unwoti ɔ́lɛ ugyii úse. 

27Na Kwasida unwi kemmo ni, kadi bamba ukyuli ɔmɛni ɔdubo lɛla kpakplaa lɛdi 
bunyimi ku bekyuli pii badi. Na Kwasida unwi ɔmɛni ntɛ bule kemmo ni, 
ɔdubɔya na lɛkpa biala ku etela kenye kekulo. Na ɔmmɔ kama ni, liƒula bonwu 
lɛni ndanku ala bubile bɔmɛni bɔdubo bɔda bɔlɛ mmɔ. Na ɔdubunye mmɔ 
butédu uwi ɔni na Katɔti ɔ́lɛ ugyii úse ka ɔyila liƒula lɛni muubile ala mɛni udu.” 

Daniel 10 

Daniel Ɔ́nu Lɛla Lɛdi Na Tigris Ketu Kɔtu 
1Na Persiaƒuɔ Ɔga Kores lɛga bɔdi lɛkwa lɛtɛdi kemmo ni, Daniel ɔ́kɛ linyesia lɛdi 
ɔ́siku Katɔti kudɔ. Na bédie-ni kalɔ na kɔyu kemmo ala bɔnu kemmo béte-nwu. 
Na linyesia lɛmmɔ lɛdanku kekpo kekpidi kadi, na ɔdi litemi geen lɛnɔ. 

2Kwasida ɛtɛ sɔɔn kemmo na ami Daniel nkya kɔnyana buwulo kemmo. 

3Na ńtadi lɛla lɛbuni lɛdi iye lɛkun lɛna. Na ńtani ntɛ bɔdi lɛnɔ, na ńtawɛɛ nnɔmii 
bɔdi anumi iye lɛkya-mu lili lɛnɔ. 

4Ɔmmɔ kama ni, kɔbuli kudeedi na limeyi aavlanyɔ-linedi lɛlɔ ni, nnye Tigris 
Ketu kɔtu. 

5Na ka lɛ́talaku anumi katɔ ni, lɛ́nu ukyuli ɔdi ka ɔkya awu ɔbunidi, na únyimi 
sika ugyiedi kabuli kani muukeye ɔda kavobi. 

6Na nwuna ɔlɔna use aani lɛtabi lɛni náƒɔ kuye geen. Na nwuna anumi eekeye 
aani kalɛ na kayaa kaabwɛ ogya, na nwuna anumi ebi ese aani ogya ɔni mɔɔda 
na uudie linyemi. Na nwuna enu ku lɛgba lise aani abuala egyiedi ani na békuo-
nya sɛɛn na eekeye. Na nwuna lɛdi lɛɛku aani kalɛ na bekyuli pii beete kudu. 

7Ina ka bekyuli bani nnye-mi kudɔ ama balánu budie taatina bɔmɛni ni, liƒu lɛni 
náda-ma, na kɔku kɔmmɔ lɛti pɛ ɔsu ɔ́ya na békeli bátábɛ. 

8Na ami lɛti kani nánu budie taatina bɔmɛni. Na lɛ́bla kpɛtɛ kpɛtɛ, na mina anumi 
ábla ƒuƒuu. 

9Na uwi ɔni na línu-nwu lɛdi bɔku ni, líbuli na líti anumi ńtébi kalɔ, na líduo lɛlɛɛ 
kemmo lísie ɔgyu kɔnakunwi. 

10Amu na útuku-mi na lɛ́ta nƒa enu ku mina akɔnkɔ lɛlɔ. 

11Na ɔ́su-mi ɔnini, “Daniel, ƒula Katɔti ɔɔbla-a lɛlɔ kasusu kenengudi geen na 
anwu nátala-mi. Anwuɔsu ta nye, na enu lɛla lɛni na ndubo-ɔ bɔsu.” Mmɔ na lɛ́ta 
línye na lɛlɔ lɛɛtɔ́-mi kpakpaakpa. 

12Na Katɔti ɔtu ɔmmɔ ɔnini, “Daniel, tayia! Katɔti únu ƒula bɔkpali ɔ́si limeyi 
lideedi lɛni lɛlɔ na évele-nwu ka enu ala kalɔ, anwuɔsu na ɔ́tala-mi mɛni. 

13Nsu Persia kadi ɔtu úkpoku-mi emeyi aavlanyɔ-unwi. Na ɔmmɔ kama Mikael, 
batu bayikune bammɔ akɔ unegudi, úbo na úbedie-mi na Persiaƒuɔ baga enu 
kemmo. 

14Na ɔƒaani ni, líbo mɛni kalɛ na lɛsɔ mbedie lɛla lɛni ndubo ƒula bekyuli bɔlɛku 
uwi ɔni ndubo kemmo lɛtina-a.” 

15Amu na uwi ɔni ƒui na Katɔti ɔtu ɔmɛni unye ɔɔtɛmiku-mi ni, mina anumi alɛ 
kalɔ na muunú kpoo. 

16Ɔmmɔ kama údie lɛlɔ nwaa aani ukyuli ɔyawine na útuku-mi enyekuli. Mmɔ na 
lɛ́su-nwu nnini, “Ati, ƒula ala budie taatina bɔmɛni bɔ́ya na muunú ɔlɛ geen, na 
mina kayi kemmo na ɔyikun biala ɔsɔ uuubo-mi lɛlɔ kemmo lɛnɔ. 

17Ƒula kabla ɔblane kani na ndi na dɛ na ndubɔkana na lɛtɛmiku ukyuli ɔni na 
ubo ɔyikun ɔmɛni udu ka ubo-mi ɔkplu geen muedi asa na mɔɔkana bɔnwuna?” 

18-19Katɔti ɔtu ɔmmɔ ɔ́sɔ útuku-mi kunyɔdi na ɔ́su-mi ɔnini, “Liƒu litada-a lɛni! 
Katɔti ɔɔbla kasusu kenengudi geen na ƒula lɛlɔ. Anwuɔsu kya kayi.” Ka ɔ́su-mi 
lɛni ni, mina ɔyikun ɔ́sɔ únwini úbo-mi na lídie kenye nnini, “Buvele, taasu lɛla 
lɛni na ebo ete-mi! Ɔsika áaya na lɛ́sɔ línwini líbo mina lɛlɔ kemmo.” 

20Amu na Katɔti ɔtu ɔmmɔ úye ɔnii, “Énu lɛla lɛni ɔsu na líbo mɛni kalɔ? Ndubo 
bɔtɔlɔ uwi klukwii kemmo ntékpoku Persiaƒuɔ kadi ɔtu. Na si uwi ɔni na lɛ́di-
nwu lɛlɔ lɛ́wɔlɔ ni, Grikiƒuɔ kadi ɔtu lɛnɔ ɔdubo-mi bukpoku. 

21Nsu kudeedi ni, ndubo-ɔ bɔsu lɛla lɛni na bénweni bákya Litemi Geen Ɔku 
ɔmmɔ kemmo. Na litemi lɛmmɔ lɛɛtina ka ukyuli ɔdi uuubo na unye-mi kama si 
ɔɔɔdi Mikael ɔni ndi Israel kadi ɔtu kani.” 

Daniel 11 

1Na ɔlɛka ati lɛnɔ ka ami nágyumana Mediani Ɔga Dario, na líbunku-nwu na 
nwuna lɛga bɔdi lɛkwa lideedi kemmo. 

Baga Ine Badi Ku Bana Bamansiane 
2“Lɛla lɛni na ndubo-ɔ bɔsu mɛni lɛdi lɛla lɛni nsia ulu lɛdubo, na lɛdubo bɔlɛ na 
lɛla lɛdi liletile-ni kuƒi. Baga ine badi badubo lɛga bɔdi na Persia kalɔ lɛlɔ atɔ asia, 
nsu unedi ɔdubo lɛkɛ bɔkɛ butulo bani ntɔ-nwu ƒui. Na geen ni, na nwuna lɛkɛ 
ɔsu ɔdubo ɔyikun bɔkɛ geen, na ɔya na bekyuli ƒui bata benye Grikiƒuɔ lɛga 
kadikɔ lɛlɔ. 

3Na ɔga ɔyikune ɔdi ɔdubo ubelie liboku lɛlɔ, na mmɔ na anwu utaabla lɛla lɛni 
mɔɔyɔ́ ɔga ɔlakɛne ɔmɛni kaƒɔ. 

4Nsu ni, nwuna lɛga kadikɔ kammɔ kadubo bɔbwɛ kɔnakunwi bule akpa ene 
bɔkya kalɔ lɛƒɛnyi ine bɔmmɔ ƒui lɛlɔ. Na lɛga kadikɔ kammɔ kadubunwini lɛga 
kɔdikɔ ine bɔni ndubo bɔlɛ keyi, nsu ama baaadubo ɔyikun bɔkɛ aani nwuna lɛga 
kadikɔ kani nákya. Na nwuna badine bammɔ lɛnɔ ɔdi ɔɔɔdubo bɔsi nwuna ɔtɔ 
kemmo. 

5“Ɔga ɔni ndubo kalɔ kammɔ kada kakɛ lɛlɔ bɔdi ɔdubo ɔyikun bɔkɛ geen. Nsu 
nwuna bekpone batɔnkune akɔ unwi ɔdubɔta unye-nwu lɛlɔ na uƒie lɛga kadikɔ 
kammɔ kakɛ kadi ɔƒɔ-nwu kudɔ. 

6Na akwa adi kama ni, ɔga ɔni mɔɔdi kada kakɛ lɛlɔ ku ɔga ɔni mɔɔdi katɔ kakɛ 
badubo bɔsa bunyimi kenye kadi. Na ɔga ɔni nkya kada kakɛ ubi ulekubi 
ɔdubusie utélieku ɔga ɔni nkya katɔ kakɛ. Nsu uleku ɔmmɔ lɛgadi ɔyikun ɔdubo 
bɔsa bɔyii udu. Na ɔmmɔ kama ni, uleku ɔmmɔ ku ɔgyani ku bebi ku kabla 
bablane bani na ɔdanku ƒui badubo-ma bɔdu. 

7“Na ɔmɛni kama ni, nwuna lɛlɔ ukyuli ɔdi ɔdubo ubataadi lɛga na lɛga kadikɔ 
kani nkya kada kakɛ mmɔ lɛlɔ. Na ɔdubo bɔta na utékpoku lɛga kadikɔ kani nkya 
katɔ mmɔ na uƒie bana kɔgyumanakɔ kpakplaa kɔmmɔ ɔƒɔ. 

8Na ɔdubuti bana baƒiɔ bammɔ ƒui ɔtɔlɔku usienku Egyipte kalɔ lɛlɔ ku bana lɛkɛ 
lɛni náƒɔ-ma kuye geen aani sika ɔƒualadi ku ugyiedi. Nsu ɔdubo uwi bɔƒɔ geen 
asa na wasɔ wekpoku lɛga kadikɔ kamɛni. Na akwa adi kama ni, 

9Ɔga ɔni nkya katɔ kakɛ mɛni lɛnɔ ɔdubɔta ɔnii utéyu lɛga kadikɔ kani nkya kada 
kakɛ mmɔ ɔtu na ukpoku-ma, nsu badubo-nwu bɔbɔku na unwini kama usie 
nwuna kalɔ lɛlɔ. 

10Ɔga ɔni mɔɔdi lɛlɔ na katɔ kakɛ bebi badubo bɔta ku bekpone lisu bonwu bani 
ndubo bɔta ku ogya aani kalɛ na ketu keeyi taagbala ala ku kɔku bonwu beti 
betédu kesii kani na lɛlɔ ɔdine ɔmmɔ kɔgyumanakɔ kpakplaa kunye. 

11“Nsu ɔmɛni ɔdubɔya na ɔga ɔni nkya kada kakɛ mmɔ ɔkɛ kɔnyi geen na ɔta 
ukpoku bana bekpone pii bammɔ na ɔdi-ma lɛlɔ ƒui. 

12Na ɔga ɔmɛni ɔdubo lɛmɛnɛ butaakun geen na bekyuli lisu bonwu lɛni na ɔ́du 
ɔsu. Nsu bekyuli bukpo taadi lɛlɔ bɔmɛni bɔɔɔdubo uwi ɔdi bɔƒɔ. 

13Ɔsika ɔga ɔni nkya katɔ kakɛ ɔdubo bekyuli bani na bebo ɔkplu geen na 
bemomo bɔsala bani udu nátakya-nwu tɔ. Na akwa adi kama ni, ɔdubuse kalɔ 
uteekpoku kɔlɔ bamba lɛnɔ. 

14“Ɔƒɛni si uwi ɔmɛni údu ni, kadi bekyuli pii badi badubo ulu bɔwia ka bata 
benye ɔga ɔni nkya kada mmɔ lɛlɔ kalɛ na budie taatina bɔmɛni bubo-nwu 
kemmo ka badubɔta benye ɔga ɔmɛni lɛlɔ. Nsu badubo bɔbla bɔnɔ. 

15Na ɔmmɔ kama ni, bekpone bani nási katɔ kakɛ mmɔ badubɔka bekyuli bani 
nkya kada bammɔ kɔgyumanakɔ kpakplaa kɔmmɔ bakya na beƒie kadi baƒɔ. Na 
bekpone bakukudi bani náƒɔ lɛnyi na bagyi kekpo ala kaduɛ muedi badi balási 
kada kakɛ mmɔ na bakana bekpone bani nási katɔ mɛni bɔbɔku na benwini 
kama. 

16“Na ɔga ɔni nékpo ɔ́si katɔ kakɛ mmɔ ɔdubɔbla kalɛ biala mɔɔyɔ́-nwu kaƒɔ na 
ɔdubo kalɔ kedee kammɔ muedi buƒie bɔƒɔ na ubile-ka. 

17Na geen ni, ɔdubo ugyii bɔlɛ ka ɔdubuti nwuna bekpone bammɔ ƒui usienku na 
utékpo ɔdi kada kakɛ bekyuli bammɔ lɛlɔ. Na ɔdubɔwia kuƒi ka ɔya na babla unwi 
kalɛ na keyi buɛɛ kebo-ma ntɛ na uleku ɔni na ɔdubɔkali ka úti úte ɔga ɔmmɔ na 
uti ɔsu, nsu ɔmmɔ ulatɛ. 

18“Kama ƒui ni, ɔga ɔni nási katɔ kakɛ na ɔdubo lɛlɔ katɔ butaatalaku mɛni ni, 
ɔdubo kadi bekyuli pii bani nli bede ɛpu kɔtu mmɔ bukpoku na ɔdi-ma lɛlɔ. Nsu 
bekpone ɔtɔnkune unengu ɔdi ndubo-nwu lɛlɔ bɔdi na nwuna lɛlɔ katɔ bɔtalaku 
bɔyii udu. 

19Na ɔdubo bunwini ku kasusu ka utéduo nwuna kɔgyumanakɔ kpakplaa kɔmmɔ 
kemmo na nwuna kalɔ lɛlɔ, nsu badubo-nwu lɛlɔ bɔdi na ulu lɛlɔ uwi ɔni na ɔkɛ 
úsela, na basɔ baaadubo-nwu bɔnu lɛnɔ kudii. 

20“Na ɔmmɔ kama ni, ɔga bamba ɔni ndubɔkya katɔ kakɛ mmɔ ɔdubɔwia ka 
utaaƒɔ kuyi taasiku bekyuli bammɔ kudɔ kalɛ na ɔya na nwuna lɛga kadikɔ 
kekeye. Nsu akwa adi kama ni, anwu lɛnɔ ɔdubo bɔwɔlɔ na ɔyii ɔkya kɔnakunwi 
ɔni na ɔɔɔdanku ukyuli kɔnyi ablala iye kekpo kemmo. 

Ukyuli Ukpidi Ɔdi Ɔ́di Lɛga Na Katɔ Kakɛ 
21“Ɔga ɔni na badubo buse na katɔ kakɛ mmɔ na udeedi kenye ni, ɔdubɔbla ukyuli 
ukpidi ɔni nátamanku útete lɛla lɛdi bɔbla. Na útasi baga liku lɛnɔ. Nsu ɔdubo 

bɔda bɔlɛ kɔnakunwi ku kenyemini ku katɔlɔ na ɔdi lɛlɔ na lɛga kadikɔ kammɔ 
kemmo. 

22Na ɔdubo bekpone lɛlɔ bɔdi na ɔda Katɔti ɔkpane unengudi ɔƒunadi muedi udie 
nwuna kenyekɔ. 

23Na ɔdubo lɛla lɛdi bunyimiku-ma, nsu ɔkɔ ala bɔbla na adi, na ɔdubo bunyimi 
bɔmmɔ bubile ina ka nkyuli ɛlɛɛ badi kani na ndubo-nwu kama bɔsiaku. 

24Na tati tese kemmo ni, ɔdubo kɔlɛkɛ kɔni kemmo na lɛlakɛ lɛkya kaduɛ lɛlɔ 
bɔdi, na ɔmɛni ɔdi lɛla lɛni na nwuna bati kuuku bátabla kudii. Na ɔdubuti lɛkɛ 
ku bana ala ƒui ule ute nwuna kama basiakune. Nsu ala amɛni adi biala aaadubo 
uwi butu. 

25“Ɔdubo bekpone bayikune lisu bonwu lɛdi bɔsala. Na ɔdubɔkya lɛlɔ kayi geen 
na ɔta utékpo ɔga ɔni nkya kada kakɛ mmɔ. Na ɔga ɔni nkya kada kakɛ mmɔ lɛnɔ 
ɔdubɔta ku bekpone bani mbo ɔkplu betulo ɔga ɔtɔdi ɔmɛni badi ɔnii uténye 
ɔsiaku-nwu, nsu ulakana, ɔsika nwuna badi badubo-nwu kakya bɔkya na balɛ-
nwu kama. 

26Na bekyuli bamɛni badubɔsi bagadine kasala kenengudi kammɔ kemmo. Na 
kekpo kammɔ ɔsu badubo nwuna bekpone lisu udu bɔyila, na badu nwuna 
bekyuli pii lɛnɔ. 

27“Baga inyɔ bamɛni badubulie likpo linwi basala eli, nsu likyulikpi ku ɔkɔ sɔɔn 
na badubo bɔnyi bute lɛlɔ. Na bana kɔkwɛ ku kasusu ƒui kadi kalálɛ kɔsia kɔdi, 
ɔsika lɛla biala na ndubo libalɛ ni, Katɔti ɔ́ɔlɛ-ni ugyii úse. 

28Na ɔmmɔ kama ni, ɔga ɔni nkya katɔ kakɛ ɔdubunwini usie nwuna kalɔ lɛlɔ ku 
akɛla enengudi. Nsu si ɔkɛ ulu úsela ni, ɔdubɔta unye Katɔti bunyimi kedee 
bɔmmɔ lɛlɔ, na ukpoku nwuna bekyuli na ɔbla-ma lɛla biala na ɔɔyɔ́, asa na 
unwini uteesie nwuna kalɔ lɛlɔ. 

29“Amu na uwi ɔni na Katɔti ɔlati ɔ́lɛ ugyii úse lɛlɔ ni, ɔga ɔni nkya kɔtɔ mmɔ 
ɔdubɔsɔ ɔta na utékpoku ɔga ɔni nkya kada kakɛ mmɔ ku nwuna bekyuli. Nsu na 
uwi ɔmɛni lɛlɔ ni, ala ƒui adububo enwini abla ɔbambadi. 

30Lɛkɔlɔ libendi lɛdubɔsi ɔƒɛ kanukɔ libo na libekpoku-nwu na lɛya na enu aƒɛ-
nwu. Na ɔmmɔ kama na ɔsɔ unwini uteesie nwuna kalɔ lɛlɔ na utédie nwuna 
kɔnyi ɔlɛ Katɔti bunyimi kedee bekyuli. Na bekyuli bani mmomu nálɛ Katɔti 
kama na baaasiaku-nwu kama siin ni, ɔdubɔnu ama kɔnyana. 

31“Na ɔdubo bekpone bɔtala na besie na betébile kakpakɔ kammɔ ekisila ku 
kagyumanakɔ na bada limeyi ndi limeyi akpala bɔbla baya. Na ɔdubɔya na beti 
lɛla lɛni na Katɔti uukisi na liisé lɛlɔ bebese mmɔ. 



1535 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

32Ɔga ɔmmɔ ɔdubuti kenyemini ku katɔlɔ ɔkpanku bekyuli bani naaasiaku Katɔti 
kama siin ute lɛlɔ. Nsu bani ngyi Katɔti geen ni, badubɔta benye-nwu lɛlɔ 
kpakplaa. 

33“Na uwi ɔmmɔ kemmo ni, bani mbo lɛnunda badubɔtina bekyuli pii ala. Nsu 
badubo badi bɔdu ku kuwii iye bakyula-ma iye beƒie-ma ala ani na bebo ƒui baƒɔ 
na beti badi bakya aban ɔtɔ. 

34Na bana lɛbibo kemmo ni, kebunku blii kani na badubɔkɛ. Na bana kama 
basiakune pii badubo-ma kama bɔlɛ na bakya-ma kakya. 

35Na bana badi bani náda anu ni, badubo abi bubo kalɛ na Katɔti ɔbla-ma kedee 
na ɔƒɔ-ma utédu uwi ɔmmɔ kawɔlɔkɔ ɔni ndubo na nwuna lɛla lɛni na ɔ́lɛ ugyii 
úse kenye. 

36“Ɔga ɔmmɔ ni, lɛla lɛni mɔɔyɔ́-nwu kaƒɔ na ɔdubo butaabla. Na ɔdubo lɛlɔ katɔ 
bɔtalaku na ɔtina ka ubo kenyekɔ utulo baƒiɔ ƒui. Na ɔdubo Katɔti ɔlati 
buteedumi. Na geen ni, lɛla biala lɛdubo bɔsia kalɛ na ɔɔwia wetédu uwi ɔni na 
kɔnyi kɔni na Katɔti úti ɔ́kya anwu ɔlati ku nwuna bekyuli kɔ́yɔ-nwu. 

37Na ɔga ɔmɛni ɔdubo baƒiɔ bani na nwuna bati kuuku bákpa ku baƒiɔ bani na 
beleku bammɔ baayɔ́ teetulo ƒui buni. Na geen ni, ɔdubuti lɛlɔ unyene kesii kani 
na kákuku ketulo baƒiɔ bamɛni ƒui kadi ka utulo bana ɔdi biala. 

38Na ɔya na bataakpa baƒiɔ bani na nwuna bati kuuku bétenu kɔku dii muedi bani 
na baalɔ kɔgyumanakɔ baƒiɔ. Na ɔdubute-ma ɔbu ku sika ugyiedi ku ɔƒualadi ku 
asɛɛbi ani muukeye ku etela bamba lidu lɛnɔ. 

39Na baƒiɔ bani nási kaƒɔ mɛni badubo-nwu bubunku na uƒie kɔgyumanakɔ 
kpakplaa ƒui ɔƒɔ. Na ukyuli biala ɔni mɔɔkpá baƒiɔ bamɛni ni, ɔdubɔya-nwu na 
unye kenyekɔ kenengudi geen, na ɔkɛ kenyekɔ ɔyikun ku akɛla ku kɔlɔ lɛnɔ. 

Ala Adi Adubɔlɛ Na Kawɔlɔkɔ Uwi Ɔmmɔ Kemmo 
40“Na kawɔlɔkɔ uwi ɔmmɔ lɛlɔ ni, ɔga ɔni nkya kada kakɛ ɔdubɔta na utékpoku 
ɔga ɔni nkya katɔ kakɛ. Nsu ɔga ɔmmɔ ɔdubɔlɛ ubasiaku-nwu aani ɔƒɛƒɛɛ ku 
nwuna kekpo kɛɛkɛ pii ku bekpone bapɔnkɔ beliene ku lɛkɔlɔ. Na geen ni, nwuna 
bekpone badubɔsia kɔlɔ kɔlɔ kemmo bɔlɛ aani kalɛ na ketu keeyi taagba na badi-
ma lɛlɔ. 

41Na uwi ɔni na bédu kalɔ kedee kammɔ lɛlɔ ni, badubɔdu kadi pii bekyuli bewi 
mmɔ. Nsu Edom abi lɛlɔ bekyuli ku Moab ku Amon lɛlɔ badine badubɔlɛ-ma enu 
kemmo. 

42Na mmɔ ni, ɔga ɔmɛni ɔdubɔdi kɔlɔ pii bekyuli lɛlɔ, ina Egyipteƒuɔ muedi 
balálɛ-nwu enu kemmo. 

43Na ɔdubuti bana ala ani náƒɔ-ma kuye ƒui ɔtɔlɔku aani sika ugyiedi ku ɔƒualadi. 
Na ɔdubɔdi Libia ku Kus kɔlɔ bekyuli lɛnɔ lɛlɔ. 

44Nsu kenye kadi kadubɔsi ɔƒɛ katukɔ ku kada kakɛ kabagyila-nwu ɔtɔtɔ, na 
ɔdubɔta utébile bekyuli geen ku kɔnyi. 

45Na ɔmmɔ kama ni, ɔdubɔbla keliekɔ na Ɛpu Ubendi ku Sion Kɔbi ntɛ. Nsu 
kawɔlɔkɔ ni, badubo-nwu udu bɔyila na ukyuli biala ulakana-nwu bɔƒɔ.” 

Daniel 12 

Bekpine Badubɔsɔ Bata Bebelie Ngba 
1“Uwi ɔmmɔ kemmo ni, ƒula kadi bekyuli ɔgyumanane unengu ƒui, Mikael ɔni na 
Katɔti ɔdubɔtala ni, ɔdubɔta ubo. Na lɛbibo kpakplaa lɛni udu nétebo tɔ kudii ɔ́si 
kalɔ kesekɔ lɛdubɔlɛ. Na ukyuli biala ɔni na nwuna lɛnyi lɛkya ngba ɔku kemmo 
ni, ɔdubo-nwu bɔgyumana. 

2Na bekyuli pii bani néekpi na bakya kekpine badubɔsɔ bata. Na Katɔti ɔdubɔya 
na bana badi belie ngba bɔni nsɔ naaadubo bɔsa kudii. Na ɔya na kɔƒa kukpo badi 
na anumi ewi-ma kalɔ uteesie uwi. 

3Na bani ƒui náda anu na bana ngba bulie kemmo ni, badubukeye kede kede aani 
kayaa kani bɔɔnu. Na bani lɛnɔ na bátɔnku bekyuli na bábla Katɔti lɛyɔla ni, 
badubukeye aani ayabi. 

4“Na ɔƒaani ni, Daniel, muubo-ɔ ɔda ka abɛla linyesia lɛni na ɔku ɔmɛni ɔdanku 
uti utédu uwi ɔmɛni kawɔlɔkɔ, ina ka bekyuli pii badubɔsia ulu biala lɛlɔ na kesi 
kesii banii baawia bati lɛla lɛni nkya ɔku ɔmmɔ kemmo.” 

Lɛla Lɛdi Lɛdubɔlɛ Na Uwi Ɔmmɔ Kawɔlɔkɔ 
5Mmɔ na ami, Daniel, lɛ́nu lɛ́mana na lɛ́nu ka nkyuli inyɔ bamba badi benye. 
Unwi unye ketu ɔvi ɔmɛni na unyɔdi lɛnɔ unye ɔvi ɔni ngye. 

6Na Katɔti ɔtu ɔni nátɛmiku-mi unye sɛsɛɛ ɔ́siku-ma kudɔ na ketu kammɔ katɔ 
kakɛ na ɔkya awu ɔni náƒɔ kuye. Mmɔ na nkyuli inyɔ bani nnye lituvi inyɔ bɔmmɔ 
akɔ unwi úye ɔtu ɔmmɔ ɔnini, “Uwi ɛlɛ násɔ úbu asa na ala enengudi amɛni 
adubɔlɛ?” 

7Amu na Katɔti ɔtu ɔmmɔ ɔ́kɔliku nwuna enu anyɔ katɔ na ɔ́su ɔnini, “Na Katɔti 
ɔni nli ngba uwi ƒui lɛnyi kemmo ni, muusé kenye kpakplaa ka lɛkwa linwi ku 
akwa anyɔ ku kakɛ. Na lɛla biala lɛdububo kawɔlɔkɔ uwi ɔni na Katɔti bekyuli 
lɛbibo lɛmmɔ lɛdubɔsa.” 

8Línu lɛla lɛni na Katɔti ɔtu ɔmmɔ ɔ́su, nsu ńtenu-ni kalɔ. Anwuɔsu líye-nwu 
nnini, “Ati dɛ na ala ammɔ adubo bɔlɛ?” 

9Mmɔ na údie kenye ɔnini, “Daniel, sie anumi na enye ataabla ƒula kabla, ɔsika 
linyesia lɛmɛni kalɔ bunu bɔdubɔbla lɛbɛla uti utédu uwi ɔmmɔ kawɔlɔkɔ. 

10Bekyuli pii badubɔda bana ngba sɛɛn na babla bana kɔyi lɛnɔ kedee. Nsu 
bekyuli bekpidi ama ni, bana likyulikpi ala bɔbla lɛlɔ kani na badubo bunye, na 
baaadubo ɔmɛni kalɔ bunu kudii. Banundane kani ndubo kalɔ bunu. 

11“Na ɔ́si uwi ɔni na badubo bɔda limeyi ndi limeyi akpala bɔbla baya útédu uwi 
ɔni na badubuti lɛla lɛni na Katɔti uukisi na liisé lɛlɔ bebese mmɔ ni, ɔdubɔbla 
emeyi apim unwi ku emeyi eti alɔ ku aavlene (1,290). 

12Ukyuli biala na ɔ́kɛ kayii buɛɛ útédu ka emeyi apim unwi ku emeyi eti aku ku 
avlaatɛ-alɔ (1,335) ávi ni, Katɔti ɔdubute ukyuli ɔmmɔ kusɛ kusɛ. 

13“Anwuɔsu ni, Daniel, siaku ƒula Katɔti kama siin na talɛ-nwu kama uti utédu 
kawɔlɔkɔ! Adubo bɔnwuna na asɔ ata alɛ kekpine abáƒɔ ƒula lɛyuƒɔla.” 

Hosea 

Hosea 1 

1Unwoti ɔ́su Hosea, Beeri ubidi, kenye kadi uwi ɔni na Yuda baga Usia ku Yotam 
ku Ahas ku Hesekia bélie bádi lɛga ɔdi biala ku nwuna uwi, na Yeroboam, Yoas 
ubidi, lɛnɔ ɔ́di lɛga na Israel. 

Hosea Kaduli Bekyuli 
2Katɔti ɔ́kpali-mi na ɔ́su-mi ɔnini, “Hosea, téti uleku ɔni mɔɔsiaku banana bamba 
na bɛwɔ, ɔsika Israel ɔ́lɛ-mi kama aani uleku utidi.” 

3Anwuɔsu lísie na ńtéti Diblaƒuɔ ubidi ɔni baalɔ Goma. Na ami ku-nwu bɔ́wɔ 
ɔnanabi. 

4Na Unwoti ɔ́su-mi ɔnini, “Sia ubi ɔmmɔ lɛnyi anii Yesreel, ɔsika uwi ɔsɔ uletu 
asa na Israel Ɔga Yehu kaba kemmo bebi ku bawɔ ni, ndubɔni-ma kɔtu na bekyuli 
bani na ɔ́du na Yesreel Kɔwɛ kemmo ɔsu. Na ndubɔbwɛ nwuna lɛga kadikɔ. 

5Na Yesreel mmɔ na ndubɔyila Israelƒuɔ bammɔ ɔyikun ɔni na bebo na libile-
ma.” 

6Ɔmmɔ kama ni, Goma úbawɔ ulekubi na Unwoti ɔ́su-mi ɔnini, “Sia-nwu lɛnyi 
anii Lo-Ruhama, na nwuna kalɔ ndi kɔnyana tanu, ɔsika nsɔ lɛɛɛdubo Israelƒuɔ 
kɔnyana bɔnu na liti bana ekpidi lɛkyiɛ-ma. 

7Nsu ami ndi Yudaƒuɔ Unwoti Katɔti na ndubɔnu-ma kɔnyana na ndubudie-ma 
na libunku-ma ɔkɛnku ami ɔlati ɔyikun kemmo. Na ɔɔɔdi kekpo na badubo 
bukpo iye kɔtaminta iye kuwii kɔni na bekyuli bani muulie bapɔnkɔ lɛlɔ 
badubɔtu bekyuli ɔsu.” 

8Amu na uwi ɔni na Goma ɔ́da ubidi Lo-Ruhama lɛnyi bute ɔ́ya ni, ɔ́sɔ ubada kaƒɔ 
na ɔ́wɔ ɔnanabi ɔbambadi. 

9Na Unwoti ɔ́su-mi ɔnini, “Sia-nwu lɛnyi anii Lo-Ammi, na nwuna kalɔ ndi bɛɛɛdi 
mina badi, ɔsika bekyuli bamɛni baaadi mina badi na ami lɛnɔ lɛɛɛdi bana Katɔti. 

10“Limeyi lɛdi lɛdubo lɛni na ukyuli ɔdi ulakana Israelƒuɔ bɔka, ɔsika badubo 
bumomo aani ɛpu kɔnwinimi. Na ɔƒaani ni, ama baalɔ banii, ‘Bɛɛɛdi mina 
bekyuli.’ Nsu uwi ɔni mebo kemmo ni, bekyuli badubɔlɔ-ma banii, ‘Katɔti Ɔni Nli 
Ngba uwi ƒui Bebi.’ 

11Yudaƒuɔ ku Israelƒuɔ ƒui badubɔsala babla unwi na baƒuna ɔtɔnkune unwi. 
Mmɔ na badubɔsɔ baƒɔ bana kalɔ benwini bana ɔdi, na limeyi lɛmmɔ lɛdubɔbla 
lɛlɔyɔ limeyi bonwu na Yesreel.” 

Hosea 2 

1“Anwuɔsu ƒula banwani bananabi ni, ya na balɔ-ma banii, ‘Mina badi,’ na aya na 
balɔ ƒula banwani belekubi banii, ‘Kɔnyana bɔnu.’ 

Unwoti Ɔ́su Úse Ka Ɔdubɔni Israel Kɔtu 
2“Bɛtɛmiku bina uni! Bɛlɛ-nwu kaduɛ! Ina ka ɔsɔ ɔɔɔdi mina ulekudi, na ami 
Unwoti lɛnɔ nsɔ lɛɛɛdi ɔgyani. Bivele-nwu na ɔda lɛyalɛ ku lɛsɔnɔdi lɛmmɔ ɔya 
na ɔda-mi kama bɔlɛ ɔya. 

3Si ɔɔɔdi lɛni ni, ndubudie-nwu lɛlɔ ala na ɔsɔ ɔkɛ utaavi aani kalɛ na báwɔ-nwu 
ku kasɔngya. Na ndubɔya na ɔta ɔbla aani kalɔ kakwiidi kani na ntu bɔ́sa-ka 
kemmo ƒui kede kede na ukpi na utukwɛ ɔsu. 

4Na lɛɛɛdubo amii nwuna bebi lɛnɔ kɔnyana bɔnu, ɔsika nwuna lɛsɔnɔdi lɛmmɔ 
kemmo na ɔ́wɔ-mii. 

5Bina uni útada udu buni. Útaalɛ-mi kama, na ɔ́su ɔnini, ‘Ndubɔsiaku mina 
basɔnɔ kama, ɔsika ama muute-mi adila ku ntu ku adala abuni ku ana lidu bamba 
lɛnɔ ku nnɔmii ƒɛƒɛɛ ku ntɛ buni.’ 

6Ami Unwoti ndubuti liyu lɛti lɛti lɛgyi ɔban lɛkya-nwu na litile-nwu ulu kɔsiakɔ 
ƒui na ɔsɔ ulákɛ kuƒi kɔdi. 

7Na ɔdubo usi bukeli bɔsiaku nwuna bayɔne, nsu ulásiaku-ma. Na ɔdubɔwia-ma 
ɔnɔ na ulanu-ma. Ɔmmɔ kama ɔdubɔsu ɔnini, ‘Ndubɔsɔ linwini lisie mina ɔgyani 
ɔkukudi kudɔ, ɔsika ala ádianku-mi uwi ɔmmɔ kemmo étulo kalɛ na use-mi 
ɔƒaani.’ 

8Nsu útati ɔnii antabi ku kamu ku ntɛ buni bɔmmɔ ƒui ni, adi etela ani nási-mi 
kudɔ. Na nwuna sika ugyiedi ku ɔƒualadi ƒui ni, ami néte-nwu na anwu na ɔda 
uuyé ala taakpa Baal baƒiɔ. 

9Anwuɔsu ndubo ala ammɔ ƒui buƒie bɔƒɔ edula ku egyiibi ammɔ ƒui ɔsɔ ulanu-
nya uléde. Na liƒie mina adala abuni ku ana lidu bamba lɛmmɔ lɛƒɔ, adala ani na 
uubi lɛlɔ mmɔ. 

10Na ndubudie-nwu kasɔngya na nwuna bayɔne anumi. Na ɔdi ulakana-nwu 
bɔƒɔ. 

11Na ndubukulo Israel emeyi buni bɔdi kenye. Kɔbuli kɔwɔdi bɔlɛ o-o, 
Lɛnwunameyi o-o, ku emeyi buni abambadi ƒui kenye kadubo buklo. 

12Uleku ɔmɛni ɔ́su ɔnini, ‘Mina basɔnɔ néte-mi adingyii mmo bɔni na mbo ka lɛ́ya 
na ami ku-ma bɔ́tɛ ɔsu.’ Nsu ni, ami Unwoti ndubo-mu bubile ƒui na lɛya na bɔta 
bunwini lɛku na bebuo bakun ala ammɔ bebile ƒui. 

13Na ndubo-nwu kɔtu bɔni na uwi ɔni na úti ɔ́kpa Baal baƒiɔ na ɔ́kyula oloƒui úte-
nwu kenye. Na ndubo-nwu kɔtu bɔni na uwi ɔni kemmo na údie-mi atu na 
ɔ́yiƒala-mi na úye kɔkwɛnimi ku asɛɛ lidu ɔ́kya atu ku limɔ ka ɔɔwia ka nwuna 

basɔnɔ bataayɔ-nwu ɔsu. Ami Unwoti nébimi kenye lɛ́su, na ndubo bɔbla bɔsiaku 
lɛni! 

14“Anwuɔsu ɔƒaani ni, ndubo-nwu bɔtɔlɔ buɛɛ buɛɛ butákya kalɔ kakwiidi 
kemmo na lɛdɔdɔ-nwu. 

15Na ndubɔsɔku nwuna adingyii mmo lite-nwu. Na lɛbibo ɔkwalɛ ɔni kemmo na 
ala ékpoku-nwu ɔdubo bunwini Lɛnunsia Ɔkwalɛ. Na ɔdubɔtuna ute-mi ɔnii, 
‘Ɛɛn,’ aani kalɛ na ɔ́bla uwi ɔni na ɔdi ugblebi na ɔ́si ɔɔlɛ́ Egyipte kalɔ lɛlɔ. 

16“Líse-nwu kenye ɔ́si limeyi lɛmmɔ lɛlɔ ka ɔdubɔlɔ-mi nwuna ɔgya na ɔɔɔdi Ati. 

17Na nsɔ lɛɛɛdubo bɔya na ɔkpali Baal ɔni kalɔ ndi Ati. 

18Na ndubɔtuna na ulie ku keyi buɛɛ. Na beƒiebuo ku baasɛ bekpidi basɔ 
baaadubo-nwu bukpoku iye badi basɔ bata ku ekpola bebekpoku-nwu lɛnɔ. 

19Ndubɔƒɔ-nwu aani mina uleku utidi ɔ́si ɔƒɛni úsela uwi ƒui. Na nwuna buti kayu 
kani na ndubɔƒɔ ndi ka lɛbla lɛla biala siin lite-nwu na lɛdi mina litemi lɛlɔ ulu 
lɛlɔ, na mina bɔyɔ bɔsɔ bulavumana na ntaabla-nwu lɛƒɔndia. 

20Na lɛɛɛdubo mina litemi kama bɔlɛ kudii. Na ɔmmɔ ɔdubɔya na ɔnu ami nwuna 
Unwoti ɔti. 

21“Ndubɔtuna lite-nwu limeyi lɛmmɔ lɛlɔ na lɛlɛmi kayaa na kayaa lɛnɔ kenu-mi 
lɛdi na kete ntu na kalɔ kayɔ. 

22Na si Yesreel ɔ́kpali-mi ni, ndubɔya na antabi ku egyiibi lidu adia na ɔkwalɛ 
ɔmmɔ kemmo. 

23Na ndubɔnu-nwu kɔnyana anwu ɔni na nka lɛ́lɔ nnii kɔnyana tanu. Na ama 
banii na nka nnii baaadi mina badi ni, badubunwini mina badi. Na ama lɛnɔ 
badubɔsu banii, ‘Awɔ ndi bula Katɔti.’ ” 

Hosea 3 

Katɔti Bɔyɔ Bɔdanku Lɛnunsia 
1Katɔti ɔ́sɔ ɔ́tɛmiku-mi uwi bamba. Na uwi ɔmɛni kemmo ni, bɔsu na ɔ́su-mi ndi 
ɔnii, “Hosea, ya na ƒula bɔyɔ bɔsɔ bunwini butásia uleku ɔni nálɛ-ɔ kama lɛlɔ, na 
úudie ɔsɔnɔ ɔni ndi-nwu ɔyɔne. Bla ɔmɛni na eti atina ka mɔɔyɔ́ Israel kadi 
bekyuli, ina ka bakya baakpá baƒiɔ na adila ani na bábla béte-ma ku egyiibi mmɔ 
aada-ma ebiti.” 

2Anwuɔsu lísie na ntáƒɔ kayu sika ɔƒualadi ebi leevu-alɔ ku edula ebi aƒo alɔ na 
uleku ɔmmɔ lili. 

3Ɔmmɔ kama lɛ́su-nwu nnini, “Ɔƒaani énwini ami ɔdi. Na ɔlɛka asia lɛlɔ anu na 
asɔ alálɛ-mi kama ina uwi ɔdubo butu asa na ami ku-ɔ bɔtɛ bɔsala.” 

4Lɛni kani na uwi ɔdubo butu asa na Israel kadi bekyuli basɔ bakɛ ɔga iye asa na 
basɔ babla akpala na Katɔti kakpakɔ iye Katɔti ɔtina-ma ulu ɔni lɛlɔ na basia 
babla lɛla lɛdi. 

5Nsu kama ƒui ni, Israel ɔdubɔsɔ unwini usie nwuna Unwoti Katɔti ku nwuna Ɔga 
Dawid kudɔ. Badubusie Unwoti kudɔ ku bɔyia ku ɔbu. Na emeyi ekplodi ammɔ 
kemmo ni, badubɔnu nwuna lɛƒɔndia. 

Hosea 4 

Katɔti Ɔ́du Israelƒuɔ Kɔtɔ 
1Bise atu na binu kɔtɔ kɔni na Unwoti Katɔti ɔɔdú amii Israel kadi bekyuli ƒui! 
Unwoti uudie bina ƒui bɔƒiɔ na kalɔ kammɔ lɛlɔ ka ɔdi uládi-nwu litemi lɛlɔ siin 
na bɛɛɛdaku-nwu lɛda lɛnɔ. 

2Lɛlɔ buwida ku ɔkɔ bɔnyi ku bekyuli bɔdu ku kuyu ku lɛsɔnɔdi lɛlɔ kani na binye 
uwi ndi uwi. 

3Ɔmmɔ ɔsu na bina kalɔ ƒui kénwini ketele kalɔ kakwiidi na káyii udu, na bekyuli 
ku bebuo ku baasɛ bani nkya-ka kemmo ƒui lɛnɔ beekpi. 

4“Nsu ni, bitadu ukyuli ndi ukyuli kɔtɔ, ɔsika ɔɔɔdi bana ƒui náƒiɔ. Amii bakpane 
bammɔ na mɔɔdú kɔtɔ. 

5Na amii ku kenye bediene bammɔ ƒui bɛdubo butaabla gyuma gyuma usien ku 
ɔƒɛ. Na ndubo bina beni udu bɔyila. 

6Amii bani na bɛdi bakpane bíni-mi, na mina bekyuli baayii udu ka béni mina 
ɔda bubo ɔsu. “Na ɔƒaani ni, ami lɛnɔ ndubo-mii buni na lɛyiƒala bina bebi ɔsika 
amii bɛ́yiƒala mina ɔda bubo. 

7Kalɛ na biimomo teebu ni, lɛni kani na bina alaekpidi lɛnɔ eemomo teebu. Na 
kenyekɔ ku ɔbu ɔni na bibo ni, bɛ́vumana-nwu bíte kɔƒa ala bɔbla. 

8Na likpidi lili buvele akpala ani na mina bekyuli baabla lɛlɔ na amii bɛɛsia 
teenwini balakɛne, anwuɔsu na bɛɛkya-ma ogya ka bataabla-nya teebu. 

9Na lɛlakpa linwi ndubɔlɛku bakpane ku bekyuli bammɔ ƒui, ɔsika ndubɔni bana 
ƒui kɔtu na bana ablala ɔsu, na lɛƒɔ-ma kayu kani námanku ala ani na bábla kenye. 

10“Badubo bɔdi bɔsia kama, nsu baaadubo bumo. Na basiaku lɛsɔnɔdi kama, nsu 
baaadubo bebi bɔwɔ na bemomo. Ɔsika béni Unwoti na basiaku ala bamba kama. 

Katɔti Ukisi Na Úni Lɛƒiɔkpa 
11“Ntɛ bɔnani ku bɔwɔdi bɔ́ya na mina bekyuli kasusu kékpi-ma na basɔ belenu 
lɛla lɛdi kalɔ! 

12Na bakɛ beebó like na egyiiku kudɔ ka bati lɛla lɛni na babla! Na egyiiku ammɔ 
lɛnɔ aasu-ma lɛla lɛni na baawia bati! Bányonu-mi aani uleku ɔni nányonu ɔnana 
na únwini ɔyalɛ, na bakɛ basiaku ala bamba kama. 

13Bakɛ abi eli baabla akpala na beeti etela teesienku abi eli mmɔ na egyii 
enengudi lidu ƒui kalɔ, kesii kani na ɔyuli ɔkya kaduɛ na ɔdia bulie na egyii ammɔ 
kɔgba ku evete ɔsu. Anwuɔsu na bina bebi belekubi bénwini bayalɛ, na bina bebi 
bele bénwini basɔnɔdine. 

14“Na lɛɛɛdubo-ma kɔtu bɔni na ɔmɛni ɔsu, ɔsika amii alati kakpakɔ bayalɛ 
bɔmmɔ kama na bɛsia, na amii ku-ma bɛɛsála taabla akpala teete baƒiɔ. Na ɔmmɔ 
geen na lɛsugba lɛmɛni lɛɛtina lɛnini, ‘Bɔyii na bekyuli bani na beeebo kasusu 
badubo bɔyii ku udu.’ 

15“Israel, ina ka aadi kɔsɔnɔ ni, taya na Yuda ɔbla likpidi. “Na teduo Gilgal ɔma 
kemmo iye esie Bet Awen lɛnɔ na enye mmɔ ese kenye kadi na Unwoti ɔni nli 
ngba uwi ƒui lɛnyi kemmo! 

16Israelƒuɔ atu ebo ɔkplu aani ebuo ala utine ɔni mbo atuɔkplu na ulenu lɛla lɛdi 
kalɔ. Dɛ na Unwoti ɔdubɔkana bekyuli bamɛni adila buteete aani baƒonubi na 
kesii kani na livo lɛbuni lɛkya na bataakun? 

17Eƒraim kaba kemmo bekyuli bamɛni béti lɛlɔ bátámana lɛƒiɔkpa, anwuɔsu 
bɛnyonu bana keyi bite-ma! 

18Ntɛ banine badivone na badi. Na si báni-mu békpi báwɔlɔ lɛni ni, na bana lɛyalɛ 
ku lɛsɔnɔdi ala lɛɛkɔ́-ma katɔ. Na baayɔ́ kɔƒa ala ammɔ teetulo bana kenyekɔ ku 
ɔbu ɔni na nka ɔkya-ma lɛlɔ mmɔ. 

19Ɔƒɛƒɛɛ kpakplaa ɔni mɔɔkya ligede ɔdubo ubékpo na ɔkpala-ma ku bana akpala 
ƒui ɔtɔlɔku, na akpala ammɔ eti kɔƒa kuboku-ma lɛlɔ.” 

Hosea 5 

1“Amii bakpane binu! Amii bani ndi Israel kadi bekyuli ƒui bibimi atu na binu! 
Amii bani na bɛ́si ɔga kesii! Ami mɔɔtɛ litemi lɛmɛni lɛdu kɔtɔ. Bínwini 
kakpagyuɛ bíte Mispa ɔma bekyuli na lɛni kani na bise na Tabor Kɔbi lili. 

2Na bina ekpidi áya na Sitim ɔma únwini ubu gbion, nsu ndubo-mii kɔtu bɔni ƒui 
kede kede. 

3Ngyi Eƒraim kaba bekyuli bani ndi Israelƒuɔ ablala ƒui kede kede, na ɔdi útabɛ-
mi. Ɔƒaani bénwini basɔnɔdine na baabla lɛyalɛ ala, na bébile lɛlɔ, na beesé lɛlɔ 
lɛnɔ. 

4“Na bana ekpidi áya na basɔ balakana na benwini bebo ami bana Katɔti kudɔ, 
ɔsika lɛsɔnɔdi kɔyu kɔ́ƒɔ-ma lɛlɔ kemmo ƒui, na baaagyi ami bana Unwoti. 

5Israel kadi bekyuli lɛlɔ katɔ bɔkɔliku muudie bana ekpidi keyi. Anwuɔsu na ama 
bani ndi Eƒraim kaba kemmo bebi mmɔ badubo bubuli, na Yuda kadi bekyuli lɛnɔ 
bebunku-ma, na bana ƒui badubo bubuli. 

6Na badubuti bana bebuo lidu lidu bada na babawia ami bana Katɔti ulu, nsu 
balanu-mi, ɔsika línwini kama lɛ́kya-ma. 

7Bátadi Unwoti litemi lɛlɔ, na bátáwɔ basɔnɔbi béyile kɔduli. Anwuɔsu kɔbuli 
kɔwɔdi limeyi kadikɔ na ama ku bana mmo ƒui bɔdubo udu bɔyii kede kede ƒui. 

Yuda Ku Israel Badubukpoku Lɛlɔ 
8“Vwi kakpɛɛ na alɛ-ma kpakplaa ete-ma bɔti na benu kekpo kɔku na Gibea kalɔ 
lɛlɔ ku Rama ku Betel kesii kani na likpidi bɔbla bɔ́ƒɔ mmɔ ƒui. Na bibo kudu na 
Benyamin kadi bekyuli bavi batɔ! 

9Ami Unwoti ndubo mbani Israel kɔtu na lɛyila-ma udu ƒui. Na ɔmɛni ɔdi kenye 
kpakplaa kani na muusé teete Israel adua ammɔ ɔdi biala. 

10Yudaƒuɔ batɔnkune bese aani bekyuli bani benye baavumana lɛmingyii kɔlɛkɔ 
uwi biala. Na ndubo kɔnyi buti bɔkya-ma geen. 

11Baƒiɔ bani na Israel kadi bekyuli basiaku baakpá nénwini kɔtɔ bɔdu úte-ma, 
anwuɔsu na ala enye eekpóku-ma na beesusu-ma lɛni uwi biala. 

12Na ɔƒaani ni, ami Unwoti ndubɔya na beklubi baƒɔ Israel kadi bekyuli lɛlɔ 
kemmo na bebun. 

13“Na uwi ɔni na Israel ku Yuda bekyuli bánu bana ɔlɛ ɔni nda-ma báti ni, békeli 
bésie Asiria ɔga unengudi kudɔ banii ubunku-ma. Nsu útakana-ma kebunku kadi 
bute na ɔbwi-ma. 

14Anwuɔsu ndubo-ma lɛlɔ aani gyata ɔni na anumi égyie-nwu geen ku kɔnyi na 
lɛduli-ma ligyingya kɔkɛ kɔkɛ lɛtɔlɔku. Na ɔdi uuubo na ɔkana-mi lɛla lɛdi buye 
iye utile-mi kuƒi. 

15Na ndubɔsɔ linwini ntélie mina keliekɔ wetédu uwi ɔni na ama alati báƒɔ enu 
ka bábla ekpidi na benwini babawia-mi kama ulu. Na ɔkɛnku bana lɛbibo ɔsu ni, 
badubunwini kayi na basiaku-mi kpakplaa.” 

Hosea 6 

Israelƒuɔ Ɔkɔ Kayi Bunwini 
1Ɔmmɔ kama ni, Israel kadi bekyuli bammɔ básu banini, “Bɛya na bɔsɔ bunwini 
busie Unwoti Katɔti kudɔ. Anwu nébo-bu ɔ́kya ɔlɛ, nsu anwu kani ndubo-bu 
bɔbwi. Ɔ́ya na bɔ́ƒɔ lɛlɛ, nsu ɔdubo-ni bunyimi bute-bu na likpi ƒui. 

2Ɔdubo bɔya na bɔsɔ bɔta na abu ku-nwu bɔsɔ bulie bɔsala na emeyi anyɔ ku atɛ 
kama. 

3Anwuɔsu bɛya na bɔkya ɔkplu biala na bɔnu bula Unwoti bɔti. Nwuna bɔda bɔlɛ 
bɔdi litemi geen aani kalɛ na ɔƒɛ ɔɔtu ɔtanta na ɔkɔ uuubo-nwu kemmo. Na ɔdubo 
ubaya na lɛlɔ lɛyɔ-bu aani kalɛ na ketudi ɔnantu ɔɔna na kalɔ ku lɛla biala lɛɛyɔ́ 
buɛɛ.” 

4Unwoti ɔnini, “Amii Israelƒuɔ ku Yudaƒuɔ, bi na bɛnii mblaku-mii? Bina bɔyɔ 
bɔni na bibo bite-mi ni, buse kani buse aani ulɔyɔ iye ɔtanta amii ani mɔɔyii 
taakya si ɔƒɛ ɔ́tu na kadi kaata. 

5Ɔmmɔ ɔsu na lɛ́ya na mina kenye bediene béti litemi lɛni muukúlo kayi aani 
kewii béboku-mii na litemi bɔtɛ bɔni náƒɔ ogya aani ɔƒɛ bɔsia-nwu kama ku kɔtɔ 
bɔdu. 

6Kɔnyana bɔnu na mɔɔwia, na ɔɔɔdi bebuo buti taakpa. Na bekyuli banu-mi bati 
utulo bebuo buti taakpa. 

7“Nsu aani Adam ni, bíbile mina bunyimi bɔni na línyimiku-mii. Na bítadi mina 
litemi lɛlɔ. 

8Na Gilead kalɔ kemmo ni, alaekpidi bonwu bablane ku bekyuli badune báƒɔ-ka 
tɛtɛɛtɛ. Na bekyuli bani na bɛ́du mmɔ ubugya ɔ́ƒɔ-mii enu ƒui. 

9Bina bakpane bénwini beyune kasala na batɛ kuludɔ baatú bekyuli. Bádu 
bekyuli na Sekem ulu lɛlɔ na baabla alaekpidi lidu bamba lɛnɔ. 

10“Lɛ́nu lɛla likpidi lɛdi geen na Israel kalɔ lɛlɔ ka bɛ́lɛ-mi kama bɛsiaku ala 
bamba bɛɛkpá-nya na biisé lɛlɔ. Anwuɔsu na bítamanku ka bɛkpa-mi. 

11“Na amii Yudaƒuɔ lɛnɔ ni, bina limeyi lɛsia ulu lɛdubo ɔni na ndubo-mii kɔtu 
bɔni. Na mɔɔwia ka lɛsɔku mina kadi bekyuli Israelƒuɔ mbenyene bana kenyekɔ.” 

Hosea 7 

1“Na uwi biala na nnii mɔɔbwi mina kadi bekyuli Israelƒuɔ lɛsiku bana lɛlɛ lɛni 
na beeƒi kudɔ ni, kalala ku ɔkɔ bɔnyi ku ekpidi lidu bamba kani na mɔɔnu. Na 
beyune baabwɛ teeduo bekyuli kɔduli na bakɛ lilu lɛlɔ ƒui baaví. 

2Na bana ɔdi ulakali taanu ɔnii mɔɔnu kalɛ na bana ekpidi áka ámana-ma aani 
kalɛ na beenyimi lɛla lɛdi, nsu mɔɔnu ɔmɛni ƒui. 

3“Na bana ɔbladu ɔmɛni ɔdi bana benengu bammɔ ƒui lɛlɔyɔ. 

4Na kalɛ na balɛ-mi kama ɔɔda-ma ɔkwɛ aani ogya ku lɛyu lɛni náabi lise úte 
bodobodo buƒi. 

5Na limeyi lɛni na beesé ɔga ni, anwu ku nwuna benengu ƒui báni ntɛ békpi na 
baabla adɔlɔla. 

6Kɔnyi kukpidi kɔ́ƒɔ-ma kayi kemmo aani kalɛ na ogya ɔɔkya taada na bodobodo 
lɛyu kemmo ɔni na asa kadi keteegye ni, na ogya ɔmmɔ uudie linyemi! 

7Kɔnyi kɔmmɔ kɔ́ya na báƒɔ ogya bakɛ aani ogya ku lɛyu na bádu bana batɔnkune 
ƒui unwi unwi. Na bana ɔdi útabla kasusu ɔnii ɔɔkpali-mi uvele kebunku kadi. 

8“Israel kadi bekyuli bani násalaku kadi bamba bese aani bodobodo ɔni na béƒi 
na ɔ́bi kakɛ ku kakɛ. 

9Bányonu lɛlɔ béte baƒɔ na bana ɔyikun ƒui ɔ́yii udu na balanu taati. Na bana lili 
linwini lɛ́ta lɛɛƒuala, nsu balanu ɔmmɔ lɛnɔ taati. 

10Israelƒuɔ lɛlɔ katɔ bɔkɔliku muudie-ma teete, na balatuna banii beenwíni bebo 
ami bana Unwoti Katɔti kudɔ iye bawia-mi kama ulu na lɛƒɔ-ma. 

11“Israelƒuɔ báta bénwini aani bakpaƒɛɛlɛ bani nkɛ esu esu beeveyi teesie taasɔ, 
na Egyipteƒuɔ ku Asiriaƒuɔ ntɛ baawia kabɛkɔ. 

12Nsu ndubo-ma budie na mina asawu kemmo aani kalɛ na ɔgbini uudie aasɛ na 
kamia kemmo na lɛni-ma kɔtu kalɛ na lɛ́su ka ndubo bɔbla kalɛ. 

13Bɔbuɛ muute-ma, ɔsika ala adubo-ma bukpoku na bayii udu aani bana lɛyuƒɔla 
ka béni-mi ɔsu. Nsu lɛ́yɔ ka nka lidie-ma. 

14Belewulo taakpali-mi geen taasiku bana kayi kemmo, mmomu bebi bana 
kɔtɛnkɔ beewulo kɔnyana, na baabla lɛlɔ ulikplu ala ani na basiaku ala bamba 
baabla na basia anu ka ɔmmɔ ɔdubɔya na bakɛ kebunku na wete-ma kusɛ kusɛ 
na bakɛ edula pii ani na baawia. 

15Ina ka ami náda-ma na lɛ́tina-ma ala ɔsu na bagyi lɛla lɛni na bagyi ni, báta 
bénye-mi lɛlɔ. 

16“Béni banii belenwini belebo-mi kudɔ na basia Baal baƒiɔ anu bani neeebo 
ɔyikun ɔdi. Anwuɔsu na bese aani kataminta kani naaadia, na bana batɔnkune 
ƒui badubo kuwii kenye bɔtɛ na ukyuli tabu ku enyekpi ani na baatɛmi ɔsu. Na 
Egyipteƒuɔ badubo-ma buti bunwini lɛmala.” 

Hosea 8 

Israelƒuɔ Badubɔsiaku Ɔƒɛƒɛɛ Ɔni Mɔɔkya Ligede 
1“Vwi kakpɛɛ na ebo Israelƒuɔ ɔda na ete-ma bɔti anii bekisine bakɛ bana eli 
baatú-ma na badubo bebéyu-ma batu aani kasangbii ka bébile mina bunyimi na 
báta bénye mina ɔda bubo lɛlɔ ɔsu. 

2Baava taakpali-mi banii bagyi-mi aani bana Unwoti ku Katɔti! 

3Nsu bina bekisine badubo-mii bɔbɔku ka bíni bunyimi bɔbuni bɔni na ami ku-
mii búnyimi ɔsu. 

4Bɛ́ƒuna baga ku batɔnkune bíte lɛlɔ, na bíteye-mi kasusu. Na bíti sika ugyiedi ku 
ɔƒualadi bɛ́bla baƒiɔ bíte lɛlɔ, na ama nákpanku-mii bátákya bɔkywi kemmo. 

5Na líti kɔnyi lɛ́kya awɔ Samaria ɔma unengudi ɔmmɔ na ƒula baƒiɔ bani na ávɔ 
na ɔmantɛ akɔ ubi udu kenye mmɔ ɔsu. Uwi ɔmani na aakali ka adubɔsɔ abla sɛɛn 
na mina anumi? 

6Na Israelni ɔdi nébo úbavɔ baƒiɔ bammɔ úte-ɔ. Nsu ami kani ndi Katɔti unwi 
ɔmmɔ, anwuɔsu baƒiɔ bammɔ badubo bɔbwɛ bugyingya. 

7“Ɔsika si ágya ɔƒɛƒɛɛ ni, ɔƒɛƒɛɛ ɔni mɔɔkya ligede na adubo bɔnu. Na kamu kani 
nátakya ebi kalayu taabla ligyie na bekulo-ka bababla lɛdila lɛdi. Na si ina kákya 
ebi muedi ni, bekisine badubo-ka buyu bɔtɔlɔku-mii kudɔ ƒui. 

8Israel amii ɔdi ɔ́sa, na kadi bamba bekyuli badubo-mii bɔnu ka bɛɛɛdi lɛla lɛdi. 

9Na bílieku ebuo atuɔkplune aani akwa. Anwuɔsu na bíkeli bísie Asiriaƒuɔ kudɔ 
bɛnii bitáblaku-ma unwi na bɛwia kebunku. 

10Ngyi kesii kani na ndubo-mii bɔkɛ, ina bi kuye na amii ku kalɔ bamba bekyuli 
bammɔ bɛ́kya ka bɛƒɔ bite-ma, ɔsika bana baga ku benengu bammɔ kani ndubo-
mii bususu. 

11“Israelƒuɔ, bɛ́tu akpabi pii bíte lɛlɔ kesii kani na bɛɛkpá bina ekpidi bɔbla 
akpala. Na akpabi ammɔ énwini ekpidi kablakɔ akpabi. 

12Na ka mɔɔwia ka bɛbla akpala bite-mi ɔsu ni, lɛ́ya na bénweni-nya nwaa bése 
béte-mii, nsu bíni-nya aani lɛla lɛni naaakɛ-mii. 

13Bɛɛdú bina bebuo babuni ƒui taabla akpala na bɛɛdi akpala ammɔ lɛnɔ, nsu ami 
Unwoti anwu muuní bina akpala ammɔ. Mina anumi adubɔsia bina ekpidi lɛlɔ na 
lɛni-mii kɔtu na bɛsɔ binwini bisie Egyipte. 

14Israelƒuɔ, ami nédie-mii, nsu bɛ́yiƒala-mi. Na awɔ ku Yuda ƒui bɛ́tu baga kuliekɔ 
bonwu bonwu ku lɛma linengudi pii lɛni mbo kɔgyumanakɔ bíte lɛlɔ. Nsu ndubo 
bɔya na ogya ubo ubakyula lɛma lɛmmɔ ku kɔgyumanakɔ kɔmmɔ ƒui na ubile lɛla 
biala.” 

Hosea 9 

Katɔti Ɔdubɔni Israelƒuɔ Kɔtu 
1Israelƒuɔ, lɛlɔ litayɔ-ɔ munu munu! Na tebimi lɛlɔ aani kalɛ na kadi bamba 
bekyuli baadi bana emeyi kalɛ, ɔsika ádi lɛyalɛ ágya na álɛ ƒula Unwoti Katɔti 
kama. Na akɛ eebi taata na kesii biala na beewiile edula, na aaƒɔ́ lɛla lɛdi biala na 
bɛ́di kuye ka bete-ɔ. 

2Nsu binyimo ka kamu ku antabi ammɔ adubo abasa na ntɛ bɔmmɔ lɛnɔ bɔsa. 

3Na bɛdubo bɔtɔlɔ na Unwoti kalɔ kammɔ lɛlɔ. Na bina badi badubo bɔtɔlɔ busie 
Egyipte kalɔ lɛlɔ, na badi lɛnɔ besie Asiria kalɔ lɛlɔ na bitádi bana adila ani 
muusié lɛlɔ mmɔ. 

4Bɛɛɛdubo bɔkana ntɛ kalɔ buwi bɔbla akpala adi bute Unwoti na mmɔ. Na bina 
akpala adi lɛnɔ aaadubo-nwu kubiti bɔda, ɔsika adubo lɛlɔ buteese aani kekwa 
kalɔ akpala adila. Na aaadubo bɔni bude Unwoti kakpakɔ munu munu, mmomu 
ama alati adi na adi. 

5Na bi na adubɔsɔ akana bɔbla lɛnɔ na Unwoti emeyi buni bɔdi lɛlɔ si uwi údu ka 
asɔ alakana-nya bɔdi? 

6Na si ina badi bákana ɔgbankpi ɔmmɔ bukeli ni, Egyipte na badubusie batáwɔlɔ, 
na bava-ma na Memƒis ɔma unengudi kemmo. Na bina sika ɔƒualadi akɛla ƒui 
adubɔyii akya liyu alakpi akɔ na livo lɛkwɛ lɛƒɔ ekpo ani ƒui na bina nvo búnye 
ƒui. 

7Israelƒuɔ, bina kɔtu bɔni uwi údu ka bɛƒɔ ala ani ƒui na bɛ́bla kayu na amii alati 
bɛdubɔnu bɔti. Amii mɔɔsu bɛnii, “Katɔti kenye bediene bádɔlɔ na nwuna batu 
beekpi libuo.” Na bina ekpidi pii ani na bɛɛbla áya na bíti-mi bukisi geen. 

8Israelƒuɔ, ami na Katɔti úti úmene-mii aani nwuna kenye udiene ɔni mataanu-
mii lɛlɔ, nsu bɛ́kywɛ-mi kɔkpagyuɛ na mina lilu ƒui lɛlɔ, na bɛdanku bina bukisi 
ku ulikplu ala bíbedu Katɔti kakpakɔ kemmo muedi. 

9Bibo kalala na ɔkɔ ala bɔbla bɔ́ƒɔ-mii lɛlɔ kemmo ƒui aani Gibea ɔma bekyuli. Nsu 
Unwoti anu asia bina ekpidi ƒui lɛlɔ na ɔdubo-mii kɔtu bɔni. 

10Unwoti ɔnini, “Bɔnu na lɛ́nu amii Israelƒuɔ lídie aani kɔdingyii ebi na kalɔ 
kakwiidi kadi kemmo, na lɛ́nu bina bati kuuku aani kɔnwingyie ebi edeedi ani 
náka bɔnwu. Nsu Baal-Peor baƒiɔ bani muusé lɛlɔ na bísie bɛɛkpá. Anwuɔsu na 
amii lɛnɔ biisé lɛlɔ aani baƒiɔ bani na bɛɛyɔ́ mmɔ kalɛ. 

11“Ɔmmɔ ɔsu ni, amii Israelƒuɔ bɛdubo bina bukeye bɔyila aani kalɛ na aasɛ 
uuveyi taatɔlɔ kesii kadi. Na bina beleku basɔ baaadubo kaƒɔ bɔda na bawɔ. 

12Na si ina bɛ́wɔ muedi ni, ndubɔkpanku-ma ƒui, na kebu amii lɛti. Bɛdubulie 
biteewulo kɔnyana uwi ɔni na línwini kama lɛ́kya-mii na ala ekpoku-mii na bɛyii 
udu ƒui kede kede. 

13Lɛ́nu-mii aani bekyuli bani nákɛ kenyekɔ kabuni na bɛdubɔlɛ lili, nsu amii alati 
nákpanku bina bebi bíselaku na badu.” 

14Unwoti, bi na ɔlɛka livele lite bekyuli bamɛni udu utulo ka aya na bana beleku 
bada kɔwɔ na basɔ belete bebiwɔ badi lɛnyii lɛnɔ? 

15Unwoti ɔnini, “Bana ulikplu ala ani na bábla na Gilgal na lɛ́nu ɔsu muukisi-ma 
geen. Na bana alaekpidi ɔsu ndubo-ma bɔbɔku budie mina kaduli na nsɔ 
lɛɛɛdubo-ma bɔyɔ, ɔsika bana batɔnkune bálɛ-mi kama. 

16Israel kadi bekyuli bese aani kugyii kɔni kuna ligyiitu lɛ́kwii na kuna kɔgba 
kɔsɔ kulákana ebi bɔnwu. Na si ina bɛ́sɔ bɛ́wɔ bebi na bɛɛyɔ́-ma dɛ muedi ni, 
ndubo-ma bɔdu ƒui.” 

17Israel ka étenu Katɔti litemi ɔsu ni, ɔdubo-ɔ buni na akɛ ataavi na kadi bekyuli 
ƒui akɔ. 

Hosea 10 

1Nka ntɛ kugyii kɔbuni kɔni mɔɔnwu ebi na adi. Nsu kalɛ kani na aanwu ebi pii 
ni, lɛni kani na aatú akpabi pii teete lɛlɔ. Na kalɛ kani na keyi kaadianku-ɔ ni, lɛni 
kani na aatú aƒiodu ani mɔɔdia-a bɔnu teete ƒula baƒiɔ. 

2Ɔkɔ ɔnyine bonwu na adi na aládi litemi lɛmmɔ lɛlɔ. Anwuɔsu adubo ƒula ekpidi 
lili kayu bɔƒɔ, ɔsika Unwoti ɔdubo ƒula akpabi ku baƒiɔ bani na ávɔ mmɔ bɔbwɛ 
na ɔyila-ma udu. 

3Bɛdubo bɔsu bɛnini, “Buuubo ɔga ɔdi na bɔɔɔdaku Unwoti ɔmmɔ lɛnɔ lɛda. Na 
ina bubo baga muedi ni, bi kɔsia na bɔdubɔkɛ?” 

4Israelƒuɔ, biinyimi ala ani neeebo kɔsia na biládi bina linyese biala lɛlɔ, na 
biinwíni litemi geen taatɛ na ulu ukpidi lɛlɔ aani kalɛ na livo likpidi lɛɛkwɛ́ taaƒɔ 
kemo kani kemmo na ɔlɛka edula enye. 

5Na liƒu bonwu lɛdubo bekyuli bani nkya Samaria ƒui buƒie na bewulo kɔnyana 
na baƒiɔ bani na bátu bényene Bet-Awen. Baƒiɔ bammɔ na bana bakpane baabu 
na baakun lɛmɛnɛ ka baanu kalɛ na uukeye ku sika ugyiedi ɔsu. Nsu kekpo 
kadubo-ma buƒie na beti-ma bɔtɔlɔku na unwini-ma kɔƒa na ukyuli biala 
uteewulo. 

6Badubo-ma buti busienku Asiria kalɔ lɛlɔ aani ɔga unengudi ɔmmɔ litela. Na 
kɔƒa kukpo Israelƒuɔ ka bákya bátaakpa baƒiɔ bammɔ udu ɔsu. 

7Na badubuti Samaria kadi bekyuli ku bana ɔga batɔlɔku aani kalɛ na ketu 
keetiku kegyiimi na ɔɔgbála-nwu taatɔlɔku na ntu anumi. 

8Na akpabi ani na abi eli mmɔ ƒui adubɔyii udu ka ɔkɛnku bana lɛlɔ ɔsu na Israel 
ɔ́bla likpidi. Na liyu alakpi ku livo bamba ndubo bɔkwɛ na mmɔ ƒui. Na liƒu ɔsu 
ni, bekyuli bammɔ badubɔkpali basu abi ammɔ banini, “Bɛbɛla-bu!” Na 
badubɔsu abinkpo lɛnɔ banini, “Bibebi-bu lɛlɔ!” 

9Unwoti ɔnini, “Israelƒuɔ, bítada bina ekpidi ani na bɛ́bla na Gibea mmɔ dii bɔbla 
bítaya tɔ? Ɔmmɔ ɔsu na ala adubo-mii bukpoku na Gibea mmɔ. 

10Bina ekpidi bɔbla ásɔ ásia kama ébu, anwuɔsu lɛ́lɛ ugyii ka ndubo bɔya na kadi 
bamba bekyuli bebékpo-mii na bakya-mii abuli batɔlɔku. 

11“Uwi ɔdi kemmo ni, na nka Israelƒuɔ bese aani ɔmantɛ akɔ ɔkɔdi ɔni nse buɛɛ 
na uunú kalɔ taabla mina kabla kpɛtɛ kpɛtɛ. Nsu ɔƒɛni amu ndubo anwu ku 
Yudaƒuɔ ƒui amɔ bunyimi bɔda anwami bonwu lɛlɔ na bataabla kabla kpakplaa. 

12Anwuɔsu lɛ́su-ma nnii, ‘Biteegulu kalɔ na bɛgya edula buni ulu lɛlɔ siin na bɛƒɛ 
kɔnyana bɔnu ebi. Ɔsika uwi údu ka bɛkya lili kalɔ bite ami, bina Unwoti. Na 

ndubɔya na bɛnu kalɛ na mbo ɔyikun na mɔɔƒɔ́ bekyuli aani kalɛ na ɔnantu ɔɔna 
teewi kalɔ lɛlɔ.’ 

13“Nsu bɛ́va likpidi bɔbla ebi na bɛ́ƒɛ ala ani naaakɛ ulu siin lɛlɔ. Na bɛdubɔdi 
bina ɔkɔ bɔnyi ebi. Ɔsika bɛ́sia amii alati ɔyikun anu ɔni na bɛ́nu ka amii ku bina 
bekpone nkya ɔsu. 

14Kekpo kadubo bɔlɛ, na bina lɛma kɔgyumanakɔ kɔni na bɛ́tu ƒui kɔdubo bɔbwɛ. 
Na bina bekisine badubo-mii lɛla lɛni na Ɔga Salman ɔ́bla Bet-Arbel bɔbla. Na 
badubuti bebi ku bana beni ƒui baƒiɛmi atakpɛ lɛlɔ badu. 

15Betel ƒula lilikpi ku lilidia lɛni nse nte-ɔ na lɛdi mɛni na ƒula ekpidi ɔsu. Na 
ɔtanta tutuutu ni, badubo ƒula ɔga bɔdu.” 

Hosea 11 

Katɔti Ubo Bɔyɔ Ute Nwuna Bekyuli 
1“Lɛ́yɔ Israel uwi ɔni na ɔdi ɔnamu na lɛ́lɔ mina ubi lɛ́siku Egyipte. 

2Nsu kɔlɛ kɔlɛ kɔni na mɔɔlɔ-nwu teeboku lɛlɔ aani ubi kalɛ ni, kɔlɛ kɔmmɔ na 
uusié kama na mina kudɔ. Na baabla akpala teete Baal baƒiɔ na baakyula oloƒui 
teete ala ani na bávɔ mmɔ. 

3Ami náda Israelƒuɔ kɔnu na lɛ́tina-ma kalɛ na beesié. Nsu bátanu bátati banii 
ami nábwi-ma. 

4Ka bana lɛlɔ lɛɛda-mi kubiti na mɔɔyɔ́-ma ɔsu ni, lɛ́da-ma lɛ́kya lɛlɔ. Lɛ́gyu-ma, 
na lɛ́da-ma lɛ́mana mina kayi, na líbo kalɔ buɛɛ na lɛ́kya-ma adila na bádi. 

5“Béni ka bani bede-mi, anwuɔsu ɔlɛka basɔ benwini besie Egyipte kalɔ lɛlɔ, na 
Asiria ɔdubɔdi-ma lɛlɔ. 

6Ɔlɛka bekpone bekpoku-ma na bana lɛma linengudi kemmo na begyingya bana 
lɛma lɛban kɔyakun ƒui. Lɛni na ɔdubɔlɛku mina kadi bekyuli, ɔsika lɛla lɛni na 
ama bánu ka lɛdia-ma ni, ani na baabla. 

7Mɔɔnu ka mina bekyuli bálɛ ugyii ka bada lɛlɔ bamami-mi lɛlɔ. Na baawia ka 
beti lɛlɔ bete baƒiɔ bani na baakali ka bebo ɔyikun bétulo-mi, nsu balakana-ma 
kebunku kadi bute. 

8“Israelƒuɔ, naaakana-mii bɔnyonu lɛni iye lidie-mii atu. Na naaakana makyula-
mii aani kalɛ na lɛ́bla Adma ku Seboim. Oowo, uladia-mi bɔbla lɛni, ɔsika mina 
kayi kelete-mi kuƒi na kalɛ na mɔɔyɔ́-mii ɔsu. 

9Nsɔ lɛɛɛdubo-mii kɔtu bɔni na kalɛ na mina kɔnyi kɔ́kɔ katɔ kútédu kenye, na 
lɛyila-mii udu, ɔsika ami ndi bina Katɔti ɔni nse kedee, na ɔɔɔdi ukyuli ɔyawine 
na ndi na nli-mii akɔ. Anwuɔsu nsɔ lɛɛɛdubo ku kɔnyi. 

10“Mina kadi bekyuli badubɔsi ɔƒɛ kanukɔ bebo na babasiaku ami bana Unwoti 
kama ku bɔyia si lɛ́kwanyi aani gyata. 

11Na badubɔsi Egyipte bebo aani baasɛ bani muuveyi ku usi, na bakɛ ligeen aani 
babloduma bani nási Asiria na lɛsɔku-ma liboku bana kesii. Ami Unwoti násu 
lɛni!” 

12Israelƒuɔ baanyi ɔkɔ taatɔlɔ bana Unwoti Kedee ɔni mɔɔdi nwuna litemi lɛlɔ 
uwi biala teete bekyuli ku bana ɔkɔ etemila pii ammɔ. Na Yuda lɛnɔ unye nwuna 
lɛƒiɔkpa lɛlɔ. 

Hosea 12 

Katɔti Ɔ́du Yuda Ku Israel Kɔtɔ 
1Ɔƒɛƒɛɛ kama kani na Israelƒuɔ basia uwi ndi uwi. Na ɔkɔ bɔnyi ku ala bubile ku 
bekyuli lɛlɔ bɔta teenye kani náƒɔ-ma keliela kemmo na kesi kesii. Ama ku 
Asiriaƒuɔ muunyimi ala, na ama ku Egyipteƒuɔ baadi nnɔ kuye. 

2Unwoti údie Yudaƒuɔ bani ndi Yakob kaba bebi bɔƒiɔ. Na ɔdubo-ma kɔtu bɔni na 
bana ala bɔbla ɔsu. 

3Kaƒɔ kemmo ƒui na Yakob úse kalɔ uukpóku ɔnwani. Na ɔni na ɔ́bi lɛlɔ lɛnɔ ni, 
anwu ku Katɔti bása kayi na békpoku lɛlɔ. 

4Na Betel lɛnɔ ni, anwu ku Katɔti ɔtu ɔdi bása kayi na ɔ́di-nwu lɛlɔ, na ɔda imii 
blabla úvele-nwu ɔnii ute-nwu kusɛ kusɛ. Mmɔ na ɔ́tɛmiku-nwu, 

5anwu ɔni ndi Unwoti Katɔti Ɔyikune Ƒui. Na Unwoti ndi lɛnyi lɛni na bekyuli 
baabu. 

6Anwuɔsu binwini bibo bina Katɔti kudɔ na biwi lɛlɔ buɛɛ na biti bina anu ƒui 
bɛsia-nwu lɛlɔ. Bɛsu litemi geen na bɛdi nwuna litemi lɛlɔ siin na bɛyɔ-nwu. 

7Israel, lɛlɔ lítaayɔ-ɔ uwi ɔni na átaanya bekyuli taakya, na átaasia bekyuli lɛlɔ 
taakɛ kɔsia na bina liyedi kemmo. 

8Na biiti ɔmmɔ taakun lɛmɛnɛ taasu bɛnii, “Ɔlakɛne na ndi, na ami ɔlati néti mina 
enu lɛ́bla kabla na lɛ́kɛ egulabi ammɔ, na ńtabla ukyuli ɔdi lɛla lɛdi!” 

9“Israelƒuɔ, bɛnu bɛti ka ami Unwoti mmu ndi bina Katɔti kalɛ kani na úse 
kukuuku uwi ɔni na bɛ́kya Egyipte kalɔ lɛlɔ. Na ɔƒaani ni, ndubo-mii lɛlɔ bunye 
na bɛsɔ bitélie nvo kemmo kalɛ na bílie na kalɔ kakwiidi kemmo bíbavi. 

10Lɛ́tɛmiku mina kenye bediene na lɛ́ya na bánu kɔyu kemmo ala. Na lɛ́sia-ma 
lɛlɔ líbo-mii agba na líte-mii bɔti na ala pii lɛlɔ.” 

11Alaekpidi ani na baabla na Gilgal ábɔ ágya na badubo babayii udu na kawɔlɔkɔ. 
Baadú ɔmantɛ bakɔ taakpa na bana akpabi ani na béti atabi bátu mmɔ lɛlɔ. Nsu 
badubo atabi ammɔ ƒui bugyingya bɔ́kya alakpi akɔ na kalɔ kammɔ kemmo. 

12Yakob úkeli úsie Mesopotamia kalɔ lɛlɔ kesii kani na útánu baƒonu lɛlɔ asa na 
ɔdubɔkɛ uleku uti na mmɔ. 

13“Lɛ́tala mina Kenye Udiene Mose nnii ɔtɔnku Israelƒuɔ ɔsiku Egyipte na ɔda-
ma kɔkɔɔkɔ na lɛla lɛdi litabla-ma. 

14Nsu bɛ́kya-mi kɔnyi na bɛ́nu-mi anumi, anwuɔsu ndubo-mii kɔtu bɔni na bina 
ekpidi bonwu ani na bɛ́bla ɔsu.” 

Hosea 13 

Katɔti Ɔ́tɛku Yuda Ku Israel Litemi Kɔkladi 
1Si bina batɔnkune baatɛmi ni, lɛlɔ lɛɛtɔ́ ukyuli biala ku liƒu na bɛɛbu-ma geen. 
Nsu bɛ́bla likpidi na ɔni na bísie bɛɛkpá Baal baƒiɔ ɔsu na báyii udu. 

2Na ɔƒaani ni, bɛmu binye likpidi lɛmmɔ kani bɔbla lɛlɔ, na bíti sika ɔƒualadi bɛ́vɔ 
ɔmantɛ bakɔ bebi udu baƒiɔ bíte lɛlɔ, na básu-mii banii bitaakyula akpala teete-
nwu na bɛɛkya-ma kɔgbu taaƒuƒuɛ muedi. 

3Ɔmmɔ ɔsu na bɛdubo udu bɔyii ƒui kede kede aani kalɛ na ulɔyɔ ɔɔyii taakya, na 
amii aakwii na ala lɛlɔ, na ɔƒɛƒɛɛ uuti aƒaƒaa na kemo taatɔlɔku, na uyɔ lɛnɔ ɔɔyii 
taakya na asi kemmo. 

4“Ami ndi Unwoti bina Katɔti ɔni nédie-mii ɔ́lɛku Egyipte kalɔ lɛlɔ. Na Katɔti 
ɔbambadi ɔdi ɔsɔ uuubo. Ami lɛti ndi anwu ɔni mɔɔƒɔ́ bekyuli. 

5Lɛ́nu-mii lɛlɔ na kalɔ kakwiidi kemmo kesii kani na ntu buuubo mmɔ. 

6Nsu ka bíbeduo kalɔ kabuni kemmo kesii kani na ntu ku adila akya na bɛɛní na 
bɛɛdi teemo ni, bɛ́yiƒala-mi na bíse kalɔ bɛɛtina lɛlɔ. 

7“Ɔƒaani ni, ndubo-mii bukpoku aani gyata, na libi kesii kadi ntaatu-mi aani 
ebuoƒuala. 

8Na lɛduli-mii ligyingya aani kegidi kani bebi na béƒie bátɔlɔku. Na ndubo-mii 
ekubi bɔbwɛ aani eƒiebuo bamba ɔdi kalɛ. 

9“Israel, awɔ ɔdi ɔ́sa. Sɔ tasia lɛnu anii adubɔkɛ kebunku kadi asiku-mi kudɔ. 

10Aasu anii ɔga ku lɛlɔ badine na aawia ɔƒaani ka lise lite-ɔ. Ama nɔɔ? Lɛma 
lɛmani kemmo na bakya na bebebunku-ɔ? 

11Kɔnyi kemmo na líte-ɔ ɔga ɔni na aawia na líti-nwu lɛ́tɔlɔku na livoƒi kemmo. 

Israel Úduo Ɔgbankpi Kemmo 
12“Israel, bénweni ƒula alaekpidi bonwu bonwu ammɔ bése, na báklibi-nya buse 
béte-ɔ. 

13Adi ubi ɔdɔlɔdi ɔni néni ɔnii batawɔ-nwu uwi ɔni na nka údu bɔwɔ. 

14“Ami Unwoti ndubɔƒɔ-mii na lidie-mii kukpi kemmo na bileduo kaƒiɔtɔ kemmo. 
O kukpi, wɛ na ƒula ɔlɛ ɔni na aakya bekyuli lɛlɔ ɔkya? O kukpi, wɛ na ƒula ala 
bubile bɔkya? “Na líni nnii lɛɛɛdubo-mii kɔnyana bɔnu. 

15Ina bi lɛkɛ na bɛ́kɛ na lɛ́kɔ katɔ dɛ ni, ami Unwoti ndubo-ni kemmo bubile ƒui 
na lɛyila-ni aani kalɛ na kaƒɛndi ɔƒɛƒɛɛ ɔni mɔɔkula ala na kalɔ kakwiidi kemmo 
ɔɔkula ntukpa. Ndubuƒie bina lɛkɛ lɛmmɔ lɛƒɔ-mii kudɔ. 

16Ndubo Samaria kɔtu bɔni geen na ɔni na ɔ́ta únye-mi lɛlɔ ɔsu. Na bayila-nwu 
udu na kekpokɔ. Na bebo-nwu bebi baƒiɛmi atakpɛ lɛlɔ na bekpi. Na bawawa 
bana baƒɔndane.” 

Hosea 14 

Binwini Bisie Unwoti Kudɔ 
1Israel, sɔ nwini bo ƒula Unwoti Katɔti kudɔ. Ɔsika likpidi lɛ́ya na ébuli. 

2Nwini sie ƒula Unwoti Katɔti kudɔ na etévele-nwu na asu anini, “Ti bula ekpidi 
kyiɛ-bu, na aƒɔ bula linugya bumwi bɔni ndi akpala ani na búti buute-ɔ. 

3Asiria ulakana-bu bɔƒɔ, na kekpo bapɔnkɔ kɛɛkɛ lɛnɔ ulakana-bu bubunku. 
Anwuɔsu bɔsɔ bulákpa baƒiɔ bani na bɔ́vɔ, ɔsika awɔ Unwoti mɔɔnu bekpinebi 
kɔnyana.” 

Unwoti Úse Kenye Ka Ɔdubuti Ekpidi Ɔkyiɛ 
4“Israelƒuɔ, amii néni-mi, nsu mina kɔnyi kɔ́yɔ-mi. Ndubo-mii bɔbwi na lɛyɔ-mii 
na bɔyɔ bɔmmɔ buuubo kawɔkɔ. 

5Na ndubuse lite-mii aani amii ani mɔɔyu na bɛlɛ lili aani egyii anwula ani 
muubimi na bidie ligyiitu aani kugyii kalɛ. 

6Na bɛdubudie kɔgba na kusie ɔgyu na kɔdia bɔnu aani ntɛ kugyii kalɛ. Na ɔnyi 
ɔni na egyii ammɔ anwula adubudie ni, adubunwenyi ƒɛƒɛɛ aani Lebanon lɛku 
kemmo egyii kalɛ. 

7Bɛdubɔkɛ ɔƒɛ na mina ɔyuli kalɔ. Na bina edula alɛ lili. Bɛdubuwi anwula pii aani 
ntɛ adingyii kemo na bɛƒɔ lɛnyi aani ntɛ bɔni nási Lebanon. 

8Israel, die ƒula lɛƒiɔkpa atu na ndubunu ƒula buvele na lɛnu-ɔ lɛlɔ. Ami ɔlati ndi 
kugyii kɔni muukeye mmɔ. Na ami ndubɔya na bɛnwu ebi pii. 

9“Si bɛdi banundane ni, bɛdubunu ala ani mɔɔsu-mii mɛni kalɔ. Ami ndi bina 
Unwoti ɔni ndanku-mii mɔɔsiaku ulu ɔbuni lɛlɔ. Na si bínu-mi litemi ni, 
bɔdubusie aani bavinkpana. Nsu si bɛɛbla ulikplu ala ni, bɛdubo butulo na 
bibuli.” 

Yoel 

Yoel 1 

Baalɔlɔ Báƒɔ Kalɔ Kammɔ Lɛlɔ 
1Unwoti ɔ́su Petuel ubidi Yoel kenye kadi. 

2Bise atu na binu amii kadi batɔnkune ku amii bani na bɛkya kalɔ kammɔ ƒui 
kemmo. Bɔlɛ na lɛla lɛni na bɛɛnu mɛni lɛ́ɛlɛ na bina uwi iye bina bati kuuku uwi 
na bínu dii? 

3Bɛsu bina bebi na ama lɛnɔ basɔku basu bana kaba kemmo bebi bani mebo. 

4Baalɔlɔ esu esu bonwu badi beebo taatɔlɔ na bébebile-bu edula ƒui na bádi lɛla 
biala bédie kede kede. 

5Bɛta na biteewulo amii ntɛ bekpine bani mɔɔyɔ́ ntɛ mini mini ku bani na mɔɔyɔ́ 
ntɛ kpakplaa ƒui, ɔsika békpeli lɛla biala báƒɔ-mii kenye. 

6Ɔsika kadi bayikune badi bébo na bébekpo bula kalɔ. Badi bayikune bani ukyuli 
ulakana bɔka. Na bebo anyi aani bagyata adi. Na bana abatayɛ ese yayaaya etulo 
gyata uwele adi. 

7Bébile anwingyie ku adingyii ana ƒui. Na báyalɛ egyii ammɔ evuo bédie, na 
kɔgba kukpludi kani nébu kɔtɛ. 

8Biwulo keku geen aani ugblebi ɔni náyila ɔnana ɔni na ɔdubo bulieku. 

9Edula ku ntɛ lɛkpa etela ƒui kenye kékulo na Unwoti kaduli. Na amii bakpane 
bani ndi Unwoti kenye benyene ƒui bíduo kɔnyana. 

10Mmo bɔ́ƒɔ lɛlɔ buwi ukpludi, na kalɔ kemodi kammɔ keewulo kɔka, na egyiibi 
ani muudie ntɛ ku nnɔ mmɔ ƒui ébie na áyɛyɛ enye. 

11Biteewulo kɔnyana momoomo amii bemonsene ku adingyii lɛlɔ banune ƒui. 
Anta ku kakpa ƒui káyii udu na mmo ƒui lɛlɔ ɔni na edula adi asɔ eeenye na baƒɛ. 

12Adingyii ku anwingyie ƒui áyɛyɛ na éwile enye ukpludi. Na bekyuli báyila lɛlɔyɔ 
biala. 

Binwini Kayi 
13Biti adikpi bɛda bɛtina ka biiwulo kɔnyana na biteewulo, amii bakpane bani 
ndi Unwoti kenye benyene na bɛɛbla-nwu kabla na lɛkpabi lɛlɔ. Bɛtɛ adikpi 
ammɔ kemmo usien umodi amii bani muunye-nwu anumi taabla-nwu kabla, 
ɔsika etela lidu ku ntɛ etela ammɔ ƒui kenye kékulo na Unwoti kaduli. 

14Bɛlɔ benengu bammɔ ku bekyuli bani ƒui nkya kalɔ kammɔ lɛlɔ na bɛsa bɔsa 
kedee na mina lɛnyi lɛlɔ na Unwoti kakpakɔ na ete-ma bɔti na benyimi kenye ku 
lɛlɔ kalɔ buboku ku lɛlɔ bɔti bɔda sɛɛn. Na bewulo bakpali Unwoti bevele-nwu. 

15Bɔ́nu lɛla lɛni na balanu! Unwoti limeyi lɛmmɔ lɛ́tua-bu na nwuna kɔtu bɔni 
bonwu bɔmmɔ bɔ́da-bu bɔ́kya. 

16Bula adila ƒui áyii udu, na limeyi lɛdi bɔdi bɔsɔ buuubo na Katɔti kakpakɔ. 

17Edula ákwii akya kalɔ kemmo na adi asɔ eeebo na baƒɛ. Na bula linwu ƒui 
lɛdaku bɔbwɛ na anta iye kamu kadi kasɔ keeewi-ni kemmo. 

18Bula bebuo nkɛ mɔɔví taakɔ taayu mɛni na baava ka balakɛ livo lɛni na bakun 
ɔsu. Na baƒonu bammɔ beebó abi geen. 

19O Unwoti, muuwulo taakpali-ɔ, ɔsika livo ƒui líkpi na bula bebuo kadikɔ, na 
egyii lɛnɔ ákwii enye aani si ogya nákwii ɔ́vi. 

20Alakpi akɔ bebuo lɛnɔ muedi basɔ beeebo ntu bɔni na bani na baava taakpali-
ɔ, ɔsika ntukpa ƒui bɔ́kwii na aku ƒui áyɛyɛ na livo lɛsɔ liiibo-ni kemmo. 

Yoel 2 

1Vwi kekpo kakpɛɛ na ete bɔti na Sion, na mina kɔbi kedee lɛlɔ, na liƒu litaada 
bekyuli ƒui na kalɔ kammɔ lɛlɔ, ɔsika Unwoti limeyi lɛni na ɔtɛ litemi lɛ́si lɛdubo. 

2Na limeyi lɛmmɔ lɛdubo bɔbla suu, na liƒlukutu suu lɛdi lɛƒɔ kayaa ku abi lɛlɔ. 
Na bekpone lisu bonwu lɛdi lɛdubɔda lɛlɛ bani udu nétedie tɔ lɛlɔ kudii na badi 
lɛnɔ basɔ belebo kudii. 

3Ogya ɔdubo butaakywi na bana anumi ku kama na mmɔ ɔni na ɔdi ulakana 
bukeli. Na kalɔ kani nse aani Eden kemo kadubunwini kɔnwinimi kalɔ kakwiidi 
kani nsɔ naaadia lɛla lɛdi bɔbla si uwi ɔni na békpo na bébile ala báwɔlɔ. 

4Bana bɔnu buse aani bapɔnkɔ bani nkɛ mɔɔƒulu taavi. 

5Na bana bɔƒulu bɔmmɔ bɔɔku aani bapɔnkɔ kɛɛkɛ pii ɔdi na bada baaní na abi 
eli mmɔ ku kɔku aani ogya mɔɔda taakyula lɛku na ala eetulo. 

6Na bana bɔnu lɛti lɛti muedi bɔɔda liƒu geen. 

7Bakɛ lɛnungyie kemmo aani bekpone sɔsɔ na baakɔ́ awodu taayu ɔni na 
beledeyi na bana ulu lɛlɔ munu munu. 

8Baata ku usi kɔnakunwi, nsu balatuaku lɛlɔ. Na atula ku kɔtaminta kɔni 
mɔɔsiáku-ma kulaya na benwini kama. 

9Bábuma lɛlɔ bétéwi ɔma unengudi ɔmmɔ kemmo na bakɛ awodu eli na béduo 
kɔduli kemmo na badi bakɛ ƒansili aani beyune kalɛ. 

10Na kalɔ ƒui kaagyú taawɔ na kayaa kaakunku. Na ɔƒɛ ku kɔbuli ƒui kɔ́bla suu na 
ayabi lɛnɔ áda bukeye áya. 

11Unwoti Katɔti mɔɔtɔnku bekpone lisu bonwu bamɛni na beenú-nwu lɛdi. 
Katɔti litemi bɔtɛ limeyi lɛdi liƒu limeyi bonwu geen na ukyuli biala ulakana-ni 
kenye bunye. 

Unwoti Ɔ́siaku Bekyuli Ɔnii Bebo-nwu Kudɔ 
12Unwoti ɔnini, “Útakpɛ tɔ kama útavili. Bɛkana na binwini bibo-mi kudɔ ku bina 
kayi ƒui. Bise keku kalɔ ku buwulo ku kɔnyana! Na binyimi kenye. 

13Ɔɔɔdi bina lɛwu na bɛɛní bɛbwɛ biti bɛtina ka biiwulo kɔnyana. Mmomu 
binwini bibo-mi kudɔ ku kayi kani muunú ɔlɛ na bina ekpidi ani na bɛ́bla lili. 
Mɔɔnu kɔnyana na mbo lɛƒɔndia na ndaku ukyuli lɛda. Neeeti kɔnyi buti buti. Na 
naaayɔ ka ntaani kɔtu lɛnɔ. 

14Ami ndi Unwoti Katɔti na ɔƒɛni kalɛ ndubɔvumana mina kasusu na lɛnu-mii 
kɔnyana. Na kusɛ kusɛ ɔdubɔsiaku-mii na bɛkɛ edula pii ku ntɛ na biti bɛbla 
lɛkpa etela bite-mi.” 

15Vwi kakpɛɛ na Sion! Na alɔ bekyuli bammɔ ƒui na bɛsa bɔsa kedee na mina 
lɛnyi lɛlɔ bɛtina kalɛ na biiwulo kɔnyana na bina kenye kani na biinyimi kemmo. 

16Na asia anu ka ukyuli biala ɔ́klibi lɛlɔ kaduɛ na ɔ́manku ka ɔkpali-mi. Na aya na 
benengu ku banamu ku bagya ku bele ƒui bata bana emeyi kadikɔ bebo. 

17Su mina bakpane bani nnye kakpakɔ kayakun ku lɛkpabi ntɛ mmɔ na bewulo 
bakpali-mi banini, “Unwoti, ƒɔ ƒula kadi bekyuli! Na taya na kadi bamba bekyuli 
beti ƒula bekyuli benwini lɛƒiankula na bataama-ma teeye banini, ‘Wɛ na bana 
Unwoti ɔkya?’ ” 

Unwoti Ɔdubute Nwuna Bekyuli Kusɛ Kusɛ 
18Ɔmmɔ kama ni, Unwoti anumi égyie na kalɔ kammɔ lɛlɔ, anwuɔsu ɔ́nu bekyuli 
bammɔ kɔnyana. 

19Unwoti údie kenye na ɔ́su nwuna bekyuli ɔnini, “Bɛnu, líti edula ku ntɛ ku nnɔ 
muumene-mii na ala ammɔ emo-mii. Na nsɔ lɛɛɛdubo bɔya na kadi bamba 
bekyuli beteedumi-mii taama. 

20Bekpone badi bási kalɔ kammɔ katɔ kakɛ na bébekpo-mii, nsu ndubo-ma 
bɔbɔku butákya kalɔ kakwiidi kani náƒɔ ogya kemmo. Na bani ntɔ batáyii udu na 
ɛpu ɔmmɔ ɔƒɛ katukɔ na babambadi bawɔlɔ na ɛpu ɔmmɔ ɔƒɛ kanukɔ na bebun 
beteenwenyi.” Na Katɔti nábla ala enengudi amɛni. 

21Bɛya na kalɔ kammɔ ƒui kakɛ lɛlɔyɔ na ebiti ada-ka, ɔsika Unwoti ɔɔbla akɔla 
ala budie taatina. 

22Amii alakpi akɔ bebuo lɛnɔ ƒui bɛda bɔyia bɛya, ɔsika livo buni lɛ́sɔ línwini líbo 
liiwi bina kɔdikɔ ƒui. Na egyii ammɔ lɛnɔ ése kalɔ adaku bɔnwu ku anwingyie 
ammɔ ƒui ku adingyii lidu bamba ƒui ásɔ énwini ébo ana udu kenye. 

23Amii bani nkya Sion ƒui lɛlɔ lɛyɔ-mii na ebiti ada-mii na Unwoti bina Katɔti lɛlɔ, 
ɔsika ɔ́ya na ɔƒɔwi ɔnantu ku ketudi ɔnantu ɔ́na úte-mii kaduɛɛ aani kuuku kalɛ. 

24Na kamu ku anta adubɔƒɔ bina nkpa bɔni na biibó edula ebi teewi kaduɛ. Na 
bina akpambui adubuyi ku ntɛ ku nnɔ lɛnɔ. 

25“Ami bina Unwoti Katɔti ndubɔsɔku ala ani na bɛ́yila lite-mii. Ala ani na lɛ́tala 
baalɔlɔ esu esu ammɔ na bébekpoku-mii na bébile mmɔ. 

26-27Na bɛdubɔkɛ bɛdi bimo na udu-mii ɔkwɛ na bɛdubumwi ami bina Unwoti 
Katɔti ɔni nábla akɔla ala amɛni udu úte-mii. Na bɛdubɔti ka ami nlieku-mii, na 
ndi bina Unwoti Katɔti. Ɔbambadi ɔsɔ uuubo! Na kɔƒa kɔsɔ kulékpo amii mina 
kadi bekyuli kudii. 

28“Na ɔmmɔ kama ni, ndubuti mina Kɔyu lite bina akɔ ɔdi biala na bina bebi 
bananabi ku belekubi badubo-mi kenye budie. Na bina benengu badubo ana 
buteegye. Na bina bakloƒu lɛnɔ banu kɔyu kemmo ala budie taatina. 

29Na emeyi amɛni kemmo ni, ndubuti mina Kɔyu lite mina kabla bablane banana 
ku beleku muedi. 

30Na ndubɔya akɔla budie taatina ataalɛ na kayaa ku kalɔ lɛlɔ ƒui. Bɛdubɔnu 
ubugya ku ogya ku uyɔ pii. 

31Ɔƒɛ ɔdubɔbla suu, na kɔbuli anumi adubugyie aani ubugya, asa na Katɔ Ɔyikune 
limeyi bonwu lɛmmɔ lɛdubo na kɔbuli anumi adubugyie aani ubugya, asa na 
Katɔ Ɔyikune limeyi bonwu lɛmmɔ lɛdubo. 

32Uwi ɔmmɔ kemmo ni, ukyuli biala ɔni makpali Blɔti na wevele-nwu kɔnyana 
bɔnu ni, ɔdubɔkɛ ngba. Unwoti úse kenye úse ka badi badubo bubu bulie ngba 
na Sion ku Yerusalem na nwuna bekyuli baƒunadi badubɔkya-ma akɔ.” 

Yoel 3 

Katɔti Ɔdubo Kadi Bamba Bekyuli Kɔtu Bɔni 
1“Uwi ɔmmɔ ni, ami Unwoti ndubo bɔya na ala asɔ atɛnku Yuda ku Yerusalem. 

2Ndubɔkpanku kadi bamba bekyuli liboku ɔkwalɛ ɔni baalɔ Yehosaƒat na nwuna 
kalɔ ndi litemi bɔtɛ na lɛtɛku-ma litemi. Ɔsika ama négyingya mina kadi bekyuli 
bákya kayawi kesi kesii. Ama néle-ma 

3na bátu akunkpa bánu bana ɔni meti mina bekyuli menwini anwu badi. Na béti 
bananabi bávumanaku bayalɛ na béti belekubi béye báƒɔ ntɛ báni. 

4“Amii Tiro ku Sidon kadi bekyuli ku Ƒilistiƒuɔ, bi ɔsu na bɛɛkɔ́ku-mi na bɛɛbla 
ala amɛni udu, munuu lɛla lɛdi na lɛ́bla-mii na biidie-mi kasi? Bɔdubo bɔnu ɔni 
muudie ɔkpanadi kasi. 

5Bíti mina ala ani náƒɔ-mi kuye ƒui ku sika ugyiedi ku ɔƒualadi bɛ́tɔlɔku bísienku 
bina aƒiodu. 

6Na bíƒie Yudaƒuɔ ku Yerusalemƒuɔ bíye bíte kadi bamba bekyuli bani naaadi 
Yudaƒuɔ na bɛ́bɔku-ma bɛ́tɔlɔku bana lɛma kakaaka ƒui. 

7“Bɛnu! Ndubo bɔya na benwini basi kesii kani na bíye-ma bímene mmɔ ƒui bebo 
bana lɛma. Na lɛla lɛni na bɛ́bla-ma mmɔ na ndubɔya na lɛlɛku-mii. 

8Ndubuti bina bebi buye bute Yudaƒuɔ ku Yerusalemƒuɔ na beti-ma beye bete 
Sebaƒuɔ kadi bekyuli bani nkya ɔlɔgyu kakaaka mmɔ. Ami Unwoti násu.” 

9Bɛkɔ ɔmɛni lɛsa bite kadi bekyuli ƒui. Na bɛklibi lɛlɔ bite kekpo! Bitiku bekpone 
benengudi bammɔ na bebo bebékpo na benye basiaku-mi! 

10Bɛla bina anwami ku asaaka bɛkywɛɛ kuwii ku atula. Na bani na beeebo 
ɔlɔkplu ƒui bata ku kayi na basu banii, “Bananabi ku bekpone na bɔdi.” 

11Amii kadi bekyuli bɛbabla na bibo pla! Na bɛya na ami lɛnɔ litiku mina bekpone 
liboku. 

12Katɔti ɔnini, “Amii kadi bekyuli, bɛta ku ogya na butása na Litemi Bɔtɛ Ɔkwalɛ. 
Mmɔ na ami Unwoti ndubɔtɛku kadi bani náka bámana ƒui litemi. 

13Bɛlɛku bina asaaka na bikulo-ma ƒui biwi kalɔ aani kamu kani négyie. Na 
bɛnya-ma bisusu aani kalɛ na baamana egyiibi ntu teeyile ntɛ kebulokɔ. Bana 
ulikplu ala bɔbla bɔ́bɔ bɔ́gya.” 

14Bekyuli mpim mpim báƒɔ Litemi Bɔtɛ Ɔkwalɛ ɔmmɔ! Na Unwoti Limeyi lɛmmɔ 
lɛnɔ líidu lɛ́wɔlɔ. 

15Na ɔƒɛ iye kɔbuli iye ayabi adi asɔ elekeye. 

16Na Unwoti ɔɔkwanyi taasiku Sion Kɔbi lili ku lɛdi momoomo, na katɔ ku kalɔ 
ƒui kaakunku. Nsu Unwoti ɔmmɔ kani ndubɔbla katamikukɔ ku kagyumanakɔ 
kpakplaa ute nwuna kadi bekyuli Israelƒuɔ. 

Unwoti Ɔdubute Nwuna Bekyuli Kusɛ Kusɛ 
17“Ami ndi Unwoti bina Katɔti na bɛdubo bɔnu bɔti ka nli Sion Kɔbi kedee lɛlɔ. 
Na baƒɔ bekpone badi basɔ baaadubo Yerusalem butuku, ɔsika use kedee. 

18“Na limeyi lɛmmɔ lɛlɔ ni, adingyii ani nánwu ebi kaduɛ adubɔƒɔ kɔbi kɔmmɔ 
lɛlɔ ƒui. Na bina bebuo badubɔƒɔ abi ammɔ lɛlɔ na bakɛ badi na bete-mii bebuo 
anyi ntu pii. Na ntukpa bɔni nkya Yuda kalɔ lɛlɔ mmɔ ƒui bɔdi bɔsɔ bulakwii kudii. 
Na ketu kadi kadubɔlɛ kasi Unwoti kaduli mmɔ na kagba kavi Sitim Ɔkwalɛ. 

19Egyipte ku Edom kɔlɔ kɔdububie kunwini kɔlɔ kɔkwiidi kɔni nsɔ naaadubo lɛla 
lɛdi bɔdia na kɔsɔ kuwi ukpludi na kalala kani na bábla Yudaƒuɔ ku bekyuli bani 
na bádu, nsu bátabla lɛla lɛdi ɔsu. 

20Nsu bekyuli badubɔƒɔ Yuda ku Yerusalem lɛma uwi ƒui ɔ́si kaba úsie kaba. 

21Na bekyuli bani ƒui na bádu ni, ndubo bana badune ƒui bɔdu budie kasi. Ami 
Unwoti nli Sion.” 

Amos 

Amos 1 

Katɔti Ɔdubɔni Kadi Bekyuli Kɔtu 
1Unwoti ɔ́su Amos kenye kadi uwi ɔni na útaanu baƒonu lɛlɔ na Tekoa. Na kenye 
kammɔ kadanku Israel na uwi ɔni na Usia ɔɔdi lɛga na Yuda kalɔ lɛlɔ, na 
Yeroboam Yoas ubidi ɔɔdi lɛga na Israel kalɔ lɛlɔ akwa anyɔ kama asa na kalɔ 
kadubɔkunku. 

2Nwuna kenye kammɔ ndi ɔnini, “Unwoti ɔɔkwanyi taasiku Sion na kudu kɔni 
mɔɔsí Yerusalem mmɔ kɔ́ya na bebuo kadikɔ livo lɛmmɔ ƒui lɛ́yɛyɛ. Na livo lɛni 
na liwi Karmel Kɔbi lɛlɔ ƒui líkpi.” 

Katɔti Ɔ́tɛku Siria Litemi 
3Unwoti ɔnini, “Ndubo Siriaƒuɔ kɔtu bɔni na bana ekpidi pii ɔsu na lɛɛɛdubo mina 
kasusu bɔvumana. Ɔsika béminime ligyigba lɛni lɛlɔ na bébo kɔbwɛlɛ bálɛ 
bávinku Gileadƒuɔ lɛlɔ. 

4Anwuɔsu ndubɔya na ogya ubakyula Ɔga Hasael kesii ku kagyumanakɔ kani na 
Ɔga Ben-Hadad ɔ́tu. 

5Na ndubɔƒɛ Damasko ɔma ɔban kayakun lɛbuala lɛni baabala-ka. Na lɛyila Awen 
Kɔwɛ bekyuli udu ku Bet-Eden ɔga. Na ndubɔya na bekpo na beƒie Siriaƒuɔ ƒui 
batɔlɔku besienku Kir kalɔ lɛlɔ. Ami Unwoti násu.” 

6Unwoti ɔ́sɔ ɔ́su ɔnini, “Ndubo Gasaƒuɔ kɔtu bɔni na bana ekpidi pii ɔsu na 
lɛɛɛdubo mina kasusu bɔvumana. Bétiku mina bekyuli ɔ́si ɔma útédu ɔma na 
béti-ma béye béte Edomƒuɔ aani bana kabla bablane. 

7Na ɔmmɔ ɔsu ndubo bɔya na ogya ubakyula Gasa awodu na ubile bana ɔma 
kɔgyumanakɔ kɔni na bátu ƒui. 

8Na lɛyila Asdod ɔma udu ku Askelon ɔga na lɛdu Ekronƒuɔ na Ƒilistiƒuɔ ɔdi ɔ́sa. 
Ami Unwoti násu!” 

9Unwoti ɔnini, “Ndubo Tiroƒuɔ kɔtu bɔni na bana ekpidi pii ɔsu, na lɛɛɛdubo mina 
kasusu bɔvumana. Bétiku mina bekyuli ɔ́si ɔma útédu ɔma na béti-ma béye béte 
Edomƒuɔ aani bana kabla bablane na bátadi bana unwi bɔbla bunyimi lɛlɔ. 

10Anwuɔsu ndubɔya na ogya ubakyula Tiro ɔma na ubile bana ɔma 
kɔgyumanakɔ kɔni na bátu.” 

11Unwoti ɔnini, “Ndubo Edomƒuɔ kɔtu bɔni na bana ekpidi pii ani na ɔ́bla ɔsu, na 
lɛɛɛdubo mina kasusu bɔvumana. Bádu ama alati bana lɛlɔ bekyuli ku lɛnungyie 
lɛni ɔsu na bátakana na banu-ma kɔnyana ina blii suɛ. 

12Anwuɔsu ndubɔya na ogya ubakyula Teman ɔma na ubile nwuna 
kɔgyumanakɔ kɔni na ɔ́tu na Bosra.” 

13Unwoti ɔnini, “Ndubo Amonƒuɔ kɔtu bɔni na bana ekpidi pii ɔsu na lɛɛɛdubo 
mina kasusu bɔvumana. Ɔ́wawa baƒɔndane ɔ́du na Gilead kalɛ na uti kalɔ kammɔ 
ɔsu. 

14Anwuɔsu ndubɔya na ogya ubakyula Raba ɔma na ubile nwuna kɔgyumanakɔ 
kɔni na ɔ́tu. Na bekisine badubo kudu butaabla na bebekpo-ma aani ɔƒɛƒɛɛ ɔni 
mɔɔkya ligede. 

15Na bani Amon ɔga ku nwuna benengu batɔlɔku. Ami Unwoti násu!” 

Amos 2 

1Unwoti ɔnini, “Ndubo Moabƒuɔ kɔtu bɔni na bana ekpidi pii ɔsu na lɛɛɛdubo 
mina kasusu bɔvumana. Bákyula Edom ɔga ekubi bénwini ntɔ na bátabu-nya. 

2Anwuɔsu ndubɔya na ogya ubakyula Keriot kɔgyumanakɔ kɔni na ɔ́tu. Na 
bekyuli badubunu kekpo kɔvanu ku ese ani na baavwi si uwi ɔni na mɔɔkyula 
Moab ɔma 

3ku nwuna baga ku batɔnkune bammɔ. Ami Unwoti násu!” 

4Unwoti ɔnini, “Ndubo Yudaƒuɔ kɔtu bɔni na bana ekpidi pii ɔsu, na lɛɛɛdubo 
mina kasusu bɔvumana. Béni mina ala ani mɔɔtina-ma na banii baladi mina 
litemi lɛlɔ. Na baƒiɔ bani na bana bati kuuku bákpa na baaadi lɛla lɛdi bákpanku-
ma na báyii ulu. 

5Anwuɔsu ndubɔya na ogya ubakyula Yuda ɔma na ubile kɔgyumanakɔ kɔni na 
bátu na Yerusalem.” 

6Unwoti ɔnini, “Ndubo Israelƒuɔ kɔtu bɔni na bana ekpidi pii ani ɔsu na lɛɛɛdubo 
mina kasusu bɔvumana. Béti mina bekyuli babuni bani mɔɔdi mina litemi lɛlɔ 
béye báƒɔ egulabi. Na béye bani mɔɔyaki ala na lɛgbanvuo kuye kenye. 

7Na bébo bawabane báva kalɔ na bédi bani na mɔɔwia kebunku bése kɔmadɔ. Na 
báya na bekyuli balábu mina lɛnyi lɛni nse kedee, ɔsika ubi ku ɔti ƒui baatɛ 
ugblebi unwi kudɔ na baayá na mina lɛnyi liisé lɛlɔ. 

8Na adala ani na báƒɔ ɔkpa básiku bekyuli kudɔ na kayu kenye na baavá taatɛ na 
kakpakɔ biala. Na kɔyu kɔni na bákya bekyuli ni, beeti egulabi ammɔ teeye ntɛ 
na baaní-mu muedi na Unwoti kakpakɔ mmɔ. 

9“Israel, Amoriƒuɔ lɛnɔ benye mmɔ uwi ɔni na bíduo Kanaan. Bekyuli bammɔ 
badi bekyuli bani na bákuku aani egyii enengudi ani na ebo ɔkplu geen. Nsu 
lɛ́bɔku-ma lídie mmɔ ƒui lidu ku lidu. 

10“Lɛ́ƒɔ-mii lɛ́siku Egyipte kalɔ lɛlɔ, na akwa aavlene sɔɔn na lɛ́da-mii na lɛ́nu-mii 
lɛlɔ na ketele kalɔ kakwiidi kammɔ kemmo. Na líti Amoriƒuɔ kalɔ líte-mii. 

11Lɛ́bla bina bebi bananabi badi na badi mina kenye bediene. Na lídie bana badi 
líse sɛsɛɛ úte mina kabla na baalɔ-ma Nasareƒuɔ. Ala amɛni ƒui amii Israelƒuɔ 
bɛgyi ka adi litemi geen. Ami Unwoti násu! 

12Nsu bítile kenye bediene bammɔ kuƒi ka batasu mina kenye. Na bínye 
Nasareƒuɔ bammɔ lɛlɔ ka bataani ntɛ bɔni na lítile-ma kuƒi ka batani. 

13“Anwuɔsu ndubo-mii etila butile na bɛƒɛ biwi kalɔ aani kalɛ na baatɛ ala 
teetuloku kɛɛkɛ na ɔɔƒɛ teewi kalɔ. 

14Ina dɛ na bina lɛgba lɛɛta ni, bilakana bukeli. Na ina dɛ na bibo ɔlɔkplu ni, 
ndubutile-mii ala na libile-mii ɔlɔkplu ɔmmɔ na bikpi muedi, na ina dɛ na adi 
ukpone ni, alakana lɛlɔ budie. 

15Ɔƒɛni ina dɛ na kataminta ku atula bubo bɔ́ma-mii ni, bilakana kekpo kammɔ 
kenye bunye. Nsu bilakana bukeli bɔtɔlɔ lɛnɔ ku lɛgba iye bapɔnkɔ na ɔdi ɔkɛ 
ngba. 

16Ina dɛ na bibo kayi ku ɔlɔkplu ni, badubo-mii bɔbɔku bɔtɔlɔku na bedie-mii 
kasɔngya kede kede. Ami Unwoti násu!” 

Amos 3 

1“Israelƒuɔ, ami nékpo na lɛ́ƒɔ-mii lɛ́siku Egyipteƒuɔ enu kemmo. Nsu bise atu na 
binu bɔdɔnku bɔni na mɔɔdɔnku-mii. 

2Amii kani na lɛ́ƒuna na kayawi kadi bekyuli ƒui akɔ, anwuɔsu na ndubo-mii kɔtu 
bɔni na bina alaekpidi ɔsu.” 

Kakɛ Na Katɔti Kenye Udiene Ɔɔbla Kabla 
3Nkyuli inyɔ belesie taasala na bana kasusu kalábla kenwi. 

4Gyata ulakwanyi na lɛku kemmo si úteƒie tɔ ebuo. Lɛni kani gyata ɔkɔdi ulebo 
lɛdi na nwuna lɛtakpɛ ubu kemmo si útakɛ lɛla lɛdi ulákun. 

5Aasɛ ulenu buƒie si átakywɛ-nwu kamia. Na lɛni kani na kakpagyuɛ kaláta keeke 
si lɛla lɛdi lítanu-ka kemmo. 

6Lɛlɔ lɛɛtɔ́ ukyuli biala na ɔma kemmo si bávwi kekpo lise. Na ɔgbankpi ulalɛ na 
ɔma ɔdi kemmo si Unwoti útatuna. 

7Na Katɔti ulábla lɛla lɛdi ntu ɔ́ka nwuna kenye udiene bɔsu. 

8Liƒu lɛɛda ukyuli biala si gyata ɔɔkwanyi. Na si Katɔti ɔ́su lɛla lɛdi ni, usi na 
ukyuli biala ɔkɛ na ɔdubo-ni lɛsa bɔkɔ. 

Katɔti Ɔdubo Samaria Udu Bɔyila 
9Bɛkɔ litemi lɛmɛni lɛsa bite batɔnkune bani na beli kɔgyumanakɔ kɔni na bátu 
na Asiria ku Egyipte kɔlɔ lɛlɔ bɛnii, “Bɛsala lɛlɔ na Samaria abi eli na bɛnu ɔda 
bubo lɛlɔ tadi ku ekpidi lidu bamba lɛni udu na bekyuli baabla na mmɔ.” 

10Unwoti ɔnini, “Bekyuli bamɛni baaagyi kalɛ na baabla lɛbuni. Béyu bekyuli, na 
béƒie ani báƒɔ ɔkplu kemmo bénwini bana lɛlakɛ.” 

11Ɔmɛni ɔsu na Unwoti úse kenye ka badubɔka-ma bakya na bekisine babwɛ 
bavi bana kɔgyumanakɔ na beduo beyu bana akɛla ani na bebo mmɔ ƒui. 

12Kalɛ na si gyata úƒie koƒonu na kakɛ blii kani na baƒonu ɔdane ɔɔnu taaƒɔ́ ni, 
lɛni geen na ɔdubo bɔlɛku Samariaƒuɔ, na bana ɛlɛɛ kani ndubo bukeli na bakɛ 
ngba ku bana ala ekuku ani na badububile bebu. 

13Unwoti Katɔti Ɔyikune Ƒui néte-mi kenye kamɛni ɔnii nkɔ-ka lɛsa na liti libo-
mii ɔda, amii Yakob kaba kemmo bebi ɔnini, 

14“Na limeyi lɛni lɛlɔ na ndubo Israelƒuɔ kɔtu bɔni na bana ekpidi ɔsu ni, ndubo 
Betel akpabi ammɔ ƒui bɔbwɛ na lɛƒɛ ese ani na bálɛ akpabi ammɔ lɛlɔ ƒui lɛva 
kalɔ na ɔtumu akɔ. 

15Ndubo bina kɔyɔ ku kaƒɛndi uwi lɛtɔ ƒui bɔbwɛ buwi kalɔ. Na bina lɛtɔ lɛni na 
bíti ɔtunkpɛ bɛ́kya-ni bɔdia ku lɛgbanya libendi lɛmmɔ ƒui ndubo-ni bɔbwɛ ƒui. 
Ami Unwoti násu!” 

Amos 4 

1“Amii Samariaƒuɔ beleku bise atu na binu! Bise aani Basan ɔmantɛ bakɔ bani 
nélie lɛmwi, ɔsika bana balati bánu-ma lɛlɔ kaduɛ. Biláda bawabane edu munu 
munu. Na bani mɔɔyaki ala ni, bísusu-ma geen kalɛ na bakpa bayii bakya. Na 
bɛɛwia ka bina bagya beteete-mii ntɛ na bitaani uwi biala. 

2Ami Unwoti nkɛnku mina lɛnyi lɛni nse kedee lɛlɔ líse kenye ka uwi ɔdi ɔdubo 
ɔni na badubo-mii ɔbuli enwu bɔkya aani ɔdaa na bani-mii batɔlɔku na ɔdi ulébu. 

3Badubo-mii bɔni bɔvinku bina ɔma unengudi awodu eƒi ani ntɛ-nya kemmo na 
ɔdi ulébu. Na bebo-mii batáva Harmon kakɛ. Ami Unwoti násu! 

Israel Úni Ka Unwini Ubo Katɔti Kudɔ 
4“Na kalɛ na bina kayi kaatina-mii si bɛɛyɔ́ ni, bisie Betel ku Gilgal na bɛbla bina 
ekpidi bɛsia kama kɔlɛ kɔlɛ na mmɔ. Na kadi biala megye na ɔmmɔ kama na 
bitábla bina akpala. Na emeyi atɛ biala kama na bitéte bina akɛla lɛkpa leevudi. 

Bédie Kɔnyana Ɔnu Na Likpidi Ɔsu 
5“Amii biti bina etela lidu bitátina na bitaakun lɛmɛnɛ ɔsika ɔmmɔ udu kani na 
bɛgyi na bɛɛyɔ́ ka bitaabla. Ami Unwoti násu! 

6“Ami náya na kɔka kúbo na lɛma lɛmmɔ ƒui kemmo. Nsu ɔmɛni ƒui bitenwini, 
mmomu bɛ́mu bíni-mi. 

7“Lɛ́ya na ɔnantu lɛnɔ ɔ́da bɔna ɔ́ya uwi ɔni kemmo na nka bina edula aawia 
ɔnantu geen, na bɔna kani na lɛ́ya na ɔɔna egyu egyu, na lɛma lɛmmɔ kemmo na 
ekpo akladi ákwii. 



1563 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

8Bekyuli baata bana lɛma teesie lɛma bamba taatáwia ntu, na kesii kani na 
badubɔkɛ bɔdi bani, nsu buledu-ma. Nsu ɔmɛni ƒui bítenwini. Ami Unwoti násu. 

9“Lɛ́ya na bina edula ƒui ku adingyii mmo bɔ́kwii na lɛla biala lɛ́bla ƒuƒuu linye. 
Baalɔlɔ bádi bina anwingyie ku nnɔ egyii mmo ƒui. Nsu ɔmɛni ƒui bítenwini. Ami 
Unwoti násu. 

10“Lɛ́ya na ɔgbankpi ala enengudi álɛku-mii aani kalɛ na lɛ́ya na álɛku 
Egyipteƒuɔ, na bina bakloƒu lɛnɔ békpi na kekpokɔ. Lɛ́ya na béyu bina bapɔnkɔ, 
na bina bekyuli pii békpi na beenwenyi na bina kuliekɔ. Nsu ɔmɛni ƒui bítenwini. 
Ami Unwoti násu! 

11“Lɛ́yila bina bekyuli pii udu aani kalɛ na lɛ́bla Sodom ku Gomora. Bɔkywi na 
nka bina ɛlɛɛ bani nébu bɛda aani ugyii na ogya kemmo asa na lídie-mii. Nsu 
ɔmɛni ƒui bítenwini. Ami Unwoti násu! 

12“Ɔƒɛni amu ami ku-mii alati ndubo bɔsa. Anwuɔsu ni, Israel, bɛklibi lɛlɔ na amii 
ku ami bina Unwoti anumi abla enwi! 

13“Ami nédie abi ku ɔƒɛƒɛɛ. Na ami mɔɔyá na bekyuli baatí mina kasusu. Na ami 
mɔɔyá na ɔƒɛ kadi kaasá. Na mɔɔkɔ́ taayu abi ammɔ ƒui eli ku kesi kesii. Ami ndi 
Unwoti Katɔti Ɔyikune Ƒui ɔmmɔ!” 

Amos 5 

1Israel kadi bekyuli, bise atu na binu kɔnyana ɔnu ɔni na muudie teete-mii. 

2“Awɔ ɔni nse aani adagyaa ni, ébuli, na asɔ aaadubo bɔkana bɔta bunye ligeen 
kudii. Aanu-ɔ ntɛ enukplu ɔni na asɔ eeebo lɛla lɛdi bɔbla, na eeebo ukyuli ɔni 
mebunku-ɔ lɛnɔ.” 

3Unwoti Katɔti ɔnii, “Bina bekpone leevu biala kemmo ni, unwi pɛ kani ndubo 
bubu. Na bana apim unwi biala kemmo ni, eti anyɔ kani ndubo bubu.” 

4Unwoti unye ɔɔsu uwi biala ɔnini, “Israel, bɛwia ami Unwoti kama ulu na bɛkɛ 
ngba bilie! 

5Na bitesie Gilgal iye Betel iye Beer-Seba. Ɔsika Gilgal ku nwuna bekyuli bammɔ 
ƒui kekpo kadubo kebeƒie-ma na beti-ma batɔlɔku. Na bayila Betel udu kede kede 
na ɔsɔ uladi lɛla lɛdi.” 

6Bɛwia Unwoti kama ulu na bilie ngba! Si ɔɔɔdi lɛni ni, Unwoti ɔdubo ubakyula-
mii aani ogya kalɛ. Na Betel ɔdubo bɔkywi kputu kputu buwi kalɔ ɔni na ukyuli 
ɔdi ulakana-nwu bunine. 

7Amii bani mɔɔtu litemi geen teenwini na biiƒú ala taakya na bilábla ala ulu lɛlɔ 
siin ni, amii ɔdi ɔ́sa. 

8Unwoti nábla ayabi lidu ɔ́kya katɔ, na enye ana kunyekɔ. Ɔɔyá na usien uugyé 
kadi nwaa na ɔƒɛ kadi nwaa kaasá teenwini usien. Na uudie ntu na ɛpu kemmo 
teewi kalɔ lɛlɔ. Nwuna lɛnyi ndi Unwoti. 

9Unwoti ɔɔyila bekpone bayikune udu na ɔɔbwɛ lɛma kɔgyumanakɔ kɔni na bátu 
bényene. 

10Bɛdi bekyuli bani nkisi bekyuli bani muudie ɔkɔ keyi na baatɛ etemila siin na 
beedie kenye taasu litemi geen. 

11Na bɛɛnya bawabane taakya na bɛɛƒɔ́ eyi bonwu bonwu ku edula na bana kudɔ. 
Bɛ́tu lɛtɔ libendi bíte lɛlɔ, nsu bɛɛɛdubo-ni kemmo bulie. Na bíse adingyii mmo, 
nsu bɛɛɛdubo ntɛ bɔkɛ bɔsiku egyiibi ammɔ kemmo. 

12Ami ndi Unwoti na ngyi bina ekpidi enengudi ani na bɛɛbla. Bɛɛƒɔ́ ala bɔbɛ 
kemmo na bɛɛyila bawabane bani nse siin lili, na biládi etemila lɛlɔ siin teete-
ma. 

13Likpidi líse lɛ́ƒɔ uwi ɔmmɔ geen ɔni na ukyuli ɔni na ubo lɛbuni bɔbla kasusu 
dɛ muedi ɔlɛka ubile kenye na ɔsɔ ulie kpoo. 

14Nsu si ngba na bɛɛwia bilie bɔdi ni, ɔlɛka bɛda likpidi bɔbla bɛya na bise kalɔ 
bitaabla lɛbuni. Mmɔ asa na ami Unwoti Katɔti Ɔyikune Ƒui ndubɔkana na 
lilieku-mii aani kalɛ na amii alati bɛɛsu. 

15Bini likpidi na bɛyɔ lɛbuni bɔbla. Na bɛya na litemi geen kama bɔsia bɔkya bina 
etemila katɛkɔ. Ɔƒɛni kalɛ Unwoti Katɔti Ɔyikune Ƒui ɔdubɔnu Yoseƒ kaba kemmo 
bebi bani nébu kanyana. 

16Ɔsika Unwoti úuse kenye ɔnini, “Keku buwulo bɔdubɔƒɔ lɛblɔnu lɛmmɔ lɛlɔ ƒui 
na kɔnyana ku ɔlɛ bunu geen bɔdubɔkya kesi kesii. Na bemonsene bani kabla 
naaaƒɔ anu muedi badubɔlɔ-ma na bebebunku bani na báƒɔ lɛkwanu budie enu 
na bebewulo bekpine bammɔ bava. 

17Bina adingyii mmo bɔmmɔ kemmo muedi keku sɔɔn na bɛdubunu ka kada, 
ɔsika lɛni na lɛ́su ka ndububo mbani-mii kɔtu. Ami Unwoti násu!” 

18Binye bɛɛnu ulu teete limeyi lɛni na Unwoti webo wabatɛku bekyuli litemi, nsu 
bɔbuɛ na muute-mii! Ɔsika limeyi lɛmmɔ lɛɛɛdubo buse buɛɛ na ɔƒɛ ɔɔɔdubo bɔlɛ 
munu munu. Bɔbla na ɔdubo suu geen. 

19Bɛdubukeli gyata na bitéduo kegidi enu kemmo. Na bɛdubukeli bitéduo bina 
kɔduli, nsu awodu eli ani na bɛdubuti enu bɛsia bɛnii bɛɛnwuna ni, mmɔ na 
balakpi badubo-mii bɔdu. 

20Limeyi lɛni na Unwoti ɔdubulie kalɔ ɔnii litemi na ɔɔtɛ ni, ɔdubo bɔbla suu geen 
na bukeye bɔdi bulakya kesi kesii munu munu. 

21“Ami Unwoti nkisi na líni bina emeyi bɔdi ku bina bɔkpa bumodi bɔmmɔ ƒui. 

22Na lɛɛɛdubo bina etela ku bebuo bani na bɛɛkyula teete-mi bɔƒɔ ina dɛ na 
bɛ́klibi-nya na adi akpala enengudi ƒui ani na bɛɛnu ka adia. Bina lɛsɛ likpludi 
lɛmmɔ lɛ́wɔ ɔƒaamu. 

23Nsɔ lɛɛɛdubo-mii atu bɔkywɛɛ si uwi ɔni na bɛɛgyá bina lɛbentaa. 

24Mmomu bɛya na litemi lɛlɔ bɔdi ku ala bɔbla ulu lɛlɔ siin unwini aani ketu na 
kataagba na bina keliela kemmo na kasɔ katakwii kudii. 

25“Israelƒuɔ, ɔɔɔdi ami na bíti bebuo ku baƒonu bɛ́bla akpala bíte akwa aavlene 
ani na bɛ́kya ketele kemmo mmɔ. 

26Mmomu bɛ́gyu Molek lɛbi ku Romƒa ayabi ani ndi baƒiɔ bani na bɛ́vɔ bíse bɛnii 
bitaakpa bíti. 

27Anwuɔsu ndubɔya na beƒie-mii besienku ɔgyu kakaaka na Damasko kama ngye 
ƒui. Ami Unwoti Katɔti Ɔyikune Ƒui násu!” 

Amos 6 

Bekyuli Bani Nli Ƒaa Básiaku Ɔgbankpi 
1Bɔbuɛ ute amii bani nli-nwu ƒaa na Sion ku amii bani nli kɔbi lili na Samaria na 
bɛɛkali ka bɛ́gyi ɔban bɛ́mana bina lɛlɔ. Amii ndi lɛlɔ badine na Israel kalɔ kani 
náƒɔ lɛnyi ketulo mmɔ. Na Israel kadi bekyuli beebo-mii kudɔ teebevele-mii ala 
na beebó kalɔ teegyele-mii! 

2Bisie Kalne ku Hamat ɔma ɔni náƒɔ lɛnyi mmɔ na bitánu Gat lɛnɔ na Ƒilisti kalɔ 
lɛlɔ na bɛnu si bana lɛga kadikɔ kédu Yuda ku Israel lɛga kadikɔ. 

3Bɛ́yiƒala ka kalɛ na bilie bɛɛdi bekyuli lɛlɔ kalala kemmo ndubo bɔya Unwoti 
uyile bubo bubatɛku-mii litemi. 

4Amii balakɛne, biwi bina atɛla mɔmɔɔmɔ ani na béti ɔtunkpɛ bánwi nina ligyii 
lɛlɔ ku eboku bonwu bonwu kemmo, na baadú baƒonu ku ɔmantɛ bakɔ bebi 
bakɔdi bani nélie lɛmwi teeboku-mii na bɛɛdi taaní! 

5Na bɛ́nwi kɔdɔlɔ lɛnu na bɛɛgyá teedie teete lɛlɔ na bina lɛbentaa lɛlɔ. Na 
bɛɛvumana lɛnu lɛmmɔ adi aani kalɛ na Ɔga Dawid útaabla. 

6Na si ntɛ bɔkya wɛ bɛdubo bɔya na beti-mu beboku-mii na bɛni-mu ɔdivo 
kemmo bɛsia kama. Na bɛɛwɛɛ ligyulo ƒɛƒɛɛ lidu lidu lɛni náƒɔ kuye na bɛɛɛdaku-
ni si bɔbwɛ Israel kalɔ kemodi kammɔ kaabwɛ. 

7Anwuɔsu amii ndubɔdi bekyuli bedeedi bani na kekpo kadubo buƒie bɔtɔlɔku 
na bina ebiti ku lɛlɔyɔ kenye kekulo. 

8Unwoti Katɔti Ɔyikune Ƒui ɔ́kpali anwu ɔlati lɛnyi úse kenye ɔnini, “Amii Yakob 
kaba kemmo bebi, bɛɛkya-mi kɔnyi geen na bina lɛlɔ katɔ bɔkɔliku ɔsu, na 
muukisi bina ɔma agbanya ani na bɛ́tu bínyene mmɔ ƒui. Anwuɔsu ndubo-mii atu 

budie na lɛnyonu-mii ku bina ɔma lɛkya bina bekisine enu kemmo ku bina akɛla 
ƒui.” 

9Na si nkyuli leevu nébu na kaduli kadi kemmo ni, ama lɛnɔ badubo bukpi. 

10Na si ukyuli ɔni nékpi mmɔ lɛlɔ ukyuli ɔni nálɛ ka ɔbla-nwu bɔva ala kalɛ na 
baabla úbo ɔnii ubeti ukyuli ɔmmɔ ni, ɔdubɔkpali na uye unu si ukyuli ɔdi úbu 
na ɔkya katɔma kesii kadi. Na ukyuli ɔni nányonu ukpine ɔmmɔ ɔɔkya-nwu 
lɛkɔkɔ ɔdubɔsu-nwu ɔnini, “Oowo, enu! Ba lɛsɛ kpoo, utalɛka bakpali Unwoti 
lɛnyi mɛni.” 

11Ɔsika si Unwoti údie lɛdi ni, kaduli kenengudi o-o kebliidi o-o ni, ɔdubo-ku 
bugyingya ƒui kpɛtɛ kpɛtɛ. 

12Nka ɔpɔnkɔ ulakɛ taaƒulu na atakpɛ lɛlɔ, na ɔmantɛ bakɔ balada bana anwami 
bonwu bonwu ammɔ teegulu ɛpu anumi. Nsu amii bɛ́tu litemi geen lɛmmɔ lɛlɔ 
bɔdi bínwini ugyulo ukpidi, na bíti lɛbuni bɔbla bínwini likpila. 

13Lɛlɔ lɛɛyɔ́-mii na bɛɛkun lɛmɛnɛ teetu kɔnu kayi ka amii alati ɔyikun kemmo 
na bɛ́di lɛlɔ na Lo-Debar, na nwuna kalɔ ndi Kekeeke. Na bɛɛsu ka bina ɔyikun 
ɔsu na bɛ́ƒɔ Katranaim, na nwuna kalɔ ndi Ese ani nnye nte ɔyikun. 

14Nsu Unwoti Katɔti Ɔyikune Ƒui ɔnini, “Ndubo bɔya na kadi badi bekyuli bata 
bebékpo-ku amii Israelƒuɔ na badi-mii lɛlɔ na beƒie bina ala ƒui baƒɔ ɔ́si Hamat na 
katɔ kakɛ útédu Araba Ɔkwalɛ na kada kakɛ ku lɛla biala na lɛkya ekpo anyɔ 
amɛni ntɛ.” 

Amos 7 

Unwoti Údie Baalɔlɔ Ku Ogya Ku Kabuli Kadi Ɔ́tina-mi 
1Unwoti Katɔti údie ɔ́tina-mi na kɔyu kemmo ka ɔdubuti baalɔlɔ umene na bebile 
edula ammɔ ƒui si uwi ɔni na báƒɛ ɔga ɔmmɔ ɔdi béte-nwu báwɔlɔ, na livo lɛwɔdi 
lɛ́sɔ líse kalɔ lɛɛlɛ́. 

2Na uwi ɔni na nnye mɔɔnu na baalɔlɔ bammɔ bádi lɛla biala bédie báwɔlɔ ni, 
lívele-nwu nnini, “Unwoti Ɔyikune Ƒui, nu-ma kɔnyana na eti akyiɛ-ma! Dɛ na 
Yakob kaba kemmo bebi badubɔbla asa na belie ngba? Bana ɛlɛɛ kani badi na 
beeebo ɔyikun ɔdi!” 

3Na lɛla lɛmɛni líkpoku Unwoti ɔlati, anwuɔsu enu áƒɛ-nwu ka ɔbla lɛla lɛni na 
ɔ́su. Na ɔnini, “Nsɔ lɛɛɛdubo bɔya na ubo-nwu kemmo lɛni.” 

4Unwoti Katɔti údie ɔ́tina-mi na kɔyu kemmo ka ɔdubɔya na ogya bonwu ɔdi ubo 
na ubakyula ɛpu ɔmmɔ na ɔkyula kalɔ kammɔ ƒui. 

5Mmɔ na lívele-nwu nnini, “Unwoti Ɔyikune Ƒui, tabla kalɛ na ásu! Dɛ na Yakob 
kaba kemmo bebi badubɔbla asa na belie ngba? Bana ɛlɛɛ kani na badi na beeebo 
ɔyikun.” 

6Na lɛla lɛmɛni líkpoku Unwoti ɔlati, anwuɔsu enu áƒɛ-nwu ka ɔbla lɛla lɛni na 
ɔ́su. Na ɔnini, “Nsɔ lɛɛɛdubo bɔya na anwu lɛnɔ ubo-nwu kemmo lɛni.” 

7Unwoti údie lɛla bamba ɔ́tina na kɔyu kemmo. Na lɛ́nu ka unye kowodu kɔdi 
kudɔ na ɔda kabuli kadi kɔnu kani mɔɔtina kowodu bunye. 

8Ɔ́kpali-mi úye ɔnini, “Amos, bi na aanu?” Amu na lídie kenye nnini, “Kabuli kani 
mɔɔtina kowodu bunye.” Mmɔ na ɔ́su-mi ɔnini, “Kabuli kamɛni na líti mɔɔkɔ́ku 
mina kadi bekyuli Israelƒuɔ taatina ka baaakɛ ligeen, mmomu bese aani kowodu 
kɔni nábu na nsɔ lɛɛɛdubo-ma buti bɔkyiɛ. 

9Na ndubɔbwɛ Isak kaba kemmo bebi baƒiɔ kɔkpakɔ kɔmmɔ ƒui na lɛbwɛ 
Israelƒuɔ kɔkpakɔ kedee kɔmmɔ ƒui. Na lɛbwɛ Ɔga Yeroboam lɛga kadikɔ 
kammɔ.” 

Amos Ku Amasia Lɛlɔ Litemi 
10Mmɔ na Amasia ɔni ndi ɔkpane unengudi na Betel ɔ́tala na bátásu Yeroboam, 
Israelƒuɔ ɔga, ɔnini, “Amos unye ɔɔví-ɔ kalɔ momoomo ɔni na ɔɔɔdia na awɔ ɔlati 
ƒula kalɔ kemmo na Israel kalɔ lɛlɔ. Na mɔɔnu ka ɔmmɔ ɔdubo kalɔ kammɔ ƒui 
bubile na bekyuli bammɔ lɛnɔ balakana-nwu lɛlɔ bɔta búnye na beni lɛla lɛni na 
ɔɔsu. 

11Na nwuna kenye ndi ɔnini, ‘Badubo Ɔga Yeroboam bɔdu na beƒie kalɔ kammɔ 
bekyuli batɔlɔku besienku kaƒɔ na kekpo kemmo.’ ” 

12Kama ni, ɔkpane unengudi Amasia ɔmɛni úbasu-mi ɔnini, “Amos, ti ala na avi 
alɛ mɛni! Na eteesie Yuda kalɔ lɛlɔ na atátaabla ƒula kenye budie kabla na mmɔ 
na akɛ ƒula lɛdila. 

13Sɔ tasu ƒula kenye kadi na mɛni, ɔsika mɛni kadi kakpakɔ ute ɔga ku nwuna 
lɛga kadikɔ bekyuli bammɔ ƒui.” 

14Amu na lídie kenye nnini, “Lɛɛɛdi Katɔti Kenye Udiene ɔni mɔɔbla kabla taaƒɔ 
egulabi adi. Baƒonu ɔdane na ndi na mɔɔnu adingyii lɛnɔ lɛlɔ. 

15Nsu Unwoti nábakpanku-mi na bebuo lɛlɔ kanukɔ mmɔ, na ɔ́su-mi ɔnini, ‘Sie 
na atásu mina kadi bekyuli Israelƒuɔ mina kenye.’ 

16“Na ɔƒaani ni, nu lɛla lɛni na Unwoti ɔɔsu ina ka awɔ eebó-mi ɔda anii nda kenye 
budi nya na lɛda Unwoti litemi bɔsu taadɔnku Israelƒuɔ lɛya. 

17“Unwoti ɔnini, ‘Ƒ'ulekudi ɔdubo ɔsɔnɔdine ɔyalɛ ubendi bunwini na ɔma 
unengudi ɔmɛni kemmo. Na ƒula bebi bananabi ku belekubi ƒui kuwii kenye na 
badubo bɔtɛ. Bekyuli badubo kalɔ kani ndi awɔ ɔlati kadi mɛni bɔkɔku na bele-
ka bete lɛlɔ. Na kaƒɔ, na kadi bamba kalɔ lɛlɔ na adubo bukpi. Na kekpo kadubo 
Israelƒuɔ bukpo na beƒie-ma batɔlɔku bana lɛma ƒui.’ ” 

Amos 8 

Unwoti Údie Egyiibi Egyiedi Ku Kagyigyɛ Kadi Ɔ́tina-mi 
1Unwoti údie lɛla bamba ɔ́tina-mi na kɔyu kemmo na lɛ́nu egyiibi egyiedi ani 
nánu ási kugyii lɛlɔ na ewi kagyigyɛ kemmo. 

2Amu na úye-mi ɔnini, “Amos, bi na aanu?” Mmɔ na lídie kenye nnini, “Mɔɔnu 
kagyigyɛ ku egyiibi egyiedi ani nánu mmɔ.” Amu na ɔ́su-mi ɔnini, “Mina kadi 
bekyuli Israelƒuɔ bani nánu bási kugyii lɛlɔ kawɔlɔkɔ na kadi mmɔ. Nsɔ lɛɛɛdubo 
lɛla lɛdi buti bɔkyiɛ-ma.” 

3Na ɔ́sɔ ɔ́su-mi ɔnini, “Na limeyi lɛmmɔ lɛlɔ ni, lɛnu lɛni na beedie na kakpakɔ 
mmɔ ƒui lɛdubo bunwini keku ku kɔnyana buwulo sɔɔn na bekpine badubɔƒɔ kesi 
kesii. Anwuɔsu awɔ bile kenye na asɔ elie kpoo ataanu!” 

Unwoti Ɔdubo Israelƒuɔ Kɔtu Bɔni Na Bana Ekpidi Pii Ɔsu 
4Ɔ́sɔ ɔ́su lɛnɔ ɔnini, “Amii bani mɔɔkɔ́ taanya bekyuli bani mɔɔyaki ala lili na 
bɛɛyila bawabane udu na kalɔ kammɔ kemmo ni, binu. 

5Biiye bɛnii, ‘Bi ɔsu na emeyi alasa bɔdi na buse kalɔ buteeye bula antabi, na 
lɛnwunameyi lɛnɔ lilavi pla na ɔdia na butaadi bula kakpa kuye? Ɔƒɛni na bɔɔwia 
ka butaadi kuye kɔmmɔ na bɔsia ala kuye kalɛ na ala ammɔ aƒɔ-bu kuye. Na 
bɔƒana akɔkula ammɔ lɛnɔ kalɛ na bɔnya-ma bɔkya na bɔkɛ kɔsia kaduɛ. 

6Na bɔsala antabi ammɔ ku ebiedi ƒui bɔkya buye. Na bani mɔɔyaki ala ku 
bawabane bani neeebo egulabi na baƒɔ bana kɔyu kɔni na bada ni, bɔdubɔƒɔ-ma 
buye na lɛgbanvuo kayu kenye na benwini-bu kabla bablane.’ ” 

7Unwoti úse kenye ɔkɛnku kalɛ na Israelƒuɔ baabu-nwu kenye ɔnini, “Lɛɛɛdubo 
ala ani udu na bábla mɛni bɔyiƒala. 

8Ndubo bɔya na kayawi kemodi kammɔ katɔ kpakpaakpa na bekyuli bani mebu 
melie-ka kemmo bewulo kɔnyana na bataata teebo aani kalɛ na Nil Ketu 
keeƒuƒuo taakɔ taasɔ taayu. 

9“Na limeyi lɛdubo lɛni na ndubɔya na ɔƒɛ ɔda bukeye ɔya ɔƒiiwi ketee na kalɔ 
kammɔ kabla suu. 

10Na bina emeyi buni ani na bɛɛdi ƒui ndubɔya na enwini keku ku kɔnyana 
buwulo sɔɔn. Na bina adala adubunwini adikpi ekuku na bikpeyi eli bɛkɛ bitaavi. 
Na ɔdubɔbla aani si ubi unwi pɛ ɔni na ukyuli ɔdi ubo náyii-nwu na uuwulo. Na 
limeyi limodi lɛmmɔ lɛdubɔbla ɔdu kati kati sɔɔn limeyi.” 

11Unwoti ɔnini, “Emeyi adubo ani na kɔka kpakplaa geen kɔdubo na kalɔ kammɔ 
lɛlɔ ƒui. Nsu ɔɔɔdi adila iye ntu kɔka. Mmomu mina litemi bunu kɔka, ɔsika 
bɛdubɔwia kpakplaa ka binu kenye kadi bɛsiku-mi kudɔ, nsu bilénu lɛla lɛdi. 

12Bɛdubo bɔka bɔmana bɛnii bɛɛwia-mi kenye kadi binu ɔ́si katɔ útédu ɔƒɛ 
katukɔ na ɔsɔ ɔsi kada kakɛ útédu ɔƒɛ kanukɔ, nsu ukpludi na bɛkɛ bɛɛkɔ́ taayu 
na bilanu lɛla lɛdi. 

13Na bakloƒu ku begblebi bayikune muedi badubo bubuli si uwi ɔmmɔ údu na 
kɔka kɔmmɔ ɔsu. 

14Na bani mɔɔbla kɔƒa ala taakpali Samaria baƒiɔ, bani nkya Dan ku Beer-Seba 
teese kenye ni, badubo bubuli ɔni na basɔ balakana bɔta lɛnɔ.” 

Amos 9 

Kalɛ Na Unwoti Ɔɔtɛ Litemi 
1Lɛ́nu ka Unwoti unye lɛkpabi lɛmmɔ kudɔ na ɔ́su ɔnini, “Kunku akpa enengudi 
ammɔ momoomo útédu ka ɔtɔ ɔmmɔ ɔ́kunku útálɛ kowodu kalɔ ƒui. Na lɛsa 
limodi lɛmmɔ ligyingya na lɛta lɛmmɔ lɛƒɛ libayu bekyuli bammɔ lɛlɔ. Na si badi 
bébu ni, ndubo-ma bɔdu ku kuwii. Na ina ukyuli unwi muedi ulébu na ɔdi lɛnɔ 
ulakana bukeli. 

2Si béku ubu na béduo bésie kalɔ kemmo ƒui dɛ muedi ni, ndubɔnu-ma lidie 
lɛsiku mmɔ. Na si bɔkɔ na bákɔ bésie katɔ katɔ kakaaka lɛnɔ ni, mina kɔnu kɔda-
ma na mmɔ lɛnɔ na liboku-ma kalɔ. 

3Si ina Karmel Kɔbi lili na bésie bátábɛ muedi ni, ndubo-ma bɔwia bɔnu na liƒie-
ma. Si béduo ɛpu kalɔ ƒui lɛnɔ ni, ndubo liƒu kebweyi kammɔ ɔda bubo na ɔdu-
ma na mmɔ. 

4Si bana bekisine nábɔku-ma bátákya kaƒɔ ɔgyu dɛ muedi ni, ndubɔya na kuwii 
kɔtu-ma kɔdu na mmɔ. Mina anumi adubɔlɛ-ma lɛlɔ geen ute likpidi lɛni 
ndubɔlɛku-ma, na ɔɔɔdi lɛbuni lɛdi munu munu.” 

5Unwoti Katɔti Ɔyikune Ƒui ndi anwu ɔni na si útuku kalɔ kammɔ ni, kaayɛɛlɛ, na 
bekyuli bani na beli-ka kemmo ƒui beewulo kɔnyana. Na kalɔ kammɔ kaata taawɔ 
aani kalɛ na Nil Ketu keeƒuƒuo taakɔ taayu. 

6Unwoti ɔmmɔ nátu nwuna lɛgadi kesii ɔ́kya katɔ kakaaka ƒui, na kana ɔka ndi 
kalɔ kamɛni lɛlɔ. Na ɔɔyá na ntu bɔɔsí ɛpu kemmo teebewi kalɔ lɛlɔ. Anwu ndi 
Unwoti. 

7“Israelƒuɔ, ami ndi Unwoti Katɔti, na buse na Kusiƒuɔ bese bete-mi aani bina 
kalɛ. Ɔsika kalɛ na lɛ́kpanku-mii lɛ́siku Egyipte kalɔ lɛlɔ ni, lɛni kani na lɛ́kpanku 
Ƒilistiƒuɔ lɛ́siku Kaƒtor. Na lɛ́kpanku Siriaƒuɔ lɛ́siku Kir. 

8Ami ɔlati néti mina anumi lɛ́nu ekpidi ani udu na amii kadi kamɛni bekyuli 
bɛɛbla. Anwuɔsu na ndubo bina ƒui udu bɔyila na kalɔ kammɔ ƒui lɛlɔ, na kebu 
Yakob kaba kemmo bebi ɛlɛɛ badi kani. Ami Unwoti násu! 

9“Ndubo ɔda bubo na bekyuli begyingya-mii bakya kayawi aani kalɛ na baatanyi 
ɔlaaƒɔ teedie atago, na atago ebi ammɔ ina unwi uleduo ɔlaaƒɔ ɔbuni ɔmmɔ 
kemmo. 

10Bina badi bɛdi bekyuli bekpidi geen, na bɛɛsu bɛnii, ‘Ɔgbankpi ɔdi ɔɔɔdubo-bu 
bɔsiaku.’ Nsu bina ƒui bɛdubo bukpi na kuwii kenye. 

Unwoti Ɔdubɔsɔku Israel Unyene Nwuna Kenyekɔ 
11“Nwuna kama ni, ndubɔsɔ libo na mbasɔku Dawid lɛga kadikɔ lise na lɛklibi ala 
ani néebie mmɔ, na asɔ atɛ kaduɛ. 

12Mmɔ na Edom bekyuli bani nébu ku kadi ƒui bekyuli bani na lɛ́lɔ aani mina badi 
badubɔwia-mi kama ulu. Lɛni na Unwoti ɔni mɔɔbla ala amɛni ƒui ɔ́su úse. 

13“Bɛdubo edula bɔƒɛ ɔni na bilakana-nya ƒui bɔlɛku buboku ɔma asa na wasɔ 
wedu edula ɔkyawi. Egyiibi pii adububu-mii ɔ́si edula ɔƒɛwi útédu edula ɔƒɛwi 
bamba. Na adingyii ani mɔɔnwu uwi ndi uwi mmɔ adubɔƒɔ abi ammɔ lɛlɔ ƒui. 

14Ndubɔya na ala asɔ adianku Israel. Na bɛsɔku bina lɛma bɛtu na bilie-ni 
kemmo. Na bɛdubɔkɛ ntɛ buni bɔni bɔsiku bina adingyii mmo egyiibi ani 
muudie-mii ntɛ kemmo. Na bɛdi amii alati adingyii ebi ani na bɛ́tuma. 

15Ndubɔya na bidie lidu bisie ɔgyu aani kugyii kalɛ na bina kalɔ kani kemmo na 
bilie, na ɔdi ɔsɔ ulágyu-mii uledie bina kenyekɔ. Ami Unwoti Katɔti násu!” 

Obadia 

Obadia 1 

Obadia Ala Bɔnu 
1Unwoti ɔ́su kenye kadi ɔ́siku Edomƒuɔ lɛlɔ na údie ɔ́tina Obadia ɔnini, “Ami 
Unwoti lɛ́tala ɔtu ɔdi ku kenye kadi, na líbo ɔda ka kadi bekyuli ƒui betékpo 
Edom.” 

2Na Unwoti ɔ́su Edomƒuɔ ɔnini, “Ndubo-mii bɔbla na bɛsɔ na kadi ƒui akɔ na 
balabu-mii balakya lɛla lɛdi akɔ. 

3Lɛmɛnɛ likpludi kani na bilie bɛɛkun na abi eli, na atakpɛ akɔ kesii kani na 
bɛɛkali bɛnii bɛ́kɛ kagyumanakɔ mmɔ na bɛɛsu bɛnii, ‘Ukyuli ɔdi ulakana-bu 
bɔni bɔsiku mɛni buboku kalɔ na ɔdi-bu lɛlɔ.’ 

4“Nsu ina dɛ na bíveyi bɛ́kɔ katɔ katɔ aani kɔdigbo aasɛ na bɛ́bla bina ayu na 
ayabi lɛlɔ muedi ni, ndubo-mii kalɔ buboku. Ami Unwoti násu! 

5“Si beyune bábwɛ béduo kaduli kadi usien ni, lɛla lɛni na baawia kani na beeti. 
Na si bekyuli béde egyiibi adi ni, ana ƒui alasa bɔla na egyii kalɔ. 

6Ƒula akɛla ani náƒɔ-ɔ kuye geen mmɔ ƒui badubo-nya buti bɔtɔlɔku kede kede. 

7Ƒula bebunkune bani na benye-ɔ kama baaadi bekyuli bani na basia lɛnu. Budi 
na bédi-ɔ bálɛku ƒula ɔma bétédu ɔmii lɛlɔ. Na ƒula bakpana bammɔ bálɛ-ɔ kama 
na básia lɛlɔ bákɛ bana kɔsia. Ama bani na awɔ ku-ma bɛɛsála taadi. Na baakya-
a lɛlɔ lɛma teeye banii wɛ na nwuna lɛnunda ƒui lɛkya.” 

8Unwoti ɔnini, “Si limeyi lɛmmɔ lídu ni, ndubo-ɔ udu bɔyila na lɛdu ƒula 
banundane ƒui ku bana kɔkwɛ ƒui. 

9Liƒu bonwu lɛdubo Teman ɔma unengudi ɔmmɔ bekpone buƒie, na badubɔdu 
amii Edomƒuɔ ƒui. 

10Bɛ́bla bina lɛlɔ bekyuli bani ndi Yakob kaba kemmo bebi kalala. Anwuɔsu 
ɔƒaani ni, bɛdubo kɔƒa bɔdi uwi ƒui na badi-mii lɛlɔ. 

11Bínye bɛ́nu uwi ɔni na kadi bamba bekyuli béduo Yerusalem na béti ala ani ƒui 
na baayɔ́ bátɔlɔku. Na bátu egulabi bánu na Yerusalem lɛlɔ. Na geen ni, bina 
ɔbladu ɔ́tina ka bítavumanaku baƒɔ bammɔ. 

12Bi ɔsu na lɛlɔ lɛɛyɔ́-mii si ɔgbankpi ɔmɛni udu ɔ́lɛku bina lɛlɔ bekyuli? Na bi 
ɔsu na ebiti aada-mii lɛni si Yudani biala uubó abi amɛni udu? 

13Mina bekyuli na badi, nsu amii bɛɛbla-ma kalala. Bításia-ma lɛma kemmo ƒui 
bɛ́vi na bɛɛpii-ma taama. Na bíyu ala akladi ani nébu na bana lɛma kemmo ƒui. 

14Uwi ɔni na bakya lɛbibo kemmo ni, utalɛ ka bílie bani muukeli ulu lɛlɔ na bíƒie-
ma bíte bana bekisine bani muukpó-ma. 

15“Limeyi lɛdubo lɛni na ami Unwoti ndubɔtɛku kadi ƒui litemi. Na amii Edomƒuɔ 
ni, bɛdubɔƒɔ kayu kani ƒui na bɛda na bina ablala kenye. 

16Línye Yudaƒuɔ lɛlɔ na báni mina kɔnyi aani ntɛ na mina kɔbi kedee lɛlɔ. Na uwi 
uletu kadi bamba bekyuli lɛnɔ badubɔkɛ ama ɔdi na bayii ku udu ku udu ɔni na 
basɔ belénu bana ɔdi kɔku lɛnɔ kudii. 

17Na Unwoti bekyuli bani ndubɔlɛ ɔgbankpi ɔmmɔ kemmo badubulie Sion Kɔbi 
kedee lɛlɔ. Na Yakob kaba kemmo bebi bammɔ badubɔsɔ baƒɔ bana kalɔ kani na 
nka kadi bana ɔdi mmɔ basiku bekyuli bani néƒie-ka báƒɔ mmɔ kudɔ. 

18Na Israel ɔdubunwini aani ogya na ɔkyula Edom ɔni na ndubɔbla aani lɛtɔ lɛni 
ndubɔda ogya. Ami Unwoti násu!” 

19Na Israelƒuɔ bani na beli Negev kalɔ kemmo badubuti Edomƒuɔ abi lɛlɔ kɔlɔ 
kɔmmɔ. Na bani na beli abi lɛlɔ lɛnɔ beti Ƒilistiƒuɔ ku Eƒraim ku Samariaƒuɔ kɔlɔ. 
Na Benyamin kɔdua beti Gileadƒuɔ kɔlɔ. 

20Na bani na kekpo kéƒie asa na básɔ bénwini bébo lɛnɔ beti Kanaanƒuɔ kalɔ útálɛ 
Sareƒat. Na bekyuli bani na béƒie básiku Yerusalem na béti-ma bésienku Seƒarad 
ni, badubɔdi lɛma lɛni nkya Negev mmɔ lɛlɔ. 

21Na bani Unwoti ɔ́ƒɔ mmɔ badubɔkya Sion Kɔbi lɛlɔ na badi Edom lɛlɔ. Na lɛga 
kadikɔ kammɔ ƒui kenwini Unwoti kadi. 

Yona 

Yona 1 

Yona Úni Katɔti Litemi 
1Unwoti ɔ́su Yona, Amitai ubidi, kenye kadi ɔnii, 

2“Ta na esie ɔma unengudi ɔni baalɔ banii Niniwe, na atákɔ lɛsa ete-ma ka ami 
Unwoti mɔɔnu kalɛ na ɔma ɔmmɔ bekyuli baabla likyulikpi ala.” 

3Nsu ka Yona ulayɔ ka usie ɔsu ni, úkeli úsie Yopa ɔnii utéti ɔkɔlɔ ubendi na mmɔ 
na uteesie kalɔ kani baalɔ banii Tarsis. Amu na ɔ́ƒɔ kayu na úduo ɔkɔlɔ ubendi 
ɔmmɔ kemmo na básia ntu anumi bésela Tarsis kalɔ lɛlɔ likpo lɛni na watábɛ 
Unwoti. 

4Amu na Unwoti ɔ́ya na ɔƒɛƒɛɛ ubendi ɔdi úkpo na ɛpu lɛlɔ. Na ɔƒɛƒɛɛ ɔmmɔ ɔ́yu 
ɔkplu geen ɔni na ɔkɔlɔ ɔmmɔ ɔ́ya bɔbwɛ muedi. 

5Na liƒu libendi lɛ́da bekyuli bani ƒui nkya ɔkɔlɔ ɔmmɔ kemmo na ɔdi biala ɔɔva 
momoomo taakpali nwuna unwoti. Na kalɛ na ɔkɔlɔ ɔmmɔ walɛ unu ɔsu ni, 
béƒwimi bana etila ani ƒui nkya ɔkɔlɔ ubendi ɔmmɔ kemmo bákya ɛpu kemmo. 
Nsu uwi ɔmmɔ kemmo ni, Yona ɔ́yu úsie ɔkɔlɔ ubendi ɔmmɔ kalɔ ɔtɔ unwi 
kemmo útátɛ ɔlɛɛ geen. 

6Amu na unengu ɔni mɔɔka ɔkɔlɔ ɔmmɔ útánu Yona ka ɔtɛ ɔlɛɛ, na úye-nwu ɔnini, 
“Bi ɔsu na atɛ alɛɛ lɛni? Ta pla na akpali ƒula Katɔti na eye kebunku. Ɔƒɛni kalɛ 
ɔdubɔnu bu kɔnyana na ɔƒɔ-bu ngba.” 

7Amu na bekyuli bani ƒui nkya ɔkɔlɔ ubendi ɔmmɔ kemmo básala eli lisu na básu 
banini, “Bɔdubo egulabi bɔtu bɔnu ukyuli ɔni lɛlɔ ɔsu na bɔɔkɛ́ ɔgbankpi ɔmɛni 
udu.” Na ka bátu-ni, Yona lɛnyi nálɛ. 

8Amu na básu-nwu banini, “Ɔƒɛni su-bu, ɔma ɔsu na bɔɔkɛ́ ɔgbankpi ɔmɛni udu! 
Na bi ndi ƒula kalabla? Na wɛ na asi? Kalɔ kamani na asi? Kadi ukyuli ɔmani na 
adi?” 

9Mmɔ na Yona údie kenye ɔnini, “Hebrini na ndi. Na mɔɔkpali Unwoti Katɔti ɔni 
nkya katɔ. Na anwu nédie kalɔ ku ɛpu.” 

10Liƒu lɛ́da bekyuli bani ƒui nkya ɔkɔlɔ ubendi ɔmmɔ kemmo, ɔsika Yona ɔ́ɔsu-ma 
úbavi ka Unwoti na uukeli. Ɔmmɔ ɔsu béye-nwu banini, “Bi ndi ƒula kabla?” 

11Na uwi ɔmɛni ƒui kemmo ni, na ɔƒɛƒɛɛ ɔmmɔ bukpo bɔɔkɔ́ katɔ teebu, ɔmɛni 
ɔsu ɔkɔlɔ ɔmmɔ kemmo bekyuli béye-nwu banini, “Bi na ɔlɛka bɔbla-a ɔƒɛni asa 
na ɔƒɛƒɛɛ ɔmmɔ ɔda ɔya?” 

12Amu na Yona ɔ́su-ma ɔnini, “Ngyi ka mina bɔƒiɔ ɔsu na ɔƒɛƒɛɛ ubendi ɔmɛni udu 
uukpó. Anwuɔsu bibo-mi bɛkya ɛpu kemmo na ɔƒɛƒɛɛ ɔmmɔ ɔdubɔda bukpo 
bɔya.” 

13Nsu ɔkɔlɔ ɔmmɔ kemmo bekyuli bákya ɔkplu ka basɔku ɔkɔlɔ ɔmmɔ besienku 
ketudɔ. Nsu uwi ɔmmɔ geen na ɔƒɛƒɛɛ ɔmmɔ ɔ́sɔ ɔ́nyi anyi úbu. Ɔmɛni ɔsu 
bátakana. 

14Ɔmɛni ɔsu béwulo bákpali Unwoti banini, “Unwoti, buuvele-ɔ, teti ukyuli 
ɔmɛni kukpi tani-bu kɔtu si búbo-nwu bɔ́kya ɛpu kemmo. O Unwoti, awɔ mɔɔbla 
lɛla lɛni na aayɔ́.” 

15Amu na bágyu Yona na béƒwimi-nwu bákya ɛpu kemmo. Na ɔƒɛƒɛɛ ɔmmɔ ɔ́da 
bukpo ɔ́ya kɔnakunwi. 

16Ɔmɛni ɔ́ya na ɔkɔlɔ ɔmmɔ kemmo bekyuli ƒui báyia Unwoti, na béti enugya 
akpala béte-nwu na bése kenye lɛnɔ béte-nwu. 

17Amu na Unwoti údie lɛdi na kabɛ kebendi kadi kébweli Yona. Na Yona úlie kabɛ 
kammɔ kaƒɔ kemmo usien ku ɔƒɛ, emeyi atɛ. 

Yona 2 

Yona Ɔ́kpali Katɔti 
1Uwi ɔni na Yona ɔkya kabɛ kamɛni kaƒɔ kemmo na ɛpu ntu kalɔ ni, ɔ́kpali nwuna 
Unwoti Katɔti na ɔ́su ɔnini, 

2“Na mina kɔnyana buwulo kemmo ni, O Unwoti, lɛ́kpali-ɔ na énu-mi bɔkpali. Na 
líwulo lívele ƒula kebunku ɔ́siku kekpine, na énu-mi bɔkpali. 

3Édie-mi ákya ɛpu ntu kalɔ kalɔ ƒui likpo lɛni ntu bɔ́ka bɔ́mana-mi, na ɛpu únwini 
avlɔvɔ na eebó-mi teesienku lɛƒɛnyi lɛni ƒui. 

4Lɛ́bu nnii áyila-mi udu ƒui na ƒula anumi, na nsɔ lɛɛɛdubo ƒula kakpakɔ kedee 
bɔnu kudii. 

5Ɛpu ntu búƒie-mi na ɛpu ntu kemmo, na alakpi lɛnɔ ákwɛ aka amana-mi lɛlɔ ƒui. 

6Lɛ́yu lísie ɛpu ntu kalɔ kalɔ na abi enengudi ƒui kalɔ kesii kani na lɛ́bu nnii bébo-
mi lɛkpu bákya uwi ƒui. Nsu awɔ Unwoti mina Katɔti áda-mi édie éboku ngba. 

7“Uwi ɔni na lɛ́bu nnii mina ngba bɔ́sa ƒui ni, lɛ́kpali-ɔ, na awɔ mina Unwoti énu 
mina bɔkpali na ƒula kakpakɔ kedee mmɔ. 

8Bani mɔɔkpá baƒiɔ ku bani neeebo kɔsia kɔdi bénwini kama bákya awɔ ɔni 
mɔɔbla-ma lɛƒɔndia. 

9Nsu ami ndubɔtu lɛnu limwi-ɔ na liti akpala lite-ɔ na lɛdi mina linyese lɛlɔ! Ɔsika 
ngba bɔƒɔ bɔɔsí Unwoti kudɔ.” 

10Amu na Unwoti údie lɛdi ka kabɛ kammɔ kadala Yona úbewi ketudɔ. Na úbo 
lɛni. 

Yona 3 

Yona Únu Unwoti Lɛdi 
1Amu na Unwoti ɔ́sɔ ɔ́tɛmi úte Yona ɔnini, 

2“Ta na esie Niniwe, ɔma unengudi ɔmmɔ kemmo, na atákɔ mina lɛsa lɛni lɛ́su-ɔ 
ete ɔma ɔmmɔ bekyuli ka ndubo ɔma ɔmmɔ bɔkyula.” 

3Ɔmɛni ɔsu Yona únu Unwoti litemi na ɔ́ta úsie Niniwe ɔma ubendi ɔmmɔ 
kemmo na úti emeyi atɛ usie ɔ́vi ɔma ɔmmɔ kemmo ƒui. 

4Yona úse kalɔ uusié taavi ɔma ɔmmɔ kemmo limeyi limodi, na uute-ma bɔti ka, 
“Badubɔkyula Niniwe ɔma udu ƒui na emeyi aavlene kama.” 

5Niniweƒuɔ ƒui báƒɔ litemi lɛmɛni bádi. Ɔmɛni ɔsu bábla kasusu ka ɔ́si benengu 
útálɛ banamu ƒui ni, badubunyimi kenye na bényimi adikpi beti batina ka bana 
ekpidi éduo-ma. 

6Lebo lɛni na Niniweƒuɔ ɔga únu litemi lɛmmɔ ni, ɔ́ta ɔ́lɛ nwuna lɛga kadikɔ ɔtɔ 
ɔmmɔ kemmo na údie nwuna agala uwi, na únyimi adikpi na ɔ́sɔ úlie ntɔ lɛlɔ. 

7Ɔga ɔmmɔ ku nwuna benengu bátala na bakɛ beete Niniweƒuɔ ƒui bɔti banii, 
“Bekyuli ku ɔmantɛ bakɔ ku baƒonu ƒui badubo kɔka bulie, na baaadubo ntu 
muedi bɔni. 

8Bekyuli ku bebuo ƒui báda lɛlɔ na béti bátina ka bana alaekpidi éduo-ma. Na 
ukyuli biala ɔ́kpali Katɔti ku nwuna kayi kemmo ƒui, na báda bana likyulikpi ku 
ekpidi ƒui bɔbla báya. 

9Ɔƒaalɛ Katɔti ɔdubo bɔvumana nwuna kasusu, na ɔnu-bu kɔnyana na nwuna 
kɔnyi kɔsɔ kulebo-bu lɛlɔ na ɔyila-bu ku udu.” 

10Ka Katɔti ɔ́nu kalɛ na bávumana na báda bana likyulikpi báya ɔsu ni, ɔ́vumana 
nwuna kasusu na ɔ́sɔ útani-ma kɔtu aani kalɛ na ɔ́su use kalɛ. 

Yona 4 

Yona Ɔ́kɛ Kɔnyi Ka Katɔti Ɔ́nu Niniweƒuɔ Kɔnyana Ɔsu 
1Ɔƒɛ ɔ́da Yona, na úti kɔnyi geen. 

2Ɔmɛni ɔsu ɔ́kpali Katɔti ɔnini, “Unwoti ɔɔɔdi ɔmɛni na lɛ́su nnii aaadubo ɔma 
ɔmɛni bɔkyula iye ɔ́si ɔni nkya ɔma. Ɔmɛni ɔsu na lɛ́kya ɔkplu ka likeli lisie 
Tarsis! Ngyi ka awɔ adi kɔnyana ɔnune Katɔti na ebo kayi buɛɛ uwi ndi uwi, na 
aakana tavumana ƒula kasusu uwi biala kemmo kalɛ na aláni ukyuli kɔtu lɛnɔ. 

3Ɔƒɛni ni, Unwoti, ya-mi likpi. Si líkpi ɔdia-mi utulo ka lilie ngba.” 

4Unwoti údie kenye ɔnini, “Bi ɔyikun na ebo ɔsu na eeti kɔnyi?” 

5Yona ɔ́vi ɔlɛ ɔma ɔmmɔ kemmo na útélie ɔƒɛ katukɔ kakɛ. Na ɔ́tu kevo kadi ute 
lɛlɔ na uli-ka kemmo ɔɔnu lɛla lɛni malɛ na ɔma ɔmmɔ kemmo. 

6Amu na Unwoti Katɔti ɔ́ya na kabuli kadi kákwɛ na Yona keliekɔ mmɔ na kátu 
kébi mmɔ, na uute-nwu ɔyuli ɔni nwuna kalɔ kese buɛɛ. Kubiti kɔ́da Yona geen 
na kabuli kammɔ ɔsu. 

7Nsu lɛdigye ni, Katɔti ɔ́ya na beklubi báyalɛ kabuli kammɔ békulo na káyɛyɛ. 

8Ka kadi kammɔ kaata ni, Katɔti ɔ́ya na ɔƒɛƒɛɛ ɔni náƒɔ ogya úkpo ɔ́si ɔƒɛ katukɔ 
úbewi Yona lɛlɔ, na ɔ́ya na ɔƒɛ ɔmmɔ kenye lɛnɔ káyu ɔkplu. Anwuɔsu anumi 
ánwu-nwu kɔnakunwi, na ɔɔyɔ́ ka ukpi muedi. Ɔmmɔ ɔsu Yona ɔkya ɔɔdɔ na ɔɔká 
ala ɔnini, “Si líkpi muedi ni, nka ɔdia-mi utulo ɔni na nli ngba mɛni.” 

9Amu na Katɔti úye-nwu ɔnini, “Bi ɔyikun na ebo ɔsu na eeti kɔnyi akya kabuli 
kammɔ?” Yona údie kenye ɔnini, “Mbo kuƒi ka liti kɔnyi kɔni nédu ka líkpi 
muedi.” 

10Amu na Unwoti ɔ́su-nwu ɔnini, “Kabuli kani nákwɛ usien uwi na káyii kákya 
lɛdigye na ɔɔɔdi awɔ náva kebii kammɔ ni, uukpóku-ɔ ka kékpi. 

11Na Niniwe ɔma bonwu ɔmɛni kemmo ni, bekyuli bani metulo aani nkyuli apim 
eti anyɔ ku aavlanyɔ bakya. Na bebuo lidu lidu mpim eti anyɔ lɛnɔ bakya. Na 
bana ƒui baaagyi likpidi ku lɛbuni kavumana. Si ama baayii ku udu ni, utalɛka 
ukpoku-mi?” 

Mika 

Mika 1 

1Unwoti ɔ́su Mika Moresetni kenye kadi, na ala amɛni adanku Samaria ku 
Yerusalem lɛma linengudi lɛmmɔ na uwi ɔni na Yuda baga Yotam ku Ahas ku 
Hesekia bélie bádi lɛga ɔdi biala ku nwuna uwi kemmo. 

2Amii kalɔ lɛlɔ bekyuli ƒui binu! Bise atu kaduɛ na binu, ɔsika Unwoti Katɔti 
uudie-mii bɔƒiɔ taasiku nwuna keliekɔ kedee na nwuna kakpakɔ mmɔ. 

3Na ɔdubo bɔsi bubo bubanya bɔvi abi ku abinkpo ammɔ ƒui eli. 

4Abi ƒui adubo bɔyɛɛlɛ aani kalɛ na kɔma kɔɔyɛɛlɛ na ogya kudɔ. Na lɛbonka 
libendi lɛyii lɛkya aani kalɛ na ntu bɔɔgbá taayu ɔkwalɛ ɔdi taatɔlɔ. 

5Yakob kaba kemmo bebi bábla ekpidi pii ɔ́si kalɛ na Samariaƒuɔ bátɔnku-ma 
ɔsu. Lɛni kani na Yerusalemƒuɔ aƒiodu akpabi ani na bátu áya na Yuda ɔ́bla 
likpidi. 

6Anwuɔsu na Unwoti ɔdubunye ɔnu na Samaria ɔyii udu na lɛla biala libie lɛbla 
aani kebu alakpi. Na ɔdubɔta ɔbla aani kesii kani na bálɛ adingyii. Na 
ɔdubugyingya nwuna lɛtɔ atabi ƒui na ɔgbala-nya utákya ɔkwalɛ na ugyingya 
awodu ammɔ ɔka ɔni nkya kalɔ kemmo ƒui. 

7Badubo Samaria baƒiɔ ƒui bubo bɔbwɛ. Na ogya ɔkyula ala ani na bákɛ básiku 
bana kakpakɔ na nwuna bayalɛ kabla kammɔ kudɔ. Na baƒɔ bani nse aani bana 
kalɛ kani bebeti bana akɛla ammɔ ƒui na beti betéte bana lɛƒiɔkpa bayalɛ, ɔsika 
bayalɛ kudɔ na ala ammɔ ási. 

8Ɔgbankpi ɔmɛni ɔsu na nkɛ lɛgbakplu ku kasɔngya. Na biinú mina kɔvanu aani 
ebuoƒuala ɔni nkɛ mɔɔkwanyi ku keku kani muuwulo teedumo aani likuku. 

9Ɔsika Samaria ɔ́ƒɔ ɔlɛ bonwu ɔni na balakana bɔbwi. Na ulu ɔmmɔ kani lɛlɔ na 
Yuda lɛnɔ ɔkɛ úsela na ɔgbankpi ɔmɛni úudu ɔban kenye na Yerusalem alati. 

10Nsu bitaya na bula bekisine bani nkya Gat benu ɔmɛni iye biwulo muedi na 
benu-mii kɔku. Mmomu bibo lɛlɔ biminime na ɔtumu akɔ na Bet-Leaƒra na bɛtina 
ka lɛla lɛdi liikpóku-mii geen. 

11Na amii Saƒirƒuɔ, bɛvi bɛtɔlɔ ku kasɔngya ku kɔƒa. Na ka bekisine báka 
Sanaanƒuɔ bákya ɔsu ni, ɔdi ɔɔɔdubo bɔkana bɔlɛ. Na keku ku kɔvanu kɔni nkya 
Bet-Esel ɔsu ni, bɛgyi bɛnii mmɔ kaaadi kaatamikukɔ kadi. 

12Marotƒuɔ benye bagya Unwoti anumi momoomo ka bakɛ bɔƒɔ bɔdi, ɔsika 
ɔgbankpi ɔmmɔ úudu Yerusalem kabanye suɛlɛ suɛlɛ. 

13Amii Lakisƒuɔ, bɛbala bapɔnkɔ bammɔ ku kekpo kɛɛkɛ lɛmmɔ. Amii násiku 
kalala ala amɛni na Israel bíboku bíbatina Yerusalemƒuɔ. 

14Ɔmmɔ ɔsu bɛdubute Moreset Gat bɔkada etela na begyingyaku lɛlɔ. Na 
Israelƒuɔ baga badubɔnu bati ka Aksib ɔɔɔdi katamikukɔ kani na basia lɛnu ka 
badubɔkɛ bɔƒɔ. 

15Amii Maresaƒuɔ kadi bekyuli, Unwoti ɔdubo ukisine ɔdi bɔtala bɔkya-mii na 
ubékpo-mii na uƒie ɔma ɔmmɔ ɔƒɔ. Na Israel batɔnkune ƒui badubukeli na bátábɛ 
Adulam atakpɛ libu kemmo. 

16Bikpeyi bina eli bitédu aani ka bɔpa na ápa aani begbini na biteewulo kɔnyana 
na bina bebi bani na bɛɛyɔ́ geen ɔsu. Ɔsika badubo-ma buƒie bɔtɔlɔku ƒui 
buteesienku kaƒɔ ɔgyu kakaaka. 

Mika 2 

1Bɔbuɛ muute amii bani na likpidi kɔkwɛ kani na bɛɛkya na bɛɛtɛ bina atɛla lɛlɔ 
teeti likpidi kasusu uwi biala. Na si kadi kégye na bɛɛnu ka bɛ́bla lɛla lɛmmɔ, 
ɔsika bɛɛnu ka bibo ɔyikun. 

2Biiƒie mmo ku lɛtɔ lɛni na bɛɛwia taaƒɔ. Bɛɛnya bekyuli taakya na bɛɛƒɔ́ bana 
kɔduli ku kalɔ. 

3Nsu Unwoti ɔ́lɛ ugyii ka ɔbla lɛla lɛdi, na ɔ́su ɔnini, “Lɛ́klibi ɔgbankpi líse-mii. Na 
ɔbuli ɔdubo-mii amɔ bɔda, na bɔdi kɔƒa ɔgbankpi uwi ɔmɛni kemmo. 

4Si uwi ɔni na ala amɛni álɛ ni, bekyuli badubo-mii kenye bunye na batu kɔnyana 
ɔnu ɔmɛni basiku-mii lɛlɔ banini, ‘Bɔ́yii udu! Bɔ́yii udu kede kede! Unwoti ɔ́ƒɔ-bu 
kalɔ úte bula bekisine.’ ” 

5Anwuɔsu bɛsɔ bɛɛɛdubo kadikɔ kadi bɔkɛ na Unwoti bekyuli akɔ si uwi ɔni na 
beele kalɔ kammɔ teete-ma. 

6Na si mɔɔsu-mii lɛla lɛdi ni, bɛsɔ bitasu bɛnii lɛsa na mɔɔkɔ́ teewi-mii ndubɔya 
na kɔƒa kukpo-mii. Bitasu bɛnii Katɔti uláya na kɔƒa kukpo-mii. 

7Bɛɛbu bɛnii ɔmɛni ɔɔdia bunu si beeye banini, “Unwoti uuti kɔnyi na ɔbla ala 
amɛni udu, na uléwi lɛlɔ na ɔkɛ kayi?” Iye Unwoti uléte bekyuli bani mɔɔbla ala 
ulu lɛlɔ kusɛ kusɛ uwi ndi uwi? 

8Unwoti ɔnini, “Bɛ́da mina bekyuli aani bekisine kalɛ. Na bɛɛbla ala aani si bibo 
ɔyikun ka bɛbla lɛla biala. Na use aani ama bani nási kekpokɔ na bédie-ma adala 
ani na bakya ɔni na baaagyi beeese. 

9Bíƒie kɔduli kɔbuni kɔni na kɔdi mina kalɔ lɛlɔ beleku bɛ́ƒɔ. Na bɛ́bɔku bana bebi 
bɛ́lɛku bana kɔlɔ kemmo na bíti-ma kɔdikɔ kɔni na Unwoti úte-ma bínwini bina 
kɔdi. 

10“Bɛvi bɛlɛ mɛni, amii bekyuli bekpidi, ɔsika bɛɛɛdubo bɔnwuna bɔdi bɔkɛ na 
mɛni, na bítamanku lɛnɔ ka bɛbla Unwoti bekyuli. Na bɛdubo udu bɔyii lɛnɔ. 

11Kenye Udiene ɔni kani na bɛɛwia ndi ɔkɔ ɔnyine ɔni masu-mii ɔnii bɛdi na bɛni 
ntɛ bikpi! 

12“Ami Unwoti lise kenye ka ndubɔkpanku Israelƒuɔ bani nébu liboku mbasala 
aani kalɛ na baƒonu ɔdane ɔɔsála nwuna baƒonu na beemomo. 

13Ndubo kayakun kammɔ bubo bɔbwɛ na lɛkpanku-ma lɛlɛku na linwini-ma 
ɔga.” 

Mika 3 

1Binu amii Israelƒuɔ batɔnkune! Ɔlɛka bɛti likpidi ku lɛbuni kavumana. 

2Nsu bɛ́ƒuna ka bitaabla likpidi bitulo lɛbuni. Na use aani kalɛ na beedie bekyuli 
ɔku ku ngba ku ngba. Na baanwí bana ɔlɔna taamami ekubi lɛlɔ. 

3Na beebó bana ekubi taaƒɛ na baasála ɔna ƒui teeƒulo na libui linwi kemmo 
taaduli teebweli. 

4Bɛdubo Unwoti buvele limeyi linwi bɛnii ubunku-mii, nsu ɔdubo kama bunwini 
bɔkya-mii na ulénu bina bɔkpali na bina ekpidi ɔsu. 

5“Na amii ɔkɔ kenye bediene biisé bekyuli bani muute-mii adila na bɛɛdi kenye 
ka badubulie kpi na lɛla lɛdi lilékpoku-ma. Na bani na balakɛ lɛla lɛdi teete-mii 
ama ni, bɛɛsu-ma ka ɔgbankpi ɔdubɔsiaku-ma. Binu lɛla lɛni na ami Unwoti 
mɔɔsu-mii. 

6Ɔƒɛ ɔdubo-mii bɔsa bɔkya na bɛsɔ bilanu bukeye iye binu kenye kadi bɛsiku-mi 
kudɔ lɛnɔ. 

7Amii kenye bediene ku like bebone ƒui ni, kɔƒa kɔdubo-mii bukpo na bɛsɔ 
bɛɛɛdubo kenye kadi bunu bɔsiku-mi kudɔ.” 

8Nsu ami ni, Katɔti Kɔyu kɔ́ƒɔ-mi lɛlɔ kemmo ƒui na úte-mi ɔyikun ka lɛtɛmi lɛsiku 
litemi geen lɛlɔ bɔdi ulu lɛlɔ siin. Na lidie lɛtina amii Israelƒuɔ kalɛ na bina ekpidi 
ese. 

9Anwuɔsu binu kenye kani na nda líboku amii Israelƒuɔ batɔnkune! Bikisi litemi 
lɛlɔ bɔdi ulu siin lɛlɔ na biinwíni litemi geen lɛmmɔ taalɛ. 

10Na bɛ́ya na bekyuli béti kalala bɔbla ku bekyuli bɔdu bénwini ngba bɔni na 
bekyuli belie ɔƒaamu na Yerusalem. 

11Na amii batɔnkune bammɔ bɛɛƒɔ́ ala na bɔbɛ kemmo na bɛɛsia kasusu kekpidi 
kɔnu. Amii bakpane ku kenye bediene ƒui sika ɔsu kani na bɛɛtina ala na bɛɛsu 
Katɔti litemi lɛmmɔ. Na ɔmɛni ƒui kama bɛɛsu bɛnini, “Unwoti unye-bu kama na 
likpidi lɛdi lɛɛɛdubo-bu bɔlɛku.” 

12Anwuɔsu na amii ɔsu ni, bekisine badubo Yerusalem bɔtu bunwini bubi aani 
kalɛ na beeti anwami teegulu kalɔ na ɔma ɔmmɔ ubie ɔyii udu. Na liyu alakpi 
kani ndubo bɔkwɛ bɔƒɔ abi ammɔ lɛlɔ kesii kani na kakpakɔ kammɔ kenye ɔƒɛni. 

Mika 4 

1Na uwi ukplodi kemmo ni, kɔbi kɔni lɛlɔ na Katɔti kakpakɔ kenye ndubɔbla kɔbi 
kɔni náƒɔ kuye kutulo abi ƒui akɔ. Kɔdubɔkuku kɔvia abi ƒui eli na kadi bekyuli ƒui 
badubukeli besie mmɔ. 

2Kadi bekyuli badubɔsi kɔlɔ pii lɛlɔ bebo na babasu banini, “Bɛya na bɔkɔ busie 
Unwoti, Yakob Katɔti, kɔbi lili na nwuna kakpakɔ na ɔtina-bu nwuna lilu na 
bɔsia-ni lɛlɔ.” Ɔsika Sion mmɔ na badubɔtina-bu ala na bunu Unwoti litemi 
bɔsiku Yerusalem. 

3Na Unwoti ɔdubɔtɛ litemi na ɔklibi kadi ku kadi bayikune bani nkya ƒui unyeƒi 
ɔni nkya-ma ntɛ. Na bana kuwii ƒui ni, ama alati badubuti-ku bakywɛ anwami 
bonwu ani muunwíni kalɔ. Na beti bana atula bakywɛ asaaka. Na kadi ku kadi 
basɔ balata kekpo, na basɔ balatumini bekyuli belete kekpo lɛnɔ. 

4Na ukyuli biala ɔdubulie nwuna adingyii kalɔ ɔkɛ bɔnwuna ƒaa na bakɛ keyi 
buɛɛ. Kenye kpakplaa kamɛni na Unwoti Katɔti Ɔyikune Ƒui úse nwuna bekyuli. 

5Kadi bamba bekyuli badubɔsiaku bana baƒiɔ, nsu abu amu bɔdubɔsiaku bula 
Unwoti Katɔti uwi ndi uwi. 

6Unwoti ɔnini, “Na uwi ɔmmɔ kemmo ni, ndubo mina bekyuli bani na kekpo kéƒie 
na béti-ma bátɔlɔku ku bani na lɛbibo líduo-ma keliela kemmo ƒui bɔsala. 

7Na bekyuli bani nébu mɛni na badi balɛne na bani na béƒie bátɔlɔku mɛni 
kemmo ni, badubunwini mina bekyuli na lɛya na benwini kadi bani na bebo 
ɔkplu. Na ami Unwoti ndubo Sion Kɔbi lɛlɔ mmɔ bulie na Yerusalem, na ntaadi-
ma lɛlɔ úsela uwi ƒui. 

8Sion Kɔbi na Yerusalem, awɔ ndi mina bekyuli lɛlɔ ɔnune na adubɔsɔ adi lɛga 
na mina bekyuli lɛlɔ. 

9“Yerusalem, bi lɛsɛ na bɛɛní? Eeebo ɔga! Na ƒula kasusu bakyane nɔɔ? Bana ƒui 
bása bukpi? Bi muubo-ɔ lɛlɔ lɛni aani kalɛ na kawɔƒɔ keeƒie ukyuli? 

10“Amii Yerusalemƒuɔ, biteedumo ku ɔlɛ bunu! Si bíkeli bina ɔma unengudi 
kemmo bísie alakpi akɔ muedi ni, badububo-mii bɔnu buƒie bɔsiku mmɔ 
busienku Babilon. Nsu kama kama ƒui ni, ndubo mbaƒɔ-mii lɛsiku bina bekisine 
kudɔ. 

11“Sion, ƒula ekpidi ɔsu na kadi bekyuli pii báka bámana-a na banini, ‘Ɔmɛni 
anwu buletu uwi bɛya na bɔnu ka bana anumi éwi kalɔ.’ 

12“Nsu bekyuli bamɛni baaagyi lɛla lɛni na ami Unwoti mɔɔkali. Ndubo-ma bɔkɔ 
kpɛtɛ kpɛtɛ aani kalɛ na baakɔ́ antabi. 

13“Sion, bibo-ma bɛbwɛ biwi kalɔ kɔkɛ kɔkɛ. Ndubo-mii bɔbla aani akɔ ɔgyani 
ɔni mbo abuala ese na ɔkya abuala egyiedi lɛgbanvuo. Bikpo kadi bammɔ ƒui na 
biƒie-ma akɛla ƒui bɛƒɔ biboku ami kalɔ ƒui lɛlɔ Unwoti.” 

Mika 5 

1Yerusalemƒuɔ, bekpone bekisine báka bámana-a na báƒiɛmi Israel ɔtɔnkune 
ugyii anumi. 

2Unwoti ɔnini, “Awɔ Betlehem na Eƒrata kalɛkɛ kemmo, awɔ ndi ɔma blii suɛ 
ntulo na Yuda kalɔ lɛlɔ. Nsu uuuse lɛni, ɔsika ƒula kemmo na ɔtɔnkune ubendi 
ɔdubɔlɛ ɔsi na watɔnku mina kaduli bekyuli Israelƒuɔ wete-mi. Na ɔdubɔbla 
ukyuli ɔni na nwuna kaba kése kalɔ kási kukuuku na ala kalɔ kesekɔ ƒui.” 

3Na Unwoti ɔdubudie Israel atu wetédu uwi ɔni na uleku ɔni nda kɔƒɔ ɔdubɔwɔ 
lɛlɔ ɔdine ɔmɛni, na nwuna badi bakladi basɔ benwini bebo Israel. 

4Na lɛlɔ ɔdine ɔmɛni ɔdubɔtɔnku nwuna bekyuli ɔkɛnku Unwoti nwuna Katɔti 
ɔni lɛnyi muukeye lɛlɔ. Na ɔdubɔnu-ma lɛlɔ aani kalɛ na baƒonu ɔdane ɔɔnu 
nwuna baƒonu lɛlɔ. Na nwuna bekyuli badubulie ku atu bɔyɔ, na lɛla lɛdi 
lilékpoku-ma. Na kayawi kadi bekyuli ƒui badubɔnu kalɛ geen na úbomo. 

5Ɔsika anwu ɔmmɔ geen ndanku keyi buɛɛ ku atu bɔyɔ bammɔ. Si Asiriaƒuɔ 
békpo-bu kalɛ kalɛ na bébile-bu kalɔ ku bula baga kesii dɛ ni, abu lɛnɔ bula 
batɔnkune baƒunadi badi badubɔtɔnku-bu na bɔdubukpoku-ma budie kasi. 

6Batɔnkune bamɛni bekpone kpakplaa badubunye na badi Asiriaƒuɔ lɛlɔ na baƒɔ-
bu na bana lɛkɔkɔ si bákali ka bakɔ-bu basɔ na beti-bu kalɔ. 

7Yakob kaba kemmo bebi ɛlɛɛ badi bébu na bégyingya bákya kalɔ kammɔ lɛlɔ ƒui 
kadi bekyuli akɔ. Nsu Unwoti ɔdubɔya na benwini aani amii ani mɔɔyu teewi ala 
lɛlɔ iye ɔnantu ɔni mɔɔna na kalɔ kaayɔ́. Na ɔɔɔdubo bɔsi bekyuli kudɔ, mmomu 
ɔdubɔsi Unwoti ɔlati kudɔ. 

8Ɔƒaani ni, bekyuli négyingya-ma bákya kalɔ ekpo ekpo ƒui. Nsu kama ni, 
badubɔta na bekpo bana bekisine aani kalɛ na gyata ɔni néti kɔnyi geen ɔɔta 
teetéƒie koƒonu. Na begyingya bana bekisine bammɔ kɔkɛ kɔkɛ ɔni na ukyuli ɔdi 
ulakana-ma bɔƒɔ. 

9Bekisine bamɛni balakana lɛlɔ bɔnwanɛ ulu biala lɛlɔ, mmomu badubɔyila-ma 
udu ƒui kede kede. 

10Unwoti ɔnini, “Na uwi ɔmmɔ kemmo ni, bina bekpone ku bina bapɔnkɔ ku 
kɛɛkɛ ɔni na baaní mmɔ ƒui ni, ndubo-ma bɔyila aani kalɛ na beenine lɛla lɛdi 
teedie. 

11Na bina lɛma linengudi ku ɔma kɔgyumanakɔ kɔni na bɛ́tu ƒui ndubo-ku bubile. 

12Na bina kabɔ ala bɔbla ku like lɛni na biibó ƒui ndubutile ɔmmɔ bene ƒui ulu. 

13“Na atabi ku egyii ala ani na bɛ́nwi bíse lɛlɔ bɛɛkpá mmɔ ni, ndubo-nya bɔbwɛ 
ƒui na bɛsɔ bɛɛɛdubo-nya bɔkpa lɛnɔ. 

14Na lɛbwɛ bina baƒiɔ ligyii ku bina lɛma lɛnɔ muedi. 

15“Ndubo kɔnyi buti geen, na lɛni kadi bani bekyuli néni banii baaadubo-mi 
litemi bunu kɔtu na lidie-ma kasi na bana ɔbladu kenye.” 

Mika 6 

1Unwoti ɔ́su nwuna bekyuli ɔnini, “Bɛlɛ bibo na bɛda bina etemila bɛva na bunu 
na abinkpo ku abi enengudi ƒui anumi. 

2Israel, ndubudie bina bɔƒiɔ keyi lɛtina na abi ku kayawi kammɔ ɔ́si kalɔ kesekɔ 
ƒui na bidie lɛla lɛmmɔ kenye. 

3“Mina kadi bekyuli, bɛsu na linu si lɛ́ƒiɔ-mii na ulu ɔdi lɛlɔ? 

4Lɛ́ƒɔ-mii lɛ́siku Egyipteƒuɔ enu kemmo kesii kani na nka bɛkya bɛɛbla-ma kabla. 
Na lɛ́tala Mose ku Aaron ku Miriam nnii batɔnku-mii. 

5“Bitayiƒala kasusu kekpidi kani na Moabƒuɔ Ɔga Balak ɔ́bla ɔ́siku-mii lɛlɔ iye lɛla 
lɛni na Beor ubidi Bileam ɔ́su-nwu ku kalɛ na údie kenye. Na binyimo akɔla ala 
budie taatina ala ani na ami Unwoti lɛ́bla ɔ́si bina keliekɔ na Sitim mmɔ úsie 
Gilgal.” 

6Na bana akɔ ɔdi ɔdubɔkana na uye ɔnini, “Unwoti, bi na ndubuti liboku mbakpa 
awɔ ɔni na ƒula lɛnyi lɛ́kɔ katɔ kakaaka mɛni si uwi ɔni na líbo nnii mbakya-a lili 
kalɔ? Ɔmantɛ bakɔ bakɔdi bani náƒɔ lɛkwa linwi na bélie lɛmwi na baadia bɔnu 
teetulo ƒui na muuti liboku? 

7Baƒonu mpim mpim ndubɔda-a kubiti? Munuu nnɔmii ƒɛƒɛɛ na muuti liboku na 
butaagba aani ketu na ɔdubɔƒɔ-ɔ anu? Munuu mina ubi ɔnanabi udeedi na 
ndubuti lɛkpa-a na mina ekpidi bonwu lili na ɔƒɔ-ɔ anu?” 

8Unwoti ɔlati ɔ́su-bu lɛla lɛni na ɔlɛka bɔbla. Na lɛla lɛni na ɔɔwia ɔsiku-bu kudɔ 
ndi ka bɔbla ala ulu lɛlɔ, na butaayɔ bekyuli ku lɛƒɔndia, na buboku lɛlɔ kalɔ buɛɛ, 
na bɔsiaku-nwu kama siin. 

9Bise atu na binu, ɔsika Unwoti ɔɔtɛmiku amii bani ƒui na bɛkya ɔma unengudi 
ɔmmɔ kemmo na ubo ɔyikun ɔni na ɔni bekyuli kɔtu. Na bekyuli bani mɔɔyia awɔ 
Unwoti ni, bebo lɛnunda. 

10“Ala eyudi ndi akɛla ani na bɛ́klibi bíse lɛlɔ. Na bɛda akɔkula ani nátamanku 
biiyé ala taanya bekyuli taakya. 

11Nsu ami Unwoti ndubo-mii kɔtu bɔni na akɔkula ekpidi ani na bɛda bɛɛkya ala 
na bɛɛkɔ́ku ala unu lɛnɔ na biiyú-ma mɛni ɔsu. 

12“Amii balakɛne bibo kalala na bina akɔ ɔdi biala ɔɔnyi ɔkɔ. 

13Anwuɔsu na líse kalɔ mɔɔkyula-mii na bɛyii udu na bina ekpidi ɔsu. 

14Bɛdubo bɔdi bɔsia kama, nsu bilémo. Na bɛdubɔklibi ala abuni bise lɛlɔ, nsu 
aaadubo ami adi bunwini. Ɔsika kuwii kenye na ndubɔya na beƒie-nya baƒɔ 
batɔlɔku na kekpo kemmo. 

15Bɛdubo bɔtuma, nsu bɛɛɛdubo edula ammɔ bɔƒɛ. Na ndubɔya na bidie nnɔ 
kaduɛ, nsu amii alati bileti-mu bilabla lɛla lɛdi. Na bɛdubo egyiibi bubulo na bidie 
ntɛ, nsu bilákɛ-mu biláni. 

16“Ala amɛni ndubo-mii bɔlɛku na ɔni na bɛsiaku Ɔga Omri ku ubidi Ɔga Ahab 
likyulikpi ala bɔbla kama ɔsu. Anwuɔsu ndubo-mii udu bɔyila ku bina akɛla ƒui 
na kadi bamba bekyuli ƒui bataama-mii na bedumi-mii.” 

Mika 7 

Israelƒuɔ Lɛbibo 
1Litemi lɛmɛni bunu ɔ́ya na lɛ́bla ƒaaƒaa aani ukyuli ɔni na kɔka kútulo-nwu na 
ɔɔwia egyiibi ani na ɔdi, nsu béde-nya bédie egyii ammɔ ƒui lɛlɔ kede kede, na 
ina unwi ɔsɔ ɔɔɔsia, na egyii ammɔ ese ukpludi ku ani na muuyile bɔnwu mmɔ 
muedi. 

2Naaanu ukyuli ɔdi na ɔsiaku Katɔti kama siin. Na ɔdi lɛnɔ ulábla lɛla lɛbuni lɛdi. 
Ulikplu ku kalala kani nkya ukyuli biala na kalɛ na bebile bana bakpana ngba lɛlɔ 
kagyumana kani na ɔdi biala unye. 

3Bekyuli baasála lɛlɔ taabla unwi ka babla alaekpidi na bana ablala ɔsu. Litemi 
batɛne ku bana benengu baawia ka baƒɔ ala basiku bekyuli kudɔ na bɔbɛ kemmo. 
Na lɛlɔ badine baanya bekyuli taakya na litemi katɛkɔ. 

4Bekyuli babuni ƒui bani na bakya-ma akɔ muedi betulo liyu alakpi ani náka 
ámana lɛla lɛdi. Kenye bediene ku bani mɔɔnu bana ablala taasu béte bɔti ka 
bana bɔkyula uwi údu na bábla gyuma gyuma na béƒu ku bɔyia. 

5Uuubo ɔni na ɔdi ɔsɔ ɔƒɔ ɔkpanadi ɔdi ina dɛ na biidúku. Anwuɔsu si ɔdi 
aatɛmiku ƒula ɔyɔne muedi ntu ánu kaduɛ. 

6Bebi bananabi béni na basɔ balábu bana bati, na belekubi lɛnɔ báta bénye bana 
beni lɛlɔ. Na bebi bele béni bana begyieni. Na ukyuli ukisine geen ni, ɔdubɔsi 
anwu ɔlati nwuna kaduli kemmo. 

7Nsu mina anu ƒui asia Unwoti Katɔti lɛlɔ ka ɔƒɔ-mi ngba, na anwu kani na 
ndubunye ntaanu ulu teete ka unu-mi bɔkpali na ubunku-mi. 

Israelƒuɔ Kayi Bunwini 

8Mina bekisine, bitakun tɔ lɛmɛnɛ na mina lɛlɔ. Use ka líbuli bɔdi, nsu nsɔ ndubo 
bɔta. Ina ka ɔƒɛ ɔ́sa ɔ́kya-mi ni, Unwoti ndi mina bukeye. 

9Lɛ́bla likpidi lɛ́ƒiɔ Unwoti, anwuɔsu na lɛkana libo abi si nwuna kɔnyi kúbo-mi 
lɛlɔ wetédu uwi ɔni na ɔ́nu-mi kɔnyana na ɔ́sɔ ɔ́klibi ami ku-nwu ntɛ na ɔ́ƒɔ-mi. 
Na ngyi ka ɔdubɔsɔku-mi ubenyene mina kenyekɔ kabuni kammɔ lɛlɔ na lɛnu 
nwuna bukeye na udie-mi. 

10Amii mina bekisine bani mɔɔsu bɛnii, “Unwoti ɔɔɔdubo-nwu bɔkana bubunku” 
ni, bɛdubɔnu ɔmɛni na kɔƒa kukpo-mii. Na ami mmomu ndubo bɔnu kalɛ na 
bɛdubo bubuli na banya-mii bavi aani ulu ntɛ aba. 

11Uwi ɔdubo ɔni na Unwoti ɔdubɔya na basɔku amii Yuda lɛma awodu ƒui batu 
na ɔya na bina lɛmii lɛnɔ lisie kama na bina kalɔ kabɛbɛ kebu. 

12Bekyuli badubɔta na bana limomo kemmo basi Asiria ku Egyipte ku Babilon 
kɔlɔ lɛlɔ ku kesii bamba ƒui bebo-mii kudɔ. 

13Na ɔkɛnku ala ani na bábla-mii ɔsu ni, kɔlɔ kɔmɛni bekyuli badubo abi bubo na 
ɔgbankpi lidu lidu kemmo. 

Unwoti Ɔ́nu Israelƒuɔ Kɔnyana 
14Unwoti, tɔnku ƒula kadi bekyuli bani nlie lɛti na lɛku kemmo, na ada ama bani 
na áƒuna éte lɛlɔ aani baƒonu ɔdane kalɛ asiaku kalɔ kabuni kemmo kesii kani na 
badubɔkɛ livo lɛbuni na Basan ku Gilead kalɔ kemmo aani kalɛ na úse kuuku. 

15“Ami Unwoti ndubo akɔla budie taatina bɔbla aani kalɛ na lɛ́bla uwi ɔni na bɛ́si 
bɛ́lɛ Egyipte kalɔ kemmo. 

16Kadi bamba bekyuli badubo ɔmɛni bɔnu na beti enu bebi kenye na betile bana 
atuƒi ku kɔƒa geen, ɔsika bana bekpone badi balakana lɛla lɛni udu na lise lɛni 
bɔbla.” 

17Badubɔdi lɛti na bakɛ bataakpɛ taavi kalɔ aani balakpi ku bana udu bamba. Na 
badubo bukeli bɔsi bana kɔkyakɔ na balɛ basi bana kɔbɛkɔ kpakplaa ƒui bebo ku 
liƒu kpakpaakpa na Unwoti bula Katɔti bɔyia ɔsu. 

18Unwoti Katɔti, beleti baƒiɔ badi balákɔku-ɔ, ɔsika eeti likpidi taakyiɛ abu ƒula 
bekyuli baƒunadi ɛlɛɛ bani nébu, na eléti kɔnyi taakya-bu uwi ƒui, mmomu aayɔ́-
bu uwi ndi uwi. 

19Ɔdubɔyɔ-ɔ kaƒɔ ka asɔ anu-bu kɔnyana na anya bula ekpidi esusu kalɔ na ebo-
nya ƒui avaakun atákya ɛpu kemmo. 

20Adubo ƒula litemi kama bɔsia siin na alálɛ bula Nana Yakob ku Abraham kama 
kudii aani kalɛ na ése bula bati kuuku kenye ése uwi ɔni návi kukuuku kemmo. 

Nahum 

Nahum 1 

1Unwoti ɔ́su kenye kadi ɔ́siku Niniwe lɛlɔ na údie ɔ́tina Nahum ɔni nási Elkosi. 

Unwoti Úti Kɔnyi Kpakplaa Ɔ́kya Niniwe 
2Unwoti ɔdi Katɔti ɔni naaawia ka ukyuli ɔdi ukpoku-nwu kogyulo, mmomu 
ɔɔwia ka badi nwuna litemi lɛlɔ siin. Na ɔɔƒɔ nwuna bekisine kayu teedie-ma kasi 
na kɔnyi kemmo. 

3Unwoti use buɛɛ na uleyile kɔnyi buti, nsu ubo ɔyikun. Anwuɔsu bani ƒui mɔɔƒiɔ́-
nwu ni, ɔɔnu ka ɔ́ni-ma kɔtu, na ɔdi ulekeli lɛtuni lɛmmɔ. Nwuna ablala eedie lɛlɔ 
keyi na ɔƒɛƒɛɛ kpakplaa ɔni mɔɔkya ligede kemmo. Na nwuna lɛgba kalɔ ɔtumu 
ndi liƒlukutu lɛni bɔɔnu. 

4Si Unwoti údie lɛdi ni, ɛpu ku ntukpa ƒui bɔɔkwii, na aku ani nkya Basan ku 
Karmel ku Lebanon abi lɛlɔ ƒui egyii ku anwula aayɛyɛ. 

5Na si ɔ́da ɔ́lɛ ni, abi ammɔ aagyú taawɔ, na abinkpo eegyingya aani kalɛ na lɛla 
lɛdi lɛɛyɛlɛ, na kalɔ kammɔ ku kana lɛlɔ bekyuli ƒui baatɔ́ kpakpaakpa na nwuna 
anumi. 

6Ɔma ndubɔkana Unwoti kɔnyi kpakplaa kɔmmɔ kenye bunye? Nwuna kɔnyi 
kuubile ala aani kalɛ na ogya ɔɔda taakyula ala, na atabi muedi aabwɛ. 

Unwoti Ɔdubo Asiriaƒuɔ Ɔyikun Bubile 
7Unwoti ɔdia, na ɔɔgyumana bekyuli bani néti bana anu básia-nwu lɛlɔ, na uudie-
ma na lɛbibo uwi. 

8Nsu nwuna bekisine ama ni, ɔɔbɔku-ma taatákya kasuudikɔ aani kalɛ na ketu 
kani néyi kaagbála ala ku kɔku momoomo taatɔlɔku, na ɔyila-ma udu. 

9Anwuɔsu kayi katatɔlɔ ɔdi na anwu ku ɔdi babla kasusu kekpidi na Unwoti lɛlɔ, 
ɔsika Unwoti uléti kɔnyi taaní bekyuli kɔtu na bakali banii basɔ bebo ngba bɔdi! 

10Mmomu ala adubo-ma bunyimi aani kalɛ na liyu alakpi eedie bekyuli iye ntɛ 
bɔɔda-ma. Ogya ɔdubɔkyula-ma kede kede aani alakpi ani nákwii kalɛ. 

11Asiria, bina batɔnkune akɔ unwi ɔ́ya na bása lili bábla kasusu kekpidi na 
Unwoti lɛlɔ. 

12Ɔmɛni ndi lɛla lɛni na Unwoti ɔɔsu ɔnii, “Ina dɛ na Asiriaƒuɔ bemomo na bábla 
unwi na bebo ɔyikun ni, badubo udu bɔyii! Na awɔ Yuda ina ka lɛ́ya na ébo abi 
dii muedi ni, nsɔ lɛɛɛdubo bɔya na ɔmmɔ udu ɔsɔ ɔlɛku-ɔ. 

13Ndubɔƒɛ bina kɔgba kɔni nda-mii na lɛya bɛkɛ bɔnwuna bɛsiku Asiriaƒuɔ kudɔ.” 

14Na amii Asiriaƒuɔ ni, Unwoti ɔ́su lɛnɔ na bina lɛlɔ ɔnii, “Bina anyi adubɔyii ƒui 
kede kede, na bebi badi basɔ balakya-mii kama na bakɔliku-mii lɛnyi katɔ. Na 

ndubɔbwɛ bina baƒiɔ bani na bɛ́vɔ ku bani na bɛ́nwi bíse bina aƒiodu ƒui. Na bina 
likyulikpi ɔsu ni, ndubo-mii kɔƒiɔtɔ budie buse. 

15“Amii Yudaƒuɔ, bɛɛnu ka ɔtalane ɔdi ɔ́si abi lɛlɔ ɔdubo ku keyi buɛɛ linyesia 
lɛbuni. Bɛdi bina emeyi abuni ku lɛlɔyɔ na bɛbla bɛsiaku kenye kani na bíse 
Unwoti lɛlɔ. Ɔsika lɛ́yila bina bekisine ƒui udu, na nsɔ lɛɛɛdubo bɔya na basɔ 
bebekpo-mii.” 

Nahum 2 

Niniwe Ɔdubo Kalɔ Bubo 
1Ukyuli ɔdi ɔdubo ubekpo awɔ Niniwe, na ugyingya-a kede kede. Anwuɔsu nye 
ƒula kɔgyumanakɔ kpakplaa kɔmmɔ kemmo kaduɛ na ataanu ulu! Na aklibi lɛlɔ 
ete kekpo na atina ƒula lɛnanabi! 

2Ɔsika Unwoti ɔɔyɔ́ ka ɔsɔku Israel kadi kani na bana bekisine báƒɛ béwi kalɔ ku 
bana adingyii kɔgba, na bébile-ma ƒui unyene bana kenyekɔ na basɔ beteekeye. 

3Na bekpone bayikune bamɛni bada ala egyiedi, na ala ani mɔɔgyumana-ma kayi 
lɛnɔ égyie. Na bana bapɔnkɔ kɛɛkɛ uukeye aani ogya unyemi na ɔɔtu anumi. Na 
bapɔnkɔ bani ndubo kɛɛkɛ lɛmɛni bɔni benye baabla gyegyengye ka bese kalɔ 
ku bukpo. 

4Na bapɔnkɔ bammɔ badanku kɛɛkɛ lɛmmɔ beekeliku taavinku ɔma ɔmmɔ 
lɛblɔnu lɛlɔ ƒui teesie taasɔ ku usi momoomo na liikeye taabwɛ ogya aani kalɛ na 
kayaa kaabwɛ ogya. 

5Na bana bekpone unengu ɔdi údie lɛdi úte bekpone bani na ɔ́ƒuna mmɔ, na 
békeli bésela ɔma unengudi ɔmmɔ kowodu kudɔ, nsu bakɛ beetulo. Na atakpɛ 
ani na beebó taavialaku kowodu kɔmmɔ eli taabayula ɔsu ni, báwia ala 
bagyumana lɛlɔ. 

6Na ketu bonwu kani ntu nábala Niniwe ɔma ɔba kenye mmɔ bɔ́bwɛ bɔ́lɛmi, na 
bɔɔyu teeduo ɔga kesii na ɔ́ya na ɔga kaduli kábwɛ. 

7Niniwe anumi éwi kalɔ, na báni beleku ɔga ɔmmɔ bátɔlɔku, na nwuna lɛlɔ 
banune belekubi bammɔ beewulo kɔnyana taabla aani kalɛ na babloduma 
beedumo, na béƒie eli bada ku kɔnyana. 

8Niniwe use aani libiɔ lɛni na bátu na lɛ́bwɛ na nina ntu bɔɔlɛ́ taatɔlɔ, ɔsika 
kɔvanu kɔda kesi kesii banini, “Bitatɔlɔ! Bitatɔlɔ!” Nsu lɛni kani na ukyuli biala 
ɔ́vi ɔɔlɛ́ ɔma ɔmmɔ kemmo. 

9Na bekisine bekpone bammɔ baava taasu banini, “Akɛla lidu lidu lɛ́ƒɔ ɔma ɔmmɔ 
kemmo tɛtɛɛtɛ. Bíyu nwuna sika ɔƒualadi bɛ́tɔlɔku, na bíƒie nwuna sika ugyiedi 
bɛƒɔ! 

10Niniwe ɔdi ɔ́sa ɔƒɛni amu! Bábwɛ ɔma ɔmmɔ, na liƒu bonwu líƒie bekyuli bammɔ 
na benye baatɔ́ kpakpaakpa, na bana anumi ábla ƒuƒuu na bɔyia ɔsu.” 

11Bi nálɛku ɔma ɔmɛni lɛni? Kuuku ni, na nka beli-nwu ƒaa betulo bagyata 
bayikune bani ntɛ bana atabi libu kemmo na balayia ku lɛla, ɔsika ɔdi ulakana-
ma bɔni bude. 

12Ama nse aani bagyata bammɔ bani muuƒie bana bebuokpana taatɔlɔku teetéte 
bana bebi na bakun. 

13Niniwe, Unwoti Katɔti Ɔyikune Ƒui ɔ́ta únye-ɔ lɛlɔ na ɔdubo ƒula bapɔnkɔ kɛɛkɛ 
lɛmmɔ ƒui bɔkyula ku ogya. Na bina bebi bani nási baakɔ́ aani bagyata bebi bina 
kalɛ kani ni, ɔdubɔya na bekpone badi bebo babadu-ma ƒui kede kede. Na bɛsɔ 
biladi bekyuli badi lɛlɔ iye bɛtala batu badi bɛkya-ma na bitaakya-ma liƒu lɛdi na 
kalɔ lɛlɔ kesii kadi. 

Nahum 3 

Katɔti Ɔ́ni Niniwe Kɔtu 
1Unwoti ɔ́su ɔnini, “Ɔma unengudi ɔni na likyulikpi bɔbla bɔ́ƒɔ-nwu kemmo mmɔ 
ni, ɔdubɔyii udu. Mmɔ na baadú bekyuli na baanyi ɔkɔ na beeƒie bekyuli ala taaƒɔ. 

2Se kɔtu na enu ƒula kawɔlɔkɔ. Adubunu ka bada mpile beeƒwimi, na kɛɛkɛ ebi 
akɛ ku usi, na eenwíni lɛlɔ adubo. Na bapɔnkɔ baaƒulu, na kɛɛkɛ lɛmmɔ lɛɛgyú 
taawɔ ku kɔku momoomo. 

3Na bekpone bani nli bapɔnkɔ lɛlɔ beeƒwimi bana kuwii na baatu bana atula. Na 
bekpone bani nkɛ lɛgba baanya bekpine bani nwi esu esu taagbanta. 

4Bítavumana ku bayalɛ bani na uwi ɔni na bɛkya biidie bekyuli anumi ku bina 
evo ekpidi ku mbɔ bɔni na bɛda, na bɛɛkywɛ kadi bekyuli ƒui kɔkpagyuɛ ka bɛni-
ma biboku lɛlɔ kudɔ. 

5Nsu ami, Unwoti Ɔyikune Ƒui, línwini bina ukisine ɔƒɛni amu. Ndubo bina 
lɛwuku bɔni budie-mii lɛlɔ, na lɛya na kadi bekyuli ƒui ku lɛga kadikɔ ƒui banu 
bina kasɔngya. 

6Ndubo kebu alakpi bɔbuma buwi-mii lɛlɔ, na ntaanu amii ku ala ammɔ ƒui aani 
kebu alakpi, na lisusu-mii lɛkya alakpi ammɔ akɔ. 

7Na ukyuli biala ɔni manu ɔmɛni ɔdubudie lili na ɔva ɔsu ka Niniwe ɔdi ɔ́sa! Na 
beye si ukyuli ɔdi ɔdubuwulo-nwu kɔnyana na ubunku-nwu iye ɔsia-nwu kɔnu? 

Bálɛ Niniwe Lɛtuni Lɛmɛni Ugyii 
8“Niniwe, aabu anii awɔ ɔdi adubuse-ɔ buɛɛ utulo Tebes ɔma unengudi ɔdi? Nil 
Ketu bonwu nwi ɔ́ka ɔ́mana-nwu aani kɔwodu kɔni mɔɔgyumana-nwu. 

9Tebes úti nwuna anu ƒui ɔ́sia Kus kalɛkɛ kani nkya Egyipte kalɔ lɛlɔ bekpone 
ɔyikun bonwu lɛlɔ ku Put ku Libia kɔlɔ bekpone bani násala lɛlɔ lɛlɔ. 

10Nsu béƒie-nwu na béti-nwu bésienku kaƒɔ kalɔ lɛlɔ. Na bádu nwuna bebi béwi 
lɛblɔnu lɛkɔkɔ ƒui lɛlɔ. Na bekyuli bani ndi bagadine ƒui ni, bádi-ma kuye na kadi 
bekyuli anumi. Na bakutine benengu ƒui bébo-ma kɔgba enu ku lɛgba. 

11“Niniwe, awɔ lɛnɔ ƒula uwi údu. Adubo ntɛ bukpi na awia ulu ka abɛla lɛlɔ asiku 
ƒula bekisine kudɔ. 

12Bina kɔgyumanakɔ kpakplaa kɔni na bibo kuse aani anwingyie ani ebi négyie. 
Si bɛ́kunku-nya ni, ebi ammɔ adubɔnu eduo-mii nnye bɔni na bíbimi bíwi 
kemmo. 

13Ƒula bekpone bese aani beleku, na ogya ɔ́kyula ƒula ɔban kayakun lɛbalala, na 
kayakun kammɔ kálɛmi kewi kéte ƒula bekisine ka beduo. 

14“Báka ƒula ɔma unengudi ɔmmɔ bákya, na bekisine badubo-nwu bukpoku. 
Bidu ntu, na bumomo bubu na bɛsɔku bina ɔma kɔgyumanakɔ kɔmmɔ bɛtu. Na 
bɛnwu lɛti na bikulo atimbɔ. 

15Nsu ina amu badubo-mii bɔkyula ku ogya na badu-mii ku kuwii na bayila-mii 
udu, na bewiile-mii bewi kalɔ aani kalɛ na bakpɔtilikpɔ beebile edula. Anwuɔsu 
amii bidie atu na bitaawɔ teemomo aani baalɔlɔ. 

16Beyedine báƒɔ-mii ɔma unengudi ɔmmɔ kemmo betulo ayabi ani nkya kayaa. 
Nsu buse kani na bese aani baalɔlɔ bani mɔɔdi ala teedie na beveyi batɔlɔ. 

17Bina bagyumanane ku bakutine ƒui bátavumana ku baalɔlɔ. Ɔsika si kɔyɔ kɔkya 
ni, baayu teelie ɔban ligyii lɛlɔ. Na si ɔƒɛ úse kalɔ ɔɔbi ni, beeveyi taatɔlɔ, na ukyuli 
ɔdi ulati kesii kani na bésie. 

18“Asiriaƒuɔ ɔga, ƒula bakutine ku benengu ƒui bálɛɛ lɛlɛɛ linwi ɔni na basɔ 
baaadubo bɔta. Na ƒula kadi bekyuli bakladi ama bégyingya-ma bákya abi lɛlɔ. 
Na bekyuli bammɔ bese aani baƒonu bani neeebo ɔdane. 

19Bɛ́ƒɔ lɛlɛ bonwu lɛni naaadia bɔnu, na bɛsɔ biiibo lɛnunsia lɛdi. Anwuɔsu 
bekyuli ƒui bágya enukpɛ uwi ɔni na bénu ƒula lɛlɔ litemi lɛmɛni, ɔsika bina kalala 
kani na bítaabla taasia kama ɔ́ya na bébo abi pii.” 

  



1589 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Habakuk 

Habakuk 1 

1Unwoti údie lɛla lɛdi ɔ́tina Kenye Udiene Habakuk. 

Habakuk Úwulo Kɔnyana Ɔ́kya Unwoti 
2Unwoti, uwi ɛlɛ sɔɔn na ndubunye nteevele-ɔ nnii bunku-bu ntédu asa na enu 
ete-mi? Na uwi ɛlɛ kama asa na adububo ebedie-bu alɛku kalɛ na bekyuli báta 
benye beekpóku-bu mɛni kemmo? 

3Bi ɔsu na áya na nnye mɔɔnu alaekpidi bonwu amɛni ku kalɛ na bekyuli balátɛ 
etemila ulu siin lɛlɔ ɔmɛni udu? Na éte kuƒi na bekyuli baata teenye-ɔ lɛlɔ na 
baládi ƒula ɔda bubo lɛlɔ lɛnɔ. Na ekpidi bonwu bonwu bɔbla ku kalala káƒɔ kesi 
kesii lɛni? 

4Belenye bekyuli lɛlɔ na badi ƒula ɔda bubo lɛlɔ. Na litemi bɔtɛ ulu siin lɛlɔ amu 
bɔ́yii udu kula kula. Bakantankpine báka ƒula bekyuli babuni bákya na bátu ƒula 
ɔda bubo bénwini kalɛ kalɛ na ama baayɔ́. 

Unwoti Údie Habakuk Lɛla Lɛni Na Úye-nwu Kenye 
5“Nwini na anu ala ani mɔɔlɛ́ na kadi bekyuli ƒui akɔ na ɔdubɔbla-a kalɛ kadi! 
Ɔsika ndubo lɛla lɛdi bɔbla na bina uwi lɛni na si ina bínu ka baasu-ni muedi ni, 
biláƒɔ biladi. 

6Ndubo Babilonƒuɔ bɔtala na babwɛ bavi kalɔ kammɔ ƒui lɛlɔ ku kɔnyi na badi 
lɛma linengudi ku libliidi ƒui lɛlɔ. 

7Bana lɛlɔ libo liƒu na bekyuli baayia-ma geen. Na ama alati bana ɔda bubo bɔni 
na bényimi béte lɛlɔ kani lɛlɔ na baanu bana bɔdia. 

8Bana bekpone bani muulie bapɔnkɔ beekeli usi teetulo bebuoƒuala na baabla 
kɔnyi ala ku ogya teetulo beƒukutu bani mɔɔbwi bebuo bamba si ɔƒɛ ɔ́nu. Na bana 
usi ɔɔbabala teetulo kɔdigbo aasɛ ɔni na kɔka kɔɔda na ɔɔtu taasi kayaa ka ubeƒie 
lɛla lɛdi na kalɔ. 

9Na kalɛ kani na bebile ala ɔsu na bana anumi égyie uwi ndi uwi. Na bákpanku 
bekyuli bani na béƒie na kekpokɔ bada aani kɔnwinimi ku lɛkɔkɔ. 

10Na kɔlɔ bamba bagadine ku bana kɔgyumakɔ kpakplaa kɔni na bátu ƒui lɛmala 
kani na ɔdi ute-ma. Ɔsika ama baabla kunyekɔ kɔni nse aani abinkpo taamana 
kɔgyumanakɔ kɔmmɔ teete lɛlɔ kesii kani na benye na bekpo badi lɛma lɛmmɔ 
lɛlɔ na beƒie-ma lɛma baƒɔ. 

11Na si bekyuli bekpidi bani mɔɔkun lɛmɛne mɛni na baanu bana ɔyikun teetulo 
lɛla biala báwɔlɔ lɛni ni, na batɔlɔ mmɔ kɔnakunwi aani kalɛ na ɔƒɛƒɛɛ ɔdi uukpó 
taavi ku usi.” 

Habakuk Ɔ́sɔ Úwulo Kɔnyana 

12Unwoti Katɔti Kedee, adi mina katamikukɔ lɛtakpɛ bonwu, na eli ésela uwi ƒui 
na aaadubo bɔya na likpi. Áya na Babilonƒuɔ bénwini bayikune na baatɛku 
bekyuli bamba litemi na bani-ma kɔtu. 

13Nsu alatunaku likpidi munu munu. Anwuɔsu tasɔ tenye tanu bekyuli bamɛni 
kpoo lɛni na beteebile bekyuli bamba bani na nka badia betulo-ma kukuuku ƒui 
ngba lɛni. 

14Bekyuli bani na édie ákya kalɔ kamɛni lɛlɔ ni, bese aani ketu kemmo kɔbɛ iye 
bebuo bamba bani mɔɔkpɛ́ bana kaƒɔ lɛlɔ na beeebo batɔnkune. 

15Anwuɔsu ukisine uuti nwuna lɛsawu ku lɛdaliwa na ubeƒie-ma ɔtɔlɔku ƒui na 
bekisine bammɔ bataakɛ ebiti. 

16Na beesié taatákpa ala na baanwá teete bana lɛsawu ku lɛdaliwa lɛmmɔ bɔdi 
ka bákɛ lɛla lɛni na baawia ɔsu. 

17Nsu ni, Unwoti, bunye na adubunye anu na ama beteedie lɛna teeyile bana 
lɛsawu taayila kadi bamba bekyuli udu lɛni, na alanu bani na beeƒie mmɔ ama 
kɔnyana? 

Habakuk 2 

Unwoti Ɔ́sɔ Údie Habakuk Lɛla Lɛni Na Úye Kenye 
1Ndubunye kesii kani na nnye mɔɔgyumana mmɔ ntaanu ulu lite lɛla lɛni na 
mina Unwoti ɔdubo-mi bɔsu na kɔnyana kɔni na muuwulo taakpali-nwu kenye. 

2Mmɔ na Unwoti ɔ́su-mi ɔnini, “Ndubuti lɛla lɛni na mbo na masu-ɔ lɛsia kɔyu 
kemmo ala bɔnu na kɔna kemmo lɛlɔ lite-ɔ. Nweni ala ammɔ se nwaa kalɛ na 
ukyuli ɔnu-nya ɔka kɔnakunwi. 

3Na adubunu ala ammɔ na uwi ɔni na ami ɔlati lɛ́lɛ ugyii líse lɛlɔ, na ubo-nwu 
kemmo lɛnɔ lɛni kani. Na mɔɔsu-ɔ nnii ɔlɛka aƒɔ ala ani na masu-ɔ ka adubɔlɛ 
uwi ɔni mebo kemmo mmɔ adi. Na si ina uwi uutu muedi ni, awɔ nye taanu ulu 
ka adububo abálɛ lɛni kani. 

4Ukyuli biala na ɔɔtalaku lɛlɔ katɔ ulelie ngba. Nsu bani mɔɔsiaku-mi kama siin 
ni, badubulie ngba na bana bɔƒɔtaadi kemmo. 

Ɔgbankpi Ɔdubɔsiaku Bekyuli Bekpidi 
5“Ntɛ buubile ukyuli, na ulabla ala siin. Na bekyuli bani mɔɔnu lɛlɔ katɔ katɔ ni, 
ala elemo-ma na bátavumana ku kukpi kɔni mɔɔdú bekyuli na kulemo. Ɔsika lɛni 
na bana nnye búbimi buwi ka bebweli ukyuli biala. 

6Nsu bekyuli badubo-ma bɔma na basu-ma banini, ‘Bɔbuɛ ute-mii! Bɛ́nya 
bekyuli bɛ́kya na bíyu-ma ala ani na bebo bíti bínwini amii adi bɛ́tɛ bíse lɛlɔ.’ 

7“Nsu bɛɛɛdubo bɔti buse asa na bekyuli bani na bɛda kɔyu badubɔta bebenye-
mii lɛlɔ banii bɛƒɔ-ma bana kɔyu na binwini bekeline bani ndubo butaayia. 

8Bíyu ala na lɛma linengudi ku kɔlɔ ƒui kemmo na kesi kesii, na bɛ́du bana bekyuli 
lɛnɔ. Na ɔƒaani ni, bani nébu badubo amii lɛnɔ kalala kani udu na bɛ́bla bekyuli 
bɔbla. 

9“Bɔbuɛ ute-mii! Ɔsika amii nénye bekyuli lɛlɔ na bíƒie-ma ala bɛ́ƒɔ bɛ́bla lɛkɛ 
bíse bina bebi. Na bɛ́su ku bɔsu muedi bɛnini, ‘Ɔda bubo bɔdi buladi-bu lɛlɔ.’ 

10Nsu bɛ́ya na kɔƒa bonwu kɔdubo bina bekyuli bukpo na bina ala ayii udu na ala 
ani na bɛ́bla bekyuli ɔsu. 

11Bina kaduli atabi ku ligyii muedi badubo kenye budie bɔsiku bina ablala lɛlɔ 
beti badu-mii kɔtɔ. 

12“Bɔbuɛ ute-mii! Ɔsika alaekpidi bonwu bɔbla ku lɛsɛ bɔkya ku bekyuli bɔdu 
lɛlɔ na bɛ́da bina ɔma unengudi bɛ́sia. 

13Nsu Unwoti Ɔyikune Ƒui ɔɔkyula ala ani na kayawi bekyuli bébo abi kpakplaa 
bábla bése. 

14Kalɛ na ɛpu ɔɔƒɔ́ ntu na uuyi ni, lɛni kani na bekyuli bani mɔɔbu na baayia 
Unwoti badubɔƒɔ kalɔ kammɔ lɛlɔ ƒui. 

15“Bɔbuɛ ute amii bani muute bina bakpana ntɛ bɛnii bani bekpi na bɛnu-ma 
kasɔngya. 

16Kɔƒa kɔdubo-mii bukpo na basɔ belemwi-mii. Ɔsika Unwoti ɔdubɔya na bɛni 
ntɛ bikpi na bina bakpana banu-mii kasɔngya na bɛyila ɔbu biala na bana anumi. 

17Bɛ́yila egyii ku bebuo ƒui udu na Lebanon Kɔbi lɛlɔ. Na bɛ́bla kalala kani udu 
naaadia na lɛma kemmo ku bekyuli lɛlɔ na kesi kesii. Na ɔƒaani ni, amii na 
badubo liƒu bɔkya na bitaayia geen. 

Lɛƒiɔkpa Lɛdi Kɔdɔlɔ Ala Bɔbla 
18“Kɔsia kɔmani na baƒiɔ bebo? Ala avɔdi ku anwidi ekpludi ani na bekyuli béti 
bana enu bábla bálɛku ligyii ku abuala kemmo kani na adi. Na bi ɔsu na ɔlɛka 
ukyuli uti anu ɔsia ala ani naaatɛmi mɛni lɛlɔ? 

19Bi ndi lɛla lɛni na ukyuli ɔdubɔkana na ɔtɛya ɔsiku baƒiɔ bani na béti sika 
ɔƒualadi ku ugyiedi bákwaa kemmo? Ala amɛni alanwuna muedi. Kɔnyana litemi 
bonwu lɛdi lite ukyuli ɔni ndubɔta na ɔsu baƒiɔ bamɛni ɔnini, ‘Ta nye, na abla lɛla 
lɛdi ete-mi.’ 

20Bɛya na kayawi bekyuli ƒui babla kpoo, ɔsika Unwoti ɔkya nwuna kakpakɔ 
kedee kemmo.” 

Habakuk 3 

Habakuk Ɔ́kpali Katɔti 
1Ɔmɛni ndi Habakuk katɔ bɔkpali bɔni nkɛnku agyala. 

2Unwoti, ngyi kalɛ na áƒɔ lɛnyi, anwuɔsu na ɔ́bla-mi kalɛ kadi ka lɛ́nu ala ani na 
ábla. Buvele, ya na ƒula kɔnyi kɔyɔ-ɔ, na anu-bu kɔnyana. Na abla ete-bu kalɛ na 
ábla éte bula bati kuuku. 

3Katɔti ɔni nse kedee, ɔ́si Teman kalɔ lɛlɔ na Paran Kɔbi lɛlɔ. Na kalɛ na nwuna 
bukeye bɔɔtu anumi ni, ɔ́ƒɔ kayaa ƒui. Na bekyuli beemwi-nwu na kalɔ lɛlɔ kesi 
kesii. 

4Nwuna bukeye buse aani ɔƒɛ, na nwuna enu aabwɛ ogya taasi kesii kani na 
nwuna ɔyikun ɔkya mmɔ. 

5Lɛlɛ buɛ lɛni mɔɔdú bekyuli ntɔ-nwu anumi ku kama ƒui. 

6Si údi únye ni, kalɔ kammɔ ƒui kaakunku. Na si ɔ́nu ɔnusɛ ni, kadi bekyuli ƒui 
baatɔ́ kpakpaakpa. Na si ɔ́sia nwuna lilu kuuku lɛmmɔ lɛlɔ ɔɔví ni, abi ku abinkpo 
ani nnye uwi ƒui mmɔ aanyonu lɛlɔ na aabwɛ. 

7Lɛ́nu ka Israel bekisine Kus ku Midian bani nli nvo kemmo na kalɔ kakwiidi lɛlɔ 
béƒu. 

8Unwoti, ketu bebweyi bammɔ nákya-a kɔnyi ɔni na ási aaví ku ƒula bapɔnkɔ 
kɛɛkɛ na ɛpu ɔmmɔ lɛlɔ? Oowo, mmomu bɔvi kani na ada ku usi ka atádi lɛlɔ. 

9Ƒula atula énye kagyumana na bábla lɛla lɛni na bénu ka édie lɛdi éte-ma. Éti 
ntukpa bunengudi ku bubliidi ƒui na éle kalɔ kammɔ ntɛ akpa anyɔ. 

10Uwi ɔni na áda álɛ ni, abi ammɔ aatɔ́ kpakpaakpa, na ɔnantu ɔɔna taasi liƒlukutu 
kemmo, na ɛpu uubó avlɔvɔ taakɔ taayu na ɔɔkwanyi ku kɔku bonwu. 

11Ɔƒɛ ku kɔbuli ƒui bédi bénye liku linwi kpoo uwi ɔni na aatu ƒula kɔtaminta ku 
abuala atula taavinku aani kalɛ na kayaa kaabwɛ ogya. 

12Na ánya kadi bekyuli ƒui ábwɛ ávi na kɔnyi kemmo 

13kalɛ na etékpo aƒɔ ƒula ɔga ɔƒunadi ɔmmɔ. Na kalɔ kani bekyuli mbo kalala mmɔ 
ni, ádu bana ɔtɔnkune na égyiile-nwu lɛlɔ ala éwi ɔ́si lili úbedu lɛgba. 

14Bekisine bammɔ bébo aani ɔƒɛƒɛɛ kpakplaa ku kasusu ka begyingya-bu. Na lɛlɔ 
lɛɛyɔ́-ma ka badubo-bu bɔyila aani kalɛ na baada lɛla lɛdi teedie na ɔsa. Buse na 
buse búte-ma aani banyanane bani mɔɔbɛ́. Nsu ama alati bana ekpola kani na éti 
ábwɛ-ma eli. 

15Na ƒula kɛɛkɛ úbwiile ɛpu ntu bɔmmɔ ƒui kalɔ ɔ́vi. 

Habakuk Údie Unwoti Lɛla Lɛni Na Ɔ́su Kenye 
16Ka lɛ́nu kɔyu kemmo ala budie taatina bɔmɛni ɔ́siku Unwoti linyesia lɛmɛni 
lɛlɔ ni, liƒu lɛni náda-mi ɔ́ya na lɛ́bla kpɛtɛ kpɛtɛ na mina enyekuli kani mɔɔtɔ́ 
kpakpaakpa. Na ɔ́bla-mi aani bɔyɛɛlɛ na mina ekubi ada na mina lɛlɔ kemmo, na 
ɔɔbla-mi gbanta gbanta. Nsu ndubɔkɛ kayi na linye kpoo ntaanu ulu teete limeyi 
lɛni na Unwoti ɔdubɔkyula bekisine bekpidi bamɛni. 

Nye Kpakplaa Na Lɛbibo Kemmo 
17Ina adingyii lidu ƒui líbulo bɔnwu, na lɛla lɛdi liiibo na edula ɔƒɛwi na bekyuli 
baƒɛ bakya linwu, iye bebuo ayu ƒui ese ukpludi na baƒonu iye ɔmantɛ bɔkɔ 
beeebo-ni kemmo, 

18iye edula ebi adi eeebo muedi ni, lɛlɔ lɛdubɔyɔ-mi na ebiti ada-mi geen na mina 
Unwoti ɔni ndi mina ɔƒɔne lɛlɔ. 

19Unwoti Ɔyikune Ƒui mɔɔyá na mɔɔkɛ́ ɔyikun. Na mina lɛgba lɛɛyu ɔkplu, na 
lɛɛta aani kaƒɛ lɛdi, na mɔɔkɛ́ kenyekɔ ƒaa na abi lɛlɔ. 

Seƒania 

Seƒania 1 

1Unwoti ɔ́su Seƒania kenye kadi uwi ɔni na Yosia, Amon ubidi, ɔɔdi lɛga na Yuda 
kalɔ lɛlɔ. Na Seƒania ɔti ndi Kusi ɔni ɔti ndi Gedalia ɔni ɔti ndi Amaria ɔni ɔti ndi 
Hesekia. 

Unwoti Ɔ́tɛku Yuda Litemi 
2“Ami Unwoti líse kenye ka ɔƒɛni amu ni, ndubo lɛla biala bɔkyula na kalɔ lɛlɔ. 

3Bekyuli ku bebuo ku baasɛ ku kɔbɛ bamɛni akɔ ɔni lɛlɔ na likpidi lɛkya ni, 
ndubo-nwu udu bɔyila na kalɔ kammɔ lɛlɔ. Na lɛkyula bekyuli bammɔ ƒui lidie 
kalɔ lɛlɔ. 

4Ndubo mbani Yuda ku Yerusalem kɔtu na lɛla biala lɛsɔ lilébu na banu bati na 
Baal baƒiɔ lɛlɔ. Na bana bakpane ƒui ɔdi ɔsɔ ulenyimo-ma. 

5Na bani ƒui muulie bana lɛtɔ katɔ taakpali ayabi iye baakya lili kalɔ teete Milkom 
baƒiɔ, nsu baanyi ɔkɔ ka basiaku-mi kama siin ni, ndubo bana ƒui udu bɔyila. 

6Bekyuli bani ƒui nénwini kama bákya-mi na basɔ balani teede-mi ka bebenu-mi 
litemi ni, ndubo-ma lɛla biala bɔyila kede kede. 

7“Ami ndi Unwoti Katɔti, anwuɔsu bibile bina inye kpoo! Ɔsika uwi ɔmmɔ úude. 
Na ndaku lɛlɔ bɔklibi ka liti mina bekyuli aani lɛkpa na lɛlɔ mina bekyuli ƒui bani 
lɛ́klibi líse. 

8Na ndubo batɔnkune ku bagabi ƒui kɔtu bɔni na limeyi lɛmmɔ lɛlɔ ku bani ƒui 
nsiaku kadi bamba ɔdi bɔbla kama. 

9Amii bani nsiaku kadi bamba baƒiɔ kama bɛɛkpá-ma, na bɛsiaku baga kesii 
bakutine belikplune bani néti bana kenyekɔ baabla likyulikpi ala kama ni, 
ndubo-mii kɔtu bɔni. 

10“Ami Unwoti líse kenye ka limeyi lɛmmɔ lɛlɔ ni, bekyuli badubo keku 
buteewulo momoomo geen bɔsi ɔma ɔmmɔ kesii kani baalɔ banii Kɔbɛ Ɔban 
Kayakun ku Ɔma Ɔwɔdi na beteebuli taaƒɛ lɛlɔ ɔ́si abi atɔdi ammɔ lɛlɔ. 

11Na ukyuli biala ɔni nli kuye kemmo badubo kanyana buteewulo momoomo, 
ɔsika Unwoti ɔdubo beyedine ku egulabi bavumanane ƒui udu bɔyila. 

12Ndubo asogya buti na lɛwia Yerusalem ƒui lɛvi na lɛni bekyuli kɔtu, bani nli ƒaa 
na balábla kasusu kadi taasiku ɔmɛni lɛlɔ na baakali mmomu banini, ‘Unwoti 
ɔɔɔdubo lɛla lɛdi bɔbla na lɛdi likpidi iye lɛbuni.’ 

13Badubo-ma ala buƒie bɔƒɔ na bana kɔduli kɔbwɛ kɔbla aani kebu alakpi. Na 
baaadubo lɛtɔ lɛni na bátu kemmo bɔkɛ bulie. Na adingyii ani mmo bése lɛnɔ ni, 
baaadubo ebi bude babla ntɛ bani.” 

Ɔgbankpi Limeyi 

14Unwoti limeyi linengudi lɛmmɔ lɛdubo na uwi ɔsɔ uletu. Na ɔgbankpi limeyi 
lɛmmɔ lɛlɔ ni, bekyuli badubunu bekpone bani lɛlɔ mbo liƒu kɔku ku lɛsɛ yoo na 
kesi kesii. 

15Limeyi lɛmmɔ lɛdubɔbla kɔnyi ku lɛbibo ku ɔlɛ bunu pii, ɔsika limeyi lɛmmɔ 
lɛdanku ɔgbankpi ɔni ndubo bekyuli bɔyila. Na lɛdisa lɛdubɔƒɔ lɛla biala na 
bekyuli bayila lɛnunsia biala. Na liƒlukutu lɛdubɔya na ɔyuli ubi lɛla biala na 
ɔƒɛƒɛɛ kpakplaa uteekpo. 

16Na badubo kekpo kɔkpɛɛ butaavwi na beteedie kekpo lɛnu taaka taamana 
lɛma lɛni na bátu awodu bámana ku kɔgyumanakɔ kpakplaa bényene. 

17Bekyuli bani ƒui nábla likpidi báƒiɔ Unwoti ni, uubó-ma ɔda teese ɔnini, 
“Ndubo-mii bubo bɔbwɛ na bɛkɛ biteebo enu aani banumbwɛne na ubugya 
ɔdubo-mii lɛƒɛnyi butaalɛ aani kalɛ na ukyuli ɔɔdala na bina ɔlɔna unwini adila 
ute kalɔ. 

18Uwi ɔni na ami, Unwoti, ndubɔkɛ kɔnyi na mbada lɛlɛ-mii lɛlɔ mmɔ ni, bina 
sika ɔƒualadi ku sika ugyiedi ƒui muedi ulakana-mii bɔƒɔ na limeyi lɛmmɔ lɛlɔ. 
Ndubo kɔnyi bɔkɛ geen na libile ala aani kalɛ na ogya ɔɔda momoomo teekeyi 
lɛla biala ku bekyuli.” 

Seƒania 2 

Binwini Bisie Katɔti Kudɔ 
1Amii kadi bekyuli bani na kɔƒa ala bɔbla búyi-mii akɔ ni, bibo bibasala mɛni asa 
na uwi ukpidi ɔmmɔ udu. 

2Ɔsika Unwoti úuse uwi úse ɔni na ɔdubo ku kɔnyi kpakplaa na ubébo-mii uwi 
kalɔ aani ɔƒɛƒɛɛ kpakplaa na ɔkpala-mii ƒui ɔtɔlɔku. 

3Na si biiboku lɛlɔ kalɔ na biinú Unwoti litemi bɔdi ni, amu bibo na bibakya-nwu 
lili kalɔ. Na si bíboku lɛlɔ kalɔ na bɛɛbla ala siin ni, ɔƒɛni kalɛ bɛdubɔkɛ bɔƒɔ na 
limeyi lɛmmɔ lɛlɔ uwi ɔni na Unwoti ɔdubudie nwuna kɔnyi keyi. 

Unwoti Ɔ́tɛku Ƒilistia Litemi 
4Bekyuli badubɔda Gasa ku Askelon lɛma bewi na lɛbwɛ. Na badubɔbɔku bekyuli 
balɛku Asdod ɔma asa na ɔƒɛ welie ntɛ. Na bagya Ekron bekyuli balɛku ɔma 
ɔmmɔ kemmo. 

5Amii Ƒilistiƒuɔ bani nli ɛpu ulu lɛlɔ ku amadɔ mmɔ bene, binu Unwoti linyesia 
lɛni na ubo ute-mii. Unwoti ɔnini, “Ɔƒaani línwini bina ukisine na ndubo-mii udu 
bɔyila budie ƒui kede kede. 

6Na ƒula ɛpu kalɔ ku amadɔ ƒui adubunwini bebuo kadikɔ ku bebuo ayu. 

7Bekyuli bani nébu bakya Yuda ni, Unwoti Katɔti útayiƒala-ma. Ɔdubɔya na 
nwuna bekyuli beti Askelon kalɔ kammɔ benwini bana bebuo kadikɔ. Na si useyi 
uwi údu ni, na beduo bana lɛtɔ kemmo batɛ banwuna.” 

Unwoti Ɔ́tɛku Moab Ku Amon Litemi 
8-9Unwoti Ɔyikune Ƒui, Israel Katɔti, ɔnini, “Línu kalɛ na Moab ku Amonƒuɔ bakya 
beedumi mina kadi bekyuli na baayila-ma taakya-ma liƒu ka baanu ka bebo 
ɔyikun ɔsu. Anwuɔsu líse kenye ka na ami, Unwoti ɔni nli ngba uwi ƒui, anumi ni, 
Moabƒuɔ ku Amonƒuɔ badubo udu bɔyii ƒui na basa aani kalɛ na Sodom ku 
Gomora báyii udu na bana kɔlɔ kúnwini liyu alakpi sɔɔn ku mma libu lɛti lɛti 
úsela uwi ƒui, na mina bekyuli beti-ma kɔlɔ benwini bana ɔdi. 

10Ulu ɔmɛni lɛlɔ na ndubo Moab ku Amon kɔtu bɔni na bana lɛlɔ katɔ bɔkɔliku 
ku kalɛ na bédumi mina kadi bekyuli bani na lɛ́ƒuna na badi ami, Unwoti Ɔyikune 
Ƒui, badi ɔsu. 

11Ndubo-ma bukpo ku kɔnyi geen kalɛ na baƒiɔ bani ƒui nkya kalɔ lɛlɔ mɛni bayii 
bakya na basɔ baladi lɛla lɛdi belete bekyuli, mmomu kadi biala bekyuli ɔdi biala 
ɔdubɔkya lili kalɔ ute-mi na kesi kesii na belie.” 

Unwoti Ɔ́tɛku Kus Litemi 
12Unwoti kewii kadubo amii Kus bekyuli bɔdu! 

Unwoti Ɔ́tɛku Asiria Litemi 
13Unwoti ɔdubo busie butédu kalɔ kammɔ katɔ kakɛ na utábwɛ Asiria, na unwini 
Niniwe ɔma unengudi ɔmmɔ ubi. 

14Na baƒonu ku alakpi akɔ bebuo pii badubɔƒɔ kalɔ kani nébie mmɔ belie. Na 
bekuku lidu lidu bebelie atabi ammɔ lɛlɔ, na bana bɔyoli butaabla kɔku taasia 
kama. Na atɔnku kɔyakun kɔdubo kalɔ, na ligyii lɛsɔ lilasia-ni lɛlɔ. 

15Ɔma ɔni néteekeye na baasu banini, “Abu kani na bɔdi” ni, ɔƒɛni amu únwini 
atɔnku na lɛla biala líbie na únwini bebuo keliekɔ, na bekyuli bani ƒui mɔɔví 
taanu bɔpii kani na baapii taakywɛ-nwu anumi. 

Seƒania 3 

Likpidi Bɔbla Bɔ́ƒɔ Yerusalem 
1Bɔbuɛ ute Yerusalem ɔsika ɔda bubo lɛlɔ tadi ɔ́ya na likyulikpi lɛ́ƒɔ ɔma ɔmmɔ, 
na ala ébie na uusé lɛlɔ. 

2Yerusalem úni ɔnii ulénu Unwoti Katɔti litemi na uti anu ɔsia-nwu lɛlɔ. Na bɔta 
kani na ɔɔta teenye-nwu lɛlɔ, na úni lɛnɔ ɔnii batalɛ-nwu na baklibi-nwu. 

3Nwuna bakutine ƒui bénwini bagyata bani mɔɔkwanyi, na nwuna litemi batɛne 
lɛnɔ bénwini bebuo bani muuƒie bana bakpana taakun usien na asɔ alanu lɛla 
lɛdi si kadi kégye. 

4Kenye bediene bani nkya Yerusalem baakɔliku lɛlɔ katɔ na baaadi bekyuli bani 
lɛlɔ na beti anu basia. Bana bakpane lɛnɔ béwi kakpakɔ kammɔ anumi kalɔ na 
bébile Katɔti Ɔda bubo bɔmmɔ. 

5Alaekpidi bablane bammɔ basɔ baaagyi kɔƒa, nsu Unwoti ɔɔbla ala siin uwi 
biala. Na ɔɔnu ka kadi biala negye ni, ɔɔtɛ litemi ulu lɛlɔ siin. 

6Unwoti ɔ́bɔku kadi bekyuli údie bana lɛma na kɔgyumanakɔ kpakplaa kɔni bátu 
kúbie na kɔ́ƒɔ lɛlɔ kɔkya alakpi akɔ. Na bana lɛblɔnu ku lɛma ƒui línwini alakpi 
akɔ lɛti lɛti ɔni na bekyuli basɔ beeebo-ni kemmo. 

7Katɔti ɔ́bla kasusu ka Yerusalem ɔdubɔtɛya kalɛ na babu-nwu na beteenu-nwu 
litemi na ɔda ɔma ɔmmɔ kɔtu bɔni ɔya na ulayila-ma udu uledie mmɔ. Nsu likpidi 
bɔbla atu kani na beesé na mmɔ. 

Kadi Bekyuli Ƒui Badubo Bunwini Bubo Unwoti Kudɔ 
8Unwoti ɔnini, “Amii bɛsɔ binye, limeyi lɛni na ndubo amii kadi bekyuli ƒui kɔtɔ 
bɔdu lɛdubo. Lɛ́ɛlɛ limeyi lɛdi ugyii líse ɔni na ndubo bina kadi bekyuli ku lɛga 
kɔdikɔ ƒui bɔsala na lɛni-mii kɔtu kaduɛ na mina kɔnyi kpakplaa kemmo. Na 
kɔnyi kɔmmɔ kɔdubɔkɔ-mi katɔ útédu ka lɛkyula kalɔ kammɔ ƒui. 

9“Ndubo adi biala batɛmine bɔbla sɛɛn na bamanku kalɛ na bemwi-mi lɛnyi. Na 
bana ƒui badubɔsala babla unwi, na babla ami, Unwoti, kabla. 

10Mina bekyuli bani mɔɔbu-mi geen na bégyingya bakya ni, badubɔsi ketu kani 
nkya Kusi kalɔ kama kakɛ bebo-mi kudɔ ku etela. 

11Si uwi ɔmmɔ údu ni, bɛsɔ bilata bilenye-mi lɛlɔ na lɛkya-mii kɔƒa. Ɔsika bekyuli 
bani na bebo lɛkantakpi na baatalaku lɛlɔ katɔ mmɔ ni, ndubudie-ma ƒui na bina 
akɔ, na basɔ beléteetu lɛgba taanya taavi mina kɔbi kedee kɔmmɔ lɛlɔ kudii. 

12Nsu bina akɔ bani muuboku lɛlɔ kalɔ buɛɛ na biibo-mi kudɔ bɛnii mbunku-mii 
ni, amii ɔsu naaayila-mii udu. 

13Israel kadi bekyuli bani nébu ni, badubulie ngba siin na beni ɔkɔ bɔnyi. 
Badubɔdi na batɛ banwuna, na balayia lɛla biala.” 

Bɛtu Lɛnu Bɛdi Limeyi 
14Ukyuli biala na Yerusalem ku Yuda bɛtu lɛnu na bɛva momoomo ku bina kɔyi 
ƒui na bɛdi limeyi! 

15Sion, ƒula lɛtuni lɛ́sa. Unwoti ɔ́bɔku ƒula bekisine na básɔ bénwini na ƒula kama. 
Bina Unwoti ɔni ndi Israel Ɔga unye-mii kudɔ, anwuɔsu ɔ́sɔ útalɛka bɛyia 
ɔgbankpi ɔdi lɛnɔ. 

16Uwi ɔdi ɔdubo ubédu ɔni na badubɔsu awɔ Yerusalem banini, “Sɔ tayia, na enu 
ataƒɛ-ɔ! 

17Unwoti Katɔti unye-mii kudɔ uwi ndi uwi. Ubo ɔyikun ka udie-mii. Na kalɛ na 
ɔɔyɔ́-mii ɔsu ni, ɔdubɔya na bɛkɛ bɔnwuna. Na amii ɔsu ni, uudie nwuna lɛlɔyɔ 
keyi ku lɛnu bɔtu.” 

Unwoti Úse Nwuna Bekyuli Kenye 
18Unwoti úse kenye ɔnini, “Bina kɔnyana buwulo kenye kadubukulo na bɛkana 
na bɛdi limeyi ku lɛlɔyɔ. 

19Bɛnu! Ndubo bina bekisine kɔtu bɔni geen, na lɛsala bekpulone ku bani na 
bédie-ma atu na lɛya bana kɔƒa kɔni na bákya-ma kunwini na baƒɔ lɛnyi na kalɔ 
lɛlɔ. 

20Na uwi ɔni na ndubo-mii bɔsala mmɔ ni, ndubɔsɔku-mii liboku ɔma na lɛya na 
bɛƒɔ lɛnyi, na lɛsɔku bina lɛkɛ lite-mii na anumi ku anumi. Lɛni na Unwoti ɔ́su.” 

Hagai 

Hagai 1 

Katɔti Ɔ́su Ka Basɔku Nwuna Kakpakɔ Batu 
1Unwoti ɔ́su Kenye Udiene Hagai kenye kadi ka utásu aban ɔgadine unengu na 
Yuda ku ɔkpane unengudi ɔmmɔ uwi ɔni na Ɔga Unengudi Dario ɔɔdi lɛga na 
Persia kalɔ lɛlɔ na lɛkwa linyɔdi kɔbuli kɔkundi kuna limeyi lideedi lɛlɔ. Amu na 
Hagai úsie Sealtiel ubidi ɔnanabi ɔni baalɔ Serubabel ɔni ndi aban ɔgadine 
unengu ku Yehosadak ubidi ɔnanabi ɔni baalɔ Yosua ɔni ndi ɔkpane unengudi ku 
kenye kammɔ. 

2Unwoti Ɔyikune Ƒui ɔnii, “Bekyuli bamɛni baasu banini, ‘Ɔɔɔdi uwi ɔbuni ɔni lɛlɔ 
na batu kakpakɔ bete Unwoti na ɔdi mɛni.’ ” 

3Unwoti ɔ́sɔ ɔ́su Kenye Udiene Hagai ɔnii uye-ma ɔnini, 

4“Ɔ́manku ka amii bɛtu agbanya bonwu bonwu ani náƒɔ kuye mɛni bite lɛlɔ uwi 
ɔni na mina kakpakɔ aka kese aani kebu? 

5Amii alati binwini bɛnu lɛla lɛni mɔɔlɛ́! 

6Bɛɛkya edula, nsu biláƒɛ-nya kalɛ na bɛ́kya-nya kenye. Na bilakɛ taadi teemo, 
na bilakɛ ntɛ lɛnɔ taani na budu-mii ɔkwɛ. Na bina adala lɛnɔ elebunku-mii na 
lɛlɔ lɛbla-mii gugungu. Na bina lɛyuƒɔla lɛni na bɛɛkɛ́ ni, kɔvumi kɔni náƒuala 
kemmo na bɛɛkya bina egulabi ammɔ. 

7“Bɛbla kasusu bɛsiku ala ani na lɛ́su-mii mɛni lɛlɔ! 

8Bɛka abi lɛlɔ busie na bitáwia ligyii lɛni na bɛdubuti bɛtu mina kakpakɔ kani 
námanku-mi na lɛlɔ lɛyɔ-mi na bitaakpa-mi na mmɔ. 

9Bɛsia ala pii anu, nsu alɛɛ kani muutúku-mii lɛkɔkɔ. Na si bíti alɛɛ ammɔ bíboku 
kaduli lɛnɔ ni, mɔɔyá na aayii-mii lɛkɔkɔ. Bi ɔsu na mɔɔbla ɔmɛni? Ɔsika bɛɛbabla 
taatu bina kuliekɔ na bɛ́da mina kakpakɔ aka bíse aani kebu. 

10Ɔmmɔ ɔsu na amii aláyu teemomo aani ɔnantu teewi bina edula lɛlɔ na eebie. 

11Na líbo ɔda ka bina ala ƒui asɔ aaadubo bɔbla kaduɛ. Bina mmo ku bebuo kadikɔ 
ku adingyii mmo ku nnɔ egyii mmo ku bebuo ku amii alati ku bina kabla biala 
kadubɔbla keeke.” 

12Ɔmmɔ kama ni, Serubabel ku Yosua ku bani ƒui nénwini bási Babilon kalɔ kesii 
kani na béƒie-ma bésienku bébo ni, bése kalɔ beenú Unwoti litemi na baadi-ni 
lɛlɔ aani kalɛ na Kenye Udiene Hagai ɔ́su-ma, na baabu Unwoti kalɛ na ɔ́manku. 

13Mmɔ na Hagai ɔ́su-ma ɔnii Unwoti úse kenye ka ɔdubulieku-ma. 

14Anwuɔsu Unwoti Ɔyikune Ƒui ɔ́ya na ogya úduo ukyuli biala na bénye kpakplaa 
na bábla kabla na nwuna kakpakɔ kammɔ lɛlɔ. Na Serubabel ku Yosua nényeku-
ma geen. 

15Na kabla kammɔ kése kalɔ kási kɔbuli kɔkundi kuna limeyi aavlanyɔ-lideedi 
lɛlɔ na Ɔga Dario lɛga bɔdi lɛkwa linyɔdi kemmo. 

Hagai 2 

Bátu Katɔti Kakpakɔ Kawɔdi Kani Muukeye 
1-2Na kɔbuli kɔni nsia kɔmmɔ kama na limeyi aavlanyɔ-lideedi lɛlɔ ni, Unwoti ɔ́su 
Kenye Udiene Hagai ɔnii ɔtɛmiku aban ɔgadine unengu Serubabel ku ɔkpane 
unengudi Yosua ku kadi bekyuli bammɔ ƒui na uye-ma ɔnini, 

3“Bina ɔdi uunyimo kalɛ na kakpakɔ kedeedi kammɔ kéteekeye? Nsu ɔƒaani ni, 
bɔnu na bɛɛnu ka kadi lɛla lɛdi? 

4Nsu amii ni, bɛkya ɔkplu na binye kabla kammɔ lɛlɔ! Ɔsika ami, Unwoti Ɔyikune 
Ƒui, ndubɔkya-mii akɔ mɛni, na libunku-mii na kabla kammɔ kemmo 

5aani kalɛ na líse bina bati kuuku kenye uwi ɔni na lɛ́kpanku-ma lɛ́lɛku Egyipte 
kalɔ lɛlɔ. Bitekpoku lɛlɔ. Nkya-mii akɔ mɛni! 

6Na uwi uletu nsɔ ndubo katɔ ku kalɔ ku ɛpu ku kalɔ kakwiidi kammɔ ƒui 
bɔkunku. 

7Ndubo kadi bekyuli ƒui bɔkunku ku bana akɛla ani náƒɔ-ma kuye na beti-nya 
beboku mɛni. Mmɔ na kalɛ na mina bukeye bɔɔtu anumi bɔdubɔƒɔ kakpakɔ 
kammɔ kemmo ƒui. 

8Sika ɔƒualadi ku ugyiedi ƒui ami ɔdi na ɔdi, 

9na muusé-mii kenye ka kakpakɔ kamɛni kadubo bukeye butulo kedeedi. Na 
ndubo ɔma ɔmmɔ lɛnɔ kusɛ kusɛ bute na keyi buɛɛ kaƒɔ-nwu kemmo.” 

Uwi Ɔni Návi Ku Ɔni Mebo Lɛlɔ Kɔtɛ 
10Na kɔbuli yaalenwidi na limeyi aavlanyɔ-linedi lɛlɔ ni, Unwoti Ɔyikune Ƒui ɔ́su 
Kenye Udiene Hagai 

11ɔnii uye bakpane kasusu ɔ́siku lɛla lɛni ndubo mɛni lɛlɔ. 

12Si úbo úte ka ukyuli ɔdanku lɛna lɛni na béti béte ati na lɛkya lɛdiku lɛdi 
kemmo lítuku bodobodo iye kutu ntɛ iye nnɔ iye adila bamba adi ni, ala ammɔ 
akana na enwini ala ani na béti anya lɛnɔ béti béte Unwoti? Mmɔ na bakpane 
bammɔ bédie kenye banini, “Kudi kudii.” 

13Amu na Hagai úye ɔnini, “Na si úbo úte ka ukyuli ɔdi útuku ukpine na ɔda bubo 
bɔɔtina ka útamanku ka ɔkpa Unwoti ni, si ukyuli ɔmɛni útuku adila amɛni ni, 

ɔɔtina ka ala ammɔ lɛnɔ eesé lɛlɔ?” Amu na bakpane bammɔ bédie kenye banini, 
“Unyeƒi biala uuubo ka ala ammɔ eesé lɛlɔ.” 

14Mmɔ na Unwoti ɔ́su Hagai ɔnii ɔsu bekyuli bammɔ ɔnini, “Lɛni geen na kadi 
bekyuli bamɛni ƒui bese ɔƒaani. Na lɛla biala na bɛɛbla ku akpala biala na bɛɛbla 
ni, eesé-mi lɛlɔ na naaaƒɔ-nya. 

15Nsu ɔ́si ɔƒɛni úsela ni, bɛbla kasusu bɛsiku ala ani ndubo abalɛ lɛlɔ asa na bise 
kalɔ bitaakya kowodu kalɔ ɔka ute Katɔti kakpakɔ kammɔ bɔtu. 

16Bítaavumi anta lisu bonwu ku kasusu ka bɛkɛ aani akyami aavlanyɔ, nsu leevu 
kani na bɛɛkɛ́. Na si bísie bitéwilimi ntɛ bɔni na bídie bíse ku kasusu ka bɛkɛ lɛsii 
liti ni, aavlanyɔ kani na bɛɛkɛ́. 

17Ami nébo-mii na líbile-mii kabla ƒui lɛni ɔni na liwulu ɔƒɛƒɛɛ ku etubankɛ áya 
na bina edula ákwɛ kuyii na ébulo bɔdia. Nsu ɔmɛni ƒui bíni ka binwini bibo-mi 
kudɔ. 

18Na ɔ́si ɔmwi kɔbuli yaalenwidi limeyi aavlanyɔ-linedi lɛmɛni lɛlɔ ɔni na bákya 
Unwoti kakpakɔ kowodu kalɔ ɔka mɛni úsela ni, bitaabla kasusu na biye lɛlɔ 
bɛnii, 

19‘Edula adi asɔ ewi linwu? Na nnɔ egyii ku anwingyie ku adingyii egyii lidu 
lɛmmɔ ɔdi ɔ́nwu ɔsia?’ Oowo. “Nsu ɔ́si ɔmwi limeyi lɛmɛni lɛlɔ úsela ni, ndubute-
mii kusɛ kusɛ.” 

20Ɔmmɔ kama ni, Unwoti ɔ́sɔ ɔ́su Hagai kunyɔdi na limeyi lɛmmɔ kani lɛlɔ ɔnini, 

21“Su aban ɔgadine unengudi Serubabel ku ɔkpane unegudi Yosua anini, ‘Ndubo 
katɔ ku kalɔ kammɔ bɔkunku. 

22Ndubo lɛga kɔdikɔ agaboku ammɔ budi bubo na lɛbwɛ kadi bakyuli bammɔ 
lɛga kɔdikɔ kɔmmɔ ƒui. Na lɛtu bana bapɔnkɔ kɛɛkɛ lɛmmɔ libi kalɔ na bapɔnkɔ 
bammɔ ku bana beliene bammɔ betébi kalɔ ɔni na ama alati ndubo bana banwa 
banwa lɛlɔ kuwii bɔtu bɔdu.’ 

23Na Kadi Ƒui Unwoti ɔnini, ‘Na limeyi lɛmmɔ lɛlɔ ni, ndubuti awɔ Serubabel, 
mina kabla ɔblane Sieltel ubidi ɔnanabi, lɛbla aani ɔgagyii, ɔsika awɔ na lɛ́ƒuna.’ 
Lɛni na Unwoti ɔ́su.” 

Sakaria 

Sakaria 1 

Binwini Bisie Unwoti Kudɔ 
1Uwi ɔni na Dario ɔɔdi lɛga lɛkwa linyɔdi kɔbuli maanedi kemmo ni, Unwoti ɔ́su 
Kenye Udiene Sakaria kenye kadi. Na ɔti ndi Berekaia ɔni ɔti ndi Ido. 

2Ɔ́su-nwu ɔnini, “Ami, Unwoti Ɔyikune Ƒui, lɛ́kɛ ku bina bati kuuku kɔnyi geen. 

3Nsu si amii bɛdubunwini bibo-mi kudɔ ni, ami lɛnɔ nsɔ lɛɛɛdubo kama bunwini 
bɔkya-mii.” 

4Amii bitabla atu ɔkplu aani bina bati kuuku kalɛ. Kenye bediene bedeedi bani 
nélie bábavi bálɛ-ma kpakplaa geen ka bada bana ɔbladu buɛ baya na benwini 
bebo-mi kudɔ, nsu béni. 

5Na wɛ na bina bati kuuku bammɔ bakya ɔƒaani? Na kenye bediene badi muedi 
belélie ngba uwi ƒui. 

6Nsu ka béni mina etemila ku bɔlɛ bɔni na mina kenye bediene bálɛ-ma ɔsu ni, 
básiaku lɛla lɛni na baawia. Anwuɔsu bénwini bébevele-mi banini, “Unwoti 
Ɔyikune Ƒui, áni-bu kɔtu kɔni námanku bula ekpidi ani na bɔ́bla aani kalɛ na ásu 
ése.” 

Ala Bɔnu Budeedi Bɔkɛnku Bapɔnkɔ Ku Bana Beliene 
7Na kɔbuli leevu-kunwidi kɔni na baalɔ banii Sebat kuna limeyi aavlanyɔ-linedi 
lɛlɔ na lɛkwa lɛmmɔ kani kemmo ni, Unwoti úti nwuna linyesia lɛdi úte-mi. 

8Usien ɔmmɔ ni, lɛ́nu ka ukyuli ɔdi ulie ɔpɔnkɔ ugyiedi ɔdi lɛlɔ na kɔwɛ lɛku lɛdi 
kemmo. Na babambadi badi lɛnɔ belie bapɔnkɔ begyiedi ku bani nse ƒuƒuu ku 
baƒualadi bamba lɛlɔ na nwuna kama. 

9Na Katɔti ɔtu ɔdi unye mmɔ kalɛ na udie ala kalɔ ute-mi. Anwuɔsu líye-nwu 
nnini, “Ati, ɔma bene ndi bapɔnkɔ beliene bamɛni?” Mmɔ na ɔtu ɔmɛni údie 
kenye ɔnini, “Ndubo-ɔ bɔsu.” 

10Mmɔ kani na ukyuli ɔni nnye lɛku lɛmmɔ kemmo mmɔ údie kenye ɔnini, 
“Bekyuli bamɛni na Unwoti ɔ́tala ɔnii bebo babanu lɛla lɛni mɔɔlɛ́ na kalɔ lɛlɔ 
mɛni.” 

11Amu na bapɔnkɔ beliene bammɔ básu Katɔti ɔtu ɔni nnye egyii ammɔ akɔ mmɔ 
banini, “Búsie bɔ́vi kesii biala na kalɔ kammɔ lɛlɔ na bɔ́nu ka keyi buɛɛ káƒɔ 
kayawi kammɔ lɛlɔ ƒui.” 

12Ka únu kenye kammɔ ni, ɔtu ɔmmɔ údie kenye ɔnini, “Unwoti Ɔyikune Ƒui, 
akwa liti ku aavlanyɔ mɛni ka éti kɔnyi ákya Yerusalem ku Yuda lɛma lɛmmɔ ƒui. 
Na uwi ɔmani geen na adubo-ma kɔnyana bɔnu?” 

13Na kenye kani na Unwoti ɔ́su nwuna ɔtu ɔmɛni lɛɛsia-nwu kɔnu na lɛɛkya-nwu 
kayi ɔkplu lɛnɔ. 

14Anwuɔsu ɔtu ɔmmɔ ɔ́su-mi ɔnii nkɔ lɛla lɛmɛni lɛsa nte bekyuli na lɛsu-ma ka 
Unwoti ɔnini, “Ami Unwoti Ɔyikune Ƒui mɔɔyɔ́ Yerusalem mina ɔma kedee na 
nwuna lɛlɔ ala eegyie-mi anumi geen.” 

15Lɛ́kɛ kɔnyi lɛ́kya kadi bekyuli bani nlie lɛlɔyɔ kemmo na ala adianku-ma. Ɔsika 
uwi na líti kɔnyi lɛ́kya Yerusalem ni, bébile ala na mmɔ bétulo kalɛ na ɔ́manku 
na baaadaku-ma lɛda munu munu. 

16Anwuɔsu ndubɔnu Yerusalem kɔnyana. Na ndubɔya na basɔku ɔma unengudi 
ɔmmɔ batu ƒui na basɔku mina kakpakɔ batu benyene kana kenyekɔ. 

17Líse kenye lɛnɔ ka ala adubɔsɔ atɛku mina lɛma lɛmmɔ. Na Yerusalem ɔsɔ 
unwini mina ɔma ɔƒunadi, na lɛsia mina ɔma kedee ɔmmɔ bekyuli kɔnu. 

Ala Bɔnu Bunyɔdi Bɔkɛnku Bebuo Ese 
18Na ɔmmɔ kama ni, lɛ́nu bebuo ese ene adi. 

19-21Na ɔtu ɔni na Katɔti ɔ́tala ka ubedie ala ammɔ kalɔ unye mmɔ. Anwuɔsu líye-
nwu nnini, “Ala ani na mɔɔnu mɛni kalɔ ndi bi?” Amu na údie kenye ɔnini, “Ese 
amɛni enye ete kadi bekyuli bani négyingya Yuda ku Israel ku Yerusalem bekyuli 
na báya na basɔ beeebo keyi buɛɛ kadi.” Ɔmmɔ kama ni, Unwoti údie ala 
bakywɛne ine badi ɔ́tina-mi na líye-nwu nnini, “Bi na ama badubo bɔbla?” Údie 
kenye ɔnini, “Badubo ese ammɔ liƒu bɔkya na bebo-nya babwɛ na bebile bekisine 
bammɔ ɔyikun ƒui.” 

Sakaria 2 

Ala Bɔnu Bɔtɛdi Bɔkɛnku Ala Bɔkɔku Kabuli 
1Uwi ɔmɛni kemmo ni, lɛ́nu ka ukyuli ɔdi ɔda kabuli kani na baakɔ́ku ala. 

2Mmɔ na líye-nwu nnini, “Wɛ na ésela?” Amu na údie kenye ɔnini, “Ntákɔku 
Yerusalem na lɛnu-nwu bune ku bɔbɛbɛ.” 

3Na uwi ɔmmɔ kemmo ni, Katɔti ɔtu ɔni nnye mɔɔtɛmiku-mi mmɔ ɔ́bla aani 
bɔgyu na ɔda kani na ɔtu ɔbambadi ɔ́si úbalɛ-nwu kudɔ, 

4na ɔ́su-nwu ɔnini, “Babla na asu ukyuli ɔni nda kabuli kammɔ anii ɔmii ɔdi biala 
ɔɔɔdubo Yerusalem bɔsia, ɔsika bekyuli ku bebuo badubo bumomo butulo-nwu 
ɔni na awodu muedi aaadubo bɔdia bɔtu bɔmana-nwu. 

5Unwoti úse kenye ka anwu ɔlati ndubo kowodu kɔni maka mamana Yerusalem 
bunwini na utaagyumana-nwu, na anwu kani ndubulie ɔma ɔmmɔ ntɛntɛ na 
uteekeye na ɔma unengudi ɔmmɔ kemmo.” 

6Unwoti ɔ́su nwuna bekyuli ɔnini, “Bikeli na bɛtɔlɔ kalɔ kani nkya katɔ kakɛ mmɔ 
kemmo kesii kani na lígyingya-mii lɛ́kya na lɛƒɛnyi ine bɔmmɔ. 

7Bɛtɔlɔ Babilon kalɔ lɛlɔ na bɛbla binwini bibo Sion.” 

8Mmɔ na Unwoti Ɔyikune Ƒui ɔni muukeye údie lɛdi úte-mi ɔnii nsu kadi bekyuli 
bani nékpo Sion na béyu-nwu ala bátɔlɔku nnini, “Sion ɔ́ƒɔ ami Katɔti kuye geen 
aani mina lɛnumi. Anwuɔsu lɛla biala na bɛ́bla ɔma ɔmmɔ ni, anwu na bɛ́bla. 

9Anwuɔsu ɔdubo amii lɛnɔ budie bute na bina kabla bablane badubo-mii 
bukpoku na beyu-mii ala batɔlɔku. Na ɔmmɔ ɔdubɔya na bɛnu-nwu bɛti ka 
Unwoti Ɔyikune Ƒui nátala-mi.” 

10Amii Sion ɔma unengudi bekyuli, bidie lɛnu na bɛdi limeyi! Ɔsika Unwoti úse 
kenye ka ɔdubo ubelieku-mii. 

11Na si uwi ɔni na úbo-nwu kemmo lɛni ni, kadi bekyuli pii badubunwini bebo 
Unwoti kudɔ na benwini nwuna bekyuli na uwi ɔmmɔ lɛlɔ, na badubɔnu bati ka 
Unwoti kenye udiene na ɔdi sɔsɔ. 

12Na Yuda lɛnɔ ɔdubunwini kalɔ kedee kammɔ kakɛ kadi, na Yerusalem ɔsɔ 
unwini Unwoti ɔma unengudi ɔƒunadi ɔmmɔ. 

13Ɔdi biala ɔbla kpoo na baba lɛsɛ! Ɔsika Unwoti ɔkya-mii akɔ na uusié taasɔ na 
nwuna kakpakɔ kedee kemmo. 

Sakaria 3 

Ala Bɔnu Enedi Akɛnku Yosua Ku Satan 
1Bédie lɛla bamba bátina-mi. Na uwi ɔmɛni kemmo ni, lɛ́nu ka ɔkpane unengudi 
Yosua unye Katɔti ɔtu ɔmmɔ anumi, na Satan lɛnɔ unye kagyumana na Yosua 
kɔdianu kakɛ ka ɔdu-nwu kɔtɔ. 

2Nsu Unwoti ɔ́su-nwu ɔnini, “Satan, awɔ ɔdi mmomu nátatɛ. Mina ɔma unengudi 
ɔƒunadi ndi Yerusalem. Na ukyuli ɔmɛni ni, budie na bédie-nwu aani ugyii bálɛku 
ogya livongu kemmo.” 

3Na ka Yosua unye Katɔti ɔtu anumi ni, nwuna adala ánwu. 

4Anwuɔsu Katɔti ɔtu ɔmmɔ ɔ́su bekyuli badi ɔnii bada-nwu adala ani nánwu 
ammɔ bedie-nwu lɛlɔ. Na únwini na ɔ́su Yosua ɔnini, “Ɔmɛni ɔɔtina ka béti ƒula 
ekpidi bákyiɛ-ɔ. Na ɔƒɛni ni, ndubɔkya-a ɔkpane bɔdi lɛwu.” 

5Mmɔ na ami lɛnɔ lɛ́kya litemi lɛmmɔ kenye na lɛ́su nnini, “Biti bakpane lɛdune 
lɛni nse sɛɛn mmɔ lɛnɔ bibi-nwu lili.” Anwuɔsu bákya-nwu ɔkpane lɛwu lɛmmɔ 
na béti lɛdune lɛmmɔ lɛnɔ bébi-nwu lili uwi ɔni na Katɔti ɔtu ɔmmɔ unye ɔɔnu. 

6Ɔmmɔ kama ni, ɔtu ɔmmɔ ɔ́kya Yosua ɔkplu na ɔ́su kenye kani na Unwoti 
Ɔyikune Ƒui úse ɔnini, 

7“Si ádi mina litemi lɛlɔ geen ni, ndubuti-ɔ linyene mina kakpakɔ kammɔ kenye 
na ataanu-ka lɛlɔ ku kana kaduli kammɔ ƒui. Na adubɔkɛ kuƒi ka atɛmiku mina 
batu bani nnye-mi kudɔ uwi biala kemmo. 

8“Ɔkpane Unengudi Yosua, se kɔtu kaduɛ na enu ku amii bakpane bamba ƒui lɛnɔ. 
Amii ndi likposela lɛni nnye ala ani ndubo abalɛ uwi ɔni mebo kenye ɔƒaani. 
Ɔsika ndubɔsɔku mina kabla ɔblane, Ɔga Ɔƒunadi ɔmmɔ, ɔni baalɔ banii kugyii 
kagba liboku. 

9Yosua, líti lɛtabi lɛdi lɛ́va-a anumi na lɛtabi lɛmmɔ libo lɛƒɛnyi maatɛ. Na ndubo 
lɛla lɛdi bunweni bɔsia lɛtabi lɛmmɔ lɛlɔ. Na limeyi linwi lɛdi lɛlɔ kani na ndubo 
kalɔ kamɛni bekyuli ekpidi ani na bábla báƒiɔ-mi buti bɔkyiɛ-ma. 

10“Na bina akɔ ɔdi biala ɔdubɔlɔ nwuna bakpana uboku na bilie bina mmo 
adingyii egyii kalɔ bɛkya lɛlɔ ebiti.” 

Sakaria 4 

Ala Bɔnu Kɔlɔndi Akɛnku Asogya Kasiakɔ Ku Nnɔ Egyii Lɛlɔ 
1Ɔtu ɔni nnye muudie ala amɛni kalɔ teete-mi ɔ́kunku-mi na lɛ́ta na ɔ́bla-mi aani 
si bɔlɛɛ na nda. 

2Amu na úye-mi ɔnini, “Bi na ánu?” Mmɔ na lídie kenye nnini, “Asogya kasiakɔ 
sika ugyiedi ugyii na kalɛkɛ kani kemmo na beewi nnɔmii bɔsia-nwu katɔ kakɛ. 
Na ugyii ɔmmɔ lɛlɔ ni, lɛsogya maatɛ lise lɛɛda, na asogya biala uudie ogya 
linyemi maatɛ. 

3Nnɔ kugyii kunwi kunye nnɔ kalɛkɛ kammɔ kɔdianu kakɛ na kunwi lɛnɔ kunye 
kɔmiinu kakɛ. 

4Nsu ni, Ati, bi na ala ani mɔɔnu mɛni adanku?” 

5Amu na anwu lɛnɔ únwini na úye-mi ɔnini, “Aaagyi lɛla lɛni na adanku?” Amu 
na lídie kenye nnii, “Oowo.” 

6Anwuɔsu ɔtu ɔmmɔ ɔ́su-mi ɔnii, “Lɛla lɛmmɔ lɛdanku kenye kani na Unwoti ɔ́su 
Serubabel ɔnini, ‘Ami ndi Unwoti Ɔyikune Ƒui. Utalɛ ka eti ƒula anu asia ƒula 
ɔyikun iye kenyekɔ kadi lɛlɔ, mmomu mina kɔyu ɔyikun lɛlɔ.’ 

7“Na kɔbi kɔni na aanu na ƒula anumi mmɔ ni, badubo-ku bɔbwɛ búwi kalɔ kpɛtɛ 
kpɛtɛ. Na edie kakpakɔ lɛtabi lɛni náƒɔ kuye geen litulo ƒui mmɔ alɛku, na 
bɛdububo kudu momoomo bɛnini, ‘Unwoti ɔ́bla-bu lɛƒɔndia, na lɛtabi lɛmmɔ 
lɛdia geen!’ ” 

8Ɔmmɔ kama ni, Unwoti ɔ́sɔ ɔ́tɛmiku-mi na ɔ́su-mi ɔnini, 

9“Serubabel nákya kakpakɔ kammɔ kowodu ɔka kalɔ buse, na anwu kani ndubo-
nwu bɔwɔlɔ. Na ɔmmɔ ndubɔya na bekyuli ƒui banu bati ka ami, Unwoti Ɔyikune 
Ƒui, nátala-a lɛ́kya-ma. 

10Na bekyuli bani ƒui nátanu limeyi lɛmɛni bátabu na kalɛ na ala amɛni eesié kalɔ 
blii mɛni ɔsu ni, ama ndubo babadi limeyi uwi ɔni na badubɔnu ka Serubabel ɔda 
lɛtabi lɛni náƒɔ kuye geen mɛni. Na lɛsogya maatɛ lɛmmɔ linye lite ami Unwoti 
anumi ani náka ámana kalɔ kammɔ ƒui, na aanu lɛla biala kemmo nwaa.” 

11Mmɔ na líye ɔtu ɔmmɔ nnini, “Na nnɔ egyii ani nnye mmɔ anya nɔɔ? Bi na enye 
ete? 

12Na bi na egyii kɔgba kɔni kemmo na nnɔgyie bɔni nse aani sika ugyiedi bɔɔgbá 
taalɛ lɛkpɛmii kemmo mmɔ aku kunye kute?” 

13Amu na úye-mi ɔnini, “Aaagyi lɛla lɛni na kunye kute?” Amu na lídie kenye 
nnini, “Oowo, Ati, lɛɛɛgyi.” 

14Amu na ɔ́su-mi ɔnini, “Kɔgba kɔmɛni kunye kute batɔnkune inyɔ bani na béwi-
ma lili nnɔmii na báƒuna-ma mmɔ na benye bayawine ƒui Unwoti kudɔ.” 

Sakaria 5 

Ala Bɔnu Kɔkundi Kɔkɛnku Kakunkɛ Kani Muuveyi 
1Ɔmmɔ kama ni, lɛ́nu ka ebuo ɔku kakunkɛ kadi kéveyi kaaví. 

2Na ɔtu ɔmmɔ úye-mi ɔnini, “Bi na aanu mmɔ?” Amu na lídie kenye nnini, “Mɔɔnu 
ka ebuo ɔku kakunkɛ kani bune mabla aani lɛgba avlaatɛ na kana bɔbɛbɛ bɔbla 
aani lɛgba leevu-ɛlɔ kéveyi kaaví.” 

3Amu na ɔ́su-mi ɔnini, “Kakunkɛ kamɛni muuwida ukyuli biala ɔni muuyú iye 
ɔɔnyi ɔkɔ taatɔlɔ bekyuli na kalɔ kamɛni lɛlɔ. Ala ani na bénweni básia kakɛ 
kenwi kaatɛmi taasiku kalɛ na badubo beyune udu bɔyila lɛlɔ. Na ala ani na 
bénweni básia kakɛ kakladi lɛlɔ ɔɔtɛmi taasiku kalɛ na badubo bekyuli bani 
mɔɔnyi ɔkɔ lɛnɔ udu bɔyila lɛlɔ. 

4Unwoti Ɔyikune Ƒui ɔnini, ‘Líti kakunkɛ kamɛni muumene ukyuli biala na ɔdi 
uyune kaduli iye ɔda-mi lɛnyi na ɔkɛ ɔɔnyi ɔkɔ taavi. Na kakunkɛ kamɛni 
kadubɔƒɔ lɛlɔ kakya kaduli kammɔ kemmo útédu uwi ɔni na ligyiiku iye lɛtabi 
biala lɛ́bwɛ lɛ́yii udu.’ ” 

Ala Bɔnu Maatɛdi Bɔkɛnku Uleku Ɔni Nkya Kagyigyɛ Kemmo 
5Na Katɔti ɔtu ɔni nnye mmɔ na uudie ala budie taatina bɔmɛni kalɔ mmɔ ɔ́ni 
úde-mi, na ɔ́su-mi ɔnini, “Nwini na anu kayaa, na asu-mi lɛla lɛni na aanu.” 

6Amu na lɛ́su-nwu nnii lɛɛɛgyi lɛla lɛni na lɛdi. Mmɔ na ɔ́su-mi ɔnini, “Kagyigyɛ 
bonwu kadi na kadi, na kayawi kamɛni bekyuli ƒui ekpidi ani na baabla nkya-ka 
kemmo.” 

7Bébimi kagyigyɛ kammɔ abuala libila, na uleku ɔdi nkya-ka kemmo. 

8Amu na ɔtu ɔmmɔ ɔ́su-mi ɔnini, “Uleku ɔmɛni unye ute likpidi lɛni nkya kayawi.” 
Ɔmmɔ kama ni, ɔ́sɔ údi uleku ɔmmɔ útákya kagyigyɛ kammɔ kemmo, na ɔ́sɔku 
abuala libila lɛmmɔ úbi kagyigyɛ kammɔ kenye kpakplaa. 

9Kɔnakunwi na ɔmmɔ kama ni, lɛ́nu beleku inyɔ badi ka béveyi bakɛ kayaa aani 
baƒiɔlɔƒiɔ na bébimi bana avwi bɛbɛɛbɛ na bakya ɔƒɛƒɛɛ kemmo. Kɔnakunwi ni, 
bágyu kagyigyɛ kamɛni bákɔliku kayaa. 

10Mmɔ na líye ɔtu ɔmmɔ nnini, “Wɛ na béti kagyigyɛ kammɔ béselaku?” 

11Amu na ɔ́su-mi ɔnini, “Babilon. Mmɔ na bésela batátu ɔtɔ ɔdi bete-ka na beti-
ka bese mmɔ.” 

Sakaria 6 

Ala Bɔnu Maanedi Bɔkɛnku Bapɔnkɔ Kɛɛkɛ Ine 
1Kawɔlɔkɔ ni, lɛ́nu katɔ na lɛ́nu bapɔnkɔ kɛɛkɛ ine lɛdi ka lɛ́si lɛdubo na abuala 
egyiedi abi anyɔ adi ntɛ. 

2Kɛɛkɛ udeedi ni, bapɔnkɔ begyiedi badi mɔɔní-nwu. Na unyɔdi ni, bapɔnkɔ 
batondi mɔɔní-nwu. 

3Na ɔtɛdi ni, bapɔnkɔ baƒualadi mɔɔní anwu. Na unedi ni, bapɔnkɔ bani nse 
nwana nwana mɔɔní anwu lɛnɔ. Na bapɔnkɔ bammɔ ƒui bebo ɔlɔkplu. 

4Amu na líye ɔtu ɔmmɔ nnini, “Ati, bi na ala amɛni ƒui enye ete?” 

5Mmɔ na údie kalɔ ɔnini, “Ayu ene ani nási katɔ béti lɛlɔ atátina Unwoti ɔni mɔɔdi 
kalɔ kammɔ ƒui lɛlɔ asa na badubusie batávi na badi. 

6Kɛɛkɛ ɔni na bapɔnkɔ batondi baaní ni, úti úsela katɔ kakɛ. Na kɛɛkɛ ɔni na 
bapɔnkɔ baƒualadi baaní ni, úti úsela ɔƒɛ kanukɔ. Na bani nse nwana nwana ni, 
ama lɛnɔ báni ama ɔdi bésela kada kakɛ.” 

7Na bapɔnkɔ bayikune bammɔ bálɛ bébo, na bana atu áta enye ka baayɔ́ ka besie 
bavi kalɔ kammɔ ƒui lɛlɔ. Amu na ɔtu ɔmmɔ ɔ́su-ma ɔnini, “Bise kalɔ na bisie bɛsɔ 
kalɔ kammɔ lɛlɔ.” Na béti bana ulu bésela. 

8Na ɔtu ɔmmɔ ɔ́va momoomo na ɔ́su-mi ɔnini, “Nu! Bani nétiku lɛlɔ bésela kalɔ 
na katɔ kakɛ ni, badubo Unwoti Kɔyu lɛyɔla lɛni na ɔɔwia bɔbla.” 

Báƒuna Ɔtɔnkune Ɔdi 
9Unwoti ɔ́su-mi ɔnini, 

10-11“Sie na atáƒɔ sika ɔƒualadi ku ugyiedi asiku Heldai ku Tobia ku Yedaia bani 
nénwini bási Babilon kalɔ lɛlɔ bébo na eti abla kagabwa. Na bɛsiaku lɛlɔ bisie 
Seƒania ubidi Yosia kaduli na eti kagabwa kammɔ ebi Yehosadak ubidi Yosua ɔni 
ndi ɔkpane unengudi lili. 

12-13Na asu-nwu ka ami Unwoti Ɔyikune Ƒui násu nnii, ‘Ukyuli ɔdi ɔdubɔkɔ ɔlɛ 
mɛni aani kugyii kagba kalɛ na ɔtu mina kakpakɔ ute-mi. Na ndubɔlɔ-nwu nnii 
Kugyii Kagba na anwu ndubo bekyuli lɛlɔ bɔdi aani ɔga ɔni mbo ɔbu kalɛ. Na 
ɔkpane ɔdi ɔdubunye-nwu kɔmadɔ na nwuna lɛgaboku kudɔ. Na bana inyɔ 
badubɔbla kabla basala ku ebiti ku keyi buɛɛ.’ 

14Na kagabwa kammɔ kadubuse mina kakpakɔ aani likposela ute Heldai ku 
Tobia ku Yedaia ku Seƒania ubidi Yosia. 

15“Na si bekyuli bani nási ɔlɔgyu bébo na bébebunku na bɛ́tu Unwoti Ɔyikune 
Ƒui kakpakɔ kammɔ ni, bɛdubɔti ka Unwoti ndi ukyuli ɔni nátala-mi ɔ́kya-mii. Na 
ɔmɛni ɔdububo-nwu kemmo lɛni si bínu na bɛ́di Unwoti bina Katɔti litemi 
lɛmmɔ lɛlɔ.” 

Sakaria 7 

Kalɛ Na Ɔlɛka Benyimi Kenye 
1Na Ɔga Dario lɛga bɔdi lɛkwa linedi nwuna kɔbuli kunedi kɔni baalɔ banii Kislev 
kemmo ni, Unwoti ɔ́sɔ ɔ́su-mi lɛla lɛdi. 

2-3Na lɛla lɛmɛni lɛ́lɛ na uwi ɔni na Betelƒuɔ bekyuli bátala Sareser ku Regem 
Melek ku bana bekyuli banii betévele bakpane na Katɔti kakpakɔ ku Katɔti kenye 
bediene na beye-ma benu banini, “Bunyimi na ɔ́lɛka bunyimi kenye na kɔbuli 
kɔlɔndi kemmo kalɛ na bɔ́bla akwa pii ani návi?” 

4-5Mmɔ na Unwoti Ɔyikune Ƒui ɔ́su-mi ka nye ukyuli biala na kalɔ kammɔ kemmo 
ku bakpane lɛnɔ ƒui nnini, “Akwa liti ku aavlanyɔ sɔɔn na bínyimi kenye na kɔbuli 
kɔlɔndi ku maatɛdi kemmo. Nsu muuye-mii ni, ami geen na bínyimi kenye 
kammɔ bíte? 

6Na si bɛ́di na bɛ́kɛ bɛɛní lɛnɔ ni, ɔɔɔdi amii bina ebiti ku lɛlɔyɔ kani na ɔdi? 

7Mina kenye kani na mbo nte-mii ɔmwi ni, aka kani na líbo kenye bediene 
bakukudi bammɔ ɔda ka basu Yerusalem ku nwuna akpaklɔ lɛma lɛmmɔ uwi ɔni 
na ala átɛnku-ma, na bekyuli báƒɔ Yuda ƒui ku Negev. 

Yuda Bekyuli Bábla Atu Ɔkplu 
8-9“Anwuɔsu ami, Unwoti Ɔyikune Ƒui, nsɔ mɔɔsu-mii nnii bɛnu ka bɛ́tɛ etemila 
ulu siin lɛlɔ. Na bɛbla lɛƒɔndia na bɛnu lɛlɔ kɔnyana lɛnɔ. 

10Bɛsɔ bitabla bekpinele iye bekpinebi iye baƒɔ iye bawabane ulikplu. Na bɛsɔ 
bitelie bitataakya likpidi bɔbla kɔkwɛ na bina bakpana lɛlɔ ka bɛbla-ma kalala. 

11-12“Nsu bekyuli bani ƒui nénu kenye bediene bammɔ ala bɔsu bábla atuɔkplu 
na béni litemi lɛmmɔ bunu. Mmomu bénwini kama bákya lɛla biala na mina kɔyu 
kɔ́tɔnku kenye bediene kuuku bammɔ na bákɔ-ni lɛsa béte bekyuli. Ɔmmɔ ɔsu 
na ami Unwoti lɛnɔ lɛ́kɛ kɔnyi geen! 

13“Na lɛ́su nnini, ‘Uwi ɔni na lɛ́kpali-mii límene ni, bina akɔ ɔdi biala útenu-mi 
litemi. Anwuɔsu ami lɛnɔ lɛɛɛdubo bina litemi bunu. 

14Anwuɔsu na líbo na ndaku ɔƒɛƒɛɛ kpakplaa ɔni mɔɔkya ligede na ḿbegyingya 
bana ƒui lɛ́kya kaƒɔ kɔlɔ ƒui lɛlɔ, na báda bana ɔma ɔbuni ɔmmɔ béwi, na bekyuli 
bása-nwu kemmo na bébile ala lɛnɔ.’ ” 

Sakaria 8 

Unwoti Úse Sion Bekyuli Kenye Kadi 
1Unwoti Ɔyikune Ƒui ɔ́su-mi ɔnini, 

2“Mɔɔyɔ́ Sion geen ɔni na nwuna bekisine baakya-mi kɔnyi. 

3“Ndubɔsɔ linwini lisie Yerusalem na ntélie Sion Kɔbi kedee lɛlɔ. Na bekyuli ƒui 
badubɔnu Yerusalem bati aani mina ɔma ɔni nsiaku-mi kama siin. Na basu ka 
Sion ndi mina kɔbi kedee. 

4“Na benengu bani na bábi lɛlɔ geen na bada ligyii lɛdadi badubɔsɔ belie bamana 
Yerusalem. 

5Na bananabi ku belekubi bataaƒia na kuyeya. 

6Na bekyuli anumi ni, ɔmɛni ɔdi lɛla lɛni na baanu ka libo ɔkplu na liladia bɔbla. 
Nsu na ami Unwoti Ɔyikune Ƒui kudɔ ni, ese-mi kpɛtɛ kpɛtɛ. 

7“Ndubudie bekyuli bani na béti bátɔlɔku bésienku kɔlɔ kɔni nkya ɔƒɛ katukɔ ku 
kanukɔ 

8na basɔ benwini bebelie Yerusalem. Badubunwini mina bekyuli, na ami lɛbla 
bana Katɔti, na lɛsia mina litemi kama siin, na lɛtɛ bana etemila ulu siin lɛlɔ lite-
ma. 

9“Na enu ataƒɛ-mii, ɔsika Unwoti Ɔyikune Ƒui na ndi. Bɛbla kasusu bɛsiku etemila 
ani na mina kenye bediene básu-mii uwi ɔni na baakya mina kakpakɔ kowodu 
kalɔ ɔka. 

10Kuuku asa na uwi ɔmmɔ úbedu ni, nka ukyuli ɔyawine iye ebuo ɔdi uuubo 
lɛyuƒɔla lɛdi na nwuna kabla kani na ɔ́bla ɔsu. Na keyi buɛɛ kadi lɛnɔ keeebo na 
ɔdi ulie na atu bɔyɔ kemmo, ɔsika lɛ́ya na bana ƒui báta bénye lɛlɔ lɛlɔ. 

11Mina bekyuli, bɛɛnu ka bina ɛlɛɛ kani nébu, na muudie-mii kenye ka nsɔ 
lɛɛɛdubo-mii kɔtu bɔni aani kalɛ na lɛ́bla ḿbavi kuuku kalɛ. 

12“Mmomu ni, ndubɔnu ka bɛkya bina edula ɔƒaamu na atu bɔyɔ kemmo, na bina 
adingyii mmo lɛnɔ adubɔbla kaduɛ na anwu ebi pii. Na bina katumalɔ kadubulie 
lɛmwi, na amii ayu ewi bina edula lɛlɔ. 

13Amii Yuda ku Israel kadi bekyuli, bínwini lɛla lɛni na beewida taakya kadi ƒui 
bekyuli banii ɔdubɔlɛku-ma aani amii. Nsu ndubɔƒɔ-mii na binwini kusɛ kusɛ 
bite-ma ɔƒɛni amu. Anwuɔsu bitayila bina lɛnunsia na enu aƒɛ-mii. 

14“Uwi ɔni na bina bati kuuku bákya-mi kɔnyi ni, lɛ́lɛ ugyii ka lɛya na ɔgbankpi 
ubo-mii lɛlɔ liti lɛni-mii kɔtu na ńteni ɔmɛni bɔbla. 

15Nsu ɔƒaani ni, ɔ́sɔ útalɛka bɛyia. Ɔsika lɛ́lɛ ugyii ka lɛda amii Yerusalem ku 
Yudaƒuɔ ƒui kɔkɔɔkɔ. 

16Nsu bɛsu lɛlɔ litemi geen lɛmmɔ, na bɛnu ka bɛɛtɛ etemila na ulu lɛlɔ siin teete 
bekyuli kalɛ na uboku keyi buɛɛ. 

17Bitakya likpidi kɔkwɛ na bina bakpana lɛlɔ kudii na bitakpali ala bitanyi ɔkɔ 
bitasia bina bekyulikpana. Ɔsika ami, Unwoti, nkisi ala ammɔ udu.” 

Bɛdi Limeyi Na Uwi Lɛlɔ 
18Unwoti Ɔyikune Ƒui ɔ́su-mi ka nsu-mii nnini, 

19“Amii Yuda kadi bekyuli, ami Unwoti mɔɔwia ka uwi biala na bɛnii biinyimi 
kenye na biti bɛkpali-mi ni, ɔlɛka uwi ɔmmɔ unwini limeyi bɔdi uwi. Kɔbuli 
kunedi kɔdi o-o, kɔbuli kɔlɔndi kɔdi o-o, kɔbuli maatɛdi o-o, leevudi kɔdi o-o ni, 
ɔlɛka bɛdi limeyi ku lɛlɔyɔ. Anwuɔsu bɛyɔ litemi geen kama bɔsia na bilieku lɛlɔ 
ku keyi buɛɛ. 

20“Na mɔɔsu-mii geen ka bekyuli badubɔsi lɛma linengudi ku kesii bamba ƒui 
bebo mɛni. 

21Na ɔma unwi ɔdubɔsu ɔma bamba ɔnini, ‘Búsela butákpali Unwoti Ɔyikune Ƒui 
na ɔnu-bu ku lɛƒɔndia, anwuɔsu bibo bibebunku-bu na busie.’ 

22Kadi bayikune pii badubɔsi bana kɔlɔ bebo Yerusalem babakpali-mi na bevele-
mi banii nnwini nnu-ma ku lɛƒɔndia. 

23Na uwi ɔni na ala amɛni adubo butaalɛ lɛni ni, kadi bamba bekyuli adi 
batɛmine aani leevu badubuƒie Yudani adala ani na ɔkya bada momoomo na 
basu-nwu banini, ‘Ya na bɔsiaku-ɔ busie bina ɔma, ɔsika búnu ka Katɔti unye-mii 
kama geen.’ Ami Unwoti Ɔyikune Ƒui násu!” 

Sakaria 9 

Katɔti Ɔdubɔni Israel Bekisine Ƒui Kɔtu 
1Unwoti ɔnii nwuna anumi asia ukyuli biala lɛlɔ, na bani ɔdi mbo ɔkplu utulo ƒui 
ndi Israel adua ammɔ. Na ɔ́tɛ litemi ɔ́du Hadrak ku Damasko lɛma linengudi 
lɛmmɔ kɔtɔ. 

2Lɛni kani na ɔdubɔtɛ litemi na ɔdu Hamat ɔma unengudi ɔni na ude mmɔ kɔtɔ 
ku Tiro ku Sidon lɛma bekyuli bani náda anu mmɔ. 

3Tiro ɔ́tu kagyumanakɔ kpakplaa na ɔ́buma sika ɔƒualadi ku ugyiedi úyile mmɔ 
kalɛ na basu banii ulu ntɛ lɛti na lɛdi. 

4Na ɔƒaani ni, Unwoti ɔdubɔni Tiro kɔtu na ɔya na kɔwaba kuƒie-nwu. Nwuna 
lɛkɔlɔ libendi lɛdubɔnu ntu na lɛdi lɛnɔ lɛda ogya. 

5Na Askelon ku Gasa lɛma ƒui litaatɔ kpakpaakpa na liƒu ɔsu. Na Ekron anwu ɔyila 
lɛnunsia biala. Badubɔdu Gasa ɔga na bayila Askelon bekyuli ƒui udu. 

6Baƒɔ bebi badubɔsi ekpo ekpo bebeti Asdod ɔma ɔmmɔ benwini ama ɔdi. Na 
Unwoti ɔlati ɔdubukpeli Ƒilisti ubo na nwuna lɛlɔ katɔ bɔtalaku ɔsu. 

7Na Ƒilistiƒuɔ basɔ baaadubo lɛna ku ubugya bɔkun iye adila bamba ani muusé 
lɛlɔ. Mmomu badubunwini Yuda kakɛ kadi na basɔ balakun lɛna ku ubugya. Ama 
lɛnɔ badubunwini bula Katɔti bekyuli aani kɔdua na Yuda adua akladi akɔ. Na 
Katɔti ɔdubɔƒɔ Ekron ɔma bekyuli aani kalɛ na ɔ́bla Yebusiƒuɔ. 

8Katɔti ɔnini, “Ndubo lɛlɔ bɔklibi buse na lɛgyumana mina kakpakɔ na bekyuli 
bani muubo banii bebekpo babwɛ ɔtɔ ɔmmɔ ɔsu. Ngyi ala ani ƒui mɔɔlɛ́, na nsɔ 
lɛɛɛdubo kuƒi bute na ɔdi ubabla mina kadi bekyuli kalala kadi lɛnɔ.” 

Unwoti Ɔ́su Ka Badubɔwɔ Ɔga 
9Ukyuli biala ɔni nkya Sion ɔdi limeyi na ɔva momoomo ku ebiti banini, “Bɛnu! 
Bina ɔga ɔdubo-mii kudɔ. Use siin na ɔdanku bɔƒɔ. Uboku lɛlɔ kalɔ na ulie ebuo 
ala utine ubi lɛlɔ ɔdubo. 

10Ami, Unwoti, ndubɔda kekpo kɛɛkɛ ku bana bapɔnkɔ lɛlɛku Israel kalɔ lɛlɔ. Na 
kɔtaminta kɔni na bényimi bése béte kekpo ni, ndubɔƒɛ-ku ƒui. Ndubuti keyi buɛɛ 
liboku kadi bekyuli. Na ƒula ɔga ɔdubɔdi lɛlɔ ɔ́si ɛpu ɔvi unwi úsie ɔvi ɔkladi. Na 
nwuna lɛga kadikɔ kadubɔsi Euƒrate Ketu bonwu kɔtu na kavia kalɔ ƒui lɛlɔ. 

Unwoti Úse Kenye Ka Ɔdubudie Bekyuli Bani Ƒui Na Béƒie 
11“Kenye kani na línyimi ku amii mina bekyuli ni, ubugya na búti buse-ka likpo. 
Na ɔƒaani ni, amii badi bɛdi bekyuli bani na béƒie bákya libiɔ lɛni kemmo na ntu 
buuuwi kemmo. Nsu ndubo mbedie-mii na lɛƒɔ-mii, 

12na lɛya na bɛsɔ bɛkɛ lɛnunsia. Binwini bisie bina kagyumanakɔ kpakplaa 
kammɔ. Ɔsika ɔmwi ni, ndubo-mii kayu bɔƒɔ akpa anyɔ na kabla ala ani nése-mii 
dii ɔsu. 

13Na ndubuti Yuda lɛbla aani mina kataminta na liti Israel lɛbla atula. Na ndubuti 
Sion bekyuli lɛbla aani mina kewii na likpoku Grikiƒuɔ.” 

Unwoti Ɔdubɔgyumana Nwuna Bekyuli 
14Unwoti Katɔti ɔdubɔda ɔlɛ kayaa na bana eli, na nwuna atula adubo butaatu 
taavi kayaa aani kalɛ na kayaa kaabwɛ ogya. Katɔti ɔdubɔya na bavwi nwuna 
kɔkpɛɛ, na ɔdubukpoku nwuna bekisine na ɔƒɛƒɛɛ kpakplaa ɔni mɔɔkya ligede 
kemmo ɔsi kada kakɛ. 

15Unwoti Ɔyikune Ƒui ɔdubo nwuna bekyuli bɔgyumana, na ɔya na bani 
muuƒwimi kavwinvwi ku atabi bubo geen banya bana bekisine besusu kalɔ. 
Badubo butaabɔku-ma ku kɔvanu aani bekyuli bani na békpi ntɛ na bana ɔyikun 
umo-ma aani ubugya akpala kalaku kani néyi tɛtɛɛtɛ. 

16Unwoti Katɔti ɔdubudie-ma limeyi lɛmmɔ lɛlɔ, ɔsika nwuna bekyuli na badi. 
Na badubo buteekeye aani asɛɛ ebi ani náƒɔ kuye geen na akya kagabwa kemmo. 

17Na badubɔdia bɔnu geen. Na bakloƒu ku begblebi badubɔlɛ lili na mmɔ aani 
kalɛ na kamu kaalɛ teenye kemo iye egyiibi ani nánwu asia na adingyii kemo. 

Sakaria 10 

Yuda Ku Israel Badubɔnu Uwi Ɔbuni 
1“Ami, Unwoti, na ɔlɛka bɛkpali bivele ɔnantu si bina edula aawia ntu. Ɔsika ami 
ndi ukyuli ɔni mɔɔyá na liƒlukutu kemmo ɔƒɛƒɛɛ uukpó, na mɔɔyá na ɔnantu ɔɔna 
teewi kemo edula lɛlɔ na aadia. 

2Bilakana baƒiɔ ku like bebone bɔƒɔ bɔdi, na bilakana bevone ku bani muudie ana 
kalɔ bɔƒɔ bɔdi. Nsu bɛ́ɛbla ala amɛni ƒui bɛ́nu. Na ɔƒɛni amu bínwini aani baƒonu 
bani neeebo ɔdane. 

3“Ami, Unwoti Ɔyikune Ƒui, lɛ́kɛ kɔnyi geen lɛ́kya amii batɔnkune bammɔ na 
ndubo-mii kɔtu bɔni. Mina kadi bekyuli, Yudaƒuɔ, lɛlɔ libo-mi ɔlɛ geen, na 
ndubɔya na baƒonu lisu lɛni nkɛ mɛni benwini kekpo bapɔnkɔ bani nkɛ ku usi 
geen bésela kekpokɔ. 

4“Na baƒonu bamɛni kemmo na ndubo ɔtɔnkune bɔƒuna bani ndubo ɔkplu bɔyu 
geen aani atabi kpakplaa ani na béti bábala kowodu ekpo iye kevo abuli ewele 
iye ekpola. 

5Badubo bubunku na kekpo kammɔ kemmo na badubɔsala lɛlɔ na badi bana 
bekisine lɛlɔ na besusu-ma bakya lɛgba kalɔ aani aba. Badubo bukpo, ɔsika ami 
Unwoti ndubunye-ma kama na besusu bana bekisine bekpone bapɔnkɔ beliene 
bammɔ kpɛtɛ kpɛtɛ. 

6“Ndubɔkya Yudaƒuɔ ku Israelƒuɔ lɛga kɔdikɔ kɔmmɔ ɔyikun. Na ndubɔnu-ma 
kɔnyana, ɔsika ami ndi Unwoti, bana Katɔti. Ndubunu-ma buvele na lɛkpanku-
ma liboku ɔma na ɔbla aani si buni na ńteni-ma kudii. 

7Israel ɔdubɔbla aani bekpone bani mbo ogya geen, na lɛlɔ lɛdubo-ma butaayɔ 
aani bekyuli bani na báni ntɛ. Na si bana bebi lɛnɔ bánu ɔmɛni ni, ebiti adubo-
ma bɔda geen na ami, Unwoti, ɔsu. 

8“Ndubo-ma kɔnu bubo na babasala, ɔsika ndubukpo lídie-ma na lɛya na basɔ 
bemomo aani kalɛ na bése dii. 



1613 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

9Ina ka lígyingya mina bekyuli lɛ́kya kaƒɔ kalɔ ɔlɔgyu muedi ni, baaadubo-mi 
bɔyiƒala. Ama ku bana bebi ƒui badubɔkɛ ngba na benwini bebo. 

10Ndubo-ma bɔkpanku bɔsiku Egyipte ku Asiria kalɔ lɛlɔ liboku ɔma, na lɛya na 
belie Gilead ku Lebanon na bemomo baƒɔ kalɔ kammɔ ƒui lɛlɔ. 

11“Lɛbibo lɛdubo mina bekyuli butulo aani kalɛ na baanú teeduo ɛpu kemmo. 
Nsu ndubo ɛpu avlɔvɔ ammɔ kenye butile, na lɛya na Nil Ketu kakwii ketédu 
nwuna ligyu kalɔ kalɔ ƒui. Na lɛya na Asiriaƒuɔ lɛmɛnɛ bɔkun ku Egyipte ɔyikun 
ƒui ubo kalɔ na ɔyii udu. 

12Ndubo mina bekyuli ɔyikun bɔkya na ukyuli ɔni udu na ndi ɔsu, na lɛya na 
basiaku-mi. Ami Unwoti násu!” 

Sakaria 11 

Israel Bekisine Badubo Abi Bubo 
1Lebanon, lɛmi ƒula ɔban kɔyakun wi na ogya uduo-ku kemmo na ɔkyula ƒula 
egyii enengudi kpakplaa ammɔ. 

2Na amii egyii lidu bamba lɛnɔ biteewulo, ɔsika egyii enengudi kpakplaa ammɔ 
atɛ kalɔ eebun. Lɛni kani na amii Basan kalɔ egyii enengudi kpakplaa ammɔ lɛnɔ 
biteewulo, ɔsika bina lɛkumiɔ lɛmmɔ lɛ́yii udu. 

3Bise atu na binu! Baƒonu badane beewulo ka bana bebuo kadikɔ ƒui káyii udu 
ka livo buni lɛsɔ liiibo ɔsu. Binu! Bagyata baakwanyi, ɔsika Yordan Ɔkwalɛ aku 
ƒui áyii udu na asɔ eeebo na ukyuli ɔnu. 

Baƒonu Badane Inyɔ Badi Lɛlɔ Kɔtɛ 
4Mina Unwoti Katɔti ɔ́su-mi ɔnini, “Baƒonu bani na nka béedie bése ka badu mmɔ 
ni, nu-ma lɛlɔ! 

5Bekyuli bani muuyé-ma taatádu bakɛ ƒaa ɔni na balani ɔdi kɔtu. Na bani lɛnɔ 
muuti-ma teeye mmɔ ama enu na baakɔliku katɔ taasu banini, ‘Bɔɔgyá Unwoti 
enu ka bɔ́kɛ egulabi.’ Na baƒonu bammɔ baládu bana badane muedi kaƒɔ. 

6Nu baƒonu bammɔ lɛlɔ, ɔsika ami Unwoti nsɔ lɛɛɛdubo kalɔ kamɛni lɛlɔ bekyuli 
kɔnyana bɔnu. Mmomu ndubɔya na bata benye lɛlɔ lɛlɔ na benwini kabla 
bablane bete ɔga ɔdi. Badubuti ɔgbankpi bonwu beboku kalɔ kammɔ lɛlɔ, na 
lɛɛɛdubo lɛla lɛdi bɔbla na likpo lidie-ma.” 

7Anwuɔsu baƒonu bani na balati bédie bése ka badu mmɔ ni, línwini bana lɛlɔ 
ɔnune. Na ligyii inyɔ lɛni nda mɔɔkpanku-ma mmɔ ni, lɛ́sia-ni anyi. Na unwi 
mɔɔlɔ nnii Kɔnyana Bɔnu, na unyɔdi mɔɔlɔ nnii Unwi Bɔbla. 

8Útedu kɔbuli kunwi asa na lɛ́ya na baƒonu badane ɛtɛ badi bátɔlɔ. Na lɛ́nu ka 
baƒonu balayɔ-mi litemi, na ńsɔ ńtakɛ kayi ńtete-ma. 

9Mmɔ na lɛ́su nnini, “Líni na nsɔ lɛɛɛdubo-mii bɔda aani baƒonu ɔdane kalɛ. Si 
baƒonu bani na bukpi na badubo ni, bakana na beteekpi. Na bani na badubo-ma 
udu bɔyila lɛnɔ ni, bakana na bataayila-ma udu. Na bakladi lɛnɔ bakana na 
bataakun lɛlɔ ku ngba ku ngba.” 

10Limeyi lɛmmɔ kani lɛlɔ na lɛ́ƒɛ ugyii ɔni na nka mɔɔlɔ nnii Kɔnyana Bɔnu líti 
mɔɔtina ka Unwoti úbile bunyimi bɔni na únyimi ku bekyuli ƒui. 

11Na kalɛ na úbile bunyimi bɔmmɔ ni, bekyuli bani mɔɔdi baƒonu bamɛni kuye 
bani nánu-mi ni, báti kɔnakunwi ka linyesia lɛmɛni lɛ́si Unwoti kudɔ. 

12-13Lɛ́su-ma nnini, “Bɛƒɔ-mi mina kayu si bɛdubɔkana. Na si ulebo-nwu kemmo 
lɛni lɛnɔ ni, na bɛyiƒala lɛla biala.” Anwuɔsu báƒɔ-mi kayu kani ndi sika ɔƒualadi 
bebi avlaatɛ. Mmɔ na Unwoti ɔ́su-mi ɔnini, “Bo sika ɔmmɔ wi ɔvɔne ɔmmɔ.” 
Anwuɔsu ami lɛnɔ líbo sika ɔmmɔ líwi-nwu na Katɔti kakpakɔ. 

14Ɔmmɔ kama lɛ́ƒɔ ugyii ɔni na mɔɔlɔ nnii Unwi Bɔbla, na ɔ́tina ka líkulo kɔna 
kɔni nkya Yudaƒuɔ ku Israelƒuɔ ntɛ. 

15Ɔmmɔ kama ni, Unwoti ɔ́su-mi ɔnini, “Sɔ taabla ƒula baƒonu ɔdane kabla aani 
baƒonu ɔdane ɔni lɛlɔ neeebo kɔsia kɔdi. 

16Na nsɔ ndubo bɔya na ukyuli keeke ɔni naaadaku unwini baƒonu bammɔ ɔdane. 
Ukyuli ɔni naaadubo bɔdaku baƒonu bani mɔɔyii ulu ulakpete bani muuƒi na 
ɔbwi-ma iye ute-ma adila muedi na badi. Mmomu anwu ɔlati ɔdubɔkun baƒonu 
bani nélie lɛmwi mmɔ ƒui, na kebu ekubi ekubi. 

17“Bɔbuɛ ute awɔ baƒonu ɔdane keeke ɔni neeebo kɔsia na eedie baƒonu atu! 
Mɔɔwia ka nka kewii kekulo-ɔ kɔnu na ɔbla lɛnuku, na ƒula kɔdianu lɛnumi lɛnɔ 
lɛbwɛ.” 

Sakaria 12 

Yerusalem Ɔ́di Lɛlɔ 
1Linyesia lɛmɛni lɛdanku Israel na lɛ́si Unwoti kudɔ lɛnini, “Ami ndi Unwoti! Na 
ami nébimi kayaa lɛ́ƒala katɔ, na lɛ́ya na kalɔ kenye kana ɔka lɛlɔ, na líti ɔƒɛƒɛɛ 
líte ukyuli na ɔɔnwuna. 

2Ami náya na Yerusalem únwini aani ntɛ ku kalaku bonwu na liku bekyuli kɔlɔ 
bekyuli baaní-mu teekpi. Na si békpoku Yerusalem ni, na badubo Yuda lɛnɔ 
bukpoku. 

3Nsu ndubo Yerusalem bɔbla na unwini lɛtabi bonwu lɛni na ukyuli biala makali 
ɔnii ɔɔgyú-ni ni, lɛdubɔyu-nwu na ukpi. 

4Na ndubɔya na ɔtɔtɔ ɔgyu ɔpɔnkɔ biala na bana beliene lɛnɔ beƒu. Nsu na uwi 
ɔmmɔ kani lɛlɔ ni, ndubo Yuda lɛlɔ butaanu. Na ndubɔya na bekisine bammɔ 
bapɔnkɔ anumi abwɛ na basɔ balakana bɔnu. 



1615 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Na kɔdua biala na Yuda mmɔ badubɔnu ka ami ndi Unwoti Ɔyikune Ƒui ɔni ndi 
bana Katɔti ɔni kudɔ na baakɛ́ bana ɔyikun ƒui taasiku. 

6“Na uwi ɔmmɔ ni, ndubɔya na Yuda adua ammɔ enwini aani ogya agyabi bonwu 
bonwu na egyuku livongu kemmo, iye ogya ɔni mɔɔkya keti litili bonwu lɛdi 
kemmo. Na ndubɔya na bakya kadi bamba bekyuli bani náka bámana-ma ƒui 
ogya. Na bekyuli basɔ baƒɔ Yerusalem ɔma pii geen. 

7“Nsu ni, ndubɔya na Yuda ɔ́ka lɛlɔ bɔdi kalɛ na bekyuli balanu Ɔga Dawid lɛga 
kadikɔ ku Yerusalem ku nwuna bukeye ƒui beletulo Yuda. 

8Ami Unwoti Katɔti ndubo Yerusalem bɔgyumana na ukyuli ɔni na use kpɛtɛ 
kpɛtɛ utulo ƒui muedi ni, ɔdubɔyu ɔkplu aani Dawid. Na Dawid ɔmmɔ ɔlati lɛga 
kadikɔ kadubɔbla aani si ami ɔlati mina ɔtu mɔɔdi kalɔ kammɔ lɛlɔ. 

9Lɛ́lɛ ugyii geen ka libile na lɛyila kadi kani mekpoku Yerusalem. 

Béwulo Kɔnyana Na Ukyuli Ɔni Na Bátu Lɛtula Ɔsu 
10“Ami Unwoti ndubɔya na Yerusalem bebi ku bawɔ ƒui beduo kɔnyana bonwu 
kɔdi kemmo na bakpali-mi bevele uwi ɔni na bánu ukyuli ɔni na bátu lɛtula lɛdi. 
Na badubo-nwu buwulo aani kalɛ na bawɔne badi beewulo bana ubi unwi pɛ ɔni 
na báwɔ na úkpi iye ubi udeedi ɔni na báyila. 

11Limeyi lɛmmɔ ni, Yerusalem kadi bekyuli badubo buwulo aani kalɛ na ukyuli 
biala úwulo Hadad Rimon na kesii kani baalɔ Megido. 

12“Ukyuli biala na kaduli biala kemmo na kalɔ kammɔ lɛlɔ ɔdubo kɔnyana 
buwulo na banana ku bana beleku badubudie lɛlɔ lɛti na betéwulo. Na Dawid 
kaduli bekyuli babla lɛni, na Natan badi lɛnɔ babla lɛni. 

13Na Lewi ku Simei kaduli bekyuli lɛnɔ badubɔbla lɛni kani. 

14Na adua akladi bekyuli ƒui lɛnɔ ku bana beleku lɛnɔ badubɔbla lɛni.” 

Sakaria 13 

Badubɔyila Baƒiɔ Ku Ɔkɔ Kenye Bediene Ƒui Udu 
1“Libiɔ lɛdi lɛdubo bɔkya na uwi ɔni mebo kemmo, na nina kemmo na Dawid 
bebi ku bawɔ badubɔkana na baƒɔ bana ekpidi ku bɔƒiɔ ƒui bedie lɛlɔ.” 

2Unwoti Ɔyikune Ƒui ɔnini, “Si uwi ɔmmɔ úbedu ni, ndubo baƒiɔ ƒui udu biala 
bɔyila na kalɔ kammɔ lɛlɔ, na bekyuli bayiƒala-ma ƒui úti úsela uwi ƒui kemmo. 
Na ndubo bana kenye bediene ku ayu ekpidi ani na atɔnku-ma mmɔ ƒui udu 
bɔyila. 

3Na si kenye bediene bammɔ udu ɔdi ɔ́sɔ ɔ́da ɔ́lɛ ni, bana bawɔne ɔlɛka babala-
ma na basu-ma ka badubo bukpi na ɔkɔ ala ani na baasu na ami Unwoti lɛnyi 
kemmo ɔsu. Na si bátada bátaya na ɔmɛni lɛnɔ kama ni, ɔlɛka bana bawɔne badu-
ma ku kuwii. 

4“Na kɔƒa kɔdubukpo kenye bediene bammɔ na bana ɔkɔ kɔyu kemmo ala ani na 
ama alati banii baanu ɔsu, na basɔ balakya bana adala na batɔlɔ ka badi kenye 
bediene badi. 

5Mmomu badubɔsu banini, ‘Lɛɛɛdi kenye udiene, mmomu umonsene kani na ndi 
mina ngba emeyi ƒui kemmo.’ 

6Na si béye bana akɔ ɔdi banii, ‘Bi alɛbi nsia-a lɛlɔ lɛni’ ni, badubo kenye budie 
banini, ‘Mina ɔkpana ɔdi kesii na ɔmɛni ɔ́lɛ.’ ” 

Bébo Baƒonu Ɔdane Na Baƒonu Bégyingya 
7Unwoti Ɔyikune Ƒui ɔnini, “Ya liti mina kewii na likpoku mina baƒonu ɔdane ku 
mina ɔkpana. Du baƒonu ɔdane ɔmmɔ na baƒonu bammɔ badubugyingya, na 
ndubudie banamudi bammɔ atu. 

8Na si béle-ma kemmo akpa atɛ ni, lɛkpa linwi kani na basɔ badubɔnu na kalɔ 
kammɔ kemmo. 

9Na ndubɔƒɔ bani nébu mmɔ lɛlɔ na lɛbla-ma kedee na lɛkɔku-ma lɛnu aani kalɛ 
na baaƒɔ sika ugyiedi ku ɔƒualadi taanu nwuna bɔdia. Na badubo-mi bɔkpali 
buvele ala na linu na libunku-ma. Na ndubɔsu nnii, ‘Mina bekyuli na bɛdi,’ na 
ama lɛnɔ badubɔsu banii, ‘Awɔ Unwoti ndi bula Katɔti.’ ” 

Sakaria 14 

Kekpo Ku Lɛlɔ Bɔdi 
1Unwoti ubo nwuna limeyi. Na si limeyi lɛmɛni lídu ni, badubuti lɛla biala 
bátɔlɔku Yerusalem na bele-ni bete lɛlɔ. 

2Nsu ɔdubo bɔya na baka Yerusalem bubekpoku na beyu bekyuli kɔduli ala na 
beƒie beleku batɛ-ma kudɔ ku ɔkplu, na betiku ɔma ɔmmɔ bekyuli kakɛ kenwi ƒui 
batɔlɔku ina ka badubɔya na badi bebu bakya kama. 

3Na Unwoti ɔdubo kadi kammɔ bukpoku aani kalɛ na ukpone uukpó na kekpokɔ. 

4Ɔdubusie utáwia kenyekɔ na Nnɔ Egyii Kɔbi lili na Yerusalem ɔƒɛ katukɔ kakɛ. 
Na kɔbi kɔmmɔ kɔdubɔbwɛ kemmo kule akpa anyɔ usie ɔvi ɔni ku ɔni, na 
ɔdubɔbla kɔwɛ bonwu ɔsi ɔƒɛ katukɔ úsie ɔƒɛ kanukɔ. 

5Na bɛdubukeli bɛsia kɔwɛ kɔmmɔ kemmo útédu Asal. Na bɛdubɔwia kasiakɔ 
kesii biala aani kalɛ na ɔ́bla uwi ɔni na kalɔ kákunku na Yudaƒuɔ Ɔga Usia uwi. 
Na ɔmmɔ kama ni, Unwoti Katɔti ɔdubɔda ɔlɛ ku nwuna batu. 

6Limeyi lɛmmɔ lɛdubɔbla nwaa na liƒlukutu lɛdi lilakya kayaa. 

7Na Unwoti ɔlati ɔ́ɔlɛ-ni ugyii úse na ɔƒɛ ulása ulakya-ni uwi ɔdi. 

8Na liwulu uwi ku kɔyɔ uwi ƒui ni, ntukpa bɔni mbo ntu buni bɔdubo butaagba 
taasi Yerusalem, na kakɛ kenwi kadubusie ketéduo Ɛpugyie kemmo na ɔƒɛ 
katukɔ na kakɛ kenwi ketéduo Mediterenia Ɛpu kemmo na ɔƒɛ kanukɔ. 

9Na ɔmmɔ kama ni, Unwoti unwi pɛ kani ndubo bɔkya aani lɛlɔ ɔdine ɔni mɔɔdi 
kalɔ kammɔ ƒui lɛlɔ. Na nwuna lɛnyi lɛti na bekyuli ƒui badubɔkya lili kalɔ bete 
na kalɔ kammɔ lɛlɔ kesii biala. 

10Na ɔ́si ɔma ɔni baalɔ Geba ɔ́yu útédu Rimon na Yerusalem kada kakɛ ni, kalɔ 
kammɔ ƒui kadubo bunwini kalɔ kani na katɛ kalɔ ƒiaa. Nsu Yerusalem anwu ɔmu 
ɔdubɔkuku utulo kesii biala. Na bekyuli badubɔƒɔ ɔma ɔmmɔ kemmo tɛtɛɛtɛ ɔ́si 
kesii kani baalɔ Benyamin Ɔban Kayakun útédu kesii kani na ɔban kayakun 
kedeedi kákya útédu Okodo Ɔban kenye. Na ɔ́sɔ ɔ́si kagyumanakɔ ɔtɔ ɔni baalɔ 
Hananel útédu ɔga ntɛ kebulokɔ. 

11Na Yerusalem ɔdubunye kpakplaa na lɛla lɛdi lilétuku-nwu iye bebile lɛla lɛdi 
na mmɔ. 

12Binu lɛla lɛni na Unwoti ɔdubo bekyuli bani mekpoku Yerusalem bɔbla. 
Ɔdubɔya na bana ɔlɔna ubu uwi ɔni na bamu benye bana lɛgba lɛlɔ, na bana 
anumi akpa álɛ ébo ási ana evuo kemmo, na bana linyemi lɛnɔ libun na bana inye 
kemmo. 

13Na Unwoti ɔdubɔya na bataayia lɛlɔ ɔni na badubɔta beteekpoku lɛlɔ lɛlɔ taabla 
lɛlɔ kalala 

14-15útédu ka Yudaƒuɔ bata na benye Yerusalemƒuɔ kama na bekpoku bekisine 
bammɔ. Na ɔgbankpi ɔmɛni kani ndububo bebuo bani nlie amadɔ mmɔ ƒui lɛnɔ 
lɛlɔ bani ndi bapɔnkɔ ku bebuo ala betine beblidi ku benengudi ku baƒlumu lɛnɔ 
lɛlɔ. Na kawɔlɔkɔ ni, lɛla biala na lɛ́ƒɔ kadi kani náka bámana mmɔ kuye ni, ku 
bana sika ugyiedi ku ɔƒualadi ku adala esu esu ammɔ ƒui ni, badubɔla-nya beboku 
Yerusalem. 

16Ɔmmɔ kama ni, bekyuli bani nébu na kadi kani nékpoku Yerusalem mmɔ ni, 
badubusie Yerusalem mmɔ lɛkwa ndi lɛkwa batákya lili kalɔ Ɔga ɔni ndi Unwoti 
Ɔyikune Ƒui na badi Kevo Kemmo Bulie Emeyi na mmɔ. 

17Na kadi kani bekyuli ndubuni ka besie Yerusalem mmɔ na batákpali Ɔga 
Unwoti Ɔyikune Ƒui ni, ɔnantu ɔɔɔdubo bɔna na bana ɔdi kalɔ lɛlɔ. 

18-19Na ɔgbankpi bonwu ɔmɛni ɔdubɔlɛku Egyipteƒuɔ na ama lɛnɔ baaadubo 
ɔnantu bɔkɛ. Lɛni na Unwoti ɔdubo bekyuli bamba biala na baaadubo mmɔ busie 
butádi Kevo Kemmo Bulie Emeyi lɛnɔ kɔtu bɔni. 

20-21Na uwi ɔmmɔ kemmo ni, bekyuli badubo etemila adi bunweni bɔsia 
abontolobi ani nda bapɔnkɔ bammɔ ɔkwɛ banini, “Ɔmɛni na búdie sɛsɛɛ búse 
búte Unwoti.” Na geen ni, libui lɛnwandi biala na Yerusalem ni, lɛdubɔbla kedee 
lite Unwoti Ɔyikune Ƒui aani akpala ebui ani nsia lɛkpabi lɛlɔ kalɛ. Na bakana 

beti lɛdi biala beƒulo ebuo biala na béti bákpa béte Unwoti. Na ɔɔɔdi banii ntu 
libui lɛƒunadi bamba na béye béte ukyuli ɔni mɔɔwia ɔbla akpala adi. Na uwi 
ɔmmɔ ni, ama bani naaaƒɔ taadi basɔ baaadubo Unwoti Katɔti kakpakɔ bɔkya. 

Malakai 

Malakai 1 

1Unwoti ɔ́su Malakai kenye kadi na kadanku Israel kalɔ. 

Unwoti Ɔɔyɔ́ Israel 
2“Israel, ami Unwoti lɛ́yɔ-ɔ geen, nsu ɔmmɔ ƒui kama buye na eeye anii ulu ɔmani 
lɛlɔ na líti lɛ́yɔ-ɔ. Tayiƒala ka ƒula ɔti kuuku ndi Yakob na ɔnwani ndi Esau, nsu 
Yakob na lɛ́ƒuna 

3nsu líni Esau. Lɛ́bla nwuna abi lɛlɔ kalɔ na kénwini kalɔ kakwiidi kesii kani na 
beƒiebuo beelie. 

4“Esau bebi ku bawɔ badubɔkana na basu banini, ‘Ina ka bula Edom kalɔ káyii 
udu ni, bɔdubɔsɔku-ka bɔtu.’ “Nsu ami, Unwoti Ɔyikune Ƒui, líse kenye ka lɛla 
biala na bátu ni, ndubudi-ni lɛbwɛ liwi kalɔ na bekyuli ƒui banu ka lɛɛɛdubo kɔnyi 
bɔda buti taakya-ma bɔya na uwi ɔni kemmo na bamu benye bana ekpidi bɔbla 
lɛlɔ ɔsu. 

5Na si uwi ɔni na ánu ɔmɛni ni, adubo bɔva na asu anini, ‘Unwoti ɔ́ƒɔ lɛnyi ɔ́kɔ 
úbo ɔ́vi Israel lɛmii ƒui.’ 

Unwoti Ɔ́du Bakpane Kɔtɔ 
6“Ami, Unwoti Ɔyikune Ƒui, mbo lɛla lɛdi na lɛsu amii bakpane. Bebi baabu bana 
bawɔne, na kabla bablane baabu bana batɔlati. Na ami ndi Ati ku bina ɔti. Na bi 
ɔsu na bilábu-mi? Amii bakpane bídumi-mi. “Nsu biiye ɔƒɛni bɛnini, ‘Dɛ na 
búdumi-ɔ?’ 

7“Biidumi-mi na ɔni na biiti adila ani nátamanku taabasia mina lɛkpabi lɛlɔ ɔsu. 
“Nsu biiye bɛnini, ‘Bi na bɔ́bla na útamanku ƒula lɛkpabi?’ “Bɛɛbla ɔmɛni na ɔni 
na bilanu lɛkpabi lɛmmɔ taakya lɛla lɛdi kemmo. 

8Nsu ni, bɔnu bilánu ka útamanku ka biti ebuo ɔni na lɛnumi lɛ́bwɛ-nwu iye ɔ́sɔ 
na nwuna lɛlɔ ekpo étedu bɛkpa bite-mi? Amii biti ebuo ɔmmɔ udu bisienku bina 
aban ɔgadine unengu na bɛnu si kaƒɔ kadubɔyɔ-nwu na ubunku-mii lɛla lɛdi! 

9“Ngba bukpidi bɔmɛni na bilie, nsu bɛɛkpali teevele kusɛ kusɛ. Amii alati bɛnu 
si ndubɔnu-mii kɔnyana na ɔbladu ɔmɛni ɔsu. Lɛni na Unwoti ɔ́su.” 

10Unwoti Ɔyikune Ƒui ɔnii, “Mɔɔyɔ́ geen si nka ukyuli ɔdi ɔkalɛ mina kakpakɔ 
kammɔ na bɛda uwi bubile bɛya bɛnii ogya na bɛɛsala na mina lɛkpabi lɛlɔ bite 
akpala adi bɔbla. Amii bakpane bammɔ lɛlɔ liláda-mi kubiti, anwuɔsu na líni nnii 
nsɔ lɛɛɛdubo bina akpala adi bɔƒɔ. 

11Ɔ́si ɔƒɛ katukɔ útédu ɔƒɛ kanukɔ ni, bekyuli badubumwi-mi lɛnyi na bakyula 
oloƒui na kadi biala bekyuli akɔ na kalɔ lɛlɔ, na badubɔbla akpala ani námanku 
bete-mi. 

12“Nsu amii bakpane muedi muudumi-mi taasu bɛnini, ‘Bulánu lɛla lɛni náƒɔ 
kuye na Unwoti lɛkpabi lɛmmɔ lɛlɔ, na akpala ammɔ lɛnɔ eesé-bu lɛlɔ!’ 

13Bina ala bɔbla bɔɔtina ka bɛ́ɛnɔnku ala ammɔ bɔbla na biidie enu taakywɛ-nya 
ku lɛlɔ bɔtina. “Na si bíti bebuo bani na básɔ bíboku bɛnii bibakpa bite-mi ni, bɔƒɔ 
na ɔlɛka lɛƒɔ-ma? 

14Biisé-mi kenye ka bɛdububoku-mi bebuo bani námanku, nsu bɛɛvumana teeti 
bebuo bekpidi mmomu teeboku-mi si uwi údu. Na ndubo ɔgbankpi buti buboku-
mii lɛlɔ na ɔmɛni ɔsu, ɔsika ami ndi Ɔga Unengudi Unwoti Ɔyikune Ƒui ɔni na kadi 
bekyuli ƒui baayia na kesi kesii.” 

Malakai 2 

Ɔkɔ Bakpane Ku Katɔti Bakpane Geen 
1“Ami, Unwoti Ɔyikune Ƒui, mbo lɛla bamba na lɛsu amii bakpane. 

2Si bɛ́vumana na bɛɛsia anu teete-mi ɔbu ɔni námanku-mi ni, ɔdia-mii utulo. Si 
ɔɔɔdi lɛni ni, ina kusɛ kusɛ ɔdi bina ɔdi ni, ndubɔya na unwini ewida. Na geen ni, 
líise kalɔ ndaku ɔmɛni bɔbla, ɔsika bíteti bina bakpane kabla bítakya kayi kalɛ 
na bɛbla bina kabla ulu lɛlɔ. 

3“Ndubo bina bebi ku bawɔ kɔtu bɔni. Na ala ani na bɛ́kpɛ bídie bebuo bani na 
bíbakpa bíte-mi livo kemmo ni, ndubuti-ni lisusu-mii anumi na lidie-mii atu na 
bɛyii udu. 

4Mɔɔsu-mi ɔmɛni kalɛ na lɛkana kenye kani na líse bina ati kuuku Lewi lɛlɔ 
butaadi. 

5Líte-nwu kusɛ kusɛ ka ulie ngba gyɔlɔɔ aani kalɛ na líse-nwu kenye líse. Na ɔ́bla 
nwuna kakɛ, na ɔ́di bunyimi bɔmmɔ lɛlɔ ɔni na ɔ́bu-mi na úmwi-mi lɛnyi. 

6Ɔ́tina litemi geen lɛmmɔ na útanyi ɔkɔ útatɔlɔ bekyuli. Ɔ́tɔnku bekyuli pii na 
bénwini kama bákya bana ekpidi, ɔsika únu-mi litemi na úlie ngba bɔbuni. 

7“Amii bakpane, ɔlɛka bina inye bugyingya lɛlati, na ukyuli biala ubo-mii kudɔ 
ubenu bɔlɛ, ɔsika amii mɔɔtɛmi teete ami, Unwoti Ɔyikune Ƒui. 

8Nsu bínwini kama bɛ́kya-mi. Na bina ala ani bɛɛtina mmomu mɔɔkpanku 
bekyuli na beesié taatábla ala ekpidi. Na bíbile bunyimi bɔni na línyimiku bina 
ati kuuku Lewi. 

9Anwuɔsu na lɛ́ya na ukyuli biala uukisi-mii na béni-mii. Ɔsika bítenu-mi litemi 
na bɛɛnu bekyuli anumi taatɛ etemila.” 

Bekyuli Bébile Unwoti Bunyimi 
10Bɛɛɛgyi bɛnii bula ƒui ɔti ndi Katɔti? Na ɔɔɔdi Katɔti unwi ɔmmɔ kani nédie bula 
ƒui? Na bi ɔsu na bɛɛnya lɛlɔ taakya na bilábu bunyimi bɔni na Katɔti únyimi ku 
bina bati kuuku? 

11Amii bani nkya Yuda ku Yerusalem kalɔ lɛlɔ bilásiaku Unwoti kama siin. Na 
bíbile kakpakɔ kani na Unwoti ɔɔyɔ́ mmɔ ekisila na bɛɛbla ala ani muusé-nwu 
lɛlɔ na amii ku baƒiɔkpane biiti lɛlɔ. 

12Muuvele nnii Unwoti ɔsɔ utaya na bekyuli bani na báƒiɔ ulu ɔmɛni lɛlɔ basɔ 
babla nwuna bekyuli akɔ badi lɛnɔ si ina baawia kpakplaa ka beti etela adi 
beboku-nwu. 

13Na lɛla bamba lɛni na bɛsɔ bɛɛbla ndi keku kani na biiwulo teewi nwuna 
lɛkpabi ka Unwoti úni ɔnii uláƒɔ bina akpala ka átaƒɔ-nwu anu ɔsu. 

14Bi ɔsu na akpala ammɔ átayɔ-nwu kaƒɔ? Ɔsika ɔgyi ka bina akɔ ɔdi biala 
ɔɔɔsiaku lɛkloƒu uwi uleku ɔni na úti kama siin, mmomu bɛ́lɛ-ma kama ina ka 
bíse kenye ka ama kani ndubɔbla bina beleku na bilálɛ-ma kama, nsu bíbile 
linyese lɛmmɔ. 

15Budie na Katɔti údie awɔ ku ƒ'ulekudi ka bɛbla aani ukyuli unwi. Na bi ɔsu na 
ɔ́bla lɛni? Ɔdi ka bɛwɔ bebi na bɛtɔnku-ma na benwini Katɔti bekyuli. Anwuɔsu 
bɛda bina ngba kaduɛ, na bitalɛ bina lɛkloƒu uwi uleku kama kudii. 

16Unwoti Katɔti Ɔyikune Ƒui ukisi ukyuli ɔni nábla ulikplu ɔni udu na ɔ́kana na 
ɔ́nyonu ulekudi. Anwuɔsu bɛda bina ngba kaduɛ, na bitalɛ lɛlɔ kama. 

17Bɛ́ɛya na Unwoti ɔ́nɔ-mii lɛlɔ ku bina etemila. Nsu bɛmu biiye bɛnini, “Ulu 
ɔmani lɛlɔ na bɔ́sia bɔ́bla ala ammɔ?” Ulu ɔmmɔ ndi ɔni na bɛɛsu bɛnini, “Likpidi 
bablane baada Unwoti kubiti, na ɔɔɔdaku-ni ka ɔtɛ litemi lɛmɛni ani.” 

Malakai 3 

Unwoti Úse Kenye Ka Ɔtu Ɔdi Ɔdubo 
1“Ami, Unwoti Ɔyikune Ƒui, ndubɔtala ɔtu ɔdi na ɔklibi ulu use ute-mi. Na 
kɔnakunwi Unwoti ɔni ulu na binye bɛɛnu ni, ɔdubɔda ɔlɛ na nwuna kakpakɔ 
kemmo. Ɔtu ɔni na bɛɛwia mmɔ ɔ́si ɔdubo ku mina linyese. Na ɔkɛ ulu ɔdubo 
ɔƒaani.” 

Ala Ƒui Adubɔbla Awɔdi 
2Limeyi lɛni na Unwoti webo ni, ɔdubuse aani ogya lɛyu lɛni kemmo na baaƒɔ 
sika, iye ɔkwayɛ ɔni mbo ɔbi. Na ukyuli biala ɔɔɔdubo bɔkana na unye-nwu 
anumi iye unye ɔsiaku-nwu. 

3Unwoti ɔdubo Lewi bebi ku bawɔ lɛlɔ bɔƒɔ na babla sɛɛn aani sika ɔƒualadi iye 
ugyiedi. Na ɔmmɔ kama na beti akpala ani nse sɛɛn beboku Unwoti. 

4Na Yudaƒuɔ ku bani nkya Yerusalem ƒui akpala adubɔƒɔ-nwu anu aani kalɛ kani 
na úse uwi ɔni nábavi. 

Biteyu Katɔti Na Lɛkwɛ Kemmo 
5Unwoti Ɔyikune Ƒui ɔnini, “Lɛ́ɛsi ndubo mbatɛku-mii litemi na lɛdu kɔtɔ 
kɔnakunwi. Ama ndi bani mɔɔdú kabɔ, na baalɛ́ bana bagya ku bele kama, iye 

baanyi ɔkɔ na litemi katɛkɔ, iye beeyú bana kabla bablane na baláƒɔ-ma kayu ulu 
lɛlɔ, na baabla bekpinebi ku bekpinele kalala, iye beeyú baƒɔ bani nkya-ma kudɔ 
ala, na béni banii balabu-mi ƒui. 

6Yakob bebi ku bawɔ, ami ndi Unwoti Ɔyikune Ƒui ɔni naaavumana uwi ɔdi. 
Anwuɔsu na ńtayila-mii udu ńtedie ƒui 

7ina ka bíni na bilenu-mi litemi ɔ́si bina bati kuuku uwi ƒui. Nsu si bínwini bíbo-
mi kudɔ ni, ami lɛnɔ ndubunwini libo-mii kudɔ. Nsu buye na biiye bɛnini, ‘Dɛ na 
bɔdubɔkana na bunwini bubo-ɔ kudɔ?’ 

8Amii bekyuli bamɛni ni, biiyú ami, bina Katɔti. “Nsu mɛni lɛnɔ buye na biiye 
bɛnini, ‘Dɛ na buuyú-ɔ?’ “Na bɛgyi nwaa ka akpala ani na beeti teeboku-mi ku ala 
lɛkpa leevudi lɛni ndi ami ɔdi ni, biiyú-nya. 

9Na ɔmmɔ ɔsu na ewida asiaku kalɔ kammɔ ƒui. 

10Ami ndi Unwoti Ɔyikune Ƒui, na nnye-mii anumi mɔɔsu-mii nnii bɛkɔku-mi 
bɛnu na biti ala lɛkpa leevudi lɛmmɔ ƒui bibese-mi kaduli ala kesekɔ, na adila 
emomo-mi kɔduli. Na ndubɔlɛmi kayaa na mina kusɛ kusɛ ubo-mii lɛlɔ ɔsia kama 
aani kalɛ na ɔnantu ɔɔna. 

11Ndubutile baalɔlɔ kuƒi na basɔ belebile-mii ala na ada bɔnwu aya. 

12Na kɔlɔ ƒui bekyuli ɔdi biala ɔdubɔsu kalɛ na líte-mii kusɛ kusɛ ku kalɛ na bina 
kalɔ kadia. 

13“Bɛ́tɛmi enyekpi bonwu bonwu bɛ́siku-mi lɛlɔ, nsu ɔƒaani buye na biiye bɛnini, 
‘Bi na bɔ́su o-o?’ 

14“Binu lɛla lɛni na bɛ́su bɛnini, ‘Kɔdɔlɔ na kɔdi-bu ka bunye butaakpali Unwoti 
Ɔyikune Ƒui. Bi kɔsia geen na bɔɔkɛ́ si bunye bɔɔbu-nwu na bɔkɛ ku kɔnyana 
bɔɔví uwi biala? 

15Bɛnu kalɛ na lɛlɔ lɛɛyɔ́ bekyuli bani náta bénye-nwu lɛlɔ. Na ala aatɛku ukyuli 
biala na unye ɔɔbla likpidi na ina békpoku Katɔti bánu muedi na lɛla lɛdi lilábla-
ma.’ ” 

Unwoti Kama Bɔsiaku Siin Ɔdanku Lɛyuƒɔla 
16Bekyuli bani ƒui mɔɔsiaku Unwoti ulu siin lɛlɔ bése kalɔ baatɛmi taasiku litemi 
lɛmɛni lɛlɔ. Na ka Unwoti ɔ́nu lɛla lɛni mɔɔlɛ́ ni, ɔ́ya na bénweni-ma anyi bákya 
nwuna ɔku kemmo. 

17Mmɔ na Unwoti Ɔyikune Ƒui ɔ́su ɔnini, “Amii bekyuli bamɛni bɛ́ƒɔ-mi kuye 
geen, na si uwi ɔni na líbo mbatɛ litemi ni, ndubo-mii bɔgyumana kalɛ kani na 
bawɔne baagyumana bana ubi ɔni muunú-ma litemi. 

18Na bekyuli badubɔnu kavumana kani nkya bekyuli bani muunú-mi litemi na 
baabla ala ulu siin lɛlɔ ku bani néni-mi na baabla ekpidi ntɛ.” 

Malakai 4 

Katɔti Litemi Bɔtɛ Limeyi 
1“Litemi Bɔtɛ Limeyi lɛdubo ɔni na lɛla lɛdi liletile kuƒi kɔmmɔ. Na limeyi lɛmmɔ 
lɛdubuse aani lɛyu lɛni náƒɔ ogya ku ogya livongu bonwu lɛni muudie ogya 
linyemi lɛni ndubo alaekpidi bablane ƒui bɔkyula kede kede aani livo. Na 
kegyigba iye ugyitu ɔdi ulébu. Ami, Unwoti Ɔyikune Ƒui, násu! 

2Nsu amii bani mɔɔbu-mi ni, bina lɛlɔ bɔdi bɔdubɔbla aani kalɛ na ɔƒɛ uukeye na 
bukeye bɔmmɔ buute ɔlɔkplu. Na amii bɛdubo butaaƒulu taavi taaƒia aani ɔmantɛ 
bakɔ bebi. 

3Uwi ɔni na ndububo mbatɛ litemi mmɔ ni, bɛdubɔnya bɛvi bekyuli bekpidi lɛlɔ 
bisusu aani si ntɔ na badi na bina lɛgba kalɔ. Ami, Unwoti Ɔyikune Ƒui, násu! 

4“Bitayiƒala mina ɔda bubo ku ala bɔtina bɔni na líte mina kabla ɔblane Mose na 
Sinai kɔbi lɛlɔ. 

5“Ami, Unwoti, líse kenye ka ndubɔya na Kenye Udiene Elia ɔsɔ ubo asa na 
ɔgbankpi limeyi lɛmmɔ libedu. 

6Na ɔdubɔtɔnku bebi ku bawɔne na bataayɔ lɛlɔ teetulo ɔƒɛni, kalɛ na si líbo ni, 
na neeebo naaabayila kalɔ kammɔ ƒui udu.” 

Lelemi - All Bible 
 

 

Mateo 

Mateo 1 

1Ɔmɛni ndi Yesu Kristo kaba kemmo bekyuli anyi. Na kási Dawid kaba kani nálɛ 
kási Abraham kemmo. 

2Na ɔ́si Abraham lɛlɔ úbalɛ Ɔga Dawid lɛlɔ ni, kaba kammɔ kemmo bati anyi atɔ 
asia ndi amɛni. Abraham, Isak, Yakob, 

3Yuda ku nwuna banwani bananabi, Peres ku Sera bani uni ndi Tamar, Hesron, 
Ram, 

4Aminadab, Nahson, 

5Salmon, Boas ɔni uni ndi Rahab, Obed ɔni uni ndi Rut, Yisai, Ɔga Dawid. 

6Na ɔ́si Dawid lɛlɔ úbalɛ uwi ɔni na Babilonƒuɔ béƒie Israelƒuɔ bésienku bana 
kalɔ lɛlɔ ni, kaba kammɔ kemmo bati anyi ndi amɛni. Dawid, Salomo ɔni uni ndi 
uleku ɔni na Uria úti dii, 

7Rehabeam, Abia, Asa, 

8Yehosaƒat, Yoram, Usia, 

9Yotam, Ahas, Hiskia, 

10Manase, Amon, Yosia, 

11Yekonia ku nwuna banwani bananabi. 

12Ɔ́si uwi ɔni na Israelƒuɔ bási Babilon bébo úbalɛ uwi ɔni na báwɔ Yesu ni, kaba 
kammɔ kemmo bati anyi ndi amɛni. Yekonia, Sealtiel, Serubabel, 
13Abihud, Eliakim, Asor, 

14Sadok, Akim, Elihud, 

15Eleasar, Matan, 

16Yakob, Yoseƒ ɔni néti Maria ɔni náwɔ Yesu ɔni baalɔ banii Ukyuli Ɔƒunadi. 

17Anwuɔsu ɔ́si Abraham lɛlɔ úbalɛ Dawid lɛlɔ ni, ɔdi kaba leevu-ine. Na ɔ́si 
Dawid lɛlɔ úbalɛ uwi ɔni na Babilonƒuɔ béƒie Israelƒuɔ bésienku bana kalɔ lɛlɔ 
lɛnɔ ɔdi kaba leevu-ine. Na ɔ́sɔ ɔ́si uwi ɔmmɔ kemmo úbalɛ uwi ɔni báwɔ Ukyuli 
Ɔƒunadi ɔmmɔ lɛnɔ ɔdi kaba leevu-ine. 

Kalɛ Na Báwɔ Yesu Lɛlɔ Kɔtɛ 

18Ɔmɛni ndi kalɛ na ɔ́bla asa na badubɔwɔ Yesu Kristo. Bévele Maria béte Yoseƒ, 
nsu asa na badubuti lɛlɔ ni, Maria ɔ́nu ɔ́ti ka ɔda kaƒɔ. Katɔti Kɔyu ɔyikun náya 
na úbo úte lɛni. 

19Yoseƒ ɔdi ukyuli ɔni nse siin na Katɔti anumi. Nsu ka útayɔ ka uwi Maria anumi 
kalɔ na kadi akɔ ɔsu ni, ɔ́bla kasusu ɔnii ɔɔnyonu-nwu kpoo. 

20Ka ɔ́bla kasusu kamɛni na útátɛ ni, Katɔti ɔtu ɔdi údie lɛlɔ ɔ́tina-nwu na kɔna 
kemmo, na ɔ́su-nwu ɔnini, “Yoseƒ, Dawid kaba kemmo ubi, tayia ka eti Maria 
aani ƒ'ulekudi kalɛ. Ɔsika kaƒɔ kani na ɔda mɛni ni, Katɔti Kɔyu ɔyikun kemmo 
na ɔ́si. 

21Na ɔdubɔwɔ ɔnanabi. Na awɔ Yoseƒ asia-nwu lɛnyi anii Yesu, ɔsika anwu 
ndubudie nwuna bekyuli ɔlɛku bana ekpidi kemmo.” 

22Maria lɛlɔ etemila amɛni álɛ lɛni kalɛ na ala ani na Katɔti ɔ́su úse ɔkɛ nwuna 
kenye udiene lɛlɔ ebo ete lɛni sɔsɔ. Ɔ́su ɔnii, 

23“Adagyaa ɔdi ɔdubɔda kaƒɔ na ɔwɔ ubi ɔnanabi. Na bekyuli badubɔlɔ-nwu 
banii Imanuel.” Na nwuna kalɔ budie ndi Katɔti ulieku-bu. 

24Anwuɔsu uwi ɔni na Yoseƒ ɔ́gyinya ni, úti Maria ɔ́bla ulekudi aani kalɛ na 
Katɔti ɔtu ɔmmɔ ɔ́su-nwu. 

25Nsu ni, Yoseƒ ku Maria baaagyi lɛlɔ aani ɔnana ku uleku kalɛ útédu uwi ɔni na 
ɔ́wɔ ubidi ɔnanabi ɔmmɔ. Na Yoseƒ ɔ́sia-nwu lɛnyi ɔnii Yesu. 

Mateo 2 

Benengu Badi Bási Ɔƒɛ Katukɔ Bébo 
1Uwi ɔni na Herode ɔɔdi lɛga ni, báwɔ Yesu na ɔma ɔni baalɔ Betlehem na Yudea 
kalɔ lɛlɔ. Na uwi ɔmmɔ kani kemmo ni, benengu bani mɔɔtɛya ala ani mɔɔlɛ́ na 
ayabi lɛlɔ taati badi bási ɔƒɛ katukɔ bébo Yerusalem. 

2Na béye banini, “Wɛ na báwɔ ubi ɔni ndubɔdi lɛga na Yudaƒuɔ kalɔ lɛlɔ? Bɔ́nu 
nwuna lɛyabi na ɔƒɛ katukɔ. Na búbo bɔnii bubemwi-nwu.” 

3Uwi ɔni na Ɔga Herode únu litemi lɛmɛni ni, ɔƒɛ ɔ́da anwu ku bekyuli bani nkya 
Yerusalem mmɔ ƒui geen. 

4Anwuɔsu ɔ́lɔ Katɔti bakpane benengu bammɔ ƒui ku ɔda bubo ala batinane 
ɔ́sala na úye-ma ɔnini, “Wɛ na badubɔwɔ Ukyuli Ɔƒunadi ɔmmɔ?” 

5Amu na básu-nwu banini, “Betlehem na badubɔwɔ-nwu na Yudea kalɔ lɛlɔ, 
ɔsika lɛni na Katɔti kenye udiene ɔdi únweni ɔnii, 

6“ ‘Awɔ Betlehem, bekyuli baasu ka adi ɔma ubliidi na Yuda kalɔ lɛlɔ. Nsu uuuse 
lɛni! Ɔsika ƒula kemmo na ɔtɔnkune ubendi ɔdi ɔdubɔlɛ ɔsi na watɔnku mina 
kadi bekyuli Israelƒuɔ.’ ” 

7Anwuɔsu Herode ɔ́lɔ baƒɔ bani nási ɔƒɛ katukɔ mmɔ úsienku kɔƒɛlɛ, na úye-ma 
únu uwi ɔni geen bánu ka lɛyabi lɛmmɔ lɛ́lɛ. 

8Amu na údie-ma ulu ɔnii beteesie Betlehem. Na ɔ́su-ma ɔnini, “Bisie na bitáwia 
ɔnamu ɔmmɔ kaduɛ. Na si bɛnu-nwu ni, bɛsɔ binwini bibasu-mi na ami lɛnɔ 
ntémwi-nwu.” 

9-10Amu na baƒɔ bammɔ báyu ulu. Na ka bésela ni, básɔ bánu lɛyabi lɛni kani na 
bánu na ɔƒɛ katukɔ mmɔ. Na ka bánu-ni ni, ebiti áda-ma geen. Ɔsika lɛyabi 
lɛmmɔ lɛ́tɔnku-ma lítédi línye kesii kani na ubi ɔmmɔ ɔtɛ. 

11Na ka béduo ɔtɔ ɔmmɔ kemmo na bánu ubi ɔmmɔ ku uni Maria ni, bálɛ akɔnkɔ 
na bémwi-nwu. Na báƒɛnimi bana kɔvumi na béte-nwu ala abuni adi ani ndi sika 
ugyiedi ku oloƒui ku klobo. 

12Nwuna kama ni, Katɔti ɔ́lɛ-ma na kɔna kemmo ɔnii basɔ batasia Herode kudɔ. 
Anwuɔsu básia ulu ɔbambadi lɛlɔ bésie bana kalɔ lɛlɔ. 

Yoseƒ Úkeliku Maria Ku Yesu Úsienku Egyipte Kalɔ Lɛlɔ 
13Ka baƒɔ bammɔ bátɔlɔ kama ni, Katɔti ɔtu ɔdi údie lɛlɔ ɔ́tina Yoseƒ na kɔna 
kemmo. Na ɔ́su-nwu ɔnini, “Herode ɔdubɔya na bawia ubi ɔmmɔ kama ulu na 
badu-nwu. Anwuɔsu ta, na eti ubi ɔmmɔ ku uni na bikeli bisie Egyipte kalɔ lɛlɔ. 
Na bitélie mmɔ utédu uwi ɔni na masu-ɔ nnii, ‘Sɔ nwini bo.’ ” 

14Usien ɔmmɔ kani na Yoseƒ útiku ubi ɔmmɔ ku uni na békeli bésie Egyipte. 

15Na bélie mmɔ útédu uwi ɔni na Herode úkpi. Kalɛ na bákya mmɔ ɔ́ya na ala 
ani na Katɔti ɔ́su úse ɔkɛ nwuna kenye bediene lɛlɔ ébo éte lɛni ɔnii, “Lɛ́lɔ mina 
ubi lɛ́siku Egyipte.” 

Herode Ɔ́ya Na Bádu Bebi Bananabi Ƒui Na Betlehem 
16Uwi ɔni na Herode úti-nwu ka baƒɔ bani nási ɔƒɛ katukɔ mmɔ bátɔlɔ-nwu ni, 
úti kɔnyi geen. Anwuɔsu ɔ́ya na nwuna bekpone bésie Betlehem ku amadɔ mmɔ 
ƒui. Na bátádu bebi bananabi bani náaƒɔ akwa anyɔ ku bani nétedu tɔ lɛni aani 
kalɛ na baƒɔ bammɔ béti bátina ka lɛyabi lɛmmɔ lɛ́lɛ kenye. 

17Banamu bamɛni bɔdu bɔ́ya na lɛla lɛni na Katɔti Kenye Udiene Yeremia ɔ́su 
úse líbo líte lɛni sɔsɔ ɔnii, 

18“Bekyuli bénu kɔku kɔdi na Rama ka beewulo momoomo. Rahel bawɔ 
beewulo bana bebi. Na belenu kɔnu bɔsia, ɔsika bebi bammɔ békpi.” 

Yoseƒ Ku Maria Ku Yesu Bénwini Bási Egyipte 
19Ka Herode úkpi ni, Katɔti ɔtu ɔdi údie lɛlɔ ɔ́tina Yoseƒ na kɔna kemmo na 
Egyipte. 

20Na ɔ́su-nwu ɔnini, “Ta, na eti ubi ɔmmɔ ku uni na asɔ enwini esie Israel kalɔ 
lɛlɔ. Bekyuli bani náwia ka badu ubi ɔmmɔ béekpi.” 

21Anwuɔsu Yoseƒ ɔ́ta na úti ubi ɔmmɔ ku uni na bátɔlɔ bésie Israel kalɔ lɛlɔ. 

22Nsu uwi ɔni na Yoseƒ únu ɔnii Arkelao ɔni ndi Herode ubidi nébo úbelie ɔti 
kenye aani Yudea ɔga ni, ɔ́yia mmɔ busie. Na ka Katɔti ɔtu ɔdi úbo-nwu ɔda na 
kɔna kemmo ɔnii utesie mmɔ ni, údeyi úsie Galilea kalɔ lɛlɔ. 

23Na ka úduo mmɔ ni, útélie ɔma ɔni baalɔ banii Nasaret. Na bana mmɔ bulie 
ɔ́ya na Katɔti kenye udiene litemi lɛni na ɔ́su úse ɔnii, “Bekyuli badubɔlɔ-nwu 
banii Nasareni,” úbo úte lɛni sɔsɔ. 

Mateo 3 

Ntu Ɔkpilane Yohane Ɔ́kɔ Lɛsa 
1Uwi ɔmmɔ kama ni, Ntu Ɔkpilane Yohane úsie ketele kani nkya Yudea kalɔ lɛlɔ, 
na úse kalɔ ɔɔkɔ́ lɛsa 

2ɔnini, “Binwini kama bɛkya bina ekpidi, ɔsika uwi ɔni na Katɔti ɔdi lɛga na bula 
kɔyi kemmo úude.” 

3Yohane ɔmɛni ndi ukyuli ɔni lɛlɔ na Katɔti Kenye Udiene Yesaia ɔ́su úse ɔnini, 
“Ukyuli ɔdi ɔɔva na ketele kemmo ɔnii, ‘Binye kagyumana bite Blɔti. Bɛklibi bina 
lɛlɔ bise kaduɛ bite nwuna bubo.’ ” 

4Na awu ɔni na Yohane ɔkya ni, ɔƒlumu linwini na béti bédi-nwu. Na ebuo ɔku 
kabuli kada-nwu kavobi. Na nwuna adila ani na ɔɔdi ndi uwɔ ku baalɔlɔ bani 
muubile edula. 

5Na bekyuli bási Yerusalem ku Yudea kalɛkɛ ku Yordan Ketu amadɔ ƒui bébo-
nwu kudɔ. 

6Bédie bana ala ekpidi kalɔ na Yohane ɔ́kpila-ma ntu na Yordan Ketu kemmo. 

7Uwi ɔni na Yohane ɔ́nu Ƒarisiƒuɔ ku Sadukiƒuɔ pii ka badubo na ɔkpila-ma ntu 
ni, ɔ́su-ma ɔnii, “Amii bani mbo likyulikpi aani balakpi! Bitatɔlɔ lɛlɔ bɛnii si 
bákpila-mii ntu kani ni, ɔ́sa na bɛ́lɛ Katɔti kɔtu kɔni na ɔdubɔni bekyuli bekpidi 
kemmo. 

8Bɛtina na bina ɔbladu kemmo ka bínwini kama bɛ́kya bina alaekpidi. 

9Na bitakali ka Abraham kaba kemmo bebi bɛdi ɔsu ni, Katɔti ɔɔɔdubo-mii kɔtu 
bɔni. Mɔɔsu-mii nnii Katɔti ɔkana udie kaba ɔsiku atakpɛ amɛni kemmo ute 
Abraham. 

10Bɛɛnu ka bada kadadi benye kugyii lɛlɔ na bada-ku ku ligyiitu. Kugyii biala 
naaanwu ebi buni ni, badubɔmɛnɛ-ku bakya lɛgyavonku kemmo. 

11“Ami mɔɔkpila-mii ntu taatina ka bínwini kayi na bɛ́da ekpidi bɔbla bɛ́ya. Nsu 
ukyuli ɔni nkpɛ-mi kama ɔdubo ni, anwu ndubuti Katɔti Kɔyu ku ogya ɔkpila-
mii. Ukyuli ɔmmɔ utulo-mi, na ńtamanku ka lɛbla kabla lite-nwu muedi. 

12Ɔda nwuna kɔɔlɛ kɔni na ɔdubɔƒɛ nwuna edula udie na uti uwi unwu kemmo. 
Nsu ɔdubɔkyula aƒaƒa ku lɛmuyɔ lɛkladi na ogya ɔni naaadubo buni kudii 
kemmo!” 

Yohane Ɔ́kpila Yesu Ntu 
13Na uwi ɔmmɔ kemmo ni, Yesu ɔ́si Galilea úbo Yohane kudɔ na Yordan Ketu 
kɔtu ɔnii Yohane ɔkpila-nwu ntu. 

14Nsu ka Yohane ɔ́yɔ ka Yesu ɔvumana nwuna kasusu kammɔ ɔsu ni, ɔ́su Yesu 
ɔnini, “Ami mmomu na ɔlɛka libo-ɔ kudɔ, na ɔɔɔdi awɔ na ɔlɛka ebo-mi kudɔ 
anii nkpila-a ntu!” 

15Nsu Yesu údie kenye ɔnini, “Awɔ nu kalɔ na bɔbla-nwu lɛni ɔƒɛni asa. Ɔsika 
ɔmɛni ndubɔya na bɔbla Katɔti lɛƒɔyɔ.” Anwuɔsu Yohane únu kalɔ. 

16Amu ka Yohane ɔ́kpila Yesu ntu na ɔ́nya ɔ́lɛ ntu bɔmmɔ kemmo kani na katɔ 
kálɛmi na Katɔti Kɔyu kɔ́si kɔɔyu aani abloduma kalɛ, na kúbelie-nwu lɛlɔ. 

17Na bénu Katɔti lɛdi ka lɛ́si katɔ lɛnini, “Ɔmɛni ndi mina Ubi Ɔyɔne ɔni mɔɔƒɔ́-
mi anu geen.” 

Mateo 4 

Ukisine Ɔmmɔ Úkpoku Yesu Ɔ́nu 
1Amu na Katɔti Kɔyu kútiku Yesu kúsienku ketele kemmo kesii kani na ukisine 
ɔmmɔ ukpoku-nwu ɔnu. 

2Na ka Yesu úlie kɔka usien ku ɔƒɛ emeyi aavlene kama ni, kɔka kúbo kɔɔda-
nwu. 

3Amu na ukisine ɔmmɔ úbo-nwu kudɔ na ɔ́su-nwu ɔnini, “Si Katɔti ubidi na adi 
ni, su atabi amɛni na enwini adila.” 

4Mmɔ na Yesu údie kenye ɔnini, “Bunweni Kedee Ɔku ɔɔsu ɔnii, ‘Adila lɛti eléte 
ngba. Mmomu Katɔti litemi biala lɛlɔ bɔdi muute ngba geen.’ ” 

5Amu na ukisine ɔmmɔ ɔ́kpanku Yesu úsienku Yudaƒuɔ ɔma unengudi kemmo. 
Na úti-nwu útényene Yudaƒuɔ kakpakɔ likpo lɛni nákuku lítulo ƒui. 

6Amu na ɔ́su-nwu ɔnini, “Si Katɔti Ubidi na adi ni, na aba lɛgyu eténye kalɔ. Ɔsika 
Bunweni Kedee Ɔku ɔɔsu ɔnii, “ ‘Katɔti ɔdubɔtala nwuna batu na bagyu-ɔ bada 
enu kemmo ɔni na ƒula ɔgba muedi uletulo atabi adi.’ ” 

7Yesu údie kenye ɔnini, “Nsu Bunweni Kedee Ɔku ɔmmɔ ɔɔsu ɔnii, ‘Takɔku ƒula 
Unwoti Katɔti tanu.’ ” 

8Amu na ukisine ɔmmɔ úti Yesu úsienku kɔbi kangyaa kɔdi lili. Mmɔ na ɔ́tina-
nwu kayawi agala ku ana bukeye ƒui. 

9Na ɔ́su Yesu ɔnini, “Si álɛ akɔnkɔ na émwi-mi ni, ndubuti ala amɛni ƒui lite-ɔ.” 

10Amu na Yesu údie kenye ɔnini, “Satan, gyu-mi lɛlɔ! Bunweni Kedee Ɔku ɔ́su 
ɔnii, ‘Ƒula Unwoti Katɔti kani na ɔlɛka alɛ akɔnkɔ emwi.’ ” 

11Amu na ukisine ɔmmɔ ɔ́tɔlɔ Yesu kudɔ, na Katɔti batu bébo bébebunku-nwu. 

Yesu Úse Nwuna Kabla Kalɔ Na Galilea 
12Uwi ɔni na Yesu únu ka béƒie Yohane bákya ɔtɔ ni, ɔ́tɔlɔ úsie Galilea. 

13Útelie Nasaret, mmomu úsie útélie Kapernaum, ɔma ɔni na uwi Galilea Ɛpu 
kudɔ na Sebulon ku Naƒtali kalɔ lɛlɔ. 

14Úlie mmɔ kalɛ na Katɔti Kenye Udiene Yesaia kenye kani na ɔ́su úse kebo kete 
lɛni ɔnini, 

15-16“Sebulon ku Naƒtali bekyuli bani nli lɛdisa kemmo na ɛpu ulu lɛlɔ na Yordan 
Ketu ɔvi ku Galilea kesii kani na bekyuli bani naaadi Yudaƒuɔ lɛnɔ belie ni, 
badubɔnu bukeye. Na bani na belie kukpi ɔgbankpi kemmo ni, Katɔti bukeye 
bɔdubuwi-ma lɛlɔ.” 

17Ɔ́si uwi ɔni na Yesu útélie Kapernaum ni, úse kalɔ ɔɔkɔ́ lɛsa ɔnini, “Binwini 
kama bɛkya bina ekpidi, ɔsika uwi ɔni na Katɔti ɔdi lɛga na bula kɔyi kemmo 
úude.” 

Yesu Ɔ́lɔ Asawu Bewine Ine Badi Ɔnii Basiaku-nwu 
18Na ka Yesu ɔkɛ Galilea Ɛpu kɔtu ni, ɔ́nu banwani inyɔ badi bani ndi asawu 
bewine. Ama ndi Simon ɔni baalɔ Petro ku ɔnwani Andrea ka bada asawu 
beedie lɛna na Ɛpu ɔmmɔ kemmo. 

19Yesu ɔ́su-ma ɔnini, “Ɔ́si ɔƒɛni ni, bɛsiaku-mi na lɛtina-mii kalɛ na beedie 
bekyuli teete Katɔti.” 

20Mmɔ kani na báda bana lɛsawu béwi na básiaku-nwu kama. 

21Amu ka úsie blii ni, ɔ́sɔ ɔ́nu banwani inyɔ badi bani baalɔ Yakobo ku Yohane 
bani ndi Sebedeo bebi. Ama ku bana ɔti Sebedeo ɔmɛni bakya ɔkɔlɔ kemmo 
baaklibi bana lɛsawu asa na Yesu ɔ́lɔ-ma. 

22Mmɔ kani na báda bana ɔti bákya ɔkɔlɔ ɔmmɔ kemmo na ama lɛnɔ básiaku-
nwu kama. 

Yesu Ɔ́bwi Lɛlɛ Lidu Lidu Ƒui Na Bana Akɔ 
23Yesu ɔ́vi Galilea kalɔ lɛlɔ ƒui na ɔ́tina ala na Yudaƒuɔ kasalakɔ. Na ɔ́kɔ lɛsa na 
Katɔti lɛgadi litemi buni lɛlɔ. Na ɔ́bwi bekyuli bani muuƒi lɛlɛ lidu lidu ƒui. 

24Nwuna lɛlɔ litemi lígyingya na Siria kalɔ lɛlɔ ƒui. Anwuɔsu bekyuli bákpanku 
balɛne bani na lɛlɛ lidu lidu liikpóku-ma béboku. Na badi ni, ayu ekpidi elie-ma 
lɛlɔ eekpóku-ma. Na badi beeƒi kalɛ teebo. Badi lɛnɔ lɛlɔ kakɛ kékpi-ma. Na Yesu 
ɔ́bwi-ma ƒui. 

25Bekyuli pii bási Galilea ku lɛma linengudi leevu lɛdi kemmo ku Yerusalem ku 
Yudea kalɔ ku Yordan Ketu ɔvi ƒui bábasiaku Yesu kama. 

Mateo 5 

Yesu Ɔ́tina Bekyuli Ala Na Kɔbi Lili 
1Na ka Yesu ɔ́nu bekyuli pii bani nsiaku-nwu ni, úsie kɔbi kɔdi lili na úlie kalɔ. 
Mmɔ na nwuna basiakune bákpɛ béde-nwu. 

2Na úse kalɔ ɔɔtina bekyuli bammɔ ƒui ala ɔnini, 

3“Lɛlɔ litaayɔ bekyuli bani nánu báti ka Katɔti lɛti lɛlɔ na basia anu. Ama 
ndubuduo Katɔti Lɛga Kadikɔ. 

4Lɛlɔ litaayɔ bekyuli bani muuwulo kɔnyana. Katɔti ɔdubɔsia-ma kɔnu. 

5Lɛlɔ litaayɔ bekyuli bani muuboku lɛlɔ kalɔ. Ama badubɔdi kayawi lɛlɔ ala aani 
kalɛ na Katɔti ɔ́su úse. 

6Lɛlɔ litaayɔ bekyuli bani na anumi eegyie-ma ka belie siin na Katɔti anumi. 
Badubɔkɛ lɛla lɛni mayɔ-ma kaƒɔ. 

7Lɛlɔ litaayɔ bekyuli bani mɔɔnu bana bekyulikpana kɔnyana. Katɔti ɔdubɔnu-
ma kɔnyana. 

8Lɛlɔ litaayɔ bekyuli bani kayi kemmo nse nwaa. Ama ndubunye Katɔti anumi. 

9Lɛlɔ litaayɔ bekyuli bani mɔɔklibi bekyuli ntɛ. Katɔti ɔdubɔlɔ-ma ɔnii nwuna 
bebi geen. 

10Lɛlɔ litaayɔ ama bani na bekyuli beekpóku ka belie siin na Katɔti anumi ɔsu. 
Ama ndubuduo Katɔti Lɛga Kadikɔ. 

11“Lɛlɔ litaayɔ-mii si bekyuli beedumi-mii na beekpóku-mii na baanyi ɔkɔ 
taasia-mii ka bɛsiaku-mi ɔsu. 

12Ebiti ada-mii na lɛlɔ lɛnɔ lɛyɔ-mii, ɔsika bibo lɛyuƒɔla bonwu na katɔ. Lɛni kani 
na békpoku Katɔti kenye bediene bani nágyu batɔ-mii. 

Yesu Kama Basiakune Bese Aani Mma Ku Bukeye 
13“Amii nse aani mma bite bekyuli ƒui. Nsu si mma bɔmmɔ emini ása ni, ulu ɔdi 
uuubo ɔni na basɔ bakya-mu emini. Na ka kɔsia kɔdi kuuubo-mu lɛlɔ ɔsu ni, 
beebó-mu teewiakun na bekyuli banya-mu bavi. 

14“Amii nse aani bukeye bite kayawi ƒui. Ɔma ɔni nsia kɔbi lili ni, ulabɛ. 

15Ukyuli biala ulátu asogya teebi-nwu ala. Mmomu uuti taaƒala katɔ kalɛ na ɔdi 
biala nédu mmɔ ɔnu bukeye. 

16Lɛni kani na ɔdi ka bina ablala ekeye aani asogya ute bekyuli. Na banu bina 
ala abuni ani bɛɛbla bati kalɛ na bemwi bina Katɔti. 

Yesu Úbo Kalɛ Na Ala Ani Na Mose Ɔ́tina Dii Ebo Ete Lɛni 
17“Bitakali bɛnii líbo nnii mbada Mose ɔda bubo ku ala ani na Katɔti kenye 
bediene bátina lidie. Ńtebo nnii mbada-nya lidie munu munu. Mmomu ni, líbo 
kalɛ na ala ani bátina mmɔ ebo ete lɛni. 

18Na mɔɔyá na bɛti geen ka ni, na katɔ ku kalɔ anumi ni, balada lɛla linwi ina dɛ 
na lise blii suɛ muedi beledie na ɔda bubo bɔmmɔ kemmo wetédu ka ala ani na 
ɔda bubo bɔmmɔ bɔɔtina búbo búte lɛni. 

19Anwuɔsu si ukyuli ɔdi ɔ́ta unye ɔda bubo bɔmɛni lɛlɔ na ɔ́tina bekyuli bamba 
lɛnɔ ɔnii babla lɛni ni, balabu-nwu na Katɔ Ɔga Ɔma. Nsu ukyuli ɔni madi ɔda 
bubo bɔmɛni lɛlɔ na watina bekyuli bamba lɛnɔ ɔnii babla lɛni ni, badubɔbu-
nwu geen na Katɔ Ɔga Ɔma. 

20Anwuɔsu mɔɔsu-mii nwaa nnii asa na bɛdubɔkana na biduo Katɔ Ɔga Ɔma ni, 
ɔdi ka bilie siin kalɛ na Katɔti ɔɔwia bitulo ɔda bubo ala batinane ku Ƒarisiƒuɔ. 

Yesu Ɔ́tina Ala Na Kɔnyi Buti Lɛlɔ 
21“Kuuku ni, bínu ka básu bekyuli banii, ‘Tadu ukyuli.’ Na ukyuli ɔni mabla lɛni 
ni, ɔlɛka batɛku-nwu litemi. 

22Nsu ɔƒɛni ni, ami mɔɔsu-mii nnii ukyuli ɔni meti kɔnyi makya ɔnwani ni, 
badubɔtɛku-nwu litemi. Na ukyuli ɔni lɛnɔ masu ɔnwani ɔnii, ‘Aaadi ukyuli ɔdi’ 
ni, badubɔlɔ-nwu benengu anumi. Na ukyuli ɔni masu ɔnwani ɔnii, ‘Ɔdɔlɔdi na 
adi’ ni, Katɔti ɔdubɔni-nwu kɔtu na lɛgyavonku lɛmmɔ kemmo. 

23Anwuɔsu si anii eeti etela esienku Katɔti na nwuna lɛkpabi lɛlɔ na ényimo ka 
ƒ'ɔnwani ɔda-a kaƒɔ ni, 

24da etela ammɔ se lɛkpabi lɛmmɔ anumi na esie kɔnakunwi na awɔ ku ƒ'ɔnwani 
biwi kenye ntu asa na ebo ebeti etela ammɔ akpa ete Katɔti. 

25“Si ukyuli ɔdi ɔnii uuti-ɔ usienku litemi katɛkɔ ni, wia uwi na awɔ ku-nwu 
bɛka-ni bɔklibi. Si ɔɔɔdi lɛni asa na bísie bítéduo litemi katɛkɔ mmɔ ni, ukyuli 
ɔmɛni ɔdubuti-ɔ ute litemi ɔtɛne. Na anwu lɛnɔ ɔdubuti-ɔ ute beƒiene na bakya-
a ɔtɔ. 

26Na mɔɔsu-ɔ nwaa nnii adubɔkya mmɔ utálɛ uwi ɔni na áƒɔ kayu kani na ada 
ƒui áwɔlɔ. 

Bagya Ku Bele Batadi Kɔsɔnɔ 
27“Bínu ka básu banii, ‘Bagya ku bele batadi kɔsɔnɔ.’ 

28Na ami mɔɔsu-mii nnii ɔnana ɔni manu uleku ɔbambadi na wada-nwu ɔkwɛ 
ni, ɔ́bla likpidi na nwuna kayi kemmo. 

29Anwuɔsu si ƒula kɔdianu lɛnimi lɛɛyá na aabla likpidi ni, die-ni vaakun. Ɔdia 
ute-ɔ ka ƒula lɛlɔ kakɛ kadi kayii utulo si Katɔti úti awɔ ukyuli umodi ɔmmɔ ƒui 
ɔ́kya lɛgyavonku kemmo. 



1632 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

30Na si ƒula kɔdianu kɔnu mɔɔyá-a na aabla likpidi ni, kulo-ku vaakun. Ɔdia ute-
ɔ ka ƒula lɛlɔ kakɛ kadi kayii utulo si Katɔti úti awɔ ukyuli umodi ɔmmɔ ƒui ɔ́kya 
lɛgyavonku kemmo. 

Yesu Ɔ́tina Ala Na Bagya Ku Bele Lɛlɔ Bɔnyonu Lɛlɔ 
31“Básu banii, ‘Ɔnana biala ɔni manyonu ulekudi ni, ute-nwu ɔku ka ɔ́nyonu-
nwu.’ 

32Nsu ami mɔɔsu-mii nnii si ɔnana ɔdi ɔ́nyonu ulekudi ɔni na ɔɔɔdi kɔsɔnɔ na 
ɔ́di ni, ɔnana ɔmmɔ náya na ɔ́di kɔsɔnɔ. Na ɔnana ɔni meti uleku ɔmmɔ lɛnɔ ɔ́di 
kɔsɔnɔ. 

Yesu Ɔ́tina Ala Na Kenye Buse Bute Katɔti Lɛlɔ 
33“Kuuku ni, bínu lɛnɔ ka básu bekyuli banii, ‘Bitalɛ kenye kani bíse kama. Na 
bɛbla bɛsia kenye kani na bise bite Blɔti lɛlɔ.’ 

34Nsu ɔƒɛni ni, ami mɔɔsu-mii nnii bitakpali ala si biisé kenye kadi. Bitakpali ala 
bitalɔ katɔ, ɔsika mmɔ ndi Katɔti lɛgaboku. 

35Bitakpali ala bitalɔ kalɔ, ɔsika aka ndi Katɔti lɛgba kanyakɔ. Na bitakpali ala 
bitalɔ Yerusalem, ɔsika mmɔ ndi Katɔ Ɔga Ɔyikune Ƒui ɔma. 

36Na bitakpali ala na bɛlɔ bina lili, ɔsika biiibo ɔyikun na bɛya na bina lili linwini 
lɛƒuala iye lɛnwu. 

37Bɛya na bina ɛɛn ɔbla ɛɛn, na bina oowo ɔbla oowo. Si bíti lɛla bamba bíbunku 
ɔmɛni lɛlɔ ni, na ɔmmɔ ɔdi ukisine ɔmmɔ ablala. 

Yesu Ɔ́tina-bu Ɔnii Butabla Butasia 
38“Bínu ka básu banii, ‘Si ábwɛ ƒula ukyulikpana lɛnumi ni, babwɛ awɔ lɛdi lɛnɔ. 
Na si áƒɛ ƒula ukyulikpana lɛnyi ni, baƒɛ awɔ lɛdi lɛnɔ.’ 

39Nsu ɔƒɛni ni, ami mɔɔsu-mii nnini, bitedie bina bakpana ekpidi ani na bábla-
mii kasi. Si ukyuli ɔdi ɔ́ƒiɛmi-ɔ kɔdianu ɔtugya ni, nwini kɔmii ɔdi lɛnɔ te-nwu. 

40Na si ukyuli ɔdi ɔɔwia-a katɛ ɔnii ɔɔƒɔ́ ƒula awu ɔtɔdi ni, die ɔni na akya ewi-
nwu lɛlɔ lɛnɔ te-nwu. 

41Na si bekpone akɔ ɔdi únye-ɔ lɛlɔ ɔnii tiku-nwu etila na bisie liluku linwi ni, 
awɔ sie anyɔ. 

42Si ukyuli ɔdi úye-ɔ lɛla lɛdi ni, te-nwu. Na si kevokɔ na ɔdi lɛnɔ uye-ɔ ni, na 
ete-nwu. 

Yesu Ɔ́tina-bu Ɔnii Bɔyɔ Bula Bekisine 
43“Bínu ka básu banii, ‘Bɛyɔ bina bekyulikpana na bini bina bekisine!’ 

44Nsu ɔƒɛni ni, ami mɔɔsu-mii nnii bɛyɔ bina bekisine na bɛkpali katɔ bite 
bekyuli bani muukpóku-mii. 

45Na bɛdubunwini Katɔti ɔni nkya katɔ bebi geen. Ɔsika ɔɔyá na nwuna ɔƒɛ ɔɔlɛ́ 
teewi bekyuli bekpidi ku babuni ƒui lɛlɔ likeke. Na ɔnantu lɛnɔ ɔɔna teete 
bekyuli bani mɔɔbla ala abuni ku bani mɔɔbla ekpidi. 

46Si bekyuli bani mɔɔyɔ́-mii kani na amii lɛnɔ bɛɛyɔ́ ni, Katɔti ɔɔɔdubo-mii kayu 
kadi bɔƒɔ. Lɛni kani na kuyi baƒɔne lɛnɔ baabla. 

47Na si bina bakpana lɛti na biigyele ni, bítabla lɛla lɛdi bítagya. Ama bani naaadi 
baƒɔtaadine muedi ni, baabla lɛni. 

48Bɛbla sɛɛn aani kalɛ na bina Ɔti ɔni nkya katɔ use sɛɛn. 

Mateo 6 

Yesu Ɔ́tina Kalɛ Na Butaabla Lɛƒɔndia 
1“Bɛnu kaduɛ kalɛ na bilabla lɛbuni bɛnii bekyuli banu-mii. Ɔsika si bɛ́bla lɛni 
ni, Katɔti ulaƒɔ-mii kayu kadi na Katɔ Ɔga Ɔma. 

2Anwuɔsu si éte ukyuli lɛla lɛdi ni, tebo-ni kudu aani kalɛ na anumi lɛlɔ bekyuli 
baabla. Ama beebó kudu na kasalakɔ ku ɔma kemmo kalɛ na bekyuli bemwi-
ma. Na mɔɔsu-mii geen nnii báakɛ bana lɛyuƒɔla na kayawi kamɛni kemmo. 

3Anwuɔsu si eebunku ukyuli ɔdi ni, bunku-nwu kalɛ na ƒula ɔkpana ɔbuni ƒui 
muedi uláti lɛla lɛni na ábla. 

4Na ƒula Katɔti ɔni mɔɔnu ala abuni ani na bekyuli bátanu uwi ɔni na aabla-nya 
ni, ɔdubɔƒɔ-ɔ kayu. 

Yesu Ɔ́tina Kalɛ Na Bakpali Katɔ 
5“Na si bɛɛkpali katɔ ni, bitabla ala aani anumi lɛlɔ bekyuli kalɛ. Ama baayɔ́ ka 
bata benye Yudaƒuɔ kasalakɔ ku ɔma kemmo ekpo ekpo asa bakpali katɔ kalɛ 
na bekyuli ƒui banu-ma. Mɔɔsu-mii geen nnii báakɛ bana lɛyuƒɔla biala ƒui. 

6Na si aakpali katɔ ni, duo ƒula katɔma na akalɛ ɔtɔ, na akpali ƒ'ɔti ɔni na balanu. 
Na anwu ɔni mɔɔnu-ɔ uwi ɔni na bekyuli bamba balánu-ɔ ni, ɔdubɔƒɔ-ɔ kayu. 

7“Na si bɛɛkpali katɔ ni, bitasu etemila keeke bitasia kama aani kalɛ na ama bani 
naaadi baƒɔtaadine baabla. Ama baakali banii bana butemi pii bɔdubɔya na bakɛ 
lɛla lɛni na baawia. 

8Bitalɛ-ma, ɔsika bina Katɔti ɔgyi ala ani na bɛɛwia asa na biiye-nwu. 

9Anwuɔsu lɛni na ɔlɛka bɛkpali katɔ bɛsu bɛnii, “ ‘Bula Ɔti ɔni nkya katɔ, balɔ-ɔ 
lɛnyi buni. 

10Ƒula lɛga kadikɔ kebo-bu akɔ. Babla ƒula lɛƒɔyɔ na kalɔ lɛlɔ aani kalɛ na use na 
katɔ. 

11Te-bu bula ɔmwi limeyi adila. 

12Na eti bula ekpidi akyiɛ-bu aani kalɛ na buuti taakyiɛ bani mɔɔƒiɔ́-bu. 

13Taya na buduo bukpoku taanu kemmo, na edie-bu alɛku alaekpidi akɔ. Ɔsika 
lɛga bɔdi ku ɔyikun ku bukeye bɔdi awɔ ɔdi uwi ƒui. Ɔsia lɛni.’ 

14“Na si bíti bina bekyulikpana bɔƒiɔ bɛkyiɛ-ma ni, bina Katɔti lɛnɔ ɔdubuti bina 
ɔdi ɔkyiɛ amii lɛnɔ. 

15Nsu si bíteti bina bekyulikpana bɔƒiɔ bitakyiɛ-ma ni, bina Katɔti lɛnɔ uleti bina 
bɔƒiɔ ulakyiɛ-mii. 

Yesu Ɔ́tina Kalɛ Na Bulie Kɔka 
16“Na si biilie kɔka ni, bitabla anumi nyanyaanya aani anumi lɛlɔ bekyuli kalɛ. 
Baanyina anumi kalɛ na ukyuli biala ɔnu-ma ɔti ka beelie kɔka sɔsɔ. Mɔɔsu-mii 
nwaa nnii báaƒɔ bana lɛyuƒɔla ƒui báwɔlɔ. 

17Si biilie kɔka ni, bɛƒɔ anumi na bigyeli lili. 

18Ɔmɛni ɔdubɔya na bekyuli baláti banii biilie kɔka. Mmomu ƒ'ɔti ɔni nkya kesii 
biala ndubɔti. Na anwu ɔni mɔɔnu ala ani na bekyuli balánu ni, anwu kani 
ndubɔƒɔ-mii kayu. 

Yesu Ɔ́tina Ala Na Katɔ Ɔga Ɔma Lɛlakɛ Lɛlɔ 
19“Bitatɛ akɛla bitese bitete lɛlɔ na kayawi kamɛni kemmo. Kayawi mɛni ni, 
kubweyi kɔdububile-nya na etili, na beyune lɛnɔ beduo beyu-nya. 

20Mmomu ni, bɛbla ala abuni ani menwini lɛyuƒɔla mete-mii na katɔ. Mmɔ ni, 
kubweyi kulebile-nya na eletili, na beyune lɛnɔ beleduo beletéyu-nya. 

21Ɔsika kesii kani na ƒula akɛla ese ni, mmɔ na aasia lɛnu. 

Yesu Ɔ́tina Ɔnii Anumi Ndi Bukeye Ute Ɔlɔna 
22“Anumi ese aani asogya ute ɔlɔna. Na si ƒula anumi aanu nwaa ni, bukeye 
bɔdubɔƒɔ awɔ ukyuli umodi ɔmmɔ ƒui. 

23Nsu si ƒula anumi alánu nwaa ni, lɛdisa lɛdubɔƒɔ-ɔ lɛlɔ ƒui. Anwuɔsu si ƒula 
bukeye búnwini lɛdisa ni, na ɔdubɔbla-a suu geen. 

Yesu Ɔ́tina Ala Na Katɔti Ku Lɛlakɛ Kama Bɔsiaku Lɛlɔ 
24“Ukyuli biala ulákana na wabla benwoti inyɔ kabla. Ɔdubukisi unwi na ɔyɔ 
ɔkladi litemi. Na ɔdubɔdi unwi etemila lɛlɔ, na ɔta unye ɔkladi etemila lɛlɔ. 
Alakana Katɔti ku lɛlakɛ kabla bɔsala. 

25Anwuɔsu mɔɔsu-mii nnii biteti kasusu pii na bɔdi ku bɔni iye bina adala lɛlɔ. 
Ɔsika ngba bɔƒɔ kuye butulo adila. Na ɔlɔna lɛnɔ ɔ́ƒɔ kuye utulo adala. 

26Bɛnu baasɛ ka balátuma na baláklibi edula teese teete lɛlɔ na linwu kemmo, 
nsu bina Katɔti ɔɔnu-ma lɛlɔ. Na ɔdubɔnu amii lɛlɔ utulo-ma, ɔsika bɛ́ƒɔ kuye 
bítulo-ma. 



1635 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

27Ukyuli ɔdi ulakana na wabla na wakuku webu ka uuti bɔkuku bɔmmɔ kasusu 
pii ɔsu. 

28“Anwuɔsu bɛsɔ biteti kasusu pii na adala lɛlɔ. Bɛnu kalɛ na egyii anwula aalɛ́ 
lili. Alábla kabla kadi na beledi adi lɛnɔ teete lɛlɔ. 

29Nsu mɔɔsu-mii nnii Ɔga Salomo ku nwuna lɛlakɛ muedi ni, nwuna adala 
átadia bɔnu aani anwula amɛni kemmo ɔdi. 

30Katɔti muute eveteli amɛni bɔdia lɛni. Na eveteli amɛni ni, bɔkana bɔnu-nya 
ɔmwi. Na kɔnaadi asɔ eeebo, ɔsika bákyula-nya na ogya kemmo. Katɔti 
ɔdubɔsia-mii anu na ute-mii adala utulo eveteli amɛni. Bina bɔƒɔtaadi bɔsɔ. 

31“Anwuɔsu bɛsɔ biteti kasusu bɛnii, ‘Wɛ na bɔdubɔkɛ lɛla lɛdi bɔdi? Iye lɛdi 
bɔni? Iye lɛdi bɔkya?’ 

32Ala amɛni lɛlɔ na ama bani naaadi baƒɔtaadine beeti kasusu pii. Bina Ɔti ɔni 
nkya katɔ ɔgyi ka bɛɛyaki ala amɛni ƒui. 

33Mmomu anumi egyie-mii na Katɔ Ɔga ala lɛlɔ na kalɛ na bɛbla lɛlɔ siin utulo. 
Na Katɔti wabla ala abambadi ƒui lɛnɔ wete-mii. 

34Anwuɔsu biteti kasusu pii na kadi kani nétegye tɔ lɛlɔ. Limeyi lɛmmɔ alatidi 
lɛdanku nina etila. Útalɛka biti etila bamba bibunku limeyi lɛmmɔ adi lɛlɔ. 

Mateo 7 

Yesu Ɔ́tina Ala Na Ukyulikpana Litemi Bɔtɛku Lɛlɔ 
1“Bitatɛku bekyuli litemi kalɛ na Katɔti lɛnɔ ulatɛku-mii litemi. 

2Ɔsika Katɔti ɔdubɔtɛku-mii litemi aani kalɛ kani na amii lɛnɔ bɛɛtɛku bekyuli 
litemi. Na ulu ɔni lɛlɔ bɛ́sia bɛ́tɛku-ma litemi ni, ulu ɔmmɔ kani lɛlɔ na ɔdubɔsia 
ɔtɛku amii lɛnɔ litemi. 

3“Anwuɔsu ni, tanu alakpi ani nkya ƒula ɔnwani anumi. Mmomu ka ligyuku lɛni 
nkya-a anumi bɔnu asa. 

4Tasu ƒula ɔnwani anii, ‘Ya na lidie-ɔ alakpi lɛnumi’ na uwi ɔni na ligyuku lɛkya 
awɔ ɔlati lɛnumi. 

5Awɔ, anumi lɛlɔ ukyuli, ka ligyuku lɛni nkya-a lɛnumi budie na ɔbla-a nwaa. Na 
anu edie alakpi ani nkya ƒula ɔnwani lɛnumi. 

6“Bitebo ala ani nse kedee bitewi beƒiebuo. Si bíti bíte-ma ni, badubɔta bebeƒie-
mii. Bitebo bina asɛɛ ebi ani náƒɔ kuye bitewi baplakuo, ɔsika badubɔnya-nya 
bakya aba. Katɔti muuti ala abuni teete bekyuli bani muuvele-nwu ala ammɔ. 

7“Bivele Katɔti ala, na ɔdubuti-nya ute-mii. Bɛwia nwuna ala, na ɔdubɔya na 
bɛkɛ-nya. Bibo Katɔti kegbuta kɔnu na ɔdubɔlɛmi ute-mii. 

8Ɔsika ukyuli biala ɔni muuvele Katɔti ala ni, ɔdubute-nwu. Na ukyuli biala ɔni 
mɔɔwia ni, ɔɔkɛ́. Na ukyuli biala ɔni muubó Katɔti kegbuta kɔnu ni, ɔɔlɛmi teete-
nwu. 

9“Ubi ɔti ɔdi uleti lɛtabi ulete ubidi si úye-nwu bodobodo. 

10Na uleti kɔlakpi ulete-nwu si úye-nwu kabɛ. 

11Ina ka bɛdi alaekpidi bablane muedi ni, bɛgyi kalɛ na biti ala abuni bite bina 
bebi. Anwuɔsu geen ni, Katɔti ɔni nse kedee ɔgyi kalɛ na uti ala abuni ute 
bekyuli bani muuvele-nwu utulo. 

12Ala ani na aayɔ́ ka bekyuli bamba babla bete-ɔ ni, bla-nya te ama lɛnɔ lɛni kani. 
Ɔmɛni ndi Mose ɔda bubo ku Katɔti kenye bediene ala ani bátina kalɔ budie. 

Bɛsia Kayakun Kani Nse Blii Suɛ 
13“Bɛsia kayakun kani nse blii suɛ mmɔ biduo. Ɔsika si bɛ́sia kayakun kani 
nábɛbɛ na akɛ ulu ɔni nse buɛɛ lɛlɔ ni, adubuduo lɛgyavonku kemmo. Na nwuna 
lɛlɔ na bekyuli pii bakɛ. 

14Nsu kayakun kani ulu ntɛ késela ngba bɔni nsɔ naaadubo bɔsa kudii kemmo 
ni, kese blii suɛ. Na ulu ɔni ntɛ úsela mmɔ uudé busie. Na bani mɔɔnu ulu ɔmmɔ 
beeemomo. 

Kugyii Biala Kubo Kuna Ebi 
15“Bɛnu kaduɛ na ɔkɔ banyine bani nábla lɛlɔ aani Katɔti kenye bediene. Beebo-
mii kudɔ aani baƒonu bani nse buɛɛ. Nsu na bana lɛlɔ kemmo geen ni, badi 
begiti. 

16Bana udu na bɛdubuti bɛti-ma. Lɛnyɛ kɔbuli kulánwu atoo. Na liyu kugyii 
kulánwu kɔyaka ebi. 

17Kugyii kɔni nédie evete kaduɛ ni, kɔɔnwu ebi abuni. Na kugyii kɔni nátakana 
evete budie ni, kɔɔnwu ebi ekpidi. 

18Kugyii kɔbuni kulánwu ebi ekpidi, na kugyii kukpidi kulánwu ebi abuni. 

19Kugyii kɔdi biala na kulánwu ebi abuni ni, baadá-ku na beeti-ku taakya ogya. 

20Anwuɔsu ni, ala ani na ɔkɔ banyine bani nábla lɛlɔ aani Katɔti kenye bediene 
baabla ndubɔya na bɛti-ma. 

Bitaabla Katɔti Lɛyɔla 
21“Ɔɔɔdi ukyuli biala ɔni mɔɔlɔ-mi ɔnii, ‘Blɔti, Blɔti,’ ndubuduo Katɔti Lɛga 
Kadikɔ. Mmomu bekyuli bani mɔɔbla mina Ɔti ɔni nkya katɔ lɛyɔla ndubuduo 
mmɔ. 

22Na Katɔti litemi bɔtɛ limeyi ni, bekyuli pii badubɔsu-mi banii, ‘Blɔti! Bɔ́su ƒula 
kenye na bɔ́gya ayu ekpidi na ƒula lɛnyi kemmo. Na bɔ́bla akɔla budie taatina 
lidu lidu lɛnɔ na ƒula lɛnyi kemmo.’ 

23Mmɔ na ndubɔsu-ma nnii, ‘Lɛɛɛgyi-mii kula kula! Bɛtɔlɔ-mi kudɔ, amii bekyuli 
bekpidi.’ 

Yesu Ɔ́tina Ala Na Lɛtɔ Lidu Inyɔ Batune Lɛlɔ 
24“Anwuɔsu ni, ukyuli ɔni muunú mina etemila amɛni na ɔɔdi-nya lɛlɔ ni, ɔdi 
ɔnundane. Use aani ukyuli ɔni nátu nwuna ɔtɔ na lɛtakpɛ lɛlɔ. 

25Ɔnantu ɔ́na na ntukpa búyi, na ɔƒɛƒɛɛ úkpo momoomo ɔ́siaku ɔtɔ ɔmmɔ. Nsu 
útaƒɛ, ɔsika ɔ́tu-nwu ɔ́lɛ lɛtakpɛ lɛlɔ. 

26Nsu ukyuli ɔni muunú mina etemila na uládi-nya lɛlɔ ni, ɔdi ɔdɔlɔdi. Use aani 
ukyuli ɔni nátu nwuna ɔtɔ na kɔnwinimi lɛlɔ. 

27Ɔnantu ɔ́na na ntukpa búyi, na ɔƒɛƒɛɛ úkpo momoomo ɔ́siaku ɔtɔ ɔmmɔ, na ɔ́ƒɛ 
butu butu.” 

Yesu Ɔ́tina Ala Ku Ɔyikun 
28Ka Yesu ɔ́su ala amɛni ƒui ɔ́wɔlɔ ni, nwuna ala bɔtina bɔ́bla-ma dɛye dɛye. 

29Kalɛ na ɔ́tina ala uuuse aani ɔda bubo ala batinane bani na bɔtɛya na bátɛya-
nya kalɛ. Mmomu ɔ́tina ala ku ɔyikun aani ukyuli ɔni ndanku litemi lɛmmɔ 
úboku kalɛ. 

Mateo 8 

1Uwi ɔni na Yesu ɔ́si ɔ́yu kɔbi kɔmmɔ lɛlɔ ni, bekyuli pii básiaku-nwu kama. 

2Amu na ɔnana ɔdi muuƒi ɔlɛgyie úbo úbalɛ akɔnkɔ na nwuna anumi na ɔ́su-
nwu ɔnini, “Blɔti! Si aayɔ́ ni, akana na abla-mi sɛɛn.” 

3Yesu únene kɔnu útuku-nwu, na ɔ́su-nwu ɔnini, “Mɔɔyɔ́. Lɛlɔ lɛbla-a sɛɛn.” 
Mmɔ kani ni, ɔlɛ ɔmmɔ ɔ́ba ɔnana ɔmmɔ. 

4Amu na Yesu ɔ́su-nwu ɔnini, “Nu kaduɛ, na tasu ukyuli ɔdi lɛla lɛdi. Mmomu 
teesie na eti lɛlɔ atátina Katɔti ɔkpane, na udie-ɔ kenye. Na ete akpala ani na 
Mose ɔda bubo bɔ́tina. Na ukyuli biala ɔnu ɔti ka ɔlɛ ɔmmɔ ɔ́ba-a sɔsɔ.” 

Yesu Ɔ́bwi Romaƒuɔ Bekpone Unengu Ɔdi Kabla Ɔblane 
5Nwuna kama ka Yesu úduo Kapernaum ni, Romaƒuɔ bekpone unengu ɔdi úbo 
úbevele-nwu ɔnini, 

6“Blɔti! Mina kabla ɔblane uuƒi kpakplaa na ɔ́tɛ kaduli ɔni na ulakana bɔta.” 

7Yesu ɔ́su-nwu ɔnini, “Ndubusie ntábwi-nwu.” 

8Bekpone unengu ɔmmɔ údie kenye ɔnini, “Blɔti, oowo! Ńtamanku ka ebo mina 
kaduli. Nsu su litemi lɛdi kani na mina kabla ɔblane ɔmmɔ ɔlɛ ɔdubɔba-nwu. 

9Ami lɛnɔ ndi ukyuli ɔni nkya benengu badi kalɔ, na bekpone badi lɛnɔ bakya-
mi kalɔ. Si lɛ́su ɔdi nnii, ‘Teesie’ ni, uusié. Na si lɛ́su ɔdi lɛnɔ nnii ‘Bo’ ni, uubo. 
Na si lɛ́su mina kabla ɔblane nnii, ‘Bla ɔmɛni’ ni, ɔɔbla.” 

10Ka Yesu únu ɔmɛni ni, ɔ́bla-nwu kalɛ kadi na ɔ́su bekyuli bani nsiaku-nwu 
mmɔ ɔnini, “Mɔɔsu-mii geen ka na Israelƒuɔ akɔ muedi ni, ńtanu tɔ bɔƒɔtaadi 
bɔmɛni udu. 

11Mɔɔsu-mii geen ka bekyuli pii badubɔsi ɔƒɛ katukɔ ku kanukɔ bebo Katɔ Ɔga 
Ɔma limeyi kadikɔ. Badubulie kalɔ na badi ku Abraham ku Isak ku Yakob na 
mmɔ. 

12Nsu Katɔti ɔdubɔbɔku Yudaƒuɔ badi bani nka badi bagadine mmɔ utákya 
kasuudikɔ. Mmɔ na badubuwulo na badu bana anumi.” 

13Amu na Yesu ɔ́su bekpone unengu ɔmmɔ ɔnini, “Teesie kaduli. Kalɛ na áƒɔ ádi 
ni, ɔdububo ute-ɔ lɛni.” Na bekpone unengu kabla ɔblane ɔmmɔ ɔlɛ ɔ́ba-nwu 
uwi ɔmmɔ kemmo kani. 

Yesu Ɔ́bwi Bekyuli Pii 
14Ka Yesu úsie Petro kaduli ni, ɔ́nu ka Petro uleni ɔtɛ uuƒi kpakplaa ɔni na lɛlɔ 
lɛ́ƒɔ-nwu ogya. 

15Amu na Yesu úƒie-nwu kɔnu ɔ́da na ɔlɛ ɔmmɔ ɔ́ba-nwu kɔnakunwi, na ɔ́ta na 
ɔ́bla-nwu lɛƒɔ. 

16Na useyi uwi ni, béti bekyuli pii bani na ayu ekpidi eekpóku-ma béboku Yesu. 
Na ɔ́su lɛlakpa linwi na ɔ́bɔku-nya ɔ́lɛku-ma lɛlɔ kemmo. Na ɔ́bwi bani muuƒi 
mmɔ ƒui. 

17Ɔ́bla ɔmɛni kalɛ na kenye kani na Katɔti Kenye Udiene Yesaia ɔ́su úse ubo ute 
lɛni ɔnini, “Anwu ɔlati ɔ́bwi-bu lɛlɛ lɛni na buuƒi ƒui.” 

Nkyuli Inyɔ Báyɔ Ka Basiaku Yesu Kama 
18Uwi ɔni na Yesu ɔ́nu bekyuli pii bani nnye-nwu kudɔ ni, ɔ́su nwuna batɛyane 
bammɔ ɔnii baya na beteesie ɛpu ɔmmɔ ɔvi. 

19Ɛpu ɔvi mmɔ ni, ɔda bubo ala ɔtinane ɔdi úbo-nwu kudɔ. Na ɔ́su Yesu ɔnini, 
“Ala ɔtinane, kesii biala na adubusie ni, ndubɔsiaku-ɔ kama.” 

20Amu na Yesu ɔ́su-nwu ɔnini, “Beƒiebuo bebo libu lɛni kemmo na baatɛ, na 
baasɛ bebo ayu. Nsu Ukyuli Ɔyawine Ubi ni, anwu uuubo katɛnkɔ muedi.” 

21Na ukyuli bamba ɔdi ɔ́su ɔnini, “Blɔti, masiaku-ɔ. Nsu ya na lɛka busie ntáva 
mina ɔti.” 

22Yesu údie kenye ɔnini, “Siaku-mi kama. Na aya na bani nli aani bekpine ka 
bátaƒɔ bátadi ɔsu bataava bana bekpine.” 

Yesu Ɔ́bala Ɔƒɛƒɛɛ Kpakplaa Ɔni Muukpó Kenye 

23Yesu úduo ɔkɔlɔ ɔdi kemmo na nwuna batɛyane lɛnɔ básiaku-nwu kama. 

24Kɔnakunwi ni, ɔƒɛƒɛɛ kpakplaa ɔdi úse kalɔ uukpó na ɛpu ɔmmɔ lɛlɔ. Na uubó 
ntu teewi ɔkɔlɔ ɔmmɔ kemmo, na ɔɔyɔ́ ɔnyi. Nsu uwi ɔmmɔ ƒui ni, na Yesu anwu 
ɔtɛ ɔlɛɛ. 

25Batɛyane bammɔ bátágyila-nwu na básu banii, “Blɔti, ƒɔ-bu! Bɔdaku bukpi!” 

26Mmɔ na Yesu úye-ma ɔnini, “Bi ɔsu na bibo liƒu lɛni? Bina bɔƒɔtaadi bɔsɔ.” Amu 
na ɔ́ta na ɔ́bɔku ɔƒɛƒɛɛ ku ntu bɔni mɔɔnwanɛ lɛlɔ mmɔ ɔnii bɔda bɔya. Na mmɔ 
ƒui kábla kpoo. 

27Amu na ɔ́bla ukyuli biala kalɛ kadi. Na béye lɛlɔ banini, “Bi? Bútanu ukyuli 
ɔmɛni udu kudii! Ɔƒɛƒɛɛ ku ntu bɔni mɔɔnwanɛ lɛlɔ muedi buunú-nwu litemi!” 

Yesu Ɔ́bwi Nkyuli Inyɔ Badi Na Ayu Ekpidi Eekpóku 
28Ka Yesu útéduo Gadara kalɛkɛ na ɛpu ɔvi ni, nkyuli inyɔ badi na ayu ekpidi 
eekpóku-ma bási bekyuli kavakɔ mmɔ bábasiaku-nwu. Na ka bana lɛlɔ lɛɛda 
liƒu geen ɔsu ni, ukyuli ɔdi ulásia ulu ɔmmɔ lɛlɔ. 

29Kɔnakunwi ni, báva ku lɛdi momoomo na béye-nwu banii, “Bi na awɔ Katɔti 
Ubidi aawia-bu kudɔ mɛni? Ébo anii abaka-bu kɔtu bɔni asa na uwi ɔni na Katɔti 
ɔdubɔtɛku-bu litemi wedu?” 

30Amu na amadɔ mmɔ ni, baplakuo pii badi benye baadi. 

31Mmɔ na ayu ekpidi ammɔ évele Yesu anini, “Si anii aabɔku-bu alɛku ni, na 
abɔku-bu atákya baplakuo pii bammɔ kemmo.” 

32Mmɔ ni, Yesu ɔ́bɔku-ma ɔnii, “Bɛvi bɛlɛ-ma kemmo.” Anwuɔsu bálɛ-ma 
kemmo bétéduo baplakuo bammɔ kemmo. Na baplakuo bammɔ békeli báyu 
kɔbi kɔmmɔ lɛlɔ bátánu béduo ɛpu ɔmmɔ kemmo na békpi. 

33Ɔmmɔ ɔsu ni, baplakuo lɛlɔ banune bammɔ békeli bátɔlɔ bésie ɔma kemmo. 
Na bátásu ala ani ƒui na alɛku baplakuo bammɔ ku bekyuli bani na ayu ekpidi 
eekpóku mmɔ lɛlɔ. 

34Anwuɔsu ɔma ɔmmɔ bekyuli ƒui bésie banii batásiaku Yesu. Na ka bánu-nwu 
ni, bévele-nwu ka ɔtɔlɔ bana kalɔ lɛlɔ. 

Mateo 9 

Yesu Ɔ́bwi Ɔnana Ɔdi Náƒɛ Uwi Kalɔ 
1Yesu úduo ɔkɔlɔ kemmo na bénwini básia ɛpu ɔmmɔ lɛlɔ bésie nwuna ɔma. 

2Mmɔ na béti ɔnana ɔdi na ɔ́ƒɛ uwi kalɔ báva lɛtala lɛlɔ, na béti-nwu béboku-
nwu kudɔ. Ka Yesu ɔ́nu ka báƒɔ bádi geen ɔsu ni, ɔ́su ɔlɛne ɔmmɔ ɔnini, “Ubi, kɛ 
kayi. Líti ƒula ekpidi lɛ́kyiɛ-ɔ.” 

3Amu na ɔda bubo ala batinane badi bakya baasu lɛlɔ banii, “Ukyuli ɔmɛni ɔɔkɔ́ 
kakɔ na uutemi enyekpi.” 

4Yesu ɔ́nu bana kasusu kamɛni ɔ́ti na úye-ma ɔnini, “Bi ɔsu na biiti kasusu 
kekpidi kamɛni udu? 

5Na ɔmani bɔsu nse kpɛtɛ kpɛtɛ ntulo ka lɛsu nnii, ‘Líti ƒula ekpidi lɛ́kyiɛ-ɔ’ 
munuu ka lɛsu nnii, ‘Ta, na esie’? 

6Ndubudie lɛtina-mii ka Ukyuli Ɔyawine Ubi ubo ɔyikun na uti ekpidi ɔkyiɛ na 
kayawi mɛni.” Anwuɔsu ɔ́su ukyuli ɔni náƒɛ uwi kalɔ mmɔ ɔnini, “Ta nye, na eti 
ƒula atɛla na eteesie kaduli.” 

7Amu na ɔnana ɔmmɔ ɔ́ta na úti nwuna lɛtɛla na ɔ́tɔlɔ úsie kaduli. 

8Uwi ɔni na bekyuli bammɔ bánu ɔmɛni ni, liƒu lɛ́da-ma na bémwi Katɔti ka úti 
ɔyikun ɔmɛni udu úte ukyuli. 

Yesu Ɔ́lɔ Mateo Ɔnii Ɔsiaku-nwu 
9Amu ka Yesu ɔ́si mmɔ úsela ni, ɔ́nu kuyi ɔƒɔne ɔdi na baalɔ banii Mateo ka ɔ́kya 
nwuna kabla kablakɔ. Na ɔ́su-nwu ɔnini, “Siaku-mi kama.” Mmɔ kani na Mateo 
ɔ́ta na ɔ́siaku-nwu kama. 

10Uwi ɔni na Yesu ulie ɔɔdi na Mateo kaduli ni, kuyi baƒɔne pii ku alaekpidi 
bablane babambadi bébo babadiku Yesu ku nwuna batɛyane na mmɔ. 

11Amu na Ƒarisiƒuɔ bani nánu ɔmɛni ni, béye nwuna batɛyane banii, “Bi ɔsu na 
bina ala ɔtinane ku bekyuli bamɛni udu baadi?” 

12Yesu únu lɛla lɛni na básu na údie kenye ɔnini, “Balɛne mɔɔwia ɔbwine, na 
ɔɔɔdi bani na beléƒi. 

13Bitáwia lɛla lɛni nkya Bunweni Kedee Ɔku kemmo kalɔ binu ka ni, ‘Lɛƒɔndia 
na Katɔti ɔɔwia, na ɔɔɔdi bebuo buti taakpa.’ Ńtebo nnii mbawia bekyuli babuni, 
mmomu bekyuli bekpidi ɔsu na líbo.” 

Béye Yesu Ala Na Kɔka Bulie Lɛlɔ 
14Amu na Ntu Ɔkpilane Yohane basiakune bébo bébeye Yesu banini, “Bi ɔsu na 
abu ku Ƒarisiƒuɔ buulie kɔka uwi uwi, na ƒula batɛyane ama belemonku kɔka 
bulie?” 

15Yesu údie kenye ɔnini, “Bɛɛƒɔ́ taadi ka bekyuli bani na bálɔ béboku uleku 
ketikɔ badubo kɔnyana buteewulo na uwi ɔni na uleku ɔgya ɔmmɔ ɔkya-ma 
kudɔ? Ulebo ulete lɛni kudii! Nsu limeyi lɛdi lɛdububo ɔni na badubuti uleku 
ɔgya ɔmmɔ na bana kudɔ. Na uwi ɔmmɔ na badubulie kɔka. 

16“Ukyuli biala uléti lɛdiku lɛwɔdi taaka taada lɛkukudi lɛlɔ. Ɔsika lɛdiku lɛwɔdi 
lɛmmɔ lɛdubɔduli kɔkukudi kɔmmɔ na ɔya na liƒi lɛmmɔ libomo libu. 

17Lɛni kani na beleti ntɛ bɔwɔdi teewi ɔku koƒo kɔkukudi kɔni kemmo béewi 
ntɛ dii. Si ɔɔdi lɛni ni, ɔku koƒo kɔkukudi kɔmmɔ kɔdubɔbwɛ na ntɛ bɔmmɔ lɛnɔ 
bɔdubuwiakun. Nsu beeti ntɛ bɔwɔdi beewi ɔku koƒo kɔwɔdi kemmo. Na bana 
anyɔ ƒui badubɔdia.” 

Yesu Úbunku Uleku Ɔdi Ku Yairo Ubidi 
18Uwi ɔni na Yesu ɔɔtɛmiku-ma ni, Yudaƒuɔ kasalakɔ lɛlɔ ɔnune ɔdi úbo-nwu 
kudɔ na ɔ́lɛ akɔnkɔ úvele-nwu ɔnini, “Mina ubi ulekubi úkpi ɔƒaani, nsu bo na 
eti ƒula enu asia-nwu lɛlɔ na ɔdubɔta.” 

19Anwuɔsu Yesu ɔ́ta ɔ́siaku-nwu ku nwuna batɛyane lɛnɔ. 

20Na ka Yesu úsela ni, uleku ɔdi ɔni na ubugya uuwi akwa leevu-anyɔ úbasia 
Yesu kama na útuku-nwu awu kɔtu. 

21Ɔ́bla lɛni ɔsika ɔ́ƒɔ ɔ́di ka si ɔ́nya útuku-nwu awu kɔtu ni, ɔlɛ ɔmmɔ ɔdubɔba-
nwu. 
22Yesu únwini na ɔ́nu uleku ɔmmɔ na ɔ́su-nwu ɔnini, “Kɛ kayi, mina ubi ulekubi! 
Ƒula bɔƒɔtaadi bɔ́bwi-ɔ.” Mmɔ kani ɔlɛ ɔmmɔ ɔ́ba-nwu. 

23Amu na Yesu útéduo Yudaƒuɔ kasalakɔ lɛlɔ ɔnune ɔmmɔ kaduli kemmo, na 
ɔ́nu lɛkwanu bediene ku bani muuwulo. 

24Na ɔ́su-ma ɔnini, “Ukyuli biala ɔlɛ keyi. Ulekubi ɔmmɔ útekpi, mmomu bɔlɛɛ 
kani ɔda.” Amu na bése kalɔ baamá-nwu. 

25Amu ka bágya bekyuli bammɔ bálɛku ni, Yesu úduo ulekubi ɔmmɔ ɔtɔ kemmo, 
na ɔ́da-nwu kɔnu. Na ɔ́ta ulie. 

26Litemi lɛmɛni lígyingya na kalɔ kammɔ lɛlɔ kesi kesii. 

Yesu Ɔ́bwi Banumbwɛne Inyɔ Badi 
27Amu ka Yesu ɔ́si mmɔ úsela ni, banumbwɛne inyɔ badi báta básiaku-nwu 
kama ku kɔvanu banii, “Ɔga Dawid uwɔ! Nu-bu kɔnyana.” 

28Amu uwi ɔni na Yesu útéduo kaduli kemmo ni, banumbwɛne inyɔ bammɔ 
bébo-nwu kudɔ. Na Yesu úye-ma ɔnini, “Bɛɛƒɔ́ taadi ka ndubɔkana-mii bɔbwi?” 
Mmɔ na bédie kenye banii, “Bɔ́ƒɔ bɔ́di!” 

29Amu na Yesu útuku bana anumi na ɔ́su-ma ɔnini, “Ubo ute-mii kalɛ kani na 
bɛ́ƒɔ bɛ́di.” 

30Mmɔ kani na anumi álɛmi-ma. Na Yesu úbo-ma ɔda kpakplaa ɔnini, “Bitasu 
ukyuli ɔdi lɛla lɛmɛni.” 

31Nsu ka bási mmɔ ni, bébo litemi lɛmɛni kudu na kalɛkɛ kammɔ lɛlɔ ƒui ɔ́si Yesu 
lɛlɔ. 

Yesu Ɔ́bwi Ukyuli Ɔni Naaakana Butemi 

32Uwi ɔni na bási baalɛ́ ni, bekyuli badi béti ɔnana ɔdi ɔni na kɔyu kukpidi kɔ́ya 
na ulakana butemi béboku Yesu kudɔ. 

33Na Yesu ɔ́gya kɔyu kukpidi kɔmmɔ ɔ́lɛku-nwu lɛlɔ kemmo. Mmɔ kani na 
ukyuli ɔmmɔ úse kalɔ uutemi. Ɔmɛni ɔ́bla bekyuli bani nnye mmɔ kalɛ kadi, na 
básu banii, “Bútanu ɔmɛni udu kudii na Israel kalɔ lɛlɔ!” 

34Nsu Ƒarisiƒuɔ badi básu banii, “Ayu ekpidi ɔga néte-nwu ɔyikun ɔni na ɔda 
ɔɔgyá ayu ekpidi ammɔ.” 

Bekyuli Bákywi Yesu Kaƒɔ 
35Yesu úsie ɔ́vi lɛma ku akpaklɔ ani nkya amadɔ mmɔ kemmo. Ɔ́tina ala na 
Yudaƒuɔ kɔsakɔ. Na ɔ́kɔ litemi buni lɛsa lɛni nkɛnku Katɔti lɛga kadikɔ lɛlɔ. Na 
ɔ́bwi lɛlɛ lidu lidu. 

36Na ka ɔ́nu bekyuli esu esu ammɔ ni, bákywi-nwu kaƒɔ ɔsika béƒu na beeebo 
bebunkune. Na bese aani baƒonu bani neeebo ɔdane. 

37Anwuɔsu únwini na úbo nwuna batɛyane bammɔ lɛgba ɔnini, “Edula ani 
néedu ka baƒɛ ni, emomo. Nsu bekyuli bani maƒɛ-nya beeemomo. 

38Anwuɔsu bivele edula ɔlati ɔmmɔ na uti kabla bablane badi ubebunku kabla 
kammɔ kemmo.” 

Mateo 10 

Yesu Úte Nwuna Batalane Leevu-inyɔ Bammɔ Ɔyikun 
1Yesu ɔ́lɔ nwuna batɛyane leevu-inyɔ bammɔ ɔ́sala na úte-ma ɔyikun kalɛ na 
bagya ayu ekpidi balɛku bekyuli lɛlɔ na babwi lɛlɛ lidu lidu lɛnɔ. 

2Batalane bammɔ anyi ndi amɛni. Simon ɔni basɔ baalɔ Petro ku ɔnwani Andrea 
ku Yakobo ku ɔnwani Yohane bani ndi Sebedeo bebi 

3ku Ƒilipo ku Bartolomeo ku Toma ku kuyi ɔƒɔne Mateo ku Yakobo ɔni ndi Alƒeo 
ubidi ku Tadeo 

4ku Simon ɔni nási Kana ku Yuda Iskariot ɔni ndubo Yesu kakya bɔkya. 

Bisie Na Bitákɔ Lɛsa 
5Yesu ɔ́tala banana leevu-inyɔ bamɛni na úbo-ma ɔda ɔnini, “Bitesie bekyuli 
bani naaadi Yudaƒuɔ kalɔ lɛlɔ. Na bitesie Samariaƒuɔ ɔma ɔdi lɛnɔ kemmo. 

6Mmomu bisie Israelƒuɔ bani nse aani baƒonu bani náyii ulu mmɔ kudɔ. 

7Bisie na bitákɔ lɛsa bɛnii, ‘Uwi ɔni na Katɔti ɔdi lɛga na bula kɔyi kemmo úude.’ 

8Bɛbwi balɛne na bɛgyila bekpine. Bɛbwi bani muuƒi ɔlɛgyie, na bɛgya ayu 
ekpidi. Bíteye ɔyikun ɔmɛni na mina kudɔ, anwuɔsu amii lɛnɔ biteti bitadi kuye. 

9Biteti egulabi adi biala bitada. 

10Na ɔdi biala uteti koƒo utada aani ala bevelene kalɛ. Biteti awu iye lɛgbanvuo 
lɛbambadi lɛdi iye ugyii ɔdadi. Kabla ɔblane biala ni, nwuna kabla kemmo na 
ɔdubɔdi. 

11“Si biduo ɔma iye lɛkpaklɔ lɛdi kemmo ni, bɛwia ukyuli ɔbuni ɔni mɔɔyɔ́ ka 
ɔƒɔ-mii. Na biduo-nwu kudɔ na bɛkya mmɔ utédu uwi ɔni na bɛdubɔtɔlɔ. 

12Na si biduo kaduli kadi kemmo ni, bigyele-ma bɛnii, ‘Keyi kayɔku-mii.’ 

13Si báƒɔ-mii ku kaƒɔ ƒaa ni, keyi buɛɛ kegye kammɔ kadubɔƒɔ kaduli kammɔ ƒui. 
Na si bátaƒɔ-mii ni, keyi buɛɛ kegye kammɔ kaaadubo bulieku-ma. 

14Na si ama iye ɔma ɔmmɔ bekyuli bátaƒɔ-mii iye béni bina litemi ni, bɛtɔlɔ na 
biveli bina lɛgba kalɔ ɔtumu biwi-ma. 

15Mɔɔsu-mii geen ka limeyi lɛni na Katɔti ɔdubɔtɛku bayawine litemi ni, 
ɔdubɔnu lɛma likpidi aani Sodom ku Gomora kɔnyana utulo ɔma ɔmmɔ. 

Bekyuli Badi Badubukpoku-mii 
16“Bɛnu! Mɔɔtala-mii aani baƒonu lɛkya begiti akɔ. Binye kagyumana aani 
balakpi kalɛ, nsu bɛda lɛlɔ aani babloduma. 

17Bɛsia lɛlɔ anu, ɔsika bekyuli badubudie-mii bete na beƒie-mii besienku litemi 
katɛkɔ. Na badubo-mii bubo lɛnɔ na Yudaƒuɔ kɔsakɔ. 

18Na ka bɛdi mina batɛyane ɔsu ni, badubɔtɛku-mii litemi na kalɔ kammɔ lɛlɔ 
badine ku baga anumi. Na bɛsu ama bani naaadi Yudaƒuɔ litemi buni lɛmmɔ. 

19Si béti-mii bésienku litemi katɛkɔ ni, biteti kasusu na lɛla lɛni bɛdubɔsu lɛlɔ. 

20Ɔsika Katɔti ndubute-mii etemila ani na bɛdubɔsu. Katɔti Kɔyu kɔdubɔtɛmi 
kɔsiaku-mii lɛlɔ. 

21“Na uwi ɔmmɔ kemmo ni, bekyuli badi badubuti bana banwa alati bete na 
badu na ami ɔsu. Na bebi bati badi lɛnɔ badubɔbla lɛni na bana bebi lɛlɔ. Bebi 
badubɔta benye bana bawɔne lɛlɔ na bakya-ma kakya kalɛ na badu-ma. 

22Ukyuli biala ɔdubukisi-mii na ami ɔsu. Nsu si bínye bina bɔƒɔtaadi kemmo 
kpakplaa bitédu kawɔlɔkɔ ni, Katɔti ɔdubɔƒɔ-mii ngba. 

23Si beekpóku-mii na ɔma unwi kemmo ni, bikeli bisie ɔbambadi kemmo. Na 
mɔɔsu-mii geen ka bilawɔlɔ bina kabla na Israel lɛma ƒui kemmo asa na ami, 
Ukyuli Ɔyawine Ubi, masɔ mebo. 

24“Ɔtinane ɔ́ƒɔ lɛnyi útulo nwuna ɔtɛyane. Na ukyuli ɔni mɔɔdi ukyuli lɛlɔ lɛnɔ 
ni, útulo ukyuli ɔni lɛlɔ na ɔɔdi. 

25Anwuɔsu ni, ɔtɛyane biala ɔbla kalɛ na ɔlɛ nwuna ala ɔtinane. Na ukyuli ɔni na 
baadi lɛlɔ lɛnɔ ni, ɔbla kalɛ na ɔlɛ nwuna Unwoti. Na si bekyuli beedumi ɔtɔlati 

ɔdi banii ayu ekpidi ɔtɔnkune na ɔdi ni, na badubɔlɔ kaduli kammɔ bekyuli ƒui 
anyikpi betulo ɔtɔlati ɔmmɔ. 

Bitayia Bekyuli 
26“Anwuɔsu bitayia bekyuli, ɔsika lɛla lɛni na béti ala bébi iye bábla bábɛ ni, 
Katɔti ɔdubudie-ni keyi. 

27Na ala ani ƒui na bínu bɛ́siku ami ɔlati kudɔ ni, bidie-nya keyi. Na lɛla biala na 
lɛ́su-mii kabɛsɛ ni, bɛkɔ-nya lɛsa. 

28Bitayia bekyuli bani na ɔlɔna kani na badubɔkana bɔdu na balakana ukyuli 
kɔyu aku bɔdu. Mmomu bɛyia Katɔti ɔni ndubɔkana na ɔdu ukyuli kɔyu ku ɔlɔna 
na lɛgyavonku kemmo. 

29Baasɛ wɛlɛ wɛlɛ bani na akana eye bana inyɔ ku kaplɛ unwi muedi ni, ɔdi 
ulekpi na Katɔti kama. 

30Na amii bina lili linwini muedi ni, Katɔti ɔgyi nwuna bumomo ƒui. 

31Anwuɔsu bitayia, ɔsika bɛ́ƒɔ kuye bítulo baasɛ pii. 

Bidie Yesu Kenye Na Kadi Anumi 
32“Si ukyuli ɔdi udie lɛlɔ kenye na kadi anumi ka ɔdi mina ɔdi ni, ami lɛnɔ 
ndubudie-nwu kenye na mina Ɔti anumi na katɔ. 

33Nsu si ukyuli ɔdi úni-mi na kadi anumi ni, ami lɛnɔ ndubuni-nwu na mina Ɔti 
anumi. 

Bekyuli Badubule Lɛlɔ 
34“Bitakali bɛnii mina bubo búti keyi kayɔdi búboku kayawi. Oowo! Bekyuli 
badubɔdɔ na ami ɔsu! 

35“Bebi bananabi badubɔta benye bana bati lɛlɔ. Na bebi belekubi badubɔta 
benye bana beni lɛlɔ. Na bebi bele badubɔta benye bana begyieni lɛlɔ. 

36Na ukyuli ukisine geen ni, ɔdubɔsi anwu ɔlati nwuna kaduli kemmo. 

37“Na ukyuli biala ɔni mayɔ ɔti iye uni metulo-mi ni, útamanku ka ɔbla mina 
ɔtɛyane. Lɛni kani na ukyuli ɔni mayɔ ubidi ɔnanabi iye ulekubi metulo-mi lɛnɔ 
ni, útamanku ka ɔbla mina ɔtɛyane. 

38Ukyuli biala na ulayɔ ka ɔsiaku-mi kama na ubo abi aani ami kalɛ ni, útamanku 
ka ɔbla mina ɔtɛyane. 

39Na ukyuli biala ɔni mɔɔwia ka ulie ngba ute nwuna lɛlɔ ni, ɔdubɔyila-mu. Na 
ukyuli ɔni nányonu nwuna ngba na ɔsiaku-mi kama ni, ɔdubɔkɛ ngba geen. 

Katɔti Ɔdubɔƒɔ Kayu Ute Bekyuli Bani Mɔɔƒɔ́ Yesu Basiakune 
40“Ukyuli biala ɔni maƒɔ-mii ni, ɔ́ƒɔ ami lɛnɔ. Na ukyuli biala maƒɔ-mi ni, ɔ́ƒɔ 
Katɔti ɔni nátala-mi lɛnɔ. 

41Ukyuli biala ɔni maƒɔ Katɔti kenye udiene ka ɔdi kenye udiene ute Katɔti ɔsu 
ni, anwu ku kenye udiene ɔmmɔ badubɔkɛ lɛyuƒɔla linwi na Katɔti kudɔ. Na 
ukyuli ɔni maƒɔ ukyuli ɔni nse siin ka use siin ɔsu ni, anwu ku ukyuli ɔmmɔ 
badubɔkɛ lɛyuƒɔla linwi na Katɔti kudɔ. 

42Binu ɔmɛni kaduɛ ka ukyuli biala meti ntu ɔɔƒɛɛ mete mina basiakune bamɛni 
akɔ ubliidi ƒui ka ɔsiaku-mi ɔsu ni, nwuna lɛyuƒɔla lilabɔ-nwu.” 

Mateo 11 

Ntu Ɔkpilane Yohane Ɔ́tala Batu Ɔ́kya Yesu 
1Uwi ɔni Yesu údie nwuna batɛyane leevu-inyɔ bammɔ ulu ɔ́wɔlɔ ni, ɔ́ta mmɔ 
na úsie utátina ala na utákɔ lɛsa ute lɛma lɛni nkya amadɔ mmɔ. 

2Na uwi ɔmmɔ kemmo ni, Ntu Ɔkpilane Yohane ɔtɛ aban ɔtɔ. Únu kabla kani na 
Kristo ɔɔbla, na ɔ́tala nwuna batɛyane badi ɔ́kya Yesu. 

3Na bétéye Yesu banii, “Awɔ ndi ukyuli ɔni na Katɔti ɔ́su úse ka ɔdubo, munuu 
butaanu ukyuli bamba ulu?” 

4Amu na Yesu údie kenye ɔnini, “Binwini bisie na bitásu Yohane ala ani na biinú 
ku ani na bɛɛnu ka mɔɔbla. 

5Banumbwɛne baanu, na bani náƒɛ bewi kalɔ beesié. Ama bani muuƒi ɔlɛgyie 
lɛlɔ lɛɛbla sɛɛn na batutine beenú. Bekpine baata na mɔɔkɔ́ litemi buni lɛmmɔ 
lɛsa teete bawabane. 

6Lɛlɔ litaayɔ bekyuli bani na bana kasusu kalabla inyɔ inyɔ na mina ala ani 
mɔɔbla ɔsu.” 

7Uwi ɔni na Yohane batɛyane bammɔ baatɔlɔ mmɔ ni, Yesu ɔ́su Yohane lɛlɔ 
litemi ɔ́tina bekyuli bammɔ ɔnini, “Ka bísie ketele kemmo ni, bi na bísie bitánu? 
Evete ani na ɔƒɛƒɛɛ uubó taavinku? 

8Munuu bi na bísie bitánu? Ɔnana ɔni nkya lɛwu lɛni mɔɔdia bɔnu? Oowo, 
bekyuli bammɔ udu ni, ɔga kesii na beelie. 

9Bɛsu-mi ukyuli ɔni udu na bísie bítánu! Katɔti kenye udiene ɔdi munuu dɛ? 
Ɛɛn, na sɔsɔ na ɔdi. Nsu mɔɔsu-mii ka bɛ́nu ukyuli ɔni ntulo kenye udiene 
muedi. 

10Yohane ɔmɛni ndi ɔtu ɔni lɛlɔ na Bunweni Kedee Ɔku ɔmmɔ ɔ́su ɔ́siku uwi ɔni 
na Katɔti ɔ́su Ubidi ɔnini, “ ‘Ndubɔtala ɔtu ɔdi na ɔgyu ɔtɔ-ɔ na ɔklibi bekyuli ute 
ƒula bubo.’ 

11Na mɔɔsu-mii geen ka Ntu Ɔkpilane Yohane ɔ́ƒɔ kuye utulo ukyuli ɔni nélie 
kayawi kamɛni úbavi. Nsu ni, ukyuli ɔni nátaƒɔ lɛnyi na Katɔ Ɔga Ɔma muedi ni, 
ɔ́ƒɔ kuye útulo Yohane ɔmmɔ. 

12Na ɔ́si Ntu Ɔkpilane Yohane uwi úbalɛ ɔmwi ni, bekyuli pii báta ku lɛnungyie 
batáwia Katɔ Ɔga Ɔma ɔmmɔ beduo. Nsu bekyuli bani anumi egyie-ma geen lɛti 
na baanwanɛ lɛlɔ ni, ama ndubuduo mmɔ. 

13Na Mose ɔda bubo ku Katɔti kenye bediene básu Katɔti litemi úbalɛ Yohane 
uwi lɛlɔ. 

14Na si bɛɛyɔ́ ka bɛƒɔ bana litemi bɛdi ni, Yohane ndi Elia ɔni na básu bése ka 
webo. 

15Si bɛɛkana ni, biti lɛla lɛni lɛ́su mɛni. 

16“Ɔƒɛni ni, bi na ndubuti ɔmwi kadi bekyuli lɛkɔku? Bese aani banamu bani 
mɔɔƒia na kuye. Na bana bakpana baakpali-ma taasu banii, 

17“ ‘Búdie uleku buti agya búte-mii, nsu bítatɔ. Búdie lɛkwanu búte-mii, nsu 
bítewulo.’ 

18Ɔsika uwi ɔni na Yohane úbo ni, úlie kɔka na útani ntɛ. Na ukyuli biala ɔ́su ɔnii 
uukpi libuo. 

19Nsu uwi ɔni na ami ɔni ndi Ukyuli Ɔyawine Ubi líbo ni, lɛ́di na lɛ́ni. Na ukyuli 
biala ɔ́su ɔnii, ‘Bɛnu ɔdivone ɔmɛni! Uukpi ntɛ! Anwu ku kuyi baƒɔne ku bekyuli 
bekpidi muusié.’ Nsu takpete-ma. Katɔti lɛnunda lɛdubudie lɛlɔ keyi na lɛla lɛni 
na ukyuli ɔɔbla kemmo.” 

Lɛma Lɛdi Bekyuli Bátaƒɔ Yesu Bátadi 
20Na lɛma lɛni kemmo na Yesu ɔ́bla akɔla pii ni, bekyuli bammɔ bétenwini kama 
bátakya bana ekpidi. Anwuɔsu úse kalɔ na ɔɔdɔnku-ma. 

21Ɔ́su ɔnini, “Bɔbuɛ muute awɔ Korasin! Na bɔbuɛ muute awɔ Betsaida! Si lɛma 
likpidi Tiro ku Sidon na nka lɛ́bla akɔla budie taatina ani lɛ́bla na bina akɔ ni, 
badubɔda adala ani mɔɔtina ka béni bana ekpidi. 
22Na mɔɔsu-mii geen ka limeyi lɛni na Katɔti ɔdubɔtɛku bayawine litemi ni, 
ɔdubɔnu Tiro ku Sidon lɛma kɔnyana utulo amii. 

23Na awɔ Kapernaum ni, aakali ka Katɔti ɔdubɔtalaku-ɔ katɔ? Oowo! Katɔti 
ɔdubɔyulaku-ɔ kalɔ usienku lɛgyavonku kemmo. Ɔsika akɔla budie taatina ani 
lɛ́bla na bina akɔ ni, si Sodom na lɛ́bla-nya ni, nka ɔmu ɔdi ɔma úbalɛ ɔmwi. 

24Bɛnu ɔmɛni bɛti geen ka limeyi lɛni na Katɔti ɔdubɔtɛku bayawine litemi ni, 
ɔdubɔnu Sodom kɔnyana utulo awɔ.” 

Yesu Ɔ́lɔ Bekyuli Ɔnii Babanwuna Na Nwuna Kudɔ 
25Uwi ɔmmɔ kemmo ni, Yesu ɔ́sɔ ɔ́kpali katɔ ɔnini, “Ati, katɔ ku kalɔ Unwoti, 
mɔɔgyá-a enu. Éti ala amɛni ábɛla banundane ku bakutine, na édie-nya átina 
bani nétesie anumi na lɛlati lɛdi kemmo. 

26Sɔsɔ Ati, lɛni na aayɔ́ ka ɔlɛ.” 

27Na ɔ́sɔ ɔ́su ɔnini, “Mina Ɔti úti ala ƒui úte-mi. Na anwu lɛti ngyi ukyuli ɔni udu 
na ndi. Na ami lɛti ngyi ukyuli ɔni na mina ɔti lɛnɔ ɔdi. Na mɔɔƒuna bekyuli badi 
bani na medie-nwu matina. 

28“Amii bani nti etila bonwu na lɛlɔ líitu-mii ni, bibo-mi kudɔ na ndubɔya na 
bɛnwuna. 

29Bibo bɔda kɔda, na bɛtɛya bɛsiku-mi kudɔ. Nse buɛɛ na muuboku lɛlɔ kalɔ, na 
bɛdubɔkɛ bɔnwuna. 

30Ɔsika kabla kani na mete-mii ni, keeebo ɔkplu. Na mina etila lɛnɔ ese ƒaa ƒaa.” 

Mateo 12 

Yesu Ku Ƒarisiƒuɔ Bákya Unyeƒi Na Lɛnwunameyi Lɛlɔ 
1Uwi ɔdi kama ni, Yesu ku nwuna batɛyane bási baaví kemo kadi na 
lɛnwunameyi lɛlɔ. Ka kɔka kɔɔda nwuna batɛyane bammɔ ɔsu ni, bése kalɔ 
baaƒɛ edula adi ani nse aani anta taavumi taakun. 

2Ƒarisiƒuɔ badi bánu ɔmɛni na básu Yesu banii, “Ƒula batɛyane baabla lɛla lɛni 
na ɔda bubo bɔmmɔ bútile kuƒi ka babla na lɛnwunameyi lɛlɔ.” 

3Mmɔ na Yesu údie kenye na úye-ma ɔnini, “Bítaka Bunweni Kedee Ɔku kemmo 
ala bítenu lɛla lɛni na Dawid ɔ́bla uwi ɔni na kɔka kɔɔda anwu ku nwuna 
bekyuli? 

4Útéduo Katɔti ɔtɔ kemmo na úti adila ani na béti bákpa béte Katɔti úboku na 
bádi. Ɔ́bla lɛni ina ka bakpane lɛti pɛ na ɔlɛka badi adila ammɔ. 

5Ngyi ka bɛ́ka lɛnɔ na ɔda bubo ɔku kemmo ka ina ka bulabla kabla kadi na 
lɛnwunameyi lɛlɔ ni, bakpane bani nkya Katɔti kakpakɔ mmɔ beeti bebuo 
taakpa. Na baladu-ma kɔtɔ. 

6Na mɔɔsu-mii ka ni, lɛla lɛni náƒɔ kuye litulo Katɔti kakpakɔ lɛkya bina akɔ 
mɛni. 

7Bunweni Kedee Ɔku ɔɔsu ɔnii, ‘Kɔnyana bɔnu na ami Katɔti mɔɔwia, na ɔɔɔdi 
bebuo lɛkpa.’ Si biinú ala amɛni kalɔ ni, nka biládu bekyuli bani na bátaƒiɔ-mii 
kɔtɔ. 

8Ɔsika Ukyuli Ɔyawine Ubi ɔdi lɛnwunameyi Unwoti.” 

Yesu Ɔ́bwi Ɔnana Ɔni Kɔnu Kunwi Kɔ́gogolo-nwu 
9Amu na Yesu ɔ́tɔlɔ úsie Yudaƒuɔ kasalakɔ kadi. 

10Mmɔ na útánu ɔnana ɔni na kɔnu kunwi kɔ́gogolo-nwu. Bekyuli badi bakya 
mmɔ bani nkya mɔɔwia ka bakywɛ Yesu kakpagyuɛ kalɛ na ɔƒiɔ ɔda bubo 
bɔmmɔ. Anwuɔsu béye-nwu banini, “Ɔda bubo buute kuƒi ka babwi ɔlɛ na 
lɛnwunameyi lɛlɔ?” 

11Yesu lɛnɔ úye-ma ɔnini, “Si úbo úte ka bina ɔdi ubo koƒonu kɔdi na kútánu ubu 
na lɛnwunameyi lɛlɔ ni, ulésie uletédie-ku? 

12Ukyuli ɔ́ƒɔ kuye útulo koƒonu. Anwuɔsu ɔda bubo buute kuƒi ka bɔnu kɔnyana 
na lɛnwunameyi lɛlɔ.” 

13Amu na ɔ́su ɔnana ɔni na kɔnu kɔ́gogolo-nwu mmɔ ɔnini, “Nene ƒula kɔnu.” Na 
únene-ku. Kɔnakunwi ni, kɔnu kɔmmɔ kɔ́sɔ kɔ́bla aani kalɛ na kunyɔdi kɔmmɔ 
kuse. 

14Amu na Ƒarisiƒuɔ bani nkya mmɔ bátɔlɔ na bátábla kasusu ka badu Yesu. 

Yesu Ndi Kabla Ɔblane Ɔmmɔ Ɔni Na Katɔti Ɔ́ƒuna 
15Uwi ɔni na Yesu únu ka Ƒarisiƒuɔ beeti-nwu lɛlɔ kasusu kekpidi ni, ɔ́tɔlɔ-ma 
kudɔ mmɔ, na bekyuli pii badi básiaku-nwu. Ɔ́bwi bani muuƒi ƒui na bana akɔ. 

16Na ɔ́bala-ma ɔnii betedie-nwu keyi. 

17Ɔ́su lɛni kalɛ na lɛla lɛni na Katɔti ɔ́su úse ɔkɛnku nwuna Kenye Udiene Yesaia 
lɛlɔ ebo ete lɛni sɔsɔ. Ɔ́su ɔnini, 
18“Ɔmɛni ndi mina kabla ɔblane ɔni na lɛ́ƒuna, na mɔɔyɔ́-nwu. Na mina kayi 
kasia-nwu lɛlɔ geen. Ndubuti mina Kɔyu lɛkya-nwu lɛlɔ kemmo na wedie litemi 
bɔtɛ siin keyi watina kadi ƒui. 

19Ulakyaku ukyuli ɔdi unyeƒi iye ɔvanku ukyuli ɔdi. Na ukyuli ɔdi ulénu-nwu 
lɛdi na kuyeya ulu lɛlɔ. 

20Ɔdubɔda bani neeebo lɛlɔkplu buɛɛ, na ulakwanyiku bani na enu áƒɛ-ma. 
Mmomu ɔdubunye kpakplaa utédu ka litemi bɔtɛ siin wadi lɛlɔ geen. 

21Na kadi bekyuli ƒui badubɔsia anwu lɛti anu.” 

Básu Banii Yesu Ɔyikun Ɔ́si Ayu Ekpidi Ɔtɔnkune Kudɔ 
22Amu na bekyuli badi béti ɔnana ɔdi ɔni na kɔyu kukpidi kuukpóku-nwu na 
ulákana bɔnu iye ulétemi béboku Yesu kudɔ. Na Yesu ɔ́bɔku kɔyu kɔmmɔ na 
ɔlɛne ɔmmɔ ɔ́kana na uutemi na ɔɔnu lɛnɔ. 

23Ɔmɛni ɔ́bla bekyuli bammɔ kalɛ kadi. Na béye banii, “Ɔga Dawid Uwɔ Ɔƒunadi 
ɔmmɔ na ɔdi mɛni?” 

24Amu na uwi ɔni na Ƒarisiƒuɔ bénu ɔmɛni ni, básu banini, “Ɔkɛnku ayu ekpidi 
unengu Beelsebul lɛlɔ na ukyuli ɔmɛni ɔɔgyá ayu ekpidi taalɛku bekyuli lɛlɔ 
kemmo.” 

25Na Yesu ɔ́ti bana kasusu na ɔ́su-ma ɔnini, “Lɛga kadikɔ kani néle lɛlɔ akpa 
akpa ni, kelénye. Na ɔma iye kaduli kani muule lɛlɔ akpa akpa na beekpóku lɛlɔ 
ni, kaabwɛ. 

26Na si lɛkpa linwi liikpóku lɛkpa linyɔdi na Satan lɛga kadikɔ kemmo ni, na 
ɔɔtina ka lɛga kadikɔ kammɔ kéle lɛlɔ na kadubɔbwɛ. 

27Na bi ɔsu na bɛɛsu bɛnii Beelsebul ɔyikun kemmo na mɔɔgyá ayu ekpidi 
taalɛku bekyuli lɛlɔ kemmo? Si use lɛni ni, bɛɛkali ka nwuna ɔyikun kemmo na 
bina basiakune ama beeti taagya ayu ekpidi taalɛku bekyuli lɛlɔ kemmo? Oowo! 
Ala ani na bina basiakune baabla mɔɔtina ka bina kakali kaaadia! 

28Ɔɔɔdi Beelsebul ɔyikun na ɔdi. Mmomu Katɔti Kɔyu néte-mi ɔyikun ɔni na 
muuti taagya ayu ekpidi taalɛku bekyuli lɛlɔ kemmo. Na ɔmɛni ɔɔtina ka Katɔti 
lɛga kadikɔ kéebo-mii akɔ. 

29“Mbo ɔyikun ntulo Satan, ɔsika ukyuli ɔdi ulakana na wabwɛ weduo ɔyikune 
ɔdi kɔduli weti-nwu ala ntu si ɔ́kana-nwu buƒie bunyimi asa na wakana-nwu 
kaduli buduo. 

30“Ukyuli ɔni naaasiaku-mi ni, ɔ́ta únye-mi lɛlɔ. Na ukyuli ɔni naaani teede-mi 
ni, na uukeli-mi. 

31Ɔmɛni ɔsu ni, mɔɔsu-mii nnii Katɔti ɔdubuti alaekpidi biala na bekyuli bábla 
ku anyikpi biala ani na bálɔ Katɔti ƒui ɔkyiɛ-ma. Nsu anyikpi ani na ukyuli ɔdi 
ɔdubɔlɔ Katɔti Kɔyu ni, Katɔti uleti ulakyiɛ-nwu. 

32Na ukyuli ɔni ndubɔlɔ Ukyuli Ɔyawine Ubi anyikpi adi ni, Katɔti ɔdubuti ɔkyiɛ-
nwu. Nsu uleti anyikpi ani na ukyuli ɔdi ɔdubɔlɔ Katɔti Kɔyu ulakyiɛ-nwu na 
ngba bɔmɛni kemmo iye bɔni ndububo kemmo lɛnɔ. 

Kugyii Biala Ebi Na Beeti Taanu Kugyii Kɔmmɔ Udu Taati 
33“Ɔdi ka bɛti ka kugyii kɔbuni kɔɔnwu ebi abuni, na kugyii kɔni naaadia 
kɔɔnwu ebi ani naaadia. Kugyii biala ebi na beeti taanu kugyii kɔmmɔ udu taati. 

34Bɛdi bekyuli bekpidi geen aani balakpi! Na ala abuni adi alalɛ-mii kenye! Ala 
ani nkya ukyuli kasusu kemmo kani na uudie keyi. 

35Ukyuli ɔbuni ni, ala abuni ani nse-nwu na uudie taalɛku keyi. Na ukyuli ukpidi 
lɛnɔ ni, alaekpidi ani nse-nwu na uudie taalɛku keyi. 

36Mɔɔyá na ɔbla-mii nwaa ka litemi bɔtɛ limeyi ni, ukyuli biala ɔdubudie lɛlɔ 
kenye na etemila keeke biala nálɛ-nwu kenye lɛlɔ. 

37Na amii alati etemila na Katɔti ɔdubuti ɔtɛku-mii litemi na ɔdu-mii kɔtɔ iye 
ute-mii ubo.” 

Yesu Úni Ɔnii Ulabla Akɔla Budie Taatina Adi 
38Amu na ɔda bubo ala batinane ku Ƒarisiƒuɔ badi básu Yesu banii, “Ala ɔtinane, 
bɔɔwia ka abla akɔla budie taatina adi atina-bu kalɛ na bɔƒɔ-ɔ bɔdi.” 

39Mmɔ na Yesu údie kenye ɔnini, “Bɛnu kalɛ na ɔmwi limeyi kaba bekyuli bebo 
likyulikpi na balayia Katɔti. Bɛɛwia bɛnii mbla akɔla budie taatina adi, nsu 
lɛɛɛdubo bɔbla. Akɔla budie taatina ani kani na bɛdubɔnu ndi ani ndaku Katɔti 
Kenye Udiene Yona. 

40Kalɛ na Yona ɔ́kya kabɛ kebendi kaƒɔ kemmo emeyi atɛ usien ku ɔƒɛ ni, lɛni 
kani na Ukyuli Ɔyawine Ubi lɛnɔ ɔdubɔkya kalɔ kemmo emeyi atɛ usien ku ɔƒɛ. 

41Na litemi bɔtɛ limeyi lɛmmɔ lɛlɔ ni, Niniweƒuɔ badubɔta bebebo-mii lɛnimi 
enwu, ɔsika bénwini kama bákya bana ekpidi uwi ɔni na Yona ɔ́kɔ lɛsa úte-ma. 
Na mɔɔsu-mii ka ukyuli ɔdi ɔkya-mii akɔ mɛni na utulo Yona. 

42Na litemi bɔtɛ limeyi lɛmmɔ lɛlɔ ni, Uleku Ɔga ɔni nási kada kakɛ lɛnɔ ɔdubɔta 
unye na ubo-mii lɛnimi enwu, ɔsika ɔ́si ɔgyu kakaaka na úsie Ɔga Salomo kudɔ 
úténu-nwu lɛnunda ala bɔtina. Na mɔɔsu-mii geen ka ukyuli ɔni ntulo Salomo 
ɔkya mɛni. 

Kɔyu Kukpidi Kɔɔsɔ Taabawia Keliekɔ 
43“Mɔɔsu-mii ka uwi ɔni na bágya kɔyu kukpidi bálɛku ukyuli lɛlɔ kemmo ni, 
kuusié taavi kesii kani nákwii taawia keliekɔ. Na si útakɛ kadi ni, 

44kɔɔsu lɛlɔ kɔnii, ‘Ndubɔsɔ linwini nteesie mina kaduli kakukudi kammɔ.’ Na 
ɔɔsɔ teesie taatánu ka lɛla lɛdi liiibo ɔtɔ ɔmmɔ kemmo, nsu bákpala mmɔ na lɛdi 
biala lise sɛɛn. 

45Ɔmɛni ɔsu ni, ɔɔsɔ teenwini teesie na utákpanku ayu ekpidi maatɛ ani ntulo-
nwu, na bebo bebelie mmɔ. Na kawɔlɔkɔ ni, ukyuli ɔmmɔ ablala eebie teetulo 
kalɛ na ése kudeedi muedi. Ɔmɛni ndububo kaba kekpidi kamɛni lɛlɔ.” 

Ɔma Ndi Yesu Kaduli Bekyuli Geen? 
46Uwi ɔni na Yesu ɔkya uutemiku bekyuli bammɔ ni, nwuna banwani ku uni 
bébo bébenye keyi banii baawia ka batɛmiku-nwu. 

47Amu na bekyuli bani nnye mmɔ akɔ unwi útásu Yesu ɔnii, “Nu, ƒ'ini ku ƒula 
banwani benye keyi ngye baawia ka batɛmiku-ɔ.” 

48Yesu údie kenye ɔnini, “Ɔma ndi mina uni na ɔma bene ndi mina banwani?” 

49Amu na ɔ́kywɛ kɔnu ɔ́tina nwuna batɛyane na ɔ́su ɔnini, “Bɛɛnu mina uni ku 
mina banwani! 

50Na ukyuli ɔni mɔɔbla mina Ɔti ɔni nkya katɔ lɛyɔla ni, anwu ndi mina ɔnwani 
ɔnanabi ku ɔnwani ulekubi ku mina uni.” 

Mateo 13 

Yesu Úbo Lɛgba Na Edula Ɔgyane Ɔdi Lɛlɔ 
1Limeyi lɛmmɔ kani ni, Yesu ɔ́tɔlɔ kaduli kammɔ na úsie ɛpu kɔtu. Na úlie kalɔ 
na úse kalɔ ɔɔtina ala. 

2Bekyuli pii bani náka bámana-nwu bebomo ɔsu ni, útéduo ɔkɔlɔ ɔdi kemmo. 
Na bekyuli bammɔ ama bénye ɛpu kɔtu mmɔ. 

3Mmɔ na ɔ́tina-ma ala pii na agba kemmo ɔnini, “Uwi ɔdi nébo úbavi ni, ukyuli 
ɔdi úsie utágya edula. 

4Uwi ɔni na ɔɔgya edula ammɔ ni, adi éwi ulu kɔtu na baasɛ bála bádi. 

5Edula ammɔ adi lɛnɔ éwi atakpɛ lɛlɔ, kesii kani na lɛti liiibo kaduɛ. Éyile bɔkwɛ, 
ɔsika lɛti lɛmmɔ líteduo kalɔ lítesie ɔgyu. 

6Anwuɔsu uwi ɔni na ɔƒɛ ɔ́lɛ ni, ana ƒui áyɛyɛ na ékpi, ɔsika ana lidu lítanyi kalɔ. 

7Edula ammɔ adi lɛnɔ éwi liyu livo akɔ. Na ka ákwɛ ni, alakpi ammɔ átu ébi-nya 
lɛlɔ ƒui. 

8Na edula ammɔ adi éwi kalɔ kabuni lɛlɔ na ánwu ebi. Adi ánwu ebi eti anyɔ. 
Adi lɛnɔ ánwu liti ku leevu, na adi lɛnɔ ánwu avlaatɛ.” 

9Na Yesu ɔ́su-ma ɔnini, “Biti bina lɛnunda bɛɛwia ɔmɛni kalɔ binu!” 

Katɔti Údie Katɔ Ɔga Ɔma Lɛnunda Abɛla Ɔ́tina-mii 
10Amu na batɛyane bammɔ bébo Yesu kudɔ na bébeye-nwu banii, “Bi ɔsu na 
aatina bekyuli bammɔ ala na agba kemmo?” 

11Yesu ɔ́su-ma ɔnini, “Amii na Katɔti údie Katɔ Ɔga Ɔma lɛnunda abɛla ɔ́tina, na 
ɔɔɔdi ama. 

12Ɔsika ukyuli ɔni mbo ala ammɔ udu ni, Katɔti ɔdubute-nwu ubu na ɔkɛ utulo 
kalɛ na ɔɔwia. Nsu ukyuli ɔni neeebo ala ammɔ adi ni, libliidi lɛni nse-nwu 
muedi ni, Katɔti ɔdubɔƒɔ-ni ɔ́siku-nwu kudɔ. 

13Lɛla lɛni ɔsu na mɔɔtina-ma ala na agba kemmo ndi ka baanu nsu balánu taati. 
Na lɛni kani na beenú nsu belenu kalɔ. 

14Ɔmɛni ɔsu Kenye Udiene Yesaia lɛsuse líbo líte lɛni na bana lɛlɔ ɔnini, “ 
‘Bɛdubunu bɔdi, nsu bilénu kalɔ! Na bɛdubɔnu bɔdi, nsu bilanu biláti. 

15Ɔsika bekyuli bamɛni balábu lili kemmo taanu. Na bétile atu na bébile bana 
anumi. Si ɔɔɔdi lɛni ni, nka bana anumi adubɔnu nwaa. Na bana atu lɛnɔ 
adubunu na benu kalɔ na benwini bebo ami Katɔti kudɔ na lɛbwi-ma!’ 

16Nsu amii ni, lɛlɔ litaayɔ-mii geen ka bina anumi aanu na bina atu lɛnɔ eenú 
ɔsu. 

17Ɔsika mɔɔsu-mii geen nnii Katɔti kenye bediene ku bekyuli pii bani nse siin 
báwia kpakplaa ka banu lɛla lɛni na bɛɛnu mɛni, nsu bátanu. Na báwia kpakplaa 
ka benu lɛla lɛni na biinú mɛni, nsu bétenu.” 

Yesu Údie Edula Ɔgyane Lɛgba Lɛmmɔ Kalɔ 
18Yesu ɔ́su nwuna batɛyane ɔnini, “Ɔƒɛni ni, binu lɛla lɛni na edula ɔgyane lɛgba 
lɛmɛni kalɔ lɛɛtina. 

19Bekyuli bani muunú Katɔ Ɔga Ɔma lɛlɔ litemi nsu belenu-ni kalɔ ni, bese aani 
edula ani néwi ulu kɔtu na ukisine ɔmmɔ uubo teebedie litemi lɛmmɔ taalɛku-
ma kasusu kemmo. 

20Edula ani néwi atakpɛ lɛlɔ ni, anya ndi bekyuli bani muunú litemi lɛmmɔ na 
baaƒɔ́-ni ku ebiti kɔnakunwi. 

21Nsu ka litemi lɛmmɔ lítaƒɔ-ma lɛlɔ kemmo ɔsu ni, lilélie-ma kemmo teetu uwi 
ɔdi. Anwuɔsu si lɛbibo iye bukpoku bɔdi búbo-ma lɛlɔ na litemi lɛmmɔ ɔsu ni, 
enu aaƒɛ-ma kɔnakunwi. 

22Na edula ani néduo ákya liyu livo akɔ ni, anya ndi bekyuli bani muunú litemi 
lɛmmɔ. Nsu ka béti kasusu pii básia kayawi kamɛni ala lɛlɔ ku lɛlakɛ ɔsu ni, 
litemi lɛmmɔ lílaƒɔ bana lɛlɔ kemmo na babla ala abuni. 

23Na edula ani néwi kalɔ kabuni ndi bekyuli bani muunú litemi lɛmmɔ na 
beenú-ni kalɔ. Na ebi adi aanwu eti anyɔ, adi liti ku leevu, na adi lɛnɔ avlaatɛ.” 

Yesu Úbo Lɛgba Na Livo Lɛlɔ 
24Yesu úbo-ma lɛgba lɛbambadi ɔnini, “Katɔti lɛga bɔdi litemi bugyingya buse 
aani ɔmɛni. Ukyuli ɔdi ɔ́gya edula abuni na nwuna kemmo. 

25Na usien ɔdi ka bekyuli ƒui báatɛ ni, nwuna ukisine ɔdi útágya livo likpidi ebi 
ɔ́kya edula ammɔ kemmo na ɔ́gyu ɔ́tɔlɔ. 

26Na uwi ɔni na edula ammɔ álɛ lili na ése kalɔ aanwu ni, alakpi ekpidi ani na 
ukisine ɔmmɔ ɔ́gya ɔ́kya edula ammɔ kemmo lɛnɔ ákwɛ. 

27“Amu na kemo ɔlati ɔmmɔ kabla bablane bésie-nwu kudɔ na bétéye-nwu 
banini, ‘Ati, bɔ́nu ka edula abuni na ágya na ƒula kemmo. Na wɛ na livo likpidi 
lɛmɛni ani lɛ́si?’ 

28“Kemo ɔlati ɔmmɔ údie kenye ɔnii, ‘Ukisine ɔdi nábla ɔmɛni.’ “Amu na béye-
nwu banii, ‘Aawia ka busie butágyu-nya budie?’ 

29“Ɔ́su-ma ɔnini, ‘Oowo. Ɔƒɛni kalɛ si bɛɛgyú livo lɛmmɔ ni, bɛdubɔgyu edula 
ammɔ adi lɛnɔ bɛsalaku livo lɛmmɔ. 

30Bɛya na nwuna akpa anyɔ ƒui eteenye utálɛ edula ɔƒɛwi. Na uwi ɔmmɔ na 
ndubɔsu edula baƒɛne bammɔ nnii bɛka livo lɛmmɔ bɔgyu na binyimi-ni esu esu 
na bɛkyula-ni. Na edula ammɔ ni, bɛƒɛ-nya na biti-nya biwi mina unwu kemmo.’ 
” 

Yesu Úti Katɔti Lɛga Bɔdi Litemi Bugyingya Ɔ́manku Edula Kebi Blii Suɛ Kadi 
31Yesu ɔ́sɔ úbo-ma lɛgba lɛdi ɔnini, “Katɔti lɛga bɔdi litemi bugyingya buse aani 
edula kebi blii suɛ kani na ukyuli ɔdi úti útáva na nwuna kemo. 

32Ɔdi edula kebi kani nse blii suɛ ntulo na ebi ammɔ ƒui akɔ. Nsu si ɔ́kwɛ na ɔ́lɛ 
lili ni, uubómo teetulo kemo kammɔ edula akladi ƒui. Na uugyingya teebi kalɔ 
kammɔ, na baasɛ beebo taabatu ayu na kuna kɔgba akɔ.” 

Yesu Úbo Lɛgba Na Bɔnyii Bɔni Na Baasálaku Ɔlaaƒɔ 
33Yesu ɔ́sɔ úbo-ma lɛgba lɛbambadi ɔnini, “Katɔti lɛga bɔdi litemi bugyingya 
buse aani ɔmɛni. Uleku ɔdi úti bɔnyii ɔ́salaku ɔlaaƒɔ koƒo kunwi na ɔ́nwu ɔ́sala 
útédu uwi ɔni na bɔnyii bɔmmɔ bɔ́ƒɔ ɔlaaƒɔ ɔmmɔ ƒui na úƒu.” 

Yesu Ɔ́tina Ala Na Agba Kemmo 
34Agba kemmo na Yesu úti ɔ́su bekyuli bammɔ ala amɛni ƒui. Útetemi útete-ma 
ɔni na ɔɔɔdi lɛgba na úbo. 

35Ɔ́bla lɛni kalɛ na lɛla lɛni na Katɔti kenye udiene ɔ́su úse libo lite lɛni uwi ɔni 
na ɔ́su ɔnini, “Ndubutemi lite-ma na agba kemmo. Na ndubudie ala ani na 
baaagyi ɔ́si kayawi kalɔ kesekɔ ƒui lɛtina-ma.” 

Yesu Údie Lɛgba Lɛni Na Úbo Na Livo Lɛlɔ Kalɔ 
36Yesu ɔ́tɔlɔ bekyuli bammɔ kudɔ na úsie kaduli. Amu na nwuna batɛyane 
bammɔ bébo-nwu kudɔ na básu-nwu banini, “Die lɛgba lɛni na ébo na livo lɛni 
na bágya bákya edula kemo lɛlɔ mmɔ te-bu.” 

37Yesu údie kalɔ ɔnini, “Ukyuli ɔni nákya edula abuni ammɔ ndi ami ɔni ndi 
Ukyuli Ɔyawine Ubi. 

38Na kemo kammɔ ndi kayawi. Na ebi abuni ammɔ ndi Katɔ Ɔga Ɔma bekyuli. 
Livo lɛmmɔ ndi bekyuli bani ndi ukisine ɔmmɔ badi. 

39Na ukisine ɔni nágya livo lɛmmɔ ndi ɔbɔnsamu. Na edula bɔƒɛ uwi ndi kayawi 
kawɔlɔkɔ. Na edula baƒɛne bammɔ ndi Katɔti batu. 

40“Na kalɛ na baasála livo na baakyula-ni ni, lɛni kani na ɔdubo buse na kayawi 
kawɔlɔkɔ. 

41Ami, Ukyuli Ɔyawine Ubi, ndubɔtala mina batu na babɔku ala ani mɔɔyá na 
baabla ekpidi ku ekpidi bablane ƒui bedie Katɔti lɛga kadikɔ. 

42Badubuti anya ku-ma ƒui batákya lɛgyavonku kemmo. Mmɔ na keku ku animi 
bɔdu bɔkya! 

43Na Katɔti bekyuli ama badubukeye aani ɔƒɛ na bana Katɔti ɔma. Si bɛɛyɔ́ ni, 
biti lɛla lɛni lɛ́su mɛni! 

Yesu Úbo Lɛgba Na Lɛlakɛ Lɛni Bábala Lɛlɔ 
44“Katɔti lɛga bɔdi bɔ́ƒɔ kuye aani lɛlakɛ libendi lɛdi. Uwi ɔdi kemmo ni, ukyuli 
ɔdi útákɛ lɛlakɛ lɛdi na béti bábala na kemo kadi. Mmɔ na ɔ́sɔku ala úbi lɛlakɛ 
lɛmmɔ lɛlɔ. Na ana kubiti ɔsu ni, úsie útéti nwuna ala ani ƒui na úbo úye, na 
únwini úsie útéye kemo kammɔ.” 

Yesu Úbo Lɛgba Na Kɔsɛɛ Kebi Kadi Kani Náƒɔ Kuye Lɛlɔ 

45Yesu ɔ́su ɔnini, “Katɔti lɛga bɔdi buse aani lɛla lɛni náƒɔ kuye geen. Uwi ɔdi ni, 
uyedine ɔdi ɔɔwia asɛɛ ebi ani náƒɔ kuye geen. 

46Na ka útákɛ kɔni ntulo ana ƒui ni, úti ala ani ƒui nse-nwu úye na útéye kɔsɛɛ 
kebi kammɔ. 

Yesu Úbo Lɛgba Na Asawu Bewine Badi Lɛlɔ 
47“Amu na Katɔti lɛga bɔdi buse aani kalɛ na asawu bewine badi baabla. Asawu 
bewine badi béwi asawu na ɛpu ɔdi kemmo na bédie ketu kemmo lɛna lidu lidu. 

48Na ka asawu ɔmmɔ úyi ku lɛna ni, báni asawu ɔmmɔ béboku ɛpu kɔtu na bélie 
kalɔ na baaƒuna lɛna lɛmmɔ. Beeti lɛna lɛbuni lɛmmɔ teewi kɔgyigyɛ kemmo na 
beebó lɛni naaadia teewiakun. 

49Lɛni kani na kayawi kawɔlɔkɔ kadubo buse. Katɔti batu badubɔƒuna bekyuli 
babuni balɛku bekpidi akɔ. 

50Na bebo bekpidi bammɔ bakya lɛgyavonku kemmo. Mmɔ na keku ku animi 
bɔdu bɔkya.” 

Yesu Ɔ́tina Ala Na Ala Awɔdi Ku Akukudi Lɛlɔ 
51Yesu úye-ma ɔnini, “Bínu ala ani ƒui na lɛ́su-mii mɛni kalɔ?” Na ama lɛnɔ bédie 
kenye banii, “Ɛɛn.” 

52Na Yesu ɔ́su-ma ɔnii, “Amu ni, ala ɔtinane biala ɔni mɔɔtɛya Katɔti lɛga bɔdi 
lɛlɔ ala ni, use aani ɔtɔlati ɔni mbo ala awɔdi ku ala akukudi lɛnɔ. Na uudie-nya 
keyi.” 

Nasareƒuɔ Béni Yesu 
53Amu ka Yesu úbo agba amɛni ƒui ɔ́wɔlɔ ni, ɔ́tɔlɔ mmɔ. 

54Na úsie útéduo nwuna ɔma. Mmɔ na ɔ́tina ala na bana kasalakɔ. Na bekyuli 
bani nénu ala ani na ɔ́tina ni, ɔ́bla-ma dɛye dɛye. Amu na béye lɛlɔ banini, “Wɛ 
na ɔ́kɛ nwuna lɛlati lɛmɛni ɔ́siku? Na wɛ na ɔ́kɛ ɔyikun ɔni na ɔda ɔɔbla akɔla 
budie taatina amɛni udu? 

55Ɔɔɔdi ɔnwine ɔmɛni kani ubidi na ɔdi yoo? Na ɔɔɔdi uni lɛnɔ ndi Maria, na 
nwuna banwani bananabi lɛnɔ ndi Yakobo ku Yoseƒ ku Simon ku Yuda, na 
nwuna banwani belekubi lɛnɔ nkya-bu akɔ mɛni yoo? 

56Na ɔma néte-nwu lɛlati ku ɔyikun ɔmɛni udu?” 

57Na ɔ́yu-ma ɔkplu ka baƒɔ-nwu, anwuɔsu béni-nwu. Amu na Yesu ɔ́su-ma ɔnini, 
“Katɔti kenye udiene ni, ubo ɔbu na kesi kesii ntu nwuna ɔma ku nwuna kadi 
bekyuli akɔ kani.” 

58Na ka bátaƒɔ Yesu bátadi ɔsu ni, útabla akɔla budie taatina pii na Nasaret. 

Mateo 14 

Herode Ɔ́ya Na Bádu Ntu Ɔkpilane Yohane 

1Lebo lɛmmɔ kemmo ni, Herode ɔni mɔɔdi lɛga na Galilea únu Yesu lɛlɔ litemi. 

2Na ɔ́su nwuna badi ɔnini, “Ukyuli ɔmɛni ɔdi Ntu Ɔkpilane Yohane ɔni násɔ 
únwini úbo úlie ngba. Ɔmɛni ɔsu na ubo ɔyikun ɔni na ɔɔbla akɔla budie taatina 
lɛni.” 

3Ɔ́su lɛni ɔsika Herode ɔmɛni náya na béƒie Yohane na ɔ́ya bényimi-nwu na béti-
nwu bákya aban ɔtɔ. Herode ɔ́bla ɔmɛni na ɔnwani Ƒilipo ulekudi Herodia ɔsu. 

4Ɔsika Ntu Ɔkpilane Yohane ɔ́su Herode ɔnini, “Katɔti ɔda bubo buléte kuƒi ka 
nka eti ƒula ɔnwani ulekudi Herodia.” 

5Anwuɔsu Herode ɔ́yɔ ka badu Yohane. Nsu ɔ́yia bekyuli pii bani ƒui nénu-nwu 
ala bɔtina, ɔsika bana ƒui baabu Yohane aani Katɔti kenye udiene. 

6Limeyi lɛdi ni, Herode ɔɔdi nwuna lɛwɔmeyi na ɔ́lɔ bekyuli pii. Na Herodia 
ubidi ulekubi úbatɔ na bekyuli bammɔ anumi. Ɔmɛni ɔ́da Herode ebiti geen. 

7Na ɔ́kpali ala ɔ́lɔ Katɔti ɔnini, “Mɔɔsu-ɔ ka ndubute-ɔ lɛla biala na éye.” 

8Amu na uni ɔ́kya ugblebi ɔmmɔ kakwɛ na lɛla lɛni na uye lɛlɔ. Anwuɔsu útéye 
ɔnini, “Mɔɔwia Ntu Ɔkpilane Yohane lili ka eti-ni akya lɛkyami kemmo ete-mi 
mɛni kani.” 

9Lɛla lɛni na ulekubi ɔmɛni úye ɔ́bla Herode kɔnyana. Nsu ɔ́si kenye kani na úse 
na benengu bammɔ ƒui anumi ɔsu ni, ɔ́su ka babla ugblebi ɔmmɔ lɛyɔla bete-
nwu. 

10Ɔmɛni ɔsu ɔ́tala ukyuli ɔdi na útékulo Yohane lili na aban ɔtɔ katɛnkɔ mmɔ. 

11Úti lili lɛmmɔ ɔ́kya lɛkyami lɛdi kemmo úboku ugblebi ɔmmɔ na anwu lɛnɔ 
úti-ni úsienku uni. 

12Yohane batɛyane bébo bébeti nwuna ukpine ɔmmɔ bátáva, na bésie bátásu 
Yesu. 

13Uwi ɔni na Yesu únu ka bádu Yohane ni, úti ɔkɔlɔ na ɔ́tɔlɔ úsie kesii kani nábɛ. 
Nsu ka bekyuli bénu kesii kani na ɔkya ni, bana pii bási bana lɛma kemmo bakɛ 
lɛgba bátasiaku-nwu na mmɔ. 

14Amu na Yesu ɔ́lɛ ɔkɔlɔ ɔmmɔ kemmo. Na uwi ɔni na ɔ́nu bekyuli pii bammɔ ni, 
bana lɛlɔ lɛ́kywi-nwu kaƒɔ na ɔ́bwi bani muuƒi. 

Yesu Úte Nkyuli Mpim Ɛlɔ Adila Na Bádi 
15Uwi ɔni na useyi uwi údu ni, nwuna batɛyane bákpɛ béde-nwu na básu-nwu 
banini, “Kadi káasa káwɔlɔ, na mɛni lɛnɔ kágyunku ɔma. Anwuɔsu die bekyuli 
bamɛni ulu pla na beteesie akpaklɔ kemmo na bakɛ lɛla lɛdi beye badi.” 

16Yesu údie kenye ɔnii, “Útalɛka batɔlɔ. Amii alati bite-ma lɛla lɛdi na badi.” 

17Batɛyane bammɔ básu-nwu banini, “Adila ani bubo kani ndi bodobodo ɛlɔ ku 
kɔkpaku inyɔ.” 

18Amu na Yesu ɔ́su-ma ɔnini, “Biti-nya biboku-mi mɛni.” 

19Na ɔ́su bekyuli bammɔ ƒui ɔnii belie kalɔ na livo lɛmmɔ lɛlɔ mmɔ. Amu na úti 
bodobodo ɛlɔ ku kɔkpaku inyɔ bɔmmɔ na ɔ́talaku anumi ɔ́nu katɔ na ɔ́gya Katɔti 
enu. Na ɔ́bwɛ bodobodo ɔmmɔ kɔkɛ kɔkɛ úte nwuna batɛyane. Na batɛyane 
bammɔ lɛnɔ béti béte bekyuli bammɔ. 

20Na bana ƒui bádi na bémo. Na nwuna batɛyane básala kɔkɛ wɛlɛ wɛlɛ kɔni 
bádi bébu na úyi kɔgyigyɛ leevu-inyɔ. 

21Na bekyuli bani nádi adila ammɔ babla aani banana mpim ɛlɔ. Nsu bátaka 
beleku ku banamu. 

Yesu Úsie Na Galilea Ɛpu Lɛlɔ 
22Mmɔ kani na Yesu ɔ́ya na nwuna batɛyane bákɔ béduo ɔkɔlɔ kemmo ɔnii 
bataatɔ na beteesie ɛpu ɔmmɔ ɔvi ɔni ngye. Na anwu ɔ́ƒɔ lɛlɔ ɔ́kya kama uudie 
bekyuli bammɔ ulu. 

23Ɔmɛni kama ni, anwu lɛti ɔ́kɔ úsie kɔbi lili na útákpali katɔ. Na usien ɔmmɔ ƒui 
ni, anwu lɛti pɛ kani nkya mmɔ. 

24Na uwi ɔmɛni kemmo ni, na ɔkɔlɔ ɔmmɔ úusie ɔgyu. Na ɔƒɛƒɛɛ ubendi ɔni 
muukpó taasiaku-nwu ɔsu ni, ntu bɔmmɔ buubó ɔkɔlɔ ɔmmɔ taavinku. 

25Na lɛdigye aani lɛdɔ ɛtɛ ku lɛdɔ ɛku ntɛ ni, Yesu úsie ntu anumi na úbo nwuna 
batɛyane bammɔ kudɔ. 

26Uwi ɔni na bánu ka ɔkɛ ntu anumi mmɔ ni, ɔ́gyu-ma ɔtɔtɔ na banii, “Ukpine na 
ɔdi!” Anwuɔsu bése kalɔ baava momoomo! 

27Nsu Yesu útemiku-ma kɔnakunwi ɔnii, “Bɛkɛ kayi! Ami na ɔdi! Bitayia!” 

28Amu na Petro ɔ́su ɔnini, “Si awɔ geen na ɔdi ni, su-mi anii ami lɛnɔ nsie ntu 
bɔmmɔ anumi na libo-ɔ kudɔ.” 

29Amu na Yesu ɔ́su-nwu ɔnini, “Bo!” Na Petro ɔ́lɛ ɔkɔlɔ ɔmmɔ kemmo na ɔkɛ ntu 
bɔmmɔ anumi úsela Yesu kudɔ. 

30Nsu ni, ka ɔ́nu ɔƒɛƒɛɛ ɔni muukpó momoomo ni, liƒu lɛ́da-nwu na úse kalɔ ɔɔnyi 
ntu bɔmmɔ kemmo. Amu na Petro ɔ́va ɔ́su ɔnini, “Blɔti, die-mi!” 

31Kɔnakunwi Yesu únine kɔnu ɔ́da-nwu na ɔ́su-nwu ɔnini, “Ƒula bɔƒɔtaadi na 
mina lɛlɔ bútedu! Bi ɔsu na ƒula kasusu kaabla inyɔ inyɔ?” 

32Na bana inyɔ ƒui bétéduo ɔkɔlɔ ɔmmɔ kemmo, na ɔƒɛƒɛɛ ɔmmɔ ɔ́da bukpo ɔ́ya. 

33Amu na batɛyane bammɔ bábu-nwu geen. Na básu-nwu banini, “Katɔti Ubidi 
geen na adi!” 

Yesu Ɔ́bwi Balɛne Na Genesaret 
34Ka bétédu ɛpu ɔmmɔ ɔvi ngye ni, bátáyu na Genesaret kalɔ lɛlɔ. 

35Mmɔ ni, bekyuli bammɔ bánu Yesu báti. Na bébo-nwu kudu kaduɛ. Anwuɔsu 
bekyuli pii bététiku balɛne bani nkya amadɔ mmɔ ƒui béboku Yesu kudɔ. 

36Na balɛne bammɔ bévele-nwu banii ɔya na betuku nwuna awu kɔtu. Na bani 
ƒui nétuku-nwu awu kɔtu ni, bana lɛlɛ lɛ́ba-ma. 

Mateo 15 

Bíni Katɔti Na Bɛsiaku Bina Bati Kuuku Ala Bɔtina Kama 
1Amu na Ƒarisiƒuɔ badi ku ɔda bubo ala batinane badi bási Yerusalem bébo Yesu 
kudɔ na bébeye-nwu banii, 

2“Bi ɔsu na ƒula batɛyane balásiaku bula bati kuuku ɔda bubo kama? Baláƒɔ bana 
enu kalɛ na bula ɔdi ɔɔtina asa na baadi.” 

3Yesu údie kenye ɔnini, “Na bi ɔsu na biiní na biládi Katɔti ɔda bubo lɛlɔ na 
bɛsiaku bina bati kuuku ala bɔtina kama? 

4Katɔti ɔnini, ‘Bu ƒula ɔti ku ƒula uni. Na ukyuli ɔni mɔɔlɔ ɔti iye uni lɛnyikpi lɛdi 
ni, ɔlɛka badu-nwu.’ 

5Nsu bɛɛtina ka ukyuli ɔni mbo lɛla lɛni na ɔkana na uti ubunku ɔti iye uni nsu 
ɔ́su ɔnii, ‘Líti lɛla lɛmɛni líse kenye lite Katɔti’ ni, 

6ɔ́kɛ kenyekɔ kalɛ na uni na ulabu na ulebunku nwuna bawɔne lɛnɔ. Ulu ɔmɛni 
lɛlɔ na bɛɛsia teeni Katɔti ɔda bubo kalɛ na bɛsia bina bati bammɔ ala bɔtina 
kama. 

7Amii anumi lɛlɔ bekyuli! Lɛla lɛni na Katɔti Kenye Udiene Yesaia ɔ́su úse líbo 
líte lɛni na bina lɛlɔ geen. 

8Katɔti ɔnini, “ ‘Bekyuli bamɛni bada bana kenye kani baabu-mi, nsu balayɔ-mi 
na bana kayi kemmo. 

9Keeke kani na baabla-mi kabla. Baatina kayawi lɛlɔ ala aani si mina ɔda bubo 
bɔdi.’ ” 

Ala Ani Nási Kayi Kemmo Aayá Na Ukyuli Uusé Lɛlɔ 
10Amu na Yesu ɔ́lɔ bekyuli pii bammɔ úboku nwuna kudɔ na ɔ́su-ma ɔnini, “Bise 
atu na binu ɔmɛni biti bɛtɛya lɛla. 

11Adila ani muuduo ukyuli kaƒɔ ni, ɔɔɔdi anya mɔɔyá na uusé lɛlɔ. Mmomu 
etemila ani mɔɔlɛ́ taasi-nwu kenye kemmo mɔɔyá na uusé lɛlɔ.” 

12Amu na nwuna batɛyane bammɔ bébo-nwu kudɔ na bábasu-nwu banini, 
“Agyi ka ala ani na ásu mɛni éduo Ƒarisiƒuɔ bammɔ geen?” 

13Yesu údie kenye ɔnini, “Mina ɔti ɔni nkya katɔ ɔdubɔgyu kugyii biala na útalɛ 
ɔvaakun. 

14Anwuɔsu bitakpete-ma. Bese aani banumbwɛne bani mɔɔtɔnku banumbwɛne 
bamba. Na si ɔnumbwɛne ɔtɔnku nwuna ɔkpana ɔnumbwɛne ni, bana inyɔ ƒui 
badubɔnu beduo ubu kemmo.” 

15Petro ɔ́su-nwu ɔnini, “Die adila ani muusé lɛlɔ lɛgba lɛmɛni kalɔ tina-bu.” 

16Na Yesu ɔ́su-ma ɔnini, “Ɔmu use amii lɛnɔ susuusu aani bana kalɛ kani? 

17Binu ɔmɛni kalɔ ka ni, lɛla ndi lɛla lɛni muuduo ukyuli kenye kemmo ni, liiduo 
kaƒɔ kemmo. Na kama ni, uudie-ni teewiakun. 

18Nsu ni, etemila ani mɔɔlɛ́ kenye kemmo ni, ási kayi kemmo. Na anya mɔɔyá 
na ukyuli uusé lɛlɔ. 

19Na kasusu kekpidi kani mɔɔyá na bekyuli baadú bekyuli, na baadi kɔsɔnɔ, na 
baabla lɛyalɛ ala, na beeyú, na baadá bekyuli kenye, na baalɔ bekyuli anyikpi ni, 
ana ƒui aasí kayi kemmo. 

20Ala amɛni udu mɔɔyá na ukyuli uusé lɛlɔ. Nsu si ukyuli ɔdi útaƒɔ kɔnu aani 
kalɛ na Ƒarisiƒuɔ baatina kalɛ asa na ɔ́di ni, ɔmmɔ ulaya na uusé lɛlɔ.” 

Yesu Ɔ́bwi Uleku Ɔdi Ubidi 
21Yesu ɔ́si mmɔ na úsie kalɛkɛ kani nde lɛma linengudi lɛni ndi Tiro ku Sidon. 

22Mmɔ ni, kalɛkɛ kammɔ uleku ɔdi úbo Yesu kudɔ. Na úvele-nwu ɔnini, “Blɔti, 
Ɔga Dawid Uwɔ, nu-mi kɔnyana! Kɔyu kukpidi kɔdi kuukpóku mina ubi ulekubi 
na uubó abi geen!” 

23Nsu Yesu útakpete-nwu. Amu na nwuna batɛyane bébo bábasu-nwu banini, 
“Bɔku-nwu, ɔsika ɔsiaku-bu uutile-bu atu.” 

24Amu na Yesu údie kenye ɔnini, “Israelƒuɔ bese aani baƒonu bani náyii kalɛ. Na 
bana kudɔ kani na Katɔti ɔ́tala-mi.” 

25Mmɔ na uleku ɔmɛni ɔ́lɛ-nwu akɔnkɔ kalɔ na úvele-nwu ɔnini, “Ati, bunku-
mi.” 

26Yesu údie kenye ɔnini, “Ɔɔɔdia ka beti bebi adila bebo bewi bana bakpɛwe.” 

27Uleku ɔmmɔ údie kenye ɔnini, “Ati, sɔsɔ na ɔdi. Nsu bakpɛwe lɛnɔ baadi adila 
kɔkɛ kɔni mɔɔsí bana unwoti kadikɔ teewi kalɔ.” 

28Mmɔ na Yesu údie kenye ɔ́su-nwu ɔnini, “Adi uleku ɔni náƒɔ ɔ́di geen! Ákɛ lɛla 
lɛni na aawia.” Anwuɔsu uwi ɔmmɔ kemmo kani ni, ubidi ulekubi ɔmmɔ ɔlɛ ɔ́ba-
nwu. 

Yesu Ɔ́bwi Bekyuli Pii 

29Yesu ɔ́tɔlɔ mmɔ na ɔkɛ Galilea Ɛpu ɔmmɔ kɔtu útákɔ lɛbinkpo lɛdi na ɔ́yu úlie 
kalɔ. 

30Bekyuli pii bébo-nwu kudɔ na badanku balɛne bani ndi bekyuli bani náƒɛ béwi 
kalɔ ku bani na lɛlɔ ekpo átasa-ma ku banumbwɛne ku bamumu ku bani muuƒi 
lɛlɛ bamba ƒui bébewi Yesu anumi na ɔ́bwi-ma. 

31Ɔni na bekyuli bammɔ bánu ka bamumu beetemi, na bani na lɛlɔ ekpo átasa-
ma ása-ma, na bani náƒɛ bewi kalɔ beesié, na banumbwɛne lɛnɔ baanu ni, ɔ́bla-
ma kalɛ kadi. Na bémwi Israel Katɔti. 

Yesu Úte Nkyuli Mpim Ine Adila Na Bádi 
32Yesu ɔ́lɔ nwuna batɛyane úboku nwuna kudɔ na ɔ́su-ma ɔnini, “Kaƒɔ kaakywí-
mi teete bekyuli bamɛni, ɔsika báakya-mi kudɔ emeyi atɛ sɔɔn. Na ɔƒaani ni, 
basɔ beeebo lɛla lɛdi na badi. Naaayɔ nnii muudie-ma ulu ku kɔka. Anumi 
adubɔvinku-ma si bakɛ ulu.” 

33Nwuna batɛyane béye-nwu banini, “Wɛ na bɔdubɔkɛ adila na ketele kemmo 
mɛni bute bekyuli pii bamɛni na udu-ma?” 

34Yesu úye-ma ɔnii, “Adila adi ese?” Na básu-nwu banii, “Bodobodo maatɛ ku 
kɔkpaku blii suɛ kani nse.” 

35Amu na Yesu ɔ́su bana ƒui ɔnii basɔ belie kalɔ. 

36Na úti bodobodo maatɛ ku kɔkpaku kɔmmɔ na ɔ́gya Katɔti enu, na ɔ́bwɛ ɔdi 
biala kɔkɛ kɔkɛ na úti úte nwuna batɛyane. Na ama lɛnɔ béle-nwu béte bekyuli 
bammɔ. 

37Na bana ƒui bádi na bémo. Amu na batɛyane bamɛni básala adila kɔkɛ kɔni na 
bádi bébu ƒui na kúyi kɔgyigyɛ maatɛ. 

38Na banana bani nádi adila ammɔ bumomo bɔdubɔbla mpim ine. Nsu bátaka 
beleku ku banamu. 

39Amu na Yesu údie bekyuli bammɔ ulu na úduo ɔkɔlɔ kemmo na ɔ́tɔlɔ úsie 
Magadan kalɛkɛ lɛlɔ. 

Mateo 16 

Ƒarisiƒuɔ Ku Sadukiƒuɔ Badi Béye Yesu Banii Ɔbla Akɔla Adi Ɔtina-ma 
1Ƒarisiƒuɔ ku Sadukiƒuɔ badi bésie Yesu kudɔ banii betéwi-nwu kenye benu. 
Anwuɔsu básu-nwu banii, “Bla akɔla adi na bɔnu bɔti nwaa ka Katɔti kudɔ na 
ási sɔsɔ.” 

2Nsu Yesu údie kenye ɔnini, “Si ɔƒɛ úsela kanukɔ na kayaa kégyie ni, bɛɛsu bɛnii 
kadi kadubo bɔdia kɔnaadi. 

3Na ɔtanta tutuutu si ɔƒɛ ɔ́tu ɔdubo na kadi kese suu ni, bɛɛsu bɛnii ɔnantu 
ɔdubo bɔna. Bɛɛkana na bɛɛtí kalɛ na kadi kadubo buse si bɛ́nu kayaa. Nsu 
bilákana na bɛnu ala ani mɔɔtina uwi ɔni na Ukyuli Ɔƒunadi ɔmmɔ ɔdububo bɛti! 

4Amii, ɔmwi limeyi bekyuli bekpidi bani mɔɔlɛ́ Katɔti kama ni, bɛɛwia ka lɛbla 
akɔla budie taatina na bɛnu. Nsu naaabla! Akɔla budie taatina ani kani na 
bɛdubɔnu ndi ani nálɛ na Yona lɛlɔ.” Anwuɔsu ɔ́gyu ɔ́tɔlɔ-ma kudɔ. 

Yesu Úbo Nwuna Batɛyane Ɔda Na Ƒarisiƒuɔ Ku Sadukiƒuɔ Ala Bɔtina Lɛlɔ 
5Amu na batɛyane bammɔ ku Yesu béti ɔkɔlɔ ɔdi na bávia bésie ɛpu ɔmmɔ ɔvi. 
Ka bédu mmɔ ni, bánu ka báyiƒala na béteti adila adi baaada. 

6Mmɔ na Yesu ɔ́su-ma ɔnini, “Bɛnu kaduɛ na Ƒarisiƒuɔ ku Sadukiƒuɔ bɔnyii bɔni 
baakya ala kemmo na uuƒu lɛlɔ.” 

7Amu na bése kalɔ beeye lɛlɔ banii, “Ɔni na búteti adila adi bɔɔɔda ɔsu na ɔɔsu 
ɔmɛni?” 

8Na ka Yesu ɔ́ti lɛla lɛni baasu ɔsu ni, úye-ma ɔnini, “Bi ɔsu na bɛɛtɛmiku lɛlɔ ɔ́si 
adila ani na bɛɛɛda ɔsu? Bina bɔƒɔtaadi na mina lɛlɔ bɔ́sɔ. Útabla-mii tɔ nwaa? 

9Bilényimo kalɛ na líti bodobodo ɛlɔ líte banana mpim ɛlɔ na bádi bémo ku 
kɔgyigyɛ ɛlɛ kɔni na kɔkɛ kɔmmɔ kúyi? 

10Na bodobodo maatɛ ɔni na líti líte banana mpim ine nɔɔ? Bilényimo kɔgyigyɛ 
ɛlɛ kɔni na kɔkɛ kɔmmɔ kúyi? 

11Dɛ na ɔ́bla na bilenu kalɔ bɛnii ɔɔɔdi adila lɛlɔ litemi na mɔɔsu uwi ɔni na lɛ́su 
nnii, ‘Bɛnu kaduɛ na Ƒarisiƒuɔ ku Sadukiƒuɔ bɔnyii bɔni baakya ala kemmo na 
uuƒu lɛlɔ’?” 

12Mmɔ asa na ɔ́bla batalane bammɔ nwaa ka ɔɔɔdi bɔnyii bɔni baakya ala 
kemmo na uuƒu lɛlɔ ɔda na uubó-ma. Mmomu ni, ala ani na Ƒarisiƒuɔ ku 
Sadukiƒuɔ baatina na ɔda. 

Petro Údie Kenye Ka Yesu Ndi Ukyuli Ɔƒunadi Ɔmmɔ 
13Yesu ku nwuna batɛyane bésie kalɛkɛ kani nde Kaesarea Ƒilipi amadɔ. Mmɔ 
na úye nwuna batɛyane ɔnini, “Ɔma na bekyuli baasu banii ami Ukyuli Ɔyawine 
Ubi ndi?” 

14Bédie kenye banii, “Badi banii awɔ ndi Ntu Ɔkpilane Yohane. Na badi lɛnɔ 
banii awɔ ndi Katɔti Kenye Udiene Elia. Na babambadi lɛnɔ baasu banii awɔ ndi 
Yeremia iye Katɔti kenye bediene bammɔ akɔ ɔbambadi ɔdi.” 

15Amu na Yesu úye-ma ɔnini, “Na amii nɔɔ? Ɔma na bɛɛsu ka ami ndi?” 

16Mmɔ na Simon Petro údie kenye ɔnini, “Awɔ ndi Ukyuli Ɔƒunadi ɔmmɔ. Na adi 
Katɔti ɔni nli ngba uwi ƒui Ubidi.” 

17Amu na Yesu údie kenye ɔnini, “Lɛlɔ litaayɔ awɔ, Simon, Yona ubidi. Ɔsika 
ɔɔɔdi ɔyawine nédie litemi geen lɛmɛni ɔ́tina-a. Mmomu mina Ɔti ɔni nkya katɔ 
nédie ɔ́tina-a. 

18Anwuɔsu mɔɔsu-ɔ ka awɔ ndi Petro ɔni kalɔ ndi lɛtakpɛ. Na lɛtakpɛ lɛmɛni 
lɛlɔ na ndubuti mina baƒɔtaadine lɛtu linyine aani ɔtɔ kalɛ. Na kukpi ɔyikun 
muedi ulakana-ma lɛlɔ bɔdi. 

19Na ndubuti Katɔti lɛga bɔdi ɔyikun lite-ɔ. Na lɛla lɛni na bɛdubɔƒɛnimi na kalɔ 
lɛlɔ ni, Katɔti ɔdubɔsia-ni kɔnu. Na lɛla lɛni na bɛdubɔnyonu na kalɔ lɛlɔ ni, 
Katɔti ɔdubɔsia ani lɛnɔ kɔnu.” 

20Amu na Yesu úbo nwuna batɛyane ɔda ɔnii, “Bitasu ukyuli ɔdi bɛnii ami ndi 
Ukyuli Ɔƒunadi ɔmmɔ.” 

Yesu Ɔ́tɛmi Ɔ́siku Nwuna Lɛbibo Ku Kukpi Lɛlɔ 
21Ɔ́si uwi ɔmmɔ kemmo ni, Yesu úse kalɔ ɔɔsu nwuna batɛyane bammɔ nwaa 
ɔnii, “Ɔlɛka lisie Yerusalem na ntébo abi na kadi benengu ku bakpane benengu 
ku ɔda bubo ala batinane enu kemmo. Badubɔdu-mi. Nsu limeyi lɛtɛdi lɛlɔ ni, 
Katɔti ɔdubɔgyila-mi ɔlɛku kekpine na nsɔ mbelie ngba.” 
22Petro ɔ́da-nwu úsienku kɔmadɔ na ɔ́dɔnku-nwu. Na ɔ́su-nwu ɔnini, “Pɛ kuse 
Blɔti! Tuo lisuo lɛmmɔ wiakun! Ɔmmɔ utebo-ɔ lɛlɔ kudii!” 

23Yesu únwini kɔnakunwi ɔ́su Petro ɔnini, “Satan! Gyu tɔlɔ-mi lɛlɔ! Éti lɛlɔ 
eenwíni ukisine na mina lɛlɔ. Aayɔ́ akpanku-mi atákya likpidi kemmo! Kasusu 
kani na éti mɛni kátasi Katɔti kudɔ. Mmomu bekyuli kasusu kadi.” 

24Amu na Yesu ɔ́su nwuna batɛyane ɔnini, “Si ukyuli ɔdi ɔɔwia ka ɔsiaku-mi 
kama ni, ɔlɛka udie nwuna lɛlɔ atu na ubo abi na ɔsiaku-mi kama. 

25Ukyuli biala ɔni mɔɔwia ka ɔƒɔ nwuna lili ngba ute lɛlɔ ni, ɔdubɔyila-mu. Na 
ukyuli biala ɔni nányonu nwuna ngba ka ɔsiaku-mi kama ni, ɔdubɔkɛ ngba geen. 

26Bi kɔsia na ukyuli ɔdubɔkɛ si ɔ́kɛ kayawi ala ƒui na ɔ́yila ngba geen bɔmmɔ. 
Munuu bi na ukyuli ubo na uti ɔvumana na ɔkɛ ngba geen bɔmmɔ? 

27Ɔsika ami ɔni ndi Ukyuli Ɔyawine Ubi ndububo ku Katɔti batu na Katɔti ɔyikun 
kemmo. Na ndubɔƒɔ ukyuli biala kayu na nwuna kabla kenye. 

28Mɔɔsu-mii nwaa ka ni, bekyuli badi bakya mɛni ɔni na belekpi watálɛ uwi ɔni 
na bánu ka Ukyuli Ɔyawine Ubi úbo aani ɔga kalɛ.” 

Mateo 17 

Kavumana Kadi Kébo Yesu Lɛlɔ 
1Emeyi aku kama ni, Yesu útiku Petro ku Yakobo ku ɔnwani Yohane úsienku 
kɔbi kɔdi nákuku lili. Na bátákya mmɔ ama lɛti. 

2Ɔƒɛni ka baanu ni, kavumana kadi kébo Yesu lɛlɔ. Nwuna anumi eekeye aani 
ɔƒɛ, na nwuna adala lɛnɔ eekeye na aatu anumi. 

3Amu na batɛyane ɛtɛ bamɛni bánu Mose ku Elia ka baatɛmiku Yesu. 

4Na Petro ɔ́su Yesu ɔnini, “Blɔti, ɔdia si bɔ́sɔ bɔkya mɛni! Si átuna ni, ndubɔtu 
nvo ɛtɛ. Ƒula kadi kenwi ku Mose kadi kenwi ku Elia lɛnɔ kadi kenwi.” 

5Uwi ɔni na ɔɔsu ɔmɛni ni, ulɔyɔ ɔni muukeye úbewi-ma lɛlɔ. Na bénu Katɔti lɛdi 
na ulɔyɔ ɔmmɔ kemmo na lɛ́su lɛnini, “Ɔmɛni ndi mina ubi ɔyɔne unwi pɛ ɔni 
mɔɔƒɔ́-mi anu geen. Binu-nwu litemi.” 

6Uwi ɔni na batɛyane ɛtɛ bamɛni bénu lɛdi lɛmɛni ni, liƒu lɛ́da-ma geen na báyu 
bébi kalɔ. 

7Yesu úbo-ma kudɔ na úbetuku-ma na ɔ́su-ma ɔnii, “Bɛta binye. Bɛsɔ bitayia.” 

8Amu ka bákɔliku anumi katɔ ni, bátanu ukyuli ɔdi ntu Yesu kani. 

9Na ka bási baayu kɔbi kɔmmɔ lɛlɔ ni, Yesu úbo-ma ɔda ɔnini, “Bitasu ukyuli ɔdi 
lɛla lɛni bɛ́nu mɛni wetédu uwi ɔni na ami Ukyuli Ɔyawine Ubi mata malɛ 
bekpine akɔ.” 

10Amu na batɛyane bammɔ béye Yesu banii, “Bi ɔsu na ɔda bubo ala batinane 
baasu banii ɔlɛka Elia ɔka bubo asa na ala amɛni abalɛ?” 

11Yesu údie kenye ɔnini, “Sɔsɔ na ɔdi ka Elia ɔka bubo na ubaklibi lɛla biala use. 

12Nsu mɔɔsu-mii nnii Elia úubo, nsu bekyuli bátanu-nwu bátati. Na bábla-nwu 
kalala kalɛ na baayɔ́. Lɛni kani na badubɔbla ami Ukyuli Ɔyawine Ubi lɛnɔ 
kalala.” 

13Mmɔ na batɛyane bammɔ báti ka Ntu Ɔkpilane Yohane na ɔda. 

Yesu Ɔ́bɔku Kɔyu Kukpidi Kɔdi Ɔ́lɛku Ɔnanabi Ɔdi Lɛlɔ Kemmo 
14Uwi ɔni na Yesu ku nwuna batɛyane báyu bébo bekyuli pii bammɔ kudɔ ni, 
ɔnana ɔdi úbo Yesu kudɔ na úbalɛ-nwu akɔnkɔ kalɔ. 

15Na ɔ́su-nwu ɔnini, “Ati, nu mina ubi ɔnanabi ɔmɛni kɔnyana. Uuƒi kalɛ teebo 
na uubó abi geen. Uwi pii ni, uubuli teeduo ɔgya kemmo ku ntu kemmo lɛnɔ. 

16Líti-nwu líboku ƒula batɛyane, nsu bátakana na babwi-nwu.” 

17Amu na Yesu údie kenye ɔnini, “Amii, ɔmwi limeyi bekyuli, bi ɔsu na bilaƒɔ-mi 
taadi na bɛɛyu atu ɔkplu? Uwi ɛlɛ sɔɔn na ndubɔkɛku-mii kayi? Naaakana na 
makya-mii kudɔ uwi biala! Biti ɔnamu ɔmmɔ biboku-mi mɛni!” 

18Amu na Yesu ɔ́bɔku kɔyu kukpidi kɔni nli ɔnamu ɔmmɔ lɛlɔ kemmo na kɔ́lɛ! 
Na ɔlɛ ɔmmɔ ɔ́ba-nwu kɔnakunwi. 

19Amu na batɛyane bammɔ bébo Yesu kudɔ na bébeye-nwu banii, “Bi ɔsu na 
bútakana kɔyu kukpidi kɔmmɔ bɔbɔku bɔlɛku?” 

20Yesu údie kenye ɔnini, “Bina bɔƒɔtaadi na mina lɛlɔ bɔ́sɔ. Mɔɔsu-mii nwaa nnii 
si banii bibo bɔƒɔtaadi bɔni nse aani edula kebi kebliidi ƒui ni, nka bɛdubɔkana 
na bɛsu kɔbi kɔmɛni bɛnii, ‘Gyu mɛni, ténye ngye!’ Na kɔdubusie. Lɛla biala 
liiibo na bilakana bɔbla! 

21Nsu amu ntu aakpali katɔ na elie kɔka asa na adubɔkana na abɔku kɔyu 
kukpidi kɔmɛni udu alɛku.” 

Yesu Ɔ́sɔ Ɔ́tɛmi Na Nwuna Kukpi Lɛlɔ 
22Uwi ɔni na batɛyane bammɔ ƒui bábasa na Galilea ni, Yesu ɔ́su-ma ɔnini, 
“Badubo ami Ukyuli Ɔyawine Ubi buti bɔkya bekyuli enu kemmo, 

23na badu-mi. Na emeyi atɛ kama ni, Katɔti ɔdubɔgyila-mi ɔsiku bekpine akɔ.” 
Mmɔ ni, batɛyane bammɔ enu áƒɛ-ma. 

Béyi Kuyi Na Katɔti Kakpakɔ 
24Uwi ɔni na Yesu ku nwuna batɛyane bébo bébeduo Kapernaum ni, Yudaƒuɔ 
kakpakɔ kuyi baƒɔne bébeye Petro banii, “Bina ala ɔtinane lɛnɔ uuyi kakpakɔ 
kuyi kɔmmɔ?” 

25Petro údie kenye ɔnii, “Uuyi nii!” Amu ka Petro útéduo bana kaduli ni, mmɔ 
kani na Yesu ɔ́ka-nwu buye ɔnini, “Simon, bi ndi ƒula kasusu? Ɔma bene na ɔlɛka 
baƒɔ kuyi bete baga na kayawi kamɛni? Kalɔ kammɔ bekyuli munuu baƒɔ?” 

26Na Petro údie kenye ɔnini, “Baƒɔ.” Amu na Yesu údie kenye ɔnini, “Ɔmɛni 
ɔɔtina ka kalɔ kammɔ bekyuli ama útalɛka baƒɔ ɔdi. 

27Nsu ka bulayɔ bɔnii bɔɔƒiɔ́ ukyuli ɔdi ɔsu ni, teesie ɛpu kɔtu na atátu ɔdaa. Na 
kabɛ kedeedi kani na adubɔni alɛku ni, adubɔnu ligulabi lɛdi na nwuna kenye 
lɛni ndubudu ami ku-ɔ kakpakɔ kuyi bɔƒɔ. Die-ni, na atáƒɔ-ma bula kuyi kayu.” 

Mateo 18 

Yesu Údie Ukyuli Ɔni Ntulo Ɔ́tina 
1Uwi klukui ɔdi kama ni, batɛyane bammɔ bébo Yesu kudɔ na bébeye-nwu 
banii, “Ɔma náƒɔ kuye utulo na Katɔ Ɔga Ɔma?” 

2Amu na Yesu ɔ́lɔ ɔnamu blii suɛ ɔdi úbenyene-ma anumi. 

3Na ɔ́su-ma ɔnini, “Mɔɔsu-mii nnii si bítavumana udu na binwini aani banamu 
ni, bileduo Katɔ Ɔga Ɔma kudii. 

4Ukyuli ɔni náƒɔ kuye utulo ƒui na Katɔ Ɔga Ɔma ni, anwu ndi ukyuli ɔni néboku 
lɛlɔ kalɔ na únwini aani ɔnamu ɔmɛni udu. 

5“Na ukyuli ɔni maƒɔ ɔnamu blii suɛ aani ɔmɛni udu na mina lɛnyi kemmo ni, 
ɔ́ƒɔ ami lɛnɔ. 

6Nsu si ukyuli ɔdi ɔ́ya na banamu bamɛni akɔ ɔdi únwini kama ɔ́kya nwuna 
bɔƒɔtaadi na mina lɛlɔ ni, Katɔti ɔdubɔni-nwu kɔtu geen utulo si béti kukɔ 
bonwu báƒala-nwu ɔkwɛ na bátányina-nwu ɛpu kemmo. 

7“Bɔbuɛ muute kayawi ɔsika ala adi akya-ka kemmo ani ndubɔya na bekyuli 
benwini kama bakya bana bɔƒɔtaadi na mina lɛlɔ. Ala ammɔ udu adubo bɔkya 
uwi biala bɔdi. Nsu ukyuli ɔni lɛlɔ na ala amɛni adubɔsia eduo bekyuli akɔ ni, 
bɔbuɛ ndi anwu ɔdi. 

8Anwuɔsu si ƒula kɔnu iye ƒula ɔgba mɔɔyá na aabla likpidi ni, kulo-ku vaakun. 
Ɔdia ute-ɔ si ebo kɔnu kunwi iye ɔgba unwi na ákɛ ngba ƒui utulo ka ebo enu ku 
lɛgba na Katɔti uti-ɔ ɔkya lɛgyavonku kemmo. 

9Na si ƒula lɛnumi mɔɔyá-a na aabla likpidi ni, die-ni vaakun. Ɔdia ute-ɔ si ebo 
lɛnumi linwi na akɛ ngba ƒui utulo ka Katɔti uti-ɔ utákya lɛgyavonku kemmo. 

Yesu Ɔ́tina Ala Na Koƒonu Kɔni Náyii Lɛlɔ 
10“Bɛnu kaduɛ kalɛ na bilanu banamu wɛlɛ wɛlɛ bamɛni ɔdi bɛnii ɔɔɔdi lɛla lɛdi 
na bina akɔ. Ɔsika mɔɔsu-mii nwaa nnii bebo Katɔti batu bani nnye mina Ɔti 
anumi na katɔ uwi biala. 

11Ɔsika Ukyuli Ɔyawine Ubi úbo ɔnii ubaƒɔ bekyuli bani náyii ngba geen ulu 
ɔmmɔ. 

12“Si ukyuli ɔdi ubo baƒonu eti anyɔ na kunwi kɔ́yii ni, lɛla lɛni na ɔdubo bɔbla 
ndi ka ɔdubɔda liti ku aavlene-yaalenwi bammɔ unyene kɔbi kaƒɔna mmɔ na 
bataadi. Na usie utáwia unwi ɔni náyii mmɔ. 

13Na mɔɔsu-mii nnii si ɔ́nu-ku ni, lɛlɔ lɛdubɔyɔ-nwu na kuna lɛlɔ utulo baƒonu 
liti ku aavlene-yaalenwi bani nátayii mmɔ lɛlɔ. 

14Lɛni kani na bina ɔti ɔni nkya katɔ ulawia ka banamu wɛlɛ wɛlɛ bamɛni ɔdi 
ɔyii. 

Ɔƒɔtaadine Ɔkpana Ɔni Náƒiɔ-ɔ Ni, Vinku-nwu Ulu Lɛlɔ 
15“Si ɔƒɔtaadine ɔkpana ɔ́ƒiɔ-ɔ ni, sie-nwu kudɔ na etédie atina-nwu ka ɔ́ƒiɔ-ɔ. Na 
ya na ɔmɛni ɔbla bina inyɔ ntɛ lɛti kɔtɛ. Si únu kalɔ ni, awɔ ku-nwu bɛsɔ bilie 
kɔnwa ku kɔnwa. 

16Nsu si útenu lɛlɔ kalɔ ni, ya na ukyuli unwi iye ɛlɛɛ benuku-ɔ litemi lɛmmɔ 
aani kalɛ na bénweni na Bunweni Kedee Ɔku kemmo ka akɛ nkyuli inyɔ iye ɛtɛ 
na benye-ɔ litemi kama. 

17Na si mmɔ lɛnɔ útenu kalɔ ni, ya na baƒɔtaadine lɛkpa lɛmmɔ bati. Na si mmɔ 
lɛnɔ útenu lɛlɔ kalɔ ni, die-nwu atu aani ukyuli ɔni na útaƒɔ útadi iye likpidi 
ɔblane ɔni na útenwini kayi. 

18“Anwuɔsu mɔɔsu bina ƒui nnii lɛla lɛni lɛlɔ na bitile kuƒi na kayawi mɛni ni, 
Katɔti ɔdubɔsia ani lɛnɔ kɔnu. Na lɛla lɛni lɛlɔ na bite kuƒi na kayawi mɛni ni, 
Katɔti ɔdubɔsia-ni kɔnu lɛnɔ. 

19“Na nsɔ mɔɔsu-mii lɛnɔ nnii si bina inyɔ bɛ́bla kenye kenwi na kayawi mɛni 
na bɛ́sala bivele lɛla lɛdi ni, mina ɔti ɔni nkya katɔ ɔdubɔbla-ni ute-mii. 

20Ɔsika kesii kani na nkyuli inyɔ iye ɛtɛ bása na mina lɛnyi kemmo ni, ami lɛnɔ 
nkya-ma akɔ.” 

Ɔlɛka Buteeti Bula Baƒɔtaadine Bakpana Bɔƒiɔ Taakyiɛ-ma Uwi Biala 
21Amu na Petro ɔ́kpɛ úde Yesu na úye-nwu ɔnini, “Blɔti, si mina ɔƒɔtaadine 
ɔkpana ɔɔƒiɔ́-mi ni, kɔlɛ na ɔdi ka liti lɛkyiɛ-nwu? Nti nkyiɛ-nwu laa maatɛ?” 

22Yesu ɔ́su-nwu ɔnini, “Ɔɔɔdi maatɛ kani! Mmomu liti ku aavlanyɔ akpa maatɛ 
na ɔlɛka eti akyiɛ-nwu. 

23“Ɔmɛni ɔsu na Katɔti lɛga bɔdi buse aani ɔga ɔni náwia ka ɔbuku nwuna 
bekyuli bani mɔɔbla-nwu kabla akunta. 

24Uwi ɔni na úse kalɔ kani na béti ɔnana ɔdi ɔni nda-nwu lɛlakɛ bonwu kayu 
béboku. 

25Na ka ɔnana ɔmmɔ uuubo lɛla lɛni na ɔkana kayu kammɔ bɔƒɔ ɔsu ni, ɔga 
ɔmmɔ údie lɛdi ɔnii beti anwu ku ulekudi ku nwuna bebi ku ala ani ƒui na ubo 
beye na baƒɔ kayu kammɔ. 

26“Mmɔ na ɔnana ɔmɛni ɔ́lɛ ɔga ɔmmɔ akɔnkɔ kalɔ na úvele-nwu ɔnini, ‘Kɛku-
mi kayi na ndubɔƒɔ-ɔ kana ƒui!’ 

27Ɔnana ɔmmɔ lɛlɔ lɛ́kywi ɔga ɔmmɔ kaƒɔ, anwuɔsu úti kayu kammɔ ƒui ɔ́kyiɛ-
nwu na ɔ́nyonu-nwu na ɔ́tɔlɔ. 

28“Amu ka ɔnana ɔmɛni ɔ́lɛ ni, útánu nwuna kabla ɔblane ɔkpana ɔni nda-nwu 
abuli atɛ lɛyuƒɔla kayu. Amu na úƒie-nwu na ɔ́da-nwu limɔ ɔ́mana momoomo na 
ɔ́su-nwu ɔnini, ‘Ƒɔ-mi kayu kani na ada-mi!’ 

29“Na nwuna ɔkpana ɔmmɔ úvele-nwu ɔnini, ‘Kɛku-mi kayi na ndubɔƒɔ-ɔ kana 
ƒui!’ 

30“Nsu úbulo na ɔ́ya na bákya-nwu ɔtɔ watálɛ uwi ɔni na wakana kayu kammɔ 
ƒui bɔƒɔ. 

31Na ka nwuna kabla bablane bakpana bánu lɛla lɛni nálɛ ni, kasusu kékpoku-
ma na bésie bátásu ɔga ɔmmɔ ala ani ƒui nébo. 

32“Anwuɔsu ɔga ɔmmɔ ɔ́tala na bátálɔ kabla ɔblane ɔmmɔ béboku na ɔ́su-nwu 
ɔnini, ‘Ukyuli ukpidi na adi. Ka évele-mi anii nti nkyiɛ-ɔ ni, líti lɛla lɛdi biala 
lɛ́kyiɛ-ɔ. 

33Lɛni kani na ɔdi ka awɔ lɛnɔ anu ƒula ɔkpana kɔnyana aani kalɛ na lɛ́nu-ɔ 
kɔnyana.’ 

34Na ɔga ɔmmɔ ɔ́kɛ kɔnyi geen na úti-nwu úte ɔnii bakya-nwu ɔtɔ na bani-nwu 
kɔtu utédu uwi ɔni na waƒɔ kayu kammɔ ƒui.” 

35Amu na Yesu ɔ́wɔlɔ kɔtɛ kɔmmɔ ɔnini, “Lɛni kani na mina Ɔti ɔni nkya katɔ 
ɔdubɔbla bina akɔ ɔdi biala si biléti taakyiɛ bina baƒɔtaadine bakpana ɔ́si bina 
kayi kemmo ƒui.” 

Mateo 19 

Yesu Ɔ́tina Ala Na Bagya Ku Bele Bɔnyonu Lɛlɔ 
1Ka Yesu ɔ́su ala amɛni ƒui ɔ́wɔlɔ ni, ɔ́tɔlɔ Galilea na úsie Yudea kalɛkɛ na Yordan 
Ketu ɔvi. 

2Na bekyuli pii badi básiaku-nwu kama na ɔ́bwi-ma lɛlɛ na mmɔ. 

3Amu na Ƒarisiƒuɔ badi bésie-nwu kudɔ banii bétéwi-nwu kenye benu. Na béye-
nwu banini, “Mose ɔda bubo úte kuƒi ka ɔnana ɔsia kasusu biala lɛlɔ na ɔnyonu 
ulekudi?” 

4Yesu údie kenye ɔnini, “Bítaka na Bunweni Kedee Ɔku kemmo ka kalɔ kesekɔ 
ni, Katɔti údie ɔnana ku uleku? 

5Na Katɔti ɔ́su ɔnini, ‘Ɔmɛni ɔsu ni, ɔnana ɔdubɔmami ɔti ku uni lɛlɔ na uti lɛlɔ 
utámana ulekudi na bana inyɔ babla ɔlɔna unwi.’ 

6Ɔmɛni ɔsu ni, basɔ baaadi nkyuli inyɔ. Mmomu bénwini ukyuli unwi. Anwuɔsu 
útalɛka ukyuli ugyingya lɛla lɛni na Katɔti úti ɔ́sala.” 

7Mmɔ na Ƒarisiƒuɔ bammɔ básu-nwu banii, “Amu na bi ɔsu na Mose úte kuƒi ɔnii 
ɔnana ute ulekudi ɔku ka ɔnyonu-nwu na udie-nwu ulu?” 

8Yesu údie kenye ɔnini, “Mose úte-mii kuƒi ɔnii bɛnyonu bina beleku na bina atu 
ɔkplu ɔsu. Nsu ɔ́si kalɔ kesekɔ ni, na uuuse lɛni. 

9Na ɔƒɛni ni, mɔɔsu-mii nnii si ɔnana ɔdi ɔ́nyonu ulekudi na ɔɔɔdi kɔsɔnɔ na ɔ́di 
asa na útéti uleku ɔbambadi ni, ɔ́di kɔsɔnɔ.” 

10Amu na Yesu batɛyane básu-nwu banini, “Si lɛni na kɔgya ku kule litemi lise 
ni, si ɔnana úteti uleku muedi ni, na ɔdia utulo.” 

11Na Yesu ɔ́su-ma ɔnini, “Ɔɔɔdi ukyuli biala ndubɔkana na ɔbla ala ani na bɛɛsu 
mɛni, amu ntu bekyuli bani na Katɔti úte-ma kani. 

12Ɔsika lɛla lɛni ɔsu na banana beléti beleku lɛdanku kasusu lidu lidu. Badi ni, 
lɛni na báwɔ-ma. Na badi ama ni, bekyuli nábla-ma lɛni. Na badi lɛnɔ ni, beléti 
beleku ɔsika baawia ka belie ngba bataabla Katɔti lɛga bɔdi kabla ɔsu. Si bɛkana 
ni, bitaabla lɛla lɛni na lɛ́su mɛni.” 

Béti Banamu Béboku Yesu Kudɔ 
13Bekyuli badi béti banamu béboku Yesu kudɔ banii uti enu ɔsia-ma lɛlɔ na 
ɔkpali katɔ ute-ma. Nsu ni, nwuna batɛyane bádɔnku bekyuli bammɔ. 

14Amu na Yesu ɔ́su batɛyane bammɔ ɔnini, “Bɛya na banamu bammɔ bebo-mi 
kudɔ na bitetile-ma kuƒi. Ɔsika Katɔti lɛga kadikɔ kese kete bekyuli bani néboku 
lɛlɔ kalɔ aani banamu bamɛni udu kalɛ.” 

15Yesu úti nwuna enu ɔ́sia-ma lɛlɔ na ɔ́kpali katɔ úte-ma. Nwuna kama ni, ɔ́tɔlɔ. 

Ɔdubɔyu Balakɛne Ɔkplu Asa Na Beduo Katɔti Lɛga Kadikɔ 
16Na uwi bamba kemmo ni, okloƒu ɔdi úbo Yesu kudɔ na úye-nwu ɔnini, 
“Ɔtinane, bi ndia na ɔlɛka lɛbla asa na Katɔti ute-mi ngba bɔni nsɔ naaadubo 
bɔsa kudii?” 

17Amu na Yesu údie kenye ɔnini, “Lɛla lɛni ndia na ɔlɛka babla lɛlɔ litemi na 
eeye-mi? Katɔti lɛti pɛ ndia. Na si aayɔ́ anii Katɔti ute-ɔ ngba bɔni nsɔ naaadubo 
bɔsa kudii ni, di nwuna ɔda bubo bɔmmɔ lɛlɔ.” 

18Mmɔ na ɔnana ɔmmɔ úye-nwu ɔnini, “Ɔda bubo bɔmani?” Yesu ɔ́su-nwu ɔnini, 
“Tadu ukyuli, tadi kɔsɔnɔ, teyu, tada ƒula ukyulikpana kenye, 

19bu ƒula ɔti ku ƒula uni, na ayɔ ƒula ukyulikpana aani ƒula lɛlɔ kalɛ.” 

20Amu na okloƒu ɔmɛni údie kenye ɔnini, “Lɛ́ɛdi ɔmmɔ ƒui lɛlɔ. Bi lɛnɔ násɔ ébu 
na lɛbla?” 

21Yesu ɔ́su-nwu ɔnini, “Si aayɔ́ anii aabla sɛɛn awɔlɔ ƒui ni, sie na etéti ala ani ƒui 
na ébo eye. Na eti egulabi ammɔ ete bawabane, na adubɔkɛ lɛyuƒɔla na katɔ. 
Ɔmmɔ kama asa na ebo abasiaku-mi kama.” 

22Nsu ka okloƒu ɔmmɔ únu lɛla lɛmɛni ni, ebiti átada-nwu na ɔ́gyu ɔ́tɔlɔ, ɔsika 
ubo egulabi pii. 

23Amu na Yesu ɔ́su nwuna batɛyane ɔnini, “Mɔɔsu-mii nwaa nnii ɔdubɔyu 
balakɛne ɔkplu asa na beduo Katɔti lɛga kadikɔ. 

24Nsɔ mɔɔsia kama lɛsu-mii nnii úse ubo ɔlakɛne ɔkplu geen asa na wakana na 
weduo Katɔti lɛga kadikɔ utulo kalɛ na ebuo ɔni nébomo utulo ƒui ɔvi udila liƒi.” 

25Uwi ɔni na batɛyane bammɔ bénu ɔmɛni ni, ɔ́bla-ma dɛye dɛye. Anwuɔsu béye 
banii, “Amu si use lɛni ni, ɔma ndubɔkana na ɔkɛ ngba bɔni nsɔ naaadubo bɔsa 
kudii?” 

26Amu na Yesu ɔ́nu-ma anumi na ɔ́su-ma ɔnini, “Ɔyawine biala ulakana ɔmɛni 
bɔbla. Nsu Katɔti anwu ni, ɔɔkana lɛla biala bɔbla.” 

27Amu na Petro ɔ́su-nwu ɔnini, “Nu! Bɔ́da lɛla lɛdi biala búse na bɔsiaku-ɔ kama. 
Bi na bɔdubo bɔkɛ?” 

28Yesu ɔ́su-ma ɔnini, “Amii bɛkɛ kayi. Uwi ɔni na ami Ukyuli Ɔyawine Ubi mebo 
na mina lɛlɔyɔ kemmo na nlie mina lɛgaboku lɛlɔ na kayawi kawɔdi kammɔ 
kemmo ni, bina leevu-inyɔ bani nsiaku-mi lɛnɔ bɛdubulie agaboku lɛlɔ na bɛdi 
Israelƒuɔ adukpa leevu-inyɔ lɛlɔ. 

29Na ukyuli biala ɔni néni nwuna kaduli iye banwani bananabi iye banwani 
belekubi iye uni iye bebi iye mmo ka ɔsiaku-mi ɔsu ni, ɔdubɔkɛ-nya akpa eti 
anyɔ utulo. Na Katɔti ɔdubute-nwu ngba bɔni nsɔ naaadubo bɔsa kudii. 

30Nsu ni, bekyuli pii bani ntɔ ɔƒɛni ni, badubɔvi bakpɛ kama. Na bani nkpɛ kama 
ɔƒɛni ni, badubɔvi batɔ.” 

Mateo 20 

Kabla Bablane Bátuma Na Limeyi Lɛyuƒɔla Kenye 
1“Katɔti lɛga bɔdi buse aani ɔmɛni kalɛ. Uwi ɔdi ni, ukyuli ɔdi ɔ́ta ɔtanta tutuutu 
ɔnii utáwia bekyuli badi na batuma nwuna kemmo bete-nwu na limeyi lɛyuƒɔla 
kenye. 

2Kemo ɔlati ku kabla bablane bénu lɛlɔ kalɔ ka badubɔƒɔ limeyi lɛyuƒɔla, na 
bátɔlɔ bésie-nwu kemo. 

3“Uwi ɔni na úbo lɛdɔ yaalenwi ni, ɔnana ɔmmɔ ɔ́sɔ úsie kuyeya na útánu 
banana badi ka benye ukpludi. 

4Anwuɔsu ɔ́su-ma ɔnini, ‘Amii lɛnɔ biteesie mina kemo bitátuma na ndubɔƒɔ-
mii kayu kani námanku bina kabla kammɔ.’ 

5Anwuɔsu bésie kemo kammɔ. “Na ɔ́sɔ úsie kuyeya mmɔ útábla lɛni kani lɛdɔ 
leevu-inyɔ ku lɛdɔ ɛtɛ kemmo. 

6Uwi ɔni na lɛdɔ ɛlɔ líbo ni, ɔ́sɔ úsie kuyeya mmɔ na útánu banana babambadi 
ka bénye mmɔ. Na úye-ma ɔnini, ‘Bi nébo ɔsu na amii bilie mɛni ɔmwi limeyi 
limodi na bítabla kabla kadi?’ 

7“Bédie kenye banii, ‘Ukyuli ɔdi útete-bu kabla kadi ɔnii bɔbla.’ “Anwuɔsu ɔ́su-
ma ɔnini, ‘Amu biteesie mina kemo.’ 

8“Amu uwi ɔni na lɛdɔ ɛku líbo ni, kemo ɔlati ɔmmɔ ɔ́su batumane bammɔ lɛlɔ 
ɔnune ɔnini, ‘Lɔ batumane bammɔ ƒui na aƒɔ-ma kayu. Na ese kalɔ asi bekyuli 
bekplodi lɛlɔ atálɛ bedeedi lɛlɔ.’ 

9“Amu na báƒɔ limeyi lɛyuƒɔla kayu béte bekyuli bani nébo useyi lɛdɔ ɛlɔ 
kemmo. 

10Na uwi ɔni na údu bani néesie ɔtanta lɛdɔ ɛku lɛlɔ ni, básusu banii ama 
badubɔkɛ betulo bana bakpana. Nsu ama lɛnɔ ɔdi biala ɔ́kɛ limeyi kenye 
lɛyuƒɔla. 

11Na ka báƒɔ egulabi ammɔ ni, bése kalɔ baadɔnku kemo ɔlati ɔmmɔ banii, 

12‘Bekyuli bani nábla kabla ɔdɔ unwi ku abu bani nénye ɔƒɛ lɛlɔ limeyi limodi 
ƒui bɔ́ƒɔ lɛyuƒɔla linwi!’ 

13“Amu na kemo ɔlati ɔmmɔ ɔ́su-ma ɔnini, ‘Bakpana, binu kalɔ. Ńtaƒiɔ-mii. Ami 
ku-mii ƒui búnu kalɔ bɔnii limeyi kenye kayu ndi bina lɛyuƒɔla. 

14Anwuɔsu bɛƒɔ bina lɛyuƒɔla na biteesie kaduli. Mɔɔyɔ́ ka lite bekyuli bekplodi 
bamɛni lɛyuƒɔla lɛni kani na líte-mii. 

15Mbo kuƒi na lɛblaku mina egulabi kalɛ na mɔɔyɔ́. Anwuɔsu ɔƒɛ utada-mii na 
mina lɛƒɔndia lɛlɔ.’ ” 

16Amu na Yesu ɔ́wɔlɔ ɔnini, “Lɛni geen na bekyuli bani ntɔ badubɔvi bakpɛ 
kama, na bani nkpɛ kama bavi batɔ.” 

Yesu Ɔ́sɔ Ɔ́su Nwuna Kukpi Lɛlɔ Litemi 
17Uwi ɔni na Yesu ku nwuna batɛyane bákɔ bésela Yerusalem ni, úti-ma úsienku 
kɔƒɛlɛ. 

18Na ɔ́su-ma ɔnini, “Binu, búsela Yerusalem kesii kani na badubuti ami Ukyuli 
Ɔyawine Ubi bakya bakpane benengu ku ɔda bubo ala batinane enu kemmo. Na 
badubɔdu-mi kukpi kɔtɔ. 

19Na ama bani naaadi Yudaƒuɔ badubuti-mi babla lɛmala, na bebo-mi, na 
bakana-mi bamana ugyii lɛlɔ na likpi. Nsu emeyi atɛ kama ni, Katɔti ɔdubɔgyila-
mi ɔlɛku bekpine akɔ.” 

Yakobo Ku Yohane Uni Úye Yesu Ɔnii Ubunku Nwuna Bebi 
20Amu na Sebedeo ulekudi útiku nwuna bebi inyɔ úsienku Yesu kudɔ ɔnii 
útevele-nwu kebunku. 

21Na Yesu úye-nwu ɔnini, “Bi na aawia?” Amu na uleku ɔmmɔ údie kenye ɔnini, 
“Mɔɔwia ka ese-mi kayi na si éduo ƒula lɛga kadikɔ ni, na ete kuƒi na mina bebi 
bananabi inyɔ bamɛni belie ƒula kɔdianu kakɛ ku ƒula kɔmii kakɛ.” 

22Yesu ɔ́su-ma ɔnini, “Bɛɛɛgyi lɛla lɛni geen na biiye. Lɛbibo lɛni ndubo buti ni, 
amii lɛnɔ bɛdubɔkana-nya buti?” Amu na bedie kenye banii, “Ɛɛn, bɔdubɔkana.” 

23Mmɔ na Yesu ɔ́su-ma ɔnini, “Sɔsɔ na ɔdi ka bɛdubɔkana-nya buti. Nsu liiibo 
kuƒi ka lidie ukyuli ɔdi nnii ulie-mi kɔdianu ku kɔmii. Kuliekɔ kɔmɛni kuse kute 
bekyuli bani na mina ɔti ɔ́klibi-ku úse.” 

24Amu uwi ɔni na batɛyane leevu bakladi bénu ka banwani bammɔ baayɔ́ ka 
badi-ma lɛlɔ ni, béti kɔnyi geen! 

25Anwuɔsu Yesu ɔ́lɔ-ma ɔ́sala na ɔ́su-ma ɔnini, “Bɛgyi ka lɛlɔ badine bani mɔɔdi 
bekyuli bani nátaƒɔ bátadi lɛlɔ ni, bebo ɔyikun biala na bana lɛlɔ. 

26Nsu ɔɔɔdi lɛni na ɔlɛka use na amii baƒɔtaadine akɔ. Si bina akɔ ɔdi ɔɔyɔ́ ka ɔƒɔ 
lɛnyi ku ɔbu ni, ɔlɛka unwini kabla ɔblane ute bakladi. 

27Na si bina akɔ ɔdi ɔɔyɔ́ ka ɔbla udeedi ni, ɔlɛka ɔbla lɛlɔ aani ukyuli uyedi ute 
bakladi ƒui. 

28Lɛni na ami Ukyuli Ɔyawine Ubi lɛ́bla. Ńtebo nnii babla mina kabla. Mmomu 
líbo mbabla kabla na liti mina ngba lɛƒɔ bekyuli pii lili kayu.” 

Yesu Ɔ́bwi Banumbwɛne Inyɔ 
29Uwi ɔni na Yesu ku nwuna batɛyane bátɔlɔ Yeriko ni, bekyuli pii badi basiaku-
ma. 

30Na banumbwɛne inyɔ badi belie ulu kudɔ na bénu ka Yesu ɔ́si ɔɔví. Amu na 
bése kalɔ baava banii, “Blɔti, Ɔga Dawid Uwɔ! Nu-bu kɔnyana!” 

31Bekyuli bammɔ básu banumbwɛne bammɔ banii baba lɛsɛ. Nsu ni, báva 
momoomo bébu banii, “Blɔti, Ɔga Dawid Uwɔ! Nu-bu kɔnyana!” 

32Yesu údi únye na ɔ́lɔ-ma úboku na úye-ma ɔnini, “Bi na bɛɛwia bɛnii mbla nte-
mii?” 

33Amu na bédie kenye banini, “Ati, bɔɔyɔ́ ka aya na butaanu.” 

34Amu na Yesu ɔ́nu-ma kɔnyana na útuku bana anumi. Na kɔnakunwi ni, bákana 
na baanu, na básiaku-nwu kama. 

Mateo 21 

Yesu Úduo Yerusalem Aani Ɔga Kalɛ 
1Uwi ɔni na Yesu ku nwuna batɛyane bákpɛ béde Yerusalem na bétédu Betƒage 
na Inɔ Egyii Kɔbi lɛlɔ ni, Yesu ɔ́tala nwuna batɛyane inyɔ na batɔ anumi. 

2Na ɔ́su-ma ɔnini, “Biteesie lɛkpaklɔ lɛni ntɛ-mii lɛtɔtɔ mmɔ kemmo. Mmɔ ni, 
bɛdubɔnu ebuo ala utine ɔni na bákya-nwu kabuli na ubidi unye-nwu kudɔ. 
Bidie-nwu kabuli na biti-ma biboku-mi. 

3Na si ukyuli ɔdi úye-mii lɛla lɛdi ni, bɛsu-nwu bɛnii, ‘Blɔti mɔɔwia-ma.’ Na 
badubɔnyonu-ma bete-mii kɔnakunwi.” 

4Ɔmɛni ɔ́lɛ lɛni aani kalɛ na Katɔti kenye udiene ɔdi ɔ́su úse ɔnii, 

5“Bɛsu Sion bekyuli bɛnii, ‘Bɛnu! Bina ɔga ɔdubo-mii kudɔ. Úboku lɛlɔ kalɔ na 
ulie ebuo ala utine ubi lɛlɔ ɔdubo.’ ” 

6Anwuɔsu batɛyane inyɔ bammɔ bésie na bátábla aani kalɛ na Yesu ɔ́tala-ma 
ɔnii batábla. 

7Na béti ebuo ala utine ɔmmɔ ku ubi béboku, na béti bana adi béwi-ma lɛlɔ, na 
Yesu ɔ́kɔ úlie ubi ɔmmɔ lɛlɔ. 

8Na bekyuli bammɔ beete yiidu na béti bana adi béwi ulu lɛlɔ. Na badi lɛnɔ 
békulo kuke béwi ulu ɔmmɔ lɛlɔ. 

9Amu na bekyuli bani ntɔ ku bani nkpɛ ƒui bése kalɔ baava taasu banii, “Yiidu! 
Ɔga Dawid Uwɔ ɔmmɔ 

ɔ́si ɔdubo o-o! Bimwi anwu ɔni ndubo na Blɔti lɛnyi kemmo! Hosiana!” 

10Uwi ɔni na Yesu úduo Yerusalem ni, nwuna lɛlɔ litemi lɛ́ƒɔ ɔma ɔmmɔ ƒui. Na 
bekyuli béye lɛlɔ banii, “Ɔma na ɔdi?” 

11Na bekyuli bamba bédie kenye banini, “Ɔmɛni ndi Katɔti Kenye Udiene Yesu 
ɔni nási Nasaret na Galilea kalɔ lɛlɔ!” 

Yesu Ɔ́bɔku Beyedine Ɔ́lɛku Katɔti Kakpakɔ 
12Yesu úsie útéduo Katɔti kakpakɔ na ɔ́gya bekyuli bani nkya mɔɔdi kuye na 
mmɔ ɔ́lɛku kaduli kammɔ kemmo. Údi kasiakɔ kani lɛlɔ na bekyuli bani 
mɔɔvumana kɔlɔ bamba egulabi teete bekyuli mmɔ úbo. Na údi bani muuyé 
babloduma lɛnɔ eboku úbo. 

13Na ɔ́su-ma ɔnini, “Bénweni na Bunweni Kedee Ɔku kemmo ka Katɔti ɔ́su ɔnini, 
‘Badubɔlɔ mina kaduli banii kesii kani na badubɔkpali katɔ.’ Nsu amii bíti-ka 
bínwini beyune kabɛkɔ!” 

14Amu na badi béti banumbwɛne ku bani naaakana busie kaduɛ béboku 
kakpakɔ kaduli mmɔ, na Yesu ɔ́bwi-ma. 

15Na ka bakpane benengu ku ɔda bubo ala batinane bánu akɔla ani na Yesu 
ɔdaku bɔbla ku banamu bani mɔɔva taasu banii, “Bimwi Ɔga Dawid Uwɔ” mmɔ 
ni, béti kɔnyi geen. 

16Anwuɔsu béye Yesu banii, “Eenú lɛla lɛni na banamu bammɔ baasu mɛni?” Na 
Yesu údie kenye ɔnini, “Muunú. Na ngyi lɛnɔ ka bɛ́ka ɔmɛni na Bunweni Kedee 
Ɔku kemmo ka ni, “ ‘Ábla banamu ku bebiwɔ anii beti bumwi bɔni náƒɔ kuye 
geen bete-ɔ.’ ” 

17Ɔmmɔ kama ni, Yesu ɔ́tɔlɔ bakpane benengu ku ɔda bubo ala batinane bammɔ 
kudɔ na úsie útéduo Betania útátɛ. 

Yesu Úwida Kɔdingyii Kɔdi 
18Na kadi kégye ɔtanta ɔni na ɔ́sɔ únwini ɔdubo ni, kɔka kúbo kɔɔda-nwu. 

19Na ka ɔ́nu kɔdingyii kɔdi na ulu kudɔ mmɔ ni, údeyi úsie mmɔ. Nsu útanu lɛla 
lɛdi útetulo kuna evete. Anwuɔsu ɔ́su kugyii kɔmmɔ ɔnini, “Asɔ alanwu ebi adi 
kudii lɛnɔ.” Kɔnakunwi ni, kɔdingyii kɔmmɔ kúse kalɔ kɔɔyɛyɛ. 

20Ka batɛyane bammɔ bánu lɛni ni, kasusu kéƒu-ma. Na béye banini, “Bi náya na 
kɔdingyii kɔmɛni kúkpi kɔnakunwi lɛni?” 

21Amu na Yesu údie kenye ɔnini, “Mɔɔsu-mii geen nnii si bɛ́ƒɔ bɛ́di na bina 
kasusu keeese inyɔ inyɔ ni, bɛdubɔkana lɛla lɛni na lɛ́bla kɔdingyii kɔmɛni 
bɔbla. Nsu ɔɔɔdi ɔmɛni lɛti. Mmomu ni, bɛdubɔkana na bɛsu kɔbi kɔmɛni muedi 
bɛnii, ‘Gyu mɛni téduo ɛpu kemmo,’ na ɔdubɔlɛ lɛni. 

22Na lɛla biala lɛni na bɛdubuye Katɔti na bɔƒɔtaadi kemmo ni, bɛdubɔkɛ-ni.” 

Béye Yesu Kenyekɔ Kani Na Ubo 
23Amu na Yesu únwini úbo Katɔti kakpakɔ mmɔ. Na ka ɔɔtina ala ni, Katɔti 
bakpane benengu ku Yudaƒuɔ benengu bammɔ bébeye-nwu banii, “Kenyekɔ 
kamani na ebo asa na aabla ala amɛni udu? Na ɔma néte-ɔ kenyekɔ kammɔ?” 

24Mmɔ na Yesu údie kenye ɔnini, “Bɛya na liye-mii lɛla lɛdi linu. Na si bídie 
kenye kaduɛ ni, asa masu-mii kenyekɔ kani na mbo asa na mɔɔbla ala amɛni. 

25Wɛ na Yohane ɔ́kɛ kenyekɔ kani na ubo asa na ɔ́kpila bekyuli ntu ɔ́siku? Katɔti 
kudɔ na kási munuu ukyuli kudɔ na kási?” Amu na bése kalɔ beeye lɛlɔ teenu 
banii, “Bi na ɔlɛka bɔsu? Si bɔ́su bɔnii kási Katɔti kudɔ ni, ɔdubuye-bu ɔnii, ‘Bi 
ɔsu na bítaƒɔ Yohane bítadi?’ 

26Nsu si bɔ́su bɔnii ukyuli kudɔ na ɔ́kɛ-ka ɔ́siku ni, bɔɔyia ka bekyuli badubɔbla-
bu lɛla lɛdi, ɔsika bana ƒui báƒɔ bádi banii Katɔti kenye udiene na ɔdi.” 

27Anwuɔsu na bédie kenye banini, “Bɔɔɔgyi kesii kani na ɔ́kɛ kenyekɔ kammɔ 
ɔ́siku.” Mmɔ na Yesu lɛnɔ ɔ́su-ma ɔnini, “Lɛni kani na ami lɛnɔ lɛɛɛdubo-mii 
bɔsu kenyekɔ kani mbo asa na mɔɔbla ala amɛni udu.” 

Yesu Ɔ́tina Ala Na Banwani Bananabi Inyɔ Badi Lɛlɔ 
28“Dɛ na bɛɛkali taasiku litemi lɛmɛni lɛlɔ? Ɔnana ɔdi ɔ́kya na ubo bebi bananabi 
inyɔ. Ɔ́su unengudi ɔnini, ‘Ubi, teesie tátuma na mina kemo ɔmwi.’ 

29“Amu na ubi ɔmmɔ údie ɔti ɔda ɔnii, ‘Lɛɛɛdubo busie.’ Nsu kama ni, ɔ́vumana 
kasusu na úsie. 

30“Amu na ɔti úsie útásu ubidi unyɔdi lɛnɔ lɛni kani. Na anwu ɔ́tuna, nsu útesie. 

31“Bana kemmo ɔmani nábla ɔti ɔmmɔ lɛyɔla?” Bédie kenye banii, “Ubi 
unengudi ɔmmɔ.” Amu na Yesu ɔ́su-ma ɔnini, “Mɔɔsu-mii nwaa nnii beyune ku 
bayalɛ baaví-mii teeduo Katɔ Ɔga Ɔma! 

32Ntu Ɔkpilane Yohane úbo úbatina-mii ulu buni ɔni lɛlɔ na bɛsia, nsu bítaƒɔ-
nwu bítadi. Nsu beyune ku bayalɛ ama báƒɔ bádi. Na ina ka bɛ́nu ɔmɛni muedi 
ni, bítavumana bina kasusu na bɛƒɔ-nwu bɛdi. 

33“Binu lɛgba lɛbambadi lɛdi. Ukyuli ɔdi ɔ́kya dii ɔni mbo adingyii kemo kani na 
ɔ́tu awodu ɔ́mana. Ɔ́bla ntɛ kebulokɔ na ɔ́tu ɔgyumanane keliekɔ. Amu na úti 
kemo kamɛni úte bekyuli badi ɔnii bataanu-ka lɛlɔ, na ɔ́tɔlɔ úsie ulu. 

34Uwi ɔni na egyiibi ammɔ édu bude ni, kemo ɔlati ɔmɛni ɔ́tala nwuna kabla 
bablane ɔnii batáƒɔ nwuna kadikɔ beboku-nwu. 

35“Kemo lɛlɔ banune bamɛni béƒie kabla bablane bamɛni na bébo unwi na bádu 
unwi, na bébo unwi lɛnɔ atabi bádu. 

36Amu na kemo ɔlati ɔmmɔ ɔ́sɔ ɔ́tala kabla bablane babambadi bani mmomo 
ntulo bedeedi. Na bábla ama lɛnɔ aani kalɛ na bábla bedeedi bammɔ. 

37Kawɔlɔkɔ ni, ɔ́tala ubidi ɔlati ɔ́kya-ma. Na ɔ́su ɔnii, ‘Lɛ́ƒɔ lɛ́di ka badubɔbu 
mina ubidi anwu.’ 

38“Nsu uwi ɔni na lɛlɔ banune bamɛni bánu ubidi ɔmɛni ni, básu lɛlɔ banini, 
‘Aanu kemo ɔlati ubidi ɔni ndi nwuna ala ɔdine. Bɛya na bɔdu-nwu na buƒie 
nwuna ala bɔƒɔ.’ 

39Anwuɔsu béƒie-nwu na bebo balɛku kemo kammɔ kemmo, na bádu-nwu.” 

40Amu na Yesu úye-ma ɔnini, “Ɔƒɛni ni, bi na bɛɛbu ka kemo ɔlati ɔmmɔ ɔdubo 
kemo lɛlɔ banune bammɔ bɔbla si ɔ́si úbo?” 

41Bédie kenye banini, “Ɔdubɔdu bekyuli bekpidi bammɔ ulikplu kemmo na uti 
kemo kammɔ ute lɛlɔ banune babambadi bani ndubuti edula beboku-nwu si 
údu edula ɔƒɛwi.” 

42Na Yesu ɔ́su-ma ɔnini, “Bínu na Bunweni Kedee Ɔku kemmo ka ni, “ ‘Lɛtabi 
lɛni na batune béni báva banii lɛɛɛdia ni, ani mmomu nébenwini lɛtabi lɛni náƒɔ 
kuye litulo na atabi ƒui akɔ. Katɔti nábla lɛla bonwu lɛmɛni. Na lɛ́ƒɔ-bu anu geen!’ 
” 

43Amu na Yesu ɔ́sɔ ɔ́su-ma ɔnini, “Anwuɔsu mɔɔsu-mii nnii Katɔti ɔdubɔƒɔ 
nwuna lɛga kadikɔ kammɔ na bina kudɔ bileduo-ka! Na ɔdubuti ute bekyuli 
bamba bani ndubɔbla nwuna lɛyɔla. 

44Na ukyuli biala ɔni mebuli mayu lɛtabi lɛni béni báva mmɔ lɛlɔ ni, ɔdubɔdu 
lɛlɔ. Na si lɛtabi lɛmmɔ lɛnɔ lɛ́lɛ líbo ɔdi lɛlɔ ni, lɛdubutu-nwu lɛbwɛ kpɛtɛ 
kpɛtɛ.” 

45Na ka bakpane benengu ku Ƒarisiƒuɔ bénu Yesu agba amɛni ni, báti ka ama na 
ɔda. 

46Anwuɔsu báwia ka beƒie-nwu. Nsu baayia bekyuli pii bammɔ, ɔsika bana ƒui 
baabu Yesu aani Katɔti kenye udiene. 

Mateo 22 

Yesu Úbo Lɛgba Na Uleku Buti Limeyi Bɔdi Lɛlɔ 
1Yesu ɔ́sɔ ɔ́tina bekyuli ala na agba kemmo ɔnii, 

2“Katɔti lɛga bɔdi buse aani ɔmɛni. Uwi ɔdi ni, ɔga ɔdi ɔ́di uleku buti limeyi lɛdi 
úte ubidi. 

3Ɔ́tala nwuna kabla bablane ɔnii batásu bekyuli bani na ɔ́lɔ ɔnii bebo limeyi 
kadikɔ mmɔ na bebo. Nsu béni na banii belebo. 

4“Anwuɔsu ɔ́tala kabla bablane babambadi ɔnii batásu bekyuli bammɔ banii, 
‘Limeyi lɛni bɔdubo bɔdi lídu! Bɔ́ɔdu bebuo bani ƒui na bɔdubuti bútaanu-mii 
kama. Na báaklibi lɛla biala bése. Anwuɔsu biteebo uleku ketikɔ!’ 

5“Nsu bana ɔdi biala útabu nwuna bɔlɔ bɔmmɔ. Mmomu bátɔlɔ bésie kesii kani 
na ɔdi biala ɔɔyɔ́. Ɔdi ɔ́tɔlɔ úsie nwuna kemo. Na ɔdi lɛnɔ úsie kuye kadikɔ. 

6Na babambadi lɛnɔ béƒie kabla bablane bammɔ na bébo-ma na bádu-ma. 

7Ɔga ɔmmɔ ɔ́kɛ kɔnyi geen, na ɔ́tala nwuna bekpone na bátádu bekyuli badune 
bammɔ ƒui na bákyula bana ɔma. 

8“Amu na ɔ́lɔ nwuna kabla bablane na ɔ́su-ma ɔnini, ‘Mina ubi uleku buti limeyi 
lɛmmɔ bɔdi uwi údu. Nsu bekyuli bani na lɛ́lɔ liboku limeyi lɛmmɔ kadikɔ ni, 
bátamanku bétete limeyi lɛmmɔ. 

9Anwuɔsu biteesie kuye ekpo ekpo ƒui na bitálɔ bekyuli bani na bɛdubɔnu ƒui 
bɛnii bebo limeyi kadikɔ mɛni.’ 

10Amu na kabla bablane bammɔ bésie kuye ekpo ekpo ƒui bátálɔ ukyuli biala na 
bánu béboku. Bekyuli bekpidi ku babuni ƒui béyi ɔtɔ ɔmmɔ. 

11“Na ka ɔga ɔmmɔ úduo úsie utánu bekyuli bani nlie kadikɔ mmɔ ni, ɔ́nu ɔnana 
ɔni naaakya uleku ketikɔ limeyi bɔdi awu. 

12Na ɔga ɔmmɔ úye-nwu ɔnini, ‘Ɔkpana, dɛ na ɔ́bla asa na ébo mɛni na aaakya 
uleku ketikɔ limeyi bɔdi awu?’ Nsu útakana kenye budie. 

13“Amu na ɔ́su nwuna bagyumanane mmɔ ɔnini, ‘Bibo kɔgba bɛda-nwu enu ku 
lɛgba, na bibo-nwu bɛlɛku bitákya kasuudikɔ. Mmɔ na keku ku animi bɔdu 
bɔdubɔkya.’ ” 

14Na Yesu ɔ́wɔlɔ lɛgba lɛmɛni ɔnini, “Katɔti ɔɔlɔ bekyuli pii ka baƒɔ-nwu badi, 
nsu ɛlɛɛ kani na ɔ́ƒuna údie-ma akɔ.” 

Yesu Ɔ́tɛmi Ɔsiku Kuyi Bute Lɛlɔ 
15Ƒarisiƒuɔ badi bátása na bábla kasusu banii betéwi Yesu kenye benu na bawia-
nwu litemi. 

16Anwuɔsu bátala bana batɛyane badi ku bekyuli bani nsiaku Herode kama 
bákya Yesu. Na ka bésie ni, básu-nwu banini, “Ala ɔtinane, bɔgyi ka ese siin na 
aatina Katɔti bɔƒɔtaadi ulu ɔmmɔ geen, ɔsika alánu ukyuli anumi taabla lɛla lɛdi. 
Na alákpete bekyuli asula lɛnɔ. 

17Anwuɔsu, su-bu ƒula kasusu. Bula ɔda bubo buute kuƒi ka butaaƒɔ kuyi teete 
Romaƒuɔ Ɔga Unengudi munuu útalɛka butaaƒɔ?” 

18Nsu Yesu ɔ́ɔnu bana lɛkwɛ likpidi ɔ́ti ɔsu na ɔ́su-ma ɔnini, “Amii anumi lɛlɔ 
bekyuli! Bi ɔsu na bɛwia-mi litemi? 

19Bɛtina-mi kaplɛ kani na biiti taaƒɔ kuyi kɔmmɔ na bɔnu.” Amu na béti ɔdi 
béboku-nwu. 

20Mmɔ na Yesu úye-ma ɔnini, “Ɔma na báta básia mɛni, na ɔma lɛnyi nsia mɛni?” 

21Amu na bédie kenye banini, “Ɔga Unengudi Kaesare na ɔdi.” Anwuɔsu Yesu 
ɔ́su-ma ɔnini, “Biti lɛla lɛni ndi Kaesare lɛdi bite Kaesare. Na biti lɛla lɛni ndi 
Katɔti lɛdi bite Katɔti.” 

22Ka bénu ɔmɛni ni, kasusu kéƒu-ma na bátɔlɔ-nwu kudɔ. 

Yesu Ɔ́tina Ka Bekpine Badubɔsɔ Bata 
23Na limeyi lɛmmɔ kani lɛlɔ ni, Sadukiƒuɔ bani mɔɔsu banii bekpine basɔ baláta 
bébo Yesu kudɔ. 

24Na bébeye-nwu banini, “Ala ɔtinane, Mose ɔ́su-bu ɔnii si ɔnana ɔdi úkpi na ɔ́da 
ulekudi úse na beeebo bebi ni, na ɔnana ɔmmɔ ɔnwani ɔnanabi uti ukpinele 
ɔmmɔ. Na anwu ku-nwu bawɔ bebi. Na beti bebi bammɔ babla aani ɔnana ɔni 
nsɔ neeebo mmɔ bebi. 

25Amu na uwi ɔdi ni, banwani bananabi maatɛ badi bákya mɛni. Ɔnanabi 
unengudi úti uleku, na bátawɔ asa na ɔnanabi ɔmmɔ úkpi. Na nwuna ɔnwani 
ɔnanabi ɔni nsia-nwu kama úti ukpinele ɔmmɔ. 

26Na ɔnanabi unyɔdi ku ɔtɛdi útálɛ maatɛdi lɛlɔ ƒui béti uleku ɔmmɔ ɔni anwu 
ku bana kemmo ɔdi bátawɔ asa na békpi. 

27Na kawɔlɔkɔ ni, uleku ɔmmɔ lɛnɔ úbekpi. 

28Na ɔƒɛni ni, limeyi lɛni lɛlɔ na bekpine badubɔsɔ bata ni, bana akɔ ɔmani 
ulekudi na uleku ɔmmɔ wenwini ka bana ƒui béti-nwu dii?” 

29Yesu údie kenye ɔnini, “Bɛ́yii ulu ɔmmɔ geen! Ɔsika bilenu Bunweni Kedee 
Ɔku ɔmmɔ kalɔ, na bɛɛɛgyi lɛla lɛdi na Katɔti ɔyikun lɛlɔ. 

30Na si bekpine básɔ báta belie ngba ni, badubɔbla aani Katɔti batu na beleti 
beleku na belelie agya lɛnɔ. 

31Bítaka lɛla lɛni na Katɔti ɔ́su-mii ɔ́si kalɛ na bekyuli badubɔsɔ bata lɛlɔ? Katɔti 
ɔ́su ɔ́siku bina bati kuuku lɛlɔ ɔnini, 

32‘Ami ndi Abraham Katɔti ku Isak Katɔti ku Yakob Katɔti!’ Ɔmɛni ɔɔtina ka ama 
bani néekpi ni, bamu beli ngba. Anwuɔsu ɔdi ama lɛnɔ Katɔti.” 

33Na ka bekyuli pii bammɔ bénu ala amɛni ni, bana kasusu kábla kalɛ kadi na 
ala ani na Yesu ɔ́tina ɔsu. 

Yesu Ɔ́tɛmi Na Ɔda Bubo Bɔni Ndi Unengudi Lɛlɔ 
34Uwi ɔni na Ƒarisiƒuɔ bammɔ bénu ka Yesu ala kenye budie bɔ́ya na Sadukiƒuɔ 
bammɔ básɔ bátakana na beye lɛla lɛdi ni, bábasala. 

35Na bana kemmo unwi ɔni ndi ɔda bubo ala ɔtinane ɔ́wia ɔnii uuye Yesu litemi 
lɛdi na uti ɔkywɛ-nwu kakpagyuɛ. Ɔ́su ɔnini, 

36“Ala ɔtinane, ɔda bubo bɔmani ndi bunengudi ƒui na ɔda bubo bɔmmɔ ƒui akɔ?” 

37Yesu údie kenye ɔnini, “Ɔlɛka bɛyɔ Unwoti ɔni ndi bina Katɔti ku bina kayi ƒui 
ku bina kɔyu ƒui ku bina kasusu ƒui. 

38Na ɔmɛni ndi ɔda bubo bunengudi ƒui. Na ɔdi uuutulo ɔmɛni. 

39Na ɔni nsɔ nsia lɛnɔ use aani udeedi ɔmmɔ kalɛ. Yɔ ƒula ukyulikpana aani ƒula 
lɛlɔ kalɛ. 

40Ɔda bubo inyɔ bɔmɛni lɛlɔ na Mose ɔda bubo ku Katɔti kenye bediene ala 
bɔtina ƒui bɔsia.” 

Ɔma Ndi Ukyuli Ɔƒunadi Ɔmmɔ? 
41Ka Ƒarisiƒuɔ badi bása lisu ni, Yesu úye-ma litemi lɛdi ɔnini, 

42“Bi na bɛɛkali taasiku Ukyuli Ɔƒunadi ɔmmɔ lɛlɔ? Na ɔma kaba kemmo ubi na 
ɔdi?” Bédie kenye banii, “Ɔga Dawid kaba kemmo ubi na ɔdi.” 

43Amu na Yesu úye-ma ɔnini, “Si use lɛni ni, dɛ na ɔ́bla asa na Dawid ɔkɛnku 
Katɔti Kɔyu ɔyikun lɛlɔ na ɔɔlɔ-nwu ɔnii Ɔti? Na Dawid ɔmmɔ ɔlati ɔ́su ɔnini, 

44“ ‘Katɔti ɔ́su mina Ɔti ɔnini, “Sɔ lie-mi kɔdianu kakɛ wetédu uwi ɔni na maya 
na akɔliku ƒula lɛgba anya ƒula bekisine lɛlɔ.” ’ 

45Na si Dawid ɔɔlɔ Ukyuli Ɔƒunadi ɔmmɔ ɔnii Ɔti ni, dɛ na ɔ́bla na ɔ́sɔ ɔdi Dawid 
ɔmmɔ kaba kemmo ubi?” 

46Bana akɔ ɔdi útakana na udie Yesu litemi lɛmmɔ kenye. Na ɔ́si limeyi lɛmmɔ 
lɛlɔ ni, ɔdi ɔ́sɔ útakana na use kayi uye Yesu litemi lɛbambadi lɛdi. 

Mateo 23 

Yesu Údie Kakpakɔ Benengu Bammɔ Ablala Keyi 
1Ɔmɛni kama ni, Yesu ɔ́tɛmiku bekyuli lisu lɛmmɔ ku nwuna batɛyane. 

2Ɔ́su ɔnini, “Ɔda bubo ala batinane ku Ƒarisiƒuɔ ama ni, benye Mose kenye na 
bebo kuƒi kɔni na bedie Katɔti ɔda bubo bɔmmɔ kalɔ. 

3Anwuɔsu ɔlɛka bɛbla lɛla biala na básu-mii kaduɛ. Nsu ni, bitasiaku ala ani na 
baabla kama, ɔsika baládi ala ani baasu mmɔ lɛlɔ. 

4Kalɛ na beedie ɔda bubo bɔmmɔ kalɔ ni, ubo bekyuli ɔkplu geen ka badi-mu 
lɛlɔ aani kalɛ na baatɛ etila ku unu taasia bekyuli lili. Na balayɔ ka bakyaku-ma 
kɔnu na akɔsi-ma bude. 

5“Baabla lɛla biala kalɛ na bekyuli banu-ma aani Katɔti kabla bablane geen. 
Bɛnu ala ani na bébo báda bana atɛntɛ ku enubɔ na Bunweni Kedee etemila 
asia-nya lɛlɔ, ku kalɛ na bákya-nya na ébomo. Na bɛnu kakpakɔ ala ani na báta 
bámana ala abuni lidu lɛni bákya mmɔ lɛlɔ. 

6Baayɔ́ kuliekɔ kɔbuni bulie na emeyi kadikɔ ku kuliekɔ kunengudi bulie na 
Yudaƒuɔ kɔsakɔ. 

7Baayɔ́ banii bekyuli beteebo kalɔ teegyele-ma na kuyeya na bataalɔ-ma banii 
Ala Ɔtinane. 

8“Na bɔƒɔtaadi ulu lɛlɔ ni, bitaya na bekyuli balɔ-mii Unwoti, ɔsika banwa na 
bɛdi bite lɛlɔ. Na Unwoti unwi pɛ kani na bibo. 

9Na bina akɔ ni, bitalɔ ukyuli ɔdi na kayawi mɛni bɛnii Blɔti, ɔsika Blɔti unwi pɛ 
na bibo. Na ɔkya katɔ. 

10Na bitalɔ ɔdi bɛnii Ɔtinane, ɔsika bina Ɔtinane unwi pɛ ɔni kani na bibo ndi 
Ukyuli Ɔƒunadi ɔmmɔ. 

11Bina kemmo ɔni mɔɔwia ka ɔƒɔ lɛnyi ku ɔbu ni, ɔlɛka ɔbla aani kabla ɔblane. 

12Na ukyuli ɔni na ɔɔtalaku lɛlɔ katɔ ni, Katɔti ɔdubɔyula-nwu kalɔ. Na ukyuli 
ɔni muuboku lɛlɔ kalɔ ni, Katɔti ɔdubɔtalaku-nwu katɔ. 

Anumi Lɛlɔ Bekyuli Kɔtu Bɔni Bɔdubɔkɔ Katɔ Bubu 
13“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Bɛ́kalɛ Katɔ Ɔga Ɔma ulu bɛ́da bekyuli. Na amii alati biléduo, na 
biléte bekyuli bamba bani mɔɔkya ɔkplu lɛnɔ ulu na beduo. 

14Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Biisié bekpinele kudɔ ka bitébunku-ma, nsu bɛɛtɔ́lɔ-ma taaƒɔ-ma 
ala. Na bɛɛkpali katɔ gyɔlɔɔ taabu-ma kɔdɔlɔ. Ɔmɛni ɔsu ni, bina kɔtu bɔni 
bɔdubɔkɔ katɔ bubu! 

15“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Bɛkɛ kayawi ekpo ekpo ƒui biitú lɛlɔ kalɛ na bɛkɛ ina ɔƒɔtaadine 
unwi bite Katɔti. Na si bɛ́kɛ ɔdi ni, bɛɛtina-nwu kalɛ na ubie na uduo lɛgyavonku 
lɛmmɔ kemmo utulo amii alati ƒui! 

16“Bɔbuɛ muute amii banumbwɛne ulu batinane bani anumi nábwɛ! Bɛɛtina 
bɛnii, ‘Si ukyuli ɔ́kpali ala ɔ́lɔ Katɔti kakpakɔ úse kenye kadi ni, linyese lɛmmɔ 
liiibo ɔkplu. Nsu si ɔ́kpali ala ɔ́lɔ sika ugyiedi ani nsia Katɔti kakpakɔ mmɔ úse 
kenye kadi ni, linyese lɛmmɔ lɛdubɔyu ɔkplu geen.’ 

17Banumbwɛne badɔlɔdi! Bi náƒɔ kuye útulo, sika ugyiedi ɔmmɔ munuu Katɔti 
kakpakɔ kani mɔɔyá na sika ugyiedi ɔmmɔ ɔɔbla kedee? 

18Bɛɛtina lɛnɔ bɛnii, ‘Si ukyuli ɔdi ɔ́kpali ala ɔ́lɔ Katɔti lɛkpabi úse kenye kadi ni, 
linyese lɛmmɔ liiibo ɔkplu. Nsu si ɔ́kpali ala ɔ́lɔ ala ani na béti básia lɛkpabi 
lɛmmɔ lɛlɔ úse kenye ni, linyese lɛmmɔ lɛdubɔyu ɔkplu geen.’ 

19Banumbwɛne geen na bɛdi! Bi náƒɔ kuye útulo, ala ani nsia lɛkpabi lɛmmɔ lɛlɔ 
munuu lɛkpabi lɛni mɔɔyá na ala ammɔ aabla kedee? 

20Anwuɔsu ni, si ukyuli ɔdi ɔ́kpali ala ɔ́lɔ lɛkpabi úse kenye ni, na linyese lɛmmɔ 
lɛdanku lɛkpabi lɛmmɔ ku ala ani nsia-ni lɛlɔ ƒui. 

21Na si ɔ́kpali ala ɔ́lɔ Katɔti kakpakɔ úse kenye ni, na linyese lɛmmɔ lɛdanku 
kakpakɔ kammɔ ku Katɔti ɔni keliekɔ ndi kakpakɔ kammɔ. 

22Na si ukyuli ɔ́kpali ala ɔ́lɔ katɔ úse kenye ni, nwuna linyese lɛmmɔ lɛdanku 
Katɔti lɛgaboku ku Katɔti ɔlati ɔni nlie lɛgaboku lɛmmɔ lɛlɔ. 

23“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Biiti kevoma kemo kutu akyala ƒɛƒɛɛ ani bɛ́bla muedi lɛkpa 
leevudi teete Katɔti, nsu bíni na biládi ɔda bubo bɔni náƒɔ kuye geen butulo lɛlɔ. 
Na muna lɛlɔ bɔdi ndi kalɛ na bilanu bekyuli anumi bilabla lɛla lɛdi. Na bɛnu 
bekyuli kɔnyana. Na bɛdi lɛla biala ulu lɛlɔ bite bekyuli. Ala amɛni lɛnɔ na ɔlɛka 
bɛbla, na bitada ɔdi bitese. 

24Batɔnkune banumbwɛne bɛɛsia bina ɔdi anu na bɛɛtimi alɔlɔ blii suɛ na ntɛ 
anumi. Nsu bina ablala aatina ka biibweli kubweyi kɔni ntulo balɔlɔ bammɔ ƒui! 

25“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Bɛɛƒɔ bina lɛɛƒɛɛ ku akyami kama na eekeye, nsu ana kemmo eesé 
lɛlɔ aani kalɛ na bíyi ku ɔdivo ku ami lɛti lɛkɛ. 

26Awɔ Ƒarisini ɔnumbwɛne! Ka ƒula ɔɔƒɛɛ kemmo bɔƒɔ, na nwuna kama lɛnɔ 
kadubukeye. 

27“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Bise aani kɔƒiɔtɔ kɔni na bákwa-ku kama na kɔɔdia bɔnu. Nsu 
nwuna kemmo ɔdi ukpine ɔni nébie na úbu ekubi ekubi. 

28Lɛni kani na bɛɛbla lɛlɔ aani bekyuli babuni na bekyuli anumi, nsu bíyi ku 
kenwini ku ekpidi lidu. 

29“Bɔbuɛ muute amii Katɔti ɔda bubo ala batinane ku Ƒarisiƒuɔ! Anumi lɛlɔ 
bekyuli bɛdi! Bɛɛtú kɔƒiɔtɔ kɔbuni teete Katɔti kenye bediene bani nélie siin, na 
bɛɛklibi-ku kaduɛ. 

30Na bɛɛsu ka, ‘Si bula bati kuuku uwi na bulie ni, nka abu bulasiaku-ma kama 
na bɔdu Katɔti kenye bediene bammɔ.’ 

31Nsu bina ala ani bɛɛbla mɔɔtina geen ka bekyuli bani nádu Katɔti kenye 
bediene bammɔ kaba bebi na bɛdi. 

32Anwuɔsu ni, bisie anumi na bɛwɔlɔ lɛla lɛni na bina bati kuuku bése kalɔ. 

33“Bekyuli bekpidi bɛdi! Bise aani balakpi ku bana bebi! Anwuɔsu ni, bɛɛɛdubo 
bɔkana na bikeli Katɔti kɔtu kɔni na ɔdubɔni-mii na lɛgyavonku kemmo! 

34Ɔmɛni ɔsu ni, ndubɔtala Katɔti kenye bediene ku banundane ku Katɔti ɔda 
bubo ala batinane lɛkya-mii akɔ. Na ka biikisi-ma ɔsu ni, bɛdubɔkana badi 
bɔmana ugyii lɛlɔ na bekpi, na bibo badi kugyiimi na kasalakɔ, na bɛbɔku badi 
lɛnɔ bɛsiku ɔma unwi bisienku ɔma unyɔdi kemmo. 

35Na bekyuli bani nse siin ubugya ɔni na bíwiakun ɔ́si Habel lɛlɔ útálɛ Barakia 
ubidi Sakaria ɔni na bina bati bádu-nwu na kakpakɔ ku lɛkpabi ntɛ mmɔ ni, 
ubugya ɔmmɔ ɔdubɔsia bina kadi bekyuli ƒui lɛlɔ. 

36Na mɔɔsu-mii geen ka ubugya buwiakun bɔmɛni bɔsia amii bani nlie ngba 
mɛni lɛlɔ. 

Kaƒɔ Kákywi Yesu Na Yerusalem Lɛlɔ 
37“Yerusalem, Yerusalem! Awɔ muubó Katɔti kenye bediene ku bekyuli bani na 
Katɔti ɔ́tala ɔ́kya-mii atabi taadu. Kɔlɛ kɔlɛ sɔɔn mɛni na líbimi mina enu nnii 
mɔɔsála-mii aani kalɛ na akɔkɔ uledi uuti nwuna avwi teebi nwuna bebi lɛlɔ, 
nsu étenu kalɔ! 

38Ɔmɛni ɔsu ni, Katɔti ɔdubudie ɔma ɔmɛni atu na ɔyii udu. 

39Na mɔɔsu-mii geen ka ni, ɔ́si ɔƒaani ni, bɛsɔ bɛɛɛdubo-mi bɔnu wetédu ka 
bɛdubɔsu bɛnii, ‘Bimwi anwu ɔni ndubo na Blɔti lɛnyi kemmo!’ ” 

Mateo 24 

Yesu Ɔ́su Kalɛ Na Badubo Yudaƒuɔ Kakpakɔ Kammɔ Bɔbwɛ 
1Ka Yesu ɔ́lɛ ɔ́si Katɔti kakpakɔ mmɔ ɔɔtɔlɔ ni, nwuna batɛyane bébo-nwu kudɔ 
na bakya baatina-nwu kakpakɔ lɛtɔ lɛmmɔ. 

2Na ɔ́su-ma ɔnini, “Bɛsia-ni anumi kaduɛ. Ɔsika mɔɔsu-mii nnii badubɔƒɛ lɛtɔ 
lɛmɛni ƒui, ɔni na lɛtabi lɛdi lilébu lilasia lɛkpanadi lɛlɔ muedi. Badubugyingya 
ana ƒui bewi kalɔ.” 

Yesu Ɔ́su Nwuna Basiakune Ka Badubo Abi Bubo 
3Uwi ɔni na Yesu úsie útélie Inɔ Egyii Kɔbi lɛlɔ ni, nwuna batɛyane bébo-nwu 
kudɔ na básu-nwu banii ɔtina-ma uwi ɔni na ala amɛni adubɔlɛ ku ala abambadi 
ani lɛnɔ ndubɔlɛ na watina ka kawɔlɔkɔ kani na ɔdubɔsɔ ubo uwi údu. 

4Yesu ɔ́su-ma ɔnini, “Bɛsia anu kaduɛ na ukyuli ɔdi ulátɔlɔ-mii. 

5Bekyuli pii badubuti mina lɛnyi bebo babasu-mii banini, ‘Ami ndi Ukyuli 
Ɔƒunadi ɔmmɔ’ na batɔlɔ bekyuli pii. 

6Bɛdubunu kekpo ku kekpo etemila. Nsu bitaya na ɔtɔtɔ ɔgyu-mii. Ɔdi ka ala 
amɛni ƒui udu alɛ, nsu ulátina ka kawɔlɔkɔ kammɔ kéedu tɔ. 

7Kalɔ kadi bekyuli badubɔta na bekpoku babambadi. Na lɛga kadikɔ 
kadubukpoku kabambadi. Na kɔka kɔdububo na ekpo ekpo. Na kalɔ lɛnɔ 
kadubo butaakunku na ekpo ekpo. 

8Ala amɛni ndubuse kalɔ aani kalɛ na kawɔƒɔ keesé uleku kalɔ ku bɔdu. 

9“Bina bekisine badubɔya na beƒie-mii bete ɔma benengu na batɛku-mii litemi. 
Na bani-mii kɔtu na badu-mii. Kadi ƒui bekyuli badubukisi-mii, ɔsika bɛdi mina 
batɛyane. 

10Bekyuli bani náƒɔ-mi bádi pii badubunwini kama bakya-mi uwi ɔmmɔ 
kemmo. Na badubɔkya bana bakpana kakya na beteekisi lɛlɔ. 

11Bekyuli pii badubɔta banyi ɔkɔ banii ama ndi Katɔti kenye bediene na batɔlɔ 
bekyuli pii. 

12Likpidi bɔbla lɛdubo bumomo na baƒɔtaadine pii basɔ baláyɔ lɛlɔ. 

13Na ukyuli ɔni ndubɔkya ɔkplu utálɛ kawɔlɔkɔ ni, Katɔti ɔdubute-nwu ngba ƒui. 

14Na bekyuli badubɔkɔ Katɔti lɛga bɔdi litemi buni lɛmmɔ lɛsa na kayawi ƒui 
kalɛ na ukyuli biala ɔkɛ kuƒi unu-ni asa na kawɔlɔkɔ kammɔ kedu. 

Lɛbibo Libendi Lɛmɛni Udu Lítebo Tɔ Kudii 
15“Na bɛdubɔnu lɛla lɛni na Katɔti uukisi na liisé lɛlɔ ka unye nwuna likpo kedee 
kalɛ na Katɔti Kenye Udiene Daniel únweni úse. Na amii bani mɔɔká ɔku ɔmmɔ 
ni, biduo-nwu kemmo kaduɛ na binu-nwu kalɔ. 

16Uwi ɔmmɔ ni, amii bani nkya Yudea ni, ɔdi ka bikeli bisie abi lɛlɔ. 

17Na ukyuli ɔni nnye nwuna lɛsa lili ni, utayu utebo kalɔ ɔnii ubedie nwuna ala 
na ɔtɔ kemmo. 

18Na ukyuli ɔni nkya kemo ɔsɔ utenwini utesie kaduli ɔnii utéti nwuna kɔdi. 

19Na baƒɔndane ku bebi beni bani nda bebi bani mɔɔnyimi ni, bana lɛlɔ 
lɛdubɔbla kɔnyana geen. 

20Bivele Katɔti bɛnii bukeli bɔmɛni butebo na kɔyɔ uwi iye lɛnwunameyi lɛdi 
lɛlɔ. 

21Ɔ́si kayawi kalɔ kesekɔ ni, lɛbibo libendi lɛmɛni udu lítebo tɔ kudii. Na nina 
udu ɔdi lɛnɔ ɔsɔ ulebo kudii. 
22Nsu ni, Katɔti ɔ́ɔƒana emeyi ammɔ. Si ɔɔɔdi lɛni ni, ukyuli ɔdi ɔsɔ uuubo ngba. 
Nsu bekyuli bani na Katɔti ɔ́ƒuna úse ɔsu na ɔdubɔƒana emeyi ammɔ. 

23“Anwuɔsu si ukyuli ɔdi ɔ́su ɔnii, ‘Nu! Ukyuli Ɔƒunadi ɔkya mɛni,’ iye si badi 
básu banii, ‘Ɔkya ngye’ ni, bitaƒɔ-nwu bitadi. 

24Ɔsika bekyuli badubɔta banyi ɔkɔ banii ama ndi Ukyuli Ɔƒunadi ɔmmɔ, na badi 
lɛnɔ basu banii Katɔti kenye bediene badi. Na badubɔbla akɔla budie bɔtina 
ebendi lidu lidu, kalɛ na si nka bakana ni, beti batɔlɔ bekyuli bani na Katɔti ɔ́ƒuna 
úse muedi. 

25Binu! Mɔɔlɛ-mii lise asa na uwi ɔmmɔ udu. 

26“Si bekyuli básu-mii banii, ‘Ɔkya ketele kemmo’ ni, bitesie bitatánu. Na si 
básu-mii banii, ‘Ɔkya ɔtɔ mɛni’ ni, bitaƒɔ bitadi. 

27Ɔsika ami Ukyuli Ɔyawine Ubi ndubudie mina lɛlɔ keyi aani kalɛ na ɔnantu 
ɔdubo bɔna na ɔɔbwɛ bukeye taasi kayaa na ɔƒɛ katukɔ taatálɛ kanukɔ. 

28Anwuɔsu bitayiƒala ka kesii kani na lɛla lɛdi likpi lɛtɛ ni, mmɔ na begbini 
baasa. 

Ala Adi Adubɔtina Ka Kawɔlɔkɔ Kammɔ Kédu 
29“Na lɛbibo emeyi ammɔ kama ni, ɔƒɛ ɔdubɔbla suu, na kɔbuli kɔsɔ kulekeye 
lɛnɔ, na ayabi adubɔnu asi katɔ, na kayaa ɔyikun ƒui ɔdubɔkunku. 

30“Ala adi adubɔlɛ na kayaa ani mɔɔtina ka Ukyuli Ɔyawine Ubi ɔdubo. Na 
kayawi bekyuli ƒui badubuwulo na bana ekpidi ɔsu uwi ɔni na badubɔnu ka 
Ukyuli Ɔyawine Ubi ɔkɛ ulɔyɔ kemmo ɔ́yu ɔ́si kayaa ɔdubo na bukeye bonwu ku 
ɔyikun kemmo. 

31Badubɔvwi kakpɛɛ. Na Ukyuli Ɔyawine Ubi ɔdubɔtala nwuna batu na basi katɔ 
betédie bekyuli baƒunadi ƒui basiku kayawi kesii biala. 

Yesu Ɔ́tina Ala Na Kɔdingyii Lɛlɔ 
32“Bɛtɛya lɛla lɛdi bɛsiku kɔdingyii lɛlɔ. Si uwi ɔni na bɛnu ka kɔdingyii kɔmmɔ 
kɔgba kúmo ntu na kuse kalɔ kuudie evete awɔdi ni, na ɔɔtina ka ketudi kédu. 

33Lɛni kani na si bɛnu ala amɛni ƒui ni, bɛti ka uwi ɔni na Ukyuli Ɔƒunadi ɔmmɔ 
ubo úude, na unye kayakun. 

34Mɔɔsu-mii geen ka ala amɛni ƒui adubɔlɛ asa na bina akɔ badi na mɛni 
bɛdubɔsa bukpi. 

35Katɔ ku kalɔ kadubɔvi, nsu mina etemila anya aaadubo bɔvi kudii. 

Ukyuli Ɔdi Ɔɔɔgyi Uwi Ɔni Na Yesu Ɔsɔ Ɔdubo 
36“Ukyuli ɔdi ɔɔɔgyi limeyi iye uwi ɔni kemmo na ami, Ukyuli Ɔyawine Ubi, nsɔ 
ndubo. Katɔti batu baaagyi, na ami lɛnɔ lɛɛɛgyi. Ati lɛti kani ngyi. 

37Ami, Ukyuli Ɔyawine Ubi, ndubo buse aani kalɛ na ɔ́lɛ na Noa uwi. 

38Uwi ɔmmɔ asa na ɔnantu wana waƒɔ kalɔ lɛlɔ ƒui ni, bekyuli bákya bátaadi 
taani. Na banana ku beleku beeti lɛlɔ útálɛ limeyi lɛni na Noa útéduo ɔkɔlɔ 
ɔmmɔ kemmo. 

39Nsu bátati lɛla lɛni mɔɔlɛ́ úti útédu uwi ɔni na ɔnantu ɔ́na ɔ́gbala-ma ƒui. Lɛni 
kani na Ukyuli Ɔyawine Ubi bubo lɛnɔ bɔdubɔbla. 

40Na banana inyɔ badubunye kemo na, Katɔti ɔdubɔƒɔ unwi na ɔda unwi use. 

41Na beleku inyɔ badubɔkya ɔlaaƒɔ kakɔkɔ, na Katɔti ɔdubɔƒɔ unwi na ɔda unwi 
use. 

42“Anwuɔsu bilie kagyumana, ɔsika bɛɛɛgyi limeyi lɛni na bina Unwoti 
ɔdububo. 

43Si kaduli ɔlati ɔgyi uwi ɔni na uyune ɔdububo ni, nka ɔdubulie kagyumana. Na 
uláya na uyune ɔmmɔ wabwɛ weduo-nwu ɔtɔ kemmo. 

44Lɛni kani na ɔlɛka amii lɛnɔ bilie kagyumana, ɔsika ami Ukyuli Ɔyawine Ubi 
ndububo mbeyu-mii lɛtu. 

Ɔlɛka Kabla Ɔblane Ɔbla Ala Ulu Lɛlɔ 
45“Kabla Ɔblane ɔni náda anu na ɔɔbla ala ulu lɛlɔ ni, anwu na nwuna unwoti 
uuti teenye kabla bablane bakladi kenye. Na uunye-ma kenye teete-ma adila na 
uwi ɔbuni kemmo. 

46Kubiti geen ndubo kabla ɔblane ɔmmɔ bɔda si nwuna unwoti ɔ́si úbo úbanu 
ka ɔɔbla lɛla lɛni na ɔ́su. 

47Mɔɔsu-mii geen ka unwoti ɔmɛni ɔdubuti kabla ɔblane ɔmmɔ ɔbla nwuna ala 
ƒui lɛlɔ ɔnune. 

48Nsu si ɔdi kabla ɔblane ukpidi ni, ɔdubɔsu na nwuna kayi kemmo ɔnini, ‘Mina 
unwoti ɔdubutu uwi geen!’ 

49Anwuɔsu ɔdubuse kalɔ uteebo nwuna kabla ɔblane bakpana bammɔ. Na anwu 
ku ntɛ bekpine bataadi na bataani. 

50Na unwoti ɔmmɔ ɔdububo uwi ɔni na kabla ɔblane ɔmɛni ulásia-nwu anu ku 
uwi ɔni lɛlɔ na ɔɔɔgyi uuuse. 

51Na unwoti ɔmmɔ ɔdubɔni kabla ɔblane ɔmmɔ kɔtu geen. Na nwuna kɔtu bɔni 
kɔdubɔyu ɔkplu aani anumi lɛlɔ bekyuli bɔdi kalɛ! Mmɔ na keku ku animi bɔdu 
bɔdubɔkya!” 

Mateo 25 

Ɔdi Ka Bulie Kagyumana 

1“Na uwi ɔni na ami Ukyuli Ɔyawine Ubi ndububo ni, Katɔti lɛga bɔdi buse aani 
ɔmɛni. Uwi ɔdi kemmo ni, belekubi leevu badi béti bana lɛsogya banii 
batákpanku uleku ɔgya ku ulekudi besienku kaduli. 

2Bana kemmo ɛlɔ badi badɔlɔdi, na ɛlɔ bakladi lɛnɔ badi banundane. 

3Badɔlɔdi bammɔ béti bana lɛsogya, nsu béteti nnɔmii bɔdi bétebunku-ni. 

4Na banundane bammɔ ama béti nnɔmii bébunku bana lɛsogya báda. 

5Ka uleku ɔgya ɔmmɔ ɔ́kpɛ kama ku bubo ɔsu ni, lɛlɛɛ líbo lɛɛda begblebi 
bammɔ na bálɛɛ. 

6“Ɔbla usientɛ asa bénu kɔvanu ka ni, ‘Bɛɛnu uleku ɔgya ɔmmɔ o-o! Bɛta bɛlɛ 
bibo na butásiaku-nwu!’ 

7“Amu na begblebi leevu bammɔ báta na bátu bana lɛsogya. 

8Na badɔlɔdi bammɔ básu banundane bammɔ banii, ‘Bite-bu bina nnɔmii 
bɔmmɔ bɔdi, ɔsika bula lɛsogya lɛdaku buni.’ 

9“Na banundane bammɔ básu-ma banini, ‘Bula nnɔmii bulédu abu ku-mii, 
anwuɔsu biteesie beyene kudɔ na bitéye bina bɔdi.’ 

10“Ka bánya bátɔlɔ kani na uleku ɔgya ɔmmɔ úbeduo. Na begblebi ɛlɔ bani náda 
lɛlɔ bése mmɔ básiaku-nwu béduo uleku ketikɔ mmɔ, na bákalɛ ɔtɔ. 

11“Kama ni, begblebi bakladi bammɔ lɛnɔ bébo na básu banii, ‘Ati, ati! Ya na 
buduo!’ 

12“Na uleku ɔgya ɔmmɔ ɔ́su-ma ɔnini, ‘Kudi kudii! Lɛɛɛgyi-mii.’ ” 

13Amu na Yesu ɔ́wɔlɔ lɛgba lɛmmɔ ɔnini, “Anwuɔsu bilie kagyumana, ɔsika 
bɛɛɛgyi limeyi iye uwi ɔni na masɔ mebo.” 

Ɔdi Ka Bɔda Ala Ani Na Katɔti Úti Ɔ́kya-bu Lɛkɔkɔ Kaduɛ 
14“Na uwi ɔni na Ukyuli Ɔyawine Ubi ɔdubo ni, Katɔti lɛga bɔdi bɔdubuse aani 
ɔmɛni lɛnɔ. Uwi ɔdi kemmo ni, unengu ɔdi ɔ́ta na ɔ́bla kasusu ka usie ulu ɔdi. Ɔ́lɔ 
nwuna kabla bablane na úti nwuna ala ɔ́kya-ma lɛkɔkɔ. 

15Úte ɔdi biala lɛla lɛni na wakana bɔda. Unwi ni, úte-nwu egulabi aƒo alɔ. Na 
ɔbambadi ni, úte-nwu aƒo anyɔ. Na ɔkladi ni, úte-nwu koƒo kunwi. Na ɔ́tɔlɔ úsie 
ulu. 

16Kabla ɔblane ɔni náƒɔ aƒo alɔ amɛni úsie kalɔ kɔnakunwi na útébo egulabi 
ammɔ únwini na ɔ́sɔ ɔ́kɛ aƒo alɔ ɔ́sia. 

17Lɛni kani na kabla ɔblane ɔni náƒɔ aƒo anyɔ lɛnɔ úbo nwuna ɔdi únwini na ɔ́sɔ 
ɔ́kɛ aƒo anyɔ abambadi ɔ́sia. 

18Nsu kabla ɔblane ɔni náƒɔ egulabi koƒo kunwi anwu úsie útégyeli kalɔ na úti 
nwuna unwoti egulabi ɔ́bɛla mmɔ. 

19“Na emeyi pii adi kama ni, kabla bablane bamɛni unwoti ɔmmɔ únwini úbo na 
anwu ku-ma bábu akunta. 

20Kabla ɔblane ɔni náƒɔ egulabi aƒo alɔ úti aƒo alɔ bamba ɔ́sia úboku na ɔ́su ɔnii, 
‘Ati, éte-mi egulabi aƒo alɔ na lɛ́kɛ alɔ líbunku.’ 

21“Nwuna unwoti ɔmmɔ ɔ́su-nwu ɔnii, ‘Kabla ɔblane ɔbuni, ábla lɛla biala ulu 
lɛlɔ geen! Ka ásia ala blii suɛ amɛni anu kaduɛ ɔsu ni, ndubuti-ɔ linyene ala 
enengudi kenye. Bo butaadi na butaani na butaakɛ ebiti!’ 

22“Kabla ɔblane ɔni náƒɔ egulabi aƒo anyɔ lɛnɔ úbo na ɔ́su ɔnini, ‘Ati, éte-mi 
egulabi aƒo anyɔ na lɛ́kɛ aƒo anyɔ bamba líbunku.’ 

23“Nwuna unwoti ɔmmɔ ɔ́su-nwu ɔnii, ‘Kabla ɔblane ɔbuni, ábla lɛla biala ulu 
lɛlɔ geen! Ka ásia ala blii suɛ amɛni anu kaduɛ ɔsu ni, ndubuti-ɔ linyene ala 
enengudi kenye. Bo butaadi na butaani na butaakɛ ebiti!’ 

24“Amu na kabla ɔblane ɔni náƒɔ egulabi koƒo kunwi úbo na ɔ́su ɔnini, ‘Ati, ngyi 
ka adi ukyuli ɔni na ƒula litemi libo ɔkplu na eedé edula na kesii kani na átava 
adi. Na aaƒɛ edula kesii kani na átagya adi. 

25Na ka mɔɔyia ɔsu ni, líti ƒula egulabi ammɔ ńtéku lɛ́kya kalɔ. Anwuɔsu aanu 
ƒula egulabi ƒui mɛni.’ 

26“Nwuna unwoti ɔmmɔ ɔ́su-nwu ɔnini, ‘Kabla ɔblane ukpidi ku ɔkɔsɔne na adi. 
Agyi ka muudé edula na kesii kani na ńtava adi, na mɔɔƒɛ edula kesii kani na 
ńtagya lɛla lɛdi. 

27Amu bi ɔsu na éteti mina egulabi étetése egulabi kesekɔ, na si líbo ni, na mbaƒɔ 
mina egulabi ku kuvonsia?’ 

28“Amu na unwoti ɔmmɔ ɔ́su kabla ɔblane bamba ɔnini, ‘Bɛƒɔ egulabi ammɔ na 
nwuna kudɔ na biti-nya bite ukyuli ɔni nda aƒo leevu mmɔ.’ 

29Ɔsika ukyuli ɔni mbo lɛla lɛdi ni, anwu kani na basɔ badubo bute na ɔsɔ ɔkɛ 
ubu. Na ukyuli ɔni neeebo ɔdi anwu ni, ubliidi ɔni nse-nwu muedi ni, badubɔƒɔ 
balɛku-nwu lɛkɔkɔ. 

30Na kabla ɔblane ɔni na nwuna lɛlɔ liiibo kɔsia kɔdi mɛni anwu ni, bibo-nwu 
bɛlɛku bitákya kasuudikɔ. Mmɔ na keku ku animi bɔdu bɔdubɔkya. 

Ukyuli Ɔyawine Ubi Ɔmmɔ Ndi Bekyuli Ƒui Litemi Ɔtɛne 
31“Uwi ɔni na Ukyuli Ɔyawine Ubi ɔmmɔ ɔdububo na nwuna lɛga bɔdi kemmo 
ni, Katɔti batu ƒui badubɔka bamana-nwu. Na ɔdubo ubelie nwuna lɛgaboku 
lɛlɔ. 

32Na kadi ƒui bekyuli badubɔsala bebenye-nwu anumi. Mmɔ na ɔdubule-ma 
kemmo aani kalɛ na baƒonu lɛlɔ ɔnune ɔɔƒuna baƒonu taalɛku bese akɔ. 

33Ɔdubɔya na bekyuli babuni bebenye-nwu kudɔ. Na ɔdubɔya na bekyuli 
bekpidi bammɔ besie kama. 

34“Na Ɔga ɔmmɔ ɔdubɔsu bekyuli bani nnye-nwu kudɔ ɔnini, ‘Amii ndi bekyuli 
bani na Katɔti ɔni ndi mina Ɔti ɔ́ya na lɛlɔ lɛdubɔyɔ-mii kaduɛ. Anwuɔsu bibo na 
bibeduo lɛga kadikɔ kani na Katɔti ɔ́klibi úse úte-mii ɔ́si kayawi kalɔ kesekɔ ƒui. 

35Mɔɔƒɔ-mii kayu kamɛni ɔsika uwi ɔni na kɔka kɔ́da-mi ni, bíte-mi adila. Ka 
utukwɛ ɔ́da-mi ni, bíte-mi ntu. Ka ndi ɔƒɔ ni, bígyingya enu bɛ́ƒɔ-mi na ḿbeduo-
mii kudɔ. 

36Na ka nkɛ kasɔngya ni, bíte-mi adala. Na uwi ɔni na muuƒi ni, bɛ́nu-mi lɛlɔ. Ka 
bákya-mi ɔtɔ ni, bíbo bíbanu-mi.’ 

37“Mmɔ ni, bekyuli babuni bamɛni badubuye-nwu banini, ‘Ati, uwi ɔmani na 
bɔ́nu-ɔ ka kɔka kɔɔda-a na búte-ɔ adila, iye utukwɛ ɔɔda-a búte-ɔ ntu? 

38Uwi ɔmani na adi ɔƒɔ ébeduo-bu na bɔ́ƒɔ-ɔ, iye akɛ kasɔngya na búte-ɔ adala? 

39Na uwi ɔmani na búnu ka eeƒi iye bákya-a ɔtɔ na búbo búbanu-ɔ?’ 

40“Amu na Ɔga ɔmmɔ ɔdubudie kenye ɔnini, ‘Mɔɔsu-mii nnii uwi ɔni na bíbunku 
ukyuli ɔni na bilábu ƒui na mina badi akɔ ni, ami na bɛ́bla bíte.’ 

41“Amu na ɔdubɔsu bani na ɔ́ya na bésie kama ɔnini, ‘Bɛkpɛ bɛlɛ-mi lɛlɔ, amii 
bani na Katɔti úwida! Biteesie lɛgyavonku lɛni neeeni kudii na Katɔti ɔ́klibi úse 
úte ukisine ɔmmɔ ku nwuna ayu ekpidi kemmo! 

42Kɔka kɔ́da-mi na bítete-mi adila na lɛdi. Utukwɛ ɔ́da-mi na bítete-mi ntu na 
lɛni. 

43Ndi ɔƒɔ ḿbeduo-mii na bítaƒɔ-mi. Nkɛ kasɔngya na bítete-mi adala. Líƒi na 
bákya-mi ɔtɔ, nsu bítabanu-mi.’ 

44“Amu na ama lɛnɔ badubuye-nwu banini, ‘Ati, uwi ɔmani na bɔ́nu ka kɔka 
kɔɔda-a, iye utukwɛ ɔɔda-a, iye adi ɔƒɔ, iye ákɛ kasɔngya, iye eeƒi, iye bákya-a 
ɔtɔ na bútebo na bubebunku-ɔ?’ 

45“Mmɔ na Ɔga ɔmmɔ ɔdubɔsu-ma ɔnini, ‘Mɔɔsu-mii ka ni, uwi ɔni na bítabla 
lɛbuni bítete ukyuli ɔni na balábu ƒui na mina badi akɔ ni, ami na bítabla bítete!’ 
” 

46Yesu ɔ́wɔlɔ ɔnini, “Bekyuli bamɛni na badubuti batákya lɛbibo lɛni naaadubo 
bɔsa kudii kemmo. Na bekyuli babuni bammɔ badubɔkɛ ngba bɔni naaadubo 
bɔsa kudii.” 

Mateo 26 

Yudaƒuɔ Batɔnkune Bása Lili Ka Badu Yesu 
1Uwi ɔni na Yesu ɔ́wɔlɔ ala amɛni ƒui bɔtina ni, ɔ́su nwuna batɛyane ɔnini, 

2“Bɛgyi ka kébu emeyi anyɔ na bɔdi limeyi lɛni bɔɔlɔ Kukpi Lili Bɔvia Limeyi. Na 
badubuti ami, Ukyuli Ɔyawine Ubi, bete na bakana-mi bamana ugyii lɛlɔ.” 

3Amu na bakpane benengu ku ɔma benengu bátása na Ɔkpane Unengudi Kaiaƒa 
kaduli. 

4Na béti kasusu kalɛ na beƒie Yesu na bɔbɛ kemmo na badu-nwu. 

5Nsu básu lɛnɔ banii, “Buleƒie-nwu na limeyi bɔdi kemmo, ɔsika bekyuli 
badubɔta babakyaku-bu unyeƒi.” 

Uleku Ɔdi Úwilimi Nnɔmii Ƒɛƒɛɛ Úwi Yesu Lɛlɔ 
6Na uwi ɔmmɔ kemmo ni, Yesu ɔ́kya Betania na ɔnana ɔdi baalɔ Simon ɔni na 
úƒi ɔlɛgyie kesii. 

7Uwi ɔni na Yesu ulie ɔɔdi ni, uleku ɔdi úbo-nwu kudɔ mmɔ. Ɔda nnɔmii ku ɔsii 
ɔdi. Na buunwenyi ƒɛƒɛɛ na bɔ́ƒɔ kuye geen. Na úwilimi-mu úwi Yesu lili lɛlɔ. 

8Ka nwuna batɛyane bánu ɔmɛni ni, útayɔ-ma kaƒɔ. Béye lɛlɔ banii, “Bi ɔsu na 
uubile nnɔmii bɔmɛni lɛni? 

9Ɔdubɔkana na uti nnɔmii bɔmɛni uye kuye bonwu na uti egulabi ammɔ ute 
bawabane.” 

10Ka Yesu únu lɛla lɛni na badaku bɔsu ni, ɔ́su-ma ɔnini, “Bi ɔsu na bilaya na 
uleku ɔmɛni ɔkɛ atu kesekɔ? Ɔ́bla lɛla lɛbuni úte-mi. 

11Bawabane bakya-mii akɔ uwi biala. Nsu ami ni, ɔɔɔdi uwi biala na ndubɔkya-
mii kudɔ. 

12Uleku ɔmɛni úti nnɔmii bɔmmɔ úwi-mi lɛlɔ úse úte mina bɔva. 

13Na mɔɔsu-mii geen ka ni, kesi kesii na badubɔkɔ litemi buni lɛmɛni lɛlɔ lɛsa 
na kayawi mɛni ni, badubuti lɛla lɛni na uleku ɔmɛni ɔ́bla mɛni basu batina na 
beti benyimo-nwu.” 

Yuda Iskariot Ɔ́ƒɔ Egulabi Kalɛ Na Ɔkya Yesu Kakya 
14Amu na basiakune leevu-inyɔ bammɔ akɔ unwi ɔni baalɔ Yuda Iskariot úsie 
bakpane benengu kudɔ. 

15Na úye-ma ɔnini, “Bi na bɛdubute-mi si lɛ́kya Yesu kakya na lídie-nwu lite-
mii?” Mmɔ ni, bátuna ka badubute-nwu sika ɔƒualadi ebi avlaatɛ. 

16Na ɔ́si uwi ɔmmɔ lɛlɔ úsela ni, úse kalɔ ɔkya ɔɔwia uwi ɔbuni ɔni lɛlɔ na ɔsia 
na udie Yesu ute-ma. 

Yesu Ku Nwuna Batɛyane Bádi Kukpi Lili Bɔvia Limeyi Bɔdi Adila 

17Amu na limeyi lideedi lɛni lɛlɔ na baadi Bodobodo Ɔni Néteƒu Limeyi ni, 
batɛyane bammɔ bébo Yesu kudɔ banii, “Wɛ na aayɔ́ ka butáklibi Kukpi Lili 
Bɔvia Limeyi bɔdi adila bute-ɔ?” 

18Ɔ́tala-ma ɔnana ɔdi kudɔ na ɔ́su-ma ɔnini, “Bisie ɔma kemmo na bitásu-nwu 
bɛnii, ‘Ala ɔtinane ɔnii, “Mina uwi úudu. Na ƒula kesii na ami ku mina batɛyane 
bɔdubɔdi Kukpi Lili Bɔvia adila ammɔ.” ’ ” 
19Anwuɔsu batɛyane bamɛni bábla kalɛ na Yesu ɔ́su-ma na bátánwa Kukpi Lili 
Bɔvia Limeyi bɔdi adila amɛni bése. 

20Na ka useyi uwi údu ni, Yesu ku nwuna batɛyane leevu-inyɔ bammɔ bébo 
bebelie kalɔ. 

21Na uwi ɔni na belie baadi ni, Yesu ɔ́su-ma ɔnini, “Mɔɔsu-mii ka ni, bina kemmo 
unwi ɔdubɔkya-mi kakya.” 

22Litemi lɛmɛni lɛ́yu batɛyane bamɛni ɔlɛ geen na bésie kalɔ beeye-nwu unwi 
unwi banii, “Blɔti, ɔɔɔdi ami na ada, ntu?” 

23Yesu údie kenye ɔnii, “Ukyuli ɔni na ami ku-nwu kɔnu nkya lɛkyami kemmo 
ndubɔkya-mi kakya. 

24Ami Ukyuli Ɔyawine Ubi ndubukpi aani kalɛ na Bunweni Kedee Ɔku ɔ́su. Nsu 
ni, bɔbuɛ muute ukyuli ɔni na ndubɔkya-mi kakya. Si nka bátawɔ-nwu muedi 
ni, na nka ɔdia-nwu utulo.” 

25Amu na Yuda, ɔni ndubɔkya-nwu kakya mmɔ ɔ́su ɔnini, “Ala ɔtinane, ɔɔɔdi ami 
na ada, ntu?” Na Yesu údie kenye ɔnii, “Bɔsu na ada.” 

Bádi Adila Ani Nnye Nte Katɔti Bunyimi Bɔwɔdi 
26Uwi ɔni na Yesu ku nwuna batɛyane belie baadi ni, úti bodobodo. Na ka ɔ́gya 
Katɔti enu ni, ɔ́bwɛ-nwu kɔkɛ kɔkɛ na úle-ku úte-ma. Ɔ́su ɔnini, “Bɛƒɔ ɔmɛni na 
bɛdi. Ɔmɛni ndi mina ɔlɔna.” 

27Amu na úti ɔɔƒɛɛ ɔdi, na ka ɔ́gya Katɔti enu ni, úti úte-ma. Na ɔ́su-ma ɔnini, 
“Bina ƒui bɛni. 

28Ɔmɛni ndi mina ubugya ɔni na líti muusé kenye kani na Katɔti únyimi ku 
nwuna bekyuli likpo. Na ndubuti-nwu liwi kalɔ na bekyuli pii lili, kalɛ na Katɔti 
uti ekpidi ɔkyiɛ-ma. 

29Na mɔɔsu-mii geen ka ni, nsɔ lɛɛɛdubo ntɛ bɔmɛni udu bɔdi bɔni ntu limeyi 
lɛni na ami ku-mii bɔdubɔni ntɛ bɔwɔdi na Katɔti lɛga kadikɔ.” 

30Amu na bátu ɔnu ɔdi béti bemwi Katɔti, na bávi bálɛ bésie Inɔ Egyii Kɔbi lɛlɔ. 

Yesu Ɔ́su Úse Ka Petro Ɔdubuni-nwu 

31Mmɔ na Yesu ɔ́su nwuna batɛyane ɔnini, “Bina ƒui bɛdubukeli-mi kudɔ, na 
kebu ami lɛti. Ɔsika Bunweni Kedee Ɔku ɔɔsu ɔnini, “ ‘Katɔti ɔdubɔdu baƒonu 
ɔdane ɔmmɔ na nwuna baƒonu begyingya.’ 

32Nsu na mina bɔsɔ bɔta bɔsi bekpine akɔ ni, ndubɔgyu lɛtɔ-mii na Galilea.” 

33Amu na Petro ɔ́su Yesu ɔnini, “Si ina bakladi ƒui béni-ɔ muedi ni, ami lɛɛɛdubo-
ɔ kama bɔlɛ kudii!” 

34Amu na Yesu ɔ́su Petro ɔnini, “Mɔɔsu-ɔ ka usien ɔmɛni asa na akɔkɔ wete 
kenye muedi ni, adubɔsu kɔtɛ ƒui ka aaagyi-mi.” 

35Petro údie kenye ɔnini, “Si ina ɔlɛka badu ami ku-ɔ muedi ni, lɛɛɛdubo bɔsu 
nnii lɛɛɛgyi-ɔ.” Na lɛni kani na nwuna batɛyane bammɔ ƒui básu. 

Yesu Ɔ́kpali Katɔ Na Getsemane 
36Amu na Yesu ku nwuna batɛyane bammɔ bésie kesii kani baalɔ Getsemane, 
na ɔ́su-ma ɔnini, “Bɛsɔ bilie mɛni na lisie ngye ntákpali katɔ.” 

37Úti ku Petro ku Sebedeo bebi inyɔ bammɔ ɔ́da. Na ka bákɛ ni, kɔyɔ kúwi-nwu 
na lɛƒɛda lɛ́ƒɔ-nwu lɛlɔ kemmo. 

38Na ɔ́su-ma ɔnini, “Muunú ɔlɛ na mina kɔyu kemmo geen aani si bukpi nda. 
Bɛsɔ binye mɛni na bitaagyumanaku-mi.” 

39Amu ka úsie lɛtɔtɔ blii ni, ɔ́yu úbi kalɔ na ɔ́kpali katɔ ɔnini, “Mina Ɔti, si wadia 
ni, na aƒɔ lɛbibo ɔɔƒɛɛ ɔmɛni na mina kudɔ. Nsu ni, tabla mina lɛyɔla, mmomu 
bla ƒula lɛdi.” 

40Ka ɔ́sɔ únwini úsie batɛyane ɛtɛ bammɔ kudɔ ni, ɔ́nu ka baalɛɛ. Na úye Petro 
ɔnini, “Bítakana na binyeku-mi kagyumana ɔdɔ unwi pɛ? 

41Bɛsɔ bilie kagyumana na bɛkpali katɔ kalɛ na bileduo bukpoku taanu 
kpakplaa kemmo. Kɔyu kɔɔyɔ́ ka kɔbla, nsu ɔlɔna use kpɛtɛ kpɛtɛ.” 

42Amu na Yesu ɔ́sɔ únwini úsie kunyɔdi na ɔ́kpali ɔnini, “Mina Ɔti, si lɛbibo lɛni 
ndubo buti mɛni lilávi-mi lɛlɔ na ɔdi-ɔ lɛƒɔyɔ ka liti-ni ni, ya na ɔlɛ lɛni.” 

43Ka Yesu ɔ́sɔ únwini úbo ni, úbanu ka lɛlɛɛ litulo batɛyane ɛtɛ bammɔ na 
bátakana bana anumi muedi bubimi. 

44Yesu ɔ́da-ma úse na ɔ́sɔ úsie kɔtɛdi na ɔ́kpali katɔ kalɛ na ɔ́kpali úbavi. 

45Amu na ɔ́sɔ úbo batɛyane bammɔ kudɔ na ɔ́su-ma ɔnini, “Ɔsu bɔtɛ na bɛmu 
bɛtɛ bɛɛnwuna lɛni? Ɔƒɛni na uwi ɔmmɔ údu ka beti Ukyuli Ɔyawine Ubi ɔmmɔ 
bakya bekyuli bekpidi enu kemmo. 

46Bɛta na buteesie. Bɛnu, kakya ɔkyane ɔmmɔ úude.” 

Yudaƒuɔ Benengu Béƒie Yesu 

47Yesu ɔmu unye ɔɔtɛmiku-ma asa na Yuda ɔni ndi leevu-inyɔ bammɔ akɔ unwi 
ɔ́da úbalɛ. Ɔdanku bekyuli lisu lɛni na bakpane benengu ku batɔnkune bédie. 
Na bada lɛkɛɛ ku ligyii. 

48Kakya ɔkyane ɔmmɔ ɔ́ya na báti bése ɔnini, “Ukyuli ɔni na makya kɔgbu ni, 
anwu ndi ukyuli ɔni na bɛɛwia. Biƒie-nwu.” 

49Ka Yuda ɔ́nya ɔ́nu Yesu kani na úsie-nwu kudɔ na ɔ́su-nwu ɔnini, “Ala ɔtinane, 
keyi buɛɛ kasiaku-ɔ.” Amu na ɔ́kya-nwu kɔgbu. 

50Yesu údie kenye ɔnini, “Ɔkpana, bi na aawia mɛni?” Amu na bekyuli bammɔ 
bébo Yesu kudɔ na béƒie-nwu na báda-nwu kpakplaa. 

51Na bani nsiaku Yesu mmɔ kemmo unwi ɔ́ni nwuna ɔkɛɛ ɔ́kpa na úbeyi ɔkpane 
unengudi kabla ɔblane kɔtu úkulo. 

52Amu na Yesu ɔ́su-nwu ɔnini, “Ti ƒula ɔkɛɛ kya nwuna kakyakɔ. Bekyuli bani 
mɔɔgyumana lɛlɔ ku lɛkɛɛ ni, lɛkɛɛ kenye na beekpi. 

53Munuu aaagyi anii lɛkana na livele mina Ɔti na ubebunku-mi? Na mmɔ kani 
ɔdubuti Katɔti batu bekpone limomo lɛni ntulo akpa leevu-anyɔ umene-mi! 

54Nsu si bébo na békpo béte-mi ni, na Bunweni Kedee Ɔku etemila ammɔ elebo 
aani kalɛ na Katɔti ɔ́su úse lɛni na ɔdi ka ɔlɛ.” 

55Ɔmɛni kama ni, Yesu úye bekyuli lisu lɛmmɔ ɔnini, “Bi ɔsu na ɔlɛka biti ligyii 
ku lɛkɛɛ bibo bɛnii bibeƒie-mi aani si lɛ́ta línye aban lɛlɔ? Lɛ́tina bekyuli ala 
limeyi biala na Katɔti kakpakɔ na bíteƒie-mi. 

56Nsu ala amɛni ƒui álɛ lɛni kalɛ na ala ani na básu bése na Bunweni Kedee Ɔku 
kemmo ébo éte lɛni.” Amu na nwuna batɛyane ƒui békeli bátɔlɔ-nwu kudɔ. 

Bátɛku Yesu Litemi Na Yudaƒuɔ Litemi Katɛkɔ Kenengudi 
57Amu na ama bani néƒie Yesu mmɔ bétiku-nwu bésienku Ɔkpane Unengudi 
Kaiaƒa kaduli, kesii kani na bakpane benengu ku ɔma benengu ku ɔda bubo ala 
batinane bása belie. 

58Petro anwu ɔkpɛ kama buɛɛ na úbavi útéduo kaduli kammɔ kemmo. Útélie 
kalɔ na bagyumanane bammɔ kudɔ na ɔnu kalɛ na litemi lɛmmɔ lɛdubɔwɔ. 

59Bakpane benengu bamɛni ku litemi batɛne bani nlie mmɔ ƒui báyɔ ka bawiaku 
Yesu litemi lɛdi lɛni lɛlɔ na basia na bakɛ-nwu badu. 

60Nsu ina ka bekyuli pii bébo bábada-nwu kenye muedi ni, bátakɛ lɛla lɛdi. 
Nkyuli inyɔ badi bébo 

61na básu banii, “Ukyuli ɔmɛni ɔ́su ɔnini, ‘Ndubɔƒɛ Katɔti kakpakɔ. Na emeyi atɛ 
kama ni, ndubɔsɔku-ka lɛtu.’ ” 

62Ɔkpane unengudi ɔ́ta unye na úye Yesu ɔnini, “Eenú etemila ani na baasu na 
ƒula lɛlɔ mɛni? Bi na ebo na adubɔsu?” 

63Nsu Yesu úbile kenye na útasu lɛla lɛdi. Ɔkpane unengudi ɔ́sɔ ɔ́su-nwu ɔnini, 
“Lɛ́kpali Katɔti mɔɔkya-a nnii su-bu si awɔ ndi Ukyuli Ɔƒunadi ɔni ndi Katɔti 
Ubidi ɔmmɔ.” 

64Amu na Yesu údie kenye ɔnini, “Ɛɛn. Awɔ násu, na use lɛni sɔsɔ. Na mɔɔsu-mii 
nnii uwi klukui kemmo ni, bɛdubɔnu Ukyuli Ɔyawine Ubi ɔmmɔ ka ulie Katɔti 
Ɔyikune Ƒui kɔdianu. Na bɛdubɔnu ka ɔ́si katɔ ɔdubo na ulɔyɔ kemmo!” 

65Uwi ɔni na ɔkpane unengudi únu ɔmɛni ni, ɔ́ni nwuna awu ɔ́bwɛ na ɔ́va ɔnini, 
“Binu enyekpi ani na ɔɔtɛmi! Bɔsɔ buláwia kenye bediene badi lɛnɔ! 

66Bi ndi bina kasusu?” Bana ƒui bédie kenye banii, “Ɔlɛka badu-nwu kukpi kɔtɔ!” 

67Amu na bétuo lisuo béwi-nwu anumi na bébo-nwu. Na badi lɛnɔ báƒiɛmi-nwu 
lɛtugya. 

68Na béye-nwu banii, “Ukyuli Ɔƒunadi ɔmmɔ na adi? Su-bu ukyuli ɔni nébo-ɔ!” 

Petro Ɔ́su Kɔtɛ Ƒui Ɔnii Ɔɔɔgyi Yesu 
69Amu na Petro ɔmu ulie keyi mmɔ asa na ɔkpane unengudi kabla ɔblane ɔni 
ndi ulekubi úbo mmɔ na ɔ́su-nwu ɔnini, “Awɔ lɛnɔ ásiaku Yesu ɔni nási Galilea 
kalɔ lɛlɔ.” 

70Nsu Petro ɔ́tuala na bekyuli bammɔ ƒui anumi ɔnii, “Ńtenu lɛla lɛni na aasu 
mɛni kalɔ.” 

71Na ɔ́tɔlɔ mmɔ úténye kaduli kammɔ kayakun. Ulekubi kabla ɔblane ɔbambadi 
lɛnɔ ɔ́nu Petro na ɔ́su bani nnye mmɔ ɔnii, “Anwu lɛnɔ ɔ́siaku Yesu Nasareni 
ɔmmɔ.” 

72Amu na Petro ɔ́sɔ ɔ́tuala na ɔ́kpali ala ɔnini, “Lɛɛɛgyi ukyuli ɔmmɔ!” 

73Uwi útetu asa na bani nnye mmɔ bébo bábasu Petro banii, “Útalɛka eni anii 
aaadi-ma akɔ unwi. Ɔsika ƒula butemi buudie-ɔ keyi nwaa.” 

74Amu na Petro ɔ́sɔ ɔ́kpali ala momoomo ɔnini, “Katɔti ɔni-mi kɔtu si ɔkɔ na 
mɔɔnyi nnii lɛɛɛgyi ukyuli ɔmmɔ.” Kɔnakunwi ni, akɔkɔ úte kenye. 

75Na Petro únyimo lɛla lɛni Yesu ɔ́su ɔnini, “Asa na akɔkɔ ɔdubute kenye ni, 
adubɔsu kɔtɛ sɔɔn ka aaagyi-mi.” Anwuɔsu ɔ́lɛ keyi na útéwulo geen. 

Mateo 27 

Yudaƒuɔ Benengu Béti Yesu Bésienku Pilato Kudɔ 
1Ka kadi kégye ni, bakpane benengu ku ɔma benengu bálɛ ugyii ka badubɔdu 
Yesu. 

2Bébo-nwu kɔgba na béti-nwu bátákya Romaƒuɔ aban unengu Pilato enu 
kemmo. 

Yuda Ɔ́du Lɛlɔ 
3Uwi ɔni na Yuda ɔni nákya-nwu kakya únu ka bádu Yesu kukpi kɔtɔ ni, ɔ́yu-
nwu ɔlɛ geen. Na úti sika ɔƒualadi ebi avlaatɛ ammɔ úsienku bakpane benengu 
ku ɔma benengu bammɔ. 

4Na ɔ́su-ma ɔnini, “Lɛ́bla likpidi ka lɛ́kya ukyuli ɔni nátaƒiɔ ɔmmɔ kakya nnii 
badu-nwu.” Na bédie kenye banini, “Ɔmɛni anwu ɔɔɔkɛ-bu. Ƒula litemi na lɛdi!” 

5Amu na Yuda úbo egulabi ammɔ úwi Katɔti kakpakɔ mmɔ, na úsie útákya lɛlɔ 
ɔbuli. 

6Na bakpane benengu bammɔ bábuma egulabi ammɔ na básu banii, “Útalɛka 
buti egulabi amɛni bɔsalaku ani nkya Katɔti kakpakɔ kuyi kavumi kemmo, ɔsika 
ukyuli ubugya egulabi na adi. Na bula ɔda bubo buutile ɔmɛni kuƒi.” 

7Na ka básala eli ni, bálɛ-nwu ugyii banii badubuti egulabi amɛni betéye kalɔ 
kani baalɔ banii Ɔvɔne Kalɔ, na bataava baƒɔ na mmɔ. 

8Ɔmɛni ɔsu ni, baalɔ kalɔ kammɔ banii Ubugya Kalɔ úbalɛ ɔmwi. 

9Amu na lɛla lɛni na Katɔti Kenye Udiene Yeremia ɔ́su úse úbo úte lɛni sɔsɔ ɔnii, 
“Béti sika aƒualadi ebi avlaatɛ ani na Israelƒuɔ bátuna ka baƒɔ na nwuna lili 

10bétéye ɔvɔne kalɔ aani kalɛ na Unwoti ɔ́su-mi.” 

Pilato Úye Yesu Etemila 
11Na béti Yesu bényene Romaƒuɔ aban unengu Pilato anumi. Na úye-nwu ɔnini, 
“Awɔ ndi Yudaƒuɔ Ɔga?” Yesu údie kenye ɔnini, “Awɔ mɔɔsu.” 

12Nsu ina ka bakpane benengu ku ɔma benengu bammɔ benye baadá-nwu 
kenye muedi ni, Yesu útakpete-ma. 

13Amu na Pilato úye-nwu ɔnini, “Etemila ani na baasu na ƒula lɛlɔ mɛni aaakɛ-ɔ 
yoo?” 

14Nsu ɔ́bla aban unengu ɔmmɔ kalɛ kadi geen ka Yesu útakya-nwu kenye muedi. 

Pilato Ɔ́du Yesu Kukpi Kɔtɔ 
15Na Yudaƒuɔ emeyi ammɔ bɔdi biala kemmo ni, Romaƒuɔ aban unengu ɔmɛni 
ɔɔnyonu Yudaƒuɔ ɔtɔntɛne unwi ɔni lili na kadi bébevele. 

16Na uwi ɔmɛni kemmo ni, na ɔtɔntɛne ɔdi ɔ́kya ɔni na bekyuli beenú-nwu kɔku, 
na baalɔ-nwu banii Baraba. 

17Amu na uwi ɔni na bekyuli pii bamɛni bábasa ni, Pilato úye-ma ɔnini, “Ɔma na 
bɛɛyɔ́ bɛnii nnyonu nte-mii? Baraba munuu Yesu ɔni na bekyuli baalɔ-nwu 
Ukyuli Ɔƒunadi ɔmmɔ?” 

18Ɔ́bla lɛni ɔsika ɔgyi ka lɛnungyie ɔsu na Yudaƒuɔ benengu bammɔ bédie-nwu 
béte. 
19Na uwi ɔni na Pilato ɔkya ɔɔtɛ litemi ni, ulekudi ɔ́tala ɔtu ɔ́kya-nwu ɔnii, “Die 
enu na ukyuli ɔni nátaƒiɔ ɔmɛni litemi kemmo. Ɔsika kamaadi usien lígye kɔna 
na nwuna lɛlɔ kɔni náya na liƒu lɛ́da-mi geen!” 

20Na bakpane benengu ku ɔma benengu bammɔ bébile bekyuli lisu lɛmmɔ atu 
ka beye Pilato na ɔnyonu Baraba na badu Yesu. 

21Amu na Pilato úye bekyuli lisu lɛmmɔ ɔnini, “Nkyuli inyɔ bamɛni kemmo 
ɔmani na bɛɛyɔ́ bɛnii nnyonu nte-mii?” Bédie kenye banii, “Baraba!” 

22Na Pilato ɔ́sɔ úye-ma ɔnini, “Bi na mbla Yesu ɔni na baalɔ-nwu banii Ukyuli 
Ɔƒunadi ɔmmɔ ɔƒɛni?” Bana ƒui bédie kenye banii, “Kana-nwu mana ugyii lɛlɔ!” 

23Nsu Pilato ɔ́sɔ úye-ma ɔnini, “Na bi likpidi na ɔ́bla?” Mmɔ ni, bése kalɔ baava 
momoomo banii, “Kana-nwu mana ugyii lɛlɔ!” 

24Uwi ɔni na Pilato ɔ́nu ka ɔ́sɔ ulakana lɛla lɛdi bɔbla, na mmomu unyeƒi 
kpakplaa ndubo bɔlɛ ni, úti ntu na ɔ́ƒɔ enu na bekyuli bammɔ anumi na ɔ́su-ma 
ɔnini, “Ukyuli ɔmɛni kukpi kɔɔɔsia-mi lɛlɔ! Bina litemi na lɛdi.” 

25Amu na bekyuli lisu lɛmmɔ ƒui bédie kenye banii, “Nwuna kukpi kɔsia abu ku 
bula bebi lili!” 

26Amu na Pilato ɔ́nyonu Baraba úte-ma. Na ka ɔ́ya na béti kɔbuli kɔni na bélii 
básala na bébo Yesu kaduɛ ni, ɔ́nyonu-nwu úte aban bekpone ɔnii bakana-nwu 
bamana ugyii lɛlɔ. 

Romaƒuɔ Bekpone Béwi Yesu Anumi Kalɔ 
27Amu na nwuna bekpone bammɔ béti Yesu bésienku Pilato kaduli na bekpone 
bani nkya mmɔ ƒui báka bámana-nwu. 

28Bédie nwuna awu na béti awu ugyiedi ɔdi bákya-nwu. 

29Na bédi liyu kabwa bébi-nwu lili asa na béti ugyii bákya-nwu kɔdianu lɛkɔkɔ. 
Bábla-nwu ala amɛni ƒui aani ɔga kalɛ. Na bálɛ akɔnkɔ na nwuna anumi, na 
baamá-nwu taasu banii, “Yiidu! Yudaƒuɔ Ɔga ulie ngba gyɔlɔɔ!” 

30Bétuo lisuo béwi-nwu lɛlɔ na báƒɔ ugyii ɔmmɔ báƒiɛmi-nwu lili. 

31Uwi ɔni na báma-nwu lɛni báwɔlɔ ni, bédie-nwu awu ugyiedi ɔmmɔ na básɔku 
nwuna lɛwu bákya-nwu. Amu na bétiku-nwu bátɔlɔku banii batákana-nwu 
bamana ugyii lɛlɔ. 

Bákana Yesu Bámana Ugyii Lɛlɔ 
32Uwi ɔni na bási ɔma kemmo bakɛ bésela ni, básiaku ɔnana ɔdi ɔni nási Kirene 
na baalɔ-nwu banii Simon. Bekpone bammɔ béƒie-nwu banii ɔlɛka ubunku Yesu 
ugyii ɔmmɔ buti. 

33Na béti Yesu bésienku kataku kadi baalɔ Golgota ɔni kalɔ budie ndi Opokuo. 

34Béte Yesu ntɛ bɔni na básala ku kuvo kɔni mbo ɔdu kati kati banii ɔni. Nsu ka 
útu-mu ɔnu ni, útani. 

35Amu na bekpone bammɔ bákana-nwu bámana ugyii lɛlɔ na bátu egulabi asa 
na béti nwuna lɛwu béle béte lɛlɔ. 

36Nwuna kama ni, básɔ bélie kalɔ na bágyumana-nwu. 

37Na bébo kegyiikɛ kadi bámana-nwu eli. Na bénweni lɛla lɛni ɔsu na bádu-nwu 
básia-ka lɛlɔ banii, “Yesu, Yudaƒuɔ Ɔga, mɛni.” 

38Bákana beyune inyɔ badi lɛnɔ bámana ligyii lɛlɔ bébunku Yesu. Unwi ɔma-
nwu kɔdianu kakɛ na unwi lɛnɔ ɔma-nwu kɔmii kakɛ. 

39Bekyuli bani návi mmɔ ƒui bákunku bana eli na bédumi Yesu. 

40Básu banii, “Awɔ násu ka adubɔƒɛ Katɔti kakpakɔ na asɔku-ka atu emeyi atɛ 
kama! Si adi Katɔti Ubidi ni, yu na aƒɔ lɛlɔ asiku kukpi enu kemmo.” 

41Lɛni kani na bakpane benengu ku ɔda bubo ala batinane ku ɔma benengu 
bammɔ lɛnɔ báma-nwu banini, 

42“Úbunku badi, nsu ulákana na ubunku lɛlɔ. Ɔɔɔdi anwu ndi Yudaƒuɔ Ɔga 
ɔmmɔ? Ɔyu ɔsi ugyii ɔmmɔ lɛlɔ na bɔnu na bɔƒɔ-nwu bɔdi! 

43Ɔ́sia Katɔti anu, na ɔɔlɔ lɛlɔ ɔnii Katɔti Ubidi. Na si Katɔti ɔɔyɔ́ ni, ɔdubɔƒɔ-nwu 
ɔƒɛni kani bɔnu!” 
44Lɛni kani na beyune bani na bákana-ma bámana ligyii lɛlɔ bébunku Yesu lɛlɔ 
mmɔ bédumi-nwu. 

Yesu Úkpi 
45Amu na kalɔ kammɔ ƒui kábla suu ɔ́si lɛdɔ leevu-inyɔ uwi útalɛ lɛdɔ ɛtɛ 
kemmo. 

46Na ɔdɔ ɔtɛdi ɔmɛni kemmo ni, Yesu ɔ́va momoomo ɔ́su ɔnini, “Eli, Eli, lama 
sabaktani?” Ɔni kalɔ ndi, “Mina Ɔti, mina Ɔti! Bi ɔsu na áda-mi ányonu?” 

47Na ka bekyuli bani nnye mmɔ bénu lɛni ni, básu banii, “Ɔɔkpali Elia!” 

48Bana akɔ unwi úkeli útéti unwo ɔni na béti bákya ntɛ bɔni nányi kemmo na 
úti ɔ́tu ugyii ɔdi lɛlɔ úboku-nwu ɔnii ɔni. 

49Nsu bekyuli bakladi básu banii, “Sɔ nye! Bɛya na bɔnu si Elia ɔdubo ubamami-
nwu ugyii ɔmɛni lɛlɔ.” 

50Yesu ɔ́sɔ ɔ́va momoomo na ɔ́yula. 

51Kɔnakunwi na Katɔti kakpakɔ na ɔma kemmo ni, kakpakɔ bule kɔdi kɔmmɔ 
kɔ́bwɛ kemmo inyɔ ɔ́si katɔ úbedu kalɔ. Na kalɔ kammɔ ƒui kákunku, na atakpɛ 
ábwɛ. 

52Na kɔƒiɔtɔ kúbimi, na bekyuli kedee bani nékpi báta bálɛ bekpine akɔ. 

53Na ka bávi bálɛ bana kɔƒiɔtɔ kemmo na Yesu bɔsɔ bɔta kama ni, bésie Yudaƒuɔ 
ɔma unengudi ɔmmɔ kemmo, na bédie bana lɛlɔ keyi bátina bekyuli pii. 

54Na uwi ɔni na bekpone unengu ku bekpone bani nnye mɔɔgyumana Yesu 
bánu kalɛ na kalɔ kákunku ku ala ani nálɛ ƒui na mmɔ ni, ɔtɔtɔ ɔ́gyu-ma na liƒu 
lɛ́da-ma geen! Na básu banii, “Sɔsɔ na ukyuli ɔmɛni ɔdi Katɔti Ubidi.” 

55Amu na beleku pii bani nási Galilea na badi Yesu bebunkune bákya mmɔ. Na 
benye ɔgyu baanu ala ani nálɛ. 

56Bana badi ndi Maria Magdalene, ku Maria ɔni ndi Yakobo ku Yoseƒ uni, ku 
Yohane ku Yakobo uni. 

Yoseƒ Ɔni Nási Arimatea Ɔ́va Yesu Ukpine 
57Uwi ɔni na useyi uwi údu ni, ɔnana ɔlakɛne ɔdi baalɔ Yoseƒ na ɔdi Yesu ɔtɛyane 
ɔ́si Arimatea úbo. 

58Úsie Pilato kudɔ na útéye-nwu ɔnii uti Yesu ukpine ute-nwu. Pilato úte kuƒi ka 
beti ukpine ɔmmɔ bete-nwu. 

59Amu na Yoseƒ úti kɔdi kɔƒualadi kɔdi na úti únyimi ukpine ɔmmɔ. 

60Na úti-nwu útáva lɛtakpɛ ubu kaƒiɔtɔ kawɔdi kani na ɔ́ya na béku béte-nwu 
kemmo. Na ɔ́ya na béminime lɛtakpɛ lɛdi bétile-ka kenye na ɔ́tɔlɔ. 

61Na Maria Magdalene ku Maria unyɔdi básɔ bélie kaƒiɔtɔ anumi mmɔ. 

Bagyumanane Bénye Yesu Kaƒiɔtɔ Kudɔ 
62Na kadi kégye ɔni ndi lɛnwunameyi ni, bakpane benengu ku Ƒarisiƒuɔ bésie 
Pilato kudɔ. 

63Na básu-nwu banini, “Unengu, uwi ɔni na ɔkɔ ɔnyine ɔmmɔ úlie ngba ni, ɔ́su 
ɔnini, ‘Si líkpi ni, nsɔ ndubɔta lɛlɛ bekpine akɔ emeyi atɛ kama.’ 

64Anwuɔsu su kpakplaa anii bagyumanane banu kaƒiɔtɔ kammɔ kaduɛ utálɛ 
limeyi lɛtɛdi lɛmmɔ lɛlɔ kalɛ na nwuna batɛyane bammɔ beléyu ukpine ɔmmɔ 
na basu banii ɔ́ta ɔ́lɛ bekpine akɔ. Ɔsika buláwia ka katɔlɔ kani masia ketulo 
kedeedi.” 

65Amu na Pilato ɔ́su-ma ɔnini, “Biti bekpone bisienku na bitágyumana kaƒiɔtɔ 
kammɔ kalɛ biala bɛdubɔkana.” 

66Amu na bésie bátábala lɛtakpɛ lɛmmɔ kenye na bése-ni likpo kalɛ na si ukyuli 
ɔdi útuku-ka na banu bati. Na báda bekpone bése mmɔ na baagyumana kaƒiɔtɔ 
kammɔ. 

Mateo 28 

Katɔti Ɔ́gyila Yesu Ɔ́lɛku Bekpine Akɔ 
1Ka kadi kégye Kwasida ɔtanta ni, Maria Magdalene ku Maria ɔkladi ɔmmɔ bésie 
banii batánu Yesu kaƒiɔtɔ kammɔ. 

2Kɔnakunwi ni, kalɔ kákunku momoomo geen. Na Katɔti ɔtu ɔdi ɔ́yu ɔ́si katɔ úbo 
na úbeminime lɛtakpɛ lɛmmɔ, na úlie-ni lɛlɔ. 

3Nwuna lɛlɔ liikeye aani ɔƒɛ na nwuna awu use ƒututuu. 

4Liƒu lɛ́da bagyumanane bammɔ na lɛlɔ lɛ́tɔ-ma geen, na básinsi bátɛ aani 
bekpine. 

5Amu na Katɔti ɔtu ɔmmɔ útemiku beleku bammɔ na ɔ́su-ma ɔnini, “Bitayia. 
Ngyi ka bɛɛwia Yesu ɔni na bákana bámana ugyii lɛlɔ mmɔ. 

6Uuubo mɛni. Ɔ́ta úlie ngba aani kalɛ na ɔ́su úse. Bibo na bibanu likpo lɛni na 
báva-nwu. 

7Bisie pla na bitásu nwuna batɛyane bɛnii ɔ́ta ɔ́lɛ bekpine akɔ ulie ngba, na ɔtɔ-
mii anumi úsela Galilea. Mmɔ na bɛdubɔnu-nwu. Ɔmɛni ɔsu nkɛ.” 

8Anwuɔsu bábabla bátɔlɔ kaƒiɔtɔ kammɔ kudɔ. Na ina ka liƒu lɛ́da-ma muedi ni, 
béti ebiti békeli bésie banii batásu Yesu batɛyane kenye kammɔ. 

9Kɔnakunwi ni, ama ku Yesu bása na ulu lɛlɔ. Na ɔ́su-ma ɔnini, “Lígyele-mii.” 
Mmɔ na bákpɛ béde-nwu na béboku lɛlɔ kalɔ báda-nwu lɛgba na bémwi-nwu. 

10Na Yesu ɔ́su-ma ɔnini, “Bitayia. Biteesie na bitásu mina banwa bɛnii beteesie 
Galilea. Mmɔ na badubɔnu-mi.” 

Bekpone Bagyumanane Bammɔ Básu Lɛla Lɛni Na Bánu 
11Uwi ɔni na beleku bammɔ bénwini bésela ni, bekpone bammɔ badi bésie ɔma 
kemmo na bátásu Yudaƒuɔ bakpane benengu bammɔ ala ani nálɛ mmɔ ƒui. 

12Amu na bakpane benengu bammɔ ku ɔma benengu bátása banii beeti kasusu. 
Béte bekpone bammɔ egulabi pii adi, 

13na básu-ma banini, “Bɛsu bɛnii usien uwi ɔni na bɛɛlɛɛ ni, nwuna batɛyane 
bébo na bébeyu ukpine ɔmmɔ bátɔlɔku. 

14Na si Romaƒuɔ aban unengu únu litemi lɛmɛni ni, bɔdubɔya na unu kalɔ geen 
ka ɔɔɔdi bina bɔƒiɔ.” 

15Bagyumanane bammɔ báƒɔ egulabi ammɔ na bábla aani kalɛ na básu-ma. Na 
Yudaƒuɔ bammɔ bégyingya Yesu ukpine buyu litemi lɛmmɔ na bana akɔ úbalɛ 
ɔmwi. 

Yesu Údie Lɛlɔ Ɔ́tina Nwuna Batɛyane 
16Na batɛyane leevu-unwi bammɔ bákɔ bésie Galilea lɛbinkpo lɛni lɛlɔ na Yesu 
ɔ́su-ma úse. 

17Na ka bánu-nwu ni, bana badi bémwi-nwu. Nsu badi lɛnɔ kasusu kábla-ma 
inyɔ inyɔ. 

18Amu na Yesu ɔ́kpɛ úde-ma na ɔ́su-ma ɔnini, “Katɔti úti katɔ ku kalɔ ɔyikun ƒui 
úte-mi. 

19Anwuɔsu biteesie kayawi kadi biala bekyuli akɔ na bɛtina-ma ala kalɛ na 
benwini mina batɛyane. Na bɛkpila-ma ntu na Ati ku Ubi ku Katɔti Kɔyu lɛnyi 
kemmo. 

20Na bɛtina-ma bɛnii badi ala ani ƒui na lɛ́tina-mii lɛlɔ. Na ndubɔkya-mii akɔ uwi 
ƒui utálɛ kayawi kawɔlɔkɔ.” 

Marko 

Marko 1 

Ntu Ɔkpilane Yohane Ɔ́kɔ Lɛsa 
1Ɔmɛni ndi litemi buni lɛni nkɛnku Yesu Kristo lɛlɔ ɔni ndi Katɔti ɔlati ubidi. 

2Kukuuku ni, Katɔti Kenye Udiene Yesaia únweni úse ka Katɔti ɔ́su Ubidi ɔnini, 
“Ndubɔtala ɔtu ɔdi na wagyu watɔ-ɔ, kalɛ na ɔklibi bekyuli ute ƒula bubo. 

3Adubunu ka ukyuli ɔmɛni ɔkɛ ɔɔva na ketele kemmo taasu ɔnini, ‘Binye 
kagyumana bite Blɔti. Bɛklibi bina lɛlɔ kaduɛ bite nwuna bubo!’ ” 

4Ɔtu ɔmɛni ndi Yohane. Anwu nébo úbelie ketele kemmo, kesii kani na ɔɔkpila 
bekyuli ntu na ketu kemmo aani kalɛ na Yudaƒuɔ baabla kalɛ. Na ɔɔkɔ́ lɛsa ka 
ɔlɛka bekyuli benwini kayi na bada ekpidi bɔbla baya na baƒɔ ntu bɔkpila ɔdi 
ɔmmɔ, na Katɔti ɔdubuti bana alaekpidi ɔkyiɛ-ma. 

5Bekyuli pii bási Yudea kalɔ lɛlɔ ku bana ɔma unengudi ɔni baalɔ Yerusalem 
bésie ketele kamɛni kemmo béténu Yohane litemi. Bédie bana ekpidi kalɔ béte 
Katɔti, na Yohane ɔ́kpila-ma ntu na ketu kani baalɔ Yordan kemmo. 

6Uwi ɔmɛni kemmo ni, Yohane ɔkya ɔƒlumu linwini awu, na úti ebuo ɔku kabuli 
ɔ́da kavobi. Nwuna adila ani na ɔɔdi ndi uwɔ ku baalɔlɔ bani muubile edula. 

7Nwuna linyesia lɛni lɛlɔ na ɔɔkɔ́ lɛsa ndi ɔnii, “Ukyuli ɔni nkpɛ-mi kama ɔdubo 
ni, anwu utulo-mi ƒui. Ńtedu ka lɛbla kabla kadi lite-nwu muedi. 

8Ami ni, ntu na muuti taabla bula bɔkpila ɔdi. Nsu anwu ndubuti Katɔti Kɔyu 
ɔkpila-mii.” 

9Uwi útetu asa na Yesu ɔ́si ɔma ɔni baalɔ Nasaret na Galilea kalɔ lɛlɔ úbo, na ɔ́ƒɔ 
Yohane ntu bɔkpila ɔdi na Yordan kemmo. 

10Ka Yesu ɔ́nya ɔ́lɛ ntu bɔmmɔ kemmo ni, ɔ́nu ka katɔ kébimi na Katɔti Kɔyu 
kɔ́si kɔɔyu-nwu lɛlɔ aani aasɛ. 

11Na lɛdi lɛdi lɛ́si Katɔ lɛɛsu lɛnii, “Awɔ ndi mina ubi ɔni náƒɔ-mi kuye, na kubiti 
kɔɔda-mi ƒula lɛlɔ.” 

12Kɔnakunwi ni, Katɔti Kɔyu kɔ́kpanku Yesu kúsienku ketele kemmo, kesii kani 
na beƒiebuo bakya. 

13Anwu lɛti úlie mmɔ emeyi aavlene. Uwi ɔmmɔ kemmo na Satan úkpoku Yesu 
ɔ́nu si wasiaku-nwu. Ɔmɛni kama ni, Katɔti batu bébo bébebunku-nwu na 
bákya-nwu ɔkplu. 

14Uwi ɔni na béƒie Yohane ɔni mɔɔbla ntu bɔkpila ɔdi bákya ɔtɔ ni, Yesu ɔ́tɔlɔ 
úsie Galilea na útásu Katɔti litemi buni mmɔ. 

15Ɔkya ɔɔsu ɔnini, “Uwi ɔbuni ɔmmɔ úudu. Katɔti lɛga bɔdi uwi úude. Binwini 
kama bɛkya bina ekpidi na bɛƒɔ litemi buni lɛmɛni bɛdi!” 

16Ka Yesu ɔkɛ ɔɔví na ɛpu ɔdi kudɔ na Galilea kalɔ lɛlɔ ni, ɔ́nu asawu bewine 
inyɔ badi bani ndi Simon ku ɔnwani Andrea ka bakya beewi asawu. 

17Amu na Yesu ɔ́su-ma ɔnii, “Bibasiaku-mi, na matina-mii kalɛ na bidie bekyuli 
biboku Katɔti kudɔ.” 

18Na kɔnakunwi ni, báda bana lɛsawu béwi na báta básiaku-nwu. 

19Úsie anumi blii úbu na ɔ́nu banwani inyɔ badi bani ndi Sebedeo bebi Yakobo 
ku Yohane. Na belie bana ɔkɔlɔ kemmo baaklibi bana lɛsawu. 

20Ka Yesu ɔ́nu-ma kani na ɔ́lɔ-ma. Ama lɛnɔ báta kɔnakunwi na báda bana ɔti 
Sebedeo ku nwuna kabla bablane lɛti pɛ bákya ɔkɔlɔ kemmo, na básiaku Yesu. 

Yesu Ɔ́gya Kɔyu Kukpidi Ɔ́lɛku Ɔnana Ɔdi Kemmo 
21Yesu ku nwuna basiakune bamɛni bésie bétéduo ɔma ɔni baalɔ Kapernaum. 
Na lɛnwunameyi lɛni nébo na bana mmɔ busie kama ni, Yesu úsie bana kasalakɔ 
na úsie ɔkya ɔɔsu litemi buni. 

22Ɔ́bla bekyuli bani nénu nwuna ala bɔtina kalɛ kadi, ɔsika uuuse aani ama bani 
baatina ɔda bubo. Mmomu ni, ɔɔtina ala ku ɔyikun taasiku nwuna kayi kemmo. 
23Uwi ɔmmɔ kani kemmo ni, ɔnana ɔdi ɔni na kɔyu kukpidi kulie-nwu lɛlɔ ɔkya 
kasalakɔ mmɔ na ɔ́va momoomo ɔnini, 

24“Yesu Nasareni, bi na aawia asiku bula kudɔ? Bubo na ébo anii abakyula-bu? 
Ngyi ukyuli ɔni na adi. Awɔ ndi Katɔti Ɔtalane Kedee!” 

25Yesu ɔ́bala kɔyu kɔmmɔ ɔnini, “Da bɔtɛmi ya! Na avi alɛ ɔnana ɔmmɔ kemmo.” 

26Kɔyu kɔmɛni kɔ́kunku ɔnana ɔmɛni momoomo na kɔ́ya-nwu na ɔ́va asa na 
kɔ́vi kɔ́lɛ-nwu lɛlɔ kemmo. 

27Ɔ́bla bekyuli bani nnye ƒui yaa na béye lɛlɔ banii, “Bi litemi lɛdi mɛni? Bi bɔkpa 
bɔwɔdi udu na bɔmɛni bɔdi? Ukyuli ɔmɛni ubo ɔyikun ɔni na ɔɔtɛmi ku ayu 
ekpidi na eenú-nwu litemi!” 
28Anwuɔsu Yesu lɛlɔ litemi lígyingya na Galilea kalɔ lɛlɔ ƒui. 

Yesu Ɔ́bwi Bekyuli Pii 
29Yesu ku nwuna batɛyane ku Yakobo ku Yohane bálɛ kasalakɔ mmɔ, na bátɔlɔ 
bésie Simon ku Andrea kaduli. 

30Ka bétéduo mmɔ ni, bekyuli badi básu Yesu ka Simon ulekudi uni uuƒi ɔtɛ ɔni 
na lɛlɔ lɛbi-nwu. 

31Anwuɔsu Yesu úsie útéduo-nwu kudɔ, na úƒie-nwu kɔnu ɔ́da na ɔ́tala-nwu 
únyene. Kɔnakunwi na nwuna ɔlɛ ɔ́da-nwu ɔ́ya, na ɔ́ta na úte-ma adila. 

32Ka useyi uwi údu ni, bekyuli béti balɛne pii ku bekyuli bani na ayu ekpidi 
asiaku-ma béboku Yesu banii ɔbwi-ma. 

33Na ɔma ɔmmɔ bekyuli ƒui bébenye kayakun mmɔ baanu. 

34Yesu ɔ́bwi bekyuli pii bani muuƒi lɛlɛ lidu lidu na ɔ́gya ayu ekpidi pii lɛnɔ ɔ́lɛku 
bekyuli bani na ayu ekpidi asiaku-ma lɛlɔ. Ka Yesu ɔgyi ɔnii ayu amɛni agyi 
ukyuli ɔni na ɔdi ɔsu ni, útatuna ka ayu ammɔ asu lɛla lɛdi asiku nwuna lɛlɔ. 

Yesu Ɔ́kɔ Litemi Buni Lɛmmɔ Lɛsa Na Galilea 
35Ɔtanta tutuutu asa na kadi kadubɔda ni, Yesu ɔ́ta ɔ́lɛ kaduli mmɔ. Na ɔ́lɛ ɔma 
ɔmmɔ kemmo úsie kesii kani na ukyuli ɔdi biala uuude, na útákpali katɔ. 

36Kama ni, Simon ku nwuna bakpana bésie bakya baawia Yesu. 

37Na uwi ɔni bánu-nwu ni, básu-nwu banini, “Bekyuli pii bakya baawia-a!” 

38Nsu Yesu ɔ́su-ma ɔnini, “Bɛya na busie lɛma lɛbambadi lɛnɔ. Ɔlɛka lɛsu ama 
lɛnɔ litemi buni lɛmɛni, ɔsika ɔmɛni ndi mina kabla kani na líbo mabla na 
kayawi kemmo.” 

39Anwuɔsu úsie ɔ́vi Galilea kalɔ kesii biala. Ɔkɛ ɔɔsu litemi buni na kasalakɔ, na 
ɔɔgyá ayu ekpidi taalɛku bekyuli lɛlɔ lɛnɔ. 

Yesu Ɔ́bwi Ɔnana Ɔdi 
40Ɔnana ɔdi muuƒi ɔlɛgyie úbo Yesu kudɔ. Ɔ́lɛ akɔnkɔ, na úvele-nwu ɔnii 
ubunku-nwu. Ɔ́su Yesu ɔnii, “Si aayɔ́ ni, akana na abwi-mi na lɛlɔ lɛbla-mi sɛɛn.” 

41Nwuna lɛlɔ lɛ́kywi Yesu kaƒɔ, anwuɔsu únene kɔnu na útuku-nwu. Amu na 
ɔ́su-nwu ɔnini, “Mɔɔyɔ́. Lɛlɔ lɛbla-a sɛɛn ƒui!” 

42Kɔnakunwi ɔlɛ ɔmmɔ ɔ́ba-nwu. 

43Mmɔ kani na Yesu ɔ́su-nwu ka ɔtɔlɔ mmɔ, na úbo-nwu ɔda kpakplaa ɔnini, 

44“Tedi tenye ulu lɛlɔ na asu bekyuli lɛla lɛni nébo. Mmomu teesie na eti lɛlɔ 
atátina ɔkpane. Na ete akpala ani na Mose ɔda bubo bɔ́tina. Na ɔmɛni ɔdubɔtina 
bakpane bammɔ ka ɔlɛ ɔmmɔ ɔ́ba-a na ábla sɛɛn.” 

45Nsu ka ukyuli ɔmɛni úsela ni, úse kalɔ ɔɔva taasu kalɛ na Yesu ɔ́bwi-nwu. Na 
ɔmɛni ɔsu ni, Yesu útakana na uduo ɔma ɔdi kemmo, ɔsika bekyuli pii beebo-
nwu kudɔ. Ɔmɛni ɔsu Yesu ɔ́ƒɔ lɛlɔ ɔkya alakpi akɔ. Nsu bekyuli básɔ bási ekpo 
ekpo bébo-nwu kudɔ mmɔ. 

Marko 2 

Yesu Ɔ́bwi Ɔnana Ɔni Náƒɛ Uwi Kalɔ 
1Emeyi adi kama ni, únwini úsie Kapernaum na nwuna bɔsɔ bubo lɛlɔ kɔtɛ 
kúbeyi ɔma ɔmmɔ kemmo uwi klukui kemmo. 

2Uwi útetu asa na bekyuli bébeyi kesii kani na úduo mmɔ na kaduli ku keyi ƒui. 
Na ɔkya ɔɔsu-ma litemi buni lɛmmɔ. 

3Mmɔ na nkyuli ine béti ɔlɛne ɔdi náƒɛ uwi kalɔ béboku-nwu. 

4Na ka bátakɛ kavinkɔ na kayakun ɔ́si bekyuli bumomo ɔsu ni, bátákɔ ɔtɔ katɔ 
na báyula ɔlɛne ɔmmɔ ku nwuna atɛla báva Yesu anumi. 

5Ka Yesu ɔ́nu kalɛ na báƒɔ bádi kpakplaa ka ɔdubɔkana ɔlɛne ɔmɛni bɔbwi ɔsu 
ni, Yesu ɔ́su ɔlɛne ɔmɛni ɔnii, “Ubi, líti ƒula ekpidi lɛ́kyiɛ-ɔ.” 

6Nsu ɔda bubo ala batinane bani nkya mmɔ beeti kasusu na bana kayi kemmo 
banii, 

7“Bi ɔsu na ɔɔtɛmi lɛni? Katɔti lɛti mɔɔkana ekpidi buti taakyiɛ!” 

8Yesu ɔ́nu bana kasusu kemmo ɔ́ti na ɔ́su-ma ɔnii, “Bi ɔsu na ɔmɛni uukpóku-
mii? 

9Ukyuli biala ɔkana ɔsu ɔnii, ‘Líti ƒula ekpidi lɛ́kyiɛ-ɔ.’ Nsu ubo ɔkplu utulo si ɔ́su 
ɔnini, ‘Ta, na eti ƒula lɛtala na eteesie.’ 

10Anwuɔsu kalɛ na bɛƒɔ bɛdi ka ami ɔni ndi Ukyuli Ɔyawine Ubi mbo kuƒi ka liti 
ekpidi lɛkyiɛ bekyuli na kayawi kamɛni kemmo ɔsu ni, bɛnu!” 

11Mmɔ ni, Yesu ɔ́sɔ únwini anumi ɔ́tina ɔlɛne ɔmmɔ na ɔ́su-nwu ɔnini, “Ta, na 
eti ƒula lɛtala na eteesie kaduli.” 

12Na ɔnana ɔmɛni ɔ́ta kɔnakunwi na úti nwuna lɛtala na úsie ɔ́vi bekyuli bani 
nnye mmɔ akɔ, na ɔ́tɔlɔ úsie nwuna kesii. Ɔmɛni ɔ́bla bekyuli bani nnye mmɔ ƒui 
kalɛ kadi. Na bátakɔsi Katɔti bumwi. Bana ƒui básu banii bátanu lɛla lɛmɛni udu 
kudii! 

Yesu Ɔ́lɔ Lewi Ɔnii Ɔsiaku-nwu Kama 
13Amu na Yesu ɔ́sɔ ɔ́tɔlɔ úsie Galilea Ɛpu kudɔ na bekyuli bammɔ ƒui bébo 
nwuna kudɔ mmɔ, na ɔ́su-ma litemi buni. 

14Ka úti úsela ɛpu kudɔ mmɔ ni, útánu Lewi ɔni ndi Alƒeo ubidi ka ɔ́bla keliekɔ 
kadi na ulie mmɔ ɔɔƒɔ́ kuyi. Amu na Yesu ɔ́su-nwu ɔnini, “Bo basiaku-mi kama.” 
Amu na Lewi úmi ɔ́ta kɔnakunwi na ɔ́siaku-nwu. 

15Useyi uwi ɔmmɔ ni, Yesu ku nwuna batɛyane ku bekyuli pii bani nsiaku-nwu 
bébo Lewi kesii banii babadiku-nwu. Na basiakune bammɔ akɔ ni, badi badi 
kuyi baƒɔne ku alaekpidi bablane. Amu na ɔda bubo ala batinane bani nkya 
Yudaƒuɔ lɛkpa linwi lɛni baalɔ Ƒarisiƒuɔ kemmo lɛnɔ bébo mmɔ. 

16Anwuɔsu uwi ɔni na ɔda bubo ala batinane bani nási Ƒarisiƒuɔ lɛkpa lɛmmɔ 
kemmo bánu ka Yesu ulie ɔɔdiku bekyuli bani lɛlɔ neeebo ɔbu mɛni ni, béye 
nwuna batɛyane banii, “Dɛ na ɔ́bla na anwu ku bekyuli bamɛni udu nlie mɔɔdi?” 

17Ka Yesu únu litemi lɛni na badaku bɔsu ni, ɔ́su-ma ɔnini, “Balɛne mɔɔwia kuvo 
ɔblane, na ɔɔɔdi bekyuli bani mbo lɛlɔ ɔkplu. Ńtebo nnii mbalɔ bekyuli babuni 
na benwini kayi, mmomu líbo na bekyuli bani ngyi ka alaekpidi bablane badi 
ɔsu.” 

Yesu Ɔ́tina Ala Na Kɔka Bulie Lɛlɔ 
18Amu uwi ɔdi ka Yohane ku nwuna batɛyane ku Ƒarisiƒuɔ beelie kɔka na bana 
katɔ bɔkpali ɔsu ni, bekyuli badi bébo Yesu kudɔ bébeye-nwu banii, “Bi ɔsu na 
ƒula batɛyane ama belélie kɔka aani kalɛ na Yohane badi ku Ƒarisiƒuɔ beelie 
kɔka?” 

19Yesu údie kenye na úbo-ma lɛgba ɔnii, “Uleku ɔgya bakpana beení adila na 
uleku ketikɔ? Munuu útalɛka ebiti ada-ma ka uleku ɔgya ɔkya-ma akɔ? 

20Nsu limeyi lɛdi ni, badubuti-nwu bɔtɔlɔku nwuna bakpana kudɔ na bakpana 
bammɔ badubunyimi kenye ku kɔnyana. 

21Ukyuli ɔdi ulétile kɔdi kɔkukudi liƒi ku lɛdiku lɛwɔdi. Lɛdiku lɛwɔdi lɛmmɔ 
lɛdubɔni kɔkukudi kɔmmɔ kugyingya si báƒɔ-ku. Na ɔdubɔya na liƒi lɛkukudi 
lɛmmɔ liibómo litulo kalɛ na lise kudeedi. 

22Na lɛnɔ ni, beléti ntɛ bɔwɔdi teewi ɔku koƒo kɔkukudi kɔni kemmo béewi ntɛ 
dii. Ntɛ bɔwɔdi bɔdubuƒuƒuo na bɔya ɔku koƒo kɔkukudi kɔmmɔ kɔbwɛ na ntɛ 
ku koƒo lɛnɔ kulálɛ kɔsia. Mmomu ni, ntɛ bɔwɔdi beeti teewi ɔku koƒo kɔwɔdi 
kemmo.” 

Ƒarisiƒuɔ Bákyaku Yesu Unyeƒi Na Kalɛ Na Badi Lɛnwunameyi Lɛlɔ 
23Uwi ɔdi ka Yesu ku nwuna batɛyane bási baaví anta kemo kadi kemmo na 
lɛnwunameyi lɛlɔ ni, báƒɛ anta amɛni adi na baakun. 

24Anwuɔsu Ƒarisiƒuɔ badi básu Yesu banii, “Bi ɔsu na ƒula batɛyane baabla lɛni? 
Bula ɔda bubo útete kuƒi ka babla lɛni na lɛnwunameyi lɛlɔ.” 

25-26Mmɔ ni, Yesu úye-ma ɔnini, “Bítaka Katɔti Bunweni Kedee Ɔku kemmo 
bítenu lɛla lɛni na Ɔga Dawid ɔ́bla? Uwi ɔni na kɔka kɔɔda anwu ku nwuna 
bakpana ni, Dawid úsie útéduo Katɔti kakpakɔ na lebo lɛni na ukyuli ɔni baalɔ 
Abiatar ɔdi ɔkpane unengudi. Údie bodobodo kedee ɔni nse nte bakpane lɛti pɛ 
na kakpakɔ mmɔ ɔ́di, na úti ɔdi lɛnɔ úte nwuna bakpana na bádi. Ɔmɛni lɛnɔ na 
nka ɔda bubo bútéte kuƒi, nsu bátasu-ma lɛla lɛdi.” 

27Na Yesu ɔ́su-ma ɔnini, “Katɔti úse lɛnwunameyi úte ukyuli lɛbuni. Na ɔɔɔdi 
ukyuli na úse úte lɛnwunameyi. 

28Anwuɔsu ami Ukyuli Ɔyawine Ubi ndi lɛnwunameyi lɛnɔ Unwoti.” 

Marko 3 

Yesu Ɔ́bwi Ukyuli Ɔni Na Kɔnu Kunwi Kɔ́gogolo 

1Nwuna kama ni, Yesu ɔ́sɔ ɔ́tɔlɔ úsie Yudaƒuɔ kasalakɔ. Na mmɔ ni, útánu ukyuli 
ɔni na kɔnu kunwi kɔ́gogolo-nwu. 

2Uwi ɔmmɔ ni, Ƒarisiƒuɔ badi bakya kasalakɔ kammɔ. Na benye baanu si 
ɔdubɔbwi ɔnana ɔmmɔ na lɛnwunameyi lɛlɔ na bawia-nwu litemi. 

3Yesu ɔ́lɔ ɔnana ɔni na kɔnu kunwi kɔ́gogolo-nwu mmɔ ɔnii ubenye bekyuli ƒui 
anumi. 

4Amu na únwini anumi ɔ́tina bekyuli bammɔ na úye-ma ɔnini, “Ɔdia ka ukyuli 
ɔbla lɛbuni na lɛnwunameyi lɛlɔ? Munuu lɛnwunameyi ɔdi limeyi lɛni lɛlɔ na 
ukyuli ubile lɛla? Ɔdi limeyi lɛni lɛlɔ baaƒɔ́ ngba, munuu ɔdi limeyi lɛni lɛlɔ na 
beebile ngba?” Nsu bátakana-nwu lɛla lɛdi bɔsu. 

5Yesu únwini ɔ́nu bana ƒui na kɔnyi kemmo, ɔsika livo líƒi-nwu na bana 
ukyulikpana kebunku tete ɔsu. Amu na ɔ́su ɔlɛne ɔmɛni ɔnii, “Nene kɔnu boku.” 
Únene kɔnu. Na kɔnakunwi ni, nwuna kɔnu kɔ́ba-nwu. 

6Amu na Ƒarisiƒuɔ bammɔ bátɔlɔ na bátása ku Herode lɛkpa badi na básusu 
Yesu bɔdu lɛlɔ. 

Yesu Ɔ́bwi Bekyuli Pii Na Galilea Lɛba Kɔtu 
7-8Amu na Yesu ku nwuna batɛyane bésie Galilea Ɛpu kudɔ. Na bekyuli lisu pim 
bani nási Galilea ku Yudea ku Yerusalem ku Idumea ku bani nási Yordan Ketu 
ɔvi ku bani nási Tiro ku Sidon lɛnɔ básiaku-ma. Ɔsika nwuna akɔla bɔbla búusie 
ɔgyu kakaaka ƒui, na bekyuli pii baayɔ́ ka beti anumi babanu-nwu. 

9-10Lebo lɛmmɔ ka Yesu ɔ́ɔbwi bekyuli pii ɔsu ni, balɛne pii baanwanɛ lɛlɔ ka 
bebetuku-nwu na lɛlɔ lɛyu-ma ɔkplu. Anwuɔsu Yesu ɔ́su nwuna batɛyane ɔnii 
bawia ɔkɔlɔ ɔdi bebese ketudɔ kalɛ na si bekyuli bammɔ beemomo taavili ni, na 
ɔkɔ uduo-nwu kemmo. 

11Bekyuli badi bakya bani na ayu ekpidi eli-ma lɛlɔ. Si bánya bánu Yesu ni, 
beeboku lɛlɔ kalɔ na baava taasu banii, “Awɔ ndi Katɔti Ubi!” 

12Nsu Yesu ɔ́bala-ma ka bataya bekyuli bati ukyuli ɔni na ɔdi. 

Yesu Údie Batalane Leevu-inyɔ Úte Lɛlɔ 
13Nwuna kama ni, Yesu úsie kɔbi kɔdi lɛlɔ. Na mmɔ ni, ɔ́lɔ nwuna basiakune 
bani na ɔɔwia. 

14Bekyuli bamɛni bébo-nwu kudɔ na údie leevu-inyɔ na bana akɔ, na úte-ma 
lɛnyi ɔnii batalane. Ɔ́su-ma ɔnii, “Lídie-mii nnii bɛsiaku-mi uwi biala. Na 
ndubɔtala-mii na bitátaasu litemi buni. 

15Bɛdubɔgya ayu ekpidi bɔlɛku bekyuli lɛlɔ kemmo.” 

16-19Nkyuli leevu-inyɔ bani na údie mɛni anyi ndi Simon ɔni na Yesu ɔ́sia lɛnyi 
ɔnii Petro ku Yakobo ku ɔnwani ɔnamudi Yohane bani ndi Sebedeo bebi ɔni na 
Yesu úte-ma lɛnyi ɔnii Boanerges ɔni kalɔ ndi ɔnii beetemi ku ɔyikun aani kalɛ 

na kayaa kabwɛ ogya ku kɔku bonwu. Na bakladi ndi Andrea ku Ƒilipo ku 
Bartolomeo ku Mateo ku Toma ku Yakobo ɔni ndi Alƒeo ubidi ku Tadeo ku 
Simon ɔni nási Kana na nka ɔ́ta únye aban lɛlɔ ku Yuda Iskariot ɔni ndubɔkya 
Yesu kakya. 

Bekyuli Beedumi Yesu 
20Ka Yesu ɔ́si mmɔ ni, ɔ́tɔlɔ úbo kaduli kadi. Na bekyuli pii badi básɔ bébo-ma 
kudɔ mmɔ. Anwuɔsu ɔ́yu Yesu ku nwuna batɛyane ɔkplu ka bakɛ kuƒi badi 
muedi. 

21Ka nwuna lɛlɔ bekyuli bénu ɔmɛni ni, bésie banii batákpanku-nwu besienku 
kaduli, ɔsika básu banii, “Kuli kemmo muubie-nwu!” 

22Na ɔda bubo ala batinane bani nási Yerusalem básu banii, “Kɔyu kukpidi 
kɔkya Yesu lɛlɔ kemmo. Na ayu ekpidi ɔtɔnkune Beelsebul néte-nwu ɔyikun asa 
na ɔɔkana ayu ammɔ bɔbɔku taalɛku bekyuli lɛlɔ kemmo!” 

23Anwuɔsu Yesu ɔ́lɔ-ma na ɔ́tɛmiku-ma na lɛgba kemmo ɔnini, “Dɛ na wabla asa 
na Satan wabɔku anwu ɔlati walɛku ukyuli lɛlɔ kemmo? 

24Si lɛga kadikɔ kadi kéle lɛlɔ akpa akpa na akpa ammɔ eekpóku lɛlɔ ni, lɛga 
kadikɔ kammɔ kalakana bunye. 

25Si ɔtɔ ɔdi bekyuli béle lɛlɔ ati ati na beekpóku lɛlɔ ni, ɔtɔ ɔmmɔ ulakana bunye. 

26Anwuɔsu si Satan ɔ́ta unye uukpóku lɛlɔ na nwuna lɛga kadikɔ kéle lɛlɔ akpa 
akpa ni, lɛga kadikɔ kammɔ kadubɔbwɛ, na nwuna lɛga bɔdi bubo kawɔlɔkɔ. 

27“Na sɔsɔ geen ni, ukyuli ɔdi ulakana na weduo ukyuli ɔni mbo ɔyikun ɔtɔ 
kemmo na uti nwuna ala ɔtɔlɔku. Amu ntu ɔ́ka ɔyikune ɔmɛni buƒie bunyimi asa 
na wakana-nwu ɔtɔ kemmo buduo buti nwuna ala. 

28“Mɔɔsu-mii geen ka Katɔti ɔdubuti alaekpidi biala na bekyuli bábla ku anyikpi 
biala ani na bálɔ Katɔti ɔkyiɛ-ma. 

29Nsu anyikpi ani na ukyuli ɔdi ɔdubɔlɔ Katɔti Kɔyu ni, Katɔti uleti ulakyiɛ-nwu 
kudi kudii. Ɔsika ɔdubuti likpidi lɛmɛni aani likpidi lɛni na ulayiƒala kudii.” 

30Yesu ɔ́su ɔmɛni ɔsika bekyuli bammɔ básu banii kɔyu kukpidi kɔkya anwu 
Yesu lɛlɔ kemmo. 

Ɔma Ndi Yesu Banwani Geen? 
31Uwi ɔmmɔ ni, Yesu banwani ku nwuna uni bébo mmɔ. Kalɛ bekyuli bemomo 
mmɔ ɔsu ni, bátala ɔtu na nwuna kudɔ ka baawia-nwu. 

32Amu na bekyuli bani náka bámana-nwu mmɔ básu Yesu banini, “Nu, ƒ'ini ku 
ƒula banwani benye keyi baawia-a banii bo!” 

33Amu na Yesu úye-ma ɔnini, “Ɔma ndi mina uni? Ɔma bene ndi mina banwani?” 

34Amu na únwini ɔ́nu bekyuli bani nlie bámana-nwu mmɔ na ɔ́su ɔnii, “Bɛnu, 
bamɛni ndi mina uni iye mina banwani! 

35Ukyuli biala ɔni mɔɔbla Katɔti lɛƒɔyɔ ni, anwu ndi mina ɔnwani ɔnanabi iye 
mina ɔnwani ulekubi iye mina uni.” 

Marko 4 

Yesu Úbo Lɛgba Na Edula Ɔgyane Lɛlɔ 
1Yesu ɔ́sɔ úsie Galilea Ɛpu kudɔ na úsie ɔɔtina litemi buni lɛmmɔ. Na bekyuli pii 
bani nábaka bámana-nwu bumomo ɔsu ni, úduo ɔkɔlɔ ɔdi nsia ntu anumi 
kemmo na úlie kalɔ. Na bekyuli bammɔ bébenye utubili na Yesu ɔɔtɛmiku-ma. 

2Uwi pii na nwuna ala bɔtina kemmo ni, agba na uubó teeti teedie lɛla lɛni na 
ɔɔyɔ́ ka ɔsu kalɔ taatina-ma. Ala ani na ɔ́tina-ma ndi amɛni. 

3Ɔ́su-ma ɔnini, “Binu! Uwi ɔdi ni, ɔnana ɔdi úsie kemo ɔnii utágya edula adi. 

4Ka ɔkya ɔɔgya edula amɛni ni, adi álɛ ébo kuludɔ, na baasɛ bébo na bála-nya 
bádi. 

5Adi álɛ ébo atabi lɛlɔ, kesii kani na lɛti liiibo pii. Anwuɔsu edula amɛni ákwɛ 
pla. 

6Nsu ka ɔƒɛ ɔ́sia ni, áyɛyɛ na ékpi. Ɔsika ana lidu lítakɛ adila ɔ́si atabi ammɔ ɔsu. 

7Edula ammɔ adi álɛ ébo liyu akɔ. Na liyu lɛmmɔ líyi lɛ́da-nya na átakɛ lɛlɔ. 
Anwuɔsu átama bebi. 

8Na adi álɛ ébo kalɔ kabuni lɛlɔ. Na ákwɛ, na ádia, na áma bebi. Na adi ánwu ebi 
liti ku leevu, na adi lɛnɔ ánwu ebi eti anyɔ.” 

9Kawɔlɔkɔ ni, Yesu ɔ́su-ma ɔnii, “Anwuɔsu, si bibo atu ni, na binu kaduɛ!” 

Yesu Údie Lɛgba Lɛmmɔ Kalɔ Úte Nwuna Basiakune 
10Uwi ɔni na Yesu lɛti ulie ni, bekyuli bani nénu nwuna lɛgba lɛmmɔ badi ku 
nwuna leevu-inyɔ bammɔ bébo-nwu kudɔ na béye-nwu banii udie lɛgba lɛmmɔ 
kalɔ ute-ma. 

11Amu na Yesu ɔ́su-ma ɔnini, “Katɔti úti nwuna lɛga bɔdi abɛla ani na bekyuli 
pii baaagyi ɔ́tina-mii. Na bakladi bani nkya kama ni, ama agba kemmo kani na 
badubunu etemila. 

12Anwuɔsu úbo aani kalɛ na Katɔti kenye udiene ɔdi únweni úse ɔnii, “ ‘Badubo 
bɔnu, nsu balanu baláti. Badubo bunu, nsu belénu kalɔ. Ɔsika si ɔɔɔdi lɛni ni, 
nka badubunu kalɔ na benwini bebo-mi kudɔ na liti bana alaekpidi lɛkyiɛ-ma.’ 
” 

13Amu na Yesu úye-ma ɔnini, “Bilenu lɛgba lɛmɛni kalɔ? Dɛ na bɛdubɔbla asa na 
binu lɛgba lɛbambadi biala kalɔ? 

14Ala ɔgyane ɔmɛni ɔɔgya Katɔti litemi. 

15Bekyuli badi bese aani ebi ani nálɛ ébo na kuludɔ. Ka bánya bénu kani na 
Satan ɔ́da-ni údie-ma kuli kemmo ɔ́tɔlɔku. 

16Bekyuli babambadi lɛnɔ bese aani ebi ani nálɛ ébo atabi akɔ. Na si uwi ɔni na 
beenú-ni ni, ebiti aada-ma. 

17Nsu litemi lɛmmɔ lidu lítada kalɔ kaduɛ. Báƒɔ bádi uwi blii suɛ kani. Nsu si lɛsɛ 
lɛdi iye bukpoku bɔdi búbo-ma lɛlɔ na litemi lɛmɛni lɛlɔ ɔsu ni, baasɔ teenwini 
teesie kama. 

18“Na bekyuli badi lɛnɔ bese aani ebi ani nálɛ ébo liyu akɔ. Na ama ndi bekyuli 
bani nénu litemi buni lɛmɛni, 

19nsu kayawi liƒu bɔda ku lɛnungyie likpidi na sika lɛlɔ ku ɔlɔna ɔkwɛ adala 
akya-ma kayi kemmo. Ala amɛni ényimi litemi lɛmmɔ na litanwu ebi. 

20“Na bekyuli badi lɛnɔ bénu Katɔti litemi aani egyiibi ani nálɛ ébo kalɔ kabuni 
lɛlɔ. Bekyuli bammɔ báƒɔ-ni ku kayi kemmo ƒui. Na uwi ndi uwi ni, baalɛ́ lili na 
baanwu kɔyu kemmo ebi. Badi bese aani edula ani nánwu ebi avlaatɛ, iye liti ku 
leevu, iye eti anyɔ.” 

Asogya Kabla Ndi Ka Ute Bukeye 
21Yesu ɔ́sɔ úye-ma úsienku anumi ɔnini, “Ukyuli ɔdi ɔɔtu asogya taakya 
kagyigyɛ iye nwuna atɛla kalɔ? Ɔɔɔdi asogya kasiakɔ na beeti asogya taasia? 

22Lɛla biala lɛni na bekyuli béti babala lɛdubɔlɛ keyi, na Katɔti ɔdububimi lɛla 
biala na bébi-ni ala. 

23Anwuɔsu si bibo atu ni, na binu kaduɛ!” 

24Amu na Yesu ɔ́sɔ ɔ́su-ma ɔnini, “Bise atu kaduɛ na lɛla lɛni biinú lɛlɔ! Ɔsika 
kalɛ na aakɔ́ku bekyuli bamba taanu ni, lɛni kani na Katɔti ɔdubɔkɔku-ɔ bɔnu, 
utulo muedi! 

25Lɛni básu bése ka ukyuli ɔni mbo lɛla lɛdi ni, anwu na Katɔti ɔsɔ ɔdubute 
ubunku-nwu. Na ukyuli ɔni neeebo lɛla lɛdi na ute ni, ubliidi ɔni na ubo muedi 
ni, Katɔti ɔdubɔƒɔ nwuna ƒui ɔsiku-nwu kudɔ.” 

Yesu Ɔ́tɛmi Na Kegyiibi Bɔkwɛ Lɛlɔ 
26Yesu ɔ́sɔ ɔ́su-ma ɔnini, “Katɔti lɛga kadikɔ kese aani ɔnana ɔni nágya egyiibi. 

27Ɔɔtɛ taata limeyi biala, na ebi ammɔ aakwɛ́ na aalɛ́ lili. Nsu ɔɔɔgyi kalɛ na ɔ́bla 
asa na úbo lɛni. 

28Kalɔ kani lɛlɔ na báva ala kani mɔɔtumini ebi ammɔ lɛni. Kudeedi, si kɔ́kwɛ ni, 
kɔdubudie lili asa na nwuna kugyii kɔlɛ. Na si kɔɔlɛ́ lili ni, na kɔɔnwu ebi pii. 

29Si ebi ammɔ ábi lɛlɔ ni, na béede-nya. Ɔsika na edula udewi úudu.” 

Lɛgba Na Kegyiibi Blii Suɛ Kadi Lɛlɔ 

30Yesu úye ɔnini, “Bi na ndubuti Katɔti lɛga kadikɔ bɔkɔku? Bi lɛgba na meti 
medie-ni kalɔ? 

31Use aani si ukyuli úti kegyiibi kebliidi ƒui na kayawi útáva. 

32Uwi uletu asa na kaakwɛ́ na kaabla kugyii. Na kugyii kɔmɛni muubómo 
teetulo na lɛku egyii ƒui akɔ. Kɔɔta kɔgba pii na kɔɔbla ɔyuli. Na baasɛ baabla 
ayu taakya kugyii kɔmmɔ lili.” 

33Yesu ɔ́su-ma etemila buni na agba amɛni udu kemmo kalɛ na baakana kalɔ 
bunu. 

34Útetemi útete-ma ɔni na útebo agba. Nsu si uwi ɔni na anwu ku nwuna 
batɛyane lɛti belie ni, na uudie-nya kalɔ taatina-ma. 

Yesu Ɔ́bala Ɔƒɛƒɛɛ Kenye 
35Limeyi lɛmmɔ kani useyi uwi ni, Yesu ɔ́lɔ nwuna batɛyane ɔnini, “Bɛya na 
busie ɛpu ɔmɛni ɔvi ɔni ngye.” 

36Anwuɔsu bátɔlɔ bekyuli lisu lɛmɛni kudɔ na bétéduo ɔkɔlɔ ɔdi kemmo na Yesu 
úuduo úlie kalɔ kemmo, na bétiku-nwu báviaku. Lɛkɔlɔ lɛbambadi lɛnɔ lisie 
mmɔ. 

37Kɔnakunwi ni, ɔƒɛƒɛɛ ubendi ɔdi úse kalɔ uukpó, na uubó ntu teewi ɔkɔlɔ lɛlɔ 
na buuduo-nwu kemmo ɔni na ubu blii na nka ɔkɔlɔ ɔmmɔ uyi na ɔnyi. 

38Uwi ɔmmɔ na Yesu ulie ɔkɔlɔ kama na úti lili ɔ́sia ɔsiadi lɛlɔ ɔɔlɛɛ. Amu na 
nwuna bakpana bágyila-nwu na básu-nwu banini, “Ala ɔtinane, ulekpoku-ɔ ka 
bɔdaku bukpi?” 

39Yesu ɔ́ta únye na údie lɛdi na ɔ́su ɔnini, “Ɔƒɛƒɛɛ, da bukpo ya!” Na ɔ́sɔ ɔ́su ntu 
lɛnɔ ɔnini, “Ntu, bla buɛɛ.” Amu na ɔƒɛƒɛɛ ɔ́da bukpo ɔ́ya, na ntu anumi ƒui bɔ́bla 
kpoo. 

40Amu na Yesu uuye nwuna batɛyane ɔnini, “Bi ɔsu na bibo liƒu lɛni? Bitakɛ tɔ 
bɔƒɔtaadi?” 

41Nsu liƒu lɛni mɔɔda-ma ɔsu ni, bakya beeye lɛlɔ banii, “Ɔma geen na ukyuli 
ɔmɛni ɔdi? Na ntu ku ɔƒɛƒɛɛ ƒui beenú-nwu litemi!” 

Marko 5 

Yesu Ɔ́bɔku Kɔyu Kukpidi Ɔ́lɛku Ɔnana Ɔdi Lɛlɔ Kemmo 
1Ɔmɛni kama ni, Yesu ku nwuna batɛyane bammɔ bétéduo Galilea Ɛpu ɔvi ɔni 
ngye na Geraseƒuɔ kalɔ lɛlɔ. 

2Amu ka Yesu ɔ́nya ɔ́lɛ ɔkɔlɔ kemmo ni, ukyuli ɔdi na kɔyu kukpidi kɔsiaku-nwu 
ni, úbasiaku-ma. 

3Ɔnana ɔmɛni ɔ́si bekyuli kavakɔ kadi nde mmɔ, ɔsika mmɔ na uli. 

4Uwi ɔni návi ni, bekyuli ƒui balákana-nwu lɛkpu bubo. Uwi pii ni, baakana na 
benyimi-nwu enu ku lɛgba. Nsu uukúlo kɔgba kɔni bébo-nwu mmɔ. Ukyuli 
ɔmɛni ubo ɔkplu geen ɔni na ukyuli biala ulákana-nwu bɔda. 

5Usien ku ɔƒɛ ƒui na ɔkɛ ɔɔví bekyuli kavakɔ mmɔ ku abi lɛlɔ, na ɔkɛ ɔɔva taavi 
na ɔda atabi uukúlo lɛlɔ. 

6Ukyuli ɔmɛni unye ɔgyu asa na ɔ́nu Yesu. Anwuɔsu úkeli úbalɛ akɔnkɔ na Yesu 
anumi. 

7Na ɔ́va momoomo ɔ́su ɔnini, “Yesu, katɔ ku kalɔ Ɔyikune Ƒui Ubi! Buvele, su-mi 
se ka aláni-mi kɔtu!” 

8Ɔ́su lɛni ɔsika únu ka Yesu ɔɔsu ɔnini, “Kɔyu kukpidi, vi lɛ ɔnana ɔmɛni kemmo!” 

9Amu na Yesu úye-nwu ɔnii, “Dɛ baalɔ-ɔ?” Mmɔ na kɔyu kɔmɛni kɔ́su kɔnini, 
“Ami baalɔ Lisu, ɔsika abu bani nkya ɔnana ɔmɛni kemmo ni, bumomo!” 

10Na kɔyu kɔmmɔ kɔ́sia kama kúvele Yesu ka utabɔku ayu amɛni utalɛku kalɔ 
kammɔ kemmo. 

11Uwi ɔmmɔ kemmo ni, baplakuo pii badi benye baadi na kataku kadi lɛlɔ. 

12Amu na ayu amɛni évele Yesu anii, “Bɔku-bu tákya baplakuo bani nnye ngye 
akɔ na butéduo-ma kemmo.” 

13Amu na úte-ma kuƒi, na ayu amɛni álɛ ɔnana ɔmɛni lɛlɔ kemmo na étéduo 
baplakuo bammɔ lɛlɔ kemmo. Amu na baplakuo bamɛni ƒui, bani mabla aani 
mpim inyɔ békeli báyu kataku kammɔ lɛlɔ, na bétéduo ɛpu kemmo na bana ƒui 
békpi. 

14Amu na bekyuli bani mɔɔnu-ma lɛlɔ mmɔ békeli bésie ɔma kemmo ku amadɔ 
mmɔ, na bátásu bekyuli ƒui lɛla lɛni nébo. 

15Bekyuli békeli bésie mmɔ banii batánu lɛla lɛni nébo. Na ka bésie Yesu kudɔ 
ni, bánu ukyuli ɔni na nka ayu ekpidi pii akya-nwu lɛlɔ kemmo mmɔ. Na ulie 
kalɔ, na ubi kɔdi lɛlɔ, na nwuna kasusu kese nwaa. Na liƒu lɛda bana ƒui! 

16Bekyuli bani nánu-nwu kudeedi ni, básu lɛla lɛni nálɛ ƒui na ɔnana ɔmmɔ ku 
baplakuo bammɔ lɛlɔ. 

17Anwuɔsu bévele Yesu banii ɔtɔlɔ na bana kalɔ lɛlɔ. 

18Ka Yesu utéduo ɔkɔlɔ kemmo ni, ɔnana ɔni na nka ayu ekpidi akya-nwu lɛlɔ 
kemmo mɛni úvele-nwu ɔnini, “Ya-mi libo buteesie!” 

19Nsu Yesu útatuna. Mmomu ɔ́su-nwu ɔnini, “Sɔ teesie ƒula lɛlɔ bekyuli kudɔ na 
atásu-ma kalɛ na Unwoti úbunku-ɔ ku kalɛ na ɔ́nu-ɔ kɔnyana.” 

20Anwuɔsu ɔnana ɔmɛni ɔ́tɔlɔ na útávi lɛma leevu kemmo, na ɔ́su bekyuli 
bammɔ lɛla lɛni ƒui na Yesu ɔ́bla úte-nwu. Na ɔ́bla bani nénu ƒui kalɛ kadi. 



1708 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Yesu Ɔ́bwi Yairo Ubidi Ulekubi Ku Uleku Ɔlɛne Ɔdi 
21Yesu ɔ́sɔ únwini úse ɛpu ɔmmɔ ɔvi ɔni ngye. Ka údu ketudɔ mmɔ ni, bekyuli 
pii badi bábaka bámana-nwu. 

22Na ukyuli ɔni baalɔ Yairo na ɔkya ɔma ɔmmɔ kasalakɔ batɔnkune akɔ ni, úbo 
mmɔ. Ka ɔ́nu Yesu ni, úboku lɛlɔ kalɔ. 

23Na úvele-nwu kpakplaa ɔnini, “Buvele nda-a! Mina ubi ulekubi blii ɔdi uuƒi 
geen. Anwuɔsu bo na ebeti ƒula enu asia-nwu lɛlɔ kalɛ na wakɛ ɔlɔkplu na welie 
ngba.” 

24Amu na Yesu ɔ́ta na ɔsiaku-nwu. Bekyuli bani nsiaku Yesu bemomo ɔsu ni, 
báka-nwu bakya ntɛ uwi ɔni na úsela. 

25Na uleku ɔdi ɔkya-ma akɔ ɔni na ubugya uuwi-nwu lɛlɔ akwa leevu-anyɔ sɔɔn, 
ina ka bevone baabla-nwu evo. 

26Úubile nwuna egulabi ƒui na ɔlɛ ɔmɛni bɔbwi ɔsu, nsu ɔlɛ ɔmmɔ ulába-nwu. 
Mmomu katɔ kani na ɔɔkɔ́. 

27Únu Yesu lɛlɔ litemi, anwuɔsu úbasiaku bekyuli bani nkpɛ Yesu kama. 

28Na ɔɔsu nwuna lɛlɔ ka, “Si bɔ́kana makana-nwu awu butuku ni, nka lɛlɔ 
lɛdubɔba-mi.” 

29Amu ka útuku Yesu awu ni, nwuna ubugya buwi bɔmmɔ kenye kékulo 
kɔnakunwi! Na ɔ́ƒɔ ɔ́di na nwuna lɛlɔ kemmo ka nwuna ɔlɛ ɔ́ba-nwu na ɔ́lɛ 
nwuna lɛbibo kemmo. 

30Kɔnakunwi ni, Yesu ɔ́ti ka ɔyikun ɔdi ɔ́lɛ-nwu lɛlɔ kemmo. Anwuɔsu ɔ́tu 
únwini na úye bekyuli bani nsiaku-nwu ɔnii, “Ɔma nétuku mina awu?” 

31Nwuna batɛyane básu-nwu banini, “Aanu kalɛ na bekyuli bamɛni báka 
bámana-bu. Bi ɔsu na eeye anii ɔma nétuku-ɔ?” 

32Nsu Yesu ɔ́mu unye ɔɔtɛ anu ɔnu si wanu ukyuli ɔni nétuku-nwu. 

33Uleku ɔmmɔ ɔ́nu ɔ́ti lɛla lɛni nábla-nwu. Anwuɔsu na liƒu ku lɛlɔ bɔtɔ kemmo 
ni, úbalɛ akɔnkɔ na Yesu lɛgba akɔ. Na ɔ́su-nwu lɛla lɛni nébo nwaa. 

34Yesu ɔ́su-nwu ɔnini, “Mina ubi ulekubi, ƒula bɔƒɔtaadi bɔ́bwi-ɔ. Teesie ku keyi 
buɛɛ. Na ƒula lɛbibo lɛmmɔ lɛsɔ lilebo-ɔ lɛlɔ.” 

35Uwi ɔni na Yesu ɔɔsu ɔmɛni ni, batu badi bási Yairo kesii bébo bábasu-nwu 
banini, “Ƒ'ubidi úukpi. Bi ɔsu na ásɔ aakya ala ɔtinane ɔmɛni bɔnɔ lɛnɔ?” 

36Yesu útakpete litemi lɛni na básu mmɔ. Mmomu ɔ́su Yairo ɔnini, “Tayia, awɔ 
ƒɔ di kani!” 

37Amu na Yesu útiku Petro ku Yakobo ku ɔnwani Yohane lɛti pɛ na bátɔlɔ bésie 
mmɔ. 

38Na ka bédu Yairo kaduli na Yesu ɔ́nu kalɛ na benye baabla lɛlɔ ku keku kani 
na benye beewulo ni, 

39úduo úsie-ma kudɔ na úye-ma ɔnini, “Bi néboku lɛsɛ lɛmɛni? Bi ɔsu na 
biiwulo? Ɔnamu ɔmɛni útekpi. Bɔlɛɛ na ɔda!” 

40Ka ɔ́su lɛni ni, bekyuli bani nnye mmɔ bakya baamá-nwu. Anwuɔsu Yesu ɔ́ya 
bana ƒui bávi bálɛ, na ɔ́ya na ubi ɔti ku uni ku nwuna batɛyane ɛtɛ bammɔ béduo 
bésie kesii kani na ɔnamu ɔmmɔ ɔtɛ. 

41Yesu úƒie-nwu kɔnu ɔ́da na ɔ́su-nwu ɔnini, “Talita Koumu.” Na nwuna kalɔ na 
lɛdi lɛmmɔ kemmo ndi ɔnii, “Ulekubi blii, mɔɔsu-ɔ nnii ta nye!” 

42Kɔnakunwi ulekubi ɔni náaƒɔ akwa leevu-anyɔ mɛni ɔ́ta únye na ɔkɛ uusié 
taavi. Ka lɛla lɛmɛni líbo lɛni ni, ɔ́bla bana ƒui yaa! 

43Nsu Yesu úbo-ma ɔda kpakplaa ka batasu ukyuli ɔdi biala. Na ɔ́sɔ ɔ́su-ma 
ɔnini, “Bite-nwu lɛla lɛdi na ɔdi.” 

Marko 6 

Nasareƒuɔ Béni Yesu Litemi Buni Lɛmmɔ 
1Yesu ɔ́tɔlɔ mmɔ na anwu ku nwuna batɛyane bátɔlɔ bésie ɔma ɔni kemmo na 
Yesu ɔ́si. 

2Na lɛnwunameyi lɛlɔ ni, úsie ɔkya ɔɔtina litemi buni na kasalakɔ mmɔ. Amu ka 
nwuna ɔma bekyuli pii bésie béténu-nwu ala bɔtina ni, ɔ́bla-ma kalɛ kadi. Beeye 
lɛlɔ banii, “Wɛ na ɔ́tɛya ɔmɛni udu ɔ́siku? Bi lɛlati udu béte-nwu asa na ɔɔkana 
akɔla amɛni udu bɔbla? 

3Ɔɔɔdi anwu ndi Maria ubidi ɔni ndi ligyii ɔnwine? Munuu ɔɔɔdi Yakobo ku Yose 
ku Yuda ku Simon banwani na ɔdi? Na nwuna banwani belekubi lɛnɔ nkya 
mɛni!” Anwuɔsu bekyuli bamɛni béni-nwu. 

4Yesu ɔ́su-ma ɔnini, “Katɔti kenye udiene ubo ɔbu na kesi kesii. Nsu na nwuna 
ɔma ku nwuna lɛlɔ bekyuli ku nwuna kaduli bekyuli anumi ni, uuubo ɔbu.” 

5-6Ka nwuna ɔma bekyuli bátaƒɔ-nwu bátadi ɔsu ni, litemi lɛmmɔ líkpoku Yesu. 
Ɔ́kɛnku ɔmmɔ ɔsu ni, útakana akɔla pii adi bɔbla na mmɔ, ntu ɔni na úti nwuna 
enu ɔ́sia balɛne badi lɛlɔ na ɔlɛ ɔ́ba-ma. 

Yesu Ɔ́tala Batɛyane Leevu-inyɔ Bammɔ 

Nwuna kama lɛnɔ ni, Yesu útávi akpaklɔ ani nkya amadɔ mmɔ, na ɔkɛ ɔɔtina-
ma litemi buni. 

7Na ɔ́lɔ nwuna batɛyane leevu-inyɔ bammɔ úbasala, na ɔ́tala-ma nkyuli inyɔ 
inyɔ. Úte-ma ɔyikun na ayu ekpidi lɛlɔ. 

8Na ɔ́bala-ma ɔnii, “Ɔdi uteti lɛla lɛdi utada na nwuna ulu busie kemmo, ntu 
ugyii ɔdadi lɛti pɛ. Biteti adila iye koƒo aani kalɛ na ala bevelene baada. Bitada 
egulabi na bina aƒo kemmo. 

9Bɛkya bina agbanvuo, nsu biteti awu ɔbambadi ɔdi bitada bitebunku ɔni 
bɛkya.” 

10Ɔ́sɔ ɔ́su-ma ɔnini, “Si kesi kesii na báƒɔ-mii ni, bilie mmɔ kani bitédu uwi ɔni 
bɛdubɔtɔlɔ. 
11Si bídu ɔma ɔdi na bekyuli bammɔ bátaƒɔ-mii iye banii belenu bina litemi ni, 
bɛtɔlɔ na biveli bina lɛgba kalɔ ɔtumu bíwi-ma. Ɔmɛni ɔdubɔtina ka ɔma ɔmmɔ 
bekyuli béni-mii. Anwuɔsu lɛla lɛdi biala mebo ni, bana litemi lɛdi.” 

12Amu na batɛyane bammɔ bátɔlɔ bésie bakɛ baaví taasu litemi buni kalɛ na 
ukyuli biala unwini kama ɔkya alaekpidi bɔbla. 

13Bábɔku ayu ekpidi pii bálɛku bekyuli lɛlɔ kemmo. Na báwɛɛ balɛne pii nnɔmii 
na bábwi-ma. 

Herode Ɔ́ya Na Békulo Yohane Lili 
14Lebo lɛmɛni ni, Ɔga Herode uunú amɛni bene ƒui, ɔsika Yesu lɛnyi liigyingya 
kesi kesii. Bekyuli badi baasu ka, “Yohane ɔni ndi ntu ɔkpilane násɔ úbo uli 
ngba! Anwuɔsu na úbo ɔyikun ɔni na ɔɔbla akɔla!” 

15Badi lɛnɔ baasu banii, “Anwu ndi Elia.” Babambadi lɛnɔ básu ka, “Kenye 
udiene na ɔdi, use aani Katɔti kenye bediene bakukudi bammɔ kemmo unwi.” 

16Nsu uwi ɔni na Herode únu etemila amɛni ni, anwu lɛnɔ ɔ́su ɔnini, “Yohane 
ɔni kuli na lɛ́ya na békulo ni, anwu násɔ ɔ́ta úbo uli ngba!” 

17Herode ɔlati náya na béƒie Yohane, na ɔ́ya na bényimi-nwu na béti-nwu bákya 
aban ɔtɔ. Herode ɔ́bla ɔmɛni na Herodia ɔni na úti ɔsu, ɔsika nka ɔnwani Ƒilipo 
ulekudi na ɔdi. 

18Yohane útaasu Herode ɔnini, “Ɔɔɔdia ka éti ƒ'ɔnwani ulekudi.” 

19Anwuɔsu Yohane lɛlɔ litemi líteekpoku Herodia, na uukisi-nwu. Na ɔ́wia ka 
ɔdu-nwu. 

20Nsu ulákana na Herode ɔsu. Ɔsika Herode útaayia Yohane, na ɔgyi ka Yohane 
ɔdi ukyuli ɔni nse siin na use kedee. Anwuɔsu útaagyumana-nwu. Ɔ́yɔ ka 
uteenu-nwu ala bɔtina uwi ndi uwi ina ka nwuna litemi líteekpoku-nwu kayi si 
únu-ni. 

21Kama kama ni, Herodia úbakɛ nwuna kuƒi. Limeyi lɛmmɔ lɛdi Herode 
lɛwɔmeyi. Herode ɔ́lɔ bekyuli benengudi na nwuna bagadine akɔ ku bekpone 
batɔnkune ku Galilea kalɔ lɛlɔ batɔnkune na kadikɔ. 

22Herode ubidi ugblebi úbatɔ na ɔkya Herode ku nwuna bakpana ebiti na 
kadikɔ mmɔ. Anwuɔsu Herode úye ugblebi ɔmɛni ɔnini, “Bi na aayɔ́ ka lite-ɔ?” 

23Na ɔ́su-nwu lɛnɔ ɔnini, “Lɛka ku mina lɛgaboku ka ndubute-ɔ lɛla biala lɛni na 
adubuye-mi, ina mina lɛga kadikɔ kakɛ muedi!” 

24Anwuɔsu ugblebi ɔmɛni ɔ́ta ɔ́lɛ na útéye uni ɔnini, “Bi na liye?” Amu na uni 
ɔ́su-nwu ɔnini, “Ye-nwu Ntu Ɔkpilane Yohane kuli.” 

25Ugblebi ɔmɛni ɔ́babla útéduo ɔtɔ kemmo na ɔ́su Herode ɔnini, “Mɔɔwia ka eti 
Ntu Ɔkpilane Yohane kuli akya lɛkyami kemmo ete-mi ɔƒɛni kani!” 

26Ɔmɛni ɔ́bla Ɔga Herode kɔnyana, nsu ulakana ɔda budie na ala ani na ɔ́kpali 
na bekyuli benengudi bamɛni anumi ɔsu. 

27Anwuɔsu ɔ́tala nwuna eli ukulone ɔdi kɔnakunwi, na úte-nwu ɔyikun ɔnii usie 
na utékulo Yohane kuli uboku. Amu na eli ukulone ɔmɛni ɔ́tɔlɔ na úsie aban ɔtɔ 
kemmo mmɔ útékulo Yohane lili. 

28Kama ni, úti kuli kɔmmɔ ɔkya lɛkyami kemmo na úti úboku ulekubi ɔmmɔ. Na 
anwu lɛnɔ úti-ku úte uni. 

29Uwi ɔni na Yohane batɛyane bénu litemi lɛmɛni ni, bésie bététi nwuna ukpine 
ɔmmɔ na bátáva-nwu. 

Yesu Úte Nkyuli Mpim Ɛlɔ Adila 
30Batalane bani na Yesu ɔ́tala na bátávi amadɔ mmɔ ni, básɔ bénwini bébo na 
básu-nwu ala ani ƒui na bátábla ku ala ani na bátátina na bana ulu ɔni na bésie 
kemmo. 

31Nsu likpo lɛni na Yesu ku ama belie ni, bekyuli bani muuduo-ma kudɔ mmɔ 
taalɛ bemomo. Na Yesu ku nwuna batɛyane balakɛ uwi ɔni na beti badi munu 
munu. Anwuɔsu Yesu ɔ́su-ma ɔnini, “Bɛya na abu lɛti buteesie kesii kani nse 
kpoo na butélie mmɔ bɔnwuna blii.” 

32Amu na bésie bétéduo ɔkɔlɔ kemmo banii beteesie kesi kani na bekyuli 
beeebo. 

33Nsu uwi ɔni na bésela ni, bekyuli babambadi pii bánu-ma báti, na békeli bakɛ 
lɛgba batɔ na bétéduo asa na Yesu ku nwuna batɛyane bébedu mmɔ. 

34Ɔni na Yesu ɔ́yu ɔkɔlɔ kemmo ni, ɔ́nu bekyuli lisu lɛmɛni na bana lɛlɔ lɛ́kywi-
nwu kaƒɔ, ɔsika bese aani baƒonu bani neeebo lɛlɔ ɔnune. Anwuɔsu úse kalɔ 
ɔɔtina-ma ala pii taasiku Katɔti litemi lɛlɔ. 

35Uwi ɔni na useyi uwi úudu ni, nwuna batɛyane bákpɛ béde-nwu na básu-nwu 
banini, “Kadi káasa káwɔlɔ. Na kalɛ na mɛni kese ɔsu ni, balákɛ lɛla lɛdi baladi. 
Anwuɔsu ya na bana ƒui beteesie. 

36Na si bédu lɛma ku akpaklɔ ani nde mɛni ni, na bakɛ lɛla lɛdi beye badi.” 

37Yesu ɔ́su-ma ɔnini, “Amii bite-ma lɛla lɛdi na badi.” Amu na básu-nwu banini, 
“Ɔmmɔ ɔdubɔƒɔ aani ukyuli abuli maane lɛyuƒɔla! Aayɔ́ ka bubile ɔmɛni na 
bodobodo lɛti pɛ lɛlɔ bute bana bɔdi?” 

38Amu na Yesu úye-ma ɔnini, “Bodobodo ɛlɛ nkya-mii ala akɔ? Bisie bitánu.” 
Amu ka bésie bátánu ni, básu-nwu ka, “Bodobodo ɛlɔ ku kɔkpaku inyɔ lɛti pɛ 
nse.” 

39Yesu ɔ́su nwuna batɛyane ɔnii baya na bekyuli bamɛni ƒui belie kalɔ esu esu 
na livo lɛlɔ mmɔ. 

40Anwuɔsu bekyuli bamɛni ƒui bélie kalɔ esu esu. Na esu adi ábla aani eti anyɔ, 
na adi lɛnɔ ábla aani liti. 

41Amu na Yesu úti bodobodo ku kɔkpaku kɔmɛni na ka ɔ́nu katɔ laa ni, ɔ́gya 
Katɔti enu na ɔ́bwɛ bodobodo ku kɔkpaku kɔmɛni. Na úti úte nwuna batɛyane 
ɔnii bele bete esu esu ammɔ ƒui. 

42Bana akɔ ɔdi biala ɔ́di na úmo, ɔsika Yesu ɔ́ya adila amɛni émomo ébu. 

43Na ka nwuna batɛyane bála adila ani nébu básala ni, úyi kɔgyigyɛ leevu-inyɔ. 

44Na ama bani nádi adila amɛni ni, banana lɛti pɛ bumomo bɔdi nkyuli mpim 
ɛlɔ. 

Yesu Úsie Na Ntu Anumi 
45Kɔnakunwi ni, Yesu ɔ́ya na nwuna batɛyane bákɔ béduo ɔkɔlɔ kemmo ɔnii 
bataatɔ ɔma ɔni baalɔ Betsaida na ɛpu ɔmmɔ ɔvi ngye kemmo. Na anwu ɔ́ya na 
bekyuli pii bamɛni lɛnɔ bégyingya. 

46Ɔmɛni kama ni, anwu lɛnɔ ɔ́tɔlɔ úsie kɔbi kɔdi lili útákpali katɔ. 

47Ka useyi údu ni, ɔkɔlɔ ɔmmɔ údu ɛpu ɔmmɔ ntɛ, na Yesu lɛti pɛ unye ɔvi ɔmɛni. 

48Ɔ́nu ka nwuna bekyuli benye beebó abi na bana ɔkɔlɔ ɔmmɔ bɔka lɛlɔ, ɔsika 
ɔƒɛƒɛɛ uukpó taasiaku-ma. Anwuɔsu asa na ɔtanta lɛdɔ ɛlɔ libo ni, Yesu ɔkɛ ntu 
anumi na úbo-ma kudɔ. Ka ɔ́kpɛ úde-ma ni, 
49báva básu banini, “Ukpine na ɔdi!” 

50Ɔ́gyu bana ƒui ɔtɔtɔ ka bánu-nwu na ntu bɔmɛni anumi. Nsu Yesu útemiku-ma 
kɔnakunwi ɔnini, “Bitayia! Ami mmɔ. Bɛkɛ kayi!” 
51Amu na ɔ́kɔ úduo-ma kudɔ na ɔkɔlɔ ɔmmɔ kemmo, na ɔƒɛƒɛɛ ɔmɛni ɔ́da bukpo 
ɔ́ya. Ɔmɛni ɔ́bla nwuna batɛyane dɛye dɛye! 

52Ɔsika bátati kalɛ geen na ɔ́bla asa na úte nkyuli mpim ɛlɔ bamɛni adila na bádi 
bébu. Bana kasusu kátabla-ma nwaa na ɔmɛni lɛlɔ ka bátaƒɔ bátadi ɔsu. 

Yesu Ɔ́bwi Balɛne Na Genesaret 
53Ka bétédu ɛpu ɔmmɔ ɔvi ngye ni, bátáyu na Genesaret. Na mmɔ na bényimi 
bana ɔkɔlɔ bényene. 

54Ka báyu na bana ɔkɔlɔ ɔmmɔ kemmo kani ni, bekyuli bánu Yesu báti. 

55Anwuɔsu bekyuli bammɔ békeli bámana bana kalɔ kammɔ lɛlɔ batásu ukyuli 
biala. Na kesi kesii kani na bénu ka Yesu ɔkya ni, béti balɛne béboku-nwu. 

56Na ekpo ani ƒui na Yesu úsie ni, ɔma na ɔdi o-o, lɛkpaklɔ na lɛdi o-o ni, bekyuli 
beeti balɛne teesienku kuyeya na beevele-nwu ka ɔya na betuku nwuna awu 
kɔtu. Na bani nétuku-nwu ni, lɛlɔ lɛ́yu-ma ɔkplu. 

Marko 7 

Biteni Katɔti Ka Bɛsiaku Bina Ɔdi Bɔbla Kama Ɔsu 
1Ƒarisiƒuɔ ku ɔda bubo ala batinane badi bási Yerusalem bébo bábaka bámana 
Yesu. 

2Bánu ka nwuna batɛyane belie baadi, na badi bátaƒɔ bana enu aani kalɛ na ama 
Ƒarisiƒuɔ baatina bekyuli ka bataaƒɔ. 

3Bánu ɔmɛni báti ɔsika Ƒarisiƒuɔ ku Yudaƒuɔ babambadi ƒui baasiaku bana bati 
kuuku ɔdi ala bɔbla bɔni na báda bése-ma. Amu ntu báƒɔ bana enu kalɛ na 
bátina-ma asa badi. 

4Na si béye lɛla lɛdi básiku kuye lɛnɔ ni, ɔlɛka baƒɔ bana enu asa na badi. Na 
baasiaku ɔda bubo pii lɛnɔ lɛni na bálɛ lili bábanu aani kalɛ na baaƒɔ lɛɛƒɛɛ ku 
kutubui ku ebwi. 

5Anwuɔsu Ƒarisiƒuɔ ku ala batinane bammɔ béye Yesu banini, “Bi ɔsu na ƒula 
basiakune balásiaku bula bati kuuku ɔdi ala bɔbla kama? Na ama baadi si bátaƒɔ 
enu muedi!” 

6Yesu údie kenye ɔnini, “Anumi lɛlɔ bekyuli bɛdi! Yesaia únweni ɔ́su ala ɔ́siku-
mii lɛlɔ na úbo lɛni sɔsɔ! Ɔ́su-bu ka Katɔti ɔ́su ɔnii, “ ‘Bekyuli bamɛni bada bana 
kenye kani baabu-mi, nsu balayɔ-mi na bana kayi kemmo. 

7Keeke kani na baabla-mi kabla. Baatina kayawi lɛlɔ ala aani si mina ɔda bubo 
bɔdi.’ 

8Ɔɔtina ka bɛ́da Katɔti ɔda bubo bɛ́va, na bíti bayawine ɔda bubo ɔni bátina-mii 
bɛda.” 

9Yesu ɔ́sɔ ɔ́su-ma ɔnini, “Bibo kakwɛ kani lɛlɔ bɛɛsia taanyonu Katɔti ɔda bubo 
taava kalɛ na bɛsiaku bina bati kuuku ɔdi ala bɔbla kama. 

10Mose únweni úse ɔnii, ‘Bu ƒ'ɔti ku ƒ'ini. Na ukyuli ɔni muudumi ɔti iye uni ni, 
ɔlɛka badu-nwu.’ 

11Nsu bɛɛsu ka, si ukyuli ɔdi ubo lɛla lɛdi lɛni na ɔkana na uti ubunku nwuna 
bawɔne ni, ɔkana ɔsu ka úse lɛla lɛmɛni kenye ɔni kalɔ ndi ukyuli ɔmɛni ɔ́da 
litela lɛmmɔ úse ka uti ɔkpa ute Katɔti. 

12Na bítete-nwu ulu ka ɔka litela lɛmɛni buti bubunku nwuna bawɔne muedi! 

13Lɛni na biiti bina bati kuuku ɔdi ala bɔbla teebile Katɔti ɔda bubo bɔmmɔ. Na 
bɛɛbla ala abambadi pii lɛnɔ aani ɔmɛni udu.” 

14Ɔmmɔ kama ni, Yesu ɔ́sɔ ɔ́lɔ bekyuli lisu lɛmmɔ ɔnii bakpɛ bede-nwu. Amu na 
ɔ́su-ma ɔnini, “Bina ƒui bise atu na binu. 

15Lɛla biala lɛni na ukyuli ɔ́di na líduo-nwu lɛlɔ kemmo ni, lilaya na uusé lɛlɔ na 
Katɔti anumi. 

16Mmomu ni, lɛla lɛni nálɛ-nwu kayi kemmo ni, ani ndi lɛla lɛni mɔɔyá na uusé 
lɛlɔ.” 

17Nwuna kama uwi ɔni na ɔ́tɔlɔ bana kudɔ na úsie kaduli ni, nwuna batɛyane 
béye-nwu banii udie litemi lɛmmɔ kalɔ ɔtina-ma. 

18Yesu ɔ́su-ma ɔnini, “Si bítenu litemi lɛmɛni kalɔ ni, na bina kasusu kalákana 
ala buƒie! Use nwaa ka lɛla biala lɛni muuduo ukyuli lɛlɔ kemmo ni, lilaya na 
ukyuli uusé lɛlɔ. Ɔsika líteduo-nwu kayi kemmo. 

19Mmomu nwuna kaƒɔ kemmo na líduo, na lɛɛsɔ taalɛ-nwu ɔlɔna kemmo aani 
lɛla lɛni nébie.” Na lɛla lɛni na Yesu ɔ́su mɛni ni, ɔ́tina ka adila biala adia éte 
bɔdi. 

20Na ɔ́sɔ úsie anumi na ɔ́su ɔnini, “Lɛla lɛni nálɛ ukyuli kayi kemmo ni, ani 
mɔɔyá na uusé lɛlɔ. 

21Ɔsika ukyuli kayi kemmo na kasusu kekpidi kaasí, na aka mɔɔyá na ɔɔbla ala 
ani naaadia. Na ala ammɔ ndi lɛyalɛ bɔbla ku kuyu ku ukyuli bɔdu ku kɔsɔnɔ 
bɔdi ku 

22ɔdivo ku kasusu kekpidi buti ku ɔkɔ bɔnyi ku ɔlɔna ala ɔkwɛ bɔda bɔni 
muukpó kɔƒa ku lɛnungyie na bekyuli bamba ala lɛlɔ ku linyeda ku lɛlɔ bɔtina 
ku kɔdɔlɔ. 

23Ala ekpidi amɛni ƒui ási ukyuli lɛlɔ kemmo na aayá na uusé lɛlɔ.” 

Uleku Ɔni Nási Ƒoinike Ɔ́ƒɔ Yesu Ɔ́di 
24Ɔmɛni kama ni, Yesu ɔ́tɔlɔ úsie kalɔ kani nde ɔma ɔni baalɔ Tiro kemmo. Úsie 
kaduli kadi na útayɔ ka ukyuli ɔdi ɔti ka ɔkya mmɔ, nsu útakana bɔbɛ. 

25Mmɔ ka uleku ɔdi na kɔyu kukpidi kɔsiaku ubidi únu ɔnii Yesu ɔkya mmɔ ni, 
úbo-nwu kudɔ na úbalɛ akɔnkɔ na nwuna anumi. Uleku ɔmɛni ɔdi ɔƒɔ ɔni na 
Yudaƒuɔ balayɔ. Báwɔ-nwu na ɔma ɔni baalɔ Ƒoinike na Siria kalɔ lɛlɔ. 

26Na úvele Yesu ɔnii ɔbɔku kɔyu kɔmmɔ ɔ́lɛku ubidi lɛlɔ kemmo. 

27Nsu Yesu údie kenye ɔnini, “Ya bɔka banamu adila bute asa. Ɔɔɔdia ka buti 
banamu adila bubo buwi bana bakpɛwe.” 

28Mmɔ na uleku ɔmɛni lɛnɔ údie kenye ɔnini, “Ao, Ati, bakpɛwe bani mbi kalɔ 
na kadikɔ mmɔ ni, bebo kuƒi ka badi adila ani na banamu baadi teewi kalɔ.” 

29Amu na Yesu ɔ́su-nwu ɔnini, “Na ƒula kenye kani nédie mɛni ɔsu ni, teesie 
kaduli. Na adubɔnu ka kɔyu kɔmmɔ kɔ́tɔlɔ ƒ'ubidi lɛlɔ!” 

30Amu na uleku ɔmɛni úsie kaduli. Na mmɔ ni, útánu ka ubidi ɔtɛ nwuna 
katɛnkɔ na kɔyu kukpidi kɔmmɔ kɔsɔ kuuulie-nwu lɛlɔ. 

Yesu Ɔ́bwi Ɔnana Ɔni Neeenu Na Ulétemi 
31Yesu ɔ́tɔlɔ Tiro amadɔ mmɔ, na ɔkɛ Sidon ɔ́vi úsie Galilea Ɛpu kudɔ na ɔvi ɔni 
nésie lɛma leevu kakɛ mmɔ. 

32Na mmɔ ni, bekyuli badi béti ukyuli ɔni na atu éti-nwu na ulakana butemi lɛnɔ 
béboku-nwu, na bévele-nwu ka uti enu ɔsia-nwu lɛlɔ. 

33Anwuɔsu Yesu ɔ́kpanku-nwu úsienku kɔƒɛlɛ kesii kani na bekyuli beeebo, na 
úti nwuna animi ɔ́kya-nwu atuƒi kemmo. Útuo lisuo na útuku ɔnana ɔmmɔ 
unyemi. 

34Amu na Yesu ɔ́talaku anumi ɔ́nu katɔ na údumo geen, na ɔ́su ɔnana ɔmmɔ 
ɔnini, “Heƒata,” ɔni kalɔ ndi “Lɛmi!” 

35Kɔnakunwi ni, ɔnana ɔmɛni atu álɛmi, na nwuna unyemi kabuli lɛnɔ káƒɛnimi-
nwu na ɔ́kana butemi! 

36Yesu ɔ́bala bekyuli bani nnye mmɔ ka batasu ukyuli ɔdi lɛla lɛdi batasiku lɛla 
lɛni na bánu mɛni lɛlɔ. Nsu ɔ́bala-ma keeke, ɔsika bana ƒui bakɛ baasu lɛla 
lɛmɛni taavi. 

37Na bekyuli bani ƒui nénu ala ammɔ ni, ɔ́bla-ma yaa! Na básu lɛlɔ banini, “Ɔɔbla 
ala ani ƒui kaduɛ sɔsɔ! Ɔɔyá na bamumu baatɛmi, na batutine lɛnɔ beenú!” 

Marko 8 

Yesu Úte Nkyuli Mpim Ine Adila 
1Uwi útetu asa na bekyuli pii badi bábasa mmɔ. Na ka lɛla lɛdi lítebu-ma na badi 
ɔsu ni, Yesu ɔ́lɔ nwuna batɛyane úboku nwuna kudɔ na ɔ́su-ma ɔnini, 

2“Bekyuli bamɛni lɛlɔ lɛɛkywí-mi kaƒɔ, ɔsika báakya-mi kudɔ emeyi atɛ sɔɔn. Na 
ɔƒɛni ni, balakɛ lɛla lɛni badi. 

3Si lɛ́nyonu-ma na bátɔlɔ ni, badubusie batátaayila na ulu. Ɔsika bana badi bási 
kesii kani nágyu.” 

4Amu na nwuna batɛyane béye-nwu banini, “Ketele kemmo mɛni ni, wɛ na 
ukyuli ɔdi ɔdubɔkɛ adila bute bekyuli bamɛni na badi bemo?” 

5Mmɔ na Yesu úye-ma ɔnini, “Bodobodo ɛlɛ na bɛda?” Básu-nwu banini, 
“Bodobodo maatɛ na bɔda.” 

6Yesu ɔ́su bana ƒui ɔnii basɔ belie kalɔ. Amu na úti bodobodo maatɛ ɔmmɔ, na 
ɔ́gya Katɔti enu, na ɔ́bwɛ-nwu kɔkɛ kɔkɛ, na úti úte nwuna batɛyane ɔnii beti 
bete bekyuli bamɛni ƒui. Ama lɛnɔ béti béle béte-ma. 

7Ka bánu banii kɔkpaku blii kɔdi lɛnɔ kuse ni, Yesu úti aku lɛnɔ na ɔ́gya enu. Na 
úti-ku úte nwuna batɛyane ɔnii bele aku lɛnɔ bete-ma. 

8-9Bekyuli bamɛni ƒui bádi na bémo. Na banana lɛti bumomo bɔdubɔbla mpim 
ine. Amu ka bádi báwɔlɔ ni, batɛyane bamɛni bála bodobodo kɔkɛ kɔni nébu ƒui 
na kúyi kɔgyigyɛ maatɛ. Nwuna kama ni, Yesu údie bekyuli bamɛni ƒui ulu na 
bátɔlɔ. 

10Amu na Yesu ku nwuna batɛyane béduo ɔkɔlɔ kemmo na bátɔlɔ bésie 
Dalmanuta kalɔ lɛlɔ. 

Ƒarisiƒuɔ Beeye Akɔla Budie Taatina 
11Ƒarisiƒuɔ badi bébo Yesu kudɔ na bakya beeye-nwu etemila taakɔku-nwu 
taanu. Anwuɔsu básu-nwu banii ɔbla akɔla adi na banu ka Katɔti kudɔ na ɔ́si. 

12Nsu Yesu údumo geen, na úye-ma ɔnini, “Bi ɔsu geen na ɔmwi bekyuli baawia 
akɔla bataanu? Oowo, mɔɔsu-mii ka lɛɛɛdubo akɔla ani udu na bɛɛwia mɛni 
bɔbla bɔtina-mii!” 

13Amu na ɔ́tɔlɔ-ma kudɔ, na ɔ́sɔ útéduo ɔkɔlɔ kemmo na ɔ́via úsie ɛpu ɔmmɔ ɔvi 
ɔni ngye. 

Yesu Úbo-ma Lɛgba Na Bɔnyii Lɛlɔ 
14Nwuna batɛyane bamɛni báyiƒala bodobodo ɔdi bɔwia bɔda, anwuɔsu 
bodobodo unwi pɛ na bada na ɔkɔlɔ kemmo mmɔ. 

15Amu na Yesu ɔ́su-ma ɔnini, “Binye kagyumana na bɛnu kaduɛ na Ɔga Herode 
ku Ƒarisiƒuɔ bɔnyii bɔni na baakya bodobodo kemmo na uuƒu lɛlɔ.” 

16Amu na ama lɛti bákya bátaatɛmiku lɛlɔ taasu banini, “Ɔni na bɔɔɔda 
bodobodo pii ɔdi ɔsu na ɔɔsu ɔmɛni yoo?” 

17Nsu ka Yesu ɔ́ti litemi lɛni na baasu ɔsu ni, úye-ma ɔnini, “Bi ɔsu na bɛɛtɛmi 
taasiku bodobodo tada lɛlɔ? Ku ɔƒɛni ni, bilánu na bilenu tɔ kalɔ? Bina atu ebo 
ɔkplu bɔdi! 

18Bibo anumi, nsu bilánu! Bibo atu, nsu bilenu! 

19Bítanu uwi ɔni na lɛ́ƒɛ bodobodo ɛlɔ líte nkyuli mpim ɛlɔ na bádi? Kɔgyigyɛ ɛlɛ 
na kɔkɛ wɛlɛ wɛlɛ kɔni nébu kúyi?” Básu-nwu banii, “Kɔgyigyɛ leevu-inyɔ.” 

20Yesu ɔ́sɔ úye-ma ɔnini, “Na uwi ɔni na lɛ́ƒɛ bodobodo maatɛ líte nkyuli mpim 
ine ni, kɔkɛ wɛlɛ wɛlɛ kɔni nébu ni, kɔgyigyɛ ɛlɛ na kúyi?” Básu-nwu banii, 
“Maatɛ.” 

21Amu na úye-ma ɔnini, “Asa na bítenu tɔ ukyuli ɔni na ndi kalɔ?” 

Yesu Ɔ́bwi Ɔnumbwɛne Na Betsaida 
22Ka bésie bétédu Betsaida ni, bekyuli badi béti ɔnumbwɛne ɔdi béboku Yesu 
na bévele-nwu banii utuku-nwu. 

23Yesu ɔ́da ukyuli ɔmmɔ kɔnu na útiku-nwu ɔ́lɛku ɔma kemmo. Ka útuo lisuo 
úwi ukyuli ɔmmɔ anumi lɛlɔ na úti enu ɔ́sia-nwu lɛlɔ ni, úye-nwu ɔnini, “Aanu 
lɛla lɛdi?” 

24Amu na ukyuli ɔmɛni ɔ́talaku anumi ɔ́nu katɔ na ɔ́su ɔnini, “Ɛɛn, mɔɔnu 
bekyuli, nsu bese aani egyii. Nsu akɛ eesié taavi.” 

25Amu na Yesu ɔ́sɔ útuku-nwu anumi. Uwi unyɔdi ɔmɛni kemmo ni, ukyuli 
ɔmmɔ úbimi anumi kaduɛ na nwuna anumi ábla-nwu nwaa na ɔɔnu lɛla biala 
kaduɛ! 

26Amu na Yesu údie-nwu ulu ɔnii uteesie kaduli, nsu ɔsɔ utavi ɔma ɔni kemmo 
na bási bébo mmɔ. 

Petro Ɔ́tina Ukyuli Ɔni Udu Na Yesu Ɔdi 
27Ɔmmɔ kama ni, Yesu ku nwuna batɛyane bátɔlɔ mmɔ na bésie akpaklɔ ani 
nkya Kaesarea Ƒilipi kudɔ. Na ka bákɛ ulu ni, Yesu úye-ma ɔnini, “Bɛsu-mi 
ukyuli ɔni na bekyuli baasu ka ndi?” 

28Básu-nwu banini, “Badi baasu banii awɔ ndi Ntu Ɔkpilane Yohane. Na badi 
lɛnɔ baasu banii awɔ ndi Elia. Na babambadi lɛnɔ baasu banii adi Katɔti kenye 
bediene bammɔ kemmo unwi.” 

29Amu na Yesu ɔ́sɔ úye-ma ɔnini, “Na amii nɔɔ? Ɔma na bɛɛkali ka ami ndi?” 
Petro ɔ́su-nwu ɔnini, “Awɔ ndi Kristo ɔmmɔ.” 

30Amu na Yesu úbo-ma ɔda ka batasu ukyuli ɔdi biala lɛla lɛni bagyi básiku-nwu 
lɛlɔ mɛni. 

Yesu Ɔ́tɛmi Ɔ́siku Nwuna Kukpi Ku Bɔsɔ Bɔta Lɛlɔ 
31Amu na Yesu úse kalɔ ɔɔtina nwuna batɛyane ala adi. Ɔ́su-ma ɔnini, “Ɔlɛka 
Ukyuli Ɔyawine Ubi ubo abi pii na ɔma benengu ku bakpane benengu ku ɔda 
bubo ala batinane enu kemmo na bedumi-nwu. Badubɔdu-nwu, nsu na limeyi 
lɛtɛdi lɛlɔ ni, ɔdubɔta ulie ngba.” 

32Ɔ́su-ma ɔmɛni nwaa, na bénu kalɔ. Amu na Petro ɔ́kpanku-nwu úsienku kɔƒɛlɛ 
na ɔ́dɔnku-nwu. 
33Nsu ka Yesu úbo únwini na ɔ́nu nwuna batɛyane ni, ɔ́dɔnku Petro ɔnini, 
“Satan, gyu lɛgba na mina kudɔ!” Ɔ́sɔ ɔ́su ɔnini, “Aláwia ala ani na Katɔti ɔɔwia, 
mmomu aawia bayawine ayɔla kani!” 

34Amu ka Yesu ɔ́lɔ bekyuli lisu lɛmmɔ ku nwuna batɛyane úboku nwuna kudɔ 
ni, ɔ́su-ma ɔnini, “Si ukyuli ɔdi ɔɔyɔ́ ka ɔsiaku-mi kama sɔsɔ ni, ɔlɛka udie nwuna 
lɛlɔ atu, na ubo abi na ɔsiaku-mi kama. 

35Ɔsika ukyuli biala ɔni mɔɔwia ka ɔƒɔ nwuna lili ngba ute lɛlɔ ni, ɔdubɔyila-mu. 
Na ukyuli biala ɔni nányonu nwuna ngba na ami ɔsu ku litemi buni lɛmɛni ɔsu 
ni, ɔdubɔkɛ ngba geen. 

36Bi kɔsia na ukyuli ɔdubɔkɛ si ɔ́kɛ kayawi ala ƒui na ɔ́yila ngba geen bɔmmɔ? 

37Munuu bi na ukyuli ubo uti ɔvumana na ɔkɛ ngba geen bɔmmɔ? 

38Ɔƒɛni ni, bekyuli pii baabla ekpidi na beenwíni kama taakya Katɔti. Anwuɔsu 
si ami ku mina ala ani mɔɔtina ƒui ékpo ukyuli ɔdi kɔƒa ni, anwu lɛnɔ ɔdubukpo 
ami Ukyuli Ɔyawine Ubi kɔƒa uwi ɔni na mebo ku Katɔti batu kedee na Katɔti 
ɔmmɔ bukeye ƒui kemmo.” 

Marko 9 

1Amu na Yesu ɔ́sɔ ɔ́su-ma ɔnini, “Mɔɔsu-mii geen ka bina akɔ badi bilekpi tɔ 
wetédu ka bɛ́nu ka Katɔti lɛga bɔdi búbo ku ɔyikun.” 

Bise Atu Bite Yesu Litemi 
2Emeyi aku kama ni, Yesu útiku Petro ku Yakobo ku Yohane úsienku kɔbi kɔdi 
lili. Na ama lɛti pɛ bésie bakya. Ka batɛyane bammɔ baanu ni, kavumana kadi 
kébo Yesu lɛlɔ! 

3Na nwuna awu uukeye na ɔ́ƒuala ƒututuu ɔni na uukeye teetulo kalɛ na ukyuli 
ɔyawine ɔdubɔkana lɛla lɛdi bɔƒɔ na ntu kemmo na ukeye. 

4Amu na nwuna batɛyane ɛtɛ bamɛni bánu ka Mose ku Elia báda bálɛ na 
baatɛmiku Yesu. 

5-6Liƒu lɛ́da Petro ku bakladi bammɔ ɔni na bátati lɛla lɛni na basu. Amu na Petro 
ɔ́su Yesu ɔnini, “Ala ɔtinane, bula mɛni bubo bɔdia geen! Ya bɔtu nvo ɛtɛ. Kenwi 
kadi ƒula kadi, na kenwi kadi Mose kadi, na kenwi lɛnɔ kadi Elia kadi.” 

7Amu na ɔdi úbewi bana ƒui lɛlɔ, na lɛdi lɛdi lɛ́su lɛnini, “Ɔmɛni ndi mina ubi 
ɔyɔne. Bise atu na binu-nwu litemi!” 

8Bátɛ anu bámana, nsu bátanu ukyuli ɔdi ntu Yesu ɔni nnye-ma kudɔ kani. 

9Ka báyu kɔbi lɛlɔ bási mmɔ bébo ni, Yesu úbo-ma ɔda ɔnini, “Bitasu ukyuli ɔdi 
biala lɛla lɛni na bɛ́nu mɛni wetédu ka ami Ukyuli Ɔyawine Ubi lɛ́ta lɛ́lɛ bekpine 
akɔ.” 

10Bábala etemila amɛni na bana akɔ, nsu si ama lɛti belie ni, na beeye bana lɛlɔ 
banii, “Kekpine bɔta taasi bɔmmɔ kalɔ ndi dɛ?” 

11Amu na béye Yesu banini, “Bi ɔsu na ɔda bubo ala batinane básu ka Elia na 
ɔlɛka ɔka Kristo bubo?” 

12Yesu ɔ́su-ma ɔnii, “Sɔsɔ na básu. Elia na ɔlɛka ɔka bubo kalɛ na wabaklibi lɛla 
biala wese. Nsu Bunweni Kedee Ɔku lɛnɔ ɔ́su ka Ukyuli Ɔyawine Ubi ɔdububo 
abi pii na badubudumi-nwu. Dɛ bɛɛkali ka ɔmɛni lɛnɔ kalɔ kaatina? 

13Mɔɔsu-mii ka Elia ɔmmɔ úubo. Nsu bekyuli bátabu-nwu kaduɛ. Mmomu 
bábla-nwu kalɛ na ama baayɔ́. Lɛla lɛmɛni líbalɛ aani kalɛ na Katɔti kenye 
bediene bénweni bése na Bunweni Kedee Ɔku kemmo básiku-nwu lɛlɔ.” 

Yesu Ɔ́bwi Ɔnanabi Ɔni Lɛlɔ Na Kɔyu Kukpidi Kulie 
14Uwi ɔni na Yesu ku Petro bene bénwini bébo batɛyane bakladi kudɔ ni, 
bábanu ka bekyuli pii badi benye bámana-ma, na ama ku ɔda bubo ala batinane 
badi benye baaní litemi lɛdi teenene. 

15Ka bekyuli bammɔ ƒui bánu ka Yesu ɔdubo ni, ɔ́bla-ma yaa, na békeli 
bátasiaku-nwu na bakya-nwu kenye. 

16Yesu úye nwuna batɛyane ɔnini, “Bi lɛlɔ lɛsɛ na amii ku-ma binye bɛɛní?” 

17Amu na ɔnana ɔdi unye bekyuli bammɔ akɔ na ɔ́su Yesu ɔnini, “Ala ɔtinane, 
líti mina ubi líboku-ɔ, ɔsika kɔyu kukpidi kɔdi kɔsiaku-nwu na kɔ́ya na ulakana 
butemi. 

18Uwi biala si kɔyu kɔmɛni kuukpóku-nwu ni, na kuubó-nwu kɔva kalɔ, na 
avlɔvɔ aalɛ́-nwu kenye, na ɔɔdu anyi, na nwuna lɛlɔ ƒui lɛɛsinsi. Amu na líti-nwu 
líboku ƒula batɛyane nnii babwi-nwu, nsu bátakana.” 

19Amu na Yesu ɔ́su-ma ɔnini, “Eei! Ɔmwi keyi kamɛni bekyuli, bina bɔƒɔtaadi 
bɔ́sɔ! Uwi ɛlɛ na ɔlɛka lɛkya-mii kudɔ ntédu asa na bɛƒɔ bɛdi? Munuu uwi ɔmani 
na ndubɔda-mii asa na binu ala kalɔ? Biti ɔnamu ɔmmɔ biboku-mi!” 

20Amu na béti-nwu béboku Yesu. Na ka kɔyu kɔmɛni kɔ́nya kɔ́nu Yesu ni, 
kɔ́kunku ɔnamu ɔmmɔ na kɔ́ya na úbuli ɔ́tɛ kalɔ uubó teeminime, na avlɔvɔ 
aalɛ́-nwu kenye. 

21Amu na Yesu úye ɔti ɔmmɔ ɔnini, “Ka úse kalɔ ɔɔbla-nwu lɛni ni, uwi úutu?” 
Ɔnana ɔmmɔ ɔ́su-nwu ɔnini, “Úse kalɔ úti ɔ́si uwi ɔni na ɔdi ɔnamu. 

22Uwi pii kɔyu kɔmɛni kɔɔkya ɔkplu ka nka kɔdu-nwu. Si úbo lɛni ni, kɔɔyá na 
uubuli teeduo ogya iye ntu kemmo. Buvele, nu-bu kɔnyana na ebunku-bu si ɔdi 
lɛla lɛni na akana bɔbla!” 

23Yesu ɔ́su-nwu ɔnini, “Bi ɔsu na aasu-mi anii si makana? Lɛla lɛdi liiibo ɔkplu 
liite ukyuli ɔni náƒɔ-mi ɔ́di.” 

24Kɔnakunwi ni, ubi ɔti ɔmmɔ ɔ́va momoomo ɔ́su ɔnini, “Mbo bɔƒɔtaadi, nsu 
buuumomo. Bunku-mi na lɛkɛ bɔƒɔtaadi libu!” 

25Amu na uwi ɔni na Yesu ɔ́nu ka bekyuli pii bammɔ baaní teede-ma ni, útemi 
úte kɔyu kɔmɛni ɔnini, “Kɔyu kukpidi kɔni neeenu na kulétemi, mɔɔsu-ɔ ka vi lɛ 
ɔnamu ɔmɛni lɛlɔ kemmo, na sɔ teduo-nwu lɛlɔ kemmo kudi kudii lɛnɔ!” 

26Kɔyu kɔmɛni kɔ́va momoomo, na kúdi ɔnamu ɔmɛni kúbo kalɔ na kɔ́lɛ-nwu 
lɛlɔ kemmo kɔ́tɔlɔ. Ɔnamu ɔmɛni ɔ́tɛ mmɔ aani si bukpi na úkpi. Na ukyuli biala 
ɔni nnye mmɔ ɔɔsu ɔnini, “Úkpi!” 

27Nsu Yesu ɔ́da ɔnamu ɔmɛni kɔnu na ɔ́ta únye. 

28Nwuna kama uwi ɔni na Yesu útéduo kaduli ni, nwuna batɛyane béye-nwu 
buɛɛ banini, “Bi ɔsu na abu bútakana kɔyu kɔmɛni bɔbɔku bɔlɛku ɔnamu ɔmmɔ 
lɛlɔ kemmo?” 

29Amu na Yesu ɔ́su-ma ɔnini, “Ntu ukyuli ɔni mɔɔkpali katɔ uwi ndi uwi na uulie 
kɔka kani ndubɔkana kɔyu kɔmɛni udu bɔbɔku bɔlɛku ukyuli lɛlɔ kemmo.” 

Yesu Ɔ́sɔ Ɔ́tɛmi Ɔsiku Nwuna Kukpi Lɛlɔ 
30Yesu ku nwuna bakpana bátɔlɔ mmɔ na bátávi Galilea. Yesu útayɔ ka ukyuli 
ɔdi ɔti kesii kani na ɔkya, 

31ɔsika ɔkya ɔɔtina nwuna batɛyane ala. Ɔ́su-ma ɔnini, “Ukyuli ɔdi ɔdubo Ukyuli 
Ɔyawine Ubi kakya bɔkya na uti-nwu ute bekyuli na badu-nwu. Na limeyi lɛtɛdi 
lɛlɔ ni, ɔsɔ ɔdubɔta na ulie ngba.” 

32Nsu bétenu lɛla lɛni na ɔɔsu-ma mɛni kalɔ, na baayia ka beye-nwu litemi 
lɛmɛni kalɔ benu. 

Ukyuli Ɔni Ntulo 
33Amu ka bésie bétédu Kapernaum ni, bétéduo kaduli kadi kemmo. Mmɔ ni, 
Yesu úye nwuna batɛyane ɔnini, “Bi litemi na bɛda bɛɛní teenene bina akɔ ka 
bɔdubo?” 

34Nsu bátakana kenye budie. Ɔsika ɔni badubo ni, bakɛ baaní lɛsɛ ka bati ukyuli 
ɔni ntulo ƒui na bana akɔ. 

35Amu na Yesu úlie kalɔ na ɔ́lɔ nwuna batɛyane leevu-inyɔ bammɔ, na ɔ́su-ma 
ɔnini, “Bina akɔ ukyuli ɔni mɔɔwia ka bakladi bete-nwu ɔbu ni, ɔlɛka uti lɛlɔ ɔbla 
aani si uuubo kenyekɔ biala na bina ƒui akɔ na ɔbla bina ƒui kabla.” 

36Amu na ɔ́ya na ɔnamu ɔdi úbenye bana anumi. Na ɔ́gyu ɔnamu ɔmɛni ɔ́sia 
nwuna lɛgba lɛlɔ na ɔ́su-ma ɔnini, 

37“Ukyuli biala ɔni mɔɔƒɔ́ ɔnamu na ami ɔsu ni, ami na ɔ́ƒɔ. Na ukyuli biala ɔni 
mɔɔƒɔ́-mi ni, ɔɔɔdi ami lɛti na ɔ́ƒɔ. Mmomu ɔ́ƒɔ mina Ɔti ɔni nátala-mi lɛnɔ.” 

Ukyuli Biala Neeekisi-ɔ Ni, Ɔdi Ƒula Ubunkune 
38Nwuna kama ni, ɔtɛyane ɔni baalɔ Yohane ɔ́su Yesu ɔnini, “Ala ɔtinane, bɔ́nu 
ka ukyuli ɔdi ɔkya ɔɔbɔku ayu ekpidi na ƒula lɛnyi kemmo. Na bɔ́su-nwu bɔnii 
ɔda ɔya, ɔsika uuubo-bu akɔ.” 

39Yesu ɔ́su-ma ɔnini, “Bitetile-nwu kuƒi, ɔsika ukyuli ɔni mɔɔbla akɔla budie 
taatina na mina lɛnyi kemmo ni, ulásu lɛla likpidi taasiku-mi lɛlɔ. 

40Na ukyuli ɔni nétenye útetile-bu ni, abu ku-nwu bɔdi benwi. 

41“Na muute-mii bɔti ka ukyuli biala ɔni ndubute-mii ntu ɔnii bɛni ka mina badi 
na bɛdi ɔsu ni, Katɔti ɔdubɔƒɔ-nwu kayu. 

Ta Ya Na Ɔdi Unwini Kama Ɔkya Bɔƒɔtaadi 
42“Nsu si ukyuli ɔdi ɔ́ya na banamu bani náƒɔ bádi mɛni ɔdi únwini kama ɔ́kya 
nwuna bɔƒɔtaadi ni, ɔdububo abi geen! Si béti kabuli bényimi báda lɛtabi bonwu 
lɛdi na béti báƒala-nwu limɔ, na bébo-nwu bákya ɛpu kemmo ni, ɔdia-nwu utulo. 

43-44“Anwuɔsu si ƒula kɔnu kunwi kuubile ƒula bɔƒɔtaadi ni, tuna na ekulo-ku 
edie! Ɔdia ka ebo kɔnu kunwi pɛ na eli ngba uwi ɔni ƒui utulo ka ebo enu anyɔ 
na Katɔti ɔdububo-ɔ ɔvaakun na kebu kani na baakyula ala ani naaadia kemmo. 

45-46Na si ƒula ɔgba muubile ƒula bɔƒɔtaadi ni, ɔlɛka ekulo ɔgba ɔmmɔ edie. Ɔdia 
si ebo ɔgba unwi na ákɛ ngba ƒui utulo si ebo lɛgba inyɔ na bébo-ɔ bátákya ogya 
kemmo. 

47Na si ƒula lɛnumi lɛɛkpanku-ɔ taatákya likpidi kemmo ni, da-ni die. Ɔdia si ebo 
lɛnumi linwi na éduo Katɔti lɛga kadikɔ utulo si ebo anumi anyɔ na bébo-ɔ 
bátákya kebu 

48kani kemmo básu banii, “ ‘Beklubi bani muubile ala na mmɔ ni, belekpi kudii! 
Na ogya ɔni mɔɔkyula ala na mmɔ ni, uleni kudii.’ 

49Ɔsika kalɛ na beeti mma taakya adila kemmo ni, lɛni kani na Katɔti ɔdubɔya 
na ama bani meduo ogya ɔmmɔ kemmo bebo abi. 

50“Mma bɔdia. Nsu si buuubo emini ni, alakana-mu emini bɔsɔ bɔkya lɛnɔ. 
Anwuɔsu ni, binye lɛbibo biala kenye kpakplaa. Na bilieku lɛlɔ na bɔyɔ kemmo.” 

Marko 10 

Yesu Ɔ́tina Ala Na Ɔgya Ku Ule Lɛlɔ Bɔnyonu Lɛlɔ 
1Amu na Yesu ɔ́tɔlɔ mmɔ úsie Yudea kalɔ lɛlɔ, na útávia Yordan Ketu. Bekyuli 
pii básɔ bébo bábaka bámana-nwu mmɔ lɛnɔ, na ɔkya ɔɔtina-ma litemi buni 
aani kalɛ na ɔɔyɔ́ bɔbla kalɛ. 

2Ƒarisiƒuɔ badi bébo-nwu kudɔ na nka báyɔ ka bakywɛ-nwu kakpagyuɛ. Béye 
Yesu banini, “Katɔti ɔda bubo uute kuƒi ka ɔnana ɔnyonu ulekudi?” 

3Amu na Yesu lɛnɔ údie kenye na úye-ma ɔnini, “Bi ɔda bubo na Mose úte-mii?” 

4Bédie kenye banini, “Mose úte kuƒi ka ɔnana ɔni nsɔ naaayɔ ulekudi unweni 
ɔku na uti ute bɔti asa na ɔnyonu-nwu.” 

5Yesu ɔ́su-ma ɔnini, “Mose únweni ɔmɛni úte-mii lɛni ɔsika biidé ala bɔtina. 

6Na kalɔ kesekɔ na kayawi budie kemmo ni, Katɔti údie ɔnana ku uleku. 

7Bunweni Kedee Ɔku ɔɔsu ɔnini, ‘Na ɔmɛni ɔsu ni, ɔnana ɔdubɔmami ɔti ku uni 
lɛlɔ, na anwu ku ulekudi belie basala. 

8Na bana inyɔ badubɔbla ɔlɔna unwi.’ Na Katɔti anumi ni, ukyuli unwi na ɔɔnu. 
Na ɔɔɔdi inyɔ! 

9Anwuɔsu bekyuli bani na Katɔti úti ɔ́sala ni, ukyuli ɔyawine biala utegyingya-
ma ntɛ!” 

10Kama, uwi ɔni na bésie kaduli ni, nwuna batɛyane béye-nwu etemila básiku 
lɛla lɛni na ɔ́su na ɔda bubo bɔmmɔ lɛlɔ. 

11Yesu údie kalɔ ɔnini, “Ɔnana ɔni nányonu ulekudi na ɔ́sɔ úti ɔbambadi ni, ɔ́di 
kɔsɔnɔ ɔ́ƒiɔ ulekudi ɔkukudi ɔmmɔ. 

12Lɛni kani si uleku ɔ́nyonu ɔgyani na ɔ́sɔ útélie kɔgya kɔbambadi lɛnɔ ni, anwu 
lɛnɔ ɔ́di kɔsɔnɔ ɔ́ƒiɔ ɔgyani ɔkukudi ɔmmɔ.” 

Yesu Úti Kusɛ Kusɛ Úte Banamu 
13Uwi ɔmmɔ kani ni, bekyuli badi béti bana bebi béboku Yesu banii uti nwuna 
enu ɔsia-ma lɛlɔ. Nsu nwuna batɛyane bádɔnku-ma. 

14Ka Yesu ɔ́nu lɛni ni, úbeti kɔnyi na ɔ́su nwuna batɛyane ɔnini, “Bɛya na 
banamu bebo-mi kudɔ, na bitetile-ma kuƒi. Ɔsika Katɔti lɛga kadikɔ kese kete 
bekyuli bani néboku lɛlɔ kalɔ aani banamu wɛlɛ wɛlɛ bamɛni udu kalɛ. 

15Mɔɔsu-mii geen ka ukyuli ɔni naaadubo Katɔti lɛga bɔdi bɔƒɔ aani kalɛ na 
ɔnamu blii suɛ uuboku lɛlɔ kalɔ ni, uleduo Katɔti lɛga kadikɔ kudii.” 

16Amu na ɔ́sala banamu bani nnye mmɔ lisu na úti nwuna enu ɔ́sia-ma lɛlɔ na 
ɔ́su-ma ɔnii, “Kusɛ kusɛ.” 

Ɔlakɛne Úye Yesu Ulu Ɔni Lɛlɔ Baasia Taakɛ Ngba Ƒui 
17Ka Yesu ɔ́ta ɔnii ɔɔtɔlɔ uteesie ulu ni, ɔnana ɔdi ɔkɛ usi úbo-nwu kudɔ úbalɛ 
akɔnkɔ na nwuna anumi, na úye-nwu ɔnini, “Ala ɔtinane buni, bi na ɔlɛka lɛbla 
asa makɛ ngba bɔni naaadubo bɔsa kudii?” 

18Yesu úye-nwu ɔnini, “Agyi lɛla lɛni ɔsu na aalɔ-mi ɔbuni? Ukyuli ɔdi biala 
ɔɔɔdia ntu Katɔti lɛti pɛ. 

19Agyi Katɔti ɔda bubo bɔmmɔ ƒui. Tadu ukyuli, tadi kɔsɔnɔ, teyu, tada ukyuli 
ɔdi kenye, tatɔlɔ ukyuli na aƒɔ-nwu ala, bu ƒ'ɔti ku ƒ'ini.” 

20Ɔnana ɔmɛni ɔ́sɔ ɔ́su-nwu ɔnini, “Ala ɔtinane, ka ɔ́si uwi ɔni na nse ɔnamu 
úbedu ɔmwi ni, mɔɔdi ɔda bubo bɔmɛni ƒui lɛlɔ.” 

21Yesu ɔ́nu-nwu ku bɔyɔ na ɔ́su-nwu ɔnini, “Lɛlakpa linwi kani nébu-ɔ bɔbla. 
Teesie na etéti ala ani na ebo ƒui eye na eti egulabi ammɔ ete bawabane, na 
adubunwini ɔlakɛne na katɔ. Ɔmɛni kama ni, na ebo abasiaku-mi kama ƒui!” 

22Ka ɔnana ɔmɛni únu litemi lɛmɛni ni, enu áƒɛ-nwu na ɔ́tɔlɔ ku kɔnyana, ɔsika 
ubo ala pii. 

23Yesu únwini ɔ́nu nwuna batɛyane ɔ́mana na ɔ́su-ma ɔnini, “Ubo ɔkplu geen 
asa na balakɛne badubɔkana na beduo Katɔti lɛga bɔdi kemmo.” 

24Litemi lɛmɛni lɛ́bla nwuna batɛyane bamɛni kasusu dɛye dɛye. Nsu Yesu ɔ́sɔ 
ɔ́su-ma ɔnini, “Mina banamu, bɛnu kalɛ na ubo ɔkplu ute balakɛne ka bakɛ kuƒi 
na Katɔti lɛga kadikɔ! 

25Bana mmɔ buduo ubo ɔkplu utulo kalɛ na ebuo ala utine ubendi ƒui ɔvi udila 
liƒi!” 

26Ka ɔ́su-ma litemi lɛmɛni ni, ɔ́ya na bana kasusu kásɔ kábla kalɛ kadi kébu! Na 
bakya beeye bana lɛlɔ banini, “Na ɔma geen ndubɔkɛ bɔƒɔ?” 

27Amu na Yesu údie ɔmɛni kalɔ ɔnini, “Ɔyawine biala ulakana ɔmɛni bɔbla. Nsu 
Katɔti anwu ni, ɔɔkana lɛla biala bɔbla.” 

28Amu na Petro ɔ́su ɔnini, “Nu, bɔ́da bula lɛla biala búse na bɔkɛ bɔsiaku-ɔ. 
Bɔdubɔkɛ bɔƒɔ?” 

29Amu na Yesu ɔ́su ɔnini, “Mɔɔsu-mii geen ka bɛdubɔkɛ ala ani ntulo ani bɛ́da 
bíse. Ɔsika ukyuli biala ɔni náda nwuna ɔma úse, iye banwani bananabi ku 
belekubi, iye uni, iye ɔti, iye nwuna banamu, iye kemo na mina bɔsiaku ku litemi 
buni lɛmɛni bugyingya ɔsu ni, 

30ɔdubɔkɛ ala ammɔ akpa eti anyɔ ɔsia kama na kalɔ lɛlɔ mɛni. Ɔdubɔkɛ lɛtɔ ku 
banwani bananabi ku banwani belekubi ku beni ku bebi ku mmo. Nsu ni, 
bekyuli badubo-nwu bukpoku lɛnɔ. Na ɔmɛni kama ni, ɔdubɔkɛ ngba bɔni nsɔ 
naaadubo bɔsa kudii na kayawi kawɔdi kani ndububo kemmo. 

31Nsu bekyuli pii bani ntɔ ɔƒɛni ni, badubɔvi bakpɛ kama. Na bani nkpɛ kama 
ɔƒɛni ni, badubɔvi batɔ.” 

Yesu Ɔ́sɔ Ɔ́tɛmi Nwuna Kukpi Lɛlɔ Litemi 
32Uwi ɔni na bákɛ ulu lɛlɔ bésela Yerusalem ni, Yesu ɔtɔ asa na nwuna batɛyane 
basia. Na ɔtɔtɔ ɔɔgyú batɛyane bammɔ, na liƒu lɛɛda bekyuli bani nsiaku-ma 
lɛnɔ. Yesu ɔ́sɔ ɔ́lɔ nwuna batɛyane úsienku kɔƒɛlɛ na ɔ́su-ma ala ani ndubo 
bɔlɛku-nwu. 

33Ɔ́su-ma ɔnini, “Binu! Búsela Yerusalem kesii kani na badubuti ami, ɔni ndi 
Ukyuli Ɔyawine Ubi, bakya bakpane benengudi ku ɔda bubo ala batinane enu 
kemmo. Badubɔdu-mi kukpi kɔtɔ na beti-mi bakya Romaƒuɔ lɛkɔkɔ. 

34Na ama lɛnɔ badubuwi-mi anumi kalɔ, na betuo lisuo bewi-mi, na bebo-mi, na 
badu-mi. Nsu limeyi lɛtɛdi lɛlɔ ni, nsɔ ndubɔta mbelie ngba.” 

Yakobo Ku Yohane Bévele Yesu Keliekɔ Kenengudi 
35Amu na Sebedeo bebi bani ndi Yakobo ku Yohane bébo Yesu kudɔ na básu-
nwu banini, “Ala ɔtinane, lɛla lɛdi lɛkya na bɔɔyɔ́ ka abla ete-bu.” 

36Yesu úye-ma ɔnini, “Bi na ɔdi?” 

37Básu-nwu banini, “Si ésie Katɔ Ɔga Ɔma etélie lɛga bɔdi liboku lɛlɔ ni, abu lɛnɔ 
bɔɔyɔ́ ka bubelie-ɔ kudɔ na mmɔ. Na bula akɔ unwi ulie-ɔ kɔdianu kakɛ, na unwi 
lɛnɔ ulie-ɔ kɔmiinu kakɛ.” 

38Yesu ɔ́su-ma ɔnini, “Bɛɛɛgyi lɛla lɛni na biiye! Bɛ́ƒɔ bɛ́di ka bɛdubɔkana na 
bɛni lɛbibo ɔɔƒɛɛ ɔni na mɔɔní? Na bɛdubɔkana na bɛƒɔ bɔkpila ɔdi ɔni na mɔɔƒɔ́ 
na kayawi mɛni?” 

39Amu na bédie kenye banini, “Bɔdubɔkana.” Yesu ɔ́su-ma ɔnini, “Ɛɛn, bɛdubɔni 
ɔɔƒɛɛ ukpidi ɔni udu na mɔɔní, na bɛdubɔƒɔ bɔkpila ɔdi ɔni udu na mɔɔƒɔ́ mɛni. 

40Nsu liiibo kuƒi ka lidie ukyuli ɔni ndubulie-mi kɔmiinu iye kɔdianu. Mina Ɔti 
ndubuti ute bekyuli bani na ɔ́klibi mmɔ úse úte.” 

41Ka batɛyane leevu bakladi bénu etemila amɛni ni, béti kɔnyi bakya Yakobo ku 
Yohane. 

42Anwuɔsu Yesu ɔ́lɔ bana ƒui ɔ́sala lisu na ɔ́su-ma ɔnini, “Bina ƒui bɛgyi ka aban 
lɛlɔ badine benengudi bebo ɔyikun na kalɔ bamba bekyuli lɛlɔ. Na lɛlɔ badine 
benengu bammɔ baanya-ma taamana na bana lɛlɔ bɔtina kemmo. 

43Nsu útalɛka use lɛni na bina akɔ. Si bina akɔ ɔdi ɔɔyɔ́ ka ɔbla ɔtɔnkune ni, ɔlɛka 
uti lɛlɔ ɔbla bakladi ƒui kabla ɔblane. 

44Na si bina akɔ ɔdi ɔɔyɔ́ ka ɔƒɔ lɛnyi ni, ɔlɛka uti lɛlɔ ɔbla aani ukyuli ɔni neeebo 
kenyekɔ biala na bakladi ƒui akɔ. 

45Ɔsika Ukyuli Ɔyawine Ubi muedi útebo ɔnii babla-nwu kabla. Bubo na anwu 
ɔlatidi úbo ubabla kabla ute bekyuli na uti nwuna ngba ute na ɔƒɔ kayu na 
bekyuli pii ekpidi lili.” 

Yesu Ɔ́bwi Ɔnumbwɛne Bartimeo 
46Ɔmmɔ kama ni, Yesu ku nwuna batɛyane bésie bétéduo Yeriko. Na ɔni na 
baatɔlɔ ɔma ɔmmɔ ni, bekyuli pii badi básiaku-ma. Amu ka bákɛ ulu ni, bávi 
ɔnumbwɛne ɔdi baalɔ Bartimeo ɔni kalɔ ndi Timeo ubidi. Na ulie uuvele ala. 

47Ka únu ɔnii Yesu Nasareni mɔɔví ni, ɔ́va ɔ́su ɔnini, “Yesu! Dawid kaba kemmo 
ubi! Nu-mi kɔnyana!” 

48Bekyuli pii bani mɔɔví mmɔ bábɔku-nwu banii ɔba lɛsɛ. Nsu ɔƒɛni geen na ɔ́sɔ 
ɔɔva momoomo taasu ɔnini, “Dawid kaba kemmo ubi! Nu-mi kɔnyana!” 

49Amu ka Yesu únu-nwu butemi ni, údi únye na ɔ́su ɔnini, “Bɛlɔ-nwu bite-mi.” 
Anwuɔsu bálɔ ɔnumbwɛne ɔmɛni banini, “Kɛ kubiti! Ta pla, ɔsika ɔɔlɔ-ɔ.” 

50Kɔnakunwi ni, údie nwuna kɔdi úwi na ɔ́ba lɛgyu úsie Yesu kudɔ. 

51Yesu úye-nwu ɔnini, “Bi na aawia ka lɛbla lite-ɔ?” Ɔnumbwɛne ɔmɛni ɔ́su-nwu 
ɔnini, “Unwoti, ya mina anumi alɛmi na ntaanu!” 

52Amu na Yesu ɔ́su-nwu ɔnini, “Teesie. Ƒula bɔƒɔtaadi bɔ́bwi-ɔ.” Na kɔnakunwi 
ni, nwuna anumi ébimi na úse kalɔ ɔɔnu. Amu na ɔ́siaku Yesu, na bana ƒui bátɔlɔ 
bésie bana ulu. 

Marko 11 

Yesu Úduo Yerusalem 
1Uwi ɔni na bákpɛ béde Yerusalem na bétédu Betƒage ku Betania amadɔ mmɔ 
ni, bébedu kɔbi kɔni baalɔ Inɔ Egyii Kɔbi kudɔ. Na mmɔ ni, Yesu ɔ́tala nwuna 
batɛyane inyɔ ɔnii ama bataatɔ. 

2Na ɔ́su-ma ɔnini, “Si bítédu ɔma udeedi ɔni bɛdubɔda bɔlɛ kemmo ni, bɛdubɔnu 
ka bakya ebuo ala utine ubi ɔdi kabuli bényene mmɔ ɔni na ukyuli ɔdi útelie-
nwu kama kudii. Bidie-nwu kabuli na biti-nwu biboku-mi. 

3Na si ukyuli ɔdi úye-mii ɔnii, ‘Bi bɛɛka-nwu?’ ni, bɛsu-nwu ka bina Unwoti 
mɔɔwia-nwu, na biti-nwu biboku mɛni ɔƒaani.” 

4Anwuɔsu nkyuli inyɔ bamɛni bésie na bátánu ka bakya ebuo ala utine ubi ɔdi 
kabuli bényene ukyuli ɔdi kayakun. Na uwi ɔni beedie-nwu na kabuli kemmo 
ni, 

5bekyuli bani nnye mmɔ badi béye-ma banini, “Bi biidie-nwu kabuli bɛbla?” 

6Básu kalɛ na Yesu ɔ́su-ma. Amu na ama lɛnɔ béte-ma kuƒi na bédie-nwu. 

7Ka béti ebuo ɔmɛni béboku Yesu ni, bébimi bana adi béwi ebuo ɔmmɔ lɛlɔ, na 
Yesu ɔ́kɔ úlie-nwu kama. 

8Bekyuli pii lɛnɔ bébimi bana adi béwi kalɔ, na badi lɛnɔ békulo evete ku like 
béwi ulu ɔni lɛlɔ na ɔdubo bɔvi. 

9Bekyuli bani ntɔ ku bani nkpɛ ƒui baava taasu banini, “Hosiana! Bimwi anwu 
ɔni ndubo na Blɔti lɛnyi kemmo! 

10Biti bumwi bite Ɔga Dawid lɛga kadikɔ kani ndubo! Hosiana ute Katɔti na katɔ 
ƒui!” 

11Ɔni na úduo Yerusalem ni, Yesu úsie Yudaƒuɔ kakpakɔ. Na ɔ́nu mmɔ ku lɛla 
biala ɔ́mana. Nsu ka kadi káayu ɔsu ni, ɔ́tɔlɔ úsie Betania ku nwuna batɛyane na 
bátátɛ mmɔ. 

Yesu Úwida Kɔdingyii Kɔdi 

12Kadi kégye uwi ɔni na bávia Betania badubo ni, kɔka kúbo kɔɔda Yesu. 

13Ɔ́nu ɔgyu ka kɔdingyii kɔdi kunye kɔni lɛlɔ na evete asia pii. Anwuɔsu úsie ɔnii 
útánu si ebi adi asia-ku lili. Nsu ka údu kugyii kɔmmɔ kalɔ ni, ɔ́nu ka kútanwu 
ebi. Evete kani nsia-ku lili. Na uwi ɔni na kɔsɔ kɔnwu lɛnɔ útedu tɔ. 
14Amu na Yesu ɔ́su kugyii kɔmmɔ ɔnini, “Ukyuli ɔdi uleti ƒula kegyiibi ulakya 
kenye kudii lɛnɔ!” Na nwuna batɛyane bénu ka ɔ́su lɛni. 

Yesu Úsie Katɔti Kakpakɔ 
15Ka bétéduo Yerusalem ni, Yesu úsie Yudaƒuɔ kakpakɔ na ɔkya ɔɔgyá bekyuli 
bani nkya mɔɔdi kuye na mmɔ taalɛku kaduli kammɔ. Údi egulabi bavumanane 
ala kasiakɔ úbo. Na údi bani nlie beeyé babloduma lɛnɔ eboku úbo. 

16Na útatuna ɔnii ukyuli ɔdi uti lɛla lɛdi ɔvinku útéye na kakpakɔ kaduli mmɔ. 

17Amu na ɔ́tina bekyuli bammɔ ala na ɔ́su-ma ɔnini, “Bénweni na Bunweni 
Kedee Ɔku kemmo ka Katɔti ɔ́su ɔnii, “ ‘Badubɔlɔ mina kesii banii kaduli kani 
kemmo na bayawine ƒui baakpali katɔ.’ Nsu amii bíti-ka bínwini beyune 
kabɛkɔ!” 

18Bakpane benengudi ku ɔda bubo ala batinane bani nkya mmɔ bénu etemila 
ani na Yesu ɔ́su. Anwuɔsu báwia ulu ɔni lɛlɔ na nka basia na badu-nwu. Nsu 
baayia-nwu ɔ́si kalɛ na lɛlɔ lɛɛyɔ́ bekyuli ƒui na nwuna ala bɔtina ɔsu. 

19Ɔni na useyi uwi údu ni, Yesu ku nwuna batɛyane bátɔlɔ na ɔma ɔmmɔ 
kemmo. 

Bánu Ka Kɔdingyii Kɔni Na Yesu Úwida Kúkpi 
20Kadi kégye ɔtanta uwi ɔni na bákɛ ulu lɛlɔ bésela ni, bánu ka kɔdingyii kɔmmɔ 
kúkpi ku lidu. 

21Petro ɔ́kali lɛla lɛni nébo, na ɔ́su Yesu ɔnini, “Ala ɔtinane, nu kugyii kɔni na 
éwida mmɔ kúkpi!” 

22Yesu ɔ́su-ma ɔnini, “Bɛƒɔ Katɔti bɛdi. 

23Mɔɔsu-mii geen ka ukyuli biala ɔni ndubɔsu kɔbi ɔnii kɔgyu na kutéduo ɛpu 
kemmo, na nwuna kayi kétetile-nwu ulu mmomu ɔ́ƒɔ ɔ́di ni, ɔdububo ute lɛni. 

24Anwuɔsu mɔɔsu-mii nnii lɛla biala lɛni na bɛdubuye Katɔti na uwi ɔni na 
bɛɛkpali katɔ ni, bɛƒɔ bɛdi bɛnii bɛdubɔkɛ-ni. Na Katɔti ɔdubɔbla lɛla lɛmmɔ 
ute-mii. 

25Na si bíboku eli kalɔ bɛnii bɛɛkpali katɔ na bɛ́nu ka ukyuli ɔdi ɔ́ƒiɔ-mii ni, ɔlɛka 
biti bɛkyiɛ-nwu kalɛ na bina Ati ɔni nkya katɔ lɛnɔ weti bina ekpidi wakyiɛ-mii. 

26Nsu si bíteti bítakyiɛ-nwu ni, bina Ati ɔni nkya katɔ lɛnɔ uleti bina ekpidi 
ulakyiɛ-mii.” 

Bekyuli Bákyaku Yesu Unyeƒi Na Nwuna Ɔyikun Lɛlɔ 

27Amu na Yesu ku nwuna batɛyane básɔ bésie Yerusalem. Ɔni na Yesu úsie 
útéduo kakpakɔ mmɔ ni, bakpane benengu ku ɔda bubo ala batinane ku ɔma 
benengu badi bébo-nwu kudɔ. 

28Na bébeye-nwu banini, “Ɔma ɔyikun na aabla ala amɛni? Na ɔma lɛnɔ néte-ɔ 
ulu?” 

29Yesu údie kenye ɔnini, “Kudeedi ni, ndubuye-mii litemi linwi pɛ. Na si bídie-
ni kenye ni, ndubɔsu-mii ukyuli ɔni ɔyikun nda mɔɔbla ala amɛni. 

30Bɛsu-mi wɛ na Yohane ɔ́ƒɔ ɔyikun ɔ́siku asa na ɔ́kpila bekyuli ntu na ketu 
kemmo? Ɔyikun ɔmmɔ ɔ́si Katɔti kudɔ, munuu ukyuli ɔyawine néte-nwu ulu?” 

31Bése kalɔ baaní lɛla lɛmɛni teenene na bana akɔ, na beeye lɛlɔ banini, “Bi na 
ɔlɛka bɔsu? Si bɔ́su bɔnii ɔyikun ɔmmɔ ɔ́si Katɔti kudɔ ni, ɔdubuye ɔnii, ‘Si use 
lɛni ni, bi ɔsu na bitaƒɔ Yohane bitadi?’ 

32Nsu si bɔ́su-nwu bɔnii ukyuli ɔyawine nátala-nwu ni, ɔmɛni lɛnɔ ɔɔɔdia!” 
Baayia ka basu lɛni lɛnɔ, ɔsika bekyuli bani nnye mmɔ ɔdi biala ɔ́ƒɔ ɔ́di ka 
Yohane ɔdi Katɔti kenye udiene. 

33Anwuɔsu básu Yesu banini, “Bɔɔɔgyi.” Amu na Yesu ɔ́su-ma ɔnini, “Ami lɛnɔ 
lɛɛɛdubo-mii ɔyikun ɔni mbo ɔsu mɔɔkana ala amɛni bɔbla bɔsu!” 

Marko 12 

Yesu Úbo Lɛgba Na Ntɛ Kemo Banune Lɛlɔ 
1Amu na Yesu úbo-ma lɛgba ɔnini, “Dii ni, ɔnana ɔdi úse adingyii kemo kadi. Na 
ɔ́gyi ɔba ɔ́mana-ka. Na úku ubu na kalɔ kammɔ ntɛ kesii kani na ɔdubo ebi ammɔ 
ntu butaamana teewi. Na ɔ́tu kesii kani nákuku kalɛ na benye mmɔ 
bataagyumana kemo kammɔ. Amu na úti kemo kammɔ úte kabla bablane badi 
ɔnii bataanu-ka lɛlɔ, na anwu ku-ma beti lɛla lɛni bákɛ mmɔ bele. Amu na ɔ́tɔlɔ 
úsie ulu. 

2Ka uwi údu na béde ebi ammɔ ni, ɔnana ɔmɛni ɔ́tala ɔtu ɔdi ɔ́kya-ma ɔnii si 
béede ebi ammɔ ni, na beti nwuna kakɛ bete ɔnana ɔmmɔ na uboku-nwu. 

3Nsu nwuna kabla bablane bamɛni béƒie ɔtu ɔmɛni bébo na bágya-nwu, na ɔ́tɔlɔ 
ku enukplu. 

4Amu na ɔnana ɔmɛni ɔ́sɔ ɔ́tala ɔtu ɔbambadi. Na ka úsie ni, kabla bablane 
bamɛni bébo-nwu na ɔ́ƒɔ ɔlɛ lili, na béwi-nwu anumi kalɔ geen. 

5Amu na ɔnana ɔmɛni ɔ́sɔ ɔ́tala ɔtu ɔbambadi lɛnɔ, na bébo anwu lɛnɔ na bádu-
nwu. Ɔ́sɔ ɔ́tala babambadi pii. Na bébo badi na bádu bakladi. 

6“Ukyuli ɔni násɔ úbu na ɔdubɔtala-nwu ndi ɔnana ɔmɛni ubidi ɔyɔne. Kawɔlɔkɔ 
ni, ɔ́tala ubidi ɔyɔne ɔmɛni. Na ɔ́su lɛlɔ ɔnini, ‘Mɔɔƒɔ́ taadi ka badubute mina ubi 
anwu ɔbu.’ 

7“Nsu kabla bablane bammɔ básu lɛlɔ banini, ‘Ɔmɛni ndi bula unwoti ala ɔdine. 
Bibo na bɛya bɔdu-nwu, na buti nwuna kadikɔ bɔbla bula kadi!’ 

8Anwuɔsu béƒie ɔnamu ɔmɛni. Na ka bádu-nwu ni, bébo-nwu báva kemo 
kammɔ ɔba kama.” 

9Amu na Yesu úye benengu bammɔ ɔnini, “Bi na bɛɛkali ka ɔnana ɔmɛni 
ɔdubɔbla? Ndubo-mii bɔsu! Ɔdubusie mmɔ utádu kabla bablane bammɔ na uti 
kemo kamɛni ɔkya bekyuli bamba lɛkɔkɔ. 

10Ngyi ka bɛ́ka Bunweni Kedee Ɔku kemmo kesii kani na ɔ́su ɔnii, “ ‘Lɛtabi lɛni 
na batune béni báva banii lɛɛɛdia ni, ani mmomu nébenwini lɛtabi lɛni náƒɔ 
kuye litulo na atabi ƒui akɔ. 

11Katɔti nábla lɛla bonwu lɛmɛni. Na lɛ́ƒɔ-bu anu geen!’ ” 

12Amu ka bénu lɛla lɛmɛni ni, Yudaƒuɔ benengu bákya ɔkplu ka nka beƒie Yesu. 
Ɔsika bagyi ka úbo lɛgba lɛmmɔ ɔ́sia-ma lɛlɔ. Nsu báyia bekyuli lisu lɛni nnye 
mmɔ. Anwuɔsu bágyu lɛgba bátɔlɔ-nwu kudɔ. 

Béye Yesu Kuyi Bɔƒɔ Lɛlɔ Litemi 
13Kama ni, bátala Ƒarisiƒuɔ badi ku Herode kama basiakune badi, na bésie Yesu 
kudɔ banii beesié na betéwi-nwu kenye benu. 

14Ka bétédu-nwu kudɔ ni, básu-nwu banini, “Ala ɔtinane, bɔgyi ka aasu litemi 
geen uwi biala. Na alávumana ƒula etemila na ɔ́si kalɛ bekyuli baakali taasiku-ɔ 
lɛlɔ ɔsu. Alánu anii ɔmɛni ɔdi ukyuli ubendi iye ɔmɛni ɔdi ukyuli ubliidi. Nsu 
aatina ukyuli biala Katɔti kudɔ ulu na ulu geen lɛlɔ. Anwuɔsu su-bu si ɔdia ka 
butaaƒɔ kuyi teete Romaƒuɔ Ɔga Unengudi. 

15Ɔlɛka bɔƒɔ, munuu butaƒɔ?” Nsu Yesu ɔ́ti ka anumi lɛlɔ bekyuli badi, na úye-
ma ɔnini, “Bi ɔsu na bɛɛyɔ́ ka bɛkywɛ-mi kakpagyuɛ? Biti kaplɛ kadi bite-mi na 
lɛnu.” 

16Béti béte-nwu. Amu na úye-ma ɔnini, “Ɔma lili ku lɛnyi bávɔ básia mɛni?” Mmɔ 
na bédie kenye banini, “Romaƒuɔ Ɔga Unengudi Kaesare na ɔdi.” 

17Amu na Yesu ɔ́su-ma ɔnini, “Amu ni, biti lɛla lɛni ndi Kaesare lɛdi bite-nwu. 
Na biti lɛla lɛni ndi Katɔti lɛdi bite Katɔti.” Ɔmɛni ɔsu ni, bébimi bana inye béwi, 
ɔsika ɔ́bla-ma dɛye dɛye. 

Katɔti Ɔdi Ɔti Ute Ama Bani Néekpi 
18Amu na Sadukiƒuɔ bani mɔɔsu ka si ukyuli úkpi ni, ɔsɔ uláta teelie ngba badi 
bébo Yesu kudɔ, na bébeye-nwu litemi lɛdi. 

19Béye-nwu banini, “Ala ɔtinane, Mose únweni úse-bu ka si ɔnana ɔdi úkpi na 
ɔ́da ulekudi úse ɔni na bátawɔ bebi ni, ɔlɛka ɔnwani ɔnanabi uti ukpinele ɔmɛni 
kalɛ na si báwɔ bebi ni, na badubɔbu-ma ka ɔgya udeedi ɔmmɔ bebi badi. 



1729 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

20Amu na dii ni, banwani maatɛ badi bélie. Udeedi úti uleku ɔdi na úkpi ɔni na 
bátawɔ ubi ɔdi. 

21Amu na unyɔdi lɛnɔ úti-nwu, na anwu lɛnɔ úkpi ɔni na anwu ku uleku ɔmɛni 
bátawɔ ubi ɔdi. Ɔnwani ɔtɛdi lɛnɔ úbeti uleku ɔmɛni, na anwu lɛnɔ úbekpi ɔni 
na bátawɔ ubi ɔdi. 

22Lɛni kani na bana maatɛ bammɔ ƒui béti uleku unwi ɔmɛni bása. Nsu bana ƒui 
békpi ɔni na ama ku uleku ɔmɛni bátawɔ bebi badi. Na kawɔlɔkɔ ni, uleku ɔmɛni 
lɛnɔ úkpi. 

23Na uwi ɔni na bekpine ƒui badubɔta bɔsi kekpine bebelie ngba ni, bana akɔ 
ɔmani ndubɔbla uleku ɔmɛni ɔgya ka bana nkyuli maatɛ bamɛni ƒui béti-nwu 
dii?” 

24Amu na Yesu údie kalɔ ka, “Uuuse lɛni munu munu. Mɔɔnu ka bilenu litemi 
lɛmɛni kalɔ, ɔsika bɛɛɛgyi Bunweni Kedee Ɔku kemmo etemila iye Katɔti 
ɔyikun. Anwuɔsu na bɛɛƒiɔ́-nwu. 

25Uwi ɔni na bekpine badubɔta ni, badubuse aani Katɔti batu kalɛ, na beleti 
beleku. 

26Nsu na bekpine bɔsɔ taata litemi lɛlɔ ni, Mose únweni lɛla lɛdi na Bunweni 
Kedee Ɔku kemmo ɔ́siku kugyii blii kɔni mɔɔkywí lɛlɔ. Munuu bilenyimo? Mmɔ 
na únweni ka Katɔti ɔ́su-nwu ɔnini, ‘Ami ndi Abraham Katɔti ku Isak Katɔti ku 
Yakob lɛnɔ Katɔti.’ 

27Ɔmɛni kalɔ ndi ɔnii bekyuli bani néekpi bamu beli ngba, na ɔdi ama lɛnɔ 
Katɔti. Nsu amii ni, bɛ́yii ulu ɔmmɔ geen!” 

Bi Ndi Ɔda Bubo Bunengudi Bɔmmɔ? 
28Amu na ɔda bubo ala ɔtinane ɔni nnye mmɔ únu kɔtɛ kɔni badaku. Na únu ka 
Yesu údie lɛla lɛmɛni kemmo kaduɛ. Anwuɔsu ɔ́ni úde Yesu na úye-nwu ɔnini, 
“Ɔda bubo bɔmani ndi bunengudi ƒui na ɔda bubo ƒui akɔ?” 

29Mmɔ na Yesu ɔ́su-nwu ɔnini, “Bénweni ɔda bubo bɔni ntulo ƒui básu banini, 
‘Israelƒuɔ, binu kaduɛ! Unwoti ndi bula Katɔti, na anwu lɛti pɛ nkya. 

30Anwuɔsu ɔlɛka bɛyɔ Unwoti ɔni ndi bina Katɔti ku bina kayi ƒui ku bina kɔyu 
ƒui ku bina kasusu ƒui ku bina ɔyikun ƒui.’ 

31Na ɔda bubo bɔni nsɔ nsia ɔmɛni kama ndi ka, ‘Yɔ ƒula ukyulikpana aani ƒula 
lɛlɔ kalɛ.’ Ɔda bubo bɔbambadi bɔsɔ buuubo bɔni ntulo ɔda bubo bɔmɛni.” 

32Amu na ɔnana ɔmmɔ údie kenye ɔnini, “Ala ɔtinane, ásu kaduɛ! Sɔsɔ na ɔdi 
aani kalɛ na áasu ka Unwoti lɛti pɛ ndi Katɔti, na Katɔti ɔbambadi ɔsɔ uuubo ntu 
anwu lɛti pɛ. 

33Na ɔlɛka ukyuli ɔyɔ Katɔti ɔ́siku nwuna kayi kemmo ƒui ku nwuna kasusu 
kemmo ƒui ku nwuna ɔyikun kemmo ƒui. Na ɔlɛka ɔyɔ nwuna ukyulikpana aani 

kalɛ na ɔɔyɔ́ anwu ɔlatidi nwuna lɛlɔ kalɛ. Ɔdia ka ukyuli ɔsia ɔda bubo bɔmɛni 
kama utulo si úti bebuo ku akpala abambadi útákpa Katɔti.” 

34Ka Yesu únu lɛnunda ala ani kalɔ na ɔnana ɔmɛni údie ni, ɔ́su-nwu ɔnini, “Awɔ 
ni, kébu blii asa na eduo Katɔti lɛga bɔdi kemmo.” Ɔmɛni kama ni, ukyuli ɔdi ɔ́sɔ 
útese kayi ɔnii uuye Yesu lɛla lɛdi lɛnɔ. 

Ɔma Ndi Ukyuli Ɔƒunadi Ɔmmɔ? 
35Ka Yesu ɔkya ɔɔtina litemi buni na Yudaƒuɔ kakpakɔ ni, úye litemi lɛdi ɔnini, 
“Dɛ na ɔ́bla asa na ɔda bubo ala batinane baasu ka Ukyuli Ɔƒunadi ɔdi Ɔga Dawid 
kaba kemmo ubi? 

36Dawid ɔmmɔ ɔlati nkɛnku Katɔti Kɔyu lɛlɔ na únweni úse ɔnini, “ ‘Katɔti ɔ́su 
mina Ɔti ɔnini, “Sɔ lie-mi kɔdianu kakɛ wetédu uwi ɔni na maya na akɔliku ƒula 
lɛgba anya ƒula bekisine lɛlɔ.” ’ 

37Na mɛni ni, Dawid ɔlatidi ɔɔlɔ Ukyuli Ɔƒunadi ɔnii nwuna ɔti. Anwuɔsu dɛ na 
ɔ́bla na anwu ɔmmɔ ɔɔbla Dawid kaba kemmo ubi?” Na bekyuli pii badi benye 
beenú ala ani na Yesu unye ɔɔsu ku kubiti. 

Lɛlɔ Katɔ Bɔtalaku Ndanku Kɔtu Bɔni 
38Ka Yesu ɔdaku bekyuli bamɛni ala bɔtina ni, ɔ́su-ma ɔnini, “Bɛnu kaduɛ na ɔda 
bubo ala batinane lɛlɔ. Ama mɔɔkya lɛwu libendi na baayɔ́ busie taavi kuyeya 
kalɛ na bekyuli bataakya-ma kenye ku ɔbu. 

39Ama mɔɔwia ka belie kuliekɔ kunengudi na kasalakɔ ku emeyi kadikɔ. 

40Beedie bekpinele kɔkpana. Na kama ni, beeƒie-ma ala ƒui taaƒɔ. Na beetile 
Katɔti atu si baakpali katɔ, ɔsika baatɛmi gyɔlɔɔ teeti taatina lɛlɔ. Bana kɔtu bɔni 
bɔdubo bumomo butulo bekyuli bakladi bɔdi ƒui!” 

Ukpinele Ɔwabane Ɔdi Úte Etela 
41Amu na Yesu ɔ́yu úlie kalɔ na kakpakɔ mmɔ na egulabi kesekɔ kudɔ, na ulie 
ɔɔnu kalɛ na bekyuli baaví teetéte bana etela. Balakɛne pii bététe egulabi 
bonwu banii beeti batina lɛlɔ. 

42Na ukpinele ɔwabane ɔdi lɛnɔ úbavi na úti kaplɛ inyɔ útéyi. 

43Amu na Yesu ɔ́lɔ nwuna batɛyane ɔ́sala lisu na ɔ́su-ma ɔnini, “Mɔɔsu-mii geen 
ka na Katɔti anumi ni, ukpinele ɔwabane ɔmɛni néte egulabi útulo na bekyuli 
bamɛni ƒui akɔ. 

44Sɔsɔ ni, bekyuli bamɛni ama bana lɛlakɛ kenye na bakɛ bébo beete etela 
amɛni. Nsu ni, basɔ bebo egulabi abambadi pii. Na uleku ɔmɛni anwu ni, ina ka 
ɔwabane na ɔdi ni, úti lɛla lɛni nse-nwu ƒui úbete. Lɛla lɛni na ɔdubuti uye 
nwuna lɛdila ni, ani na úti úbete mɛni.” 

Marko 13 

Yesu Ɔ́tɛmi Na Yerusalem Kakpakɔ Bɔbwɛ Lɛlɔ 

1Ka Yesu ɔ́si ɔɔlɛ́ Yudaƒuɔ kakpakɔ mmɔ ni, nwuna batɛyane akɔ unwi ɔ́su-nwu 
ɔnini, “Ala ɔtinane, nu atabi abuni ani béti bátu lɛtɔ libendi lɛmɛni ku kalɛ na 
bátu-ni! Ɔɔdia bɔnu!” 

2Yesu ɔ́su-nwu ɔnini, “Nu lɛtɔ libendi lɛmɛni kaduɛ, ɔsika atabi ani béti bátu-ni 
kemmo linwi pɛ lilébu lilasia lɛdi lɛlɔ! Lɛtɔ lɛmɛni ƒui lɛdubɔƒɛ na atabi ammɔ 
ƒui adubugyingya ewi kalɔ.” 

Yesu Ɔ́su Nwuna Basiakune Ka Badubɔsiaku Lɛbibo Ku Bukpoku 
3Yesu úsie ulie kɔbi kɔni lɛlɔ na nnɔ egyii akya mmɔ lɛlɔ. Na mmɔ ni, ɔɔnu 
kakpakɔ ɔtɔ ɔvi ɔni ngye. Amu na Petro ku Yakobo ku Yohane ku Andrea lɛti 
bébo-nwu kudɔ na béye-nwu banini, 

4“Blɔti, uwi ɔmani na lɛtɔ lɛmmɔ lɛdubɔƒɛ? Su-bu lɛla lɛni mebo asa na 
bɔdubɔnu bɔti ka uwi ɔmmɔ údu ka ala amɛni alɛ.” 

5Amu na Yesu ɔ́su-ma ɔnini, “Binye kagyumana, na bitaya na ukyuli ɔdi ɔtɔlɔ-
mii. 

6Bekyuli pii badubuti lɛlɔ bakɔku-mi na basu-mii banini, ‘Ami mɛni,’ na batɔlɔ 
bekyuli pii. 

7Na utabla-mii kalɛ kadi si biinú kekpo kɔku na bina kudɔ iye na ɔgyu kakaaka. 
Ɔlɛka ala amɛni udu ebo. Nsu ulátina ka kayawi kawɔlɔkɔ nédu. 

8Kalɔ kadubukpoku kalɔ bamba. Na lɛga kadikɔ kadubukpoku lɛga kadikɔ. Kalɔ 
kadubɔkunku kesii biala, na kɔka kɔdububo. Ala amɛni ese aani kawɔƒɔ bɔdu 
kalɔ kesekɔ. 

9“Ɔlɛka amii alati binye kagyumana. Badubuƒie-mii na beti-mii besienku litemi 
katɛkɔ. Badububo-mii na kasalakɔ. Na ami ɔsu ni, bɛdubunye baga ku lɛlɔ 
badine anumi, na bɛdubɔsu-ma Katɔti litemi buni lɛmɛni. 

10Nsu asa na kawɔlɔkɔ kadububo ni, ɔlɛka basu kadi ƒui Katɔti litemi buni 
lɛmɛni. 

11Na si uwi ɔni na béƒie-mii na béti-mii bésienku litemi katɛkɔ ni, biteti kasusu 
bitasiku lɛla lɛni na bɛdubɔsu lɛlɔ. Si uwi ɔmmɔ údu ni, na bɛsu litemi biala lɛni 
na Katɔti Kɔyu kɔdubute-mii. Ɔsika ɔɔɔdi amii alati kasusu kemmo litemi na 
bɛdubutemi. Mmomu Katɔti Kɔyu kɔdubɔya na bitemi ku nwuna kasusu. 

12“Bekyuli badubuti ama alati banwani bete banii badu. Na bebi bati lɛnɔ 
badubɔbla bana bebi lɛni kani. Bebi badubɔta benye bana bawɔne lɛlɔ na bakya-
ma kakya kalɛ na badu-ma. 

13Ukyuli biala ɔdubukisi-mii, ɔsika bɛɛyɔ́-mi. Nsu ukyuli biala ɔni ndubunye 
kpakplaa na nwuna bɔƒɔtaadi kemmo wetédu nwuna ngba bulie kawɔlɔkɔ ni, 
Katɔti ɔdubɔda-nwu udie kɔtu bɔni bɔni nse nte ekpidi bablane ƒui kemmo. 

Lɛbibo Lɛdubo Uwi Ɔmmɔ Kemmo 

14“Na mɛni ni, bise atu kaduɛ na binu kalɔ. Si bɛ́nu ala ani udu na Katɔti ukisi ka 
álɛ na nwuna kakpakɔ kedee ni, bekyuli bani nkya Yuda bekeli besie batábɛ na 
abi lɛlɔ. 

15Ukyuli ɔni nnye nwuna ɔtɔ lili iye lɛsa lili ni, ɔsɔ uteti kasusu ɔnii ɔɔyu ubo 
kalɔ ubeti lɛla lɛdi ɔsiku nwuna ɔtɔ kemmo ɔnii uuti ɔda. 

16Ukyuli ɔni nkya kemmo ɔsɔ utasi utebo kaduli ɔnii ubeti nwuna awu. 

17Uwi ɔmmɔ ɔdubo ɔkplu bɔyu bute beleku bani nda kaƒɔ ku bani muute bebi 
lɛnyi. 

18Bivele Katɔti na uwi ɔmmɔ utebo na kɔyɔ uwi! 

19Ɔsika lɛbibo lɛni ndubo uwi ɔmmɔ kemmo ni, lɛdubo bubomo butulo lɛdi 
biala lɛni udu na kayawi kamɛni káanu dii ɔ́si kana kalɔ kesekɔ úti úbedu ɔmwi 
limeyi. Na lɛbibo lɛmɛni udu lɛdi lɛsɔ lilebo lɛnɔ kudii. 

20Nsu Unwoti ɔ́su úse ka ɔdubɔƒana emeyi ammɔ. Ɔsika si ɔɔɔdi lɛni ni, ukyuli 
ɔdi biala ulébu. Nsu na nwuna bekyuli bani na ɔ́ƒuna ɔsu ni, ɔdubɔƒana emeyi 
amɛni. 

21“Na si ukyuli ɔdi ɔ́su-ɔ ɔnii, ‘Nu! Aanu Kristo mɛni,’ iye ‘Aanu-nwu ngye’ ni, 
taƒɔ-nwu tadi! 

22Ɔsika ama bani ndubɔbla lɛlɔ aani Kristo ku Katɔti kenye bediene kedee pii 
badubudie lɛlɔ keyi. Badubɔbla akɔla ku ayiala pii kalɛ na si bakana ni, na batɔlɔ 
Katɔti bekyuli bani na ɔ́ƒuna lɛnɔ. 

23Anwuɔsu binye kagyumana! Lɛ́su-mii lɛla biala líse asa na uwi ɔmmɔ wedu. 

Ukyuli Ɔyawine Ubi Ɔmmɔ Ɔsɔ Ɔdububo 
24“Na emeyi ani ndububo na lɛbibo lɛmɛni kama ni, “ ‘ɔƒɛ ulekeye kaduɛ, na 
kɔbuli lɛnɔ kulekeye. 

25Ayabi adubɔbla aani si bɔnu na ada taasiku katɔ, na katɔ ala ƒui adubɔkunku.’ 

26“Amu na bekyuli badubɔnu ami, ɔni ndi Ukyuli Ɔyawine Ubi, ka ndubɔda lɛlɛ 
kayaa na kemmo. Na ndububo ku Katɔti ɔyikun ku bukeye bonwu. 

27Na ndubɔtala mina katɔ batu na kayawi lɛƒɛnyi ine lɛmmɔ lɛlɔ na basala mina 
bekyuli bani na lɛ́ƒuna lise mmɔ básiku kalɔ kawɔlɔkɔ kamɛni utédu kawɔlɔkɔ 
kani ngye. 

Bɛtɛya Ala Bɛsiku Kɔdingyii Lɛlɔ 
28“Binyimo lɛla lɛni na bɛ́tɛya bɛ́siku kɔdingyii lɛlɔ. Si uwi ɔni na bɛ́nu ka kugyii 
kɔmmɔ kɔdaku evete bɔta ni, na bɛdubɔti ka ketudi kéede. 

29Lɛni kani si uwi ɔni na bɛ́nu ka ala ani na lɛ́su mɛni adaku bɔlɛ ni, na bɛdubɔti 
ka kawɔlɔkɔ kamɛni kéedu na kéebo kénye bina kegbuta kama geen! 

30Mɔɔsu-mii geen ka ala amɛni ƒui adubɔlɛ asa na bina kadi bekyuli ƒui 
badubukpi basa. 

31Katɔ ku kalɔ ƒui kadubɔvumana bɔdi, nsu mina litemi lilavumana kudii. 

32“Nsu ni, ukyuli biala ɔɔɔgyi limeyi iye lebo lɛni na kawɔlɔkɔ kamɛni kadubudu 
ina Katɔti batu ku Katɔti Ubidi muedi baaadubo bɔti, ntu Katɔti lɛti pɛ ngyi. 

33Bɛsia anu na binye kagyumana, ɔsika bɛɛɛgyi limeyi lɛni na uwi ɔmmɔ wedu. 

34Ɔdubuse aani ɔnana ɔni náta ɔ́lɛ ɔma ɔnii úsela ulu ɔdi, na ɔ́da nwuna kabla 
bablane ɔ́kya kaduli. Úte ɔdi biala nwuna kabla kani na ɔdubo bɔbla. Na nwuna 
kama ni, ɔ́su ukyuli ɔni nnye nwuna kayakun kenye ɔnii ɔgyumana kayakun 
kammɔ kaduɛ. 

35“Lɛni kani na ɔlɛka amii lɛnɔ binye kagyumana. Ɔsika bɛɛɛgyi lebo lɛni na bina 
Unwoti webeduo. Ɔkana na ɔbla useyi uwi, iye usientɛ, iye uwi ɔni na bakɔkɔ 
béte kenye, iye ɔtanta. 

36Si ɔ́da úbalɛ kɔnakunwi ni, útalɛka ubanu ka bilie bɛɛlɛɛ. 

37Lɛla lɛni mɔɔsu-mii mɛni ni, ani kani ndaku bekyuli ƒui bɔsu. Na ani ndi ka 
binye kagyumana.” 

Marko 14 

Bakpane Benengu Bása Lili Ka Badu Yesu 
1Kébu emeyi anyɔ asa na Yudaƒuɔ badi bana emeyi kedee ani baalɔ Kukpi Lili 
Bɔvia Limeyi ku Bodobodo Ɔni Néteƒu Limeyi. Na bakpane benengu ku ɔda 
bubo ala batinane badi bakya baawia ulu ɔni lɛlɔ basia na bɔbɛ kemmo na beƒie 
Yesu na badu-nwu. 

2Básu lɛlɔ banii, “Útalɛka bɔbla lɛla lɛmɛni na emeyi amɛni bɔdi kemmo. Ɔsika 
si ɔɔɔdi lɛni ni, bekyuli badubɔkɛ kɔnyi na bata benye-bu lɛlɔ.” 

Uleku Ɔdi Úwilimi Nnɔmii Ƒɛƒɛɛ Úwi Yesu Lili 
3Yesu ɔ́kya Betania na Simon ɔni néƒi ɔlɛgyie dii kesii. Uwi ɔni na Yesu ulie 
ɔdaku bɔdi ni, uleku ɔdi úbo mmɔ na ɔda lɛtabi suɛlɛ suɛlɛ ɔsii ɔni baalɔ 
alabasta. Na ɔsii ɔmmɔ kemmo ni, nnɔmii bɔni muunwenyi ƒɛƒɛɛ bɔdi buwi. Na 
baalɔ nnɔmii bɔmɛni nard, na bɔ́ƒɔ kuye geen. Uleku ɔmɛni ɔ́lɛmi ɔsii na úti 
nnɔmii bɔmmɔ úwi Yesu lili lɛlɔ. 

4Ɔmɛni úkpoku bekyuli bani nnye mmɔ. Na béti kɔnyi básu banini, “Bi ɔsu na 
uubile nnɔmii bɔmɛni udu lɛni? 

5Ɔkana na nka uti-mu uye na ɔkɛ aani lɛkwa limodi kabla lɛyuƒɔla na uti ɔmmɔ 
ute bekyuli bani neeebo lɛla lɛdi.” Na ɔmɛni ɔsu ni, bádɔnku-nwu momoomo. 

6Nsu Yesu ɔ́su-ma ɔnini, “Bɛnyonu-nwu! Bi ɔsu na bilaya na ɔkɛ kɔtu bɔyɔ? Ɔ́bla 
lɛla lɛbuni úte-mi. 

7Bawabane bakya-mii akɔ uwi biala. Na uwi biala na amii bɛɛyɔ́ ni, bɛkana na 
bibunku-ma. Na ami ni, ɔɔɔdi uwi biala na ndubɔkya-mii kudɔ. 

8Uleku ɔmɛni ɔ́bla lɛla lɛni na wakana. Úti nnɔmii bɔmɛni úwi-mi lɛlɔ úse ute 
mina kukpi asa na bava-mi. 

9Na muute-mii bɔti sɔsɔ ka kesi kesii na badubɔkɔ lɛsa na Katɔti litemi buni lɛlɔ 
na kayawi kamɛni ƒui ni, badubuti lɛla lɛni na uleku ɔmɛni ɔ́bla mɛni basu batina 
na beti beteenyimo-nwu.” 

Yuda Ɔ́tuna Ka Ɔkya Yesu Kakya 
10Amu na Yuda Iskariot ɔni ndi Yesu batalane leevu-inyɔ akɔ unwi ni, ɔ́tɔlɔ úsie 
bakpane benengu kudɔ ɔnii utákya Yesu kakya na uti-nwu ɔkya-ma enu 
kemmo. 

11Kubiti kɔ́da-ma geen na etemila ani na úbasu-ma ɔsu, na ama lɛnɔ básu ka 
badubute-nwu egulabi. Anwuɔsu Yuda ɔkya ɔɔwia ulu ɔbuni ɔni lɛlɔ na 
ɔdubɔsia na udie-nwu ute-ma. 

Yesu Ku Nwuna Batɛyane Badi Kukpi Lili Bɔvia Adila 
12Na limeyi lideedi na Bodobodo Ɔni Néteƒu Limeyi bɔdi kemmo uwi ɔni na 
baadú Kukpi Lili Bɔvia koƒonubi bakpa na bana ɔdi kenye ni, Yesu batɛyane 
béye-nwu banini, “Wɛ na aayɔ́ ka butáklibi bula limeyi lɛmɛni bɔdi buse bute-
ɔ?” 

13Amu na Yesu ɔ́ƒuna bana akɔ inyɔ na ɔ́su-ma ɔnini, “Bisie ɔma kemmo na 
bɛdubɔsiaku ukyuli ɔdi ka uti ntu ku ketubui. Bɛsiaku-nwu na bitéduo kaduli 
kani kemmo na wetéduo. 

14Na bɛsu kaduli ɔlati bɛnini, ‘Ala ɔtinane ɔnii tina-bu ɔtɔ ɔni kemmo na anwu 
ku nwuna batɛyane badubo babadi bana Kukpi Lili Bɔvia Limeyi adila.’ 

15Mmɔ ni, ɔdubɔtina-mii ɔtɔ ubendi ɔdi na ɔtɔ katɔ ɔni kemmo na báklibi ala 
bése-bu kaduɛ. Bɛnwa limeyi buni lɛmɛni adila bise mmɔ.” 

16Batɛyane bamɛni bátɔlɔ na bésie ɔma kemmo, na bátánu ka lɛla biala lise aani 
kalɛ na Yesu ɔ́su-ma. Na bánwa Kukpi Lili Bɔvia Limeyi lɛmɛni adila bése. 

17Ka useyi uwi údu ni, Yesu ku nwuna batɛyane leevu-inyɔ bammɔ bésie 
bétéduo mmɔ. 

18Na uwi ɔni na belie badaku bɔdi ni, Yesu ɔ́su ɔnini, “Mɔɔsu-mii geen ka bina 
akɔ unwi ɔni na ami ku-nwu bulie bɔɔdi mɛni ɔdubɔkya-mi kakya.” 

19Litemi lɛmɛni lɛ́bla-ma ɔkwɛnu, na bakya beeye-nwu unwi unwi banini, 
“Geen ni, ngyi ka ɔɔɔdi ami na ada, munuu ami?” 

20Yesu údie kenye ɔnini, “Bina leevu-inyɔ bamɛni kemmo unwi na ɔdi. Na ami 
ku-nwu mɔɔkya kɔnu lɛkyami kemmo mɛni. 

21Ami, ɔni ndi Ukyuli Ɔyawine Ubi, lísela ntékpi aani kalɛ na Bunweni Kedee 
Ɔku ɔ́tina kalɛ. Nsu ulése buɛɛ ulete ukyuli ɔni ndubɔkya-mi kakya. Si bátawɔ 
ukyuli ɔmmɔ muedi ni, nka ɔdia-nwu utulo!” 

Bádi Blɔti Adila Kedee 
22Uwi ɔni na badaku bɔdi ni, Yesu úti bodobodo ɔdi. Na ka ɔ́gya Katɔti enu ɔ́wɔlɔ 
ni, ɔ́bwɛ-nwu kɔkɛ kɔkɛ na úle úte nwuna batɛyane. Na ɔ́su-ma ɔnini, “Bɛƒɔ 
ɔmɛni na bɛdi. Ɔmɛni ndi mina ɔlɔna.” 

23Amu na úti ɔɔƒɛɛ ɔdi, na ka ɔ́gya Katɔti enu ni, úti úte-ma na báni. 

24Na ɔ́su-ma ɔnini, “Ɔmɛni ndi mina ubugya ɔni na ndubuti liwiakun na bekyuli 
pii lili, na ɔsɔ ɔdi bunyimi bɔwɔdi na bayawine ku Katɔti ntɛ. 

25Na sɔsɔ ni, nsɔ lɛɛɛdubo ntɛ bɔmɛni udu bɔdi bɔni lɛnɔ, ntu lɛni ntɛ bɔwɔdi 
bɔdi udu na Katɔti lɛga kadikɔ.” 

26Amu na bátu ɔnu ɔdi béte Katɔti bumwi na bávi bálɛ bésie Inɔ Egyii Kɔbi lɛlɔ. 

Yesu Ɔ́su Úse Ɔnii Petro Ɔdubuni-nwu 
27Mmɔ ni, Yesu ɔ́su nwuna batɛyane ɔnini, “Bina ƒui bɛdubukeli-mi. Ɔsika Katɔti 
ɔ́su na Bunweni Kedee Ɔku kemmo ɔnini, “ ‘Ndubɔdu baƒonu ɔdane, na nwuna 
baƒonu badubugyingya.’ 

28Nsu na mina bɔsɔ bɔta bɔsi kekpine kama ni, ndubɔgyu lɛtɔ-mii na Galilea.” 

29Amu na Petro ɔ́su-nwu ɔnini, “Ami ni, lɛɛɛdubo-ɔ bukeli kudii, si ina bakladi 
ƒui badubukeli-ɔ!” 

30Yesu ɔ́su Petro ɔnini, “Mɔɔsu-ɔ geen ka asa na akɔkɔ ɔdubute kenye kunyɔdi 
ɔmwi lɛdigye lɛmɛni ni, awɔ ɔlati adubɔsu kɔtɛ ƒui ka aaagyi-mi.” 

31Petro ɔ́sɔ ɔ́su-nwu kpakplaa útulo udeedi ka, “Si ina ɔlɛka badu ami ku-ɔ ƒui 
ni, lɛɛɛdubo bɔsu ka lɛɛɛgyi-ɔ.” Na nwuna batɛyane bamɛni ƒui básu lɛni kani. 

Yesu Ɔ́kpali Katɔ Na Getsemane 
32Ɔmmɔ kama ni, bésie bétédu kesii kani baalɔ banii Getsemane. Na Yesu ɔ́su 
nwuna batɛyane ɔnini, “Bɛsɔ bilie kalɔ mɛni na ami lisie ntákpali katɔ.” 

33Amu na útiku Petro ku Yakobo ku Yohane ɔ́da. Na ka kayi keekpóku-nwu na 
lɛla lɛni ndubo-nwu lɛlɔ ɔsu ni, 

34únwini na ɔ́su-ma ɔnini, “Muunú ɔlɛ na mina kɔyu kemmo geen aani si bukpi 
nda. Bɛsɔ binye mɛni na bitaagyumana.” 

35Ka úsie anumi blii ni, ɔ́sɔ úbi kalɔ na úvele Ɔti ɔnii, “Si nka wadia ni, na lɛbibo 
uwi ɔmɛni ɔvi-mi lɛlɔ.” 

36Amu na ɔ́su ɔnini, “Ati, mina Ɔti! Akana na abla lɛla biala. Si átuna ni, na aƒɔ 
lɛbibo ɔɔƒɛɛ ɔmɛni na mina kudɔ. Nsu ni, tabla mina lɛyɔla, mmomu bla ƒula 
lɛdi.” 

37Amu na únwini úbo nwuna batɛyane ɛtɛ bammɔ kudɔ, na úbanu ka batɛ 
baalɛɛ. Na ɔ́su Simon Petro ɔnini, “Simon, bɔlɛɛ bɛda? Bitakana bulie 
bɔgyumana budu ɔdɔ unwi pɛ?” 

38Amu na ɔ́su-ma lɛnɔ ɔnini, “Bilie bitaagyumana na bitaakpali katɔ kalɛ na 
bileduo bukpoku taanu kpakplaa kemmo. Kɔyu kɔɔyɔ́ ka kɔbla, nsu ɔlɔna use 
kpɛtɛ kpɛtɛ.” 

39Ɔ́sɔ ɔ́tɔlɔ úsie kama utákpali katɔ aani kudeedi kalɛ kani. 
40Na ɔ́sɔ únwini úbo nwuna batɛyane kudɔ na ɔ́sɔ úbanu ka bátɛ baalɛɛ. 
Bátakana bana anumi bubimi. Na bátati lɛla lɛni basu-nwu. 

41Ka ɔ́sɔ únwini úbo kɔtɛdi kɔmɛni ni, úye-ma ɔnini, “Bɔtɛ na bɛtɛ bɛɛnwuna, 
na bɛdaku bɔlɛɛ? Ɔ́dia, bɛgyinya! Uwi ɔmmɔ úudu! Kakya ɔkyane úuti ami, ɔni 
ndi Ukyuli Ɔyawine Ubi, ɔkya bekyuli bekpidi enu kemmo. Bɛɛnu-ma ka bási 
badubo. 

42Bɛta na buteesie butásiaku-ma. Bɛɛnu ukyuli ɔni nákya-mi kakya ka ɔtɔnku-
ma.” 

Béƒie Yesu 
43Yesu ɔ́mu únye-ma kudɔ mmɔ na ɔdaku bɔtɛmi asa na Yuda ɔni ndi nwuna 
batɛyane leevu-inyɔ bammɔ kemmo unwi úbo. Na bekyuli lisu lɛni nási 
bakpane benengu ku ɔda bubo ala batinane ku ɔma benengu kudɔ básiaku-nwu 
badubo. Bada ligyii ku lɛkɛɛ. 

44Kakya ɔkyane ɔmɛni ɔ́su bekyuli bamɛni úse ɔnini, “Ukyuli ɔni na bɛdubɔnu 
ka mɔɔkya kɔgbu ni, anwu mmɔ. Biƒie-nwu na bɛda-nwu kpakplaa bɛtɔlɔku.” 

45Uwi ɔni na Yuda ɔ́da ɔ́lɛ Yesu kudɔ kani na ɔ́lɔ-nwu ɔnini, “Unwoti!” Ka ɔ́ni 
úde-nwu ni, ɔ́kya-nwu kɔgbu. 

46Anwuɔsu béƒie Yesu na báda-nwu kpakplaa. 

47Nsu bani nnye mmɔ ku Yesu badi kemmo unwi ɔ́ni nwuna ɔkɛɛ ɔ́kpa na úbeyi 
ɔkpane unengudi kabla ɔblane kɔtu. 

48Amu na Yesu ɔ́su-ma ɔnini, “Bi ɔsu na ɔlɛka biti ligyii ku lɛkɛɛ bɛda asa bibo 
bɛnii bibeƒie-mi aani si uyune ɔdi na ndi? 

49Limeyi biala ami ku-mii bɔkya kakpakɔ, na nkya mɔɔtina litemi buni mmɔ na 
bíteƒie-mi. Nsu aani kalɛ na Katɔti Bunweni Kedee Ɔku ɔ́su ni, ubo lɛni.” 

50Amu na nwuna batɛyane ƒui békeli bátɔlɔ-nwu kudɔ. 

51Na uwi ɔmɛni kemmo ni, okloƒu ɔdi mbi kɔdi blii kɔdi lɛlɔ kani nkɛ nsiaku-
nwu na ɔɔnu ala amɛni. Beƒiene bammɔ báwia ka nka beƒie okloƒu ɔmɛni. Nsu 
nwuna kɔdi kani báda. Ɔ́nwanɛ lɛlɔ ɔ́ƒɔ, 

52na ɔ́lɛ-ma enu kemmo. Na úkeli ɔ́tɔlɔ ku kasɔngya. Na ɔda nwuna kɔdi ɔ́kya-
ma kudɔ. 

Yesu Unye Benengu Anumi 
53Amu na bétiku Yesu bésienku ɔkpane unengudi kesii. Mmɔ na bakpane 
benengu ku ɔma benengu ku ɔda bubo ala batinane bása belie. 

54Petro anwu ɔkpɛ kama buɛɛ na úbavi útéduo kaduli kammɔ. Na ɔ́sɔ úlie 
bagyumanane bammɔ kudɔ, na ɔɔwaa ogya. 

55Bakpane benengu bamɛni ku litemi batɛne bani nlie mmɔ ƒui báyɔ ka nka 
bawia Yesu litemi lɛdi lɛni lɛlɔ basia na bakɛ-nwu badu. Nsu bátakana lɛla lɛdi 
bɔnu bɔsiku-nwu lɛlɔ. 

56Bekyuli pii bébo bébetemi básiku-nwu lɛlɔ, nsu bana ƒui inye bɔ́vumanaku 
lɛlɔ. 

57Amu na badi báta báda-nwu kenye na básu banini, 

58“Búnu ka ɔ́su ɔnini, ‘Ndubɔƒɛ kakpakɔ kani na bátu mɛni. Na emeyi atɛ kama 
ni, nsɔ ndubɔtu kabambadi kani na ɔɔɔdi bekyuli bayawine nátu-ka.’ ” 

59Nsu ama lɛnɔ, bana butemi bútabla unwi ku bana bakpana bɔdi. 

60Ɔkpane unengudi ɔ́ta únye bana ƒui anumi na úye Yesu ɔnini, “Eenú etemila 
ani na baasu? Elebimi kenye? Bi na ebo na asu?” 

61Nsu Yesu úbile kenye na útasu lɛla lɛdi. Ɔkpane ɔmɛni ɔ́sɔ úye-nwu ɔnini, 
“Awɔ ndi Kristo ɔni na Katɔti ɔ́ƒuna úse? Awɔ ndi Unwoti Kedee Ubidi?” 

62Yesu ɔ́su-nwu ɔnini, “Ami mmɔ. Na bɛdubɔnu Ukyuli Ɔyawine Ubi ka ulie 
Katɔti Ɔyikune Ƒui kɔdianu. Na bɛdubɔnu ka ɔ́si katɔ ɔdubo na ulɔyɔ kemmo!” 

63Mmɔ ni, ɔkpane unengudi ɔmɛni ɔlati ɔ́ni nwuna awu ɔ́bwɛ na kɔnyi kemmo 
na ɔ́va ɔnini, “Anii bi? Bɔsɔ buláwia litemi kama benyene badi lɛnɔ! 

64Ɔ́tɛmi enyekpi na Katɔti lɛlɔ! Dɛ na bɛ́nu?” Amu na bana ƒui báyoli banii badu-
nwu kukpi kɔtɔ. 
65Bana akɔ badi bése kalɔ beetuo lisuo teewi Yesu. Na bényimi-nwu anumi, na 
badaku-nwu bubo ku bana enu. Na bakya baasu-nwu banini, “Ka agyi ala ƒui ni, 
su-bu ukyuli ɔni nébo-ɔ!” Amu na bagyumanane badi bétiku Yesu bátɔlɔku, na 
bétébo-nwu. 

Petro Úni Yesu Ɔnii Ɔɔɔgyi-nwu 
66Petro ɔ́ƒɔ lɛlɔ ulie kaduli mmɔ asa na kaduli ulekubi ɔni nlie ɔkpane unengudi 
kudɔ úbo. 

67Uwi ɔni na ɔ́nu Petro ka uli ɔɔwaa ogya ni, ɔ́su-nwu ɔnini, “Awɔ lɛnɔ nka 
asiaku Yesu Nasareni ɔmmɔ!” 

68Amu na Petro úni na ɔ́su ɔnini, “Bi? Ńtenu lɛla lɛni na aasu mɛni kalɔ!” Amu 
na ɔ́ta ɔ́lɛ úsie kayakun. Ka uudú kayakun kani na akɔkɔ úte kenye. 

69Ulekubi ɔmɛni ɔ́sɔ úbanu-nwu mmɔ, na ɔ́sɔ ɔdaku bekyuli bani nnye mmɔ 
bɔsu ɔnini, “Ɔdi bana akɔ unwi!” 

70Nsu Petro ɔ́sɔ úni. Uwi útetu asa na bani nnye mmɔ baasu-nwu banini, 
“Útalɛka eni anii aaadi-ma akɔ unwi, ɔsika awɔ lɛnɔ ási Galilea.” 

71Amu na Petro ɔ́va ɔnini, “Lɛka ka Katɔti ɔni-mi kɔtu si ɔkɔ na ndaku bɔnyi! 
Lɛɛɛgyi ukyuli ɔni lɛlɔ na biitemi mɛni!” 

72Kɔnakunwi ni, akɔkɔ ɔ́sɔ úte kenye kunyɔdi, na Petro únyimo ka Yesu ɔ́su-
nwu ɔnini, “Asa na akɔkɔ ɔdubute kenye kunyɔdi ni, adubɔsu kɔtɛ ƒui ka aaagyi-
mi.” Ka úbenu nwuna lɛlɔ kalɔ ni, kɔyɔ kúwi Petro na ɔ́da lɛdi údie na uuwulo. 

Marko 15 

Béti Yesu Bésienku Pilato Kudɔ 
1Ɔtanta tutuutu ni, bakpane benengu bátása ku Yudaƒuɔ benengu ku ɔda bubo 
ala batinane ku litemi batɛne ƒui. Ka béti litemi lɛmɛni lɛlɔ kasusu ku kalɛ na 
badubɔbla-ni ni, bényimi Yesu na bétiku-nwu bátɔlɔku bésienku aban unengu 
ɔni baalɔ Pilato kudɔ. 

2Mmɔ ni, Pilato úye Yesu ɔnini, “Awɔ ndi Yudaƒuɔ Ɔga?” Yesu ɔ́su-nwu ɔnini, 
“Ɛɛn, lɛni na use aani kalɛ na adaku bɔsu.” 

3Bakpane benengu béti etemila pii básia Yesu lili. 

4Anwuɔsu Pilato ɔ́sɔ úye-nwu ɔnini, “Alasu lɛla lɛdi? Se kɔtu na enu etemila ani 
na badaku bɔsu taasiku-ɔ lɛlɔ!” 

5Nsu Yesu ɔ́sɔ útebimi kenye, na ɔ́bla Pilato dɛye dɛye! 

6Na limeyi lɛmɛni bɔdi biala uwi ni, Pilato úti ɔ́sia lɛlɔ ka ɔdubɔnyonu ukyuli 
unwi na bekyuli bekpidi bani béƒie bákya ɔtɔ akɔ ɔni lili na badubuvele bete. 

7Uwi ɔmɛni kemmo ni, béƒie ɔnana ɔdi baalɔ Baraba bákya ɔtɔ. Anwu nátɔnku 
bekyuli bani náta bénye Romaƒuɔ Ɔga lɛlɔ. Na bana lɛsɛ lɛni na bákya ɔsu ni, 
béƒie anwu ku nwuna basiakune na bádu-ma kukpi kɔtɔ na bekyuli bɔdu ɔsu. 

8Amu na uwi ɔni na bekyuli pii bamɛni bábasa ni, béye Pilato banii ɔkali nwuna 
ɔtɔ batɛne kɔnyana bɔnu aani kalɛ na ɔɔbla uwi ndi uwi mmɔ. 

9Úye-ma ɔnini, “Bɛɛyɔ́ ka lɛnyonu Yudaƒuɔ Ɔga lite-mii?” 

10Pilato úye-ma ɔmɛni ɔsika ɔ́ti ka lɛnungyie ɔsu na bakpane benengu bamɛni 
béti Yesu béboku-nwu. 

11Nsu bakpane benengu bammɔ bénwini bekyuli lisu lɛmɛni kasusu kalɛ na 
Pilato ɔnyonu Baraba mmomu uti ute-ma. 

12Pilato ɔ́sɔ útemi úte bekyuli lisu lɛmɛni na úye-ma ɔnini, “Bi na bɛɛwia ka lɛbla 
ku ukyuli ɔni na bɛɛlɔ Yudaƒuɔ Ɔga mɛni?” 

13Amu na báva básu-nwu banini, “Kana-nwu mana ugyii lɛlɔ!” 

14Pilato úye-ma ɔnini, “Bi ɔsu? Bi bɔƒiɔ na ɔ́ƒiɔ?” Nsu bana ƒui básɔ báva 
momoomo básu banini, “Kana-nwu mana ugyii lɛlɔ!” 

15Ka Pilato ɔɔyɔ́ ka ebiti ada-ma ɔsu ni, ɔ́nyonu Baraba úte-ma. Na ɔ́ya na bébo 
Yesu kaduɛ ku kɔbuli kɔni na bélii básala, na úti-nwu úte bekpone ɔnii 
batákana-nwu bamana ugyii lɛlɔ. 

Bekpone Bammɔ Béwi Yesu Anumi Kalɔ 
16Bekpone bammɔ bétiku Yesu na bétéduo aban unengu ɔmmɔ kaduli na bálɔ 
bekpone bakladi banii bebo. 

17Amu na béti awu ugyiedi ɔdi bákya Yesu aani ɔga kalɛ, na bédi liyu kabwa kadi 
bébi-nwu aani kagabwa. 

18Na bakya beewi-nwu anumi kalɔ banini, “Yiidu! Yudaƒuɔ Ɔga ulie ngba 
gyɔlɔɔ!” 

19Béti kegyiimi bébo-nwu kuli na bétuo lisuo béwi-nwu lɛlɔ. Amu na bálɛ 
akɔnkɔ na nwuna anumi na béboku eli kalɔ béte-nwu. 

20Uwi ɔni na báma-nwu báwɔlɔ ni, bédie nwuna awu ugyiedi ɔmmɔ na basɔku 
nwuna lɛwu geen bakya-nwu. Amu na bétiku-nwu bátɔlɔku banii batákana-
nwu bamana ugyii lɛlɔ. 

Bákana Yesu Bámana Ugyii Lɛlɔ 
21Uwi ɔni na bakɛ bésela ni, básiaku ɔnana ɔni baalɔ Simon ka ɔ́si lɛkpaklɔ 
ɔdubo Yerusalem. Amu na bekpone bammɔ básu-nwu banii ɔlɛka ubunku Yesu 
ugyii ɔmmɔ buti. Na Simon ɔmɛni ɔ́si Sireni, na nwuna bebi ndi Aleksandra ku 
Ruƒo. 

22Béti Yesu bésienku kataku kadi baalɔ Golgota ɔni kalɔ ndi kesii kani nálɛ 
ukyuli kuli. 

23Mmɔ na béte-nwu ntɛ bɔni na básala ku kuvo kɔni mbo ɔdu kati kati banii ɔni, 
nsu Yesu útani. 

24Amu na bekpone bammɔ bákana-nwu bámana ugyii lɛlɔ mmɔ. Na bátu 
egulabi bánu asa na béti nwuna lɛwu béle béte lɛlɔ kalɛ na bati ɔdi biala ku 
nwuna lɛla. 

25Bákana-nwu bámana ugyii lɛlɔ ɔtanta lɛdɔ yaalenwi. 

26Na bébo kegyiikɛ kadi bámana-nwu eli na bénweni lɛla lɛni ɔsu na bádu-nwu 
básia-ka lɛlɔ banini, “Ɔmɛni ndi Yudaƒuɔ Ɔga.” 

27Na bákana beyune inyɔ lɛnɔ bámana ligyii lɛlɔ mmɔ bébunku Yesu. Unwi ɔ́ma-
nwu kɔdianu kakɛ, na unwi lɛnɔ ɔ́ma-nwu kɔmiinu kakɛ. 

28Ɔmɛni úbo úte lɛni kalɛ na bénweni bése na Bunweni Kedee Ɔku kemmo 
banini, “Bádu-nwu bébunku ekpidi bablane.” 

29Bekyuli bani návi ƒui bákunku bana eli na bédumi Yesu básu banini, “Ɛhɛɛn! 
Awɔ násu ka adubɔƒɛ bula kakpakɔ kenengudi na asɔ atu-ka emeyi atɛ kama! 

30Yu na aƒɔ lɛlɔ asiku kukpi enu kemmo na bɔnu!” 

31Lɛni kani na bakpane benengu ku ɔda bubo ala batinane bammɔ lɛnɔ báma-
nwu básu lɛlɔ banini, “Úbunku badi, nsu ulákana nwuna lɛlɔ bubunku! 

32Si anwu ɔni baalɔ Yudaƒuɔ Ɔga mɛni ndi Kristo ɔni na Katɔti ɔ́ƒuna úse sɔsɔ ni, 
ɔkya ɔkplu na ɔyu ɔ́si ugyii lɛlɔ ubo kalɔ na bɔƒɔ-nwu bɔdi!” Nkyuli inyɔ bani na 
bákana bámana ligyii lɛlɔ bébunku Yesu mɛni ni, ama lɛnɔ bédumi-nwu. 

Yesu Úkpi 
33Ɔƒiiwi ni, kalɔ kammɔ ƒui kábla suu. Na ɔmɛni ɔ́bla lɛni laa útédu lɛdɔ ɛtɛ 
kemmo. 

34Na lɛdɔ ɛtɛ ɔmmɔ kemmo ni, Yesu ɔ́va momoomo ɔ́su ɔnini, “Eli, Eli, lama 
sabaktani?” Bɔtɛmi bɔmɛni kalɔ ndi bɔnii, “Mina Ati, mina Ati, bi ɔsu na áda-mi 
ányonu?” 

35Bekyuli bani nnye mmɔ badi bénu lɛla lɛni na ɔ́su na badaku lɛlɔ bɔsu banini, 
“Binu! Ɔɔkpali Elia.” 

36Bana akɔ ɔdi úkeli útéti unwo ɔni na béti bákya ntɛ bɔni nányi kemmo na úti 
ɔ́tu kegyiimi kadi lɛlɔ úboku Yesu ɔnii ɔni. Amu na ɔ́su bakladi ɔnini, “Bɛya na 
bɔnu si Elia ɔdubo ubamami-nwu ɔsiku ugyii ɔmɛni lɛlɔ!” 

37Nsu Yesu ɔ́va momoomo na ɔ́yula. 

38Kɔnakunwi ni, kɔdi kubendi kɔni nƒa Yudaƒuɔ kakpakɔ na béti bábala Katɔti 
katɔma kedee kayakun mmɔ kɔ́bwɛ kemmo inyɔ kɔ́si katɔ kúbewi kalɔ. 

39Na ka bekpone unengu ɔni nnye ugyii ɔmɛni anumi únu Yesu bɔva na ɔ́nu kalɛ 
na úkpi ni, ɔ́su ɔnini, “Sɔsɔ na ukyuli ɔmɛni ɔdi Katɔti Ubidi.” 

40Beleku badi lɛnɔ benye ɔgyu na baanu. Bana akɔ badi ndi Maria Magdalene ku 
Salome ku Maria ɔni bebi ndi Yakobo ɔnamudi ku Yose. 

41Uwi ɔni na Yesu ɔ́kya Galilea ni, ama nátaasiaku-nwu na béteebunku-nwu. 
Beleku babambadi pii bani násiaku-nwu bébo Yerusalem lɛnɔ benye mmɔ. 

Báva Yesu 
42Ala amɛni ƒui álɛ na limeyi lɛni ntɔ lɛnwunameyi lɛlɔ. Na ka ɔdaku useyi uwi 
budu ni, 

43Yudaƒuɔ litemi batɛne kemmo unwi ɔni baalɔ Yoseƒ na ɔ́si Arimatea ni, úse 
kayi na úsie utánu Pilato. Yoseƒ ɔmɛni ɔlati ɔdi ukyuli ɔni nnye mɔɔsia anu na 
Katɔti lɛga kadikɔ bubo lɛlɔ. Ka útédu Pilato kudɔ ni, úvele-nwu ɔnii ute-nwu 
ulu na ɔƒami Yesu ukpine ɔmɛni utáva asa na lɛnwunameyi lidu. 

44Ɔmɛni ɔ́bla Pilato kalɛ kadi ka únu ɔnii Yesu úkpi pla lɛni. Anwuɔsu ɔ́lɔ 
bekpone unengudi ɔni nnye ablala amɛni kenye mmɔ, na úye-nwu únu si Yesu 
úukpi sɔsɔ. 

45Na ka unengu ɔmɛni ɔ́su-nwu ka sɔsɔ na ɔdi ni, Pilato úte Yoseƒ kuƒi ɔnii 
utáƒami ukpine ɔmmɔ. 

46Amu na Yoseƒ úse útáƒami Yesu ukpine na únyimi-nwu ɔ́kya lɛdiku lɛwɔdi lɛni 
na úye kemmo. Na úti-nwu útákya lɛtakpɛ kaƒiɔtɔ kani béku bése na kɔbi kɔdi 
kaƒɔna. Amu na ɔ́ya na béminime lɛtakpɛ lɛdi béti bétile kaƒiɔtɔ kamɛni kenye. 

47Na uwi ɔmɛni kemmo ni, Maria Magdalene ku Maria ɔni ndi Yose uni bébo 
mmɔ bébenye bánu kesii kani na béti Yesu ukpine bátákya. 

Marko 16 

Yesu Ɔ́ta Ɔ́lɛ Bekpine Akɔ 
1Kadi kégye useyi uwi ɔni na lɛnwunameyi kadi káyu ni, Maria Magdalene ku 
Maria ɔni ndi Yakobo uni ku Salome bétéye klobo banii batáwɛɛ Yesu ukpine. 

2Amu ka kadi kégye Kwasida ɔtanta ni, báta bésie kaƒiɔtɔ kammɔ kudɔ. 

3-4Uwi ɔni na bakɛ bésela ni, béye lɛlɔ banini, “Ɔma na bɔdubɔkɛ na uminime 
lɛtakpɛ lɛmmɔ udie na kaƒiɔtɔ kammɔ kenye ute-bu?” Béye lɛlɔ ɔmɛni ɔsika 
lɛtakpɛ lɛmmɔ líbomo geen. Nsu ka bédu mmɔ ni, bánu ka ukyuli ɔdi úuminime 
lɛtakpɛ lɛmmɔ údie. 

5Anwuɔsu ka béduo kaƒiɔtɔ kammɔ kemmo ni, bánu okloƒu ɔdi ka ulie kɔdianu 
kakɛ. Na ɔda ala aƒualadi sɔɔn! Ɔtɔtɔ ɔ́gyu-ma. 

6Amu na okloƒu ɔmmɔ ɔ́su-ma ɔnini, “Bitayia. Ngyi ka Yesu Nasareni na bɛɛwia, 
anwu ɔni na bákana bámana ugyii lɛlɔ. Uuubo mɛni! Ɔ́ta uli ngba! Bɛnu! Mɛni 
ndi likpo lɛni na béti-nwu bákya. 

7Anwuɔsu biteesie na bitásu nwuna batɛyane ku Petro lɛnɔ bɛnii, ‘Yesu ɔtɔ-mii 
na Galilea. Mmɔ na bɛdubɔnu-nwu aani kalɛ na ɔ́su-mii úse.’ ” 

8Ɔmɛni ɔ́bla beleku bamɛni kalɛ kadi, na bálɛ kaƒiɔtɔ kamɛni kemmo ku lɛlɔ 
bɔtɔ, na békeli bátɔlɔ. Ɔni bakɛ ulu bésela ni, bátasu ukyuli biala lɛla lɛdi, ɔsika 
liƒu lɛɛda-ma. 

Yesu Údie Lɛlɔ Ɔ́tina Maria Magdalene 
9Ka Yesu ɔ́ta ɔ́lɛ kaƒiɔtɔ kemmo na Kwasida ɔmɛni lɛdigye ni, ɔ́ka lɛlɔ budie 
bɔtina Maria Magdalene ɔni lɛlɔ kemmo na ɔ́bɔku ayu ekpidi maatɛ ɔ́lɛku dii. 

10Anwu nésie útásu Yesu bakpana ka Yesu ɔ́ta uwi ɔni kemmo na ama bakya 
beewulo kɔnyana na nwuna kukpi ɔsu. 

11Na ka Maria ɔ́su-ma ɔnii Yesu ɔ́ta uli ngba na ɔ́nu-nwu ni, bátaƒɔ-nwu bátadi. 

Yesu Údie Lɛlɔ Ɔ́tina Batɛyane Inyɔ 
12Ɔmɛni kama ni, Yesu údie lɛlɔ ɔ́tina batɛyane inyɔ ka bakɛ ulu. Bátanu-nwu 
bátati na kalɔ kesekɔ. 

13Nsu kama ka bábati ni, básɔ bénwini bátásu bakladi. Nsu bakladi bammɔ 
bátaƒɔ-ma bátadi. 

Yesu Údie Lɛlɔ Ɔ́tina Batɛyane Leevu-unwi Bammɔ 
14Kukplodi ni, Yesu údie lɛlɔ ɔ́tina nwuna batɛyane leevu-unwi uwi ɔni na belie 
baadi. Nsu ɔ́dɔnku-ma ɔsika beeebo bɔƒɔtaadi, na bábla atu ɔkplu bágya, na 
bátaƒɔ bekyuli bani nánu-nwu ka ɔ́ta ɔ́sɔ úbo uli ngba bátadi. 

15Ɔ́su-ma ɔnini, “Biteesie kayawi ƒui na bitákɔ Katɔti litemi buni lɛmɛni lɛsa na 
bekyuli ƒui akɔ. 
16Ukyuli ɔni náƒɔ litemi buni lɛmɛni ɔ́di na ɔ́ƒɔ ntu bɔkpila ni, Katɔti ɔdubudie-
nwu ɔlɛku ekpidi kɔtu bɔni kemmo. Na ukyuli ɔni nátaƒɔ útadi ni, Katɔti 
ɔdubɔdu-nwu kɔtɔ. 

17Na Katɔti ɔdubute baƒɔtaadine ɔyikun na babla akɔla lidu lidu. Badubɔgya ayu 
ekpidi na mina lɛnyi kemmo. Badubutemi adi lidu lidu. 

18Na si béƒie kɔlakpi báda iye báni ugyulo ukpidi ɔdi biala ni, ulabla-ma lɛla lɛdi. 
Si béti bana enu básia balɛne lɛlɔ ni, badubɔkɛ lɛlɔ ɔkplu.” 

Katɔti Úti Yesu Úsienku Katɔ 
19Uwi ɔni na Blɔti Yesu ɔ́tɛmiku-ma mmɔ kama ni, Katɔti úti-nwu úsienku katɔ 
na útélie keliekɔ kenengudi kani nsiaku Ɔti kadi. 

20Nwuna basiakune lɛnɔ bávi kayawi ƒui na básu litemi buni lɛmɛni. Na Blɔti 
ɔ́kɛnku-ma lɛlɔ na údie ɔ́tina ka nwuna litemi lɛdi litemi geen ɔ́si akɔla lidu lidu 
lɛni na bátaabla na nwuna ɔyikun kemmo ɔsu. 

Luka 

Luka 1 

1Ati Tioƒilo, bekyuli pii bákya ɔkplu na bábla kalɛ na bakana bɔbla na bénweni 
ala ani ƒui nálɛ na bula akɔ bése. 

2Bénweni-nya aani kalɛ na bekyuli bani nánu ala amɛni ɔ́si nyana kalɔ kesekɔ 
básu-bu na bákɔ-nya lɛsa lɛnɔ. 

3Anwuɔsu ni, Ɔbune Tioƒilo, ka ami líwi lɛlɔ lɛ́tɛya ala amɛni ƒui ɔ́si kalɔ kesekɔ 
ɔsu ni, lɛ́bla kasusu ka ɔdia ka línweni kalɛ na ala amɛni álɛ nwaa lite-ɔ. 

4Mɔɔbla ɔmɛni kalɛ na anu litemi geen lɛmmɔ ati ƒui ɔ́si ala ani na bátina-a lɛlɔ. 

Yohane Bɔwɔ Linyese 
5Uwi ɔni na Herode ɔɔdi lɛga na Yudea kalɔ lɛlɔ ni, Katɔti ɔkpane ɔdi ɔkya ɔni 
baalɔ Sakaria. Ɔ́si ɔkpane bɔdi ulu ɔni nkɛ ɔkpane ɔni baalɔ Abia ulu lɛlɔ. Sakaria 
ɔmɛni ulekudi baalɔ Elisabet na anwu lɛnɔ ɔ́si Katɔti ɔkpane ɔni baalɔ Aaron 
kaba kemmo. 

6Ɔgya ku ule bamɛni bélie ngba bɔbuni na Katɔti anumi. Na bádi nwuna ɔda 
bubo ƒui lɛlɔ kaduɛ. 

7Bekyuli bamɛni beeebo bebi badi, ɔsika Elisabet ɔdi udinkɔ. Na bana inyɔ lɛnɔ 
báabi lɛlɔ. 

8Limeyi lɛdi ni, Sakaria ɔkya Yudaƒuɔ kakpakɔ ɔɔbla nwuna ɔkpane kabla ɔsika 
nwuna lɛlɔ na údu. 

9Ɔsika na bana bakpane ɔdi bɔbla kemmo ni, bátu egulabi bánu na Sakaria 
ɔmmɔ ɔdi nénwini úwi. Anwuɔsu anwu na báƒuna ka ɔkyula oloƒui ute Katɔti na 
nwuna lɛkpabi lɛlɔ. Amu na úduo úsie Yudaƒuɔ kakpakɔ mmɔ. 

10Na uwi ɔni na ɔkya ɔɔkyula oloƒui ɔmmɔ ni, bekyuli bakladi bewi keyi baakpali 
katɔ. 

11Amu na Katɔti ɔtu ɔdi údie lɛlɔ ɔ́tina-nwu na unye use kesii kani na oloƒui 
ɔmmɔ ɔɔkywí kɔdianu kakɛ. 

12Na ɔni na Sakaria ɔ́nu-nwu ni, liƒu lɛ́da-nwu geen. 

13Nsu Katɔti ɔtu ɔmmɔ ɔ́su-nwu ɔnini, “Sakaria, tayia! Katɔti únu ƒula bɔkpali, 
na ƒula ulekudi Elisabet ɔdubɔwɔ ɔnanabi ute-ɔ. Na adubɔsia-nwu lɛnyi anii 
Yohane. 

14Si báwɔ-nwu ni, adubɔkɛ kubiti geen. Lɛni kani na bekyuli pii lɛnɔ badubɔkɛ 
kubiti. 

15Ɔdubo ukyuli ubendi bɔbla na Katɔti anumi. Útalɛka ɔni ntɛ kpakplaa iye 
bɔbambadi bɔdi udu lɛnɔ. Na ɔ́si nwuna bɔwɔ uwi ni, Katɔti kɔyu kɔdubɔƒɔ-nwu 
lɛlɔ kemmo. 

16Na anwu ndubo Israel bekyuli pii bɔsɔku buboku bana Unwoti Katɔti kudɔ. 

17Anwu ndubɔka Blɔti bubo na ɔyikun ku kayi buse kemmo aani kalɛ na Katɔti 
Kenye Udiene Elia úse kalɛ. Na anwu ndubo bebi ku bati bɔsɔku bɔsala. Na 
ɔdubunwini batuɔkplune kasusu úboku kasusu kedee bɔbla lɛlɔ. Ɔmɛni 
ndubɔya na Blɔti bekyuli benye kagyumana bete-nwu.” 

18Amu na Sakaria úye ɔtu ɔmɛni ɔnini, “Bi ndubɔya na lɛƒɔ ɔmɛni lɛdi? Ɔsika 
lɛ́ɛbla unengu na mina ulekudi lɛnɔ ɔ́ɔbi.” 

19Amu na ɔtu ɔmɛni údie kenye ɔnini, “Ami ndi Gabriel ɔni muunye Katɔti 
anumi. Anwu nátala-mi ɔnii mbasu-ɔ kenye kabuni kamɛni. 

20Nsu átaƒɔ-mi kenye kamɛni átadi. Ina ka átaƒɔ-ka átadi ni, kadubo bɔlɛ na uwi 
ɔni na Katɔti úse-ka úse lɛlɔ. Na ɔmɛni ɔsu adububo limu wetédu limeyi lɛni na 
kenye kamɛni kébo kéte lɛni sɔsɔ.” 

21Uwi ɔni na ala amɛni ƒui aalɛ́ ni, ɔ́bla bekyuli bani nnye bagya Sakaria na keyi 
mmɔ kalɛ kadi, ɔsika balati lɛla lɛni ɔsu na uutu uwi na Yudaƒuɔ kakpakɔ mmɔ 
lɛni. 

22Ka ɔ́lɛ úbo ni, ɔsɔ ulákana-ma butemiku. Anwuɔsu bánu báti ka ɔ́nu budie 
bɔtina bɔdi na Yudaƒuɔ kakpakɔ mmɔ. Na ka ulákana butemi ɔsu ni, enu kani na 
uudie taatɛmiku-ma ala. 

23Na uwi ɔni na nwuna lɛkpa kabla kása na Yudaƒuɔ kakpakɔ mmɔ ni, Sakaria 
ɔ́tɔlɔ úsie kaduli. 

24Na ɔmɛni kama ni, Elisabet úbada kaƒɔ ɔni na ɔsɔ ulalɛ. Na ɔ́bɛla lɛlɔ abuli alɔ 
sɔɔn. 

25Amu na Elisabet ɔ́su ɔnini, “Ɔƒɛni ni, Katɔti ɔ́bla ɔmɛni úte-mi, na ɔ́tala mina 
kɔƒa na kadi anumi.” 

Yesu Bɔwɔ Linyese 
26Na Elisabet kaƒɔ bɔda kɔbuli kɔkundi kemmo ni, Katɔti ɔ́tala nwuna ɔtu 
Gabriel ɔnii usie ɔma ɔni baalɔ Nasaret na Galilea kalɔ lɛlɔ. 

27Ɔtu ɔmɛni úti kenye úsienku ulekubi ɔni na bévele béte ɔnana ɔni baalɔ banii 
Yoseƒ na ɔ́si Ɔga Dawid kaba kemmo. Ulekubi ɔmmɔ lɛnyi ndi Maria. 

28Ɔtu ɔmmɔ úbo Maria kudɔ na ɔ́su-nwu ɔnini, “Mɔɔkɔ́-ɔ lɛlɔ buɛɛ! Blɔti ɔsiaku-
ɔ na úte-ɔ kusɛ kusɛ.” 

29Ɔtu ɔmɛni kenye kani na ɔ́su ɔ́ya na Maria kasusu kéƒu, ɔsika útenu kenye 
kammɔ kalɔ. 

30Amu na ɔtu ɔmmɔ ɔ́su-nwu ɔnini, “Maria, tayia. Ƒula lɛlɔ lɛ́da Katɔti kubiti 
geen. 

31Adubo kaƒɔ bɔda na awɔ ɔnanabi, na adubɔsia-nwu lɛnyi anii Yesu. 

32Ɔdubo lɛnyi bɔƒɔ geen na badubɔlɔ-nwu banii Katɔti ɔni ndi Ɔyikune Ƒui ɔlati 
Ubidi. Na Unwoti Katɔti ɔdubɔya na ubi ɔmmɔ ɔdi lɛga aani nwuna Nana Dawid 
kalɛ. 

33Na ɔdubo lɛga bɔdi na Yakob kaba kemmo uwi ƒui. Na nwuna lɛga kadikɔ 
kalása kudii.” 

34Amu na Maria úye-nwu ɔnini, “Dɛ na ɔmɛni webo wete lɛni ka adagyaa na 
ndi?” 

35Mmɔ na ɔtu ɔmmɔ údie kenye ɔnini, “Ɔyikune Ƒui ɔmmɔ Kɔyu kɔdubo-ɔ lɛlɔ 
na nwuna ɔyikun ɔƒɔ-ɔ lɛlɔ kemmo. Anwuɔsu ubi kedee ɔni na adubo bɔwɔ ni, 
badubɔlɔ-nwu banii Katɔti Ubidi. 

36Ɔƒɛni mɔɔyá-a na ati ka ni, ƒula ɔtɔ kemmo uleku ɔni ndi Elisabet na baalɔ-nwu 
udinkɔ ni, ɔ́ɔda kaƒɔ ina ka nwuna akwa éesie lɛtɔtɔ geen. Na nwuna kɔbuli 
kɔkundi kemmo na ɔkya mɛni. 

37Ɔsika lɛla lɛdi liiibo Katɔti ɔkplu.” 

38Amu na Maria ɔ́su-nwu ɔnini, “Nu, Blɔti kabla ɔblane na ndi. Ɔbla ute-mi aani 
kalɛ na ásu.” Amu na Katɔti ɔtu ɔmmɔ ɔ́tɔlɔ. 

Maria Úsie Elisabet Kudɔ 
39-40Uwi ɔmmɔ kemmo kani na Maria úmi ɔ́ta na ɔ́babla úsie Sakaria kesii na abi 
lɛlɔ na Yudea kalɔ lɛlɔ ɔnii utégyele Elisabet. 

41Na ka Elisabet únu Maria kegye ni, ubi ɔni nkya-nwu kaƒɔ kemmo úkpo, na 
Katɔti Kɔyu kɔ́ƒɔ Elisabet lɛlɔ kemmo ƒui. 

42Mmɔ na ɔ́su ku lɛdi momoomo ɔnini, “Béte-ɔ kusɛ kusɛ na beleku ƒui akɔ, na 
béte ƒula kaƒɔ ubi lɛnɔ kusɛ kusɛ! 

43Ɔma na ndi ɔsu na Blɔti uni ɔɔkɔ́-mi lɛlɔ? 

44Uwi ɔni kani na ƒula kegye kánya kéduo-mi atu kemmo ni, mmɔ kani na ubi 
ɔni nkya-mi kaƒɔ kemmo úkpo na lɛlɔyɔ kemmo. 

45Na lɛlɔ litaayɔ-ɔ geen, ɔsika áƒɔ ádi ka kenye kani na Katɔti ɔ́su ɔ́siku-ɔ lɛlɔ 
kadububo kete lɛni.” 

Maria Ɔ́tu Linugya Ɔnu 
46Amu na Maria ɔ́su ɔnini, “Mina kayi keemwi Blɔti. 

47Na lɛlɔ lɛɛyɔ́ mina kɔyu na Katɔti ɔni ndi mina Ɔƒɔne lɛlɔ. 

48Ɔsika únyimo ami, nwuna kabla ɔblane ɔni naaadi lɛla lɛdi. Na ɔ́si ɔƒɛni úsela 
ni, kaba ƒui badubo-mi bɔlɔ banii ukyuli ɔni na lɛlɔ lɛɛyɔ́-mi. 

49Ɔsika Ɔyikune Ƒui nábla ala ebendi amɛni úte-mi, na nwuna lɛnyi nse kedee. 

50Nwuna kɔnyana bɔnu kuse kute kaba ƒui bekyuli bani mɔɔbu-nwu. 

51Údie nwuna ɔyikun keyi, na úgyingya bekyuli bani mɔɔtalaku lɛlɔ katɔ. 

52Úboku baga benengudi ƒui kalɔ, na ɔ́kɔliku bani néboku lɛlɔ kalɔ katɔ. 

53Ɔ́ya na bekyuli bani na kɔka kɔɔda ƒui bémo ku ala abuni sɔɔn, na balakɛne 
bénwini ku enukplu. 
54Nwuna anumi asia kenye kani na ɔ́su bula bati kuuku úse lɛlɔ, na úbo ɔnii 
ubebunku Israel kadi bekyuli ƒui. 

55Únyimo ka uti kɔnyana bɔnu ute Abraham ku nwuna bawɔ úsela ƒui!” 

56Amu na Maria ɔ́sɔ ɔkya Elisabet kudɔ aani abuli atɛ sɔɔn asa na ɔ́sɔ únwini 
úsie ɔma. 

Yohane Ntu Ɔkpilane Bɔwɔ 
57Uwi úbedu Elisabet ka ɔwɔ. Na ɔ́wɔ ɔnanabi. 

58Na Elisabet liku bekyuli ku banwa ƒui bénu akɔla ebendi ani na Katɔti ɔ́bla úte-
nwu. Na bana ƒui bákɛku-nwu ebiti kaduɛ. 

59Ka ɔnamu ɔmmɔ ɔ́ƒɔ emeyi maane ni, bébo banii bebekulo-nwu lego na báwia 
ka basia-nwu ɔti lɛnyi banii Sakaria. 

60Nsu uni útatunaku-ma na ɔ́su-ma ɔnini, “Bɛsia-nwu lɛnyi bɛnii Yohane.” 

61Amu na bákyaku-nwu unyeƒi banii, “Na ka balálɔ ƒula ɔtɔ kemmo ukyuli ɔdi 
banii Yohane nɔɔ?” 

62Amu na bébo ɔti enu béye-nwu bénu lɛnyi lɛni na ɔɔwia ka basia ubidi. 

63Mmɔ na Sakaria ɔ́ƒɔ lɛla lɛni lɛlɔ na beenweni ala taasia na únweni ɔnii, 
“Nwuna lɛnyi ndi Yohane.” Na ɔ́bla bana ƒui dɛye dɛye. 

64Mmɔ kani na Sakaria úse kalɔ ku butemi na uumwi Katɔti. 

65Liƒu bonwu lɛdi lɛ́da nwuna liku bekyuli ɔni náya na litemi lɛmɛni lígyingya 
lɛ́kya lɛma lɛni nkya Yudea abi lɛlɔ ƒui kemmo. 

66Bekyuli bani ƒui nénu ala amɛni béti kasusu kadi na béye lɛlɔ banii, “Bi ukyuli 
udu na ɔnamu ɔmɛni ɔdubo bunwini geen tɔ?” Béye lɛlɔ lɛni ɔsika use nwaa ka 
Katɔti ɔyikun ɔsiaku-nwu. 

Sakaria Údie Katɔti Kenye 
67Mmɔ na Katɔti Kɔyu kɔ́ƒɔ ubi ɔmmɔ ɔti Sakaria lɛlɔ kemmo na ɔ́su úse ɔnini, 

68“Bɛya na bumwi Blɔti, Israel Unwoti, ɔsika úbo úbebunku nwuna kadi na ɔƒɔ-
ma na bakɛ bɔnwuna. 

69Úti Ɔƒɔne Ɔyikune ɔdi úte-bu ɔni na ɔdi anwu ɔlati kabla ɔblane Dawid kaba 
kemmo ubi. 

70Úse kenye kamɛni úse kukuuku ɔkɛ nwuna kenye bediene kedee lɛlɔ ka ni, 

71ɔdubudie-bu ɔlɛku ekpidi bablane ku ama bani na muukisi-bu ƒui enu kemmo. 

72Ɔ́su ka ɔdubɔnu bula bati kuuku kɔnyana na wenyimo bunyimi kedee bɔni 
nkya ama ku-nwu ntɛ. 
73Na ɔ́su bula ɔti Abraham kenye kpakplaa kamɛni úse ka ni, 

74ɔdubudie-bu na bula bekisine enu kemmo, na ɔdubɔya na bɔbla-nwu kabla na 
liƒu lɛsɔ lɛɛɛdubo-bu bɔda. 

75Na ɔdubɔbla-bu kedee na buse siin na nwuna anumi na bula ngba emeyi 
kemmo ƒui. 

76Na awɔ, mina ubi ni, badubɔlɔ-ɔ banii Katɔti Ɔni Ntulo Ƒui Kenye Udiene. Awɔ 
ndubo bɔgyu bɔtɔ na Blɔti lɛtɔtɔ kalɛ na aklibi ulu ese ete nwuna bubo. 

77Na aya nwuna bekyuli bati ka badubɔkɛ bɔƒɔ na bana ekpidi buti taakyiɛ ɔsu. 

78Bula Katɔti use buɛɛ, na ɔɔnu kɔnyana. Ɔdubɔtala Ɔƒɔne ɔkya-bu ɔni muukeye 
aani kalɛ na ɔƒɛ ɔɔtu. 

79Na ɔya na bukeye bɔmɛni bɔsi katɔ buwi bekyuli bani nli kasuudikɔ na kukpi 
liƒu lɛɛda-ma kalɛ na ɔkpanku-bu ɔvinku keyi buɛɛ ulu lɛlɔ.” 

80Amu na ubi ɔmmɔ ɔ́lɛ lili na nwuna kayi kasia Katɔti lɛlɔ kpakplaa. Na ketele 
ntɛ kani na úlie úti útédu uwi ɔni na ɔ́da ɔ́lɛ Israel kadi anumi. 

Luka 2 

Báwɔ Yesu 
1Na uwi ɔmmɔ kemmo ni, Ɔga Unengudi Kaesare Augusto úte ɔyikun ɔnii 
benweni bekyuli bani ƒui nkya Roma lɛga bɔdi kalɔ anyi. 

2Na bekyuli anyi bunweni budeedi bɔmɛni kemmo ni, aban unengu ɔni baalɔ 
banii Kirenio mɔɔdi Siria kalɔ lɛlɔ. 

3Anwuɔsu ukyuli biala úsie nwuna ɔma úténweni lɛnyi. 

4Amu na Yoseƒ lɛnɔ ɔ́ta ɔ́si Nasaret ɔma na Galilea kalɔ lɛlɔ úsie Betlehem na 
Yudea kalɔ lɛlɔ kesii kani na báwɔ Ɔga Dawid. Yoseƒ úsie mmɔ ɔsika ɔdi Dawid 
kaba kemmo ubi. 

5Útiku Maria ɔni na bévele béte-nwu na ɔda kaƒɔ lɛnɔ. 

6Na uwi ɔni na bakya Betlehem mmɔ ni, uwi úbedu Maria ka ɔwɔ. 

7Ɔ́wɔ nwuna ubi ɔnanabi udeedi na ɔtɔ kakɛ kani na bebuo batɛ. Na únyimi-nwu 
ɔ́kya kɔdi kemmo, na úti-nwu ɔ́va lɛla lɛni kemmo na bebuo bammɔ baadi, ɔsika 
kakyakɔ kadi kasɔ keeebo na baƒɔ keduokɔ. 

Katɔti Batu Béboku Baƒonu Badane Linyesia Lɛbuni 
8Amu na likpo lɛmmɔ na kalɔ kammɔ lɛlɔ ni, baƒonu badane badi bakya baanu 
bana bebuo lɛlɔ usien ƒui. 

9Katɔti ɔtu ɔdi ɔ́da ɔ́lɛ-ma lɛlɔ na Unwoti bukeye bɔdi búkeye búbewi-ma lɛlɔ. 
Ɔmɛni ɔsu báyia geen, 

10nsu Katɔti ɔtu ɔmmɔ ɔ́su-ma ɔnini, “Bitayia. Líboku-mii linyesia lɛbuni lɛni 
ndubuti lɛlɔyɔ ku ebiti geen ute bekyuli ƒui. 

11Na ɔmwi limeyi lɛmɛni kani lɛlɔ ni, báwɔ Ɔƒɔne ɔni ndi Blɔti Kristo béte-mii 
na Ɔga Dawid ɔma kemmo. 

12Na lɛla lɛni na bɛdubuti bɛnu bɛti ni, ani ndi ka bɛdubɔnu ubiwɔ ɔni bényimi 
bákya kɔdi kemmo na ɔtɛ bebuo kadikɔ.” 

13Kɔnakunwi ni, Katɔti batu lɛkpa bonwu lɛdi lɛ́si kayaa lɛ́da lɛ́lɛ-ma lɛlɔ na 
líbebunku ɔtu ɔmɛni na bakya beemwi Katɔti banii, 

14“Ɔbu ku bumwi ute Katɔti na katɔ kakaaka ƒui, na keyi buɛɛ kasiaku bayawine 
ƒui bani na Katɔti ɔɔyɔ́!” 

15Na uwi ɔni na Katɔti batu bamɛni bátɔlɔ-ma kudɔ na básɔ bénwini bésie katɔ 
ni, baƒonu badane bamɛni básu lɛlɔ banii, “Bɛya na busie Betlehem butánu ala 
ani nálɛ na Unwoti údie ɔ́tina-bu mɛni.” 

16Amu na bábabla bésie na bátánu Maria ku Yoseƒ ku ubiwɔ ɔni ntɛ bebuo 
kadikɔ mmɔ. 

17Na ka bánu-nwu lɛni ni, básu ala ani ƒui na Katɔti ɔtu ɔmmɔ ɔ́su-ma ɔ́si ubi 
ɔmmɔ lɛlɔ. 

18Amu na bekyuli bani ƒui nénu baƒonu badane bamɛni etemila ni, ɔ́bla-ma kalɛ 
kadi. 

19Nsu Maria únyimo ala amɛni ƒui, na úti-nya lɛlɔ kasusu úsie ɔgyu. 

20Amu na baƒonu badane bammɔ básɔ bénwini na beemwi Katɔti na ala ani ƒui 
na bánu ku ani bénu lɛnɔ lɛlɔ, ɔsika ana ƒui ese pɛpɛɛpɛ kalɛ kani na Katɔti ɔtu 
ɔmmɔ ɔ́su-ma. 

Básia Ubiwɔ Lɛnyi 

21Na emeyi maane kama ka uwi úbedu ka bekulo ubi ɔmmɔ lego ni, básia-nwu 
lɛnyi banii Yesu aani kalɛ kani na Katɔti ɔtu ɔmmɔ ɔ́su úse asa na badubɔda-
nwu kaƒɔ. 

Béti Yesu Bésienku Yudaƒuɔ Kakpakɔ 
22Amu na uwi úbedu ka Yoseƒ ku Maria babla lɛlɔ bɔbla sɛɛn ɔdi aani kalɛ na 
Mose ɔda bubo bɔɔtina kenye. Na béti ubiwɔ ɔmmɔ lɛnɔ bésienku Yerusalem 
banii beeti-nwu bete Unwoti. 

23Lɛni na bénweni bákya Katɔti ɔda bubo ɔku kemmo banii, “Ɔnanabi udeedi 
biala ku ebuo ɔgyani udeedi biala ni, ɔdi ka bedie-nwu bese bete Unwoti.” 

24Na bésie bátábla akpala béte Unwoti, ɔsika ɔda bubo bɔmmɔ bɔ́tina ka beti 
babloduma inyɔ iye bamangbɛ inyɔ bakpa bete-nwu. 

25Na uwi ɔmmɔ kemmo ni, ɔnana ɔdi baalɔ banii Simeon ɔkya Yerusalem. Na 
ɔdi ukyuli ɔbuni ɔni na ɔɔyia Katɔti na unye ɔɔnu ulu ute Israel bɔƒɔ. Na Katɔti 
Kɔyu kɔsiaku-nwu 

26na kúse-nwu kayi ka ulekpi wetédu lebo lɛni na ɔ́nu ka báwɔ Ukyuli Ɔƒunadi 
ɔni kenye na Katɔti ɔ́su úse. 

27Amu na Kɔyu kɔmmɔ kɔ́tɔnku Simon kúsienku Yudaƒuɔ kakpakɔ mmɔ. Na ka 
bawɔne bamɛni béti Yesu ubiwɔ béboku banii bababla ala ani ƒui na ɔdi ka babla 
bete-nwu na ɔda bubo bɔmmɔ kenye ni, 

28Simon ɔ́ƒɔ ubiwɔ ɔmmɔ ɔ́da, na ɔ́gya Katɔti enu ɔnini, 

29“Unwoti, ɔƒɛni ni, ka ásia ƒula linyese anu ɔsu ni, akana na edie ami, ƒula kabla 
ɔblane, ulu na nteesie ku keyi buɛɛ. 

30Ami ɔlati mina anumi ánu Ɔƒɔne 

31ɔni na áya na úbo na kadi bekyuli ƒui anumi. 

32Ɔdi bukeye bɔni ndubudie ƒula lɛyɔla keyi ute bekyuli bani naaadi Yudaƒuɔ. 
Na ɔdubuti ɔbu uboku ƒula kadi bekyuli Israelƒuɔ akɔ.” 

33Ala ani na Simon ɔ́su mɛni áya na ɔ́bla Yoseƒ ku Maria dɛye dɛye. 

34Na Simon úte-ma kusɛ kusɛ na ɔ́su Maria ɔnini, “Ubi ɔmɛni ɔdi Katɔti Ukyuli 
Ɔƒunadi. Na ɔdi bɔƒɔ iye bɔyii ute Israelƒuɔ pii na kalɛ na báƒɔ-nwu kenye. Ɔdi 
bɔnu bɔti bɔni nási Katɔti kudɔ na bekyuli pii badubɔta benye-nwu lɛlɔ. 

35Na ɔdubo bekyuli bamɛni kasusu kani nábɛ keyi budie. Na ɔkɛ ɔmɛni ɔsu ni, 
adubunu ɔlɛ aani kalɛ na kewii kaatu ukyuli kayi.” 

36-37Amu na uleku ɔdi ɔni ndi Katɔti kenye udiene ɔkya mmɔ na baalɔ-nwu banii 
Hana. Na nwuna ɔti Ƒanuel ɔ́si Aser kaba kemmo. Akwa maatɛ kani na úlie 
kɔgya asa na ɔgyani úkpi. Na ɔdi ukpinele ɔni na ɔ́ɔbi lɛlɔ geen. Ɔbla akwa liti ku 

avlaatɛ-ine sɔɔn mɛni. Uusié Yudaƒuɔ kakpakɔ mmɔ uwi ndi uwi teetémwi 
Katɔti usien ku ɔƒɛ na ɔɔkpali katɔ na uulie kɔka lɛnɔ. 

38Uwi ɔmmɔ kani kemmo ni, anwu lɛnɔ úbo na úti linugya úte Katɔti, na útemi 
ɔ́siku ubi ɔmmɔ lɛlɔ úte bekyuli bani ƒui nnye baanu Katɔti ulu ka waƒɔ 
Yerusalem. 

Bénwini Bésie Nasaret 
39Na ka Yoseƒ ku Maria báwɔlɔ bana ɔdi bɔbla aani kalɛ na Katɔti ɔda bubo ɔku 
ɔ́tina kalɛ ni, bénwini bésie bana ɔma Nasaret na Galilea kalɔ lɛlɔ. 

40Ubi ɔmmɔ ɔ́lɛ lili na ɔ́kɛ lɛlɔ ɔkplu, na ɔ́da anu geen. Na nwuna lɛlɔ lɛ́da Katɔti 
kubiti. 

Yesu Úsie Yudaƒuɔ Kakpakɔ 
41Lɛkwa ndi lɛkwa ni, Yesu bawɔne beesié Yerusalem taatádi limeyi lɛni baalɔ 
banii Kukpi Lili Bɔvia Limeyi. 

42Amu ka Yesu ɔ́ƒɔ akwa leevu-anyɔ ni, básɔ bésie Yerusalem aani kalɛ na baabla 
kukuuku kalɛ. 

43Na ka limeyi lɛmmɔ bɔdi lɛ́sa na básɔ bénwini bésela ɔma ni, Yesu anwu ɔ́sɔ 
ɔ́kya kama na Yerusalem mmɔ. Na nwuna bawɔne bátati lɛni. 

44Ama bábu banii ɔkya bekyuli bammɔ akɔ ɔsu bésie ɔƒɛ umodi ulu asa na bése 
kalɔ baawia-nwu na bakpana ku nwuna lɛlɔ bekyuli akɔ. 

45Na ka bátanu-nwu ɔsu ni, básɔ bénwini bésie Yerusalem bakɛ baawia-nwu. 

46Na limeyi lɛtɛdi lɛlɔ ni, bátánu-nwu na Yudaƒuɔ kakpakɔ ka anwu ku Yudaƒuɔ 
ala batinane badi belie. Mmɔ na ɔkya uunú bana ala ani na baasu na uuye-ma 
etemila ekpo ekpo teenu. 

47Na bani nénu-nwu ala kenye budie ni, ɔ́bla-ma dɛye dɛye na lɛlati bonwu lɛni 
udu na ɔda uudie ala ani beeye-nwu kenye ɔsu. 

48Ɔtɔtɔ ɔ́gyu nwuna bawɔne ka bánu-nwu lɛni. Na uni úye-nwu ɔnini, “Ubi, bi 
ɔsu na ábla-bu lɛmɛni udu? Ami ku ƒula ɔti ƒui búduo lɛƒɛda kemmo na bɔkɛ 
bɔɔví taawia-a.” 

49Amu na Yesu údie kenye ɔnini, “Bi ɔsu na bɛkɛ bɛɛwia-mi taavi? Bɛɛɛgyi bɛnii 
mina Ɔti kesii na ɔlɛka lɛkya yoo?” 

50Nsu ama bétenu lɛla lɛni na ɔ́su-ma mɛni kalɔ. 

51Amu na Yesu ɔ́siaku-ma na bátɔlɔ bésie Nasaret, na úboku lɛlɔ kalɔ úte-ma. 
Na ala amɛni ƒui éduo uni kasusu kemmo úsie ɔgyu. 

52Na Yesu úbalɛ lili na lɛnunda ku ɔlɔna kemmo, na ɔ́ƒɔ lɛnyi na bekyuli ku Katɔti 
ƒui anumi. 

Luka 3 

Ntu Ɔkpilane Yohane Ɔ́kɔ Litemi Buni Lɛsa 
1-2Na lɛkwa leevu-lɛlɔndi lɛni na Ɔga Unengudi Kaesare Tiberio ɔɔdi lɛga ni, 
Kenye Udiene Yohane ɔni ndi Sakaria ubidi ɔ́kɛ linyesia lɛdi ɔ́siku Katɔti kudɔ 
uwi ɔni na uli ketele kemmo. Na Pontio Pilato ɔɔtɔnku aban na Yudea kalɔ lɛlɔ. 
Na Herode ɔɔdi Galilea kalɔ lɛlɔ. Na uwi ɔmmɔ kani kemmo ni, Herode ɔnwani 
Ƒilipo lɛnɔ ɔɔdi kalɔ kani baalɔ Iturea ku Trakoniti kalɛkɛ lɛlɔ. Na Lɛlɔ Ɔdine 
Lisania lɛnɔ ɔɔdi Abilene kalɔ lɛlɔ. Na uwi ɔmɛni kemmo ni, Hana ku Kaiaƒa badi 
Katɔti bakpane benengudi. 

3Amu na Yohane ɔkɛ ɔɔví Yordan utuvi ku kalɛkɛ mmɔ bene ƒui ɔɔsu Katɔti 
litemi ɔnii, “Binwini kama bɛkya bina ekpidi na bɛƒɔ ntu bɔkpila ɔdi kalɛ na 
Katɔti uti bina ekpidi ɔkyiɛ-mii.” 

4Na Katɔti Kenye Udiene Yesaia ɔku kemmo ni, lɛni na bénweni bákya banini, 
“Ukyuli ɔdi ɔɔva na ketele kemmo ɔnini, ‘Binye kagyumana bite Blɔti. Bɛklibi 
bina lɛlɔ kaduɛ bite nwuna bubo. 

5Biyile lɛbonka na bɛbwɛ abi ku abinkpo ƒui na atɛ kalɔ. Na binyene lilu lɛni 
nábu. Na kesii kani nse kpukplo kpukplo ni, bɛbla-nwu suɛlɛ suɛlɛ. 

6Mmɔ na bekyuli ƒui badubɔnu Ɔƒɔne ɔni na ɔ́tala!’ ” 

7Bekyuli pii bálɛ bébo banii Yohane ɔkpila-ma ntu. Nsu Yohane ɔ́su-ma ɔnini, 
“Bibo likyulikpi aani balakpi! Bitatɔlɔ lɛlɔ bɛnii si bákpila-mii ntu kani ni, ɔ́sa na 
bɛ́lɛ Katɔti kɔtu kɔni na ɔdubɔni bekyuli bekpidi kemmo. 

8Bɛtina na bina ɔbladu kemmo ka bínwini kama bɛ́kya bina alaekpidi. Na 
bitakali ka Abraham kaba kemmo bebi bɛdi ɔsu ni, Katɔti ɔɔɔdubo-mii kɔtu 
bɔni. Mɔɔsu-mii nnii Katɔti ɔkana udie kaba ɔsiku atakpɛ amɛni kemmo ute 
Abraham. 

9Bɛɛnu ka bada kadadi benye kugyii lɛlɔ na bada-ku ku ligyiitu. Kugyii biala 
naaanwu ebi buni ni, badubɔmɛnɛ-ku bakya lɛgyavonku kemmo!” 

10Amu na bekyuli bammɔ béye-nwu banii, “Na bi na ɔlɛka bɔbla ɔƒɛni?” 

11Amu na údie kenye ɔ́su-ma ɔnini, “Awɔ ɔni mbo awu ɔkyadi na údu inyɔ ni, ti 
unwi te ukyuli ɔni neeebo ɔdi. Na ukyuli ɔni mbo adila lɛnɔ ni, na ule-nya lɛni 
kani.” 

12Kuyi baƒɔne badi lɛnɔ bébo banii ɔkpila-ma ntu. Ama béye-nwu banini, “Ala 
ɔtinane, bi na ɔlɛka bɔbla?” 

13Amu na Yohane ɔ́su-ma ɔnini, “Bitaƒɔ kuyi bitetulo lɛla lɛni na ɔda bubo búte 
ulu bɔ́wɔ.” 

14Bekpone badi lɛnɔ béye-nwu banini, “Na abu nɔɔ? Bi na ɔlɛka bɔbla?” Amu na 
ɔ́su ama lɛnɔ ɔnini, “Bɛya na bina lɛyuƒɔla lɛda-mii ebiti. Na bɛsɔ bitasia ɔmɛni 
kama bitanya ukyuli ɔdi bitamana na bɛƒɔ-nwu egulabi adi iye bitadu ukyuli ɔdi 
kɔtɔ na ulu ukpidi lɛlɔ.” 

15Bekyuli bamɛni lɛnunsia lɛ́kɔ katɔ líbu na bákali ka Yohane ndi Ukyuli Ɔƒunadi 
ɔni na benye bagya. 

16Anwuɔsu Yohane ɔ́su bana ƒui ɔnini, “Ntu na ami líti mɔɔkpila-mii. Nsu ukyuli 
ɔdi ɔsia-mi kama ɔdubo ɔni na utulo-mi ƒui! Ńtedu ka lɛbla kabla kadi lite-nwu 
muedi. Na ukyuli ɔmɛni ndubuti Katɔti Kɔyu ku ogya ɔkpila-mii. 

17Ɔda nwuna kɔɔlɛ kɔni na ɔdubɔƒɛ nwuna edula udie na uti uwi unwu kemmo. 
Nsu ɔdubɔkyula aƒaƒa ku lɛmuyɔ lɛkladi na ogya ɔni naaadubo buni kudii 
kemmo.” 

18Na Yohane ɔ́su Katɔti litemi na lilu pii lɛlɔ úte bekyuli, na ɔ́su-ma geen ka 
bavumana udu ku bana ngba bulie. 

19Na ka aban lɛga ɔdine Herode úƒie ɔnwani ulekudi ɔni baalɔ Herodia ɔ́ƒɔ ku 
udunkpi ala bamba pii ani na ɔ́bla ɔsu ni, Yohane ɔ́dɔnku-nwu. 

20Ɔmɛni ɔsu Herode ɔ́sɔ ɔ́bla lɛla lɛni návi ntu lítulo ƒui ɔni na ɔ́ya na béti Yohane 
bátákya ɔtɔ kemmo. 

Yohane Ɔ́kpila Yesu Ntu 
21Ka Yohane ɔ́kpila bekyuli ƒui ntu ɔ́wɔlɔ ni, ɔ́kpila Yesu lɛnɔ ntu. Na uwi ɔni na 
Yesu ɔkya ɔɔkpali katɔ ni, katɔ kálɛmi. 

22Na Katɔti Kɔyu kɔ́yu kúbo kúbelie-nwu lɛlɔ aani abloduma kalɛ. Amu na bénu 
Katɔti lɛdi ka lɛ́si katɔ lɛnini, “Awɔ ndi mina Ubi Ɔyɔne. Aaƒɔ́-mi anu geen.” 

Yesu Kaba Bekyuli Ndi Bamɛni 
23Yesu ɔ́ƒɔ aani akwa avlaatɛ uwi ɔni na úse nwuna kabla kalɔ. Bekyuli kasusu 
kaatina-ma ka nwuna ɔwɔne ndi Yoseƒ ɔni ɔti ndi Eli 

24ɔni ɔti ɔdi Mattat ɔni ɔti ɔdi Lewi ɔni ɔti ɔdi Melki ɔni ɔti ɔdi Yanai ɔni ɔti ɔdi 
Yoseƒ 

25ɔni ɔti ɔdi Matatia ɔni ɔti ɔdi Amos ɔni ɔti ɔdi Nahum ɔni ɔti ɔdi Hesli ɔni ɔti 
ɔdi Nagai 

26ɔni ɔti ɔdi Mahat ɔni ɔti ɔdi Matatia ɔni ɔti ɔdi Semein ɔni ɔti ɔdi Yosek ɔni ɔti 
ɔdi Yoda 

27ɔni ɔti ɔdi Yohanan ɔni ɔti ɔdi Resa ɔni ɔti ɔdi Serubabel ɔni ɔti ɔdi Sealtiel ɔni 
ɔti ɔdi Neri 

28ɔni ɔti ɔdi Melki ɔni ɔti ɔdi Adi ɔni ɔti ɔdi Kosam ɔni ɔti ɔdi Elmadam ɔni ɔti 
ɔdi Er 

29ɔni ɔti ɔdi Yesu ɔni ɔti ɔdi Elieser ɔni ɔti ɔdi Yorim ɔni ɔti ɔdi Matat ɔni ɔti ɔdi 
Lewi 

30ɔni ɔti ɔdi Simeon ɔni ɔti ɔdi Yuda ɔni ɔti ɔdi Yoseƒ ɔni ɔti ɔdi Yonam ɔni ɔti ɔdi 
Eliakim 

31ɔni ɔti ɔdi Melea ɔni ɔti ɔdi Mena ɔni ɔti ɔdi Matata ɔni ɔti ɔdi Natan ɔni ɔti ɔdi 
Dawid 

32ɔni ɔti ɔdi Yisai ɔni ɔti ɔdi Obed ɔni ɔti ɔdi Boas ɔni ɔti ɔdi Sala ɔni ɔti ɔdi 
Nahson 

33ɔni ɔti ɔdi Aminadab ɔni ɔti ɔdi Admin ɔni ɔti ɔdi Arni ɔni ɔti ɔdi Hesron ɔni ɔti 
ɔdi Peres ɔni ɔti ɔdi Yuda 

34ɔni ɔti ɔdi Yakob ɔni ɔti ɔdi Isak ɔni ɔti ɔdi Abraham ɔni ɔti ɔdi Tera ɔni ɔti ɔdi 
Nahor 

35ɔni ɔti ɔdi Serug ɔni ɔti ɔdi Reu ɔni ɔti ɔdi Peleg ɔni ɔti ɔdi Eber ɔni ɔti ɔdi Sala 

36ɔni ɔti ɔdi Kainan ɔni ɔti ɔdi Arƒaksad ɔni ɔti ɔdi Sem ɔni ɔti ɔdi Noa ɔni ɔti ɔdi 
Lamek 

37ɔni ɔti ɔdi Metusala ɔni ɔti ɔdi Henok ɔni ɔti ɔdi Yared ɔni ɔti ɔdi Mahalalel ɔni 
ɔti ɔdi Kainan 

38ɔni ɔti ɔdi Enos ɔni ɔti ɔdi Set ɔni ɔti ɔdi Adam ɔni ɔti ɔdi Katɔti. 

Luka 4 

Satan Úkpoku Yesu Ɔ́nu 
1Ɔni na Katɔti Kɔyu kɔ́ƒɔ-nwu lɛlɔ kemmo ƒui ni, Yesu únwini ɔ́si Yordan mmɔ. 
Na Kɔyu kɔmmɔ kɔ́tɔnku-nwu kúsienku ketele kemmo. 

2Mmɔ na Satan útékpoku-nwu ɔ́nu emeyi aavlene sɔɔn. Na uwi ɔmɛni kemmo 
ƒui ni, Yesu útadi lɛla lɛdi ɔsu kɔka kúbo kɔɔda-nwu na kawɔlɔkɔ. 

3Amu na Satan ɔ́su-nwu ɔnini, “Si Katɔti ubi na adi ni, na asu lɛtabi lɛmɛni na 
linwini adila.” 

4Nsu Yesu ɔ́su-nwu ɔnini, “Bunweni Kedee Ɔku ɔ́su ɔnii ɔɔɔdi lɛdila lɛti pɛ 
muute ukyuli ngba geen.” 

5Ɔmmɔ kama ni, Satan ɔ́sɔ útiku-nwu útényene kesii kani nákuku. Na ɔ́tina-nwu 
kayawi ala ku kana lɛga kadikɔ ƒui. 

6Na ɔ́su-nwu ɔnini, “Ndubuti kayawi ƒui ɔyikun ɔmɛni ku kana akɛla amɛni ƒui 
lite-ɔ, ɔsika béti-nya béte-mi, na lɛkana liti-nya lite ukyuli ɔni mɔɔyɔ́. 

7Anwuɔsu ala amɛni ƒui adubunwini awɔdi si ákya lili kalɔ ete-mi.” 



1754 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

8Amu na Yesu ɔ́su-nwu ɔnini, “Bunweni Kedee Ɔku ɔɔsu ka ni, ‘Unwoti Katɔti 
lɛti pɛ kani na ukyuli ɔdubumwi na ɔbla-nwu kabla.’ ” 

9Nwuna kama ni, Satan útiku Yesu úsienku Yerusalem na Yudaƒuɔ kakpakɔ ɔtɔ 
katɔ ƒui, na ɔ́su-nwu ɔnini, “Si Katɔti ubi na adi ni, da lɛlɔ nyonu siku mɛni na 
atáƒiɛmi kalɔ. 

10Ɔsika Bunweni Kedee Ɔku ɔɔsu ɔnii, “ ‘Katɔti ɔdubɔtala nwuna batu na benye-
ɔ kagyumana. 

11Badubɔgyu-ɔ bada enu kemmo ɔni na ƒula ɔgba muedi uletulo atabi adi.’ ” 

12Nsu Yesu ɔ́su-nwu ɔnini, “Bunweni Kedee Ɔku ɔmmɔ ɔɔsu ka ni, ‘Takɔku 
Unwoti Katɔti tanu.’ ” 

13Ka Satan úkpoku Yesu ɔ́nu lɛni ɔ́wɔlɔ ni, ɔ́gyu ɔ́tɔlɔ-nwu kudɔ na ɔ́da-nwu 
únyene mmɔ asa. 

Yesu Úse Nwuna Kabla Kalɔ Na Galilea 
14Amu na Yesu ɔ́sɔ únwini úsie Galilea na Katɔti Kɔyu ɔyikun kemmo. Na nwuna 
lɛlɔ kɔtɛ kúgyingya kɔ́kya mmɔ ku amadɔ mmɔ ƒui. 

15Ɔ́tina ala na Yudaƒuɔ kɔsakɔ na ukyuli biala úmwi-nwu ala bɔtina. 
Béni Yesu Na Nasaret 

16Ɔmmɔ kama ni, Yesu úsie Nasaret kesii kani na bátumini-nwu ɔ́si lɛnamu uwi. 
Na lɛnwunameyi lɛlɔ ni, úsie Yudaƒuɔ kasalakɔ aani kalɛ kani na ɔɔyɔ́ bɔbla. Na 
ɔ́ta únye ka utaaka Bunweni Kedee Ɔku kemmo ala. 

17Amu na béti Katɔti Kenye Udiene Yesaia ɔku béte-nwu. Ɔ́ƒɛnimi ɔku ɔmmɔ na 
ɔ́ka kesii kani na bénweni banii, 

18“Katɔti Kɔyu kɔ́ƒɔ-mi lɛlɔ kemmo ƒui, ɔsika Katɔti náƒuna-mi ɔnii nti litemi buni 
lɛmɛni mboku bawabane. Na ɔ́tala-mi ɔnii nkɔ lɛsa nte bekyuli bani na béƒie 
kalɛ na bakɛ bɔnwuna. Na bani na anumi ábwɛ-ma ni, bataanu. Na bekyuli bani 
na baanya taakya ku lɛbibo ni, bakɛ bɔnwuna. 

19Na lɛya bati ka Katɔti uwi ɔni na weti waƒɔ nwuna bekyuli údu.” 

20Na Yesu únyimi kakunkɛ kammɔ na ɔ́sɔku-nwu úte ala ammɔ lɛlɔ ɔnune, na 
ɔ́yu úlie kalɔ. Bekyuli bammɔ ƒui béti anumi bálɛ-nwu lɛlɔ, na benye baanu-nwu 
kpoo. 

21Na ɔ́su-ma ɔnini, “Bunweni Kedee likpo lɛni na bínu ka lɛ́ka mɛni ni, líbo líte 
lɛni ɔmwi kadi.” 

22Na nwuna etemila ani na ɔɔsu áda-ma kayi geen, na kalɛ na unyemi lɛnɔ ɔɔta-
nwu útakɔsi na ɔ́bla-ma dɛye dɛye. Na béye lɛlɔ banini, “Ɔɔɔdi Yoseƒ ubidi ɔmmɔ 
na ɔdi mɛni yoo?” 

23Na Yesu ɔ́su-ma ɔnini, “Ngyi ka bɛdubo-mi lɛgba lɛmɛni bunyimene bɛnii, 
‘Uvone, bwi awɔ ɔlati ƒula lɛlɔ.’ Na bɛsɔ bɛdubo-mi bɔsu lɛnɔ bɛnii, ‘Ala ani udu 
na búnu ka ábla na Kapernaum ni, bla-nya na awɔ ɔlati ƒula ɔma.’ ” 

24Na Yesu ɔ́sɔ ɔ́su-ma ɔnini, “Nsu mɔɔsu-mii ka ni, balábu Katɔti kenye udiene 
ɔdi na anwu ɔlati nwuna ɔma. 

25Ɔdi litemi geen ka bekpinele pii bákya Israel kalɔ lɛlɔ na lebo lɛni na Elia ɔ́kya. 
Na ɔnantu úbada akwa atɛ ku kakɛ. Na kɔka bonwu kɔdi kúbo kalɔ kammɔ ƒui 
lɛlɔ. 

26Nsu ni, Katɔti útatala Elia ɔnii utébunku Israel ukpinele ɔdi. Mmomu ɔ́tala-
nwu ɔ́kya ukpinele ɔdi na Sarep na Sidon kalɔ lɛlɔ. 

27Lɛnɔ ni, bekyuli pii bákya béteeƒi ɔlɛgyie na Israel kalɔ na Katɔti Kenye Udiene 
Elisa uwi. Nsu ɔɔɔdi bana akɔ ɔdi na bábwi, amu ntu Naaman ɔni nási Siria kalɔ 
lɛlɔ lɛti pɛ.” 

28Ka bekyuli bani nkya kasalakɔ mmɔ bénu ɔmɛni ni, béti kɔnyi geen. 

29Na báta bénye na bátákpɛ Yesu bálɛku ɔma ɔmmɔ kemmo bétényene kɔwɛ 
kɔdi kɔtu ku kasusu ka bebo-nwu batákya kɔwɛ kemmo. 

30Nsu Yesu úsie ɔ́vi-ma ntɛ na ɔ́tɔlɔ. 

Yesu Ɔ́gya Kɔyu Kukpidi Ɔ́lɛku Ukyuli Ɔdi Lɛlɔ Kemmo 
31Ɔmmɔ kama ni, Yesu ɔ́tɔlɔ úsie Kapernaum ɔma kemmo na Galilea kalɔ lɛlɔ. 
Mmɔ ni, úse kalɔ ɔ́tina bekyuli ala na lɛnwunameyi lɛlɔ. 

32Na nwuna butemi ku ɔyikun ɔsu ni, nwuna ala bɔtina bɔ́bla bekyuli bammɔ 
dɛye dɛye. 

33Amu na ukyuli ɔdi ɔ́kya Yudaƒuɔ kasalakɔ mmɔ ɔni lɛlɔ na kɔyu kukpidi kulie. 
Na ɔ́va ku lɛdi momoomo ɔ́su ɔnini, 

34“Ao! Bi na aawia-bu kudɔ mɛni, Yesu Nasareni? Bubo na ébo mɛni anii 
abakyula-bu? Ngyi ukyuli ɔni na adi! Awɔ ndi Katɔti Ɔtalane Kedee!” 

35Amu na Yesu ɔ́bɔku kɔyu kɔmmɔ ɔnini, “Ba lɛsɛ! Na avi alɛ ukyuli ɔmmɔ lɛlɔ 
kemmo!” Amu na kɔyu kukpidi kɔmmɔ kúƒwimi ukyuli ɔmmɔ ɔ́ƒiɛmi kalɔ na 
bana anumi, na kɔ́vi kɔ́lɛ-nwu lɛlɔ kemmo kɔ́tɔlɔ. Nsu ukyuli ɔmmɔ útaƒɔ ɔlɛ ɔdi. 

36Ɔ́bla bekyuli bammɔ ƒui yaa na béye lɛlɔ banii, “Bi etemila udu na adi mɛni? 
Ukyuli ɔmɛni ubo kuƒi na uuti ɔyikun taabɔku ayu ekpidi na aaví taalɛ bekyuli 
lɛlɔ kemmo.” 
37Na ala ani baasu taasiku Yesu lɛlɔ mɛni égyingya ákya ekpo ani ƒui na amadɔ 
mmɔ. 

Yesu Ɔ́bwi Bekyuli Pii 

38Yesu ɔ́lɛ Yudaƒuɔ kasalakɔ mmɔ na ɔ́tɔlɔ úsie Simon kesii. Na Simon ɔmɛni 
uleni ɔtɛ ɔlɛ ɔni na lɛlɔ lɛ́ƒɔ ogya geen. Na báya na Yesu ɔ́ti. 

39Amu na úsie uténye-nwu kudɔ na kesii kani na ɔtɛ, na ɔ́bɔku ɔlɛ ɔmmɔ. Na 
kɔnakunwi ni, ɔlɛ ɔmmɔ ɔ́ba-nwu na ɔ́ta únye na úsie kalɔ ɔɔnwá teete-ma. 

40Na ka kadi kábla buɛɛ ni, bekyuli bani ƒui na lɛlɛ lidu lidu lɛda bana bakpana 
ni, béti-ma béboku Yesu kudɔ. Na úti enu ɔ́sia-ma lɛlɔ unwi unwi na ɔ́bwi-ma 
ƒui. 

41Ayu ekpidi lidu pii lɛnɔ lɛ́vi lɛ́lɛ bekyuli kemmo na baava taasu banii, “Awɔ 
ndi Katɔti Ubidi!” Nsu Yesu ɔ́bala ayu ekpidi ammɔ na útete-ma ulu ka basu lɛla 
lɛdi, ɔsika báti ka anwu ndi Ukyuli Ɔƒunadi ɔmmɔ. 

Yesu Ɔ́tina Ala Na Yudaƒuɔ Kasalakɔ 
42Kadi kégye ni, Yesu ɔ́tɔlɔ ɔma ɔmmɔ kemmo úsie kesii kani nábɛ. Amu na 
bekyuli bammɔ bése kalɔ baawia-nwu taavi. Na ka bánu-nwu ni, bákya ɔkplu 
ka betile-nwu kuƒi kalɛ na ulatɔlɔ. 

43Nsu ɔ́su-ma ɔnini, “Ɔlɛka lisie ntásu Katɔti lɛga bɔdi litemi buni lɛmɛni na lɛma 
bamba lɛnɔ kemmo, ɔsika ɔmɛni na Katɔti ɔ́tala-mi ɔnii mbabla.” 

44Anwuɔsu ɔ́su Katɔti litemi na Yudaƒuɔ kɔsakɔ ƒui na kalɔ kammɔ kemmo. 

Luka 5 

Yesu Ɔ́lɔ Nwuna Basiakune Bedeedi 
1Limeyi lɛdi ni, Yesu unye ɛpu ɔni baalɔ banii Genesaret kɔtu, na bekyuli 
baanwanɛ lɛlɔ kalɛ na bakpɛ bede-nwu na benu Katɔti litemi lɛni na ɔɔsu. 

2Yesu ɔ́nu ka lɛkɔlɔ inyɔ linye ɛpu kɔtu mmɔ na lɛsawu bewine bammɔ bátɔlɔ 
bésie baaƒɔ bana lɛsawu. 

3Amu na Yesu ɔ́kɔ úduo unwi kemmo ɔni ndi Simon ɔdi, na ɔ́su-nwu ɔnii udi 
ɔkɔlɔ ɔmmɔ usienku ntu anumi blii. Ɔkɔlɔ kemmo mmɔ na úlie ɔ́tina bekyuli 
bammɔ ala. 

4Ka ɔ́tina-ma ala ɔ́wɔlɔ ni, Yesu ɔ́su Simon ɔnini, “Di ɔkɔlɔ ɔmmɔ sienku kesii 
kani na ntu bɔmmɔ bɔ́gyu blii, na awɔ ku ƒula bakpana biwi bina lɛsawu na bidie 
lɛna.” 

5Na Simon údie kenye ɔnini, “Ati, usien umodi ɔmɛni bɔ́bla kabla ku lɛnungyie 
na bútedie lɛla lɛdi. Nsu ni, ndubɔya na buwi lɛsawu lɛmmɔ aani kalɛ na ásu.” 

6Béwi lɛsawu lɛmmɔ na bédie lɛna pii ɔni náya na bana lɛsawu líse kalɔ liikúlo. 

7Ɔmɛni ɔsu ni, bébo bana bakpana enu na ɔkɔlɔ unyɔdi kemmo banii bebo 
bebebunku-ma. Bébo na bédie lɛna béwi lɛkɔlɔ inyɔ lɛmɛni kemmo tɛtɛɛtɛ ɔni 
blii nébu na lɛkɔlɔ lɛmmɔ lɛnyi ntu kemmo. 

8Ka Simon Petro ɔ́nu lɛla lɛni nálɛ mɛni ni, ɔ́lɛ akɔnkɔ na Yesu anumi na ɔ́su-
nwu ɔnini, “Blɔti, takpɛ tede-mi, ɔsika alaekpidi ɔblane na ndi.” 

9Lɛna pii lɛni na bédie mɛni ɔsu ni, ɔ́bla anwu ku nwuna badi kalɛ kadi. 

10Lɛni kani na ɔ́bla Simon bakpana Yakobo ku Yohane bani ndi Sebedeo bebi 
lɛnɔ. Amu na Yesu ɔ́su Simon ɔnini, “Tayia. Ɔ́si ɔƒɛni úsela ni, bɛdubuteedie 
bekyuli teete Katɔti.” 

11Ɔmmɔ kama ni, báni lɛkɔlɔ lɛmmɔ ƒui bétéwi utubili na bányonu lɛla biala 
béwi na bésie bátásiaku Yesu kama. 

Yesu Ɔ́bwi Ɔlɛne Ɔdi 
12Uwi ɔdi ni, Yesu úsie ɔma ɔdi kemmo ɔni na ukyuli ɔdi ɔ́kya úteeƒi ɔlɛgyie. 
Amu ka ukyuli ɔmɛni ɔ́nu Yesu ni, ɔ́yu ɔ́tɛ kalɔ na Yesu anumi na úvele-nwu ɔnii, 
“Ati, si aayɔ́ ni, akana na aya na ɔlɛ ɔmɛni ɔba-mi.” 

13Yesu únene kɔnu útuku-nwu. Na ɔ́su ɔnana ɔmmɔ ɔnini, “Mɔɔyɔ́ lɛni. Anwuɔsu 
ɔlɛ ɔmɛni ɔba-a.” Mmɔ kani ni, ɔlɛ ɔmmɔ ɔ́ba-nwu. 

14Amu na Yesu úbo-nwu ɔda ɔnini, “Tasu ukyuli ɔdi lɛla lɛdi. Mmomu teesie siin 
na eti lɛlɔ atátina Katɔti ɔkpane. Na ɔdubɔnu-ɔ kaduɛ na wedie-ɔ kenye wete 
ukyuli biala ka sɔsɔ ni, ɔlɛ ɔmmɔ ɔ́ba-a. Na abla akpala aani kalɛ na Mose ɔda 
bubo bɔɔtina.” 

15Nsu Yesu lɛlɔ kɔtɛ kuugyingya teesie ɔgyu kakaaka. Na bekyuli pii beebo kalɛ 
na benu-nwu ala bɔtina na ɔbwi-ma lɛlɛ lɛni nda-ma. 

16Nsu uwi ndi uwi ni, ɔɔlɛ́ teesie kesii kani nábɛ taatákpali katɔ. 

Yesu Ɔ́bwi Lɛlɔ Kakɛ Kenwi Ukpine 
17Limeyi lɛdi ka Yesu ɔkya ɔɔtina ala ni, Yudaƒuɔ lɛkpa lɛni baalɔ Ƒarisiƒuɔ ku 
ɔda bubo ala batinane badi bási Galilea ku Yudea kalɔ lɛlɔ ekpo ekpo ƒui bébo 
bélie mmɔ. Na Katɔti ɔyikun ɔni Yesu uti ɔbwi balɛne lɛnɔ ɔkya-nwu lɛlɔ 
kemmo. 

18Na mmɔ ni, bekyuli badi béti ukyuli ɔni na lɛlɔ kakɛ kenwi kékpi-nwu béboku. 
Na báwia ulu ɔni na beti-nwu beduoku ɔtɔ kemmo na beti-nwu batáva Yesu 
anumi. 

19Nsu bekyuli bumomo ɔsu ni, bátakana ulu bɔkɛ. Ɔmɛni ɔsu béti-nwu bákɔliku 
lɛsa. Na bátu liƒi na kugyiikɛ akɔ mmɔ na báyula-nwu ku nwuna atɛla bátáva 
Yesu anumi na bekyuli bammɔ ntɛntɛ na ɔtɔ kemmo mmɔ. 

20Na ka Yesu ɔ́nu bana bɔƒɔtaadi ɔsu ni, ɔ́su ukyuli ɔmmɔ ɔnini, “Ɔnana, ákɛ ƒula 
ekpidi buti taakyiɛ!” 

21Amu na Ƒarisiƒuɔ ku ɔda bubo ala batinane bákya anumi ku lɛlɔ buye banii, 
“Ɔma na ɔdi mɛni na úti lɛlɔ ɔɔkɔ́ku Katɔti lɛni! Katɔti lɛti pɛ kani ndubɔkana na 
uti ukyuli ekpidi ɔkyiɛ-nwu!” 

22Amu ka Yesu ɔ́nu-ma kasusu ɔ́ti ɔsu ni, úye-ma ɔnini, “Bi ɔsu na bɛɛkali ala 
amɛni udu? 

23Ɔmani bɔsu mbo ɔkplu ntulo na amɛni kemmo, ‘Ákɛ ƒula ekpidi buti taakyiɛ’ 
munuu ‘Ta nye na esie’? 

24Ndubudie lɛtina-mii ka Ukyuli Ɔyawine Ubi ubo kuƒi na kayawi kamɛni lɛlɔ na 
uti ekpidi ɔkyiɛ.” Anwuɔsu únwini na ɔ́su lɛlɔ kakɛ kenwi ukpine ɔmɛni ɔnini, 
“Mɔɔsu-ɔ nnii ta na eti ƒula atɛla na eteesie kaduli!” 

25Mmɔ kani ni, ɔnana ɔmmɔ ɔ́ta únye bekyuli bammɔ anumi na úti nwuna atɛla 
ani lɛlɔ na ɔtɛ na ɔ́tɔlɔ úsie kaduli na uumwi Katɔti. 

26Ɔmɛni ɔ́bla bekyuli bammɔ ƒui dɛye dɛye! Na ka liƒu lɛ́ƒɔ-ma lɛlɔ kemmo ƒui 
ɔsu ni, bémwi Katɔti na básu banii, “Bi akɔla budie taatina adi na bɔ́nu mɛni 
ɔmwi?” 

Yesu Ɔ́lɔ Lewi 
27Ɔmmɔ kama ni, Yesu ɔ́vi ɔ́lɛ ɔtɔ ɔmmɔ kemmo na útánu kuyi ɔƒɔne ɔdi baalɔ 
banii Lewi ka ɔkya nwuna kabla kablakɔ. Amu na Yesu ɔ́su-nwu ɔnini, “Ta, na 
asiaku-mi.” 

28Lewi ɔ́ta na ɔ́siaku-nwu na ɔ́da lɛla biala úwi. 

29Lewi ɔ́ya na bánwa adila abuni ɔnii uuti ɔkya Yesu kubiti na nwuna kaduli. Na 
bekyuli pii bébo mmɔ ku kuyi baƒɔne bamba lɛnɔ. 

30Ƒarisiƒuɔ ku ɔda bubo ala batinane bani nkya kasalakɔ mmɔ bákyaku Yesu 
basiakune unyeƒi banii, “Bi ɔsu na bɛɛdi na bɛɛní ku kuyi baƒɔne ku alaekpidi 
bablane babambadi bamɛni?” 

31Amu na Yesu údie kenye ɔnini, “Bekyuli bani mbo lɛlɔ ɔkplu baláwia uvone, 
amu ntu balɛne lɛti. 

32Ɔɔɔdi bekyuli bani nse siin na líbo mbalɔ nnii benwini kayi, mmomu alaekpidi 
bablane.” 

Yesu Ɔ́tɛmi Na Kɔka Bulie Lɛlɔ 
33Bekyuli badi béye Yesu banii, “Dɛ na ɔ́bla na Yohane basiakune béteelie kɔka 
bulie bulie na baakpali katɔ, na Ƒarisiƒuɔ basiakune lɛnɔ baabla lɛni, nsu ƒula 
badi ama bɔdi kani na baadi na baaní?” 

34Amu na Yesu údie kenye ɔnini, “Bɛɛkali ka bekyuli bani na bálɔ béboku uleku 
ketikɔ badubulie kɔka lebo lɛni na uleku ɔgya ɔmmɔ ɔmu ɔkya-ma kudɔ? Kudi 
kudii! Ulakana bubo bute lɛni! 

35Nsu ni, limeyi lɛdi lɛdubo lɛni na badubuti uleku ɔgya ɔmmɔ batɔlɔku-ma 
kudɔ. Na mmɔ ni, ɔɔɔdi ukyuli ɔdi nsɔ ndubo-ma bɔsu asa na badubulie kɔka.” 

36Ɔmmɔ kama ni, Yesu ɔ́sɔ úbo-ma lɛgba lɛmɛni ɔnini, “Ukyuli ɔdi ulabwɛ awu 
awɔdi taaka taada ɔkukudi liƒi. Si ɔdi ɔ́bla lɛni ni, agyi anii úbile awu ɔwɔdi 
ɔmmɔ. Na ɔkukudi ɔmmɔ lɛnɔ ku ɔwɔdi ɔmmɔ ulamanku lɛlɔ. 

37Na beleti ntɛ bɔwɔdi teewi ɔku koƒo kɔkukudi kɔni kemmo béewi ntɛ dii. Si 
ɔɔɔdi lɛni ni, ntɛ bɔwɔdi bɔmmɔ bɔdubuƒuƒuo na bɔya ɔku koƒo kɔkukudi 
kɔmmɔ kɔbwɛ, na ntɛ bɔmmɔ lɛnɔ buwiakun. 

38Nsu beeti ntɛ bɔwɔdi teewi ɔku koƒo kɔwɔdi kemmo. 

39Na ɔƒɛni lɛnɔ ni, ukyuli ɔdi ɔ́sɔ uláwia ntɛ bɔwɔdi si ɔ́ɔni bɔkukudi úmo. Si 
ɔɔɔdi lɛni ni, bɔsu na ɔdubɔsu ɔnii, ‘Budeedi bɔdia butulo bɔmɛni!’ ” 

Luka 6 

Yesu Ku Ƒarisiƒuɔ Bákya Unyeƒi Na Lɛnwunameyi Lɛlɔ 
1Na lɛnwunameyi lɛdi lɛlɔ ni, Yesu ku nwuna basiakune bakɛ ulu ɔni ntɛ ɔ́vi 
edula kemmo kadi. Amu na basiakune bammɔ bakya baaƒɛ edula ammɔ taavumi 
taakun. 

2Amu na Ƒarisiƒuɔ badi béye-ma banini, “Bi ɔsu na bɛɛbla lɛla lɛni na bula ɔda 
bubo bútete-bu kuƒi ka bɔbla na lɛnwunameyi lɛlɔ?” 

3Mmɔ na Yesu údie kenye na úye-ma ɔnini, “Bítaka Bunweni Kedee Ɔku kemmo 
ala bítenu lɛla lɛni na Dawid ɔ́bla uwi ɔni na kɔka kɔɔda anwu ku nwuna 
bekyuli? 

4Dawid útéduo Katɔti ɔtɔ kemmo na útéti adila ani na béti bákpa béte Katɔti ɔ́di. 
Na úte nwuna badi lɛnɔ na bádi ɔdi ina ka ɔdi bɔƒiɔ na bula ɔda bubo kenye ka 
ukyuli bamba ɔdi adila ammɔ. Amu ntu Katɔti ɔkpane lɛti pɛ.” 

5Amu na kawɔlɔkɔ ni, Yesu ɔ́su-ma ɔnini, “Ukyuli Ɔyawine Ubi ni, anwu ndi 
Unwoti ute lɛnwunameyi.” 

Yesu Ɔ́bwi Ɔnana Ɔni Na Kɔnu Kunwi Kɔ́gogolo-nwu 
6Na lɛnwunameyi lɛbambadi lɛlɔ ni, Yesu úsie Yudaƒuɔ kasalakɔ na útátina ala. 
Na mmɔ ni, ukyuli ɔdi ɔkya ɔni na nwuna kɔdianu kɔ́gogolo-nwu. 

7Na ka ɔda bubo ala batinane ku Ƒarisiƒuɔ badi baawia ulu ɔni lɛlɔ na basia na 
bada Yesu kenye ka ɔɔƒiɔ́ ɔda bubo bɔmmɔ ɔsu ni, básia-nwu anumi kaduɛ banii 
baanu si wabwi ɔlɛ na lɛnwunameyi lɛlɔ. 

8Nsu ka Yesu ɔ́nu bana kasusu ɔ́ti ɔsu ni, ɔ́su ɔnana ɔmmɔ ɔnini, “Ta nye, na alɛ 
ebo anumi mɛni.” Na ɔnana ɔmmɔ ɔ́ta úbenye-ma anumi. 

9Amu na Yesu úye-ma ɔnini, “Bi na bula ɔda bubo búte-bu ulu ka bɔbla na 
lɛnwunameyi lɛlɔ? Ɔdia ka bɔbla lɛbuni na lɛnwunameyi lɛlɔ munuu ka bɔbla 
likpidi? Iye ni, ɔdia ka bɔƒɔ bekyuli ngba munuu bɔyila-mu?” 

10Yesu ɔ́tɛ anu ɔ́mana-ma na ɔ́su ɔnana ɔmmɔ ɔnini, “Nene ƒula kɔnu.” Únene-
ku, na mmɔ kani ni, nwuna kɔnu kɔ́sɔ kɔ́bla-nwu kaduɛ. 

11Kɔnyi kɔ́kɔ bana ƒui ɔsu bése kalɔ beeti kasusu na lɛla lɛni na badubɔkana 
Yesu bɔbla lɛlɔ. 

Yesu Ɔ́ƒuna Batalane Leevu-inyɔ 
12Uwi ɔmmɔ kemmo ni, Yesu ɔ́tɔlɔ úsie kɔbi lɛlɔ. Na ɔkya ɔɔkpali katɔ usien 
ɔmmɔ ƒui. 

13Ka kadi kégye ni, ɔ́lɔ nwuna basiakune ƒui úbasala nwuna kudɔ na ɔ́ƒuna 
leevu-inyɔ bani na ɔ́sia-ma lɛnyi ɔnii nwuna batalane. 

14Ama ndi Simon ɔni na ɔ́sia lɛnyi ɔnii Petro ku ɔnwani Andrea ku Yakobo ku 
Yohane ku Ƒilipo ku Bartolomeo 

15ku Mateo ku Toma ku Alƒeo ubidi Yakobo ku Simon ɔni bátaalɔ banii ukyuli 
ɔni mɔɔyɔ́ nwuna ɔma 

16ku Yakobo ubidi Yuda ku Yuda Iskariot ɔni nébenwini kakya ɔkyane. 

Yesu Ɔ́bwi Bekyuli Pii 
17Uwi ɔni na Yesu ku nwuna batɛyane báyu bási kɔbi kɔmmɔ lɛlɔ ni, bébo 
bébenye kesii kani nse ƒiaa. Na nwuna basiakune pii badi bakya mmɔ ku bekyuli 
lisu bonwu lɛni nási Yudea kalɔ lɛlɔ ƒui ku Yerusalem ku lɛma lɛni nde ɛpu kɔtu 
lɛni ndi Tiro ku Sidon. 

18Bébo banii bebenu ala ani na Yesu ɔɔtina na ɔbwi-ma lɛlɛ lidu lɛni na beeƒi. 
Bekyuli bani na ayu ekpidi eekpóku lɛnɔ bébo na ɔ́bwi-ma. 

19Bekyuli bammɔ ƒui bákya ɔkplu ka betuku Yesu na bana lɛlɛ lɛba-ma, ɔsika 
ɔyikun ɔdi udu útaalɛ Yesu lɛlɔ kemmo na ɔɔbwi bekyuli ƒui. 

Lɛlɔ Lɛdubɔyɔ Badi Na Badi Bebo Abi 
20Yesu ɔ́sia nwuna basiakune anu na ɔ́su-ma ɔnini, “Lɛlɔ litaayɔ amii bawabane, 
ɔsika Katɔti lɛga kadikɔ kadi bina ɔdi! 

21Lɛlɔ litaayɔ amii bani na kɔka kɔɔda ɔƒɛni, ɔsika amii ndubumo! Lɛlɔ litaayɔ 
amii bani muuwulo ɔƒɛni, ɔsika bɛdubɔma! 

22Lɛlɔ litaayɔ-mii si bekyuli beekisi-mii na beení-mii na beedumi-mii na baasu-
mii banii bibo likyulikpi na ami Ukyuli Ɔyawine Ubi ɔsu! 

23“Bɛkɛ ebiti si amɛni ƒui aalɛ́ na bɛtɔ ku ebiti, ɔsika Katɔti ɔdubute-mii lɛyuƒɔla 
bonwu na katɔ. Ɔsika ala amɛni udu na béti bábla Katɔti kenye bediene bani 
nákya ƒui. 

24“Nsu bɔbuɛ muute amii balakɛne, ɔsika bɛ́ɛkɛ bina ngba ebiti mɛni! 

25Bɔbuɛ muute amii bani némo ɔƒɛni, ɔsika kɔka kɔdubo-mii bɔda! Bɔbuɛ muute 
amii bani mɔɔmá ɔƒɛni, ɔsika bɛdubo kɔnyana ku keku buwulo! 

26Bɔbuɛ muute amii bani na bekyuli ƒui beemwi ɔƒɛni, ɔsika lɛni kani na bana 
bati kuuku bémwi bekyuli bani nátɔlɔ bekyuli ka badi Katɔti kenye bediene. 

Yɔ Ƒula Bekisine 
27“Nsu amii bani muunú-mi butemi ni, mɔɔsu-mii nnii bɛyɔ bina bekisine na 
bɛbla lɛbuni bite-ma. 

28Na bekyuli bani mɔɔkpali ala taakya-mii ni, bite-ma kusɛ kusɛ. Na bekyuli 
bani mɔɔbla-mii kalala ni, bɛkpali katɔ na bana lili. 

29Na si ɔdi ɔƒiɛmi-ɔ kɔnu ɔtugya unwi ni, ya na ɔƒiɛmi-ɔ ɔtugya unyɔdi lɛnɔ. Na 
si ukyuli ɔdi úti ƒula awu ɔni na aakya taasia ɔtɔdi lɛlɔ ni, ya na uti ɔtɔdi lɛnɔ si 
ɔɔyɔ́. 

30Ukyuli biala ɔni mevele-ɔ lɛla lɛdi ni, te-nwu. Na si ɔdi úti-ɔ lɛla lɛdi ni, tasu 
anii aasia-ni kama. 

31Lɛla lɛni na aayɔ́ anii babla bete-ɔ ni, ani kani na awɔ lɛnɔ ɔlɛka abla ete 
bekyuli. 

32“Si bekyuli bani mɔɔyɔ́-ɔ kani na awɔ lɛnɔ aayɔ́ ni, bi ɔsu na ɔlɛka bemwi-ɔ? 
Alaekpidi bablane muedi ni, baayɔ́ bekyuli bani mɔɔyɔ́-ma. 

33Na si bekyuli bani nábla-a lɛbuni kani na awɔ lɛnɔ aabla lɛbuni teete ni, bi ɔsu 
na ɔlɛka bemwi-ɔ? Alaekpidi bablane lɛnɔ baabla lɛni. 

34Na si bekyuli bani na masɔku mete-ɔ lɛti pɛ na eevó ƒula ala teete ni, bi ɔsu na 
aawia ka bemwi-ɔ? Alaekpidi bablane lɛnɔ beevó teete bana bakpana kalɛ 
basɔku bete-ma! 

35Mmomu ni, bɛyɔ bina bekisine na bɛbla-ma lɛbuni. Bivo ala bite-ma, na bina 
anu atasia ka badubɔsɔku bete-mii kokooko. Si bɛ́bla lɛni ni, bɛdubɔkɛ lɛyuƒɔla 
bonwu. Na badubɔlɔ-mii banii Katɔti Ɔni Ntulo Ƒui bebi. Ɔsika Katɔti ubo kaƒɔ 
buni ute bani na ala alaƒɔ-ma anu ku belikplune lɛnɔ muedi. 

36Bitaanu kɔnyana aani kalɛ kani na bina Katɔti ɔɔnu kɔnyana. 

Yesu Ɔ́tina Ala Ɔ́si Ukyulikpana Litemi Bɔtɛku Lɛlɔ 
37“Bitababla bitatɛku bekyuli litemi, na Katɔti lɛnɔ ulatɛku-mii litemi. Bitadu 
bekyuli kɔtɔ, na Katɔti lɛnɔ uládu-mii kɔtɔ. Biti bɛkyiɛ bekyuli, na Katɔti lɛnɔ 
weti wakyiɛ-mii. 

38Bite bekyuli ala, na Katɔti lɛnɔ wete-mii ala. Geen ni, Katɔti ɔdubuyile-mii 
kɔvumi tɛtɛɛtɛ na nwuna lɛƒɔndia kenye. Keyile kani udu na ákɔku éte ukyuli 
ni, kana udu kani na Katɔti ɔdubɔkɔku ute-ɔ.” 

39Amu na Yesu úbo-ma lɛgba ɔnini, “Ɔnumbwɛne ulakana ɔnumbwɛne ɔkpana 
bɔtɔnku. Si ɔɔɔdi lɛni ni, bana inyɔ ƒui badubɔnu beduo ubu kemmo. 

40Ala ɔtɛyane biala uletulo nwuna ɔtinane. Nsu si uwi ɔni na ɔtɛyane ɔmmɔ 
ɔ́wɔlɔ ala bɔtɛya ni, ɔɔbla aani nwuna ala ɔtinane kalɛ. 

41“Bi ɔsu na aanu lɛlakpi lɛni nkya ƒula ɔnwani lɛnumi na alánu kegyiikɛ kani 
nsia-a lɛnumi aka? 

42Dɛ na ɔ́bla na aasu ƒula ukyulikpana anii, ‘Buvele, ya na lidie-ɔ lɛlakpi lɛnumi.’ 
Na átakana na anu kegyiikɛ kani nsia-a lɛnumi? Anumi lɛlɔ ukyuli na adi! Ka 
kegyiikɛ kani nsia-a lɛnumi bɔtimi asa na anu nwaa na edie ƒ'ɔnwani lɛlakpi 
lɛnumi. 

Kugyii Biala Ku Kuna Ebi 
43“Kugyii kɔbuni kulánwu ebi ekpidi, na kugyii kukpidi lɛnɔ kulanwu ebi buni. 

44Kugyii biala ni, kuna ebi lɛlɔ na baanu-ku taati. Belede kɔnwingyie ebi na liyu 
kugyii lɛlɔ, na belede atoo na lɛnyɛ kɔbuli lɛnɔ lɛlɔ. 

45Ukyuli ɔbuni ni, ala abuni na uudie taalɛku nwuna akɛla abuni ani nkya 
nwuna kayi kemmo. Na ukyuli ukpidi lɛnɔ uuboku akɛla ekpidi ani nkya-nwu 
kayi kemmo. Ɔsika ala ani néyi ukyuli kayi kemmo ni, anya na nwuna kenye 
kaasu. 

Nu Yesu Litemi Na Abla Asiaku-ni Lɛlɔ 
46“Bi ɔsu na bɛɛlɔ-mi bɛnii Blɔti, nsu bilábla taasiaku lɛla lɛni na lɛ́su-mii lɛlɔ? 

47Ukyuli biala ɔni muubo-mi kudɔ na uubo teebenu lɛla lɛni mɔɔsu na ɔɔbla 
taasiaku-ni lɛlɔ ni, ndubɔtina-mii kalɛ na ukyuli ɔmmɔ use. 

48Use aani ukyuli ɔni mɔɔtú ɔtɔ na ɔ́ka awodu libu budie, na ɔ́nwu lɛti ku atabi 
kpakplaa úti ɔ́kya ɔka kalɔ na lɛtakpɛ lɛlɔ asa na ɔ́tu ɔtɔ ɔ́sia-nwu lɛlɔ. Ka ketu 
kéyi na kágba kávi awodu ammɔ kalɔ ni, ɔtɔ ɔmmɔ útabla lɛla lɛdi, ɔsika ɔ́kɛ 
kenyekɔ kabuni. 

49Nsu ukyuli biala ɔni muunú-mi litemi na uleti-ni taada ni, use aani ukyuli ɔni 
mɔɔtú ɔtɔ na ɔtɔ kalɔ katayu ɔkplu. Ɔsu si uwi ɔni na ketu kéyi na kágba kávi ɔtɔ 
ɔmmɔ kalɔ ni, ɔɔƒɛ teewi kalɔ ku kɔku bonwu!” 

Luka 7 

Yesu Ɔ́bwi Romaƒuɔ Bekpone Unengu Ɔdi Kabla Ɔblane 
1Ka Yesu ɔ́su bekyuli bamɛni ala amɛni ƒui ɔ́wɔlɔ ni, ɔ́tɔlɔ úsie Kapernaum. 

2Mmɔ ni, Romaƒuɔ bekpone unengu ɔdi ɔ́kya ɔni mbo kabla ɔblane ɔni na ɔɔyɔ́ 
geen. Kabla ɔblane ɔmɛni úbo uuƒi kpakplaa ɔni na ɔɔyɔ́ ukpi muedi. 

3Amu ka unengu ɔmɛni únu Yesu kɔku ni, ɔ́tala Yudaƒuɔ benengu badi ɔnii 
batásu-nwu na ubo, na ubabwi nwuna kabla ɔblane ɔmɛni ute-nwu. 

4Bébo Yesu kudɔ na bébevele-nwu kpakplaa banii, “Ukyuli ɔmɛni ɔ́manku ka 
ete-nwu kebunku, 

5ɔsika ɔɔyɔ́ bula kadi. Na anwu ɔlati ɔ́tu Yudaƒuɔ kasalakɔ úte-bu.” 

6Ɔmɛni ɔsu Yesu ɔ́ta ɔ́siaku-ma. Yesu útagyunku kaduli kammɔ pii ɔdi asa na 
unengu ɔmɛni ɔ́tala nwuna bakpana ɔnii batásu-nwu banii, “Ati, sɔ tebo abi. Ami 
ni, ńtamanku ka awɔ ebo-mi kudɔ na mina kaduli. 

7Na ńtamanku lɛnɔ ka ami lɛda lɛlɛ-ɔ anumi. Anwuɔsu su ƒula kenye litemi kani, 
na mina kabla ɔblane lɛlɔ lɛyu ɔkplu. 

8Ami lɛnɔ ndi unengu ɔdi ɔni na nsɔ nkya benengu betulone bamba ɔyikun kalɔ. 
Na mbo bekpone na bakya-mi kalɔ. Mɔɔsu ɔdi nnii, ‘Sie mɛni’ na uusié. Na mɔɔsu 
ɔbambadi lɛnɔ nnii, ‘Bo mɛni’ na uubo. Na mɔɔsu mina kabla ɔblane nnii, ‘Bla 
lɛni’ na ɔɔbla.” 

9Ka ɔ́su lɛni ni, ɔ́bla Yesu kalɛ kadi. Amu na únwini na ɔ́su bekyuli lisu lɛni 
nsiaku-nwu ɔnini, “Mɔɔyá-mii bɛti ka ni, ńtanu bɔƒɔtaadi bɔmɛni udu na 
Israelƒuɔ akɔ muedi dii!” 

10Amu na bekyuli bani na bátala mmɔ básɔ bénwini bésie kaduli na bátánu ka 
kabla ɔblane ɔmmɔ ɔlɛ ɔ́ba-nwu. 

Yesu Ɔ́gyila Ukpinele Ɔdi Ubidi 
11Ɔmmɔ kama ni, Yesu úsie ɔma ɔni baalɔ Nain kemmo, na nwuna basiakune ku 
bekyuli pii badi bakɛ basiaku-nwu. 

12Uwi ɔni na údu ɔma ɔmmɔ kabanye ni, ɔ́siaku kekwa bablane otogyi ɔdi ka ɔ́si 
ɔɔlɛ́. Ukpinele ɔdi ubi ɔnanabi unwi pɛ ndi ukpine ɔni na beti béselaku. Na ɔma 
ɔmmɔ bekyuli pii báka bámana ukpinele ɔmɛni. 

13Ka Yesu ɔ́nu uleku ɔmɛni ni, nwuna lɛlɔ lɛ́bla-nwu kɔnyana. Amu na ɔ́su-nwu 
ɔnini, “Da buwulo ya.” 

14Amu na Yesu úsie ɔ́vi-ma ntɛ na útétuku ukpine adaka ɔmmɔ. Amu na bekyuli 
bani nti ukpine ɔmmɔ bédi bénye. Mmɔ na Yesu ɔ́su ɔnini, “Okloƒu! Mɔɔsu-ɔ nnii 
ta nye!” 

15Na ukpine ɔmmɔ ɔ́ta úlie na úse kalɔ ku butemi. Amu na Yesu úti-nwu úte uni. 

16Bekyuli bammɔ ƒui báyia geen, na bémwi Katɔti. Ɔmɛni ɔsu básu banini, 
“Katɔti kenye udiene ɔni náƒɔ kuye geen ɔ́da ɔ́lɛ-bu akɔ! Katɔti ɔ́yu úbo ɔnii 
ubedie nwuna bekyuli!” 

17Yesu lɛlɔ litemi lɛmɛni lɛ́ku lɛ́vi Yudea kalɔ kammɔ ku amadɔ ƒui. 

Yohane Ɔ́tala Batu 

18Amu uwi ɔni na Yohane basiakune básu Yohane ala amɛni ni, ɔ́lɔ bana akɔ inyɔ 
badi, 

19na ɔ́tala-ma ɔ́kya Blɔti ɔnii betéye-nwu banini, “Awɔ ndi ukyuli ɔni mebo 
munuu butaasia ukyuli bamba anu?” 

20Amu ka bébo Yesu kudɔ ni, básu banini, “Ntu Ɔkpilane Yohane nátala-bu ɔnii 
bubeye-ɔ bɔnii, ‘Awɔ ndi ukyuli ɔni na ndububo munuu butaanu ukyuli bamba 
ulu?’ ” 

21Na uwi ɔmmɔ kani kemmo ni, Yesu ɔ́bwi bekyuli pii lɛlɛ na ɔ́gya ayu ekpidi, 
na ɔ́ya na banumbwɛne pii bánu. 

22Amu na údie kenye na ɔ́su Yohane batalane ɔnini, “Bɛsɔ binwini na bitásu 
Yohane ala ani na bɛ́nu na bínu bɛnii banumbwɛne baanu, bani na báƒɛ bewi 
kalɔ beesié, ɔlɛgyie beƒine lɛlɛ lɛ́ba-ma, batutine beenú, bekpine baata teelie 
ngba, na mɔɔsu bawabane Katɔti litemi buni. 

23Lɛlɔ lɛdubɔyɔ ukyuli ɔni nátanu linyeyɔla lɛdi na mina lɛlɔ.” 

24Ka Yohane batu bátɔlɔ kama ni, Yesu úse kalɔ uutemi taasiku Yohane lɛlɔ teete 
kasalakɔ bekyuli bammɔ ɔnini, “Uwi ɔni na bɛ́lɛ bísie Yohane kudɔ na ketele 
kemmo ni, bi na bɛ́sia anu ka bɛdubo bɔnu? Ukyuli ɔni nse aani livete lɛni na 
ɔƒɛƒɛɛ uubó taavinku? 

25Bi geen ndi lɛla lɛni na bɛ́lɛ bísie bitánu? Ukyuli ɔni nálɛ bɔkpi ku adala? 
Bekyuli bani na báda lɛlɔ lɛni na belie ebiti kemmo ni, bagadine lɛgbanya na 
beelie. 

26Bɛsu-mi lɛla lɛni na bísie bitánu! Katɔti kenye udiene ɔdi bɔnu na bísie? Sɔsɔ 
na ɔdi, na mɔɔsu-mii nnii utulo Katɔti kenye udiene. 

27Ɔsika Yohane lɛlɔ litemi na Bunweni Kedee Ɔku ɔ́su ɔnii, “ ‘Ndubɔtala ɔtu ɔdi 
na ƒula lɛtɔtɔ, na ɔdubɔgyu ɔtɔ-ɔ ɔni ndubɔklibi ulu use ute-ɔ.’ ” 

28Yesu ɔ́sɔ ɔ́su-ma ɔnini, “Yohane utulo ukyuli biala ɔni na báwɔ na kayawi 
kamɛni kemmo. Nsu ukyuli ɔni na uuubo lɛnyi lɛdi muedi na Katɔ Ɔga Ɔma ni, 
utulo Yohane.” 

29Bekyuli bammɔ ƒui bénu Yohane litemi buni bɔsu, na ama ku kuyi baƒɔne 
muedi báƒɔ lɛla lɛni na Katɔti ɔɔwia taasiku-ma kudɔ ku bana kɔyi kemmo, na 
ɔ́kpila-ma ntu. 

30Nsu Ƒarisiƒuɔ ku ɔda bubo ala batinane béni lɛla lɛni ndi Katɔti lɛyɔla, na 
bátatuna ka Yohane ɔkpila-ma ntu. 

31Yesu úsie anumi ku nwuna butemi na ɔ́su-ma ɔnini, “Ɔƒɛni ni, bi na ɔlɛka liti 
ɔmwi limeyi bekyuli lɛkɔku geen tɔ? Dɛ na bese? 

32Bese aani banamu wɛlɛ wɛlɛ bani mɔɔƒia na kuyeya. Badi baava taasu 
bakpanadi banini, “ ‘Búdie uleku buti lɛnu búte-mii, nsu bítatɔ! Búdie lɛkwanu 
búte-mii, na bítewulo.’ 

33Ntu Ɔkpilane Yohane úbo na anwu úlie kɔka, na ntɛ lɛnɔ bútetuku-nwu kenye, 
nsu bɛnii, ‘Kɔyu kukpidi kɔsiaku-nwu!’ 

34Ka Ukyuli Ɔyawine Ubi úbo ni, anwu ɔ́di na ɔ́ni ntɛ. Na bɛnii, ‘Bɛnu ɔdivone ku 
ntɛkpine ɔmɛni! Ɔdi kuyi baƒɔne ku alaekpidi bamba lidu bablane ɔkpana!’ 

35Nsu bekyuli bani ƒui nsiaku Katɔti lɛnunda kama ni, beedie taatina ka lɛdi 
lɛnunda geen.” 

Yesu Úsie Simon Kesii 
36Ƒarisini ɔdi ɔ́lɔ Yesu ɔnii ubadi na nwuna kesii. Na Yesu úsie na útádi. 

37Uleku ɔyalɛ ɔdi ɔkya ɔma ɔmmɔ kemmo. Amu ka únu banii Yesu úbo Ƒarisini 
ɔmmɔ kesii ɔnii ubadi ni, úti ɔsii ku nnɔmii ƒɛƒɛɛ bɔdi úboku. 

38Úbenye Yesu kudɔ na uuwulo teewi-nwu lɛgba lɛlɔ. Na uleku ɔmmɔ úti nwuna 
lili linwini úni imii bɔni néwi Yesu lɛgba mmɔ, na ɔ́dada-nwu lɛgba. Na úti 
nnɔmii bɔmmɔ úwi Yesu lɛgba lɛnɔ. 

39Ka Ƒarisini ɔni nálɔ Yesu bɔdi ɔ́nu ɔmɛni ni, ɔ́bla kasusu ɔnii, “Si ukyuli ɔmɛni 
ɔdi Katɔti kenye udiene geen ni, nka ɔlɛka ɔnu ɔti uleku ɔni udu nébo uutuku-
nwu mɛni, na ɔti lɛyalɛ ngba bɔni lɛnɔ na ulie!” 

40Amu na Yesu údie ɔ́lɛ-nwu na ɔ́su-nwu ɔnini, “Simon, mbo lɛla lɛdi na ndubo-
ɔ bɔsu.” Amu na Simon ɔnini, “Ala ɔtinane, taasu-mi lɛla lɛmmɔ.” 

41Amu na Yesu úse kalɔ na ɔ́su-nwu ɔnini, “Ukyuli ɔdi ɔ́kya ɔni muuvó egulabi 
teete bekyuli, na nkyuli inyɔ badi bada-nwu kayu. Unwi ɔda egulabi bumomo 
ɔni mabla aani kɔbuli kunwi lɛyuƒɔla kayu. Na unyɔdi ɔda abuli leevu lɛyuƒɔla 
kayu. 

42Bekyuli bamɛni ƒui ɔdi útakana na ɔƒɔ-nwu kayu kamɛni. Anwuɔsu úti kayu 
kɔmmɔ ƒui ɔ́kyiɛ-ma. Na nkyuli inyɔ bamɛni kemmo ni, ɔmani na aabu anii 
ɔdubɔyɔ ɔlakɛne ɔmɛni utulo?” 

43Amu na Simon ɔnini, “Mɔɔbu nnii ukyuli ɔni na úti kayu kenengudi ɔ́kyiɛ.” 
Amu na Yesu ɔ́su-nwu ɔnini, “Ásu na ɔ́tɛ.” 

44Mmɔ na Yesu únwini útánu uleku ɔmmɔ na ɔ́su Simon ɔnini, “Aanu uleku 
ɔmɛni? Ka líbo-ɔ kudɔ ni, étete-mi ntu anii nƒɔ lɛgba. Nsu uleku ɔmɛni úti nwuna 
imii ɔ́ƒɔ-mi lɛgba, na úti nwuna lili linwini úni-ni. 

45Átaƒɔ-mi ku kubiti na akya-mi kɔgbu. Nsu ɔ́si uwi ɔni mbeduo ni, anwu útada 
tɔ mina lɛgba bɔdada útaya. 

46Awɔ étete-mi nnɔmii bɔdi anii nkya lili. Nsu anwu úti nnɔmii ƒɛƒɛɛ úwi-mi 
lɛgba ƒui. 

47Anwuɔsu mɔɔsu-ɔ ka ni, na bɔyɔ bɔni na údie ɔ́tina-mi ɔsu ni, ɔ́kɛ nwuna 
ekpidi pii ani na ɔ́bla ƒui buti taakyiɛ. Na ukyuli ɔni na blii na béti bákyiɛ-nwu 
ni, nwuna bɔyɔ lɛnɔ buse blii.” 

48Amu na Yesu ɔ́su uleku ɔmmɔ ɔnini, “Ákɛ ƒula ekpidi buti taakyiɛ.” 

49Ka bekyuli bani lɛnɔ nlie kadikɔ mmɔ bénu Yesu lɛla lɛni na ɔ́su ni, béye lɛlɔ 
banii, “Ɔma na ɔdi mɛni ɔni mɔɔkana na uuti bekyuli ekpidi muedi taakyiɛ-ma?” 

50Amu na Yesu ɔ́su uleku ɔmmɔ ɔnini, “Ƒula bɔƒɔtaadi búdie-ɔ, ɔsu teesie ku keyi 
buɛɛ.” 

Luka 8 

Beleku Badi Básiaku Yesu Kama 
1Na uwi ɔdi kama ni, Yesu ɔ́vi ɔgbami úsie lɛma ku akpaklɔ kemmo. Na ɔkɛ ɔɔsu 
litemi buni taasiku Katɔti lɛga kadikɔ lɛlɔ. Leevu-inyɔ banii na ɔ́ƒuna lɛnɔ 
basiaku-nwu. 

2Beleku bani na Yesu ɔ́bwi na bana lɛlɛ lidu ku bani na ɔ́gya ayu ekpidi ɔ́lɛku-
ma lɛlɔ kemmo badi lɛnɔ basiaku-nwu. Na bana akɔ ɔdi ndi Maria ɔni bátaalɔ 
banii Magdalene ɔni lɛlɔ kemmo na Yesu ɔ́gya ayu ekpidi maatɛ ɔ́lɛku. 

3Uleku ɔbambadi lɛnɔ ɔkya-ma akɔ ɔni baalɔ banii Yohana na ɔgyani baalɔ Kusa 
na útaabla kabla na Ɔga Herode litemi katɛkɔ aani ɔkutine unengu ɔdi kalɛ. 
Beleku bamba pii ku ɔni baalɔ Susana lɛnɔ básiaku Yesu na béteeti bana akɛla 
teebunku anwu ku nwuna batɛyane. 

Yesu Úbo Lɛgba Na Edula Ɔkyane Ɔdi Lɛlɔ 
4Bekyuli pii bátaasi lɛma bun bun teebo Yesu kudɔ. Na uwi ɔni na bekyuli pii 
bábasala ni, Yesu úbo-ma lɛgba lɛmɛni ɔnini, 

5“Edula ɔkyane ɔdi úsie utágya edula. Amu ka ɔɔgya edula amɛni teewi kemo ni, 
adi álɛ ébo ulu kudɔ na bekyuli bánya-nya, na baasɛ bála bádi. 

6Adi álɛ ébo atakpɛ lɛlɔ. Na ka ákwɛ ni, átakɛ ntu ku lɛti buni. Anwuɔsu ákwii 
na ékpi. 

7Edula ammɔ adi éduo liyu livo akɔ. Na livo lɛ́tu libi edula ammɔ lɛlɔ, na ényimi-
nya ƒui. 

8Na akladi anya álɛ ébo kalɔ buni lɛlɔ. Na ka ákwɛ ni, ánwu ebi eti anyɔ anyɔ.” 
Amu na Yesu ɔ́su-ma ɔnini, “Bibimi atu, na binu kaduɛ!” 

Lɛla Lɛni Ɔsu Na Yesu Úbo-ma Lɛgba 
9Yesu basiakune béye-nwu lɛgba lɛmɛni kalɔ bénu. 

10Amu na ɔ́su-ma ɔnini, “Katɔti úti nwuna lɛga bɔdi lɛnunda abɛla ɔ́tina-mii. Nsu 
bekyuli bakladi ama ni, agba na muubó-ma kalɛ na “ ‘si ina baanu ni, balanu 
baláti. Na ina beenú ni, belénu kalɔ.’ 

11“Lɛgba lɛni na líbo kalɔ bunu ndi ɔmɛni. Edula ammɔ ndi Katɔti litemi. 

12Na edula ani nálɛ ébo ulu kɔtu ese aani bekyuli bani muunú, nsu ukisine uubo 
taabada litemi lɛmmɔ teedie-ma kayi kemmo. Na ɔ́ya-ma na balakana bɔƒɔ bɔdi 
na Katɔti ɔƒɔ-ma ngba. 

13Na ani nálɛ ébo atakpɛ lɛlɔ ni, ese aani bekyuli bani na bénu litemi lɛmmɔ na 
báƒɔ-ni ku ebiti mmɔ kani, nsu líteduo-ma lɛlɔ kemmo geen. Anwuɔsu baaƒɔ́ 
taadi uwi klukui kemmo kani. Na si uwi ɔni na bukpoku taanu bɔdi búbo ni, 
baayuɛ. 

14Edula ani nálɛ ébo liyu livo akɔ ni, ese aani bekyuli bani muunú litemi lɛmmɔ, 
nsu kayawi lɛƒɛda ku lɛlakɛ ku kayawi kamɛni ebiti aatú taabali-ma, na alaya na 
ebi ammɔ egyie na baƒɛ-nya. 

15Na edula ani nálɛ ébo kalɔ kabuni lɛlɔ ni, ese aani bekyuli bani muunú litemi 
lɛmmɔ teeti-ni taada ku kayi nwaa. Na beeboku lɛlɔ kalɔ na beenye momoomo 
teetédu kawɔlɔkɔ kalɛ na banwu ebi pii. 

Ya Na Asogya Ukeye Ute Bekyuli 
16“Ukyuli ɔdi ulátu asogya teebi-nwu ala iye uti-nwu utábɛla ɔkya lɛla lɛdi kalɔ. 
Mmomu ɔɔkɔliku asogya ɔmmɔ taasia katɔ likpo lɛni maya na wekeye wewi 
kesii biala. Na ukyuli biala ɔni muuduo ɔtɔ ɔmmɔ kemmo ɔnu nwaa. 

17Lɛla biala lɛni na bábala bákya kesii biala ni, lɛdubɔda lɛlɛ keyi. Na lɛla lɛni na 
bébi ala ni, badubudie-ni beboku bukeye kemmo. 

18“Bɛnu lɛlɔ kemmo kaduɛ na kalɛ na biinú etemila lɛlɔ. Na ukyuli ɔni muunú 
na únu kalɔ ni, ɔdubunu kalɔ ubu. Na ukyuli ɔni neeese atu ni, libliidi lɛni na 
ɔɔbu ɔnii únu muedi ni, badubɔƒɔ-ni na nwuna kudɔ.” 

Ɔma Ndi Yesu Uni Ku Nwuna Banwani? 
19Yesu banwani ku bana uni bébo-nwu kudɔ, nsu bátakana Yesu bɔkpɛ bude 
ɔkɛnku bekyuli bammɔ bumomo ɔsu. 

20Amu na ukyuli ɔdi útásu Yesu ɔnii, “Ƒula uni ku ƒula banwani benye keyi 
baawia-a.” 

21Amu na Yesu ɔ́su bana ƒui ɔnini, “Mina uni ku mina banwani ndi bekyuli bani 
muunú Katɔti litemi na baadi-ni lɛlɔ.” 

Yesu Ɔ́bɔku Ɔƒɛƒɛɛ Na Ɔ́da Bukpo Ɔ́ya 
22Limeyi lɛdi ni, Yesu úduo ɔkɔlɔ kemmo ku nwuna batɛyane. Amu na ɔ́su-ma 
ɔnini, “Bɛya na bɔvia busie ɛpu ɔvi ɔni ngye.” Anwuɔsu ama lɛnɔ bése kalɔ ku 
ɔkɔlɔ ɔmmɔ buku. 

23Ka bakɛ ntu anumi bésela ni, Yesu ɔ́lɛɛ. Na kɔnakunwi ni, ɔƒɛƒɛɛ kpakplaa ɔdi 
úbo uukpó na ntu anumi mmɔ ɔni na ɔkɔlɔ ɔmmɔ kemmo ƒui kadaku ntu bɔƒɔ 
ɔsu bakya kukpi ku ngba ntɛ. 

24Batɛyane bammɔ bésie na bátágyila Yesu na básu-nwu banini, “Ati! Bɔdaku 
bukpi!” Amu na Yesu ɔ́ta únye na údie lɛdi ɔ́bɔku ɔƒɛƒɛɛ ku ntu bɔni mɔɔnwanɛ 
lɛlɔ mmɔ, na ana ƒui kenye káyɔ na ɔ́bla buɛɛ. 

25Na úye batɛyane bammɔ ɔnini, “Bi ɔsu na biiibo bɔƒɔtaadi?” Nsu bunye kani 
na benye yaa, na liƒu lɛnɔ lɛ́da-ma. Na béye lɛlɔ banini, “Ukyuli ɔmani na ɔdi 
mɛni bɔdi? Ɔɔtɛmi teete ɔƒɛƒɛɛ ku ɛpu ntu bɔni mɔɔnwanɛ lɛlɔ na beenú-nwu 
litemi!” 

Yesu Ɔ́gya Ayu Ekpidi Ɔ́lɛku Ukyuli Ɔdi Lɛlɔ Kemmo 
26Amu na Yesu ku nwuna batɛyane bávia bésie bétédu kalɔ kani baalɔ Gerase 
na ɛpu ɔvi si ási Galilea. 

27Ka Yesu ɔ́si ɔɔlɛ́ ɔkɔlɔ kemmo kani na ukyuli ɔdi na ayu ekpidi eli-nwu lɛlɔ 
úsie úbasiaku-nwu. Na ɔdi ukyuli ɔni na ɔ́si ɔma ɔmmɔ kemmo. Ɔbla uwi pii ɔdi 
mɛni ni, kasɔngya kani na ukyuli ɔmɛni ɔɔkɛ. Na ulátuna ɔnii uulie nwuna kaduli 
amu ntu bekyuli kɔƒiɔtɔ akɔ. 

28Uwi ɔni na ɔ́nu Yesu ni, ɔ́va momoomo na úƒwimi lɛlɔ ɔ́va kalɔ na Yesu lɛgba 
kudɔ. Na ɔ́su-nwu ɔnini, “Yesu, Katɔti Ɔni Ntulo Ƒui Ubi! Bi na aawia mina kudɔ 
mɛni? Buvele nda-a, tani-mi kɔtu.” 

29Ukyuli ɔmmɔ ɔ́su ɔmɛni, ɔsika Yesu ɔ́bɔku kɔyu kɔni nlie-nwu lɛlɔ mmɔ, na 
ɔ́su-ku ɔnii, “Vi lɛ-nwu lɛlɔ kemmo!” Uwi pii kɔyu kɔmmɔ kɔɔdi ukyuli ɔmmɔ 
lɛlɔ ɔni na si ina bényimi-nwu enu na bébo-nwu kɔgba muedi ni, ɔɔƒɛ abuala 
ammɔ na kɔyu kɔmmɔ kuukeliku-nwu taatákya ketele kemmo. 

30Yesu úye-nwu ɔnini, “Dɛ na baalɔ-ɔ lɛnyi?” Amu na údie kenye ɔnini, “Ami 
baalɔ banii Lisu.” Ɔ́su lɛni ɔsika ayu ekpidi pii néduo akya-nwu lɛlɔ kemmo. 

31Amu na ayu ammɔ évele Yesu anii utabɔku-ma utatákya ayu ekpidi abi 
kebokɔ. 

32Mmɔ ni, baplakuo pii badi bakɛ kataku kadi lɛlɔ baadi. Amu na ayu ekpidi 
ammɔ évele Yesu anii ɔya na betéduo baplakuo bammɔ lɛlɔ kemmo. Amu na 
Yesu úte-ma kuƒi. 

33Anwuɔsu bávi bálɛ ɔnana ɔmmɔ lɛlɔ kemmo bétéduo baplakuo bammɔ 
kemmo. Na bana ƒui békeli báyu kataku kammɔ lɛlɔ na bátányina lɛlɔ bákya ɛpu 
kemmo na báyii ku udu. 

34Ka bekyuli bani mɔɔnu baplakuo bammɔ lɛlɔ bánu ala ani nálɛ ni, békeli bésie 
ɔma kemmo na bátásu bekyuli bávi ku akpaklɔ lɛnɔ ƒui. 



1769 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

35Na bekyuli bammɔ bálɛ bésie banii batánu lɛla lɛni nálɛ. Amu ka bébedu Yesu 
kudɔ ni, bánu ɔnana ɔni lɛlɔ kemmo na Yesu ɔ́bɔku ayu ekpidi ɔ́lɛku mmɔ ka 
ulie Yesu lɛgba akɔ ku kasusu sɛɛn na ɔda adala na ulie kpoo. Amu na bana ƒui 
báyia. 

36Na bekyuli bani nánu kalɛ na ala ammɔ álɛ ni, básu bakladi kalɛ na ukyuli ɔni 
lɛlɔ na ayu ekpidi amɛni élie lɛlɔ lɛ́bla nwaa. 

37Ɔmɛni ɔsu Gerase kalɔ kammɔ ku kana amadɔ bekyuli básu Yesu banii ɔtɔlɔ 
bana kalɔ lɛlɔ, ɔsika baayia. Anwuɔsu Yesu úduo ɔkɔlɔ kemmo ka ɔtɔlɔ. 

38Amu na ukyuli ɔni na Yesu ɔ́bwi mɛni úvele Yesu ɔnii, “Ya na lɛsiaku-ɔ.” Nsu 
Yesu útatuna na ɔ́su-nwu ɔnini, 

39“Teesie kaduli na atásu lɛla lɛni na Katɔti ɔ́bla úte-ɔ.” Amu na ukyuli ɔmɛni 
úsie útávi ɔma kemmo na ɔ́su ɔ́vi ƒui lɛla lɛni na Yesu ɔ́bla úte-nwu. 

Yesu Ɔ́bwi Yairo Ubi Ulekubi Ku Uleku Ɔdi 
40Uwi ɔni na Yesu ɔ́sɔ únwini úsie ɛpu ɔvi ɔni ngye ni, bekyuli bammɔ báƒɔ-nwu 
kaduɛ, ɔsika bana ƒui benye bagya-nwu. 

41Amu na ɔnana ɔni baalɔ Yairo na ɔdi Yudaƒuɔ kasalakɔ benengu akɔ unwi ɔ́da 
úbalɛ. Na ɔ́yu ɔ́tɛ Yesu lɛgba kalɔ na úvele-nwu ɔnii ɔsiaku-nwu na besie nwuna 
kaduli, 

42ɔsika ubidi ulekubi unwi ɔni na ɔdubɔƒɔ aani akwa leevu-anyɔ ni, ɔtɛ ɔlɛ ɔdaku 
bukpi. Ka Yesu ɔkɛ úsela ni, lɛni na bekyuli baanwanɛ lɛlɔ ka bani bede-nwu. 

43Na bekyuli bamɛni akɔ ni, uleku ɔni na ubugya uuwi na ɔbla akwa leevu-anyɔ 
sɔɔn lɛnɔ ɔ́kya-ma akɔ. Uleku ɔmɛni úubile nwuna egulabi ƒui ɔnii ɔɔbwi ɔlɛ 
ɔmmɔ, nsu úutuku ɔ́nɔ. 

44Amu na ɔkɛ buɛɛ útávi Yesu kama na bekyuli akɔ na útuku-nwu awu kɔtu. 
Mmɔ kani ni, ubugya ɔmmɔ kenye kékulo. 

45Amu na Yesu úye ɔnii, “Ɔma nétuku-mi?” Nsu ukyuli biala úni. Amu na Petro 
ɔ́su-nwu ɔnini, “Ati, nu kalɛ na bekyuli ƒui bɛ́mu basiaku-ɔ!” 

46Nsu Yesu ɔ́su ɔnini, “Lɛ́ti ka ukyuli ɔdi útuku-mi, ɔsika ɔyikun ɔdi ɔ́vi ɔ́lɛ-mi 
lɛlɔ kemmo.” 

47Ka uleku ɔmmɔ ɔ́nu ɔ́ti ka ulakana bɔbɛ ɔsu ni, lɛlɔ lɛɛtɔ́-nwu na ɔ́yu ɔ́tɛ Yesu 
lɛgba kalɔ. Amu na ɔ́sɔku lɛla biala kalɔ údie na bekyuli bammɔ ƒui anumi. Na 
údie ɔ́su lɛla lɛni ɔsu na útuku-nwu awu ku kalɛ na ɔlɛ ɔmmɔ ɔ́ba-nwu 
kɔnakunwi. 

48Ɔmɛni ɔsu Yesu ɔ́su-nwu ɔnini, “Mina ubi uleku, ƒula bɔƒɔtaadi bɔ́bwi-ɔ. Teesie 
ku keyi buɛɛ.” 

49Uwi ɔni na Yesu ɔmu ɔdaku litemi lɛmɛni bɔsu ni, anwu kani na ɔtu ɔdi ɔ́da 
úbalɛ na ɔ́si Yudaƒuɔ kasalakɔ unengu ɔni baalɔ Yairo mmɔ kesii. Na úbasu-nwu 
kenye ɔnini, “Ƒ'ubidi ulekubi ɔmmɔ úukpi ɔsu da ala ɔtinane ɔmmɔ bɔlɔ ya.” 

50Nsu Yesu únu litemi lɛmmɔ na ɔ́su Yairo ɔnini, “Tayia. Awɔ ƒɔ di ka ubi ɔmmɔ 
lɛlɔ lɛdubɔyu ɔkplu.” 

51Uwi ɔni na bétéduo Yairo kaduli mmɔ ni, útete kuƒi na ukyuli ɔdi uduo ɔtɔ 
kemmo ntu Petro ku Yohane ku Yakobo ku ulekubi ɔmmɔ ɔti ku uni kani. 

52Na bekyuli pii benye mmɔ beewulo kɔnyana ku keku na ubi ɔmmɔ ɔsu. Amu 
na Yesu ɔ́su-ma ɔnini, “Bɛsɔ bitewulo. Ubi ɔmmɔ útekpi. Bɔlɛɛ na ɔda.” 

53Amu na bana ƒui béti-nwu báma, ɔsika ama bagyi ka úkpi. 

54Amu na Yesu úƒie-nwu kɔnu ɔ́da na ɔ́kpali-nwu ɔnini, “Ubi, ta nye!” 

55Ulekubi ɔmmɔ ɔ́sɔ únwini úbo ngba na ɔ́ta kɔnakunwi. Amu na Yesu ɔ́su-ma 
ɔnii bawia lɛla lɛdi bete ulekubi ɔmmɔ na ɔdi. 

56Ala amɛni ƒui ábla nwuna bawɔne dɛye dɛye, nsu Yesu úbo-ma ɔda ɔnii batasu 
ukyuli ɔdi lɛla lɛni nálɛ mɛni. 

Luka 9 

Yesu Ɔ́tala Nwuna Batɛyane Leevu-inyɔ Bammɔ 
1Ɔmmɔ kama ni, Yesu ɔ́lɔ nwuna batɛyane leevu-inyɔ bammɔ ɔ́sala na úte-ma 
kuƒi ku ɔyikun ɔni na beti bagya ayu ekpidi ƒui na babwi lɛlɛ lidu lɛnɔ. 

2Amu na ɔ́tala-ma ɔnii beteesie na batásu Katɔti lɛga kadikɔ etemila bete 
bekyuli na babwi balɛne. 

3Asa na badubɔgyu ni, Yesu ɔ́su-ma ɔnini, “Biteti lɛla lɛdi bitada na bina ulu 
busie kemmo aani ugyii ɔdadi iye ala bevelene koƒo iye adila iye egulabi. Na awu 
ɔbambadi muedi ni, bitasu bɛnii biiti ɔdi. 

4Kesii biala na báƒɔ-mii ni, bɛsɔ bɛkya kaduli kammɔ kemmo utédu uwi ɔni na 
ɔlɛka bɛtɔlɔ ɔma ɔmmɔ kemmo. 

5Na kesii kani na bátaƒɔ-mii ni, bɛtɔlɔ ɔma ɔmmɔ kemmo na biveli bina lɛgba 
kalɔ ɔtumu muedi biwi ɔma ɔmmɔ kemmo aani Katɔti kɔtu bɔni kati bute.” 

6Amu na batɛyane bammɔ bátɔlɔ na bátávi akpaklɔ ani ƒui kemmo na baasu 
Katɔti litemi buni na baabwi balɛne lɛnɔ. 

Herode Kasusu Kékpoku-nwu Na Yesu Lɛlɔ 
7Ka Herode ɔni mɔɔdi Galilea lɛlɔ únu ala ani ƒui mɔɔlɛ́ mɛni ni, úbeƒu ɔsika 
bekyuli badi baasu ka Ntu Ɔkpilane Yohane násɔ ɔ́ta úbo uli ngba. 

8Na babambadi lɛnɔ baasu banii Elia násɔ únwini úbo. Na badi lɛnɔ banii Katɔti 
kenye bediene bakukudi bammɔ akɔ unwi násɔ úbo uli ngba. 

9Amu na Herode ɔ́su ɔnini, “Lɛ́ya na békulo Yohane lili, na ɔma na ɔdi nsɔ nkɛ 
mɔɔbla ala amɛni na muunú-nwu kɔku?” Anwuɔsu Herode ɔkya ɔɔwia ulu ɔni 
na ɔsia na ɔnu Yesu. 

Yesu Úte Banana Mpim Ɛlɔ Adila Na Bádi Bémo 
10Batɛyane bammɔ bénwini bébo na bábasu Yesu ala ani ƒui na bábla. Amu na 
útiku-ma na bátɔlɔ bésie ɔma ɔni baalɔ banii Betsaida kakɛ. 

11Ka bekyuli pii bénu lɛni ni, básia-nwu kama bésie mmɔ. Yesu lɛnɔ ɔ́ƒɔ-ma na 
ɔ́tɛmi úte-ma ɔ́si Katɔti lɛga kadikɔ ala lɛlɔ, na ɔ́bwi bani na ɔlɛ ɔda. 

12Lebo lɛni na ɔƒɛ úsela bɔnu ni, Batɛyane leevu-inyɔ bammɔ bébo Yesu kudɔ 
na básu-nwu banini, “Ya na bekyuli bamɛni batɔlɔ na beteesie akpaklɔ ani nde 
amadɔ mɛni kemmo, kalɛ na bakɛ adila ku keduokɔ, ɔsika mɛni ɔdi ketele ntɛ.” 

13Amu na Yesu ɔ́su-ma ɔnini, “Amii alati bite-ma lɛla lɛdi na badi.” Mmɔ na básu-
nwu banii, “Adila ani ƒui na bɔda mɛni ndi bodobodo ɛlɔ ku kɔbɛ inyɔ. Aawia ka 
busie butéye adila bute bekyuli pii bamɛni?” 

14Na banana bammɔ babla mpim ɛlɔ na mmɔ. Amu na Yesu ɔ́su nwuna batɛyane 
ɔnini, “Bɛya na bekyuli bammɔ belie esu esu aani nkyuli liti liti.” 

15Na ka batɛyane bábla lɛni ni, 

16Yesu úti bodobodo ɛlɔ ku kɔbɛ inyɔ bɔmmɔ na ɔ́kɔliku anumi ɔ́nu katɔ. Amu 
na ɔ́gya Katɔti enu úte-ma, na ɔ́bwɛ-nwu kɔkɛ kɔkɛ na úti úte nwuna batɛyane 
ɔnii beti bele bete bekyuli bammɔ. 

17Na bana ƒui bádi bémo na batɛyane bammɔ básala kɔkɛ wɛlɛ wɛlɛ kɔni nébu 
na kúyi kɔgyigyɛ leevu-inyɔ. 

Petro Ɔ́su Ka Yesu Ndi Ukyuli Ɔƒunadi Ɔmmɔ 
18Ka Yesu lɛti ɔkya ɔɔkpali katɔ limeyi lɛdi ni, nwuna batɛyane bébo-nwu kudɔ. 
Amu na úye-ma ɔnini, “Ɔma na bekyuli baasu banii anwu na ndi?” 

19Amu na bédie kenye banii, “Badi baasu banii awɔ ndi Ntu Ɔkpilane Yohane. 
Na badi lɛnɔ banii awɔ ndi Elia. Na badi lɛnɔ baasu taatina banii Katɔti kenye 
bediene bakukudi bammɔ akɔ unwi násɔ únwini úbo uli ngba.” 

20Amu na úye-ma ɔnini, “Na amii nɔɔ? Ɔma na bɛɛsu ka anwu na ndi?” Mmɔ na 
Petro údie kenye ɔnii, “Awɔ ndi Katɔti Ukyuli Ɔƒunadi ɔmmɔ.” 

Yesu Ɔ́tɛmi Ɔ́siku Nwuna Kukpi Ku Bɔsɔ Taata Lɛlɔ 
21Amu na Yesu úbo-ma ɔda kpakplaa ɔnii batasu ukyuli ɔdi kenye kamɛni. 

22Yesu ɔ́sɔ ɔ́su-ma ɔnii, “Ɔlɛka ami, Ukyuli Ɔyawine Ubi, libo abi geen na kadi 
benengu ku bakpane benengu ku ɔda bubo ala batinane enu kemmo na beni-

mi, na badu-mi. Nsu na emeyi atɛ kama ni, Katɔti ɔdubɔgyila-mi ɔlɛku bekpine 
akɔ mbelie ngba.” 

23Amu na ɔ́su-ma ɔnii, “Si ukyuli ɔdi ɔɔwia ka ɔsiaku-mi ni, ɔlɛka udie lɛlɔ atu 
na ubo abi limeyi ndi limeyi na ɔsiaku-mi kama. 

24Ɔsika ukyuli biala ɔni mɔɔwia ka ɔƒɔ nwuna lili ngba ute lɛlɔ ni, ɔdubɔyila-mu. 
Na ukyuli biala ɔni nányonu nwuna ngba ka ɔsiaku-mi ɔsu ni, ɔdubɔkɛ ngba 
geen. 

25Bi kɔsia na ukyuli ɔdubɔkɛ si ɔ́kɛ kayawi ala ƒui na ɔ́yila ngba geen bɔmmɔ? 

26Si ami ku mina ala ani mɔɔtina ƒui ékpo ukyuli ɔdi kɔƒa ni, anwu lɛnɔ ɔdubukpo 
ami Ukyuli Ɔyawine Ubi kɔƒa uwi ɔni na mebo na mina bukeye ku Katɔti ku 
nwuna batu kedee ƒui bukeye kemmo. 

27Mɔɔsu-mii geen nnii bina akɔ badi na mɛni ni, belekpi wetédu uwi ɔni na 
Katɔti wedie nwuna lɛga bɔdi ɔyikun keyi na limeyi likplodi lɛmmɔ lɛlɔ.” 

Yesu Udu Bɔ́vumana Na Kɔbi Lili 
28Ɔ́bla aani Kwasida unwi ɔni na Yesu ɔ́su ala amɛni kama ni, útiku Petro ku 
Yohane ku Yakobo na bákɔ bésie kɔbi lili batákpali katɔ. 
29Ka ɔdaku katɔ bɔkpali ni, nwuna anumi bɔnu bɔ́vumana na nwuna adala 
eekeye na aatu anumi. 

30Na kɔnakunwi ni, banana inyɔ badi bébenye-nwu kudɔ bani ndi Mose ku Elia 
na baatɛmi. 

31Báda bálɛ na Katɔ Ɔga Ɔma bukeye kemmo na bátɛmi ku Yesu na ulu ɔni lɛlɔ 
na ɔdubɔsia na ɔwɔlɔ lɛla lɛni na Katɔti ɔɔwia na nwuna kukpi na Yerusalem 
kemmo. 

32Petro ku nwuna bakpana béduo lɛlɛɛ kemmo geen, nsu bágyinya bábanu 
lɛlɔyɔ bukeye bɔni kemmo na Yesu ɔkya ku nkyuli inyɔ bani nnye-nwu kudɔ. 

33Ka bekyuli bammɔ baagyú ni, Petro ɔ́su Yesu ɔnini, “Ati, bula mɛni bubo bɔdia 
geen! Ya bɔtu nvo ɛtɛ na mɛni. Kenwi kadi ƒula kadi, kenwi kadi Mose kadi, na 
kenwi kadi Elia lɛnɔ kadi.” Na ala ani na ɔɔsu mɛni ƒui ni, tati tati kemmo na ɔ́su-
nya. 

34Lebo lɛni na ɔmu unye ɔɔtɛmi ni, ɔdi ɔ́yu úbewi-ma lɛlɔ. Na batɛyane bammɔ 
báyia uwi ɔni na ɔmɛni ɔ́da ɔ́lɛ-ma lɛlɔ. 

35Amu na bénu Katɔti lɛdi na ɔmmɔ kemmo ka lɛɛsu lɛnini, “Ɔmɛni ndi mina Ubi 
Ɔƒunadi. Binu-nwu litemi!” 

36Amu ka lɛdi lɛmmɔ lɛ́da bɔtɛmi lɛ́ya ni, bánu ka Yesu lɛti nébu unye. Amu na 
batɛyane bammɔ béti ala ani na bánu mmɔ bábala, na bátasu-nya ukyuli ɔdi uwi 
ɔmmɔ. 

Yesu Ɔ́gya Kɔyu Kukpidi Ɔ́lɛku Ɔnanabi Ɔdi Lɛlɔ Kemmo 
37Ka kadi kégye ni, Yesu ku nwuna batɛyane ɛtɛ bammɔ bási báyu kɔbi kɔmmɔ 
lɛlɔ. Na bábasiaku bekyuli pii badi. 

38Mmɔ na ɔnana ɔdi ɔ́va momoomo ɔ́su ɔnini, “Ala ɔtinane! Buvele nda-a, nu 
mina ubi! Anwu kani ndi-mi ubi! 

39Kɔyu kukpidi kɔdi kuukpóku-nwu na kɔɔyá na ɔɔva momoomo kɔnakunwi. 
Ɔɔsinsi lɛlɔ na uuti lɛlɔ taaƒiɛmi kalɔ na avlɔvɔ aalɛ́-nwu kenye. Lɛni na ɔɔbla-
nwu laa ɔkplu kemmo asa na kɔyu kɔmmɔ kɔɔnyonu-nwu. 

40Lívele ƒula batɛyane nnii bagya kɔyu kukpidi kɔmmɔ bete-mi, nsu bátakana-
ku bɔgya.” 

41Amu na Yesu ɔ́su-ma ɔnini, “Amii, ɔmwi limeyi bekyuli, bi ɔsu na bilaƒɔ-mi 
taadi na bɛɛyu atu ɔkplu? Uwi ɛlɛ sɔɔn na ndubɔkɛku-mii kayi? Na uwi ɔmani 
na ndubɔda-mii ntálɛ?” Amu na ɔ́su ɔnana ɔmmɔ ɔnini, “Ti ƒ'ubidi boku mɛni.” 

42Ka ɔnamu ɔmmɔ ɔ́si ɔdubo ni, anwu kani na kɔyu kɔmmɔ kúbo-nwu kɔ́va kalɔ 
na ɔ́sinsi. Amu na Yesu ɔ́bɔku kɔyu kukpidi kɔmmɔ na ɔ́bwi ɔnamu ɔmmɔ, na 
ɔ́sɔku-nwu úte ɔti. 

43Katɔti ɔyikun bonwu ɔmɛni ɔ́bla bekyuli bammɔ ƒui dɛye dɛye. 

Yesu Ɔ́sɔ Ɔ́tɛmi Ɔ́siku Nwuna Kukpi Lɛlɔ 

Yesu ala bɔbla átakɔsi na aabla-ma dɛye dɛye uwi ɔni na Yesu ɔ́su nwuna 
batɛyane ɔnini, 

44“Bitayiƒala lɛla lɛni na líse kalɔ ndaku-mii bɔsu! Badubo Ukyuli Ɔyawine Ubi 
buti bɔkya bekyuli enu kemmo.” 

45Nsu batɛyane bammɔ bétenu ɔmɛni kalɔ. Ɔdi lɛla lɛni na béti bábala-ma, nsu 
baayia-nwu lɛla lɛdi buye bɔsiku litemi lɛmmɔ lɛlɔ. 

Yesu Údie Ukyuli Ɔni Ntulo Ɔ́tina 
46Unyeƒi ɔdi úbeduo batɛyane bammɔ ntɛ ɔni ndi bana akɔ ɔni náƒɔ kuye utulo 
lɛlɔ. 

47Amu ka Yesu ɔ́ti-ma kasusu ɔsu ni, úti ɔnamu ɔdi úbenyene-ma anumi na 
nwuna kudɔ. 

48Mmɔ na ɔ́su-ma ɔnii, “Ukyuli ɔni náƒɔ ɔnamu ɔmɛni na mina lɛnyi kemmo ni, 
ɔ́ƒɔ ami lɛnɔ. Na ukyuli ɔni mɔɔƒɔ́-mi ni, ɔ́ƒɔ ukyuli ɔni nátala-mi. Ɔsika ukyuli ɔni 
néboku lɛlɔ kalɔ ƒui na bina akɔ ni, anwu ndi ukyuli ɔni náƒɔ kuye utulo ƒui.” 

Ukyuli Ɔni Neeekisi-ɔ Ni, Unye-ɔ Kama 
49Amu na Yohane ɔ́su-nwu ɔnini, “Ati, bɔ́nu ka ukyuli ɔdi ɔkya ɔɔgyá ayu ekpidi 
na ƒula lɛnyi kemmo na bɔ́su-nwu bɔnii ɔda ɔya, ɔsika ɔɔɔdi bula akɔ unwi.” 

50Amu na Yesu ɔ́su nwuna batɛyane ɔnini, “Bitabala-nwu. Ɔsika si ukyuli ɔdi 
útata útenye-mii lɛlɔ ni, bɛti bɛnii unye-mii kama.” 

Samaria Bekyuli Badi Béni Yesu 
51Amu ka uwi ɔni na ɔlɛka Katɔti uti Yesu usienku katɔ ɔdaku budu ni, ɔ́lɛ ugyii 
ka uteesie Yerusalem. 

52Ɔ́tala batu badi ɔnii bagyu batɔ lɛkpaklɔ lɛdi kemmo na Samaria na batáklibi 
lɛla biala bese bete-nwu. 
53Nsu ka ɔma ɔmmɔ bekyuli báti ka bɔvi na ɔ́vi úsela Yerusalem ɔsu ni, bétenu 
kalɔ. 

54Amu na ka batɛyane bani ndi Yohane ku Yakobo bánu lɛni ni, béye Yesu banii, 
“Ati, aawia ka bɔkpali ogya bɔsi katɔ bubewi-ma lɛlɔ na ɔkyula-ma?” 

55Mmɔ na Yesu únwini na ɔ́dɔnku-ma, na ɔ́su ɔnini, “Bilenu Kɔyu kɔni mɔɔdi-
mii lɛlɔ kalɔ! Ami, Ukyuli Ɔyawine Ubi, ńtebo nnii mbakyula bekyuli, mmomu 
líbo nnii mbaƒɔ-ma ngba.” 

56Na anwu ku batɛyane bammɔ bébo bávi bésie lɛkpaklɔ bamba. 

Bekyuli Badi Báyɔ Ka Basiaku Yesu Kama 
57Ka bakɛ bésela ni, ɔnana ɔdi ɔ́su Yesu ɔnini, “Ndubɔsiaku-ɔ kesii biala na 
ésela.” 

58Amu na Yesu ɔ́su-nwu ɔnini, “Beƒiebuo bebo libu lɛni kemmo na baatɛ, na 
baasɛ lɛnɔ bebo ayu. Nsu Ukyuli Ɔyawine Ubi ni, anwu uuubo katɛnkɔ muedi.” 

59Na Yesu ɔ́su ukyuli bamba ɔnini, “Siaku-mi.” Nsu ukyuli ɔmmɔ ɔnini, “Ati, ya 
na lɛka mina ɔti busie butáva asa.” 

60Amu na Yesu ɔ́su-nwu ɔnini, “Ya na ama bani neeebo Katɔti ngba geen bɔmmɔ 
bataava bana bekpine. Na awɔ eteesie na atásu Katɔti lɛga bɔdi litemi.” 

61Ukyuli bamba lɛnɔ ɔnii, “Blɔti, masiaku-ɔ. Nsu ya-mi lɛka mina lɛlɔ bekyuli 
busie butákada asa.” 

62Amu na Yesu ɔ́su-nwu ɔnini, “Ukyuli ɔni naaabla nwuna kabla ku kayi ƒui ni, 
útamanku Katɔ Ɔga Ɔma.” 

Luka 10 

Yesu Ɔ́tala Basiakune Liti Ku Aavlanyɔ-inyɔ 
1Ɔmɛni kama ni, Blɔti ɔ́ƒuna banana liti ku aavlanyɔ-inyɔ babambadi na ɔ́tala-
ma inyɔ inyɔ ɔnii besie lɛma ku akpaklɔ ani kemmo na nka ɔlɛka usie. 

2Na ɔ́su-ma ɔnini, “Edula pii éedu bɔƒɛ, nsu nkyuli ɛlɛɛ badi kani nnye kabla 
kamɛni lɛlɔ. Bɛkpali katɔ na bivele kemmo ɔlati na umene bekyuli bani maƒɛ-
nya masala. 

3Biteesie! Mɔɔtala-mii aani baƒonu na begiti akɔ. 

4Na biteti egulabi kavumi iye koƒo iye lɛgbanvuo, na bitedi bitenye ulu bɛnii 
biigyele ukyuli ɔdi. 

5“Kaduli biala na bítéduo ni, bɛka bɔsu bɛnii, ‘Keyi buɛɛ kasiaku kaduli kamɛni 
bekyuli.’ 

6Na si ukyuli ɔni mɔɔyɔ́ keyi buɛɛ ɔdi ɔkya mmɔ ni, bɛya na bina keyi buɛɛ 
kasiaku-nwu. Nsu si ɔdi uuubo ni, bɛsɔku bina keyi buɛɛ kegye bɛtɔlɔku. 

7Bɛsɔ bɛkya kaduli kani kemmo na báƒɔ-mii. Na lɛla biala lɛni na badubuti bete-
mii ni, bɛdi na bɛni-ni. Ɔsika kabla ɔblane biala ni, ɔlɛka bete-nwu nwuna 
lɛyuƒɔla. Bitatáka bitamana ɔ́si kaduli kani úsie kani. 

8“Na ɔma biala ɔni kemmo na báƒɔ-mii ni, bɛdi lɛla biala na bákɛ béte-mii. 

9Bɛbwi balɛne na ɔma ɔmmɔ kemmo. Na bɛsu ɔma ɔmmɔ bekyuli bɛnii, ‘Uwi ɔni 
na Katɔti ɔdi lɛga na bina kɔyi kemmo ɔ́ɔkpɛ úde.’ 

10Nsu si bísie ɔma ɔdi kemmo na bátaƒɔ-mii ni, bɛlɛ bisie kuyeya na bɛsu bɛnii, 

11‘Bina ɔma ɔtumu ɔni mma-bu lɛgba kalɔ muedi ni, búveli búwi-mii. Nsu 
binyimo ka uwi ɔni na Katɔti ɔdi lɛga na bina kɔyi kemmo ɔ́ɔkpɛ úde-mii!’ 

12Na mɔɔsu-mii kede kede nnii na litemi bɔtɛ limeyi ni, Katɔti ɔdubɔnu Sodom 
ɔma kɔnyana utulo ɔma ɔmmɔ! 

Lɛma Lɛdi Lítaƒɔ Yesu Litemi 
13“Bɔbuɛ muute amii Korasin! Na bɔbuɛ muute amii Betsaida! Si Tiro ku Sidon 
lɛma likpidi kemmo na lɛ́bla akɔla budie taatina ani lɛ́bla na bina akɔ ni, nka 
badubɔyu belie kalɔ kukuuku na beti adikpi bada lɛlɔ na bawɛɛ ntɔ ɔni mɔɔtina 
ka béni bana ekpidi! 

14Katɔti ɔdubɔnu Tiro ku Sidon lɛma kɔnyana butulo amii na litemi bɔtɛ limeyi. 

15Na awɔ Kapernaum ni, bɔkali na bɛda bɛnii bɛdubɔkɔliku lɛlɔ bitédu katɔ? 
Badubɔyula-mii na bɛyii udu!” 

16Amu na Yesu ɔ́su nwuna batɛyane ɔnini, “Ukyuli biala ɔni muunú bina litemi 
ni, ɔɔtina ka uunú ami lɛnɔ litemi. Na ukyuli biala ɔni muuní-mii ni, ɔɔtina ka 
uuní ami lɛnɔ. Na ukyuli biala ɔni muuní-mi ni, ɔɔtina ka uuní Katɔti ɔni nátala-
mi lɛnɔ.” 

Nkyuli Liti Ku Aavlanyɔ-inyɔ Bammɔ Básɔ Bénwini Bésie Yesu Kudɔ 
17Nkyuli liti ku aavlanyɔ-inyɔ bammɔ básɔ bénwini bébo ku ebiti. Na bábasu-
nwu banii, “Blɔti, ayu ekpidi muedi énu-bu litemi ɔni bɔ́bɔku-ma na ƒula lɛnyi 
kemmo.” 

18Amu na Yesu ɔ́su-ma ɔnini, “Lɛ́nu Satan ka ɔ́si katɔ úbanu aani ogya bɔtu kalɛ. 

19Binu kaduɛ! Líte-mii ɔyikun ɔni na bɛkana na bɛkɔ bɛnya balakpi ku 
batamlukpa lɛlɔ. Na bɛkana bɛdi ukisine ɔmmɔ ɔyikun ƒui lɛlɔ ɔni na lɛla lɛdi 
lilabla-mii. 

20Nsu ni, lɛlɔ litayɔ-mii ka ayu ekpidi eenú-mii litemi ɔsu. Mmomu ebiti ada-mii 
ka Katɔti únweni-mii anyi ɔ́kya Katɔ Ɔga Ɔma.” 

Yesu Úmwi Katɔti 
21Uwi ɔmmɔ lɛlɔ ni, Katɔti Kɔyu ebiti áƒɔ Yesu lɛlɔ kemmo ƒui na ɔ́su ɔnini, “Ati, 
katɔ ku kalɔ Unwoti, mɔɔgyá-a enu ɔsika lɛla lɛni na éti ábɛla bakutine ku 
banundane ni, ani na éti átina bekyuli bani na baaagyi lɛku ku badɔlɔdi. Sɔsɔ na 
ɔdi, Ati, lɛni geen na aayɔ́ anii ɔlɛ.” 

22Amu na ɔ́sɔ ɔ́su ɔnini, “Mina Ɔti úti ala ƒui úte-mi. Ɔdi biala ɔɔɔgyi ukyuli ɔni 
na Katɔti Ubi ɔmmɔ ɔdi, ntu Katɔti lɛti pɛ. Na ɔdi lɛnɔ ɔɔɔgyi ukyuli ɔni na Katɔti 
ɔmmɔ lɛnɔ ɔdi, ntu Ubidi ɔmmɔ lɛti pɛ ku bekyuli bani na Ubi ɔmmɔ ɔ́ƒuna ka 
udie Ɔti ɔmmɔ ɔtina kani.” 

23Amu na Yesu únwini útánu nwuna batɛyane bammɔ na ɔ́su-ma na bɔbɛ 
kemmo ɔnini, “Lɛlɔ litaayɔ-mii geen ka bɛɛnu ala ani na bɛdaku bɔnu mɛni! 

24Mɔɔsu-mii ka ni, Katɔti kenye bediene pii ku baga lɛnɔ báwia ka banu lɛla lɛni 
bɛɛnu ɔƒɛni, nsu bátanu. Na báwia ka benu lɛla lɛni na amii biinú mɛni, nsu 
bétenu.” 

Yesu Ɔ́su-ma Samariani Kaƒɔbuni Ɔblane Ɔdi Lɛlɔ Litemi 
25Mmɔ na ɔda bubo ala ɔtinane ɔdi úbo ku kasusu ka ɔkɔku Yesu ɔnu. Na úye-
nwu ɔnini, “Ala ɔtinane, bi na ɔlɛka lɛbla asa lɛkɛ ngba ƒui?” 

26Amu na Yesu údie kenye na úye-nwu ɔnini, “Bi na Bunweni Kedee Ɔku ɔɔsu? 
Na dɛ na awɔ eenú litemi lɛmmɔ kalɔ?” 

27Mmɔ na ɔnana ɔmmɔ údie kenye ɔnii, “Yɔ Unwoti Katɔti ku ƒula kayi ƒui, ku 
ƒula kɔyu ƒui ku ƒula ɔyikun ƒui ku ƒula kasusu ƒui lɛnɔ, na ayɔ ƒula ukyulikpana 
aani ƒula lɛlɔ kalɛ.” 

28Amu na Yesu ɔ́su-nwu ɔnini, “Ásu na ɔ́tɛ. Bla lɛni na adubɔkɛ ngba ƒui.” 

29Nsu ka ɔda bubo ala ɔtinane ɔmɛni ɔɔwia ka ute lɛlɔ ubo ɔsu ni, ɔ́sɔ úye Yesu 
ɔnini, “Ɔma ndi mina ukyulikpana?” 

30Amu na Yesu údie kenye ɔnini, “Dii ni, ɔnana ɔdi ɔ́kya ɔni nási Yerusalem úsela 
Yeriko, na beyune bátáda-nwu ulu. Na bébo-nwu na bédie-nwu lɛlɔ ala na 
bányonu-nwu báva na ɔɔyɔ́ ukpi. 

31Úbebo úte ka Katɔti ɔkpane ɔdi úbo ɔɔví ulu ɔmmɔ lɛlɔ. Nsu ka ɔ́nu ukyuli 
ɔmɛni na kuludɔ ni, ɔ́sia ɔvi ɔbambadi ɔ́tɔlɔ. 

32Lɛni kani na Lewini ɔdi lɛnɔ úbo ɔɔví. Na ka ɔ́nu ɔnana ɔmmɔ ni, anwu lɛnɔ 
ɔ́sia ɔvi ɔbambadi ɔ́tɔlɔ. 

33Nsu Samariani ɔdi ɔni nábasia mmɔ úsela ulu ɔdi ni, úbasiaku ukyuli ɔmmɔ. 
Na ka ɔ́nu-nwu ni, kaƒɔ kákywi-nwu. 

34Amu na úsie útédu-nwu kudɔ na úti nnɔmii ku ntɛ úwi-nwu lɛlɛ lɛmmɔ 
kemmo na únyimi-ni ƒui. Na ɔ́gyu ɔnana ɔmmɔ útásia anwu ɔlati ebuo lɛlɔ. Na 
úti-nwu úsienku baƒɔ keduokɔ na ɔ́nu-nwu lɛlɔ. 

35Kadi kégye ni, údie egulabi adi úte keduokɔ lɛlɔ ɔnune ɔmmɔ ɔnii, ‘Taanu-nwu 
lɛlɔ. Na si lɛ́si líbo mɔɔví mɛni ni, ndubɔƒɔ-ɔ lɛla biala lɛni na adubɔsɔ ebile na 
nwuna lɛlɔ.’ ” 

36Amu na Yesu úye ɔda bubo ala ɔtinane ɔmmɔ ɔnini, “Na ƒula kasusu kenye ni, 
nkyuli ɛtɛ bamɛni akɔ ɔmani nátina lɛlɔ aani ukyulikpana na ukyuli ɔni néduo 
beyune enu kemmo mɛni lɛlɔ?” 

37Mmɔ na ɔda bubo ala ɔtinane ɔmmɔ údie kenye ɔnini, “Ukyuli ɔni nánu-nwu 
kɔnyana.” Amu na Yesu ɔ́su-nwu ɔnini, “Awɔ lɛnɔ teesie na atábla lɛni.” 

Yesu Úsie Marta Ku Maria Kudɔ 
38Amu na ɔni na Yesu ku nwuna batɛyane básia bana ulu bátɔlɔ bésela ni, 
bébedu ɔma ɔdi. Mmɔ na uleku ɔdi baalɔ Marta ɔ́ƒɔ-nwu úsienku nwuna kaduli. 

39Marta ɔmɛni ubo ɔnwani ulekubi ɔni baalɔ Maria. Anwu ɔ́yu úlie Yesu kudɔ 
na uunú-nwu ala ani na ɔɔtina. 

40Kaduli ablala ani nsia Marta lɛti pɛ lɛlɔ ékpoku-nwu kayi. Ɔmɛni ɔsu úbo na 
úbasu Yesu ɔnini, “Blɔti, ulábla-a lɛla lɛdi ka mina ɔnwani ulekubi ɔ́da kaduli 
ablala amɛni ƒui ɔ́sia-mi lɛlɔ? Su-nwu na ubo ubebunku-mi!” 

41Amu na Yesu ɔ́su-nwu ɔnini, “Marta! Nu kalɛ na eekpóku lɛlɔ na ala pii lɛlɔ. 

42Nsu lɛlakpa linwi kani námanku ka bawia. Na lɛbuni lɛmmɔ na Maria ɔ́ƒuna. 
Na basɔ baláƒɔ-ni na nwuna kudɔ.” 

Luka 11 

Yesu Ɔ́tina Nwuna Batɛyane Kalɛ Baakpali Katɔ 
1Limeyi lɛdi ni, Yesu ɔkya likpo lɛdi ɔɔkpali katɔ. Ka ɔ́wɔlɔ ni, nwuna batɛyane 
akɔ unwi ɔdi úbo-nwu kudɔ, na ɔ́su-nwu ɔnini, “Ati, tina-bu kalɛ na butaakpali 
katɔ aani kalɛ na Yohane ɔ́tina nwuna batɛyane.” 

2Amu na Yesu ɔ́su-nwu ɔnini, “Si bɛɛkpali katɔ ni, na bɛsu bɛnii, “ ‘Ati, balɔ-ɔ 
lɛnyi buni. Ƒula lɛga kadikɔ kebo-bu akɔ. Babla ƒula lɛƒɔyɔ na kalɔ lɛlɔ aani kalɛ 
na use na katɔ. 

3Te-bu bula limeyi adila limeyi ndi limeyi. 

4Na eti bula alaekpidi akyiɛ-bu, ɔsika abu lɛnɔ buuti taakyiɛ ukyuli biala ɔni 
mɔɔƒiɔ́-bu. Na taya na buduo bukpoku taanu kemmo. Na edie-bu alɛku alaekpidi 
akɔ.’ ” 

5Amu na Yesu ɔ́su nwuna batɛyane ɔnini, “Si banii bina akɔ ɔdi úsie nwuna 
ɔkpana ɔdi kudɔ usien ntɛ útásu-nwu ɔnii, ‘Ɔkpana, vo-mi bodobodo ɛtɛ ɔdi, 

6ɔsika mina ɔkpana ɔdi ɔ́si ulu úbeduo-mi ɔƒɛni kani. Na liiibo lɛdila lɛdi na lite-
nwu!’ 

7“Na banii ƒula ɔkpana ɔmmɔ ɔ́su-ɔ ɔnii, ‘Tebete-mi lɛƒɛda lɛdi! Ami ku mina 
bebi bɔ́ɔtɛ na bɔ́kalɛ ɔtɔ. Nsɔ lɛɛɛdubo bɔkana bɔta ɔƒɛni bubete-ɔ lɛla lɛdi.’ 

8Si úbo úte lɛni ni, bi na adubo bɔbla? Mɔɔsu-ɔ nnii si nka kɔkpana kenye lɛti 
ɔsu ni, ulata. Nsu kalɛ na enye eevele-nwu taasia kama ɔsu ni, ɔdubɔta na ute-ɔ 
lɛla biala lɛni na aawia. 

9“Anwuɔsu mɔɔsu-mii nnii bivele Katɔti na ɔdubuti ute-mii, bɛwia na bɛdubɔkɛ, 
bibo kɔnu kegbuta na ɔdubɔlɛmi ute-mii. 

10Ɔsika ukyuli biala ɔni muuvele Katɔti ni, uute-nwu. Na ukyuli biala ɔni mɔɔwia 
lɛla lɛdi ni, ɔɔkɛ́-ni. Na ukyuli biala ɔni muubó kɔnu kegbuta ni, Katɔti ɔɔlɛmi 
teete-nwu. 

11“Na amii bani ndi bebi bati ni, bute na ɔdi ɔdubuti kɔlakpi ute ubidi si úye-
nwu kabɛ? 

12Munuu, katamlukpa na ɔdubuti ute-nwu si úye-nwu akɔkɔ lɛvala? 

13Ina ka bɛdi alaekpidi bablane ni, bɛgyi kalɛ na biti ala abuni bite bina bebi. 
Amu na Ati ɔni nkya katɔ nɔɔ? Bi ɔsu na uleti nwuna Kɔyu ulete bekyuli bani 
muuvele-nwu?” 

Bekyuli Badi Bákya Unyeƒi Na Yesu Ku Beelsebul Ɔyikun Lɛlɔ 
14Uwi ɔdi ni, Yesu ɔkya ɔɔgyá kɔyu kɔdi na kulákana butemi. Amu ka kɔyu 
kɔmmɔ kɔ́vi kɔ́lɛ ukyuli ɔmmɔ lɛlɔ kemmo ni, ukyuli ɔmmɔ úse kalɔ ku butemi. 
Ɔmɛni ɔ́bla bekyuli bani nnye mmɔ dɛye dɛye. 

15Nsu bana akɔ badi básu banini, “Ayu ekpidi ƒui unengu ɔni baalɔ banii 
Beelsebul muute-nwu ɔyikun ɔmmɔ ɔnii utaagya-ma taalɛku.” 

16Na babambadi lɛnɔ báyɔ ka bakywɛ Yesu kakpagyuɛ ɔsu básu-nwu banii ɔbla 
akɔla adi na uti udie ɔtina ka Katɔti náƒuna-nwu. 

17Nsu Yesu ɔ́ti lɛla lɛni na badanku na bana kasusu kemmo. Anwuɔsu ɔ́su-ma 
ɔnini, “Kalɔ kani muule lɛlɔ akpa akpa na beenye teekpoku lɛlɔ ni, kalɔ kammɔ 
kelétu uwi. Na kaduli kenwi bekyuli bani muule lɛlɔ na beekpóku lɛlɔ ni, 
bugyingya na beegyingya. 

18Anwuɔsu si Satan lɛga kadikɔ kebo akpa akpa ani muukpóku lɛlɔ ni, dɛ na lɛga 
kadikɔ kammɔ kadubunye? Bɛɛsu ka mɔɔgyá ayu ekpidi taalɛku ka Beelsebul 
uute-mi ɔyikun ɔnii mbla lɛni ɔsu. 

19Na si Beelsebul lɛlɔ na mɔɔgyá-ma ni, ɔma lɛlɔ na bina basiakune ama baasia 
taagya ayu ekpidi taalɛku bekyuli lɛlɔ kemmo? Amii alati bina basiakune 
muudie taatina-mii ka bɛɛnyi ɔkɔ. 

20Oowo! Katɔti ɔyikun kemmo mmomu na mɔɔgyá ayu ekpidi taalɛku. Na ɔmɛni 
uudie taatina-mii nwaa ka ni, Katɔti lɛga kadikɔ kéebo kébeduo-mii kudɔ. 

21“Si ɔyikune ɔdi ɔ́klibi nwuna ekpola na unye ɔɔgyumana nwuna kaduli ni, agyi 
anii nwuna akɛla adi alayii. 

22Nsu si ukyuli ɔni mbo ɔkplu utulo-nwu úbo úbekpoku-nwu na ɔ́di-nwu lɛlɔ ni, 
uuƒie nwuna ekpola ani lɛlɔ ɔ́sia anu taaƒɔ na anwu ku nwuna bakpana beti 
ukyuli ɔmmɔ akɛla ani na béyu bele. 

23“Ukyuli ɔni neeenyeku-mi ni, agyi anii ɔ́ta únye-mi lɛlɔ geen. Na ukyuli ɔni 
neeebunku-mi na bɔsala ni, agyi anii bugyingya na uugyingya. 

Kɔyu Kukpidi Bɔsɔ Bunwini Bubo 
24“Si kɔyu kukpidi kɔ́vi kɔ́lɛ ukyuli lɛlɔ kemmo ni, kɔɔkɛ taavi ekpo ekpo ani 
nákwii taawia kesii kani na kulie. Na si útakɛ kadi ni, ɔɔsu lɛlɔ ɔnii, ‘Ndubɔsɔ 
linwini lisie mina kaduli kani na lɛ́tɔlɔ mmɔ.’ 

25Anwuɔsu ɔɔsɔ teesie taatánu ka bákpala ɔtɔ ɔmmɔ kemmo sɛɛn na béni ala 
ƒui. 

26Ɔmmɔ ɔsu ni, ɔɔsɔ teenwini teesie na utákpanku ayu ekpidi maatɛ ani mbo 
kalala ntulo-nwu na bebo bebelie mmɔ. Na kawɔlɔkɔ ni, ukyuli ɔmmɔ ablala 
eebie teetulo kalɛ na úse kudeedi muedi.” 

Yesu Ɔ́tina Ala Ɔ́siku Ukyuli Ɔni Mbo Ebiti Geen Lɛlɔ 
27Uwi ɔni na Yesu ɔ́su ala amɛni ni, uleku ɔdi ɔ́va ku lɛdi momoomo na bekyuli 
akɔ mmɔ na ɔ́su ɔnini, “Lɛlɔ lɛyɔ uleku ɔni náwɔ-ɔ na úte-ɔ lɛnyi na ányimi!” 

28Amu na Yesu údie kenye ɔnini, “Bekyuli bani muunú Katɔti litemi na baabla 
taasiaku-ni lɛlɔ mmomu na lɛlɔ lɛyɔ!” 

Yesu Úni Ɔnii Uledie Akɔla Ulatina 
29Amu ka bekyuli bammɔ beemomo Yesu kudɔ teebu ni, úsie anumi na ɔ́su-ma 
ɔnini, “Bɛnu kalɛ na ɔmwi limeyi bekyuli bebo likyulikpi! Akɔla budie bɔtina na 
baawia banu, nsu balanu budie bɔtina bɔdi uti utulo Yona bɔdi. 

30Kalɛ kani na Katɔti Kenye Udiene Yona ɔdi likposela ute Niniweƒuɔ ni, lɛni 
kani na Ukyuli Ɔyawine Ubi lɛnɔ wenwini likposela wete ɔmwi limeyi bekyuli. 

31Na litemi bɔtɛ limeyi ni, Uleku Ɔga ɔni nási kada kakɛ ɔdubɔta unye na ubo-
mii lɛnimi enwu, ɔsika ɔ́ta ɔ́si nwuna kalɔ úsie ɔgyu kakaaka ɔnii úténu Ɔga 



1780 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

Salomo lɛnunda ala bɔtina. Nsu mɔɔsu-mii nnii ukyuli ɔni ntulo Salomo ɔkya 
mɛni. 

32Niniweƒuɔ badubɔta benye na bebo-mii lɛnimi enwu na litemi bɔtɛ limeyi. 
Ɔsika uwi ɔni na Yona ɔ́su-ma Katɔti litemi ni, bávumana udu na bénwini bana 
ekpidi kudɔ. Nsu mɔɔsu-mii geen ka ni, ukyuli ɔdi ɔkya-mii akɔ mɛni na utulo 
Yona! 

Yesu Údie Lɛla Lɛni Muute Ukyuli Bukeye Ɔ́tina 
33“Ukyuli ɔdi ulátu asogya na uuti taabɛla iye ubi-nwu ala. Mmomu buti na uuti 
taasia likpo lɛni na bekyuli bani muuduo mmɔ banu nwaa. 

34Buse na ukyuli anumi ese aani asogya ute nwuna ɔlɔna. Si anumi aanu-ɔ kaduɛ 
ni, awɔ ukyuli umodi ɔmmɔ ni, use-ɔ nwaa ɔ́ka ɔ́mana. Nsu si ƒula anumi aaadia 
ni, agyi anii awɔ ukyuli ɔmmɔ akya lɛdisa kemmo. 

35Anwuɔsu sia lɛlɔ anu na ati ka bukeye bɔni na bɔkya-a lɛlɔ kemmo bɔɔɔdi 
lɛdisa. 

36Si bukeye bɔ́ƒɔ-ɔ lɛlɔ ƒui na ƒula kakɛ kadi kaaakya lɛdisa kemmo ni, agyi anii 
kesii biala kadubo bukeye kalɛ kani na si asogya ɔɔda na nwuna bekeye buuwi-
ɔ na use kalɛ.” 

Yesu Ɔ́du Batɔnkune Bammɔ Kɔtɔ 
37Uwi ɔni na Yesu ɔ́wɔlɔ butemi ni, Ƒarisini ɔdi ɔ́lɔ-nwu bɔdi na nwuna kaduli. 
Amu na úsie útélie kalɔ na ɔtɔ kemmo na baadi. 

38Ɔ́bla Ƒarisini ɔmmɔ dɛye dɛye ka ɔ́nu ka Yesu útaƒɔ kɔnu kalɛ na ɔdi ɔmmɔ 
ɔɔtina asa na úse kalɔ ku bɔdi. 
39Anwuɔsu Blɔti ɔ́su-nwu ɔnini, “Ɔƒaani ni, amii Ƒarisiƒuɔ bɛɛƒɔ bina akyami ku 
lɛɛƒɛɛ kama, nsu bina lɛlɔ kemmo geen anwu ni, likyulikpi ku kalala bɔbla bɔ́ƒɔ-
ni ƒui. 

40Badɔlɔdi! Ɔɔɔdi Katɔti ɔmmɔ kani na ábla ala ƒui kemmo ku kama yoo? 

41Biti ala ani ƒui nkya bina akyami ku lɛɛƒɛɛ kemmo mmɔ bite bawabane kalɛ 
na bina lɛla biala lɛbla sɛɛn. 

42“Bɔbuɛ muute amii Ƒarisiƒuɔ! Biiti bina edula lɛkpa leevudi ku kevoma kutu 
akyala ƒɛƒɛɛ aani evete lidu lidu teete Katɔti. Nsu biiní ka utalɛka bɛnu bekyuli 
anumi bɛbla ala, na bilayɔ Katɔti lɛnɔ. Amɛni na ɔdi ka bɛbla bibunku ala ani na 
bɛdaku, na ɔɔɔdi ka bɛda ɔdi bise. 

43“Bɔbuɛ muute amii Ƒarisiƒuɔ! Ɔsika bɛɛwia ka bilie kuliekɔ kunengudi na bina 
kasalakɔ. Na bɛɛwia ka bekyuli bataakya-mii kenye ku ɔbu na kuyeya. 

44“Bɔbuɛ muute-mii, ɔsika bise aani kɔƒiɔtɔ kɔni na bétese-ku likpo, na bekyuli 
beesié taavi-ku lɛlɔ ɔsika baaagyi.” 

45Amu na ɔda bubo ala batinane akɔ unwi ɔ́su-nwu ɔnini, “Ala ɔtinane, si ásu 
ɔmɛni ni, eedumi abu lɛnɔ.” 

46Mmɔ na Yesu údie kenye ɔ́su-nwu ɔnini, “Bɔbuɛ muute amii ɔda bubo ala 
batinane lɛnɔ. Etila ani na bekyuli balakana buti ni, anya bɛɛtɛ taasia bekyuli 
kama. Na bilábla kasusu bɛnii biibunku-ma na bakana etila ammɔ buti. 

47“Bɔbuɛ muute-mii geen, ɔsika bɛɛtú kɔƒiɔtɔ kɔbuni teete Katɔti kenye bediene. 
Nsu Katɔti kenye bediene bammɔ geen na bina bati kuuku bádu. 

48Na amii alati bɛɛƒɔ́ ɔmɛni enu ka lɛla lɛni na bina bati bammɔ bábla lɛdia-mii. 
Ama bádu Katɔti kenye bediene na amii bɛ́tu bana kɔƒiɔtɔ. 

49Ɔmɛni ɔsu na Katɔti lɛnunda lɛ́su lɛnii, ‘Ndubɔtala Katɔti kenye bediene ku 
batu lɛkya-ma na badubɔdu badi na badubukpoku bakladi.’ 

50Anwuɔsu ɔmwi limeyi bekyuli ƒui ni, badubo-ma kɔtu bɔni na Katɔti kenye 
bediene bani ƒui na bádu ɔ́si kayawi kamɛni kalɔ kesekɔ ƒui ɔsu. 

51Ɔ́si ɔni bádu Abel úbedu Sakaria ɔni na bádu na lɛkpabi ku kesii kani na baalɔ 
banii likpo kedee ntɛ. Lɛni geen mɔɔsu-mii ka ni, Katɔti ɔdubo ɔmwi limeyi 
bekyuli kɔtu bɔni na bana ƒui ɔsu! 
52“Bɔbuɛ muute amii ɔda bubo ala batinane! Ɔsika ɔtɔ ɔni kemmo na lɛnunda 
lɛkya ni, bɛ́kalɛ kayakun kammɔ bíse. Nsu amii alati bini bɛnii bileduo. Na biitile 
bekyuli bamba bani mɔɔwia beduo lɛnɔ kuƒi.” 

53Ka Yesu ɔ́tɔlɔ likpo lɛmmɔ ni, Ƒarisiƒuɔ ku ɔda bubo ala batinane bese kalɔ ku 
Yesu litemi lɛmmɔ lɛlɔ kɔnyi buti, na beedie-ni bɔƒiɔ taasu ala lidu lidu. 

54Na bakya baawia ulu ɔni lɛlɔ na basia bakya-nwu litemi kenye na ɔbla likpidi 
lɛdi. 

Luka 12 

Yesu Úbo Ɔda Na Bekyuli Anumi Bɔnu Taabla Ala Lɛlɔ 
1Ka bekyuli mpim mpim badi bábasa mmɔ ɔni na baanya lɛlɔ muedi ni, Yesu ɔ́ka 
nwuna batɛyane bɔsu ɔnini, “Binye kagyumana kaduɛ na Ƒarisiƒuɔ ɔkɔ ablala 
ani muuƒú bekyuli mmɔ lɛlɔ. 

2Ala ani ƒui na bekyuli bábla bábɛ ni, adubo bɔda bɔlɛ keyi nwaa. 

3Anwuɔsu lɛla biala na bɛ́su na kasuudikɔ ni, ɔdubɔlɛ keyi. Na kabɛsɛ iye 
katɔma kɔtɛ biala na bɛ́su ni, ɔtɔ katɔ na badubo-ku lɛsa bɔkɔ. 

Bɛyia Katɔti Na Ɔɔɔdi Bekyuli 
4“Bakpana, mɔɔsu-mii ka ni, bitayia bekyuli bani na ɔlɔna kani na badubɔkana 
bɔdu na ɔmmɔ kama na basɔ balakana lɛla lɛdi bɔbla. 

5Ukyuli ɔni na ɔlɛka bɛyia ni, ndubo-mii bɔtina. Bɛyia Katɔti ɔni na si ɔ́du-ɔ 
ɔ́wɔlɔ ni, na ɔsɔ ubo ɔyikun na uti-ɔ ubo ɔkya lɛgyavonku lɛni mɔɔda uwi ƒui 
kemmo. Bɛƒɔ-mi bɛdi ka ni, anwu ndi ukyuli ɔni na ɔlɛka bɛyia. 

6Ɔɔɔdi kaplɛ inyɔ kani na beeyé baasɛ wɛlɛ wɛlɛ ɛlɔ? Nsu Katɔti anu alávia ɔdi 
lɛlɔ. 

7Bula lili linwini muedi ni, Katɔti ɔgyi-ni bumomo. Anwuɔsu ni, bɛda bɔyia bɛya 
ɔsika bɛ́ƒɔ kuye bitulo baasɛ pii. 

Binye Yesu Kama Kpakplaa 
8“Mɔɔsu-mii nwaa ka ni, ukyuli ɔni masu na kadi anumi ka ɔdi mina ɔdi ni, 
Ukyuli Ɔyawine Ubi lɛnɔ ɔdubɔsu lɛni kani na Katɔti batu anumi na nwuna lɛlɔ. 

9Nsu ukyuli ɔni meni-mi na kadi anumi ni, Ukyuli Ɔyawine Ubi lɛnɔ weni-nwu 
na Katɔti batu ƒui anumi. 

10Na ukyuli biala ɔni masu lɛla lɛdi na wata wenye Ukyuli Ɔyawine Ubi lɛlɔ ni, 
Katɔti ɔdubuti ɔkyiɛ-nwu. Nsu ukyuli ɔni matɛmi enyekpi Katɔti Kɔyu lɛlɔ ni, 
Katɔti uleti ulakyiɛ-nwu. 

11“Si bákpanku-mii bésienku Yudaƒuɔ kɔsakɔ iye batɔnkune iye bagadine anumi 
banii baatɛku-mii litemi ni, ɔƒɛ utada-mii bɛnii bi na bɛdubo bɔsu iye dɛ na 
bɛdubudie lɛlɔ kenye. 

12Ɔsika Katɔti Kɔyu kɔdubɔtina-mii na uwi ɔmmɔ kani lɛlɔ lɛla lɛni na bɛdubo 
bɔsu.” 

Ɔlakɛne Ɔdɔlɔdi Ɔdi Lɛlɔ Kɔtɛ 
13Ukyuli ɔdi ɔkya bekyuli akɔ mmɔ na ɔ́su Yesu ɔnini, “Ala ɔtinane, su mina 
ɔnwani na ule bula ɔti kadikɔ kani na ɔ́da úse-bu ute-mi.” 

14Amu na Yesu údie kenye ɔnini, “Ɔnana, ɔma néte-mi kuƒi ɔnii nle ala iye ntɛ 
litemi na bina inyɔ ntɛ?” 

15Amu na ɔ́su bana ƒui ɔnini, “Bɛsia lɛlɔ anu na binye lɛlɔ kagyumana na ɔdivo 
udu biala bɔdi lɛlɔ, ɔsika ukyuli ngba geen bɔɔɔkɛnku ala ani nse-nwu lɛlɔ ina 
dɛ na ɔdi ɔlakɛne.” 

16Amu na Yesu úbo-ma lɛgba lɛmɛni ɔnini, “Ɔlakɛne ɔdi ɔ́kya dii ɔni na ubo kalɔ 
buni kani náya na nwuna edula ádia geen. 

17Ɔmɛni ɔsu ɔ́bla kasusu ɔnii, ‘Ka liiibo kesii kani makya mina edula amɛni ni, 
bi na ɔlɛka lɛbla? 

18“ ‘Lɛla lɛni ndubɔbla ndi ɔnii ndubugyingya mina edula kakyakɔ kakukudi na 
lɛbla kawɔdi kani na kébomo kétulo kamɛni. Mmɔ na ndubɔkɛ kesii kani na 
makya mina edula ƒui. 

19Na ndubɔsu lɛlɔ nnii kuli kɔdia-mii. Ala buni ani ƒui ása-mi ute akwa pii. 
Ndubɔnwuna, na lɛdi, na lɛni, na lɛkya lɛlɔ ebiti.’ 

20“Nsu Katɔti anwu ɔ́su-nwu ɔnini, ‘Awɔ ɔdɔlɔdi! Usien ɔmɛni kani na adubo ƒula 
ngba bɔda buse. Na ɔma ndubɔdi ala ani na áwia ése éte lɛlɔ mɛni?’ ” 

21Amu na Yesu ɔ́wɔlɔ nwuna kɔtɛ ɔnini, “Lɛni na use ute bekyuli bani mɔɔwia 
akɛla batɛ bese lɛlɔ, na beeebo lɛla lɛdi na Katɔti anumi.” 

Katɔti Mɔɔnu Nwuna Bebi Lɛlɔ 
22Mmɔ na Yesu ɔ́su nwuna batɛyane ɔnini, “Anwuɔsu na mɔɔsu-mii nnii 
bitekpoku lɛlɔ na lɛla lɛni na bɛdi bilie ngba lɛlɔ iye ɔlɔna adala lɛlɔ. 

23Ngba bɔ́ƒɔ kuye butulo adila, na ɔlɔna lɛnɔ ɔ́ƒɔ kuye utulo adala. 

24Bɛnu baasɛ na kayaa ka balágya na baláƒɛ edula lɛnɔ. Beeebo linwu iye edula 
kakyakɔ. Nsu Katɔti uute-ma bɔdi! Na amii bɛ́ƒɔ kuye bitulo baasɛ kukuuku. 

25Bɛɛkali ka ɔdi wakana ngba bulie gyɔlɔɔ butulo nwuna uwi ina blii suɛ na 
nwuna lɛlɔ bukpoku ɔsu? 

26Na si bɛɛɛdubo lɛla lɛdi bɔkana bɔbla na ala wɛlɛ wɛlɛ amɛni lɛlɔ ni, bi ɔsu na 
biikpóku lɛlɔ na ala bamba lɛnɔ lɛlɔ. 

27“Bɛnu kalɛ na anwula ani mɔɔdia bɔnu aalɛ́ lili. Balábla kabla kadi iye beledi 
adi teete lɛlɔ. Nsu mɔɔsu-mii nnii Ɔga Salomo muedi ku nwuna lɛkɛ ƒui ni, útakɛ 
adala ani ndia édu anwula amɛni. 

28Katɔti muute livo lɛmɛni bɔdia bɔmɛni udu. Livo lɛmɛni linye ɔmwi na uwi 
bamba na bekulo-ni bakya ogya na bakyula-ni na livongu kemmo. Bute na 
Katɔti ɔmmɔ ulete-mii adala uletulo livo lɛmmɔ? Bi ɔsu na bina bɔƒɔtaadi buse 
blii suɛ lɛni? 

29Anwuɔsu bitayia na anumi eteegyie-mii na biteeye bɛnii bi na bɔdubɔdi iye bi 
na bɔdubɔni. 

30Ɔsika bekyuli bani nátaƒɔ Katɔti bátadi ni, ama mɔɔsia ala amɛni anu uwi ndi 
uwi. Bina Ɔti ɔgyi ka ala amɛni ƒui adi ala ani na bɛɛwia. 

31Mmomu ni, biteeti kasusu na Katɔti lɛga kadikɔ lɛlɔ na ɔdubuti ala amɛni ƒui 
ute-mii. 

Bɛsia Katɔ Ɔga Ɔma Akɛla Anu 
32“Mina basiakune lisu libliidi, bitayia. Ɔsika ɔdi Katɔti lɛƒɔyɔ ka ute-mii nwuna 
lɛga kadikɔ. 

33Biti bina lɛlɔ ala biye na bile egulabi ammɔ bite bawabane. Na bɛwia egulabi 
kɔvumi kɔni na bɛgyi ka kulatɔ bise katɔ bite lɛlɔ. Mmɔ na bina akɛla adubuse 
kpoo na alaƒana kudii. Ɔsika uyune ɔdi ulakana mmɔ buduo, na kubweyi kɔni 
muubile ala lɛnɔ kulakana-nya bubile. 

34Ɔsika kesii kani na bina akɛla ese ni, mmɔ na bina kɔyi lɛnɔ kɔdubɔkya. 

Yesu Ɔ́su Nwuna Batɛyane Ɔnii Benye Kagyumana 
35“Bɛklibi lɛlɔ bise bite lɛla biala mebo, na bɛtu akpagya. Na bina likpo liteni. 

36Na binye lɛni aani kabla bablane bani nnye bagya bana Unwoti ka ɔsi uleku 
ketikɔ ɔda ubalɛ. Na si úbo na uubó kɔnu kegbuta ni, na balɛmi bete-nwu 
kɔnakunwi. 

37Kabla bablane bammɔ badubɔkɛ ebiti geen si bana Unwoti úbanu-ma ka 
benye kagyumana bete nwuna bɔsɔ bubo! Mɔɔsu-mii ka ni, ɔdubɔsabla kɔdi lɛlɔ 
use, na ɔya na belie kalɔ na anwu alati ute-ma adila na badi. 

38Na ina usientɛ iye kadi ƒulu ƒulu na webo na wabanu-ma ka benye kagyumana 
ni, nu ebiti ani udu na wabla-ma! 

39Ɔƒɛni ni, bɛdubɔnu bɛti ka si bɔti na kaduli ɔlati wati uwi ɔni na uyune 
webeyu-nwu ni, nka ulete-nwu kuƒi na wabwɛ weduo-nwu ɔtɔ. 

40Anwuɔsu na ɔlɛka amii lɛnɔ binye kagyumana, ɔsika ami Ukyuli Ɔyawine Ubi 
ndububo mbeyu-mii lɛtu.” 

Ɔdi Ka Kabla Ɔblane Ɔbla Ukyuli Ɔni Muunú Litemi 
41Amu na Petro úye Yesu ɔnini, “Blɔti, abu na lɛgba lɛmɛni lɛdanku, munuu 
ukyuli biala na ada?” 

42Mmɔ na Yesu údie kenye ɔnini, “Kabla ɔblane ɔni náda anu na ɔɔbla ala ulu 
lɛlɔ ni, anwu na nwuna Unwoti uuti teenyene kabla bablane bakladi kenye. Na 
anwu ndubute kabla bablane bakladi bana lɛdila kalɛ na ɔ́manku na uwi ɔbuni 
kemmo. 

43Nu, si kabla ɔblane ɔmmɔ ɔ́kana na ɔɔbla ɔmɛni kaduɛ asa na nwuna Unwoti 
úbo ni, ɔdubɔbla ebiti bonwu geen ute kabla ɔblane ɔmmɔ! 

44Geen geen ni, mɔɔsu-mii nnii Unwoti ɔmmɔ ɔdubuti kabla ɔblane ɔmmɔ 
unyene nwuna ala ƒui kenye. 

45Nsu si kabla ɔblane ɔmmɔ ɔ́su ɔnii, ‘Mina Unwoti úsela útákya ulu na uwi utu,’ 
ɔsu na úse kalɔ ɔɔdi na ɔɔní ntɛ teekpi na uubó kabla bablane bakladi bani ndi 
banana ku beleku ƒui na ɔɔbla-ma kalala ni, 

46nwuna Unwoti ɔdububo ubeyu-nwu ɔtu ɔni na ɔɔɔgyi uuuse. Mmɔ ni, Unwoti 
ɔmmɔ ɔdubɔni-nwu kɔtu kpakplaa kɔni námanku batuɔkplune bammɔ udu. 

47“Kabla ɔblane ɔni ngyi lɛla lɛni na nwuna Unwoti ɔɔwia ka nka ɔbla ute-nwu 
nsu uuní-ni bɔbla ka útada lɛlɔ útese ɔsu ni, bubo na badubo-nwu bubo na ebola 
eduo-nwu lɛlɔ. 

48Nsu kabla ɔblane ɔni naaagyi lɛla lɛni na nwuna Unwoti ɔɔwia ka ɔbla nsu ɔ́bla 
lɛla lɛni na bani-nwu kɔtu ni, nwuna kɔtu bɔni bɔɔbla blii suɛ. Si ukyuli ɔni na 

béte-ɔ ala pii ni, lɛni kani na ɔlɛka abla ala pii. Na ukyuli ɔni na béte-ɔ ala pii 
betulo ni, lɛni kani na ɔlɛka abla kabla pii etulo. 

Bekyuli Badubule Lɛlɔ Na Yesu Ɔsu 
49“Líti Katɔti kɔtu bɔni líboku bekyuli akɔ ɔni nse aani ogya kalɛ. Na mɔɔwia 
geen ka nka ogya ɔmmɔ úuse kalɔ ɔdaku bɔda. 

50Lɛƒɛda bonwu lɛdi lɛdubo-mi lɛlɔ aani kalɛ na ketu keeti ukyuli. Na liiibo 
bɔnwuna bɔdi úti utédu uwi ɔni na lɛƒɛda lɛmɛni líbo líbavi. 

51Bɔkali bɛda bɛnii keyi buɛɛ na líti líboku kayawi? Oowo! Ɔɔɔdi keyi buɛɛ, 
mmomu lɛlɔ bugyingyaku na bɔdi. 

52Na ɔ́si ɔƒɛni úsela ni, kaduli kani kemmo na nkyuli ɛlɔ bakya ni, badubo lɛlɔ 
bule. Inyɔ bata benye ɛtɛ lɛlɔ. 

53Ubi ɔti wata wenye bananabi lɛlɔ, na bananabi bata benye bana ɔti lɛlɔ. Bebi 
beni badubɔta benye bana belekubi lɛlɔ, na belekubi lɛnɔ bata benye bana beni 
lɛlɔ. Na begyieni badubɔta benye bana bebi bele lɛlɔ, na bebi bata benye bana 
begyieni lɛlɔ.” 

Yesu Úbo Bekyuli Bani Na Ɔ́tɛmiku Ɔda 
54Yesu ɔ́su bekyuli bammɔ lɛnɔ ɔnini, “Si bɛ́nu ka úminime lɛlɔ ɔ́si ɔƒɛ kanukɔ 
na kayaa ni, bɛɛsu kɔnakunwi ka ɔnantu ɔdubo bɔna. Na ɔɔlɛ́ lɛni. 

55Na si bɛ́nu bɛ́ti ka kada kakɛ ɔƒɛƒɛɛ uukpó ni, bɛɛsu ka liwulu lɛdubo. Na ɔɔlɛ́ 
lɛni. 

56Anumi lɛlɔ bekyuli, ka bɛɛnu kalɔ ku kayaa na bɛɛtí uwi taatina ni, bi ɔsu na 
bilenu uwi ɔmɛni anwu kalɔ? 

Yesu Ɔ́tina Kalɛ Na Baaklibi Nkyuli Inyɔ Ntɛ 
57“Bi ɔsu na bileduo ala kemmo taanu lɛbuni lɛni na ɔlɛka bɛbla bɛti? 

58Si ukyuli ɔdi ɔ́lɔ-ɔ katɛ na litemi katɛkɔ ka awɔ ku-nwu bɛ́kɛ lɛla lɛdi ni, sia 
ulu biala lɛlɔ na bɛklibi litemi lɛmmɔ asa na biduo litemi katɛkɔ. Si ɔɔɔdi lɛni ni, 
ɔdubuti-ɔ ute litemi batɛne ku beƒiene na bakya-a ɔtɔ. 

59Na mɔɔyá-a na ati ka mmɔ na adubo bɔkya wetédu uwi ɔni na áƒɔ ƒula kɔtu 
bɔni kayu étédu kawɔlɔkɔ.” 

Luka 13 

Si Bítenwini Kayi Ni, Bɛdubɔyii Ku Udu 
1Lebo lɛmmɔ ni, bekyuli badi bakya mmɔ bani násu Yesu kalɛ na Pilato ɔ́du 
Galileaƒuɔ badi uwi ɔni na bákya bátaabla akpala teete Katɔti. 

2Amu na Yesu úye-ma ɔnini, “Bɛɛbu bɛnii ka bádu Galileaƒuɔ bammɔ lɛni ɔsu ni, 
ama ndi alaekpidi bablane benengudi ntulo Galileaƒuɔ bakladi ƒui? 

3Oowo, ɔɔɔdi lɛni kudii! Nsu bɔsu nda-mii nnii si bítada bina ala ekpidi bɔbla 
bítaya ni, lɛni kani na amii lɛnɔ bɛdubo bukpi. 

4Na nkyuli leevu-maane bani na Siloa ɔtɔ ubendi ɔmmɔ ɔ́ƒɛ úbo na békpi nɔɔ? 
Bɛɛkali ka ɔmɛni ɔsu ama ndi bekyuli bekpidi ntulo ama bani nli Yerusalem 
mmɔ ƒui? 

5Oowo, ɔɔɔdi lɛni kudii! Mɔɔsu-mii ka si bítavumana udu ni, lɛni kani na bina 
ƒui bɛdubo bukpi aani ama kalɛ.” 

Yesu Úbo Lɛgba Na Kɔdingyii Kɔni Naaanwu Ebi Lɛlɔ 
6Amu na Yesu úbo-ma lɛgba lɛmɛni ɔnini, “Uwi ɔdi kemmo ni, ɔnana ɔdi ɔ́kya 
ɔni na ubo kɔdingyii kɔdi na nwuna kemmo. Úsie ɔnii utáwia kugyii kɔmɛni ebi, 
nsu útakɛ adi. 

7Amu na ɔ́su nwuna kemo kammɔ lɛlɔ ɔnune ɔnii, ‘Nu! Akwa atɛ sɔɔn mɛni ka 
muubo mɛni taabawia kugyii kɔmɛni ebi taanɔ. Da-ku va kalɔ, ɔsika kuuubo 
lɛblakula na kalɔ kani lɛlɔ na kunye mmɔ.’ 

8“Nsu kemo lɛlɔ ɔnune ɔmmɔ údie kenye ɔnini, ‘Ati, nyonu-ku na kɔsɔ kunye 
lɛkwa linwi pɛ bɔnu. Ndubuku-ku kalɔ na lɛkya-ku ala ani ndubɔya na kalɔ 
kammɔ kelie lɛmwi na bɔnu. 

9Na si kɔ́kana ebi bonwu ni, ɔdia. Nsu si útakana bɔnwu ni, akana na ada-ku ava 
kalɔ.’ ” 

Unyeƒi Ɔbambadi Bɔkya Na Lɛnwunameyi Lɛlɔ 
10Na lɛnwunameyi lɛdi lɛlɔ ni, Yesu ɔkya ɔɔtina ala na Yudaƒuɔ kasalakɔ kadi. 

11Na uleku ɔdi lɛnɔ ɔ́kya mmɔ ɔni na kɔyu kukpidi kɔdi kuukpóku akwa leevu-
maane sɔɔn. Kɔyu kɔmmɔ kɔ́ya na kalɔ kani na uleku ɔmmɔ úbo ɔkɛ uwi biala 
ɔni na ulakana na unye ligeen. 

12Uwi ɔni na Yesu ɔ́nu-nwu ni, ɔ́kpali-nwu na ɔ́su-nwu ɔnini, “Uleku, ƒula ɔlɛ 
ɔ́ba-a!” 

13Na Yesu úti nwuna enu ɔ́sia uleku ɔmmɔ lɛlɔ. Na kɔnakunwi ni, uleku ɔmmɔ 
ɔ́ta únye ligeen na úmwi Katɔti. 

14Yudaƒuɔ kasalakɔ kammɔ lɛlɔ ɔnune úti kɔnyi geen sɔsɔ na ɔni na Yesu ɔ́bwi 
ɔlɛne na lɛnwunameyi lɛlɔ ɔsu. Anwuɔsu ɔ́su bekyuli bammɔ ƒui ɔnini, “Bubo 
emeyi aku ani buti bɔbla bula kabla. Anwuɔsu bibo na emeyi amɛni kemmo si 
lɛla lɛdi lɛda bina akɔ ɔdi na babwi-nwu, na ɔɔɔdi lɛnwunameyi lɛlɔ!” 

15Mmɔ na Blɔti údie kenye na ɔ́su-nwu ɔnini, “Amii, anumi lɛlɔ bekyuli, biidie 
bebuo bani mɔɔbla-mii kabla iye beeti-mii ala lɛbuli na bɛɛkpanku-ma 
teesienku ntu kanikɔ. 

16Na ɔƒɛni ni, bɛɛnu Abraham kaba kemmo ubi nnye mɛni ɔni na Satan úbo 
lɛkpu akwa leevu-maane sɔɔn mɛni. Ɔɔɔdia ka baƒɛnimi-nwu abuli ammɔ na 
lɛnwunameyi lɛlɔ?” 

17Kenye kani na Yesu údie mɛni ɔ́ya na kɔƒa kúkpo nwuna bekisine, na bekyuli 
bakladi bákɛ ebiti na akɔla budie taatina ani ƒui na ɔ́bla ɔsu. 

Yesu Úti Katɔ Ɔga Ɔma Ɔ́manku Kugyii Kebi Blii Suɛ Kadi 
18Amu na Yesu úye-ma ɔnini, “Bɛgyi kalɛ na Katɔti lɛga bɔdi litemi bugyingya 
buse? Na bi na ɔlɛka buti-mu bɔmanku? 

19Bɛnu! Ɔnana ɔdi úti edula kebi blii suɛ kadi útáva nwuna kemo. Ka edula kebi 
kamɛni kákwɛ ni, kébenwini kugyii bonwu na baasɛ bábatu ayu bákya-ku kɔgba 
akɔ.” 

Yesu Úti Katɔ Ɔga Ɔma Ɔ́manku Bɔnyii 
20Yesu ɔ́sɔ úbo-ma lɛgba lɛbambadi ɔnini, “Katɔti lɛga bɔdi litemi bugyingya 
buse aani ɔmɛni. 

21Uleku ɔdi úti bɔnyii ɔ́salaku ɔlaaƒɔ koƒo kunwi, na ɔ́nwu ɔ́sala útédu uwi ɔni 
na bɔnyii bɔmmɔ bɔ́ƒɔ ɔlaaƒɔ ɔmmɔ ƒui na úƒu.” 

Yesu Ɔ́su Ka Ngba Kayakun Kátabɛbɛ 
22Yesu úsie ɔ́vi lɛma ku akpaklɔ kemmo na ɔ́tina bekyuli ala uwi ɔni na úsela 
Yerusalem. 

23Mmɔ na ukyuli ɔdi úye-nwu ɔnini, “Ati, bekyuli bani ndubɔkɛ bɔƒɔ ni, 
baaadubo bumomo yoo?” Amu na Yesu údie kenye ɔnini, 

24“Kya ɔkplu na asia kayakun kani nse blii suɛ kemmo eduo. Ɔsika bekyuli pii 
badubɔwia geen banii baasia mmɔ beduo, nsu balakana. 

25Uwi ɔdubo ubedu ɔni na Unwoti ɔmmɔ ɔdubɔta na ɔkalɛ kayakun kammɔ. Na 
amii bani nébu binye keyi bɛdubo kɔnu kayakun buteebo bɛnii, ‘Ati, lɛmi-bu!’ 
“Nsu Unwoti ɔmmɔ ɔdubudie kenye ɔnii, ‘Lɛɛɛgyi-mii!’ 

26“Na bɛdubɔsu bɛnii, ‘Abu ku-ɔ nádi na bɔ́ni, na átina ala na bula ɔma!’ 

27“Nsu anwu ɔdubɔsɔ udie kenye ɔnii, ‘Lɛɛɛgyi-mii! Bɛkpɛ bisie-mii lɛlɔ, amii 
bekyuli bekpidi.’ 

28“Mmɔ na keku ku animi bɔdu bɔdubɔkya uwi ɔni na bɛdubɔnu Abraham ku 
Isak ku Yakob ku Katɔti kenye bediene ƒui na Katɔ Ɔga Ɔma uwi ɔni kemmo na 
Katɔti ɔ́gya-mii ɔnii biteduo. 

29Bekyuli badubɔsi ɔƒɛ katukɔ ku kanukɔ bebo. Na basi katɔ kakɛ ku kada kakɛ 
babasala na badi na bani na Katɔ Ɔga Ɔma. 

30Na bekyuli bani ndi bekplodi ni, badubunwini bedeedi. Na bani ndi bedeedi 
ni, badubunwini bekplodi.” 

Yesu Ubo Bɔyɔ Ute Yerusalem 
31Na uwi ɔmmɔ kemmo ni, Ƒarisiƒuɔ badi bébo Yesu kudɔ na bábasu-nwu banii, 
“Babla na avi alɛ mɛni kɔnakunwi eteesie likpo bamba, ɔsika Ɔga Herode ɔɔwia 
ka ɔdu-ɔ.” 

32Mmɔ na Yesu ɔ́su-ma ɔnini, “Bisie na bitásu uƒukutu ɔmmɔ ka lɛ́su lɛnii, ‘Ɔmwi 
ni, ndubo ayu ekpidi bɔgya na lɛbwi bekyuli lɛlɛ lɛni na beeƒi utálɛ kɔnaadi. Na 
limeyi lɛtɛdi lɛlɔ ni, ndubɔwɔlɔ mina kabla.’ 

33Anwuɔsu ɔ́bla bi ɔ́bla dɛ ni, ndubusie anumi ɔmwi utálɛ kɔnaadi ku keegye. 
Ɔsika útalɛka badu Katɔti kenye udiene ɔdi na likpo bamba si ɔɔɔdi Yerusalem 
ɔma kemmo. 

34“Yerusalem, Yerusalem! Awɔ mɔɔdú Katɔti kenye bediene, na awɔ muubó 
Katɔti batalane bani na ɔ́tala ɔ́kya-a atabi. Kɔlɛ kɔlɛ sɔɔn mɛni ka líbimi mina 
enu nnii mɔɔsála-mii aani kalɛ na akɔkɔ uledi uuti nwuna avwi teebi nwuna 
bebi lɛlɔ, nsu étenu kalɔ. 

35Ɔmɛni ɔsu ni, Katɔti ɔdubudie ɔma ɔmɛni atu. Na mɔɔsu-mii geen ka ni, bɛsɔ 
bɛɛɛdubo-mi bɔnu wetédu uwi ɔni na bɛdubɔsu bɛnii, ‘Bimwi anwu ɔni ndubo 
na Blɔti lɛnyi kemmo!’ ” 

Luka 14 

Yesu Ɔ́sɔ Ɔ́bwi Ɔnana Ɔdi Na Lɛnwunameyi Lɛlɔ 
1Na lɛnwunameyi lɛdi lɛlɔ ni, Yesu úsie Ƒarisiƒuɔ benengu akɔ unwi ɔdi kesii 
likpo lɛni na bálɔ-nwu banii ubadi. Na bekyuli bakya baatú-nwu kpakplaa. 

2Mmɔ na ɔnana ɔdi na lɛgba ku enu eeƒu-nwu úbo-nwu kudɔ. 

3Amu na Yesu úye ɔda bubo ala batinane ku Ƒarisiƒuɔ bammɔ ɔnini, “Bula ɔda 
bubo búte-bu ulu ka bɔbwi ukyuli na lɛnwunameyi lɛlɔ, munuu bútete-bu ulu?” 

4Nsu bátakana kenye bubimi bɔsu lɛla lɛdi. Mmɔ na Yesu ɔ́kpɛ ukyuli ɔmɛni 
úsienku kɔƒɛlɛ na ɔ́bwi-nwu na ɔ́ya-nwu na ɔ́tɔlɔ. 

5Amu na ɔ́su-ma ɔnini, “Si bina ɔdi ubo ubi iye ebuo ɔni muuti ala na ɔ́nu libiɔ 
lɛdi kemmo na lɛnwunameyi lɛlɔ ni, bɛɛɛdubo-nwu budie na lɛnwunameyi 
lɛmmɔ lɛlɔ kɔnakunwi?” 

6Nsu bátakana-nwu kenye budie. 

Yesu Ɔ́su Kalɛ Beeboku Lɛlɔ Kalɔ Ku Kalɛ Na Baaƒɔ́ Baƒɔ 
7Ka Yesu ɔ́nu ɔ́ti kalɛ na bekyuli bani na bálɔ-ma béboku likpo lɛdi bakya 
baanwanɛ kuliekɔ kɔni na kɔ́ƒɔ kuye ni, úbo-ma lɛgba lɛdi ɔnini, 

8“Si ukyuli ɔdi ɔ́lɔ-ɔ ɔnii bo-nwu uleku ketikɔ ni, tetélie likpo lɛni na lɛ́ƒɔ kuye 
litulo. Ɔsika ɔƒɛni kalɛ ɔ́lɔ ukyuli ɔni náƒɔ kuye utulo-ɔ lɛnɔ na mmɔ. 

9Na ukyuli ɔni nálɔ bina inyɔ ƒui úboku mmɔ ulasu-ɔ ɔnii, ‘Ya na ukyuli ɔmɛni 
ubelie mmɔ.’ Na alata eletélie likpo lɛni nátaƒɔ kuye ku kɔƒa. 

10Mmomu si bálɔ-ɔ bésienku likpo lɛdi ni, sie télie likpo lɛni nátaƒɔ kuye. Na si 
ukyuli ɔni nálɔ-ɔ úboku mmɔ úbo ni, na ubasu-ɔ ɔnii, ‘Ɔkpana, ta mmɔ na ebelie 
likpo lɛni náƒɔ kuye mɛni.’ Na ɔmɛni ɔdubɔkɔliku-ɔ katɔ na bekyuli bakladi bani 
na bálɔ béboku mmɔ ƒui anumi. 

11Ɔsika ukyuli biala ɔni makɔli lɛlɔ katɔ ni, Katɔti ɔdububoku-nwu kalɔ. Na 
ukyuli biala ɔni meboku lɛlɔ kalɔ ni, Katɔti ɔdubɔkɔliku-nwu katɔ.” 

12Amu na Yesu ɔ́su ukyuli ɔni nálɔ-nwu ɔnii ubo kadikɔ mmɔ ɔnini, “Si álɔ 
bekyuli anii bebo na babadi na ƒula kesii ni, talɔ bakpana iye ƒula banwani iye 
lɛlɔ bekyuli iye ƒula liku bekyuli bani ndi balakɛne. Ɔsika ama lɛnɔ badubɔlɔ-ɔ 
lɛni kani banii bo na abadi. Na si úbo lɛni ni, agyi anii lɛla lɛni na ábla éte-ma 
lɛyuƒɔla na básɔku beete-ɔ mmɔ. 

13Mmomu si aadi limeyi lɛmɛni udu ni, lɔ bawabane ku bekyuli bani naaakana 
busie kaduɛ ku bani náƒɛ bewi kalɔ ku bani na anumi ábwɛ-ma. 

14Ɔmɛni ɔdubɔya na Katɔti ute-ɔ kusɛ kusɛ. Ɔsika bekyuli bammɔ baaadubo-ɔ 
kayu kadi bɔkana bɔƒɔ. Katɔti ndubɔƒɔ-ɔ kayu na limeyi lɛni lɛlɔ na bekyuli 
babuni badubɔsɔ bata bási bekpine akɔ.” 

Bálɔ Bekyuli Ka Bebo Limeyi Kadikɔ Na Katɔ Ɔga Ɔma 
15Ka bekyuli bani nlie kadikɔ mmɔ akɔ unwi únu litemi lɛmɛni ni, ɔ́su Yesu ɔnini, 
“Kubiti geen ndubɔda bekyuli bani ndubo babadi Katɔ Ɔga Ɔma.” 

16Amu na Yesu ɔ́su-nwu ɔnini, “Dii ni, ɔnana ɔdi ɔ́lɔ bekyuli pii badi na limeyi 
libendi lɛdi kadikɔ. 

17Ka uwi údu ka bese bɔdi ku bɔni kalɔ ni, ɔ́tala nwuna kabla bablane ɔnii batásu 
nwuna bekyuli bani ƒui na ɔ́lɔ na bebo. Ɔsika lɛla biala lɛ́ɛsadi! 

18“Nsu bana ƒui bése kalɔ atɔ asia ku kuƒi buvele. Ukyuli udeedi ɔ́su kabla ɔblane 
ɔmmɔ ɔnii, ‘Líye kalɔ kadi na ɔdi ka lisie ntánu-ka. Anwuɔsu su-nwu anii, 
“Buvele, naaakana bubo.” ’ 

19“Ɔbambadi lɛnɔ ɔnii, ‘Líye ɔmantɛ bakɔ leevu bani mebunku-mi na kemo. Na 
ulu ndaku bɔyu ntábla-ma lɛnu kalɛ na badubo bɔkana bɔtuma. Ɔmɛni ɔsu ni, 
su-nwu anii, “Buvele, naaakana bubo.” ’ 

20“Ɔbambadi lɛnɔ ɔnii, ‘Ɔƒɛni kani na búti lɛlɔ na báwɛɛ-bu ɔgya ku ule, anwuɔsu 
naaakana bubo.’ 

21“Kabla ɔblane ɔmmɔ ɔ́sɔ únwini úsie útásu nwuna Unwoti ala amɛni ƒui. Mmɔ 
ni, Unwoti ɔmmɔ úti kɔnyi geen na ɔ́su nwuna kabla ɔblane ɔmmɔ ɔnini, ‘Babla 
na esie lilu lɛlɔ ku ekpo ani ƒui na akpanku bawabane ku bekyuli bani naaakana 
busie kaduɛ ku bani na anumi ábwɛ-ma ku bani ƒui náƒɛ bewi kalɔ eboku.’ 

22“Amu na kabla ɔblane ɔmmɔ úsie útábla lɛni. Na ɔ́sɔ únwini úbasu nwuna 
Unwoti ka ɔ́lɔ-ma, nsu kuliekɔ pii kɔ́sɔ kúbu. 

23“Amu na Unwoti ɔmmɔ ɔ́su-nwu ɔnini, ‘Sie na asia umolu ku akpaklɔ lilu na 
akya ɔkplu na akpanku bekyuli ƒui eboku kalɛ na mina ɔtɔ ɔmmɔ kemmo ƒui 
keyi. 

24Na mɔɔsu-ɔ nwaa nnii bekyuli bani ƒui na lɛ́lɔ nnii bebo kadikɔ ni, ɔdi biala 
ulétuku mina adila amɛni kenye ulanu!’ ” 

Adububo Abi Si Adi Ɔtɛyane 
25Uwi ɔdi ka bekyuli pii badi basiaku Yesu ni, únwini na ɔ́su-ma ɔnini, 

26“Ukyuli biala ɔni muubo-mi kudɔ ni, ulakana-mi bɔtɛya si ulayɔ-mi teetulo ɔti 
ku uni ku ulekudi ku bebi ku nwuna banwani bananabi ku belekubi ku anwu 
ɔlati lɛlɔ muedi. 

27Si ukyuli ɔni naaadubo bɔkana na ubo abi aani ami kalɛ na ɔsiaku-mi kama ni, 
ulakana-mi bɔtɛya. 

28“Si ukyuli ɔdi ɔɔwia ka ɔtu ɔtɔ bonwu ɔdi ni, ɔɔka kalɔ bulie na ɔɔbu atula 
ammɔ ƒui kuye taanu si ubo egulabi ammɔ udu ɔyikun kalɛ na wakana ɔtɔ ɔmmɔ 
bɔwɔlɔ asa na use kalɔ. 

29Na si útakana ɔmɛni bɔbla ni, ulakana ɔtɔ ɔmmɔ bɔwɔlɔ, ina ɔ́nwu lɛti ku atabi 
kpakplaa ɔ́kya awodu kalɔ ɔ́wɔlɔ. Na si bekyuli bani nnye amadɔ bánu ɔmɛni 
báti ni, badubo-nwu butaama banii, 

30‘Ukyuli ɔmɛni úse ɔtɔ bɔtu kalɔ, nsu útakana bɔwɔlɔ.’ 

31“Si ɔga ɔdi ɔ́ta kekpo ku nwuna bekpone mpim leevu na útásiaku ɔga 
ɔbambadi ɔni mbo bekpone mpim aavlanyɔ ni, ɔɔsɔku lili kemmo taabu kaduɛ 
si nwuna ɔyikun ɔni na ubo ɔdubɔya na unye ɔsiaku nwuna ukisine ɔmmɔ. 

32Na si ɔ́nu ka uuubo ɔyikun ɔmmɔ udu ni, ɔdubɔtala nwuna batu na besie 
batásiaku ɔga ɔmmɔ na bevele-nwu na basɔ belékpo na benwini bakpana 
mmomu asa na ɔga ɔmmɔ ɔda ɔlɛ muedi.” 

33Amu na Yesu ɔ́wɔlɔ nwuna kɔtɛ ɔ́su-ma ɔnini, “Lɛni kani na bina akɔ ɔdi 
ulakana-mi bɔtɛya si útada atu útedie lɛla biala lɛlɔ. 

Lɛla Lɛni Neeebo Lɛblakula Ni, Buti Na Beeti-ni Teevaakun 
34“Mma bubo emini. Nsu si emini ása mma kemmo ni, ulu ɔdi biala ɔsɔ uuubo 
na bakya-mu emini lɛnɔ. 

35Ɔɔɔdi lɛla lɛni na beti bakya kalɔ lɛmwi na útamanku kebu muedi. Buwiakun 
na beewiakun-mu. “Anwuɔsu bibimi atu na binu-mi kalɔ kaduɛ!” 

Luka 15 

Bánu Koƒonu Kɔni Náyii 
1Limeyi lɛdi ni, kuyi baƒɔne pii ku alaekpidi bablane babambadi bébo Yesu kudɔ 
banii bebenu-nwu litemi. 

2Mmɔ na Ƒarisiƒuɔ ku ɔda bubo ala batinane bése kalɔ beetemi teewi-nwu na 
bana lɛlɔ kemmo banii, “Ukyuli ɔmɛni ɔɔƒɔ́ alaekpidi bablane na anwu ku-ma 
baadi muedi!” 

3Anwuɔsu Yesu úbo-ma lɛgba lɛmɛni ɔnini, 

4“Si banii bina akɔ ɔdi ubo baƒonu eti anyɔ na bana akɔ unwi ɔ́yii ni, bi na adubo 
bɔbla? Adubɔda liti ku aavlene-yaalenwi bammɔ enyene kadikɔ mmɔ na atásia 
kɔni náyii mmɔ kama wetédu uwi ɔni na ánu-ku. 

5Na si ánu-ku ni, adubɔkɛ kubiti geen, na agyu-ku asia amangba. 

6Na eti-ku eboku kaduli. Na adubɔlɔ ƒula bakpana ku liku bekyuli na asu-ma 
anii, ‘Ebiti aada-mi geen, ɔsika lɛ́nu mina koƒonu kɔni náyii ɔsu bɛkɛku-mi ebiti!’ 

7Na mɔɔsu-mii ka ni, lɛni na ebiti enengudi adubɔda Katɔ Ɔga Ɔma badi ƒui na 
alaekpidi ɔblane unwi pɛ ɔni nénwini kayi ɔsu utulo ebiti ani bebo na nkyuli liti 
ku aavlene-yaalenwi babuni bani naaawia kayi bunwini. 

Bánu Sika Ɔƒualadi Ubi Ɔni Náyii 
8“Na si uleku ɔdi ubo sika ɔƒualadi ebi leevu ani ndubɔƒɔ nkyuli leevu limeyi 
kayu na ɔ́yila unwi ni, bi na ɔdubo bɔbla? Ɔdubɔtu asogya na ɔkpala nwuna ɔtɔ 
kemmo ƒui na ɔwia lɛkɔkɔ lɛmmɔ ƒui kaduɛ wetédu uwi ɔni na ɔ́nu sika ubi 
ɔmmɔ. 

9Na si ɔ́nu-nwu ni, ɔdubɔlɔ nwuna bakpana ku liku bekyuli ɔsala, na ɔsu-ma ɔnii, 
‘Ebiti aada-mi geen, ɔsika lɛ́nu mina sika ubi ɔni náyii ɔsu bɛkɛku-mi ebiti.’ 

10Na mɔɔsu-mii geen ka ni, lɛni kani na Katɔti batu lɛnɔ baakɛ́ ebiti na alaekpidi 
ɔblane unwi ɔni nénwini kayi ɔsu.” 

Ubi Ɔni Náyii Ɔ́sɔ Úbo Ɔti Kudɔ 
11Yesu úsie anumi na ɔ́su-ma ɔnini, “Ɔnana ɔdi ɔ́kya ɔni mbo bebi bananabi inyɔ. 

12Amu na ɔnamudi ɔ́su ɔti ɔnini, ‘Ati, ti mina kadikɔ kani na adubo-mi bute te-
mi gyɔnkɔ.’ Ɔmɛni ɔsu ɔnana ɔmmɔ úti ala ammɔ úle akpa anyɔ úte nwuna bebi 
inyɔ bammɔ. 

13“Na emeyi alɛɛ adi kama ni, ɔnamudi ɔmmɔ úti nwuna ala ammɔ ƒui úye na úti 
egulabi ammɔ na ɔ́tɔlɔ úsie ɔlɔgyu kakaaka kesii kani na útélie ngba basa basa 
na úbile egulabi ammɔ ƒui. 

14Ɔ́di lɛla biala lɛni na ɔda ɔ́wɔlɔ. Na ɔmmɔ kama ni, kɔka kubendi kɔdi kúbo na 
kalɔ kammɔ lɛlɔ ƒui ɔsu kɔka kúbo kɔɔda-nwu na ɔsɔ uuubo lɛla lɛdi na ɔdi. 

15Ɔmɛni ɔsu úti lɛlɔ útése ɔkpa úte ɔnana ɔdi ɔnii utaabla kabla udu biala na 
wakɛ ute-nwu. Na ɔnana ɔmmɔ lɛnɔ úti-nwu útákya nwuna baplakuo kanyuɛkɔ 
na nwuna lɛkpaklɔ lɛdi. 

16Kɔka ɔsu ni, ɔ́yɔ ka nka ɔkɛ baplakuo adila ani na beete-ma mmɔ adi ɔdi, ɔsika 
ɔ́nu aani bekyuli lɛnɔ bakana-nya bɔdi, nsu ukyuli ɔdi útete-nwu adi. 

17“Kawɔlɔkɔ ni, ɔ́sɔ únwini úbo lɛlɔ kemmo na ɔ́su lɛlɔ ɔnii, ‘Bekyuli bani nése 
lɛlɔ ɔkpa béte mina ɔti na baabla nwuna kabla ni, baakɛ́ adila taadi na eebú 
muedi. Na ami nlie mɛni na kɔka kɔdubo-mi bɔdu! 

18Ndubo bɔta na lɛsɔ linwini nteesie mina ɔti kudɔ, na ntásu-nwu nnii, “Ati, lɛ́bla 
likpidi na lɛ́ƒiɔ Katɔti ku awɔ lɛnɔ. 

19N ́sɔ ńtamanku ka alɔ-mi anii ƒula ubi. Mmomu bla-mi aani bekyuli bani néti 
lɛlɔ bése ɔkpa béte-ɔ akɔ ɔdi.” ’ 
20Amu na ɔ́ta kɔnakunwi na úti ala na ɔ́yu ulu úsela ɔti kudɔ. “Ka ɔti ɔ́nu-nwu 
ɔ́ti ɔni na ubidi ɔmɛni ɔmu ɔkɛ ɔgyu ɔdubo ni, ubidi lɛlɔ lɛ́bla-nwu kɔnyana, na 
úkeli útátu ɔda-nwu ku kubiti. 

21“Mmɔ na ubidi ɔ́su-nwu ɔnini, ‘Ati, lɛ́bla likpidi lɛ́ƒiɔ Katɔti, na lɛ́ƒiɔ awɔ lɛnɔ. 
Na ńsɔ ńtamanku ka alɔ-mi anii ubi lɛnɔ!’ 

22“Nsu ni, ɔti ɔ́kpali nwuna kabla bablane ɔnii, ‘Bɛbabla na biti adala abuni 
bibakya-nwu. Na biti asɛɛ ku lɛgbanvuo lɛbuni lɛnɔ bɛkya-nwu enu ku lɛgba. 

23Ɔmɛni kama ni, bisie na bitéƒie ebuo ɔni nélie lɛmwi kaduɛ na bɛdu-nwu. Na 
bɛya na bɔdi limeyi. 

24Ɔsika mina ubi ɔmɛni ni, búti-nwu bɔnii úkpi. Nsu ɔ́sɔ únwini úbo ngba. Ɔ́yii 
na bɔ́sɔ bɔ́nu-nwu.’ Ɔmɛni ɔsu bése kalɔ ku limeyi bɔdi. 

25“Amu na uwi ɔmɛni kemmo ƒui ni, ubidi unengudi úsie ɔɔví taanu bana mmo. 
Ka ɔ́si ɔdubo na ɔ́kpɛ uudé kaduli ni, únu kɔgya ku katɔ kani nda. 

26Amu na ɔ́kpali kabla bablane bammɔ akɔ unwi na úye-nwu ɔnini, ‘Bi mɔɔlɛ́ 
kaduli?’ 

27Mmɔ na kabla ɔblane ɔmmɔ údie kenye ɔnini, ‘Ƒ'ɔnwani násɔ únwini úbo ɔma 
na ƒ'ɔti ɔ́ya na bádu ebuo ɔni nélie lɛmwi, ɔsika ɔ́sɔ únwini úbo úbeduo ɔni na 
lɛla lɛdi lɛɛɛda-nwu.’ 

28“Ɔmɛni ɔ́ya na livo líƒi ɔnwani unengudi ɔmmɔ kaduɛ ɔni na úni ɔnii ɔsɔ uleduo 
kaduli muedi. Ɔmɛni ɔsu ɔti ɔ́vi ɔlɛ úbo-nwu kudɔ mmɔ, na úbevele-nwu ɔnii 
ubo ubeduo kaduli. 

29Nsu ubidi ɔmmɔ únwini na ɔ́su ɔti kɔnakunwi ɔnii, ‘Bi ɔsu na nnye mɔɔbla 
kabla akwa pii amɛni kemmo teete-ɔ aani ƒula kabla ɔblane na ńtata ńtenye ƒula 

ɔda bubo ɔdi lɛlɔ kudii, na étete-mi lɛla lɛdi ina ese muedi étete-mi anii ndi 
limeyi ku mina bakpana. 

30Nsu ka ƒ'ubidi ɔni nébile ƒula lɛkɛ na ɔkɛ ɔsiaku bayalɛ mɛni ɔ́sɔ únwini úbo 
ɔma ni, ádu ebuo ɔni nélie lɛmwi éte-nwu!’ 

31“Mmɔ na ɔti ɔ́su-nwu ɔnini, ‘Mina ubi, awɔ akya-mi kudɔ uwi biala na ala ani 
na mbo ƒui ni, awɔ adi na adi. 

32Nsu ni, ɔlɛka bɔdi limeyi na bɔkɛ ebiti, ɔsika búti-nwu bɔnii bukpi na ƒ'ɔnwani 
úkpi na ɔ́sɔ únwini úbo ngba. Bɔyii na ɔ́yii na bɔ́sɔ bɔ́nu-nwu.’ ” 

Luka 16 

Ala Lɛlɔ Ɔnune Ɔdi Útataabla Ala Ulu Lɛlɔ 
1Yesu ɔ́su nwuna batɛyane ɔnini, “Dii ni, ɔlakɛne ɔdi ɔ́kya ɔni mbo kabla ɔblane 
ɔni mɔɔnu-nwu ala lɛlɔ. Amu na bábasu ɔlakɛne ɔmmɔ ka nwuna ala lɛlɔ ɔnune 
ɔmɛni uubile-nwu egulabi. 

2Ɔmɛni ɔsu ɔlakɛne ɔmmɔ ɔ́lɔ nwuna ala lɛlɔ ɔnune ɔmɛni na ɔ́su-nwu ɔnini, ‘Bi 
ndi lɛla lɛni udu na línu lɛ́siku-ɔ lɛlɔ mɛni? Bu akunta na kalɛ na éti aanu mina 
ala lɛlɔ ƒui boku-mi, ɔsika asɔ alakana mina ala lɛlɔ bɔsɔ bɔnu lɛnɔ.’ 

3“Mmɔ na kabla ɔblane ɔmmɔ ɔ́su lɛlɔ ɔnii, ‘Mina Unwoti ɔdubo-mi bɔgya na 
mina kabla kemmo. Bi na ndubo bɔbla? Liiibo ɔyikun na makana kalɔ bubeyi. 
Na ala buvele lɛnɔ buukpó-mi kɔƒa. 

4Ɛhɛɛn! Lɛ́ɛti lɛla lɛni mabla! Na si mina kabla kálɛ-mi enu kemmo muedi ni, na 
mina bakpana baƒɔ-mi na banu-mi lɛlɔ na bana kɔduli.’ 

5“Ɔmɛni ɔsu ɔ́lɔ bekyuli bani nda nwuna Unwoti kayu unwi unwi. Úye udeedi 
ɔnini, ‘Ɛlɛ kayu na ada mina Unwoti?’ 

6“Ɔyune ɔmmɔ údie kenye ɔnini, ‘Inɔ kutubui bonwu eti anyɔ.’ “Amu na ala lɛlɔ 
ɔnune ɔmmɔ ɔ́su-nwu ɔnini, ‘Aanu ƒula kayu ɔku mɛni. Sɔ lie kalɔ na enweni liti 
kani ese.’ 

7“Lɛni kani na úye ɔyune ɔbambadi ɔnii, ‘Awɔ nɔɔ? Ɛlɛ kayu na ada?’ “Ɔyune 
ɔmmɔ lɛnɔ ɔnini, ‘Ɔbla aani antabi aƒo apim unwi.’ “Mmɔ na ala lɛlɔ ɔnune ɔmɛni 
ɔ́su-nwu ɔnini, ‘Aanu ƒula kayu ɔku mɛni. Nweni eti leevu-maane se.’ 

8“Ɔmɛni ɔsu ni, Unwoti ɔmmɔ úmwi kabla ɔblane ɔmmɔ na lɛkwɛ lɛni na ɔ́bla 
mmɔ ɔsu. Sɔsɔ ni, bekyuli bani nli nte kayawi kamɛni lɛlɔ ala ni, baasia anu 
taabla bana lɛlɔ ala teetulo ama bani mɔɔsia Katɔti lɛga kadikɔ anu.” 

9Mmɔ na Yesu úsie anumi na ɔ́su-ma ɔnini, “Biti bina kayawi lɛlakɛ bibunku 
bekyuli. Na si lɛkɛ lɛmmɔ lɛ́sa ni, na Katɔti waƒɔ-mii wakya nwuna ɔma kemmo. 

10“Ukyuli ɔni mɔɔda ala ani nse blii suɛ na ulu lɛlɔ ni, ɔdubɔda ala enengudi lɛnɔ 
na ulu lɛlɔ. Na ukyuli ɔni naaasia ulu lɛlɔ ku ala ani nse blii suɛ ni, ulasia ulu lɛlɔ 
ku ala enengudi lɛnɔ. 

11Ɔmmɔ ɔsu si bítada kayawi kamɛni kemmo lɛlakɛ na ulu lɛlɔ ni, dɛ na wabla 
asa na ukyuli waƒɔ-mii wadi ka bɛdubɔda kɔyu kemmo lɛlakɛ lɛni ndi Katɔti 
etela na ulu lɛlɔ? 

12Na si átanu ukyuli bamba ala ani nse-ɔ kudɔ lɛlɔ na ulu lɛlɔ ni, dɛ wabla asa 
na banyonu awɔ ɔlati adi bete-ɔ? 

13“Kabla ɔblane ɔdi ulakana benwoti inyɔ kabla bɔbla. Si ɔɔɔdi lɛni ni, ɔdubɔyɔ 
unwi na ukisi ɔkladi. Lɛnɔ ni, ɔdubunu unwi litemi na weni ɔkladi lɛdi. Bilakana 
Katɔti bɔsiaku na bɛsɔ bɛsiaku lɛlakɛ lɛnɔ.” 

Yesu Ɔ́tina Ala Bamba Lɛnɔ 
14Uwi ɔni na Ƒarisiƒuɔ bénu ala ani na Yesu ɔ́su ni, báma-nwu ɔsika baayɔ́ 
egulabi geen. 

15Amu na Yesu ɔ́su-ma ɔnini, “Amii ndi bekyuli bani mɔɔtina lɛlɔ aani bekyuli 
babuni na bakladi anumi. Nsu Katɔti ɔgyi bina ƒui kayi kemmo. Ɔsika ala ani náƒɔ 
kuye na bekyuli anumi ni, aaadi lɛla lɛdi na Katɔti anumi. 

16“Mose ɔda bubo ɔku ku Katɔti kenye bediene ala ani na bénweni bése ni, ábla 
kabla ábawɔ Ntu Ɔkpilane Yohane lebo. Na ɔ́si uwi ɔmmɔ lɛlɔ ni, biinú ka baasu 
litemi buni lɛni nkɛnku Katɔti lɛga kadikɔ lɛlɔ. Na ukyuli biala ɔɔnwanɛ lɛlɔ ka 
ɔkɛ nwuna ulu uduo Katɔti lɛga kadikɔ kammɔ kemmo. 

17Nsu ni, use kpɛtɛ kpɛtɛ ka katɔ ku kayawi kakana na kavi utulo ɔni na bada 
ɔda bubo bɔmɛni litemi blii suɛ lɛdi muedi bedie. 

18“Ɔnana biala ɔni manyonu ulekudi na weti ɔbambadi ni, ɔ́di kɔsɔnɔ. Na ɔnana 
ɔni meti uleku ɔni na bányonu mmɔ ni, anwu lɛnɔ ɔ́di kɔsɔnɔ. 

Yesu Ɔ́su Ɔlakɛne Ɔdi Ku Lasaro Lɛlɔ Kɔtɛ 
19“Dii ni, ɔnana ɔlakɛne ɔdi ɔkya ɔni mɔɔda adala ani náƒɔ kuye, na ebiti kemmo 
sɔɔn na ɔ́kya nwuna ngba emeyi kemmo ƒui. 

20Na ɔwabane ɔdi na baalɔ banii Lasaro lɛnɔ ɔ́kya. Alɛbi áƒɔ ɔwabane ɔmɛni lɛlɔ 
ƒui ɔni na béteeti-nwu taabava ɔlakɛne ɔmmɔ ɔtɔ kayakun. 

21Ubo lɛnunsia ka si ɔlakɛne ɔmmɔ ɔɔdi ni, kɔkɛ wɛlɛ wɛlɛ kɔni muuwi kalɔ 
kɔdubudu-nwu na ɔ́la ɔdi. Bakpɛwe muedi beebo taabayalɛ-nwu alɛbi ammɔ. 

22“Ɔwabane ɔmmɔ úbekpi na Katɔti batu bébetiku-nwu bétésie Abraham kudɔ, 
na baadi limeyi na katɔ. Ɔlakɛne ɔmmɔ lɛnɔ úbekpi na báva-nwu. 

23Na kekpine mmɔ ni, ɔ́nu ka ɔkya abi kebokɔ. Mmɔ ka ɔ́talaku anumi katɔ ni, 
ɔ́nu Abraham na katɔ kakaaka ka Lasaro ulie-nwu kudɔ. 

24Amu na ɔ́kpali ɔnii, ‘Ati Abraham! Nu-mi kɔnyana na aya na Lasaro uti lɛnimi 
ɔkya ntu bɔdi kemmo na udu ubo-mi unyemi lɛlɔ na lɛlɔ lɛbla-mi buɛɛ. Ɔsika 
lɛlɔ lɛɛkywí-mi na ogya ɔmɛni kemmo!’ 

25“Nsu Abraham ɔ́su-nwu ɔnini, ‘Ubi, nyimo ka na ƒula ngba bɔni na élie kemmo 
ni, ala abuni sɔɔn na áƒɔ. Na Lasaro anwu ni, ala ekpidi sɔɔn na ɔ́ƒɔ. Nsu ɔƒɛni ni, 
ɔɔkɛ́ ebiti na awɔ eebó abi. 

26Na ɔni mbunku ɔmmɔ ni, ubu bonwu ɔdi ɔkya abu ku-ɔ ntɛ. Na si ukyuli ɔdi 
ɔɔwia ka ɔvia ubo mmɔ ni, ulakana. Na lɛni kani na ɔdi lɛnɔ ulakana bɔvia bɔsi 
mmɔ bubo bula kudɔ mɛni.’ 

27“Mmɔ ni, ɔlakɛne ɔmmɔ ɔ́su-nwu ɔnini, ‘Ati Abraham, buvele nda-a nnii tala 
Lasaro na usie mina ɔti kesii. 

28Mmɔ ni, mbo banwani bananabi ɛlɔ. Ya na utébo-ma ɔda kaduɛ kalɛ na ama 
belebo likpo lɛni na lɛbibo lɛkya mɛni.’ 

29“Amu na Abraham ɔ́su-nwu ɔnini, ‘Ƒula banwani bebo ala ani na Mose ku 
Katɔti kenye bediene bénweni bése. Na ɔdi ka benu na badi-nya lɛlɔ.’ 

30“Mmɔ na ɔlakɛne ɔmmɔ údie kenye ɔnini, ‘Ati Abraham, belénu-ma litemi! 
Nsu si banii ukyuli ɔdi ɔ́si kekpine mɛni úsie-ma kudɔ ni, badubunu-nwu litemi 
na benwini kama bakya bana ekpidi.’ 

31“Nsu Abraham ɔ́su-nwu ɔnini, ‘Si bétenu Mose ku Katɔti kenye bediene litemi 
ni, si ina ukyuli ɔdi ɔ́ta ɔ́si kekpine mɛni úsie-ma kudɔ muedi ni, baláƒɔ-nwu 
litemi!’ ” 

Luka 17 

Taya Na Ukyuli Ɔbla Likpidi Na Awɔ Ɔsu 
1Yesu ɔ́su nwuna batɛyane ɔnini, “Ala ani mɔɔyá na ukyuli ɔɔbla likpidi ni, 
adubo bɔkya. Nsu bɔbuɛ muute ukyuli ɔni lɛlɔ na ala amɛni adubɔsia asa na 
eduo bekyuli akɔ! 

2Si béti kukɔ bonwu kɔdi báƒala-nwu ɔkwɛ na bányina-nwu bákya ɛpu kemmo 
muedi ni, ɔdia-nwu utulo kɔtu kɔni na Katɔti ɔdubɔni anwu ɔni maya na likpidi 
lɛsia-nwu lɛlɔ liduo mina banamu akɔ. 

3Anwuɔsu bɛsia ala ani na bɛɛbla anu. “Na si ƒula ɔkpana ɔ́bla-a likpidi lɛdi ni, 
dɔnku-nwu. Na si úkpi kɔtɔ ni, na eti akyiɛ-nwu. 

4Si ɔ́bla lɛla lɛdi ɔ́ƒiɔ-ɔ maatɛ na limeyi linwi kemmo na ɔ́sɔ únwini úbo ubekpi-
ɔ kɔtɔ maatɛ ɔmmɔ ni, ti kyiɛ-nwu.” 

Bévele Yesu Bɔƒɔtaadi Ɔyikun Bébu 
5Yesu batalane bévele Yesu banii, “Blɔti, ya na bula bɔƒɔtaadi bumomo bubu.” 

6Amu na Blɔti ɔ́su-ma ɔnini, “Si bibo bɔƒɔtaadi na búdu aani lɛla lɛdi kebi kani 
nse blii suɛ ntulo ƒui ni, nka bɛdubɔkana na bɛsu kugyii kɔmɛni bɛnii, ‘Gyu likpo 
lɛmɛni na etéduo ɛpu kemmo ngye.’ Na kɔdubɔbla lɛni kani. 

Yesu Ɔ́su Kalɛ Na Kabla Ɔblane Ɔbuni Ɔɔbla Kabla 
7“Bɛbu ɔmɛni bɛnu. Si bina ɔdi ubo kabla ɔblane ɔni mɔɔtuma kemmo teete-
nwu iye ɔɔnu-ɔ baƒonu lɛlɔ na ɔ́si kemmo úbeduo ni, bɔsu na adubɔsu-nwu anii 
ɔbabla na utélie kalɔ utaadi nwuna adila? 

8Oowo! Mmomu adubɔsu-nwu anii, ‘Klibi lɛlɔ na asabla kɔdi, na anwa, na eti 
mina adila ese-mi na lɛdi lɛwɔlɔ asa na awɔ lɛnɔ adi.’ 

9Útalɛka agya-nwu enu ka ɔ́bla nwuna kabla ɔblane kabla ɔsu. 

10Lɛni kani na use ute amii lɛnɔ. Si bɛ́bla ala ani ƒui na lɛ́su-mii nnii bɛbla ni, 
bɛsu bɛnii, ‘Kabla bablane kani na bɔdi. Na bɔ́bla lɛla lɛni kani na ɔdi ka bɔbla.’ 
” 

Yesu Ɔ́bwi Banana Leevu Badi 
11Amu ka Yesu ɔkɛ úsela Yerusalem ni, ɔ́vi Samaria ku Galilea ɔmii lɛlɔ. 

12Na ka ɔdaku lɛkpaklɔ lɛdi buduo ni, banana leevu badi na beeƒi ɔlɛgyie 
bábasiaku-nwu. Balɛne bamɛni bénye ɔgyu. 

13Na báva ku lɛdi momoomo banii, “Ati Yesu, nu-bu kɔnyana!” 

14Yesu ɔ́nu-ma na ɔ́su-ma ɔnini, “Biteesie na biti bina lɛlɔ bitátina Katɔti 
bakpane na banu-mii kaduɛ.” Ka bakɛ bésela ni, bánu báti ka bana ɔlɛ ɔ́ba-ma. 

15Nsu ka bana unwi ɔ́nu ɔ́ti ka nwuna ɔlɛ ɔ́ba-nwu ni, ɔ́sɔ únwini na uumwi 
Katɔti ku lɛdi momoomo. 

16Na úbo úbalɛ akɔnkɔ na Yesu anumi na ɔ́gya-nwu enu. Na ɔnana ɔmmɔ ɔdi 
Samariani. 

17Mmɔ na Yesu úye ɔnini, “Ɔɔɔdi banana leevu na lɛ́bwi yoo? Wɛ na yaalenwi 
bakladi básia? 

18Dɛ na ɔ́bla asa na ukyuli ɔni naaadi Yudani ɔmɛni kani násɔ únwini úbo ɔnii 
ubagya Katɔti enu?” 

19Amu na Yesu ɔ́su-nwu ɔnini, “Ta nye, na eteesie. Ƒula bɔƒɔtaadi náya na ƒula 
ɔlɛ ɔ́ba-a.” 

Yesu Ɔ́su Kalɛ Na Katɔti Lɛga Kadikɔ Kadubo 
20Amu na Ƒarisiƒuɔ badi béye Yesu banii baawia bati uwi ɔni geen na Katɔti lɛga 
kadikɔ kadububo. Mmɔ na Yesu údie kenye ɔnini, “Katɔti lɛga kadikɔ kelebo na 
ulu ɔni lɛlɔ na bekyuli bakana-ka bɔnu. 

21Ɔdi ulasu ɔnii, ‘Bɛnu! Aanu-ka mɛni,’ iye ‘Aanu-ka ngye’. Ɔsika Katɔti lɛga 
kadikɔ kammɔ kakya bina akɔ.” 

22Amu na Yesu ɔ́su nwuna batɛyane ɔnini, “Uwi ɔdi ɔdubo ɔni na bɛdubɔwia 
bɛnii bɛɛnu limeyi lɛni na ami, Ukyuli Ɔyawine Ubi, mebo. Nsu bilanu! 

23Bekyuli badi badubo-mii akɔ bɔkya bani ndubɔsu-mii banii, ‘Bɛnu-nwu ngye,’ 
iye ‘Bɛnu-nwu mɛni!’ Nsu bitesie bitatáwia-mi mmɔ! 

24Ɔsika kalɛ na kayaa kaabwɛ ogya taasi ɔƒɛnyi unwi teesie ɔkladi ni, lɛni geen 
na Ukyuli Ɔyawine Ubi limeyi lɛmmɔ lɛdubo buse. 

25Nsu ni, ɔlɛka lɛka abi bubo geen na ɔmwi limeyi bekyuli beni-mi. 

26“Ala ani nálɛ na Noa uwi ni, anya kani ndubo bɔlɛ na uwi ɔni na ami, Ukyuli 
Ɔyawine Ubi, masɔ mebo. 

27Bekyuli baadi na baaní. Na banana ku beleku beeti lɛlɔ úti útédu limeyi lɛni 
lɛlɔ na Noa úduo ɔkɔlɔ ubendi ɔmmɔ kemmo. Na ɔnantu ɔ́na na ntukpa búyi bɔ́ƒɔ 
kalɔ ƒui na ɔ́du bekyuli ƒui. 

28“Lɛni na ɔdubo buse aani kalɛ na úse na Lot uwi lɛnɔ. Bekyuli baadi na baaní, 
na baadi kuye lɛnɔ. Badi benye baakya edula, na badi benye baatú lɛtɔ. 

29Na limeyi lɛni na Lot ɔ́vi ɔ́lɛ Sodom ni, ogya ku agyabi ani muunwenyi ku ɔnyi 
gbagbangba ási katɔ ébewi ɔma ɔmmɔ kemmo na ɔ́kyula-ma ƒui. 

30“Lɛni kani na ɔdubo buse na limeyi lɛni lɛlɔ na ami Ukyuli Ɔyawine Ubi 
ndubɔda lɛlɛ. 

31Limeyi lɛmmɔ lɛlɔ ni, ukyuli ɔni nnye nwuna ɔtɔ lɛsa ni, ɔsɔ utayu ɔnii utéduo 
ɔtɔ kemmo uti nwuna ala adi. Lɛni kani si kemmo na ɔdi ɔkya ni, ɔsɔ utasu ɔnii 
uunwíni usie kaduli. 

32Binyimo lɛla lɛni nálɛku Lot ulekudi! 

33Ukyuli biala ɔni mɔɔwia ka ɔƒɔ nwuna lili ngba ute lɛlɔ ni, ɔdubɔyila-mu. Na 
ukyuli biala ɔni nányonu nwuna ngba ni, ɔdubɔsɔ ɔkɛ-mu. 

34Na usien ɔmmɔ ni, nkyuli inyɔ badubɔtɛ lɛtala linwi lɛlɔ, na Katɔti ɔdubuti 
unwi na ɔda ɔkladi ɔva. 

35Beleku inyɔ badubunye bataakɔ ɔlaaƒɔ na kukɔ lɛlɔ. Na Katɔti ɔdubuti unwi na 
ɔda ɔkladi unyene. 

36Banana inyɔ badubunye bataatuma na ɔkpanku unwi ɔtɔlɔku na ɔnyonu 
ɔkladi unyene.” 

37Mmɔ na batɛyane bammɔ béye Yesu banini, “Blɔti, na wɛ?” Amu na Yesu údie 
kenye ɔnini, “Kesii kani na lɛla líkpi lɛ́tɛ ni, mmɔ na begbini baasa.” 

Luka 18 

Yesu Úbo Ukpinele Ɔdi Ku Litemi Ɔtɛne Ɔdi Lɛlɔ Lɛgba 

1Yesu úbo nwuna batɛyane lɛgba lɛdi ɔ́tina-ma ɔnii ɔlɛka bataakpali katɔ uwi 
biala na ɔɔɔdi ka enu aƒɛ-ma. 

2Ɔ́su ɔnini, “Litemi ɔtɛne ɔdi ɔ́kya ɔma ɔdi kemmo ɔni na uláyia Katɔti na uláƒalɛ 
ukyuli lɛnɔ. 

3Na ɔma ɔmmɔ kani kemmo ni, ukpinele ɔdi ɔ́kya ɔni muusié teebo-nwu kudɔ 
teebevele-nwu ɔnii, ‘Bunku-mi na mina ukisine ɔsu.’ 

4“Ɔbla uwi pii ni, litemi ɔtɛne ɔmmɔ úni na útabla lɛla lɛdi na litemi lɛmmɔ lɛlɔ. 
Nsu kawɔlɔkɔ ni, ɔ́su nwuna lɛlɔ ɔnini, ‘Ina ka naaayia Katɔti na naaaƒalɛ ukyuli 
ni, 

5na lɛƒɛda lɛni na ukpinele ɔmɛni uute-mi ɔsu ni, ndubɔnu ka líkpo nwuna 
ukisine líte-nwu. Si ɔɔɔdi lɛni ni, ulada bubo uláya na ulete-mi bɔnwuna.’ ” 

6Mmɔ na Blɔti úsie anumi na ɔ́su-ma ɔnini, “Binu lɛla lɛni na litemi ɔtɛne ukpidi 
ɔmmɔ ɔ́su. 

7Na ɔƒɛni ni, bɔtɛ na Katɔti ulatɛ litemi uledie nwuna bekyuli bani muuwulo 
taakpali-nwu usien ku ɔƒɛ banii ubunku-ma? Munuu bɛɛkali bɛnii ɔdubɔkpɛ 
kama ku bana bɔƒɔ? 

8Mɔɔsu-mii geen nnii Katɔti ɔdubɔtɛ litemi na ute-ma ubo kɔnakunwi. Nsu ni, si 
Ukyuli Ɔyawine Ubi úbo ni, ɔdubɔnu bekyuli bani mbo bɔƒɔtaadi?” 

Yesu Úbo Ƒarisini Ɔdi Ku Kuyi Ɔƒɔne Ɔdi Lɛlɔ Lɛgba 
9Yesu úbo lɛgba lɛmɛni úte bekyuli bani mɔɔkali banii ama bana udu kani ndia 
na basɔ balánu ukyuli bamba ɔdi aani bana kalɛ. 

10Na ɔ́su ɔnii, “Uwi ɔdi kemmo ni, nkyuli inyɔ badi bésie Katɔti kakpakɔ banii 
batákpali katɔ. Unwi ɔdi Ƒarisini na ɔkladi ɔdi kuyi ɔƒɔne. 

11Ƒarisini ɔmmɔ ɔ́ta anwu lɛti na útákpali katɔ ɔnini, ‘Katɔti mɔɔgyá-a enu, ɔsika 
liiibo egulabi lɛnungyie, na liiibo likyulikpi, na naaadi kɔsɔnɔ aani bekyuli 
bakladi kalɛ. Na mɔɔgyá-a enu lɛnɔ, ɔsika liiise aani kuyi ɔƒɔne ɔni ngye lɛnɔ 
kalɛ. 

12Muulie kɔka emeyi anyɔ na Kwasida unwi kemmo. Na muuti mina lɛkɛ lɛkpa 
leevudi teeboku-ɔ.’ 

13“Nsu kuyi ɔƒɔne ɔmmɔ anwu únye ɔgyu ɔgyu na uláwia ɔnii ɔɔkɔliku nwuna 
lili muedi katɔ. Nsu úti nwuna enu úwi kayi na ɔ́su ɔnini, ‘Katɔti, nu ami 
alaekpidi ɔblane kɔnyana!’ ” 

14Mmɔ na Yesu ɔ́su-ma ɔnini, “Mɔɔsu-mii nnii ka básɔ bénwini bésie kaduli ni, 
kuyi ɔƒɔne ɔmmɔ ɔ́bla sɛɛn na Katɔti anumi na ɔɔɔdi Ƒarisini ɔmmɔ. Ɔsika ukyuli 
biala ɔni na ɔ́bla nwuna lɛlɔ ukyuli ubendi ni, Katɔti ɔdububoku-nwu kalɔ. Na 
ukyuli biala ɔni na weboku lɛlɔ kalɔ ni, Katɔti ɔdubɔkɔliku-nwu katɔ.” 

Yesu Ɔɔyɔ́ Banamu Litemi Geen 
15Bekyuli badi béti bana bebi béboku Yesu banii uti nwuna enu ɔsia-ma eli. Ka 
Yesu batalane bánu ɔmɛni ni, bádɔnku bekyuli bammɔ na ɔmmɔ ɔsu. 

16Nsu Yesu ɔ́lɔ banamu bammɔ úboku na ɔ́su ɔnini, “Bɛya na banamu bebo-mi 
kudɔ na bitetile-ma kuƒi. Ɔsika Katɔti lɛga kadikɔ kese kete bekyuli bani néboku 
lɛlɔ kalɔ aani banamu bamɛni udu kalɛ. 

17Na binyimo ɔmɛni bɛnii ukyuli biala ɔni naaadubo Katɔti lɛga kadikɔ bɔƒɔ aani 
ɔnamu blii kalɛ ni, uleduo-ka kemmo kudi kudii.” 

Yesu Ɔ́su Balakɛne Ku Katɔti Lɛga Kadikɔ Lɛlɔ Kɔtɛ 
18Yudani ɔtɔnkune ɔdi úye Yesu ɔnini, “Ala ɔtinane buni, bi na ɔlɛka lɛbla asa na 
lɛkɛ ngba bɔni nsɔ naaadubo bɔsa kudii?” 

19Amu na Yesu úye-nwu ɔnini, “Bi ɔsu na aalɔ-mi aani ɔbuni? Ukyuli biala ɔdi 
ɔɔɔdia ntu Katɔti lɛti pɛ. 

20Ngyi ka agyi ɔda bubo bɔni mɔɔsu bɔnii, ‘Tadi kɔsɔnɔ, tadu ukyuli, teyu, tada 
ukyuli ɔdi kenye, na abu ƒula ɔti ku ƒula uni.’ ” 

21Amu na ukyuli ɔmmɔ údie kenye ɔnini, “Ɔ́si mina lɛnamu uwi ƒui ni, mɔɔdi ɔda 
bubo bɔmmɔ ƒui lɛlɔ kaduɛ.” 

22Ka Yesu únu-nwu litemi lɛmmɔ ni, ɔ́su-nwu ɔnini, “Lɛla linwi lɛ́sɔ líbu-ɔ na 
abla. Ti ala ani nse-ɔ ƒui ye, na eti egulabi ammɔ ete bawabane. Ɔmɛni ndubɔya-
a na akɛ akɛla ese ete lɛlɔ na katɔ. Ɔmmɔ kama na ebo abasiaku-mi.” 

23Nsu uwi ɔni na ɔnana ɔmmɔ únu lɛla lɛmɛni ni, lɛlɔ lɛ́yuɛ-nwu ɔsika ubo lɛlakɛ 
geen. 

24Yesu ɔ́nu kalɛ na lɛlɔ lɛ́yuɛ-nwu na ɔ́su ɔnini, “Ubo ɔlakɛne ɔkplu asa na 
weduo Katɔti lɛga kadikɔ! 

25Na kalɛ na ɔlakɛne uduo Katɔti lɛga kadikɔ ni, ubo ɔkplu utulo kalɛ na ebuo 
ɔni nébomo utulo ƒui ɔvili udila liƒi.” 

26Mmɔ na bekyuli bani nénu lɛla lɛmɛni béye Yesu banii, “Na ɔma geen ndubɔkɛ 
bɔƒɔ?” 

27Amu na Yesu údie kenye ɔnini, “Lɛla lɛni na ukyuli ulakana bɔbla kudii ni, lise 
Katɔti anwu kpɛtɛ kpɛtɛ ka ɔbla-ni.” 

28Mmɔ na Petro ɔ́su Yesu ɔnini, “Nu, abu bɔ́da bula kɔduli ala ƒui búwi na búbo 
bɔsiaku-ɔ.” 

29Amu na Yesu ɔ́su-ma ɔnini, “Sɔsɔ na ɔdi. Na mɔɔyá-mii bɛti bɛnii ukyuli biala 
ɔni náda nwuna kaduli úwi iye ɔ́da ulekudi iye banwani bananabi iye nwuna 
bawɔne iye bebi úwi na Katɔti lɛga kadikɔ ɔsu ni, 

30ɔdubɔkɛ ala ammɔ udu ɔsia kama na ngba bɔmɛni kemmo ku ngba bɔni nsɔ 
naaadubo bɔsa kudii na uwi ɔni mebo lɛnɔ kemmo.” 

Yesu Ɔ́sɔ Ɔ́su Nwuna Kukpi Lɛlɔ Litemi 
31Yesu útiku batɛyane leevu-inyɔ bammɔ úsienku kɔmadɔ na ɔ́su-ma ɔnini, 
“Binu! Búsela Yerusalem, kesii kani na ala ani na Katɔti kenye bediene bénweni 
básiku ami, Ukyuli Ɔyawine Ubi, lɛlɔ adububo ete lɛni. 

32Bekyuli badubuti-mi bakya bekyuli bani naaadi Yudaƒuɔ enu kemmo na beti-
mi babla lɛmala. Badubo-mi budumi na betuo lisuo bewi-mi lɛlɔ. 

33Badubo-mi bubo na badu-mi. Nsu na emeyi atɛ kama ni, ndubɔsɔ lɛta lɛsi 
bekpine akɔ.” 

34Na ala amɛni ƒui ni, batɛyane bammɔ bétenu-nya kalɔ. Etemila amɛni kalɔ 
bunu lɛnɔ ɔdi lɛla lɛni nábɛ-ma. Na bétenu lɛla lɛni na Yesu ɔ́su-ma mmɔ kalɔ. 

Yesu Ɔ́bwi Ɔnumbwɛne Ala Uvelene Ɔdi 
35Uwi ɔni na Yesu ɔ́kpɛ úde Yeriko ni, ɔnumbwɛne ɔdi ulie ulu kɔtu mmɔ uuvele 
ala. 

36Ka únu bekyuli pii bani mɔɔví kɔku ni, úye ɔnii, “Bi na ɔdi mɔɔlɛ́?” 

37Amu na básu-nwu banii, “Yesu Nasareni nási ɔɔví.” 

38Mmɔ na ɔ́va momoomo ɔnii, “Yesu, Ɔga Dawid Uwɔ! Nu-mi kɔnyana!” 

39Amu na bekyuli bani ntɔ lɛtɔtɔ bádɔnku-nwu banii ɔba ku lɛsɛ. Nsu ɔƒɛni geen 
na ɔ́sɔ ɔ́talaku lɛdi katɔ úbu ɔnii, “Dawid Uwɔ, nu-mi kɔnyana!” 

40Ɔmmɔ ɔsu Yesu údi únye na ɔ́su ɔnii bakpanku ɔnumbwɛne ɔmmɔ beboku-
nwu kudɔ. Ka úbedu-nwu kudɔ ni, Yesu úye-nwu ɔnini, 

41“Bi na aawia-mi anii mbla nte-ɔ?” Ɔnumbwɛne ɔmmɔ údie kenye ɔnini, “Ati, 
mɔɔyɔ́ ka lɛsɔ ntaanu.” 

42Mmɔ na Yesu ɔ́su-nwu ɔnini, “Amu sɔ taanu! Ƒula bɔƒɔtaadi bɔ́bwi-ɔ.” 

43Kɔnakunwi ni, ɔ́sɔ ɔ́kana na ɔɔnu na ɔ́siaku Yesu na ɔkɛ uumwi Katɔti. Na ka 
bekyuli pii bammɔ bánu ɔmɛni ni, bana ƒui bémwi Katɔti. 

Luka 19 

Yesu Ɔ́tɛmi Ku Sakeo 
1Yesu úsie útéduo Yeriko, na ɔ́sia ɔma ɔmmɔ kemmo úsela. 

2Mmɔ na kuyi baƒɔne unengu ɔdi baalɔ banii Sakeo ɔ́kya, na ubo egulabi geen. 

3Ɔ́kya útaawia ulu ɔni lɛlɔ na ɔsia na ɔnu ukyuli ɔni geen na Yesu ɔdi. Nsu ka 
anwu ɔlati ɔdi ukyuli klukui ɔsu ni, útakana na ɔkɛ ulu ɔdi ka bekyuli bemomo 
ɔsu. 

4Anwuɔsu úkeli ɔtɔ bekyuli bammɔ lɛtɔtɔ na útákɔ kugyii kɔni nákuku kalɛ na 
ɔnu Yesu, ɔsika ɔgyi ɔnii ɔdubo ubasia mmɔ. 

5Ka Yesu úbedu kugyii kɔmmɔ kalɔ ni, údi únye na ɔ́kɔliku anumi katɔ na ɔ́su 
Sakeo ɔnini, “Sakeo, babla na ayu ebo kalɔ, ɔsika ƒula kudɔ na ndubo buduo 
ɔmwi.” 

6Sakeo ɔ́babla ɔ́yu úbo kalɔ na úte Yesu eduo ku ebiti geen. 

7Bekyuli bammɔ ƒui bése kalɔ beetemi na Yesu lɛlɔ kalɔ kalɔ banii, “Ɔnana ɔmɛni 
úsela utéduo ukyuli ɔni ndi alaekpidi ɔblane ɔmɛni kudɔ.” 

8Amu na Sakeo ɔ́ta únye na ɔ́su Blɔti ɔnini, “Ati! Buvele, nu! Ndubuti mina lɛkɛ 
kakɛ kenwi ƒui lite bawabane. Na bekyuli bani ƒui na líti lɛnungyie kemmo lɛ́ƒɔ-
ma ala litulo kalɛ na ɔdi ka lɛƒɔ ni, ndubɔƒɔ-ma kayu kammɔ akpa ene.” 

9Mmɔ na Yesu ɔ́su-nwu ɔnini, “Ɔmwi ni, ngba bɔƒɔ búbo búbedu kaduli kamɛni 
kemmo. Ɔsika ukyuli ɔmɛni lɛnɔ ɔdi Abraham kaba kemmo ubi. 

10Na ami, Ukyuli Ɔyawine Ubi, líbo nnii mbedie bekyuli bani ƒui náyii ulu geen 
ɔmmɔ.” 

Yesu Úbo Sika Ugyiedi Lɛlɔ Lɛgba 
11Amu na bekyuli bammɔ bakɛ beenú ala ani na Yesu ɔkɛ ɔɔsu-ma. Na úsie 
anumi na úbo-ma lɛgba lɛdi, ɔsika ɔ́ɔkpɛ úde Yerusalem na bákali banii Katɔti 
lɛga kadikɔ kammɔ kéede geen ɔƒɛni. 

12Na ɔ́su-ma ɔnini, “Dii ni, ɔnana ɔbune ɔdi ɔkya ɔni náta úsie kalɔ ɔgyu kakaaka 
ɔdi kemmo kalɛ na betése-nwu lɛga. Na ɔ́bla kasusu ka ɔmmɔ kama ni, ɔdubɔsɔ 
unwini ubo ɔma. 

13Asa na watɔlɔ ni, ɔ́lɔ nwuna kabla bablane leevu ɔ́sala. Na úte ɔdi biala egulabi 
koƒo kunwi. Amu na ɔ́su-ma ɔnini, ‘Biti egulabi ammɔ bɛdi kuye na bɔnu kɔsia 
kɔni na ɔdi biala wakɛ.’ 

14“Nsu ɔnana ɔmɛni ɔma bekyuli béteekisi-nwu, anwuɔsu bátala batu badi na 
básia-nwu kama banii batásu Ɔga Unengudi banii, ‘Bulayɔ ka ɔnana ɔmɛni 
unwini-bu ɔga.’ 

15“Nsu Ɔga Unengudi úse ɔnana ɔmmɔ lɛga na ɔ́sɔ únwini úbo ɔma. Kɔnakunwi 
ni, ɔ́ya na bálɔ nwuna kabla bablane bábasala na nwuna anumi ɔnii uunú kɔsia 
kɔni na bákɛ. 

16“Kabla ɔblane udeedi úbo na ɔ́su-nwu ɔnini, ‘Ati, lɛ́kɛ egulabi aƒo leevu lɛ́sia 
unwi ɔni na éte-mi mmɔ lɛlɔ.’ 

17“Mmɔ na Unwoti ɔmmɔ úte-nwu mbo ɔnii, ‘Ábla-nwu kaduɛ! Kabla ɔblane 
ɔbuni na adi! Ka áda kabla blii suɛ kamɛni ulu lɛlɔ ɔsu ni, ndubuti-ɔ linyene lɛma 
linengudi leevu kenye.’ 

18“Kabla ɔblane unyɔdi lɛnɔ úbo na úbasu-nwu ɔnini, ‘Ati, lɛ́kɛ egulabi aƒo alɔ 
lɛ́sia unwi ɔni néte-mi lɛlɔ!’ 

19“Amu na Unwoti ɔmmɔ ɔ́su kabla ɔblane ɔmmɔ lɛnɔ ɔnini, ‘Awɔ adubunye 
lɛma ɛlɔ kenye!’ 

20“Kabla ɔblane ɔbambadi úbo na anwu ɔnini, ‘Ati, aanu ƒula egulabi koƒo kunwi 
kɔni néte-mi. Líti-ku lɛ́bɛla na mina lɛdiku kemmo. 

21Mɔɔyia-a ɔsika ƒula udu ubo ɔkplu. Na eeti lɛla lɛni naaadi awɔ lɛdi teenwini 
awɔ lɛdi. Na edula ani na átakya muedi aaƒɛ-nya.’ 

22“Mmɔ na Unwoti ɔmmɔ ɔ́su-nwu ɔnini, ‘Kabla ɔblane ukpidi na adi! Awɔ ɔlati 
ƒula kenye etemila na ndubuti lɛdu-ɔ kɔtɔ! Agyi ka udu ubo-mi ɔkplu. Na muuti 
lɛla lɛni naaadi ami lɛdi teenwini ami lɛdi. Na mɔɔƒɛ edula ani na ńtakya. 

23Na si agyi lɛni ni, bi ɔsu na éteti mina egulabi átatákya egulabi kesekɔ? Mmɔ 
ni, ngyi ka nka ndubɔkɛ kɔsia lɛsia-nwu lɛlɔ si lɛ́si líbo.’ 

24“Amu na ɔ́su bekyuli bani nnye mmɔ ɔnii, ‘Bɛda egulabi ammɔ bɛƒɔ-nwu kudɔ 
bite kabla ɔblane ɔni mbo egulabi aƒo leevu.’ 

25“Nsu bekyuli bammɔ básu-nwu banini, ‘Ati, kabla ɔblane ɔmmɔ anwu ubo 
egulabi aƒo leevu use!’ 

26“Amu na Unwoti ɔmmɔ údie kenye ɔnini, ‘Mɔɔsu-mii geen ka ni, ukyuli ɔni 
mbo lɛla lɛdi ni, anwu na Katɔti ɔdubute ɔsia. Na ukyuli ɔni neeebo lɛla lɛdi ni, 
libliidi lɛni na úbo muedi ni, Katɔti ɔdubɔƒɔ-ni na nwuna kudɔ. 

27Na ɔƒɛni ni, mina bekisine bani na banii nka baláwia ka bese-mi lɛga ni, 
bɛkpanku-ma biboku mɛni na bɛdu-ma na mina anumi.’ ” 

Yesu Úduo Yerusalem 
28Ka Yesu ɔ́su-ma ala amɛni ɔ́wɔlɔ ni, ɔ́gyu ɔ́tɔ-ma Yerusalem. 

29Uwi ɔni na ɔ́kpɛ uudé Betƒage ku Betania na Inɔ Egyii Kɔbi kudɔ ni, ɔ́tala 
nwuna batɛyane inyɔ ɔnii bataatɔ. 

30Mmɔ na ɔ́su-ma ɔnini, “Biteesie ɔma ɔni nkya-mii lɛtɔtɔ mmɔ kemmo. Na si 
biiduo-nwu kemmo ni, bɛdubɔnu ebuo ala utine ubi ɔdi ka bébo-nwu báda 
mmɔ. Na ukyuli ɔdi útelie-nwu lɛlɔ kudii. Bɛƒɛnimi-nwu na biti-nwu biboku 
mɛni. 

31Si ukyuli ɔdi úye-mii lɛla lɛni ɔsu na bɛɛƒɛnimi-nwu ni, bɛsu-nwu bɛnii, ‘Blɔti 
mɔɔwia-nwu.’ ” 

32Batɛyane bammɔ báyu ulu bésie na bátánu lɛla biala aani kalɛ kani na Yesu 
ɔ́su-ma. 

33Na uwi ɔni na benye baaƒɛnimi ebuo ɔmmɔ ni, ebuo ɔmmɔ balati béye-ma 
banii, “Bi ɔsu na bɛɛƒɛnimi-nwu?” 

34Amu na batɛyane bammɔ bédie kenye banii, “Blɔti mɔɔwia-nwu.” 

35Na béti ebuo ɔmmɔ béboku Yesu. Mmɔ na béti bana adi béwi ebuo ɔmmɔ 
kama na bébunku Yesu na ɔ́kɔ úlie-nwu kama. 

36Ka ulie-nwu lɛlɔ na bésela ni, bekyuli badi béti bana adi béwi kalɔ na ulu lɛlɔ. 

37Uwi ɔni na Yesu ɔ́kpɛ úde Yerusalem na likpo lɛni na ulu ɔmmɔ úti ɔ́yu Inɔ 
Egyii Kɔbi lɛlɔ ni, nwuna batɛyane pii bammɔ bése kalɔ baagyá Katɔti enu na 
beete yiidu ku kɔvanu momoomo na ala ebendi ani na bánu ɔsu. 

38Na básu banii, “Bimwi Ɔga ɔni nási ɔdubo na Blɔti lɛnyi kemmo! Na keyi buɛɛ 
kaƒɔ Katɔ Ɔga Ɔma ƒui! Hosiana!” 

39Mmɔ na Ƒarisiƒuɔ bani nkya otogyi ɔmmɔ kemmo básu Yesu banini, “Ala 
ɔtinane, bɔku ƒula batɛyane na baba ku lɛsɛ!” 

40Amu na Yesu údie kenye ɔnini, “Mɔɔsu-mii geen nnii si bába lɛsɛ ni, atabi 
amɛni alati adubuse kalɔ ataava.” 

41Ɔni na Yesu ɔ́ni úde Yerusalem úbu na ɔ́nu ɔma ɔmmɔ ni, úwulo na nwuna lili. 

42Na ɔ́su ɔnini, “Mɔɔyɔ́ geen ka nka bɛnu bɛti ɔmwi limeyi lɛmɛni lɛlɔ lɛla lɛni 
námanku-mii asa bɛkɛ keyi buɛɛ! Nsu ku ɔƒɛni ni, bilánu taati! 

43Uwi ɔdi ɔdubo ɔni na bina bekisine badubɔka-mii bakya ekpo ekpo ƒui. Na 
badubutile eƒi ƒui na lɛla biala lɛsɔ lilakana buduo iye lɛlɛ keyi. 

44Bekyuli badubo ɔma ɔmɛni bɔyila ku udu na badu bekyuli bani nkya-nwu 
kemmo ƒui. Na lɛtabi lɛdi muedi lɛsɔ lilése nina keliekɔ. Ɔsika bíni na bítanu 
bítati uwi ɔni na Katɔti úbo ɔnii ubedie-mii!” 

Yesu Úsie Katɔti Kakpakɔ 
45Yesu úsie útéduo Katɔti kakpakɔ na úse kalɔ ɔɔgyá beyedine bani nkya mmɔ 
taalɛku. 

46Na ɔ́su-ma ɔnini, “Bénweni bákya Bunweni Kedee Ɔku kemmo ka Katɔti ɔ́su 
ɔnini, ‘Mina kaduli ni, bekyuli badubɔlɔ-ka banii kaduli kani bekyuli baakpali 
katɔ.’ Na amii bíti mmɔ bínwini beyune kabɛkɔ!” 

47Limeyi ndi limeyi ni, Yesu ɔ́tina ala na Katɔti kakpakɔ mmɔ. Katɔti bakpane 
benengu ku ɔda bubo ala batinane ku bekyuli batɔnkune báwia ka badu-nwu. 

48Nsu bátakɛ ulu ɔni lɛlɔ na basia, ɔsika bekyuli pii bakya mmɔ na bana atu asia 
nwuna etemila ammɔ lɛlɔ kpakplaa. 

Luka 20 

Bekyuli Bákyaku Yesu Unyeƒi Na Nwuna Ɔyikun Lɛlɔ 
1Limeyi lɛdi ka Yesu ɔkya ɔɔtina bekyuli ala na Katɔti kakpakɔ na ɔɔsu-ma litemi 
buni ala ni, bakpane benengu ku ɔda bubo ala batinane ku ɔma benengu bébo 
mmɔ. 

2Amu na bábasu-nwu banini, “Su-bu kenyekɔ kani na ebo asa na aabla ala amɛni 
udu? Na ɔma néte-ɔ kenyekɔ kammɔ?” 

3Amu na Yesu údie kenye ɔnini, “Bɛya na liye-mii lɛla lɛdi linu na bɛsu-mi. 

4Kenyekɔ kani na Yohane ɔ́kɛ asa na ɔ́bla ntu bɔkpila ɔdi úte bekyuli ni, Katɔti 
kudɔ na kási munuu ukyuli kudɔ na kási?” 

5Mmɔ na bese kalɔ ku unyeƒi bɔkya ama alati bana akɔ banii, “Bi na ɔlɛka bɔsu? 
Si bɔ́su bɔnii Katɔti kudɔ na ɔ́kɛ kenyekɔ kammɔ ɔ́siku ni, ɔdubuye-bu ɔnii, ‘Bi 
ɔsu na bítaƒɔ Yohane bítadi?’ 

6Na si bɔ́su bɔnii ukyuli kudɔ na ɔ́kɛ-ka ɔ́siku ni, kasalakɔ bekyuli bamɛni ƒui 
badubo-bu atabi bubo, ɔsika bana ƒui báƒɔ bádi ka Katɔti kenye udiene na 
Yohane ɔdi.” 

7Ɔmmɔ ɔsu bédie kenye banii, “Bɔɔɔgyi kesii kani na ɔ́kɛ kenyekɔ kammɔ ɔ́siku.” 

8Mmɔ na Yesu lɛnɔ ɔ́su-ma ɔnini, “Lɛni kani na ami lɛnɔ lɛɛɛdubo-mii bɔsu 
kenyekɔ kani mbo asa na mɔɔbla ala amɛni udu.” 

Yesu Úbo Lɛgba Na Kemo Lɛlɔ Banune Lɛlɔ 
9Amu na Yesu úbo bekyuli bammɔ lɛgba lɛmɛni ɔnini, “Dii ni, ɔnana ɔdi ɔ́bla 
adingyii kemmo kadi. Ka úsela ulu ɔdi utákya na uwi utu ɔsu ni, úti-ka ɔ́kya 
bekyuli badi enu ɔnii bataanu-ka lɛlɔ teete-nwu. 

10Ka uwi údu ka bese kalɔ ku ebi ammɔ bude ni, ɔ́tala nwuna kabla ɔblane ɔdi 
ɔnii usie na utáƒɔ nwuna kadikɔ na kemmo kammɔ lɛlɔ banune kudɔ uboku. Nsu 
kemmo lɛlɔ banune bammɔ bébo kabla ɔblane ɔmmɔ na bábɔku-nwu, na 
bétete-nwu lɛla lɛdi. 

11Ɔmmɔ ɔsu ɔ́tala kabla ɔblane ɔbambadi. Nsu kemmo lɛlɔ banune bammɔ bébo 
anwu lɛnɔ na béwi-nwu anumi kalɔ, na béti-nwu bémene, na bétete-nwu lɛla 
lɛdi. 

12Ɔ́tala kabla ɔblane ɔtɛdi. Na kemmo lɛlɔ banune bammɔ bébo-nwu na bákya-
nwu ɔlɛ lɛlɔ na bábɔku-nwu bálɛku mmɔ. 
13“Mmɔ na kemmo ɔlati ɔmmɔ úye lɛlɔ ɔnii, ‘Bi na ɔlɛka lɛbla? Ndubɔtala mina 
ubidi ɔyɔne na lɛ́ƒɔ lɛ́di ka badubɔƒalɛ-nwu.’ 

14“Nsu ka kemmo lɛlɔ banune bammɔ bánu ubi ɔmmɔ ni, básu lɛlɔ banii, ‘Aanu 
kemmo ɔlati ɔmmɔ ubi geen mɛni. Bɛya na bɔdu-nwu na nwuna ala amɛni ƒui 
enwini abu adi!’ 

15Anwuɔsu báni-nwu bálɛku ɔba ɔmmɔ kemmo na bádu-nwu.” Mmɔ na Yesu 
úye-ma ɔnini, “Bi na kemmo ɔlati ɔmmɔ ɔdubo kemmo lɛlɔ banune bammɔ 
bɔbla? 

16Mɔɔyá na bɛti ka ɔdububo ubadu kemmo lɛlɔ banune bammɔ ƒui na uti 
kemmo kammɔ ɔkya lɛlɔ banune babambadi lɛkɔkɔ.” Ka bekyuli bammɔ bénu 
lɛni ni, básu banii, “Oowo! Utebo lɛni!” 

17Yesu ɔtɛ anu ɔ́nu-ma na úye-ma ɔnini, “Bi na Bunweni Kedee bɔmɛni kalɔ 
bɔɔtina bɔni mɔɔsu bɔnii, “ ‘Lɛtabi lɛni na batune béni báva banii lɛɛɛdia ni, ani 
mmomu nébenwini lɛtabi lɛni náƒɔ kuye litulo na atabi ƒui akɔ’? 

18Ukyuli biala ɔni mebuli mebo lɛtabi lɛmmɔ lɛlɔ ni, ɔdubo-nwu bukulo eku eku. 
Na si lɛtabi lɛmmɔ lɛnɔ lɛlɛ libo ɔdi lɛlɔ ni, lɛdubo-nwu bɔbwɛ kpɛtɛ kpɛtɛ.” 

Yesu Ɔ́tɛmi Ɔ́siku Kuyi Bute Lɛlɔ 
19Ɔda bubo ala batinane ku Katɔti bakpane benengu bákya ɔkplu banii beeƒie 
Yesu na mmɔ, ɔsika bánu báti ka bana lɛlɔ geen ɔsu na úbo lɛgba lɛmmɔ. Nsu 
baayia bekyuli bammɔ. 

20Ɔmmɔ ɔsu ni, báwia ulu ɔbambadi ɔni lɛlɔ basia na beƒie-nwu. Béte bekyuli 
badi ala na bɔbɛ kemmo. Na bása ku-ma lili banii besie Yesu kudɔ. Na babla lɛlɔ 
aani si litemi lɛmmɔ geen na ama alati baawia bati bete lɛlɔ. Na bátala-ma banii 
batákywɛ Yesu kakpagyuɛ ku etemila adi. Na bakɛ ulu ɔni na beti-nwu bakya 
Roma aban unengu enu kemmo. 

21Ɔmɛni ɔsu kenye bewine bamɛni bésie Yesu kudɔ. Na béye-nwu banini, 
“Ɔtinane, bɔgyi ka ala ani na aasu ku ani na aatina ƒui adi etemila geen. Na bɔgyi 
lɛnɔ ka alánu ukyuli anumi taabla ala. Mmomu aatina litemi geen lɛni na Katɔti 
ɔɔyɔ́ ka bekyuli babla. 

22Ɔmɛni ɔsu bɔɔwia ka bɔti si ɔdia ka buteeyi kuyi teete Romaƒuɔ Ɔga Unengudi 
iye ɔɔɔdia?” 

23Nsu Yesu ɔ́ɔnu bana lɛkwɛ likpidi ɔ́ti na ɔ́su-ma ɔnini, 

24“Biti sika ɔƒualadi ubi ɔmmɔ bɛtina-mi. Ɔma bɔtaa ku lɛnyi nsia mɛni?” 

25Amu na bédie kenye banini, “Ɔga Unengudi Kaesare ɔdi na ɔdi.” Mmɔ na Yesu 
ɔ́su-ma ɔnini, “Bɛƒɔ lɛla biala lɛni ndi Ɔga Unengudi ɔdi bite Ɔga Unengudi. Na 
bɛƒɔ lɛla biala lɛni ndi Katɔti lɛdi bite Katɔti.” 

26Na bekyuli anumi mmɔ ni, bátakana na beƒie-nwu na lɛla lɛdi lɛlɔ. Bana kenye 
kékpi-ma na bábla yaa na kenye kani na Yesu údie ɔsu. 

Yesu Ɔ́tɛmi Ɔ́siku Bekpine Bɔsɔ Taata Lɛlɔ 
27Amu na Sadukiƒuɔ bani mɔɔsu banii ukpine ɔsɔ ɔɔɔdubo bɔta ni, bébo Yesu 
kudɔ na bábasu-nwu banini, 

28“Ala ɔtinane, Mose únweni ɔda bubo bɔmɛni úte-bu ɔnini, ‘Si ɔnana ɔdi úkpi 
na ɔ́da ulekudi úse na beeebo bebi ni, na ɔnana ɔmmɔ ɔnwani uti uleku ɔmmɔ. 
Na anwu ku ukpinele ɔmmɔ bawɔ. Na bebi bammɔ ni, bekyuli badubɔnu-ma 
aani ɔnana ɔni nsɔ neeebo mmɔ bebi.’ 

29Na uwi ɔdi ni, banwani banana maatɛ bákya. Ɔnanabi unengudi úbeti uleku 
na úbekpi na anwu ku ulekudi bátawɔ. 

30Ɔnwani unyɔdi lɛnɔ úbeti ukpinele ɔmmɔ. 

31Ɔtɛdi lɛnɔ lɛni kani. Na lɛla lɛmmɔ kani nálɛku banwani maatɛ bamɛni ƒui. 
Bana ƒui békpi ɔni na ɔdi útawɔ. 

32Kawɔlɔkɔ ƒui ni, uleku ɔmmɔ ɔlati úbekpi. 

33Na ɔƒɛni ni, limeyi lɛni lɛlɔ na bekpine badubɔsɔ bata ni, ɔmani uleku na uleku 
ɔmmɔ wenwini ka bana ƒui béti-nwu dii?” 

34Yesu údie kenye ɔnini, “Ngba bɔmɛni kemmo kani na banana ku beleku beeti 
lɛlɔ. 

35Nsu banana ku beleku ƒui bani námanku ka bata basi bekpine akɔ na ngba 
bɔni nsɔ naaadubo bɔsa kudii kemmo ni, basɔ beleti lɛlɔ. 

36Badubuse aani kalɛ na Katɔti batu bese, na basɔ belekpi lɛnɔ. Badi Katɔti bebi 
ɔsika báta bálɛ kekpine. 

37Ɔmmɔ kalɔ geen na Mose údie na Bunweni Kedee Ɔku kemmo ka bekpine basɔ 
baata teelie ngba. Ɔsika uwi ɔni na unye kugyii kɔni mɔɔda anumi ni, ɔ́lɔ Katɔti 
aani Abraham Katɔti ku Isak Katɔti ku Yakobo lɛnɔ Katɔti. 

38Ɔmɛni ɔɔtina ka ama bani néekpi ni, bamu beli ngba. Anwuɔsu ɔdi ama lɛnɔ 
Katɔti.” 

39Mmɔ ni, ɔda bubo ala batinane bammɔ badi bédie kenye banini, “Ala ɔtinane, 
édie kenye kammɔ geen!” 

40Ɔmmɔ kama ni, ɔdi ɔ́sɔ útese kayi na uye lɛla bamba lɛdi lɛnɔ. 

Ɔma Ubidi Na Ukyuli Ɔƒunadi Ɔmmɔ Ɔdi? 
41Yesu úye-ma ɔnini, “Dɛ na ɔ́bla asa na bekyuli básu banii Ukyuli Ɔƒunadi ɔmmɔ 
ɔdubɔsi Dawid kaba kemmo? 

42Na Dawid ɔmmɔ ɔlati ɔ́su na kɔgya ɔku kemmo ɔnini, “ ‘Unwoti ɔ́su mina Ɔti 
ɔnii, “Sɔ lie-mi kɔdianu kakɛ 

43wetédu uwi ɔni na meti ƒula bekisine makya-a lɛgba kalɔ.” ’ 

44Na si Dawid ɔ́lɔ-nwu ɔnii Ɔti ni, dɛ na ɔ́bla na Ukyuli Ɔƒunadi ɔmmɔ ɔɔbla 
Dawid kaba kemmo ubi?” 

Yesu Úbo Nwuna Batɛyane Ɔda Na Ɔda Bubo Ala Batinane Lɛlɔ 

45Uwi ɔni na bekyuli ƒui benye beenú ala ani na Yesu ɔɔsu ni, ɔ́su nwuna 
batɛyane ɔnini, 

46“Binye kagyumana bite lɛlɔ kaduɛ na ɔda bubo ala batinane lɛlɔ. Bekyuli 
bamɛni baayɔ́ busie taavi na bakya bana lɛwu bonwu bonwu. Na baayɔ́ ka 
bekyuli beteebo kalɔ teegyele-ma na kuyeya. Ama mɔɔyɔ́ kuliekɔ kunengudi 
bulie na Yudaƒuɔ kasalakɔ ku kuliekɔ kɔbuni na emeyi kadikɔ. 

47Beesié bekpinele kudɔ ka betébunku-ma, nsu baatɔ́lɔ-ma taaƒɔ-ma ala. Na 
baakpali katɔ gyɔlɔɔ taabu bekyuli kɔdɔlɔ. Anwuɔsu bana kɔtu bɔni bɔdubɔkɔ 
katɔ butulo ƒui!” 

Luka 21 

Ukpinele Ɔdi Úte Etela Bonwu 
1Na kakpakɔ mmɔ ni, Yesu ɔ́talaku anumi na ɔ́nu kalɛ na balakɛne beeti bana 
etela taabakya kakpakɔ kavumi kemmo. 

2Na ɔ́nu lɛnɔ kalɛ na ukpinele ɔwabane ɔdi úti kɔplɛ inyɔ bɔdi úbakya kavumi 
kammɔ kemmo. 

3Na ɔ́su ɔnini, “Mɔɔsu-mii nnii ukpinele ɔwabane ɔmɛni ni, úte lɛla útulo bakladi 
ƒui. 

4Ɔsika bakladi ama ni, lɛla lɛni kani na baayɔ́ na bana lɛkɛ kemmo kani na béte. 
Nsu uleku ɔmmɔ ku nwuna kɔwaba ni, lɛla lɛni ƒui na nse-nwu na nka wadi ni, 
ani na úti úte mɛni.” 

Yesu Ɔ́su Ka Bekyuli Badubɔbwɛ Katɔti Kakpakɔ 
5Uwi ɔmɛni ni, batɛyane badi bakya baatɛmi taasiku Katɔti kakpakɔ lɛlɔ. Na 
básu kalɛ na kakpakɔ kammɔ kaadia bɔnu ku kalɛ na atabi ammɔ aadia bɔnu ku 
etela ani na bekyuli béti báklibi Katɔti kakpakɔ kammɔ. Mmɔ na Yesu ɔ́su-ma 
ɔnini, 

6“Ala ani ƒui na bɛɛnu mɛni ni, uwi ɔdi ɔdubo ɔni na lɛtabi lɛdi lɛsɔ lɛɛɛdubo 
buse nina keliekɔ. Mmomu bekyuli badubo ɔdi biala bugyingya búwi kalɔ.” 

Lɛbibo Ku Bekyuli Bukpoku Bɔdubo 
7Amu na béye-nwu banini, “Ala ɔtinane, uwi ɔmani na ɔdubɔlɛ lɛni? Na bi na 
bɔdubuti bɔnu bɔti bɔnii uwi ɔni na ala amɛni alɛ údu?” 

8Yesu ɔ́su-ma ɔnini, “Binye kagyumana na ukyuli ɔdi utatɔlɔ-mii. Bekyuli pii 
bani mɔɔsu banii ami mina kenye na beedie ni, badubo na bábasu banii, ‘Ami na 
ɔdi,’ na ‘Uwi ɔmmɔ úudu’. Nsu bitasiaku-ma kama. 

9Bitayia si biinú kekpo kɔku ku bekyuli lɛlɔ bɔta bunye. Ala amɛni udu adubɔka 
bɔlɛ, nsu ɔɔɔdi nwuna kalɔ ndi ɔnii kawɔlɔkɔ kéede.” 

10Yesu ɔ́sɔ úsie anumi na ɔ́su ɔnini, “Kɔlɔ kɔdubukpoku lɛlɔ, na lɛga kɔdikɔ 
kɔdubukpoku lɛlɔ. 

11Kalɔ bɔkunku kpakplaa bɔdubɔkya. Na kɔka bonwu lɛnɔ kɔdubo bɔkya. Na 
lɛlɛ lidu lidu lɛnɔ lɛdubɔƒɔ ekpo ekpo ƒui. Na liƒu ala adubo butaalɛ na kayaa. 

12“Na asa na ala amɛni adububo abalɛ ni, bekyuli badubo-mii buƒie na bekpoku-
mii. Bekyuli badubuti-mii bete na batɛku litemi na Yudaƒuɔ kasalakɔ na bakya-
mii ɔtɔ. Na badubo-mii buti buboku baga ku lɛlɔ badine anumi na batɛku-mii 
litemi na ami ɔsu. 

13Na uwi ɔmɛni kemmo geen na ulu ɔ́lɛmi úte-mii ka bɛsu Katɔti litemi buni 
lɛmmɔ. 

14Bɛklibi lɛlɔ bise kalɛ na bilékpoku lɛlɔ na ulu ɔni lɛlɔ na bɛdubuti bidie bina 
lɛlɔ ɔsu. 

15Ɔsika ndubuti kenye ogya etemila ku lɛnunda lite-mii kalɛ na bina bekisine 
badi balakana bunye bɔsiaku-mii iye batɛmi bedie-mii kudii. 

16Bina bawɔne ku banwani bananabi ku bina lɛlɔ bekyuli ku bina bakpana 
ndubo-mii buti bute. Na badubɔdu bina badi. 

17Ukyuli biala ɔdubo-mii bukisi na ami ɔsu. 

18Nsu alɔlɔ muedi ulelie ɔdi lɛlɔ. 

19Binye kpakplaa, na bɛdubɔkɛ ngba bɔni nsɔ naaadubo bɔsa kudii. 

Yesu Ɔ́su Ka Bekyuli Badubɔbwɛ Yerusalem 
20“Si uwi ɔni na bɛ́nu ka bekpone báka bámana Yerusalem ni, bɛdubɔti ka ɔma 
ɔmmɔ bɔbwɛ uwi údu. 

21Uwi ɔmmɔ ni, bekyuli bani ƒui nkya Yudea ni, ɔdi ka bekeli besie abi lɛlɔ. Na 
bekyuli bani ƒui nkya ɔma bonwu ɔmmɔ kemmo ni, ɔdi ka batɔlɔ. Na bekyuli 
bani ƒui nkya akpaklɔ ku lɛma lɛni na amadɔ ni, betesie ɔma bonwu ɔmmɔ 
kemmo. 

22Ɔsika uwi ɔmmɔ kemmo ndi kɔtu bɔni emeyi ani nálɛ ka ebo aani kalɛ na 
Bunweni Kedee Ɔku kemmo etemila átina kalɛ. 

23Ɔdubɔyu ɔkplu geen ute beleku bani nda kaƒɔ ku bebi beni bani muute bebi 
lɛnyi. Lɛbibo bonwu lɛdi lɛdubo kalɔ kamɛni lɛlɔ. Na Katɔti kɔtu bɔni bɔdubo 
bekyuli bamɛni lɛlɔ. 

24Badubo badi bɔdu ku kewii. Na badubo badi buƒie bɔtɔlɔku busienku kɔlɔ 
bamba lɛlɔ ƒui. Na bekyuli bani naaadi Yudaƒuɔ badubɔdi Yerusalem lɛlɔ úti 
útédu uwi ɔni na Katɔti ɔ́tunaku-ma. 

Ukyuli Ɔyawine Ubi Ɔsɔ Ɔdubo 

25“Akɔla ala budie taatina adubo butaalɛ na ɔƒɛ ku kɔbuli ku ayabi anumi. Na 
kalɔ lɛlɔ bekyuli ƒui badubɔyila lɛnunsia biala. Na bɔyia bonwu bɔdubɔkya 
bekyuli lɛlɔ kemmo na kalɛ na ɛpu uudie lɛdi na uukpóku lɛlɔ ɔsu. 

26Bekyuli badubo butaayila na liƒu ɔsu uwi ɔni na béti benye bagya lɛla lɛni 
ndubɔlɛku kayawi kemodi kammɔ lɛlɔ. Ɔsika ala ani nkya kayaa asɔ elenye ana 
kenyekɔ, na lɛla biala ɔbladu ɔvumana. 

27Ɔmmɔ kama ni, ami Ukyuli Ɔyawine Ubi ndubɔda lɛlɛ kayaa na kemmo na 
mina ɔyikun bonwu ku bukeye kemmo. 

28Si uwi ɔni na ala amɛni ése kalɔ aalɛ́ ni, bɛklibi lɛlɔ na bitaasia anu, ɔsika bina 
bɔƒɔ uwi úude.” 

Bɛtɛya Ala Bɛsiku Egyii Lɛlɔ 
29Amu na Yesu úbo-ma lɛgba lɛdi ɔnini, “Bɛbu kɔdingyii ku egyii abambadi lɛlɔ 
bɛnu. 

30Si bɛ́nu ka evete awɔdi ése kalɔ aalɛ́ ni, bɛgyi bɛnii ketudi kéede. 

31Lɛni kani na si bɛ́nu ka ala amɛni aalɛ́ ni, bɛgyi bɛnii Katɔti lɛga kadikɔ kammɔ 
bubo uwi úudu. 

32“Mɔɔsu-mii geen ka ala amɛni ƒui adubɔlɛ asa na bina akɔ badi na mɛni 
bɛdubɔsa bukpi. 

33Katɔ ku kalɔ kadubɔvi, nsu mina etemila anya aaadubo bɔvi kudii. 

Ɔdi Ka Binye Kagyumana 
34“Bɛnu kaduɛ na bileti bina uwi bilete bɔdi ku bɔni ebiti sɔɔn. Na ɔdi 
uléteekpoku nwuna lɛlɔ na kayawi kamɛni ala lɛlɔ. Si ɔɔɔdi lɛni ni, limeyi lɛmmɔ 
lɛdubo-mii buyu bɔtu. 

35Na ɔdubɔbla aani kalɛ na kakpagyuɛ keedie ebuo. Na ukyuli biala ulálɛ-nwu 
kemmo. 

36Anwuɔsu binye kagyumana na bitaakpali katɔ uwi biala kalɛ na bɛkɛ ɔyikun 
na bɛlɛ sɛɛn na ala ani ƒui ndubɔlɛ mɛni kemmo ku kalɛ na bɛkana ami, Ukyuli 
Ɔyawine Ubi, litemi bɔtɛ kenye bunye.” 

37Na emeyi ammɔ kemmo ƒui ni, Yesu úti útaatina bekyuli bammɔ ala na Katɔti 
kakpakɔ. Na useyi uwi ni, ɔɔtɔlɔ teesie Inɔ Egyii Kɔbi lɛlɔ. 

38Na ɔdigyewi biala ni, bekyuli bammɔ baata teesie kakpakɔ teeténu-nwu ala 
bɔtina. 

Luka 22 

Bakpane Benengu Bása Lili Ka Badu Yesu 

1Uwi údu ka Yudaƒuɔ badi Bodobodo Ɔni Néteƒu Limeyi bɔdi na limeyi lɛni baalɔ 
Kukpi Lili Bɔvia Limeyi lɛlɔ. 

2Nsu ka Katɔti bakpane benengu ku ɔda bubo ala batinane baayia bekyuli 
bammɔ ɔsu ni, bátaawia ulu ɔni lɛlɔ na basia badu Yesu na bɔbɛ kemmo. 

Yuda Ɔ́tuna Ka Ɔkya Yesu Kakya 
3Amu na Satan úduo Yuda ɔni baalɔ lɛnɔ banii Iskariot lɛlɔ kemmo. Na ɔdi Yesu 
batɛyane leevu-inyɔ bammɔ akɔ unwi. 

4Anwuɔsu Yuda úsie Katɔti bakpane benengu ku Katɔti kakpakɔ lɛlɔ banune 
benengu kudɔ. Na bátɛmi básiku ulu ɔni lɛlɔ na ɔdubɔvi asa na beƒie Yesu lɛlɔ. 

5Ebiti áda-ma, na básu-nwu ka badubɔƒɔ-nwu kayu kadi. 

6Na Yuda lɛnɔ únu kalɔ lɛni. Anwuɔsu úse kalɔ ɔɔwia uwi ɔbuni ɔni lɛlɔ na weti 
Yesu wakya-ma enu. 

Yesu Ɔ́klibi Lɛlɔ Úte Kukpi Lili Bɔvia Limeyi Bɔdi 
7Ɔmmɔ kama ni, limeyi lɛni na badu baƒonu bebi bete Kukpi Lili Bɔvia Limeyi 
líbedu na bodobodo ɔni néteƒu emeyi bɔdi kemmo. 

8Na Yesu ɔ́tala Petro ku Yohane ku kenye kamɛni ɔnini, “Bisie na bitáklibi Kukpi 
Lili Bɔvia adila bise kalɛ na bɔdi.” 

9Mmɔ na béye-nwu banini, “Wɛ na aayɔ́ ka bɔklibi-nya buse?” 

10Amu na údie kenye ɔnini, “Si biiduo Yerusalem ɔma ɔmmɔ kemmo ni, ɔnana 
ɔdi ɔdubo-mii bɔsiaku ɔni nti ntu ku ketubui. Bɛsiaku-nwu na bitéduo kaduli 
kani kemmo na weduo. 

11Na bɛsu ɔtɔlati ɔmmɔ bɛnii, ‘Ala ɔtinane ɔnii buye-ɔ bɔnii, “Ɔtɔ ɔmani kemmo 
na ami ku mina batɛyane bɔdubo Kukpi Lili Bɔvia adila bɔdi?” ’ 

12Ɔdubɔtina-mii katu taasia lɛgbanya lɛdi ka báklibi-nwu na bése kuliekɔ bése-
nwu kemmo. Bɛklibi adila ammɔ bise mmɔ.” 

13Amu na báyu ulu na bésie bátánu lɛla biala pɛpɛɛpɛ aani kalɛ na Yesu ɔ́su-ma. 
Na báklibi Kukpi Lili Bɔvia adila ammɔ bése mmɔ. 

Bádi Blɔti Adila 
14Ka uwi ɔmmɔ údu ni, Yesu ku nwuna batalane bésie bétélie kalɔ kalɛ na badi. 

15Na ɔ́su-ma ɔnini, “Ɔdi-mi bɔyɔ ɔ́si kukuuku ƒui ka lɛdiku-mii Kukpi Lili Bɔvia 
adila amɛni asa na libo abi. 

16Na mɔɔsu-mii kede kede nnii nsɔ lɛɛɛdubo-nya bɔdi úti útédu uwi ɔni na lɛla 
lɛni na adila amɛni bɔdi bɔdanku lɛdubɔlɛ na Katɔti lɛga kadikɔ.” 

17Ɔmmɔ kama ni, Yesu úti ɔɔƒɛɛ na ɔ́gya Katɔti enu. Na ɔ́su ɔnini, “Bɛƒɔ ɔmɛni na 
bɛni bite lɛlɔ. 

18Mɔɔsu-mii nnii ɔ́si ɔƒɛni úsela ni, nsɔ lɛɛɛdubo ntɛ bɔmɛni udu bɔni amu ntu 
uwi ɔni na Katɔti lɛga kadikɔ kammɔ kébo.” 

19Amu na úti bodobodo ɔdi na ɔ́gya Katɔti enu. Na ɔ́bwɛ-nwu kɔkɛ kɔkɛ na úti 
úte-ma. Na ɔ́su-ma ɔnini, “Ɔmɛni ndi mina ɔlɔna ɔni na ndubuti lɛkpa lite Katɔti 
na bina lili. Bɛbla ɔmɛni na biti bitaakali-mi.” 

20Lɛni kani na úti ɔɔƒɛɛ ɔni kemmo na ntɛ buwi úte-ma na adila ammɔ kama na 
ɔ́su-ma ɔnini, “Ɔɔƒɛɛ ɔmɛni ndi Katɔti bunyimi bɔwɔdi bɔni na úse likpo ku mina 
ubugya ɔni ndubuwi kalɔ na amii ɔsu. 

21Nsu ni, bɛnu bɛti bɛnii ukyuli ɔni ndubuti-mi ute badu ni, ulie ɔɔdiku-mi na 
kadikɔ mɛni. 

22Na ami, Ukyuli Ɔyawine Ubi, ndubo bukpi aani kalɛ na Katɔti ɔ́lɛ ugyii úse. Nsu 
ni, bɔbuɛ muute ukyuli ɔni makya-mi kakya.” 

23Mmɔ na bese kalɔ ku lɛlɔ buye teenu bana akɔ ɔni geen ndubo udu ɔmɛni 
bɔbla. 

Ɔma Ntulo Ƒui Na Batɛyane Akɔ? 
24Unyeƒi ɔdi úbeduo batɛyane bammɔ akɔ ɔ́si bana akɔ ɔni baakali banii anwu 
ntulo ƒui lɛlɔ. 

25Mmɔ na Yesu ɔ́su-ma ɔnini, “Bekyuli bani naaadi Yudaƒuɔ ni, bana baga bebo 
ɔyikun na bana bekyuli lɛlɔ. Na lɛlɔ badine bamɛni bebo lɛnyi lɛni na baayɔ́ ka 
bekyuli bammɔ bataalɔ-ma lɛni ndi Bekyuli Bakpana. 

26Nsu ɔɔɔdi lɛni na ɔlɛka use na bina akɔ. Mmomu ukyuli ɔni ntulo ƒui na bina 
akɔ ni, ɔlɛka ɔbla lɛlɔ ubliidi ƒui na bakladi akɔ. Na ɔdi ka ɔtɔnkune unwini kabla 
ɔblane. 

27Ɔma ndi ukyuli ɔni ntulo, ukyuli ɔni nlie kalɔ ɔɔdi, munuu ukyuli ɔni néti adila 
úse-nwu? Use nwaa ka ukyuli ɔni nlie kalɔ ɔɔdi ntulo. Nsu ami nkya-mii akɔ aani 
ukyuli ɔni mɔɔbla-mii kabla. 

28Bíise kayi bɛ́siaku-mi na mina uwi kpakplaa ƒui kemmo. 

29Na aani kalɛ na mina Ɔti úte-mi kenyekɔ ka lɛdi bekyuli lɛlɔ ni, lɛni kani na 
ndubo-mii kenyekɔ kammɔ udu bute. 

30Bɛdubɔdi na bɛni na mina adila kadikɔ na mina lɛga kadikɔ. Na bɛdubulie 
bagaboku lɛlɔ na bɛdi Israel kaba leevu-inyɔ kɔmmɔ lɛlɔ.” 

Yesu Ɔ́su Úse Ka Petro Ɔdubuni-nwu 
31Mmɔ na Yesu ɔ́su Simon Petro ɔnini, “Simon, Simon! Se atu! Katɔti úte Satan 
kuƒi ka ɔkɔku-mii ɔnu na ule bani ndia ku bani naaadia ntɛ aani kalɛ umonsene 
ɔɔƒɛ́ kamu ebi taalɛku ligyɔ kemmo. 

32Nsu ni, Simon, lɛ́ɛkpali katɔ na ƒula lili kalɛ na ƒula bɔƒɔtaadi bulayuɛ. Na uwi 
ɔni na adubunwini ebo-mi kudɔ ni, na akya ƒula banwani ɔkplu.” 

33Mmɔ na Petro ɔ́su-nwu ɔnini, “Blɔti, nnye kagyumana ka ami ku awɔ ƒui bɔtɛ 
ɔtɔ, na bukpi muedi!” 

34Amu na Yesu ɔ́su-nwu ɔnini, “Petro, mɔɔsu-ɔ nnii usien ɔmɛni asa na akɔkɔ 
wete kenye ni, adubɔsu kɔtɛ ƒui ka aaagyi-mi.” 

Kavumi Ku Obo Ku Kewii 
35Amu na Yesu úye nwuna batɛyane ɔnini, “Uwi ɔdi návi ka lɛ́tala-mii na bɛɛɛda 
kavumi iye koƒo iye lɛgbanvuo lɛdi ni, bɛ́yaki lɛla lɛdi?” Amu na bédie kenye 
banii, “Bútayaki ina lɛlakpa linwi muedi.” 

36Amu na Yesu ɔ́su-ma ɔnini, “Nsu ɔƒɛni ni, ukyuli ɔni mbo kavumi kadi iye koƒo 
kɔdi ni, uti ɔda. Na ukyuli ɔni neeebo kewii kadi ni, ɔdi ka uti nwuna awu ɔni na 
ɔɔkya taasia ɔtɔdi lɛlɔ uye, na usie utéye kewii kadi. 

37Na mɔɔsu-mii nnii Bunweni Kedee Ɔku kemmo litemi lɛni mɔɔsu lɛnii, ‘Baka-
nwu bákya bekyuli bekpidi akɔ’ ni, ɔlɛka libo-nwu kemmo lɛni na mina lɛlɔ. 
Ɔsika lɛla lɛni na bénweni básiku-mi lɛlɔ ni, ɔlɛka ubo-nwu kemmo lɛni sɔsɔ.” 

38Mmɔ na batɛyane bammɔ básu-nwu banini, “Blɔti, nu! Aanu kuwii inyɔ mɛni!” 
Amu na údie kenye ɔnini, “Ɔmmɔ ɔ́bɔ.” 

Yesu Ɔ́kpali Katɔ Na Inɔ Egyii Kɔbi Lɛlɔ 
39Yesu ɔ́vi ɔ́lɛ ɔma ɔmmɔ kemmo na ɔ́tɔlɔ úsie Inɔ Egyii Kɔbi lɛlɔ aani kalɛ na 
ɔɔyɔ́ bɔbla. Na batɛyane bammɔ lɛnɔ básiaku-nwu. 

40Ka údu likpo lɛmmɔ ni, Yesu ɔ́su nwuna batɛyane ɔnini, “Bitaakpali katɔ kalɛ 
na bileduo bukpoku taanu kemmo.” 

41Amu na ɔ́da-ma úse na ɔ́kpɛ ɔ́lɛ-ma kudɔ úsie sɛsɛɛ na útálɛ akɔnkɔ na ɔ́kpali 
katɔ. 

42Na ɔ́su ɔnini, “Ati, si átuna ni, na aƒɔ lɛbibo ɔɔƒɛɛ ɔmɛni na mina kudɔ. Nsu ni, 
tabla mina lɛyɔla, mmomu bla ƒula lɛdi.” 

43Mmɔ na Katɔti ɔtu ɔdi ɔ́si katɔ ɔ́da ɔ́lɛ-nwu anumi na ɔ́kya-nwu ɔyikun. 

44Na ɔ́sɔ ɔ́kpali katɔ úbu kpakplaa ɔni na únu ɔlɛ geen. Na ewulu ani nátuku-
nwu ese aani ubugya na eedú teewi kalɔ. 

45Ka Yesu ɔ́ta na kesii kani na ɔɔkpali katɔ mmɔ ni, únwini úsie batɛyane bammɔ 
kudɔ. Na útánu ka batɛ baalɛɛ na kɔnyana kɔni néƒie-ma ɔsu. 

46Amu na ɔ́su-ma ɔnini, “Bi ɔsu na bɛtɛ bɛɛlɛɛ? Bɛta na bitaakpali katɔ kalɛ na 
bileduo bukpoku taanu kemmo.” 

Bakpane Benengudi Béƒie Yesu 

47Uwi ɔni na Yesu ɔmu unye ɔɔtɛmi ni, bekyuli pii badi bábalɛ-nwu lɛlɔ. Na Yuda 
ɔni ndi batɛyane leevu-inyɔ bammɔ akɔ unwi ntɔnku-ma. Úsie úbo Yesu kudɔ 
na ɔ́kya-nwu kɔgbu. 

48Nsu Yesu ɔ́su Yuda ɔnini, “Yuda, kɔgbu na ébo aakya ami, Ukyuli Ɔyawine Ubi, 
na eti-mi akya bekyuli enu kemmo?” 

49Uwi ɔni na batɛyane bani nkya mmɔ ku Yesu bánu lɛla lɛni ndubo bɔlɛ ni, béye 
Yesu banini, “Blɔti, buteebeyi-ma ku bula kuwii?” 

50Amu na batɛyane bammɔ akɔ unwi úbeyi ɔkpane unengudi kabla ɔblane 
kɔdianu kɔtu úkulo. 

51Nsu Yesu ɔ́bala-ma ɔnini, “Ɔdi ɔsɔ utabla lɛla lɛdi na ɔmmɔ kama.” Amu na 
útuku kabla ɔblane ɔmmɔ kɔtu na nwuna kɔtu kɔ́sɔ kúnwini kúbese kalɛ kani 
na kuse. 

52Amu na Yesu ɔ́su bakpane benengu ku kakpakɔ lɛlɔ banune benengu ku kadi 
benengu bani nébo mmɔ banii bebeƒie-nwu ɔnini, “Bi ɔsu na ɔlɛka biti ligyii ku 
lɛkɛɛ bibo aani si ɔkantankpine na ndi? 

53Lɛ́kya-mii kudɔ na Yudaƒuɔ kakpakɔ limeyi ndi limeyi na bítakya ɔkplu bɛnii 
biiƒie-mi. Nsu ni, Katɔti néte-mii kuƒi kɔmɛni. Na Satan ɔyikun ɔdi lɛlɔ ɔƒaani.” 

Petro Úni Yesu 
54Bakpane benengu ku lɛlɔ badine bammɔ béƒie Yesu, na béti-nwu bésienku 
ɔkpane unengudi kaduli. Na Petro lɛnɔ ɔsiaku-ma na kama kama. 

55Bekyuli badi básala ogya ɔdi na kaduli kammɔ kemmo, na Petro lɛnɔ úsie unye 
ɔɔwaaku-ma. 

56Ka beleku kabla bablane bammɔ akɔ unwi ɔ́nu Petro ka ulie mmɔ ni, ɔ́kywɛ-
nwu lɛnimi kɔnakunwi na ɔ́su ɔnini, “Ukyuli ɔmɛni lɛnɔ ɔsiaku Yesu.” 

57Nsu Petro úni ɔmɛni na ɔ́su ɔnini, “Uleku, lɛɛɛgyi-nwu muedi!” 

58Na uwi klukui ɔdi kama ni, ɔnana ɔdi lɛnɔ ɔ́nu Petro ɔ́ti na ɔ́su-nwu ɔnini, “Awɔ 
lɛnɔ bana akɔ unwi na adi?” Nsu Petro ɔ́sɔ údie kenye ɔnini, “Ɔnana, ɔɔɔdi ami 
na ɔdi!” 

59Amu na ɔbla aani ɔdɔ unwi bubo kama ni, ɔnana ɔbambadi ɔdi lɛnɔ ɔ́sɔ úbo 
unye ɔɔsu kpakplaa ɔnii, “Unyeƒi ɔdi biala uuubo ɔmɛni kemmo banii ɔnana 
ɔmɛni lɛnɔ ɔ́siaku Yesu, ɔsika Galileani na ɔdi!” 

60Nsu Petro údie kenye ɔnini, “Ɔnana, lɛɛɛgyi lɛla lɛni na aasu mɛni kula kula!” 
Kɔnakunwi ni, ɔni na ɔ́mu unye ɔɔtɛmi ni, akɔkɔ úte kenye. 

61Mmɔ na Blɔti únwini na ɔ́nu Petro ɔnusɛ. Amu na Petro únyimo ka Blɔti ɔ́su-
nwu ɔnini, “Asa na akɔkɔ wete kenye usien ɔmɛni ni, adubɔsu kɔtɛ ƒui ka aaagyi-
mi.” 

62Mmɔ na Petro ɔ́vi ɔ́lɛ na útéwulo momoomo. 

Yudaƒuɔ Bani Mɔɔgyumana Yesu Báma-nwu Na Bébo-nwu 
63Bekyuli bani mɔɔgyumana Yesu na mmɔ ni, bákya-nwu lɛlɔ lɛma na bébo-
nwu. 

64Bényimi-nwu anumi na bébo-nwu, na béye-nwu banini, “Su-bu ukyuli ɔni 
nébo-ɔ.” 

65Na bédumi-nwu na lilu bamba pii lɛnɔ lɛlɔ. 

Yesu Unye Litemi Batɛne Anumi 
66Uwi ɔni na kadi káda ni, kadi benengu ku Katɔti bakpane benengu ku ɔda bubo 
ala batinane bábasa lisu. Na béti Yesu béboku bana anumi. 

67Amu na kasalakɔ bekyuli bammɔ béye Yesu banini, “Su-bu si awɔ ndi Ukyuli 
Ɔƒunadi ɔmmɔ.” Amu na údie kenye ɔnini, “Si ina lɛ́su-mii lɛla lɛdi ni, bɛɛɛdubo 
bɔƒɔ bɔdi. 

68Na si líye-mii litemi lɛdi ni, bɛɛɛdubo kenye budie bɔsu-mi lɛla lɛdi. 

69Nsu ɔ́si ɔƒɛni úsela ni, Katɔti ɔdubuse ami, Ukyuli Ɔyawine Ubi, liboku na 
nwuna kɔdianu.” 

70Amu na bana ƒui béye-nwu banini, “Amu ni, Katɔti Ubidi na adi?” Amu na údie 
kenye ɔnini, “Amii alati mɔɔsu bɛnii anwu na ndi.” 

71Amu na básu banini, “Bɔsɔ buláwia ka ukyuli bamba ɔdi udie kenye kadi na 
ɔmɛni lɛlɔ. Abu alati búnu ala ani na ɔ́su!” 

Luka 23 

Pilato Úye Yesu Etemila 
1Amu na bana ƒui báta na bétiku Yesu bésienku Pilato kudɔ. 

2Mmɔ na bése baadá-nwu kenye banini, “Búƒie ukyuli ɔmɛni ka ɔ́kpanku bula 
kadi ɔɔvínku ulu ukpidi lɛlɔ. Na ɔɔsu-ma ɔnii basɔ bataƒɔ kuyi betete Romaƒuɔ 
Ɔga Unengudi. Na ɔ́su lɛnɔ ɔnii anwu ndi Katɔti Ukyuli Ɔƒunadi na ɔnii ɔdi ɔga 
lɛnɔ.” 

3Amu na Pilato úye-nwu ɔnini, “Awɔ ndi Yudaƒuɔ Ɔga?” Na Yesu údie kenye 
ɔnini, “Awɔ mɔɔsu.” 

4Mmɔ na Pilato ɔ́su bakpane benengu ku bekyuli bammɔ ɔnini, “Ńtanu lɛla lɛdi 
na ukyuli ɔmɛni lɛlɔ kalɛ na lɛdu-nwu kɔtɔ kɔdi.” 

5Nsu bénye kpakplaa bébu na básu banii, “Nwuna ala ani na ɔɔtina éti lɛsɛ 
éboku Yudea bekyuli ƒui akɔ. Úse ɔmɛni kalɔ na Galilea, na úubo úbedu mɛni 
lɛnɔ.” 

Herode Úye Yesu Etemila 

6Uwi ɔni na Pilato únu litemi lɛmɛni ni, úye-ma ɔnini, “Galileani na ukyuli ɔmɛni 
ɔdi?” 

7Anwuɔsu ka ɔ́ti ka Yesu ɔ́si Galilea kalɛkɛ kani lɛlɔ na Herode ɔɔdi ɔsu ni, úti-
nwu úmene Herode. Na Herode ɔmɛni úsie ɔkya Yerusalem uwi ɔmmɔ kemmo. 

8Ebiti áda Herode geen uwi ɔni na ɔ́nu Yesu, ɔsika úunu-nwu kɔku na ɔɔwia ka 
ɔnu-nwu ɔ́si kukuuku ƒui. Na ubo lɛnunsia ka ɔdubɔnu Yesu na ɔbla akɔla budie 
taatina bɔdi. 

9Anwuɔsu Herode úye Yesu etemila pii, nsu Yesu útedie lɛdi kenye. 

10Mmɔ na bakpane benengu ku ɔda bubo ala batinane bálɛ bébo animi na báda 
kenye bonwu bonwu básia Yesu. 

11Herode ku nwuna bekpone báma Yesu na bédumi-nwu. Na béti awu gyɔlɔɔ 
ɔbuni ɔdi bákya-nwu aani ɔga kalɛ, na básɔku-nwu bémene Pilato. 

12Limeyi lɛmmɔ kani na Herode ku Pilato bénwini bakpana, na nka badi 
bekisine. 

Pilato Ɔ́du Yesu Kukpi Kɔtɔ 
13Pilato ɔ́lɔ bakpane benengu ku batɔnkune ku bekyuli bammɔ ɔ́sala. 

14Na ɔ́su-ma ɔnini, “Bɛ́kpanku ukyuli ɔmɛni biboku-mi bɛnii ɔɔkpanku bekyuli 
taavinku ulu ukpidi lɛlɔ. Na ɔƒɛni ni, líye-nwu ala na amii alati anumi. Na ńtanu 
lɛla likpidi lɛdi na nwuna lɛlɔ aani kalɛ na amii bɛ́da-nwu kenye. 

15Na Herode lɛnɔ útanu lɛla likpidi lɛdi na nwuna lɛlɔ, ɔsika ɔ́sɔku-nwu úmene-
bu. Ukyuli ɔmɛni útabla lɛla lɛni na bɔdu-nwu kukpi kɔtɔ. 

16Anwuɔsu ndubɔya na bebo-nwu kugyiimi na lɛda-nwu lɛnyonu.” 

17Na Kukpi Lili Bɔvia bɔdi emeyi biala kemmo ni, ɔdi Pilato kabla ka ɔnyonu ɔtɔ 
batɛne akɔ unwi ute-ma. 

18Amu na bana ƒui báva momoomo banii, “Du-nwu! Na anyonu Baraba ete-bu!” 

19Na Baraba ɔmɛni ni, bákya-nwu ɔtɔ na lɛsɛ lɛdi na ɔ́kya na ɔma unengudi 
ɔmmɔ kemmo ku ukyuli bɔdu ɔsu. 

20Na ka Pilato ɔ́yɔ ka ɔnyonu Yesu ɔsu ni, ɔ́sɔ útemi úte bekyuli bammɔ. 

21Nsu ama báva básialaku-nwu litemi lɛlɔ banii, “Kana-nwu mana ugyii lɛlɔ! 
Kana-nwu mana ugyii lɛlɔ!” 

22Mmɔ na Pilato ɔ́sɔ ɔ́su-ma kɔtɛdi ɔnini, “Na bi likpidi na ɔ́bla? Ńtanu lɛla lɛni 
na ɔ́bla na mɔɔdú-nwu kukpi kɔtɔ! Ndubɔya na bebo-nwu kugyiimi na lɛnyonu-
nwu.” 

23Nsu bunye kani na benye baava momoomo banii, “Ɔdi ka aya na bɔkana Yesu 
bɔmana ugyii lɛlɔ.” Na kawɔlɔkɔ ni, bádi lɛlɔ. 

24Anwuɔsu Pilato úkulo litemi lɛmmɔ kemmo kalɛ na bekyuli bammɔ baawia. 

25Na ɔ́nyonu ukyuli ɔni na baayɔ́ úte-ma. Na ɔdi ukyuli ɔni na litemi batɛne 
bákya ɔtɔ na lɛsɛ ku ukyuli bɔdu ɔsu. Na ɔ́nyonu Yesu ɔ́kya-ma enu kemmo na 
batáblaku-nwu kalɛ na baayɔ́. 

Bekpone Bákana Yesu Bámana Ugyii Lɛlɔ 
26Bekpone bákpanku Yesu bátɔlɔku. Na ɔni bakɛ ulu bésela ni, bátásiaku 
Kireneni ɔdi baalɔ Simon ka ɔ́si lɛkpaklɔ lɛdi ɔdubo Yerusalem. Bédi-nwu 
bényene na bénye-nwu lɛlɔ banii ɔƒɔ ugyii ɔni na Yesu uti mmɔ uti na ɔsiaku-
nwu kama. 

27Bekyuli pii badi basiaku Yesu kama. Na beleku badi bakya bana akɔ bani nkɛ 
muuwulo teete-nwu. 

28Amu na Yesu únwini na ɔ́su-ma ɔnini, “Yerusalem beleku, bitewulo bitete-mi. 
Mmomu biteewulo na amii ku bina bebi lili. 

29Ɔsika uwi ɔdi ɔdubo ɔni na bekyuli badubɔsu banii, ‘Lɛlɔ litaayɔ bedinkɔ ku 
kaƒɔ kani kemmo na ubi útalɛ tɔ kudii ku anyii ani na bátanyimi kudii!’ 

30Uwi ɔmmɔ ndi uwi ɔni na bekyuli badubɔsu abi ammɔ banini, ‘Bɛbɛla-bu!’ Na 
badubɔsu abinkpo banii, ‘Bibebi-bu lɛlɔ!’ 

31Ɔsika si bákana na báni ukyuli ɔni na útabla lɛla lɛdi kɔtu lɛni ni, bɛti bɛnii 
bekyuli bekpidi kɔtu bɔni bɔdubutulo ɔmɛni ƒui.” 

32Uwi ɔmmɔ ni, bekpone bétiku banana bekpidi inyɔ badi bésela batádu ku 
Yesu. 

33Ka bébedu likpo lɛni baalɔ banii Opokuo ni, bákana Yesu bámana ugyii lɛlɔ 
mmɔ. Na banana bekpidi inyɔ bammɔ lɛnɔ ni, bákana-ma bámana ligyii lɛlɔ na 
Yesu kɔmii ku kɔdianu kakɛ. 

34Mmɔ na Yesu ɔ́su ɔnini, “Ati, ti kyiɛ-ma, ɔsika baaagyi lɛla lɛni na baabla.” 
Ɔmmɔ kama ni, bekpone bammɔ béle Yesu adala aani kalɛ na ɔdi biala egulabi 
ani na ɔ́tu ádi kalɛ. 

35Na uwi ɔmmɔ ni, bekyuli bammɔ ƒui benye mmɔ baanu. Na Yudaƒuɔ 
batɔnkune bammɔ benye baamá Yesu taasu banini, “Ɔ́ƒɔ bekyuli bamba ngba, 
anwuɔsu ɔlɛka ɔƒɔ anwu ɔlati bɔdi lɛnɔ si anwu ndi Ukyuli Ɔƒunadi ɔni na Katɔti 
úse likpo úse na bɔnu ɛ-ɛ!” 

36Lɛni kani na bekpone bammɔ lɛnɔ báma Yesu. Na bésie-nwu kudɔ na béti ntɛ 
bɔni nányi béte-nwu banii ɔni. 

37Na básu-nwu banini, “Si Yudaƒuɔ ɔga na adi ni, na ekpo aƒɔ lɛlɔ!” 

38Na nwuna eli kakɛ ni, bunweni bɔdi bɔsia na bɔɔsu bɔnii, “Ɔmɛni ndi Yudaƒuɔ 
Ɔga.” 

39Bekyuli bekpidi bani lɛnɔ na bákana bámana ligyii lɛlɔ mmɔ akɔ unwi ɔkya 
uudumi Yesu ɔnini, “Ɔɔɔdi awɔ ndi Ukyuli Ɔƒunadi ɔmmɔ? Kpo die lɛlɔ, na edie 
abu lɛnɔ!” 

40Mmɔ na ukyuli unyɔdi ɔ́dɔnku-nwu ɔnini, “Awɔ aláyia Katɔti yoo? Kɔtu bɔni 
bunwi pɛ na bekpone béti béte awɔ ku anwu ƒui. 

41Na abu bula kɔtu bɔni ni, bɔdi ulu lɛlɔ. Ɔsika lɛla lɛni námanku-bu ni, ani na 
béti béte-bu. Nsu anwu útabla lɛla likpidi lɛdi.” 

42Amu na ɔ́su Yesu ɔnini, “Yesu, nyimo-mi si éduo ƒula lɛga kadikɔ.” 

43Mmɔ na Yesu ɔ́su-nwu ɔnini, “Mɔɔsu-ɔ geen nnii ɔmwi ɔmɛni kani ni, ami ku 
awɔ ƒui bɔdubo buduo Paradiso kemmo.” 

Bádu Yesu 
44Uwi ɔmmɔ ka ɔ́bla aani ɔƒiiwi lɛdɔ leevu-inyɔ ni, ɔƒɛ ɔ́da bɔlɛ ɔ́ya na kadi kábla 
suu na kalɔ kammɔ ƒui lɛlɔ úti útédu lɛdɔ ɛtɛ kemmo. 

45Na Katɔti kakpakɔ kɔdi kɔni nƒa mmɔ kɔ́bwɛ na kúle akpa anyɔ. 

46Na Yesu ɔ́va ku lɛdi momoomo ɔnini, “Ati, líti mina kɔyu lɛ́kya-a enu kemmo.” 
Ka ɔ́su ɔmɛni ni, ɔ́yula. 

47Bekpone ɔtɔnkune ɔmmɔ ɔ́nu lɛla lɛni nálɛ na úmwi Katɔti ɔ́su ɔnini, “Sɔsɔ 
geen na ɔdi ka ukyuli ɔmɛni ɔdi ukyuli ɔbuni.” 

48Ka bekyuli bani nébo banii babanu ala ani mɔɔlɛ́ bánu lɛla lɛni nálɛ ni, bénwini 
bésie kɔduli na béti enu béwi lili. 

49Na bekyuli bani ƒui ngyi Yesu ku beleku bani nsiaku-nwu bási Galilea ni, bédi 
bénye ɔgyu sɛsɛɛ baanu ala amɛni. 

Yoseƒ Arimateani Ɔ́va Yesu 
50Ɔnana ɔdi ɔkya ɔni baalɔ Yoseƒ na ɔ́si Arimatea na Yudea kalɔ lɛlɔ. Ɔdi ukyuli 
ɔbuni ɔni na bekyuli baabu geen. Na unye ɔgya uwi ɔni na Katɔti lɛga kadikɔ 
kadububo. 

51Ina ka ɔ́kya Yudaƒuɔ litemi batɛne bammɔ akɔ ni, útatunaku-ma na lɛla lɛni na 
bálɛ ugyii ku lɛla lɛni na bábla lɛlɔ. 

52Úsie Pilato anumi na útévele-nwu Yesu ukpine. 

53Amu na ɔ́ƒami ukpine ɔmmɔ na úti kɔdi kɔƒualadi únyimi-nwu lɛlɔ ƒui. Na úti-
nwu útáva lɛtabi ubu kaƒiɔtɔ kadi kemmo ɔni bátava ukyuli ɔdi kana kemmo 
kudii. 

54Limeyi lɛmmɔ lɛdi limeyi lɛni na baaklibi lɛlɔ asa na lɛnwunameyi kadi kegye. 

55Na beleku bani nsiaku Yesu ɔ́si Galilea ni, básiaku Yoseƒ bésie kaƒiɔtɔ kudɔ 
kesii kani na báva Yesu ukpine ɔmmɔ. 

56Na básɔ bénwini bésie kaduli na bátákɔ ala ƒɛƒɛɛ ani na beeti taawɛɛ ukpine 
lɛlɔ bése. Amu na lɛnwunameyi lɛlɔ ni, bánwuna aani kalɛ na ɔda bubo bɔmmɔ 
bɔɔtina. 

Luka 24 

Yesu Ɔ́ta Ɔ́lɛ Kekpine 
1Na Kwasida ɔtanta tutuutu ni, beleku bammɔ bésie kaƒiɔtɔ kɔtu na bada ala ani 
ƒui na báklibi bése. 

2Mmɔ ni, bánu ka kaƒiɔtɔ kammɔ kenye kewi na lɛtabi bonwu lɛni na béti bákalɛ 
mmɔ lɛlɛ kɔmadɔ. 

3Anwuɔsu béduo bésie kaƒiɔtɔ kammɔ kemmo, nsu bátanu Blɔti Yesu ukpine 
ɔmmɔ. 

4Ɔmɛni ɔ́bla-ma dɛye dɛye. Na kɔnakunwi ni, nkyuli inyɔ badi báda bálɛ-ma lɛlɔ. 
Na bakya lɛwu lɛni muukeye na lɛɛtu anumi. 

5Liƒu lɛ́da-ma geen ɔni na béboku lɛlɔ kalɔ béte bekyuli bammɔ. Na bekyuli 
bammɔ béye-ma banini, “Bi ɔsu na bɛɛwia ukyuli ɔni nli ngba na bekpine akɔ? 

6Uuubo mɛni. Katɔti ɔ́gyila-nwu! Binyimo lɛla lɛni na ɔ́su-mii uwi ɔni na ɔkya 
Galilea ɔnii 

7ɔlɛka bekyuli beti Ukyuli Ɔyawine Ubi bakya bekyuli bekpidi enu kemmo. Na 
bakana-nwu bamana ugyii lɛlɔ. Na emeyi atɛ kama ni, ɔdubɔsɔ ɔta ɔlɛ bekpine 
akɔ.” 

8Mmɔ ni, beleku bammɔ bényimo nwuna etemila ammɔ. 

9Na básɔ bénwini bási kaƒiɔtɔ kammɔ kudɔ na bátásu batalane leevu-unwi 
bammɔ ku bakladi ƒui lɛnɔ ala amɛni. 

10Beleku bammɔ ndi Maria Magdalene ku Yohana ku Maria ɔni ndi Yakobo uni. 
Ama ku beleku babambadi násu batalane bammɔ ala amɛni. 

11Nsu batalane bammɔ bákali banii ala ani na beleku bammɔ básu-ma adi 
kɔdɔlɔ etemila. Na bátaƒɔ bátadi. 

12Nsu Petro ɔ́ta na úkeli úsie kaƒiɔtɔ kudɔ mmɔ. Na ka úbo kalɔ ɔ́nu kaƒiɔtɔ 
kammɔ kemmo ni, ɔ́nu ukpine kɔvadi, nsu ɔ́sɔ útanu lɛla lɛdi. Na ɔ́sɔ únwini ɔni 
na ɔ́bla-nwu dɛye dɛye na ala ani nálɛ ɔ́su. 

Badi Bánu Yesu Na Emaus Ulu Lɛlɔ 

13Na limeyi lɛmmɔ kani lɛlɔ ni, Yesu basiakune inyɔ badi bakɛ ulu bésela 
lɛkpaklɔ lɛdi baalɔ banii Emaus kemmo. Na ɔdubɔbla aani eluku maatɛ ɔ́si mmɔ 
útédu Yerusalem. 

14Na bakya baatɛmiku lɛlɔ na ala ani ƒui nálɛ lɛlɔ. 

15Ka bakɛ baatɛmi na béduo atɛ amɛni kemmo ni, Yesu ɔlati úsie útásiaku-ma 
na anwu ku-ma bakɛ. 

16Bánu-nwu, nsu bátati banii anwu na ɔdi. 

17Amu na Yesu úye-ma ɔnini, “Bi na bɛkɛ bɛɛsu na ulu na kɔnyana kúƒie-mii 
lɛni?” Mmɔ na bédi bénye, na bana anumi aatina ka bana lɛlɔ lɛ́ɛkywi kaƒɔ. 

18Na bana akɔ unwi ɔni baalɔ banii Kleopa úye Yesu ɔnini, “Awɔ lɛti pɛ ndi ɔƒɔ 
na Yerusalem na átati ala ani nátaalɛ mmɔ emeyi klukui amɛni kemmo yoo?” 

19Amu na Yesu úye-ma ɔnini, “Bi ala?” Na bédie kenye banii, “Ala ani nálɛku 
Yesu Nasareni. Ukyuli ɔmɛni ɔdi Katɔti kenye udiene ɔni na Katɔti ku bekyuli 
ƒui bánu ka ubo ɔyikun geen na nwuna ablala ku ala ani na ɔ́su ƒui kemmo. 

20Yudaƒuɔ Katɔti bakpane benengu ku bula lɛlɔ badine béti-nwu bákya Roma 
aban unengu enu kemmo na ɔ́du-nwu kukpi kɔtɔ na bákana-nwu bámana ugyii 
lɛlɔ. 

21Nsu abu bɔ́kya bútaasia anu bɔnii anwu ndi ukyuli ɔni ndubɔƒɔ Israel bekyuli 
ƒui. Na ɔmmɔ kama ni, ɔmwi ndi limeyi lɛtɛdi ka ala amɛni álɛ. 

22Bula lɛkpa lɛmɛni akɔ beleku badi báya na bula kayi kábla kalɛ kadi. Ɔsika 
bésie nwuna kaƒiɔtɔ kammɔ kudɔ ɔtanta tutuutu ɔmɛni. 

23Nsu bátatánu ukpine ɔmmɔ. Na bénwini bábasu-bu banii Katɔti batu badi 
bédie lɛlɔ bátina-ma. Na básu-ma banii Yesu uli ngba. 

24Bula badi akɔ badi bésie kaƒiɔtɔ kudɔ mmɔ na bátánu kalɛ na beleku bammɔ 
básu pɛpɛɛpɛ, nsu bátanu-nwu.” 

25Amu na Yesu ɔ́su-ma ɔnini, “Bɛ́dɔlɔ! Na bina bɔƒɔtaadi na ala ani na Katɔti 
kenye bediene básu-mii lɛlɔ bɔba! 

26Bɛɛɛgyi bɛnii ɔlɛka Ukyuli Ɔƒunadi ɔmmɔ ubo abi amɛni udu asa na uduo 
nwuna lɛga bɔdi bukeye kemmo?” 

27Na Yesu údie ala ammɔ kalɔ úte-ma ɔ́si ala ani na bénweni bákya Bunweni 
Kedee Ɔku kemmo ɔ́si Mose ɔku ku ala ani ƒui na Katɔti kenye bediene bénweni 
ɔkɛnku anwu Yesu ɔmmɔ lɛlɔ. 

28Ka badaku lɛkpaklɔ lɛmmɔ budu ni, Yesu ɔ́bla aani si ɔ́vi úsela anumi. 

29Nsu bábala-nwu básu banini, “Kadi káasa ɔsu ni, sɔ kya-bu kudɔ mɛni.” 
Anwuɔsu úsie útéduo-ma kudɔ mmɔ. 

30Úlie kalɔ ɔnii ɔɔdiku-ma. Na úti bodobodo na ɔ́gya Katɔti enu, na ɔ́bwɛ-nwu 
kemmo na úti úte-ma. 

31Mmɔ na bana anumi ébimi na bánu-nwu báti. Nsu ɔ́yii-ma anumi. 

32Amu na básu lɛlɔ banii, “Uwi ɔni na ɔkya ɔɔtɛmiku-bu na uudie Bunweni 
Kedee Ɔku etemila kalɔ teete-bu na ulu lɛlɔ ni, ebiti adi udu áda-bu kayi 
kemmo.” 

33Mmɔ na báta kɔnakunwi na básɔ bénwini bésie Yerusalem. Na bátánu 
batalane leevu-unwi bammɔ ka básala lɛlɔ ku bekyuli bamba lɛnɔ. 

34Na básu-ma banini, “Blɔti ɔ́ta ɔ́lɛ kekpine sɔsɔ, na údie lɛlɔ ɔ́tina Simon.” 

35Amu na nkyuli inyɔ bammɔ lɛnɔ bédie kalɔ básu-ma ala ani nálɛ na ulu lɛlɔ ku 
kalɛ na bánu-nwu báti uwi ɔni na ɔ́bwɛ bodobodo ɔmmɔ úte-ma. 

Yesu Údie Lɛlɔ Ɔ́tina Nwuna Batɛyane 
36Ka nkyuli inyɔ bamɛni badaku bana litemi bɔsu ni, kɔnakunwi Yesu úbo 
úbenye-ma ntɛ. Na ɔ́su-ma ɔnini, “Keyi buɛɛ kasiaku-mii.” 

37Liƒu lɛ́da-ma geen, na básu banii ukpine kɔyu na baanu. 

38Nsu ɔ́su-ma ɔnini, “Liƒu litada-mii lɛni! Na bina kasusu lɛnɔ keteƒu. 

39Bɛnu-mi enu ku lɛgba. Na bituku-mi na bɛnu bɛti ka ami na ɔdi. Ɔsika ukpine 
kɔyu kuuubo ɔlɔna ku ekubi aani kalɛ na bɛɛnu-mi ka mbo mɛni.” 

40Ka ɔ́su lɛni ni, úti nwuna enu ku lɛgba ɔ́tina-ma. 

41Ebiti áda-ma geen na ɔ́bla-ma kalɛ kadi ɔni na bátati kalɛ baƒɔ badi muedi! 
Mmɔ na Yesu úye-ma ɔnini, “Adila adi ese?” 

42Amu na béti kakpaku keƒidi kadi béte-nwu. 

43Na ɔ́ƒɔ-ka ɔ́kun na bana anumi. 

44Amu na ɔ́su-ma ɔnini, “Ala amɛni lɛlɔ kɔtɛ geen na lɛ́tɛmiku-mii ɔni na lɛ́kya-
mii kudɔ. Ala ani ƒui na bénweni na Mose ɔda bubo ɔku kemmo ku Katɔti kenye 
bediene ala ani bénweni ku kɔgya ɔku kemmo ni, ɔlɛka ebo-nwu kemmo lɛni.” 

45Mmɔ na ɔ́lɛmi-ma kasusu kalɛ na benu Bunweni Kedee Ɔku kemmo etemila 
ammɔ kalɔ. 

46Na ɔ́su-ma ɔnini, “Lɛni na bénweni banii Ukyuli Ɔƒunadi ɔmmɔ ɔdububo abi 
na ɔdubɔta ɔlɛ bekpine akɔ limeyi lɛtɛdi lɛlɔ. 

47Na nwuna basiakune badubɔkɔ lɛsa na nwuna lɛnyi kemmo bete kalɔ ƒui 
bekyuli banii benwini kayi kalɛ na Katɔti uti bana ekpidi ɔkyiɛ-ma. Na lɛsa bɔkɔ 
bɔmmɔ bɔdubuse kalɔ bɔsi Yerusalem. 

48Amii na ɔlɛka bidie litemi lɛmɛni kenye kesii biala. 

49Na ami ɔlati ndubuti lɛla lɛni na Katɔti ɔ́su-mii úse limene-mii. Nsu ɔlɛka binye 
bɛgya Katɔti ɔyikun ɔmɛni na Yerusalem wetédu uwi ɔni na ɔyikun ɔmmɔ ɔsi 
katɔ ubeduo-mii lɛlɔ kemmo.” 

Katɔti Úti Yesu Úsienku Katɔ 
50Amu na ɔ́tɔnku-ma na bálɛ Yerusalem ɔma kemmo bésie Betania. Mmɔ na 
ɔ́kɔliku nwuna enu katɔ na úte-ma kusɛ kusɛ. 

51Na uwi ɔni kani na uute-ma kusɛ kusɛ mɛni ni, ɔ́tɔlɔ-ma kudɔ na Katɔti úti-
nwu úsienku katɔ. 

52Amu na bémwi-nwu na bénwini bésie Yerusalem ku ebiti sɔɔn. 

53Na beesié Katɔti kakpakɔ busie busie taatágya Katɔti enu uwi biala. 

Yohane 

Yohane 1 

Katɔti Litemi Muute Ngba 
1Kalɔ kesekɔ ƒui ni, Anwu ɔni ndi Katɔti Litemi mmɔ ɔkya. Na Litemi lɛmɛni ku 
Katɔti nkya. Na Litemi lɛmɛni ɔlati ku Katɔti badi unwi. Na ɔ́si kalɔ kesekɔ ni, 

2Anwu ku Katɔti nli uwi ƒui. 

3Ɔkɛ Anwu ɔmmɔ lɛlɔ na Katɔti ɔ́sia údie lɛla biala. Na lɛla lɛdi liiibo ɔni na ɔɔɔdi 
nwuna lɛlɔ na Katɔti ɔ́sia údie-ni. 

4Na Litemi lɛmmɔ kemmo na ngba geen bɔɔsí. Na ngba bɔmɛni muute bekyuli 
Katɔti bukeye geen. 

5Bukeye bɔmɛni muukeye na bɔ́ɔyila lɛdisa. Na lɛdisa lítakana na linye bukeye 
bɔmɛni kenye. 

6Na uwi ɔmmɔ kemmo ni, Katɔti ɔ́tala ukyuli ɔdi aani kenye udiene kalɛ, na 
baalɔ-nwu banii Yohane. 

7Úbo ɔnii ubedie kenye na ukyuli ɔni ndi bukeye bɔmɛni lɛlɔ kalɛ na ukyuli biala 
unu linyesia lɛmɛni na ɔƒɔ ukyuli ɔni ndi bukeye mmɔ ɔdi. 

8Ɔɔɔdi Yohane ɔmɛni ndi bukeye bɔmmɔ. Mmomu kenye kani na úbo ubedie na 
bukeye bɔmɛni lɛlɔ. 

9Na uwi ɔmmɔ kemmo ni, bukeye geen bɔni muuti bukeye teete ukyuli biala 
bɔ́si bɔdubo kayawi. 

10Nsu geen ni, ɔkya kayawi. Na ina ka nwuna lɛlɔ na Katɔti ɔ́kɛ asa na údie 
kayawi ni, bekyuli bátanu-nwu bátati. 

11Úbo anwu badi akɔ, nsu bétegyingya enu bátaƒɔ-nwu. 

12Nsu ɛlɛɛ badi báƒɔ-nwu. Na bani ƒui náƒɔ-nwu mmɔ aani Katɔti Ukyuli Ɔƒunadi 
ɔmmɔ ni, úte-ma ɔyikun ɔni náya na benwini Katɔti bebi. 

13Na ubi bɔdi bɔmɛni bɔɔɔkɛnku kaba kemmo kɔwɔ lɛlɔ. Na bɔɔɔdi ɔnana ku 
uleku kɔwɔ kemmo na bɔ́si. Na bútasi ɔnana ubi bɔwia kasusu kemmo lɛnɔ. 
Mmomu ni, Katɔti ubi bunwini bɔmɛni bɔ́si Katɔti ɔlati kudɔ. 

14Na Katɔti Litemi lɛmɛni líbo aani ukyuli ɔyawine, na úlie kalɔ lɛlɔ mɛni na bula 
akɔ. Na Katɔti lɛƒɔndia ku litemi geen lɛ́ƒɔ-nwu lɛlɔ kemmo ƒui. Na abu bɔ́nu kalɛ 
na uukeye ka ɔdi Katɔti ubidi unwi pɛ ɔsu. 

15Yohane údie-nwu ɔ́tina bekyuli uwi ɔni na ɔ́kɔ lɛsa úte kasalakɔ ƒui ɔnini, 
“Ɔmɛni ndi ukyuli ɔni lɛlɔ na ńtaatɛmi taasiku ɔni lɛ́su nnii ukyuli ɔdi ɔkpɛ-mi 
kama ɔdubo ɔni ntulo-mi ƒui, ɔsika ɔkya kukuuku asa na báwɔ-mi.” 

16Na Katɔti lɛƒɔndia ku litemi geen lɛni náƒɔ-nwu lɛlɔ kemmo ƒui ɔsu ni, ɔ́bla 
bula ƒui lɛƒɔndia ɔ́sia kama. 

17Ɔsika kudeedi ni, Katɔti ɔkɛ Mose lɛlɔ úte-bu nwuna ɔda bubo. Nsu ɔkɛ Yesu 
Kristo lɛlɔ úte-bu lɛƒɔndia lɛmɛni ku litemi geen. 

18Ukyuli ɔdi útanu Katɔti nwaa dii. Nsu Katɔti ubidi unwi pɛ ɔni mma-nwu lɛlɔ 
ni, anwu nédie-nwu nwaa ɔ́tina bekyuli. 

Yohane Úni Ka Ɔɔɔdi Ukyuli Ɔƒunadi 
19Yohane údie kenye kadi úte Yudaƒuɔ batɔnkune bani nátala bakpane ku bana 
bebunkune básiku Yerusalem bákya-nwu. Bébo bébeye-nwu banini, “Ɔma geen 
na aasu anii adi tɔ?” 

20Amu na Yohane údie ala kalɔ úte-ma mmɔ kani ɔnini, “Lɛɛɛdi Katɔti Ukyuli 
Ɔƒunadi ɔni na básu bése ka webo.” 

21Bakpane bammɔ básɔ béye-nwu banini, “Amu ɔma na adi? Katɔti Kenye 
Udiene Elia na adi?” Údie kenye ɔnini, “Ɔɔɔdi anwu na ndi.” Béye-nwu banii, “Na 
awɔ ndi Kenye Udiene ɔni básu bése ka ɔdubo?” Na ɔ́sɔ ɔ́su-ma ɔnini, “Oowo.” 

22Anwuɔsu básu-nwu banini, “Su-bu lɛla lɛdi kalɛ na bɔkana kenye budie bute 
bekyuli bani nátala-bu! Ɔma na adi? Bi na aasu taasiku ƒula lɛlɔ?” 

23Údie kenye ɔ́su-ma aani kalɛ na Kenye Udiene Yesaia únweni úse ɔnini, “Ami 
ndi ukyuli ɔni mɔɔva na ketele kemmo nnii bɛklibi ulu bise bite Blɔti bubo.” 

24Na bekyuli bani na bátala mɛni ni, bási Yudaƒuɔ lɛkpa lɛni baalɔ banii Ƒarisiƒuɔ 
kemmo. 

25Anwuɔsu béye-nwu banini, “Si aaadi bekyuli bani na Katɔti ɔ́su úse ka badubo 
akɔ unwi aani Ukyuli Ɔƒunadi, iye Elia, iye Kenye Udiene ɔmmɔ ni, bi ɔsu na 
aabla ketu kemmo ntu bɔkpila ɔdi ɔmɛni?” 

26Yohane ɔ́su-ma ɔnini, “Ntu kani na muuti taabla bɔkpila ɔdi ɔmɛni. Nsu ukyuli 
ɔdi ɔkya bina akɔ na bɛɛɛgyi-nwu. 

27Anwu ndi ukyuli ɔni nkpɛ-mi kama ɔdubo, na ami ńtedu ka lɛbla kabla kadi 
lite-nwu muedi.” 

28Lɛla lɛmɛni lɛ́lɛ na ɔma ɔni baalɔ banii Betania na Yordan Ketu ɔvi. Mmɔ na 
Yohane útaabla ketu kemmo ntu bɔkpila ɔdi ɔmɛni. 

Yesu Ndi Katɔti Lɛkpa Koƒonu Ubi 
29Kadi kégye ni, Yohane ɔ́nu ka Yesu ɔ́si ɔdubo. Amu na ɔ́su bani nnye-nwu kudɔ 
mmɔ ɔnini, “Bɛnu! Ɔmɛni ndi Katɔti Lɛkpa Koƒonu Ubi ɔni ndubo bayawine 
ekpidi buni budie-ma lɛlɔ. 

30Anwu ndi ukyuli ɔni lɛlɔ na ńtaatɛmi taasiku uwi ɔni na lɛ́su nnii ukyuli ɔdi 
ɔkpɛ-mi kama ɔdubo ɔni ntulo-mi ƒui, ɔsika ɔkya kukuuku asa na báwɔ-mi. 

31Ami lɛnɔ lɛɛɛgyi nnii anwu ndi ukyuli ɔmmɔ. Nsu nwuna bubo ɔsu na líbo 
mɔɔbla bɔkpila ɔdi ɔmɛni kalɛ na lidie-nwu lɛtina bula kadi bekyuli Israelƒuɔ.” 

32Amu na Yohane ɔ́sɔ údie kenye ɔnini, “Lɛ́nu ka Katɔti Kɔyu kɔ́yu kɔ́si katɔ aani 
kalɛ na abloduma ɔɔyu, na kúbelie-nwu lɛlɔ. 

33Kudeedi ni, ńtati-nwu. Nsu uwi ɔni na Katɔti ɔ́tala-mi ɔnii ntaabla bɔkpila ɔdi 
ɔmɛni ni, ɔ́su-mi ɔnini, ‘Si ánu ka mina Kɔyu kɔ́yu kuulie ukyuli ɔdi lɛlɔ ni, 
adubɔnu ati ka anwu ndi ukyuli ɔni muuti Katɔti Kɔyu taabla bɔkpila ɔdi ɔmmɔ.’ 

34Na lɛ́nu ka ɔ́lɛ lɛni na ukyuli ɔmɛni lɛlɔ. Na mɔɔsu-mii geen ka anwu ndi Katɔti 
Ubidi ɔmmɔ.” 

Bekyuli Bedeedi Básiaku Yesu Kama 
35Limeyi lɛni nsɔ nsia ni, ka Yohane ku nwuna basiakune inyɔ benye ni, 

36Yesu úsie úbavi. Amu ka Yohane ɔ́nu-nwu ni, ɔ́su ɔnini, “Bɛnu! Ɔmɛni ndi 
Katɔti Lɛkpa Koƒonu Ubi!” 

37Ka bénu ɔmɛni ni, Yohane basiakune inyɔ bammɔ bátu bénwini na básiaku-
nwu. Yesu únwini ɔ́nu ka basiaku-nwu, na úye-ma ɔnini, “Bi na bɛɛwia?” 

38Mmɔ na bédie kenye banini, “Rabi,” ɔni kalɔ ndi ala ɔtinane, “Buvele, wɛ na 
eli?” 

39Ɔ́su-ma ɔnini, “Bibo na bibanu.” Anwuɔsu anwu ku-ma bakɛ bétédu kesii kani 
na ɔ́kya, na bélie-nwu kudɔ useyi uwi ɔmmɔ ƒui ɔ́si lɛdɔ ine. 
40Na bekyuli bamɛni akɔ unwi ɔdi Andrea ɔni ndi Simon Petro ɔnwani. 

41Lɛla lideedi lɛni na Andrea ɔ́bla ndi ka úsie útáwia ɔnwani Simon na ɔ́su-nwu 
ɔnini, “Abu bɔ́nu Mesia ɔmmɔ,” iye Kristo. Na anyi ammɔ kalɔ budie ndi Ukyuli 
Ɔƒunadi. 

42Na Andrea ɔ́tɔnku Simon úsienku Yesu kudɔ. Na ka Yesu ɔ́nu Simon ni, ɔ́su-
nwu ɔnini, “Awɔ ndi Yohane ubidi Simon, nsu bekyuli badubɔlɔ-ɔ banii Keƒas,” 
iye Petro. Na anyi ammɔ kalɔ budie ndi lɛtakpɛ. 

Yesu Ɔ́lɔ Ƒilipo Ku Natanael 
43Kadi kégye ni, Yesu ɔ́bla kasusu ka uteesie kalɔ kani baalɔ banii Galilea. Na ka 
ɔkɛ ulu ni, ɔ́nu ukyuli ɔni baalɔ Ƒilipo, na ɔ́su-nwu ɔnini, “Bo, na abasiaku-mi.” 

44Na Ƒilipo lɛnɔ ɔ́si Betsaida ɔni ndi Andrea ku Simon ɔma. 

45Ɔƒɛni ni, Ƒilipo ɔ́gyu ɔ́tɔlɔ útáwia Natanael. Na ɔ́su-nwu ɔnini, “Abu bɔ́nu 
ukyuli ɔni geen lɛlɔ na Mose ku kenye bediene bénweni ala básiku-nwu lɛlɔ 
bése na Bunweni Kedee Ɔku kemmo! Anwu ndi Yoseƒ ubidi Yesu ɔni nási 
Nasaret!” 

46Natanael údie kenye ɔnini, “Dɛ! Bɔsi na lɛla lɛbuni lɛdi lɛdubɔsi Nasaret ntu?” 
Ƒilipo ɔ́su-nwu ɔnini, “Awɔ bo, na abanu!” 

47Ka bákpɛ beedé na Yesu ɔ́nu ka Natanael ɔdubo ni, ɔ́su-nwu lɛlɔ kɔtɛ ɔnini, 
“Bɛɛnu ka ukyuli ɔdi ɔdubo na ulatɔlɔ bekyuli. Ɔdi Israelni geen!” 

48Natanael úye-nwu ɔnini, “Dɛ na ábla na agyi ukyuli ɔni udu na ndi?” Yesu údie 
kenye ɔnini, “Mɔɔnu-ɔ kukuuku na kɔdingyii kɔni kalɔ na eli asa na Ƒilipo úbo 
úbalɔ-ɔ.” 

49Natanael ɔ́su-nwu ɔnini, “Rabi, awɔ ndi Katɔti Ubidi. Awɔ ndi Israelƒuɔ Ɔga.” 

50Amu na Yesu úye-nwu ɔnini, “Áƒɔ ala amɛni ƒui ádi ɔsika lɛ́su-ɔ nnii lɛ́nu-ɔ na 
kɔdingyii kɔmmɔ kalɔ ɔsu? Adubɔnu budie bɔtina bunengudi butulo bɔmɛni. 

51Litemi geen na mɔɔsu-ɔ ka ni, adubɔnu ka katɔ kálɛmi na Katɔti batu baakɔ́ 
teesie katɔ taayu teebo ami Ukyuli Ɔyawine Ubi lɛlɔ.” 

Yohane 2 

Béti Uleku Na Kana 
1Na limeyi lɛtɛdi lɛni nsia ni, bekyuli badi baawɛɛ uleku ɔdi na ɔma ɔni baalɔ 
Kana na Galilea kalɔ lɛlɔ. Mmɔ ni, Yesu uni Maria lɛnɔ ɔ́kya bebunkune bammɔ 
akɔ. 

2Na bálɔ Yesu ku nwuna batɛyane lɛnɔ banii bebo uleku ketikɔ mmɔ. 

3Uwi ɔni na ntɛ bɔni básala bɔ́sa ni, Yesu uni úbo Yesu kudɔ úbasu-nwu lɛla lɛni 
mɔɔlɛ́ mɛni ɔnini, “Ntɛ bɔmmɔ bútedu.” 

4Amu na Yesu ɔ́su-nwu ɔnini, “Uleku, ɔɔɔdi awɔ masu-mi lɛla lɛni mabla. Uwi 
ɔni na mete kebunku útedu tɔ.” 

5Mmɔ na Yesu uni ɔ́su kabla bablane bani nnye mmɔ ɔnini, “Binye kagyumana 
na bɛbla lɛla lɛni na wasu-mii ɔnii bɛbla.” 

6Uwi ɔmmɔ ni, atabi kutubui bonwu aku alɛ mmɔ. Na kadi biala kadubɔƒɔ aani 
alɔkumbui ene iye aku. Aku na Yudaƒuɔ béteeti taabla bana lɛlɔ bɔƒɔ ɔdi. 

7Amu na Yesu ɔ́su kabla bablane bammɔ ɔnii bedu ntu bewi-ku kemmo. 
Anwuɔsu bédu ntu béyile-ku tɛtɛɛtɛ utédu atu. 

8Amu na ɔ́su-ma ɔnini, “Bidu bɔdi bisienku ukyuli ɔni muubo ntɛ ɔda.” Na bédu-
mu bésienku-nwu. 

9Ka unengu ɔmɛni útu ntu bɔni nénwini ntɛ mɛni ɔ́nu ni, útati kesii kani na ntɛ 
bɔmmɔ bɔ́si. Nsu kabla bablane bani nédu ntu bɔmmɔ ama báti. Anwuɔsu 
unengu ɔmmɔ ɔ́lɔ uleku ɔgya, 

10na ɔ́su-nwu ɔnini, “Bi na ábla mɛni? Ntɛ bɔbuni na bekyuli pii beeti teese kalɔ 
na si uwi ɔni na báani na búdu-ma ɔkwɛ asa beeti bukpidi teeboku. Nsu awɔ ni, 
ɔƒɛni na édie ntɛ bɔbuni keyi!” 

11Lɛla lɛni nálɛ na Kana na Galilea mɛni ni, ani ndi akɔla budie taatina edeedi 
ani na Yesu ɔ́bla. Na ka údie nwuna ɔyikun ɔ́tina lɛni ni, nwuna batɛyane báƒɔ-
nwu bádi. 

12Na uleku buti kama ni, Yesu ku uni ku Yesu banwani ku batɛyane bammɔ 
bátɔlɔ bésie ɔma ɔni baalɔ banii Kapernaum. Na bélie mmɔ emeyi alɛɛ adi. 

13Lebo lɛmmɔ ni, uwi ɔdaku budu ka badi Yudaƒuɔ Kukpi Lili Bɔvia Limeyi, na 
Yesu lɛnɔ úsie Yerusalem. 

14Ka údu Katɔti kakpakɔ ɔtɔ anumi ni, ɔ́nu ka beyedine belie beeyé ɔmantɛ bakɔ 
ku baƒonu ku babloduma bete lɛkpa. Na egulabi bavumanane lɛnɔ belie bana 
egulabi kasiakɔ. 

15Anwuɔsu Yesu úlii kɔbuli kɔdi ɔ́sala na ɔ́bɔku-ma ku baƒonu ku ɔmantɛ bakɔ 
bammɔ ɔ́lɛku mmɔ. Amu na úgyingya egulabi ammɔ úwi kalɔ na únwini bana 
ala kasiakɔ úbi kalɔ. 

16Amu na úsie bekyuli bani muuyé babloduma kudɔ na ɔ́bɔku-ma ɔnini, “Bɛda 
ala amɛni bidie mɛni, na biteti mina Ɔti ɔtɔ bitenwini kuye kadikɔ!” 

17Mmɔ ni, nwuna batɛyane bényimo lɛla lɛni nkya Bunweni Kedee Ɔku kemmo 
ka Ukyuli Ɔƒunadi ɔ́su Katɔti ɔnini, “Ƒula ɔtɔ lɛlɔ bɔnu anumi adubo-mi bugyie 
aani ogya ɔni mɔɔda na mina lɛlɔ kemmo.” 

18Na ɔmɛni ɔsu ni, Yudaƒuɔ batɔnkune bádɔnku Yesu banini, “Ɔma nátala-a lɛla 
lɛmɛni udu bɔbla? Akɔla budie bɔtina bɔmani na adubɔbla na eti atina-bu 
kenyekɔ kani na ebo ɔsu na aabla lɛni?” 

19Yesu údie kenye ɔnini, “Bɛƒɛ Katɔti ɔtɔ ɔmɛni, na ndubɔtalaku-nwu linyene 
limeyi lɛtɛdi lɛlɔ!” 

20Amu na báva básu banini, “Bi na aasu? Bábla kabla akwa aavlene-aku sɔɔn asa 
na bátu ɔtɔ ɔmɛni! Na awɔ aasu anii adubɔtalaku-nwu enyene emeyi atɛ 
kemmo?” 

21Nsu bátati ka Yesu ɔ́tɛmi ɔ́siku nwuna ɔlɔna lɛlɔ aani Katɔti kakpakɔ ɔtɔ 
ɔmmɔ. 

22Kama ƒui ka Katɔti ɔ́gyila-nwu ɔ́lɛku bekpine akɔ úboku ngba ni, asa na nwuna 
batɛyane bényimo ka ɔ́su lɛni. Anwuɔsu báƒɔ ala ani na bénweni na Bunweni 
Kedee Ɔku kemmo ku ala ani na Yesu ɔ́su mmɔ bádi. 

Yesu Ɔgyi Ukyuli Ɔyawine Udu Nwaa 
23Uwi ɔni na Yesu ɔ́kya Yerusalem na Kukpi Lili Bɔvia uwi kemmo ni, bekyuli 
pii bánu akɔla lidu lidu lɛni na ɔ́bla na báƒɔ-nwu bádi ka ubo Katɔti ɔyikun. 

24Nsu Yesu útanyonu lɛlɔ útete bekyuli bammɔ, ɔsika ɔgyi bekyuli ƒui. 

25Anwuɔsu uláwia ka ukyuli ɔdi ɔtina-nwu lɛla lɛdi na ukyuli lɛlɔ, ɔsika anwu 
ɔlati ɔgyi ukyuli ɔyawine udu geen. 

Yohane 3 

Yesu Ɔ́tina Nikodemo Ala 
1Uwi ɔmmɔ kemmo ni, Yudaƒuɔ ɔtɔnkune ɔdi ɔkya ɔni nkya lɛkpa lɛni baalɔ 
Ƒarisiƒuɔ akɔ, na baalɔ-nwu banii Nikodemo. 

2Ɔ́bɛ úbo Yesu kudɔ usien na úbeye-nwu ɔnini, “Ala ɔtinane, buvele, bula ƒui 
bɔgyi ka awɔ nási Katɔti kudɔ ébo abatina-bu ala, ɔsika ukyuli biala ɔdi ulakana 
akɔla budie bɔtina bɔmɛni udu bɔbla amu ntu Katɔti uliku-nwu.” 

3Amu na Yesu údie kenye ɔnini, “Mɔɔsu-ɔ geen ka ni, si bátasɔku ukyuli bátawɔ 
ni, Katɔti ulakana lɛga bɔdi na nwuna kayi kemmo.” 

4Amu na Nikodemo úye-nwu ɔnini, “Bi na aasu? Dɛ na ukyuli ɔni náabi lɛlɔ wasɔ 
wetéduo uni kaƒɔ kemmo na basɔku-nwu bawɔ?” 

5Amu na Yesu ɔ́su-nwu ɔnini, “Mɔɔsu-ɔ geen ka ni, si bátawɔ ukyuli bátalɛku 
ntu ku kɔyu kemmo ni, ulakana Katɔti lɛga kadikɔ mmɔ buduo. 

6Ɔsika ukyuli ɔni na ɔlɔna kemmo na básia báwɔ-nwu ni, ɔdi ɔlɔna kani. Nsu 
Katɔti Kɔyu kɔdubɔwɔ kɔyu kemmo bekyuli. 

7Anwuɔsu utabla-a dɛye dɛye si mɔɔsu nnii ɔlɛka basɔku-mii bawɔ. 

8Ɔƒɛƒɛɛ uukpó teesie kesii kani na ɔɔyɔ́. Nsu alakana bɔti kesii kani na ɔɔsí iye 
kesii kani na úsela ina ka eenú-nwu kɔku. Lɛni kani na aláti kalɛ na Kɔyu kemmo 
kabla keeti ngba bɔwɔdi teete ukyuli.” 

9Amu na Nikodemo úye-nwu ɔnini, “Dɛ na ɔmɛni udu ɔɔlɛ́?” 

10Yesu ɔ́su-nwu ɔnini, “Adi bula kadi Israelƒuɔ ala ɔtinane kemmo ɔdi. Bi ɔsu na 
elenu ala amɛni kalɔ? 

11Mɔɔsu-ɔ geen ka bɔɔtɛmi taasiku ala ani na bɔgyi lɛlɔ, na buudie ani na bɔ́nu 
kenye teete-mii. Nsu bilaƒɔ ala ani kenye na buudie teete-mii taadi. 

12Na si mɔɔsu-mii ala ani mɔɔlɛ́ bina akɔ na kalɔ lɛlɔ mɛni na bilaƒɔ-mi taadi ni, 
dɛ na bɛdubɔkana na bɛƒɔ-mi bɛdi si lɛ́su-mii lɛla lɛni mɔɔlɛ́ na katɔ? 

13Ukyuli ɔdi útesie katɔ utatáwia ala amɛni udu ntu ami Ukyuli Ɔyawine Ubi 
kani. Na ami kani nási katɔ líbo kayawi kamɛni lɛlɔ. 

14“Bínu na Mose ɔku kalɛ na ɔ́kana kɔlakpi kɔni bávɔ ku lɛbuala ɔ́mana ugyii 
lɛlɔ, na ɔ́kɔliku-ku katɔ na ketele kukuuku kalɛ na bekyuli bammɔ bakɛ ngba. 
Lɛni kani na ɔlɛka bakɔliku ami Ukyuli Ɔyawine Ubi katɔ, 

15kalɛ na ukyuli biala ɔni maƒɔ-mi madi ni, ɔkɛ ngba bɔni nsɔ naaadubo bɔsa 
kudii. 

16“Ka Katɔti ɔɔyɔ́ bayawine geen ɔsu ni, úti Ubidi unwi pɛ ɔmmɔ úte. Na ukyuli 
biala ɔni mɔɔƒɔ́-nwu taadi ni, ulayii. Mmomu ɔdubɔkɛ ngba bɔni nsɔ naaadubo 
bɔsa kudii. 

17Ɔsika Katɔti útatala Ubidi ɔnii ubadu bekyuli bayawine kɔtɔ. Mmomu ɔkɛnku 
Ubidi ɔmmɔ lɛlɔ ni, ubedie-ma na bakɛ bɔƒɔ. 

18“Bekyuli bani mɔɔƒɔ́-nwu taadi ni, Katɔti uládu-ma kɔtɔ. Nsu bekyuli bani 
naaadubo-nwu bɔƒɔ bɔdi ni, Katɔti ɔ́ɔtɛku-ma litemi kukuuku na ɔ́ɔdu-ma kɔtɔ 
ka bátaƒɔ Katɔti Ubidi unwi pɛ bátadi ɔsu. 

19Lɛla lɛni ɔsu na ɔ́du-ma kɔtɔ ndi ka bukeye bɔ́si katɔ búbo kayawi, nsu bekyuli 
báyɔ lɛdisa bétulo bukeye bɔmmɔ. Ɔsika bana ablala adi likyulikpi ala. 

20Ukyuli biala ɔni mɔɔbla likyulikpi ala ni, ukisi bukeye na ulakpɛ teede-mu. 
Ɔsika ɔɔyia ka nwuna ablala adubɔlɛ keyi na Katɔti ɔdubɔni-nwu kɔtu. 

21Nsu ukyuli biala ɔni nda nwuna ngba na ulu lɛlɔ geen ni, ɔɔkpɛ́ teede bukeye. 
Ɔsika ɔɔwia ka bukeye bɔmmɔ budie nwuna Katɔti bɔsiaku ablala atina.” 

Yohane Ɔ́tɛmi Ɔ́siku Yesu Lɛlɔ 
22Ɔmɛni kama ni, Yesu ku nwuna batɛyane bátɔlɔ Yerusalem bésie likpo bamba 
na Yudea kalɛkɛ lɛlɔ bátákya emeyi alɛɛ adi. Na bákya mmɔ bátaabla ketu 
kemmo ntu bɔkpila ɔdi teete bekyuli. 

23Na uwi ɔmmɔ kemmo ni, Yohane lɛnɔ ɔkya ɔɔkpila bekyuli ntu na Ainon na 
Salim kudɔ, ɔsika ntu bɔkya mmɔ kaduɛ, na bekyuli pii beesié-nwu kudɔ ka 
ɔkpila-ma ntu. 

24Uwi ɔmɛni kemmo ni, útedu tɔ ka kalɔ kammɔ ɔga úƒie Yohane ɔ́kya aban ɔtɔ. 

25Limeyi linwi lɛdi ni, Yohane batɛyane ku Yudani ɔdi bése kalɔ baakya unyeƒi 
na ntu bɔkpi ɔdi lɛlɔ. 

26Anwuɔsu bébo Yohane kudɔ na béye-nwu banini, “Ala ɔtinane, buvele, ukyuli 
ɔni na átina-bu na Yordan Ketu ɔvi ngye na édie-nwu kenye ni, anwu lɛnɔ ɔɔbla 
ketu kemmo ntu bɔkpila ɔdi ɔmɛni. Ɔdia kalɛ na bula bekyuli ƒui békeli bésela-
nwu kudɔ mɛni?” 

27Yohane údie kenye ɔnini, “Ukyuli biala ulakɛ lɛla lɛdi si ɔɔɔdi Katɔti néte-nwu 
lɛla lɛmmɔ. 

28Amii alati bɛdubudie-mi kenye ka lɛ́su-mii nwaa nnii ɔɔɔdi ami ndi Ukyuli 
Ɔƒunadi ɔmmɔ. Nsu Katɔti ɔ́tala-mi ka lɛgyu lɛtɔ-nwu. 

29Na ɔƒɛni ni, anwu ɔni ndi uleku ɔgya ɔmmɔ mbo uleku. Na uleku ɔgya ɔkpana 
ɔni nnye uleku buti kabla kamɛni kenye ni, si uwi ɔni na uleku ɔgya ku uleku 



1829 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

ɔmmɔ bása baatɛmi bana lɛlɔyɔ atɛ ni, uunye teenu-nya ku ebiti. Lɛni kani na 
ami lɛnɔ ebiti aada-mi geen aani uleku ɔgya ɔkpana ɔmmɔ. 

30Nwuna lɛnyi ɔlɛka lɛkɔ katɔ, na mina lɛdi lɛyii lɛkya. 

31“Ukyuli Ɔƒunadi ɔni na katɔ na ɔ́si ni, utulo ukyuli biala. Na ukyuli ɔni nási kalɔ 
lɛnɔ ni, kalɔ ukyuli kani na ɔdi. Na ɔɔtɛmi ala taasiku kalɔ lɛlɔ. Anwu ɔni nási 
Katɔ Ɔga Ɔma ni, utulo ukyuli biala. 

32Na anwu muudie ala ani na ɔ́nu ku ani na únu mmɔ kalɔ. Nsu ɛlɛɛ kani mɔɔƒɔ́-
nwu taadi. 

33Bani mɔɔƒɔ́-nwu taadi ni, beedie taatina nwaa ka ala ani na Katɔti ɔɔsu ni, anya 
ndi litemi geen. 

34Ukyuli Ɔƒunadi ɔni na Katɔti ɔ́tala ni, anwu mɔɔsu Katɔti etemila. Ɔsika Katɔti 
ɔ́tala nwuna Kɔyu ɔnii kubelie ukyuli ɔmɛni lɛlɔ ku kuna ɔyikun ƒui. 

35Katɔti ɔɔyɔ́ Ubidi na úti lɛla biala ɔ́kya nwuna enu kemmo. 

36“Na ukyuli biala ɔni mɔɔƒɔ́ Ubidi ɔmɛni taadi ni, ubo ngba bɔni nsɔ naaadubo 
bɔsa kudii. Na ukyuli ɔni muuní ka ɔdi Ubidi litemi lɛlɔ ni, ulákɛ ngba bɔmmɔ. 
Mmomu Katɔti kɔnyi kɔdubo butaasiaku-nwu.” 

Yohane 4 

Yesu Ɔ́tɛmiku Samariani Uleku Ɔdi 
1Na uwi ɔmmɔ ni, Ƒarisiƒuɔ bénu ka Yesu útaabla ntu bɔkpila ɔdi teete bekyuli 
na ɔɔkɛ́ basiakune pii teetulo Yohane 

2ina ka ɔɔɔdi anwu ɔlati nátaabla ntu bɔkpila ɔdi ɔmɛni, mmomu nwuna 
batɛyane nátaabla-mu. 

3Ka Yesu ɔ́ti ka Ƒarisiƒuɔ bénu ɔmɛni ni, ɔ́tɔlɔ Yudea kalɔ lɛlɔ únwini úsie Galilea. 

4Na nwuna ulu busie kemmo ni, ɔlɛka ɔsia Samaria kalɔ lɛlɔ. 

5Amu na ɔ́kpɛ úde ɔma ɔni baalɔ banii Sikar ɔni nde kemmo kani na bana Nana 
Yakob úte ubidi Yoseƒ. 

6Libiɔ lɛdi lɛkya mmɔ lɛni na Yakob úku. Na ka lɛlɔ lítu Yesu ɔƒiiwi ɔmmɔ na ulu 
busie gyɔlɔɔ kemmo ɔsu ni, ɔ́yu úlie kalɔ na libiɔ lɛmɛni kudɔ. 

7-8Na uwi klukui kemmo ka nwuna basiakune bésie ɔma kemmo banii betéye 
adila adi ni, Samariani uleku ɔdi úbo ɔnii ubedu ntu. Amu na Yesu úvele-nwu 
ɔnini, “Te-mi ntu lɛni.” 

9Uleku ɔmɛni úye-nwu ɔnini, “Bi ɔsu na awɔ Yudani eevele ami Samariani ntu?” 
Ɔ́su ɔmɛni ɔsika Yudaƒuɔ balákya Samariaƒuɔ lɛlɔ. 

10Yesu údie kenye ɔnini, “Si bɔti na adubɔti litela lɛni na Katɔti ubo ute-ɔ ku 
ukyuli ɔni udu muuvele-ɔ ntu ɔnii ɔɔní ni, nka awɔ mmomu ndubuvele-mi ntu 
bɔni mɔɔgbá na buute ngba, na lite-ɔ ntu bɔmmɔ.” 

11Uleku ɔmmɔ úye-nwu ɔnini, “Ɔbune, na ka eeebo lɛla lɛni na eti edu-mu edie 
na libiɔ lɛmɛni lɛnɔ lɛ́gyu ni, wɛ na adubo ntu bɔni mɔɔgbá na buute ngba mmɔ 
bɔkɛ? 

12Munuu butulo na etulo bula Nana Yakob ɔni néku libiɔ lɛmɛni? Ntu bɔmmɔ na 
anwu ku nwuna bebi ku bebuo ƒui báni.” 

13Amu na Yesu údie kenye ɔnini, “Si bekyuli báni ntu bɔmɛni ni, utukwɛ ɔɔsɔ 
taada-ma. 

14Nsu ntu bɔni na ndubute ni, utukwɛ ɔsɔ ulada ukyuli ɔni mani-mu. Mmomu 
bɔdubunwini libiɔ lɛni mɔɔyu na bana lɛlɔ kemmo, na ɔdubute-ma ngba bɔni 
nsɔ naaadubo bɔsa kudii.” 

15Ɔmɛni ɔsu uleku ɔmmɔ ɔ́su-nwu ɔnini, “Ati, buvele nda-a, te-mi ntu bɔmmɔ 
bɔdi na utukwɛ ɔsɔ ulada-mi kudii, na nsɔ neeeteebo mɛni limeyi ndi limeyi.” 

16Mmɔ na Yesu ɔ́su-nwu ɔnini, “Teesie na atákpanku ƒ'ɔgyani eboku.” 

17Amu na uleku ɔmmɔ ɔ́su Yesu ɔnini, “Liiibo kɔgya kɔdi.” Yesu ɔ́su-nwu ɔnini, 
“Sɔsɔ geen na ɔdi ka anii eeebo kɔgya. 

18Ɔsika éelieku banana ɛlɔ. Na ɔni na awɔ ku-nwu bilie ɔƒɛni muedi ni, ɔɔɔdi 
ƒ'ɔgyani. Ásu ƒula litemi geen.” 

19Mmɔ ni, uleku ɔmɛni údie kenye ɔnini, “Ɔbune, mɔɔtí ka Katɔti kenye udiene 
na adi! 

20Abu Samariaƒuɔ bɔgyi ka kɔbi kɔmɛni lɛlɔ kani na bula nana bene bábla lɛkpa. 
Nsu bi náya na amii Yudaƒuɔ bɛɛsu bɛnii Yerusalem kani ndi likpo lɛni na ɔlɛka 
bɔɔkpá?” 

21Yesu údie kenye ɔnini, “Uleku, ƒɔ-mi litemi lɛni mɔɔsu-ɔ mɛni di ka ni, uwi 
ɔdubo ɔni na ɔɔɔdi kɔbi kɔmɛni lɛlɔ iye Yerusalem na ɔlɛka bɛkpa Katɔti. 

22Ɔƒɛni amii Samariaƒuɔ ni, bɛɛkpá lɛla lɛni bɛɛɛgyi. Nsu abu Yudaƒuɔ ni, abu 
bɔgyi ala bɔ́siku-nwu lɛlɔ. Ɔsika bekyuli budie na likpidi kemmo ni, Yudaƒuɔ akɔ 
na bɔ́si bubo. 

23Nsu uwi ɔdubo na úudu lɛnɔ ɔni na bekyuli bani nsiaku Katɔti na ulu geen lɛlɔ 
ni, badubɔkɔliku-nwu lɛnyi katɔ ku Katɔti Kɔyu ɔyikun na litemi geen kemmo. 
Ɔsika ama ndi basiakune bani na Katɔti ɔɔwia. 

24Ka Katɔti ɔdi Kɔyu ɔsu ni, ɔlɛka bekyuli bani nsiaku-nwu ƒui bakɔliku-nwu 
lɛnyi katɔ ku nwuna Kɔyu ɔyikun na litemi geen kemmo.” 

25Amu na uleku ɔmmɔ ɔ́su Yesu ɔnini, “Ngyi ka Ukyuli Ɔƒunadi ɔni baalɔ Kristo 
ɔdubo. Na si úbo ni, ɔdubo lɛla biala kalɔ budie bute-bu.” 

26Mmɔ ni, Yesu údie kenye ɔnini, “Ami ɔni mɔɔtɛmiku-ɔ mɛni ndi Anwu ɔmmɔ.” 

27Na uwi ɔmmɔ lɛlɔ ni, nwuna batɛyane bási bébeduo, na ɔ́bla-ma dɛye dɛye ka 
bánu ka ɔɔtɛmiku uleku ɔmɛni. Nsu ɔdi úteye Yesu ɔnini, “Bi na aawia?” iye “Bi 
ɔsu na aatɛmiku-nwu?” 

28Uwi ɔmɛni ni, uleku ɔmmɔ ɔ́da nwuna ketubui úse libiɔ lɛmmɔ kɔtu na únwini 
úsie ɔma kemmo na útásu ukyuli biala ɔnini, 

29“Bibo na bibanu ukyuli ɔni násu-mi ala ani ƒui na lɛ́bla na ngba kemmo! 
Ɔdubɔkana na wadi Katɔti Ukyuli Ɔƒunadi ɔmmɔ?” 

30Anwuɔsu bekyuli bammɔ bási ɔma ɔmmɔ kemmo bésie banii batánu-nwu. 

31Uwi ɔmmɔ kemmo ni, Yesu batɛyane bévele-nwu banii, “Ala ɔtinane, di lɛla 
lɛdi.” 

32Nsu Yesu ɔ́su-ma ɔnini, “Ami mbo adila ani na mɔɔdi, na bɛɛɛgyi-nya.” 

33Anwuɔsu béye lɛlɔ banini, “Ukyuli ɔdi néboku-nwu adila?” 

34Yesu ɔ́su-ma ɔnini, “Mina adila ndi ka lɛbla anwu ɔni nátala-mi lɛƒɔyɔ na 
lɛwɔlɔ kabla kani na úte-mi ka mbabla. 

35Bɔgyi ka baasu banii si ákya edula ni, abuli ene kama asa bɔɔƒɛ-nya. Nsu 
ndaku-mii bɔsu nnii útalɛka bunye butédu uwi ɔmmɔ. Edula ammɔ áabi! 
Bɛtalaku anumi na bɛnu ka edula ammɔ éegyie ka baƒɛ. 

36Katɔti ɔɔƒɔ edula ɔƒɛne biala kayu kabuni na edula ani na ɔdaku bɔsala teewi 
linwu lɛni nnye Katɔti kudɔ kemmo ute ngba bɔni nsɔ naaadubo bɔsa kudii ɔsu. 
Na ɔmɛni ɔsu ni, edula ɔkyane ku edula ɔƒɛne ƒui badubɔkɛ ebiti geen. 

37Anwuɔsu lɛsugba lɛmɛni lɛdi litemi geen ka ni, ukyuli ɔdi ɔɔkya edula, na 
ukyuli ɔbambadi mɔɔƒɛ-nya. 

38Lɛ́tala-mii nnii bitáƒɛ edula ani na ɔɔɔdi amii nákya-nya. Bekyuli bamba nábla 
kabla kpakplaa kamɛni na edula amɛni bɔƒɛ kɔsia kani na amii bíbakɛ.” 

Samariaƒuɔ Pii Báƒɔ Yesu Bádi 
39Uwi ɔni na Samariaƒuɔ bénu ka uleku ɔmmɔ ɔ́su ɔnii, “Yesu ɔ́su-mi lɛla lɛni na 
lɛ́bla na mina ngba kemmo” ni, bana akɔ pii bése kalɔ baaƒɔ́ Yesu taadi. 

40Ka bálɛ bébo bábanu Yesu na libiɔ lɛmɛni kudɔ ni, bévele-nwu banii ɔkya-ma 
kudɔ. 

41Amu na ɔ́tuna na ɔ́kya-ma kudɔ emeyi anyɔ. Na bekyuli babambadi pii lɛnɔ 
bani nénu ala ani na ɔɔsu ni, báƒɔ-nwu bádi. 

42Kama ni, bekyuli bammɔ básu uleku ɔmmɔ banini, “Ɔƒɛni bɔdaku bɔƒɔ taadi, 
ɔsika abu alati búnu nwuna etemila, na ɔɔɔdi lɛla lɛni na ásu lɛti pɛ ɔsu. Sɔsɔ na 
ɔdi, bɔ́ti ka anwu ndi bekyuli bayawine Ɔƒɔne.” 

43Na mmɔ bɔkya emeyi anyɔ kawɔlɔkɔ ni, Yesu úsie Galilea kalɔ lɛlɔ. 

44Na ina ka Yesu ɔ́su dii ɔnii Katɔti kenye udiene ɔdi biala uuubo ɔbu na anwu 
ɔlati nwuna kalɔ lɛlɔ ni, 

45Galileaƒuɔ bégyingya enu báƒɔ-nwu. Ɔsika bésie Yerusalem uwi ɔni na baadi 
Kukpi Lili Bɔvia Limeyi, na bánu lɛla biala lɛni na ɔ́bla. 

46-47Ɔmmɔ kama ni, Yesu ɔ́sɔ únwini úsie Kana na Galilea kalɔ lɛlɔ mmɔ kesii 
kani na úti ntu únwini ntɛ. Uwi ɔmmɔ kemmo ni, aban unengu ɔdi nási 
Kapernaum únu ka Yesu ɔ́si Yudea úbo Galilea. Na ka ubidi lɛnɔ uuƒi kpakplaa 
ɔsu ni, unengu ɔmɛni úsie Kana na útánu Yesu na úvele-nwu ɔnii ɔsiaku-nwu na 
besie Kapernaum na utábwi ubidi ute-nwu, ɔsika úudu kaƒiɔtɔ kɔtu. 

48Yesu ɔ́su-nwu ɔnini, “Si bítanu ka lɛbla akɔla budie taatina ni, biláƒɔ-mi biladi.” 

49Unengu ɔmɛni úvele-nwu ɔnini, “Ɔbune, buvele nda-a, bo na abanu mina ubi 
kalɛ na ulekpi.” 

50Amu na Yesu ɔ́su-nwu ɔnini, “Teesie. Ƒ'ubidi uli ngba.” Unengu ɔmɛni ɔ́ƒɔ lɛla 
lɛni na Yesu ɔ́su-nwu ɔ́di na ɔ́sɔ únwini úsela ɔma. 

51Ka ɔkɛ ulu ni, nwuna kabla bablane badi bébo bábasiaku-nwu na básu-nwu 
banii ubidi ɔ́ta. 

52Úye-ma uwi ɔni geen na ubi ɔmmɔ lɛlɔ líse kalɔ lɛɛbla-nwu buɛɛ. Na bédie 
kenye banini, “Kamaadi ɔƒiiwi aani ɔdɔ unwi kemmo na ogya bɔƒɔ bɔmmɔ 
bɔ́nyonu-nwu.” 

53Amu na ɔ́nu ɔ́ti ka uwi ɔmmɔ lɛlɔ geen na Yesu ɔ́su-nwu ɔnini, “Ƒ'ubidi uli 
ngba.” Na unengu ɔmɛni ku nwuna kaduli bekyuli ƒui báƒɔ Yesu bádi. 

54Ɔmɛni ndi akɔla budie bɔtina kunyɔdi bɔni na Yesu ɔ́bla na Galilea ka ɔ́si 
Yudea kalɔ lɛlɔ. 

Yohane 5 

Yesu Ɔ́bwi Ukyuli Ɔdi Na Lɛba Blii Lɛdi Kudɔ 
1Ɔmmɔ kama ni, Yesu ɔ́sɔ únwini úsie Yerusalem na Yudaƒuɔ limeyi lɛdi bɔdi 
ɔsu. 

2Na ɔma ɔmmɔ kemmo kesii kani nde likpo lɛni baalɔ Baƒonu Kayakun kudɔ ni, 
lɛba blii lɛdi lɛ́kya mmɔ lɛni baalɔ Betesda na Hebri butemi kemmo. Bábla 
kɔgbakɛ ɛlɔ báka bamana lɛba lɛmmɔ. 

3Mmɔ na balɛne pii badi bátaatɛ bani ndi banumbwɛne ku bekpulone ku lɛlɔ 
kakɛ kenwi bekpine. Na béteenye mmɔ taagya ntu bɔmmɔ bɔkunku bɔdi udu. 

4Ɔsika Katɔti ɔtu ɔdi uubo uwi uwi teebebwiile ntu bɔmmɔ. Na ɔlɛne udeedi ɔni 
néduo ntu bɔmmɔ kemmo na muna bubwiile kama ni, ɔlɛ ɔni na uuƒi mmɔ ɔɔba-
nwu. 

5Ukyuli ɔdi ɔtɛ mmɔ ɔni náatɛ ɔlɛ akwa avlaatɛ-maane sɔɔn. 

6Na ka Yesu ɔ́nu-nwu ka ɔtɛ mmɔ na ɔ́ti ka úuƒi akwa pii ni, úye-nwu ɔnini, “Aayɔ́ 
ka ƒula ɔlɛ ɔba-a?” 

7Ɔlɛne ɔmɛni údie kenye ɔnini, “Ati, liiibo ukyuli ɔni mebunku-mi na liduo lɛba 
lɛmmɔ kemmo si uwi ɔni na ntu bɔmmɔ bɔɔkunku. Si uwi ɔni na mɔɔkya ɔkplu 
ka liduo ni, ukyuli ɔdi ɔ́ɔka bɔgyu bɔtɔ butéduo kukuuku.” 

8Amu na Yesu ɔ́su-nwu ɔnini, “Ta nye! Ti ƒula lɛtala na eteesie.” 

9Mmɔ mmɔ ni, ukyuli ɔmɛni ɔlɛ ɔ́ba-nwu! Na úti nwuna lɛtala na úsie. Na limeyi 
lɛni na ala amɛni álɛ ni, ɔdi lɛnwunameyi. 

10Anwuɔsu ka Yudaƒuɔ benengu bánu ɔnana ɔmɛni ku nwuna lɛtala ni, básu-
nwu banini, “Ɔɔɔdi ulu ka agyu ƒula atɛla eti lɛni na ɔmwi lɛnwunameyi lɛlɔ. Áta 
énye bula ɔda bubo lɛlɔ!” 

11Nsu ɔnana ɔmɛni údie kenye ɔnini, “Lɛni na ukyuli ɔni nábwi-mi ɔ́su-mi ɔnii, 
‘Ti ƒula lɛtala na eteesie.’ ” 

12Amu na béye-nwu banini, “Ɔma ndi ukyuli ɔni násu-ɔ ɔnii ɔlɛka eti-ni na esie?” 

13Nsu ɔnana ɔmmɔ útati lɛla lɛdi útásu na Yesu lɛlɔ. Na Yesu lɛnɔ ɔ́ɔyii ɔ́kya 
bekyuli bammɔ akɔ. 

14Ɔmmɔ kama ni, Yesu ɔ́nu-nwu na Katɔti kakpakɔ na ɔ́su-nwu ɔnini, “Nu! Ɔƒɛni 
lɛlɔ lɛ́sɔ lɛ́yu-ɔ ɔkplu. Na tasɔ telie ataabla likpidi! Si ɔɔɔdi lɛni ni, lɛla lɛni ntulo 
lɛmɛni lɛdubo-ɔ bɔbla!” 

15Amu na ukyuli ɔmɛni úsie útánu Yudaƒuɔ benengu na ɔ́su-ma ka Yesu ndi 
ukyuli ɔni nábwi-nwu. 

16Anwuɔsu bése kalɔ ku Yesu bukpoku, ɔsika lɛnwunameyi lɛlɔ na ɔ́bwi-nwu. 

17Nsu Yesu ɔ́su-ma ɔnini, “Mina Ɔti uubunku bekyuli limeyi ndi limeyi, na ɔlɛka 
ami lɛnɔ lɛbla lɛni kani.” 

18Ɔmɛni bɔsu ɔsu ni, Yudaƒuɔ benengu básɔ báwia ulu bébu ka badu-nwu. Ɔsika 
na lɛnwunameyi ɔda bubo lɛlɔ tadi kama ni, ɔ́sɔ ɔ́tɛmi ɔ́siku Katɔti lɛlɔ aani Ɔti 
kalɛ. Na ɔmɛni ɔɔtina ka anwu ku Katɔti bese likeke. 

19Mmɔ na Yesu údie kenye ɔnini, “Mɔɔsu-mii geen nnii ami Katɔti Ubidi 
naaakana lɛla lɛdi bɔbla na ami ɔlati ɔyikun kemmo. Mmomu lɛla lɛni na mɔɔnu 

ka mina Ɔti ɔɔbla ni, ani kani na ami lɛnɔ mɔɔbla. Anwuɔsu mina Ɔti ablala kama 
na ami Ubi lɛnɔ nsia. 

20Ɔsika Ati ɔɔyɔ́ ami Ubidi na ɔɔtina-mi lɛla biala lɛni na ɔɔbla. Na ɔdubɔtina-mi 
ala ani na lɛbla litulo ɔmɛni na ɔdubo-mii bɔbla kalɛ kadi. 

21Ɔsika kalɛ na mina Ɔti ɔɔgyila bekpine na beelie ngba ni, lɛni kani na ami Ubidi 
lɛnɔ muuti ngba teete bani na mɔɔyɔ́ ka lite ngba. 

22Na lɛnɔ ni, mina Ɔti ɔlati ulatɛku ukyuli ɔdi litemi. Mmomu ɔ́ɔnyonu likpidi 
biala litemi bɔtɛ úte ami Ubidi, 

23kalɛ na ukyuli biala utaabu Ubidi aani kalɛ kani na baabu Ɔti. Nsu si bíni na 
bilábu ami Katɔti Ubidi ɔni na ɔ́tala ɔ́kya-mii ni, bilábu Ɔti lɛnɔ. 

24“Na mɔɔsu-mii geen ka ni, ukyuli ɔni muunú-mi litemi na ɔɔƒɔ́ Katɔti ɔni 
nátala-mi taadi ni, uli ngba bɔni nsɔ naaadubo bɔsa kudii. Na Katɔti uládu-nwu 
kɔtɔ na nwuna ekpidi ɔsu. Mmomu ɔ́ɔvia kukpi ntu úduo ngba bɔwɔdi kemmo. 

25Na mɔɔsu-mii geen ka uwi ɔdubo na úudu lɛnɔ ɔni na bekyuli bani nékpi ni, 
badubunu Katɔti Ubi lɛdi. Na bekyuli bani ndubunu-ni na baƒɔ litemi lɛmmɔ ni, 
badubulie ngba geen. 

26Kalɛ na ngba ƒui bɔɔsí mina Ɔti kudɔ ni, lɛni kani na ɔ́ya na ngba ƒui bɔɔsí ami 
Ubidi lɛnɔ kudɔ. 

27Na úte-mi ɔyikun ɔni na lɛtɛku kayawi ƒui litemi, ɔsika ami ndi Ukyuli Ɔyawine 
Ubi. 

28“Ɔmɛni utabla-mii kalɛ kadi. Ɔsika uwi ɔdubo ɔni na bekyuli bani nékpi ƒui 
badubunu-mi lɛdi. 

29Na bana ƒui badubo bɔta balɛ bana kaƒiɔtɔ kemmo. Na bani nábla lɛbuni ni, 
badubɔta bebelie ngba. Na bani nábla likpidi ni, badubɔta bebeduo kɔtɔ bɔdu 
kemmo. 

30“Lɛɛɛdubo lɛla lɛdi bɔkana bɔbla na ami ɔlati ɔyikun kemmo. Mmomu 
ndubɔtɛku bekyuli litemi aani kalɛ na mina Ɔti ɔ́su-mi. Anwuɔsu mina litemi 
bɔtɛ buse siin, ɔsika naaabla mina lɛƒɔyɔ. Mmomu Katɔti ɔni nátala-mi ni, 
nwuna lɛƒɔyɔ na mɔɔbla. 

Yohane Údie Yesu Kenye 
31“Si muudie mina lɛlɔ kenye ni, bɛgyi bɛnii kenye budie bɔmmɔ buuubo ɔkplu. 

32Nsu ukyuli ɔdi lɛnɔ ɔkya ɔni muudie-mi kenye, na ngyi ka lɛla lɛni na ɔɔsu libo 
ɔkplu. 

33“Bɛ́tala bekyuli bɛnii betéye Yohane ala basiku-mi lɛlɔ, na ɔ́su-ma lɛla lɛni ndi 
litemi geen lɛmmɔ. 

34Nsu útalɛka ukyuli ɔyawine udie-mi kenye. Mmomu mɔɔsu-mii ɔmɛni kalɛ na 
bɛƒɔ-mi bɛdi na bɛkɛ ngba bɔƒɔ. 

35Yohane úkeye aani ogya ɔni mɔɔda. Na nwuna bukeye bɔmmɔ bɔ́da-mii ebiti 
uwi klukui ɔdi kemmo. 

36“Nsu kenye kani na mbo na medie ni, ketulo Yohane ɔdi ƒui. Kabla lidu lɛni na 
Ati úte-mi ka mbawɔlɔ na kana lɛlɔ na nnye ni, aka muudie taatina ka Anwu 
nátala-mi. 

37Na mina Ɔti ɔni nátala-mi lɛnɔ údie kenye ɔ́tina-mii ɔ́si mina lɛlɔ ina ka bítenu-
nwu lɛdi iye útedie lɛlɔ útatina-mii anumi ku anumi. 

38Nsu biláda-nwu litemi kaduɛ, ɔsika bíni na bítaƒɔ bítadi ka ami ndi ukyuli ɔni 
na ɔ́tala ɔ́kya-mii. 

39Bɛɛtɛya Bunweni Kedee Ɔku kemmo ala uwi biala ku kakali ka si bɛ́bla lɛni ni, 
bɛdubɔkɛ ngba bɔni nsɔ naaadu bɔsa kudii. Na ɔku ɔmmɔ geen muudie kenye 
taasiku-mi lɛlɔ. 

40Nsu biiní ka bibo-mi kudɔ na lɛya na bɛkɛ ngba bɔmmɔ. 

41“Naaawia bekyuli bayawine bumwi. 

42Ɔsika ngyi-mii kaduɛ ka bilayɔ Katɔti. 

43Ngyi ɔmɛni ɔsika líbo-mii kudɔ nnye na mina Ɔti kenyekɔ, nsu bítegyingya enu 
bítaƒɔ-mi. Na binye kagyumana ka bɛƒɔ ukyuli ɔni nnye anwu ɔlati kenye 
mmomu. 

44Dɛ na ɔdubɔbla asa na bɛƒɔ-mi bɛdi ka bilie bɛɛwia bumwi taasiku bina lɛlɔ 
kudɔ, na biláwia ka Anwu ɔni lɛti pɛ ndi Katɔti umwi-mii? 

45“Nsu bitakali bɛnii ami ndubo-mii kɔtɔ bɔdu na mina Ɔti kudɔ! Mose ɔni ɔda 
bubo lɛlɔ na bibo katɔ busie lɛnunsia ni, anwu mmomu ndubo-mii kɔtɔ bɔdu! 

46Si bɔƒɔ na bɛ́ƒɔ Mose bɛ́di ni, nka bɛdubɔƒɔ-mi bɛdi! Ɔsika únweni ala ɔ́siku-mi 
lɛlɔ. 

47Nsu ka bilaƒɔ ala ani na únweni taadi ni, dɛ bɛdubɔkana na bɛƒɔ lɛla lɛni 
mɔɔsu-mii bɛdi?” 

Yohane 6 

Yesu Úte Nkyuli Mpim Ɛlɔ Adila Na Bádi Bémo 
1Na ɔmmɔ kama ni, Yesu ɔ́via ɛpu ɔni baalɔ banii Galilea Ɛpu na básɔ baalɔ-nwu 
Tiberia Ɛpu úsie nwuna ɔvi unyɔdi. 

2Na bekyuli pii badi basiaku-nwu, ɔsika bánu akɔla budie bɔtina bɔni na Yesu 
ɔ́bla na uwi ɔni na ɔ́bwi balɛne ɔsu. 

3Amu na Yesu ku nwuna batɛyane bákɔ bésie abi lɛlɔ na bátáyu bélie kalɔ na 
mmɔ. 

4Uwi ɔmmɔ ni, Yudaƒuɔ Kukpi Lili Bɔvia Limeyi bɔdi uwi ɔdaku budu. 

5Amu ka Yesu ɔ́tala anumi na ɔ́nu bekyuli lisu lɛni ndubo-nwu kudɔ mmɔ ni, úye 
Ƒilipo ɔnini, “Wɛ na bɔdubo adila bɔkɛ buye bute bekyuli bamɛni na badi?” 

6Nsu Yesu úye Ƒilipo kenye kammɔ ɔnii uuti ɔkɔku-nwu ɔnu ina ka anwu Yesu 
ɔgyi lɛla lɛni na anwu ɔlati ɔdubo bɔbla. 

7Amu na Ƒilipo údie kenye ɔnini, “Nkyuli eti ene limeyi lɛyuƒɔla muedi nwuna 
bodobodo uledu na bekyuli bamɛni ƒui bakɛ badi blii blii!” 

8Amu na Yesu batɛyane akɔ unwi ɔni ndi Andrea na ɔdi Simon Petro ɔnwani 
ɔ́su-nwu ɔnini, 

9“Okloƒu ɔdi ulie mɛni na ɔda kakpa bodobodo ɛlɔ ku kɔkpaku inyɔ. Nsu bi na 
ɔmɛni ɔdubɔbla bekyuli pii bamɛni?” 

10Amu na Yesu ɔ́su nwuna batɛyane ɔnini, “Bɛya na bekyuli bammɔ bayu belie 
kalɔ.” Na livo pii liwi mmɔ, na bana ƒui báyu bélie kalɔ. Na banana lɛti bumomo 
bɔbla aani mpim ɛlɔ. 

11Amu na Yesu úti bodobodo ɔmmɔ na ka ɔ́gya Katɔti enu ni, úle-nwu úte bani 
ƒui nlie kalɔ mmɔ. Lɛni kani na úti kɔkpaku lɛnɔ úle úte-ma kalɛ na baawia na 
bádi bémo. 

12Ka bádi bémo báwɔlɔ ni, Yesu ɔ́su nwuna batɛyane ɔnini, “Bɛsala kɔkɛ kɔni 
nébu lisu kalɛ na ɔdi ulebie.” 

13Anwuɔsu básala kakpa bodobodo kɔkɛ kɔmmɔ ƒui na kúyi kɔgyigyɛ leevu-
inyɔ. 

14Amu ka bekyuli bammɔ bánu akɔla budie taatina bɔmɛni ni, básu banini, “Sɔsɔ 
anwu ndi Katɔti Kenye Udiene ɔni mebo kayawi.” 

15Na ka Yesu ɔ́nu ɔ́ti ka báyɔ ka beƒie-nwu ɔkplu bɔdi bese lɛga ɔsu ni, ɔ́sɔ ɔ́kpɛ 
ɔ́lɛ-ma akɔ úsie abi lɛlɔ anwu lɛti. 

Yesu Úsie Ɔ́vi Na Ɛpu Lɛlɔ 
16Na useyi uwi ɔmmɔ ni, nwuna batɛyane báyu bésie ɛpu kɔtu. 

17Na bákɔ béduo ɔkɔlɔ kemmo, na bávia bésela Kapernaum, ɔsika kadi kása na 
Yesu útebo-ma tɔ kudɔ. 

18Uwi ɔmmɔ ni, ɔƒɛƒɛɛ kpakplaa ɔdi úbo uukpó ɔni náya na ɛpu ɔmmɔ uukpóku 
lɛlɔ. 

19Uwi ɔni na béesie ɔgyu na ntu bɔmmɔ anumi aani eluku atɛ iye ene ni, bánu 
ka Yesu úsie ɔdubo ntu anumi na ɔ́kpɛ úde ɔkɔlɔ ɔmmɔ. Ɔmɛni ɔsu ɔtɔtɔ ɔ́gyu-
ma! 

20Nsu ɔ́su-ma ɔnini, “Bitayia! Ami na ɔdi.” 

21Amu na lɛlɔ lɛ́yɔ-ma! Na ka Yesu ɔ́kɔ úduo ɔkɔlɔ kemmo ni, bánu ka béduo 
likpo lɛni bésela kɔnakunwi. 

22Ka kadi kégye ni, bekyuli bani náƒɔ lɛlɔ bátɛ ɛpu ɔvi ɔmmɔ ni, bánu ka nka 
ɔkɔlɔ unwi pɛ ntɛ ɛpu kɔtu mmɔ. Na uwi ɔni na Yesu batɛyane bammɔ béduo 
ɔkɔlɔ ɔmmɔ kemmo na baavia ketu ni, nka Yesu ɔɔɔsiaku-ma. 

23Uwi ɔmmɔ kemmo ni, lɛkɔlɔ bamba lɛni nási Tiberia líbo líbedi línye-ma kudɔ 
na kesii kani na Yesu úti bodobodo úte-ma na bádi mmɔ uwi ɔni na Blɔti ɔ́gya 
Katɔti enu ɔ́wɔlɔ kemmo. 

24Anwuɔsu ka bekyuli bammɔ bánu ka Yesu iye nwuna batɛyane beeenye mmɔ 
ɔsu ni, ama alati bákɔ béduo lɛkɔlɔ lɛmmɔ kemmo na bátɔlɔ bésie Kapernaum 
batáwia Yesu. 

Yesu Ndi Adila Ani Muute Ngba 
25Ka bánu Yesu na ɛpu ɔvi ɔmmɔ ni, béye-nwu banini, “Ala ɔtinane, uwi ɔmani 
na ébo mɛni?” 

26Amu na Yesu údie kenye ɔnini, “Mɔɔsu-mii geen ka ni, bodobodo ɔni na bɛ́kɛ 
bɛ́di bímo ɔsu na bɛɛwia-mi. Na ɔɔɔdi ɔni na bínu akɔla budie taatina ani na 
lɛ́bla kalɔ ɔsu. 

27Bitekpoku lɛlɔ bitawia adila ani muubie kama ulu. Mmomu bɛwia adila ani 
neeebie na ese ésela uwi ƒui. Adila ammɔ udu na ami Ukyuli Ɔyawine Ubi ndubo-
mii bute. Ɔsika ami na Katɔti ɔ́sia kɔnu úse.” 

28Mmɔ na bekyuli bammɔ béye Yesu banini, “Bi na ɔlɛka bɔbla si bɔnii bɔɔbla 
kabla kani na Katɔti ɔɔwia?” 

29Amu na Yesu údie kenye ɔnini, “Lɛla lɛni na Katɔti ɔɔwia ka bɛbla ndi ka bɛƒɔ 
ukyuli ɔni na ɔ́tala bɛdi.” 

30Amu na básɔ béye-nwu banini, “Akɔla budie taatina bɔmani na adubɔtina-bu 
kalɛ na bɔƒɔ-ɔ bɔdi? Bi na aakana bɔbla? 

31Bula bati kuuku bádi adila ani baalɔ banii manna na ketele kemmo aani kalɛ 
na ɔkya Bunweni Kedee Ɔku kemmo banii, ‘Úte-ma adila ɔ́siku katɔ na bádi.’ ” 

32Mmɔ na Yesu ɔ́su-ma ɔnini, “Mɔɔsu-mii geen nnii ɔɔɔdi Mose néte-mii adila 
ani nási katɔ. Mmomu mina Ɔti ni, anwu muute adila geen ani nási katɔ ébo. 

33Ɔsika Katɔti adila geen ani na uute bekyuli ndi ami ɔni mɔɔyá na bekyuli beelie 
ngba.” 

34Anwuɔsu básu-nwu banini, “Ati, teete-bu adila ɔmɛni uwi biala.” 

35Mmɔ na Yesu ɔ́su-ma ɔnini, “Ami ndi adila ani mɔɔyá na bekyuli beelie ngba. 
Na ukyuli ɔni muubo-mi kudɔ ni, kɔka kɔsɔ kulada-nwu. Na ukyuli ɔni mɔɔƒɔ́-mi 
taadi ni, utukwɛ ɔsɔ ulada-nwu kudi kudii. 

36Nsu lɛ́su-mii nnii ina ka bɛ́ɛnu-mi ni, bilaƒɔ-mi taadi. 

37Bekyuli bani ƒui na Ati úte-mi ni, badubo-mi kudɔ. Na bani muubo-mi kudɔ 
mmɔ ni, lɛɛɛdubo-ma buni. 

38Ɔsika ńtasi katɔ ńtebo nnii mɔɔbla ami ɔlati lɛƒɔyɔ. Mmomu líbo nnii mbabla 
anwu ɔni nátala-mi lɛƒɔyɔ. 

39Na ukyuli ɔni nátala-mi lɛƒɔyɔ ndi ka bekyuli bani ƒui na úte-mi ni, naaayila 
bana akɔ ɔdi, mmomu kalɛ na lɛgyila-ma na bana ƒui basɔ bata bebelie ngba na 
limeyi likplodi lɛlɔ. 

40Ɔsika lɛla lɛni na mina Ɔti ɔɔwia ndi ka ukyuli biala ɔni muuti anu taasia ami 
Katɔti Ubidi lɛlɔ na ɔ́ƒɔ-mi ɔ́di ni, ɔdubɔkɛ ngba bɔni nsɔ naaadubo bɔsa kudii na 
lɛgyila-nwu na limeyi likplodi lɛmmɔ lɛlɔ na ɔsɔ ubelie ngba.” 

41Amu na Yudaƒuɔ bammɔ bése kalɔ baatɛmi teewi-nwu, ɔsika ɔ́su ɔnii, “Ami 
ndi adila ani nási katɔ líbo” ɔsu. 

42Anwuɔsu béye banii, “Ɔɔɔdi Yesu ɔmɛni ndi Yoseƒ ubidi yoo? Bɔgyi ɔti ku uni. 
Dɛ na ɔ́bla na ɔɔsu ɔnii, ‘Katɔ na lɛ́si líbo’?” 

43Amu na Yesu údie kenye ɔnini, “Bɛda bɔdɔ na bina lɛlɔ kemmo bɛya. 

44Ukyuli ɔdi ulakana-mi kudɔ bubo si ɔɔɔdi Ati ɔni nátala-mi náya na ɔ́ni úde-
mi. Na ndubɔgyila-nwu na limeyi likplodi lɛlɔ. 

45Katɔti kenye udiene ɔdi únweni ɔnii, ‘Katɔti ndubɔtina bana ƒui ala.’ Anwuɔsu 
ukyuli biala ɔni nénu na ɔ́tɛya ala ɔ́siku Ati kudɔ ni, anwu muubo-mi kudɔ. 

46Ɔmɛni ulátina ka ukyuli ɔdi ɔ́ɔnu Ati ɔmmɔ. Mmomu ami ɔni lɛti nási Katɔti 
kudɔ ni, ami lɛti náanu-nwu. 

47Mɔɔsu-mii geen ka ukyuli ɔni mɔɔƒɔ́-mi taadi ni, uulie ngba bɔni nsɔ naaadubo 
bɔsa kudii. 

48Ami ndi adila ani muute ngba. 

49Bina bati kuuku bádi adila ani baalɔ banii manna na ketele kemmo, nsu békpi. 

50Nsu adila ani nási katɔ áyu ébo ni, adi adila ani udu na ukyuli biala ɔni madi-
nya ni, ulekpi. 

51Ami ndi adila ani muute ngba. Na lɛ́si katɔ lɛ́yu líbo. Ukyuli biala ɔni mɔɔdi 
adila amɛni adi ni, ɔdubo ngba bulie uwi ƒui. Na adila ani ndubute bekyuli ni, 
anya ndi mina ɔlɔna.” 

52Ɔmɛni ɔsu Yudaƒuɔ bammɔ bésie kalɔ baakya unyeƒi kpakplaa na ama alati 
akɔ banini, “Dɛ na ukyuli ɔmɛni wakana-bu nwuna ɔlɔna buti bute ɔnii bɔdi?” 

53Amu na Yesu ɔ́su-ma ɔnini, “Mɔɔsu-mii geen ka ni, si bítadi ami Ukyuli 
Ɔyawine Ubi ɔlɔna na bɛni mina ubugya ni, biiibo ngba bɔdi na bina lɛlɔ kemmo. 

54Ukyuli ɔni mɔɔdi mina ɔlɔna na ɔɔní mina ubugya ni, anwu muulie ngba bɔni 
nsɔ naaadubo bɔsa kudii. Na ndubɔgyila-nwu na limeyi likplodi lɛlɔ. 

55Ɔsika mina ɔlɔna ɔdi adila geen na mina ubugya lɛnɔ ɔdi lɛla lɛnidi geen. 

56Ukyuli ɔni mɔɔdi mina ɔlɔna na ɔɔní mina ubugya ni, ɔɔblaku-mi unwi, na ami 
lɛnɔ mɔɔblaku-nwu unwi. 

57Kalɛ na Ati ɔni nli ngba ɔ́tala-mi na ɔkɛnku anwu ɔsu na nli ngba ni, lɛni kani 
na ukyuli ɔni mɔɔdi mina ɔlɔna lɛnɔ welie ngba ɔkɛnku ami ɔsu. 

58Anwuɔsu ɔmɛni ndi adila ani nási katɔ áyu ébo. Na aaadi ani udu na bina bati 
kuuku bádi nsu békpi. Ukyuli ɔni madi adila ani mɔɔsu mɛni ni, ɔdubulie ngba 
uwi ƒui.” 

59Ala amɛni na Yesu ɔ́tina-ma na Yudaƒuɔ kasalakɔ na Kapernaum. 

60Ka nwuna basiakune pii bénu ɔmɛni ni, básu banii, “Litemi lɛmɛni kalɔ bunu 
bubo ɔkplu geen, énu! Ɔma ndubɔkana na use atu unu lɛmɛni?” 

61Nsu ina ka ukyuli ɔdi útasu Yesu lɛla lɛdi ni, únu ka baadɔ na bana lɛlɔ kemmo 
na úye-ma ɔnini, “Lɛla lɛmɛni lɛtu-mii atu? 

62Amu dɛ na wabla-mii si banii bɛ́nu ka ami Ukyuli Ɔyawine Ubi lɛ́kɔ lísela katɔ 
kesii kani na nka nli? 

63Katɔti Kɔyu muute ngba. Na ukyuli ɔlɔna ɔɔɔdi lɛla lɛdi. Ala ani ƒui na mɔɔsu-
mii ni, ndanku Katɔti Kɔyu kɔni muute ngba líboku-mii. 

64Nsu bina akɔ badi balaƒɔ-mi taadi.” Yesu ɔ́su ɔmɛni ɔsika ɔ́si kalɔ kesekɔ ƒui ni, 
ɔ́ti bekyuli bani naaadubo-nwu bɔƒɔ bɔdi ku ukyuli ɔni ndububo-nwu kakya 
bɔkya. 

65Amu na ɔ́su ɔnini, “Ɔmɛni ɔsu na lɛ́su-mii nnii ukyuli ɔdi ulakana-mi kudɔ 
bubo si ɔɔɔdi Ati náya na ɔ́kɛ ulu ɔmmɔ.” 

66Na ɔmɛni kama ni, nwuna basiakune pii bénwini kama na básɔ bátasiaku-
nwu. 

67Amu na Yesu úye nwuna batalane leevu-inyɔ bammɔ ɔnini, “Amii lɛnɔ bɛɛwia 
ka bɛsɔ binwini yoo?” 

68Amu na Simon Petro údie kenye ɔnini, “Blɔti, ɔma kudɔ na búnwini búsela? 
Awɔ nda ngba bɔni nsɔ naaadubo bɔsa kudii etemila. 

69Na abu bɔ́ɔƒɔ bɔdi na bɔ́ɔnu bɔ́ti ka awɔ ndi Katɔti Ubidi Kedee ɔmmɔ.” 

70Amu na Yesu údie kenye ɔnini, “Ami náƒuna bina leevu-inyɔ bamɛni ina ka 
bina akɔ unwi ɔdi ukisine.” 

71Yesu ɔ́su ɔmɛni ɔ́siku Yuda ɔni ndi Simon Iskariot ubidi lɛlɔ. Ɔsika na bana 
leevu-inyɔ akɔ ni, anwu ndubo-nwu kakya bɔkya. 

Yohane 7 

Yesu Úsie Yudaƒuɔ Kevo Kemmo Bulie Emeyi Kadikɔ 
1Na ɔmɛni kama ni, Yesu útaavi na Galilea kalɔ lɛlɔ na útayɔ ka usie Yudea kalɔ 
lɛlɔ ka Yudaƒuɔ bakya baawia ulu ɔni lɛlɔ na basia na badu-nwu ɔsu. 

2Na uwi ɔmmɔ kemmo ni, Yudaƒuɔ ketele kemmo Kevo Kemmo Bulie Emeyi 
bɔdi uwi úudu. 

3Anwuɔsu Yesu banwani básu-nwu banini, “Tɔlɔ mɛni teesie Yudea kesii kani 
na ƒula basiakune badubɔnu ƒula ablala. 

4Ɔsika ukyuli ɔni mɔɔwia ka bati-nwu ni, ulabɛ taabla lɛla lɛdi. Ka aakana ala 
amɛni udu bɔbla ni, ya na kayawi bekyuli ƒui banu ƒula ablala bati!” 

5Básu-nwu lɛni ɔsika nwuna banwani muedi bátaƒɔ-nwu bátadi. 

6Amu na Yesu ɔ́su-ma ɔnini, “Mina uwi útedu tɔ. Nsu amii ni, uwi biala use ute-
mii. 

7Kayawi kalakana amii bukisi. Nsu keekisi ami, ɔsika muudie taasu kede kede 
ka bayawine ablala adi likpidi. 

8Amii biteesie bina limeyi lɛmmɔ kadikɔ. Ami ńtesela emeyi ammɔ kadikɔ, ɔsika 
mina uwi útedu tɔ ƒui.” 

9Ka ɔ́su lɛni ɔsu ni, ɔ́ƒɔ lɛlɔ ɔ́kya Galilea mmɔ. 

10Nsu uwi ɔni na nwuna banwani bátɔlɔ bésie emeyi ammɔ kadikɔ kama ƒui ni, 
anwu lɛnɔ úbesie na bɔbɛ kemmo. 

11Na Yudaƒuɔ bákya béteeye-nwu lili banii, “Anwu nɔɔ, anwu nɔɔ?” 

12Na lɛni kani na nwuna lɛlɔ atɛ ada na bana akɔ mmɔ. Badi baasu banii, “Ukyuli 
ɔbuni na ɔdi.” Na babambadi lɛnɔ banini, “Oowo! Bekyuli na uuƒú taakya!” 

13Nsu Yudaƒuɔ bɔyia ɔsu ni, ukyuli ɔdi útakana na ɔsu lɛla lɛdi ɔlɛku ƒui na 
nwuna lɛlɔ. 

Yesu Ɔ́tina Ala Na Limeyi Kadikɔ 

14Ka emeyi ani baadi mmɔ éle ntɛ ni, Yesu úsie útéduo Yudaƒuɔ kakpakɔ na ɔ́tina 
ala. 

15Ala bɔtina bɔmɛni bɔ́bla Yudaƒuɔ bammɔ dɛye dɛye, na baasu banii, “Wɛ na 
kebi kamɛni kásiku lɛlati lɛmɛni udu ka útesie ala katɛyakɔ kadi?” 

16Amu na Yesu údie kenye na ɔ́su-ma ɔnini, “Mina ala bɔtina bɔɔɔdi ami alati 
bɔdi. Mmomu ukyuli ɔni nátala-mi ala bɔtina na bɔdi. 

17Ukyuli ɔni mɔɔyɔ́ ka ɔbla lɛla lɛni na Katɔti ɔɔwia ni, ɔdubɔti si ala ani na 
mɔɔtina ási Katɔti kudɔ iye ami ɔlati ɔyikun kemmo na muutemi. 

18Na ukyuli ɔni mɔɔtɛmi na anwu ɔlati ɔyikun kemmo ni, nwuna lɛlɔ bumwi na 
ɔɔwia. Nsu ukyuli ɔni mɔɔwia ka umwi ukyuli ɔni nátala-nwu ni, ɔɔbla ala ulu 
lɛlɔ na ulányi ɔkɔ. 

19Ɔɔɔdi Mose néte-mii ɔda bubo bɔmmɔ yoo? Nsu bina akɔ ɔdi uládi ɔda bubo 
bɔmmɔ lɛlɔ. Bi ɔsu na bɛɛwia ka bɛdu-mi?” 

20Mmɔ na bekyuli bammɔ bédie kenye básu-nwu banini, “Kɔyu kukpidi 
kɔsiaku-ɔ! Ɔma mɔɔwia ka ɔdu-ɔ?” 

21Amu na Yesu údie kenye ɔnini, “Lɛla linwi pɛ na lɛ́bla, na ɔ́bla bina ƒui kalɛ 
kadi. 

22Mose úbo-mii ɔda ɔnii bikulo bina bebi ago. Nsu ɔɔɔdi anwu ɔmmɔ lɛlɔ na ago 
bukulo búse kalɔ bɔ́si. Mmomu ɔ́si bati kuuku uwi ƒui. Na biikúlo ago na 
lɛnwunameyi muedi lɛlɔ. 

23Na si bakana bekulo ukyuli lego na lɛnwunameyi lɛlɔ na bátata bétenye ɔda 
bubo bɔmmɔ lɛlɔ ni, ɔdi bɔƒiɔ si ami lɛ́bwi ukyuli ɔdi na lɛlɔ ƒui lɛ́yu-nwu ɔkplu? 

24Bitatɛ litemi anumi lɛlɔ! Mmomu bɛtɛ litemi na ulu geen lɛlɔ.” 

Bekyuli Béye Bénu Si Yesu Ndi Ukyuli Ɔƒunadi Ɔmmɔ 
25Amu na bekyuli badi bási Yerusalem ɔma na béye banii, “Ɔɔɔdi ukyuli ɔmɛni 
na Yudaƒuɔ batɔnkune baawia badu yoo? 

26Na aanu-nwu! Unye mɛni ɔɔtɛmi na kadi anumi! Na balakana-nwu lɛla lɛdi 
bɔsu! Munuu bɔti na báti geen ka anwu ndi Ukyuli Ɔƒunadi ɔmmɔ? 

27Si Ukyuli Ɔƒunadi ɔmmɔ úbo ni, ukyuli ɔdi uláti kesii kani na ɔ́si. Nsu ukyuli 
ɔmɛni anwu ni, bɔgyi kesii kani na ɔ́si.” 

28Na uwi ɔni na Yesu ɔɔtina ala na kakpakɔ mmɔ ni, úye-ma ku lɛdi momoomo 
ɔnini, “Bɛɛbu bɛnii bɛgyi-mi ku kesii kani na lɛ́si? Ńtebo mɛni na ami ɔlati 
ɔyikun kemmo! Ukyuli ɔni nátala-mi ni, ulányi ɔkɔ. Na amii bɛɛɛgyi-nwu. 

29Nsu ami ngyi-nwu. Ɔsika anwu nátala-mi, na nwuna kudɔ na lɛ́si.” 



1842 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

30Ɔmɛni ɔsu ni, báwia ka beƒie-nwu. Nsu ukyuli ɔdi útakana-nwu butuku, ɔsika 
nwuna uwi útedu tɔ. 

31Nsu bana akɔ pii báƒɔ-nwu bádi na béye banii, “Na si Ukyuli Ɔƒunadi ɔmmɔ 
úbo ni, ɔdubɔbla akɔla budie bɔtina butulo ani na ukyuli ɔmɛni ɔ́ɔbla?” 

32Amu ka Yudaƒuɔ lɛkpa lɛni baalɔ bani Ƒarisiƒuɔ bénu ka nwuna lɛlɔ atɛ ada 
bekyuli bammɔ akɔ lɛni ɔsu ni, ama ku bakpane benengu bása lili na bátala 
kakpakɔ bagyumanane badi banii betéƒie Yesu. 

33Amu na Yesu ɔ́su-ma ɔnini, “Ndubɔsɔ lɛkya-mii kudɔ libu uwi klukui ɔdi kani 
na lɛtɔlɔ nteesie Anwu ɔni nátala-mi kudɔ. 

34Bɛdubo-mi bɔwia na bilanu-mi. Ɔsika kesii kani na ndubɔkya ni, bilakana 
mmɔ bubo.” 

35Amu na Yudaƒuɔ bammɔ béye lɛlɔ banini, “Wɛ na ukyuli ɔmɛni úsela tɔ ɔsu na 
bulanu-nwu? Munuu ɔɔkali ka usie Helaƒuɔ lɛma kesii kani na bula kadi bekyuli 
badi bégyingya bakya na utátina-ma ala na mmɔ? 

36Bi na ɔdanku ɔni na ɔɔsu ɔnii, ‘Bɛdubo-mi bɔwia na bilanu-mi,’ na ‘Kesii kani 
na ndubɔkya ni, bilakana mmɔ bubo’?” 

37Na limeyi likplodi lɛlɔ na emeyi ammɔ bɔdi kemmo ɔni ndi limeyi linengudi 
ni, Yesu ɔ́ta únye na ɔ́su ku lɛdi momoomo ɔnini, “Si utukwɛ ɔɔda ukyuli ɔdi ni, 
ukyuli ɔmmɔ ɔtɔlɔ ubo-mi kudɔ na ubani ntu. 

38Lɛni na Bunweni Kedee Ɔku ɔ́su ɔ́siku ukyuli ɔni mɔɔƒɔ́-mi taadi lɛlɔ ɔnini, 
‘Abiɔ ani naaakwii na aayá na ukyuli uulie ngba ntu bɔdubo butaagba taasiku-
nwu kayi kemmo.’ ” 

39Mɛni ni, Kɔyu kɔni ndubɔƒɔ bekyuli bani náƒɔ-nwu bádi lɛlɔ kemmo litemi na 
ɔɔsu. Ɔsika úti úbedu ɔƒɛni ni, Katɔti útatala tɔ Kɔyu kɔmmɔ ɔnii kutáƒɔ-ma lɛlɔ 
kemmo. Ɔsika Yesu úteduo tɔ nwuna lɛga bɔdi bukeye kemmo. 

40Ka bénu etemila amɛni ni, bana badi básu banii, “Sɔsɔ ukyuli ɔmɛni ndi Katɔti 
Kenye Udiene ɔmmɔ.” 

41Na babambadi lɛnɔ banini, “Ɔmɛni ndi Ukyuli Ɔƒunadi.” Nsu badi ama ni, béye 
banini, “Ukyuli Ɔƒunadi ɔmmɔ ni, Galilea na ɔdubo bɔsi? 

42Ɔɔɔdi bɔsu na Bunweni Kedee Ɔku ɔ́su ka Ukyuli Ɔƒunadi ɔmmɔ wasi Ɔga 
Dawid kaba kemmo na Betlehem ɔma kesii kani na Dawid ɔ́si yoo?” 

43Ɔkɛnku Yesu ɔsu ni, bekyuli bammɔ ƒui béle lɛlɔ. 

44Badi báyɔ ka beƒie-nwu, nsu ɔdi útakana-nwu butuku. 

45Ka kakpakɔ bagyumanane bani na bátala bénwini bésie Ƒarisiƒuɔ ku bakpane 
benengu bammɔ kudɔ ni, béye-ma banini, “Bi ɔsu na bítakpanku-nwu 
bíteboku?” 

46Amu na ama bédie kenye banini, “Bútenu ka ukyuli ɔdi ɔtɛmi aani ukyuli 
ɔmɛni kudii!” 

47Amu na Ƒarisiƒuɔ bammɔ béye-ma banini, “Amii lɛnɔ ukyuli ɔmɛni úƒu-mii 
kasusu? 

48Bíinu dii si benengu badi iye Ƒarisiƒuɔ badi báƒɔ-nwu bádi? 

49Kudii! Nsu otogyi bekyuli bamɛni ƒui baaagyi ɔda bubo bɔmmɔ. Anwuɔsu na 
ewida asiaku-ma!” 

50Amu na Nikodemo ɔni ndi benengu bammɔ akɔ unwi na úusie Yesu kudɔ uwi 
ɔdi ni, úye-ma ɔnini, 

51“Bula ɔda bubo búte-bu ulu ka bɔdu ukyuli kɔtɔ si bútenu-nwu kenye litemi 
na bɔti lɛla lɛni na ɔdanku iye ɔɔbla?” 

52Nsu bédie kenye béye-nwu banini, “Awɔ lɛnɔ Galilea na ási yoo? Duo lɛku 
kemmo na anu ati ka Katɔti kenye udiene ɔdi ulási Galilea.” 

53Mmɔ ni, ukyuli biala ɔ́tɔlɔ úsie kaduli. 

Yohane 8 

1Nsu Yesu anwu ɔ́tɔlɔ úsie kɔbi kɔni baalɔ Inɔ Egyii Kɔbi lɛlɔ. 

2Kadi kégye ɔtanta tutuutu ni, ɔ́sɔ únwini úsie Yudaƒuɔ kakpakɔ. Na bekyuli 
bammɔ ƒui báka bámana-nwu, na anwu úlie-ma ntɛ na úsie kalɔ ɔɔtina-ma ala. 

3Amu na ɔda bubo ala batinane ku Ƒarisiƒuɔ bákpanku uleku ɔdi béƒie kɔnu ku 
kɔnu na kɔsɔnɔ kadikɔ béboku. Amu na báya na ɔ́sɔ únye bana ƒui anumi. 

4Amu na béye Yesu banini, “Ala ɔtinane, uleku ɔmɛni ni, béƒie-nwu kɔnu ku kɔnu 
ka ɔɔdi kɔsɔnɔ. 

5Ɔƒɛni na bula ɔda bubo kenye aani kalɛ na Mose ɔ́tina ni, ɔlɛka bubo-nwu atabi 
bɔdu. Na dɛ na awɔ aasu?” 

6Béye-nwu ɔmɛni banii beti bakywɛ-nwu kakpagyuɛ kalɛ na si ɔ́nu-ka kemmo 
ni, na bakɛ kasiakɔ na beƒie-nwu. Nsu Yesu ɔ́yu ɔ́ƒa na únweni ala na ɔtumu akɔ 
ku nwuna lɛnimi. 

7Amu ka básɔ benye mmɔ beeye-nwu etemila ni, ɔ́talaku lɛlɔ na ɔ́su-ma ɔnini, 
“Bina akɔ ɔni nátabla likpidi lɛdi kudii ni, anwu ɔka-nwu lɛtabi bubo.” 

8Amu na anwu ɔ́sɔ ɔ́yu ɔ́ƒa na únweni ala ɔ́sia kalɔ ku lɛnimi. 

9Ka benengu bammɔ bénu lɛni ni, bágyu bátɔlɔ unwi unwi ɔ́si unengudi lɛlɔ. Na 
báda Yesu ku uleku ɔmmɔ lɛti bényene bekyuli bammɔ ntɛ. 

10Amu na Yesu ɔ́talaku lɛlɔ na úye uleku ɔmmɔ ɔnini, “Uleku, ńtɛlɛ-ma? Ɔdi biala 
útadu-ɔ kɔtɔ?” 

11Amu na uleku ɔmmɔ ɔnini, “Oowo, Ati.” Anwuɔsu Yesu ɔ́su-nwu ɔnini, “Lɛni 
kani na ami lɛnɔ naaadu-ɔ kɔtɔ. Anwuɔsu teesie. Mmomu tasɔ telie ataabla 
likpidi.” 

Yesu Kenye Budie Bubo Unu 
12Ɔmmɔ kama ni, Yesu ɔ́sɔ ɔ́tɛmiku bekyuli bammɔ na ɔ́su-ma ɔnini, “Ami ndi 
kayawi kamɛni bukeye. Na ukyuli ɔni nsiaku-mi kama ni, ɔdubɔkɛ bukeye bɔni 
muute ukyuli ngba geen, na ulese ulávi lɛdisa kemmo kudii.” 

13Amu na Ƒarisiƒuɔ básu-nwu banini, “Awɔ ɔlati muudie ƒula lɛlɔ kenye. 
Anwuɔsu ƒula kenye budie buuubo unu.” 

14Amu na Yesu ɔ́su-ma ɔnini, “Si ina muudie lɛlɔ kenye ni, mina kenye budie 
bubo unu, ɔsika ngyi kesii kani na lɛ́si, na ngyi kesii kani na lísela. Nsu amii 
bɛɛɛgyi kesii kani na lɛ́si iye kesii kani na lísela. 

15Kayawi kasusu kemmo na bɛɛtɛ litemi. Nsu ami ni, naaatɛku ɔdi litemi. 

16Si banii bɔtɛ na ntɛ litemi muedi ni, nka mina litemi bɔtɛ bɔkɛ ulu lɛlɔ. Ɔsika 
ɔɔɔdi ami lɛti mɔɔtɛ litemi lɛmmɔ. Mmomu Katɔti ɔni nátala-mi unye-mi kama. 

17Na bina ɔda bubo kemmo ni, bénweni banii nkyuli inyɔ lɛla kenye budie bubo 
unu. 

18Na ami ndi bana akɔ unwi ɔni muudie lɛlɔ kenye. Na Ati ɔni nátala-mi ndi 
unyɔdi.” 

19Amu na béye-nwu banini, “Ńtɛlɛ ƒ'ɔti ɔmmɔ?” Yesu údie kenye na ɔ́su-ma 
ɔnini, “Bɛɛɛgyi-mi iye mina Ɔti. Ɔsika si bɔgyi na bɛgyi-mi ni, nka bɛdubɔti mina 
Ɔti lɛnɔ.” 

20Kenye kamɛni na ɔ́su-ma na kesii kani nde egulabi kesekɔ na kakpakɔ kemmo 
mmɔ. Nsu ukyuli ɔdi útakana-nwu buƒie, ɔsika nwuna uwi ɔmmɔ útedu tɔ. 

21Yesu ɔ́sɔ ɔ́su-ma ɔnini, “Ndubo bɔtɔlɔ na bɛdubo-mi bɔwia na bikpi bɛkya bina 
ekpidi kemmo. Na kesii kani lísela ni, bilakana mmɔ bubo.” 

22Amu na Yudaƒuɔ bammɔ béye lɛlɔ banini, “Bɔdu na ɔdubo lɛlɔ ka ɔ́su ɔnii, 
‘Kesii kani na lísela ni, bilakana bubo’?” 

23Amu na ɔ́su-ma ɔnini, “Amii ni, kalɔ mɛni na bɛ́si. Na ami ni, lɛ́si katɔ. Kayawi 
kamɛni ɔdi na bɛdi. Na ami ni, ɔɔɔdi kayawi kamɛni ɔdi na ndi. 

24Lɛ́su-mii ka bɛdubo bukpi bɔkya bina ekpidi kemmo. Na si bítaƒɔ bítadi ka ami 
ndi Anwu ɔmmɔ ni, bɛdubo bukpi bɔkya bina ekpidi kemmo sɔsɔ.” 

25Amu na béye-nwu banini, “Awɔ ndi ɔma?” Amu na údie kenye ɔ́su-ma ɔnini, 
“Lɛla lɛni na lɛ́su-mii ɔ́si kalɔ kesekɔ kani na ndi. 

26Mbo ala pii na lɛsu lɛsiku-mii lɛlɔ na lɛdu-mii kɔtɔ na bina ɔbladu ɔsu. Nsu 
ukyuli ɔni nátala-mi ni, ulányi ɔkɔ. Na ala ani na línu lɛ́siku-nwu kudɔ ni, anya 
muuti taasu kayawi bekyuli.” 

27Mmɔ ni, bétenu kalɔ banii Ɔti lɛlɔ na ɔɔtɛmi taasiku. 

28Anwuɔsu Yesu ɔ́su-ma ɔnini, “Si uwi ɔni na bɛ́kɔliku Ukyuli Ɔyawine Ubi katɔ 
ni, mmɔ na bɛdubɔti ka ami ndi Anwu ɔmmɔ. Na naaabla lɛla lɛdi na ami ɔlati 
ɔyikun kemmo. Mmomu mɔɔtɛmi kalɛ kani na mina Ɔti ɔ́tina-mi. 

29Na anwu ɔni nátala-mi ni, unyeku-mi. Na útada-mi útese, ɔsika mɔɔbla lɛla 
lɛni mɔɔyɔ́-nwu kaƒɔ uwi biala.” 

30Na ka ɔ́tɛmi lɛni ni, bekyuli pii báƒɔ-nwu bádi. 

Yesu Údie Bekyuli Bani Ndi Abraham Bebi Ɔ́tina 
31Amu na Yesu ɔ́su Yudaƒuɔ bani náƒɔ-nwu bádi mmɔ ɔnini, “Si bɛɛbla taasiaku 
mina ala ani na lɛ́tina-mii lɛlɔ ni, na bɛdi mina basiakune sɔsɔ. 

32Na bɛdubɔti litemi geen, na litemi lɛmmɔ lɛya na bɛkɛ bɔnwuna.” 

33Amu na Yudaƒuɔ bammɔ básu-nwu banini, “Abraham kaba bebi na bɔdi, na 
bɔɔɔkya ukyuli ɔdi kalɔ! Dɛ na ɔ́bla na aasu anii bɔdubɔkɛ bɔnwuna?” 

34Amu na Yesu ɔ́su-ma ɔnini, “Mɔɔsu-mii geen ka ni, ukyuli biala ɔni mɔɔbla 
likpidi ni, ɔkya likpidi kalɔ. 

35Na ukyuli ɔni mɔɔbla ukyuli bamba kabla ni, ulénwini kaduli kammɔ ala ɔdine 
geen. Mmomu ubi ɔni na ɔtɔlati ɔ́wɔ na kaduli kammɔ kemmo geen ni, anwu 
mɔɔdi kaduli kammɔ ala uwi ƒui. 

36Anwuɔsu si ami Katɔti Ubidi lɛ́ya na ákɛ bɔnwuna ni, na ebo bɔnwuna geen 
sɔsɔ. 

37Ngyi ka Abraham kaba bebi na bɛdi. Nsu bɛɛwia ka bɛdu-mi, ɔsika bilaƒɔ mina 
ala ani na mɔɔtina-mii taadi. 

38Lɛla lɛni na mina Ɔti ɔ́tina-mi ni, ani na mɔɔsu. Na amii lɛnɔ bɛɛbla lɛla lɛni na 
bínu bɛ́siku bina ɔti kudɔ.” 

39Amu na Yudaƒuɔ bammɔ básu-nwu banini, “Abraham ndi bula ɔti.” Mmɔ na 
Yesu ɔ́su-ma ɔnini, “Si Abraham bebi na bɛdi geen ni, bɛdubɔbla ala ani na 
Abraham ɔ́bla. 

40Nsu ami ɔni mɔɔsu-mii litemi geen lɛni na línu lɛ́siku Katɔti kudɔ ni, ami 
mmomu na bɛɛwia bɛdu. Ɔɔɔdi ɔmɛni udu na Abraham ɔ́bla. 

41Ala ani na ukyuli ɔni ndi bina ɔti ɔ́bla ni, anya na bɛɛbla.” Amu na básu-nwu 
banini, “Ɔɔɔdi kɔsɔnɔ bebi na bɔdi! Ɔti unwi na bubo, na anwu ndi Katɔti!” 

Yesu Údie Bekyuli Bani Ndi Ukisine Bebi Ɔ́tina 
42Amu na Yesu ɔ́su-ma ɔnini, “Si Katɔti ndi bina ɔti ni, bɛdubɔyɔ-mi. Ɔsika Katɔti 
ɔmmɔ kudɔ geen na lɛ́si líbo mɛni. Ńtebo na ami ɔlati bɔyɔ kemmo. Mmomu 
anwu ɔmmɔ nátala-mi. 

43Bi ɔsu na bilenu-mi kalɔ? Ngyi ka bilátuna bɛnii biisé atu na binu lɛla lɛni na 
mɔɔsu. 

44Bina ɔti ndi ukisine ɔmmɔ, na bɛwia ka bɛbla nwuna lɛƒɔyɔ. Bekyuli ɔdune 
kani na ɔdi ɔ́si kalɔ kesekɔ ƒui. Na ulayɔ litemi geen lɛmmɔ, ɔsika ulasu lɛla siin 
lɛdi kudii. Si ɔ́nyi ɔkɔ ni, nwuna udu na uudie taatina na bɔtɛmi kemmo. Ɔsika 
ɔkɔ ɔnyine na ɔdi, na anwu ndi ɔkɔ bɔnyi ƒui ɔti. 

45Nsu ka mɔɔsu-mii litemi geen lɛmɛni ɔsu ni, bilaƒɔ-mi taadi. 

46Bina akɔ ɔmani na madu-mi likpidi lɛdi kɔtɔ? Si mɔɔsu-mii litemi geen ni, bi 
ɔsu na bilaƒɔ-mi taadi. 

47Ukyuli ɔni ndi Katɔti ɔdi ni, anwu muunú ala ani na Katɔti ɔɔsu. Na lɛla lɛni 
ɔsu na bilabla taasiaku mina litemi lɛlɔ ndi ka bɛɛɛdi Katɔti ɔdi.” 

Yesu Údie Lɛlɔ Kenye Ɔ́tina Yudaƒuɔ 
48Mmɔ na Yudaƒuɔ básu Yesu banini, “Ɔdi litemi geen ka bɔ́su-ɔ ka Samariani 
ukpidi na adi, na kɔyu kukpidi kɔsiaku-ɔ!” 

49Amu na Yesu údie kenye ɔnini, “Kɔyu kukpidi kɔdi kɔɔɔsiaku-mi. Ami 
mɔɔtalaku mina Ɔti lɛnyi katɔ, nsu amii biibile-mi lɛnyi. 

50Naaawia lɛnyi teete lɛlɔ. Nsu ukyuli ɔni mɔɔwia ka bekyuli bakɔliku-mi lɛnyi 
katɔ ni, anwu ɔkya. Na anwu mɔɔtɛ litemi ulu lɛlɔ. 

51Mɔɔsu-mii geen nnii ukyuli ɔni madi ala ani na mɔɔtina mɛni lɛlɔ ni, ulekpi 
kudi kudii!” 

52Mmɔ na Yudaƒuɔ bammɔ básu-nwu banini, “Ɔƒɛni na bɔti nwaa ka kɔyu 
kukpidi kɔsiaku-ɔ! Abraham úkpi, na Katɔti kenye bediene lɛnɔ békpi, nsu awɔ 
aasu ka ukyuli biala ɔni madi ƒula ala ani na aatina lɛlɔ ulekpi kudi kudii! 

53Bulaƒɔ taadi ka bɔsu na ada anii etulo bula ɔti Abraham, munuu lɛni na aasu? 
Anwu úkpi, na Katɔti kenye bediene lɛnɔ békpi. Ɔma na aabu ka adi tɔ?” 

54Amu na Yesu údie kenye ɔnini, “Si banii mina lɛlɔ na muumwi ni, nka bumwi 
bɔmmɔ bɔɔɔdi lɛla lɛdi. Nsu ukyuli ɔni muumwi-mi ni, anwu ndi mina ɔti. Anwu 
ndi ɔni na bɛnii anwu ndi bina Katɔti. 

55Amii bɛɛɛgyi-nwu. Nsu ami ngyi-nwu. Na ndubunwini ɔkɔ ɔnyine bina kalɛ si 
líni ɔmɛni. Ɔsika ngyi-nwu geen, na mɔɔdi nwuna etemila lɛlɔ. 

56Ebiti áda bina ɔti Abraham ka ɔ́ti ka ndubo. Anwuɔsu úti anu ɔ́sia mina bubo 
lɛlɔ ku lɛlɔyɔ.” 

57Mmɔ na Yudaƒuɔ bammɔ básu-nwu banini, “Awɔ átaƒɔ tɔ ina akwa liti, na anii 
áanu Abraham?” 

58Amu na Yesu ɔ́su-ma ɔnini, “Mɔɔsu-mii geen nnii asa badubɔwɔ Abraham ni, 
Ami nli.” 

59Mmɔ ka ɔ́su lɛni ni, bála atabi banii beebó-nwu, nsu Yesu ɔ́bɛla lɛlɔ na ɔ́vi ɔ́lɛ-
ma akɔ na kakpakɔ mmɔ. 

Yohane 9 

Yesu Ɔ́bwi Ɔnumbwɛne Ɔdi 
1Ka Yesu ɔkɛ ɔɔví ni, útánu ɔnana ɔdi na anumi ábwɛ ɔ́si uwi ɔni na báwɔ-nwu 
ƒui. 

2Mmɔ na nwuna basiakune béye-nwu banini, “Ala ɔtinane, ɔma ekpidi náya na 
ɔnana ɔmɛni anumi ábwɛ asa na báwɔ-nwu? Anwu ɔlati ekpidi ɔsu, munuu 
nwuna bawɔne ekpidi ɔsu?” 

3Amu na Yesu údie kenye ɔnini, “Ɔnana ɔmɛni anumi ani nábwɛ-nwu ni, 
aaadanku nwuna ekpidi iye nwuna bawɔne ekpidi ani na bábla ɔsu. Mmomu 
anumi ábwɛ-nwu kalɛ na bekyuli banu Katɔti ɔyikun bati na ukyuli ɔmɛni lɛlɔ. 

4Si uwi ɔni na kadi kátasa tɔ ni, ɔdi ka butaabla Katɔti ɔni nátala-mi kabla. Ɔƒɛ 
ɔdubo bɔsa ɔni na ukyuli biala ɔsɔ ulakana lɛla lɛdi biala bɔbla. 

5Na lebo lɛni kemmo na nkya bayawine akɔ ni, ami ndi bana bukeye.” 

6Ka Yesu ɔ́su lɛni ɔ́wɔlɔ ni, útuo lisuo úwi kalɔ na úti ɔ́sala ku lɛti, na úti-ni úsusu 
ɔnana ɔmmɔ anumi. 

7Na ɔ́su-nwu ɔnini, “Teesie na atáƒɔ anumi na lɛba blii lɛni baalɔ banii Siloa 
kemmo.” Na Siloa kalɔ ndi bátala-nwu. Anwuɔsu ɔnana ɔmmɔ úsie na útáƒɔ 
nwuna anumi. Na nwuna anumi álɛmi na ɔɔnu, na ɔ́sɔ únwini úbo kaduli. 

8Amu na nwuna bakpana ku bekyuli bani ƒui nánu-nwu uwi ɔni na úteevele ala 
béye lɛlɔ banini, “Ɔɔɔdi ɔnana ɔmɛni néteelie mɛni teevele ala mmɔ, iye?” 

9Badi banii anwu na ɔdi. Nsu babambadi ama banii, “Oowo, ɔɔɔdi anwu na ɔdi. 
Bɔlɛ kani na ɔ́lɛ-nwu.” Amu na ukyuli ɔmmɔ ɔlati ɔnini, “Ami na ɔdi!” 

10Mmɔ na béye-nwu banini, “Dɛ na ɔ́bla asa na aakana bɔnu?” 

11Amu na údie kenye ɔnini, “Ukyuli ɔni baalɔ Yesu ni, anwu nábla aba úsusu-mi 
anumi. Na ɔ́su-mi ɔnii ntésie na ntáƒɔ mina anumi na Siloa lɛba kemmo. 
Anwuɔsu lísie. Na ka lɛ́nya lɛ́ƒɔ anumi lɛ́wɔlɔ kani na líse kalɔ mɔɔnu.” 

12Mmɔ ni, béye-nwu banii, “Ńtɛlɛ ukyuli ɔmmɔ?” Amu na údie kenye ɔnini, 
“Lɛɛɛgyi.” 

Ƒarisiƒuɔ Béye Ɔnumbwɛne Ɔmmɔ Kalɛ Na Béti Bábwi-nwu 
13Ɔmmɔ kama ni, bekyuli bammɔ béti ukyuli ɔni na nka anumi ábwɛ-nwu mmɔ 
bésienku Ƒarisiƒuɔ kudɔ. 

14Na limeyi lɛni lɛlɔ na Yesu úti aba úsusu ɔnana ɔmmɔ anumi na ɔ́bwi-nwu ni, 
ɔdi lɛnwunameyi. 

15Mmɔ na Ƒarisiƒuɔ bammɔ lɛnɔ básɔ béye-nwu kalɛ na ɔ́bla asa na ɔ́sɔ ɔ́kana 
na ɔɔnu. Na ɔnana ɔmmɔ ɔ́su-ma ɔnini, “Ukyuli ɔmmɔ úti aba adi úsusu-mi 
anumi. Na lɛ́ƒɔ mina anumi. Na ɔƒɛni ni, mɔɔkana mɔɔnu.” 

16Amu na Ƒarisiƒuɔ bammɔ badi básu banini, “Ukyuli ɔni nábla lɛla lɛmɛni ni, 
ɔɔɔdi Katɔti nátala-nwu! Ɔsika uládi lɛnwunameyi ɔda ɔni na Katɔti úbo-bu 
lɛlɔ.” Na babambadi ama banini, “Dɛ na ukyuli ɔni na ɔdi alaekpidi ɔblane 
wakana na wabla akɔla budie taatina amɛni udu?” Mmɔ ni, bekyuli bammɔ béle 
lɛlɔ akpa anyɔ. 

17Amu na Ƒarisiƒuɔ bammɔ básɔ béye ɔnana ɔmmɔ banini, “Ka aasu anii anwu 
nábwi-ɔ lɛnumbwɛ ni, bi na awɔ ɔlati aasu taasiku ukyuli ɔmmɔ lɛlɔ?” Amu na 
ɔnana ɔmmɔ údie kenye ɔnini, “Katɔti kenye udiene na ɔdi.” 

18Ina amu ni, Yudaƒuɔ bammɔ bátaƒɔ bátadi ka sɔsɔ na ɔdi ka ɔnana ɔmmɔ 
anumi ábwɛ-nwu asa na ɔ́sɔ ɔ́kana na ɔɔnu úti útédu uwi ɔni bálɔ nwuna 
bawɔne. 

19Mmɔ na béye-ma banini, “Bina ubi na ɔdi mɛni? Na ka bɛɛsu bɛnii bɛ́wɔ-nwu 
na ɔdi ɔnumbwɛne ni, dɛ na ɔ́bla asa na ɔɔkana bɔnu ɔƒɛni?” 

20Amu na nwuna bawɔne bédie kenye banini, “Bɔgyi ka bula ubi na ɔdi. Na bɔgyi 
lɛnɔ ka ɔni na bɔ́wɔ-nwu ni, ulánu. 

21Nsu kalɛ na ɔ́bla asa na ɔ́kana na ɔɔnu ni, bulákana bɔti. Na bɔɔɔgyi ukyuli ɔni 
nábwi-nwu lɛnumbwɛ lɛmmɔ lɛnɔ. Biye-nwu na anwu ɔlati ɔdubudie lɛlɔ 
kenye, ɔsika ɔ́ɔbi lɛlɔ kanaalɛ!” 

22Nwuna bawɔne básu ɔmɛni, ɔsika bátaayia Yudaƒuɔ benengu bammɔ. Ɔsika 
benengu bammɔ báalɛ ugyii bése ka ukyuli biala ɔni medie kenye ka Yesu ndi 
Ukyuli Ɔƒunadi ɔmmɔ ni, badubudie-nwu bana akɔ na Yudaƒuɔ kasalakɔ. 

23Ɔmmɔ ɔsu na nwuna bawɔne básu banii, “Ɔ́ɔbi lɛlɔ kanaalɛ, ɔsu biye-nwu!” 

24Benengu bammɔ básɔ bálɔ ɔnana ɔni na nka anumi ábwɛ-nwu mmɔ, na básu-
nwu banini, “Yia Katɔti, na asu-bu litemi geen lɛmmɔ! Abu bɔgyi ka ukyuli ɔmmɔ 
ɔdi alaekpidi ɔblane!” 

25Amu na ɔnana ɔmmɔ údie kenye ɔnini, “Ami lɛɛɛgyi si ɔdi alaekpidi ɔblane iye 
ɔɔɔdi. Lɛla linwi lɛni kani na ngyi ndi ka anumi ábwɛ-mi dii. Nsu ɔƒɛni ni, 
mɔɔnu!” 

26Mmɔ na benengu bammɔ béye-nwu banini, “Bi na ɔ́bla-a, na dɛ na ɔ́bwi ƒula 
lɛnumbwɛ lɛmmɔ?” 

27Amu na ɔnana ɔmmɔ údie kenye ɔnini, “Lɛ́ɛsu-mii ḿbavi, nsu bilayɔ ka binu. 
Na bi ɔsu na bɛsɔ bɛɛyɔ́ binu ɔƒɛni? Bɛɛwia ka binwini nwuna basiakune lɛnɔ?” 

28Mmɔ na benengu bammɔ bábɔku-nwu banii, “Awɔ ndi ukyuli ɔmmɔ kama 
ɔsiakune. Abu Mose basiakune na bɔdi. 

29Bɔgyi ka Katɔti ɔ́tɛmiku Mose. Na ukyuli ɔmmɔ anwu ni, bɔɔɔgyi kesii kani na 
ɔ́si muedi!” 

30Amu na ɔnana ɔmmɔ ɔnini, “Bi litemi lɛdi mɛni? Bɔsu bɛda bɛnii bɛɛɛgyi kesii 
kani na ɔ́si, nsu anwu nábwi-mi lɛnumbwɛ! 

31Bɔgyi ka Katɔti ulenu alaekpidi bablane katɔ bɔkpali. Na bekyuli babuni bani 
mɔɔbu-nwu na baabla nwuna lɛƒɔyɔ mmomu katɔ bɔkpali na uunú. 

32Na ɔ́si kayawi kalɔ kesekɔ ƒui ni, ɔma nénu ka ukyuli ɔdi ɔ́ya na ɔnumbwɛne 
ɔni na báwɔ-nwu lɛni ɔkana bɔnu? 

33Na si ɔɔɔdi Katɔti kudɔ na ukyuli ɔmɛni ɔ́si ni, nka ulakana lɛla lɛdi bɔbla.” 

34Amu na benengu bammɔ banini, “Awɔ ɔni na likpidi kemmo na báwɔ-ɔ bákya 
na lɛni kani na éti ábi lɛlɔ ni, awɔ mɔɔwia ka atina-bu ala?” Mmɔ ni, bábɔku-nwu 
bédie Yudaƒuɔ kasalakɔ mmɔ. 

Bekyuli Badi Baakali Banii Baanu Ala Nwaa 
35Ka Yesu únu ka bábɔku-nwu bédie mmɔ ni, ɔ́wia ɔnana ɔmmɔ ɔ́nu. Na úye-
nwu ɔnini, “Áƒɔ Ukyuli Ɔyawine Ubi ádi?” 

36Mmɔ na ɔnana ɔmmɔ ɔnini, “Ati, tina-mi ukyuli ɔmmɔ na makana-nwu bɔƒɔ 
bɔdi.” 

37Amu na Yesu ɔ́su-nwu ɔnini, “Áanu ukyuli ɔmmɔ ábavi. Na ami ɔmmɔ ndi 
ukyuli ɔni mɔɔtɛmiku-ɔ ɔƒɛni.” 

38Mmɔ kani na ɔnana ɔmmɔ ɔ́su ɔnini, “Blɔti, lɛ́ƒɔ lɛ́di!” Na ɔ́lɛ akɔnkɔ na Yesu 
anumi na úmwi-nwu. 

39Amu na Yesu ɔ́su ɔnini, “Líbo kayawi kamɛni mbatɛku bekyuli litemi kalɛ na 
banumbwɛne bataanu, na bani mɔɔnu ni, anumi abwɛ-ma.” 

40Ka Ƒarisiƒuɔ bani nkya-ma akɔ bénu lɛla lɛni na Yesu ɔ́su ni, béye-nwu banini, 
“Bi na aasu? Abu lɛnɔ banumbwɛne na bɔdi?” 

41Mmɔ na Yesu ɔ́su-ma ɔnini, “Si banii anumi nábwɛ-mii ni, nka bítaƒiɔ. Nsu ka 
amii alati bɛnii bɛɛnu ɔsu ni, ɔmɛni ɔɔtina ka bɛ́ƒiɔ.” 

Yohane 10 

Baƒonu Ɔdane Ɔbuni Ɔɔda Nwuna Baƒonu Kaduɛ 
1Yesu ɔ́su-ma ɔnini, “Mɔɔsu-mii geen ka ni, ukyuli ɔni naaadubo kayakun 
kammɔ kenye bɔsia buduo lɛƒonuyu lɛmmɔ kemmo mmomu ɔba kama na 
ɔdubɔkɔ uduo ni, ɔdi uyune ku ala ubilene. 

2Na ukyuli ɔni mɔɔsia kayakun kammɔ teeduo ɔba kemmo ni, anwu ndi baƒonu 
ɔdane ɔbuni ɔmmɔ. 

3Kayakun kenye ɔgyumanane ɔɔlɛmi kayakun kammɔ teete anwu. Na baƒonu 
bammɔ beenú-nwu lɛdi si ɔɔkpali-ma kalɛ na ɔ́sia-ma anyi na ɔɔtɔnku-ma 
taalɛku. 

4Na si ɔ́kpanku-ma ɔ́lɛku ni, ɔɔtɔ-ma lɛtɔtɔ na baƒonu bammɔ baasiaku-nwu 
kama ɔsika bagyi-nwu lɛdi. 

5Baaadubo ukyuli bamba bɔsiaku. Mmomu badubukeli batɔlɔ ukyuli ɔbambadi 
kudɔ, ɔsika baaagyi-nwu lɛdi.” 

6Yesu úbo-ma lɛgba lɛmɛni, nsu bétenu lɛla lɛni na ɔ́su-ma kalɔ. 

7Ɔmɛni ɔsu ni, Yesu ɔ́sɔ ɔ́su-ma ɔnini, “Mɔɔsu-mii geen ka ni, ami ndi ɔba 
kayakun ute baƒonu bammɔ. 

8Bekyuli bani ƒui nágyu bátɔ-mi lɛtɔtɔ na bébo aani si ami na ɔdi ni, badi beyune 
ku ala bebilene. Nsu baƒonu bammɔ bétenu-ma litemi. 

9Ami ndi kayakun kammɔ. Na ukyuli biala ɔni mɔɔsia-mi lɛlɔ teeduo ɔba ɔmmɔ 
kemmo ni, ndubɔƒɔ-nwu ngba. Ɔdubuduo mmɔ utaalɛ na utaakɛ adila abuni 
taadi. 

10Buyu kani na uyune uubo teebeyu na ɔdu bebuo na ubile ala lɛnɔ. Na ami ni, 
líbo kalɛ na lɛya na bekyuli belie ngba geen na bakɛ bɔnwuna ƒui. 

11“Ami ndi baƒonu ɔdane ɔbuni ɔni nátuna ka ukpi na baƒonu bammɔ lili. 

12Ukyuli ɔni na kayu kenye na béti-nwu na úbo ɔɔbla kabla ni, uukeli si ɔ́nu ka 
kegiti kɔdubo. Na ɔda baƒonu bammɔ unyene. Ɔsika ɔɔɔdi baƒonu ɔdane. Na 
baƒonu bammɔ lɛnɔ baaadi nwuna badi. Anwuɔsu kegiti kammɔ keeƒie baƒonu 
bammɔ na kegyingya-ma ƒui. 

13Ukyuli ɔmɛni uukeli, ɔsika kayu kenye na béti-nwu na úbo ɔɔbla kabla. Na 
ɔɔɔdaku baƒonu bammɔ lɛda. 

14-15“Ami ndi baƒonu ɔdane ɔbuni. Na aani kalɛ na Ati ɔgyi-mi na ami lɛnɔ ngyi-
nwu ni, lɛni kani na ngyi mina baƒonu, na ama lɛnɔ bagyi-mi. Na lɛ́tuna ka likpi 
na bana lili. 

16Mbo baƒonu babambadi na beeebo lɛƒonuyu lɛmɛni kemmo tɔ. Na ɔlɛka 
lɛkpanku ama lɛnɔ liboku. Na badubunu-mi lɛdi. Na bana ƒui badubunwini 
baƒonu lisu linwi na baƒonu ɔdane unwi kalɔ. 

17Na Ati ɔɔyɔ́-mi, ɔsika lɛ́tuna ka likpi na bana lili. Ɔmmɔ kama na lɛsɔ linwini 
libo mbelie ngba. 

18Ɔɔɔdi ukyuli ɔdi ndubo-mi bɔkana bɔdu. Mmomu ami ɔlati nénu kalɔ ka likpi. 
Mbo ɔyikun na lɛkana likpi lɛni. Na mbo ɔyikun lɛnɔ na lɛkana na lɛsɔ linwini 
libo mbelie ngba. Ɔmɛni ndi lɛla lɛni na Ati úbo-mi ɔda ka mbabla.” 

19Na Yesu etemila amɛni ɔsu ni, bule bɔ́sɔ búduo Yudaƒuɔ bammɔ ƒui ntɛ. 

20Na bana akɔ pii básu banini, “Kɔyu kukpidi kɔsiaku ukyuli ɔmɛni, na uukpi 
libuo! Bi ɔsu na ɔlɛka binye biteenu ala ani na ɔɔsu?” 

21Nsu babambadi lɛnɔ básu banini, “Ukyuli ɔni na kɔyu kukpidi kɔsiaku ni, 
ulakana na wetemi lɛni! Dɛ na kɔyu kukpidi kɔdubɔya na ɔnumbwɛne ɔsɔ 
utaanu?” 

Yudaƒuɔ Bátaƒɔ Yesu Bátadi 
22Na uwi ɔmmɔ kemmo ni, ɔdi kɔyɔ uwi ɔni na Yudaƒuɔ baadi bana limeyi lɛni 
baalɔ Kakpakɔ Bɔsɔku Teete Katɔti Limeyi. 

23Na Yesu ɔkɛ uusié taavi na kakpakɔ kaduli mmɔ kesii kani baalɔ Salomo 
lɛgbanya. 

24Mmɔ na Yudaƒuɔ bammɔ bábaka bámana-nwu, na béye-nwu banini, “Uwi ɛlɛ 
geen na adubunye etédu asa na asu-bu nwaa si awɔ ndi Ukyuli Ɔƒunadi ɔmmɔ?” 

25Amu na Yesu ɔ́su-ma ɔnini, “Lɛ́ɛsu-mii ɔmɛni ḿbavi, nsu bilaƒɔ-mi taadi. Na 
ala ani mɔɔbla ɔkɛnku mina Ɔti ɔyikun lɛlɔ muudie-mi kenye. 

26Nsu bilaƒɔ taadi, ɔsika bɛɛɛdi mina baƒonu bammɔ akɔ badi. 

27Mina baƒonu beenú-mi lɛla lɛni mɔɔsu-ma. Na ngyi-ma. Na ama lɛnɔ basiaku-
mi. 

28Mɔɔyá na beelie ngba bɔni nsɔ naaadubo bɔsa kudii, na balayii ku udu. Na 
ukyuli biala ulakana-ma buƒie bɔƒɔ na mina kɔnu kemmo. 

29Katɔti ɔni néti-ma úte-mi ni, úbomo útulo lɛla biala na ukyuli biala ulakana-
ma buƒie bɔƒɔ na nwuna kɔnu kemmo kudii. 

30Ati ku ami ƒui ni, bekyuli benwi na bɔdi.” 

31Mmɔ na Yudaƒuɔ bammɔ básɔ bála atabi banii beebó Yesu. 

32Amu na Yesu úye-ma ɔnini, “Lɛ́bla kabla kabuni pii na bina akɔ, na amii alati 
bɛ́nu na adi kabla kani na Ati úti ɔ́kya-mi enu kemmo ka mbabla. Na ala amɛni 
akɔ ɔmani lili ɔsu na bɛɛwia ka bibo-mi atabi?” 

33Mmɔ na Yudaƒuɔ bammɔ básu banini, “Ɔɔɔdi ala abuni adi ɔsu na bɔɔwia ka 
buubó-ɔ atabi. Mmomu ɔni na eedumi Katɔti ɔsu! Ukyuli kani na adi, nsu aawia 
ka eti lɛlɔ enwini Katɔti!” 

34Amu na Yesu údie kenye ɔnini, “Bénweni na Bunweni Kedee Ɔku kemmo ka 
Katɔti ɔ́su ɔnini, ‘Bise aani Katɔti.’ 

35Na bɔgyi ka lɛla lɛni na bénweni bákya Bunweni Kedee Ɔku kemmo ni, lɛdi 
litemi geen lɛni nse lísela uwi ƒui. Na mmɔ na Katɔti ɔ́lɔ bekyuli bani na ɔ́ya básu 
nwuna litemi buni ɔnii, ‘Bise aani Katɔti.’ 

36Nsu ami ni, bɔƒuna na Ati ɔ́ƒuna-mi ka libo kayawi kamɛni kemmo. Na bi ɔsu 
na bɛɛsu bɛni muudumi Katɔti ka lɛ́su nnii ami ndi Katɔti Ubidi ɔsu? 

37Na si ɔɔɔdi mina Ɔti kabla na mɔɔbla ni, bitaƒɔ-mi bitadi. 

38Nsu si anya na mɔɔbla bɔdi ni, si ina bilaƒɔ ami ɔlati taadi ni, ɔdi ka bɛƒɔ ala ani 
na mɔɔbla anya bɛdi. Na si bɛ́bla lɛni ni, bɛdubɔnu bɔti kɔnakunwi ka Katɔti 
uliku-mi na ami lɛnɔ nliku-nwu.” 

39Mɛni lɛnɔ ni, Yudaƒuɔ bammɔ básɔ báyɔ ka beƒie-nwu, nsu ɔ́sɔ ɔ́lɛ-ma enu 
kemmo. 

40Ka Yesu ɔ́tɔlɔ-ma kudɔ ni, ɔ́sɔ ɔ́via Yordan Ketu na úsie útélie kesii kani na 
Yohane ɔ́kya útaakpila bekyuli ntu dii. 

41Na bekyuli pii bébo-nwu kudɔ. Na básu lɛlɔ banini, “Yohane útabla akɔla budie 
taatina bɔdi. Nsu lɛla biala na Yohane ɔ́su na ukyuli ɔmɛni lɛlɔ ni, líbo-nwu 
kemmo lɛni.” 

42Na bekyuli pii báƒɔ Yesu bádi. 

Yohane 11 

Lasaro Úkpi 
1Na ɔma ɔni baalɔ Betania kemmo ni, ɔnana ɔdi ɔ́kya na baalɔ-nwu Lasaro. 
Ɔnana ɔmɛni úbo uuƒi. Na banwani belekubi inyɔ bani ndi Maria ku Marta lɛnɔ 
bákya ɔma ɔmmɔ. 

2Maria ɔmɛni ndi ɔni nébeti nnɔmii bɔni muunwenyi ƒɛƒɛɛ úwi Blɔti Yesu lɛgba 
na ɔ́da nwuna lili linwini úni-nwu lɛgba. Na ɔnwani ndi Lasaro ɔni nébo uuƒi 
litemi na bɔɔsu ɔƒaani. 

3Lasaro banwani belekubi bamɛni básia Yesu kenye banini, “Blɔti ƒula ɔkpana 
ɔyɔne uuƒi.” 

4Ka Yesu únu kenye kamɛni ni, ɔ́su ɔnini, “Ɔlɛ ɔni na Lasaro uuƒi mɛni ni, ɔɔɔdi 
kukpi ndubɔdi-nwu kawɔlɔkɔ. 

5Mmomu ɔmɛni úbo úte lɛni kalɛ na Katɔti udie nwuna ɔyikun ɔtina. Na ɔkɛnku 
ɔmmɔ kani lɛlɔ na bekyuli bemwi ami Katɔti Ubidi.” Yesu ɔ́yɔ Lasaro ku Marta 
ku ɔnwani geen. 

6Nsu ɔni na kenye kamɛni kédu-nwu ni, ɔ́ƒɔ lɛlɔ ɔ́kya mmɔ emeyi anyɔ úbu. 

7Ɔmmɔ kama ni, ɔ́su nwuna batɛyane ɔnini, “Bɛya na bɔsɔ bunwini busie 
Yudea.” 

8Amu na bédie kenye banini, “Nsu ala ɔtinane, uwi klukui ɔdi kani návi mɛni ka 
bekyuli bani nkya mmɔ báwia ka bebo-ɔ atabi! Amu na asɔ aakali ka bɔsɔ busie 
kama?” 

9Mmɔ na Yesu údie kenye ɔnini, “Si kadi kégye ni, limeyi lɛdanku uwi akpa akpa 
leevu-inyɔ, munuu ɔkɔ mɔɔnyi? Anwuɔsu kadi bukeye bɔmmɔ ɔsu ni, ukyuli ɔni 
nkɛ ni, uletulo. 

10Nsu si usien na ɔkɛ bɔdi ni, ɔdubo butulo ɔsika bukeye bɔdi buuubo.” 

11Ka Yesu ɔ́su ɔmɛni ni, ɔ́sɔ ɔ́su úbunku ɔnini, “Bula ɔkpana Lasaro ɔ́ɔlɛɛ, nsu 
muusié ntágyila-nwu.” 

12Ka batɛyane bammɔ bénu lɛni ni, básu Yesu banini, “Blɔti, si bɔlɛɛ na ɔ́nya ɔda 
ni, ɔlɛ ɔmmɔ ɔdubɔsa-nwu.” 

13Nsu bɔsu na Yesu ɔda ɔnii Lasaro úkpi, nsu nwuna batɛyane bákali ka lɛlɛɛ 
geen na ɔɔlɛɛ. 

14Anwuɔsu ɔ́su-ma nwaa ɔnini, “Lasaro úkpi. 

15Nsu amii ɔsu ni, ɔdia-mi ka liiibo mmɔ asa na úkpi kalɛ na ɔkɛnku ɔmɛni lɛlɔ 
ni, na bɛƒɔ-mi bɛdi. Anwuɔsu bɛya na buteesie-nwu kudɔ mmɔ.” 

16Amu na Toma ɔni baalɔ Nta Ubi mmɔ ɔ́su nwuna banwani batɛyane bakladi 
ɔnini, “Bɛya na bula ƒui bɔsiaku ala ɔtinane kalɛ na abu lɛnɔ bukpiku-nwu!” 

Yesu Ɔ́sia Lasaro Banwani Bammɔ Kɔnu 
17Uwi ɔni na Yesu útédu mmɔ ni, únu ka báava Lasaro na limeyi lɛmmɔ ndi 
limeyi linedi. 

18Ɔƒɛni ɔ́si Yerusalem úsie Betania mmɔ ni, ɔbla eluku anyɔ. 

19Na Yudaƒuɔ pii bésie mmɔ bátásia Maria ku Marta kɔnu ka bana ɔnwani úkpi 
ɔsu. 

20Ka Marta únu ka Yesu ɔ́si ɔdubo ni, úsie útásiaku-nwu. Na Maria anwu ɔkya 
ɔtɔ. 

21Mmɔ na Marta ɔ́su Yesu ɔnini, “Blɔti, si bɔkya na akya mɛni ni, nka mina 
ɔnwani útekpi! 

22Nsu ngyi ka ina ɔƒɛni muedi ni, Katɔti ɔdubɔbla lɛla biala na évele-nwu ute-ɔ.” 

23Amu na Yesu ɔ́su-nwu ɔnini, “Ƒ'ɔnwani ɔdubɔta ulie ngba.” 

24Mmɔ ni, Marta údie kenye ɔnini, “Ngyi ka ɔdubɔta uwi ɔni na bekpine 
badubɔsɔ bata na limeyi likplodi lɛlɔ.” 

25Amu na Yesu ɔ́su-nwu ɔnini, “Ami mɔɔyá na bekyuli basɔ baata teebelie ngba. 
Ukyuli biala ɔni mɔɔƒɔ́-mi taadi ɔdubulie ngba si ina úkpi muedi. 

26Na ukyuli ɔni nli ngba si ɔ́ƒɔ-mi ɔ́di ni, ulekpi kudii. Áƒɔ ɔmɛni ádi?” 

27Ka Yesu úye-nwu lɛni ni, Marta údie kenye ɔnini, “Ɛɛn, Blɔti, lɛ́ƒɔ-ɔ lɛ́di ka awɔ 
ndi Ukyuli Ɔƒunadi ɔni ndi Katɔti Ubidi ɔni na básu bése ka ɔdubo kayawi.” 

28Mmɔ ka Marta ɔ́su lɛni ɔ́wɔlɔ ni, únwini úsie na útálɔ ɔnwani Maria úsienku 
kɔmadɔ na ɔ́su-nwu ɔnini, “Ala ɔtinane ɔmmɔ úubo mɛni na uuye-ɔ lili.” 

29Ka Maria únu ɔmɛni ni, ɔ́babla ɔlɛ úsie utásiaku-nwu. 

30Uwi ɔmmɔ ni, Yesu úteduo tɔ ɔma ɔmmɔ. Mmomu ɔ́mu unye likpo lɛni na 
Marta úbasiaku-nwu mmɔ. 

31Na Yudaƒuɔ bani nlie Maria kudɔ baasia-nwu kɔnu ni, ama lɛnɔ báta básiaku 
Maria kama uwi ɔni na ɔ́babla ɔ́lɛ mmɔ. Ɔsika bábu ka kaƒiɔtɔ kammɔ kudɔ na 
ɔ́sɔ úsela utéteewulo. 

32Uwi ɔmɛni lɛlɔ ni, Maria úubo úbedu Yesu kudɔ. Na uwi ɔni na ɔ́nu Yesu ni, 
mmɔ kani na ɔ́yu úwi Yesu lɛgba akɔ na ɔ́su-nwu ɔnini, “Blɔti, si bɔkya na akya 
mɛni ni, nka mina ɔnwani útekpi.” 

33Yesu ɔ́nu kalɛ na Maria uuwulo na bekyuli bani nsiaku-nwu lɛnɔ beewulo. 
Nwuna kayi kékpoku-nwu na údumo. Na úye bekyuli bammɔ ɔnini, 

34“Wɛ na bɛ́va-nwu?” Amu na bédie kenye banini, “Blɔti, bo, na abanu.” 

35Mmɔ ni, Yesu úwulo. 

36Amu na bekyuli bammɔ básu lɛlɔ banini, “Bɛnu kalɛ na ɔɔyɔ́-nwu!” 

37Nsu bádi básu lɛlɔ banini, “Ɔ́bwi banumbwɛne na básɔ baanu. Nsu bi ɔsu na 
waya na Lasaro wekpi?” 

38Yesu ɔ́sɔ údumo geen, na úsie utédu kaƒiɔtɔ kammɔ kudɔ. Kaƒiɔtɔ kammɔ kadi 
lɛtabi ubu ɔni na béti lɛtabi bamba bábala-nwu kenye. 

39Amu na Yesu ɔ́su bekyuli bammɔ ɔnini, “Biliiku lɛtabi lɛmmɔ bidie ubu ɔmmɔ 
kenye.” Mmɔ ni, Lasaro ɔmmɔ ɔnwani Marta ɔ́su Yesu ɔnini, “Blɔti, ɔdubo 
buteenwenyi ɔƒɛni, ɔsika ɔmwi limeyi linedi ka báva-nwu!” 

40Amu na Yesu ɔ́su Marta ɔnini, “Ńtasu-ɔ nnii si áƒɔ-mi ádi ni, adubɔnu ɔyikun 
ɔni na Katɔti ubo ati?” 

41Amu na Bekyuli bammɔ béliiku lɛtabi lɛmmɔ bédie ubu ɔmmɔ kenye. Na Yesu 
ɔ́nu katɔ na ɔ́su ɔnini, “Ati, mɔɔgyá-a enu, ɔsika aatuna teete-mi si lɛ́kpali-ɔ. 

42Na ngyi ka aatuna teete-mi uwi biala kemmo. Nsu bekyuli bani nnye mɛni ɔsu 
na nsɔ mɔɔsu ɔmɛni kalɛ na baƒɔ badi ka awɔ nátala-mi.” 

43Ka ɔ́kpali katɔ ɔ́wɔlɔ lɛni ni, ɔ́va ɔ́kpali ɔnini, “Lasaro, lɛ bo mɛni!” 

44Na ukpine ɔmmɔ ɔ́ta úsie úbo-ma kudɔ mmɔ, na ukpine kɔvadi kɔmmɔ 
kúnyimi kɔda-nwu enu ku lɛgba. Na béti kɔ́di kɔdi bényimi-nwu anumi. Amu na 
Yesu ɔ́su-ma ɔnini, “Bɛƒɛnimi adi ammɔ ƒui na nwuna lɛlɔ.” 

Yudaƒuɔ Bása Lili Ka Badu Yesu 
45Ɔmɛni ɔsu ka Yudaƒuɔ pii bani nébo Maria kudɔ mmɔ bánu lɛla lɛni na Yesu 
ɔ́bla ni, báƒɔ-nwu bádi. 

46Nsu badi bénwini bésie Ƒarisiƒuɔ kudɔ, na bátásu-ma lɛla lɛni na Yesu ɔ́bla. 

47Anwuɔsu Ƒarisiƒuɔ ku bakpane benengu bása ku Yudaƒuɔ batɔnkune bammɔ 
na béye lɛlɔ banini, “Bi na ɔlɛka bɔbla? Bɛnu akɔla budie taatina ani udu na 
ukyuli ɔmɛni ɔdaku bɔbla! 

48Si bunye bɔɔnu-nwu na ɔdaku ɔmɛni lɛni ni, ukyuli biala ɔdubo-nwu bɔƒɔ bɔdi. 
Na Romaƒuɔ lɛlɔ badine badubɔta na bebebo bula kakpakɔ kamɛni babwɛ na 
bekpo bula kalɔ ƒui.” 

49Amu na bana akɔ unwi ɔni ndi ɔkpane unengudi na lɛkwa lɛmmɔ kemmo na 
baalɔ-nwu Kaiaƒa ni, ɔ́su-ma ɔnini, “Amii bɛɛɛgyi lɛla lɛni mɔɔlɛ́ mɛni kalɔ! 

50Bɛɛɛgyi bɛnii ɔdia ka ukyuli unwi ukpi na kadi ƒui lili utulo ka kadi ƒui bekyuli 
bayii ku udu?” 

51Nsu geen ni, ɔɔɔdi anwu ɔlati kasusu nwaa kemmo na ɔ́su lɛla lɛmmɔ. Mmomu 
ni, ka anwu ndi ɔkpane unengudi na lɛkwa lɛmmɔ kemmo ɔsu ni, Katɔti ɔkɛ-
nwu lɛlɔ na ɔ́ya na ɔɔsu lɛla lɛni ndubo libalɛ use ka ni, Yesu ndubo ubekpi na 
Yudaƒuɔ ƒui lili. 

52Na ɔɔɔdi ama lɛti. Mmomu ku kalɛ na ɔsala Katɔti bekyuli bani négyingya 
bakya kayawi ekpo ekpo ƒui lɛlɔ na ɔbla-ma unwi. 

53Amu na ɔ́si limeyi lɛmmɔ lɛlɔ ni, Yudaƒuɔ batɔnkune bammɔ bése kalɔ baawia 
lilu lɛni lɛlɔ na beƒie Yesu na badu-nwu. 

54Ɔmɛni ɔsu ni, Yesu ɔsɔ ulavi ɔgbami na Yudaƒuɔ akɔ. Mmomu ɔ́tɔlɔ úsie utélie 
ɔma blii ɔdi nde ketele na baalɔ-nwu banii Eƒraim. Na anwu ku nwuna batɛyane 
bákya mmɔ. 

55Uwi ɔmmɔ kemmo ni, Yudaƒuɔ Kukpi Lili Bɔvia Limeyi bɔdi ɔ́ɔkpɛ úde. Na 
bekyuli pii bási kalɔ kammɔ ekpo ƒui bésie Yerusalem bátátaabla lɛlɔ bɔƒɔ ɔdi 
ɔmmɔ batáklibi lɛlɔ bete limeyi lɛmmɔ bɔdi. 

56Na bekyuli bammɔ bákya bátaatɛ Yesu anu kpakplaa na kakpakɔ mmɔ ɔni na 
bábasa. Na beeye lɛlɔ banini, “Dɛ na awɔ aakali? Ami ngyi ka ulakana limeyi 
lɛmɛni kalɔ bubo. Munuu dɛ?” 

57Na uwi ɔmmɔ ni, bakpane benengu ku Ƒarisiƒuɔ béte bɔti ka si ɔdi ɔgyi kesii 
kani na Yesu ɔkya ni, na ubo ubasu-ma kalɛ na besie betéƒie-nwu. 

Yohane 12 

Maria Ɔ́wɛɛ Yesu Nnɔmii Na Betania 
1Ka kébu emeyi aku na badi Kukpi Lili Bɔvia Limeyi ni, Yesu úsie Betania na 
kesii kani na Lasaro ɔni na ɔ́gyila ɔ́lɛku kekpine ɔkya. 

2Mmɔ ni, bánwa Yesu ebiti bɔkya adila na anwu ku nwuna badi bádi. Na Marta 
néti adila ammɔ útése-ma. Lasaro lɛnɔ ɔ́kya Yesu ku bani mɔɔdi mmɔ akɔ. 

3Amu na Maria úti nnɔmii ƒɛƒɛɛ bɔdi bɔni náƒɔ kuye geen na baalɔ-mu nard úwi 
Yesu lɛgba, na ɔ́da nwuna lili linwini úni-nwu lɛgba. Na ɔnyi ƒɛƒɛɛ ɔ́ƒɔ ɔtɔ ɔmmɔ 
ƒui kemmo. 

4Mmɔ ni, Yesu batɛyane akɔ unwi ɔni ndi Yuda Iskariot ɔni ndubɔkya Yesu 
kakya ni, útayɔ-nwu kaƒɔ na úye ɔnini, 

5“Bi ɔsu na nka búteti nnɔmii bɔmɛni búteye na bɔkɛ aani nkyuli eti aku limeyi 
lɛyuƒɔla na buti egulabi ammɔ bute bawabane?” 

6Nsu ɔɔɔdi ɔni na bawabane baakywí-nwu kaƒɔ ɔsu na úye ɔmɛni. Mmomu ka 
ɔdi uyune na anwu kani mɔɔda bana kavumi, na ɔɔyɔ́ ka nka utaaƒana egulabi 
ammɔ adi teedie taabla nwuna lɛlɔ ala ɔsu. 

7Amu na Yesu ɔ́su-nwu ɔnini, “Nwuna lɛla biala litekpoku-ɔ. Ya na ɔbla lɛla lɛni 
na ubo use ute mina kukpi. 

8Bawabane bammɔ bakya-mii kudɔ uwi biala. Nsu ami lɛɛɛdubo-mii kudɔ 
bɔkya uwi biala.” 

Yudaƒuɔ Bása Lili Likpidi Na Lasaro Lɛlɔ 
9Ka Yudaƒuɔ pii bénu ka Yesu úsie ɔkya Betania ni, bésie mmɔ. Na ɔɔɔdi Yesu 
lɛti pɛ ɔsu. Mmomu kalɛ na banu Lasaro ɔni na Yesu ɔ́gyila ɔ́siku kekpine lɛnɔ 
ɔsu. 

10Anwuɔsu bakpane benengu bábla kasusu ka badu Lasaro lɛnɔ. 

11Ɔsika ɔkɛnku-nwu lɛlɔ ɔsu na Yudaƒuɔ pii baalɛ́ bakpane benengu bammɔ 
kama na basiaku Yesu ka báƒɔ-nwu bádi ɔsu. 

Yesu Ɔkɛ Útéduo Yerusalem Aani Lɛlɔ Ɔdine 
12Limeyi lɛni nsia ni, bekyuli lisu bonwu lɛni nébo Kukpi Lili Bɔvia Limeyi 
kadikɔ ni, bénu ka Yesu ɔ́si ɔdubo Yerusalem. 

13Anwuɔsu béti kuke na bálɛ bésie bátásiaku-nwu. Na baava taasu banini, 
“Hosiana! Bimwi anwu ɔni ndubo na Blɔti lɛnyi kemmo! Bimwi Israelƒuɔ Ɔga!” 

14Na Yesu ɔ́nu ebuo ala utine ubi ɔdi na ulie-nwu lɛlɔ aani kalɛ na Bunweni 
Kedee Ɔku ɔ́su ɔnini, 

15“Amii, Sion bekyuli, bitayia lɛla lɛdi! Bɛɛnu bina ɔga ka ulie ebuo ala utine ubi 
lɛlɔ ɔdubo!” 

16Na nka Yesu batɛyane bétenu lɛla lɛmɛni kalɔ kudeedi. Nsu uwi ɔni na Katɔti 
ɔ́gyila-nwu ɔ́siku kekpine na úte-nwu ɔbu ni, mmɔ na bényimo ka Bunweni 
Kedee Ɔku ɔ́su ɔmɛni ɔ́siku-nwu lɛlɔ ka bekyuli bábla ala amɛni ƒui béte-nwu. 

17Bekyuli bani nnye baanu uwi ɔni na Yesu ɔ́kpali Lasaro na kaƒiɔtɔ kemmo na 
ɔ́gyila-nwu ɔ́lɛku kekpine ni, bésie bátásu lɛla lɛni nálɛ mmɔ bávi. 

18Ɔmmɔ ɔsu na bekyuli pii bammɔ bésie bátásiaku-nwu, ɔsika bénu akɔla budie 
taatina bɔni na ɔ́bla. 

19Mmɔ na Ƒarisiƒuɔ bammɔ básu lɛlɔ banini, “Bɛnu ka bekyuli bammɔ bálɛ-bu 
kama! Kayawi bekyuli ƒui bétiku lɛlɔ bésie basiaku-nwu kama!” 

Yesu Ɔ́su Ka Ɔdubo Bukpi 
20Helaƒuɔ badi bakya bekyuli bani nésie Yerusalem batákpa na limeyi lɛmmɔ 
bɔdi kemmo. 

21Amu na bésie Ƒilipo kudɔ ɔni nási Betsaida na Galilea kalɔ lɛlɔ. Na básu-nwu 
banini, “Ati, bɔɔwia ka bɔnu Yesu.” 

22Mmɔ na Ƒilipo úsie útásu Andrea, na bana inyɔ bakɛ bésie bátásu Yesu. 

23Amu na Yesu údie kenye ɔnini, “Uwi údu ka Katɔti ɔkɔliku ami nwuna Ubidi 
lɛnyi katɔ na bekyuli anumi. 

24Na mɔɔsu-mii geen ka ni, lɛntabi lilemomo teetulo linwi lɛni kani na lɛdi, amu 
ntu béti-ni bákya kalɔ na libu. Na si líbu lɛni ni, uwi ɔmmɔ kama asa na liimomo 
teenwini antabi pii. 

25Ukyuli ɔni na nwuna bɔdia lɛti pɛ na ulie ute na ngba bɔmɛni kemmo ni, 
ɔdubɔyila lɛla biala. Nsu ukyuli ɔni néni anwu ɔlati lɛkɛ na uulie ngba taawia 
bekyuli bamba bɔdia ni, ɔɔkɛ́ ngba bɔmmɔ uwi ƒui. 

26Ukyuli biala ɔni mɔɔwia ka ɔbla-mi kabla ni, ɔdi ka ɔsiaku-mi. Na kesii kani na 
nlie ni, mmɔ na mina kabla ɔblane ɔmmɔ lɛnɔ welie. Na ukyuli biala ɔni mɔɔbla-
mi kabla ni, mina Ɔti ɔdubute-nwu ɔbu. 

Yesu Ɔ́su Nwuna Kukpi Lɛlɔ Litemi 

27“Ɔƒɛni ni, kayi keekpóku-mi. Nsu bi na ɔlɛka lɛsu? Bɔsu na lɛsu nnii, ‘Ati, taya 
na lɛbibo lɛmɛni udu lɛsiaku-mi’? Oowo! Ɔmmɔ ɔsu geen na líbo kalɔ kamɛni 
lɛlɔ kalɛ na libo abi amɛni udu. 

28Anwuɔsu mɔɔsu nnii, ‘Ati, ya na bekyuli bakɔliku ƒula lɛnyi katɔ.’ ” Mmɔ ni, 
bénu butemi bɔdi básiku kayaa ka bɔɔsu bɔnini, “Lɛ́ɛya na bekyuli bákɔliku 
mina lɛnyi katɔ. Na nsɔ ndubo bɔya na bakɔliku-mi lɛnyi katɔ bebu.” 

29Ka bekyuli bani nnye mmɔ bénu lɛdi lɛmmɔ ni, básu ka ɔnantu muudu. Na 
babambadi banini, “Katɔti ɔtu ɔdi násu-nwu lɛla lɛdi.” 

30Amu na Yesu ɔ́su-ma ɔnini, “Ɔɔɔdi ami ɔsu na lɛdi lɛmmɔ lɛɛku, mmomu amii 
ɔsu. 

31“Ɔƒɛni na uwi údu ka Katɔti ɔdu kayawi kamɛni bekyuli kɔtɔ. Na Katɔti 
ɔdubɔbɔku kayawi kamɛni lɛlɔ ɔdine ɔlɛku nwuna lɛga kadikɔ. 

32Na si uwi ɔni na bekyuli bákɔliku-mi katɔ ni, ndubɔya na bekyuli ƒui bebo-mi 
kudɔ.” 

33Ka Yesu ɔ́su ɔmɛni ni, ɔ́tina ka badubo-nwu katɔ bɔkɔliku na ugyii lɛlɔ na ukpi. 

34Amu na bekyuli lisu lɛmmɔ básu banini, “Na Bunweni Kedee Ɔku kemmo ni, 
básu ka Ukyuli Ɔƒunadi ɔmmɔ ɔdubɔsɔ ɔkya ngba uwi ƒui. Na dɛ na ɔ́bla na aasu 
ka bekyuli badubɔkɔliku Ukyuli Ɔyawine Ubi ɔmmɔ katɔ lɛni? Ɔma ndi Ukyuli 
Ɔyawine Ubi ɔmmɔ?” 

35Mmɔ ni, Yesu údie kenye ɔnini, “Uwi klukui ɔdi kani na bɛdubɔsɔ bɛnu Katɔti 
bukeye bɔmmɔ. Anwuɔsu ni, uwi ɔni na kadi kammɔ kamu keekeye ni, bɛkya 
ɔkplu na bisie anumi kalɛ na kadi kalása kalakya-mii. Ɔsika ukyuli ɔni nkɛ na 
lɛdisa kemmo ni, ɔɔɔgyi kesii kani na úsela. 

36Anwuɔsu ni, biti bina anu ƒui bɛsia bukeye bɔmmɔ lɛlɔ uwi ɔni na bɛ́mu bɛɛnu 
bukeye. Na ɔmmɔ ndubɔya na binwini bukeye bɔmmɔ bekyuli.” Ka Yesu ɔ́su-ma 
ɔmɛni ɔ́wɔlɔ ni, ɔ́gyu ɔ́tɔlɔ-ma kudɔ. Na ɔ́bɛla lɛlɔ na básɔ bátanu-nwu. 

Yudaƒuɔ Bátina Ka Bátaƒɔ Yesu Bátadi 
37Na ina ka Yesu ɔ́bla akɔla budie taatina amɛni ƒui na bana anumi ni, bátaƒɔ-
nwu bátadi. 

38Nsu ɔmɛni ɔ́lɛ lɛni kalɛ na Katɔti Kenye Udiene Yesaia lɛla lɛni na ɔ́su ka 
lɛdubɔlɛ libo-nwu kemmo lɛni ɔnini, “Blɔti, ka búdie ƒula kenye kammɔ ni, ɔma 
náƒɔ-bu ɔ́di? Na ɔma bene na Blɔti údie nwuna ɔyikun ɔ́tina?” 

39Ɔmmɔ ɔsu na bátakana bɔƒɔ bɔdi, ɔsika Yesaia ɔ́sɔ ɔ́su ɔnini, 

40“Ami Katɔti lɛ́bala-ma anumi kalɛ na balanu lɛla lɛdi balati. Na lɛ́ya na bádɔlɔ 
kalɛ na belénu ala kalɔ. Ɔmmɔ ɔsu belénwini belebo-mii kudɔ kalɛ na lɛbwi-
ma.” 

41Yesaia ɔ́nu ɔ́ti Yesu kenyekɔ ku ɔbu. Anwuɔsu na ɔ́su lɛla lɛmɛni ɔ́siku-nwu 
lɛlɔ ka badubuni-nwu. 

42Nsu ina ka use lɛni ni, Yudaƒuɔ batɔnkune pii báƒɔ Yesu bádi. Mmomu ka 
baayia lɛla lɛni na Ƒarisiƒuɔ badubo-ma bɔbla ɔsu ni, bátakana na basu ɔmɛni 
nwaa. Ɔsika badubɔgya-ma balɛku bana kasala kemmo. 

43Na baayɔ́ ɔbu ɔni nási bekyuli kudɔ teetulo ɔni nási Katɔti kudɔ. 

44Amu na Yesu ɔ́su ku lɛdi momoomo ɔnini, “Ukyuli ɔni mɔɔƒɔ́-mi taadi ni, ɔɔɔdi 
ami lɛti na ɔ́ƒɔ ɔ́di. Mmomu ɔ́ƒɔ anwu ɔni nátala-mi lɛnɔ ɔ́di. 

45Na ukyuli ɔni mɔɔnu-mi ni, ɔɔnu anwu ɔni nátala-mi. 

46Líbo kayawi kamɛni kemmo aani ukyuli ɔni mɔɔyá na bekyuli baanu bukeye 
kalɛ na ukyuli biala ɔni náƒɔ-mi ɔ́di ni, uláƒɔ lɛlɔ ulakya lɛdisa kemmo. 

47“Si ukyuli ɔdi uunú litemi lɛni na mɔɔsu nsu uládi-ni lɛlɔ ni, lɛɛɛdubo-nwu 
kɔtɔ bɔdu. Ɔsika ńtebo nnii mbadu kayawi bekyuli kɔtɔ. Mmomu líbo nnii 
mbaƒɔ-ma ngba. 

48Ukyuli biala ɔni muuní-mi ni, na ulaƒɔ mina litemi taadi ni, lɛla lɛni madu-nwu 
kɔtɔ linye lɛgya-nwu. Na etemila ani na lɛ́su anya ndubo-nwu kɔtɔ bɔdu na 
limeyi likplodi lɛmmɔ lɛlɔ. 

49Ɔsika ɔɔɔdi ami ɔlati ɔyikun kemmo na lɛ́tɛmi. Mmomu mina Ɔti ɔni nátala-mi 
nátina-mi lɛla lɛni na ɔdi ka lɛsu ku kalɛ na lɛsu-ni. 

50Na ngyi ka lɛla lɛni na ɔ́tala-mi ka mbasu mmɔ ni, ani mɔɔyá na bekyuli beelie 
ngba bɔni nsɔ naaadubo bɔsa kudii. Anwuɔsu lɛla lɛni na Ati ɔ́su-mi ka masu ni, 
ani kani na mɔɔsu.” 

Yohane 13 

Yesu Ɔ́ƒɔ Nwuna Batɛyane Lɛgba 
1Amu na limeyi lɛni na kadi kégye ndi Kukpi Lili Bɔvia Limeyi lɛmmɔ ni, Yesu 
ɔ́ti ka uwi údu ka ɔtɔlɔ kayawi kamɛni lɛlɔ uteesie ɔti kudɔ. Na ka ɔɔyɔ́ ama bani 
náƒɔ-nwu bádi ƒui na kayawi kamɛni lɛlɔ ɔsu ni, ɔɔwia ka ɔtina-ma kalɛ na ɔɔyɔ́-
ma geen. 

2Na useyi ɔmmɔ ka Yesu ku nwuna batɛyane bésie belie kadikɔ badaku bɔdi ni, 
ukisine ɔmmɔ ɔ́ɔya na kasusu kekpidi kéduo Yuda ɔni ndi Simon Iskariot ubidi 
lili kemmo kalɛ na ɔkya Yesu kakya. 

3Yesu ɔgyi nwaa ka Ɔti úti ɔyikun úte-nwu ka ɔdi ala ƒui lɛlɔ. Na ɔgyi ka Katɔti 
ɔmmɔ kudɔ na ɔ́si, na nwuna kudɔ kani na ɔdubɔsɔ unwini usie. 

4Anwuɔsu ɔ́ta únye na kadikɔ mmɔ, na údie nwuna awu gyɔlɔɔ ɔmmɔ úwi, na 
úti ɔsa ɔ́sabla kavobi. 

5Na údu ntu bɔdi úwi lɛkpibui lɛdi kemmo, na úse kalɔ ɔɔƒɔ nwuna batɛyane 
bammɔ lɛgba, na uuni-ma ku ɔsa ɔni ɔ́sabla mmɔ. 

6Ka Yesu úbo úbedu Simon Petro kudɔ ni, Petro úye-nwu ɔnini, “Blɔti, bɔƒɔ na 
adubo-mi lɛgba?” 

7Amu na Yesu údie kenye na ɔ́su-nwu ɔnini, “Elénu tɔ lɛla lɛni na mɔɔbla ɔƒɛni 
mɛni kalɔ. Nsu kama ni, adubunu-ni kalɔ.” 

8Mmɔ ni, Petro úni na ɔ́su ɔnini, “Kudii! Lɛɛɛdubo kalɔ bunu na aƒɔ-mi lɛgba uwi 
ɔdi.” Amu na Yesu ɔ́su-nwu ɔnini, “Si étenu kalɔ na lɛƒɔ-ɔ lɛgba ni, agyi anii bɔsɔ 
buuubo kɔna kɔdi.” 

9Lɛla lɛmmɔ lɛ́gyu Petro ɔtɔtɔ! Anwuɔsu ɔ́su Yesu ɔnini, “Blɔti, si use lɛni ni, 
ɔɔɔdi mina lɛgba lɛti! Mmomu adubɔƒɔ mina enu ku lili lɛnɔ!” 

10Amu na Yesu ɔ́su-nwu ɔnini, “Ukyuli ɔni náakpi ntu ni, ɔ́lɛ bɔkpi. Anwuɔsu 
lɛgba kani na ɔlɛka ɔƒɔ. Bina ƒui bɛ́lɛ bɔkpi, amu ntu ukyuli unwi pɛ kani.” 

11Yesu ɔ́su ɔmɛni ɔsika ɔ́ɔti ukyuli ɔni ndubo-nwu kakya bɔkya. Anwuɔsu na ɔ́su 
ɔnini, “Bina ƒui bɛ́lɛ bɔkpi, amu ntu ukyuli unwi pɛ kani.” 

12Ka Yesu ɔ́ƒɔ-ma lɛgba ɔ́wɔlɔ ni, ɔ́sɔku nwuna awu ɔmmɔ ɔ́kya, na ɔ́sɔ únwini 
úsie útélie kalɔ. Amu na úye nwuna basiakune ɔnini, “Bínu lɛla lɛni na lɛ́bla mɛni 
kalɔ? 

13Bɛɛlɔ-mi bɛnii ala ɔtinane ku Blɔti, na ɔdi lɛni sɔsɔ. Ɔsika ukyuli ɔmmɔ na ndi. 

14Na ami ɔni ndi Blɔti ku ala ɔtinane ni, ami náƒɔ-mii lɛgba ɔƒɛni kani. Amii lɛnɔ 
lɛni na ɔdi ka bɛƒɔ bina bakpana lɛgba. 

15Lɛla lɛni na bɛnu bɛtɛya na bitaabla lɛnɔ ni, ani na lɛ́bla lɛ́tina-mii mɛni. 

16Mɔɔsu-mii geen ka ni, kabla ɔblane ɔdi biala uletulo nwuna unwoti. Lɛni kani 
na ukyuli ɔni bátala uletulo ukyuli ɔni nátala-nwu. 

17Ka bɛ́ti litemi geen lɛmɛni ɔƒaani ɔsu ni, lɛlɔ lɛdubɔyɔ-mii si bɛ́bla ala amɛni. 

18“Ɔɔɔdi bina ƒui litemi na ndaku bɔsu ɔƒaani. Ngyi bina akɔ bani na lɛ́ƒuna. Nsu 
ɔlɛka Bunweni Kedee Ɔku kemmo etemila ebo-nwu kemmo lɛni kalɛ na 
bénweni bése banini, ‘Ukyuli ɔni nákyaku-mi kɔnu lɛkyami kemmo na bɔ́di ni, 
anwu nénwini únye-mi lɛlɔ.’ 

19“Na mɔɔsu-mii ɔmɛni lise asa ubo ubalɛ, kalɛ na si úbo úbalɛ lɛni sɔsɔ ni, na 
bɛti ka ami ndi Anwu ɔni nkya ɔ́si kalɔ kesekɔ. 

20Mɔɔsu-mii geen nnii ukyuli biala ɔni muugyingya enu taaƒɔ ukyuli ɔni na lɛ́tala 
ni, ami na ɔ́ƒɔ. Na ukyuli ɔni megyingya enu na waƒɔ-mi ni, anwu ɔni nátala-mi 
lɛnɔ na ɔ́ƒɔ.” 

Yesu Ɔ́su Úse Ka Ukyuli Ɔdi Wakya-nwu Kakya 

21Uwi ɔni na Yesu ɔ́su ɔmɛni ɔ́wɔlɔ ni, kayi kékpoku-nwu geen. Amu na ɔ́su-ma 
nwaa ɔnini, “Mɔɔsu-mii geen ka bina akɔ unwi ɔdubɔkya-mi kakya.” 

22Mmɔ ni, Yesu basiakune bammɔ bénwini bánu lɛlɔ anumi na béƒu, ɔsika 
baaagyi ukyuli ɔni na Yesu ɔda. 

23Na batɛyane bammɔ akɔ unwi ɔni na Yesu ɔɔyɔ́ ni, úlie ude Yesu. 

24Ɔmmɔ ɔsu Simon Petro ɔ́su ɔtɛyane ɔmmɔ kabɛsɛ kemmo ɔnini, “Ye-nwu 
ukyuli ɔni na ɔda.” 

25Anwuɔsu anwu lɛnɔ ɔ́bu úsie Yesu kudɔ na úye-nwu ɔnini, “Blɔti, ɔma na ɔdi?” 

26Amu na Yesu údie kenye ɔnini, “Ukyuli ɔni na ndubuti bodobodo ɔdi litu kutu 
lite ni, anwu na ɔdi.” Anwuɔsu Yesu ɔ́bwɛ bodobodo blii ɔdi útu kutu na úti úte 
Yuda ɔni ndi Simon Iskariot ubidi. 

27Na ɔni kani na Yuda ɔ́ƒɔ bodobodo ɔmmɔ ni, mmɔ kani na Satan ɔ́ƒɔ-nwu lɛlɔ 
kemmo ƒui. Amu na Yesu ɔ́su-nwu ɔnini, “Babla ku lɛla lɛni na aayɔ́ ka abla.” 

28Nsu bakladi bani nlie kadikɔ mmɔ bétenu kalɔ lɛla lɛni ɔsu na Yesu ɔ́su Yuda 
lɛni. 

29Na ka Yuda ɔmɛni nda bana kavumi ɔsu ni, batɛyane bammɔ badi bákali ka 
bɔsu na Yesu ɔ́ɔsu-nwu ɔnii utéye ala ani na badubuti badi limeyi uboku iye 
utéte bawabane ala adi. 

30Amu ka Yuda ɔ́ƒɔ bodobodo ɔmmɔ ni, ɔ́vi ɔ́lɛ kɔnakunwi. Na kadi káasa uwi 
ɔmmɔ. 

Yesu Úbo Ɔda Ɔwɔdi Úte Nwuna Batɛyane 
31Uwi ɔni na Yuda ɔ́tɔlɔ kama ni, Yesu ɔ́su-ma ɔnini, “Ɔƒɛni na Katɔti ɔdubɔkɔliku 
Ukyuli Ɔyawine Ubi lɛnyi katɔ. Na ɔkɛnku Ubidi ɔmmɔ lɛlɔ ni, bekyuli 
badubɔkɔliku Ɔti ɔmmɔ lɛnyi katɔ. 

32Na si ɔkɛnku Ubi lɛlɔ na bekyuli bákɔliku Ɔti lɛnyi katɔ ni, Katɔti lɛnɔ ɔdubɔya 
na bekyuli bakɔliku Ubi ɔmmɔ katɔ na nwuna anumi. Na ɔdubɔya na babla lɛni 
kɔnakunwi. 

33“Mina bebi, uwi blii ɔdi kani nébu na lɛkya-mii kudɔ. Bɛdubo-mi bɔwia, nsu 
mɔɔsu-mii lɛla lɛni na lɛ́su Yudaƒuɔ benengu nnii, ‘Kesii kani na lísela ni, 
bilakana mmɔ bubo.’ 

34“Na ɔƒɛni ni, muubó-mii ɔda ɔwɔdi. Bɛyɔ lɛlɔ! Na kalɛ na ami lɛ́yɔ-mii ni, lɛni 
kani na ɔlɛka amii lɛnɔ bɛyɔ lɛlɔ. 

35Na si bɛɛyɔ́ lɛlɔ lɛni ni, ukyuli biala ɔdubɔnu ɔti ka mina batɛyane na bɛdi.” 

Yesu Ɔ́su Petro Ka Ɔdubo-nwu Buni 

36Mmɔ na Simon Petro úye-nwu ɔnini, “Blɔti, wɛ na ésela?” Amu na Yesu údie 
kenye ɔnini, “Kesii kani na lísela ni, alakana-mi bɔsiaku ɔƒaani. Nsu nwuna kama 
ni, adubɔsia-mi kama ebo mmɔ.” 

37Amu na Petro úye-nwu ɔnini, “Blɔti, bi ɔsu na naaakana-a bɔsiaku ɔƒaani? 
Nnye kagyumana ka likpi na ƒula lili!” 

38Mmɔ ni, Yesu údie kenye ɔnini, “Aaƒɔ́ taadi geen ka enye kagyumana ka ekpi 
na mina lili? Mɔɔsu-ɔ litemi geen nnii asa na akɔkɔ wete kenye ni, adubɔsu kɔtɛ 
sɔɔn anii aaagyi-mi.” 

Yohane 14 

Yesu Ɔ́kya Nwuna Batɛyane Ɔyikun 
1Amu na Yesu ɔ́su-ma ɔnini, “Bɛda kayi bukpoku bɛya. Kalɛ kani na bɛɛƒɔ́ Katɔti 
taadi ni, bɛƒɔ ami lɛnɔ bɛdi. 

2Kuduokɔ pii kɔkya mina Ɔti kesii. Na lísela ntáklibi kuduokɔ kɔmmɔ lise-mii. 
Na si buse na uuuse lɛni ni, nka naaasu ɔmɛni. 

3Anwuɔsu si lísie ńtáklibi-ku lɛ́wɔlɔ ni, ndubɔsɔ linwini libo na mbakpanku-mii 
ntése mina kudɔ na amii lɛnɔ bilie mmɔ. 

4Bɛgyi ulu ɔni lɛlɔ na baasia teesie kesii kani na lísela.” 

Yesu Ndi Ulu Geen Ɔni Lɛlɔ Baasia Taanu Katɔti 
5Amu na Toma ɔ́su-nwu ɔnini, “Blɔti, bɔɔɔgyi kesii kani na ésela. Anwuɔsu bulati 
ulu ɔni lɛlɔ na bɔdubɔsia asa na bubo-ɔ kudɔ.” 

6Amu na Yesu údie kenye ɔnini, “Ami ndi ulu ɔmmɔ ku litemi geen lɛmmɔ ku 
ngba bɔmmɔ. Na ɔdi ulakana Katɔti kudɔ buduo, amu ntu mina lɛlɔ na ɔ́sia. 

7Na si bɛgyi-mi sɔsɔ ni, bɛdubɔti mina Ɔti lɛnɔ. Anwuɔsu ɔƒɛni ni, bɛgyi Katɔti 
ɔmmɔ na bɛ́ɛnu-nwu lɛnɔ.” 

8Amu na Ƒilipo ɔ́su Yesu ɔnini, “Blɔti, lɛla lɛni kani na bɔɔwia ndi ka edie Ƒ'ɔti 
ɔmmɔ atina-bu.” 

9Mmɔ na Yesu údie kenye na úye-nwu ɔnini, “Ɔ́si uwi gyɔlɔɔ ɔni ƒui na lɛ́ɛkya-
mii kudɔ mɛni ni, bɔsu na amu ada anii aaagyi-mi? Ƒilipo, ukyuli ɔni náanu-mi 
dii ni, ɔ́ɔnu Ati lɛnɔ. Na bi ɔsu na asɔ aasu-mi anii, ‘Tina-bu Ati ɔmmɔ’? 

10Átaƒɔ átadi ka ami nliku Katɔti, na anwu lɛnɔ uliku-mi? Ala ani ƒui na lɛ́su-mii 
ni, aaadi ami ɔlati etemila kani na adi. Mmomu adi Katɔti ɔni nliku-mi na ɔɔbla 
nwuna kabla ɔdi. 

11Bɛƒɔ-mi bɛdi si lɛ́su-mii nnii ami nliku Katɔti, na anwu lɛnɔ uliku-mi. Si 
alakana ɔmɛni bɔbla ni, ɔlɛka bɛƒɔ mina ala ani na mɔɔbla lɛti bɛdi. 

12Mɔɔsu-mii geen nnii ukyuli biala ɔni mɔɔƒɔ́-mi taadi ni, ɔdubɔbla ala ani na 
mɔɔbla. Na ɔdubɔbla-nya utulo kalɛ na lɛ́bla. Ɔsika bɔtɔlɔ nda nteesie mina Ɔti 
kudɔ. 

13Na lɛla biala na bivele si bɛ́kpali-mi lɛnyi ni, ndubɔbla-ni lite-mii. Ɔmɛni 
ndubɔya na ɔkɛnku-mi lɛlɔ ni, bekyuli badubɔkɔliku mina Ɔti lɛnyi katɔ. 

14Bɛkpali-mi lɛnyi bivele lɛla biala, na ndubɔbla-ni lite-mii. 

Yesu Ɔ́su Nwuna Batɛyane Ka Ɔdubute-ma Katɔti Kɔyu 
15“Si bɛɛyɔ́-mi ni, bɛdubɔdi mina ɔda bubo lɛlɔ. 

16Na ndubuvele mina Ɔti na ute-mii Ubunkune ɔbambadi ɔni ndubulie-mii kudɔ 
uwi ƒui. 

17Anwu ndi Kɔyu kɔni muudie litemi geen lɛni ndanku Katɔti lɛlɔ taatina. Nsu 
kayawi bekyuli balakana enu bugyingya bɔƒɔ-nwu. Ɔsika balanu-nwu balati. 
Nsu amii ni, Kɔyu kɔmmɔ kuliku-mii na kɔdubɔƒɔ-mii lɛlɔ kemmo ƒui. 

18Si lɛ́tɔlɔ-mii kudɔ ni, naaada-mii neeese aani bekpinebi. Mmomu ndubɔsɔ 
linwini libo-mii kudɔ. 

19Kébu blii na kayawi bekyuli basɔ balanu-mi. Nsu amii bɛdubo-mi bɔnu. Na ka 
nli ngba ɔsu ni, amii lɛnɔ bɛdubulie ngba. 

20Si limeyi lɛmmɔ lídu ni, bɛdubɔti ka ami nliku mina Ɔti, na amii biliku-mi aani 
kalɛ na ami lɛnɔ nliku-mii. 

21“Ukyuli biala ɔni mɔɔdi mina ɔda bubo lɛlɔ ni, anwu mɔɔyɔ́-mi. Na mina Ɔti 
ɔdubɔyɔ ukyuli ɔni mɔɔyɔ́-mi. Na ami lɛnɔ ndubɔyɔ-nwu na lidie lɛlɔ lɛtina-nwu 
na ɔnu-mi.” 

22Amu na Yuda ɔni naaadi Iskariot ubidi ɔmmɔ úye Yesu ɔnini, “Blɔti, dɛ na 
ɔdubɔbla na abu kani na adubudie lɛlɔ atina, na bayawine balanu-ɔ?” 

23Mmɔ na Yesu údie kenye ɔnini, “Ukyuli biala ɔni mɔɔyɔ́-mi ni, ɔdubɔdi mina 
ala ani mɔɔtina lɛlɔ. Na mina Ɔti ɔdubɔyɔ-nwu. Na ami ku mina Ɔti bɔdububo-
nwu kudɔ na abu ku-nwu bɔsɔ bulie. 

24Na ukyuli ɔni naaayɔ-mi ni, uladi mina ala ani mɔɔtina lɛlɔ. Na ala ani bínu ka 
lɛ́su mɛni ni, ɔɔɔdi ami ɔlati kani náta mɔɔsu-nya. Mmomu mina Ɔti ɔni nátala-
mi kudɔ na ási. 

25“Ala amɛni ƒui na lɛ́ɛsu-mii uwi ɔni na nkya-mii kudɔ. 

26Katɔti Kɔyu kɔni ndi Ubunkune ɔni na Katɔti ɔdubɔtala ɔkya-mii na mina lɛnyi 
kemmo ni, anwu ndubɔtina-mii lɛla biala. Na ɔdubɔya na binyimo ala ani ƒui na 
lɛ́su-mii. 

27“Keyi buɛɛ na lɛ́da muusé-mii. Na mina keyi buɛɛ na líti muute-mii. Ɔɔɔdi aani 
kalɛ na bayawine beete ukyuli keyi buɛɛ kalɛ. Kayi ku kasusu ketekpoku-mii na 
ala ani ndubo bɔlɛ lɛlɔ. Na bitayia. 

28Bínu ka lɛ́su-mii nnii, ‘Bɔtɔlɔ nda bina kudɔ, na ndubɔsɔ linwini libo-mii kudɔ.’ 
Si bɛgyi ka bɛɛyɔ́-mi geen ni, kubiti kɔdubɔda-mii ka lísela Ati kudɔ. Ɔsika anwu 
utulo-mi. 

29Na lɛ́ɛsu-mii ɔmɛni líse asa na ala ammɔ ebo abalɛ kalɛ na si uwi ɔni na álɛ 
sɔsɔ ni, na bɛƒɔ bɛdi. 

30Nsɔ naaakana-mii bɔtɛmiku gyɔlɔɔ. Ɔsika ukyuli ɔni mɔɔdi kayawi kamɛni lɛlɔ 
ni, ɔ́si ɔdubo. Na uuubo ɔyikun ɔdi na mina lɛlɔ. 

31Nsu ɔlɛka bayawine bati ka mɔɔyɔ́ Ati, na mɔɔbla lɛla biala kalɛ kani na úbo-
mii ɔda. “Amu bibo, na bɔgyu.” 

Yohane 15 

Yesu Ndi Kɔdingyii Kɔbuni 
1Ami ndi kɔdingyii kɔbuni, na mina Ɔti ndi kugyii kɔmɛni lɛlɔ ɔnune. 

2Ɔɔmɛnɛ kagba biala kani naaakana bɔnwu teedie kɔgba kɔkladi akɔ. Na ɔɔƒiala 
kɔgba kɔni mɔɔnwu lɛnɔ kemmo kalɛ na kuna akɔ kɔbla nwaa na kɔkana 
kutaanwu kaduɛ. 

3Lɛni kani na lɛ́ya na amii lɛnɔ bɛ́bla sɛɛn ɔkɛnku ala ani na lɛ́su-mii ɔsu. 

4Bɛsɔ biliku-mi, na ami lɛnɔ ndubuliku-mii. Kugyii kagba kadi kalatɛ sɛsɛɛ 
taanwu ebi aka lɛti. Ɔlɛka kada kugyii kɔmmɔ lɛlɔ. Lɛni kani na amii lɛnɔ 
bilakana ebi adi bɔnwu, amu ntu bɛsɔ biliku-mi. 

5“Ami ndi kɔdingyii kɔmmɔ, na amii ndi kuna kɔgba. Ukyuli ɔni nliku-mi na ami 
lɛnɔ nliku-nwu ni, ɔɔnwu ebi pii. Ɔsika bilakana lɛla lɛdi bɔbla si liiibo-mii 
kemmo. 

6Ukyuli biala ɔni neeeliku-mi ni, use aani kugyii kagba kani békulo bávaakun na 
kákwii. Na kɔgba kɔmmɔ udu ni, bɔsala na baasála-ku taakya ogya na kɔkywi. 

7Si biliku-mi na mina etemila ákɛ keliekɔ na bina lɛlɔ kemmo ni, bivele lɛla biala 
na bɛɛwia, na ndubute-mii. 

8Na si bɛ́nwu ebi pii ni, ɔmɛni ɔɔyá na bekyuli baakɔliku mina Ɔti lɛnyi katɔ. Na 
ɔmmɔ ɔɔtina lɛnɔ ka bɛdi mina batɛyane. 

9Mɔɔyɔ́-mii kalɛ kani na mina Ɔti ɔɔyɔ́-mi. Anwuɔsu bɛsɔ biliku-mii na ntaayɔ-
mii uwi biala. 

10Si bɛɛdi mina ɔda bubo lɛlɔ ni, bɛdubulieku-mi na ndubɔyɔ-mii uwi ƒui. Lɛni 
kani na lɛ́di mina Ɔti ɔda bubo lɛlɔ na nliku-nwu, na ɔɔyɔ́-mi uwi ƒui. 

11“Lɛ́ɛsu-mii ala amɛni ƒui kalɛ na ebiti ani na mɔɔkɛ́ ni, amii lɛnɔ bɛkɛ-nya na 
edu awɔlɔ. 

12Na ɔda ɔni na líbo-mii ndi ɔmɛni. Bɛyɔ lɛlɔ aani kalɛ kani na ńtaayɔ-mii. 

13Na bɔyɔ bunengudi bɔni kani na ukyuli ɔdubɔkana na ɔyɔ nwuna bakpana ndi 
ka uti nwuna ngba ute na bana lili. 

14Na amii ndi mina bakpana si bɛɛdi mina ɔda ɔni na líbo-mii lɛlɔ. 

15Nsɔ naaalɔ-mii mina kabla bablane ɔƒɛni, ɔsika ukyuli ɔni mɔɔbla ukyuli 
bamba kabla ni, ɔɔɔgyi lɛla lɛni na nwuna unwoti ɔɔbla. Mmomu mɔɔlɔ-mii nnii 
bakpana. Ɔsika lɛla biala na línu lɛ́siku mina Ɔti kudɔ ni, ani na lɛ́su-mii. 

16Ɔɔɔdi amii náƒuna-mi. Mmomu ami náƒuna-mii. Na lɛ́ƒuna-mii lise ka bisie 
bitátaabla kabla kabuni kani ndi ebi pii ani na bɛdubɔnwu. Na abla ebi ani 
ndubutu uwi na elebie. Ɔmɛni ɔsu ni, Katɔti ɔdubute-mii lɛla biala na bivele-
nwu si bɛ́kpali-mi lɛnyi. 

17Anwuɔsu ɔda ɔni muubo-mi ndi ɔmɛni. Bɛyɔ lɛlɔ. 

Kayawi Bekyuli Beekisi Yesu Batɛyane 
18“Si kayawi bekyuli beekisi-mii ni, bɛti kɔnakunwi ka ami na báka bukisi lɛni. 

19Si bɛ́bla unwi ku kayawi bekyuli na bana ablala kemmo ni, badubɔyɔ-mii aani 
bana badi. Nsu ami lɛ́ƒuna-mii lɛ́lɛku kayawi bekyuli bammɔ akɔ, na bɛsɔ bɛɛɛdi 
bana badi. Ɔmmɔ ɔsu na beekisi-mii. 

20Binyimo ka lɛ́su-mii nnii, ‘Ukyuli ɔni mɔɔbla ukyuli bamba kabla ni, uletulo 
nwuna unwoti.’ Si bekyuli békpoku-mi ni, bɛti ka badubo amii lɛnɔ bukpoku. Si 
bádi ala ani na lɛ́tina-ma lɛlɔ ni, badubɔdi amii adi lɛnɔ lɛlɔ. 

21Nsu kayawi bekyuli badubo-mii bukpoku, ɔsika binye na mina lɛnyi kemmo. 
Na baaagyi anwu ɔni nátala-mi lɛnɔ. 

22Si bubo na ńtebo ńtabasu-ma lɛla lɛdi ni, nka ukyuli ɔdi uládu-ma kɔtɔ ka 
bábla likpidi lɛdi. Nsu ɔƒɛni ni, basɔ balakana bɔsu banii bátati asa na bábla 
likpidi. 

23Na ukyuli biala ɔni muukisi-mi ni, uukisi mina Ɔti lɛnɔ. 

24Na si bubo na ńtebo ńtababla ala ani udu na ɔdi útabla kudii na bana akɔ ni, 
nka ukyuli ɔdi uládu-ma kɔtɔ ka bábla likpidi lɛdi. Nsu ɔƒɛni ni, bánu ala ani na 
lɛ́bla, nsu beekisi ami ku mina Ɔti. 

25Na ala amɛni ƒui ni, ɔlɛka ebo-nwu kemmo lɛni kalɛ kani na bénweni bése na 
Bunweni Kedee Ɔku kemmo banini, ‘Beekisi-mi keeke.’ 

26“Katɔti Kɔyu kɔni ndi Ubunkune ɔ́si Katɔti kudɔ ɔdubo. Na anwu muudie 
litemi geen lɛni ndanku Katɔti lɛlɔ taatina. Ami ndubɔtala-nwu lɛsiku Katɔti 
kudɔ lɛkya-mii. Na ɔdubɔsu-mii ala ɔsiku-mi lɛlɔ. 

27Na amii lɛnɔ bɛsu bekyuli ala bɛsiku-mi lɛlɔ, ɔsika bɛ́ɛsiaku-mi kama ɔ́si kalɔ 
kesekɔ ƒui.” 

Yohane 16 

1“Lɛ́ɛsu-mii ɔmɛni kalɛ na enu alaƒɛ-mii na bina bɔƒɔtaadi kemmo. 

2Badubo-mii bɔgya bɔlɛku Yudaƒuɔ kasalakɔ. Na uwi ɔdi lɛnɔ ɔdubo ubedu ɔni 
na bekyuli badubɔdu-mii. Na bani ndubɔbla lɛni ni, badubɔkali banii Katɔti 
kabla na baabla. 

3Bekyuli badubo-mii ɔmɛni bɔbla, ɔsika baaagyi ami iye Katɔti. 

4Mmomu lɛ́su-mii ɔmɛni kalɛ na si uwi ɔni na bábla ala amɛni údu ni, na 
binyimo lɛla lɛni na lɛ́su-mii. “Ńtasu-mii ala amɛni ńtasiku kalɔ kesekɔ, ɔsika 
nkya-mii kudɔ uwi ɔmmɔ. 

5Nsu ɔƒaani ni, bɔtɔlɔ na nda. Lísela mina Ɔti ɔni nátala-mi kudɔ. Nsu bina ɔdi 
úteye-mi ɔnii, ‘Wɛ na ésela?’ 

6Na ka lɛ́ɛya na bɛ́ti ɔmɛni ɔsu ni, bina lɛlɔ lɛ́bla-mii kɔnyana. 

7Nsu mɔɔsu-mii geen ka ni, si lɛ́tɔlɔ-mii kudɔ ni, ɔdia-mii utulo. Ɔsika si ńtatɔlɔ 
ni, Ubunkune ɔmmɔ ulebo-mii kudɔ. Nsu si lɛ́tɔlɔ ni, ndubɔtala-nwu lɛkya-mii. 

8Na si úbo ni, ɔdubo ubedie ɔtina kayawi bekyuli ƒui nwaa ka baabla likpidi, na 
baaasiaku ulu siin ɔmmɔ lɛlɔ, na benye Katɔti anumi kalɛ na ɔtɛku-ma litemi. 

9Na badubɔnu ka baabla likpidi, ɔsika bátaƒɔ-mi bátadi. 

10Na badubɔnu ka baaasiaku ulu siin ɔmmɔ lɛlɔ, ɔsika lísela mina Ɔti kudɔ na 
bɛsɔ bɛɛɛdubo-mi bɔnu. 

11Na badubɔnu ka Katɔti ɔɔtɛku bekyuli litemi, ɔsika Katɔti ɔ́ɔtɛku ukyuli ɔni 
mɔɔdi kayawi kamɛni lɛlɔ litemi kukuuku na ɔ́ɔdu-nwu kɔtɔ. 

12“Mbo ala pii na lɛsu-mii. Nsu adubo bumomo butulo-mii ɔƒɛni. 

13Nsu si uwi ɔni na Katɔti Kɔyu kɔni muudie litemi geen lɛni ndanku Katɔti lɛlɔ 
mmɔ úbo ni, ɔdubo-mii bɔtɔnku kalɛ na bɛnu litemi geen lɛmmɔ ƒui bɛti. Na 
ulatɛmi na anwu ɔlati ɔyikun kemmo. Mmomu lɛla lɛni na únu ni, ɔdubo-mii 
bɔsu na ɔsu-mii ala ani ndubo bɔlɛ. 

14Ɔdubɔya na bekyuli bakɔliku-mi lɛnyi katɔ, ɔsika lɛla lɛni na masu-nwu ni, ani 
na ɔdubuti ubasu-mii. 

15Ala ani ƒui nse Katɔti ni, adi ami adi. Anwuɔsu na lɛ́su nnii ala ani nse-mi ni, 
Katɔti Kɔyu kɔdubuti-nya ɔtina-mii. 

Batɛyane Kɔnyana Kɔdubunwini Lɛlɔyɔ 
16“Kébu uwi blii ɔdi na bɛsɔ bilanu-mi. Na ɔmmɔ kama blii lɛnɔ ni, bɛdubɔsɔ 
bɛnu-mi.” 

17Amu na nwuna batɛyane badi béye lɛlɔ banini, “Lɛla lɛni na ɔɔsu kalɔ ndi bi? 
Ɔnii kébu uwi blii ɔdi na bɔsɔ bulanu-nwu. Na ɔmɛni kama blii lɛnɔ bɔdubɔsɔ 
bɔnu-nwu. Na ɔ́sɔ ɔ́su-bu lɛnɔ ɔnii, ‘Ɔsika lísela mina Ɔti kudɔ.’ 

18Lɛla lɛni na ɔ́su ɔnii kébu uwi blii kalɔ ndi bi? Bɔɔɔgyi lɛla lɛni lɛlɔ na ɔɔtɛmi 
taasiku!” 

19Yesu ɔ́ti ka nwuna batɛyane bammɔ baayɔ́ beye-nwu lɛla lɛdi basiaku ɔmɛni 
lɛlɔ. Anwuɔsu na úye-ma ɔnini, “Lɛ́su nnii kébu uwi blii ɔdi na bɛsɔ bilanu-mi. 
Na ɔmmɔ kama blii lɛnɔ na bɛdubɔsɔ bɛnu-mi. Ɔmɛni lɛlɔ litemi na biiye lɛlɔ 
teenu? 

20Mɔɔsu-mii geen nnii bɛdubo kɔnyana buwulo na biwulo keku. Nsu kayawi 
bekyuli badubo ebiti bɔkɛ mmomu. Na amii ni, bɛdubɔbla kɔnyana, nsu bina 
kɔnyana kɔdubunwini lɛlɔyɔ. 

21Si uleku ɔɔyɔ́ ɔwɔ ni, ubo kɔnyana, ɔsika uwi ɔni na uubo abi údu. Nsu si uwi 
ɔni na ɔ́wɔ ubi ɔmmɔ ɔ́wɔlɔ ni, ɔɔyiƒala abi ani na úbo. Ɔsika ɔɔkɛ́ ebiti ka ɔ́wɔ 
ubi ɔ́kya kayawi. 

22Lɛni geen na use ute amii lɛnɔ. Ɔƒaani ni, bina lɛlɔ libo kɔnyana. Nsu ndubɔsɔ 
mbanu-mii. Na mmɔ ni, lɛlɔyɔ lɛdubɔƒɔ-mii kayi kemmo ƒui. Lɛlɔyɔ lɛmɛni udu 
na ukyuli ɔdi biala ulakana bɔƒɔ bɔsiku-mii kudɔ kudii! 

23“Si uwi ɔni na limeyi lɛmmɔ líbo líbedu ni, bileye-mi lɛla lɛdi. Ɔsika mɔɔsu-mii 
geen ka lɛla biala na bɛdubɔkpali-mi lɛnyi bivele mina Ɔti ni, ɔdubute-mii. 

24Úti úbedu uwi ɔmɛni kemmo ni, bítakpali-mi lɛnyi bítevele tɔ Katɔti lɛla lɛdi. 
Bivele-nwu na ɔdubute-mii, na bina ebiti adubudu awɔlɔ. 

25“Agba kemmo sɔɔn na lɛ́su-mii ala amɛni ƒui. Nsu uwi ɔdubo ɔni na nsɔ 
lɛɛɛdubo agba bubo. Mmomu ndubo-mii bɔtɛmiku nwaa bɔsiku mina Ɔti lɛlɔ. 

26Na si limeyi lɛmmɔ lídu ni, bɛdubo-mi lɛnyi bɔkpali bivele-nwu ala. Naaasu 
nnii ami ndubo-nwu ala buvele bute-mii. 

27Ɔsika Ati ɔlati ɔɔyɔ́-mii. Ɔɔyɔ́-mii ɔsika amii lɛnɔ bɛɛyɔ́-mi, na bɛ́ƒɔ bɛ́di ka 
Katɔti kudɔ na lɛ́si líbo. 

28Sɔsɔ na ɔdi ka Ati kudɔ na lɛ́si líbo kayawi. Na ɔƒɛni mɔɔtɔlɔ kayawi kamɛni 
kemmo nteesie Ati kudɔ.” 

29Mmɔ na Yesu batɛyane bammɔ básu-nwu banini, “Ɔƒɛni na aatɛmi nwaa, na 
asɔ elebo lɛgba. 

30Na ɔƒɛni na bɔ́ti ka agyi lɛla biala, na ɔ́sɔ útalɛka ukyuli ɔdi uye-ɔ litemi lɛdi. 
Ɔmɛni lɛti pɛ ɔ́ya na bɔ́ti ka Katɔti kudɔ na ási ébo.” 

31Amu na Yesu úye-ma ɔnini, “Bɛ́ƒɔ bɛ́di ɔƒɛni kani? 

32Uwi ɔdubo, na úudu lɛnɔ ɔni na bɛdubo bugyingya bɛtɔlɔ-mi kudɔ, na ɔdi biala 
uteesie nwuna kaduli na bɛda ami lɛti binyene. Nsu geen ni, ɔɔɔdi ami lɛti nnye. 
Ɔsika mina Ɔti unye-mi kudɔ. 

33Ala amɛni na lɛ́su-mii kalɛ na kayi kasɔ kelékpoku-mii si biliku-mi. Kayawi 
bekyuli badubo bɔya na bibo abi. Nsu binye kpakplaa! Ɔsika lɛ́ɛdi kayawi 
kamɛni lɛbibo biala lɛlɔ.” 

Yohane 17 

Yesu Ɔ́kpali Katɔ 
1Ka Yesu ɔ́su-ma ala amɛni ɔ́wɔlɔ ni, ɔ́kɔliku anumi ɔ́nu katɔ na ɔ́su ɔnini, “Ati, 
uwi ɔmmɔ údu. Kɔliku ami ƒ'ubidi katɔ kalɛ na ami lɛnɔ lɛ́kɔliku ƒula lɛnyi katɔ. 

2Ɔsika éti ɔyikun unengudi éte-mi na kayawi bekyuli ƒui akɔ kalɛ na lɛya na bani 
ƒui na éti éte-mi ni, belie ngba bɔni nsɔ naaadubo bɔsa kudii. 

3Na ngba bɔni nsɔ naaadubo bɔsa kudii mɛni kalɔ ndi ka bekyuli bamɛni bati 
awɔ, na bati ka awɔ lɛti pɛ ndi Katɔti geen ɔmmɔ, na bati ami Yesu Kristo ɔni na 
átala. 

4Lɛ́kɔliku ƒula lɛnyi katɔ na bekyuli akɔ na kalɔ lɛlɔ. Na lɛ́wɔlɔ kabla kani na éte-
mi ka mbabla. 

5Ɔƒɛni ni, Ati, sɔ kɔliku mina lɛnyi katɔ na ƒula anumi aani kalɛ na nse ɔni na 
lɛ́kya-a kudɔ asa na édie kayawi. 

Yesu Ɔ́kpali Katɔ Na Nwuna Batɛyane Lili 
6“Lɛ́ɛya na bekyuli bani na áƒuna álɛku kayawi bekyuli akɔ éte-mi báti-ɔ. Awɔ 
ɔdi na badi, na éti-ma éte-mi. Bádi ƒula etemila ƒui lɛlɔ. 

7Na bagyi ɔƒɛni ka lɛla biala na éte-mi ni, ƒula kudɔ na lɛ́si. 

8Kenye kani na ásu-mi ka mabasu-ma ni, bégyingya enu báƒɔ-ka. Na bagyi ka 
sɔsɔ na ɔdi ka ƒula kudɔ na lɛ́si, na awɔ nátala-mi. 

9Mɔɔkpali katɔ na bana lili, na ɔɔɔdi kayawi bekyuli ƒui lili. Mmomu bani na éti 
éte-mi lili, ɔsika awɔ ɔdi na badi. 

10“Bani ƒui na mbo ni, awɔ badi na badi. Na bani ƒui na ebo ni, ami badi na badi. 
Na bekyuli baakɔliku-mi lɛnyi katɔ ɔkɛnku ama ɔsu. 

11Na ɔƒɛni ni, lɛ́tɔlɔ ndubo-ɔ kudɔ. Na nsɔ lɛɛɛkya kayawi kamɛni kemmo. Nsu 
ama bamu bakya kayawi. Ati Kedee, gyumana-ma ɔkɛnku ɔyikun ala ani mɔɔlɛ́ 
si bákpali-ɔ lɛnyi. Na lɛnyi lɛmmɔ kani na éti éte-mi. Ɔmɛni ndubɔya na babla 
unwi aani kalɛ na ami ku awɔ bɔdi benwi. 

12Uwi ɔni na nkya-ma kudɔ ni, lɛ́da-ma kɔkɔɔkɔ na lɛ́gyumana-ma ɔkɛnku 
ɔyikun ɔni nkya lɛnyi lɛni na éte-mi kemmo. Ńtayila bana akɔ ɔdi, amu ntu anwu 
ɔni básu bese ka ayila-nwu udu. Ɔmɛni ndubɔya na Bunweni Kedee Ɔku kemmo 
etemila ebo-nwu kemmo kalɛ na básu. 

13“Na ɔƒaani ni, lɛ́tɔlɔ ndubo-ɔ kudɔ na muuvele-ɔ ɔmɛni lite-ma na kayawi kalɛ 
na mina ebiti aƒɔ-ma kayi kemmo ƒui na edu awɔlɔ. 

14Líboku-ma ƒula linyesia na kayawi bekyuli békisi-ma, ɔsika ɔɔɔdi kayawi 
kamɛni ɔdi na badi kalɛ kani na ami lɛnɔ lɛɛɛdi kayawi kamɛni ɔdi. 

15“Na ɔɔɔdi buvele na nda-a nnii da-ma die kayawi kamɛni kemmo. Mmomu 
buvele na nda-a ka agyumana-ma alɛku ukisine ɔmmɔ enu kemmo. 

16Kalɛ kani na lɛɛɛdi kayawi kamɛni ɔdi ni, lɛni kani na ama lɛnɔ baaadi kayawi 
kamɛni badi. 

17Bla-ma kedee te ƒula lɛlɔ ɔkɛnku ƒula etemila geen ani na bénu lɛlɔ. Ɔsika ƒula 
litemi lɛdi litemi geen. 

18Lɛ́tala-ma mɔɔkya kayawi bekyuli aani kalɛ kani na átala-mi ákya kayawi 
bekyuli. 

19Na ama ɔsu ni, lɛ́bla lɛlɔ kedee lite-ɔ kalɛ na akana abla ama lɛnɔ kedee. 

Yesu Ɔ́kpali Katɔ Na Baƒɔtaadine Ƒui Lili 
20“Ɔɔɔdi ama lɛti lili na mɔɔkpali-ɔ teevele lɛla lɛdi. Mmomu ku bekyuli bani ƒui 
ndubɔƒɔ-mi badi ɔkɛnku ƒula litemi buni lɛni badubɔsu-ma kemmo lili lɛnɔ na 
muuvele. 

21Ati, muuvele ka aya na bana ƒui babla unwi aani kalɛ kani na awɔ eliku-mi na 
ami lɛnɔ nliku-ɔ. Ya na belieku-bu kalɛ na kayawi bekyuli baƒɔ badi ka awɔ 
nátala-mi. 

22“Líte-ma lɛnyi buni lɛni na éte-mi kalɛ na bana ƒui babla unwi kalɛ kani na ami 
ku-ɔ bɔdi unwi. 

23Ami nliku-ma, na awɔ eliku-mi. Ya na babla unwi bawɔlɔ kalɛ na kayawi 
bekyuli banu bati ka awɔ nátala-mi, na aayɔ́-ma kalɛ kani na aayɔ́-mi. 

24“Ati, awɔ néti-ma éte-mi. Na mɔɔwia ka belie-mi kudɔ na kesii kani na nkya 
kalɛ na banu kalɛ na ákɔliku-mi lɛnyi katɔ. Ɔmɛni ndi lɛnyi lɛni na éte-mi. Ɔsika 
aayɔ́-mii kukuuku asa na édie kayawi ku kana lɛla biala. 

25“Ati, ese siin. Na kayawi bekyuli baaagyi-ɔ, nsu ami ngyi-ɔ. Na ƒula badi lɛnɔ 
bagyi ka awɔ nátala-mi. 

26Lídie-ɔ lɛ́tina-ma. Na ndubo butaabla lɛni kalɛ na bati ka aayɔ́-ma aani kalɛ na 
aayɔ́-mi, na bati ka nliku-ma.” 

Yohane 18 

Yudaƒuɔ Béƒie Yesu 
1Ka Yesu ɔ́kpali katɔ lɛni ɔ́wɔlɔ ni, anwu ku nwuna batɛyane bátɔlɔ mmɔ. Na 
bávia Kedron Obonka bétédu nnɔ egyii kemmo kadi. Na Yesu ku nwuna 
batɛyane béduo kemmo kammɔ kemmo. 

2Na uwi ɔmmɔ kemmo ni, kakya ɔkyane Yuda Iskariot ɔgyi likpo lɛmmɔ. Ɔsika 
mmɔ na Yesu ku nwuna batɛyane bátaayɔ bɔsa bɔsa. 

3Anwuɔsu Yuda lɛnɔ útiku Romaƒuɔ bekpone ku kakpakɔ bagyumanane bani na 
bakpane benengu ku Ƒarisiƒuɔ bátala. Bekyuli bamɛni bada lɛlɔ ku ekpola ku 
lɛsogya ku likpo. 

4Na ka Yesu ɔ́ti ala ani ndubo-nwu bɔlɛku ɔsu ni, ɔ́lɛ úbo anumi na úye-ma ɔnini, 
“Ɔma na bɛɛwia?” 

5Amu na bédie kenye banini, “Yesu Nasareni bɔɔwia.” Mmɔ ni, Yesu údie kenye 
ɔnini, “Bɛɛnu-mi mɛni.” Na kakya ɔkyane Yuda lɛnɔ unye-ma akɔ. 

6Na uwi ɔni na Yesu údie kenye ɔnini, “Bɛɛnu-mi mɛni” ni, bédi bésie kama na 
bébuli. 

7Amu na Yesu ɔ́sɔ úye-ma kunyɔdi ɔnini, “Ɔma na bɛɛwia?” Na ama lɛnɔ básɔ 
bédie kenye banini, “Yesu Nasareni.” 

8Amu na Yesu ɔ́su-ma ɔnini, “Lɛ́ɛsu-mii nnii bɛɛnu-mi mɛni.” Na Yesu ɔ́sɔ ɔ́su-
ma ɔnini, “Si ami na bɛɛwia bɔdi ni, bɛya na bekyuli bakladi bamɛni batɔlɔ.” 

9Na Yesu ɔ́su ɔmɛni kalɛ na ala ani na ɔ́su úbavi ebo ete lɛni uwi ɔni na ɔ́su ɔnii, 
“Ati, bekyuli bani ƒui na éte-mi ni, ńtayila bana akɔ ɔdi.” 

10Na mmɔ ni, Simon Petro ɔda kewii kadi. Amu na ɔ́ni-ka ɔ́kpa livuo kemmo, na 
ɔ́nwi ɔkpane unengudi kabla ɔblane kɔdianu kɔtu úkulo. Na kabla ɔblane ɔmmɔ 
baalɔ Malkus. 

11Nsu Yesu ɔ́su Petro ɔnini, “Sɔku ƒula kewii kya livuo kemmo! Aakali anii lɛbibo 
ɔɔƒɛɛ ɔni na mina Ɔti úte-mi ɔnii nnii ni, naaani-nwu?” 

Yudaƒuɔ Bákpanku Yesu Bésienku Hana Anumi 
12Ɔmmɔ kama ni, Romaƒuɔ bekpone ku bana ɔtɔnkune ku Yudaƒuɔ 
bagyumanane badi béƒie Yesu, na bényimi-nwu. 

13Na báka-nwu buti busienku Hana kudɔ. Na Hana ɔmɛni ɔdi Kaiaƒa ulekudi ɔti. 
Na Kaiaƒa ɔmɛni mɔɔbla ɔkpane unengudi kabla na lɛkwa lɛmmɔ kemmo. 

14Na Kaiaƒa ndi anwu ɔni násu Yudaƒuɔ batɔnkune bammɔ ka ɔdia ka ukyuli 
unwi ukpi na kadi ƒui lili. 

Petro Ɔ́su Ka Ɔɔɔgyi Yesu 
15Simon Petro ku ɔtɛyane ɔbambadi básiaku Yesu kama. Na ɔtɛyane ɔbambadi 
ɔmmɔ ni, ɔkpane unengudi ɔmmɔ ɔgyi-nwu, anwuɔsu na ɔ́siaku Yesu na 
bétéduo ɔkpane unengudi ɔmmɔ kaduli. 

16Nsu uwi ɔmmɔ ni, Petro anwu ɔsɔ unye kayakun. Amu na ɔtɛyane ɔmmɔ ɔ́sɔ 
únwini úbo úbatɛmiku ulekubi ɔni nnye ɔba kenye mmɔ, na ɔ́ya na Petro lɛnɔ 
uduo kaduli kammɔ. 

17Mmɔ na ulekubi ɔmmɔ úye Petro ɔnini, “Ɔɔɔdi ɔnana ɔmmɔ batɛyane akɔ unwi 
na adi?” Amu na Petro údie kenye ɔnini, “Oowo, lɛɛɛdi bana akɔ ɔdi.” 

18Ɔƒɛni ni, ka kɔyɔ kɔɔda-ma ɔsu ni, kabla bablane bammɔ ku bagyumanane 
bammɔ básala ogya ɔdi na benye baawaa. Na Petro lɛnɔ ɔ́gyu úsie unye-ma kudɔ 
mmɔ ɔɔwaa ogya ɔmmɔ. 

19Uwi ɔmmɔ ni, ɔkpane unengudi ɔkya uuye Yesu ala taasiku nwuna basiakune 
ku ala ani na ɔɔtina lɛlɔ. 

20Amu na Yesu údie kenye ɔnini, “Lɛ́tina ukyuli biala ala na kadi ƒui anumi uwi 
biala kemmo. Na ala ani na lɛ́tina mmɔ lɛnɔ ni, Yudaƒuɔ kɔsakɔ na lɛ́tina-nya na 
Yudaƒuɔ kakpakɔ uwi ɔni na bana ƒui bábasa. Na ńtasu lɛla lɛdi na bɔbɛ kemmo. 

21Na bi ɔsu na eeye-mi lɛla lɛdi na ɔmɛni lɛlɔ? Ye bekyuli bani nénu-mi bɔtɛmi. 
Ama ngyi ala ani na lɛ́su-ma.” 

22Ka Yesu ɔ́su-nwu lɛla lɛmɛni ɔ́wɔlɔ ni, bagyumanane bammɔ akɔ unwi úbo-
nwu kɔnu ɔtugya na úye Yesu ɔnini, “Ɔkpane Unengudi na eedie kenye lɛni?” 

23Amu na Yesu úye-nwu ɔnini, “Si lɛ́su lɛla lɛni naaadia ni, su ukyuli biala na 
mɛni lɛla lɛmmɔ. Na si ńtasu lɛla likpidi lɛdi bɔdi ni, bi ɔsu na ébo-mi kɔnu 
ɔtugya?” 

24Mmɔ na Hana úti Yesu ɔni na bámu bényimi bada úmene Ɔkpane Unengudi 
Kaiaƒa. 

25Uwi ɔmmɔ ni, Simon Petro ɔmu unye ogya kudɔ mmɔ ɔɔwaa ogya. Mmɔ na 
bekyuli bammɔ béye-nwu banini, “Ɔɔɔdi awɔ ndi ɔnana ɔmmɔ kama basiakune 
akɔ unwi iye?” Mmɔ ni, Petro ɔ́tuala ɔnini, “Oowo, lɛɛɛdi bana akɔ ɔdi!” 

26Amu na ɔkpane unengudi nwuna kabla ɔblane ɔdi ɔni na ɔnwani ndi okloƒu 
ɔni kɔtu na Petro ɔ́nwi ɔ́mami ni, úye Petro ɔnini, “Ɔɔɔdi awɔ na lɛ́nu na nnɔ 
egyii kemmo mmɔ ka enye-nwu kudɔ iye?” 

27Mɛni lɛnɔ ni, Petro ɔ́sɔ ɔ́tuala ɔnini, “Oowo!” Na mmɔ mmɔ ni, akɔkɔ úte kenye. 

Béti Yesu Bésienku Pilato Kudɔ 
28Amu na ɔtanta tutuutu ni, bákpanku Yesu básiku Kaiaƒa kudɔ mmɔ, na béti-
nwu bésienku Romaƒuɔ aban unengudi kaduli. Nsu Yudaƒuɔ bammɔ béteduo 
mmɔ, ɔsika na bana ɔda bubo kenye ni, bátayɔ ka beduo mmɔ na ɔya bana lɛlɔ 
lise lɛlɔ ka badubo Kukpi Lili Bɔvia Limeyi bɔdi ɔsu. 

29Ɔmmɔ ɔsu Pilato ɔ́lɛ úbo-ma kudɔ na ɔba kenye mmɔ, na úye-ma ɔnini, 
“Likpidi lɛmani na ɔ́bla?” 

30Amu na bédie kenye banini, “Si ɔɔɔdi likpidi bonwu lɛdi na ɔ́bla ni, nka 
bulakpanku-nwu buleboku ƒula kudɔ.” 

31Anwuɔsu Pilato ɔ́su-ma ɔnini, “Amu na amii alati bitiku-nwu na bitátɛku-nwu 
litemi ɔkɛnku bina ɔda bubo lɛlɔ.” Mmɔ na Yudaƒuɔ bammɔ bédie kenye banini, 
“Roma aban útete-bu kuƒi ka abu alati bɔdu ukyuli kukpi kɔtɔ.” 

32Na ala amɛni álɛ lɛni kalɛ na litemi lɛni na Yesu ɔ́su ɔ́siku kukpi kɔni udu na 
ɔdubo bukpi lɛlɔ ubo ute lɛni sɔsɔ. 

33Amu na Pilato únwini útéduo kaduli mmɔ, na ɔ́lɔ Yesu na úye-nwu ɔnini, “Awɔ 
ndi Yudaƒuɔ Ɔga?” 

34Mmɔ ni, Yesu únwini na úye-nwu ɔnini, “Awɔ ɔlati muuye-mi kenye kamɛni, 
munuu bekyuli bamba násu-ɔ banii ye-mi nu?” 

35Amu na Pilato údie kenye ɔnini, “Aabu anii Yudani na ndi? Awɔ ɔlati ƒula kadi 
bekyuli ku bakpane benengu néti-ɔ bábakya-mi kɔnu. Bi na ábla?” 

36Mmɔ na Yesu ɔ́su-nwu ɔnini, “Mina lɛga bɔdi bútasi kalɔ kamɛni lɛlɔ. Si banii 
kalɔ kamɛni lɛlɔ lɛga bɔdi na lɛdi ni, nka mina basiakune badubukpo bete-mi 
kalɛ na neeeduo Yudaƒuɔ benengu enu kemmo. Nsu ni, ɔɔɔdi lɛni na use. Mina 
lɛga bɔdi lɛ́si kesii bamba.” 

37Ka ɔ́su-nwu lɛni ni, Pilato úye-nwu ɔnini, “Anwuɔsu ɔga na adi?” Amu na Yesu 
ɔ́su-nwu ɔnini, “Awɔ mɔɔsu ka ɔga na ndi. Na ɔmɛni ɔsu geen na báwɔ-mi. Na 
líbo kalɔ kamɛni lɛlɔ kalɛ na mbedie litemi geen lɛtina. Na ukyuli biala ɔni 
nkɛnku litemi geen lɛmmɔ ni, uunú lɛla lɛni na mɔɔsu.” 

38Mmɔ ni, Pilato úye-nwu ɔnini, “Bi ndi litemi geen?” Mmɔ kani na Pilato ɔ́sɔ 
únwini úsie keyi na Yudaƒuɔ bammɔ kudɔ na útásu-ma ɔnini, “Naaanu likpidi 
lɛni ɔsu na lɛdu ukyuli ɔmɛni kɔtɔ. 

39Nsu na bina ɔda bubo bɔni na bibo kenye ni, si údu Kukpi Lili Bɔvia Limeyi 
bɔdi uwi ni, uwi biala mɔɔnyonu batɔntɛne akɔ unwi. Anwuɔsu ni, bɛɛwia ka 
lɛnyonu Yudaƒuɔ Ɔga?” 

40Amu na bana ƒui báva básu banini, “Oowo! Ɔɔɔdi anwu, mmomu Baraba!” Na 
Baraba ɔmɛni ɔdi bekyuli ɔdune. 

Yohane 19 

Bádu Yesu Kukpi Kɔtɔ 
1Anwuɔsu ni, Pilato ɔ́ya na bagyumanane béti kɔbuli kɔni na bélii básala na 
bébo Yesu kaduɛ. 

2Na bekpone bammɔ béti liyu kagba bédi kabwa na béti bébi-nwu lili. Na béti 
awu ugyiedi gyɔlɔɔ ɔdi aani ɔga kalɛ bákya-nwu. 

3Na beesié teebo-nwu kudɔ taabasu-nwu banini, “Yiidu! Yudaƒuɔ Ɔga ɔ́si ɔdubo 
o-o!” Na si básu-nwu lɛni ni, na bébo-nwu kɔnu ɔtugya. 

4Ɔmmɔ kama ni, Pilato ɔ́sɔ ɔ́lɛ úbo bekyuli lisu lɛmmɔ kudɔ úbasu-ma ɔnini, 
“Bɛnu! Ndubo-nwu bɔkpanku buboku bina anumi na mbatina-mi ka ńtanu 
likpidi lɛdi na nwuna lɛlɔ kalɛ na lɛdu-nwu kukpi kɔtɔ.” 

5Anwuɔsu Yesu ɔ́lɛ úbo keyi mmɔ, na liyu kabwa kammɔ kebi-nwu lili na ɔkya 
awu ugyiedi gyɔlɔɔ ɔmmɔ. Mmɔ ni, Pilato ɔ́su ɔnini, “Bɛnu! Ukyuli ɔmmɔ na ɔdi 
mɛni!” 

6Amu na uwi ɔni na bakpane benengu ku Yudaƒuɔ benengu bammɔ bánu-nwu 
ni, báva básu banini, “Kana-nwu mana ugyii lɛlɔ! Kana-nwu mana ugyii lɛlɔ!” 
Mmɔ ni, Pilato ɔ́su-ma ɔnini, “Amii biti-nwu na bitákana-nwu bɛmana ugyii lɛlɔ. 
Ami ńtanu likpidi lɛdi na nwuna lɛlɔ kalɛ na lɛdu-nwu kɔtɔ.” 

7Amu na bekyuli lisu lɛmmɔ básu banini, “Bubo ɔda bubo bɔni mɔɔtina ka ɔlɛka 
ukpi. Ɔsika ɔ́su ɔnii ɔdi Katɔti Ubidi.” 

8Uwi ɔni na Pilato únu-ma kenye kamɛni ni, liƒu lɛ́sɔ lɛ́da-nwu libu. 

9Ɔmmɔ ɔsu ni, ɔ́sɔ únwini útéduo kaduli mmɔ na úye Yesu ɔnini, “Wɛ na ási?” 
Nsu Yesu útedie kenye kadi. 

10Amu na Pilato úye-nwu ɔnini, “Eledie lɛla lɛdi kenye alasu-mi? Aaagyi ka mbo 
kenyekɔ na lɛnyonu-ɔ, na mbo kenyekɔ na lɛya na bakana-a bamana ugyii lɛlɔ?” 

11Mmɔ ni, Yesu údie kenye ɔnini, “Nka alákɛ ɔyikun ɔdi na mina lɛlɔ si ɔɔɔdi 
Katɔti néte-ɔ kuƒi kɔmmɔ. Anwuɔsu ukyuli ɔni néti-mi ɔ́kya-a kɔnu kemmo ni, 
ɔ́bla likpidi útulo-ɔ.” 

12Ka Pilato únu lɛla lɛmɛni ni, ɔ́wia ulu ɔni lɛlɔ na ɔsia na ɔnyonu Yesu. Nsu 
bekyuli bammɔ bakya baava taasu banini, “Si ányonu-nwu ni, asɔ aaadi Ɔga 
Unengudi Kaesare kabla ɔblane! Na ukyuli biala ɔni meti lɛlɔ mabla ɔga ni, ɔ́ta 
únye Kaesare ɔmmɔ lɛlɔ!” 

13Ɔmmɔ ɔsu ka Pilato únu etemila amɛni ni, ɔ́kpanku Yesu ɔ́lɛku na útélie litemi 
bɔtɛ liboku lɛlɔ kesii kani baalɔ banii Atabi Kasalakɔ. Na Hebri lɛdi kemmo banii 
Gabata. 

14Uwi ɔmmɔ ɔbla aani ɔƒiiwi. Na lɛdi limeyi lɛni kadi kegye ndi Kukpi Lili Bɔvia 
Limeyi lɛmmɔ. Na Pilato ɔ́su bekyuli bammɔ ɔnini, “Bɛɛnu bina Ɔga!” 

15Amu na báva básu banini, “Gyunku-nwu! Gyunku-nwu! Kana-nwu mana ugyii 
lɛlɔ!” Mmɔ na Pilato úye-ma ɔnini, “Bɔkana na nkana bina Ɔga mmana ugyii 
lɛlɔ?” Amu na bakpane benengu bammɔ básu-nwu banini, “Buuubo ɔga ɔdi 
buuutulo Romaƒuɔ Ɔga Unengudi Kaesare!” 

16Ka básu lɛni ni, Pilato úti Yesu úte-ma ɔnii batákana-nwu bamana ugyii lɛlɔ. 

Bekpone Bákana Yesu Bámana Ugyii Lɛlɔ 
17Anwuɔsu bekpone bammɔ bákpanku Yesu bátɔlɔku. Na báya na anwu ɔlati uti 
ugyii ɔni lɛlɔ na badubo-nwu bɔkana bɔmana mmɔ. Na báyu ulu bésie kesii kani 
baalɔ banii Opokuo kalɔ. Na Hebri lɛdi kemmo ndi Golgota. 

18Mmɔ na bákana-nwu bámana ugyii lɛlɔ. Na mmɔ lɛnɔ ni, bákana nkyuli inyɔ 
bamba badi bámana ligyii lɛlɔ na Yesu kɔmii ku kɔdianu. 

19Pilato ɔ́ya na bénweni ala adi básia kalɛkɛ kadi lɛlɔ na úti-ka ɔ́mana Yesu ugyii 
ɔmmɔ lɛlɔ. Na etemila ammɔ ndi amɛni. Yesu Nasareni, Yudaƒuɔ Ɔga. 

20Yudaƒuɔ pii báka ala amɛni, ɔsika kesii kani na bákana Yesu bámana ugyii lɛlɔ 
mmɔ ude ɔma unengudi ɔmmɔ. Na Pilato únweni ala ammɔ lɛnɔ na Hebri ku 
Roma ku Griki lɛdi kemmo. 

21Lɛla lɛmɛni lítayɔ Yudaƒuɔ bakpane benengu bammɔ kaƒɔ. Anwuɔsu bátásu 
Pilato banini, “Útalɛka enweni anii Yudaƒuɔ Ɔga, mmomu ukyuli ɔmɛni ɔ́su ɔnii 
ɔdi Yudaƒuɔ Ɔga.” 

22Amu na Pilato údie kenye ɔnini, “Lɛla lɛni na línweni ni, líinweni lɛ́wɔlɔ.” 

23Uwi ɔni na bekpone bammɔ bákana Yesu bámana ugyii lɛlɔ báwɔlɔ ni, béti 
nwuna adala na béle-nya akpa ene. Na ɔdi biala úti lɛkpa linwi. Na Yesu awu 
gyɔlɔɔ ɔmmɔ ni, bétele-nwu. Na awu ɔmmɔ ni, bátaka-nwu kesii kadi, mmomu 
budi sɔɔn na bédi-nwu ɔ́si limɔ útédu lɛgba. 

24Na bekpone bammɔ básu lɛlɔ banini, “Buláni awu ɔmɛni bulabwɛ. Mmomu 
bɛya na bɔtu egulabi bɔnu bula akɔ ɔni menwini mewi na buti awu ɔmmɔ bute-
nwu.” Na ɔkɛnku ɔmɛni ɔsu ni, Bunweni Kedee Ɔku kemmo etemila ébo éte lɛni 
sɔsɔ uwi ɔni na básu bése banii, “Béle-mi lɛlɔ ala béte lɛlɔ. Na bátu egulabi na 
mina awu lɛlɔ.” Na lɛni geen lɛnɔ na bekpone bammɔ bábla. 

25Na Yesu ugyii ɔmmɔ kalɔ ni, Yesu uni ku uni ɔnwani ulekubi ku Klopa ulekudi 
Maria ku Maria Magdalene benye. 

26Yesu ɔ́nu uni ku nwuna ɔtɛyane ɔni na ɔɔyɔ́ geen ka benye. Anwuɔsu ɔ́su uni 
ɔnini, “Nna, aanu ƒ'ubidi.” 

27Amu na ɔ́su ɔtɛyane ɔmmɔ lɛnɔ ɔnini, “Aanu ƒ'ini.” Anwuɔsu ɔ́si uwi ɔmmɔ ni, 
ɔtɛyane ɔmmɔ ɔ́ƒɔ-nwu úsienku kaduli na ɔɔnu-nwu lɛlɔ. 

Yesu Úkpi 
28Yesu ɔ́ti ka ɔƒaani ni, ɔ́ɔwɔlɔ lɛla biala na ɔlɛka ɔbla. Na kalɛ na Bunweni Kedee 
Ɔku kemmo ala ani bénweni bése ebo ete lɛni ɔsu ni, Yesu ɔ́su ɔnini, “Utukwɛ 
ɔɔda-mi.” 

29Amu na kesii kani na ala amɛni aalɛ́ mmɔ ni, kalaku bonwu kadi kese na ntɛ 
bɔni nányi buwi. Anwuɔsu béti unwo bátu ugyii ɔdi baalɔ banii hisope lɛlɔ na 
bánwu bákya ntɛ bɔmmɔ kemmo, na bákɔliku bátu-nwu kenye. 

30Ka Yesu ɔ́ni ntɛ bɔmmɔ ɔ́wɔlɔ ni, ɔ́su ɔnini, “Ɔƒɛni amu ɔ́sa!” Ka ɔ́su lɛni ɔ́wɔlɔ 
ni, ɔ́kya lili kalɔ na ɔ́yula. 

31Amu na Yudaƒuɔ benengu bammɔ básu Pilato banii ute-ma kuƒi na bekyuli 
bani na bákana bámana ugyii lɛlɔ mmɔ ni, na bebo-ma lɛgba ekubi baƒɛ na 
baƒami-ma na ugyii lɛlɔ mmɔ. Yudaƒuɔ bammɔ báwia ka babla ɔmɛni ɔsika 
limeyi lɛmmɔ lɛdi Ƒida. Na bátayɔ ka bekyuli bammɔ ɔlɔna ɔƒa ligyii lɛlɔ mmɔ 
utédu kadi kégye kani ndi bana lɛnwunameyi. Na lɛnwunameyi lɛni ndubo mmɔ 
lɛnɔ lɛdi limeyi linengudi geen lɛni nse kedee ƒui lite-ma. 

32Ɔmmɔ ɔsu bekpone bammɔ bésie na nkyuli inyɔ bani na bákana bámana ugyii 
lɛlɔ bébunku Yesu mmɔ ni, bébo-ma lɛgba báƒɛ. 

33Nsu ka bébedu Yesu kudɔ ni, bánu ka úukpi. Anwuɔsu anwu ni, bátaƒɛ-nwu 
lɛgba. 

34Mmomu ukpone unwi ɔ́tu-nwu ɔƒɛnyi ɔ́ƒuala ku nwuna lɛtula. Na mmɔ mmɔ 
ni, ubugya ku ntu bɔ́lɛ. 

35Ukyuli ɔni nánu ala amɛni ni, anwu muunweni-nya kalɛ na amii lɛnɔ bɛƒɔ bɛdi. 
Na lɛla lɛni na ɔ́su lɛnɔ ni, sɔsɔ na ɔdi. Na ɔgyi nwaa ka litemi geen na ɔɔsu. 

36Bábla ala amɛni ƒui kalɛ na Bunweni Kedee Ɔku kemmo etemila ebo ete lɛni 
ɔni na bénweni banini, “Nwuna likubi linwi muedi balaƒɛ-ni.” 

37Na bénweni lɛla bamba lɛnɔ banini, “Bekyuli badubɔnu anwu ɔni na bátu-nwu 
lɛtula ɔƒɛnyi mmɔ.” 

Báva Yesu 
38Ɔmmɔ kama ni, Yoseƒ ɔni nási ɔma ɔni baalɔ banii Arimatea ni, úvele Pilato 
ɔnii ɔnyonu Yesu ukpine ute-nwu. Na Yoseƒ ɔmɛni ɔdi Yesu kama basiakune akɔ 
unwi. Nsu útabla na bekyuli bati, ɔsika ɔɔyia Yudaƒuɔ benengu bammɔ ɔsu. Na 
ka Pilato ɔ́tuna ni, úbo úbaƒɔ ukpine ɔmmɔ ɔ́tɔlɔku. 

39Na Nikodemo ɔni nábɛ útánu Yesu usien ɔdi ni, anwu lɛnɔ ɔsiaku Yoseƒ ɔmɛni. 
Na evogyii ani na beeti taaklibi ukpine ni, Nikodemo ɔ́ya na béti-nya pii geen 
basiaku-ma. 

40Amu na nkyuli inyɔ bamɛni béti Yesu ukpine ɔmmɔ na bátáwɛɛ-nwu evogyii 
ammɔ ƒui na béti adi aƒualadi abuni bényimi bada-nwu lɛlɔ ƒui aani kalɛ na 
Yudaƒuɔ baaklibi ukpine asa na baavá-nwu. 

41Na kesii kani na bádu Yesu mmɔ ni, likpo blii lɛdi lɛkya mmɔ. Na mmɔ ni, béku 
kaƒiɔtɔ kawɔdi kadi bése na bátava tɔ ukyuli kana kemmo kudii. 

42Ɔƒɛni ka kadi kegye kani ndi lɛnwunameyi na kaƒiɔtɔ kammɔ lɛnɔ kede mmɔ 
ɔsu ni, béti Yesu bátáva mmɔ. 

Yohane 20 

Batɛyane Bammɔ Bánu Ka Kaƒiɔtɔ Kese Ukpludi 
1Na Kwasida ɔtanta tutuutu uwi ɔni kemmo na kadi kátabla tɔ nwaa ni, Maria 
Magdalene úsie kaƒiɔtɔ kammɔ kudɔ na útánu ka lɛtabi lɛni na béti bébi ubu 
ɔmmɔ kenye lɛsɔ liiibi. 

2Anwuɔsu úkeli úsie Simon Petro ku ɔtɛyane ɔni na Yesu ɔɔyɔ́ mmɔ kudɔ. Na 
útásu-ma ɔnini, “Bekyuli badi bétédie Blɔti na kaƒiɔtɔ kammɔ kemmo bátɔlɔku. 
Na bɔɔɔgyi kesii kani na béti-nwu bétése!” 

3Amu na Petro ku ɔtɛyane ɔbambadi ɔmmɔ bátɔlɔ bésie kaƒiɔtɔ mmɔ. 

4Bana inyɔ ƒui bakɛ beekeli usi, nsu ɔtɛyane ɔbambadi ɔmmɔ ɔ́vi Petro na ɔ́ka-
nwu kaƒiɔtɔ kudɔ mmɔ budu. 

5Úbo kalɔ na ɔ́nu adi aƒualadi abuni ammɔ, nsu úteduo kaƒiɔtɔ ɔtɔ ɔmmɔ kemmo. 

6Simon Petro ɔni nkpɛ kama lɛnɔ úubo úbeduo, na anwu ɔ́vi úduo kaƒiɔtɔ 
kammɔ kemmo na ɔ́nu adi aƒualadi ammɔ ka ewi. 

7Na kɔdi kɔni na béti bamana Yesu lili lɛnɔ kɔtɛ mmɔ. Nsu kɔɔɔtɛ adi aƒualadi 
ammɔ kudɔ. Mmomu báƒɛ aku lɛti báva kɔmadɔ. 

8Mmɔ ni, ɔtɛyane ɔbambadi ɔni náka bukeli butédu kaƒiɔtɔ kammɔ kɔtu lɛnɔ 
úduo ɔtɔ ɔmmɔ kemmo. Na útánu ala ammɔ lɛni kani, na ɔ́ƒɔ ɔ́di. 

9Nsu úti úbeduku uwi ɔmmɔ lɛlɔ ni, bétenu tɔ kalɔ ka Yesu ɔdubɔta bɔlɛ kekpine 
aani kalɛ na bénweni na Bunweni Kedee Ɔku kemmo. 

Yesu Údie Lɛlɔ Ɔ́tina Maria Magdalene 
10Amu na batɛyane bammɔ bénwini bésie kaduli. 

11Nsu Maria úbo unye kaƒiɔtɔ kammɔ anumi na uuwulo. Nsu uwi ɔni na unye 
uuwulo ni, ɔ́sɔ úbo kalɔ ɔ́nu kaƒiɔtɔ kammɔ kemmo. 

12Mmɔ ni, ɔ́nu Katɔti batu inyɔ badi ka bakya lɛwu lɛƒualadi belie mmɔ. Unwi 
ulie kesii kani na Yesu ɔ́tɛ lili kakɛ, na ɔkladi lɛnɔ ulie úsie lɛgba kakɛ. 

13Amu na béye-nwu banini, “Uleku, bi ɔsu na eewulo?” Mmɔ ni, Maria lɛnɔ údie 
kenye ɔnini, “Bekyuli badi bébeti mina Ati bátɔlɔku. Na lɛɛɛgyi kesii kani na 
béti-nwu bésienku!” 

14Amu ka ɔ́tu únwini ni, ɔ́nu ka Yesu unye. Nsu Maria útati ɔnii Yesu na ɔdi. 

15Amu na Yesu lɛnɔ úye-nwu ɔnini, “Uleku, bi ɔsu na eewulo? Ɔma na aawia?” 
Nsu Maria ɔ́kali ɔnii anwu mɔɔnu kaƒiɔtɔ kammɔ lɛlɔ. Anwuɔsu na ɔ́su-nwu 
ɔnini, “Ati, buvele, si awɔ nédie-nwu átɔlɔku mɛni ni, na atina-mi kesii kani na 
éti-nwu étése, na lisie ntéti-nwu mmɔ.” 

16Amu na Yesu ɔ́kpali-nwu ɔnini, “Maria!” Mmɔ ni, Maria únwini ɔ́nu-nwu, na 
ɔ́su na Hebri lɛdi kemmo ɔnini, “Rabuni!” Na nwuna kalɔ ndi Ala Ɔtinane. 

17Mmɔ ni, Yesu ɔ́su-nwu ɔnini, “Tatu tada-mi, ɔsika ńtenwini tɔ ńtesie Katɔti 
kudɔ. Mmomu teesie mina banwani kudɔ na atásu-ma anii línwini lísela mina 
Ɔti ɔni ndi Katɔti kudɔ. Na anwu ndi amii lɛnɔ Ɔti ku bina Katɔti.” 

18Anwuɔsu ni, Maria Magdalene úsie na útásu batɛyane bammɔ ka anwu ɔ́nu 
Blɔti. Na lɛla lɛni na Yesu ɔ́su-nwu ni, ɔ́sɔku-ni ɔ́su batɛyane bammɔ. 

Yesu Údie Lɛlɔ Ɔ́tina Nwuna Batɛyane 
19Na Kwasida kadi kammɔ useyi ni, batɛyane bammɔ básala na bákalɛ lɛlɔ 
bákya ɔtɔ kemmo ka baayia Yudaƒuɔ benengu bammɔ ɔsu. Amu na Yesu úbo 
úbenye-ma ntɛ, na ɔ́su-ma ɔnini, “Keyi buɛɛ kasiaku-mii.” 

20Ka ɔ́su-ma ɔmɛni ɔ́wɔlɔ ni, Yesu úti nwuna enu ku ɔƒɛnyi ɔ́tina-ma. Na lɛlɔ lɛ́yɔ 
batɛyane bammɔ ka bánu Blɔti ɔsu. 

21Ɔmmɔ kama ni, Yesu ɔ́sɔ ɔ́su-ma ɔnini, “Keyi buɛɛ kasiaku-mii. Kalɛ na Ati 
ɔ́tala-mi ni, lɛni kani na ami lɛnɔ mɔɔtala-mii.” 

22Mmɔ ni, ɔ́nwuna úwi-ma na ɔ́su-ma ɔnini, “Bɛƒɔ Katɔti Kɔyu. 

23Na si bíti bekyuli ekpidi bɛ́kyiɛ-ma ni, ɔɔtina ka Katɔti lɛnɔ úti ɔ́kyiɛ-ma. Nsu 
si bíteti bítakyiɛ-ma ni, ɔɔtina ka Katɔti lɛnɔ úteti útakyiɛ-ma.” 

Yesu Údie Lɛlɔ Ɔ́tina Toma 
24Uwi ɔni na Yesu úbo-ma kudɔ mmɔ ni, batɛyane leevu-inyɔ bammɔ akɔ unwi 
ɔni baalɔ Toma na basɔ baalɔ-nwu Nta Ubi ni, uuubo-ma akɔ. 

25Anwuɔsu ka úbebo ni, batɛyane bakladi bammɔ básu-nwu banini, “Abu bɔ́ɔnu 
Blɔti!” Amu na Toma ɔ́su-ma ɔnini, “Si ńtanu kɔbwɛlɛ eƒi lɛtaala na nwuna enu 
na liti mina lɛnimi lɛkya-nya kemmo na liti mina kɔnu lɛkya-nwu ɔƒɛnyi ni, 
lɛɛɛdubo bɔƒɔ bɔdi.” 

26Amu na Kwasida unwi kama ni, batɛyane bammɔ básɔ bása belie ɔtɔ kemmo, 
na Toma lɛnɔ ɔkya-ma akɔ. Básɔ bákalɛ ɔtɔ ɔmmɔ lɛni kani. Nsu Yesu úbo na 
úbenye-ma ntɛ, na ɔ́su-ma ɔnini, “Keyi buɛɛ kasiaku-mii.” 

27Amu na ɔ́su Toma ɔnini, “Bo, na ebeti ƒula lɛnimi akya mɛni. Na anu mina enu. 
Na eti ƒula kɔnu akya-mi ɔƒɛnyi. Na ada ƒula taƒɔ tadi aya. Na aƒɔ adi ɔƒɛni kani!” 

28Ka Yesu ɔ́su-nwu lɛni ni, Toma údie kenye ɔnini, “Mina Ati ku Katɔti!” 

29Amu na Yesu ɔ́su-nwu ɔnini, “Áƒɔ ádi ka ánu-mi ɔsu. Bekyuli bani nátanu-mi 
tɔ asa báƒɔ bádi ni, badubɔkɛ lɛlɔyɔ betulo!” 

30Yesu ɔ́bla akɔla budie taatina pii na nwuna batɛyane anumi. Nsu ńtenweni-
nya ńtakya ɔku ɔmɛni kemmo. 

31Na amɛni kani na línweni líse kalɛ na bɛƒɔ bɛdi ka Yesu ndi Ukyuli Ɔƒunadi 
ɔmmɔ. Na anwu ndi Katɔti Ubidi ɔni na si bɛ́ƒɔ-nwu bɛ́di ni, na ɔya na bilie ngba 
na nwuna ɔyikun kemmo. 

Yohane 21 

Bánu Yesu Na Ɛpu Kudɔ 
1Ɔmmɔ kama ni, Yesu ɔ́sɔ údie lɛlɔ ɔ́tina nwuna batɛyane kunwi na Tiberia Ɛpu 
kudɔ. Na kalɛ na úbalɛ na ndubo bɔsu mɛni. 

2Limeyi lɛdi ni, Simon Petro ku Toma ɔni baalɔ Nta Ubi ku Natanael ɔni nási 
Kana na Galilea kalɔ lɛlɔ ku Sebedeo bebi ku Yesu batɛyane inyɔ babambadi 
badi benye. 

3Amu na Simon Petro ɔ́su-ma ɔnini, “Lísela ntédie kɔbɛ.” Mmɔ kani na ama lɛnɔ 
básu-nwu banini, “Abu lɛnɔ bɔdubo-ɔ bɔsiaku.” Anwuɔsu bana ƒui béduo ɔkɔlɔ 
kemmo na bátɔlɔ. Nsu usien umodi ɔmmɔ ni, bétedie kɔbɛ kɔdi. 

4Amu uwi ɔni na ɔƒɛ ɔ́tu ɔdubo ni, batɛyane bammɔ bánu ukyuli ɔdi ka unye ɛpu 
kɔtu. Nsu bátati banii Yesu na ɔdi. 

5Amu na ɔ́kpali-ma ɔnini, “Bakloƒu, bítedie kɔbɛ kɔdi?” Mmɔ na ama bédie kenye 
banii, “Oowo!” 

6Amu na ɔ́su-ma ɔnini, “Biwi bina asawu ɔmmɔ na ɔkɔlɔ ɔmmɔ kɔdianu kakɛ. 
Na bɛdubɔkɛ lɛla lɛdi.” Anwuɔsu béwi asawu ɔmmɔ. Na bátakana-nwu bɔni 
bɔlɛku, ɔsika bédie kɔbɛ pii. 

7Amu na ɔtɛyane ɔni na Yesu ɔɔyɔ́ mmɔ ɔ́su Petro ɔnini, “Blɔti na ɔdi!” Ka Simon 
Petro únu ka ɔtɛyane ɔmmɔ ɔ́su ɔnii Blɔti na ɔdi ni, Petro úti nwuna awu gyɔlɔɔ 
ɔ́bala lɛlɔ, ɔsika ɔ́da-nwu údie. Na ɔ́ƒulu úduo ntu bɔmmɔ kemmo, na úti úsela 
Blɔti kudɔ. 

8Na batɛyane bakladi béti ɔkɔlɔ ɔmmɔ na básia ntu lɛlɔ bébedu ɛpu kɔtu. Na 
báni asawu ku kɔbɛ kɔmmɔ béboku. Na ɔ́si kesii kani na bédie kɔbɛ kɔmmɔ 
útédu ɛpu kɔtu ni, útagyu. Ɔ́bla aani lɛgba budie eti anyɔ. 

9Ka báyu ɔkɔlɔ kemmo bébo kalɔ ni, bánu aƒɛ ogya ɔdi na ɔdaku bɔda. Na kɔbɛ 
kɔdi kɔsia ogya ɔmmɔ lɛlɔ, na bodobodo ɔdi lɛnɔ use mmɔ. 

10Amu na Yesu ɔ́su-ma ɔnini, “Biti bina kɔbɛ kɔni na bídie ɔƒaani mmɔ kɔdi 
biboku.” 

11Amu na Simon Petro ɔ́kɔ úduo ɔkɔlɔ ɔmmɔ kemmo, na ɔ́da asawu ɔmmɔ na 
ɔ́ni úbewi ɛpu kɔtu. Na kɔbɛ kubendi kúyi-nwu kemmo tɛtɛɛtɛ. Na kɔbɛ kɔmmɔ 
ƒui bumomo bɔbla eti atɛ ku ɛtɛ. Nsu ina ka kɔbɛ kɔmmɔ kúmomo lɛni ni, asawu 
ɔmmɔ útabwɛ. 

12Ɔmmɔ kama ni, Yesu ɔ́su-ma ɔnini, “Bibo bibadi.” Nsu ɔni na ala amɛni ƒui aalɛ́ 
ni, ɔdi útakana kayi buse na uye-nwu ɔnii, “Ɔma na adi?” Ɔsika báti ka Blɔti na 
ɔdi. 

13Na ka Yesu ɔ́lɔ-ma ɔnii babadi ni, ɔ́kpɛ úde adila ammɔ na úti bodobodo ɔmmɔ 
na úti úte-ma. Lɛni kani na ɔ́bla kabɛ kammɔ lɛnɔ. 

14Na ɔmɛni ndi kɔtɛdi kɔni na Yesu údie lɛlɔ ɔ́tina nwuna batɛyane ɔni na ɔ́ta 
ɔ́lɛ kekpine. 

15Uwi ɔni na bádi báwɔlɔ ni, Yesu úye Simon Petro ɔnini, “Simon, Yohane ubi, 
aayɔ́-mi geen teetulo batɛyane bakladi bamɛni?” Amu na údie kenye ɔnini, 
“Blɔti, ɛɛn! Awɔ ɔlati agyi ka mɔɔyɔ́-ɔ.” Amu na Yesu ɔ́su-nwu ɔnini, “Taanu 
mina baƒonubi lɛlɔ.” 

16Ɔmmɔ kama ni, Yesu ɔ́sɔ úye-nwu ɔnini, “Simon, Yohane ubidi, aayɔ́-mi geen?” 
Na Petro lɛnɔ ɔ́sɔ údie kenye ɔnini, “Blɔti, agyi ka mɔɔyɔ́-ɔ.” Mmɔ ni, Yesu ɔ́sɔ 
ɔ́su-nwu ɔnini, “Taanu mina baƒonu lɛlɔ.” 

17Kɔtɛdi ni, Yesu ɔ́sɔ úye Petro ɔnini, “Simon, Yohane ubidi, aayɔ́-mi?” Amu ka 
Yesu ɔ́sɔ úye-nwu kɔtɛdi ɔnii, “Aayɔ́-mi?” ɔsu ni, Petro lɛlɔ lɛ́bla anwu ɔlati 
kɔnyana, na ɔ́su Yesu ɔnini, “Blɔti, agyi lɛla biala. Na agyi lɛnɔ ka mɔɔyɔ́-ɔ!” Amu 
na Yesu ɔ́su-nwu ɔnini, “Taanu mina baƒonu lɛlɔ. 

18Mɔɔsu-ɔ litemi geen ka ni, uwi ɔni kemmo na adi ɔnamu ni, aata na aklibi lɛlɔ 
na esie kesii biala na aayɔ́. Nsu si uwi ɔni na ábi lɛlɔ ni, adubo enu bunene na 
ukyuli bamba maklibi-ɔ na ɔkpanku-ɔ usienku kesii kani na alawia ka esie.” 

19Lɛla lɛni na Yesu ɔ́su-nwu mɛni ni, bɔtina na ɔda Petro kukpi kɔni udu na 
ɔdubo bukpi na uti ɔkɔliku Katɔti lɛnyi katɔ. Amu na Yesu ɔ́su-nwu ɔnini, 
“Taasiaku-mi.” 

20Amu ka Petro ɔ́tu únwini ni, ɔ́nu ɔtɛyane ɔni na Yesu ɔɔyɔ́ mmɔ. Anwu ndi 
ɔtɛyane ɔni nábu úsie Yesu kudɔ uwi ɔdi návi ɔni na baadiku-nwu adila ekplodi 
na úye Yesu ɔnini, “Blɔti, ɔma ndubo-ɔ kakya bɔkya?” 

21Anwuɔsu uwi ɔni na Petro ɔ́nu-nwu ni, úye Yesu ɔnini, “Blɔti, na bi ndubo ƒula 
ɔtɛyane ɔmɛni anwu bɔlɛku?” 

22Amu na Yesu údie kenye na úye-nwu ɔnini, “Si mɔɔyɔ́ nnii anwu ɔsɔ ɔkya ngba 
wetédu uwi ɔni na masɔ mebo ni, bi nkɛ-ɔ? Awɔ ni, taasiaku-mi.” 

23Ɔmmɔ ɔsu ni, litemi lɛmɛni lígyingya lɛ́vi Yesu basiakune ƒui akɔ ka ɔnii 
ɔtɛyane ɔmɛni anwu ulekpi. Nsu ɔɔɔdi bɔsu na Yesu ɔ́su ɔnii ulekpi. Mmomu 
bɔsu na ɔ́su ɔnini, “Si mɔɔyɔ́ nnii anwu ɔsɔ ɔkya ngba wetédu uwi ɔni na masɔ 
mebo ni, bi nkɛ-ɔ?” 

24Ɔtɛyane ɔni lɛlɔ litemi na bɔɔsu mɛni ndi ami ɔni násu ala amɛni. Na línweni-
nya líse lɛnɔ. Na baƒɔtaadine ƒui bagyi ka ala ani kenye na muudie mɛni adi 
litemi geen. 

25Na ala pii abambadi akya ani na Yesu ɔ́bla. Na si banii bénweni ala ani ƒui na 
ɔ́bla bése unwi unwi ni, nka kayawi bekyuli balákɛ lɛku lɛmmɔ kesekɔ. 

Batalane Kabla 

Batalane Kabla 1 

1-2Ɔnwa Tioƒilo, na mina ɔku udeedi kemmo ni, línweni lɛ́su ala ani ƒui na Yesu 
ɔ́bla na ɔ́tina úti ɔ́si uwi ɔni na úse nwuna kabla kalɔ úti útédu uwi ɔni na Katɔti 
úti-nwu úsienku katɔ. Asa na ɔdubuti-nwu usienku katɔ ni, Yesu ɔkɛ Katɔti Kɔyu 
ɔyikun lɛlɔ ɔ́tina nwuna batalane ala. 

3Na emeyi aavlene kemmo na nwuna kukpi kama ni, údie lɛlɔ ɔ́tina-ma kɔlɛ kɔlɛ 
ɔni na ɔ́tina geen ka ɔ́kya ngba. Ama bani nánu-nwu ni, ɔ́tɛmiku-ma ɔ́siku 
nwuna Ɔti lɛga kadikɔ ala lɛlɔ. 

4Uwi ɔni na bábasa lisu ni, úbo-ma ɔda ɔnini, “Bitatɔlɔ Yerusalem, mmomu 
binye bɛgya Katɔti Kɔyu bubo bɔni lɛlɔ na lɛ́su-mii lɛ́siku ka mina Ɔti ɔ́su úse ka 
wete-mii. 

5Ɔsika Yohane anwu ni, ntu na úti ɔ́bla Katɔti ntu bɔkpila ɔdi ɔmmɔ úte bekyuli. 
Nsu na emeyi klukui adi kemmo ni, Katɔti ɔdubuti nwuna Kɔyu ɔkpila-mii.” 

Katɔti Úti Yesu Úsienku Katɔ 
6Ɔmɛni ɔsu ka batalane bamɛni ku Yesu básɔ bása ni, béye-nwu banini, “Unwoti, 
ɔƒaani na aawia ka asɔku Israel lɛga kadikɔ ese yoo?” 

7Na Yesu ɔ́su-ma ɔnini, “Útalɛka bɛti uwi iye emeyi ani na mina Ɔti ɔ́su úse ka 
lɛla lɛdi lɛdubɔlɛ. 

8Nsu si uwi ɔni na Katɔti Kɔyu kúbo-mii kudɔ ni, kɔdubɔƒɔ-mii lɛlɔ kemmo ƒui 
na kɔdubɔkya-mii ɔyikun na bɛdubɔsu-mi lɛlɔ litemi na Yerusalem ku Yudea ku 
Samaria wetéduku kalɔ kawɔkɔ.” 

9Na ɔmɛni bɔ́su kama ni, Katɔti úti-nwu ɔ́kɔliku katɔ na benye baanu-nwu útédu 
ka úduo kemmo na ɔ́yii-ma anumi. 

10Na ɔni benye baanu kayaa ni, kɔnakunwi nkyuli inyɔ badi bani nnyimi ala 
aƒualadi bédie lɛlɔ bátina-ma, 

11na básu-ma banini, “Galileaƒuɔ, bi ɔsu na binye bɛɛnu katɔ lɛni? Yesu ɔni na 
Katɔti úti ɔ́siku-mii kudɔ úsienku katɔ mɛni ni, ɔsɔ ɔdubɔsi katɔ ubo-mii kudɔ 
aani kalɛ na bɛ́nu ka ɔ́si bina kudɔ úsie katɔ kalɛ kani.” 

Matia Úti Yuda Keliekɔ 
12Nwuna kama ni, batalane bammɔ bénwini bási kɔbi kɔni baalɔ Inɔ Egyii Kɔbi 
lɛlɔ mmɔ, bésie Yerusalem ɔma kemmo. Na ɔ́si mmɔ útédu ɔma kemmo mmɔ ni, 
wabla liluku linwi. 

13Ka bétéduo ɔma kemmo ni, bésie bétéduo bana kakyakɔ. Na bekyuli bani nli 
mmɔ ndi Petro ku Yohane ku Yakobo ku Andrea ku Ƒilipo ku Toma ku 

Bartolomeo ku Mateo ku Yakobo ɔni ndi Alƒeo ubidi ku Simon ɔni basɔ baalɔ 
Selote ku Yakobo ubidi Yuda. 

14Bekyuli bamɛni bátaasala lɛlɔ taakpali katɔ uwi biala ku beleku badi ku Yesu 
uni Maria ku Yesu banwani bananabi. 

15Amu na emeyi ammɔ kemmo kani ni, ama bani náƒɔ bádi mmɔ bábasa, na bana 
bumomo bɔbla aani nkyuli eti anyɔ ku aavlanyɔ. Na mmɔ Petro ɔ́ta únye na ɔ́su-
ma ɔnini, 

16“Mina banwani, lɛla lɛni na bénweni na Bunweni Kedee Ɔku kemmo ni, ɔlɛka 
libo-nwu kemmo aani kalɛ na Katɔti Kɔyu kɔ́kɛnku Dawid lɛlɔ kútemi kɔ́siku 
Yuda ɔni nátɔnku bekyuli bani néƒie Yesu lɛlɔ. 

17Yuda ɔdi bula lɛkpa lɛmɛni kemmo unwi, na Blɔti ɔ́ƒuna-nwu ka nka wabla 
batalane kabla. 

18“Nsu ɔ́bla likpidi na ɔ́ƒɔ egulabi ani na béti bétéye kalɔ kani lɛlɔ na útékpi. Mmɔ 
ka úbuli ni, ɔ́bwɛ na nwuna aƒɔla ƒui álɛ éwi keyi. 

19Nwuna kukpi kɔmɛni litemi líbegyingya na Yerusalem, na ukyuli biala únu 
nwuna kukpi kɔmɛni lɛlɔ litemi. Anwuɔsu ni, kesii kani na úkpi mmɔ na baalɔ 
Hakeldamak ɔni kalɔ ndi Ubugya Lɛku.” 

20Amu na Petro ɔ́su lɛnɔ ɔnini, “Bénweni na Dawid kɔgya ɔku kemmo banini, “ 
‘Bɛsia nwuna liku kɔnu bise, na ɔdi biala utelie mmɔ.’ Básɔ bénweni banii, “ 
‘Bɛya na ukyuli bamba unye nwuna kalabla kenye.’ 

21-22Anwuɔsu ni, ɔlɛka ukyuli ɔdi uduo-bu akɔ aani litemi kama unyene kalɛ ute 
Blɔti Yesu bɔta bɔlɛ bekpine akɔ. Na ɔlɛka ɔbla ukyuli ɔni nákya bula lɛkpa 
lɛmɛni kemmo na uwi ɔni kemmo ƒui na abu ku Yesu bɔkɛ, na ɔ́si uwi ɔni na 
Yohane ɔ́kɔ lɛsa na Katɔti ntu bɔkpila ɔdi lɛlɔ útédu uwi ɔni na Katɔti úti Yesu 
úsienku katɔ.” 

23Anwuɔsu bédie nkyuli inyɔ bani ndi Matia ku Yoseƒ ɔni baalɔ Barsaba na basɔ 
baalɔ-nwu Yusto. 

24-25Na bákpali katɔ banini, “Blɔti, awɔ ngyi ukyuli biala kasusu kemmo. 
Anwuɔsu tina-bu nkyuli inyɔ bamɛni akɔ unwi ɔni na áƒuna, ka unye ɔtalane 
kenyekɔ kani na Yuda ɔ́da úse na ɔ́tɔlɔ úsie kesii kani néduku-nwu.” 

26Na ka bátu egulabi bánu na nkyuli inyɔ bamɛni lɛlɔ ni, Matia ɔdi nénwini úwi 
na béti-nwu bébunku nkyuli leevu-unwi bammɔ. 

Batalane Kabla 2 

Katɔti Kɔyu Kúbo Na Pentekoste Limeyi 
1Amu ka limeyi lɛni baalɔ Pentekoste limeyi lídu ni, baƒɔtaadine bammɔ ƒui 
bátása na likpo linwi pɛ. 

2Kɔnakunwi ni, bénu kɔku kɔdi aani ɔƒɛƒɛɛ ubendi ɔdi muukpó. Na kɔku kɔmɛni 
kúbeyi ɔtɔ ɔni kemmo na bákya mmɔ. 

3Na lɛla lɛdi lígyingya aani agyakpabi kalɛ, na líbelie-ma lɛlɔ. 

4Na Katɔti Kɔyu kɔ́ƒɔ-ma lɛlɔ kemmo ƒui, na bése kalɔ baasu bumwi etemila na 
adi lidu kemmo aani kalɛ na kúte-ma kalɛ. 

5Amu na uwi ɔmɛni kemmo kani ni, Yudaƒuɔ bani nási kayawi ekpo ƒui ni, bébo 
bakya Yerusalem. 

6Amu ka bénu kɔku bonwu kɔmɛni ni, bekyuli pii békeli bésie mmɔ. Na ka bénu 
ka baƒɔtaadine bamɛni benye beetemi kadi biala ɔma lɛdi ɔsu ni, ɔ́bla-ma dɛye 
dɛye! 

7Ɔmɛni ɔsu ni, ɔtɔtɔ ɔ́gyu-ma, na béƒu na bése kalɔ beeye lɛlɔ banini, “Bekyuli 
bamɛni ƒui ni, ɔɔɔdi Galileaƒuɔ badi yoo? 

8Na dɛ na ɔ́bla na buunú bana butemi na bula kɔlɔ adi kemmo? 

9-10Abu bɔdi Partiƒuɔ ku Mediaƒuɔ ku Elamƒuɔ ku bani nási Mesopotamia ku 
Yudea ku Kapadokia ku Ponto ku Asia ku Ƒrigia ku Pamƒilia ku Egyipte ku Libia 
ɔvi ɔni nkya Kirene ku baƒɔ bani nási Roma na badi Yudaƒuɔ ku bekyuli bani 
néduo Yudaƒuɔ lɛkpa kemmo 

11ku Kretaƒuɔ ku Arabiƒuɔ. Na bula ƒui buunú ka beebó Blɔti ablala ebendi kudu 
na bula adi kemmo.” 

12Amu ka béƒu benye mmɔ ni, bakya beeye lɛlɔ banini, “Bi litemi lɛdi mɛni?” 

13Amu na ama bani nnye mmɔ badi básu banini, “Ntɛ mɔɔda-ma, ɔɔɔdi lɛla lɛdi 
biala lɛdi.” 

Petro Útemi Úte Yudaƒuɔ 
14Mmɔ na Petro ɔ́ta únye na bana leevu-unwi bammɔ akɔ na ɔ́talaku lɛdi katɔ 
ɔnini, “Amii Yudaƒuɔ ku amii bani nli Yerusalem ƒui, mɔɔyɔ́ ka lidie ala amɛni ƒui 
kalɔ, anwuɔsu binu kaduɛ. 

15Ɔɔɔdi ntɛ mɔɔda bekyuli bamɛni. Amii ɔlati bɛɛnu ka ɔtanta lɛdɔ yaalenwi 
kemmo kani bɔkya mɛni. 

16Mmomu lɛla lɛni na bɛɛnu mɛni ni, ani ndi lɛla lɛni na Katɔti Kenye Udiene 
Yoel ɔ́su úse kukuuku. 

17Ɔ́su ɔnini, “Na emeyi ekplodi kemmo ni, ndubuti mina Kɔyu lite bina akɔ ɔdi 
biala na bina bebi bananabi ku belekubi badubo-mi kenye budie. Na bina 
benengu badubo ana buteegye. Na bina bakloƒu lɛnɔ banu kɔyu kemmo ala 
budie taatina. 
18Na emeyi amɛni kemmo ni, ndubuti mina Kɔyu lite mina kabla bablane 
banana ku beleku muedi, na badubudie-mi kenye. 

19Na ndubɔya akɔla budie taatina ataalɛ na kayaa ku kalɔ lɛlɔ ƒui. Bɛdubɔnu 
ubugya ku ogya ku uyɔ pii. 

20Ɔƒɛ ɔdubɔbla suu, na kɔbuli anumi adubugyie aani ubugya, asa na Katɔ 
Ɔyikune limeyi bonwu lɛmmɔ lɛdubo. 

21Na ukyuli biala ɔni mɔɔkpali Blɔti lɛnyi ni, ɔdubɔkɛ bɔƒɔ.” 

22“Ati bene biinú? Yesu Nasareni ɔdi Ukyuli Ɔƒunadi ɔni lɛlɔ na Katɔti ɔkɛ údie 
nwuna ɔyikun ku akɔla bɔbla keyi ɔ́tina-mii aani kalɛ na amii alati lɛnɔ bɛgyi. 

23Nsu na Ɔti bɔyɔ ku kakali kemmo ni, ɔ́nyonu-nwu úte-mii na bɛ́kɛ ekpidi 
bablane lɛlɔ na bɛ́du-nwu uwi ɔni na bɛ́kana-nwu bɛ́mana ugyii lɛlɔ. 

24Nsu Katɔti ɔ́sɔ ɔ́gyila-nwu ɔ́lɛku bekpine akɔ na ɔ́lɛ kukpi enu kemmo, ɔsika 
kukpi kulakana-nwu lɛkpu bubo buse. 

25Na Ɔga Dawid ɔ́su úse ɔ́siku-nwu lɛlɔ ɔnini, “ ‘Lɛ́nu ka Unwoti unye-mi anumi 
uwi ƒui. Na ka unye-mi kɔdianu aani mina lɛkpa kalɛ ɔsu ni, lɛɛɛdubo bɔgbanta. 

26Ɔmɛni ɔsu ni, mina kayi kemmo kéyi ku lɛlɔyɔ, na ndubuti kenye nteemwi-ɔ 
uwi ƒui! Ina ka ɔlɔna ndi muedi ni, ndubulie na lɛnunsia kemmo. 

27Na alanyonu mina kɔyu alakya kekpine. Na lɛnɔ ni, alaya ƒula Ubi Kedee ɔlɔna 
webu. 

28Átina-mi ƒula ngba lilu, na ƒula kudɔ bɔkya bɔ́ya na mɔɔkɛ́ ebiti geen.’ 

29“Anwuɔsu ni, banwa, mɔɔsu-mii nwaa ka ni, bula Nana Dawid úkpi, na báva-
nwu, na nwuna kaƒiɔtɔ kamu kakya bula akɔ mɛni ɔmwi ɔmwi. 

30Nsu ɔdi Katɔti kenye udiene. Na Unwoti úse kenye úse ka wabla Dawid kaba 
kemmo ubi na wadi lɛga aani Dawid ɔmmɔ kalɛ kani. 

31Ka Dawid ɔgyi ɔmɛni ɔsu ni, ɔ́su úse ka ni, Kristo ɔdubɔta ɔlɛ bekpine akɔ. Ɔ́su 
ɔnii balada-nwu balakya kekpine, na nwuna ɔlɔna lɛnɔ ulebu na kaƒiɔtɔ kemmo. 

32Yesu ɔmɛni na Katɔti ɔ́gyila ɔ́lɛku bekpine akɔ, na litemi geen lɛmɛni lɛlɔ ɔsu 
na bɔdi kenye bediene. 

33Na ɔƒaani ni, Katɔti úte-nwu kenyekɔ kenengudi na nwuna kɔdianu, na úti 
nwuna Kɔyu úte-nwu aani kalɛ na ɔ́su úse. Lɛni na anwu lɛnɔ ɔ́tala-ku ɔ́kya-bu. 
Anwuɔsu na bɛɛnu na biinú lɛla lɛni mɔɔlɛ́ mɛni. 

34-35Ɔɔɔdi Dawid náta úsie katɔ mmɔ. Mmomu ni, ɔ́su ɔnini, “ ‘Unwoti ɔ́su mina 
Unwoti ɔnii, “Sɔ lie-mi kɔdianu kakɛ wetédu uwi ɔni na meti ƒula bekisine 
makya-a lɛgba kalɔ.” ’ 

36Anwuɔsu mɔɔyá na amii Israelƒuɔ bɛti ka ni, Katɔti nábla Yesu ɔni na amii 
bɛ́du mɛni ɔnii unwini Blɔti ku Ukyuli Ɔƒunadi.” 

37Amu ka bekyuli bamɛni bénu Petro etemila amɛni ni, ékpoku-ma na kayi 
kemmo. Anwuɔsu béye-nwu ku batalane bakladi banii, “Banwa, bi na ɔlɛka 
bɔbla?” 

38Amu na Petro ɔ́su-ma ɔnini, “Ɔlɛka bina akɔ ɔdi biala ɔda ekpidi bɔbla ɔya na 
unwini ubo Blɔti kudɔ, na ɔƒɔ ntu bɔkpila ɔdi na Yesu Kristo lɛnyi kemmo kalɛ 
na Katɔti uti nwuna ekpidi ɔkyiɛ-nwu, na ukyuli ɔmmɔ wakɛ Katɔti Kɔyu aani 
kalɛ na Blɔti ɔ́su úse. 

39Ɔsika linyese lɛmɛni lise lite amii ku bina bebi ku bani nási ɔgyu ku bekyuli 
bani ƒui na Katɔti walɔ weboku nwuna kudɔ.” 

40Amu na Petro ɔ́tɛmiku-ma laa na ɔ́lɛ-ma ɔ́su ɔnini, “Bɛda lɛlɔ bidie kɔtu bɔni 
bɔmɛni kemmo, bɔni mebo bekyuli bekpidi bamɛni ɔnwa lɛlɔ.” 

41Ɔmɛni ɔsu ni, bana akɔ pii báƒɔ Petro litemi bádi, na bákpila-ma ntu na Yesu 
lɛnyi kemmo, na bana bumomo bɔbla aani nkyuli mpim ɛtɛ. Na ama lɛnɔ béti 
lɛlɔ bebunku baƒɔtaadine bammɔ limeyi lɛmmɔ. 

42Amu na béti bana uwi ƒui béte batalane bammɔ, na baatina-ma ala, na 
baakpali katɔ, na baadi taasala lɛnɔ. 

Baƒɔtaadine Bammɔ Bádi Kɔnwa 
43Amu na ka batalane bammɔ bábla akɔla budie taatina pii ɔsu ni, ɔ́bla bekyuli 
bammɔ ƒui yaa na béti ɔbu béte Unwoti. 

44Na baƒɔtaadine bamɛni bátaasa uwi ndi uwi na beele bana lɛlɔ ala. 

45Na si béti bana lɛlɔ ala adi béye ni, beeti egulabi ammɔ teele kalɛ na ɔdi biala 
ɔɔwia. 

46Na béteesie Katɔti kakpakɔ limeyi ndi limeyi, na bátaasa esu esu lɛnɔ taadi na 
bana kɔduli na kubiti ku lɛlɔyɔ kemmo. 

47Na baagyá Blɔti enu na beemwi-nwu lɛnɔ. Na bekyuli ƒui baabu-ma. Na limeyi 
biala ni, Unwoti uuti bekyuli babambadi bani na ɔɔƒɔ́ teebunku-ma lɛlɔ. 

Batalane Kabla 3 

Blɔti Ɔ́bwi Ukyuli Ɔni Náƒɛ Uwi Kalɔ 
1Limeyi lɛdi ni, Petro ku Yohane bésie Katɔti kakpakɔ uwi ɔni na Yudaƒuɔ beesié 
taatákpali katɔ. Ɔbla aani lɛdɔ ɛtɛ kemmo. 

2Ka bédu kakpakɔ mmɔ na kayakun kani baalɔ banii Kayakun Buni kenye ni, 
mmɔ na bánu ɔnana ɔdi, ɔni náƒɛ uwi kalɔ ɔ́si nwuna bɔwɔ. Na nwuna bekyuli 
beeti-nwu taabava mmɔ limeyi ndi limeyi kalɛ na uteevele bekyuli bani muusié 
mmɔ egulabi. 

3Ɔni na Petro ku Yohane bási baaví ni, úye-ma ɔnii bete-nwu egulabi adi. 

4Amu na bédi bénye na bánu-nwu kpoo, na Petro ɔ́su-nwu ɔnini, “Nu mɛni!” 

5Amu na ukyuli ɔmmɔ ɔ́talaku anumi ɔɔnu-ma, na ɔ́bla kasusu ka badubo-nwu 
lɛla lɛdi bute. 

6Amu na Petro ɔ́su-nwu ɔnini, “Ami liiibo egulabi adi na mete-ɔ! Nsu ni, 
ndubute-ɔ lɛla lɛni nse-mi! Mɔɔsu-ɔ na Yesu Kristo Nasareni lɛnyi kemmo ka ni, 
ta na esie!” 

7Na Petro ɔ́da ukyuli ɔmɛni kɔdianu na ɔ́ya na ɔ́ta únye. Amu na nwuna lɛgba 
ku kasoma ekubi ƒui áyu ɔkplu! 

8Na ɔ́ba lɛgyu ɔ́kɔ katɔ na úbenye lɛgba lɛlɔ. Na úse kalɔ uusié taavi na ɔɔba agyu 
na uumwi Blɔti. Na ɔ́siaku-ma útéduo kakpakɔ mmɔ. 

9Na bekyuli bani nkya mmɔ ni, bánu-nwu na bénu kalɛ na ɔkya uumwi Unwoti. 

10Ka bábanu-nwu báti ka anwu mɔɔyɔ́ Kayakun Buni kudɔ bulie mmɔ ni, útakɔsi 
na ɔ́bla-ma dɛye dɛye. 

Petro Údie Yesu Ɔyikun Kenye Na Kakpakɔ 
11Amu na bekyuli pii békeli bésie-ma kudɔ na kesii kani baalɔ banii Ɔga Salomo 
lɛgbanya kemmo na Katɔti kakpakɔ mmɔ. Bébo bábanu ka ukyuli ɔmmɔ ɔ́tu ɔda 
Petro ku Yohane kpakplaa na nwuna bɔbwi bɔ́bla-ma kalɛ kadi! 

12Amu ka Petro ɔ́nu bekyuli bammɔ ni, ɔ́su-ma ɔnini, “Israelƒuɔ, bi mɔɔbla-mii 
dɛye dɛye pii taasiku lɛla lɛmɛni lɛlɔ lɛni? Na bi ɔsu na bɛɛnu-bu aani bekyuli 
kedee badi na bɔdi? Bitakali bɛnii abu alati ɔyikun kemmo na búti bɔ́bwi ukyuli 
ɔmɛni! 

13Ɔsika Unwoti úti ɔbu úte Ubidi Yesu. Na Unwoti ɔmɛni ndi Abraham ku Isak 
ku Yakob lɛnɔ Ɔti. Na anwu kani ndi bula bati kuuku lɛnɔ Unwoti. Ubidi Yesu 
ɔmmɔ na amii bíti bíte bɛnii badu. Na bíni-nwu na Pilato anumi bɛnii bɛɛɛgyi-
nwu ina ka Pilato ɔ́yɔ ka ɔnyonu-nwu. 

14Bíni ukyuli ɔbuni mmomu, na bɛ́tuna bɛnii ɔnyonu bekyuli ɔdune na ukyuli 
ɔbuni ɔmmɔ kenye. 

15Amii bɛ́ya na bádu ukyuli ɔni muute bekyuli ngba. Nsu Unwoti ɔ́sɔ ɔ́gyila-nwu 
ɔ́lɛku bekpine akɔ! Na abu alati bɔ́nu-nwu ku bula anumi! 

16Ɔkɛnku Yesu lɛnyi kemmo ɔsu na ɔnana ɔni na bɛgyi na bɛɛnu mɛni ɔ́kɛ 
lɛlɔkplu. Na ka ɔ́ƒɔ Yesu ɔ́di ɔsu ni, Blɔti ɔ́bwi-nwu na bina anumi.” 

17“Banwa, ngyi ka tati tati ɔsu na amii ku bina benengu bɛ́bla lɛla lɛmɛni udu. 

18Nsu ni, Unwoti ɔ́su ka nwuna Ukyuli Ɔƒunadi webo abi lɛni. Na ɔmɛni ndi kalɛ 
na ɔ́ya na nwuna kenye bediene linyese líbo líte. 

19-20Anwuɔsu ni, binwini kama bɛkya ekpidi bɔbla na biti anumi bɛsia Unwoti 
lɛlɔ, kalɛ na waƒɔ bina ekpidi wedie-mii lɛlɔ na bɛkɛ bɔnwuna buɛɛ na Blɔti 
kudɔ, kalɛ watala Kristo Yesu wakya-mii aani bina Ɔƒɔne kalɛ. 

21Ɔlɛka Yesu ɔƒɔ lɛlɔ ɔkya katɔ mmɔ wetédu uwi ɔni na Ɔti wasɔku lɛla biala 
webese ligeen aani kalɛ na nwuna kenye bediene básu bése. 

22Ɔsika Mose ɔ́su ɔnini, ‘Bina Unwoti Katɔti ɔdubudie kenye udiene ɔdi ɔlɛku 
bina akɔ aani ami kalɛ. Anwuɔsu binu litemi biala lɛni na wasu-mii. 

23Na ukyuli biala ɔni naaadubo nwuna litemi bunu ni, badubukulo kɔna kɔni 
nkya anwu ku Blɔti bekyuli ntɛ ƒui.’ 

24“Sɔsɔ geen ni, Katɔti kenye bediene ƒui ɔ́si Samuel úsela ni, básu ala ani mɔɔlɛ́ 
ɔmwi mɛni bése kukuuku. 

25Unwoti nényimi kenye kamɛni ku bina bati ɔkɛ nwuna kenye bediene lɛlɔ. Na 
amii ndi bunyimi bɔmɛni ala badine. Ɔ́su Abraham ɔnini, ‘Na ɔkɛ ƒula kaba 
kemmo na ndubute kayawi ƒui bekyuli kusɛ kusɛ.’ 

26Anwuɔsu ka Katɔti údie nwuna kabla ɔblane keyi ni, ɔ́tala-nwu ɔnii ɔka-mii 
kudɔ bubo bubebunku-mii kalɛ na bɛkana kama bunwini bɔkya bina ekpidi.” 

Batalane Kabla 4 

Béƒie Petro Ku Yohane 
1Amu uwi ɔni na Petro ku Yohane benye baatɛmi ku bekyuli bammɔ ni, Yudaƒuɔ 
bakpane badi ku kakpakɔ bagyumanane benengu ku Sadukiƒuɔ lɛnɔ bébo mmɔ. 

2Ka bénu ka Petro ku Yohane bakya baasu ala taasiku Yesu bɔta lɛlɔ ɔni mɔɔtina 
ka ukpine ɔdubo bɔta bulie ngba ni, béti kɔnyi geen! 

3Anwuɔsu béƒie-ma. Na ka kadi kábɔyu ɔsu ni, bákya-ma ɔtɔ útédu lɛdigye. 

4Nsu bekyuli pii bani nénu bana etemila amɛni kemmo ni, báƒɔ litemi buni 
lɛmɛni bádi. Na bana bumomo bɔbla aani banana mpim ɛlɔ. 

5Amu ka kadi kégye ni, úbebo úte ka Yudaƒuɔ kadi lɛlɔ badine ku kadi benengu 
ku ɔda bubo ala batinane badi bása na Yerusalem. 

6Bábasala ku Ɔkpane Unengudi Hana ku Kaiaƒa ku Yohane ku Aleksandro ku 
Ɔkpane Unengudi lɛlɔ bekyuli badi lɛnɔ. 

7Na bédie batalane bamɛni béboku bana anumi mmɔ. Na béye-ma banini, “Ulu 
ɔmani lɛlɔ na bɛ́bla ɔmɛni? Ɔma lɛnyi ku ɔyikun kemmo na bɛ́bla ala amɛni 
udu?” 

8Mmɔ kani ni, Petro ɔ́ta na Katɔti Kɔyu ɔyikun kemmo na ɔ́su-ma ɔnini, “Bula 
batɔnkune ku ɔma benengu, 

9si bɛɛwia kenye budie na lɛla lɛbuni lɛni na bɔ́bla búte ukyuli ɔni náƒɛ uwi kalɔ 
mɛni ku kalɛ na búti bɔ́bwi-nwu ni, 

10bite-mi kuƒi na lɛsu amii ku Israel kalɔ lɛlɔ bekyuli ƒui lɛla lɛdi. Ɔkɛ Yesu Kristo 
ɔni nási Nasaret lɛnyi kemmo ɔni na amii bɛ́ya na bákana bámana ugyii lɛlɔ na 
Unwoti ɔ́sɔ ɔ́gyila-nwu ɔ́lɛku kekpine ɔsu na ukyuli ɔmɛni lɛlɔ lɛ́yu ɔkplu. 

11Na Yesu ɔmmɔ lɛlɔ na Bunweni Kedee bɔɔsu taasiku bɔnii, “ ‘Lɛtabi lɛni na 
amii batune bíni bɛ́va ni, ani nébo líbenwini lɛtabi lɛni náƒɔ kuye lítulo na atabi 
ƒui akɔ.’ 

12Anwu lɛti ndi bekyuli Ɔƒɔne, ɔsika anwu kani na Unwoti úte lɛnyi ku ɔyikun 
na bekyuli ƒui akɔ ɔni makana waƒɔ-bu ngba.” 

13Ka lɛlɔ badine ku benengu bammɔ bánu kalɛ na Petro ku Yohane bábla kayi 
ku ɔtɔtɔ ku kalɛ na lɛkpaklɔ bekyuli badi na beeebo kenyekɔ kadi lɛnɔ na kadi 
akɔ ɔsu ni, ɔ́bla-ma kalɛ kadi. Na bánu báti ka ama ku Yesu ni, bavinkpana na 
badi. 

14Nsu ka bánu ukyuli ɔni na bábwi na bana anumi mmɔ ɔsu ni, bátakana lɛla 
lɛdi bɔsu. 

15Amu na báda-ma bédie kasalakɔ mmɔ, na ama lɛti lɛti bakya beeye lɛlɔ 
kasusu. 

16Badi béye banii, “Bi na ɔlɛka bɔbla ku bekyuli bamɛni? Bulakana buni bɔnii 
lɛla lɛni na bábla mɛni lɛɛɛdi akɔla budie taatina, ɔsika ukyuli biala na 
Yerusalem ɔgyi na únu litemi lɛmɛni. 

17Mmomu bɛya bubo-ma ɔda na bada litemi lɛmɛni bugyingya baya kalɛ na basɔ 
balasu ukyuli ɔdi litemi lɛdi na Yesu lɛnyi kemmo.” 

18Na básɔ bálɔ-ma béboku bana kasalakɔ mmɔ na bábala-ma ka ɔ́si ɔƒɛni ni, basɔ 
batasu ukyuli ɔdi litemi na Yesu lɛnyi kemmo. 

19Amu na Petro ku Yohane bédie kenye banini, “Amii alati bɛbu bɛnu. Bi mada 
Unwoti kubiti? Si bunu bina ɔda bubo munuu Unwoti bɔdi? 

20Lɛla lɛni na bɔ́nu na búnu ni, bulakana kenye bubile na bɔsɔ bulie kpoo.” 

21Amu na kasalakɔ benengu bammɔ bádɔnku-ma kaduɛ na báda-ma bányonu. 
Na ka bekyuli bammɔ ƒui bakya beemwi Unwoti na nwuna ablala ɔsu ni, bátakɛ 
lɛkwɛ lɛni lɛlɔ basia bani-ma kɔtu. 

22Na ukyuli ɔni na bábwi mmɔ ɔdubɔƒɔ utulo akwa aavlene. 

Baƒɔtaadine Bévele Kayi Ɔkplu Bɔkya 
23Uwi ɔni na bánya báda-ma bányonu ni, Petro ku Yohane bésie bana badi 
bammɔ kudɔ na básu-ma kalɛ na kasalakɔ kammɔ bekyuli básu-ma. 



1889 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

24Amu na baƒɔtaadine bamɛni ƒui bása lisu na bákpali Unwoti banii, “O Ati, awɔ 
nédie katɔ ku kalɔ ku ɛpu ku ala ani ƒui nkya-nya kemmo. 

25Akɛnku Katɔti Kɔyu lɛlɔ na étemi ásiaku ƒula kabla ɔblane Dawid lɛlɔ anini, “ 
‘Bi ɔsu na bayawine baakya lɛsɛ, na bekyuli baasa lili kekeeke? 

26Kayawi baga bábla unwi na benye beekpóku awɔ ku ƒula Ukyuli Ɔƒunadi.’ 

27Ɔdi litemi geen ka Herode ku Pontio Pilato ku Israelƒuɔ ku bani naaadi 
Israelƒuɔ básala lɛlɔ na ɔma ɔmɛni kemmo, na báta bénye ƒ'ubidi Yesu ɔni ndi 
Ukyuli Ɔƒunadi Kedee ɔmmɔ lɛlɔ. 

28Nsu, awɔ, na ƒula ɔyikun ku lɛnunda kemmo ni, énye ánu na básala bábla ala 
ani na ásu ése. 

29Na ɔƒaani ni, O Ati, nu liƒu lɛni na badaku-bu bɔkya, na ete abu, ƒula kabla 
bablane, kayi buse na bɔkana litemi buni lɛmɛni bɔsu. 

30Tuku bekyuli na abwi-ma, na abla akɔla pii ebu na ƒ'ubidi Yesu Kedee lɛnyi 
kemmo.” 

31Ka bévele Unwoti ɔmɛni báwɔlɔ ni, ɔtɔ ɔni kemmo na bakya mmɔ ɔ́kunku na 
Katɔti Kɔyu kɔ́ƒɔ bana ƒui lɛlɔ kemmo, na bése kalɔ baasu litemi buni lɛmɛni ku 
kayi buse. 

Baƒɔtaadine Bébunku Lɛlɔ 
32Na emeyi amɛni kemmo ni, baƒɔtaadine bamɛni ƒui bábla unwi na udu ku 
kasusu kemmo, na bana akɔ ɔdi biala útasusu anwu lɛti lɛkɛ. Mmomu ni, bana 
lɛla biala lɛdi bana ƒui lɛdi. 

33Na batalane bamɛni bákɔ Unwoti litemi lɛsa ku kayi geen básiku Blɔti Yesu 
bɔta bɔlɛ bekpine akɔ lɛlɔ. Na Unwoti keyi buɛɛ ku kusɛ kusɛ ɔkya-ma akɔ. 

34Na ɔdi biala ɔɔɔdi ɔwabane, ɔsika ama bani mbo lɛtɔ ku kɔlɔ ni, béti ala amɛni 
béye. 

35Na béti egulabi amɛni bátákya batalane bammɔ lɛkɔkɔ na béle-nya béte bana 
akɔ ɔdi biala kalɛ na ɔɔwia. 

36Amu na ɔnana ɔdi ɔ́kya ɔni baalɔ Yoseƒ na ɔ́si Lewi kaba kemmo na Kipro kalɔ 
lɛlɔ. Na batalane bamɛni básia-nwu lɛnyi banii Barnaba ɔni kalɔ ndi Ogya 
Ɔkyane. 

37Anwu lɛnɔ úti nwuna kalɔ úye na úti egulabi ammɔ úboku batalane bammɔ. 

Batalane Kabla 5 

Anania Ku Saƒira Bányi Ɔkɔ 
1Amu na ɔnana ɔdi lɛnɔ ɔ́kya ɔni baalɔ Anania, na ulekudi ndi Saƒira. Ama lɛnɔ 
béti bana kalɔ kadi béye. 

2Na béti egulabi ammɔ adi bábala, na béti akladi béboku batalane bammɔ. Na 
ulekudi Saƒira lɛnɔ ɔgyi, na ɔ́tuna ka babla lɛni. Na Anania úti egulabi amɛni 
úboku úbakya batalane lɛkɔkɔ. 

3Amu na Petro ɔ́su-nwu ɔnini, “Anania, bi ɔsu na áya na Satan ɔdi-ɔ lɛlɔ, na ɔ́ya-
a na aanyi ɔkɔ taatɔlɔ Katɔti Kɔyu? Na ébu ƒula kalɔ kani na éti éye mmɔ egulabi 
adi ése éte lɛlɔ? 

4Awɔ mbo kalɔ kammɔ asa néti-ka éye, na egulabi ani na báƒɔ-ɔ kayu mmɔ lɛnɔ 
adi ƒ'ɔdi. Bi náya-a na ábla kakali kekpidi kamɛni udu? Ɔɔɔdi abu bekyuli na ányi 
ɔkɔ átina, mmomu Katɔti!” 

5Amu ka Anania ɔ́nya únu litemi lɛmɛni ni, anwu kani na úbuli ɔ́tɛ kalɔ, na úkpi! 
Na ɔmɛni ɔ́da bekyuli bani nánu ƒui liƒu. 

6Amu na bakloƒu bani nkya-ma akɔ mmɔ béti kɔdi bébi-nwu lɛlɔ na bágyu-nwu 
bátáva. 

7Amu na uwi klukui ɔdi kama ni, ulekudi lɛnɔ ɔ́da úbalɛ mmɔ ɔni na anwu ɔɔɔgyi 
lɛla lɛni nálɛ. 

8Amu na Petro úye-nwu ɔnini, “Ɔni na awɔ ku ƒ'ɔgyani bíti bina kalɔ bíye ni, 
egulabi ani na báƒɔ-mii kayu ƒui na adi mɛni?” Amu na uleku ɔmmɔ údie kenye 
ɔnini, “Ɛɛn, ana ƒui mmɔ.” 

9Petro ɔ́su-nwu ɔnini, “Bi ɔsu na awɔ ku ƒ'ɔgyani bɛ́kana bɛ́sa kenye bɛnii bɛɛsɔ 
Blɔti Kɔyu bɛnu? Aanu bakloƒu bani néti ƒ'ɔgyani bátáva. Ama kani ndubo-ɔ 
bɔgyu bɔlɛku.” 

10Kɔnakunwi ni, anwu lɛnɔ úbuli ɔ́tɛ kalɔ, na úkpi. Amu ka bakloƒu bammɔ bébo 
bábanu ka úkpi ɔ́tɛ ni, bágyu anwu lɛnɔ bálɛku bátáva ɔgyani kudɔ mmɔ kani. 

11Anwuɔsu liƒu líduo baƒɔtaadine bammɔ ku bekyuli bani nénu lɛla lɛni nálɛ na 
mmɔ ƒui akɔ. 

Batalane Bábla Akɔla Lidu Lidu 
12Amu na uwi ɔmɛni ƒui ni, batalane bamɛni bátaabla akɔla pii na bekyuli 
bammɔ akɔ. Baƒɔtaadine bamɛni ƒui baasa na Yudaƒuɔ kakpakɔ na kesii kani 
baalɔ banii Salomo lɛgbanya kemmo. 

13Nsu anumi lɛlɔ baƒɔtaadine babambadi bátakana-ma kudɔ bɔkpɛ bude, ina ka 
baabu baƒɔtaadine bammɔ. 

14Na bekyuli pii, banana ku beleku, bénwini kama bákya bana alaekpidi bɔbla 
na báƒɔ Blɔti lɛnyi bádi. 

15Na bana badi béti balɛne bátáva atala lɛlɔ na keyi, kesii kani na báƒɔ bádi ka si 
Petro ɔ́si ɔɔví na nwuna kɔyu kúwi balɛne bamɛni lɛlɔ ni, ɔlɛ ɔni beeƒi waba-ma! 



1891 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

16Amu na béti balɛne ku bekyuli bani na ayu ekpidi eekpóku-ma ƒui básiku lɛma 
lɛni nkya Yerusalem amadɔ béboku-ma kudɔ na bábwi-ma ƒui. 

Yudaƒuɔ Batɔnkune Békpoku Yesu Batalane 
17Amu na Yudaƒuɔ ɔkpane unengudi ku nwuna lɛlɔ bekyuli bani nási lɛkpa lɛni 
baalɔ banii Sadukiƒuɔ kemmo ni, bése kalɔ beekpóku batalane bammɔ kogyulo. 

18Ɔmɛni ɔsu ni, béƒie-ma na béti-ma bátákya ɔtɔ. 

19Nsu usientɛ ni, Katɔti ɔtu ɔdi úbalɛmi ɔtɔ ɔmmɔ kayakun na ɔ́da-ma údie. 

20Amu na ɔ́su-ma ɔnini, “Biteesie Yudaƒuɔ kakpakɔ na bitátaasu etemila taasiku 
ngba bɔwɔdi bɔmɛni lɛlɔ!” 

21Amu ka kadi kégye ni, bésie bétéduo kakpakɔ mmɔ na bése kalɔ ku ala bɔtina. 
Anwuɔsu uwi ɔmmɔ kemmo ni, ɔkpane unengudi ku nwuna babune bálɔ lɛlɔ ku 
Yudaƒuɔ kadi benengu ƒui básala, na bátala bagyumanane banii betédie 
batalane bammɔ na ɔtɔ katɛnkɔ beboku. 

22Nsu uwi ɔni na bésie mmɔ ni, bátatánu-ma! Anwuɔsu básɔ bénwini bábasu-
ma banini, 

23“Ka búsie ni, bábala ɔtɔ ɔmmɔ bényene, na bagyumanane benye kayakun. Nsu 
ka bálɛmi ni, ukyuli biala uuubo ɔtɔ ɔmmɔ kemmo!” 

24Uwi ɔni na kakpakɔ bagyumanane unengu ku bakpane benengu bamɛni bénu 
litemi lɛmɛni ni, ɔƒɛ ɔ́da-ma geen sɔsɔ, ɔsika baaagyi lɛla lɛni nsɔ mebo. 

25Amu na ukyuli ɔdi ɔ́si úbo na ɔ́su-ma ɔnini, “Bekyuli bani na béƒie bákya ɔtɔ 
ni, aanu-ma nkya kakpakɔ baatina ala.” 

26Mmɔ mmɔ na bagyumanane unengu ku nwuna badi báta bésie kakpakɔ mmɔ 
bétéƒie-ma béboku. Nsu ka baayia ka bekyuli badubo-ma atabi bubo ɔsu ni, 
bátani-ma ku ɔkplu. 

27Amu ka béti batalane bammɔ bébenyene-ma anumi ni, 

28ɔkpane unengudi úye-ma ɔnini, “Bútasu-mii bɔnii bɛsɔ bitasu litemi lɛdi 
bitasiku Yesu ɔmɛni lɛlɔ iye? Nsu bíigyingya etemila amɛni bíyile Yerusalem ƒui. 
Na bɛɛwia ka biti nwuna kukpi kɔtu bɔni bɛsia-bu lɛlɔ!” 

29Mmɔ na Petro ku batalane bammɔ bédie kenye banini, “Ɔlɛka bɔka Unwoti 
bɔbu asa bɔbu bekyuli bayawine. 

30Yesu ɔni na amii bɛ́ya na bákana bámana ugyii lɛlɔ na úkpi ni, bula bati kuuku 
Katɔti ɔ́gyila-nwu ɔ́lɛku kekpine na ɔ́sɔ úbo uli ngba. 

31Katɔti úte-nwu kenyekɔ kenengudi na nwuna kɔdianu. Na úti-nwu ɔ́bla 
Ɔgadine ku Ɔƒɔne kalɛ na Israelƒuɔ bakɛ kuƒi benwini bana kɔyi, na bakɛ ekpidi 
butitaakyiɛ. 

32Na abu ku Katɔti Kɔyu kɔni na Katɔti uuti teete bekyuli bani mɔɔbu-nwu ni, 
abu ndi ala amɛni kenye bediene.” 

33Ka bénu kenye kamɛni ni, ɔ́ya na básɔ bákɛ kɔnyi geen, na bábla kasusu ka 
badu batalane bammɔ. 

34Nsu Ƒarisiƒuɔ bammɔ kemmo unwi ɔni na baalɔ Gamaliel ɔ́bala-ma. Baaƒalɛ 
ukyuli ɔmɛni kaduɛ, ɔsika ɔdi Mose ɔda bubo ala ɔtinane. Anwu náta únye na 
ɔ́su ɔnii bada-ma bedie mmɔ asa na ama bakladi bataatɛmi. 

35Anwuɔsu ɔ́tɛmi úte-ma ɔnini, “Israelƒuɔ, bɛnu kaduɛ na ala ani na bɛɛyɔ́ ka 
bɛbla bekyuli bamɛni lɛlɔ! 

36Uwi ɔdi nábavi ni, ɔnana ɔdi ɔ́kya ɔni na baalɔ Teuda ɔni nábla lɛlɔ aani si 
ukyuli unengudi ɔdi na ɔdi. Nkyuli eti maane básiaku-nwu kama. Amu ka bádu-
nwu ni, nwuna kama basiakune bamɛni bégyingya na nwuna kasala kammɔ 
káyii udu. 

37Ɔmmɔ kama ni, na bekyuli bɔka lebo ni, Yuda ɔni nási Galilea ɔ́kpanku bekyuli 
badi úbunku lɛlɔ aani nwuna kama basiakune. Na anwu lɛnɔ úbekpi na nwuna 
kama basiakune bamɛni bégyingya. 

38Anwuɔsu lɛla lɛni na ami mɔɔsu-mii ndi ka ni, bɛnyonu bekyuli bamɛni. Si ala 
ani baatina ku ala ani baabla adi ama ɔlati adi ni, uwi uletu asa na ala amɛni 
adubugyingya. 

39Nsu si Katɔti ablala na adi ni, bulakana-ma bɔbala. Si ɔɔɔdi lɛni ni, diɛdi 
bɛdubɔnu ka bunye buukpóku Katɔti ɔlati!” 

40Na kasalakɔ bekyuli bammɔ báƒɔ Gamaliel litemi lɛmɛni. Anwuɔsu ni, bálɔ 
batalane bamɛni béboku bana akɔ, na bébo-ma. Na básu-ma banii basɔ batasu 
litemi biala batasiku Yesu lɛlɔ kudii. Amu na bányonu-ma. 

41Na ka bésela ni, kubiti kɔ́da-ma kaduɛ, ɔsika bánu ka Katɔti ɔ́ka-ma ɔ́kya 
bekyuli bani muubó abi ku kɔƒa na Yesu ɔsu. 

42Na ɔmɛni kama ni, limeyi biala bátaasu ka Yesu ndi Ukyuli Ɔƒunadi na Yudaƒuɔ 
kakpakɔ ku bekyuli kɔduli. 

Batalane Kabla 6 

Baƒɔtaadine Bédie Bebunkune Maatɛ 
1Na uwi ɔmmɔ kemmo ɔni na batɛyane bamɛni beemomo teebu ni, unyeƒi 
úbebo Yudaƒuɔ bani na beetemi Griki lɛdi ku Yudaƒuɔ bammɔ geen ntɛ. Ɔsika si 
béle adila ni, eledu Grikiƒuɔ bekpinele. 

2Ɔmɛni ɔsu leevu-inyɔ bammɔ bálɔ batɛyane bammɔ ƒui na básu-ma banini, 
“Ɔlɛka buti bula uwi bute litemi buni bɔsu, na ɔɔɔdi adila bɔdi etemila lɛlɔ. 

3-4Na ɔƒaani ni, banwa, bɛnu bɛmana na bidie nkyuli maatɛ bani náda anu na 
Katɔti Kɔyu kɔ́ƒɔ-ma lɛlɔ kemmo ƒui. Na bɔdubuti-ma buse kabla kamɛni kenye 
kalɛ na abu bɔkɛ uwi bute Katɔti bɔkpali ku litemi buni bɔsu ku ala bɔtina.” 

5Litemi lɛmɛni lɛ́dia bana ƒui bunu, anwuɔsu bédie Steƒano ɔni ndi ukyuli ɔni 
mbo bɔƒɔtaadi na Katɔti Kɔyu kɔ́ƒɔ-nwu lɛlɔ kemmo ƒui. Na bédie Ƒilipo ku 
Prokoro ku Nikanor ku Timon ku Parmena ku ɔƒɔ ɔni nénwini Yudani ɔni baalɔ 
Nikolao ɔni nási Antiokia lɛnɔ bébunku-nwu. 

6Nkyuli maatɛ bamɛni na bédie bátina batalane bamɛni. Na ama lɛnɔ bákpali 
katɔ na bana lili. Na béti enu básia-ma lɛlɔ bévele keyi buɛɛ béte-ma. 

7Amu na bekyuli pii báƒɔ Katɔti litemi buni. Na baƒɔtaadine lɛnɔ bémomo na 
Yerusalem bébu. Na Yudaƒuɔ bakpane pii badi lɛnɔ bénwini basiaku bɔƒɔtaadi 
bɔmmɔ kama. 

Yudaƒuɔ Batɔnkune Béƒie Steƒano 
8Amu na Steƒano ɔni na Katɔti Kɔyu ɔyikun ɔ́ƒɔ-nwu lɛlɔ kemmo ƒui mɛni ni, ɔ́bla 
akɔla budie taatina pii na bekyuli akɔ. 

9Amu na Yudaƒuɔ bani nálɛ bekyuli bamba kabla bɔbla kalɔ na bási Kirene ku 
Aleksandria ku bani nási Kilikia ku Asia bákya ku Steƒano unyeƒi. 

10Nsu bana akɔ ɔdi biala útakana-nwu kenye bunye ɔ́si nwuna lɛnunda ku litela 
lɛni na Katɔti Kɔyu kúte-nwu ɔsu. 

11Anwuɔsu bátása lili ku bekyuli badi banii babanyi ɔkɔ basia-nwu basu banii, 
“Búnu ka Steƒano uutemi taata teenye Mose ku Katɔti lɛnɔ muedi lɛlɔ.” 

12Linyeda lɛmɛni lɛ́ya na bekyuli bamɛni bébeti kɔnyi geen. Na ɔmɛni ɔsu 
Yudaƒuɔ batɔnkune béƒie-nwu na béti-nwu bésienku bana kasalakɔ. 

13Amu na bekyuli bani náda-nwu kenye mɛni básɔ bábada Steƒano kenye ka ni, 
“Uutemi teewi kakpakɔ kamɛni uwi biala ku Mose ɔda bubo lɛlɔ. 

14Na búnu ka ɔ́su lɛnɔ ɔnii ukyuli ɔni nási Nasaret na baalɔ-nwu banii Yesu mmɔ 
ni, ɔdubɔƒɛ Katɔti ɔtɔ ɔmɛni na wavumana Mose ɔda bubo bɔni na úte-bu.” 

15Na uwi ɔmmɔ ni, bekyuli bani nnye mmɔ bánu ka Steƒano anumi eekeye aani 
Katɔti ɔtu ɔdi kalɛ. 

Batalane Kabla 7 

Steƒano Ɔ́kɔ Katɔti Litemi Buni Lɛsa 
1Amu na ɔkpane unengudi úye Steƒano ɔnini, “Ala ani na básu básiku-ɔ lɛlɔ mɛni 
ni, sɔsɔ na adi?” 

2Amu na Steƒano údie kenye ɔnini, “Ati bene ku mina banwa, binu kaduɛ ka ni, 
Katɔti údie lɛlɔ ɔ́tina bula Nana Abraham na Mesopotamia kalɔ lɛlɔ asa na ɔ́ta 
mmɔ úsie kalɔ kani baalɔ Haran lɛlɔ. 

3Mmɔ na ɔ́su-nwu ɔnini, ‘Ta na atɔlɔ ƒula bekyuli akɔ ku ƒula kalɔ lɛlɔ na eteesie 
kalɔ kani na matina-a!’ 

4“Anwuɔsu ɔ́ta ɔ́lɛ Kaldea kalɔ lɛlɔ na úsie útélie Haran útédu uwi ɔni na ɔti úkpi. 
Amu na Katɔti útiku-nwu úboku kesii kani bilie ɔmwi mɛni. 

5Katɔti útete Abraham kadikɔ kadi mmɔ, ina kalɔ blii suɛ muedi. Nsu ni, ɔ́su-
nwu úse ka kalɔ kammɔ kadubɔbla anwu ku nwuna kaba kemmo bebi kadi ina 
ka útawɔ tɔ ubi ɔdi úti úbedu ku uwi ɔmmɔ kemmo! 

6Lɛni na Katɔti ɔ́sɔ ɔ́su-nwu úse ka ni, nwuna bawɔ ƒui badubo baƒɔ bunwini na 
kadi bamba kalɔ lɛlɔ. Na badubo bunwini bekyuli bammɔ kabla bablane. Na 
badubo-ma kalala bɔbla na bebo abi akwa eti maane sɔɔn. 

7Na ɔ́sɔ ɔ́su-nwu ɔnini, ‘Nsu kalɔ kani bekyuli ndubuti ƒula bebi benwini bana 
kabla bablane ni, ndubo-ma kɔtu bɔni geen. Na ɔmmɔ kama ni, badubɔlɛ kalɔ 
kammɔ kemmo na badubɔkpa-mi na kalɔ kani bilie mɛni lɛlɔ.’ 

8“Amu na Katɔti úti lego bukulo linyese úte Abraham uwi ɔmmɔ kemmo aani 
lɛla lɛni makya anwu Katɔti ku Abraham bawɔ ntɛ. Na Abraham úbawɔ Isak na 
úkulo-nwu lego uwi ɔni na ɔ́ƒɔ emeyi maane. Isak lɛnɔ úbawɔ Yakob, na Yakob 
lɛnɔ ɔ́wɔ bebi leevu-inyɔ bani nábawɔ Yudaƒuɔ adua leevu-anyɔ ammɔ ƒui. 

9“Yakob bebi bamɛni anumi égyie na bana ɔnwani Yoseƒ lɛlɔ. Na béƒie-nwu béye 
béte bekyuli bani néti-nwu bésienku Egyipte kalɔ lɛlɔ. Nsu ni, Katɔti ɔ́siaku-
nwu, 

10na únyeku-nwu na ɔ́da-nwu údie nwuna lɛbibo ku kɔnyana buwulo kemmo. 
Katɔti úte-nwu lɛnunda bonwu. Anwuɔsu Egyipte Ɔga Ƒarao ɔ́yɔ-nwu litemi na 
úti-nwu ɔ́bla Egyipte kalɔ ƒui lɛlɔ ɔnune ku nwuna kaduli ƒui ala lɛlɔ ɔnune lɛnɔ. 

11“Uwi ɔdi kemmo ni, kɔka kubendi kɔdi kɔ́kya na Egyipte ku Kanaan kalɔ lɛlɔ 
ƒui, na kɔnyana buwulo geen búbo bula bati bene lɛlɔ. 

12Uwi ɔni na bana adila áasa ƒui ni, Yakob únu ka adila adi akya Egyipte, 
anwuɔsu ɔ́tala nwuna bebi ɔnii besie betéye adi beboku-nwu. 

13Na ka Yakob bebi básɔ bésie mmɔ kunyɔdi banii betéye adila ni, Yoseƒ údie 
nwuna lɛlɔ ɔ́tina-ma, na údie-ma ɔ́tina Ɔga Ƒarao. 

14Amu na Yoseƒ ɔ́kada-ma ɔnii si bésie ni, na betiku ɔti Yakob ku Yoseƒ banwani 
ƒui ku bana lɛlɔ bekyuli beboku Egyipte. Na uwi ɔmmɔ kemmo ni, bana ƒui 
bumomo bɔbla liti ku aavlanyɔ-ɛlɔ. 

15Anwuɔsu Yakob ɔ́tɔlɔ úsie Egyipte na úlie mmɔ útédu uwi ɔni na úkpi. Na 
nwuna bebi bananabi lɛnɔ bélie mmɔ bétédu uwi ɔni na békpi. 

16Na básɔku bana ƒui bésienku ɔma ɔni baalɔ Sekem. Na bátáva-ma mmɔ na 
kaƒiɔtɔ kani na Abraham úye ɔ́siku Hamor kaba kudɔ kemmo. 

17“Uwi ɔni na linyese lɛni na Katɔti úse úte Abraham lɛdaku budu ni, bula kadi 
bekyuli béemomo na Egyipte. 

18Úbebo lɛnɔ ka Ɔga Ƒarao ɔwɔdi ɔni mɔɔdi Egyipte lɛlɔ ni, ɔɔɔgyi Yoseƒ. 

19Ƒarao ɔmɛni ɔ́bla bula kadi bekyuli bamɛni kalala na únye-ma lɛlɔ na beeti 
bana bebiwɔ teetévaakun na beekpi. 

20“Uwi ɔmmɔ kemmo kani na báwɔ Mose. Na bánu ka ɔdi ubi ɔni ndia geen. 
Ɔmɛni ɔsu ni, nwuna bawɔne béti-nwu bábala na kaduli abuli atɛ sɔɔn. 

21Na uwi ɔni na basɔ balákana-nwu bɔbala ni, ɔlɛka bada-nwu bedie bana kudɔ. 
Amu na Ƒarao ubidi ulekubi útákɛ-nwu na úti-nwu ɔ́bla aani nwuna kaƒɔ ubi. 

22Ɔ́da-nwu na ɔ́tina-nwu Egyipteƒuɔ ala bɔbla ku bana kɔkwɛ ƒui, na ɔ́lɛ lili 
úbabla ukyuli geen na butemi ku kabla lidu pii kemmo. 
23“Na ka ɔ́ƒɔ akwa aavlene ni, úbo-nwu kasusu kemmo ka ɔlɛka usie utégyele 
nwuna banwani Israelƒuɔ. 

24Amu na uwi ɔni na úsie mmɔ ni, ɔ́nu Egyipteni ɔdi ka ɔkya ɔɔbla Israelni ɔdi 
kalala. Na Mose ɔ́du Egyipteni ɔmɛni. 

25Mose ɔ́kali ka nwuna banwani badubɔkali banii Katɔti nátala-nwu ɔni 
ubebunku-ma, nsu bátakali lɛni. 

26Amu ka kadi kégye ni, ɔ́sɔ úsie-ma kudɔ na útánu Israelƒuɔ inyɔ ka bakya 
beekpó. Úsie útáda-ma na ɔ́su-ma ɔnini, ‘Ati bene, banwani na bɛdi, anwuɔsu 
útalɛka biteekpoku lɛlɔ.’ 

27“Nsu ukyuli ɔni náƒiɔ na nkyuli inyɔ bamɛni kemmo ni, údi Mose na ɔ́su-nwu 
ɔnini, ‘Taatɛku awɔ lɛdi! Ɔma nédie-ɔ bula lɛlɔ ɔdine ku bula litemi ɔtɛne? 

28Munuu aayɔ́ ka adu-mi aani kalɛ na ádu Egyipteni ɔni kamaadi kalɛ?’ 

29Ka Mose únu litemi lɛmɛni ni, liƒu lɛ́da-nwu geen. Anwuɔsu úkeli útábɛ na 
Midian kalɔ lɛlɔ. Na mmɔ na ɔ́wɔ nwuna bebi bananabi inyɔ. 

30“Akwa aavlene kama ni, Katɔti ɔtu ɔdi údie lɛlɔ ɔ́tina-nwu na ogya ɔni mɔɔda 
na liyu kugyii blii kɔdi lɛlɔ na Sinai Kɔbi ketele kemmo. 

31Ka Mose ɔ́nu ɔmɛni ni, útati lɛla lɛni na lɛdi. Na uwi ɔni na úsela ɔnii utánu lɛla 
lɛni lɛdi ni, Unwoti ɔ́lɔ-nwu na ɔ́su-nwu ɔnini, 

32‘Ami ndi ƒula bati kuuku Abraham ku Isak ku Yakob bene Unwoti.’ Amu na lɛlɔ 
lɛ́tɔ Mose ku bɔyia ɔni na ɔsɔ útakana mmɔ bɔnu. 

33“Amu na Unwoti ɔ́su-nwu ɔnini, ‘Da ƒula lɛgbanvuo die! Ɔsika kalɔ kedee lɛlɔ 
na enye. 

34Sɔsɔ ni, lɛ́nu lɛbibo lɛni kemmo na mina bekyuli bakya na Egyipte kalɔ lɛlɔ. Na 
muunú bana keku kani na beewulo taakpali-mi. Anwuɔsu lɛ́yu líbo nnii medie-
ma. Bo, na lɛtala-a Egyipte.’ 

35“Mose ɔmɛni ndi ukyuli ɔni na bátu kenye banii, ‘Ɔma nédie-ɔ bula lɛlɔ ɔdine 
ku bula litemi ɔtɛne?’ Anwu Mose ɔmmɔ kani na Katɔti ɔ́tala ɔnii usie na utábla 
bana lɛlɔ ɔdine ku bana ɔƒɔne ɔkɛnku Katɔti ɔtu ɔni na ɔ́nu na ketele kemmo 
mmɔ kebunku lɛlɔ. 

36Anwu nédie-ma na Egyipte ɔkɛ akɔla budie taatina pii kemmo ani na ɔ́bla na 
Egyipte mmɔ ku Ɛpugyie kɔtu ku uwi ɔni na bakɛ ketele kemmo akwa aavlene 
sɔɔn. 

37“Mose ɔmmɔ ɔlatidi násu Israelƒuɔ ɔnini, ‘Katɔti ɔdubudie kenye udiene ɔdi 
aani ami kalɛ, na ɔdubudie-nwu ɔlɛku bina kaba kemmo.’ 

38Mose ndi ukyuli ɔni násala bula bati kuuku uwi ɔni na Israelƒuɔ bákya ketele 
mmɔ. Na anwu ndi ukyuli ɔni na Katɔti ɔtu ɔ́tɛmiku na Sinai Kɔbi lɛlɔ. Na anwu 
náƒɔ Unwoti litemi lɛni muute ngba úboku-bu. 

39“Nsu ni, bula bati bénwini kama bákya Mose ɔni na báyɔ ka basɔ benwini 
beteesie Egyipte kalɔ lɛlɔ. 

40Amu na bana ƒui básu Mose ɔnwani Aaron banini, ‘Bla baƒiɔ bani matɔnku-bu 
te-bu, ɔsika bɔɔɔgyi lɛla lɛni nálɛku Mose ɔni nákpanku-bu ɔ́siku Egyipte.’ 

41Anwuɔsu bábla baƒiɔ badi aani akɔ ubi, na baakpá-nwu, na bádi limeyi ku ebiti 
na lɛla lɛni na bábla mɛni ɔsu. 

42Ɔmɛni ɔsu na Katɔti únwini kama ɔ́kya-ma, na ɔ́nyonu-ma. Na bákya bátaakpa 
ɔƒɛ ku kɔbuli ku ayabi. Ɔmɛni ndi lɛla lɛni na Katɔti kenye bediene bénweni 
bákya Bunweni Kedee Ɔku kemmo banini, “ ‘Israelƒuɔ, ɔɔɔdi ami na bíti bebuo 
ku baƒonu bɛ́bla akpala bíte akwa aavlene ani na bɛ́kya ketele kemmo mmɔ 

43Mmomu bɛ́gyu Molek lɛbi ku Romƒa ayabi ani ndi baƒiɔ bani na bɛ́vɔ bíse bɛnii 
bitaakpa bíti. Anwuɔsu ndubɔya na beƒie-mii besienku ɔgyu kakaaka na Babilon 
kama ngye ƒui.’ 

44“Bula bati kuuku bágyu Katɔti kevo béti na ɔ́tɔnku-ma na ketele kemmo. Bátu 
ɔtɔ ɔmɛni aani kalɛ na Katɔti údie ɔ́tina Mose mmɔ kalɛ pɛpɛɛpɛ. 

45Na akwa pii kama ni, Yosua ɔ́tɔnku bula bati bani nágyu kevo kamɛni béti na 
bétékpo-ku bekyuli bani na Katɔti ɔ́bɔku ɔ́lɛku kɔlɔ kɔmɛni lɛlɔ. Mmɔ na kevo 
kamɛni káƒɔ lɛlɔ kése úti útédu Ɔga Dawid uwi. 

46Katɔti úbunku Dawid kaduɛ. Anwuɔsu Dawid úye Unwoti ɔnii nka ute-nwu 
kuƒi na ɔtu keliekɔ geen use ute anwu ɔni ndi Yakob Katɔti. 

47Nsu ni, Salomo geen nátu keliekɔ kammɔ. 

48“Nsu Katɔti ulélie ɔtɔ ɔni na bekyuli bayawine bátu kemmo. Unwoti ɔ́kɛnku 
nwuna kenye bediene lɛlɔ ɔ́su ɔnini, 

49“ ‘Katɔ ndi mina lɛgaboku, na kalɔ ndi mina lɛgba kanyakɔ. Na bi ɔtɔ udu na 
bɛdubɔkana-mi bɔtu bute, munuu mɔɔyaki keliekɔ kadi? 

50Ɔɔɔdi ami nédie ala amɛni ƒui yoo?’ ” 

51Amu na Steƒano ɔ́sɔ ɔ́su-ma ɔnini, “Batuɔkplune geen bɛdi! Amii lɛnɔ bɛɛda 
atu teedie Katɔti litemi lɛlɔ aani kalɛ na bina bati bábla kalɛ. Uwi ndi uwi bɛɛta 
teenye Katɔti Kɔyu lɛlɔ. 

52Katɔti kenye udiene ɔmani na bina bati kuuku bátawia ka badu? Bádu Katɔti 
kenye bediene bani muedi násu ka Ukyuli Ɔƒunadi ɔni nse siin webo. Na Ukyuli 
Ɔƒunadi ɔmmɔ lɛnɔ bídie-nwu bíte na bádu. 

53Sɔsɔ na ɔdi ka bɛgyi ƒui na bíni Katɔti ɔda bubo bɔni na bɛ́ƒɔ bɛ́siku Unwoti ɔtu 
enu kemmo.” 

Bébo Steƒano Atabi 
54Ka bénu etemila ani na Steƒano ɔ́su ɔ́siku-ma lɛlɔ ni, ɔƒɛ ɔ́da-ma geen na ɔ́ya 
bákya baadu anyi ku kɔnyi. 

55Nsu ka Katɔti Kɔyu kɔ́ƒɔ Steƒano lɛlɔ kemmo ƒui ɔsu ni, ɔ́talaku anumi ɔ́nu katɔ 
laa, na ɔ́nu Katɔti bukeye ku Yesu ɔni nnye-nwu kɔdianu. 

56Amu na ɔ́su-ma ɔnini, “Bɛnu! Mɔɔnu ka katɔ kébimi na Ukyuli Ɔyawine Ubi 
unye Katɔti kɔdianu!” 

57Amu na báyoli momoomo na bétile bana atuƒi, na békeli bétéƒie-nwu. 

58Na bákpɛ-nwu bálɛku ɔma ɔmmɔ kemmo, na bákya-nwu anumi ku atabi bubo. 
Na bekyuli bani nákpɛ-nwu bálɛku ni, bédie bana lɛwu béti béwi okloƒu ɔkɔdi 
ɔni baalɔ Saulo lɛgba lɛlɔ. 

59Na uwi ɔni na bakya beebó-nwu atabi ni, Steƒano ɔ́kpali katɔ ɔ́su ɔnini, “Blɔti 
Yesu, ƒɔ mina kɔyu.” 

60Amu na ɔ́lɛ akɔnkɔ na ɔ́sɔ ɔ́kpali katɔ ɔ́su ɔnini, “Unwoti, teti bɔƒiɔ bɔmɛni tete-
ma, énu!” Na ka útemi ɔ́su lɛni ɔ́wɔlɔ ni, ɔ́lɛ úbo kalɔ na ɔ́yula. 

Batalane Kabla 8 

1Na uwi ɔni na bakya baadú Steƒano ni, Saulo ɔ́kya-ma ogya. 

Saulo Úkpoku Baƒɔtaadine 

Na ɔ́si limeyi lɛmmɔ lɛlɔ ni, bése kalɔ beekpóku baƒɔtaadine bamɛni na 
Yerusalem. Amu na bana ƒui békeli bésie Yudea ku Samaria. Nsu batalane ama 
bébu bakya mmɔ. 

2Amu na Yesu basiakune badi béti Steƒano bátáva ku keku. 

3Amu na Saulo úti ɔ́sia lɛlɔ na uukpóku baƒɔtaadine bammɔ na ɔkɛ kɔduli uuƒie 
banana ku beleku taavinku-ma taatákya ɔtɔ. 

Ƒilipo Ɔ́kɔ Litemi Buni Lɛsa Na Samaria 
4Nsu baƒɔtaadine bani nékeli bási Yerusalem mɛni ni, bakɛ baaví kesii biala 
taasu Blɔti litemi buni. 

5Na Ƒilipo anwu ni, úsie Samaria útásu bekyuli litemi buni lɛmmɔ ɔ́siku Ukyuli 
Ɔƒunadi lɛlɔ. 

6Na bekyuli pii bénu etemila ani na ɔɔsu ɔ́si akɔla budie taatina pii ani na ɔ́bla 
na bánu ɔsu. 

7Ɔ́bɔku ayu ekpidi pii ɔ́lɛku bekyuli lɛlɔ kemmo, na ayu ekpidi amɛni áva 
momoomo asa na ávi álɛ-ma lɛlɔ kemmo. Amu na ɔ́sɔ ɔ́bwi bani na lɛlɔ kakɛ 
kenwi kékpi-ma ku ama bani náƒɛ bewi kalɔ lɛnɔ. 

8Ɔmɛni ɔsu ni, kubiti kɔ́kya Samaria ɔma ɔmɛni kemmo geen! 

9Ɔnana ɔdi ɔ́kya Samaria ɔni baalɔ Simon, na ɔdi ukyuli ɔni mɔɔƒɛ evo. Na nwuna 
evo bɔbla útaabla bekyuli kalɛ kadi. Na úteeƒu ɔnii ɔdi ukyuli ɔdi na nwuna ala 
bɔnu taasu ɔsu. 

10Samariaƒuɔ banana ku beleku ƒui baabu-nwu ɔ́si nwuna lɛlɔ bɔtina kabla 
kamɛni ɔsu. Anwuɔsu básu básiku-nwu lɛlɔ banini, “Anwu ndi katɔ ɔyikun ɔni 
baalɔ banii Ɔyikun Unengudi.” 

11Amu ka nwuna evo bɔbla áƒɔ-ma anu ɔsu ni, béteenu-nwu litemi. 

12Nsu ɔƒaani ni, báƒɔ Ƒilipo kenye bɔsu mmomu bádi ɔ́si Katɔti lɛga kadikɔ ku 
Yesu lɛlɔ. Na banana ku beleku pii báƒɔ ntu bɔkpila ɔdi na Blɔti Yesu Kristo lɛnyi 
kemmo. 

13Amu na Simon ɔmɛni ɔlati lɛnɔ ɔ́ƒɔ ɔ́di. Na ka ɔ́ƒɔ ntu bɔkpila ɔdi ɔmɛni ni, 
útaasiaku Ƒilipo kesii biala na úsela. Na ɔkɛnku akɔla budie taatina ani na ɔ́bla 
ɔsu ni, ɔ́bla-nwu dɛye dɛye! 

14Amu na uwi ɔni na batalane bani nkya Yerusalem bénu ka Samariaƒuɔ báƒɔ 
Katɔti litemi bádi ni, bátala Petro ku Yohane na bana kudɔ. 

15Ka bétéduo ni, bákpali katɔ béte Kristoƒuɔ bawɔdi bamɛni kalɛ na baƒɔ Katɔti 
Kɔyu. 

16Ɔsika úbalɛ uwi ɔmmɔ ni, bátaƒɔ tɔ Katɔti Kɔyu. Na ntu kani na bákpila-ma na 
Blɔti Yesu lɛnyi kemmo. 

17Ɔmɛni ɔsu ni, Petro ku Yohane béti enu básia-ma eli, na ama lɛnɔ báƒɔ Katɔti 
Kɔyu. 

18Ka Simon ɔ́nu ka si batalane bamɛni béti enu básia-ma eli na baaƒɔ́ Katɔti Kɔyu 
ni, úti egulabi ɔnii uute batalane bamɛni na ɔ́su-ma ɔnini, 

19“Bɛya na ami lɛnɔ lɛkɛ ɔyikun ɔmɛni ɔdi kalɛ na si líti enu lɛ́sia ɔdi biala lɛlɔ 
ni, na ɔƒɔ Katɔti Kɔyu.” 

20Amu na Petro ɔ́su-nwu ɔnini, “Awɔ ku ƒula egulabi ƒui bɛdubɔnuku-ni. Takali 
anii adubɔkana Unwoti litela buye ku egulabi. 

21Alakana kalabla kamɛni kemmo bɔkya, ɔsika ƒula kayi keeese siin na Katɔti 
anumi. 

22Da anumi die kasusu kekpidi kamɛni lɛlɔ na akpali katɔ. Ɔƒaalɛ Katɔti ɔdubuti 
ƒula likpidi ɔkyiɛ-ɔ na ƒula kasusu kekpidi kamɛni lɛlɔ. 

23Ɔsika ni, mɔɔnu ka ebo lɛnungyie likpidi, na likpidi bɔbla lɛnɔ lɛ́di-ɔ lɛlɔ!” 

24Amu na Simon ɔ́su-nwu ɔnini, “Biveleku-mi kalɛ na ɔgbankpi ubendi ɔmɛni 
udu ulálɛku-mi.” 

25Amu uwi ɔni na Petro ku Yohane bédie Unwoti kenye na básu-ma litemi buni 
lɛmmɔ na Samaria ni, básɔ bénwini bésie Yerusalem, na bakɛ beedí teenye na 
lɛma lɛni nde Samaria kemmo taasu-ma litemi buni. 

Ƒilipo Ɔ́tɛmiku Etiopiani Unengu 
26Nsu Ƒilipo anwu ni, Katɔti ɔtu ɔdi úbasu-nwu ɔnini, “Teesie na atásia ketele 
ulu ɔni nási Yerusalem ɔ́yu úsie Gasa mmɔ.” 

27Na ɔ́ta útásia ulu ɔmmɔ lɛlɔ. Ka úsela ni, útásiaku ukyuli ɔdi ka ɔ́si ɔdubo. 
Ukyuli ɔmɛni ndi egulabi lɛlɔ ɔnune unengudi na Etiopia Ɔga Uleku ɔni baalɔ 
Kandake lɛga kadikɔ. Unengu ɔmɛni ɔ́si Yerusalem kesii kani na útákpali katɔ. 

28Na únwini ɔdubo na ɔpɔnkɔ kɛɛkɛ kemmo, na ɔkɛ ɔɔká Bunweni Kedee Ɔku 
ɔni na Katɔti Kenye Udiene Yesaia únweni. 

29Amu na Katɔti Kɔyu kɔ́su Ƒilipo ɔnini, “Teesie na atásiaku ɔpɔnkɔ kɛɛkɛ 
ɔmɛni.” 

30Ƒilipo úkeli úsie-nwu kudɔ na uunú ka unengu ɔmmɔ ɔɔká Yesaia ɔku. Amu 
na úye-nwu ɔnini, “Eenú lɛla lɛni na aaká mɛni kalɔ?” 

31Amu na unengu ɔmɛni údie kenye ɔnini, “Oowo, dɛ na mabla asa na menu kalɔ 
ka ukyuli ɔdi uuubo na udie kalɔ ɔtina-mi?” Amu na úvele Ƒilipo ɔnii ubeduo 
kɛɛkɛ kemmo na ɔsɔ ulie-nwu kudɔ. 

32Na etemila ani na ɔkya ɔɔká na Bunweni Kedee Ɔku kemmo ndi ɔnii, “Báda-
nwu béselaku aani koƒonu kɔni béti batádu. Na ɔkɛ aani koƒonu kɔni naaadaku-
ni si beekúlo-ku linwini, na útebimi kenye lɛnɔ. 

33Bákya-nwu kɔƒa na útakɛ ukyuli ɔni náƒɔ-nwu kenye. Údie kaba kadi? Bi na 
ɔ́bla úse asa baadú-nwu na kayawi kamɛni kemmo?” 

34Amu na unengu ɔmmɔ úye Ƒilipo ɔnini, “Yesaia ni, anwu ɔlati lɛlɔ na uutemi 
taasiku, munuu ukyuli bamba ɔdi lɛlɔ na uutemi taasiku?” 

35Amu na Ƒilipo úse kalɔ na úti Bunweni Kedee Ɔku ɔmmɔ na uudie litemi buni 
lɛmmɔ kalɔ taatina-nwu ɔ́si Yesu lɛlɔ. 

36-37Amu na uwi ɔni na bakɛ bésela ni, bátánu ntu bɔdi ka bunye likpo lɛdi na 
ulu kudɔ mmɔ. Na unengu ɔmmɔ ɔ́su Ƒilipo ɔnini, “Aanu ntu bɔdi. Bi ɔsu na 
naaakana Katɔti ntu bɔkpila ɔdi ɔmmɔ bɔƒɔ?” Amu na Ƒilipo ɔ́su-nwu ɔnini, “Si 
áƒɔ ádi ku ƒula kayi ƒui ni, adubɔkana.” 

38Amu na unengu ɔmɛni ɔ́su ɔnini, “Lɛ́ƒɔ lɛ́di ka Yesu Kristo ndi Katɔti Ubidi.” 
Na ɔ́ya na bédi ɔpɔnkɔ kɛɛkɛ ɔmɛni bényene na báyu bétéduo ntu bɔmɛni 
kemmo, na Ƒilipo ɔ́kpila-nwu ntu na Yesu Kristo lɛnyi kemmo. 

39Amu na uwi ɔni na bávi bálɛ ntu bɔmɛni kemmo ni, Katɔti Kɔyu kúti Ƒilipo 
kɔ́tɔlɔku, na unengu ɔmɛni ɔ́sɔ útanu-nwu. Na anwu lɛti ɔ́tɔlɔ ku kubiti. 

40Ɔmɛni kama ni, Ƒilipo ɔ́nu ɔ́ti ka unye Asoto ɔma kemmo. Na ɔ́su litemi buni 
lɛmɛni na mmɔ bene ku lɛma lɛni nkya ulu lɛlɔ ƒui. Na úsie laa útédu Kaesarea 
ɔma lɛnɔ. 

Batalane Kabla 9 

Saulo Úti Lɛlɔ Úte Yesu 
1Lebo lɛmmɔ kemmo ƒui ni, Saulo ɔ́bi ɔ́siaku Blɔti basiakune bammɔ ku 
lɛnungyie ɔnii ɔɔdú-ma. Na ɔ́tɔlɔ úsie Yudaƒuɔ ɔkpane unengudi kudɔ. 

2Mmɔ na úvele-nwu ɔnii ute-nwu ɔku na uti usienku Yudaƒuɔ kɔsakɔ na 
Damasko kalɛ na ɔkɛ ɔyikun na uƒie banana ku beleku bani ƒui nsiaku bɔƒɔtaadi 
bɔwɔdi bɔmmɔ usienku Yerusalem. 

3Amu na uwi ɔni na ɔ́kpɛ uudé Damasko na kasusu kamɛni lɛlɔ ni, kɔnakunwi 
bukeye bɔdi búkeye bɔ́si katɔ na búbewi-nwu lɛlɔ. 

4Na ɔ́lɛ úbo kalɔ na únu ka lɛdi lɛdi lɛɛsu-nwu lɛnini, “Saulo, Saulo, bi ɔsu na 
eekpóku-mi lɛni?” 

5Amu na Saulo úye ɔnini, “Ati, ɔma na adi?” Amu na lɛdi lɛmɛni lídie kenye ɔnini, 
“Ami ndi Yesu ɔni na eekpóku kpakplaa. 

6Ɔƒaani ni, ta na eteesie ɔma kemmo. Badubɔsu-ɔ lɛla lɛni na ɔlɛka abla.” 

7Amu na bekyuli bani na ama ku Saulo bakɛ mmɔ bágyini. Bénu butemi bɔmɛni, 
nsu bátanu ukyuli ɔdi. 

8Amu ka Saulo ɔ́ta únye na úbimi anumi ni, ɔ́sɔ ulanu. Amu na bákpanku-nwu 
bétéduoku Damasko ɔma kemmo. 

9Na úlie mmɔ emeyi atɛ ɔni na ulánu, uládi na ulani lɛnɔ. 

10Amu na uwi ɔmmɔ kemmo ni, ɔƒɔtaadine ɔdi ɔkya Damasko ɔni baalɔ Anania. 
Na Blɔti údie lɛlɔ ɔ́tina-nwu na ɔ́lɔ-nwu ɔnii, “Anania!” Amu na ɔ́tuna-nwu ɔnini, 
“Ati, ami mɛni!” 

11Amu na Blɔti ɔ́su-nwu ɔnini, “Ta, na asia ulu ɔni baalɔ banii Ligeen lɛlɔ, na esie 
Yuda kesii na etéye Tarsoni ɔni baalɔ Saulo lɛlɔ. Ɔkya mmɔ ɔɔkpali katɔ teevele-
mi. 

12Ɔsika líidie lɛ́tina-nwu ka ukyuli ɔni baalɔ Anania ɔdubo ubeti enu ɔsia-nwu 
lɛlɔ na ɔsɔ utaanu.” 

13Mmɔ na Anania údie kenye ɔnini, “Blɔti, línu na kesii biala kalala kani udu na 
ukyuli ɔmɛni ɔɔbla baƒɔtaadine na Yerusalem! 

14Na búunu ka ɔ́ƒɔ ɔku ɔ́siku ɔkpane unengudi kudɔ banii ubeƒie baƒɔtaadine 
bani nkya Damasko ƒui!” 

15Nsu Blɔti ɔ́su-nwu ɔnini, “Teesie, na atábla kalɛ na lɛ́su-ɔ. Ɔsika ami lɛ́ɛƒuna 
Saulo aani mina ukyuli ɔni meti mina litemi buni lɛmɛni mesienku ama bani 
naaadi Israelƒuɔ ku baga anumi ku Israelƒuɔ ƒui kudɔ. 

16Na ndubɔtina-nwu kalɛ na ɔlɛka ubo abi na ami ɔsu.” 

17Anwuɔsu Anania úsie na útánu Saulo na úti enu ɔ́sia-nwu lɛlɔ, na ɔ́su-nwu 
ɔnini, “Ɔnwa Saulo, Blɔti Yesu ɔni nédie lɛlɔ ɔ́tina-a na ulu lɛlɔ ni, anwu nátala-
mi ɔ́kya-a kalɛ na asɔ ataanu na Katɔti Kɔyu kɔƒɔ-ɔ lɛlɔ kemmo ƒui.” 

18Kɔnakunwi ni, ɔ́bla Saulo aani si akpa adi ámami ási nwuna anumi lɛlɔ na ɔ́sɔ 
ɔɔnu. Na ɔ́ta na ɔ́ya na bákpila-nwu ntu. 

19Na ka ɔ́di adila adi ni, ɔ́sɔ ɔ́kɛ ɔyikun. 

Saulo Ɔ́kɔ Litemi Buni Lɛmmɔ Lɛsa Na Damasko 

Amu na Saulo úlie baƒɔtaadine bani nkya Damasko mmɔ kudɔ emeyi adi. 

20Na uwi ɔmmɔ kani na úsie Yudaƒuɔ kɔsakɔ útásu Yesu lɛlɔ litemi ka Katɔti 
Ubidi na ɔdi. 

21Amu na bekyuli bani ƒui nénu-nwu litemi lɛmɛni ni, ɔ́bla-ma dɛye dɛye. Na 
béye lɛlɔ banini, “Ɔɔɔdi ukyuli ɔmɛni nkɛ mɔɔdú Yesu kama basiakune na 
Yerusalem uwi ɔni yoo? Na búnu lɛnɔ ka nka baƒɔtaadine na úbo úbeƒie úsienku 
bakpane benengu.” 

22Amu na Saulo úsie anumi geen na nwuna litemi bɔsu kemmo. Na Yudaƒuɔ bani 
nkya Damasko mmɔ ɔdi biala útakana lɛla lɛdi bɔsu. Na údie kalɔ ɔ́tina-ma ka 
Yesu ndi Kristo. 

23Emeyi adi kama ni, Yudaƒuɔ bása na bábla kasusu ka badubɔdu-nwu. 

24Nsu bekyuli badi bábasu Saulo ka baawia-nwu badu. Ɔmɛni ɔsu bekisine 
bamɛni baagyumana kɔyakun kɔni baasia taalɛ na beeduo ɔma ɔmmɔ kemmo 
kalɛ na bakɛ-nwu badu. 

25Amu na nwuna badi bani ndi baƒɔtaadine mmɔ béti-nwu bákya kagyigyɛ 
kemmo na báyula-nwu básiku kowodu liƒi na ɔ́lɛ ɔma ɔmmɔ kemmo usientɛ! 

Saulo Útéduo Yerusalem 
26Amu na ɔni na útéduo Yerusalem ni, ɔ́wia ka nka uduo baƒɔtaadine bani nkya 
mmɔ akɔ. Nsu ama lɛnɔ báyia-nwu. Bábu ka bɔtɔlɔ na ɔda-ma. 

27Amu na Barnaba útiku-nwu úsienku batalane bamɛni kudɔ na ɔ́su-ma kalɛ na 
Saulo ɔ́nu Blɔti ɔni na úsela Damasko. Ɔ́su-ma litemi lɛni na Blɔti ɔ́su-nwu ku 
litemi buni lɛni na ɔ́su ku kayi buse na Yesu lɛnyi kemmo na Damasko. 

28Amu na báƒɔ-nwu bákya bana akɔ. Na ɔ́si uwi ɔmmɔ kemmo ni, ɔ́kya-ma akɔ 
uwi biala na ɔɔsu Blɔti lɛlɔ litemi na Yerusalem. 

29Amu na Yudaƒuɔ bani muutemi Griki na baalɔ-ma banii Helaƒuɔ badi ku Saulo 
bákya unyeƒi ɔdi na báyɔ ka badu-nwu. 

30Amu na uwi ɔni na baƒɔtaadine bamɛni badi bénu ka bekyuli bamɛni baawia-
nwu badu ni, bétiku-nwu bésienku Kaesarea na bávinku-nwu bésienku nwuna 
ɔma ɔni ndi Tarso. 

31Ɔmɛni ɔsu ni, baƒɔtaadine bani nkya Yudea ku Galilea ku Samaria kalɔ lɛlɔ ni, 
bákɛ bɔnwuna na basɔ balayia. Bákɛ kayi buse ku ɔkplu bɔkya ɔkɛnku Katɔti 
Kɔyu ɔyikun lɛlɔ. Na bémomo bébu na béteeti ɔbu teete Blɔti. 

Petro Úsie Lida Ku Yopa 
32Amu ka Petro ɔkɛ ɔɔví taatánu Kristoƒuɔ ƒui na nwuna bɔvi kemmo ni, úsie 
útánu baƒɔtaadine bani nkya ɔma ɔni baalɔ Lida. 

33Amu na útánu ɔnana ɔdi na ɔma ɔmmɔ kemmo ɔni baalɔ Enea ka ɔ́ƒɛ uwi kalɔ 
akwa maane sɔɔn. 

34Na ka Petro ɔ́nu-nwu ni, ɔ́su-nwu ɔnini, “Enea, nu! Yesu Kristo ɔ́bwi-ɔ! Ta nye! 
Na abuma ƒula atɛla.” Na mmɔ kani na ɔ́ta únye ku ɔlɔkplu. 

35Na ka bánu ka Enea ɔkɛ uusié taavi ɔsu ni, Lida ku Saron lɛma kemmo bekyuli 
ƒui béti lɛlɔ béte Blɔti. 

36Ɔmɛni kama ni, uleku ɔdi ɔkya Yopa ɔni baalɔ Tabita. Na Griki lɛdi kemmo ni, 
anwu baalɔ banii Dorka na nwuna kalɔ ndi kaƒɛ. Ɔdi ɔƒɔtaadine ɔni na útaabla 
lɛƒɔndia teete nwuna bakpana uwi pii. 

37Amu na ɔlɛ úbebo-nwu na úkpi. Amu na nwuna bakpana bákpila-nwu na 
báklibi-nwu béti bétése katu taasia ɔtɔ ɔtɔdi ɔdi kemmo. 

38Amu na uwi ɔni na bénu ka Petro úbo ɔkya Lida ni, na ka Lida ude Yopa ɔsu 
ni, bátala nkyuli inyɔ badi banii betévele-nwu na ɔsiaku-ma lɛgba lɛgba na ubo 
Yopa. 

39Amu na anwu lɛnɔ ɔ́ta ɔ́siaku-ma, na ka ɔ́nya úbeduo ni, bétiku-nwu bésienku 
kesii kani na Dorka ɔtɛ. Na bekpinele bani nkya mmɔ ƒui bábaka bámana-nwu 
na beewulo. Na bada lɛwu lɛni na Dorka ɔ́ka úte-ma baatina Petro. 

40Amu na Petro ɔ́su bana ƒui ɔnii bavi balɛ ɔtɔ ɔmmɔ kemmo, na ɔ́lɛ akɔnkɔ na 
ɔ́kpali katɔ. Amu na únwini anumi ɔ́tina Dorka na ɔ́su-nwu ɔnini, “Dorka, ta!” 
Mmɔ kani na úbimi anumi. Na ka ɔ́nya ɔ́nu Petro ni, ɔ́ta úlie. 

41Amu na Petro úte-nwu kɔnu na anwu lɛnɔ úƒie-ku ɔ́da na ɔ́ta únye. Amu na 
Petro ɔ́sɔ ɔ́lɔ baƒɔtaadine ku bekpinele bammɔ ƒui úboku. Na úti-nwu ɔ́kya-ma 
lɛkɔkɔ. 

42Amu na litemi lɛmɛni lígyingya lɛ́kya ɔma kemmo ƒui, na bekyuli pii báƒɔ Blɔti 
bádi. 

43Ɔmmɔ kama ni, Petro úlie Yopa ɔma ɔmɛni kemmo útu uwi na Simon ɔni 
mɔɔbla bebuo lɛku lɛlɔ kabla mmɔ kudɔ. 

Batalane Kabla 10 

Petro Úsie Útánu Kornelio 
1Lebo lɛmmɔ ni, ɔnana ɔdi úlie Kaesarea ɔma kemmo ɔni baalɔ banii Kornelio. 
Ɔdi unengu úte Romaƒuɔ bekpone. 

2Ɔdi ukyuli ɔbuni, na anwu ku nwuna kaduli bekyuli ƒui beeti ɔbu teete Katɔti. 
Ukyuli ɔmɛni úteete bekyuli ala ku nwuna kayi ƒui, na ɔɔyɔ́ katɔ bɔkpali lɛnɔ. 

3Limeyi lɛdi ɔƒiiwi lɛdɔ ɛtɛ kemmo ni, ɔ́nu budie bɔtina bɔdi. Na budie taatina 
bɔmɛni kemmo ni, ɔ́nu ka Katɔti ɔtu ɔdi ɔ́si úbo-nwu kudɔ. Na ɔ́lɔ-nwu ɔnini, 
“Kornelio.” 

4Amu ka Kornelio ɔ́nu-nwu ni, liƒu lɛ́da-nwu geen. Amu na úye-nwu ɔnini, “Ati, 
bi na aawia?” Amu na Katɔti ɔtu ɔmɛni ɔ́su-nwu ɔnini, “Ƒula bekyuli ala bute ku 
ƒula katɔ bɔkpali ni, búduo Katɔti kudɔ. 

5Tala bekyuli badi na besie Yopa na batákpanku ɔnana ɔni baalɔ Simon Petro 
beboku. 

6Uli Simon ɔni nli ɛpu kudɔ na ɔɔbla bebuo lɛku lɛlɔ kabla mmɔ kudɔ.” 

7Amu ka Katɔti ɔtu ɔmɛni ɔ́tɔlɔ ni, Kornelio ɔ́lɔ nwuna kaduli nkyuli inyɔ ku 
bekpone bani mɔɔgyumana-nwu mmɔ akɔ unwi ɔni lɛnɔ ndi ukyuli ɔbuni. 

8Na ɔ́su-ma lɛla lɛni nálɛ, na ɔ́tala-ma ɔnii beteesie Yopa. 

9Amu ka kadi kégye na bakɛ bésela na badaku ɔma ɔmɛni bɔkpɛ bude ni, Petro 
ɔ́kɔ úsie nwuna lɛsa lili ɔnii utákpali katɔ ɔƒiiwi. 

10Kɔka kúbo kɔɔda-nwu, nsu uwi ɔmmɔ na benye baanwá adila. Amu na ɔ́bla 
aani lɛlɛɛ kemmo na úduo. 

11Mmɔ na ɔ́nu ka kayaa kébimi, na ɔ́nu kɔdi bonwu kɔdi ka bada kuna ekpo ene 
ani ƒui na kɔ́si kɔɔyu kalɔ. 

12Na kɔdi kɔmɛni kemmo ni, bebuo lidu lidu pii ku balakpi ku baasɛ lɛnɔ bakya. 

13Amu na únu ka lɛdi lɛdi lɛɛsu-nwu lɛnini, “Petro, ta, na adu akun.” 

14Amu na Petro ɔ́su ɔnini, “Oowo! Kudi kudii! Blɔti, ńteti bebuo bani abu 
Yudaƒuɔ bukisi ńtetuku kenye kudii!” 

15Lɛdi lɛmɛni lɛ́sɔ lɛ́su-nwu lɛnini, “Lɛla lɛni lɛlɔ na Katɔti úveli ɔ́bla kede kede 
ni, tasu anii liisé lɛlɔ!” 

16Ɔ́nu búdie bɔtina bɔmɛni kɔtɛ sɔɔn. Na kɔtɛdi kɔmɛni kama ni, béti kɔdi 
kɔmɛni bésienku katɔ. 
17Amu na uwi ɔmmɔ ni, lɛla lɛmɛni lɛkya lɛɛbla Petro dɛye dɛye, na úye lɛlɔ ɔnii, 
“Bi na ɔmɛni ɔɔtina?” Mmɔ kani na bekyuli bani na Kornelio ɔ́tala mmɔ bébeduo 
ɔma ɔmɛni kemmo. Na ka bánu kaduli kani baawia ni, bébo bébenye kayakun. 

18Na benye beeye kesii kani na Simon Petro uli. 

19Amu na ɔni na Petro ulie ɔɔkali nwuna budie bɔtina bɔmɛni lɛlɔ na ulati lɛla 
lɛni na lɛdi ni, Katɔti Kɔyu kɔ́su-nwu kɔnini, “Nkyuli ɛtɛ bébo baawia-a. 

20Ta, na esie atánu-ma. Tayia ka asiaku-ma eteesie. Ami nátala-ma.” 

21Amu na Petro úsie útánu-ma na ɔ́su-ma ɔnini, “Ami ndi ukyuli ɔni na bɛɛwia. 
Bi nébo?” 

22Amu na básu-nwu banini, “Batu na bɔdi, bɔ́si Kornelio ɔni ndi Romaƒuɔ kekpo 
unengu kudɔ. Ɔdi ukyuli ɔbuni na ɔɔbu Katɔti. Na Yudaƒuɔ ƒui baayɔ́-nwu litemi 
geen. Katɔti ɔtu ɔdi násu-nwu ɔnii ɔtala na babalɔ-ɔ na unu ƒula kenye kemmo 
litemi.” 

23Anwuɔsu Petro ɔ́ya bébeduo-nwu kudɔ na ɔ́ƒɔ-ma aani nwuna baƒɔ kalɛ. Ka 
kadi kégye ni, anwu ku baƒɔtaadine badi bani nási Yopa básiaku-ma bátɔlɔ. 

24Amu na bétéduo Kaesarea limeyi lɛmmɔ kadi kegye. Amu na uwi ɔmɛni ni, 
Kornelio ɔ́sala nwuna kaduli bekyuli lisu ku nwuna bakpana badi na belie bagya 
Petro bubo. 

25Amu ka Petro ɔ́nya úbeduo nwuna kaduli ni, Kornelio ɔ́lɛ akɔnkɔ na Petro 
anumi na úboku lili kalɔ. 

26Amu na Petro ɔ́su-nwu ɔnini, “Ta nye! Ami lɛnɔ ukyuli na ndi.” 

27Na ɔmɛni ɔsu ni, ɔ́ta únye. Na ka bátɛmi blii ni, Kornelio útiku-nwu úsienku 
kesii kani na bekyuli bakladi bása belie. 

28Na Petro ɔ́su-ma ɔnini, “Bɛgyi ka bula Yudaƒuɔ ɔda bubo útete-mi kuƒi ka nka 
liduo ukyuli ɔni naaadi bula kadi ukyuli ɔdi kesii iye liti lɛlɔ lɛmana-nwu lɛlɔ. 
Nsu Katɔti údie ɔ́tina-mi ka ntanu ukyuli ɔdi aani ukyuli keeke. 

29Anwuɔsu ka bánya bábalɔ-mi kani na lɛ́ta líbo. Na bi ɔsu na bɛɛwia-mi?” 

30Na ɔmɛni ɔsu ni, Kornelio ɔ́su-nwu ɔnini, “Ɔbla emeyi ene mɛni aani uwi 
ɔmɛni kemmo ka nkya mɔɔkpali katɔ ɔƒiiwi aani kalɛ na mɔɔyɔ́ bɔbla uwi ndi 
uwi. Na kɔnakunwi ni, ɔnana ɔdi ɔ́si úbenye-mi anumi, na ɔkya awu ɔni 
muukeye na ɔɔtu anumi! 

31-32Ɔ́su-mi ɔnini, ‘Kornelio, ƒula lɛƒɔndia ku ƒula katɔ bɔkpali ƒui uudú Katɔti 
kudɔ! Na ɔƒaani ni, tala bekyuli badi na besie Yopa na batálɔ Simon Petro ɔni nli 
Simon ɔni mɔɔbla bebuo lɛku kabla na uli ɛpu kudɔ.’ 
33Ɔmɛni ɔsu na lɛ́tala lɛni babalɔ-ɔ, na awɔ lɛnɔ ábla kaduɛ ka áta lɛgba lɛgba 
ébo. Anwuɔsu na bulie bɔgya-a na Unwoti anumi ka abasu-bu litemi lɛni na ɔ́su-
ɔ ɔnii su-bu.” 

Petro Údie Litemi Buni Kalɔ Úte-ma 
34Amu na Petro ɔ́su-nwu ɔnini, “Lɛ́nu lɛ́ti nwaa ka Blɔti ulánu bekyuli anumi. 

35Mmomu kalɔ biala lɛlɔ ukyuli ɔni muuboku lɛlɔ kalɔ teete-nwu na ɔɔbla 
nwuna lɛyɔla ni, anwu na ɔɔƒɔ́. 

36Lɛ́ƒɔ lɛ́di ka bínu litemi buni lɛni na básu béte Israelƒuɔ ka ni, ɔkɛ Yesu Kristo 
lɛlɔ ni, badubɔkɛ keyi buɛɛ. Na anwu ndi Ukyuli Ɔƒunadi ɔni lɛnɔ ndi bayawine 
ƒui Ɔti. 

37Na bɛgyi ala enengudi ani nálɛ na Yudea kalɔ lɛlɔ ƒui ani nése kalɔ ási Galilea 
kalɔ lɛlɔ uwi ɔni na Yohane ɔ́kɔ lɛsa ɔ́si ntu bɔkpila ɔdi lɛlɔ kama. 

38Na bínu lɛnɔ kalɛ na Katɔti ɔ́ƒuna Yesu ɔni nási Nasaret ɔni na úti nwuna Kɔyu 
úse-nwu likpo na úti ɔyikun lɛnɔ úte-nwu. Na ɔ́kɛ útaavi taabla lɛbuni na 
útaabwi bani ƒui na ayu ekpidi eekpóku, ɔsika Katɔti ɔsiaku-nwu. 

39“Abu muudie kenye na ala ani na úbabla na Israel ku Yerusalem. Mmɔ na 
bádu-nwu na ugyii lɛlɔ. 

40Nsu ni, Katɔti ɔ́sɔ ɔ́ya na ɔ́ta ɔ́si kekpine na limeyi lɛtɛdi lɛlɔ, na ɔ́ya na bekyuli 
bánu-nwu. 

41Nsu ni, ɔɔɔdi bekyuli ƒui nánu-nwu. Mmomu abu bani na ɔ́ƒuna ni, abu bɔ́nu-
nwu. Na bɔ́di na bɔ́niku-nwu lɛnɔ na nwuna bɔsɔ bɔta kama. 

42Na abu na ɔ́tala ɔnii bɔsu litemi buni lɛmɛni na kesi kesii. Na budie kenye ka 
ni, Katɔti néti Yesu ɔ́bla bekpine ku bayawine ƒui litemi ɔtɛne. 

43Na Katɔti kenye bediene bénweni básiku-nwu lɛlɔ ka ukyuli biala ɔni maƒɔ-
nwu madi ni, Katɔti ɔdubɔƒɔ nwuna ekpidi udie-nwu lɛlɔ na anwu Yesu lɛnyi 
kemmo.” 

Katɔti Kɔyu Kɔ́ƒɔ Bani Naaadi Yudaƒuɔ Lɛnɔ Lɛlɔ Kemmo 
44Amu na uwi ɔni na Petro unye ɔɔsu etemila amɛni ni, Katɔti Kɔyu kɔ́yu na kɔ́ƒɔ 
bani nlie muunú Petro litemi mmɔ ƒui lɛlɔ kemmo! 

45Yudaƒuɔ baƒɔtaadine bani násiaku Petro bébo mmɔ ni, litemi lɛmɛni lítakɔsi 
na lɛ́bla-ma dɛye dɛye! Ɔsika Katɔti Kɔyu kɔ́yu kubo bani naaadi Yudaƒuɔ lɛnɔ 
lɛlɔ. 

46Nsu balakana ɔkɔ bɔsia, ɔsika beenú ka beetemi adi lidu lidu na beemwi Blɔti. 
Amu na Petro úye ɔnini, 

47“Ka báƒɔ Katɔti Kɔyu aani kalɛ na abu lɛnɔ bɔ́ƒɔ ni, bulakana buni bɔnii 
bulakpila-ma ntu.” 

48Anwuɔsu ɔ́ya na bákpila-ma ntu na Yesu Kristo lɛnyi kemmo. Ɔmɛni kama ni, 
bévele Petro banii ulie-ma kudɔ emeyi adi. 

Batalane Kabla 11 

Petro Údie Kenye Ɔ́tina Yerusalem Baƒɔtaadine 
1Uwi útetu asa na batalane ku baƒɔtaadine bakladi na Yudea bénu ka kadi 
bamba bani naaadi Yudaƒuɔ lɛnɔ báƒɔ Blɔti litemi lɛmmɔ. 

2Anwuɔsu ka Petro únwini úsie Yerusalem ni, Yudaƒuɔ baƒɔtaadine bani nkya 
mmɔ bátatunaku-nwu, na básu-nwu banini, 

3“Awɔ ábla unwi ku baƒɔ bani naaasiaku Yudaƒuɔ ala bɔtina, na bɛ́kya kɔnu bɛ́di 
na lɛkyami linwi kemmo!” 

4Amu na Petro údie etemila amɛni ƒui kalɔ ɔ́tina-ma na ɔ́su ɔnini, 

5“Uwi ɔni na nkya Yopa na mɔɔkpali katɔ ni, lɛ́nu ala budie bɔtina bɔdi. Mmɔ na 
lɛ́nu kɔdi bonwu kɔdi ka báda kuna ekpo ene na kɔ́si katɔ kúbayu. 

6Bebuo lidu lidu ƒui bakya kɔdi bonwu kɔmɛni kemmo, bebuo bani mbo agyobi 
ku bebuo bani mɔɔkpɛ́ kalɔ ku baasɛ bekpidi lɛnɔ. 

7Na línu ka lɛdi lɛdi lɛɛsu-mi lɛnii, ‘Petro! Du bana akɔ ɔdi biala na akun.’ 

8“Amu na lídie kenye nnini, ‘Oowo! Kudi kudii! Ńtakun lɛla lɛni na Yudaƒuɔ 
bukisi kudii.’ 

9“Nsu lɛdi lɛmɛni lɛ́sɔ lɛ́su lɛnini, ‘Lɛla lɛni na Katɔti úveli ɔ́bla kede kede ni, 
tasu anii liisé lɛlɔ.’ 

10Ɔmɛni ɔ́lɛ kɔtɛ sɔɔn. Na nwuna kama ni, kɔdi bonwu kɔmɛni ku bebuo bani 
nkya-ku kemmo mmɔ ƒui báta bákɔ katɔ na bátáyii bákya na kayaa. 

11“Na uwi ɔmmɔ lɛlɔ kani ni, nkyuli ɛtɛ bani bátala banii bebetiku-mi besienku 
Kaesarea mmɔ bébeduo kaduli kani kemmo nli. 

12Amu na Katɔti Kɔyu kɔ́su-mi kɔnii nsiaku-ma nteesie, na ntayia. Mina 
banwani ɛku bamɛni básiaku-mi, na búsie bútéduo ɔnana ɔni nátala batu ɔ́kya-
mi mɛni kudɔ. 

13Anwu lɛnɔ ɔ́su-bu kalɛ na Katɔti ɔtu ɔdi údie lɛlɔ ɔ́tina-nwu na ɔ́su-nwu ɔnini, 
‘Wia Simon Petro. 

14Na anwu matina kalɛ na wabla na awɔ ku ƒula kaduli bekyuli ƒui bɛdubɔkɛ 
bɔƒɔ.’ 

15“Na ɔmɛni kama ni, líse kalɔ mɔɔsu-ma litemi buni lɛmɛni. Nsu asa na meduo 
litemi buni lɛmɛni ɔlati kemmo ni, Katɔti Kɔyu kúbo na kɔ́ƒɔ-ma lɛlɔ kemmo ƒui 
aani kalɛ na kɔ́ƒɔ abu lɛnɔ lɛlɔ kemmo ƒui na kalɔ kesekɔ! 

16Amu na líti kasusu lísienku uwi ɔni na Blɔti ɔ́su ɔnini, ‘Sɔsɔ ni, Yohane úti ntu 
ɔ́kpila bekyuli. Nsu ni, Katɔti ɔdubuti nwuna Kɔyu ɔkpila-mii.’ 

17Na ka Unwoti néte bekyuli bani naaadi Yudaƒuɔ litela lɛmɛni aani kalɛ na úti 
úte-bu uwi ɔni na bɔ́ƒɔ Blɔti Yesu Kristo bɔ́di ni, naaakana Katɔti ulu butile.” 

18Uwi ɔni na bénu etemila amɛni ni, báda bana unyeƒi báya na bése kalɔ beemwi 
Unwoti. Na básu banini, “Sɔsɔ ni, Katɔti úte bekyuli bamba lɛnɔ kuƒi ka benwini 
bebo-nwu kudɔ na bakɛ ngba.” 

Antiokia Baƒɔtaadine Bémomo Bébu 
19Na uwi ɔni na ala amɛni aalɛ́ ni, baƒɔtaadine bani nékeli na lɛbibo lɛni nébo-
ma lɛlɔ na Steƒano bɔdu ɔsu ni, bésie bétédu Ƒoinike ku Kipro ku Antiokia lɛma 
kemmo. Na bakɛ baasu litemi buni lɛmmɔ, nsu ɔɔɔdi bekyuli ƒui, mmomu 
Yudaƒuɔ lɛti. 

20Nsu ni, baƒɔtaadine bani nási Kipro ku Kirene bésie Antiokia bátásu Blɔti Yesu 
lɛlɔ litemi béte Grikiƒuɔ. 

21Na ka Blɔti ɔyikun ɔkya-ma akɔ ɔsu ni, baƒɔtaadine bammɔ bémomo bébu. 

22Uwi ɔni na baƒɔtaadine bani nkya Yerusalem bénu lɛla lɛni nébo na mmɔ ni, 
bátala Barnaba banii uteesie Antiokia. 

23Ka útéduo mmɔ na ɔ́nu kalɛ na Katɔti úbunku-ma ni, ebiti áda-nwu geen na 
ɔ́kya-ma ogya úbu ɔnii benye Blɔti kama kpakplaa ku bana kayi ƒui. 

24Barnaba ɔdi ukyuli ɔbuni ɔni mbo bɔƒɔtaadi, na Katɔti Kɔyu kɔ́ƒɔ-nwu lɛlɔ 
kemmo ƒui. Nwuna kebunku ɔsu ni, baƒɔtaadine bammɔ bémomo bébu. 

25Amu na Barnaba úsie Tarso ɔnii utáwia Saulo na mmɔ. 

26Uwi ɔni na ɔ́nu-nwu ni, úti-nwu úboku Antiokia na bana inyɔ ƒui bélie mmɔ 
lɛkwa limodi. Mmɔ na bakya baatina bekyuli pii ala. Amu na Antiokia mmɔ ni, 
bése kalɔ baalɔ baƒɔtaadine banii Kristoƒuɔ. 

27Uwi ɔmɛni kani kemmo ni, Katɔti kenye bediene badi bási Yerusalem bébo 
Antiokia. 

28Amu na bana akɔ unwi ɔni baalɔ Agabo ni, ɔ́ta únye na Katɔti Kɔyu ɔyikun 
kemmo na ɔ́su ɔnii kɔka kubendi kɔdi kɔdubo kayawi ƒui lɛlɔ. Ɔmɛni úbebo uwi 
ɔni na Klaudio ɔɔdi lɛga. 

29Anwuɔsu baƒɔtaadine bamɛni bábla kasusu ka beyi ala bemene banwa bani 
nkya Yudea. Na bana akɔ ɔdi biala úte kalɛ na wakana. 

30Ka béyi ala amɛni ni, béti-nya béte Barnaba ku Saulo na béti bésienku Yudea 
baƒɔtaadine benengu bammɔ. 

Batalane Kabla 12 

Herode Úkpoku Batalane 
1Amu na uwi ɔmmɔ kemmo ni, Ɔga Herode úƒie baƒɔtaadine badi kalɛ na ɔdu-
ma. 

2Amu na ɔ́ya na békulo Yakobo lili ɔni ndi Yohane ɔnwani. 

3Na ka ɔ́nu ɔ́ti ka ebiti áda Yudaƒuɔ na lɛla lɛni na ɔ́bla mɛni ɔsu ni, úƒie Petro 
lɛnɔ na uwi ɔni kemmo na baadi Bodobodo Ɔni Néteƒu Limeyi. 

4Na béti-nwu bákya ɔtɔ kesii kani na bagyumanane ine akpa ene baavumanaku 
lɛlɔ na baagyumana-nwu. Herode kasusu ndi ka nka udie-nwu ute kadi na bana 
limeyi bamba lɛni baalɔ Kukpi Lili Bɔvia Limeyi bɔdi kama. 

5Anwuɔsu bagyumanane bamɛni bágyumana-nwu na ɔtɔ ɔmmɔ kemmo kaduɛ. 
Nsu ni, baƒɔtaadine bákpali katɔ na bévele nwuna lili kpakplaa. 

Katɔti Údie Petro Ɔ́lɛku Kɔgba Kemmo 
6Amu na uwi ɔni na Herode ɔ́kali ka ɔdubudie Petro ute kadi si kadi kégye ni, 
Petro ɔtɛ ɔɔlɛɛ na bagyumanane inyɔ ntɛ. Na bébo-nwu kɔgba báda-ma. Na 
bagyumanane babambadi benye baagyumana kayakun. 

7Kɔnakunwi ni, bukeye bɔdi búbewi ɔtɔ mmɔ. Na Katɔti ɔtu ɔdi úbenye Petro 
kudɔ. Amu na ɔ́lɛ-nwu kɔnu lɛmangba buɛɛ, na ɔ́gyila-nwu ɔnini, “Babla, na 
ata!” Na kɔgba kɔmmɔ kɔ́lɛ-nwu enu kúwi kalɔ. 

8Amu na ɔtu ɔmɛni ɔ́su-nwu ɔnini, “Ti ƒula lɛwu ku lɛgbanvuo kya.” Amu na 
Petro ɔ́bla lɛni. Na ɔtu ɔmmɔ ɔ́sɔ ɔ́su-nwu ɔnini, “Ti kɔdi bi lɛlɔ, na asiaku-mi.” 

9Na Petro ɔ́ta ɔ́siaku-nwu, na ɔ́vi ɔ́lɛ ɔtɔ ɔmɛni kemmo. Uwi ɔmɛni ƒui kemmo 
ni, ɔ́kali ɔnii kɔna na uugyé. 

10Amu na bávi bálɛ kayakun kedeedi ku kanyɔdi lɛnɔ. Na ka bétédu lɛbuala 
kayakun kenengudi kani nkya késie ɔma kakɛ ni, aka ɔlatidi kálɛmi. Na bávi aka 
lɛnɔ. Na ka bésie anumi blii ni, Katɔti ɔtu ɔmmɔ ɔ́da-nwu ɔ́nyonu. 

11Na ɔmmɔ kama ni, Petro úbati lɛla lɛni nébo. Na ɔ́su lɛlɔ ɔnini, “Sɔsɔ geen na 
ɔdi ka ni, Unwoti nátala ɔtu ɔmɛni ɔnii ubedie-mi ɔsiku Herode enu kemmo ku 
ala ani na Yudaƒuɔ baasusu ka badubɔbla-mi lɛnɔ kemmo!” 

12Na ka úti kasusu blii ni, ɔ́tɔlɔ úsie Maria ɔni ndi Yohane Marko uni kesii. Mmɔ 
na baƒɔtaadine pii bása bewi baakpali katɔ. 

13Amu ka únye kayakun kani nkya ulu kenye mmɔ ɔ́kpali ni, ulekubi ɔni baalɔ 
Rode úbo ɔnii ubalɛmi. 

14Na ka únu Petro lɛdi ɔ́ti ni, ebiti áda-nwu ávili! Útalɛmi ɔtɔ ɔmmɔ, mmomu 
úkeli úsie nwuna badi akɔ na útásu-ma ka Petro úbo unye kegbuta kama. 

15Nsu bátaƒɔ bátadi na básu-nwu banini, “Tabatɔlɔ-bu mɛni!” Amu na ɔ́mu unye 
kpakplaa ka sɔsɔ na ɔdi. Amu na básu lɛlɔ banini, “Ɔƒaalɛ nwuna ukpine nébo 
unye mmɔ.” 

16Amu na uwi ɔmɛni kemmo ƒui ni, Petro ɔ́mu unye uubó kegbuta kɔnu. Na ka 
bésie bátálɛmi na bánu-nwu ni, ebiti átakɔsi na áda-ma. 

17Amu na ɔ́ya na bába lɛsɛ. Na ɔ́su-ma ala ani nébo ku kalɛ na Unwoti úbedie-
nwu ɔ́lɛku ɔtɔ kemmo. Na ɔ́su-ma ɔnii basu Yakobo ku bakladi lɛla lɛni nálɛ. 
Ɔmɛni kama ni, ɔ́tɔlɔ mmɔ úsie kesii bamba. 

18Amu na kadi bugye kemmo ni, owogyo ubendi ɔdi ɔ́ƒɔ bagyumanane ɔtɔ 
katɛnkɔ mmɔ. Na béye lɛlɔ banii, “Wɛ geen na Petro ɔ́vi ɔƒɛni?” 

19Amu uwi ɔni na Herode ɔ́wia Petro bɔyii kalɔ na útabla-nwu nwaa ni, ɔ́ya na 
bétéƒie bagyumanane leevu-ɛku bammɔ béboku. Na ɔ́tɛku-ma litemi na ɔ́du-ma 
kukpi kɔtɔ, na bádu-ma. Na ɔmmɔ kama ni, Herode ɔ́tɔlɔ Yudea úsie Kaesarea 
útélie mmɔ uwi ɔdi. 

Ɔga Herode Úkpi 
20Uwi ɔmɛni kemmo ni, Herode úti kɔnyi kati kati kɔdi ɔ́kya Tiro ku Sidonƒuɔ. 
Amu na batu badi bási Tiro ku Sidon mmɔ bébo-nwu kudɔ banii babanu-nwu. 
Amu na békeli bátátua Blasto ɔni ndi Herode kaduli lɛlɔ ɔnune banii utévele 

Herode na ɔya na unwi bɔbla bubo bana lɛma inyɔ bɔmɛni ku Herode ntɛ. Ɔsika 
Herode kalɔ lɛlɔ na baakɛ́ bana adila taasiku. 

21Amu na limeyi lɛni na Ɔga Herode úte-ma ni, ɔ́kya nwuna agala na útélie 
nwuna lɛgaboku lɛlɔ na úse kalɔ ku butemi. 

22Na nwuna butemi bɔwɔlɔ ni, bekyuli bamɛni bémwi-nwu ku bɔva na básu 
banini, “Unwoti Ɔyikune geen muutemi! Na ɔɔɔdi ukyuli ɔyawine!” 

23Kɔnakunwi ni, Katɔti ɔtu ɔdi úbo Herode ɔ́ƒiɛmi kalɔ, ɔsika anwu úteti bumwi 
útete Katɔti. Na beklubi béyi-nwu lɛlɔ kemmo ƒui, na úkpi. 

24Amu na Blɔti litemi buni lɛmɛni lígyingya geen, na baƒɔtaadine lɛnɔ bémomo 
bébu. 

25Amu uwi ɔni na Barnaba ku Saulo báwɔlɔ bana kabla kani bátala-ma bɔbla ni, 
bénwini bási Yerusalem na béti Yohane ɔni mɔɔdi ɔti lɛnyi Marko bébunku lɛlɔ. 

Batalane Kabla 13 

Bátala Barnaba Ku Saulo 
1Na Antiokia ni, Blɔti kenye bediene ku ala batinane badi bakya baƒɔtaadine 
lɛkpa lɛmmɔ kemmo. Na ama ndi Barnaba ku Simeon ɔni bátaalɔ Ukyuli Otondi 
ku Lukio ɔni nási Kirene ku Manaen ɔni ndi Ɔga Herode ɔvinkpana ɔ́si lɛnamu 
uwi ku Saulo. 

2Amu ka bakya beemwi Blɔti na beelie kɔka ni, Katɔti Kɔyu kútemiku-ma na 
kɔ́su kɔnini, “Bidie Barnaba ku Saulo bise bite kabla kani ɔsu na lɛ́lɔ-ma.” 

3Ɔmɛni ɔsu ka benengu bammɔ bélie kɔka na bákpali katɔ na bana lili ni, béti 
enu básia-ma lɛlɔ na bédie-ma ulu. 

Barnaba Ku Saulo Bésie Kipro 
4Na ka Katɔti Kɔyu kɔ́tina-ma ulu ni, bésie ɔma ɔni baalɔ Seleukia. Mmɔ na béti 
ɔkɔlɔ bávia bésie ntuntɛ kalɔ kani baalɔ Kipro. 

5Na ka bétéduo ɔma ɔni baalɔ Salami kemmo ni, bésie Yudaƒuɔ kasalakɔ bátásu 
Blɔti litemi. Na Marko Yohane lɛnɔ ɔ́siaku-ma aani bana ubunkune kalɛ. 

6Na ɔmɛni kama ni, bávi bétédu ɔma ɔni baalɔ Paƒo. Na mmɔ bátánu Yudani ɔni 
mɔɔƒɛ evo na úti lɛlɔ ɔ́bla ɔkɔ kenye udiene ɔni baalɔ Bar-Yesu. 

7Na uvone ɔmɛni ku aban ɔgadine ɔnundane ɔni baalɔ Sergio Paulo badi 
bakpana. Na ɔgadine ɔmɛni ɔ́lɔ Barnaba ku Saulo ɔnii bebo babanu-nwu, ɔsika 
ɔɔwia ka unu Blɔti litemi. 

8Nsu ka bésie ni, uvone ɔmmɔ ɔni na baalɔ lɛnɔ banii Elima na Griki lɛdi kemmo 
ni, ɔ́kyaku-ma unyeƒi. Na ɔ́wia ka unwini ɔgadine ɔmɛni kasusu udie litemi lɛni 
na Saulo ku Barnaba baasu lɛlɔ. 

9-10Nsu Saulo ɔni lɛnɔ baalɔ banii Paulo ni, ɔ́nu uvone ɔmɛni ku livoƒi, na údie 
lɛdi ɔ́kya-nwu ku Katɔti Kɔyu ɔyikun ɔnini, “Awɔ Satan ubidi, éyi ku katɔlɔ ku 
lɛkwɛnkpi, na ekisi lɛbuni bɔbla, na aatu Blɔti litemi teenwini. Adubɔnuku-ni! 

11Unwoti ɔdubɔya na anumi abwɛ-ɔ, na asɔ alanu ɔƒɛ weti wetédu uwi ɔdi!” 
Mmɔ kani na nwuna anumi ábla suu, na ɔsɔ ulánu. Na úse kalɔ ɔɔka taamana 
mmɔ, na uuvele bekyuli ɔnii bada-nwu kɔnu. 

12Uwi ɔni na aban ɔgadine ɔmɛni ɔ́nu lɛla lɛmɛni ni, ɔ́bla-nwu kalɛ kadi, na ɔ́ƒɔ 
Blɔti litemi lɛmɛni ɔ́di. 

Barnaba Ku Saulo Bésie Antiokia Na Perge 
13Ɔmmɔ kama ni, Paulo ku bani nsiaku-nwu béduo ɔkɔlɔ kemmo na bátɔlɔ Paƒo 
bésie Perge ɔni nkya Pamƒilia. Mmɔ na Marko Yohane ɔ́da-ma ɔ́nyonu, na ɔ́sɔ 
únwini úsie Yerusalem. 

14Ka bási Perge ni, bátɔlɔ bésie Antiokia na Pisidia ɔmii lɛlɔ. Na lɛnwunameyi 
lɛlɔ ni, bésie Yudaƒuɔ kasalakɔ na betélie kalɔ na bekyuli bammɔ akɔ. 

15Na uwi ɔni na báka ala básiku Mose ɔda bubo ɔku ku Katɔti Kenye bediene 
bunweni kemmo bawɔlɔ ni, kasalakɔ batɔnkune bammɔ básu banini, “Banwa, 
si bina akɔ ɔdi ubo litemi lɛni mɔɔkya ɔkplu na wasu ni, na ubo ubasu.” 

16Amu na Paulo ɔ́ta na ɔ́talaku kɔnu na ɔ́su-ma ɔnii baba lɛsɛ, na ɔ́su-ma ɔnini, 
“Israelƒuɔ ku amii bani naaadi Israelƒuɔ ƒui na bɛnii bɛɛbu Katɔti ni, bise atu na 
binu! 

17Katɔti ɔni na Israelƒuɔ baabu ni, ɔ́ƒuna bula bati kuuku na úte-ma kusɛ kusɛ. 
Na anwu ɔlati ɔ́tɔnku-ma ɔ́lɛku bekyuli kalɔ bɔkya kemmo na Egyipte ku nwuna 
ɔyikun. 

18Na ɔ́nu-ma lɛlɔ na ketele kemmo ɔni na bákɛ baaví laa na akwa aavlene 
kemmo. 

19Na ɔ́kyula kɔlɔ akpa maatɛ bekyuli na Kanaan, na úti bana kɔlɔ kɔmɛni úte 
Israelƒuɔ aani bana kadikɔ. 

20Na ala amɛni ƒui álɛ na akwa eti yaalenwi kemmo. “Na nwuna kama ni, Katɔti 
úte-ma litemi batɛne bani nádi-ma lɛlɔ útédu Kenye Udiene Samuel uwi. 

21Amu na bévele-nwu banii use ɔga ute-ma. Na Katɔti úte-ma Kis ubidi Saul ɔni 
nási Benyamin kaba kemmo, na ɔ́di lɛga akwa aavlene. 

22Nsu Katɔti ɔ́da-nwu údie liboku lɛlɔ na úti Dawid úse lɛgaboku lɛmmɔ lɛlɔ. 
Dawid ɔmɛni ɔdi ukyuli ɔni lɛlɔ na Katɔti ɔ́su ɔnini, ‘Lɛ́ƒuna Yese ubidi Dawid 
líse. Ɔdi ukyuli ɔni na mina kayi kaayɔ́, ɔsika anwu ɔdubɔbu-mi.’ 

23“Na ɔ́si Dawid kaba kemmo ni, Katɔti údie Ɔƒɔne ɔni ndi Yesu úte Israelƒuɔ 
aani kalɛ na úse-bu kenye. 

24Na asa na Yesu webo ni, Ntu Ɔkpilane Yohane úbo úbasu ukyuli biala ka 
unwini kama ɔkya nwuna ekpidi na uti anumi ɔsia Katɔti lɛlɔ na bakpila-nwu 
ntu. 

25Uwi ɔni na Yohane kabla kadaku kawɔlɔkɔ budu ni, úye ɔnii, ‘Bɛɛbu ka ami 
ndi Ukyuli Ɔƒunadi ɔmmɔ? Oowo! Nsu ni, ɔkpɛ-mi kama ɔdubo, na ami ńtedu ka 
lɛbla kabla kadi lite-nwu muedi.’ 

26“Banwa, amii bani ndi Abraham bebi ku amii bani naaadi Yudaƒuɔ nsu bɛɛbu 
Katɔti ni, bɔƒɔ bɔmɛni búse búte bula ƒui! 

27Bekyuli bani nkya Yerusalem ku bana benengu bátanu Yesu bátati banii anwu 
ndi Ɔƒɔne ɔmmɔ. Nsu na nwuna bɔdu kemmo ni, báya na Katɔti kenye bediene 
linyese lɛni na baaká na lɛnwunameyi biala lɛlɔ líbo lɛni. 

28Bátanu bɔƒiɔ bɔdi bátasiku-nwu lɛlɔ, nsu básu Pilato banii ɔya na badu-nwu. 

29Uwi ɔni na bábla ala ani na Katɔti Bunweni Kedee Ɔku ɔ́su na nwuna kukpi 
lɛlɔ báwɔlɔ ni, bámami-nwu básiku ugyii lɛlɔ bátáva na kaƒiɔtɔ kemmo. 

30Nsu Katɔti ɔ́gyila-nwu ɔ́lɛku kekpine na ɔ́sɔ úbo uli ngba. 

31Emeyi ammɔ kemmo ni, bekyuli bani na anwu ku-ma bási Galilea bésie 
Yerusalem ni, bánu-nwu uwi pii. Na ama ndi bekyuli bani muudie-nwu kenye 
na Israelƒuɔ anumi. 

32-33“Na ni, abu búbo mɛni bɔnii buuti litemi buni lɛmɛni buboku-mii, ka ni, 
Katɔti kenye kani na ɔ́su úse na bula banana bene uwi ni, kébo kéte lɛni na bula 
uwi lɛlɔ. Na aka ndi ɔni na Katɔti ɔ́ya na Yesu ɔ́sɔ ɔ́ta úbo uli ngba. Ɔmɛni ndi 
lɛla lɛni lɛlɔ na Dawid únweni na nwuna kɔgya kunyɔdi kemmo. Mmɔ ni, Katɔti 
ɔɔsu taasiku Yesu lɛlɔ ɔnini, “ ‘Awɔ ndi mina ubi. Na ɔmwi ni, línwini-ɔ ɔti.’ 

34Na Katɔti úse kenye úse ɔnii wagyila-nwu wasiku kekpine na wasɔ webelie 
ngba na ɔsɔ ulekpi kudii. Bénweni ɔmɛni bákya Bunweni Kedee Ɔku kemmo na 
kesii kani na Katɔti ɔ́su ɔnini, “ ‘Ndubute-ɔ kusɛ kusɛ kedee ɔni na líse kenye ka 
mete Dawid.’ 

35Na ɔ́sɔ ɔ́su na Dawid kɔgya kɔbambadi kemmo lɛnɔ ɔnini, “ ‘Aláya na ƒula 
ukyuli kedee ɔmɛni webu na kaƒiɔtɔ kemmo.’ 

36“Litemi lɛmɛni lɛɛɛdanku Dawid, ɔsika úlie ɔ́bla Unwoti kabla na nwuna ngba 
bulie uwi ƒui aani kalɛ na Katɔti ɔlati ɔɔyɔ́, na úbekpi na báva-nwu na úbu lɛnɔ. 

37Nsu ukyuli ɔni na Katɔti ɔ́gyila ɔ́siku kekpine anwu ni, nwuna ɔlɔna útebu. 

38“Banwa, binu! Na Yesu ɔmɛni lɛnyi kemmo ni, Katɔti ɔdubuti bina ekpidi 
ɔkyiɛ-mii. 

39Ukyuli biala ɔni náƒɔ Yesu ɔ́di ni, Katɔti ɔdubute-nwu ubo. Ɔmɛni ndi lɛla lɛni 
na Mose ɔda bubo bútakana bɔbla kudii. 

40Anwuɔsu bɛnu kaduɛ! Bitaya na Katɔti kenye bediene etemila ani básu alɛku-
mii. 

41Ɔsika Katɔti ɔ́su ɔnini, “ ‘Amii bani naaabu mina litemi ni, bɛnu kaduɛ! Ɔsika 
ndubo lɛla lɛdi bɔbla na bina uwi lɛni na si ina bínu ka baasu-ni muedi ni, biláƒɔ 
biladi.’ ” 

42Uwi ɔni na bási baalɛ kasalakɔ mmɔ ni, bekyuli bamɛni básu Paulo ku Barnaba 
banii si ɔbla na basɔ bebo bebetemi bete-ma na lɛnwunameyi lɛni nsia lɛlɔ. 

43Na ka bégyingya ni, Yudaƒuɔ pii ku bani nénwini Yudaƒuɔ na baayia Katɔti na 
kasalakɔ mmɔ básiaku Paulo ku Barnaba, na bákɛ beenú batalane bamɛni bɔlɛ 
ka benye lɛƒɔndia lɛni na Katɔti úti uute-ma mɛni kemmo kpakplaa. 

44Lɛnwunameyi lɛni násia lɛmmɔ kama ni, kebu blii nka ɔma ɔmmɔ kemmo 
bekyuli ƒui bésie kasalakɔ mmɔ béténu Blɔti litemi lɛni na baasu. 

45Na uwi ɔni na Yudaƒuɔ benengu bánu bekyuli lisu lɛni nébo kasalakɔ mmɔ ni, 
anumi égyie-ma, na bákyaku Paulo unyeƒi na bédumi-nwu. 

46Amu na Paulo ku Barnaba bése kayi na básu-ma banini, “Ɔlɛka bɔsu Katɔti 
litemi buni lɛmɛni buti bute Yudaƒuɔ kudeedi. Na ka bíni litemi lɛmɛni na bɛ́su 
bɛnii bilayɔ ngba bɔƒɔ bɔmɛni ɔsu ni, búti-ni búselaku bani naaadi Yudaƒuɔ. 

47Ɔmɛni ndi bɔkada bɔni na Katɔti úti úte-bu ɔnii, “ ‘Lɛ́bla-mii aani bukeye líte 
bani naaadi Yudaƒuɔ kalɛ na biti bɔƒɔ biboku kayawi ɔkɔkɔ biala.’ ” 

48Amu ka bani naaadi Yudaƒuɔ bénu lɛla lɛni básu mmɔ ni, kubiti kɔ́da-ma, na 
bémwi Katɔti. Na bani ƒui na Katɔti ɔ́ƒuna úte ngba bɔƒɔ ni, bénwini baƒɔtaadine. 

49Na Katɔti litemi lígyingya lɛ́kya kalɔ kammɔ lɛlɔ ƒui. 

50Amu na Yudaƒuɔ batɔnkune bénwini bekyuli badi kasusu na Paulo ku Barnaba 
lɛlɔ. Na beleku bani lɛlɔ mbo ɔbu ku ɔma benengu ƒui bétiku otogyi na báta 
békpoku-ma na bágya-ma bálɛku ɔma ɔmmɔ kemmo. 

51Nsu uwi ɔni na baalɛ́ ɔma ɔmɛni kemmo ni, béveli bana lɛgba kalɔ ɔtumu béwi 
ɔma ɔmmɔ béti bátina ka ɔma ɔmmɔ bekyuli béni-ma. Ɔmɛni kama ni, bátɔlɔ 
bésie Ikonion. 

52Na bana kama basiakune ama ni, bákɛ lɛlɔyɔ básiku Katɔti Kɔyu kudɔ geen! 

Batalane Kabla 14 

Paulo Ku Barnaba Bédu Ikonion 
1Amu ka bédu Ikonion lɛnɔ ni, Paulo ku Barnaba bésie kasalakɔ mmɔ. Na ka 
básu Yudaƒuɔ ku Grikiƒuɔ litemi buni lɛmmɔ ni, bana akɔ pii báƒɔ bádi. 

2Amu na Yudaƒuɔ bani nátaƒɔ Blɔti litemi lɛmɛni bátadi ni, béti unyeƒi ɔdi bákya 
bani naaadi Yudaƒuɔ ku Paulo ku Barnaba ntɛ. 

3Nsu batalane bammɔ bákya ɔma ɔmɛni kemmo bétu uwi básu litemi buni 
lɛmɛni ku ogya. Na Blɔti lɛnɔ údie nwuna bɔyɔ ɔ́tina geen na akɔla pii ani na 
bábla kemmo. 

4Amu na ɔma ɔmmɔ kemmo bekyuli béle akpa anyɔ, na badi básiaku Yudaƒuɔ 
kama, na badi lɛnɔ básiaku batalane bammɔ kama. 

5-6Uwi ɔni na ɔma ɔmmɔ bekyuli badi ku Yudaƒuɔ ku bana batɔnkune ƒui báta 
banii bebebo-ma atabi ni, batalane bammɔ bénu na békeli bátɔlɔ bésie Listra ku 
Derbe ku lɛma lɛni nkya amadɔ mmɔ. 

7Na básu litemi buni mmɔ. 

Paulo Ku Barnaba Bésie Listra Ku Derbe 
8Ka bésie Listra ni, bátánu ɔnana ɔni náƒɛ uwi kalɔ ɔ́si uwi ɔni na báwɔ-nwu. Na 
útata útesie kudii. 

9Úlie mmɔ uunú litemi buni lɛni na Paulo unye ɔɔsu. Na ka Paulo ɔ́nu-nwu ɔ́ti 
kaduɛ ka ɔ́ƒɔ ɔ́di ka nwuna ɔlɛ ɔdubɔba-nwu ɔsu ni, 

10Paulo ɔ́su-nwu ɔnini, “Ta nye ƒula lɛgba lɛlɔ!” Na ɔnana ɔmɛni úmi ɔ́ta na úse 
kalɔ ɔkɛ uusié. 

11Ka bekyuli bani nnye beenú litemi mɛni bánu lɛla lɛni na Paulo ɔ́bla ni, báva 
momoomo na Likaonia lɛdi kemmo básu banini, “Baƒiɔ badi! Bébo-bu kudɔ aani 
bekyuli kalɛ!” 

12Anwuɔsu básia Barnaba lɛnyi banii Seus. Na básia Paulo lɛnɔ banii Herme, 
ɔsika anwu nnye muutemi. 

13Amu na Seus ɔkpane ɔni koƒiodu nde kabanye mmɔ ni, úti ɔmantɛ bakɔ ku 
anwula úboku ɔnii anwu ku kadi baakpá bete batalane bammɔ. 

14Na uwi ɔni na Paulo ku Barnaba bénu lɛla lɛni na báyɔ ka babla ni, báni bana 
lɛwu bábwɛ, ɔsika bátayɔ ka bekyuli bammɔ babla lɛni. Anwuɔsu békeli béduo 
bekyuli bammɔ akɔ. Mmɔ na báva 

15básu banini, “Ati bene, bi na bɛɛbla mɛni? Abu lɛnɔ bekyuli bayawine kani na 
bɔdi aani amii kalɛ. Búbo mɛni bɔnii buuti litemi buni lɛmɛni buboku-mii. Bɛda 
ala keeke amɛni udu kama bɔsiaku bɛya na binwini biteemwi Blɔti ɔni mbo 
ngba. Anwu nédie katɔ ku kalɔ ku ɛpu ku ala ani nkya-nya kemmo ƒui! 

16Kukuuku ni, údie bayawine ƒui atu na baabla lɛla lɛni na baayɔ́. 

17Nsu úteedie lɛlɔ taatina-bu na nwuna ala abuni bɔbla ani mɔɔtina ka ɔkya 
sɔsɔ. Na uwi ndi uwi ni, ubo lɛla lɛni muunyimene-bu na nwuna ala abuni lɛlɔ. 
Uute-bu ɔnantu uwi ndi uwi ku edula abuni ku adila ku ebiti lɛnɔ.” 

18Na ina ka básu ala amɛni ƒui ni, úde bekyuli bamɛni asa báda bana akpala 
amɛni buti bɔkpa bute-ma báya. 

19Na Yudaƒuɔ badi bási Antiokia na Pisidia ɔmii lɛlɔ ku Ikonion bébo 
bábavumana bekyuli bamɛni kasusu, na báya bébo Paulo atabi na bákpɛ-nwu 
kalɔ bálɛku ɔma ɔmmɔ kemmo, na bákali banii úkpi. 

20Nsu ka baƒɔtaadine bani nkya mmɔ bátáka bámana-nwu mmɔ ni, ɔ́ta na ɔ́sɔ 
únwini úbeduo ɔma ɔmmɔ kemmo. Na ka kadi kégye ni, anwu ku Barnaba 
bátɔlɔ bésie Derbe. 

Paulo Ku Barnaba Bénwini Bésie Antiokia Ɔni Nkya Siria 
21Amu na bátásu litemi buni lɛmɛni na Derbe. Na ka bákɛ baƒɔtaadine badi na 
mmɔ ni, básɔ bénwini bésie Listra ku Ikonion ku Antiokia. 

22Mmɔ na bákya baƒɔtaadine bani nkya mmɔ ɔkplu banii benye kpakplaa na 
bana bɔƒɔtaadi kemmo. Na básu-ma lɛnɔ banini, “Ɔlɛka bubo abi pii asa na bɔkɛ 
lɛlɔyɔ na Blɔti lɛga bɔdi kemmo.” 

23Amu na Paulo ku Barnaba lɛnɔ bédie batɔnkune béte baƒɔtaadine akpa akpa 
ƒui, na bákpali katɔ na bélie kɔka na béti-ma bákya Blɔti ɔni na báƒɔ bádi lɛkɔkɔ. 

24Na ka bási lɛma lɛni nkya Pisidia ni, básɔ bébo Pamƒilia kalɔ lɛlɔ. 

25Na básu litemi buni na Perge asa na bávi bésie Atalia. 

26Mmɔ na básia ntu anumi bávi bésie Antiokia, na béti-ma bákya Blɔti lɛkɔkɔ 
ute kabla kani na bábla báawɔlɔ. 

27Ka bánya bétéduo Antiokia ni, bálɔ baƒɔtaadine bani nkya mmɔ ƒui básala lisu 
na bédie bana ulu busie kemmo bátina-ma. Na básu-ma ala ani ƒui na Blɔti ɔ́kɛ-
ma lɛlɔ ɔ́bla ku kalɛ na ɔ́lɛmi bɔƒɔtaadi ulu úte bani naaadi Yudaƒuɔ. 

28Amu na bélie Antiokia baƒɔtaadine bamɛni kudɔ bétu uwi. 

Batalane Kabla 15 

Batalane Ku Benengu Bása Na Yerusalem 
1Uwi ɔni na Paulo ku Barnaba bakya Antiokia ni, bekyuli badi bási Yudea bébo 
na bátina baƒɔtaadine bani nkya mmɔ ala básu banini, “Amu ntu ukyuli biala ɔ́ƒɔ 
lego bukulo ɔdi ɔmmɔ aani kalɛ na Mose ɔda bubo bɔɔtina asa na wakɛ bɔƒɔ.” 

2Nsu Paulo ku Barnaba ku bekyuli bamɛni báni litemi lɛmɛni bénene kaduɛ. 
Ɔmɛni ɔsu ni, báya na baƒɔtaadine badi básiaku-ma na bésie Yerusalem kalɛ na 
ama ku baƒɔtaadine bani nkya Yerusalem mmɔ batátɛmi basiku ɔlɔna bukulo 
kɔtɛ kɔmɛni lɛlɔ. 

3Anwuɔsu ka baƒɔtaadine bamɛni ƒui bésie-ma ulu bétédu kabanye ni, bátɔlɔ 
bésie Ƒoinike ku Samaria lɛma kemmo na bátávi baƒɔtaadine bani nkya mmɔ 
lɛlɔ. Na básu-ma ka ɔƒaani ni, ama bani naaadi Yudaƒuɔ lɛnɔ béti lɛlɔ béte Blɔti. 
Na litemi lɛmɛni lɛ́ya na bana ƒui bákɛ ebiti geen. 

4Amu ka bétédu Yerusalem ni, baƒɔtaadine ku batalane ku bana benengu ƒui 
báƒɔ-ma kaduɛ. Na Paulo ku Barnaba béti bana ulu busie litemi báva-ma anumi 
ɔ́si ala ani ƒui na Katɔti ɔ́bla ɔ́kɛnku-ma lɛlɔ. 

5Nsu ni, Ƒarisiƒuɔ lɛkpa lɛni nénwini kayi mmɔ badi báta bénye-ma akɔ na básu 
banii, “Ɔlɛka banwa bani naaadi Yudaƒuɔ na bakya-bu akɔ mɛni lɛnɔ bekulo lego 
na basiaku Mose ɔda bubo kama.” 

6Anwuɔsu bana benengu ku batalane bátásala lisu na béti litemi lɛmɛni lɛlɔ 
kasusu. 

7Na kasalakɔ kamɛni kalɔ ni, uwi ɔni na báatɛmi na ala pii lɛlɔ ni, Petro ɔ́ta únye 
na ɔ́su-ma ɔnini, “Banwa, amii alati bɛgyi ka Katɔti náƒuna-mi ɔ́siku bina akɔ 
ɔnii mbasu bekyuli bani naaadi Yudaƒuɔ lɛnɔ litemi buni lɛmɛni kalɛ na ama 
lɛnɔ baƒɔ badi. 

8Na Katɔti ɔni ngyi bekyuli kɔyi kemmo ni, údie ɔ́tina ka ɔ́ƒɔ-ma na úte-ma 
nwuna Kɔyu aani kalɛ na úti úte abu lɛnɔ. 

9Útakya kavumana kadi na abu ku-ma ntɛ, ɔsika ɔ́ƒɔ-ma na bana bɔƒɔtaadi ɔsu. 
Na úti bana ekpidi ɔ́kyiɛ-ma aani abu kalɛ. 

10Na ɔƒaani ni, bi ɔsu na bɛɛkɔ́ku Blɔti lɛni? Abu ku bula bati kuuku bútakana 
etila amɛni udu buti! Bi ɔsu na biiti-nya taasia baƒɔtaadine bamɛni lɛlɔ? 

11Oowo! Bɔƒɔ bɔni na bɔ́ƒɔ bɔ́di ɔsu na Katɔti úti Blɔti Yesu kɔnyana bɔnu ɔ́ƒɔ-bu 
ngba aani kalɛ kani na ama lɛnɔ báƒɔ bádi.” 

12Amu na bana ƒui báda butemi báya na bélie beenú akɔla ani na Paulo ku 
Barnaba baasu ka Blɔti ɔkɛ bana lɛlɔ ɔ́bla úte ama bani naaadi Yudaƒuɔ. 

13Uwi ɔni na ama báwɔlɔ ni, Yakobo lɛnɔ ɔ́ta únye na ɔ́su ɔnini, “Banwa, bɛkywɛ 
atu na binu. 

14Simon Petro únyimene-bu kudeedi kɔni na Katɔti údie nwuna bɔyɔ ɔ́tina 
bekyuli bani naaadi Yudaƒuɔ na ɔ́ƒuna bana akɔ badi. 

15Na litemi lɛni na nwuna kenye bediene básu bése líbo lɛni aani kalɛ na 
bénweni ka Unwoti ɔ́su ɔnini, 

16“ ‘Nwuna kama ni, ndubɔsɔ libo na mbasɔku Dawid lɛga kadikɔ lise na lɛklibi 
ala ani néebie mmɔ, na asɔ atɛ kaduɛ. 

17Mmɔ asa na bekyuli bani nébu ku ama bani naaadi Yudaƒuɔ ƒui bani na lɛ́lɔ 
aani mina badi badubɔwia-mi kama ulu. Lɛni na Unwoti ɔni mɔɔbla ala amɛni 
ƒui ɔ́su úse. 

18Katɔti ɔgyi nwuna ablala ɔ́si kalɔ kesekɔ ƒui.’ 

19“Anwuɔsu ami Yakobo mɔɔsu-mii ka bekyuli bani naaadi Yudaƒuɔ mɛni na 
béti lɛlɔ béte Katɔti ni, utalɛka butile-ma ala bɔgya. 

20Mmomu bɛya bunweni-ma ɔku na bada ala aani béti bákpa béte baƒiɔ na aayá 
na beesé lɛlɔ bɔbla baya ku kɔsɔnɔ bɔdi ku bebuo bani bélii-ma amɔ bádu bɔkun 
ku ubugya bɔni baya. 

21Ɔsika ɔ́si kuuku ni, ala ani na Mose únweni úse mɛni ni, anya na baaká na 
baasu na Yudaƒuɔ kasalakɔ na lɛnwunameyi biala na lɛma biala kemmo.” 

Bénweni Ɔku Béte Baƒɔtaadine Bani Naaadi Yudaƒuɔ 
22Amu na batalane ku benengu bani nábasa mmɔ ƒui bátuna, na bédie bekyuli 
badi banii basiaku Paulo ku Barnaba na besie Antiokia. Nkyuli inyɔ bani na 
bédie mmɔ badi baƒɔtaadine bammɔ benengu inyɔ. Ama ndi Yuda ɔni na basɔ 
baalɔ Barsaba ku Silas. 

23Na ɔku ɔni na bada bésienku mmɔ kemmo etemila aasu anii, Ɔmɛni ɔ́si abu 
batalane ku benengu ku banwa bani nkya Yerusalem kudɔ. Bɔnii buugyele amii 
banwa bani naaadi Yudaƒuɔ na bɛ́si Antiokia ku Siria ku Kilikia. 

24Búnu ka baƒɔtaadine badi bási bula akɔ mɛni, na bébo mmɔ bábakyaku-mii 
unyeƒi na bula Yudaƒuɔ ɔlɔna bukulo ɔdi lɛlɔ. Nsu ni, bútatala-ma bɔnii babasu-
mii ala amɛni udu. 

25-26Anwuɔsu ka bɔ́sala eli ni, bɔ́tala bula akɔ benengu inyɔ bamɛni bɔnii 
basiaku bula banwa bayɔne Paulo ku Barnaba bani néti bana ngba bákpa béte 
Blɔti Yesu Kristo bɔnii bebo-mii kudɔ. 

27Yuda ku Silas ni, ama lɛnɔ badubɔsu-mii ala ani na búnweni mɛni lɛlɔ. 

28Ɔsika ɔdi Katɔti Kɔyu lɛƒɔyɔ ku abu lɛnɔ ka utalɛka buti Yudaƒuɔ ɔda bubo etila 
butile-mii bɔgya butulo ala amɛni. 

29Bini ala ani na béti bákpa béte baƒiɔ ku ubugya bɔni ku bebuo bani na bélii-
ma amɔ bádu bɔkun ku kɔsɔnɔ bɔdi. Si bɛda lɛlɔ lɛni ni, keyi kadubɔyɔku-mii. 
Bɛkya kpoo. 

30Anwuɔsu batu bamɛni ƒui bátɔlɔ bésie Antiokia. Na bana mmɔ buduo ni, bálɔ 
baƒɔtaadine bamɛni ƒui na bábasa. Na béti ɔku ɔni bada básiku Yerusalem mmɔ 
béte-ma. 

31Na ama bani nkya mmɔ ƒui bákɛ ebiti ɔ́si etemila ani na báka na ɔku ɔmmɔ 
kemmo ɔsu. 

32Amu ka Yuda ku Silas ƒui badi Katɔti kenye bediene ɔsu ni, bédie ala kalɔ béte-
ma bébu uwi gyɔlɔɔ, na bákya-ma ogya ku ɔyikun. 

33Amu ka bélie mmɔ emeyi alɛɛ adi ni, bédie Yuda ku Silas ulu ka basɔ benwini 
besie Yerusalem. 

34Nsu Silas ni, anwu ɔ́lɛ ugyii ka ɔƒɔ lɛlɔ ɔkya mmɔ. 

35Amu na Paulo ku Barnaba básɔ bákya Antiokia mmɔ, na ama ku badi pii bakya 
baatina ala na baasu litemi buni lɛmmɔ. 

Paulo Ku Barnaba Bégyingyaku Lɛlɔ 
36Amu na emeyi adi kama ni, Paulo ɔ́su Barnaba ɔnini, “Ya na bɔsɔ butánu bula 
banwa bani nkya lɛma lɛni kemmo na bɔ́su litemi buni lɛmɛni bɔ́vi, na bɔnu kalɛ 
na badaku.” 

37Barnaba ɔ́tuna na ɔ́wia ka nka utiku Yohane ɔni baalɔ Marko ɔda. 

38Nsu Paulo anwu útayɔ lɛni munu munu! Ɔsika uwi ɔni na ama ku-nwu bésie 
Pamƒilia ni, Marko Yohane útáda-ma ɔ́nyonu na mmɔ. 

39Amu na bana inyɔ bamɛni báni Marko Yohane lɛlɔ litemi lɛmɛni bénene laa 
ɔni náya na bégyingyaku lɛlɔ. Barnaba útiku Marko na básia ntu anumi na bátɔlɔ 
bésie Kipro. 

40Nsu Paulo anwu útiku Silas, na baƒɔtaadine bani nkya mmɔ béti-ma bákya 
Blɔti lɛkɔkɔ na bátɔlɔ. 

41Amu na bátásia Siria ku Kilikia na bákya baƒɔtaadine bani nkya mmɔ bene 
ɔkplu. 

Batalane Kabla 16 

Timoteo Ɔ́siaku Paulo Ku Silas 
1Amu na Paulo ku Silas bátɔlɔ bésie ɔma ɔni baalɔ Derbe, na bákɛ mmɔ bávi 
bésie Listra. Na mmɔ na bésie bátánu ɔƒɔtaadine ɔni baalɔ Timoteo. Na uni ɔdi 
Yudani, na anwu lɛnɔ ɔ́ƒɔ Kristo ɔ́di. Nsu ɔti ɔdi Grikini. 

2Na baƒɔtaadine bani ƒui nkya Listra ku Ikonion ni, baabu Timoteo kaduɛ. 

3Anwu geen na Paulo ɔ́wia ka utiku na ɔsiaku-nwu. Anwuɔsu ɔ́bla-nwu Yudaƒuɔ 
ɔlɔna bukulo ɔdi, ɔsika Yudaƒuɔ bani nkya amadɔ mmɔ ƒui bagyi ka ɔti ɔdi 
Grikini. 

4Na ka báta ni, bakɛ baaví lɛma lɛni ƒui kemmo, na baasu lɛla lɛni na Yerusalem 
benengu básu. Na básu-ma banii badi-nya lɛlɔ. 

5Anwuɔsu bekyuli bammɔ bémomo bébu, na lɛni kani na bana bɔƒɔtaadi lɛnɔ 
bɔ́yu ɔkplu búbu. 

Paulo Ɔ́nu Budie Bɔtina Na Troa 
6Na nwuna kama ni, bávi bésie Ƒrigia ku Galatia, ɔsika Katɔti Kɔyu kútete-ma 
kuƒi ka basu litemi buni na Asia kalɔ lɛlɔ. 

7Na ka bétédu Misia ni, báwia ka batávi Bitinia kalɔ lɛlɔ. Nsu mɛni lɛnɔ ni, Katɔti 
Kɔyu kútatuna ka besie mmɔ. 

8Anwuɔsu básɔ bénwini básia Misia kalɔ na bétédu ɛpu kudɔ na ɔma ɔni baalɔ 
Troa. 

9Usien ɔmmɔ ni, Paulo ɔ́nu budie bɔtina bɔdi na kɔna kemmo. Na kɔna kɔmɛni 
kemmo ni, ɔ́nu ɔnana ɔdi ɔni nási Makedonia na unye uuvele-nwu ɔnini, “Via bo 
Makedonia mɛni na ebebunku-bu o-o!” 

10Amu na budie bɔtina bɔmɛni ɔsu ni, bɔ́klibi lɛlɔ na bɔ́tɔlɔ búsie Makedonia. 
Ɔsika ɔmɛni ɔɔtina-bu ka Blɔti ɔɔwia ka ɔtala-bu na busie butásu litemi buni 
lɛmɛni na mmɔ. 

Lidia Úti Lɛlɔ Úte Katɔti Na Ƒilipi 
11Amu na bútélie ɔkɔlɔ ɔdi kemmo na Troa, na bɔ́via búsie Samotrake. Na ka 
kadi kégye ni, búsie bútéduo Neapoli. 

12Ka bɔ́si mmɔ ni, bútéduo Ƒilipi ɔni ndi Makedonia ɔma udeedi. Na mmɔ lɛnɔ 
ɔdi Romaƒuɔ kalɛkɛ. Na búlie mmɔ emeyi adi. 

13Amu na lɛnwunameyi lɛlɔ ni, bɔ́vi bɔ́lɛ ɔma ɔmɛni kemmo na búsie ketu kadi 
kudɔ na kesii kani na bɔ́kali ka mmɔ na bekyuli beesié taatákpali katɔ. Na búlie 
mmɔ bɔ́su beleku bani nébo mmɔ Blɔti litemi. 

14Na bana kemmo unwi baalɔ banii Lidia. Uuyé adi egyiedi na Tiatira, na ɔdi 
ukyuli ɔni mɔɔbu Katɔti geen. Na uwi ɔni na ɔkya uunú bula butemi bɔmɛni ni, 
Blɔti úbimi-nwu kasusu na ɔ́ƒɔ etemila ani na Paulo ɔ́su mɛni ƒui. 

15Amu ka anwu ku nwuna kaduli bekyuli ƒui báƒɔ ntu bɔkpila ɔdi ni, úvele-bu 
ɔnini, “Si bɛ́tuna bɛnii ndi ɔƒɔtaadine geen nte Blɔti ni, na bibeduo-mi kudɔ.” Na 
ɔ́ni litemi lɛmɛni úneneku-bu útédu ka búsie bútéduo-nwu kudɔ. 

Bákya Paulo Ku Silas Aban Ɔtɔ 
16Amu na limeyi lɛdi uwi ɔni na búsela butákpali katɔ ni, bɔ́siaku ugblebi ɔdi ɔni 
lɛlɔ na kɔyu kukpidi kulie na uubó like. Na ɔɔbla egulabi kaduɛ teete nwuna 
benwoti. 

17Amu na ugblebi ɔmɛni ɔ́siaku abu ku Paulo kama na ɔɔva taasu ɔnini, “Bekyuli 
bamɛni badi Katɔti kabla bablane, na bébo mɛni bani babatina-mii ngba bɔƒɔ 
ulu!” 

18Amu na lɛla lɛmɛni lísie anumi emeyi pii. Na ka Paulo ɔ́nɔ bɔnu ni, únwini na 
ɔ́su kɔyu kɔni nsiaku ugblebi ɔmɛni ɔnini, “Mɔɔbɔku-ɔ na Yesu Kristo lɛnyi 
kemmo nnii vi lɛ-nwu lɛlɔ!” Na kɔnakunwi ni, kɔyu kukpidi kɔmɛni kɔ́vi kɔ́lɛ-
nwu lɛlɔ kemmo! 

19Amu ka nwuna benwoti bánu ka bana lɛlakɛ lɛ́yii ɔsu ni, béƒie Paulo ku Silas 
na báni-ma bésienku litemi katɛkɔ benengu na kuyentɛ. 

20Na básu na kuye mmɔ banini, “Bekyuli bamɛni badi Yudaƒuɔ, na bakya beebile 
bula ɔma. 

21Bakya baatina bekyuli ala ani na muunye teetile Romaƒuɔ ɔda bubo lɛlɔ.” 

22Na bekyuli pii bábaka bámana-ma, na benye beedí Paulo ku Silas teete lɛlɔ. 
Na litemi batɛne bamɛni báya na báni-ma lɛwu bábwɛ, na béte kuƒi banii bebo-
ma kugyiimi. 

23Amu ka ebola éduo-ma lɛlɔ kaduɛ ni, béti-ma bátákya aban ɔtɔ. Na básu ukyuli 
ɔni mɔɔnu ama bani ntɛ ɔtɔ mmɔ lɛlɔ banii ɔda Paulo ku Silas kaduɛ. 

24Na ka bébo-nwu ɔda lɛni ɔsu ni, úti-ma útákya kasuudikɔ ƒui na bébo-ma 
kɔgba. 

25Amu na usientɛ uwi ɔni na Paulo ku Silas bakya baakpali katɔ na beedie lɛnu 
teete Katɔti ni, bani ntɛ ɔtɔ mmɔ bakya beenú. 

26Kɔnakunwi ni, kalɔ kákunku momoomo, na ɔtɔ ɔmmɔ ƒui lɛnɔ ɔ́kunku ɔni na 
ɔtɔ kɔyakun ƒui kɔ́lɛmi, na kɔgba kɔni bébo báda batɔntɛne bammɔ ƒui kɔ́ƒɛ. 

27Amu na bana lɛlɔ ɔnune úkeyi lɛlɔ ɔ́gyinya na ɔ́nu ka ɔtɔ ɔmmɔ kɔyakun ƒui 
kɔ́lɛmi kuwi. Na ka ɔ́kali ɔnii ɔtɔ batɛne bammɔ ƒui békeli ɔsu ni, ɔ́kpa nwuna 
kewii ɔnii ɔɔdú lɛlɔ. 

28Nsu ka Paulo ɔ́nu ɔ́ti lɛla lɛni na ɔ́yɔ ka ɔbla lɛlɔ ɔsu ni, ɔ́kpali-nwu ɔ́su ɔnini, 
“Tabla! Bula ƒui bɔkya mɛni.” 

29Amu na ukyuli ɔmɛni ɔ́lɔ ɔnii beti ukpo beboku. Na lɛlɔ bɔtɔ kemmo ni, úbalɛ 
akɔnkɔ na Paulo ku Silas anumi. 

30Na ka ɔ́da-ma údie ɔtɔ ɔmɛni kemmo ni, úye-ma ɔnini, “Ati bene, bi na ɔlɛka 
lɛbla asa na lɛkɛ bɔƒɔ?” 

31Amu na básu-nwu banini, “Ƒɔ Blɔti Yesu Kristo di, na adubɔkɛ bɔƒɔ, awɔ ku 
ƒula kaduli bekyuli ƒui.” 

32Na bésie bátásu anwu ku nwuna kaduli bekyuli ƒui Blɔti lɛlɔ litemi buni 
lɛmɛni. 

33Na usien ɔmmɔ kani na ɔ́mana-ma alɛbi ani nsia-ma lɛlɔ, na anwu ku nwuna 
kaduli bekyuli ƒui báƒɔ ntu bɔkpila ɔdi. 

34Amu na béduo ɔtɔ na úte-ma lɛla lɛdi bádi. Na nwuna kaduli bekyuli ƒui bákɛ 
ebiti geen, ɔsika báƒɔ Katɔti bádi. 

35Amu na kadi kégye ni, ɔma ɔmmɔ litemi batɛne bátala beƒiene banii bátásu 
ukyuli ɔni mɔɔnu batɔntɛne lɛlɔ mmɔ banii, “Nyonu baƒɔ bammɔ na beteesie.” 

36Amu na bana lɛlɔ ɔnune ɔmɛni ɔ́su Paulo ku Silas ɔnini, “Litemi batɛne banii 
nnyonu-mii na biteesie. Anwuɔsu biteesie ku keyi buɛɛ.” 

37Amu na Paulo ɔ́su beƒiene bammɔ ɔnini, “Bébo-bu na bekyuli ƒui anumi ɔni 
bátatɛku-bu litemi lɛdi asa na béti-bu bátákya aban ɔtɔ kemmo. Nsu ni, 

Romaƒuɔ na bɔdi! Na ɔƒɛni na baawia ka bɔbɛ bɔtɔlɔ? Kudii! Ya ama alati bebo 
bebedie-bu!” 

38Amu na beƒiene bamɛni bénwini bésie bátásu litemi batɛne kenye kamɛni. Na 
ka bénu ka Paulo ku Silas badi Romaƒuɔ ni, liƒu lɛ́da-ma geen! 

39Ɔmɛni ɔsu bésie bétékpi-ma kɔtɔ, na bákpanku-ma bálɛku aban ɔtɔ. Na 
bévele-ma banii batɔlɔ ɔma ɔmmɔ kemmo na beteesie likpo bamba. 

40Amu na Silas ku Paulo bátɔlɔ bésie Lidia kesii. Na mmɔ na bátánu baƒɔtaadine 
bakladi. Na básɔ bákya-ma ogya bébu asa na bátɔlɔ ɔma ɔmmɔ kemmo. 

Batalane Kabla 17 

Paulo Ku Silas Bésie Tesalonika 
1Amu ka bésie bátásia Amƒipoli ku Apolonia ni, bétédu Tesalonika. Na mɛni na 
Yudaƒuɔ kasalakɔ kadi kákya. 

2Amu na aani kalɛ na Paulo ɔɔyɔ́ bɔbla ni, úsie mmɔ ɔnii utétemi ute-ma na 
kasalakɔ mmɔ. Na anwunameyi atɛ sɔɔn ni, útaatina Bunweni Kedee Ɔku 
kemmo etemila. 

3Na uudie lɛbibo lɛni na básu bése ka Kristo ɔdubo bɔnu ku kalɛ na ɔsɔ ɔdubɔta 
na ulie ngba ɔni na ɔsɔ ulekpi. Paulo ɔ́su-ma ɔnii, “Ukyuli ɔni lɛlɔ litemi mɔɔsu-
mii mɛni ndi Yesu ɔni ndi Ukyuli Ɔƒunadi ɔmmɔ.” 

4Etemila ani na údie kalɔ ɔ́tina-ma mɛni énwini bekyuli bamɛni badi kasusu, na 
báƒɔ bádi na básiaku Paulo ku Silas. Na Grikiƒuɔ bani nda lɛlɔ na Katɔti bɔyia 
kemmo pii ku beleku bani lɛlɔ mbo ɔbu pii lɛnɔ bénwini kayi na ɔma ɔmmɔ 
kemmo. 

5Nsu anumi égyie Yudaƒuɔ batɔnkune na bana lɛlɔ. Anwuɔsu bátáwia bekyuli 
basa basa badi na ɔma kemmo banii batákya ɔma bekyuli ogya. Na básala otogyi 
bákya lɛsɛ lɛmɛni na bésie bátáka bámana Yason kaduli banii betéƒie Paulo ku 
Silas besienku ɔma ɔmmɔ kasalakɔ. 

6Nsu ka bátanu-ma ɔsu ni, béƒie Yason ku baƒɔtaadine badi na báni-ma bésienku 
kasalakɔ. Mmɔ na baava taasu banini, “Bekyuli badi bakɛ baakya lɛsɛ likpo 
biala, na bébo mɛni lɛnɔ baakya lɛsɛ lɛmmɔ. 

7Na anwu Yason lɛnɔ ɔ́ƒɔ-ma ɔ́kya nwuna kaduli. Na bekyuli bammɔ báta bénye 
Ɔga Unengudi Kaesare ɔda bubo lɛlɔ. Na baatina ka ɔnana ɔni baalɔ Yesu ndi 
Ɔga!” 

8Amu ka bénu ɔmɛni ni, ɔƒɛ ɔ́da otogyi ɔmmɔ ku ɔma benengu. 

9Na báya na Yason ku nwuna badi báƒɔ kɔtu bɔni kayu asa na bányonu-ma. 

Paulo Ku Silas Bátɔlɔ Bésie Beroia 

10Nsu usien ɔmmɔ kani ni, baƒɔtaadine bani nkya ɔma ɔmmɔ bétiku Paulo ku 
Silas békeliku bésienku Beroia. Na ka bétéduo mmɔ ni, bésie Yudaƒuɔ kasalakɔ 
batásu litemi buni lɛmɛni. 

11Na Beroiaƒuɔ ni, bana kasusu kébimi kétulo Tesalonikaƒuɔ kadi. Na bése atu 
na bénu bana butemi. Na limeyi ndi limeyi ni, bátaawia Bunweni Kedee Ɔku 
kemmo etemila taanu si Paulo ala ani na ɔ́su adi sɔsɔ. 

12Anwuɔsu bana akɔ pii báƒɔ bádi. Grikiƒuɔ beleku bani lɛlɔ mbo ɔbu pii bénwini 
kayi ku banana pii lɛnɔ. 

13Nsu uwi ɔni na Yudaƒuɔ bani nkya Tesalonika bénu ka Paulo ɔkya ɔɔsu litemi 
buni na Beroia ni, bávi bésie mmɔ bátákya kadɔ na ɔma ɔmmɔ kemmo. 

14Nsu baƒɔtaadine bani nkya mmɔ ni, báta kɔnakunwi na bétiku Paulo bésienku 
ɛpu kudɔ. Na Silas ku Timoteo báƒɔ lɛlɔ bákya kama. 

15Ama bani nsiaku Paulo mmɔ béti-nwu bétédu Atene. Na mmɔ na ama básɔ 
bénwini na Paulo ɔ́sia-ma kenye ɔnii batásu Silas ku Timoteo na bekeli 
babasiaku-nwu. 

Paulo Ɔkya Atene 
16Uwi ɔni na Paulo ɔ́kya Atene na unye ɔgya Silas ku Timoteo bene ni, úduo 
kɔnyana ɔni na ɔ́nu kalɛ na kadi kammɔ bekyuli béti lɛlɔ béte lɛƒiɔkpa, na ɔma 
ɔmmɔ úyi ku baƒiɔ ala. 

17Anwuɔsu úsie útátɛmiku Yudaƒuɔ ku bekyuli bamba lɛnɔ na bana kasalakɔ. 
Na limeyi ndi limeyi ni, útaatɛmiku bani lɛnɔ na ɔ́nu na kuye. 

18Amu na uwi ɔdi ni, anwu ku bekyuli lisu lɛdi bani ndi Epikuroƒuɔ ku Stoaƒuɔ 
bani nlie nte kayawi lɛnunda bákya ku Paulo unyeƒi na básu banini, “Bi na ɔnana 
ɔmɛni uutemi taasu?” Amu na babambadi lɛnɔ básu banini, “Use aani kalɔ 
bamba baƒiɔ badi lɛlɔ kɔtɛ na ɔɔtɛmi.” Na bekyuli bammɔ básu lɛni ɔsika bénu 
ka Paulo ɔ́su litemi buni ɔ́siku Yesu ku nwuna bɔsɔ taata lɛlɔ ɔsu. 

19Ɔmɛni ɔsu ni, béti-nwu bésienku kesii kani na baatɛ etemila na Areopago 
benengu kasalakɔ, na básu banini, “Bɔwia bɔti lɛla lɛni na ala awɔdi ani na 
aatina mɛni adanku. 

20Ɔsika ala ani na aasu ni, eeese-bu nwaa. Anwuɔsu bɔɔyɔ́ bunu-nya kalɔ.” 

21Na Ateneƒuɔ ƒui ku baƒɔ bani nkya kalɔ kammɔ lɛlɔ ƒui ni, bebo kɔnu bete kɔtɛ 
keeke ku ala awɔdi bugyeli. 

22Amu na Paulo ɔ́ta únye kasalakɔ bekyuli bammɔ anumi, na ɔ́su-ma ɔnini, “Na 
ulu biala lɛlɔ ni, lɛ́nu ka amii Ateneƒuɔ ni, bɛɛsia lɛkpa anu geen. 

23Ɔsika ɔni na nkɛ mɔɔví na lɛ́nu bina kɔkpakɔ ni, lɛ́nu lɛkpatabi lɛdi lɛlɔ ka 
bénweni básia-ni lɛlɔ banii, ‘Amɛni búti buute Bula Ɔti ɔni na bɔɔɔgyi.’ Na Ati 

ɔni na bɛɛɛgyi asa na bɛɛkpá-nwu mɛni ni, nwuna lɛlɔ litemi mɔɔyɔ́ ka lɛsu-mii 
ɔƒɛni. 

24“Ati ɔmɛni ndi ala ƒui Ɔti ɔni nédie katɔ ku kalɔ ku ala ani nkya-nya kemmo 
ƒui. Na ulélie ɔtɔ ɔni na ukyuli ɔyawine enu ábla kemmo. 

25Na ulawia bɔdi lɛnɔ taasiku bayawine enu kabla kadi lɛnɔ kemmo, ɔsika anwu 
ɔlati muute ukyuli biala ngba ku lɛkɛ. 

26Údie bayawine ƒui ɔ́siku ukyuli unwi lɛlɔ ɔnii bulie aani ubugya unwi bebi na 
kayawi ƒui lɛlɔ. Anwu ɔlati nése uwi ku kadikɔ úse úte ɔdi biala. 

27Na bula Ɔti ɔ́bla ɔmɛni úte abu bekyuli kalɛ na bɔwia-nwu kama ulu na bɔnu-
nwu, ina ka nka utagyunku-bu. 

28Ɔsika aani kalɛ na bina agyangba bediene básu ni, ‘Anwu nli na buli, na 
bɔdubɔsiaku-nwu na bɔtɛ bɔlɛɛ.’ Na básu lɛnɔ banini, ‘Bɔdi nwuna kaba.’ 

29“Na ka bɔdi Katɔti bebi ɔsu ni, utalɛka bɔkali bɔnii Katɔti ɔmɛni use aani lɛla 
lɛni na abu bayawine néti enu bɔ́bla aani sika ugyiedi iye ɔƒualadi iye ugyii iye 
lɛtabi iye ala anwidi lɛnɔ kalɛ. 

30Na ɔ́si kalɔ kesekɔ úti úbedu uwi ɔmɛni kemmo ni, Katɔti útani bekyuli kɔtu 
ɔsika bátati-nwu. Nsu ɔƒaani ni, úbo-bu ɔda ɔnii bɔda anumi budie ala amɛni 
bene lɛlɔ na bunwini anumi buboku-nwu kudɔ. 

31Ɔsika anwu údie limeyi lɛdi úse lɛni lɛlɔ na ukyuli ɔni na ɔ́ƒuna úse wabatɛku-
bu litemi ɔ́si bula ɔbladu lɛlɔ. Na údie Ukyuli Ɔƒunadi ɔmɛni ɔ́tina-bu nwaa ɔ́si 
ɔni na ɔ́gyila-nwu ɔ́siku kekpine na ɔ́sɔ úbo úbelie ngba.” 

32Nsu uwi ɔni na bénu ka Paulo ɔ́tɛmi ɔ́siku bɔsɔ taata lɛlɔ ni, bana akɔ badi 
báma-nwu. Na badi lɛnɔ básu banini, “Bɔsɔ bɔɔyɔ́ ka bunu etemila adi bɔsiku 
ukyuli bɔsɔ taata lɛlɔ.” 

33Amu ka úbo úte lɛni ni, Paulo ɔ́tɔlɔ-ma kudɔ. 

34Nsu bekyuli badi bábasiaku-nwu na bénwini baƒɔtaadine. Na bana akɔ ɔdi ndi 
Areopago unengu ɔni baalɔ Dionisio ku uleku ɔni baalɔ Damari ku badi lɛnɔ. 

Batalane Kabla 18 

Paulo Úsie Korinto 
1Amu na ɔmmɔ kama ni, Paulo ɔ́tɔlɔ Atene úsie Korinto. 

2Mmɔ na útánu Yudani ɔni baalɔ Akwila, na báwɔ-nwu na Ponto. Anwu ku 
ulekudi Priskila bási Italia bébo mmɔ uwi útetu tɔ, ɔsika kalɔ kammɔ lɛlɔ ɔdine 
ɔni baalɔ Klaudio ɔ́su ka Yudaƒuɔ ƒui balɛ Roma. Paulo úsie útanu-ma, 

3na ɔ́kya-ma kudɔ úteebunku-ma na bebuo lɛku bɔka kabla kani na anwu lɛnɔ 
ɔɔbla taadi kemmo. 

4Amu na lɛnwunameyi biala ni, Paulo uusié Yudaƒuɔ kasalakɔ teetédie ala kalɔ 
teete Yudaƒuɔ ku Grikiƒuɔ ƒui kalɛ benwini kayi. 

5Amu na uwi ɔni na Silas ku Timoteo bási Makedonia bébo ni, Paulo ɔ́kɛ uwi 
kaduɛ úti úte litemi buni bɔsu ku kalɔ budie taatina Yudaƒuɔ ka ni, Yesu ndi 
Ukyuli Ɔƒunadi ɔmmɔ geen. 

6Amu uwi ɔni na Yudaƒuɔ bamɛni báta bénye-nwu lɛlɔ na beetemi enyekpi 
taasiku Yesu lɛlɔ ni, Paulo úveli enu úwi-ma, na ɔ́su-ma ɔnini, “Si bɛ́yii ni, mina 
kɔnu, mina ɔgba uuubo-nwu kemmo. Ɔ́si ɔƒaani ni, lísela bekyuli bani naaadi 
Yudaƒuɔ kudɔ ntásu-ma litemi buni lɛmɛni.” 

7Na ka ɔ́gyu-ma kudɔ ni, ɔ́tɔlɔ útákya ɔnana ɔdi ɔni naaadi Yudani na baalɔ-nwu 
banii Tito Yusto kudɔ ɔni mɔɔbu Blɔti na ulie Yudaƒuɔ kasalakɔ kudɔ. 

8Amu na kasalakɔ kammɔ unengu ɔni baalɔ Krispo ku nwuna kaduli bekyuli ƒui 
báƒɔ Blɔti bádi, na bákpila-ma ntu. Lɛni kani na bákpila babambadi bani náƒɔ 
bádi lɛnɔ ntu na Korinto mmɔ. 

9Amu na limeyi lɛdi usientɛ ni, Blɔti ɔ́su Paulo na kɔna kemmo ɔnini, “Tayia! Na 
tada litemi lɛmɛni bɔsu taya. 

10Ɔsika nsiaku-ɔ, na ukyuli ɔdi ulákana-a likpidi lɛdi bɔbla. Bekyuli pii bakya 
ɔma ɔmɛni kemmo bani ndi mina badi.” 

11Anwuɔsu Paulo úlie ɔma ɔmɛni kemmo lɛkwa linwi ku kakɛ ɔ́su Blɔti litemi 
lɛmɛni ɔ́tina bekyuli. 

12Nsu uwi ɔni na bése Galio Roma aban lɛga na Akaia kalɔ lɛlɔ ni, Yudaƒuɔ badi 
bábla lɛkpa lɛdi na bánwi litemi bámana Paulo lɛlɔ na béƒie-nwu bésienku 
litemi katɛkɔ. 

13Amu na básu ɔga ɔmmɔ banini, “Ukyuli ɔmɛni uunwíni bekyuli kasusu ɔnii 
bataakpa Katɔti na ulu ɔni náta únye bula ɔda bubo lɛlɔ.” 

14Nsu uwi ɔni kani na Paulo úse kalɔ ɔnii uteedie kenye ni, aban lɛga ɔdine Galio 
ɔmɛni útemi na ɔ́su Yudaƒuɔ bamɛni ɔnini, “Amii Yudaƒuɔ binu! Si litemi lɛni 
bɛda bíboku mɛni lɛdi bɔƒiɔ bubendi bɔdi ni, ndubɔkɛ kayi na linu bina litemi. 

15Nsu ka unyeƒi ukpludi na bɛɛkya na bina etemila ku ɔda bubo lɛlɔ ɔsu ni, amii 
alati bitásu-ni. Ɔɔɔdi ami mabla litemi ɔtɛne mete-mii na ala amɛni lɛlɔ.” 

16Anwuɔsu ɔ́bɔku-ma ɔ́lɛku nwuna litemi katɛkɔ mmɔ. 

17Amu na bekyuli lisu lɛmɛni béƒie Sostene ɔni ndi bana kasalakɔ kammɔ 
ɔtɔnkune na bétébo-nwu na litemi katɛkɔ kamɛni kudɔ. Nsu Galio útakpete-ma. 

Paulo Únwini Úsie Antiokia 
18Amu na Paulo úlie Korinto ɔma ɔmɛni kemmo emeyi pii. Na nwuna kama ni, 
ɔ́kada baƒɔtaadine bamɛni na anwu ku Akwila ku Priskila básia ntu anumi bésie 

Siria. Nsu asa na watɔlɔ ni, Paulo ɔ́ya na békpeyi-nwu lili na Kenkrea na Yudaƒuɔ 
ɔdi lɛlɔ ɔ́si kenye kani na úse ɔsu. 

19Ka úbayu na Eƒeso ni, ɔ́da Priskila ku Akwila ɔ́kya ɔkɔlɔ kemmo mmɔ. Nsu 
anwu ɔ́tɔlɔ úsie Yudaƒuɔ kasalakɔ ɔnii utéduoku Yudaƒuɔ bammɔ ala adi 
kemmo. 

20Amu na bévele-nwu banii ulie-ma kudɔ ubu, nsu ɔ́nu ka uuubo uwi. 

21Ɔmɛni ɔsu ka ɔɔtɔlɔ ni, ɔ́su-ma ɔnini, “Si Blɔti ɔ́tuna ni, ndubɔsɔ linwini libo-
mii kudɔ.” Na ɔ́sɔ útéduo ɔkɔlɔ kemmo na ɔ́tɔlɔ Eƒeso. 

22Na ka útéduo Kaesarea ni, ɔ́tɔlɔ úsie Yerusalem na útákya baƒɔtaadine bammɔ 
kenye. Na ɔ́sɔ úbavi ɔ́tɔlɔ úsie Antiokia. 

23Na ka ɔ́kya mmɔ uwi ɔdi ni, ɔ́sɔ ɔ́tɔlɔ úsie útásia Galatia ku Ƒrigia kalɔ lɛlɔ. Na 
uwi ɔmɛni ƒui ni, ɔkɛ ɔɔví taanu baƒɔtaadine bani nkya mmɔ bene, na ɔɔkya-ma 
ɔkplu. 

Apolo Úsie Eƒeso Ku Korinto 
24Amu na Yudani ɔdi úbo Eƒeso. Anwu baalɔ Apolo, na báwɔ-nwu na 
Aleksandria. Ɔdi ukyuli ɔni na kenye káda-nwu, na ɔgyi Bunweni Kedee Ɔku 
kemmo etemila lɛnɔ. 

25Na ina ka únu Blɔti lɛlɔ litemi na uutemi ku ogya na ɔ́tɛmi ɔ́siku Yesu lɛlɔ na 
ulu geen ɔmmɔ lɛlɔ ni, Yohane ntu bɔkpila lɛlɔ ala kani na ɔgyi. 

26Amu ka unye uutemi ku kayi buse na kasalakɔ mmɔ na Priskila ku Akwila 
bénu ni, bákpanku-nwu bésienku kaduli na bédie Blɔti etemila kemmo bátina-
nwu kaduɛ bébu. 

27Amu na ka Apolo ɔ́bla kasusu ka usie Akaia ni, Eƒesoƒuɔ baƒɔtaadine 
bébebunku-nwu na bénweni ɔku béte baƒɔtaadine bani nkya Akaia mmɔ banii 
si úbeduo mmɔ ni, na baƒɔ-nwu kaduɛ. Na uwi ɔni na útéduo mmɔ ni, úbunku 
bekyuli pii bani nébenwini kayi na Blɔti kɔnyana bɔnu ɔsu. 

28Na nwuna etemila ammɔ ádi Yudaƒuɔ lɛlɔ, ɔsika úti Bunweni Kedee Ɔku 
kemmo etemila údie ɔ́tina nwaa ka Yesu ndi Ukyuli Ɔƒunadi ɔmmɔ. 

Batalane Kabla 19 

Paulo Úsie Eƒeso 
1Amu uwi ɔni na Apolo ɔkya Korinto ni, Paulo lɛnɔ útávi lɛgba ulu ɔtɔdi, na 
útédu Eƒeso. Mmɔ na útánu baƒɔtaadine badi. 

2Amu na úye-ma ɔnini, “Ɔ́si uwi ɔni na bɛ́ƒɔ bɛ́di ni, bɛ́ɛƒɔ Katɔti Kɔyu?” Amu 
bédie kenye banini, “Oowo! Bi ndi Katɔti Kɔyu? Bútenu-ku tɔ lɛla lɛdi.” 

3Amu na ɔ́sɔ úye-ma ɔnini, “Na bina ntu bɔkpila kalɔ ndi dɛ?” Na básu-nwu 
banini, “Amu ndi Yohane ntu bɔkpila lɛsa lɛni na ɔ́kɔ.” 

4Amu na Paulo údie kalɔ ɔ́tina-ma ɔnini, “Yohane ɔ́kpila bekyuli bani nénwini 
kama bákya bana ekpidi ntu. Na ɔ́su-ma ɔnii baƒɔ ukyuli ɔni ndubɔsia anwu 
Yohane kama badi. Na ukyuli ɔmmɔ ndi Yesu Kristo.” 

5Amu ka bánya bénu litemi lɛmɛni ni, báya na ɔ́kpila-ma ntu na Blɔti Yesu lɛnyi 
kemmo. 

6Na uwi ɔni na Paulo úti enu ɔ́sia-ma lɛlɔ ni, Katɔti Kɔyu kɔ́ƒɔ-ma lɛlɔ kemmo 
ƒui, na bésie kalɔ ku adi lidu lidu butemi na bédie Blɔti ala kenye. 

7Amu na bana bumomo bɔ́bla aani banana leevu-inyɔ. 

8Amu na Paulo úteesie Yudaƒuɔ kasalakɔ taatátɛmi ku ogya abuli atɛ, na uudie 
ala kalɔ taatina-ma. Na uunwíni bana kasusu teesienku Blɔti lɛga kadikɔ ala lɛlɔ. 

9Nsu badi ama bétenu nwuna litemi buni lɛmɛni, na báta bénye Blɔti lilu ku ala 
bɔtina lɛlɔ na kadi ƒui anumi. Anwuɔsu Paulo ɔ́tɔlɔ-ma kudɔ. Na útiku bani náƒɔ 
bádi úsienku Tirano lɛgbanya kemmo. Na mmɔ na útaatɛmiku-ma limeyi ndi 
limeyi. 

10Amu na akwa anyɔ kemmo ni, lɛni na ɔ́tina-ma ala. Na litemi buni lɛmɛni 
lígyingya lɛ́kya Asia kalɛkɛ lɛlɔ mmɔ ƒui. Na ama bani ndi Yudaƒuɔ ku Helaƒuɔ 
lɛnɔ bénu-ni. 

Skeva Bebi Maatɛ Báwia Ɔyikun 
11Amu na Blɔti úte Paulo ɔyikun ɔni na úti ɔ́bla akɔla budie taatina. 

12Na si béti nwuna adala adi bétuku ɔlɛne ɔdi muedi ni, aabwi-nwu, na asɔ 
aagyá ayu ekpidi lɛnɔ taalɛku bekyuli bani kemmo na eli. 

13Amu na Yudaƒuɔ bevone badi bani nkɛ mɔɔví ekpo ekpo ni, básusu banii beeti 
Yesu lɛnyi bataabɔku ayu ekpidi. Na baasu banii, “Bɔɔbɔku-ɔ na Yesu ɔni lɛlɔ na 
Paulo ɔkɛ uutemi taasiku bɔnii vi lɛ ukyuli ɔmɛni kemmo!” 

14Amu na bekyuli bani nátaabla udu ɔmɛni ndi bakloƒu maatɛ bani ndi Yudani 
ɔkpane unengu ɔdi ɔni baalɔ Skeva bebi. 

15Nsu ka bátásu kɔyu kukpidi kɔdi lɛni ni, kɔ́su-ma kɔnini, “Ami ngyi Yesu, na 
ngyi Paulo lɛnɔ. Nsu amii ni, lɛɛɛgyi-mii! Ɔma bene bɛdi?” 

16Amu na ukyuli ɔni lɛlɔ na kɔyu kukpidi kɔmɛni kulie ni, úbo-ma! Na báƒɔ lɛlɛ 
geen, na békeli bálɛ kaduli kammɔ ku kasɔngya! 

17Lɛla lɛni nálɛ mɛni lígyingya na líyi Eƒeso ƒui ɔni na Yudaƒuɔ ku ɔma ɔmmɔ 
bekyuli ƒui bénu. Ɔmɛni ɔsu ni, liƒu lɛ́da-ma geen, na Blɔti Yesu lɛnyi lɛ́sɔ lɛ́ƒɔ 
kuye líbu. 

18Amu na bani nénwini kayi ni, bébo bébedie bana lɛlɔ kalɔ na bekyuli anumi. 

19Amu na bana akɔ bani náƒɛ evo béti bana evo lɛku ku lɛsɛbɛ béboku na 
bákyula-nya na bekyuli anumi. Lɛku lɛmmɔ ƒui kuye kɔdubɔbla aani sika 
ɔƒualadi mpim liti. 

20Ɔmɛni ɔɔtina kalɛ na Blɔti litemi lígyingya ku ɔyikun, na lɛ́ƒɔ mmɔ ƒui. 

Bukpoku Bɔdi Búbo Eƒeso 
21Ɔmɛni kama ni, Katɔti Kɔyu kúdie kɔ́tina Paulo ɔnii ɔvi usie Makedonia ku 
Akaia asa na usie Yerusalem. Na Paulo ɔ́su ɔnini, “Si líduo mmɔ ni, ɔlɛka lɛvi lisie 
Roma lɛnɔ.” 

22Amu na ɔ́tala nwuna bebunkune inyɔ, Timoteo ku Erasto, na bágyu batɔ-nwu 
na Makedonia. Na anwu ɔ́sɔ ɔ́kya kama na Asia mmɔ uwi blii ɔdi. 

23Amu na uwi ɔmmɔ kemmo ni, lɛƒɛda bonwu lɛdi líbebo na Eƒeso na Kristo 
bɔƒɔtaadi ulu ɔmmɔ kama bɔsiaku ɔsu. 

24Ɔmɛni úse kalɔ ɔ́si ukyuli ɔni baalɔ Demetrio ɔni muuti sika ɔƒualadi taakywɛ 
kakpakɔ ala. Na anwu ku nwuna bebunkune beeyé-nya teete bekyuli bani 
muubo taabakpa bana baƒiɔ bani baalɔ Artemi. Na ala amɛni buye eete-ma kɔsia 
geen. 

25Limeyi lɛdi ni, Demetrio ɔ́lɔ bakywɛne bamɛni ƒui ɔ́sala na ɔ́su-ma ɔnini, 
“Banwa, bɛgyi ka bɔɔkɛ́ kɔsia geen na bula kabla kamɛni ɔsu. 

26Na biinú na bɛɛnu kede kede kalɛ na Paulo ɔkya uuwi bula kabla kamɛni 
anumi kalɔ, na uunwíni bekyuli pii kasusu ɔnii baƒiɔ ala ani na bɔɔbla ƒui aaadi 
ala ani na bakya lili kalɔ bete! Ɔmɛni ɔsu na bula liyedi líbo kalɔ! Na ɔɔɔdi Eƒeso 
mɛni lɛti na ɔmɛni ɔdaku bɔlɛ. Mmomu ɔkya na Asia kalɔ kamɛni lɛlɔ ƒui! 

27Nsu ɔɔɔdi bula kabla lɛti ndubɔyii udu! Geen geen ni, bula uni baƒiɔ benengudi 
Artemi lɛnyi ku nwuna ɔbu ɔdubɔyii na Asia mɛni ƒui!” 

28Amu ka bénu Demetrio butemi bɔmɛni ni, ɔƒɛ ɔ́da-ma na bákɛ kɔnyi pii na 
báva momoomo básu banini, “Eƒesoƒuɔ Uni Artemi ndi baƒiɔ benengudi ƒui!” 

29Na kɔvanu kɔmmɔ kúgyingya kɔ́kya ɔma ɔmmɔ ƒui kemmo. Anwuɔsu bása lisu 
na bétéƒie Paulo basiakune inyɔ badi bani baalɔ Gaio ku Aristarko na bási 
Makedonia. Na béti-ma bésienku ɔma ɔmmɔ kasalakɔ. 

30Amu na Paulo lɛnɔ ɔ́yɔ ka nka usie mmɔ, nsu Kristoƒuɔ bakladi bátatunaku-
nwu. 

31Amu na kalɛkɛ kammɔ benengu bani lɛnɔ ndi Paulo bakpana ni, bátala ɔtu 
bákya-nwu na bévele-nwu banii utakya lɛlɔ mmɔ munu munu! 

32Na uwi ɔmmɔ kemmo ni, ɔtɔ ɔmmɔ kemmo ƒui kéyi ku lɛsɛ. Na bekyuli bani 
nábasa mmɔ ni, ɔdi biala ku lɛla lɛni na ɔɔsu. Na bana pii muedi baaagyi lɛla lɛni 
ɔsu na bébo mmɔ. 

33Amu na bédi Aleksandro bétényene lɛtɔtɔ banii udie lɛla lɛni mɔɔlɛ́ mɛni kalɔ. 
Amu na Aleksandro ɔ́kɔliku enu katɔ na ɔ́bala-ma ɔnii baba lɛsɛ na ɔsu-ma lɛla 
lɛdi. 

34Amu ka bekyuli bamɛni báti ka Yudani na ɔdi ni, básɔ bése kalɔ baaní lɛsɛ ku 
kɔvanu laa na ɔ́ƒɔ lɛdɔ bubo kunyɔ uwi. Na baasu banini, “Eƒesoƒuɔ Uni Artemi 
ndi baƒiɔ benengudi ƒui!” 

35Uwi útu asa na aban unengu ɔdi ɔ́kana-ma bɔbala, na ɔ́tɛmi ɔ́su ɔnini, 
“Eƒesoƒuɔ, bina akɔ ɔdi biala ɔgyi ka Eƒeso mɛni ndi baƒiɔ benengudi Artemi 
keliekɔ. Na baƒiɔ lɛtabi kedee lɛni nási katɔ líbayu ni, bula lɛkɔkɔ na lɛkya. 

36Na ukyuli ɔdi ulakana litemi lɛmɛni ɔkɔ bɔsia. Anwuɔsu bɛkɛ kayi buɛɛ na 
bitabla lɛla lɛdi ku kɔnyi. 

37Ɔsika bekyuli bani na bíƒie bíboku mɛni ni, béteyu bula kakpakɔ lɛla lɛdi na 
bétebile bula Artemi baƒiɔ lɛnyi lɛnɔ. 

38Nsu si Demetrio ku nwuna bakywɛne bánu ka bebo litemi lɛdi ku ukyuli ɔdi 
ni, litemi batɛne bakya mɛni. Na bubo emeyi ani lɛlɔ na baatɛ etemila. Bakana 
bedie bana bɔƒiɔ batina-ma na mmɔ. Bɛya na buwi lɛlɔ na bɔsia ulu ɔbuni lɛlɔ. 

39Nsu si lɛla bamba na bɛɛwia bɛti ni, bɛya na bɔda bɔlɛ kadi benengu anumi. 

40Ɔsika ɔmɛni use aani si bɔ́ta bunye aban lɛlɔ. Na si Romaƒuɔ bekpone bébo 
bábanu ɔmwi limeyi lɛmɛni ablala ni, bulakana kenye budie, na badubɔni-bu 
kɔtu.” 

41Na ka ɔ́su ala amɛni ni, ɔ́bɔku-ma na bana ƒui bégyingya. 

Batalane Kabla 20 

Paulo Úsie Makedonia Ku Akaia 
1Uwi ɔni na lɛsɛ lɛmmɔ líbo kalɔ ni, Paulo ɔ́lɔ baƒɔtaadine bamɛni ɔ́sala. Na ka 
ɔ́kya-ma ɔkplu na bana bɔƒɔtaadi kemmo ɔ́wɔlɔ ni, úye ulu na ɔ́kada-ma na ɔ́tɔlɔ 
úsie Makedonia. 

2Na nwuna ulu busie kemmo ni, Paulo ɔ́vi ekutɛ ammɔ ƒui na ɔ́su-ma Blɔti 
etemila pii úti ɔ́kya-ma ogya útédu Akaia. 

3Mmɔ na ɔ́kya aani abuli atɛ. Uwi ɔni na ɔɔklibi lɛlɔ ka watɔlɔ wesie Siria ni, ɔ́nu 
ɔ́ti ka Yudaƒuɔ bakya baawia nwuna ngba na ulu ɔdi lɛlɔ. Anwuɔsu ɔ́bla nwuna 
kasusu ɔnii ɔsɔ ɔɔsia usie Makedonia. 

4Na uwi ɔni na úsela ni, anwu ku bekyuli pii nkɛ. Na bekyuli bamɛni ndi Sopater 
ɔni nási Beroia na ɔdi Piro ubidi ku Aristarko ku Sekundo bani nási Tesalonika 
ku Gaio ɔni nási Derbe ku Tihiko ku Troƒimo bani nási Asia kalɛkɛ ku Timoteo. 

5Ama nágyu bátɔ-bu béténye ɔma ɔni baalɔ banii Troa bágya-bu. 

6Amu ka Yudaƒuɔ emeyi ani na bɔɔdi Bodobodo Ɔni Néteƒu Limeyi ávi ni, búti 
ɔkɔlɔ na Ƒilipi, na bútásiaku-ma na Troa emeyi alɔ kama. Na búlie mmɔ emeyi 
maatɛ. 

Paulo Úsie Troa Kukplodi 
7Amu na Kwasida limeyi lideedi lɛlɔ ni, bɔ́sala lɛlɔ lisu bɔnii bɔɔdi Blɔti adila. Na 
ka Paulo ɔdubo bɔtɔlɔ kadi kegye ɔsu ni, útemi laa útédu usientɛ. 

8Na bátu likpo pii bése ɔtɔ ɔtɔdi ɔmmɔ kemmo. 

9Amu ka Paulo útemi úsela laa ni, lɛlɛɛ líti okloƒu ɔni baalɔ Eutiko uwi ɔni na 
ulie katɔ ƒansili lɛlɔ. Mmɔ na ɔ́ƒami ɔ́si katu taasia ɔtɔ ɔtɛdi lɛlɔ mmɔ úbayu kalɔ. 
Na bani nátása-nwu kudɔ ni, bánu ka úkpi. 

10Nsu ka Paulo ɔ́yu úbo kalɔ ni, ɔ́kpɛ-nwu uboku lɛlɔ na ɔ́su-ma ɔnini, “Bitebo 
kudu! Ɔkya ngba!” 

11Amu na bana ƒui básɔ bénwini bésie katɔ mmɔ bátádi Blɔti adila. Na básɔ 
bátɛmiku lɛlɔ útédu lɛdigye asa na Paulo ɔ́tɔlɔ. 

12Nsu ka okloƒu ɔni na bágyila mmɔ ɔ́sɔ ɔkya-ma akɔ ɔsu ni, kayi káyɔ-ma. 

Paulo Ɔ́si Troa Úsie Mileto 
13Amu na Paulo ɔ́sia lɛgba ulu úsie Aso. Nsu abu bani na abu ku-nwu bɔkɛ ni, 
búti ɔkɔlɔ bɔ́gyu bɔ́tɔ-nwu kalɛ na butása mmɔ na buti-nwu aani kalɛ na ɔ́su. 

14Amu ka úbo úbanu-bu na Aso mmɔ ni, abu ku-nwu ƒui bɔ́tɔlɔ búsie Mitilene. 

15Na kadi kégye ni, bútéduo Kio. Amu na limeyi lɛni nsɔ nsia lɛmmɔ kama ni, 
bútéduo Samo. Amu na limeyi lɛtɛdi ni, búsie bútéduo Mileto. 

16Paulo ɔ́ya na búbo bɔ́vi Eƒeso, ɔsika útayɔ ka ɔdi uwi gyɔlɔɔ ɔdi na Asia kalɔ 
mmɔ. Na ɔ́lɛ ugyii ka si ɔ́kana ni, na uduo Yerusalem na Pentekoste limeyi lɛlɔ. 

Paulo Ɔ́kada Eƒeso Baƒɔtaadine Benengu 
17Amu ka bútédu Mileto ni, ɔ́tala batu ɔ́kya Eƒesoƒuɔ baƒɔtaadine benengu ɔnii 
bebo babanu-nwu na mmɔ. 

18Amu ka bébo ni, ɔ́su-ma ɔnini, “Banwa, bina ƒui bɛgyi ka ńtalɛ-mii kama kudii 
ɔ́si limeyi lideedi lɛni na lɛ́ka Asia kalɔ lɛlɔ mɛni bubo úti úbedu ɔƒaani. 

19Bɛ́nu kalɛ na lɛ́siaku Blɔti na lɛlɔ kalɔ buboku kemmo, ina ka líbo abi ku keku 
ɔ́si ɔni na Yudaƒuɔ báwia ka badu-mi ɔsu. 



1930 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

20Bɛɛnu-mi kaƒɔ. Lɛɛɛdi ulikplune. Na Blɔti ala ani ƒui ngyi na nwuna lɛlɔ ni, 
anya na lɛtina-mii, na ńteti ɔdi ńtabla-mii. Lɛ́tina Blɔti litemi lɛmɛni na kadi ƒui 
anumi ku bina kɔduli. 

21Na kesi kesii na lísie ni, lɛ́su Yudaƒuɔ ku Helaƒuɔ ƒui kpakplaa ka bada ekpidi 
bɔbla baya na benwini besie Katɔti kudɔ, na baƒɔ Blɔti Yesu Kristo badi. 

22“Na ɔƒaani ni, Katɔti Kɔyu kɔɔsu-mi ka nteesie Yerusalem, ɔni na lɛɛɛgyi lɛla 
lɛni malɛku-mi mmɔ. 

23Nsu na lɛma lɛni ƒui kemmo na mɔɔví ni, Katɔti Kɔyu kɔɔyá na mɔɔtí ka 
ndubɔtɛ ɔtɔ ku lɛbibo. 

24Nsu ɔmmɔ ɔɔɔdi-mi lɛla lɛdi. Ɔsika si ńtakana na lɛbla lɛla lɛni na Blɔti Yesu 
ɔ́tala-mi ɔnii mbabla ni, mina ngba buuubo-mi kɔsia kɔdi. Lɛla lɛni na Yesu 
ɔ́tala-mi ɔnii mbabla ndi ka lɛsu bekyuli Blɔti litemi buni ku kalɛ na Katɔti ɔɔnu-
bu kɔnyana. 

25“Na ni, amii bani ƒui nénu mina ala bɔtina ɔ́si Blɔti lɛga kadikɔ ala lɛlɔ ni, bɔsɔ 
bulasa kudii. 

26Anwuɔsu muute-mii bɔti ka ni, si ɔdi ɔ́yila nwuna ngba ulu ni, beleti ukyuli 
ɔmmɔ kɔtɔ bɔdu balasia-mi lɛlɔ. 

27Sɔsɔ ni, ńteti Katɔti lɛga kadikɔ ulu lɛla lɛdi ńtabla-mii. 

28Ɔmɛni ɔsu ni, binye lɛlɔ kagyumana. Katɔti Kɔyu nábla-mii batɔnkune ɔnii 
bɛda nwuna bebi bani na Katɔti úti úte-mii bɔda kɔkɔɔkɔ. Bɛda-ma kaduɛ, ɔsika 
Katɔti úwi Ubidi ubugya kalɔ úti udie-ma lili. 

29Na ngyi kede kede ka si lɛ́tɔlɔ-mii kudɔ ni, bekyuli badubo bɔta bukpoku-mii 
na begyingya-mii aani kalɛ na begiti beekpóku baƒonu. 

30Na bina akɔ muedi ni, badi badubo litemi geen lɛmmɔ bɔda bɔnyonu na 
bakpanku bekyuli pii basiaku bana ɔkɔ ala bɔtina kama. 

31Binye kagyumana na bɛkali bɛnu kalɛ na líti keku buwulo lɛ́lɛ-mii na lɛ́tina-
mii ala usien ku ɔƒɛ na akwa atɛ ani na lɛ́kya-mii kudɔ kemmo. 

32“Na ɔƒaani ni, líti-mii mɔɔkya Blɔti lɛkɔkɔ nnii ɔnu-mii lɛlɔ. Na nwuna litemi 
lɛni muubunku bekyuli mɛni lɛkya bina bɔƒɔtaadi ɔkplu kalɛ na wabla-mii katɔ 
ala badine aani bani na ɔ́ƒuna úte nwuna lɛlɔ. 

33Anumi étegyie-mi na ɔkpanadi sika ugyiedi iye ɔƒualadi iye lɛwu lɛlɔ. 

34Amii alati bɛgyi ka mina enu amɛni líti lɛ́bla kabla kani na ńtaadi ku kani na 
ńteeti taanu bekyuli bani nsiaku-mi lɛlɔ. 

35Lɛ́bla ala amɛni ƒui líti lɛ́tina-mii kalɛ na buteebunku bawabane, na binyimo 
litemi lɛni na Blɔti Yesu ɔ́su ɔnini, ‘Bute bɔdia butulo bɔƒɔ.’ ” 

36Na uwi ɔni na Paulo ɔ́wɔlɔ butemi bɔmɛni ni, ɔ́lɛ akɔnkɔ na ama ku-nwu 
bákpali katɔ. 

37Na bana ƒui bátu báda-nwu na beewulo ɔ́si bana lɛlɔ bɔkada bɔmɛni ɔsu. 

38Na lɛla lɛni nábla-ma ɔkwɛnu útulo ndi ɔni na ɔ́su-ma ɔnii basɔ baaadubo-
nwu bɔnu ɔsu. Amu na básiaku-nwu na béti-nwu bétése ɔkɔlɔ kudɔ na ketu 
kenye mmɔ. 

Batalane Kabla 21 

Paulo Ɔ́sɔ Úsie Yerusalem 
1Amu na uwi ɔni na bɔ́kada lɛlɔ bɔ́wɔlɔ ni, bútéduo ɔkɔlɔ kemmo na bɔ́via búsie 
Ko. Amu na kadi kégye ni, bútéduo Rodo na bɔkɛ mmɔ bɔ́vi búsie Patara. 

2Na mmɔ na bútéti ɔkɔlɔ ɔdi ɔni nésela Ƒoinike, na bɔ́tɔlɔ. 

3Amu na bɔ́nu Kipro kalɔ, na bɔ́da mmɔ bɔ́va na búti bɔ́yu kada kakɛ búsie 
bútáyu Tiro. Na bútásia kesii kani na badubudie ala ani nkya ɔkɔlɔ ɔmɛni 
kemmo ƒui. 

4Amu na bɔ́lɛ búsie ɔma kemmo bútánu baƒɔtaadine bani nkya mmɔ. Na ka 
bɔ́nu-ma ni, búlie-ma kudɔ emeyi maatɛ. Na ka Katɔti Kɔyu kúdie kɔ́tina 
baƒɔtaadine bamɛni lɛla lɛni mebo Paulo lɛlɔ ni, ama bálɛ Paulo banii ɔsɔ utesie 
Yerusalem. 

5Amu na uwi ɔni na búlie-ma kudɔ bɔ́wɔlɔ na búsela ni, baƒɔtaadine bamɛni ku 
bana beleku ku bebi ƒui béti-bu bétésie ɛpu kɔtu, na bula ƒui bɔ́lɛ akɔnkɔ na 
bɔ́kpali katɔ. 

6Amu na bɔ́kada lɛlɔ na bɔ́gyu bútéduo ɔkɔlɔ kemmo, na ama lɛnɔ bénwini bésie 
bana kɔduli. 

7Amu ka bɔ́ta Tiro ni, bútédi búnye Ptolemai. Mmɔ na bútégyele baƒɔtaadine 
bani nkya mmɔ, na búlie-ma kudɔ limeyi linwi. 

8Amu ka kadi kégye ni, bɔ́ta mmɔ búsie Kaesarea. Na bútéduo Litemi Buni Lɛsa 
Ɔkɔne Ƒilipo kesii. Anwu ndi bebunkune maatɛ bani na bédie na Yerusalem akɔ 
unwi. 

9Na ubo bebi begblebi ine bani neeelie agya na badi Katɔti kenye bediene. 

10Amu na búlie mmɔ emeyi pii adi. Na uwi ɔni na bɔkya mmɔ ni, Katɔti kenye 
udiene ɔdi ɔni baalɔ Agabo ɔ́si Yudea úbo mmɔ. 

11Amu ka úbo-bu kudɔ ni, ɔ́ƒɛnimi kabuli kani nda Paulo kavobi na únyimi anwu 
ɔlati enu ku lɛgba na ɔ́su ɔnini, “Katɔti Kɔyu kɔɔsu ka lɛni na Yudaƒuɔ 
badubunyimi ukyuli ɔni mbo kabuli kamɛni na Yerusalem na beti-nwu bakya 
ama bani naaadi Yudaƒuɔ lɛlɔ badine enu kemmo.” 

12Amu ka búnu etemila amɛni ni, abu ku bekyuli bani nkya mmɔ ƒui búvele 
Paulo bɔnii utesie Yerusalem. 

13Mmɔ na ɔ́su-bu ɔnini, “Bi ɔsu na biiwulo na bɛɛƒɛ-mi enu lɛni? Ami lɛ́tuna ka 
benyimi-mi na Yerusalem, na likpi lite Blɔti Yesu lɛnyi.” 

14Amu na uwi ɔni na bɔ́nu bɔ́ti ka bulakana-nwu kasusu bunwini ni, bɔ́da-nwu 
bɔ́nyonu na bɔ́su bɔnini, “Babla Unwoti lɛƒɔyɔ.” 

15Amu na emeyi adi kama ni, bɔ́sala bula ala ƒui lisu na bɔ́tɔlɔ búsie Yerusalem. 

16Na Kaesarea baƒɔtaadine badi básiaku-bu. Na bákpanku Kiproni unengu ɔni 
baalɔ banii Mnason bada banii butéduo-nwu kudɔ na mmɔ. Na unengu ɔmɛni 
ɔdi ɔƒɔtaadine ɔ́si kukuuku. 

17Amu ka búduo Yerusalem ni, baƒɔtaadine bani nkya mmɔ báƒɔ-bu kaduɛ. 

Paulo Úsie Útánu Yakobo 
18Na ka kadi kégye ni, Paulo útiku-bu na búsie bútánu Yakobo ku Yerusalem 
baƒɔtaadine benengu. 

19Na ka búgyele-ma bɔ́wɔlɔ ni, Paulo ɔ́su-ma ala ani ƒui na Katɔti ɔ́bla ɔ́kɛnku-
nwu lɛlɔ na bekyuli bani naaadi Yudaƒuɔ akɔ. 

20Ɔmɛni ɔsu ni, bana ƒui bémwi Blɔti. Amu na básu-nwu banini, “Ɔnwa ɔyɔne, 
agyi lɛla lɛni nálɛ Yerusalem mɛni. Yudaƒuɔ mpim mpim badi bakya bani náƒɔ 
bádi na bada Mose ɔda bubo bɔmmɔ kpakplaa. 

21Badi básu-ma ka awɔ nátina Yudaƒuɔ bani nkya ekpo ekpo anii batasiaku 
Mose ɔda bubo ku bula ɔdi bɔbla kama, na ásu lɛnɔ ka betekulo bana bebi ago 
lɛnɔ. 

22Ɔmɛni ɔsu bi na ɔlɛka bɔbla ɔƒaani? Bɔgyi ka badubutiku lɛlɔ na bebo. Ɔsika 
badubunu ka ébo-bu kudɔ mɛni.” 

23Amu na béte-nwu kasusu kadi banini, “Bubo nkyuli ine badi na bula ɔma mɛni, 
bani nése kenye. 

24Ti-ma sienku Yudaƒuɔ kakpakɔ mmɔ na ebunku-ma na bana lili bukpeyi kayu 
bɔƒɔ. Ɔmɛni ndubɔya na ukyuli biala ɔnu ka ɔkɔ na bányi básia-a, na awɔ lɛnɔ 
ada Mose ɔda bubo bɔmmɔ kaduɛ. 

25Na ama bani naaadi Yudaƒuɔ na bénwini baƒɔtaadine ni, búnweni-ma ɔku na 
bɔ́su-ma ka ni, bada ala ani na béti bákpa béte baƒiɔ bɔdi baya ku ubugya bɔni 
baya, na batakun bebuo bani na bélii-ma amɔ bádu, na batadi kɔsɔnɔ.” 

26Anwuɔsu ka kadi kégye ni, Paulo útiku banana bammɔ na bésie batábla lɛlɔ 
buveli ɔdi ɔmmɔ. Nwuna kama úsie Yudaƒuɔ kakpakɔ na útéte bakpane bɔti 
emeyi ani kama asa na lɛlɔ buveli ɔdi ɔmmɔ webo kawɔlɔkɔ kalɛ na beti etela 
beboku na babla akpala na bana lili. 

Béƒie Paulo Na Yudaƒuɔ Kakpakɔ 
27Amu ka kébu blii na emeyi maatɛ ammɔ edu ni, Yudaƒuɔ badi bási Asia kalɛkɛ 
bábanu Paulo na Yudaƒuɔ kakpakɔ mmɔ. Amu na bátásala bekyuli badi lisu na 
bétéƒie-nwu. 

28Na bákya baava taasu banini, “Israelƒuɔ banana, bibebunku-bu o-o! Ɔnana 
ɔmɛni nkɛ mɔɔsu bekyuli ƒui taavi na kesi kesii ku mɛni lɛnɔ ɔnii batadi bula 
Yudaƒuɔ ɔda bubo lɛlɔ. Na lɛnɔ ni, uuti Grikiƒuɔ teeduoku Yudaƒuɔ kakpakɔ ɔni 
mɔɔtina ka bula Yudaƒuɔ kakpakɔ kammɔ keesé lɛlɔ!” 

29Básu lɛni ɔsika uwi ɔdi kemmo ni, bánu ka Paulo ku Troƒimo ɔni ndi Eƒesoni 
bakɛ na Yerusalem. Anwuɔsu bákali banii útiku-nwu úsienku Yudaƒuɔ kakpakɔ 
mmɔ. 

30Amu na bɔva bɔmmɔ ɔsu ni, bekyuli ƒui béƒu na báta ku lɛsɛ na békeli bátása 
kakpakɔ mmɔ. Badi báni Paulo bálɛku kakpakɔ na bákalɛ kɔyakun ƒui. 

31Amu uwi ɔni na báwia ka badu-nwu ni, Romaƒuɔ bekpone unengu ɔdi únu ka 
Yerusalemƒuɔ ƒui báta baakya lɛsɛ. 

32Kɔnakunwi ni, útiku bekpone badi na bésie lɛsɛ kanikɔ mmɔ. Amu ka lɛsɛ 
bakyane bammɔ bánu bekpone bamɛni ni, báda Paulo bubo báya. 

33Mmɔ kani na bekpone bamɛni unengu ɔ́ya na béƒie Paulo na béti kɔgba inyɔ 
bébo báda-nwu. Amu na úye únu ukyuli ɔni na ɔnana ɔmmɔ ɔdi ku lɛla lɛni na 
ɔ́bla. 

34Amu na bekyuli bamɛni kemmo ɔdi biala ɔɔsu litemi bamba. Na ka bekpone 
unengu ɔmɛni ulenu litemi ƒeelee lɛdi ulasiku-ma kudɔ ɔsu ni, ɔ́ya béti Paulo 
batákya bekpone ɔtɔ kemmo. 

35-36Amu ka bédu kayakun kakɔkɔ ni, úbo úte ka bekpone bamɛni bagyu Paulo 
basiku mmɔ na lɛnungyie lɛni na otogyi ɔmmɔ úti ɔsiaku Paulo ɔsu. Na bakpɛ-
ma kama ku lɛsɛ momoomo na baasu banini, “Bɛyila-nwu udu!” 

Paulo Útemi Údie Lɛlɔ 
37Nsu uwi ɔni na báwia ka beti-nwu bakya ɔtɔ kemmo ni, Paulo ɔ́su bekpone 
unengu ɔmɛni ɔnini, “Mɔɔyɔ́ ka lɛtɛmiku-ɔ blii.” Amu na bekpone unengu ɔmɛni 
úye-nwu ɔnini, “Bi! Eenú Griki butemi?” 

38Na ɔ́sɔ úye-nwu ɔnini, “Ɔɔɔdi awɔ ndi Egyipteni ɔni néti bekyuli badune mpim 
ine bani náta bénye aban lɛlɔ uyelu ɔdi mɛni, na békeli bésie ketele kemmo?” 

39Amu na Paulo údie kenye ɔnini, “Yudani na ndi. Báwɔ-mi na Tarso na Kilikia 
kalɔ lɛlɔ. Na ɔma ɔmmɔ ni, ɔɔɔdi ɔma ubliidi na ɔdi. Anwuɔsu, buvele, ya na 
lɛtɛmiku bekyuli bammɔ.” 

40Amu na unengu ɔmɛni ɔ́tuna ɔnii Paulo ɔtɛmiku-ma. Na Paulo úbenye 
kayakun ubili kakɔkɔ mmɔ na ɔ́kɔliku kɔnu katɔ na ɔ́bala bekyuli lisu lɛmɛni. Na 
ka báda lɛsɛ báya ni, útemi úte-ma na Yudaƒuɔ butemi kemmo ɔnini, 

Batalane Kabla 22 

1“Ati bene ku banwa, agoo! Bɛya na lidie lɛlɔ kenye na binu.” 

2Amu na uwi ɔni na bénu ka Yudaƒuɔ lɛdi kemmo na uutemi ni, básɔ bába lɛsɛ 
bébu. 

3Na Paulo ɔ́su-ma ɔnini, “Yudani na ndi, na báwɔ-mi na Tarso na Kilikia kalɔ lɛlɔ. 
Nsu ni, Yerusalem mɛni na lísie sukuu. Gamaliel kalɔ na lɛ́kya lɛ́tɛya ala. Bátina-
mi bula bati ɔda bubo ala ku bana ɔdi ƒui kaduɛ geen. Na líti mina kayi ƒui líte 
Katɔti aani kalɛ kani na amii lɛnɔ bɛɛbla. 

4Na ɔ́si uwi ɔmmɔ ni, líse kalɔ muukpóku bekyuli bani nsiaku Kristo baƒɔtaadine 
ulu lɛlɔ, na mɔɔyá na baadú-ma. Na líƒie banana ku beleku lɛ́kya aban ɔtɔ 
kemmo. 

5Ɔkpane unengudi ku kasalakɔ unengu biala ɔdubudie lɛla lɛni mɔɔsu mɛni 
kenye, ɔsika béteenweni lɛku teete-mi banii ntátaabla ala amɛni. Na uwi ɔni na 
lísela Damasko ni, béte-mi ɔyikun ka si lɛ́nu baƒɔtaadine bani nkya mmɔ ni, na 
liƒie-ma, na linyimi-ma liboku Yerusalem na bani-ma kɔtu. 

Paulo Ɔ́su Nwuna Kayi Bunwini Lɛlɔ Litemi 
6“Uwi ɔni na nkɛ lísela na úbu blii na liduo Damasko ni, ɔbla aani ɔƒiiwi lɛdɔ 
leevu-inyɔ kemmo ni, kɔnakunwi bukeye bɔni mbo ɔkplu bɔdi bɔ́si katɔ 
búbewi-mi! 

7Amu na líbuli lɛ́tɛ kalɔ na línu ka lɛdi lɛdi lɛɛsu-mi lɛnini, ‘Saulo, Saulo, bi ɔsu 
na eekpóku-mi lɛni?’ 

8“Amu na líye nnini, ‘Ati, ɔma na adi?’ “Na ɔ́sɔ ɔ́su-mi ɔnini, ‘Ami ndi Yesu 
Nasareni ɔni na eekpóku kpakplaa.’ 

9Na bekyuli bani na ami ku-ma bɔkɛ ni, bánu bukeye bɔmɛni, nsu bétenu ukyuli 
ɔni na ami ku-nwu bɔɔtɛmi mmɔ lɛdi. 

10“Na líye-nwu nnini, ‘Blɔti, bi na ɔlɛka lɛbla?’ “Na ɔ́sɔ ɔ́su-mi ɔnini, ‘Ta, na 
eteesie Damasko. Mmɔ na ndubɔtina-a lɛla lɛni na lɛ́ƒuna líte-ɔ ka abla.’ 

11Bukeye bubendi bɔmɛni bɔ́bwɛ-mi anumi ɔni na bekyuli bani na ami ku-ma 
bɔ́kɛ mɛni náda-mi kɔnu asa na bɔ́tɔlɔ bútéduo Damasko. 

12“Na mmɔ ni, ɔnana ɔdi ɔkya ɔni baalɔ Anania. Ɔdi ukyuli ɔni mɔɔkya lili kalɔ 
teete Katɔti geen, na ɔsiaku bula ɔda bubo bɔmmɔ lɛlɔ lɛnɔ. Na Yudaƒuɔ bani 
nkya mmɔ ƒui baabu-nwu kaduɛ. 

13Ukyuli ɔmɛni úbo úbenye-mi kudɔ na ɔ́su-mi ɔnini, ‘Ɔnwa Saulo, bimi anumi!’ 
Na uwi ɔmmɔ kemmo kani ni, mina anumi ábla nwaa na lɛ́nu-nwu! 

14Amu na ɔ́su-mi ɔnini, ‘Bula bati kuuku Katɔti náƒuna-a kalɛ na anu nwuna 
lɛyɔla ati, na anu nwuna Ukyuli Ɔƒunadi Kedee ɔmmɔ lɛnɔ ati, na eteenu-nwu 
lɛdi. 

15Ɔlɛka eti linyesia lɛmɛni esienku kesi kesii na asu bekyuli ƒui lɛla lɛni na ánu 
ku ani na énu ƒui. 

16Na ɔƒaani ni, lɛla lɛdi lɛ́sɔ lítebu. Ta, na aƒɔ ntu bɔkpila ɔdi. Na akpali Blɔti lɛnyi, 
na ɔdubɔƒɔ ƒula ekpidi udie-ɔ lɛlɔ.’ 

Katɔti Ɔ́tala Paulo Na Bani Naaadi Yudaƒuɔ Kudɔ 
17“Ɔmɛni kama ni, línwini lísie Yerusalem. Na ka nkya kakpakɔ mɔɔkpali katɔ 
ni, ɔ́bla-mi aani si bɔlɛɛ na nda, na lɛ́nu budie taatina bɔdi. 

18Mmɔ na Blɔti ɔlati ɔ́su-mi ɔnini, ‘Babla na avi alɛ Yerusalem, ɔsika mɛni 
bekyuli belénu-ɔ litemi lɛni na aasu taasiku-mi lɛlɔ.’ 

19“Nsu lídie kenye nnini, ‘Blɔti, bana ƒui bagyi ka ami ńteeƒie ama bani náƒɔ-ɔ 
badi na ńteebo-ma. 

20Na uwi ɔni na badubɔdu Steƒano ni, ami lɛnɔ lɛ́tuna, na bédie bana lɛwu béte-
mi, na nda-ni asa na beebó-nwu atabi.’ 

21“Nsu Blɔti ɔ́su-mi ɔnini, ‘Ta, na eteesie ɔgyu kakaaka na kesii kani mɔɔtala-a 
na bekyuli bani naaadi Yudaƒuɔ akɔ!’ ” 

22Amu na uwi ɔmɛni ƒui ni, bekyuli bamɛni benye kpoo beenú-nwu litemi. Nsu 
uwi ɔni na ɔ́su lɛla likplodi lɛmɛni ni, bana ƒui báva momoomo básu banini, “Aa! 
Bɛyila-nwu udu! Bɛtɔlɔku-nwu ƒui!” 

23Amu na báva momoomo na bése kalɔ baakuna bana lɛwu, na beebo ɔtumu 
lɛnɔ taakɔliku katɔ na kɔnyi ɔsu. 

24Na bekpone ɔtɔnkune ɔmmɔ ɔ́ya na béti-nwu béduoku ɔtɔ kemmo ɔnii 
betébo-nwu na ɔwia ɔti lɛla lɛni ɔsu na Yudaƒuɔ bamɛni baakywɛ-nwu anumi 
lɛni. 

25Amu na uwi ɔni na benye beenyimi-nwu ni, Paulo úye Romaƒuɔ bekpone 
unengu ɔdi ɔnini, “Ulu ɔtɛ ka bebo Romani ubi ɔni na batatɛku-nwu tɔ litemi?” 

26Amu na unengu ɔmɛni úsie bana ɔtɔnkune kudɔ na útéye-nwu ɔnini, “Bi ɔdi 
na bɛɛbla mɛni? Ɔnana ɔmɛni ni, Romani na ɔdi!” 

27Anwuɔsu bekpone ɔtɔnkune ɔmɛni úsie Paulo kudɔ na útéye-nwu ɔnini, “Anii 
bi? Romani na adi?” Amu na Paulo údie kenye ɔnini, “Romani geen na ndi!” 

28Amu na ɔtɔnkune ɔmɛni ɔ́su-nwu ɔnini, “Ami lɛnɔ Romani na ndi. Na ami líbo 
kayu pim asa na línwini Romani!” Amu na Paulo ɔ́sɔ údie kenye ɔnini, “Ami ni, 
mina bawɔne ƒui badi Romaƒuɔ.” 

29Mmɔ mmɔ ka bekyuli bani na nka benye kagyumana ka bebo-nwu mɛni bénu 
ka Romani na ɔdi ni, bana ƒui békeyi lɛlɔ na bákpɛ bésie kama. Amu ka bana 
ɔtɔnkune ɔ́ti ka Romani na ɔdi ni, ɔtɔtɔ ɔ́gyu-nwu na liƒu lɛ́da-nwu geen, ɔsika 
anwu néte kuƒi na bébo-nwu kɔgba. 

Béti Paulo Béboku Litemi Batɛne Anumi 
30Amu ka kadi kégye na bekpone ɔtɔnkune ɔmɛni ɔɔwia ɔti lɛla lɛni nébo asa na 
baadá Paulo kenye ni, ɔ́lɔ Yudaƒuɔ bakpane benengu ku bana litemi batɛne ƒui 
na bábasala lisu. Na ɔ́ya na báƒɛnimi Paulo na bétiku-nwu béboku-ma anumi 
banii beeduo nwuna litemi kemmo. 

Batalane Kabla 23 

1Amu ka Paulo ɔ́tɛ anu na ɔ́nu Yudaƒuɔ litemi batɛne bani nása bélie litemi 
katɛkɔ mmɔ kpoo ni, ɔ́su-ma ɔnini, “Banwa, mina kayi kaladu-mi kɔtɔ kɔdi na 
Katɔti anumi úbedu ɔmwi kadi kamɛni lɛlɔ.” 

2Amu ka Anania ɔni ndi Yudaƒuɔ ɔkpane unengudi na bana akɔ mmɔ únu Paulo 
kenye kamɛni ni, údie lɛdi úte bani nnye Paulo kudɔ mmɔ na báƒiɛmi-nwu 
ɔtugya. 

3Mmɔ mmɔ ni, Paulo ɔ́su-nwu ɔnini, “Katɔti ɔdubɔƒiɛmi-ɔ ɔsia! Atɔnku akwadi 
na adi! Bi litemi ɔtɛne udu na adi mɛni? Ɔda bubo bɔni lɛlɔ na akɛ átɛku-mi 
litemi ni, amu kani lɛlɔ na áta enye uwi ɔni na áya na báƒiɛmi-mi kɔnu!” 

4Amu na ama bani nnye Paulo kudɔ mmɔ béye-nwu banini, “Ɔkpane unengudi 
na eedumi lɛni?” 

5Anwuɔsu Paulo údie kenye ɔnini, “Banwa, ńtati nnii anwu ndi ɔkpane 
unengudi, nka ńtasu-nwu lɛni. Ɔsika Bunweni Kedee Ɔku ɔ́su ɔnii, ‘Bitetemi lɛla 
likpidi lɛdi na bina batɔnkune lɛlɔ.’ ” 

6Amu na Paulo ɔ́nu ɔ́ti ka ni, bekyuli bani nábasa mmɔ akɔ badi badi lɛkpa lɛni 
baalɔ Sadukiƒuɔ, na badi lɛnɔ badi Ƒarisiƒuɔ. Anwuɔsu ɔ́va momoomo ɔnini, 
“Banwa, Ƒarisini na ndi! Na Ƒarisini náwɔ-mi! Na baatɛku-mi litemi mɛni ɔmwi 
ɔni na lɛ́ƒɔ bekpine bɔsɔ taata lɛ́di ɔsu!” 

7Amu ka Paulo ɔ́nya ɔ́su litemi lɛmɛni ni, mmɔ kani na kadɔ kéduo akpa anyɔ 
amɛni ntɛ, na béle lɛlɔ kemmo. 

8Ɔsika ama Sadukiƒuɔ baasu banii ukpine ɔsɔ ulata, na Katɔti batu beeebo, na 
ayu lɛnɔ eeebo. Nsu Ƒarisiƒuɔ ni, ama baaƒɔ́ ala amɛni ƒui taadi. 

9Mɛni na owogyo ɔdi úbeduo-ma akɔ. Na ɔda bubo ala batinane bani ndi 
Ƒarisiƒuɔ bénye Paulo litemi lɛmmɔ kama banii lɛdi litemi geen. Na báva 

momoomo básu banini, “Bútanu lɛla likpidi lɛdi na nwuna lɛlɔ! Na si kɔyu kɔdi 
iye Katɔti ɔtu ɔdi nétemiku-nwu ni, bitaya na bukpoku Katɔti!” 

10Mɛni ni, bɔva bɔmɛni bɔ́sɔ bɔ́kɔ katɔ búbu. Na bekyuli bamɛni ƒui bada Paulo 
na baaní-nwu teenene. Na ka bekpone ɔtɔnkune ɔmmɔ ɔɔyia ka badubɔni-nwu 
baduli ɔsu ni, ɔ́su nwuna bekpone ɔnii beti-nwu beboku aban ɔtɔ kemmo. 

11Amu na limeyi lɛmmɔ usientɛ ni, Blɔti úbenye Paulo kudɔ na ɔ́su-nwu ɔnini, 
“Paulo, kya ɔkplu. Kalɛ na ásu mina lɛlɔ litemi mɛni na Yerusalem ni, lɛni kani 
na adubɔsu-ni na Roma lɛnɔ.” 

Yudaƒuɔ Bása Lili Ka Badu Paulo 
12Amu ka kadi kégye ni, Yudaƒuɔ badi bése kenye béte lɛlɔ ka ama baladi na 
baláni si bátadu Paulo! 

13Na bekyuli bamɛni badubɔbla aani nkyuli aavlene ku kama. 

14Amu na básɔ bésie bakpane benengu ku bana batɔnkune kudɔ na bátásu-ma 
banini, “Búse kenye ka buladi na buláni si bútadu Paulo. 

15Anwuɔsu amii ku litemi batɛne bɛsu bekpone ɔtɔnkune na ɔsɔ utédie Paulo 
uboku kasalakɔ mɛni. Bɛbla aani si bɛɛwia ka biye-nwu etemila adi bibu. Na si 
béti-nwu badububoku ni, na bɔdubɔdu-nwu na ulu.” 

16Nsu ka Paulo ɔnwani ulekubi ubidi ɔnanabi únu ala ani na básu mɛni ƒui ɔsu 
ni, úkeli úsie aban ɔtɔ mmɔ na útásu Paulo lɛla lɛni na básu. 

17Amu na Paulo ɔ́lɔ bekpone bani nnye mmɔ kemmo unwi na ɔ́su-nwu ɔnini, 
“Tiku ɔnamu ɔmɛni teesienku bina ɔtɔnkune kudɔ. Ɔ́da litemi kpakplaa lɛdi na 
ɔsu-nwu.” 

18Anwuɔsu ni, ukpone ɔmmɔ útiku ubi ɔmɛni úsienku ɔtɔnkune ɔmmɔ kudɔ. Na 
ɔ́su-nwu ɔnini, “Paulo ɔni na bákya ɔtɔ mɛni nálɔ-mi na ɔ́su-mi ɔnii ntiku ubi 
ɔmɛni mboku-ɔ kudɔ na ubasu-ɔ litemi lɛdi.” 

19Amu na bekpone ɔtɔnkune ɔmɛni ɔda ubi ɔmɛni kɔnu na útiku-nwu úsienku 
kɔƒɛlɛ na úye-nwu ɔnini, “Bi na aawia ka asu-mi?” 

20Amu na ɔ́su-nwu ɔnini, “Yudaƒuɔ badi bása kenye ku bana benengu banii 
bebevele-ɔ na biti Paulo biboku kasalakɔ mmɔ kɔnaadi ku kasusu ka beye-nwu 
etemila adi. 

21Nsu tenu-ma litemi, ɔsika ama badi bani ntulo nkyuli aavlene badubɔbɛ na 
ulu ɔmmɔ lɛlɔ bagya-nwu. Bekyuli bamɛni bése kenye ka badu Paulo asa badi 
iye bani. Anwuɔsu na baawia ƒula kebunku. Na béesie bebi ulu kudɔ mmɔ, ɔsika 
basia anu ka adubɔtuna ete-ma lɛni ɔsu.” 

22Bekpone Ɔtɔnkune ɔmɛni ɔ́bala-nwu ɔnini, “Taya na ukyuli ɔdi biala ɔsɔ unu 
litemi lɛni na ásu-mi mɛni munu munu!” 

Béti Paulo Bésienku Ɔga Ƒelike Kudɔ 

23Na uwi ɔni na ɔnamu ɔmɛni ɔ́tɔlɔ ni, bekpone ɔtɔnkune ɔmɛni ɔ́lɔ nwuna 
bekpone bamɛni kemmo benengu inyɔ na ɔ́su-ma ɔnini, “Bɛwia bekpone nkyuli 
eti ene bani mesie Kaesarea ɔmwi usien ɔdɔ yaalenwi kemmo. Bɛwia atula 
badane lɛnɔ nkyuli eti ene ku bapɔnkɔ kama beliene nkyuli liti ku aavlanyɔ. 

24Bite Paulo ɔpɔnkɔ ɔdi na ulie-nwu kama na bitiku-nwu buɛɛ bisienku Aban 
Ɔgadine Ƒelike.” 

25Amu na únweni ɔku ɔdi úte kalɔ lɛlɔ ɔdine ɔmmɔ ɔnini, 

26Ɔku ɔmɛni ɔ́si ami Klaudio Lisia kudɔ na liti muute awɔ Ɔgadine Ɔbune Ƒelike 
ku kegye. 

27Yudaƒuɔ béƒie ukyuli ɔmɛni na nka bɔdu banii baadú-nwu asa na ami lɛ́ya 
bekpone bátáƒɔ-nwu, ɔsika línu ka Romani ubi na ɔdi ɔsu. 

28Amu na líti-nwu lísienku bana kasalakɔ kalɛ na bunu lɛla lɛni na ɔ́bla. 

29Lɛ́nu lɛ́ti ka ala ani badaku mɛni adi ama Yudaƒuɔ ɔda bubo ala ɔni na ɔɔɔdi 
bɔƒiɔ bɔni na bakya-nwu ɔtɔ iye badu-nwu. 

30Na uwi ɔni na básu-mi ka baabla-nwu lɛlɔ kasusu ka badubo-nwu bɔdu ni, 
lɛ́bu lili kemmo nnii muuti-nwu liboku-ɔ na lɛsu ama bani na anwu ku-ma bákɛ 
litemi ka beti nwuna bɔƒiɔ beboku-ɔ anumi. 

31Anwuɔsu usien ɔmmɔ kani ni, bekpone bamɛni bétiku Paulo bésienku 
Antipatri. 

32Amu ka kadi kégye ni, bekpone bani nkɛ lɛgba básɔ bénwini bésie aban ɔtɔ 
mmɔ, na báya na bapɔnkɔ beliene bákpanku Paulo bésienku Kaesarea. 

33Ka bétéduo ni, béti Paulo ku ɔku ɔni na béte-ma mmɔ ƒui béte aban ɔgadine 
ɔmmɔ. 

34Amu uwi ɔni na ɔɔká ɔku ɔmɛni ni, úye Paulo kesii kani na ɔ́si. Ka ɔ́nu ɔ́ti ka 
Paulo ɔ́si Kilikia ɔ́su ni, 

35ɔ́sɔ ɔ́su-nwu ɔnini, “Ndubuduo ƒula litemi lɛmɛni kemmo na linu-ni kaduɛ si 
uwi ɔni na awɔ ku bekyuli bani ndaku lɛsɛ mmɔ bébo.” Amu na ɔ́sɔ údie lɛdi 
ɔ́su nwuna bekpone bani nnye ɔnii beti Paulo batákya ɔtɔ ɔni na Ɔga Herode 
ɔ́tu kemmo na bataagyumana-nwu. 

Batalane Kabla 24 

Yudaƒuɔ Báda Paulo Kenye 
1Emeyi alɔ kama ni, Ɔkpane Unengudi Anania ku Yudaƒuɔ batɔnkune badi ku 
litemi ɔtɛne ɔni baalɔ banii Tertulo bésie Kaesarea. Bébo Ƒelike kudɔ banii 
bebedie Paulo bɔƒiɔ ƒui batina. 

2Amu ka bákpali Paulo ni, Tertulo úse kalɔ uudie kenye ɔnini, “Bula Ɔbune, uwi 
pii na ɔdi mɛni ka bɔ́kɛ keyi buɛɛ na ƒula lɛnunda ku lɛlati lɛni na éti atɔnku-bu 
ɔsu. Na bɔ́nu ka kavumana pii lɛnɔ kébo bula kalɔ kemodi kammɔ ƒui kemmo. 

3Ɔmɛni ɔdi lɛla lɛni náƒɔ abu Yudaƒuɔ ƒui anu. 

4Na muuvele-ɔ nnii se atu na enu etemila ani na ndubo bɔsu bɔsiku ɔnana ɔmɛni 
lɛlɔ. 

5“Ɔsika bɔ́nu-nwu bɔ́ti ka lɛsɛ ɔkyane na ɔdi, na ɔkɛ ɔɔví uwi ndi uwi uunwíni 
Yudaƒuɔ kasusu na kesi kesii na kayawi kamɛni ƒui ɔnii bataabla basa basa na 
bata benye aban lɛlɔ. Na anwu ndi lɛkpa lɛni na baalɔ banii Nasareƒuɔ ɔtɔnkune. 

6Na bɔ́nu lɛnɔ ka úsie ɔɔbla ala ani mɔɔyá na bula Yudaƒuɔ kakpakɔ keesé lɛlɔ 
asa na búƒie-nwu. Bɔ́yɔ ka nka bɔbla-nwu lɛla lɛni néduku nwuna bɔƒiɔ bɔmmɔ 
na bula ɔda bubo lɛlɔ. 

7Nsu ni, bekpone ɔtɔnkune Lisia úbeƒie-nwu ɔ́ƒɔ-bu enu kemmo ku ɔkplu. 

8Na ɔ́su ɔnii ntu Romaƒuɔ ɔda bubo na badubuti batɛku-nwu litemi na ƒula 
anumi. Anwuɔsu akana na eye-nwu enu si etemila ani na bɔ́su mɛni adi ɔkɔ.” 

9Amu na Yudaƒuɔ bammɔ ƒui bása kenye na linyeda lɛmmɔ lɛlɔ banii ala ani ƒui 
na Tertulo ɔ́su ƒui adi sɔsɔ. 

Paulo Údie Nwuna Litemi Kenye Na Ƒelike Anumi 
10Nsu ka aban ɔgadine ɔmmɔ ɔ́kpali Paulo ɔnii ɔtɛmi ni, Paulo úse kalɔ ɔnini, 
“Ati, ngyi ka awɔ kani mɔɔtɛ Yudaƒuɔ etemila na akwa pii amɛni kemmo. Na 
ɔmɛni ɔsu ɔɔda-mi kubiti ka lɛsu na lidie mina lɛlɔ kenye na ƒula anumi. 

11Adubɔnu ati ka ɔbla aani emeyi leevu-anyɔ kani mɛni ka líbo Yerusalem nnii 
muubo mbakpa na Yudaƒuɔ kakpakɔ. 

12Na ɔdi útanu-mi ka mɔɔkyaku ɔdi unyeƒi iye lɛsɛ na Yudaƒuɔ kakpakɔ mmɔ iye 
na Yudaƒuɔ kasalakɔ kadi lɛnɔ iye ɔgbami kesi kesii na ɔma kemmo. 

13Na bekyuli bamɛni ɔdi ulakana lɛla lɛdi ugyii bɔlɛ geen na bɔnu bɔti ka etemila 
ani na básu básiku-mi lɛlɔ mɛni ni, sɔsɔ na adi. 

14Nsu ni, lɛlakpa linwi lɛni na lɛ́tunaku-ma ndi ɔnii nsiaku bɔƒɔtaadi ulu ɔni na 
baasu banii ɔdi lɛkpa lɛni náta linye-ma lɛlɔ. Na lɛ́ƒɔ Mose ɔda bubo ƒui lɛ́di 
kpakplaa ku ala ani na bénweni bákya kenye bediene lɛku kemmo. 

15Mbo lɛnunsia aani kalɛ na ama lɛnɔ bebo lɛnunsia ka bekyuli babuni ku 
bekpidi ƒui básɔ badubɔta bɔlɛ kekpine. 

16Na ɔ́si ɔmɛni ɔsu ni, mɔɔkya ɔkplu ka lɛbla mina kasusu kemmo nwaa na 
Katɔti ku bayawine ƒui anumi. 

17“Akwa pii mɛni ni, liiibo Yerusalem. Na ɔƒɛni lísie nnii muuti bawabane etela 
lite mina badi na lɛbla akpala lɛnɔ lite Katɔti. 

18Uwi ɔni na lɛ́bla lɛlɔ buveli ɔdi ɔmmɔ lɛ́wɔlɔ ni, Yudaƒuɔ badi bábanu-mi na 
kakpakɔ mmɔ. Na ɔɔɔdi ami ku otogyi ɔdi nkɛ. Na ńtakya unyeƒi ɔdi lɛnɔ. 

19Na nka Yudaƒuɔ bani nási Asia kalɔ lɛlɔ ni, ama na nka ɔlɛka bebo ƒula anumi. 
Na si ami ku-ma bubo lɛla lɛdi ni, na basu. 

20Iye bekyuli bani nlie mɛni ni, ɔlɛka basu lɛla likpidi lɛni na lɛ́bla uwi ɔni na 
Yudaƒuɔ litemi batɛne benengu bakya baatɛku-mi litemi. 

21Munuu ɔdi uwi ɔni na lɛ́tala lɛdi katɔ lɛ́su nnii, Líbo kasalakɔ mɛni nnii mbedie 
lɛlɔ kenye lɛsu ka lɛ́ƒɔ lɛ́di ka bekpine basɔ badubɔta ɔsu na bɛɛtɛku-mi litemi?” 

22Amu na Ƒelike ɔni ngyi bɔƒɔtaadi ulu ɔmɛni etemila kaduɛ ni, ɔ́su Yudaƒuɔ 
bamɛni ɔnini, “Binye bɛgya utédu uwi ɔni na Lisia webo asa na likulo litemi 
lɛmɛni.” 

23Na ɔ́ya bétiku Paulo bátákya ɔtɔ. Nsu ɔ́su nwuna lɛlɔ banune bammɔ ɔnii 
bada-nwu buɛɛ, na bete nwuna bakpana kuƒi si badi bebo-nwu kudɔ banii 
babanu-nwu iye beboku-nwu etela adi. 

Paulo Ɔ́su Ƒelike Ku Drusila Nwuna Litemi 
24Amu na emeyi klukui adi kama ni, Ƒelike ku ulekudi Drusila ɔni ndi Yudani 
bébo na ɔ́ya-nwu bétédie Paulo béboku, na ɔ́su-ma litemi ɔ́siku Yesu Kristo 
bɔƒɔtaadi lɛlɔ. 

25Amu na uwi ɔni na ulie uudie ala kalɔ taasiku bɔƒɔtaadi ngba buni bulie ku lɛlɔ 
bɔti bɔda ku litemi bɔtɛ bɔni ndubo diɛdi lɛlɔ ni, liƒu geen lɛ́da Ƒelike. Na mɛni 
na Ƒelike ɔ́su-nwu ɔnini, “Ta, na eteesie. Na si lɛkɛ kɔnu kaduɛ ni, ndubɔya na 
balɔ-ɔ bete-mi.” 

26Na ka ɔ́kali ɔnii Paulo wasu ɔnii ɔɔwia lɛla lɛdi ususu-nwu kenye ɔsu ni, ɔɔtala 
na baalɔ-nwu uwi ndi uwi na anwu ku-nwu baatɛmiku lɛlɔ. 

27Amu na akwa anyɔ kama ni, bédie Ƒelike na béti Porkio Ƒesto bébesie-nwu 
keliekɔ. Nsu ka Ƒelike ɔɔwia ka Yudaƒuɔ bataayɔ-nwu litemi ɔsu ni, ɔ́ya na Paulo 
ɔ́sɔ ɔ́kya ɔtɔ katɛnkɔ mmɔ. 

Batalane Kabla 25 

Paulo Úti Nwuna Litemi Ɔ́siaku Ɔga Kaesare Lɛlɔ 
1Amu ka Ƒesto útéduo nwuna kalɛkɛ kani lɛlɔ na ɔdubo bɔdi emeyi atɛ kama ni, 
ɔ́si Kaesarea úsie Yerusalem. 

2Mmɔ na bakpane benengu ku Yudaƒuɔ benengu básu-nwu Paulo lɛlɔ litemi. Na 
bévele-nwu banii 

3utétiku Paulo uboku Yerusalem. Na bana kasusu ndi ka nka betélie-nwu ulu. 
Na si ɔ́si ɔɔví ni, na badu-nwu. 

4Nsu Ƒesto ɔ́su-ma ɔnini, “Ɔtɔntɛne na Paulo ɔdi na Kaesarea. Na ami lɛnɔ ndubo 
mmɔ busie uwi klukui. 

5Anwuɔsu bɛya na bina benengu bebo mmɔ na bebedie nwuna bɔƒiɔ batina.” 

6Amu na emeyi maane iye leevu kama ni, Ƒesto únwini úsie Kaesarea. Na limeyi 
lɛni na útéduo mmɔ kadi kégye ni, ɔ́lɔ Paulo litemi lɛmɛni. 

7Amu ka Paulo úbeduo litemi katɛkɔ mmɔ ni, Yudaƒuɔ bani nási Yerusalem 
bébenye bámana na bánwi etemila pii básia-nwu ani kalɔ na bátakana budie. 

8Paulo údie nwuna kenye na ɔ́su ɔnini, “Ńtaƒiɔ Yudaƒuɔ iye Yudaƒuɔ kakpakɔ iye 
Ɔga Unengudi Kaesare ɔda bubo bɔdi lɛlɔ.” 

9Amu ka Ƒesto ɔɔwia ka Yudaƒuɔ bataayɔ-nwu litemi ɔsu ni, úye Paulo ɔnini, 
“Aayɔ́ ka esie Yerusalem na ntátɛku-ɔ litemi mmɔ?” 

10Amu na Paulo ɔ́su-nwu ɔnini, “Oowo. Béte-mi kuƒi ka kalɔ kamɛni ƒui lɛlɔ 
ɔdine ɔlatidi ɔtɛku-mi litemi. Awɔ agyi geen ka ńtaƒiɔ. 

11Si lɛ́bla lɛla lɛni na ɔlɛka badu-mi ni, ndubɔtuna na badu-mi! Nsu si ńtaƒiɔ ni, 
útalɛka awɔ iye ukyuli bamba uti-mi ute bekyuli bamɛni ɔnii badu-mi. Anwuɔsu 
lɛ́da mina litemi mɔɔvá Ɔga Unengudi Kaesare anumi!” 

12Ɔmɛni kama ni, Ƒesto ku nwuna litemi batɛne bammɔ básu-nwu banini, “Ka 
éti ƒula litemi átáva Kaesare anumi ɔsu ni, Kaesare kudɔ na adubusie.” 

Ɔga Agripa Ku Berenike Bénu Paulo Litemi 
13Amu na emeyi adi kama ni, Ɔga Agripa ku ɔnwani ulekubi ɔni baalɔ Berenike 
bébo Ƒesto kudɔ na Kaesarea banii babanu-nwu na begyele-nwu. 

14Bákya mmɔ emeyi pii na Ƒesto úti Paulo litemi ɔ́su ɔga ɔmɛni ɔnini, “Ɔnana 
ɔdi ɔtɛ ɔtɔ mɛni, na Ƒelike úti nwuna litemi úte-mi. 

15Ka lísie Yerusalem ni, bakpane benengu ku bana batɔnkune básu-mi etemila 
básiku-nwu lɛlɔ, na básu-mi ka nte kuƒi na badu-nwu. 

16“Na lídie kalɔ lɛ́tina-ma uwi klukui kemmo ka Romaƒuɔ ɔda bubo uléte kuƒi ka 
badu ukyuli kɔtɔ asa na batɛku-nwu litemi. Ɔlɛka bete-nwu kuƒi na anwu ku 
bekyuli bani nákɛ litemi basa asa na basu-ni. 

17Uwi ɔni na bébo mɛni na litemi lɛmɛni ɔsu ni, ami lɛnɔ ńtada-ni ńtese. Limeyi 
lɛmmɔ kadi kégye kani ni, lɛ́ya na bétiku ɔnana ɔmɛni béboku. 

18Nsu ni, etemila ani na básu básiku-nwu lɛlɔ ni, ávumanaku ani na lɛ́kali ka 
anya na badubo bɔsu. 

19Ala ani na básu mɛni akɛnku bana bɔkpa lɛlɔ ku ukyuli ɔni baalɔ Yesu na úkpi 
lɛlɔ, nsu Paulo ɔmu unye ɔɔsu ka uli ngba! 

20Ɔ́bla-mi basaa na ńtati kalɛ na likulo litemi lɛmɛni. Anwuɔsu líye Paulo si 
ɔɔwia ka litiku-nwu lisienku Yerusalem na utédie etemila amɛni kenye na 
Yerusalem mmɔ. 
21Nsu Paulo ɔnii ɔɔwia ka uti nwuna litemi ute Ɔga Unengudi Kaesare.” 

22Amu na Ɔga Agripa ɔ́su Ƒesto ɔnini, “Mɔɔwia ka ami ɔlati linu nwuna litemi.” 
Amu na Ƒesto ɔ́su-nwu ɔnini, “Adubunu litemi lɛmɛni kɔnaadi!” 

Paulo Unye Agripa Anumi 
23Amu ka kadi kégye ni, Ɔga Agripa ku Berenike bakɛ lɛgadi kemmo bébeduo 
litemi katɛkɔ mmɔ. Na bekpone benengu ku ɔma ɔmmɔ kemmo benengu 
básiaku-ma kama. Na Ƒesto úte ɔyikun na bédie Paulo béboku. 

24Na Ƒesto ɔ́su ɔnini, “Ɔga Agripa ku amii bani nábasa mɛni, ɔnana ɔmɛni ndi 
ukyuli ɔni na Yudaƒuɔ bani nkya Yerusalem ku Kaesarea mɛni lɛnɔ baawia 
badu! 

25Nsu nka mina kasusu kemmo ni, útabla lɛla lɛni na ɔlɛka badu-nwu. Nsu anwu 
lɛnɔ ɔnii ɔɔƒɔ́ nwuna litemi ute bula ɔga unengudi. Na ami lɛnɔ ńtebulo. 

26Nsu ni, bi na ɔlɛka linweni lite ɔga unengudi ɔmɛni? Ɔsika ni, útaƒiɔ geen. 
Anwuɔsu na líti-nwu líboku-mii ku awɔ Ɔga Agripa geen ka atɛku-nwu litemi 
na atina-mi litemi lɛni na menweni masiku-nwu lɛlɔ. 

27Ɔsika ni, ɔɔɔdia ka liti ɔtɔntɛne ɔdi lisienku kalɔ kamɛni ƒui lɛlɔ ɔdine ɔni na 
ńtedie likpidi lɛni na ɔ́bla kalɔ ntatina-nwu.” 

Batalane Kabla 26 

Paulo Údie Lɛlɔ Kenye Na Agripa Anumi 
1Amu na Agripa ɔ́su Paulo ɔnini, “Kuƒi kɔtɛ ka ataasu ƒula litemi.” Anwuɔsu 
Paulo ɔ́gya enu na ɔ́tɛmi údie lɛlɔ ɔnini, 

2“Bula Ɔga Ɔbune Agripa, lili lɛ́dia-mi ka ndubo mina litemi bɔda bɔva ƒula 
anumi na lɛla lɛni ɔsu na Yudaƒuɔ báda-mi kenye lɛlɔ. 

3Ɔsika ngyi ka awɔ agyi Yudaƒuɔ ɔda bubo ku bana ɔdi ƒui kaduɛ. Ɔmɛni ɔsu ni, 
ntɛ na awɔ ɔsu. Kɛ kayi na enu mina litemi. 

4“Yudaƒuɔ ƒui bagyi kalɛ na lɛ́da mina lɛlɔ kaduɛ na mina lɛnamu uwi na mina 
ɔma ku Yerusalem lɛnɔ. 

5Lɛni kani na líti lílie ɔni na si nka budie na badubudie-mi kenye na litemi geen 
bɔsu kemmo ni, nka bagyi ka ami ndi Ƒarisini ɔni mɔɔdi Yudaƒuɔ ɔda bubo ɔdi 
lɛlɔ teetulo. 

6Na lɛla lɛni ɔsu geen na béti etemila amɛni baasia-mi lili ndi ɔni na ami nnye 
mɔɔnu ulu ku lɛnunsia teete kenye kani na Katɔti ɔ́su bula bati kuuku úse ɔsu. 

7Israelƒuɔ kaba kani ndi leevu-inyɔ mɛni ƒui baakya ɔkplu usien ku ɔƒɛ ka ama 
lɛnɔ bakɛ lɛnunsia lɛni na ami mbo mɛni. Bula Ɔga Ɔbune, ɔmɛni ɔsu na Yudaƒuɔ 
baadá-mi kenye. 

8Bi ɔsu na ɔɔyu-mii ɔkplu ka bɛƒɔ bɛdi ka Katɔti ɔɔgyila bekpine? 

9“Líti lɛ́sia lɛlɔ nnii ntaabla Yesu ɔni ndi Nasareni basiakune kalala. 

10Yudaƒuɔ bakpane benengu béte-mi ɔyikun na líƒie bekyuli kedee pii lɛ́kya ɔtɔ 
na Yerusalem. Na bana akɔ bani na bádu lɛnɔ ni, ɔdi-mi lɛƒɔyɔ. 

11Lɛ́siaku-ma na líkpoku-ma lɛni laa útédu lɛma bamba na ɔgyu kemmo muedi. 
Na lɛ́ya na baabla-ma kalala na Yudaƒuɔ kɔsakɔ ƒui. Na línye-ma lɛlɔ na beetemi 
kɔbɔ ala taasiku Yesu lɛlɔ. 

Paulo Ɔ́su Kalɛ Na Ɔ́bla Na Ɔ́siaku Yesu Kama 
12“Kasusu kamɛni udu kani lɛlɔ na líti lísela Damasko na ɔyikun ɔni na bakpane 
benengu béte-mi kenye. 

13Bula Ɔbune, ɔni na nkɛ ulu ɔƒiiwi lísela ni, lɛ́nu ka bukeye bɔni muukeye 
teetulo ɔƒɛ búkeye bɔ́si katɔ bɔ́mana ami ku bani nkɛ. 

14Mmɔ ka bula ƒui búbuli ni, línu lɛdi lɛdi ka lɛɛtɛmi na Hebri lɛdi kemmo taasu 
lɛnini, ‘Saulo, Saulo, bi ɔsu na eekpóku-mi lɛni? Si aata liyu ni, ƒula lɛlɔ kani na 
aadú.’ 

15“Amu na líye-nwu nnini, ‘Ati, ɔma na adi?’ “Na lɛdi lɛmmɔ lɛ́su lɛnini, ‘Ami ndi 
Yesu ɔni na eekpóku kpakplaa. 

16Ɔƒaani ni, ta nye! Ɔsika lídie lɛlɔ lɛ́tina-a kalɛ na meti-ɔ mabla mina kabla 
ɔblane ku mina kenye udiene. Adubɔsu kayawi ƒui lɛla lɛni na ánu mɛni ku ala 
ani na ndubo buteedie taatina-a. 

17Na kesii kani na mɔɔtala-a ni, ndubɔgyumana-a na ƒula kadi bekyuli akɔ ku 
kadi bamba lɛnɔ akɔ. 

18Na ndubɔya-a na etébimi-ma anumi na balɛ Satan ɔyikun kemmo na 
kasuudikɔ mmɔ bebo Katɔti ɔyikun ku bukeye kemmo. Na Katɔti ɔdubuti bana 
ekpidi ɔkyiɛ-ma na wabla-ma katɔ ala badine aani bani na ɔ́ƒuna úte nwuna lɛlɔ 
ka báƒɔ-mi bádi ɔsu.’ 

Paulo Ɔ́su Nwuna Kabla Lɛlɔ Litemi 
19“Anwuɔsu ni, Ati Agripa, ńtada atu ńtedie budie bɔtina bɔni na lɛ́nu lɛ́siku katɔ 
mmɔ lɛlɔ! 

20Lɛ́ka litemi buni bɔsu bute Damaskoƒuɔ ku Yerusalemƒuɔ ku Yudaƒuɔ ƒui ku 
bani naaadi Yudaƒuɔ lɛnɔ nnii benwini kama bakya bana ekpidi na beti anumi 
besienku Katɔti kudɔ, na bataabla ala ani mɔɔtina ka bávumana sɔsɔ. 

21Ɔmɛni ɔsu na Yudaƒuɔ bamɛni bébeƒie-mi na Yudaƒuɔ kakpakɔ ɔni na nnye 
mɔɔsu etemila amɛni. Na báwia ka nka badu-mi. 

22Nsu ni, Katɔti údie-mi na bana enu kemmo. Anwuɔsu na mmu nli ngba muudie 
ɔmɛni kenye taatina amii benengu ku bekyuli ƒui lɛnɔ. Lɛla lɛni na mɔɔsu mɛni 
ni, ani kani na Katɔti kenye bediene ku Mose bene ƒui básu ka lɛdubɔlɛ. 

23Na ani ndi ka Mesia ɔni ndi Ukyuli Ɔƒunadi ɔdubo ubebo abi. Na anwu 
ndubɔbla ukyuli udeedi ɔni maka bɔta bɔlɛ bekpine akɔ, na ɔdubuti bukeye 
uboku Yudaƒuɔ ku bani naaadi Yudaƒuɔ ƒui.” 

24Kɔnakunwi ni, Ƒesto ɔ́va ɔ́su ɔnini, “Paulo, eekpi libuo! Ƒula ala bɔtɛya pii 
búbile-ɔ lili kemmo!” 

25Amu na Paulo údie kenye ɔnini, “Ƒesto Ɔbune, neeekpi libuo. Biteti litemi 
lɛmɛni bitakya bɔƒia. Litemi geen na mɔɔsu. 

26Sɔsɔ ni, Ɔga Agripa ɔgyi etemila ani na mɔɔsu mɛni. Anwuɔsu muutemiku-
nwu ku kayi ƒaa. Lɛ́ƒɔ lɛ́di kede kede ka bátabla ala amɛni bátabɛ-nwu. 

27Ati Agripa, áƒɔ Katɔti kenye bediene bamɛni ádi? Ngyi ka áƒɔ-ma ádi.” 

28Amu na Agripa úye Paulo ɔnini, “Aawia ka linwini Kristoni uwi klukui ɔmɛni 
kemmo?” 

29Amu na Paulo údie kenye ɔnini, “Uwi klukui iye uwi gyɔlɔɔ ni, mɔɔkpali katɔ 
nnii ɔmwi ni, amii bani nkya mɛni ƒui binwini aani kalɛ na ami lɛnɔ nse. Nsu 
ɔɔɔdi aani kalɛ na kɔgba kɔmɛni kɔ́da-mi kalɛ!” 

30Amu na ɔga ɔmɛni ku aban ɔgadine ku Berenike ku bekyuli bakladi ƒui báta. 

31Na ka bávi bálɛ mmɔ ni, bátɛmi básiku Paulo litemi lɛmɛni lɛlɔ básu banini, 
“Ukyuli ɔmɛni útabla lɛla lɛni na badu-nwu iye bakya-nwu ɔtɔ.” 

32Amu na Agripa ɔ́su Ƒesto ɔnini, “Nka bɔkana bɔnyonu-nwu si ɔɔɔdi ka úti 
litemi lɛmɛni ɔ́siaku Kaesare lɛlɔ ɔsu.” 

Batalane Kabla 27 

Béti Paulo Béselaku Roma 
1Amu na uwi ɔni na bálɛ ugyii ka ɔdi ka busie Italia ni, béti Paulo ku batɔntɛne 
bakladi bákya bekpone unengu ɔni baalɔ Yulio enu kemmo. Ɔdi aban 
bagyumanane lɛkpa linwi lɛni baalɔ Ɔga Unengudi Bekpone Lɛkpa. 

2Amu na búti ɔkɔlɔ ɔni nási Adramitio na úsela Asia kalɛkɛ. Na abu ku 
Makedoniani ɔni baalɔ Aristarko na ɔ́si Tesalonika nlie ɔkɔlɔ ɔmɛni kemmo. 

3Amu na nwuna kadi kégye ni, bútédi búnye Sidon Ketudɔ. Amu na Yulio úte 
Paulo kuƒi ku kaƒɔ ƒaa ɔnii uteesie ɔma kemmo na utánu nwuna bakpana kalɛ 
na bete-nwu ala ani na weti wesie ulu. 

4Na ka bɔ́sɔ bɔ́ta mmɔ ni, na ɔƒɛƒɛɛ ɔmmɔ kenye ɔkplu ɔsu ni, bɔ́sia Kipro kada 
kakɛ kesii kani na bɔ́bɛ ɔƒɛƒɛɛ ɔmmɔ. 

5Amu ka bɔ́via mmɔ ni, bútásia Kilikia ku Pamƒilia Ketudɔ, na bútédi búnye ɔma 
ɔni baalɔ Mira na Likia kalɛkɛ lɛlɔ. 

6Mɛni na ɔgyumanane ɔni ntɔnku-bu ɔ́nu ɔkɔlɔ ɔdi ɔni nási Aleksandria na úsela 
Italia kalɔ lɛlɔ. Na úti bula ƒui ɔ́kya ɔkɔlɔ ɔmɛni kemmo. 

7Na emeyi pii kemmo ni, ulu busie bɔmmɔ bɔ́yu-bu ɔkplu asa na bɔ́kana Knido 
ɔma kudɔ budu. Na ɔƒɛƒɛɛ kpakplaa ɔni muukpó mmɔ ɔsu ni, bútakana na bɔvi 
ligeen. Anwuɔsu ka búdu Salmone ni, búdeyi bútávi Kreta kɔmadɔ kesii kani na 
kalɔ kammɔ kétile ɔƒɛƒɛɛ ɔmmɔ kenye ɔkplu. 

8Na ɔkplu kemmo na bɔkɛ utubili kudɔ kudɔ búbedu kesii kani baalɔ Ɔkɔlɔ 
Kenyekɔ ɔni na útagyunku ɔma ɔni baalɔ Lasea. 

9Amu ka bɔ́ɔdi emeyi pii na bula ulu busie bɔmɛni kemmo ɔsu ni, Kɔka Bulie 
Uwi ɔ́vi. Na ntu lɛlɔ bɔvi na uwi ɔmɛni kemmo ɔdubo ɔkplu bɔyu. Ɔmɛni ɔsu na 
Paulo ɔ́lɛ-ma ɔnini, 

10“Ati bene, lɛ́nu lɛ́ti ka bula ulu busie ɔ́si ɔƒɛni bɔdubo ɔkplu bɔyu, ɔsika ɔkɔlɔ 
ɔmɛni ɔdubuduo ɔgbankpi kemmo, na ala pii ku bekyuli lɛnɔ badubo bɔyii.” 

11Nsu bekpone unengu ɔmɛni ɔ́ƒɔ ɔkɔlɔ ɔtɔnkune ku ɔkɔlɔ ɔlati bɔlɛ útulo lɛla 
lɛni na Paulo ɔ́su. 

12Amu ka kalɛlɛkɔ kammɔ kaaadia bunye gyɔlɔɔ na kɔyɔ uwi ɔni ndubo ɔsu ni, 
ulu besiene bamɛni ketulodikɔ béte kasusu ka besie betédu Ƒoinike. Mmɔ na 
badubɔkana bɔkya kɔyɔ uwi. Ɔsika Ƒoinike ɔdi ɔma na Kreta kalɔ lɛlɔ ɔni mbo 
lɛkɔlɔ kalɛlɛkɔ kani muutile ɔƒɛƒɛɛ kenye na ɔƒɛ kanukɔ. 

Ɔƒɛƒɛɛ Ukpidi Úkpo Na Ɛpu Lɛlɔ 
13Amu na uwi ɔmmɔ kemmo kani na ɔƒɛƒɛɛ ɔbuni ɔdi úse kalɔ uukpó ɔ́si kada 
kakɛ, na ɔ́bla aani si ulu busie bɔmmɔ bɔdubɔdia. Anwuɔsu báklibi lɛlɔ na bátɔlɔ 
bátásia Kreta kɔmadɔ. 

14Nsu kɔnakunwi ni, ɔƒɛƒɛɛ ukpidi ɔdi úkpo ɔ́si kɔmii kakɛ ɔ́vi Kreta. 

15Na úbo ɔkɔlɔ ɔmɛni ɔ́kɔli. Bawia ka nka basɔ benwini ɔkɔlɔ ɔmɛni anumi 
besienku ketudɔ, nsu bátákana. Anwuɔsu bányonu-nwu na ɔƒɛƒɛɛ ɔmmɔ údi-
nwu úsela. 

16Amu kama kama ni, bútákɛ kabɛkɔ blii kadi na ntuntɛ kalɔ kani baalɔ Klauda 
kama kakɛ. Na ɔkplu kemmo asa na bɔ́kana ɔkɔlɔ blii ɔni bɔda na unengudi 
ɔmmɔ kemmo bunyimi bɔda lɛla lɛdi lɛlɔ. 

17Amu ka bébo-nwu báda ni, béti lɛbuli báda ɔkɔlɔ ubendi lɛnɔ, ɔsika baayia ka 
ɔƒɛƒɛɛ webo-nwu wesienku kɔnwinimi kekpidikɔ na Libia ketudɔ. Anwuɔsu 
báyula adi ani nƒa ɔkɔlɔ ɔmmɔ katɔ ƒui. Ɔmɛni ɔsu ɔƒɛƒɛɛ ɔmmɔ kani nda-nwu 
mɔɔvínku. 

18Kadi kégye ka ɔƒɛƒɛɛ ɔmmɔ útada bukpo útaya ɔsu ni, bése kalɔ beedie ɔkɔlɔ 
ɔmɛni kemmo etila teebo taakya ntu kemmo. 

19Na limeyi lɛtɛdi lɛlɔ ni, bébo ɔkɔlɔ lɛlɔ ala pii lɛnɔ bávaakun. 

20Amu na ɔƒɛƒɛɛ bonwu ɔmɛni úkpo laa emeyi pii ɔni na básɔ bátanu ɔƒɛ iye 
ayabi kudii. Na bula akɔ ɔdi ɔsɔ uuubo ngba bɔkɛ lɛnunsia lɛdi! 

21Amu ka bésie liluku gyɔlɔɔ na bátakɛ uwi bátadi ni, Paulo ɔ́ta únye-ma anumi 
na ɔ́su-ma ɔnini, “Banwa, si búnu na nka bínu-mi litemi ni, nka bútata Kreta na 
ala amɛni ƒui ataalɛku-bu. 

22Na mɔɔsu-mii kede kede ka ni, ɔkɔlɔ ɔmmɔ ɔdubɔyii udu bɔdi, nsu bina akɔ 
ɔdi biala ulekpi! 

23Ɔsika kamaadi usien ni, Katɔti ɔni mbo-mi na anwu na mɔɔkpá ni, nwuna ɔtu 
ɔdi úbenye-mi kudɔ. 

24Na ɔ́su-mi ɔnini, ‘Paulo, sɔ tayia. Ɔlɛka atɛ ƒula litemi na Kaesare anumi! Katɔti 
lɛƒɔndia ɔsu ni, únu ƒula buvele na ɔ́nu-ɔ kɔnyana ɔnii awɔ ku belusiene bammɔ 
ƒui ɔdi ulekpi.’ 

25Anwuɔsu banana, bɛkɛ kayi! Mɔɔƒɔ́ Katɔti taadi ka ni, lɛla lɛdi biala lɛdubo 
bɔsia aani kalɛ na ɔ́su. 

26Nsu ni, ɔƒɛƒɛɛ ɔdububo-bu utáva ntuntɛ kalɔ kadi lɛlɔ.” 

27Amu na ɔƒɛƒɛɛ bonwu ɔmɛni ɔda-bu uubó teesienku teeboku na Adria Ɛpu lɛlɔ 
emeyi leevu-ene. Na limeyi leevu-linedi usientɛ ni, bula ɔkɔlɔ lɛlɔ kabla bablane 
bákali ka báakpɛ béde kalɔ kadi. 

28Mmɔ na bákɔku ntu bɔmɛni bɔgyu bánu, na bánu ka ntu bɔmɛni bɔ́gyu aani 
lɛgba eti anyɔ ku aavlanyɔ. Na ka bésie anumi blii ni, básɔ bákɔku na bánu ka 
ntu bɔmmɔ bɔgyu bɔdi lɛgba liti ku aavlene. 

29Amu ka baayia ka ɔƒɛƒɛɛ webo ɔkɔlɔ ɔmmɔ watáƒiɛmi atakpɛ adi lɛlɔ ɔsu ni, 
báyula abuala ene ani mbo unu geen adi bákya ntu kalɔ na bébo-nya báda ɔkɔlɔ 
ɔmmɔ kalɛ na udi unye. Na benye baanu anumi kpakplaa ka kadi keyile bugye. 

30Amu ka ɔkɔlɔ ɔmmɔ lɛlɔ kabla bablane báwia ka bekeli ɔsu ni, béti ɔkɔlɔ ubliidi 
ɔmmɔ na bákya lɛkwɛ banii nka batánu ɔkɔlɔ ubendi ɔmmɔ lɛtɔtɔ na bakya 
abuala ku unu ɔmmɔ adi. 

31Nsu ni, Paulo ɔ́su bekpone ku bana ɔtɔnkune ɔnini, “Si bina ƒui bítasɔ bítakya 
ɔkɔlɔ ɔmɛni kemmo ni, bɛdubukpi.” 

32Anwuɔsu bekpone bamɛni békulo ɔkɔlɔ ubliidi ɔmɛni kɔbuli kɔni nda-nwu, na 
bányonu-nwu bákya ntu bɔmɛni kemmo. 

33Amu uwi ɔni na kadi kadaku bugye ni, Paulo úvele bana ƒui ɔnii badi. Na ɔ́sɔ 
ɔ́su-ma ɔnini, “Emeyi leevu-ene sɔɔn mɛni ka búduo ɔgbankpi ɔmɛni kemmo na 
bina akɔ ɔdi biala útetuku tɔ adila kenye. 

34Ɔmɛni ɔsu buvele nda-mii, bɛdi lɛla lɛdi na bɛkɛ ɔyikun kalɛ na bilekpi. Ɔsika 
alɔlɔ muedi ulelie ɔdi lɛlɔ.” 

35Amu na Paulo úti bodobodo ɔdi, na ka ɔ́gya Katɔti enu na bana ƒui anumi mmɔ 
ni, ɔ́ƒɛ ɔdi na úti ɔ́di. 

36Kɔnakunwi ni, ɔdi biala ɔ́kɛ kayi na bana ƒui bése kalɔ baadi. 

37Amu na bekyuli bani nkya ɔkɔlɔ ɔmɛni kemmo bumomo bɔbla nkyuli eti alɔ 
ku aavlanyɔ-ɛku. 

38Uwi ɔni na bádi báwɔlɔ ni, bekyuli bammɔ básɔ bédie etila akladi ƒui na ɔkɔlɔ 
ɔmɛni kemmo béwi ntu kemmo, na ɔkɔlɔ ɔmmɔ ɔ́bla ƒaaƒaa. 

Ɔkɔlɔ Ɔmmɔ Ɔ́bwɛ 
39Uwi ɔni na kadi kégye nwaa ni, bátanu ɛpu kɔtu mɛni bétese likpo. Nsu bánu 
kalɛlɛkɔ kadi na ɛpu kɔtu mɛni kesii kani na nka kadia kalɛ na basia mmɔ balɛ. 
Anwuɔsu báwia ka nka si ɔdia muedi ni, na beti ɔkɔlɔ ɔmmɔ anumi batákya 
mmɔ. 

40Anwuɔsu békulo abuli ani nda abuala ani bébo báda ɔkɔlɔ ɔmmɔ, na báƒɛnimi 
ugyii ɔni nda ɔkɔlɔ ɔmmɔ kama na ɔɔtina ɔkɔlɔ kavinkɔ. Na bákɔliku ɔkɔlɔ ɔmmɔ 
adi katɔ kalɛ na ɔƒɛƒɛɛ ubo-ma usienku ɛpu kɔtu. 

41Amu ka bésela lɛtɔtɔ ni, ɔkɔlɔ ɔmmɔ útányi kɔnwinimi kemmo ɔni na ɔsɔ 
ulakana lɛtɔtɔ busie. Na ɔƒɛƒɛɛ lɛnɔ úbo kama kakɛ úgyingya ƒui kede kede. 

42Ka bekpone bamɛni bákali bani batɔntɛne bammɔ badubo bukeli ɔsu ni, bábla 
kasusu ka bebo-ma badu. 

43Nsu ka bana ɔtɔnkune ɔmɛni ɔɔwia ka ɔƒɔ Paulo ngba ɔsu ni, útatunaku-ma. 
Anwuɔsu údie ɔ́su ɔnii si bani makana ni, baba lɛgyu beduo ntu kemmo na bakpi 
beteesie ketudɔ. 

44Na bakladi bani mebu ƒui lɛnɔ ni, beti kugyiikɛ ku ala abambadi ani meti-ma 
masia ntu anumi metédu ketudɔ. Ɔmɛni ɔsu bétéduo ketudɔ mmɔ, na ɔdi biala 

Batalane Kabla 28 

Paulo Ɔ́bla Akɔla Adi Na Malta 
1Na ka bɔ́lɛ ɔgbankpi ɔmmɔ kemmo ni, búbati ka mmɔ ndi ntuntɛ kalɔ kani na 
baalɔ Malta. 

2Amu na kalɔ kamɛni lɛlɔ bekyuli báƒɔ-bu kaduɛ. Ka ɔnantu ku kɔyɔ uwi na ɔdi 
ɔsu ni, básala-bu ogya bonwu ɔdi na ketudɔ mmɔ na béte-bu eduo. 

3Amu ka Paulo ɔnii uudie ekyweni adi ɔkya ogya ɔmɛni kemmo ni, kɔlakpi kɔdi 
kɔ́vi kɔ́lɛ ekyweni amɛni akɔ ɔ́si ogya liwulu lɛmmɔ ɔsu, na kúbaka kɔ́mana 
Paulo kɔnu lɛlɔ. 

4Amu ka kalɔ kamɛni lɛlɔ bekyuli bánu ka kɔlakpi kɔmɛni kɔ́ƒa-nwu kɔnu lɛlɔ 
ni, básu lɛlɔ banini, “Bekyuli ɔdune na ukyuli ɔmɛni ɔdi. Anwuɔsu baƒiɔ baláya-
nwu wakɛ ngba ina ka úkeli ɛpu kemmo kukpi.” 

5Nsu Paulo úƒwimi kɔlakpi kɔmɛni ɔ́kya ogya ɔmɛni kemmo, na kútabla-nwu 
lɛla lɛdi. 

6Amu na bekyuli bamɛni benye baanu, na bákali ka ɔdubuƒu iye ɔlɛ ubo ukpi 
kɔnakunwi. Amu ka bénye bánu laa na ɔmɛni ɔdi útebo lɛni ni, bábavumana 
bana bɔkali na nwuna lɛlɔ na básu banii baƒiɔ badi. 

7Amu na kesii kani na búbenye mɛni ni, ude kalɔ kammɔ Ɔga Publio kesii. Na 
ɔga ɔmɛni lɛnɔ ɔ́ƒɔ-bu ku kubiti, na ɔ́nu-bu lɛlɔ emeyi atɛ ƒui. 

8Amu uwi ɔmɛni kemmo kani ni, Publio ɔti uuƒi. Na nwuna lɛlɔ lɛ́ƒɔ ogya, na 
ɔɔnyi kaƒɔ lɛnɔ. Na ka Paulo útéduo-nwu kudɔ na ɔ́kpali katɔ na úti enu ɔ́sia-
nwu lɛlɔ ni, ɔlɛ ɔmmɔ ɔ́ba-nwu. 

9Ka bénu ɔlɛ ɔmmɔ bɔbwi ni, balɛne bani nkya kalɔ kammɔ lɛlɔ ƒui bálɛ bébo, 
na Paulo ɔ́bwi-ma. 

10Na ablala amɛni ɔsu ni, bébete-bu etela pii. Na ɔni na uwi údu ka bɔtɔlɔ mmɔ 
ni, béti etela ani ƒui bɔdubuti bɔda ulu béboku-bu. 

Básia Malta Bésie Roma 
11Bɔ́kya mmɔ abuli atɛ asa na bɔ́tɔlɔ. Na bula bɔtɔlɔ kemmo ni, búlie ɔkɔlɔ ɔni 
baalɔ banii Nta Baƒiɔ ɔni nási Aleksandria úbenye kalɔ kamɛni lɛlɔ na kɔyɔ uwi 
ɔmmɔ kemmo. 

12Ka bɔ́ta mmɔ ni, ɔma udeedi ɔni búdi búnye ndi Sirakusa. Na búlie mmɔ lɛnɔ 
emeyi atɛ. 

13Ka bɔ́si mmɔ ni, bɔ́tu búnwini bútédu Regio. Na nwuna kadi kégye ni, ɔƒɛƒɛɛ 
ɔbuni ɔdi úkpo ɔ́si bula kama ɔni nébunku-bu, na útiku-bu na búbeduo Puteoli 
limeyi linyɔdi lɛlɔ. 

14Na mmɔ na bútánu baƒɔtaadine badi, na bévele-bu banii bulie-ma kudɔ emeyi 
maatɛ. Na ɔmɛni kama ka bɔ́ta mmɔ ni, bútéduo Roma. 

15Na ka banwa bani nkya Roma lɛnɔ bénu ka bɔ́si bɔdubo ɔsu ni, badi bási ɔgyu 
bábasiaku-bu na Apia Kuye. Na badi lɛnɔ bábasiaku-bu na likpo lɛni baalɔ 
Kuduokɔ Ɛtɛ. Ka Paulo ɔ́nu-ma ni, ɔ́gya Katɔti enu, na ɔ́sɔ ɔ́kɛ kayi úbu. 

Bédu Roma 
16Amu na uwi ɔni na bútéduo Roma ni, béte Paulo kuƒi banii utélie kesii kani na 
ɔɔyɔ́. Na báya na bekpone bamɛni kemmo unwi útaagyumana-nwu. 

17Amu na emeyi atɛ kama ni, Paulo ɔ́lɔ Yudaƒuɔ batɔnkune bani nkya mmɔ ƒui 
ɔ́sala. Ka bása ni, ɔ́su-ma ɔnini, “Banwa, Yudaƒuɔ bani nkya Yerusalem néƒie-mi 
na béti-mi béte Romaƒuɔ aban banii ɔtɛku-mi litemi ina ka ńtaƒiɔ ukyuli ɔdi iye 
bula bati kuuku ɔdi ala bɔbla bɔdi. 

18Romaƒuɔ bamɛni bátɛku-mi litemi na báwia ka nka banyonu-mi. Ɔsika ni, 
bátanu lɛla lɛni lɛlɔ benye badu-mi kɔtɔ aani kalɛ na Yudaƒuɔ batɔnkune bani 
néƒie-mi báwia. 

19Na uwi ɔni na Yudaƒuɔ bamɛni bénye bétile lɛla lɛmɛni ni, ɔ́ya na lɛ́su-ma nnii 
betiku-mi na lisie ntánu Ɔga Unengudi Kaesare ɔlati. Ɔsika mɔɔwia ka unu-mi 
lɛla lɛni mɔɔsu kalɔ, na ɔɔɔdi bɔyɔ na lɛ́yɔ ka lɛda mina kadi bekyuli kenye. 

20Ɔmɛni ɔsu na lɛ́lɔ-mii. Ɔsika Ukyuli Ɔƒunadi ɔni lɛlɔ na Israelƒuɔ basia anu ni, 
nwuna lɛlɔ na mbo bɔƒɔtaadi ɔsu na kɔgba kɔmɛni kɔda-mi lɛni.” 

21Amu na básu-nwu banini, “Abu ni, bútenu tɔ lɛla lɛdi bútasiku-ɔ lɛlɔ. Na bútaƒɔ 
ɔku iye linyesia likpidi lɛdi na ƒula lɛlɔ bútasiku banwa bani nási Yudea bebo 
mɛni ɔdi kudɔ. 

22Nsu bɔɔwia ka bunu lɛla lɛdi bɔsiku lɛla lɛni na áƒɔ ádi mɛni lɛlɔ. Ɔsika sɔsɔ ni, 
balásu lɛla lɛbuni lɛdi taasiku lɛkpa lɛmɛni lɛlɔ na kesi kesii.” 

23Amu na bése limeyi lɛdi bese, na bekyuli pii bébo-nwu kudɔ. Mmɔ na ɔ́tɛmi 
úte-ma ɔ́siku Katɔti lɛga kadikɔ lɛlɔ. Na ɔ́lɔ-ma kasusu úsienku kesii kani na 
Mose ku Katɔti kenye bediene bénweni ala bése básiku Yesu lɛlɔ. Na ɔ́tɛmiku-
ma ɔ́si ɔtanta útédu useyi uwi. 

24Na bana akɔ bekyuli badi báƒɔ-nwu bádi, nsu badi lɛnɔ bátaƒɔ-nwu bátadi. 

25Amu na etemila amɛni ébenwini unyeƒi na bana akɔ. Na bégyingya uwi ɔni na 
Paulo ɔ́su-ma litemi likplodi lɛmɛni ɔnini, “Ɔdi litemi geen ka Katɔti Kɔyu kɔ́sia 
Yesaia lɛlɔ na ɔ́su bula bati kuuku ɔnini, 

26“ ‘Sie tásu Yudaƒuɔ anii, “Bɛdubunu na bilénu kalɔ, na bɛdubɔnu na bilanu 
biláti.” 

27Ɔsika bekyuli bamɛni kɔyi kútili, na bebo atu ɔkplu na bébile bana anumi lɛnɔ. 
Si ɔɔɔdi lɛni ni, nka bana anumi adubɔnu, na bana atu lɛnɔ adubunu, na bana 
kɔyi lɛnɔ kɔdubɔbla nwaa na benwini bebo-mi kudɔ na lɛbwi-ma.’ ” 

28-29Amu na Paulo ɔ́wɔlɔ-ma bɔtɛmiku ɔnini, “Ɔlɛka lɛsu-mii na bɛti ka ni, 
bekyuli bɔƒɔ litemi lɛmɛni ni, béeti-ni béselaku bani naaadi Yudaƒuɔ. Na ama ni, 
badubɔƒɔ-ni!” 

30Amu na Paulo ɔ́kya mmɔ akwa anyɔ na kaduli kani na úvo kemmo, na útaaƒɔ 
bekyuli bani ƒui muubo-nwu kudɔ. 

31Ɔ́kɔ Katɔti lɛga kadikɔ lɛsa ku kayi buse úte-ma, na ɔ́tina-ma ala ani nkɛnku 
Yesu Kristo lɛlɔ. Na ukyuli ukyuli útetile-nwu kuƒi. 

Romaƒuɔ 

Romaƒuɔ 1 

1Ami Paulo, ɔni ndi Yesu Kristo kabla ɔblane na ndi ɔtalane ɔni na Katɔti ɔ́ƒuna 
ka lɛkɔ-nwu litemi buni lɛsa ni, ami muunweni ɔku ɔmɛni. 

2Na Katɔti litemi buni lɛni na ɔ́su nwuna kenye bediene úse ka ɔdubudie keyi 
ni, bénweni-ni bákya Bunweni Kedee Ɔku kemmo. 

3Linyese lɛmɛni lɛkɛnku Katɔti Ubidi ɔni ndi Blɔti Yesu Kristo lɛlɔ. Báwɔ-nwu 
aani ɔyawine kalɛ na ɔdi Dawid kaba kemmo ubi. 

4Na ɔkɛnku Katɔti Kɔyu lɛlɔ ni, Katɔti údie-nwu ɔ́tina bekyuli ku ɔyikun bonwu 
ka ɔdi ubidi ɔni na ɔ́gyila ɔ́lɛku bekpine akɔ. 

5Na ɔkɛnku Kristo lɛlɔ ni, Katɔti ɔ́nu-bu kɔnyana na úti-bu ɔ́bla batalane úte 
Kristo kalɛ na bɔya na kadi ƒui bekyuli baƒɔ badi na babla nwuna lɛyɔla. 

6Na amii lɛnɔ ni, Katɔti ɔ́lɔ-mii ɔnii bibebunku Yesu Kristo badi bammɔ. 

7Ɔmɛni ɔsu na muunweni ɔku ɔmɛni lite amii bani ƒui nkya Roma na Katɔti ɔɔyɔ́-
mii, na ɔ́lɔ-mii ka bɛbla nwuna badi. Katɔti ku Blɔti Yesu Kristo lɛƒɔndia ku keyi 
buɛɛ kasiaku-mii. 

Paulo Ɔ́yɔ Ka Ubo Ubanu-ma 
8Kudeedi ni, nkɛnku Yesu Kristo lɛlɔ mɔɔgyá mina Katɔti enu na bina ƒui lili, 
ɔsika kayawi bekyuli ƒui beenú kalɛ na bɛ́ƒɔ Kristo bɛ́di. 

9Katɔti ɔni kabla na mɔɔbla ku mina kayi ƒui na litemi buni lɛni lɛsa mɔɔkɔ́ 
ɔkɛnku ubidi lɛlɔ ni, ani ndubudie-mi kenye ɔ́si kalɛ na naaayiƒala-mii uwi biala 
kemmo si mɔɔkpali katɔ. 

10Na uwi biala na mɔɔkpali Katɔti ni, muuvele Katɔti nnii si ɔdi-nwu lɛƒɔyɔ ni, 
na lɛkɛ kuƒi na libo mbanu-mii uwi ɔmɛni kemmo. 

11Anumi égyie-mi geen ka libo mbanu-mii na libunku-mii na kɔyu kemmo 
ɔkɛnku Katɔti kɔnyana bɔnu ɔsu na bɛkɛ ɔkplu. 

12Lɛla lɛni mɔɔsu mɛni ndi ka bɔdubɔkya lɛlɔ ogya na uwi ɔmɛni kemmo. Ɔsika 
bina bɔƒɔtaadi bɔdubo-mi ogya bɔkya, na ami bɔdi lɛnɔ bɔkya-mii ogya. 

13Banwa, bɛti ka lɛ́bla kasusu uwi pii kemmo ka libo-mii kudɔ nka, nsu lɛla lɛdi 
lítile-mi kuƒi. Mɔɔyɔ́ ka lɛya na bekyuli baƒɔ Kristo badi na bina akɔ aani kalɛ na 
lɛ́bla na bekyuli bani naaadi Yudaƒuɔ akɔ. 

14Kabla kamɛni ndi kayu kani nda bekyuli ƒui, Grikiƒuɔ ku bani naaadi Grikiƒuɔ 
ku bekyuli bani náda anu ku bani nádɔlɔ. 

15Ɔmɛni ɔsu na anumi égyie-mi geen ka lɛsu amii bani nkya Roma lɛnɔ litemi 
buni lɛmɛni. 

Ɔyikun Ɔni Na Litemi Buni Lɛmɛni Libo 
16Litemi buni lɛmmɔ lilekpo-mi kɔƒa, ɔsika lɛdi Katɔti ɔyikun ɔni mɔɔyá na 
ukyuli biala ɔni mɔɔƒɔ́ taadi ɔɔkɛ́ ngba bɔƒɔ. Na Yudaƒuɔ ndi bedeedi bani 
ndubunu asa na bani naaadi Yudaƒuɔ basia. 

17Na litemi buni lɛmɛni muudie ulu siin ɔni mɔɔyɔ́ Katɔti kaƒɔ taatina. Na ulu 
siin ɔmɛni ɔkɛnku bɔƒɔtaadi lɛlɔ ɔ́si kalɔ kesekɔ útédu kawɔlɔkɔ. Na lɛni na 
bénweni na Bunweni Kedee Ɔku kemmo banini, “Bani mɔɔsiaku-mi kama siin 
ni, badubulie ngba na bana bɔƒɔtaadi kemmo.” 

Katɔti Ɔɔkɛ́ Kɔnyi Na Likpidi Udu Biala Lɛlɔ 
18Katɔti uudie nwuna kɔnyi keyi taasiku katɔ na ala ani mɔɔta teenye-nwu lɛlɔ 
ku likyulikpi ala bɔbla bɔni muutile bekyuli kuƒi ka bati Katɔti litemi geen 
lɛmmɔ. 

19Uuti kɔnyi ɔsika bekyuli baanu Katɔti ala ani na ɔ́bla ƒui nwaa. Na Katɔti ɔlati 
nédie-nya nwaa ɔ́tina-ma. 

20Ɔsika ɔ́si uwi ɔni na Katɔti údie kayawi ni, ala ani ƒui na ɔ́bla ɔ́kya kayawi lɛlɔ 
muudie Katɔti ɔni na bulánu ku bula anumi ɔyikun ku nwuna udu keyi. 
Anwuɔsu ukyuli biala ɔsɔ ulakana bɔsu ɔnii útaƒɔ Katɔti útadi. 

21Ɔsika ina ka bekyuli bagyi Katɔti ni, beléte-nwu ɔbu ɔni námanku-nwu aani 
Katɔti kalɛ. Na balagya-nwu enu lɛnɔ. Mmomu bana kasusu kéƒu na baabla 
adɔlɔla. Na lɛdisa lɛ́ƒɔ-ma. 

22Na baanu lɛlɔ aani bekyuli bani na báda anu, nsu bénwini badɔlɔdi. 

23Na báda Katɔti ɔni nli ngba uwi ƒui bɔkpa báya, na beemwi ala abambadi ani 
muukpi mmomu. Bábla ala amɛni aani ukyuli iye baasɛ iye bebuo iye bebuo 
bani mɔɔkpɛ́ kalɔ aani balakpi udu. Na bése-ma béte lɛlɔ aani baƒiɔ. 

24Anwuɔsu ni, Katɔti ɔ́nyonu-ma, na baabla lɛyalɛ ala ani mɔɔyá na beesé lɛlɔ. 
Na baabla kɔƒa ala na bana akɔ. 

25Na bávumana Katɔti litemi geen lɛmmɔ ku ɔkɔ bɔnyi. Na baakpá ala ani na 
Katɔti údie. Nsu ɔlɛka bakpa Katɔti ɔlati ɔni námanku bumwi uwi ƒui. Ɔsia lɛni. 

26Ala amɛni bɔbla ɔsu na Katɔti ɔ́nyonu bekyuli, na baabla ala ani mɔɔda bana 
ɔlɔna ɔkwɛ ani muukpó kɔƒa. Na beleku muedi báda banana bése na baaƒuƒwɛ 
lɛlɔ na aƒiankpi kemmo. 

27Na lɛni kani na banana lɛnɔ báda beleku bése na baabla kɔƒa ala, na beesié lɛlɔ 
kudɔ aani ɔnana ku uleku kalɛ. Na ɔmɛni ɔsu ni, Katɔti ɔ́ni-ma kɔtu kɔni 
námanku-ma ɔ́si bana udu ukpidi ɔni na bábla ɔsu. 

28Na ka bése béni banii balatɛya lɛla lɛni na ɔdi ka bati ɔsu ni, Katɔti ɔ́nyonu-
ma, na likyulikpi lɛ́ƒɔ-ma kasusu kemmo. Na baabla ala ani na utalɛka babla. 

29Na likyulikpi ala bɔbla bɔ́ƒɔ-ma lɛlɔ kemmo ƒui. Na anya ndi alaekpidi bɔbla ku 
ɔdivo ku kalala. Na lɛnungyie na bekyuli bamba ala lɛlɔ ku ukyuli bɔdu ku kekpo 
ku ɔkɔ bɔnyi ku lɛlɔ bule ati ati bɔ́ƒɔ-ma lɛlɔ kemmo. Na beeti lɛlɔ kasusu 
kekpidi. Na beekeyi atɛ. 

30Na beetemi enyekpi na bana bakpana lɛlɔ. Badi bekyuli bani muukisi Katɔti. 
Beedumi lɛlɔ, na baatina lɛlɔ, na baakun lɛmɛnɛ. Na baawia likpidi lilu 
lɛbambadi pii. Na balábu bana bawɔne. 

31Badi bekyuli bani naaagyi lɛbuni ku likpidi kavumana. Na baládi bana ala ani 
na básu lɛlɔ. Na lɛla lɛdi lilakywi-ma kaƒɔ. Na balánu ukyuli kɔnyana. 

32Bagyi ka Katɔti úbo-bu ɔda siin ka bekyuli bani nlie ngba bɔmɛni udu ni, Katɔti 
ɔdubɔdu-ma kukpi kɔtɔ. Nsu ni, benye momoomo na baabla alaekpidi amɛni. 
Na ɔɔɔdi ɔmɛni lɛti, mmomu beeti ɔbu teete bekyuli bani lɛnɔ mɔɔbla ala amɛni. 

Romaƒuɔ 2 

Katɔti Ɔdubɔtɛku Bekyuli Ƒui Litemi Na Ulu Siin Lɛlɔ 
1Anwuɔsu ni, si awɔ ɔdi aatɛku ukyuli litemi na aadú-ma kɔtɔ ni, eeebo kenye 
kadi na eedie. Na ulu biala lɛlɔ na ádu ƒula bakpana kɔtɔ ni, ƒula lɛlɔ na aadú 
kɔtɔ. Ɔsika ala ani na bábla ni, ana udu kani na awɔ lɛnɔ aabla. 

2Bula ƒui bɔgyi ka Katɔti lɛti pɛ mbo kuƒi kɔni na ɔtɛku bekyuli bani mɔɔbla ala 
amɛni udu litemi. 

3Na si awɔ aani ukyuli ɔyawine kani aabla ala amɛni udu na aadú bekyuli bamba 
kɔtɔ ni, aakali anii adubukeli Katɔti litemi bɔtɛ? 

4Munuu bɛɛbu bɛnii keeke na Katɔti ɔɔbla-bu kaƒɔbuni na ɔɔkɛ́ kayi na uuwiku-
bu lɛlɔ? Bɛti geen ka ni, Katɔti ɔɔbla-bu lɛƒɔndia lɛmɛni ɔsika ɔɔwia ka ubunku-
bu na bunwini kayi. 

5Na ka bina atu ebo ɔkplu na bítenwini kayi ɔsu ni, Katɔti ɔdubo-mii kɔtu bɔni 
geen na limeyi lɛni na údie úse lɛlɔ ka ɔdubɔtɛku bayawine ƒui litemi na nwuna 
ulu siin lɛlɔ. 

6Na Katɔti ɔdubɔƒɔ ukyuli biala kayu na nwuna kabla kani na ɔ́bla kenye. 

7Bekyuli bani mɔɔkya lɛbuni bɔbla ɔkplu na basiaku bukeye ku bumwi ku ngba 
bɔnii nsɔ naaadubo bɔsa kudii kama ni, Katɔti ɔdubɔya na bakɛ ngba ƒui bɔmmɔ. 

8Nsu bekyuli bani mɔɔwia ama lɛti lɛkɛ na beení litemi geen lɛmmɔ na basiaku 
alaekpidi bɔbla kama ni, Katɔti ɔdubo kɔnyi bɔkɛ na bana lɛlɔ na ɔni-ma kɔtu 
geen. 

9Bekyuli bani ƒui mɔɔbla ekpidi ni, badubo abi bubo na balákɛ bɔnwuna bɔdi. 
Yudaƒuɔ ndi bedeedi na kɔtu bɔni bɔmɛni kemmo, na bani naaadi Yudaƒuɔ basia. 

10Nsu ama bani mɔɔbla ala abuni ni, Katɔti ɔdubute-ma bukeye ku ɔbu ku keyi 
buɛɛ. Yudaƒuɔ ndi bedeedi bani ndubɔkɛ ala amɛni, na bani naaadi Yudaƒuɔ 
basia. 

11Ɔsika Katɔti ulánu anumi lɛlɔ taatɛ litemi. 

12Bekyuli bani ƒui nábla ekpidi na baaagyi Mose ɔda bubo ni, badubo bukpi 
bɔyii. Nsu Katɔti ulatɛku-ma litemi na ɔda bubo bɔmmɔ lɛlɔ. Na bani na bakya 
Mose ɔda bubo bɔmɛni kalɔ na bábla ekpidi ni, ɔkɛnku ɔda bubo bɔmɛni lɛlɔ na 
Katɔti ɔdubɔtɛku-ma litemi. 

13Ɔsika ɔɔɔdi bekyuli bani na bunu kani na beenú ɔda bubo bɔmɛni ndubɔbla 
siin na Katɔti anumi. Mmomu bekyuli bani mɔɔbla taasiaku lɛla lɛni nkya ɔda 
bubo bɔmmɔ kemmo ndubɔbla siin. 

14Sɔsɔ ni, bekyuli bani naaadi Yudaƒuɔ ni, baaagyi Mose ɔda bubo bɔmɛni. Nsu 
si ɔkɛnku bana kayi bɔlɛ kemmo na bábla ala ani na Mose ɔda bubo bɔɔtina ni, 
bana ablala aatina ka bebo ɔda bubo bete lɛlɔ ina ka bétenu Mose ɔda bubo 
bɔmɛni lɛlɔ litemi dii. 

15Na ɔɔtina ka Katɔti úti ala ani nkya Mose ɔda bubo bɔmmɔ bɔɔtina ɔ́kya-ma 
kayi kemmo. Na bana kayi lɛnɔ kaatina-ma geen ka ɔmɛni use lɛni. Na uwi ɔdi 
ni, bana kasusu kaadú-ma kɔtɔ iye keete-ma ubo. 

16Na litemi buni lɛni lɛsa na mɔɔkɔ́ ni, lɛɛtina ka Katɔti ɔdubɔya na Yesu Kristo 
ɔtɛku bekyuli litemi ɔ́siku ala ani nábɛ akya-ma kasusu kemmo ƒui lɛlɔ. 

Mose Ɔda Bubo Bɔɔsu Ala Taasiku Yudaƒuɔ Lɛlɔ 
17Na amii bani mɔɔsu bɛnii bɛdi Yudaƒuɔ ni, bíti lɛlɔ bíkpo Mose ɔda bubo lɛlɔ, 
na bɛɛkun lɛmɛnɛ ka bibo kɔna ku Katɔti. 

18Bɛɛsu lɛnɔ bɛnii bɛgyi lɛla lɛni mɔɔyɔ́ Katɔti kaƒɔ, na bɛ́tɛya ala abuni ani na 
ɔdi ka bɛƒuna na ɔda bubo bɔmmɔ kemmo. 

19Na bɛ́ƒɔ lɛlɔ bɛ́di ka bɛdi lɛnumi bite banumbwɛne, na bɛdi bukeye bite 
bekyuli bani nkya lɛdisa kemmo. 

20Na bɛɛsu ka amii mɔɔlɛ badɔlɔdi, na bɛɛtina banamu bakɔdi ala. Na bɛ́ƒɔ bɛ́di 
geen ka ɔda bubo bɔmmɔ bunye bute lɛlati ku litemi geen ƒui. 

21Nsu amii bani mɔɔtina bekyuli bamba ala ni, bɛɛtina bina lɛlɔ ala ammɔ? 
Bɛɛkɔ́ Katɔti litemi buni lɛsa teete bekyuli bɛnii beteyu, nsu amii alati nɔɔ? 
Bileyu? 

22Bɛɛsu bekyuli bɛnii batadi kɔsɔnɔ, nsu amii alati nɔɔ? Biladi kɔsɔnɔ? Bɛɛta 
teenye baƒiɔ lɛlɔ kpakplaa, nsu bileyu bana kakpakɔ kammɔ ala? 



1955 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

23Bɛda Katɔti ɔda bubo bɛɛkun lɛmɛnɛ, nsu bɛɛɛgyi ka kɔƒa kuukpó Katɔti ka 
biládi ɔda bubo bɔmmɔ lɛlɔ ɔsu? 

24Na Bunweni Kedee Ɔku kemmo ni, básu banii, “Amii Yudaƒuɔ udunkpi náya 
na bani naaadi Yudaƒuɔ baalɔ Katɔti lɛnyikpi.” 

25Na si bɛɛdi ɔda bubo bɔmɛni lɛlɔ ni, bina lego bukulo bɔdi lɛla lɛni na libo 
kɔsia. Nsu si biládi ɔda bubo bɔmmɔ lɛlɔ ni, na lego bukulo ɔdi ɔni na bɛ́bla ɔdi 
lɛla keeke. 

26Na si ukyuli ɔni naaadi Yudani na útekulo lego ɔɔdi ɔda bubo bɔmɛni lɛlɔ ni, 
Katɔti ɔɔnu-nwu aani ukyuli ɔni nékulo lego. 

27Ukyuli ɔni mɔɔdi ɔda bubo bɔmmɔ lɛlɔ nsu útekulo lego ni, ɔdubɔdu-mii kɔtɔ 
ina ka amii na béte ɔda bubo bɔmmɔ na bíkulo ago lɛnɔ nsu biládi-mu lɛlɔ. 

28Ɔɔɔdi ɔlɔna lɛlɔ na bɔɔnu Yudani geen taati. Na lego bukulo geen bɔmmɔ ni, 
buuunye buuute ɔlɔna lɛlɔ kabla kani na bekyuli baanu taati na ukyuli lɛlɔ kani. 

29Mmomu ukyuli ɔni ndi Yudani geen ndi ukyuli ɔni mɔɔtina na nwuna ablala 
kemmo ka úti nwuna kayi úte Katɔti. Na ɔɔɔkɛnku ɔlɔna ɔni na békulo na ɔda 
bubo ɔdi kenye lɛlɔ. Mmomu ɔkɛnku Katɔti Kɔyu lɛlɔ. Na ɔɔɔdi ukyuli ɔyawine 
mɔɔkɔliku ukyuli ɔmmɔ lɛnyi katɔ, mmomu Katɔti. 

Romaƒuɔ 3 

1Na si use lɛni ni, kɔsia kɔmani na Yudani ɔni na békulo lego ubo utulo bani 
naaadi Yudaƒuɔ? 

2Na lilu pii lɛlɔ ni, ɔdanku ala abuni. Kudeedi ni, Yudaƒuɔ enu kemmo na Katɔti 
úti nwuna Bunweni Kedee ɔ́kya. 

3Nsu si úbo úte ka badi bátaƒɔ bátadi nɔɔ? Aaƒɔ́ taadi ka Katɔti uladi nwuna 
etemila lɛlɔ? 

4Kudii! Ina ukyuli biala ɔdi ɔkɔ ɔnyine muedi ni, bɛya bɔti ka Katɔti ɔɔdi nwuna 
litemi lɛlɔ. Lɛni na bénweni na Bunweni Kedee Ɔku kemmo banini, “Lɛla biala 
lɛɛtina ka ƒula kenye etemila adi litemi geen. Na aatɛku bekyuli ƒui litemi ulu 
siin lɛlɔ.” 

5Bɔsu na bɔdubɔsu bɔnii bula ekpidi ani na bɔɔbla mɔɔyá na bekyuli baanu 
Katɔti lɛbuni lɛni na ɔɔbla taati? Na ɔmmɔ ɔsu ni, bɔdubɔsu bɔnii Katɔti ulábla 
kaduɛ si ɔɔní-bu kɔtu? Kudii! Nsu lɛni na badi baakali! 

6Na si buse na use aani kalɛ na baakali ni, bi lɛlɔ na Katɔti ɔdubunye ɔtɛku 
bayawine ƒui litemi? 

7Ukyuli ɔdi ɔkana na uye ɔnini, “Nsu si mina ala ani na naaabla ulu lɛlɔ mɔɔyá 
na Katɔti litemi geen lɛmmɔ liigyingya na beemwi-nwu ni, bi ɔsu na bɛɛdú-mi 
kɔtɔ ka ukyuli ukpidi na ndi?” 

8Si búti-nwu lɛni ni, bɔkana bɔsu bɔnii, “Bɛya na butaabla likpidi kalɛ na lɛla 
lɛbuni lɛlɛ lɛsiku-nwu kemmo.” Bekyuli bani meti-nwu lɛni ni, bámanku ka 
Katɔti ɔdu-ma kɔtɔ. Nsu lɛni na bekyuli badi beedumi-bu, na baasu taatina ka 
abu násu lɛni. 

Bekyuli Ƒui Bábla Likpidi 
9Na ɔƒɛni ni, bi na bɔkana bɔsu na abu Yudaƒuɔ lɛlɔ? Bubo kenyekɔ kabuni 
butulo bani naaadi Yudaƒuɔ? Kudii! Ɔsika lɛ́ɛtina ḿbavi ka likpidi lɛ́ƒɔ Yudaƒuɔ 
ku bani naaadi Yudaƒuɔ ƒui lɛnɔ lɛlɔ kemmo. 

10Ɔsika lɛni na bénweni na Bunweni Kedee Ɔku kemmo banii, “Ukyuli ɔdi uuubo 
na use siin na Katɔti anumi. Ina unwi pɛ muedi! 

11Ukyuli ɔdi biala uuubo ɔni mɔɔnu lɛbuni taati. Na ɔdi lɛnɔ uláwia Katɔti kama 
ulu. 

12Bekyuli ƒui bénwini kama bákya Katɔti, na bana ƒui báƒiɔ. Na ukyuli ɔdi uuubo 
ɔni mɔɔbla lɛbuni. Ina unwi pɛ muedi! 

13Bana inye buse aani kɔƒiɔtɔ kɔni nálɛmi kuwi. Na bana linyemi lɛɛta na ɔkɔ 
bɔnyi lɛlɔ. Na bana inye bɔɔdú bekyuli aani kɔlakpi bɔdu kalɛ. 

14Na ewida ku ɔdu úyi-ma kenye kemmo tɛ. 

15Lɛgba lɛɛta-ma pla pla na bekyuli bɔdu lɛlɔ. 

16Bana ngba búbie na beebó abi geen. 

17Na baaagyi lɛla lɛdi na keyi buɛɛ ngba bulie lɛlɔ. 

18Na bana ɔbladu ulátina ka baayia Katɔti.” 

19Ɔƒɛni ni, bɔgyi ka ala ani ƒui básu na Mose ɔda bubo ɔku kemmo adanku 
bekyuli bani nkya ɔda bubo bɔmɛni kalɔ. Na ɔyawine ɔdi ulakana kenye kadi 
budie na Katɔti litemi bɔtɛ kemmo. Ɔsika Katɔti ɔdubɔtɛku kayawi ƒui litemi. 

20Anwuɔsu ni, ɔɔɔdi ɔda bubo bɔmmɔ kama bɔsiaku mɔɔyá na ukyuli ɔbla siin 
na Katɔti anumi. Mmomu ni, ɔda bubo bɔmɛni bɔɔyá na bekyuli baatí ka baabla 
likpidi. 

Katɔti Ku Bayawine Baabla Unwi Na Kristo Bɔƒɔtaadi Kemmo 
21Nsu ulu ɔni lɛlɔ na Katɔti údie ɔ́tina ka bekyuli baasia taabla siin ni, ɔɔɔkɛnku 
ɔda bubo lɛlɔ. Na ɔda bubo bɔmmɔ ku kenye bediene bédie ɔmɛni bátina nwaa. 

22Katɔti ɔɔyá na bekyuli baabla siin si báƒɔ Yesu Kristo bádi. Ɔɔbla ɔmɛni teete 
bekyuli bani ƒui náƒɔ Kristo bádi. Na ulákya kavumana kadi na bekyuli bammɔ 
ntɛ. 

23Bekyuli ƒui bábla likpidi, na bátamanku ka bakɛ Katɔti lɛgadi bukeye. 

24Nsu ni, Katɔti ɔkɛnku Kristo Yesu ɔni náƒɔ bula lili kayu lɛlɔ ɔ́ya na bɔɔbla siin 
na nwuna lɛƒɔndia ɔsu. 

25Katɔti néti Yesu ɔ́kpa na bula ekpidi lili. Na ɔkɛnku nwuna ubugya ɔni na úwi 
kalɔ ɔsu ni, bekyuli baakɛ́ bana ekpidi buti taakyiɛ si báƒɔ Kristo bádi. Katɔti 
ɔ́bla ɔmɛni úti ɔ́tina-bu kalɛ na ɔɔbla ala ƒui ulu lɛlɔ. Ɔ́kɛku-bu kayi na uwi ɔni 
návi kemmo, na útakpete bula ekpidi. 

26Nsu uwi ɔmɛni kemmo ni, ɔkɛnku akpala amɛni lɛlɔ na Katɔti ɔ́tina-bu kalɛ na 
anwu use siin. Na ɔɔbla bani náƒɔ Yesu bádi ƒui siin. 

27Na bi lɛlɔ na bɔdubɔkana lɛmɛnɛ bɔkun ka ani na bɔ́bla asa na bɔ́kɛ bɔƒɔ? Ku 
lɛla! Ɔsika ukyuli ulábla siin ka ɔɔdi ɔda bubo bɔmmɔ lɛlɔ ɔsu. Mmomu ɔkɛnku 
bɔƒɔtaadi lɛlɔ kani na Katɔti ɔɔklibi abu ku-nwu ntɛ. 

28Ɔsika bɔgyi nwaa ka ni, ɔkɛnku bɔƒɔtaadi lɛlɔ kani na ukyuli ɔɔbla siin na 
Katɔti anumi, na ɔɔɔdi nwuna ɔda bubo bɔmmɔ lɛlɔ bɔdi ɔsu. 

29Munuu ni, Yudaƒuɔ lɛti pɛ ɔdi na Katɔti ɔdi? Na ɔɔɔdi bani naaadi Yudaƒuɔ ama 
ɔdi? Ɛɛn, ɔdi ama lɛnɔ ɔdi. 

30Ɔsika Katɔti unwi pɛ kani nkya na anwu ndubɔbla na Yudaƒuɔ baabla siin 
ɔkɛnku bɔƒɔtaadi lɛlɔ. Lɛni kani na ɔdubɔbla bani naaadi Yudaƒuɔ lɛnɔ na babla 
siin ɔkɛnku bɔƒɔtaadi bɔmmɔ kani lɛlɔ. 

31Anwuɔsu bi na ɔmɛni ɔɔtina? Ɔɔtina ka bɔ́da ɔda bubo bɔmmɔ buse ka 
bɔƒɔtaadi bɔ́ƒɔ-mu kenye ɔsu? Kudii! Mmomu lɛla lɛni na ɔda bubo bɔmmɔ 
bɔdanku geen na bɔɔkɔliku katɔ. 

Romaƒuɔ 4 

Abraham Ngba Bulie Bɔɔtina Kalɛ Na Bɔƒɔtaadi Bɔ́ƒɔ Kuye 
1Bi ndi lɛla lɛni na bɔdubɔsu ka bula ɔti kuuku Abraham ɔ́nu ɔ́ti na litemi lɛmɛni 
lɛlɔ? 

2Si ɔkɛnku kabla lɛlɔ na Katɔti ɔ́nu ka Abraham use siin ni, na ubo kenyekɔ ka 
ɔkun lɛmɛnɛ. Nsu uuubo kenyekɔ kammɔ na Katɔti anumi, ɔsika ɔɔɔdi Abraham 
kabla na ɔ́nu. 

3Ɔsika na Bunweni Kedee Ɔku kemmo ni, básu banini, “Abraham ɔ́ƒɔ Katɔti ɔ́di. 
Ɔmmɔ ɔsu na Katɔti ɔ́bu-nwu aani ukyuli ɔni use siin.” 

4Ukyuli ɔni mɔɔbla kabla ni, ulábu nwuna lɛyuƒɔla aani litela, mmomu ɔdi lɛla 
lɛni námanku-nwu na nwuna kabla kenye. 

5Nsu na Katɔti kudɔ ni, ukyuli ɔni néteti anu útasia nwuna kabla lɛlɔ mmomu 
na úti nwuna anu ɔ́sia Katɔti lɛƒɔndia lɛlɔ ni, Katɔti ɔɔnu ukyuli ukpidi ɔmmɔ ka 
use siin. 

6Na Ɔga Dawid ɔ́su lɛni kani ka lɛlɔ lɛdubɔyɔ ukyuli ɔni na Katɔti ɔ́nu ka use siin. 
Na ɔɔɔdanku nwuna kabla kani na ɔ́bla ɔsu. Dawid ɔ́su ɔnini, 

7“Lɛlɔ lɛdubɔyɔ bekyuli bani na Katɔti úti bana bɔƒiɔ ɔ́kyiɛ-ma na údie ekpidi 
bana lɛlɔ. 

8Lɛlɔ lɛdubɔyɔ ukyuli ɔni ekpidi na Blɔti ulabu ulése-nwu kudii.” 

9Na lɛlɔyɔ lɛni lɛlɔ litemi na Dawid ɔ́su mɛni ni, bani nékulo ago kani ndubɔkɛ-
ni? Kudii! Lɛdanku bani nétekulo ago lɛnɔ, ɔsika Bunweni Kedee Ɔku ɔɔsu ɔnini, 
“Abraham ɔ́ƒɔ Katɔti ɔ́di ɔsu na Katɔti ɔ́bu-nwu aani ukyuli ɔni use siin.” 

10Na uwi ɔmani na Katɔti ɔ́nu-nwu ka use siin lɛni? Uwi ɔni kemmo na Abraham 
útekulo tɔ lego munuu uwi ɔni na úukulo lego? Ɔɔɔdi uwi ɔni na úkulo lego. 
Mmomu asa na wetékulo lego. 

11Lego bukulo ɔdi ɔni na Abraham ɔ́bla mɛni ni, anwu ndi likpo buse bɔni 
mɔɔtina ka Katɔti ɔ́ƒɔ-nwu. Ɔsika nwuna bɔƒɔtaadi náya na Katɔti ɔ́ƒɔ-nwu ka 
use siin asa na úkulo lego. Na bɔƒɔtaadi bɔmɛni ɔsu ni, Abraham únwini 
baƒɔtaadine ƒui ɔti. Na Katɔti ɔkɛnku Abraham lɛlɔ ɔ́ƒɔ-ma ka bese siin ina ka 
bétekulo tɔ lego muedi. 

12Abraham ɔdi ɔti ute bani na békulo ago lɛnɔ. Nsu ɔɔɔdi ɔni na békulo ago ɔsu, 
mmomu ka bélie ngba na bɔƒɔtaadi kemmo aani kalɛ na bula ɔti Abraham úlie 
asa na úkulo lego ɔsu. 

Katɔti Úse Kenye Úte Abraham 
13Katɔti úse kenye úte Abraham ku nwuna bawɔ ka badubɔdi kayawi kamɛni 
ala. Nwuna kenye kani na úse mɛni kaaakɛnku kalɛ na Abraham ɔ́siaku ɔda 
bubo bɔdi kama ɔsu. Mmomu ni, úse-nwu kenye kamɛni ɔsika ɔ́ƒɔ Abraham ka 
use siin ɔkɛnku nwuna bɔƒɔtaadi ɔsu. 

14Na si kayawi kamɛni ala bɔdi linyese lise lite bekyuli bani mɔɔdi ɔda bubo lɛlɔ 
ni, na bɔƒɔtaadi bɔɔɔdi lɛla lɛdi. Na Katɔti linyese lɛdi kɔtɛ keeke. 

15Ɔsika ɔda bubo buudie Katɔti kɔnyi taatina-bu. Nsu si ɔda bubo buuubo ni, 
ukyuli lɛla lɛdi lilédie bula bɔƒiɔ taatina-bu. 

16Anwuɔsu ni, linyese lɛmɛni lɛdanku bɔƒɔtaadi, na ɔdi kama kekpokɔ ute 
bekyuli na Katɔti kaƒɔbuni kani na ɔ́bla bekyuli bani ƒui ndi Abraham bawɔ. Na 
ɔɔɔdi bani na Katɔti úte ɔda bubo bɔmmɔ lɛti pɛ ndi-nwu bawɔ. Mmomu bani 

nsiaku Abraham bɔƒɔtaadi bɔmmɔ kama lɛnɔ. Ɔsika ni, Abraham ɔdi 
baƒɔtaadine ƒui ɔti. 

17Na lɛni na Bunweni Kedee Ɔku ɔ́su ɔnini, “Líti-ɔ lɛ́bla kadi bekyuli pii ɔti.” Na 
Abraham ndi bula ɔti ɔni náƒɔ ɔ́di na Katɔti anumi. Katɔti ɔyikun ɔni na úbo ɔsu 
ni, ɔ́gyila bekpine na básɔ bébo beli ngba. Na ɔkɛnku ɔyikun ɔmmɔ ɔsu ni, útemi 
na ala ani nátakya kudii áda álɛ! 

18Kesii kani na lɛnunsia liiibo muedi ni, Abraham únye bɔƒɔtaadi lɛlɔ kpakplaa. 
Anwuɔsu úbabla kadi bekyuli pii ɔti aani kalɛ na Bunweni Kedee Ɔku ɔ́su ɔnini, 
“Ƒula bawɔ lɛnɔ badubo bumomo lɛni kani.” 

19Abraham ɔ́ɔƒɔ aani akwa eti anyɔ. Nsu ni, enu átaƒɛ-nwu na bɔƒɔtaadi kemmo 
ina ka ɔ́nu ɔ́ti ka kaƒiɔtɔ kɔtu na unye, na Sara lɛnɔ ɔ́ɔvi kɔwɔ. 

20Nsu ala amɛni átaƒɛ-nwu enu na nwuna bɔƒɔtaadi kemmo. Mmomu úƒie Katɔti 
linyese ɔ́da kpakplaa, na nwuna bɔƒɔtaadi bɔmɛni bɔ́kya-nwu ɔkplu na úti 
bumwi úte Katɔti. 

21Na ɔgyi nwaa ka Katɔti ubo ɔyikun na ɔbla lɛla lɛni na ɔ́su úse. 

22Na ɔkɛnku bɔƒɔtaadi bɔmɛni ɔsu na básu banini, “Ɔmmɔ ɔsu na Katɔti ɔ́bu-
nwu aani ukyuli ɔni use siin.” 

23Na ɔɔɔdi anwu lɛti pɛ lɛlɔ bénweni etemila amɛni basiku banii, “Katɔti ɔ́nu-
nwu ka use siin.” 

24Mmomu ɔdanku abu bani lɛnɔ na Katɔti ɔdubɔnu ka buse siin ɔkɛnku kalɛ na 
bɔ́ƒɔ Katɔti ɔni nágyila Blɔti Yesu ɔ́lɛku kekpine mmɔ bɔ́di lɛlɔ. 

25Katɔti úte kuƒi na bekyuli bádu Kristo ɔ́si bula ekpidi ani bɔ́bla ɔsu. Na Katɔti 
ɔ́gyila-nwu ɔ́lɛku bekpine akɔ kalɛ na Katɔti ɔnu ka buse siin. 

Romaƒuɔ 5 

Katɔti Úte-bu Keyi Buɛɛ Ku Lɛlɔyɔ 
1Na ɔƒɛni ni, ka Katɔti ɔ́bla-bu siin ɔkɛnku bula bɔƒɔtaadi lɛlɔ ɔsu ni, Katɔti úte-
bu keyi buɛɛ ɔkɛnku Blɔti Yesu Kristo lɛlɔ. 

2Na ka bɔ́ƒɔ Kristo bɔ́di ɔsu ni, ɔ́ya na bɔ́kɛ Katɔti lɛƒɔndia lɛni kemmo na bɔkya 
ɔƒɛni. Na lɛlɔ lɛɛyɔ́-bu geen, ɔsika bubo lɛnunsia ka bɔdubulieku Kristo na Katɔti 
lɛgadi bukeye bɔmmɔ kemmo. 

3Na lɛnɔ ni, lɛlɔ lɛɛyɔ́-bu si buubó abi, ɔsika bɔgyi ka lɛbibo lɛmɛni udu lɛɛyá na 
buunye kpakplaa. 

4Na bula bunye kpakplaa ni, bɔɔyá na bɔɔkɛ́ udu ɔbuni. Na ɔmmɔ ndubɔya na 
bɔkɛ lɛnunsia. 

5Na lɛnunsia lɛmɛni liláya bula anumi ewi kalɔ. Ɔsika Katɔti ɔkɛnku nwuna 
Kɔyu kɔni na úte-bu lɛlɔ na ɔ́ya na nwuna bɔyɔ bɔ́ƒɔ-bu lɛlɔ kemmo ƒui. 

6Uwi ɔni na bulakana lɛlɔ bubunku ni, Kristo úbekpi na bekyuli bekpidi lili. Na 
ɔ́lɛ lɛni na uwi ɔni kemmo na Katɔti ɔlati ɔ́lɛ ugyii úse lɛlɔ. 

7Ubo ɔkplu ka ukyuli ɔdi ukpi na ukyuli ɔni nse siin lili. Nsu ɔƒaalɛ ukyuli ɔdi 
ɔkana na use kayi na ukpi na ukyuli ɔbuni lili. 

8Nsu Katɔti údie ɔ́tina-bu kaduɛ kalɛ na ɔɔyɔ́-bu. Ɔsika uwi ɔni na bɔkya bula 
ekpidi kemmo ni, ɔ́ya na Kristo úkpi na bula lili. 

9Na si ɔkɛnku nwuna kukpi kɔmmɔ lɛlɔ ɔsu na bɔ́bla siin na Katɔti anumi ni, 
kukpi kɔmmɔ kɔdubudie-bu kɔlɛku Katɔti kɔnyi bonwu kemmo utulo! 

10Na si Katɔti ɔ́sɔku abu ku-nwu ntɛ ɔ́klibi ɔkɛnku ubidi kukpi lɛlɔ na uwi ɔni 
kemmo na nka bɔdi-nwu bekisine mmɔ ni, na uwi ɔni na abu ku-nwu ntɛ bɔdia 
mɛni ni, Katɔti ɔdubɔnu-bu kɔnyana utulo ƒui na bɔkɛ ngba bɔƒɔ ɔkɛnku Kristo 
ɔmmɔ lɛlɔ. 

11Na ɔɔɔdi ɔmɛni lɛti, mmomu lɛlɔ lɛɛyɔ́-bu geen na Katɔti lɛlɔ ɔkɛnku Blɔti Yesu 
Kristo ɔni lɛlɔ na Katɔti ɔ́sia na ɔ́sɔku abu ku-nwu ntɛ ɔ́klibi ɔsu. 

Kavumana Kadi Kakya Adam Ku Kristo Ntɛ 
12Likpidi lɛ́sia ukyuli unwi lɛlɔ na líbo kayawi, na likpidi lɛmmɔ lɛdanku kukpi 
líboku kayawi. Ɔmɛni ɔsu kukpi kúbo ukyuli biala lɛlɔ. Ɔsika ukyuli biala ɔ́bla 
likpidi. 

13Likpidi lɛkya kayawi kemmo asa na Katɔti úte-bu Mose ɔda bubo. Nsu kesii 
kani na ɔda bubo buuubo ni, Katɔti ulábu ukyuli bɔƒiɔ teese. 

14Nsu ɔ́si Adam uwi úbalɛ Mose uwi ni, kukpi kɔ́di bayawine ƒui lɛlɔ ku bani na 
bátabla likpidi lɛdi muedi aani kalɛ na Adam útadi Katɔti ɔda bubo lɛlɔ. Na 
Adam ɔmɛni unye ute ukyuli ɔni mebo. 

15Nsu ni, bana inyɔ beeese unwi. Ɔsika Katɔti lɛƒɔndia lɛni na ukyuli ɔmɛni 
ɔdanku liiise aani ala ani na Adam bɔƒiɔ bɔmmɔ bɔdanku. Adam ɔdi ukyuli unwi 
ɔni bɔƒiɔ ɔsu na bekyuli pii békpi. Nsu Katɔti ɔdubɔya na ngba bɔƒɔ lɛƒɔndia lɛni 
nkɛnku Yesu unwi ɔmmɔ lɛlɔ libo lite bekyuli pii litulo na nwuna kaƒɔ buni ɔsu. 

16Nsɔ mɔɔsu ka Katɔti lɛƒɔndia lɛmmɔ liiise aani ala ani nkɛnku likpidi lɛni na 
ukyuli unwi ɔmmɔ ɔ́bla. Ɔsika likpidi lɛmmɔ líboku litemi bɔtɛ ku kɔtɔ bɔdu. 
Nsu bɔƒiɔ pii bɔmmɔ kama ni, Yesu lɛƒɔndia lɛmmɔ lɛ́ya na bekyuli bábla siin. 

17Ɔkɛnku ukyuli unwi lɛlɔ ɔsu na kukpi kɔ́di bekyuli lɛlɔ ɔ́si ukyuli ɔmmɔ likpidi 
ɔsu. Anwuɔsu ɔkɛnku Yesu Kristo lɛlɔ ni, bekyuli bani ƒui nákɛ Katɔti lɛƒɔndia 
na ɔ́bla-ma siin badubuduo ngba bɔwɔdi bɔmmɔ lɛga bɔdi kemmo butulo ƒui. 

18Anwuɔsu ni, kalɛ kani na ɔkɛ likpidi linwi lɛlɔ na bekyuli ƒui bákɛ kɔtɔ bɔdu 
ni, lɛni kani na ɔkɛ lɛbuni linwi lɛlɔ na Katɔti ɔdubute bekyuli ƒui ubo. 

19Na ɔkɛnku kalɛ na ukyuli unwi ɔmmɔ ɔ́ta únye Katɔti litemi lɛlɔ na bekyuli ƒui 
bénwini alaekpidi bablane ni, lɛni kani na Katɔti ɔkɛnku kalɛ na ukyuli unwi ɔ́di 
nwuna litemi lɛlɔ ɔsu na Katɔti ɔdubɔya na bekyuli pii babla siin. 

20Ka ɔda bubo bɔmmɔ búbo ni, bɔ́ya na bekyuli bánu bana ekpidi báti bébu. Na 
si bɔ́nu bula alaekpidi pii ani na bɔ́bla bɔ́ti ni, mmɔ kani na bɔdubɔnu Katɔti 
kɔnyana kɔni na ubo úte-bu lɛnɔ bɔti bubu. 

21Anwuɔsu kalɛ na likpidi lɛ́ya na kukpi kɔ́di bekyuli lɛlɔ ni, lɛni kani na Katɔti 
lɛƒɔndia lɛdubɔya na bɔbla siin na buduo ngba bɔni nsɔ naaadubɔsa kudii lɛga 
bɔdi kalɔ ɔkɛnku Blɔti Yesu Kristo lɛlɔ. 

Romaƒuɔ 6 

Kristo Ɔsu Na Bulie Ngba 
1Ɔmɛni ɔsu ni, bi na ɔdi ka bɔsu? Buusié anumi butaabla likpidi kalɛ na Katɔti 
lɛƒɔndia limomo libu? 

2Oowo! Kudii! Ɔsika búkpi, na likpidi lɛsɔ liládi-bu lɛlɔ! Na bi ɔsu na ɔ́sɔ ɔlɛka 
bulie butaabla ala ekpidi? 

3Uwi ɔni na bákpila-bu ntu ɔkɛnku Yesu Kristo lɛlɔ na abu ku-nwu bɔ́bla unwi 
ni, bɛgyi ka ntu bɔni na bákpila-bu mmɔ bɔ́ya na bɔ́blaku-nwu unwi útédu 
nwuna kukpi kemmo lɛnɔ. 

4Na ɔkɛnku ntu bɔkpila bɔmmɔ ɔsu ni, ɔɔtina ka abu lɛnɔ búkpi na báva abu ku-
nwu. Na Katɔti ɔkɛnku nwuna bukeye ku ɔyikun lɛlɔ ɔ́gyila Kristo ɔ́lɛku bekpine 
akɔ kalɛ na abu lɛnɔ bɔta bubelieku-nwu ngba bɔwɔdi bɔmmɔ. 

5Na si abu ku-nwu bɔ́bla unwi na nwuna kukpi kemmo ni, Katɔti ɔdubɔya na 
bɔblaku-nwu unwi na nwuna bɔsɔ bɔta kemmo. 

6Na bɔgyi ka bula udu ɔkukudi ɔmmɔ ku Kristo na bákana bámana ugyii lɛlɔ 
kalɛ na likyulikpi lɛyii udu na bula lɛlɔ, na bula ɔlɔna ɔsɔ ulenye ulátaabla likpidi 
kabla. 

7Ɔsika si ukyuli úkpi ni, likpidi lɛsɔ liiibo ɔyikun ɔdi na nwuna lɛlɔ. 

8Na si abu ku Kristo búkpi ni, bɔɔƒɔ́ taadi ka abu ku-nwu bɔdubulie ngba. 

9Na bɔgyi ka Katɔti ɔ́gyila Kristo ɔ́lɛku kekpine ɔni na ɔsɔ ulekpi. Na kukpi kɔsɔ 
kuuubo ɔyikun ɔdi na nwuna lɛlɔ. 

10Kristo kukpi kɔni na úkpi ni, úkpi kunwi pɛ na likpidi lɛsɔ liládi-nwu lɛlɔ. Na 
ngba bɔni na uli ɔƒɛni ni, uli-mu úte Katɔti. 



1962 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

11Na lɛni kani na ɔlɛka amii lɛnɔ bitaanu lɛlɔ ka bíkpi na likpidi lɛsɔ liládi-mii 
lɛlɔ. Na ɔlɛka bilie ngba bite Katɔti na amii ku Kristo Yesu unwi bɔbla kemmo. 

12Anwuɔsu bitaya na likpidi lɛdi bina ɔlɔna ɔni ndubukpi mɛni lɛlɔ, kalɛ na 
bilanyonu lɛlɔ bilete ɔlɔna ɔkwɛ adala ekpidi. 

13Iye bitete kuƒi na likpidi lɛƒɔ bina ɔlɔna kemmo kesii biala na bitaabla 
likyulikpi. Mmomu biti bina lɛlɔ bite Katɔti aani bekyuli bani na Katɔti ɔ́gyila 
ɔ́lɛku kukpi kemmo úboku ngba kemmo. Na bɛnyonu bina lɛlɔ ekpo ƒui bite 
Katɔti aani ala ani nse siin na uti ɔbla nwuna kabla. 

14Ɔsika likpidi liiibo ɔyikun na bina lɛlɔ ka biiibo ɔda bubo kalɔ ɔsu. Mmomu 
bɛkya Katɔti lɛƒɔndia kalɔ. 

Biti Lɛlɔ Bite Ala Siin Bɔbla 
15Na bi na bɔdubo bɔsu? Ka bɔɔɔkya ɔda bubo kalɔ na Katɔti lɛƒɔndia kalɔ 
mmomu na bɔkya ɔsu ni, ɔlɛka butaabla ekpidi? Oowo. Kudii! 

16Bɛgyi geen ka ni, si bínu lɛlɔ kalɔ na bíti bina lɛlɔ bɛ́kya ukyuli ɔni kabla na 
bɛɛbla kalɔ ni, na bɛdi ukyuli ɔmmɔ kabla bablane. Anwuɔsu bɛkana binwini 
kabla bablane bite likpidi lɛni mɔɔkpanku ukyuli taatákya kukpi kemmo. Na 
bɛkana binwini kabla bablane bite lɛbuni lɛni mɔɔkpanku ukyuli taatákya siin 
bɔbla kemmo. 

17Nsu bɔɔgyá Katɔti enu, ɔsika uwi ɔdi kemmo ni, bɛdi kabla bablane bite 
likpidi. Nsu ɔƒɛni ni, bíti bina kayi ƒui bɛɛdi litemi geen lɛni lɛ́tina-mii mmɔ lɛlɔ. 

18Na bɛ́lɛ likpidi enu kemmo, na bínwini kabla bablane bíte ala siin bɔbla. 

19Mɔɔyɔ́ ka lɛsia kalɛ na bekyuli baatɛmi kenye na lidie ɔmɛni kalɔ lite-mii na 
ɔbla-mii kpɛtɛ kpɛtɛ. Na uwi ɔni nábavi kemmo ni, bɛ́nyonu lɛlɔ ƒui bíte 
alaekpidi bɔbla ku ala ani muusé lɛlɔ ku likyulikpi ala bɔbla. Lɛni kani na ɔlɛka 
biti lɛlɔ ƒui bite siin bɔbla na bɛbla kedee. 

20Uwi ɔni na bɛdi kabla bablane bite likpidi ni, siin bɔbla uládi-mii lɛlɔ. 

21Na bi kɔsia na bɛ́kɛ bɛ́siku ala ani bɛ́bla bɛ́vi na eekpó-mii kɔƒa ɔƒɛni lɛlɔ? Ala 
ammɔ ƒui kɔsia ndi kukpi. 

22Nsu ɔƒɛni ni, bɛ́lɛ ekpidi enu kemmo na bɛ́kɛ bɔnwuna. Na bínwini Katɔti 
kabla bablane. Ɔmmɔ ɔsu kɔsia kɔni na bɛɛkɛ́ ndi ɔni na bíti lɛlɔ bíte-nwu ƒui na 
bɛɛbla kedee kalɛ na bɛkɛ ngba bɔni nsɔ naaadubo bɔsa kudii. 

23Ɔsika likpidi lɛyuƒɔla ndi kukpi. Nsu Katɔti lɛƒɔndia lɛni na úte-bu ndi ngba 
bɔni naaadubo bɔsa kudii ɔkɛnku abu ku Kristo Yesu ɔni ndi Blɔti unwi bɔbla 
ɔsu. 

Romaƒuɔ 7 

Kɔgya Ku Ule Ngba Bɔɔtina-bu Lɛla Lɛdi 



1963 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

1Geen ni, banwa, binu lɛla lɛni na ndubo bɔsu mɛni kalɔ, ɔsika bina ƒui bɛgyi ɔda 
bubo bɔmmɔ. Ɔda bubo bɔmmɔ bɔɔdi ukyuli lɛlɔ uwi ɔni kemmo na ulie ngba 
kani. 

2Muuti ɔmɛni lɛtina-mii. Uleku ɔni nli kɔgya ni, ɔgya ku ule ɔda bubo búnyimi-
nwu bɔ́mana ɔgyani lɛlɔ uwi ɔni na ɔnana ɔmmɔ uli ngba. Nsu si ɔnana ɔmmɔ 
úkpi ni, uleku ɔmmɔ ɔ́lɛ ɔda bubo bɔmmɔ kalɔ. 

3Anwuɔsu si uleku ɔmɛni úsie útélieku ɔnana ɔbambadi uwi ɔni na ɔgyani ɔmu 
ulie ngba ni, bekyuli badubɔlɔ-nwu banii ɔsɔnɔdine. Nsu si ɔgyani ɔmɛni úkpi 
ni, ɔ́lɛ ɔda bubo bɔmmɔ kalɔ. Na ubo kuƒi ka ulie kɔgya kɔbambadi ɔni na ɔɔɔdi 
ɔsɔnɔdine. 

4Mina banwa, lɛni kani na use ute amii lɛnɔ. Ɔsika na ɔda bubo bɔmmɔ kenye 
ni, ɔɔtina aani si bíkpi uwi ɔni na Kristo úkpi. Na bɛkana bilieku ukyuli bamba. 
Anwuɔsu bínwini ukyuli ɔni na Katɔti ɔ́gyila ɔ́lɛku bekpine akɔ mmɔ kalɛ na 
bula kelie kalɛ ku ala abuni keyi ete Katɔti. 

5Uwi ɔni kemmo na ɔda bubo búdie bula ukyuli udu ɔkukudi kelie kani ndanku 
likpidi bɔbla bɔ́tina-bu ni, ablala ammɔ ákɔ katɔ ébu. Na ala ani na bɔ́lɛku keyi 
na kelie kammɔ kemmo adanku kukpi. 

6Nsu ɔƒɛni ni, ka búkpi na bɔ́lɛ ala ani nényimi-bu mmɔ kalɔ ɔsu ni, ɔda bubo 
bɔmmɔ bɔsɔ buládi-bu lɛlɔ. Ɔmmɔ ɔsu bɔsɔ bulábla lɛla lɛdi na ulu ɔkukudi lɛlɔ. 
Mmomu ulu ɔwɔdi ɔni nkɛnku Katɔti Kɔyu lɛlɔ na bɔɔbla kabla. 

Ɔda Bubo Bɔ́ya Na Bɔ́ti Likpidi 
7Na ɔmɛni ɔsu ni, bi na ɔdi ka bɔsu? Bɔsu na bɔsu bɔnii Katɔti ɔda bubo bɔdi 
likpidi? Kudii! Geen ni, ɔkɛnku ɔda bubo bɔmɛni lɛlɔ na bɔɔtí lɛla lɛni ndi likpidi. 
Si ɔda bubo bɔmɛni bútasu bɔnii, “Taya na anumi egyie-ɔ na ukyuli ɔdi ala lɛlɔ” 
ni, na nka lɛɛɛgyi lɛla lɛni ndi lɛnungyie likpidi. 

8Nsu ni, likpidi bɔbla bɔ́kɛ kuƒi ɔkɛnku ɔda bubo lɛlɔ na bɔ́ya na lɛnungyie lidu 
lidu lɛ́kɔ katɔ na mina lɛlɔ kemmo. Na si ɔda bubo bɔdi buuubo ni, likpidi bɔbla 
lɛnɔ búkpi. 

9Ami ɔlati líilie ngba bɔmɛni udu dii, ɔni na lɛɛɛgyi ɔda bubo bɔmmɔ. Nsu uwi 
ɔni na líbo ḿbanu ɔda bubo bɔmmɔ lɛ́ti ka buléte-mi kuƒi ka lɛbla ala pii ni, 
likpidi bɔbla lɛnɔ bɔ́ta búnye-mi anumi na lɛ́nu lɛ́ti ka ndubo bukpi. 

10Na ɔda bubo bɔni na nka bɔya na lɛkɛ ngba ni, amu néboku-mi kukpi mmomu. 

11Na bɔkɛnku ɔda bubo lɛlɔ ni, likpidi bɔbla bɔ́kɛ ulu na bɔ́tɔlɔ-mii na bɔ́du-mi. 

12Ɔmɛni ɔsu ni, ɔda bubo bɔmmɔ buse kedee, na ala ani na bɔɔtina lɛnɔ ese 
kedee, na asia ulu siin lɛlɔ, na adia. 

13Anwuɔsu bɔtina na ɔmɛni ɔda ɔnii lɛla lɛni ndia néboku-mi kukpi? Kudii! 
Mmomu kalɛ na bɔnu likpidi bɔbla bɔti ka bɔdi likpidi ɔsu ni, likpidi bɔbla 

bɔkɛnku lɛla lɛni ndia lɛlɔ na búti kukpi búboku-mi. Na ɔkɛnku ɔda bubo 
bɔmɛni lɛlɔ ɔsu ni, likpidi bɔbla buudie muna udu geen keyi. 

Ɔlɔna Ku Kɔyu Kemmo Ala Eekpóku Lɛlɔ Na Ukyuli Ɔlɔna Kemmo 
14Bula ƒui bɔgyi ka ɔda bubo bɔdanku kɔyu kemmo ala. Nsu ami nli ngba aani 
ɔyawine, na likpidi bɔbla bɔɔdi-mi lɛlɔ. 

15Neeenu ala ani na mɔɔbla kalɔ. Ɔsika si lɛla lɛni na lɛ́kali ka mɔɔyɔ́ lɛbla ni, 
ɔɔɔdi ani na mɔɔbla. Mmomu ala ani geen na nkisi ni, anya na mɔɔbla. 

16Na si ala ani na naaayɔ ka lɛbla na mɔɔbla ni, na ɔɔtina ka lɛ́tuna ka ɔda bubo 
bɔmmɔ bɔdia. 

17Ɔmmɔ ɔsu ni, ɔɔtina ka ɔɔɔdi ami ɔlati mɔɔbla lɛla lɛmɛni, mmomu likpidi lɛni 
nkya-mi kemmo mɔɔbla lɛla lɛmmɔ. 

18Na ngyi ka na mina lɛlɔ kemmo ni, lɛla lɛbuni lɛdi biala liiibo. Na mɔɔsu ɔmɛni 
taasiku mina ɔlɔna udu ɔkukudi ɔmmɔ lɛlɔ. Ɔsika mɔɔyɔ́ geen ka nka lɛbla 
lɛbuni, nsu naaakana-ni bɔbla. 

19Ɔsika lɛbuni lɛni na lɛ́yɔ ka lɛbla ni, ɔɔɔdi ani na mɔɔbla. Na likpidi lɛni 
mmomu na naaayɔ ka lɛbla ni, ani na mɔɔbla. 

20Anwuɔsu si mɔɔbla ala ani na naaayɔ ka lɛbla ni, ɔɔɔdi ami ɔlati mɔɔbla-nya. 
Mmomu ni, likpidi lɛni nkya-mi kemmo mɔɔbla-nya. 

21Na ɔmɛni ɔsu ni, mɔɔnu lɛla lɛni mɔɔlɛ́ na mina lɛlɔ kemmo taati. Si mɔɔwia 
ka lɛbla lɛbuni ni, likpidi lɛsiaku-mi kpakplaa. 

22Nka na mina kayi kemmo geen ni, Katɔti ɔda bubo bɔɔda-mi ebiti geen. 

23Nsu mɔɔnu ka ala bamba ani mɔɔlɛ́-mi lɛlɔ kemmo eekpóku lɛla lɛni na mina 
kasusu kaatina-mi ka lɛdia. Na áya na likpidi bɔbla búnyimi-mi na bɔ́bala-mi 
aani ɔtɔntɛne. 

24Mina lɛlɔ libo kɔnyana geen. Na ɔma ndubo-mi budie bɔlɛku ɔlɔna udunkpi 
ɔkukudi ɔni néti-mi úsela kukpi kemmo mɛni? 

25Mɔɔgyá Katɔti enu, ɔsika ɔkɛnku Blɔti Yesu Kristo lɛlɔ ni, ndubɔkɛ bɔƒɔ! Na 
ɔƒɛni ni, na mina kasusu kemmo ni, ndi Katɔti ɔda bubo kabla ɔblane. Nsu mina 
ukyuli udu ɔɔbla likpidi kabla. 

Romaƒuɔ 8 

Katɔti Kɔyu Kɔɔyá Na Buulie Ngba 
1Ɔmɛni ɔsu ni, kɔtɔ bɔdu bɔdi buuubo buuute bani nábla unwi ku Kristo Yesu 
na bana ngba bulie kemmo. 

2Ɔsika ɔkɛnku Kristo Yesu lɛlɔ ni, ɔda bubo bɔni nkɛnku Katɔti Kɔyu kɔni muute 
bekyuli ngba bɔ́ya na lɛ́lɛ ɔda bubo bɔni ndanku likpidi bɔbla ku kukpi kalɔ. 

3Na lɛla lɛni na Katɔti ɔda bubo bɔni na úti úte Mose bútakana bɔbla ka bekyuli 
bátakana-mu lɛlɔ bɔdi ɔsu ni, Katɔti ɔ́bla-ni. Ɔ́tala Ubidi aani ukyuli ɔni mbo 
ɔlɔna ɔni na likpidi liikpóku. Úbo úbabla bekyuli ekpidi lili buvele akpala, na 
ɔ́du likpidi kɔtɔ na ɔ́yila likpidi ɔyikun ɔni mɔɔdi-bu lɛlɔ. 

4Katɔti ɔ́bla ɔmɛni úte abu bani nli aani kalɛ na Katɔti Kɔyu kɔɔyɔ́, na ɔɔɔdi kalɛ 
na ɔlɔna udu ɔkukudi ɔɔyɔ́. Ɔ́bla ala amɛni ƒui na ulu siin lɛlɔ aani kalɛ na nwuna 
ɔda bubo bɔɔtina. 

5Bekyuli bani nli na bana ɔlɔna udu ɔkukudi bɔyɔ kenye ni, bana kasusu kaasia 
ala ani na bana ɔlɔna ɔɔyɔ́ lɛlɔ. Nsu bani nli ɔkɛnku Katɔti Kɔyu lɛlɔ ni, bana 
kasusu kaasia lɛla lɛni na Katɔti Kɔyu kɔɔyɔ́ lɛlɔ. 

6Ukyuli ɔni kasusu mɔɔsia ɔlɔna ala lɛlɔ ni, ɔɔkɛ́ kukpi. Nsu ukyuli ɔni kasusu 
mɔɔsia Katɔti Kɔyu lɛlɔ ni, ɔɔkɛ́ ngba ku keyi buɛɛ. 

7Na ukyuli ɔni kasusu nsia ɔlɔna ala kani lɛlɔ ni, ɔdi ukisine ute Katɔti, ɔsika 
uládi Katɔti ɔda bubo lɛlɔ. Na sɔsɔ geen ni, ulakana-mu lɛlɔ bɔdi lɛnɔ kudii. 

8Bani náya na bana ɔlɔna ɔɔdi-ma lɛlɔ ni, balakana Katɔti lɛyɔla bɔbla. 

9Si Katɔti Kɔyu kɔ́ƒɔ-mii lɛlɔ kemmo ni, biiilie na bina ɔlɔna udu ɔkukudi bɔyɔ 
kenye, mmomu kalɛ na Katɔti Kɔyu kɔɔyɔ́. Na si Kristo Kɔyu kútaƒɔ ukyuli ɔdi 
lɛlɔ kemmo ni, ɔɔɔdi Kristo ɔdi. 

10Ina Kristo ɔkya-mii kemmo ni, bina ɔlɔna ɔdubo bukpi na likpidi ɔsu. Nsu bina 
kɔyu kɔdubɔsɔ kɔkya ngba, ɔsika Katɔti ɔ́bla-mii siin. 

11Na si Katɔti Kɔyu kɔni nágyila Yesu ɔ́lɛku bekpine akɔ kɔkya-mii kemmo ni, 
anwu ɔni nágyila Kristo Yesu ɔ́lɛku bekpine akɔ mɛni ndubute bina ɔlɔna ɔni 
ndubukpi mɛni ngba ɔkɛnku nwuna Kɔyu kɔni nli-mii lɛlɔ kemmo ɔsu. 

12Anwuɔsu ni, banwa, ɔɔɔdi ɔlɔna ɔmɛni na bɔda kayu ka bulie ngba na nwuna 
ɔkwɛ adala kenye. 

13Si bɛsiaku likyulikpi udu ala bɔbla kama ni, bɛdubo bukpi. Nsu si bɛkɛnku 
Katɔti Kɔyu lɛlɔ na bɛ́du bina ɔlɔna udu ukpidi ɔmmɔ ni, bɛdubɔkɛ ngba. 

14Ɔsika bekyuli bani na Katɔti Kɔyu kɔtɔnku ni, ama ndi Katɔti bebi. 

15Katɔti útete-mii kɔyu kɔni náya na binwini liƒu ala kabla bablane. Mmomu úte-
mii Kɔyu kɔni náya na binwini nwuna bebi. Na ɔkɛnku Kɔyu kɔmmɔ lɛlɔ ɔsu na 
bɔɔkpali Katɔti bɔnii, “Abba” ɔni kalɔ ndi mina Ati. 

16Katɔti Kɔyu ku bula ayu ƒui eedie ɔmɛni kenye taatina ka bɔdi Katɔti bebi. 

17Na si bɔdi nwuna bebi ni, na bɔdi nwuna ala badine. Na abu ku Kristo 
bɔdubɔdi Katɔti ala bɔsala. Na bɔdubukeye lɛnɔ aani nwuna kalɛ si búbo abi 
aani kalɛ na Kristo úbo abi. 

Bɔdubo Ebiti Bɔkɛ 

18Mɔɔnu taati geen ka abi ani na buubó ɔƒaani ni, aaadi lɛla lɛdi na kalɛ na Katɔti 
ɔdubɔya na bukeye kudɔ. 

19Ala ani na Katɔti údie ƒui aanu ulu kpakplaa teete uwi ɔni na Katɔti ɔdubudie 
nwuna bebi ɔtina. 

20Na ala ediedi amɛni ƒui ni, éduo lɛbibo kemmo. Nsu ɔɔɔdi ala ammɔ alati 
mɔɔyɔ́ lɛni, mmomu Katɔti ɔlati néte kuƒi lɛni. Na ɔ́ya na ebo lɛnunsia ka 

21ɔdubudie ala ammɔ ƒui ɔlɛku kukpi enu kemmo na anwuna, na ɔya na ekeye 
aani nwuna bebi kalɛ. 

22Na bɔgyi ka úti úbedu uwi ɔmɛni kemmo ni, ala ani na Katɔti údie ƒui eedumo 
geen aani uleku ɔni ntɛ kɔwɔ. 

23Na ɔɔɔdi ala ammɔ lɛti, mmomu ku abu bani na Katɔti ɔ́ka nwuna Kɔyu buti 
bute lɛnɔ buudumo na bula lɛlɔ kemmo, na bɔsia anu kpakplaa ka Katɔti 
ɔdubɔƒɔ-bu ekpidi lili kayu na bɔnwuna aani nwuna bebi. 

24Na ka bubo lɛnunsia lɛmɛni ɔsu ni, bɔ́kɛ bɔƒɔ. Nsu lɛnunsia lɛla lɛni na bɔɔnu 
ku bula anumi ni, lɛsɔ lɛɛɛdi lɛnunsia. Ɔsika ukyuli ɔdi ɔsɔ ulasia ala ani na ɔɔnu 
anu. 

25Nsu si bula anumi asia ala ani na bula anumi alanu lɛlɔ ni, na bɔɔkɛ́ kayi buɛɛ 
taanu-nya ulu. 

26Na ulu ɔmɛni lɛlɔ na Katɔti Kɔyu kuute-bu kebunku, ɔsika buse kpɛtɛ kpɛtɛ, 
na bɔɔɔgyi kalɛ bɔkpali Katɔti bɔvinku. Nsu nwuna Kɔyu kɔmmɔ ɔlati kuuvele 
na kuudumo teete-bu kalɛ udu na abu bulaka budie bɔtina. 

27Katɔti ɔni ngyi bekyuli kayi kemmo ni, ɔgyi lɛla lɛni nkya nwuna Kɔyu kasusu 
kemmo lɛnɔ. Ɔsika Kɔyu kɔmmɔ kuuvele Katɔti na nwuna badi lili kalɛ na Katɔti 
ɔmmɔ ɔɔyɔ́. 

28Bɔgyi ka lɛla biala na Katɔti ɔɔbla ni, lɛdi lɛbuni lite bekyuli bani mɔɔyɔ́-nwu 
na ɔ́lɔ-ma ka babla nwuna kabla. 

29Na bekyuli bani na Katɔti ɔgyi use ni, úse-ma likpo na ɔ́ya bálɛ Ubidi kalɛ na 
Ubidi ɔbla udeedi na nwuna banwa pii bammɔ akɔ. 

30Anwuɔsu bani na Katɔti úse-ma likpo ni, ama na ɔ́lɔ. Na bani na ɔ́lɔ ni, ɔ́bla-
ma siin. Na bani na ɔ́bla siin mmɔ ni, ɔ́ɔkɔliku-ma lɛnyi katɔ. 

Bɔɔdi Lɛbibo Biala Lɛlɔ 
31Ɔmɛni ɔsu ni, bi na ɔdi ka bɔsu? Si Katɔti unye-bu kama ni, ɔma ndubɔkana na 
ukpoku-bu? 

32Na si Katɔti útenye útada Ubidi mmomu úti-nwu ɔkpa na bula lili ni, bi ɔsu na 
ulete-bu ala ƒui ku kaƒɔ ƒaa ɔkɛnku Ubidi ɔmmɔ lɛlɔ? 

33Na ɔma ndubɔwia Katɔti bekyuli baƒunadi litemi? Katɔti ɔlati uudie-ma kenye 
ka bɔƒiɔ bɔdi buuubo-ma lɛlɔ. 

34Na ɔma ndubɔkana na ɔdu-ma kɔtɔ? Kristo Yesu ndi ukyuli ɔni nékpi, na ɔni 
nsɔ nsia ndi ka Katɔti ɔ́gyila-nwu ɔ́lɛku bekpine akɔ na ɔ́sɔ úbo uli ngba na ulie 
Katɔti kɔdianu na uuvele-nwu teete-bu. 

35Na ɔma ndubɔkana na ukulo abu ku Kristo bɔyɔ bɔni nkya-bu ntɛ kemmo? 
Lɛbibo, munuu ɔlɛ bunu, munuu bukpoku, munuu kɔka, munuu kasɔngya, 
munuu ɔgbankpi, munuu kukpi na kewii kenye? 

36Ɔkya Bunweni Kedee Ɔku kemmo ka, “Na awɔ ɔsu ni, bɔkya kukpi ɔgbankpi 
kemmo limeyi ndi limeyi. Na baabla-bu aani kalɛ na baabla baƒonu bani na béti-
ma bésela batádu.” 

37Na ɔmɛni ƒui kemmo ni, butulo lɛlɔ badine ɔkɛnku Kristo ɔni mɔɔyɔ́-bu ɔsu. 

38-39Na use-mi nwaa ka bɔyɔ bɔni nkya abu ku Katɔti ntɛ ɔkɛnku Kristo Yesu ɔni 
ndi Blɔti lɛlɔ ni, lɛla lɛdi biala lilakana-mu bukulo. Ina kukpi iye ngba iye katɔ 
batu badi iye ayu ekpidi iye uwi ɔmɛni iye ɔni mebo iye ɔyikun ɔdi iye bɔkuku 
iye bɔgyu iye lɛla biala na bédie lilakana! 

Romaƒuɔ 9 

Katɔti Ɔ́ƒuna Yudaƒuɔ, Na Badi Nwuna Bekyuli 
1Lɛla lɛni na ndubo-mii bɔsu mɛni ni, ɔɔɔdi ɔkɔ na mɔɔnyi, ɔsika ndi Kristo ɔdi. 
Mina kayi kani lɛlɔ na Katɔti Kɔyu kɔɔdi mɔɔtina-mi geen ka naaanyi ɔkɔ. 

2Mɔɔyá na bɛti ka kayi kaakpulu-mi na muunú ɔlɛ geen na mina lɛlɔ kemmo. 

3Ɔsika mɔɔyɔ́ ka libunku mina kadi bekyuli. Si banii nka Katɔti ɔtuna na ɔmami-
mi Kristo lɛlɔ na ɔvumana mina bɔƒɔ ute mina kadi bekyuli ni, nka ndubunu kalɔ 
na ɔyila-mi udu. 

4Ɔsika badi bekyuli bani na Katɔti ɔ́ƒuna. Na úti-ma ɔ́bla nwuna bebi. Na údie 
nwuna lɛga bɔdi bukeye ɔ́tina-ma. Na ɔ́tina-ma lɛla lɛni na únyimi. Na úti nwuna 
ɔda bubo úte-ma. Ama na Katɔti ɔ́tina kalɛ na ɔdi ka bakpa-nwu. Na ama na úse 
kenye. 

5Ama mbo Israel ɔtɔ eƒi benengu bani na Katɔti ɔ́ƒuna. Na bana akɔ na Kristo ɔni 
nébo aani ukyuli ɔyawine ɔ́lɛ ɔ́si. Bɛya na bumwi Katɔti ɔni mɔɔdi ala ƒui lɛlɔ ɔ́si 
ɔƒɛni úsela ƒui. Ɔsia lɛni. 

6Ɔɔɔdi bɔsu na nda nnii Katɔti kenye kani na úse ni, útadi-ka lɛlɔ. Ɔsika ɔɔɔdi 
Yudaƒuɔ ƒui ndi bekyuli bani na Katɔti ɔ́ƒuna aani nwuna badi. 

7Na ulátina ka ni, Abraham kaba ƒui ndi Katɔti bebi. Katɔti ɔ́su Abraham ɔnini, 
“Ɔkɛnku Isak lɛlɔ na adubudie kaba aani kalɛ na lɛ́su-ɔ líse.” 

8Na ɔmɛni ɔɔtina ka ni, ɔɔɔdi Abraham bebi bani ƒui na ɔ́wɔ ndi Katɔti bebi. 
Mmomu Katɔti bebi ndi bani mɔɔƒɔ́-nwu linyese lɛmmɔ taadi. Na ama na ɔɔnu 
aani Abraham bebi geen. 

9Na etemila ani na Katɔti ɔ́su na nwuna linyese kemmo ndi ɔnii, “Ndubunwini 
libo na uwi ɔni námanku lɛlɔ. Na Sara ɔdubɔwɔ ɔnanabi.” 

10Na ɔɔɔdi ɔmɛni lɛti. Nsu Rebeka ɔ́wɔ nta na badi bananabi ɔ́siku ɔti unwi pɛ 
kudɔ ɔni ndi bula Nana Isak. 

11-12Nsu ni, Katɔti ubo ulu ɔni na ɔɔsia taaƒuna bekyuli. Na kalɛ na ubo-nwu 
kemmo lɛni ɔsu ni, Katɔti ɔ́su lɛla lɛdi úse asa na badubɔwɔ nta bamɛni iye asa 
na nta bammɔ bati lɛbuni ku likpidi. Na ulu ɔni lɛlɔ na ɔɔsia mmɔ ɔɔɔkɛnku bana 
kabla kadi lɛlɔ. Mmomu ɔ́su Rebeka ɔnini, “Ubi unengudi ɔdubunwini ɔnamudi 
kabla ɔblane.” 

13Use aani kalɛ na Katɔti ɔ́su na Bunweni Kedee Ɔku kemmo ɔnini, “Yakob na 
lɛ́ƒuna, na líni Esau.” 

14Ɔmɛni ɔsu ni, bi na ɔdi ka bɔsu ɔƒɛni? Bɔsu na bɔsu bɔnii Katɔti ulábla ala ulu 
lɛlɔ? Kudii! Ɔɔɔdi lɛni na use. 

15Nsu ɔ́su Mose ɔnini, “Ukyuli ɔni mɔɔyɔ́ ka lɛnu kɔnyana ni, ndubɔnu-nwu 
kɔnyana. Na ukyuli ɔni mɔɔyɔ́ ka nwuna lɛlɔ lɛkywi-mi kaƒɔ ni, nwuna lɛlɔ 
lɛdubɔkywi-mi kaƒɔ.” 

16Anwuɔsu kalɛ na Katɔti ɔɔnu ukyuli kɔnyana ni, ɔɔɔkɛnku ukyuli ɔmmɔ kabla 
bɔbla iye tabla lɛlɔ. Mmomu ni, ɔkɛnku kalɛ na Katɔti ɔlati ɔɔnu kɔnyana lɛlɔ. 

17Na Bunweni Kedee Ɔku kemmo ni, Katɔti ɔ́su Ɔga Ƒarao ɔnini, “Kasusu kamɛni 
geen ɔsu na líse-ɔ lɛga kalɛ na lidie mina ɔyikun lɛtina bekyuli ɔkɛnku ƒula lɛlɔ, 
na bebo-mi lɛnyi kudu bete kayawi bekyuli ƒui.” 

18Anwuɔsu ni, Katɔti ɔɔnu ukyuli ɔni na ɔɔyɔ́ kɔnyana. Na uudie ɔbambadi lɛnɔ 
atu na ɔɔbla atuɔkplu. 

Katɔti Ɔɔkɛ́ku-bu Kɔnyi Na Ɔɔnu-bu Kɔnyana Lɛnɔ 
19Bina akɔ ɔdi ɔdubo-mi buye ɔnini, “Si use lɛni ni, dɛ na ɔ́bla na Katɔti ɔ́sɔ uudie 
ukyuli bɔƒiɔ bɔdi? Ɔsika ukyuli ɔdi ulakana na wata wenye Katɔti lɛyɔla lɛlɔ.” 

20Na awɔ ndi ɔma geen na eetemi asiaku Katɔti? Libwi liléye ukyuli ɔni návɔ-ni 
ɔnini, “Bi ɔsu na ávɔ-mi lɛni?” 

21Ɔmɛni kama ni, ukyuli ɔni mɔɔvɔ́ ebwi ubo kuƒi na ɔbla lɛvɔti lɛmmɔ kalɛ biala 
na ɔɔyɔ́. Na ɔkana na ɔvɔ ebwi anyɔ ɔlɛku lɛvɔti linwi lɛmmɔ kemmo, kalɛ na uti 
libwi linwi use ute limeyi bɔdi. Na uti libwi linyɔdi utaaƒuƒwɛ. 

22Na lɛni kani na Katɔti lɛnɔ ɔ́bla. Ɔɔyɔ́ ka udie nwuna kɔnyi keyi na banu nwuna 
ɔyikun bati. Nsu ɔ́kɛ kayi geen úte bani mɔɔkya-nwu kɔnyi ina ka ɔ́ɔlɛ-ma ugyii 
úse ka ɔyila-ma udu. 

23Na lɛni kani na ɔ́yɔ ka údie ala abuni ani nkya nwuna bukeye bonwu kemmo 
keyi ɔtina bani na wanu kɔnyana. Na abu ndi bekyuli bani na ɔ́klibi úse ka 
bɔdubo bukeye. 

24Anwuɔsu na ɔ́ƒuna abu lɛnɔ, na ɔɔɔdi Yudaƒuɔ lɛti. Mmomu ku bani naaadi 
Yudaƒuɔ lɛnɔ. 

25Na lɛni na Katɔti ɔ́su na Kenye Udiene Hosea ɔku kemmo ɔnini, “Bekyuli bani 
na nka baaadi mina badi ni, ndubɔlɔ-ma mina bekyuli. Na bekyuli bani na nka 
baaadi mina bayɔne ni, ndubɔlɔ-ma mina bayɔne. 

26Na kesii kani geen na lɛ́su nnii, ‘Bɛɛɛdi mina bekyuli’ ni, mmɔ na bekyuli 
badubɔlɔ-ma Katɔti Ɔni Nli Ngba Uwi Ƒui bebi.” 

27Katɔti Kenye Udiene Yesaia úbo kudu úte Yudaƒuɔ ɔnini, “Si ina Yudaƒuɔ 
bemomo aani ɛpu kɔnwinimi muedi ni, bana akɔ ɛlɛɛ badi kani ndubo bubu na 
bakɛ bɔƒɔ. 

28Ɔsika Blɔti ɔdubɔni bayawine ƒui kɔtu kɔnakunwi na ɔsa.” 

29Na ɔdubɔlɛ aani kalɛ na Yesaia ɔ́su dii ɔnini, “Si Blɔti Ɔyikune Ƒui útebu bula 
bawɔ badi útese kama ni, bɔdubo udu bɔyii aani kalɛ na Sodom ku Gomora lɛma 
lɛ́yii udu!” 

Litemi Buni Lɛmɛni Lɛnɔ Lɛdanku Yudaƒuɔ 
30Ɔmɛni ɔsu ni, bi na ɔdi ka bɔsu? Bekyuli bani naaadi Yudaƒuɔ na bátasiaku lɛlɔ 
bɔbla siin kama ni, bénwini bekyuli bani nse siin ɔƒɛni na Katɔti anumi ka báƒɔ-
nwu bádi ɔsu. 

31Nsu Yudaƒuɔ bani násiaku ɔda bubo lɛlɔ bɔdi kama kpakplaa kalɛ na babla lɛlɔ 
siin na Katɔti anumi ni, bátakana mmɔ budu. 

32Na bi ɔsu na bétedu? Ɔsika bátasia bɔƒɔtaadi lɛlɔ na babla siin, mmomu básia 
ama alati kabla kama. 

33Ɔmmɔ ɔsu na bétulo Kristo ɔni nse aani lɛtabi lɛni náda-ma ulu aani kalɛ na 
ɔkya Bunweni Kedee Ɔku kemmo banini, “Binu! Lɛ́ƒuna lɛtabi lɛdi na Sion lɛni 
ndubɔya na bekyuli betulo. Na ani kani ndubɔya na begyiile bebuli. Nsu ukyuli 
biala ɔni maƒɔ-nwu madi ni, kɔƒa kulékpo-nwu kudii.” 

Romaƒuɔ 10 

1Mina banwa, ɔdi mina bɔyɔ bɔni nási-mi kayi kemmo ku mina katɔ bɔkpali 
kemmo ka Yudaƒuɔ bakɛ bɔƒɔ. 

2Nnye-ma kama na mɔɔsu ka ni, anumi eegyie-ma geen na Katɔti bɔsiaku lɛlɔ. 
Nsu lɛnungyie lɛmmɔ lɛɛɛkɛnku lɛlati lɛlɔ. 

3Ɔsika baaagyi ulu ɔni lɛlɔ na Katɔti ɔɔyɔ́ ka ukyuli ɔsia na ɔbla siin na nwuna 
anumi. Mmomu ama alati báwia ulu bamba béte lɛlɔ. Ɔmɛni ɔsu béteboku lɛlɔ 
kalɔ bétete Katɔti kalɛ na ɔtina-ma ulu ɔni lɛlɔ na basia na ɔbla-ma siin. 

4Ɔsika Kristo ndi Mose ɔda bubo bɔmmɔ ƒui kawɔlɔkɔ. Na ukyuli biala ɔni maƒɔ 
Kristo madi ni, ɔ́bla siin na Katɔti anumi. 

Ukyuli Biala Ɔkana Ɔya Na Katɔti Ɔƒɔ-nwu Ngba 
5Mose únweni ɔ́siku kalɛ na ukyuli ɔɔbla siin ɔkɛnku ɔda bubo lɛlɔ ɔnini, “Ukyuli 
biala ɔni mɔɔdi ɔda bubo bɔmmɔ lɛlɔ ni, ɔda bubo ulu ɔmmɔ ɔdubute-nwu 
ngba.” 

6Nsu Bunweni Kedee Ɔku ɔ́su ɔ́siku kalɛ na ukyuli ɔɔbla siin na Katɔti anumi 
ɔkɛnku bɔƒɔtaadi lɛlɔ ɔnini, “Teye lɛlɔ anii, ‘Ɔma ndubusie katɔ?’ ” Nwuna kalɔ 
ndi, ɔma makɔ katɔ matákpanku Kristo meboku? 

7“Na teye lɛlɔ anii, ‘Ɔma ndubuduo usie kalɔ kemmo ƒui?’ ” Nwuna kalɔ ndi, ɔma 
mesie kekpine matákpanku Kristo meboku? 

8Mmomu lɛla lɛni na ɔɔtina ndi ka, “Katɔti litemi lɛmmɔ lɛ́ɛni líde-ɔ, na lɛkya-a 
kenye ku ƒula kayi kemmo.” Na ani ndi bɔƒɔtaadi litemi lɛni lɛsa na bɔɔkɔ́. 

9Na si ébimi kenye na ásu anii Yesu ndi Blɔti, na áƒɔ ádi na ƒula kayi kemmo ka 
Katɔti nágyila-nwu ɔ́lɛku kekpine ni, Katɔti ɔdubɔƒɔ-ɔ ngba. 

10Ɔsika ƒula kayi kemmo na aaƒɔ́ taadi na aabla siin na Katɔti anumi. Na ƒula 
kenye kani na éti eedie ɔmɛni taatina, na aakɛ́ bɔƒɔ. 

11Ɔsika lɛni na Bunweni Kedee Ɔku ɔ́su ɔnii, “Ukyuli biala ɔni maƒɔ-nwu madi 
ni, kɔƒa kulékpo-nwu kudii.” 

12Ɔmɛni ɔɔtina ka ni, kavumana kadi keeebo Yudaƒuɔ ku bani naaadi Yudaƒuɔ 
ntɛ. Na Blɔti ɔdi bula ƒui Ɔti, na uute bekyuli bani ƒui mɔɔkpali-nwu ala abuni. 

13Lɛni na ɔkya Bunweni Kedee Ɔku kemmo ɔnii, “Ukyuli biala ɔni mɔɔkpali Blɔti 
lɛnyi ni, ɔdubɔkɛ bɔƒɔ.” 

14Nsu ukyuli biala ɔni na útaƒɔ útadi ni, dɛ na ɔdubɔkana na ɔkpali-nwu uvele 
lɛla lɛdi? Na ukyuli ɔni lɛlɔ lɛsa na bátakɔ bétete-ma kudii ni, dɛ na badubɔkana 
na baƒɔ-nwu badi? Na si ɔdi útatákɔ lɛsa lɛmmɔ útete-ma dii ni, dɛ na badubunu-
ni? 

15Na si bátatala bekyuli nɔɔ? Dɛ na ɔdubɔbla na bakɔ lɛsa lɛmmɔ? Anwuɔsu na 
bénweni banii, “Binu bekyuli bani ndubo babakɔ litemi buni lɛmmɔ lɛsa kalɛ na 
bana bubo kɔku kɔɔda kubiti!” 

16Nsu ni, ɔɔɔdi Yudaƒuɔ ƒui náƒɔ litemi buni lɛmmɔ. Ɔsika Yesaia ɔ́su ɔnini, “Blɔti, 
ɔma náƒɔ bula litemi ɔ́di?” 

17Anwuɔsu ni, bɔƒɔtaadi bunye litemi lɛmmɔ bunu lɛlɔ. Na litemi lɛmmɔ bunu 
lɛkɛnku Kristo litemi lɛlɔ. 

18Nsu lɛla lɛni muuye ɔƒɛni ndi ka ni, bunu na Yudaƒuɔ bétenu Katɔti litemi 
lɛmmɔ? Oowo! Bénu-ni aani kalɛ na Bunweni Kedee Ɔku ɔ́su ɔnini, “Bénu-ma 
kɔku na kayawi ekpo ƒui, na bana etemila égyingya ésie kayawi kawɔlɔkɔ ƒui.” 

19Na nsɔ muuye nnii na bunu na bétenu-ni kalɔ? Mose ɔlati ndi ukyuli udeedi 
ɔni náka kenye budie na ɔ́su ka Katɔti ɔ́su ɔnini, “Ndubɔya na anumi egyie-mii 
na bekyuli bani naaadi Yudaƒuɔ lɛlɔ. Na ndubuti bekyuli bani anumi nétebimi 
lɛkya-mii kɔnyi.” 

20Na Yesaia úse kayi na ɔ́su-ma nwaa ka Katɔti ɔ́su ɔnini, “Bekyuli bani na nka 
baláwia-mi ni, ɔƒɛni bánu-mi. Na lídie lɛlɔ lɛ́tina bekyuli bani néteye-mi lɛlɔ.” 

21Nsu na Yudaƒuɔ lɛlɔ ni, Katɔti ɔ́su ɔnini, “Lígyingya enu líse limeyi limodi ka 
lɛƒɔ-ma. Nsu bátakpete-mi, ɔsika badi bekyuli bani naaabu lɛla lɛdi na báta 
bénye-mi lɛlɔ.” 

Romaƒuɔ 11 

Yudaƒuɔ Ɛlɛɛ Badi Bébu Bani Nnye Katɔti Kama 
1Anwuɔsu muuye ɔƒɛni nnii Katɔti úni nwuna bekyuli? Oowo. Kudi kudii! Ami 
ɔlati Yudani na ndi na Abraham kaba kemmo, na lɛ́si Benyamin ɔtɔ kemmo. 

2Katɔti úteni nwuna bekyuli bani na ɔgyi use. Na bɛgyi lɛla lɛni na bénweni 
bákya Bunweni Kedee Ɔku kemmo uwi ɔni na Kenye Udiene Elia úvele Katɔti 
úte Yudaƒuɔ na ɔ́su ɔnini, 

3“Blɔti, bekyuli bammɔ bádu ƒula kenye bediene na bábwɛ ƒula akpabi ammɔ 
ƒui. Na ami lɛti pɛ ndi ukyuli ɔni nébu, na baawia ka badu-mi!” 

4Na kenye kamani na Katɔti údie Elia? Údie kenye ɔnini, “Lídie bekyuli mpim 
maatɛ líse líte lɛlɔ ɔni na bátalɛ akɔnkɔ kalɔ bétete Baal baƒiɔ.” 

5Lɛni kani na use ɔƒɛni. Nkyuli ɛlɛɛ badi bébu bani na Katɔti ɔ́ƒuna úse úte lɛlɔ 
ɔkɛnku nwuna lɛƒɔndia ɔsu. 

6Nwuna lɛƒɔndia lɛlɔ na ɔkɛ ɔ́ƒuna-ma, na ɔɔɔdi bana lɛla lɛni bábla ɔsu na ɔ́ƒuna-
ma. Na si Katɔti ɔɔƒuna bekyuli na bana kabla bɔbla kenye ni, na nwuna lɛƒɔndia 
lɛɛɛdi lɛƒɔndia geen. 

7Geen ni, lɛla lɛni na Yudaƒuɔ básia anu kpakplaa ni, bátakɛ-ni. Nsu bani na 
Katɔti ɔ́ƒuna ama bákɛ-ni. Na bakladi báyu atuɔkplu. 

8Lɛni na Bunweni Kedee Ɔku ɔ́su ɔnini, “Katɔti ɔ́nyonu-ma na kɔdɔlɔ kɔ́ƒɔ-ma 
kayi ku kasusu ƒui. Na úti úbalɛ ku ɔmwi kadi ni, belenu na balánu lɛla lɛdi taati.” 

9Anwuɔsu Ɔga Dawid ɔ́su ɔnini, “Ya na bana limeyi kadikɔ kenwini kubu kubi-
ma lɛlɔ, na betulo na bebuli beduo ɔgbankpi kemmo. 

10Na ɔya na bana anumi abwɛ na batanu lɛla lɛdi batati, na ɔya na bana lɛbibo 
linwini etila asia-ma lɛlɔ uwi biala.” 

11Na muuye lɛnɔ nnii uwi ɔni na Yudaƒuɔ bétulo na bébuli ni, báyii ku udu na 
basɔ balakana bɔta? Oowo! Kudii! Mmomu ɔ́si bana bɔƒiɔ ɔsu ni, ngba bɔƒɔ 
búbedu bekyuli bani naaadi Yudaƒuɔ kalɛ na ɔya anumi egyie Yudaƒuɔ. 

12Yudaƒuɔ likpidi ɔsu na Katɔti ɔ́ya na kayawi ƒui bákɛ nwuna ala abuni. Na ɔni 
na Yudaƒuɔ báyila kɔyu kemmo ala abuni ɔsu ni, bani naaadi Yudaƒuɔ bálɛ lili na 
bákɛ Katɔti kusɛ kusɛ geen. Na si bana bɔƒiɔ bɔdanku kusɛ kusɛ ɔmɛni udu 
búboku kayawi ni, si uwi ɔni na Yudaƒuɔ bakladi bábasalaku Katɔti badi ƒui ni, 
nwuna kusɛ kusɛ ɔmmɔ ɔdubo bumomo geen bubu! 

Bekyuli Bani Naaadi Yudaƒuɔ Bákɛ Bɔƒɔ 
13Na amii bani naaadi Yudaƒuɔ ni, mɔɔsu-mii nnii uwi ɔni kemmo na ami ndi 
ɔtalane nte-mii mɛni ni, muubo mina kabla kudu. 

14Na nsia lɛnu ɔkɛnku ɔmɛni lɛlɔ ka ni, anumi adubugyie mina bekyuli, na badi 
bakɛ ngba bɔƒɔ. 

15Ɔsika uwi ɔni na Katɔti údie-ma atu ni, Katɔti ɔ́sɔku anwu ku kayawi bekyuli 
ntɛ ɔ́klibi. Anwuɔsu bi na ndubo bɔlɛ si uwi ɔni na Katɔti ɔ́sɔ ɔ́ƒɔ-ma? Ɔdubuse 
aani kalɛ na ukpine ɔɔsɔ taata teebelie ngba. 

16Ɔsika si bodobodo kakɛ kedeedi kani na bábwɛ bákpa béte Katɔti use kedee 
ni, na bodobodo ɔkladi lɛnɔ use kedee. Na si kugyii kɔdi ugyiitu use kedee ni, na 
kugyii kɔmmɔ kɔgba lɛnɔ kuse kedee. 

17Na si kɔgba kɔdi kɔ́ƒɛ kɔ́lɛ kugyii kɔmmɔ lɛlɔ na békulo-mii aani lɛku kemmo 
kugyii kagba blii kadi bébenyimi báda kesii kani na kugyii kɔmmɔ ntu bɔɔyu na 
ɔ́kun ɔ́da ni, bɛɛní ntu taasiku kugyii kɔmmɔ ligyiitu kudɔ. 

18Anwuɔsu bitakun lɛmɛnɛ na kugyii kɔmmɔ kɔgba kɔni náƒɛ kɔ́lɛ lɛlɔ. Ɔsika si 
bɛ́bla lɛni ni, bɛnu bɛti ka ɔɔɔdi amii nda ligyiitu lɛmmɔ. Mmomu ligyiitu lɛmmɔ 
nda-mii. 

19Bɛdubɔkana na bɛsu bɛnii, “Kɔgba kɔmmɔ kɔ́ƒɛ kalɛ na beti abu bamana kuna 
kenye.” 

20Na use lɛni. Nsu bɛti ka bana taƒɔ tadi ɔsu na bámami. Na amii bɛ́kɛ kamakɔ 
ka bɛ́ƒɔ bɛ́di ɔsu. Nsu ɔmmɔ ulátina ka ɔlɛka biteeƒu, mmomu bitaayia. 

21Ɔsika si Katɔti útenye útada Yudaƒuɔ bani nse aani kugyii kɔmmɔ ɔlati kɔgba 
bɔƒɛ ni, bɛɛkali ka ɔdubunye ɔda amii amu? 

22Ɔmɛni ɔɔtina-bu kalɛ na Katɔti ɔɔnu kɔnyana ku kalɛ na nwuna litemi libo 
ɔkplu. Ɔ́yu bekyuli bani nébo kalɔ ɔkplu, na ɔdi lɛƒɔndia ute amii si binye 
bɔƒɔtaadi bɔmmɔ lɛlɔ kpakplaa uwi ƒui. Si bítabla lɛni ni, Katɔti ɔdubukulo-mii 
udie kugyii kɔmmɔ lɛlɔ. 

23Na si Yudaƒuɔ lɛnɔ báda bana taƒɔ tadi báya ni, Katɔti ɔdubuti ama lɛnɔ 
ubamana kugyii kɔmmɔ lɛlɔ. Ɔsika Katɔti ɔlati ubo ɔyikun na ɔsɔku kagba 
ɔmana kugyii lɛlɔ na ɔkun ɔda. 

24Úse ɔdi lɛla lɛni na balakya unyeƒi ka si bákana na békulo kugyii kɔdi udu 
basiku lɛku kemmo bábamana kɔni bálɛ ɔmantɛ lɛlɔ na ɔ́kun ɔ́da ɔni na nka 
útamanku ka babla ni, na ɔmantɛ kugyii kɔmmɔ ɔlati kɔgba ni, kɔdubɔkana na 
kɔkun kɔda kugyii kɔmmɔ lɛlɔ pla utulo. 

Katɔti Bekyuli Ƒui Badubɔkɛ Bɔƒɔ 
25Banwa, ala abɛdi adi akya ɔ́si kukuuku ani na naaayɔ nnii abɛ-mii ƒui kalɛ na 
bilátaakun lɛmɛnɛ na bina kasusu kenye. Anwu ndi ka ni, Yudaƒuɔ badi atuɔkplu 
ani baabla ni, ɔɔɔdubo buse lɛni uwi ƒui. Mmomu atuɔkplu ammɔ kenye 
kadubukulo uwi ɔni na Katɔti ɔ́sala bumomo bɔni na ɔɔwia na bani naaadi 
Yudaƒuɔ akɔ ɔ́wɔlɔ. 

26Na ulu ɔmɛni lɛlɔ na Yudaƒuɔ ƒui badubɔkɛ bɔƒɔ aani kalɛ na Katɔti ɔ́su na 
Bunweni Kedee Ɔku kemmo ɔnini, “Ɔƒɔne ɔdubɔsi Sion na ɔdubo ubedie 
likyulikpi na Yakob kaba kemmo. 

27Na bunyimi bɔmɛni ndubɔkya ami ku-ma ntɛ si uwi ɔni na lídie ekpidi bana 
lɛlɔ.” 

28Yudaƒuɔ badi Katɔti bekisine, ɔsika bátaƒɔ litemi buni lɛmmɔ bátadi. Ɔmɛni 
ɔsu ni, amii bani naaadi Yudaƒuɔ bɛ́kɛ kenyekɔ. Nsu ka Katɔti ɔ́ƒuna-ma ɔsu ni, 
ɔɔyɔ́-ma na bana bati kuuku ɔsu. 

29Ɔsika si ɔ́ƒuna ukyuli ɔdi iye ɔ́bla-nwu lɛƒɔndia lɛdi ni, ulávumana-ni. 

30Na amii bani naaadi Yudaƒuɔ ni, kalɛ na bɛ́ƒiɔ Katɔti uwi ɔdi nábavi kemmo 
nsu ɔƒɛni Katɔti ɔ́nu-mii kɔnyana na Yudaƒuɔ atuɔkplu ɔsu ni, 

31lɛni kani na ɔkɛnku kalɛ na Katɔti ɔ́nu-mii kɔnyana ɔsu na ama lɛnɔ bénwini 
batuɔkplune kalɛ na Katɔti ɔnu ama lɛnɔ kɔnyana. 

32Katɔti ɔ́nyonu bekyuli ƒui, na bana atuɔkplu ábala-ma aani batɔntɛne kalɛ na 
ɔnu bana ƒui kɔnyana. 

Bɛya Na Bumwi Katɔti 

33Katɔti úbomo geen na ala abuni ƒui ási-nwu kudɔ. Na geen ni, ɔ́da anu na ɔgyi 
ala ƒui kemmo kaduɛ. Ukyuli ɔdi ulénu ulu ɔni lɛlɔ na ɔɔsia taatɛ litemi kalɔ. Na 
ukyuli ɔdi ulénu lilu lɛni lɛlɔ na ɔɔsia taabla nwuna ala kalɔ. 

34Lɛni na Bunweni Kedee Ɔku ɔɔsu ɔnini, “Ɔma náti Blɔti kasusu dii? Na ɔma 
mɔɔkya-nwu kasusu? 

35Ɔma néte Katɔti lɛla lɛdi dii na ɔlɛka Katɔti ɔƒɔ-nwu kayu ɔsia?” 

36Ala ani ƒui nási Katɔti kudɔ, na anwu ɔlati lɛlɔ na ɔkɛ údie-nya, na adi anwu 
adi. Bɛya na bɔkɔliku-nwu lɛnyi katɔ ɔ́si ɔƒɛni úsela ƒui. Ɔsia lɛni. 

Romaƒuɔ 12 

Bɛya Na Bulie Ngba Butaabla Katɔti Kabla 
1Anwuɔsu ni, mina banwa, ka Katɔti ɔ́bla-bu kaƒɔ buni geen ɔsu ni, muuvele-mii 
geen nnii biti bina lɛlɔ bite Katɔti aani akpala ani nse kedee na aayɔ́-nwu kaƒɔ 
lɛnɔ bɛda na bina ngba bulie kemmo mɛni. Ɔmmɔ ndi bina kɔyu kemmo akpala 
kabla. 

2Bɛsɔ bitabla unwi ku kayawi kamɛni lɛlɔ ala bɔbla. Mmomu bɛya na Katɔti 
ɔvumana-mii kasusu ƒui na binwini bekyuli bawɔdi. Ɔmmɔ ndubɔya na bɛnu 
lɛla lɛni na Katɔti ɔɔyɔ́ bɛti, na bɛbla lɛla lɛni ndia na lɛɛyɔ́-nwu kaƒɔ na lise sɛɛn 
lɛ́wɔlɔ. 

3Na ɔkɛnku kabla kani na úte-mi na nwuna lɛƒɔndia ɔsu ni, mɔɔsu bina ƒui nnii 
bitatalaku lɛlɔ katɔ bitetuloku kalɛ na bise. Mmomu ni, bina kasusu katina ka 
bíboku lɛlɔ kalɔ na ɔdi biala utaakɔku lɛlɔ taanu na nwuna bɔƒɔtaadi bɔni na ubo 
kenye. 

4Kalɛ na bula ƒui bubo lɛlɔ ugyii unwi ɔni mbo ɔlɔna ekpo pii ani naaabla kabla 
kenwi ni, 

5lɛni kani na bɔdi bekyuli pii na Kristo kemmo nsu bɔ́sala bɔ́bla unwi aani lɛlɔ 
ugyii unwi ɔni ndanku lɛlɔ ekpo pii. 

6Anwuɔsu ni, bɛya na buti kɔyu kemmo etela lidu lidu ani na Katɔti ɔkɛnku 
nwuna lɛƒɔndia kemmo na úte-bu bɔbla kabla. Si ukyuli ɔdi litela lɛdi Katɔti 
kenye budie ni, ɔdi ka udie-ni kenye ku bɔƒɔtaadi bɔni na ubo. 

7Si ukyuli ɔdi litela lɛdi bekyuli kabla bɔbla ni, ɔdi ka utaabla kabla lɛni kani. Si 
ɔdi ala bɔtina ni, ɔdi ka ɔtina ala ammɔ lɛni kani. 

8Si ɔdi bekyuli ɔkplu bɔkya ni, ɔdi ka ɔkya bekyuli ɔkplu. Si bekyuli na ɔdi ka ute 
ala ni, na ute ku kaƒɔ ƒaa. Na si bekyuli bɔtɔnku lɛnɔ na ɔdi ni, ɔdi ka uti nwuna 
anu ƒui ɔsia kabla kammɔ lɛlɔ na ɔtɔnku-ma. Si kɔnyana bɔnu na ɔdi ni, na ɔnu 
kɔnyana ku kayi ƒui. 

9Bɛya na bina bekyuli bɔyɔ bɔbla bɔyɔ geen. Bikisi likpidi na biƒie lɛla lɛbuni 
bɛda. 

10Biti bɔyɔ bite lɛlɔ ku kayi ƒaa aani banwa baƒɔtaadine. Na bɛbu bina bakpana 
bitulo lɛlɔ. 

11Bitabla kɔkɔsɔ, mmomu bɛya na Katɔti Kɔyu kɔƒɔ-mii lɛlɔ kemmo ƒui na 
bitaabla Blɔti kabla. 

12Lɛlɔ litaayɔ-mii na bina lɛnunsia kemmo. Na binye kpakplaa na lɛbibo biala 
kemmo. Na bitaakpali katɔ na ulu lɛlɔ. 

13Bile bina lɛlɔ ala bite Katɔti bekyuli bani neeebo lɛla lɛdi. Na bɛgyingya enu 
na bɛƒɔ baƒɔ. 

14Bekyuli bani muukpóku-mii ni, bite-ma kusɛ kusɛ. Bite-ma kusɛ kusɛ na 
bitewida-ma. 

15Bɛkɛ lɛlɔyɔ ku bani na lɛlɔ lɛɛyɔ́. Na biwuloku bani muuwulo. 

16Bɛbla unwi ku bina bakpana na bina ngba bulie kemmo. Bitatalaku lɛlɔ katɔ, 
mmomu bɛtuna na bɛsala ku bani neeebo kenyekɔ kadi na bekyuli anumi. Na 
bitanu lɛlɔ bitetulo bakladi. 

17Biteti likpidi bitaƒɔ likpidi kayu. Bɛnu kaduɛ na bitaabla ala ani na ukyuli biala 
ɔɔnu ka adia. 

18Bɛsia ulu biala lɛlɔ na bɛya na keyi buɛɛ kakya amii ku bekyuli ƒui ntɛ. 

19Banwa, bitedie ukyuli likpidi kasi kudii, mmomu bite Katɔti kuƒi na ɔbla 
nwuna kɔnyi kabla na ukyuli ɔmmɔ lɛlɔ. Ɔsika ni, Katɔti ɔ́su na Bunweni Kedee 
Ɔku kemmo ɔnini, “Ami Unwoti muudie kasi, na ami ndubɔƒɔ kayu.” 

20Mmomu na Bunweni Kedee Ɔku kemmo ni, básu-bu banii, “Si kɔka kɔɔda ƒula 
ukisine ni, te-nwu adila na ɔdi. Si utukwɛ mɔɔda-nwu ni, te-nwu ntu na ɔni. 
Ɔsika si ábla lɛni ni, édie ogya ku agyabi éwi-nwu lili.” 

21Bitaya na likpidi lɛdi-mii lɛlɔ, mmomu biti lɛbuni bɛdi likpidi lɛlɔ. 

Romaƒuɔ 13 

Biti Ɔbu Bite Kalɔ Kani Kemmo Bilie Batɔnkune 
1Ɔlɛka ukyuli biala uti ɔbu ute kalɔ lɛlɔ batɔnkune. Ɔsika ɔtɔnkune ɔdi uuubo 
ɔyikun ɔdi si ɔɔɔdi Katɔti kudɔ na ɔ́si. Na batɔnkune bani nli ɔƒɛni ni, Katɔti néti-
ma úse mmɔ. 

2Si ukyuli ɔ́di ɔ́ta únye batɔnkune badi lɛlɔ ni, Katɔti lɛla lɛni na úse úse lɛlɔ na 
ɔ́ta únye. Na bekyuli bani mabla lɛni ni, baawia litemi bɔtɛ teete lɛlɔ. 

3Bekyuli bani mɔɔbla lɛbuni ni, batɔnkune bammɔ baaadi lɛyiala beeete-ma, 
mmomu bekyuli bekpidi na badi lɛyiala bete. Si bɛɛyɔ́ ka bɛda ɔtɔnkune bɔyia 
bɛya ni, bɛbla lɛla biala ulu lɛlɔ na ɔdubumwi-mii. 

4Ɔsika Katɔti kabla ɔblane na ɔdi, na ɔɔbla kabla kalɛ na ɔdianku-ɔ. Nsu si bɛɛbla 
likpidi ni, na ɔdi ka bɛyia-nwu. Ɔsika ɔɔɔdi keeke ɔsu na béte-nwu ɔyikun! Katɔti 
kabla ɔblane na ɔdi. Na ɔdi ukyuli ɔni mɔɔnu ka bábla lɛla biala ulu lɛlɔ na ɔni 
likpidi ɔblane biala kɔtu. 

5Ɔmɛni ɔsu na ɔdi ka biboku lɛlɔ kalɔ bite batɔnkune. Na ɔɔɔdi Katɔti kɔnyi kɔni 
mebo-mii lɛlɔ ɔsu, mmomu ka biinú bina kayi bɔlɛ ɔsu. 

6Ɔmɛni ɔsu lɛnɔ na ɔdi ka bɛƒɔ kuyi bite bina kalɔ lɛlɔ batɔnkune, ɔsika Katɔti 
kabla na baabla. Na béti bana uwi ƒui béte ka bátaatɔnku bekyuli. 

7Anwuɔsu ni, bɛƒɔ bana ɔdi biala kayu kani na bɛda-nwu. Si kalɔ kammɔ egulabi 
ani na báda béte ɔdi biala na ɔdi ni, na bɛƒɔ-ka. Si kuyi kɔdi ni, na bɛƒɔ aku lɛnɔ. 
Si ɔbu na ɔdi ka bite ni, na bite. Na si bumwi lɛnɔ ɔdi ni, na bimwi. 

Ɔlɛka Bɔyɔ Lɛlɔ 
8Si bɛda ukyuli ɔdi kayu ni, biteni-ka bɔƒɔ. Bɛƒɔ kana ƒui na kasa. Nsu kayu kani 
na bɛdubɔda na kalása bɔƒɔ ndi bina ukyulikpana bɔyɔ. Ɔsika ukyuli biala ɔni na 
ubo bɔyɔ ute nwuna ukyulikpana ni, ɔɔtina ka ɔ́ɔdi Katɔti ɔda bubo bɔmmɔ lɛlɔ. 

9Ɔda ɔni bébo-bu banii, “Tadi kɔsɔnɔ, tadu ukyuli, teyu, taya na anumi egyie-ɔ 
na ukyuli ɔdi ala lɛlɔ,” ku ɔda bubo biala nsɔ nkya ɔmɛni kama ni, ɔna ƒui ɔdanku 
lɛlakpa linwi lɛni ndi, “Yɔ ƒula ukyulikpana aani ƒula lɛlɔ kalɛ.” 

10Bɔyɔ bulábla nwuna ukyulikpana likpidi. Anwuɔsu bɔyɔ ndi lɛla lɛni na ɔda 
bubo bɔmmɔ ƒui bɔdanku. 

11Bɛgyinya! Na bɛsia ulu ɔmɛni lɛlɔ. Ɔsika bɛgyi uwi ɔni kemmo na bɔkya. Uwi 
ɔni kemmo na Katɔti ɔdubɔƒɔ-bu úude útulo uwi ɔni na bɔ́ƒɔ Kristo bɔ́di kalɔ 
kesekɔ. 

12Usien ɔmmɔ ɔ́ɔvi ɔ́wɔlɔ, na kadi ndaku bugye. Anwuɔsu bɛya na bɔda lɛdisa 
kemmo ala bɔbla bɔya, na bɛkya kekpo awu ɔni námanku bekyuli bani nkya 
bukeye kemmo. 

13Bɛya na bɔda bula lɛlɔ kaduɛ aani bekyuli bani nkɛ mɔɔví bukeye kemmo. Na 
ɔɔɔdi adikpi emeyi bɔdi ku ntɛ bukpi ku lɛyalɛ ala ku likyulikpi ala ku lɛlɔ ntɛ 
bule ku lɛnungyie. 

14Mmomu biti Blɔti Yesu Kristo bɛkya aani awu, na bɛda kasusu bidie ɔlɔna ala 
keeke ani mɔɔda-mii ɔkwɛ lɛlɔ. 

Romaƒuɔ 14 

Bitatɛku Bina Bakpana Litemi 

1Bigyingya enu na bɛƒɔ bina bakpana bani bɔƒɔtaadi nátayu tɔ ɔkplu. Bitakyaku-
ma unyeƒi na ala ani lɛlɔ na amii ku-ma kasusu kátabla kenwi lɛlɔ. 

2Ukyuli ɔdi nwuna bɔƒɔtaadi buute-nwu kuƒi ka ɔdi adila biala. Nsu ɔbambadi 
ɔni na nwuna bɔƒɔtaadi buuubo tɔ ɔkplu ni, adila ani kemmo na bátakya lɛna 
kani na ɔɔdi. 

3Na ukyuli ɔni mɔɔdi lɛla biala mɛni ni, utanu ɔnwani ɔni mɔɔdi ala aƒunadi ka 
ɔ́sɔ. Na ukyuli ɔni mɔɔdi ala aƒunadi lɛnɔ utadu ɔni mɔɔdi lɛla biala kɔtɔ. Ɔsika 
Katɔti ɔ́ƒɔ anwu lɛnɔ. 

4Kenyekɔ kamani na ebo na aatɛku ukyuli ɔdi kabla ɔblane litemi? Nwuna 
unwoti ɔlati ndubɔnu bɔti si unye ute-nwu kpakplaa iye uuunye. Na kabla 
ɔblane ɔmmɔ lɛnɔ ɔdubunye kpakplaa, ɔsika Blɔti ɔdubɔkana na ɔya na unye 
ute-nwu kpakplaa. 

5Ukyuli ɔdi ɔɔbu limeyi lɛdi ka lise kedee litulo lɛbambadi. Na ɔdi lɛnɔ ɔɔnu 
emeyi ƒui ka ese unwi. Lɛla lɛni kani námanku ndi ka ɔdi biala ɔƒɔ lɛla lɛni na 
ɔɔbla ɔdi kaduɛ. 

6Ukyuli ɔni mɔɔbu limeyi lɛdi ni, Blɔti na uute ɔbu. Na ukyuli ɔni na adila adi 
lɛnɔ na ɔɔdi ni, Blɔti na uute ɔbu, ɔsika ɔ́gya Katɔti enu na ana lili. Na ukyuli ɔni 
néni na uládi adila adi lɛnɔ ni, ɔɔbla lɛni teeti taabu Blɔti. Na ɔɔgyá Katɔti enu. 

7Bula akɔ ɔdi uuulie ngba uuute nwuna lɛlɔ. Na lɛni kani na bula akɔ ɔdi lɛnɔ 
ulekpi ulete lɛlɔ. 

8Si buli ngba ni, bulie bute Blɔti. Na si búkpi lɛnɔ ni, búkpi búte Blɔti. Anwuɔsu 
si buli o-o iye búkpi o-o ni, Blɔti ɔdi kani na bɔdi. 

9Ɔsika ɔmɛni ɔsu geen na Kristo úkpi na ɔ́sɔ ɔ́ta úbo uli ngba kalɛ na unwini 
Blɔti ute bekpine ku bayawine ƒui. 

10Bi ɔsu na aadú ƒ'ɔnwani kɔtɔ? Iye ni, bi ɔsu na aanu ƒ'ɔnwani aani si ɔ́sɔ? Bula 
ƒui bɔdubunye Katɔti lɛgaboku lɛmmɔ anumi na ɔtɛku-bu litemi. 

11Ɔsika bénweni banii, “Blɔti ɔnini, ‘Ka lɛnya nli ngba mɛni ni, mɔɔsu-mii 
kpakplaa ka ɔdi biala ɔdubɔlɛ-mi akɔnkɔ kalɔ. Na ukyuli biala ɔdubɔkɔliku 
Katɔti lɛnyi katɔ.’ ” 

12Anwuɔsu ni, bula akɔ ɔdi biala ɔdubɔbu nwuna ngba nkunta bute Katɔti. 

13Ɔmmɔ ɔsu bɛya na bɔda lɛlɔ kɔtɔ bɔdu bɔya. Mmomu bɛlɛ ugyii ka bɛɛɛdubo 
lɛla lɛdi bɔbla na lɛbala ɔdi bɔƒɔtaadi ulu na wetulo na weduo likpidi kemmo. 

14Ka nliku Blɔti Yesu ɔsu ni, ngyi geen na mina kayi kemmo ka adila adi eeebo 
na eesé lɛlɔ na anya alati udu kemmo. Nsu si ɔdi ɔ́nu lɛla lɛdi aani lɛla lɛni muusé 
lɛlɔ ni, lɛla lɛmmɔ lɛdubuse-nwu lɛlɔ. 

15Si aadi lɛla lɛdi na agyi ka liikpóku ƒula ukyulikpana ni, ɔɔɔdi bɔyɔ na eedie 
taatina-nwu. Taya na lɛla lɛni na aadi libile ƒula ukyulikpana bɔƒɔtaadi, ɔsika 
Kristo úkpi na anwu lɛnɔ lili. 

16Na lɛla lɛni na awɔ aanu ka lɛdia ni, taya na ala ammɔ eti unyeƒi ákya Katɔti 
badi akɔ. 

17Ɔsika Katɔ Ɔga Ɔma ni, ɔɔɔdanku bɔdi ku bɔni. Mmomu ɔdanku lɛlɔ bɔbla siin 
ku keyi buɛɛ ku lɛlɔyɔ na Katɔti Kɔyu kemmo. 

18Ɔsika ukyuli ɔni mɔɔbla Kristo kabla na ulu ɔmɛni lɛlɔ ni, ɔɔyɔ́ Katɔti kaƒɔ na 
bekyuli lɛnɔ baabu-nwu. 

19Anwuɔsu bɛya na bɔkya ɔkplu biala na bɔbla lɛla lɛni muuboku bekyuli keyi 
buɛɛ na lɛɛyá na bekyuli baalɛ́ lili na kɔyu kemmo. 

20Bitebile Katɔti kabla na adila ɔsu. Lɛdila biala lise sɛɛn, nsu ɔɔɔdia si lɛla lɛni 
na aadi lɛdubɔya na ukyuli ɔdi utulo na ubuli uduo ɔgbankpi kemmo. 

21Si alákun lɛna iye alani ntɛ iye alábla lɛla lɛni maya na ƒ'ɔnwani weduo 
ɔgbankpi kemmo ni, ɔdia. 

22Anwuɔsu si lɛla lɛni na áƒɔ ádi na ala amɛni lɛlɔ ni, ya na asɔ akya awɔ ku Katɔti 
ntɛ kani. Lɛlɔ lɛdubɔyɔ ukyuli ɔni na nwuna kayi kaladu-nwu kɔtɔ na lɛla lɛni 
na ɔɔnu ka lɛdia lɛlɔ. 

23Nsu si ukyuli ɔdi ɔɔdi lɛla lɛdi na nwuna kayi kalátunaku-nwu ni, báadu-nwu 
kɔtɔ kukuuku, ɔsika uládi lɛla lɛmmɔ na bɔƒɔtaadi kemmo. Na lɛla biala na 
ukyuli ɔɔbla na ɔɔɔkɛnku bɔƒɔtaadi lɛlɔ ni, ɔdi-nwu likpidi. 

Romaƒuɔ 15 

1Abu bani na bula bɔƒɔtaadi bɔ́ɔyu ɔkplu ni, ɔlɛka bɔkɛ kayi bute ala ani na 
bekyuli bani na bana bɔƒɔtaadi bútayu tɔ ɔkplu baabla na bubunku-ma. Na ɔɔɔdi 
ka bɔbla lɛla lɛni mayɔ-bu kaƒɔ lɛti. 

2Ɔdi ka bula akɔ ɔdi biala ɔbla lɛla lɛni mayɔ nwuna ukyulikpana kaƒɔ kalɛ na 
ɔdia ute-nwu na ɔya na ɔlɛ lili na kɔyu kemmo. 

3Ɔsika Kristo muedi ni, ɔɔɔdi lɛla lɛni mayɔ-nwu kaƒɔ kani na ɔ́bla. Mmomu 
bénweni ka Kristo ɔmmɔ ɔ́su Katɔti ɔnini, “Edumi ani na bekyuli bédumi-ɔ ni, 
ana ƒui ébo ábasia-mi lɛlɔ.” 

4Na ala ani ƒui na bénweni bése uwi ɔni návi kemmo ni, bénweni-nya bése kalɛ 
na batina-bu ala, kalɛ na si búnye lɛbibo biala kenye kpakplaa ɔkɛnku Bunweni 
Kedee ogya ɔni na ɔɔkya-bu lɛlɔ ni, na bɔkɛ lɛnunsia. 

5Muuvele Katɔti ɔni muubunku-bu na bɔɔkana lɛbibo biala kenye bunye 
kpakplaa na ɔɔkya-bu ogya nnii ɔya na unwi bɔbla bɔkya-mii akɔ uwi ɔni na bíti 
bɛsiaku Kristo Yesu mɛni. 

6Na bina ƒui kayi kasala kabla kenwi ku bina etemila, na bimwi Katɔti ɔni ndi 
Blɔti Yesu Kristo Ɔti. 

7Ɔmɛni ɔsu bigyingya enu na bɛƒɔ lɛlɔ aani kalɛ kani na Kristo úgyingya enu na 
ɔ́ƒɔ-mii. Ɔmɛni uuti ɔbu teete Katɔti. 

8Ɔsika mɔɔsu-mii nwaa nnii Kristo únwini Yudaƒuɔ ubunkune kalɛ na udie ɔtina 
ka kenye kani na Katɔti ɔ́su Yudaƒuɔ ɔtɔ eƒi benengu úse ni, ɔ́di-ka lɛlɔ na kébo 
kete lɛni sɔsɔ. 

9Na Katɔti kenye kammɔ kadubɔya na bekyuli bani naaadi Yudaƒuɔ lɛnɔ bemwi 
Katɔti na nwuna kɔnyana bɔnu ɔsu. Katɔti kenye udiene ɔdi ɔ́su Katɔti na 
Bunweni Kedee Ɔku kemmo ɔnii, “Ɔmɛni ɔsu ndubumwi-ɔ na bekyuli bani 
naaadi Yudaƒuɔ akɔ. Na ndubudie bɔƒɔtaadi lɛnu limwi ƒula lɛnyi.” 

10Na básɔ básu banii, “Amii bani naaadi Yudaƒuɔ bɛkɛku Katɔti bekyuli ebiti.” 

11Básɔ básu lɛnɔ banii, “Amii bani naaadi Yudaƒuɔ ƒui bimwi Blɔti. Na amii kadi 
ƒui bekyuli bidie lɛnu bimwi-nwu.” 

12Yesaia lɛnɔ ɔ́sɔ únweni ɔnini, “Yese kugyii ugyiitu ɔdubɔta. Na ɔdi ukyuli ɔni 
ndubɔta na ɔdi kadi ƒui bekyuli lɛlɔ. Na bekyuli bani naaadi Yudaƒuɔ ƒui 
badubɔkɛ lɛnunsia na nwuna lɛlɔ.” 

13Muuvele nnii Katɔti ɔni ndi bula lɛnunsia ɔya na lɛlɔyɔ lɛƒɔ-mii lɛlɔ kemmo ƒui, 
na bɛkɛ keyi buɛɛ aani kalɛ na bíti bina lɛlɔ bɛ́sia-nwu lɛlɔ kenye, kalɛ na Katɔti 
Kɔyu ɔyikun ɔya na bina lɛnunsia lɛƒɔ-mii lɛlɔ kemmo ƒui. 

14Banwa, ami ɔlati lɛ́ƒɔ lɛ́di geen ka ala abuni bɔbla bɔ́ƒɔ-mii lɛlɔ kemmo ƒui. Na 
bɛgyi ala ƒui kalɛ na biti ala ammɔ bɛtina lɛlɔ. 

15Líse kayi geen na línweni ɔku na ala adi bene lɛlɔ aani si bunyimene na nsɔ 
nda-mii ala ammɔ ɔkɛnku lɛƒɔndia lɛni na Katɔti úte-mi kenye. 

16Ɔsika ɔ́bla-mi ɔnii nnwini Kristo kabla ɔblane nte bekyuli bani naaadi 
Yudaƒuɔ. Na mɔɔbla ɔkpane kabla kani ndi ka lɛkɔ Katɔti litemi buni lɛmmɔ lɛsa 
lite bekyuli bani naaadi Yudaƒuɔ kalɛ na lɛkpanku-ma liboku Katɔti aani akpala 
ani Katɔti Kɔyu kɔ́bla kedee na adubɔƒɔ Katɔti anu. 

17Ɔmɛni ɔsu na mɔɔkun lɛmɛnɛ na lɛla lɛni na Yesu Kristo ɔ́bla ɔkɛnku kabla 
kani na mɔɔbla teete Katɔti ɔsu. 

18Lɛɛɛdubo bɔyii bɔsu lɛla lɛdi na lɛla bamba lɛdi lɛlɔ ntu lɛla lɛni na Kristo ɔ́bla 
ɔkɛnku-mi lɛlɔ kani. Ɔ́ya na lɛ́kpanku bekyuli bani naaadi Yudaƒuɔ, kalɛ bebo na 
badi Katɔti litemi lɛlɔ ɔkɛnku lɛla lɛni na lɛ́su-ma na lɛ́bla lɛnɔ ɔsu. 

19Na badubɔbla lɛni ɔkɛnku ɔyikun ala ani na bánu ku akɔla budie taatina ani 
na Katɔti Kɔyu kɔ́ya na lɛ́bla ɔsu. Anwuɔsu ɔ́si Yerusalem ɔkɛ útávi Iliriko amadɔ 
ni, lɛ́kɔ Kristo litemi buni lɛmmɔ lɛsa. 

20Ɔ́si kukuuku ƒui ni, ɔdi-mi lɛnungyie ka lɛkɔ litemi buni lɛmmɔ lɛsa na kesii 
kani na baaagyi Kristo. Na ɔɔɔdi banii ntátu lɛsia ɔdi kowodu kalɔ lɛtabi lɛni na 
ɔ́ɔkya úse lɛlɔ. 
21Mmomu lɛla lɛni na bénweni bése na Bunweni Kedee Ɔku kemmo líbo-nwu 
kemmo lɛni banii, “Bekyuli bani na bátasu-ma nwuna lɛlɔ litemi dii ni, 
badubɔnu-nwu bati. Na bani lɛnɔ nétenu lɛla lɛdi dii ni, badubunu kalɔ.” 

22Kabla kamɛni ndi lɛla lɛni neeete-mi kuƒi ɔsu na naaakana-mii kudɔ bubo. 

23Nsu ɔƒɛni ka kabla kadi kasɔ keeebo-mi mɛni na kalɛkɛ kamɛni lɛlɔ ku ka lɛ́kya 
ńtaawia ulu akwa pii mɛni ka lɛnu-mii ɔsu ni, 

24lɛ́bla kasusu ka lɛsia-mii kudɔ si lɛ́vi lísela Spania. Mɔɔwia ka lɛsia-mii kudɔ 
si mɔɔví na bibunku-mi na mina mmɔ busie kemmo si lɛ́kya-mii kudɔ na bɔ́kya 
lɛlɔ ebiti uwi klukui ɔdi. 

25Nsu kudeedi ni, lísela Yerusalem ntábla kabla kadi libunku Katɔti bekyuli bani 
nkya mmɔ. 

26Ɔsika ɔ́yɔ baƒɔtaadine bani nkya Makedonia ku Akaia kaƒɔ ka beyi egulabi adi 
bete baƒɔtaadine bawabane bani nkya Yerusalem mmɔ. 

27Ɔ́yɔ-ma kaƒɔ ka babla lɛni. Na badi-ma bayune sɔsɔ! Ɔsika si bekyuli bani 
naaadi Yudaƒuɔ bákɛ kadikɔ ku Yudaƒuɔ kɔyu kemmo ala abuni ni, agyi anii ama 
lɛnɔ ɔlɛka bebunku Yudaƒuɔ ku bana akɛla. 
28Anwuɔsu si lɛ́bla kabla kamɛni lɛ́wɔlɔ na bákɛ ala ani na béyi mmɔ ni, 
ndubusie Spania na ndubɔsia-mii kudɔ mmɔ si lísela. 

29Ngyi ka ɔni na ndubo-mii kudɔ ni, ndanku Kristo kusɛ kusɛ ƒui ndububoku-
mii. 

30Banwa, muuvele-mii kpakplaa na Blɔti Yesu Kristo lɛnyi kemmo ku Katɔti 
Kɔyu bɔyɔ kemmo nnii bibunku-mi na bukpo kekpo kani kenye na nnye na bina 
Katɔti bɔkpali teete-mi kemmo. 

31Bɛkpali katɔ bivele Katɔti na udie-mi na Yudea bekyuli bani nátaƒɔ bátadi enu 
kemmo kalɛ na mina kabla na Yerusalem mmɔ kaƒɔ Katɔti bekyuli bammɔ anu. 

32Na si Katɔti ɔ́tuna ni, ndububo mbeduo-mii kudɔ ku ebiti, na bula ƒui bɔkɛ 
bɔnwuna. 

33Katɔti ɔni muute keyi buɛɛ ɔsiaku bina ƒui. Ɔsia lɛni. 

Romaƒuɔ 16 

1Muudie bula ɔnwani uleku Ƒoibe lɛtina-mii. Ɔdi ubunkune na Kenkrea 
baƒɔtaadine akɔ. 

2Na muuvele-mii nnii bigyingya enu na bɛƒɔ-nwu na Blɔti lɛnyi kemmo na ulu 
ɔni námanku Katɔti bekyuli lɛlɔ. Bite-nwu kebunku biala na wawia wasiku-mii 
kudɔ, ɔsika úte bekyuli pii kebunku ku ami lɛnɔ. 

3Bigyele Priska ku Akwila bani ndi mina kabla bablane bakpana na Kristo Yesu 
kemmo. 

4Bénye kagyumana ka bekpi na mina lili muedi. Na ɔɔɔdi ami lɛti mɔɔgyá-ma 
enu, mmomu ku bekyuli bani naaadi Yudaƒuɔ baƒɔtaadine akpa ammɔ ƒui. 

5Na bigyele baƒɔtaadine bani mɔɔsa na bana kaduli mmɔ lɛnɔ. Bigyele mina 
ɔkpana Epaineto ɔni náka kayi bunwini ɔ́ƒɔ Kristo na Asia kalɛkɛ lɛlɔ mmɔ. 

6Na bigyele Maria ɔni nábla kabla kpakplaa úte bina lɛkpa lɛmmɔ. 

7Bigyele Androniko ku Yunia bani ndi mina kadi bekyuli bani na ami ku-ma na 
bákya aban ɔtɔ mmɔ. Bekyuli bagyi-ma geen na batalane bammɔ akɔ. Na ama 
báka-mi Kristo ɔmmɔ bɔƒɔ. 

8Bigyele Amplia ɔni na mɔɔyɔ́ geen na Blɔti lɛnyi kemmo bite-mi. 

9Na bigyele Urbana ɔni ndi bula kabla ɔblane ɔkpana na Kristo kemmo. Na 
bigyele mina ɔkpana ɔyɔne Staki. 

10Bigyele Apele ɔni na bɔ́kɔku-nwu bɔ́nu na bɔ́nu ka ɔdia na Kristo kemmo 
mmɔ. Na bigyele Aristobulo kaduli bekyuli ƒui. 

11Bigyele Herodion mina kadi ukyuli bite-mi. Na bigyele Narkiso kaduli bekyuli 
bani néti lɛlɔ béte Blɔti mmɔ. 

12Bigyele beleku bani ndi Triƒaina ku Triƒosa bani nábla kabla na Blɔti kemmo. 
Na bigyele mina ɔkpana ɔyɔne Persi ɔni ndi uleku ɔbambadi ɔni lɛnɔ nábla kabla 
kpakplaa na Blɔti kemmo. 

13Bigyele Ruƒo ɔni náƒɔ lɛnyi na Blɔti kemmo ku uni ɔni náda ami lɛnɔ aani mina 
uni kalɛ. 

14Bigyele Asinkrito ku Ƒlegon ku Herme ku Patroba ku Herme ku bana banwa 
baƒɔtaadine bani nkya-ma kudɔ. 

15Bigyele Ƒilologo ku Yulia ku Nereo ku ɔnwani uleku ku Olimpa ku Katɔti 
bekyuli bani nkya-ma kudɔ. 

16Bigyele lɛlɔ na bɛkya lɛlɔ kɔgbu na lɛlɔ bɔbla kedee kemmo. Kristo 
baƒɔtaadine akpa ammɔ ƒui na Kreta banii beegyele-mii o-o. 

17Banwa, mɔɔlɛ-mii kpakplaa nnii binye kagyumana na bekyuli bani muuti bule 
taakya bekyuli ntɛ lɛlɔ. Na beeti ala bamba ani náta énye bula ala ani na bɔɔtina 
lɛlɔ teetile-mii kuƒi. Bɛda lɛlɔ bɛmami-ma lɛlɔ. 

18Ɔsika bekyuli bammɔ udu ni, balábla Blɔti Yesu Kristo kabla. Mmomu ama 
alati bana ayɔla na baabla. Na bada kenye emini atɛ ku katɔlɔ beeƒú bekyuli bani 
naaagyi lɛla lɛdi kasusu. 

19Ukyuli biala únu kalɛ na bɛɛdi litemi buni lɛmmɔ lɛlɔ, anwuɔsu lɛlɔ lɛɛyɔ́-mi 
geen na bina lɛlɔ. Nsu mɔɔwia ka bɛda anu na lɛla lɛni ndi lɛbuni lɛlɔ. Na binwini 
bekyuli bani naaagyi lɛla lɛdi na likpidi ani kudɔ. 

20Katɔti ɔni muute keyi buɛɛ ɔdubususu ukisine ɔmmɔ kpɛtɛ kpɛtɛ na ɔya na 
bɛdi-nwu lɛlɔ na uwi klukui kemmo. Blɔti Yesu Kristo lɛƒɔndia lɛsiaku-mii. 

21Timoteo ɔni ndi mina kabla ɔblane ɔkpana uugyele-mii. Na lɛni kani na Lukio 
lɛnɔ ku Yason ku Sosipatro bani ndi mina kadi bekyuli beegyele-mii. 

22Ami Tertio ɔni nénweni ɔku ɔmɛni líse lɛnɔ muugyele-mii na Blɔti lɛnyi 
kemmo. 

23Gaio ɔni négyingya enu ɔ́ƒɔ ami ku baƒɔtaadine lɛkpa lɛni mɔɔsa mɛni ƒui 
uugyele-mii. Na Erasto ɔni ndi ɔma ɔmɛni egulabi lɛlɔ ɔnune ku bula ɔnwani 
Kwarto banii beegyele-mii. 

24Blɔti Yesu Kristo lɛƒɔndia lɛsiaku bina ƒui. Ɔsia lɛni. 

25Na ɔƒaani ni, bɛya bumwi Katɔti. Anwu ndubɔkana na ɔda-mii na binye 
kpakplaa aani kalɛ na mɔɔsu na litemi buni lɛni kudu na muubó kemmo ɔkɛnku 
Yesu Kristo lɛlɔ. Litemi buni lɛmɛni nkɛnku ala abɛdi ani na Katɔti údie keyi na 
ábɛ-bu na akwa pii ani návi kemmo. 

26Nsu ɔƒɛni ni, bédie ala ammɔ keyi béte kalɔ ƒui bekyuli aani kalɛ na nwuna 
kenye bediene bénweni bése. Katɔti ɔni nli ngba úsela ƒui lɛƒɔyɔ ndi ka ɔlɛka 
bakɔ litemi buni lɛmɛni lɛsa na kadi ƒui baƒɔ-nwu badi na badi nwuna litemi lɛlɔ. 

27Katɔti ɔni lɛti ndi ɔnundane ni, anwu na ɔlɛka bumwi ka ɔ́si ɔƒɛni úsela uwi ƒui 
na Yesu Kristo lɛnyi kemmo! Ɔsia lɛni. 

Korintoƒuɔ 1 - 

Korintoƒuɔ 1 - 1 

1Ami Paulo ɔni nkɛnku Katɔti lɛƒɔyɔ lɛlɔ ɔsu na ndi Yesu Kristo ɔtalane ku bula 
ɔnwa Sostene muunweni-mii ɔku ɔmɛni. 

2Búnweni ɔku ɔmɛni buute Korintoƒuɔ baƒɔtaadine bani na ɔkɛnku Yesu Kristo 
lɛlɔ na Katɔti údie úse na ɔ́lɔ-ma ɔnii babla nwuna bekyuli kedee. Lɛni na ɔ́bla 
bekyuli bani ƒui lɛnɔ mɔɔkpali Blɔti Yesu Kristo. Anwu ndi Blɔti ute abu ku-ma 
ƒui. 

3Buuvele bɔnii bula Unwoti Katɔti ku Blɔti Yesu Kristo lɛƒɔndia ku keyi buɛɛ 
kasiaku-mii. 

Katɔti Uute-bu Ala Abuni Ɔ́si Yesu Kristo Ɔsu 
4Mɔɔgyá Katɔti enu uwi biala na bina lili ɔkɛnku lɛƒɔndia lɛni na úte-mii ɔ́siaku 
Yesu Kristo lɛlɔ ɔsu. 

5Ɔni bɛ́bla unwi ku Kristo ɔsu ni, bɛɛtí litemi buni lɛmmɔ na biidie-ni keyi na 
bínwini Kɔyu kemmo balakɛne lɛnɔ. 

6Yesu Kristo lɛlɔ litemi lɛmɛni lɛ́kɛ keliekɔ na bina akɔ kaduɛ. 

7Ɔmɛni ɔsu ni, bilayaki litela lɛdi ɔni na binye bɛgya ka Katɔti ɔya na Blɔti Yesu 
Kristo ɔ́da ɔ́lɛ. 

8Na ɔdubɔgyumana-mii na bɛda bina bɔƒɔtaadi kaduɛ utédu kawɔlɔkɔ. Anwu 
ndubɔya na si Blɔti Yesu Kristo úbo ubatɛku bayawine litemi ni, kɔtɔ bɔdu bɔdi 
bulebo-mii lɛlɔ. 

9Katɔti ɔni nálɔ-mii ɔnii bɛbla unwi ku Ubidi Blɔti Yesu Kristo ni, ɔdi ukyuli ɔni 
lɛlɔ na bɛkada bikpo. 

Bɛnu Lɛlɔ Kemmo Kaduɛ Kalɛ Na Lɛlɔ Bule Bɔdi Bulakya-mii Akɔ 
10Na kenyekɔ kani na Blɔti Yesu Kristo úte-mi kenye ni, mɔɔsu-mii kpakplaa 
aani mina banwa baƒɔtaadine kalɛ nnii bina ƒui binu lɛlɔ kalɔ kalɛ na lɛlɔ bule 
bɔdi bulakya-mii akɔ. Na bɛbla unwi na ala ani na bɛɛkali ku ala ani na bɛwia 
lɛlɔ. 

11Ɔsika ni, banwa, bekyuli badi bási Klo kaduli na básu-mi nwaa banii kadɔ 
kakya-mii ntɛ. 

12Lɛla lɛni mɔɔtina ndi ka bina akɔ ɔdi biala ku lɛla lɛni na ɔɔsu. Ɔdi ɔnii, “Ami 
Paulo kama na nsia.” Na ɔbambadi ɔnii, “Ami Apolo kama na nsia.” Na ɔbambadi 
lɛnɔ ɔnii, “Ami Petro kama na nsia.” Na ɔbambadi lɛnɔ ɔnii, “Ami Kristo kama 
na nsia.” 

13Muuye-mii nnii Kristo ule lɛlɔ kemmo akpa akpa? Munuu ni, Paulo nékpi na 
ugyii lɛlɔ na bina lili? Iye bákpila ɔdi ntu na Paulo lɛnyi kemmo? Oowo! 



1984 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

14Mɔɔgyá Katɔti enu ka ńtabla ntu bɔkpila ɔdi ɔmmɔ ńtete bina akɔ ɔdi ntu 
Krispo ku Gaio lɛti pɛ. 

15Anwuɔsu ukyuli ɔdi ulakana bɔsu ɔnii mina lɛnyi kemmo na bákpila-nwu ntu 
bɔmmɔ. 

16Línyimo ka Steƒana lɛ́bla ntu bɔkpila ɔdi ɔmmɔ líte ku nwuna kaduli bekyuli 
na nsɔ neeenyimo si lɛ́kpila ukyuli ɔbambadi ɔdi lɛnɔ. 

17Kristo útatala-mi ɔnii mbo mbataabla ntu bɔkpila ɔdi teete bekyuli. Mmomu 
ɔ́tala-mi ɔnii mbakɔ litemi buni lɛmmɔ lɛsa nte bekyuli. Na naaasu-ni na kayawi 
lɛnunda ulu ɔdi lɛlɔ. Ɔsika naaayɔ ka ɔyikun ɔni nkɛnku kalɛ na Yesu Kristo úkpi 
na ugyii lɛlɔ mmɔ ɔyii udu na ɔbla keeke. 

Kristo Lɛlɔ Litemi Lɛdi Katɔti Ɔyikun Ku Lɛnunda 
18Bekyuli bani na bana ɔbladu ɔ́ya na badaku bukpi na kɔyu kemmo ni, Kristo 
kukpi na ugyii lɛlɔ kɔtɛ kɔdi adɔlɔla kute-ma. Nsu abu bani na Katɔti ɔɔyá na 
bɔɔkɛ́ bɔƒɔ ni, bɔgyi ka Katɔti litemi lɛmmɔ lɛdi Katɔti ɔyikun ɔni na úte-bu. 

19Na Bunweni Kedee Ɔku kemmo ni, Katɔti ɔ́su ɔnini, “Ndubo banundane 
lɛnunda udu bɔyila. Na lídie lɛ́tina ka bakutine lɛnunda lɛɛɛdi lɛla lɛdi.” 

20Ɔmɛni ɔɔtina ka kayawi kamɛni banundane ku bakutine ku bekyuli bani mbo 
kenye ogya ƒui lɛnunda lɛdi adɔlɔla. 

21Katɔti ɔkɛnku nwuna lɛnunda lɛlɔ na ɔ́bla bekyuli lɛni kalɛ na balasia bana 
kayawi lɛnunda lɛlɔ na bati-nwu. Na nwuna litemi lɛni lɛsa na bɔɔkɔ́ mɛni lɛdi 
badi adɔlɔla. Nsu Katɔti ɔɔsia-ni lɛlɔ na ɔɔƒɔ́ bekyuli bani na báƒɔ bádi ngba. 

22Yudaƒuɔ baawia akɔla budie taatina. Na Helaƒuɔ ama kayawi lɛnunda kani na 
ama baawia bati. 

23Nsu abu ni, Yesu ɔni na bákana bámana ugyii lɛlɔ litemi na bɔɔsu. Na litemi 
lɛmɛni lɛɛtu Yudaƒuɔ kayi. Na bekyuli bani naaadi Yudaƒuɔ lɛnɔ ni, beenú-ni 
aani adɔlɔla. 

24Nsu ni, bekyuli bani na Katɔti ɔ́ƒuna ɔ́lɛku bani ndi Yudaƒuɔ ku Helaƒuɔ akɔ ni, 
Kristo ɔni lɛlɔ litemi na bɔɔsu mɛni ɔdi Katɔti ɔyikun ku nwuna lɛnunda. 

25Ɔsika lɛla lɛni na bekyuli baanu banii ɔdi Katɔti kɔdɔlɔ ni, lɛdi lɛnunda litulo 
bekyuli lɛdi. Na Katɔti bɔbla kpɛtɛ kpɛtɛ ni, bubo ɔyikun butulo bekyuli lɛlɔ 
ɔkplu. 

26Banwa, asa na Katɔti waƒuna-mii ni, binyimo kalɛ na bíse na bekyuli anumi! 
Bina pii biiibo lɛnunda ku ɔyikun. Iye bítasi kaba kani náƒɔ kuye kadi kemmo. 

27Mmomu Katɔti úse ɔ́ƒuna bekyuli badɔlɔdi na bayawine anumi kalɛ na uti-ma 
ɔkya kayawi kamɛni banundane kɔƒa. Na ɔ́ƒuna bekyuli bani neeebo ɔyikun ɔdi 
na bayawine anumi kalɛ na uti ɔkya kayawi kamɛni bayikune kɔƒa. 

28Katɔti ɔ́ƒuna bekyuli bani neeebo kenyekɔ kadi na bayawine anumi, na 
balábu-ma lɛnɔ taakya lɛla lɛdi kemmo kalɛ na uti ɔyila bekyuli bani na 
bayawine baabu na báƒɔ kuye udu. 

29Ɔmɛni ndubɔya na ukyuli biala ulakana lɛlɔ katɔ bɔtalaku na Katɔti anumi. 

30Katɔti náya na bɛ́bla unwi ku Yesu Kristo. Na Kristo ɔmmɔ ndi bula lɛnunda 
lɛni na Katɔti úti úte-bu. Na ɔkɛnku Kristo ɔmmɔ lɛlɔ ɔsu na Katɔti ɔɔnu-bu ka 
buse siin. Na búnwini Katɔti bekyuli kedee. Na ɔ́ƒɔ-bu lili kayu ɔ́lɛku ekpidi 
kemmo. 

31Ɔmɛni ɔsu na Bunweni Kedee Ɔku ɔɔsu ɔnii, “Ukyuli ɔni mɔɔkun lɛmɛnɛ ni, 
ɔkun lɛmɛnɛ na lɛla lɛni na Blɔti ɔ́bla lɛlɔ.” 

Korintoƒuɔ 1 - 2 

Paulo Ɔ́tɛmi Ɔ́siku Kristo Lɛlɔ 
1Banwa, uwi ɔni na líbo-mii kudɔ na ḿbakɔ Katɔti etemila geen abɛdi lɛsa líte-
mii ni, ɔɔɔdi kenyemini iye kayawi lɛlati lɛdi kemmo na líti lɛ́tɛmiku-mii. 

2Na uwi ɔni na ḿbakya-mii kudɔ ni, lɛ́tɛmiku-mii na Yesu Kristo ɔmmɔ lɛti pɛ 
lɛlɔ. Na ɔni ntulo ƒui ndi nwuna kukpi na ugyii lɛlɔ. 

3Na ka líbo-mii kudɔ ni, lɛlɔ lɛ́bla-mi kpɛtɛ kpɛtɛ. Na liƒu lɛ́da-mi. Na lɛlɔ lɛnɔ 
lɛ́tɔ-mi. 

4Na bɛdubɔnu ka mina ala ani na lɛ́tina ƒui ni, eeese aani ukyuli ɔni na kenye 
káda-nwu na úbo lɛnunda. Mmomu mina etemila bɔsu búdie bɔ́tina geen kalɛ 
na Katɔti Kɔyu ɔyikun use. 

5Ɔmɛni ɔsu ni, ɔɔɔdi ɔyawine lɛnunda lɛlɔ na bɛ́sia bɛ́ƒɔ Kristo bɛ́di, mmomu 
Katɔti ɔyikun lɛlɔ. 

Katɔti Kɔyu Kɔgyi Lɛla Biala Na Katɔti Lɛlɔ 
6Nsu ni, mina kenye kani na mɔɔsu ni, kadanku bekyuli bani náda anu na béesie 
anumi na kɔyu kemmo ala kalɔ bunu kemmo. Na kaaadanku kayawi kamɛni 
kemmo lɛnunda iye bayikune bani mɔɔdi kayawi kamɛni lɛlɔ na baayii ku udu 
lɛlɔ. 

7Lɛnunda lɛni kenye na muudie mɛni ni, lɛdi Katɔti lɛnunda lɛni nábɛ bekyuli. 
Nsu Katɔti ɔ́ƒuna-ni úse kukuuku ka lɛƒɔ-bu asa na údie kayawi. 

8Kayawi kamɛni bayikune ɔdi biala útati lɛnunda lɛmɛni. Ɔsika si bɔti na báti-
ni ni, nka bátakana Blɔti bátamana ugyii lɛlɔ. 

9Nsu Bunweni Kedee Ɔku ɔɔsu ɔnii, “Lɛla lɛni na ɔdi útanu iye útenu, na ɔdi 
útakali lɛnɔ ka lɛdubɔlɛ ni, ani geen ndi lɛla lɛni na Katɔti ɔ́klibi úse úte bekyuli 
bani mɔɔyɔ́-nwu.” 

10Nsu abu ɔsu na Katɔti údie nwuna abɛla amɛni keyi ɔkɛnku nwuna Kɔyu lɛlɔ. 
Katɔti Kɔyu kɔɔwia lɛla biala kemmo ɔti, na ɔgyi Katɔti abɛla muedi. 

11Kalɛ na ukyuli kɔyu kɔni nkya-nwu lɛlɔ kemmo kɔgyi lɛla biala na nwuna lɛlɔ 
ni, lɛni kani na Katɔti Kɔyu kɔgyi lɛla biala na Katɔti lɛlɔ. 

12Na abu ni, ɔɔɔdi kɔyu kɔni mɔɔdi alaekpidi bablane lɛlɔ nkya-bu lɛlɔ kemmo. 
Mmomu Katɔti Kɔyu kɔni ndubɔya na bɔti etela ani na bɔ́kɛ bɔ́siku-nwu kudɔ 
ku kaƒɔ ƒaa ni, aku nkya-bu lɛlɔ kemmo. 

13Ɔmɛni ɔsu ni, ɔɔɔdi kayawi kammɔ lɛnunda ala ani bekyuli baatina kemmo na 
búti bɔɔtɛmiku-mii. Mmomu buudie ala amɛni kalɔ teete-mii aani kalɛ na Katɔti 
Kɔyu kúdie ala ammɔ kalɔ kɔ́tina-bu. 

14Ukyuli biala ɔni na Katɔti Kɔyu kɔmɛni kútaƒɔ-nwu lɛlɔ kemmo ni, ulakana na 
waƒɔ etela ani na Katɔti Kɔyu kuute. Na ukyuli ɔmmɔ lɛnɔ ulénu ala ammɔ kalɔ, 
ɔsika ala ammɔ adi-nwu adɔlɔla sɔɔn. Na Katɔti Kɔyu lɛlɔ kani na ukyuli 
ɔdubɔsia na ɔnu etela ammɔ ɔti kalɛ na áƒɔ kuye. 

15Ukyuli ɔni na Katɔti Kɔyu kɔ́ƒɔ-nwu lɛlɔ kemmo ni, ɔɔkana na ɔɔnu lɛla biala 
taati. Nsu anwu ni, bekyuli balakana-nwu bɔnu bɔti. 

16Bunweni Kedee Ɔku ɔɔsu ɔnini, “Ukyuli ɔdi ɔɔɔgyi Katɔti lili kemmo. Na ɔdi 
lɛnɔ ulakana-nwu lɛla lɛdi bɔtina.” Nsu abu ni, Kristo kakali kakya-bu lɛlɔ 
kemmo. 

Korintoƒuɔ 1 - 3 

Bɔdi Katɔti Kabla Bablane 
1Banwa, na litemi geen bɔsu kenye ni, naaakana na matɛmiku-mii aani kalɛ na 
mɔɔtɛmiku bekyuli bani na Katɔti Kɔyu kɔ́ƒɔ-ma lɛlɔ kemmo. Mmomu 
ndubɔtɛmiku-mii aani bekyuli bani na bana anu amu asia kayawi ala lɛlɔ. Na 
bɛmu bɛdi banamu wɛlɛ wɛlɛ na Kristo bɔƒɔtaadi bɔmmɔ kemmo. 

2Mina ala ani matina-mii ni, ɔlɛka ese kpɛtɛ kpɛtɛ aani kalɛ na lɛnyintu lɛ́manku 
líte ubiwɔ. Na ɔɔɔdi ala ani kalɔ bunu mbo ɔkplu aani kalɛ na ukyuli ɔni nálɛ lili 
ɔɔdi ala ani mbo unu kalɛ. 

3Ɔsika bɛmu bilie ngba aani bekyuli bani néti bana kasusu básia kayawi kamɛni 
lɛlɔ ala lɛti pɛ lɛlɔ. Na si lɛnungyie lɛkya-mii akɔ na bɛɛdɔ ni, ɔmmɔ lɛti muedi 
ɔɔtina ka kayawi kamɛni lɛlɔ ala na bilie bite. 

4Si bina akɔ ɔdi ɔ́su ɔnii, “Ami Paulo kama nsia,” na ɔbambadi lɛnɔ ɔnii, “Ami 
Apolo kama nsia” ni, bɛɛbla ala aani bekyuli bani na kayawi kasusu kani ńaƒɔ-
ma lɛlɔ kemmo. 

5Na amɛni ƒui kama ni, ɔma ndi Apolo? Na ɔma ndi Paulo? Katɔti kabla bablane 
kani na bɔdi. Na bula lɛlɔ na bɛ́sia bɛ́ƒɔ bɛ́di. Na bula akɔ ɔdi biala ɔdanku kabla 
kani na Katɔti úte-nwu ɔnii ɔbla. 

6Ami nése kabla kammɔ kalɔ aani kalɛ baavá kugyii kebi. Na Apolo néwi-ka ntu. 
Nsu Katɔti náya na kálɛ lili. 

7Ɔmɛni ɔsu ni, ukyuli ɔni náva ku ukyuli ɔni néwi ntu ni, bana ƒui baaadi lɛla 
lɛdi. Na mmomu Katɔti ɔdi nda, ɔsika anwu náya na kálɛ lili. 

8Kavumana kadi keeebo ukyuli ɔni náva ku ɔni néwi-ka ntu kemmo. Katɔti kani 
ndubɔƒɔ bana ƒui kayu na bana kabla kenye. 

9Ɔsika bɔdi bakpana na kabla kenwi kemmo. Na bɔ́sala bɔɔbla-ka teete Katɔti. 
Na amii bise aani Katɔti kemmo kani lɛlɔ na bunye bɔɔtuma. Na bise lɛnɔ aani 
ɔtɔ ɔni na Katɔti ɔ́tu. 

10Na Katɔti lɛla lɛni na úte-mi kenye ni, lɛ́bla kabla aani ɔtɔ ɔtune ɔbuni kalɛ. Na 
lɛ́kya ɔtɔ kalɔ lɛtabi. Na ukyuli bamba úbo ɔɔtú taasia. Nsu ɔdi ka ɔdi biala ɔnu 
kaduɛ kalɛ na ɔɔtú taasia ɔtɔ ɔmmɔ lɛlɔ. 

11Ɔsika Yesu Kristo na Katɔti úti ɔ́bla ɔtɔ kalɔ lɛtabi lɛni kani lɛlɔ na bekyuli batu 
ɔtɔ basia. Na ɔdi ɔsɔ ulakana na wakya lɛtabi lɛbambadi lɛdi kalɔ. 

12Badi badubuti sika ugyiedi iye ɔƒualadi iye atabi ani náƒɔ kuye iye ligyii iye 
livo batu ɔtɔ ɔmmɔ. 

13Nsu si ɔtɔ ɔni na ɔdi biala ɔ́tu ɔdia iye ɔɔɔdia ni, Kristo limeyi bonwu lɛmmɔ 
ndubudie bana kabla bɔtina. Ɔsika limeyi lɛmmɔ lɛlɔ ni, ogya ndubo ɔdi biala 
kabla keyi budie. Ogya ɔmɛni ndubo kabla biala bɔkɔku bɔnu na ɔnu si kabla 
kammɔ kadia. 

14Si lɛla lɛni na ɔdi úti ɔ́tu ɔtɔ ɔ́sia ɔtɔ kalɔ lɛtabi lɛmɛni lɛlɔ lɛ́kana bunye si ogya 
ɔ́kywi ɔ́vi-ni lɛlɔ ni, ɔtune ɔmmɔ ɔdubɔƒɔ lɛyuƒɔla. 

15Nsu si ɔdi atula ani na úti ɔ́tu ɔtɔ ɔmmɔ ákywi ni, ulákɛ lɛyuƒɔla lɛdi. Nsu anwu 
ɔlati ɔdubɔkɛ bɔƒɔ aani si úkeli ɔ́lɛ ogya ɔmmɔ kemmo. 

Amii Alati Ndi Katɔti Kakpakɔ Kedee 
16Bɛti nwaa ka amii alati ndi Katɔti kakpakɔ. Na Katɔti Kɔyu kɔkya-mii lɛlɔ 
kemmo. 

17Ɔsika Katɔti kakpakɔ kese kedee, na amii ndi nwuna kakpakɔ kammɔ. 
Anwuɔsu si ɔdi úgyingya Katɔti kakpakɔ kammɔ ni, Katɔti ɔdubɔyila-nwu udu. 

18Bina akɔ ɔdi utatɔlɔ lɛlɔ. Si bina akɔ ɔdi ɔɔnu lɛlɔ aani kayawi kamɛni 
ɔnundane ni, ɔbla lɛlɔ ɔdɔlɔdi mmomu na bekyuli anumi kalɛ na wenwini 
ɔnundane geen sɔsɔ na Katɔti anumi. 

19Ɔsika lɛla lɛni na bayawine baanu aani lɛnunda na kayawi ni, ani ndi kɔdɔlɔ 
na Katɔti anumi. Na lɛni na Bunweni Kedee Ɔku ɔ́su ɔnini, “Banundane kakwɛ 
na Katɔti uuti taakywɛ ama alati kakpagyuɛ.” 

20Na básɔ bénweni banii, “Katɔti ɔgyi ka banundane kasusu kaaadi lɛla lɛdi.” 

21Ɔmɛni ɔsu ni, utalɛka ukyuli ɔdi utaakun lɛmɛnɛ na lɛla lɛni na bekyuli bakana 
bɔbla lɛlɔ. Ɔsika geen geen ni, lɛla biala lise lite bina bɔdia. 

22Paulo iye Apolo iye Petro iye kayawi kamɛni o-o iye kukpi ku ngba o-o iye 
ɔƒɛni ku uwi ɔni mebo ni, ala ammɔ ƒui adi amii adi. 

23Na Kristo ɔdi na bɛdi. Na Kristo lɛnɔ ɔdi Katɔti ɔdi. 

Korintoƒuɔ 1 - 4 

Bɔɔbla Kristo Kabla Ulu Lɛlɔ 
1Bitaanu-bu aani Kristo kabla bablane bani mɔɔnu Katɔti etemila geen ani na 
útedie keyi dii lɛlɔ. 

2Na lɛlakpa linwi lɛni kani na Unwoti ɔɔwia taasiku nwuna ala lɛlɔ ɔnune ɔmɛni 
udu kudɔ ndi ka ɔ́bla kabla kammɔ ulu lɛlɔ. 

3Ɔƒɛni ni, lɛɛɛdaku-ni si ɔdi ɔɔtɛku-mi litemi iye ɔdi ɔkɛnku kayawi lɛnunda lɛdi 
kenye ɔɔnu ɔnii lɛ́ƒiɔ. Naaatɛku ami ɔlati lɛlɔ muedi litemi. 

4Mina kayi kaladu-mi kɔtɔ kɔdi. Nsu ɔmɛni uléte-mi ubo ɔnii lɛ́ɛlɛ sɛɛn na likpidi 
ku litemi bɔtɛ kemmo. Ɔsika Blɔti ndubɔtɛku-mi litemi. 

5Anwuɔsu ni, ɔdi utatɛku ɔkpanadi litemi wetédu ka uwi ɔbuni ɔmmɔ webo. Si 
uwi ɔni na Blɔti úbo ni, anwu ndubɔtɛku ukyuli biala litemi na limeyi likplodi 
lɛmmɔ lɛlɔ. Na anwu ndubudie kasuudikɔ ala abɛdi keyi na ɔdubudie ala ani na 
bekyuli kakali kadanku ɔtina. Mmɔ na Katɔti ɔdubumwi ukyuli biala kalɛ na ɔ́bla 
nwuna kabla ɔ́vinku. 

6Banwa, kalɛ na binu ala ani na mɔɔsu kalɔ ɔsu na líti ami ku Apolo línwini lɛla 
lɛni na bɛnu bɛtɛya. Na bɛtɛya ala ani kalɔ na etemila amɛni eedie taatina ɔni 
na bénweni banii, “Bɛbla ala bɛsiaku ulu lɛlɔ.” Ɔmɛni ɔsu bitatalaku ukyuli ɔdi 
katɔ bitetulo ɔbambadi. 

7Ɔma nédie-ɔ na áƒɔ kuye étulo ƒula ɔkpana? Ala ani na ebo ƒui ni, Katɔti néti-
nya úte-ɔ. Na si lɛni na ɔdi ni, bi ɔsu na aakun lɛmɛnɛ aani si ɔɔɔdi Katɔti néte-ɔ 
ala ani na ébo? 

8Bɔsa na ala ani ƒui na bɛɛwia áasa-mii? Munuu balakɛne na biinwíni? Bɛ́ɛta 
bínwini baga ina ka bɔɔɔdi baga? Awo! Mɔɔyɔ́ si nka banii baga na bíinwini. Na 
abu lɛnɔ bunwini baga aani bina kalɛ! 

9Ɔsika use-mi aani si abu batalane ni, keliekɔ kekplodi na Katɔti úti ute-bu. Na 
buse aani bekyuli bani na bádu-ma kukpi kɔtɔ ka badu-ma na kadi anumi. Na 
kayawi ƒui ku Katɔti batu benye banu. 

10Bɔdi badɔlɔdi na Kristo ɔsu. Nsu amii bɛdi banundane ka bɛ́bla unwi ku Kristo 
ɔsu. Abu buse aani bekyuli bani na ekubi eeebo-ma lɛlɔ kemmo. Nsu amii ni, lɛlɔ 
lɛ́sa-mii. Bɔɔɔdi lɛla lɛdi na bekyuli anumi. Nsu amii ni, bibo ɔbu. 

11Úti úbalɛ ku ɔƒɛni ni, bɔkɛ ku kɔka ku utukwɛ. Na buuubo adala abuni adi. Na 
bekyuli beebó-bu. Na buuubo keliekɔ kadi. 

12Na bɔɔbla kabla kpakplaa na buutú lɛlɔ. Si bekyuli béwida-bu ni, abu buute-
ma kusɛ kusɛ. Ina dɛ na basiaku-bu beekpóku-bu ni, bɔɔkya ɔkplu. 

13Si bédumi-bu ni, kayi buɛɛ etemila na buuti teedie lɛlɔ kenye. Bɔɔɔdi lɛla lɛdi 
buuutulo kayawi kamɛni kebu. Kalɔ kamɛni alaekpidi kewiakunkɔ na bɔdi úti 
úbalɛku ɔƒɛni. 

14Ɔɔɔdi kɔƒa na nnii mɔɔkya-mii ɔsu na muunweni-mii ɔku ɔmɛni udu. Mmomu 
mɔɔlɛ-mii aani mina bebi bayɔne kalɛ. 

15Ɔsika si ina bibo bekyuli mpim leevu muedi bani mɔɔnu-mii lɛlɔ na bina 
bɔƒɔtaadi ngba bɔni na bilie kemmo ni, ɔɔɔdi bati pii náwɔ-mii. Ɔsika kalɛ na 
bilie ngba na bɛ́bla unwi ku Kristo ɔsu ni, ami nénwini bina ɔti na ɔni na lɛ́ka 
litemi buni lɛmmɔ buti buboku-mii ɔsu. 

16Anwuɔsu ni, muuvele-mii nnii bɛsiaku mina ɔbladu kama. 

17Ɔmɛni lɛlɔ geen ɔsu na mɔɔtala Timoteo lɛkya-mii. Ɔdi-mi ubi ɔyɔne geen ɔni 
mɔɔbla Blɔti kabla ulu lɛlɔ. Ɔdubo ubenyimene-mii Kristo ngba bɔwɔdi ulu ɔni 
kama na nsia. Na ɔmmɔ na mɔɔtina baƒɔtaadine ƒui na kesii biala. 

18Bina akɔ badi báta bénwini bekyuli bani mɔɔtina lɛlɔ teetulo bakpanadi, ɔsika 
bákali banii nsɔ lɛɛɛdubo naaabanu-mii. 

19Na si Blɔti ɔ́tuna ni, ndubo mbanu-mii na uwi klukui ɔdi kemmo. Na ami ɔlati 
ndubɔnu ɔyikun ɔni na bekyuli bani mɔɔtina lɛlɔ mɛni bebo, na lɛnu si ɔɔɔdi atɛ 
keeke kani na baatɛmi. 

20Ɔsika Katɔti lɛga bɔdi bɔɔɔdanku atɛ keeke bɔtɛmi. Mmomu bɔdanku ɔyikun. 

21Bɛɛyɔ́ ka libo-mii kudɔ na mbani-mii kɔtu, munuu mbo-mii kudɔ ku anumi 
buɛɛ na bɔyɔ kemmo? 

Korintoƒuɔ 1 - 5 

Bɛda Ɔsɔnɔdine Bidie Bina Baƒɔtaadine Akɔ 

1Na ɔƒɛni ni, bekyuli baasu nwaa ka ni, bina akɔ badi baadi kɔsɔnɔ kɔni ntulo 
bɔsu. Na bekyuli bani naaadi baƒɔtaadine muedi balakana ɔmmɔ udu bɔbla. 
Básu-mi banii ɔnana ɔdi ku ɔti ulekudi baatɛ! 

2Na bi ɔsu na bɛɛtina lɛlɔ? Ɔlɛka biteewulo kɔnyana mmomu. Na ukyuli ɔni 
nábla lɛla lɛmɛni udu ni, ɔdi ka bɛda-nwu bidie bina baƒɔtaadine akɔ. 

3Ina ka lɛ́gyunku-mii na bulánu lɛlɔ anumi ku anumi muedi ni, nkya-mii kudɔ 
mmɔ na kɔyu kemmo. Na ka nkya-mii akɔ ɔsu ni, lɛ́du ukyuli ɔni nábla udu 
ukpidi ɔmɛni kɔtɔ 

4na Blɔti Yesu Kristo ɔyikun kemmo. Si bɛ́sala lɛlɔ ni, na ɔbla-mii ka ami lɛnɔ 
nkya-mii akɔ na kɔyu kemmo. Na Blɔti Yesu Kristo ɔyikun ɔdubɔkya-bu akɔ. 

5Ɔdi ka bɛnyonu ukyuli ɔmmɔ bite Satan na nwuna ɔyikun ususu-nwu ɔlɔna. Na 
ina úkpi muedi ni, ukyuli ɔmmɔ kɔyu kɔkɛ bɔƒɔ na limeyi lɛni lɛlɔ na Yesu 
watɛku kayawi bekyuli ƒui litemi. 

6Útalɛka bitaatina lɛlɔ. Bɛɛɛgyi bɛnii bɔnyii blii mɔɔsálaku ɔlaaƒɔ ɔni na bánwu 
na ɔɔyá na ɔna ƒui uuƒu? 

7Bɛda bɔnyii biala bɔni ndi likpidi bidie bina akɔ. Na bɛbla aani ɔlaaƒɔ ɔwɔdi ɔni 
na bánwu, na bɔnyii bɔdi buuubo-nwu kemmo aani kalɛ na ngyi ka bise sɔsɔ 
kalɛ. Ɔsika bula Kukpi Lili Bɔvia Limeyi líidu. Na ɔƒɛni ni, báadu bula Kukpi Lili 
Bɔvia Lɛkpa Koƒonu Ubi ɔni ndi Kristo. 

8Anwuɔsu ni, bitaya na bɔdi bula Kukpi Lili Bɔvia Limeyi ku bodobodo ɔni 
kemmo na bɔnyii bɔkukudi bɔni ndi likpidi ku likyulikpi ala ani bɔɔbla akya. 
Mmomu bɔɔdi limeyi lɛmɛni ku bodobodo ɔni kemmo na bɔnyii buuubo na 
bɔɔtina ka bɔɔɔdi anumi lɛlɔ bekyuli. Mmomu bɔkɛnku litemi geen lɛmmɔ. 

9Na ɔku ɔni na línweni-mii kemmo ni, lɛ́su-mii nnii bitasala lɛlɔ ku bekyuli bani 
mɔɔdi kɔsɔnɔ. 

10Ɔƒɛni ni, ɔɔɔdi bekyuli bani naaadi baƒɔtaadine na nda. Badi bekyuli bani 
mɔɔdi kɔsɔnɔ na bebo lɛnungyie ku bani muuti bekyuli egulabi taadi, na baakpá 
baƒiɔ lɛnɔ. Na si bɛnii bɛɛmami-ma lɛlɔ bɔdi anwu ni, ɔdi ka bɛvi bɛlɛ kayawi 
kemodi kammɔ ƒui kemmo. 

11Mmomu lɛla lɛni mɔɔtina ndi ka ukyuli ɔni na ɔɔlɔ lɛlɔ ɔnii ɔnwa ɔƒɔtaadine 
nsu ɔɔdi kɔsɔnɔ iye ubo lɛnungyie iye ɔɔkpá baƒiɔ iye ɔɔlɔ bekyuli anyikpi iye 
uukpi ntɛ iye uuyú ni, awɔ ku-nwu bitabla lɛla lɛdi bitasala. Na bitakya kɔnu 
lɛkyami linwi kemmo bitadi muedi. 

12-13Use nwaa ka ni, ɔɔɔdi mina kabla kadi ka lɛtɛku bekyuli bani naaadi bula 
baƒɔtaadine bakpana litemi. Mmomu Katɔti ndubɔtɛku-ma litemi. Nsu ɔdi ka 
bɔtɛku bula baƒɔtaadine bakpana litemi aani kalɛ na Bunweni Kedee Ɔku ɔɔsu 
ɔnii, “Bɛgya ukyuli ukpidi bidie bina kasala kemmo.” 

Korintoƒuɔ 1 - 6 

Ɔlɛka Baƒɔtaadine Baklibi Lɛlɔ Ntɛ 
1Si bina akɔ ɔdi ɔ́kɛku ɔƒɔtaadine ɔkpana litemi ni, útalɛka uti litemi lɛmmɔ 
usienku bekyuli bani naaadi baƒɔtaadine kudɔ ka basu-ni bete-nwu. Mmomu 
bina akɔ ɔdi ɔlɛka ɔsu-ni. 

2Bɛgyi ka Katɔti bekyuli ndubɔtɛku kayawi bekyuli litemi. Na si bɛgyi ka amii 
ndubɔtɛku kayawi bekyuli litemi ni, ɔdi ka bɛkana na bɛtɛ etemila wɛlɛ wɛlɛ. 

3Bɛgyi nwaa ka abu baƒɔtaadine ndubɔtɛku katɔ batu litemi. Ɔmɛni ɔsu na 
útalɛka kayawi etemila wɛlɛ wɛlɛ amɛni étulo-bu. 

4Anwuɔsu si etemila amɛni udu akya bina akɔ ni, ina bekyuli bani na bilábu na 
bina akɔ muedi na bɛƒuna ka basu-ni muedi ni, nka ɔdia utulo ka bisie ɔgbami. 

5Mɔɔsu-mii ɔmɛni na kɔƒa kukpo-mii. Ukyuli unwi pɛ ɔdi anwu ɔkya bina akɔ 
ɔni ndubɔkana na ɔklibi etemila amɛni na baƒɔtaadine ntɛ. 

6Nsu ɔnwa ɔƒɔtaadine uuti ɔkpanadi teesienku bekyuli bani naaadi baƒɔtaadine 
kudɔ banii batɛ bana etemila. 

7Kasusu kani na bɛdanku asa na biiti lɛlɔ teesienku litemi katɛkɔ lɛti pɛ ɔɔtina 
ka bina bɔƒɔtaadi bɔ́sɔ ƒui. Aani ɔƒɔtaadine kalɛ ni, si ukyuli ɔdi ɔɔƒiɔ́-ɔ na ákya 
ɔkplu na átakya-nwu kenye ni, ɔdia utulo. Lɛni kani si ukyuli ɔdi úti-ɔ lɛla lɛdi 
ni, takpete ukyuli ɔmmɔ. 

8Nsu amii alati mmomu mɔɔƒiɔ́ lɛlɔ. Na biiyú bina banwa baƒɔtaadine ala muedi. 

9-10Na bɛgyi geen ka bekyuli bani mbo likyulikpi balákɛ Katɔti lɛga kadikɔ. 
Bitabu bina lɛlɔ kɔdɔlɔ! Ɔsika bekyuli bani mbo lɛyalɛ iye bani mɔɔkpá baƒiɔ iye 
baadi kɔsɔnɔ iye bani néti lɛlɔ kudɔ bɔtɛ bénwini liyedi iye banana bani 
mɔɔtɛnku lɛlɔ aani beleku kalɛ iye bani muuyú iye bani mbo lɛnungyie iye bani 
mɔɔní ntɛ teekpi iye beebile bekyuli anyi iye bani muuti bekyuli egulabi taadi 
ni, bana akɔ ɔdi biala uléduo Katɔti lɛga kadikɔ. 

11Lɛni na nka amii badi bíse. Nsu Blɔti ɔ́ƒɔ-mii ekpidi údie-mii lɛlɔ kemmo na 
ɔ́bla-mii kedee úte Katɔti. Na amii ku Katɔti ntɛ bɔ́sɔ bɔ́dia ɔkɛ Blɔti Yesu Kristo 
ku Katɔti Kɔyu ɔsu. 

Bɛda Bina Ɔlɔna Kedee Na Bite Katɔti Ɔbu 
12Bina akɔ ɔdi ɔdubɔsu ɔnii, “Mbo kuƒi ka lɛbla lɛla biala.” Sɔsɔ na ɔdi. Nsu lɛla 
biala lɛɛɛdia liiite-ɔ. Lɛkana na lɛsu nnii, “Mbo kuƒi na lɛbla lɛla biala.” Nsu 
útalɛka lɛla biala lɛdi-mi lɛlɔ. 

13Ukyuli bamba lɛnɔ ɔdubɔkana na ɔsu ɔnii, “Kaƒɔ ɔsu na bédie adila, na kaƒɔ na 
adila ese ete.” Sɔsɔ na ɔdi, nsu Katɔti ɔdubɔya na ana ƒui uwi ubavi. Na ɔɔɔdi ka 

buti bula ɔlɔna butaabla kɔsɔnɔ bɔdi ala. Mmomu ɔdi ka buti butaabla Blɔti 
kabla. Na anwu ɔdubute ɔlɔna ɔmmɔ lɛla lɛni námanku-nwu. 

14Katɔti ɔ́gyila Blɔti ɔ́lɛku bekpine akɔ, na ɔdubɔgyila abu lɛnɔ ku nwuna ɔyikun. 

15Bɛgyi ka bina ɔlɔna ɔdi Kristo ɔlɔna kakɛ kadi. Na útamanku ka eti Kristo ɔlɔna 
kakɛ kadi atámanaku ukyuli ɔni ndi lɛyalɛ ala ɔblane lɛlɔ. 

16Bɛgyi lɛnɔ ka si ukyuli úti nwuna ɔlɔna útámanaku ɔyalɛ ɔdi lɛlɔ ni, ɔ́blaku-
nwu unwi na ɔlɔna kemmo. Bunweni Kedee Ɔku ɔ́su nwaa ɔnii, “Bana inyɔ 
badubɔbla ɔlɔna unwi.” 

17Nsu ukyuli ɔni na úti lɛlɔ ɔ́mana Blɔti lɛlɔ ni, ɔ́blaku-nwu unwi na kɔyu 
kemmo. 

18Bɛsɔ bitabla kɔsɔnɔ ala. Likpidi bamba udu biala na ukyuli ɔ́bla ni, lɛɛɛdanku 
nwuna ɔlɔna. Nsu ukyuli ɔni mɔɔdi kɔsɔnɔ ni, ɔɔbla nwuna ɔlɔna ɔlati likpidi. 

19Bɛgyi nwaa ka ni, bina ɔlɔna ɔdi kakpakɔ ute Katɔti Kɔyu kɔni na Katɔti úti 
úte-mii na kulie-mii lɛlɔ kemmo. Ɔɔɔdi amii alati mbo bina lɛlɔ. 

20Ɔsika Katɔti ɔ́ƒɔ kayu bonwu na bina lili. Anwuɔsu biti bina ɔlɔna bɛbla ala ani 
muute Katɔti ɔbu. 

Korintoƒuɔ 1 - 7 

Bɛda Lɛlɔ Kaduɛ Na Bɔƒɔtaadi Ulu Lɛlɔ 
1Na ɔkɛnku ɔku ɔni na bínweni-mi etemila lɛlɔ ni, mɔɔsu-mii nnii si ɔnana ɔdi 
elie na átawia anii eeti uleku ni, agyi anii ábla-nwu kaduɛ. 

2Nsu ka lɛsɔnɔdi lɛ́bɔ ɔsu ni, ɔlɛka ɔnana biala ɔkɛ nwuna uleku. Na uleku biala 
lɛnɔ ɔkɛ nwuna ɔgya. 

3Útalɛka ɔnana uni ulekudi kudɔ buse. Na útalɛka uleku lɛnɔ uni ɔgyani kudɔ 
bɔtɛ. 

4Ɔsika uleku ɔlɔna ɔɔɔdi anwu lɛti ɔdi. Mmomu ɔdi ɔgyani lɛnɔ ɔdi. Na lɛni kani 
na ɔnana ɔlɔna lɛnɔ ɔɔɔdi anwu lɛti ɔdi. Mmomu ulekudi lɛnɔ ɔdi na ɔdi. 

5Si bana akɔ ɔdi ɔɔda ɔdi ɔkwɛ ni, ɔtuna ute-nwu amu ntu bɔka na bɛ́ka lɛlɔ kalɔ 
bunu ka bɛbla lɛni na biti uwi ɔmmɔ bite katɔ bɔkpali. Na ɔmmɔ kama ni, ɔdi ka 
bɛsɔ bilie kalɛ kani na bilie kukuuku. Si bɛ́bla lɛni ni, bileduo ukisine ɔmmɔ 
kakpagyuɛ kemmo. Ɔsika bilakana lɛlɔ lɛlɔ bɔdi na bɛsɔ bilie lɛni ƒui. 

6Ɔmɛni ɔɔɔdi ɔda na muubó-mii. Mmomu kasusu kadi na muute-mii. 

7Geen geen ni, ɔdia ute-mii si banii ɔdi biala use aani kalɛ na ami nse. Nsu ni, ɔdi 
biala ku lɛla lɛni na Katɔti úte-nwu. Ukyuli ɔdi ubo litela lɛdi, na ɔdi lɛnɔ ubo 
lɛbambadi. 

8Amu na bakinsi ku bekpinele ni, mɔɔsu-mii ka si bɛ́ƒɔ lɛlɔ bíse na bítelie agya 
iye bíteti beleku aani mina kalɛ ni, ɔdia utulo. 

9Nsu si bilakana lɛlɔ bɔda ɔ́si ala ani mɔɔda-mii ɔkwɛ ɔsu ni, bɛkana na bilie 
agya iye biti beleku. Ɔsika si bɛ́bla lɛni ni, ɔdia utulo ɔni na bitaabla lɛyalɛ ala 
taavi. 

10Na bagya ku bele ni, muubó-ma ɔda ɔni naaadi mina ɔdi. Mmomu Blɔti 
muubó-ma ɔda ɔmɛni. Ɔɔɔdi ka uleku ɔlɛ ɔgyani kesii. 

11Na si ɔ́lɛ ni, ɔdi ka anwu lɛti pɛ ɔsɔ ulie iye anwu ku ɔgyani ɔmmɔ basɔ babla 
unwi. Na utalɛka ɔnana lɛnɔ ɔnyonu ulekudi. 

12Na amii bakladi ni, mɔɔsu-mii ɔmɛni, nsu ɔɔɔdi Blɔti ɔda bubo. Si ɔƒɔtaadine 
ɔdi ubo uleku ɔni naaadi ɔƒɔtaadine na uleku ɔmmɔ ɔ́tuna ka basɔ belie ni, 
tanyonu-nwu. 

13Lɛni kani si uleku ɔƒɔtaadine ɔdi úlieku ɔnana ɔni naaadi ɔƒɔtaadine na ɔnana 
ɔmmɔ únu kalɔ ka basɔ belie ni, uleku ɔmmɔ utalɛ-nwu kesii. 

14Ɔsika ɔgyani ɔni nátaƒɔ útadi mmɔ ni, Katɔti ɔdubɔbla-nwu kedee ɔkɛnku 
uleku ɔni náƒɔ ɔ́di mmɔ ɔsu. Na lɛni kani na Katɔti ɔdubɔbla uleku ɔni nátaƒɔ 
útadi mmɔ kedee na awɔ ɔnana ɔni náƒɔ ádi mmɔ ɔsu. Si ɔɔɔdi lɛni ni, bana bebi 
balabla kedee. Nsu kalɛ na use ni, Katɔti ɔɔbla bebi bamɛni kedee. 

15Nsu si ukyuli ɔni naaadi ɔƒɔtaadine mmɔ ɔɔwia ka ɔtɔlɔ ɔni ndi ɔƒɔtaadine 
ɔmmɔ kudɔ ni, ɔkana na ɔtɔlɔ ƒaa. Na ulu ɔmɛni udu lɛlɔ ni, uleku ɔƒɔtaadine 
ɔmmɔ iye ɔnana ni, ubo kuƒi ka ɔbla lɛla lɛni na ɔɔyɔ́. Katɔti ɔ́lɔ-bu ɔnii bubelie 
ngba ku keyi buɛɛ. 

16Anwuɔsu awɔ uleku ɔƒɔtaadine si élieku ƒ'ɔgyani lɛni ni, ɔƒaalɛ adubudie-nwu 
alɛku ekpidi kemmo. Lɛni kani na awɔ ɔnana ɔƒɔtaadine lɛnɔ ni, si awɔ ku 
ƒ'ulekudi bílie lɛni ni, ɔƒaalɛ adubudie-nwu alɛku ekpidi kemmo. Lie ngba ku 
kuƒi kɔni na ebo asa na Katɔti úte-ɔ ƒula uleku. 

17Lɛla lɛni na mɔɔtina na baƒɔtaadine akpa ƒui akɔ ni, anwu ndi ka ɔdi biala usie 
anumi na ulie ngba na kuƒi kɔni na Blɔti úte-nwu ɔkɛnku nwuna kenyekɔ lɛlɔ 
uwi ɔni na Katɔti ɔ́lɔ-nwu. 

18Si ékulo lego asa na Katɔti ɔ́lɔ-ɔ ni, na eti-nwu lɛni kani. Na si étekulo tɔ lego 
asa na Katɔti ɔ́lɔ-ɔ ni, awɔ lɛnɔ sɔ tasu anii etékulo lego. 

19Ɔsika si ɔdi ékulo lego iye étekulo lego ni, ɔmmɔ ɔɔɔda. Mmomu kalɛ na abla 
lɛla lɛni na Katɔti ɔ́su-bu ka bɔbla ni, anwu nda. 

20Anwuɔsu kuƒi kɔni na ebo na ƒula kenyekɔ uwi ɔni na Katɔti ɔ́lɔ-ɔ ni, da-nwu 
lɛni kani. 

21Si ukyuli bamba kabla na aabla asa Katɔti ɔ́lɔ-ɔ ni, ɔmmɔ utekpoku-ɔ. Nsu si 
ákɛ ulu ɔni na ada ukyuli bamba kabla bɔbla aya na akɛ bɔnwuna ni, sia ulu 
ɔmmɔ lɛlɔ. 

22Si aabla ukyuli bamba kabla asa na Blɔti ɔ́lɔ-ɔ ni, énwini ukyuli ɔni na ebo 
bɔnwuna na Blɔti kudɔ. Na lɛni kani na si aabla awɔ ɔlati kabla asa na Blɔti ɔ́lɔ-
ɔ ni, énwini ukyuli ɔni mɔɔbla Blɔti kabla. 

23Na Katɔti ɔ́ƒɔ kayu bonwu na bina lili. Anwuɔsu bɛsɔ bitenwini bekyuli bamba 
kabla bablane. 

24Banwa, bina akɔ ɔdi biala ɔbla unwi ku Katɔti na kuƒi kɔni na ebo na ƒula 
kenyekɔ kenye asa ɔ́lɔ-ɔ. 

Bina Kasusu Kataasia Blɔti Kabla Lɛlɔ 
25Ɔƒɛni na lɛla lɛni na bíye na bakinsi lɛlɔ ni, ńtaƒɔ ɔda bubo bɔdi ńtasiku Blɔti 
kudɔ. Nsu ka Blɔti ɔ́nu-mi kɔnyana na ndi ukyuli ɔni na lɛ́manku ɔsu ni, mina 
kasusu ndi kamɛni. 

26Si ukyuli ábu ánu kalɛ na beekpóku bekyuli uwi ɔmɛni kemmo ni, mɔɔbu nnii 
ɔdia ute ɔnana utulo si ɔdi ɔkinsi. 

27Na si éti uleku ni, tasu anii aanyonu-nwu. Na si eeeti ni, tasu anii atáwia uleku 
ɔdi eti. 

28Nsu ni, si éti uleku ni, átabla likpidi lɛdi. Na si uleku ɔni na nka uuulie kɔgya 
úlie kɔgya ni, útabla likpidi lɛdi. Nsu mɔɔyɔ́ ka lɛda-mii lidie abi ani na ɔgya ku 
ule beebó na bana ngba kemmo. 

29Lɛla lɛni na mɔɔsu-mii ni, ani ndi ka uwi ɔ́sɔ útene. Na ɔ́si ɔƒɛni úsela ni, ɔdi ka 
amii beleku bagya bilie ngba aani bakinsi. 

30Na bekyuli bani muuwulo ni, babla aani si bana lɛlɔ liiibo kɔnyana. Na bani 
mɔɔmá ni, babla aani si kubiti kuláda-ma. Na bekyuli bani muuyé ala ni, babla 
aani si ala ani na béye ƒui aaadi bana ɔdi. 

31Na bani nnye kayawi kamɛni akɛla kenye ni, beteti anu batasia-nya lɛlɔ. Ɔsika 
kalɛ na bɔɔnu kayawi kamɛni ɔƒɛni ni, ɔɔɔdi lɛni na kadubo buse na uwi klukui 
ɔdi kama. 

32Mɔɔwia ka bɛda kasusu bidie lɛla biala lɛlɔ. Ɔsika ɔnana ɔkinsi ni, uuti nwuna 
kasusu taasia Blɔti kabla lɛlɔ na ɔɔkya ɔkplu ka ɔbla lɛla lɛni mayɔ Blɔti kaƒɔ. 

33Nsu ɔnana ɔni nti uleku anwu ni, nwuna kasusu kaasia kayawi ala lɛlɔ. Ɔsika 
ɔɔwia ka ɔbla lɛla lɛni mayɔ ulekudi kaƒɔ. 

34Ɔmmɔ ɔsu ni, ala ammɔ aaní-nwu teenene ɔƒɛnyi ɔni ku ɔni ƒui. Na uleku ɔkinsi 
iye adagyaa ni, uuti nwuna kasusu taasia Blɔti kabla lɛlɔ. Ɔsika ɔɔwia ka uti lɛlɔ 



1995 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

ƒui ute na kɔyu ku ɔlɔna kemmo. Na uleku ɔni na ulie kɔgya ni, nwuna kasusu 
kaasia kayawi ala lɛlɔ, ɔsika ɔɔwia ka ɔbla lɛla lɛni mayɔ ɔgyani kaƒɔ. 

35Mɔɔwia ka libunku-mii. Ɔmɛni ɔsu na mɔɔsu-mii ala amɛni. Neeenyimi-mii ku 
ɔda bubo bɔdi. Mmomu mɔɔyɔ́ ka bilie ngba na ulu geen ɔmmɔ lɛlɔ. Na bɛkana 
na biti lɛlɔ bite Blɔti lɛti ƒui kede kede ku bina kayi ƒui. 

36Na si ɔnana ku uleku ɔni na bálɛ lɛlɔ kegye bánu ka basɔ balakana bulie kpoo 
na betu uwi kalɛ na nka bákali ni, bakana na beti lɛlɔ. Na ɔɔdi likpidi. 

37Nsu ɔnana ɔni nábla kasusu kpakplaa ka uleti-nwu na wakana na wada lɛlɔ 
lɛni ni, ɔkana na ɔda-nwu buti ɔya. Ɔnana ɔmɛni lɛnɔ ɔ́bla kaduɛ. 

38Anwuɔsu ni, ɔnana ɔni néti uleku mmɔ ni, ɔ́bla kaduɛ. Nsu ɔni néteti uleku 
mmɔ ni, ɔ́bla kaduɛ útulo. 

39Uleku ɔni na ulie kɔgya ni, uuubo kuƒi ka ulie kɔgya bamba na uwi ɔni na 
ɔgyani ɔmu uli ngba. Na si ɔgyani ɔmmɔ úkpi ni, mmɔ asa na ɔdubɔkana na 
ulieku ɔnana ɔbambadi biala na ɔɔyɔ́. Nsu ɔdi ka ɔnana ɔmmɔ ɔbla ɔƒɔtaadine. 

40Na si ɔ́kana na ɔ́sɔ útelie kɔgya ni, ɔdubɔkɛ ebiti utulo. Ɔmɛni na mina kasusu 
kaatina-mi, na lɛ́ƒɔ lɛ́di ka ɔdi Katɔti Kɔyu lɛƒɔyɔ lɛnɔ. 

Korintoƒuɔ 1 - 8 

Katɔti Unwi Pɛ Kani Nkya 
1Na ɔƒɛni ni, mɔɔyɔ́ ka lɛsu-mii lɛla lɛdi na adila ani na béti bákpa na baƒiɔ abi 
lɛlɔ. Bɔɔsu bɔnii bula ƒui bubo lɛlati. Nsu bɔgyi lɛnɔ ka lɛlati lɛmɛni lɛɛyá na 
ukyuli uuƒu na ɔɔtina lɛlɔ. Nsu lɛla lɛni mɔɔkya-bu ogya ni, ani ndi si aayɔ́ 
bekyuli. 

2Ukyuli biala ɔni mɔɔkali ɔnii ɔgyi lɛla lɛdi ni, geen geen ni, ɔɔɔgyi-ni kalɛ na 
ɔlɛka ɔti. 

3Nsu ukyuli ɔni mɔɔyɔ́ Katɔti ni, Katɔti ɔgyi-nwu. 

4Na ɔmɛni ndi lɛla lɛni mɔɔsu-mii na adila ani na béti bákpa na baƒiɔ abi lɛlɔ 
bɔdi lɛlɔ. Bɔgyi ka ala ani na bekyuli bábla bése baakpá ni, aaadi lɛla lɛdi na 
kayawi kamɛni kemmo. Ɔsika bɔgyi ka Katɔti unwi pɛ kani nkya. 

5Ina bekyuli baasu banii baƒiɔ bakya katɔ iye kalɔ mɛni na ina ka baƒiɔ bamɛni 
lidu limomo ku kalɔ benwoti muedi ni, 

6abu bɔgyi ka Katɔti unwi pɛ na bubo. Anwu ndi Ati ɔni nédie ala ana ƒui. Na 
anwu na bulie ngba bute. Na Blɔti unwi pɛ kani nkya, na anwu ndi Yesu Kristo 
ɔni lɛlɔ na Katɔti ɔkɛ údie ala ƒui. Na ɔkɛ anwu ɔsu na buli ngba. 

7Ɔɔɔdi ukyuli biala ngyi litemi geen lɛmɛni. Ala ani na bekyuli bábla bése 
baakpá ni, ése áƒɔ badi lɛlɔ kemmo ɔni na úbedu ɔmwi kadi si bádi adila amɛni 

udu ni, baabu banii baƒiɔ adila na adi. Na bana kasusu kpɛtɛ kpɛtɛ kaadú-ma 
kɔtɔ ka adila ammɔ aayá beesé lɛlɔ. 

8Ɔɔɔdi adila adi bɔdi ndubɔya na abu ku Katɔti ntɛ bɔdia bubu. Na bulayila lɛla 
lɛdi si bútadi. Na lɛni kani na bulákɛ lɛla lɛdi si bɔdi adila adi. 

9Bɛnu kaduɛ na bina kuƒi kɔni na bibo lɛlɔ kalɛ na uleboku ukyuli ɔni na nwuna 
bɔƒɔtaadi buuubo ɔkplu kalɔ na wabla likpidi lɛdi. 

10Kali nu si ukyuli ɔni na nwuna bɔƒɔtaadi buuubo ɔkplu ɔnu-ɔ aani ukyuli ɔni 
na ƒula lɛnunda lísie anumi ka aadi adila ani bákpa béte baƒiɔ na nwuna ɔtɔ. 
Anwu lɛnɔ ɔdubɔkɛ ɔyikun na ɔdi adila ani na béti bákpa béte baƒiɔ mmɔ. 

11Ɔmmɔ ɔsu ni, ƒula ɔnwani ɔni ɔsu na Kristo úkpi na nwuna bɔƒɔtaadi buse 
kpɛtɛ kpɛtɛ ɔdubɔyii ku udu na ƒula lɛla lɛni na aanu anii lɛlati ɔsu. 

12Si úbo lɛni ni, na aabla likpidi taaƒiɔ ƒula baƒɔtaadine bakpana. Na áya na bani 
bɔƒɔtaadi neeebo ɔkplu bɔdubo-ma buteekpoku na bana kɔyi kemmo. Na si úbo 
lɛni ni, aabla likpidi taaƒiɔ Kristo. 

13Anwuɔsu si adila ani na mɔɔdi adubɔya na mina ɔnwani ɔbla likpidi ni, nsɔ 
lɛɛɛdubo adila ani na béti bákpa béte baƒiɔ bɔdi kudii kalɛ na mina ɔnwani 
weduo likpidi kemmo. 

Korintoƒuɔ 1 - 9 

1Bɛɛbu bɛnii liiibo kuƒi na lɛbla lɛla lɛni mɔɔyɔ́? Munuu lɛɛɛdi ɔtalane na ńtanu 
Blɔti Yesu? Na ɔɔɔdi amii ndi mina ebi ani na lɛ́nwu na mina kabla kani na lɛ́bla 
líte Blɔti kemmo? 

2Si ina badi balaƒɔ-mi aani Blɔti ɔtalane ni, amii bɛ́ƒɔ-mi lɛni. Na kalɛ na bɛ́bla 
unwi ku Blɔti ni, ɔmmɔ lɛti pɛ ɔ́ya na amii alati biidie ɔmɛni taatina nwaa ka ndi 
Blɔti ɔtalane. 

3Na si bekyuli baakyaku-mi ɔmɛni lɛlɔ unyeƒi ni, lɛni na muudie mina lɛlɔ kenye. 

4Bubo kuƒi kɔni na bete-bu adila ku ntu na bula kabla kenye. 

5Bubo kuƒi ka abu lɛnɔ buti bula beleku bɔda aani kalɛ na batalane bakladi ku 
Blɔti banwani ku Petro lɛnɔ baabla. 

6Munuu ami ku Barnaba lɛti kani nálɛka bɔnu bula lɛlɔ lɛlɔ? 

7Ukpone ɔdi biala uláƒɔ nwuna lili kayu na bekpone kakyakɔ. Na umonsene 
biala ni, ubo kuƒi ka ɔdi nwuna kemmo edula. Na bebuo lɛlɔ ɔnune biala ubo 
kuƒi na uti bebuo bammɔ anyi ntu ɔbla lɛdila. 

8Liiinye ala ani na abu bekyuli kasusu kaanu taati mɛni lɛti pɛ lɛlɔ. Na lɛni kani 
na ɔda bubo bɔmmɔ bɔɔsu. 

9Bɔ́ka na Mose ɔda bubo ɔku kemmo ka ni, ebuo ɔni na biiti teesienku katumakɔ 
ni, tenyimi-nwu kenye si unye kabla lɛlɔ. Nsu ni, ɔɔɔdi bebuo bamɛni geen lɛlɔ 
na Katɔti ɔɔtɛmi taasiku. 

10Bula lɛlɔ litemi na Katɔti ɔɔsu. Na sɔsɔ ni, abu ɔsu na bénweni litemi lɛmɛni. 
Ukyuli ɔni mɔɔtuma ku ukyuli ɔni mɔɔƒɛ edula ni, ɔdi ka babla kabla kammɔ ku 
lɛnunsia ka ɔdi biala wakɛ edula ammɔ adi. 

11Bɔ́va kɔyu kemmo ebi bɔ́kya-mii akɔ. Na si amii lɛnɔ bíte-bu ɔlɔna lɛlɔ ala ni, 
úbie? 

12Si bekyuli bamba bébo kuƒi ka bakɛ kɔsia kɔdi basiku-mii kudɔ ni, na abu bubo 
kuƒi kɔmmɔ udu butulo-ma muedi. Nsu abu búteti kuƒi kɔmmɔ bútablaku lɛla 
lɛdi. Mmomu abu búti lɛla biala bɔ́sia lɛlɔ kalɛ na Kristo litemi buni lɛmmɔ lɛkɛ 
ulu na ligyingya lisie kesii biala. 

13Bɛgyi kede kede ka bekyuli bani mɔɔbla kabla na Katɔti kakpakɔ ni, mmɔ na 
baakɛ́ bana lɛdila. Na bekyuli bani muuti akpala taatásia lɛkpabi lɛmmɔ lɛlɔ ni, 
beete-ma bana kadikɔ. 

14Lɛni kani geen na Blɔti úbo ɔda ɔnii bekyuli bani mɔɔkɔ́ litemi buni lɛmmɔ 
lɛsa teete bekyuli ni, lɛsa lɛni baakɔ́ kemmo na ɔlɛka badi. 

15Nsu ńtablaku kuƒi kɔmɛni lɛla lɛdi. Munuu muunweni-mii ɔku ɔmɛni na lɛwia 
lɛla lɛdi lɛsiku-mii kudɔ? Si ɔmmɔ ɔsu ni, si líkpi muedi ɔdia-mi utulo. Ɔsika 
naaawia nnii lɛla lɛni lɛlɔ na mbo kuƒi ka lɛkun lɛmɛnɛ ni, ukyuli ɔdi uti-ni 
unwini etemila keeke. 

16Liiibo kuƒi kɔni na ntaakun lɛmɛnɛ ka mɔɔkɔ́ litemi buni lɛmmɔ lɛsa ɔsu. Blɔti 
ɔdubɔni-mi kɔtu si ńtakɔ litemi buni lɛmmɔ lɛsa ńtete bekyuli! 

17Si banii ami ɔlati náƒuna kabla kamɛni na mina bɔyɔ kenye ni, nka ndubɔsia 
anu ka baƒɔ-mi kayu. Nsu ɔdi kabla kani na Blɔti nnye-mi lɛlɔ ɔnii mbla. Ɔsika 
Katɔti néti-mi únyene-ka kenye. 

18Na bi kayu baaƒɔ-mi? Lɛyuƒɔla lɛni na mbo ndi ka lɛkɔ litemi buni lɛmmɔ lɛsa 
ku kaƒɔ ƒaa. Na lɛɛɛdubo mina kadikɔ ƒui kama bɔsia na litemi buni lɛni mɔɔsu 
mɛni kemmo. 

19Mbo mina lɛlɔ kuƒi biala ɔni na lɛɛɛkya ukyuli bamba ɔdi kalɔ. Nsu lɛ́bla lɛlɔ 
aani ukyuli ɔni mɔɔbla bekyuli ƒui kabla kalɛ na lɛƒɔ bekyuli pii lite Blɔti. 

20Uwi ɔni na mɔɔbla kabla na Yudaƒuɔ akɔ ni, lílie ngba aani Yudani kalɛ na 
lɛkana lɛƒɔ-ma lite Blɔti. Na ina ka lɛɛɛkya Mose ɔda bubo kalɔ muedi ni, lílie 
ngba lɛni ku bani mɔɔdi nwuna ɔda bubo bɔmmɔ lɛlɔ uwi ɔni na lɛ́kya-ma akɔ 
kalɛ na lɛkana na lɛƒɔ-ma lite Blɔti. 

21Lɛni kani na mɔɔbla ku bekyuli bani naaadi Yudaƒuɔ lɛnɔ. Na lílie-ma akɔ aani 
ukyuli ɔni naaadi Yudani. Na naaadi Yudaƒuɔ ɔda bubo bɔdi lɛlɔ kalɛ na lɛƒɔ-ma 

lite Blɔti. Ɔmɛni ulátina ɔnii lɛ́ta línye Katɔti ɔda bubo lɛlɔ. Ɔsika geen ni, Kristo 
ɔda bubo lɛlɔ na mɔɔdi. 

22Si nkya bani na bana bɔƒɔtaadi buse kpɛtɛ kpɛtɛ akɔ ni, mɔɔbla lɛlɔ aani ama 
kani kalɛ na lɛkana lɛƒɔ-ma lite Blɔti. Ɔmɛni ɔsu lɛ́manku-ma na línwini bekyuli 
ƒui ɔkpana kalɛ na lɛsia ulu biala lɛlɔ na lɛƒɔ bekyuli badi lite Blɔti. 

23Ala amɛni ƒui na mɔɔbla na litemi buni lɛmmɔ ɔsu kalɛ na ami lɛnɔ lɛkɛ lɛlɔyɔ 
lɛni nkɛnku kabla kammɔ kemmo. 

24Bɛgyi nwaa ka bekyuli pii muusié usi kekelikɔ. Nsu ukyuli unwi pɛ mɔɔdi lɛlɔ 
taaƒɔ lɛyuƒɔla. Anwuɔsu bikeli usi ɔmmɔ kalɛ na bɛdi lɛlɔ na bɛkɛ lɛyuƒɔla. 

25Ukyuli biala ɔni mɔɔklibi lɛlɔ ka úsela utékeli usi ni, uuboku lɛlɔ kalɔ na 
baatina-nwu kɔkwɛ kɔna ƒui kalɛ na ɔƒɔ lɛlɔ bɔdi kabwa kani neeetu uwi asa na 
keebie. Nsu abu ni, bɔɔsa lɛlɔ bute kabwa kani na kelebie kudii. 

26Ɔmɛni ɔsu na muukeli siin kalɛ na ntékulo kabuli. Na nse aani ukyuli ɔni 
muukpó lɛvu ɔni na ulébeyi nwuna lɛvu na kayaa ukpludi. 

27Lɛ́ya na lɛvu lɛma-mi kalɛ na mina ɔlɔna ɔkana na ɔƒɔ lɛbibo biala. Ɔsika si 
lɛ́kɔ litemi buni lɛmɛni lɛsa líte bekyuli bamba na búbasa bɔnii bɔɔkɔ́ku lɛlɔ ni, 
naaawia ka bada-mi bedie na lɛyuƒɔla lɛmmɔ kenye! 

Korintoƒuɔ 1 - 10 

Paulo Úbo-ma Ɔda Na Lɛƒiɔkpa Lɛlɔ 
1Banwa, mɔɔwia ka binyimo lɛla lɛni nálɛku bula bati kuuku bani násiaku Mose. 
Ulɔyɔ ɔ́tɔnku-ma, na ɔ́gyumana-ma ƒui. Na bávi Ɛpugyie ntɛ. 

2Katɔti úti ku Ɛpugyie ɔmmɔ ɔ́bla-ma ntu bɔkpila ɔdi aani bekyuli bani nsiaku 
Mose kama. 

3Bana ƒui bádi Kɔyu kemmo adila enwi pɛ ammɔ. 

4Na báni Kɔyu kemmo ntu bunwi pɛ bɔmmɔ. Báni ntu básiku Kɔyu kemmo 
lɛtakpɛ lɛni nkɛ nsiaku-ma mmɔ kemmo. Na lɛtakpɛ lɛmmɔ lɛdi Kristo ɔmmɔ 
ɔlati. 

5Uwi ɔmmɔ muedi kemmo ni, lɛlɔ lítayɔ Katɔti na bana ketulodikɔ ɔbladu lɛlɔ. 
Anwuɔsu ni, békpi ketele kemmo. 

6Ɔmɛni ɔdi ala ani na bɔnu bɔtɛya kalɛ na alaekpidi emini asɔ alátaada-bu ɔkwɛ 
aani bana kalɛ, 

7iye buti lɛlɔ bute lɛƒiɔkpa ala bɔbla aani bana kalɛ. Lɛni na Bunweni Kedee Ɔku 
ɔ́su ɔnini, “Bekyuli bammɔ bádu bebuo na báni ntɛ na badi adikpi limeyi, na 
bátɔ béte baƒiɔ.” 

8Útalɛka butaabla kɔsɔnɔ bɔdi ala aani kalɛ na bana badi bábla, na nkyuli mpim 
aavlanyɔ-ɛtɛ békpi limeyi linwi. 

9Na ɔɔɔdi ka bɔkɔku Blɔti bɔnu. Lɛni na bana badi bábla, na balakpi bádu-ma na 
békpi. 

10Na ɔɔɔdi ka butaata teenye Katɔti lɛlɔ aani kalɛ na bana badi bábla ɔsu, na 
Katɔti ɔtu ɔni nda kukpi ɔyikun ɔ́kyula-ma. 

11Ala amɛni ƒui álɛku-ma kalɛ na abu bɔnu bɔtɛya. Na bénweni-nya bése kalɛ na 
buti-nya bɔlɛ lɛlɔ. Ɔsika bula uwi ɔni kemmo na bɔkya mɛni ni, úudu kawɔlɔkɔ. 

12Ɔdi biala ɔni mɔɔkali ɔnii unye kpakplaa ni, ɔnu kaduɛ kalɛ na ulebuli. 

13Lɛla biala lɛni nékpoku-ɔ lɛ́nu ni, nina udu lɛɛkana na liibo ukyuli biala lɛlɔ. 
Nsu ni, Katɔti ɔɔdi nwuna linyese lɛlɔ. Na ɔdubute-ɔ ɔyikun ɔni na eti enye lɛla 
lɛni mekpoku-ɔ manu kenye, na liletulo ƒula ɔyikun kalɛ na enye kpakplaa ete-
nwu. Uwi ɔni kemmo na lɛla lɛdi liikpóku-ɔ taanu ni, Katɔti ɔdubute-ɔ ɔyikun 
ɔni na eti enye ala ammɔ ƒui kenye, na ɔtina-a ulu ɔni lɛlɔ na asia na alɛ-nwu 
kemmo. 

14Anwuɔsu ni, banwa, bɛda lɛlɔ bidie lɛƒiɔkpa biala kemmo. 

15Mɔɔtɛmiku-mii aani bekyuli bani náda anu. Anwuɔsu bɛbu ala ani na mɔɔsu-
mii mɛni kemmo bɛnu. 

16Ɔɔƒɛɛ ɔni na buuti taagya Katɔti enu ni, unye ute Blɔti ubugya. Na bodobodo 
ɔni na bɔɔbwɛ si bɔɔdi Blɔti adila kedee ni, ɔɔtina ka abu ku Kristo bɔɔbla unwi. 

17Na ina ka bumomo ni, bɔdi ɔlɔna unwi pɛ. Ɔsika bodobodo unwi kani na bula 
ƒui bɔɔdi. 

18Bɛbu bɛnu Israelƒuɔ ka ni, bekyuli bani mɔɔdi adila ani na béti bákpa béte 
Katɔti ni, báblaku Katɔti unwi. Ɔsika anwu na bákpa ala ammɔ béte na nwuna 
lɛkpabi lɛlɔ. 

19Na ɔƒɛni ni, bɛɛkali bɛnii bɔɔsu na nda nnii baƒiɔ bani bávɔ béte lɛlɔ ni, ama 
lɛnɔ badi Katɔti ɔdi geen? Munuu adila ani na béti bákpa béte ala bamba amɛni 
adi lɛla geen lɛdi? 

20Oowo! Lɛla lɛni na mɔɔsu-mii ni, ani ndi ka ala ani na béti bákpa na akpabi 
amɛni lɛlɔ ni, béti-nya bákpa béte ayu ekpidi, na ɔɔɔdi Katɔti. Na naaawia-mii 
nnii bɛbla unwi ku ayu ekpidi amɛni. 

21Ɔɔɔdia ka ani asiku Blɔti ɔɔƒɛɛ kemmo na asɔ atáni asiku ayu ekpidi lɛnɔ ɔɔƒɛɛ 
kemmo. Útalɛka adi adila na Blɔti kakpakɔ na asɔ atádi adila na ayu ekpidi 
kakpakɔ lɛnɔ. 

22Munuu bɛɛyɔ́ ka Blɔti uti nwuna kɔnyi ɔkya-bu? Bitaya bɔkali bɔnii bubo 
ɔyikun butulo-nwu. 

23Bubo lɛsugba banii, “Kuƒi kɔtɛ na bɔbla lɛla biala.” Sɔsɔ na ɔdi. Nsu ɔɔɔdi lɛla 
biala ndia. Kuƒi kɔtɛ na bɔbla lɛla biala, nsu ɔɔɔdi lɛla biala mbo kɔsia lite-bu. 

24Ɔƒɔtaadine ɔdi utawia anwu lɛti bɔdia, mmomu ɔwia lɛla lɛni madia mete 
nwuna ɔkpana lɛnɔ. 

25Ebo kuƒi na eye lɛna lɛdi biala na beeyé na kuye na akun. Na ɔɔɔdi ka eye lɛla 
lɛdi enu na ati si lɛna lɛmmɔ lise kedee iye liiise. 

26Ɔsika Bunweni Kedee Ɔku ɔɔsu ɔnii, “Kalɔ ku kana ala ani nkya-nya kemmo 
ƒui ni, adi Blɔti adi.” 

27Si ukyuli ɔni naaadi ɔƒɔtaadine ɔdi ɔ́lɔ-ɔ ɔnii baadiku-nwu na átuna na ésie ni, 
lɛla biala na úte-ɔ ɔnii di ni, di na teye lɛla lɛdi enu ati si adila ammɔ ese kedee 
iye eeese. 

28Mmomu si ukyuli ɔdi ɔ́su-ɔ ɔnii béti adila ammɔ bákpa béte baƒiɔ badi ni, tadi-
nya. Ɔmɛni ɔdubɔya na kayi kelékpoku ukyuli ɔmmɔ. 

29Ɔsika ɔɔɔdi awɔ ɔni nádi adila ammɔ na kayi kadubo bukpoku. Mmomu ukyuli 
ɔni nánu ɔ́su-ɔ na kayi kadubo bukpoku. Ukyuli ɔdi ɔdubɔkana na uye ɔnii, “Bi 
ɔsu na si mbo kuƒi na lɛbla lɛla lɛdi na ukyuli bamba kayi kani mekpoku-nwu 
ɔsu na ɔdi ka lɛda lɛla lɛmmɔ bɔbla lɛya? 

30Si lɛ́gya Katɔti enu na lɛdila lɛni na úte-mi ɔsu ni, bi ɔsu na ukyuli ɔdi ɔnu ɔnii 
lɛ́ƒiɔ na ɔmɛni lɛlɔ ka lɛ́ɛgya Katɔti enu?” 

31Nsu nyimo ka lɛla biala na ɔdi aabla iye aadi iye aaní ni, ɔlɛka abla ana ƒui kalɛ 
na eti ɔbu ete Katɔti. 

32Bitabla lɛla lɛni maya na Yudaƒuɔ iye bani naaadi Yudaƒuɔ iye baƒɔtaadine 
belebo Katɔti kudɔ. 

33Bɛbla kalɛ kani na mɔɔbla lɛla biala. Mɔɔsia anu kalɛ na naaata neeenye ɔdi 
lɛlɔ. Naaakali taanu mina lɛkɛ, mmomu lɛla lɛni madia mete ɔdi biala kalɛ na 
bakɛ bɔƒɔ. 

Korintoƒuɔ 1 - 11 

1Bɛnu mina ɔbladu bɛtɛya aani kalɛ na ami lɛnɔ mɔɔnu Kristo ɔdi taatɛya. 

Kristo Ɔdi Ukyuli Biala Lili 
2Muumwi-mii ɔsika bina anu asia-mi lɛlɔ uwi biala na biinyimo ala ani na lɛ́tina-
mii na bɛɛbla taasiaku-nya lɛlɔ uwi biala. 

3Nsu mɔɔwia ka binu kalɔ nwaa ka ni, Kristo ɔdi ukyuli biala lili. Na ɔgya lɛnɔ 
ɔdi uleku lili. Na Katɔti ndi Kristo lili. 

4Anwuɔsu ɔnana ɔni mɔɔkpali katɔ iye ɔɔkɔ́ Katɔti litemi buni lɛsa na Katɔti 
kakpakɔ na úti lɛla lɛdi úbi lili ni, ɔɔkya Kristo kɔƒa. 

5Na uleku ɔni mɔɔkpali katɔ iye ɔɔkɔ́ Katɔti litemi buni lɛsa na kakpakɔ na 
útamana lɛdiku lili ni, ɔɔkya ɔgyani kɔƒa. Na kavumana kadi keeebo anwu ku 
uleku ɔni nékpeyi lili na ɔɔɔda lɛlɔ ntɛ. 

6Si uleku ɔmmɔ útamana lɛdiku lili ni, na ɔlɛka ɔkpɛ lili linwini. Na ka ɔdi lɛla 
lɛni muuwi uleku anumi kalɔ si úkpeyi lili iye ɔ́kpɛ lili ɔsu ni, ɔdi ka ɔmana 
lɛdiku lili. 

7Útalɛka ɔnana ubi lɛla lɛdi lili, ɔsika Katɔti údie ɔnana na nwuna udu kenye. Na 
uudie Katɔti ɔbu keyi. Nsu ulekudi anwu uudie ɔnana ɔbu keyi. 

8Ɔsika Katɔti útaka ɔnana budie bɔlɛku uleku kemmo. Mmomu uleku na údie 
ɔ́lɛku ɔnana kemmo. 

9Na ɔɔɔdi uleku ɔsu na Katɔti údie ɔnana. Mmomu ɔnana ɔsu na Katɔti údie 
uleku. 

10Na kayaa batu ɔsu ni, ɔlɛka uleku ɔmana lɛdiku lili uti ɔtina ka ɔkya ɔnana 
kalɔ. 

11Na bula baƒɔtaadine ngba bulie kemmo ni, uleku ulesie taaya ɔnana, na ɔnana 
lɛnɔ ulesie taaya uleku. 

12Ɔsika kalɛ na bábla uleku bálɛku ɔnana kemmo ni, lɛni kani na uleku lɛnɔ ɔ́wɔ 
ɔnana. Nsu lɛla biala ni, Katɔti kudɔ kani na lɛɛsí. 

13Amii alati bɛbu bɛnu si ɔ́manku uleku ka unye utaakpali katɔ ɔni na útamana 
lɛla lɛdi lili? 

14Kalɛ na Katɔti údie kayawi ala ni, ɔmmɔ lɛti ɔɔtina-bu lɛla lɛdi. Na útamanku 
ka ɔnana ɔda nwuna lili linwini use na liyi line gyɔlɔɔ. Ɔdi kɔƒa lɛla. 

15Nsu si uleku linwini ani líne-nwu lɛni ni, ɔdi-nwu ɔbu. Ɔsika Katɔti úte-nwu 
linwini gyɔlɔɔ lɛmmɔ aani lɛla lɛni nébi-nwu lili. 

16Nsu si ukyuli ɔdi ɔɔkya unyeƒi na ɔmɛni lɛlɔ ni, lɛla lɛni kani na ami masu-nwu 
ndi ka abu ku Katɔti baƒɔtaadine akpa ƒui bɔsɔ buuubo ulu ɔbambadi ɔdi na bula 
bɔsala bɔmmɔ kemmo. 

17Nsu na ala ani ndubo bɔtina mɛni kemmo ni, ɔɔɔdi bumwi na nda-mii. Ɔsika 
si uwi ɔni na bíbasala ni, ɔɔɔdi lɛbuni mɔɔlɛ́ taasiku bina bɔsa bɔmmɔ kemmo. 
Mmomu ala muubie teebu. 

18Ɔsika kudeedi ni, línu ka si bɛ́sala aani baƒɔtaadine ni, biile lɛlɔ kemmo akpa 
akpa. Na use-mi ka sɔsɔ na ɔdi. 

19Unyeƒi ɔdi uuubo ka ɔdi ka kavumana kadi kakya-mii akɔ uti ɔtina bani ndi 
baƒɔtaadine geen kalɛ na bekyuli banu-ma bati. 

20Na si bɛ́sala aani lɛkpa ni, ɔɔɔdi Blɔti adila kedee na bíbo bibadi. 



2002 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

21Ɔsika si bɛɛdi ni, bilénye taagya lɛlɔ asa na ɔdi biala uti nwuna adila ɔdi. Ɔmɛni 
ɔɔyá na kɔka kɔɔda badi na badi ama baaní ntɛ teekpi. 

22Bubo na biiibo kɔduli kɔni kemmo na bilie bɛdi na bɛni? Munuu bɔyɔ na bɛɛyɔ́ 
ka biwi lɛkpa lɛmmɔ anumi kalɔ na bɛkya baƒɔtaadine bani mɔɔyaki ala kɔƒa. Bi 
na ɔlɛka lɛsu-mii? Bumwi na ɔlɛka limwi-mii na ɔmɛni ɔsu? Oowo! 

23Ɔsika lɛla lɛni na lɛ́ƒɔ lɛ́siku Blɔti kudɔ ni, ani kani na lɛ́tina-mii. Na usien 
ɔmmɔ asa na badubɔkya-nwu kakya ni, úti bodobodo, 

24na ka ɔ́gya Katɔti enu ni, ɔ́ƒɛ-nwu kemmo na ɔ́su ɔnini, “Ɔmɛni ndi mina ɔlɔna 
ɔni na ndubuti lɛkpa lite Katɔti na bina lili. Bɛƒɔ bɛdi na biti biteenyimo-mi.” 

25Lɛni kani na adila ammɔ kama ni, úti ɔɔƒɛɛ na ɔ́su ɔnini, “Ɔɔƒɛɛ ɔmɛni ndi 
Katɔti bunyimi bɔwɔdi bɔni na úti mina ubugya úse likpo. Na uwi biala na 
bɛdubɔni-nwu ni, bɛni na biti biteenyimo-mi.” 

26Ɔmɛni ɔɔtina ka uwi biala na bɛɛdi iye bɛɛní na ɔɔƒɛɛ ɔmɛni kemmo ni, biibó 
Blɔti kukpi kudu wetédu uwi ɔni na wasɔ webo. 

27Anwuɔsu ukyuli biala madi Blɔti adila amɛni iye wani na ɔɔƒɛɛ ɔmɛni kemmo 
na ulu ɔni nátamanku lɛlɔ ni, ɔdubɔtina ka ɔ́bla likpidi ka útabu Blɔti ɔlɔna ku 
ubugya ɔmmɔ ɔsu. 

28Ɔmɛni ɔsu ni, ɔdi biala ɔka nwuna lɛlɔ kemmo buduo asa na ɔdi bodobodo na 
ɔni na Blɔti ɔɔƒɛɛ ɔmmɔ kemmo. 

29Ɔsika si útanu lɛla lɛni na Blɔti ɔlɔna ɔmɛni ɔdanku útati uwi ɔni na ɔɔdi 
bodobodo ɔmmɔ iye ɔɔní na ɔɔƒɛɛ ɔmmɔ kemmo ni, ɔɔdi na ɔɔní na uuti litemi 
bɔtɛ teewi lɛlɔ. 

30Ɔmmɔ náya na bina akɔ pii biiƒi na lɛlɔ liiibo-mii ɔkplu. Na pii lɛnɔ békpi. 

31Na si bɔdubɔsia anu na bɔka lɛlɔ kemmo buduo bɔnu ni, nka Katɔti ulatɛku-
bu litemi. 

32Nsu Blɔti ɔɔtɛku abu litemi na ɔɔní-bu kɔtu kalɛ na Katɔti ulayila-bu udu ku 
bekyuli bani nátaƒɔ bátadi. 

33Ɔmɛni ɔsu ni, banwa, si bɛ́sala bɛnii bɛɛdi Blɔti adila ni, binye bɛgya lɛlɔ. 

34Na si kɔka mɔɔda ɔdi ni, ɔlɛka ɔdi na nwuna kaduli kalɛ na Katɔti ulatɛku-mii 
litemi si bɛ́sala aani lɛkpa linwi kalɛ. Na etemila akladi anya ni, si líbo mmɔ ni, 
bɔdubɔda-nya bɔnu. 

Korintoƒuɔ 1 - 12 

1Na ɔƒɛni ni, na ala ani ndanku Katɔti Kɔyu etela lɛlɔ ni, banwa, mɔɔyɔ́ ka bɛti 
litemi geen lɛni nkya-nya kemmo. 

2Bɛgyi nwaa ka uwi ɔni na bɛɛɛgyi tɔ Katɔti ni, bɛ́ya na ala ani neeebo ngba 
átaadi-mii lɛlɔ na bitaakpa-nya na bɛ́yii ulu ɔmmɔ. 

3Na ɔdi ka bɛnu bɛti ka ukyuli biala na Katɔti Kɔyu mɔɔdi-nwu lɛlɔ ni, ulakana 
na wasu ɔnii, “Yesu ɔdubɔnuku-ni.” Lɛni kani na ukyuli ɔdi lɛnɔ ulakana na wasu 
ɔnii, “Yesu ndi Blɔti,” si ɔɔɔdi Katɔti Kɔyu mɔɔdi-nwu lɛlɔ. 

4Katɔti Kɔyu kuute etela pii, nsu Kɔyu kunwi kɔmmɔ kani na kɔdi. 

5Lilu pii lɛkya na bɔɔbla kabla teete Katɔti, nsu Katɔti unwi ɔmmɔ kani na ɔdi. 

6Na kabla lidu lidu lɛnɔ lɛkya, nsu Katɔti unwi ɔmmɔ kani mɔɔtina ɔdi biala 
nwuna kabla. 

7Litela lɛni na ɔdi biala ubo ni, Katɔti Kɔyu néte-nwu litela lɛmmɔ kalɛ na 
bekyuli ƒui bakɛ-nwu lɛlɔ kɔsia. 

8Ɔdi anwu ni, Katɔti Kɔyu kúte-nwu litela lɛni náya na ɔti butemi ku lɛnunda 
ɔkɛnku Kɔyu kɔmmɔ lɛlɔ. Na ɔdi lɛnɔ ni, Kɔyu kɔmmɔ kúte-nwu litela lɛni náya 
na ɔti butemi ku lɛlati ɔkɛnku Kɔyu kɔmmɔ kani lɛlɔ. 

9Na ɔbambadi ubo bɔƒɔtaadi ɔkɛnku Kɔyu kɔmmɔ kani lɛlɔ. Na ɔdi ni, ubo litela 
lɛni na uti ɔbwi ɔlɛ ɔkɛnku Kɔyu kɔmmɔ kani lɛlɔ. 

10Ukyuli bamba ni, ɔɔkana na ɔɔbla akɔla budie taatina. Na ɔdi ni, kalɛ na ɔsu 
Katɔti litemi. Na ɔbambadi ni, ayu lidu bɔnu taati. Na ɔdi ni, adi lidu bɔtɛmi. Na 
ɔbambadi ni, adi lidu kalɔ budie. 

11Ala amɛni ƒui ni, adi Katɔti Kɔyu kunwi kɔmmɔ ablala. Na kuule ala ammɔ 
teete ɔdi biala kalɛ kani na kɔɔyɔ́. 

12Kristo use aani ukyuli ugyii ɔni mbo lɛlɔ ekpo pii. Ɔlɔna unwi kani na ɔdi ina 
ka lɛlɔ ekpo pii násala. 

13Lɛni kani na use na abu bani ndi Yudaƒuɔ ku kadi bamba bekyuli akɔ ku bani 
mɔɔbla bekyuli bamba kabla ku bani mɔɔbla ama alati kabla lɛnɔ akɔ. Kɔyu 
kunwi kɔmmɔ kani na béti bábla-bu ntu bɔkpila ɔdi ɔmmɔ na bɔdi ɔlɔna unwi. 
Na Kɔyu kunwi kɔmmɔ na béte bula ƒui na bɔ́ni. 

14Ɔsika ɔlɔna ɔmmɔ ɔlati ni, ɔɔɔdi lɛlakpa linwi kani na lɛdi. Mmomu lɛlɔ ekpo 
pii násala ɔ́bla-nwu unwi. 

15Si ɔgba ɔ́su ɔnii, “Ka ami lɛɛɛdi kɔnu ɔsu ni, ami lɛɛɛkɛ ɔlɔna ɔmmɔ kemmo” 
ni, ɔmmɔ ulátina ka sɔsɔ na anwu ɔɔɔdi ɔlɔna ɔmmɔ kakɛ kadi. 

16Na si kɔtu lɛnɔ kɔnii, “Ka ami lɛɛɛdi lɛnumi ɔsu ni, ami lɛɛɛkɛ ɔlɔna ɔmmɔ 
kemmo” ni, ɔmmɔ ulátina ka sɔsɔ na ɔɔɔdi ɔlɔna ɔmmɔ kakɛ kadi. 

17Na si ɔlɔna ɔmmɔ ƒui ɔdi lɛnumi kani ni, dɛ na wabla asa na wenu lɛla lɛdi? Na 
si kɔtu lɛti lɛnɔ na ɔdi ni, dɛ na wabla asa na wenu ɔnyi? 

18Nsu si bɔ́sia anumi ni, bɔdubɔnu ka Katɔti úti lɛlɔ ekpo bun bun ɔ́bla ɔlɔna 
umodi ɔmmɔ kalɛ na anwu ɔlati ɔɔyɔ́ ka use. 

19Lɛlɔ ugyii ɔdi uuubo si ɔna ƒui ɔdi likpo linwi! 

20Nsu kalɛ na bɔɔnu-nwu ni, ɔdi ekpo pii. Nsu ɔdi lɛlɔ ugyii unwi. 

21Ɔmmɔ ɔsu na lɛnumi lilakana kɔnu bɔsu ɔnii, “Naaawia-a na mina lɛla lɛdi 
kemmo.” Na lɛni kani na lili lɛnɔ lilakana lɛgba bɔsu lɛnii, “Naaawia-a na mina 
lɛla lɛdi kemmo.” 

22Lɛlɔ ekpo ani nse kpɛtɛ kpɛtɛ ntulo ni, anya mmomu na si eeebo-bu lɛlɔ na 
bulakana lɛla lɛdi bɔbla. 

23Na ekpo ani na bulábu ni, anya na bɔɔtí bɔda kaduɛ mmomu. Na ekpo ani 
naaadia ka budie keyi ni, anya na bɔɔda buɛɛ. 

24Na bulábla ɔmmɔ udu teete ekpo ani na bekyuli baanu uwi biala. Nsu Katɔti 
násala lɛlɔ ekpo lɛni na ɔ́ya na buuti ɔbu teete ekpo ani mmomu na bɔɔnu ka 
átaƒɔ kuye. 

25Ɔmɛni ɔsu bule bɔdi buuubo lɛlɔ ekpo ntɛ. Mmomu ekpo ƒui adanku kɔsia ete 
lɛlɔ. 

26Na si lɛlɔ kakɛ kadi kakya lɛbibo kemmo ni, ɔlɔna ugyii ɔmmɔ ƒui uunú ɔlɛ na 
lɛlɔ ekpo akladi lɛnɔ eebó abi. Na si beemwi kakɛ kadi ni, lɛlɔ ekpo ana ƒui aakɛ́ 
ebiti ammɔ. 

27Anwuɔsu bina ƒui násala bɛ́bla Kristo ɔlɔna ugyii ɔmmɔ na bɛdi-nwu lɛlɔ ekpo 
unwi unwi. 

28Na baƒɔtaadine lɛkpa kemmo ni, Katɔti úti bula ƒui úse ekpo ani námanku-bu. 
Udeedi ni, batalane. Na unyɔdi ni, kenye bediene. Na ɔtɛdi ni, ala batinane, asa 
na bani mɔɔbla akɔla budie taatina. Na bani mbo ɔyikun ɔni na babwi lɛlɛ iye 
bebunku bekyuli iye banu kabla lɛlɔ iye batɛmi adi lidu lidu lɛnɔ basia-ma kama. 

29Ɔɔɔdi bekyuli ƒui ndi batalane iye kenye bediene iye ala batinane. Na ɔɔɔdi ɔdi 
biala mbo ɔyikun ɔni na uti ɔbla akɔla budie taatina. 

30Na ɔɔɔdi ɔdi biala mbo ɔyikun ɔni na uti ɔbwi lɛlɛ iye ɔtɛmi adi lidu iye udie 
ala ani básu kalɔ. 

31Ɔmɛni ɔsu ni, biti bina kayi bɛsia etela ani náƒɔ kuye etulo lɛlɔ. Ala ani náƒɔ 
kuye etulo ƒui ndi ani na ndubo-mii bɔtina mɛni. 

Korintoƒuɔ 1 - 13 

1Si lɛ́kana na mɔɔtɛmi adi lidu lidu ani na bekyuli ku Katɔti batu ƒui bebo na 
naaayɔ bekyuli ni, mina kenye kani mɔɔsu ƒui kadi lɛsɛ likpludi aani kalɛ na 
lebomo iye kabontobi kaaku. 

2Na si muudie Katɔti kenye na muunú abɛla ku lɛlati ƒui kalɔ, na mbo bɔƒɔtaadi 
bɔni na lɛkana na lɛ́gyu abi muedi na ana kenyekɔ nsu naaayɔ bekyuli ni, lɛɛɛdi 
lɛla lɛdi. 

3Na si ina líti mina ala ani nse-mi ƒui líte bawabane na lɛ́ya na bekyuli muedi 
bakyula-mi nsu naaayɔ bekyuli ni, lɛɛɛdi lɛla lɛdi. 

4Bɔyɔ bɔɔkɛ́ kayi na bɔɔbla kaƒɔ buni. Buuubo lɛnungyie na bulákun lɛmɛnɛ iye 
bɔtalaku lɛlɔ katɔ. 

5Bɔyɔ bulábla atu ɔkplu na bulánwanɛ ala teete lɛlɔ iye buléti kɔnyi. Na bɔyɔ 
buléti likpidi taakya kasusu kemmo. 

6Na lɛlɔ lilayɔ-nwu na likpidi lɛlɔ. Mmomu ɔɔkɛ́ lɛlɔyɔ na lɛbuni lɛlɔ. 

7Enu aláƒɛ bɔyɔ, na nwuna bɔƒɔtaadi ku lɛnunsia ku nwuna bunye kpakplaa 
buláyuɛ. 

8Bɔyɔ buuubo kawɔkɔ. Katɔti ala kenye budie bɔkya, nsu bɔdubo bɔwɔ ulu. Adi 
lidu lidu bɔtɛmi lɛnɔ bɔkya, nsu anwu lɛnɔ ɔdubo ulu bɔwɔ. Lɛlati lɛkya bɔdi, 
nsu nwuna uwi ɔdubo bɔvi. 

9Ɔsika lɛlati ku kenye budie litela lɛni na Katɔti úte-bu ni, útedu útawɔlɔ. 

10Nsu si lɛla lɛni nédu lɛ́wɔlɔ lɛ́da lɛ́lɛ ni, lɛni nétedu mmɔ lɛyii taakya. 

11Uwi ɔni na ndi ɔnamu ni, kalɛ na mɔɔtɛmi ku kalɛ na muunú ala kɔku na mina 
ɔlɔna kemmo ku kalɛ na mɔɔbla kasusu ni, adi anamula bɔbla. Ɔƒɛni ka línwini 
ɔnana ni, anamula ammɔ asɔ eeebo-mi kɔsia kɔdi. 

12Ala ani na bɔɔnu ɔƒɛni ni, ese aani kalɛ na baanu lɛla lɛdi ƒlu ƒlu na asogya 
kemmo. Na kama asa na bɔdubɔnu-ni nwaa anumi ku anumi. Na lɛla lɛni na ngyi 
ɔƒɛni ni, lítedu lítawɔlɔ. Nsu kama ni, lɛdubo libedu lɛwɔlɔ na ɔbla nwaa aani 
kalɛ kani na Katɔti ɔgyi-mi ƒui. 

13Geen ni, alakpa atɛ amɛni kani ndubɔkya. Na anya ndi bɔƒɔtaadi ku lɛnunsia 
ku bɔyɔ. Nsu nwuna unengudi ƒui ndi bɔyɔ. 

Korintoƒuɔ 1 - 14 

1Anwuɔsu ni, bɔyɔ na ɔdi ka bina ƒui bɛwia kpakplaa na bɛkɛ. Na biti bina anu 
ƒui bɛsia Kɔyu kemmo etela lɛlɔ. Na litela lɛni ntulo ƒui ndi ka bidie Katɔti litemi 
kenye. 

2Ukyuli ɔni muutemi adi lidu ni, ulátɛmiku bekyuli, mmomu Katɔti na ɔɔtɛmiku. 
Ɔsika ukyuli ɔdi ulenu-ni kalɔ, na bɔsu na ɔɔsu ala abɛdi ɔkɛnku Katɔti Kɔyu 
ɔyikun lɛlɔ. 

3Nsu ukyuli ɔni muudie Katɔti litemi kenye teete bekyuli ni, uubunku-ma na 
ɔɔkya-ma ogya na ɔɔsia-ma kɔnu. 

4Ukyuli ɔni mɔɔtɛmi adi ani kalɔ na bekyuli belenu ni, anwu lɛti pɛ lɛlɔ kani na 
uubunku. Nsu ukyuli ɔni muudie Katɔti litemi kenye ni, uubunku baƒɔtaadine 
lɛkpa lɛmmɔ ƒui. 

5Mɔɔyɔ́ si bina ƒui bɛɛkana na bɛɛtɛmi adi lidu. Nsu si bɛ́kana na biidie Katɔti 
litemi kenye teete bekyuli ni, ɔdia-mi utulo. Ɔsika ukyuli ɔni muudie Katɔti 
litemi kenye teete bekyuli ni, ubo kɔsia utulo ukyuli ɔni mɔɔtɛmi adi lidu lidu, 
amu ntu ukyuli ɔni makana nwuna ala ani na ɔɔsu kalɔ budie ɔkya-ma akɔ mmɔ, 
kalɛ na baƒɔtaadine lɛkpa lɛmmɔ lɛkɛ kebunku. 

6Ɔmɛni ɔsu, banwa, si líbo-mii kudɔ na mɔɔtɛmi adi lidu lɛni na ɔdi ulenu kalɔ 
ni, bi kɔsia na bɛdubɔkɛ na ɔmmɔ kemmo? Bilákɛ kɔsia kɔdi munu munu, amu 
ntu lídie lɛla lɛdi kalɔ líte-mii ɔ́si Katɔti kudɔ, iye lɛ́ya na bɛ́ti lɛla lɛdi, iye lídie 
Katɔti litemi lɛdi kenye, iye lɛ́tina-mii ala adi. 

7Bɛkali bɛnu ala ani na bɔɔgyá ani na ngba bɔdi buuubo-nya kemmo aani 
kakpɛɛ iye ɔsankuo ani na anya alati alakana lɛnu budie. Dɛ na ukyuli ɔdi 
ɔdubunu na ɔti ɔnu ɔni na beedie si ukyuli ɔni mɔɔvwi kakpɛɛ iye ɔɔgyá ɔsankuo 
ɔmmɔ ulagya-nwu kaduɛ kalɛ na akana na enu ɔnu ɔmmɔ lɛdi ati nwaa? 

8Na si ukyuli ɔni mɔɔvwi kakpɛɛ ulávwi-ka taalɔ ala ammɔ kaduɛ ni, dɛ na wabla 
asa na bekyuli baklibi lɛlɔ bete kekpo? 

9Lɛni kani na use ka ukyuli ɔni muudie lɛla lɛdi kenye na adi lidu lidu kemmo 
ni, bekyuli belénu lɛla lɛni na ɔɔsu mmɔ kalɔ. Mmomu ɔdubo bunwini ɔƒɛƒɛɛ na 
ɔyii ɔkya kayaa. 

10Adi pii akya kayawi, na lɛdi lɛdi liiibo lɛni neeebo kalɔ budie. 

11Nsu si ɔdi ulénu lɛdi lɛni na mɔɔtɛmi kalɔ ni, na línwini ɔƒɔ na nwuna kudɔ, na 
anwu lɛnɔ únwini ɔƒɔ na mina kudɔ. 

12Ka bina ƒui anumi égyie ka bɛkɛ Kɔyu kemmo etela ni, bɛya na anumi egyie-
mii na bɛkɛ etela ani mebunku baƒɔtaadine lɛkpa lɛmmɔ lɛtɔtɔ busie mmomu 
utulo. 

13Na ukyuli ɔni mɔɔtɛmi na adi lidu lidu kemmo ni, uvele Katɔti na ute-nwu 
litela lɛni na uti udie ala ani na ɔɔsu mmɔ kalɔ. 

14Ɔsika si lɛ́sia ulu ɔmɛni lɛlɔ lɛ́kpali katɔ ni, mina kɔyu aku kɔɔkpali katɔ bɔdi, 
nsu ɔɔɔdi ku mina kasusu. 

15Anwuɔsu bi na ɔdi ka lɛbla? Ndubɔkpali katɔ ku mina kɔyu bɔdi, nsu 
ndubɔkpali katɔ ku mina kasusu lɛnɔ. Na ndubudie lɛnu ku mina kɔyu, nsu 
ndubudie lɛnu ku mina kasusu lɛnɔ. 

16Na si enye aagyá Katɔti enu na ƒula kɔyu kemmo kani ni, dɛ na wabla asa na 
ukyuli ɔni nkya-a kudɔ unu lɛla lɛni na aasu asa na wasu ɔnii ƒula katɔ bɔkpali 

bɔsia lɛni aani kalɛ na aagyá Katɔti enu ka ulenu lɛla lɛni geen na aasu mmɔ 
kalɔ? 

17Na si ina ƒula enu ani na aagyá Katɔti adia muedi ni, bekyuli bamba balákɛ 
kɔsia kɔdi munu munu. 

18Mɔɔgyá Katɔti enu ka mɔɔtɛmiku-nwu na adi lidu lidu kemmo teetulo bina 
akɔ ɔdi biala. 

19Nsu na bula kasalakɔ ni, ndubɔyɔ ka lɛsu etemila alɔ ani kalɔ na bekyuli 
badubunu na liti lɛtina bekyuli bamba ala litulo ka ntaasu etemila pii na adi lidu 
lidu kemmo. 

20Banwa, bitabla lɛlɔ aani banamu na bina kasusu kemmo. Mmomu bɛbla lɛlɔ 
aani benengu si biiti kasusu. Nsu na likpidi lilu lɛlɔ ni, bɛbla lɛlɔ aani banamu. 

21Na Bunweni Kedee Ɔku kemmo ni, Blɔti ɔ́su ɔnini, “Ndubɔtɛmiku mina kadi 
bekyuli ɔkɛnku bekyuli bani mɔɔtɛmi na adi lidu lidu kemmo. Na ndubɔtɛmi 
lɛsiaku baƒɔ kenye kemmo, nsu belénu-mi lɛdi.” 

22Anwuɔsu ni, adi lidu bɔtɛmi ɔdi lɛla lɛni nse nte bani nátaƒɔ bátadi. Nsu Katɔti 
litemi kenye budie ni, ɔdi lɛla lɛni nse nte baƒɔtaadine na ɔɔɔdi bani nátaƒɔ 
bátadi. 

23Ɔmɛni ɔsu si baƒɔtaadine bammɔ ƒui bása na ɔdi biala úse kalɔ ɔɔtɛmi na adi 
lidu lidu kemmo na banii ukyuli bamba ɔdi ɔkya-mii akɔ iye bekyuli bani naaadi 
baƒɔtaadine badi bébo-mii akɔ ni, bilánu ka badubɔsu banii biikpi libuo yoo? 

24Nsu si bina akɔ ɔdi biala uudie Katɔti litemi kenye na ukyuli keeke iye ukyuli 
ɔni nátaƒɔ útadi ɔdi úbo-mii akɔ ni, ɔdubɔnu nwuna likpidi ɔti ɔkɛnku lɛla lɛni 
na uunú ɔsu. Ala ani na uunú adubɔtina-nwu ka Katɔti ɔɔtɛku-nwu litemi. 

25Na anwu ɔlati ndubudie nwuna ala abɛdi keyi na ɔdubɔyu ɔtɛ kalɔ na umwi 
Katɔti na udie kenye ɔnini, “Sɔsɔ ni, Katɔti ɔkya-mii akɔ!” 

26Banwa, mɔɔwia ka liti lɛla lɛdi libunku ɔmɛni na bina bɔsa kemmo. Si uwi ɔni 
na bɛ́sa bɛnii bɛɛkpali katɔ ni, ɔdi ubo ɔnu ɔni na ɔɔyɔ́ ka udie, na ɔdi lɛnɔ ubo 
lɛla lɛdi na ɔɔyɔ́-ka ɔtina. Na ɔdi lɛnɔ ɔɔyɔ́ ka udie Katɔti lɛla lɛdi ɔtina. Na ɔdi 
lɛnɔ ɔdanku kenye kadi na adi lidu lidu kemmo, na ɔdi lɛnɔ kalɛ na udie ala 
ammɔ kalɔ. Nsu ɔlɛka bɛbla ala amɛni ƒui kalɛ na ute baƒɔtaadine lɛkpa lɛmmɔ 
kebunku. 

27Si ɔdi ubo kenye kadi na ɔɔyɔ́ ka ɔsu na adi lidu lidu kemmo ni, nkyuli aani 
inyɔ iye ɛtɛ si bémomo bágya basu bana kenye kani badanku atɔ asia. Na bakɛ 
ukyuli bamba ɔni lɛnɔ medie ala ani básu mmɔ kalɔ. 

28Na si ɔdi uuubo na wedie ala ammɔ kalɔ bɔdi ni, ukyuli ɔni mɔɔtɛmi na adi 
lidu lidu kemmo mmɔ ɔda ɔya na anwu ku Katɔti kani batɛmiku lɛlɔ. 

29Nkyuli inyɔ iye ɛtɛ bani ndanku kenye kadi ɔ́si Katɔti kudɔ basu bana kenye 
na bakladi bawia etemila ammɔ kemmo banu kaduɛ. 

30Na si bani nlie kasalakɔ mmɔ ɔdi ɔ́ƒɔ linyesia lɛdi ɔ́siku Katɔti kudɔ ni, ɔdi ka 
ukyuli ɔni mɔɔtɛmi na adi lidu lidu kemmo mmɔ ɔda nwuna kenye bɔsu ɔya na 
ute ukyuli ɔmmɔ kuƒi. 

31Bina ƒui bɛkana na bɛsu bina kenye kani bɛda unwi unwi kalɛ na ɔdi biala 
ɔtɛya lɛla lɛdi na ɔkɛ ɔyikun bɔkya. 

32Bekyuli bani muudie Katɔti kenye baakana bana lɛlɔ bɔda na kenye kani na 
baasu kemmo. 

33Ɔsika Katɔti ɔɔwia ka bɔbla ala ulu lɛlɔ. Na ɔɔyɔ́ ka amanku keyi buɛɛ. Na lɛni 
na ɔlɛka use na Katɔti baƒɔtaadine akpa ƒui akɔ. 

34Ɔdi ka beleku baba lɛsɛ na ɔɔɔdi ka beteetemi na kasalakɔ. Mmomu ɔdi ka 
beboku lɛlɔ kalɔ aani kalɛ na Katɔti ɔda bubo bɔɔtina. Na beeebo kuƒi ka batɛmi. 

35Na si baawia ka beye lɛla lɛdi kalɔ benu ni, bana bagya na ɔlɛka beye na kaduli. 
Ɔsika ɔdi kɔƒa ka uleku unye utaatɛmi na baƒɔtaadine lɛkpa lɛmmɔ anumi. 

36Munuu ni, bɔsu bɛda bɛnii bina kudɔ na Katɔti litemi lɛmmɔ lɛ́kwɛ lɛ́si? 
Munuu bina kudɔ kani na litemi lɛmmɔ líbedu? 

37Si bina akɔ ɔdi ɔɔkali ɔnii Katɔti kenye udiene na ɔdi iye ubo Kɔyu kemmo 
litela lɛdi ni, ɔdi ka ɔnu ɔti ka lɛla lɛni na muunweni-mii lɛdi ɔda ɔni na Katɔti 
úbo. 

38Na si ukyuli ɔmmɔ uuní litemi lɛmɛni ni, ɔdi ka amii lɛnɔ bini-nwu. 

39Anwuɔsu ni, banwa, biti bina anu ƒui bɛsia Katɔti litemi kenye budie lɛlɔ. Nsu 
bitetile adi lidu bɔtɛmi ulu. 

40Na ɔdi ka bɛbla lɛla biala na ulu ɔbuni lɛlɔ. 

Korintoƒuɔ 1 - 15 

Binyimo Lɛla Lɛni Na Bɔ́ƒɔ Bɔ́di 
1Banwa, ɔƒɛni ni, mɔɔyɔ́ ka binyimo litemi buni lɛni lɛsa na lɛ́kɔ líte-mii. Litemi 
lɛmɛni na bɛ́ƒɔ bɛ́di na binye bɔƒɔtaadi bɔmmɔ lɛlɔ kpakplaa. 

2Na ani ndi litemi buni lɛmmɔ na nina lɛsa na lɛ́kɔ líte-mii. Litemi lɛmmɔ 
ndubɔƒɔ-mii ngba si bɛ́da-ni kpakplaa amu ntu ukpludi na bɛnii bɛ́ƒɔ-ni bɛ́di. 

3Lɛla lɛni na lɛ́ƒɔ lɛ́siku Blɔti kudɔ ni, ani kani na líti muute-mii. Na ani ndi lɛla 
lɛni náƒɔ kuye lítulo ƒui, ka Kristo úkpi úte-bu na bula alaekpidi ɔsu aani kalɛ na 
bénweni bákya Bunweni Kedee Ɔku kemmo. 

4Na báva-nwu, na Katɔti ɔ́gyila-nwu ɔ́lɛku bekpine akɔ emeyi atɛ kama, na úbo 
uli ngba aani kalɛ na ɔkya Bunweni Kedee Ɔku kemmo. 

5Na údie lɛlɔ ɔ́tina Petro ku batalane leevu-inyɔ bammɔ. 

6Ɔmmɔ kama ni, údie lɛlɔ ɔ́tina nwuna basiakune bani ntulo nkyuli eti leevu na 
mmɔ. Na bana akɔ badi bamu belie ngba ɔmwi, ina ka badi béekpi. 

7Na ɔmmɔ kama údie lɛlɔ ɔ́tina Yakobo ku batalane bammɔ ƒui. 

8Na kekplokɔ ni, údie lɛlɔ ɔ́tina ami lɛnɔ ina ka lɛlɛ ukyuli ɔni na nwuna bɔwɔ 
bɔ́bla kekuma. 

9Ɔsika ami ndi batalane bammɔ akɔ ubliidi ƒui. Na ńtamanku ka balɔ-mi banii 
ɔtalane muedi, ɔsika ami líkpoku Katɔti baƒɔtaadine lɛkpa lɛmmɔ. 

10Nsu ɔkɛnku Katɔti lɛƒɔndia ɔsu ni, ndi ukyuli ɔni ndi ɔƒɛni. Na nwuna kaƒɔbuni 
ala ani na úte-mi ni, ánwu ebi. Na lɛ́bla kabla kpakplaa lítulo batalane bakladi 
ɔni na bekyuli baaasia anu ina ka ɔɔɔdi ami ɔlati ɔyikun kemmo na ɔdi. Mmomu 
Katɔti ɔyikun nkɛ-mi lɛlɔ na lɛ́bla ɔmɛni. 

11Anwuɔsu si ami násu-mii lɛla lɛdi o-o, iye ama násu-mii o-o ni, lɛlakpa linwi 
lɛmɛni kani na bɔɔsu. Na ani na bɛ́ƒɔ bɛ́di. 

Katɔti Ɔ́gyila Kristo Ɔ́lɛku Bekpine Akɔ 
12Ɔƒɛni ka kenye kani na bɔɔsu ndi ka Katɔti ɔ́gyila Kristo ɔ́lɛku bekpine akɔ ni, 
bi ɔsu na bina badi bɛɛsu bɛnii Katɔti ulágyila bekpine na basɔ bebelie ngba? 

13Si sɔsɔ na use lɛni ni, na ɔɔtina ka Katɔti útagyila Kristo útalɛku bekpine akɔ. 

14Na si Katɔti útagyila Kristo útalɛku bekpine akɔ bɔdi ni, na lɛsa lɛdi liiibo na 
bɔɔkɔ́ bute-mii. Na lɛla lɛdi lɛnɔ liiibo na bɛƒɔ bɛdi. 

15Na ɔni nsɔ mbo ɔkplu ntulo ndi ka ɔɔtina ka bɔɔnyi ɔkɔ taasia Katɔti ka anwu 
nágyila Yesu ɔ́lɛku bekpine akɔ. Nsu si sɔsɔ na ɔdi ka bekpine baláta teelie ngba 
ni, na útagyila Yesu. 

16Anwuɔsu si sɔsɔ na ɔdi ka ulágyila bekpine taasiku kekpine ni, na bɛgyi bɛnii 
útagyila Yesu útalɛku bekpine akɔ. 

17Na si Katɔti útagyila Yesu útalɛku bekpine akɔ bɔdi ni, na bina bɔƒɔtaadi 
buuubo kɔsia kɔdi, na bɛmu bɛkya bina ekpidi kemmo. 

18Na nwuna kalɔ ndi ka Kristo baƒɔtaadine bani nékpi lɛnɔ báyii. 

19Na si kayawi kamɛni ngba bulie kani ɔsu na bula anu aasia Kristo lɛlɔ ni, na 
bula lɛlɔ libo kɔnyana litulo bekyuli ƒui. 

20Nsu litemi geen lɛmmɔ ndi ka Katɔti ɔ́gyila Kristo ɔ́lɛku bekpine akɔ. Na ɔmɛni 
ndi bula kama kekpokɔ ka bani ƒui ntɛ kekpine badubɔsɔ bɔta. 

21Ɔsika kalɛ na kukpi kɔkɛnku ukyuli lɛlɔ na kúduo bekyuli akɔ ni, lɛni kani na 
bekpine badubo bɔsɔ bɔta ɔkɛnku ukyuli kani lɛlɔ. 

22Kalɛ na bekyuli bani nálɛ bási Adam kemmo ƒui békpi ka báblaku-nwu unwi 
ɔsu ni, lɛni kani na Katɔti ɔdubɔsɔ ɔgyila bekyuli ƒui ɔlɛku kekpine na belie ngba 
ɔkɛnku bana unwi bɔbla ku Kristo ɔsu. 

23Nsu Katɔti ɔdubɔgyila ɔdi biala na ulu ɔni na Katɔti ɔlati úse úse lɛlɔ. Na Kristo 
ndi udeedi. Na uwi ɔni lɛlɔ na wasɔ webo ni, bani na béti lɛlɔ béte Kristo ɔmmɔ 
na ɔdubɔsɔ ɔgyila. 

24Ɔmmɔ kama ni, kawɔlɔkɔ kammɔ kadububo. Na Kristo ɔdubɔyila bayikune ku 
kenyekɔ ku ɔyikun ƒui udu. Na Kristo ɔdubuti lɛga kadikɔ kammɔ ɔkya Katɔti 
ɔni ndi Ɔti enu kemmo. 

25Ɔsika Kristo ɔdubo lɛlɔ butaadi wetédu ka Katɔti úti nwuna bekisine ƒui ɔ́kya 
Yesu lɛgba kalɔ. 

26Na ukisine ukplodi ɔni udu na ɔdubɔyila ndi kukpi. 

27Ɔsika Bunweni Kedee Ɔku ɔ́su ɔnini, “Katɔti úti ala ƒui ɔ́kya-nwu lɛgba kalɔ.” 
Na use nwaa ka si básu banii ala ƒui ni, ɔmmɔ ulátina ka Katɔti ɔni néti ala ammɔ 
ɔ́kya Kristo lɛgba kalɔ lɛnɔ ubunku. 

28Na si uwi ɔni na Katɔti úti ala ƒui ɔ́kya Kristo kalɔ ɔ́wɔlɔ ni, anwu Kristo ɔni 
ndi Katɔti Ubidi ɔmmɔ ɔdubuti lɛlɔ ɔkya Katɔti ɔmmɔ kalɔ na Katɔti ɔmmɔ ɔdi 
ala ƒui lɛlɔ kede kede. 

29Ɔƒɛni ni, na bekyuli bani mɔɔƒɔ́ ntu bɔkpila ɔdi na bekyuli bani néekpi lili ni, 
bi na ɔbladu ɔmmɔ ɔdanku? Na bi mɔɔlɛ́ taasiku ɔmmɔ kemmo. Si sɔsɔ na ɔdi 
kalɛ na badi baasu banii basɔ balata balálɛ kekpine na bebelie ngba ni, bi ɔsu na 
baakpila bekyuli bammɔ ntu na bani néekpi lili? 

30Na abu batalane nɔɔ? Bi ɔsu na bula ngba bɔkya ɔgbankpi kemmo uwi biala? 

31Banwa, kukpi ɔgbankpi ɔsiaku-mi kadi biala megye! Na mɔɔkɔliku lɛlɔ katɔ na 
amii ɔsu ɔkɛnku kalɛ na bɔ́bla unwi ku Kristo ɔsu. Anwuɔsu na muudie ɔmɛni 
keyi nwaa. 

32Nsu si kayawi kamɛni kasusu kani ɔsu na líkpoku bekyuli bani nse aani 
beƒiebuo na Eƒeso ni, bi kɔsia na lɛ́kɛ? Na si bekyuli basɔ balata balálɛ kekpine 
na bebelie ngba bɔdi ni, na bɛgyi bɛnii ɔlɛka bɔbla aani kalɛ na lɛsugba lɛdi lɛɛsu 
lɛnii, “Bɛya bɔdi na bɔni, ɔsika kɔnaadi bɔdubo bukpi.” 

33Bitabla susuusu. Kɔkpana kukpidi kuubile udu buni. 

34Bɛsɔku kasusu buni bɛbla, na bɛda bina ekpidi lilu bɛva. Mɔɔsu-mii nwaa kalɛ 
na kɔƒa kukpo-mii ka bina badi bɛɛɛgyi Katɔti. 

Paulo Ɔ́tɛmi Ɔ́siku Ɔlɔna Bɔsɔ Taata Lɛlɔ 

35Ukyuli ɔdi ɔdubuye ɔnii, “Dɛ na baasɔ taagyila bekpine na baasɔ teebelie 
ngba? Na ɔlɔna ɔmani udu ndubo-ma bɔkya?” 

36Bekyuli susuusu! Si bɛ́va edula kebi bɛ́kya kalɔ ni, lilakwɛ teenwini lɛla lɛni 
mbo ngba si útebu. 

37Na lɛla lɛni na bɛɛvá ni, edula kebi kani na kadi ɔƒaalɛ lɛntabi na lɛdi iye edula 
kebi kabambadi kadi. Na ɔɔɔdi kebi kammɔ kugyii na bɛɛkya kalɔ asa na ɔɔlɛ́ lili 
kama. 

38Katɔti muute kebi kammɔ ugyii udu ɔni na ɔɔyɔ́. Uute kebi biala ku kana kugyii 
udu ɔni námanku-ka. 

39Na ala ani ƒui nli ngba ni, ɔlɔna ɔɔɔdi ɔlɔna udu unwi. Bekyuli bebo bana ɔlɔna 
bun. Na bebuo lɛnɔ bebo bana ɔlɔna bun. Baasɛ lɛnɔ bebo bana ɔlɔna, na kɔbɛ 
lɛnɔ kubo kuna ɔlɔna bun. 

40Katɔ ala akya. Na kayawi kamɛni lɛlɔ ala lɛnɔ akya. Katɔ ala bɔdia bɔvumana 
ku kalɔ lɛlɔ ɔlɔna bɔdia. 

41Ɔƒɛ ɔdanku nwuna bukeye, na kɔbuli lɛnɔ kɔdanku bukeye bɔbambadi. Na 
ayabi lɛnɔ ana bukeye buse bun. Na ayabi ammɔ akɔ muedi kavumana kakya 
ana bukeye kemmo. 

42Lɛni kani na ɔdubo buse uwi ɔni na Katɔti ɔdubɔgyila bekpine na basɔ bebelie 
ngba. Si báva ukyuli ɔlɔna ni, ɔdi lɛla lɛni muubie taayii udu. Na si bágyila-nwu 
ni, ɔsɔ ulekpi. 

43Si uwi ɔni na báva-nwu ni, údubie na use kpɛtɛ kpɛtɛ. Na si uwi ɔni na bágyila-
nwu básiku kekpine ni, ɔdubɔdia bɔnu na ɔyu ɔkplu. 

44Uwi ɔni na báva-nwu ni, ɔdi kayawi ɔlɔna ɔni muukpi. Na si bágyila-nwu ni, 
únwini kɔyu kemmo ɔlɔna. Si kayawi ɔlɔna ɔkya ni, na bɛgyi bɛnii kɔyu kemmo 
ɔlɔna lɛnɔ ɔkya. 

45Ɔsika ɔkya Bunweni Kedee Ɔku kemmo ka ni, “Ukyuli udeedi ɔni ndi Adam ni, 
Katɔti nédie-nwu na úte-nwu ngba aani ɔyawine.” Na Adam ukplodi ɔmɛni 
anwu ni, ɔdi Kɔyu kɔni muute ngba geen. 

46Ɔɔɔdi kɔyu kemmo lɛla mɔɔgyú taatɔ. Mmomu ɔlɔna kemmo lɛla mɔɔtɔ. Kama 
asa na kɔyu kemmo lɛdi lɛɛsia. 

47Adam udeedi ɔni na Katɔti úti lɛti ɔ́vɔ ni, kalɔ lɛlɔ na ɔ́si. Na Adam unyɔdi ni, 
katɔ na ɔ́si. 

48Na bekyuli bani na kalɔ lɛlɔ mɛni na bási ni, bese aani ukyuli ɔni na béti lɛti 
bávɔ-nwu. Na bani na katɔ na bási ni, ama lɛnɔ bese aani ukyuli ɔni nási katɔ. 

49Kalɛ kani na bubo ukyuli ɔni nási kalɔ lɛlɔ mɛni udu ni, lɛni kani na ukyuli ɔni 
nási katɔ ɔdubɔya na bɔkɛ nwuna udu. 

50Banwa, lɛla lɛni kalɔ na muudie ndi ɔmɛni. Lɛla lɛni ndi ɔlɔna ku ubugya ni, 
lilakana Katɔti lɛga kadikɔ ala bɔdi. Na lɛla lɛni muubie taayii udu ni, lilakana 
na lɛkya kesii kani na lɛla lɛni neeebie taayii udu lɛkya. 

51Binu lɛbɛla lɛmɛni. Ɔɔɔdi bula ƒui ndubukpi. Nsu si kakpɛɛ kekplodi káku ni, 
Katɔti ɔdubo bula ƒui udu bɔvumana kɔnakunwi. 

52Na ɔdubɔbla aani kalɛ na beebó anumi. Ɔsika si kakpɛɛ kammɔ káku ni, Katɔti 
ɔdubɔgyila bekpine ɔni na basɔ belekpi kudii. Na ɔdubo bula ƒui udu bɔvumana. 

53Ɔsika lɛla lɛni muubie taayii udu ni, badubo-ni bɔvumana bunwini lɛla lɛni 
nsɔ neeebie taayii udu. Na lɛla lɛni muukpi lɛnɔ ni, ɔdubo-ni bɔvumana bunwini 
lɛla lɛni nsɔ naaadubo bukpi. 

54Anwuɔsu si ala amɛni álɛ na bávumana ala ebiedi na énwini ani nsɔ neeebie 
ni, na Bunweni Kedee Ɔku kemmo etemila ani mɔɔsu anii, “Ɔ́yila kukpi udu na 
ɔ́di-ku lɛlɔ,” ébo éte lɛni sɔsɔ. 

55Na bénweni lɛnɔ banii, “Kukpi, wɛ na ƒula lɛlɔ bɔdi bɔkya. Na wɛ na ƒula ɔyikun 
ɔni mɔɔta-bu mmɔ ɔkya?” 

56Kukpi kɔɔkɛ́ ɔyikun ɔni na ɔda ɔɔta-bu taasiku likpidi kudɔ. Na likpidi lɛnɔ 
lɛɛkɛ́ nwuna ɔyikun taasiku ɔda bubo kudɔ. 

57Nsu bɔɔgyá Katɔti enu. Anwu náya na bɔ́di lɛlɔ ɔkɛnku Blɔti Yesu Kristo lɛlɔ! 

58Anwuɔsu ni, banwa, binye kpakplaa na bitagbanta. Na binye Blɔti kabla lɛlɔ 
uwi biala. Ɔsika bɛgyi ka lɛla lɛdi liiibo na bɛdubɔbla na Blɔti kabla kemmo na 
wabla keeke. 

Korintoƒuɔ 1 - 16 

Baƒɔtaadine Bábla Katɔti Bekyuli Lɛƒɔndia 
1Ɔƒɛni ni, bínweni lɛla lɛdi bɛ́siku egulabi ani na bɛɛyɔ́ ka biyi bɛsala na biti 
bibunku Katɔti bekyuli bani nkya Yudea kalɔ lɛlɔ. Na ɔdi ka bɛbla lɛla lɛni na 
lɛ́su Galatiƒuɔ baƒɔtaadine nnii babla. 

2Na Kwasida limeyi biala ni, ɔdi biala ɔklibi lɛla lɛdi use sɛsɛɛ na kalɛ na ɔ́kɛ 
kenye na ɔklibi-nya use kalɛ na ɔ́sɔ ulabla egulabi adi buyi si líbo-mii kudɔ. 

3Na si líbo ḿbeduo ni, ndubute bekyuli bani na amii alati bɛ́ƒuna kakunkɛ kani 
na badubuti bada asa beti bina etela ammɔ beteesienku Yerusalem. 

4Na si ɔ́manku ka ami lɛnɔ lisie ni, na bɔsiaku lɛlɔ. 

Muuvele-mii Ala Amɛni 
5Ndubɔsia Makedonia asa na mebedu-mii kudɔ, ɔsika ɔdi ka lɛka mmɔ bɔsia. 

6Use-mi aani ndubɔdi emeyi alɛɛ adi na bina kudɔ mmɔ. Ɔƒɛni kalɛ kɔyɔ uwi 
ɔmmɔ ƒui ni, ndubɔkya-mii kudɔ. Na ɔmmɔ kama ni, bɛdubudie-mi ulu na lisie 
kesii biala na ɔ́manku ka lisie. 

7Naaawia ka likeli mbavi-mii kudɔ kani. Mmomu mɔɔyɔ́ ka lɛkya-mii kudɔ na 
uwi utu blii si Blɔti úte kuƒi kɔmmɔ. 

8Ndubo Eƒeso mɛni bɔkya butédu Pentekoste limeyi lɛlɔ. 

9Kuƒi kɔbuni kɔkya mɛni geen ute kabla kenengudi kani náƒɔ kuye geen, ina ka 
bekyuli bani mɔɔta teenye-mi lɛlɔ na kabla kani mɔɔbla na mɛni bemomo. 

10Si Timoteo úbeduo-mii kudɔ ni, na bɛƒɔ-nwu kaduɛ. Ɔsika ɔɔbla kabla teete 
Blɔti aani kalɛ kani na ami lɛnɔ mɔɔbla. 

11Ɔdi biala utanu-nwu anumi klukui. Mmomu bibunku-nwu na usie anumi na 
nwuna ulu busie kemmo ku keyi buɛɛ kalɛ na wasɔ wenwini webo-mi kudɔ. 
Ɔsika mɔɔnu-nwu anumi ka unwini ubo ku nwuna banwa baƒɔtaadine. 

12Ɔƒɛni na bula ɔnwa Apolo litemi lɛlɔ ni, lɛ́ɛkya-nwu ogya kɔlɛ kɔlɛ ka ubo-mii 
kudɔ ku banwa badi. Nsu útenu tɔ kalɔ kaduɛ ka ubo uwi ɔmɛni kemmo. Nsu 
lɛ́ƒɔ lɛ́di ka si kuƒi kɔ́tɛ ni, ɔdububo. 

Bɔkada 
13Binye kagyumana na binye kpakplaa na bɔƒɔtaadi bɔmmɔ kemmo. Bise kayi 
na bɛyu ɔkplu. 

14Na bɛbla bina kabla ƒui na bɔyɔ kemmo. 

15Bɛgyi Steƒana ku nwuna kaduli bekyuli. Ama ndi bekyuli bedeedi bani 
nénwini kayi na Akaia kalɛkɛ lɛlɔ mmɔ. Na béti lɛlɔ béte ka beteebunku Katɔti 
bekyuli. Banwa, muuvele-mii nnii, 

16biti ɔbu bite batɔnkune bamɛni ku babambadi bani muubunku-ma kabla 
kammɔ. 

17Lɛlɔ lɛɛyɔ́-mi ka Steƒana ku Ƒotunato ku Akaiko bébeduo, na ɔ́bla-mi aani amii 
na lɛ́nu. 

18Báya na lɛ́sɔ lɛ́kɛ ɔkplu aani kalɛ kani na bákya-mii ɔkplu. Na bekyuli bamɛni 
udu bámanku ka babu-ma geen. 

19Baƒɔtaadine bani nkya Asia kalɛkɛ lɛlɔ ƒui beegyele-mii o-o! Akwila ku Priskila 
ku lɛkpa lɛni mɔɔsa na bana kaduli beegyele-mii kaduɛ na Blɔti lɛnyi kemmo. 

20Banwa bani nkya mɛni ƒui beegyele-mii o-o! Bɛkya lɛlɔ kɔgbu na bigyele lɛlɔ 
aani banwa kalɛ. 

21Ami ɔlati mina kɔnu na líti muunweni ɔmɛni nnii, “Ami Paulo muugyele-mii 
o-o!” 

22Ukyuli biala na ulayɔ Blɔti ni, ɔdubɔnuku-ni! O Blɔti, bo! 

23Blɔti Yesu Kristo lɛƒɔndia lɛsiaku-mii. 

24Líti bɔyɔ geen muute-mii na Yesu Kristo lɛnyi kemmo. Ɔsia lɛni. 

Korintoƒuɔ 2 - 

Korintoƒuɔ 2 - 1 

1Ami Paulo ɔni nkɛnku Katɔti lɛƒɔyɔ lɛlɔ na ndi Blɔti Yesu Kristo ɔtalane ni, ami 
ku Ɔnwa Timoteo muunweni ɔku ɔmɛni bute amii Korintoƒuɔ bani néti lɛlɔ bíte 
Katɔti ku bekyuli bani ƒui mɔɔbla Katɔti kabla na Akaia kalɛkɛ lɛlɔ mmɔ. 

2Buuvele bɔnii Unwoti Katɔti ku Blɔti Yesu Kristo lɛƒɔndia ku keyi buɛɛ kasiaku-
mii. 

Katɔti Ɔɔsia-bu Kɔnu Na Bula Lɛbibo Biala Kemmo 
3Bɛya na bɔgya Katɔti ɔni ndi Blɔti Yesu Kristo Ɔti enu. Anwu ndi Ati ɔni mɔɔnu-
bu kɔnyana, na nwuna kudɔ na kebunku kaasí. 

4Anwu mɔɔsia-bu kɔnu na bula lɛbibo biala kemmo, kalɛ na abu lɛnɔ bɔkana na 
bubunku bula bekyulikpana na bana lɛbibo biala kemmo. Na kalɛ na Katɔti 
uubunku-bu ni, lɛni na abu lɛnɔ buubunku bekyuli. 

5Ɔsika kalɛ na buubó abi geen ani udu na Kristo lɛnɔ úbo na Katɔti ɔ́sia-nwu 
kɔnu ni, lɛni kani na ɔkɛ bula unwi bɔbla ku Kristo na Katɔti lɛnɔ ɔɔsia-bu kɔnu 
geen. 

6Uwi biala si ami ku mina banwani buubó abi ni, bɔɔkana na bɔkya-mii ogya na 
bɛkɛ bɔƒɔ lɛnɔ. Katɔti ɔɔsia-bu kɔnu uwi ɔni na buubó abi biala. Lɛni kani na 
ɔdubɔsia amii lɛnɔ kɔnu uwi biala kemmo na biisé kayi teebo abi. 

7Bubo lɛnunsia lɛni naaayuɛ na bina lɛlɔ, ɔsika bɔgyi ka kalɛ na biibó abi ani 
udu na abu lɛnɔ buubó mɛni ni, lɛni kani na Katɔti ɔdubɔsia-mii kɔnu aani kalɛ 
na ɔɔsia abu lɛnɔ kɔnu. 

8Banwa, bɔɔwia ka bɔsu-mii abi ani udu na búbo na Asia kalɛkɛ lɛlɔ. Lɛbibo 
lɛmmɔ línwini etila líte-bu ɔni na bɔsɔ buuubo lɛnunsia lɛdi bɔnii bɔdubɔkɛ 
ngba muedi. 

9Ɔ́bla-bu aani si kukpi kɔtɔ na bádu-bu! Nsu ɔmɛni úbo úte lɛni kalɛ na buti bula 
anu bɔsia Katɔti ɔni mɔɔgyila bekpine na baasɔ teebelie ngba lɛlɔ. Ɔɔɔdi abu 
alati bula lɛlɔ na buti anu bɔsia. 

10Údie-bu ɔ́lɛku kukpi ɔgbankpi ɔmmɔ kemmo. Na ɔdubudie-bu lɛnɔ. Sɔsɔ ni, 
nwuna lɛlɔ na bɔɔsia anu ka ɔdubo-bu buteedie lɛnɔ. 

11Ɔlɛka amii lɛnɔ bibunku-bu na bɛkpali katɔ bite-bu. Ɔsika si bekyuli pii 
bákpali katɔ na Katɔti úbunku-bu ni, bekyuli pii badubɔgya Katɔti enu na kalɛ 
na úbunku-bu ɔsu. 

Paulo Ɔ́su Lɛla Lɛni Ɔsu Na Ɔ́vumana Nwuna Kasusu 
12Lɛla lɛni ɔsu na bɔɔkun lɛmɛnɛ ndi ka bula kayi kaladu-bu kɔtɔ, ɔsika bɔ́da 
bula lɛlɔ kaduɛ na bekyuli ƒui akɔ. Na abu ku-mii kelie kakɛ Katɔti ulu lɛlɔ, na 

katɔlɔ keeebo-nwu kemmo. Ɔɔɔdi kayawi kamɛni kemmo lɛnunda na búti 
bulieku-mii lɛni, mmomu Katɔti lɛƒɔndia ku nwuna ɔyikun lɛlɔ na bɔ́sia. 

13Ala ani na bɛkana bɔka na binu kalɔ ni, anya lɛti na buunweni teete-mii. Na 
lɛ́ƒɔ lɛ́di ka bɛdubunu ala amɛni kalɔ ƒui, 

14aani kalɛ na bínu ekpo adi kalɔ. Na bɛdubunu kalɔ ka bɛkana bɛkun lɛmɛnɛ 
na bula lɛlɔ, na abu lɛnɔ bɔkun lɛmɛnɛ na bina lɛlɔ na limeyi lɛni na Blɔti Yesu 
Kristo wasɔ webo lɛlɔ. 

15-16Ka lɛ́ƒɔ lɛ́di ka bɛ́ƒɔ-mi ku kayi ƒui ɔsu ni, lɛ́bla kasusu kudeedi ka lɛka-mii 
kudɔ bubo bubavi na Makedonia asa na linwini libo kalɛ na bibunku-mi si lísela 
Yudea. Nka ɔmmɔ ndubɔya na bɛkɛ ebiti kunyɔ kunyɔ. 

17Uwi ɔni na lɛ́bla mina kasusu ka lɛvumana bina kudɔ bubo ni, ɔmmɔ ulátina 
ɔnii mina ablala eeese siin. Na ɔɔɔdi kayawi kamɛni ala kakali kenye na líti 
mɔɔbla mina kasusu kammɔ aani ukyuli ɔni mɔɔbabla taasu ɔnii ɛɛn ku oowo. 

18Mmomu kalɛ na Katɔti ɔɔdi nwuna etemila lɛlɔ geen ni, lɛni kani na lɛla biala 
na búnweni búmene-mii lise. Na lɛɛɛdi kalɛ na ukyuli ɔɔbabla taasu ɔnii ɛɛn ku 
oowo na ɔdi. 

19Katɔti Ubidi Yesu Kristo ɔni lɛlɔ litemi lɛsa na ami ku Silivano ku Timoteo 
bɔɔkɔ́ teete-mii ni, ɔɔɔdi ɛɛn ku oowo ukyuli. Mmomu ɔdi ukyuli ɔni litemi ndi 
ɛɛn uwi biala. 

20Ɔsika Katɔti kenye biala na úse-bu úse ni, kébo kéte lɛni na Yesu Kristo lɛlɔ. 
Ɔmmɔ ɔsu na bɔɔsu na nwuna lɛnyi kemmo bɔnii, “Ɔsia lɛni.” Na buti bumwi 
bute Katɔti. 

21Katɔti ɔ́ya na abu ku-mii ƒui bɔ́bla unwi ku Kristo, na anwu ɔlati náƒuna-bu úse 
ka butaabla nwuna kabla. 

22Anwu nése-bu likpo úti ɔ́tina ka anwu mbo-bu uwi ɔni na úti nwuna Kɔyu 
ɔ́kya-bu lɛlɔ kemmo. Na kuna lɛlɔ na búti bula kama búkpo na ala ani ƒui na 
ɔ́klibi úse úte-bu lɛlɔ. 

23Katɔti ɔlati ɔgyi ka naaayɔ ka libo mbani-mii kɔtu. Na ɔmɛni ɔdubɔya na lɛla 
lɛdi lɛsɔ lilékpoku-mii ka ɔɔɔdi ɔmɛni ɔsu na lɛ́bla kasusu nnii neeebo Korinto 
tɔ. 

24Ɔɔɔdi banii bɔɔdi-mii lɛlɔ na ala amɛni kemmo. Bɔgyi geen kalɛ na bɛda bina 
bɔƒɔtaadi kpakplaa. Anwuɔsu abu ku-mii bɔɔsála taabla kabla na bɛkɛ ebiti. 

Korintoƒuɔ 2 - 2 

1Ɔmɛni ɔsu lɛ́bla kasusu ka nsɔ neeebo-mii kudɔ na enu aƒɛ-mii. 

2Ɔsika si lɛ́ya na enu áƒɛ-mii ni, ɔdi lɛnɔ ɔ́sɔ uuubo na waya na lɛlɔ lɛyɔ-mi, amu 
ntu amii bani na lɛ́ya na enu áƒɛ mmɔ kani. 

3Na línweni ɔku kpakplaa ɔmmɔ límene-mii ɔsika si bubo na líbo-mii kudɔ uwi 
ɔmmɔ kemmo ni, nka bɛdubɔya na enu aƒɛ-mi. Nsu amii ndi bekyuli bani nálɛka 
bɛya na lɛlɔ lɛyɔ-mi. Na lɛ́ƒɔ lɛ́di ka si lɛlɔ lɛɛyɔ́-mi ni, amii lɛnɔ lɛlɔ lɛdubɔyɔ-
mii. 

4Sɔsɔ ni, ɔku ɔni na línweni-mii mmɔ ni, línweni-nwu na kayi ɔlɛ bunu ku enuƒɛ 
ku keku buwulo kemmo. Na ɔɔɔdi ka mɔɔwia nnii amii lɛnɔ binu ɔlɛ ɔdi, 
mmomu kalɛ na bɛnu bɛti ka mɔɔyɔ́-mii geen ɔsu. 

Paulo Úti Ala Ekpidi Ɔblane Bɔƒiɔ Ɔ́kyiɛ 
5Anwuɔsu ukyuli ɔni bɔƒiɔ lɛlɔ litemi línweni-mii ni, ɔɔɔdi ami lɛti na ɔ́ƒiɔ. 
Mmomu bɔkana bɔsu bɔnii ɔ́ƒiɔ bina ƒui. Nsu naaayɔ ka bɔdɔnku-nwu bɔgya. 

6Ɔsika ukyuli ɔmmɔ ni, kɔtu kɔni na bina akɔ pii bɛ́ni-nwu mmɔ ni, ɔmmɔ kani 
ɔbɔ. 

7Na ɔƒɛni ni, biti bɛkyiɛ-nwu na bɛkya-nwu ɔkplu kalɛ na lɛlɔ lilayuɛ-nwu na 
enu aƒɛ-nwu ƒui. 

8Ɔmɛni ɔsu ni, bise-nwu kayi na bidie bɛtina-nwu ka bɛmu bɛɛyɔ́-nwu. 

9Ɔmɛni ɔsu na línweni-mii ɔku na lɛ́wia nnii mɔɔtí kalɛ na binye kpakplaa na 
bɛda mina ala ani ƒui na lɛ́tina-mii kaduɛ uwi biala. 

10Si bíti ukyuli ɔmmɔ bɔƒiɔ bɛ́kyiɛ-nwu ni, ami lɛnɔ líti lɛ́kyiɛ-nwu. Na si bɔƒiɔ 
bɔdi bɔkya bɔni na ɔlɛka liti lɛkyiɛ-nwu ni, líti lɛ́kyiɛ-nwu na Kristo anumi kalɛ 
na bɛbla unwi. 

11Ɔmɛni ndubɔya na butile ukisine ɔmmɔ kuƒi na ulákɛ kasiakɔ kadi na bula lɛlɔ, 
ɔsika bɔgyi-nwu kɔkwɛ. 

Paulo Ɔ́kya Troia Uwi Klukui Ɔdi 
12Uwi ɔni na líbo ḿbakɔ Kristo litemi buni lɛmmɔ lɛsa na Troia ni, Blɔti ɔ́lɛmi 
kuƒi ka lɛbla nwuna kabla na mmɔ. 

13Nsu mina kasusu kétete-mi bɔnwuna bɔdi, ɔsika ńtanu mina ɔnwani Tito na 
mmɔ ka línu-mii kɔku. Ɔmmɔ ɔsu lívele ulu na lɛ́tɔlɔ lísie Makedonia. 

Kristo Ɔ́ya Na Bɔ́di Lɛlɔ 
14Nsu ni, bɔ́gya Katɔti enu! Na bula unwi bɔbla ku Kristo ni, Katɔti ɔɔtɔnku-bu 
uwi biala na bɔkɛ bekyuli bani muusié taavi na Kristo lɛlɔ bɔdi kemmo. Na 
Katɔti ɔsia-bu lɛlɔ na udie Kristo ɔtina kayawi ƒui aani kalɛ na ɔnyi ƒɛƒɛɛ ɔɔƒɔ́ 
likpo lɛdi ƒui. 

15Buse bute Katɔti aani ɔnyi ƒɛƒɛɛ ɔni nási Kristo lɛlɔ. Na ɔkɛ ɔɔví bekyuli bani 
nkɛ ulu buni lɛlɔ bésela ngba bɔƒɔ ƒui kemmo ku ama bani nkɛ ulu ukpidi lɛlɔ 
bésela bɔyii ƒui kemmo lɛnɔ. 

16Bekyuli bani naaadubo bɔkɛ ngba bɔƒɔ ni, ɔnyi ɔmɛni ɔɔtina ka badubɔyii ku 
udu. Na bekyuli bani ndubɔkɛ ngba bɔƒɔ ama ni, ɔnyi ɔmɛni ɔɔtina ka badubɔkɛ 
ngba ƒui. Na ɔma geen ndubɔkana na ɔbla kabla kamɛni si ɔɔɔdi kuƒi na béte-ɔ? 

17Abu buuuse aani bekyuli babambadi pii bani nkɛ bada litemi lɛmmɔ baadi 
kuye. Mmomu Katɔti úte-bu kenyekɔ na bɔɔkɔ́ litemi lɛmmɔ lɛsa na nwuna 
anumi aani Kristo kabla bablane kalɛ. Bulatɔlɔ bekyuli. 

Korintoƒuɔ 2 - 3 

1Ɔmɛni ulátina ka buukú lɛlɔ aani si bɔdi lɛla lɛdi. Buuuse aani bekyuli bamba 
bani mɔɔwia kakunkɛ kani medie-bu matina-mii. Na lɛni kani na buláwia ka 
bɔsu-mii bɔnii binweni kakunkɛ kadi na bidie-bu bɛtina bekyuli bamba badi. 

2Ɔsika amii alati ndi bula kakunkɛ kani na Katɔti únweni ɔ́sia-mii kayi lɛlɔ. Na 
ukyuli biala ɔdubɔnu bula udu ɔti na bina lɛlɔ. 

3Use nwaa ka Kristo ɔlati ɔ́sia-bu lɛlɔ na ɔ́ya na bɛ́ƒɔ bɛ́di. Anwuɔsu bise aani 
ɔku ɔni na únweni. Ɔɔɔdi unwenigyii na úti únweni ala ammɔ. Mmomu Katɔti 
Kɔyu ɔyikun na úti na únweni-nya ɔsia. Na ɔɔɔdi atabi lɛlɔ na únweni ɔ́sia aani 
kalɛ na ɔ́bla kukuuku, mmomu bekyuli kayi. 

Katɔti Úte-bu Ngba Na Bunyimi Bɔwɔdi Kemmo 
4Bɔ́kana bɔɔsu ɔmɛni na kenyekɔ kani na Katɔti úte-bu na Kristo ɔsu. 

5Buuubo kenyekɔ kadi na abu alati lɛlɔ ka bɔbla kabla kamɛni. Mmomu Katɔti 
kudɔ na kási. 

6Anwu úte-bu kenyekɔ ka bɔtina bekyuli kalɛ na badi bunyimi bɔwɔdi bɔni na 
Katɔti únyimi ku bekyuli mɛni lɛlɔ. Na bunyimi bɔwɔdi bɔmɛni bɔɔɔdanku ɔda 
bubo bɔkukudi bɔni na bénweni. Mmomu bɔdanku Katɔti Kɔyu. Ɔsika ɔda bubo 
bɔkukudi bɔmmɔ ni, bɔɔdú-bu kukpi kɔtɔ. Nsu Katɔti Kɔyu muute-bu ngba. 

7Katɔti ɔda bubo bɔni na bénweni kukuuku mmɔ ni, bɔdi etemila ani na bánwi 
bámana atabi lɛlɔ. Na uwi ɔni na béti-nya béte bekyuli ni, Katɔti bukeye bɔ́ya na 
Mose anumi eekeye. Na ina ka bukeye bɔmmɔ bɔɔƒana na Mose anumi muedi 
ni, Israelƒuɔ bátakana na benye bataanu-nwu anumi. Na si ɔda bubo bɔni 
mɔɔdú-bu kukpi kɔtɔ bɔ́da bɔ́lɛ uwi ɔmmɔ ku Katɔti bukeye bɔmmɔ udu ni, 

8nwuna Kɔyu ablala bɔdubɔda bɔlɛ ku bukeye bɔni ntulo budeedi bɔmmɔ ƒui! 

9Na si ɔda bubo bɔkukudi bɔni muuti kɔtɔ bɔdu teete ukyuli bɔdanku bukeye 
bɔmɛni udu ni, ɔlɛka bɔti ka litemi buni lɛni mɔɔbla-bu siin ni, nina bukeye 
butulo budeedi ƒui. 

10Bɔɔsu ɔmɛni ɔsika bukeye bunengudi ƒui bɔni kemmo na bɔkya ɔmwi mɛni ni, 
bɔ́ƒɔ bukeye bɔkukudi bɔmmɔ ƒui. 

11Na si lɛla lɛni na nina uwi ɔ́vi líkeye lɛni uwi ɔmmɔ kemmo ni, bɛgyi bɛnii lɛla 
lɛwɔdi lɛni neeebo kawɔkɔ ni, nina bukeye butulo bɔmmɔ ƒui. 

12Na ka bubo lɛnunsia na lɛla lɛwɔdi lɛni neeebo kawɔkɔ lɛlɔ ɔsu ni, anwuɔsu 
na buusé kayi taasu lɛla biala nwaa. 

13Na abu buuuse aani Mose ɔni néti lɛdiku úbi anumi kalɛ na Israelƒuɔ balanu 
baláti ka Katɔti bukeye bɔni na nsia-nwu anumi bɔɔƒana. 

14Sɔsɔ na ɔdi ka bana kasusu kalánu ɔmɛni taati. Use aani si lɛdiku lɛmmɔ udu 
kani lɛmu libi-ma kasusu lɛlɔ si baaká bunyimi bɔkukudi ɔku ɔmmɔ kemmo 
etemila. Ɔsika lɛla lɛni kani na ndubɔya na lɛdiku lɛmmɔ lɛmami ndi si ukyuli 
úti lɛlɔ ɔ́mana Kristo. 

15Sɔsɔ úti úbedu ku ɔmwi ni, si baaká Mose ɔda bubo ɔku kemmo etemila ammɔ 
ni, use aani lɛdiku lɛmmɔ lɛmu libi-ma kasusu lɛlɔ na belenu-mu kalɔ. 

16Nsu ni, aani kalɛ na Bunweni Kedee Ɔku kemmo etemila aasu ni, si ukyuli 
únwini úbo Blɔti kudɔ ni, lɛdiku lɛmmɔ lɛɛmami-nwu kasusu lɛlɔ na uunú 
etemila ammɔ kalɔ. 

17Na ɔƒɛni ni, Blɔti ɔni na bɔɔlɔ mɛni ni, anwu ndi Katɔti Kɔyu. Na kesii kani na 
Katɔti Kɔyu kɔkya ni, lɛla lɛdi lɛsɔ lilényimi ukyuli. 

18Na abu baƒɔtaadine bani na lɛla lɛdi liiibi-bu anumi ni, bɔɔnu Blɔti bukeye 
nwaa. Na Blɔti ɔni ndi Katɔti Kɔyu mɛni ni, anwu mɔɔvumana-bu udu taabla 
nwuna udu kalɛ na buteekeye teebu. 

Korintoƒuɔ 2 - 4 

Buse Aani Ebwi Avɔdi 
1Katɔti ɔ́nu-bu kɔnyana na úti kabla kamɛni ɔ́kya-bu enu kemmo. Ɔmmɔ ɔsu na 
enu aláƒɛ-bu. 

2Búdie abɛla ku kɔƒa ala bɔbla atu. Na bulányi ɔkɔ taabla kabla kadi na bulátu 
Katɔti litemi lɛmmɔ teenwini. Bɔɔsu litemi buni lɛmmɔ nwaa na Katɔti anumi 
kalɛ na ukyuli biala ɔdubɔnu bula ɔbladu buni ɔti. 

3Na si litemi buni lɛni lɛsa na bɔɔkɔ́ mɛni lɛmu lise bekyuli badi suu ni, bɛgyi 
bɛnii bekyuli bani ndaku bɔyii na use ute lɛni. 

4Na bekyuli bammɔ ni, ukisine ɔmmɔ ɔ́bwɛ ama bani naaaƒɔ taadi anumi. Na 
uutile-ma kuƒi kalɛ na balanu bukeye bɔmmɔ. Na bukeye bɔmɛni bɔɔsí litemi 
buni lɛni nkɛnku Kristo bukeye bɔni ndi Katɔti ɔmmɔ ɔlati udu geen kemmo. 

5Bulakɔ abu alati lɛlɔ lɛsa teete-mii, mmomu Yesu Kristo lɛlɔ lɛsa na bɔɔkɔ́ 
teete-mii ka ɔdi Blɔti. Na abu bɔdi kabla bablane bute-mii na Kristo ɔsu. 

6Katɔti násu na kalɔ kesekɔ ɔnii, “Bukeye bɔƒɔ kasuudikɔ.” Na anwu kani náya 
na bukeye bɔmmɔ búkeye na bula kɔyi kemmo. Na bukeye bɔmmɔ náya na bɔ́nu 
Katɔti bukeye bɔni muukeye na Kristo anumi bɔ́ti. 

7Na abu bani mbo Kɔyu kemmo akɛla enengudi amɛni ni, buse aani ebwi avɔdi 
ani nátamanku ala ammɔ bɔkya. Na ɔmmɔ mɔɔtina geen ka ɔɔɔdi bula kudɔ na 
ɔyikun ɔmmɔ ɔ́si, mmomu Katɔti kudɔ na ɔ́si. 

8Buubó abi uwi ndi uwi, nsu lɛbibo lɛmmɔ lítetulo-bu. Kasusu keekpóku-bu, nsu 
enu átaƒɛ-bu. 

9Bekisine pii basiaku-bu, nsu Katɔti útedie-bu atu. Ina ka bébo-bu banii baadú-
bu muedi ni, bútekpi. 

10Bɔkya ɔgbankpi kemmo uwi biala ka badu-bu aani kalɛ na bádu Yesu. Nsu 
kalɛ na bɔmu buli ngba mɛni ni, lɛni kani na ɔɔtina ka Yesu lɛnɔ uli ngba. 

11Sɔsɔ na bula ngba bulie kemmo ƒui ni, bɔkya kukpi ɔgbankpi kemmo na Yesu 
ɔsu. Nsu ɔyikun ɔni na úte-bu na bula ɔlɔna kemmo ɔsu ni, ɔdubɔya na bekyuli 
banu nwuna ngba bati. 

12Ɔmɛni ɔsu bɔkya ɔgbankpi lɛbibo kemmo uwi biala, na amii bɛɛkɛ́ kɔyu 
kemmo ngba. 

13Bénweni na Bunweni Kedee Ɔku kemmo banii, “Lɛ́ƒɔ Katɔti lɛ́di, anwuɔsu na 
lɛ́kɔ-nwu lɛlɔ lɛsa.” Na lɛni kani na abu lɛnɔ bɔ́ƒɔ bɔ́di ɔsu na bɔɔkɔ́ litemi buni 
lɛmmɔ lɛsa. 

14Na bɔgyi ka Katɔti ɔni ńagyila Yesu ɔ́lɛku bekpine akɔ ni, lɛni kani na 
ɔdubɔgyila abu lɛnɔ na uti abu ku-mii ƒui usienku Katɔti anumi. 

15Bina kadia ɔsu na ala amɛni ƒui aalɛ́ lɛni. Na si bekyuli pii baakɛ́ bɔƒɔ teebu 
ɔkɛnku Katɔti lɛƒɔndia ɔsu ni, lɛni kani na badubo-nwu enu lɛnɔ butaagya teebu 
si beeti ɔbu teete Katɔti. 

Bɔdubɔkɛ Ɔbu Ku Lɛlɔyɔ Bonwu 
16Kasusu kamɛni ɔsu na enu aláƒɛ-bu si ina bula ɔlɔna ugyii ɔmɛni ɔɔyii udu 
muedi ni, bɔgyi ka bula kɔyu kemmo ngba bulie bɔɔbla ɔwɔdi uwi biala. 

17Na abi blii suɛ ani na buubó na uwi klukui ɔmɛni kemmo na kayawi mɛni ni, 
adubɔya na bɔkɛ ɔbu ku lɛlɔyɔ bonwu lɛni nsɔ naaadubo bɔsa kudii na katɔ. Na 
lɛdubutulo abi ani na búbo ƒui. 

18Ɔsika búti bula anu bɔ́sia ala ani na bula anumi alakana bɔnu lɛlɔ, na ɔɔɔdi ala 
ani na bula anumi aakana bɔnu. Na ala ani na bula anumi aakana bɔnu ni, uwi 
klukui ɔdi kani na anya aakya. Na ani na bula anumi alakana bɔnu ni, ese ésela 
uwi ƒui. 

Korintoƒuɔ 2 - 5 

1Na si bula ɔlɔna ɔni nse aani kevo kani kemmo bulie na kayawi kamɛni kemmo 
kébie ni, bubo ɔtɔ na Katɔ Ɔga Ɔma. Na ɔtɔ ɔmmɔ ni, anwu ɔlati néti nwuna enu 
ɔ́tu-nwu, na ɔdubunye uwi ƒui. 

2Na uwi ɔni kemmo na bɔmu bɔkya kayawi kamɛni ɔlɔna kemmo ni, buuubo 
bɔnwuna bɔdi. Na bɔɔnu ulu kpakplaa ka bɔkɛ Katɔ Ɔga Ɔma ɔlɔna. 

3Na si bɔ́kɛ ɔlɔna ɔmmɔ ni, ulabla-bu aani si bɔkɛ kasɔngya. 

4Na uwi ɔni bɔmu bulie kayawi kamɛni ɔlɔna kemmo ni, bɔɔnu taati ka búmii 
na buuubo bɔnwuna. Na ɔɔɔdi ka bɔɔwia bɔnii bɔɔnyonu kayawi ɔlɔna ɔmɛni. 
Mmomu bɔɔwia ka bɔkya Katɔ Ɔga Ɔma ɔlɔna kemmo kalɛ na ɔlɔna ɔni nsɔ 
naaadubo bukpi ɔƒɔ ɔni muukpi mmɔ ƒui. 

5Katɔti náklibi-bu úse úte ka bɔvumana lɛni. Na úti nwuna Kɔyu úte-bu aani lɛla 
lɛni na buti butaanu ulu bute ala ani ƒui na ɔ́klibi úse úte-bu. 

6Ɔmɛni ɔsu na bɔɔkɛ́ kayi. Na bɔgyi ka si bɔkya ɔlɔna ɔmɛni kemmo ni, na bulanu 
Blɔti ku anumi. 

7Na bula ngba bɔni na bulie mɛni ni, bɔkɛnku bɔƒɔtaadi lɛlɔ. Na ɔɔɔdi lɛla lɛni na 
buti bula anumi bɔnu bɔti. 

8Bɔɔkɛ́ kayi geen na bɔɔyɔ́ teetulo si bɔ́nyonu ɔlɔna ɔmɛni búse na bútánu Blɔti 
ku anumi mmomu. 

9Na lɛla lɛni na bɔɔwia teetulo ndi ka si mɛni na bɔkya o-o iye Katɔ Ɔga Ɔma o-
o ni, na bɔbla Blɔti lɛƒɔyɔ. 

10Ɔsika bula ƒui bɔdubɔda bɔlɛ Kristo anumi na ɔtɛku-bu litemi. Na ɔdi biala 
ɔdubɔƒɔ nwuna lɛyuƒɔla lɛni námanku nwuna kabla. Lɛbuni lɛdi o-o iye likpidi 
o-o, ɔdubɔƒɔ nwuna lɛyuƒɔla ɔkɛnku ngba bɔni na búlie na kayawi kamɛni 
kemmo. 

Bɛya Na Katɔti Ɔklibi Amii Ku-nwu Ntɛ 
11Ka bɔgyi kalɛ na ɔlɛka bɔyia Blɔti ɔsu ni, bunye bekyuli lɛlɔ ka benu-bu kalɔ. 
Katɔti ɔgyi-bu kede kede na mɔɔsia anu ka amii lɛnɔ bɛti bula udu kaduɛ. 

12Ɔɔɔdi banii lɛlɔ na bɔ́sɔ buukú bɔtina-mii, mmomu bɔɔwia ka bɛkɛ kasusu 
kabuni na bula lɛlɔ. Mɔɔwia ka bɛkɛ kenyekɔ kabuni na abu ɔsu kalɛ na bidie 
kenye bɛtina bekyuli bani mɔɔkun lɛmɛnɛ na bekyuli lɛlɔ, na ɔɔɔdi ka bánu bana 
udu buni ɔdi báti ɔsu. 

13Si ina bɛɛnu-bu aani bekyuli bani na muukpi libuo na kabla kani na bɔɔbla ɔsu 
ni, Katɔti ɔni na bɔɔyɔ́ ɔsu na use-bu lɛni. Nsu si bulékpi libuo ni, ɔdi bina kɔsia. 

14Kristo bɔyɔ bɔni na ubo ute-bu mɔɔdi-bu lɛlɔ. Ɔƒɛni ka bɔ́nu bɔ́ti ka ukyuli 
unwi nékpi na bekyuli ƒui lili ɔsu ni, ɔmɛni ɔɔtina ka bula ƒui bútu kukpi kɔmmɔ 
kenye bɔ́nu. 

15Kristo nékpi na bekyuli ƒui lili kalɛ na bekyuli bani nli ngba ni, basɔ belelie 
ngba belete bana lɛlɔ. Mmomu belie ngba bete Kristo. Ɔsika ama ɔsu na Kristo 
úkpi na Katɔti ɔ́gyila-nwu ɔ́lɛku bekpine akɔ. 

16Na ɔ́si ɔmɛni kama ni, bɔsɔ bulátɛku ɔdi litemi na kayawi kamɛni kasusu 
kenye. Lɛni na bɔ́tɛku Kristo litemi dii. Nsu ɔƒɛni ni, bɔsɔ bulánu-nwu lɛni. 

17Anwuɔsu si ukyuli ɔdi ku Kristo bábla unwi ni, ɔgyi ɔnii únwini ukyuli ɔwɔdi. 
Na nwuna ukyuli udu ɔkukudi ɔmmɔ ɔ́vi. Na ɔwɔdi ɔ́ƒɔ ɔmmɔ kenye. 

18Katɔti nábla ala amɛni ƒui. Na údie lɛla lɛni nébile abu ku-nwu ntɛ kalɛ na 
bɔblaku-nwu unwi ɔkɛnku Kristo lɛlɔ. Na anwu kani néti kabla kamɛni ɔ́kya-bu 
enu kemmo ɔnii bɔkpanku bekyuli bamba buboku na ɔklibi ama ku-nwu ntɛ. 

19Na lɛsa lɛmɛni ndi ka Katɔti ɔkɛ Kristo lɛlɔ na ɔ́klibi anwu ku bekyuli ƒui ntɛ. 
Na údie atu na bana ekpidi ƒui lɛlɔ. Na kenye kani na ɔda úte-bu ndi ka ɔɔwia ka 
bɔsu bekyuli ƒui ntɛ bɔklibi litemi lɛmɛni. 

20Na abu nnye Kristo kenye. Na Katɔti ɔlati nkɛ-bu lɛlɔ na ɔɔsu-mii lɛla lɛni geen 
na ɔɔwia taasiku-mii kudɔ. Ɔmɛni ɔsu bunye Kristo kenyekɔ buuvele-mii bɔnii 
bɛya na Katɔti ɔklibi amii ku-nwu ntɛ. 

21Kristo útabla likpidi lɛdi. Nsu bula alaekpidi lili ɔsu na Katɔti úti-nwu ɔ́bla 
alaekpidi ɔblane. Na ɔmɛni maya na abu bani mablaku-nwu unwi ni, bɔbla siin 
na Katɔti anumi. 

Korintoƒuɔ 2 - 6 

1Ka bunye bɔɔblaku Katɔti kabla ɔsu ni, buuvele-mii bɔnii bitebile Katɔti 
kɔnyana bɔnu. 

2Ɔsika Katɔti ɔ́su ɔnii, “Uwi ɔni námanku ka lɛnu-mii kɔnyana ni, línu-mii 
bɔkpali. 

2 Na ka limeyi lɛni na lɛƒɔ-mii lɛnɔ lídu ni, líbunku-mii.” Binu! Mɔɔsu-mii ka 
ɔƒaani ndi uwi ɔni námanku na Katɔti ɔnu-mii kɔnyana. Na ɔmwi ndi limeyi lɛni 
na Katɔti ɔƒɔ-mii. 

Paulo Ɔ́siaku Lɛbibo 
3Bulayɔ ka ɔdi udie-bu bɔƒiɔ bɔdi na bula kabla kemmo. Ɔmɛni ɔsu bulabla lɛla 
lɛni maya na bekyuli belebo Katɔti kudɔ. 

4Mmomu ni, lɛla biala lɛni na bɔɔbla kemmo ni, buudie taatina nwaa ka Katɔti 
kabla bablane na bɔdi. Bunye kpakplaa na lɛƒɛda ku lɛbibo ku bukpoku kemmo. 

5Bekyuli bébo-bu na bákya-bu aban ɔtɔ na báyoli-bu. Na bɔ́bla kabla bútulo lɛlɔ, 
na bútatɛ bútalɛɛ, na kɔka lɛnɔ kɔ́da-bu. 

6Búdie lɛlɔ bɔ́tina ka bɔdi kabla bablane babuni na kalɛ na bɔda lɛlɔ sɛɛn ku kalɛ 
na bɔgyi Katɔti litemi buni lɛmmɔ. Buuwi lɛlɔ buɛɛ ku bula ablala na bekyuli 



2023 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

akɔ, na bɔɔbla lɛƒɔndia. Katɔti Kɔyu kɔɔkya-bu lɛlɔ kemmo, na bɔɔyɔ́ bekyuli ku 
kaƒɔ nwaa. 

7Bulatɔlɔ bekyuli ku bula lɛsa bɔkɔ. Na Katɔti ɔyikun ɔni nsiaku-bu ɔɔtina lɛnɔ 
ka bɔdi nwuna kabla bablane. Na bula ngba siin bulie ndi bula lɛla biala na kabla 
kamɛni kemmo. Buse aani ekpola ani ukpone ɔda uukpó. 

8Bekyuli badi baabu-bu, na badi lɛnɔ beewi-bu anumi kalɔ. Badi beedumi-bu na 
babambadi lɛnɔ beemwi-bu. Bekyuli baanu-bu aani ɔkɔ banyine, nsu litemi 
geen lɛmmɔ na bɔɔsu. 

9Bekyuli balákpete-bu, nsu bagyi-bu kesii biala. Uwi ndi uwi bɔkya kukpi 
ɔgbankpi kemmo, nsu bɛnu! Bɔmu buli ngba! Báni-bu kɔtu geen, nsu bútekpi. 

10Ina ka bula lɛlɔ lɛɛkywí kaƒɔ ni, lɛlɔ lɛɛyɔ́-bu uwi biala. Baanu-bu aani 
bawabane, nsu bɔɔyá na bekyuli beenwíni Katɔ Ɔga Ɔma balakɛne. Baanu-bu 
aani bekyuli bani neeebo lɛla lɛdi. Nsu geen ni, ala ƒui ása-bu. 

11Banwa Korintoƒuɔ, búgyingya enu búte-mii. 

12Ɔɔɔdi abu nétedie enu! Mmomu amii námana amangba bɛ́kya-bu. 

13Mɔɔtɛmiku-mii aani kalɛ na ubi ɔti ɔɔtɛmiku nwuna bebi. Na kalɛ na 
buugyingya enu teete-mii ni, amii lɛnɔ bigyingya enu bite-bu lɛni kani. 

Ɔƒɔtaadine Ku Ukyuli Ɔni Nátaƒɔ Útadi Beeebo Kɔna 
14Bɛnu ka amii ku bekyuli bani naaadi baƒɔtaadine bítabla unwi na lɛla lɛni 
naaasia bula ulu lɛlɔ. Ɔsika lɛla lɛni nse siin ku lɛla lɛni neeese siin lilábla unwi. 
Na bukeye ku lɛdisa lilákya liku linwi. 

15Kristo ku ɔbɔnsamu balatunaku lɛlɔ. Lɛni kani na ɔƒɔtaadine ku ukyuli ɔni 
nátaƒɔ útadi beeebo kɔna. 

16Baƒiɔ ku kesii kani na Katɔti uulie ni, katamanku lɛlɔ. Anwuɔsu abu lɛnɔ 
bútamanku baƒiɔ, ɔsika abu ndi Katɔti ɔni neeekpi keliekɔ. Aani kalɛ na Katɔti 
ɔlati ɔ́su ɔnini, “Ndubɔkya-ma akɔ na lilieku-ma, na ndubɔbla bana Katɔti, na 
ama lɛnɔ babla mina bekyuli.” 

17Anwuɔsu Blɔti ɔɔsu nwuna bekyuli ɔnini, “Bɛlɛ-ma akɔ, na bɛda lɛlɔ bɛmami 
bekyuli bani mɔɔbla lɛƒiɔkpa ala lɛlɔ. Bitetuku bana ala ani muusé lɛlɔ mmɔ, na 
ndubɔƒɔ-mii. 

18Na ami ndubɔbla bina Ɔti, na amii lɛnɔ bɛbla mina bebi banana ku belekubi. 
Lɛni na Katɔti Ɔyikune Ƒui ɔɔsu.” 

Korintoƒuɔ 2 - 7 

1Banwa, ka Katɔti úse-bu kenye na ala amɛni ƒui lɛlɔ úse ɔsu ni, bɛya na bɔbla 
lɛlɔ sɛɛn na bɔda lɛlɔ budie ala ani ƒui mɔɔyá na bula ɔlɔna ku kɔyu kuusé lɛlɔ 
kudɔ. Na bɛya na buti lɛlɔ ƒui bute Katɔti ka bɔɔbu-nwu na bɔɔyia-nwu ɔsu. 

Paulo Ɔ́kɛ Ebiti Ka Korintoƒuɔ Bávumana Udu Ɔsu 
2Bigyingya bina enu bite-bu. Bútaƒiɔ bina akɔ ɔdi, na bútakpanku ɔdi lɛnɔ 
bútavinku ulu ukpidi ɔdi lɛlɔ iye bɔnya ɔdi bɔkya. 

3Naaasu ɔmɛni líti lɛkya-mii kɔƒa. Ɔsika lɛ́su ḿbavi nnii bɛ́ƒɔ-bu kuye ɔni na 
kukpi kemmo o-o, ngba kemmo o-o ni, lɛla bamba lɛdi muedi lilakana-bu ntɛ 
bule. 

4Mina anu asia-mii lɛlɔ geen! Na mɔɔtina lɛlɔ na amii ɔsu. Na kaƒɔ kaayɔ́-mi ɔsika 
ina ka buubó abi ni, ebiti áƒɔ-mi kayi kemmo ƒui na amii ɔsu. 

5Ka búbeduo Makedonia muedi ni, bútakɛ bɔnwuna bɔdi. Mmomu ɔgbankpi 
sɔɔn na bekyuli bada baasiaku-bu kesii biala. Na bekyuli beekpóku-bu na liƒu 
lɛkya-bu lɛlɔ kemmo. 

6Nsu Katɔti ɔni mɔɔsia bekyuli bani muuwulo kɔnyana kɔnu ni, ɔ́ya na kaƒɔ 
káyɔ-bu ɔni na Tito ɔ́si-mii kudɔ úbo. 

7Na ɔɔɔdi Tito bubo bɔmmɔ lɛti náya na bɔ́kɛ kubiti. Mmomu ɔ́su-bu ɔnii ala ani 
náyɔ-nwu kaƒɔ ni, anya ndi ka bɛɛyɔ́ ka bigyingya bina enu na bɛƒɔ-mi, na bina 
bɔƒiɔ búduo-mii, na binye-mi kama kpakplaa. Ɔmmɔ ɔsu na ebiti ásɔ áda-mi 
étulo. 

8Ɔku ɔni na línweni-mii ni, úkpoku-mii sɔsɔ. Nsu lɛni kani na ɔdi ka linweni-
nwu. Lɛ́ti ka ɔku ɔmmɔ úduo-mii, nsu uwi klukui ɔdi kani na ɔdi. 

9Kalɔ kesekɔ ni, útayɔ-mi kaƒɔ ka úduo-mii lɛni. Nsu ɔƒɛni ni, mɔɔkɛ́ ebiti. Ɔɔɔdi 
ɔni na ɔku ɔmmɔ úduo-mii ɔsu, mmomu ka ɔ́ya na bina bɔƒiɔ búduo-mii na bíni-
mu bɔbla ɔsu. Ɔsika Katɔti ala lɛlɔ ɔsu na ala ammɔ éduo-mii lɛni. Anwuɔsu lɛla 
lɛdi lítebie na ɔdi lɛlɔ na abu ɔsu. 

10Na si Katɔti ala lɛlɔ ɔsu na ukyuli alaekpidi ani na ɔ́bla éduo-nwu ni, uunwíni 
kama taakya ekpidi bɔbla na ɔɔkɛ́ bɔƒɔ ɔni na ɔsɔ ulenu ɔlɛ ɔdi. Nsu si kayawi 
ala lɛlɔ ɔsu na lɛla lɛdi liiduo-ɔ ni, ɔɔyá na aayila ngba geen bɔmmɔ. 

11Bɛnu kalɛ binye kpakplaa ka ala ammɔ éduo-mii na Katɔti ala lɛlɔ ɔsu. Bɛɛwia 
kpakplaa ka bidie lɛlɔ na likpidi kemmo na bilie sɛɛn. Ɔsika ala ammɔ eeƒí-mii 
livo na ana bɔbla bɔɔda-mii liƒu. Nu kalɛ na bígyingya enu ka bɛƒɔ-mi, na binye-
mi kama kpakplaa. Na anumi égyie-mii ka bɛni likpidi ɔblane ɔmmɔ kɔtu. Na 
bidie lɛlɔ bɛtina na ulu biala lɛlɔ ka bɛɛɛkɛnku ɔbladu ukpidi ɔmmɔ. 

12Ɔmmɔ ɔsu ɔku ɔni na línweni límene-mii ni, ɔɔɔdi ukyuli ɔni náƒiɔ lɛlɔ litemi 
kani na lɛdi iye ukyuli ɔni na báƒiɔ lɛti ɔsu. Mmomu línweni-nwu kalɛ na bɛti na 
Katɔti anumi kalɛ na bɛɛbu-bu geen. 

13Ɔmɛni ƒui ɔsu kaƒɔ kaayɔ́-bu. Na lɛla lɛni náya na ebiti ásɔ aada-bu geen 
teetulo ndi lɛla lɛni náyɔ Tito kaƒɔ. Ɔsika bɛ́ya na nwuna kasusu kábla-nwu 
buɛɛ. 

14Bítakya-mi kɔƒa na nwuna anumi ka lɛ́kun lɛmɛnɛ na bina lɛlɔ. Na ala ani ƒui 
na bɔɔsu-mii uwi biala kemmo ni, adi etemila geen. Na lɛni kani na lɛmɛnɛ lɛni 
na bɔ́kun na Tito anumi lɛnɔ ɔdi ulu lɛlɔ. 

15Anwuɔsu na ɔɔyɔ́-mii teebu si uunyimo kalɛ bina ƒui bínye kagyumana na 
bínu ala ani na bɔ́tina-mii ku kalɛ na bɛ́ƒɔ-nwu na bíboku lɛlɔ kalɔ bíte-nwu na 
bɛɛbu-nwu ɔsu. 

16Lɛlɔ lɛɛyɔ́-mi ɔsika ɔƒɛni lɛkana na liti mina anu lɛsia-mii lɛlɔ na lɛla biala 
kemmo. 

Korintoƒuɔ 2 - 8 

Bite Bekyuli Ala Ku Kaƒɔ Ƒaa 
1Banwa ɔlɛka bɛti lɛla lɛni na Katɔti ɔ́bla na baƒɔtaadine akpa ani ƒui nkya 
Makedonia akɔ na nwuna lɛƒɔndia ɔsu. 

2Béduo bukpoku taanu kpakplaa kemmo na lɛbibo lɛni nébo-ma lɛlɔ ɔsu. Nsu 
ɔmɛni kemmo ƒui ni, ebiti áda-ma geen na lɛni kani na béte bekyuli ala pii ku 
kaƒɔ ƒaa ina ka badi bawabane geen. 

3Béte bekyuli ala kalɛ na bakana. Na mɔɔsu-mii geen ka béte bétulo kalɛ bebo 
muedi na ama alati bɔyɔ kemmo. 

4Ama bévele-bu banii bute-ma kuƒi na bebunku bekyuli bani mɔɔbla Katɔti 
kabla na Yudea kalɔ lɛlɔ. 

5Na ala ani na bábla mɛni ni, étulo ala ani na abu alati bɔ́sia anu ka bakana bɔbla. 
Kudeedi ni, béti lɛlɔ béte Blɔti na béti lɛlɔ béte abu lɛnɔ aani kalɛ na Katɔti 
ɔɔwia. 

6Ɔmɛni ɔsu na búvele Tito ɔni nése kabla kamɛni kalɔ na amii lɛnɔ akɔ bɔnii usie 
anumi na ubunku-mii na bɛkana na bɛwɔlɔ bina bawabane ala bute bɔni kalɔ 
na bíse mɛni. 

7Ɔƒɛni ni, bɛtɔ bekyuli ƒui na lɛla biala kemmo. Sɔsɔ bɛtɔ na bina bɔƒɔtaadi 
kemmo ku bina bɔtɛmi ku litemi lɛmmɔ bɔti kemmo ku kalɛ na bɛɛwia ka 
bɛsiaku Katɔti kpakplaa ku kalɛ na bɛɛyɔ́-bu lɛnɔ kemmo. Nsu ɔlɛka bɛkya 
ɔkplu na bɛtɔ na bina lɛƒɔndia ala bute kemmo lɛni kani. 

8Ɔɔɔdi ɔda na muubó-mii, mmomu líti ogya ɔni nkya badi lɛlɔ kemmo mɔɔkɔ́ku 
amii bɔdi kalɛ na bɔnu si bina bekyuli bɔyɔ lɛnɔ bɔdi bɔyɔ geen. 

9Ɔsika bɛgyi kalɛ na Blɔti Yesu Kristo lɛƒɔndia lise. Na ina ka ɔdi Katɔ Ɔga Ubi 
muedi ni, ɔ́nyonu lɛla biala na bina bɔdia ɔsu kalɛ na ɔkɛ nwuna lɛwaba kemmo 
na amii bínwini Katɔ Ɔga Ɔma ala bakɛne. 

10Na ɔkɛnku kebunku kani na biite bawabane mɛni litemi lɛlɔ ni, mina kasusu 
kani muute-mii ndi ka ɔdia ka bɛwɔlɔ lɛla lɛni kalɔ na bíse ɔ́si lɛkwa lɛni návi 
kemmo. Amii ndi bekyuli bedeedi bani nábla ɔmɛni kasusu. Na bíse-ni kalɔ lɛnɔ. 

11Na kalɛ na bíti bɔyɔ bísie lɛla lɛmɛni kalɔ ni, bisie anumi na bɛwɔlɔ-ni aani 
kalɛ na amii alati bíti-nwu lɛlɔ kasusu. Na biti lɛla lɛni na bibo bɛbla ɔmɛni. 

12Si ɔdi bina bɔyɔ ka bíte bekyuli ala ni, ɔdubɔƒɔ Katɔti anu ɔkɛnku lɛla lɛni nse-
mii kenye. Na ɔɔɔdi lɛla lɛni na biiibo. 

13Ɔɔɔdi etila na liti mɔɔsia-mii lɛlɔ na lɛtimi adi na bakladi lɛlɔ, mmomu kalɛ na 
bɛbla likeke. 

14Na bana bɔyaki bɔmɛni kemmo ni, bina ala pii ani bibo adubo-ma bubunku. 
Na uwi bamba bana ala pii lɛnɔ adububunku bina bɔyaki. Ɔmɛni ndubɔya na 
bɛbla likeke. 

15Lɛni na bénweni bákya Bunweni Kedee Ɔku kemmo banii, “Ukyuli ɔni násala 
adila pii ni, uuubo-nya utuloku kalɛ na ɔmanku-nwu. Na ukyuli ɔni lɛnɔ na adi 
blii suɛ kani na ɔ́sala ni, ulayaki.” 

16Na bɔɔgyá Katɔti enu, ɔsika ɔ́ya na anumi eegyie Tito lɛnɔ ka ubunku-mii aani 
abu kalɛ. 

17Na ɔɔyɔ́ ka ubunku-mii na ɔɔɔdi ɔni na búvele-nwu na únu kalɔ kani ɔsu, 
mmomu ka ɔdi anwu ɔlati bɔyɔ lɛnɔ ka ubunku-mii ɔsu. Anwuɔsu na ɔ́bla 
kasusu ka ubo-mii kudɔ. 

18Na lɛnɔ ni, búti ɔnwa ɔni na baabu geen na baƒɔtaadine akpa ƒui akɔ ku kalɛ 
na ɔɔsu litemi buni lɛmmɔ ɔsu buumene-mii ku Tito. 

19Ɔmmɔ kama lɛnɔ ni, ɔdi ukyuli ɔni na baƒɔtaadine akpa ammɔ báƒuna ka 
ɔsiaku-bu na bula bawabane ala bute kabla kani na bɔɔbla kemmo. Kabla 
kamɛni kadubɔya na bekyuli badubumwi Blɔti Yesu Kristo, na kaatina lɛnɔ ka 
ɔdi bula bɔyɔ ka bute baƒɔtaadine bakpana kebunku. 

20Na etela ani na bekyuli béte ku kaƒɔ ƒaa mɛni ni, bɔda-nya kaduɛ kalɛ na ukyuli 
ɔdi ulakyaku-bu unyeƒi ɔdi ɔnii bɔda egulabi ammɔ bɔɔdi. 

21Ɔsika ɔɔɔdi Katɔti anumi lɛti na bɔɔyɔ́ geen ka bɔbla lɛla lɛni ndia, mmomu ku 
bekyuli ƒui anumi. 

22Ɔmmɔ ɔsu ni, bɔ́sɔ búti ɔnwa ɔbambadi búbunku banwa inyɔ bammɔ 
buumene-mii. Bɔ́kɔku-nwu bɔ́nu na lilu pii lɛlɔ na bɔ́nu bɔ́ti ka ubo kogyoklo 

geen. Na ka úti kayi ɔ́sia-mii lɛlɔ lɛni ɔsu ni, ɔsia anu kpakplaa ka ubete-mii 
kebunku. 

23Na nkyuli ɛtɛ bamɛni kemmo ni, Tito ndi mina ɔvinkpana ɔni mɔɔblaku-mi 
kabla teebunku-mii. Na banwa bakladi bani nsiaku-nwu ama ni, baƒɔtaadine 
akpa ammɔ kenye na benye. Na bana ɔbladu uuti bumwi teete Kristo. 

24Bɛyɔ-ma kalɛ na baƒɔtaadine bakladi ƒui banu bati ka sɔsɔ ni, ɔdi ulu lɛlɔ ka 
bɔɔkun lɛmɛnɛ na amii ɔsu. 

Korintoƒuɔ 2 - 9 

1Geen ni, útalɛka linweni-mii lɛla lɛdi lɛsiku kalɛ na biibunku Katɔti bekyuli 
bani ndi bawabane na Yudea kalɔ lɛlɔ. 

2Ngyi ka bɛɛyɔ́ geen ka bite bekyuli bamɛni kebunku. Na mɔɔkun lɛmɛnɛ na 
ɔmɛni lɛlɔ uwi biala taatina baƒɔtaadine bani nkya Makedonia. Lɛ́su nnii banwa 
bani nkya Akaia kalɔ lɛlɔ ni, báklibi lɛlɔ bése ɔ́si lɛkwɛni ka bete kebunku 
kamɛni. Na bina kebunku ogya bɔkya nágyila bana akɔ pii. 

3Na ɔƒɛni ni, líti banwa bamɛni muumene-mii kalɛ na bula lɛmɛnɛ lɛni na 
bɔɔkun na bina lɛlɔ ni, lɛ́bla sɔsɔ. Na aani kalɛ na mɔɔsu uwi biala ni, ngyi ka 
bɛ́klibi bina ala ani na biti bite kebunku kammɔ bíse. 

4Na si nka banwa bani nkya Makedonia badi básiaku-mi bébo-mii kudɔ na 
bábanu ka bítaklibi lɛla lɛdi bítese aani kalɛ na lɛ́su ni, abu ku amii lɛnɔ geen 
anumi adubuwi-bu kalɔ. Na buláwia kɔƒa kɔdi na kalɛ na búti anu bɔ́sia-mii lɛlɔ 
ɔsu. 

5Ɔmɛni ɔsu na lɛ́bla kasusu ka banwa bamɛni bagyu batɔ-mi bina kudɔ. Na 
bebunku-mii na bɛsala etela ani na bɛ́su ka bɛdubute mmɔ bise. Na bulayɔ ka 
ɔbla aani si ukyuli ɔdi nénye-mii lɛlɔ asa na bɛ́bla lɛni. Mmomu ɔdi kaƒɔ ƒaa ala 
bute. 

Katɔti Ɔɔyɔ́ Ukyuli Ɔni Muute Ala Ku Kaƒɔ Ƒaa 
6Bɛya na ɔbla-mii nwaa ka ni, si ágya edula blii suɛ ni, adubɔƒɛ-nya blii suɛ lɛni 
kani. Na si ágya-nya pii ni, adubɔƒɛ-nya pii lɛnɔ. 

7Bina akɔ ɔdi biala ute lɛla lɛni na anwu ɔlati ɔ́lɛ ugyii ka wete ku lɛlɔyɔ. Na 
utabla aani si ukyuli ɔdi nnye-nwu lɛlɔ asa na uute. Ɔsika Katɔti ɔɔyɔ́ ukyuli ɔni 
muute ala ku kaƒɔ ƒaa. 

8Na Katɔti ɔkana na ute-ɔ lɛla biala kalɛ na akɛ ala ani ƒui na aawia uwi biala. Na 
akana ebunku na kabla kabuni biala kemmo kaduɛ. 

9Bunweni Kedee Ɔku ɔ́su na ukyuli ɔni nse siin lɛlɔ ɔnini, “Uute bekyuli bani 
mɔɔyaki ala ku kaƒɔ ƒaa, na uláda lɛbuni bɔbla taaya kudii.” 

10Katɔti ɔni muute umonsene edula ani na ɔɔgya na uute-nwu adila na ɔɔdi ni, 
anwu ndubute-nwu edula agyadi ani ƒui na ɔɔwia. Lɛni kani na ɔdubɔya ukyuli 
siin ala ani na uute ɔya na nwuna kabla buni kanwu ebi pii na bekyuli akɔ. 

11Katɔti ɔdubɔya na bɛkɛ ala pii na lilu pii lɛlɔ kalɛ na amii lɛnɔ biteete bekyuli 
bamba ala pii. Na bekyuli bammɔ badubɔgya Katɔti enu na bina etela ani na búti 
búsienku-ma ɔsu. 

12Ɔsika kabla kani na bɔɔbla teete baƒɔtaadine bani mɔɔyaki ala mɛni ni, 
uubunku-ma geen. Nsu ɔɔɔdi ɔmmɔ lɛti, mmomu ɔdubɔya na bekyuli pii bagya 
Katɔti enu uwi biala. 

13Bina kaƒɔ ƒaa kebunku kani biite bekyuli mɛni mɔɔtina ka bɛɛdi Kristo litemi 
buni lɛmmɔ lɛlɔ geen. Na kalɛ na biidie bina bɔƒɔtaadi keyi ku kalɛ na biile ala 
ani nse-mii teete lɛlɔ ku bekyuli bamba lɛnɔ ɔsu ni, bekyuli pii badubuti ɔbu 
bete Katɔti. 

14Na badubɔkpali katɔ na bina lili ku bɔyɔ geen na Katɔti lɛƒɔndia libendi lɛni na 
údie ɔ́tina ɔkɛ bina lɛlɔ ɔsu. 

15Bɛya na bɔgya Katɔti enu na litela libendi geen lɛni na úti úte-bu ɔsu. Bulakana 
litela lɛmɛni kalɔ budie. 

Korintoƒuɔ 2 - 10 

Paulo Úkpo Úte Kabla Kani Na Ɔɔbla 
1Ɔmɛni ɔsu ami Paulo ɔlati líti Kristo kayi buɛɛ ku lɛlɔ kalɔ buboku muuvele-
mii geen nnii bise atu na binu. Muunú ka bekyuli badi baasu banii mina lɛku 
lɛni muunweni libo ogya si liiibo-mii kudɔ, nsu lɛ́ba na mina butemi kemmo si 
nkya-mii kudɔ. 

2Muuvele-mii nnii bitaya na libo-mii kudɔ mbatɛmiku-mii ku ogya. Ɔsika nsia 
ulu ndubo ku ogya mbadɔnku bina akɔ badi bani mɔɔnu-bu anumi banii kayawi 
kamɛni kasusu na bɔda bɔɔbla ala. 

3Sɔsɔ na ɔdi ka kayawi kamɛni kemmo na bɔkya bɔdi, nsu ɔɔɔdi kayawi kamɛni 
lɛlɔ kekpo udu na buukpó. 

4Ɔsika ekpola ani na bɔda buukpó ni, aaadi kayawi kamɛni ekpola. Mmomu 
Katɔti ɔyikun na ɔdi na buti bɔɔdi ukisine ɔmmɔ kama kekpokɔ lɛlɔ. 

5Bɔɔdi unyeƒi ku lɛla biala mɔɔtalaku lɛlɔ katɔ na liitile bekyuli kuƒi ka bati 
Katɔti lɛlɔ. Na buƒie kasusu biala na kasia Kristo ulu lɛlɔ. 

6Na si uwi ɔni na bídie bɛ́tina ka bɛdi Kristo etemila lɛlɔ ƒui ni, ɔmmɔ kama 
ukyuli biala ɔni mata menye litemi lɛmɛni lɛlɔ ni, bɔdubɔni-nwu kɔtu. 

7Ɔlɔna lɛlɔ kasusu kani na biiti. Si ukyuli ɔdi ɔ́ƒɔ lɛlɔ ɔ́di ka ɔdi Kristo ɔdi ni, ɔlɛka 
ɔnu-bu ɔti aani nwuna lɛlɔ kalɛ ka abu lɛnɔ bɔdi Katɔti ɔdi. 

8Na si lɛ́kun lɛmɛnɛ líbu na kenyekɔ kani na bubo lɛlɔ ɔsu ni, Katɔti ulálɛ-mi 
kama. Ɔsika anwu néte-bu kenyekɔ kamɛni kalɛ na bina bɔƒɔtaadi bɔkɔ katɔ 
bubu. Na ɔɔɔdi kani maya na bina bɔƒɔtaadi bubo kalɔ. 

9Naaawia ka bɛkali bɛnii liƒu na mɔɔkya-mii na mina lɛku lɛni na muunweni-
mii kemmo. 

10Bina akɔ ɔdi ɔdubɔsu ɔnii muunweni lɛku kpakplaa lɛni etemila mbo unu. Nsu 
si nkya-mii kudɔ ni, lɛ́ba na mina etemila eeyile atu. 

11Mɔɔyá na ukyuli ɔmmɔ ɔti ka ni, lɛla lɛni na bɔɔsu na lɛku kemmo uwi ɔni na 
buuubo-mii kudɔ ni, ani kani na bɔɔbla si bɔkya-mii kudɔ lɛnɔ. 

12Bulábabla taakɔku bula kenyekɔ taanu aani bekyuli bani mɔɔnu lɛlɔ katɔ katɔ. 
Bɔɔɔdi bana udu. Ama alati kasusu kenye na bada baanu lɛlɔ na bana akɔ ka 
badia. Nsu baaagyi lɛla lɛdi. 

13Abu bubo ekpo ani na bɔɔkun lɛmɛnɛ taatáwɔ. Na bula lɛmɛnɛ bɔkun bɔɔwɔ́ 
ekpo ani na Katɔti ɔ́kɔku úte-bu. Na kesii kani na Katɔti ɔ́kɔku úte-bu kadanku 
amii lɛnɔ. 

14Na ka bɛkya ekpo ani na Katɔti úti úte-bu kemmo ɔsu ni, bútavia bula kenyekɔ. 
Ɔsika abu náka-mii kudɔ bubo ku Kristo litemi buni lɛmmɔ. 

15Anwuɔsu bulákun lɛmɛnɛ na ukyuli bamba kabla lɛlɔ ɔni na ɔɔɔdi bula ekpo 
ani na Katɔti úte-bu. Mmomu bula anu asia ka bina bɔƒɔtaadi bɔkɔ katɔ bubu 
kalɛ na bɔkana na bɔbla ala enengudi na bina akɔ na kesii kani na Katɔti úte-bu 
kabla. 

16Ɔmmɔ kama bɔkana na bɔsu litemi buni lɛmmɔ na ekpo bamba ani nkya bina 
kama lɛnɔ kemmo. Na bulakun lɛmɛnɛ na kabla kani na ukyuli bamba ɔdi ɔ́bla 
na nwuna kakɛ lɛlɔ. 

17Lɛni na bénweni bákya Bunweni Kedee Ɔku kemmo banii, “Ukyuli ɔni mɔɔkun 
lɛmɛnɛ ni, ɔkun lɛmɛnɛ na lɛla lɛni na Katɔti ɔ́bla lɛlɔ.” 

18Ɔsika ukyuli ɔni na Katɔti uumwi ni, anwu ndi lɛla lɛdi, na ɔɔɔdi ukyuli ɔni 
muumwi lɛlɔ. 

Korintoƒuɔ 2 - 11 

Bitaya Na Ukisine Ɔmmɔ Ubile Bina Kasusu 
1Mɔɔwia ka bigyingya enu na bɛƒɔ-mi si ina bɛnu bɛnii lɛ́dɔlɔ. Buvele na nda-
mii! 

2Muukpó-mii lɛlɔ kogyulo teete Katɔti. Lívele-mii líte Kristo aani kalɛ na 
beevele adagyaa ɔni nse sɛɛn teete kɔgya. 

3Nsu mɔɔyia ka ukisine ɔmmɔ ɔdububile-mii kasusu na bɛsɔ bilése sɛɛn na 
bɛsiaku Kristo lɛti kama. Lɛni na kɔlakpi kɔmmɔ kúti nwuna kɔkwɛ kukpidi 
kúbile Eva kasusu na ɔ́ya na ɔ́bla likpidi. 

4Lɛni na bɛɛbabla teegyingya enu taaƒɔ ukyuli biala ɔni muubo taabasu-mii 
litemi lɛbambadi lɛni mɔɔvumana Yesu ɔni lɛlɔ lɛsa na bɔ́kɔ búte-mii udu. Na 
bɛɛƒɔ́ kɔyu ku litemi lɛni naaadi Katɔti Kɔyu ku bula litemi buni lɛmmɔ taadi. 

5Nsu lɛ́ƒɔ lɛ́di ka lɛ́ƒɔ kuye ntulo bekyuli bani na biigyingya enu taaƒɔ aani si badi 
batalane babuni sɔsɔ. 

6Ina kenye kátada-mi muedi ni, ɔɔɔdi Katɔti litemi na lɛɛɛgyi. Bɔ́ya na ɔmɛni 
ɔ́bla-mii nwaa na ulu biala lɛlɔ. 

7Uwi ɔni na lɛ́ka litemi buni lɛmmɔ lɛsa bɔkɔ bute-mii ni, ńtakya-mii kayu kadi. 
Mmomu líboku lɛlɔ kalɔ kalɛ na lɛtalaku-mii katɔ. Na ɔni na lɛ́bla ɔmɛni ɔsu na 
lɛ́bla likpidi lɛdi? 

8Egulabi ani na baƒɔtaadine lɛkpa bamba béyi básala ni, anya na lɛ́ƒɔ ńtaanu 
mina lɛlɔ uwi ɔni na lɛ́kya-mii kudɔ. Use aani si buyu na líyu-ma na liti libunku-
mii. 

9Uwi ɔni na lɛ́kya-mii kudɔ ni, mina lɛlɔ bɔnu bútasia-mii lɛlɔ si mɔɔyaki lɛla 
lɛdi. Banwa bani nási Makedonia néteete-mi kebunku na lɛla biala kemmo. Na 
ńteti etila abambadi ńtasia-mii lɛlɔ na lɛɛɛdubo adi lɛnɔ buti bɔsia-mii lɛlɔ kudii. 

10Nnye Kristo litemi geen lɛmmɔ lɛlɔ mɔɔsu nwaa ka naaayila kuƒi kɔni ɔsu na 
mɔɔkun lɛmɛnɛ na Akaia kalɛkɛ lɛlɔ kudii! 

11Na bi ɔsu na nnii naaaƒɔ lɛla lɛdi na bina kudɔ? Ɔɔɔdi ɔni na naaayɔ-mii ɔsu. 
Katɔti ɔlati ɔgyi ka mɔɔyɔ́-mii. 

12Ndubusie anumi na naaaƒɔ bina kebunku. Ɔmɛni ɔdubɔya na bani mɔɔlɔ lɛlɔ 
banii batalane ni, balákɛ kuƒi na bakun lɛmɛnɛ na basu banii ama lɛnɔ baabla 
kabla aani bula kalɛ. 

13Bekyuli bammɔ baaadi batalane geen. Ɔkɔ batalane na badi, na baanyi ɔkɔ na 
bana kabla kemmo. Bávumana bana lɛlɔ kalɛ na bekyuli banu-ma aani si Kristo 
batalane na badi sɔsɔ. 

14Na ɔmɛni ɔɔɔdi lɛla lɛwɔdi, ɔsika Satan ɔɔvumana lɛlɔ na ɔɔbla aani Katɔti ɔtu 
ɔni ndanku Katɔti bukeye. 

15Anwuɔsu ɔmɛni ɔɔɔdi lɛla lɛwɔdi uuute nwuna kama basiakune ka bavumana 
lɛlɔ babla aani Katɔti kabla bablane bani nse siin. Nsu kawɔlɔkɔ ni, Katɔti ɔdubo-
ma kɔtu bɔni kalɛ na ɔ́manku. 

Paulo Ɔ́kun Lɛmɛnɛ Na Ala Ani Muudie Taatina Kalɛ Na Ɔ́sɔ Lɛlɔ 

16Nsɔ mɔɔsia kama lɛsu-mii nnii ɔdi utakali ɔnii lɛ́dɔlɔ. Nsu ina ɔdi wakali lɛni 
ni, amii biti-nwu lɛni kani kalɛ na ɔdia-mi na lɛkun lɛmɛnɛ blii. 

17Na lɛla lɛni mɔɔsu mɛni ni, lɛɛɛdi lɛla lɛni na Blɔti úbo-mi ɔda ɔnii nsu. Ɔsika 
lɛmɛnɛ bɔkun litemi lɛmɛni kemmo ni, ɔdubɔbla-mii aani ɔdɔlɔdi kalɛ. 

18Nsu ka bekyuli pii baakun lɛmɛnɛ na kayawi ala lɛlɔ ɔsu ni, bɛya na ami lɛnɔ 
lɛkun lɛmɛnɛ lɛdi blii. 

19Ka amii alati bɛ́da anu geen ɔsu na bɛɛtunaku badɔlɔdi bamɛni. 

20Na bɛɛtunaku-ma si ɔdi úti-mii ɔ́bla nwuna kabla ɔblane iye ɔ́kɛ-mii lɛlɔ kɔsia 
kɔdi iye ɔ́kywɛ-mii kakpagyuɛ kadi iye baanu-mii kalɔ kalɔ iye ɔ́ƒiɛmi-mii 
ɔtugya muedi. 

21Nsu abu ni, bɔɔyia ka bɔbla ala ammɔ udu. Munuu bɛɛbu bɛnii kɔƒa muukpó-
bu? Nsu si ɔdi ɔkana kayi buse na ɔkun lɛmɛnɛ ni, ami lɛnɔ mbo kuƒi kɔmmɔ 
udu. Ala amɛni ƒui ese aani kɔnamutɛ, nsu ɔlɛka lɛsu. 

22Si Hebriƒuɔ na badi ni, ami lɛnɔ anwu ndi. Na si Israelƒuɔ badi ni, ami lɛnɔ 
anwu ndi. Na si Abraham bawɔ lɛnɔ na badi ni, ami lɛnɔ anwu ndi. 

23Kristo kabla bablane na badi? Ndi Kristo kabla ɔblane ntulo-ma. Báya na 
mɔɔtɛmi aani ukyuli ɔni muukpi libuo, nsu ɔdi litemi geen ka lɛ́bla Kristo kabla 
lítulo-ma. Bekyuli bani muukisi Kristo ni, bákya-mi aban ɔtɔ kɔlɛ kɔlɛ. Na bébo-
mi lɛnɔ kɔlɛ kɔlɛ. Na líduo kukpi ku ngba ntɛ uwi pii. 

24Kɔlɔ sɔɔn na Yudaƒuɔ bámii kɔbuli bébo-mi bɔka avlaatɛ-yaalenwi. 

25Na kɔtɛ na Romaƒuɔ bébo-mi kugyiimi. Na kunwi na bébo-mi atabi. Na kɔtɛ na 
ɔkɔlɔ bonwu ɔ́bwɛku-mi na lɛ́nu líduo ɛpu kemmo. Na ɔmmɔ kemmo ni, kunwi 
na ɛpu ntu bútiku-mi usien ku ɔƒɛ ƒui. 

26Na mina ulu busie pii kemmo ni, líduo ɔgbankpi lidu lidu kemmo. Ketu keyi 
káda-mi kɔlɛ kɔlɛ, na líduo beyune enu kemmo. Líduo ɔgbankpi kemmo na mina 
kadi bekyuli Yudaƒuɔ enu kemmo ku bani naaadi Yudaƒuɔ lɛnɔ enu kemmo. 
Líduo ɔgbankpi na lɛma linengudi kemmo ku ketele kemmo. Líduo ɔgbankpi na 
ntu anumi ku ɔkɔ baƒɔtaadine enu kemmo. 

27Lɛ́bla kabla kpakplaa lítu lɛlɔ kaduɛ. Ńtatɛ ńtalɛɛ usien pii. Na kɔka ku utukwɛ 
ɔ́da-mi, na adila ábɔ-mi uwi pii. Na kɔyɔ kɔda-mi, na ńtakɛ lɛla lɛni na libi lɛlɔ. 

28Na ala pii amɛni kama ni, mina kasusu kalakɛ bɔnwuna ɔ́si baƒɔtaadine akpa 
ani nkya ekpo ekpo ɔsu. 

29Si ɔdi ɔbla kpɛtɛ kpɛtɛ na kalɛ na ɔ́ƒɔ ɔ́di ɔsu ni, ɔɔyá na enu aaƒɛ-mi. Na si 
likpidi kemmo na ɔdi úduo ni, ɔɔyá na ɔƒɛ ɔɔdá-mi. 

30Si ɔdi ka lɛkun lɛmɛnɛ ni, nka ndubɔkun lɛmɛnɛ na ala ani muudie taatina kalɛ 
na lɛ́sɔ lɛlɔ. 

31Katɔti ɔni ndi Blɔti Yesu Kristo Ɔti, na anwu na buumwi uwi ƒui ni, anwu ngyi 
geen ka ala ani mɔɔsu mɛni ni, sɔsɔ na adi. 

32Uwi ɔni na lɛ́kya Damasko ni, aban unengu ɔni nákya Ɔga Areta kalɔ ɔ́wia ka 
uƒie-mi. Anwuɔsu úti bagyumanane útényene kowodu kɔni na bátu báka 
bámana ɔma ɔmmɔ kɔyakun. 

33Nsu ni, kowodu kɔmmɔ ƒansili na báyula-mi básiaku na kagyigyɛ kemmo, na 
lɛ́lɛ-nwu enu kemmo. 

Korintoƒuɔ 2 - 12 

1Ɔdi ka lɛkun lɛmɛnɛ ina ka kɔsia kɔdi kuuubo-nwu kemmo. Na amii ɔsu na 
ndubusie anumi ntaasu ala ani na Blɔti údie ɔ́tina-mi. 

2Ngyi ɔƒɔtaadine ɔni na Blɔti útiku úsienku katɔ katɔ ƒui akwa leevu-ene ani návi 
kemmo. Nsu lɛɛɛgyi si ɔlɔna kemmo na útiku-nwu iye kɔyu kemmo lɛti kani na 
útiku-nwu. Katɔti lɛti pɛ ngyi. 

3Lɛla lɛni kani ngyi ndi ka Katɔti útiku ukyuli ɔmɛni úsienku Paradiso na katɔ 
mmɔ. Nsu mɔɔsu-mii nnii lɛɛɛgyi si ɔlɔna kemmo na útiku-nwu iye kɔyu 
kemmo. Katɔti lɛti pɛ kani ngyi. 

4Na únu ala ani na ukyuli ulakana na wasɔku wasu na buláti-nya kalɔ budie. 

5Mɔɔtɛmi aani si ukyuli bamba na nda. Na mɔɔkun lɛmɛnɛ na nwuna lɛlɔ, ɔsika 
naaakun lɛmɛnɛ na ami ɔlati lɛlɔ, amu ntu lɛla lɛni muudie mina bɔsɔ taatina-
mi lɛlɔ lɛti pɛ. 

6Na ina nnii mɔɔkun lɛmɛnɛ ni, lɛɛɛdubo ɔdɔlɔdi bɔbla. Ɔsika litemi geen lɛmmɔ 
na ndubo bɔsu. Nsu líni lɛmɛnɛ bɔkun, ɔsika naaayɔ ka ukyuli ɔdi ɔnu-mi utulo 
kalɛ nse na ala ani mɔɔbla ku ani mɔɔsu kemmo. 

7Nsu kalɛ na ulabla aani lɛlɔ na mɔɔtalaku katɔ na ala ebendi ani na lɛ́nu lɛlɔ ɔsu 
ni, Katɔti úte kuƒi na ɔ́ya na ɔlɛ ɔdi úbo-mi lɛlɔ. Satan ɔ́tala nwuna ɔtu ɔdi na ɔ́bla 
ɔmɛni ɔni na ɔɔyá na muunú ɔlɔna ɔlɛ ɔdi kalɛ na naaatalaku lɛlɔ katɔ. 

8Na lɛ́kpali katɔ lívele Blɔti kɔtɛ sɔɔn na ɔmɛni lɛlɔ nnii ɔbwi-mi ɔlɛ ɔmmɔ. 

9Mmomu ɔ́su-mi ɔnini, “Mina lɛƒɔndia lɛdubɔda-a, ɔsika mina ɔyikun ɔɔbla ala 
ebendi na bekyuli bani násɔ lɛlɔ teetulo.” Ɔmɛni ɔsu lɛlɔ lɛdubɔyɔ-mi litulo si 
mɔɔkun lɛmɛnɛ na mina bɔsɔ lɛlɔ kalɛ na Kristo ɔyikun ɔƒɔ-mi lɛlɔ kemmo ƒui. 

10Si Kristo ɔsu na ɔlɛ úbo-mi lɛlɔ, na bekyuli beedumi-mi, na muubó abi, na 
bekyuli beekpóku-mi, na ɔgbankpi ɔɔsiáku-mi ni, kaƒɔ kadubɔyɔ-mi. Ɔsika uwi 
ɔni na lɛ́sɔ ni, mɔɔkɛ́ Kristo ɔyikun. 

Kayi Kékpoku Paulo Na Korintoƒuɔ Baƒɔtaadine Lɛlɔ 

11Mɔɔsu ala aani ɔdɔlɔdi kalɛ, nsu amii náya na úbo úte lɛni. Ɔsika amii na ɔlɛka 
nka bimwi-mi. Ina lɛɛɛdi lɛla lɛdi muedi ni, ńtasɔ na ulu biala lɛlɔ ku bekyuli 
bani mɔɔnu lɛlɔ aani batalane babuni. 

12Lɛ́bla ala pii ku kayi buɛɛ na bina akɔ ani mɔɔtina ka ndi ɔtalane geen. Katɔti 
ɔ́sia-mi lɛlɔ na ɔ́bla akɔla budie taatina lidu lidu ku ala ebendi bamba lɛnɔ. 

13N ́tanu lɛla lɛni na baƒɔtaadine akpa adi bákɛ bétulo-mii ntu ɔni na ńtaƒɔ-mii 
egulabi adi na liti libunku lɛlɔ kani ɔsu. Na muuvele-mii nnii biti bɛkyiɛ-mi ka 
ńtabla lɛni! 
14Kɔtɛdi mɛni ka lɛ́klibi lɛlɔ na ndubo-mii kudɔ, nsu naaawia kebunku kadi. 
Amii alati na mɔɔwia, na ɔɔɔdi bina egulabi. Ɔsika ɔɔɔdi bebi mɔɔklibi ala teese 
ka banu bawɔne lɛlɔ. Mmomu bawɔne mɔɔklibi ala teese na banu bebi lɛlɔ. 

15Ɔmɛni ɔsu ndububile mina ala ani nse-mi na liti mina lɛlɔ muedi lite ku ebiti 
na bina lili. Anwuɔsu ka mɔɔyɔ́-mii pii lɛni ni, bi ɔsu na ɔlɛka bina bɔyɔ bɔƒana 
na mina lɛlɔ? 

16Bɛdubo bɔtunaku-mi ka ni, ńtenwini etila ńtasia-mii lɛlɔ. Nsu badi badubo 
bɔsu banii lɛkwɛ likpidi na lɛ́bla na lɛ́kɛ-mii lɛlɔ kɔsia na ulu ɔdi lɛlɔ. 

17Na bekyuli bani na lɛ́tala lɛ́kya-mii lɛlɔ ni, lɛ́kɛ-mii lɛlɔ kɔsia kɔdi ɔkɛnku-ma 
lɛlɔ? 

18Lívele Tito na lɛ́tala-nwu lɛ́kya-mii, na lɛ́tala bula ɔnwa bamba lɛnɔ nnii bebo-
mii kudɔ. Bɔsu bɛda bɛnii Tito ɔ́kɛ-mii lɛlɔ kɔsia kɔbambadi kɔdi na ulu bamba 
lɛlɔ? Ɔɔɔdi kasusu kenwi na ami ku-nwu bɔda bɔɔbla kabla na bɔda lɛlɔ na ulu 
unwi lɛlɔ lɛnɔ yoo? 

19Bɛɛbu uwi ɔmɛni ƒui bɛnii lɛlɔ kenye na buudie na bina anumi? Oowo! Katɔti 
ɔ́bla-bu unwi ku Kristo na bɔɔsu lɛla biala na nwuna anumi. Banwa, na lɛla biala 
na bɔɔsu-mii ni, kalɛ kani na bina bɔƒɔtaadi bɔkɔ katɔ bubu ɔsu. 

20Mɔɔyia ka si líbo mmɔ ni, ndububo mbanu ka bɛ́vumana kalɛ na mɔɔwia-mii 
lɛnu. Na lɛni kani na amii lɛnɔ bɛdubɔnu ka lɛ́vumana kalɛ na amii lɛnɔ bɛɛwia 
ka bɛnu. Mɔɔyia ka ndububo mbanu ka bɛɛdɔ, na bɛɛbla lɛnungyie likpidi, na 
biiti kɔnyi taakya lɛlɔ, na bɛɛwia kalɛ na ɔdia ute amii lɛti pɛ, na biidumi lɛlɔ, na 
bɛɛlɔ lɛlɔ anyikpi, na bɛɛtalaku lɛlɔ katɔ, na biiƒú na lɛla biala kemmo. 

21Mɔɔyia ka uwi ɔni na nsɔ mebo mmɔ ni, mina Katɔti ɔdubɔya na enu aƒɛ-mi na 
bina anumi. Na ndubuwulo na bekyuli pii lili, ɔsika bétenwini kayi na bana 
alaekpidi ani na bábla bábavi ɔsu. Báabla ala ani muusé lɛlɔ, na bádi kɔsɔnɔ, na 
baaadaku-ni na ulu biala lɛlɔ. 

Korintoƒuɔ 2 - 13 

Paulo Ɔ́lɛ Korintoƒuɔ Kɔkladi 

1Ɔmɛni ndi kɔtɛdi kɔni na ndubo-mii kudɔ mbanu-mii. Na Bunweni Kedee Ɔku 
kemmo ni, bénweni banini, “Ɔdi ka nkyuli inyɔ iye ɛtɛ benye-nwu litemi kama.” 

2Muubó bekyuli bani nábla ekpidi bábavi ɔda ku babambadi ƒui lɛnɔ uwi ɔni na 
lɛɛɛkya-mii kudɔ mɛni. Lɛ́ɛsu-mii ɔmɛni ḿbavi na kunyɔdi kɔni na líbo-mii 
kudɔ. Na nsɔ mɔɔsu-mii ɔni na liiibo-mii kudɔ mɛni nnii si lɛ́sɔ líbo-mii kudɔ ni, 
ndubɔni bani ƒui mɔɔbla ekpidi kɔtu. 

3Ka bɛɛwia bɛnu bɛti geen ka Kristo nkɛ-mi lɛlɔ ɔɔtɛmiku-mii ɔsu ni, bɛdubɔnu 
lɛla lɛni na bɛɛwia! Ulése buɛɛ ulete-mii si Katɔti ɔɔní-mii kɔtu. Na bɛdubɔti ka 
ubo ɔyikun na bina akɔ sɔsɔ. 

4Ina ka bákana Yesu bámana ugyii lɛlɔ na úkpi uwi ɔni kemmo na use kpɛtɛ 
kpɛtɛ ni, Katɔti ɔyikun kemmo na ɔ́sɔ ɔ́ta uli ngba. Na ka abu-ku Yesu bɔ́bla unwi 
ɔsu ni, buse kpɛtɛ kpɛtɛ aani kalɛ na anwu lɛnɔ use kpɛtɛ kpɛtɛ. Nsu bubo Katɔti 
ɔyikun ka bɔbla lɛla lɛni na ɔlɛka bɔbla na bina akɔ, ɔsika abu ku-nwu bulie na 
nwuna ɔyikun kemmo. 

5Amii alati biduo bina lɛlɔ kemmo na bɛkɔku lɛlɔ bɛnu. Na bɛti si bɛkya 
bɔƒɔtaadi bɔmmɔ kemmo. Bɛɛɛgyi ka Yesu Kristo ɔkya-mii lɛlɔ kemmo? Bɛgyi 
nii! Ntu bɔnu na bɛ́nu bɛ́ti ka bina lɛlɔ bɔkɔku bútedu. 

6Na lɛ́ƒɔ lɛ́di ka bɛdubɔnu bɔti ka abu búdu. 

7Buuvele Katɔti bɔnii ɔda-mii na bilabla likpidi lɛdi. Na bulévele ɔmɛni kalɛ na 
buti bɔtina ka abu búdu na bula batalane kabla bɔbla kemmo ɔsu. Mmomu 
bɔɔwia ɔmɛni kalɛ na amii bitaabla lɛla lɛni ndia si ina ɔ́lɛ aani abu bútabla bula 
kabla na kedu. 

8Ɔsika bulakana bɔta bunye litemi geen lɛmmɔ lɛlɔ na ulu biala lɛlɔ, mmomu na 
bɔda-ni na lisie lɛtɔtɔ libu. 

9Lɛlɔ lɛɛyɔ́-bu si bina bɔƒɔtaadi bɔɔyu ɔkplu, na use aani si bula ɔyikun ɔɔƒana 
na bina lɛlɔ. Na lɛla lɛni na buuvele ndi ka bɛlɛ lili bɛwɔlɔ. 

10Muunweni-mii ɔku ɔmɛni uwi ɔni na liiibo-mii kudɔ mɛni, kalɛ na si líbo 
ḿbeduo-mii kudɔ ni, na naaani-mii kɔtu kpakplaa na kenyekɔ kani na Blɔti úte-
mi kenye. Úte-mi kenyekɔ kamɛni kalɛ na bina bɔƒɔtaadi bɔkɔ katɔ bubu, na 
ɔɔɔdi kani maya na bɔyu kalɔ. 

11Banwa, na kawɔlɔkɔ mɛni ni, binye momoomo na bɛlɛ lili bɛwɔlɔ. Na binu ala 
ani ƒui na lívele-mii na ɔku ɔmɛni kemmo. Bɛbla unwi na bilieku lɛlɔ ku keyi 
buɛɛ, na Katɔti ɔni mɔɔyɔ́ bekyuli na ɔɔyá na keyi kaayɔ́ku-ma ni, ɔdubɔsiaku-
mii. 

12Bɛkya lɛlɔ kɔgbu aani banwa kalɛ. 

13Katɔti baƒɔtaadine ƒui banii beegyele-mii o-o! 

14Blɔti Yesu Kristo lɛƒɔndia ku Katɔti bɔyɔ ku Katɔti Kɔyu unwi bɔbla ɔsiaku 
bina ƒui. 

Galatiƒuɔ 

Galatiƒuɔ 1 

1Ami Paulo ɔni ndi Kristo ɔtalane ni, mina bɔlɔ bútasi bekyuli kudɔ iye ɔɔɔdi 
ukyuli ɔdi náƒuna-mi. Mmomu mina bɔlɔ bɔ́si Yesu Kristo ku Katɔti ɔni nágyila 
Yesu ɔmmɔ ɔ́lɛku bekpine akɔ kudɔ. 

2Ami ɔmmɔ nénweni ɔku ɔmɛni na ami ku mina banwa bani nkya mɛni 
buugyele amii Katɔti baƒɔtaadine bani ƒui nkya Galatia. 

3Na buuvele bɔnii Katɔti ku Blɔti Yesu Kristo lɛƒɔndia ku keyi buɛɛ kasiaku-mii. 

4Kristo ɔmmɔ néti lɛlɔ ɔ́kpa na bula lili kalɛ na udie-bu ɔlɛku bula ekpidi kemmo 
na ɔƒɔ-bu ɔlɛku uwi ukpidi ɔni kemmo na ekpidi bɔbla bɔ́ƒɔ kayawi kemmo 
mɛni. Na ɔ́ƒɔ-bu lɛni ɔkɛnku Katɔti ɔni ndi bula Ɔti lɛƒɔyɔ lɛlɔ. 

5Anwuɔsu bɛya na bumwi Katɔti ɔ́si ɔƒɛni úsela uwi ƒui! Ɔsia lɛni. 

Katɔti Litemi Buni Linwi Pɛ Kani Nkya 
6Bina lɛlɔ lɛ́bla-mi kalɛ kadi geen, ɔsika ńtaƒɔ ńtadi nnii bɛdubɔlɛ Katɔti ɔni nálɔ-
mii ɔkɛnku Kristo Yesu kaƒɔ buni kani na ɔ́bla-mii kama na bɛsiaku litemi 
bamba kama. 

7Sɔsɔ na ɔdi ka litemi buni bamba lɛdi liiibo. Nsu mɔɔsu ɔmɛni ɔsika bekyuli 
badi bakya beeƒú-mii kasusu, na baayɔ́ ka bavumana Kristo litemi buni lɛmmɔ. 

8Na mɔɔsu-mii nnii si abu iye kayaa na ɔtu ɔdi ɔ́si úbo úbasu-mii litemi 
lɛbambadi lɛdi na lɛɛɛdi litemi buni lɛni na bɔ́su-mii mmɔ ni, Katɔti ɔyila-nwu 
udu ƒui. 

9Bɔ́ɔsu-mii búbavi na lɛni kani na nsɔ mɔɔsu-mii ɔƒɛni lɛnɔ ka ni, si ukyuli ɔdi 
ɔɔsu-mii litemi lɛdi na lɛɛɛdi litemi buni lɛni bínu na bɛ́ƒɔ-ni bɛ́di mmɔ ni, Katɔti 
ɔyila ukyuli ɔmmɔ udu ƒui kede kede. 

10Na kabla kani na mɔɔbla mɛni ni, bɛɛkali bɛnii bekyuli bumwi na mɔɔwia? 
Munuu Katɔti bumwi na mɔɔwia? Munuu mɔɔbla-ka kalɛ na kaƒɔ kayɔ bekyuli? 
Na si bekyuli lɛyɔla kabla na mɔɔbla ni, nka lɛɛɛdi Kristo kabla ɔblane. 

Katɔti Ɔ́ƒuna Paulo Úte Nwuna Kabla 
11Banwa, mɔɔyɔ́ ka lɛsu-mii ka ni, litemi lɛni mɔɔsu mɛni ni, lítasi ukyuli ɔdi 
kudɔ. 

12Na ɔɔɔdi ukyuli ɔdi kudɔ lɛnɔ na lɛ́ƒɔ-ni lɛ́siku iye ɔdi nátina-mi lɛla lɛmmɔ 
lɛnɔ. Mmomu Yesu Kristo ɔlati nédie nwuna ablala etemila ammɔ ɔ́tina-mi. 

13Ɔsika bínu ngba bɔni na lílie lɛ́vi uwi ɔni nsiaku Yudaƒuɔ bɔkpa ulu kama 
kpakplaa ku kalɛ na líti lɛnungyie kemmo líkpoku Katɔti baƒɔtaadine akpa 
ammɔ, na lɛ́yɔ ka lɛyila-nya udu muedi. 

14Na anumi égyie-mi étulo mina ligyekpa na ntɔ-ma na Yudaƒuɔ bɔkpa ulu 
ɔmmɔ kemmo. Na mina bati kuuku ɔdi kama kani na mina kasusu kasia 
kpakplaa ka lɛbla. 

15-16Nsu na Katɔti kɔnyana bɔnu ɔsu ni, ɔ́ƒuna-mi úte nwuna kabla asa na 
badubɔwɔ-mi. Ka uwi údu-nwu ni, údie Ubidi ɔmmɔ ɔ́tina-mi kalɛ na lɛkana na 
lɛkɔ-nwu lɛlɔ lɛsa na amii bani naaadi Yudaƒuɔ akɔ. Na ńtatádiku ɔdi kasusu na 
ɔmɛni lɛlɔ, 

17iye lisie Yerusalem ntánu bani ndi batalane asa Katɔti úbaƒuna-mi. Mmomu 
lɛ́tɔlɔ lísie Arabia kɔnakunwi. Kama asa na línwini líbo Damasko. 

18Na akwa atɛ kama asa na lísie Yerusalem ńtánu Petro, na lílie-nwu kudɔ emeyi 
leevu-alɔ. 

19Ɔmmɔ kama lɛ́sɔ ńtanu ɔtalane ɔdi lɛnɔ, amu ntu Yakobo ɔni ndi Blɔti ɔnwani 
kani. 

20Na sɔsɔ ni, litemi geen na muunweni-mii mɛni, na Katɔti ɔlati ɔgyi ka naaanyi 
ɔkɔ. 

21Ɔmmɔ kama lɛnɔ ni, lísie Siria ku Kilikia. 

22Uwi ɔmmɔ kemmo ni, baƒɔtaadine akpa ani nkya Yudea kalɔ lɛlɔ na Kristo 
kemmo bátanu-mi anumi kudii tɔ. 

23Na lɛla lɛni kani na bénu na mina lɛlɔ ndi ka, “Ukyuli ɔni na nka ɔ́kya 
úteekpoku-bu mmɔ ni, ɔƒɛni amu ɔkya ɔɔkɔ́ bɔƒɔtaadi bɔni na ɔ́yɔ ka nka ubile 
mmɔ lɛsa.” 

24Anwuɔsu beemwi Katɔti ɔkɛnku ami ɔsu. 

Galatiƒuɔ 2 

Paulo Úsie Na Anwu Ku Baƒɔtaadine Batɔnkune Bása 
1Na akwa leevu-ene kama ni, lɛ́sɔ línwini lísie Yerusalem ku Barnaba. Na líti 
Tito lɛ́da. 

2Lísie mmɔ ɔsika Katɔti nédie ɔ́tina-mi. Na lídie ala kalɔ lɛ́tina-ma ɔkɛnku litemi 
buni lɛni lɛ́sa na lɛ́kɔ líte bani naaadi Yudaƒuɔ mmɔ lɛlɔ. Nsu ami ku batɔnkune 
bani ntɔnku baƒɔtaadine akpa ammɔ lɛti nása. Ɔsika naaayɔ nnii ɔkɛnku 
batɔnkune bammɔ ɔsu na mina kabla kani mɔɔbla mɛni iye kani na lɛ́bla lɛ́vi 
kabla keeke. 

3Tito ɔni na líti nda ni, ina ka ɔdi Grikini ni, ukyuli ɔdi útenye-nwu lɛlɔ ka ukulo 
lego. 

4Nsu ɔkɔ banyine bani néti lɛlɔ bénwini banwa badi béyu béduo-bu akɔ, na bábɛ 
baatú-bu kalɛ na bati bɔnwuna bɔni na bubo na Kristo Yesu kemmo na baya na 
bɔsɔ bunwini kabla bablane bute Yudaƒuɔ ɔdi ala bɔbla. 

5Nsu abu lɛnɔ bútete-ma kuƒi kɔdi munu munu kalɛ na litemi geen lɛmmɔ 
lɛkana-mii akɔ bɔkya ɔsu. 

6Na bekyuli bani na bɛɛnu ka ama badi batɔnkune ni, ina ka ami naaanu-ma 
kavumana kadi ina bi na badi ɔsika Katɔti ulánu ukyuli anumi asa na ɔɔtɛku-
nwu litemi ni, ama lɛnɔ béteti lɛla lɛdi bétebunku mina litemi lɛni na mɔɔsu ka 
mbasu-mii. 

7Mmomu bánu báti ka Katɔti néti kabla kamɛni ɔ́kya-mi enu kemmo ka lɛkɔ 
litemi buni lɛmmɔ lɛsa lite bani naaadi Yudaƒuɔ, aani kalɛ na úti ɔ́kya Petro enu 
kemmo na ɔkɔ litemi buni lɛmmɔ lɛsa ute Yudaƒuɔ. 

8Na ɔkɛnku Katɔti ɔyikun lɛlɔ na ndi ɔtalane nte bani naaadi Yudaƒuɔ, aani kalɛ 
Petro lɛnɔ ɔdi ɔtalane ute Yudaƒuɔ. 

9Na ka Yakobo ku Petro ku Yohane bani nnye baƒɔtaadine lɛkpa lɛmmɔ kenye 
geen aani batɔnkune kalɛ bánu Katɔti kabla kani na úti ɔ́kya-mi enu kemmo 
mɛni báti ni, bégyingya enu na báƒɔ ami ku Barnaba. Na bénu kalɔ ka abu 
buteesie butásu litemi buni lɛmmɔ bute bani naaadi Yudaƒuɔ, na ama lɛnɔ 
bataasu-ni teete Yudaƒuɔ. 

10Na lɛla lɛni básu-bu ndi ka bunyimo na butaanu bawabane kɔnyana. Na ɔmɛni 
ndi lɛla lɛni na lɛ́sia anu na mɔɔbla geen. 

Paulo Ɔ́ta Únye Petro Lɛlɔ Na Antiokia 
11Uwi ɔni na Petro úbo Antiokia ni, lɛ́ta línye-nwu lɛlɔ, ɔsika ɔ́bla lɛla lɛni 
naaadia. 

12Ɔsika asa na bekyuli bani na Yakobo ɔ́tala bɔdububo bebeduo ni, Petro ku 
banwa bani naaadi Yudaƒuɔ básala baadi. Nsu uwi ɔni kani na ɔ́nu batalane 
bamɛni ni, ɔ́da bɔdi ɔ́ya na ɔ́ta-ma kudɔ. Ɔsika ɔɔyia kasusu kani na bekyuli bani 
nékulo ago na badi Yudaƒuɔ mmɔ badubuti bɔsiku-nwu lɛlɔ ɔsu. 

13Anwuɔsu ka Yudaƒuɔ banwa bani nkya mɔɔdiku-ma lɛnɔ bánu lɛla lɛni na 
Petro ɔ́bla mmɔ ni, ama lɛnɔ básiaku nwuna anumi lɛlɔ ɔbladu ɔmmɔ kama. Na 
Barnaba muedi ɔ́bla lɛni kani. 

14Amu ka lɛ́nu lɛ́ti ka baaakɛ litemi geen lɛmmɔ ulu lɛlɔ ɔsu ni, lɛ́su Petro na 
bekyuli bammɔ ƒui anumi nnii, “Yudani na adi, nsu eelie aani ukyuli ɔni naaadi 
Yudani, na ɔɔɔdi aani kalɛ na Yudaƒuɔ beelie kalɛ. Anwuɔsu dɛ na ɔbla asa na éti 
ƒula ɔbladu eenye bekyuli bani naaadi Yudaƒuɔ lɛlɔ ka basia Yudaƒuɔ ɔdi bɔbla 
kama? 

Yudaƒuɔ Ku Bani Naaadi Yudaƒuɔ Bákɛ Bɔƒɔ Ɔkɛnku Bɔƒɔtaadi Lɛlɔ 

15“Abu bani na báwɔ-bu na bɔdi Yudaƒuɔ ni, buuuse aani bekyuli bani naaadi 
Yudaƒuɔ na bɔɔlɔ-ma ala ekpidi bablane. 

16Nsu bɔgyi ka Katɔti ɔɔsɔku anwu ku ukyuli ntɛ taaklibi ɔkɛnku bɔƒɔtaadi bɔni 
na ukyuli ubo na Yesu Kristo lɛlɔ kani ɔsu. Na ɔɔɔdi ɔda bubo bɔkukudi bɔmmɔ 
lɛlɔ bɔdi ɔsu. Abu lɛnɔ bɔ́ƒɔ Kristo Yesu bɔ́di ɔsu na Katɔti ɔ́klibi abu ku-nwu ntɛ 
ɔkɛnku bula bɔƒɔtaadi na Kristo kemmo ɔsu. Na ɔɔɔdi ɔni na bɔɔdi ɔda bubo 
bɔkukudi bɔmmɔ lɛlɔ ɔsu. Ɔsika Katɔti útaklibi anwu ku ukyuli ɔdi ntɛ na ɔda 
bubo bɔkukudi bɔmmɔ lɛlɔ bɔdi ɔsu. 

17“Bɔɔwia ka Katɔti ɔklibi abu ku-nwu ntɛ ɔkɛnku Kristo lɛlɔ. Nsu si ɔni na 
bɔɔbla lɛni badi baanu-bu aani ala ekpidi bablane ka buládi ɔda bubo bɔmmɔ 
lɛlɔ ɔsu ni, ɔɔtina ka Kristo mɔɔkya likpidi bɔbla ogya? Oowo, kudii! 

18Si nka ami ɔlati lɛ́sɔku lɛla lɛni na lɛ́bwɛ mmɔ udu mɔɔtú ni, nka ɔdubɔtina ka 
lɛ́ta línye ɔda bubo bɔmmɔ lɛlɔ aani ala ekpidi ɔblane sɔsɔ. 

19Mmomu nse aani ukyuli ɔni nélie ngba ɔkɛnku ɔda bubo bɔkukudi bɔmmɔ lɛlɔ 
na úkpi ɔsu ɔda bubo bɔmmɔ lɛnɔ búkpi kalɛ na lilie ngba lite Katɔti. 

20Ami ku Kristo na bákana bámana ugyii lɛlɔ. Ɔsɔ ɔɔɔdi ami nli ngba, mmomu 
Kristo nli ngba na mina kemmo. Na ngba bɔni na nli ɔƒɛni ni, nli-mu ɔkɛnku 
ɔyikun ɔni na lɛ́kɛ ka lɛ́ƒɔ Katɔti Ubidi ɔmmɔ lɛ́di ɔsu. Anwu néti nwuna ngba 
ɔ́kpa na mina lili, ɔsika ɔɔyɔ́-mi. 

21Lɛɛɛdubo Katɔti kɔnyana kɔni na ɔɔnu bekyuli kama bɔlɛ kudii. Ɔsika si ɔda 
bubo bɔkukudi bɔmmɔ lɛlɔ na Katɔti ɔɔsɔku anwu ku ukyuli ntɛ taaklibi ni, na 
Kristo úkpi keeke.” 

Galatiƒuɔ 3 

Katɔti Úte-mii Nwuna Kɔyu Na Bɔƒɔtaadi Ɔsu 
1Amii Galatiƒuɔ alati bilákali ɔmɛni bilanu! Ɔma néƒie-mii kasusu úbo likpo lɛni? 
Ɔsika bina anumi na lɛ́su-mii Kristo kukpi na ugyii lɛlɔ litemi. 

2Bɛya na liye-mii ɔmɛni linu. Katɔti Kɔyu kɔni na úte-mii mmɔ ni, ɔkɛnku ɔda 
bubo bɔni lɛlɔ na bɛɛdi ɔsu munuu ɔkɛnku litemi lɛni na bínu na bɛ́ƒɔ bɛ́di ɔsu? 

3Bi ɔsu na bɛɛbla ala susuusu lɛni? Ka bíse bina ngba bɔmɛni bulie kalɔ ku Katɔti 
Kɔyu ɔyikun ni, bɛɛyɔ́ ka bɛwɔlɔ ku bayawine ɔyikun? 

4Na abi ani na bíbo ni, bɛɛyɔ́ ka abla ukpludi? Nsu nka ɔɔɔdi ukpludi nɔɔ! 

5Katɔti Kɔyu kɔni na úte-mii mmɔ ku akɔla lidu lidu ani na ɔ́bla na bina akɔ mmɔ 
ni, ɔkɛnku kalɛ na bɛɛdi ɔda bubo bɔmmɔ ɔsu na ɔ́bla-nya munuu ka bínu litemi 
buni lɛmmɔ na bɛ́ƒɔ-ni bɛdi ɔsu? 

6Bɛnu Abraham. Bénweni banii, “Ka ɔ́ƒɔ Katɔti ɔ́di ɔsu ni, Katɔti ɔ́bu-nwu aani 
ukyuli ɔni nse siin.” 

7Anwuɔsu bɛnu bɛti ka bekyuli bani mbo bɔƒɔtaadi ni, ama ndi Abraham bebi. 

8Na Bunweni Kedee Ɔku kemmo básu bése ka ni, Katɔti ɔdubɔklibi anwu ku 
bani naaadi Yudaƒuɔ ƒui ntɛ ɔkɛnku bana bɔƒɔtaadi na Kristo lɛlɔ ɔsu. Anwuɔsu 
Katɔti ɔ́su litemi buni lɛmɛni úte Abraham kukuuku ɔnini, “Ndubute kadi ƒui 
bekyuli kusɛ kusɛ ɔkɛnku awɔ lɛlɔ.” 

9Anwuɔsu bani mbo bɔƒɔtaadi ni, Katɔti úte ama ku Abraham ɔni mbo bɔƒɔtaadi 
ƒui kusɛ kusɛ. 

10Na bani na ama béti bana anu básia ɔda bubo bɔkukudi bɔmmɔ lɛlɔ ni, ewida 
asiaku-ma. Ɔsika bénweni bése banii, “Ukyuli biala ɔni naaadubo etemila ani ƒui 
na bénweni bése na Ɔda Bubo Ɔku kemmo lɛlɔ bɔdi ni, ewida adubɔsiaku-nwu 
kama.” 

11Sɔsɔ na ɔdi ka Katɔti uláklibi anwu ku ɔdi ntɛ ɔkɛnku ɔda bubo lɛlɔ. Ɔsika 
bénweni banii, “bani mɔɔsiaku-mi kama siin ni, badubulie ngba na bana 
bɔƒɔtaadi kemmo.” 

12Nsu ɔda bubo bɔɔɔdanku bɔƒɔtaadi. Mmomu bénweni banii, “Ukyuli biala ɔni 
mɔɔdi ɔda bubo bɔmmɔ lɛlɔ ni, ɔda bubo ulu ɔmmɔ ɔdubute-nwu ngba.” 

13Na Kristo nébo úbada-bu údie ewida kemmo. Na anwu nébenwini ewidala 
úte-bu. Ɔsika bénweni banii, “Ewida asiaku ukyuli ɔni na badubuti baƒala ugyii 
lɛlɔ.” 

14Na Kristo ɔ́bla ɔmɛni kalɛ na kusɛ kusɛ ɔni na Katɔti ɔ́su úse ka wasiaku 
Abraham mmɔ ɔsiaku bani naaadi Yudaƒuɔ lɛnɔ kama ɔkɛnku Kristo Yesu lɛlɔ. 
Na ɔkɛnku bɔƒɔtaadi bɔmmɔ lɛlɔ ni, na abu lɛnɔ bɔkɛ Katɔti linyese lɛni ndi 
nwuna Kɔyu. 

Kavumana Kadi Kakya Ɔda Bubo Ku Linyese Ntɛ 
15Banwa, lɛla lɛni mɔɔsu mɛni ni, bɛya na liti lɛkɔku bula limeyi biala ngba bulie. 
Si nkyuli inyɔ bénu lɛlɔ kalɔ na lɛla lɛdi lɛlɔ na bényimi-ni lɛlɔ ni, bana kemmo 
ɔdi uuubo kuƒi ka ɔsɔ unweni iye ɔda lɛla lɛdi udie bunyimi bɔmmɔ kemmo. Lɛni 
kani na use na mɛni lɛnɔ. 

16Linyese lɛni na Katɔti ɔ́su úse mmɔ lise lite Abraham ku ubidi. Na Bunweni 
Kedee Ɔku ɔmmɔ kemmo ni, Katɔti útasu ɔnii, “Abraham ku nwuna bebi.” Si ɔ́su 
ɔnii, “ku nwuna bebi” ni, na ɔɔtina ka bebi bammɔ bemomo. Mmomu bɔsu na 
ɔ́su ɔnii ku ubidi. Na ɔmɛni ɔɔtina ka ukyuli unwi pɛ. Na ukyuli ɔmmɔ ndi Kristo. 

17Lɛla lɛni mɔɔtina ndi ka Katɔti únyimiku Abraham lɛla lɛdi. Na ɔ́su ka wadi 
bunyimi bɔmmɔ lɛlɔ. Na ɔda bubo bɔni na Katɔti úbete Mose na akwa eti maane 
ku avlaatɛ kama ni, ulakana na webile Katɔti bunyimi na linyese lɛmmɔ lɛbla 
kaduɛ. 

18Na si lɛla lɛni na Katɔti ɔ́su úse ka wete mmɔ lɛkɛnku ɔda bubo lɛlɔ ni, na agyi 
anii ɔsɔ ɔɔɔdi linyese. Nsu ɔɔɔdi lɛni. Mmomu ɔkɛnku Katɔti ɔlati nwuna 
lɛƒɔndia ɔsu na úti-ni úte Abraham na nwuna linyese ɔsu. 

19Na bi na ɔda bubo bɔmmɔ bɔdanku nɔɔ? Búbebunku na bɔnu likpidi bɔti. Na 
bɔdubɔkya utédu uwi ɔni na Abraham ubi ɔmmɔ webo. Anwuɔsu na Katɔti úse 
kenye kammɔ. Katɔti batu béti ɔda bubo bɔmmɔ béboku-bu ɔkɛnku ukyuli unwi 
ɔni nkya Katɔti ku bekyuli ntɛ. 

20Nsu ka Katɔti ɔlati mɔɔbla lɛla lɛmɛni ɔƒɛni ɔsu ni, utáwia ntɛ ɔkyane 
ɔbambadi. 

Ɔda Bubo Mɔɔtɔnku-bu Na Bɔɔnu Kristo 
21Bɔtina na ɔmɛni ɔda ka ɔda bubo bɔmmɔ bɔ́ta bunye Katɔti linyese lɛmmɔ 
lɛlɔ? Oowo, kudii! Ɔsika si béti ɔda bubo bɔmmɔ béte ukyuli kalɛ na ɔkɛ ngba ni, 
na agyi anii ukyuli ɔdubɔbla siin ku Katɔti si ɔ́di ɔda bubo bɔmmɔ lɛlɔ. 

22Nsu Bunweni Kedee Ɔku ɔmmɔ ɔ́su ka kayawi kemodi kénwini kabla ɔblane 
kéte likpidi. Na kenye kani na Katɔti ɔ́su úse ka wete bekyuli ɔkɛnku bɔƒɔtaadi 
na Yesu Kristo lɛlɔ kadububo kete bani náƒɔ-nwu bádi. 

23Asa na bɔƒɔtaadi bɔmmɔ bɔdububo ni, ɔda bubo bɔmmɔ bɔ́bala-bu aani 
batɔntɛne kalɛ úti útédu ka bédie bɔƒɔtaadi bɔmmɔ keyi. 

24Anwuɔsu ɔda bubo bɔmmɔ mɔɔgyumana-bu kalɛ na ɔtɔnku-bu na bɔnu 
Kristo, kalɛ na Katɔti ɔklibi abu ku-nwu ntɛ ɔkɛnku Kristo bɔƒɔtaadi bɔmmɔ ɔsu. 

25Na ɔƒɛni ɔni na bɔƒɔtaadi bɔmmɔ búubo ni, ɔɔɔdi ɔda bubo bɔmmɔ nsɔ mɔɔnu-
bu lɛlɔ. 

26Ɔkɛnku Kristo bɔƒɔtaadi kemmo ɔsu na bina ƒui bɛdi Katɔti bebi. 

27Ɔsika amii bani ƒui náƒɔ ntu bɔkpila ɔdi ɔmmɔ na Kristo kemmo ni, bíti Kristo 
bɛ́kya aani awu kalɛ. 

28Anwuɔsu kavumana kadi kasɔ keeebo Yudani iye Helani iye ukyuli ɔni mɔɔbla 
ukyuli ɔdi kabla iye ɔni nli nte lɛlɔ iye ɔnana iye uleku ɔdi ntɛ. Ɔsika bina ƒui 
bɛ́bla ku Kristo Yesu unwi. 

29Anwuɔsu si bɛdi Kristo ɔdi ni, na bɛdi Abraham kaba bebi, na bɛdi Katɔti 
linyese lɛmmɔ ala badine. 

Galatiƒuɔ 4 

1Lɛla lɛni na mɔɔsu ndi ka uwi ɔni na ɔnamu ɔni mɔɔdi ɔti ala ɔmu use blii suɛ 
ni, ɔnamu ɔmmɔ use aani ukyuli ɔni mɔɔbla ukyuli ɔdi kabla. Ina ka anwu mbo 
lɛla biala. 

2Uwi ɔni na ɔmu ɔdi ɔnamu mɛni ni, ubo bekyuli bani mɔɔnu anwu ku nwuna 
ala lɛlɔ úti útédu uwi ɔni na ɔti úse úse. 

3Lɛni kani na use abu lɛnɔ uwi ɔni na bɔdi banamu. Na ala ani na baatina na 
kayawi mɛni nátaadi-bu lɛlɔ. 

4Nsu ka uwi ɔni na Katɔti úse mmɔ geen údu ni, ɔ́tala Ubidi ɔ́kya-bu. Na ɔ́ya na 
uleku ɔdi ɔ́wɔ-nwu ɔ́kya kadi kadi akɔ na bana ɔda bubo bɔdi-nwu lɛlɔ 

5kalɛ na ɔda bani nkya ɔda bubo bɔmmɔ kalɔ udie na benwini Katɔti bebi geen. 

6Ka bɔdi Katɔti bebi ɔsu ni, ɔ́tala Ubi ɔmmɔ Kɔyu ɔ́kya bula kayi kemmo. Na Kɔyu 
kɔmmɔ mɔɔkpali katɔ taalɔ ɔnini, “Abba” ɔni kalɔ ndi mina Ati. 

7Anwuɔsu ni, bɛsɔ bɛɛɛdi bekyuli bani mɔɔbla kabla teete bekyuli badi lɛnɔ. 
Mmomu bɛdi nwuna bebi. Na ka amii lɛnɔ bɛdi nwuna bebi mɛni ni, Katɔti ɔ́bla-
mii nwuna ala badine. 

Paulo Kasusu Kékpoku-nwu Na Galatiƒuɔ Lɛlɔ 
8Uwi ɔni návi kemmo ni, na nka bɛɛɛgyi Katɔti. Anwuɔsu ɔyikun ɔni naaadi 
Katɔti ɔdi nátaadi-mii lɛlɔ. 

9Nsu ɔƒɛni ɔni na bɛgyi Katɔti mɛni iye lɛsu nnii Katɔti ɔgyi-mii mɛni ni, bi ɔsu 
na bɛ́sɔ bíti lɛlɔ biite ɔyikun ɔmmɔ bene udu? Munuu bɛɛyɔ́ ka ɔda bubo bɔdi 
bɔsɔ butaadi-mii lɛlɔ? 

10Na bɛ́sɔ bínwini kama bísie bɛɛdi emeyi ku abuli ku uwi ku akwa adi udu lɛlɔ. 

11Liƒu lɛɛda-mi na bina lɛlɔ. Na ɔɔbla-mi aani ka kabla kani na lɛ́bla líte-mii ƒui 
kadi kabla keeke. 

12Banwa, muuvele-mii nnii bɛtɛya-mi na bɛlɛ-mi. Ɔsika ami lɛnɔ ukyuli ndi aani 
bina kalɛ. Na ɔdi útabla-mi likpidi lɛdi. 

13Binyimo kudeedi kɔni na lɛ́ka litemi buni lɛmmɔ lɛsa bɔ́kɔ bute-mii mmɔ, 
ɔsika na lɛlɔ kemmo kaaadia-mi. 

14Ina ka udu ɔni kemmo na nkya na mina ɔlɛ ɔsu ɔdi bɔkɔku taanu ute-mii 
muedi ni, bítanu-mi kalɛ kadi iye bini-mi. Mmomu bɛ́ƒɔ-mi aani kalɛ na 
bɛdubɔƒɔ Katɔti ɔtu, na bɛ́ƒɔ-mi lɛnɔ aani kalɛ na bɛdubɔƒɔ Kristo Yesu ɔmmɔ 
ɔlati. 

15Wɛ na lɛlɔyɔ lɛni náƒɔ-mii lɛlɔ kemmo mmɔ ƒui lɛ́vi? Lɛla lɛni lɛlɔ na ami ɔlati 
muedi lɛkana na lidie-mii kenye ka nka bɛkana bɛkpa bina anumi ani na bɛda 
bɛɛnu muedi bite-mi. 

16Munuu línwini-mii ukisine na litemi geen lɛni na lɛ́su-mii ɔsu? 

17Anumi eegyie bekyuli bani muubo-mii kudɔ ka benwini-mii kasusu basia 
bana lɛlɔ. Nsu ɔɔɔdi kasusu kabuni na bada. Mmomu kalɛ na bamami-mii bula 
lɛlɔ na baya bina anumi eteegyie bana lɛlɔ ɔsu kani. 

18Ɔdia ka ukyuli anumi eteegyie na lɛla lɛbuni lɛlɔ. Na ɔdi ka use lɛni uwi biala, 
na ɔɔɔdi uwi ɔni na nkya-mii kudɔ kani. 

19Mina bebi bayɔne, nsɔ muunú-mii lɛlɔ ɔlɛ aani uleku ɔni ntɛ kɔwɔ úti utédu 
uwi ɔni na manu ka Kristo udu ɔ́ƒɔ-mii lɛlɔ kemmo ƒui. 

20Na mɔɔyɔ́ geen ka nka lɛkya-mii kudɔ ɔƒɛni na liboku mina lɛdi kalɔ, ɔsika bina 
ablala ese-mi kalɛ kadi! 

Hagar Ku Sara Lɛlɔ Litemi 
21Mɔɔyɔ́ ka liye amii bani mɔɔyɔ́ ka bɛsɔ bɛkya ɔda bubo bɔmmɔ kalɔ nnii lɛla 
lɛni na ɔda bubo bɔmmɔ bɔdanku ni, biinú-mu kalɔ geen? 

22Ɔsika ɔda bubo bɔmmɔ bɔɔtina ka ni, Abraham ɔ́wɔ bebi inyɔ. Na ubi udeedi 
ni, uleku ɔni mɔɔbla-nwu kaduli kabla náwɔ-nwu úte-nwu. Na ubi unyɔdi anwu 
ni, nwuna kɔduni náwɔ-nwu úte-nwu. 

23Na ubi ɔni na uleku ɔni mɔɔbla-nwu kaduli kabla ɔ́wɔ ni, báwɔ-nwu na uwi 
ɔni kemmo na ɔnana ku uleku beelie taawɔ kalɛ kani. Nsu ubi unyɔdi ɔni na 
kɔduni ɔ́wɔ anwu ni, litela na lɛdi lite-ma na Katɔti lɛsuse kenye na uwi ɔni na 
ɔnana ku uleku basɔ balásia kɔwɔ anu. 

24Ala amɛni adi lɛsugba. Na beleku inyɔ bamɛni benye bete bunyimi bɔkukudi 
ku bɔwɔdi. Na bebi bani na ɔda bubo búnyimi-ma aani bekyuli bani mɔɔbla 
bekyuli bamba kabla kalɛ ni, badi Hagar bebi. Na ama nnye nte bunyimi bɔni na 
Katɔti únyimi ku bekyuli na Sinai kɔbi lili. 

25Hagar ɔni nnye nte Sinai kɔbi na Arabia kalɔ lɛlɔ ni, ɔdi lɛgba lɛni mɔɔtina kalɛ 
na Yerusalem ɔni nkya ɔƒɛni ku nwuna bebi bakya lɛbibo kemmo ɔmwi na 
bénwini bekyuli bamba kabla bablane. 

26Nsu Yerusalem ɔni nkya katɔ ni, lɛla lɛdi lɛɛɛda-nwu, na anwu ndi kɔduni ɔni 
ndi bula uni. 

27Ɔsika bénweni bákya Bunweni Kedee Ɔku kemmo banii, “Lɛlɔ litaayɔ awɔ 
udinkɔ. Bo kudu momoomo ku lɛlɔyɔ, awɔ ɔni na kawɔƒɔ kátadu-ɔ kudii. Ɔsika 
uleku ɔni na ɔgyani údie-nwu atu ni, anwu ndubo bɔwɔ butulo.” 

28Na ɔƒɛni ni, mina banwa, amii bílieku Isak na bɛdi Katɔti bebi ɔkɛnku nwuna 
linyese lɛlɔ. 

29Na uwi ɔmmɔ kemmo ni, ubi ɔni na uleku ɔni mɔɔbla kaduli kabla mmɔ ɔ́wɔ 
ni, úkpoku ubi ɔni na ɔkɛnku Katɔti Kɔyu ɔyikun lɛlɔ na kɔduni ɔ́wɔ-nwu. Na 
lɛni kani na ɔɔlɛ́ ɔmwi. 

30Nsu bi na bénweni bákya Bunweni Kedee Ɔku kemmo? Bénweni banii, “Bɔku 
uleku ɔni mɔɔbla kaduli kabla mmɔ ku ubidi na batɔlɔ kaduli mmɔ, ɔsika uleku 
ɔni mɔɔbla kaduli kabla ubi ku kɔduni ubi balakana bana ɔti ala bule bɔdi.” 

31Ɔmɛni ɔsu ni, mina banwa, abu bɔɔɔdi kaduli kabla ɔblane bebi, mmomu 
kɔduni bebi na bɔdi. 

Galatiƒuɔ 5 

Bɛsɔ Bɛkya Kristo Lɛlɔ Bɔdi Kalɔ 
1Kristo úte-bu bɔnwuna kalɛ na bɔkɛ bɔnwuna sɔsɔ. Anwuɔsu binye kpakplaa 
na bɛsɔ bitete kuƒi na ɔdi unye-mii lɛlɔ na bitaabla ukyuli ɔdi kabla lɛnɔ. 

2Bise ɔmɛni likpo! Ami Paulo mɔɔsu-mii ka si bíte kuƒi na békulo-mii ago ni, na 
Kristo ɔsɔ uuubo kɔsia kɔdi uuute-mii. 

3Na nsɔ mɔɔsu-mii nwaa ka si ukyuli ɔdi ɔ́ya na békulo-nwu lego ni, na únyimi 
lɛlɔ ka ɔdi ɔda bubo bɔkukudi bɔmmɔ ku ala ani na adanku-nwu lɛlɔ ƒui. 

4Na amii bani mɔɔkali bɛnii amii ku Katɔti ntɛ bɔdubɔdia ɔkɛnku ɔda bubo 
bɔmmɔ lɛlɔ bɔdi ɔsu ni, bɛgyi bɛnii bɛ́da lɛlɔ bɛ́mami Kristo lɛlɔ. Na bɛsɔ bilákɛ 
Katɔti lɛƒɔndia. 

5Na abu ni, ɔkɛnku bɔƒɔtaadi ku Katɔti ɔyikun lɛlɔ ni, bɔsia anu kpakplaa ka 
Katɔti ɔdubɔnu-bu aani bekyuli bani nse siin. Na ɔmɛni na bunye bɔgya. 

6Na si bɔ́bla unwi ku Kristo ni, lego bukulo ku tekulo ɔsɔ uuubo kɔsia kɔdi. Lɛla 
lɛni bɔɔwia ndi bɔƒɔtaadi bɔni mɔɔtina kalɛ na bɔɔyɔ́ lɛlɔ. 

7Na nka binye kabla kammɔ lɛlɔ kaduɛ! Na ɔma náya na bɛ́da bɛ́ya, na ɔ́ya na 
bɛ́da litemi geen lɛmmɔ lɛlɔ bɔdi bɛ́ya? 

8Ɔmmɔ udu útasi Katɔti kudɔ. 

9Bɔnyii blii suɛ mɔɔyá na ɔlaaƒɔ ɔni bánwu ƒui uuƒu. 

10Lɛ́ƒɔ lɛ́di na Blɔti lɛnyi kemmo ka bɛsɔ bileti kasusu kabambadi. Na ukyuli ɔni 
muuƒú-mii kasusu mmɔ ni, ɔdubɔkɛ nwuna kɔtu bɔni kalɛ na ɔ́manku-nwu si 
ina bi ukyuli na ɔdi. 

11Banwa, na mina kakɛ ni, si bɔsu na mmu mɔɔsu bekyuli ka ɔlɛka bekulo ago 
ni, na nka bi ɔsu na bekyuli beekpóku-mi? Na ɔɔtina ka nka Kristo kukpi na ugyii 
lɛlɔ lɛsa lɛni mɔɔkɔ́ ni, ɔsɔ ulékpoku Yudaƒuɔ. 

12Na bekyuli bani muuƒú-mii kasusu mɛni ama ni, ndubɔyɔ ka besie anumi 
utédu ka bekulo lɛlɔ bedie bina akɔ ƒui. 

13Banwa, bɔlɔ na Katɔti ɔ́lɔ-bu ɔnii bɔkɛ bɔnwuna. Nsu utalɛka buti bɔnwuna 
bɔkɛ bɔmɛni butaabla ala ekpidi. Mmomu ɔlɛka buti-mu buteebunku lɛlɔ na 
bɔyɔ kemmo. 

14Na ɔda bubo bɔmmɔ ƒui kalɔ budie bɔdanku lɛla linwi pɛ. Na ani ndi ka, “Yɔ 
ƒula ukyulikpana aani ƒula lɛlɔ kalɛ.” 

15Nsu si bɛɛtu lɛlɔ akpɛlɛ ka bibile lɛlɔ ni, na bɛti ka lɛkpa lɛmmɔ lɛdubo udu 
bɔyii ƒui. 

Kavumana Kadi Kakya Katɔti Kɔyu Ku Ukyuli Udu Kemmo 
16Na lɛla lɛni mɔɔsu-mii ndi ka bɛya na Katɔti Kɔyu kɔtɔnku-mii na bina ngba 
bulie kemmo. Na bitaya na bina ɔlɔna ɔkwɛ adala adi-mii lɛlɔ. 

17Na ala ani na bula ɔlɔna ɔɔyɔ́ ni, aata teenye ala ani na Kɔyu kɔɔyɔ́ lɛlɔ. Lɛni 
kani na ala ani na Kɔyu lɛnɔ kɔɔyɔ́ aata teenye ala ani na ɔlɔna ɔɔyɔ́ lɛlɔ. Na ɔlɔna 
ku Kɔyu kɔmɛni badi bekisine bete lɛlɔ. Anwuɔsu bɛsɔ bilakana na bitaabla lɛla 
biala mɔɔda-mii ɔkwɛ. 

18Na si Kɔyu kɔ́tɔnku-mii ni, na biiibo ɔda bubo bɔmmɔ kalɔ. 

19Na ala ani na ɔlɔna ɔɔbla ni, aalɛ́ keyi nwaa na anya ndi lɛyalɛ ku kɔbɔ ala 
bɔbla ku adɔlɔla bɔbla 

20ku lɛƒiɔkpa ku kabɔ bɔdu ku bekyuli bukisi ku kekpo ku bekyuli bani muukpó 
kogyulo ku kɔnyi buti ku awɔ lɛti lɛkɛ ku unyeƒi ku lɛlɔ bule akpa akpa 

21ku lɛnungyie ku ntɛ bukpi ku adikpi emeyi bɔdi ku ana udu. Na muubó-mii 
ɔda na ana lɛlɔ aani kalɛ na lɛ́ɛsu-mii ḿbavi ka bekyuli bani mɔɔbla ala ammɔ 
udu ni, baladi Katɔ Ɔga Ɔma ala! 

22Nsu Kɔyu ablala ani nse aani ebi buni kalɛ ni, anya ndi bɔyɔ ku kubiti ku keyi 
buɛɛ ku kayi bɔkɛ ku lɛƒɔndia ku lɛbuni bɔbla ku ala bɔbla ulu lɛlɔ 

23ku lɛlɔ buwi buɛɛ ku lɛlɔ bɔti bɔda. Na ɔda bubo bɔdi bulétile ala amɛni kuƒi. 

24Na bekyuli bani ndi Kristo Yesu badi ni, bákana bana ɔlɔna udu ɔkukudi ɔmmɔ 
ku nwuna ɔkwɛ adala ekpidi ƒui bámana ugyii lɛlɔ ku Kristo. 

25Na ka ɔkɛnku Kɔyu kɔmmɔ lɛlɔ ɔsu na bulie ngba ni, bɛya na Kɔyu kɔmmɔ 
kɔtɔnku-bu. 

26Na bitaya na bɔtalaku lɛlɔ katɔ iye butaakya lɛlɔ kɔnyi iye buteekpoku lɛlɔ 
kogyulo. 

Galatiƒuɔ 6 

Bite Bina Lɛlɔ Kebunku 
1Banwa, si ɔdi ɔ́bla likpidi lɛdi ni, amii bani na Katɔti Kɔyu kɔ́ƒɔ-mii lɛlɔ kemmo 
ni, binwini-nwu buɛɛ na ɔda likpidi lɛmmɔ bɔbla ɔya. Nsu bɛnu kaduɛ kalɛ na 
bina akɔ ɔdi uleduo ɔgbankpi ɔmmɔ udu kemmo. 

2Bibunku lɛlɔ si ɔdi ɔkya lɛbibo lɛdi kemmo. Na si bɛɛbla ɔmɛni ni, na bɛɛdi 
Kristo ɔda bubo lɛlɔ. 



2046 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

3Na si ɔdi ɔɔnu lɛlɔ ka ɔdi lɛla lɛdi nsu ɔɔɔdi lɛla biala ni, ukyuli ɔmmɔ ɔɔtɔ́lɔ lɛlɔ. 

4Ukyuli biala ɔkɔku nwuna lɛlɔ udu ɔnu. Na si ɔ́nu ɔ́ti ka ɔdia ni, na ɔkana na 
ɔkun lɛmɛnɛ na nwuna ablala lɛlɔ. Na ɔɔɔdi ɔni na uti lɛlɔ ɔkɔku ukyuli bamba. 

5Ɔsika ɔdi ka ukyuli biala uti anwu ɔlati etila. 

6Ukyuli ɔni na bátina-nwu bɔƒɔtaadi kemmo etemila ni, anwu lɛnɔ ule nwuna 
akɛla ku ukyuli ɔni mɔɔtina-nwu ala mmɔ. 

7Ɔdi utatɔlɔ lɛlɔ, ɔsika ukyuli ɔdi ulakana na wavi Katɔti kekuma. Ɔsika lɛla lɛni 
na áva ni, ani kani na adubo bude. 

8Si aavá ala ani mɔɔda ɔlɔna ɔkwɛ ebi ni, kukpi na adubɔkɛ. Nsu si aavá ala ani 
mɔɔda Kɔyu ɔkwɛ ebi ni, ngba bɔni nsɔ naaadubo bɔsa kudii na adubɔkɛ. 

9Bitaya na enu aƒɛ-bu ku lɛbuni bɔbla. Ɔsika si enu átaƒɛ-bu ni, uwi ɔdubo ɔni na 
bɔdubɔkɛ edula ani na bɔ́va ebi. 

10Anwuɔsu uwi biala na kuƒi kɔtɛ-bu ni, bɛya na butaabla lɛbuni teete ukyuli 
biala. Ɔni ntulo ndi ka bɛbla bite banwa baƒɔtaadine. 

Lɛla Lɛni Na Bɔɔwia Ndi Ngba Bɔwɔdi Bulie 
11Amii alati bɛdubɔnu kunweni bonwu kɔni na ami ɔlati líti mina kɔnu línweni 
mɛni. 

12Bani nnye-mii lɛlɔ na baayɔ́ ka bikulo ago mmɔ ni, ama ndi bekyuli bani 
mɔɔkun lɛmɛnɛ na ɔlɔna lɛlɔ. Baabla ɔmɛni kalɛ na bekyuli belékpoku-ma na 
Kristo kukpi na ugyii lɛlɔ litemi ɔsu. 

13Bani muedi nékulo ago mmɔ ni, baládi ɔda bubo bɔmmɔ lɛlɔ. Nsu baayɔ́ ka 
amii lɛnɔ bikulo ago na bataakun lɛmɛnɛ na bina ɔlɔna bukulo bɔmmɔ lɛlɔ. 

14Ami ni, mina lɛmɛnɛ lɛni ndubɔkun kani ndi kukpi kɔni na Yesu Kristo úkpi 
na ugyii lɛlɔ. Na ɔkɛnku nwuna kukpi na ugyii lɛlɔ ɔsu use aani si líkpi na kayawi 
ala kudɔ aani kalɛ kani na kayawi ala ékpi na mina anumi. 

15Na ɔɔɔdi lego bukulo iye ago tekulo na bɔɔwia, mmomu lɛla lɛni na bɔɔwia ndi 
ngba bɔwɔdi bulie. 

16Na ama bani mɔɔsia ala amɛni anu na bana ngba bulie kemmo ni, keyi buɛɛ 
ku kɔnyana bɔnu kɔsiaku-ma kama, ama ku Katɔti bekyuli ƒui. 

17Ukplodi ni, nsɔ naaayɔ ka ukyuli ɔdi ɔsɔ ute-mi lɛƒɛda lɛdi. Ɔsika lɛtaala lɛni 
mma-mi lɛlɔ mɛni ɔɔtina ka ndi Yesu kabla ɔblane. 

18Banwa, muuvele nnii Blɔti Yesu Kristo lɛƒɔndia lɛsiaku-mii na lɛkya bina kɔyu 
ɔkplu. Ɔsia lɛni. 

Eƒesoƒuɔ 

Eƒesoƒuɔ 1 

1Ami, Paulo ɔni nkɛnku Katɔti lɛƒɔyɔ lɛlɔ ɔsu na ndi Kristo Yesu ɔtalane ni, ami 
muunweni ɔku ɔmɛni lite amii Katɔti baƒɔtaadine bani nkya Eƒeso na bɛ́blaku 
Kristo unwi na bɛɛdi nwuna etemila lɛlɔ. 

2Muuvele Katɔti ku Blɔti Yesu Kristo nnii nwuna lɛƒɔndia lɛkya-mii ɔkplu na 
ute-mii keyi buɛɛ. 

Katɔti Muute-bu Kusɛ Kusɛ Na Kristo Ɔsu 
3Bɔɔgyá Katɔti ɔni ndi Blɔti Yesu Kristo Ɔti enu. Anwu muute-bu kɔyu kemmo 
kusɛ kusɛ ƒui ɔ́siku katɔ mmɔ ɔkɛnku Kristo lɛlɔ. 

4Ɔsika ɔkɛnku Kristo ɔmmɔ lɛlɔ na Katɔti ɔ́ƒuna-bu úse asa na údie kayawi kalɛ 
na bɔlɛ sɛɛn na nwuna anumi na bɔƒiɔ bɔdi bulakya-bu lɛlɔ. 

5Katɔti ɔ́lɛ ugyii úse na nwuna kaƒɔ ƒaa bɔyɔ kemmo ka ɔdubɔsia Yesu Kristo lɛlɔ 
na ɔbla-bu nwuna bebi. 

6Anwuɔsu bɛya na bumwi Katɔti na nwuna lɛƒɔndia libendi lɛni na ɔ́bla úte-bu 
ɔkɛnku Ubidi ɔni na ɔɔyɔ́ geen lɛlɔ ɔsu. 

7Ɔsika ɔkɛnku Kristo ubugya lɛlɔ na bɔ́kɛ bɔƒɔ, na ɔmɛni ɔ́tina ka bɔ́kɛ likpidi 
buti taakyiɛ. Bɛnu Katɔti lɛƒɔndia bonwu lɛni na úti úte-bu! 

8Lɛƒɔndia lɛni neeebo bɔkɔku bɔdi. Ɔkɛnku nwuna lɛnunda ku kalɛ na nwuna 
kasusu kagyi lɛla biala ɔsu ni, 

9kaƒɔ káyɔ-nwu ka údie nwuna kasusu kemmo abɛla ƒui ɔ́tina-bu. Ani na ɔ́su úse 
ka ɔdubɔbla ɔkɛnku Kristo lɛlɔ. 

10Na kasusu kammɔ kadububo kete lɛni na kawɔlɔkɔ uwi ɔni na Katɔti ɔ́su úse 
lɛlɔ. Ɔdubɔsala ala ani ƒui nkya katɔ ku kalɔ na uti-nya ɔkya lɛlɔ ɔdine unwi ɔni 
ndi Kristo kalɔ. 

11Katɔti ɔ́bla ala ƒui na nwuna kasusu ku bɔyɔ kenye na abu ku Kristo unwi bɔbla 
ɔsu. Na Katɔti ɔ́ƒuna-bu ka bɔbla nwuna bebi ɔkɛnku nwuna kasusu kani na ɔ́bla 
úse kalɔ kesekɔ ƒui lɛlɔ. 

12Ɔmɛni ɔsu ni, bɛya na abu bani ndi bekyuli bedeedi bani nákɛ lɛnunsia na 
Kristo kemmo mɛni ni, bumwi Katɔti ka ɔdia geen ɔsu. 

13Lɛni kani na béti amii lɛnɔ bébunku Kristo badi akɔ ɔkɛnku litemi geen lɛni 
na bɛ́ƒɔ bɛ́di ɔsu. Na litemi buni lɛmmɔ néti ngba bɔƒɔ búboku-mii. Na ka bɛ́ƒɔ 
Kristo bɛ́di ɔsu ni, Katɔti úti nwuna Kɔyu kɔni na ɔ́su úse ka wete-bu mmɔ úse-
bu likpo. 

14Katɔti Kɔyu kɔmɛni na úti únyene kama úte ala ani ƒui na bɔdubɔkɛ wetédu 
uwi ɔni na wawɔlɔ anwu badi bɔƒɔ. Ɔmɛni ɔdubɔya na bemwi nwuna lɛnyi 
bonwu lɛmmɔ. 

Paulo Ɔ́kpali Katɔ Úte Ɔku Ɔmɛni Baƒɔne 
15Ɔmɛni ɔsu ni, ɔ́si uwi ɔni na línu kalɛ na bɛ́ƒɔ Blɔti Yesu bɛ́di na bɛɛyɔ́ Katɔti 
bekyuli ni, 

16ńtada linugya buti teete Katɔti na bina lili ńtaya. Na uwi biala na mɔɔkpali katɔ 
ni, muuvele na bina lili. 
17Muuvele nnii Katɔti ɔni ndi Blɔti Yesu Kristo Ɔti na ɔdi bula Ɔti Buni geen ute-
mii nwuna Kɔyu kɔni ndubɔya na bɛda anu na udie Katɔti ɔmmɔ ɔtina-mii. Na 
ɔya na bɛti-nwu kaduɛ bibu. 

18Na muuvele Katɔti nnii bina kasusu kabla nwaa na bɛnu nwuna bukeye bɛti 
kalɛ na biti bina anu bɛsia ala ani ɔsu na ɔ́lɔ-mii ku ala bonwu ani na bɔɔkɛ́ taadi 
na nwuna baƒɔtaadine akɔ lɛlɔ. 

19Na bɛnu lɛnɔ kalɛ na Katɔti ɔyikun ɔɔbla kabla geen kani neeebo bɔkɔku bɔdi 
na nwuna baƒɔtaadine akɔ bɛti. Na ɔyikun ɔni nkya-bu lɛlɔ kemmo mɛni ni, 
útavumanaku ɔyikun unengudi 

20ɔni na Katɔti úti ɔ́talaku Kristo ɔ́lɛku bekpine akɔ na úti-nwu útése nwuna 
kɔdianu na katɔ mmɔ. 

21Mmɔ na Kristo ulie ɔɔdi bayikune ku kenyekɔ biala ku kɔyu ɔyikun ku 
bagadine ƒui lɛlɔ. Na nwuna lɛnyi litulo lɛga bɔdi ɔyikun lɛnyi biala na kayawi 
kamɛni ku kani mebo lɛnɔ ƒui kemmo. 

22Katɔti úti lɛla biala ɔ́kya Kristo lɛgba kalɔ na úti-nwu ɔ́bla baƒɔtaadine ƒui lili. 

23Baƒɔtaadine bamɛni badi Kristo ɔlɔna na beedie-nwu keyi na ulu biala lɛlɔ ka 
anwu ndi ukyuli ɔni náƒɔ lɛla biala kemmo ƒui. 

Eƒesoƒuɔ 2 

Katɔti Ɔ́ya Na Bɔkɛ Ngba Ɔkɛnku Kristo Lɛlɔ 
1Uwi ɔdi návi kemmo ni, bíse aani bekyuli bani nékpi na kɔyu kemmo, ɔsika 
bítaabla atuɔkplu ku ekpidi. 

2Na bɛ́siaku kayawi ala ekpidi kama ku ukisine ɔni mɔɔdi ayu ekpidi ƒui lɛlɔ na 
kayaa, na anwu kani mɔɔdi batuɔkplune ƒui lɛlɔ ɔƒɛni. 

3Lɛni geen na abu lɛnɔ búlie ngba aani bana kalɛ na bɔ́siaku bula ɔlɔna ɔkwɛ 
adala kama na bɔ́bla ala ani na bula ɔlɔna ku kasusu kaayɔ́. Na ka bula ukyuli 
udu útavumanaku bani mɔɔbla ala ammɔ udu ɔsu ni, bɔ́manku ka Katɔti ɔni abu 
lɛnɔ kɔtu aani bekyuli bakladi kalɛ. 

4Nsu ka Katɔti ɔɔnu-bu kɔnyana pii na nwuna bɔyɔ bɔni na ubo úte-bu lɛnɔ 
bumomo ɔsu ni, 

5uwi ɔni na búkpi na kɔyu kemmo ɔ́si bula alaekpidi bɔbla ɔsu ni, Katɔti ɔ́ya na 
bɔ́sɔ búnwini búbo bulie ngba ku Kristo. Na ɔkɛnku Katɔti lɛƒɔndia ɔsu na bɔ́kɛ 
ngba bɔƒɔ bɔmɛni. 

6Na ɔmmɔ ɔɔtina ka abu ku Yesu Kristo na Katɔti ɔ́gyila ɔ́lɛku bekpine akɔ kalɛ 
na bɔdiku-nwu lɛga na katɔ. 

7Katɔti ɔ́bla ɔmɛni úti ɔ́tina bekyuli na uwi ɔni ndububo ƒui kemmo kalɛ na banu 
nwuna lɛƒɔndia lɛni na ubo ute-bu ka liiibo bɔkɔku bɔdi ɔkɛnku bɔyɔ bɔni na 
ɔɔyɔ́-bu na Yesu Kristo ɔsu. 

8Ɔsika Katɔti lɛƒɔndia ɔsu na bɛ́kɛ ngba bɔƒɔ. Na útasi amii alati kudɔ. Mmomu 
ɔ́si Katɔti bɔƒɔtaadi litela lɛni na úte-mii ɔsu. 

9Na útasi bina kabla kadi lɛnɔ kemmo kalɛ na ɔdi ɔkun lɛmɛnɛ lɛdi. 

10Katɔti ɔkɛnku Kristo Yesu lɛlɔ na údie-bu kalɛ na bɔbla ala abuni ani na anwu 
ɔlati ɔ́klibi úse úte-bu ka bɔbla. 

Kristo Úti Bekyuli Ƒui Ɔ́sala 
11Binyimo ka uwi ɔdi návi ni, báwɔ-mii aani bekyuli bani naaagyi Katɔti. Na 
Yudaƒuɔ bani nékulo lego ni, baalɔ-mii banii kadi kani bekyuli nétekulo ago. Nsu 
geen ni, bani nábla ɔlɔna bukulo ɔdi ɔmɛni ni, ɔlɔna lɛlɔ kabla kani na ɔdi. Na 
uuubo kɔsia kɔdi na kɔyu kemmo na Katɔti anumi. 

12Binyimo ka uwi ɔmmɔ ni, amii ku Kristo bɛɛɛdi unwi, na bɛdi baƒɔ bani naaadi 
Yudaƒuɔ bani na Katɔti ɔ́ƒuna. Na biiibunku kenye kani na Katɔti úse úte nwuna 
bekyuli na kenye kani na únyimiku-ma kemmo. Na biiibo lɛnunsia lɛdi na ngba 
bɔni na bilie kemmo. Na bítenu Katɔti lɛnɔ kɔku kudii na bina ngba kemmo. 

13Nsu ɔƒɛni ni, amii bani na nka bɛ́gyunku Kristo Yesu ni, ɔkɛnku nwuna ubugya 
ɔni na úti úwi kalɔ na bina lili ɔsu ni, bɛ́kpɛ bíde-nwu. 

14Ɔsika Kristo ɔlati úte-bu bɔnwuna uwi ɔni na úti Yudaƒuɔ ku bani naaadi 
Yudaƒuɔ ƒui ɔ́sala. Na údie bukisi bɔni nse anii kowodu na ɔkya bana ntɛ. 

15Úti nwuna ɔlɔna ɔ́kpa úte Katɔti aani ala ani na beti bakpa bedie ekisila ani na 
Yudaƒuɔ ɔda bubo ƒui bɔdanku. Lɛla lɛni ɔsu na úti lɛlɔ ɔ́kpa ndi ka uti bana akpa 
anyɔ bammɔ ɔsala na babla benwi na nwuna kemmo, na keyi buɛɛ kebo-ma akɔ. 

16Na lɛnɔ ni, Kristo kukpi na ugyii lɛlɔ ɔ́klibi bana inyɔ ƒui ku Katɔti ntɛ, na ɔ́da 
bukisi ala ani ƒui ńkya-ma ntɛ údie, na bábla unwi ku Katɔti. 

17Anwuɔsu Kristo úbo úbakɔ keyi buɛɛ litemi buni lɛmmɔ lɛsa úte bekyuli bani 
nágyunku-nwu ku bani nákpɛ béde-nwu ƒui. 

18Ɔkɛnku Kristo lɛlɔ na bula akpa anyɔ ƒui, Yudaƒuɔ ku bani naaadi Yudaƒuɔ, 
bɔkɛ Katɔti Kɔyu kunwi lɛlɔ búbo Katɔti anumi. 

19Anwuɔsu amii bani naaadi Yudaƒuɔ mɛni bɛsɔ bɛɛɛdi baƒɔ iye belusiene 
keeke. Mmomu ɔƒɛni ni, bɛdi Katɔ Ɔga Ɔma bekyuli akɔ badi ku Katɔti bebi geen. 

20Amii lɛnɔ bise aani kowodu kɔni na bátu bálɛ kpakplaa kɔni na batalane ku 
kenye bediene bammɔ bátu. Na Kristo ɔlati ndi kowodu kalɔ lɛtabi lɛni nda 
kowodu kɔmmɔ. 

21Na anwu ndi ukyuli ɔni náda ɔtɔ ɔni na bátu mmɔ ɔ́sala na ɔ́ya na únwini Katɔti 
kakpakɔ kedee. 

22Na Kristo ɔmmɔ kemmo na baatú abu lɛnɔ aani ɔtɔ kalɛ na bunwini keliekɔ 
bute Katɔti na kɔyu kemmo. 

Eƒesoƒuɔ 3 

Paulo Úti Litemi Buni Lɛmmɔ Úsienku Bekyuli Bani Naaadi Yudaƒuɔ 
1Ɔmɛni ɔsu ni, ami Paulo ɔni ntɛ aban ɔtɔ ka mɔɔbla Kristo Yesu kabla na bina 
lili ɔsu ni, 

2lɛ́ƒɔ lɛ́di ka bínu ka Katɔti úti kabla kamɛni ɔ́kya-mi lɛkɔkɔ ka lɛbla na bina akɔ 
na nwuna lɛƒɔndia lɛni na ubo ute-mii ɔsu. 

3Línweni ɔku klukui ɔdi límene-mii ɔ́siku kalɛ na Katɔti údie nwuna ala ani nábɛ 
ukyuli ɔ́tina-mi. 

4Na si bɛ́ka-nwu ni, bɛdubɔnu kalɛ na muunú Kristo abɛla amɛni kalɔ. 

5Kuuku ni, ɔyawine ɔdi ɔɔɔgyi abɛla amɛni. Nsu ɔƒɛni kani ni, Katɔti ɔ́ya na 
nwuna Kɔyu kúdie ala amɛni keyi ɔ́tina nwuna batalane ku kenye bediene 
kedee. 

6Na lɛbɛla lɛmmɔ ndi ka bani naaadi Yudaƒuɔ lɛnɔ benwini Katɔti ala badine 
aani bekyuli bani na ɔ́ƒuna kalɛ na babla ɔlɔna ɔmmɔ kakɛ kadi. Na ɔkɛnku 
Kristo Yesu lɛlɔ ni, badubɔkɛ ala ani na Katɔti ɔ́su nwuna bekyuli úse. 

7Katɔti ɔ́bla-mi nwuna litemi buni lɛmɛni kabla ɔblane ɔkɛnku litela lɛni na úti 
úte-mi ɔ́siaku nwuna ɔyikun lɛlɔ. 

8Ami ɔni ndi Katɔti baƒɔtaadine ƒui akɔ ubliidi ni, Katɔti úti litela lɛmɛni úte-mi 
ka lɛkɔ litemi buni lɛmmɔ lɛsa na lɛƒɔndia bonwu lɛni na bekyuli badubɔkɛ 
ɔkɛnku Kristo lɛlɔ lite bani naaadi Yudaƒuɔ. 

9Na lɛya bekyuli bati kalɛ na Katɔti abɛla ammɔ ani na anwu ɔni nédie ala ƒui úti 
ɔ́bɛla bekyuli uwi ɔni návi kemmo adubo kabla bɔbla na bekyuli akɔ. 

10Na ɔkɛ nwuna baƒɔtaadine lɛlɔ ni, bayikune ku kenyekɔ biala kani mbo ɔyikun 
na kayaa batɛya Katɔti lɛnunda bonwu lɛni mɔɔbla kabla na lilu pii lɛlɔ na 
nwuna baƒɔtaadine akɔ. 

11Na ala amɛni ƒui akɛnku kalɛ na Katɔti ɔlati ɔ́su úse ka ɔbla ɔsiaku Blɔti Yesu 
Kristo lɛlɔ ɔ́si kalɔ kesekɔ. 

12Ɔmɛni ɔsu na bunye kpakplaa na búti bula kayi ƒui bɔ́sia-nwu lɛlɔ ka si 
bɔ́blaku-nwu unwi na bɔ́ƒɔ-nwu bɔ́di ni, na bɔkɛ ulu ƒaa na bɔda bɔlɛ Katɔti 
anumi ku kayi buse. 

13Anwuɔsu ni, enu ataƒɛ-mii ka muubó abi lɛni na amii ɔsu. Amii ndubɔkɛ lɛbibo 
lɛmmɔ kɔsia. 

Kristo Ɔɔyɔ́-bu 
14Ɔmɛni ɔsu mɔɔlɛ akɔnkɔ teevele Katɔti. 

15Anwu mɔɔyá na lɛla biala lɛni nkya katɔ ku kalɔ ƒui libo lɛnyi na nina udu 
kenye. 

16Muuvele Katɔti na nwuna lɛƒɔndia bukeye pii kemmo nnii ɔkya-mii ɔkplu na 
nwuna Kɔyu kute-mii ɔyikun na bina kayi kemmo. 

17Na muuvele nnii Kristo ɔsia bina bɔƒɔtaadi lɛlɔ na ulie-mii kayi kemmo kalɛ 
na si bina bɔyɔ bɔni na bibo búdie litu na bɔda kalɔ kpakplaa aani kugyii kalɛ ni, 

18amii ku Katɔti baƒɔtaadine ƒui bɛdubɔti kalɛ na Kristo bɔyɔ bɔ́bɛbɛ na búne ku 
kalɛ na bɔ́kuku na bɔgyu lɛnɔ. 

19Na bɛnu Kristo bɔyɔ bonwu bɔni kalɔ na ukyuli ulakana bunu bɔwɔlɔ mɛni 
bɛti na Katɔti ɔƒɔ bina ƒui lɛlɔ kemmo aani kalɛ kani na anwu ɔlati use. 

Paulo Uumwi Katɔti 
20Bimwi Katɔti ɔni nda nwuna ɔyikun ɔɔbla kabla teetulo kalɛ na buuvele iye 
bɔɔkali muedi. 

21Bimwi-nwu na baƒɔtaadine akɔ ɔkɛnku Kristo Yesu lɛlɔ na kadi bekyuli ƒui akɔ 
ɔ́si ɔƒɛni úsela uwi ƒui. Ɔsia lɛni. 

Eƒesoƒuɔ 4 

Kristo Ɔlɔna Ɔ́ya Na Baƒɔtaadine Ƒui Bábla Unwi 
1Anwuɔsu ka mɔɔbla Blɔti kabla na ntɛ ɔtɔ na anwu ɔsu ni, mɔɔlɛ-mii nnii bilie 
ngba bɔni námanku bɔlɔ bɔni na Katɔti ɔ́lɔ-mii. 

2Biteeboku lɛlɔ kalɔ uwi biala kemmo na bɛda lɛlɔ buɛɛ na bɛyala lɛkɔ na 
biteebunku lɛlɔ biti bɛtina ka bɛɛyɔ́ lɛlɔ sɔsɔ. 

3Bɛbla lɛla biala kalɛ na bɛkana na bilie na unwi bɔbla kemmo aani kalɛ na 
Katɔti Kɔyu kɔ́da-mii kɔ́sala na kúte-mii keyi buɛɛ. 

4Ɔlɔna unwi pɛ ku Kɔyu kunwi pɛ nkya aani kalɛ na Katɔti ɔ́lɔ-bu na bubo 
lɛnunsia linwi pɛ na bɔlɔ bɔmmɔ kemmo. 

5Blɔti unwi nkya ku bɔƒɔtaadi bunwi, na ntu bɔkpila ɔdi unwi lɛnɔ nkya. 

6Lɛni kani bubo Katɔti unwi ɔni ndi bula ƒui Ɔti ɔni ndi ala ƒui Unwoti, na ɔɔbla 
kabla na bula kemmo, na ulie bula ƒui kemmo. 

7Na Kristo ɔkɛ nwuna lɛƒɔndia bonwu lɛmmɔ kemmo úte bula kemmo ɔdi biala 
litela lɛni námanku-nwu. 

8Aani kalɛ na Bunweni Kedee Ɔku ɔɔtina ɔnii, “Uwi ɔni na ɔ́kɔ úsie katɔ ƒui ni, 
úti bekyuli bani na úkpo ɔ́ƒɔ ƒui ɔ́tɔlɔku. Na úte-ma etela.” 

9Na si bunweni bɔmmɔ bɔɔtina ka ɔ́kɔ úsie katɔ ni, bi kalɔ na uudie si ɔɔɔdi bɔka 
na ɔ́ka bɔyu bubo kalɔ kamɛni lɛlɔ? 

10Na anwu ɔni náyu úbo kalɔ ni, anwu kani násɔ ɔ́kɔ úsie katɔ mmɔ ƒui kalɛ na 
ɔƒɔ lɛla biala kemmo ƒui na katɔ ku kalɔ. 

11Anwu néti etela úte bekyuli na údie badi ka babla batalane, na badi lɛnɔ badi 
kenye bediene, na badi lɛnɔ badi lɛsa bakɔne, na badi lɛnɔ badi baƒɔtaadine lɛlɔ 
banune ku ala batinane. 

12Ɔ́bla ɔmɛni úti ɔ́klibi Katɔti bekyuli úse kalɛ na beti bebunku baƒɔtaadine na 
banyuɛ-ma aani Kristo ɔlɔna unwi pɛ ɔmmɔ na ɔlɛ lili. 
13Ulu ɔmɛni lɛlɔ na bɔdubo bɔsia na bɔsala bɔbla unwi na bɔƒɔtaadi kemmo na 
bɔti Katɔti Ubidi ɔmmɔ. Ɔmmɔ ndubɔya na bɔbi lɛlɔ budu likpo lɛni na bekyuli 
banu kalɛ geen na Kristo use bati ƒui na bula lɛlɔ kemmo. 

14Na bɔsɔ bulése aani banamu bani kasusu bada baatu teenwini na ala bɔtina 
biala kemmo ɔkɛnku ala ani na ɔkɔ ala batinane bánwi na beeti bekyuli taatákya 
likpidi kemmo ɔkɛ bana kakwɛ kekpidi kani na bada ɔsu. 

15Mmomu si bɔ́su litemi geen na bɔyɔ kemmo ni, bɔdubɔlɛ lili aani Kristo ɔni 
ndi bula ƒui lili mmɔ ɔlati na ulu biala lɛlɔ. 

16Anwu náya na ɔlɔna ɔmmɔ kɔkɛ ƒui kɔ́sala. Na ɔlɔna umodi ɔmmɔ ɔdanku lɛlɔ 
na ɔlɔna ekpo ani násala ɔsu. Anwuɔsu si ɔlɔna kakɛ biala kábla kaduɛ kalɛ na 
ɔ́manku ni, ɔlɔna umodi ɔmmɔ ɔɔyu ɔkplu na bɔyɔ kemmo. 

Bilie Aani Katɔti Bebi Kalɛ 
17Anwuɔsu mɔɔlɛ-mii na Blɔti lɛnyi kemmo nnii bɛsɔ bitelie ngba aani bekyuli 
bani naaagyi Katɔti na beeti kasusu kekpludi, 

18na bana ala kalɔ bunu bɔkya lɛdisa kemmo. Na ka baaagyi lɛla lɛdi na balayɔ 
banii beenú lɛla lɛdi lɛnɔ ɔsu ni, beeebo kadikɔ kadi na ngba bɔni na Katɔti uute 
nwuna bekyuli kemmo. 

19Na ka baaagyi kɔƒa ɔsu ni, ɔlɔna ɔkwɛ adala kama kani na basia. Na baabla ala 
ani ƒui udu muusé lɛlɔ, na ala ammɔ áƒɔ-ma lɛlɔ kemmo ƒui. 

20Na amii ni, ɔɔɔdi ɔmmɔ udu na bɛ́tɛya na Kristo lɛlɔ! 

21Use nwaa ka bɛgyi Kristo lɛlɔ litemi. Na aani nwuna kama basiakune ni, 
bátina-mii ala geen ani nkya Yesu ɔmmɔ kemmo. 

22Bátina-mii lɛla lɛdi na bina ngba bɔkukudi bulie lɛlɔ. Ani ndi ka bɛda udu 
ɔkukudi ɔni mɔɔtɔ́lɔ-mii teesienku ɔlɔna ɔkwɛ adala ekpidi kemmo mmɔ bɛya. 

23Na bɛya na Katɔti Kɔyu kɔsɔku-mii kakali ɔbla ɔwɔdi. 

24Na biti udu ɔni mɔɔtina ka bise siin bɛda. Ɔsika Katɔti údie-mii ka bɛbla kedee 
aani anwu kalɛ. 

25Anwuɔsu bɛda ɔkɔ bɔnyi bɛya. Na ukyuli ɔdi biala ɔsu nwuna ɔkpanadi litemi 
geen. Ɔsika bula ƒui bɔdi Kristo lɛlɔ ekpo bute lɛlɔ. 

26Si bíti kɔnyi ni, bitaya na bina kɔnyi kɔya na bɛbla likpidi. Na bitaya na ɔƒɛ ɔ́nu 
ɔkya-mii na bina kɔnyi kemmo. 

27Bitete ukisine ɔmmɔ kuƒi. 

28Ukyuli ɔni muuyú ni, ɔda buyu ɔya na uti nwuna enu ɔbla kabla kabuni na ɔkɛ 
ala na anwu lɛnɔ ubunku bawabane. 

29Bitasu etemila ani muusé lɛlɔ, mmomu bɛsu etemila ani mɔɔkya ukyuli ɔkplu 
kalɛ na ɔ́manku. Na si bekyuli bénu bina etemila ni, na bakɛ kɔsia. 

30Na bitaya na Katɔti Kɔyu kúduo kɔnyana kemmo. Ɔsika Kɔyu kɔmmɔ nése-mii 
likpo kúse ka bɛdi Katɔti bekyuli bani ngba na ɔdubɔƒɔ na limeyi likplodi lɛmmɔ 
lɛlɔ. 

31Livo lɛda-mii buƒi lɛya na bekyuli lɛlɔ. Bɛya na bekyuli ala ada-mii kayi bɔtu 
aya. Na bɛda kɔnyi buti bɛya. Na bɛda kadɔ bɔdɔ bɛya. Na bɛsɔ bitalɔ lɛlɔ 
anyikpi. Na bɛsɔ biteti lɛlɔ kasusu biala. 

32Mmomu ni, bitaanyuɛ lɛlɔ, na bina lɛlɔ litaakywi-mii kaƒɔ. Na biteeti bina bɔƒiɔ 
taakyiɛ lɛlɔ aani kalɛ na Katɔti úti ɔ́kyiɛ-mii ɔkɛnku Kristo lɛlɔ. 

Eƒesoƒuɔ 5 

Bilie Ngba Bɔni Mɔɔyɔ́ Katɔti Kaƒɔ 
1Ka bɛdi Katɔti bebi bani na ɔɔyɔ́ ɔsu ni, amii lɛnɔ bɛkya ɔkplu na bɛlɛ-nwu. 

2Na bɛsiaku Kristo ɔbladu kama na bɛyɔ lɛlɔ aani kalɛ na ɔɔyɔ́-bu na úti lɛlɔ 
ɔ́kpa na bula lili aani akpala ƒɛƒɛɛ úte Katɔti. Na adi akpala ani mɔɔyɔ́ Katɔti kaƒɔ. 

3Ka Katɔti bebi bɛdi ɔsu ni, bɛda lɛlɔ bidie lɛsɔnɔdi ku lɛyalɛ ku lɛnungyie ƒui 
kemmo. Ɔsika ala amɛni udu átamanku ka balɔ-nya anyi muedi na Katɔti 
bekyuli kedee akɔ. 

4Lɛni kani na utalɛka bitatɛmi kɔyalɛtɛ, ɔsika atɛ ekpidi ku adɔlɔla na adi. 
Mmomu biti linugya biteete Katɔti. 

5Ɔsika amii alati bɛgyi bise ka ukyuli ɔni mɔɔbla lɛnungyie lɛni ndi lɛƒiɔkpa iye 
ɔni mɔɔbla lɛsɔnɔdi iye lɛyalɛ ni, uuubo kadikɔ kadi na Kristo ku Katɔti lɛgadi 
kemmo. 

6Bitaya na ukyuli ɔdi uti etemila ekpludi adi ɔtɔlɔ-mii. Ɔsika ala ammɔ udu lɛlɔ 
ɔsu na Katɔti kɔnyi kuubo bekyuli bani mbo atuɔkplu mmɔ lɛlɔ. 

7Anwuɔsu amii ku-ma bitadi kɔnwa kɔdi. 

8Ɔsika kudeedi ni, na bɛkya lɛdisa kemmo. Nsu ɔƒɛni ka bínwini Blɔti badi ɔsu 
ni, bɛkya bukeye kemmo. Anwuɔsu bilie ngba aani bekyuli bani nlie bukeye 
kemmo. 

9Ɔsika bekyuli bani nli bukeye kemmo ni, ebi ani na baanwu ndi ebi abuni. 
Baasu etemila geen na beelie siin. 

10Na lɛnɔ ni, bɛtɛya lɛla lɛni mɔɔyɔ́ Katɔti kaƒɔ. 

11Amii ku bekyuli bani na bana ablala akya lɛdisa kemmo ni, bitasala lɛlɔ bitabla 
bana ɔbladu ukpidi ɔdi. Mmomu bidie-ma keyi. 

12Ɔsika ala ani na baabɛ́ taabla mmɔ adi kɔƒa ka balɔ-nya anyi muedi. 

13Na ala ani ƒui bédie keyi ni, adubɔda bɔlɛ keyi nwaa. 

14Ɔsika lɛla lɛni na bédie keyi líduo bukeye kemmo. Ɔmɛni ɔsu na básu banii, 
“Awɔ ɔni mɔɔlɛɛ ni, gyinya na ata alɛ bekpine akɔ, na Kristo ɔdubukeye uwi-ɔ 
lɛlɔ.” 

15Anwuɔsu bɛnu lɛlɔ kemmo kaduɛ na bɛti kalɛ na biti bilie ngba. Bitelie aani 
bekyuli bani nátada anu. Mmomu bilie ngba aani bekyuli bani náda anu. 

16Bɛda bina lɛlɔ kaduɛ, ɔsika likyulikpi ala bɔbla bɔ́ƒɔ uwi ɔni kemmo bɔkya 
mɛni. 

17Ɔmɛni ɔsu ni, bitabla lɛlɔ aani bekyuli badɔlɔdi. Mmomu bɛwia na bɛti ala ani 
geen na Blɔti ɔɔyɔ́ ka bɛbla. 

18Bitekpi ntɛ, ɔsika ɔmɛni mɔɔyá na bɛɛyii udu. Mmomu Katɔti Kɔyu kɔƒɔ-mii 
lɛlɔ kemmo ƒui. 

19Na biti Bunweni Kedee Ɔku kemmo lɛnu etemila bɛtɛmiku lɛlɔ, na bidie 
bɔƒɔtaadi lɛnu ku lɛnu lɛni ndanku Katɔti Kɔyu ala. Bɛtu lɛnu ku agyala biti 
bimwi Blɔti na bina kayi kemmo. 

20Na bɛgya Katɔti ɔni ndi bula Ɔti enu na Blɔti Yesu Kristo lɛnyi kemmo uwi 
biala na lɛla biala ɔsu. 

Ɔgya Ku Ule Belie Aani Baƒɔtaadine Kalɛ 
21Na biboku lɛlɔ kalɔ bite bina lɛlɔ na kalɛ na bɛɛbu Kristo ɔsu. 

22Amii beleku biboku lɛlɔ kalɔ bite bina bagya aani kalɛ na biiboku lɛlɔ kalɔ 
teete Blɔti. 

23Ɔsika uleku ɔgya ɔdi lili ute ulekudi aani kalɛ na Kristo ɔdi lili ute baƒɔtaadine 
lɛkpa lɛni ndi nwuna ɔlɔna. Anwuɔsu na úti lɛlɔ ɔ́kpa na bana lili kalɛ na bakɛ 
bɔƒɔ. 

24Kalɛ na baƒɔtaadine beeboku lɛlɔ kalɔ teete Kristo ni, lɛni kani na ɔlɛka beleku 
lɛnɔ beteeboku lɛlɔ kalɔ teete bana bagya na lɛla biala kemmo. 

25Bagya, amii lɛnɔ bɛyɔ bina beleku aani kalɛ kani na Kristo ɔ́yɔ baƒɔtaadine 
lɛkpa lɛmmɔ ɔsu na úti lɛlɔ ɔ́kpa na bana lili. 

26Ɔ́bla ɔmɛni kalɛ na ɔbla nwuna ɔyɔne ɔmmɔ kedee. Na etemila ani na ɔ́su-nwu 
ɔsu ni, ɔ́bla-nwu sɛɛn aani kalɛ na beeti ntu taakpila ukyuli. 
27Na ɔ́klibi anwu ɔni ndi nwuna baƒɔtaadine lɛkpa kedee lɛni muukeye na bɔƒiɔ 
bɔdi buuubo-ni lɛlɔ, ɔsika likpidi iye bɔsɔ bɔdi bɔɔɔma-ni lɛlɔ. 

28Lɛni kani na ɔlɛka bagya bayɔ bana beleku aani kalɛ na baayɔ́ ama alati bana 
ɔlɔna. Na ɔnana ɔni mɔɔyɔ́ ulekudi ni, ɔɔyɔ́ anwu ɔlati ɔlɔna. 

29Ɔsika ukyuli ɔdi uuubo ɔni na uukisi nwuna ɔlɔna. Mmomu ni, ɔɔnu-nwu lɛlɔ 
na ɔɔbla-nwu kaduɛ, aani kalɛ na Kristo ɔɔbla teete nwuna baƒɔtaadine lɛkpa 
lɛmmɔ. 

30Ɔsika bɔdi nwuna lɛlɔ kakɛ kadi. 

31Bunweni Kedee Ɔku ɔɔsu ɔnii, “Ɔmɛni ɔsu na ɔnana ɔdubɔmami ɔti ku uni lɛlɔ 
na uti lɛlɔ utámana ulekudi na bana inyɔ badubɔbla ɔlɔna unwi.” 

32Litemi lɛmɛni lɛdi abɛla ebendi. Na mɔɔsu-mii nnii etemila ammɔ ese ete 
Kristo ku baƒɔtaadine lɛkpa lɛmmɔ. 

33Nsu ni, akɛnku amii lɛnɔ lɛlɔ. Anwu ndi ka ɔlɛka ɔgya biala ɔyɔ ulekudi aani 
nwuna lɛlɔ, na uleku biala lɛnɔ ɔbu ɔgyani. 

Eƒesoƒuɔ 6 

Bilie Ngba Bɔni Námanku Bebi Ku Bawɔne 
1Amii bebi bɛbu bina bawɔne na Kristo ulu lɛlɔ, ɔsika ɔmɛni ndi lɛla lɛbuni lɛni 
na ɔlɛka bɛbla. 

2Na ɔda bubo bɔni mɔɔsu bɔnii, “Bu ƒ'ɔti ku ƒ'ini” ni, bɔdi budeedi bɔni ndanku 
linyese. 

3Búsie anumi bɔnii, “Kalɛ na keyi kayɔku-ɔ na elie ngba gyɔlɔɔ na kalɔ lɛlɔ mɛni.” 

4Na amii bawɔne lɛnɔ ni, bitabla ala ani makya bina bebi kɔnyi. Mmomu 
bɛtumini-ma na bɛlɛ-ma bɛsiaku bɔƒɔtaadi ulu lɛlɔ. 

Kabla Bablane Belieku Bana Benwoti Kaduɛ 
5Amii bani mɔɔbla ukyuli bamba kabla ni, biboku lɛlɔ kalɔ na binu bina benwoti 
litemi ku ɔbu ɔsiku kayi ƒui aani kalɛ na bɛdubunu Kristo litemi. 

6Ka bɛdi Kristo kabla bablane ɔsu ni, biti bina ɔyikun ƒui bɛbla lɛla lɛni na Katɔti 
ɔɔwia. Na ɔɔɔdi bana anumi na ɔdi ka bɛbla lɛla lɛdi biti bɛtina bekyuli kalɛ na 
bemwi-mii. 

7Bɛbla bina kabla kaduɛ aani si Katɔti na bɛɛbla bite na ɔɔɔdi bekyuli. 

8Si ukyuli ɔdi ɔɔbla ukyuli bamba kabla iye ɔɔbla anwu ɔlati kabla ni, ɔlɛka ɔbla-
ka kaduɛ. Ɔsika ɔdubɔƒɔ lɛyuƒɔla ɔsiku Blɔti kudɔ. 

9Na amii benwoti lɛnɔ ni, bɛbla lɛni kani bite bekyuli bani mɔɔbla-mii kabla. 
Bitakya-ma liƒu, ɔsika bɛgyi ka amii ku-ma ƒui lɛnɔ bibo Unwoti unwi na katɔ 
ɔni naaanu bekyuli anumi taatɛ litemi. 

Biti Kɔyu Kemmo Ekpola Bɛda 
10Na kawɔlɔkɔ ni, bɛya na Katɔti ɔyikun ɔkya-mii ɔkplu. 

11Biti Katɔti ala ani ƒui na úte-mii bɛkya aani ukpone adala ani mɔɔgyumana-
nwu na bɛkana binye bitile ukisine ɔmmɔ kakwɛ kekpidi biala. 

12Ɔsika ɔɔɔdi abu ku bekyuli muukpó. Mmomu abu ku bayikune ku kenyekɔ 
biala ku kayawi kamɛni lɛdisa ku kayaa bayikune bekpidi ƒui muukpó. 

13Ɔmɛni ɔsu ni, bɛkya Katɔti adala ani mɔɔgyumana lɛlɔ mmɔ ƒui, kalɛ na bɛkana 
na binye kpakplaa na limeyi lɛni na likpidi lɛdi lɛdubɔsiaku-mii lɛlɔ. Na ɔmmɔ 
kama ni, binye kpakplaa uwi ƒui. 

14Anwuɔsu binye kagyumana na biti Katɔti litemi geen binwini aani kabuli bɛda 
kavobi, na biti lɛlɔ bɔbla siin binwini aani lɛgyumanala bɛbala kayi. 

15Na binye kagyumana na biti keyi buɛɛ litemi buni lɛmmɔ bɔsu binwini aani 
agbanvuo bɛkya lɛgba. 

16Ɔmɛni kama ni, biti bina bɔƒɔtaadi bɛda kɔnu aani bina lɛgyumanala. Ɔsika 
amu ndubo-mii bɔgyumana si ukisine ɔmmɔ ɔɔtu nwuna ɔkɔ ala taalɛ-mii aani 
kɔtaminta kɔni mɔɔda ogya. 

17Na biti bina ngba bɔƒɔ bibi lili aani kekpo kabwa na biti Katɔti litemi lɛni nse 
aani kewii kani na Katɔti Kɔyu kuute-mii bɛda kɔnu kɔkladi. 

18Na Katɔti Kɔyu kɔkya-mii lɛlɔ kemmo na bitaakpali katɔ uwi biala teevele 
Katɔti kebunku aani kalɛ na Kɔyu kɔmmɔ kɔ́tina-mii. Ɔmɛni ɔsu ni, binye 
kagyumana na enu ataƒɛ-mii. Na bitaakpali katɔ teete Katɔti bekyuli ƒui lili. 

19Bivele na ami lɛnɔ lili na Katɔti ɔya na kenye kada-mi kalɛ na makana menye 
kpakplaa na medie litemi lɛmmɔ abɛla matina bekyuli na ɔyikun kemmo. 

20Na litemi lɛmmɔ ɔtalane na ndi, ina ka nkya kɔgba kemmo mɛni. Bivele na 
mina lili na lɛsu litemi lɛmmɔ kalɛ na ɔ́manku ku kayi buse! 

Bɔɔkada-mii 
21Na ɔƒɛni ni, kalɛ na ɔbla na bɛti kalɛ nkya mɛni ɔsu ni, Tihiko ɔni ndi bula ɔnwa 
ɔyɔne ku Blɔti kabla ɔblane ɔni mɔɔsia Blɔti kabla kammɔ anu kaduɛ ɔdubɔsu-
mii ana ƒui. 

22Ɔmɛni ɔsu na mɔɔtala-nwu na bina kudɔ na ubasu-mii kalɛ na bɔkya, na ɔkya-
mii ɔkplu. 

23Banwa, Unwoti Katɔti ku Blɔti Yesu Kristo ute-mii keyi buɛɛ ku bɔyɔ ku 
bɔƒɔtaadi. 

24Katɔti lɛƒɔndia lɛsiaku bekyuli bani ƒui mɔɔyɔ́ Blɔti Yesu Kristo ku kayi ƒui. 

Ƒilipiƒuɔ 

Ƒilipiƒuɔ 1 

1Ami, Paulo ku Timoteo bani ndi Kristo Yesu kabla bablane ni, abu nénweni ɔku 
ɔmɛni. Na búti buute amii Kristo Yesu badi ƒui ku baƒɔtaadine lɛkpa batɔnkune 
ku bebunkune bani ƒui nkya Ƒilipi. 

2Na buuvele bɔnii lɛƒɔndia ku keyi buɛɛ kani nási Katɔti ɔni ndi bula Ɔti ku Blɔti 
Yesu Kristo kudɔ kasiaku-mii. 

Paulo Ɔ́kpali Katɔ Úte Baƒɔtaadine Bani Nkya Ƒilipi 
3Uwi biala na bina kasusu kébo-mi lili ni, mɔɔgyá Katɔti enu na bina lili. 

4Na uwi biala na mɔɔkpali katɔ na bina lili ni, mɔɔkpali ku lɛlɔyɔ 

5ɔ́si kalɛ na bíbunku-mi ɔ́si limeyi lideedi lɛni na líti litemi buni lɛmmɔ líboku-
mii úbedu ɔƒɛni ɔsu. 

6Na lɛ́ƒɔ lɛ́di ka Katɔti ɔni nése kabla kabuni kamɛni kalɔ na bina akɔ ni, ɔdubɔnu 
ka kabla kamɛni katáwɔlɔ na uwi ɔni na Kristo Yesu wasɔ webo. 

7Bina ala akya-mi kayi kemmo geen uwi biala na ɔdi ulu lɛlɔ lɛnɔ ka use-mi lɛni. 
Ɔsika kuƒi kɔni na Katɔti úte-mi na ɔ́ya lɛ́kɛ nwuna litela ni, amii lɛnɔ bɛ́kɛ-nwu 
lɛlɔ kɔsia na uwi ɔni na ntɛ ɔtɔ mɛni ku uwi ɔni na mbo bɔnwuna ka likpo lite 
litemi lɛmmɔ na lidie-ni kenye lite bekyuli na baƒɔ-ni kpakplaa. 

8Na Katɔti ɔlati nnye-mi kama ka litemi geen na mɔɔsu nnii bina ala akya-mi 
kayi kemmo geen aani kalɛ kani na Yesu Kristo ɔɔyɔ́-mii kalɛ. 

9Muuvele Katɔti nnii ɔya na bina bɔyɔ bɔni na bibo butaakɔ katɔ teebu na bɛkɛ 
lɛlati lɛni na biti bɛnu ala kemmo kaduɛ, 

10kalɛ na bidie lɛla lɛni ndia ntulo. Mmɔ na bɛdubudie lɛlɔ na ala ani muusé lɛlɔ 
ƒui kudɔ na baládu-mii kɔtɔ na uwi ɔni kemmo na Kristo wasɔ webo. 

11Na bɛnwu ebi ani mɔɔtina ka bise siin na bina ngba bulie kemmo ka bɛ́ƒɔ Blɔti 
Yesu Kristo bɛ́di ɔsu, na biti ɔbu ku bumwi bite Katɔti. 

Ukyuli Ɔni Mɔɔbla Yesu Kabla Mbo Ngba 
12Banwa, mɔɔyɔ́ ka lɛ́su-mii ka ala ani nálɛku-mi ni, ébunku na litemi buni 
lɛmmɔ lísie anumi líbu. 

13Ɔmɛni ɔsu ni, lɛla biala lɛ́bla nwaa na ɔ́ya na bekpone bani ƒui mɔɔgyumana 
aban ɔtɔ mmɔ ku bani ƒui nkya mɛni bánu báti ka ɔni ndi Kristo Yesu kabla 
ɔblane ɔsu na ntɛ ɔtɔ. 

14Na mina ɔtɔ bɔtɛ bɔmɛni bɔ́ya na mina banwa pii na Blɔti kemmo básɔ bákɛ 
kayi buse bébu na bákana na básu Katɔti litemi lɛmmɔ, na bɔyia bɔdi bɔsɔ 
buuubo-ma kemmo. 

15Na ɔdi sɔsɔ ka badi baasu Kristo litemi lɛmmɔ ɔsika beekpó kogyulo na 
baawia lɛnyi ɔsu. Nsu badi ama baasu-ni taasiku kasusu kabuni kemmo. 

16Na bani mɔɔsu-ni ku kasusu kabuni mmɔ ni, baasu-ni ku bɔyɔ. Ɔsika bagyi ka 
Katɔti néti kabla kamɛni ɔ́kya-mi lɛkɔkɔ ka likpo na lɛgyumana litemi buni 
lɛmmɔ. 

17Nsu badi balásu Kristo litemi lɛmmɔ taasiku bana kayi kemmo ƒui, mmomu 
ama alati bana lɛkɛ ɔsu. Na baakali ka baya na mina lɛbibo litaakɔ katɔ teebu 
ɔni na ntɛ aban ɔtɔ mɛni. 

18Nsu ɔmɛni ƒui ɔɔɔda! Lɛla lɛni kani mɔɔda-mi kubiti ndi ka Kristo lɛlɔ litemi 
na baasu. Na si baasu-ni taasiku kasusu kabuni iye kekpidi kemmo ni, ami lɛlɔ 
lɛdubo-mi butaayɔ. 

19Ɔsika ngyi ka ɔkɛnku bina katɔ bɔkpali na mina lili ku Katɔti Kɔyu kebunku 
kani nási Yesu Kristo kudɔ ɔsu ni, ndubɔkɛ bɔnwuna. 

20Na lɛla lɛni mɔɔwia na mina anu lɛnɔ asia kpakplaa ndi ka kabla kani mɔɔbla 
mɛni ni, kɔƒa kulekpo-mi. Mmomu na uwi biala kemmo ku ɔƒɛni muedi ni, lɛkya 
ɔkplu na liti bumwi lite Kristo na mina ngba bulie ƒui kemmo. Si ina nli ngba iye 
líkpi. 

21Na bi ndi ngba? Na mina kakɛ ni, anwu ndi si eli aabla kabla teete Kristo. Na 
kukpi ndububoku kɔsia utulo. 

22Na si bani nsie anumi na lɛsɔ lɛkya ngba bɔmɛni kemmo ni, ndubɔkana na 
lɛbla ala abuni libu. Nsu ɔmani na ɔlɛka lidie? Naaati! 

23Mina kasusu kéƒu na ala akpa anyɔ amɛni lɛlɔ. Ndubɔyɔ si lɛ́tɔlɔ na lísie nkya 
Kristo kudɔ. Nka ɔmɛni ɔdia-mi utulo. 

24Nsu amii ɔsu ni, si nkya-mii kudɔ ɔdia utulo. 

25Nsu ngyi ka ndubulie kayawi kamɛni kemmo ku-mii na liti libunku bina 
anumi busie na bɛkɛ kubiti na bina bɔƒɔtaadi kemmo. 

26Kalɛ na si nkya-mii kudɔ ni, lɛlɔyɔ lɛdubɔyɔ-mii na Kristo kemmo geen ɔkɛnku 
ami ɔsu. 

27Ɔƒɛni lɛla lɛni ntulo ndi ka bina ngba bulie bɔbla aani kalɛ na litemi buni 
lɛmmɔ lɛɛtina ɔsika ɔmɛni na Kristo ɔɔwia. Na si líbo ḿbanu-mii iye línu-mii 
kɔku ni, ndubunu ka binye kpakplaa na kɔyu kemmo biikpó ku kasusu kenwi 
na bina bɔƒɔtaadi kemmo teete litemi buni lɛmmɔ. 

28Bitayia bina bekisine. Mmomu binye kpakplaa uwi biala kemmo. Na ɔmɛni 
ndubɔtina-ma ka Katɔti ɔdubɔƒɔ-mii na ɔyila-ma udu. Ɔsika Katɔti muukpó bina 
kekpo teete-mii na anwu mɔɔyá na bɛɛdi kekpo kammɔ lɛlɔ. 

29Na úte-mii kuƒi ka bimwi Kristo, na ɔɔɔdi ka bɛƒɔ-nwu bɛdi ɔsu kani na ɔ́sa. 
Mmomu ɔdi ka amii lɛnɔ bibo abi na anwu ɔsu. 

30Kekpo kani nnye muukpó mɛni ni, amii lɛnɔ bibunku-mi. Kekpo kamɛni kani 
na bɛ́nu ka lɛ́kya ńteekpo. Na aani kalɛ na bínu ni, aka kani na mmu nnye 
muukpó. 

Ƒilipiƒuɔ 2 

Biboku Lɛlɔ Kalɔ Bite Lɛlɔ 
1Mɔɔƒɔ́ taadi ka bina ngba bɔni na bibo na Kristo kemmo ɔ́ya na bɛɛkya ɔkplu. 
Na nwuna bɔyɔ bɔɔsia-mii kɔnu. Na bɛ́bla ku nwuna Kɔyu unwi, na bɛda lɛlɔ 
kɔkɔɔkɔ, na bina lɛlɔ lɛɛkywí bina lɛlɔ kaƒɔ. 

2Na si use lɛni sɔsɔ ni, na mɔɔkya-mii ogya ka bɛya na lɛlɔ lɛyɔ-mi lɛwɔlɔ, na biti 
bɛtina ka biiti kasusu kenwi na bɛɛyɔ́ lɛlɔ na bɛdi benwi na kɔyu ku kasusu 
kemmo. 

3Bitabla lɛla lɛdi bitasiaku amii lɛti lɛkɛ lɛlɔ iye bɛbla na biti bɛtina lɛlɔ. Mmomu 
biboku lɛlɔ kalɔ bite lɛlɔ. Na uwi biala ni, ɔdi biala utaabu ɔkpanadi teetulo lɛlɔ. 

4Na bɛwia bina bakpana bɔdia na ɔɔɔdi awɔ kani ɔdi. 

5Bina kasusu ɔlɛka kabla kenwi ku Kristo Yesu kadi. 

6Anwu nkɛnku Katɔti ukyuli udu uwi biala kemmo. Nsu útata útenye ɔnii 
nwuna udu ɔmmɔ ute-nwu kuƒi kɔdi. 

7Mmomu ɔ́bla lɛlɔ aani si ɔɔɔdi lɛla biala. 

Ɔ́bla lɛlɔ aani ukyuli ɔni mɔɔbla ukyuli bamba kabla. Ɔsika úbo aani ukyuli 
ɔyawine kalɛ. 

8Ɔmmɔ ɔsu ni, úboku lɛlɔ kalɔ na únu Katɔti litemi utédu ka úkpi ugyii lɛlɔ kukpi 
muedi. 

9Ɔkɛnku ɔmɛni ɔsu ni, Katɔti ɔ́talaku-nwu katɔ na úte-nwu kenyekɔ kenengudi 
ƒui. Na úte-nwu lɛnyi lɛni ntulo na anyi ƒui akɔ. 

10Na si bálɔ Yesu lɛnyi ni, ɔlɛka ɔdi biala ɔlɛ akɔnkɔ kalɔ, ama bani nkya katɔ ku 
kayawi ku kalɔ kemmo ƒui! 

11Na ukyuli biala ɔdubudie kenye ɔnii Yesu Kristo ndi Blɔti. Na beti bumwi bete 
Unwoti Katɔti. 

Bikeye Aani Ayabi Na Kayawi Mɛni 
12Anwuɔsu ni, mina bakpana bayɔne, aani kalɛ na bɛɛdi mina litemi lɛlɔ si nkya-
mii kudɔ ni, lɛni kani na ɔdi ka bɛdi-nya lɛlɔ bitulo si uwi ɔni na liiibo-mii kudɔ 
lɛnɔ. Bise anumi na bitaabla ala ani mɔɔtina ka Yesu ɔ́ƒɔ-mii ngba, na biti ɔbu 
geen bite Katɔti. 

13Ɔsika Katɔti ɔkya-mii akɔ ɔɔbla kabla na bina akɔ uwi biala kalɛ na ɔbla-mii 
na bɛkana na bɛdi ala ani na ɔ́su-mii lɛlɔ. 

14Bitaabla lɛla biala basu-mii, na bitata bitenye lɛlɔ lɛlɔ, na bitakyaku lɛlɔ unyeƒi. 

15Mmɔ na bɛdubɔlɛ kɔtɔ bɔdu biala kemmo na bɛbla sɛɛn aani Katɔti bebi bani 
na likpidi liiibo-ma lɛlɔ. Na ka bilieku bekyuli bekpidi bani nkya kayawi kani 
nébie mɛni kemmo ɔsu ni, bikeye na bana akɔ aani kalɛ na ayabi eekeye na 
kayaa. 

16Na bɛda ngba litemi lɛmmɔ kaduɛ. Na si bɛ́kana na bɛ́bla ɔmɛni ni, ndubɔkɛ 
kenyekɔ na lɛkun lɛmɛnɛ na limeyi lɛni lɛlɔ na Yesu wada walɛ. Ɔsika ɔdubɔtina 
ka ńtekeli usi ɔmmɔ keeke iye ńtebo abi ńtewiakun. 

17Nsu si ina mina ubugya na bada beewi kalɔ aani kalɛ baabla akpala na bina lili 
kalɛ na bina bɔƒɔtaadi busie anumi ni, lɛlɔ lɛdubɔyɔ-mi na kubiti kɔda-mi na 
bina ƒui ɔsu. 

18Lɛni kani na ɔdi ka lɛlɔ lɛyɔ-mii na bɛya na ebiti ada ami ku-mii ƒui. 

Ɔmɛni Nkɛnku Timoteo Ku Epaƒrodito Lɛlɔ 
19Si Katɔti ɔ́tunaku-mi ni, uwi klukui kama ndubɔtala Timoteo lɛkya-mii, kalɛ 
na lɛkɛ ɔlɔkplu si línu bina lɛlɔ lɛla lɛdi lɛsiku-nwu kudɔ. 

20Liiibo ukyuli ɔdi liiitulo anwu ɔni na ami ku-nwu kasusu kaabla kenwi. Ɔsika 
kalɛ na use-mi na bina lɛlɔ ni, lɛni kani na ɔɔbla-nwu. 

21Nsu ukyuli bamba biala ni, anwu ɔlati bɔdia lɛlɔ na nwuna kasusu kasia na 
kaaakɛnku Yesu Kristo ulu lɛlɔ. 

22Nsu Timoteo anwu ni, amii alati bɛgyi kalɛ na nwuna udu buni ɔmmɔ use. 
Ɔsika aani kalɛ na ubi ku ɔti baabla kabla taasala ni, lɛni geen na úbunku-mi na 
litemi buni lɛmmɔ bɔsu kemmo. 

23Anwuɔsu mbo lɛnunsia ka ndubɔtala-nwu lɛkya-mii kɔnakunwi si lɛ́nu kalɛ 
na ala aavínku-mi. 

24Na lɛ́ƒɔ lɛ́di na Blɔti lɛnyi kemmo ka ni, uwi uletu ami lɛnɔ ndububo-mii kudɔ. 

25Nsu lɛ́nu ka ɔlɛka lɛtala Epaƒrodito na ubo-mii kudɔ. Ɔdi mina ɔnwani ɔni 
nényeku-mi aani ukpone na bɔ́bla Katɔti kabla. Na ɔdi bina ukyuli ɔni na bɛ́tala 
ka ubo ubanu-mi lɛlɔ. 

26Anwu lɛnɔ unye kpakplaa ka ɔnu-mii. Na ɔdi lɛla lɛni muukpóku-nwu geen 
ɔsika ɔ́ti ka bínu ka úbeƒi. 

27Sɔsɔ úbeƒi geen na úbu blii suɛ nka úkpi. Nsu Katɔti ɔ́nu-nwu kɔnyana. Na 
ɔɔɔdi anwu lɛti na ɔ́nu kɔnyana, mmomu ami lɛnɔ. Si ɔɔɔdi lɛni ni, nka mina lɛlɔ 
lɛdubɔkywi kaƒɔ geen. 

28Anwuɔsu na mɔɔwia geen ka lidie-nwu ulu kalɛ na si bɛ́nu-nwu ni, na kubiti 
kɔsɔ kɔda-mii. Na ami lɛnɔ mina kɔnyana buwulo bubo kalɔ. 

29Anwuɔsu bigyingya enu na bɛƒɔ-nwu ku kubiti na Blɔti lɛnyi kemmo. Na biti 
ɔbu bite bekyuli bani ƒui nse aani kalɛ na use. 

30Ɔsika úti nwuna ngba ɔ́kpa na úbu blii suɛ nka úkpi ɔ́si Kristo kabla ɔsu. Na 
úte-mi kebunku kani amii alati bítakana-mi bute. 

Ƒilipiƒuɔ 3 

Biteti Lɛlɔ Bitasia Ɔlɔna Ɔdi Ala Bɔbla Lɛlɔ 
1Ukplodi ni, mina banwa, bɛya na lɛlɔ litaayɔ-mii na Blɔti kemmo. Lɛɛɛdaku-ni 
si nsɔ mɔɔsia kama teenweni-mii ala ani na líinweni ḿbavi. Na si ina lɛ́bla lɛni 
muedi ni, ɔdi bina kebunku. 

2Bɛnu ala ekpidi bablane bani mɔɔbla ala aani bakpɛwe bebuo bekpine mmɔ 
bɛti. Badi bekyuli bani nnye-mii lɛlɔ ka ɔlɛka bikulo bina ago. 

3Abu ndi bekyuli bani mmomu nékulo ago, ɔsika buumwi Katɔti ɔkɛnku nwuna 
Kɔyu lɛlɔ na bɔɔkɛ́ ebiti ka abu ku Kristo Yesu bɔ́bla unwi ɔsu. Na búteti lɛlɔ 
bútasia ɔlɔna lɛlɔ ɔdi ala bɔbla lɛlɔ. 

4Na si ukyuli ɔdi ɔɔkali ka ɔkana uti lɛlɔ ɔsia ɔlɔna lɛlɔ ɔdi ablala lɛlɔ ni, na nka 
ami mbo kuƒi kɔmmɔ ntulo. 

5Uwi ɔni na lɛ́kɛ Kwasida unwi ka báwɔ-mi kani na békulo-mi lego. Na ami lɛnɔ 
ndi Israelni. Na lɛ́si Benyamin kaba kemmo. Na mina bati kuuku badi Hebriƒuɔ 
geen. Na si Mose ɔda bubo lɛti pɛ lɛlɔ bɔdi ɔsu ni, na nka Ƒarisini na ndi. 

6Na nnye ɔda bubo bɔmɛni lɛlɔ kaduɛ. Na ɔkɛnku ɔmɛni ɔsu líkpoku Kristo 
baƒɔtaadine lɛkpa lɛmmɔ. Na si banii ɔda bubo bɔmmɔ lɛti pɛ lɛlɔ bɔdi na baanu 
ukyuli ɔni nse siin ni, na nka likpidi lɛdi liiibo-mii lɛlɔ. 

7Nsu ɔni na nka ɔlɛka lɛnu ala ammɔ aani kɔsia kɔdi ni, ɔƒɛni mɔɔnu-nya aani 
ala keeke ɔ́si Kristo ɔsu. 

8Na ɔɔɔdi ɔmmɔ lɛti. Mɔɔnu lɛla biala aani lɛla keeke si líti mɔɔkɔ́ku lɛla lɛni náƒɔ 
kuye geen mɛni, na ani ndi ka lɛ́ti Kristo Yesu ɔni ndi mina Ɔti. Na anwuɔsu ni, 
líbo lɛla biala líwiakun. Na lɛ́nu-nya aani kebu alakpi kalɛ na ami ku Kristo bɔbla 
unwi. 

9Na mɔɔwia ka liti mina lɛlɔ ƒui lite-nwu. Ɔmɛni ɔdubɔtina ka mina siin bɔbla 
útasi ami ɔlati kudɔ aani bɔni udu na bekyuli baakali ka baakɛ́ ɔkɛnku ɔda bubo 
lɛlɔ bɔdi kemmo, mmomu bɔkɛnku Kristo bɔƒɔtaadi kemmo. Na siin bɔbla 
bɔmɛni nási Katɔti kudɔ na bɔdanku bɔƒɔtaadi. 

10Na lɛla lɛni kani na mɔɔwia ndi ka lɛti Kristo. Na ɔyikun ɔni náya na ɔ́ta ɔ́lɛ 
bekpine akɔ ɔkya-mi lɛlɔ kemmo. Na liboku-nwu abi na lɛblaku-nwu unwi na 
nwuna kukpi kemmo. 

11Na ntaasia anu ka ami lɛnɔ mata malɛ kekpine na ulu ɔmmɔ kani lɛlɔ. 

Paulo Ɔ́su Kalɛ Wabla Na Wakɛ Lɛyuƒɔla 
12Na ɔɔɔdi bɔsu na nda nnii lɛ́ɛdi lɛlɔ iye ami lɛ́ɛbla sɛɛn lɛ́wɔlɔ. Mmomu nnye 
kpakplaa ka lɛkɛ lɛyuƒɔla lɛni na Kristo Yesu ubo ute-mi. Na ani ndi ka ɔya na 
línwini nwuna ɔdi. 

13Banwa, ɔɔɔdi bɔkɛ na lɛ́ɛkɛ lɛyuƒɔla lɛmmɔ. Mmomu lɛla linwi lɛni na mɔɔbla 
ndi ka lɛyiƒala ala ani na lɛ́bla lɛ́vi. Na lɛkya ɔkplu na likpo ntédu kawɔlɔkɔ. 

14Anwuɔsu muukeli usi na likulo kabuli kalɛ na lɛkɛ lɛyuƒɔla lɛni na Katɔti ɔ́lɔ-
mi ka libo mbaƒɔ na katɔ na Kristo Yesu ɔsu. 

15Na abu bani ƒui nésie anumi na bɔƒɔtaadi kemmo ni, ɔlɛka bɔkɛ kasusu 
kamɛni. Nsu si badi bebo kasusu kabambadi ni, Katɔti ɔdubɔya na ɔmɛni ɔbla-
mii nwaa. 

16Na lɛla lɛni námanku ndi ka bɛya na bula ngba bulie bɔ́manku kesii kani na 
búusie anumi búbedu. 

17Banwa, bisie anumi na bitaatɛya mina udu, na bɛtɛya udu ɔbuni bɛsiaku bani 
nli ngba bɔbuni bɔni na búlie bɔtina-mii lɛlɔ. 

18Lɛ́ɛsu-mii kɔlɛ kɔlɛ ḿbavi, na ɔƒɛni nsɔ mɔɔsu-mii ku keku buwulo ka bekyuli 
pii bakya-mii akɔ ɔni na bana ngba bulie bɔ́ya na bénwini bekisine béte Kristo 
kukpi kɔni na úkpi na ugyii lɛlɔ. 

19Na ɔdubɔwɔlɔku-ma na bakywi na lɛgyavonku kemmo. Ɔsika bana kaƒɔ kani 
na beemwi. Na baatina lɛlɔ na ala ani na nka ɔlɛka ekpo-ma kɔƒa lɛlɔ. Na kayawi 
ala lɛlɔ kasusu kani na beeti. 

20Nsu abu ni, bula ɔma ndi Katɔ Ɔga Ɔma. Na bunye bɔgya bula Ɔƒɔne ɔni ndi 
Blɔti Yesu Kristo. 

21Na ɔdubɔvumana bula kayawi ɔlɔna kpɛtɛ kpɛtɛ ɔmɛni na ɔbla-nwu aani 
nwuna ɔlɔna ɔni muukeye mmɔ kalɛ ɔkɛnku ɔyikun ɔni na ubo na ɔɔyá na lɛla 
biala liiboku lɛlɔ kalɔ teete-nwu kenye. 

Ƒilipiƒuɔ 4 

Paulo Ɔ́su Ƒilipiƒuɔ Lɛla Lɛni Na Ɔlɛka Babla 
1Anwuɔsu ni, mina banwa bayɔne ɔni na naaanu-mii ni, kɔyɔ kúwi-mi! Bɛɛkya-
mi kubiti geen na mɔɔtalaku lɛlɔ katɔ na amii ɔsu. Banwa bayɔne geen, lɛni na 
ɔdi ka binye kpakplaa na Kristo kemmo. 

2Muuvele Euodia ku Sinteke lɛnɔ ka benu lɛlɔ kalɔ na basɔ belie aani banwa 
belekubi na Blɔti kemmo. 

3Na amii lɛnɔ aani mina kabla bablane bakpana ni, mɔɔyɔ́ ka bibunku beleku 
bamɛni. Ɔsika báblaku-mi kabla na bɔ́kana na búgyingya litemi buni lɛmmɔ. 
Bɔ́bla ala amɛni ku Klement lɛnɔ ku banwa kabla bablane bakladi bani anyi na 
bénweni bakya Katɔti Ngba Ɔku kemmo. 

4Na mɔɔsu-mii nnii bɛya na lɛlɔ litaayɔ-mii na Blɔti kemmo. Na nsɔ mɔɔsia kama 
nnii bɛya na lɛlɔ litaayɔ-mii. 

5Bɛya na ukyuli biala ɔnu ɔti kalɛ na bɛda lɛlɔ buɛɛ. Ɔsika Blɔti bɔsɔ bubo 
bɔmmɔ búude. 

6Ɔdi biala utekpoku lɛlɔ na lɛla biala lɛlɔ, mmomu bitaakpali Katɔti uwi biala 
kemmo, na bitaasu-nwu ala ani bɛɛwia. Na si bɛɛkpali-nwu ni, na bitaagya-nwu 
enu. 

7Na Katɔti ɔni muute keyi buɛɛ bɔni ntulo ɔyawine kalɔ bunu ɔdubɔgyumana 
bina kayi ku kasusu ƒui ɔni na biliku Kristo Yesu. 

8Na ukplodi ni, banwa, biti bina kasusu bɛsia ala ani ndi etemila geen lɛlɔ ku ala 
ani mbo ɔbu ku ala ani nse siin ku ala ani nse sɛɛn ku ala ani mɔɔdia bɔnu ku 
ala ani náƒɔ lɛnyi ku ala ani ndia geen ku ala ani námanku bumwi lɛlɔ. 

9Biti mina ɔbladu ku mina etemila ani ƒui na bínu na bɛ́tɛya bɛsiku-mi kudɔ 
bɛkya kabla bɔbla kemmo. Na Katɔti ɔni muute keyi buɛɛ ni, ɔdubulieku-mii. 

Lɛ́tɛya Kalɛ Na Lɛla Biala Na Lɛ́kɛ Liduku-mi 
10Lɛlɔ lɛɛyɔ́-mi geen na Blɔti kemmo ka bɛ́sɔ bɛ́bla kasusu kawɔdi na mina lɛlɔ 
bɔnu lɛlɔ. Ɔɔɔdi ɔni na bilánu-mi lɛlɔ ɔsu. Mmomu kuƒi nátatɛ ka bɛbla lɛni bite-
mi. 

11Na ɔɔɔdi bɔsu na mɔɔsu nnii mɔɔyaki lɛla lɛdi, mmomu ka lɛ́tɛya kalɛ na lɛla 
biala na lɛ́kɛ liduku-mi ɔsu. 

12Na ngyi kalɛ na lɛwaba ku lɛlakɛ lise na lɛla biala kemmo. Na lɛ́tɛya lɛbɛla lɛni 
mɔɔtina-mi kalɛ na lɛti lɛlɔ bɔda na kesii biala ku uwi biala kemmo. Na kɔka 
kemmo o-o, bumo o-o, lɛkɛ o-o, iye ayaki kemmo o-o ni, nnye nte ana ƒui. 

13Mɔɔkana na mɔɔbla lɛla biala ɔkɛnku Kristo ɔyikun ɔni na úte-mi ɔsu. 

14Nsu bɛ́bla-nwu kaduɛ ka bíbunku-mi na mina lɛbibo kemmo. 

15Na amii Ƒilipiƒuɔ ni, amii alati bɛgyi geen ka uwi ɔni na lɛ́tɔlɔ Makedonia na 
líse kalɔ mɔɔkɔ́ litemi buni lɛmmɔ lɛsa ni, amii kani ndi baƒɔtaadine lɛkpa lɛni 
néte-mi kebunku na lɛla lɛni na lɛ́bla líte-mii kenye. 

16Na ɔni lɛ́kya Tesalonika muedi ni, ka mɔɔwia kebunku ni, bíbunku-mi bítulo 
kunwi. 

17Na ɔɔɔdi etela na mɔɔwia lite lɛlɔ, mmomu lɛla lɛni mete-mii kɔsia na katɔ na 
mɔɔsia anu. 

18Na bɛ́ƒɔ-mi kabla kayu ƒui. Na kayu kammɔ kétulo kalɛ na ɔ́manku muedi. 
Etela ani ƒui bíti bímene Epaƒrodito mɛni ni, émo-mi! Etela ammɔ ese aani 
akpala ƒɛƒɛɛ ani béti bákpa béte Katɔti, na áyɔ-nwu kaƒɔ, na aada-nwu kubiti. 

19Na mina Katɔti ɔdubute-mii etela ani ƒui bɛɛwia ɔkɛnku Kristo Yesu lɛkɛ ku 
bukeye kemmo. 

20Bɛya bumwi Bula Ɔti Katɔti ɔ́si ɔƒɛni úsela ƒui. Ɔsia lɛni. 

Bɔkada 
21Mɔɔkya Katɔti bebi bani ndi Kristo Yesu badi ƒui kenye o-o! Na banwa bani 
nkya-mi kudɔ mɛni lɛnɔ begyele-mii o-o! 

22Katɔti bekyuli bani ƒui nkya mɛni beegyele-mii. Ɔni ntulo ndi bekyuli bani 
nkya Kaesare kaduli. Ɔsia lɛni. 

23Na Blɔti Yesu Kristo lɛƒɔndia lɛsiaku bina ƒui. 

Koloseƒuɔ 

Koloseƒuɔ 1 

1Ami Paulo ɔni nkɛnku Katɔti lɛƒɔyɔ lɛlɔ ɔsu na ndi Yesu Kristo ɔtalane ni, ami 
ku bula ɔnwa Timoteo muunweni ɔku ɔmɛni. 

2Na búti buute amii, bula banwa kedee, bani lɛnɔ náƒɔ Kristo bɛ́di geen na bɛkya 
Kolose. Buuvele Katɔti bɔnii nwuna lɛƒɔndia ku keyi buɛɛ kasiaku-mii. 

Bɔɔgyá Katɔti Enu 
3Uwi biala si bɔɔkpali katɔ ni, bɔɔgyá Katɔti ɔni ndi Blɔti Yesu Kristo Ɔti enu na 
bina lili. 

4Ɔsika búnu kalɛ na bɛda bina bɔƒɔtaadi na Yesu Kristo kemmo ku kalɛ na bɛɛyɔ́ 
bina banwa baƒɔtaadine ƒui. 

5Uwi ɔni na básu-mii litemi geen lɛni ndi litemi buni lɛmmɔ kudeedi ni, bínu ala 
abuni ani nse nte-mii na katɔ. Na ka bɛsia-nya anu ɔsu ni, bina bɔƒɔtaadi ku bina 
bɔyɔ bunye ala ani bɛsia anu mɛni lɛlɔ. 

6Litemi buni lɛmɛni ala abuni amu aalɛ́ku bekyuli na liigyingya na kayawi ekpo 
ƒui aani kalɛ na ɔ́lɛku-mii uwi ɔni na bínu Katɔti kɔnyana bɔnu litemi geen 
lɛmmɔ kudeedi, na bɛ́nu bɛ́ti kalɛ na Katɔti ɔɔyɔ́-mii. 

7Bula ɔnwa Epaƒra ɔni náƒɔ-bu kuye na anwu lɛnɔ ɔdi kabla ɔblane geen ute 
Kristo na bula kabla kamɛni kemmo nábasu-mii Katɔti kɔnyana bɔnu litemi 
lɛmmɔ. 

8Ɔ́su-bu kalɛ na Katɔti Kɔyu kɔ́ya na bibo bɔyɔ bite bina baƒɔtaadine bakpana. 

9Anwuɔsu ɔ́si uwi ɔni na búnu-mii kɔku ni, bútada Katɔti bɔkpali na bina lili 
bútaya. Na buuvele Katɔti bɔnii ubimi bina kasusu kemmo na ɔya na bɛti nwuna 
lɛyɔla. Na nwuna Kɔyu kute-mii lɛnunda ku ala kalɔ bunu kalɛ na bɛti ala ani na 
ɔɔyɔ́ ka bɛbla. 

10Ɔmɛni ndubɔya na bɛti bina lɛlɔ bɔda na bilie ngba bɔni na Blɔti ɔɔwia. Na 
bina ngba bulie ɔbladu biala ɔbla ɔbuni. Na ɔdubo-mii bubunku na bitaati Katɔti 
teebu. 

11-12Muuvele-nwu nnii ɔya na nwuna ɔyikun ɔni nási nwuna bukeye kemmo 
ɔƒɔ-mii lɛlɔ kemmo ƒui kalɛ na bɛkana bunye kpakplaa na ala ani muukpóku-mii 
kenye ku kayi buɛɛ. Bɛgya Katɔti enu ku lɛlɔyɔ, ɔsika anwu náya na bínwini ala 
badine na Katɔ Ɔga Ɔma kesii kani na muukeye. 

13Na anwu náda-bu údie ukisine ɔmmɔ enu kemmo na kasuudikɔ mmɔ, na úti-
bu útákya Ubidi ɔni na ɔɔyɔ́ geen mmɔ lɛga bɔdi kemmo. 

14Na anwu náƒɔ bula ekpidi lili kayu na bɔ́kɛ bula ekpidi buti taakyiɛ. 

Bɔgyi Kristo Ukyuli Udu Ku Nwuna Kabla 

15Kristo ukyuli udu ɔni na bɔɔnu muudie Katɔti ɔni ukyuli udu na bulánu 
taatina. Na anwu ndi Katɔti Ubi udeedi ɔni mɔɔdi nwuna ala ani na údie ƒui lɛlɔ. 

16Na ɔkɛnku anwu ɔmmɔ lɛlɔ na Katɔti údie ala ani ƒui nkya katɔ ku kalɔ kamɛni 
kemmo, ala ani na bɔɔnu ku ani na bulánu aani lɛgadi ku bagadine ku bayikune 
ku kenyekɔ biala ƒui lɛlɔ. Ɔkɛnku ubi ɔmmɔ lɛlɔ na údie ala ƒui, kalɛ na lɛla biala 
lɛbu Kristo ɔmmɔ. 

17Kristo ɔ́kya asa na Katɔti údie ala ƒui. Na ɔkɛnku-nwu lɛlɔ na ala ƒui eesié 
kaduɛ. 

18Anwu ndi lili ute nwuna ɔlɔna ɔni ndi baƒɔtaadine lɛkpa lɛmmɔ. Na ɔdi lɛkpa 
lɛmɛni kalɔ kesekɔ. Anwu ndi Katɔti Ubi udeedi ɔni na ɔ́gyila ɔ́lɛku bekpine akɔ, 
kalɛ na ɔtɔnku lɛla biala. 

19Na nwuna kemmo na Katɔti ɔ́ya na bekyuli bánu nwuna ukyuli udu ƒui báti. 

20Na ɔkɛnku Ubidi ɔmmɔ lɛlɔ na Katɔti ɔ́klibi anwu ku ala ani nkya katɔ ku kalɔ 
ƒui ntɛ. Na ɔ́ya na bɔ́kɛ keyi buɛɛ ɔkɛnku Ubidi ɔmmɔ ubugya ɔni néwiakun na 
ugyii ɔni lɛlɔ na bákana-nwu bámana ɔsu. 

21Na uwi ɔdi nábavi kemmo ni, bínwini kama bɛ́kya Katɔti na bíkisi-nwu na bina 
kasusu kemmo ɔ́si ala ekpidi ku kasusu kekpidi kani na bɛ́bla ɔsu. 

22Nsu ɔƒɛni ni, Katɔti ɔkɛnku nwuna Ubidi kukpi kɔni na úkpi na ugyii lɛlɔ mmɔ 
ɔsu ni, ɔ́klibi amii ku-nwu ntɛ kalɛ na bɛkana na binye nwuna anumi aani 
bekyuli bani nse kedee na bátasɔ na beeebo kɔtu bɔni bɔdi. 

23Anwuɔsu ɔdi ka binye kpakplaa na bina bɔƒɔtaadi kemmo, na bitaya na enu 
aƒɛ-mii na bɛyila lɛnunsia lɛni bibo ɔ́si uwi ɔni na bínu litemi buni lɛmmɔ. Na 
ɔdi litemi buni lɛni lɛsa na lɛ́kɔ líte bayawine ƒui. Na ani ɔsu na ami Paulo 
ḿbenwini Katɔti kabla ɔblane. 

Paulo Ɔ́bla Katɔti Kabla Na Baƒɔtaadine Lɛkpa Lɛmmɔ Ɔsu 
24Na ɔƒɛni ni, ɔdi-mi kubiti ka muubó abi na amii ɔsu. Na mina abi ani na muubó 
na ɔlɔna kemmo mɛni ni, ɔ́ya na muubunku na libo abi ani na Kristo ɔlɛka ubo 
na nwuna baƒɔtaadine lɛkpa lɛni ndi nwuna ɔlɔna ɔmmɔ lili lɛwɔlɔ. 

25Baƒɔtaadine lɛkpa lɛmmɔ ɔsu na ḿbenwini Katɔti kabla ɔblane na kabla kani 
na úte-mi kenye, kalɛ na lɛkɔ litemi buni lɛmmɔ ƒui lɛsa lite-mii nwaa. 

26Na litemi buni lɛni kalɔ mbo ɔkplu ku bunu mɛni ni, Katɔti úti ɔ́bala kuuku 
bekyuli. Nsu ɔƒɛni ni, údie-ni keyi ɔ́tina nwuna bekyuli. 

27Katɔti bɔyɔ ndi ka bekyuli bani naaadi Yudaƒuɔ ƒui bati lɛla libendi lɛni na ɔ́da 
úse-bu, na lɛ́ƒɔ kuye geen. Na ani ndi Kristo ɔni nkya-bu kayi kemmo. Na anwu 
ndi bula lɛnunsia ka abu lɛnɔ bubo kadikɔ na Katɔti bukeye kemmo. 

28Na ɔmɛni ɔsu na bɔɔsu Kristo lɛlɔ litemi lɛmmɔ teete ukyuli biala. Na bɔɔlɛ-
ma na bɔɔtina-ma ala na lɛnunda ƒui kemmo kalɛ na ɔdi biala ɔda ɔlɛ Katɔti 
anumi na use siin ɔkɛnku lɛla lɛni na Kristo ɔ́bla úte ɔdi biala kenye. 

29Ɔmɛni ɔsu na muukpóku lɛlɔ ɔkɛnku Kristo ɔyikun ɔni nkya-mi lɛlɔ kemmo 
ɔɔbla kabla kamɛni kenye. 

Koloseƒuɔ 2 

1Mɔɔyɔ́ ka bɛti kalɛ na muukpóku lɛlɔ na amii ku Laodikeaƒuɔ ku bekyuli bani 
ami ku-ma bútasa tɔ dii ƒui lili. 

2Mɔɔbla ɔmɛni kalɛ na bakɛ ɔkplu bɔkya na bana kayi kemmo na babla unwi 
lɛnɔ na bɔyɔ kemmo. Ɔmɛni ndubɔya na bakɛ lɛkɛ libendi lɛni nkɛnku ala kalɔ 
bunu nwaa. Na badubɔti Katɔti lɛbɛla lɛni ndi Kristo. 

3Kristo ɔmmɔ kemmo na Katɔti úti nwuna lɛlati ku lɛnunda ƒui ɔ́bɛla ɔ́kya. 

4Mɔɔsu-mii ɔmɛni kalɛ na ukyuli biala uleti kenyemini etemila adi ulakyaku-mii 
unyeƒi na ɔtɔlɔ-mii. 

5Ina ka liiibo-mii kudɔ na ɔlɔna kemmo ni, nkya-mii kudɔ na kɔyu kemmo. Na 
lɛlɔ lɛɛyɔ́-mi ka lɛ́nu kalɛ na bɛda lɛlɔ na binye na bina bɔƒɔtaadi kemmo 
kpakplaa bite Kristo ɔsu. 

Ukyuli Ngba Ƒui Bɔkya Kristo Kemmo 
6Na kalɛ na bɛ́ƒɔ Yesu Kristo ku bina kayi ƒui aani bina Ɔti ni, bɛblaku-nwu unwi 
lɛni kani. 

7Binye kpakplaa na nwuna kemmo aani kalɛ na kugyii ugyiitu ɔɔnyí kalɔ 
kemmo. Na bina bɔƒɔtaadi buteesie anumi teebu aani kalɛ na bɔ́tina-mii mmɔ. 
Na bitaagya Katɔti enu uwi ndi uwi. 

8Bɛnu kaduɛ kalɛ na ukyuli ɔdi uleti nwuna kayawi lɛnunda lɛni neeebo kɔsia 
kɔdi ulátɔlɔ-mii. Ɔsika lɛnunda lɛmmɔ ni, lɛsiaku bati kuuku ɔdi bɔbla ku kayawi 
kamɛni ala bɔtina kama na ɔɔɔdi Kristo kudɔ na ɔ́si. 

9Ɔsika Kristo kemmo ni, Katɔti ulie ngba na ɔlɔna kemmo ku nwuna udu ƒui. 

10Na Katɔti ɔɔyá na bɔɔlɛ́ lili taawɔlɔ ɔkɛnku abu ku Kristo unwi bɔbla ɔsu. Na 
Kristo ɔmɛni mɔɔdi bayikune ku kenyekɔ biala lɛlɔ. 

11Ka bɛ́blaku Kristo unwi ɔsu ni, Katɔti úti nwuna Kɔyu úse-mii likpo ka bɛdi 
nwuna badi. Nsu ɔɔɔdi aani kalɛ na Yudaƒuɔ baabla ago bukulo ɔdi kalɛ. Mmomu 
Kristo ɔlati nábla-mii ɔmɛni úti úkulo ekpidi udu údie-bu lɛlɔ. 

12Na uwi ɔni na bɛ́ƒɔ ntu bɔkpila ɔdi ɔmmɔ ni, ɔ́tina ka amii ku Kristo nékpi na 
báva-mii. Na amii ku-nwu lɛnɔ náta bɛ́lɛ bekpine akɔ ɔkɛ bina bɔƒɔtaadi bɔni 
bibo kenye. 

13Uwi ɔdi kemmo ni, bíkpi na kɔyu kemmo ɔ́si bina ekpidi ɔsu ku ka bátabla-mii 
ekpidi bukulo teedie ɔdi ɔmmɔ ɔsu. Nsu Katɔti ɔ́ya na bɔ́sɔ búnwini búbo bulie 
ngba ku Kristo ka úti bula ekpidi ƒui ɔ́kyiɛ-bu ɔsu. 

14Katɔti úkulo lɛla biala nétile-bu ulu na lɛ́bala-bu na bula ngba bulie ablala 
kemmo ƒui na ɔda bubo bɔmmɔ etemila kenye údie-bu lɛlɔ kede kede. Na úti-
nya ɔ́kana ɔ́mana ugyii lɛlɔ ku Kristo. 

15Na ugyii ɔmmɔ lɛlɔ ni, Kristo ɔ́ƒɔ ɔyikun ɔ́lɛku bayikune ku kenyekɔ biala enu 
kemmo. Na ɔ́kya-ma kɔƒa na bekyuli anumi ka ɔ́di-ma lɛlɔ. 

16Anwuɔsu bitaya na ukyuli ɔdi ubo-mii ɔda ɔdi na bina bɔdi ku bɔni lɛlɔ, iye 
emeyi kedee lɛlɔ, iye abuli awɔdi limeyi bɔdi, iye lɛnwunameyi bɔdi lɛlɔ. 

17Ɔsika Kristo ndi kebi kani geen na bɔɔwia! Ɔsika ala ammɔ bene ƒui lɛlɔ bɔdi 
mɔɔtina ka Kristo ɔdubo úbada ɔlɛ. 

18Bitaya na anumi lɛlɔ ukyuli ɔni mɔɔsiaku katɔ batu ɔdi ɔtɔlɔ-mii na utile-mii 
ngba bɔƒɔ kuƒi. Bekyuli bamɛni baakun lɛmɛnɛ ka bánu budie taatina bɔdi bɔni 
na sɔsɔ ni, bɔɔɔkɛnku Katɔti Kɔyu lɛlɔ. 

19Anwuɔsu baayiƒala lili lɛni lɛlɔ na ɔlɔna ekpo ƒui adanku asa na Katɔti ɔɔyá na 
ɔlɔna umodi ɔmmɔ ɔɔlɛ́ lili. 

Kristo Ɔ́ƒɔ-mii Ɔ́lɛku Kayawi Kamɛni Ala Bɔtina Ulu Lɛlɔ Kemmo 
20Kristo kukpi kɔɔtina ka amii ku-nwu nékpi, na úkpo ɔ́ƒɔ-mii ɔ́lɛku kayawi 
kamɛni ala bɔtina ulu lɛlɔ kemmo. Na si use lɛni ni, bi ɔsu na bɛɛbla lɛlɔ aani si 
bɛmu bɛsiaku kayawi kamɛni ɔda bubo bɔmmɔ kama, na bɛmu bɛɛdi bana ala 
ani na bényimi lɛlɔ? 

21Banii bitani bitede ala adi iye bitetuku-nya, na bitadi adila adi udu lɛnɔ. 

22Ala ani ƒui bényimi na básu-mii banii bitabla mmɔ ni, asɔ eeebo kɔsia kɔdi uwi 
ɔni na ana uwi ɔ́vi. Na kasusu kani béti asa na bényimi ala ammɔ ni, kayawi 
kamɛni kani kemmo na lɛnunda lɛmmɔ lɛ́si. 

23Na bɔgyi ka ala ani baasu mɛni ni, aatina aani si adanku lɛnunda lɛdi bɔdi na 
Katɔti kabla kani na bánwi bámana-ka lɛlɔ ɔsu ku kalɛ na baabla ala adi na 
bekyuli anumi na baaní ɔlɔna ɔmmɔ kɔtu. Nsu ala ammɔ eléte kebunku kani 
maya na ukyuli ɔlɛ nwuna ɔlɔna ɔkwɛ adala kemmo. 

Koloseƒuɔ 3 

1Ka amii ku Kristo na Katɔti ɔ́gyila ɔ́lɛku bekpine akɔ ɔsu ni, bɛwia ala ani nkya 
katɔ kama ulu na kesii kani na Kristo ulie ɔɔdiku Katɔti lɛga. 

2Na bina kasusu kataasia ala ani nkya katɔ mmɔ lɛlɔ, na ɔɔɔdi kalɔ ala lɛlɔ. 

3Ɔsika use aani bíkpi na bɛkya Katɔ Ɔga Ɔma ku Kristo. 

4Bina ngba ƒui ndi Kristo. Na si Kristo ɔ́da ɔ́lɛ kayawi kamɛni kemmo ni, amii 
ku-nwu ƒui bɛdubɔdi lɛga bɛsala ku kubiti. 

Bínwini Bekyuli Bawɔdi 
5Anwuɔsu ni, bɛdu ɔlɔna kemmo ɔkwɛ adala biala nkya-mii lɛlɔ kemmo. Na 
bitasiaku-nya kama aani lɛsɔnɔdi ku ala ani muusé lɛlɔ ku ɔlɔna ɔkwɛ adala ani 
muuti ukyuli teesienku likpidi bɔbla kemmo na aayá na ukyuli uuti kasusu 
kekpidi ku ɔdivo udu biala ɔni ndi lɛƒiɔkpa. 

6Ala amɛni udu bɔbla ɔsu ni, Katɔti ɔdubo kɔnyi buti bɔkya bani naaabla kalɛ na 
nwuna litemi lɛɛsu. 

7Na uwi ɔdi návi kemmo ni, ngba bɔmmɔ udu na bílie. 

8Nsu ɔƒɛni ni, ɔlɛka bɛda ala amɛni udu bɔbla bɛya. Anya ndi kɔnyi buti ku ala 
ani mɔɔtu bekyuli kayi ku bekyuli lɛlɔ kasusu kekpidi buti. Na bitalɔ lɛlɔ anyikpi, 
na bitaya na etemila ani mɔɔyá na ukyuli uusé lɛlɔ alɛ-mii kenye. 

9Bitatɔlɔ lɛlɔ, ɔsika bɛ́da udu ɔkukudi ɔni nákya-mii kemmo mmɔ bídie. 

10Na bínwini bekyuli bawɔdi. Na Katɔti ɔɔyá na bɛɛdia teebu, na bina udu ɔbla 
aani anwu ɔdi kalɛ na bɛti-nwu geen. 

11Ɔmɛni ɔsu kavumana kadi keeebo bani ndi Yudaƒuɔ ku bani naaadi Yudaƒuɔ 
ntɛ, iye bani muukúlo ago ku bani neeekulo ntɛ. Lɛni kani na kavumana kadi 
keeebo bani ndi baƒɔ ku bani nási Sitia ku bekyuli bani mɔɔbla bekyuli bamba 
kabla ku bani mɔɔbla ama alati kabla ntɛ. Mmomu Kristo ndi-bu lɛla biala, na 
ulie ɔdi biala lɛlɔ kemmo. 

12Amii lɛnɔ bɛdi Katɔti bekyuli bani na ɔ́ƒuna mmɔ badi. Ɔmɛni ɔsu bitaabla 
lɛƒɔndia teete bekyuli, na bitaanu bekyuli kɔnyana, na biteeboku lɛlɔ kalɔ, na 
bitaanyuɛ lɛlɔ ku kayi buɛɛ. 

13Na biteebunku lɛlɔ. Na si ɔdi ɔ́ƒiɔ ɔdi ni, uti ɔkyiɛ-nwu aani kalɛ na Blɔti úti 
ɔ́kyiɛ-mii. 

14Na ɔmɛni kama ƒui ni, bɛyɔ lɛlɔ. Ɔsika bɔyɔ muunyimi ala ƒui taasala na aabla 
unwi. 

15Na bɛya Kristo ɔni muute keyi buɛɛ ɔdi lɛga na bina kayi kemmo. Ɔsika Katɔti 
ɔ́lɔ-bu ɔsala ɔnii bula ƒui bɔbla ɔlɔna unwi na bɔkɛ keyi buɛɛ. Na bitaagya enu. 

16Bɛya na Kristo litemi buni lilie-mii kayi kemmo kaduɛ. Na bitaatina ala na 
bitaalɛ lɛlɔ na lɛnunda kemmo. Bitaatu Bunweni Kedee Ɔku kemmo lɛnu ku 
baƒɔtaadine lɛnu ku lɛnu lɛni nkɛnku Katɔti Kɔyu ala lɛlɔ teeti taagya Katɔti enu 
ku bina kayi ƒui. 

17Na lɛla biala lɛni na bɛɛsu iye bɛɛbla kemmo ni, bɛbla-ni na Blɔti Yesu lɛnyi 
kemmo. Na bitaagya Katɔti enu taasiaku Blɔti Yesu lɛlɔ. 

Bilie Na Ngba Bɔwɔdi Kemmo Aani Kristo Basiakune Kalɛ 
18Amii beleku biboku lɛlɔ kalɔ bite bina bagya, ɔsika ɔmɛni námanku-mii aani 
Kristo kama basiakune. 

19Amii banana lɛnɔ, biti bɔyɔ bite bina beleku. Na bana lɛlɔ liteteeƒi-mii livo. 

20Na amii bebi ni, binu bina bawɔne litemi, ɔsika ɔmɛni mɔɔda Blɔti ebiti. 

21Amii bawɔne bitakya bina bebi kɔnyi kalɛ na enu aƒɛ-ma na kabla biala 
kemmo. 

22Amii bekyuli bamba kabla bablane binu bina benwoti litemi na ulu biala lɛlɔ. 
Na bidie kayi na bɛbla kabla uwi biala kemmo, na ɔɔɔdi uwi ɔni na bakya-mii 
kudɔ lɛti kalɛ bakɛ-mii lɛlɔ kubiti. Mmomu bɛbla kabla ku kayi ƒui na ɔbu ɔni 
bibo bite Blɔti ɔsu. 

23Na lɛla biala na bɛɛbla ni, bɛbla-ni ku kaƒɔ nwaa aani si Blɔti na bɛɛbla bite na 
ɔɔɔdi bekyuli. 

24Bɛgyi ka Blɔti ndubute-mii lɛyuƒɔla lɛni na ɔ́su úse ka wete nwuna bekyuli. Na 
Kristo ndi Unwoti ɔni geen kabla na bɛɛbla. 

25Ukyuli biala likpidi lɛni na ɔ́bla ni, nina lɛlɔ na Katɔti ɔdubo bunye na ɔni-nwu 
kɔtu. Ɔsika Katɔti ulánu bekyuli anumi si ɔɔní kɔtu. 

Koloseƒuɔ 4 

1Amii benwoti bani mbo kabla bablane ni, bɛda-ma na bɛnu-ma lɛlɔ kaduɛ. 
Ɔsika amii lɛnɔ bɛgyi ka bibo Unwoti ɔni nkya katɔ. 

Bitaabla Ala Abambadi Lɛnɔ 
2Bitada Katɔti bɔkpali bitaya. Na binye kagyumana, na biteeti linugya teete-
nwu. 

3Na uwi biala kemmo na bɛɛkpali katɔ ni, bivele Katɔti na ɔlɛmi ulu ute-bu na 
bɔkana na bɔsu Kristo litemi buni lɛmmɔ abɛla. Ɔmɛni ɔsu na ntɛ aban ɔtɔ. 

4Bɛkpaliku-mi katɔ na lɛkana na lɛsu litemi buni lɛmmɔ na benu-ni kalɔ nwaa. 

5Bɛda anu na bina keliela kemmo na bɛti kalɛ na bilieku bani naaadi 
baƒɔtaadine. Na kuƒi biala na bɛ́kɛ ni, bɛbla kabla bite Blɔti. 

6Bɛya na bina butemi bɔdia bunu na ɔda kubiti. Bɛya na Katɔti lɛnunda lɛkya-
mii kemmo kalɛ na bɛti ala kenye budie bite ukyuli biala. 

Bɔɔkada-mii 
7Tihiko ɔdubɔsu-mii mina lɛlɔ kɔtɛ. Ɔdi bula ɔnwa ɔni litemi na mɔɔyɔ́ geen na 
unye Blɔti kabla kammɔ kemmo sɔsɔ uubunku-bu. 

8Ɔmɛni ɔsu na mɔɔtala-nwu lɛkya-mii na ubakya-mii ogya na ɔsu-mii kalɛ na 
abu lɛnɔ buwi kabla kammɔ lɛlɔ. 

9Ɔdubo-mii kudɔ ku bula ɔnwa Onesimo ɔni litemi na bɔɔyɔ́ geen na bɔ́ƒɔ-nwu 
bɔ́di na ɔdi bina akɔ unwi. Ama ndubɔsu-mii ala ani ƒui mɔɔlɛ́ mɛni. 

10Aristarko ɔni na ami ku-nwu bɔtɛ ɔtɔ mɛni ku Marko ɔni ndi Barnaba ɔnwani 
banii beegyele-mii o-o! Líte-mii bɔti na Marko ɔmɛni lɛlɔ ka si úbo-mii kudɔ ni, 
bigyingya enu na bɛƒɔ-nwu ku ebiti. 

11Yosua ɔni na basɔ baalɔ banii Yusto lɛnɔ uugyele-mii. Yudaƒuɔ nkyuli ɛtɛ 
bamɛni ndi baƒɔtaadine bani nkya-mi kudɔ na bɔɔbla kabla kalɛ na Katɔti lɛga 
kadikɔ kebo. Kalɛ na benyeku-mi mɛni ni, ɔ́ya na lɛlɔ lɛɛyɔ́-mi geen. 

12Epaƒra ɔni ndi Kristo kabla ɔblane na ɔdi bina lɛkpa lɛmmɔ baƒɔtaadine 
kemmo unwi lɛnɔ uugyele-mii o-o! Ɔnwa ɔmɛni úti ɔ́sia lɛlɔ kpakplaa na ɔɔkpali 
katɔ na bina lili kalɛ na binye kpakplaa na bɛlɛ lili bɛwɔlɔ na bina bɔƒɔtaadi 
kemmo na bɛdi Katɔti litemi biala lɛlɔ. 

13Ami ɔlati muudie-nwu kenye ka ɔ́bla kabla kpakplaa úte-mii ku bani nkya 
Laodikea ku Hierapoli. 

14Bula ɔkpana ɔyɔne Luka ɔni ndi evogyii ɔblane ku Dema lɛnɔ banii beegyele-
mii o-o! 

15Bɔɔkya banwa bani nkya Laodikea ku Ɔnwa Uleku Nimƒa ku baƒɔtaadine lɛkpa 
lɛni mɔɔsa na nwuna kaduli kenye o-o! 

16Si bɛ́ka ɔku ɔmɛni ni, biti bimene Laodikea baƒɔtaadine lɛkpa, na ama lɛnɔ 
baka. Na amii lɛnɔ bɛka ɔku ɔni na línweni líte Laodikea baƒɔtaadine lɛkpa 
lɛmmɔ. 

17Na bɛsu Arkipo ka ɔkya ɔkplu na ɔwɔlɔ Blɔti kabla kani na úti ɔ́kya-nwu enu 
kemmo mmɔ. 

18Ami Paulo ɔlati mina kɔnu na líti muunweni-mii kegye kamɛni. Na bitayiƒala 
ka ntɛ aban ɔtɔ. Na muuvele Katɔti nnii ɔya na nwuna lɛƒɔndia lɛsiaku-mii. 

Tesalonikaƒuɔ 1 - 

Tesalonikaƒuɔ 1 - 1 

Buugyele-mii 
1Ami Paulo ku Silivano ku Timoteo búnweni ɔku ɔmɛni buute amii bani ndi 
Katɔti ku Blɔti Yesu Kristo badi na Tesalonika. Na bɔɔkpali katɔ bɔnii Blɔti 
lɛƒɔndia ku keyi buɛɛ kasiaku-mii. 

Bɔɔgyá Katɔti Enu Ka Bíti Lɛlɔ Bíte-nwu 
2Bɔɔgyá Katɔti enu na bina lili. Na uwi biala si bɔɔkpali katɔ ni, buuvele lɛnɔ na 
bina lili. 

3Na buláyiƒala Katɔti bɔsu kalɛ na bɛda bina bɔƒɔtaadi bɛɛbla kabla. Bɔɔsu lɛnɔ 
kalɛ na biibunku bekyuli na bɔyɔ kemmo, na bɛsia Blɔti Yesu Kristo anu 
kpakplaa. 

4Banwa, bɔgyi ka Blɔti ɔɔyɔ́-mii geen na ɔ́ƒuna-mii aani nwuna badi. 

5Na litemi buni lɛni búbasu-mii ni, ɔɔɔdi kenyekplu kani na kadi. Mmomu 
kadanku Katɔti Kɔyu ɔyikun budie taatina ɔni na bɔ́ya na bɛ́ti ka sɔsɔ na ɔdi. 
Bɔgyi ka bɛ́nu kalɛ na bɔ́da bula lɛlɔ na bina akɔ, na ɔmɛni ɔdi bina kebunku. 

6Na sɔsɔ ni, amii lɛnɔ bɛ́tɛya-bu na bɛsiaku Blɔti udu kama. Na ina ka biibó abi 
muedi ni, bɛ́ƒɔ litemi lɛmɛni ku ebiti ani na Katɔti Kɔyu kúte-mii. 

7-8Ɔmɛni ɔsu na baƒɔtaadine bani nkya Makedonia ku Akaia kalɔ lɛlɔ ƒui ni, 
baanu-mii taatɛya. Nsu ɔɔɔdi Blɔti litemi lɛmɛni lɛti néegyingya lɛ́si-mii kudɔ 
lísie Makedonia ku Akaia ƒui. Mmomu bina Katɔti bɔƒɔtaadi lɛnɔ bɔ́ɔƒɔ kesi kesii. 
Na ɔɔɔdi abu nsɔ masu lɛla lɛdi, ɔsika bekyuli ƒui béenu-ni. 

9Na ama alati mɔɔtɛmi taasiku kalɛ na bɛ́ƒɔ-bu uwi ɔni na búbo-mii kudɔ ku kalɛ 
na bɛ́da baƒiɔ bɔkpa bɛ́ya, na bíti lɛlɔ bíte Katɔti ɔni lɛti mbo ngba. 

10Na binye bɛgya Ubidi Yesu ɔni na ɔ́gyila ɔ́lɛku bekpine akɔ, na úbo uli ngba ku 
Katɔti, na ɔsɔ ɔdubɔsi Katɔ Ɔga Ɔma mmɔ ubo. Yesu ɔmɛni kani ndubɔkana na 
ɔƒɔ-bu ɔlɛku kɔtu bɔni bɔni na Katɔti ɔdubute ekpidi bablane ƒui kemmo. 

Tesalonikaƒuɔ 1 - 2 

Bɛ́ƒɔ Bula Litemi Aani Katɔti Litemi Kalɛ 
1Banwa, amii alati bɛgyi ka kabla kani ɔsu na búbo-mii kudɔ ni, kánwu ebi geen. 

2Na bɛgyi kalɛ na búbo abi na béwi-bu anumi kalɔ na Ƒilipi asa na búbedu bina 
kudɔ na Tesalonika mɛni. Nsu ina ka békpoku-bu mɛni lɛnɔ ni, Blɔti ɔ́kya-bu 
ɔkplu na bɔ́su-mii nwuna litemi buni. 

3Na bula bɔlɛ bɔni na bɔɔlɛ-mii ni, bútasi katɔlɔ iye kasusu kekpidi kemmo. 

4Mmomu litemi geen lɛmmɔ na bɔ́su-mii. Na bɔɔtɛmiku-mii uwi biala aani kalɛ 
na Katɔti ɔɔwia ka bɔbla. Ɔsika anwu ɔlati nákɔku-bu ɔ́nu ka bɔmanku ka bɔsu 
nwuna litemi buni. Na ɔɔɔdi aani kalɛ na bekyuli lɛƒɔyɔ lɛɛtina, mmomu aani 
kalɛ na Katɔti ɔni ngyi ukyuli biala kayi kemmo lɛyɔla lɛɛtina. 

5Bɛgyi kaduɛ ka ɔɔɔdi kenyemini etemila na búti búboku-mii. Na bútasu-mii 
litemi buni lɛmɛni kalɛ na bɔkɛ kɔsia kɔdi bɔsiku-mii kudɔ. Na Katɔti ɔlati 
ndubunye-bu litemi lɛmɛni kama. 

6Bútawia bumwi bútasiku amii iye bekyuli bamba kudɔ. Ina ka bubo kuƒi aani 
Kristo batalane kalɛ na bula lɛlɔ bɔnu bunwini etila bɔsia-mii lɛlɔ muedi ni, 

7bɔ́da lɛlɔ aani kalɛ na uwele ɔɔnu nwuna bebi lɛlɔ. 

8Ka bɔɔyɔ́-mii ku kaƒɔ nwaa ɔsu ni, bɔɔwia ka amii lɛnɔ binu litemi buni lɛmɛni. 
Na ɔɔɔdi Katɔti litemi buni lɛmmɔ lɛti. Mmomu búti bula ngba lɛnɔ bɔ́kpa na 
bina lili, ɔsika bɛ́ƒɔ-bu kuye geen. 

9Banwa binyimo ka uwi ɔni na bɔ́kya-mii kudɔ na bɔ́su-mii litemi buni lɛmɛni 
ni, búni ewulu usien ku ɔƒɛ na bɔ́bla kabla na bútenwini etila bútasia-mii lɛlɔ. 

10Amii alati ku Katɔti ndubunye-bu litemi lɛmɛni kama ka bɔ́da bula lɛlɔ kedee 
na bina akɔ. Bɔ́bla ala abuni. Na ukyuli ɔdi útanu bɔƒiɔ bɔdi na bula lɛlɔ. 

11Bɛgyi lɛnɔ ka bɔ́da bina ɔdi biala aani kalɛ na ubi ɔti ɔɔda nwuna bebi. 

12Bɔ́kya-mii ɔyikun ku ogya na bútaalɛ-mii bɔnii bilie ngba bɔni na kaƒɔ kayɔ 
Blɔti, ɔsika anwu ɔlati nálɔ-mii kalɛ na bɛkɛ bɔƒɔ na nwuna lɛga bɔdi ku bukeye 
kemmo. 

13Na lɛla lɛni ɔsu na bɔ́sɔ bɔɔgyá Katɔti enu lɛnɔ ndi ka ni, uwi ɔni na bɔ́su-mii 
litemi buni lɛmɛni ni, bíteti-ni aani litemi likpludi. Mmomu bɛ́ƒɔ-ni aani Katɔti 
litemi. Na ɔdi nwuna litemi sɔsɔ. Na líboku kavumana geen lɛnɔ na amii 
baƒɔtaadine bammɔ ngba bulie kemmo. 

14Banwa, ala ani mɔɔlɛ́ku-mii mɛni ni, anya kani nálɛku Katɔti bekyuli na Yudea 
kalɔ lɛlɔ. Na abi ani na amii biibó na bina bekyuli enu kemmo ni, anya kani na 
Yudea kalɔ bekyuli bani náƒɔ Yesu bádi bébo na Yudaƒuɔ lɛkɔkɔ. 

15Yudaƒuɔ bamɛni nádu Katɔti kenye bediene, na báya na bádu Blɔti Yesu lɛnɔ. 
Ama kani nsia beekpóku-bu na baawia-bu badu. Bana ablala áta énye Katɔti lɛlɔ 
na badi liƒula lɛni nétile bekyuli ƒui ulu. 

16Béti básia lɛlɔ banii butasu bani naaadi Yudaƒuɔ litemi buni lɛmɛni kalɛ na 
bakɛ ngba ƒui. Na baatɛ ekpidi etila taasia ekpidi kama teete lɛlɔ ani nédu kesii 
kani na Katɔti kɔtu bɔni bubo-ma lɛlɔ. 

Bɛ́ƒɔ-bu Kuye Geen 

17Banwa uuduo-bu geen ka bɔ́di emeyi alɛɛ na bɔ́sɔ bútasa tɔ anumi ku anumi. 
Nsu bɛkya-bu kayi kemmo. Na bɔ́ɔkya kɔkwɛ kɔni ƒui bɔ́nɔ. 

18Anwuɔsu bɔ́yɔ ka bɔsɔ bubo bubanu-mii. Na ami Paulo geen ni, lɛ́wia ulu kɔlɛ 
kɔlɛ ka libo. Nsu ukisine ɔmmɔ únye útile ulu. 

19Mɔɔwia geen ka mbanu-mii, ɔsika amii ndi bula lɛnumi. Na bɛɛda-bu kubiti, 
ɔsika amii ku baƒɔtaadine bakladi ndi bula kɔsia kɔni ɔsu na bɔdubuƒu uwi ɔni 
na Blɔti Yesu wasɔ webo. 

20Sɔsɔ ni, amii mɔɔyá lɛlɔ lɛɛyɔ́-bu, na buuƒú lɛnɔ na amii ɔsu. 

Tesalonikaƒuɔ 1 - 3 

1Na ka bina takana tɔ bɔnu lɛƒɛda lítulo-bu ɔsu ni, bɔ́tuna bɔnii bula inyɔ bɔɔsɔ 
bɔkya Atene. 

2Na bɔtala Timoteo na ubo ubakya-mii ɔkplu, na ubunku-mii na bina bɔƒɔtaadi 
kemmo. Anwu ndi bula ɔnwa ɔni muubunku-bu na Katɔti kabla ku Kristo litemi 
buni lɛmɛni bɔsu kemmo. 

3Bɔ́bla lɛni ɔsika buláwia ka bukpoku bɔmɛni bɔƒɛ ɔdi enu. Amii alati bɛgyi bise 
ka bukpoku bɔmɛni buse bute Kristo kama basiakune ƒui. 

4Bɛdubunyimo ka uwi ɔni na bɔkya-mii kudɔ ni, bɔ́lɛ-mii ɔmɛni lɛlɔ búse ka 
bukpoku bɔmɛni bɔdububo. Na aani kalɛ bɛgyi ni, úbo lɛni sɔsɔ. 

5Ala amɛni ɔsu na lɛ́tala Timoteo nnii ubanu si bɛmu bɛda bɔƒɔtaadi bɔmmɔ 
kpakplaa. Ɔsika litemi lɛmɛni liléte-mi bɔlɛɛ. Na mɔɔyia ka ɔƒɛni kalɛ ukisine 
ɔmmɔ úbo úbeƒu-mii kasusu na bula lɛbibo ƒui lɛ́bla keeke. 

Bina Bɔƒɔtaadi Bɔɔkya-bu Kubiti 
6Nsu Timoteo ɔ́sɔ úbo ku kubiti úbasu-bu ka bina bɔƒɔtaadi ku bina bakpana 
bɔyɔ bútavumana. Mmomu bɛɛkali-bu geen na binye kuƒie bɛɛyɔ́ ka bɛnu-bu 
aani kalɛ abu lɛnɔ bɔɔwia-mii bɔnu. 

7Ɔmɛni ɔsu ni, banwa, ina ka buubó abi na ala amɛni ényimi-bu muedi ni, bina 
bɔƒɔtaadi bɔɔkya-bu kubiti na kayi kaayɔ́-bu. 

8Ɔƒɛni na bula ngba bulie bɔ́sɔ bɔ́bla ɔwɔdi, ɔsika búnu kalɛ na binye kpakplaa 
na Blɔti bɔƒɔtaadi lɛlɔ. 

9Bulakana Katɔti enu bɔgya na bina lili na wedu ebiti ani na úte-bu na amii ɔsu. 

10Buuvele Blɔti kpakplaa usien ku ɔƒɛ bɔnii ɔya na bɔsɔ bɔsa na bɔkya-mii 
bɔƒɔtaadi unu. 

11Na ɔƒɛni ni, Unwoti Katɔti ɔlati ku Blɔti Yesu balɛmi ulu bete-bu na bubo-mii 
kudɔ. 

12Na Blɔti ɔya na bina bɔyɔ bɔni bibo bite lɛlɔ bumomo bubu. Na bɛyɔ bekyuli 
bamba lɛnɔ aani kalɛ na bɔɔyɔ́-mii. 

13Ɔmɛni ndubɔya na Unwoti Katɔti ɔkya-mii ɔkplu na uveli-mii lɛlɔ ekpidi ƒui na 
ɔbla-mii kedee na nwuna anumi ute limeyi lɛni na Blɔti Yesu Kristo wasɔ webo 
kayawi kamɛni ku nwuna badi kedee. 

Tesalonikaƒuɔ 1 - 4 

Bilie Ngba Bɔni Mɔɔyɔ́ Katɔti Kaƒɔ 
1Banwa, mina lɛla likplodi lɛni muuvele-mii ndi ka ni, bilie ngba bɔni mɔɔyɔ́ 
Katɔti kaƒɔ aani kalɛ na bɔ́tina-mii. Bɛdaku ɔkplu bɔkya bɔdi, nsu bɔɔkya-mii 
ogya na Blɔti Yesu lɛnyi kemmo bɔnii bɛbla bitulo lɛni. 

2Ɔsika bɛgyi ala ani na bɔ́tina-mii ɔkɛnku Blɔti Yesu ɔyikun kemmo. 

3Katɔti ɔɔwia ka bɛbla lɛlɔ kedee na bɛda lɛlɔ bidie lɛsɔnɔdi kemmo ƒui. 

4Ɔnana biala ku ulekudi bati lɛlɔ bɔda kaduɛ na belie ngba kedee. 

5Na bitasiaku ɔlɔna emini kama aani bekyuli bani naaayia Katɔti kalɛ. 

6Ɔkɛnku ɔmɛni lɛlɔ ni, ɔdi biala lɛnumi litegyie na ɔnwani ulekudi lɛlɔ kalɛ na 
waƒiɔ-nwu. Bɔ́su-mii na bɔ́lɛ-mii na ɔmɛni lɛlɔ búse kpakplaa ka ni, Blɔti 
ɔdubɔni bani mɔɔbla ala amɛni kɔtu geen. 

7Katɔti ɔ́lɔ-bu ka bɔbla bekyuli kedee. Anwuɔsu bɛya bɔda lɛlɔ budie kɔbɔ ala 
bɔbla kemmo. 

8Anwuɔsu si bina akɔ ɔdi útadi ɔmɛni lɛlɔ ni, ɔɔɔdi bekyuli lɛlɔ na ɔ́ta únye. 
Mmomu Katɔti ɔni néti nwuna Kɔyu úte-mii lɛlɔ na ɔ́ta únye. 

9Na bina banwa baƒɔtaadine lɛlɔ bɔyɔ ni, útalɛka bunweni-mii lɛla lɛdi na ɔmmɔ 
lɛlɔ. Ɔsika Katɔti ɔ́tina-mii ɔmɛni ƒui. 

10Na sɔsɔ ni, ɔdi litemi geen ka bɛɛyɔ́ bina banwa baƒɔtaadine bani nkya 
Makedonia. Nsu bɔsɔ buuvele-mii bɔnii bɛbla bitulo lɛni! 

11Bilie ngba ku lɛlɔ kalɔ buboku, na ɔdi biala anu asia nwuna kabla lɛlɔ, na biti 
bina enu bɛwia bina lɛdila aani kalɛ kani na bɔ́su-mii. 

12Ɔmɛni ndubɔya na bani nátaƒɔ bátadi bataaƒalɛ-mii na bilayaki lɛla lɛdi. 

Biteteewulo Kɔnyana Aani Bekyuli Bani Neeebo Lɛnunsia 
13Banwa, bɔɔyɔ́ ka bɔsu-mii lɛla lɛni ndubɔlɛku bekyuli bani néekpi, kalɛ na 
biléteewulo kɔnyana aani bekyuli bani neeebo lɛnunsia. 

14Bɔ́ƒɔ bɔ́di ka Yesu úkpi na ɔ́sɔ ɔ́ta uli ngba na ɔdubɔsɔ ɔsi katɔ mmɔ ubo lɛnɔ. 
Anwuɔsu bɔ́ƒɔ bɔ́di ka baƒɔtaadine bani ƒui nékpi ni, badubɔsɔ bata. Na Katɔti 
ɔdubɔsia Yesu ɔmmɔ kani lɛlɔ na ɔƒɔ-ma na bebelieku-nwu ngba. 

15Lɛla lɛni na Blɔti ɔɔtina ni, nina lɛlɔ na bunye bɔɔsu-mii ka ni, abu bani nli 
ngba na Blɔti bɔsɔ bubo kemmo ni, bulaka bani néekpi katɔ busie. 

16Uwi ɔmmɔ kemmo ni, bɔdubunu Blɔti bubo kɔku ku kudu kubendi. Bɔdubunu 
Katɔti ɔtu unengudi lɛdi. Na Katɔti kakpɛɛ kadubɔku. Na Blɔti ɔlati ɔdubɔda ɔlɛ 
kayaa. Na bekyuli bani náƒɔ Kristo bádi asa na békpi ni, badubɔka bɔta buli 
ngba. 

17Ɔmɛni kama ni, Katɔti ɔdubutiku abu bani nébu buli ngba na uti-bu utásalaku 
bekyuli bani náta na butásiaku Blɔti na kayaa. Na bɔdubulieku Blɔti uwi ƒui. 

18Anwuɔsu biti etemila amɛni bitaasia lɛlɔ kɔnu. 

Tesalonikaƒuɔ 1 - 5 

Bilie Kagyumana Bite Blɔti Bubo 
1Banwa, útalɛka linweni-mii lɛla lɛdi ɔ́si uwi iye emeyi ani na ala amɛni adubɔlɛ 
lɛlɔ. 

2Ɔsika amii alati bɛgyi geen ka Blɔti limeyi lɛmmɔ lɛdububo aani kalɛ na uyune 
uuyú ukyuli taatu usien. 

3Na uwi ɔni kemmo na bekyuli baasu banii lɛla biala lɛ́ɛtɛ ni, uwi ɔmmɔ geen na 
ɔgbankpi adubɔlɛku-ma ɔni na baaagyi beeese. Ɔdububo aani kalɛ na kawɔƒɔ 
kaadu ɔƒɔndane. Na kekelikɔ kadi keeebo. 

4Nsu ni, banwa, amii bɛɛɛkya lɛdisa kemmo. Anwuɔsu limeyi libendi lɛmmɔ 
liléyu-mii lilatu aani uyune kalɛ. 

5Ɔsika bina ƒui bɛkya bukeye kemmo. Na bɔɔɔdi aani bekyuli bani náƒɔ lɛlɔ 
bákya likpidi kemmo na baabla ala taabɛ. 

6Anwuɔsu bitaya na bɔlɛɛ na budie lɛlɔ atu aani ama bani naaagyi Blɔti. Mmomu 
bɛya bunye kagyumana na bɔda lɛlɔ kaduɛ. 

7Ɔsika ama bani mɔɔlɛɛ ni, usien na baalɛɛ. Na ama bani muukpi ntɛ ni, usien 
na beekpi-mu. 

8Nsu abu bani nkya bukeye kemmo ni, bɛya na bɔda lɛlɔ kaduɛ. Na buti bula 
bɔƒɔtaadi ku bula bɔyɔ butaagyumana lɛlɔ aani kalɛ na kekpo adala aagyumana 
ukpone. Na butaasia anu ka Blɔti ɔdubɔƒɔ-bu, aani kalɛ na kekpo kabwa 
kaagyumana ukpone lili. 

9Ɔsika Katɔti útedie-bu ɔnii nwuna kɔnyi kubo-bu lɛlɔ. Mmomu ɔnii bɔsia Blɔti 
Yesu Kristo lɛlɔ na bɔkɛ bɔƒɔ. 

10Yesu ɔmɛni nékpi na bula lili ɔni na si bulie o-o, si bukpi o-o ni, bɔdubulieku 
Blɔti na nwuna bɔsɔ bubo kemmo. 

11Ɔmɛni ɔsu ni, bitaakya lɛlɔ ogya na biteebunku lɛlɔ aani kalɛ na biwi-nwu lɛlɔ 
ɔƒaani. 

Bɛda Lɛlɔ Bidie Likpidi Ulu Biala Lɛlɔ 
12Banwa, buuvele-mii bɔnii biti ɔbu geen bite bina batɔnkune bani mɔɔtina-mii 
Kristo ngba bulie ala lɛlɔ. 

13Bɛyɔ-ma na bɛbu-ma kaduɛ na bana ulu ɔbuni ɔni na béti-mii baasiaku ɔsu. 
Na bilieku lɛlɔ ku keyi buɛɛ. 

14Lɛnɔ ni, banwa, bɔɔwia kpakplaa ka bɛkɛ litemi bɛsu bakɔsɔne. Na bɛkya bani 
na liƒu lɛɛda ɔkplu. Na bibunku bani mɔɔwia kebunku. Na bɛkɛ kayi buɛɛ bite 
ukyuli biala. 

15Bɛnu kaduɛ na ɔdi uteti likpidi utaƒɔ likpidi kayu. Mmomu uwi biala kemmo 
ni, bitaabla lɛbuni teete lɛlɔ ku bekyuli ƒui. 

16Bɛya na lɛlɔ litaayɔ-mii uwi biala. 

17Bitaya na enu aƒɛ-mii na katɔ bɔkpali kemmo. 

18Na biti enugya bite Blɔti na lɛla biala kemmo. Ɔsika amɛni ndi ala ani na Katɔti 
ɔɔwia taasiku amii bani ƒui nsiaku Yesu Kristo kama. 

19Bitetile Katɔti Kɔyu ɔyikun ulu na bina akɔ. 

20Biteni Katɔti kenye bediene ala kalɔ budie aani lɛla keeke. 

21Mmomu bɛwia lɛla biala kalɔ binu na bɛsiaku lɛbuni kama. 

22Bɛda lɛlɔ bidie likpidi ulu biala lɛlɔ. 

23Na buuvele Katɔti ɔni muute-bu keyi buɛɛ bɔnii ɔbla-mii kedee na ulu biala 
lɛlɔ. Na ɔgyumana bina kɔyu ku kasusu ku ɔlɔna ƒui kalɛ na bɛlɛ kɔtɔ bɔdu 
kemmo uwi ɔni na Blɔti Yesu Kristo wasɔ webo. 

24Na Katɔti ɔni nálɔ-mii ɔnii binwini nwuna bekyuli ni, ɔdububunku-mii utédu 
kawɔlɔkɔ. Ɔsika lɛla lɛni na ɔ́nya ɔ́su ka wabla ni, ani kani na ɔdubɔbla. 

25Banwa, bitaakpali katɔ na bula lili. 

26Bɛkya lɛlɔ kɔgbu na bigyele lɛlɔ ku kaƒɔ ƒaa. 

27Mɔɔsu-mii kpakplaa aani Blɔti Yesu Kristo kenye unyene nnii bɛka ɔku ɔmɛni 
bite baƒɔtaadine bammɔ ƒui. 

28Muuvele Blɔti Yesu Kristo nnii ɔda-mii kɔkɔɔkɔ na nwuna lɛƒɔndia kemmo. 

Tesalonikaƒuɔ 2 - 

Tesalonikaƒuɔ 2 - 1 

1Ami Paulo ku Silivano ku Timoteo búnweni ɔku ɔmɛni buute amii bani ndi bula 
Unwoti Katɔti ku Blɔti Yesu Kristo badi na Tesalonika. 

2Na buuvele bɔnii bɛkɛ Unwoti Katɔti ku Blɔti Yesu Kristo keyi buɛɛ ku lɛƒɔndia. 

Buuvele Katɔti Bɔnii Bina Ɔbladu Ɔmanku Bɔlɔ Bɔni Na Ɔ́lɔ-mii 
3Banwa, bɔda Katɔti enugya kayu uwi ƒui na amii ɔsu. Na ɔdia ka butaaƒɔ-ka, 
ɔsika bina bɔƒɔtaadi bɔɔkɔ́ katɔ, na bina lɛlɔ bɔyɔ lɛnɔ buusié anumi teebu ɔsu. 
Ɔmɛni ɔsu na bɔɔlɔ-mii lɛnyi buni na Katɔti baƒɔtaadine akɔ. 

4Na bɔɔtalaku bina lɛnyi katɔ ɔsika binye bina bɔƒɔtaadi lɛlɔ kpakplaa na bɛɛkya 
ɔkplu ina ka beekpóku-mii na biibó abi. 

5Ɔmɛni ɔɔtina-bu ka Katɔti ɔɔtɛ litemi siin. Na ɔdubute-mii keliekɔ na nwuna 
lɛga kadikɔ kani ɔsu na biibó abi. 

6Katɔti ɔdubɔtɛ litemi na ulu lɛlɔ. Na ɔdubɔni bani muukpóku-mii ƒui kɔtu. 

7Na ɔdubɔya na abu ku amii bani ƒui muubó abi bɔkɛ bɔnwuna. Katɔti ɔdubɔbla 
ala amɛni uwi ɔni na Blɔti Yesu ku Katɔti batu badubɔda bɔlɛ kayaa na ɔyikun 
kemmo ku ogya. 

8Na bekyuli bani naaabu Katɔti na bátaƒɔ Blɔti Yesu Kristo litemi buni bátadi ni, 
ɔdubɔni-ma kɔtu na lɛgyavonku kemmo. 

9Lɛni na Blɔti ɔdubɔgya-ma ɔlɛku nwuna anumi. Na balanu nwuna bukeye ku 
ɔyikun. Na ɔdubɔyila-ma ku udu. 

10Ala amɛni adubɔlɛ na limeyi libendi lɛni lɛlɔ na Yesu wasɔ webo. Na limeyi 
lɛmmɔ lɛlɔ ni, nwuna baƒɔtaadine ƒui badubɔsiaku-nwu ku bumwi kudu. Na 
amii lɛnɔ bɛdubɔkya-ma akɔ, ɔsika bɛ́ƒɔ nwuna litemi buni lɛni bɔ́su-mii mmɔ 
bɛ́di. 

11Ɔmɛni ɔsu na bɔɔkpali katɔ na bina lili uwi ndi uwi. Na buuvele bula Katɔti 
bɔnii bina ɔbladu ɔmanku bɔlɔ bɔni na ɔ́lɔ-mii. Na nwuna ɔyikun ubunku-mii na 
ɔkya bina kasusu buni biala ogya kalɛ na lɛla biala lɛni na bɛdubɔbla na anwu 
ɔsu lɛtɛ. 

12Buuvele ala amɛni teete-mii kalɛ na bakɔliku Blɔti Yesu Kristo lɛnyi katɔ na 
amii ɔsu. Na anwu lɛnɔ wakɔliku-mii lɛnyi katɔ na anwu ku Katɔti lɛƒɔndia ɔsu. 

Tesalonikaƒuɔ 2 - 2 

Bitaya Na Ukyuli Ɔdi Ɔtɔlɔ-mii 

1Banwa, bɔɔyɔ́ ka bɔsu-mii lɛla kpakplaa lɛdi na Blɔti Yesu Kristo bɔsɔ bubo ku 
bula bɔsala na nwuna kudɔ lɛlɔ. 

2Si bínu bɛnii Blɔti bubo limeyi lɛmmɔ líbo líbavi ni, buláwia ka bina kasusu 
keƒu iye ɔtɔtɔ ɔgyu-mii. Ɔƒɛni kalɛ ɔdubɔbla-mii aani ka abu násu ɔmɛni uwi ɔni 
na buudie Katɔti kenye iye bɔɔkɔ́ litemi lɛmmɔ lɛsa iye búnweni ɔku ɔdi 
búmene-mii. 

3Bitaya na ukyuli ɔdi ɔtɔlɔ-mii na ulu biala lɛlɔ. Ɔsika Blɔti limeyi lɛmmɔ lilebo 
tɔ utédu uwi ɔni na bekyuli pii badubuni Katɔti asa na ukyuli ukpidi ɔmmɔ ɔni 
na Katɔti údie úse ka ɔkyula ɔda ɔlɛ. 

4Na ɔdubɔta unye utile kɔyu ɔyikun biala ulu na ɔtina ka anwu lɛti ndi ayu ƒui 
utulone. Na ɔdubo bɔta muedi butélie Katɔti kakpakɔ na ɔbla lɛlɔ aani anwu ndi 
Katɔti ɔmmɔ. 

5Binyimo ka uwi ɔni na lɛ́kya-mii kudɔ ni, lɛ́su-mii ala amɛni ƒui. 

6Nsu ni, ɔyikun ɔdi uutile ala ammɔ kuƒi ka alɛ ɔƒɛni. Na amii alati bɛ́gyi lɛla lɛni 
na lɛdi. Na ukyuli ukpidi ɔmmɔ ɔdubudie lɛlɔ keyi si nwuna uwi údu. 

7Na likyulikpi ala ani baabla taabɛ éese kalɔ aalɛ́. Na ala ani ndubɔlɛ ni, aaadubo 
bɔlɛ tɔ wetédu ka Katɔti ɔ́da ukyuli ɔni muutile ukyuli ukpidi ɔmmɔ ulu údie. 

8Na ɔmɛni kama ni, Katɔti ɔdubudie ukyuli ukpidi ɔmmɔ keyi ɔtina. Na si uwi 
ɔni na Blɔti Yesu Kristo úbo ni, ɔdubuti nwuna kenye ɔƒɛƒɛɛ ku bukeye ɔkyula-
nwu na ɔyila-nwu udu ƒui. 

9Na ukyuli ukpidi ɔmmɔ ɔdububo ku Satan ɔyikun, na ɔdubudie ɔkɔ akɔla budie 
taatina lidu lidu ɔtina. 

10Na bekyuli bani ƒui ndubo bɔyii ku udu ni, ɔdubɔsia likyulikpi katɔlɔ ulu biala 
lɛlɔ na ɔtɔlɔ-ma. Badubo bɔyii ɔsika bátaƒɔ litemi buni lɛmmɔ bátadi na Katɔti 
ɔƒɔ-ma ngba. 

11Ɔmɛni ɔsu na Katɔti ɔdubɔnyonu-ma kalɛ na baƒɔ ɔkɔ badi. 

12Kawɔlɔkɔ ƒui ni, Katɔti ɔdubɔdu-ma kɔtɔ, ɔsika bátaƒɔ litemi buni bátadi. 
Mmomu bátaakɛ ebiti na ekpidi bɔbla kemmo. 

Binye Kpakplaa 
13Nsu ni, banwa, bɔda Katɔti enugya kayu uwi ƒui na amii ɔsu. Bɔgyi ka ɔɔyɔ́-mii 
sɔsɔ. Ɔsika ɔ́ƒuna-mii ɔnii bɛkɛ bɔƒɔ. Na ɔ́bla-mii nwuna badi ɔ́si kalɔ kesekɔ uwi 
ɔni na Katɔti Kɔyu kúveli bina ekpidi údie-mii lɛlɔ ɔsika bɛ́ƒɔ litemi buni lɛmmɔ 
bɛ́di ɔsu. 

14Na ɔkɛnku bula litemi buni lɛmɛni bɔsu kemmo ni, Katɔti ɔ́lɔ-mii ɔnii bibo na 
bɛƒɔ lɛnyi aani kalɛ na Blɔti Yesu Kristo ubo lɛnyi. 

15Ɔmɛni ɔsu ni, banwa, binye kpakplaa na biƒie etemila ani na bɔ́tina-mii na bula 
lɛku bunweni ku bɔtɛmi kemmo bɛda. 

16Na buuvele kebunku taasiku Blɔti Yesu Kristo ku bula Unwoti Katɔti kudɔ ɔni 
mɔɔyɔ́-bu, na úti kayi buse ku lɛnunsia úte-bu ɔ́si nwuna lɛƒɔndia ɔsu. 

17Buuvele-nwu bɔnii, ute-mii ɔyikun na ɔkya-mii kayi ogya kalɛ na bɛsu na 
bɛbla ala abuni ƒui lɛnɔ. 

Tesalonikaƒuɔ 2 - 3 

Binyimo Na Bitaakpali Katɔ Na Bula Lili 
1Asa na mawɔlɔ ni, banwa, binyimo na bitaakpali katɔ na bula lili kalɛ na Blɔti 
litemi lɛmɛni liteegyingya teesie kesi kesii ku ɔbu aani kalɛ na amii lɛnɔ bɛ́ƒɔ-ni. 

2Na bivele lɛnɔ kalɛ Blɔti wada-bu wedie na bekyuli bekpidi enu kemmo, ɔsika 
ɔɔɔdi bekyuli ƒui náƒɔ nwuna litemi lɛmmɔ bádi. 

3Nsu Blɔti unye-mii kama, na ɔdubɔkya-mii ɔkplu na wanu-mii lɛlɔ kalɛ na 
ukisine ɔmmɔ uladi-mii lɛlɔ. 

4Blɔti ɔ́ya na bubo lɛnunsia na bina lɛlɔ ka bɛɛbla ala ani na bɔ́tina-mii, na bɔgyi 
ka bɛdubɔkana-nya butaabla. 

5Buuvele Blɔti bɔnii ubimi-mii anumi na bɛnu bɛti kalɛ na anwu Kristo ɔɔkɛ́ kayi 
teete-bu ku kalɛ na Katɔti ɔɔyɔ́-bu. 

Binye Kabla Lɛlɔ 
6Banwa, bɔɔlɛ-mii geen na Blɔti Yesu Kristo lɛnyi kemmo bɔnii bɛda lɛlɔ 
bɛmami baƒɔtaadine bakɔsɔne bani neeeti bula ala bɔtina lɛlɔ. 

7Amii alati bɛgyi kaduɛ ka ɔdi ka bɛbla kabla aani kalɛ kani na abu lɛnɔ bɔ́bla, 
ɔsika bútabla kɔkɔsɔ uwi ɔni na bɔ́kya-mii kudɔ. 

8Búteti bula etila bútasia ɔdi lɛlɔ. Na mmomu bɔ́bla kabla kpakplaa usien ku ɔƒɛ 
ɔni na ɔdi útebo bula lɛlɔ bɔnu kayu. 

9Bubo ɔyikun ka nka buti bula etila bɔsia-mii lɛlɔ. Nsu ka bɔɔyɔ́ ka bɛtɛya kalɛ 
na beenye kabla lɛlɔ ɔsu ni, bútabla lɛni. 

10Bɛdubunyimo ka uwi ɔni na bɔ́kya-mii kudɔ ni, bɔ́su-mii geen bɔnii ukyuli ɔni 
muuní kabla ni, bitete-nwu lɛla lɛdi na ɔdi. 

11Bɔɔsu ala amɛni ɔsika buunú ka bakɔsɔne badi bakya-mii akɔ na bana 
bakpana lɛlɔ etemila kani na bakɛ baasu taavi. 

12Buubó bekyuli bamɛni ɔda kpakplaa na Blɔti Yesu Kristo lɛnyi kemmo bɔnii 
bada ngba kaduɛ na beti bana enu bawia bana lɛdila. 

13Nsu amii ni, banwa, bitaya na enu aƒɛ-mii na lɛbuni bɔbla kemmo. 

14Na si ukyuli ɔdi ulábla taasiaku litemi lɛni na bɔ́su-mii na ɔku ɔmɛni kemmo 
lɛlɔ ni, bise-nwu likpo na bɛda lɛlɔ bɛmami-nwu lɛlɔ na kɔƒa kukpo-nwu. 

15Nsu bitekisi ukyuli ɔmmɔ. Mmomu bɛlɛ-nwu aani bina ɔnwani kalɛ. 

Bɔɔkada-mii 
16Buuvele Blɔti ɔlatidi ɔni muute keyi buɛɛ bɔnii ute-mii keyi buɛɛ na bina ngba 
bulie ƒui kemmo. Blɔti ɔda bina ƒui na ulu biala lɛlɔ. 

17Ami Paulo muunweni bɔkada bɔmɛni ku ami ɔlati mina kɔnu aani likpose lɛni 
mɔɔtina ka ami na ɔdi. Lɛni na muunweni na mina lɛku ƒui kemmo. 

18Buuvele bɔnii Blɔti Yesu Kristo ɔda bina ƒui na nwuna lɛƒɔndia kemmo. 

Timoteo 1 

Timoteo 1 - 1 

1Ami Paulo ɔni ndi Yesu Kristo ɔtalane ɔkɛ bula Ɔƒɔne Katɔti ku Kristo Yesu ɔni 
lɛlɔ na bɔsia anu na muunweni ɔmɛni. 

2Na líti muute awɔ Timoteo. Agyi ka ubi na adi-mi na bɔƒɔtaadi kemmo. Na 
muuvele Unwoti Katɔti ku Blɔti Yesu nnii bana lɛƒɔndia lɛsiaku-ɔ na banu-ɔ 
kɔnyana na bete-ɔ keyi buɛɛ. 

Paulo Ɔ́lɛ-ma Na Ɔkɔ Ala Batinane Lɛlɔ 
3Na ɔƒɛni ni, mɔɔwia ka asɔ akya Eƒeso mmɔ aani kalɛ na lɛ́su-ɔ uwi ɔni na lɛ́si 
mmɔ lísela Makedonia. Ɔsika agyi ka bekyuli badi bakya bani mɔɔtina ala ani 
muuƒú bula ala bɔtina na Kristo bɔƒɔtaadi lɛlɔ. Ɔlɛka abɔku bekyuli bamɛni na 
bada udu ɔmmɔ baya. 

4Su-ma na bada kuuku atɛ bɔnwi ku kaba kasikɔ lɛmɛnɛ bɔkun baya. Ala amɛni 
udu muuti unyeƒi taakya bekyuli akɔ. Na aaakɛnku Katɔti kasusu lɛlɔ. Kasusu 
kani na ɔkɛnku bɔƒɔtaadi lɛlɔ kani na bɔdubɔnu bɔti. 

5Na lɛla lɛni ɔsu na líti kabla kamɛni lɛ́kya-a enu kemmo ndi ka bɔyɔ bula 
baƒɔtaadine bakpana ku kaƒɔ ƒaa ku kayi kani naaadu-bu kɔtɔ na likpidi lɛdi 
bɔbla kemmo. Na bula Kristo bɔƒɔtaadi lɛnɔ bɔbla ɔbuni ɔmmɔ geen. 

6Nsu bekyuli badi bénwini kama bákya ala amɛni. Anwuɔsu báyila ulu ɔbuni 
ɔmɛni. Na baakya kɔdɔlɔ unyeƒi. 

7Baawia ka benwini Mose ɔda bubo ala batinane. Nsu ni, belenu ama alati 
etemila muedi kalɔ. Baasu ala kpakplaa taasiku ɔda bubo bɔmmɔ lɛlɔ, nsu ama 
alati belenu-nya kalɔ. 

8Bula ƒui bɔgyi ka Mose ɔda bubo bɔdia, nsu ɔlɛka bɔdi ɔda bubo bɔmmɔ lɛlɔ 
aani kalɛ na bɔɔtina. 

9Na ɔlɛka buteenyimo lɛnɔ ka ni, ɔɔɔdi bekyuli babuni na bébo ɔda béte, 
mmomu batuɔkplune bani mɔɔƒiɔ́ Katɔti ɔda bubo ku bakantankpine ku bana 
udu bani ngba néyi ku ekpidi bɔbla. Badi bekyuli bani naaasiaku bɔƒɔtaadi bɔdi 
kama ku bani mɔɔdú bana bati ku beni ku bekyuli badune babambadi lɛnɔ. 

10Na badi bekyuli bani mɔɔdi kɔsɔnɔ ku banana bani mɔɔtɛnku lɛlɔ. Badi 
bekyuli bani muuyú bekyuli teetéye ku ɔkɔ banyine ku ama bani mɔɔnyi ɔkɔ 
taakpali ala. Na ama bani ƒui naaasiaku ala bɔtina bɔbuni kama ni, ama na bébo 
ɔda ɔmɛni béte. 

11Na Katɔti litemi buni lɛni bɔsu na úti ɔ́kya-mi enu kemmo ni, nina kemmo kani 
na bɔdubɔkɛ ala bɔtina bɔbuni bɔmmɔ bɔni nási Katɔti ɔmmɔ ɔlati bukeye 
kemmo. Na anwu na bɔɔgyá enu. 

12Naaakana Blɔti Yesu Kristo enu bɔgya na ɔyikun ɔni na úte-mi ɔnii ntaabla 
kabla kamɛni ɔsu. Na sɔsɔ ni, úti-ka ɔ́kya-mi enu kemmo. Ɔsika ɔ́nu-mi ɔ́ti ka 
naaalɛ-nwu kama. 

13Ina ka líkpoku-nwu na lɛ́tɛmi enyekpi ku edumi na nwuna lɛlɔ dii asa na 
ḿbenwini kayi ni, Katɔti ɔ́nu-mi kɔnyana. Ɔsika uwi ɔmmɔ kemmo ni, ńtaƒɔ-
nwu tɔ ńtadi na ńtati lɛla lɛni lɛnɔ na ńtaabla. 

14Mina tati tati ɔ́ya na lɛ́du-nwu kaƒɔ, na ɔ́ya na lɛ́nu Kristo Yesu lɛ́ti na lɛ́ƒɔ-nwu 
lɛ́di na lɛ́blaku-nwu unwi. Ɔmɛni ɔsu na ami lɛnɔ mɔɔyɔ́ bekyuli. 

15Kenye kani na ndubo bɔsu mɛni kadi litemi geen, na ɔlɛka ukyuli biala ɔƒɔ-ka 
ɔdi. Yesu ɔni ndi Ukyuli Ɔƒunadi úbo kayawi kamɛni kemmo ɔnii ubedie bekyuli 
ɔlɛku bana ekpidi ani na baabla kemmo. Na ala ekpidi bablane bammɔ ƒui akɔ 
ni, ami ntulo. 

16Ɔmɛni ɔsu geen na Katɔti ɔ́nu-mi kɔnyana kalɛ na ɔkɛnku ami ɔni ntulo-ma 
akɔ ƒui lɛlɔ ni, Kristo Yesu ɔdubɔya na bekyuli banu kalɛ na ubo bɔyɔ bɔni muuti 
taakyiɛ ute ekpidi bablane bani maƒɔ-nwu madi. Na ɔdubute-ma ngba bɔni nsɔ 
naaadubo bɔsa lɛnɔ kudii. 

17Anwuɔsu ni, bɛya na buteemwi bula Katɔ Ɔga ɔni na bulánu ku bula anumi na 
uli ngba úsela ƒui. Na butaakɔliku anwu ɔni neeekpi kudii lɛnyi katɔ uwi ƒui. Ɔsia 
lɛni. 

18Mina ubi Timoteo, kabla ku ɔda bubo bɔni na líti muute-ɔ mɛni ni, kadanku 
ala ani na bula kenye bediene básu básiku-ɔ lɛlɔ. Ƒie etemila amɛni da na 
adubɔdi likpidi lɛlɔ na Blɔti kekpo kamɛni kemmo. 

19Da ƒula bɔƒɔtaadi kaduɛ kalɛ na ƒula kayi kaládu-ɔ kɔtɔ. Ɔsika bekyuli bani na 
bétenu bana kayi bɔlɛ ni, bayii bana bɔƒɔtaadi ulu. 

20Na bana akɔ badi ndi Himeneo ku Aleksandro. Lɛ́ni-ma kɔtu na líti-ma líte 
ukisine ɔmmɔ kalɛ na bebo abi na nwuna enu kemmo. Ɔmɛni ndubɔya na batɛya 
lɛla na bada enyekpi bɔtɛmi taasiku Katɔti lɛlɔ baya. 

Timoteo 1 - 2 

Bitaakpali Katɔ 
1Lɛla lideedi lɛni na mɔɔyɔ́ ka bɛti ndi ka bitaakpali katɔ na biteevele na bekyuli 
ƒui lili. Na biteeti amii ku-ma ƒui awiala taava Katɔti anumi. 

2Na bitaakpali katɔ teete baga ku bekyuli bani ƒui mɔɔdi bekyuli lɛlɔ kalɛ na bula 
ƒui bɔkɛ atu bɔyɔ ku keyi buɛɛ. Na buboku lɛlɔ kalɔ bute Katɔti na buti ɔbu bute 
ukyuli biala. 

3Katɔ bɔkpali bɔmɛni mɔɔyɔ́ bula Ɔƒɔne Katɔti kaƒɔ. 

4Ɔsika ɔɔwia ka ukyuli biala ɔnu nwuna litemi geen lɛmmɔ ɔti kalɛ na ɔƒɔ-nwu 
ngba. 

5Sɔsɔ ni, Katɔti unwi kani nkya. Na kɔnu ɔsiane lɛnɔ unwi kani nkya. Anwu ndi 
ukyuli ɔni baalɔ banii Kristo Yesu. Anwu mɔɔklibi abu ku Katɔti ntɛ. 

6Anwu néti lɛlɔ ɔ́kpa na bayawine ƒui lili. Na Yesu ɔ́bla ɔmɛni na uwi ɔni lɛlɔ 
geen na Katɔti úse ka udie nwuna bekyuli bɔƒɔ keyi ɔtina bayawine ƒui. 

7Na ɔmɛni ɔsu na Katɔti ɔ́bla-mi lɛsa ɔkɔne ku ɔtalane. Na ɔɔɔdi ɔkɔ na mɔɔnyi. 
Mɔɔsu-mii geen nnii údie-mi aani ala ɔtinane ɔnii mbedie bɔƒɔtaadi kenye ntina 
bekyuli bani naaadi Yudaƒuɔ. 

8Na baƒɔtaadine kasalakɔ biala ni, mɔɔwia ka banana bataakpali katɔ ku kayi 
kedee kalɛ na si Katɔti ɔɔnu bina enu katɔ ni, na ɔti ka bɛ́da lɛlɔ bídie likpidi 
kemmo. Na kɔnyi iye unyeƒi ɔdi uuubo-mii akɔ. 

9Mɔɔwia lɛnɔ ka beleku banu kaduɛ na bana adala lɛlɔ, na batina ka beeboku 
lɛlɔ kalɔ. Ɔɔɔdi ka beteenyimi lili ku kunweni lidu lidu ku sika ugyiedi adala lidu 
lidu ani náƒɔ kuye na aatina ka baakɔliku lɛlɔ katɔ. 

10Mmomu ni, bana ɔbladu ɔbuni udie-ma ɔtina aani beleku bani mɔɔsu banii 
basiaku Blɔti. 

11Na uleku biala uboku lɛlɔ kalɔ na ɔtɛya ala, na utakya lɛsɛ. 

12N ́tete-ma kuƒi nnii batina banana ala iye badi banana lɛlɔ. Mmomu ɔlɛka bada 
bana inye. 
13Ɔsika Adam na Katɔti ɔka budie asa na údie Eva. 

14Na ɔɔɔdi Adam na ukisine ɔmmɔ ɔ́tɔlɔ, mmomu uleku na ɔ́tɔlɔ. Na ɔ́ya na ɔ́bla 
likpidi. 

15Nsu si uleku wenye kpakplaa na nwuna bɔƒɔtaadi kemmo ku bɔyɔ na wada 
lɛlɔ kedee na weboku lɛlɔ kalɔ ni, ɔdubɔvi nwuna kɔwɔ lɛbibo kemmo buɛɛ. 

Timoteo 1 - 3 

Udu Ɔni Námanku Baƒɔtaadine Batɔnkune 
1Lɛsugba lɛmɛni lɛdi litemi geen ka ni, si ukyuli ɔdi ɔɔwia ka unwini baƒɔtaadine 
ɔtɔnkune ni, ɔɔwia kabla kabuni. 

2Na baƒɔtaadine ɔtɔnkune ni, ɔlɛka ɔbla ukyuli ɔni na litemi lɛdi lɛɛɛda-nwu, na 
úti uleku unwi, na ɔ́da anu, na ɔda lɛlɔ, na bekyuli baabu-nwu. Ɔɔbla lɛƒɔ na ɔdi 
ala ɔtinane buni. 

3Útalɛka utaani ntɛ teekpi, na ulekpo udi. Mmomu ɔlɛka ɔbla ukyuli ɔni nse 
buɛɛ, na ulayɔ kadɔ, na uuubo sika lɛnungyie lɛnɔ. 

4Ɔlɛka ɔkana nwuna kaduli bekyuli bɔda, na ɔya na nwuna bebi beteenu litemi 
na ulu biala lɛlɔ. 

5Na si ukyuli ɔdi ɔkya na ulákana nwuna kaduli bekyuli lɛlɔ bɔnu ni, agyi anii 
ulakana na watɔnku Katɔti baƒɔtaadine. 

6Útalɛka ɔbla ɔƒɔtaadine ɔwɔdi kalɛ na ulatalaku lɛlɔ katɔ, na ɔkɛnku lɛlɔ bɔtina 
bɔmmɔ ɔsu na webuli, na Katɔti wani-nwu kɔtu aani kalɛ na ɔ́ni ukisine ɔmmɔ 
kɔtu. 

7Ɔlɛka ɔbla ukyuli ɔni na ubo lɛnyi buni na bekyuli bani naaadi baƒɔtaadine lɛnɔ 
anumi, kalɛ na balasu lɛla likpidi lɛdi na nwuna lɛlɔ na weduo ukisine ɔmmɔ 
kakpagyuɛ kemmo. 

8Na baƒɔtaadine kasala bebunkune ni, ama lɛnɔ ɔlɛka babla bekyuli bani nda 
udu buni, na bada kabla kammɔ lɛnɔ kpakplaa. Na badi bekyuli bani naaani ntɛ 
teekpi, na anumi elégyie-ma na egulabi lɛlɔ. 

9Na ɔlɛka bada bɔƒɔtaadi litemi buni lɛni na bédie keyi mɛni kpakplaa ku kayi 
kani naaadu-ma kɔtɔ. 

10Na ɔdi ka bɛka-ma udu bɔkɔku bɔnu. Na si bana lɛlɔ liiibo litemi lɛdi ni, bɛya-
na benwini baƒɔtaadine bebunkune. 

11Bana beleku lɛnɔ ni, ɔlɛka babla beleku bani nda udu buni, na baaadi bekyuli 
lɛlɔ atɛ batɛmine. Mmomu ɔlɛka babla beleku bani náda anu, na baabla lɛla biala 
kaduɛ. 

12Bɛnu ka bebunkune bamɛni ɔdi biala úti uleku unwi, na ɔɔnu nwuna bebi ku 
kaduli bekyuli ƒui lɛlɔ kaduɛ. 

13Na bebunkune bani mɔɔda bana kabla kaduɛ ni, ama alati bebo kenyekɔ 
kabuni na Katɔti anumi. Na baakana na beesé kayi taasu bana bɔƒɔtaadi etemila 
ɔ́si Yesu Kristo bɔƒɔtaadi lɛlɔ. 

14-15Na nsia lɛnu ka ndububo uwi klukui kemmo mbanu-ɔ. Nsu muunweni ala 
amɛni lite-ɔ kalɛ na si mɔɔkpɛ kama ni, na ebunku-ɔ na ati kalɛ na ada ƒula lɛlɔ 
aani ɔtɔnkune na Katɔti ɔtɔ bebi akɔ. Na ngba ƒui Katɔti ɔtɔ bebi bani ndi 
baƒɔtaadine kasala ni, baagyumana nwuna litemi geen. 

16Katɔti litemi kedee lɛni na bédie keyi ni, lɛ́ƒɔ kuye geen na ukyuli biala ulakana 
na weni-ni. Ani ndi ka, “Blɔti úbo aani ɔyawine ubi. Katɔti Kɔyu kɔ́gyila-nwu na 
kúte-nwu ubo. Na katɔ batu bánu-nwu. Na bekyuli bákɔ-nwu lɛlɔ lɛsa na kadi 
ƒui akɔ. Bekyuli pii báƒɔ-nwu bádi na kayawi. Na Katɔti úti-nwu úsienku katɔ.” 

Timoteo 1 - 4 

Bekyuli Badubɔsiaku Ɔkɔ Ala Batinane Kama 

1Katɔti Kɔyu kuudie taasu-bu nwaa ka ni, asa na emeyi ekplodi adubudu ni, 
bekyuli badi badubɔlɛ bɔƒɔtaadi litemi geen lɛmɛni kama na basiaku ayu ekpidi 
katɔlɔ ku bani néti lɛlɔ béte ukisine ɔmmɔ ala bɔtina kama. 

2Bekyuli bamɛni mɔɔtina ɔkɔ ala, na baabɛla ama alati bana likyulikpi, ɔsika 
bana kayi kaladu-ma kɔtɔ. 

3Na baatina banii utalɛka bekyuli beti beleku. Na baasu banii batadi adila lidu 
lɛdi bene lɛnɔ. Nsu Katɔti nédie adila ƒui úse kalɛ na bani náƒɔ-nwu litemi geen 
bádi na basiaku-nwu kama ni, badi-nya ku linugya. 

4Na sɔsɔ ni, lɛla biala na Katɔti údie ni, lɛdia. Anwuɔsu útalɛka bekyuli beni 
lɛdila lɛdi. Mmomu ɔlɛka baka Katɔti enu bɔgya na ana lili. 

5Ɔsika Katɔti litemi ku bula linugya lɛ́bla adila ammɔ kedee. 

6Si átina ƒula banwa ala amɛni ni, mmɔ na adubɔbla Yesu Kristo kabla ubunkune 
buni. Na bɔƒɔtaadi etemila amɛni ku bula ala bɔtina bɔni kama na asia ni, anya 
muute-ɔ kenyekɔ kamɛni. 

7Anwuɔsu da lɛlɔ mami kɔbɔ ala batɛmine ku atɛ keeke ani neeebo kɔsia lɛlɔ. 
Na ataatɛya Katɔti etemila na asiaku-nya kama kpakplaa, na elie ngba buni aani 
ɔƒɔtaadine kalɛ. 

8Ɔlɔna lɛlɔ ɔkplu ɔdia bɔdi, nsu kalɛ na baatɛya Katɔti etemila kama bɔsiaku 
bubo kɔsia butulo ƒui. Ɔsika uute-ɔ kɔsia na ngba bɔmɛni ku kekpima ngba lɛnɔ 
kemmo. 

9Ɔmɛni ɔdi litemi geen lɛni na ɔlɛka ukyuli biala ɔƒɔ ɔdi. 

10Ɔmɛni ɔsu na bunye kabla lɛlɔ kpakplaa na buubó abi. Ɔsika bula anu asia 
ngba ƒui Katɔti ɔni ndi bekyuli ƒui Ɔƒɔne lɛlɔ. Na bani geen na ɔdubo bɔƒɔ ndi 
bani náƒɔ-nwu bádi. 

11Na ala amɛni na ɔlɛka atina-ma. 

12Taya na ukyuli ɔdi ɔnu-ɔ ɔnii ásɔ ka adi ɔnamu ɔsu. Mmomu ni, nwini asogya 
te baƒɔtaadine bammɔ ƒui na ƒula kɔtɛ ku udu ku ƒula bekyuli bɔyɔ ku bɔƒɔtaadi 
kemmo ku ƒula kedee bulie lɛnɔ kemmo. 

13Nye kpakplaa na ataaka Katɔti litemi lɛmmɔ na ataakɔ-ni lɛsa teete 
baƒɔtaadine ƒui. Na eteedie-ni kalɔ na ataatina-ma ala ammɔ wetédu uwi ɔni na 
mebo. 

14Na Katɔti Kɔyu kemmo kabla etela ani na úti ɔ́kya-a lɛlɔ kemmo ɔkɛnku 
nwuna kenye bediene ku baƒɔtaadine benengu bani néti enu básia-a lɛlɔ ni, 
tada-nya taya. 

15Ya na ƒula kasusu kasia ɔmɛni lɛlɔ, na ataabla-nya taasia kama kalɛ na bekyuli 
ƒui banu ƒula ngba buni bulie lɛtɔtɔ busie bati. 

16Da lɛlɔ kaduɛ ku ala ani na aatina. Nye kabla kammɔ lɛlɔ kpakplaa. Ɔsika si 
ábla lɛni ni, adubudie awɔ ku bekyuli bani ƒui muunú ƒula litemi lɛmmɔ alɛku 
kɔtu bɔni kemmo. 

Timoteo 1 - 5 

Bɛda Bekpinele Ku Batɔnkune Ku Kabla Bablane Kaduɛ 
1Tadɔnku ukyuli ɔni nábi lɛlɔ utulo-ɔ momoomo. Mmomu die ala kalɔ te-nwu 
ku kayi buɛɛ aani ƒula ɔti kalɛ. Na ada bakloƒu aani banwani kalɛ. 

2Da beleku bani nábi lɛlɔ bétulo-ɔ aani ƒula beni kalɛ. Na ada begblebi lɛnɔ aani 
ƒula banwani belekubi, na ataabla lɛlɔ kedee. 

3Bekpinele bani neeebo bebunkune ni, da-ma kaduɛ ku ɔbu. 

4Nsu si ukpinele ɔdi ubo bebi iye bawɔ ni, bebi bammɔ bese kalɔ bataatɛya bana 
kaduli bekyuli bɔda ku bana bawɔne bɔda aani bana bɔƒɔtaadi kabla kalɛ. Ɔmmɔ 
mɔɔtina ka beesé bana bawɔne kɔdɛ. Ɔmɛni mɔɔyɔ́ Katɔti kaƒɔ. 

5Na ukpinele ɔni neeebo ubunkune ni, uuti nwuna anu ƒui taasia Katɔti lɛlɔ na 
ɔɔkpali Katɔti usien ku ɔƒɛ ka ɔɔwia-nwu kebunku ɔsu. 

6Nsu ukpinele ɔni mɔɔbla lɛyalɛ ni, uuubo ngba na Katɔti anumi ina ka uli ngba. 

7Bo-ma ɔda na ala amɛni lɛlɔ kalɛ na beletemi belewi-ma. 

8Na si bina akɔ ɔdi úni na uláda nwuna kaduli bekyuli kaduɛ ni, agyi anii 
ɔɔɔsiaku bɔƒɔtaadi bɔmmɔ kama, na nwuna litemi líbie litulo ukyuli ɔni nátaƒɔ 
útadi. 

9Teti ukpinele ɔni nátaƒɔ tɔ akwa liti ku leevu lɛnyi tebunku bekpinele lɛkpa lɛni 
nkya baƒɔtaadine bammɔ akɔ. Na ɔni nsia ni, ukpinele ɔni néduo lɛkpa lɛmmɔ 
kemmo ɔlɛka ɔbla uleku ɔni nélie kɔgya kunwi. 

10Ɔlɛka bekyuli bataalɔ-nwu lɛnyi lɛbuni na nwuna ala abuni bɔbla ɔsu. Na ɔdi 
uleku ɔni nányuɛ nwuna bebi kaduɛ na ɔɔƒɔ́ baƒɔ. Ɔlɛka ɔbla uleku ɔni na ubo 
kɔnu ute nwuna baƒɔtaadine bakpana. Na uute bekyuli ƒui kebunku na bana 
lɛbibo kemmo. Na sɔsɔ ni, úti nwuna ngba bulie ƒui úte lɛbuni bɔbla. 

11Bekpinele bani nétedu tɔ akwa liti ku leevu ni, teti bana anyi tebunku 
bekpinele lɛkpa lɛmɛni. Ɔsika si ɔlɔna kɔgya bulie emini eekpóku-ma ni, 
badubɔlɛ Kristo kama na betélie agya bamba. 

12Na ɔmɛni ɔdubɔya na baƒiɔ linyese lɛni nkya ama ku Katɔti ntɛ na ɔdu-ma kɔtɔ. 

13Ɔmmɔ kama ni, badububile uwi na bakɛ kɔnu bete bekyuli kɔduli bɔvi 
bataatɛmi atɛ keeke. Na ukpidi ƒui ndi ka ni, badubutaalɔ bekyuli anyikpi na 
beteekeyi atɛ. Na bataatɛmi bekyuli lɛlɔ kɔtɛ ku ala abambadi ani na útalɛka 
basu. 

14Anwuɔsu ni, mɔɔyɔ́ ka bekpinele bamɛni udu belie agya na bawɔ bebi na 
bataanu bana kɔduli ala lɛlɔ mmomu. Ɔmɛni ɔdubɔya na balabla ala ani 
nátamanku na wete bula bekisine kuƒi na bataasu ala taasiku-bu lɛlɔ. 

15Ɔsika bekpinele badi bénwini basiaku Satan kama. 

16Si ukpinele ɔdi ɔkya ɔƒɔtaadine ɔdi kaduli ni, anwu ɔnu-nwu lɛlɔ kalɛ na etila 
ammɔ asɔ alasia Katɔti baƒɔtaadine lɛlɔ. Na ɔya na baƒɔtaadine bamɛni bataanu 
bekpinele bakladi bani neeebo bebunkune lɛlɔ. 

17Na baƒɔtaadine batɔnkune bani mɔɔtɔnku bekyuli kaduɛ ni, ɔlɛka bakɛ 
lɛyuƒɔla lɛni nésie anumi. Na ɔni ntulo ƒui ndi bani mɔɔtina ala na baasu litemi 
buni lɛnɔ. 

18Ɔsika básu na Bunweni Kedee Ɔku kemmo banini, “Tenyimi ebuo ɔni muuwile 
edula teete-ɔ kenye si unye kabla lɛlɔ.” Lɛnɔ ni, “Ɔlɛka kabla biala ɔblane ɔkɛ 
nwuna kabla lɛlɔ lɛyuƒɔla.” 

19Si ukyuli ɔdi úbo ɔɔdá ɔtɔnkune ɔdi kenye ni, taƒɔ taadi si bétedu nkyuli inyɔ 
ku kama. 

20Na bekyuli bani nli nte ekpidi bɔbla ni, ɔlɛka edie alɛ-ma na adɔnku-ma na 
baƒɔtaadine ƒui anumi. Na ɔmɛni ɔdubɔkya bakladi liƒu. 

21Anwuɔsu mɔɔlɛ-ɔ na Katɔti ku Kristo ku Katɔti batu ƒui anumi nnii sia ala 
amɛni anu kaduɛ na alanu ukyuli ɔdi anumi alabla lɛla lɛdi. 

22Wi lɛlɔ buɛɛ na tababla eti enu asia ɔdi lɛlɔ na ese-nwu likpo ete Katɔti kabla. 
Na tenye ekpidi bablane kama, mmomu da lɛlɔ sɛɛn. 

23Na ƒula kaƒɔ ɔlɛ ɔsu ni, tasu anii ataani ntu lɛti. Ɔdia ka ataani ntɛ blii blii kuvo 
kalɛ. 

24Bekyuli badi ekpidi eeebo ɔbɛ ɔni na anya alati áaka bana litemi kɔtɔ bɔdu 
budie bɔtina. Nsu badi ama ni, kama kama asa na ama adi lɛnɔ aalɛ́ keyi. 

25Lɛni kani na ala abuni adi bɔbla lɛnɔ eeebo ɔbɛ, na ani nábɛ lɛnɔ adubɔlɛ keyi. 

Timoteo 1 - 6 

1Su baƒɔtaadine bani mɔɔbla bekyuli bamba kabla ƒui anii ɔlɛka beboku lɛlɔ kalɔ 
bete bana benwoti na kabla biala kemmo, kalɛ na bekyuli bamba balatɛmi kɔbɔ 
ala balásiku Katɔti ku bula bɔƒɔtaadi ulu ala bɔtina lɛlɔ. 

2Na bekyuli bani mɔɔbla kabla teete benwoti bani ndi baƒɔtaadine ni, beteti 
bana bɔƒɔtaadi kɔnwa bɔdi batata betenye bana benwoti lɛlɔ. Mmomu ɔlɛka 
beboku lɛlɔ kalɔ na bete-ma kebunku bebu. Ɔsika bekyuli bani na beete 
kebunku mɛni ni, basiaku Yesu kama. Na ama ku-ma ƒui badi nwuna ala badine 
bani na ɔɔyɔ́ geen. Ɔmɛni na ɔlɛka atina-ma anii babla na akya-ma ogya. 

Anumi Egyie-ɔ Na Katɔti Kama Bɔsiaku Kemmo 
3-4Si ukyuli ɔdi ɔɔtina ala bamba ani naaasiaku bula bɔƒɔtaadi ulu ɔni nkɛnku 
Blɔti Yesu Kristo litemi geen lɛlɔ ni, ukyuli ɔmmɔ ɔɔtalaku lɛlɔ katɔ na ɔɔɔgyi 
lɛla lɛdi. Unyeƒi ukpludi ku kadɔ kani na ɔɔkya. Ɔmɛni ɔɔyá na anumi ekpidi 
eegyie bekyuli, na baadɔ, na beedumi lɛlɔ, na beeti lɛlɔ kasusu kekpidi. 

5Na baaní ala teenene uwi biala. Bekyuli bamɛni kasusu kékpi-ma na báyila 
litemi geen lɛmmɔ. Baakali banii badubɔsia bɔƒɔtaadi ulu lɛlɔ na beyile bana aƒo. 

6Nsu ni, si anumi eegyie ukyuli na Katɔti kama bɔsiaku kemmo na ala ani na ubo 
aaƒɔ́-nwu anu ni, uunwíni ɔlakɛne. 

7Ɔsika ɔni na báwɔ-bu ni, bɔɔɔda lɛla lɛdi búteboku kayawi. Na si búkpi lɛnɔ ni, 
buleti lɛla lɛdi bulatɔlɔku. 

8Anwuɔsu bɛya na bula adala ku adila ani bubo emo-bu. 

9Nsu bekyuli bani na anumi eegyie-ma na lɛkɛ lɛlɔ ni, baanú kakpagyuɛ kani na 
Satan ɔ́kywɛ-ma. Na beeduo adɔlɔla bɔbla kemmo, na ɔlɔna alaekpidi ala bɔbla 
aada-ma ɔkwɛ na eebile bana ngba keliela na beekpi taayii ku udu. 

10Ɔsika sika lɛnungyie kemmo na ekpidi lidu lidu lɛɛkwɛ́ taasi. Ɔmɛni ɔsu na 
bekyuli badi báyila bɔƒɔtaadi ulu geen ɔmmɔ. Na bana ngba ƒui búduo lɛbibo 
kemmo. 

Nye Bɔƒɔtaadi Kabla Lɛlɔ Kpakplaa 
11Nsu ka adi ukyuli ɔni na éti lɛlɔ éte Katɔti ɔsu ni, die ala amɛni ƒui atu na eti 
ƒula anu asia lɛbuni bɔbla lɛlɔ. Sia Blɔti kama na bɔƒɔtaadi ku bɔyɔ kemmo. Kɛ 
kayi na ada bekyuli buɛɛ. 

12Nye bɔƒɔtaadi kabla lɛlɔ kpakplaa na adi lɛlɔ na akɛ ngba bɔni nsɔ naaadubo 
bɔyii kudii. Ngba bɔmɛni ɔsu na Katɔti ɔ́ƒuna-a uwi ɔni na édie ƒula lɛlɔ kalɔ na 
baƒɔtaadine bakladi anumi. 

13Na Katɔti ɔni nédie lɛla biala ku Yesu Kristo ɔnii nése kayi na údie nwuna 
bɔƒɔtaadi keyi na Pontio Pilato anumi muudie-mi kenye ka muute-ɔ ɔda bubo 
bɔmɛni. 

14Na mɔɔsu-ɔ nnii da ala amɛni kaduɛ kalɛ na ukyuli ɔdi ulasu lɛla likpidi lɛdi 
na ƒula lɛlɔ wetédu uwi ɔni na Yesu Kristo wasɔ webo. 

15Na Katɔti ɔdubɔya na Yesu Kristo wasɔ webo na uwi ɔni námanku lɛlɔ. Katɔti 
Ɔyɔne ɔmɛni lɛti mɔɔdi lɛla biala lɛlɔ, na anwu ndi bagadine ƒui Ɔga. Na lɛla biala 
lɛɛlɔ-nwu lɛnii Unwoti. 

16Anwu lɛti nli ngba ɔni na ulekpi kudi kudii. Na uukeye ɔni na ukyuli ɔdi 
ulakana-nwu anumi bɔda bɔlɛ. Ukyuli ɔdi útanu-nwu kudii na ɔdi lɛnɔ ulakana-
nwu bɔnu. Na bumwi ku ɔyikun ɔdi anwu ɔdi úsela ƒui. Ɔsia lɛni. 

17Su ama bani mbo kayawi ala pii anii batatalaku lɛlɔ katɔ na beteti bana anu 
batasia ala ani udu naaakana-ma bɔƒɔ lɛlɔ. Mmomu beti bana anu basia Katɔti 
lɛlɔ. Anwu muute-bu lɛla biala ku kaƒɔ ƒaa kalɛ na bɔkɛ lɛlɔyɔ. 

18Su-ma anii bataabla lɛbuni kalɛ na benwini balakɛne na lɛƒɔndia bɔbla 
kemmo. Na beteete bekyuli ala ku kaƒɔ ƒaa. 

19Si bábla lɛni ni, badubɔkɛ ala ani naaayii udu bese lɛlɔ kama. Na badubuƒie 
ngba geen bɔmmɔ bada. 

20Timoteo, nu ka ágyumana ala ani na béti béte-ɔ bɔda kaduɛ. Takya atɛ keeke 
ku kɔdɔlɔ unyeƒi kenye. Anya na bekyuli badi beeti taatɔlɔ bekyuli banii lɛlati 
lɛdi kenye. 

21Ɔsika badi baasu banii bagyi ala amɛni. Nsu ɔkɛnku ɔmɛni ɔsu na báyila 
bɔƒɔtaadi ulu ɔmmɔ. Muuvele Katɔti nnii ɔda-mii kaduɛ na nwuna lɛƒɔndia 
kemmo. 

Timoteo 2 

Timoteo 2 - 1 

1Ami Paulo ɔni nkɛnku Katɔti lɛƒɔyɔ lɛlɔ na ndi Yesu Kristo ɔtalane ni, ami 
muunweni-ɔ ɔku ɔmɛni taasiku ngba bɔni na bɔdubɔkɛ na Blɔti Yesu Kristo lɛlɔ 
na abu ku-nwu unwi bɔbla kemmo. 

2Mina ubi ɔyɔne Timoteo, muuvele Katɔti ku Blɔti Yesu Kristo lɛƒɔndia nnii 
lɛsiaku-ɔ na lɛnu-ɔ kɔnyana na lite-ɔ keyi buɛɛ. 

Nye Kpakplaa Na Bɔƒɔtaadi Kemmo 
3Mɔɔgyá Katɔti ɔni na mɔɔkpá enu aani kalɛ kani na mina bati kuuku bátaabla. 
Na mɔɔbla lɛni na kayi kani naaadu-mi kɔtɔ kemmo. Lɛnɔ ni, mɔɔgyá-nwu enu 
usien ku ɔƒɛ na muuvele na ƒula lili si mɔɔkpali katɔ. 

4Na mɔɔkali taanu ƒula keku kani na éwulo na mɔɔwia geen ka lɛnu-ɔ kalɛ na 
ebiti ada-mi. 

5Mɔɔkali taanu ƒula bɔƒɔtaadi kpakplaa bɔni na ebo. Bɔƒɔtaadi bɔmmɔ nákya 
ƒ'inieku Lois ku ƒ'ini Eunike alati kemmo. Lɛ́ƒɔ lɛ́di ka awɔ lɛnɔ ebo-mu. 

6Kasusu kamɛni geen ɔsu na muunyimene-ɔ kalɛ na ada litela lɛni na Katɔti úte-
ɔ kpakplaa uwi ɔni na líti mina enu lɛ́sia-a lɛlɔ na lɛ́kpali katɔ. 

7Ɔsika Katɔti úteti kɔyu kɔni náya na liƒu litaada-bu útete-bu. Mmomu ni, úte-
bu Kɔyu kɔni mɔɔyá na bɔɔkɛ́ ɔyikun, na bɔɔyɔ́ lɛlɔ, na bɔɔkana na bɔɔtí lɛlɔ bɔda 
lɛnɔ. 

8Ɔmɛni ɔsu ni, taya na kɔƒa kukpo-ɔ ka enye Blɔti litemi kama, iye kɔƒa kukpo-ɔ 
na mina lɛlɔ aani ɔtɔntɛne kalɛ na Kristo ɔsu. Mmomu ni, awɔ lɛnɔ nye lɛbibo 
lɛmmɔ kenye kpakplaa na eteedie Blɔti litemi buni lɛmmɔ keyi. Ɔsika Katɔti úte-
ɔ ɔyikun kalɛ na akana na abla ɔmɛni. 

9Blɔti ɔmmɔ náƒɔ-bu ngba na ɔ́lɔ-bu ɔnii bunwini nwuna bekyuli. Ɔɔɔdi bula 
lɛbuni lɛni na bɔ́bla ɔsu. Mmomu ni, Katɔti ɔmmɔ ɔlati kasusu ku lɛƒɔndia lɛni 
na ubo ute-bu ɔsu. Na ɔkɛ Yesu Kristo lɛlɔ na bɔ́kɛ Katɔti lɛƒɔndia lɛmɛni asa na 
údie kayawi. 

10Nsu ɔƒɛni na Katɔti údie ɔmɛni ɔ́tina-bu nwaa na Ɔƒɔne Yesu Kristo ɔmɛni 
bubo kemmo. Anwu nádi kukpi ɔyikun lɛlɔ. Na ɔkɛ nwuna litemi buni lɛlɔ ni, 
údie ngba bɔni nsɔ naaadubo bɔsa kudii keyi. 

11Katɔti úti-mi ɔ́bla lɛsa ɔkɔne ku ɔtalane ku nwuna litemi buni lɛmɛni ala 
ɔtinane. 

12Na ɔkɛ ɔmɛni lɛlɔ ɔsu muubó abi na kɔƒa kulekpo-mi. Ɔsika lɛ́ƒɔ lɛ́di geen, na 
ngyi ukyuli ɔni lɛlɔ na mina anu asia. Na ngyi lɛnɔ ka ɔdubɔgyumana-mi na lɛda 
lɛla lɛni na úti ɔ́kya-mii enu kemmo kaduɛ wetédu limeyi lɛkladi lɛmmɔ lɛlɔ. 

13Da etemila geen ani na lɛ́tina-a ƒui kaduɛ na abla asiaku-nya lɛlɔ. Nye 
bɔƒɔtaadi bɔmmɔ lɛlɔ kpakplaa na abla unwi ku Yesu Kristo na bɔyɔ kemmo. 

14Na ɔkɛ Katɔti Kɔyu ɔyikun ɔni nkya-bu lɛlɔ kemmo ɔsu ni, da ala abuni ani ƒui 
na Blɔti úti ɔ́kya-a enu kemmo kaduɛ. 

15Agyi ka Asiaƒuɔ baƒɔtaadine ƒui bálɛ-mi kama, na Ƒigelo ku Hermegene lɛnɔ 
báda-mi bése. 

16Muuvele Katɔti nnii ɔnu Onesiƒoro ku nwuna kaduli bekyuli kɔnyana, ɔsika 
kɔƒa kútekpo-nwu na mina lɛlɔ aani ɔtɔntɛne kalɛ. Mmomu ɔ́kya-mi lɛlɔ na 
úbunku-mi kaduɛ. 

17Na uwi ɔni na úbo Roma ni, ɔ́wia-mi ɔ́vi laa útédu uwi ɔni na ɔ́nu-mi. 

18Na muuvele Katɔti nnii ɔnu-nwu kɔnyana na Litemi Bɔtɛ Limeyi lɛmmɔ lɛlɔ. 
Awɔ ɔlati agyi kɔlɛ kɔlɛ kɔni na úbunku-mi na Eƒeso. 

Timoteo 2 - 2 

1Na awɔ, mina ubi, kya ɔkplu na bula unwi bɔbla ku Kristo na nwuna lɛƒɔndia 
lɛni na ubo ute-bu kemmo. 

2Na ala ani na énu ka lɛ́tina bekyuli pii anumi ni, anya kani na ɔlɛka eti akya 
bekyuli bani náƒɔ bádi enu kemmo na beti-nya batina bekyuli bamba lɛnɔ. 

3Nye lɛbibo lɛmmɔ kenye kpakplaa aani ukpone ɔbuni ɔni nnye ute Yesu Kristo. 

4Ɔsika ukpone ɔni nnye nwuna kabla lɛlɔ geen ni, ɔɔwia ka nwuna ablala ada 
nwuna ɔtɔnkune ebiti. Anwuɔsu ɔsɔ ulakya bekyuli bani naaadi bekpone ablala 
kenye. 

5Lɛni kani na asa na usi ukeline ɔni lɛnɔ nnye lɛlɔ kakukɔ wadi lɛlɔ ni, ɔlɛka ɔbla 
ɔsiaku nwuna ɔda bubo lɛlɔ kaduɛ. 

6Umonsene ɔni nábla kogyoklo geen na nwuna kemmo ni, anwu mɔɔka edula 
ammɔ bɔdi. 

7Kali ala ani mɔɔsu-ɔ mɛni ƒui nu, ɔsika ngyi nnii Blɔti ɔdubɔya na enu ana ƒui 
kalɔ. 

8Nyimo Yesu Kristo ɔni ndi Dawid kaba kemmo ubi ɔni na Katɔti ɔ́gyila ɔ́lɛku 
bekpine akɔ aani kalɛ na litemi buni lɛni mɔɔsu mɛni lɛɛtina. 

9Muubó abi na litemi buni lɛni mɔɔsu ɔsu. Na bébo-mi lɛkpu muedi aani ukyuli 
ɔni na ubo lɛkanta likpidi. Nsu Katɔti litemi ni, bétebo-ni lɛkpu! 

10Ɔmɛni ɔsu na mɔɔƒɔ́ lɛla biala teebweli na Katɔti bekyuli baƒunadi ɔsu, kalɛ na 
ama lɛnɔ bakɛ bɔƒɔ bɔni na Yesu Kristo lɛlɔ kani na bɔɔsia na buuti ngba ƒui lɛlɔ 
bɔyɔ teete-bu. 

11Kenye kamɛni kadi litemi geen ka ni, “Si bɔ́bla unwi ku Blɔti na nwuna kukpi 
kemmo ni, bɔdubɔsɔ bɔta buliku-nwu ngba. 

12Si bɔ́kana na bunye kpakplaa na lɛbibo biala kemmo ni, abu ku-nwu bɔdubɔdi 
lɛga. Na si buuní-nwu ni, anwu lɛnɔ ɔdubuni-bu. 

13Si ina bɔlɛ bula bɔƒɔtaadi kama muedi ni, anwu ulálɛ nwuna linyese kama. 
Ɔsika ulakana na walɛ anwu ɔlati lɛlɔ kama kudii.” 

Da Lɛlɔ Kaduɛ Na Katɔti Uwi-ɔ Livo 
14Ya na beteenyimo ala amɛni na alɛ-ma kpakplaa na Katɔti anumi anii 
batataakya unyeƒi. Ɔsika kɔsia kɔdi kulálɛ ɔmmɔ kemmo. Mmomu ɔdubɔya na 
bekyuli bani muunú ala ammɔ bɔƒɔtaadi bɔyuɛ. 

15Da lɛlɔ kaduɛ na ulu biala lɛlɔ na Katɔti uwi-ɔ livo. Taya na kɔƒa kuteekpo-ɔ na 
ƒula kabla lɛlɔ. Mmomu bla ukyuli ɔni mɔɔtina Katɔti litemi lɛmmɔ geen. 

16Die lɛlɔ na kɔbɔ ala ku kɔdɔlɔ atɛ bɔtɛmi kemmo. Ɔsika bekyuli bani na baabla 
ala amɛni udu ni, uudie bana kasusu na Katɔti kudɔ teesienku ɔgyu kakaaka. 

17Ala ammɔ udu bɔtina ese aani lɛnyama lɛni mɔɔnyi. Na nkyuli inyɔ bani nátina 
ala ammɔ udu ndi Himeneo ku Ƒileto. 

18Bénwini kama bákya litemi geen lɛmmɔ na bakya beeƒú baƒɔtaadine badi 
kasusu banii bula ngba bɔsɔ bɔta bubelieku Katɔti búubo búbavi. 

19Nsu ni, Katɔti ɔtɔ kalɔ lɛtabi lɛni na ɔ́kya ni, lɛla biala lilakana-ni bɔkunku. Na 
lɛtabi lɛmɛni lɛlɔ ni, únweni etemila amɛni ɔ́sia ɔnini, “Blɔti ɔgyi bekyuli bani 
ndi anwu badi,” ku “Ukyuli ɔni masu ɔnii ɔsiaku Blɔti ni, ɔlɛka unwini kama ɔkya 
ekpidi bɔbla.” 

20Na ɔlakɛne ɔtɔ ni, akyami lidu lidu liisé. Na adi adi sika ugyiedi ku ɔƒualadi. Na 
adi lɛnɔ adi kavɔ ku kanwi akyami. Na akyami amɛni lɛlɔ kabla ni, adi ese ete 
emeyi buni bɔdi. Na adi lɛnɔ emeyi keeke bɔƒuƒuɛ na ese ete. 

21Anwuɔsu si ukyuli ɔdi ɔ́da lɛlɔ údie likpidi kemmo na ɔ́bla lɛlɔ sɛɛn ni, anwu 
náƒɔ Blɔti kuye aani akyami ani nse nte emeyi buni bɔdi. Na ɔ́manku ute ka ɔbla 
kabla kabuni. 

22Da atu die lɛkloƒu bɔdi ala keeke kama bɔsiaku kemmo. Na abla lɛla biala ulu 
lɛlɔ, na elie ɔƒɔtaadine ngba buni, na ataayɔ bekyuli, na elieku-ma ku keyi buɛɛ. 
Siaku ala amɛni ku bekyuli bani ƒui mɔɔkpali Blɔti ku kayi sɛɛn kama. 

23Da lɛlɔ mami kɔbɔ ala ku kɔdɔlɔ atɛ batɛmine lɛlɔ, ɔsika kadɔ na ala ammɔ udu 
eeboku. 

24Na utalɛka ukyuli ɔni na ɔɔtɔnku Blɔti bekyuli utaadɔ. Mmomu ɔdi ka utaabla 
lɛƒɔndia teete ukyuli biala, na ɔkana ala butaatina, na ɔbla ukyuli ɔni na use 
buɛɛ. 



2095 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

25Na bekyuli bani ƒui mɔɔta teenye litemi buni lɛmɛni lɛlɔ ni, ɔlɛka udie ala kalɔ 
ute-ma ku kayi buɛɛ. Na ɔƒɛni kalɛ Katɔti ɔdubɔya na benwini kayi na banu 
litemi geen lɛmmɔ bati. 

26Ɔmɛni ɔsu bana kasusu kadubɔlɛmi na balɛ Satan ɔni néti-ma únwini nwuna 
lɛƒɔyɔ bablane kakpagyuɛ kemmo. 

Timoteo 2 - 3 

Bekyuli Badubuni Katɔti Na Emeyi Ekplodi Kemmo 
1Se ɔmɛni likpo ka ni, na emeyi ekplodi kemmo ni, likyulikpi lɛdubɔya na keliela 
kayu ɔkplu. 

2Bekyuli badubɔyɔ bana lɛlɔ lɛti bɔdia na bayɔ egulabi. Badubo lɛmɛnɛ 
butaakun na bataatalaku lɛlɔ katɔ. Ama ndi bekyuli bani muudumi bekyuli, ku 
bani naaabu bana bawɔne. Na belese kɔdɛ, ku bekyuli bani naaasiaku bɔƒɔtaadi 
bɔmmɔ kama. 

3Badi bekyuli bani na ukyuli bamba lɛlɔ lilakywi-ma kaƒɔ, ku bani naaanu 
kɔnyana. Badi bekyuli bani mɔɔnyi ɔkɔ taada litemi taasia bekyuli lɛlɔ, ku 
bekyuli bani mbo kalala. Na bana anumi eeese buɛɛ. Na badi bekyuli bani nkisi 
lɛla lɛbuni. 

4Badi bekyuli bani mɔɔkya bana bakpana kakya. Na badi bekyuli bani nábi 
basiaku bana lɛnunsia kama, ku bekyuli bani mɔɔkali banii ama kani ntulo ku 
bekyuli bani mɔɔyɔ́ kayawi ebiti teetulo Katɔti. 

5Bekyuli bamɛni udu mɔɔtina ku kenyekplu ka badi bekyuli babuni, nsu beení 
Katɔti ɔyikun ka ɔdi-ma lɛlɔ na bana keliela kemmo. Da lɛlɔ mamiku bekyuli 
bamɛni lɛlɔ. 

6Ɔsika bekyuli bamɛni udu ni, baabɛ́ teeduo bekyuli kɔduli na baadi beleku bani 
naaakana bana lɛlɔ bɔda lɛlɔ, ɔsika ekpidi lidu lidu bɔbla bɔ́ya na beeebo 
bunwini teewi. 

7Beleku bamɛni baatɛya ala uwi ƒui, nsu belenu etemila geen ammɔ kalɔ kudii. 

8Na aani kalɛ na Yane ku Yambri báta bénye Mose lɛlɔ dii ni, lɛni kani na ɔkɔ ala 
batinane bamɛni lɛnɔ baata teenye litemi geen lɛmɛni lɛlɔ. Bekyuli bamɛni badi 
bekyuli bani na likpidi bɔbla bɔ́ƒɔ-ma kasusu ƒui, na báyila baƒɔtaadine geen 
bɔmmɔ ulu. 

9Nsu ni, bekyuli bamɛni belésie ɔgyu, ɔsika bana kɔkwɛ kukpidi kɔdubɔlɛ keyi 
na bekyuli ƒui anumi aani bani nábla udu ɔmɛni bávi kalɛ kani. 

Blɔti Ɔdubudie-ɔ Ɔlɛku Ɔgbankpi Biala Kemmo 

10Nsu awɔ ni, áanu mina ala bɔtina áti ku mina ngba keliela ku mina kasusu ku 
mina bɔƒɔtaadi ku kalɛ na muuwi lɛlɔ ku kalɛ mɔɔyɔ́ bekyuli ku kalɛ na mɔɔkya 
ɔkplu na lɛbibo kemmo. 

11Agyi kalɛ na básiaku-mi na békpoku-mi ku abi ani na líbo na Antiokia ku 
Ikonion ku Listra. Kali nu bukpoku bɔni kemmo na línye kpakplaa. Nsu na ɔna 
ƒui kemmo ni, Blɔti údie-mi. 

12Sɔsɔ na ɔdi ka ni, bekyuli bani ƒui melie ngba buni na Kristo kemmo ni, 
badububo abi na bekpoku-ma. 

13Nsu bekyuli bekpidi ku ɔkɔ ala batinane ama ni, bubie bɔmmɔ bɔdubɔkɔ-ma 
katɔ bubu na bataatɔlɔ bekyuli. Na bana ɔbladu ɔmmɔ ɔdubɔtɔlɔ ama alati lɛnɔ. 

14Nsu awɔ ni, mɔɔwia ka enye ala ani na atɛya na áƒɔ ádi lɛnɔ lɛlɔ kpakplaa. 
Ɔsika agyi bekyuli bani kudɔ na átɛya-nya. 

15Ka ɔ́si-ɔ lɛnamu uwi ni, áti Bunweni Kedee Ɔku kemmo etemila ani náya-a na 
áda anu na ebo ngba bɔƒɔ etemila ɔkɛ Kristo bɔƒɔtaadi lɛlɔ. 

16Katɔti ɔyikun lɛlɔ na bɔ́sia bɔ́kɛ ala ani ƒui bénweni na Bunweni Kedee Ɔku 
kemmo. Na ɔdia ute ala bɔtina ku ukyuli bɔdɔnku ku bɔklibi ku bɔnyuɛ na ngba 
buni bulie kemmo. 

17Bénweni-nya kalɛ na ukyuli biala ɔni néti lɛlɔ úte Katɔti wamanku na ɔklibi-
nwu ute ala abuni bɔbla. 

Timoteo 2 - 4 

Die Litemi Buni Lɛmmɔ Kenye 
1Nnye Katɔti ku Kristo ɔni ndubɔsɔ ubo ubatɛku bayawine ku bekpine litemi 
anumi. Na ka ɔdubɔsɔ ubo na nwuna lɛga bɔdi kemmo ɔsu ni, mɔɔlɛ-ɔ kpakplaa 
nnii 

2si bebo kɔnu o-o, iye beeebo kɔnu o-o ni, die litemi buni lɛmmɔ kenye. Klibi-
ma, na adɔnku-ma, na akya-ma ogya. Na si eedie ala kalɔ taatina-ma ni, na ewi 
lɛlɔ na akɛku-ma kayi geen. 

3Ɔsika uwi ɔdi ɔdubo ɔni na bekyuli basɔ baaadubo litemi buni lɛmɛni bɔda. 
Mmomu badubɔwia ala bamba batinane bete lɛlɔ na bataasu-ma ala ani udu na 
baawia beteenu. 

4Badubo kama bunwini bɔkya litemi buni lɛmɛni na basiaku etemila anwidi 
kama. 

5Na awɔ ni, da lɛlɔ kaduɛ na ulu biala lɛlɔ, na ataakya ɔkplu na lɛbibo biala 
kemmo. Na abla kabla aani litemi buni lɛmɛni lɛsa ɔkɔne. Na abla ƒula 
baƒɔtaadine ɔtɔnkune kabla ƒui kaduɛ. 

6Ɔsika ami ni, mina ngba bɔdaku kalɔ buwi aani ntɛ lɛkpa. Na uwi lɛnɔ úudu ka 
lɛtɔlɔ kayawi kamɛni kemmo. 

7Líkpo kekpo kabuni na lɛ́wɔlɔ mina kabla aani usi ukeline buni kalɛ. Na lɛ́da 
mina bɔƒɔtaadi na Kristo kemmo útédu kawɔlɔkɔ. 

8Na ɔ́si ɔƒɛni ni, Katɔti ɔ́ɔklibi mina kabwa kani mɔɔtina ka lílie ɔƒɔtaadine ngba 
ulu lɛlɔ úse-mi. Ɔdi kabwa kani na Blɔti ɔni mɔɔtɛ bula ƒui litemi ulu lɛlɔ ɔdubo-
mi bute limeyi likplodi lɛmmɔ. Na ɔɔɔdi ami lɛti pɛ ndubɔkɛ-ka, mmomu ami ku 
bani ƒui lɛnɔ nsia anu bete Blɔti bɔsɔ bubo bɔmmɔ. 

Yile-mi Bubanu 
9Sia ulu biala lɛlɔ na eyile-mi bubanu. 

10Ɔsika Dema ɔ́tɔlɔ-mi kudɔ na ɔsiaku kayawi ala kama úsie Tesalonika. Na 
Kreske anwu ni, úsie Galatia, na Tito úsie Dalmatia. 

11Luka lɛti nébu ɔkya-mi kudɔ. Anwuɔsu tiku Marko na bibo, ɔsika ɔdi-mi 
ubunkune geen. 

12Lɛ́tala Tihiko na Eƒeso. 

13Na si adubo ni, ti mina kɔyɔ awu gyɔlɔɔ ɔni na lɛ́da líse Karpo kudɔ na Troia 
boku-mi. Na eti mina lɛku ku kɔkunkɛ kɔni na mɔɔwia teetulo lɛnɔ boku-mi. 

14Aleksandro ɔni ndi ɔkywɛne ɔ́bla-mi kalala geen. Na Blɔti ɔdubɔƒɔ-nwu lɛla 
lɛni na ɔ́bla kayu. 

15Anwuɔsu awɔ lɛnɔ nye kagyumana te-nwu, ɔsika ɔ́ta únye bula ala ani na 
bɔɔtina lɛlɔ geen. 

16Kudeedi kɔni na bátɛku-mi litemi ni, ɔdi biala útakana na ubo ubenye-mi 
litemi kama, mmomu béni-mi bése. Nsu muuvele Katɔti nnii utani-ma kɔtu na 
ɔmɛni lɛlɔ. 

17Nsu ni, Blɔti únyeku-mi na ɔ́kya-mi ɔyikun na lɛ́kana lɛ́su Blɔti litemi lɛmmɔ 
kaduɛ lite bani naaadi Yudaƒuɔ na mmɔ. Na Blɔti údie-mi kukpi kemmo. 

18Blɔti ɔdubudie-mi na ɔgbankpi biala kemmo, na ɔdubo-mi bɔkpanku buɛɛ 
buɛɛ na liduo Katɔ Ɔga Ɔma. Bumwi na buute Katɔti ɔ́si ɔƒɛni úsela ƒui. Ɔsia lɛni. 

Bɔɔkada-a 
19Muugyele Priska ku Akwila ku Onesiƒoro kaduli bekyuli ƒui. 

20Erasto ɔmu ɔkya Korinto, na Troƒimo anwu uuƒi ɔsu lɛ́da-nwu lɛ́kya Mileto. 

21Kya ɔkplu na ebo ebeduo mɛni asa udu kɔyɔ uwi. Eubulo ku Pude ku Lino ku 
Klaudia ku baƒɔtaadine banwa bakladi ƒui beegyele-ɔ o-o! 

22Blɔti ɔda-a kɔyu, na muuvele-nwu nnii ɔda-mii kaduɛ na nwuna lɛƒɔndia 
kemmo. 

Tito 

Tito 1 

1Ami Paulo ɔni ndi Katɔti kabla ɔblane ku Yesu Kristo ɔtalane ni, ami 
muunweni-ɔ ɔku ɔmɛni. Katɔti ɔ́ƒuna-mi na ɔ́tala-mi ɔnii mbunku nwuna 
bekyuli baƒunadi bɔƒɔtaadi na lɛtɔnku-ma na banu litemi geen lɛni na bula 
bɔƒɔtaadi ulu ɔɔtina bati. 

2Ulu ɔmɛni ndanku ngba ƒui lɛnunsia lɛni bɔƒɔtaadi na bubo lɛlɔ. Na Katɔti ɔni 
naaanyi ɔkɔ ɔlati nése-bu kenye kamɛni úse asa na údie kayawi. 

3Údie ngba ƒui litemi ɔ́tina-bu na nwuna litemi lɛni mɔɔsu mɛni kemmo na uwi 
ɔni lɛlɔ na anwu ɔlati úse úse lɛlɔ. Ɔmɛni na úti ɔ́kya-mi enu kemmo na mɔɔkɔ́-
ni lɛsa teete kadi. Na Blɔti ɔni ndi bula Ɔƒɔne násu-mi ɔnii nkɔ lɛsa lɛmɛni. 

4Ɔyɔne Tito, muunweni-ɔ ɔku ɔmɛni ka adi-mi ubi geen na bɔƒɔtaadi bɔni 
kemmo bɔkya ɔsu. Na muuvele Katɔti ku Yesu Kristo ɔni ndi bula Ɔƒɔne nnii ɔda-
a na nwuna lɛƒɔndia kemmo na ute-ɔ keyi buɛɛ. 

Paulo Úte Tito Kabla Kadi Na Kreta 
5Lɛ́ya-a na ásɔ akya Kreta kalɛ na aklibi ala ani nébu bɔklibi. Na ɔma biala 
kemmo ni, die benengu bani menye baƒɔtaadine kenye aani kalɛ na lɛ́su-ɔ nnii 
bla. 

6Ɔƒɔtaadine unengu ni, útalɛka litemi lɛdi lɛda-nwu. Na ɔdi ukyuli ɔni na úti 
uleku unwi. Na nwuna bebi lɛnɔ badi bebi bani nda bɔƒɔtaadi kaduɛ, na beeebo 
atuɔkplu, na baabu bana bawɔne. 

7Na ɔƒɔtaadine ɔtɔnkune ɔni mɔɔnu Katɔti kabla lɛlɔ ni, utalɛka litemi lɛdi lɛda-
nwu iye utaakɔliku lɛlɔ katɔ iye uteeti kɔnyi buti buti. Na ɔɔɔdi ka utaani ntɛ 
teekpi, na ulekpo udi, iye anumi lɛnɔ elégyie-nwu na egulabi lɛlɔ. 

8Ɔlɛka utaaƒɔ baƒɔ na utaayɔ lɛbuni na ɔda lɛlɔ kaduɛ. Na ɔbla ukyuli ɔni na ubo 
udu, na use kedee, na ɔɔkana anwu ɔlati lɛlɔ lɛnɔ bɔdi. 

9Ɔdi ka uƒie litemi geen lɛmmɔ ɔda kpakplaa aani kalɛ na bɔƒɔtaadi ulu ɔmmɔ 
ɔɔtina. Na ulu ɔmɛni lɛlɔ kani na ɔdubɔkana bɔsia na ɔkya bekyuli bamba lɛnɔ 
ogya na udie bani mɔɔta teenye litemi lɛmɛni lɛlɔ bɔƒiɔ ɔtina-ma. 

10Ɔsika bekyuli pii bakya baatɔ́lɔ bekyuli na baata teenye litemi lɛmmɔ lɛlɔ ku 
bana kɔdɔlɔ ala. Na bani mɔɔbla ala ammɔ ketulodikɔ badi Yudaƒuɔ. 

11Ɔdi ka enye etile bana ala ammɔ udu bɔtina lɛlɔ, ɔsika ala ammɔ mɔɔyá na 
kɔduli bekyuli ƒui beeƒú bana bɔƒɔtaadi. Na ala batinane bammɔ lɛkɛ likpidi lɛni 
baawia ɔsu na baatina ala ekpidi amɛni. 

12Na Kretani ɔdi ɔni ndi kenye udiene ɔ́su ɔnini, “Kretaƒuɔ ni, ɔkɔ kani na baanyi 
uwi biala na bebo kalala kekpidi, na baadi ɔdivo, na bebo kɔkɔsɔ lɛnɔ.” 

13Lɛla lɛni na kenye udiene ɔmmɔ ɔ́su ɔdi sɔsɔ. Anwuɔsu bɔku-ma na bada udu 
ɔmɛni baya kalɛ na bakɛ bɔƒɔtaadi geen bɔmmɔ. 

14Ɔmɛni ɔdubɔya na bada atu bedie Yudaƒuɔ atɛ anwidi ku bekyuli bani néni 
litemi geen lɛmmɔ ala bɔtina kudɔ. 

15Lɛla biala lise kedee lite bekyuli bani alati nse kedee. Nsu bekyuli bani ndi 
bekyuli bekpidi na balaƒɔ taadi ni, lɛla biala liiise kedee, ɔsika bana kasusu 
kemmo kéyi ku ala ekpidi, na basɔ balanu lɛbuni ku likpidi taati. 

16Ama alati baasu banii baabu Katɔti, nsu bana ablala alátina lɛni. Badi bekyuli 
bani muusé lɛlɔ na balábu lɛla lɛdi na bátamanku lɛbuni lɛdi lɛnɔ bɔbla. 

Tito 2 

Tina Bɔƒɔtaadi Ulu Geen Ɔmmɔ 
1Nsu awɔ ni, tina ala ani nkɛnku bɔƒɔtaadi ulu ɔmmɔ lɛlɔ. 

2Tina benengu bammɔ ƒui anii ɔdi ka babla anumi ku kasusu nwaa uwi biala. Na 
bada lɛlɔ kaduɛ ku bana bɔƒɔtaadi, na bataayɔ lɛlɔ, na bataakya ɔkplu lɛnɔ. 

3Lɛni kani na beleku benengu bammɔ lɛnɔ ni, tina-ma anii belie ngba bɔni 
námanku beleku bani nse kedee ka belie. Na batataalɔ bekyuli anyikpi. Na ntɛ 
bɔni lɛnɔ butadi-ma lɛlɔ. Mmomu batina bekyuli udu buni. 

4Na batina begblebi bani nlie agya ala kalɛ na bataayɔ bana bagya ku bana bebi 
lɛnɔ. 

5Na bati lɛlɔ bɔda, na babla lɛlɔ kedee, na babla agya beliene babuni bani 
muuboku lɛlɔ kalɔ teete bana bagya. Ɔmɛni ndubɔya na ukyuli ɔdi ulasu lɛla 
likpidi lɛdi ulásiku linyesia lɛni nási Katɔti kudɔ lɛlɔ. 

6Ulu ɔmɛni kani lɛlɔ na ɔlɛka eti akya bakloƒu lɛnɔ ɔkplu kalɛ na bada lɛlɔ kaduɛ. 

7Na ala amɛni ƒui kemmo ni, awɔ ɔlati ɔlɛka enwini ukyuli ɔni na ɔlɛka banu 
batɛya. Na enye momoomo na atina ala kaduɛ. 

8Ti kalɛ na atɛmiku bekyuli ku etemila ani mbo ɔbu kalɛ na beledie-ɔ bɔƒiɔ bɔdi, 
na ƒula bekisine lɛnɔ balasu lɛla lɛdi balásiku-bu lɛlɔ, mmomu na kɔƒa kukpo-
ma. 

9Bekyuli bani mɔɔbla bekyuli bamba kabla beboku lɛlɔ kalɔ bete bana batɔlati. 
Na bana ablala ataada bana batɔlati ebiti na lɛla biala kemmo. Na batakyaku-
ma unyeƒi. 

10Beteyu-ma lɛnɔ, mmomu batina-ma ka badi bekyuli babuni na baabla ala ulu 
lɛlɔ teete-ma. Ɔmɛni ndubɔya na banu bati ka bula ala ani na bɔɔtina na Blɔti 
ɔni ndi bula Ɔƒɔne lɛlɔ ni, adi ala abuni. 

11Ɔsika Katɔti údie nwuna lɛƒɔndia ɔ́tina-bu na ngba bɔƒɔ bɔni na ubo ute 
bekyuli bayawine ɔsu. 

12Lɛƒɔndia lɛmmɔ mɔɔtina-bu ka ɔlɛka bɔda atu budie ngba bukpidi bulie 
kemmo ku kayawi ala keeke kama bɔsiaku. Na bɔda lɛlɔ kaduɛ, na bulie ngba 
bɔbuni, na bɔbla lɛlɔ kedee na kayawi kamɛni kemmo. 

13Lɛni na bɔdubuti butaanu ulu bute limeyi libendi lɛni lɛlɔ na bɔsia anu. Limeyi 
lɛmmɔ lɛlɔ na Utulone Blɔti, bula Ɔƒɔne, Yesu Kristo bukeye bɔdubɔda bɔlɛ. 

14Úti lɛlɔ úte na bula lili kalɛ na udie-bu na likpidi biala kemmo na bɔbla bekyuli 
kedee bani ndi nwuna badi kani, na baawia ka bataabla lɛbuni. 

15Tina ala amɛni ku kenyekɔ kani na Katɔti úte-ɔ, na akya bekyuli bani ƒui 
muunú-ɔ litemi ɔkplu, na abɔku bani naaabla taasiaku ulu lɛlɔ lɛnɔ. Na taya na 
ɔdi ɔnu-ɔ ɔnii ásɔ. 

Tito 3 

Bitaabla Lɛbuni Lɛni Malɛ Kɔsia Mete Bekyuli Ƒui 
1Na aya na bana ƒui benyimo na beboku lɛlɔ kalɔ bete bana batɔnkune ku lɛlɔ 
badine, na benu-ma litemi, na bataabla lɛbuni na ulu biala lɛlɔ. 

2Na asu-ma anii batalɔ ukyuli ɔdi lɛnyikpi. Mmomu badi kɔnwa na belie ku keyi 
buɛɛ. Na bataabu bekyuli na ulu biala lɛlɔ. 

3Ɔsika abu alati lɛnɔ bɔ́bla adɔlɔla ku atuɔkplu, na bɔ́ƒiɔ dii. Na ɔlɔna kemmo ala 
ekpidi áda-bu ɔkwɛ lɛnɔ dii. Na búti bula uwi búte kalala bɔbla ku lɛnungyie, na 
bekyuli békisi-bu na abu lɛnɔ búkisi-ma. 

4Nsu uwi ɔni na Blɔti, bula Ɔƒɔne, údie nwuna lɛƒɔndia ku bɔyɔ ɔ́tina-bu ni, 

5ɔ́ƒɔ-bu. Ɔɔɔdi banii bula lɛbuni lɛni na bɔ́bla ɔsu, mmomu Katɔti ɔkɛ anwu ɔlati 
kɔnyana bɔnu ɔsu na ɔ́ya na nwuna Kɔyu kɔ́ƒɔ-bu. Kɔyu kɔmmɔ mɔɔsɔku-bu 
taawɔ na kuute-bu ngba bɔwɔdi, na kɔɔyá na bɔɔbla kedee. 

6Katɔti úti nwuna Kɔyu úte-bu ku kuna ɔyikun pii ɔ́siaku bula Ɔƒɔne Yesu Kristo 
lɛlɔ. 

7Na ɔkɛ nwuna lɛƒɔndia ɔsu ni, abu ku-nwu ntɛ bɔ́dia kalɛ na abu lɛnɔ bɔ́kɛ ngba 
ƒui bɔni lɛlɔ na bula anu asia. 

8Litemi lɛmmɔ lɛdi litemi geen. Na mɔɔwia ka asia-ni lɛkpuna. Na bekyuli bani 
náƒɔ Katɔti bádi ni, ɔdi ka beti bana uwi bete na bataabla lɛbuni lɛni malɛ kɔsia 
mete bekyuli ƒui. 



2101 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

9Na takyaku ukyuli ɔdi kɔdɔlɔ unyeƒi. Tebile uwi tete kaba bekyuli bɔka bɔdi, 
tadɔ na ataakya Mose ɔda bubo etemila lɛlɔ unyeƒi ɔdi. Ala amɛni ƒui eeebo kɔsia 
kɔdi. 

10Bɔku ukyuli ɔni muuƒú bekyuli kasusu na bɔƒɔtaadi litemi lɛmmɔ lɛlɔ kunyɔ. 
Na ɔmmɔ kama ni, na ada atu edie-nwu lɛlɔ. 

11Agyi anii ukyuli ɔmmɔ udu ni, likpidi lɛdi-nwu lɛlɔ na nwuna ekpidi muudie 
nwuna kɔtɔ bɔdu taatina. 

Kawɔlɔkɔ Kɔtɛ Ku Bɔkada 
12Si lɛ́tala Artema iye Tihiko lɛ́kya-a ni, kya ɔkplu na ebo-mi kudɔ na Nikopoli. 
Ɔsika mmɔ na lɛ́bla kasusu ka ndubɔkya na kɔyɔ uwi. 

13Kya ɔkplu na ebunku Sena ɔni mɔɔtɛ litemi teedie bekyuli ku Apolo na 
bataaklibi lɛlɔ teete bana ulu busie. Na anu ka bákɛ lɛla biala lɛni baawia. 

14Ɔdi ka baƒɔtaadine batɛya kalɛ na beeti bana uwi ƒui taabla lɛbuni lɛni malɛ 
kɔsia. Na bakana bekyuli bamba lɛnɔ buteebunku na ɔɔɔdi ka bataabla kɔkɔsɔ. 

15Banwa bani nkya-mi kudɔ mɛni ƒui banii beegyele-mii o-o! Awɔ lɛnɔ gyele 
banwa baƒɔtaadine bani nkya mmɔ te-bu. Katɔti ɔda bina ƒui na nwuna lɛƒɔndia 
kemmo. 

Ƒilemon 

Ƒilemon 1 

1Ami Paulo ɔni ntɛ aban ɔtɔ ka mɔɔkɔ́ Kristo Yesu lɛsa ɔsu ku Ɔnwa Timoteo 
muunweni ɔku ɔmɛni. Na líti muumene awɔ Ƒilemon bula kabla kamɛni ɔblane 
ɔkpana ɔni na bɔɔyɔ́ geen. 

2Buugyele baƒɔtaadine lɛkpa lɛni mɔɔsa na ƒula kaduli ku Ɔnwa Uleku Apia ku 
Arkipo ɔni nnyeku-bu na Blɔti kabla kamɛni kenye kpakplaa aani ukpone kalɛ. 

3Na buuvele Katɔti ɔni ndi bula Ɔti ku Blɔti Yesu Kristo bɔnii lɛƒɔndia ku keyi 
buɛɛ kasiaku-mii. 

Lɛlɔ Lɛɛyɔ́-mi Na Ƒula Bekyuli Bɔyɔ Ɔsu 
4Ɔnwa Ƒilemon, uwi biala na mɔɔkpali katɔ ni, muunyimo taalɔ-ɔ lɛnyi na 
mɔɔgyá Katɔti enu na ƒula lili. 

5Ɔsika muunú kalɛ na aayɔ́ Katɔti bekyuli ku kalɛ na áƒɔ Blɔti Yesu ádi. 

6Bubo ala abuni ani na Kristo ɔsu. Na mɔɔkpali katɔ nnii Katɔti ɔya na ama bani 
náƒɔ Kristo bádi aani ƒula kalɛ ni, benu ala amɛni kalɔ kaduɛ ɔkɛnku ƒula lɛlɔ. 

7Ɔnwa, lɛlɔ lɛ́yɔ-mi geen na ákya-mi ogya na ƒula bekyuli bɔyɔ ɔsu. Ɔsika ánu 
Katɔti bekyuli lɛlɔ. 

Paulo Úvele Ka Ƒilemon Ɔsɔ Ɔƒɔ Onesimo 
8-9Na ina ka lɛkana lise kayi aani ƒula unengu na Kristo kemmo na lɛsu-ɔ nnii 
bla lɛla lɛni na ɔlɛka abla ni, mɔɔyɔ́ ka livele-ɔ mmomu. Ami Paulo ɔni náabi 
mɛni na nsɔ ndi ɔtɔntɛne lɛnɔ na Kristo Yesu ɔsu ni, muuvele-ɔ na ƒula bɔyɔ 
bɔmɛni ɔsu. 

10Muuvele-ɔ na Onesimo lili ɔni nébenwini mina ubidi na Kristo kemmo uwi ɔni 
na nkya kɔgba kemmo. 

11Ina ka nwuna lɛnyi kalɔ ndi ubunkune ni, kebunku kani na ɔlɛka ute-ɔ ni, 
áyila-ka ka úkeli-ɔ kudɔ ɔsu. Nsu ɔƒɛni ni, úbo-mi kudɔ na ɔ́sɔ únwini ami ku 
awɔ ƒui ubunkune. 

12Lɛ́sɔku-nwu muumene-ɔ na anwu ndi mina lɛnumi. 

13Na ɔƒaani ɔni na ntɛ kɔgba kɔmɛni kemmo na litemi buni ɔsu ni, mɔɔyɔ́ ka nka 
ɔsɔ ɔkya-mi kudɔ na unye-ɔ kenye uteebunku-mi. 

14Nsu ni, naaayɔ ka lɛlɛ-ɔ kama lɛbla lɛla lɛdi kalɛ na kebunku biala na eete-mi 
ni, ulabla aani si bɔnya na nda-a lɛmana, mmomu kalɛ na abla-ni ku kaƒɔ ƒaa. 

15Ɔƒaalɛ Katɔti ɔ́ya na Onesimo ɔ́tɔlɔ-ɔ kudɔ uwi klukui ɔmɛni kemmo kalɛ na 
ɔsɔ unwini ubo ubakya-a kudɔ uwi ƒui. 

16Na ɔƒɛni ni, ɔɔɔdubo-ɔ kudɔ aani ukyuli bamba kabla ɔblane kani. Mmomu ɔdi 
bula ɔnwa ɔyɔne na Kristo kemmo. Ɔ́ƒɔ-mi kuye geen! Nsu awɔ ni, ɔdubɔƒɔ-ɔ 
kuye utulo-mi. Ɔsika ɔdubo aani ƒula kabla ɔblane ku ƒula ɔnwani na Blɔti 
kemmo lɛnɔ. 

17Anwuɔsu si aanu-mi aani ƒula kabla ɔblane ɔkpana ni, gyingya enu na aƒɔ-nwu 
aani kalɛ na adubɔƒɔ-mi na ɔsɔ ɔkya-a kudɔ. 

18Si ɔ́ƒiɔ-ɔ iye ɔda-a kayu kadi ni, ti-ka kya mina akunta kemmo. 

19Ami Paulo ɔlati néti mina kɔnu línweni ɔmɛni. Na ndubɔƒɔ kayu biala nkya. 
Nsu ni, ɔɔɔdi bɔsu nda-a nnii awɔ ada-mi ƒula ngba kayu na Kristo kemmo. 

20Anwuɔsu ɔnwa, mɔɔwia ka ete-mi kebunku kamɛni na Blɔti ɔsu. Bla ɔmɛni 
kalɛ na kubiti kɔda-mi na mina kayi kemmo. 

21Líti ɔku ɔmɛni muumene-ɔ na lɛ́ƒɔ lɛ́di ka adubɔbla lɛla lɛni na muuye-ɔ mɛni. 
Na ngyi geen ka adubɔbla etulo kalɛ na muuye-ɔ mɛni muedi. 

22Lɛnɔ ni, klibi keduokɔ kadi se-mi. Ɔsika mɔɔƒɔ́ taadi ka Katɔti ɔdubunu ƒula 
katɔ bɔkpali na banyonu-mi na lɛsɔ libo-ɔ kudɔ. 

Kawɔlɔkɔ Litemi 
23Epaƒra, ɔni na ami ku-nwu bɔtɛ aban ɔtɔ na Kristo Yesu ɔsu, ɔɔkya-a kenye o-
o! 

24Marko ku Aristarko ku Dema ku Luka bani ndi mina bebunkune na kabla 
kamɛni kemmo lɛnɔ beegyele-ɔ. 

25Blɔti Yesu Kristo lɛƒɔndia lɛsiaku-ɔ na ƒula kayi kemmo. 

Hebriƒuɔ 

Hebriƒuɔ 1 

Katɔti Ubi Ubo Kenyekɔ Utulo Katɔti Batu 
1Na uwi ɔni návi kemmo ni, Katɔti ɔ́sia nwuna kenye bediene lɛlɔ ɔ́tɛmiku bula 
bati kuuku kɔlɛ kɔlɛ na lilu bun bun lɛlɔ. 

2Nsu na uwi ukplodi ɔmɛni kemmo ni, Katɔti ɔ́tɛmiku-bu ɔ́siaku Ubidi lɛlɔ. Ubi 
ɔmmɔ na ɔ́ƒuna úse ka ɔbla nwuna ala ƒui ɔdine. Na nwuna lɛlɔ kani na ɔ́sia údie 
kayawi ƒui. 

3Ubi ɔmmɔ ndi Katɔti bukeye bɔni mɔɔsí Katɔti ɔni nse kede kede lɛlɔ. Na ɔdi 
Katɔti ukyuli udu ɔmmɔ geen. Na ɔkɛnku nwuna litemi lɛni mbo ɔyikun lɛlɔ ɔsu 
na lɛla biala linye nina kenyekɔ na kayawi. Na uwi ɔni na úti lɛlɔ ɔ́kpa kalɛ na 
Katɔti uti bayawine ekpidi ɔkyiɛ-ma ni, úsie útélie keliekɔ kenengudi ƒui na 
Katɔti kɔdianu kakɛ. 

4Ɔmɛni ɔsu na ubo kenyekɔ utulo Katɔti batu. Na lɛni kani na lɛnyi lɛni na ubo 
lɛnɔ lɛ́ƒɔ kuye litulo ama lɛdi. 

5Ɔsika ni, Katɔti útasu nwuna ɔtu ɔdi dii ɔnini, “Awɔ ndi mina ubi. Na ɔmwi ni, 
línwini-ɔ ɔti.” Na ɔ́sɔ útasu ɔtu ɔdi ɔnini, “Ami madi-nwu kɔti, na anwu wadi 
mina ubi.” 

6Uwi ɔni na Katɔti Ubi ɔni ntɔ ala ƒui úbo kayawi kamɛni lɛlɔ ni, Katɔti ɔ́su ɔnini, 
“Bɛya na Katɔti batu ƒui bakɔliku-nwu lɛnyi katɔ.” 

7Na etemila ani ndanku Katɔti batu lɛlɔ ni, ɔ́su ɔnini, “Lɛ́bla mina batu na bese 
aani ɔƒɛƒɛɛ. Na ama bani mɔɔbla mina kabla ni, lɛ́bla-ma na bese aani ogya 
linyemi.” 

8Nsu na Ubidi ɔmmɔ lɛlɔ ni, Katɔti ɔ́su ɔnini, “Ati, awɔ ni, ƒula lɛga kadikɔ kadubo 
buse uwi ƒui. Na adubɔdi ƒula bekyuli lɛlɔ na ulu siin lɛlɔ. 

9Awɔ mɔɔyɔ́ lɛla lɛni nse siin, na ekisi ala ani naaakɛ ulu lɛlɔ. Anwuɔsu ni, ami 
ƒula Katɔti lɛ́ƒuna awɔ, Ati, ka akɛ kenyekɔ etulo na bakladi ƒui akɔ. Na lɛ́ya-a na 
ákɛ lɛlɔyɔ na uwi ɔni na líti nnɔmii líwi-ɔ aani likposela.” 

10Katɔti ɔ́sɔ ɔ́su ɔnini, “O Blɔti, na kalɔ kesekɔ ni, awɔ nédie kayawi kamɛni ƒui, 
na éti ƒula enu ábla kayaa. 

11Ala amɛni ƒui adubɔyii udu. Nsu awɔ ni, adubulie uwi ƒui. Ala ammɔ ƒui 
adubɔtɔ aani adala kuuku kalɛ. 

12Adubɔƒɛ-nya asala aani kalɛ na baaƒɛ awu. Na aani kalɛ na baavumana adala 
ni, lɛni kani na Katɔti ɔdubo ala ammɔ bɔvumana. Nsu kalɛ kani na awɔ ese ni, 
lɛni na adubo buse. Na ƒula akwa alása kudii.” 

13Ɔɔɔdi Katɔti ɔtu ɔdi na Katɔti ɔ́su ɔnini, “Sɔ lie keliekɔ kani náƒɔ kuye ketulo 
ƒui na mina kɔdianu kakɛ wetédu uwi ɔni na meti ƒula bekisine makya-a lɛgba 
kalɔ.” 

14Na nwuna batu ƒui ama ni, ɔɔɔdi ayu ani muusié-nwu bɔtala ka beteebunku 
bekyuli bani na Katɔti ɔdubɔya na bakɛ bɔƒɔ na badi yoo? 

Hebriƒuɔ 2 

Katɔti Ɔdubɔya Na Bekyuli Bakɛ Bɔƒɔ Geen 
1Ɔmɛni ɔsu na ɔdi ka bɔbla bɔsiaku ala ani na búnu lɛlɔ kaduɛ na bɔda-nya 
kpakplaa kalɛ na bulayii ulu geen ɔmmɔ. 

2Na ɔƒɛni ni, si kenye kani na Katɔti batu básu bula bati kuuku kábala-ma na 
Katɔti ɔ́ni ɔdi biala kɔtu kɔni námanku si báƒiɔ ni, 

3dɛ na bɛɛkali bɛnii bɔdubɔkana na bukeli kɔtu bɔni bɔni nse nte-bu si búni 
ngba bɔƒɔ bonwu bɔmɛni? Bɔƒɔ bɔmɛni lɛsa na Blɔti ɔ́ka bɔkɔ bute-bu. Na 
bekyuli bani ƒui nénu lɛsa lɛmɛni ni, básia kama na bédie-ni básu-bu nwaa. 

4Katɔti ɔlati lɛnɔ údie ɔ́tina-bu nwaa ka litemi lɛmɛni lɛdi litemi geen ɔkɛnku 
akɔla budie taatina lidu lidu ku Katɔti Kɔyu etela lidu lɛni na úle ɔ́kya bekyuli 
kemmo na nwuna bɔyɔ kenye. 

5Ɔɔɔdi Katɔti batu na Katɔti ɔ́su ka badubɔdi kayawi kani litemi na bɔɔsu ka 
kadububo mɛni lɛlɔ. 

6Nsu likpo lɛdi lɛkya na Bunweni Kedee Ɔku kemmo na básu Katɔti banii, “Bi na 
ukyuli ɔdi, ɔsu na aasia-nwu anu lɛni? Na bi na Ukyuli Ɔyawine Ubi ɔdi, ɔsu na 
aanu-nwu lɛlɔ lɛni? 

7Na áya na úbo úbenye kenyekɔ kani náyu kalɔ blii kétulo Katɔti batu bammɔ 
kadi. Na áya na uukeye na bekyuli baabu-nwu. 

8Na éti lɛla biala ákya-nwu kalɔ.” Ka Katɔti úti lɛla biala ɔ́kya-nwu kalɔ ɔsu ni, 
lɛla lɛdi lɛsɔ liiibo na lɛɛɛkya-nwu kalɔ. Nsu ɔƒɛni ni, bulánu taati si lɛla biala 
lɛkya-nwu kalɔ. 

9Nsu bɔɔnu Yesu ɔni na úbenye kenyekɔ kani náyu kalɔ blii kétulo batu bammɔ 
kadi ka uukeye na bekyuli baabu-nwu ɔƒɛni, ɔsika úbo kukpi abi. Na Katɔti úte-
nwu ɔyikun ka ukpi na bekyuli ƒui lili. 

10Ɔdi lɛla lɛni na Katɔti ɔni nédie ala ƒui na ɔɔnu-nya lɛlɔ ɔ́nu ka lɛdia ka ukyuli 
ɔni mɔɔtɔnku bekyuli pii teeduoku bukeye kemmo ni, ɔka abi bubo kalɛ na 
ɔwɔlɔ nwuna kabla na ɔƒɔ-ma. 

11Anwu ɔni nábla bekyuli kedee ku bekyuli bani na ɔ́bla kedee ƒui ni, badi 
bekyuli benwi. Ɔmɛni ɔsu na kɔƒa kulekpo Yesu ka ɔlɔ-ma ɔnii banwa. 

12Ɔɔsu Katɔti ɔnini, “Ndubo ƒula lɛnyi kudu bubo bute mina banwa. Na 
ndubumwi-ɔ lɛnyi kedee na baƒɔtaadine lɛkpa ƒui anumi.” 

13Na ɔɔsu lɛnɔ ɔnini, “Ndubuti mina anu ƒui lɛsia Katɔti lɛlɔ.” Na ɔsɔ ɔɔsu ɔnini, 
“Aanu ami ku bebi bani na Katɔti úti úte-mi.” 

14Ka bekyuli bamɛni badi ɔlɔna ku ubugya ɔsu ni, anwu lɛnɔ úti ukyuli udu kalɛ 
na ɔkɛnku nwuna kukpi lɛlɔ ni, na wadi ukyuli ɔni nda kukpi ɔyikun lɛlɔ. Na 
ukyuli ɔmɛni ndi ukisine ɔmmɔ. 

15Na ɔkɛnku ɔmɛni lɛlɔ na udie bani ƒui na kukpi liƒu líbo-ma lɛkpu líse bana 
ngba ƒui kemmo. 

16Ɔsika geen ni, ɔɔɔdi Katɔti batu na uubunku, mmomu Abraham kaba kemmo 
bebi. 

17Ɔmɛni ɔsu na Katɔti ɔ́bla-nwu aani nwuna banwa kalɛ na ulu biala lɛlɔ. Ɔ́bla 
lɛni kalɛ na unwini ɔkpane unengudi ɔni mɔɔnu kɔnyana na ɔɔbla lɛla biala ulu 
lɛlɔ teete Katɔti, na uti nwuna ngba ɔkpa kalɛ na Katɔti uti bekyuli ekpidi ɔkyiɛ-
ma. 

18Na ka ala lidu lidu ékpoku anwu ɔlati na úbo abi ɔsu ni, ɔɔkana na uubunku 
bekyuli bani ƒui na ala ammɔ eekpóku. 

Hebriƒuɔ 3 

Yesu Kenyekɔ Ketulo Mose Kadi 
1Anwuɔsu ni, banwa kedee bani na Katɔti ɔ́lɔ ka bɛdi Katɔ Ɔga Ɔma ala, biti bina 
anu bɛsia Yesu ɔni ndi ɔtalane ku ɔkpane unengudi ɔni kenye na buudie lɛlɔ. 

2Ɔ́bla ala ulu lɛlɔ úte ukyuli ɔni náƒuna-nwu úse aani kalɛ na Mose ɔ́bla ala ulu 
lɛlɔ na Katɔti kaduli. 

3Yesu ɔ́manku ɔbu útulo Mose aani kalɛ kani na ukyuli ɔni nátu ɔtɔ ɔ́ƒɔ lɛnyi 
útulo ɔtɔ ɔni na ɔ́tu mmɔ. 

4Ɔsika ɔtɔ biala ubo ukyuli ɔni nátu-nwu. Nsu Katɔti nátu lɛla biala. 

5Mose ɔ́bla lɛla biala ulu lɛlɔ na Katɔti kaduli aani kabla ɔblane. Na údie ala ani 
na Katɔti ɔdubo ubasu ɔ́tina. 

6Nsu Kristo anwu ni, ɔ́bla ala ulu lɛlɔ aani ubi ɔni ntɔnku Katɔti kaduli. Na abu 
ndi nwuna ɔtɔ ɔmmɔ si búse kayi na búƒie lɛnunsia lɛni kudu na buubó bɔ́da 
kpakplaa. 

7Anwuɔsu na Katɔti Kɔyu kɔ́su kɔnini, “Si bínu Katɔti lɛdi ɔmwi ni, 

8bitabla atuɔkplu aani kalɛ na bɛ́bla uwi ɔni kemmo na bɛ́ta bínye-mi lɛlɔ na 
bɛ́kɔku-mi bɛ́nu na ketele mmɔ. 

9Mmɔ na bina bati kuuku bákɔku-mi bánu banii baanu lɛla lɛni mabla ina ka 
bánu ala ani na lɛ́bla na akwa aavlene kemmo. 

10Ɔmmɔ ɔsu na líti kɔnyi lɛ́kya kaba kammɔ. Na lɛ́su nnini, ‘Bana kayi ƒui kakɛ 
ulu bamba lɛlɔ, na bátanu mina lilu bátati kudii.’ 

11Anwuɔsu na lɛ́kpali lɛlɔ lɛ́su na mina kɔnyi kemmo nnii baláni beléde-mi na 
bakɛ bɔnwuna kudii!” 

12Banwa, bɛnu lɛlɔ kemmo kaduɛ kalɛ na ɔdi uleti likpidi kasusu na kayi kemmo 
na unwini ukyuli ɔni naaaƒɔ taadi na walɛ Katɔti ɔni muute ngba kama. 

13Mmomu bɛkya lɛlɔ ogya limeyi ndi limeyi si kadi biala kégye-mii na baalɔ-ka 
banii ɔmwi. Ɔmmɔ ndubɔya na likpidi lilátɔlɔ ɔdi na wenwini ukyuli ɔni mɔɔbla 
atuɔkplu. 

14Bubo kadikɔ ɔkɛnku Kristo lɛlɔ si búƒie-nwu bɔ́da kpakplaa na búti bula lɛlɔ 
ƒui bɔ́sia-nwu lɛlɔ útédu kawɔlɔkɔ. 

15Lɛni na básu bábavi ɔƒɛni banini, “Si bínu Katɔti lɛdi ɔmwi ni, bitabla atuɔkplu 
aani kalɛ na bɛ́bla uwi ɔni na bɛ́ta binye Katɔti lɛlɔ.” 

16Na ɔma bene na bɛɛkali ka ama nénu na báta bénye Katɔti lɛlɔ mmɔ? Ɔɔɔdi 
bekyuli bani ƒui na Mose ɔ́tɔnku ɔ́lɛku Egyipte kalɔ lɛlɔ mmɔ badi yoo? 

17Na ɔma bene na Katɔti úti kɔnyi ɔ́kya akwa aavlene sɔɔn mmɔ? Ɔɔɔdi bekyuli 
bani nábla ala ekpidi na Katɔti ɔ́yila-ma udu na ketele kemmo mmɔ badi yoo? 

18Na ɔma bene na Katɔti ɔ́kpali lɛlɔ ɔ́su ka baláni beléde-nwu na bakɛ bɔnwuna 
si ɔɔɔdi bekyuli bani nétenu-nwu litemi mmɔ? 

19Anwuɔsu bɔ́nu bɔ́ti ka ɔni na bátaƒɔ-nwu bátadi ɔsu na bátakana-nwu bɔni 
bude na bakɛ bɔnwuna. 

Hebriƒuɔ 4 

1Anwuɔsu ka linyese lɛni na úte-bu ka buduo nwuna bɔnwuna ƒui kemmo kamu 
kese kéte-bu ɔsu ni, bɛya na bɔnu lɛlɔ kemmo kaduɛ kalɛ na ɔdi ulásɔ na kenye 
kammɔ lɛlɔ. 

2Ɔsika básu abu lɛnɔ litemi buni lɛmmɔ aani kalɛ kani na básu ama lɛnɔ. Nsu 
litemi lɛni bénu kátalɛ kɔsia kɔdi kétete-ma. Ɔsika ama bani nénu kenye kammɔ 
ni, bátaƒɔ-ka bátadi. 

3Nsu abu bani mɔɔƒɔ́ taadi ni, bɔdubɔkɛ bɔnwuna bɔmmɔ. Na bani nátaƒɔ bátadi 
ni, bátakɛ-mu aani kalɛ kani na Katɔti ɔ́su lebo lɛni na ɔ́su ɔnini, “Anwuɔsu 
lɛ́kpali lɛlɔ lɛ́su na kɔnyi kemmo nnini, ‘Baláni beléde-mi na bakɛ bɔnwuna 
kudii!’ ” Katɔti ɔ́su ɔmɛni ina ka úte kuƒi úse uwi ɔni na ɔ́wɔlɔ kayawi budie. 

4Ɔsika na Bunweni Kedee Ɔku kemmo ni, bénweni lɛla lɛdi na limeyi maatɛdi 
lɛlɔ banini, “Na limeyi maatɛdi lɛlɔ ni, Katɔti ɔ́da kabla ƒui ɔ́ya na ɔ́nwuna.” 

5Na litemi lɛni bɔ́su bɔ́vi mɛni kemmo ni, Katɔti ɔ́su ɔnini, “Baláni beléde-mi na 
bakɛ bɔnwuna kudii!” 

6Litemi lɛmɛni lɛmu lise lɛni ka badi badubɔkɛ bɔnwuna bɔmmɔ. Na bani náka 
lɛsa bɔkɔ bɔmmɔ bunu ni, ama mmomu néteduo bɔnwuna bɔmmɔ kemmo ɔ́si 
bana atuɔkplu ɔsu. 

7Ɔmɛni ɔsu na Katɔti ɔ́sɔ úse limeyi lɛbambadi lɛni na ɔɔlɔ ɔnii ɔmwi úse uwi 
ɔni na ɔ́tɛmiku kuuku bekyuli ɔkɛnku Ɔga Dawid lɛlɔ lɛni na bɔ́su búbavi bɔnini, 
“Si bínu Katɔti lɛdi ɔmwi ni, bitabla atuɔkplu.” 

8Ɔsika si bɔya na Yosua ɔ́ya na bákɛ bɔnwuna ni, nka Katɔti ɔ́sɔ útasu lɛla lɛdi 
útasiku limeyi lɛbambadi lɛdi lɛlɔ. 

9Ɔmɛni ɔsu na lɛnwunameyi lɛmu lise lite Katɔti bekyuli. 

10Ɔsika ukyuli biala ɔni muuduo Katɔti bɔnwuna kemmo ni, ɔɔda nwuna kabla 
ƒui taaya na ɔɔnwuna aani kalɛ kani na Katɔti ɔ́bla. 

11Anwuɔsu bɛya bɔkya ɔkplu biala na buduo bɔnwuna bɔmmɔ kemmo. Na ɔdi 
biala uláwɔ ulu ka ɔsiaku bana atuɔkplu bɔbla kama ɔsu. 

12Katɔti litemi lɛdi lɛla lɛni mbo ngba na lɛɛbla kabla pla pla teetulo kewii kani 
na bádɔ-ka lɛvi inyɔ. Na liiduo ukyuli kasusu ku kɔyu ntɛ. Na lɛɛbla lɛni aani 
kalɛ na kewii keele ɔlɔna ku ekubi ntɛ. Litemi lɛmmɔ lɛɛnu lɛla biala lɛni nkya 
ukyuli kasusu ku kayi kemmo taatina-nwu. 

13Ala ani ƒui na Katɔti údie lítabɛ-nwu. Na ɔɔnu lɛla biala kalɛ na lise. Na nwuna 
anumi na bɔdubo bula akunta ƒui bɔbu. 

Yesu Ɔdi Bula Ɔkpane Unengudi Ɔbune Ƒui 
14Anwuɔsu ka bubo ɔkpane unengudi ɔbuni ƒui ɔni ndi Katɔti Ubidi Yesu ɔni 
nkya-nwu kudɔ na katɔ mmɔ ɔsu ni, bɛya na buƒie bɔƒɔtaadi bɔni kenye na 
buudie mɛni bɔda kpakplaa. 

15Ɔɔɔdi ɔkpane unengudi ɔni na bula lɛlɔ lilakywi-nwu kaƒɔ na bula kpɛtɛ kpɛtɛ 
bɔbla kemmo. Mmomu ɔdi ukyuli ɔni na ala ékpoku-nwu ánu na ulu biala lɛlɔ 
aani bula kalɛ kani. Nsu útabla likpidi lɛdi. 

16Anwuɔsu bɛya na buti bula lɛlɔ ƒui bute-nwu na bɔkpɛ bude-nwu na nwuna 
lɛgaboku kudɔ ku kayi buse ka ubo lɛƒɔndia ɔsu. Na ɔkɛnku nwuna lɛƒɔndia ɔsu 
ni, ɔdubɔnu-bu kɔnyana na ubunku-bu uwi biala na búvele-nwu lɛla lɛdi. 

Hebriƒuɔ 5 

1Ɔkpane unengudi biala ni, bekyuli akɔ na baaƒuna-nwu taalɛku. Na anwu 
muunye bekyuli bammɔ kenye na ala ani ƒui ndanku Katɔti lɛlɔ. Na uuti etela ku 
akpala teete Katɔti na bana ƒui ekpidi lili. 

2Na bekyuli bani naaagyi ɔda bubo bɔmmɔ na báyii ulu ni, ɔkpane ɔmmɔ ɔgyi 
kalɛ na ɔbla bana litemi buɛɛ. Ɔsika anwu lɛnɔ ulákana ɔda bubo bɔmmɔ ƒui lɛlɔ 
bɔdi. 

3Lɛni ɔsu na ɔlɛka ɔbla akpala na anwu ɔlati ekpidi ku bekyuli bammɔ ƒui ekpidi 
lili. 

4Ukyuli ɔdi ulakana ɔkpane unengudi kenyekɔ kamɛni bɔƒuna bute lɛlɔ. 
Mmomu ɔdi ka Katɔti náƒuna-nwu aani kalɛ na ɔ́ƒuna Aaron. 

5Lɛni kani na Kristo lɛnɔ útaƒuna ɔkpane unengudi kenyekɔ kamɛni útete lɛlɔ 
kalɛ na bekyuli babu-nwu. Mmomu Katɔti ɔ́su-nwu ɔnini, “Awɔ ndi mina ubi. Na 
ɔmwi ni, línwini-ɔ ɔti.” 

6Na likpo bamba ni, ɔ́sɔ ɔ́su ɔnini, “Adi ɔkpane úsela uwi ƒui na Melkisedek 
ɔkpane bɔdi ulu lɛlɔ.” 

7Uwi ɔni na Yesu úlie ngba na kayawi kamɛni lɛlɔ ni, ɔ́kpali katɔ úvele Katɔti ɔni 
kani ndubɔkana na udie-nwu na kukpi kemmo ku kɔvanu momoomo ku imii. 
Na Katɔti únu-nwu bɔkpali, ɔsika úboku lɛlɔ kalɔ úte-nwu na ɔɔbu-nwu ɔsu. 

8Na ina ka ubidi na ɔdi ni, ɔ́tɛya abi ani na ɔdi ka ukyuli ubo si uunú Katɔti litemi. 

9Na ka Katɔti ɔ́ya na ɔ́bla nwuna kabla ɔ́wɔlɔ ni, únwini ukyuli ɔni lɛlɔ na bekyuli 
bani muunú-nwu litemi ƒui baasia taakɛ ngba bɔƒɔ. 

10Na Katɔti nédie-nwu ka unwini ɔkpane unengudi na Melkisedek ɔkpane bɔdi 
ulu lɛlɔ. 

11Bubo ala pii na bɔsu bɔsiku ɔmɛni lɛlɔ, nsu ka bilákana ala buƒie taakya lili 
kemmo pla pla ɔsu ni, nwuna kalɔ budie bubo ɔkplu. 

12Sɔsɔ ni, ɔƒɛni kalɛ bene nka bɛdi ala batinane muedi. Nsu bɛsɔ bɛɛwia ukyuli 
ɔni nsɔ medie Katɔti litemi buni lɛmmɔ ala kalɔ kesekɔ mete-mii. Ɔni na bɛwia 
adila geen kama ni, bɛɛwia lɛnyi ntu mmomu. 

13Na ukyuli ɔni na lɛnyi ntu kani na ɔɔnyimi ni, ɔmu ɔdi ɔnamu na útedu ka unu 
ala bɔtina bɔni ndanku ukyuli lɛlɔ bɔbla siin kalɔ. 

14Nsu adila geen ani mbo unu ni, ese ete bekyuli bani náabi lɛlɔ. Lɛni kani na 
bekyuli bani náabi lɛlɔ ni, báanyuɛ lɛlɔ na báti kavumana kani nkya lɛbuni ku 
likpidi ntɛ. 

Hebriƒuɔ 6 

1Ɔmɛni ɔsu ni, bɛya na busie anumi, na bulasɔ bulakya lɛnamu uwi kalɔ kesekɔ 
ala ani na bɔ́tɛya na Kristo mmɔ kani lɛlɔ kemmo. Bitaya na bɔsɔ butése kalɔ 
kesekɔ ala bɔtɛya kalɔ. Ala amɛni adanku kayi bunwini na ala ekpidi lɛlɔ ku kalɛ 
na bɔƒɔ Katɔti bɔdi lɛlɔ. 

2Na adanku lɛla lɛni ɔsu na beeti ntu taabla ntu bɔkpila ɔdi ku enu lili bɔsia ku 
kalɛ na bekpine badubɔsɔ bata balɛ bekpine akɔ ku Katɔti litemi lɛni na 
ɔdubɔtɛku-bu na ɔsɔ ulavumana-ni kudii lɛlɔ. 

3Anwuɔsu bɛya na busie anumi. Na si Katɔti ɔ́tunaku-bu ni, ulu ɔmɛni lɛlɔ na 
bɔdubɔsia. 

4Na bekyuli bani nánu bukeye dii na bákɛ Katɔti lɛƒɔndia na bákɛ kɔsia kɔdi 
ɔkɛnku Katɔti Kɔyu lɛlɔ, 

5na bánu lɛbuni lɛni nkya Katɔti litemi buni lɛmmɔ kemmo báti ku ɔyikun ɔni 
ndanku Katɔti lɛga bɔdi bɔni mebo lɛnɔ lɛlɔ 

6si béni bana bɔƒɔtaadi na Katɔti lɛlɔ ni, basɔ balakana na benwini kayi. Ɔsika 
basɔ baakana Katɔti Ubidi ɔmmɔ taamana ugyii lɛlɔ na baakya-nwu kɔƒa na kadi 
ƒui anumi. 

7Kalɔ kani mɔɔƒɔ́ ntu si ɔnantu ɔ́na na kaadia edula abuni teete bemonsene ni, 
Katɔti kusɛ kusɛ ɔɔsiáku-ka. 

8Nsu kalɔ kani na liyu alakpi mɔɔkwɛ́-ka lɛlɔ ni, kadanku ewida na keeebo kɔsia 
kɔdi. Na kasɔ kaladia lɛla lɛdi bɔbla lɛnɔ. Na kawɔlɔkɔ ni, kadubɔkywi. 

9Bayɔne, ina ka bɔɔsu ala amɛni ƒui ni, bɔsia anu ka ala abuni ani ndanku ngba 
bɔƒɔ adubɔsiaku amii ƒui. 

10Katɔti ɔɔbla lɛla biala ulu lɛlɔ. Na uláyiƒala bina ala ani na bɛ́bla. Ɔgyi ka bɛɛyɔ́-
nwu ɔkɛnku kalɛ na bíbunku nwuna bekyuli. Na bɛmu biibunku-ma úbedu 
ɔƒɛni. 

11Lɛni na bɔɔwia ka bina akɔ ɔdi biala ɔda lɛlɔ ku udu buni ɔmɛni kaduɛ utédu 
kawɔlɔkɔ kalɛ na bina lɛnunsia lɛlɛ-mii kɔsia. 

12Buláwia ka bitaabla kɔkɔsɔ. Mmomu bɛtɛya bekyuli bani nákɛ kayi buɛɛ na 
báƒɔ bádi ɔsu na kɔnu kútuku-ma linyese lɛni na Katɔti úse-ma mmɔ. 

Kenye Kani Na Katɔti Úse Ɔdi Litemi Geen 
13Uwi ɔni na Katɔti úse Abraham kenye ni, ɔ́kpali lɛlɔ úse kenye kammɔ, ɔsika 
lɛla lɛdi liiibo na litulo anwu Katɔti. 

14Na ɔ́su ɔnini, “Geen ni, ndubute-ɔ kusɛ kusɛ. Na ndubɔya na edie kaba pii.” 

15Na ɔmmɔ kama ka Abraham ɔ́kɛ kayi buɛɛ na ɔ́sia Katɔti anu ɔsu ni, kɔnu 
kútuku-nwu kenye kani na Katɔti úse-nwu mmɔ. 

16Bekyuli baakpali ala ani ntulo-ma teese kenye taatina ka lɛla lɛni baasu lɛdi 
litemi geen, na unyeƒi ɔdi uuubo-nwu kemmo. 

17Na ka Katɔti ɔɔwia ka bekyuli bani na úse kenye ƒui bati nwaa ka kavumana 
kadi kelebo nwuna linyese kemmo ɔsu ni, ɔ́kpali lɛlɔ úse kenye kammɔ. 

18Katɔti ɔ́bla ɔmɛni ɔkɛnku alakpa anyɔ ani naaavumana lɛlɔ. Na Katɔti lɛnɔ 
ulakana ɔkɔ bɔnyi. Na ɔmɛni ɔdubɔya na abu bani nékeli bɔ́tamiku-nwu ni, enu 
alaƒɛ-bu na lɛnunsia lɛni na úti ɔ́kya-bu lɛlɔ kemmo ɔsu. 

19Bula lɛnunsia lɛmɛni mɔɔyá na bɔda Katɔti kpakplaa na bula kayi kemmo aani 
kalɛ na kugyii lidu lɛɛda kalɔ geen. Na bɔsia Yesu anu. Anwu néduo katɔma 
kedee kani kenye na lɛdiku lɛƒa kemmo. 

20Mmɔ na Yesu ɔ́gyu ɔtɔ útéduo na abu ɔsu. Na únwini ɔkpane unengudi úte uwi 
ƒui na Melkisedek ɔkpane bɔdi ulu lɛlɔ. 

Hebriƒuɔ 7 

1Melkisedek ɔmɛni ɔ́di lɛga na Salem, na ɔ́bla ɔkpane kabla úte Katɔti ɔni ntulo 
ƒui. Uwi ɔni na Abraham ɔ́si kekpokɔ útádi baga bani nkya amadɔ mmɔ lɛlɔ 
ɔdubo ni, Melkisedek ɔmɛni útásiaku-nwu na úte-nwu kusɛ kusɛ. 

2Na Abraham úti nwuna ala ƒui lɛkpa leevudi úte-nwu. Kudeedi ni, Melkisedek 
lɛnyi kalɔ ndi Siin Bɔbla Ɔga. Na ɔmmɔ kama ni, Salem Ɔga kalɔ budie ndi Keyi 
Buɛɛ Ɔga. 

3Na bétenweni lɛla lɛdi bátasiku ɔti iye uni, iye kaba lɛlɔ, iye nwuna bɔwɔ iye 
kukpi lɛlɔ. Na Katɔti ɔ́ya na use aani anwu Katɔti Ubidi, ɔsika ɔdi ɔkpane ute uwi 
ƒui. 

4Bɛnu kalɛ na Melkisedek ɔmɛni ɔ́ƒɔ kuye geen. Abraham ɔni ndi bula nana ɔni 
nédie bula kaba kamɛni muedi úti ala ani na úkpo ɔ́ƒɔ na kekpokɔ mmɔ lɛkpa 
leevudi úte-nwu! 

5Na ɔƒɛni ni, ɔda bubo bɔmmɔ búte Lewi kaba kemmo bebi bani nébenwini 
bakpane ka baƒɔ ala lɛkpa leevudi basiku bekyuli kudɔ ina ka bekyuli bamɛni 
badi bana banwani bani nási Abraham ɔmmɔ kaba kemmo. 

6Melkisedek ɔmɛni útasi Lewi kaba kemmo, nsu ɔ́ƒɔ ala lɛkpa leevudi ɔ́siku 
Abraham ɔni na Katɔti úse-nwu kenye úse mmɔ kudɔ, na Melkisedek ɔmmɔ úte-
nwu kusɛ kusɛ. 

7Na ɔkɔ ɔdi uuubo-nwu kemmo ka ni, ukyuli ɔni muute kusɛ kusɛ utulo ukyuli 
ɔni na béte kusɛ kusɛ mmɔ. 

8Na bekyuli bani mɔɔƒɔ́ ala lɛkpa leevudi ni, badi bakpane bani muukpi. Nsu na 
Melkisedek kakɛ anwu ni, ɔ́ƒɔ lɛkpa leevudi lɛmmɔ aani ɔkpane ɔni nli ngba aani 
kalɛ na Bunweni Kedee Ɔku ɔɔsu. 

9Na bɔkana na bɔsu muedi bɔnii Lewi ɔni mɔɔƒɔ́ ala lɛkpa leevudi lɛnɔ ɔ́sia 
Abraham lɛlɔ úte Melkisedek ala lɛkpa leevudi lɛmmɔ. 

10Ɔsika uwi ɔni na Abraham ɔ́siaku Melkisedek na uute-nwu ala lɛkpa leevudi 
lɛmɛni ni, na Lewi ɔmu ɔkya bana nana bene ubugya kemmo. 

11Katɔti úte kadi ƒui bekyuli ɔda bubo bɔni nkɛnku Lewi ɔkpane bɔdi kabla ulu 
lɛlɔ. Na si bɔbla na bábla bana kabla na kédu káwɔlɔ ni, bi ɔsu na Katɔti ɔ́sɔ ɔ́ƒuna 
ɔkpane ɔbambadi ka ubo ɔsiaku Melkisedek ɔkpane bɔdi ulu lɛlɔ na ɔɔɔdi aani 
kalɛ na ɔ́ƒuna Lewi bebi bani ndi Aaron kaba? 

12Anwuɔsu si kavumana kadi kébo na ɔkpane bɔdi ulu ɔdi lɛlɔ ni, na agyi anii 
ɔdi ka kavumana kadi kebo na ɔda bubo bɔmmɔ lɛnɔ kemmo. 

13Na ukyuli ɔni lɛlɔ na básu ala amɛni ƒui básiku ni, ɔ́si kaba bekyuli babambadi 
akɔ. Na kaba kammɔ bekyuli akɔ ɔdi útabla ɔkpane kabla na lɛkpabi lɛlɔ kudii. 

14Ɔsika bɔgyi kede kede ka Yesu ni, Yuda kaba kemmo na báwɔ-nwu básiku. Na 
kaba kammɔ lɛlɔ ni, Mose útasu lɛla lɛdi útasiku bakpane lɛlɔ. 

15Na ɔƒɛni ɔni na ɔkpane ɔbambadi ɔdi ɔ́da ɔ́lɛ aani Melkisedek kalɛ ni, lɛla lɛni 
na bɔ́su mɛni lɛdubɔbla-mii nwaa libu. 

16Ɔdi ukyuli ɔni nébenwini ɔkpane na ɔɔɔkɛnku ɔda bubo bɔni ndanku kaba 
kemmo ɔkpane bɔdi ulu lɛlɔ. Mmomu únwini ɔkɛnku ɔkpane ɔyikun ɔni nkya 
nwuna ngba bɔni naaadubo bɔsa kudii kemmo. 

17Ɔsika Katɔti ɔ́su nwaa ɔnini, “Adi ɔkpane úsela uwi ƒui na Melkisedek ɔkpane 
bɔdi ulu lɛlɔ.” 

18Béliiku ɔda bubo bɔkukudi bése kɔmadɔ, ɔsika buuubo ɔyikun na buuubo 
kɔsia kɔdi lɛnɔ. 

19Ɔsika ɔda bubo bɔni na Katɔti úte-bu ɔkɛnku Mose lɛlɔ ni, bútabla Katɔti kabla 
bútawɔlɔ. Na ɔƒɛni ni, bɔ́kɛ lɛnunsia lɛni ndia ntulo na lɛɛyá na bɔɔní teede 
Katɔti. 

20Ɔƒɛni ni, ɔɔɔdi ɔmmɔ lɛti, mmomu ɔkpane bɔdi ulu ɔmmɔ ɔdanku Katɔti 
linyese. Na uwi ɔni na bése bakpane babambadi ni, ɔɔɔdanku linyese lɛdi. 

21Nsu Yesu úbenwini ɔkpane ɔkɛnku Katɔti linyese lɛlɔ uwi ɔni na ɔ́su ɔnini, 
“Unwoti úse kenye kpakplaa kadi na ulavumana-ka kudii ɔnini, ‘Adi ɔkpane 
úsela uwi ƒui.’ ” 

22Ɔkɛnku Katɔti linyese lɛmɛni lɛlɔ ɔsu ni, Yesu ndi bula kama kekpokɔ na 
bunyimi bɔni ndia ntulo mɛni lɛlɔ. 

23Kavumana kabambadi kadi lɛnɔ kakya kani ndi ka bakpane bakukudi bammɔ 
bémomo, ɔsika ɔdi útakana nwuna kabla kenye bunye uwi ƒui ɔ́si kalɛ na beekpi 
ɔsu. 

24Nsu Yesu anwu uli úsela uwi ƒui, na ulavumana nwuna ɔkpane kabla ulete ɔdi 
kudii. 

25Anwuɔsu ni, ukyuli biala ɔni muubo Katɔti kudɔ ɔkɛnku-nwu lɛlɔ ni, Yesu 
ɔmmɔ ɔɔkana na ɔɔƒɔ́-ma ngba uwi ƒui ɔsika ɔdubo buteevele teete-ma na Katɔti 
kudɔ. 

26Ɔmɛni ɔsu ni, Yesu ɔmɛni ndi ɔkpane unengudi ɔni kani ndubɔbla lɛla lɛni na 
bɔɔwia ute-bu. Na use kedee, na lɛla lɛdi lɛɛɛda-nwu. Use sɛɛn na Katɔti údie-
nwu ɔ́lɛku alaekpidi bablane akɔ, na ɔ́kɔliku-nwu útése sɛsɛɛ na katɔ kakaaka 
ƒui. 

27Na uuuse aani bakpane benengudi babambadi bammɔ kalɛ bani nálɛ ka 
bataabla akpala na ama ku bekyuli bakladi lili taasia kama limeyi ndi limeyi. 
Mmomu kunwi kɔni na anwu úti lɛlɔ ɔ́kpa na bekyuli ƒui lili ni, ɔ́kpa kunwi pɛ 
kɔmmɔ kani na ɔ́sa. 

28Ɔsika ni, ɔda bubo bɔmmɔ bɔɔƒuna bakpane bani naaakana bunye kpakplaa 
ama alati. Nsu linyese lɛni nébo na ɔda bubo bɔmmɔ kama ni, bɔ́ƒuna Ubi ɔmmɔ 
na ɔ́ya na ɔ́wɔlɔ nwuna kabla úte uwi ƒui. 

Hebriƒuɔ 8 

1Lɛla lɛni geen na bɔɔyɔ́ budie bɔtina na litemi lɛmɛni kemmo ndi ka ni, bubo 
ɔkpane unengudi ɔmɛni ɔni nlie kesii kani náƒɔ kuye na Katɔti lɛgaboku kudɔ 
na katɔ. 

2Na ɔɔbla Katɔti kabla na kakpakɔ kedee kani ndi kakpakɔ geen kani na Katɔti 
ɔlati úti nwuna enu ɔ́bla. Na ɔɔɔdi bekyuli nábla-ka. 

3Báƒuna ɔkpane unengudi biala ka uti ala ani na béte ku ani na badubuti bakpa 
ƒui ɔkpa ute Katɔti. Na lɛni kani na ɔlɛka ɔkpane ɔmɛni lɛnɔ uti lɛla lɛdi ɔkpa ute 
Katɔti. 

4Na si nka kalɔ lɛlɔ mɛni na ɔkya ni, nka ulabla ɔkpane kabla kulaa. Ɔsika 
bakpane bakya bani mɔɔbla akpala kalɛ na ɔda bubo bɔni ntɛ nse bɔɔtina. 

5Baabla kabla na bana kakpakɔ kani nálɛ kani geen nkya katɔ. Ɔmmɔ geen ɔsu 
na Katɔti úbo Mose ɔda uwi ɔni na ɔ́su-nwu ɔnii ɔtu bana kakpakɔ. Na ɔ́su-nwu 
ɔnini, “Nu kaduɛ na atu kakpakɔ kammɔ na kamanku ulu ɔni na lɛ́tina-a na kɔbi 
lili mmɔ lɛlɔ.” 

6Nsu kabla kani na Katɔti úti ɔ́kya Yesu enu kemmo ni, káƒɔ kuye ketulo bana 
ɔdi ƒui. Lɛni na bunyimi bɔwɔdi bɔni kenye na Yesu unye ni, bɔ́ƒɔ kuye butulo 
bunyimi bɔkukudi bɔmmɔ ƒui. Ɔsika bése bunyimi bɔmɛni bése na linyese lɛni 
ndia ntulo lɛlɔ. 

7Si lɛla lɛdi nétebie na bunyimi bɔkukudi lɛlɔ ni, na nka ɔ́sɔ útamanku na ulu 
biala lɛlɔ ka basɔ bete-bu bunyimi bɔwɔdi bɔbambadi bɔdi. 

8Nsu Katɔti ɔ́nu ka bekyuli báƒiɔ, na ɔ́su ɔnini, “Ami Unwoti mɔɔsu ka ni, uwi 
ɔdubo ɔni na ndubo lɛla lɛwɔdi bunyimiku Israel kadi bekyuli ku Yuda kadi 
bekyuli. 

9Na ulése aani kalɛ na línyimiku bana bati kuuku na uwi ɔni na lɛ́da-ma kɔnu 
kɔnu na lɛ́tɔnku-ma lɛ́lɛku Egyipte kalɔ lɛlɔ. Ɔsika bátadi lɛla lɛni na línyimiku-
ma lɛlɔ. Anwuɔsu línwini kama lɛ́kya-ma. 

10Bunyimi bɔni na ami Katɔti mɔɔsu ka ndubo bunyimiku Israel kadi bekyuli 
uwi ɔni ndubo kemmo ndi ɔmɛni. Ndubuti mina ɔda bubo lɛkya-ma kasusu 
kemmo. Na ndubunweni-mu lɛkya-ma kayi kemmo. Ndubɔbla bana Katɔti na 
ama lɛnɔ babla mina bekyuli. 

11Na ɔ́si ɔƒɛni ni, ukyuli ɔdi ɔsɔ ulatina ɔkpanadi iye ɔnwani ka ɔti Blɔti. Ɔsika 
bana ƒui badubo-mi bɔti 

ɔ́si ubliidi ƒui útálɛ unengudi lɛlɔ. 

12Na ndubuti bana alaekpidi ani ƒui bábla lɛkyiɛ-ma. Na nsɔ lɛɛɛdubo bana 
ekpidi bunyimo kudii.” 

13Na ka Katɔti ɔ́su ɔnii ɔdubuse bunyimi bɔwɔdi ni, na budeedi bɔ́bla bɔkukudi. 
Na lɛla lɛkukudi lɛni néetu uwi ni, lɛdubo bɔyii uwi klukui kemmo. 

Hebriƒuɔ 9 

Kalɛ Na Baakpá Na Kalɔ Lɛlɔ Ku Kalɛ Na Baakpá Na Katɔ 
1Bunyimi budeedi bɔmmɔ ni, bɔdanku ulu ɔni beeti taakpa ku kesii kani na 
baakpá na kalɔ lɛlɔ mɛni. 

2Bátu kakpakɔ kani na béle ɔtɔ ku katɔma. Na ɔtɔ udeedi kemmo ni, ligyii lɛni 
lɛlɔ na baatu asogya taasia lɛlɛ. Na ala kasiakɔ kani lɛlɔ na bodobodo ɔni na béti 
bákpa bete Katɔti ɔsia lɛnɔ use. Mmɔ baalɔ banii kakpakɔ kedee. 

3Na kakpakɔ kammɔ katɔma kesii kani na béti kayakun kɔdi báda ni, mmɔ baalɔ 
banii ɔtɔ ɔni nse kedee ntulo ƒui. 

4Mmɔ na sika ugyiedi lɛbi lɛni lɛlɔ na baakyula oloƒui lɛlɛ ku sika ugyiedi adaka 
ɔni kemmo na Katɔti bunyimi bɔkya. Na adaka ɔmɛni kemmo ni, atabi kɔlɛkɛ 
kɔni lɛlɔ bénweni bunyimi bɔmmɔ basia kɔkya. Na Aaron ugyii ɔdadi ɔni nédie 
evete lɛnɔ ɔkya-nwu kemmo ku sika ugyiedi lɛkyami lɛdi. Na nina kemmo ni, 
Katɔti adila ani baalɔ manna akya. 

5Na adaka ɔmmɔ katɔ ni, bávɔ Katɔti batu badi udu mbo avwi na baalɔ-ma 
Kerub bényene. Na ama mɔɔtina ka Katɔti ɔkya mmɔ. Na bana avwi ebi likpo 

lɛni na beeti bekyuli ekpidi taakyiɛ mmɔ. Nsu bulakana kɔtɛ kɔmmɔ kemmo 
buduo busie ɔgyu ɔƒɛni tɔ. 

6Lɛni na bábla ala amɛni bése mmɔ. Na bakpane béteeduo ɔtɔ udeedi kemmo 
mɛni buduo buduo taatábla bana bakpane kabla. 

7Na katɔma kammɔ kemmo aka ni, ɔkpane unengudi kani néteeduo mmɔ kunwi 
na lɛkwa kemmo. Na ntu úti ebuo ɔni na béeti bákpa ubugya ɔ́da na weti wakpa 
na anwu ɔlati ku bekyuli ekpidi ani bátati asa na bábla lili. 

8Katɔti Kɔyu kɔkɛnku ɔmmɔ lɛlɔ kɔɔtina-bu nwaa ɔ́si uwi ɔmmɔ ka ulu ɔni lɛlɔ 
na bɔdubɔsia buduo Katɔti katɔma geen kammɔ kemmo ni, útedie-nwu tɔ keyi 
uwi ɔni na kakpakɔ kedeedi kammɔ kamu kenye. 

9Mmomu ɔmmɔ ɔdi lɛla lɛni mɔɔtina ka etela ku akpala ani ƒui na bada baabla 
akpala ammɔ ni, elédie bɔƒiɔ na ukyuli ɔni mɔɔbla akpala ammɔ lɛlɔ. 

10Ɔsika ala ammɔ ƒui adanku bɔdi ku bɔni ku lɛlɔ bɔƒɔ ɔdi na lilu bun bun lɛlɔ. 
Na adi ɔlɔna lɛlɔ ɔda bubo bɔni ndubɔbla kabla ɔƒɛni wetédu ka ulu ɔwɔdi ɔmmɔ 
úbo. 

Kristo Ubugya Uudie Alaekpidi Taawɔlɔ Na Bekyuli Lɛlɔ 
11Uwi ɔni na Kristo úbo aani ɔkpane unengudi kalɛ úte ala abuni ani náada alɛ 
ni, ɔ́vi úduo kakpakɔ kani náƒɔ kuye na kadia ketulo ƒui kemmo. Na ɔɔɔdi ukyuli 
enu na béti bátu-ka. Na bɔkana budie kalɔ bɔnii ɔɔɔkɛnku kalɛ na bédie kayawi 
kamɛni lɛlɔ ala kalɛ. 

12Na ɔɔɔdanku bese iye bakɔ bebi ubugya útetéduo mmɔ. Mmomu anwu ɔlati 
ubugya na úti útéduo likpo lɛni nse kedee ntulo ƒui mmɔ kunwi pɛ kani, na ɔ́ƒɔ-
bu lili kayu úte uwi ƒui. 

13Bekyuli bani nábla ala ani náya na beesé lɛlɔ na ɔdi ala bɔbla kenye ni, 
baakana na beeti bese ku bakɔ ubugya ku bebuo bamɛni ntɔ teewi-ma lɛlɔ na 
bana lɛlɔ lɛɛsɔ taabla sɛɛn ute ɔdi ala bɔbla. 

14Na si ɔbladu ɔmɛni ɔɔyá na ukyuli ɔɔbla sɛɛn ni, na Kristo ubugya ɔɔkana na 
ɔɔbla ukyuli sɛɛn teetulo. Ɔkɛnku Katɔti Kɔyu kɔni nli uwi ƒui lɛlɔ ni, Kristo úti 
lɛlɔ ɔ́bla akpala ani nédu áwɔlɔ úte Katɔti na lɛla lɛdi lítebie-mu lɛlɔ. Nwuna 
ubugya ɔdubɔbla bina kayi sɛɛn bɔsiku ɔdi bɔbla bɔni nsɔ neeebo kɔsia ƒui kudɔ 
kalɛ na bɔbla Katɔti ɔni nli kabla. 

15Ɔmɛni ɔsu na Kristo ndi ukyuli ɔni nnye bunyimi bɔwɔdi bɔmɛni kenye kalɛ 
na bekyuli bani na Katɔti ɔ́lɔ ka babla anwu badi ni, bana kɔnu kutuku linyese 
lɛni ndi ngba bɔni nsɔ naaadubo bɔsa kudii. Ɔmɛni uubo teete lɛni, ɔsika Kristo 
kukpi ɔsu na Katɔti uuti ekpidi ani na bekyuli bábla na bunyimi bɔkukudi 
kemmo taakyiɛ-ma. 



2116 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

16Si bédie ɔku ɔni mɔɔtina kalɛ na beele ukyuli ɔdi ala keyi ni, ɔlɛka batina ka 
ukyuli ɔni nénweni ɔku ɔmmɔ úukpi. 

17Ɔsika ɔku ɔmɛni uuubo tɔ ɔyikun ɔdi si ukyuli ɔni nénweni-nwu mmɔ ɔmu uli 
ngba. Amu ntu nwuna kukpi kama kani asa na ɔku ɔmmɔ wabla kabla. 

18Ɔmmɔ ɔsu ni, asa na bunyimi bɔkukudi bɔbala ukyuli ni, ubugya néwi kalɔ. 

19Kudeedi ni, Mose úbo ɔda ute bekyuli na ala ani mɔɔbala na ɔda bubo bɔmmɔ 
kenye. Ɔmmɔ kama ni, úti bese ku bakɔ ubugya ɔ́salaku ntu na úti ɔ́kuna ubugya 
ɔmmɔ úwi ɔda bubo ɔku ɔmmɔ lɛlɔ ku bekyuli bammɔ ƒui lɛlɔ. Na úti unwo 
ugyiedi únyimi evete ani baalɔ bani hisope na úti ɔ́bla ɔdi ɔmmɔ. 

20Na ɔ́su ɔnini, “Ɔmɛni ndi ubugya ɔni na Katɔti úti úse nwuna bunyimi bɔmɛni 
likpo. Na ɔ́su-mii ka bɛdi-mu lɛlɔ.” 

21Lɛni kani Mose ɔ́kuna ubugya úwi kakpakɔ kammɔ ku ala ani na beeti taabla 
lɛkpa lɛmmɔ ƒui. 

22Geen ni, ɔda bubo bɔmmɔ bɔɔtina na bɔkana na bɔsu bɔnii ala ƒui aabla sɛɛn 
ɔkɛnku ubugya lɛlɔ. Na ɔkɛnku ubugya kalɔ buwi kemmo na Katɔti uuti bula 
ekpidi taakyiɛ-bu. 

Kristo Lɛlɔ Lɛni Na Úti Ɔ́kpa Muudie Ekpidi Na Bula Lɛlɔ 
23Ɔ́manku úte ka ekposela ani baabla na kalɔ lɛlɔ mɛni na katɔ adi udu kenye ni, 
babla-nya sɛɛn ku akpala amɛni udu. Nsu katɔ adi alati anya ni, ɔlɛka beti akpala 
ani ndia ntulo ammɔ babla-nya sɛɛn. 
24Ɔsika ɔɔɔdi kakpakɔ kani na bekyuli bayawine béti enu bábla básiaku katɔ ɔdi 
kenye kemmo na Kristo úduo. Mmomu Katɔ Ɔga Ɔma geen kadi kemmo na úduo 
ɔkya ɔƒɛni na Katɔti anumi na bula lili. 

25Na uléti lɛlɔ taakpa lɛkwa ndi lɛkwa aani kalɛ na ɔkpane unengudi uuduo kesii 
kani nse kedee ntulo ƒui mmɔ ku ubugya ɔni naaadi anwu ɔlati ɔdi kalɛ. 

26Si lɛni na use ni, ɔlɛka nka Yesu ɔsɔ ubebo abi ɔsia kama kɔlɛ kɔlɛ ɔ́si kayawi 
kalɔ kesekɔ ƒui. Nsu kalɛ na use ni, kunwi pɛ kani na úbo kayawi kamɛni kemmo 
úbedie-bu na ekpidi ƒui kemmo ku nwuna ubugya ɔni na úti ɔ́kpa na bula lili. Na 
ɔdanku uwi ƒui utédu kayawi kawɔlɔkɔ. 

27Katɔti ɔ́lɛ ugyii úse ka ukyuli ukpi kunwi pɛ kani, na ɔmmɔ kama na ɔtɛku-
nwu litemi. 

28Lɛni kani na Kristo lɛnɔ úti lɛlɔ ɔ́kpa kunwi pɛ kani na údie bekyuli pii na bana 
ekpidi kemmo. Na ɔdubɔsɔ ubo kunyɔdi. Na ɔɔɔdi ɔni na ɔsɔ ubebo abi na ekpidi 
ɔsu. Mmomu kalɛ na uti ngba bɔƒɔ uboku bekyuli bani na benye bagya-nwu. 

Hebriƒuɔ 10 

Kristo Úti Lɛlɔ Ɔ́kpa Kunwi Kani Na Bekyuli Lili 

1Ɔda bubo ndi ekposela úte ala abuni ani ndubo. Na ɔɔɔdi ɔda bubo bɔmmɔ 
ndanku ala abuni ammɔ alati geen tɔ. Ɔmɛni ɔsu ni, akpala ani nkɛnku ɔda bubo 
bɔmɛni ani na baabla lɛkwa ndi lɛkwa ni, alakana bekyuli bani mɔɔwia ka bakpa 
Katɔti bɔbla sɛɛn bɔwɔlɔ. 

2Na si bɔkana na akpala ammɔ adubɔkana-ma bɔbla sɛɛn bɔwɔlɔ ni, nka báada 
bɔkpa báya na bana kayi kasɔ kaladu-ma kɔtɔ kɔdi. 

3Nsu ni, akpala ammɔ geen mɔɔyá na beenyimo bana ekpidi lɛkwa ndi lɛkwa. 

4Ɔsika bese ku bakɔ ubugya ulakana ekpidi bɔƒɔ budie ukyuli lɛlɔ. 

5Ɔmmɔ ɔsu na asa na Kristo webo kayawi kamɛni lɛlɔ ni, ɔ́su ɔnini, “Ati, akpala 
ku etela alaƒɔ-ɔ anu. Mmomu ɔlɔna ɔni na éti éte-mi ka liti lɛkpa lite-ɔ mɔɔda-a 
kubiti. 

6Na akpala ani na bákyula ku ekpidi lili buvele akpala aláda-a kubiti. 

7Mmɔ na lɛ́su nnini, ‘Ati, aanu-mi. Líbo nnii mbabla ƒula lɛƒɔyɔ aani kalɛ na 
bénweni básiku-mi lɛlɔ na Bunweni Kedee Ɔku kemmo.’ ” 

8Kudeedi ni, ɔ́su ɔnini, “Ala ani na béti béboku na bábla akpala ku ani na béti 
bákyula ku ala ekpidi lili buvele akpala ni, átada-a kubiti. Na útayɔ-ɔ kaƒɔ lɛnɔ,” 
ina ka ɔda bubo bɔmmɔ nátina ka babla lɛni. 

9Mmɔ na ɔ́su ɔnini, “Aanu-mi. Líbo nnii mbabla ƒula lɛƒɔyɔ.” Katɔti údie akpala 
edeedi úse kɔmadɔ. Na úse Kristo ɔdi na ana kenye. 

10Na Katɔti ɔ́bla-bu kedee na nwuna bɔyɔ kenye ɔkɛnku kalɛ na Yesu Kristo úti 
nwuna ɔlɔna ɔ́kpa úte-nwu kunwi pɛ kani úte uwi ƒui ɔsu. 

11Limeyi ndi limeyi ni, Yudani ɔkpane biala uunye taabla nwuna ɔkpane kabla 
kani ndanku bɔkpa ulu ɔmmɔ lɛlɔ. Ɔɔbla akpala ammɔ udu kani limeyi ndi 
limeyi ani naaadubo bɔkana na udie likpidi na ukyuli lɛlɔ kudii. 

12Nsu uwi ɔni na Kristo anwu úbo úbeti lɛlɔ ɔ́kpa kunwi úte bekyuli ƒui ekpidi 
lili ɔni ndanku utédu kayawi kawɔlɔkɔ ni, ɔ́yu úlie Katɔti kɔdianu kesii kani náƒɔ 
kuye. 

13Na ɔ́si uwi ɔmmɔ kemmo ni, Kristo unye ɔgya uwi ɔni na Katɔti ɔdubuti nwuna 
bekisine ɔkya-nwu lɛgba kalɔ. 

14Ɔsika ɔkɛnku kunwi kɔni na úti lɛlɔ ɔ́kpa mmɔ ɔsu ni, ɔ́wɔlɔ nwuna kabla úte 
bekyuli uwi ƒui kalɛ na babla kedee. 

15Katɔti Kɔyu ɔlati údie ɔmɛni ɔ́tina-bu nwaa ɔnini, 

16“Bunyimi bɔni na ami Katɔti mɔɔsu ka ndubo bunyimiku-ma na uwi ɔni ndubo 
kemmo ndi ɔmɛni. Ndubuti mina ɔda bubo lɛkya-ma kayi kemmo. Na 
ndubunweni-mu lɛsia-ma kasusu lɛlɔ.” 

17Na ɔ́sɔ ɔ́su ɔnini, “Nsɔ lɛɛɛdubo bana ekpidi ku bana likyulikpi bunyimo.” 

18Na ka Katɔti úti ala amɛni ɔ́kyiɛ ni, ala ekpidi lili buvele akpala adi asɔ eeebo. 

Ɔlɛka Bɔkya Ɔkplu Na Bɔni Bude Katɔti 
19Ɔmɛni ɔsu ni, banwa, ulu ɔtɛ ute-bu ka bɔkana na buduo katɔma kani nse 
kedee ntulo ƒui mmɔ kemmo ɔkɛnku Yesu ubugya lɛlɔ. 

20Ɔsika úti nwuna ɔlɔna úte na bula lili na ɔ́lɛmi ngba bɔni naaadubo bɔsa ulu 
ɔwɔdi úte-bu. Ɔ́bla ɔmɛni kalɛ na bɔkana bɔvi kayakun kɔdi kɔni nnye nte 
nwuna ɔlɔna, na bɔda bɔlɛ Katɔti anumi. 

21Na ka bubo ɔkpane unengudi na Katɔti kakpakɔ kani na katɔ mmɔ ɔsu ni, 

22bɛya na bɔni bude Katɔti ku kayi kani naaatɔlɔ-bu na bɔda bɔƒɔtaadi bɔmmɔ 
kpakplaa. Yesu ɔ́kuna nwuna ubugya ɔmmɔ úwi-bu lɛlɔ kalɛ na bula kayi 
kaládu-bu kɔtɔ. Na úti ntu bɔni nse sɛɛn ɔ́ƒɔ-bu lɛlɔ ƒui. 

23Na bɛya na bunye bɔƒɔtaadi bɔni kenye na buudie lɛlɔ kpakplaa. Ɔsika ukyuli 
ɔni nése-bu kenye kammɔ ni, ɔɔbla ala ulu lɛlɔ. 

24Na butaabu taanu ulu ɔni lɛlɔ na bɔdubɔkana na bɔkya lɛlɔ ogya, na butaayɔ 
bekyuli, na butaabla ala abuni. 

25Bitaya na bɔda bɔsa bɔya aani kalɛ na badi badaku lɛlɔ bɔda teedie. Mmomu 
bɛya na bɔkya lɛlɔ ogya, na bɔbla lɛni butulo na uwi ɔni kemmo na limeyi 
linengudi lɛmmɔ lɛdaku bɔni teede geen mɛni kemmo. 

26Nsu si bɔgyi ƒui na búti bɔ́sia lɛlɔ na bɔɔbla ala ekpidi na uwi ɔni na bédie 
litemi geen lɛmmɔ ala bátina-bu ni, na likpidi buti taakyiɛ akpala adi asɔ eeebo 
na babla lɛnɔ. 

27Mmomu ɔlɛka bunye butaanu ulu ku liƒu ka badubɔtɛku-bu litemi. Ɔsika ogya 
bonwu ɔni muubile ala ubakyula Katɔti bekisine ƒui. 

28Ukyuli biala ɔni néni Mose ɔda bubo na nkyuli inyɔ iye ɛtɛ bédie kenye ka use 
lɛni ni, bekyuli baadú ukyuli ɔmmɔ ɔni na balánu-nwu kɔnyana. 

29Bekyuli bani manu Kristo ubugya aani lɛla lɛni neeese kedee ni, bɔgyi ka 
Katɔti ɔdubo-ma kɔtu bɔni geen! Ɔsika beedumi Katɔti Kɔyu kɔni mɔɔbla-bu 
lɛƒɔndia na baanu Katɔti Ubidi aani ɔɔɔdi lɛla lɛdi. Nsu ubugya ɔmmɔ na Katɔti 
úti ɔ́ƒɔ ekpidi údie-ma lɛlɔ, na ubugya ɔmmɔ kani na úti úse bunyimi bɔmmɔ 
likpo. 

30Ɔsika bɔgyi anwu ɔni násu ɔnini, “Ami ndubudie ukyuli likpidi lɛni na ɔ́bla kasi 
na lɛƒɔ-nwu kayu na nwuna kayu kenye.” Anwu kani násɔ ɔ́su ɔnini, “Ami Katɔti 
ndubɔtɛku mina bekyuli litemi.” 

31Liƒu lɛla bonwu lɛdi si Katɔti ɔni nli ngba uwi ƒui ɔ́da-a na kɔnyi kemmo. 

32Binyimo uwi ɔni na bɛ́nu Katɔti bukeye na bínwini nwuna badi ku bukpoku 
bɔni kemmo na bɛ́sia bɛ́lɛ. 

33Uwi ɔdi ni, beedumi-mii na beekpóku-mii na kadi anumi. Na uwi bamba 
kemmo lɛnɔ ni, bɛɛnu kalɛ na baabla bekyuli bamba lɛnɔ aani kalɛ na bábla-mii. 

34Biiwuloku bani na batɛ aban ɔtɔ kɔnyana. Na bɛɛkɛ́ kayi ƒaa si ina béƒie-mii 
ala báƒɔ, ɔsika bɛgyi ka bibo akɛla ani ndia ntulo ammɔ na elébie kudii. 

35Anwuɔsu bitaya na enu áƒɛ-mii na kalɛ na biisé kayi kemmo. Ɔsika bɛdubɔkɛ 
lɛyuƒɔla bonwu geen. 

36Ɔdi ka binye kpakplaa kalɛ na si bɛ́bla lɛla lɛni mɔɔyɔ́ Katɔti kaƒɔ bɛ́wɔlɔ ni, na 
bina kɔnu kutuku linyese lɛmmɔ. 

37Ɔsika Bunweni Kedee Ɔku ɔ́su ɔnini, “Kébu blii na ukyuli ɔni ndubo mmɔ ɔda 
ɔlɛ ɔni na ɔsɔ uletu uwi. 

38Mina bekyuli bani mɔɔsiaku-mi kama siin ni, badubulie ngba na bana 
bɔƒɔtaadi kemmo. Nsu bani menwini kama makya-mi ni, lɛlɔ liláyɔ-mi na bana 
lɛlɔ.” 

39Nsu abu ni, bɔɔɔdi bekyuli bani muunwíni bula bɔƒɔtaadi kama na bɔyii udu. 
Mmomu bɔ́ƒɔ bɔ́di, na Katɔti ɔ́ƒɔ-bu. 

Hebriƒuɔ 11 

Lɛla Lɛni Ndi Bɔƒɔtaadi 
1Si ebo bɔƒɔtaadi ni, ɔɔtina ka ebo lɛnunsia kpakplaa na ala adi lɛlɔ. Na agyi geen 
ka adubɔkɛ ala adi ina ka alánu-nya. 

2Ɔkɛnku bɔƒɔtaadi lɛlɔ na bekyuli bani nákya kuuku ni, Katɔti úmwi-ma ka badi 
bekyuli babuni. 

3Ɔkɛnku bɔƒɔtaadi lɛlɔ na búnu kalɔ ka Katɔti úti nwuna kenye litemi údie 
kayawi ƒui. Na lɛla lɛni na bula anumi aakana bɔnu mɛni ni, Katɔti údie-nya 
ɔ́siku lɛla lɛni na bulákana bɔnu kemmo. 

4Ɔkɛnku bɔƒɔtaadi lɛlɔ na Abel úti akpala ani ndia ntulo Kain akpala ɔ́kpa úte 
Katɔti. Na ɔkɛnku nwuna bɔƒɔtaadi lɛlɔ ɔsu na Katɔti úmwi-nwu na ɔ́nu-nwu ka 
ɔdi ukyuli ɔni nse siin. Ɔsika nwuna akpala áyɔ Katɔti kaƒɔ. Ina ka Abel úkpi ni, 
ɔkɛnku nwuna bɔƒɔtaadi lɛlɔ ɔsu na nwuna ablala amu aatɛmiku-bu. 

5Ɔkɛnku Enok bɔƒɔtaadi lɛlɔ na Katɔti útiku-nwu ɔ́tɔlɔku ngba bɔmɛni kemmo 
ɔni na útekpi. Ɔdi biala útanu-nwu kesii kadi, ɔsika Katɔti útiku-nwu ɔ́tɔlɔku. Na 
asa na ɔdubutiku-nwu ɔtɔlɔku ni, ɔdi ukyuli ɔni na bémwi na Bunweni Kedee 
Ɔku kemmo ka nwuna lɛlɔ lɛ́da Katɔti kubiti. 

6Na ukyuli ɔdi lɛlɔ liláda Katɔti kubiti si uuubo bɔƒɔtaadi. Ɔsika ukyuli biala ɔni 
muubo Katɔti kudɔ ni, ɔdi ka ɔƒɔ ɔdi ka Katɔti ɔkya na ɔɔƒɔ kayu buni teete 
bekyuli bani mɔɔwia-nwu kama ulu kpakplaa. 

7Uwi ɔni na Katɔti ɔ́lɛ Noa kpakplaa na ala ani na útanu tɔ lɛlɔ ni, Noa ɔ́ƒɔ ɔ́di. 
Anwuɔsu ɔ́nwi ɔkɔlɔ ubendi ɔni kemmo na anwu ku nwuna kaduli bekyuli 
béduo bákɛ bɔƒɔ na bɔyia bɔni na úti úte Katɔti ɔsu. Noa bɔƒɔtaadi bɔmɛni 
búnwini kɔtɔ bɔdu úte kayawi bekyuli ƒui. Na ka Noa ɔ́ƒɔ Katɔti ɔ́di ɔsu ni, Katɔti 
ɔ́su ka Noa ɔdi ukyuli ɔni nse siin. 

8Ɔkɛnku bɔƒɔtaadi lɛlɔ ɔsu na Abraham únu Katɔti litemi uwi ɔni na Katɔti ɔ́lɔ-
nwu ka uteesie kalɔ kani lɛlɔ na Katɔti ɔ́su ka ɔdubuti ute-nwu lɛlɔ. Únu kalɔ na 
úsie ina ka ɔɔɔgyi likpo lɛni na úsela. 

9Ɔkɛnku bɔƒɔtaadi lɛlɔ na úlie kalɔ kani na Katɔti ɔ́su ka ɔdubute-nwu mmɔ 
kemmo. Na ɔ́kya mmɔ aani ɔƒɔ na kalɔ kammɔ lɛlɔ. Kevo lɛtɔ kemmo kani na 
ɔ́kya. Na lɛni kani na Isak ku Yakob lɛnɔ bebelie. Ama lɛnɔ badi Katɔti ala badine 
aani anwu Abraham kalɛ úte ala ani na Katɔti ɔ́su úse. 

10Ɔsika Abraham unye ɔɔnu ulu ute ɔma unengudi ɔni na Katɔti ɔ́da na use uwi 
ƒui. 

11Ɔkɛnku bɔƒɔtaadi lɛlɔ ɔsu na ina ka Abraham ɔ́ɔbi ɔ́vili na Sara ɔlati muedi ɔ́vi 
kɔwɔ ni, Katɔti ɔ́ya na úbenwini ubi ɔti. Ɔsika Abraham ɔgyi ka Katɔti ɔni násu 
lɛla lɛmɛni úse ni, ɔɔdi nwuna etemila lɛlɔ. 

12Ɔmɛni ɔsu ina ka use aani si kaƒiɔtɔ kɔtu na unye muedi ni, údie kaba kani 
mmomo aani kayaa ayabi. Na bemomo aani ɛpu kɔnwinimi kɔni na balakana 
bɔka. 

13Bekyuli bamɛni ƒui ni, bélie ngba ku bɔƒɔtaadi útédu uwi ɔni na békpi. Ala ani 
kenye na Katɔti ɔ́su-ma úse ni, étetuku-ma kɔnu. Nsu ni, bánu-nya ɔ́gyu kakaaka 
na bégyingya enu bése ka baƒɔ linyese lɛmmɔ. Na básu nwaa ka badi baƒɔ na 
kalɔ kamɛni lɛlɔ. 

14Na bekyuli bani mɔɔsu ala amɛni ni, baatina ka baanu ulu teete ama alati bana 
kalɔ. 

15Na si kalɔ kani lɛlɔ na bátɔlɔ lɛlɔ kasusu na beeti ni, nka bákɛ ulu ɔni na basɔ 
benwini besie mmɔ. 

16Mmomu ni, baanu ulu teete kalɔ kani ndia ntulo kammɔ. Na aka ndi Katɔ Ɔga 
Ɔma kadi. Ɔmmɔ ɔsu ulekpo Katɔti lɛnɔ kɔƒa ka balɔ-nwu banii bana Katɔti. 
Ɔsika ɔ́ɔda ɔma unengudi ɔdi úse-ma. 

17Ɔkɛnku Abraham bɔƒɔtaadi lɛlɔ ɔsu na uwi ɔni na Katɔti ɔ́kɔku-nwu ɔ́nu ni, na 
Abraham únu kalɔ ka uti ubidi Isak ɔkpa ute-nwu. Na Abraham, ɔni na Katɔti 

úse kenye kamɛni úse ni, anwu nénu kalɔ ka uti ubidi unwi ɔni kani na ubo mɛni 
ɔkpa ute Katɔti. 

18Ɔ́bla lɛni ina ka ɔkɛnku ubidi Isak ɔmmɔ lɛlɔ na Katɔti ɔ́su ɔnini, “Ɔkɛnku Isak 
lɛlɔ na adubudie kaba aani kalɛ na lɛ́su-ɔ líse.” 
19Abraham kasusu klukui ndi ka Katɔti ɔɔkana na ɔɔgyila bekpine na baasɔ 
teebelie ngba. Na sɔsɔ ni, bɔkana bɔsu ka bɔƒɔ na Katɔti ɔ́ƒɔ Isak ɔ́siku kekpine 
na úbo uli ngba. 

20Ɔkɛnku bɔƒɔtaadi lɛlɔ na Isak úte Yakob ku Esau ku bana bawɔ ƒui kusɛ kusɛ. 

21Ɔkɛnku bɔƒɔtaadi lɛlɔ ni, uwi ɔni na Yakob ɔ́ɔbi na ɔ́bu ɔƒa nwuna ugyii ɔdadi 
lɛlɔ na ɔɔyɔ́ ukpi ni, úte Yoseƒ bebi ɔdi biala kusɛ kusɛ, na úmwi Katɔti. 

22Ɔkɛnku bɔƒɔtaadi lɛlɔ na uwi ɔni na Yoseƒ ɔ́nu ka ɔdubo bukpi ni, ɔ́su kalɛ na 
Israelƒuɔ badubo bɔtɔlɔ Egyipte kalɔ lɛlɔ. Na ɔ́tina kalɛ na babla nwuna ekubi 
ani ndubuwi kaƒiɔtɔ kemmo uwi ɔmmɔ. 

23Ɔkɛnku bɔƒɔtaadi lɛlɔ ɔsu na Mose bawɔne béti-nwu bábɛla abuli atɛ ɔni na 
báwɔ-nwu. Ɔsika bánu-nwu báti ka ɔɔɔdi ubi keeke na ɔdi na báwɔ. Na bátayia 
ɔda ɔni na kalɔ kammɔ ɔga úbo bawɔne ƒui lɛnɔ. 

24Ɔkɛnku bɔƒɔtaadi lɛlɔ ɔsu na Mose úni ɔnii batalɔ-nwu banii Ɔga Ƒarao ulekubi 
ubidi uwi ɔni na ɔ́lɛ lili. 

25Únu kalɔ ka babla anwu lɛnɔ kalala aani nwuna badi bani ndi Katɔti bekyuli 
utulo ɔni na wasiaku ala ekpidi bablane kama na ɔkɛ ebiti uwi klukui ɔdi 
kemmo. 

26Ɔ́nu ka si bákya-nwu kɔƒa na Ukyuli Ɔƒunadi ɔni lɛlɔ na nwuna anu asia lɛlɔ ni, 
ɔ́ƒɔ-nwu kuye utulo ka ɔsiaku Egyipteƒuɔ akɛla kama. Ɔsika unye ɔɔnu ulu ute 
lɛyuƒɔla lɛni na Katɔti ɔdubute-nwu. 
27Na ɔkɛnku bɔƒɔtaadi bɔmmɔ ɔsu na ɔ́tɔlɔ Egyipte ɔni na útayia kɔnyi kɔni na 
ɔga ɔmmɔ wakɛ. Na únye kpakplaa aani si bɔnu na ɔ́ɔnu Katɔti ɔni na bula anumi 
alákana bɔnu tɔ. 

28Ɔkɛnku bɔƒɔtaadi lɛlɔ na ɔ́bla Kukpi Lili Bɔvia ɔdi ku ubugya ɔni na ɔ́kuna úwi 
kayakun biala. Na ɔkɛnku ɔmmɔ lɛlɔ ni, Katɔti ɔtu ɔni nébo úbadu ubi ɔnanabi 
udeedi biala na Egyipte mmɔ ni, útetuku Israel bebi ama. 

29Ɔkɛnku bɔƒɔtaadi lɛlɔ na Israel bekyuli bakɛ kalɔ kakwiidi lɛlɔ bávia Ɛpugyie. 
Nsu Egyipteƒuɔ ama ni, ɛpu ɔmmɔ úti-ma ɔni na baavia-ka. 

30Ɔkɛnku bɔƒɔtaadi lɛlɔ ɔsu na awodu bonwu ani na bátu bámana Yeriko ɔma 
ɔmmɔ áƒɛ ewi kalɔ ɔni na Israelƒuɔ bésie báka bámana-nya lɛlɔ emeyi maatɛ. 

31Ɔkɛnku bɔƒɔtaadi lɛlɔ ɔsu na bátadu Rahab ɔni ndi ɔyalɛ mmɔ aani kalɛ na 
bádu bakladi bani nátaƒɔ Katɔti bátadi. Ɔsika Rahab úgyingya enu na ɔ́ƒɔ 
Israelƒuɔ batu bani nésie baatú kalɔ kammɔ. 



2122 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

32Bi lɛnɔ na nsɔ nsu-mii? Uwi uuubo ka lɛtɛmi lɛsiku Gideon ku Barak ku 
Simson ku Yeƒta ku Dawid ku Samuel ku Katɔti kenye bediene lɛlɔ. 

33Ɔkɛnku bɔƒɔtaadi lɛlɔ ni, bana badi békpo na bádi lɛga kadikɔ lɛlɔ. Na badi 
báya na bekyuli baabla ala ulu lɛlɔ. Na badi kɔnu kútuku Katɔti linyese lɛmmɔ. 
Na badi bákalɛ bagyata inye. 

34Na badi benine lɛgyavonku bonwu lɛni mɔɔkywí teebile ala. Na badi bálɛ 
bekyuli bani mɔɔwia-ma badu ku kuwii enu kemmo. Na ina ka bekyuli bamɛni 
ƒui beeebo ɔyikun ɔdi ni, Katɔti ɔ́ya na bénwini bayikune! Na bénwini bekpone 
bani mbo ɔyikun geen na bádi kadi bamba bekpone ƒui lɛlɔ. 

35Na beleku bani na bana bebi békpi ni, bana bebi bammɔ básɔ báta. Na 
babambadi ni, bátatuna ka bekyuli besusu-ma na kalala kemmo na bekpi. Ɔsika 
bátatuna ka balɛ bana Katɔti kama na bakɛ bɔnwuna na bekyuli bammɔ kemmo. 
Mmomu básu banii badubɔkɛ ngba bɔwɔdi bɔni ndia ntulo bɔmmɔ. 

36Bekyuli béwi badi anumi kalɔ na bébo-ma. Na badi lɛnɔ ni, bébo-ma kɔgba na 
bákya-ma aban ɔtɔ. 

37Bébo badi atabi na bábwɛ badi lɛnɔ kemmo inyɔ. Na bádu badi ku kewii. Na 
badi béteenyimi baƒonu ku bese lɛku taavi, ɔsika beeebo lɛla lɛdi. Na bekyuli 
bábla-ma kalala, na bébo abi geen! 

38Bátakɛ keliekɔ na bekyuli bayawine akɔ. Na bakɛ baaví ketele kemmo ku abi 
akɔ na bélie atakpɛ ku kalɔ libu kemmo. Nsu bekyuli bamɛni badia betulo 
kayawi bekyuli. 

39Ɔkɛnku bɔƒɔtaadi lɛlɔ ɔsu na Katɔti ɔ́lɔ bekyuli bamɛni ƒui anyi buni. Nsu 
ɔmɛni ƒui kama ni, bana akɔ kɔnu kútetuku linyese lɛmmɔ. 

40Katɔti nábla ɔmɛni úse lɛni ka benye bagya-bu útédu ka abu ku-ma ƒui bɔ́kɛ 
lɛla lɛni na ɔ́su úse ka lɛdia litulo na mɛni na ɔbla bula ƒui ngba bɔƒɔ kabla ɔwɔlɔ. 

Hebriƒuɔ 12 

Katɔti Ndi Bula Ɔti 
1Anwuɔsu ka bubo bekyuli pii bamɛni udu bani muudie bɔƒɔtaadi bɔmɛni kenye 
ni, bɛya buti ala ani muutile-bu kuƒi mmɔ ku ekpidi ani mɔɔbala-bu uwi pii 
buvaakun. Na bukeli usi ɔni ntɛ-bu anumi ku lɛnungyie. 

2Na bɛya na butaanu Yesu lɛti pɛ anumi. Anwu ntɔnku-bu na anwu kani 
ndubɔya na bula bɔƒɔtaadi bɔbla bɔƒɔtaadi geen bɔwɔlɔ. Ka ɔgyi lɛlɔyɔ lɛni na 
Katɔti ɔdubɔya na ɔkɛ ɔsu ni, ɔ́kya ɔkplu na úbo abi na ugyii lɛlɔ. Na útakpete 
edumi ku kɔƒa kɔni bákya-nwu. Na ɔmmɔ kama ni, útélie lɛgaboku lɛlɔ na Katɔti 
kɔdianu kesii kani náƒɔ kuye ketulo. 

3Bɛtɛya Yesu ɔni nákya ɔkplu na úbo abi na ala ekpidi bablane bamɛni enu 
kemmo, kalɛ na enu alaƒɛ-mii na binwini kama. 

4Lɛlɔ lɛni na biikpóku kalɛ na bɛdi likpidi lɛlɔ ni, útedu tɔ kalɛ na bina ubugya 
uwi kalɔ. 

5Munuu bɛ́ɛyiƒala Katɔti etemila ani na ɔ́su-mii úti ɔ́kya-mii ogya aani bebi kalɛ? 
Ɔ́su ɔnini, “Mina ubi, teti Katɔti kɔtu bɔni tabla lɛla keeke. Na enu ataƒɛ-ɔ si 
ɔɔdɔnku-ɔ. 

6Ɔsika bekyuli bani na Katɔti ɔɔyɔ́ ni, ama na ɔɔlɛ kpakplaa. Na bani lɛnɔ na ɔɔƒɔ́ 
ka badi anwu badi ni, ama na ɔɔní kɔtu.” 

7Binye lɛbibo biala kenye aani kɔtu bɔni bɔni na ubi ɔti uute ubi. Na ɔmɛni ɔɔtina 
ka Katɔti mɔɔní-mii kɔtu lɛni aani nwuna bebi. Ɔsika ubi ɔti ɔdi uuubo ɔni na 
ulani ubidi kɔtu. 

8Si balani-ɔ kɔtu aani kalɛ na bɔgyi ka baaní ɔdi biala kɔtu ni, na ɔgbami na 
báwɔ-ɔ básiku na aaadi kaduli kammɔ kemmo ubi. 

9Ɔmɛni kama bubo bati bani náwɔ-bu na kalɔ kamɛni lɛlɔ na baaní-bu kɔtu na 
bɔɔbu-ma lɛnɔ na ɔmɛni ɔsu. Anwuɔsu ɔlɛka buboku lɛlɔ kalɔ bute Katɔti ɔni 
ndi bula kɔyu kemmo Ɔti kalɛ na bulie ngba. 

10Bula bati bani na bubo mɛni baaní-bu kɔtu uwi klukui ɔdi kemmo kani kalɛ 
na bánu ka ɔ́manku-bu. Nsu Katɔti ɔɔní-bu kɔtu kalɛ na ɔdia ute-bu na abu lɛnɔ 
bɔbla kedee aani kalɛ na use. 

11Kɔtu bɔni biala buláyu ukyuli emini na uwi ɔmmɔ kemmo. Mmomu bɔɔyu ɔlɛ. 
Nsu ɔmmɔ kama ni, bani na báni-ma kɔtu lɛni ni, baabla ala abuni na ulu siin 
lɛlɔ, na baakɛ́ keyi buɛɛ. 

12Ɔmɛni ɔsu ni, bina akɔnkɔ ku enu ani mɔɔtɔ́-mii ni, bɛya na ɔyikun ɔwɔdi 
uduo-ni kemmo. 

13Bɛbwɛ bina kɔvinkɔ ƒui na kɔdia bɔvi kalɛ na bani neeebo ɔlɔkplu ni, balakpa 
balaƒɛ belewi kalɔ, mmomu basia-mii kama na bakɛ ɔlɔkplu bawɔlɔ. 

14Bɛsia ulu biala lɛlɔ na keyi buɛɛ kakya amii ku bekyuli ƒui ntɛ na bɛbla kedee. 
Ɔsika ɔdi biala ulakana na wanu Katɔti si uuuse kedee. 

15Bɛnu kaduɛ kalɛ na ɔdi ulayii Katɔti lɛƒɔndia ulu ɔmmɔ, kalɛ na ulénwini 
ligyukui likpidi ulakya bakladi akɔ na weboku ɔgbankpi na webile bekyuli pii. 

16Bɛnu kaduɛ kalɛ na lɛyalɛ ala elebile ɔdi kasusu iye ɔsɔ ulayia Katɔti aani kalɛ 
na Esau útayia ɔsu na úti nwuna linengu kadikɔ úye ɔ́vumanaku adila bɔdi 
kunwi pɛ. 

17Na ɔmmɔ kama aani kalɛ na bɛgyi ni, uwi ɔni na ɔɔwia ka ɔti use-nwu kama 
ku kusɛ kusɛ ni, úni-nwu. Na Esau ɔ́sɔ útakana lɛla lɛni na ɔ́bla bɔvumana ina 
ka ɔ́wia kusɛ kusɛ ɔmmɔ ku keku. 

18Amii biiise aani Israelƒuɔ bani nébenye lɛla lɛni na bakana bɔnu bɔti iye 
betuku kudɔ ɔni ndi Sinai kɔbi kɔni mɔɔda ku ogya bonwu na lɛdisa ku kesii 
kani nse suu na ɔƒɛƒɛɛ kpakplaa kemmo. 

19Bítenu tɔ kakpɛɛ kani náku momoomo iye lɛdi lɛni etemila na bani nénu 
bévele ka basɔ baláwia belénu lɛnɔ. 

20Ɔsika balákana ala ani na ɔ́su-ma lɛlɔ bɔdi ɔni na ɔ́su-ma ɔnini, “Si ina ebuo 
ɔdi nétuku kɔbi kɔmmɔ ni, ɔdi ka bebo-nwu atabi badu.” 

21Lɛla lɛni bánu mmɔ lɛdi liƒu lɛla libendi lɛni náya na Mose ɔ́su ɔnini, “Liƒu 
lítulo-mi, na lɛlɔ lɛɛtɔ́-mi!” 

22Biiise aani Israelƒuɔ bammɔ. Mmomu amii ni, Sion Kɔbi kudɔ na bíbo bínye 
ɔni ndi Katɔ Ɔga Ɔma Yerusalem ɔni ndi Katɔti ɔni nli ngba uwi ƒui ɔma 
unengudi. Katɔti batu mpim mpim kasala bani na lɛlɔyɔ lɛ́ƒɔ-ma kemmo na bíbo 
bíbasiaku. 

23Na bíbo bíbasiaku Katɔti bekyuli bani nse aani nwuna bebi bedeedi bani anyi 
na bénweni bése katɔ. Katɔti ɔni ndubɔtɛku bayawine ƒui litemi anumi na bíbo 
bínye na bekyuli babuni bani nékpi na Katɔti ɔ́bla bana ayu sɛɛn ɔ́wɔlɔ akɔ. 

24Na bíbo bíbasiaku Yesu ɔni ndi bunyimi bɔwɔdi bɔmɛni kenye unyene. Na 
ɔ́kuna nwuna ubugya ɔni mɔɔsu etemila ani mbo ɔyikun etulo Abel ɔdi úwi-mii 
lɛlɔ. 

25Bɛnu kaduɛ na biléni anwu ɔni mɔɔtɛmiku-mii. Ɔsika si bekyuli bani nénu 
anwu ɔni nálɛ-ma kpakplaa na kayawi kamɛni lɛlɔ batakana na bekeli bana kɔtu 
bɔni ni, bɛti ka ulése abu lɛnɔ buɛɛ uletulo ama si búni anwu ɔni nási katɔ úbalɛ-
bu. 

26Uwi ɔmmɔ kemmo ni, nwuna lɛdi lɛkunku kayawi. Nsu ɔƒɛni ni, ɔ́su-bu úse 
ɔnini, “Nsɔ ndubo kayawi kammɔ bɔkunku kunwi. Na ɔɔɔdi aka lɛti, mmomu ku 
katɔ lɛnɔ.” 

27Etemila ani na ɔ́su ɔnii, “Nsɔ ndubo bɔkunku kunwi” ni, ɔɔtina ka Katɔti 
ɔdubɔda ala ani na údie na aakunku mmɔ budie ana kenyekɔ. Na ani na 
balákana bɔkunku asɔ akya. 

28Anwuɔsu ka lɛga kadikɔ kani kemmo na bɔdubuduo kalákunku ɔsu ni, bɛya 
na bɔgya Katɔti enu na bumwi-nwu na ulu ɔni námanku lɛlɔ ku ɔbu ku bɔyia. 

29Ɔsika bula Katɔti use aani ogya ɔni mɔɔkyula ala. 

Hebriƒuɔ 13 

Bɛda Lɛlɔ Kalɛ Na Ɔyɔ Katɔti Kaƒɔ 
1Bitaayɔ lɛlɔ uwi biala kemmo aani banwa kalɛ. 

2Na bitayiƒala baƒɔ bɔƒɔ, ɔsika badi báƒɔ Katɔti batu na béduo-ma kudɔ ɔni na 
baaagyi. 

3Na binyimo bani lɛnɔ ntɛ aban ɔtɔ aani si amii lɛnɔ na bákya ɔtɔ ku-ma ku 
bekyuli bani na baabla-ma kalala aani si amii muubó abi. 

4Ɔgya ku ule ngba bulie ni, ɔdi ka bite-mu ɔbu geen. Na ɔdi utalɛ ɔkpanadi kama. 
Ɔsika Katɔti ɔdubɔtɛku ukyuli ɔni mɔɔdi kɔsɔnɔ litemi ku bani na lɛyalɛ ala áƒɔ-
ma lɛlɔ kemmo. 

5Anumi asɔ etegyie-mii na egulabi lɛlɔ. Mmomu bɛya na lɛla lɛni bibo limo-mii. 
Ɔsika Katɔti ɔ́su ɔnini, “Lɛɛɛdubo-mii bɔnyonu kudii, na neeedie-mii atu lɛnɔ 
kudii.” 

6Anwuɔsu bɔɔsu ku kayi ƒui bɔnini, “Blɔti ndi mina ubunkune, anwuɔsu 
lɛɛɛdubo bɔyia. Bi na ukyuli ɔdubɔkana-mi bɔbla?” 

7Binyimo bina batɔnkune bani násu-mii Katɔti litemi. Na bɛbu bɛnu kɔsia kɔni 
na bákɛ na ulu ɔni na béti bélie ngba kemmo. Na bɛnu bana bɔƒɔtaadi bɛtɛya. 

8Yesu Kristo ulávumana. Kalɛ kani na úse uwi ɔni návi kemmo ni, lɛni kani na 
use ɔƒɛni ku uwi ɔni mebo ƒui lɛnɔ kemmo. 

9Bitaƒɔ lɛla bamba lɛni na ukyuli ɔdi watina-mii bitadi. Katɔti lɛƒɔndia mɔɔyá na 
bɛɛkya kayi ɔkplu, na ɔɔɔdi ɔda bubo bɔni ndanku adila bɔdi kama bɔsia. 
Bekyuli bani mɔɔsia ala ammɔ kama ni, balakɛ kɔsia kɔdi. 

10Abu ni, bubo lɛkpabi lɛni lɛlɔ ala na ama bani mɔɔkpá na Yudaƒuɔ kakpakɔ 
kammɔ kemmo beeebo kuƒi ka badi. 

11Mmɔ na ɔkpane unengudi uuti bebuo ubugya teeduoku kesii kani nse kedee 
ntulo ƒui mmɔ. Na uusié mmɔ taatákpa teevele ala na bekyuli ekpidi lili. Nsu 
baakyula bebuo bammɔ na kabanye. 

12Lɛni kani na Kristo lɛnɔ úbo abi na ɔma kabanye kalɛ na ɔbla nwuna badi 
kedee ɔkɛnku nwuna ubugya lɛlɔ. 

13Anwuɔsu ni, bɛya na busie butásiaku-nwu na kabanye mmɔ na bakya-bu kɔƒa 
kɔni bákya anwu lɛnɔ. 

14Ɔsika na kayawi mɛni ni, buuubo ɔma ɔni ndubuse buteesie uwi ƒui. Mmomu 
bunye bɔɔnu ulu teete ɔma ɔni mebo. 

15Anwuɔsu ni, bɛya na bɔsia Kristo lɛlɔ na buteeti linugya akpala teete Katɔti. 
Na akpala ammɔ ndi kalɛ na buubó nwuna lɛnyi kedee kudu ku bula kenye. 

16Na bitayiƒala ka bɛbla lɛbuni bite lɛlɔ, na bite lɛlɔ ala. Ɔsika akpala ammɔ udu 
mɔɔda Katɔti kubiti. 

17Binu bina batɔnkune litemi na biboku lɛlɔ kalɔ bite-ma na badi-mii lɛlɔ. Ama 
mɔɔnu-mii lɛlɔ aani bekyuli bani na ɔlɛka babu akunta bete Katɔti. Bɛbu-ma 
kalɛ na bana kabla kenwini lɛlɔyɔ na ulabla-ma etila. Ɔsika ɔmmɔ ulete-mii 
kenyekɔ kabuni kadi. 

18Bɛkpali katɔ na bula lili. Bɔgyi nwaa ka bula kayi kaladu-bu kɔtɔ kɔdi. Na 
bɔɔyɔ́ ka butaabla lɛla lɛni ndia uwi biala. 

19Na ɔni ntulo ndi ka muuvele-mii geen nnii bɛkpali katɔ na mina lili, kalɛ na 
Katɔti ɔya na lɛsɔ libo-mii kudɔ pla. 

20Na muuvele keyi buɛɛ Katɔti ɔni nkɛnku bunyimi bɔwɔdi bɔni nse úsela ƒui 
ɔsu na ɔ́gyila Yesu Kristo ɔni ndi baƒonu ɔdane buni ɔ́lɛku bekpine akɔ nnii 

21ute-mii ala abuni ani ƒui na bɛkana biti bɛbla nwuna lɛyɔla. Na muuvele-nwu 
nnii ɔbla lɛla lɛni na ɔɔyɔ́ na bula lɛlɔ kemmo ɔkɛnku Yesu Kristo ɔni námanku 
úte bumwi uwi ƒui lɛlɔ. Ɔsia lɛni. 

22Banwa, muuvele-mii geen nnii binu-mi ala ani na mɔɔsu-mii ku ogya ɔni 
mɔɔkya-mii. Ɔsika ɔku klukui ɔdi kani na línweni-mii. 

23Mɔɔyɔ́ ka lɛya bɛti ka bányonu bula ɔnwa Timoteo na aban ɔtɔ. Na si úyile 
mɛni búbeduo ni, ami ku-nwu bɔdubo bubanu-mii. 

24Bigyele bina batɔnkune ƒui bite-bu ku Katɔti bekyuli bammɔ ƒui. Banwa bani 
nkya Italia ƒui beegyele-mii. 

25Katɔti lɛƒɔndia lɛsiaku bina ƒui. 

Yakobo 

Yakobo 1 

1Ami Yakobo ɔni ndi Katɔti ku Blɔti Yesu Kristo kabla ɔblane muugyele amii 
Katɔti bekyuli ƒui bani négyingya bakya kayawi ekpo ekpo ƒui. 

Si Ala Eekpóku-mii Ni, Lɛlɔ Litaayɔ-mii 
2Banwa, lɛlɔ litaayɔ-mii si ala lidu lidu eekpóku-mii. 

3Ɔsika si bɛ́kana na bɛ́di ala ani muukpóku-mii lɛlɔ ka bɛ́ƒɔ Kristo Yesu bɛ́di ɔsu 
ni, ɔdubo-mii bubunku na bɛdubɔkana na binye lɛla biala kenye kpakplaa. 

4Bɛya na kalɛ na binye kpakplaa mɛni usie anumi ubu na ɔlɛ-mii kɔsia ɔwɔlɔ. 
Na bɛbla baƒɔtaadine babuni bani na lɛbuni bɔbla bɔ́ƒɔ-ma lɛlɔ kemmo ƒui. 

5Si bina akɔ ɔdi ɔɔyaki lɛnunda ni, ɔlɛka uvele Katɔti na ɔdubuti-ni ute-nwu, 
ɔsika Katɔti uuti-ni teete ukyuli biala ku kaƒɔ ƒaa. 

6Nsu si biivele-nwu lɛla lɛdi ni, ɔlɛka bɛƒɔ bɛdi ka ɔdi-nwu bɔyɔ ka ute-mii. Na 
bina kasusu ketenwini. Ɔsika ukyuli ɔni na nwuna kasusu keenwíni ni, use aani 
kalɛ na ɔƒɛƒɛɛ uuƒwi ɔnantu ntu taavinku. 

7-8Na ukyuli ɔni na nwuna kasusu kese inyɔ inyɔ na nwuna ablala eeese siin ni, 
utasia anu ɔnii ɔdubɔkɛ lɛla lɛdi ɔsiku Blɔti kudɔ. 

9Si Katɔti ɔ́talaku ɔƒɔtaadine ɔni ndi ɔwabane katɔ ni, ɔya na lɛlɔ litaayɔ-nwu. 

10Lɛni kani na si Katɔti úboku ɔƒɔtaadine ɔni ndi ɔlakɛne kalɔ ni, anwu lɛnɔ ɔya 
na lɛlɔ litaayɔ-nwu. Ɔsika ɔlakɛne biala uwi ɔdububo ubavi aani kalɛ na lɛku 
kemmo kugyii kuuwiile kuna anwula teewi kalɔ. 

11Aanu si ɔƒɛ ɔ́tu na ɔɔbi ni, ɔɔyá na eveteli aayɛyɛ na ana anwula eewiile teewi 
kalɔ. Na ana bɔdia lɛnɔ bɔɔyii udu. Lɛni kani na ɔlakɛne kabla lɛnɔ kadububo 
kawɔlɔkɔ. 

12Lɛlɔ lɛdubɔyɔ ukyuli ɔni náƒɔ ɔ́di na unye kpakplaa na ɔɔsiáku ala ani ƒui 
muukpóku-nwu. Ɔsika si enu átaƒɛ-nwu ni, ɔdubɔkɛ ngba ƒui lɛyuƒɔla lɛni na 
Katɔti ɔ́su úse ka ɔdubute bekyuli bani mɔɔyɔ́-nwu. 

13Si lɛla lɛdi liikpóku ukyuli ɔdi taanu ni, utasu ɔnii Katɔti muukpóku-nwu 
taanu. Ɔsika lɛla lɛdi lilekpoku Katɔti taanu. Anwuɔsu anwu lɛnɔ ulekpoku 
ukyuli ɔdi ɔnii ɔbla likpidi. 

14Mmomu ɔlɔna alaekpidi ani mɔɔda ukyuli ɔkwɛ ni, anya muunwíni teekpoku-
nwu. 

15Na ala ani mɔɔda-nwu ɔkwɛ mmɔ ni, aaƒɔ́-nwu lɛlɔ kemmo na ɔɔyá na ɔɔbla 
likpidi. Na uwi ɔni na likpidi lɛmmɔ lɛnɔ lɛ́di-nwu lɛlɔ ƒui ni, ɔdubukpi ɔkya 
likpidi kemmo. 

16Banwa bayɔne, bitaya na ukyuli ɔdi ɔtɔlɔ-mii. 

17Ala abuni ani ƒui na bubo na bɔɔnu ka adia geen sɔsɔ ni, Katɔti kudɔ na aasí. 
Na ulávumana iye udie-bu atu aani ɔƒɛ ku kɔbuli kɔni nédie kuse na buduo 
lɛdisa kemmo. 

18Katɔti ɔkɛ ngba bɔƒɔ litemi geen lɛlɔ na ɔ́ya na bɔ́kɛ kɔyu kemmo ngba. Ɔ́bla 
ɔmɛni ɔ́siaku nwuna lɛƒɔyɔ lɛlɔ. Ɔsika ɔɔwia ka bɔbla bedeedi na nwuna ala ani 
na údie ƒui akɔ. 

Bitaabla Taasiaku Blɔti Litemi Lɛlɔ 
19Banwa bayɔne, binyimo na ukyuli biala use atu unu lɛla biala. Na uwi lɛlɔ na 
ɔkɔsi bɔtɛmi. Na uteteeti kɔnyi pla pla. 

20Ɔsika ukyuli kɔnyi kulábla ala abuni ani na Katɔti ɔɔwia taasiku-nwu kudɔ. 

21Anwuɔsu bɛda lɛlɔ bidie ala ani naaadia bɔnu ku ekpidi udu biala kudɔ. Na 
biboku lɛlɔ kalɔ bite Katɔti. Na biƒie nwuna litemi buni lɛni na úti ɔ́kya bina kayi 
kemmo bɛda. Ani ndubɔya na bɛkɛ bɔƒɔ. 

22Ɔdi ka bitaabla taasiaku lɛla lɛni na litemi buni lɛmmɔ lɛɛtina lɛlɔ. Na ɔɔɔdi ka 
binu-ni kani. Si ɔɔɔdi lɛni ni, na bɛɛtɔ́lɔ lɛlɔ. 

23-24Ɔsika ukyuli ɔni na bunu kani na uunú litemi buni lɛmmɔ na ulábla 
taasiaku-ni lɛlɔ ni, use aani ukyuli ɔni na úti asogya na ɔ́nu kalɛ na nwuna anumi 
ese. Nsu kɔnakunwi ka ɔ́gyu lɛgba na mmɔ ni, ɔ́yiƒala kalɛ na use. 

25Litemi buni lɛmmɔ ndi Katɔti ɔda ɔni na úbo-bu geen. Na ani mɔɔyá bekyuli 
baakɛ́ bɔnwuna. Si ukyuli únu na úduo etemila ammɔ kemmo kaduɛ na 
útayiƒala ka ɔbla ɔsiaku-nya lɛlɔ ni, ala ani na ɔɔbla ƒui adubɔtɛ ete-nwu. 

26Si ukyuli ɔdi ɔɔkali ɔnii ɔdi ɔƒɔtaadine buni na ulákana nwuna unyemi bɔda ni, 
ɔɔtɔ́lɔ lɛlɔ na nwuna bɔƒɔtaadi bɔmmɔ buuubo kɔsia kɔdi. 

27Bɔƒɔtaadi ulu ɔni na Katɔti ɔɔnu ka use sɛɛn na bɔƒiɔ bɔdi buuubo-nwu kemmo 
ndi ɔmɛni. Ɔlɛka ukyuli ubunku bekyuli bani muubó abi aani bekpinebi ku 
bekpinele kalɛ. Na ɔda lɛlɔ udie kayawi ekpidi biala kemmo. 

Yakobo 2 

Amii Bani Mɔɔnu Bekyuli Anumi Taabla Ala Ni, Bɛ́ta Bínye Katɔti Ɔda Bubo 
Lɛlɔ 

1Banwa, ka bɛ́ƒɔ Blɔti Yesu Kristo ɔni ndi Bula Ɔbune bɛ́di ɔsu ni, bitanu anumi 
bitabla lɛla lɛdi. 

2Bɛkali nkyuli inyɔ badi bɛnu bɛnii bébo bina kasalakɔ. Unwi ɔdi ɔlakɛne ɔni 
nda lɛlɔ ku sika ugyiedi ala. Na unyɔdi ɔdi ɔwabane na unyimi adikpi. 

3Na bina akɔ ɔdi ɔ́su ɔlakɛne ɔmmɔ ɔnini, “Ƒula keliekɔ ndi kabuni kamɛni.” Na 
ɔ́su ɔwabane anwu ɔnini, “Táwia kesiadi lie, iye ténye ngye.” 

4Lɛla lɛmani na bɛdaku bɔbla mɛni? Bɛɛƒuna bekyuli kemmo na biilii bakladi 
teekpo na bina akɔ. Kasusu kekpidi kadi na bɛda bɛɛbla ala amɛni. 

5Banwa, binu! Bɛgyi geen ka Katɔti ɔ́ƒuna kayawi kamɛni bawabane ka babla 
nwuna badi. Na ka báƒɔ Blɔti Yesu Kristo bádi ɔsu ni, bénwini kɔyu kemmo ala 
bakɛne. Na ama ndubuduo Katɔ Ɔga Ɔma aani kalɛ na Katɔti ɔ́su bekyuli bani 
mɔɔyɔ́-nwu úse. 

6Nsu bilábu bawabane. Na balakɛne bamɛni mɔɔdi-mii lɛlɔ. Na beeti-mii 
teesienku litemi katɛkɔ. 

7Na ama ndi bekyuli bani muutemi enyekpi taasiku lɛnyi lɛni na baalɔ-mii na 
lɛ́ƒɔ-mii kuye lɛnɔ lɛlɔ. 

8Na si bɛ́di Katɔti ɔda bubo bunengudi bɔmɛni lɛlɔ ni, bɛ́bla-nwu kaduɛ. Ɔkya 
Bunweni Kedee Ɔku kemmo ka, “Yɔ ƒula ukyulikpana aani ƒula lɛlɔ kalɛ.” 

9Nsu si anumi lɛlɔ na bɛɛnu taabla ala ni, na bɛɛbla likpidi. Na ɔda bubo bɔmmɔ 
bɔɔdú-mii kɔtɔ ka bɛdi alaekpidi bablane. 

10Ukyuli ɔni na ɔ́ta únye Katɔti ɔda bubo bɔmmɔ ɔdi lɛlɔ ni, ɔ́ta únye ɔda bubo 
bɔmmɔ ƒui lɛlɔ. 

11Na Katɔti ɔda bubo bɔmmɔ bɔɔsu bɔnini, “Ukyuli ɔdi utadi kɔsɔnɔ.” Na ɔ́sɔ ɔ́su 
ɔnini, “Ukyuli ɔdi utadu ɔkpanadi.” Anwuɔsu si aládi kɔsɔnɔ nsu ádu ƒula ɔkpana 
ni, áta énye ɔda bubo bɔmmɔ ƒui lɛlɔ. 

12Ka Katɔti ɔdubɔtɛku-bu litemi ɔkɛnku ɔda bubo bɔni muute-bu bɔnwuna lɛlɔ 
ɔsu ni, bɛnu kaduɛ na lɛla lɛni na bɛɛsu ku lɛla lɛni bɛɛbla lɛnɔ lɛlɔ. 

13Ɔsika si Katɔti ɔɔtɛku ɔdi litemi ni, ɔɔɔdubo-nwu kɔnyana bɔnu si ukyuli 
ɔmmɔ ulánu kɔnyana. Nsu si ɔdi ɔɔnu kɔnyana ni, Katɔti uládu-nwu kɔtɔ. 

Bɛbla Ala Ani Mɔɔtina Ka Bɛ́ƒɔ Bɛ́di 
14Mina banwa, si ɔdi ɔ́su ɔnii ubo bɔƒɔtaadi geen na uléti-mu taabla kabla kadi 
ni, na nwuna bɔƒɔtaadi bɔmmɔ udu buuubo kɔsia kɔdi. Na bulakana na bɔƒɔ-
nwu ngba lɛnɔ. 

15Biboku kasusu na banwa bani neeebo lɛwu lɛni bakya iye adila ani na badi 
lɛnɔ lɛlɔ. 

16Si éni na étete-ma ala ani na baawia ni, na kɔsia kɔdi kuuubo-nwu kemmo ka 
asu-ma anii, “Biteesie na Katɔti ɔsiaku-mii. Na bɛdubɔkɛ lɛwu bɛkya na bɛkɛ 
adila bɛdi.” 

17Anwuɔsu si ɔdi ɔ́ƒɔ ɔ́di na uléti nwuna bɔƒɔtaadi bɔmmɔ taabla kabla ni, na 
bɔƒɔtaadi bɔmmɔ bɔdi bɔƒɔtaadi bukpludi. 

18Nsu ɔdi ɔdubɔsu ɔnii, “Ukyuli ɔdi ɔ́ƒɔ ɔ́di, na ɔbambadi lɛnɔ ɔɔbla kabla.” Ami 
mɔɔsu ukyuli ɔmmɔ nnini, “Udie ɔtina-mi kalɛ na ukyuli ɔdi ɔɔƒɔ́ taadi na ulábla 
kabla. Na ami ndubɔtina-nwu kalɛ na lɛ́ƒɔ lɛ́di na mina kabla kani na mɔɔbla 
kemmo.” 

19Áƒɔ ádi ka Katɔti unwi pɛ nkya, na use lɛni sɔsɔ. Nsu nyimo ka ayu ekpidi lɛnɔ 
áƒɔ ádi lɛni, na baayia. Anwuɔsu na lɛlɔ lɛɛtɔ́-ma. 

20Ɔdɔlɔdi! Bɔtina na nsɔ ndubo-ɔ bɔtina nnii bɔƒɔtaadi bɔni lɛlɔ na kabla 
keeebunku ni, bɔdi bɔƒɔtaadi bukpludi? 

21Dɛ na ɔ́bla asa na Katɔti ku bula ɔti Abraham ntɛ bɔ́dia? Ɔ́si lɛla lɛni na ɔ́bla 
ɔsu. Ɔsika úti ubidi Isak ɔ́sia lɛkpabi lɛlɔ ka uti-nwu ɔkpa ute Katɔti. 

22Bilánu taati ka nwuna bɔƒɔtaadi úti ɔ́salaku lɛla lɛni na ɔ́bla? Na kabla kammɔ 
náya na nwuna bɔƒɔtaadi bɔmmɔ bɔ́bla bɔbuni bɔ́wɔlɔ? 

23Na Bunweni Kedee Ɔku kemmo etemila ébo éte lɛni anini, “Abraham ɔ́ƒɔ Katɔti 
ɔ́di. Na ɔkɛnku nwuna bɔƒɔtaadi ɔsu ni, Katɔti ɔ́bu-nwu aani ukyuli ɔni nse siin.” 
Na anwuɔsu Katɔti ɔ́lɔ-nwu ɔnii mina ɔkpana. 

24Bɛnu bɛti ka asa na Katɔti ku ukyuli ntɛ bɔdubɔdia ni, ɔkɛnku kabla kani na 
ɔɔbla ɔsu. Na ɔɔɔdi kalɛ na ɔ́ƒɔ ɔ́di lɛti pɛ ɔsu. 

25Lɛni kani na ɔ́lɛku Rahab ɔyalɛ ɔmmɔ. Anwu ku Katɔti ntɛ bɔ́dia ɔkɛnku kalɛ 
na ɔ́ƒɔ Israel batu bani na bátala ɔsu. Úbunku-ma na bábɛ básia ulu bamba bálɛ 
bana bekisine enu kemmo. 

26Anwuɔsu ni, kalɛ na ɔlɔna ɔni kemmo na kɔyu kuuubo ɔdi ukpine ni, lɛni kani 
na si áƒɔ ádi na ƒula bɔƒɔtaadi bulábla kabla kadi ni, bɔƒɔtaadi bɔmmɔ búkpi. 

Yakobo 3 

Bɛda Bina Kenye Kaduɛ 
1Banwa, bina pii bitenwini litemi buni ala batinane. Bɛgyi ka abu bani mɔɔtina 
ala ni, Katɔti ɔdubɔtɛku-bu litemi utulo bakladi. 

2Ɔsika bula ƒui bɔɔƒiɔ́. Nsu si ukyuli ɔdi ulaƒiɔ na lɛla lɛni na ɔɔsu kemmo ni, na 
ukyuli ɔmmɔ use siin na ɔda lɛlɔ lɛnɔ kaduɛ. 

3Beeti kabuli taabala ɔpɔnkɔ kenye kalɛ na beti-nwu besienku kesii biala na 
baayɔ́. 

4Na ɔkɔlɔ ubendi ɔni nkɛ ɛpu anumi na ɔƒɛƒɛɛ ubendi muudí-nwu ni, ugyii blii 
ɔdi kani na beti taaka-nwu taavinku. Na baakana na beeti-nwu teesienku kesii 
kani na baayɔ́ ka besie. 



2131 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

5Lɛni kani na unyemi lɛnɔ use. Ina ka use blii suɛ na ɔlɔna ekpo ƒui akɔ ni, anwu 
na ukyuli uuti taakun lɛmɛnɛ na ala ebendi lɛlɔ. Nu kalɛ na lɛku líbomo, nsu 
lɛgyakpabi lɛɛkana na lɛɛkyula-ni. 

6Lɛni kani na unyemi use aani ogya kalɛ. Use aani kayawi kani na alaekpidi áƒɔ-
ka ƒui. Na ɔkya-bu ɔlɔna kemmo uubile ɔlɔna umodi ɔmmɔ ƒui ku nwuna 
enyekpi. Ɔɔyila-bu udu na ngba bɔmɛni kemmo. Na nwuna enyekpi ási ukisine 
ɔmmɔ ɔyikun kemmo na ɔdubuti ɔkyula kayawi kamɛni ku kana ala ƒui. 

7Ukyuli ɔɔkana na ɔbla bebuo bebendi ku baasɛ ku balakpi ku kɔkpaku na 
beteenu-nwu lɛdi. Na bábla lɛni sɔsɔ. 

8Nsu unyemi kani ndi lɛla lɛni na ɔdi útakana na ɔbla-nwu na uteenu lɛdi. Ɔdi 
lɛla likpidi lɛni na balakana bɔbala. Ɔkana ɔdu ukyuli aani kalɛ na kɔlakpi kɔni 
mbo ugyulo ukpidi kuse kalɛ. 

9Unyemi ɔmɛni na buuti teemwi Katɔti. Na anwu kani na buuti teewida bula 
ukyulikpana ɔni na Katɔti údie aani anwu ɔlati kalɛ. 

10Kenye kamɛni na bɔda buumwi Katɔti, na bɔda buuwida bekyuli lɛnɔ. Banwa, 
útalɛka use lɛni. 

11Libiɔ lɛdi biala liláyu ntu buni ku mma ntu na ubu unwi ɔmmɔ kemmo. 

12Mina banwani, kugyii kulátu ebeli na aƒoƒoli alánwu kugyii ebi lɛnɔ. Lɛni kani 
na libiɔ lɛbuni lilakana na lɛyu mma ntu. 

Katɔti Lɛnunda Lɛdanku Lɛlɔ Kalɔ Buboku 
13Si ukyuli ɔdi ɔɔnu lɛlɔ aani ɔnundane na bina akɔ ni, ɔlɛka uboku lɛlɔ kalɔ na 
ɔbla ala buni uti ɔtina ka ɔ́da anu. 

14Nsu si ebo lɛnungyie na ƒula kayi kemmo ku enyekpi na aawia awɔ lɛti lɛkɛ ni, 
takun lɛmɛnɛ ka áda anu. Ɔsika aanyi ɔkɔ, na alásu litemi geen lɛmmɔ. 

15Lɛnunda lɛmmɔ udu lítasi Katɔti kudɔ. Kayawi mɛni na lɛ́si, na lɛɛɛkɛnku 
ngba buni bulie ulu lɛlɔ. Mmomu lɛdi lɛnunda likpidi. 

16Na kasalakɔ kani na lɛnungyie ku ukyuli unwi lɛkɛ kani nkya mmɔ ni, bekyuli 
bammɔ beeƒú na alaekpidi lidu lidu mɔɔkya-ma akɔ. 

17Na lɛnunda lɛni nási Katɔti kudɔ ni, lise sɛɛn. Na lɛdanku keyi buɛɛ na ɔɔyá na 
ati kalɛ na ada lɛlɔ na ayɔ ƒula bakpana lɛnɔ. Ɔɔyá na ƒula ablala aanwu ebi buni 
na aanu bekyuli kɔnyana. Na ulánu bekyuli anumi taabla lɛla lɛdi. Mmomu aabla 
ala ulu lɛlɔ geen. 

18Na bekyuli bani mɔɔklibi bekyuli ntɛ ni, kɔsia kɔdubɔlɛ bɔsiku unwi bɔbla 
ogya ɔni na baakya bekyuli kemmo, aani kalɛ na beedé edula buni na ebi ani na 
báva kemmo. 

Yakobo 4 

Biboku Lɛlɔ Kalɔ Bite Blɔti 
1Bi muuti kekpo ku kadɔ teeboku bina akɔ? Bina kayawi ebiti ani kama na 
bɛsiaku na eekpóku-mii na bina lɛlɔ kemmo ni, ana kudɔ na ɔɔsí. 

2Bɛɛwia kayawi ala, nsu bilakɛ-nya. Anwuɔsu na bɛɛdú lɛlɔ. Anumi eegyie-mii 
na ana lɛlɔ geen, nsu bilakɛ-nya. Anwuɔsu bɛɛdɔ na biikpóku lɛlɔ. Bɛɛwia-nya 
nsu kɔnu kuletuku-mii, ɔsika bilévele Katɔti na ute-mii. 

3Si ina bívele Katɔti muedi ni, ulákpete-mii. Ɔsika ɔɔɔdi kasusu kabuni kemmo 
na biiye-nwu ala ammɔ. Na lɛla lɛni kani na bɛɛwia ka biti lɛlakɛ lɛmmɔ bɛbla 
ndi ka biti-nya bɛsiaku kayawi ebiti ekpludi kama. 

4Bɛdi bekyuli bani na biládi Katɔti ɔda bubo lɛlɔ. Bɛɛɛgyi ka si bɛ́bi bɛsiaku 
kayawi ala ni, bíti lɛlɔ bínwini Katɔti bekisine? Na ukyuli biala ɔni meti kayawi 
ala aani nwuna ɔkpana ni, ɔdi ukisine ute Katɔti. 

5Ɔɔɔdi keeke na Bunweni Kedee Ɔku ɔ́su ɔnini, “Katɔti uukpó kogyulo geen na 
kɔyu kɔni nkya-bu lɛlɔ kemmo ɔsu.” 

6Nsu ka Katɔti ɔɔyɔ́-bu ɔsu ni, ɔɔkya-bu ɔkplu kalɛ na bɔkana bunye kpakplaa. 
Ɔmɛni ɔsu Bunweni Kedee Ɔku ɔɔsu ɔnini, “Katɔti ulátunaku bekyuli bani 
mɔɔtalaku lɛlɔ katɔ, mmomu uubunku bani muuboku lɛlɔ kalɔ.” 

7Anwuɔsu biboku lɛlɔ kalɔ bite Katɔti. Bitatunaku ukisine ɔmmɔ, na ɔdubukeli-
mii kudɔ. 

8Bɛni bide Katɔti, na anwu lɛnɔ ɔdubɔni ude-mii. Amii alaekpidi bablane, bɛƒɔ 
bina enu! Na amii bani bina kasusu kese inyɔ inyɔ ni, bɛvumana bɛsia Blɔti lɛti 
kama! 

9Na biteewulo kɔnyana. Amii bani mɔɔmá ni, bina lɛma linwini keku. Na bina 
lɛlɔyɔ linwini kɔnyana buwulo. 

10Biboku lɛlɔ kalɔ bite Blɔti, na ɔdubɔtalaku-mii katɔ. 

11Banwa, bitalɔ lɛlɔ anyikpi. Si ɔdi ɔ́bla lɛni iye ɔ́tɛku ɔnwani ɔdi litemi ni, na 
ulábu ɔda bubo bɔmmɔ na ɔ́ta únye-mu lɛlɔ lɛnɔ. Si bɛ́ta bínye ɔda bubo bɔmmɔ 
lɛlɔ ni, na ɔɔtina ka bɛ́da ɔda bubo bɔmmɔ lɛlɔ bɔdi bɛ́ya. Na bínwini bɛɛtɛku 
ɔda bubo bɔmmɔ litemi. 

12Katɔti muute-bu ɔda bubo bɔmɛni, na anwu kani ndi Litemi Ɔtɛne ɔmmɔ. 
Anwu kani ndubɔkana na ɔƒɔ-bu ngba. Na anwu kani ndubɔkana na ɔyila-mu. 
Anwuɔsu buuubo kuƒi ka bɔtɛku bula banwani litemi. 

Bitatina Lɛlɔ 
13Binu, amii bani mɔɔsu bɛnini, “Ɔmwi iye kɔnaadi bɔdubusie ɔma ɔdi butádi 
kuye, na bɔdubɔkya mmɔ lɛkwa linwi na bɔbla egulabi pii.” 

14Nsu bɛɛɛgyi kɔnaadi lɛla lɛni malɛku-mii. Bise aani uyɔ ɔni na si ɔƒɛƒɛɛ úduo-
nwu akɔ pɛ na ɔɔyii taakya. 

15Lɛla lɛni na ɔlɛka bɛsu ndi ɔnini, “Si Blɔti úte kuƒi na bútekpi ni, bɔdubɔbla 
kabla kamɛni iye kani ngye.” 

16Nsu ɔƒaani ni, bɛɛtina lɛlɔ na bɛɛkun lɛmɛnɛ lɛnɔ. Na lɛmɛnɛ bɔkun biala 
bɔɔɔdia. 

17Anwuɔsu ukyuli ɔni ngyi lɛla lɛbuni bɔbla nsu ulábla-ni ni, ɔdi likpidi ute-nwu. 

Yakobo 5 

Amii Balakɛne, Bɛti Lɛlɔ Kalɛ 
1Ɔƒɛni ni, amii balakɛne, biteewulo geen na lɛbibo lɛni ndubo-mii lɛlɔ ɔsu. 

2Bina akɛla adubutili na ayii udu. Na bina adala lɛnɔ kubweyi kɔdububile-nya. 

3Bina sika ugyiedi ku ɔƒualadi ɔni na bibo ni, ɔdubo bɔnyi bukpi. Na ɔmmɔ 
ndubudie-mii ute na Katɔti Litemi Bɔtɛ Limeyi lɛmmɔ lɛlɔ. Na ala ani nétili mmɔ 
adubɔkun buduo-mii ɔlɔna kemmo aani kalɛ na ogya ɔɔkyula ukyuli. Na bɛ́ɛtɛ-
nya bíse bíte lɛlɔ na bina uwi ukplodi ɔmɛni kemmo. 

4Bɛnu! Kabla bablane bani nkya bina mmo ni, bíni na bítaƒɔ-ma kayu. Binu kalɛ 
na beewulo kɔnyana momoomo. Na bana keku kédu Katɔti, Bula Unwoti 
Ɔyikune Ƒui kudɔ. 

5Ngba bɔni na bílie na kayawi mɛni ni, bɛ́kɛ kayawi kamɛni kemmo ebiti ku 
lɛlɔyɔ biala. Na bílie lɛmwi kalɛ na badu-mii na Litemi Bɔtɛ Limeyi lɛmmɔ lɛlɔ. 

6Bɛ́du bekyuli bani na bátaƒiɔ-mii kɔtɔ. Na bɛ́du-ma ina ka bátata bétenye-mii 
lɛlɔ. 

Bɛkɛ Kayi, Na Bitaasia Blɔti Bɔsɔ Bubo Anu 
7Banwa, kalɛ na umonsene ɔɔkɛ́ kayi teete kaƒendi ɔnantu ku ketudi ɔnantu ute 
nwuna edula ani na ɔ́va bɔdia ɔsu ni, lɛni kani na ɔlɛka bɛkɛ kayi utédu uwi ɔni 
na Blɔti wasɔ webo. 

8Anwuɔsu amii lɛnɔ bɛkɛ kayi. Na enu ataƒɛ-mii, ɔsika Blɔti bɔsɔ bubo bɔmmɔ 
búude. 

9Banwa, bitadɔnku lɛlɔ, kalɛ na Katɔti lɛnɔ ulatɛku-mii litemi. Ɔsika Litemi 
Ɔtɛne ɔmmɔ úude na ɔ́ɔklibi lɛlɔ ka ɔda ɔlɛ. 

10Mina banwa, bɛnu Katɔti kenye bediene bani násu Katɔti litemi buni ku kalɛ 
bákɛ kayi na bénye bébo abi biala. Bɛnu-ma bɛtɛya. 

11Bɔɔlɔ-ma bekyuli bani lɛlɔ lɛ́yɔ-ma ka bénye lɛbibo biala kenye ɔsu. Bínu kalɛ 
na Hiob ɔ́kɛ kayi ku kalɛ na Katɔti ɔ́ƒɔ-nwu kayu na kawɔlɔkɔ. Ɔsika Blɔti ubo 
kaƒɔ buni na ɔɔnu kɔnyana. 

12Mina banwani, ɔmɛni ndi lɛla lɛni náƒɔ kuye lítulo. Bitakpali ala na bɛlɔ katɔ 
iye kalɔ iye lɛla lɛdi biala. Bɛya na bina ɛɛn ɔbla ɛɛn, na bina oowo ɔbla oowo. 
Na si bɛɛbla lɛni ni, Katɔti ɔɔɔdubo-mii kɔtɔ bɔdu. 

13Si bina ɔdi ɔkya lɛbibo kemmo ni, ɔlɛka ɔkpali Katɔti na ɔdububunku-nwu. Na 
si lɛlɔ mɔɔyɔ́ ɔdi lɛnɔ ni, utaatu lɛnu teemwi Katɔti. 

14Na si bina kemmo ɔdi uuƒi ni, ɔtala na balɔ baƒɔtaadine benengu na bebo 
babakpali katɔ bete-nwu na bawɛɛ-nwu nnɔmii na Blɔti lɛnyi kemmo. 

15Na si baƒɔtaadine bammɔ bákpali Katɔti na bɔƒɔtaadi kemmo ni, ɔlɛne ɔmmɔ 
ɔlɛ ɔdubɔba-nwu na ɔkɛ ɔlɔkplu. Na si ɔ́bla likpidi lɛdi ni, Katɔti ɔdubuti ɔkyiɛ-
nwu. 

16Anwuɔsu bidie bina alaekpidi ani na bɛ́bla kalɔ bite lɛlɔ. Na bitaakpali katɔ 
teete lɛlɔ kalɛ na Katɔti wabwi-mii lɛlɛ lɛni na biiƒi. Ukyuli ɔni nse sɛɛn ni, 
nwuna katɔ bɔkpali bubo ɔyikun geen. 

17Elia úse kalɛ kani na abu lɛnɔ buse. Ɔ́kpali Katɔti kpakplaa na ɔ́su-nwu ɔnii 
utaya na ɔnantu ɔna. Na sɔsɔ ni, ɔnantu útana útewi kalɔ akwa atɛ ku abuli aku. 

18Uwi ɔni na ɔ́sɔ ɔ́kpali Katɔ úye ɔnantu ni, ɔ́sɔ úse kalɔ ɔɔna na edula ásɔ ébo. 

19-20Mina banwa, si bina akɔ ɔdi údeyi bɔƒɔtaadi ulu geen ɔmmɔ lɛlɔ na ɔkpanadi 
ɔ́sɔku-nwu úboku ni, ɔ́ya na ukyuli ukpidi ɔmmɔ kɔyu kɔ́lɛ kukpi kemmo. Na 
Katɔti ɔdubuti ekpidi pii ɔkyiɛ-nwu. 

Petro 1 

Petro 1 - 1 

1Ami Petro ɔni ndi Blɔti Yesu Kristo ɔtalane muunweni ɔku ɔmɛni lite Katɔti 
baƒɔtaadine bani nátɔlɔ bana lɛma bésie belie Romaƒuɔ kɔlɔ kɔni ndi Ponto ku 
Galatia ku Kapadokia ku Asia ku Bitinia lɛlɔ. 

2Unwoti Katɔti ɔlati náƒuna-mii na nwuna bɔyɔ kenye. Na ɔ́ya na nwuna Kɔyu 
kɔ́bla-mii nwuna bekyuli kedee ka bɛ́di Yesu Kristo litemi lɛlɔ ɔsu. Na nwuna 
ubugya ɔ́bla-mii lɛlɔ sɛɛn. Muuvele nnii Katɔti lɛƒɔndia ku keyi buɛɛ kasiaku 
bina ƒui uwi biala kemmo. 

Baƒɔtaadine Bebo Lɛnunsia Lɛni Naaayii Udu Kudii 
3Bɛya na bɔgya Katɔti ɔni ndi Blɔti Yesu Kristo Ɔti enu. Ka Katɔti ɔɔnu-bu 
kɔnyana geen ɔsu ni, ɔ́ya na bɔdubulie ngba bɔwɔdi na kɔyu kemmo, ɔsika 
ɔ́gyila Yesu Kristo ɔ́lɛku kekpine. Anwuɔsu na bubo lɛnunsia lɛni naaayii udu 
kudii. 

4Na bɔɔnu anumi ka bɔdubɔdi ala ani na Katɔti ɔ́klibi úse na katɔ, na adi ala ani 
neeebie na alanyi taakpi iye ayii udu lɛnɔ. 

5Amii ndubo ala ammɔ bɔdi, ɔsika Katɔti ɔɔgyumana-mii teete ngba bɔƒɔ limeyi 
lɛni ndububo ka bɛ́ƒɔ Blɔti Yesu Kristo bɛ́di ɔsu. 

6Lɛlɔ litaayɔ-mii na ɔmɛni lɛlɔ ina ka bɛdubo abi buteebo uwi uwi na bekpoku-
mii lɛnɔ. 

7Ala ani ndubɔsiaku-mii ndubɔtina kalɛ na bɛ́ƒɔ bɛ́di geen. Sika ugyiedi ɔni 
muubie muedi ni, ogya kemmo na beeti-nwu taakya taanu-nwu taati kalɛ na 
ɔdia. Anwuɔsu bina bɔƒɔtaadi bɔni náƒɔ kuye butulo sika ugyiedi ɔmɛni ni, ɔlɛka 
bakɔku-mu banu asa na bɔkana bunye kpakplaa. Na si bina bɔƒɔtaadi bɔmmɔ 
bɔ́kana na búnye ni, Katɔti ɔdubumwi-mii na ɔtalaku-mii katɔ, na ɔbu-mii na 
Yesu bɔsɔ bubo limeyi lɛmmɔ lɛlɔ. 

8Bítanu-nwu kudii, nsu bɛɛyɔ́-nwu. Na bilánu-nwu ɔƒɛni lɛnɔ, nsu bɛɛƒɔ́-nwu 
taadi. Anwuɔsu bɛya na lɛlɔyɔ lɛni náƒɔ kuye geen na ukyuli ɔdi biala ulakana-
ni kalɔ budie lɛnɔ ni, lɛkya-mii kemmo. 

9Ɔsika kalɛ na bɛ́ƒɔ Kristo bɛ́di ɔsu ni, Katɔti ɔdubɔya na bina ayu akɛ ngba. 

10Katɔti kenye bediene béwi lɛlɔ báwia kalɛ na Katɔti ɔdubɔƒɔ-bu ngba kemmo, 
na béduo-nwu kemmo kaduɛ na básu-bu bése kalɛ na Katɔti lɛƒɔndia 
lɛdubɔsiaku-bu. 

11Básia ulu biala lɛlɔ ka bati uwi ku ukyuli ɔni lɛlɔ na ala amɛni adubɔlɛ. Na 
Kristo Kɔyu náƒɔ-ma lɛlɔ kemmo na kɔ́ya na básu-bu ala bése. Kɔyu kɔmmɔ kɔ́su 

kúse kalɛ na Kristo ɔdubo abi bubo ku kalɛ na lɛlɔ lɛdubo-nwu bɔyɔ na ɔmmɔ 
kama. 

12Katɔti údie ɔ́tina kenye bediene bammɔ ka etemila ani na baasu mɛni aaadi 
bana uwi lɛlɔ litemi, mmomu ɔdi bina ɔdi. Na ala ani na básu mmɔ ni, abu ndi 
nwuna batalane na bɔdanku litemi buni lɛmmɔ bɔɔkɔ́ lɛsa teete-mii nwaa. Na 
bɔɔsu ala amɛni ɔkɛnku Katɔti Kɔyu kɔni na ɔ́tala ɔ́kya-bu ɔyikun kemmo. Na 
anumi eegyie ayu muedi ka nka beduo ala amɛni kemmo bati. 

Ɔlɛka Baƒɔtaadine Belie Ngba Bɔni Nse Kedee 
13Anwuɔsu ni, bɛda lɛlɔ bise bite kabla. Na binye kagyumana na bitaanu ulu 
teete lɛbuni lɛni na Katɔti ɔdubɔbla ute-mii lɛlɔ uwi ɔni na Yesu wasɔ webo 
wabaƒɔ-mii ngba. 

14Binu Katɔti litemi, na bɛda udu ukpidi ɔni kemmo na bɛ́kya uwi ɔni na 
bítenwini tɔ baƒɔtaadine mmɔ bɛya. 

15Na aani kalɛ na Katɔti ɔni nálɔ-mii use kedee ni, amii lɛnɔ bɛbla lɛlɔ kedee na 
bina ablala ƒui kemmo. 

16Na Bunweni Kedee Ɔku kemmo ni, bénweni ka Katɔti ɔ́su nwuna bekyuli 
ɔnini, “Bɛbla lɛlɔ kedee, ɔsika ami nse kedee.” 

17Bɛɛsu bɛnii, “Bula Ɔti” si bɛɛkpali katɔ. Anwuɔsu binyimo ka anwu ndubɔtɛku 
ukyuli biala litemi na ala ani na ɔɔbla kenye. Na ulanu bekyuli anumi asa na 
watɛku-mii litemi. Lɛni ɔsu ni, biti bina uwi ɔkladi ɔni nébu na bilie ngba mɛni 
aani baƒɔ kalɛ bitaabu-nwu. 

18Ɔsika bɛgyi ka kayu kani na Katɔti ɔ́ƒɔ na bina lili asa na údie-mii ɔ́lɛku ngba 
bukpidi bɔni na bɛ́ƒɔ bɛ́siku bina bati kuuku kudɔ ni, ɔɔɔdi sika ugyiedi iye 
ɔƒualadi ɔni muutili na ɔdi. 

19Mmomu Kristo ubugya ɔni náƒɔ kuye na ɔdi. Anwu ndi Koƒonu Ubi ɔni 
námanku lɛkpa na bina lili. 

20Katɔti ɔ́ƒuna Kristo úse asa na údie kayawi. Na amii ɔsu na Katɔti údie-nwu 
keyi na uwi ukplodi ɔmɛni kemmo. 

21Na ɔkɛnku Kristo ɔmɛni lɛlɔ ɔsu na bɛ́ƒɔ Katɔti bɛ́di. Na anwu nágyila-nwu 
ɔ́lɛku kekpine na úte-nwu keliekɔ kenengudi geen. Ɔmmɔ geen ɔsu na bɛ́ƒɔ 
Katɔti bɛ́di na bɛsia-nwu anu. 

22Ka bɛɛdi litemi geen lɛmmɔ lɛlɔ na bɛ́bla lɛlɔ sɛɛn ka Katɔti úti bina ekpidi 
ɔ́kyiɛ-mii na bɛɛyɔ́ lɛlɔ ɔƒɛni ɔsu ni, bɛya na bina baƒɔtaadine bakpana bɔyɔ bɔkɔ 
katɔ bubu ku kayi ƒui. 

23Katɔti ɔ́ya na bínwini nwuna badi, ɔsika bɛ́kɛ ngba bɔwɔdi bɔni nsɔ naaadubo 
bɔsa na ɔɔɔdi bɔni mɔɔsa. Bɛ́kɛ ngba bɔmɛni bɛ́siku nwuna litemi lɛni mbo ngba 
geen kemmo na lise lísela uwi ƒui. 

24Na aani kalɛ na Bunweni Kedee Ɔku ɔmmɔ ɔɔsu ɔnii, “Bekyuli ƒui bese aani 
lɛku kemmo alakpi, na ukyuli bɔdia buse aani alakpi anwula. Alakpi aayɛyɛ na 
anwula aanú. 

25Nsu Katɔti litemi ani lise lite uwi ƒui.” Na ɔmɛni ndi litemi buni lɛni lɛsa na 
bákɔ béte-mii. 

Petro 1 - 2 

Baƒɔtaadine Badi Katɔti Bekyuli Kedee 
1Anwuɔsu bɛda kasusu kekpidi ƒui buti na bekyuli lɛlɔ bɛya. Na bɛsɔ bitanyi ɔkɔ 
iye bɛtɔlɔ bekyuli. Anumi etegyie-mii bekyuli ala lɛlɔ. Na bitalɔ lɛlɔ anyikpi. 

2Bɛya na anumi egyie-mii na Kɔyu kemmo etemila geen amɛni lɛlɔ aani kalɛ na 
ɔkaƒɔ ɔɔwia lɛnyi ntu. Ɔmmɔ ndubɔya na bɛlɛ lili bɛwɔlɔ kalɛ na Katɔti ɔɔwia. 

3Ɔsika amii alati bɛ́ɛnu bɛ́ti kalɛ na Blɔti kaƒɔ kadia. 

4Bibo Blɔti kudɔ. Anwu ndi lɛtabi lɛni mbo ngba, nsu batune béni-ni. Na anwu 
na Katɔti ɔ́ƒuna na ɔ́ƒɔ-nwu kuye geen. 

5Biti lɛlɔ bite Katɔti na ɔtu Kɔyu kemmo kakpakɔ aani kalɛ na ɔtune uuti atabi 
taatu ɔtɔ. Bɛdubɔbla bakpane kedee bani muuti Kɔyu kemmo akpala ani 
námanku teete Katɔti ɔkɛnku Yesu Kristo lɛlɔ. 

6Ɔsika Bunweni Kedee Ɔku ɔ́su ɔnini, “Binu! Lɛ́ƒuna lɛtabi lɛni náƒɔ kuye, na líti 
mɔɔbala Sion kowodu likpo. Na ukyuli biala ɔni maƒɔ-nwu madi ni, kɔƒa 
kulékpo-nwu kudii.” 

7Na lɛtabi lɛmɛni lɛ́ƒɔ kuye geen líte amii bani náƒɔ-nwu bɛ́di. Nsu bekyuli bani 
nátaƒɔ-nwu bátadi ni, bati banii, “Lɛtabi lɛni na batune béni báva ni, ani mmomu 
nébenwini lɛtabi lɛni náƒɔ kuye litulo ƒui.” 

8Na Bunweni Kedee Ɔku likpo bamba lɛɛsu lɛnini, “Ɔdi lɛtabi lɛni ndubɔya na 
bekyuli betulo, na ani kani ndubɔya na begyiile bebuli.” Bétulo, ɔsika bátadi 
litemi lɛmmɔ lɛlɔ. Na lɛni na Katɔti ɔ́su úse ka walɛku-ma. 

9Nsu amii ni, bɛdi bekyuli bani na Katɔti ɔ́ƒuna. Na bɛdi bakpane bani muumwi 
Katɔti ɔni ndi Ɔga. Bɛdi Katɔti bekyuli kedee bani na ɔ́lɔ ɔnii binwini anwu badi. 
Na amii ndubo nwuna ablala ebendi kudu bubo. Ɔsika anwu geen nálɔ-mii ɔ́lɛku 
likpidi lɛdisa kemmo úsienku ngba bɔƒɔ bukeye kemmo. 

10Uwi ɔdi kemmo ni, bɛɛɛdi Katɔti bekyuli. Anwuɔsu Katɔti útanu-mii kɔnyana. 
Nsu ɔƒɛni ka bɛdi nwuna bekyuli ɔsu ni, Katɔti ɔɔnu-mii kɔnyana. 

Bilie Ngba Na Biteemwi Katɔti 
11Bayɔne, mɔɔlɛ-mii aani si baƒɔ ku belusiene na bɛdi na kayawi mɛni nnii bɛda 
lɛlɔ bidie ɔlɔna ɔkwɛ adala ani muukpóku-mii kudɔ. 

12Na bilie ngba bɔni nse sɛɛn na bani naaadi baƒɔtaadine akɔ. Na ina baasu-mii 
lɛlɔ litemi likpidi muedi ni, badubɔnu bina ablala bati ka bɛdi bekyuli babuni. 
Na badubɔgya Katɔti enu na litemi bɔtɛ limeyi lɛmmɔ lɛlɔ. 

13Unwoti ɔni na biimwi ɔsu ni, biboku lɛlɔ kalɔ bite bina lɛlɔ badine ƒui ku Roma 
aban ɔgadine unengu na kalɔ kammɔ lɛlɔ 

14ku Roma aban benengu bani na béte kenyekɔ ka bani bekyuli bani mɔɔƒiɔ́ kɔtu 
na bemwi bani mɔɔbla lɛbuni lɛnɔ. 

15Ɔsika lɛni na Katɔti ɔɔyɔ́ ɔnii bɛbla lɛbuni na biti bɛdu ala ani na badɔlɔdi 
baasu kɔƒa ka baaagyi lɛla lɛdi ɔsu. 

16Bilie aani bekyuli bani naaakya bekyuli bamba kalɔ. Nsu bitabla likpidi ka 
bilie bite lɛlɔ ɔsu. Mmomu bilie ngba aani Katɔti kabla bablane. 

17Bɛbu bekyuli ƒui. Bɛyɔ bina banwani. Na bɛyia Katɔti. Na bɛbu Ɔga Unengudi 
lɛnɔ. 

Biboku Lɛlɔ Kalɔ Bite Bina Benwoti 
18Amii kabla bablane, biboku lɛlɔ kalɔ bite bina benwoti na bitaabu-ma kaduɛ. 
Na ɔɔɔdi benwoti bani mɔɔnu-mii kɔnyana na baayɔ́-mii lɛti, mmomu ku bani 
mɔɔbla-mii ulikplu lɛnɔ. 

19Si ukyuli ɔdi use kayi na úbo abi ani na utalɛka ubo na bekyuli lɛkɔkɔ ka ɔɔyɔ́ 
Katɔti ɔsu ni, Katɔti ɔdubumwi-nwu. 

20Nsu si ƒula ekpidi ɔsu na bekyuli báni-ɔ kɔtu ni, ɔɔɔdi-ɔ bumwi. Nsu si bítabla 
likpidi asa na biibó abi ni, Katɔti ɔdubute-mii kusɛ kusɛ. 

21Na ɔmɛni na Katɔti ɔ́lɔ-mii ɔnii bibabla. Ɔsika Kristo ɔlati úbo abi na bina lili 
na ɔ́tina-mii ɔnii bɛsia nwuna kasiakɔ. 

22“Anwu útabla likpidi lɛdi, na útanyi ɔkɔ ɔdi lɛnɔ kudii.” 

23Bédumi-nwu, nsu anwu útedumi ɔdi. Úbo abi, nsu útewida nwuna bekisine. 
Mmomu úti lɛla biala úte Katɔti ɔni mɔɔtɛ litemi na ulu lɛlɔ. 

24Kristo ɔlati náƒɔ bula ekpidi lɛbibo ɔ́sia lɛlɔ útédu ka bákana-nwu bámana 
ugyii lɛlɔ na bádu-nwu. Ɔ́bla ɔmɛni kalɛ na bɔlɛ likpidi kemmo kalɛ na likpidi 
lɛsɔ liladi-bu lɛlɔ. Na bulie ngba na butaabla ala ani mɔɔyɔ́ Katɔti kaƒɔ. Abi ani 
na Kristo úbo na bula lili mɛni náya na abu bɔ́yu ɔkplu na kɔyu kemmo. 

25Bílie ngba dii ani baƒonu bani náyii ulu. Nsu ɔƒaani ni, Katɔti ɔ́sɔku-mii úboku 
bina ɔdane ɔni mɔɔgyumana-mii kɔyu kudɔ. 

Petro 1 - 3 

Bagya Ku Bele Beti Ɔbu Bete Lɛlɔ Na Kristo Ɔsu 

1Na amii beleku lɛnɔ ni, ɔlɛka biboku lɛlɔ kalɔ bite bina bagya. Ɔmɛni ndubɔya 
na si ɔdi útaƒɔ útadi ni, ɔdubuti lɛlɔ ute Katɔti ɔkɛnku bina udu buni ɔsu. Na 
ɔɔɔdi ɔni na bitemi bite-ma. 

2Mmomu ama alati badubɔnu kalɛ na bina udu use sɛɛn ku lɛlɔ kalɔ buboku. 

3Bitatina bina bɔdia na ala ani na bɛɛda ku kalɛ na biinyimi lili linwini iye asɛɛ 
ku adala ani bɛɛkya kemmo. 

4Mmomu ni, bɛya na kalɛ na bɛda lɛlɔ ku udu buɛɛ udie bina bɔdia ɔtina. Ɔmɛni 
ndi udu ɔni mɔɔda kubiti uwi biala na ɔ́ƒɔ Katɔti kuye geen. 

5Lɛni kani na kuuku beleku bani néti lɛlɔ básia Katɔti lɛlɔ báda bana adala, na 
béboku lɛlɔ kalɔ béte bana bagya. 

6Sara ɔ́bla lɛni, ɔsika únu Abraham litemi na ɔ́lɔ-nwu ɔnii, “Mina unwoti.” 
Bɛdubunwini Sara ɔmɛni bebi belekubi geen si bilie ngba bɔbuni na enu aláƒɛ-
mii si lɛla lɛdi liikpóku-mii. 

7Amii bagya lɛnɔ ni, bɛya ala kalɔ bunu bɔkya amii ku bina beleku ntɛ, ɔsika 
beeebo ɔyikun aani bina kalɛ. Biti ɔbu bite-ma, ɔsika amii ku-ma ƒui na Katɔti 
ɔ́su úse ka ɔdubuti ngba bɔni nsɔ naaadubo bɔsa kudii ute. Na si amii bagya 
bɛ́bla ɔmɛni ni, Katɔti ɔdubunu bina ƒui katɔ bɔkpali. 

Biteti Likpidi Bitaƒɔ Likpidi Kayu 
8Na ɔmɛni kawɔlɔkɔ ni, bina ƒui bɛkɛ kɔyu kemmo kasusu kenwi bɛyɔ lɛlɔ aani 
banwani kalɛ na bɛnu ɔdi biala kɔnyana, na biboku lɛlɔ kalɔ bite lɛlɔ. 

9Biteti likpidi bitaƒɔ bani mɔɔbla-mii ekpidi kayu, iye bidumi bani muudumi-
mii. Na mmomu bivele Katɔti na ute-ma keyi buɛɛ. Ɔsika ɔmɛni na Katɔti ɔɔwia 
ka bɛbla. Na ɔ́su bula ƒui úse ka ɔmɛni ɔsu na ɔdubute-bu keyi buɛɛ. 

10Bunweni Kedee Ɔku ɔɔtina ɔnii, “Ukyuli ɔni mɔɔwia ka ulie ngba ngba gyɔlɔɔ 
na keyi kayɔku-nwu ni, ɔlɛka ɔda nwuna unyemi kaduɛ na ulatɛmi enyekpi iye 
utaanyi ɔkɔ lɛnɔ. 

11Ɔlɛka ɔda likpidi bɔbla ɔya na utaabla lɛbuni, na ɔsia ulu biala lɛlɔ na nwuna 
kayi kabla ƒaa ku bekyuli ƒui. 

12Ɔsika Katɔti ɔɔnu bekyuli bani nse siin lɛlɔ, na uunú bana bɔkpali. Nsu bekyuli 
bani mɔɔbla likpidi ni, bana lɛlɔ liláda Katɔti ebiti.” 

13Si anumi eegyie-mii ka bɛbla lɛbuni uwi biala kemmo ni, ɔma ndubukpoku-ɔ? 

14Nsu si eebó abi adi na lɛbuni lɛni na aabla ɔsu ni, ya na lɛlɔ litaayɔ-ɔ. Tayia 
bekyuli bammɔ, na kayi lɛnɔ ketekpoku-ɔ. 

15Mmomu bitaabu Kristo aani Blɔti. Na si ukyuli ɔdi uuye-mii lɛla lɛni lɛlɔ na 
bɛsia anu lɛni ni, binye kagyumana na bidie lɛlɔ kenye. Nsu bɛbla ɔmɛni ku udu 
buɛɛ ku lɛlɔ kalɔ buboku. 

16Bɛya na bina kayi kemmo keteese ƒaa uwi biala kalɛ na si beedumi-mii ka 
bɛsiaku Kristo kama ni, na kɔƒa kukpo bekyuli bani mɔɔlɔ-mii anyikpi mmɔ. 

17Ɔdia si biibó abi na lɛbuni lɛni bɛɛbla ɔsu si Katɔti lɛnɔ ɔ́tuna lɛni utulo si biibó 
abi na ala ekpidi ani na bɛɛbla ɔsu. 

18Ɔsika Kristo ɔni nse siin ni, úkpi na bekyuli bani neeese siin lili. Na kunwi kɔni 
kani na úkpi mmɔ ni, ɔ́ƒɔ ala ekpidi ƒui kayu na ɔ́klibi abu ku Katɔti ntɛ. Bekyuli 
bádu Kristo. Nsu ɔkɛnku Katɔti Kɔyu lɛlɔ ni, Katɔti ɔ́sɔku-nwu úboku ngba. 

19Na Kɔyu kemmo na Yesu úsie útébo nwuna lɛlɔ bɔdi kudu úte ayu ani nkya 
kekpine. 

20Ama ndi bani nétenu Katɔti bɔlɛ uwi ɔni na ɔ́kɛku-ma kayi na Noa ɔkya ɔɔnwí 
nwuna ɔkɔlɔ ubendi ɔmmɔ. Nkyuli ɛlɛɛ bani bumomo mabla aani nkyuli maane 
kani nákɛ ngba na ntu búteti-ma. 

21Na ɔmmɔ mɔɔtina-bu lɛla lɛni na bula ngba bɔƒɔ ntu bɔkpila ɔdi ɔmɛni ɔdanku. 
Ɔɔɔdi ɔlɔna lɛlɔ bɔkpi na ɔdi, mmomu ɔkɛnku kenye kani na búse búte Katɔti ku 
kayi kani nse sɛɛn lɛlɔ na ɔdi. Katɔti ɔɔƒɔ́-bu ɔkɛnku kalɛ na bɔ́ƒɔ Yesu Kristo 
bɔsɔ bɔta bɔlɛ bekpine akɔ bɔ́di ɔsu. 

22Kristo ɔmɛni nésie katɔ na ulie Katɔti kɔdianu. Na katɔ batu ku lɛlɔ badine ku 
kayaa bayikune ƒui bakya-nwu kalɔ. 

Petro 1 - 4 

Bilie Ngba Aani Baƒɔtaadine Kalɛ 
1Na ɔ́si ɔni na Kristo úbo abi na ɔlɔna kemmo na bula lili ɔsu ni, amii lɛnɔ bɛda 
lɛlɔ bise na biti kasusu kammɔ udu kani bɛda. Ɔsika ukyuli ɔni muubó abi na 
ɔlɔna kemmo ni, ɔɔɔda likpidi bɔbla taaya. 

2Na si bɛ́da lɛlɔ bíse lɛni ni, ɔdubɔya na bilie ngba ɔ́si ɔƒɛni úsela bitaabla lɛla 
lɛni mɔɔyɔ́ Katɔti kaƒɔ. Na ɔlɔna kemmo ala asɔ alátaada-mii ɔkwɛ. 

3Bɛya na kalɛ na bílie ngba bítaabla ala ekpidi uwi pii ɔni návi ɔwɔ ɔƒɛni. Bɛ́bla 
likyulikpi ku lɛyalɛ, na bítaani ntɛ teekpi. Bɛ́kpa baƒiɔ bɛ́vili ntu, na bɛ́di 
kɔkpana kukpidi, na bɛ́bla ala ekpidi lidu lidu aani bekyuli bani naaasiaku 
Katɔti. 

4Na ka bɛsɔ biláblaku-ma unwi na bitaabla ala ammɔ udu ɔsu ni, ɔ́bla-ma kalɛ 
kadi! Anwuɔsu na beetemi teewi-mii lɛlɔ. 

5Nsu badubudie lɛlɔ kenye na Katɔti ɔni ndubɔtɛku ngba beliene ku bekpine ƒui 
litemi anumi na ala ammɔ lɛlɔ. 

6Ɔsika ɔmɛni ɔsu na Yesu Kristo ɔ́kɔ litemi buni lɛmmɔ lɛsa úte bekyuli bani 
nékpi lɛnɔ. Katɔti úti kukpi ɔ́ni-ma kɔtu aani kalɛ na ɔdubɔlɛku bekyuli ƒui. Nsu 

Yesu Kristo ɔ́kɔ litemi buni lɛmmɔ lɛsa úte-ma kalɛ na baƒɔ-ni na bakɛ kɔyu 
kemmo ngba aani kalɛ na Katɔti ɔɔwia. 

Ɔlɛka Baƒɔtaadine Ƒui Buteebunku Lɛlɔ 
7Kawɔlɔkɔ kammɔ kéede. Anwuɔsu bɛya na ukyuli biala kasusu kemmo kabla 
nwaa, na ɔda lɛlɔ use utaakpali katɔ. 

8Na ɔni ntulo ƒui ni, bitaayɔ lɛlɔ ku kaƒɔ nwaa. Ɔsika si bɛɛyɔ́ lɛlɔ ni, bɛsɔ 
bilátaanu bina banwa ekpidi pii. 

9Bɛbla lɛƒɔ bite bina bakpana na bɛƒɔ-ma na beduo-mii kudɔ ƒaa na bitakyaku-
ma unyeƒi. 

10Katɔti úte-ma etela lidu lidu na ukyuli biala ɔda nwuna lɛdi kaduɛ na uti 
ubunku nwuna bakpana ƒui. 

11Lɛsa ɔkɔne biala ni, utaakɔ Katɔti litemi buni lɛmmɔ lɛsa. Na ukyuli ɔni 
muubunku bekyuli ni, uti ɔyikun ɔni na Katɔti úte-nwu ƒui uteebunku-ma. Na 
bekyuli basia Yesu Kristo lɛlɔ bemwi Katɔti na ulu biala lɛlɔ. Bumwi ku ɔyikun 
ɔdi Yesu Kristo ɔdi uwi ƒui. Ɔsia lɛni. 

Biibó Abi Aani Kristo Kalɛ 
12Banwa bayɔne, abi kpakplaa ani na biibó mɛni ni, anya ndubɔya na bɛkana 
binye kpakplaa. Na utabla-mii kalɛ kadi ka lɛla lɛni nétebo tɔ dii mɔɔlɛ́ku-mii. 

13Mmomu ni, bɛya na lɛlɔ litaayɔ-mii ka amii lɛnɔ biibó abi aani Kristo kalɛ. 
Ɔsika ebiti adubɔda-mii na lɛlɔ lɛyɔ-mii geen uwi ɔni na wasɔ webo na nwuna 
bukeye bonwu kemmo. 

14Lɛlɔ litaayɔ-mii si bekyuli beedumi-mii ka bɛsiaku Kristo ɔsu. Ɔsika Katɔti 
Kɔyu nsiaku-mii ku nwuna bukeye. 

15Bitaya na bina kemmo ɔdi ubo abi aani bekyuli ɔdune iye uyune, iye likpidi 
ɔblane, iye ukyuli ɔni neeete bekyuli bɔnwuna kalɛ. 

16Nsu ni, si eebó abi ka adi ɔƒɔtaadine ɔsu ni, taya na kɔƒa kukpo-ɔ. Mmomu gya 
Katɔti enu ka akya nwuna badi akɔ ɔsu. 

17Litemi bɔtɛ limeyi lɛmmɔ líide, na Katɔti ɔdubɔka nwuna bekyuli litemi 
bɔtɛku. Na si abu nwuna bekyuli lɛlɔ na wese kalɔ lɛni ni, dɛ na ɔdubɔwɔlɔku 
bekyuli bani na bétemonku nwuna litemi buni lɛmmɔ bɔƒɔ bɔdi. 

18Bénweni na Bunweni Kedee Ɔku kemmo banii, “Si ɔdubɔyu bekyuli babuni 
muedi ɔkplu geen asa na Katɔti waƒɔ-ma ni, bi malɛku ala ekpidi bablane ama?” 

19Anwuɔsu ni, bɛya na bekyuli bani muubó abi kalɛ na Katɔti uute kuƒi beti bana 
ayu bakya bana Ɔƒɔne ɔni mɔɔdi nwuna linyese lɛlɔ uwi ƒui lɛkɔkɔ. 

Petro 1 - 5 

Bitaanu Katɔti Bebi Lɛlɔ 

1Muuvele amii bani ndi baƒɔtaadine benengu na bina akɔ, ɔsika ami ɔlati lɛ́nu 
kalɛ na Kristo úbo abi na muudie ɔmmɔ kenye. Na mina anu asia ka ami ku-nwu 
bɔdubɔdi lɛga na nwuna bukeye bɔmmɔ kemmo na uwi ɔni na wasɔ webo. 

2Na mɔɔsu-mii nnii bɛda bina baƒɔtaadine bani na Katɔti úti úte-mii kaduɛ aani 
kalɛ na baƒonu ɔdane ɔɔnu nwuna baƒonu lɛlɔ. Bɛda-ma aani kalɛ na Katɔti 
ɔɔwia, na utabla aani si ukyuli ɔdi nnye-mii lɛlɔ. Na bitabla kabla kammɔ na 
lɛyuƒɔla ɔsu, mmomu ka bɛɛyɔ́ ka bibunku bekyuli ɔsu. 

3Bitanya bekyuli bani lɛlɔ bɛɛnu bitamana, mmomu bɛbla bekyuli bani na banu-
mii udu batɛya. 

4Na uwi ɔni na Kristo ɔni ndi Baƒonu Ɔdane Unengudi ƒui wada walɛ ni, na wete-
mii kagabwa kani muukeye na kana udu ulávumana. 

5Lɛni kani na ɔlɛka amii bani ndi baƒɔtaadine bawɔdi lɛnɔ biboku lɛlɔ kalɔ bite 
baƒɔtaadine benengu bammɔ. Na bina ƒui bɛda lɛlɔ na biboku lɛlɔ kalɔ na 
biteebunku lɛlɔ. Ɔsika Bunweni Kedee Ɔku ɔɔsu ɔnini, “Katɔti uléte bekyuli bani 
mɔɔtalaku lɛlɔ katɔ kuƒi. Mmomu uubunku bani muuboku lɛlɔ kalɔ.” 

6Anwuɔsu bɛya na Katɔti ɔyikun utaadi-mii lɛlɔ. Na watalaku-mii katɔ na uwi 
ɔni lɛlɔ na ɔɔyɔ́. 

7Biti bina ala ani muukpóku-mii ƒui bɛkya Katɔti enu kemmo, ɔsika anwu uuti-
mii lɛlɔ kasusu uwi biala. 

8Bɛda kayi bɛva kalɔ buɛɛ na binye kagyumana! Ɔsika bina ukisine ɔni ndi 
ɔbɔnsamu mmɔ ɔsiaku-mii aani gyata ɔni nkɛ mɔɔva taavi na ɔɔwia ukyuli ɔni 
na uƒie. 

9Binye kpakplaa na bina bɔƒɔtaadi kemmo na bitile-nwu kuƒi, ɔsika abi amɛni 
udu kani na bina bakpana baƒɔtaadine bani nkya kayawi mɛni ƒui beebó. 

10Na si bíbo abi ammɔ uwi klukui ɔdi kama ni, Katɔti ɔni kaƒɔ ndia geen na ɔ́lɔ-
mii ɔnii bibelie ngba ƒui na nwuna bukeye kemmo ɔkɛ Blɔti Yesu Kristo ɔsu ni, 
ɔsɔ ɔdubɔbla-mii kedee, na ute-mii ɔyikun, na bɛsɔ binye kpakplaa. 

11Anwu mbo ɔyikun úsela ƒui. Ɔsia lɛni. 

Bɔɔkada-mii 
12Silivano ɔni na mɔɔbu aani ɔƒɔtaadine ɔnwa ɔni mɔɔdi bɔƒɔtaadi bammɔ lɛlɔ 
geen ni, anwu nébunku-mi na búnweni ɔku klukui ɔmɛni buute-mii. Na mɔɔwia 
ka lɛkya-mii ogya na lidie kenye lɛsu-mii ka ni, ala ani lɛlɔ na línweni ɔku ɔmɛni 
lɛ́siku ni, adi kalɛ na Katɔti kaƒɔ kadia kete-bu. Anwuɔsu binye kpakplaa. 

13Bina baƒɔtaadine bakpana bani lɛnɔ na Katɔti ɔ́ƒuna na Babilon kalɔ lɛlɔ ku 
Marko banii beegyele-mii o-o. 



2143 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

14Bɛkya lɛlɔ kɔgbu bɛtina ka bɛɛyɔ́ lɛlɔ na bigyele lɛlɔ. Keyi buɛɛ kasiaku amii 
bani ƒui náblaku Kristo unwi. 

Petro 2 

Petro 2 - 1 

1Ami Simon Petro ɔni ndi Yesu Kristo kabla ɔblane ku ɔtalane ni, ami muunweni 
ɔku ɔmɛni lite amii baƒɔtaadine ƒui bani na abu ku-mii ƒui bɔdi benwi ku Katɔti. 
Na ɔ́ya na bula ƒui bɔ́ƒɔ bula Ɔti ku Ɔƒɔne Yesu Kristo ɔni nse siin bɔ́di. 

2Muuvele Katɔti nnii nwuna lɛƒɔndia ku keyi buɛɛ kasiaku-mii kebu uwi biala 
kemmo ɔkɛnku kalɛ na bɛgyi-nwu ku Yesu ɔni ndi Blɔti lɛlɔ ɔsu. 

3Blɔti Yesu Kristo ɔkɛ Katɔti ɔyikun lɛlɔ úte-bu lɛla biala na bɔɔwia kalɛ na bulie 
ngba sɛɛn aani baƒɔtaadine. Úte-bu ala amɛni, ɔsika bɔgyi-nwu geen ka anwu 
nálɔ-bu ɔnii bula ukyulidu ɔbla kedee na buteekeye aani nwuna kalɛ. 

4Na ɔkɛnku ala amɛni lɛlɔ ɔsu ni, Katɔti úti nwuna kaƒɔ buni ala enengudi ani 
náƒɔ kuye úte-bu na kenye kani na úse ɔsu. Na ɔkɛ etela ammɔ lɛlɔ ni, na bɛkana 
bɛlɛ ɔlɔna ala ani mɔɔda-mii ɔkwɛ na kayawi kamɛni kemmo na bɛbla kedee 
aani nwuna kalɛ. 

5Kasusu kamɛni geen lɛlɔ ɔsu ni, bɛkya ɔkplu biala na bɛbla lɛbuni lɛni ndanku 
kalɛ na bɛ́ƒɔ Kristo bɛ́di. Na lɛbuni lɛmmɔ lɛya na bɛti lɛla lɛni na Katɔti ɔɔyɔ́. 

6Na lɛla lɛni bɛgyi mmɔ lɛya na bɛkana na bɛdi lɛlɔ. Na si bɛ́di lɛlɔ ni, na bɛkana 
na binye kpakplaa. Na si bínye kpakplaa ni, na bɛkana na bilie ngba bɔbuni aani 
baƒɔtaadine kalɛ. 

7Na si bílie ngba bɔbuni bɔmɛni ni, na bɛkana na bɛdi kɔnwa geen. Na si bɛ́di 
kɔnwa geen kɔmɛni ni, na ɔya na bitaayɔ bekyuli ƒui. 

8Ɔsika si ala amɛni ƒui ásadi éte-mii na bítayuɛ ni, adubɔya na bɛkana bitaabla 
kabla na bɛnwu ebi buni ka bɛ́ti Blɔti Yesu Kristo ɔmmɔ ƒui ɔsu. 

9Na si ɔdi ɔɔyaki ala amɛni adi ni, na ukyuli ɔmmɔ use aani ukyuli ɔni na ulánu 
ɔgyu. Na ɔ́yiƒala lɛnɔ ka Katɔti úti nwuna ekpidi ani na ɔ́ɔbla ƒui ɔ́kyiɛ-nwu. 

10Banwa, ɔmɛni ɔsu ni, binye kpakplaa bibu. Na lɛla lɛni na Katɔti ɔ́lɔ-mii na 
ɔ́ƒuna-mii ɔnii bɛbla ni, bɛkya-ni ɔyikun uwi biala kalɛ na bina bɔƒɔtaadi 
bulayuɛ. 

11Si bɛ́bla lɛni ni, bɛdubɔkɛ kuƒi biala biduo Blɔti ku Ɔƒɔne Yesu Kristo ngba ƒui 
lɛga kadikɔ. 

12Ina ka bɛgyi ala amɛni na éedie litu na bina lɛlɔ kemmo muedi ni, ndubɔsɔ 
lɛya na biteenyimo-nya na ɔmɛni ɔsu. 

13Mɔɔnu ka ɔlɛka ntaalɛmi-mii kasusu na ɔmɛni lɛlɔ uwi ɔni na nli ngba mɛni. 

14Ngyi ka kébu blii na linwini kama aani kalɛ na Blɔti Yesu Kristo ɔ́su-mi nwaa 
kalɛ. 

15Na ndubɔnu ka mina kekpima ni, bɛdubɔkana na biteenyimo ala amɛni uwi 
biala kemmo. 

Abu Alati Bɔ́nu Yesu Bukeye Ku Bula Anumi 
16Ɔɔɔdi kɔtɛ keeke na bɔ́nwi búti bɔ́tina-mii ka Blɔti Yesu Kristo ɔsɔ ɔdububo 
na ɔyikun kemmo. Bɔgyi lɛla lɛni na bɔ́su-mii. Ɔsika abu alati bɔ́nu-nwu ku bula 
anumi kalɛ na use kedee na ɔdi Ɔga. 

17Na bunye mmɔ uwi ɔni na Katɔti úti ɔbu úte-nwu na ɔ́ya na uukeye ku uwi ɔni 
na Katɔti ɔmmɔ lɛdi lɛ́si katɔ na nwuna lɛgadi bukeye kemmo lɛnini, “Ɔmɛni ndi 
mina Ubi ɔni mɔɔƒɔ́-mi anu.” 

18Na búnu lɛdi lɛni nási katɔ uwi ɔni abu ku-nwu bunye kɔbi kedee kɔmmɔ lili. 

19Ɔmɛni ɔsu bɔ́sɔ bɔ́ƒɔ kenye bediene linyese lɛmmɔ bɔ́di geen búbu. Na ɔlɛka 
amii lɛnɔ bise atu geen na binu-ni. Ɔsika lise aani ogya ɔni mɔɔda na kesii kani 
nse suu utálɛ uwi ɔni na kadi kadubugye. Na kadi bugye bɔmmɔ ndi Kristo 
bukeye bɔni ndubukeye na bula kayi kemmo aani kalɛ na ɔtanta ayabi eekeye 
lɛdigye. 

20Lɛla lideedi lɛni nálɛka lɛbla-mii nwaa ni, ani ndi ka ukyuli ɔdi ulakana na 
wedie Katɔti kenye bediene ala ani na básu bése na Bunweni Kedee Ɔku kemmo 
kalɔ. 

21Ɔsika kenye bediene bátasia lɛla lɛni na ukyuli ɔɔyɔ́ kenye bátasu lɛla lɛdi 
bétese. Mmomu Katɔti Kɔyu náƒɔ-ma lɛlɔ kemmo ƒui na kɔ́ya na básu kenye kani 
nási Katɔti ɔlati kudɔ bése. 

Petro 2 - 2 

Petro Ɔ́lɛ Baƒɔtaadine Na Ɔkɔ Ala Batinane Lɛlɔ 
1Kalɛ na ɔkɔ kenye bediene bákya uwi ɔni návi ni, lɛni kani na ɔkɔ ala batinane 
bammɔ udu badubɔkya-mii akɔ. Badubo ɔkɔ bɔnyi bɔtina ala na ulu ɔni lɛlɔ na 
ɔdi ka bekyuli basia bada bana ngba lɛlɔ. Nsu ɔmmɔ ɔdubɔya na bekyuli bayii. 
Na badubuni ala ƒui lɛlɔ ɔdine Blɔti ɔni nédie-ma ɔ́lɛku bana ekpidi kemmo. Na 
ɔmmɔ ndubɔyila-ma udu. 

2Baƒɔtaadine pii lɛnɔ badubɔbla ala ekpidi ani na ɔkɔ ala batinane bamɛni 
baabla. Na si bani nátaƒɔ bátadi bánu lɛla lɛni baƒɔtaadine bamɛni baabla ni, ama 
lɛnɔ badubɔtɛmi enyekpi na Kristo bɔƒɔtaadi lɛlɔ. 

3Ɔkɔ ala batinane bamɛni bɔdubɔkɛ egulabi kɔsia na bina lɛlɔ na ɔkɔ ala ani na 
badubɔnwi basu-mii ɔsu, ɔsika baayɔ́ ama lɛti lɛkɛ geen. Ukyuli ɔni ndubɔtɛku-
ma litemi ɔ́ɔklibi lɛlɔ úse-ma kuuku. Na ukyuli ɔmɛni ɔni ndubo-ma bɔkyula ni, 
ɔɔnu-ma nwaa. 

4Katɔti útenye útanu batu bani náƒiɔ-nwu. Mmomu úbo-ma útákya abi kebokɔ. 
Na ɔ́ya na bébo-ma kɔgba bákya kasuudikɔ mmɔ wetédu limeyi lɛni na 
ɔdubɔtɛku-ma litemi. 

5Lɛni kani na ɔ́bla bekyuli bani nákya kukuuku lɛnɔ. Nsu Noa ɔni násu bekyuli 
kalɛ na Katɔti ɔɔwia ka bekyuli belie ngba ku nwuna badi maatɛ kani na údie. 
Na ntu bɔ́ƒɔ kayawi ƒui na bɔ́nyina bekyuli bakladi na békpi. 

6Na Sodom ku Gomora lɛnɔ ni, Katɔti ɔ́du-ma kɔtɔ na ɔ́kyula-ma ku ogya úti-ma 
ɔ́tina-bu na bɔnu bɔtɛya lɛla lɛni ndubo bekyuli bani naaabu Katɔti lɛlɔ. 

7Katɔti údie Lot ɔni nse siin, ɔsika ngba bukpidi ku lɛyalɛ ala ani na bekyuli 
bammɔ baabla áda-nwu ɔƒɛ. 

8Bana ala ekpidi ani na bataabla na ukyuli ɔbuni ɔmɛni útaanu uwi ɔni na ɔ́kya-
ma akɔ ƒui ni, átaada-nwu ɔƒɛ geen. 

9Ɔmɛni ɔɔtina ka Katɔti ɔgyi kalɛ na udie bekyuli babuni ɔlɛku ala ani 
muukpóku-ma kemmo na ɔda bekyuli bekpidi use ute uwi ɔni na ɔdubɔni-ma 
kɔtu na litemi bɔtɛ limeyi lɛmmɔ lɛlɔ. 

10Na bani geen na ɔdubɔni kɔtu utulo ndi bani na ɔlɔna ala aada-ma ɔkwɛ na 
balábu Katɔti munu munu. Bekyuli bamɛni ni, beesé kayi kekpidi muedi 
teedumi kayaa bayikune. 

11Nsu Katɔti batu muedi bani mbo ɔyikun ku ɔkplu betulo bekyuli bamɛni ni, 
balakana Katɔti anumi bunye na bedumi kayaa bayikune bamɛni. 

12Nsu bekyuli bamɛni udu ni, baabla ala aani kalɛ na bebuo bani nnye nte ka 
beƒie-ma badu bese. Lɛlɔ kemmo kani na beenú ala kɔku taati. Bekyuli bamɛni 
baata teenye taatɛmi enyekpi na lɛla biala lɛni na bétenu kalɔ lɛlɔ. Na Katɔti 
ɔdubɔyila-ma udu aani kalɛ baadú beƒiebuo teevaakun. 

13Katɔti ɔdubɔya na bebo abi aani kalɛ na ama báya na bekyuli bébo abi kalɛ. 
Bana ebiti ndi ka badi lɛla biala ɔdivo ku ɔƒiiwi nwaa muedi. Ɔdi kɔƒa litemi ka 
basalaku-mii si bɛɛdi. Na bana ɔkɔ ala kani mɔɔda-ma kubiti. 

14Lɛsɔnɔdi lɛ́ƒɔ-ma anu ƒui, na likpidi ala ɔkwɛ uláda-ma bɔda taaya kudii. 
Baatɔ́lɔ bekyuli bani bɔƒɔtaadi nátayu tɔ ɔkplu. Na baabla ekpidi. Na ama alati 
bébimi bana kaƒɔ bése ka beteemu ala taadi. Katɔti úwida bekyuli bamɛni geen. 

15Bédeyi bɔƒɔtaadi ulu ɔmmɔ ƒui, na báyii ulu. Basiaku Boer ubidi Bileam ɔbladu 
kama ɔni mɔɔbla ala ekpidi teeti taakɛ egulabi. 

16Ɔmmɔ ɔsu Katɔti ɔ́dɔnku Bileam na nwuna likpidi lɛmmɔ ɔsu. Nwuna ebuo 
ɔni muuti-nwu ala útemiku-nwu ukyuli butemi na ɔ́bala-nwu ɔnii ɔda adɔlɔla 
ammɔ ɔya. 

17Bekyuli bamɛni bese aani abiɔ ani nákwi, iye ɔni na ɔƒɛƒɛɛ ɔda ɔɔvínku. Ama 
na Katɔti ɔ́da kesii kani nse suu mmɔ úse. 

18Baasu etemila keeke taatalaku lɛlɔ katɔ. Na bada ɔlɔna ɔkwɛ adala baatɔ́lɔ 
bani nétetu tɔ uwi ka báda ngba bukpidi bulie báya. 

19Ɔkɔ ala batinane bamɛni beesé kenye ka badubɔbla bana kama basiakune na 
bakɛ bɔnwuna uwi ɔni na ama alati bénwini kabla bablane béte ekpidi ani 
ndubo-ma bɔkyula. Ɔsika ukyuli ɔdi kabla ɔblane ute lɛla lɛni nádi-nwu lɛlɔ. 

20Si bekyuli bávumana kayi na Katɔti údie-ma ɔ́lɛku ala ani muukpóku-ma ƒui 
kudɔ ka báƒɔ Blɔti ku Ɔƒɔne Yesu Kristo asa na básɔ bénwini bésie belie bana 
ngba kuuku bɔmmɔ ni, bana ablala eebie teetulo kalɛ na úse kalɔ kesekɔ ƒui. 

21Si nka bétenu ngba siin bulie lɛlɔ litemi kudii muedi ni, nka ɔdia-ma utulo. Nsu 
bénu-ni asa na básɔ bédeyi ulu ɔmmɔ, na baládi ɔda bubo kedee bɔni na béte-
ma lɛlɔ. 

22Sɔsɔ na ɔdi ka agba ani na bébo ébo éte lɛni na bana lɛlɔ ka akpewe ɔsɔ uuti 
nwuna kɔdala taadi, na ɔplakuo ɔni na bákpila-nwu ɔsɔ uunwíni taatákpi aba. 

Petro 2 - 3 

Binye Kagyumana Ka Blɔti Yesu Kristo Ɔsɔ Ɔdubo 
1Mina banwa bayɔne, ɔmɛni ndi ɔku unyɔdi ɔni na línweni muute-mii. Líti lɛ́sia 
lɛlɔ ka lɛku inyɔ bɔmɛni kemmo ni, ndubɔsɔ lɛgyila-mii kasusu na kabla-mii 
nwaa na ala amɛni lɛlɔ. 

2Mɔɔyɔ́ ka binyimo ala ani na Katɔti kenye bediene kedee básu dii ku ala ani na 
batalane bátina na Blɔti Yesu Kristo lɛlɔ. 

3Kudeedi ni, bɛya na ɔbla-mii nwaa ka na emeyi ekplodi ammɔ kemmo ni, 
bekyuli bani nsiaku bana ɔlɔna ala ɔkwɛ adala kama badububo-mii kudɔ na 
bama-mii. 

4Na badubuye-mii banii, “Wɛ na ukyuli ɔni ndubo mmɔ ɔkya? Ɔsika ɔ́si uwi ɔni 
na bula bati békpi ni, lɛla lɛdi biala lɛmu lise aani uwi ɔni na bédie kayawi kalɛ!” 

5Na bagyi ƒui nsu béni kalɛ na Katɔti útemi na úti údie katɔ ku kalɔ. Ɔ́bla na kalɔ 
kákɔ kálɛ ntu kemmo. 

6Na ɔkɛnku ntu bɔmmɔ kani lɛlɔ ni, ɔ́ya na ntu búyi bɔ́ƒɔ kalɔ kammɔ lɛlɔ ƒui, na 
ɔ́du kuuku bekyuli bammɔ. 

7Na litemi lɛni lɛlɔ na ɔkɛ údie katɔ ku kalɔ ƒui ni, litemi lɛmmɔ kani na úti ɔda 
kayawi kammɔ use ute uwi ɔni na ɔdubɔkyula-ka ku ogya. Na Katɔti ɔ́bla lɛni 
úse úte limeyi lɛni na ɔdubɔtɛku bekyuli bekpidi litemi na ɔkyula-ma. 

8Banwa bayɔne, ɔƒɛni ni, bitayiƒala lɛnɔ ka na Katɔti anumi ni, kavumana kadi 
keeebo limeyi linwi ku akwa apim ntɛ. Ɔsika ɔna ƒui use-nwu likeke. 

9Katɔti uuuse nyɔɔ ka ɔbla lɛla lɛni kenye na ɔ́su úse aani kalɛ na badi baakali. 
Mmomu ni, ɔɔkɛ́ kayi teete-bu. Ɔsika ulayɔ ɔnii ɔdi ɔyii. Mmomu ɔɔyɔ́ ka bula ƒui 
bɔda bula ekpidi bɔbla bɔya. 

10Nsu Blɔti limeyi likplodi lɛmmɔ ni, lɛdubo-bu buyu bɔtu. Na bɔdubunu kɔku 
bonwu kɔdi. Na kayaa kadubo bɔyii udu. Na ala ani ƒui nkya kayaa mmɔ ni, 
adubɔkywi kede kede! Na kalɔ ku kana ala ƒui adubo bɔyii. 

11Na si ala amɛni ƒui adubɔkywi lɛni ni, dɛ na ɔlɛka bɛda bina lɛlɔ? Ɔdi ka bɛda 
ngba bɔni nse kedee na biti lɛlɔ bite Katɔti. 

12Na kalɛ na bíti bilie siin bɛgya Blɔti limeyi lɛmmɔ ni, anwu ndubɔya na limeyi 
lɛmmɔ libo pla. Limeyi lɛmmɔ na kayaa kadubo bɔkywi, na ogya liwulu 
lɛdubɔya na ala ani nkya kayawi ƒui ayɛɛlɛ. 

13Nsu abu bunye bɔgya Katɔti kenye kani na úse-bu úse kani ndi katɔ kawɔdi 
ku kalɔ kawɔdi kani kemmo na ala bɔbla siin sɔɔn ndubɔkya. 

14Anwuɔsu ni, mina banwa, bina ƒui anu asia Blɔti limeyi lɛmmɔ bubo lɛlɔ. Na 
uwi ɔni binye bɛgya-nwu ni, bɛya na amii ku Katɔti ntɛ bɔdia na bilabla likpidi 
iye biláƒiɔ-nwu. 

15Na bɛbu bɛnu kalɛ na Katɔti ɔɔkɛ́ku-mii kayi. Ɔmmɔ ndi kuƒi kɔni na úte-bu ka 
bɔkɛ ngba bɔƒɔ. Lɛni kani na Ɔnwa Paulo ɔkɛnku lɛlati lɛni na Katɔti úte-nwu 
kenye únweni ɔku úte-mii. 

16Na ɔmɛni lɛlɔ kɔtɛ kani na ɔɔtɛmiku-mii si uunweni nwuna lɛku. Ɔƒɛni ni, 
nwuna ala adi bene kalɔ bunu bɔɔyu ɔkplu teete bekyuli bani néteduo tɔ litemi 
lɛmmɔ kemmo kaduɛ ku bani naaasia ulu geen ɔmmɔ lɛlɔ. Lɛni kani na Bunweni 
Kedee Ɔku kemmo etemila lɛnɔ ese ete-ma. Anwuɔsu beedie-nya kalɔ na ulu 
bamba lɛlɔ. Ɔmɛni ɔsu na badubo bɔyii ku udu. 

17Nsu ni, mina bayɔne, bɛgyi ɔmɛni bise. Anwuɔsu bɛti lɛlɔ bɔda kalɛ na bekyuli 
bekpidi balátɔlɔ-mii ku bana ekpidi ablala na bideyi ulu geen ɔmmɔ lɛlɔ. 
Naaawia ka bina bɔƒɔtaadi bɔyuɛ! 

18Bisie anumi na Katɔti lɛƒɔndia ku kalɛ na bɛ́ƒɔ Blɔti Yesu Kristo ɔni ndi bula 
Ɔƒɔne bɛ́di kemmo. Anwu na buute ɔbu ɔ́si ɔƒɛni úsela ƒui! Ɔsia lɛni. 

Yohane 1 

Yohane 1 - 1 

Katɔti Ngba Litemi Ndi Yesu Kristo 
1Katɔti ngba litemi ndi anwu ɔni nkya ɔ́si kayawi kalɔ kesekɔ. Na ngba litemi 
lɛmmɔ lɛsa na bɔɔkɔ́. Búnu-nwu ala bɔsu na bɔ́nu-nwu ku anumi. Na sɔsɔ ni, 
búti bula enu bútuku-nwu. Uwi ɔni na ɔ́da ɔ́lɛ ni, abu bɔ́nu-nwu bɔ́ti. 

2Ngba litemi lɛmɛni ndi anwu ɔni náda ɔ́lɛ-bu anumi, na buudie-nwu kenye. Na 
anwu ɔni ndi ngba bɔni naaadubo bɔsa kudii mɛni lɛsa na bɔɔkɔ́ teete-mii. Na 
anwu ku Katɔti nkya asa na Katɔti údie-nwu keyi ɔ́tina-bu. 

3Na ala ani na bɔ́nu na búnu ni, ani na buudie kenye bute-mii mɛni, kalɛ na amii 
lɛnɔ bɛdiku-bu kɔkpana. Na bula kɔkpana bɔdi bɔkya abu ku Katɔti ku ngba 
litemi lɛni ndi Ubidi Yesu Kristo ntɛ. 

4Buunweni-mii ɔmɛni kalɛ na bula ebiti edu-bu ɔkwɛ. 

Ɔlɛka Bɔbla Ala Na Bukeye Kemmo 
5Na lɛla lɛni na búnu bɔ́siku Kristo ɔmɛni kudɔ na ani na bɔɔyɔ́ ka budie kenye 
mɛni ni, ani ndi ka Katɔti ɔdi bukeye. Na lɛdisa lɛdi liiibo-nwu lɛlɔ kemmo na 
ulu biala lɛlɔ. 

6Anwuɔsu si bɔnii abu ku-nwu bɔɔdi kɔkpana nsu bɔkɛ na lɛdisa ngba bukpidi 
bulie kemmo ni, na bɔɔnyi ɔkɔ na bɔɔɔsiaku litemi geen lɛmmɔ kama. 

7Nsu si bɔkɛ na bukeye kemmo aani kalɛ na anwu ɔkya bukeye kemmo ni, ɔɔtina 
ka bɔɔdiku lɛlɔ kɔkpana. Na Ubidi Yesu ubugya ɔɔbla-bu lɛlɔ sɛɛn taalɛku ekpidi 
biala kemmo. 

8Si búni bɔnii bulábla likpidi ni, na bɔɔtɔ́lɔ lɛlɔ, na litemi geen lɛmmɔ lítaƒɔ-bu 
lɛlɔ kemmo. 

9Nsu ka Katɔti use siin na ɔdi bula kama kekpokɔ ɔsu ni, si búdie bula alaekpidi 
kalɔ bɔ́tina-nwu ni, ɔdubɔnu-bu kɔnyana na uti bula alaekpidi ɔkyiɛ-bu na ɔbla-
bu sɛɛn ɔlɛku ala ani mɔɔyá na buusé lɛlɔ ƒui kemmo. 

10Nsu si búni bɔnii bútabla likpidi lɛdi ni, buudie-nwu taatina aani ɔkɔ ɔnyine, 
na nwuna litemi lítáƒɔ-bu lɛlɔ kemmo. 

Yohane 1 - 2 

Yesu Kristo Unye-bu Kenye Uuvele Katɔti Teete-bu 
1Mina bebi bayɔne, muunweni ɔmɛni lite-mii kalɛ na bilabla ekpidi. Nsu si ɔdi 
ɔ́bla likpidi lɛdi ni, bubo ukyuli ɔni nnye-bu kenye uuvele Katɔti teete-bu. Na 
anwu ndi Yesu Kristo ɔni nse siin. 

2Na Kristo ɔmmɔ ɔlati úti nwuna ngba ɔ́kpa na bula lili, kalɛ na ɔklibi abu ku 
Katɔti ntɛ. Nsu ɔɔɔdi abu lɛti ekpidi lili, mmomu ku bayawine ƒui ekpidi lili. 

3Si bɔɔdi Katɔti ɔda bubo lɛlɔ ni, bɔgyi nwaa ka bɔ́ti-nwu. 

4Si ɔdi ɔ́su ɔnii, “Ngyi-nwu,” nsu uládi nwuna etemila lɛlɔ ni, ukyuli ɔmmɔ ɔɔnyi 
ɔkɔ. Na litemi geen lɛmmɔ lítaƒɔ-nwu lɛlɔ kemmo. 

5Nsu ukyuli ɔni mɔɔdi nwuna litemi lɛlɔ ni, bɔyɔ bɔni na ubo ute Katɔti búdu 
bɔ́wɔlɔ. Bɛya na lɛsu-mii kalɛ na bɔɔnu taati ka buliku Katɔti. 

6Ukyuli ɔni mɔɔsu ɔnii uliku Katɔti ni, ɔlɛka ulie ngba aani kalɛ na Yesu Kristo 
úlie. 

Bilie Ngba Na Bukeye Kemmo 
7Mina bayɔne, ɔɔɔdi ɔda bubo bɔwɔdi na muunweni lite-mii. Mmomu ɔdi bɔni 
na bɛ́ƒɔ bɛ́si kalɔ kesekɔ. Ɔda bubo bɔkukudi bɔmɛni ndi lɛla lɛni na bɛ́ka bunu. 

8Nsu ɔda bubo bɔni na muunweni lite-mii ɔƒɛni ni, bɔmu bɔdi bɔwɔdi. Na 
ɔkɛnku Kristo ku amii lɛnɔ lɛlɔ ni, bekyuli badubɔnu bati litemi geen lɛni nkya 
ɔda bubo bɔmmɔ kemmo. Ɔsika kayawi kamɛni lɛdisa uwi ɔdaku bɔvi, na litemi 
geen bukeye bɔmmɔ búuse kalɔ bɔdaku bukeye. 

9Na ukyuli biala ɔni masu ɔnii ɔkya bukeye kemmo nsu uukisi nwuna ɔƒɔtaadine 
ɔkpana ni, ɔmu ɔkya lɛdisa kemmo. 

10Na ukyuli biala ɔni mɔɔyɔ́ ɔƒɔtaadine ɔkpana ni, uli ngba na bukeye kemmo, 
na lɛla lɛdi liiibo-nwu lɛlɔ lɛni maya na weduo likpidi kemmo. 

11Nsu ukyuli ɔni muukisi ɔƒɔtaadine ɔkpana ni, ɔkya lɛdisa kemmo ku nwuna 
ablala ƒui. Na ɔɔɔgyi likpo lɛni na úsela, ɔsika lɛdisa ablala ammɔ áya na use aani 
ɔnumbwɛne. 

12Mina bebi bayɔne, muunweni-mii ɔmɛni ɔsika mɔɔwia ka bɛti ka Katɔti úti 
bina ekpidi ɔ́kyiɛ-mii na Yesu Kristo ɔsu. 

13Na amii bati ni, muunweni-mii ɔmɛni ɔsika mɔɔwia ka bɛti ka bɛgyi Kristo ɔni 
nkya ɔ́si kayawi kalɔ kesekɔ. Na amii bakloƒu ni, muunweni-mii ɔmɛni ɔsika 
mɔɔwia ka bɛti ka bɛ́di ukisine ɔmmɔ lɛlɔ. Na amii, mina bebi bayɔne ni, 
muunweni-mii ɔku ɔmɛni ɔsika bɛ́ɛti Katɔti. 

14Amii bebi bati ni, muunweni-mii ɔku ɔmɛni ɔsika bɛgyi Kristo ɔni nkya 

ɔ́si kayawi kalɔ kesekɔ. Na amii bakloƒu ni, muunweni-mii ɔku ɔmɛni ɔsika bibo 
ɔyikun na Katɔti litemi lɛmmɔ lɛ́ƒɔ-mii lɛlɔ kemmo, na bɛ́ɛdi ukisine ɔmmɔ lɛlɔ. 

15Bitayɔ kayawi ku kana lɛlɔ ala ani náta énye Katɔti lɛlɔ. Ɔsika ukyuli ɔni mɔɔyɔ́ 
kayawi lɛni ni, ulayɔ Katɔti geen. 

16Ɔsika ala amɛni udu ani nkya kayawi ni, átasi Katɔti kudɔ. Adi ala ani mɔɔda 
bula likyulikpi ɔlɔna ɔmɛni ɔkwɛ, ku adikpi bɔdi ala ani na bɔɔnu na aada-bu 

ɔkwɛ, ku kayawi ala ani kemmo na ukyuli ɔɔkun lɛmɛnɛ. Ana akɔ lɛla lɛdi lítasi 
Katɔti kudɔ. Mmomu kayawi udunkpi kemmo na ana ƒui aasí. 

17Kayawi ku kana lɛlɔ ɔkwɛ adala ƒui adaku bɔvi. Nsu ukyuli ɔni mɔɔbla Katɔti 
lɛƒɔyɔ ni, ɔdubulie ngba ku Katɔti uwi ƒui. 

Bina Ƒui Bɛgyi Katɔti Litemi Geen 
18Mina bebi bayɔne, mɔɔsu-mii nnii kayawi kadaku kawɔlɔkɔ budu. Na aani kalɛ 
na bínu ka Kristo ukisine ɔmmɔ ɔdububo ni, ɔƒɛni muedi Kristo bekisine pii 
béebo bakya. Na ɔmmɔ ndi kalɛ na búti bɔ́ti ka kayawi kawɔlɔkɔ kammɔ kéede. 

19Na bekyuli bamɛni bálɛ bula lɛkpa lɛmɛni kemmo, ɔsika baaadi bula badi. Na 
si bula bekyuli na badi ni, nka bamu bakya-bu akɔ. Nsu bana bɔtɔlɔ bɔmmɔ 
bɔ́tina geen ka bana akɔ ɔdi biala ɔɔɔdi bula badi. 

20Nsu amii ni, Kristo ɔ́ya na nwuna Kɔyu kɔ́ƒɔ-mii lɛlɔ kemmo, na bina ƒui bɛgyi 
Katɔti litemi geen. 

21N ́tenweni-mii ɔmɛni ka bɛɛɛgyi litemi geen lɛmmɔ ɔsu, mmomu ka bɛgyi-ni 
ɔsu. Na bɛgyi lɛnɔ ka ɔkɔ ɔdi ulasi litemi geen lɛmmɔ kemmo. 
22Na ɔma ndi ɔkɔ ɔnyine? Ɔkɔ ɔnyine ɔmmɔ ndi ukyuli ɔni muuní ka Yesu ndi 
Ukyuli Ɔƒunadi ɔmmɔ. Ukyuli ɔmmɔ udu ndi ukisine ute Kristo. Na ukyuli ɔmmɔ 
úni Katɔti ku Ubidi ɔmmɔ ƒui. 

23Na ukyuli ɔni muuní Ubi ɔmɛni taasu ka ɔɔɔdi Katɔti Ubidi ni, anwu ku Katɔti 
beeebo kɔna. Na ukyuli ɔni muudie kenye taasu ka ɔ́ƒɔ Ubi ni, ɔ́ƒɔ Katɔti lɛnɔ. 

24Bɛnu kaduɛ na bɛya na ala ani na bínu ɔ́si kalɔ kesekɔ mmɔ áƒɔ-mii lɛlɔ kemmo 
ƒui. Na si bɛda-nya kaduɛ ni, bɛdubulieku Ubidi ku Ɔti ɔmmɔ ƒui uwi biala. 

25Na ngba bɔni naaadubo bɔsa ndi kenye kani na Kristo úse úte-bu. 

26Bekyuli bani mɔɔkya ɔkplu ka batɔlɔ-mii ɔsu na muunweni-mii ɔmɛni. 

27Nsu amii ni, Kristo Kɔyu kɔ́ƒɔ-mii lɛlɔ kemmo, na Kɔyu kɔmɛni kɔmu kɔkya-
mii lɛlɔ kemmo. Anwuɔsu ni, bɛsɔ biláwia ka ukyuli ɔdi ɔsɔ ɔtina-mii ala adi lɛnɔ. 
Ɔsika nwuna Kɔyu kɔɔtina-mii ala amɛni ƒui. Na ala ani na kɔɔtina adi litemi 
geen lɛmmɔ, na ɔɔɔdi ɔkɔ. Anwuɔsu biliku Kristo aani kalɛ na Kɔyu kɔmmɔ 
kɔ́tina-mii. 

28Mina bebi bayɔne, biliku Kristo kalɛ na si uwi ɔni na ɔ́da ɔ́lɛ ni, bɔdubɔkana 
na bunye-nwu anumi ku kaƒɔ ƒaa na kɔƒa kulékpo-bu limeyi lɛmmɔ lɛlɔ. 

29Si bɛgyi ka Kristo use siin ni, ɔlɛka bɛti ka ukyuli ɔni mɔɔbla ala ani nse siin 
ni, ɔdi Katɔti ubidi aani Kristo kalɛ. 

Yohane 1 - 3 

Bɔdi Katɔti Bebi 

1Bɛnu kalɛ sɔɔn na Katɔti ɔɔyɔ́ abu bani mɔɔƒɔ́ Yesu taadi. Anwuɔsu na ɔɔlɔ-bu 
ɔnii nwuna bebi. Na búnwini Katɔti bebi sɔsɔ! Na lɛla lɛni ɔsu na kayawi bekyuli 
balánu-bu taati ndi ka baaagyi Katɔti. 

2Mina banwa bayɔne, ɔƒɛni ni, búnwini Katɔti bebi. Nsu bekyuli bani udu na 
bɔdubo bunwini ni, Katɔti útedie-nwu tɔ keyi. Nsu bɔgyi ka si lebo lɛni na Kristo 
ɔ́da ɔ́lɛ ni, bɔdubo bɔbla aani nwuna kalɛ. Ɔsika bɔdubo-nwu bɔnu kalɛ geen na 
use. 

3Na ukyuli biala ɔni mɔɔsia Kristo bubo anu ni, ɔɔklibi lɛlɔ teese sɛɛn aani kalɛ 
na Kristo lɛnɔ use sɛɛn. 

4Ukyuli biala mɔɔbla likpidi ni, ɔɔƒiɔ́ Katɔti ɔda bubo bɔmmɔ. Ɔsika likpidi ndi 
Katɔti ɔda bubo bɔƒiɔ. 

5Na bɛgyi ka Kristo úbo kalɛ na ubada-bu udie ekpidi kemmo. Na anwu ni, 
likpidi lɛdi lɛɛɛma-nwu lɛlɔ. 

6Anwuɔsu ukyuli ɔni nliku Kristo ni, ulélie taabla likpidi. Nsu ukyuli ɔni muulie 
taabla likpidi ni, ɔɔtina ka útati Kristo kudii, na ɔƒaani muedi ɔɔɔgyi-nwu. 

7Bitaya na ukyuli ɔdi ɔtɔlɔ-mii! Mina bebi bayɔne, ukyuli ɔni mɔɔbla ala ulu lɛlɔ 
ni, ɔdi ukyuli ɔni nse siin aani kalɛ na Kristo use siin. 

8Ukyuli ɔni muulie taabla likpidi ni, ɔdi Satan ɔdi. Ɔsika Satan nli mɔɔbla likpidi 
ɔ́si kayawi kalɔ kesekɔ. Na lɛla lɛni ɔsu na Katɔti Ubidi ɔmmɔ úbo ni, ani ndi ka 
ɔyila Satan ablala. 

9Ama bani ndi Katɔti bebi ni, belélie taabla likpidi. Ɔsika Katɔti udu nkya-ma 
lɛlɔ kemmo ɔƒaani. Na ka Katɔti ndi-ma Ɔti ɔsu ni, balakana bulie butaabla 
likpidi. 

10Bɛya na lɛtina-mii kalɛ na bɔɔnu taati kavumana kani nkya Katɔti bebi ku 
Satan bebi ntɛ. Ukyuli biala ɔni naaabla ala siin ni, iye ulayɔ nwuna ɔnwa 
ɔƒɔtaadine ni, ɔɔɔdi Katɔti ubidi. 

Bɛyɔ Lɛlɔ 
11Ɔmɛni ndi kenye kani na bínu bɛ́si kalɔ kesekɔ ƒui, na ani ndi ka ɔlɛka bɛyɔ 
lɛlɔ. 

12Na utalɛka bɔbla lɛlɔ aani Kain kalɛ. Ɔsika anwu ɔdi Satan ɔdi, na ɔ́du ɔnwani. 
Na bi ɔsu na Kain ɔ́du-nwu? Ɔsika uukisi ɔnwani ka nwuna ablala ese siin ɔsu. 
Na anwu Kain adi eeese siin. 

13Anwuɔsu ni, banwa, utabla-mii dɛye dɛye si kayawi bekyuli beekisi-mii. 

14Na bɔgyi ka bɔ́ɔlɛ kukpi enu kemmo, na búbo buli ngba geen, ɔsika bɔɔyɔ́ bula 
banwa baƒɔtaadine. Na ukyuli biala ɔni naaayɔ bekyuli ni, úkpi na kɔyu kemmo. 

15Na ukyuli ɔni muukisi nwuna ukyulikpana ni, ɔdi bekyuli ɔdune. Na amii alati 
bɛgyi ka ukyuli biala ɔni mɔɔdú bekyuli ni, uuubo ngba bɔni naaadubo bɔsa 
kudii. 

16Kalɛ na Yesu Kristo úti nwuna ngba ɔ́kpa na bula lili ni, ɔmmɔ mɔɔtina-bu lɛla 
lɛni ndi bɔyɔ. Anwuɔsu na abu lɛnɔ ɔlɛka buti lɛlɔ bɔkpa bula banwa baƒɔtaadine 
lili. 

17Si ukyuli ɔdi ubo ala adi na ɔɔnu ka ɔnwani ɔɔyaki nsu útete-nwu kebunku 
kadi mmomu ɔ́da anumi údie ɔnwani ɔmmɔ lɛlɔ ni, dɛ na wakana bɔsu ɔnii ɔɔyɔ́ 
Katɔti? 

18Mina bebi bayɔne, bitaya na bɔyɔ lɛlɔ ku kenyekplu. Mmomu biteebunku lɛlɔ 
geen. 

19Ɔmɛni bɔbla kemmo na bɔdubɔti ka bɔgyi litemi geen lɛmmɔ na bɔkɛ kayi ƒaa 
na Katɔti anumi. 

20Na si ina bula kayi kaadú-bu kɔtɔ muedi ni, enu ataƒɛ-bu. Bɔgyi ka Katɔti ɔɔtɛ 
litemi biala ulu lɛlɔ teetulo-bu, na ɔgyi lɛla biala. 

21Anwuɔsu ni, banwa bayɔne, si bula kayi kaladu-bu kɔtɔ ni, na bɔdubɔkana na 
bunye Katɔti anumi ku kayi buse. 

22Na lɛla biala na buuvele-nwu ni, bɔɔkɛ́-ni ɔsika bɔɔdi nwuna ɔda bubo lɛlɔ na 
bɔɔbla lɛla lɛni mɔɔyɔ́-nwu kaƒɔ. 

23Ɔda bubo bɔni na úse úte-bu ndi ka bɔƒɔ Ubidi Yesu Kristo ɔmmɔ bɔdi, na bɔyɔ 
bula lɛlɔ aani kalɛ kani na úbo-bu ɔda úbavi. 

24Bekyuli bani mɔɔdi Katɔti ɔda bubo lɛlɔ ni, beliku Katɔti. Na Katɔti lɛnɔ uliku-
ma. Na Kɔyu kɔni na Katɔti úti úte-bu ɔsu ni, bɔgyi ka Katɔti uliku-bu. 

Yohane 1 - 4 

Bɛkɔku Kɔyu Biala Bɛnu 
1Banwa bayɔne, bitaƒɔ kɔyu biala muulie ukyuli lɛlɔ bitadi. Mmomu bɛkɔku ɔdi 
biala bɛnu si kɔyu kɔmmɔ kɔ́si Katɔti kudɔ. Ɔsika ɔkɔ kenye bediene béegyingya 
bakya kayawi ekpo ƒui. 

2Na ukyuli biala ɔni muudie kenye taasu ɔnii Kristo Yesu úbo aani ɔyawine kalɛ 
ni, ukyuli ɔmmɔ ubo Kɔyu kɔni nási Katɔti kudɔ. Na ɔmɛni ndi ulu ɔni lɛlɔ na 
bɛdubɔsia bɛti Katɔti Kɔyu. 

3Nsu ukyuli biala ɔni meni ka ɔsu ɔnii Yesu úbo aani ɔyawine kalɛ ni, kɔyu kɔni 
na ubo mmɔ kútasi Katɔti kudɔ. Kɔyu kɔmɛni kɔdi Kristo ukisine. Na bínu ka 
kɔyu kɔmmɔ kɔdububo kayawi, na kúubo kɔkya ɔƒaani muedi. 

4Nsu amii bebi bayɔne ni, bɛ́si Katɔti kudɔ, na bɛ́ɛdi ɔkɔ kenye bediene bammɔ 
lɛlɔ. Ɔsika Kɔyu kɔni náƒɔ-mii lɛlɔ kemmo ni, kubo ɔyikun kutulo kɔyu kɔni nlie 
ama bani ndi kayawi badi mmɔ lɛlɔ. 

5Kayawi lɛlɔ bekyuli kani na badi. Na baatɛmi taasiku kayawi ala lɛlɔ. Na kayawi 
bekyuli lɛnɔ beenú-ma litemi. 

6Nsu abu ni, bɔdi Katɔti badi. Na ukyuli biala ɔni ngyi Katɔti ni, uunú-bu litemi. 
Na ukyuli biala ɔni nátasi Katɔti kudɔ ni, ulenu-bu litemi. Ɔmɛni buuti taanu 
taati Kɔyu kɔni mɔɔtina litemi geen lɛmmɔ ku kɔyu kɔni mɔɔtɔ́lɔ bekyuli. 

Ɔmɛni Muudie Bɔyɔ Keyi 
7Banwa bayɔne, bɛya na bɔyɔ lɛlɔ. Ɔsika bɔyɔ bɔ́si Katɔti kudɔ. Na ukyuli biala 
ɔni mɔɔyɔ́ bekyuli ɔdi Katɔti ubi, na ɔgyi Katɔti. 

8Na ukyuli biala ɔni naaayɔ bekyuli ni, ɔɔɔgyi Katɔti. Ɔsika Katɔti ablala ƒui adi 
bɔyɔ. 

9Ka Katɔti ɔ́yɔ ka udie nwuna bɔyɔ ɔtina-bu ɔsu ni, ɔ́tala Ubidi unwi pɛ ɔnii ubo 
kayawi, kalɛ na ɔkɛnku Ubidi ɔmmɔ lɛlɔ na bɔkɛ ngba bɔni nsɔ naaadubo bɔsa 
kudii. 

10Bɛya na lɛsu-mii lɛla lɛni geen muudie bɔyɔ keyi. Ɔɔɔdi kalɛ na bɔɔyɔ́ Katɔti 
muudie bɔyɔ keyi. Mmomu Katɔti ɔ́yɔ-bu, na úti Ubidi ɔ́kpa na bula ekpidi lili 
kalɛ na ɔklibi abu ku-nwu ntɛ. 

11Banwa bayɔne, ka Katɔti ɔ́yɔ-bu geen lɛni ɔsu ni, ɔlɛka abu lɛnɔ butaayɔ lɛlɔ. 

12Ukyuli ɔdi útanu Katɔti kudii. Nsu si bɔɔyɔ́ lɛlɔ ni, Katɔti uliku-bu, na bɔyɔ bɔni 
bubo bute-nwu búdu bɔ́wɔlɔ. 

13Bɔgyi ka buliku Katɔti geen, na anwu lɛnɔ uliku-bu, ɔsika anwu ɔlati Kɔyu na 
úti úte-bu. 

14Bɔ́nu bɔ́ti nwaa na buudie kenye ka Katɔti ɔ́tala Ubidi ka ubedie bayawine 
ɔlɛku ekpidi kemmo. 

15Si ukyuli biala údie ɔ́su ɔnii Yesu ndi Katɔti Ubidi ni, ɔɔtina ka Katɔti uliku-
nwu, na anwu lɛnɔ uliku Katɔti. 

16Na abu alati bɔgyi na bɔ́ƒɔ bɔ́di ka Katɔti ɔɔyɔ́-bu. Katɔti ablala ƒui adi bɔyɔ. Na 
ukyuli biala ɔni muulie taayɔ bekyuli ni, uliku Katɔti, na Katɔti lɛnɔ uliku-nwu. 

17Na ulu ɔmɛni lɛlɔ na bɔyɔ búdu bɔ́wɔlɔ na bula akɔ. Ɔmmɔ ɔsu na bɔdubɔkana 
na bunye Katɔti anumi na litemi bɔtɛ limeyi lɛmmɔ lɛlɔ ku kayi buse. Ɔsika kalɛ 
na Kristo use ni, lɛni kani na buse na kayawi kamɛni kemmo. 

18Liƒu lɛdi liiibo bɔyɔ kemmo. Mmomu bɔyɔ bɔni nédu bɔ́wɔlɔ bɔɔgyá liƒu biala. 
Ɔsika liƒu ku kɔtu bɔni nkɛ. Na ukyuli ɔni mbo liƒu ni, nwuna bɔyɔ bútedu 
bútawɔlɔ. 

19Bɔɔyɔ́ Katɔti ku bekyuli ɔsika Katɔti náka-bu bɔyɔ. 

20Si ukyuli ɔdi ɔɔsu ɔnii ɔɔyɔ́ Katɔti nsu uukisi nwuna ɔnwa ɔƒɔtaadine ni, ɔkɔ 
ɔnyine na ɔdi. Ɔsika ukyuli biala ɔni naaayɔ ɔnwani ɔni na ɔɔnu ku nwuna anumi 
ni, dɛ na wakana na wayɔ Katɔti ɔni na ulánu ku anumi? 

21Na ɔda ɔni na Kristo úbo-bu ndi ka ukyuli biala ɔni mɔɔyɔ́ Katɔti ni, ɔlɛka ɔyɔ 
nwuna ɔnwa ɔƒɔtaadine lɛnɔ. 

Yohane 1 - 5 

Bula Bɔƒɔtaadi Bɔɔdi Kayawi Lɛlɔ 
1Bekyuli bani ƒui náƒɔ bádi ka Yesu ndi Ukyuli Ɔƒunadi ɔmmɔ ni, badi Katɔti bebi. 
Na alakana ubi ɔti bɔyɔ na ekisi nwuna bebi! Anwuɔsu si aayɔ́ Katɔti ni, aayɔ́ 
nwuna bebi lɛnɔ. 

2Na dɛ na bɔdubɔnu bɔti ka bɔɔyɔ́ Katɔti bebi? Bɔɔnu ɔmɛni taati si bɔɔyɔ́ Katɔti 
na bɔɔdi nwuna etemila lɛlɔ. 

3Na dɛ na bɔɔnu taati ka bɔɔyɔ́ Katɔti? Bɔɔnu ɔmɛni taati si bɔɔdi nwuna etemila 
lɛlɔ. Na nwuna etemila eeese aani etila ani nétulo-bu. 

4Ɔsika Katɔti ubi biala ɔɔkana na ɔɔdi kayawi lɛlɔ. Na bɔƒɔtaadi ndi lɛla lɛni na 
buuti taadi kayawi lɛlɔ. 

5Nsu ukyuli ɔdi ulakana kayawi lɛlɔ bɔdi amu ntu ɔ́ƒɔ ɔ́di ka Yesu ndi Katɔti 
Ubidi ɔmmɔ. 

Kenye Budie Akpa Atɛ Nkya 
6Yesu ɔmɛni ndi Ukyuli Ɔƒunadi ɔni nébo kayawi, na bɔ́nu-nwu bɔ́ti ɔkɛnku ntu 
bɔkpila ɔdi ɔni na ɔ́ƒɔ ku nwuna ubugya ɔni néwi kalɔ lɛlɔ ɔsu. Na ɔɔɔdi ntu lɛti 
pɛ lɛlɔ na ɔkɛ úbo, mmomu ntu ku ubugya ƒui lɛlɔ. Na Katɔti Kɔyu muudie-nwu 
kenye na ulu lɛlɔ. Ɔsika Kɔyu kɔmmɔ ablala ƒui adi litemi geen. 

7Ala ani muudie-nwu kenye mmɔ ebo atɛ. Na anya ndi 

8Katɔti Kɔyu ku ntu ku ubugya ɔni lɛlɔ na ɔ́sia úbo mmɔ. Na kenye budie ɛtɛ 
bɔmɛni ƒui buse unwi. 

9Bɔɔƒɔ́ ukyuli kenye budie taadi bɔdi. Nsu Katɔti kenye budie na ulu ɔmmɔ lɛlɔ 
ni, bɔdia butulo. Ɔsika kenye budie bɔmmɔ bɔdi Katɔti ɔlati bɔdi na Ubidi lɛlɔ. 

10Anwuɔsu ukyuli ɔni náƒɔ Katɔti Ubidi ɔmmɔ ɔ́di ni, ɔgyi geen na nwuna kayi 
kemmo ka kenye budie bɔmmɔ bɔdi litemi geen. Nsu ukyuli ɔni nátaƒɔ Katɔti 
útadi ni, ɔɔnu Katɔti aani ɔkɔ ɔnyine, ɔsika útaƒɔ ala ani na Katɔti ɔ́su ɔ́siku Ubidi 
ɔmmɔ lɛlɔ útadi. 

11Na kenye budie bɔni na bubo ni, amu ndi ka Katɔti úte-bu ngba bɔni nsɔ 
naaadubo bɔsa kudii. Na uute-bu ngba bɔmɛni ɔkɛnku Ubidi kudɔ. 

12Ukyuli ɔni mbo kɔna ku Ubidi ɔmmɔ ni, ubo ngba bɔmɛni. Na ukyuli ɔni 
neeebo kɔna ku Katɔti Ubidi ɔmmɔ ni, uuubo ngba bɔmmɔ. 

Bibo Ngba Bɔni Nsɔ Naaadubo Bɔsa Kudii 
13Muunweni ɔku ɔmɛni lite amii bani mbo ngba bɔƒɔ lɛnunsia na Katɔti Ubidi 
Yesu lɛnyi kemmo kalɛ na bɛti ka bibo ngba bɔni nsɔ naaadubo bɔsa kudii. 

14Bɔgyi nwaa ka si buuvele Katɔti lɛla biala na nwuna bɔyɔ kenye ni, uunú-bu 
bɔkpali. 

15Na si bɔgyi ka uunú-bu lɛla biala na buuvele-nwu ni, bɔgyi geen ka ala ani 
buuvele taasiku-nwu kudɔ mmɔ éenwini bula ɔdi. 

16Si ɔdi ɔ́nu ka nwuna ɔnwa ɔƒɔtaadine ɔ́bla likpidi lɛdi lɛni na lilákpanku-nwu 
taatákya kukpi ƒui kemmo ni, ɔkpali katɔ na nwuna lili na Katɔti ɔdubute-nwu 
ngba. Na ɔmɛni use ute bekyuli bani na bana ekpidi alákpanku-ma taatákya 
kukpi ƒui kemmo. Nsu likpidi lɛdi lɛkya lɛni mɔɔkpanku bekyuli taatákya kukpi 
ƒui kemmo. Na naaasu nnii bɛkpali katɔ na likpidi lɛmɛni lili. 

17Lɛla biala naaakɛ ulu siin lɛlɔ ni, ɔdi likpidi. Nsu ekpidi adi akya ani 
naaakpanku ukyuli taatákya kukpi ƒui kemmo. 

18Bɔgyi ka ukyuli ɔni ndi Katɔti Ubi ni, ulélie taabla likpidi. Ɔsika Katɔti Ubidi 
ɔɔgyumana-nwu kalɛ na uleduo ukisine ɔmmɔ enu kemmo. 

19Abu bɔgyi ka bɔdi Katɔti badi geen, na kayawi bekyuli bakladi ƒui bakya 
ukisine ɔmmɔ lɛlɔ bɔdi kalɔ. 

20Na abu bɔgyi lɛnɔ ka Katɔti Ubidi úbo kayawi kamɛni úbedie ala kalɔ úte-bu 
kalɛ na bɔti anwu ɔni geen ndi Katɔti. Na ɔƒaani ni, buliku anwu ɔni geen ndi 
Katɔti ɔmmɔ ku nwuna Ubidi Yesu Kristo lɛnɔ. Na anwu geen ndi Katɔti ɔmmɔ 
ɔni ndi ngba bɔni nsɔ naaadubo bɔsa kudii. 

21Anwuɔsu, mina bebi bayɔne, bɛda lɛlɔ bidie lɛƒiɔkpa kemmo. 

Yohane 2 

Yohane 2 - 1 

1Ami baƒɔtaadine unengu muunweni ɔku ɔmɛni lite awɔ uleku ɔni na Katɔti 
ɔ́ƒuna aani nwuna ɔdi ku ƒula bebi. Mɔɔyɔ́-mii na litemi geen lɛmmɔ kemmo. Na 
ɔɔɔdi ami lɛti mɔɔyɔ́-mii, mmomu ami ku bani ƒui ngyi litemi geen lɛmmɔ. 

2Ɔsika litemi geen lɛmmɔ lɛ́ƒɔ abu ku-mii ƒui lɛlɔ kemmo na lɛdubulie-bu kudɔ 
uwi ƒui. 

3Na si bulie na litemi geen lɛmmɔ ku bɔyɔ kemmo ni, lɛƒɔndia ku kɔnyana bɔnu 
ku keyi buɛɛ kadubɔsiaku-bu ɔ́si Katɔti ɔni ndi bula Ɔti Ku Yesu Kristo ɔni ndi 
Katɔti Ubidi kudɔ. 

Bɛsiaku Kristo Ala Bɔtina Kama 
4Kubiti kɔ́da-mi geen ka lɛ́nu ka ƒula bebi badi bamu basiaku litemi geen lɛmmɔ 
kama aani kalɛ kani na Katɔti úbo-bu ɔda. 

5Na ɔƒɛni ni, uleku ɔyɔne, muuvele-ɔ ka aya na bula ƒui bɔyɔ lɛlɔ. Ɔmɛni ɔɔɔdi 
ɔda bubo bɔwɔdi na muunweni lite-ɔ. Mmomu ɔdi ɔda bubo bɔni nkya ɔ́si kalɔ 
kesekɔ. 

6Na bɔgyi ka bɔɔyɔ́ lɛlɔ si bɔsiaku Katɔti ɔda bubo bɔmmɔ kama. Na ɔda bubo 
bɔmɛni ndi ka bulie ngba na bɔyɔ kemmo aani kalɛ na bínu ɔ́si kalɔ kesekɔ mmɔ. 

7Bekyuli bani mɔɔtɔ́lɔ bekyuli béebo bakɛ baaví kayawi. Bekyuli bamɛni muuní 
ka basu banii Yesu Kristo úbo kayawi aani ukyuli ɔyawine kalɛ. Na ukyuli ɔmɛni 
udu ni, unye ute ɔkɔ ɔnyine ɔni ndi Kristo ukisine ɔmmɔ. 

8Anwuɔsu binye kagyumana kalɛ na bilatuma bilewiakun, mmomu na bina 
katuma kalɛ-mii kɔsia na kudu kɔwɔlɔ. 

9Ukyuli ɔni náda ɔ́via Kristo ala bɔtina na ulásia-nya kama ni, uuubo kɔna ku 
Katɔti. Nsu ukyuli ɔni nsiaku Kristo ala bɔtina bɔmmɔ kama ni, uliku Katɔti ku 
Ubidi lɛnɔ. 

10Ɔmɛni ɔsu si ukyuli ɔdi úbo-mii kudɔ na ɔɔɔda Kristo ala bɔtina bɔmɛni ni, 
bitegyingya enu bitaƒɔ-nwu na uduo-mii kaduli. 

11Ɔsika ukyuli ɔni megyingya enu waƒɔ-nwu ni, ɔ́blaku-nwu unwi na nwuna 
udunkpi ala bɔbla kemmo. 

Yohane Ɔ́kada-ma 
12Mbo ala pii na lɛsu-mii, nsu naaayɔ ka linweni ala ammɔ limene-mii. Mmomu 
mɔɔwia kuƒi ka libo-mii kudɔ na bɔtɛmi anumi ku anumi kalɛ na bula ebiti edu-
bu ɔkwɛ. 

13Ƒula ɔnwani ulekubi ɔni lɛnɔ na Katɔti ɔ́ƒuna bebi beegyele-ɔ kaduɛ. 

Yohane 3 

Yohane 3 - 1 

1Ɔkpana ɔyɔne Gaio, ami baƒɔtaadine unengu muunweni ɔku ɔmɛni lite-ɔ. 
Mɔɔyɔ́-ɔ na litemi geen lɛmmɔ kemmo. 

2Ɔkpana ɔbuni, mɔɔkpali katɔ nnii lɛla biala lɛtɛ lite-ɔ kaduɛ na akɛ ɔlɔkplu aani 
kalɛ na ebo ɔlɔkplu na kɔyu kemmo. 

3Lɛlɔ lɛ́yɔ-mi geen uwi ɔni na banwani badi bébo na bábasu-mi kalɛ na aadi 
litemi geen lɛmmɔ lɛlɔ aani kalɛ na ngyi ka asiaku-ni kama. 

4Lɛla biala lilayɔ-mi kaƒɔ teetulo ɔni na muunú ka mina bebi basiaku litemi geen 
lɛmmɔ kama. 

Baƒɔtaadine Bémwi Gaio 
5Mina ɔkpana buni, ka aanu banwa baƒɔtaadine ina ka badi badi baƒɔ bani na 
aaagyi muedi ɔsu ni, aabla ala ulu lɛlɔ teete Katɔti. 

6Baƒɔ bammɔ bábasu baƒɔtaadine bani nkya mɛni kalɛ na aayɔ́-ma. Anwuɔsu 
muuvele-ɔ nnii bunku-ma na bakɛ ala ani ƒui na baawia na bana ulu busie 
kemmo aani kalɛ na ɔ́manku-ma aani Katɔti kabla bablane. 

7Ɔsika bése bana ulu busie kalɔ na Kristo kabla bɔbla kemmo, na bátaƒɔ 
kebunku kadi bátasiku bekyuli bani nátaƒɔ bátadi kudɔ. 

8Ɔmɛni ɔsu ni, abu Kristoƒuɔ ɔlɛka bubunku bekyuli bamɛni udu kalɛ na 
bunyeku-ma na bugyingya Kristo litemi geen lɛmmɔ. 

Yohane Ɔ́su Lɛla Lɛdi Na Diotreƒe Ku Demetrio Lɛlɔ 
9Línweni ɔku ɔdi líte ƒula baƒɔtaadine lɛkpa lɛmmɔ. Nsu ka Diotreƒe ɔɔyɔ́ ka 
ɔtalaku lɛlɔ katɔ aani ɔtɔnkune na mmɔ ɔsu ni, ulábu lɛla lɛni na abu batalane 
bɔɔsu. 

10Si líbo ni, ndubudie-nwu keyi na lɛla lɛni na ɔ́bla lɛlɔ ku ala ekpidi ani na ɔɔsu 
tasiku-bu lɛlɔ ku ɔkɔ ɔni na ɔ́nyi ɔ́sia-bu. Nsu ɔmmɔ lɛti bɔbla bútabɔ-nwu. Ɔsika 
ulátuna ɔnii ɔɔƒɔ́ banwa si bébo. Na uutile bekyuli bamba bani mɔɔyɔ́ ka baƒɔ-
ma lɛnɔ kuƒi, na ɔɔbɔku-ma teedie lɛkpa lɛmmɔ kemmo. 

11Mina ɔkpana ɔyɔne, tasiaku likpidi bɔbla kama. Mmomu siaku lɛbuni bɔbla 
kama. Na ukyuli biala ɔni mɔɔbla lɛbuni ni, ɔdi Katɔti ɔdi. Nsu ukyuli ɔni mɔɔbla 
ala ekpidi ni, ɔɔɔgyi Katɔti. 

12Na Demetrio anwu ni, ukyuli biala ɔɔlɔ-nwu lɛnyi buni. Na kalɛ na bɔɔnu 
litemi geen lɛmmɔ na nwuna lɛlɔ kemmo ni, úte-nwu lɛnyi buni. Na abu lɛnɔ 
bɔɔlɔ-nwu lɛnyi buni. Na bɛgyi ka lɛla lɛni na bɔɔsu lise lɛni. 

Yohane Ɔ́kada-ma 
13Mbo ala pii na lɛsu-mii, nsu naaayɔ ka linweni ala ammɔ limene-ɔ. 

14Mɔɔwia ka libo-ɔ kudɔ uwi klukui kemmo na bɔtɛmi anumi ku anumi. 

15Lɛ́wɔ mɛni. Keyi buɛɛ kasiaku-ɔ. Bakpana bani nkya mɛni ƒui beegyele-ɔ 
kaduɛ. Lɔ bakpana bani nkya mmɔ anyi unwi unwi na egyele-ma ete-mi. 

Yuda 

Yuda 1 

1Ami Yuda ɔni ndi Yesu Kristo kabla ɔblane na ndi Yakobo ɔnwani ni, muunweni 
ɔku ɔmɛni lite amii bani nénu Katɔti bɔlɔ. Na ka bɛ́siaku-nwu ɔsu ni, ɔɔyɔ́-mii. 
Na Blɔti Yesu Kristo lɛnɔ ɔɔgyumana-mii geen. 

2Muuvele Katɔti nnii ɔnu-mii kɔnyana na nwuna keyi buɛɛ kasiaku-mii, na 
nwuna bɔyɔ butaakɔ katɔ teebu na bina akɔ. 

Ɔgbankpi Ɔdubɔsiaku Ala Batinane Bani Mɔɔnyi Ɔkɔ 
3Banwa bayɔne, ɔdi lɛla lɛni na mɔɔyɔ́-mii kaƒɔ geen ka linweni-mii ɔku ɔ́si ulu 
unwi pɛ ɔni lɛlɔ na Katɔti ɔdubɔsia ɔƒɔ-bu ngba lɛlɔ. Na ɔƒɛni ni, lɛ́nu ka ɔlɛka 
lɛkya-mii ogya na kalɛ na bɛ́ƒɔ Kristo bɛ́di lɛlɔ na bɛda-nwu kpakplaa. Ɔsika 
ɔmmɔ ndi bɔƒɔtaadi ulu unwi pɛ ɔni na Katɔti úti úte-bu na ulakana na 
wavumana kudii lɛnɔ. 

4Bekyuli bekpidi bani naaayia Katɔti bábɛ béduo-mii akɔ. Na Katɔti ɔ́lɛ ugyii úse 
ɔ́si kukuuku ƒui ka ɔdubɔdu-ma kɔtɔ na ɔyila-ma udu. Badi bekyuli bekpidi bani 
nákɛ kasiakɔ na bánu kalɛ na Katɔti ubo lɛƒɔndia úte-bu, na bátu ala bénwini 
kalɛ na bakɛ kuƒi bataabla bana lɛyalɛ ku likyulikpi ala na béni bula ɔga 
unengudi ƒui ɔni kani ndi Blɔti Yesu Kristo. 

5Bɛgyi ɔmɛni, nsu nsɔ mɔɔsu-mii ka uwi ɔni na Katɔti údie Israelƒuɔ ɔ́siku 
Egyipte kalɔ lɛlɔ ni, ɔ́du bani nátaƒɔ-nwu bátadi ƒui. 

6Na Katɔti batu bani nátakana na benye bana kenyekɔ na ɔyikun ɔni na Katɔti 
úte-ma kenye ni, Katɔti úbo-ma kɔgba ɔ́kya kasuudikɔ wetédu limeyi lɛni na 
watɛku-ma litemi na limeyi likplodi lɛmmɔ lɛlɔ. 

7Na Sodom ku Gomora ku lɛma lɛni náka lɛ́mana-ma lɛnɔ ni, bátakana lɛlɔ bɔda 
na bábla lɛyalɛ ku ala ekpidi bamba. Katɔti úti ogya ɔ́kyula-ma kalɛ na abu bɔnu 
bɔtɛya. 

8Lɛni kani na ala ani na bekyuli bekpidi bani na bébeduo-mii akɔ baanu na ana 
ani na baatɛ teegye kemmo ni, áya na baabla alaekpidi ani mɔɔyá bana ɔlɔna 
uusé lɛlɔ. Báta bénye Katɔti lɛlɔ na baatɛmi enyekpi na bagadine lɛlɔ. 

9Na Katɔti ɔtu unengudi ɔni ndi Mikael muedi ka kadɔ kéduo anwu ku Satan ntɛ 
na baakya unyeƒi na Mose ɔlɔna lɛlɔ ni, úteti anwu ɔlati kenyekɔ ɔyikun útabɔku 
Satan. Mmomu ɔ́su ɔnini, “Blɔti ɔbɔku-ɔ!” 

10Nsu bekyuli bamɛni udu ama ni, lɛla biala kalɔ na bétenu ni, beewida na 
beedumi. Na ala ani kalɔ na bénu ni, beléti kasusu mmomu baabla-nya aani 
bebuo kalɛ. Na anya geen mɔɔyila-ma udu. 

11Bɔbuɛ muute-ma! Ɔsika ulu ɔni lɛlɔ na Kain ɔ́vi ni, nwuna lɛlɔ kani na ama lɛnɔ 
bakɛ. Na bányonu lɛlɔ na belie ngba bukpidi bɔni na ukyuli ɔni baalɔ Bileam úlie 

ka baawia kayawi lɛkɛ ɔsu. Báta bénye Katɔti ɔda bubo lɛlɔ aani kalɛ na Koran 
ɔ́bla. Na badubɔyii udu aani Koran ɔmmɔ kalɛ. 

12Badi bekyuli bani ablala mɔɔyá na bina kasala keesé lɛlɔ si bɛ́sala bɛɛdi Blɔti 
adila ammɔ. Beedie lɛlɔ na ama lɛti baadi teemo kalɛ na baayɔ́. Bese aani ɔnantu 
ɔni nánwu, nsu ulána kudii, na ɔƒɛƒɛɛ kani muubó-nwu taavinku. Na bese lɛnɔ 
aani egyii ani naaanwu ina egyiibi bɔnwu uwi muedi. Bese aani egyii ani na 
bágyu-nya ku ligyiitu na ékpi ƒui. 

13Bese aani ɛpu ntu bɔni mɔɔnwanɛ lɛlɔ ku avlɔvɔ. Bana kɔƒa ala na bada baatina 
lɛlɔ aani kalɛ na avlɔvɔ aata. Na bese aani ayabi ani mɔɔkpa na kayaa na aayii. 
Bekyuli bamɛni udu geen na Katɔti ɔ́klibi kasuudikɔ kammɔ úse ka uti-ma ɔkya 
mmɔ uwi ƒui. 

14Bekyuli bamɛni lɛlɔ litemi geen na Henok ɔni ndi kaba maatɛdi ubi ɔ́si Adam 
lɛlɔ ɔ́su úse ɔnini, “Katɔti ku nwuna batu ƒui bumomo báyu bébo kalɔ lɛlɔ. 

15Bébo banii babatɛku bekyuli ƒui litemi. Na bekyuli bani ƒui na balábla Katɔti 
lɛƒɔyɔ ku ala ani ƒui na bábla ka baláyia Katɔti ɔsu ni, bátɛmi enyekpi na nwuna 
lɛlɔ. Anwuɔsu Katɔti ɔ́ni-ma kɔtu.” 

16Bekyuli bamɛni baadɔ na bana lɛlɔ kemmo. Na beedie bekyuli bamba bɔƒiɔ. 
Baakun lɛlɔ lɛmɛnɛ, na bekyuli bamba ala alaƒɔ-ma anu amu ntu uwi ɔni na 
bákɛ-ma lɛlɔ kɔsia kani. Bana likyulikpi ala ani mɔɔda-ma ɔkwɛ kani na baabla 
uwi biala. 

Biti Lɛlɔ Bɛsia Kristo Lɛlɔ 
17Nsu ni, mina banwa, bɛkali etemila ani na Yesu Kristo batalane básu-mii. 

18Básu banini, “Emeyi ekplodi ammɔ kemmo ni, bekyuli badubo-mii buti bɔbla 
lɛmala na ala ani baasu taasiku-mii lɛlɔ ɔsu. Na basiaku bana udunkpi ala ani na 
Katɔti ulayɔ kama.” 

19Ama mɔɔyá na bekyuli beele lɛlɔ akpa akpa. Na Katɔti Kɔyu kuuubo-ma lɛlɔ 
kemmo, anwuɔsu bakɛ basiaku bana ɔlɔna kemmo ala ani mɔɔda-ma ɔkwɛ kani. 

20Nsu ni, mina banwa, biti lɛlɔ bɛsia Kristo kalɛ na bina bɔƒɔtaadi kedee bɔyu 
ɔkplu, na bitaakpali katɔ na Kɔyu kemmo na ɔkya-mii ɔyikun. 

21Bɛda lɛlɔ na bitaayɔ Katɔti uwi ɔni na binye bɛɛnu ulu ka Yesu Kristo wanu-
mii kɔnyana na bɛkɛ ngba bɔni nsɔ naaadubo bɔsa kudii. 

22Ɔmɛni ɔsu ni, bekyuli bani na bana bɔƒɔtaadi bútayu tɔ ɔkplu ni, bɛnu-ma 
kɔnyana. 

23Na bidie babambadi lɛnɔ ɔkplu kemmo na beleduo lɛgyavonku lɛmmɔ 
kemmo. Na bakladi ni, bitaanu-ma kɔnyana. Nsu bɛgyumana bina lɛlɔ kalɛ na 
bana lɛyalɛ udunkpi ɔni náƒɔ-ma lɛlɔ aani adala kalɛ alávi-mii. 

Mɔɔkpali Katɔ Na Bina Lili 

24Na anwu ɔni ndubɔkana na uƒie-mii ɔda na bilebuli ni, ɔdubɔkana na ɔbla-mii 
kedee lɛnɔ. Na lɛlɔ lɛyɔ-mii na ɔya na bɛkana na binye nwuna anumi ani 
muukeye lɛtɔtɔ na bilásɔ. 

25Anwu ɔmmɔ ndi Katɔti unwi pɛ ɔni náƒɔ-bu ngba ɔkɛ Blɔti Yesu Kristo lɛlɔ. 
Anwu na buumwi, ɔsika anwu mɔɔdi lɛga na ɔɔdi ala ƒui lɛlɔ ku ɔyikun ɔ́si 
kukuuku ku uwi ɔmɛni kemmo ku ɔni mebo lɛnɔ kemmo. Ɔsia lɛni. 

Budie Taatina 

Budie Taatina 1 

1Ɔku ɔmɛni ndi ala ani na Katɔti údie ɔ́tina nwuna kabla bablane ɔkɛnku Yesu 
Kristo lɛlɔ ka adubo bɔlɛ na uwi klukui kemmo. Báti ɔmɛni ɔkɛnku Katɔti ɔtu 
ɔni na Kristo ɔ́tala ɔ́kya nwuna kabla ɔblane Yohane na ala ani na údie ɔ́tina-
nwu kemmo. 

2Ami Yohane línweni ala ani ƒui na línu ku ani na lɛ́nu. Na lídie kenye na linyesia 
lɛni nási Katɔti kudɔ ku litemi geen lɛni na Yesu Kristo údie ɔ́tina lɛlɔ. 

3Lɛlɔ lɛdubɔyɔ ukyuli ɔni mɔɔká ɔku ɔmɛni teete bekyuli. Na lɛlɔ lɛdubɔyɔ 
bekyuli bani muunú Katɔti linyese etemila amɛni na balábla atuɔkplu na lɛla 
lɛni na línweni lɛ́kya ɔku ɔmɛni kemmo lɛlɔ. Ɔsika uwi ɔni na ala amɛni ƒui 
adubo bɔlɛ úude. 

Yohane Úgyele Baƒɔtaadine Akpa Maatɛ Na Asia Kalɛkɛ Lɛlɔ 
4Ami Yohane muunweni ɔku ɔmɛni lite amii baƒɔtaadine akpa maatɛ ani nkya 
Asia kalɛkɛ lɛlɔ. Bɛkɛ lɛƒɔndia ku keyi buɛɛ bɛsiku Katɔti ku nwuna Kɔyu ku 
Yesu Kristo kudɔ. Katɔti ndi anwu ɔni nli ɔ́si kukuuku, na ulie ɔƒɛni, na ɔdubo 
bulie uwi ɔni mebo ƒui. Na Katɔti Kɔyu ndi anwu ɔni mbo ɔyikun maatɛ ɔni nnye 
Katɔti lɛgaboku anumi. 

5Na Yesu Kristo ndi anwu ɔni muudie lɛla lɛdi biala kenye ulu lɛlɔ. Ɔdi ukyuli 
udeedi ɔni na Katɔti ɔ́gyila ɔ́lɛku bekpine akɔ na ɔsɔ ulekpi kudii. Yesu ɔmɛni 
mɔɔdi kayawi baga ƒui lɛlɔ. Na ɔɔyɔ́-bu. Na úti nwuna ubugya ɔ́kpa na bula lili, 
na ɔ́ƒɔ-bu ɔ́lɛku bula ekpidi kemmo. 

6Na ɔ́bla-bu baga ku bakpane bani mɔɔkpanku bekyuli teeboku Ɔti ɔni ndi 
Katɔti. Uukeye, na ubo ɔyikun ɔ́si ɔƒɛni úsela ƒui! Ɔsia lɛni. 

7Bɛnu! Aanu-nwu ka ɔ́si kayaa ɔdubo na kemmo! Ukyuli biala ɔdubo-nwu bɔnu 
ku bani ƒui nábla-nwu kalala. Kayawi bekyuli ƒui badubuwulo kɔnyana ku keku. 
Ɔsia lɛni. 

8Blɔti ɔni mbo ɔyikun ƒui mɔɔsu ɔnini, “Ami ndi kalɔ kesekɔ ku kawɔlɔkɔ. Ami 
nli, na lílie, na ndubo bulie uwi ɔni ndubo ƒui.” 

Yesu Ubo Ɔyikun Na Kukpi Ku Kekpine Lɛlɔ 
9Banwa, bɔdi bavinkpana ka buliku Yesu ɔsu. Na ami ku-mii ƒui bunye lɛbibo 
kenye kpakplaa na kayawi kamɛni kemmo, na bɔɔdi Katɔ Ɔga Ɔma ala. Ńtaakɔ 
Katɔti litemi buni lɛni nkɛnku Yesu Kristo lɛlɔ lɛsa na ulu lɛlɔ. Nsu ka bekyuli 
balayɔ lɛni ɔsu ni, béti-mi bétése ntuntɛ kalɔ kani baalɔ Patmo. 

10Na limeyi lɛni lɛlɔ na baƒɔtaadine baasa teemwi Blɔti ni, Katɔti Kɔyu kɔ́ƒɔ-mi 
lɛlɔ kemmo ƒui na línu ka lɛdi lɛdi lɛ́ku momoomo aani kakpɛɛ na lɛɛtɛmi na 
mina kama. 



2164 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

11Lɛdi lɛmmɔ lɛ́su lɛnini, “Nweni lɛla lɛni na ánu se na eti-ni esienku 
baƒɔtaadine akpa maatɛ na lɛma linengudi lɛdi kemmo. Ani ndi Eƒeso ku Smirna 
ku Pergamo ku Tiatira ku Sardi ku Ƒiladelƒia ku Laodikea.” 

12Amu ka lɛ́tu línwini nnii mɔɔnu ukyuli ɔni mɔɔtɛmiku-mi ni, lɛ́nu sika ugyiedi 
ligyii maatɛ lɛni lɛlɔ na asogya ɔɔsia. 

13Na ligyii lɛmmɔ akɔ ni, lɛla lɛdi linye aani ukyuli kalɛ. Na ɔkya awu gyɔlɔɔ ɔni 
néne útédu-nwu kanintɔ. Na sika ugyiedi kabuli káda kámana-nwu kayi. 

14Nwuna lili linwini lɛ́ƒuala aani unwo na úlieku etubankɛ. Na nwuna anumi 
aada aani ogya. 

15Na nwuna lɛgba lise aani lɛbuala lɛni bédie na ogya kemmo, na lígyie na 
liikeye. Nwuna lɛdi lɛɛku aani ketu kani mɔɔgbá taasi taayu lɛtabi lɛni nákuku 
lɛdi lili ku kɔku bonwu. 

16Ukyuli ɔmmɔ ɔda ayabi maatɛ na nwuna kɔdianu. Na litemi geen lɛni nse aani 
kewii kani na bádɔ-ka lɛvi inyɔ lɛɛlɛ́-nwu kenye. Na nwuna anumi eekeye aani 
kalɛ na ɔƒɛ ɔɔbi. 

17Ka lɛ́nu-nwu ni, líbuli ńtáyu kalɔ aani ukpine na nwuna anumi. Nsu ukyuli 
ɔmɛni úti nwuna kɔdianu ɔ́sia-mi lɛlɔ na ɔ́su-mi ɔnini, “Sɔ tayia! Ami ndi Udeedi 
ku Ukplodi. 

18Ami ndi Ukyuli Ɔni Nli Ngba! Líkpi, nsu ɔƒɛni ni, nli ngba. Na nsɔ lɛɛɛdubo 
bukpi kudii. Mbo ɔyikun na kukpi ku kekpine lɛlɔ. 

19Anwuɔsu ala ani na ánu ku ala ani nkya ɔƒɛni ku ani ndubo bɔlɛ lɛnɔ ni, nweni-
nya se. 

20Ayabi maatɛ ani na ánu na mina kɔdianu ku sika ugyiedi ligyii lɛmmɔ enye ete 
lɛla lɛdi. Na ana kalɔ na ndubo budie mɛni. Ayabi maatɛ ammɔ ndi Katɔti batu 
maatɛ ute baƒɔtaadine akpa maatɛ ammɔ. Na sika ugyiedi ligyii lɛmmɔ ndi 
baƒɔtaadine akpa maatɛ ammɔ.”  

Budie Taatina 2 

Ɔku Ɔni Na Únweni Úte Eƒeso Baƒɔtaadine Lɛkpa 
1Amu na ɔ́su ami Yohane ɔnini, “Nweni ɔku te Eƒeso baƒɔtaadine lɛkpa ɔtu anii, 
“Ami Yesu nda ayabi maatɛ na mina kɔdianu na muusié teebo na sika ugyiedi 
ligyii maatɛ lɛni lɛlɔ na asogya ɔɔsia mmɔ ntɛ. Na ami mɔɔsu kenye kamɛni. 

2“Ngyi lɛla lɛni na bɛɛbla. Na ngyi kalɛ na binye kabla kammɔ lɛlɔ kpakplaa ku 
kalɛ na bɛ́kya ɔkplu. Ngyi ka biléte bekyuli bekpidi kuƒi ku kalɛ na bɛ́kɔku-ma 
bɛ́nu. Ama ndi bani mɔɔtɔ́lɔ bekyuli banii badi batalane, nsu baaadi batalane. 
Na bɛ́nu-ma bɛ́ti ka badi ɔkɔ banyine. 

3Ngyi ka binye lɛbibo lɛmmɔ kenye kpakplaa na bɛɛkya ɔkplu na ami ɔsu, na 
enu átaƒɛ-mii. 

4“Nsu bɔƒiɔ bɔni muudie-mii lɛlɔ ndi ka bɛsɔ bilayɔ-mi aani kalɛ na bítaayɔ-mi 
kudeedi. 

5Anwuɔsu bɛkali bina kenyekɔ kedeedi kani bínye asa na bíbuli bɛnu. Na 
binwini kama bɛkya bina ekpidi, na bitaabla lɛla lɛni na bítaabla kudeedi. Nsu 
si bítenwini kama bítakya bina ekpidi ni, ndububo-mii kudɔ na mbada bina sika 
ugyiedi ugyii ku nwuna asogya ɔmmɔ lɛgyu nwuna kenyekɔ. 

6Nsu lɛla lɛni mɔɔda-mi kubiti na bina lɛlɔ ndi ka ala ani na bekyuli bani nsiaku 
Nikolatia kama baabla ni, biikisi-nya. Na ami lɛnɔ nkisi-nya. 

7“Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ. 
Anwu ɔni madi ekpidi lɛlɔ ni, ndubute-nwu ulu na ɔdi ngba kugyii kɔni nnye 
Katɔti Paradiso kemmo mmɔ ebi.” 

Ɔku Ɔni Na Únweni Úte Smirna Baƒɔtaadine Lɛkpa 
8Na ɔ́su-mi ɔnini, “Nweni te Smirna baƒɔtaadine lɛkpa ɔtu anii, “Ami Yesu ndi 
Udeedi ku Ukplodi. Na líkpi, nsu lɛ́sɔ lɛ́ta líbo nli ngba. Na ami mɔɔsu kenye 
kamɛni. 

9“Ngyi ka biibó abi na bɛɛyaki ala. Nsu geen ni, bibo ala ƒui. Ngyi enyekpi ani na 
bekyuli bani mɔɔlɔ lɛlɔ banii Yudaƒuɔ básu básiku-mii lɛlɔ. Nsu ni, baaasiaku 
Katɔti. Mmomu badi kasala kani ndi Satan badi. 

10Bitayia lɛbibo biala lɛni mebo-mii lɛlɔ. Bise atu na binu! Ukisine ɔmmɔ ɔdubo 
bina akɔ badi bukpoku bɔnu na ɔya na bakya-mii ɔtɔ na bekpoku-mii emeyi 
leevu. Ɔlɛka bɛbla ala ulu lɛlɔ bite-mi si ina úbo úte ka bikpi muedi. Na ami 
ndubuti ngba bɔni nsɔ naaadubo bɔsa kudii lɛƒɔ-mii kayu. 

11“Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ. 
Anwu ɔni madi ekpidi lɛlɔ ni, uleduo kukpi kunyɔdi ɔgbankpi kemmo.” 

Ɔku Ɔni Na Únweni Úte Pergamo Baƒɔtaadine Lɛkpa 
12Na ɔ́su-mi ɔnini, “Nweni ɔku te Pergamo baƒɔtaadine lɛkpa ɔtu anii, “Ami Yesu 
mbo kewii kani bádɔ-ka lɛvi inyɔ mmɔ. Na ami mɔɔsu kenye kamɛni. 

13“Ngyi ka ɔma ɔni na bilie ndi likpo lɛni na Satan úse nwuna lɛga kadikɔ. 
Bɛ́siaku-mi kama kpakplaa. Na bítedie bina bɔƒɔtaadi atu na mina lɛlɔ ina uwi 
ɔni na bádu Antipa ɔni lɛnɔ nédie-mi litemi kenye ulu lɛlɔ na likpo lɛni na Satan 
ulie mmɔ. 

14“Nsu alakpa alɛɛ adi ábala-mii. Bibo bekyuli badi na bina akɔ mmɔ bani 
mɔɔsiaku Bileam ala bɔtina kama. Ukyuli ɔmɛni nátina Balak kalɛ na ɔtɔlɔ 
Israelƒuɔ. Na ɔ́kpanku-ma útákya likpidi kemmo. Baadi adila ani na béti bákpa 
béte baƒiɔ, na bábla lɛyalɛ ala. 



2166 

 

Katɔti Ɔku Kedee 
© 2014 Ghana Institute of Linguistics, Literacy and Bible Translation 

 in cooperation with Wycliffe Bible Translators, Inc.. 
 

 
 

 

15Lɛni kani bibo bekyuli badi na mmɔ bani mɔɔsiaku Nikolatia ala bɔtina kama. 

16Binwini kama bɛkya bina ekpidi! Na si ɔɔɔdi lɛni ni, ami ndubo-mii kudɔ uwi 
klukui ku litemi geen lɛni mɔɔtu aani kewii kani mɔɔlɛ́-mi kenye na mbekpoku 
bekyuli bani nsiaku ala bɔtina bɔmmɔ kama. 

17“Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ. 
Anwu ɔni madi ekpidi lɛlɔ ni, ndubo-nwu adila ani na Katɔti ɔ́bala úse adi bute. 
Na ndubute-nwu lɛtabi lɛƒualadi lɛdi lɛnɔ lɛni lɛlɔ na bénweni lɛnyi lɛwɔdi básia 
lɛni na ukyuli ɔmmɔ kani ndubɔti-ni.” 

Ɔku Ɔni Na Únweni Úte Tiatira Baƒɔtaadine Lɛkpa 
18“Nweni ɔku te Tiatira baƒɔtaadine lɛkpa ɔtu anii, “Ami Yesu ndi Katɔti Ubidi. 
Na mina anumi aada aani ogya na mina lɛgba liikeye aani lɛbuala lɛni bákya 
ogya na lígyie. Ami mɔɔsu kenye kamɛni. 

19“Ngyi lɛla lɛni na bɛɛbla. Na ngyi kalɛ na bɛɛyɔ́-mi na bɛɛƒɔ́-mi taadi ku kalɛ 
na bɛɛbla-mi kabla na binye lɛbibo kenye kpakplaa. Na ngyi ka kabla kabuni 
kani bɛɛbla ɔƒɛni ketulo kalɛ na bítaabla kudeedi. 

20“Nsu bɔƒiɔ bɔni muudie-mii ndi ka biite uleku Isebel ɔni mɔɔlɔ lɛlɔ ɔnii Katɔti 
kenye udiene kuƒi. Nsu uleku ɔmmɔ ala ani na ɔɔtina aayá na mina kabla 
bablane bayii ulu na baabla lɛyalɛ ala, na baadi adila ani na béti bákpa béte 
baƒiɔ. 

21Líte-nwu uwi ɔni na uti ɔvumana na ɔda ekpidi bɔbla ɔya, nsu ulenu kalɔ. 

22Anwuɔsu ndubɔya na ɔlɛ ubo-nwu ɔva lɛtala lɛlɔ. Na bani na anwu ku-ma badi 
kɔsɔnɔ badububo abi geen, amu ntu bada-nwu kama bɔsiaku báya. 

23Lɛnɔ ni, ndubo uleku ɔmɛni basɔnɔbi ƒui bɔdu. Na mmɔ ni, baƒɔtaadine lɛkpa 
lɛmmɔ ƒui badubɔti ka ami ndi ukyuli ɔni ngyi ukyuli biala kayi ku lili kemmo. 
Ndubo bina akɔ ɔdi biala kayu bɔƒɔ na lɛla lɛni na ɔ́bla kenye. 

24“Nsu amii bakladi bani nkya Tiatira na bɛɛɛsiaku nwuna ala bɔtina kama na 
bítatɛya Satan ala abɛdi ani baasu ka ana kemmo ágyu mmɔ ni, mɔɔsu-mii ka 
nsɔ lɛɛɛdubo etila abambadi adi buti bɔsia-mii lɛlɔ. 

25Nsu biƒie bɔƒɔtaadi bɔni na bibo bɛda kpakplaa úti útédu uwi ɔni na mebo. 

26-27“Na ukyuli ɔni madi ekpidi lɛlɔ na wenye kpakplaa wetédu kawɔlɔkɔ ni, 
ndubute-nwu ɔyikun aani kalɛ na lɛ́ƒɔ lɛ́siku mina Ɔti kudɔ na ɔdubɔdi kadi ƒui 
lɛlɔ. Bénweni bése banii, “ ‘Ɔdubɔdi-ma lɛlɔ ku ɔyikun kpakplaa na ɔbwɛ-ma 
uwi kalɔ kpɛtɛ kpɛtɛ aani ebui kalɛ.’ 

28Ndubute-nwu bukeye aani ɔtanta lɛyabi lɛnɔ. 

29“Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ.” 

Budie Taatina 3 

Ɔku Ɔni Na Únweni Úte Sardi Baƒɔtaadine Lɛkpa 
1Ɔ́sɔ ɔ́su-mi ɔnini, “Nweni te Sardi baƒɔtaadine lɛkpa ɔtu anii, “Lɛni na ukyuli ɔni 
mɔɔdi ayu maatɛ ani mɔɔbla Katɔti kabla na nwuna lɛga boku anumi lɛlɔ na ɔda 
ayabi maatɛ ammɔ na nwuna kɔdianu ɔɔsu. 

2Ngyi kalɛ na bɛɛbla bina kabla, na ngyi lɛnɔ ka bekyuli baanu-mii ka bili ngba, 
nsu bíkpi na kɔyu kemmo! Anwuɔsu bɛgyinya na bɛkya lɛla lɛni nébu lise-mii 
ogya kalɛ na bilekpi ƒui! Ɔsika lɛ́nu ka lɛla lɛni na bɛɛbla ni, lítedu tɔ lítawɔlɔ na 
Katɔti anumi. 

3Ɔmɛni ɔsu ni, binyimo lɛla lɛni na bátina-mii na bínu lɛnɔ, na bɛda-ni kaduɛ na 
bina ekpidi eduo-mii na binwini kama bɛkya-nya. Nsu si bítagyinya ni, ndubo-
mii kudɔ aani uyune kalɛ na biláti uwi ɔni kemmo na meti mada malɛ-mii lɛlɔ. 

4Nsu bibo nkyuli ɛlɛɛ badi na Sardi mmɔ bani nétebile bana adala. Na ami ku-
ma bɔdubɔda ala aƒualadi na bɔkɛ butaavi, ɔsika bámanku ka babla lɛni. 

5Ukyuli ɔni madi ekpidi lɛlɔ ni, ɔdubɔda ala aƒualadi aani bana kalɛ. Na 
lɛɛɛdubo-ma anyi bɔda budie ngba ɔku kemmo. Na ndubudie-ma kenye na 
mina Ɔti ku Katɔti batu ƒui anumi ka badi ami badi. 

6“Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ.” 

Ɔku Ɔni Na Únweni Úte Ƒiladelƒia Baƒɔtaadine Lɛkpa 
7Ɔmmɔ kama ni, ɔ́su-mi ɔnini, “Nweni te Ƒiladelƒia baƒɔtaadine lɛkpa ɔtu anii, 
“Lɛni na anwu ɔni nse kedee na nwuna litemi lɛdi litemi geen ɔɔsu. Anwu nda 
Ɔga Dawid ɔyikun ɔni na si ɔ́lɛmi kayakun kadi ni, ɔdi ɔsɔ ulakana-ka bɔkalɛ. Na 
si ɔ́kalɛ-ka ni, ɔdi ulakana-ka bɔlɛmi. 

8Ngyi kalɛ na bɛɛbla bina kabla na ngyi ka bibo ɔyikun blii ɔdi. Bɛ́siaku mina ala 
bɔtina kama na bɛ́di mina etemila lɛnɔ lɛlɔ ulu lɛlɔ. Lɛ́lɛmi kayakun kadi líte-
mii na bina anumi na ukyuli biala ulakana-ka bɔkalɛ. 

9Bɛnu! Ɔkɔ banyine bani násala bewi Satan ku nwuna badi kasalakɔ ngye na 
baalɔ-ma Yudaƒuɔ nsu baaadi Yudaƒuɔ ni, ndubɔya na balɛ akɔnkɔ na ƒula lɛgba 
akɔ. Na bana ƒui badubɔsu banii mɔɔyɔ́-ɔ. 

10Na ka bɛ́di mina ɔda ɔni na líbo-mii lɛlɔ, na bínye kpakplaa na bɛ́siaku ala ani 
ƒui muukpóku-mii ɔsu ni, ndubɔda-mii lidie lɛbibo lɛni mebo kayawi ƒui lɛlɔ 
libakɔku bekyuli bani nlie kalɔ lɛlɔ lɛnu kemmo. 

11“Ndubo uwi klukui kemmo. Anwuɔsu bɛda lɛla lɛni nse-mii kaduɛ kalɛ na 
ukyuli ɔdi uláƒɔ bina lɛyuƒɔla ulásiku-mii enu kemmo. 

12Ndubo ukyuli ɔni madi lɛlɔ bɔbla aani lɛkpa na mina Katɔti kakpakɔ ɔni na 
lɛsɔ lilágyu mmɔ kudii. Ndubo mina Katɔti lɛnyi ku nwuna ɔma kedee ɔmmɔ 

lɛnyi bunweni bɔsia-nwu lɛlɔ. Na ɔdi Yerusalem ɔwɔdi ɔni mayu masi katɔ na 
Katɔti kudɔ. Na ndubo ami ɔlati lɛnyi lɛwɔdi lɛnɔ bunweni bɔsia-nwu lɛlɔ. 

13Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ.” 

Ɔku Ɔni Na Únweni Úte Laodikea Baƒɔtaadine Lɛkpa 
14Na ɔ́sɔ ɔ́su-mi ɔnini, “Nweni te Laodikea baƒɔtaadine ɔtu anii, “Lɛni na anwu 
ɔni mɔɔyá na lɛla biala lɛɛsia lɛni ɔɔsu. Na ɔdi Katɔti kenye udiene geen ɔni 
mɔɔbla ala ulu lɛlɔ, na anwu mɔɔdi Katɔti ala ani ƒui na údie lɛlɔ. 

15Ngyi lɛla lɛni na bɛ́bla na ngyi ka bítaba na bítaƒɔ ogya lɛnɔ. Nsu nka mɔɔyɔ́ si 
bɛ́ƒuna linwi. 

16Nsu ka buse kani na bise gugungu na bítaba iye bítaƒɔ ogya lɛnɔ ɔsu ni, ndubo-
mii butuo bɔlɛku mina kenye kemmo! 

17Bɛɛsu bɛnii, ‘Mbo ala na ɔdianku-mi, na mbo ala ani ƒui na mɔɔwia.’ Nsu 
bɛɛɛgyi bɛnii biisé lɛlɔ na bina lɛlɔ libo kɔnyana, na biiibo lɛla lɛdi, na anumi 
ábwɛ-mii, na bɛkɛ kasɔngya. 

18Anwuɔsu mɔɔlɛ-mii kpakplaa nnii bibo na bibeye sika ugyiedi ɔni bábla kede 
kede na ogya kemmo na mina kudɔ na binwini balakɛne. Na bibeye adiƒuala ani 
na binyimi na bekyuli basɔ balanu bina kasɔngya ku kɔƒa. Na biye kuvo bɛkya 
anumi na bitaanu kaduɛ. 

19“Bekyuli bani na mɔɔyɔ́ ni, ama na mɔɔdɔnku na mɔɔní-ma kɔtu. Anwuɔsu 
bɛsia lɛlɔ anu kpakplaa na binwini kama bɛkya bina ekpidi. 

20Binu! Nnye kayakun muubó kɔnu. Na si ukyuli ɔdi únu-mi lɛdi na ɔ́lɛmi úte-
mi ni, ndubuduo-nwu kudɔ na ami ku-nwu bɔsala bɔdi. 

21“Anwu ɔni madi ekpidi lɛlɔ ni, ndubute-nwu kuƒi na ulie-mi kudɔ na lɛgaboku 
lɛlɔ aani kalɛ na lɛ́di lɛlɔ na nli mina Ɔti kudɔ na lɛgaboku lɛlɔ. 

22Si bibo atu ni, na binu lɛla lɛni na Katɔti Kɔyu kɔɔsu baƒɔtaadine akpa ammɔ.” 

Budie Taatina 4 

Kalɛ Na Beemwi Katɔti Na Nwuna Lɛga Kadikɔ 
1Ɔmɛni kama ni, Katɔti údie kɔyu kemmo ala adi ɔ́tina-mi. Na lɛ́nu kayakun kadi 
ka bálɛmi-ka na katɔ. Amu na lɛdi lɛni na lɛ́ka bunu aani kakpɛɛ ni, línu ka lɛsɔ 
lɛɛtɛmiku-mi lɛnini, “Bo katɔ kakɛ mɛni na lɛtina-a lɛla lɛni ndubo bɔlɛ na 
ɔmɛni kama.” 

2Kɔnakunwi ni, Kɔyu kɔmmɔ kúti-mi kɔ́kɔliku katɔ. Ka mɔɔnu ni, lɛgaboku lɛdi 
lise na Katɔti ulie liboku lɛmmɔ lɛlɔ. 

3Na uukeye kede kede! Na bukeye bɔmmɔ buse aani aseebi egyiedi ku aƒualadi 
ani náƒɔ kuye. Na bukeye bonwu bɔdi bɔ́ka bɔ́mana lɛgaboku lɛmmɔ ƒui aani 
evete awɔdi bukeye. 

4Na agaboku aavlanyɔ-ene áka ámana lɛgaboku lɛmɛni. Na benengu aavlanyɔ-
ine lɛnɔ belie-nya lɛlɔ. Na bebi adiƒuala lɛlɔ, na sika ugyiedi kɔgabwa kubi-ma 
eli. 

5Na ogya ɔɔbwɛ ku bukeye geen taasi lɛgaboku lɛmmɔ kudɔ! Na muunú adi adi 
ku ɔnantu budu kɔku na mmɔ. Na lɛgaboku lɛmmɔ anumi ni, lɛsogya maatɛ 
lɛɛda. Na ani ndi Katɔti Kɔyu kɔni mbo ɔyikun maatɛ ɔni nnye Katɔti lɛgaboku 
anumi. 

6Na kesii kani na lɛgaboku lɛmmɔ lɛlɛ anumi ni, ɔdi kalɔ kani nwi aani ɛpu na 
use kede kede aani asogya. Na lɛgaboku lɛmɛni amadɔ ni, ngba batu ine badi 
udu benye lɛƒɛnyi lɛna ƒui. Na anumi áka ámana-ma lɛlɔ lɛtɔtɔ ku kama ƒui. 

7Ngba ɔtu udeedi ɔ́lɛ gyata. Na unyɔdi ɔ́lɛ akɔ. Na ɔtɛdi ɔ́lɛ ukyuli. Na unedi ɔ́lɛ 
kɔdigbo aasɛ ɔni muuveyi. 

8Na ngba batu ine bamɛni ƒui bebo avwi aku aku, na anumi akya avwi amɛni 
kemmo ku kama. Usien ku ɔƒɛ ni, baláda bɔsu taaya banini, “Kedee, kedee, kedee 
ndi Blɔti ɔni mbo ɔyikun ƒui, ɔni nélie, na uli, na ɔdubo bulie.” 

9Ngba batu bammɔ beeti bumwi ku ɔbu ku linugya teete anwu ɔni nlie lɛgaboku 
lɛmmɔ lɛlɔ na uli ngba úsela ƒui. Na uwi biala na baabla lɛni ni, 

10benengu aavlanyɔ-ine bammɔ beebimi bana kɔgabwa taava-nwu anumi, na 
baayu teebi kalɔ. Na beemwi anwu ɔni nli ngba úsela ƒui, na baasu banini, 

11“Blɔti ku bula Katɔti! Awɔ námanku éte bumwi ku ɔbu ku ɔyikun. Ɔsika awɔ 
nédie ala ani ƒui, na áya na ana ƒui eli ngba na ƒula lɛƒɔyɔ kenye.” 

Budie Taatina 5 

Koƒonu Ubi Ɔmmɔ Ɔ́ƒɔ Kakunkɛ Kani Na Bényimi Mmɔ 
1Amu na lɛ́nu ka anwu ɔni nlie lɛgaboku lɛmmɔ lɛlɔ ɔda kakunkɛ kadi na nwuna 
kɔdianu, na bénweni ala ani ndubo abalɛ básia-ka anumi ku kama. Na báƒɛ-ka, 
na béti kɔma bábala-nwu kenye ekpo maatɛ kalɛ na ukyuli keeke ulakana 
bubimi. 

2Mmɔ ni, lɛ́nu Katɔti ɔtu ɔyikune ɔdi ɔni násu ku lɛdi momoomo ɔnini, “Ɔma 
námanku ka ɔmami kɔma kɔmɛni na ɔƒɛnimi kakunkɛ kammɔ?” 

3Nsu ukyuli ɔdi uuubo katɔ iye kalɔ lɛlɔ iye kekpine muedi ɔni makana kakunkɛ 
kamɛni bɔƒɛnimi na wanu ɔku ɔmmɔ kemmo. 

4Mmɔ ni, líwulo geen ɔsika bátakana ukyuli ɔdi bɔkɛ na ɔkana ɔku ɔmɛni 
bɔƒɛnimi bɔka. 

5Amu na benengu bammɔ akɔ unwi ɔ́su-mi ɔnini, “Sɔ tewulo. Nu! Yesu ɔni baalɔ 
banii Gyata ɔni nási Yuda kaba kemmo na ɔdi Dawid Kugyii Ugyiitu ni, ɔ́di lɛlɔ. 
Anwu námanku ka ɔƒɛnimi kɔma kɔni na béti bábala ekpo maatɛ ammɔ.” 

6Ɔmmɔ kama ni, lɛ́nu ka Katɔti Koƒonu Ubi ɔdi unye agaboku ammɔ lɛlɔ. Na ngba 
batu ine bammɔ ku benengu aavlanyɔ-ine bammɔ báka bámana-nwu. Na ɔɔtina 
aani si bɔkpa na béti-nwu bákpa. Ese maatɛ alɛ Koƒonu Ubi ɔmmɔ lili, na ubo 
anumi maatɛ. Na alakpa maatɛ amɛni adi Katɔti Kɔyu kɔni mbo ɔyikun maatɛ 
kɔni na Katɔti ɔ́tala ɔ́kya kayawi ƒui. 

7Koƒonu Ubi ɔmmɔ úsie na útáƒɔ kakunkɛ kammɔ ɔ́siku anwu ɔni nlie lɛgaboku 
lɛmmɔ lɛlɔ kɔnu kemmo. 

8Na uwi ɔni na Koƒonu Ubi ɔmɛni ɔɔƒɔ́ kakunkɛ kamɛni ni, ngba batu ine bammɔ 
ku benengu aavlanyɔ-ine bammɔ báyu bébi kalɔ na Koƒonu Ubi ɔmmɔ anumi. 
Ɔdi biala ɔda agyala ani béti kɔbuli bábla na baagyá taatu lɛnu. Na ɔdi biala ɔda 
sika ugyiedi kɔlaku kɔni néyi ku oloƒui. Na oloƒui ɔmɛni unye ute Katɔti bekyuli 
katɔ bɔkpali. 

9Bédie ɔnu ɔwɔdi ɔdi banini, “Awɔ námanku ka aƒɔ kakunkɛ kammɔ na amami 
kɔma kɔmmɔ. Ɔsika awɔ na bádu. Na ɔkɛnku ƒula ubugya akpala ɔsu ni, áƒɔ 
bekyuli lili kayu, na ásɔku-ma éte Katɔti. Awɔ náƒɔ-ma ásiku kadi ƒui bekyuli ku 
adi lidu biala batɛmine ku bekyuli lidu ƒui akɔ na kalɔ biala lɛlɔ. 

10Awɔ nábla-ma bénwini baga ku bakpane bani mɔɔkpanku bekyuli teeboku 
bula Katɔti. Na badubɔdi lɛga na kalɔ lɛlɔ.” 

11Ka lɛ́sɔ lɛ́nu ni, lɛ́nu katɔ batu mpim ɛlɛ ɛlɛ ku mpim leevu akpa leevu alɛ alɛ 
ka bénye bámana lɛgaboku lɛmmɔ ku ngba batu ine ku benengu bammɔ. 

12Na katɔ batu bamɛni bédie ɔnu ku lɛdi momoomo banini, “Awɔ ndi Koƒonu 
Ubi ɔni na béti bákpa. Na ámanku éte ɔyikun ku lɛlakɛ ku lɛnunda ku ɔlɔkplu ku 
ɔbu ku bumwi ku linugya.” 

13Na línu ka ala ani ƒui na Katɔti údie na katɔ ku kalɔ ku kekpine ku ɛpu ku 
kayawi beedie ɔnu banini, “Linugya ku ɔbu ku bumwi ku ɔyikun na beete anwu 
ɔni nlie lɛgaboku lɛlɔ ku Koƒonu Ubi ka ɔ́si ɔƒɛni úsela ƒui.” 

14Amu na ngba batu ine bammɔ bédie kenye banini, “Ɔsia lɛni.” Na benengu 
bammɔ báyu bébi kalɔ na beemwi-nwu. 

Budie Taatina 6 

Koƒonu Ubi Ɔmmɔ Ɔ́ƒɛnimi Kɔma Ekpo Ammɔ 
1Amu na lɛ́nu ka Koƒonu Ubi ɔmmɔ ɔ́mami kɔma kɔni nda kakunkɛ kani mɔɔtina 
ala ani ndubo abalɛ mmɔ ekpo maatɛ ammɔ akɔ unwi. Na línu ka ngba batu 
bammɔ akɔ unwi ɔ́su ku lɛdi momoomo lɛni náku aani ɔnantu budu ɔnini, “Bo!” 

2Na lɛ́nu ɔpɔnkɔ ɔƒualadi ɔdi ka unye. Ukyuli ɔni nlie ɔpɔnkɔ ɔmmɔ lɛlɔ ɔ́da 
kataminta na béti kagabwa kadi béte-nwu. Ukyuli ɔmɛni ulie ɔpɔnkɔ ɔmmɔ lɛlɔ 
aani ukpone lɛlɔ ɔdine ɔni nésela utádi lɛlɔ. 

3Na ɔmmɔ kama ni, Koƒonu Ubi ɔmmɔ ɔ́mami kɔma likpo linyɔdi na línu ka ngba 
batu bammɔ akɔ unyɔdi ɔ́su ɔnini, “Bo!” 

4Mmɔ na ɔpɔnkɔ ɔbambadi ɔni négyie aani ogya kalɛ ɔ́da ɔ́lɛ. Na Katɔti úti 
ɔyikun úte ukyuli ɔni nlie ɔpɔnkɔ ɔmɛni lɛlɔ ɔnii uti kekpo uboku kalɔ lɛlɔ ƒui 
kalɛ na bekyuli badu lɛlɔ. Na úte-nwu kewii bonwu kadi. 

5Ɔmɛni kama ni, Koƒonu Ubi ɔmmɔ ɔ́mami kɔma likpo lɛtɛdi. Mmɔ ni, línu ka 
ngba batu bammɔ akɔ ɔtɛdi ɔ́su ɔnini, “Bo!” Na ka mɔɔnu ni, lɛ́nu ɔpɔnkɔ totonto 
ɔdi ka unye. Na ukyuli ɔni nlie ɔpɔnkɔ ɔmmɔ lɛlɔ ɔda kakpagyuɛ kani na 
baakɔ́ku ala unu taanu. 

6Línu ka kɔku kɔdi kɔ́si ngba batu ine bammɔ kudɔ aani ukyuli butemi, na lɛdi 
lɛmmɔ lɛ́su lɛnini, “Ya na kamu kalaku kenwi kuye kɔkɔ kutédu limeyi lɛyuƒɔla, 
na antabi kɔlaku ɛtɛ kuye lɛnɔ kɔkɔ kutédu limeyi lɛyuƒɔla. Nsu tavumana nnɔ 
iye ntɛ bɔmmɔ kuye!” 

7Amu na Koƒonu Ubi ɔmmɔ ɔ́mami kɔma likpo linedi. Na línu ka ngba batu 
bammɔ akɔ unedi ɔ́su ɔnini, “Bo!” 

8Na mmɔ ni, lɛ́nu ka ɔpɔnkɔ ƒuƒuu ɔdi unye aani ɔlɛne. Na básia ukyuli ɔni nlie-
nwu lɛlɔ lɛnyi banii Kukpi. Na ukyuli bamba ɔkpɛ-nwu kama ɔni baalɔ Kekpine. 
Béte-ma ɔyikun ka badu kalɔ lɛkpa linedi bekyuli ƒui. Na kekpo ku kɔka ku ɔlɛ 
ku beƒiebuo ndubɔdu-ma. 

9Amu na Koƒonu Ubi ɔmmɔ ɔ́mami likpo lɛlɔndi. Na lɛ́nu ayu adi na katɔ ka enye 
lɛbi lɛni lɛlɔ na baakpá mmɔ kalɔ. Badi bekyuli bani ƒui na bádu ayu ka básu 
Katɔti litemi buni ɔsu. Ama ndi bani nédie ala ammɔ kenye na ulu lɛlɔ. 

10Ayu amɛni áva ku lɛdi momoomo anini, “Blɔti, ala ƒui lɛlɔ ɔdine, awɔ nse kedee 
na ƒula etemila lɛnɔ adi litemi geen. Uwi ɛlɛ sɔɔn na adubunye etédu asa na 
bekyuli bani nádu-bu na kalɔ kamɛni lɛlɔ ni, atɛku-ma litemi na ani-ma kɔtu?” 

11Mmɔ na úte bekyuli bamɛni ɔdi biala awu ɔƒualadi, na ɔ́su-ma ɔnii bakɛ kayi 
betédu uwi ɔni na kayawi bekyuli bádu bana kabla bablane bakpana bammɔ 
aani kalɛ na bádu ama lɛnɔ. Ɔsika bana bumomo bútedu bútawɔlɔ tɔ. 

12Ɔmɛni kama ni, lɛ́nu ka Koƒonu Ubi ɔmmɔ ɔ́mami kɔma likpo lɛkundi. Na 
kayawi kemodi kákunku kpakplaa, na ɔƒɛ ɔ́da bukeye ɔ́ya, na ala ƒui ábla suu. 
Na kɔbuli kumodi kɔmmɔ kɔ́vumana kɔ́bla aani ubugya. 

13Ayabi ánu ébo kalɔ aani kalɛ na kugyii ebi aanú na ɔƒɛƒɛɛ kpakplaa kemmo. 

14Kayaa káyii aani kalɛ na baaƒɛ ebuo ɔku. Na bágyu abi ku ntuntɛ kalɔ ƒui na 
ana kenyekɔ. 

15Amu na kalɔ lɛlɔ baga ƒui ku bekyuli bani mbo kenyekɔ ku bekpone batɔnkune 
ku balakɛne ku bayikune ku bekyuli bamba lidu ƒui bani mɔɔbla bekyuli bamba 
kabla ku bani mɔɔbla ama alati kabla ƒui bábala lɛlɔ na libu ku atakpɛ kalɔ na 
abi lɛlɔ. 

16Bákpali abi ku atakpɛ ammɔ banii, “Bibo na bibebi-bu lɛlɔ na bɛbala-bu kalɛ 
na anwu ɔni nlie lɛgaboku lɛmmɔ lɛlɔ ulanu-bu, na Koƒonu Ubi ɔmmɔ uláni-bu 
kɔtu! 

17Ɔsika Katɔti ku Koƒonu Ubi ɔmmɔ kɔnyi kpakplaa limeyi lídu! Na ɔma makana 
kɔnyi kɔmmɔ kenye bunye?” 

Budie Taatina 7 

Ɔ́nu Israel Bekyuli Mpim Eti Anyɔ Ku Aavlene-ine 
1Na ɔmɛni kama ni, lɛ́nu Katɔti batu ine badi ka benye kayawi ekpo ene ammɔ. 
Na bada ɔƒɛƒɛɛ ɔni muukpó taasi ekpo ene ammɔ ƒui kenye, kalɛ na ɔƒɛƒɛɛ biala 
ulékpo na kalɔ lɛlɔ iye ɛpu anumi iye na egyii akɔ. 

2Katɔti úte-ma ɔyikun ka babla kalɔ ku ɛpu kalala na beti bani bekyuli kɔtu. Nsu 
lɛ́nu Katɔti ɔtu ɔbambadi ɔdi ka ɔ́si ɔƒɛ katukɔ ɔdubo na ɔda lɛla lɛni na Katɔti 
ɔni nli ngba ɔdubuti use bekyuli likpo. Na ɔtu ɔmmɔ ɔ́kpali batu ine ku lɛdi 
momoomo, 

3na ɔ́su-ma ɔnini, “Bitabla kalɔ iye ɛpu iye egyii adi kalala weti wetédu lebo lɛni 
na búse Katɔti kabla bablane likpo ku likposela lɛmɛni na bana atɛntɛ.” 

4Na básu-mi ka bekyuli bani na béti Katɔti likposela lɛmmɔ bése-ma likpo na 
bana atɛntɛ bumomo bɔdubɔbla aani bekyuli mpim eti anyɔ ku aavlene-ine. Na 
bekyuli bammɔ bási Israel kaba leevu-inyɔ kammɔ kemmo. 

5Nkyuli mpim leevu inyɔ bási Yuda kaba kemmo. Na mpim leevu-inyɔ bási 
Ruben kaba kemmo. Na mpim leevu-inyɔ bási Gad kaba kemmo. 

6Na mpim leevu-inyɔ bási Aser kaba kemmo. Na mpim leevu-inyɔ bási Naƒtali 
kaba kemmo. Na mpim leevu-inyɔ bási Manase kaba kemmo. 

7Na mpim leevu-inyɔ bási Simeon kaba kemmo. Na mpim leevu-inyɔ bási Lewi 
kaba kemmo. Na mpim leevu-inyɔ bási Isakar kaba kemmo. 

8Na mpim leevu-inyɔ bási Sebulon kaba kemmo. Na mpim leevu-inyɔ bási Yoseƒ 
kaba kemmo. Na nkyuli mpim leevu-inyɔ na bése likpo na Benyamin kaba lɛnɔ 
kemmo. 

Bekyuli Lisu Bonwu Lɛni Nkya Katɔ 
9Na ɔmɛni kama ni, lɛ́nu ka bekyuli pii badi benye mmɔ bani na ukyuli ɔdi 
ulakana bɔka! Bekyuli bamɛni bási kalɔ biala kemmo ku kadi biala akɔ ku 

bekyuli lidu lidu ƒui akɔ ku adi lidu biala kemmo ka bénye lɛgaboku lɛmmɔ ku 
Koƒonu Ubi ɔmmɔ anumi, na bákya lɛwu lɛƒualadi na bada like. 

10Na básu ku lɛdi momoomo banini, “Ngba bɔƒɔ bɔɔsí bula Katɔti ɔni nlie 
lɛgaboku lɛlɔ ku Koƒonu Ubi ɔmmɔ kudɔ.” 

11Batu ƒui benye báka bámana lɛgaboku ku benengu ku ngba batu ine bani nnye 
mmɔ. 

12Na báyu bébi kalɔ na lɛgaboku lɛmmɔ anumi na beemwi Katɔti, na baasu 
banini, “Ɔsia lɛni! Bula Katɔti uukeye, na ubo lɛnunda ku ɔbu ku kenyekɔ ku 
ɔyikun, na ɔ́manku bumwi ku linugya 

ɔ́si ɔƒɛni úsela ƒui! Ɔsia lɛni.” 

13Amu na benengu bammɔ akɔ unwi úye-mi ɔnini, “Ɔma bene ndi bekyuli bani 
nkya lɛwu lɛƒualadi mɛni lɛni? Na wɛ na bási?” 

14Amu na lɛ́su-nwu nnini, “Ati, lɛɛɛgyi-ma. Awɔ ngyi bekyuli bamɛni.” Amu na 
ɔ́su-mi ɔnini, “Bekyuli bamɛni ndi bani nénye lɛbibo bonwu lɛmmɔ kenye, na 
bálɛ-nwu kemmo. Bábla sɛɛn na Koƒonu Ubi ɔmmɔ ubugya ɔsu, aani kalɛ na 
baaƒɔ lɛwu na lɛɛƒuala. 

15“Anwuɔsu na benye Katɔti lɛgaboku lɛmmɔ anumi na baabla-nwu kabla usien 
ku ɔƒɛ na nwuna kakpakɔ. Ka anwu ɔni nlie lɛgaboku lɛmmɔ lɛlɔ ɔkya-ma akɔ 
ɔsu ni, ɔdubo-ma bɔgyumana. 

16Na kɔka iye utukwɛ ɔsɔ uladu-ma kudii. Na ɔƒɛ iye liwulu lɛdi lɛsɔ lileƒi-ma. 

17Ɔsika Koƒonu Ubi ɔni nlie lɛgaboku lɛlɔ na mmɔ ni, anwu ndubɔda-ma aani 
baƒonu ɔdane buni. Na ɔdubo-ma bɔtɔnku busienku abiɔ ani kemmo na ntu bɔni 
muute ngba buwi uwi biala. Na Katɔti lɛnɔ ɔdubo-ma imii buni.” 

Budie Taatina 8 

Koƒonu Ubi Ɔmmɔ Ɔ́mami Kɔma Likpo Maatɛdi 
1Lebo lɛni na Koƒonu Ubi ɔmmɔ ɔ́mami kɔma likpo maatɛdi ni, katɔ mmɔ ƒui 
kábla diin, na ɔdubɔbla aani ɔdɔ bubo kakɛ kemmo. 

2Amu na lɛ́nu Katɔti batu maatɛ bani muunye Katɔti anumi, na úte-ma kɔkpɛɛ 
maatɛ. 

3Na Katɔti ɔtu ɔbambadi ɔ́da ɔ́lɛ ɔni nda sika ugyiedi libwi lɛni kemmo na 
baakyula oloƒui, na úbenye lɛkpabi lɛmmɔ kudɔ. Béte-nwu oloƒui pii kalɛ na 
ɔkyula-nwu na sika ugyiedi lɛkpabi lɛni nnye lɛgaboku lɛmmɔ anumi lɛlɔ. Na 
oloƒui ɔmmɔ ku Katɔti bekyuli ƒui katɔ bɔkpali bɔbla akpala enwi. 

4Oloƒui ɔni mɔɔkywí mmɔ uyɔ ku Katɔti bekyuli bammɔ katɔ bɔkpali ƒui bɔ́kɔ 
búsie Katɔti kudɔ ɔ́si Katɔti ɔtu ɔmmɔ enu kemmo. 

5Ɔmɛni kama ni, Katɔti ɔtu ɔmmɔ úti oloƒui libui lɛmmɔ na úyile-ni ku ogya ɔni 
na údie na lɛbi lɛmmɔ lɛlɔ, na úbo éwi kalɔ lɛlɔ na kayawi. Mmɔ ni, línu ɔnantu 
budu kudu ku kɔku bonwu, na kayaa kaabwɛ ogya, na kalɔ kaakunku. 

Katɔti Batu Bɔmmɔ Bávwi Bana Kɔkpɛɛ 
6Amu na batu maatɛ bani nda kɔkpɛɛ maatɛ kɔmmɔ báklibi lɛlɔ kalɛ na bavwi 
bana kɔkpɛɛ. 

7Katɔti ɔtu udeedi ɔ́vwi nwuna kakpɛɛ. Mmɔ kani ni, etubankɛ ku ogya ɔni 
násalaku ubugya ɔ́bwɛ úbewi kalɔ lɛlɔ na kalɔ kemodi ku egyii lɛkpa lɛtɛdi 
lɛ́kywi. Na livo ƒui lɛ́kywi. 

8Ɔmɛni kama ni, Katɔti ɔtu unyɔdi lɛnɔ ɔ́vwi nwuna kakpɛɛ. Amu na úbo lɛla 
lɛni nálɛ aani kɔbi kɔni mɔɔda ku ogya útákya ɛpu kemmo. Na ɛpu lɛkpa lɛtɛdi 
ƒui línwini ubugya. 

9Na ketu kemmo bebweyi lɛkpa lɛtɛdi ƒui békpi. Na lɛkɔlɔ linengudi ƒui lɛkpa 
lɛtɛdi lɛ́kywi. 

10Katɔti ɔtu ɔtɛdi ɔ́vwi nwuna kakpɛɛ. Amu na lɛyabi bonwu lɛdi lɛni mɔɔda 
aani ogya lɛ́lɛ líbo lɛ́si kayaa na lɛ́yu ntukpa ƒui lɛkpa lɛtɛdi ku abiɔ ƒui lɛlɔ. 

11Lɛyabi lɛmmɔ lɛnyi ndi Ɔdu Kati Kati. Ntu lɛkpa lɛtɛdi lɛmmɔ ƒui lɛ́yu ɔdu, na 
bekyuli pii badi békpi na ntu bɔmmɔ ɔdu ɔsu. 

12Amu na ɔtu unedi ɔ́vwi nwuna kakpɛɛ. Na lɛla lɛdi lɛ́yila ɔƒɛ ku kɔbuli ku ayabi 
lɛkpa lɛtɛdi bukeye. Anwuɔsu usien ku ɔƒɛ limeyi lɛkpa lɛtɛdi lɛ́sɔ lítanu bukeye. 

13Amu ka nnye mɔɔnu budie bɔtina bɔmɛni ni, lɛ́nu kɔdigbo aasɛ ɔdi ɔni néveyi 
ɔkɛ kayaa kakaaka, na ɔ́su ku lɛdi momoomo ɔnini, “Si uwi ɔni na Katɔti batu 
ɛtɛ bani nébu mɛni bávwi bana kɔkpɛɛ ni, muute bekyuli bani ƒui nli kalɔ lɛlɔ 
bɔbuɛ, bɔbuɛ, bɔbuɛ kɔtɛ!” 

Budie Taatina 9 

1Amu na Katɔti ɔtu ɔlɔndi ɔ́vwi nwuna kakpɛɛ. Na lɛ́nu ɔtu ɔdi ka ɔ́nu ɔ́si katɔ 
aani lɛyabi úbayu kalɔ. Na Katɔti úte-nwu ɔyikun ɔni mɔɔbala kasuudikɔ ubu 
bonwu ɔmmɔ kenye. 

2Ɔtu ɔmɛni ɔ́lɛmi ubu bonwu ɔmɛni na uyɔ ɔ́lɛ ubu ɔmmɔ kemmo aani uyɔ ɔni 
mɔɔlɛ́ taasi lɛgyavonku bonwu lɛdi kemmo. Na ɔƒɛ bukeye ku kayaa kábla suu 
na uyɔ ɔmmɔ ɔsu. 

3Baalɔlɔ bani muubile edula badi báyu bási uyɔ ɔmmɔ kemmo bébo kalɔ, na 
Katɔti úte-ma ɔyikun aani ɔni na batamlukpa bebo kalɛ. 

4Na ɔ́su baalɔlɔ bammɔ ka batabla livete iye livo iye kugyii kɔdi kalala ntu 
bekyuli bani na Katɔti útese likpo na bana atɛntɛ. 

5Útete baalɔlɔ bammɔ ulu ka baya na ukyuli ɔdi ukpi, nsu babla-ma kalala na 
bebo abi na benu ɔlɛ abuli alɔ. Na ɔlɛ bunu ɔni nkya lɛbibo lɛmɛni kemmo ni, 
buse aani kalɛ na katamlukpa kaata. 

6Ɔƒɛni na abuli alɔ ammɔ kemmo ni, badubo kukpi bɔwia, nsu balákɛ-ku. 
Badubɔwia banii beekpi, nsu kukpi kɔdubo-ma bukeli. 

7Baalɔlɔ bammɔ bɔnu buse aani bapɔnkɔ bani nnye kagyumana bete kekpo. Na 
kɔbwa kɔni nálɛ sika ugyiedi kɔgabwa kubi-ma eli. Na bana anumi álɛ bekyuli 
anumi. 

8Bana lili linwini lise gyɔlɔɔ, na bana kenye kemmo anyi ese aani gyata anyi. 

9Na béti ala ani nse aani abuala lɛwu lɛni mɔɔgyumana kayi bákya. Na kɔku kɔni 
na bana avwi aabla ni, aaku aani kɛɛkɛ pii ɔni bapɔnkɔ báni béselaku kekpokɔ. 

10Baalɔlɔ bamɛni bebo lɛka ku akpɛlɛ aani batamlukpa kalɛ na bana lɛka lɛmɛni 
kemmo, na bebo ɔyikun ɔni na badubo buti bɔbla bekyuli kalala abuli alɔ. 

11Bebo ɔga ɔni ndi ɔtu ɔni mɔɔnu kasuudikɔ ubu bonwu ɔmmɔ lɛlɔ. Ɔtu ɔmmɔ 
lɛnyi na Hebri lɛdi kemmo ndi Abadon. Na Griki lɛdi kemmo ni, nwuna lɛnyi ndi 
Apolion ɔni kalɔ ndi Ɔkyulane. 

12Bɔbuɛ lɛla lideedi lɛ́vi. Na alakpa anyɔ ani ndanku bɔbwɛ inyɔ bɔni nébu ni, 
adubo bɔlɛ. 

13Amu na Katɔti ɔtu ɔkundi ɔ́vwi nwuna kakpɛɛ. Na línu lɛdi lɛdi ka lɛ́si sika 
ugyiedi lɛbi lɛni nnye Katɔti anumi ekpo ene ammɔ lɛlɔ lɛdubo. 

14Lɛdi lɛmmɔ lɛ́su Katɔti ɔtu ɔkundi ɔmmɔ ɔnini, “Táƒɛnimi batu ine bani na 
bényimi bése Euƒrate Ketu bonwu kudɔ!” 

15Amu na báƒɛnimi batu ine bamɛni bani na bényimi-ma bése mmɔ bete ka 
báƒɛnimi-ma na ɔdɔ ɔmɛni lɛlɔ na limeyi lɛmɛni kemmo na kɔbuli kɔmɛni 
kemmo na lɛkwa lɛmɛni tutuutu kemmo kalɛ na badu bayawine ƒui lɛkpa lɛtɛdi. 

16-17Ɔƒɛni na lɛla lɛni bédie bátina-mi mɛni kemmo ni, lɛ́nu bekpone pii bani nlie 
bapɔnkɔ lɛlɔ bésela kekpokɔ. Na básu-mi bana bumomo ɔni ndi bekyuli bɔka 
etili eti ene. Na abuala lɛwu lɛni mɔɔgyumana-ma kayi mmɔ égyie aani ogya, na 
eekeye aani ɛpu ku ogya atabi. Bapɔnkɔ bammɔ eli ese aani bagyata eli, na ogya 
ku uyɔ ku agyakpabi aalɛ́ taasi-ma inye kemmo. 

18Na alakpa atɛ ani ndanku kukpi na ási bapɔnkɔ bamɛni inye kemmo ɔsu ni, 
bekyuli lɛkpa lɛtɛdi sɔɔn békpi. 

19Ɔsika bapɔnkɔ bammɔ ɔyikun ɔkya bana inye ku lɛka kemmo. Bana lɛka libo 
eli aani balakpi kalɛ, na beeti taadu bekyuli. 

20Bekyuli bakladi bani ƒui nétekpi na alakpa atɛ ani ndanku kukpi mmɔ kemmo 
ni, béténwini kama bátákya ala ani na ama alati béti bana enu bábla bése béte 

lɛlɔ ka bataakpa. Ala amɛni adanku ayu ekpidi ku bana baƒiɔ bani na béti sika 
ugyiedi ku ɔƒualadi bávɔ ku kalɔ kemmo abuala ku atabi ku egyii ani na bánwi. 
Nsu ala amɛni ƒui ni, alánu na elenu na elesie muedi! 

21Bétenwini kayi na bana bekyuli bɔdu ku evo ala bɔbla kudɔ iye kɔsɔnɔ ala 
bɔbla ku kuyu kudɔ. 

Budie Taatina 10 

Katɔti Ɔtu Ɔda Kakunkɛ Blii Suɛ Kadi 
1Amu na lɛ́nu Katɔti ɔtu ɔyikune ɔbambadi ka ɔ́si katɔ ɔɔyu. Na ɔ́ka ɔ́mana-nwu 
aani kɔdi, na bukeye bɔ́ka bɔ́mana-nwu lili. Nwuna anumi eekeye aani ɔƒɛ kalɛ, 
na nwuna lɛgba lise aani akpa ani nnye kalɔ na aada aani ogya. 

2Kakunkɛ blii suɛ kadi kébimi kakya-nwu kɔnu. Na úti nwuna kɔdianu ɔgba 
únyene ɛpu lɛlɔ, na úti kɔmiinu ɔgba únyene kalɔ lɛlɔ. 

3Amu na údie lɛdi momoomo aani gyata kalɛ. Na ka ɔ́va ni, kayaa kábwɛ ogya 
ku kɔku bonwu maatɛ! 

4Ka línu kɔku bonwu kɔmɛni ni, líse kalɔ nnii muunweni lɛla lɛni na línu. Nsu 
lɛdi lɛdi lɛ́si katɔ na lɛ́su-mi lɛnini, “Ɔlɛka abɛla lɛla lɛni na énu na kɔku bonwu 
kɔmmɔ kemmo ese, na tenweni-nya.” 

5Amu na lɛ́nu ka ɔtu ɔni nnye kalɔ ku ɛpu lɛlɔ mmɔ ɔ́talaku kɔdianu kɔnu katɔ. 

6Na ɔ́kpali ala ɔ́lɔ Katɔti lɛnyi. Ɔ́lɔ Anwu ɔni nli ngba ɔ́si ɔƒɛni úsela ƒui ɔni nédie 
katɔ ku kalɔ ku ɛpu ku ala ani nkya-nya kemmo ƒui. Na ɔ́su ɔnini, “Katɔti ɔsɔ 
ulebile uwi! 

7Kabla kabɛdi kani na ɔ́su nwuna kenye bediene bani ndi nwuna kabla bablane 
ka kadubɔlɛ ni, kadubo kete lɛni si Katɔti ɔtu maatɛdi ɔmmɔ ɔ́vwi nwuna 
kakpɛɛ.” 

8Ɔmmɔ kama ni, lɛdi lɛni nátɛmiku-mi lɛ́si-ku katɔ mmɔ lɛ́sɔ lɛ́su-mi lɛnini, “Sie 
na atáƒɔ kakunkɛ kani nkya Katɔti ɔtu ɔni nnye ɛpu ku kalɔ lɛlɔ mmɔ kɔnu 
kemmo.” 

9Amu na lísie ɔtu ɔmmɔ kudɔ na lɛ́su-nwu nnii uti kakunkɛ kammɔ ute-mi. Amu 
na ɔ́su-mi ɔnini, “Ƒɔ, na eti-ka akun! Mɔɔsu-ɔ ka ɔdubo ɔdu bɔyu na ƒula kaƒɔ 
kemmo, nsu ɔdubɔyu-ɔ emini aani uwɔ na ƒula kenye kemmo.” 

10Amu na lɛ́ƒɔ kakunkɛ kammɔ, na lɛ́kun. Na ɔ́yu-mi emini na kenye kemmo. 
Nsu ka líbweli-ka lɛ́wɔlɔ ni, ɔ́yu ɔdu na mina kaƒɔ kemmo. 

11Nwuna kama ni, ɔtu ɔmmɔ ɔ́su-mi ɔnini, “Ɔlɛka asɔ esie anumi eteedie Katɔti 
litemi lɛni ndanku bekyuli lidu lidu na kalɔ pii lɛlɔ ku adi lidu lidu batɛmine ku 
baga pii lɛlɔ ete bekyuli.” 

Budie Taatina 11 

Katɔti Úte Kenye Bediene Inyɔ Ɔyikun 
1Ɔmmɔ kama ni, Katɔti úti ugyii ɔdi úte-mi ɔni nse aani lɛkɔkula. Na ɔ́su-mi 
ɔnini, “Sie na atákɔku mina kakpakɔ ku lɛbi lɛni lɛlɔ na baakpá na katɔ mmɔ, na 
aka bekyuli bani ƒui nkya mmɔ beemwi-mi. 

2Nsu takɔku keyi, ɔsika béti mmɔ béte bekyuli bani naaadi Yudaƒuɔ. Badubo 
mmɔ ku ɔma ɔmmɔ ƒui lɛgba butu bɔvi abuli aavlene-anyɔ. 

3Ndubute mina kenye bediene inyɔ ɔyikun na bedie-mi kenye na emeyi apim 
unwi ku emeyi eti alɔ ku leevu kemmo. Badubunyimi adala ani mɔɔtina ka 
beewulo kɔnyana na bekyuli alaekpidi ɔsu.” 

4Ɔkya Bunweni Kedee Ɔku kemmo ka nnɔ egyii anyɔ ku sika ugyiedi ligyii inyɔ 
lɛni lɛlɔ na asogya ɔsia ni, linye Kayawi Ƒui Unwoti anumi na katɔ. Na akpa anyɔ 
amɛni enye ete Katɔti kenye bediene inyɔ bamɛni. 

5Si ukyuli ɔdi ɔ́kya ɔkplu ɔnii ɔɔbla-ma kalala ni, ogya ɔdubo bɔlɛ bɔsi bana 
kenye kemmo na ɔkyula bekisine bammɔ. Na ukyuli biala ɔni mɔɔwia ɔnii ɔɔbla-
ma kalala ni, ulu ɔmmɔ lɛlɔ kani na ɔdubɔsia ukpi. 

6Bebo ɔyikun ka betile ɔnantu na ɔsɔ ulana na uwi ɔni kemmo na beedie Katɔti 
kenye mmɔ. Na bebo ɔyikun lɛnɔ na ntukpa ƒui lɛlɔ kalɛ na baya na bunwini 
ubugya. Na bebo ɔyikun lɛnɔ na baya na lɛlɛ lidu lidu libo kayawi ƒui lɛlɔ uwi 
biala na baayɔ́. 

7Ɔƒɛni si bédie Katɔti kenye báwɔlɔ ni, eƒiebuo ɔni nási ɔɔlɛ́ kasuudikɔ ubu 
bonwu ɔmmɔ kemmo ɔdubukpoku-ma na ɔdi-ma lɛlɔ na ɔdu-ma lɛnɔ. 

8Bana ɔlɔna ɔdubɔtɛ lɛblɔnu lɛlɔ na ɔma unengudi ɔni baalɔ na lɛsugba kemmo 
banii Egyipte iye Sodom. Mmɔ na bákana Blɔti bámana ugyii lɛlɔ. 

9Ama bani nási bekyuli ku kadi ku adi lidu ƒui akɔ ku kalɔ ƒui lɛlɔ ni, badubo 
bekyuli bamɛni ɔlɔna bɔnu emeyi atɛ ku kakɛ sɔɔn. Nsu badubuni na baláva-
ma. 

10Na bekyuli bani nlie kalɔ lɛlɔ badubo kubiti bɔkɛ na nkyuli inyɔ bammɔ kukpi 
ɔsu. Badubo limeyi bɔdi na bete lɛlɔ ala, ɔsika kenye bediene inyɔ bammɔ béti 
lɛbibo pii béboku kayawi bekyuli lɛlɔ. 

11Na emeyi atɛ ku kakɛ kama ni, ɔƒɛƒɛɛ ɔni muute ngba ɔ́si Katɔti kudɔ úbo na 
úduo-ma lɛlɔ kemmo na báta bénye. Na bani ƒui nánu-ma ni, liƒu lɛ́da-ma. 

12Mmɔ na kenye bediene inyɔ bammɔ bénu lɛdi bonwu lɛdi ka lɛ́si katɔ na lɛ́su-
ma lɛnini, “Bibo katɔ mɛni!” Ka bana bekisine baanu ni, bákɔ bésie katɔ na 
kemmo. 

13Kɔnakunwi ni, kalɔ bɔkunku kpakplaa bɔdi bɔ́lɛ na ɔma ɔmmɔ lɛkpa leevudi 
lɛ́bwɛ, na bekyuli mpim maatɛ békpi. Liƒu pim líƒie bekyuli bakladi, na bákɔliku 
Ati ɔni nkya katɔ lɛnyi katɔ! 

14Bɔbuɛ lɛla linyɔdi lɛ́vi, na lɛtɛdi lɛdubo lɛmmɔ kama bɔsia uwi klukui. 

Bávwi Kakpɛɛ Maatɛdi 
15Ɔmmɔ kama ni, Katɔti ɔtu maatɛdi ɔ́vwi nwuna kakpɛɛ. Na línu ka bekyuli pii 
báva na katɔ mmɔ básu banini, “Kayawi lɛga kadikɔ ƒui kénwini bula Unwoti 
Katɔti ku nwuna Ukyuli Ɔƒunadi kadi! Na ɔdubo lɛlɔ bɔdi ɔ́si ɔƒɛni úsela ƒui!” 

16Amu na benengu aavlanyɔ-ine bani nlie Katɔti anumi na bana agaboku lɛlɔ 
báyu bébi kalɔ na bémwi Katɔti. 

17Na baasu banini, “Blɔti ɔni mbo ɔyikun ƒui, ɔni nli na úlie, bɔɔgyá-a enu, ɔsika 
áƒɔ ƒula ɔyikun ubendi na ése kalɔ aadi lɛlɔ! 

18Bekyuli bani ƒui nátaƒɔ-ɔ bátadi ni, béti kɔnyi. Anwuɔsu ƒula kɔtu bɔni kúbo-
ma lɛlɔ. Ɔsika uwi údu ka atɛku bekyuli bekpine litemi. Ɔdi uwi ɔni na adubɔƒɔ 
kayu kabuni ete ƒula kabla bablane ku kenye bediene ku ƒula bekyuli ƒui. Na 
benengu ku banamu bani ƒui mɔɔbu-ɔ ni, adubɔƒɔ-ma kayu kabuni. Na 
adubɔkyula bekyuli bekpidi bani nádu ƒula bekyuli na kalɔ lɛlɔ!” 

19Amu na bálɛmi Katɔti kakpakɔ kedee, na bánu Bunyimi Adaka kedee ka use 
mmɔ. Na kayaa kábwɛ ogya ku kɔku bonwu. Na katɔ keedu taasia kama. Kalɔ 
kákunku, na etubankɛ áyu pii! 

Budie Taatina 12 

Uleku Ku Ukisine Ɔmmɔ 
1Amu na akɔla ala budie taatina bonwu adi áda álɛ kayaa. Na ɔƒɛ ɔ́ka ɔ́mana 
uleku ɔdi aani kɔdi kalɛ, na kɔbuli kɔkya-nwu lɛgba kalɔ. Na úbi ayabi leevu-
inyɔ kagabwa kadi lili. 

2Ɔda kaƒɔ. Na ka uwi údu ka ɔwɔ ni, ɔ́va momoomo ka uunú ɔlɛ ɔsu. 

3Amu na lɛ́nu akɔla ala bɔnu bɔbambadi lɛnɔ! Liƒu kɔlakpi bonwu kɔdi négyie 
geen kɔ́da kɔ́lɛ kayaa. Na kubo eli maatɛ ku ese leevu. Na kagabwa kebi-ku lili 
biala lɛlɔ. 

4Na kútiku kayaa ayabi lɛkpa lɛtɛdi ƒui ku nwuna ɔka úbo úbewi kalɔ lɛlɔ. Kunye 
uleku ɔmmɔ lɛtɔtɔ kalɛ na kuti ubi ɔni na uleku ɔmmɔ wawɔ ɔkun si ɔ́nya ɔ́wɔ-
nwu. 

5Na uleku ɔmmɔ ɔ́wɔ ɔnanabi ɔni madi kayawi ƒui lɛlɔ ku ɔyikun kpakplaa. Nsu 
Katɔti Kɔyu kúkpeli ubi ɔmmɔ kɔ́ƒɔ na kúti-nwu kúsienku Katɔti na nwuna 
lɛgaboku anumi. 

6Na uleku ɔmmɔ úkeli úsie ketele kemmo likpo lɛni na Katɔti ɔ́klibi úse-nwu. 
Mmɔ na badubo-nwu lɛlɔ bɔnu emeyi apim unwi eti alɔ ku leevu. 

7Amu na kekpo kálɛ na katɔ. Na Katɔti ɔtu unengudi ɔni ndi Mikael ɔ́tɔnku Katɔti 
batu bakladi na báta, na ama ku liƒu kɔlakpi kɔmmɔ ku kuna batu lɛnɔ békpo. 

8Nsu kɔlakpi kɔmmɔ kútakana-ma kenye bunye. Anwuɔsu básɔ bátakɛ keliekɔ 
kadi na katɔ mmɔ. 

9Na bábɔku liƒu kɔlakpi kɔmmɔ béboku kalɔ. Aku ndi kɔlakpi kɔkukudi bonwu 
kɔni baalɔ ukisine ɔmmɔ iye Satan, na ɔɔtɔ́lɔ kayawi kemodi ƒui. Bábɔku anwu 
ku nwuna batu ƒui bábava kalɔ lɛlɔ mɛni. 

10Ɔmmɔ kama línu lɛdi bonwu lɛdi na katɔ na lɛɛsu lɛnini, “Ɔƒɛni na Katɔti ngba 
bɔƒɔ ku nwuna ɔyikun ku lɛgadi lɛ́da lɛ́lɛ. Na nwuna Ukyuli Ɔƒunadi ɔmmɔ 
kenyekɔ lɛnɔ káda kálɛ. Ɔsika bábɔku baƒɔtaadine ukisine ɔmmɔ bálɛku katɔ 
mmɔ. Anwu muunye bula Katɔti anumi usien ku ɔƒɛ taawia baƒɔtaadine bammɔ 
litemi. 

11Bula banwani bádi-nwu lɛlɔ ɔkɛnku Koƒonu Ubi ubugya lɛlɔ ku litemi geen 
lɛni kenye bédie lɛlɔ. Ɔsika bénye kagyumana ka beti bana ngba bakpa. 

12Anwuɔsu lɛlɔ lɛyɔ amii bani nkya katɔ mmɔ ƒui! Nsu muute kalɔ ku ɛpu ala ƒui 
bɔbuɛ! Ɔsika Satan ɔ́ɔda ɔ́lɛ-mii lɛlɔ. Na úti kɔnyi geen, ɔsika ɔgyi ka uwi klukui 
kani nébu-nwu.” 

13Lebo lɛni na liƒu kɔlakpi kɔmmɔ kɔ́nu kɔ́ti ka bábɔku-nwu bábava kalɔ lɛlɔ ni, 
úse kalɔ ɔ́bi ɔ́siaku uleku ɔni náwɔ ubi ɔnanabi ɔmmɔ. 

14Amu na Katɔti úte uleku ɔmmɔ aasɛ bonwu avwi kalɛ na uveyi uteesie nwuna 
keliekɔ na ketele kemmo. Mmɔ na badubo-nwu bɔgyumana akwa atɛ ku kakɛ 
ɔsiku kɔlakpi kɔmmɔ kudɔ. 

15Ɔmmɔ kama ni, kɔlakpi kɔmmɔ kútuo ntu pii bɔdi bɔ́lɛku nwuna kenye 
kemmo kalɛ na bɔgba butéƒie uleku ɔmmɔ na butiku-nwu bɔtɔlɔku. 

16Nsu kalɔ kébunku uleku ɔmmɔ na kébimi kenye na káni ntu bɔni nálɛ bɔ́si 
kɔlakpi kɔmmɔ kenye kemmo ƒui. 

17Mmɔ ni, kɔlakpi kɔmmɔ kúti kɔnyi kɔ́kya uleku ɔmmɔ geen, na kɔ́gyu kɔ́tɔlɔ 
kúsie kútékpoku nwuna bawɔ bakladi bani muunú Katɔti litemi na beedie Yesu 
kenye. 

18Amu na kɔlakpi kukpidi kɔmmɔ kɔ́ƒɔ lɛlɔ kɔkya ɛpu kɔtu mmɔ. 

Budie Taatina 13 

Yohane Ɔ́nu Beƒiebuo Bekpidi Inyɔ Bammɔ 

1Ɔmɛni kama lɛ́nu eƒiebuo ɔdi ka ɔ́lɛ ɔ́si ɛpu kemmo ɔ́kɔ ɔɔlɛ́. Ubo eli maatɛ na 
ese leevu alɛ-nwu eli ammɔ lɛlɔ. Na lise biala lɛlɔ ni, kagabwa kebi. Na nwuna 
lili biala lɛlɔ ni, lɛnyi lɛdi lɛsia lɛni muudumi Katɔti. 

2Eƒiebuo ɔmmɔ use aani ebuoƒuala, na nwuna lɛgba lise aani kegiti lɛgba, na 
nwuna kenye kese aani gyata kenye. Liƒu kɔlakpi kɔmmɔ kúti kuna ɔyikun kúte 
eƒiebuo ɔmɛni ku kuna lɛgaboku ku kenyekɔ kenengudi. 

3Eƒiebuo ɔmmɔ lili linwi lɛ́tina aani si ɔ́ƒɔ ɔlɛ ɔni na ɔlɛka ukpi nka. Nsu ɔlɛ ɔmmɔ 
ɔ́ɔsa. Ɔmɛni ɔ́bla kayawi bekyuli ƒui dɛye dɛye, na basiaku eƒiebuo ɔmmɔ kama. 

4Bekyuli bátaalɛ akɔnkɔ teete kɔlakpi kɔmmɔ, ɔsika kúte eƒiebuo ɔmmɔ 
kenyekɔ kenengudi. Na bátaalɛ akɔnkɔ teete eƒiebuo ɔmmɔ lɛnɔ. Na baasu banii, 
“Ɔma nse aani eƒiebuo ɔmɛni? Na ɔma makana-nwu bukpoku? Ɔdi uuubo!” 

5Eƒiebuo ɔmmɔ ɔ́kɛ ɔyikun na ɔ́di ala lɛlɔ abuli aavlene-anyɔ, na ɔ́talaku lɛlɔ 
katɔ, na údumi Katɔti geen. 

6Úse kalɔ uuwida Katɔti lɛnyi ku nwuna keliekɔ ku bekyuli bani ƒui nlie-nwu 
kudɔ. 

7Ɔ́kɛ ɔyikun ka ukpo Katɔti bekyuli na ɔdi-ma lɛlɔ. Kaba biala ku bekyuli lidu ku 
adi ƒui ku ama bani nási kalɔ biala lɛlɔ béduo nwuna lɛlɔ bɔdi kalɔ. 

8Na bekyuli bani ƒui nlie kalɔ lɛlɔ badubɔlɛ akɔnkɔ bete-nwu, ntu bekyuli bani 
anyi na bénweni bákya ngba ɔku kemmo bése asa na Katɔti údie kayawi. Ngba 
ɔku ɔmmɔ ɔdi Koƒonu Ubi ɔni na béti bákpa ɔdi. 

9Si bibo atu ni, na binu! 

10Ukyuli ɔni na badubo buƒie ni, badubuƒie-nwu. Na ukyuli ɔni lɛnɔ na badubo 
bɔdu na ɔkɛɛ kenye lɛnɔ ni, badubo-nwu bɔdu. Ɔmɛni ɔsu ni, amii Katɔti bekyuli 
ɔlɛka binye lɛbibo biala kenye kpakplaa na bɛsiaku Blɔti ulu lɛlɔ. 

11Amu na lɛ́nu eƒiebuo ɔbambadi ɔni nálɛ ɔ́si kalɔ kemmo. Ese anyɔ alɛ-nwu lili 
aani koƒonubi, nsu ɔ́talaku lɛlɔ katɔ aani liƒu kɔlakpi kɔni muuƒwi. 

12Únye eƒiebuo udeedi ɔmmɔ kenye útaabla nwuna kabla. Na únye kayawi 
kammɔ ƒui lɛlɔ beliene lɛlɔ ka balɛ akɔnkɔ bete eƒiebuo udeedi ɔni ɔlɛ nása mmɔ. 

13Eƒiebuo unyɔdi ɔmɛni údie akɔla ɔ́tina-ma, na ɔ́ya na ogya muedi ɔ́si katɔ úbo 
kalɔ lɛlɔ na ukyuli biala anumi. 

14Ɔ́tɔlɔ bekyuli bani ƒui nlie kalɔ lɛlɔ na nwuna akɔla bɔbla ani na ɔ́bla ɔkɛnku 
eƒiebuo udeedi ɔmmɔ lɛlɔ ɔsu. Ɔ́ya na bekyuli bammɔ bése baƒiɔ badi béte lɛlɔ, 
na bávɔ-ma na bese aani eƒiebuo udeedi ɔni náƒɔ ɔlɛ ka bébeyi-nwu ɔkɛɛ nsu 
ɔmu uli ngba. 

15Eƒiebuo unyɔdi ɔmmɔ ɔ́kɛ ɔyikun ka ɔnwuna ngba ɔƒɛƒɛɛ ɔkya eƒiebuo baƒiɔ 
bani na bése béte lɛlɔ mmɔ kemmo kalɛ na ɔkana butemi, na ɔya na badu 
bekyuli bani ƒui naaadubo akɔnkɔ bɔlɛ bute-nwu. 

16Na eƒiebuo ɔmmɔ únye bekyuli ƒui lɛlɔ, banamu ku benengu, balakɛne ku 
bawabane ku bekyuli bani mɔɔbla bekyuli bamba kabla ku bani mɔɔbla ama 
alati kabla ka bese-ma likpo na bana kɔdianu kɔnu lɛlɔ iye bana atɛntɛ. 

17Ukyuli ɔdi biala ulakana na weye lɛla lɛdi wasiku ɔdi kudɔ iye uye lɛla lɛdi ute 
ukyuli bamba lɛnɔ si uuubo likpose lɛmmɔ. Na likpose lɛmmɔ nnye nte eƒiebuo 
ɔmmɔ lɛnyi iye bumomo bɔka bɔni nnye lɛnyi lɛmɛni kenye. 

18Ntu ebo lɛnunda asa na ala amɛni adubɔbla-a nwaa. Ukyuli ɔni makana ni, 
ɔwia bumomo bɔni nnye eƒiebuo ɔmɛni lɛnyi kenye kalɔ unu. Ɔsika bumomo 
bɔmɛni bɔdi bɔka bɔni nnye nte ukyuli lɛnyi. Na bumomo bɔmmɔ ndi 666. 

Budie Taatina 14 

Yohane Ɔ́nu Koƒonu Ubi Ku Nwuna Bekyuli 
1Ɔmɛni kama ni, lɛ́nu na budie taatina bɔmmɔ kemmo ka Koƒonu Ubi ɔmmɔ 
unye Sion Kɔbi lɛlɔ. Na bekyuli bani mabla aani mpim eti anyɔ ku aavlene-ine 
benye mmɔ. Na bekyuli bamɛni atɛntɛ ni, bénweni Koƒonu Ubi ɔmmɔ ku Ɔti 
lɛnyi básia. 

2Amu na línu lɛdi bonwu lɛdi lɛni nse aani ntu bɔni mɔɔgbá taayu lɛtakpɛ 
bonwu lɛdi lɛlɔ na lɛ́sɔ lɛ́lɛ aani si katɔ muudu ku kɔku bonwu. Lɛnɔ ni, use aani 
ɔnu na bagyane baagyá na lɛbentaa lɛlɔ. 

3Na nkyuli mpim eti anyɔ ku aavlene-ine bamɛni badi bekyuli bani na bédie 
básiku kayawi na bákɛ ngba bɔƒɔ. Na bana ƒui benye lɛgaboku ku Katɔti ngba 
batu ine bammɔ anumi ku benengu bammɔ anumi. Na béteedie ɔnu ɔwɔdi ɔni 
na ama lɛti pɛ kani nákana-nwu bɔtɛya. 

4Ama ndi bekyuli bani náda lɛlɔ sɛɛn. Na bana lɛlɔ lilese lɛlɔ na lɛsɔnɔdi ala lɛlɔ 
ɔsu. Ama mɔɔsiaku Koƒonu Ubi ɔmmɔ likpo biala na úsela. Ama na bédie bálɛku 
bayawine ƒui akɔ. Na ama ndi bekyuli bedeedi bani na béti béte Katɔti ku 
Koƒonu Ubi ɔmmɔ. 

5Likpidi lɛɛɛma bekyuli bamɛni lɛlɔ, na ɔkɔ lɛla lɛdi lɛɛɛda-ma. 

Yohane Ɔ́nu Katɔ Batu Ine Badi 
6Ɔmmɔ kama lɛ́nu Katɔti ɔtu ɔbambadi ɔdi ka úveyi ɔɔví kayaa katɔ katɔ ku 
litemi buni lɛni nse nte uwi biala. Litemi lɛmmɔ lɛsa na úbo úbakɔ ute bekyuli 
bani nlie kayawi kamɛni lɛlɔ. Na ama ndi kalɔ biala lɛlɔ bekyuli ku kaba biala ku 
adi ƒui batɛmine ku bekyuli lidu ƒui. 

7Ɔ́su ku lɛdi bonwu ɔnini, “Bɛbu Katɔti na bɛkɔliku-nwu lɛnyi katɔ! Ɔsika nwuna 
uwi údu ka ɔtɛku bayawine ƒui litemi. Bimwi anwu ɔni nábla katɔ ku kalɔ ku 
ɛpu ku ntukpa ƒui!” 

8Katɔti ɔtu unyɔdi ɔsia udeedi kama na ɔɔva momoomo ɔnini, “Úbuli! Babilon 
bonwu ɔmmɔ úbuli geen! Kayawi bekyuli ƒui báni ɔma ɔmmɔ alaekpidi bɔbla 
békpi aani ntɛ. Na ɔ́tɔlɔ-ma aani kalɛ na ɔyalɛ ɔɔtɔ́lɔ bekyuli taatákya likpidi 
kemmo.” 

9Katɔti ɔtu ɔbambadi ɔsia bammɔ kama na ɔɔva ku lɛdi momoomo ɔnini, 
“Bekyuli bani mɔɔlɛ akɔnkɔ teete eƒiebuo ɔmmɔ ku nwuna baƒiɔ bani na bávɔ 
béte lɛlɔ ni, ama náƒɔ eƒiebuo ɔmmɔ likpose na bana atɛntɛ iye kɔnu. 

10Ama na Katɔti ɔdubɔya na bani nwuna kɔnyi lɛbibo ɔɔƒɛɛ ku ɔdu kati kati! 
Ogya ku ogya atabi adubo-ma bɔkyula na Katɔti batu kedee ku Koƒonu Ubi 
anumi. 

11Na ogya ɔni mɔɔkyula-ma uyɔ ɔdubɔkɔ uteesie katɔ uwi ƒui. Na usien ku ɔƒɛ 
ni, bekyuli bamɛni balákɛ bɔnwuna! Ɔsika ama mɔɔlɛ akɔnkɔ teete eƒiebuo 
ɔmmɔ ku nwuna baƒiɔ, na báƒɔ nwuna lɛnyi likpose. 

12“Ɔmɛni ɔsu ɔlɛka amii Katɔti bekyuli bani mɔɔdi Katɔti litemi lɛlɔ na bɛsiaku 
Yesu kama ulu lɛlɔ ni, binye lɛbibo kenye kpakplaa.” 

13Ɔmmɔ kama línu lɛdi lɛdi ka lɛ́si katɔ na lɛɛsu lɛnini, “Nweni ala amɛni. 
Bekyuli bani na lɛlɔ lɛdubɔyɔ-ma ndi bani ndubukpi ka básiaku Blɔti kama ɔ́si 
ɔƒɛni úsela ɔsu.” Na Katɔti Kɔyu kɔɔtuna kɔnini, “Ɛɛn, badubɔkɛ bɔnwuna! Na 
badubɔkɛ bana kabla kɔsia!” 

Baasála Kayawi Bekyuli 
14Ɔmmɔ kama ni, lɛ́nu ƒututuu ɔdi. Na lɛ́nu ka ukyuli ɔni nálɛ Ukyuli Ɔyawine 
Ubi ulie ɔmmɔ lɛlɔ, na sika ugyiedi kagabwa kebi-nwu lili. Na ɔda lɛsaka. 

15Amu na ɔtu ɔbambadi ɔ́lɛ ɔ́si kakpakɔ mmɔ na ɔ́va ku lɛdi momoomo ɔɔsu 
ukyuli ɔni nlie ɔmmɔ lɛlɔ ɔnini, “Awɔ, sala Katɔti bekyuli lɛku kayawi aani kalɛ 
na beeti lɛsaka taanwa edula. Ɔsika uwi údu ka basala-ma bete-nwu.” 

16Amu na ukyuli ɔni nlie lɛlɔ mmɔ ɔ́sala-ma na kalɔ kammɔ lɛlɔ ƒui. 

17Ɔmmɔ kama lɛ́sɔ lɛ́nu Katɔti ɔtu ɔbambadi ka ɔ́si Katɔti kakpakɔ mmɔ ɔ́yu úbo, 
na anwu lɛnɔ ɔ́da asɔsɔ ɔni mbo ɔbi. 

18Na ɔtu ɔbambadi lɛnɔ ɔ́si Katɔti lɛbi lɛmmɔ kudɔ úbo. Na anwu ndi ɔni mɔɔdi 
ogya lɛlɔ. Ɔtu ɔmmɔ ɔ́va ku lɛdi momoomo na ɔ́su Katɔti ɔtu ɔni nda asɔsɔ mmɔ 
ɔnini, “Awɔ, sala bekyuli bekpidi lɛku kayawi aani kalɛ na beeti asɔsɔ ɔni mbo 
ɔbi teede egyiibi. Ɔsika uwi údu ka basala-ma.” 

19Anwuɔsu Katɔti ɔtu ɔmmɔ ɔ́sala bekyuli bammɔ na kayawi lɛlɔ, na úti-ma 
útéwi kesii kani na Katɔti ɔdubɔni-ma kɔtu aani ebi ani béde béwi ntɛ kablakɔ. 

20Na ɔ́ni-ma kɔtu na ɔma ɔmmɔ kabanye aani kalɛ na baamana ntu teedie ebi 
ammɔ kemmo. Na ubugya ɔ́gba ɔ́si mmɔ, na ɔ́ƒɔ kalɛkɛ kammɔ ƒui. Na ubugya 
ɔmmɔ bɔgyu ɔdubudu ukyuli limɔ. 

Budie Taatina 15 

Katɔ Batu Badi Bada Lɛbibo Maatɛ 
1Na lɛ́sɔ lɛ́nu akɔla budie taatina bonwu bɔbambadi na katɔ bɔni nábla-mi kalɛ 
kadi. Lɛ́nu batu maatɛ ka bada lɛbibo maatɛ lɛni ndi lɛbibo maatɛ likplodi. Ɔsika 
ɔmɛni kemmo na Katɔti kɔnyi kúdu kɔ́wɔlɔ. 

2Na lɛ́nu kalɔ kani nwi aani ɛpu na use kede kede aani asogya kani kemmo na 
ogya ɔɔda. Na ɛpu ɔmmɔ amadɔ ni, bekyuli benye beedie lɛnu na baagyá 
lɛbentaa lɛni na Katɔti úte-ma. Ama nádi eƒiebuo ɔmmɔ ku nwuna baƒiɔ ku 
bumomo bɔni nnye nte nwuna lɛnyi lɛlɔ. 

3Na lɛnu lɛni na beedie mmɔ ni, lɛdi Mose ɔni ndi Katɔti kabla ɔblane ku Koƒonu 
Ubi ɔmmɔ lɛnu. Na beedie banini, “Blɔti ɔni mbo ɔyikun ƒui, ƒula ala bɔbla 
ébomo, na bulakana-nya kalɔ bunu. Na ƒula ablala ese siin, na ƒula etemila adi 
litemi geen. Awɔ ndi Uwi Ƒui Ɔga. 

4Ɔma makana-a anumi bunye na ulayia awɔ Blɔti, na uleti bumwi ulete ƒula 
lɛnyi? Ɔsika awɔ lɛti nse kedee, na kalɔ ƒui bekyuli badubo babakya-a lili kalɔ. 
Ɔsika bédie bátina ka aabla lɛla biala ulu siin lɛlɔ.” 

5Ɔmɛni kama ni, lɛ́nu ka bálɛmi kakpakɔ kedee na katɔ. Na adaka ɔni kemmo na 
Katɔti bunyimi bɔkya ni, use mmɔ. 

6Na Katɔti batu maatɛ bani nda lɛbibo maatɛ bammɔ bálɛ bási Katɔti kakpakɔ 
mmɔ. Na bakya lɛwu lɛƒualadi lɛni muukeye na sika ugyiedi kɔbuli kɔ́da 
kɔ́mana-ma kayi. 

7Amu na ngba batu ine bammɔ kemmo unwi úti sika ugyiedi kɔlaku kɔni na 
Katɔti ɔni nli ngba uwi ƒui kɔnyi kúyi úte batu maatɛ bammɔ. 

8Na Katɔti kakpakɔ kammɔ kemmo kéyi ku uyɔ ɔni nási Katɔti ɔyikun ku bukeye 
kemmo. Na ukyuli biala ulakana kakpakɔ kammɔ kemmo buduo, amu ntu batu 
maatɛ bammɔ béti lɛbibo maatɛ lɛmmɔ béboku kayawi báwɔlɔ. 

Budie Taatina 16 

Béwilimi Katɔti Kɔnyi Kɔlaku Maatɛ Béwi Kayawi Lɛlɔ 
1Amu na línu lɛdi bonwu lɛdi ka lɛɛtɛmi taasiku Katɔti kakpakɔ mmɔ úte batu 
maatɛ bammɔ ɔnini, “Bisie na bitéwilimi Katɔti kɔnyi kɔlaku maatɛ kɔmmɔ biwi 
kayawi lɛlɔ!” 

2Amu na Katɔti ɔtu udeedi úsie na útéwilimi nwuna kalaku úwi kayawi lɛlɔ. 
Ɔmmɔ ɔ́ya na alɛbi álɛ éwi bekyuli bani mbo eƒiebuo ɔmmɔ likpose na baalɛ 
akɔnkɔ teete nwuna baƒiɔ mmɔ lɛlɔ. 

3Amu na Katɔti ɔtu unyɔdi úwilimi nwuna kalaku úwi ɛpu kemmo, na ntu 
bɔmmɔ búnwini ubugya aani ɔni nkya ukpine. Na lɛla biala lɛni mbo ngba na 
lɛkya ɛpu kemmo mmɔ líkpi. 

4Amu na ɔtu ɔtɛdi úwilimi nwuna kalaku úwi ntukpa ku abiɔ ƒui kemmo na 
búnwini ubugya. 

5Amu na línu ka ɔtu ɔni mɔɔnu ntukpa lɛlɔ ɔ́su ɔnini, “Awɔ ɔni nli na élie ni, awɔ 
nse kedee. Ɔsika átɛ etemila amɛni ƒui na ulu siin lɛlɔ. 

6Bekyuli bamɛni nádu ƒula bekyuli ku kenye bediene. Anwuɔsu na éte-ma 
ubugya ukpidi ɔmɛni na báni. Lɛla lɛni námanku-ma na baaƒɔ́!” 

7Amu na línu lɛdi lɛni nási Katɔti lɛbi lɛmmɔ kudɔ ka lɛ́su lɛnini, “Blɔti ɔni mbo 
ɔyikun ƒui, ƒula litemi bɔtɛ buse siin, na ƒula etemila adi litemi geen.” 

8Ɔmmɔ kama ni, ɔtu unedi úwilimi nwuna kalaku úwi ɔƒɛ lɛlɔ na béte kuƒi ka 
nwuna ogya ɔkyula bekyuli. 

9Na bekyuli bákywi ɔ́si ogya liwulu kpakplaa lɛmmɔ ɔsu. Na béwida Katɔti lɛnyi, 
ɔsika nwuna ɔyikun ɔsu na lɛbibo lɛmɛni líbo-ma lɛlɔ. Nsu ɔmɛni kama ƒui ni, 
bétenwini kama bátakya bana ekpidi na bemwi Katɔti. 

10Amu na ɔtu ɔlɔndi úwilimi lɛla lɛni nkya nwuna kalaku kemmo úwi eƒiebuo 
ɔmmɔ lɛgaboku lɛlɔ. Na kalɔ kani lɛlɔ na eƒiebuo ɔmmɔ ɔɔdi lɛga ƒui kábla suu 
kɔnakunwi! Na bekyuli baadu anyi na lɛbibo ɔsu. 

11Na bekyuli bammɔ béwida Katɔti, ɔsika bana alɛbi áya na beenú ɔlɛ geen! Nsu 
bátada bana alaekpidi bɔbla bátaya. 

12Ɔmmɔ kama ni, ɔtu ɔkundi úwilimi lɛla lɛni nkya nwuna kalaku kemmo úwi 
Euƒrate Ketu kebendi kammɔ kemmo. Na ketu kammɔ kákwii kalɛ na baga bani 
nási ɔƒɛ katukɔ bakɛ kavinkɔ. 

13Amu na lɛ́nu ayu ekpidi atɛ ani nálɛ aani bapɔtɔlɔ ka bási baalɛ́ liƒu kɔlakpi 
kɔmmɔ kenye ku eƒiebuo udeedi ɔmmɔ kenye ku eƒiebuo unyɔdi ɔni baalɔ ɔkɔ 
kenye udiene kenye kemmo. 

14Ayu ammɔ ndi ukisine ayu ekpidi ani muudie akɔla taatina. Na ayu atɛ amɛni 
muusié kayawi baga ƒui kudɔ kalɛ na basala lɛlɔ na bekpo Katɔti bekyuli na 
Katɔti ɔni ndi Ɔyikune Ƒui limeyi linengudi lɛmmɔ lɛlɔ. 

15“Binu! Ami Yesu ndubo bɔda bɔlɛ-mii lɛlɔ kɔnakunwi aani uyune kalɛ! Lɛlɔ 
lɛdubɔyɔ ukyuli ɔni nnye kagyumana na ɔda adala ani mɔɔtina ka use siin uwi 
biala kemmo, kalɛ na ulakɛ kasɔngya ku kɔƒa na kadi akɔ!” 

16Amu na ayu ekpidi ammɔ ásala baga bammɔ na likpo lɛni baalɔ na Hebri 
kemmo bani Armagedon. 

17Amu na Katɔti ɔtu maatɛdi úwilimi lɛla lɛni nkya nwuna kalaku kemmo úwi 
kayaa. Na lɛdi bonwu lɛdi lɛ́ku lɛ́si lɛgaboku kudɔ na Katɔti kakpakɔ mmɔ, na 
lɛɛsu lɛnini, “Ɔ́sa!” 

18Na kayaa kábwɛ ogya ku kɔku bonwu, na katɔ keedu taasia kama! Na kalɔ 
kaakunku ɔni na kalɔ bɔkunku bɔmmɔ udu bútalɛ kudii ɔ́si uwi ɔni na Katɔti 
údie ukyuli! 

19Na ɔma unengudi ɔmmɔ ɔ́bwɛ úle akpa atɛ, na lɛma linengudi lɛkladi lɛni nkya 
kayawi ekpo ƒui lɛ́bwɛ ƒui. Mmɔ ni, Katɔti únyimo Babilon ɔma unengudi ɔmmɔ 
ekpidi na ɔ́ya na ɔ́ni nwuna kɔnyi lɛbibo ɔɔƒɛɛ ɔmmɔ ƒui. 

20Na ntuntɛ kɔlɔ ku abi ani ƒui nkya ni, áyii ákya. 

21Etubankɛ bonwu adi aani atakpɛ áyu ási kayaa ábaƒiɛmi bekyuli, na béwida 
Katɔti ɔ́si ɔgbankpi ɔmɛni ɔsu. 

Budie Taatina 17 

Katɔti Ɔdubo Ɔyalɛ Unengudi Ɔmmɔ Kɔtu Bɔni 
1Amu na batu maatɛ bani nda kɔlaku kɔmmɔ kemmo unwi úbo-mi kudɔ na ɔ́su-
mi ɔnini, “Bo, na lɛtina-a kalɛ na badubo ɔyalɛ ɔni náƒɔ lɛnyi mmɔ kɔtu bɔni. 
Anwu ndi ɔma unengudi ɔni na bátu bényene ntukpa pii kudɔ. 

2Na kayawi baga bákya béteesie teesie ɔma ɔmmɔ kemmo aani kalɛ na banana 
beesié ɔyalɛ kudɔ. Na ɔma ɔmmɔ ekpidi bɔbla bɔ́ƒɔ kayawi bekyuli lɛlɔ kemmo 
aani kalɛ na baaní ntɛ teekpi.” 

3Ɔtu ɔmmɔ ɔ́kpanku-mi úsienku ketele kemmo na kɔyu kemmo. Mmɔ na lɛ́nu 
uleku ɔdi ka ulie eƒiebuo ugyiedi lɛlɔ. Na bénweni anyikpi ani muudumi Katɔti 
ƒui básia eƒiebuo ɔmmɔ lɛlɔ. Na eƒiebuo ɔmmɔ mbo eli maatɛ ku ese leevu. 

4Uleku ɔmmɔ unyimi adi otondi ku egyiedi na úti sika ugyiedi ku asɛɛ ku aseebi 
ɔ́klibi lɛlɔ. Na ɔda sika ugyiedi ɔɔƒɛɛ ɔdi ɔni kemmo na ala ani na Katɔti ukisi na 
eesé lɛlɔ éyi tɛtɛɛtɛ ɔkɛnku nwuna lɛyalɛ ala bɔbla ɔsu. 

5Na nwuna lɛtɛntɛ ni, bénweni lɛsugba lɛnyi lɛdi básia. Babilon, Ɔma Unengudi. 
Bayalɛ Ƒui Uni Ku Ekisila Ƒui Uni. 

6Amu na lɛ́nu ka uleku ɔmmɔ úkpi ntɛ na Katɔti bekyuli bani ubugya na ɔ́ni ku 
bani na ɔ́du ɔsika benye Yesu kama kpakplaa ɔsu. Uwi ɔni na lɛ́nu-nwu ni, ɔ́bla-
mi kalɛ kadi. 

7Amu na ɔtu ɔmmɔ úye-mi ɔnini, “Bi ɔsu na ɔ́bla-a kalɛ kadi? Ndubudie lɛsugba 
lɛmɛni kalɔ lite-ɔ. Lɛkɛnku uleku ɔmmɔ ku eƒiebuo ɔni lɛlɔ na uleku ɔmmɔ ulie 
mmɔ lɛlɔ. Na eƒiebuo ɔmmɔ mbo eli maatɛ, na ese leevu alɛ eli ammɔ lɛlɔ. 

8Eƒiebuo ɔmmɔ ni, úlie ngba dii, nsu ɔsɔ uuubo. Na ɔdubo bɔlɛ bɔsi kasuudikɔ 
ubu bonwu ɔmmɔ kemmo, na usie na Katɔti ɔyila-nwu udu ƒui. Na bekyuli bani 
nli kayawi lɛlɔ na bétenweni-ma anyi bátakya ngba ɔku kemmo asa na Katɔti 
údie kayawi ni, ɔdubo-ma bɔbla kalɛ kadi si banu eƒiebuo ɔmmɔ. Ɔsika úlie ngba 
dii, nsu ɔsɔ uuubo, na ɔsɔ ɔdubo bɔda bɔlɛ. 

9“Asa na ukyuli wenu lɛsugba lɛmɛni kalɔ ni, amu ntu ubo lɛnunda. Eƒiebuo eli 
maatɛ ku uleku ɔyalɛ ɔmmɔ benye bete ɔma ɔni bátu bálɛ abi maatɛ lɛlɔ. Na eli 
ammɔ lɛnɔ enye ete baga maatɛ badi. 

10Baga ɛlɔ bádi lɛga bávi, na unwi ɔmu ɔɔdi lɛga, na ɔkladi anwu útadi tɔ lɛga. 
Nsu si úbo ni, ɔdubo lɛga bɔdi uwi klukui ɔdi kani. 

11Eƒiebuo ɔni nélie ngba dii nsu ɔsɔ uuubo mmɔ ni, anwu ndi ɔga maanedi. Na 
nwuna udu use aani baga maatɛ bammɔ kalɛ, na ɔdubo busie na Katɔti ɔyila-
nwu udu ƒui. 

12“Na ese leevu ani na ánu mmɔ ni, adi baga leevu bani nétese tɔ kalɔ ku lɛga 
bɔdi. Nsu badubo-ma kuƒi bute uwi klukui na badi lɛga ku eƒiebuo ɔmmɔ. 

13Baga leevu bamɛni ƒui bada kasusu kenwi, na beeti bana ɔyikun ku kenyekɔ 
teete eƒiebuo ɔmmɔ. 

14Na badubɔta na bekpoku Koƒonu Ubi ɔmmɔ. Nsu Koƒonu Ubi ɔmmɔ ku nwuna 
bekyuli baƒunadi ku nwuna baƒɔtaadine geen badubo-ma lɛlɔ bɔdi. Ɔsika anwu 
ndi Blɔti ɔni ndi Bati Ƒui Ɔti ku Baga Ƒui Ɔga.” 

15Amu na ɔtu ɔmmɔ ɔ́su-mi ɔnini, “Ntukpa bɔni kudɔ na ánu ka ɔyalɛ ɔmmɔ ulie 
ni, amu nnye nte kalɔ ƒui bekyuli ku bani nkya kaba ku kadi ku kalɔ ku adi ƒui 
kemmo. 

16Ese leevu ani nnye nte baga bani na ánu ku eƒiebuo ɔmmɔ ni, badubukisi ɔyalɛ 
ɔmmɔ. Na badubo ala ani nse-nwu ƒui bɔƒɔ bɔsiku-nwu kudɔ na ɔsɔ ɔkɛ utaavi 
kasɔngya. Badubo-nwu lɛna bɔkun na bakyula lɛni nébu. 

17Ɔsika Katɔti úti ɔ́kya-ma kayi kemmo kalɛ babla lɛla lɛni na anwu Katɔti 
ɔɔwia. Na bénu lɛlɔ kalɔ ka beti bana ɔyikun bete eƒiebuo ɔmmɔ na ɔdi lɛga uti 
utédu ka Katɔti etemila ani na ɔ́su úse ébo-nwu kemmo lɛni. 

18Uleku ɔni na ánu mmɔ ni, anwu unye ute ɔma unengudi ɔni mbo ɔyikun na 
kayawi baga ƒui lɛlɔ.” 

Budie Taatina 18 

Yohane Únu Ka Babilon Úbuli 
1Ɔmmɔ kama ni, lɛ́nu Katɔti ɔtu ɔdi ka ɔ́si katɔ mmɔ ɔɔyu ɔdubo kalɔ. Na ubo 
kenyekɔ geen, na nwuna bukeye bɔ́ƒɔ kalɔ lɛlɔ ƒui. 

2Amu na ɔ́va ku lɛdi momoomo ɔnini, “Úbuli o-o! Babilon ɔni náƒɔ lɛnyi geen 
mmɔ úbuli! Na ɔ́ta únwini ayu ekpidi ƒui kabɛkɔ. Mmɔ na ayu ekpidi ku begbini 
ku baasɛ bani muusé lɛlɔ ƒui bakya. 

3Ɔsika Kayawi bekyuli ƒui báni ɔma ɔmmɔ alaekpidi bɔbla békpi aani ntɛ. Na 
ɔ́tɔlɔ-ma aani kalɛ na ɔyalɛ ɔɔtɔ́lɔ bekyuli taatákya likpidi kemmo. Kalɔ lɛlɔ baga 
ƒui beesié ɔma ɔmmɔ teebo aani kalɛ na banana beesié ɔyalɛ kudɔ. Na kalɔ ƒui 
beyedine benengudi bénwini balakɛne ɔkɛnku bana liyedi na ɔma ɔmmɔ ɔni 
néyi ku akɛla ani ndanku adikpi bɔdi.” 

4Na línu lɛdi bamba ka lɛ́si katɔ mmɔ na lɛɛsu lɛnini, “Mina bekyuli, bɛvi bɛlɛ 
ɔma ɔmmɔ kemmo kalɛ na bilabla ekpidi ani na ɔɔbla, na ɔgbankpi ɔni mebo 
nwuna bekyuli lɛlɔ ulebo amii lɛnɔ lɛlɔ! 

5Ɔsika ɔma ɔmmɔ ekpidi éemomo na ákuku étédu katɔ, na Katɔti únyimo 
udunkpi ala ani ƒui na nwuna bekyuli bábla. 

6Amii Katɔti batu ni, bɛƒɔ-ma kayu na lɛla lɛni na bábla Katɔti kenye. Na bɛƒɔ-
ma kayu kammɔ akpa anyɔ na bana ablala kenye. Ala ani na ɔma ɔmmɔ ɔ́sala 
aani ɔdu ala na ɔɔƒɛɛ kemmo úte bekyuli na báni ni, bɛsala ɔdu ɔmmɔ akpa anyɔ 
na ɔɔƒɛɛ ɔmmɔ kani kemmo na bite nwuna bekyuli na bani! 

7Na kalɛ na ɔma ɔmmɔ ɔ́kɔliku lɛlɔ katɔ na nwuna adikpi bɔdi akɛla kenye ni, 
bɛya na ubo abi na uwulo utédu ekpidi ammɔ kenye. Ɔsika ɔma ɔmmɔ use aani 
uleku ɔni násu na nwuna kayi kemmo ɔnini, ‘Uleku Ɔga na ndi, na nlie mina 
lɛgaboku lɛlɔ. Lɛɛɛdi ukpinele, na lɛɛɛdubo kɔnyana kɔdi lɛnɔ buwulo kudii!’ 

8Anwuɔsu ɔgbankpi ɔdubuƒie-nwu ɔva limeyi linwi. Na ɔdubuduo ɔlɛ ku 
kɔnyana buwulo ku kɔka lɛnɔ kemmo. Na ogya ɔdubo-nwu bɔkyula, ɔsika Katɔti 
úbomo na anwu ndubɔtɛku-nwu litemi. 

9“Na kalɔ lɛlɔ baga bani muusié ɔma ɔmmɔ teebo taabla ekpidi na békeli 
basiaku adikpi bɔdi akɛla kama na mmɔ ni, badubo keku ku kɔnyana buwulo na 
ɔma ɔmmɔ lili si bánu uyɔ ka ɔɔkɔ́ katɔ uwi ɔni na ɔɔkywí. 

10Baga bamɛni badubunye ɔgyu kakaaka bataanu ala amɛni, ɔsika baayia ka 
ɔma ɔmmɔ lɛbibo lɛmmɔ udu lɛdububo-ma lɛlɔ. Na badubɔsu banini, “ ‘Bɔbuɛ! 
Bɔbuɛ! Ɔma ɔni mbo ɔyikun! Babilon, ɔma bonwu ɔmmɔ! Ɔdɔ bubo unwi 
kemmo kani na ƒula kɔtu bɔni kɔ́da kɔ́lɛ-ɔ lɛlɔ!’ 

11“Mmɔ ni, kalɔ ƒui beyedine benengudi béwulo keku ku kɔnyana, ɔsika basɔ 
beeebo ukyuli ɔni meye-ma ala. 

12Ka ala beyene basɔ beeebo ɔsu ni, bana sika ugyiedi ku ɔƒualadi ku aseebi ku 
asɛɛ ani náƒɔ kuye ébo kalɔ. Na bana adi abuni egyiedi ku aƒualadi ku ana lidu 
ébo kalɔ. Na egyii ani muunwenyi ƒɛƒɛɛ ku ala ani ƒui na béti ɔtunkpɛ bábla lɛnɔ 
ébo kalɔ. Lɛni kani na use ute ala ani na bábla ku egyii ani náƒɔ kuye ku abuala 
ani muukeye ku ani neeekeye ku atabi ani náƒɔ kuye lɛnɔ. 

13Na evete ani muudie nnɔmii ƒɛƒɛɛ ku kutu akyala lidu lidu ku klobo ku oloƒui 
ku ugyulo ƒɛƒɛɛ lɛnɔ kuye kúbo kalɔ. Ntɛ ku nnɔ ku ɔlaaƒɔ ku edula ebi lɛnɔ ébo 
kalɔ. Na balakɛ bekyuli bani na beye bana ɔmantɛ bakɔ ku baƒonu ku bapɔnkɔ 
ku kɛɛkɛ ɔni na bapɔnkɔ baaní ku bekyuli bani na béƒie betéye kalɛ na 
badubɔbla akpala lɛnɔ ƒui. 

14“Na básu banini, ‘Babilon! Ala abuni ani ƒui na áyɔ ka akɛ ni, anya nálɛ-ɔ enu 
kemmo mɛni. Na ƒula ebiti akɛla ku lɛkɛ ni, áyila-nya na asɔ aaadubo-nya bɔnu 
kudii.’ 

15Beyedine bani mbo eyedila ani na beeti taakɛ lɛkɛ taasiku ɔma ɔmmɔ kudɔ 
mɛni ni, badubunye ɔgyu kakaaka na bewulo keku ku kɔnyana momoomo 
banini, 

16“ ‘Bɔbuɛ! Bɔbuɛ! Uwi ɔdi kemmo ni, ɔma bonwu ɔmmɔ úyi ku adiƒuala abuni 
ku adi ani nse ƒuƒuu ku egyiedi. Na báklibi ɔma ɔmmɔ ku sika ugyiedi ku aseebi 
ku asɛɛ ani náƒɔ kuye éyi tɛtɛɛtɛ! 

17Nsu ɔdɔ bubo unwi kemmo kani na akɛla amɛni ƒui ébie!’ “Na lɛkɔlɔ libendi 
bakane ku bekyuli bani ngyi ketu lɛlɔ kabla kaduɛ ku bani ƒui mɔɔdi kuye na ntu 
anumi mmɔ bénye ɔgyu kakaaka. 

18Na báva momoomo uwi ɔni na bánu uyɔ ɔni mɔɔkɔ́ katɔ taasi ɔma bonwu ɔni 
mɔɔkywí mmɔ kemmo banini, ‘Ɔma bonwu ɔmani nsɔ nse aani ƒula kalɛ?’ 

19Amu na béti enu béwi lili na béwulo kɔnyana geen na básu banini, “ ‘Bɔbuɛ, 
bɔbuɛ na buute ɔma unengudi ɔmɛni. Kesii kani na bekyuli bani mbo lɛkɔlɔ 
bonwu na beesiénku-ni ntu anumi bákɛ bana lɛkɛ! Ɔdɔ bubo unwi kemmo kani 
ni, lɛla biala líbie! 

20Amii bani nkya katɔ ƒui lɛlɔ lɛyɔ-mii. Na amii Katɔti bekyuli ƒui ku batalane ku 
Katɔti kenye bediene ni, lɛlɔ lɛyɔ-mii! Ɔsika Katɔti ɔ́tɛku ɔma ɔmmɔ litemi na 
lɛla lɛni na ɔ́bla-mii ɔsu!’ ” 

21Ɔmmɔ kama ni, Katɔti ɔtu ɔyikune ɔdi úti lɛtabi lɛdi nse aani kukɔ bonwu kɔdi 
úbo ɔ́kya ɛpu kemmo na ɔɔsu ɔnini, “Lɛni na Katɔti ɔdubo Babilon ɔma bonwu 
ɔmɛni bubo butáƒiɛmi kalɔ momoomo ɔni na basɔ balanu-nwu kudii. 

22Na ɔbentaa ku lɛnu bediene ku atoloyii ku kɔkpɛɛ bavwine ni, basɔ belénu-
ma kɔku kudii na ƒula kemmo. Enu kabla ɔblane biala 

ɔ́sɔ ulabla nwuna kabla na ƒula kemmo. Na basɔ belénu kukɔ kɔdi kɔku na ƒula 
kemmo. 

23Na basɔ balanu asogya bukeye bɔdi na ƒula kemmo kudii. Na basɔ belénu 
uleku buti lɛnu lɛdi lɛnɔ. Ƒula beyedine bani néteeti ala teebeye ni, bekyuli 
bánu-ma aani bekyuli benengudi ƒui na kalɔ lɛlɔ mɛni. Na ɔkɛnku ƒula evo ani 
na aaƒɛ teete bekyuli ɔsu ni, áya na kalɔ ƒui bekyuli báyii ulu. 

24Na Katɔti kenye bediene ku Katɔti bekyuli ku bekyuli bamba bani ƒui na bádu 
na kayawi mɛni ni, bana ubugya ɔsiaku-ɔ!” 

Budie Taatina 19 

1Ɔmɛni kama ni, línu kɔku bonwu kɔdi na katɔ aani bekyuli lisu bonwu lɛdi. Na 
báva momoomo básu banini, “Aleluya! Ngba bɔƒɔ ku bukeye ku ɔyikun ɔdi bula 
Katɔti ɔdi. 

2Ɔsika nwuna litemi bɔtɛ buse siin. Na nwuna etemila adi litemi geen. Ɔma ɔni 
nébile kayawi ku nwuna alaekpidi bɔbla aani ɔyalɛ ni, Katɔti nátɛku-nwu litemi. 
Na Katɔti kabla bablane bani ubugya na béwi kalɔ ni, údie ɔma ɔmɛni bekyuli 
kasi na ubugya ɔmmɔ ɔsu.” 

3Básɔ báva básu banini, “Aleluya! Uyɔ ɔni mɔɔkɔ́ katɔ mɛni ni, utaakɔ lɛni usela 
ƒui.” 

4Na benengu aavlanyɔ-ine bammɔ ku ngba batu ine bammɔ báyu bébi kalɔ na 
bémwi Katɔti ɔni nlie lɛgaboku lɛmmɔ lɛlɔ banini, “Ɔsia lɛni! Aleluya!” 

5Na lɛdi lɛdi lɛ́si lɛgaboku lɛmmɔ kudɔ mmɔ na lɛɛsu lɛnini, “Bimwi bula Katɔti 
amii nwuna kabla bablane bani mɔɔyia-nwu, benengu ku banamu ƒui.” 

6Ɔmmɔ kama ni, línu kɔku bonwu aani bekyuli lisu lɛdi na ɔ́lɛ aani ntukpa pii 
bɔku ku katɔ budu taasia kama. Na baasu banini, “Aleluya! Ɔsika Blɔti ɔni mbo 
ɔyikun ƒui ni, bédie nwuna lɛga bɔdi keyi! 

7Bɛya na bula ƒui bɔkɛ ebiti na lɛlɔ lɛyɔ-bu na bɔkɔliku-nwu lɛnyi katɔ. Ɔsika 
Katɔti Koƒonu Ubi ɔmmɔ limeyi libendi lɛmmɔ lídu aani kalɛ na beeti uleku. Na 
Katɔti bekyuli báaklibi lɛlɔ bése aani uleku ɔmmɔ kalɛ. 

8Blɔti úte-ma kɔdi kɔbuni kɔni muukeye sɛɛn ka beti benyimi.” Na kɔdi kɔbuni 
kɔmmɔ ndi ala siin ani na Katɔti bekyuli bammɔ bábla. 

9Mmɔ na Katɔti ɔtu ɔmmɔ ɔ́su-mi ɔnini, “Nweni ala amɛni. Lɛlɔ lɛdubɔyɔ ama 
bani na badubɔlɔ beboku uleku ketikɔ adila kadikɔ.” Na ɔ́sɔ ɔ́su-mi ɔnini, 
“Etemila amɛni adi Katɔti ɔlati etemila geen.” 

10Mmɔ ni, lɛ́yu líbi kalɔ na nwuna lɛgba akɔ na límwi-nwu aani Katɔti kalɛ. Nsu 
ɔ́su-mi ɔnini, “Tabla lɛni! Ami lɛnɔ kabla ɔblane ɔkpana na ndi aani ƒula kalɛ ku 
ƒula banwa bakladi bani nsiaku Blɔti Yesu ala bɔtina kama. Katɔti kani na ɔlɛka 
emwi lɛni. Ɔsika ala ani na Yesu ɔ́tina ni, ana kenye budie ndi Kɔyu ɔyikun ɔni 
nákya Katɔti kenye bediene lɛlɔ kemmo.” 

Yohane Ɔ́nu Anwu Ɔni Nlie Ɔpɔnkɔ Ɔƒualadi Lɛlɔ 
11Ɔmmɔ kama ni, lɛ́nu ka kayaa kálɛmi na ɔpɔnkɔ ɔƒualadi ɔdi ɔ́da ɔ́lɛ. Na ukyuli 
ɔni nlie-nwu lɛlɔ ni, baalɔ-nwu banii Kama Kekpokɔ ku Litemi Geen. Na ɔɔtɛ 
litemi siin na uukpó kekpo lɛnɔ siin. 

12Nwuna anumi ese aani ogya na kɔgabwa pii kubi-nwu lili. Na bénweni lɛnyi 
lɛdi básia-nwu lɛlɔ lɛni na ukyuli ɔdi ɔɔɔgyi ntu anwu kani. 

13Na ɔkya awu gyɔlɔɔ ɔni na báka bɔnyina bɔkya ubugya kemmo. Na lɛnyi lɛni 
kani na bagyi-nwu ndi Katɔti Litemi. 

14Na katɔ bekpone ƒui bakya lɛwu lɛbuni lɛƒualadi lɛni nse sɛɛn, na belie 
bapɔnkɔ baƒualadi lɛlɔ na basiaku ukyuli ɔmmɔ kama. 

15Na litemi geen lɛni nse aani kewii kani bádɔ-ka lɛvi inyɔ lɛɛlɛ́-nwu kenye kani 
na ɔdubuti ukpo kalɔ ƒui bekyuli, na uti nwuna ɔyikun utaadi-ma lɛlɔ. Na 
ɔdubɔni-ma kɔtu kpakplaa ku Katɔti Ɔyikune Ƒui kɔnyi geen aani kalɛ na baaka 
ntu teedie ebi kemmo kpakplaa na ntɛ kablakɔ. 

16Na bénweni lɛnyi lɛdi básia nwuna awu lɛlɔ ku nwuna libuili kakɛ banii BAGA 
ƑUI ƆGA KU BATI ƑUI ƆTI 

17Ɔmmɔ kama ni, lɛ́nu Katɔti ɔtu ɔdi ka unye ɔƒɛ kemmo na ɔ́kpali baasɛ bani ƒui 
muuveyi taavi kaya ku lɛdi momoomo ɔnini, “Bibo bibasala na bɛdi Katɔti adila 
enengudi ani na ɔ́klibi úse-mii. 

18Katɔti úte-mii baga ku kekpo kenye benyene ku bayikune ku bapɔnkɔ ku 
bekyuli bani muulie-ma lɛlɔ. Badi benengu ku banamu ku bani mɔɔbla bekyuli 
bamba kabla ku bani mɔɔbla ama alati kabla. Bana ɔlɔna na úti úte-mii ka bɛduli 
bibweli na bimo!” 

19Na lɛ́nu ka eƒiebuo ɔmmɔ ku kayawi baga ku bana bekpone ƒui básala ka 
betékpo Anwu ɔni nlie ɔpɔnkɔ ɔmmɔ lɛlɔ ku nwuna bekpone. 

20Nsu béƒie eƒiebuo ɔmmɔ ku eƒiebuo ɔni néti lɛlɔ ɔ́bla ɔkɔ kenye udiene. Anwu 
ndi ɔni nábla akɔla budie taatina na eƒiebuo udeedi ɔmmɔ kenye, na úti akɔla 
budie taatina ammɔ ɔ́tɔlɔ bekyuli bani na bése likpo ku eƒiebuo ɔmmɔ likpose 
na bémwi eƒiebuo ɔmmɔ baƒiɔ. Na bekpone bammɔ béti eƒiebuo ɔmmɔ ku 
bekyuli bamɛni ƒui na bébo-ma bátákya ogya livongu lɛni nse bonwu aani ɛpu 
kalɛ, na ɔɔda ku ogya atabi kemmo. 

21Na bekyuli bakladi ni, ukyuli ɔni nlie ɔpɔnkɔ lɛlɔ na kewii katu-nwu kenye 
mmɔ ɔ́du-ma ku kewii kammɔ, na baasɛ bammɔ báduli-ma ɔlɔna ƒui bébweli na 
bémo. 

Budie Taatina 20 

Bébo Ukisine Ɔmmɔ Lɛkpu Bése Akwa Apimu Unwi 
1Amu na lɛ́nu ɔtu ɔdi ka ɔ́si katɔ ɔɔyu na ɔda kɔgba bonwu na ubo ɔyikun ɔni na 
uuti taabala kasuudikɔ ubu bonwu mmɔ kenye. Na úƒie liƒu kɔlakpi kɔni ndi 
kɔlakpi kɔkukudi kɔni baalɔ ukisine iye Satan. 

2Na únyimi-ku úse akwa apim unwi. 

3Na úbo-nwu útákya kasuudikɔ ubu ɔmmɔ kemmo, na ɔ́kalɛ na ɔ́bala ubu ɔmmɔ 
kenye kalɛ na ɔ́sɔ ulátɔlɔ kadi bekyuli wetédu uwi ɔni na akwa apim unwi ɔmmɔ 
webo kawɔlɔkɔ. Ɔmmɔ kama ni, ɔlɛka baƒɛnimi-nwu kɔgba kɔmmɔ uwi klukui 
ɔdi. 

4Na ɔmɛni kama ni, lɛ́nu agaboku adi. Na bekyuli bani na Katɔti úte ɔyikun ka 
batɛku bekyuli litemi ni, belie-nya lɛlɔ. Na lɛ́nu bekyuli babambadi ayu. Ama 
ndi bani nédie Blɔti Yesu kenye na básu Katɔti litemi. Anwuɔsu kayawi bekyuli 
békulo-ma eli. Ama ndi bani nétemwi eƒiebuo ɔmmɔ iye eƒiebuo ɔmmɔ baƒiɔ 
bani bése béte lɛlɔ ka bataakpa. Na bátasia-ma nwuna likpose lɛdi na bana 
atɛntɛ iye enu lɛlɔ. Bekyuli bamɛni básɔ báta bébelie ngba na bádiku Kristo lɛga 
akwa apim unwi. 

5Na ɔmɛni ndi bekpine bɔgyila kudeedi. Bekpine bakladi ama bátata bátalɛ 
kekpine útédu uwi ɔni na akwa apim unwi ammɔ ása. 

6Lɛlɔ lɛdubɔyɔ bekyuli kedee bani na Katɔti ɔdubɔgyila na bekpine bɔgyila 
kudeedi kemmo. Na bekyuli bammɔ ni, kukpi kunyɔdi kɔ́sɔ kulákɛ ɔyikun na 
bana lɛlɔ. Mmomu badubo bakpane bunwini na bataakpanku bekyuli teete 
Katɔti ku Kristo. Na badubɔdiku-nwu lɛga akwa apim unwi. 

Bádi Satan Lɛlɔ 
7Na si uwi ɔni na akwa apim unwi ammɔ ása ni, badubo Satan budie bɔsiku 
nwuna kasuudikɔ kakyakɔ mmɔ. 

8Na ɔdubo ubatɔlɔ kalɔ lɛlɔ bekyuli bani nkya kayawi ekpo ƒui, na baalɔ-ma na 
lɛsugba kemmo banii Gog ku Magog. Na ɔdubɔsala-ma kalɛ na betékpo. Na bana 
bumomo bɔdubɔbla aani ɛpu kɔnwinimi. 

9Otogyi ɔmɛni ɔkɛ ɔɔví kalɔ kammɔ ƒui lɛlɔ. Na úbo úbaka ɔ́mana ɔma ɔni na 
Katɔti ɔɔyɔ́ na nwuna bekyuli kedee belie-nwu kemmo mmɔ. Nsu ogya ɔ́si katɔ 
na úbo úbakyula-ma ƒui. 

10Na bébo ukisine ɔni nátɔlɔ-ma mmɔ bátákya lɛgyavonku bonwu lɛni mɔɔda 
ku ogya atabi mmɔ kemmo kesii kani na eƒiebuo ɔmmɔ ku ɔkɔ kenye udiene 
bakya, na badubo abi buteebo usien ku ɔƒɛ usela uwi ƒui. 

Katɔti Ɔ́tɛku Bekpine Ƒui Litemi 
11Ɔmmɔ kama ni, lɛ́nu lɛgaboku bonwu ƒuala ƒuala lɛdi ka Katɔti ulie-ni lɛlɔ. Na 
ka ɔ́da ɔ́lɛ ni, kalɔ ku katɔ ƒui káyii na asɔ alánu-ka lɛla lɛdi na kesii kadi. 

12Na lɛ́nu ka bekpine ƒui benye lɛgaboku lɛmɛni anumi, banamu ku benengu, na 
bébimi lɛku lɛdi béwi. Na básɔ bébimi ɔku ɔbambadi ɔni ndi ngba ɔku lɛnɔ béwi. 
Na lɛku lɛmɛni kemmo na baanu taatɛku bekpine ƒui litemi ɔkɛnku ala ani na 
bábla na bénweni bákya lɛku lɛmmɔ kemmo lɛlɔ. 

13Bekyuli bani ƒui nékpi ɛpu kemmo bási bálɛ. Na bekpine ƒui lɛnɔ báta bálɛ 
kekpine ku kɔƒiɔtɔ kemmo. Na Katɔti ɔ́tɛku ɔdi biala litemi ɔkɛnku ala ani na 
ɔ́bla lɛlɔ. 

14Béti kukpi ku kekpine kammɔ ƒui bébo bátákya lɛgyavonku kemmo. Na ɔmɛni 
ndi kukpi kunyɔdi. 

15Na ukyuli ɔni na bétenweni-nwu lɛnyi bátakya ngba ɔku ɔmɛni kemmo ni, 
béti-nwu bébo bákya lɛgyavonku lɛmmɔ kemmo. 

Budie Taatina 21 

Yerusalem Ɔwɔdi Ɔ́da Ɔ́lɛ 
1Ɔmmɔ kama ni, lɛ́nu katɔ ku kalɔ kawɔdi. Ɔsika katɔ ku kalɔ kedeedi aka káyii, 
na ɛpu lɛnɔ ɔsɔ uuubo. 

2Na lɛ́nu ɔma kedee ɔni ndi Yerusalem ɔwɔdi ka ɔ́yu ɔ́si Katɔti kudɔ na kayaa 
ɔdubo. Na báklibi-nwu aani kalɛ na baaklibi uleku ɔni béti beete ɔgyani. 

3Na línu lɛdi bonwu lɛdi ɔ́si lɛgaboku lɛmmɔ kudɔ ka lɛɛsu lɛnini, “Bɛnu! Katɔti 
keliekɔ káyu kébo bekyuli akɔ. Ɔdubulie-ma kudɔ na ama benwini-nwu bekyuli. 
Na Katɔti ɔlati ɔkya-ma akɔ na ɔdi-ma Kɔti. 

4Na ɔdubuni-ma imii biala na bana anumi. Na kukpi kɔsɔ kulakya lɛnɔ. Na keku 
ku kɔnyana buwulo ku ɔlɛ bunu lɛnɔ bɔdi bɔsɔ bulakya, ɔsika ala akukudi ƒui 
ávi.” 

5Amu na anwu ɔni nlie lɛgaboku lɛmmɔ lɛlɔ ɔ́su ɔnini, “Bɛnu! Lɛ́sɔku ala ƒui lɛ́bla 
ɔwɔdi.” Na ɔ́sɔ ɔ́su-mi ɔnini, “Nweni ala amɛni se, ɔsika adi etemila ani ndi 
ukyuli kama kekpokɔ, na adi etemila geen.” 

6Na ɔ́su-mi ɔnini, “Ɔ́sa! Ami ndi Alƒa ku Omega ɔni ndi lɛla biala kalɔ kesekɔ ku 
kawɔlɔkɔ. Na bani na utukwɛ ɔɔda ni, ndubute-ma ntu ƒaa na bani basiku libiɔ 
lɛni muute ngba ƒui kemmo. 

7Ukyuli ɔni madi ekpidi lɛlɔ ni, ɔdubɔkɛ kadikɔ kamɛni. Na ami lɛdi-nwu Kɔti, 
na anwu wadi mina ubi. 

8Nsu bekyuli bani mbo liƒu ku bani nátaƒɔ bátadi ku bani muusé lɛlɔ ku bekyuli 
badune ku bayalɛ ku evo baƒɛne ku bani mɔɔkpá baƒiɔ ku ɔkɔ banyine ku bana 
udu ƒui ni, badubuduo lɛgyavonku lɛni mɔɔda ku ogya atabi mmɔ kemmo. Na 
ɔmmɔ madi kukpi kunyɔdi kɔmmɔ.” 

9Ɔmmɔ kama ni, Katɔti batu maatɛ bani náda kɔlaku maatɛ kɔni néyi ku lɛbibo 
kpakplaa maatɛ mmɔ akɔ unwi ɔ́da ɔ́lɛ na ɔ́su-mi ɔnini, “Bo, na ndubɔtina-a 
Katɔti bekyuli bani nse aani Koƒonu Ubi ɔmmɔ uleku ɔni na ɔdubo buti mmɔ.” 

10Na útiku-mi na kɔyu kemmo ɔ́tɔlɔku úsienku kɔbi bonwu kɔni nákuku lili. Na 
ɔ́tina-mi Yerusalem ɔma unengudi kedee ɔni náyu ɔ́si Katɔti kudɔ na kayaa 
ɔdubo. 

11Na Katɔti bukeye bɔ́ƒɔ-nwu lɛlɔ ƒui. Na uukeye aani liseebi lɛni náƒɔ kuye geen 
na baalɔ-ni yaspa, na lise kede kede aani asogya atabi. 

12Bátu kowodu kangyaa kɔdi báka bámana-nwu, na bakya-ku kɔyakun leevu-
inyɔ. Na Katɔti batu leevu-inyɔ benye-ku kenye. Na bénweni Israelƒuɔ kaba 
leevu-inyɔ bammɔ bebi anyi básia kadi biala lɛlɔ. 

13Na ɔƒɛ katukɔ ni, kɔyakun ɛtɛ kɔkya. Na katɔ kakɛ ni, kɔyakun ɛtɛ kɔkya. Na 
kada kakɛ ni, kɔyakun ɛtɛ kɔkya. Na ɔƒɛ kanukɔ ni, kɔyakun ɛtɛ kɔkya. 

14Na kowodu kalɔ atabi ani bákya kowodu kɔmmɔ kalɔ ebo atabi leevu-anyɔ. 
Na bénweni Koƒonu Ubi ɔmmɔ batalane anyi leevu-anyɔ básia kadi biala lɛlɔ. 

15Amu na ɔtu ɔni nnye mɔɔtɛmiku-mi mmɔ ni, ɔda lɛbuala lɛkɔkula lɛni béti sika 
ugyiedi bábla ka ɔkɔku ɔma ɔmmɔ ku kɔyakun kɔmmɔ ku awodu ammɔ. 

16Na ɔma ɔmmɔ ɔtɛ lɛƒɛnyi ine bɔmmɔ ƒui lɛlɔ ɔni na nwuna bune ku bɔbɛbɛ ƒui 
bɔdi unwi. Na ɔ́kɔku ɔma ɔmmɔ ku nwuna lɛkɔkula. Na ubo liluku bɔkɔku apim 
unwi ku eti leevu. Na nwuna linene ku bɔbɛbɛ ku bɔkuku ƒui búlieku lɛlɔ 
pɛpɛɛpɛ. 

17Ɔtu ɔmmɔ ɔ́kɔku kowodu kɔmmɔ butigbli, na kubo lɛgba eti ene ku leevu-ɛku 
aani kalɛ na bekyuli baakɔ́ku ala. 

18Yaspa aseebi bonwu ani náƒɔ kuye na béti bátu awodu ammɔ. Na ɔma ɔmmɔ 
ɔlati ɔdi sika ugyiedi na use kede kede aani asogya. 

19Na awodu ammɔ kalɔ atabi ani lɛlɔ na bátu awodu ammɔ basia ni, bákya-nya 
akya ku aseebi abuni lidu lidu ani náƒɔ kuye geen. Udeedi ɔdi liseebi lɛni baalɔ 
yaspa, na unyɔdi baalɔ sapir. Ɔtɛdi baalɔ yalkedon, na unedi baalɔ smardo. 

20Ɔlɔndi baalɔ sardonik, na ɔkundi baalɔ sardis. Maatɛdi baalɔ krisolit, na 
maanedi baalɔ beril. Yaalenwidi baalɔ topas, na leevudi baalɔ krisopras. Leevu-
unwidi baalɔ yiakint, na leevu-unyɔdi baalɔ ametist. 

21Kɔyakun leevu-inyɔ kɔmmɔ kɔdi aseebi leevu-anyɔ ani náƒɔ kuye geen, na ɔdi 
biala ɔdi liseebi libendi linwi. Na ɔma ɔmmɔ ɔblɔnu ɔdi sika ugyiedi ɔni na akana 
na anu avinku-nwu kemmo aani asogya. 

22Na ńtanu kakpakɔ kadi na ɔma ɔmmɔ kemmo, ɔsika Unwoti Katɔti ɔni ndi 
Ɔyikune Ƒui ku Koƒonu Ubi ɔmmɔ alati ndi ɔma ɔmmɔ kakpakɔ. 

23Na ɔma ɔmmɔ uláwia ɔƒɛ ɔdi iye kɔbuli ka ute bukeye bɔdi, ɔsika Katɔti bukeye 
ndi-nwu bukeye, na ɔma ɔmmɔ asogya ndi Koƒonu Ubi ɔmmɔ. 

24Na bukeye bɔmɛni na kadi ƒui bekyuli badubɔnu busie. Na kalɔ lɛlɔ baga 
badubuti bana agala beboku ɔma ɔmmɔ kemmo. 

25Na balakalɛ kɔyakun kɔmɛni kɔdubuwi uwi biala, ɔsika lɛdisa liiibo mmɔ. 

26Na kadi bekyuli ƒui badubuti bana akɛla ku ɔbu bebeduo mmɔ. 

27Nsu lɛla biala muusé lɛlɔ lileduo mmɔ kudii. Na bani ƒui mɔɔbla ala ani muusé 
lɛlɔ iye ala ani muukpó kɔƒa iye ala ani mɔɔtɔ́lɔ bekyuli ni, beleduo mmɔ. 
Mmomu bani anyi na bénweni bákya Koƒonu Ubi ɔmmɔ ngba ɔku kemmo kani 
ndubuduo mmɔ. 

Budie Taatina 22 

Katɔti Ketu Muute Ngba 
1Ɔmmɔ kama ni, ɔ́tina-mi ketu kani ntu muute ngba. Ketu kammɔ kaagbá taasi 
Katɔti ku Koƒonu Ubi ɔmmɔ lɛgaboku kudɔ. Na buukeye aani asogya. 

2Na ketu kammɔ kaagbá taavi ɔma ɔmmɔ ɔblɔnu ntɛ. Na kana lɛvi inyɔ bɔmmɔ 
lɛlɔ ni, kugyii kɔni muute ngba kunye ku kuna ebi lidu leevu-inyɔ bɔmmɔ, na 
kɔɔnwu ebi ammɔ kɔbuli biala. Na kugyii kɔmmɔ evete adi kuvo kɔni na beti 
babwi kalɔ ƒui bekyuli. 

3Ewida eeebo mmɔ. Mmomu Katɔti ku Koƒonu Ubi ɔmmɔ lɛgaboku lɛdubuse 
mmɔ na nwuna kabla bablane badubo-nwu lɛnyi buteemwi. 

4Badubɔnu-nwu anumi na nwuna lɛnyi lɛdubɔsia-ma atɛntɛ. 

5Lɛdisa lɛsɔ lilakya mmɔ. Na baláwia bukeye bɔdi taasiku asogya iye ɔƒɛ kudɔ, 
ɔsika Unwoti Katɔti ɔlati ndi bana bukeye na badubɔdi lɛga usela uwi ƒui. 

Yesu Ɔ́si Ɔdubo 
6Amu na Katɔti ɔtu ɔmmɔ ɔ́su-mi ɔnini, “Etemila amɛni adi ukyuli kama 
kekpokɔ na adi etemila geen. Na Unwoti Katɔti ɔni muuti nwuna Kɔyu teete 
nwuna kenye bediene ni, anwu nátala nwuna ɔtu ɔnii ubatina nwuna kabla 
ɔblane ala ani ndubo abalɛ na uwi klukui kemmo.” 

7“Bɛnu! Ami Yesu ndubo uwi klukui kemmo! Na lɛlɔ lɛdubɔyɔ ukyuli ɔni mada 
linyese lɛmɛni etemila ani nkya ɔku ɔmɛni kemmo.” 

8Ami Yohane ni, ami ndi ukyuli ɔni nénu na lɛ́nu ala amɛni ƒui. Na uwi ɔni na 
línu na lɛ́nu-nya ni, lɛ́yu líbi kalɔ na Katɔti ɔtu ɔni nédie ala amɛni ɔ́tina-mi lɛgba 
akɔ na límwi-nwu aani Katɔti. 

9Nsu ɔ́su-mi ɔnini, “Tabla lɛni! Ami lɛnɔ kabla ɔblane ɔkpana na ndi aani ƒula 
kalɛ ku ƒula banwa kenye bediene babambadi ku bakladi bani mɔɔda etemila 
ani nkya ɔku ɔmɛni kemmo ƒui kaduɛ. Katɔti kani na ɔlɛka emwi lɛni!” 

10Amu na ɔ́su-mi ɔnini, “Teti kenye kani na Katɔti údie na ɔku ɔmɛni kemmo 
etemila tabɛla, ɔsika uwi ɔmmɔ úude. 

11Ukyuli ɔni na likpidi na ɔɔyɔ́ ka utaabla ni, usie anumi utaabla likpidi. Na 
ukyuli ɔni mɔɔyɔ́ ka utaabla ala ani muusé lɛlɔ ni, usie anumi utaabla ala ani 
muusé lɛlɔ. Na ukyuli ɔni mɔɔbla ala siin ni, usie anumi utaabla ala ulu lɛlɔ. Na 
ukyuli ɔni nse kedee ni, usie anumi na ɔda lɛlɔ kedee.” 

12“Bɛnu! Ami Yesu ndubo uwi klukui! Na ndanku lɛyuƒɔla lɛni námanku kabla 
biala ndububoku, na mbaƒɔ ɔdi biala kayu na lɛla lɛni na ɔ́bla kenye. 

13Ami ndi Alƒa ku Omega, Udeedi ku Ukplodi, Kalɔ Kesekɔ ku Kawɔlɔkɔ. 

14“Lɛlɔ lɛdubɔyɔ bekyuli bani náklibi lɛlɔ bése aani kalɛ na baaƒɔ lɛwu sɛɛn. Ama 
ndubɔkɛ kuƒi ka badi kugyii kɔni muute ngba mmɔ ebi. Na badubɔsia kayakun 
mmɔ beduo Katɔ Ɔga Ɔma ɔmmɔ kemmo. 

15Na bani ndubunye ɔba kama aani bakpɛwe ni, ama ndi bekyuli bani mɔɔƒɛ evo 
ku bani mɔɔbla lɛyalɛ ala ku bani mɔɔdú bekyuli ku bani mɔɔkpá baƒiɔ ku 
bekyuli bani ƒui mɔɔyɔ́ ka batɔlɔ bekyuli na ɔkɔ bɔnyi bɔɔda-ma ɔkwɛ. 

16“Ami Yesu nátala mina ɔtu lɛ́kya-a nnii ubedie ala amɛni kenye ute awɔ, 
Yohane, kalɛ na eti asu baƒɔtaadine akpa ammɔ ƒui. Ami ndi Kugyii Ugyiitu 
ɔmmɔ ɔni ndi Ɔga Dawid kaba kemmo ubi. Ami ndi ɔtanta lɛyabi lɛni muukeye 
mmɔ.” 

17Katɔti Kɔyu kɔmmɔ ku Yesu bayɔne banii, “Bo!” Na ɔlɛka ukyuli biala ɔni 
muunú ɔmɛni lɛnɔ ɔsu ɔnii, “Bo!” Na bani ƒui na utukwɛ ɔɔda ni, bebo. Na bani 
ƒui mɔɔyɔ́ ni, babani ngba ntu bɔmmɔ ƒaa. Kayu kadi taƒɔ taƒɔ. 

18Mɔɔlɛ ukyuli biala ɔni muunú kenye kani na Katɔti údie na ɔku ɔmɛni kemmo 
ka si úti lɛla lɛdi úbunku ala amɛni lɛlɔ ni, Katɔti ɔdubɔya na ɔgbankpi ɔni lɛlɔ 
kɔtɛ na bɔ́tɛmi na ɔku ɔmɛni kemmo ubo-nwu lɛlɔ. 

19Na si lɛla lɛdi na ɔ́da údie na kenye budie ɔku ɔmɛni kemmo lɛnɔ ni, Katɔti 
ɔdubudie ukyuli ɔmmɔ kadikɔ na ngba kugyii kɔmmɔ ebi lɛlɔ. Na ɔdubutile-nwu 
kuƒi ka uduo ɔma kedee ɔmmɔ kemmo na katɔ. 

20Yesu ɔni muudie ala amɛni kenye ni, ɔ́su ɔnini, “Ɛɛn, ndubo na uwi klukui 
kemmo!” Amu na ami lɛnɔ lɛ́tuna nnii, “Ɔsia lɛni. O Blɔti Yesu, bo!” 

21Muuvele nnii lɛƒɔndia lɛni nási Blɔti Yesu kudɔ lɛsiaku Katɔti bekyuli. Ɔsia 
lɛni. 

